
GENYihcirî Me Cehsom Komo Yehtoponho

1
1Taa, on wara wîîkes awya so, kakîhtotoponhîrî komo tan wekatîmyas awya so. Pahxa ahce na exihra ro mak exitaw kaapu nakîhcekn̂e Kaan. Roowo marha tî nakîhcekn̂e.
2On wara tî ka xakn̂e roowo akîhtoxapu rma ha ka, îîpî exihra tî ka xakn̂e, tuuna yepu marha, weewe marha, tooto marha, ero warai komo tî exihra ka xakn̂e. Ahce na komo exihra ro makî tî ka xakn̂e. Yiiponomra ro makî tî xakn̂e roowo. Tuuna imo rma tî re xakn̂e miya ro mak, yatîhnî me mak ha tko. Awarpape makî tî xakn̂e tuuna ymo ahnoro. Taa, ero yimaw takî tî Kaan Yekatî n̂etar̂akn̂e ero yipu yepore, tuuna imo yepore ha.
3Taa, ero yimaw on wara tî kekn̂e Kaan, Katpan tak n̂esenpope ha, kekn̂e tî. Ero wa kache katpape takî tî xakn̂e okre ahnoro.
4Ero yinhîrî takî tî katpan n̂een̂akn̂e Kaan tîn̂irithîrî. Kir̂wan̂he ro makî tî n̂een̂akn̂e okre. Awarpape rma tî re xakn̂e amn̂e n̂he makî tî. Amn̂e takî tî n̂enmayakn̂e hara. Ero wara takî tî xakn̂e.
5Ero yimaw takî tî katpan nosohcekn̂e Kaan. Enmarî tan ha, kekn̂e tî katpan poko. Awarpan marha tî n̂osohcekn̂e. Kokmamrî reha on hara, kekn̂e tî ero poko hara. Ero yimaw takî tî kokmamyakn̂e. Amn̂e takî tî n̂enmayakn̂e hara. Ero wa tî xakn̂e. Yihcirî tî ka mîn xakn̂e kaamo.
6Ero yinhîrî on wara tî kekn̂e hara Kaan, tuuna yotakanmacho tak n̂expe hara. Mehxa n̂expe tuuna, xehxa n̂expe tuuna hara, kekn̂e tî. Ero wa tî kekn̂e Kaan.
7Ero wa tî Kaan nakîhcekn̂e tuuna yotakanmacho. Ero yepoi takî tî xakn̂e tuuna. Ero yapomyaw marha tî xakn̂e tuuna hara. Ero warai me roro takî tî xakn̂e.
8Ero yimaw marha tuuna yotakanmacho takî tî nosohcekn̂e hara Kaan. Kaapu mîn ha, kekn̂e ero poko hara. Ero wa tî nosohcekn̂e. Taa, ero yimaw takî tî kokmamyakn̂e hara. Amn̂e takî tî n̂enmayakn̂e hara. 2-înhîrî tî mîn xakn̂e enmarî ha.
9Ero yinhîrî on wara tî kekn̂e Kaan, Iina re tak n̂esenmekpe tuuna. Miyanî rma n̂esenmekpe kah yapomyawno ahnoro. Roowo marha tak n̂esenpope hara, kekn̂e hara tî. Ero wa kache takî tî ero yaw roro rma tak xakn̂e.
10Ero wa exiche takî tî turpem nosohcekn̂e hara Kaan roowo me. Tuuna marha tî nosohcekn̂e tuuna imo me. Ero wa tî nosohcekn̂e. Ero yipu takî tî n̂een̂akn̂e Kaan. Kir̂wan̂he tî n̂een̂akn̂e okre.
11Ero yinhîrî on wara tî kekn̂e hara Kaan, Cuupu tak natîhtape roowo po. Naatî natîhtape cepetaxmu me ha. Weewe marha natîhtape cepetaxmu me hara. Ero warai me re cepamsom me natîhtape. Ero warai tak natîhtape roowo po, kekn̂e tî. Ero ke takî tî natîkwakn̂e ero yipu komo rma ahnoro ha.
12Ero ke tatîhtaxmu takî tî natîkwakn̂e. Naatî natîkwakn̂e ero warai me re cepamsom. Weewe marha natîkwakn̂e ceperkem, ero warai me re cepamsom marha. Atîhtache ero komo takî tî n̂een̂akn̂e Kaan. Kir̂wan̂he tî n̂een̂akn̂e okre.
13Taa, ero yimaw takî tî kokmamyakn̂e xa hara. Amn̂e takî tî n̂enmayakn̂e xa hara 3-nhîrî me.
14Ero yinhîrî on wara tî kekn̂e hara Kaan, katpareno rin̂e komo tak n̂ehcowpe hara kah rataw. Enmapuche n̂esenpope anarî, kokmamche tak anarî komo n̂esenpocowpe hara. Iito tak n̂ehcowpe ahce wa na tooto yehtopo kuknon me. Cimn̂ipu kuknon me marha n̂ehcowpe, katpan komo kuknon me ha. Enmarî kuknon me marha n̂ehcowpe, aanu kuknon me marha. Ero warai me n̂ehcowpe katpareno rin̂e kom ha, kekn̂e tî Kaan.
15Roowo katparen̂e me n̂ehcowpe kah rataw, kekn̂e tî. Ero wa tî kekn̂e Kaan. Ero ke ero wara rma takî tî xakn̂e.
16Asakî tî nakîhcekn̂e porin komo roowo katparen̂e komo. Anarî tî nakîhcekn̂e kenmanokan̂e, kîkatparen̂e xa. Anarî tî nakîhcekn̂e hara wara n̂he mak kîkatparen̂e. Ero wa tî Kaan nakîhcekn̂e katpareno rin̂e komo, porin kom ha. Xir̂ko komo marha tî nakîhcekn̂e hara. Ero wa tî nakîhcekn̂e Kaan.
17Ero yipu komo tî Kaan nakîhcekn̂e kah rataka. Roowo katparen̂e me tî n̂iir̂akn̂e iina.
18Kenmanokan̂e me tî n̂iir̂akn̂e, kokmamchen me marha. Ero wa tî n̂iir̂akn̂e katpape ehtome, awarpape marha ehtome esemtakan me hara. Ero wa ehtome tî nakîhcekn̂e. Ero yipu yakîhtotîkache kir̂wan̂he tî n̂een̂akn̂e tînakîtothîrî.
19Taa, ero yimaw takî tî kokmamyakn̂e xa hara. Amn̂e tî n̂enmayakn̂e hara 4-nhîrî me tak ha.
20Ero yinhîrî takî tî on wara kekn̂e hara Kaan, Tuuna tak n̂expe cewrusom wara. Ootî ke cewrusom me n̂expe, wayawaya me, kwaci me, ahnoro yukwawno me. Ero yipu me n̂epampe mer̂pora ro mak cehso ro. Taa, tarin̂em komo marha tak n̂ehcowpe roowo yepore tarinîmsom me, kah ratari tîtosom me so ha, kekn̂e tî Kaan.
21Porin komo marha tî nakîhcekn̂e Kaan, ootî imo komo. Ahnoro tî nakîhcekn̂e yukwaw cetarisom kom ha. Mer̂pono pînî ro makî tî nakîhcekn̂e noro yipu kom ha. Ero warai me re cepamsom me makî tî nakîhcekn̂e. Tarin̂em komo marha nakîhcekn̂e tapokem kom ha. Ero warai me re cepamsom me marha tî noro yipu komo nakîhcekn̂e. Akîhtoche kir̂wan̂he tî Kaan n̂een̂akn̂e tînakîtothîrî.
22Ero yinhîrî takî tî tînakîtothîrî wakrekn̂e Kaan. On wara tî kekn̂e poko so, Mer̂pora cepamsom me tak n̂ehcowpe. Ero wa n̂epamcowpe yukwawno komo tuuna imo tawronohkatîkaxi ro. Tarin̂em komo, amyamro marha epamcoko roowo po hara, kekn̂e tî Kaan.
23Taa, ero yimaw takî tî kokmamyakn̂e xa hara. Amn̂e takî tî n̂enmayakn̂e hara, 5-nhîrî me tak ha.
24Ero yinhîrî takî tî on wara kekn̂e hara Kaan, Roowo marha tak cewrusom me n̂expe hara. Yaipî komo n̂etakîtocowpe hara, kamara komo, akri komo. Paaka komo marha n̂etakîtocowpe, sehrere me tîtosom komo marha, ahnoro mak. Ero warai me re cepamsom me n̂ehcowpe, kekn̂e. Ero wara tî kekn̂e Kaan. Ero ke yîmtapotarî yaw roro rma takî tî xakn̂e.
25Ero wa Kaan nakîhcekn̂e yaipî komo, kamara komo, akri komo, noro yipu komo ahnoro. Ero wa xa marha tî nakîhcekn̂e sehrere me tîtosom kom hara. Ero warai me re cepamsom me tî nakîhcekn̂e. Akîhtoche takî tî kir̂wan̂he n̂een̂akn̂e.
26Ero yinhîrî takî tî on wara kekn̂e hara Kaan, Tooto tak takîhtocerî kwarai me so rma. Akîhtoche tak kîwya so ootî komo yosom me tak n̂ehcowpe, ahnoro yukwawno komo yosom me ha. Tarin̂em yosom me marha n̂ehcowpe, paaka komo yosom me marha. Roowo yosom me marha n̂ehcowpe, sehrere me tîtosom komo yosom me marha. Ero wa n̂ehcowpe tooto komo, akîhtoche kîwya so, kekn̂e tî.
27Ero ke takî tî tooto nakîhcekn̂e Kaan. Twarai me rma tî nakîhcekn̂e, Kaan warai me rma. Kîîrî me tî nakîhcekn̂e, woosî me marha tî.
28Akîhtoche takî tooto takî tî wakrekn̂e Kaan. On wara tî kekn̂e yîwya so, Cepamsom me tak ehcoko. Mer̂pora tak epamcoko roowo tawronohkatîkaxi ro. Roowo yosom me tak ehcoko. Ootî komo yosom me marha ehcoko, tarin̂em komo yosom me, yaipî komo yosom me, kamara komo yosom me, akri komo yosom me, miyan komo yosom me rma ehcoko roowo pore cetarisom komo yosom me ha.
29On wara marha tî kekn̂e Kaan tooto komo ya, Naatî marha wîmyas awya so cepetaxmu komo. Miyan komo rma wîmyas awya so roowo poko hakno komo. Weewe komo marha wîmyas awya so cepetaxmu kom ha. Anahrî komo me wa wîmyasî.
30Yaipî ya marha ero yipu wîmyasî tatîhtaxmu komo, paaka ya marha, kawaru ya marha. Noro yipu komo nahrî me wîmyasî ero yipu kom ha. Tarin̂em komo ya marha wîmyasî, sehrere me tîtosom komo ya marha, karitî me cehsom komo ya wîmyasî miyan komo ya rma. Ero yipu wîmyasî yînahrî komo me, kekn̂e tî Kaan. Ero ke ero wa takî tî xakn̂e tatîhtaxmu komo, yînahrî komo me tî xakn̂e.
31Ero yimaw takî tî Kaan n̂een̂akn̂e tînakîtothîrî ahnoro. Kir̂wan̂he ro makî tî n̂een̂akn̂e. Ero yinhîrî takî tî kokmamyakn̂e xa hara. Ero yinhîrî n̂enmayakn̂e xa hara 6-înhîrî me tak ha.
Kaan Natîrî Ciitoponho
2
1Taa, ero wa tî kaapu komo nakîhcekn̂e Kaan, roowo marha, yiipono komo marha tî nakîhcekn̂e mer̂pono pînî ro makî tî. Ahnoro makî tî nakîhcetîkekn̂e.
2Ero ke 7-nhîrî po takî tî n̂epokarekn̂e Kaan mer̂pono pîn yakîhton̂enho ha.
3Ero ke kir̂wan me takî tî 7-nhîrî n̂iir̂akn̂e Kaan tkamonî ro me. Ero wa tî n̂iir̂akn̂e cepokaretopo me exirî ke. Mer̂pono pîn yakîhton̂enho tî Kaan n̂epokarekn̂e tak ero kaamo po. Ero ke tî ero wa n̂iir̂akn̂e.
4Taa, on wara xa tî kaapu komo nakîhcekn̂e Kaan, roowo marha. Akîhtotopo ro po so tî nakîhcekn̂e. Ero kamonî ro po so xa tî nakîhcekn̂e Kporin komo Kaan.
5On wara tatîhtaxmu komo nakîhcekn̂e, yihcirî me tî ka naatî exihra ro mak xakn̂e mararî po. Atîhtara ro makî ka xakn̂e. Tuuna ka ekmexpora xakn̂e Kaan. Tooto marha ka exihra xakn̂e roowo pomon̂e. Ero wa tî xakn̂e.
6N̂ewkwakn̂e makî tko tî roowo. Ero rma tî xakn̂e roowo tîhn̂e me. Ero wa tî ka xakn̂e.
7Ero yimaw takî tî tooto nakîhcekn̂e Kaan roowonhîrî. Akîhtoche tak tapepen ke n̂eceyakn̂e ewnarî yaro. Ero ke takî tî karitî me xakn̂e tooto okre. Ero wa tî xakn̂e.
8Ero yinhîrî takî tî mararî n̂iir̂akn̂e hara Kaan. Kaamo yepetakacho yaw roro tî n̂iir̂akn̂e. Eten po tî n̂iir̂akn̂e. Iina marha tî tooto n̂ekenmekn̂e tînakîtothîrî ha.
9Mararî po takî tî Kporin komo natîkrekn̂e tînatîrî weewe. Cenporem komo natîkrekn̂e, tahsom me cepetaxmu komo marha. Rakataw xa tak xakn̂e waipîn me kiin̂e yepu, naatî. Kîhcamhokan̂e yepu marha tî iito xakn̂e, Kir̂wan on ha, kicicitho reha mîn hara, kan̂e me kiin̂e tî. Ero warai tî xakn̂e weewe komo, mararî pono kom ha.
10Tuuna yepu marha tî xakn̂e iito. Eten pore tî nîhcekn̂e Kaan mararîn tîhtopo me. En̂exa takî tî n̂etakpayakn̂e. 4 eepu me takî tî xakn̂e cewn̂anînhîrî.
11Anarî yosotî tî xakn̂e Pison. Apira pore tîhtosom mîn Pison. Roowo yosotî mîn ha Apira. Iito nasî ooru Apira po. Roowo chew nasî.
12Kir̂wan xa mîn ooru iitono ha. Iito marha nai bîter̂u. Iito marha nasî toopu ciki hara cenporisom, oon̂ixi. Ero yipu nai iito roowo chew.
13Taa, tuuna yepu yosotî xa hara tî xakn̂e Kion. Kuxe pore tîhtosom reha mîn hara.
14Anarî yosotî tî xakn̂e hara Cikri. Asiria yawxarino mîn hara, resce yaw rorono ha. Taa, anarî yosotî xakn̂e hara Ewpratesî. Ero wa nasî eepu komo yosotî.
15Taa, iina takî tî tooto n̂ekenmekn̂e Kporin komo Kaan tînakîtothîrî ha. Tmararîn pomon̂e me tî n̂ekenmekn̂e iina Eten pona ha. Aiwarî poko marha tî nantomekn̂e.
16On wara marha tî kekn̂e Kporin komo Kaan tooto ya, Weewe yeperîrî rma re ahko ha yiixe awexitaw, on mararî pono yeperîrî ha.
17Anarînhîrî tko yîmtoko apuhnî me weewe yeperîrî. Kir̂wan on ha, kicicitho reha mîn hara, kan̂e me awin̂e, ero yeperîrî apuhra ro mak men esko. Apuche awya mîwaiyasî tak okwe ero kaamo po rma, kekn̂e tî. Ero wa tî kekn̂e Kaan tooto ya.
18Taa, ero yinhîrî on wara tî kekn̂e hara Kporin komo Kaan. Ahwora thakwa nasî tooto okwe cewn̂e cexirî ke. Ero ke akrono tak wakîhces hara noro warai rma ha re, kekn̂e tî.
19Yaipî komo rma tî re xakn̂e Kporin komo nakîhtotho. Kooso komo, poroto komo, miyan komo rma. Roowonhîrî mîkyam yînakîtothîrî. Noro yipu komo takî tî n̂ekyakn̂e Kporin komo Kaan Ataw yaka osohtopotome yîwya. Ero ke ahnoro noro yipu komo takî tî nosohcekn̂e Ataw. Ero ke ero wa takî tî xakn̂e noro yipu komo yosotî. Ataw yanme rma xakn̂e osotî komo ahnoro.
20Ero wa tak paaka komo nosohcekn̂e Ataw ahnoro, tarin̂em komo marha, yaipî komo marha. Ero warai komo tî nosohcekn̂e ahnoro ro makî. Exihra rma tko ka xakn̂e Ataw yakrono, noro warai ha exihra.
Wooxam Yakîhtotoponho
21Ero yinhîrî takî tî Ataw nîwînîkrekn̂e hara Kporin komo Kaan. Yuhnari ro makî tî nîwînîkrekn̂e. Yîwînîkyataw noro yawci yocho takî tî mohkekn̂e. Mohkache yupun takî tî n̂icihnoyakn̂e hara Kaan.
22Taa, tînmohkathîrî takî tî nakîhcekn̂e Kporin komo Kaan wooxam me hara. Ataw yawci yochotho mîn nakîhcekn̂e. Akîhtoche takî kîîrî yaka takî tî naar̂akn̂e. Ero wa tî wooxam nakîhcekn̂e Kaan.
23On wara tî kekn̂e Ataw wooxam yenîche, Opuntho rma thakwa moso ham okwe. Oyochotho rma mîn iyochîrî ha. Ero ke wooxam, kacho me tak nasî kîîrî pun yai mohkaxapu yakîhtorî ke, kekn̂e. Ero wa tî kekn̂e Ataw wooxam poko.
24Ero ke ero wa akîhtorî ke on wara naxe kîîrî komo, tîîm komo nahsîpînkexe, tînocwan komo marha nahsîpînkexe. Cipici komo yahsîyataw cewn̂an me tak nasî yupun komo. Ero wa taxe.
25Ero yimaw on wara tî ka xakn̂e kîîrî, yipici marha, ponomra ro makî tî xatken̂e. Yîhyapamra rma tko tî xatken̂e. Ero wa tî xatken̂e Ataw, Epa kom ha.
Kicicme Ataw Komo Yehtoponho
3
1Taa, on wara xatken̂e Kaan nakîhtotho kom ha, anarmerpa tî xatken̂e comota pono ro komo. Okoyi xa tî xakn̂e cesemîknosom me xa anarî komo yopo ro mak, Kporin komo Kaan nakîhtotho komo yopo ha. Taa, noro takî tî nîmtapowakn̂e wooxam yakro. On wara tî kekn̂e yîwya, Ai, ahce wa kekn̂e Kaan awya so? Ahnoro weewe yeperîrî apuhra ro mak ehcoko, omararîn pono yeperîrî ha, kekn̂e ma awya so? kekn̂e tî okoyi wooxam ya.
2On wara tî n̂eyukyakn̂e wooxam, Weewe yeperîrî rma tî re amna nahya, Kaan mararîn pono yeperî ha.
3Cewn̂e makî tko tî amna nîmce apuhnî ha. Mararî rakatawno yeperîrî yapuhra ro makî tî nai amna. On wara kekn̂e Kaan ero poko, Ero yeperîrî apupra ro mak ehcoko, apehra meero ehcoko. Apeche awya so mîwayaxe okwe, kekn̂e Kaan amna ya, kekn̂e tî wooxam.
4On wara tko tî n̂eyukyakn̂e okoyi wooxamu mtaka hara, Waipîra rma mexe maxe ero yapuche, kekn̂e tî.
5On wara makî kesî kica Kaan apoko so, Ero yeperîrî yapuche yîwya so ero kaamo po rma tak nakîhyaxe kica. Kir̂wan on, kicicitho reha mîn hara, kan̂e me tak naxe. Owara rma tak men natu kica, kesî mak apoko so kica. Ero ke wa anahrî komo n̂ewyomesî. Twara rma awexi xera so mak nai ham kica, kekn̂e tî okoyi.
6Ero yipu yentache tak weewe yeperîrî takî tî n̂een̂akn̂e wooxam, mararî rakatawno yeperîrî ha. Knahrî mexe ween̂as okre, kekn̂e tî. Cenporem marha mîn okre. Mîn hak poko cehcamhokaxmu me kiin̂e marha mîn ham okre, kekn̂e tî. Ero wa tî kekn̂e wooxam. Ero ke takî tî pohcakn̂e, nahyakn̂e marha tî. Ciin̂o ya marha tî nîmyakn̂e hara. Ero ke noro marha tî nahyakn̂e. Ero wa tî Kaan n̂ewyomatho nahyatken̂e.
7Apuche takî yîwya so, ewtanîrexapu wa takî tî xatken̂e. Ponomra wa tai mî kopi, ketken̂e takî tî. Ero ke piiku yarîtho makî takî tî natpetken̂e tponon komo me. Ero wa tî natpetken̂e.
8Taa, amn̂e n̂he takî tî tmararîn pore n̂etar̂akn̂e Kporin komo Kaan. Kokon̂i xa tî n̂etar̂akn̂e twotme exitaw. Yîmtapotarî tî n̂encetken̂e Ataw komo. Ero ke tî n̂eseyamyatken̂e naatî cheka rma. Noro Kaan ha kopi. Keen̂a ha men, ketken̂e tî.
9Ataw tko tî nan̂ikyakn̂e Kporin komo Kaan, Ataw, ahto mai? kekn̂e tî.
10On wara tî n̂eyukyakn̂e Ataw, Apa, amtapotarî wenta mararî pore awetar̂ataw. Kîhyapam kopi ponomra oyexirî ke. Ero ke keseyam, kekn̂e tî.
11Onoke ma nîîka awya so hara, Ponomra maxe kica, nîîka onoke ha? kekn̂e tî Kaan yîwya. On̂ewyomatho tko na mahcow. Apuhra ro mak ehcoko, kachonho na mahcow? kekn̂e tî.
12On wara tko tî n̂eyukyakn̂e kîîrî, Wooxamtho mîmye owya, oyakrono me mîmye. Noro rma thakwa onahma ero yeperîrî ke. Ero ke thakwa waapu, kekn̂e tî.
13Ero ke wooxam ya makîrha takî tî kekn̂e hara Kporin komo Kaan. Ahce wa ma meexi ke okwe? kekn̂e tî yîwya. On wara tî n̂eyukyakn̂e wooxam, Okoyitho matko wa oyemîknopu ha ke kica. Ero ke thakwa waapu, kekn̂e tî yîwya.
14Ero yinhîrî okoyi yakro takî tî nîmtapowakn̂e hara Kaan. On wara tî kekn̂e yîwya hara, Ahce kacho wooxam memîknopu kica. Ero wa noro yemîknorî ke awya kemetanmekyasî kr̂a oroto. Cesemetanmeso rma re nai paaka komo, yaipî komo, kooso komo ahnoro mak. Noro yipu komo yopo ro mak tak cemetanmesom me masî Amoro. Ararî po kr̂a tak etar̂ko sehrere me kyam makî. Roowo kyam mak tak ahko miya roro awaitopo pona roro.
15Etîxatî pîn me tak kiir̂asî, amoro wooxam yakro. Etîxatî pîn me marha wiir̂asî awepamthîrî komo amn̂e wooxam yepamtho yakro ha. Akanakatapesî tak Noro. Noro marha mîhtakmarunkatapesî amoro hara. Ero wa maxe amn̂e, kekn̂e. Ero wa tî kekn̂e Kaan okoyi ya.
16Ero yinhîrî wooxam ya makîrha takî tî kekn̂e hara Kaan on wara, Okopur̂wa, on wara wîîkesî awya hara, cerewîmsom me takî kiir̂asî. Emapona roro tak metahsîyasî. Cerewre tak mewruyasî. Aan̂o ya rma metîmyasî. Noro yewetîn̂e me tak masî. Ero wa kiir̂asî, kekn̂e tî Kaan wooxam ya.
17Ero yinhîrî Ataw ya makîrha takî tî kekn̂e hara on wara, Apici mtapotarî mewet ham kica. On yeperîrî mahcow ham. Apuhra men ehcoko, kachonho owya mahcow rma mî kica. Ero ke tîwîrîmaxi tak nasî roowo apoyero. Ero poko tak mekaricesî okwe anahrî komo yahtome. Miya roro mekaricesî awaitopo pona roro okwe.
18Cekyekyem komo tak natîkwasî roowo po, peen marha natîkwasî. An̂irithîrî tak mahyasî anatîrî yeperîrî ha.
19Mîperamkwasî tak anatîrî cirirî poko, atkacho poko marha. Ero wa aperamtarî ke makî tak awru mokyasî. Ero wa masî miya roro roowo cheka awetahrutopo pona roro okwe. Ero poi amkaxapu mak amoro. Roowothonhîrî mak amoro. Ero ke roowo me cehso ro tak mîmaces hara amn̂e, kekn̂e tî. Ero wa tî kekn̂e Kaan Ataw ya.
20Taa, ero yinhîrî takî tî cipici nosohcekn̂e Ataw, Epa me takî tî nosohcekn̂e tooto komo yon me exirî ke miyan komo yon me rma. Ero wa tî cipici nosohcekn̂e Ataw.
21Ero yimaw marha tî Ataw pononmekn̂e Kporin komo Kaan, yipici marha tî. Kooso pichotho ke tî pononmano n̂iir̂akn̂e, kamara pichotho ke marha. Ero warai ke tî Kaan pononmano n̂iir̂akn̂e.
22On wara marha tî kekn̂e Kporin komo Kaan, Kwarai me xa tak naxe tooto komo. Kir̂wan on ha, kicicitho mîn hara, kan̂e me tak naxe weewe yeperîrî yahrî ke yîwya so. Anarî yeperîrî tak men nahyat hara waipîn me kiin̂e yepu yeperîrî okwe. Ero yipu yapuche waipîn me tak naxe okwe eroromero, kekn̂e tî Kaan.
23Ero ke n̂examro takî tî n̂en̂epekn̂e Kporin komo Kaan. Tmararîn poi tî n̂en̂epekn̂e Eten poi. Ero wa tî Ataw komo n̂en̂epekn̂e mararî pomon̂e me tak okwe. Poi Kaan nakîhcekn̂e ero pomon̂e me rma tak xakn̂e okwe.
24Ero wa tî tooto n̂en̂epekn̂e Kaan. En̂epeche takî tî kerubin komo n̂iir̂akn̂e mararî panaw. Kacipara imo marha tî n̂iir̂akn̂e iina. Kaamo yepatakacho n̂ixa tî n̂iir̂akn̂e. Cetapomrisom tî mîn xakn̂e kacipara imo, yarpa so cetapomrisom ha. Waipîn me kiin̂e yepu yesamarî wahkoton̂e me xakn̂e. Ero wa Kaan n̂iir̂akn̂e.
Kain Yehtoponho

1Taa, ero yinhîrî takî cipici poko tî xakn̂e Ataw, Epa poko ha. Ero ke takî tî n̂etahsîyakn̂e noro. Ero yinhîrî takî tî n̂ewruyakn̂e kîîrî, Kain tî osotî. On wara tî kekn̂e yîson, Kîîrî tak nîîm ham Kporin komo owya, kekn̂e tî.
2Ero yinhîrî takî tî n̂ewruyakn̂e xa hara tî Epa, Kain yakno tî. Abew me tî nosohcekn̂e noro. Amn̂e tak n̂examro por̂mamtîkache takî, Abew tak xakn̂e oper̂a yosom me. Kainî reha tî xakn̂e naatî pokono ro me. Ero wa tî xatken̂e.
3Taa, ero yimaw takî tî, on wara xatken̂e Ataw mumuru komo, takn̂isom tî nîmyatken̂e Kporin komo ya. Kainî tî nîmyakn̂e tînatîrî yeperîrî.
4Abew reha tî nîmyakn̂e tookuthîrî pun. Oper̂a pun tî mîn nîmyakn̂e tupurukyem pun ha. Poturu me ewruxapu tî mîn nîmyakn̂e. Ero tî nakn̂iyakn̂e Kaan ya tîmsom me. Ero ke tawake xa tî xakn̂e Kporin komo Abew poko reha, yînmîthîrî poko marha.
5Kain poko reha tî ahwora xakn̂e Kporin komo, yînmîthîrî poko marha tî ahwora xakn̂e. Ero ke tî Kain nîrwonakn̂e. Cewîrwoxe takî tî xakn̂e okwe. Ero wa tî xakn̂e Kain.
6Ero ke on wara tî kekn̂e Kporin komo Kain ya, Ai, Kain, ahce kacho mîrwona? Ahce poyero cewîrwoxe mai okwe? kekn̂e tî.
7Takîhso awexitaw tawake was apoko. Akpîra tko masî. Ero ke awîrîmetîkes okwe kicicme awehtopo. Aropotarî metatawno wara rma nasî kica. Ero yanwekn̂e me rma tko masî yiixe awexitaw ha, kekn̂e tî. Ero wa tî kekn̂e Kporin komo Kain ya.
8Ero yinhîrî takî tî takno yakro tî nîmtapowakn̂e Kain, Abew yakro. On wara tî kekn̂e yîwya, Kaika okopuci mararî pona, kekn̂e tî. Amn̂e tak mararî po cexitaw so takî taknonhîrî pen takî tî n̂etapekn̂e okwe Kain, Abew pen. Ero wa tî taknonhîrî pen waihkekn̂e Kain okwe.
9Ero ke on wara tî kekn̂e Kporin komo Kain ya, Ai, Kain, ahto nai awakno? kekn̂e tî. Apohana, kekn̂e tî kica Kain. Oyakno yenîn̂e me ma wai awya? kekn̂e tî.
10Ahce wa awakno pen miirî ke? kekn̂e tî Kporin komo yîwya. Awakno pen kamxukutho mexe nîmtapowasî roowo chei on̂entarî me.
11Ero ke kemetanmekyasî tak amoro. Awanwekn̂e me tak nas roowo, awakno pen kamxukutho yeen̂enho, an̂etapathîrî pen kamxukutho yeen̂enho ha.
12Roowo pometaw tak awya kir̂wan̂he atîhtara ro mak tak nasî anatîrî. Cemahcisom me tak masî waapa komo pona awerahtîmrî ke, twaimamsom me mak tak masî miya so kyam makî. Ero wa tak mas okwe, kekn̂e tî Kporin komo Kain ya.
13On wara tko tî n̂eyukyakn̂e Kain, Apa, oyopo xa thakwa nasî opanaretopo awya okwe, kekn̂e tî.
14Tpoxwem poi ow men̂epew okwe roowo poi. An̂enîrî mera ow men̂epesî okwe. Cemahcisom me thakwa ow miir̂asî, twaimamsom me mak ha. Ero ke ahna so na owtoche oyepon̂e komo tak men owaikexe okwe. Ero wa ow miir̂as okwe, kekn̂e tî Kain Kporin komo ya.
15Ero ke on wara tî n̂eyukyakn̂e Kporin komo, Pîra rma, awaikan̂enhîrî exitaw kepanîyasî ro mak. 7 ro tak kepanîyas ha. Ero wa kepanîyasî, kekn̂e tî. Ero wa tî kekn̂e Kporin komo Kain ya. Ero ke yukuknon takî tî n̂iir̂akn̂e Kaan yupun poko. Moso men waihkara ro mak ehcoko, kacho tî mîn xakn̂e yukuknon ha. Ero wa tî Kaan n̂iir̂akn̂e.
Kain Yepamtho
16Ero yinhîrî takî tî miya cekn̂e Kain. Kporin komo yeken poi tî cekn̂e Eten poi. Miya tî cekn̂e kaamo yepatakacho wece. Noce pona takî tî n̂esekenmekn̂e hara.
17Iito cexitaw takî cipici poko takî tî xakn̂e Kain. Ero ke takî tî n̂etahsîyakn̂e noro, n̂ewruyakn̂e marha kîîrî. Enoke me tî nosohcetken̂e ewruxan ciki. Ero yinhîrî takî tî ewto imo n̂iir̂akn̂e Kain. Ciriche tak Enoke me marha tî nosohcekn̂e ewto tumumuru yosohcaro rma. Ero wa tî nosohcekn̂e.
18Taa, ero yinhîrî Enoke por̂mamtîkache takî tî noro mumuru xakn̂e hara. Irace tî xakn̂e noro yosotî. Ero yinhîrî takî tî Irace mumuru xakn̂e hara, Mewxaew tî noro yosotî. Ero yinhîrî takî tî noro mumuru xakn̂e hara, Metusaew tî noro yosot hara. Ero yinhîrî takî tî noro mumuru xakn̂e hara. Rameke tî xakn̂e noro yosot hara. Ero wa tî n̂epamyatken̂e Kain yepamtho komo.
19Taa, ero yinhîrî takî tî Rameke n̂ipiwakn̂e. Asakî tî cipici nahsîyakn̂e. Anarî yosotî tî xakn̂e Ata. Anarî yosotî tî xakn̂e hara Sira. Ero wa tî xakn̂e Rameke pici yosotî.
20Ero yinhîrî takî tî Ata n̂ewruyakn̂e kîîrî. Xabaw tî noro yosotî xakn̂e. Amn̂e Xabaw por̂mamîche takî noro mîn tî xakn̂e roona yatpoxapu. Paaka yosom me marha tî xakn̂e. Yihcirî xa tî mîk xakn̂e roona ke tîmîyem. Yihcirî xa marha tî mîk xakn̂e paaka ke tokyem hara. Noro xa n̂ihciyakn̂e ero poko kehtopo.
21Taa, Xabaw yakno tî xakn̂e hara. Xubaw tî xakn̂e noro yosotî. Noro ratîn tî xakn̂e tîyorkaxmu, cecesom marha tî xakn̂e yîhyaw. Noro reha takî tî n̂ihciyakn̂e raatî yecetopo poko, iyorkacho poko marha. Ero wa tî xakn̂e Xubaw ha.
22Taa, Sira makîrha takî tî n̂ewruyakn̂e hara kîîrî xa marha. Tubaw-Kain tî xakn̂e yîmrerî yosotî. Tpor̂mamche tak kuripara pokono me tî xakn̂e noro. Maria ciin̂e me tî xakn̂e noro, yawaka ciin̂e me, pururi ciin̂e me ha. Ero yipu me tî n̂iir̂akn̂e pehu, bronse marha. Ero yipu ciitopo yenpon̂e me marha tî xakn̂e noro anarî komo ya. Ero wa tî xakn̂e Tubaw-Kain. Taa, noro yepeka tî xakn̂e hara, Noema tî osotî. Ero wa tî xatken̂e n̂examro.
23Ero yinhîrî takî Rameke takî tî nîmtapowakn̂e cipici komo yakro. On wara tî kekn̂e, Ai, Ata, Sira, opici amyamro. Awakro so kîmtapowasî oroto. Ero ke omtapotarî ka entacoko. Oyetapai kar̂pamxan cerewre ro mak oko. Ero ke tak kesepanîye, wetapai okwe twaihso ro. Ero wa owî waikai okwe.
24On wara tko wîhtînoyas ha, Kaan nukurunperî me tî xakn̂e Kain pen. Awetapan̂e exitaw kepanîyasî 7 ro, kekn̂e tî Kaan noro pen ya. Soroso xa tak oyepanîya Kaan. 70 x 7 ro oyepanîyasî. Ero wa kekn̂e tî Rameke.
25Taa, ero yinhîrî cipici poko tî xakn̂e xa hara Ataw. Ero ke tî noro n̂ewruyakn̂e kîîrî xa hara. Sece me takî tî nosohcekn̂e yîson. On wara tî kekn̂e noro, Omrerî xa hara nîm ham Kaan. Abew pen yemtakan moso Kaan nîm ham, Kain n̂etapatho pen yemtakan ha, kekn̂e tî. Ero wa tî kekn̂e Ataw pici.
26Taa, ero yinhîrî tak Sece por̂mamche noro pici n̂ewruyakn̂e hara kîîrî, Sece mumuru ha. Noro tî nosohcekn̂e Enos me. Ero wa tî xakn̂e Sece mumuru yosotî. Taa, ero yimaw takî tî tooto komo n̂ehsametken̂e Kporin komo yosotî poko. Ero wa tî xatken̂e.
Ataw Yepamtho Komo
5
1Taa, Ataw pen yepamtho komo tak wekatîmyas awya so. On wara tî xakn̂e Ataw, Kaan nakîhtotho tî mîk xakn̂e. Twarai me rma tî nakîhcekn̂e Kaan. Ero wa tî nakîhcekn̂e.
2On wara tî n̂examro nakîhcekn̂e, kîîrî me tî nakîhcekn̂e, woosî me marha tî nakîhcekn̂e. Akîhtoche takî tî Ataw me nosohcekn̂e. Ero wa tî osohtono n̂iirakn̂e akîhtotoponhîrî po rma.
3Taa, on wara tî xakn̂e Ataw, 130 cimn̂ipu tî ka xakn̂e ewrutoponhîrî. Ero yimaw takî tî yumumuru n̂ewruyakn̂e Sece ha. Tîîm warai me rma tî n̂ewruyakn̂e. Ero wa tî n̂ewruyakn̂e Seci.
4Ero yinhîrî pahkî rma tî xakn̂e hara Ataw, 800 cimn̂ipu rma tî xakn̂e Sece yewruche. Yaake takî tî n̂ewruyatken̂e yumumuru komo, emsîrî komo marha.
5Mer̂pora takî tî Ataw n̂icimn̂ipunwakn̂e, 930 cimn̂ipu takî tî xakn̂e ewrutoponhîrî. Ero yimaw takî tî waihyakn̂e Ataw pen okwe.
6Taa, on wara tî xakn̂e yumumuru hara Sece ha, 105 cimn̂ipu tî ka xakn̂e ewrutoponhîrî. Ero yimaw tî yumumuru n̂ewruyakn̂e hara Enos ha tî. Ero wa tî n̂ewruyakn̂e Enos.
7Ero yinhîrî pahkî rma tî ka xakn̂e yîîm, 807 rma tî n̂icimn̂ipunwakn̂e Enos yewruche. Yaake xa hara tî n̂ewruyakn̂e yumumuru komo emsîrî komo marha.
8Ero yinhîrî takî tî waihyakn̂e Sece pen 912 cimn̂ipu exitaw ewrutoponhîrî. Ero wicakî tî n̂icimn̂ipunwakn̂e Sece pen.
9Taa, on wara tî xakn̂e yumumuru hara Enos, 90 yicimn̂ipuntache noro mumuru takî tî n̂ewruyakn̂e hara Kainan tî osotî.
10Ero yinhîrî pahkî rma tî ka xakn̂e Enos, 815 rma tî n̂icimn̂ipunwakn̂e Kainan yewruche. Yaake xa hara tî n̂ewruyatken̂e yumumuru komo, emsîrî komo marha.
11Ero yinhîrî takî tî waihyakn̂e Enos pen 905 cimn̂ipu exitaw tak ewrutoponhîrî. Ero wicakî tî n̂icimn̂ipunwakn̂e Enos pen.
12Taa, on wara tî xakn̂e Kainan hara, 70 tî ka n̂icimn̂ipunwakn̂e. Ero yimaw takî tî noro mumuru n̂ewruyakn̂e hara Maararew tî osotî.
13Ero yinhîrî pahkî rma tî xakn̂e Kainan, 840 rma tî n̂icimn̂ipunwakn̂e Maararew yewruche. Yaake xa hara tî n̂ewruyatken̂e yumumuru komo, emsîrî komo marha.
14Ero yinhîrî takî tî waihyakn̂e Kainan pen 910 cimn̂ipu exitaw tak ewrutoponhîrî. Ero wicakî tî n̂icimn̂ipunwakn̂e Kainan pen.
15Taa, on wara tî xakn̂e Maararew hara, 65 tî ka n̂icimn̂ipunwakn̂e. Ero yimaw tî yumumuru n̂ewruyakn̂e hara Xereci tî osotî.
16Ero yinhîrî pahkî rma tî xakn̂e Maararew, 830 rma tî n̂icimn̂ipunwakn̂e Xereci yewruche. Yaake xa hara tî n̂ewruyatken̂e yumumuru komo, emsîrî komo marha.
17Ero yinhîrî takî tî waihyakn̂e Maararew pen 895 cimn̂ipu exitaw takî tî ewrutoponhîrî. Ero wicakî tî n̂icimn̂ipunwakn̂e Maararew pen.
18Taa, on wara tî xakn̂e yumumuru hara Xerece, 162 tî ka n̂icimn̂ipunwakn̂e. Ero yimaw tî yumumuru n̂ewruyakn̂e hara Enoke tî osotî.
19Ero yinhîrî pahkî rma tî xakn̂e Xerece, 800 rma tî n̂icimn̂ipunwakn̂e Enoke yewruche. Yaake xa hara tî n̂ewruyatken̂e yumumuru komo, emsîrî komo marha.
20Ero yinhîrî takî tî waihyakn̂e Xerece pen 962 cimn̂ipu exitaw ewrutoponhîrî. Ero wicakî tî n̂icimn̂ipunwakn̂e Xereci pen.
21Taa, on wara tî xakn̂e Enoke hara, 65 tî ka n̂icimn̂ipunwakn̂e. Ero yimaw tî yumumuru n̂ewruyakn̂e hara Matusaren tî osotî.
22Ero yinhîrî pahkî rma tî xakn̂e Enoke 300 wicakî cimn̂ipu ka xakn̂e noro yewrutoponho. Yaake xa hara tî n̂ewruyatken̂e yumumuru komo, emsîrî komo marha. Kaan yakro cetarisom tî mîk xakn̂e Enoke. Pahkî tî ero wa xakn̂e 300 cimn̂ipu wicakî pahkînon.
23Ero ke yaake cimn̂ipu tî xakn̂e Enoke yewrutoponho 365 cimn̂ipu ha tî.
24Ero wa tî xakn̂e Enoke, Kaan yakrono ro xa tî mîk xakn̂e. 365 cimn̂ipu exiche tak exihra takî tî xakn̂e noro pen roowo po. Kaan tî naar̂akn̂e tîhyaka. Ero wa tî xakn̂e Enoke pen.
25Taa, on wara tî xakn̂e Matusaren hara, 187 tî ka n̂icimn̂ipunwakn̂e. Ero yimaw tî yumumuru n̂ewruyakn̂e hara Rameke tî osotî.
26Ero yinhîrî pahkî rma tî xakn̂e Matusaren, 782 tî n̂icimn̂ipunwakn̂e Rameke yewruche. Yaake xa hara tî n̂ewruyatken̂e yumumuru komo, emsîrî komo marha.
27Ero yinhîrî takî tî waihyakn̂e Matusaren pen 969 cimn̂ipu exitaw tak ewrutoponhîrî. Ero wicakî tî n̂icimn̂ipunwakn̂e Matusaren pen.
28Taa, on wara tî xakn̂e Rameke hara, 182 tî ka n̂icimn̂ipunwakn̂e. Ero yimaw tî yumumuru n̂ewruyakn̂e hara.
29On wara tî kekn̂e tumumuru poko ciki, Noe moso ham osot ha. Ahwora ro mak taxe okwe emapona roro roowo pomorî poko kexirî ke so. Tpokaxi ro thakwa cekaricexe roowo poko, Kporin komo nîwîrîmatho poko. Moso tko kahworexe so hara. Ero ke Noe me wosohcesî, kekn̂e tî Rameke.
30Ero yinhîrî pahkî rma tî xakn̂e Rameke, 595 tî n̂icimn̂ipunwakn̂e Noe yewruche. Yaake xa hara tî n̂ewruyatken̂e yumumuru komo, emsîrî komo marha.
31Ero yinhîrî takî tî waihyakn̂e Rameke pen 777 cimn̂ipu exitaw tak ewrutoponhîrî. Ero wicakî tî n̂icimn̂ipunwakn̂e Rameke pen.
32Taa, pahkî tî ka xakn̂e Noe 500 cimn̂ipu ha tî. Ero yinhîrî tî n̂ewruyatken̂e yumumuru komo. On wara tî xakn̂e yumumuru komo yosotî, Sem, Kaw, Xape, ero wa tî Noe mumuru komo yosotî xakn̂e.
Kicicitho Me Tooto Komo Yehtoponho

1Taa, on wara tî xatken̂e tooto komo, roowo pono komo ero yimaw, n̂epamyatken̂e tak. Emsîrî komo marha tî n̂ewruyatken̂e. Ero wa tî xatken̂e.
2Ero wa exitaw takî tî on wara xatken̂e Kaan mumuru komo, tooto komo yemsîrî tî n̂een̂atken̂e. Cenpore xa tî n̂een̂atken̂e. Ero ke cipici me takî tî nahsîyatken̂e. Tanme ro so makî tî men̂eketken̂e cipici komo. Ero wa tî n̂ipiwatken̂e.
3Taa, on wara takî tî kekn̂e Kporin komo, Tooto komo weronoman̂e me ka nas Oyekatî. Miya roro tko yîmtapotara nasî tooto komo yakro kicicme ehtopo komo poko. Yupun me thakwa makî naxe n̂examro tooto komo. 120 cimn̂ipu makî ka nasî Oyekatî n̂examro weronomarî poko, kekn̂e tî. Ero wa tî kekn̂e Kporin komo.
4On wara tî xatken̂e tooto komo ero yimaw, porin me so tî xatken̂e anarî komo. On wara marha tî xatken̂e Kaan mumuru komo ero yimaw, tooto komo yemsîrî tî nahsîyatken̂e cipici me so. Noro yipu mumuru komo tî xatken̂e karitî me xa. Pahxan pen komo tî mîkyam xatken̂e. Karitî me cekahcaxmu tî mîkyam xatken̂e. Ero warai komo tî mîkyam xatken̂e.
5Taa, ero yimaw tî on wara n̂een̂akn̂e Kaan tooto komo yehtopo, kicicme ro makî tî n̂een̂akn̂e. Ero wa tî n̂een̂akn̂e roowo yakwerî poko hakno komo. Kicicitho ponaro makî tî xatken̂e kica. Kaamo po roro tî ero wa xatken̂e. Kicicitho poko makî tî n̂esehtînotîketken̂e. Ero wa tî xatken̂e miya roro yîtîhkan me ro mak okwe.
6Ero ke ahwora ro makî tî xakn̂e Kporin komo. On wara tî kekn̂e, Tooto yakîhtora ro mak xa re weexirî ham okwe.
7Ero ke tooto pen komo tak waihketîkesî roowo pononho komo, onakîtotho kom ha ahnoro. Ero wa tooto komo waihkesî, yaipi komo, kooso komo, akri komo. Sehrere me tîtosom komo marha, tarin̂em komo marha, ahnoro waihketîkesî. Ahwora ro mak wasî onakîtotho komo poko, kekn̂e tî. Ero wa tî kekn̂e Kporin komo tooto komo poko.
8Ero warahra reha tko tî Noe n̂een̂akn̂e. Kir̂wan̂he reha tî n̂een̂akn̂e noro.
Kir̂wan̂he Xakn̂e Noe Kaan ya
9Taa, on warai tî mîk xakn̂e Noe, kir̂wan tî mîk xakn̂e. Takîhso tî n̂esenpekn̂e tpoyino komo ya. Kaan yakrono ro xa tî mîk xakn̂e. Ero wa tî xakn̂e Noe.
10On wara marha tî xakn̂e Noe, osorwaw tî xatken̂e yumumuru komo. Sem, Kaw, Xape, ero wa tî xatken̂e yumumuru komo yosotî.
11Kicicme ro makî tî xatken̂e tooto komo ahnoro roowo poko hakno komo. Kokem wara ro makî tî enîno n̂iir̂akn̂e Kaan. Cesetapaxmu me so tî xatken̂e oko miyan komo rma, ceparaxkaxmu me so marha tî xatken̂e oko.
12Ero ke kicicme ro makî tî roowo pono komo n̂een̂akn̂e Kaan, kokem wara ro makî tî. Tanme ro so rma n̂ekiciciretken̂e kica. Ero wa ehtopo komo tî n̂een̂akn̂e Kaan.
13Ero ke on wara tî kekn̂e Kaan Noe ya, Ai Noe, tooto komo waihkacho tak men wîhtînoyasî oroto. Waihketîkes ha ahnoro. Cesetapaxmu me so mak naxe okwe tooto komo, ceparaxkaxmu me so marha naxe okwe. Ero ke waihketîkesî. Ahnoro tuhn̂em komo waihketîkesî roowo poko hakno pen kom ha, kekn̂e tî.
Kanawa Yakîhtotoponho
14Ero ke kanawa tak akîhtoko amoro. Sahsamaxapu akîhtoko kanawa me. Kir̂wan sahsamakî weewe, kope yepu. Mîîmo cirko kanawa yaw rma, tamtakpoi cirko. Mer̂pora cirko amtakpon. Taa, akîhtoche tak ahkoromakî maan̂i warai ke. Yai ahkoromakî, yîmkari marha. Ero wa ahkoromakî xuxuxu kahra ehtome, kekn̂e tî.
15On wicakî kanawa akîhtoko, 150 metru akîhtopo ehyatkawnon, 25 metru reha akîhtoko akwerî, 15 metru kawnon cirko mîîmo, kanawa yawno ha. Ero wicakî kanawa cirko, kekn̂e tî Kporin komo Noe ya.
16On wara marha kekn̂e yîwya, Taa, cewkanapai cirko mîîmo wacan. Meia metru makî reha cirko ewkanapan. Tmetatai marha cirko mîîmo wacan. Eseporero cirko mîîmo kuraran, awetapitopo kom ha. Osorwaw cirko yukuraran, rooporeno, rakatawno, eporeno, ero wa cirko mîîmo kuraran eseporero ha, kekn̂e tî.
17On wara marha tî kekn̂e Kaan Noe ya, Kanawa ciriche tak awya Owî rma tak roowo wukmanîyasî. Tooto pen wenorinokesî, ahnoro kesesîtopo ken̂arî pen komo, karitî me cehsom kom ha. Kah ratari tîtosom komo waihkesî, roowo pore cetarisom komo marha ahnoro ro mak wenorinohkesî. Ero ke waihyaxe ahnoro mak okwe.
18Amoro makî reha waipîra masî. Yaaro xa tan wîîkes awya towîhnî me ro mak. Ero ke kanawa yaka esenkacoko amn̂e amoro, amumuru komo marha, apici marha, amumuru komo pici marha. Ero wa esenkacoko waipîra awehtome so amyamro reha.
19Roowo pore cetarisom komo marha enkacoko kanawa yaka, karitî me cehsom komo ahnoro. Asakî so enkacoko, kîîrî, woosî, ero wara so. Ero wa enkacoko waipîra ehtome so mîk hakî komo ahnoro.
20Tarin̂em komo enkacoko, paaka komo, sehrere me tîtosom komo, ero warai komo enkacoko ahnoro kanawa yaka. Asakî so enkacoko waipîra ehtome so.
21Yînahrî komo marha enkacoko kanawa yaka, paaka nahrî, tarin̂em komo nahrî marha. Anahrî komo marha enkacoko. Ero wa enkacoko kanawa yaka, kekn̂e tî.
22Ero wa tî Noe nantomekn̂e Kporin komo. Ero ke ero yaw roro tî n̂iir̂akn̂e noro watohra. Ero wa tî xakn̂e Noe.
Roowo Yukmanîretoponho

1Taa, ero yinhîrî on wara tî kekn̂e Kporin komo Noe ya, Esenkakî tak ha kanawa yaka. Apici, amumuru komo, amumuru pici komo marha, ero wa esenkacoko kanawa yaka. Ero wa wîîkes awya kir̂wan me awenîrî ke owya. Kicicme so ween̂asî apoyino kom okwe.
2Paaka komo marha enkacoko, oper̂a komo marha, noro yipu komo enkacoko ahnoro Kaan ya tîmsom me takn̂isom kom ha. 7 so enkacoko kîîrî, woosî ero wara. Kaan ya tîmîhnî komo marha enkacoko ha re 2 so makî reha, kîîrî, woosî, ero wa mak ha.
3Tarin̂em komo marha enkacoko 7 so, kîîrî, woosî, ero wa. Ero wa so enkacoko waipîra ehtome so.
47 kaamo enmapuche tak tuuna wekmexpesî roowo yukmanîren̂e ha. Pahkî xa tuuna mokyasî 40 kaamo. Ero ke rma onakîtotho pen komo wîhcamnoyasî exihra cehso ro. Wîhcamnotîkesî roowo pononho pen komo, karitî me cehsom komo ahnoro, kekn̂e tî. Ero wa tî kekn̂e Kaan Noe ya.
5Ero ke Kporin komo mtapotachonho yaw roro takî tî n̂iir̂akn̂e Noe watohra ro makî. Ero wa tî n̂iir̂akn̂e.
6600 cimn̂ipu tî xakn̂e Noe yewrutoponho ero yimaw roowo yukmetaw. Ero wa tî xakn̂e.
7Ero ke kanawa yaka takî tî n̂esenkayakn̂e Noe, yumumuru komo marha, yipici marha, yumumuru pici komo marha. Enorira cehtome so tî n̂esenkayatken̂e.
8Kaan ya tîmsom komo marha tî n̂enkayatken̂e, paaka komo, oper̂a kom ha. Kaan ya tîmîhnî komo marha tî n̂enkayatken̂e. Tarin̂em komo marha tî n̂enkayatken̂e, sehrere me tîtosom komo marha. Noro yipu komo tî n̂enkayatken̂e.
9Ero ke noro yipu komo tî n̂ewomyatken̂e kanawa yaka. Noe yakro rma tî n̂ewomyatken̂e. Asakî so so tî n̂ewomyatken̂e, kîîrî, woosî, ero wa tî. Kaanî mtapotachonho yaw roro rma tî n̂ewomyatken̂e.
10Ero yinhîrî takî, 7 kaamo enmapuche tuuna takî tî nukmekn̂e, roowo pen takî tî nukmekn̂e okwe. Ero wa tî xakn̂e.
11Ero wa tî nukmekn̂e 600 cimn̂ipu exitaw Noe yewrutoponho. 2-înhîrî nuun̂i po tî nukmekn̂e. 17-nhîrî kaamo po xa tî nukmekn̂e. Ero wa tî tuuna nukmekn̂e. Yuhnawnonhîrî takî tî n̂epatakekn̂e roowo pen. Ero yahrutho komo tî n̂etîmtakekn̂e. Kaapu yewkanapan marha tî n̂etahrunkekn̂e.
12Ero ke xii kekn̂e ro makî tî tuuna. Pahkî ro makî tî mokyakn̂e 40 kaamo. Kosope meero tî mokyakn̂e, katpanaw meero. Ero wa tî mokyakn̂e tuuna.
13Ero po xa tî Noe n̂esenkayakn̂e kanawa yaka tuuna mohtopo po xa. Yumumuru komo marha tî n̂esenkayatken̂e. Sem, Kaw, Xape, ero wa tî n̂esenkayatken̂e yumumuru komo. Noe pici marha tî n̂esenkayakn̂e, yumumuru pici komo marha tî, osorwaw rma.
14Ero wa tî n̂esenkayatken̂e kanawa yaka. Yaipî marha tî n̂esenkayakn̂e, kooso komo, akri komo, ero warai komo tî n̂esenkayatken̂e ahnoro. Paaka komo marha tî n̂esenkayatken̂e ahnoro. Sehrere me tîtosom komo marha tî n̂esenkayatken̂e ahnoro, tarin̂em komo marha tî, torowo komo marha tî.
15Ero wa tî n̂esenkayatken̂e kanawa yaka. Noe yaka tî n̂ewomyatken̂e. Asakî so so tî n̂ewomyatken̂e cesesîsom komo ahnoro.
16Woosî tî n̂ewomyakn̂e, kîîrî marha tî, ero wara so tî n̂ewomyatken̂e kanawa yaka. Kaanî mtapotachonho yaw roro rma tî n̂ewomyatken̂e. Ewomuche so takî tî Kporin komo nahruyakn̂e metata. Ero ke tahruso tak xatken̂e Noe komo kanawa yaw. Ero wa tî xatken̂e.
17-18Ero yinhîrî tuuna takî tî mokyakn̂e mer̂pora ro mak. 40 kaamo tî mokyakn̂e. Nukmekn̂e ro mak weyun me cehso ro. Ero ke kanawa takî nanîmyakn̂e tuuna. Miya ro makî tî nawomtîkekn̂e yukmarî yakro ro.
19Porin me xa takî tî n̂ehtîkekn̂e tuuna. Îîpî pen komo tak n̂enoritîkekn̂e ahnoro ro mak, kawno komo meero. Roowo yakwerî poko hakî tî nukmekn̂e tuuna.
20Ero wa tî îh pen komo meero tî n̂emicinoyakn̂e yukmacho. Îh pen komo yemicitîkache 8 metru xa hara tî nukmekn̂e.
21Ero ke takî tî waihyatken̂e roowo pore cetarisomînhîrî pen kom ahnoro. Tarin̂em pen komo marha tî waihyakn̂e, paaka pen komo, yaipî pen komo, kooso pen komo, kamara pen komo. Ero warai komo tî waihyatken̂e, sehrere me tîtosom pen komo marha tî, tooto pen komo marha tî waihyatken̂e ahnoro.
22Ahnoro tî waihyatken̂e roowo pononho pen kom ha, kesesîtopo ken̂arî komo, karitînhîrî kom ha.
23Ero wa tî karitînhîrî komo waihkekn̂e Kporin komo roowo pononho pen komo okwe. Tooto pen komo waihkekn̂e, paaka pen komo marha, sehrere me tîtosom pen komo marha, tarin̂em pen komo marha. Ero warai komo tî waihketîkekn̂e ahnoro okwe. Noe makî tî n̂etîmcekn̂e waipîra. Yipici, yumumuru komo, yumumuru pici komo marha, ero warai komo makî tî n̂etîmcetken̂e kanawa yawno kom ha.
24Taa, pahkî tî xakn̂e roowo tukmaxi. 150 kaamo tî xakn̂e apaitopo. Ero wa tî xakn̂e.
Tuuna Yapaitoponho

1Taa, ero yimaw Noe ponaro rma tî xakn̂e Kaan, miyan komo ponaro marha tî xakn̂e. Paaka komo ponaro meero tî xakn̂e, yaipî komo ponaro, kooso komo ponaro ha. Ero wa tî xakn̂e Kaan Noe yawno komo ponaro. Ero ke ocowo takî tî n̂ekmexpekn̂e Kaan, puu kekn̂e tî. Ero ke takî tî tuuna napaiyakn̂e hara.
2Yuhnawnonhîrî takî tî mokuhra xakn̂e tuuna. Kaapu yewkanapan marha tî n̂etahruyakn̂e hara. Mokuhra takî tî xakn̂e tuuna.
3Ero ke takî tî tuuna napaiyakn̂e, sîrî, sîrî, sîrî, pahkî. 150 kaamo exiche takî tî tapaiso xakn̂e tuuna.
4Ero yimaw takî tî kanawa n̂eremekn̂e îh pona Ararace pona. Ero wa tî xakn̂e 7-nhîrî nuun̂i po. 17-nhîrî kaamo po xa tî ero wa xakn̂e kaamo po.
5Napaiyakn̂e rma ka tuuna 10-înhîrî nuun̂i pona roro. Ero po rma takî tî n̂esenpekn̂e îîpî komo meretîrî. 1-înhîrî kaamo po xa tî n̂esenpekn̂e.
6Ero yinhîrî takî tî 40 kaamo exiche takî kanawa yewkanapan takî tî nahrunkekn̂e Noe. Tînakîtothîrî rma mîn nahrunkekn̂e.
7En̂exa takî tî n̂en̂emhatakekn̂e maxweren̂e warai. Noro tî cekn̂e miya so. Cekn̂e, cekn̂e, cekn̂e, yarpa so tî n̂etar̂akn̂e. Tuuna yapaitîkarî tî ka n̂een̂akn̂e.
8Anarî marha tî n̂en̂emhatakekn̂e potkuku hara. Moso xa wen̂epesî, tuuna tak napaitîka ham, kachome tak owya, kekn̂e tî Noe.
9Cetahsîtopo tko tî enîhra rma xakn̂e potkuku apaitîkara exirî ke tuuna, roowo yesenpotorî ke marha. Ero ke kanawa yaka tî n̂etîramekn̂e hara. Ero ke potkuku tî nahsîyakn̂e hara Noe. Kanawa yaka tî n̂enkayakn̂e hara.
10Ero ke kanawa yaw rma tî xakn̂e Noe 7 kaamo xa hara. Ero yinhîrî takî tî n̂en̂emhatakekn̂e xa hara potkuku.
11Kokon̂i takî tî potkuku mokyakn̂e hara Noe yaka. Oripera yarî tak n̂ekyakn̂e tîmtaw. Nnn, tapaiso tak nai ham tuuna. Yukmara n̂he tak nai ham roowo, kekn̂e tî Noe.
12Ero yinhîrî kanawa yaw rma tî ka xakn̂e Noe 7 kaamo xa hara. Ero yinhîrî tî n̂en̂emhatakekn̂e xa hara potkuku. Mokuhra takî tî xakn̂e Noe yaka. Cekn̂e ro mak tak ha. Ero wa tî xakn̂e.
13Taa, ero yimaw takî tî tapaitîkaxi xakn̂e tuuna. 601 cimn̂ipu exitaw Noe yewrutoponho ero wa tî xakn̂e. 1-înhîrî nuun̂i po tî ero wa xakn̂e. 1-înhîrî kaamo po xa tî xakn̂e. Ero po marha tî kanawa yahruru nahrunkekn̂e Noe. Miya so takî tî n̂een̂akn̂e. Turpe takî tî xakn̂e roowo okre.
14Ero wa takî tî xakn̂e roowo turpe tak. 2-înhîrî nuun̂i po tî ero wa xakn̂e, 27-nhîrî kaamo po xa.
15-16Ero po takî tî on wara kekn̂e Kaan Noe ya, Ahtocoko tak amoro, apici, amumuru komo, amumuru pici komo marha, kekn̂e tî.
17Tarin̂em komo marha en̂emhatakakî ahyawnonhîrî kom ha. Paaka komo marha en̂emhatakakî, sehrere me tîtosom komo marha, karitî me cehsom komo ahnoro. Ero wa ahyawnonhîrî komo en̂emhatakakî roowo pona hara epamtome so. Epam xe so was mer̂pora ro mak. Roowo poko hakî etakpa xe so xa hara wasî, kekn̂e tî Kaan Noe ya.
18Ero ke n̂epataketken̂e takî tî Noe, yipici, yumumuru komo, yumumuru komo pici. Ero wa tî n̂epataketken̂e.
19Yaipî komo marha tî, kooso komo marha tî, kamara komo marha tî, ahnoro ero warai komo tî n̂epataketken̂e. Tarin̂em komo marha tî n̂epataketken̂e, sehrere me tîtosom komo marha tî. Ero wa tî n̂epataketken̂e kanawa yai.
Kukawa Ciitoponho
20Taa, ero yinhîrî toopu takî tî n̂enmekyakn̂e Noe Kaan ya tîmsom yakn̂itopo me. Noro ya tîmsom tî paraxkekn̂e paaka komo, tarin̂em komo marha. Ero warai komo tî paraxkekn̂e Kaan ya tîmsom me. Yupunthîrî tî nakn̂iyakn̂e ero pona enmexapu pona.
21Ecakyataw takî tî kotopore xakn̂e Kporin komo ya. Ero ke on wara tî kekn̂e Noro tîhnaw, Roowo wîwîrîmatîkai kicicme tooto komo exirî poyero. Ero wa yîwîrîmara xa hara wasî. Pîra ro makî. Kicicitho ponarono rma mîkyam okwe tooto komo. Ero wa naxe mehxa ro tîmren nai ro so rma okwe. Ero wa exirî komo poyero wa waihkano wiire. Karitînhîrî pen komo waihkai ahnoro. Ero wara waihkatîkano cirihra xa hara was amn̂e.
22On wara marha wîîkesî roowo poko, naatî ciitopo me roro tak nasî, epetacho me roro marha, twotme roro marha nasî twotme ehtopo me exitaw, kaamo me roro marha nasî kaamo me ehtopo me exitaw hara. N̂enmayasî roro marha, kokmamyasî roro marha. Ero wa tak nasî miya roro roowo yehcamnotopo pona roro, kekn̂e tî. Ero wa tî kekn̂e Kporin komo.

1Taa, ero yinhîrî takî tî Noe wakrecho poko nîmtapowakn̂e Kaan. Yumumuru komo wakrecho poko marha. On wara tî kekn̂e yîwya so, Epamcoko tak hara mer̂pora ehtome so xa hara roowo pono komo.
2On wara marha wîîkes awya so, on wara tak naxe yaipî komo, apona so cerahsom me tak naxe. Ero wa xa marha naxe kooso komo, kamara komo marha, roowo pore cetarisom komo ahnoro mak ha. Ero wa xa marha naxe tarin̂em komo, kaikokoro cetarisom kom ha. Ero wa xa marha naxe sehrere me cetarisom kom hara, yukwawno komo marha ootî kom ha. Noro yipu komo naxe awoh komo warai me mak ha.
3Awotî komo me tak wiir̂asî ahnoro cetarisom komo, karitî me cehsom komo ahnoro. Pahxa rma ka tatîhtaxmu komo wîmyakn̂e awya so anahrî komo me. Ero wa xa marha wîmyas awya so cetarisom kom hara, awotî komo me wîmyasî, kekn̂e tî.
4On wara tko wîîkes awya so ero poko, Yupunthîrî komo ton̂etaw awya so kamxukre tonohra men ehcoko. Kar̂pe ehtopo rma moro kamxuku. Ero ke kamxukre tonohra ehcoko.
5Akamxukru komo ponarono xa Ow ha. Ero ke on wara wîîkesî waapa me ehxapu komo ya, Tooto pen mîkamxukai okwe. Ero ke amoro pen makîrha mekamxukesî hara oyanme, wîîkesî yîwya so. Ero wa wîîkesî kamara komo ya, okoi komo ya marha, ero warai komo ya wîîkesî ahnoro ya. Tooto komo ya marha wîîkesî ero wara, waapa me ehxapu komo ya mak ha.
6Tooto waihkache awya so tooto komo xa marha tak men awaikexe so hara okwe, wîîkesî tak awya so. Kaan Ow ha. Owarai me rma tooto wakîhcekn̂e. Ero ke twaihkapore nasî tooto wapatho.
7On wara marha tak wîîkes awya so, Amxîtacoko. Ero wa epamcoko mer̂pora ehtome so roowo pono komo, kekn̂e tî. Ero wa tî kekn̂e Kaan Noe komo ya.
8-11On wara marha tî kekn̂e Kaan Noe ya, yumumuru komo ya marha, Tuuna yekmexpora tak wasî ahnoro karitî komo waihkacho, wîîkes awya so. Ero wa xa marha wîîkesî awepamthîrî komo ya hara. Ero wa xa marha wîîkesî yaipî komo ya hara, kamara komo ya marha, tarin̂em komo ya marha, paaka komo ya marha. Kanawa yawnonho komo ya wîîkesî ahnoro ya. Ahnoro karitî komo waihkacho xa hara ekpora ro mak tak wasî, wîîkesî yîwya so. Yaaro xa tan ero wa wîîkesî.
12-13Ero ke on wara tak wiir̂asî, omtapotachonho kuknon wiir̂asî kukawa roowo pono komo n̂enîrî me. Tuuna yewru chew tak meen̂axe amn̂e. Iina wiir̂asî omtapotachonho ponaro xa awehtome so, Ahnoro roowo pono komo waihkacho yekmexpora xa hara wasî, kacho ponaro ha. Karitî me cehsom komo ya wîîkesî miyan komo ya rma awakrono komo ya ha. Yaaro xa wîîkesî. Miya roro ehretawnomaxapu komo n̂entarî tan wîîkesî. Ero ke ero ponaro exi xe so wasî awepamthîrî komo miya rorono kom ha.
14-15Ero ke awepore so tuuna yewru yekmexpetaw owya, iito kukawa tak n̂esenpesî. Ero ke omtapotachonho ponaro wasî, on wara kachonho ponaro, Yukmanîretopo ke tak waihkatîkano cirihra xa hara was amn̂e, kachonho ponaro. Ero wa wîîka awya so, yaaro xa wîîka ha. Ahnoro kar̂pe cehsom komo poko wîîka, anarmerpan komo poko ha.
16Ero ke ero wa wasî kukawa yesenpetaw tuuna yewru chew, ween̂asî roro omtapotachonho ponaro oyehtome. Kaan xa Ow ha. Eroromerono xa mîn ha omtapotacho. Ahnoro roowo pono komo poko wîîka, kar̂pe cehsom poko, anarmerpan komo poko ha.
17Ero wa kekn̂e Kaan Noe ya. Ero ha men kukawa, yaaro xa omtapotachonho kuknon. Roowo poko hakno komo poko wîîka, anarmerpan poko. Ero kuknon mîn kukawa, kekn̂e. Ero wa Kaan kekn̂e Noe ya.
Noe Mumuru Komo
18Taa, on wicak makî tî xatken̂e Noe mumuru komo, Sem, Kaw, Xape. Ero wa tî xatken̂e yumumuru komo, kanawa yai epatakaxapu kom ha. Kanan yîîm tî mîk xakn̂e Kaw.
19Osorwaw makî tî xatken̂e Noe mumuru komo. N̂examro yepamtho komo takî tî n̂etakpayatken̂e miya so roowo yakwerî poko hakî. Ero wa so tî n̂etakpayatken̂e.
20Taa, ero yinhîrî naatî pokono me takî tî xakn̂e Noe. Uupa tî n̂iir̂akn̂e tînatîrî cewtîro.
21Ero yinhîrî takî tî uupa yukun n̂eer̂akn̂e kawaxiyem. Ero yanme takî tî wenakn̂e kica. Twenataw tak ponomra ro mak takî tî xakn̂e noro roona warai yaw tîmîn yaw ha. Ero wa tî xakn̂e kica.
22Ero yimaw iito rma tî xakn̂e Kaw, Kanan yîîm ha. Noro takî tî n̂een̂akn̂e tîîm ponomra exirî. Noro yenîche takno komo ya tî n̂ekatîmyakn̂e.
23Ero yipu yentache on wara takî tî n̂iir̂atken̂e Sem komo, Xape komo, poono tî nahsîyatken̂e, tmotaka so tî n̂iir̂atken̂e. Tîîm komo yaka takî tî n̂ewomyatken̂e, tîmkai so tî cetken̂e. Noro takî tî n̂ewoponmetken̂e. Tîmkai ro so tî enîhra rma xatken̂e. Ero ke tîîm komo yenîhra tî xatken̂e ponomra exirî. Ero wa tî xatken̂e.
24Taa, ero yinhîrî takî tî n̂ewenîmhokekn̂e Noe. Ero wa cexiche tak on wara tî kekn̂e, Ero wa oyenwo kica omumuru rma, mahtîkîthîrî ha, kekn̂e tî.
25Ero ke on wara xa hara tî kekn̂e, Kaan nîwîrîmarî me tak nasî Kanan amn̂e. Antonano yanton me makî tak nas okwe, kekn̂e tî.
26Ero yinhîrî on wara tî kekn̂e noro yakno komo poko hara, Kir̂wan̂he nai ham okre, kacho me tak nas amn̂e Kporin komo Kaan, ponaro Sem yehtopo. Sem yanton me tak nas amn̂e Kanan yepamtho komo, kekn̂e tî.
27On wara tak nasî Xape hara, noro n̂epamnoyasî Kaan mer̂pora ro mak tak. Sem yepamtho komo mîn yaw tko n̂enmayaxe amn̂e Xape yepamtho komo. N̂examro yanton me marha naxe Kaw komo. Ero wa naxe amn̂e, kekn̂e tî. Ero wa tî kekn̂e Noe.
28Taa, ero yinhîrî pahkî rma tî ka xakn̂e Noe waipîra. 350 xa hara tî n̂icimn̂ipunwakn̂e.
29Ero ke mer̂pora takî tî xakn̂e cimn̂ipu Noe pen yewrutoponho, 950 tî xakn̂e. Ero yinhîrî takî tî waihyakn̂e okwe. Ero wa tî xakn̂e Noe pen.
Noe Yepamtho Komo

1Taa, Noe mumuru komo yepamtho komo tan wekatîmyasî. Yukmachonhîrî yapaipuche Noe mumuru komo tî ka xatken̂e roowo po. On wara xatken̂e yumumuru komo yosotî, Sem, Kaw, Xape. Ero yinhîrî takî tî n̂examro mumuru komo takî tî n̂ewruyatken̂e hara.
2On wara tî xatken̂e Xape mumuru komo, Kome, Makoke, Matai, Xapan, Tubaw, Meseke, Ciras. Ero wa tî xatken̂e Xape mumuru komo.
3On wara tî xatken̂e Kome mumuru kom hara, Askenas, Hipate, Tokahma. Ero wa tî xatken̂e Kome mumuru komo.
4On wara tî xatken̂e Xapan mumuru kom hara, Erisa, Tahsisi, Kitin, Totanin. Ero wa tî xatken̂e Xapan mumuru komo.
5N̂examro takî tî n̂etakpayatken̂e tanhamya mak. Tuuna imo yecihtari so tî n̂esekenmetken̂e. Iito so takî tî xatken̂e takpaso mîk hak rowon pono me so. Tîmtapotarî ro komo yaro so marha tî nîmtapowatken̂e. Ero wa tî xatken̂e.
6Taa, on wicakî tî xatken̂e Kaw mumuru kom hara, Kuxe, Misîrain, Puce, Kanan. Ero wa tî xatken̂e Kao mumuru komo.
7On wicakî tî xatken̂e Kuxe mumuru kom hara, Seba, Apira, Sabta, Haama, Sabteka. Ero wa tî xatken̂e Kuxe mumuru komo. On wara tî xatken̂e Haama mumuru kom hara, Seba, Tetan. Ero wa tî xatken̂e Haama mumuru komo.
8Anarî marha tî xakn̂e Kuxe mumuru hara, N̂in̂iroce tî osotî. On wara tî xakn̂e noro, roowo pono komo kayaritomon me xa tak n̂ehtîkekn̂e, yukurumîkno me xa.
9Wooto waparî me xa takî tî noro xakn̂e. Kporin komo rma ero wa n̂iir̂akn̂e. Miya ro makî tî n̂ekaiwakn̂e noro. On wara kexe miyan komo rma totowaxmu komo poko, N̂in̂iroce wara rma totowaxmu me awir̂e ham Kporin komo okre, kexe.
10On wicakî tî ka xakn̂e noro maywen komo yewton, Babew, Ereke, Akace, Kawn̂e. Ero pono komo me xatken̂e noro maywen komo. Sina pono komo mîn n̂examro yewton, roowo pono kom ha.
11Ero yinhîrî takî tî Sina poi cekn̂e N̂in̂iroce Asiria pona hara. Iito takî tî ewto komo n̂iir̂akn̂e noro. N̂in̂epe, Reoboce-Iri, Kara. Ero wa tî xakn̂e ewto komo yin̂irithîrî komo, Asiria pono komo ha.
12Hesen marha tî n̂iir̂akn̂e noro rma ewto xa hara. Mehxa tî xakn̂e N̂in̂epe, xehxa tî xakn̂e Kara hara. Iyotaw so tî ero n̂iir̂akn̂e ewto. Ewto imo xa tî mîn xakn̂e Hesen.
13Ero wa tî xatken̂e Kaw mumuru komo, Kuxe, Misîrain, Puce, Kanan. Taa, anarî yana me so tî xatken̂e Misîrain yepamtho kom hara, On wara so tî xakn̂e osotî, anarî yana komo yosotî, Rutin, Anamin, Reabin, Nahtuin,
14Paturusin̂i, Kasuruin, (Piristew komo rma tî mîkyam xatken̂e.) Kahtorin. Ero wa tî xatken̂e Misîrain yepamtho komo.
15On wara tî xatken̂e Kanan yepamtho kom hara, poturme tî n̂ewruyakn̂e Siton, noro mumuru ha. Ete marha tî xakn̂e yumumuru hara.
16N̂examro yepamtho komo marha tak xatken̂e anarî yana me so hara. On wara tî xakn̂e noro yipu komo yosotî, Xebusew komo, Amohew komo, Xihkasew komo,
17Epew komo, Ahkew komo, Sinew komo,
18Ahpatew komo, Semarew komo, Amatew komo. Ero wa tî xakn̂e anarî yana komo yosotî, Kanan yepamtho komo yosotî. Ero yinhîrî takî tî miya ro mak n̂etakpayatken̂e n̂examro.
19On wara tî xakn̂e Kanan yepamtho komo rowon wokpan, Xerarî wece cekn̂e ero wokpan Siton poi kîwcetaw. Kasa pona roro cekn̂e. En̂exa takî tî cekn̂e Sotoma wece hara, Komoha wece marha, Atma wece marha, Seboin wece marha. Miya roro takî tî cekn̂e n̂examro rowon wokpan Rasa pona roro. Ero wa tî xakn̂e Kanan yepamtho komo rowon wokpan.
20Ero wara tî xatken̂e Kaw yepamtho komo. Anarî yana me so tî xatken̂e. Anarmerpa so marha tî xakn̂e yîmtapotarî komo. Mîk hak rowon pono me tak xatken̂e. Ero wa tî xatken̂e Kaw yepamtho komo.
21Taa, Sem mumuru komo marha tî n̂ewruyatken̂e. Xape yakno tî mîk xakn̂e Sem, noro pona ewruxapunhîrî. Ebe yepamtho komo porin tî mîk xakn̂e Sem.
22On wara tî xatken̂e Sem mumuru komo, Eraw, Asuru, Ahpaxace, Ruce, Aran. Ero wa tî xatken̂e Sem mumuru komo yosotî.
23On wicakî tî xakn̂e Aran mumuru kom hara, Usu, Uru, Xete, Masî, ero wa.
24Ero yinhîrî takî tî Ahpaxace mumuru n̂ewruyakn̂e hara Sera tî osotî. Ero yinhîrî takî tî Sera mumuru tî n̂ewruyakn̂e hara Ebe tî osotî.
25Taa, asakî tî xatken̂e Ebe mumuru komo. Anarî yosotî tî xakn̂e Pereke. Noro exitaw ha ka waipîra n̂etakpayakn̂e takî tî roowo. Ero ke tî Pereke me nosohcekn̂e noro. Xokîtan tî xakn̂e Pereke yakno yosotî.
26-29On wicakî tî xatken̂e Xokîtan mumuru kom hara, Awmota, Serepe, Asamape, Xera, Atoraw, Usaw, Cikra, Obaw, Abimaew, Seba, Opi, Apira, Xobabe, Ero wicakî tî xakn̂e Xokîtan mumuru komo.
30Mesa tî xakn̂e n̂examro yewton komo potarî me. Miya roro xakn̂e n̂examro yewton komo Sepa Yîpîn pona roro. Resce yaw roro kîwcetaw ceen̂asî mîn Sepa Yîpîn.
31Ero wa tî xatken̂e Sem yepamtho komo. Anarî yana me so tî xatken̂e, anarmerpa so marha xakn̂e yîmtapotarî komo. Mînto mînto wara marha xakn̂e n̂examro yewton komo, mîn hak pono me so xatken̂e roowo pono me so. Ero wa tî xatken̂e Sem yepamtho komo.
32Ero wara tî xatken̂e Noe mumuru yepamtho komo yukmachonhîrî yapaitoponho n̂ixa ro. Ero yimaw tî ka Noe mumuru komo xatken̂e. Ero yinhîrî takî tî n̂examro yepamtho komo n̂etakpayatken̂e tanhamya so mak. Mîk hak rowon pono me so xatken̂e. Takpaso so takî tî xatken̂e Noe yepamtho komo yepamrî kom hara. Ero wa tî xatken̂e.
Roowo Pono Komo Yakpachonho

1Taa, ero yimaw on wara tî xatken̂e tooto komo ahnoro, etîmtapotake re tî xatken̂e.
2Ero yimaw tak resce n̂ixa takî tî cetken̂e. Sina po cexitaw so takî tî woskara n̂een̂atken̂e porin. Iito takî tî n̂esekenmetken̂e.
3Iito cexitaw so tî on wara tî ketken̂e, Kawau kyam tamnonocerî mîîmo me ciisom. Ceikacerî marha ceipu cehso ro, ketken̂e tî. Ero ke ero wa tî n̂iir̂atken̂e, roowo namnonoyatken̂e mer̂pora. Maan̂i warai tî xakn̂e yîhyaw so amnonoxapu yasîsîknotopo.
4Ero yinhîrî takî tî on wara ketken̂e hara, Ewto imo tak ciicerî, ketken̂e. Kawno marha ciicerî mîîmo imo ha. Kah yaka rorono cicicirî mîîmo imo. Ero wai ciriche kîwya so cekaiporesom me xa tak taxe okre. Iito re marha kyam taxe okre, miya so roowo poko hak etakpan me, ketken̂e tî. Ero wa tî ketken̂e tooto komo.
5Ero yinhîrî takî tî Kporin komo nîhcekn̂e kah yai yin̂irithîrî komo yenso. Ewto imo tî n̂een̂akn̂e, mîîmo imo marha. Ero wa so tî n̂examro n̂iritho n̂een̂akn̂e.
6Ero ke on wara tî kekn̂e, Etîme re mak naxe tooto komo. Etîmtapotake re marha naxe. Oroto ka on wara n̂iice on ewto. Amn̂e tak men miya xen xa nîhtînotîketu hara kica poko cehtopo komo. Ehn̂ara ro mak men n̂ehtîketu okwe miyan komo ciitopo poko rma, tînîhtînorî komo poko.
7Ero ke kaikatko roowo pona anarmerpa so yîmtapotarî komo ciiso. Ero wa exiche so tak camkî mak n̂encexe tpoyino komo mtapotarî rma, kekn̂e tî. Ero wa tî kekn̂e Kaan.
8Ero ke takî tî akpano n̂iir̂akn̂e Kporin komo. Tanhamya ro makî tî akpano n̂iir̂akn̂e roowo yakwerî poko hakî. Ero ke ewto imo pen ciitîkara rma tî xatken̂e. Ero wa tî xatken̂e.
9Ero ke Babew me takî tî nosohcetken̂e ewto tîn̂irithîrî kom ha. Ero wa tî nosohcetken̂e roowo pono komo mtapotarî cirirî ke anarmerpa so Kporin komo ya. Ero wa tî akpano n̂iir̂akn̂e Kporin komo. Roowo yakwerî poko hak makî tî akpano n̂iir̂akn̂e. Ero wa tî n̂iir̂akn̂e.
Sem Yepamtho
10Taa, Sem yepamtho makîrha wetahcas hara awya so. On wara tî xakn̂e noro, Sem ha, asakî cimn̂ipu tî ka xakn̂e yukmachonhîrî yapaitoponho. Ero yimaw tak tî 100 cimn̂ipu xakn̂e noro yewrutoponho. Ero yimaw marha takî tî n̂ewruyakn̂e yumumuru. Ahpaxace tî xakn̂e yumumuru yosotî.
11Taa, Ahpaxace yewruche tak pahkî rma tî ka xakn̂e Sem, 500 cimn̂ipu rma ha ka. Yaake takî tî xatken̂e yumumuru komo, emsîrî komo marha.
12Taa, 35 cimn̂ipu exiche tak Ahpaxace yewrutoponho hara noro mumuru takî tî n̂ewruyakn̂e hara, Sara tî osot ha.
13Taa, Sara yewruche tak pahkî rma ka xakn̂e Ahpaxace, 403 cimn̂ipu rma ha ka. Yaake takî tî xatken̂e yumumuru komo, emsîrî komo marha.
14Taa, 30 cimn̂ipu exiche tak Sara yewrutoponho hara noro mumuru takî tî n̂ewruyakn̂e hara Ebe tî osotî.
15Taa, Ebe yewruche pahkî rma ka xakn̂e Sara, 403 cimn̂ipu rma ha ka. Yaake takî tî xatken̂e yumumuru komo, emsîrî komo marha.
16Taa, 34 cimn̂ipu exiche tak Ebe yewrutoponho hara noro mumuru takî tî n̂ewruyakn̂e hara Pereke tî osotî.
17Taa, Pereke yewruche pahkî rma ka xakn̂e Ebe, 430 cimn̂ipu rma ha ka. Yaake takî tî xatken̂e yumumuru komo, emsîrî komo marha.
18Taa, 30 cimn̂ipu exiche takî Pereke yewrutoponho hara noro mumuru takî tî n̂ewruyakn̂e hara Heu tî osotî.
19Taa, Heu yewruche pahkî rma ka xakn̂e Pereke, 209 cimn̂ipu rma ha ka. Yaake takî tî xatken̂e yumumuru komo, emsîrî komo marha.
20Taa, 32 cimn̂ipu exiche tak Heu yewrutoponho hara noro mumuru takî tî n̂ewruyakn̂e hara Seruke tî osotî.
21Taa, Seruke yewruche pahkî rma ka xakn̂e Heu, 207 cimn̂ipu rma ha ka. Yaake takî tî xatken̂e yumumuru komo, emsîrî komo marha.
22Taa, 30 cimn̂ipu exiche takî Seruke yewrutoponho hara noro mumuru takî tî n̂ewruyakn̂e hara Nao tî osotî.
23Taa, Nao yewruche tak pahkî rma tî ka xakn̂e Seruki, 200 cimn̂ipu rma ha ka. Yaake takî tî xatken̂e yumumuru komo, emsîrî komo marha.
24Taa, 29 cimn̂ipu exiche takî Nao yewrutoponho hara noro mumuru takî tî n̂ewruyakn̂e hara Tera tî osotî.
25Taa, Tera yewruche takî pahkî rma tî ka xakn̂e Nawo, 119 cimn̂ipu rma ha ka. Yaake takî tî xatken̂e yumumuru komo, emsîrî komo marha.
26Taa, 70 cimn̂ipu exiche takî Tera yewrutoponho hara noro mumuru komo takî tî xatken̂e osorwaw. Abraw, Nao, Aran, ero wa tî xatken̂e yumumuru komo.
27Taa, on wara tî xatken̂e Tera yepamtho komo, osorwaw tî xatken̂e yumumuru komo. Abraw, Nao, Aran, ero wa tî xatken̂e yumumuru komo. Taa, Roo takî tî xakn̂e Aran mumuru hara.
28On wara tî xakn̂e Aran hara, waihyakn̂e tak okwe cewtonthîrî po rma, Uru po, Kawtew komo rowon po ha. Tîîm waipînaw rma ka waihyakn̂e okwe.
29Taa, ero yimaw takî tî cipici nahsîyakn̂e Abraw. Cipici marha tî nahsîyakn̂e Nao hara. Sarai tî xakn̂e Abraw pici yosotî. Miwka tî xakn̂e Nawo pici yosot hara. Aaran yemsîtho tî mîk xakn̂e Miwka. Miwka yepeka tî xakn̂e Iska. Ero wa tî xatken̂e yipici komo.
30Yîmxîtara rma tko tî xakn̂e Sarai okwe. Ero wa tî xakn̂e Abraw pici okwe.
31Taa, ero yimaw takî tî Tera naar̂akn̂e tumumur, Abraw. Kanan pona tîto xe tî re xakn̂e. Uru poi tî naar̂akn̂e Kawtew komo rowon poi. Tparî marha tî naar̂akn̂e Roo ha. Yumumuthîrî pen mumutho mîk xakn̂e Roo, Aran pen mumutho. Sarai marha tî naar̂akn̂e tumumuru pic hara, Abraw pic ha. Ero wa tî aano n̂iir̂akn̂e Tera. Miya tî naar̂akn̂e Aran pona. Iina tî aano n̂iir̂akn̂e.
32Ero yimaw takî tî 205 cimn̂ipu xakn̂e Tera yewrutoponho. Ero yimaw takî tî waihyakn̂e okwe. Aran po rma tî waihyakn̂e. Ero wa tî xakn̂e Tera pen.
Awekenhîrî Ahsîpînkakî, Kesî Kaan Abraw Ya
12
1Taa, ero yinhîrî takî tî on wara kekn̂e Kporin komo Abraw ya, Ai Abraw, arowonthîrî tak ahsîpînkakî, ayanan komo marha. Aamo mîn yai marha etoko. Anarî pona tak etok hara roowo pona. Wenpesî tak amn̂e roowo aweken me cehsom.
2On wara tak kiir̂as amn̂e, kepamnoyasî mer̂pora ro makî. Kwakresî marha, cekaiporesom me xa marha wiir̂asî awosotî. Apoyero mer̂pono pîn komo wakronomesî.
3Awakronoman̂e komo wakronomes Ow hara. Awîrîman̂e komo reha wîwîrîmesî. Apoyero tak kir̂wan̂he wiir̂asî anarî yana komo ahnoro, roowo poko hakno komo, kekn̂e tî. Ero wa tî kekn̂e Kporin komo Abraw ya.
4Ero ke takî tî cekn̂e Abraw Kporin komo mtapotachonho yaw roro rma. Roo marha tî cekn̂e noro yakro. 75 cimn̂ipu exitaw Abraw yewrutoponho cetken̂e Aran poi.
5Cipici tî naar̂akn̂e Abraw, Sarai ha. Roo marha tî naar̂akn̂e takno pen mumutho. Cemyawno komo marha tî naar̂atken̂e ahnoro. Tanton komo marha tî naar̂atken̂e Aran po ahsîxapunhîrî kom ha. Kanan yesamarî yaw tî cetken̂e. Iina roro tî cetken̂e Kanan pona roro.
6Yîtîtmamra rma tî cekn̂e Abraw Kanan pore rma. Siken pona tî cekn̂e. Iito tî xakn̂e kahpar̂u yepu, porin ha. More tî xakn̂e ero yosotî. Iina xa tî cekn̂e. Ero yimaw Kananew komo tî xatken̂e iito Kanan po.
7Ero yimaw Abraw ya takî tî n̂esenpekn̂e Kporin komo. On wara tî kekn̂e yîwya, Ai Abraw, onî rma wîmyas amn̂e roowo awepamthîrî komo ya, kekn̂e tî yîwya. Ero ke iina rma tî Kaan ya tîmsom yakn̂itopo n̂iir̂akn̂e Abraw, tîn̂enîthîrî ya tîmsom yakn̂itopo ha.
8Ero yinhîrî takî tî More poi cekn̂e hara Abraw. Îh pona tî cekn̂e Betew mîtwono pona. Betew mkaino mîn xakn̂e îîpî resce n̂ixan. Ero pona takî tî tîmîn n̂iir̂akn̂e roona. Mehxa n̂he tî xakn̂e Betew oesce yaw roro. Xehxa reha tî xakn̂e hara Aai resce yaw roro hara. Iina tî tîmîn n̂iir̂akn̂e Abraw îh pona. Iina marha tî Kporin komo ya tîmsom yakn̂itopo n̂iir̂akn̂e hara. Ciriche takî tî nîmtapowakn̂e Kporin komo yakro. Owî cma re mukurunpesî Apa awosoken me oyexirî ke, kekn̂e tî.
9En̂exa takî tî cekn̂e xa hara Abraw suu yaw roro. Ero wa tî cekn̂e.
Exitu Po Abraw Yehtoponho
10Taa, ero yinhîrî takî tî rooma poko tî xatken̂e iitono komo ahnoro ro mak. Yînatîrî komo tî atîhtara xakn̂e okwe. Ero ke tî Exitu pona cekn̂e hara Abraw. Cerewre ro makî exirî ke tî rooma iina cekn̂e. Iina takî tî n̂esekenmekn̂e hara Exitu pona.
11Taa, on wara tî xakn̂e Abraw tîcetaw rma ka, Exitu pahnoke cexitaw, cipici ya tî kekn̂e, Sarai ya, Ai, cenpore xa awehtopo ponaro wasî.
12Ero ke awen̂ataw Exipsiu komo ya, on wara men ketu, Yipici mîkro ha, ketu men apoko. Ero ke ow pen thakwa oyetapexe okwe. Amoro reha, awetapara naxe.
13Ero ke on wara xa kasko yîwya so amn̂e, Oyepeka moso, kasko mak opoko. Ero wa ketaw tak awya kir̂wan̂he oriyaxe, awanme oyetapara naxe, kekn̂e tî. Ero wa tî kekn̂e Abraw cipici ya.
14Taa, Exitu pona epatakache so Abraw komo yipici takî tî n̂een̂atken̂e iitono komo. Okre, wooxam yenpotho ro mak okre, ketken̂e tî noro poko.
15Paraw maywen komo marha tî noro n̂een̂atken̂e, antomano rin̂e kom ha. Ero ke Paraw ya tî ketken̂e, wooxam yenpotho mîk okre, ketken̂e tî Abraw pici poko. Ero ke takî tî noro nan̂ikpekn̂e tîmîn yaka. Ero wa tî Abraw cinho nan̂ikpekn̂e Paraw okwe.
16Ero yimaw takî tî Abraw wakrekn̂e Paraw. Iyoku nîmyakn̂e mer̂pora oper̂a komo, paaka komo, buhu komo, kîîrî, woosî wara. Kameru komo marha nîmyakn̂e, anton komo marha kîîrî, wooxam kom ha. Ero warai tî nîmyakn̂e Paraw Abraw ya yipici yepetho me.
17On wara tko tî Paraw pen n̂iir̂akn̂e Kporin komo ero yimaw, yîhyawno komo marha, eper̂anmano takî tî n̂iir̂akn̂e. Cerewrem yaw xa tî xatken̂e. Abraw pici yahsîrî poyero tî ero wa n̂iir̂akn̂e Kporin komo, Sarai yahsîrî poyero ha.
18Ero ke takî tî Abraw nan̂ikpekn̂e Paraw. On wara tî kekn̂e yîwya, Ahce kacho mîcemarontai hara kica? Ahce kacho, Opici moso, kahra mehxe ke owya?
19Oyepeka moso, mîîkai thakwa kica? Opici me wahsîrî ha re kica. Ero ke moso hara apici. Arko hara. Etoko tak ohyai hara, kekn̂e tî.
20Ero wa tî kekn̂e Paraw Abraw ya. Ero yinhîrî tî tmaywen komo tî panatanmekyakn̂e, Moso pici pokohra ro mak men ehcoko, kekn̂e tî yîwya so. Ero wa kache takî tî Abraw n̂en̂epetken̂e, yipici marha tî, anton komo marha tî ahnoro. Ero wa tî Abraw n̂en̂epetken̂e hara.
Abraw Yai Cesî Roo
13
1Ero ke Exitu poi takî tî cekn̂e hara Abraw, yipici, anton komo, Roo, ero wicakî tî cetken̂e Abraw komo. Kanan pona tî n̂etîrametken̂e hara, mapitawno pona mak ha tî ka, suu yaw rorono pona ha tî. Tokye tî cekn̂e, cemyawnoi marha tî.
2Tokyem xa tî mîk xakn̂e Abraw. Paaka tî xakn̂e iyoku mer̂pono pînî ro mak. Tupurantayem marha tî mîk xakn̂e. Prata tî xakn̂e mer̂pora yîhyaw, ooru marha tî. Ero wa tî xakn̂e.
3Ero yinhîrî takî tî ero poi cekn̂e hara Abraw suu n̂ixa. Betew mîtwono pona tî cekn̂e xa hara, pahxa tî yîmîn xakn̂e iina xa marha tî cekn̂e hara. Betew tî xakn̂e mehxa n̂he, Ai tî xakn̂e xehxa hara. Iina takî tî cekn̂e hara Abraw.
4Pahxa tî n̂iir̂akn̂e Kaan ya tîmsom yakn̂itopo iina xa marha tî cekn̂e hara. Iito takî tî Kporin komo yakro nîmtapowakn̂e hara. On wara tî kekn̂e yîwya, Apa, owî cma re mukurunpesî awosoken me oyexirî ke, kekn̂e xa hara tî Kporin komo ya. Ero wa tî kekn̂e Abraw.
5Iina marha tî cekn̂e Roo Abraw yakro. Mer̂pora marha tî xakn̂e noro yok hara oper̂a komo, paaka komo. Yaake xa marha tî xatken̂e maywen komo, maywen komo mîn marha.
6N̂enahcakn̂e thakwa tko tî okwe cuupu iyoh komo nahrî. Mer̂pora xakn̂e iyoh komo iito re exirî komo yarohra thakwa okwe. Ero wa tî xatken̂e Abraw komo, Roo yakro.
7Ero ke ceseisom me takî tî xatken̂e Abraw yok yenîn̂e komo Roo yok yenîn̂e komo yakro ha. Cuupu poyero tî n̂eseiyatken̂e. Ero yimaw iito rma tî xatken̂e Kanan pono komo meyehra. Peresew komo marha tî xatken̂e iito ha re.
8Ero ke on wara tî kekn̂e Abraw Roo ya, Ai okopuci, on wara wîîkes awya, eseira ro mak cexirî kîw. Oyakno amoro okwe. Eseira marha n̂ehcowpe koh komo yenîn̂e.
9Takweke rma nasî roowo cuupu yeken. Ero ke ohyai takî cma re mîîcesî. Awanme ro tak eporko aweken. Oesce yaw roro awcetaw, ow kîwcesî resce yaw roro hara. Resce yaw roro reha awcetaw owî reha kîwcesî oesce yaw roro hara, kekn̂e tî. Ero wa tî kekn̂e Abraw Roo ya.
10Ero ke Xotaw Yepu yecihtawno takî tî n̂een̂akn̂e Roo. Capape tî xakn̂e iitono roowo okre. Tuuna ken̂e marha tî xakn̂e miya ro mak. Kporin komo natîtho wara xakn̂e okre. Exitu wara marha tî xakn̂e Soa yesamarî yawno wara. Ero wa tî xakn̂e Xotaw Yepu yecihtawno roowo. Ero wa tî xakn̂e iitono roowo Sotoma yakn̂ipîra ka exitaw Kporin komo, Komoha yakn̂ipîra exitaw marha.
11Ero ke Xotaw Yepu yecihtawno takî tî men̂ekekn̂e Roo ceken me. Ero ke iina tî cekn̂e resce yaw roro. Ero wa tî cekn̂e Roo Abraw yai.
12Kanan pono komo mîtwo rma tî xakn̂e Abraw. Roo reha tî xakn̂e ewto po capahno po. Sotoma pono komo chew tî n̂iir̂akn̂e tîmîn.
13Kicicitho komo tko tî mîkyam xatken̂e kica iitono komo. Kicicme ro makî tî xatken̂e Kporin komo poko. Ero wa tî xatken̂e.
14Taa, ero yinhîrî takî tî on wara kekn̂e Kporin komo Abraw ya Roo toche yîhyai, Ai Abraw, Betew mîtwo masî. En̂exa tak enko nohce yaw roro, suu yaw roro, resce yaw roro, oesce yaw roro. Ero wa enko.
15En̂exa tak meen̂asî miyanî rma roowo, ero rma wîmyas amn̂e arowon me, awepamthîrî komo rowon me marha. Eroromero wîmyas awya so.
16Awepamthîrî komo tak wepamnoyasî mer̂pora cehso ro. Roowo pupuntho wara naxe. Roowo pupuntho yetkuknomapetaw ketaw ha re awya, ero wa xa marha re n̂etkuknomapesî awepamthîrî komo amn̂e. Ero wa naxe awepamthîrî komo amn̂e.
17On an̂enîthîrî pore etar̂ko roowo pore. Ero yakwerî poko hak etar̂ko, ehyatkawnon poko hak marha etar̂ko. Ero rma wîmyas awya so arowon komo me, kekn̂e tî. Ero wa tî kekn̂e Kporin komo Abraw ya.
18Ero yinhîrî takî tî en̂exa tak cekn̂e hara Abraw Manîre pona. Ebron mîtwono mîn Manîre. Iina takî tî tîmîn n̂iir̂akn̂e hara kapar̂u yepu cheka. Ero ciriche tak Kporin komo ya tîmsom yakn̂itopo tî n̂iir̂akn̂e hara iina. Ero wa tî n̂iir̂akn̂e Abraw.
Raatu Komo Nukurunpesî Abraw Komo Ya
14
1Taa, ero yinhîrî takî tî kayaritomo komo n̂etar̂metken̂e. On wicakî tî xatken̂e cetar̂maxmu komo, Anrapew, Sina pono komo kayaritomon. Arioke, Erasa pono komo kayaritomon, Ketorawme, Eraw pono komo kayaritomon, Citaw, Koin komo kayaritomon. Ero wa tî mokyatken̂e kayaritomo komo waapa me.
2Taa, n̂examro tî n̂etar̂metken̂e Bera yakro, Sotoma pono komo kayaritomon yakro. Bihsa yakro marha, Komoha pono komo kayaritomon yakro. Sinabe yakro marha tî n̂etar̂metken̂e, Atma pono komo kayaritomon yakro, Semebe yakro marha tî, Seboin pono yakro. Bera pono komo kayaritomon yakro marha tî n̂etar̂metken̂e. Soa rma tî mîn ewto, Bera ha. N̂examro yakro tî n̂etar̂metken̂e mehxa mohxapu komo yakro.
3Woskara po tî n̂etar̂metken̂e. Sitin tî mîn ero yosotî woskara ha. Iito tak nasî n̂ikitho porin, Yîmîtî Ken̂arî, kacho.
412 cimn̂ipu tî xatken̂e iitono komo Ketorawme yepeman̂e me. Ero wa tî xatken̂e Sotoma pono komo, yîmîtwono komo marha. 13-nhîrî po takî tî nanwekyatken̂e. Noro purantan takî tî arpora xatken̂e. Noro yepeman̂e me cexi xera takî tî xatken̂e.
5-6Ero ke 14-nhîrî po cimn̂ipu po takî tî n̂examro waparî me mokyakn̂e Ketorawme. Noro yakro mokyatken̂e kayaritomo komo. Repain pen komo cokorî tî ka nar̂metken̂e n̂examro Asteroci-Karnain pono pen kom ha. Susim pono pen komo marha tî nar̂metken̂e Aan pono pen kom ha. Emin pen komo marha tî nar̂metken̂e Sape-Kiriatain pono pen kom ha. Orew pen komo marha tî nar̂metken̂e Seei pono pen kom ha. Ew-Paran pono komo meero tî nar̂metken̂e. Axawa imo yemyatwono tî mîn Ew-Paran. Iitono pen komo tî nar̂metken̂e ha ka tmokrî me so.
7En̂exa takî tî n̂etîrametken̂e hara En-mispace pona hara. Kates rma mîn En-mispaci. Amarekita pen komo takî tî nar̂metken̂e miyan komo rma. Amohew pen komo marha tî nar̂metken̂e, Asesontama pono pen komo mak.
8Ero yimaw takî tî Sotoma pono komo kayaritomon cekn̂e hara mehxa mohxapu komo yakro etar̂maxi. Noro yakro marha tî cetken̂e Komoha pono, Atma pono, Seboin pono, Bera pono. Soa rma tî mîn Bera. Ero warai komo tî cetken̂e Ketorawme komo waparî me hara. Ero ke takî tî n̂etar̂metken̂e Sitin po capahno po.
9On warai komo yakro tî n̂etar̂metken̂e, Ketorawme yakro, Eraw pono komo kayaritomon yakro. Citaw yakro, Koin komo kayaritomon yakro, Amrapew yakro, Sin̂a pono komo kayaritomon yakro, Arioke yakro, Erasa pono komo kayaritomon yakro ha. Ero warai komo yakro tî n̂etar̂metken̂e. Ero wa tî n̂etar̂metken̂e.
10N̂emahciyatken̂e tko tî Sotoma pono pen kom okwe, Komoha pono pen komo marha. Sitin pore tî n̂emahciyatken̂e. Kicicme tko tî xakn̂e iitono roowo. Cewtake so tî xakn̂e kica. Maan̂i warai tî xakn̂e ewtarî yaw. Ero yipu yaka tî n̂epîrketken̂e Sotoma pono pen komo okwe, Komora pono pen komo marha. Waihyatken̂e thakwa okwe. Epîrkan komo reha tî n̂emahciyatken̂e îh pona.
11Ero ke Sotoma pono pen komo yemyawnonho naar̂atken̂e Ketorawme komo, Komoha pono pen komo yemyawno marha. Naatîketken̂e okwe. Yînaputhîrî komo marha naatîîketken̂e. Ero yinhîrî takî tî cetken̂e hara.
12Roo pen marha tî naar̂atken̂e, Abraw yaknonho pen mumutho, Sotoma pononho ha. Noro yemyawnonho marha tî naar̂atken̂e. Ero yinhîrî takî tî cetken̂e hara. Ero wa tî naar̂atken̂e iitononhîrî pen komo.
13Anarînhîrî tko tî arîhra xatken̂e. Emahcixapu tî mîk xakn̂e. Noro takî tî ekatîmso cekn̂e Abraw yaka, Ebrew me cehsom yaka. Cepahno po tî xakn̂e Abraw ero yimaw Manîre rowon po, kapar̂u ken̂arî po. Amohew tî mîk xakn̂e Manîre. Eskorî yakno tî mîk xakn̂e, Aan̂e yakno marha. Kwaparî komo mokuche cetakronomacerî, kan̂e komo tî mîkyam xatken̂e Abraw yakro. Noro yipu komo mîtwo tî xakn̂e Abraw. Iina tî cekn̂e ekatîmn̂e. Ai Abraw, ayanan pen komo naacow okwe, kekn̂e tî yîwya.
14Ero wa kacho yentache Abraw ya tanton komo takî tî nan̂ikyakn̂e. Ketar̂macho poko ehcamhokaxapu komo tî mîkyam xatken̂e. Yaake tî xatken̂e 318 ha tî. Abraw yaw ewruxapu komo tî mîkyam xatken̂e. Mokuche so tak Abraw yakro tî cetken̂e. Sotoma pono pen komo wapatho tî wenatîketken̂e. Mooxe tî cetken̂e Taan pona roro ha tî.
15Iito takî tî waapa komo n̂een̂atken̂e kosope. Takrono komo tî nîraconkekn̂e Abraw. Xiya tî n̂en̂epekn̂e anarî komo, miya tî n̂en̂epekn̂e anarî kom hara. Etakpache so tak, Yuu yuu yuu, ketken̂e tî. Waapanhîrî komo wece takî tî cetken̂e kar̂pe waparî komo me hara. Anarî pen komo tî n̂emahciyatken̂e. Emahcixapu komo wenari ro so rma tî cetken̂e Abraw komo. Mooxe tî cetken̂e Oba pona roro. Tamasku mîtwono mîn Oba, poowa n̂ixan. Iina tî cetken̂e emahcixapu komo wenari rma.
16Ero yinhîrî takî tî Sotoma pono komo yemyawnonho n̂ekyatken̂e hara Abraw komo waapa narîtho. Roo marha tî n̂ekyatken̂e, noro yemyawnonho marha tî. Wooxam komo marha tî n̂ekyatken̂e kîrkomo marha tî. Ahnoro tî n̂ehtîketken̂e hara Abraw komo.
17Ero wa tî Ketorawme pen nar̂metken̂e Abraw komo. Akrononhîrî pen komo marha tî nar̂metken̂e kayaritomo pen kom ha. Ero yinhîrî takî tî mokyatken̂e hara. Esama yaw rma ka exitaw so, Sotoma pono komo kayaritomon tî cekn̂e yîhyaka Xape pona. Capahno mîn xakn̂e Xape, kayaritomo roronî rma. Ero ke iina tî cekn̂e kayaritomo, Sotoma pono, Abraw yenso.
Mewkiseteke Mokyasî Abraw Yaka
18Mewkiseteke marha tî mokyakn̂e Abraw yenso. Cuure tî n̂ekyakn̂e wooku marha tî. Kaan yaka cewomsom tî mîk xakn̂e, kyopono ro yaka cewomsom ha.
19On wara tî xakn̂e noro tmokuche, nîmtapowakn̂e Kaan yakro tî Abraw yakronoma cho poko. On wara tî kekn̂e, Yîtîhkathîrî xa Mîk Kaan moso yakronoma xe wasî. Kaapu yosom Mîk, roowo yosom marha Mîk ha. Noro yipu ya Abraw yakronoma xe wasî, kekn̂e tî.
20On wara marha tî kekn̂e Abraw ya, Kir̂wan̂he xa mai ham okre, kapore nasî Kaan ya yîtîhkathîrî ya ha. Aaxatî pîn pen komo nar̂mapekn̂e awya. Ero ke ero wa kapore nasî yîwya, kekn̂e tî. Ero wa tî kekn̂e Mewkiseteke Abraw ya. Ero wa kache takî tî Sotoma pono komo yemyawnonho poyinonho takî tî nîmyakn̂e Abraw Mewkiseteke ya. 10-înhîrî poyinonho tî 1 nîmyakn̂e yîwya. Ero wa tî nîraconkekn̂e tîn̂ekîthîrî ahnoro. Mewkiseteke ya tîmsom me tî nîraconkekn̂e.
21Taa, on wara tî kekn̂e Sotoma pono komo kayaritomon Abraw ya, Oyakno, omaywenînho komo mak na wahsîya. Ero ke amna yemyawnonho rma arko rma amoro. Awemyawno me tak ahsîko, kekn̂e tî yîwya.
22-23On wara tko tî n̂eyukyakn̂e Abraw, Pîra, ahsîra ro mak wasî. On wara wîîkai Kaan ya, Sotoma pono komo kayaritomon yemyawnonho yahsîra ro mak wasî. Mawîrka ciki, yîhtarî micitho cik, ero yipu komo meero ahsîra wasî, wîîkai. Ero wa ketaw owya kapockantai Kporin komo Kaan wece, yîtîhkathîrî wece xa. Kaapu yosom Mîk, roowo yosom marha, Noro wece kapockantai. Ahce na yarîhra ro mak wasî n̂examro yemyawnonho, wîîkai yîwya. Cemyawnoyem mîk Abraw onîmîtho ke mak, kahra awehtome ero wa wîîkai yîwya.
24Moxam nahrî mak wîmye kar̂pamxan komo nahrî, oyakro toxapu komo nahrî ha. Taa, moxam naxe hara, oyakro toxapu komo, Manîre komo, Eskoro komo, Aan̂e komo, n̂examro ya xa tîmko ha awemyawnonhîrî raconho. Ero rma naacowpe n̂examro reha, kekn̂e tî. Ero wa tî kekn̂e Abraw Sotoma pono komo kayaritomon ya.
Abraw Wakrecho Poko Nîmtapowasî Kaan
15
1Taa, ero yinhîrî takî tî Kporin komo mtapotarî n̂encekn̂e Abraw twosoto. On wara tî kekn̂e yîwya, Ai Abraw, erasîra ro mak esko. Awecen̂an xa Ow ha, awepethîrî mer̂pono pîn marha Ow ha, kekn̂e tî yîwya.
2On wara tko tî kekn̂e Abraw hara, Apa, Kaan Amoro, on wara wîîkes awya, Kemyawnomesî men amn̂e, mîîkai owya. On wara tko wîhtînoyasî, onok ma re nahsîya oyemyawnonho owaipuche? Omxîkrî exihra thakwa nasî ahsîn̂e ha, omaywen, Eriese ha, Tamasku pono.
3Omxîkrî thakwa tîmîhra ro mak mîxakn̂e owya. Ero ke anarî ro mak nasî oyemyawnonho yahsîn̂e me, omîn yaw ewruxapu ha, kekn̂e tî.
4On wara tko tî n̂eyukyakn̂e Kaan, Pîra okopuci, awemyawnonhîrî yahsîra ro mak nasî noro. Amxîkrî me ewruxapu xa mîk nahsîyas amn̂e awemyawnonhîrî, kekn̂e tî Kaan.
5-6Ero wa kache takî tî Abraw naar̂akn̂e Kporin komo katpanaka. On wara takî tî kekn̂e Kaan yîwya, Kaapu ka enko. Xir̂ko ika yukuknomakî. N̂etkuknomape ha ma re awya? Pîra ro mak, yukuknomarî yopo ro mak nasî xir̂ko. Ero wa xa marha naxe awepamthîrî komo amn̂e yukuknomarî yopo, kekn̂e tî Kaan. Taa, ero wa ham Apa, kekn̂e Abraw. Kporin komo mtapotacho tî n̂ewehcakn̂e. Ero wa exirî ke, Kir̂wan mîkro, kacho me takî tî xakn̂e Abraw Kaan ya. Ero wara tî xakn̂e Abraw.
7Ero yinhîrî on wara tî kekn̂e Kporin komo yîwya, Aporin komo xa Ow ha. Uru poi awekn̂enhîrî Ow ha, Kawtew komo chei ha. Xiya kekyakn̂e on roowo tîmtome awya. Arowonî ro me mahsîyas amn̂e, kekn̂e tî yîwya.
8Apa, Kaan Amoro, kekn̂e hara tî Abraw yîwya, ahce menpe owya, Yaaro xa on roowo wahsîya ham amn̂e, kachome tak owya? kekn̂e tî yîwya.
9Taa, awokuthîrî tak ehta xiya, kekn̂e tî Kporin komo yîwya. Paaka eeko woosî, 3 cimn̂ipu ehxapu. Kabra marha eeko, 3 cimn̂ipu ehxapu marha. Kahn̂eru marha eeko, 3 cimn̂ipu ehxapu marha. Potkuku marha eeko, potwo marha, kekn̂e tî Kaan yîwya.
10Ero ke noro yipu komo takî tî n̂ekyakn̂e Abraw. Ekîche tak kararakekn̂e rakataw so. Xehxa tî n̂iir̂akn̂e yupunthîrî raconho, mehxa tî n̂iir̂akn̂e eeconhîrî hara. Ero wa tî n̂iir̂akn̂e. Tarin̂em komo tko tî kararakara xakn̂e.
11Ero yinhîrî takî tî kwacinama nîhcekn̂e yupunthîrî pona. N̂en̂epekn̂e ha tko tî Abraw.
12Ero yinhîrî takî tî kaamo yemihcataw nîwînîkyakn̂e Abraw. Yuhnari tî nîwînîkyakn̂e. Tîwînîkyataw tî n̂eraswakn̂e xa. Awarpan chewno wara ro makî tî xakn̂e twosoto. Ero wa tî xakn̂e Abraw.
13Ero yimaw on wara tî kekn̂e Kaan yîwya, Abraw, on wara wîîkes awya, yaaro xa tan wîîkes awya, awepamthîrî komo naxe amn̂e anarî yana komo rowon po hara. Iitono komo yanton me thakwa naxe okwe. N̂emetanmekyaxe marha pahkî ro mak, 400 cimn̂ipu pahkînon okwe.
14Ero yinhîrî tak emetanmekn̂enhîrî komo tak wemetanmekyasî Ow hara. Ero yinhîrî tak awepamthîrî komo mokyaxe n̂examro rowon poi hara. Cemyawnoi xa tak mokaxe.
15Amoro reha mîwaiyasî ahwokan me rma. Awaipuche tak awokoputhîrî nahruyaxe roowo cheka.
16Pahkî naxe awepamthîrî komo iito cemetanmekn̂e komo chew. 4 ro n̂ehretawnomexe iito rma. Ero wicakî ro epamche so oona tak ekno wiir̂as hara. Yohno n̂he n̂examro yekîhra ka wasî oona kicicme xa ka ehtîkara exirî ke Amohew komo, Kicicme ehtîkache so mak awepamthîrî komo wekyas hara oona, kekn̂e tî. Ero wa tî kekn̂e Kporin komo Abraw ya.
17Ero yinhîrî takî tî kokmamyakn̂e. Awarpantache tak wehto n̂esenpekn̂e een yawno, nîsînakn̂e. Weeyu marha tî n̂esenpekn̂e potuhtoxapu ha. Ero yipu tî cekn̂e okno pun raconho yotari. Ero warai tî cekn̂e.
18Ero kaamo po rma tak Kporin komo nîmtapowakn̂e Abraw yakro noro wakretopo poko. On wara tî kekn̂e yîwya, On xa roowo wîmyasî awepamthîrî komo ya amn̂e. Exitu yepu yecihtawno wîmyasî. Miyanî rma wîmyas hara roowo porin eepu yaka rorono, Ewpratesî yaka rorono ha. Ero wicakno wîmyasî roowo yîwya so.
19-21Iitono pen komo yekenho wîmyasî yîwya so, anarî yana komo yekenho ha. On wara osotî komo, Ken̂ew, Ken̂esew, Katmon̂ew, Etew, Perisew, Repain, Amohew, Kanan̂eu, Kihkasew, Xebusew. Ero warai komo yekenho wîmyas awepamthîrî komo yeken me hara, kekn̂e tî. Ero wa tî kekn̂e Kporin komo Abraw ya.
Ismaew Yewrutoponho
16
1Taa, on wara tî xakn̂e Sarai, Abraw pici, yîmxîtara ro makî tî xakn̂e okwe. Noro yantonî tko tî xakn̂e Exipsiu wosîn. Aka tî mîk xakn̂e noro yosotî.
2Ero yimaw takî tî on wara kekn̂e Sarai Abraw ya, On wara thakwa oriye ham okwe Kporin komo, yîmxîtanî ro me. Ero ke oyanton yenaka cma re mîîcesî. Noro n̂he tak na nîmxîkwa omxîkrî me cik ha, kekn̂e tî. Ero wa tî kekn̂e Sarai ciin̂o ya okwe. Ero ke cipici mtapotarî tî n̂ewehcakn̂e Abraw.
3Ero ke takî tî tanton nîmyakn̂e Sarai ciin̂o ya, Abraw ya. Yipici me tî nîmyakn̂e, Exipsiu ha. 10 cimn̂ipu tî xakn̂e Kanan po n̂examro yehtoponho, ero yimaw.
4Ero ke Aka takî tî nahsîyakn̂e Abraw. Ahsîche n̂etahsîyakn̂e tak ha tî noro wooxam. Tarke tak wai ham, kekn̂e takî tî. Ero yimaw takî tî tantoman̂e xera xakn̂e kica Aka, Sarai xera.
5Ero ke on wara tî kekn̂e Sarai Abraw ya, Kicicme wehxe ham kica. Apona tko wiir̂asî kicicme oyehtoponho. Oyanton wîmye awenakan me. Tarke wai ham, kache yîwya, ooxatî pîn me tak n̂ehtîka okwe. Ero ke Kporin komo tak ken̂ekape. Kicicme mîxakn̂e kica, nîîke na awya, owya katî nîîke ero wara. Noro xa kape kîwya, kekn̂e tî.
6Ai ha, amoro ha tko, kekn̂e tî Abraw yîwya. Awanton mîkro. Ahce wa na noro ciri xe mai, awanme ro mak yîhtînoko, kekn̂e tî. Ero ke takî tî Aka pen n̂eiyakn̂e ro makî takî tî Sarai. Ero ke tak tî n̂emahciyakn̂e tantoman̂e ya ceirî ke. Ero wa tî xakn̂e okwe.
7Mooxe tî cekn̂e tuuna pîtho mîtkoso. Pohnîntawno mîn xakn̂e tuuna pîtho, Suu yesamarî yakumyawno ha. Iito exitaw takî tî Kporin komo yancun mokyakn̂e noro yenso, Kporin komo yanton ha.
8On wara tî kekn̂e noro Aka ya, Ai Aka, Sarai yantonînho amoro. Ahn̂i xa wa mîmoko? Ahna wa mîîce hara? kekn̂e tî yîwya. On wara tî n̂eyukyakn̂e Aka, Oyantoman̂e yai kemahciw, Sarai yai, kekn̂e tî ancu ya.
9On wara tî kekn̂e hara Kporin komo yancun yîwya, Awantoman̂e yaka rma etok hara. Noro rma ewetko hara, kekn̂e tî ancu yîwya.
10On wara marha tî kekn̂e Kporin komo yancun yîwya, Miya xe xa tak wepamnoyas awepamthîrî komo amn̂e. Yukuknomarî yopo ro mak naxe awepamthîrî komo amn̂e, kekn̂e tî.
11Tarke masî. N̂ewruyasî ciki tak amn̂e amrerî. Ewruche Ismaew me tak osohtoko. Ero wa osohtoko apînîn yaw exirî ke Kporin komo. Awemetanmekrî yentarî ke apînîn yaw nasî. Ero ke ero wa osohtoko amrerî amn̂e.
12On warai me nasî amrerî amn̂e, yîrwonpontho me mak nasî. Miyan komo xatî pîn me nasî. Noro xera marha naxe tooto kom hara miyan komo rma. Tîyanan komo chewno me rma tko nas amn̂e, kekn̂e tî. Ero wa tî kekn̂e ancu Aka ya.
13Ero wa kacho yentache tî Aka tak nosohcekn̂e iitono, tuuna pîtho, Kaan Amoro Apa. Ow xa meen̂asî, kacho me tî nosohcekn̂e. On wara tî kekn̂e, Oyenîn̂e ro xa wenwo tan, kekn̂e tî. Ero ke tî ero wa tuuna nosohcekn̂e.
14Ero ke on wara tak n̂esetacasî tuuna, Bee-Raai-Hoi, kacho me tak n̂etahcaxe iitono komo. Kates mehxa nasî, Berece xehxa reha nasî. Iyotawno mîn ero tuuna.
15Taa, ero yinhîrî takî tî Aka xîkrî n̂ewruyakn̂e. Abraw mumuru ciki tî mîk n̂ewruyakn̂e ha. Ismaew me takî tî tumumuru cik nosohcekn̂e Aka. Ero wa tî nosohcekn̂e.
1686 cimn̂ipu xakn̂e Abraw yewrutoponho. Ero yimaw tî n̂ewruyakn̂e Ismaew, Aka mrerî ciki, Abraw mumuru rma. Ero wa tî n̂ewruyakn̂e.
Kaan Yanan Me Abraw Yehtopo Kuknon Pokono
17
1Taa, ero yinhîrî pahkî exiche takî tî Abraw xakn̂e poritomo me. 99 cimn̂ipu tî xakn̂e noro yewrutoponho. Ero yimaw takî tî Kporin komo n̂esenpekn̂e yîwya. On wara tî kekn̂e yîwya, Abraw, Kaan xa Ow ha, karitî ro xa ha. Ero ke oyakrono ro me esko. Kicicitho mîkro, kacho mera ro mak esko.
2Oroto kir̂wan̂he awitopo tan wekatîmyasî awya. On wara kiir̂asî, mer̂pora ro mak kepamnoyas amn̂e. Yaaro xa wîîkes awya ero poko, kekn̂e tî yîwya.
3Ero wa kacho yentache takî tî Abraw n̂esewnapekn̂e. Nîmtapowakn̂e rma tî Kaan noro yakro rma.
4On wara tî kekn̂e hara yîwya, Kir̂an̂he xa on̂irirî me xa masî. Mîk hak rowon pono komo me naxe awepamthîrî komo amn̂e. Noro yipu komo porin me kiir̂asî. Ero wa kiir̂asî.
5Ero ke anarî me tak kosohcesî. Abraw me exihra tak masî. Abraaw me tak kosohces hara. Ero warai me tak kosohcesî mîk hak rowon pono komo porin me awirirî ke owya, mer̂pono pîn komo porin me ha, kekn̂e tî.
6Cepamsom me xa tak kiir̂asî. Mer̂pora ro mak tak naxe awepamthîrî komo amn̂e. Mîn hak roowo pono me naxe. Kayaritomo me so marha naxe awepamthîrî komo yaake rma.
7Ero wa wîîkes awya yaaro xa. Ero wa xa marha wîîkesî awepamthîrî komo ya hara, miya roro ehretawnomaxapu komo ya rma. Eroromerono tan omtapotacho. Ero wara wîîkes awya ponaro xa awehtome, ponaro xa awepamthîrî komo yehtome marha amn̂e awaipuche.
8On roowo marha wîmyasî arowonî ro me. Awepamthîrî komo rowonî ro me marha wîmyasî eroromerono me xa. Tan masî Kanan po ayanan pîn komo chew. On roowo rma tko wîmyas awya, awepamthîrî komo ya marha wîmyasî. Ponaro xa kehtopo Mîkî Kaan, kexe amn̂e n̂examro opoko, kekn̂e yîwya.
9On wara marha tî kekn̂e Kaan yîwya, Omtapotarî ponaro men esko, Ero wara kiir̂axe so, kacho ponaro. Ero ponaro marha n̂ehcowpe awepamthîrî kom hara miya roro ehretawnomaxapu komo rma.
10On wara men ehcoko omtapotacho ponaro awehtome so, kîîrî mren komo anpikacoko ahnoro amumuru kom ha.
11Amoro meero rma etanpikakî. Kir̂wan̂he kiir̂as amn̂e, wîîkai awya yaaro xa. Ero ke ero wa kachonho kuknon me nasî awetanpikacho komo, omtapotachonho kuknon me ha.
12-13Kîîrî mren yewruche ciki, 8 kaamo exitaw tak ewrutoponhîrî, ero po xa tak anpikacoko. Ahnoro mak anpikacoko kîîrî mren komo, amxîkrî komo. Amumuru pîn komo marha anpikacoko amîn komo yaw ewruxapu komo. Puranta pona ahsîxapu komo marha anpikacoko watohra ro mak. Ero wa awexitaw so tak omtapotacho kuknon tak nasî apun komo poko rma. Eroromerono xa mîn Kaanî mtapotacho mîn ha, kacho nasî apun komo poko rma.
14Taa, kîîrî exitaw anpikan ayanan komo mera tak n̂expe noro pen. Omtapotachonho yewetîn̂e pîn mîk noro yipu. Ero ke ayanan pîn me tak nasî, kekn̂e tî. Ero wa tî kekn̂e Kaan Abraaw ya.
15On wara marha tî kekn̂e Kaan Abraaw ya, On wara wîîkes apici poko hara Sarai poko, anarî me tak noro osohtoko hara Sarai mera tak. Sara me xa tak osohtoko.
16Noro marha kir̂wan̂he wiiir̂asî. Amumuru wîmyas awya yîropotainonho rma. Miya xe xa kir̂wan̂he wiir̂asî apici. Mîk hak rowon pono komo yon me tak wiir̂asî. Mîk hak yana kayaritomon komo yon me marha nasî. Ero wa nasî apici amn̂e, kekn̂e tî. Ero wa tî kekn̂e Kaan Abraaw ya.
17Taa, ero yentache takî Abraaw takî tî n̂esewnapekn̂e xa hara. N̂ewrekn̂e tak tî. On wara tî kekn̂e tîhnaw mak, Tîmxîkwa ma re poritomotho me kexitaw? 100 cimn̂ipu tak nasî oyewrutoponho okyo. Sara marha nasî nocwakomo me. 90 cimn̂ipu nasî noro yewrutoponho hara. Noro yipu ma re n̂ewruya wooxam ha, kekn̂e tî.
18Ero yinhîrî takî tî on wara kekn̂e Abraaw Kaan ya, Ai apa, Ismaew cma re miir̂as kir̂wan̂he an̂irirî me, kekn̂e tî.
19On wara tko tî n̂eyukyakn̂e Kaan, Apici rma n̂etahsîyas amn̂e Sara. Amumuru cik n̂ewruyasî noro mrerî rma. Noro yewruche ciki Isake me tak osohtoko. On wara wîîkesî noro poko, kir̂wan̂he on̂irîrî me wiir̂asî, epamthîrî komo marha ero wa wiir̂asî, wîîkesî. Yaarono xa tan omtapotarî.
20Amtapotarî rma tko wenta Ismaew pokono. Ero ke kir̂wan̂he xa marha wiir̂asî noro hara. Noro marha wepamnoyasî. Mer̂pora ro mak naxe epamthîrî komo amn̂e. Kayaritomo me so marha naxe n̂examro, noro yepamtho komo. 12 yakenon naxe kayaritomo me so noro yepamtho kom ha. Yukurumîkno me so xa naxe.
21Isake rma tko nas kir̂wan̂he on̂irirî me xa tak, Sara mrerî rma, amumuru. On nuun̂i po rma n̂ewruyasî, on cimn̂ipu ponan po rma ha, kekn̂e tî. Ero wa tî kekn̂e Kporin komo Abraaw ya.
22Ero yinhîrî takî tî cekn̂e hara Kaan Abraaw yakro yîmtapotaxapunhîrî. Ero wa tî cekn̂e.
23Ero yinhîrî takî tî Ismaew nanpikekn̂e Abraaw ero kaamo po rma. Kaanî mtapotarî tî n̂ewehcakn̂e. Anarî komo marha tî nanpikekn̂e kîrkomo, tîmîn yaw ewruxapu komo. Puranta pona ahsîxapu komo marha tî nanpikekn̂e. Ero wa tî n̂iir̂akn̂e ahnoro tîmîn yawno komo Kaanî mtapotacho yaw roro rma.
24Abraaw marha tî n̂etanpikekn̂e. Poritomo me xa tî xakn̂e cetanpiketaw, 99 cimn̂ipu tî xakn̂e noro yewrutoponho.
25Kar̂pamxan me reha tî xakn̂e Ismaew cetanpiketaw, 13 cimn̂ipu makî tî xakn̂e noro yewrutoponho ero yimaw.
26Ero re po rma tî n̂etanpiketken̂e Abraaw tumumuru yakro rma Ismaew yakro.
27Ero po marha tî n̂etanpiketken̂e kîrkomo ahnoro Abraaw mîn yawno kom ha, yîmîn yaw ewruxapu komo tî, anarî komo yantonînho komo marha tî, puranta pona aponxapu komo, noro yipu komo marha tî n̂etanpiketken̂e. Ero re po rma tî n̂etanpiketken̂e ahnoro. Ero wa tî xatken̂e.
Apici N̂ewruyas Amn̂e, Kesî Kaan Abraaw Ya
18
1Taa, ero yinhîrî takî tî Kporin komo n̂esenpekn̂e xa hara Abraaw ya. Manîre po exitaw tî n̂esenpekn̂e yîwya kapar̂u yepu ken̂arî po. Ceremaxi tî xakn̂e noro tîmîn potaw, roona potaw. Ero wa tî xakn̂e Abraaw kamarakataw kaamo exitaw.
2Ero wa cexitaw tak nîhkanwakn̂e takî tî Abraaw. Pawana tî n̂een̂akn̂e tîmîtwo kîrkomo. 3 tî n̂eenakn̂e iito cececetoso so. N̂examro yenîche yohno rma tî cekn̂e yîhyaka so. Tîtoche takî tî nutupenwakn̂e cesewnaposo ro.
3On wara tî kekn̂e Abraaw, Apa, tawake awexitaw opoko anana so cma re ka tohra masî ohyai.
4Tuuna ka wekpesî ahtarî komo korokacho. Mekar̂kacow ha na. Ero ke on weewe yapomyaw ka eremacoko.
5Awru komo marha wekyasî awahworetopo komo, akaritotopo kom ha. Ero yinhîrî tak mîîcexe hara awanme ro so. Ero wara awehtome so na mîmohcow ohyaka. Awanton komo mak ow ha, kekn̂e tî. Ero wa tî kekn̂e Abraaw tîhyaka mohxapu komo ya. Taa, ketken̂e yîwya, ero wara rma kasko, ketken̂e tî yîwya pawana komo.
6Ero ke yohno takî tî cekn̂e Abraaw tîmîn yaka Sara yaka. On wara tî kekn̂e yîwya, Puruma ehta yohno pin̂ipici me aposokaxapu, 3 een yukuknomakî. Ero wicakî tak esmakî cuure me aitome awya, kekn̂e tî. Ero wa tî kekn̂e cipici ya.
7Ero wa kache takî tî tok wece cekn̂e hara Abraaw paaka wece. Kar̂pe tî cekn̂e. Paaka xîkrî tî n̂ekyakn̂e kir̂wan, yupun cukmano. Tanton tî nantomekn̂e waihkatopo poko. Noro takî tî nakpocakn̂e kan̂poritome tak yohno.
8Ero yinhîrî tak pawana yotî me takî tî naar̂akn̂e hara. Katî marha tî naar̂akn̂e, paaka mown marha tî. Ero takî tî n̂etakekn̂e erewsî. Ero ke tî n̂eseresmetken̂e. Eseresmetaw so piiri rma tî xakn̂e Abraaw yîmîtwo so. Weewe yapomyaw tî xatken̂e. Ero wa tî xatken̂e.
9Taa, eseresmatîkache so tak on wara tî kekn̂e pawana Abraaw ya, Ahto nai apici Sara? kekn̂e tî. Mînto nai mîîmo yaw, kekn̂e tî Abraaw.
10Taa, on wara wîîkes awya apici poko, kekn̂e tî, amn̂e ahyaka so kmokyas hara on nuun̂i po rma anarî cimn̂ipu po. Ero po tak apici n̂ewruyasî, Sara ha. Kîîrî me cik n̂ewruyasî, kekn̂e tî. Ero wa ketaw mîîmo yaw rma tî xakn̂e Sara, metataw mak. Abraaw mkai tî xakn̂e. En̂exa tî n̂encekn̂e pawana komo mtapotarî.
11On wara tko tî xakn̂e Abraaw, poritomo me ro makî tî xakn̂e. Nocwakomo me marha tî xakn̂e Sara hara. Tîmxîtaxmu mera tak tî xakn̂e okwe nocwakomo kaxi.
12Ero ke tî n̂ewrekn̂e Sara tîhnaw mak. On wara tî kekn̂e tîhnaw, Nocwakomotho me thakwa was okwe. Oyin̂o marha nasî poritomotho me hara. Noro yipu ma re kewruya okyo tawake oyehtome? kekn̂e tî tîhnaw.
13On wara takî tî kekn̂e Kporin komo Abraaw ya, Ahce kacho n̂ewrew Sara? Kewruya ha ma re wa nocwakomotho rma, nîîka kica.
14Cehn̂axmu me katî nai Kporin komo awya so? Ahyaka so rma wa kmokyas amn̂e on nuun̂i po rma, anarî cimn̂ipu po. Ero yimaw Sara n̂ewruyasî. Ero ke ahce kacho n̂ewrew hara? kekn̂e tî. Ero wa tî kekn̂e pawana Abraaw ya.
15Yîmtapotarî tko tî nanwekyakn̂e Sara. Pîra, ewrera ro mak weexi, kekn̂e tî. N̂eraswakn̂e makî tî n̂examro pona. Mewrew rma okwe, kekn̂e tî pawana yîwya. Ero wa tî ketken̂e Abraaw mumuru yewrutopo poko.
Sotoma Pono Komo Poko Nîmtapowasî Abraaw Kaan Yakro
16Taa, ero yinhîrî takî tî pawana komo nawomyatken̂e hara. Sotoma yesamarî yaw tî cetken̂e. Akro so rma tî ka cekn̂e Abraaw.
17Ero yinhîrî on wara tî kekn̂e Kporin komo, Owya ciino ritopo yekatîmra xa ma re wai Abraaw ya?
18Cepamsom xa moso Abraaw. Anarî yana me tak naxe amn̂e noro yepamtho komo. Mer̂pora ro mak naxe noro yepamtho komo, karitî me marha naxe. Noro poyero tak Mîk hak rowon pono komo naxe onwakrerî me amn̂e ahnoro.
19On warai me ween̂asî noro, tîmxîkrî panatanmekn̂e me xa ween̂asî. Tanton komo panatanmekn̂e me marha ween̂asî. Ero ke Kporin komo mtapotacho yewetîn̂e me naxe n̂examro yîwya tpanatanmekrî ke so. Kicicme ciino rin̂e pîn me naxe. Ero wa nasî Abraaw, yîhyawno komo marha tak kir̂wan̂he n̂iir̂asî Kporin komo ya, tîmtapotachonhîrî yaw roro rma wakrechome ha, kekn̂e tî. Ero wa tî kekn̂e Kporin komo Abraaw poko.
20Taa, ero yinhîrî takî tî on wara kekn̂e hara Kporin komo Abraaw ya xa tak, Sotoma pono komo yehtopo xa n̂esencesî. Kicicitho me ro makî tî nat okwe. Ero wa xa marha n̂esencesî Komoha pono komo yehtopo hara.
21Ero ke n̂examro yenso tak kîwcesî, Yaaro xa ham, kachome owya. Wara ro mak kan̂e me ehtopo komo wencekn̂e ero wara rma nat ham okwe, kachome kîwcesî. Kicicme xa exihra rma exitaw so tko, Pîra rma ham, wîîkesî tak, kekn̂e tî. Ero wa tî kekn̂e Kporin komo Abraaw ya.
22Ero wa kache takî tî Kporin komo yakrono komo n̂esewkor̂metken̂e tîtotome so. Sotoma yesamarî yaw tî cetken̂e. Iito rma tko tî xakn̂e Kporin komo tohra. Iito marha tî xakn̂e Abraaw Kporin komo yeepatai rma.
23Kporin komo mîtkoso takî tî cekn̂e Abraaw, akro tîmtapotachome. On wara tî kekn̂e yîwya, Apa, kir̂wan komo meero ma mîwaike kicicitho komo yakro rma ha?
24Ahce wa miir̂a iitono komo 50 exitaw kir̂wan kom ha? Iitono komo waihkara rma na mai ha ero wicakî exitaw so kir̂wan komo? Ahnoro rma katî mîwaike iitono pen komo? kekn̂e.
25Ero wa ciino rin̂e pîn me tko kîhtînoyasî, kir̂wan komo waihkan̂e pîn me kîhtînoyasî kicicitho komo yakro rma. Ero wara rma waihkano riyataw ketaw ha re awya, Kicicitho amyamro kica, kan̂e wara rma na mai kir̂wan komo ya rma hara. Ero warai pîn me tko kîhtînoyasî. Roowo poko hakno komo yen̂ekan̂e xa Amoro. Ero ke kir̂wanhe ciino rin̂e me xa kîhtînoyasî, kekn̂e tî Abraaw Kporin komo ya.
26On wara tî n̂eyukyakn̂e Kporin komo, Pîra, 50 exitaw kir̂wan komo iito, n̂examro pînînke waihkano cirihra ro mak wasî, kekn̂e tî.
27Ero yinhîrî takî tî on wara kekn̂e hara Abraaw, Tweeno pîn wara rma kîmtapowas okwe awakro, Kporin komo yakro ha. Noro pîntho rma tko ow ha. Roowotho mak ow, wemronho mak ha. Wara rma kîmtapowasî rma cma re ka awakro.
28On wara wîîkes awya, ahce wa miir̂a 50 exihra rma exitaw so kir̂wan komo iito? 45 mak exitaw so ahce wa miir̂a? Ahnoro ewto pono komo katî mîwaike rma? kekn̂e tî. Pîra, kekn̂e tî Kporin komo, iitono komo waihkara ro mak wasî 45 komo mak exitaw so kir̂wan komo, kekn̂e tî.
29Nîmtapowakn̂e xa hara tko Abraaw. On wara tî kekn̂e hara, Ahce wa ciino miir̂a 40 mak exitaw kir̂wan kom hara iito? kekn̂e tî. Taa, 40 mak exitaw, waihkano cirihra rma wasî ero wicakno pînînke, kekn̂e tî.
30Nîmtapowakn̂e xa hara tî Abraaw. On wara tî kekn̂e, Kîmtapowasî rma cma re ka awakro Apa. Opoko cma re yîrwomra masî. Ahce wa miir̂a 30 mak exitaw iito ha? kekn̂e tî yîwya. Taa, kekn̂e xa hara tî Kporin komo, 30 mak exitaw so waihkano cirihra rma wasî, kekn̂e tî.
31Apa, kekn̂e xa hara tî Abraaw, Tweeno pîntho wara ro mak kîmtapowas okwe awakro. Wara rma wîîkesî cma re ka awya. Ahce wa miir̂a hara 20 mak exitaw iito? Taa, waihkano cirihra wasî 20 mak exitaw iito, kekn̂e tî.
32Nîmtapowakn̂e xa hara Abraaw. On wara tî kekn̂e yîwya, Apa, cewn̂e ro xa tak tan kîmtapowas awakro. Yîrwomra cma re mas opoko. Ahce wa miir̂a 10 mak exitaw iito ha? kekn̂e tî. Taa, 10 mak exitaw so waihkano cirihra rma wasî, kekn̂e tî. Ero wa tî kekn̂e Kporin komo Abraaw ya.
33Ero wa kache takî tî miya cekn̂e Kporin komo Abraaw yakro tîmtapotache. Tîmîn yaka tî n̂etîramekn̂e hara Abraaw. Ero wa tî cetken̂e.
Kicicitho Me Sotoma Pono Komo Yehtoponho
19
1Taa, ero yinhîrî ancu komo takî tî mokyatken̂e Sotoma pona kokon̂i exitaw. 2 makî tî mokyatken̂e. Iito tî xakn̂e Roo ceremaxi ewto potaw rma. Ancu komo yenîche takî tî n̂examro yîmtapotareso tî cekn̂e. Nutupenwakn̂e takî tî roowo pona cesewnaposo ro.
2On wara takî tî kekn̂e yîwya so, Apa komo, mîmohcow pawana me? Amaywen xa ow ha. Ero ke omîn yaka amohcoko yîwînso. Ahtarî komo marha mîkorokexe iito. Pahxaxaro rma tak mîpakexe hara awtotome so, kekn̂e tî. Ero wa tî kekn̂e Roo yîwya so. Anarme tko tî n̂eyukyatken̂e ancu komo yîmtaka, Tan mak amna n̂enmayasî roro po mak, ketken̂e tî n̂examro.
3Okwe, kekn̂e tî Roo yîwya so. Cerewre tî kekn̂e yîwya so. Amohcoko rma ohyaka ha, kekn̂e tî yîwya so. Ero ke rma tî cetken̂e noro yakro. Ero yinhîrî iyotî komo n̂etakekn̂e. Iyuru komo marha tî naipekn̂e wahrututpamnî. Ero ke tî n̂eseresmetken̂e. Ero wa tî xatken̂e.
4-5Taa, etakrira ka exitaw so kîrkomo takî tî mokyatken̂e Roo mîn yaka. Iitono komo mîkyam mokyatken̂e Sotoma pono komo. Ahnoro ro makî tî mokyatken̂e kica poritomo komo, kar̂pamxan komo marha. Xehxa, mehxa, wara tî mokyatken̂e kîrkomo. Roo mîn tî wamcetken̂e. Roo ya tî ketken̂e, mîîmo mkai rma tî ketken̂e. Ai Roo, ahto natu ahyaka mohxapu komo, oroto mohcow n̂examro? Amna yaka ka ek ha. N̂examro poko cexi xe nas amna, ketken̂e tî kica. Ero wa tî ketken̂e kica.
6Ero ke yîhyaka so tî n̂epatakekn̂e Roo. Mîîmo yai cepatakache metata nahruyakn̂e hara.
7On wara tî kekn̂e Sotoma pono komo ya, Oyakno komo, kicicme ro mak maxe ero wa awexitaw so. Ero wa kahra cma re maxe.
8Oyemsîrî komo xa naxe tan asakî, iin̂omnî komo. N̂examro xa wekyas ahyaka so poko awehtome so tak awanme ro so. Moxam pawana komo pokohra ro mak ehcoko kica. N̂examro yukurunpetome wa wermonopu omîn yaka, kekn̂e tî. Ero wa tî kekn̂e Roo Sotoma pono komo ya kîrkomo ya.
9On wara tko tî ketken̂e kîrkomo Roo mtaka, Kica, ahce kacho ero wa mîîke kica. Yarî esko, ketken̂e tî kîrkomo yîwya. Kîcheka mohxaputho mak amoro. Ahce kacho amna mîtwerme hara kica? Kicicme ro kr̂a mak amna awir̂asî. N̂examro reha wara n̂he amna n̂iir̂asî, ketken̂e tî kica. Ero ke takî tî Roo pen nahsîyatken̂e. Ciki ketken̂e xa takî tî noro poko. Yîmîn metatan poko marha ciki ketken̂e. Ero yanme emacakaporo takî tî xakn̂e metata kar̂pe karî ke yîwya so.
10Ero yimaw tko tî pawana komo n̂etapoyetketken̂e, Roo nahsîyatken̂e. N̂ihxikyatken̂e takî tî mîîmo yaka. Ero yinhîrî metata tî nahruyatken̂e hara.
11Ero yimaw rma takî tî mîîmo mkaino pen komo n̂ewkanoyatken̂e. Poritomo pen komo, kar̂pamxan pen komo, ahnoro makî tî n̂ewkanoyatken̂e. Ero ke pokupoku ketken̂e thakwa tî mîîmo mkai. Metata yape xe tî xatken̂e cewomtome so. N̂ekar̂ketken̂e makî tko tî okwe metata yeporîrî poko. Ero wa tî xatken̂e.
Sotoma Pono Pen Komo Yakn̂itoponho
12Ero yinhîrî on wara takî tî ketken̂e pawana komo Roo ya, Ai Roo, Ayanan komo natu tan on ewto po? Awoxin komo, amumuru komo, awemsîrî komo, noro yipu komo na natu tan? Noro yipu komo exitaw arko men ewto poi.
13On men nakn̂iyas amna ewto pen. Tantono komo yehtopo tî n̂encekn̂e Kporin komo mehxa kah yai. Wara ro mak kan̂e mîkyam, kacho tî n̂encekn̂e. Ero ke amna n̂en̂epew Kporin komo on ewto yakn̂iso, ketken̂e tî. Ero wa tî ketken̂e pawana komo.
14Ero ke twoxin komo yaka takî tî cekn̂e Roo ekatîmso, cemsîrî yin̂o komo ya. Cemahciyatu ha tî oroto. On pen tî nakn̂iya Kporin komo ewto pen, kekn̂e tî Roo yîwya so. Cetaporesom wara makî tko tî n̂encetken̂e woxin komo okwe. Ero wa tî xatken̂e okwe.
15Ero yinhîrî enmayataw takî tî Roo n̂enpaketken̂e pawana komo. Yohno men ahtoko, ketken̂e tî yîwya. Apici arko, awemsîrî komo marha arko asakî rma ha. Yohno men arko. Tohra awexitaw so amyamro meero mecakyaxe okwe tantono komo yakro rma, ketken̂e tî. Ero wa tî ketken̂e pawana komo Roo ya.
16Yohno tohra rma tî xakn̂e Roo. Ero ke takî tî Roo pen nahsîyatken̂e amorî poko, yipici yamorî poko marha, emsîrî komo yamorî poko marha. Ero wa tî ahsîno tak n̂iir̂atken̂e ancu komo. Naar̂atken̂e tî ewto poi. Ero wa tî Roo komo naar̂atken̂e yîpînîn yaw so exirî ke Kporin komo.
17Taa, ewto poi arîche so on wara tî ketken̂e Roo komo ya, Emahcicoko ro mak ha men okwe waipîra awehtome so okwe. Amkai so enîhra marha ehcoko awemaciyataw so. Tan exihra ro mak ehcoko woskara po. Îh pona xa matko emahcicoko ecakîra awehtome so, ketken̂e tî yîwya so.
18-19Okwe, kekn̂e hara tî Roo. Opînîn yawno me cma re keen̂asî. Waipîra ow miirî. Ooxatî me mai ham, wîîkesî. On wara xa matko wîîkes awya, îh pona owto xera men was okwe. Kamara men oyeske iina owcetaw, okoyi anarimaw oyeske oko. Kwaihyasî men okwe iina owtoche.
20Mînto xa nai ewto wahrai ciki. Meyehra mak nai. Iina xa owto xe wasî meyeno pîn pona n̂he waipîra oyehtome. Wahrai cik mak mîn ewtoci, kekn̂e tî Roo yîwya so.
21Taa, kekn̂e tî pawana, kewehcasî rma. Iina xa etocoko. Ero mak akn̂ipîra wasî ewtoci, an̂etacithîrî ha.
22Ero ke emahcicoko iina, kar̂pe men etocoko. Akn̂ino cirihra thakwa ka wasî iina tohra awexitaw so, kekn̂e tî. Ero wa tî ketken̂e ancu komo Roo ya. Ero ke Soa me takî tî ero nosohcetken̂e ewtoci. Ero wa tî nosohcetken̂e.
23Taa, kaamo yepatakache n̂he takî tî Soa pona n̂epatakekn̂e Roo.
24Ero yimaw xa takî tî wehto nar̂mai Kporin komo Sotoma pona, Komoha pona marha tî. Weeyu warai tî mîn nar̂mekn̂e cetahsîsom ha tko tî oco. Ero yipu tî nar̂mekn̂e kah yai.
25Ero wa tî ewto komo nakn̂iyakn̂e Kaan, woskara pononho komo ahnoro. Iitono pen komo tî nakn̂itîkekn̂e okwe yîmton me ro mak. N̂examro natîtho meero marha tî nakn̂iyakn̂e oco, weewe marha ahnoro ro mak okwe. Ero wa tî nakn̂iyakn̂e Kaan.
26On wara tko tî xakn̂e Roo pici, tîmkai tî n̂een̂akn̂e. Ero ke takî tî noro pen n̂etakîcekn̂e yîmîtî me okwe, piirino rma thakwa. Ero wa tî xakn̂e Roo cinho pen okwe.
27Taa, meye rma tî xakn̂e Abraaw tîmîn yaw rma. Enmarî yakro ro takî tî noro cekn̂e. Pahxa Kporin komo yeepatai n̂ecececekn̂e iina xa hara tî cekn̂e.
28Iito cexitaw takî tî Sotoma wece n̂een̂akn̂e, Komoha wece marha. Ahnoro tî n̂een̂akn̂e woskara. Nîsînakn̂e ro makî tî kopi iitono ahnoro roowo ha. Mararî yecakyatawno wara ro makî tî nîsînakn̂e kopi.
29On wara tko tî xakn̂e Kporin komo woskara pono yakn̂iyataw ewto pen, Abraaw mtapotachonho ponaro rma tî xakn̂e. Ero yanme tî Roo n̂en̂epekn̂e takn̂isom komo chew ecakîra ehtome. Ero yanme tî n̂en̂epekn̂e.
Roo Mumuru Komo N̂ewruyaxe
30On wara tko tî xakn̂e Roo Soa po cexitaw, n̂eraswakn̂e ro makî tî kopi. Ero ke îh pona rma tî cekn̂e hara. Cemsîrî komo rma tî naar̂akn̂e 2 komo. Ewtarî yaw makî tî nîwînîkyatken̂e, îîpî yexenawno yaw. Ero wa tî xatken̂e okwe.
31Taa, iito cexitaw so takî tî on wara ketken̂e emsîrî komo, poturu tî kekn̂e mahtîkîthîrî ya, Ai cîw, poritomotho me xa thakwa nasî apapa okwe. Anarî exihra ro mak nasî kîîrî tan okwe, kpokono. Roowo poko hakno komo naxe wooxam poko ero wara kpoko cehsom exihra nas okwe.
32Ero ke apapa tîtwokparî kawaxiyem ke wenîmtome. Wenîmche tak noro yenaka tak tîhcesî kîmxîkmachome. Ero wa cexirî, kekn̂e tî.
33Ero ke kosope takî tî tîîm komo wokpetken̂e kawaxiyem ke. Wenîmche tak potuthîrî tî cekn̂e noro yenaka. Twen̂ekarî ro makî tî xakn̂e yîîm okwe cemsîrî yetakrirî poko. Yîhtorî poko marha tî twen̂ekarî xakn̂e.
34Enmapuche tak potuthîrî tî nîmtapowakn̂e xa hara tmahtîkîthîrî yakro. On wara tî kekn̂e yîwya, Taa, kokon̂oro apapa yenaka kîwtoi ow. Ero ke apapa tîtwokparî xa hara oroto kosope kawaxiyem ke. Amoro makîrha tak etoko noro yenaka. Ero wa cexirî apapa yepamrî komo ehtome amn̂e, kekn̂e tî.
35Ero ke ero po xa hara tî tîîm komo wokpetken̂e kawaxiyem ke. Wenîmche hara mahtîkîthîrî takî tî cekn̂e tîîm yenaka hara. Twen̂ekarî ro makî tî xakn̂e yîîm okwe cemsîrî yetakrirî poko. Yîhtorî poko marha tî twen̂ekarî xakn̂e. Ero wa tî xakn̂e.
36Ero ke takî tî tîmxîkye xatken̂e Roo yemsîrî komo tîîm xîkrî ke rma.
37Ero yinhîrî takî tî potuthîrî n̂ewruyakn̂e kîîrî ciki. Moabe me tî nosohcekn̂e tîmrerî. Noro takî tî xakn̂e Moabita komo porin me. Naxe rma oroto Moabita komo.
38Ero yinhîrî takî tî mahtîkîthîrî n̂ewruyakn̂e hara kîîrî xa marha. Ben-Ami me tî nosohcekn̂e noro hara. Noro takî tî xakn̂e Amonita komo porin me. Amonita komo naxe rma oroto. Ero wa xatken̂e Roo komo.
Abraaw Cemaronwasî Xa Hara Cipici Poko
20
1Taa, ero yinhîrî takî tî suu yaw roro cekn̂e hara Abraaw. Iina takî tî tîmîn n̂iir̂akn̂e hara. Ewto yotaw tî n̂iir̂akn̂e tîmîn̂. Mehxa tî xakn̂e Kates, xehxa tî xakn̂e Suru hara. Ero yinhîrî anarî ewto pona tî cekn̂e hara Xera pona. Iito takî tî xakn̂e Abraaw.
2Iito cexitaw on wara tî kekn̂e iitono komo ya, cipici poko rma tî kekn̂e Sara poko. Oyepeka moso, kekn̂e tî okwe. Ero ke iitono komo kayaritomon tî n̂en̂epekn̂e tmaywen komo Sara wece. Naar̂atken̂e takî tî yipici me. Abimereke tî mîk xakn̂e kayaritomo yosotî.
3Ero po rma tko tî Kaan n̂esenpekn̂e Abimereke ya. Wosoto me makî tî n̂esenpekn̂e yîwya kosope. On wara tî kekn̂e yîwya, Ai Abimereke, mîwaiyasî men okwe. Pinano mîkro mahsî okwe, kekn̂e tî yîwya.
4-5On wara tko tî xakn̂e Abimereke, Sara yenaka tî ka tohra xakn̂e. Ero ke on wara tî kekn̂e Kaan ya, Apa, kir̂wan komo ma re mîwaike? Ow mîwaike omaywen yakro rma? Oyepeka moso, nîîkai thakwa matko iin̂o owya kica. Wooxam meero marha nîîkai ciin̂o poko hara, Oyepeka moso, kekn̂e marha. Kir̂wan̂he makî cma re oyexi xe wîxakn̂e. Kicicme oyexi xera ro mak wîxakn̂e, kekn̂e tî. Ero wa tî kekn̂e Abimereke.
6Nhnk, ero wara rma keen̂asî kir̂wan̂he awexi xatî me, kekn̂e tî Kaan yîwya. Ero ke rma wa kwahkotoi kicicme exihra awehtome opoko, noro yahsîpora weexi awya.
7Ero ke tîmko hara yipici yîwya. Aweronoman̂e komo mîk noro yin̂o. Ero ke noro nîmtapowasî oyakro apoko waipîra awehtome. Tîmîhra rma awexitaw mîwaiyas ha men okwe. Ahnoro ahyawno komo meero waihtîkexe. Ero wa maxe okwe yipici tîmîhra awexitaw hara, kekn̂e tî. Ero wa tî kekn̂e Kaan yîwya.
8Ero ke enmarî yakro ro rma takî tî Abimereke pakekn̂e. Tmaywen komo takî tî nan̂ikyakn̂e tîhyaka ahnoro. Mokuche so Kaanî mtapotarî tî n̂ekatîmtîkekn̂e yîwya so. Ero yentache tak n̂eraswatken̂e xa tî n̂examro.
9Ero yinhîrî takî tî Abraaw nan̂ikyakn̂e hara Abimereke. On wara tî kekn̂e yîwya, Ahce wa amna miire kopi? Ahce wa wîxakn̂e awya ooxera awehtome? Amna yikicicire xe xa katî mîxakn̂e kicicitho me ro mak amna yehtome? Ero wa amna cirihra ro mak cexpore nas ha.
10Ahce wa amna yehtopo meen̂a okiciciren̂e me awehtome, omaywen komo kiciciren̂e me awehtome marha? kekn̂e tî. Ero wa tî kekn̂e Abimereke Abraaw ya.
11On wara tî n̂eyukyakn̂e Abraaw, On wara wa wîîkekn̂e acheka so omokuche, Kaan ponarono pîn komo ro mak moxam okwe tantono komo. Ero ke owaiketu men okwe opici poyero rma, wîîkekn̂e mak apoko so.
12Oyepeka rma tko re mîkro. Apapa pen yemsîtho rma mîkro. Yememe pen yemsîtho pîn ha tko. Ero ke wahsîyakn̂e opici me.
13On wara wîîkekn̂e yîwya pahxa rma apapa mîn yai oyekyataw Kporin komo ya, Ahna so na kîwcetaw so tooto cheka on wara cma re mîîkesî iitono komo ya opoko owaikara ehtome so iitono komo, Oyepeka moso, mîîkesî cma re opoko, wîîkekn̂e yîwya, kekn̂e tî. Ero wa tî kekn̂e Abraaw Abimereke ya.
14Ero wa kache takî tî Sara nîmyakn̂e hara Abimereke Abraaw ya. Iyoku marha tî nîmyakn̂e yîwya kahn̂eru komo, paaka komo. Anton komo marha tî nîmyakn̂e yîwya kîrkomo, wooxam komo marha. Ero wa tî nîmyakn̂e Abimereke Abraaw ya.
15On wara marha tî kekn̂e Abimereke Abraaw ya, Miya rma nas orowon. Ero ke awanme ro mak eporko aweken, kekn̂e tî yîwya.
16Ero wa kache Sara ya tî kekn̂e hara, On wara xa awepeka wiirî, 1.000 exepeyu wîîm yîwya prata. Kicicme oyehtoponho yepetho mîn wîîm yîwya. Ero ke cepemaxi tak nasî awahsîtoponhîrî owya. Kir̂wan̂he tak was hara, kekn̂e tî. Ero wa tî kekn̂e Abimereke.
17Ero yinhîrî takî tî Kaan yakro nîmtapowakn̂e Abraaw Abimereke poko. Ero wa karî ke kir̂wan̂he takî tî Abimereke n̂iir̂akn̂e hara Kaan, yipici marha tî, anton komo marha tî wooxam komo. Ero wa tî n̂examro n̂iir̂akn̂e kir̂wan̂he yîmxîtachome me xa hara.
18Yîmxîtara ro makî tî ka xatken̂e Abimereke pici, anton komo marha. Kporin komo rma tî ero wa n̂examro n̂iir̂akn̂e Sara poyero, Abraaw pici poyero ha. Ero wa tî n̂iir̂akn̂e Kporin komo.
Isake Yewrutoponho
21
1Taa, ero yinhîrî takî tî Sara wakrekn̂e Kaan tîmtapotachonhîrî yaw roro rma. Pahxa kekn̂e yîwya ero yaw roro rma tî n̂iir̂akn̂e.
2N̂etahsîyakn̂e takî tî Sara. N̂ewruyakn̂e marha tî Abraaw mumuru ciki. Poritomo me xa tî xakn̂e Abraaw ero yimaw. On nuun̂i po xa apici n̂ewruyasî, kachonho yaw roro rma tî Sara n̂ewruyakn̂e, Kaanî mtapotachonho yaw roro xa. Ero wa tî n̂ewruyakn̂e.
3Isake me takî tî tumumuru nosohcekn̂e Abraaw. Ero wa tî nosohcekn̂e Sara mrerî ciki.
4Ero yinhîrî takî tî, 8 kaamo enmapuche tak ewrutoponhîrî, tumumuru ciki takî tî nanpikekn̂e Abraaw. Kaanî mtapotachonho yaw roro rma tî ero wa n̂iir̂akn̂e.
5100 cimn̂ipu tî xakn̂e Abraaw yewrutoponho yumumuru yewruyataw, Isake ha.
6On wara tî kekn̂e Sara noro yewruche ciki, Cewresom me tak oriw ham Kaan okre. Miyan komo rma n̂ewrexe oyakro ro rma oyewrutopo yentan̂e komo.
7Yîmxîtantho mak mîkro, kachonho ow, kmokmo ke wokpan̂e pîn mîkro, kachonho marha ow. Noro yipu rma tko kîmxîtai okre Abraaw mumuru me ciki. Poritomo me rma re nasî oyin̂o, yumumuru yon me takî tko was okre, kekn̂e tî. Ero wa tî kekn̂e Sara.
Aka N̂en̂epesî Abraaw
8Ero yinhîrî rikomo takî tî por̂mamyakn̂e, moomo takî tî nahsîpînkekn̂e. Ero yimaw rma tî erewusmano n̂iir̂akn̂e Abraaw moomo yahsîpînkache xa tumumuru ya. Mer̂pono pînî ro makî tî mokyatken̂e ceseresmaxmu komo. Ero wa tî mokyatken̂e.
9Ero yimaw takî tî on wara xakn̂e Aka mrerî, Exipsiu mrerî ha. Abraaw mumuru rma mîk xakn̂e. N̂etaporekn̂e tko noro ewruxan poko kica. Ero yipu yenîche Sara ya on wara tî kekn̂e Abraaw ya,
10Noro men en̂epeko oyantonînho. Yîmrerî yakro rma en̂epeko ha. Awemyawnonhîrî yahsîn̂e pîn me n̂expe kica noro mrerî. Omrerî mak nas ero yipu yahsîn̂e me, Isake ha, kekn̂e tî.
11Ero wa kacho yentache Abraaw ya ahwora ro makî tî xakn̂e. Tumumuru pînîn yaw tî xakn̂e, Aka mrerî pînîn yaw.
12Kaanî tko tî nîmtapowakn̂e Abraaw yakro ero yimaw. On wara tî kekn̂e yîwya, Ahwokara rma esko amumuru poko. Yîson poko marha ahwokara esko, awanton komo poko rma. Sara mtapotarî rma tko ewetko. N̂examro rma en̂epeko. Isake mak nasî cewn̂e, Abraaw yepamtho xa mîkro, kacho me ha.
13Apici yanton mrerî meero tko wepamnoyasî. Anarî yana me tak naxe noro yepamtho komo amn̂e. Ero wa noro wiir̂asî amumuru me exirî ke ha, kekn̂e tî. Ero wa tî kekn̂e Kaan Abraaw ya.
14Ero ke pahxaxaro rma takî tî pakekn̂e Abraaw. Aka takî tî n̂en̂epekn̂e yîmrerî yakro rma. Torî me so tak poranmekn̂e. Iyuru komo tî n̂enkayakn̂e, weer̂a marha tî narîhcekn̂e tuuna ke. Yîson motaka tî n̂iir̂akn̂e weer̂a. Ero wa tî n̂examro n̂en̂epekn̂e. Ero ke Aka takî tî cekn̂e okwe. Pohnîntari ro makî tî cekn̂e, waimamyakn̂e ro mak okwe. Behseba mehxa tî waimamyakn̂e.
15Pahkî exiche n̂enahcakn̂e takî tî tuuna, weer̂a yawnonho, wokru komo. Ero ke yîson tîmrerî nîrapekn̂e peen makataka.
16Ero yinhîrî mooxe n̂he ciki re tî cekn̂e yîson, waiwî tar̂mesî ero wicakî moxenon. Iina takî tî n̂eremekn̂e yîson hara. Omxîkîtho waihtopo yenî xera was okwe, kekn̂e tî. Nîwracekn̂e thakwa tî okwe. Ero wa tî xakn̂e Aka.
17Rikomo yîwratarî rma tko tî n̂encekn̂e Kaan. Ero ke Kaan yancun tî nîmtapowakn̂e yîson yakro, kah yawno rma. On wara tî kekn̂e yîwya, Ahce wa mai Aka? Erasîra esko. Amrerî mtapotarî tî n̂enta Kaan, mînto etîrapoxapu mtapotarî ha.
18Ero ke awomko tak ha, amrerî anîmta, amorî poko ahsîko. Waipîra rma nasî. Noro xa matko wepamnoyas amn̂e mer̂pora ro mak cehso ro. Anarî yana me marha naxe amn̂e noro yepamtho komo, mer̂pora ro mak naxe, kekn̂e tî. Ero wa tî kekn̂e ancu Aka ya.
19Ero yimaw rma takî tî cewkem me Kaan n̂iir̂akn̂e noro. Tuuna takî tî n̂een̂akn̂e iito ahtoxapu. Ero ke weer̂a yarîhtoso tî cekn̂e. Tîmrerî takî tî wokpekn̂e ero ke. Ero wa tî xakn̂e.
20Ero yinhîrî takî tî rikomo por̂mamyakn̂e. Pohnîntawno po makî tko tî xakn̂e. Wooto woon̂e ro me tî por̂mamyakn̂e. Kaanî rma tî nakronomekn̂e.
21Paran yaxawan po makî tî xakn̂e noro pohnîntaw. Iito tî xakn̂e Aka mrerî. Etîtîkache takî tî yipici n̂ekyakn̂e yîson Exitu pononho. Ero wa tî n̂iir̂akn̂e yîson.
Abraaw Nîmtapowasî Abimereke Yakro
22Taa, ero yinhîrî on wara tî xakn̂e Abraaw, Piristew komo chew tî xakn̂e. Pahkî exiche iito Piristew komo kayaritomon tî nîmtapowakn̂e Abraaw yakro. Abimereke tî mîk xakn̂e noro yosotî. Sowtatu komo yantoman̂e marha tî nîmtapowakn̂e Abraaw yakro. Pikow tî mîk xakn̂e noro yosot hara. On wara tî ketken̂e yîwya, Ai Abraaw, awakronome Kaan ham okre ahce na poko awexitaw.
23Ero ke oyakro cma re mîmtapowasî Kaan n̂entarî me. On wara cma re mîîkes owya, Yaaro xa tan wîîkes awya, cemaro mero ro makî. Kir̂wan̂he was apoko. Awemetanmekîra ro mak wasî. Ero wa xa marha was amn̂e amumuru komo poko hara, awepamthîrî komo poko hara, kir̂wan̂he wasî n̂examro poko, mîîkesî cma re owya. Kir̂wan̂he wehxe apoko, ero ke kir̂wan̂he marha cma re masî opoko hara, omaywen komo poko marha, kekn̂e tî. Ero wa tî kekn̂e Abimereke Abraaw ya.
24Taa, kekn̂e tî Abraaw, ero wara rma wîîkesî Kaan ya, yaaro xa wîîkesî cemaro mera ro mak, kekn̂e tî.
25Ero yimaw on wara tî kekn̂e hara Abraaw Abimereke ya, On wara wîîkes awya, Ahce poyero otunarî ahtoxapu nahsîce amaywen komo okwe. Tîrwon̂e mak nahsîce okwe, kekn̂e tî.
26Apohana, kekn̂e tî Abimereke, onoke na moro nahsîye atunarî? Pahxa ekatîmra mîxakn̂e owya. Oroto mak wencesî, kekn̂e tî. Ero wa tî kekn̂e Abimereke Abraaw ya.
27Ero yinhîrî takî tî tookuthîrî nîmyakn̂e Abraaw Abimereke ya, oper̂a, paaka marha, ero wa tî nîmyakn̂e. On wara tî ketken̂e ero yimaw, Aaxatîmnokara ro mak was ow ha, ketken̂e tî n̂examro re rma.
28Ero yinhîrî oper̂a xîkrî takî tî n̂ekyakn̂e Abraaw. 7 tî n̂ekyakn̂e woosî re. Ero wa tî n̂ekyakn̂e.
29Noro yipu yenîche on wara tî kekn̂e Abimereke Abraaw ya, Ahce kacho wa meekî oper̂a? kekn̂e tî yîwya.
30Ahsîko rma kekn̂e tî Abraaw yîwya. Omtapotarî ponaro awehtopo rma mîk oper̂a xîkrî weekî, kekn̂e tî Abraaw yîwya. Enîche awya on wara tak kasko amn̂e, Abraaw nahtotho moso ham tuuna, kasko roro, kekn̂e tî. Ero wa tî kekn̂e Abraaw.
31Ero ke takî tî Abraaw nosohcekn̂e tuuna iitono, Behseba me tî nosohcekn̂e. Kaan n̂entarî me tîmtapotarî ke Abimereke yakro ero me nosohcekn̂e, towîhnî me ro mak tîmtapotarî ke ha.
32Ero wa tî nîmtapowatken̂e iito Behseba po. Etîxatîmnokara ro mak cehtopo komo poko tî nîmtapowatken̂e. Ero wa kache takî tî cekn̂e hara Abimereke. Akro rma tî cekn̂e Pikow, sowtatu yantoman̂e ha. Piristew komo rowon pona tî cetken̂e hara.
33Ero yinhîrî takî tî tînatîrî n̂iir̂akn̂e Abraaw iina Behseba pona. Weewe tî mîn n̂iir̂akn̂e cepetaxmu ha. Ero yimaw marha tî Kporin komo Kaan yakro nîmtapowakn̂e, Waipînî ro yakro ha. Ayanan ow ha Apa. Ero ke owî cma re makronomesî, kekn̂e tî yîwya.
34Ero yinhîrî pahkî tî xakn̂e Abraaw iito Piristew komo rowon po. Ero wa tî xakn̂e.
Kaan Ponaro Xa Cehtopo N̂enpesî Abraaw
22
1Taa, ero yinhîrî takî tî Abraaw nukukmekn̂e Kaan. On wara tî kekn̂e Kaan yîwya, Ai, Abraaw, kekn̂e tî. Tan was Apa, kekn̂e tî noro.
2Abraaw, amumuru arko, kekn̂e tî Kporin komo yîwya. Cewn̂an xa mîkro amumuru noro arko yiixe awehtopo rma okwe. Miya etocoko Moria pona. Iito awexitaw tak noro waihkakî amumuthîrî rma. Yupunthîrî tak akn̂iko owya tîmsom me. Iina awepatakache so îîpî wenpes awya ero po tak akn̂iko, kekn̂e tî Kaan yîwya.
3Ero ke pahxaxaro rma takî tî Abraaw pakekn̂e. Weewe yaatopo tî n̂iir̂akn̂e tooku mkahsî, buhu mkahsî ha. Tmaywen tî nan̂ikyakn̂e asakî kar̂pamxan komo. Isake marha tî nan̂ikyakn̂e. Wehto takî tî nîrakekn̂e Kaan ya tîmsom yakn̂itopo. Ero wa exitaw tak n̂examro takî tî cetken̂e miya. Kaan kekn̂e Abraaw ya iina tî cetken̂e.
4Asakî ro enmapuche takî tî îîpî n̂een̂akn̂e Abraaw. Mooxe tî n̂een̂akn̂e.
5Ero ke on wara tî kekn̂e Abraaw tmaywen komo ya. Tan ka ehcoko amyamro buhu yakro. Amna ka cesî îh pona omumuru yakro mak. Kaan ya tîmsom amna nîmyasî iito. Ero yinhîrî amna mokyas hara oona, kekn̂e tî.
6Ero wa kache wehto kamerî takî tî n̂enîhcekn̂e Abraaw. Isake mkahsî tî nanîmyakn̂e, tumumuru mkahsî ha. Wehto tî nahsîyakn̂e Abraaw, mariya marha tî. Ero yinhîrî cetken̂e tak n̂examro re mak asakî.
7Cetaw so on wara tî kekn̂e Isake Abraaw ya, Apa, kekn̂e tî. Ahce okopuci? kekn̂e hara tî yîîm. Apa, tan nasî wehto, kamerî marha. Ahto wa nai kahn̂eru xîkrî takn̂isom, Kaan ya knîmrî ha? kekn̂e tî.
8On wara tî n̂eyukyakn̂e Abraaw, Okopuci, Kaanî rma n̂enpesî kîwya oper̂a xîkrî, tîwya tîmsom ha, kekn̂e tî. Ero ke cetken̂e rma tî asakî.
9Taa, îh pona takî tî cetken̂e n̂examro Kaan n̂etacitho pona. Iito takî tî toopu n̂enmekyakn̂e Abraaw Kaan ya tîmsom yakn̂itopo me. Kamerî marha tî n̂iir̂akn̂e akn̂itopo kanahtaka. Ero yinhîrî Isake pen takî tî napomiyakn̂e tumumuru rma. Kamerî pona takî tî nîrapekn̂e akn̂itopo pona rma.
10Ero yinhîrî takî tî mariya nahsîyakn̂e Abraaw tumumuru waihkachome.
11Ero yimaw xa takî tî nîmtapowakn̂e Kaan yancun Abraaw yakro. Kah yawno tî Mîk kekn̂e on wara, Abraaw, Abraaw, kekn̂e tî. Tan wasî, kekn̂e hara tî Abraaw.
12Pîra, amumuru paraxkara esko. Waihkara ro mak esko, kekn̂e tî. Oroto tak awehtopo ween̂asî. Kaan ponaro xa mai ham. Ero wa keen̂asî amumuru ewyomara ro mak awexirî ke. Cewn̂anî rma ewyomara meexi. Mîmyasî rma owya, kekn̂e tî. Ero wa tî kekn̂e ancu Abraaw ya.
13Ero yinhîrî takî tî peen wece n̂een̂akn̂e Abraaw. Tîmkai tî n̂een̂akn̂e kahn̂eru. Peen poko tî xakn̂e cetamxiso meretîrî. Ero ke tî ahsîso cekn̂e Abraaw. Ahsîche paraxkekn̂e takî tî akn̂itome Kaan ya tîmsom me. Tumumuru yemtakan me takî tî nakn̂iyakn̂e.
14Ero ke iitono takî tî nosohcekn̂e Abraaw kahn̂eru yakn̂itoponho. Yiixe kehtopo komo yenpon̂e Mîkî Kporin komo, kacho me tî nosohcekn̂e. Oroto rma ero wa kexe iitono komo. Kporin komo yeken po rma n̂esenpesî yiixe kehtopo, îh po, kexe. Ero wa kexe iitono komo.
15Ero yinhîrî Kporin komo yancun takî tî nîmtapowakn̂e xa hara Abraaw yakro.
16-17On wara tî kekn̂e yîwya, Ai Abraaw, on wara tî nîîke Kporin komo awya, Omtapotarî mewet ham okre. Amumuru yewyomara meexi, mîwaikarî ha re mî. Cewn̂anînhîrî ro mak amumuru okwe. Ero ke yaaro xa tan wîîkes awya, oyehtopo rma wetahcasî, Yaaro ham, kachome awya omtapotarî poko. On wara wîîkes awya, kwakresî xa tak amn̂e. Awepamthîrî komo marha wepamnoyasî mer̂pora cehso ro. Mer̂pora xa nasî xir̂ko, kah yawno. Mer̂pora xa marha nasî axawa pupuntho. Ero wicakî xa marha naxe awepamthîrî komo amn̂e mer̂pora ro mak. Tîîxatî pîn komo kayaritomon me marha naxe, kekn̂e tî.
18Awepamthîrî ke rma tak mîk hak rowon pono komo naxe onakronomarî me. Roowo poko hakno komo naxe ero wa amn̂e. Omtapotachonho yewetîrî ke mak awya ero wa naxe, kekn̂e tî. Ero wa tî kekn̂e ancu Abraaw ya.
19Ero yinhîrî tmaywen komo yaka takî tî n̂etîramekn̂e hara Abraaw. N̂examro yakro tî cekn̂e Behseba pona hara. Iito takî tî xakn̂e Abraaw cekenke. Ero wa tî xakn̂e.
Abraaw Yanan Komo Yosotî
20Taa, iito cexitaw takî tî tîyanan komo yehtopo tî n̂encekn̂e Abraaw. On wara kacho tî n̂encekn̂e, Yaake tak naxe awakno mumuru komo, Nao mumuru kom ha, Miwka mrerî komo, kacho tî n̂encekn̂e.
21-23Potuthîrî tî mîk Uus. Noro yakno rma tî mîk Buus, Kemuew marha tî Aran yîîm. Kesece, Aso, Piwtas, Xicrape, Betuew. Ero wa naxe awakno mumuru komo, kacho tî n̂encekn̂e. Taa, Betuew yemsîrî tî xakn̂e hara, Hebeka tî mîk xakn̂e noro yosotî. Ero wa tî xatken̂e Abraaw yakno mumuru komo, Nao mumuru kom ha. 8 tî xatken̂e. Miwka mrerî komo tî mîkyam xatken̂e.
24Taa, anarî tî xakn̂e Nao pici, yipici wara cehsom mak. Hewma tî xakn̂e noro yosotî. On wara tî xakn̂e noro mrerî kom hara, Teba, Kaan, Taasa, Maaka. Ero wa tî xatken̂e Nao mumuru komo xa hara. Ero wa tî xatken̂e noro yipici wara cehsomu mrerî komo.
Roowo Nahsîyasî Abraaw Cipici Pen Yahrutopo
23
1Taa, on wicakî tî xakn̂e Sara yewrutoponho ero yimaw, 127 cimn̂ipu tî xakn̂e noro yewrutoponho.
2Ero yimaw takî tî waihyakn̂e noro pen okwe. Kiriaci-Ahba po tî waihyakn̂e. Ebronî rma tî mîn Kiriaci-Ahba. Kanan pono tî mîn ewto. Sara waipuche takî tî Abraaw cekn̂e yîwrataxi noro pen pînîn yaw. Okwe, opici cik okwe, kekn̂e tî.
3Ero yinhîrî takî tî Abraaw nawomyakn̂e hara okoputhîrî mîtwononho. Iitono komo yakro takî tî nîmtapowakn̂e, Ete yepamtho komo yakro.
4On wara tî kekn̂e yîwya so, Ai oyakno komo, Anarî yana mak ow, acheka so mohxapu. On wara cma re wîîkes awya so, Arowon komo raconho ciki cma re mîmyaxe owya oyanan komo yokoputho yahrutopo me, kekn̂e tî yîwya so.
5-6On wara tî n̂eyukyatken̂e Ete yepamtho komo, Ai ha apa, ketken̂e tî. Kayaritomo wara mak awen̂as amna, yukurumîkno wara xa. Ero ke awanme ro mak enko amna yanan komo yokoputho yahrutopo ro raconho. Kir̂wan enko ayananînhîrî pen komo waipuchen. Amna yanan komo yokoputho yahrutopo yamenmekîra ro mak nas amna. Iina tak ahruko apici pen yokoputho ha, ketken̂e tî yîwya.
7Yîmtapotarî komo yentache piiri takî tî nawomyakn̂e Abraaw. Iitono komo mamakan wara nutupenwakn̂e, Ete yepamtho komo mamakan wara.
8On wara tî kekn̂e yîwya so, Taa, oyanan komo yokoputho yahrutopo tîmî xe mat ham. Ero ke on wara wîîkes awya so, Ehron yakro cma re mîmtapowaxe, Soa mumuru yakro ha.
9On wara cma re mîîkexe yîwya, Aweken mapitawno xe cma tî re nai Abraaw, mîîkexe cma re. Noro yeken mapitaw nai îîpî. Ero yexenaw nai ewtarî, porin ha. Makpera pono mîn ha. Ero ke on wara cma re mîîkexe yîwya, Aweken mapitawno cma tî re mîmya Abraaw ya epethîrî pona, kacoko yîwya. Atî wicak ha na epethîrî awya, ero wicakî rma tî nîmya. Tîyanan komo waipuchen xe tî nai okopu yahrutopo me, kacoko yîwya, kekn̂e tî Abraaw.
10Iitono rma tî mîk xakn̂e Ehron, Ete yepamtho komo chewno me rma. Ete yepamtho rma tî mîk xakn̂e. Ero yimaw tî n̂esenmekyatken̂e yaake Ete yepamtho komo re. Ero ke Ehron takî tî n̂eyukyakn̂e. Tpoyino komo n̂entarî me rma tî nîmtapowakn̂e.
11On wara tî kekn̂e Abraaw ya, Pîra apa, ow epemara ro mak esko. Kwakresî mak iitono roowo tîmtopo ke, îîpî marha wîmyasî ero pono cewtakem ha. Opoyino komo n̂entarî me rma tan wîîkes awya. Ero ke iina ahruta ahcinhîrî pen yokoputho yiixe awexitaw, kekn̂e tî yîwya.
12Ero yentache tak nutupenwakn̂e xa hara tî Abraaw iitono komo mamakan wara hara.
13Ehron ya tî kekn̂e hara Abraaw iitono komo n̂entarî me. On wara tî kekn̂e yîwya, Taa, aweken mapitawno tîmî xe awexitaw owya wepemesî rma. Onî cma re mahsîyasî puranta epethîrî ha. Ahsîche mak awya opici pen yokoputho tak wahruyasî iina, kekn̂e tî.
14-15On wara tî kekn̂e hara Ehron Abraaw ya, Omtapotarî cma re mencesî apa. 400 exepeyu wicakî nas ero yepetho. Epethîrî ponarora rma tko wasî aaxe oyexirî ke. Ero ke apici pen yokoputho ahruta awanme ro mak, kekn̂e tî yîwya.
16Ehronî mtapotarî yentache tak exepeyu rma tî nîmyakn̂e Abraaw yîwya. 400 yakenon tî nîmyakn̂e prata. Awsîn tî nukuknomekn̂e ecenarî xa ehtome. Ehronî mtapotarî yaw roro rma tî nukuknomekn̂e. Ete yepamtho komo n̂entarî me tî kekn̂e noro ero yaw roro rma tî nukuknomekn̂e. Twarawantaxmu komo purantan tî mîn nukuknomekn̂e.
17-18Ero ke Ehron yeken mapitawno takî tî nahsîyakn̂e Abraaw. Eroromero wîmyas awya, kekn̂e tî Ehron yîwya. Ete yepamtho komo n̂entarî me rma tî ero wa nîmtapowakn̂e, ewto potaka mohxapu komo n̂entarî me ha. Makpera pono tî mîn nahsîyakn̂e, Manîre panawno ha. Îîpî meero tî nahsîyakn̂e cewtakem ero pono. Comota meero tî nahsîyakn̂e ero pono, wokpa yawno. Ero yipu tî nahsîyakn̂e Abraaw tîwyanî ro me.
19Ero yinhîrî tak cipici pen yokoputho takî tî nahruyakn̂e Abraaw, Sara pen yokoputho ha. Ehron yeken mapitawno pona nahruyakn̂e. Ewtarî yaka tî nahruyakn̂e îîpî yexenawno yaka ha. Makpera pono tî mîn xakn̂e, Manîre panawno pono ha. Ebronî rma tî mîn Manîre, Kanan pono ha.
20Ero wa tî Ehron yeken mapitawno nîmyatken̂e Ete yepamtho komo Abraaw ya. Îîpî marha tî nîmyatken̂e yîwya cewtakem ero pono ha. Eroromerono me tî nîmyatken̂e yîwya okopu yahrutopo me. Ero wa tî nîmyatken̂e Abraaw ya.
Isake Pici Men Yehso Cesî Abraaw Maywen

1Taa, on wara tî xakn̂e Abraaw, poritomotho me takî tî xakn̂e ero yimaw. Ahce na poko exitaw noro nakronomekn̂e Kaan, mîn hak marha nîmyakn̂e yîwya. Ero wa tî xakn̂e Kporin komo Abraaw poko.
2Ero yimaw tmaywen takî tî nan̂ikyakn̂e Abraaw poritomo me xa cehsom, anarî noro maywen komo yopono me ha. Yîhyawno tî mîk xakn̂e emyawno yenîn̂e me. Miyan komo yenîn̂e rma tî mîk xakn̂e. Noro yipu tî nan̂ikyakn̂e Abraaw. On wara tî kekn̂e yîwya, Ai, oona ka amoko. Opetî ka ahsîko yaaro xa amtapotachome.
3On wara cma re mîîkes owya, Amumuru pici me cehsom yahsîra ro mak wasî tantono komo yemsîrî, Kanan pono komo yemsîrî ha, mîîkesî cma re owya. Yaaro men kasko Kporin komo n̂entarî me. Ponaro kah yawno komo yehtopo etacko, ponaro roowo pono komo yehtopo rma Mîk Noro etacko yaaro xa kachome owya.
4Oyekenho pona xa matko etoko, oyanan komo yaka ha. N̂examro yemsîrî xa ehta omumuru pici me, Isake pici me ha, kekn̂e tî Abraaw tmaywen ya.
5On wara tko tî n̂eyukyakn̂e maywen, Ahce wa wiir̂a amn̂e tmoku xera exitaw wooxam Kanan pona? Amumuru xa katî waar̂a awekenhîrî pona? kekn̂e tî.
6Pîra ro mak, kekn̂e tî Abraaw yîwya. Oyekenho pona omumuru arîhra ro mak esko.
7Aywapu tko wa ancu n̂en̂epesî Kporin komo, ponaro kah yawno komo yehtopo ha. Oona oyekyakn̂e Kporin komo apapa mîn yai, oyanan komo yeken poi ha. Oona oyekîche on wara kekn̂e owya, On wîmyasî awepamthîrî komo ya amn̂e roowo ha. Yaaro tan wîîkesî cemaro pîn me ro mak, kekn̂e owya. Noro rma Mîk n̂en̂epesî tanton ancu aywapu ha. Ero ke omumuru pici rma mekyasî awtoche ha.
8Tmoku xera exitaw rma tko wooxam, towso tak n̂expe amtapotachonhîrî, Wooxam wekyas amn̂e oona, kachonho. Omumuru tko arîhra ro mak men esko iina, kekn̂e tî. Ero wa tî kekn̂e Abraaw tmaywen ya.
9Ero yentache takî tî Abraaw petî nahsîyakn̂e maywen ha. Ero wara xa wiir̂a ham, kekn̂e ha tî. Kaan n̂entarî me xa tan wîîkesî towîhnî me ro mak, kekn̂e tî. Ero wa tî kekn̂e Abraaw maywen.
10Taa, ero wa kache Abraaw yoku takî tî nahsîyakn̂e kameru. 10 rma tî nahsîyakn̂e. Ero wa tî nahsîyakn̂e tanme ro mak tantoman̂e yemyawno yenîn̂e me cexirî ke. Ero yinhîrî takî tî cekn̂e miya Mesopotamia pona, Nao yewton pona.
11Iito tî xakn̂e tuuna ahtoxapu. Ewto panaw rma tî xakn̂e. Iina takî tî tooku n̂eremanmekyakn̂e kameru. Ero yimaw kokon̂inwakn̂e xa tak. Tuuna ka wooxam mohtopo me tak xakn̂e.
12Iito cexitaw takî tî Kaan yakro ka nîmtapowakn̂e. On wara tî kekn̂e yîwya, Apa, Kaan xa Amoro, ponaro xa Abraaw yehtopo Amoro. Awakro cma re kîmtapowasî. On wara wîîkes awya, Noro cma re mîwakres oroto, oyantoman̂e ha. Ehn̂an me men ow cirko noro mumuru pici yenîrî poko.
13Tan kecececesî Apa tuuna yanîmtopo to. Oroto na mokyatu tantono komo yemsîrî tuuna ka.
14Ero ke on wara cma re wîîkesî, wooxam komo mokuche, Ai okopur̂wa, wîîkesî anarî ya, owokru xe cma re wasî tuuna. Awer̂anî cma re menîhcesî owokru me, wîîkesî yîwya. On wara na oyeyukya, On ha awokru tuuna. Awok marha wokpesî, kee ha na anarimaw owya. Ero wa ketaw, Noro xa ham Isake pici me cehsom, amaywen pici me cehsom ha, wîîkesî tak ha. Ero wa kan̂e me cma re wooxam miir̂asî, Noro xa ham yipici me anmen̂ekathîrî. Oyantoman̂e makronome ham noro yenporî ke, wîîkesî tak, kekn̂e tî. Ero wa tî kekn̂e Abraaw maywen Kaan ya.
15Taa, yîmtapowataw rma wooxam takî tî mokyakn̂e weer̂a ke tmotawnoye. Hebeka tî mîk noro yosotî. Betuew yemsîrî tî mîk xakn̂e. Miwka mrerî tî mîkî xakn̂e Betuew hara. Nao pici tî mîk xakn̂e Miwka ha, Abraaw yakno pic ha. Ero wa tî xatken̂e Hebeka yanan komo.
16Kir̂wan xa tî mîk xakn̂e wooxam Hebeka. Kîîrî pokono pîn tî mîk xakn̂e. Noro takî tî nîhcekn̂e ehyu pore tuuna yanîmso. Twer̂an tî narîhcekn̂e. Ero yinhîrî takî tî nawomyakn̂e hara.
17Ero yinhîrî takî tî Abraaw maywen cekn̂e noro yaka. Kar̂pe tî cekn̂e. On wara tî kekn̂e yîwya, Ai, okopur̂wa, awer̂an yawno cma re weer̂asî tuuna, kekn̂e tî yîwya.
18Taa, erko ha apa, kekn̂e tî Hebeka. Yohno rma tî n̂enîhcekn̂e twer̂an wokpatome tak. Ero wa tî wokpekn̂e.
19Wokpache takî tî on wara kekn̂e hara emasî yîwya, Awoku marha wokpesî kameru ha. Ahnoro wokpetîkesî.
20Ero ke takî tî twer̂an narkekn̂e yohno okno wokpacho yaka, xoo. Ahtoxapu yaka xa hara tî nîhcekn̂e emapona roro. Tuuna tî nanîmyakn̂e mer̂pora iyoku wokpatîkachome. Ero wa tî xakn̂e Hebeka.
21Tooku wokpetaw rma tak Hebeka ya ahce wa na kahra ka xakn̂e Abraaw maywen. N̂eserepokekn̂e makî tî. Ehn̂ara rma na oriya Kporin komo, tohnaw oyekîra n̂ex ham, kekn̂e tî.
22Ero yinhîrî takî tî kameru wokpatîkache Hebeka panatarîn tî nîmyakn̂e Abraaw maywen. Ooru tî mîn xakn̂e meia sikru wicakno. Emeknarî marha tî nîmyakn̂e asakî. Ooru rma tî mîn xakn̂e 10 sikru wicakno hara. Ero yipu tî nîmyakn̂e Hebeka ya.
23Ero yinhîrî takî tî on wara kekn̂e hara Hebeka ya, Onok yemsîrî amoro ha? Aamo mîn yaw amna yetarî exihra nai ha? kekn̂e tî yîwya.
24Betuew yemsîrî ow, Miwka mrerî mîk apapa, kekn̂e. Nao pici mîk Miwka onoci.
25Awetarî komo nai ha apapa mîn yaw. Awoku yetîrapotopo marha nai cuupu, yînahrî marha, kekn̂e tî. Ero wa tî kekn̂e Hebeka Abraaw maywen ya.
26Ero yentache nutupenwakn̂e takî tî Abraaw maywen. Kporin komo poko takî tî n̂ahwowakn̂e xa hara.
27On wara tî kekn̂e, Kir̂wan̂he xa nai Kporin komo Kaan ham okre, ponaro nai oyantoman̂e Noro. Oyantoman̂e pînîn yaw rma nai ham. Yaarono me xa cehtopo marha n̂enpe ham yîwya. Mooxe kmokye xiya. Oona omokuche rma xa tak oyantoman̂e yanan n̂enpo owya okre, kekn̂e tî. Ero wa tî n̂ahwowakn̂e Abraaw maywen Kaan poko.
28Ero yinhîrî takî tî emasî cekn̂e hara. Yohno tî cekn̂e tîson komo yaka. Abraaw maywen mohtopo tî n̂ekatîmyakn̂e yîwya so, yîmtapotachonhîrî marha tî n̂ekatîmyakn̂e.
29Taa, Hebeka yepeka tî xakn̂e iito, Rabaw tî osotî. Noro takî tî cekn̂e tuuna yanîmtopo yaka Abraaw maywen yenso.
30Noro nîmîtho tî n̂een̂akn̂e Rabaw, Hebeka panatarîn, emeknarî marha. Noro mtapotarî marha tî n̂encekn̂e, cepeka mtapotarî ha. On wara nîîka pawana owya, kacho tî n̂encekn̂e. Ero ke yîhyaka tî cekn̂e, Abraaw maywen yaka. Iito rma tî xakn̂e noro pawana tuuna yanîmtopo to rma. Piiri tî xakn̂e tok mîtwo rma.
31Ero ke takî tî on wara kekn̂e Rabaw yîwya, Ai, oyakno, Kaan nakronomatho xa amoro ham. Amok ha amna yaka. Mîîmo yawhra mak mas okwe tan. Wakir̂wama awetarî ha oroto. Awok yetîrapotopo marha wakir̂wama, kekn̂e tî. Ero wa tî kekn̂e Rabaw Abraaw maywen ya.
32Ero ke yîmîn komo yaka takî tî cekn̂e. Iito tî kameru mkawnonho n̂enîhcekn̂e Rabaw. Cuupu marha tî n̂ekyakn̂e kameru yetîrapotopo, nînahmekn̂e marha tî. Ero wa tî kameru n̂iir̂akn̂e. Tuuna marha tî n̂ekpekn̂e Abraaw maywen tarî korokacho, akrono komo tarî korokacho marha.
33N̂examro yerewusmacho marha tî n̂etakekn̂e. On wara tko tî kekn̂e Abraaw maywen, Amn̂e mak keseresmesî. Omtapotarî ka wekatîmyas awya so, wece omohtopo ka wekatîmyasî, kekn̂e tî. Taa, kekn̂e tî Rabaw, ekatîmko ka amna ya, kekn̂e tî.
34Ero ke on wara takî tî kekn̂e yîwya so, Abraaw maywen ow.
35On wara nasî oyantoman̂e, Kaan nwakretho me xa nasî. Ahce na nîmye yîwya mer̂pora ro makî. Iyoku nasî mer̂pora, oper̂a, paaka, kameru, buhu, ero wa nasî iyok ha. Tupurantai marha nasî, prata ke, ooru ke marha. Anton komo xa marha naxe mer̂pora, kîrkomo, wooxam komo marha. Ero yipu ke oyantoman̂e wakresî Kporin komo.
36Taa, oyantoman̂e pici tak n̂ewruyakn̂e, nocwakomotho rma n̂ewruyakn̂e. Kîîrî me ciki n̂ewruyakn̂e oyantoman̂e mumuru ha. Noro tak nasî cetîtîkaxi. On wara tî kekn̂e yîîm yîwya, Oyemyawnonho tak ahsîko amn̂e amoro rma. Owaipuche ahsîko ha, kekn̂e tî yîwya.
37Kokon̂oro tak oyantoman̂e kekn̂e on wara owya, On wara wîîkes awya, Kanan pono komo chew tan wasî, n̂examro yemsîrî ahsîra ro mak men esko omumuru pici me, wîîkes awya.
38Apapa yekenho pona xa etoko, oyanan komo yaka ha. N̂examro yemsîrî mak xa ehta omumuru pici me, wîîkes awya, kekn̂e owya oyantoman̂enho.
39Ahce wa wai amn̂e tmoku xera cexitaw wooxam oona? wîîkai yîwya.
40On wara tko nîîkai owya, Kporin komo tko tanton n̂en̂epesî ancu, awakronoman̂e. Yîmîtwono me wasî Noro xa n̂en̂epesî ancu. Noro awir̂asî ehn̂an me rma. Ero ke mekyasî rma omumuru pici. Oyanan komo yemsîrî rma mekyasî, oyekenho pono komo yemsîrî ha.
41Tîmîhra rma exitaw oyanan komo awya ero yimaw towso rma tak n̂asî yaarononhîrî amtapotachonhîrî, kekn̂e owya Abraaw.
42Ero ke oroto kmoko tuuna yanîmtopo mîtkoso. Omokuche rma Kaan yakro kîmtapota. On wara wîîka, Apa kah yawno, Kaan xa Amoro, ponaro oyantoman̂e yehtopo xa. On wara cma re wîîkes awya, oyakronoma xe xa awexitaw on wara cma re ow makronomesî.
43Tan ka kecececesî tuuna yanîmtopo mîtwo. Emasî mokuche yîwya wîîkesî, Okopuci, owokru xe cma re wasî tuuna awer̂an yawno, wîîkesî yîwya.
44Taa, erko, awokru ha. Awoku meero wokpes ha, kee ha na. Ero wa ketaw, Kporin komo nîhtînoputho xa moso ham, oyantoman̂e mumuru pici me cehsom, wîîkesî. Ero wa cma re anmen̂ekathîrî menpes owya, wîîka Kaan ya.
45Taa, ohnaw omtapowataw rma ka moso awepeka tak moko weer̂a ke tmotawnoi. Ahtoxapu yaka nîhto, tuuna nanmo. Ero ke wîîka yîwya, Okopuci, owokru xe cma re wasî tuuna, wîîka yîwya.
46Ero ke yohno rma twer̂an n̂enîhto. On ha awokru, nîîka owya. Awoku wokru marha wanîmyasî, nîîka marha owya. Ero ke weerî ha. Ero yinhîrî tak oyoku wokpa hara.
47Ero yinhîrî on wara tak wîîka yîwya, Onoke yemsîrî amoro? wîîka. Betuew yemsîrî ow ha, Nao parî ha. Noro pici mrerî yemsîrî ow, nîîka owya. Ero wa kacho yentache noro panatarîn wiirî panaka, emeknumci marha wumunko.
48Ero yinhîrî kutupenta, Kir̂wan̂he xa mai ham Apa, wîîka Kporin komo ya. Kaanî Amoro, ponaro oyantoman̂e yehtopo ha, wîîka. Yaaro xa ow mek ham oona. Oyantoman̂e yakno yemsîrî yakro esepotpona xa ow mek okre, noro mumuru pici me cehsom yakro, wîîka. Ero wa wîîka Kaan ya.
49Ero ke on wara wîîkes awya so, oyantoman̂e wakre xe awexitaw so, yaarono me marha awesenpo xe awexitaw so, Taa, ero wa ham, mîîkexe cma re owya. Wakre xera awexitaw so reha, Pîra ha, kacoko men owya anana owtotome hara anarî yeposo, kekn̂e tî. Ero wa tî kekn̂e Abraaw maywen yîwya so.
50Ero wa kacho yentache on wara tî n̂eyukyakn̂e Rabaw, Betuew marha tî kekn̂e, yîîm ha. Kporin komo yanme mîmoko ham. Ero ke, Kir̂wan̂he okre, kahra nas amna. Kicicme kica, kahra marha nas amna.
51Noro ha Hebeka. Arko rma awantoman̂e mumuru pici me. Kaanî mtapotarî yaw roro rma arko ha, ketken̂e tî yîwya.
52Taa, ero wa kacho yentache tak Abraaw maywen ya roowo pona takî tî n̂esewnapekn̂e. Oporin xa Amoro, kir̂wan̂he xa mai ham okre, kekn̂e tî Kporin komo ya.
53Ero yinhîrî wooxam porokru takî tî nîmyakn̂e xa hara tîyamatan yawnonho. Prata ciixapu tî mîn nîmyakn̂e, ooru ciixapu marha. Ponon marha tî nîmyakn̂e. Ero yipu tî nîmyakn̂e Hebeka ya. Epeka ya marha tî nîmyakn̂e ahce na cepethîkem, yîson ya marha tî. Ero wa tî nîmyakn̂e.
54Ero yinhîrî takî tî n̂eseresmetken̂e. Wooku marha tî n̂eer̂atken̂e. Ero wa tî n̂eseresmetken̂e Abraaw maywen, akrono komo marha. Iito rma tî ka n̂enmayatken̂e. Enmapuche takî tî on wara kekn̂e Abraaw maywen yîwya so, Oroto rma ow en̂epecoko oyantoman̂e yaka, kekn̂e tî.
55On wara tko tî ketken̂e hara Hebeka yepeka komo, yîson kom ha, Tanî cma re ka ciri xe nas amna yohno mak, 10 kaamo mak ha na. Ero yinhîrî tak maar̂as ha, ketken̂e tî yîwya epeka, yîson komo marha.
56On wara tko tî n̂eyukyakn̂e Abraaw maywen, Owî cma re porohkara maxe. Ehn̂ara or̂mexpo Kporin komo. Ero ke owî cma re men̂epexe oroto rma oyantoman̂e yaka hara, kekn̂e tî yîwya so.
57Ai ha, emasî ha tko, ketken̂e takî tî iyanan komo. Noro ka nan̂ikyas amna yîwya kachome, Oroto rma awto xe mai ha? kesî ka amna yîwya, ketken̂e tî.
58Ero ke Hebeka takî tî nan̂ikyatken̂e. On wara tî ketken̂e yîwya, Oroto rma awto xe mai ha moso yakro ha? ketken̂e tî yîwya. Kîwces ha, kekn̂e tî Hebeka.
59Ero ke takî tî ero po rma Hebeka n̂en̂epetken̂e iyanan komo. Noro yakronoman̂e marha tî n̂en̂epetken̂e wooxam ha. Abraaw maywen marha tî n̂en̂epetken̂e akrono komo marha.
60On wara tî ketken̂e Hebeka ya, Amna yepeka amoro. Ero ke awakre xe xa men nas amna Kaan ya. Mer̂pora ro mak awepamthîrî komo exi xe nas amna. Tîîxatî pînînhîrî pen komo kayaritomon me exi xe nas amna awepamthîrî komo, ketken̂e tî yîwya ha.
61Ero yipu yentache tak Hebeka takî tî cekn̂e tanton komo yakro rma. Yaake tî xatken̂e noro yanton komo emasî kom ha. Kameru po so tî cetken̂e Abraaw maywen wenari. Ero ke takî tî Hebeka naar̂akn̂e Abraaw maywen, ceken pona cekn̂e hara.
62Taa, ero yimaw takî tî Isake mokyakn̂e tîîm yaka. Bee-Raai-Hoi pononho tî mîk mokyakn̂e. Iitonhîrî tî mîk xakn̂e suu n̂ixa.
63Ero ke kokon̂i xa tî cekn̂e Isake mararî pona Kaan poko esehtînoso. Iito cexitaw mooxe takî tî n̂een̂akn̂e kameru. Yaake tî n̂een̂akn̂e twece mokrî.
64Mehxa marha tî Isake n̂een̂akn̂e Hebeka hara. Ero ke takî tî nîhcekn̂e kameru mkai.
65On wara takî tî kekn̂e Abraaw maywen ya, Mîkro tooto mokyasî mararî pore. Kpotkoso so mokya ham. Onoke mîkro? kekn̂e tî yîwya. Oyantoman̂e mîkro, kekn̂e tî Abraaw maywen yîwya. Ero ke takî tî n̂esewoponcekn̂e Hebeka xwaraxwarano ke. Ero wa tî xakn̂e.
66Taa, Isake mokuche takî tî Abraaw maywen n̂ekatîmtîkekn̂e yîwya tîtotoponhîrî.
67Ero yinhîrî Hebeka takî tî n̂ekyakn̂e Isake tîson pen yetatho yaka. Cipici me takî tî nahsîyakn̂e. Yiixe takî tî xakn̂e. Ero ke cipici yahsîche tahwore tî xakn̂e hara tînocwan pen pînîn yaw ahwokaxapunhîrî. Ero wa tî xakn̂e Isake.
Abraaw Yepamtho Komo Xa Hara

1Taa, ero yinhîrî takî tî anarî nahsîyakn̂e Abraaw cipic hara. Ketura tî mîk nahsîyakn̂e.
2Noro takî tî n̂ewruyakn̂e yaake ro. Wetahcasî takî yîmrerî komo yosotî, Sinran, Xoksan, Metan, Mician, Xisbake, Sua, ero wa tî xatken̂e yîmrerî komo.
3Taa, Xoksan mumuru komo tî xatken̂e hara, Seba, Tetan, ero wa tî xatken̂e noro mumuru komo. Taa, Tetan mumuru komo tî xatken̂e hara. Asurin, Retusin, Reumin, ero wa tî xatken̂e Tetan mumuru komo.
4Taa, Mician mumuru komo tî xatken̂e hara. Eepa, Eepe, Enoke, Abita, Ewta, ero wa tî xatken̂e Mician mumuru kom ha. Ero wa xatken̂e Ketura yepamtho komo.
5On wara tko tî xakn̂e Abraaw, cemyawnonhîrî nîmtîkekn̂e Isake ya mak.
6Abraaw yanton komo marha tî xatken̂e hara yipici wara cehsom me. N̂examro mrerî komo rma tî re wakrekn̂e Abraaw, ahce na nîmyakn̂e yîwya so. Wakreche n̂examro takî tî n̂en̂epekn̂e tumumuru yai Isake yai. Resce yaw roro tî n̂en̂epekn̂e.
Abraaw Pen Waihtopoho
7Taa, ero yimaw takî tî poritomo me xa xakn̂e Abraaw. 175 cimn̂ipu tî xakn̂e noro yewrutoponho.
8Ero yimaw takî tî waihyakn̂e thakwa okwe. Poritomo me xa tî xakn̂e twaihyataw. Ero wa tî cekn̂e okwe tîyanan pen komo yaka.
9Noro pen yokoputho tî nahruyatken̂e yumumuru komo. Isake, Ismaew, ero wara tî nahruyatken̂e. Ewtarî yaka tî nahruyatken̂e, Makpera pono yaka ha tî. Manîre panawno mîn Makpera. Ehron pen mararîntho pono yaka tî nahruyatken̂e. Soa pen mumutho tî mîk xakn̂e Ehron pen. Etew komo tî mîkyam xatken̂e.
10Etew komo mararîntho nahsîyakn̂e Abraaw epethîrî pona, iina tî nahruyatken̂e noro pen yokoputho. Yipici pen yocho yawxari rma tî nahruyatken̂e, Sara pen yocho yawxari ha.
11Taa, Abraaw pen waipuche Isake tî wakrekn̂e rma Kaan. Bee-Laai-Hoi xakn̂e noro yeken.
Ismaew Yepamtho
12Taa, Ismaew mumuru komo wetahcas hara. Abraaw pen mumutho tî mîk xakn̂e Ismaew, Aka mrerî ha. Exipsiu tî mîk xakn̂e yîson Sara yanton ha.
13-15On wara tî xatken̂e Ismaew mumuru komo, etponanî re komo tan wetahcasî, N̂ebayoce tî xakn̂e potuthîrî, taa, Keta, Acbew, Mibsaw, Misma, Tuma, Masa, Atace, Tema, Xetu, Napis, Ketema.
16Ero wa tî xatken̂e Ismaew mumuru komo yosotî. Antomano rin̂e me tî xatken̂e n̂examro. N̂examro yosotî poko tî n̂esosocetken̂e Ismaew yepamtho komo ahnoro. N̂examro yewton marha tî nosohcetken̂e Ismaew mumuru komo yosotî poko hara. Ero wa tî nosohcetken̂e.
17Taa, ero yimaw poritomo me takî tî xakn̂e Ismaew. 137 cimn̂ipu tî xakn̂e noro yewrutoponho. Ero wicakî exiche ewrutoponhîrî waihyakn̂e takî tî okwe. Ero wa tî cekn̂e tîyanan pen komo yaka.
18On wara tî xakn̂e yumumuru komo rowon, Apira tî xakn̂e potarî me. Miya takî tî xakn̂e n̂examro yewtonî Suru pona roro. Exitu panawno mîn Suru. Miya marha tî xakn̂e n̂examro rowon, Asiria yesamarî porero. Ero wa tî xakn̂e yîrowon komo, Ismaew yepamtho komo rowon ha. Ero wa waihyakn̂e Ismaew, ahnoro tîyanan komo wero ro rma waihyakn̂e. Ero wa xakn̂e noro.
Isake Yepamtho
19Taa, on wara tî xatken̂e Isake mumuru kom hara. Abraaw mumuru tî mîk xakn̂e Isake.
2040 cimn̂ipu tî xakn̂e Isake yewrutoponho Hebeka yahsîyataw cipici me. Betuew yemsîrî tî mîk xakn̂e Hebeka, Rabaw yepeka ha. Siriu yana tî mîk xakn̂e Betuew, Patan-Aran pono ha. Noro yemsîrî tî mîk xakn̂e Hebeka.
21Yîmxîtan me tko tî ka xakn̂e okwe Hebeka. Ero ke Kporin komo yakro tî nîmtapowakn̂e Isake cipici yetahsîtopo poko. Cerewre tî nîmtapowakn̂e. Ero ke yîmtapotarî tî n̂ewehcakn̂e Kporin komo. N̂etahsîyakn̂e takî tî Hebeka.
22Asakno me tî n̂etahsîyakn̂e. Ero wa exiche asakno komo takî tî n̂etar̂metken̂e yîropotaw. Ero ke tî n̂eserepokekn̂e yîson. Ahce poyero on wara wai okwe? kekn̂e tî. Ero ke takî tî Kporin komo mtapotarî yentaxi cekn̂e.
23On wara tî kekn̂e Kporin komo yîwya, Asak hakno pono komo naxe aropotaw. Anarî rowon pono me so naxe asak hakno pono me. Ero wa naxe aropotainonhîrî komo. Anarî yepamtho komo naxe kar̂pe takno yepamtho komo yopono me. Mahtîkîthîrî yepamtho komo maywen me naxe potuthîrî yepamtho komo, kekn̂e tî. Ero wa tî kekn̂e Kporin komo Hebeka ya.
24Taa, ewrutopo me exitaw takî tî asakno komo n̂ewruyatken̂e.
25Cucure tî n̂ewruyakn̂e potuthîrî. Tîhpoxe marha tî xakn̂e ahnoro yupun. Ponon wara rma tî xakn̂e yîhpoci. Ero ke Esau me tî nosohcetken̂e noro.
26Ero yinhîrî akno takî tî n̂ewruyakn̂e hara. Esau yîtakmarun poko tî nahsîyakn̂e. Ero ke Xako me tî nosohcetken̂e noro hara. Ero wa so tî nosohcetken̂e tîmxîkrî komo. 60 cimn̂ipu tî xakn̂e Isake yewrutoponho n̂examro yewruyataw.
Xako Warawanwasî Takno Yakro Yînahrî Poko
27Taa, on wara takî tî xatken̂e Isake mumuru komo, ewruche so por̂mamyatken̂e takî tî cetîtîkaxi ro. Esau tî xakn̂e wooto waparî me xa. Woskara pore makî tî n̂esetakekn̂e. Etarin me reha tî xakn̂e Xako. Mîîmo yawno me makî tî xakn̂e.
28Taa, Esau xe xa tî xakn̂e Isake tpoxwe exirî ke otowarî yîwya. Hebeka reha tî xakn̂e Xako xe xa. Ero wa tî xatken̂e tîmxîkrî komo poko okwe.
29Ero yinhîrî takî tî on wara xatken̂e Isake mumuru komo, erewsî tî nîîyekn̂e Xako. Ero yimaw rma takî tî Esau mokyakn̂e esetakaxapunhîrî. Cekar̂kaxî xa tî xakn̂e okwe.
30Ero ke on wara tî kekn̂e Esau takno ya, Ai cîw, onahrî xe xa was okre. Cucurem mîîyo ero xe xa was okre onahrî. Kekar̂ka ro mak okwe, kekn̂e tî. Ero wa tî kekn̂e Esau. Ero wa karî ke Eton me takî tî n̂etahcatken̂e hara noro.
31On wara tko tî n̂eyukyakn̂e Xako, Opotutho amoro. Ero ke Kaan nakronomarî me xa masî oyopo. Ow xa matko cirko Kaan nakronmarî me xa awemtaka hara oroto. Ero wa oriche awya on wîmyasî anahrî ero yepetho me, kekn̂e tî Xako yîwya okwe.
32Ai ha, kekn̂e tî Esau. Waiporo xa was okwe. Owaipuche tak Kaan nakronomatorî me thakwa was okwe. Ero ke Kaan nakronomarî me xa kiir̂asî rma oyemtakan me hara, kekn̂e tî. Ero wa tî kekn̂e takno ya.
33Yaaro men kasko owya cemaro pîn me ro mak, kekn̂e tko tî Xako yîwya, Ero ke yaaro xa takî tî kekn̂e Esau yîwya, cemaro pîn me ro makî. Ero wa tî Kaanî nakronomarî me xa Xako n̂iir̂akn̂e epethîrî pona okwe.
34Ero ke on wara takî tî kekn̂e Xako yîwya, Taa, on ha anahrî kumasa, kekn̂e tî Xako. Iyuru marha tî n̂etakekn̂e, wokru marha tî. Ero ke takî tî n̂eseresmekn̂e Esau. Ceseresmache takî tî anana cekn̂e. Ero wa tî xakn̂e Esau, Kaanî nakronomarî me xa cehtoponhîrî nîpînînkekn̂e okwe. Ero wa tî xakn̂e okwe.
Piristew Komo Chew Isake Yehtoponho

1Taa, ero yinhîrî takî tî n̂etînaketken̂e iitono komo Kanan pono pen komo. Pahxa Abraaw exitaw etînakacho komo xakn̂e ero wa xa marha tî xakn̂e etînakacho komo xa hara. Ero ke Isake takî tî cekn̂e Abimereke yaka. Piristew komo kayaritomon tî mîk xakn̂e Abimereke. Xera pono tî mîk xakn̂e. Noro yaka tî cekn̂e.
2Ero yimaw takî tî Kporin komo n̂esenpekn̂e Isake ya. On wara tî kekn̂e yîwya, Ai Isake, Exitu pona tohra esko. Roowo wenpes amn̂e awya ero po mak esko.
3On roowo po mak esko awakronomachome owya, awakrechome marha owya. On roowo wîmyas arowon komo me ahnoro. Awya wîmyasî, awepamthîrî komo ya marha. Ero wa xa marha wîîkekn̂e aamo pen ya, Abraaw pen ya. Yaaro xa wîîkekn̂e yîwya cemarontan me ro mak. Ero ke ero wa xa marha tan wîîkes awya hara, kekn̂e tî.
4Awepamthîrî wepamnoyas amn̂e mer̂pora ro mak. Xir̂ko yakenon wara ro mak naxe awepamthîrî komo amn̂e. On roowo tak wîmyasî yîrowon me so. Awepamthîrî ke rma tak mîk hak rowon pono komo wakronomesî, roowo poko hakno kom ha, kekn̂e tî.
5Ero wa awepamthîrî komo Ow wakresî Abraaw poyero rma. Omtapotarî yewetîn̂enho mîk xakn̂e Abraaw, owya tpanatanmetopo yewetîn̂enho kir̂wan̂he okre. Noro poyero xa awepamthîrî komo wakresî. Ero wa wakreno wiir̂asî, kekn̂e ha tî. Ero wa tî kekn̂e Kporin komo Isake ya.
6Taa, iina takî tî n̂esekenmekn̂e Isake Xera pona.
7Iito exitaw on wara tî xatken̂e kîrkomo iitono komo, Isake tî n̂encetken̂e yipici poko. Oyepeka mîkro, kekn̂e tî Isake yîwya so. Opici mîkro, ka xera tî xakn̂e cerahtîmrî ke. Opici mîkro, ketaw owaiketu men okwe kîrkomo tantono kom ha. Hebeka xe cexirî ke so owaikexe cenpore xa exirî ke noro, kekn̂e tî.
8Taa, pahkî n̂he tî xakn̂e Isake iito Xera po. Pahkî exiche takî tî Isake n̂een̂akn̂e Abimereke, Piristew kayaritomon ha. Cewkanapan yaro tî n̂een̂akn̂e. Cipici tî wakremekyakn̂e Isake. Ero wa tî n̂een̂akn̂e.
9Ero ke takî tî Isake nan̂ikyakn̂e Abimereke. Apici rma mexe mîkro wooxam, kekn̂e tî yîwya. Ahce kacho, Oyepeka mîkro, mîîkai hara kica amna ya? kekn̂e tî yîwya. On wara tî n̂eyukyakn̂e Isake, On wara mak wîhtînoyakn̂e kica, Owaiketu men moxam okwe noro xe cexirî ke so, wîîkekn̂e mak. Ero ke ero wa wîîkekn̂e awya so opici poko, kekn̂e tî Isake yîwya.
10Ahce kacho ero wa amna miire hara kopi? kekn̂e tî Abimereke. Anarimaw apici yenaka na re n̂etakricerî omaywen komo. Ero wa exitaw, Kicicitho mîkyam ha, kacho me amna mirirî ha re kopi, kekn̂e tî.
11Ero wa kache Isake ya tmaywen komo takî tî nîtwermekn̂e Abimereke. On wara tî kekn̂e yîwya so, Moso yemetanmekîra ro mak men ehcoko ha, yipici yemetanmekîra marha. Emetanmekyataw awya so twaihkaxmu me men maxe okwe, kekn̂e tî. Ero wa tî kekn̂e Abimereke tmaywen komo ya.
12Taa, iito rma tî xakn̂e Isake Xera po rma. Tmararîy takî tî xakn̂e iito. Kir̂wan̂he tî natîkwakn̂e yînatîrî okre. 1 kiru ciriche naatî yatho 100 kiru takî tî xakn̂e ero yeperîrî hara epetache. Ero wa tî noro wakrekn̂e Kporin komo.
13-14Isake purantan marha tî n̂epamyakn̂e, emyawno marha tî, maywen komo marha, iyoku marha. Ahce na xakn̂e yîhyaw mer̂pora ro mak. Piristew komo yewresawra tak xakn̂e noro okwe cemyawnoi xa exirî ke.
15On wara tî xatken̂e Piristew komo, tuuna yanîmtopo komo tî nahruyatken̂e Abraaw pen yanton komo nahtotho, Isake yîîm pen nahtotho. Roowo ke tî nahruyatken̂e okwe. Ero wa tî nahruyatken̂e Piristew komo.
16Ero yimaw on wara tî kekn̂e Abimereke Isake ya, Anana n̂he cma re mîîcesî. Amna yopo thakwa mas amoro kar̂pe xa kopi, kekn̂e tî yîwya.
17Ero ke takî tî ewto poi cekn̂e Isake. Pohnîntaka makî tî cekn̂e capahno pona, Xera pona ha. Iina takî tî tîmîn n̂iir̂akn̂e hara.
18Iito cexitaw tuuna takî tî nahtopekn̂e xa hara Isake. Pahxa Abraaw maywen nahtotho tak nahruyatken̂e Piristew komo, Abraaw pen waipuche tî nahruyatken̂e ero mko rma tî nahtopekn̂e xa hara yaake. Ahtoche xa hara ahtoxapu mko tî nosohcekn̂e xa hara Isake. Tîîm pen nosohtotho yaw roro rma tî nosohcekn̂e xa hara.
19Ero yinhîrî tuuna yanîmtopo nahcetken̂e xa hara Isake maywen komo yaxan hara. Îîpî yotaw rma tî nahcetken̂e. Ahtoche tuuna pîtho me takî tî xakn̂e okre.
20N̂eseiyatken̂e ha tko tî okwe Xera pono komo tuuna poyero kica. Okno yenîn̂e komo tî mîkyam n̂eseiyatken̂e Isake yoku yenîn̂e komo yakro. Ero ke, Eseke tan ham okwe, kekn̂e tî Isake. Ero wa tî nosohcekn̂e tuuna eseicho komo poyero.
21Ero yinhîrî anato tî nahcetken̂e xa hara Isake maywen komo. Xera pono komo tko tî cetken̂e iina hara n̂examro rma. Ero poyero marha tî n̂eseiyatken̂e. Ero ke, Sitna tan ha, kekn̂e hara tî Isake ero poko hara. Ero wa tî nosohcekn̂e.
22Ero yinhîrî anana takî tî cekn̂e xa hara Isake. Iina tî nahcetken̂e xa hara tuuna. Eseira takî tî xatken̂e Xera pono komo ero poyero. Ero ke, Heoboce tan ham, kekn̂e tî Isake ero poko hara. Kecenarîno tak n̂enpo ham Kporin komo kîwya so roowo. Twokye xa takî tat ham amn̂e on ke tuuna ke, kekn̂e tî Isake. Ero wa exirî ke Heoboce me tî nosohcekn̂e.
23Ero yinhîrî Behseba pona takî tî cekn̂e hara Isake. Iina takî tî n̂esekenmekn̂e hara.
24Iina toche rma tî Kporin komo n̂esenpekn̂e yîwya. Kosope tî n̂esenpekn̂e. On wara tî kekn̂e yîwya, Ai Isake, ponaro aamo pen yehtopo Ow ha, ponaro Abraaw yehtopo. Erasîn me mak esko. Awakro was ha. Kwakresî xa amn̂e. Awepamthîrî komo wepamnoyasî mer̂pora cehso ro. Ero wa kiir̂asî Abraaw poyero mak, oyanton poyero ha, kekn̂e tî Kporin komo Isake ya.
25Ero ke takî tî Kaan ya tîmsom yakn̂itopo nakîhcekn̂e iito Isake. Ayanan me oyexirî ke cma re ow makronomesî Apa, kekn̂e tî. Iina marha tî tîmîn n̂iir̂akn̂e roona. Iito marha tî nahcetken̂e xa hara tuuna Isake maywen komo. Ero wa tî xatken̂e.
26Taa, ero yinhîrî takî tî Abimereke cekn̂e Xera poi Isake yaka. Noro yakrono marha tî cekn̂e noro yakro, Awsace tî xakn̂e noro yosotî. Pikow marha tî cekn̂e akro so sowtatu komo yantoman̂e ha. Ero wa tî cetken̂e.
27N̂examro mokuche on wara tî kekn̂e Isake yîwya so, Ai, ahce kacho mîmohcow? Ooxatî pîn mexe amyamro ha. Ow men̂epetken̂e kica ahyai so, kekn̂e tî yîwya so.
28On wara tko tî ketken̂e yîwya, Oyakno, on warai me awen̂as amna, Kporin komo nakronomarî me xa amna awen̂asî. Ero ke on wara kes amna, Etîxatî me cehcerî, kacho poko tîmtapotacerî, kesî mak amna awya. Yaaro xa tan wîîkesî, towîhnî me ro mak, tîtkacerî.
29On wara xa cma re mîîkesî amoro, awemetanmekîra so ro mak was ow ha, mîîkesî cma ha re. Awemetanmekîra ro mak xakn̂e amna chew awexitaw. Tawake mak amna awen̂epei xiya. Ero ke ero wa xa marha esko amoro amna poko hara. Kaanî nakronomarî me xa awexirî ke ero wa kes amna awya, ketken̂e tî yîwya.
30Yîmtapotarî komo yentache takî tî on wara xakn̂e Isake, erewsî takî tî n̂iir̂akn̂e. N̂examro tî n̂erewusmekn̂e. Ero ke n̂eseresmetken̂e pawana kom ha, wok marha tî n̂eer̂atken̂e.
31Enmapuche hara tpakache so rma tak on wara tî ketken̂e pawana komo Isake ya, Awemetanmekîra ro mak nas amna, ketken̂e tî yîwya. Ero wa xa marha tî kekn̂e Isake yîwya so hara. Yaaro xa tan wîîkesî cemaro pîn me ro mak, ketken̂e tî. Ero wa tî ketken̂e. Taa, kir̂wan̂he etocoko hara, kekn̂e tî Isake yîwya so. Tawake tî xatken̂e etpoko.
32Taa, n̂examro toche ero po rma Isake maywen takî tî mokyatken̂e yîhyaka tuuna yahton̂enho komo. Tuuna tak amna n̂enwo okre, ketken̂e tî yîwya.
33Ero ke, Seba tan ha, kekn̂e tî Isake tuuna poko. Ero ke ero poko rma tî n̂etahcatken̂e ewto hara, Behseba mîn ham, ketken̂e tî ero poko. Oroto rma ero wa n̂etahcaxe.
34Taa, on wara tî xakn̂e Esau hara, 40 cimn̂ipu exitaw noro yewrutoponho cipici takî tî nahsîyakn̂e. Xutice tî mîk nahsîyakn̂e Beeri yemsîrî. Basemaci marha tî nahsîyakn̂e hara, Eron yemsîrî ha. Etew komo tî mîkyam xatken̂e.
35Ahwora ro makî tko tî xakn̂e Isake Esau pici komo poko. Hebeka marha tî xakn̂e ahwora n̂examro poko. Ero wa tî xatken̂e.
Takno Nîyoponkesî Xako

1Taa, pahkî exiche takî tî poritomotho me xakn̂e Isake. Ewuhnî me ro makî takî tî xakn̂e okwe. Ero yimaw takî tî tumumuru nan̂ikyakn̂e Esau ha, potuthîrî. On wara tî kekn̂e yîwya, Okopuci kekn̂e tî. Ahce apa? kekn̂e tî Esau yîwya.
2On wara wîîkes awya okopuci, poritomo me tak was okwe. Ahcemaw na kwaihya, yîhtînopîra wasî.
3Ero ke oyotî twota woskara pona. Akrapan arko, awuhre kom ha.
4On wara wasî, owaipîrarî ka awakretopo poko kîmtapowasî. Ero ke oyotî twota. Twoche tak awya yupunthîrî tîyoko, ainpeko marha. Tpoxwe ciin̂e xa amoro okre. Ero ke ero wara cirko. Eeko tak oyotî. Tonoche owya awakretopo poko tak kîmtapowasî.
5-6Ero ke takî tî woskara pona cekn̂e noro wooto woso. Hebeka tko tî iito xakn̂e Esau yakro yîmtapowataw Isake. Yîmtapotarî tî n̂encekn̂e. Ero ke takî tî Xako nan̂ikyakn̂e hara. Ai okopuci, kekn̂e tî yîwya, on wara wenta apapa mtapotarî. Awakno ya nîîka Esau ya.
7Waipîra ka oyexitaw awakretopo poko kîmtapowasî. Ero ke oyotî men ka twota. Twoche tak awya yupunthîrî tîyoko. Tpoxwe xa cirko oyotî. Tonoche owya awakretopo poko tak kîmtapowasî Kaan n̂entarî me, nîîka kica.
8-9Ero ke on wara wîîkes awya okopuci, omtapotarî men ewetko ha. Kookuthîrî ka ehta kabritu. Asakî ehta kir̂wan komo. Yupun wîyesî amn̂e apapa yotî me. Tpoxwe xa wîyesî noro wakon me.
10Onîyotho tak arko iyotî. Tonoche yîwya awakretopo poko tak nîmtapowasî twaipîrarî ha ka, kekn̂e tî. Ero wa tî kekn̂e Hebeka tîmrerî ya Xako ya.
11On wara tko tî n̂eyukyakn̂e Xako, Apohana yeme, tîhpoxe xa nasî oyakno pun. Yîhpora reha nas opunu reha okwe.
12Anarimaw na apapa oyapeya kopi. Cemarontaxmu me na ohtînoya. Ero warai me ohtînoyataw oyemetanmetopo poko men nîmtapowa kopi oyakronomapotopo poko yîmtapotara ro mak nas okwe, kekn̂e tî.
13On wara tko kekn̂e yîson hara, Awemetanmetopo poko yîmtapowataw apapa oyemetanmetopo me xa matko n̂expe yîmtapotarî. Omtapotarî mak ewetko. Kabritu ka ehta yohno ha, kekn̂e tî. Ero wara tî kekn̂e tîmrerî ya.
14Ero ke tî cekn̂e Xako kabritu yehso. Tîson yaka tî n̂ekyakn̂e yupunthîrî. Ero ke takî tî nîyekn̂e, nainpekn̂e marha. Tpoxwe ro mak n̂iir̂akn̂e ciin̂o wakon me.
15-16Ero yinhîrî takî tî Esau ponon n̂ekyakn̂e potuthîrî ponon, kir̂wan ha. Tîhyawno rma mîn n̂ekyakn̂e mîîmo yawno. Xako ya tî namrupekn̂e mahtîkîthîrî ya. Kabritu pichotho marha tî n̂imiyakn̂e amorî poko so, yîpîmtari marha.
17Ero wa ciriche takî tî yîîm yotî nîmyakn̂e Xako ya tînîyothîrî. Iyuru marha tî nîmyakn̂e tînaithîrî ha. Ero wa tî nîmyakn̂e Xako ya.
18Ero ke takî tî tîîm yaka cekn̂e Xako. Apa, kekn̂e tî yîwya. Ahce? kekn̂e tî yîîm. Onoke amoro hara okopuci? kekn̂e tî yîwya.
19Esau ow ha poritomo ha, kekn̂e tî kopi tîîm ya. Amtapotarî wewet ha. On ha awotî kooso. Ahkantakî kapu aweseresmachome. Aweseresmache owakretopo poko tak amtapotakî, kekn̂e tî.
20Ai ha, kekn̂e tî yîîm yîwya, Yohno xa mîmoko hara okopuci. Ahce wa xa yohno wooto menwo hara kopi? kekn̂e tî yîwya. Kporin komo cma n̂enpo owya ponaro awehtopo ha, kekn̂e tî Xako.
21On wara tko tî kekn̂e yîîm, Eeko ika, kapesî Esau xa ham moso, kachome tak owya, noro pînî tko moso ham, wîîke na anarimaw, kekn̂e tî.
22Ero ke takî tî tîîm mîtkoso cekn̂e Xako. Napeyakn̂e takî tî yîîm ha. On wara takî tî kekn̂e, Xako me cma re wencesî amtapotarî. Esau yamorî me tko wahsîyasî awamorî ha, kekn̂e tî yîwya. Ero wa tî kekn̂e Isake.
23Ero ke Xako me yîhtînopîra rma tî xakn̂e yîîm tamohpoxe exirî ke. Akno yamorî wara rma tî xakn̂e tamohpoxe, Esau yamorî wara rma. Ero ke takî tî wakretopo poko nîmtapowakn̂e.
24Cewn̂e ro xa hara tî kekn̂e yîwya. Esau xa amoro ha? kekn̂e tî yîwya. Nhnk, noro rma ow ha, kekn̂e tî Xako yîwya kica.
25Taa, oyotî ek ha. Omumuru rma amoro ham. Ero ke awotowathîrî ka won̂es ha Kaan ya awakronomacho yekatîmtome owya. Ero ke takî tî yîhyaka naar̂akn̂e. Wooku marha tî naar̂akn̂e yîhyaka. Ero ke takî tî n̂eseresmekn̂e yîîm.
26Ceseresmatîkache on wara takî tî kekn̂e tumumuru ya, Xiya n̂he ka amok ha okopuci. Ow ka ewcokakî, kekn̂e tî yîwya.
27Ero ke yîhyaka xa takî tî cekn̂e Xako. Tîîm takî tî n̂ewcokekn̂e. Noro ponon tî n̂esunukyakn̂e yîîm. Esau ponon me rma tî kotowakn̂e. Ero ke wakretopo takî tî n̂ekatîmyakn̂e yîwya. On wara tî kekn̂e, Mararî wara xa kotowas okre omumuru. Ewtî mexan me Kporin komo n̂iritho wara xa kotowas okre.
28Ero ke Kaan ya awakronoma xe men wasî okopuci. Cicakî ke amararîn yatîkre xe men wasî yîwya. Naatî yewtî me xa ciri xe wasî amararîn yîwya. Ero wa ciri xe wasî mer̂pora ehtome anatîrî yeperîrî puruma, awokru marha uupa yukun.
29Awanton me so n̂ehcowpe anarî yana komo. Mîk hak rowon pono komo marha nutupentacowpe amamakan me. Awakno komo yantoman̂e me marha esko amoro ha. Amamakan me marha nutupentacowpe anocwanî mrerî komo. Awîrîman̂enhîrî komo nîwîrîmape hara Kaan. Awakroman̂enhîrî komo nakronomape hara Noro. Ero wara men awir̂i xe wasî Kaan ya amn̂e, kekn̂e tî. Ero wa tî Xako yakronomapotopo n̂ekatîmyakn̂e yîîm.
Esau N̂ehn̂esî Twakretopo Poko
30Ero yipu yekatîmche cekn̂e tak ha tî Xako. Noro mahyaka rma takî tî mokyakn̂e akno hara, Esau ha. Toche xa tî mokyakn̂e esetakaxapunhîrî.
31Totowathîrî tî nîyekn̂e noro rma. Tpoxwe xa marha tî n̂iir̂akn̂e. Naar̂akn̂e takî tî tîîm yaka. Apa, kekn̂e tî. On ha oyotowatho awot ha, amumuru yotowatho. Ahkantak ha kapu. Tonoko ha ka oyakronomapotopo poko amtapotachome, kekn̂e tî.
32Onoke amoro hara kopi? kekn̂e tî Isake yîwya. Amumuru ow ha poritomo ha. Esau ow ha, kekn̂e tî.
33Ero yipu yentache takî tî n̂eserepokekn̂e xa takî tî Isake. Tatanakn̂e ro makî tî. Onok ma mîkro hara? Oona moko, oyotî n̂ek ha. Yîn̂ekîthîrî wonotîka amokunaw ha ka. Yîwya rma wakretopo wekatmo ha. Ero ke men Kaanî nwakrerî me xa nasî noro, kekn̂e tî.
34On wara takî tî xakn̂e Esau tîîmî mtapotarî yentache, nîwracekn̂e xa takî tî. Kar̂pe xa tî nîwracekn̂e ahwora ro mak. On wara tî kekn̂e hara tîîm ya, Apa, oyakronomapotopo meero cma re mekatîmyas ha, kekn̂e tî yîwya.
35On wara tko tî n̂eyukyakn̂e yîîm, Awakno moko oroto emku me. Awakretoponhîrî thakwa nou okwe, kekn̂e tî.
36Kica, kekn̂e takî tî Esau. Yaaro rma kyam wa nai noro yosotî Xako me ha. Asakî ro oyoponkan̂enho mîkro kica. Potuthîrî me oyehtoponho ka nowye. Oroto tak nou xa hara kica owakretoponhîrî, kekn̂e tî. Yîmtora n̂he na mex okwe owakretopo hara Apa? kekn̂e tî.
37Okwe, kekn̂e tî Isake yîwya. Akayaritomon me thakwa wiirî awakno. Iyanan komo ahnoro wiitîka noro yanton me. Tînatkem me xa wiirî puruma ke. Twokyem me marha wiirî uupa yukun ke. Ero ke ahce ke thakwa re kwakrepe hara okopuci? kekn̂e tî.
38Ketîkekn̂e rma ha tko tî Esau tîîm ya. Cewn̂e xa tko na nai owakrecho apa ahyaw. Apa, ow meero wakrepoko ha, kekn̂e tî. Ero wa kache nîwracekn̂e xa hara tî Esau.
39Ero ke on wara tî kekn̂e yîîm yîwya, Taa, on wara mas amn̂e okopuci, ewtî mexan po tak masî. Tuuna marha mokyasî roro anatîrî yatîkrecho okre.
40Kacipara imo poko tko masî awaparî yen̂epetopo poko. Awakno yanton me rma mas ha. Pahkî awexiche iyopono me tak mas hara. Noro maywen mera tak masî, kekn̂e tî. Ero warai ciki tî n̂ekatîmyakn̂e Isake Esau wakretopo.
Takno Yai Xako N̂emahciyasî
41Ero ke Xako xera ro makî takî tî xakn̂e Esau noro wakretoponho poyero, yîîm n̂ekatîmyakn̂e ero poyero. On wara tî kekn̂e, Pahnoke tak nasî apapa waihtopo, yîpînîn yaw kîwratatopo. Kîwratatopo yîtîhkache tak oyakno waihkesî kr̂a, Xako pen ha, kekn̂e tî.
42Yîmtapotarî tko tî n̂encekn̂e hara Hebeka. Ero ke noro yakno takî tî nan̂ikyakn̂e mahtîkîthîrî. On wara tî kekn̂e yîwya, Okopuci, on wara nas awakno, on wara karî ke n̂eserepotanmekyasî, Oyakno kr̂a wetapesî amn̂e, karî ke.
43Ero ke on wara wîîkesî okopuci awya, omtapotarî men ewetko ha. Miya men ka emahciko Aran pona. Iito nas oyepeka Rabaw. Noro yaka etok ha.
44Noro yaw ka esko yohno mak. Ahri ka, awakno ka n̂etîrwoxinkape amohtome hara.
45Etîrwoxinkache tak yîwya kan̂ikpes hara awya cemîknotoponhîrî yîhcamnopuche. Omrerî komo waipu xera ro mak men wasî asakno roro rma. Ero kaamo po rma awaipu xera so ro mak was okwe, kekn̂e tî. Ero wa tî kekn̂e Hebeka Xako ya.
46Ero yinhîrî Isake yakro takî tî nîmtapowakn̂e hara Hebeka. On wara tî kekn̂e yîwya, Kicicme ro mak naxe moxam Etew komo yemsîrî, Esau pici kom ha. Expon me ro mak wasî n̂examro yanme. Owaipu xe kr̂a mak wasî. Taa, Xako marha men wa nahsîya Etew yemsîrî hara kica. Noro yipu komo yahsîyataw yîwya, okwe, expora ro mak wasî owaitopo pona roro, kekn̂e tî. Ero wa tî kekn̂e Hebeka Isake ya.

1Ero ke takî tî Xako nan̂ikyakn̂e Isake. Mokuche Kaan ya akronomacho n̂ekatîmyakn̂e xa hara yîwya. Panatanmekyakn̂e marha yipici yahsîtopo poko. On wara tî kekn̂e yîwya, Kanan pono komo yemsîrî ahsîra ro mak men esko okopuci apici me.
2Patan-Aran pona xa matko etoko atamru yaka Betuew yaka. Iito awexitaw tak anocwan yepeka yemsîrî tak ahsîko apici me, Rabaw yemsîrî ha.
3Taa, apici yahsîche awya awakronoma xe xa men wasî Kaan ya Karitî ro ya. Awepamno xe ro mak wasî yîwya. Mer̂pora ro mak exi xe so was awepamthîrî kom ha.
4Apapa pen nakronomekn̂e Kaan, Abraaw pen ha. Ero wa xa marha awakronoma xe was hara yîwya. Awepamthîrî komo yakronoma xe marha wasî yîwya. On roowo nîmyakn̂e Kaan Abraaw ya, yiipo mas ero. Anarî yana komo chewno me rma re masî. Ero rma tko nahsîyaxe amn̂e awepamthîrî komo, Kaanî mtapotachonho yaw roro rma, kekn̂e tî. Ero wa tî kekn̂e Isake tumumuru ya Xako ya.
5Ero wa tî tumumuru n̂en̂epekn̂e Isake. Ero ke miya takî tî cekn̂e noro Patan-Aran pona Rabaw yaka. Betuew mumuru tî mîk xakn̂e Rabaw, Sirio mumuru ha tî. Hebeka yepeka tî mîk xakn̂e, Xako nocwan yepeka, Esau nocwan yepeka ha. Noro yaka tî cekn̂e Xako.
Maaraci Nahsîyasî Esaw Cipici Me
6Taa, ero yimaw on wara takî tî xakn̂e Esau hara, Isake ya takno yakronomapotopo tî n̂encekn̂e. Yipici ka Patan-Aran pona noro yen̂epetoponho marha tî n̂encekn̂e. On wara kacho marha tî n̂encekn̂e tîîmî mtapotarî, Kanan pono komo yemsîrî ahsîra ro mak men esko apici me, kachonho tî n̂encekn̂e. Ero wa kacho tî n̂encekn̂e Esau tîîmî mtapotarî.
7Tîîm yewetîtopo marha tî n̂een̂akn̂e Xako ya, tînocwan yewetîtopo marha. Patan-Aran pona etoko, kacho yewetîtopo n̂een̂akn̂e.
8Ero wa tî n̂een̂akn̂e Esaw ha. Ero ke on wara tî kekn̂e tîhnaw, Ahwora nai ham apapa opici komo poko okwe, Kanan pono komo yemsîrî me exirî ke so, kekn̂e tî. Ero wa tî kekn̂e Esau.
9Ero ke Ismaew yaka takî tî cekn̂e Abraaw pen mumutho yaka. Noro yemsîrî takî tî nahsîyakn̂e hara cipici me hara. Maaraci tî mîk xakn̂e noro yosotî. N̂ebayoce yakno tî mîk xakn̂e Maaraci. Noro tî nahsîyakn̂e Esaw cipici me, pahxa tînahsîthîrî komo yakrono me rma. Ero wa tî nahsîyakn̂e.
Kaan Nîmtapowasî Xako Yakro
10Taa, on wara tî xakn̂e hara Xako, Behseba poi tî cekn̂e Aran yesamarî yaw.
11Mooxe tî cekn̂e kokmamso ro. Kokmamche tîwîntopo takî tî n̂een̂akn̂e. Ero ke tî n̂etîrapekn̂e puknow wa mak. Toopu mak tî namekyakn̂e tîhtîpîrî yapon me. Ero wa tî n̂etîrapekn̂e tîwîntome.
12Tîwînkîche takî tî wosowakn̂e. Ehyu tî n̂een̂akn̂e twosoto. Roowo pona roro tî xakn̂e ehyu mapirî. Miya tî xakn̂e kah yaka roro poturu hara. Kaan yancun komo marha tî n̂een̂akn̂e. Ehyu pore tî kainatken̂e, nîhcetken̂e marha ehyu pore hara.
13Kporin komo marha tî n̂een̂akn̂e ehyu yepoi. On wara tî kekn̂e Noro Xako ya, Aporin komo Ow, Kaan ha. Ponaro xakn̂e aporin pen Abraaw Noro ow ha. Ponaro Isake yehtopo marha Ow ha. On wara wîîkes awya okopuci, roowo pona metîrapo ero rma wîmyas amn̂e awya, awepamthîrî komo ya marha.
14Mer̂pora ro mak naxe amn̂e awepamthîrî komo, roowo pupuntho wara ro mak naxe. N̂examronhîrî yepamche miya so tak n̂etakpayaxe. Oesce yaw roro, resce yaw roro, suu yaw roro, nohce yaw roro. Ero wa n̂etakpayaxe awepamthîrî mer̂pora ro mak cexirî ke so. N̂examro ke rma roowo pono komo wakronomes Ow miyan komo rma.
15Awakrono ro xa Ow ha. Ahna so na awcetaw kukurunpesî. On pona xa marha kekyas hara amn̂e roowo pona. On wara kîîr̂asî, wîîkai awya, ero wa kacho yaw roro rma kir̂wan̂he kiir̂asî. Awahsîpînkara ro mak wasî ero wara awitome owya, kekn̂e tî. Ero wa tî kekn̂e Xako ya Kporin komo.
16Ero wa kacho yentache takî tî tîtîk, pakekn̂e Xako. Kopi, kekn̂e tî, kopi. Tanî nai ham kopi Kporin komo. Yîhtînopîra weexi kopi, kekn̂e tî.
17Ero ke tî n̂eraswakn̂e Xako. On wara tî kekn̂e, Keserepokacho xa on roowo kopi. Kaan yeken xa tan ham kopi, kaapu potarî rma on ham kopi, kekn̂e tî. Ero wa tî kekn̂e Xako.
18Ero yinhîrî takî tî enmarî yakro ro nawomyakn̂e hara Xako. Piiri takî tî n̂iir̂akn̂e toopu tîhtîpîrî yaponho rma. Ero wa ciriche katî tî nukmamyakn̂e ero pore rma Kaan ya tîmsom. Ero wa tî xakn̂e Xako.
19Ero ke anarî me tî nosohcekn̂e cetîrapotoponhîrî. Rus kachonho tî mîn xakn̂e iitono komo ya. Betew me takî tî nosohcekn̂e. Ero wa tî nosohcekn̂e Xako.
20Ero yinhîrî takî tî Kaan ponaro cehtopo poko nîmtapowakn̂e. On wara tî kekn̂e, Oyakrono me exi xe wasî Kaan, miya roro owtotopo pona roro oyakronoman̂e me exi xe xa wasî. Okurunpe xe wasî yîwya, oyuru yenpo xe marha wasî yîwya, oponon yenpo xe marha wasî.
21Ero yinhîrî xiya oyekî xe was hara yîwya apapa yaka hara, ahwokan me rma oyekî xe wasî yîwya. Ero wa oyakronoman̂e me roro exitaw Kporin komo, Noro tak wiir̂asî ponaro xa oyehtopo me.
22Kaan mîn me tak nasî on toopu, piiri wiirî, ero, kekn̂e tî. On wara takî tî kekn̂e Kaan ya, Opurantan exitaw anmîthîrî Apa, ero wîraconkesî tak awya tîmsom me hara, 10 poyinonho cewn̂e so wiir̂asî awya tîmsom me. Ero wicakî xa marha wîraconkesî ahnoro anmîthîrî owya, awya tîmsom me hara, kekn̂e tî. Ero wa tî kekn̂e Xako Kporin komo ya.
Xako N̂esepor̂asî Hakew Yakro

1Taa, ero yinhîrî takî tî cekn̂e xa hara Xako. Miya tî cekn̂e resce n̂ixan komo rowon pona.
2Ewto pahnoke cexitaw tuuna takî tî n̂een̂akn̂e ahtoxapu. Ewto panaw tî xakn̂e. Tuuna mîtwo tî n̂een̂akn̂e oper̂a hara yaake. Osorwawno komo yoku tî n̂een̂akn̂e. Tpomxe so tî xakn̂e noro re yoku cetîraposo. Oper̂a wokru rma tî mîn xakn̂e tuuna. Tahruso tko tî xakn̂e okwe toh ke porin ke.
3Iina tî toh komo n̂ekyatken̂e roro oper̂a yenîn̂e komo. Mohtîkache so tak toopu tî nîhmametken̂e ahtoxapu yahrunkachome, oper̂a wokpachome. Wokpache tuuna tak nahruyatken̂e hara toh ke hara. Ero wa tî oper̂a wokpetken̂e roro iina.
4Ero ke takî tî Xako cekn̂e oper̂a yenîn̂e komo yaka. On wara tî kekn̂e yîwya so, Oyakno komo, ahtono amyamro ha, kekn̂e tî. Aran pono amna, ketken̂e tî yîwya.
5Ai ha, Rabaw meen̂atu, Nao mumuru? kekn̂e tî Xako yîwya so. Nhnk, amna n̂een̂asî, ketken̂e tî yîwya.
6Kir̂wan̂he nai ha? kekn̂e hara tî Xako yîwya so. Nhnk, kir̂wan̂he nai. Noro yemsîrî mokyasî oroto Hakew, enko xe. Tîîm yoku n̂ekyasî oper̂a, ketken̂e tî.
7On wara takî tî kekn̂e Xako, yohno n̂he wokpacoko awoh komo cuh pona aatome hara awya so, yînahrî pona. Kaw rma ka nasî kaamo oper̂a yenmecho mera ka. Ero ke yînahmacoko rma ka, kekn̂e tî yîwya so.
8Wokpara thakwa ka nas amna, ketken̂e tî Xako ya. Oper̂a yenîn̂e komo mohtîkache so mak toopu nîhmames amna tuuna yahrutopo. Ero yimaw mak wokpes amna. Ero wa nas amna, ketken̂e tî Xako ya.
9Ero wa ketaw rma yîwya so Hakew takî tî mokyakn̂e. Tîîm yoku tî n̂ekyakn̂e oper̂a. Noro yoku yenîn̂e me tî xakn̂e. Ero wa tî xakn̂e Hakew.
10Taa, noro yenîche takî tî on wara kekn̂e Xako, Noro xa ham yememe yepeka yemsîrî, Rabaw yemsîrî ham. Noro yoku n̂ek ham. Ero ke toopu yîhmamaxi takî tî cekn̂e noro rma. Ahtoxapu tî nahrunkekn̂e. Tuuna tî nanîmyakn̂e tîtamru yok wokru.
11Wokpache Hakew takî tî n̂ewcokekn̂e Xako. Nîwracekn̂e marha tî.
12Aamo yepeka mrerî ow ha, Hebeka mrerî, kekn̂e tî yîwya. Ero wa kacho yentache takî tî Hakew cekn̂e tîîm ya ekatîmso. Kar̂pe tî cekn̂e.
13Taa, Xako yekaci yentache Rabaw ya, Mînto nai awepeka mrerî ha, kacho yentache enso takî tî cekn̂e. Enîche nîpîmîmiyakn̂e, n̂ewcokekn̂e marha tî. Tîmîn yaka takî tî naar̂akn̂e. Ero yimaw tak cehtoponhîrî takî tî n̂ekatîmyakn̂e Xako yîwya.
14Ero yipu yentache takî tî on wara kekn̂e Rabaw yîwya, Oyananî ro xa amoro, kekn̂e tî Xako ya. Ero yinhîrî takî tî iito n̂enmayakn̂e Xako Rabaw yaw. Cewn̂e nuun̂i tî ka xakn̂e iito.
Cipici Komo Nahsîyasî Xako
15Ero yinhîrî takî tî nîmtapowakn̂e Rabaw Xako yakro etapickacho poko. On wara tî kekn̂e yîwya, Oyanan me rma re masî. Wara rma tohnaw awapicka xera wasî. Wepemesî rma awetapickachonhîrî. Ahce xe mai ha awepethîrî? kekn̂e tî yîwya.
16Taa, asakî tî xatken̂e Rabaw yemsîrî. Potuthîrî yosotî tî xakn̂e Ria. Mahtîkîthîrî yosotî reha tî xakn̂e Hakew. Ero wa tî xakn̂e Rabaw yemsîrî komo yosotî.
17Anarî me n̂he tî xakn̂e Ria yewru, cenporera n̂he tî xakn̂e. Hakew reha tî xakn̂e cenporem me xa.
18Ero ke tî Hakew xe xakn̂e Xako cipici me. Ero ke on wara tî kekn̂e Rabaw ya, Awemsîrî xe mak wasî oyetapickachonho yepetho me. Hakew xe xa wasî ha mahtîkîthîrî. 7 cimn̂ipu ketapickesî awanme noro yepetho me, kekn̂e tî yîwya.
19On wara tî n̂eyukyakn̂e Rabaw, Taa, wîmyas awya. Anarî ya tîmî xera n̂he wasî. Ero ke tan esko, kekn̂e tî yîwya.
20Ero ke takî tî 7 cimn̂ipu n̂etapickekn̂e Xako Hakew yepetho me. Yohnono wara tî n̂enmayakn̂e yîwya yiixe xa exirî ke.
21Ero yinhîrî takî tî Rabaw yakro nîmtapowakn̂e hara Xako. On wara tî kekn̂e yîwya, Taa, n̂eexi tak oyetapickacho noro yepetho me. Opici tak tîmko ha, enaka tak oyetakritome, kekn̂e tî.
22Ero ke takî tî erewsî n̂iirakn̂e Rabaw, ceseresmacho komo. Ahnoro tî nan̂ikyakn̂e iitono komo. Ero ke tî n̂eseresmetken̂e.
23Taa, kosope takî tî Ria n̂ekyakn̂e Rabaw Xako yaka yipici me. Ero ke takî tî noro yenaka n̂etakriyakn̂e Xako.
24Ero yimaw tantonînhîrî marha tî nîmyakn̂e Rabaw cemsîrî yanton me, Ria yanton me ha. Siwpa tî mîk xakn̂e noro yanton yosotî.
25Taa, enmapuche takî tî cenawno n̂een̂akn̂e Xako. Ria makî tî n̂een̂akn̂e okwe. Ero ke Rabaw yakro tî nîmtapowakn̂e Xako. Ahce kacho Ria mîm hara okwe opici me? kekn̂e tî yîwya. Hakew yepetho me xa ketapickai. Ahce kacho ow memîknopu kica? kekn̂e tî yîwya.
26On wara tî kekn̂e hara Rabaw, On wara mak nas amna tantono, mahtîkîthîrî tîmîhra ka nas amna yihcirî me. Potuthîrî makî ka amna nîmyasî yihcirî me.
27Ero ke etapickakî xa hara 7 cimn̂ipu xa hara. Ero wicakî awetapickache xa hara wîmyasî tak mahtîkîthîrî awya, kekn̂e tî Rabaw yîwya.
28Ero ke 7 cimn̂ipu xa hara tî n̂etapickekn̂e thakwa Xako. Ero wicakî etapickache Hakew takî tî nîmyakn̂e Rabaw yipici me.
29Ero yimaw marha anarî tî nîmyakn̂e hara Rabaw tantononhîrî. Hakew yanton me tî nîmyakn̂e. Bira tî xakn̂e noro yanton yosotî.
30Ero yinhîrî takî tî Hakew yenaka n̂etakriyakn̂e Xako. Hakew xe xa tî xakn̂e. Ria xera n̂he tî xakn̂e okwe. Ero wa tî xakn̂e Xako okwe. Ero yinhîrî 7 cimn̂ipu xa hara tî n̂etapickekn̂e Rabaw maywen me.
Xako Mumuru Komo Yewrutoponho
31Ero yimaw takî tî Ria xera Xako yehtopo n̂een̂akn̂e Kporin komo. Ero ke takî tî tîmxîtaxmu me noro n̂iir̂akn̂e. Yîmxîtara reha tî xakn̂e Hakew okwe. Ero wa tî Kporin komo n̂iir̂akn̂e.
32Ero ke takî tî Ria n̂etahsîyakn̂e. N̂ewruyakn̂e tak kîîrî. On wara tî kekn̂e, Oyahwokacho n̂een̂e ham Kporin komo. Ero ke omrerî cik nîîm. Moso poyero cik ooxe tak nai oyin̂o, kekn̂e tî. Ero ke tî Huben me nosohcekn̂e.
33Ero yinhîrî takî tî n̂etahsîyakn̂e xa hara Ria. N̂ewruyakn̂e xa hara kîîrî xa marha. On wara tî kekn̂e yîson noro yewruche, Ooxera oyino yehtopo n̂een̂a ham Kporin komo. Ero ke omrerî xa hara nîîm ham, kekn̂e tî. Ero ke Simeaw me tî nosohcekn̂e.
34Ero yinhîrî takî tî n̂etahsîyakn̂e xa hara noro xa marha. N̂ewruyakn̂e xa hara kîîrî. On wara tî kekn̂e noro yewruche, Ooxe xa tak nai ha oyin̂o osorwaw yumumuru komo yon me oyexirî ke, kekn̂e tî. Ero ke tî Repi me nosohcekn̂e.
35Ero yinhîrî takî tî n̂etahsîyakn̂e xa hara noro xa marha. N̂ewruyakn̂e tî kîîrî xa hara. Xuta me tî noro ciki nosohcekn̂e. On wara tî kekn̂e yîson noro yewruche, Kporin komo poko tak kahwowasî xa, kekn̂e tî. Ero wa tî kekn̂e Ria. Ero ke tî Xuta me tî nosohcekn̂e. Ero yinhîrî yîmxîtara takî tî xakn̂e. Ero wa tî xakn̂e Ria.

1Ero yinhîrî takî tî on wara kekn̂e Hakew hara, Okwe, Xako xîkrî yon me exihra ro mak was okwe, kekn̂e tî. Ero ke Hakew yewresawra takî tî xakn̂e akno yaake tîmxîkye. Ero ke on wara tî kekn̂e Xako ya, Omxîkrî ka cirko okwe. Cirihra awexitaw kwaihyasî mak okwe, kekn̂e tî.
2Ero yipu yentache takî tî nîrwonakn̂e Xako. On wara tî kekn̂e Hakew ya, Ahce kacho ero wa mîîke owya? Kaan ma ow ha awya? Noro mak awir̂asî yîmxîtan me okwe, kekn̂e tî.
3On wara tî kekn̂e xa hara Hakew ciin̂o ya, Tanî nai oyanton. Noro xa ahsîko apici me ha. Noro yewruche tak omxîkrî me tak nai, kekn̂e tî.
4Ero ke tanton takî tî nîmyakn̂e Hakew Xako ya yipici me. Bira tî xakn̂e noro yosotî. Ero ke noro yenaka tî n̂etakriyakn̂e hara Xako.
5Ero ke takî tî n̂etahsîyakn̂e Bira. N̂ewruyakn̂e hara tî kîîrî, Xako mumuru ha.
6Noro yewruche ciki takî tî on wara kekn̂e Hakew, Kaan tak owîrîyakan̂e n̂en̂eke ham. Omtapotarî n̂enta ham. Ero ke omrerî nîîm, kekn̂e tî. Ero ke tî Taan me nosohcekn̂e tîmrerî.
7Ero yinhîrî takî tî Hakew yanton n̂etahsîyakn̂e xa hara, Bira. N̂ewruyakn̂e tî kîîrî xa marha, Xako mumuru xa hara.
8Ewruche on wara tî kekn̂e Hakew, Oyakno yopono me tak wai ham. Wîyoponka tak ham, kekn̂e tî. Ero wa tî kekn̂e Hakew. Ero ke Nahtari me tî nosohcekn̂e tîmrerî.
9Taa, ero yinhîrî on wara tî kekn̂e Ria hara, Etahsîra tak wai ham okwe, kekn̂e tî. Ero ke tanton xa marha tî nîmyakn̂e ciin̂o ya yipici me, Siwpa tî osotî.
10Ero ke takî tî Ria yanton n̂ewruyakn̂e kîîrî hara.
11Noro yewruche on wara tî kekn̂e Ria, Owakresî xa hara Kporin komo, kekn̂e tî. Ero ke Kace me tî nosohcekn̂e tîmrerî ha.
12Ero yinhîrî takî tî Ria yanton n̂ewruyakn̂e hara kîîrî xa marha, Xako mumuru xa hara.
13Noro yewruche takî tî on wara tî kekn̂e Ria, Tawake xa tak wasî. Kaan nwakretho xa tak mîkro, kexe tak opoko wooxam komo, kekn̂e tî. Ero ke Ase me ciki tî nosohcekn̂e noro hara tîmrerî. Ero wa tî xakn̂e Ria.
14Taa, ero yinhîrî takî tî Xako mumuru cekn̂e mararî pona Huben ha. Puruma yeperîrî yenmetopo me exitaw tî cekn̂e. Iito tî n̂een̂akn̂e tanmero atîhtaxapu. Mantakora tî mîn xakn̂e, tumn̂em ha. Ero mun takî tî naar̂akn̂e tîson yaka Ria yaka. Ero yinhîrî takî tî Hakew mokyakn̂e Ria yaka. On wara tî kekn̂e yîwya, Mantakora mun tî n̂eekî amrerî oroto. Ero poi cma re mîmyas owya, kekn̂e tî yîwya.
15Okwe, kekn̂e tî Ria, oyin̂o yewyoman̂e amoro kica. Oroto tak tow xe mas omrerî n̂ekîtho hara mantakora kica, kekn̂e tî. Taa, kekn̂e tî Hakew, kosope awenaka n̂etakripe kiin̂o, amrerî n̂ekîtho yepetho me ha, kekn̂e tî.
16Taa, kokon̂i takî tî Xako mokyakn̂e mararî pononho. Noro potpona tî cekn̂e Ria. On wara tî kekn̂e yîwya, Ai, oroto tî metakriya oyenaka omrerî n̂ekîtho yepetho me, mantakora yepetho me ha, kekn̂e tî yîwya. Ero ke Xako takî tî n̂etakriyakn̂e Ria yenaka ero po rma kosope.
17Ero yimaw takî tî Ria mtapotarî n̂encekn̂e Kporin komo. Ero ke takî tî n̂etahsîyakn̂e xa hara. Ero yinhîrî takî tî n̂ewruyakn̂e Xako mumuru ciki. 5-nhîrî ciki tî mîk xakn̂e yîmrerî.
18Ero ke takî tî on wara tî kekn̂e Ria, Oyepema tak ham Kaan. Oyanton wîmye oyin̂o ya yipici me. Ero wa tîmtoponho yepetho me cik nîîm haram moso owya, kekn̂e tî. Ero ke, Isaka moso, kekn̂e tî. Ero wa tî n̂osohcekn̂e.
19Ero yinhîrî takî tî n̂etahsîyakn̂e xa hara. N̂ewruyakn̂e hara Xako mumuru ciki xa hara. 6-înhîrî tî mîk xakn̂e Ria mrerî.
20Noro yewruche ciki on wara tî kekn̂e Ria, Oyepetho me Kaan nîmye ham kir̂wan xa tak. Ero ke oponaro n̂he tak nai oyin̂o tumumuru me oyewruru ke, 6 tak okre. Ero ke, Seburon moso, kekn̂e tî. Ero wa tî tîmrerî nosohcekn̂e Ria.
21Ero yinhîrî takî tî n̂ewruyakn̂e xa hara Ria, woosî ciki tak ha tî. Ciina moso, kekn̂e tî. Ero wa tî cemsîrî nosohcekn̂e.
22Taa, ero yinhîrî takî tî Hakew ponaro takî tî xakn̂e Kaan. Yîmtapotarî tî n̂encekn̂e. Cetahsîsom me takî tî n̂iir̂akn̂e.
23Ero ke takî tî n̂etahsîyakn̂e, Hakew. N̂ewruyakn̂e hara kîîrî me okre. Ewruche takî tî on wara kekn̂e, Yîwîrîyakan me tak oriw ham Kaan okre, kekn̂e tî.
24Ero ke takî tî tîmrerî nosohcekn̂e. Xose moso ham, kekn̂e tî. Anarî xa hara wa nîmya Kaan amn̂e owya omrerî xa hara, kekn̂e tî. Ero wa tî kekn̂e Hakew.
Xako N̂etapickesî Rma Rabaw Yanton Me
25Taa, on wara takî tî xakn̂e Xako Hakew mrerî cik yewruche, Xose ha, Rabaw yakro tî nîmtapowakn̂e Xako. On wara tî kekn̂e yîwya, Owto xe cma re was hara oyeken pona. Ero ke takî cma re ow mahsîpînkesî.
26Opici komo marha cma re men̂epesî oyakro, omxîkrî komo marha. Opici yepetho me thakwa ketapickekn̂e awemyawno poko ha. Pahkî xa thakwa ketapickekn̂e, kekn̂e tî.
27Okwe, kekn̂e tî Rabaw, tanî rma cma re awexi xe was okwe. Ooxe awexitaw owî cma re tînomra masî. On wara wîhtînoyasî, tan awexirî ke ohyaw oyemyawno n̂epamnoyasî Kporin komo, wîîkesî. Xako yexirî ke makî cma ohyaw oyemyawno n̂epamnoyasî Kporin komo, wîîkesî. Ero ke tanî rma awexi xe wasî, kekn̂e tî.
28Ahce xe tak na mai awepethîrî hara? Ero cma re metahcasî. Wîmyasî wa ha awya, kekn̂e tî. Ero wa tî kekn̂e Rabaw Xako ya.
29On wara tî n̂eyukyakn̂e Xako, Taa, meen̂asî rma wa pahkî oyetapickachonho awanton me ha. Awoku komo xakn̂e ohyaw roro, kekn̂e tî.
30Asakî mak xakn̂e awoku omokyataw oona. Mer̂pora ro mak tak nas oroto. Tan oyexitaw ahyaw awakrekn̂e Kporin komo. Ero ke on wara mak tak wîîkes awya, ahcemaw wepamnoya oyok hara, omxîkrî yok marha? wîîkes awya, kekn̂e tî. Ero wa tî kekn̂e Xako yîwya.
31Taa, ahce tak wîmya awya ha? kekn̂e tî Rabaw Xako ya. Pîra, kekn̂e tî Xako yîwya. Ahce na komo tîmn̂e me awexi xera ro mak was owya. On wara mak oyexi xe wasî, kekn̂e tî Xako.
32Oroto cma re awoku wîcherenonkesî oper̂a. Parapara komo na nai, tapatapa komo marha na nai. Ero wara exitaw noro yipu komo wahsîyasî oyok me. Cicwiyem marha exitaw oper̂a xîkrî noro yipu marha wahsîyasî. Kabra marha wahsîyasî parapara komo, tapatapa komo, ero yipu komo mak. Noro yipu makî wîcherenonkesî awoku poyinonho. Oyok me tak wahsîyasî.
33Ero ke pahxaro oyepetho yîhtînoyataw tak awya oyoku meen̂asî kir̂wan̂he oyentome awya. Tumutwem yexitaw oyoku oper̂a, en̂epanmexapu mîk ham, mîîkesî. Ero wa marha mîîkesî kabra poko hara tumutwem exitaw ohyaw hara, kekn̂e tî.
34Taa, kekn̂e tî Rabaw yîwya, amtapotarî yaw roro rma exi xe wasî, kekn̂e tî.
35-36Ero ke ero po rma takî tî Rabaw cekn̂e tooku yîcherenonkaxi. Boce komo tî n̂iir̂akn̂e cewyaro parapara komo mak. Ero wa tî n̂iir̂akn̂e kabra hara. Kabra marha tî nîcherenonkekn̂e hara, cucurem tî n̂iir̂akn̂e cewyaro. Ero warai komo tî n̂iir̂akn̂e cewyaro. Tumumuru komo takî tî n̂iir̂akn̂e noro yipu komo yenîn̂e me. Ero yinhîrî takî tî mooxe takî tî toku naar̂akn̂e Rabaw Xako yai. 3 kaamo kîwtotopo wicakî moxenon tî naar̂akn̂e cewyaro n̂he tak cehtome. Iito rma tko tî xakn̂e Xako. Rabaw yoku tî n̂een̂akn̂e xa hara iito rma.
37Ero yinhîrî takî tî on wara n̂iir̂akn̂e Xako, weewe xîkrî tî nîhkocekn̂e yaake. N̂ipikekn̂e ha re, mînto mînto wara mak twarîhkotoso ehtome.
38Ero yipu takî tî n̂enmekyakn̂e tuuna yen mîtkoso. Tuuna yeeso mokyataw paaka iito rma tî kîîrî xakn̂e wos poko. Ero wa tî xakn̂e oper̂a marha, kabra marha.
39Ero ke weewe yipikaxapu mîtwo rma tî kîîrî xakn̂e woosî poko, tapatapa me yipikaxapu mîtwo. Ero ke tapatapa me takî tî n̂ewruyakn̂e paaka.
40On wara marha tî Xako n̂iir̂akn̂e oper̂a hara Rabaw yok ha, woosî komo tî nîcherenonkekn̂e, tapatapa komo, cucurem kom hara. Ero yinhîrî kîîrî takî tî naar̂akn̂e noro yipu komo cheka, woosî cheka ha. Cewyaro tî n̂iir̂akn̂e toh komo reha, Rabaw yoku cheka tî arîhra xakn̂e.
41On wara marha tî xakn̂e, karitî komo makî tî naar̂akn̂e weewe xîkrî mîtkoso twarîhkotosom me yipikaxapu mîtkoso. Ero yipu chew etahsîtome so iina naar̂akn̂e. Iito takî tî woosî poko xakn̂e kîîrî.
42Kar̂pen komo yarîhra tî xakn̂e Rabaw yoku weewe xîkrî mîtkoso. Ero ke kar̂pen komo yewruche Rabaw yok me tî xakn̂e yîmxîkrî. Karitî yewruche reha Xako yok me reha tî xakn̂e yîmxîkrî.
43Ero ke mer̂pora ro makî takî tî n̂epamyakn̂e Xako yoku, paaka, oper̂a, kameru, buhu, ahnoro mak. Mer̂pora marha tî xakn̂e noro maywen wooxam komo, kîrkomo marha. Ero wa tî xakn̂e Xako.
Xako N̂emahciyasî Yîtamru Yîrwomrî Ke

1Taa, ero yinhîrî takî tî pahkî exiche on wara xakn̂e Xako, tîtamru mumuru komo mtapotarî tî n̂encekn̂e. On wara tî ketken̂e, Apapa yemyawnonho tak nowtîkes okwe Xako, iyokuthîrî marha nowtîkes okwe. Cemyawnoi xa tak nasî noro apapa yemyawno yanme rma kica, ketken̂e tî. Ero wa kacho takî tî n̂encekn̂e Xako.
2Ero yimaw marha tî cewîrwoxe tîtamru n̂een̂akn̂e Xako, tîîxatî pîn me tak okwe. Ero wa tî noro yewru n̂een̂akn̂e.
3Ero yimaw marha tî Kporin komo nîmtapowakn̂e Xako yakro. On wara tî kekn̂e yîwya, Ai Xako, etoko tak hara aamo komo yeken pona hara. Ayanan komo yaka tak etok hara. Iina awcetaw rma kakronomesî, kekn̂e tî. Ero wa tî kekn̂e Kporin komo Xako ya.
4Ero yimaw woskara po rma tî xakn̂e Xako. Tîtamru yok yenîrî poko rma tî xakn̂e. Ero ke takî tî cipici komo nan̂ikyakn̂e. Ria, Hakew kom ha.
5On wara takî tî kekn̂e yîwya so, On wara tak ween̂asî aamo komo yewru okwe, ooxatî pîn wara tak ween̂as okwe. Ero wa tak nasî ooxatînhîrî cma re okwe. Kaanî rma tko oyakronomesî ponaro apapa yehtopo ha.
6Aamo komo yanton me oyehtopo rma wa meen̂axe. Ketapickekn̂e ro mak noro yemyawno poko. Yuwun̂ura ro mak ketapickekn̂e.
7Noro tko oyemîknoyakn̂e kica. Anarmerpa so naknamekn̂e oyepetho tîmtopo kica. 10-ro naknamekn̂e tîmtapotachonhîrî yaw rorohra kica. Kaanî tko oyemetanmekpora rma xakn̂e yîwya.
8On wara ka kekn̂e owya yihcirî me, parapara komo mak ahsîko awepethîrî ha, kekn̂e cma re owya. Ero wa kache iime roro mak paaka n̂ewruyakn̂e parapara me rma. Ero yinhîrî tak anarî me kekn̂e hara, Twarîhkotosom komo mewru xa ahsîko awepethîrî ha, kekn̂e. Ero wa kache twarîhkotosom mewru me makîrha n̂ewruyakn̂e hara.
9Ero wa Kaan nowyakn̂e aamo komo yokutho. Oyok me tak nîmyakn̂e hara.
10Ero yinhîrî tak on wara wîxakn̂e woosî poko exitaw iyoku kîîrî ha, kwosowakn̂e tak. Boce ween̂akn̂e owosoto woosî pokono. Twarîhkotosom komo tî mîk xakn̂e woosî poko, parapara komo marha, tapatapa komo marha. Ero yipu mîk ween̂akn̂e owosoto.
11Ero yipu yeen̂ataw owosoto ancu mtapotarî tak wencekn̂e hara Kaan yancunî mtapotarî, Xako, kekn̂e. Ahce Apa? wîîkekn̂e yîwya.
12Xako, boce enko woosî pokono. Twarîhkotosom mîk meen̂asî woosî pokono, kparakparano, tapatapa komo. Awemîknorî ween̂asî rma atamru ya.
13Kaan Ow ha, Betew po meen̂akn̂e Noro rma. Iito awexitaw toh pore mukmamyakn̂e katî. On wara mîîkekn̂e owya, Oyakronoman̂e me awexitaw aponaro xa tak wasî. Yaaro xa tan wîîkesî, mîîkekn̂e owya. Noro rma Ow ha. Ero ke on wara wîîkes awya, on roowo poi tak etok hara ayanan komo yeken pona hara, kekn̂e owya, kekn̂e tî. Ero wa tî kekn̂e Xako cipici komo ya.
14Ero yipu yentache on wara tî n̂eyukyatken̂e Hakew, Ria komo, Exihra ro mak tak nasî apapa yemyawno amna ya tîmsom, noro waipuche tîmsom ha.
15Tîyanan pîn wara ro mak amna n̂een̂asî apapa. Amna nîmyakn̂e awya epethîrî pona. Amna yepetho rma tak n̂irihtîkai okwe.
16Apapa yokutho Kaan nîmyakn̂e awya hara, amna ya tîmsomunhîrî rma mîn nîmyakn̂e. Amna xîkrî komo ya tîmsomunhîrî marha mîk nîmyakn̂e awya. Ahce wa na nîîkai Kaan awya ero wa kacho rma ewetko, ketken̂e tî yîwya. Ero wa tî ketken̂e Xako pici komo yîwya.
17Ero ke takî tî cekn̂e Xako. On wara tî cekn̂e, kameru mkahsî tî nakriyakn̂e tumumuru komo, cipici komo marha.
18Cemyawno komo marha tî naar̂akn̂e iito Patan-Aran po ahsîxapu, tok marha tî naar̂akn̂e iito ahsîxapu ha. Kanan yesamarî yaw takî tî cekn̂e tîîm yaka tîtotome, Isake yaka ha.
19-20Mooxe tî xakn̂e Rabaw ero yimaw. Tok poci yawotoso tî cekn̂e, oper̂a pocî. Ero yimaw takî tî Xako n̂esen̂epanmekyakn̂e okwe. Tîtamru ya tî esekatîmra ro mak cekn̂e. Siriu tî mîk xakn̂e yîtamru. Taa, on wara tî xakn̂e Hakew hara, mîk hak warai me ciixapu komo tî xakn̂e iito, ponaro yîîm yehtopo. Ero poko tî n̂en̂epanakn̂e kopi.
21Ero wa tî cekn̂e Xako en̂epa me mak. Cemyawno tî naatîkekn̂e ahnoro, toh komo marha tî, tmaywen komo marha tî. Tuuna yepu takî tî wacetken̂e. Îîpî yesamarî yaw tî cetken̂e Xireace yesamarî yaw.
Xako Wenari Cesî Rabaw
22Taa, osorwaw enmapuche tak Xako yesen̂epanmetoponho takî tî n̂encekn̂e Rabaw.
23Ero ke noro takî tî cekn̂e Xako yesamatho yaw. Takno komo takî tî naar̂akn̂e. Mooxe tî cetken̂e, 7 kaamo wicakî moxenon ha tî. Ero wicakî toche so tak Xako komo tî n̂een̂atken̂e mooxe îh po Xireace po.
24Kosope tko tî Kaan n̂esenpekn̂e Rabaw ya, Siriu ya. Twosoto tî n̂een̂akn̂e. On wara tî kekn̂e yîwya, Rabaw, on wara men wîîkes awya, twerî men amtapotakî amn̂e Xako yakro. Wakretopo poko yîmtapotara esko. Emetanmetopo poko marha yîmtapotara esko, kekn̂e tî. Ero wa tî kekn̂e Kaan Rabaw ya.
25Ero yinhîrî enmapuche takî tî Rabaw komo n̂esepor̂atken̂e Xako yakro. Îh po rma tî n̂etakriyatken̂e Xako komo Xireace po. Ero ke iina marha tî n̂etakriyatken̂e yîtamru kom hara. Roona yaw so tî n̂enmayatken̂e iito.
26Ero yinhîrî on wara tî kekn̂e Rabaw Xako ya, Ai okopuci, ahce kacho esekatîmra mîmokye okwe? Oyemsîrî marha mekye okwe waapa narîtho wara mak.
27Ahce kacho mesen̂epanmekye okwe? Owya esekatîmra ro mak mîmokye okwe. Owya awesekatîmyataw ketaw ha re waano taacerî ha re amokrî me so, maraka marha re tîyorkacerî, raatî marha. Ero wa kahwotacho komo poko re cehcerî ha awtorî me.
28Oparî komo yewcoka xe thakwa wîxakn̂e okwe awtorî komo me. En̂epa me mak mîmohce okwe. Akpîra mehxe ham okwe.
29Ayopo so thakwa tko nas amna. Awetapa xe rma re wehxe okwe. Kaanî rma tko nîmtapota oyakro oroto kosope. Ponaro nasî aamo Noro nîmtapota oyakro. On wara nîîka owya, Rabaw, twerî men amtapotakî Xako yakro. Wakretopo poko yîmtapotara esko. Emetanmetopo poko marha yîmtapotara esko noro yakro, nîîka owya.
30On wara rma re kîhtînoyasî, aamo yaka thakwa awto xe masî. Ero ke mîmokye ham. On wara tko wîîkes awya, Ahce kacho ponaro oyehtopo mehce ha ke okwe akîhtoxaputho komo? kekn̂e tî. Ero wa tî kekn̂e Rabaw Xako ya.
31On wara tî n̂eyukyakn̂e Xako, Keraswakn̂e mak apona okwe. Cemsîrî komo na nowya ohyai okwe, wîîkekn̂e thakwa. Ero ke mak esekatîmra kmokye.
32Ponaro awehtopo yekîhra thakwa tko amna n̂ehxe ha. Enko xe ka. Oyakro mohxapu komo yaw enîche awya noro kr̂a waihkakî. Amna yemyawno entîkakî kyanan komo wero ro. Awemyawnonhîrî yenîche awya arko hara, wîîkes awya, kekn̂e tî. Ero wa tî kekn̂e Xako Rabaw ya ha. Aatopo tko tî ekatîmra xakn̂e Hakew Xako ya. Ero ke exihnî wara tî nîhtînoyakn̂e.
33Ero ke takî tî n̂ewomyakn̂e Rabaw Xako mîn yaka, Ria mîn yaka marha, yipici komo yanton mîn yaka marha. Iina so tî re ponaro cehtopo n̂epor̂akn̂e. Enîhra rma tko tî xakn̂e. Taa, ero yinhîrî takî tî Hakew mîn yaka n̂ewomyakn̂e hara.
34Hakew yaw rma tko tî xakn̂e ciixaputho, ponaro yîîm yehtopo komo kopi. Kameru mkahsî keremacho tî xakn̂e yîhyaw. Emyawno yen xakn̂e ero yaw. Ero yaka tî n̂enkayakn̂e ciixaputho. Ero pona rma tko tî n̂eremekn̂e Hakew. Ero po ceremaxi exitaw yîmîn tî n̂entîkekn̂e yîîm. Ponaro cehtopo yenîhra rma tî xakn̂e.
35On wara tko tî kekn̂e Hakew tîîm ya, Ahwora na mai opoko apa awomra oyexirî ke. Ahce kacho ceremaxi mak oyemsîrî nîmtapowa oyakro, mîîke ha na. Roopo thakwa tko wasî kica. Ero ke thakwa awomra wasî, kekn̂e ha tî re Hakew. Ero ke anana makî tî n̂epor̂akn̂e Rabaw. Ciixaputho yenîhra rma tî xakn̂e okwe. Ero wa tî xakn̂e.
36Ero yimaw takî tî nîrwonakn̂e Xako tîtamru poko. N̂eiyakn̂e takî tî. On wara tî kekn̂e yîwya, Ahce kacho kicicitho me ow mîhtînoya kica? Awemetanmekn̂e me ma ow mîhtînoya ke. Ero ke rîîwoxe mîmokye ham owece.
37Oyemyawno rma cma re mentîka. Ahce takî re menwo ohyaw awemyawno? Ero yipu exitaw amna yaw oona ka ek ha oyakrono komo n̂enîrî me, awakno komo n̂enîrî me marha. N̂examro takî kicicme kehtopo n̂etahcaxe kicicme keen̂ataw so, kekn̂e tî.
38Pahkî ketapickekn̂e awanton me 20 cimn̂ipu okwe. Awok yenîrî poko oyexitaw emarakara xakn̂e oper̂a, kabra marha. Awokuthîrî pun tonohra marha wîxakn̂e, kîîrî ha.
39On wara marha wîxakn̂e, awokuthîrî yeskache kamara ya arîhra wîxakn̂e ahyaka. Oyokutho thakwa wîmyakn̂e awya epethîrî me hara. En̂epanmexapu men epemakî mîîkekn̂e owya, kosope aaxapu, katpanaw aaxapu marha. Ero ke ero wa wîmyakn̂e.
40Kaamo thakwa opikekn̂e roro katpanaw. Kosope hara komsî wînîmyakn̂e. Ketwînîkpormekn̂e marha okwe.
4120 cimn̂ipu wîxakn̂e ahyaw. 14 cimn̂ipu awanton me ketapickekn̂e awemsîrî komo yepetho me. Ero yinhîrî 6 cimn̂ipu ketapickekn̂e awokuthîrî yepetho me hara. Emapona roro tko ow memîknoi oyepetho poko kica, 10-ro ha.
42Kaan makî cma oyakronomai, ponaro Abraaw yehtopo ha. Twerî xa Isake n̂etahcasî Noro xa oyakronomai ha. Oyakronomara exitaw ketaw ha re emyawnomra ro makî re ow men̂eperî ha, yipihra marha, iyokumra marha. Ero wa so ow men̂eperî ha re okwe. Oyetapickachonho tko n̂een̂akn̂e ham Kaan, oyemetanmetoponho awya n̂een̂akn̂e marha. Ero ke wa atwermekn̂e noro kokon̂oro opoko, kekn̂e tî. Ero wa tî kekn̂e Xako Rabaw ya.
Esemetanmekîra Cehtopo Poko Nîmtapowaxe Xako Komo Rabaw Yakro
43On wara tko tî n̂eyukyakn̂e Rabaw, Oyemsîrî komo moxam wooxam komo. Omxîkrî komo marha moxam rikomo kom hara. Oyoku marha moso paaka komo, oper̂a komo. Owyanî re rma tan moxam ahnoro. Wemetanmekya ha ma re awya oyemsîrî komo? Kicicme ma re wiir̂a awya oparî komo rma ciki? Pîra ro mak.
44Ero ke on wara xa wîîkesî, Etîxatî me kehtopo poko tak tîmtapotacerî. Ero yinhîrî ero wa kîmtapotacho ponaro tak men cehcerî miya roro, kekn̂e tî. Ero wa tî kekn̂e Rabaw.
45Ero ke takî tî toopu n̂ekyakn̂e Xako. Piiri tî n̂iir̂akn̂e tîmtapotachonhîrî komo ponaro ehtopo komo me.
46Ero yinhîrî takî tî toopu tî n̂enmekpekn̂e takrono komo ya hara. Ero yipu pona takî tî erewsî n̂etaketken̂e enmexapu pona. Iito takî tî n̂eseresmetken̂e.
47Ero yipu takî tî nosohcetken̂e toopu, Xako n̂enmekpotho ha. Xeka-Satuta me tî nosohcekn̂e Rabaw. Anarî me tî nosohcekn̂e Xako reha. Karece me tî nosohcekn̂e noro reha.
48On wara tî kekn̂e Rabaw, Kwokpan me tak nasî on toopu enmexapu, kekn̂e tî. Ero ke Karece me nai osot ham.
49Mispa me marha tî nosohcetken̂e ero rma toopu. On wara tî kekn̂e Rabaw, Kporin komo exi xe wasî kenîn̂e komo me ketahsîpînkache so tak. Etmoxe so kexitaw so tak ero wa exi xe wasî Noro kenîn̂e komo me, kekn̂e tî. Ero ke ero wa kacho yaw roro marha tî nosohcetken̂e hara tîn̂enmekîthîrî komo toopu.
50On wara marha tî kekn̂e Rabaw, Kaan mak nas awekatîmn̂e me. Oyemsîrî komo yemetanmekyataw awya Noro mak awen̂asî, anarî exihra nasî kenîn̂e. Noro marha nas awekatîmn̂e me anarî yahsîyataw hara awya apici me kica.
51-52Enko men on toopu an̂enmekpothîrî. On̂iritho marha enko pirino, kekn̂e tî Rabaw. Kyotawno me wa wirî ha. Watohra ro mak wasî Xako yemetanmetome, kacho ponaro oyehtopo tan toopu. Ero wa xa marha kasko amoro hara. On watohra ro mak wasî Rabaw yemetanmeso, kasko marha amoro hara. Ero wa kacho ponaro kehtopo xa on toopu, kekn̂e tî Rabaw.
53Kicicme kexitaw so etpoko Kaan xa nasî kepanîn̂e me. Ponaro xatken̂e Abraaw komo, Nao komo, n̂examro yîîm komo marha, Noro rma nasî kepanîn̂e me, kekn̂e tî. Ero wa tî kekn̂e Rabaw Xako ya. Ero ke nîmtapowakn̂e Xako hara. On wara tî kekn̂e, On watohra ro mak was ow hara awemetanmeso, kekn̂e tî. Yaaro xa tan wîîkesî. Twerî apapa, Isake n̂etacitho nasî, Noro n̂entarî me xa tan wîîkesî, kekn̂e tî. Ero wa tî kekn̂e Xako.
54Ero yinhîrî takî tî paaka pun nakn̂iyakn̂e Xako Kaan ya tîmsom me, oper̂a puntho marha tî. Iito rma tî nakn̂iyakn̂e îh po rma. Ero yakn̂ipuche takno komo takî tî nan̂ikyakn̂e eseresmachome so. Ero ke takî tî n̂eseresmetken̂e. Ceseresmache so iito rma tî n̂enmayatken̂e îh po rma.
55Ero yinhîrî takî tî pakekn̂e Rabaw enmarî yakro ro. Tparî komo takî tî n̂ewcokekn̂e, cemsîrî komo marha tî. Awakre xe so wasî Kaan ya, kekn̂e tî yîwya so. Ero wa kache n̂etîramekn̂e hara tî Rabaw komo, ceken pona hara. Ero wa tî cekn̂e.
Xako N̂eraswasî Takno Pona

1Taa, ero yinhîrî takî tî Xako cekn̂e en̂exa tîyanan komo yesamarî yaw. Ero wa cetaw takî tî Kaan yancun komo n̂esenpekn̂e yîwya.
2N̂examro yenîrî ke on wara tî kekn̂e Xako, Kaan yetarî on ham. Ero ke Maanain me tak wosohcesî, kekn̂e tî.
3Ero yinhîrî takî tî tmaywen komo n̂en̂epekn̂e Xako tîywapu so, takno yaka tî n̂en̂epekn̂e, Esau yaka. Noro yewton tî xakn̂e Eton po. Sei kacho rma mîn Eton. Ero ke takî tî iina n̂en̂epekn̂e tmaywen kom ha.
4On wara tî kekn̂e yîwya so, On wara kacoko Esau ya, Ai apa, on wara tî nîîke awanton Xako, Meye ka wîxakn̂e kîtamru yaw. Pahkî wîxakn̂e yîhyaw.
5Oroto tak cemyawnoi wasî. Oyoku nasî paaka, buhu marha, oper̂a marha. Oyanton komo marha naxe kîrkomo, wooxam komo marha. Ero ke moxam wen̂epesî ahyaka cekaipore omohtome. Oyantoman̂e yakan wara moxam wen̂epesî. Tawake awexi xe cma re wasî opoko, kacoko yîwya, kekn̂e tî Xako yîwya so tmaywen komo ya.
6Ero ke ero wa kaxi tî cetken̂e Esau yaka. Ero yinhîrî n̂etîrametken̂e hara tî Xako yaka. On wara tî ketken̂e yîwya, Amna cekn̂e Esau yaka amohtopo yekatîmso. Ero ke noro takî tî mokya awenso. Kîrkomo tî mokyatu noro yakro mer̂pora kopi. 400 tî mokyatu kopi, ketken̂e tî.
7Ero yipu yentache n̂eraswakn̂e xa takî tî Xako, n̂eserepokekn̂e xa. Ero ke tmaywen komo takî tî nîraconkekn̂e. Toh komo marha tî nîraconkekn̂e. Anarî komo tî n̂en̂epekn̂e tîywapu. Ero yinhîrî anarî komo xa hara tî n̂en̂epekn̂e n̂examro yokomn̂i xa hara.
8On wara tî kekn̂e Xako, Kîywapu so tîtosom komo na nar̂me Esau. Ero wa exitaw mapitaw toxapunhîrî komo tak n̂emahciyaxe waipîra rma, kekn̂e tî.
9Taa, ero wa en̂epeno riche Kaan yakro tî nîmtapowakn̂e Xako. Apa, kekn̂e tî, Kaan Amoro, oporin aponaro xakn̂e Abraaw ha. Apapa marha aponaro nasî Isake, Noro Amoro. Ero ke on wara wîîkes awya, On wara kan̂enho cma re Amoro owya, Awekenhîrî pona etok hara ayanan komo yaka hara. Iito awexitaw kakronomesî, kan̂enho Amoro owya.
10Awanton mak ow ha. Noro pînîn yaw men esko kir̂wan̂he xa exirî ke, kacho pînî ro mak ow ha. Opînîn yaw rma tko masî. Emapona roro ow makronomekn̂e amtapotachonhîrî yaw roro rma. Ow marha memyawnomekn̂e. Pahxa Xotaw wacetaw owya emyawnomra ro mak wîxakn̂e. Oyamoyin mak xakn̂e oyemyawno. Kepamtîkai tak. Oywapu cexe anarî komo, yaake. Tan marha naxe anarî komo, yaake xa marha.
11Ero ke on wara wîîkes awya Apa, Owî cma re mukurunpesî. Keraswasî xa oyakno pona. Oyetapaxi na mokya, wîîkesî. Rikomo yon meero na n̂etape, yîmxîkrî komo meero na n̂etapetîke, wîîkesî.
12On wara cma re mîîkekn̂e owya, Kakronomesî amn̂e, awepamthîrî komo marha wepamnoyasî mer̂pora cehso ro, mîîkekn̂e cma re owya. Axawa wara mak naxe awepamthîrî komo amn̂e yukuknomarî yopo, mîîkekn̂e owya. Ero ke owî cma re mukurunpesî oroto, kekn̂e tî. Ero wa tî kekn̂e Xako Kaan yakro tîmtapowataw.
13Ero yinhîrî iito rma takî tî nîwînîkyakn̂e Xako kosope. Ero yimaw rma takî tî tooku men̂ekekn̂e takno ya tîmsom.
14On warai komo tî men̂ekekn̂e Xako, kabra 200, boce 20, oper̂a 200, kahn̂eru marha, 20. Ero wa so men̂ekekn̂e Xako.
15Kameru marha tî men̂ekekn̂e woosî, 30. Yîmxîkrî yakro rma tî men̂ekekn̂e. Paaka marha tî men̂ekekn̂e woosî 40, bui hara 10. Buhu marha tî men̂ekekn̂e, woosî 20, yîmxîkrî kom hara 10 mak. Ero warai komo tî men̂ekekn̂e Xako Esau ya tîmsom.
16Noro yipu komo tî narpekn̂e tanton komo ya. On wara tî kekn̂e yîwya so, Oywapu etocoko ha. Oyoku aacoko. On wara aacoko, cewyaro aacoko paaka, cewyaro marha aacoko buhu hara, cewyaro marha aacoko oper̂a xa hara. Ero wa cewyaro so aacoko oyok ahnoro, kekn̂e tî Xako yîwya so.
17On wara marha tî kekn̂e tîywapu tîtosom komo ya, Oyakno yenîche awya so on wara na nîîke awya so, Onoke yanton amyamro ha? Ahna mîîcetu? Onoke yoku moso maar̂atu? nîîke na awya so.
18Ero wa ketaw awya so on wara kacoko yîwya, Awanton yoku moso Xako yoku, awya tîmsom ha tî apa. Noro rma mokyasî osom amna mapitaw, kacoko yîwya, kekn̂e tî yîwya so.
19Ero wa xa marha tî kekn̂e Xako n̂examro pona tîtosom komo ya hara. Ero wa xa marha tî kekn̂e n̂examro pona tîtosom komo ya xa hara. Ahnoro tîyawpu tîtosom komo ya rma tî ero wa kekn̂e. Esau yenîche awya so ero wa xa marha men kacoko yîwya, kekn̂e tî yîwya so.
20On wara men kacoko yîwya, Awanton mokyasî Xako amna mapitaw, kacoko, kekn̂e tî. On wara tî kekn̂e tîhnaw, Oyakno na wîrwoxinke wakrecho ke, oywapu arpoxapu tîmrî ke yîwya. Oyenîche tak tawake na nai opoko, kekn̂e tî. Ero wa tî kekn̂e Xako.
21Ero ke Esau ya tîmsom yaan̂e komo takî tî cetken̂e Xako ywapu. Iito rma tî kokmamyakn̂e Xako reha eeta yaw rma.
Kaan Yakro N̂etar̂mesî Xako
22Ero yinhîrî takî tî tuuna yepu wacekn̂e Xako kosope. Xaboke tî mîn xakn̂e tuuna yosotî. Cipici tî naar̂akn̂e. Cipici yanton marha tî naar̂akn̂e, tumumuru komo marha tî. Eeco pona tî naar̂akn̂e.
23Ero wa tî wacetken̂e. Toh komo marha tî wacekn̂e, tmaywen komo marha tî. Ahnoro tî wacetken̂e.
24N̂examro toche iito rma tî xakn̂e Xako cewn̂e. Iito exitaw takî tî tooto mokyakn̂e yîhyaka. Xako tî nahsîyakn̂e, chow. N̂etar̂mekn̂e takî tî noro yakro cenmakaxi ro.
25Xako yar̂mara rma tko tî xakn̂e mohxapu. Ero ke noro petî makî takî tî napeyakn̂e, teme. Ero yapeche rma takî tî n̂esewkekn̂e oko Xako petî. Ero wa tî xakn̂e.
26Pahkî etar̂mache so takî tî on wara kekn̂e mohxapu Xako ya, Ow tak ahsîpînkakî, owto xe tak wasî. N̂enmayasî tak, kekn̂e tî yîwya. Pîra, kekn̂e tî Xako. Awahsîpînkara ka wasî. Oyakronomacho poko xa ka amtapotakî awahsîpînkachome tak owya, kekn̂e tî yîwya.
27Ai ha, taa, onoke awosotî? kekn̂e tî mohxapu Xako ya. Xako ow ha, kekn̂e tî.
28On wara takî tî kekn̂e mohxapu, Taa, anarî me tak kosohcesî oroto. Xako mera tak masî. Ixaw me tak kosohces hara oroto antomano rin̂e wara awexirî ke. Kar̂pe mai ham Kaan yakro awetar̂metaw, tooto komo yakro awetar̂metaw marha. Ero ke wa Ixaw me kosohcesî, kekn̂e tî yîwya.
29Ero yinhîrî on wara takî tî kekn̂e hara Xako yîwya, Awosotî cma re mekatîmyas owya Amoro hara, kekn̂e tî Xako yîwya. Ai ha, ahce kacho oyosotî yenta xe mai ha? kekn̂e tî mohxapu. Ero yinhîrî takî tî Xako yakronomacho poko nîmtapowakn̂e. Ero wa tî nîmtapowakn̂e.
30Ero ke cetakritoponhîrî takî tî nosohcekn̂e Xako Pen̂iew me. On wara tî kekn̂e, Kaan yewru xa wenwo kopi. Waipîra rma tko wasî, kekn̂e tî. Ero ke tî ero wa nosohcekn̂e.
31Enmayataw takî tî tuuna wacekn̂e Xako. Tîknaka, tîknaka kaxi tî cekn̂e oko. Ero wa tî cekn̂e Xako petîhra cexirî ke okwe.
32Ero ke on wara naxe Ixaw Yana komo oroto, wooto yon̂etaw tîwya so petî micintho nîmcexe tonohra. Ancu ya Xako petkachonho ponaro cexirî ke so ero wa naxe.
Esepotpona Cexe Esau Komo Xako Yakro

1Taa, ero yinhîrî takî tî Xako yakro n̂esepor̂atken̂e Esau komo. 400 yakenon yakro rma mokyakn̂e noro kîrkomo yakro. Mooxe rma ka exitaw so tî n̂examro n̂een̂akn̂e Xako. Ero ke takî tî wooxam komo ya kekn̂e, Ai, amxîkrî komo an̂ihcoko, kekn̂e tî. Ero ke tîmxîkrî komo nan̂ikyakn̂e Ria. Hakew marha tî nan̂ikyakn̂e tîmxîkrî hara, n̂examro yanton komo marha tî nan̂ikyatken̂e tîmxîkrî kom hara.
2Mokuche so n̂examro nakpayakn̂e Xako. Poturme tî n̂en̂epekn̂e cipici yanton komo yîmxîkrî komo yakro rma. Yîmkai so tî n̂en̂epekn̂e Ria hara yîmxîkrî komo yakro hara. Hakew takî tî cekn̂e mapitaw so Xose yakro rma.
3Ero yinhîrî n̂examro poturme rma tî cekn̂e hara Xako. Esau pahnoke xa cexitaw Xako nutupenwakn̂e takî tî 7-ro. Cesewnaposo ro tî nutupenwakn̂e. Ero wa tî cekn̂e Esau yaka roro.
4Xako yenîche Esau ya yîhyaka takî tî cekn̂e kar̂pe. Nîpîmîmiyakn̂e takî tî, chow. N̂esesunukyatken̂e marha tî. Nîwracetken̂e marha tî asakno roro rma.
5Ero yinhîrî wooxam komo tî n̂een̂akn̂e Esau, rikomo komo marha. Onoke moxam awakro mokyatu n̂examro? kekn̂e tî yîwya. Omxîkrî komo moxam Kaan nîmîtho ha. Moxam ke awanton wakrekn̂e Kaan, owakrekn̂e ha, kekn̂e. Ero wa tî kekn̂e Xako.
6Ero yinhîrî takî tî Xako pici yanton komo mokyatken̂e hara Esau yaka. Tîmxîkrî komo tî n̂ekyatken̂e. Nutupenwatken̂e xa marha n̂examro hara Esau yaka tmokrî me so.
7Ero yinhîrî takî Ria tî mokyakn̂e hara yîhyaka tîmxîkrî komo yakro hara. N̂examro marha tî nutupenwatken̂e hara. Ero yinhîrî takî tî Xose n̂ekyakn̂e Rakew hara. N̂examro xa marha tî nutupenwatken̂e hara.
8Ero yinhîrî on wara takî tî kekn̂e hara Esau takno ya, Ahce kacho awoku men̂epekn̂e aywapu? kekn̂e tî yîwya. Atawakeretopo cma re mîk wen̂epei, kekn̂e tî Xako.
9Ai ha, tokye marha was oyakno, kekn̂e tko tî Esau. Ahyaw rma n̂expe awoku, kekn̂e tî.
10Pîra, ahsîko rma, kekn̂e tko tî Xako. Tawake awexitaw opoko ahsîko rma. Kir̂wan̂he xa nasî awewru yenîrî owya. Kaan yewru yenîn̂e wara rma wasî tawake. Ero wa wasî tawake awexirî ke opoko, kekn̂e tî Xako.
11Ero ke ahsîko rma oyokutho. Owakrekn̂e xa Kaan. Ero ke mer̂pora nas ohyaw. Ero ke ahsîko rma, kekn̂e tî. Cerewre tî kekn̂e yîwya. Ero ke tî nahsîyakn̂e rma Esau.
12Ero yinhîrî on wara tî kekn̂e Esau, Taa, tîhcet ha na. Poturme na kîwce ow ha, omapitaw tak amohcoko amyamro, kekn̂e tî.
13Apohana n̂oon̂o, kekn̂e tko tî Xako. Kar̂pera so naxe rikomo komo. Paaka komo marha nasî tîmxîkye so, oper̂a komo marha. Ero ke kar̂pe xa aar̂ataw owya waihyas thakwa okwe oyok pen ahnoro.
14Ero ke amoro na mîîce amna ywapu ha. Yarî kmokyasî yamoro mak paaka yekar̂karî pona, rikomo yekar̂karî pona marha. Ero wa amna mokyasî ahyaka roro Sei pona roro, kekn̂e tî Xako.
15Taa, kîwce rma ham, kekn̂e takî tî Esau. Oyakrono komo mak na wînomya asakî mak awakrono komo me, kekn̂e tî. Apohana, kekn̂e tî Xako, takronoi rma thakwa wasî. Ero ke mîîcetu rma na ahnoro, kekn̂e tî. Ero wa tî kekn̂e Xako takno ya.
16Ero ke cekn̂e tak hara tî Esau Sei yesamarî yaw hara.
17Xako reha tî cekn̂e Sukoci pona. Iito cexitaw tîmîn takî tî n̂iir̂akn̂e. Tok wacan marha tî n̂iir̂akn̂e. Ero ke ero wara tî nosohcekn̂e cewton, Sukoci me tî nosohcekn̂e.
18Ero yinhîrî Siken pona tî cekn̂e hara Xako. Kanan pono tî mîn Siken. Kir̂wan̂he tî n̂epatakekn̂e iina. Iina tî n̂iir̂akn̂e hara tîmîn roona makî. Ewto panaw rma tî n̂iir̂akn̂e. Ero wa tî xakn̂e Xako Patan-Aran poi mohxapu.
19Ero yinhîrî takî tî cewton nahsîyakn̂e epethîrî pona. 100 exepeyu tî nîmyakn̂e ero yepetho me. Amo xîkrî komo ya tî mîn nîmyakn̂e epethîrî, Siken yîîm xîkrî komo ya ha. Ero wa tî n̂epemekn̂e cewton yahsîtome tak.
20Iito takî tî toopu n̂enmekyakn̂e Xako Kaan ya tîmsom yakn̂itopo. Ero ke on wara tî nosohcekn̂e cewton iitono ha, Kaan, Ponaro Ixaw Yehtopo Ha, kacho tî mîn. Ero wa tî nosohcekn̂e.
Kanan Pono Pen Komo Waihkexe Xako Mumuru Komo

1Taa, iito tî xakn̂e Xako yemsîrî hara, Cina tî mîk xakn̂e noro yosotî. Ria yenakanînho tî mîk xakn̂e. Ero yimaw takî tî noro cekn̂e Kanan pono komo wosîn yenso.
2N̂examro chew exitaw tko tî noro n̂een̂akn̂e kîîrî, Siken tî osotî. Amo mumuru tî mîk xakn̂e, Epew mumuru ha tî. Iitono komo yantoman̂e tî mîk xakn̂e Amo. Cina yenîche Siken ya tîmîn yaka tî naar̂akn̂e, n̂etakriyakn̂e marha tî enaka kica. Ero wa tî Cina nîwîrîmekn̂e kica.
3Ero yinhîrî takî tî yiixe ro mak xakn̂e Siken, Xako yemsîrî xe. Ero ke tî tawake nîmtapowakn̂e noro yakro.
4Ero yinhîrî tîîm yakro tî nîmtapowakn̂e hara Siken, Amo yakro. On wara tî kekn̂e yîwya, Apa, Xako yemsîrî xe cma re wasî opici me. Ero ke yîîm yakro cma re mîmtapowasî. Awemsîrî yahsî xe tî nai omumuru cipici me, mîîkesî cma re yîwya, kekn̂e tî.
5Ero yinhîrî takî tî Xako n̂encekn̂e cemsîrî yehtoponho. Awemsîrî tî nîwîrîmai kica Siken, kacho tî n̂encekn̂e. Ero yipu yencetaw meye tî xatken̂e yumumuru komo. Paaka yenîrî poko tî xatken̂e woskara po. Ero ke tî ka ahce wa na kahra xakn̂e Xako. Tumumuru komo makî tî momokyakn̂e.
6Taa, ero yimaw rma takî tî Amo cekn̂e Xako yakro esentaxi. Siken yîîm mîk cekn̂e.
7Ero yimaw marha tî Xako mumuru komo tî mokyatken̂e woskara pononho. Cepeka yehtoponho tî n̂encetken̂e woskara po rma. Ero ke tî mokyatken̂e tîîm komo yaka. Kica, ketken̂e ro makî tî. Nîrwonatken̂e xa tî Siken poko cepeka yîwîrîmarî poyero. Ixaw Yana komo yîwîrîman̂e mîkro kica, ketken̂e tî. Apapa yemsîrî nukukmai kica. Ero wara exihra ro mak cexpore nasî, ketken̂e tî.
8Ero yinhîrî rma takî tî Amo mokyakn̂e Xako yakro esentaxi. Yumumuru komo yakro meero tî n̂esencekn̂e. On wara tî kekn̂e yîwya so, Ai oyakno komo, on wara wîîkes awya so, omumuru tî nai awemsîrî xe. Cerewre ro makî tî nai yiixe. Ero ke cma re yipici me mîmyaxe yîwya.
9On wara roro cehcerî ha, awemsîrî komo tîmcoko roro amna ya amna pici me. Amna yemsîrî komo marha ahsîcoko roro amyamro hara amumuru komo pici me hara.
10Ero wa awexitaw so amna chewno ro me xa tak maxe. Awanme ro so mak tak meen̂axe awewton komo kir̂wan ha. Amna yakro marha mîwarawanwaxe. Ero wa awemyawno komo mepamnoyaxe, kekn̂e tî. Ero wa tî kekn̂e Amo Xako ya, yumumuru komo ya marha.
11-12Ero yinhîrî Siken marha tî n̂esencekn̂e emasî yîîm yakro, epeka komo yakro marha. On wara tî kekn̂e yîwya so, Oyakno komo, tawake awexi xe so cma re was opoko. Awemsîrî xe ro mak wasî, awepeka kom ha. Opici me ahsî xe men wasî. Noro yepetho wîmyas awya so. Atî wicakî na metahcatu awepeka komo yepetho ero wicakî rma wîmyas ahnoro. Awepeka komo tîmî xe ro mak men was awya so opici me ha, kekn̂e tî. Ero wa tî kekn̂e Siken.
13On wara tko tî xatken̂e Xako mumuru komo, cesemîknosom me makî tî Siken n̂eyukyatken̂e, yîîm marha tî n̂eyukyatken̂e. Ero wa tî nîmtapowatken̂e akro so cepeka komo yîwîrîmarî poyero.
14On wara tî ketken̂e yîwya, Tîmîhra ro mak nas amna awya so etanpikara awexirî ke kica. Cepeka tîmîhra ro mak nas amna etanpikan ya. Kicicme ro mak nas amna ya noro yipu ya tîmtopo.
15-16Ero ke etanpikacoko amyamro, kîrkomo ahnoro. Ero wa awexitaw so makî twosîn amna nîmyas awya so, awosîn komo marha tak amna nahsîyas hara cipici me. Achewno komo me xa tak nas amna. Noro re wa tak taxe ero yimaw.
17Etanpikara awexitaw so reha amna tak cesî, cepeka amna naar̂asî, ketken̂e tî. Ero wa tî ketken̂e Xako mumuru komo Siken ya, yîîm komo ya.
18Kir̂wan̂he tî n̂encekn̂e yîmtapotarî komo Amo. Ero wa xa marha tî n̂encekn̂e Siken hara, yumumuru.
19Yohno ro makî tî n̂examro n̂ewehcakn̂e kar̂pamxan, Siken ha. Okwe, kahra ro makî tî xakn̂e. Ero wa tî xakn̂e noro Xako yemsîrî xe xa cexirî ke. On warai tî mîk xakn̂e Siken, takîhsom tî mîk xakn̂e. Pîra n̂he reha tî xatken̂e iyanan komo.
20Ero ke Amo komo takî tî cetken̂e cewton wacan potaka, Siken kom ha. Kîrkomo yakro tî n̂esencetken̂e ero pono komo yakro.
21On wara tî ketken̂e yîwya so, Tawakem komo mîkyam kpoko so. Ero ke kîchew so rma n̂ehcowpe. Kakro so marha warawantacowpe. Porin me nasî roowo. N̂examro yecenarî rma nasî. On wara marha cehcerî, n̂examro yemsîrî komo takî tahsîcerî kipici komo me. Kemsîrî komo marha tîmcerî yipici komo me hara.
22On wara makî tko kexe kîwya so, Cetanpikapore makî ka nasî ahnoro kîrkomo. Amna nasî cetanpikaxmu me. Ero ke ero wa xa marha ehcoko amyamro hara. Ero wa awexitaw so mak achewno komo me nas amna. Noro re me tak taxe ero yimaw, kexe.
23Ero ke yîmtapotarî komo cewetîcerî kîchewno me so tak ehtome so. Ero wa kexitaw so noro re me tak taxe. N̂examro yoku tak nasî koh komo me so. Emyawno komo marha nasî kemyawno me so. Ero wa taxe okre, ketken̂e tî. Ero wa tî ketken̂e Amo komo, yumumuru yakro.
24Ero ke n̂examro mtapotarî takî tî n̂ewehcatken̂e kîrkomo ahnoro ewto metatan yaro cepatakaxmu komo. N̂etanpiketken̂e tî ahnoro iitono komo. Ero wa tî xatken̂e.
25Ero yinhîrî takî tî asakî ro enmapuche n̂erewatken̂e rma etanpikaxapu komo. Ero wa exitaw so tî ewto pona cetken̂e Xako mumuru komo asakî, Repi, Simeaw kom ha. Cina yepeka komo mîkyam n̂examro. Kacipara imo ke cemyarke tî cetken̂e. Erasîn me ro mak cetken̂e. Iitono pen komo tî waihketken̂e kîîrî pen komo ahnoro okwe.
26Amo pen meero tî waihketken̂e, yumumuthîrî pen marha tî Siken pen ha. Kacipara imo ke tî waihkano n̂iir̂atken̂e okwe. Iito rma tî xakn̂e n̂examro yepeka Siken mîntho yaw. Ero ke takî tî noro naar̂atken̂e tîmîn komo yaka hara.
27Ero yinhîrî takî tî ahnoro mokyatken̂e Xako mumuru komo ewto pona. Iitononhîrî pen komo yemyawnonho tî naatîketken̂e. Ero wa tî n̂iir̂atken̂e cepeka komo yîwîrîmachonho poyero.
28Iyokuthîrî komo tî naatîketken̂e oper̂a pen, paaka pen, buhu pen, ahnoro tî n̂aatîketken̂e. Emyawnonhîrî komo tî naatîketken̂e ewto pononho mko, mararî pononho mko marha.
29Yupurantanthîrî komo marha tî naatîketken̂e, yîmxîkîthîrî komo marha tî, yihcinhîrî komo marha tî. Emyawnonhîrî komo marha tî naatîketken̂e, mîîmo yawnonho komo. Ero wa tî naar̂atken̂e Xako mumuru komo okwe.
30Ero yinhîrî on wara tî kekn̂e Xako Simeaw ya, Repi komo ya, Ai okopuci komo, ow mîponanîmtoce ro mak okwe. Ooxera tak men naxe on roowo pono komo apoyero so ha. Kananew komo naxe ooxera, Peresew komo marha. Asakî mak maxe ohyawno komo okwe. Ero ke waapa me tak men mokyaxe cow wara oyar̂maxi, owaihkaxi okwe. Kwaihyasî tak ow pen okwe, ahnoro ohyawno komo tîtwaitîkexe, kekn̂e tî yîwya so.
31On wara makî tko tî tîîm komo n̂eyukyatken̂e yumumuru komo, Kicicitho me ro mak n̂iir̂atken̂e kica amna yepeka kîîrî pohkan̂e ro wara kica. Kir̂wan̂he katî nai ero yipu awya? ketken̂e hara tî yîwya. Ero wa tî ketken̂e.
Betew Pona N̂etîrames Hara Xako

1Taa, ero yinhîrî takî tî on wara kekn̂e Kaan Xako ya, Ai Xako, esewekacoko tak, etocoko hara Betew pona. Iitono ro me tak ehcoko. Owya tîmsom yakn̂itopo akîhtoko iito. Pahxa awakno yai memahciyakn̂e. Ero yimaw kesenpekn̂e awya iito Betew po. Iina rma akîhtota owya tîmsom yakn̂itopo, kekn̂e tî. Ero wa tî kekn̂e Kaan Xako ya.
2Ero ke on wara tî kekn̂e Xako tîhyawno komo ya, takrono komo ya ahnoro, Ahyaw so nasî akîhtoxaputho mko, ponaro anarî yana komo yehtopo. Ero yiputho kr̂a tak ar̂macoko. Eyehcoko marha tak. Kir̂wan tak amrucoko aponon kom hara.
3Kaikatko tak ha tî Betew pona hara. Iito kexitaw so tak Kaan ya tîmsom yakn̂itopo tî wakîhce. Iito wîxakn̂e pahxa oyesemetanmekyataw. Ero yimaw omtapotarî n̂eyukyakn̂e Kporin komo. Ero yinhîrî esama yaw owcetaw marha oyakronomekn̂e roro. Ero ke tî Noro ya tîmsom yakn̂itopo tî wakîhce iito, kekn̂e tî Xako.
4Ero ke Xako ya tî nîmyatken̂e akîhtoxaputho mko tîhyawnonhîrî. Ahnoro tî nîmtîketken̂e yîwya. Tpanatarînthîrî komo marha tî nîmyatken̂e yîwya. Ero yipu mko takî tî Xako nahruyakn̂e ewtarî yaka. Kapar̂u yepu yapomyaka rma tî nahruyakn̂e Siken panawno yapomyaw ha.
5Ero yinhîrî takî tî cetken̂e. Iitono komo tko tî n̂eraswatken̂e Xako pona. Kaan yanme rma tî ero wa xatken̂e. Ero ke Xako mumuru komo waparî me mokuhra xatken̂e. Ero wa tî xatken̂e.
6Ero ke takî tî Rus pona cekn̂e Xako. Kanan pono rma mîn Rus. Betew rma mîn ha. Ahnoro tî cetken̂e iina Xako komo.
7Iito cexitaw takî tî Xako Kaan ya tîmsom yakn̂itopo tî nakîhcekn̂e. Ero yimaw tî cewton nosohcekn̂e Ew-Betew me. Ero wa tî nosohcekn̂e Kaan yesenporî ke tîwya. Pahxa rma tî Kaan n̂esenpekn̂e yîwya iito, takno yai emahciyataw. Ero ke tî ero wa nosohcekn̂e cewton.
8Iito exitaw so takî tî Tebora pen waihyakn̂e okwe Hebeka yantonînho. Ero ke iina rma tî nahruyatken̂e kapar̂u yepu yapomyaka rma. Ero ke takî tî iitono nosohcetken̂e weewe, Aron-Bakuce me tî nosohcetken̂e ero.
9Pahxa n̂he tî Kaan n̂esenpekn̂e Xako ya iito rma. Patan-Aran poi mokyataw tî n̂esenpekn̂e yîwya. Xako wakretopo tî n̂ekatîmyakn̂e yîwya.
10Ero yimaw marha tî on wara kekn̂e Kaan yîwya, Xako amoro, awosotî. Anarî me tak kosohcesî Xako mera tak. Ixaw me tak kosohces hara, kekn̂e tî. Ero wa tî Xako nosohcekn̂e.
11On wara marha tî Kaan kekn̂e yîwya, Kaan Ow ha Karitî ro. Mer̂pono pîn me cepamsom me tak esko amoro amn̂e. Anarî yana me naxe awepamthîrî komo amn̂e. Mîn hak rowon pono me naxe ha.
12On wîmyakn̂e roowo Abraaw ya, Isake ya marha, kekn̂e tî. Ero rma wîmyas awya hara. Awepamthîrî komo ya marha wîmyasî, kekn̂e tî. Ero wa tî kekn̂e Kaan Xako ya.
13Ero wa kache takî tî Kaan cekn̂e hara Xako yakro tîmtapotache.
14Ero ke toopu takî tî nanîmyakn̂e Xako piiri. Ero wa ciriche wooku takî tî nukmamyakn̂e ero pore. Katî marha tî nukmamyakn̂e ero pore Kaan ya tîmsom me.
15Ero yimaw iitono takî tî nosohcekn̂e roowo Betew me. Ero wa tî nosohcekn̂e Kaanî mtapotarî yentachonho tîwya. Ero wa tî nosohcekn̂e.
Hakew Pen Waihtoponho
16Taa, ero yinhîrî takî tî Betew poi cetken̂e hara Xako komo. Eprata yesamarî yaw tî cetken̂e. Ewto pahnoke exitaw so Hakew yewrutopo me takî tî xakn̂e ero yimaw. N̂erewakn̂e takî tî. Ewrupora tko tî xakn̂e okwe.
17Erewataw xa takî tî on wara kekn̂e ewrunokan̂e yîwya, Erasîra esko. Mewruyasî wa ha, kîîrî cik amrerî n̂ewruyasî, kekn̂e tî yîwya.
18Waihyakn̂e thakwa tî okwe yîsonînhîrî pen. Noro yekatîtho cetaw rma tî Benon̂i me tî nosohcekn̂e tîmrerî. Yîîmî tko tî nosohcekn̂e hara Benxamin me takî.
19Ero wa tî waihyakn̂e Hakew pen okwe. Noro yokoputho tî nahruyatken̂e Eprata yesamarî yakumyaka. Berenî rma mîn Eprata, kacho.
20Ero yinhîrî takî tî toopu n̂irpekn̂e Xako noro pen yahrutoponho pona. Porin tî mîn n̂irpekn̂e piirino. Hakew pen yahrutoponho kuknon tî mîn n̂irpekn̂e. Iito rma nasî oroto yin̂irpothîrî.
21Taa, cihcinhîrî yokoputho yahruche takî tî cekn̂e rma Ixaw Ete mkai. Ete po nai mîîmo kawno. Mehxa n̂he takî tî tîmîn n̂iir̂akn̂e hara roona mak ha tî.
22Iito tî xakn̂e Ixaw pahkî. Iito exitaw on wara tî xakn̂e yumumuru Huben, tîîm pici wara cehsom poko tî xakn̂e kica, Bira poko. Ero wa ehtopo tko tî n̂encekn̂e Ixaw. Ero wa tî xakn̂e okwe noro.
Xako Mumuru Komo Yosotî
23Taa, Xako mumuru komo yosotî tan wetahcasî. On wara tî xakn̂e Ria mrerî komo yosotî, Huben, Xako mumuru komo poturu tî mîk xakn̂e. Simeaw, Repi, Xuta, Isaka, Seburon. Ero wa tî xakn̂e Ria mrerî komo yosotî.
24Hakew mrerî komo yosotî reha tî xakn̂e on wara, Xose, Benxamin. Ero wa tî xakn̂e Hakew mrerî komo yosotî.
25On wara tî xakn̂e Bira mrerî komo yosot hara. Hakew yanton tî mîk xakn̂e Bira. Taan, Nahtari, ero wa tî xakn̂e noro mrerî komo yosotî.
26On wara tî xakn̂e Siwpa mrerî komo yosot hara. Ria yanton tî mîk xakn̂e Siwpa. Kace, Ase, ero wa tî xakn̂e Siwpa mrerî komo yosotî. Ero wa tî xatken̂e Xako mumuru komo Patan-Aran po ewruxapu kom ha.
Isake Pen Waihtoponho
27Ero yinhîrî takî tî Manîre pona cekn̂e hara Xako. Tîîm yenso tî cekn̂e, Isake yenso. Ahba rma tî mîn Manîre. Ebronî rma tî mîn ero yosot hara. Abraaw pen yewtontho tî mîn xakn̂e Manîre, Isake yewton me takî tî xakn̂e hara.
28-29Ero yimaw takî tî Isake pen waihyakn̂e okwe. Poritomotho me xa tî xakn̂e. 180 cimn̂ipu tî xakn̂e noro pen yewrutoponho. Waipuche yumumuthîrî komo takî tî nahruyatken̂e okoputhîrî. Esau, Xako, ero wa tî xatken̂e ahrun̂e komo. Ero wa tî xatken̂e okwe.
Esau Yepamtho Yosotî

1Taa, Esau yepamtho yosotî tan wetahcasî. Etonî rma mîk Esau, asakî tî xakn̂e noro yosotî.
2On wara tî xakn̂e Esau, Kanan pono komo yemsîrî tî nahsîyakn̂e cipici me. Ata tî nahsîyakn̂e, Eron yemsîrî, Etew yemsîrî ha. Aoribama marha tî nahsîyakn̂e Sibeaw yemsîrî, Epew yemsîrî ha.
3Basemace marha tî nahsîyakn̂e Esau cipici me, Ismaew yemsîrî. N̂ebaioce yakno tî mîk xakn̂e Basemace.
4Ero yinhîrî takî tî Ata n̂ewruyakn̂e kîîrî, Esau mumuru. Eripas tî mîk xakn̂e Ata mrerî yosotî.
5Ero yinhîrî takî tî Aoribama marha tî n̂ewruyakn̂e kîîrî. Osorwaw tî xatken̂e noro mrerî komo, Xeus, Xaraw, Kore, ero wa tî xakn̂e yîmrerî komo yosotî. Ero wicakî tî xatken̂e Esau mumuru komo Kaanan po ewruxapu kom ha.
6Ero yinhîrî takî tî miya cekn̂e Esau takno yai mooxeno pona Xako yai ha. Cipici komo naar̂akn̂e, tumumuru komo, cemsîrî komo, ahnoro tîhyawno komo, tooku paaka, ahnoro toh komo, cemyawno ahnoro, Kanan po ahsîxapu ha. Ero wa tî tîhyawno komo naar̂akn̂e Esau.
7Mer̂pora ro makî tî xakn̂e Esau yemyawno, Xako yemyawno marha. Ero ke iito re exirî komo yarohra thakwa tî xakn̂e. Kanan po tî xatken̂e anarî yana komo chewno me mak. Wahra tko tî xakn̂e roowo iyoh komo nahmacho yecenarîra okwe. Mer̂pora ro makî tî xakn̂e iyoh komo.
8Ero ke Sei Yîpîn pona takî tî n̂esekenmekn̂e Esau. Etonî rma tî mîk xakn̂e Esau. Asakî tî xakn̂e noro yosotî.
9Taa, Esau yepamtho yosotî tak wetahcasî. Etomew komo porin tî mîk xakn̂e Esau Sei Yîpîn pono komo porin.
10On wara tî xakn̂e Esau mumuru komo yosotî. Eripas tî xakn̂e Ata mrerî yosotî, Esau pici mrerî. Hewew tî xakn̂e Basemace mrerî yosot hara. Esau pici xa marha tî mîk xakn̂e Basemace.
11On wara tî xakn̂e Eripas mumuru komo yosotî, Teman, Oma, Sepo, Kaetan, Kenas. Ero wa tî xakn̂e Eripas mumuru komo yosotî.
12Taa, On wara tî xakn̂e Eripas, Esau mumuru ha, yipici wara cehsom tî xakn̂e hara, Cimna tî mîk xakn̂e noro yosotî. Noro mrerî tî xakn̂e hara, Amareke tî osotî, Eripas mumuru yosot ha. Ero wa tî xatken̂e Ata mrerî komo, noro parî komo marha. Esau pici tî mîk xakn̂e Ata.
13Taa, Heuew mumuru komo tan wetahcas hara, Naate, Sera, Sama, Misa. Ero wa tî xakn̂e Basemace parî komo yosotî, Esau pici parî komo yosot ha.
14Aoribama marha tî xakn̂e Esau pici me. Aana yemsîrî tî mîk xakn̂e Aoribama. Sibeaw parî tî mîk xakn̂e. Ero wara tî xakn̂e Aoribama. On wara tî xakn̂e noro mrerî komo. Xeus, Xaran, Kore. N̂examro tî n̂ewruyakn̂e Aoribama mrerî komo, Esau mumuru kom ha.
15-16Taa, kayaritomo me tî xatken̂e Esau parî komo. N̂examro yosotî tan wetahcasî. Eripas mumuru komo ka wetahcasî kayaritomo me ehxapu komo. Esau mumuru tî mîk xakn̂e Eripas poritomo ha. On wara tî xatken̂e noro mumuru komo kayaritomo me ehxapu kom ha, Teman, Oma, Sepo, Kenas, Kore, Kaetan, Amareke. Ero wa tî xatken̂e kayaritomo komo yosotî Eripas mumuru komo yosotî mak ha. Ata parî komo tî mîkyam xatken̂e.
17Taa, Heuew marha tî xakn̂e Esau mumuru hara. Kayaritomo me marha tî xatken̂e noro mumuru kom hara. On wara tî xakn̂e noro mumuru komo yosotî, kayaritomo me ehxapu komo yosotî, Naate, Sera, Sama, Misa. Ero wa tî xatken̂e Heuew mumuru komo yosotî, kayaritomo me ehxapu komo yosotî. Basemace parî komo tî mîkyam xatken̂e, Esau pici parî kom ha.
18On wara tî xakn̂e Aoribama mrerî komo yosot hara, Esau pici mrerî komo yosot ha. Xeus, Xaraw, Kore, ero wara. Kayaritomo komo tî mîkyam xatken̂e, Aoribama mrerî kom ha. Esau pici tî mîk xakn̂e Aoribama, Ana yemsîrî ha.
19Ero wa tî xakn̂e Esau yepamtho yosotî, kayaritomo me ehxapu komo yosot ha. Etonî rma tî mîk xakn̂e Esau.
20-21Taa, iito takî tî xakn̂e Esau Sei yîpîn yamrinaw. Iito marha tî xakn̂e Orew yepamtho tumumuru komo yakro rma. Sei tî mîk xakn̂e noro yosotî. Ero re pono rma tî mîkyam xatken̂e tîrowon komo pono rma. On wara tî xakn̂e noro mumuru komo yosot hara, Rotan, Sobaw, Sibeaw, Ana, Tison, Ese, Tisan. Sei mumuru komo re tî mîkyam xatken̂e kayaritomo me ehxapu kom ha. Eton tî mîn xakn̂e n̂examro rowon yosotî.
22On wara tî xakn̂e Rotan mumuru komo yosot hara, Ori, Oman, ero wara. Cimna tî xakn̂e Rotan yepeka yosot hara.
23On wara tî xakn̂e Sobaw mumuru kom hara, Awpan, Manaace, Ebaw, Sepo, Onan, ero wara.
24On wara tî xakn̂e Sibeaw mumuru kom hara, Aya, Ana, ero wara. On warai tî mîk xakn̂e Ana, tîîm yoku nahman̂e ro tî mîk xakn̂e buhu yenîn̂e ro. Ero poko exitaw tuuna tî n̂een̂akn̂e axawa imo po. Noro yipu tî mîk xakn̂e Ana.
25On wara tî xakn̂e Ana xîkrî komo yosotî, Tison, Aoribama. Aana yemsîrî tî mîk xakn̂e Aoribama.
26On wara tî xakn̂e Cison mumuru komo yosotî, Entan, Esman, Itiran, Keran, ero wara.
27On wara tî xakn̂e Ese mumuru komo yosotî, Biran, Saavan, Akan, ero wara.
28On wara tî xakn̂e Cisan mumuru komo yosotî, Usu, Aran, ero wara.
29-30On wara tî xakn̂e Orew komo kayaritomon komo yosotî, Rotan, Sobaw, Sibeaw, Ana, Cison, Ese, Cisan, ero wara tî xatken̂e Orew kayaritomon komo, Sei pono komo kayaritomon komo.
31Pahxa n̂he tî xatken̂e Eton pono kayaritomon komo exihra rma ka exitaw Ixaw Yana komo kayaritomon.
32On wara tî xakn̂e n̂examro yosotî, Eton pono komo kayaritomon yosotî, pahxan komo mak ha ka, Bera tî xakn̂e n̂examro kayaritomon. Beo mumuru tî mîk xakn̂e Bera. Cinaba tî xakn̂e noro yewton yosotî.
33Ero yinhîrî takî tî waihyakn̂e Bera pen. Noro pen retawno me takî tî xakn̂e Xobabe kayaritomo me hara. Sera mumuru tî mîk xakn̂e Xobabe Bosora pono mumuru.
34Ero yinhîrî takî tî waihyakn̂e Xobabe pen. Noro pen retawno me takî tî xakn̂e Usaw kayaritomo me hara. Teman Yana komo rowon pono tî mîk xakn̂e.
35Ero yinhîrî takî tî waihyakn̂e Usaw pen. Noro pen retawno me takî tî xakn̂e Atace kayaritomo me hara. Betace mumuru tî mîk xakn̂e Atace. Mician̂ita komo wapatho tî mîk xakn̂e Atace. Moabe woskaran po exitaw so Mician̂ita komo n̂examro pen yakro tî n̂etar̂mekn̂e. Apice tî xakn̂e Atace yewton yosotî.
36Ero yinhîrî takî tî waihyakn̂e Atace pen. Noro pen retawno me takî tî xakn̂e Samra kayaritomo me hara. Masareka pono tî mîk xakn̂e.
37Ero yinhîrî takî tî waihyakn̂e Samra pen. Noro pen retawno me takî tî xakn̂e Sau kayaritomo me hara. Heoboce pono tî mîk xakn̂e Sau, Ewpratesî yecihtawno pono ha.
38Ero yinhîrî takî tî waihyakn̂e Sau pen. Noro pen retawno me takî tî xakn̂e Baaw Anan kayaritomo me hara. Aboro mumuru tî mîk xakn̂e Baaw Anan.
39Ero yinhîrî takî tî waihyakn̂e Baaw Anan pen, Aboro mumutho pen. Noro retawno me takî tî xakn̂e Ata kayaritomo me hara. Paw tî xakn̂e noro yewton yosotî. Metabew tî xakn̂e Paw pici yosotî. Materece yemsîrî tî mîk xakn̂e Metabew. Mesaabe mumuru tî mîk xakn̂e Materece. Ero wara tî xatken̂e Eton pono komo kayaritomon pahxan pen komo mak ha.
40Taa, on wara tî xakn̂e Esau yepamtho yantoman̂e komo yosotî. Tîyanan komo yantoman̂e me so tî xatken̂e, cenmayipu komo yantoman̂e me so marha. Cimna, Awpa, Xetece,
41-42Aoribama, Era, Pinon, Kenas, Teman, Mibsara,
43Makaciew, Iran, ero wara xatken̂e Etomew yantoman̂e komo, cenmayipu yantoman̂e kom ha, tîrowon pono komo yantoman̂e komo. Esau tî xakn̂e Eton Yana komo porin me yihcithîrî ha. Ero wara tî xatken̂e.
Xose Xera Naxe Akno Komo
37
1Taa, Isake pen waipuche takî tî iito rma xakn̂e Xako Kanan po rma. Anarî yana komo chewno me tî xakn̂e tîîm pen yekenho po rma.
2On wara tî xatken̂e Xako mumuru komo, ehtoponhîrî komo tan wekatîmyas awya so. Xose tî xakn̂e kar̂pamxan me kapu. 17 cimn̂ipu tî xakn̂e noro yewrutoponho. Ero yimaw tî tîîm yok nahmarî poko xakn̂e takno komo yakro, tîîm pici mrerî komo yakro. Bira, Siwpa, ero wa tî xatken̂e yîîm pici kom ha. N̂examro mrerî komo yakro tî tîîm yoku nahmarî poko xakn̂e Xose. Iito tî ka xakn̂e yîhyaw so. Ero yinhîrî takî tî tîîm yaka cekn̂e hara. Yîwya tî n̂ekatîmyakn̂e takno komo yehtoponho. Kicicme naxe kica oyakno komo, kekn̂e tî yîwya.
3On wara tî xakn̂e Xako Xose poko, yiixe ro makî tî xakn̂e, akno komo xera n̂he tî xakn̂e. Poritomo me exitaw mak tî Xoxe n̂ewruyakn̂e. Ero ke tî yiixe ro mak xakn̂e. Ero ke tî Xose ponon natpekn̂e. Anarmerpa so kahxapu tî mîn natpekn̂e. Cucurem, tîswayem, tîxewekem, ero warai komo tî natpekn̂e tumumuru ponon me ha.
4Ero wa tî xakn̂e yîîm, Xose xe xa tî xakn̂e. Akno komo yewresawra ro makî tî ero wara xakn̂e. Ero ke tî Xose xera ro makî tî xatken̂e. Tawake tî noro yîmtapotarera ro mak xatken̂e okwe. Ero wa tî xatken̂e Xose pen poko.
5Taa, ero yinhîrî on wara takî tî xakn̂e Xose, wosowakn̂e ha tî. Twosotîmtoponhîrî takî tî n̂ekatîmyakn̂e takno komo ya. Ero yipu yekatîmîche yiixera takî tî n̂ehtîketken̂e akno kom okwe.
6On wara tî kekn̂e Xose yîwya so, Entacoko ka, wekatîmyas awya so owosotîmtoponho.
7On warai wenwo owosoto, mararî po cehcow puruma yeputho yawrutamirî poko. Ero yinhîrî onawrutamitho tak nawom piiri. Awyan komo reha n̂ececetocow owyan mamhoko. Piiri rma n̂eexi owyan, awyan komo reha nutupentacow owyan mamaka, kekn̂e tî. Ero wa tî twosotîmtoponhîrî n̂ekatîmyakn̂e Xose takno komo ya.
8Ero ke on wara tî ketken̂e akno kom ha, Kopi, amna kayaritomon me ma re mai ke amn̂e awya? Amaywen me ma re nai amna ha ke awya? ketken̂e tî yîwya. Ero poyero nîîxatîmnoketîketken̂e ro mak tî okwe wosotîmtoponhîrî poyero, ekatîmtoponhîrî poyero marha.
9Ero yinhîrî takî tî wosowakn̂e xa hara Xose. Ero ke tî twosotîmtoponhîrî n̂ekatîmyakn̂e xa hara takno komo ya. On wara tî kekn̂e yîwya so, Ai, oyakno komo, on wara wenwo owosoto, kah yaw weexi. Ohyaka moko kaamo, nuun̂i marha, xir̂ko marha 11 mak. Ero wa so mohcow ohyaka. Nutupentacow tak omamaka kopi, kekn̂e tî.
10Tîîm ya marha tî n̂ekatîmyakn̂e twosotîmtoponhîrî. Ero ke Xose n̂eiyakn̂e yîîm. Kopi, ahce warai mîn menwo hara kopi awosoto? kekn̂e tî. Amna ma re wa mokya amamaka yutupentaxi? Owî, anocwan, awakno komo, ero wa ma re mokya amna amamaka yutupentaxi? Cesewnaposo ro ma re amna nutupenwa amamaka awya? kekn̂e tî yîwya. Ero wa tî kekn̂e yîîm Xose ya.
11Ero warai yekatîmrî ke Xose xera ro makî tî xatken̂e tîyopono wara ekatîmrî ke. Xose mtapotachonho ponaro rma tko tî xakn̂e yîîm ha. Ahce warai poko wa nîîka kopi? kekn̂e makî tî.
Xose N̂emetanmekyaxe Akno Komo Rma
12Taa, ero yinhîrî takî tî tîîm yoku tî naar̂atken̂e xa hara Xose yakno komo. Mooxe tî naar̂atken̂e Siken pona. Ero po takî tî nînahmetken̂e oper̂a.
13Iito exitaw so pahkî on wara takî tî kekn̂e Ixaw Xose ya, Ai, okopuci amoko ka. On wara wîîkes awya, Siken po tî natu awakno komo koh komo nahmarî poko. Ero ke cma re ken̂epesî yîhyaka so, kekn̂e tî. Tanî was apa, kekn̂e tî Xose tîîm ya.
14On wara kata awakno komo ya, kekn̂e tî yîwya, Kir̂wan̂he rma matu? Koh kom hara kir̂wan̂he natu? kaxi etoko. Ehtopo komo yentache ekatîmtamko owya, kekn̂e tî yîwya. Ero wa tî tumumuru n̂en̂epekn̂e Xako. Ebron woskaran pono tî mîkyam xatken̂e. En̂exa tî n̂en̂epekn̂e Siken pona.
15Iina tîtoche woskara pore makî tî waimamyakn̂e okwe takno komo yeporîrî poko. Ai, kekn̂e takî tî iitono. Ahce mepor̂a? kekn̂e tî yîwya.
16Oyakno komo tan wepor̂asî. Toh komo nînahmetu, ahna na toce okwe? Meen̂a n̂he na katî amoro? kekn̂e tî yîwya.
17Miya tî cetken̂e, kekn̂e tî. On wara wentai yîmtapotarî komo, Kaikatko hara Totan pona, kacho wencekn̂e, kekn̂e tî. Ero wa tî kekn̂e Xose yakro esepoxapu. Ero ke Totan pona takî tî cekn̂e hara Xose. Iito takî tî takno komo n̂een̂akn̂e.
18Taa, Xose marha tî n̂een̂atken̂e akno kom hara mooxe rma ka exitaw. Ero yimaw rma tî noro waihkacho poko n̂esencetken̂e okwe.
19-20Mîkro ha twosotîmsom ha kica, ketken̂e tî. Xiya mokyasî. Ero ke kr̂a tîtwaikacerî. Okoputhîrî tar̂macerî ewtarî yaka. Amn̂e kr̂a apapa ya tîtkexe, Waihye ham okwe amumuthîrî pen ha. Kamara n̂eskai ham okwe, tîtkexe. Ero wa kr̂a ciicerî ha tohnaw kr̂a ehtome wosotîmtoponhîrî, ehn̂acho kr̂a entome kîwya so, ketken̂e tî.
21-22Anarî me tko tî kekn̂e Hubenî reha. Xose tî n̂ewyomekn̂e waihkara ehtome so. On wara tî kekn̂e noro yîwya so, Noro kamxukutho yen̂epera men cehcerî kîwyam. On wara mak ciicerî ha pohnîntaw tasî. Tanî nai ewtarî. Ero yaka mak tar̂macerî. Etapara n̂hema cehcerî kîwyamu rma, kekn̂e tî. Ero wa tî kekn̂e Huben. Xose yewyoma xe tî xakn̂e, tîîm yaka tî arî xe xakn̂e. Ero ke tî ero wa kekn̂e yîwya so.
23Taa, Xose mokuche takî tî noro ponontho takî tî mohketken̂e, kir̂wanînhîrî okwe. Cucurem tî mîn xakn̂e, tîswayem, tîxewekem, ero wai tî mohketken̂e okwe.
24Ero yinhîrî takî tî Xose pen naar̂atken̂e ewtarî yaka. Ero yaka tî nar̂metken̂e. Yarîhnî tî mîn xakn̂e ewtarî, ewkura tî xakn̂e.
25Ar̂mache rma takî tî n̂eremetken̂e Xose yakno komo ceseresmachome so. Ero yimaw rma tko tî Ismaerita komo n̂een̂atken̂e hara. Xireace poi tmohsom mîkyam xatken̂e. Kameru mkaw so tî mokyatken̂e. Exitu pona tîtosom komo tî mîkyam xatken̂e. Kotoporem tî naar̂atken̂e, ehci marha, naatî yeperîrî marha. Ero yipu komo tî naar̂atken̂e Exitu pona twarawantachome so.
26Ero ke on wara tî kekn̂e Xuta takno komo ya, Ahce wa kehtome so kakno komo tîtwaiketu, kamxukuthîrî ceyamya ha? Ahce na ahsîra ro mak taxe okwe ero wa cir̂ataw?
27Epethîrî pona xa matko n̂examro ya tîmcerî Ismaerita komo ya epethîrî pona. Etapara rma cehcerî kîwyamu rma. Kakno komo mîkro, kupun komo me cehsomu rma, kekn̂e tî. Taa, ero wa ham, ketken̂e tî akno kom ha.
28Ero ke yîhyari so cetaw Micianita komo nîtîtmamyatken̂e takî tî. Xose takî tî nanîmyatken̂e akno komo ewtarî yai. Yîwya so tî nîmyatken̂e epethîrî pona. 20 exepeyu tî nahsîyatken̂e prata, takno komo yepethonho. Ero yinhîrî takî tî Xose pen naar̂atken̂e Ismaerita komo. Miya ro makî tî naar̂atken̂e Exitu pona. Ero wa tî naar̂atken̂e okwe.
29Ero yinhîrî takî tî Huben mokyakn̂e hara ewtarî yepona. Xose exihra takî tî n̂een̂akn̂e ewtarî yaw okwe. Ero ke takî tî tpononthîrî nahyaxkekn̂e ceserepokarî ke.
30Takno komo yaka takî tî cekn̂e hara. Okwe, kekn̂e tî yîwya so, kar̂pamxan pen exihra nai okwe. Ahna ya kîwce hara okwe? kekn̂e tî yîwya so. Ero wa tî kekn̂e Huben.
31Ero yinhîrî takî tî on wara Xose ponontho n̂iir̂atken̂e hara akno komo, kabritu pen tî paraxketken̂e. Kamxuku kwaka takî tî noro pen ponontho nukpetken̂e kica.
32Ero yipu takî tî naar̂atken̂e tîîm komo n̂enîrî. Yîwya takî tî n̂enpetken̂e. On amna n̂een̂e okwe meye esama yaw, ketken̂e tî yîwya. Onoke ponontho kyam tan ha? Amumuthîrî pen ponontho katî tan? ketken̂e tî yîwya.
33Omumutho ponontho tan okwe, kekn̂e tî Xako, Kamara n̂eskai ham okwe. Narixkai ha na okwe noro pen, kekn̂e tî. Ero wa tî kekn̂e Xako.
34Ero ke takî tî tpononthîrî nahyaxkekn̂e Xako. Kumixitho makî tî namruyakn̂e tîkamisan me hara. Xose pînîn yaw tî nîwracekn̂e mer̂pora kaamo okwe.
35Noro yahwore xe rma tî re xatken̂e yumumuru komo ahnoro, emsîrî komo marha tî. Tahworetopo tko tî nanwekyakn̂e rma okwe. Pîra ro mak ha, tahwore exihnî me ro mak wasî. Omumutho pînîn yaw kîwracesî miya roro owaitopo pona roro, kekn̂e tî okwe. Ero wa tî nîwracekn̂e Xako tumumuthîrî pen pînîn yaw. Ero wa thakwa tî xakn̂e Xako.
36Taa, on wara tî xatken̂e Micianita kom hara, Exitu pona cepatakache so iitono ya takî tî Xose pen nîmyatken̂e hara epethîrî pona. Paraw maywen ya tî nîmyatken̂e Potipa ya. Paraw kurun komo yantoman̂e ro tî mîk xakn̂e Potipa. Noro ya tî nîmyatken̂e Xose pen. Ero wa tî nîmyatken̂e ha.
Kicicme Xuta Yehtoponho
38
1Taa, ero yinhîrî takî tî on wara xakn̂e Xuta, anana tak tî cekn̂e takno komo yai. Aturaw pono yaka tî cekn̂e. Iira tî mîk xakn̂e noro yosotî. Noro yaka tî cekn̂e.
2Noro yaw cexitaw takî tî wooxam n̂een̂akn̂e Xuta, Kanan pono yemsîrî. Sua tî mîk xakn̂e wooxam yîîm yosotî. Noro yemsîrî tî nahsîyakn̂e Xuta cipici me.
3Ero yinhîrî takî tî yipici n̂etahsîyakn̂e. N̂ewruyakn̂e tak ha tî, kîîrî me. Ere me tî noro nosohcekn̂e yîîm.
4Ero yinhîrî takî tî n̂etahsîyakn̂e xa hara yipici. N̂ewruyakn̂e xa hara tî kîîrî xa hara. Onan me takî tî noro nosohcekn̂e hara yîson.
5Ero yinhîrî takî tî n̂etahsîyakn̂e xa hara yipici. N̂ewruyakn̂e xa hara tî kîîrî me xa hara. Sera me takî tî noro nosohcekn̂e hara yîson. Kesibe po takî tî xakn̂e Xuta cipici yewruyataw.
6Taa, n̂examronhîrî yetîtîkache takî tî tumumuru pici n̂een̂akn̂e Xuta, Ere pic ha. Tama tî mîk xakn̂e yipici yosotî.
7Kicicme tko tî xakn̂e hara Ere, Xuta mumuru, poturme ewruxapu ha. Kicicme ro makî tî xakn̂e okwe. Ero wa ehtopo tî n̂een̂akn̂e Kporin komo. Ero ke tî noro pen waihkekn̂e Kporin komo rma.
8Ero ke on wara tî kekn̂e Xuta Onan ya, Ai okopuci, awakno pen cinho yenaka tak etoko amoro yîmxîkri ciitome awya. Ero wa esko awakno pen xîkrî me cehsom ciitome awya, kekn̂e tî.
9On wara tko tî Onan kekn̂e, Oyaknonho pen cinho yîmxîkreche owya omxîkrî mera nai okwe, kekn̂e tî. Ero ke taknonhîrî pen cinho yenaka cetakriche roowo pona makî tî n̂ekukekn̂e kica. Ero wa tî xakn̂e Onan okwe.
10Kicicme tko tî n̂een̂akn̂e Kporin komo ero yipu. Ero ke noro pen marha takî tî waihkekn̂e okwe.
11Ero ke on wara tî kekn̂e Xuta tumumuthîrî cinho ya, Tama ya ha, Aamo yaka etok hara. Yîhyaw ka esko iin̂omnî me ha ka. Amn̂e Sera yetîtîkache tak noro mak hara awahsîya hara, kekn̂e tî Xuta. Cerahtîmrî ke tî ero wa kekn̂e. Waihya hara men okwe omumuru xa hara Sera pen, kekn̂e tî. Ero ke tîîm yaka tî cekn̂e Tama. Iito makî tî xakn̂e pahkî.
12Taa, pahkî exiche takî tî Xuta cinho pen waihyakn̂e okwe, Sua yemsîtho pen ha. Ero ke yîpînîn yaw tî ka nîwracekn̂e Xuta. Tîwratachonhîrî yîtîhkache takî tî Cimna pona cekn̂e. Toh komo poci yawoton̂e komo yenso tî cekn̂e. Ira marha tî cekn̂e Xuta yakro, Aturaw pono, yîhyaw ka xakn̂e noro.
13Taa, ero wa n̂examro totopo tî n̂encekn̂e Tama. Aan̂onhîrî pen yîmînho tî cee Cimna pona toh komo poci yawotoso, kacho tî n̂encekn̂e.
14Ero ke on wara tî kekn̂e Tama tîhnaw, Cetîtîkaxi tak nasî Sera. Awaknonhîrî pen cinho tak ahsîko, kahra rma nasî yîîm okwe yîwya, kekn̂e tî tîhnaw. Ero ke on wara takî tî xakn̂e Tama, tpononthîrî tî namruponkekn̂e iin̂o waixapu me cehtoponhîrî, poono. Anarî tî namruyakn̂e hara. N̂esewoponcekn̂e marha tî. Ero yinhîrî takî tî Cimna yesamarî yakumyaka n̂eremekn̂e esama maxixin yaw ha. Iina tî n̂eremekn̂e.
15Taa, ero yaw takî tî mokyakn̂e Xuta, esama yaw. Tama takî tî n̂een̂akn̂e. Kîîrî pohkan̂e ro mîkro, kekn̂e takî tî Xuta. Ero wa tî kekn̂e ceewopoi exirî ke.
16Ero ke n̂ecececekn̂e takî tî Xuta. Noro yakro tî nîmtapowakn̂e, Ai, kmokyasî cma re awenaka, kekn̂e tî yîwya. Omumutho cinho moso, kahra tî xakn̂e. Ai ha, kekn̂e tî wooxam. Ahce cokorî ka mîmya owya oyenaka amohtamci? kekn̂e tî yîwya.
17Ai ha, kekn̂e tî Xuta. Taa, mehxa wekpesî amn̂e awoku oper̂a xîkrî, kekn̂e tî yîwya. Ai ha, kekn̂e tî wooxam, ahce xa ka mîmya owya oroto, Yaaro xa ham, oper̂a xîkrî n̂ekpe ham amn̂e, kachome tak owya? kekn̂e tî.
18Amoro ha tko, kekn̂e tî Xuta. Ahce xe mai, Yaaro xa, oyepeme xa ham, kachome awya? kekn̂e tî Xuta. Awemeknumci tîmko akuknonî ro ken̂arî, tawyocke rma tîmko. Awamoyin marha tîmko, mahsîyas ero rma. Ero wa ka tîmko owya, Oyepeme xa ham, kachome owya, kekn̂e tî. Ero ke erotho komo rma tî nîmyakn̂e yîwya. Ero yinhîrî enaka takî tî n̂etakriyakn̂e Xuta kica. Ero ke takî tî n̂etahsîyakn̂e Tama Xuta xîkrî me rma.
19Taa, Xuta toche takî tî Tama cekn̂e tîîm mîn yaka hara. Ceewoponhîrî takî tî mohkekn̂e. Iin̂o waixapu ponon namruyakn̂e hara.
20Taa, tok poci pahn̂e komo yaka cepatakache takî tî kabritu narpekn̂e Xuta wooxam yaka enaka tîtotoponhîrî yepetho me. Aturaw pono ya tî narpekn̂e, takrono ya rma. On wara tî kekn̂e yîwya, Moso kabritu tîmta wooxam ya meyeno ya. Tîmîche awya oyemeknumcitho men ek hara onmîtho yîwya. Oyamoyintho marha ek ha, kekn̂e tî. Ero ke kabritu takî tî naar̂akn̂e Ira. Wooxamu yenîhra rma tko tî xakn̂e okwe.
21Ero ke iitono komo ya takî tî kekn̂e, Ahto nai wooxam kîîrî pohkan̂e ro? Tan tî xakn̂e kir̂wantaw esama yakumyaw, kekn̂e tî yîwya so. Apohana, kîîrî pohkan̂e ro exihra ro mak tan xakn̂e, ketken̂e tî.
22Ero ke Xuta yaka tî n̂etîramekn̂e hara Iira. Wooxam yenîhra men wex okwe, kekn̂e tî yîwya. Iitono komo marha ketken̂e, Kîîrî pohkan̂e ro exihra ro mak tan xakn̂e, ketken̂e marha owya, kekn̂e tî yîwya.
23Taa, n̂expe rma kr̂a okachotho yîhyaw wooxam yaw ha, kekn̂e tî Xuta. Noro yepor̂ataw kîwya kicicitho me kîhtînoyaxe so okwe iitono komo. Ero ke n̂expe rma. Maar̂e rma cma ha re epethîrî, kabritu ha. Wooxam yenîhra rma mehxe ha. Ero ke n̂expe rma yîhyaw, kekn̂e tî. Ero wa tî kekn̂e Xuta.
24Taa, ero yinhîrî takî tî 3 nuun̂i exiche on wara tî ketken̂e iitono komo Xuta ya, Kicicitho me nasî Tama aparî kica, ketken̂e. Kîîrî poko xakn̂e ham kica. Tarke tak nasî okwe, ketken̂e tî. Kica, kekn̂e tî Xuta. Ehtatko kr̂a roro pona akn̂itome kîwya so, kekn̂e tî.
25Ero ke Tama takî tî naar̂atken̂e kr̂a roro pona. Ero yimaw takî tî Xuta yemeknumcitho narpekn̂e Tama Xuta yaka, yukuknon ha. Amoyinthîrî marha tî narpekn̂e. On wara men kasko Xuta ya, kekn̂e tî aan̂e ya, Onoke kachotho tan ha, emeknumci, yukuknon ha? Onoke yamoyintho marha tan hara? Yîhtînoko ha men. Omxîkrî yîîmî rma mîkro on yosom ha, kasko men yîwya, kekn̂e tî.
26Taa, tîkachothîrî yenîche takî tî Xuta ya on wara kekn̂e, Okwe, okachotho ro mak tan okwe. Kir̂wan̂he rma nai noro reha. Ow xa matko wasî kicicme kica. Omumuru ya yipici me ahsîpora rma weexi kica, Sera ya ahsîpora, kekn̂e tî. Ero wa tî kekn̂e Xuta. Ero yinhîrî noro pokohra ro makî takî tî xakn̂e. Ero wa tî xakn̂e.
27Ero yinhîrî takî tî n̂ewruyakn̂e Tama. Asakno me tî n̂ewruyakn̂e.
28Ewruporo xa exitaw takî tî tamorî ciki n̂enpekn̂e anarî. Enîche takî tî ewrunokan̂e n̂emeknumiyakn̂e mawîrka ke cucurem ke. Poturme ewruxapu moso, kacho tî mîn n̂imiyakn̂e.
29Ero yinhîrî takî tî tamorî ciki n̂enkayakn̂e hara yaw xa marha. Ero yinhîrî takî tî akno n̂ewruyakn̂e poturu me hara. Ahce kacho awakno mîyoponka hara kica, kekn̂e tî ewrunokan̂e. Ero ke Peres me tî xakn̂e noro yosotî, poturu yosotî.
30Ero yinhîrî noro yakno takî tî n̂ewruyakn̂e hara, cucurem ke emeknumixapu takî tî. Sera me tî xakn̂e noro yosot hara. Ero wa tî xakn̂e.
Xose Pen Yahrutoponho

1Taa, on wara tî xakn̂e Xose hara. Exitu po tî xakn̂e. Ismaerita komo tî naar̂atken̂e iina. Taa, iito tî xakn̂e Paraw maywen, yukurun komo yantoman̂e. Exipsiu tî mîk xakn̂e. Potipa tî mîk xakn̂e noro yosotî. Noro yanton me takî tî Xose nîmyatken̂e Ismaew yepamtho komo epethîrî pona.
2Kporin komo tko tî Xose nakronomekn̂e. Ehn̂an me ro makî tî n̂iir̂akn̂e ahce na poko exitaw. Ero wa tî xakn̂e Xose. Tantoman̂e yaw tî xakn̂e Exipsiu yaw.
3Iito exitaw takî tî Xose yehtopo n̂een̂akn̂e antoman̂e. Kporin komo xa nai ham moso yakro. Ehn̂an me ro mak n̂iir̂asî Kporin komo. Nakronome ham, kekn̂e tî.
4Tawake tî xakn̂e Potipa Xose poko. Ero ke tanton me n̂iir̂akn̂e. Ero yinhîrî tî tîmîn yenîn̂e me n̂iir̂akn̂e. Cemyawno yenîn̂e me marha tî n̂iir̂akn̂e, miyan komo yenîn̂e me rma.
5Ero wa Xose ciriche takî tî Potipa wakrekn̂e Kporin komo noro yanme. Kir̂wan̂he makî tî n̂iir̂akn̂e Potipa yemyawno, mîîmo yawno. Iyoku tî n̂epamnoyakn̂e, waipîra so tî n̂iir̂akn̂e. Mararîn marha tî natîkrekn̂e kir̂wan̂he. Ero wa tî noro yemyawno n̂iir̂akn̂e Kporin komo Xose yanme.
6Ero ke tî cemyawno yenîn̂e me xa tak n̂iir̂akn̂e. Cemyawno ponarora ro mak takî tî xakn̂e Potipa. Tînahrî ponaro makî tî xakn̂e. Ero wa tî xakn̂e Potipa. On wara marha tî xakn̂e Xose, tupunporem tî mîk xakn̂e, cepataporem marha.
7Ero yinhîrî takî tî on wara xakn̂e Xose yantoman̂e pic hara kica, Xose wece tî n̂entîkekn̂e. On wara tî kekn̂e yîwya, Amoko oyenaka, kekn̂e tî kica.
8Pîra ro mak, kekn̂e tî Xose yîwya, On wara nasî oyantoman̂e opoko, cemyawno yenîn̂e me oriye miyan komo yenîn̂e me rma. Ahce na ponarora ro mak nasî noro, Xose mak enîn̂e me n̂expe, kesî makî.
9Oyopono exihra ro mak nasî anton komo, yîhyawno kom ha. Ahnoro nîmyakn̂e cemyawno oyemyaka. Amoro mak amîhra nas owya cipici me awexirî ke. Ero ke ahce wa thakwa re kicicitho poko wai hara kica? Kicicitho me ro mak wasî, apoko oyexitaw okwe. Kaan ya meero kicicme was okwe, kekn̂e tî. Ero wa tî kekn̂e Xose yîwya.
10Ketîkekn̂e rma tko tî kica Potipa pici yîwya. Oyenaka amoko, kekn̂e roro tî kica. Enmar̂atîxera tî kekn̂e. Ewetîra ro makî tko tî xakn̂e Xose. Noro yenaka etakrira ro makî tî xakn̂e. Yîhyari tî tohra marha xakn̂e.
11Taa, ero yimaw rma takî tî Potipa mîn yaka cekn̂e Xose tantoman̂e yemyawno poko. Anarî komo tko tî exihra xatken̂e iito mîîmo yaw, kîrkomo exihra.
12Ero yimaw takî tî Xose nahsîyakn̂e Potipa pici. Ponon poko makî tî nahsîyakn̂e. Oyenaka men amok ha, kekn̂e xa hara tî yîwya. Sumai, tpononthîrî takî tî Xose nînomyakn̂e wooxam yemyaw rma. N̂emahciyakn̂e takî tî Xose mîîmo yai hara.
13-14Xose yemahciche on wara takî tî n̂esehtîn̂oyakn̂e hara wooxam, Onî rma tko noro ponontho. Miya rma n̂emahciw kica, kekn̂e tî. Ero ke kîrkomo takî tî nan̂ikyakn̂e tîmîn yaw cetapickaxmu komo. On wara tî kekn̂e yîwya so, Kicicitho ro mak mîk n̂ekye ham kica oyin̂o Ebrew yepamtho. Owîrîman̂e mak mîk n̂ekye ham kica. Ohyaka moko kica oyenaka etakriso. Enko xe, pononthîrî ha. Kemtaraka ro mak kica.
15Oyemtarakache tak n̂emahciw katpanaka. Tpononthîrî mak tak nînom ohyaw, kekn̂e tî. Ero wa tî kekn̂e Potipa pici kica kîrkomo ya.
16Ero yinhîrî Xose ponontho takî tî nakriyakn̂e tîhyaka rma. Ciin̂o mokuche takî tî n̂enpekn̂e yîwya.
17On wara tî kekn̂e ciin̂o ya, On wara n̂eexi kica Ebrew yepamtho an̂ekîthîrî, Okukmaxi moko kica.
18Kemtaraka tko kar̂pe ro mak. Ero ke n̂emahciw mîîmo yai. Ontho mak nînom ohyaw tpononthîrî. Ero wa n̂eexi kica an̂ekîthîrî, kekn̂e tî Potipa pici ciin̂o ya.
19Cipici mtapotarî tî n̂encekn̂e Xose yantoman̂e. Oyahsîso moko kica awanton, kacho tî n̂encekn̂e. Ero ke tî nîrwonakn̂e.
20Ero ke kahrutopo yaka takî tî nahruyakn̂e Xose pen okwe. Paraw nahrutho komo xatken̂e iina rma tî nahruyakn̂e. Ero ke tî iito thakwa xakn̂e Xose pen kahrutopo yaw mak okwe.
21Kporin komo rma tko nakronomekn̂e noro kahrutopo yaw exitaw. Yîpînîn yaw tî xakn̂e. Ero ke tawake takî tî n̂iir̂akn̂e ahruxapu komo yenîn̂e Xose poko.
22Ero ke on wara tî Xose n̂iir̂akn̂e noro hara ahruxapu komo yenîn̂e, iitono komo yenîn̂e me takî tî n̂iir̂akn̂e, ahruxapu komo yenîn̂e me. Ahce na poko exitaw so iitono komo Xose makî tî xakn̂e enîn̂e me.
23Xose n̂enîrî komo ponarora ro makî takî tî xakn̂e ahruxapu yenîn̂e ro. Ero wa tî xakn̂e noro Xose yakronoman̂e me exirî ke Kporin komo. Ehn̂an me ro makî tî n̂iir̂akn̂e ahce na poko exitaw. Ero wa tî Xose n̂iir̂akn̂e Kporin komo.
Paraw Yantonînho Komo Wosowaxe

1Taa, ero yinhîrî takî tî on wara xatken̂e Paraw yantonînho komo, kicicme tî xatken̂e yîwya. Asakî rma tî xatken̂e ero wara. Paraw wokru yetakan̂enho, iyuru yain̂enho marha, noro yipu komo tî xatken̂e kicicme Paraw ya.
2Ero ke takî tî nîrwonakn̂e Paraw twokru yetakan̂e komo yantoman̂enho poko, iyuru yain̂e komo yantoman̂enho poko marha. Kicicme xa tî xatken̂e yîwya.
3Ero ke n̂examro tî nahrupekn̂e, Tukurun komo yenîn̂e mîn yaka tî nahrupekn̂e, kahrutopo yaka, Xose xakn̂e iina rma. Ero wa tî n̂examro nahruyakn̂e Paraw.
4Ero ke on wara tî kekn̂e Paraw kurun komo yantoman̂e Xose ya, Moxam cirko iina ahyaka rma. En̂epera men esko, kekn̂e tî. Ero ke ero wa tî n̂examro n̂iir̂akn̂e Xose. Iito tî xatken̂e pahkî n̂he ha re.
5Taa, ero yinhîrî kosope takî tî wosowatken̂e Paraw yantonînho komo. Asakno roro rma tî wosowatken̂e ero po rma. N̂examro yehtopo pokono rma tî mîn xakn̂e wosotîmtopo komo. Anarî wosowakn̂e cehtopo poko, anarî wosowakn̂e hara cehtopo ro poko hara. Ero wa tî wosowatken̂e Paraw wokru yetakan̂enho, iyuru yain̂enho marha tî.
6Enmapuche takî tî yîhyaka so cekn̂e Xose. Ero yimaw anarî me tko tî n̂een̂akn̂e n̂examro yewru, ahwora tî n̂een̂akn̂e.
7Ero ke on wara tî kekn̂e Xose yîwya so, Ahce kacho ahwora mat oroto hara? kekn̂e tî yîwya so. Ero wa tî kekn̂e Paraw maywen komo ya, tîhyaka ahruxapu komo ya rma.
8Ero ke on wara tî ketken̂e Xose ya, Amna wosotmo kopi, ketken̂e tî. Ero wa kacho mîn awosotîmtopo, kan̂e exihra tko nas okwe, ketken̂e tî yîwya. Ai ha, kekn̂e tî Xose, Kaan mak xa tko, Ero pokono mîn ham, kan̂e me kirmexpesî. Ero ke awosotîmtopo komo ekatîmcoko owya, kekn̂e tî yîwya so.
9Ero ke Paraw wokru yetakan̂enho tî ka n̂ekatîmyakn̂e twosotîmtoponhîrî yihcirî me. On wara tî kekn̂e, On warai wenwo owosoto kopi, uupa yatî wenwo.
10Tperemke n̂eexi, osorwaw n̂eexi peremru. N̂epemrutunta, kir̂wan̂he epemrutun wenwo. Ero yinhîrî ceperke n̂ex hara yohno rma. Tupurmem me rma n̂eperwakn̂e kopi.
11Taa, Paraw parakwen n̂eexi oyemyaw. Ero ke uupa yeperîrî tak wîpotu. Wapikmo marha. Paraw parakwen yaka rma momoku yukun. Ero tak wîîm hara Paraw ya. Ero yipu wenwo owosoto, kekn̂e tî. Ero wa tî n̂ekatîmyakn̂e Paraw wokru yetakan̂enho.
12Yîmtapotarî yentache takî tî on wara kekn̂e Xose yîwya, On wara kacho xa mîn menwo awosoto, osorwaw kaamo yenmatopo pokono mîn n̂ex ham osorwaw peremru.
13Osorwaw enmapuche tak awahrunkes hara Paraw. Twokru yetakan̂e me tak awir̂asî xa hara Paraw. Noro yemyaka rma wokru mîmyasî. Pahxa mîxakn̂e ero wa xa marha awir̂as hara, kekn̂e tî Xose yîwya.
14On wara marha tî kekn̂e Xose noro ya, Paraw wokru yetakan̂enho ya ha, On wara wîîkes awya oyakno, awahrunkache tak oponaro cma re masî. Owî cma re mekatîmyasî Paraw ya oyahrunkachome tak yîwya.
15Ebrew komo rowon pononho ow. Xiya ehxapu thakwa mak ow, en̂epa me. Ero yinhîrî tak oyahruyatken̂e tantono kom hara. Tohnaw ro thakwa mak okwe oyahruyatken̂e. Kicicitho me exihra ro mak wîxakn̂e, kekn̂e tî. Ero wa tî kekn̂e Xose Paraw wokru yetakan̂enho ya.
16Taa, ero yinhîrî on wara tî kekn̂e Paraw yuru yain̂enho hara tîhnaw, Nnn, kir̂wan̂he noro yehtopo pokono mîn n̂ex ham noro wosotîmtoponho. Ero ke owosotîmtopo wekatîmyas ow hara, kekn̂e tî. Ero ke on wara tî kekn̂e Xose ya, On warai wenwo ow hara owosoto, aixapu yeen n̂eexi okanataw, kahxapu ha. Osorwawno mîn n̂eexi kahxapu, tumutwem re.
17Etantaw re n̂eexi kahxapu komo. Kanahtawno yaw xa n̂eexi puruma anarmerpa aixapu. Paraw yuru rma mîn n̂eexi. Torowo tko moko kahxapu yawnonho yahso okwe. Nahtîka ro mak okwe ahnoro puruma aixaputho. Ero wa nahtîka okanatawno yawnonho ha. Ero yipu wenwo owosoto, kekn̂e tî. Ero wa tî kekn̂e Paraw yuru yain̂enho.
18On wara tî n̂eyukyakn̂e Xose, On wara kacho mîn menwo awosoto, osorwaw kaamo yenmatopo pokono mîn menwo ham osorwaw kahxapu, akanataw menwo ero komo.
19Osorwaw ro enmapuche tak apîmkocesî Paraw. Kahsî tak apunthîrî nakriyasî weewe potkoso rma. Kwacinama yotî me tak nasî apunthîrî okwe, kekn̂e tî. Ero wa tî kekn̂e Xose Paraw yuru yain̂enho ya.
20Taa, osorwaw enmapuche takî tî Paraw yewrutuponho me takî tî n̂enmayakn̂e. Ero po takî tî tmaywen komo n̂erewusmekn̂e ahnoro. Ero po xa marha tî ahruxapunhîrî komo nahrunkekn̂e hara, twokru yetakan̂e komo yantoman̂enho, tuuru yain̂e komo yantoman̂enho, ero warai komo tî nahrunkekn̂e Paraw.
21Twokru yetakan̂enho takî tî n̂iir̂akn̂e twokru yetakan̂e komo yenîn̂e me hara. Ero ke takî tî Paraw wokru nîmyakn̂e hara yîwya. Ero wa tî xakn̂e noro.
22Tuuru yain̂enho pen puntho tî paraxkekn̂e, nakriyakn̂e marha weewe potkoso. Xose mtapotachonho yaw roro rma tî n̂iir̂akn̂e Paraw okwe. Ero wa tî xatken̂e Paraw yantonînho komo.
23Taa, Xose ponarora rma tko tî xakn̂e Paraw wokru yetakan̂e komo yantoman̂e. Twen̂ekarî makî tî xakn̂e okwe. Ero wa tî xakn̂e okwe.
Paraw Wosowas Hara
41
1Taa, ero yinhîrî takî tî Paraw makîrha takî tî wosowakn̂e hara asakî cimn̂ipu yenatiche. On warai tî n̂een̂akn̂e noro twosoto, tuuna yecihtaw tî n̂ecececekn̂e, N̂iru yecihtaw.
2Iito exitaw takî tî paaka nawomyakn̂e ecihtaka cuupu yahso. 7 tî xakn̂e paaka. Kir̂wan komo tî mîkyam xatken̂e tupurukyem. Ecihtaka takî tî nawomyakn̂e cuupu yahso. Noro yipu tî n̂een̂akn̂e paaka.
3Ero yinhîrî takî tî 7 xa hara n̂een̂akn̂e paaka hara. Eepu kwaw marha tî xatken̂e. Ecihtaka xa marha tî nawomyatken̂e. Cenporem pîn komo tî mîkyam xatken̂e okwe, yakporotho mak okwe. Yihcirî me awomxapu mîtkoso takî tî n̂ecececekn̂e iito.
4Iito cexitaw takî tî tupurukyem pen non̂etîketken̂e okwe yakporotho komo, 7 pen komo rma non̂etken̂e. Ero yipu tî n̂een̂akn̂e twosoto Paraw. Ero yinhîrî tî pakekn̂e hara. Ero wa tî xakn̂e.
5Ero yinhîrî takî tî nîwînîkyakn̂e xa hara Paraw. Wosowakn̂e xa hara tî. Puruma yepu takî tî n̂een̂akn̂e cewn̂e mak. 7 xakn̂e ero yeperîrî. Kir̂wan tî mîn xakn̂e puruma yeperîrî ehyatkawno xa okre.
6Ero yinhîrî takî tî 7 me xa hara n̂eperwakn̂e ero re poko rma, eepu poko. Ehyatkawno pîn me takî tî xakn̂e okwe ero yeperîrî. Ocowo nîwîrîmatho me xakn̂e, resce n̂ixan nîwîrîmatho me ha.
7Ero yinhîrî kir̂wan pen takî tî nahyakn̂e ehyatkawno pîn hara okwe. Ehyatkawno pen tî nahtîkekn̂e okwe kicicitho. Ero wa tî n̂een̂akn̂e Paraw twosoto, puruma yepu n̂een̂akn̂e. Ero yinhîrî pakekn̂e hara tî. Kwosotmo ham kopi, kekn̂e tî. Ero wa tî wosowakn̂e Paraw.
8Enmapuche takî tî n̂eserepokekn̂e Paraw. Ero ke tî yaskomo nan̂ikpekn̂e. Yuhnari yîhtînon̂e komo marha tî nan̂ikpekn̂e miyan komo rma Exitu pono komo. Noro yipu komo ya tî twosotîmtoponhîrî n̂ekatîmyakn̂e. Camkî tko tî xatken̂e okwe. Apohana, ahce warai pokono na mîn menwo awosoto? ketken̂e makî tî okwe. Ero wa tî ketken̂e Paraw ya.
9Taa, ero yimaw tak Paraw wokru yetakan̂e komo yantoman̂e tî nîmtapowakn̂e hara Paraw yakro. On wara tî kekn̂e yîwya, Kuu, kicicme wehxe ham okwe. Oroto mak wîhtînopu.
10Pahxa amna poko mîrwonakn̂e apa amaywen komo poko. Amna mahrupekn̂e akurunî ro mîn yaka. Awru yain̂e komo yantoman̂enho yakro rma amna mahrupekn̂e.
11Ero yinhîrî amna wosowakn̂e ero re kokmamrî po rma. Cehtopo pokono me rma amna wosowakn̂e.
12Iito xakn̂e kar̂pamxan amna yakro ahruxapu hara. Ebrew yepamutho tî mîk xakn̂e akurunî ro yantonînho ha. Noro ya amna n̂ekatîmyakn̂e twosotîmtoponhîrî. Entache tak amna yehtopo tak n̂ekatîmyakn̂e. On warai pokono mîn mencow awosoto so, kekn̂e amna ya. Owya n̂ekatîmyakn̂e owosotîmtoponho pokono, oyakrono ya marha n̂ekatîmyakn̂e yîwyan pokono ro hara.
13Yaaro xa n̂ekatîmyakn̂e ham. Yîmtapotarî yaw roro rma amna xakn̂e. Awokru yetakan̂enho me wîxakn̂e ero warai me xa hara ow mîîr̂akn̂e. Noro pen reha mîparaxkapekn̂e, kahsî makriyakn̂e, kekn̂e tî. Ero wa tî kekn̂e Paraw wokru yetakan̂e.
14Ero ke Xose yan̂ikn̂e komo takî tî n̂en̂epekn̂e Paraw kahrutopo yaka. Noro takî tî nahrunketken̂e. Cetpoci tî ka nîhwekn̂e Xose, kir̂wan tî namruyakn̂e poono. Ero yinhîrî Paraw yaka takî tî cekn̂e.
15On wara tî kekn̂e Paraw yîwya, Ai Xose, on wara weexi, kwosotmo kopi kosope. Ahce warai pokono na mîn wenwo owosoto, wîîkesî. Exihra tko nasî ekatîmn̂e. Oroto makî tko awehtopo wenta. Ero pokono xa mîn menwo awosoto, kan̂e xa mîkro, kacho wenta oroto apoko, kekn̂e tî Paraw Xose ya.
16Ai ha apa. Ow pîn ha tko, kekn̂e tî Xose yîwya. Kaan xa tîwya awakronomacho na n̂ekatîmya awya, kekn̂e tî. Ero wa tî kekn̂e Xose Paraw ya.
17Ero yinhîrî on wara tî kekn̂e Paraw Xose ya, Kosope kwosotmo. On warai wenwo owosoto, eepu yecihtaw kececeto, N̂iru yecihtaw.
18Ero yimaw paaka wenwo ponan̂e rma. Ecihtaka tak nawomcow 7 ha. Kir̂wan komo mîkyam n̂ehcow, tupurukyem okre. Ero yinhîrî tak ecihtaka tak nawomcow cuupu yahso.
19Ero yinhîrî 7 xa hara wenwo paaka hara. Cenporem pîn komo ro mak mîkyam n̂ehcow, yakporotho komo okwe. Kicicitho komo rma re ween̂asî paaka miya so Exitu pono komo. Noro yipu komo tko enîhra wasî kicicitho komo xa tak ha.
20Ero yinhîrî yihcirî me awomxapu pen komo tak nonotîkacow okwe yakporotho komo. 7 pen komo rma nonocow tupurukyemînhîrî pen kom ha.
21Noro yipu tonoche takporoso rma n̂ehcow kopi yihcirî me n̂ehcow ero wara rma kopi. Eseresmanînhîrî komo wara rma n̂ehcow hara kopi wepakîra rma okwe. Taa, ero yipu yenîche owosoto kpaka tak hara.
22Ero yinhîrî takî kîwînko hara, kwosotmo xa hara. Puruma yepu tak wenwo hara cewn̂e mak. 7 me tak n̂eexi eperîrî ero re eepu pokono rma. Kir̂wan mîn n̂eexi eperîrî ehyatkawno okre.
23Ero yinhîrî takî 7 me xa hara n̂epeta ero poko rma. Kicicme tak n̂epeta ehyatkawno pîn me. Ocowo nîwîrîmatho me mak n̂ex okwe, resce n̂ixan nîwîrîmatho ha.
24Ero yinhîrî kir̂wanînhîrî pen tak nahtîka okwe kicicitho. Ero yipu wenwo kopi owosoto. Wekatmo ha re yaskomo komo ya. Ero warai pokono mîn ha, kahra ro makî tko n̂ehcow. Camkî thakwa mak n̂ehcow, kekn̂e tî. Ero wa tî kekn̂e Paraw Xose ya.
25Ero yipu yentache takî tî on wara kekn̂e Xose Paraw ya, Ai ha apa, asakî ro mîwosotmo. Ero re pokono rma tko mîn menwo awosoto, On wara ciino men wiir̂as amn̂e, kacho mîn Kaan n̂enpotho awya.
267 cimn̂ipu pokono mîn menwo 7 paaka kir̂wan ha. 7 cimn̂ipu pokono marha mîn menwo hara 7 puruma yeperîrî hara kir̂wan. Ero re pokono rma mîn.
277 cimn̂ipu pokono xa marha mîn menwo 7 paaka cenporem pîn hara, yakporotho kom ha. Taa, 7 puruma yeperîrî menwo kicicitho hara, ocowo nîwîrîmatho ha. 7 cimn̂ipu pokono xa marha mîn hara. On wara kacho mîn menwo, 7 cimn̂ipu tak maxe amn̂e rooma poko xa okwe, kacho.
28Taa, omtapotarî menta ero yaw roro rma masî amn̂e. Ero wara men ciino wiir̂asî, kesî Kaan awya awosotîmtoponhîrî ke.
29Ero ke on wara tî ka mat ha, kir̂wan̂he ka anatîrî komo n̂eperwasî. Tînahke so xa tak maxe okre 7 cimn̂ipu ha kapu. Ero wa maxe ahnoro Exitu poko hakno komo.
30Ero yinhîrî tak rooma poko tak maxe hara okwe, 7 cimn̂ipu hara. Tînahke xa awehtoponhîrî komo tak mîhcamnoyaxe okwe Exitu pono komo ahnoro. Metînatkexe mak okwe, metohkexe marha okwe. Ero wa tak maxe ero yimaw okwe Exitu pono komo.
31Tînahke xa awehtoponhîrî komo poko twen̂ekarî ro mak tak maxe ero yimaw rooma poko xa thakwa awexirî ke so. Yînapumra ro mak maxe ero yimaw.
32Asakî ro n̂enpo Kaan Paraw ya ero re pokono. Yaaro xa men ero wa wiir̂as amn̂e, kacho rma mîn asakî ro enpotopo. Yohno rma tî ero wa Kaan n̂iir̂a.
33Ero ke on wara cexpore nasî, takîhsom xa cenpore nasî. Noro tak cirpore nasî Exitu pono komo yenîn̂e me.
34Ero wa cirpore men nasî, wîîkes awya Paraw ya. Anarî komo marha cirpore nasî naatî yeperîrî yahsîn̂e komo. On wara n̂ehcowpe tînahke xa awexitaw so ha ka, amaywen komo natîrî yeperîrî nahsîcowpe, 7 cimn̂ipu pahkînon ha ka. Poyino mak nahsîcowpe on wicakî, 5 een exitaw eperîrî 1 mak nahsîcowpe ero poyino tîmtosom me. Ero wara roro nahsîcowpe miya roro.
35Ahsîxapu tak n̂enmecowpe ewto imo pona so. Ero wa n̂enmecowpe Paraw yanme tînahke ka awexitaw so.
36Ero yinhîrî tak rooma poko maxe hara okwe Exitu pono komo ahnoro. 7 cimn̂ipu maxe rooma poko. Ero yimaw tak yîn̂enmekîthîrî komo mahyaxe okre waipîra awehtome so atîhtara exitaw amararîn komo, kekn̂e tî. Ero wa tî kekn̂e Xose Paraw ya.
Kayaritomo Me Tak Xose N̂iir̂asî Paraw
37Taa, kir̂wan̂he tî n̂encekn̂e Paraw Xose mtapotarî. Maywen komo marha tî n̂encekn̂e kir̂wan̂he.
38Ero ke on wara tî kekn̂e Paraw tmaywen komo ya, Anarî ma re ceen̂at ha moso warai, Kaan Yekatî ken̂arî ha? kekn̂e tî.
39Ero ke on wara tî kekn̂e hara Paraw Xose ya, Awya makî cma Kaan n̂enpo pahxaro kehtopo komo. Ero ke anarî exihra ro mak nai ham awarai takîhsom xa.
40Ero ke omîn yenîn̂e me tak kiir̂asî. Amtapotarî yewetîn̂e me marha naxe omaywen komo ahnoro. Ow mak wasî ayopono me kayaritomo me xa tak, kekn̂e tî. Ero wa tî kekn̂e Paraw Xose ya.
41-42Ero yinhîrî takî tî tamoyeknathîrî mohkekn̂e Paraw. Xose yamorî yaka n̂iir̂akn̂e hara. Kir̂wan marha namrupekn̂e yîwya poono, riin̂u ha. Kir̂wan marha n̂iir̂akn̂e noro warî me exenaka. Ooru ciixapu mîn xakn̂e. On wara kekn̂e yîwya, Exitu pono komo kayaritomon me tak kirî ha. Miyan komo kayaritomon me rma masî, kekn̂e tî. Ero wa tî kekn̂e Paraw Xose ya.
43Ero yinhîrî takî tî tîtararan yaw narpekn̂e Xose tmaywen komo ya. Asakî tî xakn̂e Paraw tararan. Anarî tî xakn̂e yaw Paraw totopo ro, kir̂wanî ro xa. Anarî tî xakn̂e hara tarara, yaw akrono ro komo totopo hara, kir̂wanî rma ha tko. Ero yaw Xose narpekn̂e. On wara tî ketken̂e aan̂e komo aar̂ataw iitono komo ya, Awosokmuru po so eremacoko moso mamakan wara, ketken̂e miyan komo ya rma. Ero wa tî Xose n̂iir̂akn̂e Paraw. Exitu pono komo kayaritomon me tî n̂iir̂akn̂e miyan komo kayaritomon me rma.
44On wara marha tî kekn̂e Paraw Xose ya, Paraw xa ow ha. Ero ke on wara wîîkesî omaywen komo ya, Exitu poko hakno komo ya, Ahce na ciri xe awexitaw so awamorî ke so noro yanme mak ciicoko. Ahna na awetari xe awexitaw so noro yanme mak etaricoko, wîîkesî marha, kekn̂e tî. Ero wa tî kekn̂e Paraw Xose ya.
45Ero yinhîrî takî tî Xose nosohcekn̂e Paraw anarme. Sapenace-Pan̂eia me tak kosohcesî oroto, kekn̂e tî yîwya. Yipici marha tî nîmyakn̂e yîwya, Asenace tî osot ha. Potipera yemsîrî tî mîk xakn̂e. Yaskomo tî mîk xakn̂e Potipera Oon pono ha. Noro yipu yemsîrî tî nîmyakn̂e Paraw Xose pici me. Taa, ero yinhîrî miya so takî tî n̂etar̂akn̂e Xose Exitu poko hakî, mapitaka roro tî cekn̂e.
4630 cimn̂ipu tî xakn̂e Xose yewrutoponho ero yimaw, Paraw yakrono ro me cecir̂ataw, Exitu pono komo kayaritomon yakrono ro me ecir̂ataw ha. Paraw rma ero wa n̂iir̂akn̂e. Ero ke takî tî miya so cekn̂e Xose. Exitu pono komo chere tî cekn̂e miyan komo chere rma.
47Ero yimaw takî tî n̂eperwakn̂e xa Exitu pono komo natîrî. Ehyatkaw so xa tî n̂eperwakn̂e. 7 cimn̂ipu pona roro tî ka ero wa n̂eperwakn̂e.
48Ero ke ero yimaw tî puruma yeperîrî n̂enmekpekn̂e Xose. Exitu pono komo natîrî yeperîrî n̂enmekpekn̂e ahnoro ewto pona so. Ewto pono komo mararîn xakn̂e ewton komo mamhoko. Ero ke mararî yosom komo yewton pona so rma tî n̂enmekpekn̂e puruma yeperîrî.
49Mer̂pora ro makî tî n̂enmekpekn̂e tuuna imo yecihtaw nasî mer̂pora axawa pupuntho ero wara xakn̂e. Enmexapu tî ka nukuknomekn̂e. Ero yinhîrî takî n̂epamyakn̂e xa takî tî yukuknomarî yopo ro mak tak. Ero wa tî xakn̂e.
50Taa, ero yimaw takî tî Asenace n̂ewruyakn̂e kîîrî re ciki. Asakî ro tî n̂ewruyakn̂e Xose mumuru re. Ero wa tî n̂ewruyakn̂e Asenace mrerî, Potipera yemsîrî mrerî ha. Yaskomo tî mîk xakn̂e Potipera, Oon pono ha.
51Potuthîrî tî nosohcekn̂e Xose Manases me. On wara tî kekn̂e yîîm, Ahwora oyehtoponho ponarora tak oriya Kaan ham. Oyanan komo pînîn yawra tak oriya ham, kekn̂e tî. Ero ke Manases me tî nosohcekn̂e noro.
52Ponan hara tî nosohcekn̂e Eprain me hara. On wara tî kekn̂e Xose ero yimaw, Omxîkrî tak nîmya ham Kaan owya. Tanî rma nîmya ham cesemetanmeso oyehtoponho to rma, kekn̂e tî. Ero ke tî ero wa nosohcekn̂e ciki.
53Taa, ero yinhîrî tak kir̂wan̂he naatî yepetachonho takî tî n̂enahcakn̂e okwe, 7 cimn̂ipu kom ha.
54Ero yinhîrî takî tî atîhtara xakn̂e mararîn komo ahnoro okwe. 7 cimn̂ipu atîhtara nasî anatîrî komo amn̂e, kekn̂e tî Xose. Ero wa kachonho yaw roro rma tî xakn̂e okwe. Anarî roowo pono komo natîrî marha tî atîhtara xakn̂e. Ero ke rooma poko takî tî xatken̂e miyan komo rma. Turke reha tî xatken̂e Exitu pono komo ahnoro.
55On wara tî xatken̂e Exipsiu komo, miyan komo rma, rooma poko cexitaw so, Paraw yaka tî cetken̂e, Tuuru xe nas amna okwe, ketken̂e. On wara tko tî kekn̂e Paraw, Xose ya katatko. Yîmtapotarî men ewetîcoko, kekn̂e makî tî yîwya so.
56Roowo poko hakno komo tî xatken̂e rooma poko okwe. Ero ke mîîmo mko tak tî nahrunkekn̂e Xose yînahrî komo tîmtome epethîrî pona. Nîromanatken̂e ro makî tî okwe Exipsiu komo meero.
57Mîn hak ewto pono komo tî rooma poko xatken̂e ero yimaw, roowo pono komo ahnoro. Ero ke thakwa tî mokyatken̂e Exitu pona. Xose yaka makî tî mokyatken̂e tînahrî komo yaponso. Ero wa tî xatken̂e.
Xose Yakno Komo Mokyaxe
42
1Ero yinhîrî takî tî on wara xakn̂e Xako, tînahke Exitu pono komo yehtopo n̂encekn̂e. Ero ke on wara tî kekn̂e tumumuru komo ya, Ahce kacho etpona mak meen̂atu?
2On wara kacho cma re wencekn̂e, Exitu po tî nai puruma, kacho. Ero ke iina etocoko knahrî komo yaponso waipîra kehtome so rooma yaka, kekn̂e tî. Ero wa tî kekn̂e Xako tumumuru komo ya.
3Ero ke Xose yakno komo takî tî cetken̂e Exitu pona puruma yaponso. 10 makî tî cetken̂e.
4Benxamin tî tohra xakn̂e, Xose yakno ha. Noro yen̂epera tî xakn̂e yîîm akno komo yakro. N̂eraswakn̂e tî, Ahce wa na nai noro cetaw okwe, kekn̂e tî. Ero ke tî en̂epera xakn̂e.
5Kanan pono komo marha tî xatken̂e rooma poko. Ero ke Exitu pona tî cetken̂e puruma yaponso thakwa. Ero ke iina tîtosom komo yakro rma tî cetken̂e Ixaw mumuru komo.
6Ero yimaw Xose tî xakn̂e Exitu pono komo yantoman̂e me. Noro xa tî xakn̂e puruma tîmn̂e me iitono komo ya. Ero ke yîhyaka rma tî cetken̂e akno komo. Noro mamakan me rma takî tî n̂esewnapetken̂e akno komo rma.
7Kuu, n̂oon̂o komo rma mîkyam, kekn̂e tî Xose tîhnaw. Takno komo me rma tî n̂een̂akn̂e. Yîhtînon̂e pîn wara tko tî n̂esenpekn̂e. Rîîwoxe makî tî nîmtapowakn̂e akro so. On wara tî kekn̂e yîwya so, Ahtono ma amyamro ke? kekn̂e tî. Kanan pono amna. Tuuru yaponso cma re amna moko ahyaka, ketken̂e tî.
8Takno komo me rma tî n̂een̂akn̂e Xose. N̂examro reha tî takno komo me noro yîhtînopîra ro makî tî xatken̂e.
9Ero yimaw tak tî twosotîmtoponhîrî nîhtînoyakn̂e Xose. Kuu, oyakno komo nutupenwaxe amn̂e omamaka, kachonho rma mîn xakn̂e owosotîmtoponho, kekn̂e tî. On wara makî tko tî kekn̂e yîwya so, Amna waparî makî tko na amyamro okwe. Kar̂pen me amna yehtopo yenso mak na mîmohcow amna yaka, kekn̂e tî yîwya so.
10Pîra ro mak apa, ketken̂e tî yîmtaka hara. Awanton mak amna. Tînahrî yaponso makî cma re amna moko ahyaka.
11Noro mumuru re mak amna. Yaaro tîmtapotaxmu mak amna, awaparî komo pîn, ketken̂e tî yîwya.
12Pîra ro mak, kekn̂e xa hara tî Xose yîmtaka so, kar̂pen me on roowo pono komo yehtopo yenso mohxapu mak amyamro kica, kekn̂e xa hara tî.
13Pîra ro mak, ketken̂e xa hara tî akno komo yîmtaka hara, on warai xa amna, 12 me rma re ka amna xakn̂e etakno re, noro mumuru re rma, Kanan pono mumuru ha. Meye rma nas amna mahtîkîtho apapa yaw rma. Taa, anarînhîrî pen exihra thakwa nas okwe amna yaknonho pen ha, ketken̂e tî yîwya.
14Yaaro wa wîîka awya so, kekn̂e tî Xose. Amna waparî mak amyamro okwe, wîîka.
15On warai poko kukukmexe so, kekn̂e tî, amahtîkîthîrî komo yenîche mak owya ero yimaw mak, Yaaro tîmtapotaxmu kom ham amyamro, wîîkes awya so. Ero ke awen̂epera so wasî amahtîkîthîrî komo mokuhra exitaw. Yaaro waipîra nasî Paraw, ero wa xa marha yaaro wîîkes awya so.
16Cewn̂e mak en̂epecoko awakno komo amahtîkîthîrî komo wece. Anarî komo reha tanî rma maxe kahrutopo yaw. Ero wa kiir̂axe so yaarono me awehtopo komo yentome owya. Amahtîkîthîrî komo mokuhra exitaw waapa me mak tak kîhtînoyaxe so. Yaaro waipîra nasî Paraw ero wa xa marha yaaro xa tan kîmtapowas ow, kekn̂e tî. Ero wa tî kekn̂e Xose yîwya so.
17Ero wa kache n̂examro takî tî nahrupekn̂e ahnoro rma okwe. Osorwaw ro tî n̂enmayatken̂e iito kahrutopo yaw okwe.
18Ero yinhîrî n̂examro takî tî nan̂ikpekn̂e hara Xose osorwaw ro enmapuche. Mokuche so on wara takî tî kekn̂e yîwya so, On wara xa wîîkes awya so, On wara men ehcoko waipîra awehtome so. Kaan ponarono rma ow.
19On wara xa kukukmexe so yaarono me awehtopo komo yentome owya, cewn̂e mak men̂ekacoko awakno komo kahrutopo yaw rma tînomsom ha. Amyamro reha etocoko hara. Puruma tak aacoko apici komo yuru, amxîkrî komo yuru marha.
20Ero yinhîrî takî tko ehcoko amahtîkîthîrî komo ohyaka. Noro yenîche mak owya yaarono me tak kîhtînoyaxe so. Ero wa ehcoko waipîra awehtome so, kekn̂e tî. Ero wa tî kekn̂e Xose takno komo ya. Ero ke Xose mtapotarî tî n̂ewehcatken̂e.
21Ero yinhîrî takî tî n̂examro re mak n̂esencetken̂e iito rma. On wara tî ketken̂e, Kicicme cehsom xa kîwyam ham kakno pen komo yemetanmekrî yanme kîwya so. Cerewre ro mak nîmtapowakn̂e kakro so. Ow en̂epera ehcoko, kekn̂e thakwa cma re kîwya so. Entan̂e pîn wara rma tko tîxatken̂e kica. Ero ke cesemetanmekyaxe kîwyam pen hara okwe, ketken̂e tî.
22On wara tî kekn̂e Huben hara takno komo ya, Wîîkekn̂e rma re awya so, Rikomo emetanmekîra ehcoko. Kicicme men nas ero wa ciitopo, wîîkekn̂e. Owî tko ewetîra mîxatken̂e kica. Ero ke tak noro pen tak Kaan n̂epanîyasî oroto, kekn̂e tî. Ero wa tî kekn̂e Huben.
23Yîmtapotarî komo rma tko tî n̂encekn̂e Xose. Noro men kencetu so, kahra ro makî tî xatken̂e akno komo rma. On wara tî xakn̂e Xose n̂examro yakro tîmtapowataw Exitu pono komo mtapotarî yaro makî tî nîmtapowakn̂e. Anarî makî tî n̂entamexpekn̂e yîmtapotarî yîwya so, Ebrew komo mtapotarî yaro tî n̂entamexpekn̂e. Ero ke, Noro men kencetu so, kahra thakwa tî xatken̂e.
24Yîmtapotarî komo yentache n̂esewkor̂mekn̂e makî tî Xose. Ero yinhîrî takî tî wece so n̂esewkor̂mekn̂e hara tîmtapotachome tak akro so xa hara. Ero yimaw takî tî Simeaw pen nahsîpekn̂e. Napomipekn̂e marha tî akno komo wero ro rma okwe. Ero wa tî n̂iir̂akn̂e Xose.
25Ero yinhîrî takî tî tmaywen nantomekn̂e takno komo yurmacho poko. On wara tî kekn̂e yîwya, N̂examro kumixin arîhtoko puruma ke. Arîhtoche awya yupurantan komo rma enkak hara yukumixin komo yaka so rma hara. Poran komo marha tîmko yîwya so, kekn̂e tî. Ero wa tî kekn̂e Xose tmaywen ya. Ero ke ero wara rma tî n̂iir̂akn̂e.
Kanan Pona N̂etîramexe Hara Xose Yakno Komo
26Ero yinhîrî takî tukumixin komo takî tî nakriyakn̂e Xose yakno komo toh komo mkahsî. Akriche takî tî cetken̂e hara.
27Mooxe n̂he tîtoche so takî tî cetarî komo n̂eenatken̂e. Ero yimaw takî tî anarî nîmhokekn̂e tukumixin tok nahrî merurkachome. Yîmhokache tupurantanthîrî tî n̂een̂akn̂e hara iito okyo. Kumixi potaw rma tî xakn̂e.
28Ero ke on wara tî kekn̂e takno komo ya, On hara opurantantho okyo. Tanî rma nas okumixin potaw, kekn̂e tî yîwya so. Ero ke n̂eserepoketken̂e xa takî tî n̂examro. N̂eraswatken̂e ro makî tî okwe. Ahce wa tak Kaan kiir̂atu so hara kopi? ketken̂e tî.
29Ero yinhîrî tko tî cetken̂e rma esama yaw. Kanan pona roro tî cetken̂e tîîm komo yaka, Xako yaka hara. Noro yenîche cehtoponhîrî komo takî tî n̂ekatîmtîketken̂e yîwya.
30On wara tî ketken̂e tîîm komo ya, Apa, Exitu pono komo yantoman̂e yakro amna nîmtapotai. Amna xatî pîn wara tko nîmtapotai okwe. Amna yein̂e wara ro mak kai kopi. Exitu pono komo waparî me mak amna n̂een̂e okwe.
31On wara tko amna n̂eyukyakn̂e yîmtaka, Pîra, yaaro tîmtapotaxmu mak amna, cemarontanî ro. Awaparî pîn komo ro mak amna.
3212 me cma re ka amna xakn̂e etakno re, noro mumuru re ha, kekn̂e marha amna yîwya. Anarînhîrî pen exihra nas amna yaknonho pen okwe. Amna mahtîkîtho reha nasî tîîm yaw Kanan po, kekn̂e marha amna yîwya.
33-34On wara tko kekn̂e hara noro, iitono komo yantoman̂e, On wara xa kukukmexe so, Cemarontan xa ham amyamro, kachome owya, anarînhîrî tînomcoko tan awakno komo rma ohyaw. Amyamro reha etocoko hara. Amxîkrî komo yuru tak aacoko, apici komo yuru marha. Ero yinhîrî tak amohcoko xa hara. Amahtîkîthîrî komo men ehcoko. Noro yekîche mak awya so wîîkesî, Cemarontan komo xa ham mîkyam, kwaparî pîn kom ham, wîîkesî tak apoko so. Ero yimaw tak awakno komo wahrunkes hara ahruxapunhîrî pen. Ero yinhîrî mîwarawanwaxe tak amna yakro, kekn̂e thakwa amna ya, ketken̂e tî. Ero wa tî ketken̂e Xose yakno komo tîîm komo ya.
35Ero yinhîrî tak tukumixin komo ahnoro narketken̂e yamoro. Arketaw yîwya so tukumixin yaw so rma tî n̂een̂atken̂e tupurantanthîrî komo ahnoro rma kopi. Yîîm komo marha tî n̂een̂akn̂e yupurantanthîrî komo. Ero ke takî tî n̂eraswatken̂e ro mak okwe.
36Ero yinhîrî takî tî on wara kekn̂e yîîm komo yîwya so, Ow mak mumumukexe okwe. Xose pen exihra nas okwe, Simeaw pen marha exihra tak nas hara. Oroto tak Benxamin yarî xe maxe hara okwe. Owîrîmacho me xa nasî ero yipu okwe, kekn̂e tî.
37On wara tko tî kekn̂e Huben tîîm ya, Apa, oyakro xa en̂epeko Bencamin. Wekyasî rma hara amn̂e oyakro ro rma. Ekîhra oyexitaw ketaw ha re omumuru komo waihkak asakno roro rma, kekn̂e tî yîwya.
38Pîra, kekn̂e tî yîîm yîmtaka. Omumuru yen̂epera was awakro. Aknonhîrî pen waihyakn̂e okwe. Cewn̂e mak tak nasî moso oroto okwe aknomra. Moso pen xa hara na waihya esama yaw awcetaw so. Poritomotho me wasî kanahmutwe tak ha. Ero yipu rma owaikan̂e me thakwa maxe okwe oyahwokacho ke, kekn̂e tî. Ero wa tî kekn̂e Xako tumumuru komo ya.
Xose Yaka Cexe Xa Hara Akno Komo
43
1Taa, ero yinhîrî takî tî rooma poko n̂ehtîketken̂e ro mak Kanan pono kom ha.
2Ero ke Xako komo marha tî nahtîketken̂e puruma Exitu poi tîn̂ekîthîrî kom okwe. Ero ke on wara tî kekn̂e Xako tumumuru komo ya. Ai okopuci komo, etocoko xa hara Exitu pona kuru komo yaponso xa hara, kekn̂e tî yîwya so.
3On wara tko tî n̂eyukyakn̂e Xuta tîîmî mtaka, Apa, on wara kan̂enho tko mîkro antomano rin̂e, Oyenso mokuhra ro mak men ehcoko amahtîkîthîrî komo yekîhra awexitaw so, kekn̂e thakwa amna ya. Cerewre ro mak kekn̂e amna ya.
4-5Ero ke amna yakno men en̂epeko amna yakro. Ero wa en̂epetaw mak awya amna cesî. Noro yen̂epera awexitaw tohra thakwa nas amna okwe. Ero wara rma thakwa tko kekn̂e amna ya antomano rin̂e ha. Oyenso mokuhra ro mak men ehcoko awakno komo yekîhra awexitaw so, kekn̂e amna ya, kekn̂e tî.
6On wara tî n̂eyukyakn̂e hara Ixaw, Ahce kacho ow mîwîrîmetken̂e ha ke okwe awakno komo yekatîmrî ke awya so? Nai ha amna yakno anarî hara, mîîketken̂e kica yîwya antomano rin̂e ya, kekn̂e tî.
7Apa, ketken̂e hara yumumuru komo, amna yehtopo yentatîka xe tî xakn̂e antomano rin̂e, kyanan komo yehtopo marha. On wara kekn̂e amna ya, Ahce wa nai aamo komo, kar̂pe rma nai ha? Nai ha na anarî awakno kom hara? kekn̂e marha. Ero yanme thakwa amna n̂ekatîmyakn̂e yîwya amumuru yehtopo. Ehcoko men noro awakno ha, kesî men kîwya so, kahra thakwa xakn̂e amna, ketken̂e tî yîwya, tîîm komo ya.
8Ero yinhîrî takî tî Xuta nîmtapowakn̂e hara tîîm yakro. On wara tî kekn̂e yîwya, Apa, oyakro xa en̂epeko kar̂pamxan ciki. Ero wa en̂epetaw awya amna tak ces ha. Tohra exitaw amna tîtwaiyaxe men okwe, amoro meero, amna xîkrî komo marha, kekn̂e tî.
9Owî rma xa wekyas hara amumuru. Ekîhra oyexitaw ahyaka opona xa miir̂as ha. Kicicitho mîkro, kachome tak was awya miya roro yîtîhkan me ro mak.
10Cecmamyaxe mak okwe. Pahxa rma amna cetaw amna tak nasî tmohso hara oroto, 2-nhîrî me tak ha, kekn̂e tî. Ero wa tî kekn̂e Xuta tîîm ya.
11Ero ke on wara takî tî kekn̂e yîîm yîwya so, Taa, mîîcetu rma thakwa ham okwe. On wara tko wîîkes awya so, antomano rin̂e ya tîmsom aacoko kir̂wanî mko. Weewe yeperîrî aacoko, katî, ween, knahrî yayin, miiha, tîtko warai, amendowa, ero warai komo aacoko yîwya tîmsom ha.
12Puranta marha aacoko. Anaponukrî komo yepetho rma aacoko yîramanxapunhîrî yakro rma. Akumixin komo potaw so meen̂atken̂e ero yakro rma aacoko. Twen̂ekarî mak na xakn̂e kayaritomo maywen anarimaw. Ero ke na ahsîra xakn̂e apurantanthîrî komo.
13Awakno komo marha aacoko. Etocoko tak ha yîhyaka.
14Kaan ya xa tko awakronoma xe so wasî Karitî ro ya. Apînîn yaw so kayaritomo ciri xe wasî yîwya antomano rin̂e. Xiya awakno komo yen̂epen̂e me hara ciri xe wasî yîwya, iito tînomxapu ha. Benxamin yen̂epen̂e me marha ciri xe wasî yîwya. Ero wa antomano rin̂e ciri xe wasî Kaan ya. Kahwokesî rma okwe omumuru waihyataw. Wara rma ero wa exitaw kahwokesi thakwa mak okwe, kekn̂e tî. Ero wa tî kekn̂e Xako tumumuru komo ya.
15Ero ke takî tî antomano rin̂e ya tîmsom naar̂atken̂e takro so. Puranta marha naar̂atken̂e tahsîsom yepetho. Pahxa ahsîxapu yepethonho marha tî naar̂atken̂e. Benxamin marha tî naar̂atken̂e takro so. Exitu pona takî tî cetken̂e xa hara Xose yaka.
16Iito exitaw so takî Benxamin takî tî n̂een̂akn̂e Xose. Noro yenîche on wara tî kekn̂e tîmîn yenîn̂e ya, Moxam arko omîn yaka. Iito exitaw so oyok paraxkakî, tîyoko iyotî komo me. Iyuru komo marha aiko. Kir̂wan̂he tak etakakî kamarakataw eseresmachome so oyakro, kekn̂e tî yîwya.
17Ero ke ero wara rma tî n̂iir̂akn̂e maywen, Xose mtapotarî yaw roro rma. Xose yakno komo tî naar̂akn̂e yîmîn yaka.
18Ero wa tarîrî komo ke takî tî n̂eraswatken̂e xa hara Xose yakno komo. Ahce kacho kekpocow so tîmîn yaka hara kopi? ketken̂e tî. Puranta poyero tko na kekpocow so kopi, kukumixin komo potaka yîramanxapunhîrî poyero ha na. Yihcirî me tîtmokyatken̂e ero yimaw yîramanxapunhîrî poyero na kekpocow so xiya kopi. Kahsîyatu so men okwe anarimaw. Tanton me tak kahsîyatu so okwe. Koh komo marha na nahsîya buhu pen ha, ketken̂e tî.
19Ero ke Xose mîn yenîn̂e yaka takî tî cetken̂e. Noro yakro tî nîmtapowatken̂e. Mîîmo metataw rma tî nîmtapowatken̂e.
20On wara tî ketken̂e yîwya, Ai apa, pahxa amna mokyakn̂e oona ahyaka so. Tînahrî wece amna mokyakn̂e.
21Ero yinhîrî amna cekn̂e hara. Kokon̂i cetakriyataw tukumixin amna nîmhokekn̂e. Iito rma tko xakn̂e hara kopi amna purantantho. Amna nîmyakn̂e ero wicakî rma xakn̂e kumixi potaw so. Ero wa xakn̂e ahnoro amna purantantho rma okwe. Ero ke eronhîrî rma amna n̂ek hara.
22Oroto tahsîsom yepetho marha amna n̂eekî puranta. Tînahrî yahsî xe xa hara nas amna. Ero yepetho tan amna n̂ek ha. Pahxa yîramanxapunhîrî poko camkî mak nas amna. Onoke na nîramanîyakn̂e okwe, ketken̂e tî. Ero wa tî ketken̂e Xose yakno komo yîmîn yenîn̂e ya.
23On wara tko tî n̂eyukyakn̂e Xose mîn yenîn̂e, Ahwokara ro mak ehcoko, erasîra ehcoko marha. Kaan xa nîmyakn̂e ham apurantan komo akumixin komo yaka rma. Ponaro awehtopo komo, ponaro aamo komo yehtopo marha Noro rma nîmye ham apurantan komo. Ohyaw rma xakn̂e apurantanthîrî komo, kekn̂e tî yîwya so. Ero wa kache Simeaw takî tî n̂ekyakn̂e yîhyaka so.
24Ero yinhîrî Xose mîn yaka xa takî tî naar̂akn̂e noro yakno komo. Tuuna takî tî n̂ekyakn̂e ehtakorokacho komo. Iyoh komo marha tî nînahmekn̂e buhu kom ha. Ero wa tî n̂iir̂akn̂e Xose mîn yenîn̂e.
25Taa, on wara kacho tî n̂encetken̂e Xose yakno komo, Antomano rin̂e yakro tî meseresmetu oroto. Kamarakataw tî mokya, kacho. Ero ke yîwya tîmsom takî tî mohketkekn̂e tawcin komo yawno. Ero wa tî nowyatken̂e.
26Ero yinhîrî takî tî Xose mokyakn̂e tîmîn yaka. Mokuche tak noro ya tîmsom takî tî n̂ekyatken̂e mîîmo yaka xa tak. N̂esewnapetken̂e takî tî Xose mamaka. Ero wa tî xatken̂e.
27Ero yinhîrî takî tî n̂examro yakro tî nîmtapowakn̂e Xose. Ehtopo komo tî n̂encekn̂e. Ahce wa nai aamo komo owya mekatîmyatken̂e noro? kekn̂e tî yîwya so. Kir̂wan̂he rma nai, waipîra nai ha? kekn̂e tî yîwya so.
28Nhnk, kir̂wan̂he rma nas apapa, kar̂pe rma cik nas ha. Amaywenî rma mîk ha, ketken̂e tî. Ero wa kache nutupenwatken̂e xa hara noro mamaka, n̂esewnapetken̂e xa.
29Ero yinhîrî takno ro xa takî tî n̂een̂akn̂e Xose. Benxamin tî mîk n̂een̂akn̂e tînocwan yenakanî ro xa. Ero ke on wara takî tî kekn̂e yîwya so, Awakno komo moso ha, amahtîkîthîrî komo? Owya mekatîmyatken̂e noro na moso ha? kekn̂e tî yîwya so. Nhnk, noro mîkro ha, ketken̂e tî yîwya. Ero ke yîwya tî kekn̂e hara Xose, Kir̂wan̂he xa awakre xe was okopuci Kaan ya, kekn̂e tî yîwya.
30Ero yimaw takno pînîn yaw xa takî tî n̂ehtîkekn̂e Xose. Ero ke yohno tî cekn̂e anana. Ahna kîwce yîwrataxi? kekn̂e tî tîhnaw. Tamtakpon yaka rma tî n̂ewomyakn̂e. Iito tî nîwracekn̂e.
31Ero yinhîrî takî tî n̂esewkorokekn̂e hara. Tîwrata xe cehtopo makî tî ka nînîmyakn̂e takno komo yaka tîtotome hara. Taa, erewsî tak etakacoko ha, kekn̂e tî tmaywen komo ya.
32Ero ke takî tî n̂etaketken̂e. Cewyaro so tko tî n̂etaketken̂e. Mehxa tî n̂etaketken̂e Xose yotî ro. Xehxa n̂hema Xose yakno komo yotî ro tî n̂etaketken̂e hara. Mehxa n̂he takî tî Exitu pono komo yotî ro tî n̂etaketken̂e hara. Cewyaro so tî n̂etaketken̂e ceseresmaxmu komo yotî. Ero wa tî n̂etaketken̂e. Ebrew komo yakro tî eseresmara ro makî tî xatken̂e Exipsiu komo. Kicicme ro makî tî xakn̂e yîwya so Ebrew komo yakro ceseresmacho komo. Ero ke tî ero wa n̂etaketken̂e.
33Xose yeepatai rma tko tî akno komo n̂eremanmekyatken̂e maywen kom ha. Xehxa tî potuthîrî n̂eremanmekyatken̂e. Etpona re tko tî eremanmekno n̂iir̂atken̂e mahtîkîthîrî pona roro. Ero ke tî n̂eserepoketken̂e Xose yakno komo etpona re eremanmekno rirî ke so.
34Eremache so iyotî komo takî tî n̂ekampekn̂e Xose. Mer̂pora ro makî tî n̂ekampekn̂e Benxamin yotî reha 5 paayu ro mak okyo. Anarî komo yotî reha tî n̂ekampekn̂e 1 paayu so mak. Taa, iyotî komo yekampoche n̂eseresmetken̂e takî tî. Wooku marha tî n̂eer̂atken̂e tahwore. Ero wa tî n̂eseresmetken̂e Xose yakro rma.
Tparakwen Narpesî Xose

1Taa, eseresmatîkache so takî tî on wara kekn̂e Xose tîmîn yenîn̂e ya, Taa, yînahrî komo tak tîmko yîwya so yînarîrî kom ha. Yukumixin komo yaka enkakî. Yînarîrî komo yecenarî so enkakî. Yukumixin komo potaka so cirko xa hara yupurantanthîrî komo.
2On wara tko cirko mahtîkîthîrî kumixin yaka, yupurantanthîrî enkapuche yukumixin potaka oparakwen tak enkak hara iina. Prata ciixapu mîn enkak ha, kekn̂e tî yîwya. Ero ke ero wara rma tî n̂iir̂akn̂e Xose mîn yenîn̂e.
3Taa, enmapuche takno komo takî tî n̂en̂epekn̂e Xose iyoh komo yakro rma. Taa, etocoko hara, kekn̂e tî yîwya so.
4Ero ke cetken̂e takî tî ewto poi. Taa, mooxe tohra rma ka exitaw so on wara tî kekn̂e Xose tîmîn yenîn̂e ya, N̂examro wenari tak etok ha. Yohno men etoko. Enîche so awya on wara kasko yîwya so, Ahce poyero awakren̂enhîrî komo memetanmecow hara kica? kasko yîwya so.
5Oyantoman̂e parakwen tî maacow kica. Noro wokru yeetopo thakwa mîn ha. Iike marha tî ahce na poko cehtopo nîhtînoya. Kicicme ro mak mehcow kica, men̂epanîmcow mak ham kica, kasko men yîwya so, kekn̂e tî Xose.
6Ero ke n̂examro wenari takî tî cekn̂e Xose mîn yenîn̂e. N̂examro yenîche n̂eiyakn̂e takî tî Xose mtapotachonho yaw roro.
7Yîmtapotarî yentache on wara tî ketken̂e Xose yakno komo, Ahce kacho ero wa mîîke amna ya apa? ketken̂e tî yîwya. Cen̂epan̂em pînî ro mak amna.
8Enko xe, puranta amna n̂ekyakn̂e hara ahyaka, tukumixin potawnonhîrî. Ero wa amna xakn̂e Kanan poi amna mokyataw ahyaka so. Ero ke awantoman̂e mîn yawno poko en̂epamra ro mak nas amna. Prata yarîhra ro mak nas amna en̂exa, ooru yarîhra marha.
9Amna kumixin ka enko ha ke. Een̂ataw awya, onok kumixin yaw na meen̂a noro tak waihkakî. Amna pen meero ahsîko awanton me, ketken̂e tî yîwya. Ero wa tî ketken̂e Xose maywen ya.
10Taa, ero wa ham, kekn̂e tî noro yîwya so. Onoke kumixin yaw na ween̂a noro mak wahsîyas cewn̂e oyanton me ha. Amyamro reha mîîcexe eponanîmton mera ro mak, kekn̂e tî. Ero wa tî kekn̂e Xose mîn yenîn̂e yîwya so.
11Ero ke yohno rma takî tî n̂enîhcetken̂e tukumixin komo ahnoro rma. Enîhtoche n̂etamhoketken̂e tî noro n̂enîrî me.
12Ero ke yukumixin komo takî tî n̂een̂akn̂e Xose mîn yenîn̂e. Yihcirî me tî n̂een̂akn̂e potuthîrî kumixin. Ero yinhîrî ponan kumixin takî tî n̂een̂akn̂e hara, ero yinhîrî tî ponan hara. Ero wara tî n̂een̂akn̂e yukumixin komo etponanî re. Mahtîkîthîrî kumixin pona roro tî n̂een̂akn̂e. Taa, Benxamin kumixin yaw takî tî n̂een̂akn̂e kopi parakwecitho, Xose parakwen.
13Enîche nahwoketken̂e ro makî takî tî Xose yakno komo. Tponon komo tî nahyaxketken̂e ro mak okwe tahwokarî ke so. Taa, tukumixin komo tî n̂etamiyatken̂e hara, nakriyatken̂e hara tî toh komo mkahsî. Yaw xa marha tî n̂etîrametken̂e hara okwe ewto pona.
14Xose mîn yaka tî cetken̂e hara. Xuta tî cekn̂e poturme. Noro yakro tî mokyatken̂e akno komo. Iito rma tî xakn̂e Xose. Noro yenîche mamaka takî tî nutupenwatken̂e xa hara cesewnaposo ro.
15Ero yinhîrî takî tî takno komo n̂eiyakn̂e Xose hara. Ahce poyero ow memetanmecow kica? kekn̂e tî yîwya so. Camkîno me ma ow meen̂at ke? Enîhnî yenîn̂e men mîkro, kahra ma mehcow, kekn̂e tî yîwya so.
16Yîmtapotarî yentache on wara tî kekn̂e Xuta yîwya, Ahce wa thakwa re kee amna awya apa? Ahce wa thakwa re amna n̂ehyapamhoke okwe? Kicicme amna xakn̂e kica. Ero poyero amna n̂en̂eke ham Kaan. Ero ke ahnoro rma amna ahsîko awanton me eroromero. Aparakwen n̂eexi yîhyaw noro meero ahsîko awanton me ha, kekn̂e tî yîwya.
17Pîra ro mak, kekn̂e hara tî Xose yîwya. Yîhyaw n̂eexi oparakwen noro mak wahsîyas oyanton me. Amyamro reha etocoko rma aamo komo yaka hara. Erasîra rma etocoko, kekn̂e tî yîwya so.
Ow Xa Matko Ahsîko Awanton Me, Kesî Xuta Xose Ya
18Ero wa kacho yentache meyehra takî tî mokyakn̂e Xuta Xose yaka. On wara tî kekn̂e yîwya, Apa, kîmtapowasî cma re awakro. Yukurumîkno me xa kîhtînoyasî. Paraw nasî ero wara xa marha mas amoro hara, wîîkesî. Wara rma yîrwomra cma re mas opoko.
19On wara mîîkekn̂e amna ya, Nai rma aamo kom ha? mîîkekn̂e. Anarî exihra nai ha awakno komo? mîîkekn̂e marha amna ya.
20Ero ke on wara amna aweyukyakn̂e, Tîmkemu rma amna, poritomotho me thakwa tko nai ha okwe apapa. Amna yakno marha nas iito kar̂pamxan ciki. Noro n̂ewruyakn̂e poritomo me exiche tak apapa. Anarî cma re ka xakn̂e hara noro yaknonho pen. Noro pen waihyakn̂e thakwa okwe. Aknonhîrî cik mak nasî yîsonînhîrî pen mretho. Yîpînîn yaw xa apapa yehtopo mîkro, kekn̂e amna awya.
21Noro yehtopo yentache awya on wara mîîkekn̂e amna ya, Taa, awakno ehcoko xiya. Enî xe men wasî, mîîkekn̂e thakwa amna ya.
22Ahce okwe, kekn̂e rma amna awya, yîîm yai en̂epenî ro mak mîk noro. En̂epeche waihya men okwe yîîm, kekn̂e amna awya.
23On wara tko mîîkekn̂e amna ya, Awakno komo rma ehcoko. Ekîhra awexitaw so, oyenso mokuhra ro mak men ehcoko, mîîkekn̂e amna ya, kekn̂e tî.
24-25Ero yinhîrî amna cekn̂e hara tîîm yaka. Amtapotachonhîrî amna n̂ekatîmyakn̂e yîwya. Pahkî exiche on wara kekn̂e hara apapa amna ya, Okopuci komo, etocoko hara knahrî komo yaponso xa hara, kekn̂e amna ya.
26On wara tko amna kekn̂e yîwya, Apa, tohra thakwa nas amna okwe. Amna mahtîkîtho cetaw mak amna cesî. Ero wa thakwa kekn̂e antomano rin̂e amna ya, Amahtîkîthîrî komo yekîhra awexitaw so oyenso men mokuhra ro mak ehcoko, kekn̂e thakwa amna ya, kekn̂e amna yîwya.
27-28On wara n̂eyukyakn̂e apapa, Asakî wa xakn̂e opici pen mretho. Anarînhîrî pen cekn̂e pahxa ro mak ohyai. Kamara na n̂eskai ha okwe, wîîkekn̂e thakwa mak. Noro pen enîhra ro makî tak was okwe, kekn̂e amna ya.
29On wara marha kekn̂e amna ya, Moso yarîche hara awya so waihya men okwe esama yaw. Noro waipuche tak owaikan̂e wara maxe okwe. Poritomotho me tak wasî kanahmutwe. Noro yipu rma ow mîwaikexe oyahwokacho ke okwe, kekn̂e apapa amna ya.
30-31Ero ke apapa yaka owtoche, oyakro exihra exitaw moso kar̂pamxan, Okwe ro mak, wîîkesî. Apapa pen yemetanmekn̂e me ro mak was okwe. Noro ropotarî nasî moso ropotarî poko yimixapu wara. On wara men nas amn̂e, amna yakro exihra een̂ataw apapa waihyasî thakwa noro pen okwe. Ero ke amna nasî tîîm waihkan̂e me, kanahmutwem waihkan̂e me rma okwe. Ahwokacho ke waihkan̂e me nas amna okwe.
32Opona rma tko wiir̂akn̂e amna mahtîkîtho yehtopo hara. On wara wîîkekn̂e apapa ya, Apa, moso yekîhra oyexitaw ahyaka hara, Kicicitho mîkro, kacho me tak wasî miya roro yîtîhkan me, wîîkekn̂e yîwya.
33Ero ke on wara cma re wîîkes awya, ow xa matko ahsîko awanton me. Eroromero ow ahsîko. Moso xa matko en̂epeko kar̂pamxan akno komo yakro.
34Ahce wa thakwa re kîwce ha apapa yaka moso kar̂pamxan yarîhra oyexitaw. Ero wara rma owcetaw apapa yahwokatîkacho ween̂as okwe, kekn̂e tî. Ero wa tî kekn̂e Xuta Xose ya.
Xose N̂esehtînomexpesî Takno Komo Ya

1Taa, ero yimaw takî tîwrata xe xa takî tî n̂ehtîkekn̂e Xose tîyopo. Iito rma tko tî xatken̂e noro maywen komo yaake. On wara kekn̂e yîwya so, Anana ka aano ciicoko, ahnoro en̂epecoko, kekn̂e tî yîwya so. Ero ke yîhyaw exihra ro mak takî tî xatken̂e maywen komo Xose yakro. Ero wa exiche so takî tî takno komo ya takî tî n̂esehtînomexpekn̂e Xose.
2Ero yimaw takî tî nîwracekn̂e kar̂pe ro mak Xose Yîwratarî tî n̂encetken̂e Exipsiu komo, Paraw yawno komo.
3On wara tî kekn̂e Xose takno komo ya, Xose ow ha. Ahce wa nai apapa, waipîra rma nai? kekn̂e tî yîwya so. Eikura ro makî tî ka xatken̂e akno komo. N̂eserepoketken̂e ro makî tî noro poko.
4On wara tî kekn̂e Xose yîwya so, Oona cma re mîmokyaxe meyehra n̂he tak, kekn̂e tî. Ero ke yîmîtkoso takî tî cetken̂e. On wara tî kekn̂e hara yîwya so, Xose xa ow ha. Awakno komo rma ow, oona an̂en̂epethîrî komo. Exitu pona ow men̂epetken̂e epethîrî pona.
5Ero poko tko eserepokara ehcoko. Yîrwomra marha ehcoko apoko so rma oyen̂epen̂enho me awexirî ke so. Kaan xa matko oyen̂epekn̂e ham xiya aywapu so. Waipîra ciino rin̂e me oyen̂epekn̂e.
6Asak ro makî ka n̂icimn̂ipuntai rooma poko kehtoponhîrî komo. Nai rma 5 cimn̂îpu xa hara epetara naatî yehtopo, eperîrî yenmekîra kehtopo kom ha.
7Aywapu so tko Kaan oyen̂epekn̂e waipîra awehtome so, roowo pono me rma ehtome so awepamrî komo. Ero wa oriyakn̂e akurunpetome so xa okre.
8Ero ke amyamro pînî rma ow men̂epetken̂e xiya. Kaan xa oyen̂epekn̂e ham. Noro rma oriyakn̂e Paraw yîîm wara rma ha re. Noro mîn yenîn̂e me oriyakn̂e. Miyan komo yantoman̂e me marha oriyakn̂e Exitu pono komo yantoman̂e me ha.
9Ero ke on wara wîîkes awya so, yohno men etocoko hara apapa yaka. On wara kacoko yîwya, Apa, on wara nîîkai amumuru Xose awya, Exitu pono komo yantoman̂e me rma oriyakn̂e Kaan, miyan komo yantoman̂e me rma. Ero ke yohno amoko ohyaka, nîîkai awya, kacoko yîwya.
10Kosen pona tak esekenmatamko omîtwo awehtome. Iito marha ekenmakî amxîkrî komo, aparî komo marha, awoh komo marha oper̂a, paaka kom ha. Ahnoro awemyawno tak eeko omîtkoso n̂he, kacoko yîwya.
11Iito awexitaw so tak knahmexe so. 5 cimn̂ipu rma ka nasî atîhtara ro mak naatî yehtopo. Ero ke omîtkoso n̂he amohcoko. Meye rma awexitaw so mepurantanketîkexe ro mak okwe, metînaketîkexe marha okwe. Ero wa men maxe amoro, ahyawno komo marha, kacoko. Ero wa kacoko apapa ya, kekn̂e tî Xose takno komo ya.
12On wara marha tî kekn̂e yîwya so, Awero ro so rma tan kîmtapowasî awakro so, Benxamîn wero ro marha. Anarî pîn, ow xa tan kîmtapowasî awakro so, kekn̂e tî.
13Apapa ya men ekatîmcoko oyehtopo, Exitu pono komo yopono me ro mak oyehtopo ekatîmtîkacoko yîwya. An̂enîthîrî komo rma ekatîmtîkacoko yîwya. Yohno men noro ehcoko xiya ohyaka, kekn̂e tî. Ero wa tî kekn̂e Xose takno komo ya.
14Ero wa kache Benxamin takî tî nîpîmîmiyakn̂e Xose. Tîpîmîmiso rma tî nîwracekn̂e. Ero wa xa marha tî Benxamin nîwracekn̂e.
15Ahnoro takno komo tî n̂ewcokekn̂e Xose. N̂examro yîpîmîmiyataw marha tî nîwracekn̂e. Yîwratache so Xose yakro tî nîmtapowatken̂e akno komo. Ero wa tî xatken̂e.
16Ero yinhîrî takî tî Paraw komo n̂encetken̂e Xose yakno komo mohtopo. Xose yakno komo mohcow, kacho tî n̂encetken̂e. Ero wa kacho yentache tawake tî xakn̂e Paraw, maywen komo marha.
17-18Ero ke on wara tî kekn̂e Paraw Xose ya, On wara men kasko awakno komo ya, Aamo ka etocoko Kanan pona hara. Aporan komo tak akricoko awoh komo mkahsî awtotome so. Aamo komo ehcoko, apici komo, amxîkrî komo, awanton komo, ero wara. Ohyaka ka ehcoko ha. Oona amokuche so kir̂wan tak wenpes awya so roowo, aweken kom ha. Tan awexitaw so tak tînahpore xa maxe okre, kasko yîwya so.
19Tarara komo marha aacoko xehxa Exitu pono. Apici komo yen me aacoko, amxîkrî komo yen me marha. Aamo tak ehcoko oona.
20Awemyawno komo ponarora ro mak ehcoko. Kir̂wanî ro rma nasî awemyawno komo me, Exitu pono ahnoro, kacoko yîwya so, kekn̂e tî Paraw Xose ya. Ero ke ero wara rma tî kekn̂e Xose takno komo ya.
21Ero ke ero wara rma tî xatken̂e Ixaw mumuru komo. Xose tî nîmyakn̂e yîtararan komo yîwya so Paraw mtapotachonho yaw roro rma. Poran komo marha tî nîmyakn̂e yîwya so.
22Ponon komo marha tî nîmyakn̂e yîwya so. Cewn̂e so tî nîmyakn̂e yîwya so. Benxamin pononî reha tî nîmyakn̂e 5 yakenon. Exepeyu marha tî nîmyakn̂e yîwya 300 yakenon.
23Tîîm yemyawno marha tî narpekn̂e yîwya so. Mîn hakî makî tî narpekn̂e kir̂wanî komo Exitu pono. 10 buhu narpekn̂e kir̂wanî ro ke tîmkawnoyem komo. 10 buhu xa hara tî narpekn̂e woosî kom hara. Puruma ke tîmkawnoyem mîk xakn̂e, iyuru ke marha, yîîm poran kom ha. Ero yipu tî narpekn̂e Xose tîîm yaka.
24Ero ke takno komo takî tî n̂en̂epekn̂e Xose. Ero ke takî tî cetken̂e. On wara tî kekn̂e Xose yîwya so torî me so, Eseira men ehcoko esama yaw, kekn̂e tî. Ero wa tî kekn̂e Xose takno komo ya.
25Ero ke takî tî cetken̂e Xose yakno komo. Exitu poi tî cetken̂e Kanan pona tîîm komo yaka.
26Tîîm komo yenîche on wara tî ketken̂e yîwya, Apa, waipîra rma nai Xose. Exitu po nai. Iitono komo kopenaton me nasî, miyan komo kopenaton me rma, ketken̂e tî yîwya. On wara tko tî xakn̂e Xako, n̂esekatkekn̂e ro mak n̂examro yanwekrî ke.
27Ero yinhîrî takî tî Xose mtapotachonho n̂ekatîmtîketken̂e yîwya. Ero wa men kacoko, kachonho tî n̂ekatîmtîketken̂e yîwya. Tarara marha tî n̂een̂akn̂e Xako ceen me Xose n̂ekpotho. Ero yipu yenîche tak tahwore takî tî xakn̂e hara, yîîm komo.
28Yaaro ham, kekn̂e takî tî. Omumuru rma nai ham waipîra. Ero ke noro yenso kîwcesî owaipîrarî ha ka, kekn̂e tî. Ero wa tî kekn̂e Xako.
Xako Komo Cexe Exitu Pona

1Taa, ero yinhîrî takî tî cekenînhîrî nahsîpînkekn̂e Ixaw. Tîhyawno komo tî naatîkekn̂e ahnoro, cemyawno komo marha. Behseba pona tî ka n̂etakriyakn̂e. Iito takî tî tookuthîrî paraxkekn̂e Kaan ya tîmsom me akn̂itome, ponaro tîîm Isake yehtopo ya tîmsom me ha.
2Iito exitaw takî tî Kaan nîmtapowakn̂e Ixaw yakro. Wosoto tî nîmtapowakn̂e kosope. Xako, Xako, kekn̂e tî yîwya. Tan wasî apa, kekn̂e tî Xako yîwya.
3Kaan Ow ha, ponaro aamo yehtopo, kekn̂e tî. Erasîra etoko Exitu pona. Iito awexitaw so awepamthîrî komo wepamnoyasî mer̂pora. Tîkayaritomonî ro komo tak n̂iir̂axe amn̂e mer̂pora cexirî ke so.
4Awakro rma kmokyasî Exitu pona. Awewru tak napeyasî Xose iito. Ero yinhîrî awepamthîrî komo wekyas hara oona hara, kekn̂e tî. Ero wa tî kekn̂e Kaan Xako ya.
5Ero ke Behseba poi takî tî cetken̂e Xako komo. Tarara mko yaw tî tîîm naar̂atken̂e yumumuru komo. Ero yaw so marha tî naar̂atken̂e cipici komo, tîmxîkrî komo marha. Paraw n̂ekpotho mko yaw tî naar̂atken̂e.
6Toh komo marha tî naar̂atken̂e. Cemyawno komo marha tî naatîketken̂e ahnoro Kanan po ahsîxapunhîrî. Ero wa tî cetken̂e Xako komo Exitu pona, cepamrî komo yakro rma tî cetken̂e.
7Tumumuru komo tî naar̂akn̂e Xako, cemsîrî komo marha. Tparî komo marha tî naar̂akn̂e kîrkomo, woosî kom ha. Ero wa tî aano n̂iir̂akn̂e Exitu pona.
8Taa, Ixaw mumuru komo tan wetahcas, parî komo marha. Exitu pona cetken̂e noro yakro n̂examro yosotî tan wekatîmyas awya so. Huben tî xakn̂e Xako mumuru komo potutho.
9Taa, Huben mumuru komo wetahcas hara. Enoke, Paru, Esîron, Kahmi, ero wa tî xatken̂e Huben mumuru komo.
10On wara tî xatken̂e Simeaw mumuru kom hara, Xemuew, Xamin, Oace, Xakin, Soa, Saw. Ero wa tî xatken̂e Simeaw mumuru komo. Kanan komo wosîn tî mîk xakn̂e Saw yon.
11On wara tî xatken̂e Repi mumuru kom hara, Xehson, Koace, Merari. Ero wa tî xatken̂e Repi mumuru komo.
12On wara tî xatken̂e Xuta mumuru kom hara, Ere, Onan, Sera, Perese, Sira. Ere penî tko tî waihyakn̂e Kanan po rma. Onan pen marha tî waihyakn̂e iito aknonhîrî pen hara. Taa, on wara tî xatken̂e Perese mumuru kom hara, Esîron, Amu. Ero wa tî xatken̂e Xuta yepamtho komo.
13On wara tî xatken̂e Isaka mumuru kom hara, Tora, Pupa, Xoo, Sinron. Ero wa tî xatken̂e noro mumuru komo.
14On wara tî xatken̂e Seburon mumuru kom hara, Sereci, Eron, Xareew. Ero wa tî xatken̂e noro mumuru komo.
15Ero wa tî xatken̂e Ria mrerî komo Xako mumuru kom ha. Patan-Aran po tî ero wa n̂ewruyakn̂e. Iito marha tî n̂ewruyakn̂e Ria yemsîrî hara Xako yemsîrî Cina tî osotî. Yaake tî xatken̂e Ria yepamrî komo, 33 yakenon ha tî.
16Taa, on wara tî xatken̂e Kace mumuru kom hara, Sipion, Axi, Sun̂i, Esmon, Eri, Aroci, Areri. Ero wa tî xatken̂e Kace mumuru komo.
17On wara tî xatken̂e Ase mumuru kom hara, Imna, Ispa, Ispi, Berias. Ero wa tî xatken̂e noro mumuru komo. Sera tî xakn̂e n̂examro yepeka hara. Taa, on wara tî xatken̂e Berias mumuru kom hara, Ebe, Mawkiew. Ero wa tî xatken̂e Ase yepamrî.
18Ero wa tî xatken̂e Siwpa mrerî komo. Ria yanton tî mîk xakn̂e Siwpa. Rabaw nîmîtho tî mîk xakn̂e yîwya cemsîrî ya anton me. Noro rma tî xakn̂e Xako mumuru komo yon me hara. Yaake tî xatken̂e yîmrerî komo, parî kom ha 16 yakenon tî.
19On wara tî xatken̂e Hakew mrerî kom hara, Xose, Benxamin. Ero wa tî xatken̂e noro mrerî komo. Xako pici tî mîk xakn̂e Hakew.
20Taa, Xose mumuru komo tî n̂ewruyatken̂e Exitu po reha. On wara tî xatken̂e noro mumuru komo yosotî, Manases, Eprain, ero wara. Ero wa tî n̂ewruyakn̂e yipici. Asenace tî mîk xakn̂e yipici Potipera yemsîrî. Yaskomo tî mîk xakn̂e Potipera, Ono pono ha. Ero wa tî xatken̂e noro yemsîrî mrerî Xose mumuru ha.
21On wara tî xatken̂e Benxamin mumuru kom hara, Bera, Beke, Asbew, Xera, Naaman, Eei, Hosî, Mupin, Upin, Ahci. Ero wa tî xatken̂e Benxamin mumuru komo.
22Ero wa tî xatken̂e Hakew mrerî komo Xako mumuru komo, parî komo marha tî. Yaake tî xatken̂e, 14 ha.
23On wara tî xakn̂e Taan mumuru hara, Usin. Noro makî tî xakn̂e Taan mumuru cewn̂e.
24On wara tî xatken̂e Nahtari mumuru kom hara, Xasew, Kun̂i, Xese, Siren. Ero wa tî xatken̂e Nahtari mumuru komo.
25Hakew yanton mrerî komo tî mîkyam xatken̂e Taan komo, Nahtari kom ha. Cemsîrî yanton me tî nîmyakn̂e Rabaw ciin̂o yahsîyataw. Noro mrerî komo mîkyam xatken̂e, parî komo marha tî xatken̂e hara. 7 tî mîkyam xatken̂e.
26On wicakî yakenon tî xatken̂e Xako yepamtho komo, 66 ha. Yipici komo kuknomacho pîn tî mîn ero wicakno ha. Ero wicakî tî mokyatken̂e Xako yakro Exitu pona.
27Taa, 2 makî tî xatken̂e Xose mumuru kom hara, Exitu po rma tî n̂ewruyatken̂e n̂examro reha. 70 yakenon tî mîkyam xatken̂e Xako komo ahnorono kuknomacho, Exitu pona mohxapu kom ha. Ero wa tî xatken̂e.
Kosen Pona N̂esekenmesî Xako
28Taa, Exitu pona epatakache so takî tî Xuta n̂en̂epekn̂e Xako Xose yaka, Ahto nai Kosen yesamarî, kachome. Ero ke Kosen pona tî cetken̂e Xako komo.
29Tîîm yekaci yentache takî tî tîtararan nan̂ikpekn̂e Xose. Ero yaw tî cekn̂e Kosen pona tîîm yenso, Ixaw yenso. Enîche on wara tî kekn̂e yîwya, Waipîra rma was apa, kekn̂e tî yîwya. Tîîm takî tî nîpîmîmiyakn̂e, nîwracekn̂e tîpîmîmiso rma. Pahkî tî nîwracekn̂e.
30On wara tî kekn̂e Ixaw Xose ya, Taa, oroto owaiyataw cerepore rma kwaihyasî. Awewru tak ween̂asî. Kar̂pe rma awehtopo ween̂asî. Ero ke cerepore wasî.
31Ero yinhîrî on wara tî kekn̂e Xose takno komo ya, yîmxîkrî komo ya marha tî kekn̂e, Paraw yaka men kîwcesî oroto. On wara wîîkesî yîwya, Apa, oyakno komo tak mohcow ohyaka, yîmxîkrî komo marha mohcow, apapa komo marha. Kanan pononho mohcow, wîîkesî yîwya.
32Okno komo pokono mak mîkyam oyakno komo. Toh komo poko xatken̂e mehxa ro. Ero ke toh komo n̂ehcow takro so paaka, oper̂a kom ha. Ahnoro mak cemyawno komo n̂ehcow, wîîkesî yîwya.
33Amn̂e tak na awan̂ikyatu so Paraw. Ahce pokono amyamro? nîîke tak na awya so, kekn̂e tî.
34Ero wa kache awya so on wara eyuhcoko, paaka yenîn̂e ro amna. Ero poko amna xakn̂e tîmrenai ro. Amna porin pen komo marha xatken̂e ero pokono me, kacoko yîwya. Ero wa kacoko Kosen pona awesekenmachome so takî. Oper̂a yenîn̂e komo xatî pînî ro mak mîkyam Exipsiu komo, kekn̂e tî. Ero wa tî kekn̂e Xose takno komo ya.

1Ero ke Paraw yaka takî tî cekn̂e Xose. On wara tî kekn̂e yîwya, Apa, on wara wîîkes awya, apapa tak mokye Kanan poi. Kosen po tak nai oroto. Oyakno komo marha mohce. Toh komo n̂ehce paaka, oper̂a komo. Cemyawno komo marha n̂ehce ahnoro, kekn̂e tî. Ero wa tî kekn̂e Xose Paraw ya.
2On wara tî xakn̂e Xose Paraw yaka tîcetaw, takno komo tî naar̂akn̂e 5 mak. Moxam oyakno kom ha, kekn̂e tî Paraw ya.
3N̂examro yenîche on wara tî Paraw kekn̂e yîwya so, Ai, ahce pokono amyamro? kekn̂e tî yîwya so. On wara tî n̂eyukyatken̂e, Tok yenîn̂e amna apa, oper̂a yenîn̂e. Ero poko amna xakn̂e mehxa ro. Ero poko marha xatken̂e amna porin pen kom hara, ketken̂e tî yîwya.
4On wara marha tî ketken̂e Paraw ya, Exitu pona esekenmaxi cma re amna mokye. Rooma poko ro mak amna xakn̂e Kanan po. Amna yok nahrî exihra marha xakn̂e iito. Ero ke on wara kes amna awya apa, Kosen pona cma re cexi xe nas amna, ketken̂e tî yîwya.
5-6On wara tî kekn̂e Paraw Xose ya, Mohce ham aamo komo, awakno komo. Ero ke awanme ro mak enko eken komo, Miya rma nasî Exitu, roowo ha. Ero ke kir̂wan xa enko aamo yeken, awakno komo yeken marha. Kosen pono enko. Taa, takîhsom exitaw awakno komo poyino, n̂examro cirko oyok yenîn̂e me, kekn̂e tî. Ero wa tî kekn̂e Paraw Xose yakno komo ya.
7Ero yinhîrî tîîm takî tî naar̂akn̂e Xose, Xako ha. Paraw ya enposo tî naar̂akn̂e. On wara tî kekn̂e Xako Paraw ya, Kaan ya xa awakre xe wasî, kekn̂e tî.
8Ero yinhîrî on wara tî kekn̂e Paraw Xako ya, Atî wicakî nai awewrutoponhîrî? kekn̂e tî yîwya.
9On wara tî n̂eyukyakn̂e Xako, 130 cimn̂ipu mak nasî roowo pore oyetaritoponho. Asak mak nasî cimn̂ipu, oyewrutoponho okwe. Ahwora kenmayakn̂e roro okwe mehxa ro. Oporin pen komo reha pahkî n̂he xatken̂e oyopo. Yaake cimn̂ipu xakn̂e n̂examro yewrutoponho, roowo pore etaritoponhîrî komo, kekn̂e tî Xako Paraw ya.
10Ero wa kache on wara tî kekn̂e xa hara Xako Paraw ya, Kaan ya xa awakre xe wasî, kekn̂e xa hara tî. Ero wa kache tî cekn̂e hara Xako, Paraw yakro tîmtapotache.
11Ero yinhîrî tîîm yeken takî tî n̂een̂akn̂e Xose, takno komo yeken marha. Roowo tî n̂een̂akn̂e kir̂wanî ro Exitu pono. Hameses pono tî n̂een̂akn̂e. Ero wa tî n̂een̂akn̂e tîyanan komo yeken Paraw mtapotachonho yaw roro rma.
12N̂examro marha tî nurmekn̂e Xose, tîîm komo, takno komo marha. Ahnoro kîrkomo ya tî nîmyatkekn̂e iyuru yîhyawno komo yecenarî so. Ero wa tî iyurmano n̂iir̂akn̂e Xose.
Exitu Pono Komo Yurmachonho Xose Ya
13Taa, ero yimaw takî tî Exitu pono komo yuru exihra ro makî tî xakn̂e okwe. Atîhtara ro makî tî xakn̂e mararîn kom okwe. Kanan pono komo mararîn marha tî ero wa xakn̂e. Ero ke rooma poko makî tî xatken̂e okwe ahnoro.
14Ero ke takî tî Xose yaka cetken̂e tînahrî komo yaponso. Noro tî nahsîtîkekn̂e yupurantanthîrî komo ahnoro yînahrî komo yepemachonho. Exitu pono komo purantantho tî nahsîyakn̂e, Kanan pono komo purantantho marha. Ero wa tî nahsîyakn̂e puruma yepetho. Paraw mîn yaka tî naar̂akn̂e.
15Ero ke takî tî puranta n̂enahcakn̂e okwe Exipsiu komo purantantho, Kanan pono komo purantantho marha. Ero ke Xose yaka takî tî cetken̂e xa hara Exipsiu komo. On wara tî ketken̂e yîwya, Tuuru xe cma re nas amna. Amna pen thakwa waihyas okwe tînahrî exihtorî ke. Ahce kacho amna waihya amîtwono rma. Amna purantantho thakwa n̂enahce okwe amna nahrî yepetho, ketken̂e tî yîwya.
16On wara tî n̂eyukyakn̂e Xose, Ai ha, apurantan komo n̂enahce ham. Ero ke awokuthîrî komo tak ehcoko hara awru komo yepetho me hara. Ero yipu pona tak wîmyasî awru komo, kekn̂e tî yîwya so.
17Ero ke tokuthîrî komo takî tî n̂ekyatken̂e Xose yaka. Iyuru komo takî tî nîmyakn̂e ero pona. Kawaru pona tî nîmyakn̂e, oper̂a pona marha, paaka pona marha, buhu pona marha. Noro yipu pona tî iyurmano n̂iir̂akn̂e Xose ero cimn̂ipu po.
18Taa, ero tak n̂enahcakn̂e. Ero yinhîrî tak anarî cimn̂ipu po takî tî mokyatken̂e xa hara Exitu pono komo Xose yaka. On wara tî ketken̂e yîwya, Apa amna n̂esekatîmyas awya kir̂wantaw. On wara nas amna, amna purantantho exihra ro thakwa mak nas okwe. Ahyaw marha thakwa nas amna yokutho. Ero ke ahce na komo exihra ro thakwa mak nas amna yaw amna nahrî yepetho. Amna pun mak nasî, amna yeken marha. Ero mak tak nas amna nahrî yepetho me tîmsom ha, ketken̂e tî yîwya.
19Ahce kacho amna waihya amîtwo rma? Amna men waihyas okwe. Pohnî me thakwa n̂ehtîkes amna yekenho amn̂e. Ero ke cma re amna mahsîyasî Paraw yanton me. Amna yekenho marha ahsîko. Ero wa amna ahsîko amna yuru yepetho me hara. Paraw yanton me mak tak nas amna. Yîwyan me marha tak nas amna yekenho. Ero wa amna yahsîche awya puruma yatho tîmko amna ya waipîra amna yehtome, pohnî me exihra marha ehtome amna yekenho, ketken̂e tî yîwya.
20Ero ke ekenhîrî komo takî tî nahsîtîkekn̂e Xose ahnoro Exipsiu komo yekenho. Paraw rowon me takî tî nahsîyakn̂e. Ahnoro tî nîmtîketken̂e cekenhîrî komo yîwya tînahrî komo yepetho me. Ero wa tî nîmyatken̂e rooma poko xa cexirî ke so. Ero ke roowo takî tî nahsîtîkekn̂e Paraw ahnoro Exitu pono.
21Exitu pono komo takî tî nîmînmekn̂e ewto pona so. Ero wa tî nîmînmekn̂e Exitu pono komo ahnoro. Exitu rowon wokpan yakanî ro komo meero tî ero wa n̂iir̂akn̂e, xiyan yakanî ro komo, miyan yakanî ro komo marha.
22Yaskomo yewton makî tî ahsîra xakn̂e Xose. N̂examro nahman̂e me rma tko tî xakn̂e Paraw pahxanînhîrî rma. Paraw nîmîtho makî tî nahyatken̂e. Ero ke cewton komo tîmîhra tî xatken̂e n̂examro turu komo yepetho me.
23Taa, ero yinhîrî on wara takî tî kekn̂e Xose Exitu pono komo ya, Taa, owî reha kahsîyatken̂e so awru komo yepetho me. Awewton komo marha wahsîyakn̂e. Paraw yanme mak kahsîyatken̂e so. Ero ke noro yanton me tak maxe. Ero ke on naatî yatho wîmyas awya so. Anatîrî komo me ciicoko.
24Ero raconho tko ehcoko roro amn̂e, anatîrî komo yepetache tak 5 saku exitaw ero yeperîrî, anarînhîrî tîmcoko Paraw ya. 4 saku reha nas anatîrî komo me ciisom. Anahrî komo me marha nasî, ahyawno komo nahrî me, amxîkrî komo nahrî me, noro yipu komo nahrî me nasî ero Paraw ya tîmîhnî. Ero wa tîmcoko roro anatîrî yeperîrî raconho Paraw ya, kekn̂e tî. Ero wa tî kekn̂e Xose Exitu pono komo ya.
25On wara tî n̂eyukyatken̂e Exitu pono komo, Amna yecehton̂e amoro, waipîra amna ciin̂e ha. Ero ke amna pînîn yaw rma cma re masî. Paraw yanton me rma tak amna nasî, ketken̂e tî Xose ya.
26Ero ke ero wa kacho takî tî mewrekn̂e Xose Exitu pono komo n̂ewetîrî me. Eroromerono me tî mewrekn̂e. On wara kacho tî mewrekn̂e, 5 saku exitaw ahyaw so anatîrî komo yeperîrî, cewn̂e saku tîmcoko Paraw ya. Yaskomo rowon yahsîra reha tî xakn̂e Paraw. Ero wa kacho rma tî nai tmewreso oroto. Ero wa tî nai.
Owaipuche Amn̂e Oyokoputho Ahruko Kanan Pona, Kesî Xako
27Taa, ero yinhîrî takî tî iito rma xakn̂e Ixaw Exitu po rma Kosen po ha. Epamrî komo marha tî xatken̂e iito rma. Yaake tî xakn̂e ewton komo. N̂epamyatken̂e xa takî tî mer̂pora ro mak. Ero wa tî xatken̂e Ixaw yepamrî komo.
28Pahkî n̂he tî xakn̂e Xako Exitu po rma kapu. 17 cimn̂ipu rma tî xakn̂e iito. Ero yimaw takî tî yaake xakn̂e cimn̂ipu noro yewrutoponho, 147 tî xakn̂e.
29Ero yimaw takî tî pahnoke xakn̂e Ixaw waihtopo. Ero ke tumumuru takî tî nan̂ikyakn̂e, Xose ha. On wara tî kekn̂e yîwya, On wara wîîkes awya okopuci, ooxe awexitaw opetî ahsîko yaaro xa amtapotachome oyakro. On wara xa kasko on̂entarî me, Kir̂wan̂he awin̂e me mak was apa, awemîknon̂e pîn me ro mak wasî. Awaipuche awokoputhîrî yahrura wasî tan Exitu po, kasko on̂entarî me.
30Exitu poi xa matko waar̂asî apunthîrî amn̂e Kanan pona hara. Iina tak wahruyasî aporin pen yokoputho yawxaka rma, kasko owya yaaro xa ha, kekn̂e tî. Taa, kekn̂e tî Xose yîwya, amtapotarî wewehcas amn̂e. Ero wa kiir̂as amn̂e awaipuche amtapotachonhîrî yaw roro rma, kekn̂e tî.
31Yaaro xa kasko owya cemaro pîn me ro makî, kekn̂e tî yîîm yîwya. Taa, kekn̂e tî Xose yîwya, yaaro xa tan wîîkes awya, cemaro pîn me ro mak, kekn̂e tî. Ero wa tî kekn̂e tîîm ya. Ero wa kacho yentache takî tî Ixaw nutupenwakn̂e hara tîkaman po rma. Ero wa tî xakn̂e.
Xose Mumuru Komo Wakretopo Poko Nîmtapowasî Xako

1Taa, ero yinhîrî on wara takî tî xakn̂e hara Xose, tîîm yekaci takî tî n̂encekn̂e. Namotoyasî tak okwe aamo, kacho tî n̂encekn̂e. Ero yipu yentache takî tî tîîm yenso cekn̂e. Tumumuru komo marha tî naar̂akn̂e Manases, Eprain komo.
2Taa, esama yaw rma exitaw Xose, noro mohtopo takî tî n̂encekn̂e yîîm. Amumuru mokyasî Xose ha, kacho tî n̂encekn̂e. Entache takî tî n̂ekaricekn̂e. Tîhkaw takî tî nawomyakn̂e kama po rma.
3Taa, Xose mokuche on wara tî kekn̂e Xako yîwya, Ai okopuci, on wara wîîkes awya, pahxa Kaan n̂esenpekn̂e owya Karitî ro xa. Rus po oyexitaw n̂esenpekn̂e Kanan po oyexitaw ha. Owakretopo n̂ekatîmyakn̂e owya.
4On wara kekn̂e owya, Okopuci, on wara wîîkes awya, cepamsom me xa tak kiir̂asî. Awepamthîrî komo wepamnoyasî amn̂e mer̂pora ro mak. On roowo wîmyasî awepamthîrî komo yeken me. Eroromero eken komo me nasî, kekn̂e Kaan owya.
5Ero ke on wara wîîkesî amumuru komo poko, Eprain poko, Manases komo poko. Amumuru me rma re n̂ewruyatken̂e n̂examro tan awexitaw Exitu po. Oona omokunaw ka n̂ewruyatken̂e. N̂examro tak wiir̂asî omumuru me rma. Huben komo wara rma wiir̂asî, Simeaw komo wara rma ha. Ero wa wiir̂asî amumuru komo omumuru me rma.
6Anarî komo na n̂ewruyatu amn̂e amumuru komo xa hara. N̂examro reha naxe amumuru me tak ha. Omumuru mera tak naxe n̂examro pahxaro cewrusom komo reha. Poturme ewruxapu komo yanan me mak takî reha n̂esetacaxe n̂examro. Poturme ewruxapu komo rowon raconho marha nahsîyaxe ceken komo amn̂e.
7On wara thakwa wîxakn̂e okwe, Kanan po oyexitaw rma ka ohcinho pen waihyakn̂e okwe Hakew pen ha. Patan poi omokyataw waihyakn̂e esama yaw rma. Eprata pahnoke oyexitaw waihyakn̂e. Berenî rma mîn Eprata. Ero ke thakwa wahruyakn̂e okwe iito rma Eprata yesamarî yakumyaw, kekn̂e tî. Ero wa tî kekn̂e Ixaw Xose ya.
8Ero yinhîrî Xose mumuru komo takî tî n̂een̂akn̂e Ixaw. Onoke mîkyam? kekn̂e tî yîwya.
9Omumuru komo moxam ha apa, kekn̂e tî Xose tîîm ya. Tan oyexitaw omumuru komo nîmyakn̂e Kaan owya. N̂examro rma moxam ha, kekn̂e tî. Ai ha, kekn̂e tî yîîm. Eeko xiya ha. N̂examro wakretopo wekatîmyas, kekn̂e tî. Ero wa tî kekn̂e Ixaw.
10Ewuhra thakwa tko tî xakn̂e Ixaw. Kir̂wan̂he tî enîhra xakn̂e okwe. Ero ke tumumuru komo takî tî n̂ekyakn̂e Xose yîhyaka. Ekîche so tak n̂examro nahsîyakn̂e Ixaw, n̂ewcokekn̂e marha tî.
11On wara tî kekn̂e Ixaw Xose ya, Omumuru Xose yenîhra was okwe, wîîkekn̂e pahxa. Awenpo rma ha tko Kaan owya. Amumuru komo meero n̂enpes owya okre, kekn̂e tî.
12Ero yinhîrî tumumuru komo takî tî nahsîyakn̂e Xose, tîîm yenawnonho. Ero yinhîrî takî tî nutupenwakn̂e Xose cesewnaposo ro.
13Ero yinhîrî tumumuru komo tî naar̂akn̂e xa hara tîîm yaka ahsîtome yîwya. Eprain tî naar̂akn̂e kari n̂ixa tîîm yamorî wece powa n̂ixan wece. Manases tî naar̂akn̂e poowa me hara, tîîm yamorî wece, kaari n̂ixan wece ha. Ero wa tî naar̂akn̂e Xose. Tîîm mîtkoso tî naar̂akn̂e.
14Ero ke taporî takî tî n̂ehyatkekn̂e Ixaw tparî komo tîpîrî yahsîtome. Anan̂i xan ke tko tî nahsîyakn̂e. Eprain tî nahsîyakn̂e kaari n̂ixan ke. Ero wa tî nahsîyakn̂e mahtîkîthîrî rma. Manases tî nahsîyakn̂e poowa n̂ixan ke hara potuthîrî ha. Ero wa tî yîhtîpîrî komo nahsîyakn̂e. Tanme ro rma tî ero wa nahsîyakn̂e.
15-16Ero wa ahsîche Xose wakretopo tî n̂ekatîmyakn̂e Ixaw. On wara tî kekn̂e, Moxam amumuru komo wakre xe wasî Kaan ya kar̂pamxan komo cik ha. Ponaro xa xakn̂e pooco Abraaw, ponaro marha xakn̂e apapa Isake Noro ya rma moxam wakre xe wasî. Onahman̂enho Mîk mehxa ro. Oroto rma onahmesî. Noro ya rma moxam akronoma xe wasî. Ancu ya marha akronoma xe was, owîrîmapora ro mak xakn̂e noro rma moxam nakronomape hara. Oyosoken me rma tko moxam n̂esosotocowpe pooco pen yosoken me marha, apapa pen yosoken me marha. Mer̂pora marha n̂epamcowpe moxam Kanan rakataw rma, kekn̂e tî. Ero wa tî Xose mumuru komo wakretopo n̂ekatîmyakn̂e.
17On wara tko tî xakn̂e Xose, Eprain tîpîrî yahsîrî tî n̂een̂akn̂e, kaari n̂ixan ke ahsîrî. Ahwora tko tî n̂een̂akn̂e. Ero ke tîîm yamorî tî nahsîyakn̂e. Eprain tîpîrî poi tow xe tî xakn̂e. Manases tîpîrî pona ciri xe tî xakn̂e hara.
18On wara tî kekn̂e tîîm ya, Pîra apa, moso xa potuthîrî. Moso tîpîrî pona xa matko cirko kaari n̂ixan ha, kekn̂e tî.
19Tumumuru tko tî nanwekyakn̂e hara yîîm. Pîra okopuci, kekn̂e tî. Owero ro rma yîhtîpîrî komo wahsîyasî. N̂epamyasî rma re potuthîrî mer̂pora cehso ro. Mer̂pora rma re naxe noro yepamtho komo amn̂e. Mahtîkîthîrî tko nas amn̂e potuthîrî yopono me hara. Noro yepamtho tak naxe hara mer̂pora ro mak. Mîk hak rowon pono me tak naxe n̂examro yepamtho komo. Ero wara naxe mahtîkîthîrî yepamtho amn̂e, kekn̂e tî.
20On wara marha tî n̂examro wakretopo n̂ekatîmyakn̂e hara Xako, On wara kexe Ixaw Yana komo amn̂e tînwakreporî komo ya, Kir̂wan̂he xa awakre xe so wasî Kaan ya. Eprain komo wakresî, Manases komo marha wakresî, ero wa xa marha awakre xe so wasî yîwya, kexe, kekn̂e tî. Ero wa tî n̂examro wakretopo n̂ekatîmyakn̂e, Eprain tî n̂iir̂akn̂e Manases yopono me.
21Ero yinhîrî on wara tî kekn̂e hara Ixaw Xose ya hara, Kwaihyasî tak okwe. Awakro rma tko nasî Kaan ha. Noro rma awar̂asî aporin pen komo yewtontho pona hara.
22Asakî wîmyasî awya roowo raconho awepamthîrî komo yeken me. Awakno komo yepamtho ya wîmyasî cewn̂e so mak roowo raconho n̂examro yepamtho komo yeken me hara. Onahsîtho rma mîn wîmyasî awya so. Amohew pen komo yekenho wahsîyakn̂e. N̂examro pen wen̂epekn̂e kacipara imo ke, oyuhre ke marha. Ero wa n̂examro pen wen̂epekn̂e ekenhîrî komo yahsîtome owya. Ero rma wîmyasî awepamthîrî komo ya hara, kekn̂e tî. Ero wa tî kekn̂e Ixaw Xose ya.
Ero Wa Naxe Amn̂e Awepamthîrî Komo, Kesî Xako Tumumuru Komo Ya

1Taa, ero yinhîrî takî tî tumumuru komo nan̂ikyakn̂e Xako ahnoro. On wara tî kekn̂e yîwya so, Okopuci komo oona ka amohcoko. Awehtopo komo tan wekatîmyas awya so. On wara naxe awepamthîrî komo amn̂e, kacho wekatîmyasî awya so.
2Omumuru komo amyamro Xako mumuru kom ha. Ero ke amohcoko ohyaka. Aamo komo xa ow ha Ixaw rma ha. Omtapotarî yentaxi amohcoko.
3Okopuci Huben, awya ka wîîkesî, omumuru komo potutho amoro. Kar̂pe oyehtopo amoro, kar̂pe oyehtopo yihcitoponho ha. Takîhsom xa amoro, karitî marha.
4Tuuna wara tko masî xukrape okwe. Ero wara masî opici yenaka awetakrirî ke kica. Ero wa ow mîwîrîmekn̂e okwe aamo rma. Ero ke awakno komo yopono me exihra masî.
5Taa, Simeaw poko kîmtapowas hara, akno poko marha kîmtapowasî Repi poko. Etîme re naxe n̂examro. Waihkano ritopo nasî n̂examro mîn komo yaw.
6N̂examro yesencetaw amn̂e esentara reha was akro so. N̂examro yakro oyesenmekî xera ro mak wasî tîwîrîyakaxmu me oyenîra ehtome so tooto komo. Tîrwonataw so waihkano n̂iir̂atken̂e. Paaka pen yîhraknu micin nawocetken̂e tanme ro so mak.
7Kicicme ro mak nasî yîrwon komo. Riiwoxe ro mak xatken̂e okwe. Waihkano n̂iice tîrwon komo yanme rma. Ero ke iito re exihra ro mak naxe amn̂e epamthîrî komo. N̂examro wakpayasî Xako yepamtho komo chere, Ixaw Yana komo chere ha.
8Okopuci Xuta, apoko kîmtapowas hara. Kîrwan̂he xa nasî Xuta yepamtho komo okre, kexe amn̂e awakno komo yepamtho. Aaxatî pîn komo mahsîyaxe amn̂e yîpîmîrî komo poko. Awakno komo nutupenwaxe amn̂e amamaka.
9Reaw xîkrî mak moso Xuta. Awotowathîrî yonon̂enho wara mawomyas amoro okopuci. Reaw wara marha metamruyasî. Cetîraposom wara marha masî kamara wara. Reaw wara rma masî etkurunkan wara kopi.
10Kayaritomo yamoyin yahsîn̂e komo naxe awepamthîrî poyino miya roro. Amn̂e tak kayaritomo mtapotarî yekatîmn̂e me cehsom mokyasî Xuta yepamtho rma. Noro xa tak nasî miyan komo n̂ewetîrî me rma amn̂e.
11Tooku n̂imiyasî buhu uupa yepu poko. Buhu xîkrî n̂imiyasî tpoxwem me cepetaxmu poko xa. Tponon korokai uupa yukun kwaka rma. Kamxuku warai rma mîn uupa yukun. Ero kwaka rma tponon korokai.
12Cewkarasasai nasî wooku ke. Tumutwe xa marha nasî iyorî paaka mown ke. Ero wa nasî Xuta yepamtho komo amn̂e.
13Taa, on wara wîîkesî Seburon poko hara, noro yeken nasî tuuna imo yecihtaw. Iito rma nasî yukuhya noro nakwarî me. Iina mokyaxe kanawa mko. Meye nas amn̂e noro rowon wokpan Siton rowon wokpan porero rma. Ero wa nasî noro amn̂e.
14Isaka yehtopo wekatîmyas hara, karitî mîk Isaka buhu mak. Tanme ro mak n̂eremesî noro buhu wara tînarîrî yotaw, asak hakno yotaw.
15Tpoxwe n̂een̂akn̂e cesekenmacho. Naatî yewtî mexan xa tan okre, kekn̂e ceken yenîche. Tanme ro rma nutupenwakn̂e tawsîn̂em yanîmtome tmotaka, aatome tak. Antonano me mak naxe noro yepamtho komo amn̂e.
16-17On wara nasî Taan hara amn̂e, tîyanan komo panatanmekn̂e me nasî Ixaw Yana tribun me cexirî ke. Okoyi warai rma mîk esama yakumyawno warai. On wara nas okoyi anarimaw, kawaru tarî n̂eskesî. Eskache kawaru nahronasî. Tîmkawnonhîrî pen nar̂mesî tîmkai okwe. Ero wa kiin̂e okoyi anarimaw. Noro yipu warai rma mîkro Taan, kekn̂e tî. Ero wa tî kekn̂e Ixaw, tumumuru komo yehtopo tî n̂ekatîmyakn̂e.
18On wara marha tî kekn̂e Ixaw, Apa kah yawno, awya amna yakir̂wamacho ponaro xa wasî, kekn̂e tî. Ero wa tî kekn̂e Xako tumumuru komo poko.
19Ero yinhîrî takî tî Kace yehtopo n̂ekatîmyakn̂e hara. On wara tî kekn̂e, Kace pen nar̂mexe amn̂e sowtatu komo. Ero yinhîrî takî tar̂man̂enhîrî pen komo nar̂mesî noro hara pahkî exiche.
20Taa, on wara nasî Ase hara amn̂e, tpoxwem ro mak mîn noro n̂iritho erewsî. Tpoxwem ke yînahmano n̂iir̂asî. Kayaritomo nahrî warai rma n̂etakes okre.
21On wara nasî Nahtari hara amn̂e, kooso warai me rma nasî, etamxiponkaxapu warai me. Kir̂wanî ro me xa nîmtapowasî noro amn̂e.
22On warai reha mîk Xose hara, naatî peremru warai mîk ceperkem warai. Tuuna mîtwono warai xa mîk ha ahtoxapu mîtwono. Noro peremru cesî waaca yepore. Ero yipu warai rma mîk Xose.
23-24Noro pen nahwoketken̂e ro mak tuwuhrekem komo. Waiwî nar̂metken̂e noro wece oko. Noro xera ro mak xatken̂e okwe. Kar̂pe rma tko xakn̂e noro yaporî hara krapa yesîtome. Kaanî rma tko noro yaporî karihcekn̂e. Ero wa n̂iir̂akn̂e ponaro Xako yehtopo rma, Karit ha. Oper̂a yenîn̂e Mîk ero wa n̂iir̂akn̂e. Toopu imo Mîkro, Ixaw Yana komo kurunpetopo, kacho Mîk ero wa Xose n̂iir̂akn̂e.
25Ponaro aamo yehtopo Mîk awakronomes amn̂e. Ero wa xa awakresî Kaan, Karitî ro xa ha. Kah yawno ke awakresî, yuhnawno ke marha awakresî. Awosîn komo marha wakresî. Tîmxîtaxmu me xa n̂iir̂asî, tmanahcewkrem me marha.
26Kaan nwakretho xa ow, aamo ha. Oporin pen komo rma re wakrekn̂e, miya xe xa tak owakrekn̂e, aamo ha. Tukuhkawno wara nasî owakrechonho, kawno wara xa. Îîpî wicakî ro mak nasî owakrechonho yîwya, eroromerono wicak ha. Ero yipu ke xa marha awakrecho n̂iir̂asî Kaan ahtîpîrî pona. Awarokorî wara rma nas awakrecho. Ero wara Xose wakresî Kaan, mooxe xakn̂e takno komo yawhra, noro wakresî.
27Taa, on wara nasî Benxamin hara, robu wara rma nasî, twotohton̂em wara. Pahxaxaro ka totowathîrî non̂esî. Kosope tak totowathîrî n̂ekamyas hara, kekn̂e tî. Ero wa tî nîmtapowakn̂e Ixaw. Ero wa maxe amn̂e, kacho tî n̂ekatîmyakn̂e.
28Ero wa nat amn̂e Ixaw mumuru komo, ahnoro tribu komo, 12 kom ha. Ero wa tî tumumuru komo wakretopo n̂ekatîmyakn̂e yîîm. Ero wa xa nas awyanî ro awakretopo ro kom ha, kekn̂e tî yîwya so tumumuru cirihtîkaxi ro. Ero wara tî kekn̂e.
Xako Pen Waihtoponho
29On wara marha tî kekn̂e Ixaw yîwya so, Oporin pen komo yaka tak kîwcesî. Owaipuche oyokoputho tak men ahrucoko oporin pen komo yawxaka rma. Mîn yaka ow ahrucoko îîpî yamrinawno yaka. Ehron yeken panaw nasî, Etew yeken panaw, ero yaka.
30Makpera pono mîn, Manîre mîtwono pono. Epethîrî pona tî nahsîyakn̂e Abraaw tîyanan komo yokoputho komo yahrutopo me. Ehron yeken mîtwono mîn nahsîyakn̂e, Etew yeken mîtwono.
31-32Iina tî nahruyatken̂e Abraaw pen yokoputho, Sara pen yokoputho marha, yihcinhîrî pen yokoputho. Iina xa marha tî Isake pen yokoputho nahruyatken̂e hara, Hebeka pen yokoputho marha tî, yîhcinhîrî pen yokoputho. Iina xa marha Ria pen yokoputho wahruyakn̂e hara. Etew yepamtho komo yeken mîtwo nasî ewtarî, îîpî yexenaw. Abraaw pen nahsîtho po nasî. Iina xa marha ow ahrucoko hara amn̂e, kekn̂e tî. Ero wa tî kekn̂e Ixaw tumumuru komo ya.
33Ero wara tî tumumuru komo nantomekn̂e Xako tahrutopo poko rma. Ero wa kache takî kama pona takî tî n̂etîrapekn̂e hara. Waihyakn̂e takî tî okwe. Tporin pen komo yaka takî tî cekn̂e. Ero wa tî xakn̂e Xako pen.
50
1Taa, Ixaw pen waipuche takî tî Xose n̂esewnapekn̂e tîîm pen yokoputho yepataka. Iito tî nîwracekn̂e. N̂ewcokekn̂e marha tî.
2Ero yinhîrî tmaywen komo takî tî nantomekn̂e tîîm yokoputho kaperî poko. Kehceman̂e komo tî xatken̂e noro maywen komo. Noro yipu komo tî nantomekn̂e tîîm pen yokoputho kapetopo poko. Ero ke takî tî ero poko xatken̂e.
3Pahkî tî xatken̂e ero poko, 40 kaamo tî. Okoputhîrî ciitopo ro yaw roro rma tî noro pen yokoputho n̂iir̂atken̂e ero wicakî kaamo. On wara marha tî xatken̂e Exipsiu komo, nîwracetken̂e tî n̂examro meero Ixaw pen pînîn yaw. 70 kaamo tî cewru komo naar̂atken̂e okwe.
4Yîwratacho komo yîtîhkache takî tî Paraw yawno komo yakro tî nîmtapowakn̂e Xose. On wara tî kekn̂e yîwya so, Ooxatî me awexitaw so on wara cma re mîîkexe Paraw ya,
5Ai apa, on wara tî kekn̂e Xose yîîm pen tumumuru ya, Kwaihyasî tak men okwe, kekn̂e tî. Oyokoputho yewtarî wahtopekn̂e meye Kanan po. Ero ke owaipuche iina men oyokoputho ahruko, kekn̂e tî yîwya. Iina wa kahruyas ha, kasko owya. Yaaro xa men kasko cemaro pîn me ro mak, kekn̂e marha tî yîwya. Ero ke Xose cma tî re men̂epe tîîm yokoputho yahrun̂e. Ahruche tî mokya hara oona, mîîkexe cma re Paraw ya, kekn̂e tî Xose yîwya so. Ero ke ero wa kacho tî n̂ekatîmyatken̂e Paraw ya.
6Ero ke takî tî on wara kekn̂e Paraw Xose ya, Taa, etok ha, aamo pen yokoputho ahruta. Kanan pona awokoputhîrî wahruyas amn̂e Apa, kasko owya okopuci, yaaro men kasko towîhnî me ro mak ha, kekn̂e matko aamo awya. Ero ke, taa, mîîkekn̂e yîwya. Ero ke tak amtapotachonhîrî yaw roro tak ahruta ha, kekn̂e tî. Ero wa tî kekn̂e Paraw Xose ya.
7Ero ke takî tî tîîm pen yokoputho yahruso cekn̂e Xose. Noro yakro tî cetken̂e Paraw maywenî ro komo ahnoro, yîmîn yawno komo marha poritomo kom ha. Ahnoro tî cetken̂e Exitu pono komo yenîn̂e kom ha.
8Xose mîn yawno komo marha tî cetken̂e, akno komo marha tî. Yîîm pen yawnonho komo meero tî cetken̂e. Rikomo komo makî tî arîhra xatken̂e, toh komo, oper̂a komo, paaka komo, noro yipu komo tî arîhra xatken̂e. Kosen po rma tî nînomyatken̂e.
9Tarara komo marha tî naar̂atken̂e anarî komo Paraw maywen komo. Kawaru mkaw so marha tî cetken̂e anarî kom hara. Mer̂pono pîn tî mîkyam xatken̂e Xose yakrono komo.
10Taa, Atace pona takî tî cetken̂e Xotaw yeco pona. Puruma yîpîpîtîkacho tî mîn xakn̂e Atace. Iito cexitaw so takî tî nîwracetken̂e xa hara tî Xako pen pînîn yaw. Kar̂pe tî n̂îwracetken̂e, ahwon me marha tî. Apapa pen pînîn yaw tîwratapore nasî 7 kaamo, kekn̂e tî Xose yîwya so. Ero ke tî ero wa xatken̂e.
11Taa, Kanan pono komo takî tî n̂een̂atken̂e Atace po tîwrataxmu komo. Okyo, nîwracexe ro mak Exipsiu komo. Yîwratacho komo ro xa mîn ham, ketken̂e tî. Ero ke anarî me takî tî nosohcetken̂e iitono puruma yatîhkacho. Abew Misrain me takî tî nosohcetken̂e hara. Ero ke takî tî ero wara rma n̂etacaxe oroto. Xotaw yeco pono mîn ha.
12Ero wa tî nîwracetken̂e. Ero yinhîrî takî tî on wara xatken̂e Xako pen mumutho komo, tîîm penî mtapotachonho yaw roro rma takî tî okoputhîrî nahruyatken̂e.
13Noro yokoputho tî naar̂atken̂e Kanan pona. Yîwratacho komo yîtîhkache takî tî nahruyatken̂e îîpî yexenawno yaka ewtarî yaka. Makpera pono yaka tî nahruyatken̂e Manîre mîtwono yaka. Iitono tî nahsîyakn̂e Abraaw pen, Ehron yeken mîtwono, Etew yeken mîtwono ha. Okopu yahrutopo me tî noro pen nahsîyakn̂e. Iina tî nahruyatken̂e Ixaw pen yokoputho. Ero wa tî nahruyatken̂e.
14Ero yinhîrî tîîm pen yahruche takî tî Exitu pona n̂etîramekn̂e hara Xose. Akno komo marha tî n̂etîrametken̂e, Exitu pono komo marha tî. Ahnoro tî n̂etîrametken̂e hara Xose yîîm pen yahrutopo yenso toxapunhîrî komo.
Erasîra Ehcoko, Kesî Xose Takno Komo Ya
15Taa, ero yinhîrî takî tî on wara ketken̂e Xose yakno komo n̂examro re mak, Apapa pen thakwa waihye okwe. Ero ke men kîîxera so men nai Xose. N̂esepanîya men cemetanmetoponhîrî poyero kîwya so, ketken̂e tî.
16-17Ero ke tîmtapotarî komo yekatîmn̂e komo takî tî n̂en̂epetken̂e Xose yaka, on wara kan̂e komo tî n̂en̂epetken̂e, On wara kekn̂e apapa pen amna ya twaipînaw ha ka, On wara kacoko Xose ya amn̂e, Awemetanmekyatken̂e kica awakno komo rma. Wara rma cetîrwoxinkaxmu me cma re masî n̂examro poko, kacoko yîwya, kekn̂e apapa pen. Ero ke on wara amna kes awya, Kaan yanton amna, ponaro apapa pen yehtopo yantonî rma. Ero ke kicicme amna yehtoponho yîhcamnon̂e me cma re masî, kacho tî n̂ekatîmyakn̂e Xose ya. Taa, ero yipu yentache takî tî nîwracekn̂e Xose. Ero wa tî xakn̂e takno komo mtapotarî yentache.
18Ero yinhîrî akno komo rma takî tî cetken̂e Xose yaka. N̂esewnapetken̂e takî tî noro yamrinaka. On wara tî ketken̂e yîwya, Awanton xa amna, ketken̂e tî yîwya.
19Erasîra ehcoko, kekn̂e tko tî Xose yîwya so. Kaan pînî rma ow ha.
20On wara mîxatken̂e, oyemetanmekî xe rma re mîxatken̂e. Kaanî tko oyen̂epekn̂e oona kir̂wan̂he ciino rin̂e me, waipîra so ciino rin̂e me ha. Ero ke ero wara rma ciino n̂iir̂as oroto. Mer̂pono pîn komo naxe waipîra so oona omokrî ke.
21Ero ke erasîn me mak ehcoko. Knahmexe so rma wa ha, amxîkrî komo meero, kekn̂e tî yîwya so. Ero wa tî n̂examro n̂erepotanmekyakn̂e. Tawake tî nîmtapowakn̂e akro so. Ero wa tî xakn̂e Xose takno komo poko.
Xose Pen Waihtoponho
22Taa, iito rma tî xatken̂e Xose komo Exitu po rma, takno komo yakro rma. 110 cimn̂ipu takî tî xakn̂e Xose yewrutoponho.
23Tumumuru parî komo tî n̂een̂akn̂e Xose, Eprain parî komo. Manases parî komo marha tî n̂een̂akn̂e Maaki xîkrî komo. Manases mumuru tî mîk xakn̂e Maaki. Noro xîkrî komo ciki tî nahsîyakn̂e hara Xose cenaka.
24Ero yinhîrî on wara tî kekn̂e Xose takno komo ya, Kwaihyasî tak ha. Amn̂e awar̂axe so Kaan on poi Exitu poi Kanan pona hara. On wîmyasî aweken komo me roowo, kekn̂e tî kporin pen komo ya pahxa. Abraaw pen ya tî kekn̂e ero wa, Isake pen ya marha, Xako pen ya marha. Yaaro xa tî kekn̂e towîhnî me ro mak. Ero ke iina awar̂axe so amn̂e ha.
25Awakronomexe so Kaan ero wa awehtome so. Ero ke awar̂ataw so oyocho men aacoko awakro ro so. Taa, ayochîrî amna naar̂as ha, kacoko men owya. Yaaro men kacoko owya cemaro pîn me ro mak, kekn̂e tî yîwya so. Ero ke ero wa tî ketken̂e yîwya.
26Ero ke takî tî Xose pen waihyakn̂e. 110 cimn̂ipu tî xakn̂e ewrutoponhîrî. Waipuche takî tî noro yokoputho kapetken̂e hara. Ero wa ciriche takî tî okoputho yenî ro yaka tî nahruyatken̂e. Ero ke iito rma tî ka xakn̂e noro pen yokoputho Exitu po rma kapu. Ero wa tî xakn̂e. Iina mak nai ekatîmtopo.
EXOIxaw Yana Komo Towtoponho

1
1Taa, Ixaw pen mumutho komo yosotî tan wekatîmyasî, Exitu pona toxapu kom yosotî. Xako yakro rma tî cetken̂e yumumuru komo. Tîhyawno komo tî naar̂atken̂e. Ero wa tî cetken̂e Exitu pona.
2-4On wara tî xatken̂e yumumuru komo yosotî, Huben, Simeaw, Repi, Xuta, Isaka, Seburon, Benxamin, Taan, Nahtari, Kace, Ase.
5Ero wa tî xatken̂e Ixaw mumuru komo yosotî. 70 yakenon tî mîkyam xatken̂e Xako mumuru komo, parî komo meero. Exitu po rma tî xakn̂e Xose reha pahxa toxapunhîrî.
6Ero yinhîrî Xose pen takî tî waihyakn̂e okwe. Aknonhîrî pen komo marha tî waihyatken̂e. N̂examro yecenarîno komo ahnoro tî waihtîketken̂e.
7Ero yinhîrî tko tî n̂epamyatken̂e xa tak Ixaw Yana komo. N̂epamtîketken̂e ro mak mer̂pora ro mak cehso ro. Kar̂pe marha takî tî n̂ehtîketken̂e. Roowo tî nawronohketîketken̂e ro mak. Ero wa tî xatken̂e.
8Ero yinhîrî anarî takî tî xakn̂e hara kayaritomo Exipsiu komo kayaritomon. Xose yenîn̂enho pîn tî mîk xakn̂e.
9On wara tî kekn̂e noro tmaywen komo ya, Mer̂pora ro mak tak naxe Isaw Yana komo okyo. Kyopo so ro mak naxe kopi. Kar̂pe so marha n̂ehtîkexe kyopo so, kekn̂e tî.
10Ero ke takîhso men ciicerî. Mer̂pora men n̂ehtîketu kopi. Anarimaw men kwaparî komo na mokyat amn̂e. Noro yipu komo men nakronometu kica Ixaw Yana komo. Kakro so n̂etar̂met ha men okwe. Kîhyai so tak cet okwe, kekn̂e tî. Ero wa tî kekn̂e Paraw tmaywen komo ya.
11Ero ke takî tî Ixaw Yana pen komo napicketken̂e. Apickan̂e komo tî n̂iir̂atken̂e tpoyino komo. Iyopo so tî n̂examro pen napicketken̂e okwe. Tawsîn̂em narpetken̂e yîwya so. Ewto imo tî n̂irpetken̂e yîwya so. Piton tî n̂iir̂atken̂e, Hameses marha tî. Ero warai tî n̂iir̂atken̂e ewto komo, Paraw yemyawno yermonotopo kom ha. Ero wa tî Ixaw Yana komo napicketken̂e okwe.
12On wara tko tî xatken̂e Ixaw Yana komo, iyopo so apicketîketaw so rma miya xe xa takî tî n̂epamtîketken̂e kopi. N̂epamtîketken̂e xa takî tî mer̂pora cehso ro. Ero ke n̂eserepoketken̂e xa takî tî Exipsiu komo Ixaw Yana komo poko.
13Ero ke takî tî Ixaw Yana komo napicketîketken̂e miya xe xa tak. Ahri ka kekar̂ka okwe, kacho mera ro makî tî napicketken̂e kica. Ero wa tî xatken̂e Exipsiu komo Ixaw Yana komo poko.
14Ero ke Ixaw Yana komo takî tî nahwoketken̂e ro mak okwe etowîn me ro mak tapickarî ke so. Roowo tî namnonopetken̂e yîwya so mîîmo me ciisom. Amnonoxapu yahkoromacho marha tî n̂irpetken̂e yîwya so. Mararî poko so marha tî napicketken̂e, ahce na poko tî napicketken̂e. Ekar̂kache so rma, Kacoko rma kr̂a, ketken̂e kica. Ero wa tî Exipsiu komo xatken̂e Ixaw Yana komo poko.
15Ero yinhîrî Exipsiu komo kayaritomon takî tî nîmtapowakn̂e wooxam yewrunokan̂e komo yakro. Asakî tî xatken̂e ewrunokan̂e komo, Sipra, Pua, ero wa tî xakn̂e ewrunokan̂e komo yosotî.
16On wara tî kekn̂e yîwya so, Ebrew komo yon yewrunohketaw awya so kîîrî na n̂ewruya. Kîîrî me ewruche waihkacoko. Woosî yewruche waihkara reha ehcoko, kekn̂e tî yîwya so.
17Kaan ponarono tko tî mîkyam xatken̂e ewrunohkan̂e komo. Ero ke Exipsiu komo kayaritomon tî ewetîra xatken̂e. Kîîrî ciki tî waihkara rma xatken̂e.
18Ero ke ewrunohkan̂e komo takî tî nan̂ikpekn̂e kayaritomo. On wara tî kekn̂e yîwya so, Ahce kacho ero wa matu kica? Kîîrî mren tî waihkara rma matu kica, kekn̂e tî yîwya so.
19On wara ti n̂eyukyatken̂e ewrunohkan̂e komo, Kar̂pe naxe Ebrew wosîn komo. Exipsiu komo wosîn warahra naxe. Tanme ro so mak n̂ewruyaxe yîhyaka so amna mokuhnaw rma, ketken̂e tî yîwya.
20-21Ero ke ewrunohkan̂e komo takî tî nakronomekn̂e Kaan kîîrî mren waihkara exirî ke so. Iin̂o komo takî tî Kaan nîmyakn̂e yîwya so, yîmxîkrî komo marha tî. Ero wa tî nîmyakn̂e yîwya so tponaro xa exirî ke so. Ero yinhîrî tî kar̂pe n̂ehtîketken̂e rma Ixaw Yana komo.
22Ero yinhîrî on wara tî kekn̂e Paraw tmaywen komo ya, On wara men ciicoko Ebrew mren komo, kîîrî yewruche ar̂macoko kr̂a eepu kwaka. Woosî yewruche waihkara reha ehcoko, kekn̂e tî. Ero wa tî kekn̂e Paraw tmaywen komo ya miyan komo ya rma.
Moises Yewrutoponho
2
1Taa, ero yinhîrî takî tî iito xakn̂e Repi yepamtho, kîîrî. Noro takî tî cipici nahsîyakn̂e Repi yepamtho wosînî rma. Noro warai tî nahsîyakn̂e cipici.
2Ero yinhîrî takî tî yipici n̂etahsîyakn̂e. Kîîrî me ciki tî n̂ewruyakn̂e. Tupunporem me ciki tî n̂een̂akn̂e yîson. Ero ke takî tî noro ciki n̂eyamyakn̂e 3 nuun̂i.
3Ero yinhîrî takî tî eyamrî yarohra tak xakn̂e. Ero ke tîmxîkrî yen takî tî kahyakn̂e yîson. Tuuwa warai tî kahyakn̂e rikomo yecenarîno ciki. Kapuche takî tî nahkoromekn̂e maan̂i warai ke xuxuxu kahra ehtome. Ero yaka takî tî n̂enkayakn̂e tîmxîkrî. Eepu kwaka takî tî n̂aar̂akn̂e. Ero kwaka tî n̂iir̂akn̂e wanturu warai cheka.
4Ero yinhîrî takî tî rikomo yepeka n̂ecececekn̂e mooxe n̂he ha re entome, Ahce wa na nai oyepeka amn̂e, kachome tî.
5Ero yinhîrî takî tî Paraw yemsîrî tî mokyakn̂e eyehso ecihtaka. Yaake tî xatken̂e noro maywen komo wooxam komo. Ecihtari tî cetken̂e maywen komo. Ero yimaw takî tî rikomo yen n̂een̂akn̂e Paraw yemsîrî wanturu warai chew. Ero ke takî tî tanton n̂en̂epekn̂e ehso.
6Rikomo yen yekîche tî nahrunkekn̂e Paraw yemsîrî. Rikomo ciki takî tî n̂een̂akn̂e. Nîwracekn̂e thakwa tî rikomo ero yimaw. Ockon̂e, kekn̂e tî Paraw yemsîrî. Ebrew xîkrî ham moso, kekn̂e tî.
7Ero yimaw rikomo yepeka takî tî mokyakn̂e Paraw yemsîrî yaka. On wara tî kekn̂e yîwya, Yiixe awexitaw Ebrew wosin wan̂ikyasî rikomo wokpan̂e me awanme, kekn̂e tî.
8Taa, an̂ihta ha ke, kekn̂e tî Paraw yemsîrî yîwya. Ero ke rikomo yonî rma tî nan̂ikyakn̂e.
9Mokuche tak on wara tî kekn̂e Paraw yemsîrî yîwya, Moso ciki arko amîn yaka. Iito tak wokpakî. Wokpatopo yepetho tak wîmyas awya amn̂e, kekn̂e tî. Ero ke rikomo tî naar̂akn̂e yîsonî rma. Wokpekn̂e roro tî. Ero wa tî xatken̂e n̂examro.
10Ero ke takî tî por̂mamyakn̂e rikomo. Por̂mamche n̂he tak yîson naar̂akn̂e Paraw yemsîrî yaka. Noro mrerî me tak xakn̂e. Moises me tak nosohcekn̂e. On wara tî kekn̂e noro poko ciki, Tuuna kwai moso cik wanîmyakn̂e. Ero ke Moises me wosohcesî, kekn̂e tî. Ero wa tî kekn̂e.
Moises N̂emahciyasî
11Ero yinhîrî takî pahkî exiche Moises tak n̂etîtîkekn̂e. Ero yinhîrî tîyanan komo yenso tak cekn̂e. Tawsîn̂em yaan̂e me roro exirî komo n̂een̂akn̂e. Iito exitaw Ebrew pen nîhyokyakn̂e Exipsiu cerewre ro mak oco. Moises wero ro rma nîhyokyan̂e.
12Ero ke yarpa so n̂esewyar̂akn̂e Moises. Exihra cma tî re xakn̂e enîn̂e. Ero ke tak Exipsiu pen tî waihkekn̂e Moises. Waihkache axawa nahcekn̂e eyamtopo. Ero yaka n̂eyamyakn̂e noro pen yokoputho.
13Ero yinhîrî takî anarî kaamo po xa hara cekn̂e Moises tîyanan komo yenso. Iito cexitaw cetar̂maxmu komo tak n̂een̂akn̂e xa hara kîrkomo asak ha, Ebrew komo re okwe. Ero ke on wara kekn̂e Moises tpoyino yemetanmekn̂e ya, Ahce kacho noro metape kica? kekn̂e yîwya.
14On wara tko n̂eyukyakn̂e Moisesî mtaka, Onok ma re awir̂e ke amna kayaritomon me, amna yen̂ekan̂e me ha? Owaika xe marha na mai hara Exipsiu pen wa xa marha, kekn̂e yîwya. Ero yentache tak n̂eraswakn̂e Moises. Kopi, kekn̂e, n̂esence ham okwe Exipsiu pen waihkachonho owya, kekn̂e tak.
15Ero yinhîrî Paraw takî tî n̂encekn̂e Exipsiu pen waihkachonho yîwya. Ero ke Moises pen makîrha takî tî waihka xe xakn̂e. Ero ke n̂emahciyakn̂e tak Moises. Miya ro makî tî cekn̂e mooxe Micianita komo cheka. Iitono ro me cekn̂e. Iina cepatakache rma takî tî tuuna mîtkoso tî n̂eremekn̂e ahtoxapu mîtkoso ha.
16Iito xakn̂e tîmsom pokono ro, Micianita. Noro yemsîrî komo tî xatken̂e 7. N̂examro mokyatken̂e tuuna yanîmso oper̂a wokru yen yarîhtotome, tîîm yok wokru me ha.
17Ero yimaw rma tko mokyatken̂e anarî kom hara, oper̂a yenîn̂e kom rma. N̂examro takî tî wooxam komo n̂en̂epetken̂e okwe. Moisesî tko tî wooxam komo nakronomekn̂e. Iyoh komo tî wokpekn̂e.
18Tîîm komo yaka toche so hara, Heuew yaka on wara tî kekn̂e noro yîwya so, Okopuci komo, ahce kacho mîmohcow hara yohno oroto? kekn̂e tî yîwya so.
19On wara tî ketken̂e emsîrî komo, Iito n̂eexi Exipsiu. Noro cma amna nakronoma tuuna yewyometaw rma oper̂a yenîn̂e komo ya. Tuuna nanmo marha kok wokru, ketken̂e tî tîîm komo ya.
20Ahto ma nai ke noro? kekn̂e tî yîîm yîwya so. Ahce kacho mînomcow ekîhra? An̂ihtatko. Eseresmatamko ha tî, katatko yîwya, kekn̂e tî yîwya so.
21Ero ke tak Moises cekn̂e Heuew yaka. Yîhyawno me tak xakn̂e cerepore. Cemsîrî tak nîmyakn̂e noro Moises ya yipici me, Sipora tî xakn̂e noro yosotî.
22Ero yinhîrî takî tî Sipora n̂ewruyakn̂e Moises mumuru ciki. Noro ciki takî Moises nosohcekn̂e Xehson me. On wara tî kekn̂e yîîm, Anarî ro ow. Anarî yana komo chew makî wasî tan, kekn̂e. Ero ke Xehson me tî nosohcekn̂e tumumuru ciki. Ero wa tî nosohcekn̂e.
23Ero yinhîrî pahkî exiche kayaritomo takî tî waihyakn̂e Exitu pononho pen. Ero yimaw Ixaw Yana komo tî nîwracetken̂e etowîn me ro mak Exipsiu komo yanton me cexirî ke so. Nîwracetken̂e ro makî tî okwe. Ero ke tî yîwratarî komo n̂encekn̂e Kaan.
24Ero wa tî xakn̂e Kaan, yîwratarî komo tî n̂encekn̂e. Ero ke tîmtapotachonhîrî takî tî nîhtînoyakn̂e hara. Kwakrexe so amn̂e, kekn̂e tî Abraaw ya, Isake ya marha, Xako ya marha, ero wa kachonho tî nîhtînoyakn̂e.
25Ero ke Ixaw Yana komo takî tî n̂een̂akn̂e Kaan. Ponaro so tî xakn̂e. Ero wa tî xakn̂e.
Moises Nantomesî Kaan
3
1Taa, ero yinhîrî on wara tak xakn̂e Moises, tîtamru yoku yenîn̂e me xakn̂e, Xetîro yoku yenîn̂e me. Tîmsom pokono mîk xakn̂e, Micianita. Noro yoku yenîn̂e me xakn̂e Moises, oper̂a yenîn̂e me. Axawa imo mapitaka roro iyoku naar̂akn̂e. Iito xakn̂e îîpî Orebe osotî. Kaan yesenpotopo mîn xakn̂e îîpî.
2Iito exitaw Moises, Kporin komo yancun tak n̂esenpekn̂e yîwya. Wehto chew n̂esenpekn̂e. Peen xakn̂e iito onomto warai. Ero poko tî n̂etahsîyakn̂e wehto. Wehto rma n̂een̂akn̂e Moises, peen pokono. Ecakîra rma tko xakn̂e peen kopi.
3Ero ke on wara kekn̂e Moises, Ahce mîn hara kopi? Ahce wa nai hara peen, n̂etahsîya rma ha re, ecakîn me rma kopi. Meyehra ka kîwcesî enso, kekn̂e.
4Meyehra Moises mokrî n̂een̂akn̂e Kporin komo. Ero ke peen yarihtarî chei Kaan kekn̂e yîwya, Ai, Moises, Moises, kekn̂e, Ahce? kekn̂e Moises.
5Meyehra mokuhra men esko, kekn̂e Kaan yîwya. Ahtarî ka mohkakî. Owyanî ro mak on roowo yiipo mas ero, kekn̂e yîwya.
6On wara marha kekn̂e yîwya, Ponaro aporin pen Ow ha, ponaro Abraaw yehtopo, ponaro Isake yehtopo, ponaro Xako yehtopo, ponaro noro yipu komo yehtopo Ow ha, kekn̂e yîwya. Ero yipu yentache n̂esewyahruyakn̂e tak tî Moises. N̂eraswakn̂e Kaan wece enî xera.
7On wara marha kekn̂e Kporin komo, Oyanan komo ween̂asî Exipsiu komo napickarî. Yîtîhkan me ro mak napickexe antoman̂e komo. Yîwratarî komo wencesî. Ahwora exirî komo ponaro wasî, kekn̂e.
8Ero ke kah yai tak kmoko apickan̂enhîrî komo yai towso, Exipsiu komo yai. Exitu poi tak waar̂asî anarî komo rowon pona hara. Kir̂wan xa mîn, takwekem ha. Paaka mownu pen nasî iito mer̂pora ro mak, wen pen marha. Kananew komo rowon mîn ha. Etew komo, Amohew komo, Peresew komo, Epew komo, Xebusew komo, n̂examro rowon marha mîn. Ero pona waar̂as oyanan komo.
9Ixaw Yana komo yîwratarî wencesî. Emetanmekno rirî ween̂asî Exipsiu komo ya.
10Ero ke on wara wîîkes awya, amoro tak etoko Paraw yaka. Noro yaka ken̂epesî oyanan komo yown̂e me. Ixaw Yana komo tak maar̂asî Exitu poi, kekn̂e tî Kporin komo Moises ya.
11Okyo, kekn̂e tak Moises. Onok warai me ow meen̂a hara Apa, Paraw yaka tîtosom me ma re ow meen̂a? Ixaw Yana komo yaan̂e me ma re ow meen̂a Exitu poi? kekn̂e Moises Kaan ya.
12Awakro rma wa kmokyas Ow, kekn̂e hara Kaan yîwya. On wara tak maxe amn̂e, on îh po xa Kaan poko maxe amn̂e. Ero ke tak on wara mîîkesî, Kaan yanme xa ham moxam waar̂a, mîîkesî, kekn̂e Kaan yîwya.
13On wara kekn̂e hara Moises Kaan ya, Apa, on wara na natu Ixaw Yana komo yîhyaka so owcetaw ekatîmso, Ponaro aporin pen komo yehtopo oyen̂epekn̂e ahyaka so, ketaw owya, On wara na oyeyukyatu, Ai ha, onoke xa Noro yosotî? ketu na owya. Ero wa ketaw owya ahce wa wîîke yîwya so? kekn̂e.
14On wara n̂eyukyakn̂e Kaan, Oyanme ro mak cehsom xa Ow ha. Ero ke on wara kasko Ixaw Yana komo ya, Cehsom ro xa, kacho Mîk, Noro oyen̂epekn̂e ahyaka so, kasko yîwya so.
15On wara marha kasko Ixaw Yana komo ya, Kporin komo xa oyen̂epekn̂e ahyaka so, ponaro aporin pen komo yehtopo rma. Ponaro Abraaw yehtopo, ponaro Isake yehtopo, ponaro Xako yehtopo, Noro xa oyen̂epekn̂e ahyaka so. Cehsom ro xa Ow, kacho mîn oyosotî eroromerono. Ero wa kacho me xa Ow mîhtînoyaxe amn̂e miya roro esepamkaxapu komo ahnoro, kasko yîwya so.
16Ero ke etoko yîhyaka so rma. Ixaw Yana poritomon komo enmeko. On wara kasko yîwya so, Kporin komo xa n̂esenpekn̂e owya, ponaro aporin pen komo yehtopo rma. Ponaro Abraaw yehtopo, ponaro Isake yehtopo, ponaro Xako yehtopo, Noro rma n̂esenpekn̂e owya. On wara kekn̂e owya, Ahyaka so tak kmoko. Awemetanmecho komo ween̂asî Exipsiu komo ya, kesî Kaan awya so, kasko yîwya so.
17On wara wîîkekn̂e pahxa awya so, Exipsiu komo yai kowyaxe so awemetanmekn̂enhîrî komo yai. Kaar̂axe so tak Kananew komo rowon pona hara. Iito marha naxe Etew komo, Amohew komo, Peresew komo, Epew komo, Xebusew komo. N̂examro rowon pona kaar̂axe so. Paaka mown pen nasî iito mer̂pora makî, ween pen marha. N̂examro rowon pona kaar̂axe so omtapotachonho yaw roro rma, kasko yîwya so. Ero wa kasko amn̂e Ixaw Yana poritomon komo ya.
18Ero wa kache tak awya amtapotarî n̂ewehcaxe. Ero ke tak etocoko amoro Ixaw Yana poritomon komo yakro. Exipsiu komo kayaritomon yaka etocoko. On wara kacoko yîwya, Kporin komo n̂esenpoi amna ya ponaro Ebrew komo yehtopo. Ero ke amna cma re cesî pohnîntaka Noro ya tîmsom yakn̂iso, ponaro amna yehtopo ya tîmsom ha. 3 kaamo amna cesî mooxe n̂he, kacoko yîwya.
19Awahsîpînkara so rma tko wa nasî Exipsiu komo kayaritomon. Pîra ro mak ha ka okwe. Tamokaritî yanme meero awahsîpînkara so nasî.
20Ero ke kar̂pe oyehtopo wenpesî yîwya. Exipsiu komo wemetanmekyasî cirihnî cirirî ke owya. Ero wa emetanmekno riche owya awen̂epexe so takî Paraw.
21Awcetaw so tak tawake wiir̂asî Exipsiu komo apoko so. Ero ke emyawnomra tohra maxe.
22On wara n̂ehcowpe awosîn komo, tîmîtwono komo yemyawnonho naponcowpe porokuthîrî komo, prata ciixapu, ooru ciixapu marha. Poono marha naponcowpe. Ero yipu ke tak amxîkrî komo porenomacoko. Pononthîrî komo marha amrupocoko yîwya so. Ero wa Exipsiu komo memyawnonkexe, kekn̂e. Ero wa kekn̂e Kaan Moises ya.
Cirihnî Cirko Amn̂e Moises, Kesî Kaan
4
1On wara tî kekn̂e hara Moises Kaanî mtaka, Oyewetîra rma tko na natu kica Apa, omtapotarî na nanwekyatu. Esenpora mexe xakn̂e Kporin komo awya, ketu na owya, kekn̂e tî Moises.
2On wara tî n̂eyukyakn̂e Kporin komo, Ahce mîn awemyaw ha? kekn̂e. Amoyi on, kekn̂e tî.
3Ar̂makî ka roowo pona, kekn̂e tî Kaan yîywa. Ero ke roowo pona nar̂mekn̂e. Okoyi me tak tî n̂etakîcekn̂e amoyinthîrî rma. Ero ke tî n̂emahciyakn̂e Moises.
4On wara tko tî kekn̂e hara Kaan yîywa, Ahsîko hara awamorî ke rma. Matkîrî poko ahsîko, kekn̂e tî. Ero ke tamorî ke rma tî okoyi nahsîyakn̂e Moises. Ahsîche amoyi me tak tî n̂etakîcekn̂e hara.
5On wara tî kekn̂e hara Kaan, Ero wa cirko wero ro so amtapotarî ponaro tak ehtome so, Kporin komo xa n̂esenpoi ham yîywa, kachome tak apoko. Ponaro kporin pen komo yehtopo Mîk ha. Ponaro Abraaw yehtopo, ponaro Isake yehtopo, ponaro Xako yehtopo, Noro xa n̂esenpoi ham awya, kexe tak awya ero wa ciriche awya, kekn̂e tî Kaan yîywa.
6On wara marha tî kekn̂e Kaan Moises ya, Taa, on wara kasko hara, awamorî yumunko aponon yaka, kekn̂e tî. Ero ke tî ero wa numunukyakn̂e tamorî. Tamorî mohkache hara tumutwe tak tî xakn̂e repra ken̂e. N̂eepe wara ro mak tî xakn̂e tumutwe xa.
7Ero yinhîrî on wara tî Kaan kekn̂e hara yîywa, Yumunko xa hara awamorî aponon yaka hara, kekn̂e tî. Ero ke tamorî numunukyakn̂e hara. Mohkache hara kir̂wan̂he tak tî xakn̂e hara eeco wara rma.
8On wara tî kekn̂e Kaan yîywa, Awewetîra exitaw so yihcirî me cirihnî ciitopo yeen̂ataw, awewecatu tak na ponan hara yeen̂ataw tak cirihnî ciitopo.
9Anarimaw amtapotarî yewetîra rma na natu, an̂enpothîrî ponarora marha na natu, asakno rorono ponarora rma okwe. Ero wara exitaw so on wara tak esko hara, tuuna tak anîmko eepu kwawnonho. Anmîche yukmamko roowo pona. Yukmamyataw tak kamxuku me n̂etakîcesî roowo po, kekn̂e tî. Ero wa tî kekn̂e Kaan Moises ya.
10On wara tko n̂eyukyakn̂e tî Moises, Apa on wara wîîkes awya, Takîhso yîmtapotanî ro mak ow. Mehxa ro rma yîmtapotapon ow. Kir̂wan̂he yîmtapotara rma was oroto awakro omtapowataw. Pohcirî wara yîmtapotanî ro mak ow. Yamorono on on̂utho okwe, kekn̂e tî.
11On wara tko tî n̂eyukyakn̂e Kporin komo, Onoke xa tooto mtarî nakîhcekn̂e awya? Onoke yîmtapotan komo nakîhce, panahnî komo marha, cewkem komo marha, ewuhnî komo marha? Ow pîn katî noro yipu komo wakîhce awya?
12Ero ke etoko rma. Awakro rma wa kmokyasî, kir̂wan̂he wiir̂asî amtarî. Amtapotarî poko kakîhresî. Ero wa kasko, ero wara, ero wara, wîîkes awya, kekn̂e tî Kaan yîwya.
13Apa kah yawno, kekn̂e hara tî Moises, Anarî cma re men̂epesî ow pîn, kekn̂e. Ero wa tî kekn̂e okwe Moises Kporin komo ya.
14Ero kacho yentache Kporin komo takî tî nîrwonakn̂e Moises poko. On wara tî kekn̂e yîwya, Nai ha re awakno Araw. Repita mîk ha. Kir̂wan̂he tîmtapotaxmu mîk ha. Oroto rma mokyasî noro awenso. Tawake nasî awenîche.
15Taa, amoro tak mekatîmyasî yîwya omtapotarî. On wara tî kasko, mîîkesî yîywa. Tîmtapotaxmu me xa kiir̂axe so, amoro, noro marha. Ero poko ehcoko, wîîkesî marha awya so.
16Noro nasî amtapotarî mahriman̂e me. Amtarî wara rma nasî. Kaan yemtakan me mas amoro hara yîwya.
17Amoyi nas awemyaw ero marha arko. Iike rma tak kar̂pe oyehtopo menpesî, kekn̂e. Ero wa tî kekn̂e Kporin komo Moises ya.
18Ero yinhîrî tak tî Moises n̂etîramekn̂e tîtamru yaka Xetîro yaka. Noro yenîche tak on wara tî kekn̂e yîywa, Taam, owto xe cma re wasî Exitu pona oyanan komo yenso. Natu rma na oyanan komo waipîra rma? kaxi owto xe wasî, kekn̂e yîwya. Taa, kekn̂e tî Xetîro Moises ya, etok ha. Esemetanmekîra awto xe wasî, kekn̂e. Ero wa tî kekn̂e Xetîro Moises ya.
19Ero yimaw on wara tî kekn̂e hara Kporin komo Moises ya Micianita komo rowon po rma ka exitaw, Etoko takî Exitu pona hara. Twaihso tak naxe ahnoro awaika xatînhîrî pen komo, kekn̂e tî.
20Ero ke cipici tak tî nakriyakn̂e Moises buhu mkahsî. Tumumuru komo marha nakriyakn̂e Exitu pona tîtotome so. Kaan yamoyin marha naar̂akn̂e cemyaw.
21On wara tî kekn̂e xa hara Kaan Moises ya noro torî me, Exitu pona awepatakache so cirihnî ciitopo enpoko men Paraw ya. Awya wenpoi ero yipu enpoko ahnoro yîwya. Yîropotarî tko wiir̂asî ceipuru wara. Ero ke Ixaw Yana komo yen̂epera rma nasî.
22On wara marha kasko Paraw ya, On wara kesî Kporin komo awya, Omumuru warai mîkyam Ixaw Yana komo poturme ewruxapu warai, kasko yîywa.
23Ero ke on wara wîîkes awya, omumuru en̂epeko miya opoko ahwotachome so. En̂epera awexitaw amumuru pen waihkes Ow ha, poturme ewruxapunhîrî pen, kasko yîywa, kekn̂e tî. Ero wa tî kekn̂e Kporin komo Moises ya.
24Taa, esama yaw tî cetken̂e Moises komo. Kosope n̂etakriyatken̂e. Etakritopo to exitaw so Kporin komo tî n̂esenpekn̂e Moises ya. Moses waihka xatî wara tî n̂esenpekn̂e.
25Kporin komo yenîche on wara tî xakn̂e Siipora, Moises pici, toopuci tî nahsîyakn̂e tîyokem, maria warai. Ero yipu ke tak tî tîmrerî nanpikekn̂e. Yîhcîpîthîrî tak tî nar̂mekn̂e Moises yamrinaka. On wara tî kekn̂e yîywa, Oyin̂o rma re amoro, tkamxukrem ha tko kica, kekn̂e tî yîywa.
26Ero wa exiche Moises yai takî tî cekn̂e hara Kporin komo. Noro toche on wara tî kekn̂e xa hara Moises pici yîwya, Kamxukrem wara masî kîîrî mren komo yanpikan̂e me awexirî ke, kekn̂e. Ero wa tî kekn̂e yipici yîwya.
27Ero yimaw on wara tî kekn̂e Kporin komo Araw ya hara, Etoko tak pohnîntaka Moises potpona, kekn̂e. Ero ke cekn̂e takî tî. Moises tak n̂epor̂akn̂e îîpî yamrinaw Kaan yesenpotopo yamrinaw rma. Takno yenîche tî n̂ewcokekn̂e.
28Ero yinhîrî tak tî Kporin komo mtapotacho n̂ekatîmtîkekn̂e Moises Araw ya, cen̂epen̂enhîrî mtapotacho ha. Cirihnî men cirko amn̂e, kacho marha tî n̂ekatîmtîkekn̂e yîwya.
29Taa, Exitu pona cepatakache so Ixaw Yana poritomon komo tak tî nan̂ikyatken̂e Moises, Araw komo.
30Mohtîkache so tak Araw takî tî n̂ekatîmyakn̂e Kporin komo mtapotarî yîwya so. Moises ya kekn̂e Kaan ero wa kachonho. Cirihnî marha tî n̂iir̂akn̂e wero ro so, Kaan yanme xa mai ham, kachome yîwya so. Ero yipu tî n̂enpekn̂e poritomo komo ya.
31On wara tî kekn̂e Araw yîwya so, Kporin komo mokye tak awenso so, Ixaw Yana komo yenso. Awemetanmekrî komo n̂een̂e Exipsiu komo ya, kekn̂e. Ero wa kacho yentache taki tî nutupenwatken̂e. Kir̂wan̂he xa mai ham Apa, ketken̂e Kaan ya. Ero wa tî ketken̂e.
Paraw Yaka Cesî Moises
5
1Taa, ero yinhîrî tak tî Paraw yaka cetken̂e Moises komo Araw yakro. On wara takî tî ketken̂e yîwya, On wara kesî Kporin komo awya, ponaro Ixaw Yana komo yehtopo, Oyanan komo men ahsîpînkakî pohnîntaka totohme so, iito eseresmachome so, opoko ahwotachome so marha, kes awya, ketken̂e tî.
2On wara tko tî n̂eyukyakn̂e Paraw yîmtaka so, Onoke Mîk hara Kporin komo awya so? Noro mtapotarî ma re wewehca Ixaw Yana komo yahsîpînkachome owya? Kporin komo ponarono pînî ro mak ow ha ke. Ixaw Yana komo yahsîpînkara ro mak wasî, kekn̂e tî yîwya so.
3Ketîketken̂e rma tko tî Moises komo yîwya. On wara ketken̂e, Ponaro naxe Ebrew komo Noro rma n̂esenpoi amna ya. Ero ke amna cma re mahsîpînkesî. Mooxe n̂he amna cesî esama yaw 3 kaamo moxenon. Pohnîntaka amna cesî. Iito takî tokuthîrî pun amna nakn̂iyasî Kporin komo ya tîmsom me, ponaro amna yehtopo ya tîmsom me ha. Tohra amna exitaw amna na n̂eper̂anwa. Anarimaw amna waparî na mokya. Ero ke cma re amna men̂epes ha, ketken̂e tî yîwya.
4On wara tko tî n̂eyukyakn̂e Exipsiu komo kayaritomon, Ahce kacho ero wa matu Moises, Araw komo? Amtapotarî komo yanme etapickara tak naxe apoyino komo kica. Etocoko hara etapickaxi.
5Mer̂pora ro mak tak naxe iitono komo. Awanme so tak n̂epokarexe mak kica etapickara, kekn̂e. Ero wa tî kekn̂e okwe Paraw yîwya so.
6-7Ero yinhîrî tak tî ero po rma on wara kekn̂e Paraw Ixaw Yana yantoman̂e komo ya, antoman̂e yenîn̂e komo ya marha, Puruma yeceputho ekîhra tak ehcoko Ixaw Yana komo yaka kawau yakro esmacho. Tanme ro mak tak tocowpe ero yipu yenmeso.
8Yaake rma tko namnonocowpe kawau, kokon̂oro namnonoyatken̂e ero wicakî rma. Ero xawyakan n̂he tak na mamnonoyatu, kahra ro mak ehcoko yîwya so. Nuwun̂uwatu mak ham. Ero ke wa kexe, Amna en̂epeko tokuthîrî pun yakn̂itome ponaro amna yehtopo ya tîmsom me, kexe.
9Emyarîtocoko n̂he xa matko pahkî n̂he etapickachome so. Cemaro ponarora tak n̂ehcowpe, kekn̂e tî. Ero wa tî kekn̂e Paraw Ixaw Yana yantoman̂e komo ya.
10-11Ero ke Ixaw Yana komo yaka takî tî cetken̂e antoman̂e komo, antoman̂e yenîn̂e komo yakro rma. On wara tî ketken̂e yîwya so, On wara kesî Paraw awya so, Puruma yeceputho tîmîhra tak was awya so. Ero ke etocoko amyamro puruma yeceputho yeposo. Yaake rma tko amnonocoko kawau. Yaake mamnonoyatken̂e kokon̂oro ero wicakî xa marha amnonocoko rma kaamo po roro, nîîke Paraw, ketken̂e tî yîwya so.
12Ero ke miya so takî tî n̂etakpayatken̂e Ixaw Yana komo puruma yeceputho yeporîrî poko. Exitu mapitaka roro tî cetken̂e. Yîhkotonhîrî ciki makî tî n̂een̂atken̂e puruma yeputho kotonho. Ero rma tî n̂enmekyatken̂e.
13Ixaw Yana komo tko tî n̂erekanmekyatken̂e antomano rin̂e komo kar̂pe n̂he etapickachome so. Yaake n̂he amnonocoko ha ke kawau, ketken̂e tî yîwya so. Kokon̂oro puruma yeceputho exitaw yaake mamnonoyatken̂e ero wicakî xa marha amnonocoko hara kaamo po roro, ketken̂e tî yîwya so.
14Tpoyino komo yenîn̂e me tî xatken̂e anarî komo Ixaw Yana komo rma. Paraw maywen komo tî ero warai me n̂iir̂atken̂e. N̂examro pen meero takî tî nîhyokyatken̂e apickano rin̂e komo. Ahce kacho an̂irithîri komo wicakî xa marha amnonopîra mehcow hara kica. Kokon̂oro asakî n̂he mak mamnonoyatken̂e, oroto ero wicakî xa marha miicow hara kica. Yaake rma men amnonocoko kawau, ketken̂e tî yîwya so.
15Ero ke yîhyoxapunhîrî komo takî tî cetken̂e Paraw yaka, Ixaw Yana yenîn̂e kom ha. On wara tî ketken̂e yîwya, Ahce poyero amna mîhyokpe oco?
16Puruma yeceputho tîmîhra tak naxe amaywen komo amna ya. Ero wicakî rma tko amnonocoko kawau kokon̂oro miir̂atken̂e ero wicakî xa marha, kexe amna ya okwe. Amna tak nîhyokyaxe oco. Amaywen komo xa matko naxe kicicme kica, ketken̂e tî yîwya.
17Muwun̂waxe mak kica, kekn̂e tko tî Paraw yîwya so. Muwun̂waxe mak kica. Ero ke wa mîîkexe, Amna en̂epeko tokuthîrî yakn̂itome Kporin komo ya tîmsom me, mîîkexe kica, kekn̂e tî yîwya so.
18Ero ke etapickatatko ha. Puruma yeceputho tîmîhra rma nas omaywen awya so. Yaake rma tko amnonocoko ha kokon̂oro mamnonoyatken̂e ero wicakî xa marha ciicoko kaamo po roro, kekn̂e tî yîwya so.
19Ero wa kacho yentache ahwora ro mak takî tî xatken̂e Ixaw Yana yenîn̂e komo. Pahxa mamnonoyatken̂e ero wicakî xa marha amnonocoko hara kaamo po roro, karî ke thakwa nahwoketken̂e.
20Paraw yai takî tî cetken̂e. Esama yaw tak n̂esepor̂atken̂e Moises komo yakro, Araw komo yakro. Esamarî komo yaw rma tî n̂examro momokyatken̂e.
21On wara tî ketken̂e yîwya so, Kporin komo xa awehtopo komo yenîn̂e me nasî. Noro rma awen̂ekacowpe so. Amtapotarî komo yanme tak amna xera ro mak nasî Paraw, noro maywen komo marha. Amna waihka xatî wara rma tak naxe okwe, ketken̂e tî. Ero wa tî ketken̂e Ixaw Yana yenîn̂e komo Moises komo ya.
22Ero wa kacho yentache Kporin komo yakro tak tî nîmtapowakn̂e Moises. On wara kekn̂e yîwya, Apa kah yawno, ahce kacho cesemetanmesom me mak miir̂a opoyino kom okwe? Ahce kacho ow mantomai moxam yaatopo poko ha?
23Paraw yakro rma re kîmtapotai. Kporin komo nantomatho ow, wîîkai. Omtapotarî yanme rma tko Ixaw Yana komo n̂emetanmetîkesî ro mak tak okwe. Ayanan komo yahsîpînkapora ro mak masî yîwya okwe, kekn̂e. Ero wa tî kekn̂e Moises Kporin komo ya.
Kir̂wan̂he Kiir̂axe So, Kesî Xa Hara Kaan Ixaw Yana Komo Ya
6
1Taa, on wara takî tî Moises n̂eyukyakn̂e Kporin komo, Ai Moises, oroto tak meen̂asî Paraw yemetanmekrî owya. Kar̂pe xa oyehtopo ke rma noro pen wemetanmekyasî. Ero yinhîrî Ixaw Yana komo tak n̂en̂epesî tîrowon poi. Etocoko kr̂a, kesî tak, kekn̂e tî.
2On wara marha tî kekn̂e Kaan Moises ya, Aporin komo Ow ha.
3Abraaw pen ya kesenpekn̂e, Isake pen ya marha, Xako pen ya marha. N̂examro ya oyesenpetaw Kaan Mîkro, Karitî ro, kacho me mak ka ohtînoyatken̂e. Aporin komo me tko ohtînopîra ka xatken̂e.
4On wara wîîkekn̂e yîwya so, Kananew komo rowon wîmyasî awya so aweken komo me. Yaaro xa tan wîîkesî, wîîkekn̂e yîwya so. Kanan po rma re ka xatken̂e n̂examro pawana me mak, anarî yana komo chew mak xatken̂e.
5Kokon̂oro tak Ixaw Yana komo mtapotarî wentai, okwe, okwe, kacho yîwya so. Ahsîpînkan me thakwa mak n̂examro napickexe Exipsiu komo. Ero ke n̂examro porin pen komo ya wîîkekn̂e ero wa kachonho ponaro rma wasî.
6Ero ke on wara kasko Ixaw Yana komo ya, On wara kesî Kaan awya so, Aporin komo xa Ow ha, kesî. Ayopo so awapickexe so Exipsiu komo. Awahsîpînkan̂e pîn komo mîkyam okwe. Ow xa tko kahsîpînkapexe so yîwya so. Kowyaxe so rma kar̂pe oyehtopo ke. N̂examro pen wemetanmekyasî ro mak awowtome so tak.
7Oyanan me xa tak kahsîyaxe so. Ponaro awehtopo komo me marha wasî. On wara mîîkexe ero yimaw, Kporin komo xa Mîk ponaro kehtopo komo. Noro rma kahsîpînkapoce so Exipsiu komo ya, kyopo so kapickan̂enhîrî komo ya ha, mîîkexe.
8Meyeno pona tak kaar̂axe so roowo pona. On men wîmyas amn̂e roowo awepamthîrî komo ya, wîîkekn̂e Abraaw pen ya, Isake pen ya, Xako pen ya, ero rma tak wîmyasî awya so awekenî ro me. Aporin komo xa Ow ha, kesî Kporin komo awya so, kasko yîwya so, kekn̂e. Ero wa tî kekn̂e Kaan Moises ya.
9Taa, ero wara kacho rma tî re n̂ekatîmyakn̂e Moises Ixaw Yana komo ya. Yîmtapotarî yentan̂e pîn wara rma tko tî xatken̂e ahwora ro mak cexirî ke so, tîyopo so apickaxapu me exirî ke so. Ero wa tî xatken̂e.
10-11Ero yinhîrî on wara tî kekn̂e hara Kporin komo Moises ya, Etoko Paraw yaka xa hara, Exipsiu komo kayaritomon yaka. On wara kasko xa hara yîwya, Ixaw Yana komo ahsîpînkakî arowon poi totohme so, kasko, kekn̂e tî.
12On wara tko tî n̂eyukyakn̂e Moises, Kporin komo ya kekn̂e, Ixaw Yana komo rma oyentara naxe. Ahce wa thakwa re oyence Paraw hara? Takîhso yîmtapotanî ro mak ow, kekn̂e tî.
13Wara rma Moises komo yakro rma nîmtapowakn̂e Kaan, Araw komo yakro. Ixaw Yana komo poko nîmtapowakn̂e, Paraw poko marha, Ixaw Yana komo aacoko rma Exitu poi, kekn̂e. Ero wa kekn̂e Kporin komo Moises komo ya.
14Taa, Ixaw Yana komo yenîn̂e komo tan wetahcasî, tîyanan komo yenîn̂e kom ha. On wara tî xakn̂e Huben pen mumutho komo yosotî, Enoke, Paru, Esîron, Kahmi. Cepamthîrî komo yantoman̂e me tî xatken̂e n̂examro. Huben tribun me rma tko tî xatken̂e ahnoro.
15On wara tî xakn̂e Simeaw pen mumutho komo yosot hara, Xemuew, Xamin, Oace, Xakin, Soa, Sau. Kananew yemsîrî tî mîk xakn̂e Sau nocwan. Ero wa tî xatken̂e Simeaw pen mumutho komo. Cepamthîrî komo yantoman̂e me tî xatken̂e n̂examro. Simeaw tribun me rma tko tî xatken̂e ahnoro.
16On wara tî xakn̂e Repi pen mumutho komo yosotî hara, Xehson, Koace, Merari. Ero wa tî xatken̂e yumumuthîrî komo yosotî. Taa, Repi pen yewrutoponho tî xakn̂e 137 cimn̂ipu. Ero yimaw takî tî noro pen waihyakn̂e.
17On wara tî xakn̂e Xehson mumuru komo yosotî hara, Ribn̂i, Simei. N̂examro yepamtho komo xatken̂e Repita me.
18On wara tî xakn̂e Koace pen mumutho kom hara, Anraw, Isa, Ebron, Usiew. Ero wa tî xatken̂e noro mumuru komo. Taa, Koace yewrutoponho takî tî xakn̂e 133 cimn̂ipu. Ero yimaw takî tî noro pen waihyakn̂e.
19On wara tî xatken̂e Merari mumuru komo, Mari, Musi. Ero wa tî xatken̂e noro mumuru komo. N̂examro yepamtho komo xatken̂e Repita me. Ero wa tî xatken̂e Repi pen yepamtho komo.
20Taa, on wara tî xakn̂e Anraw, Koace mumuru, tîîm yepeka tî nahsîyakn̂e cipici me. Xokebeci tî xakn̂e noro yosotî. Noro takî tî n̂ewruyakn̂e asakî ro kîîrî re ciki. Araw, Moises, ero wa tî xatken̂e yîmrerî komo, Anraw mumuru kom ha. Pahkî tî xakn̂e Anraw yewrutoponhîrî, 137 cimn̂ipu ha tî. Ero wicakî exiche ewrutoponhîrî waihyakn̂e takî tî.
21On wara tî xatken̂e Isa mumuru kom hara, Kore, N̂epeke, Sikri. Ero wa tî xatken̂e Isa mumuru komo.
22On wara tî xatken̂e Usiew mumuru komo hara, Misaew, Ewsapan, Sitîri. Ero wa tî xatken̂e Usiew mumuru komo.
23Ero yimaw cipici takî tî nahsîyakn̂e Araw, Eriseba tî osotî. Aminatabe me yemsîrî tî mîk xakn̂e, Nason yepeka ha. 4 ro tî noro n̂ewruyakn̂e Araw mumuru komo ciki, Natabe, Abiu, Ereasa, Itama. Ero wa tî xatken̂e Araw mumuru kom ha.
24On wara tî xatken̂e Kore mumuru kom hara, Asi, Ewkana, Abiasape. Ero wa tî xatken̂e Kore mumuru komo. N̂examro xatken̂e Kore yanan komo.
25Taa, on wara tî xakn̂e Ereasa, Araw mumuru ha, Putiew yemsîrî tî nahsîyakn̂e cipici me. Noro takî tî n̂ewruyakn̂e, kîîrî, Ereasa mumuru ciki. Pin̂easa tî xakn̂e yumumuru yosotî. Ero wa tî xatken̂e Repita yenîn̂e komo, etîyananî re kom ha.
26Ero wa nasî Araw yanan komo, Moises yanan komo yosotî. Kporin komo mtapotarî yentan̂enho rma mîkyam. On wara tî Kporin komo kekn̂e yîwya so, Ixaw Yana komo aacoko Exitu poi, kekn̂e.
27N̂examro rma tak on wara ketken̂e Paraw ya, Exipsiu komo kayaritomon ya, Ixaw Yana komo amna naar̂asî xexa Exitu poi, ketken̂e yîwya. Ero wa kan̂e komo mîkyam xatken̂e Moises komo Araw yakro.
28-29On wara tî ka kekn̂e Kporin komo Moises ya iito Exitu po, Aporin komo xa Ow ha. Ero ke on wara wîîkes awya, Paraw ya ekatîmko omtapotarî ahnoro, kekn̂e yîwya.
30On wara tko tî Moises n̂eyukyakn̂e, Takîhso yîmtapotan mak ow ha. Ero ke ahce wa thakwa re omtapotarî n̂ence Paraw? kekn̂e. Ero wa tî kekn̂e Moises Kporin komo ya.
Araw Tak Nasî Moisesî Mtapotarî Mahriman̂e Me
7
1Taa, ero yinhîrî tak on wara kekn̂e Kporin komo Moises ya, On wara tak kiir̂asî, Kaan warai me tak kenpesî Paraw ya. Awakno reha nasî amtapotarî yekatîmn̂e me, Araw ha.
2Ero ke omtapotachonho ekatîmko Araw ya ahnoro. Noro tak mahrimesî Paraw n̂entarî me hara. Ixaw Yana komo men ahsîpînkakî arowon poi totohme so, kesî noro yîwya, Paraw ya.
3Ow tko ceipuru wara wiir̂asî Paraw ropotarî, Karitî me oyehtopo wenpesî Exipsiu komo ya. Anarmerpan wiir̂asî cirihnî mko eserepokachome so.
4Awanwekyaxe so Paraw. Ero ke tak Exipsiu komo wîwîrîmesî. Wîwîrîmesî ro mak Exitu poi oyanan komo yaatome tak owya. Mer̂pono pîn mîkyam oyanan komo, Ixaw Yana kom ha. Yîchei so rma waatîkesî.
5Ero yimaw tak on wara kexe opoko Exipsiu komo, Kporin komo xa Mîk ham, kexe. Ero wa tak kexe yîwîrîmarî ke owya.
6Ero ke Moises komo nîmtapowatken̂e Paraw yakro Kporin komo mtapotachonho yaw roro rma.
7Poritomo me xatken̂e n̂examro Paraw yakro yîmtapowataw so, 80 cimn̂ipu xakn̂e Moises yewrutoponho. 83 cimn̂ipu xakn̂e Araw yewrutoponho hara. Ero wicakî xakn̂e n̂examro yewrutoponho ero yimaw.
Cirihnî N̂iir̂asî Araw Kporin Komo Yanme
8-9Ero yinhîrî on wara kekn̂e hara Kporin komo Moises komo ya, Amn̂e Paraw yakro amtapowataw so on wara kesî noro awya so, Cirihnî ika ciicoko aponaro so oyehtome, kes awya so. Ero wa ketaw on wara kasko Araw ya, Awamoyin ar̂makî roowo pona Paraw wero ro. Ero wa ar̂makî okoyi me tak etakîtotome, kasko yîwya, kekn̂e. Ero wa kekn̂e Kporin komo yîwya so.
10Ero ke Paraw yaka tak cetken̂e Moises komo Araw yakro. Kporin komo mtapotachonho yaw roro rma tî tamoyin nar̂mekn̂e Araw roowo pona. Paraw wero ro nar̂mekn̂e, noro maywen komo wero ro marha. Ar̂mache okoyi me takî tî n̂etakîcekn̂e.
11Ero yipu yenîche Paraw ya tmaywen komo nan̂ikyakn̂e. Yuhnari yîhtînon̂e komo mîkyam nan̂ikyakn̂e, yaskomo komo marha. N̂examro xa marha tak okoyi me n̂iir̂atken̂e tamoyin kom hara. Erem yanme rma ero wa n̂iir̂atken̂e.
12Yaake xatken̂e yaskomo komo. Ahnoro rma nar̂metken̂e tamoyin komo roowo pona. Okoyi me so xa marha n̂etakîcekn̂e ahnoro rma. Araw yamoyinînho tko n̂ermomyakn̂e n̂examro yamoyinînho ahnoro, tow suru, tow suru, kekn̂e.
13Ero yinhîrî tak Paraw ropotarî ceipamyakn̂e xa hara. Ero ke yîmtapotarî komo yewetîra ro mak xakn̂e. Ero wa xakn̂e Kporin komo mtapotachonho yaw roro rma. Ero wa xakn̂e.
Tuuna N̂iir̂asî Moises Kamxuku Me
14Ero yinhîrî on wara tak kekn̂e Kporin komo Moises ya, Ceipuru wara nasî Paraw ropotarî. Oyanan komo yahsîpînkara nasî kica.
15Ero ke pahxaxa tak etocoko xa hara Paraw yaka. Tuuna yecihtaka cesî noro. Ero ke yîywapu etocoko iina. Tuuna yecihtaw tak momohcoko. Awamoyin arko, okoyi me n̂etakîcekn̂e ero rma.
16On wara kasko yîwya, Kporin komo n̂en̂epetho ow awesamaka, ponaro naxe Ebrew komo Noro n̂en̂epetho ha. On wara kan̂e me oyen̂epew, Oyanan komo ahsîpînkakî pohnîntaka totohme so opoko ahwotachome so, kan̂e me oyen̂epei. Ero wara rma wîîkai awya. Ewetîra rma tko ka mehxe kica.
17Ero ke on wara kes hara Kporin komo awya, tuuna yepu n̂etapesî oyanton tamoyin ke. Ero ke kamxuku me tak n̂etakîcesî kica tuunanhîrî. Ero wa wirpesî yîwya on wara kachome tak awya, Kporin komo me xa tak Mîk ham Moises komo yantoman̂e, kachome tak awya.
18Ero ke ootî tak waihyas okwe eepu kwawnonho pen. Kowasî xa tak eepu. Ero ke Exipsiu komo wokru mera thakwa nasî, kasko yîwya, kekn̂e. Ero wa tî kekn̂e Kporin komo Moises ya.
19Ero yinhîrî on wara takî tî kekn̂e hara Kporin komo Moises ya, On wara kasko Araw ya, Awamoyin ke cemyarke tak etapoyankakî tuuna yepoi. Eepu yepoi kasko, yatîhnî yepoi marha, wahrai komo yepoi meero kasko. Ero wa kasko tuuna yepoi kamxuku me etakîtotome tuuna ahnoro Exitu pono. Yîmîn yawno meero n̂etakîcesî een yawno, weewe yahtoxapu yawno, toopu akorokaxapu yawno marha. Ahnoro mak tak nasî kamxuku me, kasko yîwya, kekn̂e. Ero wa kekn̂e Kporin komo Moises ya.
20Ero ke Kporin komo mtapotarî n̂ewehcatken̂e. Tamoyin nanîmyakn̂e Araw. Iike tak tuuna yepu n̂etapekn̂e Paraw wero ro rma, maywen komo wero ro marha. Etapache tak kamxuku me n̂etakîcekn̂e kica tuuna eepu kwawno ahnoro.
21Ero ke tak ootî pen waihyakn̂e okwe eepu kwawno pen. Kowakn̂e tak kica eepu. Ero ke thakwa tî Exipsiu komo wokru mera xakn̂e. Kamxuku tak xakn̂e miya ro makî, Exitu poko hak okwe.
22Ero wa xa marha tko n̂iir̂atken̂e hara yaskomo komo, Exipsiu komo erem yanme. Ero ke ceipuru wara xa hara n̂ehtîkekn̂e Paraw ropotarî. Moises komo mtapotarî nanwekyakn̂e xa hara kica. Ero wa xakn̂e Kporin komo mtapotachonho yaw roro rma.
23N̂etaknamekn̂e mak tak Paraw. Tîmîn yaka mak cekn̂e hara. Moises mtapotarî ponarora ro mak xakn̂e okwe.
24Ero yinhîrî tak on wara tî xatken̂e Exipsiu komo, eepu yecihtaw so nahcetken̂e kir̂wan yanîmtome tuuna. Erîhnî me thakwa tî xakn̂e eepu kica.
25Ero yinhîrî 7 ro n̂enmayakn̂e kamxuku me eepu ciitoponho Kporin komo ya. Ero wicakî n̂enmayakn̂e.
Pororî Mokyasî Mer̂pora Ro Makî
8
1Ero yinhîrî tak on wara kekn̂e xa hara Kporin komo Moises ya, Paraw yaka etoko xa hara. On wara kasko yîwya, On wara kesî Kporin komo awya, oyanan komo ahsîpînkakî opoko ahwotaxi totohme so, kasko yîwya.
2Ahsîpînkara rma awexitaw on wara kîwîrîmexe so hara, pororî tak wen̂epesî arowon pona. Mer̂pono pîn wen̂epesî arowon poko hakî, kasko yîwya.
3-4Eepu kwai tak mokyaxe pororî mer̂pono pînî ro mak. Amîn yaka n̂ewomyasî awîntopo yaka. Awetîrapotopo pona meero cexe kica. Amaywen komo mîn yaka marha cesî. N̂examro pona nahronasî. Puruma yuputopo yaka meero n̂ewomyasî kica. Atutumru komo yaka marha nahronasî, puruma ciitopo yaka. Apoko ro mak n̂ehtîkexe, amaywen komo poko marha, awanton komo poko marha, etpoyino pîn poko kica, kasko yîwya, kekn̂e Kporin komo Moises ya.
5Ero yinhîrî on wara tak kekn̂e Kporin komo Moises ya, On wara kasko Araw ya, Awamoyin ke cemyarke etapoyankakî xa hara. Tuuna yepu yepoi kasko, aporî yepoi marha, yatîhnî yepoi marha. Ero wa kasko en̂exa pororî mohtome Exitu pona, kekn̂e yîwya.
6Ero ke takî n̂etapoyankekn̂e Araw tuuna yepoi, Exipsiu komo yepoi. Ero wa kache pororî takî mokyakn̂e mer̂pono pînî ro mak kica. Roowo pen nawronohketîkekn̂e kica.
7Ero wara xa marha tko n̂iir̂atken̂e yaskomo kom hara. Erem ke pororî n̂ekpetken̂e Exitu pona.
8Ero yinhîrî Moises komo takî nan̂ikyakn̂e Paraw. On wara kekn̂e yîwya so, Amtapotacoko Kporin komo yakro. On wara kasko yîwya, Pororî en̂epeko Paraw yai, noro maywen komo yai marha, kasko men yîwya. Pororî toche ayanan komo tak wahsîpînkesî Kporin komo ya tîmsom yakn̂iso totohme so tak, kekn̂e yîwya so.
9Taa, on wara mak wîîkes awya, kekn̂e Moises yîwya, ahcemaw xa kîmtapowa apoko, amaywen komo poko marha? Pororî cma re mîwaikesî Apa, yîmîn komo yawnonho pen, eepu kwaw mak tak ehtome, wîîke ahcemaw ha? Amoro xa ero yekatîmn̂e me esko, kekn̂e Paraw ya.
10Pahxaxa amtapotacoko, kekn̂e yîwya. Taa, kekn̂e Moises, amtapotarî yaw roro rma wîîkesî. Ero yimaw xa pororî waihkesî Kporin komo on wara kachome tak awya, Anarî exihra ro mak nasî Kporin komo warai, ponaro amna yehtopo warai ha, kachome awya. Ero ke amtapotarî yaw roro rma pororî waihkesî.
11Amîn yai so tak pororî pen cesî, amaywen komo mîn yai marha. Eepu kwaw mak tak nasî, kekn̂e Moises Paraw ya.
12Ero yinhîrî takî Moises komo tak cetken̂e Paraw yai. Enmapuche takî Kporin komo yakro nîmtapowakn̂e Moises. Apa kah yawno, kekn̂e, pororî cma re mîwaikesî Paraw yîwîrîman̂enho, kekn̂e yîwya.
13Ero ke Moises mtapotarî yaw roro rma tak pororî waihkekn̂e Kporin komo. Mîîmo yawnonho pen waihyakn̂e, ewto pononho pen, mararî pononho pen ahnoro.
14Tukuhkaw so takî pororî yokoputho n̂enmekyatken̂e. Kowakn̂e ro makî kica Exipsiu komo rowon poko hakî.
15On wara tko xakn̂e Paraw, tîwîrîman̂enhîrî waipuche tîropotarî n̂iir̂akn̂e ceipuru wara xa hara kica. Moises komo yanwekn̂e me tak xakn̂e hara. Ero wa xakn̂e Kporin komo mtapotachonho yaw roro rma.
Oyomo Nakîhces Hara
16Ero yinhîrî tak on wara tak kekn̂e Kporin komo Moises ya, Ai Moises, on wara kasko Araw ya, Roowo pupuntho tak etapakî hara awamoyin ke oyomo me etakîtotome. Miya rma n̂etakîcesî Exitu poko hakî, kasko yîwya, kekn̂e Kporin komo.
17Ero ke tamoyin ke cemyarke tak n̂etapoyankekn̂e Araw. Roowo tak n̂etapekn̂e iike. Ero yimaw tak oyomo me n̂etakîcekn̂e kica roowo pupuntho. Tooto poko tak xakn̂e, iyoh komo poko marha. Ero wa n̂etakîcekn̂e roowonhîrî oyomo me. Miya rma n̂etakîcekn̂e Exitu poko hakî.
18Ero yinhîrî tak yaskomo komo nukukmetken̂e hara. Oyomo me akîhto xe xatken̂e roowonhîrî ceremru komo yanme. Pîra tak ha okwe. Etakîtopora tak xakn̂e yîwya so. Oyomo ken̂e thakwa xatken̂e tooto komo, iyoh komo marha.
19Ero ke on wara tak ketken̂e yaskomo komo Paraw ya, Kaan xa moso nakîhce ham kopi oyomo, ketken̂e. Wara rma ceipuru wara xa hara Paraw n̂iir̂akn̂e tîropotarî. Moises komo yanwekn̂e me rma xakn̂e kica. Kporin komo mtapotacho yaw roro rma xakn̂e.
Werewere Pen Mokyasî
20Ero yinhîrî on wara kekn̂e Kporin komo Moises komo ya, Enmapuche etocoko hara Paraw yaka. Enmarî yakro ro rma etocoko. Tuuna yecihtaka cesî ero yimaw. Noro yenîche on wara kacoko yîwya, Ai Paraw, on wara kesî Kporin komo awya, Oyanan komo ahsîpînkakî opoko ahwotachome so, kes awya, kacoko yîwya.
21Oyanan komo yahsîpînkara rma awexitaw werewere tak wekpesî awewrucpen̂e komo. Mer̂pono pînî ro mak wekpesî. Ayanan komo yewrucpen̂e me ro mak nasî. Exipsiu komo mîn yaka n̂ewomyasî mer̂pono pîn werewere. Mîîmo pen nawronohketîkesî kica, roowo pen marha yiipo ececetotopo komo.
22Werewere mokyataw acheka so anarî me wiir̂asî Kosen, oyanan yewtonî kom ha. Werewere pen exihra nasî iito yîhyaw so. Ero wa wiir̂asî yîrowon komo on wara kachome tak awya, Kporin komo xa nai ham tan orowon po rma, kachome tak awya, kacoko yîwya.
23Oyanan komo wiir̂asî amaywen komo warahra. Werewere ken̂e xa wiir̂asî amaywen komo reha. Iiken̂ehra reha wiir̂asî oyanan komo, kacoko yîwya, kekn̂e Kporin komo Moises komo ya.
24Ero ke ero wara rma n̂iir̂akn̂e Kporin komo. Werewere takî mokyakn̂e mer̂pono pînî ro mak kica. Paraw mîn yaka rma n̂ewomyakn̂e, maywen komo mîn yaka marha. Exitu poko hakno komo mîn yaka n̂ewomyakn̂e. Roowo yîwîrîman̂e me xakn̂e kica werewere, mer̂pora ro mak exirî ke.
25Ero wa exitaw takî Moises komo nan̂ikyakn̂e xa hara Paraw. On wara kekn̂e yîwya so, Taa, etocoko tak amyamro Ixaw Yana komo. Ponaro awehtopo komo ya tîmsom akn̂itatko rma. Moro na makî tko etocoko Exitu pona rma, kekn̂e yîwya so.
26Okwe, kekn̂e hara Moises yîwya. Exitu po rma Kaan ya tîmsom me akn̂ipîra ro mak cexpore nasî amna yok puntho. Kicicme ro mak nas amna yoku Exipsiu komo ya. Noro yipu pun yakn̂iyataw n̂examro wero ro, amna men waihkexe tantono komo toh ke oko.
27Osorwaw kaamo amna cesî pohnîntaka. Iito tak amna nakn̂iyasî tokuthîrî pun amna Porin ya tîmsom me. Noro mtapotarî rma amna n̂ewehcasî, kekn̂e Moises Paraw ya.
28Taa, kekn̂e takî Paraw yîwya so, kahsîpînkexe so rma pohnîntaka awtotome so. Iito tak Aporin komo Kaan ya tîmsom makn̂iyaxe, ponaro awehtopo komo ya tîmsom ha. Mooxe xa tko tohra ehcoko. Taa, Aporin komo yakro amtapotacoko opoko, kekn̂e. Ero wa kekn̂e Paraw Moises komo ya.
29Taa, kekn̂e Moises yîwya, ahyai kîwces hara. Owtoche tak Kporin komo yakro kîmtapowasî werewere yen̂epetome tak ahyai, amaywen komo yai marha. Pahxaxa n̂en̂epesî. On wara tko wîîkes awya, amna yemîknopîra ro mak tak men esko. Awahsîpînkara so wasî. Aporin komo ya tîmsom yakn̂iso tohra ro mak ehcoko, kahra tak esko amn̂e, kekn̂e yîwya.
30Ero wa kache Paraw yai takî cekn̂e Moises. Kporin komo yakro takî nîmtapowakn̂e werewere yen̂epetopo poko.
31Ero ke Moises mtapotarî yaw roro rma tak werewere n̂en̂epekn̂e Kporin komo. Paraw yai n̂en̂epekn̂e, maywen komo yai marha. Cewn̂e n̂hema exihra ro mak tak xakn̂e.
32Wara rma ceipuru wara xa hara tîropotarî n̂iir̂akn̂e Paraw. Ixaw Yana komo yahsîpînkara rma xakn̂e kica. Ero wa xakn̂e kica.
Okno Pen N̂eper̂anwasî

1Ero yinhîrî on wara tak kekn̂e Kporin komo Moises ya, Etoko xa hara Paraw yaka. On wara men kasko xa hara yîwya, On wara kesî awya Kporin komo, ponaro Ebrew Yana komo yehtopo, Oyanan komo men ahsîpînkakî opoko ahwotachome so, kasko yîwya.
2-3Ahsîpînkara awexitaw, awanton me so rma ciir̂ataw awya on wara tak tî awir̂atu so Kporin komo, ceper̂ai xa tî n̂iir̂a awoh komo woskara pono. Paaka komo, kawaru komo, buhu komo, kameru komo, oper̂a komo, ero warai tî awoh komo ceper̂ai n̂iir̂a. Ceper̂ai xa takî tî nai okwe. Waihya takî tî eper̂a yanme, kasko yîwya.
4Ero wa Ixaw Yana komo yoku cirihra tî nai Kporin komo. Eper̂amra ro makî tî n̂ai, Exipsiu komo yoku warahra. Waipîra ro makî tî nai iyoh komo reha, kasko yîwya.
5Ero wa kache Exipsiu yok yîwîrîmacho tak nukuknomekn̂e Kporin komo, kaamo ha. Pahxaxa men eper̂a yaw tak nas awoh komo okwe, kasko yîwya, kekn̂e. Ero wa kekn̂e Kporin komo Moises ya.
6Ero ke enmapuche tak ero wara rma tak Kporin komo iyokuthîrî pen komo n̂iir̂akn̂e. Exipsiu komo yokutho pen tak waihtîkekn̂e ahnoro okwe. Ixaw Yana komo yoku waipîra reha xakn̂e. Cewn̂e n̂hema waipîra xakn̂e.
7Ero yimaw tî tmaywen komo n̂en̂epekn̂e Paraw Ixaw Yana komo yoku yenso. N̂examro yoku meero waihya, kacho yentachome tî n̂en̂epekn̂e. Pîra, waipîra ro mak nasî Ixaw Yana komo yoku, ketken̂e tî maywen komo tmokuche so hara. Ero wara kacho entache ceipuru wara xa hara xakn̂e Paraw ropotarî kica. Ixaw Yana komo yahsîpînkara rma xakn̂e kica. Ero wa xakn̂e.
Ereh Ken̂e Tak Naxe Exipsiu komo
8Ero yinhîrî on wara kekn̂e hara Kporin komo Moises komo ya, Wehto yen yaka etocoko. Iitono tak amehcoko wemronho. Ero tak aacoko Paraw yaka. Noro wero ro tak pahcoko kahsî. Pum tosu sahrarara, kacoko tak.
9Ero wa pahxapu tak cesî miya rma, Exitu poko hakî. Erek me tak n̂etakîcesî tooto poko, iyoh komo poko marha, kekn̂e Kporin komo Moises ya.
10Ero ke wemronho namekyakn̂e Moises komo. Paraw yaka tak naar̂atken̂e. Noro yeepatai cexitaw so tak kahsî pahyatken̂e. Ero yipu tak n̂etakîcekn̂e erek me oko tooto poko, iyoh komo poko marha.
11Ero yimaw takî tî mokuhra thakwa xatken̂e yaskomo komo Moises yaka ereh ken̂e xa cexirî ke so oko. Ahnoro Exipsiu komo tî xatken̂e ereh ken̂e oko yaskomo komo meero.
12Paraw ropotarî tko xakn̂e ceipuru wara xa hara Kporin komo yanme rma. Ero ke Moises komo mtapotarî yewetîra rma xakn̂e okwe. Ero wa xakn̂e Kporin komo mtapotacho yaw roro rma, Moises ya kekn̂e ero wa kachonho yaw roro rma. Ero wa xakn̂e Paraw.
Saraipa Mokyasî
13Ero yinhîrî on wara kekn̂e xa hara Kporin komo Moises ya, Ai Moises, pahxaxa etoko xa hara Paraw yaka. Enmarî yakro ro rma etoko. On wara kacoko yîwya, On wara kesî Kporin komo awya, ponaro Ebrew komo yehtopo, Oyanan komo men ahsîpînkak ha opoko ahwotachome so, kes awya, kacoko yîwya.
14On wara marha kes awya, kacoko yîwya, oroto tak kîwîrîmetîkesî xa tak, amaywen komo marha wîwîrîmesî. Ero wa tak kiir̂axe so on wara kachome tak awya, Anarî exihra ro mak nasî kaan Noro warai. Roowo yakwerî po rma exihra nasî, mîîkesî tak opoko, kacoko yîwya.
15-16Pahxa rma kwaihkarî ha re okwe eper̂a ke, amaywen komo ahnoro waihkarî ha re. Wara rma kar̂pe oyehtopo yenpotome awya so awaikara wîxakn̂e awîrîmacho ke, roowo poko hakno komo ya rma oyosotî yîhtînomexpotome ha.
17Yukurumîkno me rma mesehtînoyasî kica. Ero ke oyanan komo memetanmekya ham. Ahsîpînkara rma mas okwe.
18Ero ke pahxaxa on wara kaamo exitaw saraipa tak wekpes hara, porin komo ro mak wekpesî. Mehxa ro rma re mokyakn̂e saraipa Exitu me on roowo ciitoponhîrî n̂ixa ro rma. Wahra so makî tko ka mokyakn̂e ceipamxapu pahxa. Pahxaxa tak porin komo ro mak men mokyasî, kacoko yîwya.
19Ero ke awoh komo ermonocoko mîîmo yaka, awanton komo marha an̂ihcoko mîîmo yaka. Waihyaxe men okwe ero yanme mîîmo yawhra exitaw so, kacoko yîwya, kekn̂e. Ero wa kekn̂e Kporin komo Moises komo ya.
20Taa, ero yipu yentache on wara tî xatken̂e anarî komo Paraw maywen komo, toh komo tî n̂ermonoyatken̂e mîîmo yaka. Tanton komo marha tî nan̂ikyatken̂e mîîmo yaka. Ero wa tî n̂iir̂atken̂e Kporin komo mtapotachonho ponarono komo mak.
21Anarî komo reha tî tanton komo yan̂ikîra rma xatken̂e mîîmo yaka, toh komo marha ermonopîra xatken̂e. Woskara po rma tî xakn̂e. Ero wa tî xatken̂e Kporin komo mtapotacho ponarora cexirî ke so. Ero wa tî xatken̂e.
22Ero yinhîrî on wara kekn̂e xa hara Kporin komo Moises ya, Apockantakî tak kahsî saraipa mohtome. Miyan komo pona rma mokyasî Exipsiu komo pona. Tooto komo pen n̂etapes oko, iyoh komo pen marha, naatî pen marha. Ero wa n̂etapes oko, kekn̂e Moises ya.
23Ero ke kahsî napockanwakn̂e tak Moises. Tamoyin ke cemyarke rma napockanwakn̂e. Ero ke Kporin komo tak saraipa n̂ekpekn̂e ha. Tarai marha tar̂ar̂a kekn̂e. Pepe kekn̂e oco wehto me ro mak. Roowo porero tî wehto cekn̂e oco. Ero yipu Kaan n̂ekpekn̂e Exitu pona.
24Ero wa tî mokyakn̂e saraipa. Wehto yakro rma mokyakn̂e eraspeto xa. Ero yipu tko tî mokuhra ro mak xakn̂e mehxa ro rma, Exitu me ero roowo ciitoponho n̂ixa ro. Ero wa tî mokyakn̂e.
25Mîîmo yawno pîn komo tî n̂etapekn̂e okwe saraipa. Exitu poko hakno komo tî n̂etapekn̂e okwe. Tooto pen n̂etapekn̂e, iyokuthîrî pen komo marha. Naatî pen marha n̂etapekn̂e ahnoro. Weewe pen marha n̂etapekn̂e tperemkaxi ro okwe. Ero wa n̂etapekn̂e okwe.
26Mokuhra rma tko xakn̂e saraipa Kosen po reha, Ixaw Yana komo yewton po ha.
27Ero ke Moises komo tak nan̂ikyakn̂e Paraw, Araw yakro. On wara kekn̂e yîwya so, Oroto tak kicicme oyehtopo wîhtînoyasî. Kir̂wan̂he nai ham Kporin komo. Kicicme wai ham kica ow, omaywen komo marha natu kicicme ham kica.
28N̂eexi tak ha. Kporin komo yakro men amtapotacoko yîtîtmamnotome tak saraipa, tarai marha yîtîtmamnotome kpanaikoton̂e oko. Yîtîtmamche tak kahsîpînkexe so. Tan Exitu po exihra tak maxe, kekn̂e. Ero wa kekn̂e Paraw Moises komo ya.
29On wara n̂eyukyakn̂e Moises, Taa, ewto poi owtoche rma kapockanwasî Kporin komo wece. Ero ke tak tarai nîtîtmamyasî, saraipa marha tak mokuhra nasî, Roowo yosom xa Mîk ham Kporin komo, kachome tak awya.
30On wara tko kîhtînoyasî, amaywen komo marha wîhtînoyasî. Twerî exihra rma maxe Kporin komo poko okwe, kekn̂e Moises yîwya.
31Taa, on wara tî xakn̂e Exipsiu komo natîrî, riin̂u tî xakn̂e tîwîrîmaxi, sepata marha. Ceperke tî mîn xakn̂e, ero yipu tî n̂etapekn̂e ro mak saraipa.
32Kir̂wan̂he rma tî xakn̂e puruma, senteu marha. Wahra ka xakn̂e ero reha. Ero ke yîwîrîmara tî xakn̂e.
33Ero yinhîrî takî ewto poi cekn̂e Moises Paraw yainonho rma. Napockanwakn̂e tak Kporin komo wece. Ero ke tak, tîî kekn̂e tarai, saraipa marha mokuhra xakn̂e. Xii kahra marha xakn̂e tuuna. Ero wa tak xakn̂e.
34On wara tko kekn̂e Paraw, Taa, nîtîtmam tak ham tuuna, saraipa marha tak mokuhra nai ham. Tarai marha kahra nasî, kekn̂e takî tî Paraw. Ero ke kicicme tak xakn̂e xa hara. Ceipuru wara xa hara n̂iir̂akn̂e tîropotarî kica. Ero wa xa marha xatken̂e maywen kom hara.
35Ero wa xakn̂e Paraw ropotarî, ceipuru wara xakn̂e kica. Ero ke Ixaw Yana komo yahsîpînkara rma tî xakn̂e okwe. Kporin komo mtapotarî yaw roro rma xakn̂e, Moises ya kekn̂e ero yaw roro rma kica. Ero wa xakn̂e Paraw.
Makaka Pen Makîrha Mokyasî

1Taa, ero yinhîrî tak on wara kekn̂e xa hara Kporin komo Moises ya, Paraw yaka etocoko xa hara. Yîropotarî wiirî ceipuru wara xa hara, maywen komo ropotarî marha. Ero wa wiirî cirihnî ciitome owya n̂examro wero ro.
2Ero yipu wiir̂asî amumuru komo ya an̂ekatîmrî komo amn̂e, aparî komo ya marha. Kar̂pe xa cehtopo n̂enpekn̂e Kporin komo Exipsiu komo yîwîrîmacho ke, kacoko yîwya so amn̂e. Amyamro marha oyehtopo meen̂axe on wara kachome awya so, Kporin komo xa Mîk ero wa ciino n̂iire ham, mîîkexe, kekn̂e. Ero wa kekn̂e Kporin komo Moises komo ya.
3Ero ke Moises komo tak cetken̂e xa hara Paraw yaka. On wara ketken̂e yîwya, Ai Paraw, on wara kesî Kporin komo awya, ponaro Ebrew komo yehtopo ha, Atî wicakî pahkî, Kicicitho ow ha, kahra mai owya okwe? Oyanan komo ahsîpînkak ha opoko ahwotachome so, kes awya.
4-6Oyanan komo yahsîpînkara rma awexitaw pahxaxa men makaka warai tak wekmexpesî arowon pona. Roowo pen nahruyasî ro mak. Yîmtoxapu rma cik nasî naatî, peen marha, weewe marha saraipa n̂etapatho pîn. Ero rma tak nahtîkes okwe exihra ro mak cehso ro okwe. Tukuhkaw ro mak nasî amîn yaw, amaywen komo mîn yaw marha, Exipsiu komo mîn yaw ahnoro mak. Ero wicakno makaka yenîhra ro mak xakn̂e aamo komo pahxa, aporin pen komo marha. Mehxa ro roowo po ehtoponhîrî n̂ixa ro noro yipu komo yenîhra ro mak xatken̂e okwe, kesî Kporin komo awya, ketken̂e yîwya. Ero wa kache Moises n̂etaknamekn̂e. Paraw yai cekn̂e hara.
7Toche on wara tî ketken̂e Paraw maywen komo yîwya, Atî wicakî pahkînon wa nai noro okwe kîwîrîman̂e komo me ha? Ixaw Yana komo ahsîpînkak ha ke Kporin komo poko ahwotachome so ponaro cehtopo komo poko. Tîwîrîmatîkaxi ro mak nasî Exipsiu komo ahnoro, kahra rma ma mai ke? ketken̂e tî yîwya.
8Ero ke Moises komo tî nan̂ikyakn̂e xa hara Paraw. Mokuche so on wara tî kekn̂e yîwya so, Taa, etocoko tak ha ahwotaxi Kporin komo poko ponaro awehtopo komo poko. On wara tko wîîkes awya so, onoke warai komo kyam awto xe so mat ha? kekn̂e yîwya so.
9Ahnoro rma amna cesî, kekn̂e Moises yîwya. Rikomo komo amna naar̂asî, poritomotho komo marha. Tumumuru komo amna naar̂asî, cemsîrî komo, toh komo marha amna naar̂asî oper̂a, paaka komo. Ahnoro ro mak amna naar̂asî. Amna n̂eseresmesî Kporin komo poko tahwotachome, kekn̂e yîwya.
10On wara tko tî kekn̂e Paraw. Awakronomacowpe xa Kporin komo amxîkrî komo yen̂epetaw owya awakro so. Twerî men cexpore nasî, meye men nasî awîrîmacho komo, kekn̂e yîwya so.
11Pîra. Kîîrî me mak etocoko Aporin komo poko ahwotaxi, kekn̂e. Ero wa kekn̂e Paraw Moises komo ya. Ero wa kache tîhyai tak n̂examro n̂en̂epekn̂e Paraw rîîwo me. Ero wa n̂en̂epekn̂e.
12Ero yinhîrî on wara kekn̂e Kporin komo Moises ya, Apockantacoko tak Exitu yepoi makaka warai mohtome tak. Exitu pona tak mokyasî taakem komo yahtîkaxi. Saraipa n̂ekahritho nahtîkesî exihra cehso ro, kekn̂e.
13Ero ke Exitu yepoi tak napockanwakn̂e Moises tamoyin ke cemyarke rma. Ero yinhîrî tak ocowo n̂ekmexpekn̂e Kporin komo resce n̂ixa. Puu kekn̂e tî kokmamso ro, cenmakaxi ro marha. Enmapuche tak makaka n̂ekyakn̂e ocowo.
14Exitu poko hakî tî cekn̂e makaka. Miya so ro makî tî cekn̂e roowo mapitaka rma. Kicicme ro makî tî xakn̂e kica. Mehxa ro rma ero warai komo mokuhra ro makî tî xakn̂e makaka. Amn̂e tak mokuhra nas hara ero warai.
15Roowo pen nahruyakn̂e ro mak. Awarpape mak xakn̂e roowo mer̂pora ro mak exirî ke. Comota yarîtho takî tî nahtîkekn̂e, eperîthîrî marha. Saraipa n̂ekahritho nahtîkekn̂e. Weewe yarî yîmtora ro mak xakn̂e, naatî yarî marha. Exitu pono naroketîkekn̂e ro mak roowo mapitaka rorono rma okwe.
16Ero ke Moises komo tak nan̂ikpekn̂e xa hara Paraw, Araw kom ha. Cerekan̂e nan̂ikpekn̂e. On wara kekn̂e yîwya so, Kicicme wasî kica Kporin komo poko, apoko so marha okwe.
17Ero ke opoko cma re metîrwoxinkexe oroto oyehtoponho poko. Kporin komo yakro marha cma re mîmtapowaxe makaka yen̂epetopo poko. On warai ya amna waihkapora cma nasî, kekn̂e Paraw yîwya so.
18Yîmtapotarî yentache tak Paraw yai tak cekn̂e hara Moises. Kporin komo yakro tak nîmtapowakn̂e makaka yen̂epetopo poko.
19Ero ke ocowo tak n̂ekpekn̂e hara Kporin komo oesce n̂ixan hara. Karitî mîn n̂ekpekn̂e. Ero rma tak makaka naar̂akn̂e. Miya tak naar̂akn̂e Cucurem Yewku kwaka roro. Etîmtora ro mak xakn̂e makaka Exitu po, cewn̂e n̂hema tak exihra xakn̂e.
20Ero yinhîrî Paraw ropotarî takî tî ceipuru wara n̂iir̂akn̂e xa hara Kporin komo. Ixaw Yana komo yahsîpînkara rma xakn̂e okwe. Ero wa xakn̂e kica.
Exitu Rowon Nawarpanwasî Ro Mak
21Ero yinhîrî on wara kekn̂e hara Kporin komo Moises ya, Ai Moises, apockantakî xa hara kahsî roowo yawarpantachome tak ahnoro Exitu. Awarpan xa mîn wekpesî kîtîtîno warai xa, kekn̂e Kporin komo yîwya.
22Ero ke Moises tak napockanwakn̂e kahsî. Ero yinhîrî awarpape tak xakn̂e roowo ahnoro Exitu ha. Kîtîtîno wara xa mîn xakn̂e okwe awarpan. Osorwaw ro n̂enmayakn̂e awarpape.
23Tpoyino komo yenîhra thakwa tî xatken̂e okwe Exipsiu komo. Etarira ro mak xatken̂e 3 kaamo. Katpape rma tko xakn̂e Ixaw Yana komo yewtonî reha.
24Ero ke Moises takî nan̂ikyakn̂e xa hara Paraw. On wara tak kekn̂e yîwya, Taa, etocoko tak ha Kporin komo poko ahwotaxi. Amxîkrî komo meero aacoko. Awoh komo makî tko tînomcoko Kosen po rma oper̂a komo, paaka komo, kekn̂e yîwya.
25Ahce okwe, kekn̂e Moises Paraw ya, amna rma tko arî xe nasî paaka komo, oper̂a kom ha. Kaan ya tîmsom mîk amna yoku, Kporin komo ya tîmsom ha.
26Ero ke tooku yarî xe nas amna ahnoro. Yîhtathîrî cik meero tînomra nas amna. Noro amna naar̂asî Kporin komo ya tîmsom me, ponaro amna yehtopo ya tîmsom me ha. Atî wicakî yiixe na nai Noro tîwya tîmsom. Amn̂e mak on wicakî xe nai ham, kes amna cepatakache mak, kekn̂e. Ero wa kekn̂e Moises Paraw ya.
27Wara rma Paraw ropotarî tî n̂iire xa hara Kporin komo ceipuru wara. Ixaw Yana komo yahsîpînkara rma xakn̂e okwe.
28Ero yinhîrî on wara kekn̂e hara Paraw Moises ya, Ohyai tak men etocoko. Oyewru enîhra ro mak tak ehcoko. Oyewru yeen̂ataw xa hara awya so kwaihkexe so kr̂a tak ha, kekn̂e.
29Taa, kekn̂e Moises, yaaro rma mîîkesî, awewru yenîhra ro mak tak wasî, kekn̂e. Ero wa kekn̂e Moises Paraw ya.
Poturme Ewruxapu Pen Komo Waihtopo N̂ekatîmyasî Kporin Komo
11
1Ero yinhîrî on wara tî kekn̂e hara Kporin komo Moises ya, Ai Moises, Cewn̂e ro xa tak Paraw yîwîrîmacho wekpesî, Exipsiu komo yîwîrîmacho ha. Ero yinhîrî tak awahsîpînkexe so Paraw. Awen̂epetîkexe so tak, ahnoro rma.
2Ero ke on wara kasko Ixaw Yana komo ya, Ai oyakno komo, Exipsiu komo yemyawnonho aponcoko aporokru komo. Cepethîkemu xa aponcoko ooru ciixapu, prata ciixapu marha. Kîrkomo amyamro aponcoko kîrkomo yemyawnonho, aaci komo hara amyamro aponcoko wooxam komo yemyawnonho hara, kasko yîwya so, kekn̂e. Ero wa tî kekn̂e Kporin komo Moises ya.
3On wara tî Exipsiu komo xatken̂e Ixaw Yana komo poko, yîpînîn yawno me so takî tî xatken̂e. Moises marha tî n̂een̂atken̂e yukurumîkno me xa. Ero wa tî xatken̂e Exipsiu komo, Paraw maywen kom ha. Kporin komo yanme rma ero wara xatken̂e.
4-5Ero yinhîrî on wara tî kekn̂e Moises Paraw ya, Ai Paraw, on wara kesî Kporin komo awya, Rakatawro kîwcesî Exipsiu komo chere. Ero yimaw yîmxîkrî komo tak waihyaxe okwe potuthîrî pen komo mak. Paraw mumutho pen meero waihyasî, kayaritomo mumutho pen ha. Anton komo xîkîtho pen komo meero waihyaxe okwe, puruma yaposokan̂e mretho pen kom ha okwe. Iyoh komo xîkîtho pen marha waihyasî poturme ewruxapu mak.
6Ero yimaw nîwracexe ro mak Exitu poko hakno komo. Ero wa yîwratara ro makî ka xatken̂e pahxan pen komo. Ero wa yîwratara tak naxe tantono komo amn̂e miya roro. Tîmxîkrî pen komo waipuche rakatawro ero yimaw xa tak nîwracexe okwe, kes awya.
7Ero yimaw Ixaw Yana komo yewnopîra ro mak nasî xapari, iyoh komo marha yewnopîra nasî. Tîtken̂e mak nasî xapari poko so. Ero wa Kporin komo n̂iir̂asî, Exipsiu komo warahra n̂iir̂a ham Ixaw Yana komo, kachome tak awya, kesî Kporin komo awya.
8Ero yimaw tak amaywen komo mokyaxe ohyaka. Nutupenwaxe tak omamakan me. On wara kexe owya, Exitu poi cma re mîîcesî amaywen komo yakro rma, kexe owya. Ero wa kache owya kîwcesî tak Exitu poi, kekn̂e tî Moises Paraw ya. Ero wa kache Paraw yai tak cekn̂e Moises, tîrwon̂e xa tî cekn̂e. Ero wa cekn̂e.
9On wara tko tî kekn̂e Kporin komo Moises ya, Amtapotarî komo yewetîra rma nasî Paraw cirihnî ciitome tak owya emapona. Exipsiu komo yîwîrîmacho mîn wiir̂asî cirihnî ha, kekn̂e tî yîwya.
10Ero ke ero warai komo rma tî n̂iir̂atken̂e Moises komo Araw yakro, cirihnî tî n̂iir̂atken̂e yaake ro. Ero yipu ciriche Paraw ropotarî tî Kporin komo n̂iir̂akn̂e xa hara ceipuru wara. Ero ke tî Ixaw Yana komo yahsîpînkara rma xakn̂e, en̂epera tî xakn̂e tîrowon poi. Ero wa tî xakn̂e Paraw okwe.
Awtorî Komo Me Eseresmacoko, Kesî Kaan
12
1Taa, ero yinhîrî tak Kporin komo nîmtapowakn̂e xa hara Moises yakro, Araw komo yakro. Exitu po exitaw so rma nîmtapowakn̂e. On wara kekn̂e yîwya so.
2On nuun̂i tak nasî nuun̂i komo yihcitopo awya so. 12 nasî nuun̂i komo. Ero ke on nuun̂i nasî cimn̂ipu kuknomacho yihcitopo me awya so.
3On wara kacoko Ixaw Yana komo ya, Enmarî yukuknomacoko on nuun̂i pono. 10-înhîrî po tak on wara ehcoko, oper̂a xîkrî ahsîcoko ahyawno komo yotî me. Ero wa ahsîcoko miyan komo rma ahyawno komo yotî me.
4Asak mak exitaw ahyawno komo amîtwono yakro oper̂a ahsîko asak makno yîîm yakro xa marha. Cewn̂e mak ahsîcoko oper̂a xîkrî asak makno komo yotî me. Ahyawno komo yecenarî mak ahsîcoko, kacoko yîwya so.
5On warai xa ahsîcoko awokuthîrî komo, kîîrî ahsîcoko kar̂pamxan me cehsom mak, 12 nuun̂i exihnî rma ka ewrutoponhîrî ha. Tupunporem mak ahsîcoko. Oper̂a xîkrî ahsîcoko, kabritu xa na mahsîyatu yiixe awexitaw so.
6Amîn komo mîtkoso ka yimicoko 4 kaamo mak. Taa, 14-nhîrî po tak noro pen waihkacoko kokmamche rma. Ero wa awokuthîrî komo waihkacoko Ixaw Yana komo ahnoro.
7Awokuthîrî komo waihkache awya so kamxukuthîrî tak caramacoko amîn komo metatan yecepu pore. Yupunthîrî mon̂exe mîîmo yaw ero metatan yecepu caramacoko. Piirino caramacoko ececokan, peyecepu marha.
8Ero yinhîrî tak awokuthîrî komo pun tonocoko. Ero po rma tonocoko 14-nhîrî po kosope. Yupucoko ka tonotome tak awya so. Awru komo marha tohcoko wahrututpamnî mak. Naatî yarî yakro rma tonocoko cîmîkno yakro ha.
9Kamxukre tonohra ro mak ehcoko. Tîyoso marha tonohra ehcoko. Tupuso mak tonocoko. Ahnoro mak yupucoko, yîhtîpîthîrî, petîthîrî, apothîrî, wethîrî. Ahnoro mak yupucoko tonotome tak awya so.
10Akwenhîrî yîmtora ro mak ehcoko enmapuche tonosom me hara. Akwenhîrî yetîmcetaw rma enmapuche tak akn̂icoko.
11On wara ehcoko ton̂etaw awya so, awetaritopo komo yaw ehcoko poono yaw. Tîhtake marha tonocoko, tamoyiye marha. Cerekan̂e tonocoko. Kporin komo ya awatotopo komo yimawno mîn. Ero ke ero wa tonocoko.
12Ero po men kîwcesî Exipsiu komo chere poturme ewruxapu komo waihkaxi. Tooto pen komo waihkesî, iyokuthîri pen komo marha. Yaake naxe ponaro Exipsiu komo yehtopo. Noro yipu komo marha wîwîrîmesî. Ow xa Aporin kom ha, kesî Kaan awya so.
13On wara was amn̂e Exitu pono pen komo waihkaxi owcetaw, awokuthîrî komo kamxukutho ween̂asî awatotome so owya, awaikara so oyehtome. Amîn komo kuknon me nasî kamxuku ametatan komo yecepu pokono. Twatosom komo moxam on yawno kom ha, wîîkes ero yipu yenîche. Ero yanme awahsîra so nas eper̂a awaikacho kom ha, kacoko yîwya so Ixaw Yana komo ya, kekn̂e Kporin komo Moises komo ya.
14On wara marha kekn̂e Noro yîwya so, Ero po roro eseresmacoko amn̂e ahnoro cimn̂ipu po roro. Ero po roro eseresmacoko Kporin komo poko awahwotachome so, Exitu poi awtotoponhîrî komo ponaro awehtome so ha. Miya roro ehretawnomaxapu komo meero ero wa n̂eseresmacowpe.
15Ero yimaw marha wahrututpamnî mak tohcoko awru komo. 7 kaamo wicakî ero yipu tohcoko. Yihcirî po kaamo po awru komo wahrututpamnotoponho ar̂macoko. Amîn komo yaw exihra ro mak n̂expe. Wahrututpamnî mak tohcoko on yimaw 7 kaamo, kacho yewetîn̂e pîn na nai anarimaw. Noro yipu exitaw twaihkapore nasî xaw Yana komo poyino mera tak ehtome.
16Ero wa aweseresmetaw so esenmecoko tohtopo yihcitopo po. Yîtîhkatopo po marha esenmecoko. Kaan ponaro xa esenmecoko. Ero po awesenmetopo komo po etapickara ro mak ehcoko. Anahrî komo ciitopo poko ciki mak metapickexe wahra mak. Ero wa ehcoko.
17Ero wara roro eseresmacoko yicimn̂ipuntaxera. Ero po kaar̂axe so Exitu poi amyamro mer̂pono pînî ro mak. 14-nhîrî po kaar̂axe so. Ero ke ero po roro n̂eseresmacowpe miya roro ehretawnomaxapu komo erorome ro mak.
18Nuun̂i yihcirî po eseresmacoko 14-nhîrî kaamo po xa. Kokon̂i xa eseresmacoko. Wahrututpamnî mak tohcoko. Enmapuche hara ero yipu rma tohcoko yaake kaamo 21-înhîrî pona roro. Ero po tak yîtîhkacoko wahrututpamnî tohtopo, kokon̂i exiche tak ha.
19-207 kaamo exihra ro mak n̂expe wahrututpamnotopo amîn komo yaw so. Wahrututpamnoxapu tokn̂e exitaw noro men twaihkapore nasî Ixaw Yana komo chewno mera tak ehtome. Ero wara twaihkapore nasî acheka mohxapu, achew ewruxapu marha. Etîme re ero wa ciicoko wahrututpamnoxapu yokn̂enho komo. Ahce na tokuhra ro mak ehcoko ero yimaw wahrututpamnotopo ken̂e exitaw. Wahrututpamnî mak nohcowpe ahnoro amîn komo yawno komo, kacoko yîwya so Ixaw Yana komo ya, kekn̂e. Ero wa kekn̂e Kporin komo Moises komo ya.
21Ero yinhîrî takî Ixaw Yana poritomon komo nan̂ikpekn̂e Moises. On wara kekn̂e yîwya so, Oper̂a xîkrî ehtatko ahyawno komo yotî me. Ahyawno komo yecenarî mak ehcoko. Noro yipu tak waihkacoko awatotopo komo me tonosom.
22Waihkache awya so iisopu peremtho yukpacoko oper̂a kamxukutho kwaka. Ero yipu ke tak caramacoko metata yecepu. Piirino caramacoko asakno roro rma. Peyecepu marha caramacoko. Caramache awya so amîn yaw so mak tak ehcoko. Mîîmo yai epatakara ro mak ehcoko kosope. Enmapuche mak tak mepatakexe.
23Kosope tak Kporin komo cesî Exipsiu komo chere. Kamxukutho tak n̂een̂asî ametatan komo yecepu poko. Piirino poko exitaw, peyecepu poko exitaw marha amîn komo tak wacesî Kporin komo. On yawno waihkara esko, kesî waihkano rin̂e ya. Ero wa kesî yîwya kamxuku yenîche.
24Ero wara roro yukukmacoko amn̂e miya roro. Awepamthîrî komo marha nukukmacowpe ero wa xa marha etowîn me ro mak.
25-27Pahxaro tak arowonî ro komo pona tak mepatakexe. Kporin komo nîmyas awya so tîmtapotachonhîrî yaw roro rma ero pona mepatakexe. Iito awexitaw so tak ero wara roro eseresmacoko. Ero wa aweseresmetaw so on wara kexe amxîkrî komo awya so, Apa, ahce kacho on wara ceseresmet ha? kexe awya so. Ero ke on wara eyuhcoko, Kporin komo ya kwatotoponhîrî komo tîtkukmexe okopuci. Pahxa Kporin komo cekn̂e Exipsiu komo waihkaxi. Ero yimaw Ixaw Yana komo mînî reha wacekn̂e. Amna mîn yawno waihkara xakn̂e. Ero ke ero wa kwatotoponhîrî komo tîtkukmexe, kacoko yîwya so, kekn̂e. Ero wa kekn̂e Moises Ixaw Yana poritomon komo ya. Ero wa kacho yentache n̂examro takî nutupenwatken̂e. Amna porinî ro Amoro okre, ketken̂e Kaan ya.
28Ero ke Ixaw Yana komo tak cetken̂e oper̂a yahsîso Kporin komo mtapotachonho yaw roro ciitome. Moises ya kekn̂e Araw komo ya, ero wa kacho yaw roro xatken̂e. Ero wa xatken̂e.
Poturme Ewruxapu Pen Komo Waihkesî Kporin Komo
29Taa, ero po rma tak kosope Exitu pono pen komo waihkekn̂e okwe Kporin komo rakatawro. Poturme ewruxapu pen komo mak waihkekn̂e. Paraw mumutho pen waihkekn̂e kayaritomo mumutho rma. Kahrutopo yawno mumutho pen marha waihkekn̂e. Iyoh komo xîkîtho marha waihkekn̂e poturme ewruxapu mak, miyan komo xîkîtho rma.
30Ero ke Paraw takî nîhcekn̂e kuywa poi kosope rma. Noro maywen komo marha paketken̂e ahnoro Exipsiu komo rma. Nîwracetken̂e takî okwe. Nîwracetken̂e ro mak okwe. Okoputhîrî komo xakn̂e okwe yîmîn yaw so etpoyino pîn yaw okwe.
Ixaw Yana Komo Tak N̂en̂epesî Paraw
31Ero ke Moises komo tak nan̂ikpekn̂e xa hara Paraw. On wara kekn̂e yîwya so, Etocoko tak omaywen komo chei. Etocoko ro mak Ixaw Yana komo ahnoro. Miya tak etocoko Aporin komo poko ahwotaxi amtapotacho komo yaw roro rma.
32Awoh komo marha aacoko paaka komo, oper̂a komo. Mîîketken̂e ero wa kacho yaw roro rma aacoko. Etocoko tak ha. Awtorî me so owakretopo poko ka amtapotacoko Aporin komo yakro, kekn̂e. Ero wa kekn̂e Paraw Moises komo ya.
33Ero wa xa marha ketken̂e Exipsiu komo Ixaw Yana komo ya. Yohno etocoko ha. Amna mak waihtîkes okwe, ketken̂e yîwya so.
34Ero ke tak cetken̂e Ixaw Yana komo Exitu poi. Yohno ro mak cetken̂e tuuru komo wahrututpamnopîra rma. Kwaxarî mak naar̂atken̂e esmacho yaw rma. Tponon komo ke mak womcetken̂e. Ero yipu naar̂atken̂e tmotaw so. Ero wa cetken̂e.
35On wara xatken̂e Ixaw Yana komo tîtorî komo me, Exipsiu komo yemyawnonho naponukyatken̂e. Cepethîkem xa naponukyatken̂e ooru ciixapu, prata ciixapu marha. Poono marha naponukyatken̂e. Ero wa naponukyatken̂e Moises mtapotacho yaw roro rma.
36Ixaw Yana komo pînîn yaw so xatken̂e Exipsiu komo. Kporin komo rma ero wa n̂iir̂akn̂e. Ero ke yiixe ehtopo komo rma nîmyatken̂e yîwya so. Ero wa Exipsiu pen komo n̂emyawnonketken̂e Ixaw Yana komo. Ero wa xatken̂e.
37Taa, cetken̂e tak Ixaw Yana komo. Hameses poi cetkn̂e Sukoci pona. Mer̂pono pînî ro mak mîkyam cetken̂e, 600.000 yakenon okyo. Ero wicakî xatken̂e kîrkomo mak. Rikomo komo yukuknomara xatken̂e. Ero wicakî yakenon xatken̂e Ixaw Yana komo.
38Anarî yana komo marha cetken̂e Ixaw Yana komo yakro mer̂pono pîn komo. Toh komo marha naar̂atken̂e Ixaw Yana komo, paaka komo, oper̂a komo, mer̂pono pîn naar̂atken̂e.
39Exitu poi tîtoche so mak tuuru komo tak nayatken̂e. Wahrututpamnopîra rma nayatken̂e. Esmetaw so wahrututpamnotopo cirihra rma xatken̂e okwe cerekan̂e tîtorî ke so Exitu poi. Cerekan̂e ro mak Ixaw Yana komo n̂en̂epetken̂e Exipsiu komo. Ero ke ero wa cetken̂e.
40Pahkî ro mak xatken̂e Ixaw Yana komo Exitu po 430 cimn̂ipu pahkînon ha.
41430 cimn̂ipu yenatîche xa, ero kaamo po xa tak Kporin komo yanan pen komo tak cetken̂e mer̂pono pîn komo. Exitu poi cetken̂e.
42Ero kokmamrî po xa Ixaw Yana komo naar̂akn̂e Kporin komo Exitu poi. Ero ke ero ponaro Ixaw Yana yehtopo ro me xa nasî miya roro ehretawnomaxapu komo ponaro ehtopo me meero. Ero wa ehtopo ro komo me nasî.
On Wara Awatotoponhîrî Komo Yukukmacoko Amn̂e, Kesî Kaan
43Ero yimaw marha on wara kekn̂e xa hara Kporin komo Moises ya, Araw komo ya, On wara xa eseresmacoko Awatotoponhîrî komo yukukmacho ha, Ixaw Yana komo mak n̂eseresmacowpe ero yukukmacho me, anarî yana komo reha pîra.
44Awanton komo reha n̂eseresmacowpe ero yukukmacho me puranta pona aponxapu komo mak ha tko. Etanpikaxapu komo mak n̂eseresmacowpe ero yukukmacho me.
45Anarimaw anarî yana nai achew so. Amaywen komo me na natu anarî kom hara, puranta pona anapickarî komo. Noro yipu komo eseresmara ro mak n̂ehcowpe ero yukukmacho me.
46On wara xa eseresmacoko amyamro reha, cewn̂e mîîmo yaw mak tonocoko. Mîîmo yai arîhra ro mak ehcoko awotî komo yakwenho. Awotî yocho komo marha axikwora ehcoko.
47Ahnoro Ixaw Yana komo n̂eseresmacowpe Awatotoponhîrî komo yukukmacho me.
48-49Anarî yana exitaw achew so, noro meero na ceseresma xe nai awakro so. Ero wa exitaw on wara kacoko yîwya, Etanpikapocoko amyamro, amumuru komo marha, awanton komo marha kîrkomo. Etanpikaxapu me awexitaw so mak amohcoko eseresmaxi amna yakro, kacoko yîwya. Ero wa exitaw so tak n̂eseresmacowpe awakro so arowon komo po ewruxapu warai me rma. Ero wa eseresmara ro mak n̂ehcowpe etanpikan komo. Etîme re mak n̂ehcowpe, wîîkes awya so. Ero wa n̂ehcowpe arowon komo po ewruxapu komo, anarî yana komo marha acheka so mohxa kom ha, kekn̂e. Ero wa kekn̂e Kporin komo Moises komo ya.
50Ero ke ero wa kacho tak n̂ewehcatken̂e Ixaw Yana komo. Kporin komo kekn̂e Moises komo ya, ero wa kacho rma n̂ewehcatken̂e.
51Ero po rma tak Ixaw Yana komo naar̂akn̂e Kporin komo Exitu po. Mer̂pono pîn mîkyam naar̂akn̂e. Ero wa naar̂akn̂e.
Owyan Me Naxe Poturme Ewruxapu Komo Kîrkomo, Kesî Kporin Komo

1-2Taa, ero yinhîrî on wara kekn̂e hara Kporin komo Moises ya, Owyanî ro me ciicoko poturme ewruxapu komo kîrkomo. Ero wa ciicoko ahnoro awosîn komo yemasîn yakan me ewruxapu komo kîrkomo. Ero wa xa marha ciicoko awoh komo xîkrî hara, poturme ewruxapu komo. Owyan me naxe noro yipu komo, kekn̂e Kporin komo Moises ya.
Wahrututpamnî Tohtopo Yekatîmtopo
3-4Ero yinhîrî on wara tak kekn̂e Moises Ixaw Yana komo ya, Ai, oyakno komo, On ponaro men ehcoko kaamo ponaro. Exitu poi amohtoponhîrî komo on, ayopo so awantoman̂enhîrî komo yai awetowtoponhîrî komo on. Ero ke ponaro ehcoko. Kar̂pe xa cehtopo n̂enpekn̂e Kporin komo Exipsiu komo yîwîrîmacho ke. Ero ke tak on ponaro ehcoko. On yimaw roro wahrututpamnoxapu tokuhra ro mak ehcoko awru kom ha. On kaamo po mîmokyatken̂e Exitu poi. On nuun̂i po mîmokyatken̂e Abibe po ha.
5Amn̂e tak Kananew komo yekenho pona awar̂atu so Kporin komo. Etew komo yekenho marha mîn, Amohew komo yekenho marha, Epew komo yekenho marha, Xebusew komo yekenho marha. Noro yipu komo yekenho pona awar̂atu so Kporin komo tîmtapotachonhîrî yaw roro rma. Aporin pen komo ya kekn̂e ero yaw roro rma awar̂atu so. Paaka mown pen nasî iito mer̂pora ro makî, wen pen marha. Iito awexitaw so on yukukmacho me meseresmexe yicimn̂ipuntaxera.
6Wahrututpamnî mak tohcoko iito yaake kaamo, 7. 7-nhîrî po tak eseresmacoko Kporin komo poko awahwotacho komo me.
7Wahrututpamnî mak tohcoko 7 kaamo. Ahyaw so exihra ro mak n̂expe wahrututpamnoxapu awru komo ero yimaw, Wahrututpamnî Tohtopo yimaw. Wahrututpamnotopo meero exihra ro mak n̂expe amîn komo yaw ero yimaw.
8Ero yimaw on wara kacoko amumuru komo ya, On wara ceseresmexe oyowtoponho ponaro kehtome so. Kar̂pe xa cehtopo n̂enpekn̂e Kporin komo Exitu poi oyekyataw, kacoko tak yîwya so.
9Karita mimiyaxe awemeknu komo poko anarimaw ahce na ponaro awehtome so. Anarimaw karita mimiyaxe apewo so marha ahce na ponaro awehtome so. Ero wa xa marha wahrututpamnon tohcoko Kporin komo ya apanatanmetopo komo poko amtapotachome. Exitu poi awekyatken̂e so Kporin komo. Kar̂pe xa cehtopo n̂enpekn̂e iitono komo yemetanmekrî ke.
10Ero ke ero wara roro eseresmacoko yicimn̂ipuntaxera. Yukukmacho me enmapuche yukukmacoko roro, kekn̂e Moises yîwya so.
On Wara Ciicoko Poturme Ewruxapu, Kesî Moises
11-12Taa, on wara tak maxe amn̂e, Kananew komo yekenho pona tak awar̂axe so Kporin komo. Ero nîmyas awya so tîmtapotachonhîrî yaw roro rma. On wara kekn̂e awya so, aporin pen komo ya marha, Yaaro xa tan wîîkesî towîhnî me ro mak, iitono tak wîmyas awya so amn̂e, kacho. Ero wa kachonho yaw roro tak nîmyasî. Ero ke iito awexiche so tak Kporin komo yanton me ciicoko amxîkrî komo poturme ewruxapu komo. Kaan yok me marha ciicoko awoh komo poturme ewruxapu ahnoro. Kîîrî me ewruche ero wa ciicoko.
13On wara ciicoko awoh komo buhu poturme ewruxapu, kîîrî me ewruche noro tak epemacoko kahn̂eru ke. Kahn̂eru xîkîtho waihkacoko noro yepetho me ciki. Epema xera awexitaw so tko buhu xîkîtho pen yîpîmîxwocoko waihkachome. Amumuru komo xa epemacoko poturme ewruxapu komo.
14Taa, on wara na ketu amn̂e amumuru komo awya so, Apa, ahce kacho buhu xîkrî mepeme ha? ket awya so. Ero wa ketaw on wara eyuhcoko, Okopuci, pahxa Exitu po xakn̂e amna. Iitono komo yanton me amna xakn̂e etowîn me ro mak okwe. En̂exa tko amna n̂ekyakn̂e Kporin komo. Kar̂pe xa cehtopo n̂enpekn̂e amna towtopo poko.
15Amna yahsîpînka xera ro makî ka xakn̂e Paraw pen okwe. Ero ke Exitu pono mumutho pen komo tak waihkekn̂e Kporin komo, poturme ewruxapu pen komo ahnoro. Tooto mumutho pen waihkekn̂e, okno xîkîtho pen marha. Ero ke okno xîkîtho pen ow waihkesî Kporin komo ya tîmsom me. Poturme ewruxapu wîmyasî yîwya kîîrî me ewruche. Ero warahra reha wiir̂as omumuru, poturme ewruxapu. Noro yipu wepemesî waihkara oyehtome, kacoko yîwya so, kekn̂e Kporin komo Moises ya.
16Ero wa tasî Kporin komo ponaro xa kehtopo me. Karitî me ro mak n̂esenpekn̂e Exitu poi amna yekyataw. Ero wa amna yehtopo poko yîtwen̂ekarîntara ro mak kehtopo mîn ha. Kemeknutawno wara nasî ero wa kacho, kpewo so yimixapu wara marha. Ero ponaro kehtome so Kporin komo ya tîmyaxe poturme ewruxapu komo, kekn̂e. Ero wa kekn̂e Moises Ixaw Yana komo ya.
Axawa Imo Pore Totoponhîrî Komo
17Taa, on wara xatken̂e Ixaw Yana komo Paraw ya tahsîpînkache so, esama yaw tak Kaan naar̂akn̂e. Piristew komo yesamarî yaw arîhra xakn̂e. Mooxeno pîn mîn esama, wara rma ero yaw n̂examro yarîhra xakn̂e. On wara tî kekn̂e Kaan, Waapa komo n̂een̂axe ero yaw tîcetaw so. Noro yipu komo yenîche yîwya so anarme men nîhtînoyaxe hara Ixaw Yana komo. Exitu pona n̂etîramexe hara kica, kekn̂e.
18Wow kacho yaw makî tko n̂examro naar̂akn̂e, pohnîntari okyo. Tuuna wece makî tî aano n̂iir̂akn̂e Cucurem wece ha. Tuwuhreke cetken̂e Ixaw Yana komo Exitu poi. Ero wa cetken̂e Ixaw Yana komo.
19Cetaw so Xose pen yocho narpekn̂e Moises Ixaw Yana komo ya. On wara tî kekn̂e Xose pen pahxa Ixaw Yana komo ya, Pahxaro tak awar̂axe so Kaan Exitu poi. Awcetaw so oyocho men aacoko, kekn̂e tî yîwya so. Taa, ayochîrî naar̂asî amna, kacoko owya yaaro xa cemaro pîn me ro mak, kekn̂e tî yîwya so. Ero ke ero wara rma tî ketken̂e Xose ya. Ero ke cetaw so tak noro pen yocho narpekn̂e Moises yîwya so.
20Taa, Sukoci poi tak cetken̂e Ixaw Yana komo. Amn̂e tak n̂etakriyatken̂e Etan pona hara axawa imo yemyatwono pona.
21Kporin komo rma cekn̂e Ixaw Yana komo poturme. Katpape cetaw so kaweresî chew tî cekn̂e Noro, patawno chew. Esamarî komo yenpon̂e me tî cekn̂e. Kosope Kaan xakn̂e wehto chew hara. Wehto tak xakn̂e hara patawno rma. Weipono rin̂e me xakn̂e kosope. Ero wa xakn̂e Ixaw Yana komo yaan̂e me katpanaw cetaw so, kosope marha.
22Kaweresî towîhra xakn̂e Kaan patawno. Katpanaw roro iito xakn̂e. Wehto marha towîhra xakn̂e patawno. Kosope roro iito xakn̂e. Ero wa aano n̂iir̂akn̂e Kaan. Ero wa xakn̂e.
Cucurem Yewku Wacexe Ixaw Yana Komo

1-2Taa, ero yinhîrî on wara kekn̂e Kporin komo Moises ya, On wara kasko Ixaw Yana komo ya, Wow kacoko tak ha. Miya kaikatko Pi-Airoci panaka tak ha. Mikitoro mehxa awetarî komo ciicoko. Tuuna imo xehxa ciicoko ha. Emtaco po nasî Baaw Sepon hara. Iina kaikatko etakriso tuuna yecihtaka rma.
3On wara kesî Paraw amn̂e, Ixaw Yana komo n̂esewkukmexe mak cesamarî komo poko. Cewahkotoso tak naxe axawa imo ke, kesî.
4Paraw ropotarî tak wiir̂asî ceipuru wara xa hara. Ero ke Ixaw Yana komo yahsîso hara mokyasî. Ero yimaw Paraw yopono me ro mak oyehtopo wenpesî, noro sowtatun komo yopono me oyehtopo marha. Ero warai me kesenpesî tîyopono me tak ohtînotome Exipsiu komo ya, Kporin komo xa Mîk ham, ponaro Ixaw Yana komo yehtopo, kachome yîwya so, kekn̂e Kaan Moises ya. Taa, ero ke tak wow ketken̂e tak Ixaw Yana komo. Ero wa cetken̂e.
5Taa, ero yimaw totopo komo takî tî n̂encekn̂e Exipsiu komo kayaritomon, Ixaw Yana komo n̂emahciyaxe okwe, kacho tî n̂encekn̂e. Ero yentache anarme takî tî n̂esehtînoyakn̂e Paraw, maywen komo marha. Ixaw Yana komo yahsî xe xa hara tî xatken̂e kica. On wara tî ketken̂e, Ahce kacho Ixaw Yana komo tahsîpînkace hara okwe? Kantonînhîrî komo cma re mîkyam xatken̂e okwe, ketken̂e tî.
6Ero ke tîtararan potkoso takî tî tooku n̂imipekn̂e Paraw kawaru anton komo ya totohme Ixaw Yana komo yahsîso hara. Tmaywen komo tî naar̂akn̂e sowtatu kom ha.
7Mer̂pora naar̂atken̂e tarara 600 yakenon ha tî. Kir̂wanî komo mîn xakn̂e tarara. Ahnoro makî tî naar̂atken̂e Exitu pono tarara. Sowtatu yantoman̂e komo tî xatken̂e tarara yaw so aan̂e me.
8Ero wa xa hara tî Paraw ropotarî n̂iir̂akn̂e Kporin komo, ceipuru wara xa hara. Ero ke Ixaw Yana komo yahsîso tî cekn̂e. Taa, on wara ka cetken̂e Ixaw Yana komo, erasîra ro makî ka cetken̂e Exitu poi.
9Exipsiu komo tko mokyatken̂e ahsîso hara okwe. Paraw tararan yaw mokyatken̂e ahnoro, kawaru marha tî n̂ekyatken̂e ahnoro noro yoku. Sowtatu marha xatken̂e Paraw yakro. Anarî komo xakn̂e kawaru mkaw so. Anarî komo mokyakn̂e tîhtarî po so mak. Ero wa mokyatken̂e Ixaw Yana komo yahsîso hara. Cetarî komo yaw exitaw so Ixaw Yana komo, mokyatken̂e tak Paraw komo. Pi-Airoci panaw xatken̂e, Baaw Sepon yemtacho po ha. Tuuna imo yecihtaw rma xatken̂e. Iito exitaw so mokyatken̂e.
10Ero yinhîrî tak Paraw komo mokyatken̂e meyehra n̂he. Ero yimaw tak n̂examro n̂een̂atken̂e Ixaw Yana komo twece so mokrî komo kopi. Ero ke n̂eraswatken̂e ro mak. Kporin komo yakro nîmtapowatken̂e cerewre ro mak.
11On wara marha xatken̂e Ixaw Yana komo kica, Moises pen tak n̂eiyatken̂e okwe. On wara ketken̂e yîwya, Ahce kacho amna mekye xiya axawa imo pona kica? Exihra katî xakn̂e amna yokoputho yahrutopo mînto Exitu po? Ero ke na amna mekye xiya amna waihtome tak axawa pona mak kica. Ahce kacho amna mekye Exitu poi okwe?
12Ero wara rma amna kekn̂e awya Exitu po rma kexitaw so. Amna arîhra ro mak esko. Exipsiu komo yanton me rma wa nas amna, kekn̂e amna awya. Kir̂wan̂he rma amna xakn̂e Exipsiu komo yanton me. Kicicme xa nas amna waihtopo tan axawa imo po kica, ketken̂e. Ero wa tî ketken̂e Moises ya okwe.
13-14On wara tko tî n̂examro n̂eyukyakn̂e Moises, Oyakno komo, erasîra ehcoko. Ececetocoko mak, ahna na tohra. Kporin komo ya akurunpetopo komo tak meen̂axe oroto. Kar̂pe xa cehtopo n̂enpes awya so. Oroto mak meen̂axe Exipsiu komo. Amn̂e n̂examro yenîhra ro mak tak maxe, pîra ro mak. Kporin komo xa nar̂mesî. Ero kek tîtken̂e mak ehcoko, kekn̂e tî.
15Ero yinhîrî on wara tî kekn̂e Kporin komo Moises ya, Ahce kacho Okwe okwe, mîîke owya? On wara mak kasko Ixaw Yana komo ya, Etocoko tak pataw roro rma, kasko yîwya so, kekn̂e tî.
16Ero wa kache yîwya so awamoyin ke cemyarke etamoyankakî tak tuuna imo yepoi. Ero wa kasko tuuna yîraconkachome. Ero yinhîrî tak Ixaw Yana komo cexe tuuna yotari rma. Yarinho pore cexe, turpem pore.
17Ceipuru wara tko wiir̂asî Exipsiu komo ropotarî. Ero ke Ixaw Yana komo wenari mokyaxe. Ero wa Paraw yopono me kesenpesî, sowtatun komo yopono me marha, tararan komo yopono me marha, kawaru mkawno komo yopono me marha. Ero wa kesenpesî n̂examro yar̂marî ke.
18N̂examro pen yar̂mache tak owya Exipsiu komo naxe oponaro. Kporin komo xa Mîk ham, kexe tak opoko. Ero wa kexe Paraw yopono me oyesenporî ke, noro tararan yopono me oyesenporî ke marha, kawaru mkawno komo yopono me oyesenporî ke, kekn̂e. Ero wa kekn̂e Kporin komo.
19Taa, iito xakn̂e Kaan yancun. Ixaw Yana komo poturme tîtosom ro mîk xakn̂e. Ero yimaw tko cekn̂e mapitaka so hara. Iina marha cekn̂e kaweresî patawno ha. Ixaw Yana komo mkai tak n̂ecececekn̂e.
20Xehxa xatken̂e Ixaw Yana komo. Kaweresî xakn̂e Ixaw Yana komo weyuru me. Mehxa xatken̂e Exipsiu kom hara. N̂examro yawarparen̂e me xakn̂e hara ero rma. Iyotaw so xakn̂e kaweresî akpano rin̂e me. Ero yanme cesamarî komo yenîhra tî xatken̂e Exipsiu komo. Ero yanme mokuhra ro mak xatken̂e Ixaw Yana komo yahsîso. N̂ewahkocetken̂e mak kaweresî ke cenmakaxi ro. Ero wa tî xatken̂e.
21Ero yimaw tak napockanwakn̂e Moises tuuna imo yepoi. Ero ke tak ocowo n̂ekpekn̂e Kaan resce n̂ixa. Karitî ro mak mîn n̂ekpekn̂e. Cenmakaxi ro mokyakn̂e. Ero yanme tak tuuna n̂etîraconkekn̂e. Turpe tak axawa n̂iir̂akn̂e Kaan, yarinho me mak.
22Ero ke tuuna yotari cetken̂e Ixaw Yana komo. Turpem pore cetken̂e axawa pore. Waaca wa mak xakn̂e tuuna kaari n̂ixa, poowa n̂ixa marha. Ero wa xakn̂e okyo.
23Taa, Ixaw Yana komo toche Exipsiu komo tak mokyatken̂e wenari so. Tuuna imo yotari xa marha mokyatken̂e Ixaw Yana komo yahsîso cma tî re. Ahnoro rma mokyatken̂e Paraw yoh komo kawaru, tararan marha, sowtatun komo marha kawaru mkawno kom ha. Ero wa mokyatken̂e.
24Taa, mokyatkn̂e ha ka pahkî n̂he ha re. Ero yinhîrî enmaporo Kporin komo takî tî n̂een̂akn̂e kaweresî chew rma, wehto chew marha. En̂exa tak tî Exipsiu komo n̂een̂akn̂e, sowtatun komo. Ero yimaw takî tî n̂examro pen n̂emetanmekyakn̂e.
25Yitararan komo tatho tak mohkekn̂e. Yîhtara mak cetken̂e, n̂ihxikyatken̂e mak tak yamoro okwe. Ero ke on wara tî ketken̂e Exipsiu komo, Ixaw Yana komo yai cemahcicerî. N̂examro nakronome ham kopi Kporin komo. Kîwyam reha kar̂mexe so okwe Exipsiu pen komo. Ero ke cemahcicerî hara, ketken̂e tî.
26Ero yimaw takî on wara kekn̂e Kporin komo Moises ya, Apockantakî xa hara tuuna imo yepoi. Ero wa kasko tuuna yetamtawnutome hara Exipsiu komo yenorinokan̂e, yitararan komo yenorinokan̂e marha, kawaru mkawno komo yenorinokan̂e marha, kekn̂e yîwya.
27Ero ke takî tî napockanwakn̂e Moises tuuna imo yepoi. Ero wa kache tuuna imo tak n̂etamtawnukyakn̂e hara enmarî yakro ro rma. Ero ke thakwa re n̂emahciyatken̂e Exipsiiu komo tuuna imo wece rma. N̂enor̂atken̂e tak tuuna imo rakataw rma. Kporin komo rma n̂examro pen n̂enorinokekn̂e.
28Ero wa n̂etamtawnukyakn̂e tuuna imo. Yitararan pen komo nahruyakn̂e, kawaru mkawno pen komo marha. Paraw sowtatun komo pen ahnoro xatken̂e cenoriso thakwa weyuntaw. Ero wa xatken̂e sowtatu komo. Cewn̂e n̂hema etîmtora xakn̂e okwe.
29Ixaw Yana komo reha cetken̂e turpem pore okre axawa pore. Tuuna yotari cetken̂e. Waaca wa mak xakn̂e tuuna kaari n̂ixa, poowa n̂ixa marha.
30Ero wa tî Ixaw Yana komo yahsîpora xakn̂e Kporin komo Exipsiu komo ya. N̂examro pen yokoputho tak n̂een̂atken̂e Ixaw Yana komo ecihtaw rma.
31Ero wa kar̂pe xa Kporin komo yehtopo n̂een̂atken̂e Ixaw Yana komo Exipsiu pen komo waihkarî ke. Ero ke Ixaw Yana komo tak xatken̂e Kporin komo ponaro xa. Yîmtapotarî marha tak n̂ewehcatken̂e. Moises mtapotarî marha n̂ewehcatken̂e. Ero wara xatken̂e Ixaw Yana komo ero yimaw.
Moises Wanorî
15
1Taa, ero yinhîrî waano naar̂atken̂e Ixaw Yana komo Moises yakro. Kporin komo n̂entarî me naar̂atken̂e. On wara ketken̂e waano me, Kewanomesî Kporin komo n̂entarî me. Tîîxatî pîn komo yopono me n̂eexi kir̂wan̂he ro mak. Kawaru pen komo nar̂mekn̂e tuuna imo kwaka, yîmkawnonhîrî pen komo marha.
2Okariton̂e Mîk Kporin komo. Noro poko tan kewanomesî. Noro rma tak nasî okurunpen̂e me. Ponaro oyehtopo xa Mîk ha. Ero ke kir̂wan̂he xa Noro yehtopo poko kîmtapowasî. Ponaro oporin pen yehtopo marha Mîkî. Ero ke kyopono me Noro yehtopo wekatîmyasî mîk hak ya.
3-5Sowtatu xa Mîk Kporin komo. Kporin komo Mîk Noro yosotî. Paraw pen tararantho nar̂ma tuuna imo kwaka. Noro maywen pen komo marha nar̂ma sowtatu pen komo. Noro maywen yantoman̂e pen komo meero nar̂ma, antomano rin̂e me Paraw nmen̂ekatho pen kom ha. Weyuntaka ro mak n̂enoricow n̂examro pen. Toopu wara ro mak n̂enoricow yuhnaka ro mak.
6Kir̂wan̂he xa awamorî menpo Apa kaari n̂ixan. Karitî me xa menpo. Awamorî ke aaxatî pîn komo makuhr̂apo kaari n̂ixan ke.
7Kir̂wanî ro me awexirî ke aaxatî pîn komo mar̂ma tooto komo yopo ro mak awexirî ke ha. Mîrwonakn̂e ro mak n̂examro poko. N̂examro yakn̂in̂e wara ro mak mîxakn̂e oco. Puruma yeputho n̂ecakyasî yohno ero wara rma n̂examro pen mar̂ma.
8Awapepen ke rma tuuna menmekî awewnarî yarino ke rma. Iina re rma menmekî yukmacho wara ro mak. Waaca wara mak n̂ececeto piirino wara. Weyunthîrî rma ceipam tuuna imo rakatawno rma.
9On wara tî kace aaxatî pîn komo, Ixaw Yana komo wenari kr̂a tîhcesî ahsîso. Emyawnonhîrî komo tak cekamyasî cemyawno komo me hara. Cerepore tak was amn̂e mer̂pono pîn yahsîrî ke owya. Kîkaciparan ke so kr̂a n̂examro pen tamexe exihra cehso ro, kace kica.
10Puu mîîka ha tko Apa awapepen ke. Ero yanme n̂examro pen nahru tuuna imo. Xumbu wara ro mak n̂enor̂icow weyunthîrî yaka ro mak,
11Yaake rma re naxe ponaro anarî komo yehtopo. Onoke ma re nai awarai Apa? Kir̂wan̂he ro mak masî kicicitho ken̂ehra ro mak. Kopi, kexe awehtopo yentan̂e komo. Cirihnî ciin̂e ro mak Amoro.
12Metapoyanka kaari me. Ero ke rma n̂examro pen tak n̂ermom roowo, towsuru.
13Akronomano rin̂e me awexirî ke ayanan komo maar̂asî awewtonî ro pona. An̂epemathîrî komo rma mîkyam maar̂asî kar̂pe awexirî ke. Kar̂pe awexirî ke n̂examro maare amînî ro yaka.
14Kar̂pe xa awehtopo tak n̂encexe amn̂e anarî yana komo. N̂eraswaxe xa tak Piristew komo ero yipu yentache.
15Eton pono kayaritomon komo marha n̂eraswaxe, Moabita yantoman̂e komo marha. N̂eraswaxe ro mak tatanîmso ro. Asak mak tak n̂ehtîkexe Kanan pono komo. Ero wa tak naxe kar̂pe xa awehtopo yentache Apa.
16N̂eraswaxe ro mak tak. Kar̂pe awaporî yehtopo yentache nîtîtmamyaxe mak. Tîî kexe tak toopu wara ro mak ayanan komo cetaw tîhyari so. Ayanan komo cexe yîhyari so, an̂epemathîrî kom ha. Tocowpe rma, kexe mak.
17Ayanan komo mekyasî awewton pona îh pono pona. Iina miir̂akn̂e aweken. Iina marha miir̂akn̂e anarî hara mîîmo apa apoko ahwotacho ro komo. Iina tak ayanan komo miir̂asî naatî ciir̂atawno wara. Ero wa miir̂asî.
18Kayaritomo me xa nasî Kporin komo miya roro towîhnî me ro mak, ketken̂e. Ero wa kacho tî naar̂atken̂e Ixaw Yana komo waano ha.
19Taa, ero wa tî xatken̂e Paraw komo. Noro yoh komo cetken̂e tuuna imo yarinho yaka, tarara yawno komo marha, kawaru mkawno komo marha. Yarinho yaw exitaw so tî tuuna ke tak ahruno n̂iir̂akn̂e Kporin komo. Ero warahra reha xatken̂e Ixaw Yana komo. Tuuna imo yarinho yaw tî cetken̂e n̂examro kir̂wan̂he. Ero wa tî cetken̂e.
Mirian Wanorî Hara
20Ero yinhîrî on wara tî xakn̂e Mirian, Araw yepeka ha. Weronomano rin̂e mîk xakn̂e. Ero yimaw tak maraka warai tî nahsîyakn̂e. Ero wa xa marha noro wenari cetken̂e wooxam komo ahnoro. Maraka ke cemyarke so manatken̂e.
21On wara tî takrono komo n̂eyukyakn̂e Mirian, waano me kekn̂e, Kporin komo poko ewanomacoko. Tîîxatî pîn komo nar̂ma ro mak okre. Kawaru pen nar̂ma tuuna imo kwaka, yîmkawnonhîrî pen komo marha nar̂ma. Ero wa ar̂mano n̂iirî Kporin komo, kekn̂e takrono komo ya. Ero wa tî takrono komo n̂eyukyakn̂e.
Tuuna Yîkporetoponho Cîmîknonhîrî
22Taa, ero yinhîrî Ixaw Yana komo naar̂akn̂e Moises Cucurem Yewku yecihtai. Miya naar̂akn̂e axawa imo pona. Suu tî mîn xakn̂e axawa imo yosotî. Osorwaw kaamo cetken̂e axawa imo pore. Tuuna yenîhra ro mak tko xatken̂e okwe.
23Ero yinhîrî Mara pona tak cetken̂e. Xakn̂e rma re tuuna iito. Erîhnî me makî tko xakn̂e kica cîmîkî. Cîmîkî exirî ke Mara me xakn̂e ero yosot ha.
24Ero ke Moises poko tak nîmtapowatken̂e Ixaw Yana komo kicicme so. Ahce thakwa re ceer̂at okwe? ketken̂e.
25Ero ke Kporin komo yakro tak nîmtapowakn̂e Moises cerewre ero poko. Ero ke tak weewe n̂enpekn̂e Kporin komo yîwya. Ero tak namekn̂e Moises tuuna kwaka ar̂machome. Ar̂mache tîkpore tak xakn̂e tuuna okre. Iito rma ka exitaw so Ixaw Yana komo panatanmekyakn̂e Kporin komo. Iito marha n̂examro nukukmekn̂e, Oyewecatu xa na, kachome.
26On wara kekn̂e yîwya so, Kaan Ow ha Aporin kom ha. Ero ke on wara awexi xe so wasî, omtapotarî ponaro xa awexi xe so wasî takîhsom me awentome so owya. Owya apanatanmetopo komo ponaro xa awexi xe so wasî. Ero mak ewetî xe was awya so. Ero wa awexitaw so eper̂a nahsîrî pîn me kiir̂axe so. Oyanme Exipsiu pen komo nahsîyakn̂e eper̂a anarmerpan okwe. Ero yipu nahsîrî pîn me kiir̂axe so. Aporin komo Ow ha. Akariton̂e komo Ow eper̂a yaw awexitaw so, kekn̂e. Ero wa kekn̂e Kporin komo yîwya so.
27Ero yinhîrî Erin pona cetken̂e hara Ixaw Yana komo. Iito xakn̂e tuuna pîtho yaake, 12. Iito marha xakn̂e you yepu warai hara, 70 ha. Iina tak n̂etakriyatken̂e Ixaw Yana komo tuuna mîtkoso. Ero wa xatken̂e.
Maana Tak Nasî Iyuru Komo
16
1Taa, ero yinhîrî en̂exa takî tî cetken̂e hara Ixaw Yana komo Erin poi. Axawa imo pona xa hara cetken̂e anarî pona. Sin Yaxawan mîn xakn̂e ero yosot hara, axawa imo yosotî. Xehxa nasî Erin. Mehxa nasî Sinai hara. Iyotaw nasî Sin, axawa imo ha. Ero pona takî tî cetken̂e 15-nhîrî kaamo po, 2-inhîrî nuun̂i po ha. Ero wicakî ka xatken̂e esama yaw Exitu poi mohxapunhîrî. Ero po xa tî cetken̂e axawa imo pona hara.
2Iito exitaw so axawa imo po Moises komo tî n̂eiyatken̂e xa hara kica Ixaw Yana komo.
3On wara tî ketken̂e yîwya so, Kir̂wan̂he n̂exirî ha re Exitu po rma kr̂a kwaihyataw. Kporin komo rma kwaihkacerî ha re iito rma. Iito kexitaw so cma kir̂wan̂he ceseresmetken̂e. Tukwarke cma xakn̂e kîkaxaran komo okre. Turke marha tîxatken̂e okre iito. Tmaxmitaxi ro ceseresmetken̂e okre. Ero warainhîrî kîw mekyatken̂e xiya kwaihkachome rooma ke okwe. Amna mîwaikexe ahnoro axawa imo po rma, ketken̂e tî kica Moises komo ya.
4Ero yinhîrî on wara tî kekn̂e Kporin komo Moises ya, On wara wîîkes awya, kah yai tak wekmexpesî awru komo. Ero yipu yenmeso tocowpe Ixaw Yana komo. Tukuknoi so mak n̂enmecowpe kaamo po roro. Ero warai wekmexpesî ehtopo komo yukukmachome, Owya tpanatanametopo komo na n̂ewehcatu, ewetîra katî natu, kachome owya.
5On wara n̂ehcowpe sexta kaamo po so, mer̂pora n̂he n̂enmecowpe turu komo, asakî kaamo yecenarîno wicak ha. Ero wicakî n̂iicowpe turu komo me, kekn̂e tî Moises komo ya.
6Ero ke on wara tî ketken̂e Moises komo Ixaw Yana komo ya, Kokon̂i tak kar̂pe Kporin komo yehtopo meen̂axe. Noro xa kekyatken̂e so ham Exitu poi, mîîkexe tak ero yimaw.
7Enmapuche hara kir̂wan̂he xa Kporin komo yehtopo meen̂axe hara. Noro rma wa n̂encesî tîwîrîyakacho awya so kica. Ahce kacho amna mîwîrîyaket ha? Ahce warai me amna meen̂at ha? ketken̂e. Ero wa tî ketken̂e Moises komo Ixaw Yana komo ya.
8Ero yinhîrî on wara tî kekn̂e hara Moises yîwya so, On wara Kporin komo yehtopo mîhtînoyaxe amn̂e kokon̂i. Awotmacho komo tak meen̂axe yîwya. Enmapuche tak awurmacho komo meen̂axe hara yîwya. Awecenarî rma nîmyasî awru komo awya so. N̂encesî Noro amtapotarî komo tpoko. Onok warai me katî amna meen̂atu? Amna pîn mîwîrîyakexe. Kporin komo xa mîwîrîyakexe kica, kekn̂e. Ero wa tî kekn̂e Moises yîwya so.
9Ero yinhîrî on wara tî kekn̂e Moises Araw ya, Ixaw Yana komo an̂ihko ahnoro. On wara kasko yîwya so, xiya nhe amohcoko Kporin komo yeepataka xa. Noro rma wa n̂encekn̂e tîwîrîyakacho awya so, kasko, kekn̂e tî Moises yîwya.
10Ero ke ero wa tî kekn̂e Araw Ixaw Yana komo ya. Ero wa ketaw rma yîwya axawa imo wece takî tî n̂een̂atken̂e n̂examro. Iito tak Kporin komo weyuru n̂esenpekn̂e oco kaweresî chew.
11-12Ero wa cesenpoche on wara tî kekn̂e Kporin komo Moises ya, Ixaw Yana komo ya kîwîrîyakacho rma wa wenta. Ero ke on wara kasko yîwya so, Oyakno komo, kokon̂i tak awotî komo mon̂exe. Enmapuche tak awru komo mokyaxe hara awecenarî so. Ero yimaw takî, Kporin komo xa Mîk ham ponaro kehtopo kom ham, mîîkexe tak opoko, kekn̂e. Ero wa kekn̂e Kporin komo yîwya so.
13Ero ke kokon̂i tak turukwarî warai pen mokyakn̂e mer̂pono pînî ro mak. Ixaw Yana komo yetarî nahruyakn̂e ro mak mer̂pora cexirî ke so okyo. Enmapuche hara cicah ken̂e tak xakn̂e etarî komo.
14Cicakî yuturpamche tak axawa pore xakn̂e tamnon̂em ciki, pin̂ipici me so xakn̂e. Cicakî wara rma xakn̂e ceipamxapu wara.
15Ero yenîche on wara ketken̂e Ixaw Yana komo, Ahce mîn hara, ketken̂e. Ero wa ketken̂e tîn̂entorî me so exirî ke. On wara kekn̂e Moises yîwya so, Awru komo mîn ha, Kporin komo nîmîtho awya so, kekn̂e.
16On wara marha kekn̂e Moises, On wara nîîka Kporin komo, Awru komo amehcoko awecenarî so. 1 ome wicakî so amehcoko cewn̂an tooto nahrî me, anarî ome amehcoko anarî nahrî me hara. Ero wicakî so amehcoko amyamro ahnoro tukuknoi mak. Amîn yawno komo yukuknomacoko ero wicakî so amehtome awya so, kekn̂e. Ero wa kekn̂e Moises yîwya so.
17Ero ke ero wa so namekyatken̂e Ixaw Yana komo. Mer̂pora n̂he namekyatken̂e anarî komo, wahra so namekyatken̂e anarî kom hara. Ero wa so namekyatken̂e.
181 ome wicakî so xa amekyataw tîmîn yawno komo poko hakî, ecenarî so xakn̂e. Mer̂pora n̂he amekn̂enhîrî komo nohtîketken̂e. Wahra mak amekn̂enhîrî komo reha cecenarîno me rma nokyatken̂e. Ero wa so namekyatken̂e tukuknoi.
19On wara marha kekn̂e Moises yîwya so, Tohtîkara awexitaw so akwenhîrî yîmtora ehcoko amîn komo yaw so enmachome, kekn̂e.
20Moises mtapotarî ponarora rma tko xatken̂e anarî kom okwe. Turu komo yakwenho nîmcetken̂e rma okwe tîmîn komo yaw rma. Enmapuche kicicme tak xakn̂e kica, takye. Kotowakn̂e marha kica. Ero ke noro yipu komo poko nîrwonakn̂e Moises. Ero wa xakn̂e.
21Ero ke enmar̂atîxera n̂amekyatken̂e cecenarî so mak. Ero yinhîrî ocoro ehtîkache tak kaamo, cetîkekn̂e tî tamehsomînhîrî. Exihra tak xakn̂e roowo pore.
22Sexta po tak 2 ome wicakî so tak namekyatken̂e cewn̂an nahrî me so. Amekrî komo tî n̂een̂atken̂e Ixaw Yana yenîn̂e komo. Ero ke n̂ekatîmyatken̂e Moises ya. Ero wicakî so namekyaxe, ketken̂e yîwya. Ero wa xatken̂e sexta kaamo po.
23Ero ke on wara kekn̂e Moises yîwya so, On wara kesî Kporin komo awya so, Pahxaxa nasî kepokaretopo komo. Ero po tak cepokarexe Kporin komo yanme. Ero ke on po rma ka awru komo ciicoko. Tîyocoko yiixe awexitaw so. Akwenhîrî yîmtocoko tak amîn komo yaw so rma kepokaretopo po tohsom me, kesî kîwya so, kekn̂e tî Moises yîwya so.
24Ero ke takî tî ero kokmamrî po rma Moises mtapotarî yaw roro rma tî nîmcetken̂e enmapuche tohsom. Enmapuche kir̂wan̂he rma xakn̂e okre kotohra. Ahtara marha xakn̂e.
25Ero ke on wara tî kekn̂e Moises yîwya so, Ero tak tohcoko oroto kepokaretopo komo me exirî ke on kaamo. Kporin komo yanme mepokarexe oroto. Awru komo yenîhra maxe oroto woskara po.
266 kaamo po roro mamekyaxe maana. 7-nhîrî po exihra tak nasî, sabatu po ha, kekn̂e tî Moises.
27Cetken̂e rma tko tî anarî komo amehso 7-nhîrî po. Enîhra tko tî xatken̂e okwe.
28Ero ke on wara tî kekn̂e Kporin komo Moises ya, On wara kasko Ixaw Yana komo ya, Ahcemaw xa owya apanatanmetopo komo mewehcatu, owya atwermacho kom ha?
29Awepokaretopo komo xa mîn sabatu. Ero warai me n̂iir̂akn̂e Kporin komo. Ero ke sexta peira po nîmyasî mer̂pora n̂he awru komo, asakî kaamo yecenarî ha. Ero ke aweken poi so tohra ehcoko 7-nhîrî po, kekn̂e Moises yîwya so.
30Ero ke n̂epokaretken̂e makî tî Ixaw Yana komo 7-nhîrî po. Ero wa xatken̂e.
31Ero yimaw tak turu komo tî nosohcetken̂e Ixaw Yana komo maana me. Tumutwe xakn̂e, kowentu yatho wara so cik xakn̂e. Tîkpore tko xakn̂e weenu yakro esmaxapu wara. Ero wa xakn̂e maana.
32On wara marha tî kekn̂e Moises, On wara ehcoko, kesî Kporin komo, Maana yîmtocoko awepamthîrî komo n̂enîrî me, kesî. Wahra mak yîmtocoko cewn̂e ome mak. Pahxaro on wara kexe awepamthîrî komo ero yenîche, On yipu ke tî kporin pen komo nurmekn̂e Kporin komo. Exitu poi n̂examro yekîche axawa imo pore makî tî cetken̂e. Ero yimaw on yipu ke nurmekn̂e, kesî, kekn̂e. Ero wa tî kekn̂e Moises.
33Ero yinhîrî takî tî on wara kekn̂e Moises Araw ya, Ai oyakno, tahrem yaka tak maana enkakî cewn̂e ome wicak mak. Ero tak ermonoko Kporin komo yamtakponî ro yaka xa. Iito tak n̂expe miya roro awepamthîrî komo n̂enîrî me, kekn̂e Moises.
34Ero wa kekn̂e Kporin komo Moises ya. Ero ke ero wa kacho yaw roro rma maana n̂ermonoyakn̂e Araw. Kaanî mtapotacho yen mîtkoso n̂ermonoyakn̂e eroromerono me.
35Ero yipu mak xakn̂e iyuru komo 40 cimn̂ipu pahkînon. Pohnîntaw exitaw so nokyatken̂e ewto ken̂arî pona totopo komo pona roro, Kanan yemyatkoso mohtopo komo pona roro ha.
36Taa, on wicakno mîn ome, 10 ome exitaw 1 epa yecenarî rma nasî. Ero wicakno rma mîn ome. Ero wa nasî.
Xoo Kesî Tuuna Toopu Yatumnai

1Taa, ero yinhîrî takî tî cetken̂e xa hara Ixaw Yana komo Sin pore, axawa imo pore. Yaake kaamo tî cetken̂e Kporin komo yanme rma. Amn̂e tak Hepitin pona tak n̂etakriyatken̂e hara. Iito tî tuuna exihra xakn̂e okwe wokru komo.
2Ero ke Moises pen n̂eiyatken̂e xa hara Ixaw Yana komo. On wara ketken̂e yîwya, Tuuna n̂he enpoko kwokru kom okwe, ketken̂e tî yîwya. On wara mak tî n̂eyukyakn̂e Moises yîmtaka so, Ahce kacho ow meiyatu okwe? Ahce kacho Kporin komo mukukmetu yîrwonmecho poko? kekn̂e. Ero wa tî kekn̂e Moises yîwya so.
3Ero wa tî xatken̂e Ixaw Yana komo iito, twokru komo xe ro makî tî xatken̂e cerewre ro mak. Ero poyero Moises pen nîwîrîyaketken̂e kica. On wara tî ketken̂e yîwya, Ahce kacho amna mekyakn̂e kica Exitu poi? Amna waihkachome mak amna mekyakn̂e xiya. Amna xîkîtho pen marha mîwaikes okwe, amna yokutho pen marha. Awanme mak amna pen waihyas okwe tuuna exihtorî ke, amna wokru, ketken̂e tî Ixaw Yana komo Moises pen ya.
4Ero yinhîrî takî tî Kporin komo yakro nîmtapowakn̂e Moises. On wara kekn̂e yîwya, Apa, ahce wa moxam wiir̂a okwe? Owaika xe ro mak naxe toh ke oko, kekn̂e yîwya.
5On wara tî n̂eyukyakn̂e Kporin komo, On wara wîîkes awya Moises, Ixaw Yana komo yetarî yai ka etoko. N̂examro poritomon komo arko awakro. Awamoyin arko, tuuna yepu metapekn̂e iike ero rma arko. Ero wa etoko.
6Iito men was Ow toopu mîtwo Orebe mîtwo. Aywapu kîwces iina. Iito awexitaw tak toopu etapakî. Etapache awya tuuna tak mokyasî atumnai Ixaw Yana komo wokru me, kekn̂e tî Kporin komo. Ero ke tî iina cekn̂e Moises. Toopu takî tî n̂etapekn̂e Ixaw Yana poritomon komo wero ro rma.
7Ero ke iitono takî tî nosohcekn̂e Moises Masa me. Meriba me marha nosohcekn̂e. Ero wa toopu nosohcekn̂e ceirî ke Ixaw Yana komo ya. Kporin komo marha nukukmetken̂e yîrwonmecho poko kica. Apohana, kîchew so na nai Kporin komo anarimaw mak ha tko, ketken̂e. Ero wara kacho ke Noro nukukmetken̂e kica.
Amarekita Komo Yopo Naxe Ixaw Yana Komo
8Taa, ero yinhîrî takî tî Amarekita komo mokyatken̂e Ixawa Yana komo waparî me okwe. Hepitin po exitaw so Ixaw Yana komo iina mokyatken̂e.
9Ero ke tî on wara kekn̂e Moises Xoswe ya, Kîrkomo men̂ekakî awakrono me. Pahxaxa n̂examro arko Amarekita komo yakro etar̂maxi. Owî reha kîwcesî îîpî meretkoso. Iito tak kecececesî Kaan yamoyin ke cemyarke, kekn̂e tî Moises Xoswe ya.
10Ero ke Moises mtapotacho yaw roro rma tî kîrkomo n̂ekaimekn̂e Xoswe. Enmapuche tak n̂examro cetken̂e etar̂maxi. Moises reha cekn̂e îîpî meretkoso. Araw marha cekn̂e Moises yakro, Uru marha.
11Îh po exitaw so kahsî tî napockanwakn̂e Moises ececoka. Ero wara exitaw, tapockaw, Ixaw Yana komo xatken̂e kar̂pe Amarekita komo yopono me. Taporore exitaw hara Amarekita komo tak xatken̂e Ixaw Yana komo yopono me hara okwe.
12Napowaiyakn̂e tko tî Moises. Ero ke toopu n̂ekyatken̂e Araw komo, porin ha. Ero pona Moises n̂eremekn̂e. Moises yaporî tak n̂ecehcetken̂e Araw komo. Kaari panaw xakn̂e Araw ecehton̂e me. Eeco po xakn̂e Uru hara ecehton̂e me hara. Ero ke tapockaw rma tî xakn̂e Moises pahkî kokmamso ro.
13Ero ke takî tî Amarekita komo nar̂metken̂e Xoswe komo kacipara imo ke.
14Ero yinhîrî on wara tî kekn̂e Kporin komo Moises ya, Amarekita pen komo yar̂machonho tak mewreko karita yaka awepamthîrî komo n̂enîrî. Xoswe n̂entarî me marha yîmtapotareko anmewrethîrî. On wara wasî Amarekita komo poko, n̂examro wîhcamnoyasî ro mak exihra cehso ro. N̂examro pen yehtoponho yentara ro mak tak naxe amn̂e kah yakwerî makatawno komo ahnoro, kekn̂e tî yîwya.
15Ero yinhîrî takî tî toopu n̂enmekyakn̂e Moises Kaan ya tîmsom yakn̂itopo me. On wara nosohcekn̂e enmexapu, toopu, Kporin Komo Xa Nasî Okayaritomon Banteiran wara, kacho me nosohcekn̂e.
16On wara tî kekn̂e Moises, Amarekita komo yakro n̂etar̂mesî roro Kporin komo miya roro ehretawnomaxapu komo yakro meero, kekn̂e tî. Yaaro xa kesî ero wara towîhnî me ro mak. Ero wa tî nai Noro Amarekita pen komo poko, kekn̂e. Ero wa tî kekn̂e Moises.
Moises Nakîhresî Woxinî Rma

1Taa, ero yimaw meye tî xakn̂e Xetîro Moises woxin. Micianita tî mîk xakn̂e, tîmsom pokono. Noro takî tî n̂encekn̂e Moises komo yakronomachonho Kaan ya, Ixaw Yana komo yakronomachonho ha. Ahnoro tî n̂encekn̂e. Tîyanan komo tak tî n̂ekyakn̂e Kporin komo Exitu poi, kacho tî n̂encekn̂e.
2Pahxa n̂he cipici n̂en̂epekn̂e Moises, yîîm yaka hara Xetîro yaka. Ero ke noro yaw takî tî xakn̂e Sipora, Moises pic ha.
3Yipici mrerî marha n̂en̂epekn̂e Xetîro yaka asakno roro rma. On wara xakn̂e noro mrerî yosotî, anarî yosotî xakn̂e Xehson me. On wara kacho mîn xakn̂e, Anarî yana komo chewno me wasî, kacho. Ero ke ero wa nosohcekn̂e tumumuru.
4Anarî yosotî xakn̂e Eriese hara. On wara kekn̂e hara Moises, Ponaro apapa yehtopo xakn̂e oyakrono me. Noro rma okurunpekn̂e. Ero ke owaikara xakn̂e Paraw kacipara imo ke, kekn̂e. Ero ke ero wa nosohcekn̂e noro hara tumumuru hara.
5N̂examro tak mokyatken̂e Moises yenso. Xetîro, Moises woxin, Moises mumuru komo, Moises pici, ero wa mokyatken̂e Moises yaka. Axawa imo po exitaw mak Moises, enso mokyatken̂e, Kaan yesenpotopo yamrinaw exitaw, îîpî yamrinaw ha.
6Mooxe rma ka cexitaw tmaywen n̂en̂epekn̂e Xetîro Moises yaka. On wara kacho yekatîmn̂e mîk n̂en̂epekn̂e, Xetîro ow ha awoxin. Yarî men kmokyas awenso so. Apici marha wekyasî, amumuru komo marha, kacho yekatîmn̂e mîk n̂en̂epekn̂e tîywapu.
7Ero ke ero yentache esama yaw cekn̂e Moises twoxin potpona. Noro yenîche nutupenwakn̂e Moises noro mamakan wara. N̂ewcokekn̂e marha. Ahce wara matu? kacho poko ka n̂esencetken̂e. Ero yinhîrî tîmîn yaka takî naar̂akn̂e Moises roona yaka.
8Iito tak Ixaw Yana komo yakronomachonho n̂ekatîmtîkekn̂e Moises twoxin ya. On wara kekn̂e yîwya, Paraw pen komo n̂emetanmekyakn̂e Kporin komo Ixaw Yana komo yowtome tak. Exipsiu komo n̂emetanmekyakn̂e ahnoro. Amna mokyataw esama yaw amna marha n̂esemetanmekyakn̂e okwe. Kporin komo rma tko amna nakronomekn̂e, kekn̂e yîwya. Ero yipu n̂ekatîmtîkekn̂e yîwya.
9Nahwowakn̂e Xetîro ero yipu yentache. On wara kekn̂e, Ixaw Yana komo nukurunpei ham Kporin komo okre. Nahsîpînkapoi Exipsiu komo ya okre, kekn̂e tî.
10On wara kekn̂e Xetîro, Kir̂wan̂he xa Kporin komo nai ham okre. Awahsîpînkapoce so tak ham Paraw ya. Exipsiu komo ya marha awahsîpînkapoce so, awemetanmekn̂enhîrî komo ya.
11Yaaro xa wîîkesî tak, anarî komo yopo xa nasî Kporin komo, ponaro anarî komo yehtopo yopo, wîîkesî. Enko xe, cehcoyoponkaxmu pen komo yopono me n̂esenpekn̂e, kekn̂e. Ero wa kekn̂e Xetîro Moises ya.
12Ero yinhîrî tak on wara xakn̂e Xetîro, Moises woxin, Kaan ya tîmsom nakn̂iyakn̂e tokuthîrî pun, Ahce na komo marha nîmyakn̂e Kaan ya. Ero yinhîrî tak Araw mokyakn̂e Moises yaka. Ixaw Yana poritomon komo marha mokyatken̂e yaake Moises yaka. N̂eseresmetken̂e tak Kaan yeepatayino me. Moises woxin yakro rma n̂eseresmetken̂e. Ero wa xatken̂e.
13Taa, enmapuche hara aapo pona tak n̂eremekn̂e Moises cesen̂ekaxmu komo yentachome. Yaake mokyatken̂e cesen̂ekaxmu komo Moises pen twamtoso ro. Pahxaxaro rma mokyatken̂e. Iito rma n̂ecececetken̂e kokon̂i cehso ro okwe.
14Ero ke Moises poko tak n̂eserepokekn̂e noro woxin cemyarke xa enîrî ke. Pahkî cesen̂ekaxmu komo yentacho poko n̂eserepokekn̂e. Ero ke on wara kekn̂e yîwya, Ahce kacho en̂ekano rirî poko mai pahkî okwe? Ahce kacho amoro mak mai cewn̂e cesen̂ekaxmu komo yentan̂e me. Awamcexe mak awenta xatî komo pahkî cececetoso. Pahxaxaro mohcow, tanî rma n̂ehcow kokon̂i cehso ro okwe, kekn̂e Moises ya.
15On wara n̂eyukyakn̂e Moises, Ohyaka mokyaxe Kaanî mtapotarî yenta xatî komo. Ahce wa noro cirpore nai Kaan ya? kaxi mokyaxe.
16Etpokono me exitaw so ohyaka mokyaxe esen̂ekaposo. On wara xa cexpore nasî, wîîkesî tak yîwya so ehtopo komo yentache. On wara kesî Kaan kpanatanmetopo komo me, wîîkesî marha yîwya so, kekn̂e Moises.
17Anarme tko n̂eyukyakn̂e Moises woxin. Ero warahra n̂he cexpore nasî, kekn̂e.
18Ero wara roro awexitaw mekar̂ketîkesî thakwa okwe. Ahyaka mohxapu komo marha poketîkexe. Ayopo xa thakwa nasî ero poko awehtopo. Cewn̂e awexirî ke ayopo nasî.
19Ero ke omtapotarî ka entakî. Kakîhresî ka awakronomachome n̂he Kaan ya. Apoyino komo mtapotarî yekatîmn̂e me rma esko amoro Kaan ya. Anarme n̂examro yehtoponho ekatîmko amoro yîwya.
20Kaan ya kpanatanmetopo komo marha ekatîmko yîwya so hara. On wara xa ehcoko takîhso awehtome so, kasko rma yîwya so. On poko marha ehcoko Kaan yanme n̂he awehtome so, kasko marha yîwya so.
21On wara marha cexpore nasî, takîhsom komo yîhtînoko kîrkomo, mîk hak yepamrî kom ha. N̂examro tak cirko tpoyino komo yenîn̂e me. Kaan ponarono komo xa yîhtînoko, esemîknon komo, puranta poko kepohkacho xatî pînî ro komo, noro yipu komo men̂ekakî. Anarî komo cirko 1000 komo yenîn̂e me, anarî komo 100 komo yenîn̂e me, anarî komo 50 komo yenîn̂e me, anarî komo 10 komo yenîn̂e me mak. Ero wa enîno rin̂e komo cirko.
22N̂examro tak n̂ehcowpe cesen̂ekaxmu komo yentan̂e me roro. Camkîno pîn poko n̂he esen̂eketaw so n̂examro rma panatanmecowpe cesen̂ekaxmu komo. Camkîno poko xa esen̂eketaw so reha ahyaka tak n̂ehcowpe cesen̂ekaxmu komo ero warai komo yentachome awya reha. Ero wa awexitaw, takronoi tak, ekar̂kara n̂he tak masî.
23Ero wa na ciino miir̂a, ero wa xa marha na nîîke Kaan awya. Ero wa exitaw kir̂wan̂he masî, ekar̂katîkara n̂he tak masî. Cerepore marha naxe apoyino komo ahyai cetaw so hara. Ero wa naxe, kekn̂e. Ero wa kekn̂e Xetîro Moises ya.
24Ero ke twoxin ya tpanatanmetopo tak n̂ewehcakn̂e Moises. Yîmtapotarî yaw roro rma ciino n̂iir̂akn̂e.
25Takîhsom komo tak nîhtînoyakn̂e Ixaw Yana komo, mîk hak poyino kom ha. Takîhsom komo mak men̂ekekn̂e. N̂examro takî n̂iir̂akn̂e tpoyino komo yenîn̂e me rma. Anarî komo n̂iir̂akn̂e 1000 komo yenîn̂e me, anarî komo 100 komo yenîn̂e me, anarî komo 50 komo yenîn̂e me, anarî komo 10 komo yenîn̂e me mak.
26N̂examro takî xatken̂e cesen̂ekaxmu komo yentan̂e me roro. Ero wa xa cexpore nasî, kan̂e me xatken̂e. Camkî exitaw so anarî komo yehtoponho poko noro yipu komo naar̂atken̂e Moises ya entachome. Camkîno pîn me reha exitaw esen̂ekacho komo, en̂ekano n̂iir̂atken̂e n̂examro rma. Ero wa xatken̂e.
27Ero yinhîrî Moises woxin takî cekn̂e hara. Taa, etok hara yiixe awexitaw, kekn̂e Moises yîwya. Ero ke cekn̂e hara ceken pona hara. Ero wa cekn̂e.
Kporin Komo Nîhcesî Sinai Yîpîn Pona
19
1-2Taa, cetken̂e xa hara tî Ixaw Yana komo esama yaw. Hepitin poi cetken̂e Sinai Yîpîn yamrinaka tak. Iito xakn̂e axawa imo hara, Sinai Yaxawan ha. Osorwaw nuun̂i takî tî xakn̂e Exitu poi mohtoponhîrî komo ero yimaw. Ero po mokyatken̂e iina.
3Ero yinhîrî takî tî îîpî nawnukyakn̂e Moises Kaan yaka tak. Iito exitaw Kporin komo tak nîmtapowakn̂e noro yakro îîpî meretwo rma. On wara tî kekn̂e, Ai Moises, on wara men kasko Xako yepamtho komo ya, Ixaw Yana komo ya ha.
4Amyamro rma meen̂atken̂e Exipsiu komo yîwîrîmachonho owya. Akurunpechonhîrî komo marha meen̂atken̂e owya. Kir̂wan̂he kukurunpetken̂e so. Yaimo wa mak wîxakn̂e kaikokoro awan̂e komo wara. Ero wa kekyatken̂e ohyaka tak.
5Ero ke omtapotarî ponaro men ehcoko. Oyewetîn̂e me awexitaw so kakronomexe so tak, kacho ponaro. Ero wa awexitaw so tîpîn̂e xa keen̂axe so anarî yana komo yopo rma, roowo poko hakno komo yopo. Owyan me wa nasî roowo ahnoro.
6Ow wasî akayaritomon komo me. Amyamro maxe omaywen me, oyakro tîmtapotaxmu me miyan komo poko rma. Yîpînîn yaw so cma re masî, kan̂e ro me maxe mîk hak poko. Oyananî ro me xa tak maxe, kasko yîwya so. Ero wa kasko Ixaw Yana komo ya, kekn̂e Moises ya. Ero wa tî kekn̂e Kporin komo Moises ya.
7Ero yinhîrî tak tî îîpî n̂enîhcekn̂e hara Moises. Ewto pona cepatakache tak Ixaw Yana poritomon komo nan̂ikyakn̂e. Kporin komo mtapotacho takî tî n̂ekatîmyakn̂e yîwya so, Ero wa kasko yîwya so, kacho ha.
8Ero yentache on wara tî ketken̂e Moises ya, Kporin komo mtapotacho amna n̂ewehcasî watohnî me ro mak, ketken̂e. Ero wa ketken̂e Ixaw Yana komo poritomon komo. Ero ke Kporin komo yaka cekn̂e hara Moises. Amtapotarî tî n̂ewehcatu ahnoro, kekn̂e hara yîwya, Kporin komo ya.
9Ero ke on wara tî kekn̂e hara Kporin komo Moises ya, Ahyaka so men kmokyas amn̂e. Tuuna yewru chew rma kmokyasî cicwiyem chew. Awakro omtapowataw Ixaw Yana komo marha n̂encexe omtapotarî. Ero yentarî ke yîwya so amtapotarî tak n̂ewehcaxe miya roro yîtîhkan me, kekn̂e yîwya. Ero yimaw xa Ixaw Yana komo mtapotacho tî n̂ekatîmyakn̂e Moises Kporin komo ya.
10Ero yinhîrî on wara tî kekn̂e hara Kporin komo Moises ya, Ixaw Yana komo yaka etoko xa hara. On wara kasko yîwya so, Awemyawno komo pokohra ro mak ehcoko oroto, pahxaxa marha. Kporin komo ponaro mak xa ehcoko. Aponon komo marha korokacoko kir̂wan̂he xa awehtome so.
11Mîk ha mehxan po kir̂wan̂he xa tak ehcoko. Ero po xa Kporin komo nîhcesî Sinai Yîpîn pona awero ro so rma.
12Îîpî wokpamakî tapomritîkaxi ro. Wahkotono ritopo cirko wokpa. On wara kasko yîwya so, Twerî men tî ehcoko. On îîpî tî awnukura ro mak ehcoko. Matîwîn meero apehra tî ehcoko îh yamrinawno. Apeche yîwya so apen̂enhîrî waihkacoko.
13Apen̂enhîrî yapehra marha tî ehcoko. Toh ke mak etapacoko, waiwî ke na mîwetu anarimaw. Ero wa tî tooto waihkacoko, okno marha apen̂enhîrî ha. Ero po tak tuu kacho tî mencetu. Pahkî xa kesî. Ero yentache takî tî îîpî pahnoke amohcoko, kasko yîwya so, kekn̂e. Ero wa tî kekn̂e Kporin komo Moises ya.
14Yîmtapotarî yentache tak îîpî n̂enîhcekn̂e hara Moises. Ixaw Yana komo yaka cekn̂e hara. On wara kekn̂e yîwya so, Kporin komo ponaro makî ka ehcoko, kekn̂e yîwya so. Ero ke tponon komo koroketken̂e.
15On wara marha kekn̂e yîwya so, Kporin komo ponaro xa tak ehcoko mîk ha mehxan po. Apici komo pokohra marha ka ehcoko, kekn̂e. Ero wa kekn̂e Moises Ixaw Yana komo ya.
16Taa, osorwaw ro enmapuche tak pahxaxaro tuuna yewru ken̂e xa takî tî xakn̂e îîpî, cicwiyem ken̂e xa. Pepe kekn̂e marha, knerere knerere kekn̂e marha tarai. Tuu kacho marha n̂esencekn̂e. Kar̂pe xa kekn̂e. Ero ke n̂eraswatken̂e takî tî Ixaw yana komo, eeta yawno komo rma. Tatanatken̂e ro mak.
17Ero yinhîrî tak tî Ixaw Yana komo naar̂akn̂e Moises Kaan yakro ceseposo ro. Îh yamrinaw tak n̂ecececetken̂e.
18Nîsînakn̂e ro mak tak tî Sinai Yîpîn Kporin komo yîhtorî ke ero pona. Wehto chew nîhtoye. Kah yaka roro nawomye yîsîn mararî yecakyatawno wa. Sîkîsîkî kekn̂e xa tî îîpî ahnoro.
19Tuu kacho n̂esencekn̂e rma pahkî. N̂ekaritotîkai xa tak tuu kacho. Ero yimaw takî tî Moises nîmtapowakn̂e Kaan yakro. Kaan tak tî n̂eyukyakn̂e hara tooto mtapotake rma.
20Ero yimaw tak nîhcekn̂e Kaan Sinai Yîpîn pona. En̂exa takî tî Moises nan̂ikyakn̂e îh pona. Oona amok hara îîpî meretkoso, kekn̂e yîwya. Ero ke îîpî takî tî nawnukyakn̂e hara Moises.
21Ero yinhîrî takî tî on wara kekn̂e hara Kporin komo yîwya, Îîpî enîhtoko xa hara Ixaw Yana komo yaka. On wara kasko yîwya so, Wokpa watohra ro mak men ehcoko. Kporin komo yenso men mokuhra ehcoko meyehra. Ero wa amokuche so mîwaiyaxe mer̂pono pînî rma okwe, kasko yîwya so.
22Owya tîmsom tîmn̂e komo marha yîtwermakî. Tporin komo mîtkoso tmohsomî rma re mîkyam meyehra. Kaan ponaro xa mak ehcoko awemyawno komo ponarora ka ehcoko, kasko yîwya so. Awemyawno ro ponaro mak awexitaw so awaihketu so Kporin komo, kasko, kekn̂e tî.
23On wara tko tî n̂eyukyakn̂e Moises, Mokuhra thakwa wa naxe Sinai Yîpîn pona. Amoro rma mîîkekn̂e amna ya, Îîpî wokpamacoko. Oyekenî ro me mak ciicoko, mîîkekn̂e. Ero ke wa mokuhra naxe, kekn̂e tî Moises yîwya.
24On wara tko tî n̂eyukyakn̂e Kporin komo, Etoko rma. Yohno xa marha amok hara. Araw tak eeko awakro. Mokuhra ro mak n̂ehcowpe anarî komo. Owya tîmsom tîmn̂e komo meero mokuhra n̂ehcowpe, Ahnoro apoyino komo mokuhra n̂ehcowpe. Wokpa watohra ro mak n̂ehcowpe. Kporin komo yaka rma kîwcesî, ketaw yîwya so rma Ow xa matko kîwcesî n̂examro waihkaxi okwe, kekn̂e yîwya. Ero wa kekn̂e Kporin komo Moises ya.
25Ero ke takî tî îîpî n̂enîhcekn̂e xa hara Moises eeta yawno komo yaka. Kporin komo mtapotachonho n̂ekatîmyakn̂e yîwya so. Ero wa tî kekn̂e yîwya so.
10 Yakenon Kpanatanmetopo Komo
20
1-2Taa, Kaan takî tî nîmtapowakn̂e yîn̂entarî komo me. On wara kekn̂e, Aporin komo Ow ha, ponaro awehtopo kom ha. Exitu poi awekn̂enhîrî komo Ow. Antonano me makî ka mîxatken̂e iito etowîn me ro mak. Ow xa kowyatken̂e so ero warai mera awehtome so.
3On wara men ehcoko, anarî cirihra ro mak ehcoko ponaro xa awehtopo komo me oyopono me.
4Mîk hak warai cirihra ro mak ehcoko ponaro awehtopo komo me. Kah yawno warai me cirihra ehcoko, roowo pono warai me, yukwawno warai me, noro yipu warai me cirihra ro mak ehcoko.
5Ero yipu mamaka yutupentara ro mak ehcoko. Pokono me exihra marha ehcoko. Aporin komo xa Ow ha, ponaro xa awehtopo kom ha. Awewyoman̂e komo Ow ha. Kicicme exitaw yîîm, ero wa ehtoponhîrî wiir̂asî yîmxîkrî komo pona meero. Osorwaw ro na n̂ehretawnometu, 4-ro xa ha na. Ero wicakno komo pona wiir̂asî kicicme porin pen komo yehtoponho, ooxatî pîn pen komo yehtoponho ha. Ero wa ciino rin̂e Ow ha.
6Ooxatî komo pînîn yawno reha Ow, omtapotacho yewetîn̂e komo pînîn yawno ha. Mer̂pora ro mak naxe yîpînîn yaw oyehtopo komo, 1.000 me naxe, 1.000 me naxe hara, 1.000 me naxe hara miya rorono komo pînîn yawno Ow ha.
7Aporin komo Ow ha, ponaro xa awehtopo komo. Ero ke Ow men etacira ehcoko wara kyam mak. Kicicme awehtoponhîrî komo men yîhcamnopîra wasî ero wa oyetaciche awya so.
8Awepokaretopo komo ponaro men ehcoko. Oponaro xa awehtopo komo mîn ha.
9-106 kaamo mak nas awetapickacho komo, awemyawno poko awehtopo kom ha. 7-nhîrî reha nasî awepokaretopo komo me, Aporin komo Kaan ponaro awehtopo komo me. Ero po etapickara ro mak ehcoko. Amoro, amumuru komo, awemsîrî komo, awanton komo kîîrî, awanton komo wooxam, awoh komo, anarî yana komo achewno kom ha. Ero warai komo etapickara ro mak n̂ehcowpe ero po.
116 kaamo wîxakn̂e Ow Aporin komo kaapu komo yakîhtorî poko, roowo yakîhtorî poko, tuuna imo yakîhtorî poko, kah yawno komo yakîhtorî poko, roowo pono komo yakîhtorî poko, yukwawno komo yakîhtorî poko. 6 kaamo mak wîxakn̂e ero yipu yakîhtorî poko. 7-nhîrî po tak kepokarekn̂e hara. Ero ke kir̂wan me tak ero wiir̂akn̂e Ow Aporin komo, oponaro xa awehtopo komo me. Ero wa wiir̂e 7-nhîrî kaamo.
12Ayopono me encoko aamo komo, anocwan komo marha. Ero wa awexitaw so pahkî maxe waipîra arowon komo po, Aporin komo Kaan nîmyas awya so ero po.
13Waihkano cirihra ehcoko.
14Apici komo yai ro exihra ro mak ehcoko, aan̂o komo yai ro marha exihra ehcoko amyamro wooxam kom hara.
15Emyawnano poko en̂epamra ehcoko.
16Amîtwono komo poko cemarontara ehcoko.
17Amîtwono komo mîn poko epohkara ehcoko. Yipici poko marha, anton komo poko marha kîîrî poko, anton poko marha wooxam poko. Iyok poko marha epohkara ehcoko, paaka poko, buhu poko, ero wa. Epohkara ro mak ehcoko amîtwono yawno komo poko, kekn̂e. Ero wa kekn̂e Kporin komo yîwya so.
Ixaw Yana Komo N̂eraswaxe Kaan Pona
18Ero yimaw pepe kacho n̂een̂atken̂e Ixaw Yana komo, knerere kacho marha n̂encetken̂e. Tuu kacho marha n̂encetken̂e. Îîpî yîsînîmtopo marha n̂een̂atken̂e. Ero ke n̂eraswatken̂e xa tak. Tatanîmso ro mak n̂eraswatken̂e. Ero ke mooxe mak n̂ecececetken̂e.
19On wara ketken̂e Moises ya, Amoro mak amtapotakî amna yakro. Amtapotarî n̂ences amna. Yîmtapotara tak n̂expe Kaan amna yakro. Amna men waihyas okwe amna yakro yîmtapowataw xa hara.
20On wara n̂eyukyakn̂e Moises, Erasîra ehcoko. Ero warai me Kaan n̂esenpesî akukmachome so mak. Tponaro xa tak awehtome so marha ero wa n̂esenpesî, kicicme exihra awehtome so ha, kekn̂e yîwya so.
21Mooxe rma tko n̂ecececetken̂e Ixaw Yana komo. Moises mak cekn̂e awarpan mîtkoso cicwiyem mîtkoso, yîchew xakn̂e Kaan ero mîtkoso ha.
On Wara Ciicoko Owya Tîmsom Yapon, Kekn̂e Kaan
22Ero yinhîrî Moises yakro tak nîmtapowakn̂e Kporin komo. On wara kekn̂e yîwya, On wara kasko Ixaw Yana komo ya, Kah yaw rma kîmtapota an̂entarî komo me. Ero wa omtapotarî mentacow oroto.
23Ero ke on wara marha wîîkes awya so, ahce na cirihra ro mak ehcoko ponaro xa awehtopo komo me. Prata cirihra ehcoko, ooru marha cirihra ehcoko ero yipu me. Ero warai cirihra ro mak ehcoko ponaro awehtopo komo me oyakrono wara.
24Owya tîmsom yakn̂itopo ciri xe awexitaw so roowo enmecoko ero yapon me. Ero pona tak akn̂icoko awokuthîrî komo pun, oper̂a pun anarimaw, paaka pun anarimaw. Ero pona xa takn̂itîkaxmu akn̂icoko, Aaxe xa wasî, kacho me tîmsom marha. Ahtono na wîîr̂a amn̂e oyosotî yeken me iina akn̂icoko awoh komo pun. Ero yimaw iina xa marha kmokyas Ow hara awakronomaxi so.
25Toopu tko na menmekyatu anarimaw owya tîmsom yakn̂itopo me hara. Ero yipu ciir̂ataw awya so enporixapu cirihra ehcoko toopu. Tîwîrîmaxi nas owya toopu yenporitopo ke enpor̂ataw awya so. Ero ke ero warai ke enporira ehcoko owya tîmsom yakn̂itopo me ciisom.
26Kawno cirihra marha ehcoko owya tîmsom yakn̂itopo. Ero yipu ciir̂ataw ehyu pore mîkainatu, ero pona tîmsom ciitome awya so. Ehyu pore akainataw so akicicin komo na n̂esenpe kica. Ero ke kawno cirihra ehcoko, kekn̂e awya so, kesî. Ero wa kes awya so Kporin komo, kasko yîwya so, kekn̂e tî Kporin komo Moises ya. Ero wa kekn̂e.
On Wara Ciicoko Awanton Komo, Kesî Kaan
21
1On wara marha kekn̂e Kporin komo Moises ya, Taa, on warai marha Ixaw Yana komo panatanmetopo ekatîmko yîwya so.
2Anarimaw awanton na mahsîyatu apoyino, Ebrew rma. Noro yipu yahsîyataw awya so awanton me nai 6 cimn̂ipu mak. 7-nhîrî po tak ahyai tomhe hara tanme ro. Esepemara rma tompe.
3Cewn̂e mokyataw awanton komo me, cewn̂e marha tompe hara ahyai so. Cihyem na mahsîyatu anarimaw. Noro yipu cetaw hara cipici yakro rma tompe.
4Yipihnî yahsîyataw awya so on wara na matu, amyamro rma na mipihcetu. Ero yinhîrî n̂ewruya tak na yîmxîkrî komo kîrkomo, woosî kom ha na. Amn̂e iin̂o cetaw hara ahyai noro mak tompe. Ahyaw so rma n̂expe yihcinhîrî, yîmxîkrî komo marha.
5On wara tko na nîîke awanton, noro yin̂o ha, Oyantoman̂e pînîn yaw wasî, opici pînîn yaw marha, omxîkrî pînîn yaw marha. Ero ke oyetow xera rma wasî oyantoman̂e yai, nîîke.
6Ero wa ketaw yîwya noro tak narpe antoman̂e en̂ekano rin̂e komo yaka. On wara marha tanton n̂irpe, mîîmo metatan yaka narpe, metata yecepu yaka mak. Iito tak tanton panarî mapirî tak natpope kuwikuwici ke. Ero wa atpoche noro yanton me tak nasî etowîn me ro mak.
7Anarimaw yîîm na nîmya cemsîrî epethîrî pona anarî yanton me. Ero wa tîmîche tantoman̂e yai etowra ro mak n̂expe. Kîrkomo warahra nasî.
8Anarimaw tantoman̂e n̂enîrî mexehra na nai emasî. Yiixera tak na nai antoman̂e, cipici me tînahsîthîrî xera rma okwe. Ero wa exitaw nowcowpe tak iyanan komo epethîrî pona. Iyanan komo ya mak nîmpe. Anarî ro komo ya tîmîhra ro mak n̂expe. Wooxam yemîknorî ke anarî ro komo ya tîmîhra ro mak n̂expe.
9Anarimaw na emasî nahsîya kîîrî epethîrî pona. Tumumuru ya tîmsom me na nahsîya yipici me. Ero wa tîmîche cemsîrî wara rma noro n̂irpe yîîm.
10Anarimaw yîîmî rma na nahsîya cipici me. Ero yinhîrî na anarî nahsîya hara cipici me. Ero wa ahsîche yihcirî me ahsîxapu nahrî rma nîmhe, ponon marha. Enaka marha n̂etakripe.
11Ero wara roro n̂expe iin̂o noro poko. Ero wara exihra exitaw noro poko, tomhe tak wooxam yîhyai tanme ro. Esepemara rma tompe, kekn̂e. Ero wa kekn̂e Kporin komo Moises ya Ixaw Yana komo panatanmetopo.
On Wara Ciicoko Cesetapaxmu Komo, Kesî Kaan
12On wara marha kekn̂e Kporin komo Moises ya, Anarimaw cewapatosom me na nai apoyino, tooto pen na n̂etape twaihkaxi ro okwe. Ero wa exitaw noro pen waihkacoko hara, waihkan̂enhîrî ha.
13Anarimaw tko na tînwaikarî wapantaw eseyamra xakn̂e. Kaan mak na tooto waihkape yîwya. Ero wa exitaw ewto pona n̂emahcipe waihkan̂enhîrî, noro yipu komo yemahcitopo me on̂iritho pona.
14Anarimaw tpoyino waihkesî tooto tanme ro rma. Emku me na nîîce yîhyaka waihkachome. Waihkan̂enhîrî na n̂emahciya owya tîmsom yakn̂itopo yaka. Ero wa exitaw en̂exa rma aacoko waihkachome.
15On wara xa na nai anarî kom hara, tîîm komo rma na n̂etapetu okwe. Tînocwan komo na n̂etapetu anarimaw. Ero wa etapache etapan̂enhîrî men waihkacoko.
16Anarimaw xa na tooto nahsîya tooto xa marha. Ahsîche tîhyaka na n̂iir̂a ahsîpînkan me. Anarimaw na nîmya anarî komo ya epethîrî pona. Ero wa enîche awya so aan̂enhîrî men waihkacoko.
17Anarimaw xa na tîîm n̂eremke apoyino, tînocwan n̂eremke anarimaw. Ero wa kan̂enho men waihkacoko.
18Anarimaw xa na kîrkomo n̂eseiyatu. Cein̂e na n̂etape anarî tamorî ke, anarimaw toh ke. Waipîra rma tko na nai etapaxapu, namotoya mak ha na.
19Amn̂e n̂he kar̂pe na nai hara amotoxapunhîrî. Miya so na n̂etar̂a hara tamoyiye mak. Ero wa exitaw etapaxapu yepanpîra ehcoko. On wara mak kacoko etapan̂enhîrî ya, An̂etapathîrî epemakî etapickara ehtoponhîrî, kacoko mak. Etapaxapu yehcemacho yepetho marha tîmko, kacoko marha.
20Anarimaw xa na tanton n̂etape antoman̂e amoyi ke twaihkaxi ro ha. Kîîrî pen na n̂etape, wooxam pen na anarimaw. Ero yanme waihyataw tpanarepore men nasî waihkan̂enhîrî.
21Waipîra rma na nai anarimaw anton, etapaxapunhîrî. Cewn̂e kaamo exiche kar̂pe na nai hara, asakî kaamo exiche na. Ero wa exitaw panarera rma cexpore nasî etapan̂enhîrî. Yîn̂epemathîrî mîk anton. Ero ke yîhyokura cexpore nasî etapan̂enhîrî.
22Anarimaw xa na kîrkomo n̂esetapetu. Wooxam meero na n̂etapetu tarkem. Etaparî ke n̂emarke tak na yîmxîkîthîrî. Anarimaw waipîra rma na nai yîmxîkrî, yohno mak na namotoya yîson. Ero wa exitaw iin̂o n̂epemape wooxam yetapan̂enho. Ero wicakî ow epemakî, kachonho iin̂o ya n̂epemape, Yaaro, ero wicakî cepemapore nasî, ketaw mak en̂ekano rin̂e komo ya, ero wicakî n̂epemape.
23Kar̂pera rma tko na nai wooxam anarimaw, etapaxapu ha, yîmxîkrî marha na anarimaw kar̂pera. Waihya thakwa na anarimaw. Waipuche waihkan̂enhîrî makîrha tak nasî twaihkapore hara.
24On wara epanîno cirpore nasî, ewkano rin̂enho cewkapore nas hara. Iyokano rin̂enho nasî tîyokapore hara.
25Tpoyino pun yakn̂in̂enho nasî takn̂ipore hara. Etapano rîn̂enho nasî cetapapore hara ero wa xa marha. Yîhyokno rin̂enho nasî tîhyokpore hara. Ero wa epanîno cirpore nas hara.
26Anarimaw xa na tanton n̂etape oko. Cewkaxi ro n̂etape okwe. Kîîrî pen na n̂ewke, wooxam pen ha na anarimaw. Ero wa ewkache ewkaxapu tak tompe tanme ro. Ewthîrî yepetho me rma thakwa nahsîpînkape antoman̂enhîrî.
27Anarimaw na tanton yotho n̂etape cemohkaxi ro oko, kîîrî yotho na, wooxam yotho ha na. Ero wa iyokache iyokaxapu tak mahsîpînkape antoman̂e tanme ro mak totohme. Iyothîrî yepetho me rma thakwa nahsîpînkape.
On Wara Ehcoko Awoh Komo Poko Hara, Kesî Kaan
28Anarimaw xa na paaka mayana, paraxkano na n̂iir̂a tmeretîrî ke. Kîîrî pen na paraxke, wooxam pen ha na. Twaihkaxi ro na paraxke okwe. Ero wa paraxkache paaka kr̂a waihkacoko. Yupunthîrî tonohra tko ehcoko. Osomînhîrî panarera ehcoko.
29Anarimaw na tooto paraxkan̂e ro me na nai paaka, tmayan̂em ro me. Ero wa men nasî okwe awoku paaka oko tamayan̂em ro me, ketu rma na re osom ya poyino komo. Ero yipu rma tooku wacantora na nai okwe. N̂etar̂a rma na iyoku. Noro yipu tak na kîîrî pen waihke okwe, wooxam pen ha na. Ero wa exiche paaka men waihkacoko toh ke. Osomunhîrî pen meero waihkacoko iyokuthîrî yakro rma. Ero wa waihkacoko.
30Anarimaw paaka nwaihkatho yananînho komo na mokya waihkan̂enho yosom yaka. On wara ketu yîwya, Awaikara nas amna. On wicakî mak amna epemakî. Ero wicakî amna yepemetaw awya awaikara nas amna, ketu. Ero ke ero wicakî n̂epemape waipîra cehtome.
31Ero wa xa marha nîîke yîîm tîmxîkrî paraxkan̂enho yosom ya, kîîrî mren na paraxke, woosî mren ha na anarimaw. Paaka nasî twaihkapore toh ke, paraxkan̂enhîrî ha. Epethîrî ha, nîîke mak na paaka yosomunho ya.
32Anarimaw tooto yanton pen na paraxke paaka twaihkaxi ro, kîîrî pen ha na, wooxam pen ha na. Ero wa paraxkache noro pen yosomunho cepemapore nasî. Tîmpore nasî 30 sikru yîwya, prata ha. Paaka reha nasî cetapapore twaihkaxi ro toh ke.
33-34Anarimaw xa na ewtarî nahrunke apoyino komo. Roowo na nahce yuhnaka. Ero yahrura na nai. Ero yipu yaka na n̂epîrke okno, paaka, buhu ha na. Twaihso ro na n̂epîrke. Ero wa waipuche waixapu yosomunho n̂epemape ewtarî yosom, okno yepetho yecenarî n̂epemape. Okno pen yokoputho rma tko nahsîpe, buhu yokoputho anarimaw. Ero wa nahsîpe ewtarî yosom.
35Anarimaw paaka pen na paraxke anarî yok hara paaka xa marha. Twaihkaxi ro na paraxke. Ero wa waihkache paraxkan̂enhîrî tak nîmcowpe anarî komo ya epethîrî pona. Ececenarî re tak epethîrî nîraconkacowpe waihkan̂enho yosom, waihkaxapu yosom marha. Waihkaxapu puntho marha nîraconkacowpe ececenarî re hara. Ero wa nîraconkacowpe.
36Anarimaw tîwyipu paraxkan̂e ro me na nai paaka. Ero wa tooku yehtopo nîhtînoya rma ha na re osom. Waaca yaka rma tko ahrura na nai okwe. Noro yipu na paraxke anarî yoku hara paaka pen twaihkaxi ro. Ero wa exiche paaka yepetho yecenarî rma waihkaxapu yosom n̂epemape waihkan̂enhîrî yosom. Epemache waihkaxapu yokoputho tak nahsîpe tîwyan me hara. Ero wa n̂ehcowpe. Ero wa Ixaw Yana komo panatanmeko, kekn̂e Kporin komo Moises ya. Ero wa kekn̂e.
On Wara Ciicoko Emyawnano Yîwîrîman̂enho, Kesî Kaan
22
1Taa, nîmtapowakn̂e rma Kporin komo Moises yakro. On wara kekn̂e hara yîwya, On wara marha Ixaw Yana komo panatanmeko, kekn̂e. Anarimaw xa na okno poko n̂en̂epana apoyino paaka poko na, oper̂a poko na. En̂epanmexapu na paraxke totî me. Tooto ya na nîmya anarimaw epethîrî pona. En̂epanmekn̂enhîrî yîhtînopuche awya so aaxapu yosomînho tak n̂epemape noro. 5 paaka nîmpe paaka yepetho me. 4 oper̂a nîmpe oper̂a yepetho me hara.
2-3Anarimaw na cen̂epan̂em n̂ewomya tpoyino mîn yaka. Ero wa ewomuche cen̂epan̂em pen n̂etape mîîmo yosom twaihkaxi ro. Noro yipu waihkan̂enho waihkara rma ehcoko. Enmapuche makî tko na cen̂epan̂em waihke anarimaw. Ero wa waihkache waihkaxapu pen epancoko. Taa, on wara ciicoko emyawnano yaan̂enho yîhtînopuche awya so, tînarîthîrî nîmpe hara osom ya. N̂epemape anarimaw en̂ekano rin̂e komo mtapotacho yaw roro. Yupurantan exihra exitaw noro rma tîmpore nasî apoyino komo ya anton me. Epethîrî pona tîmpore nai emyawno yosomînho yepemachome.
4Anarimaw okno poko na n̂en̂epana apoyino paaka poko na, buhu poko ha na, oper̂a poko na anarimaw. Aaxapu rma na meen̂atu an̂enhîrî yaw rma. Kar̂pe rma na nai. Ero wa een̂ataw awya so asakî tak nîmpe hara osomunhîrî ya noro yipu xa marha.
5Anarimaw xa na tooku n̂en̂emhatake osom tanme ro totohme eseresmachome. En̂emhatakaxapu tak na cee natînano chere. Ero rma nahya okwe. Ero yipu yapuche naatî yosom tak n̂epemape okno yosom. Tînatîrî yeperîrî rma nîmhe yînahkaxapu ya. Puruma yeperîrî nîmpe, uupa yeperîrî na nîmhe. Kir̂wan xa nîmhe yîwya.
6Anarimaw na peen na makn̂iyatu. Wehto na n̂esenmamya. Anarî mararîn tak n̂etahsîya hara okwe. Anarimaw naatî pen na n̂ecakya okwe yîhkotoxapu, yîhkotonî rma na anarimaw. Ero wa ecakîche n̂epemape tak wehto yirin̂enho ha. Ecahxapu yeperîrî yecenarî n̂epemape.
7Anarimaw tupurantan na nîmya tpoyino yemyaka entome makî. Ahce komo na nîmya noro yemyaka cemyawno ha. Onî cma re ka meen̂asî. Cemyapore cma re miir̂asî, mîîket ha na yîwya. Eronhîrî rma na naar̂a cen̂epan̂em. Ero yinhîrî cen̂epan̂em yîhtînopuche awya so osomînhîrî tak n̂epemape aaxapu yepetho yecenarî asakî ro.
8Cen̂epan̂em yîhtînopîra rma awexitaw so emyawnano yenîn̂enho tak aacoko en̂ekano rin̂e komo yaka. Emyawnano yenîn̂enho yehtopo tak n̂entacowpe n̂examro, en̂ekano rin̂e komo. Takîhso n̂entacowpe, Moso rma tko na nahsîye tpoyino yemyawnonho, kachome. Pîra rma na, kachome ha na. Ero wa kachome n̂entacowpe ehtopo.
9Anarimaw xa na meseseyukyat okwe. Paaka poyero na meseseyukyatu, buhu poyero na, oper̂a poyero na, poono poyero na, ero yipu poyero na meseseyukyatu okwe ehcamnoxapu poyero. Ahyawno tko wenwo oyemyawnotho wara, mîîketu na. Pîra ro makî, owyanî rma mîn, nîîke na apoyino. Ero wa aweseseyukyataw so asakno roro rma etocoko en̂ekano rin̂e komo yaka. Awehtopo komo tak n̂entacowpe n̂examro takîhso. Yîhtînopuche on wara kexe, Amoro xa apoyino memetanmekya ham okwe, kexe tînîhtînoputhîrî ya. Ero ke noro tak tpoyino n̂epemape tînarîthîrî yecenarî, asakî ro n̂epemape.
10-11Anarimaw awoh komo na mîmyatu apoyino komo yemyaka. Oyarînaw cma re oyok meen̂asî, mîîket ha na yîwya. Ero wa mîîketu buhu poko, paaka poko, oper̂a poko, onoke na poko. Taa, yîhyaw exitaw awokuthîrî pen na waihya okwe, n̂eseper̂ance mak na anarimaw. Anarimaw naar̂a ha na cen̂epan̂em. Aatopo yenîn̂enho exihra ro mak nai okwe. Ero wa exitaw on wara kape tpoyino yokutho yenîn̂enho, Opoyino yokutho yarîhra ro mak wehxe. Kporin komo n̂entarî me rma wa tan wîîkes awya so, kape. Ero wa kache, Taa, ero wa ham, en̂epanmekîra n̂ehxe ham, kape osomunhîrî. Ero wa karî ke ehcamnoxapu yepemara rma n̂expe.
12Anarimaw enîn̂enhîrî yaw rma tko na nai en̂epanmexapu okwe. Ero wa exitaw osomunhîrî tak n̂epemape aan̂enhîrî.
13Anarimaw na kamara n̂eske okno enîn̂e yaw exitaw. Ero wa eskache okoputhîrî tak n̂ekpe enpotome en̂ekano rin̂e komo ya. Ero yipu yenîche en̂ekano rin̂e komo ya, Moso yokutho men epemakî, kahra n̂expe enîn̂enhîrî ya.
14Anarimaw apoyino yoku na mahsîyatu yohnono me mak. Ahyaw so exitaw iyoku pen n̂eseper̂ance, waihya rma na anarimaw okwe. Ero wa na nai osom wen̂ekarî. Ero wa exiche yohnono me ahsîn̂enhîrî n̂epemape iyoku pen. Waixapu pen n̂epemape, eper̂antoxapu xa na waipîra exitaw.
15Taa, iito rma na nai osom. Noro wero ro rma na waihya, noro wero ro na n̂eseper̂ance anarimaw. Ero wara exiche epemara n̂expe yohnono me ahsîn̂enhîrî. Taa, anarimaw xa na epethîrî pona na mahsîyatu apoyino komo yoku yohnono me rma. Ero wa ahsîxapu waipuche, eseper̂antoche mak na ahsîtoponhîrî yepemacho rma nasî esemetanmetopo yepetho me. Epemacho xa hara tîmîhra rma n̂expe, kekn̂e Kporin komo Moises ya.
Mîn Hak Poko Ixaw Yana Komo Panatanmekyasî Kaan
16Taa, on wara marha kekn̂e Kporin komo Moises ya, On wara na nai kîîrî anarimaw, wooxam na nan̂ikya pokonomanî ro. Ero yinhîrî enaka cee. Ero wa exitaw wooxam yîîm n̂epemape pokononhîrî cipici me tak ahsîtome.
17On wara tko na nîîke yîîm cemsîrî pokononho ya, Pîra ro mak, oyemsîrî tîmîhra ro mak was awya, nîîke na. Ero wa ketaw apici komo yepetho wicakî rma nîmpe yîîm ya. Cipici me ahsîra rma n̂expe ewyomarî ke yîîm ya. Ero wa n̂expe.
18Taa, anarimaw xa na on wara nai wooxam, yaskomo me na nai okwe. Ero wa exitaw waihkacoko kr̂a.
19Anarimaw xa na on wara nai hara tooto, okno nukukme wooxam yukukmacho wara rma kica. Ero wa exitaw yukukman̂enhîrî men waihkacoko.
20Anarimaw xa na on wara nai apoyino hara tokuthîrî pun nakn̂iya anarî ya tîmsom me, ponaro cehtopo ya. Kporin komo pîn ya tîmsom me na nakn̂iya. Noro yipu tîmn̂enho waihkacoko ro mak.
21Anarimaw xa na acheka so na mokya anarî komo rowon pononho. Noro yipu yemetanmekîra ro mak ehcoko. Exitu po mîxatken̂e amyamro hara anarî ro komo chewno me, kacoko mak.
22-23On wara marha ehcoko, ecin̂onkaxapu pen komo yemetanmekîra ro mak ehcoko wooxam komo. Rikomo marha emetanmekîra ehcoko eporinkaxapu pen kom ha, etînocwankaxapu pen komo marha. Noro yipu komo yemetanmekîche awya so oyakro na nîmtapowatu. Moxam amna n̂emetanmekyaxe okwe, ketu na owya.
24Ero wa yîmtapotarî komo yentache owya kîrwonasî tak men apoko so. Kwaihkexe so men okwe waapa ke kacipara imo ke cemyarkem ke. Iin̂omra tak men naxe ahcinhîrî pen komo ero yimaw. Porimra marha tak naxe amxîkîthîrî pen kom hara okwe. Ero wa men kwaihkexe so.
25Anarimaw on wara na nai achewno komo, oyanan komo poyino, yupurantamra na nai okwe. Noro yipu ya na mîmyatu apurantan komo tîramansom me hara. Ero wa tîmyataw, on wara kahra ehcoko yîwya, Ow men epemakî roro opurantan poko awehtoponhîrî yepetho, kahra ehcoko yîwya. Ero wara rma kexe puranta tîmn̂e ro komo. N̂examro warahra ehcoko amyamro reha.
26On wara na matu anarimaw, apurantan komo mîmyatu amîtwono komo ya tîramansom me hara. Ero wa tîmrî me rma noro pononî rma na mahsîyatu, Nîramanîya xa hara opurantan amn̂e, kachome mahsîyatu. Ero yipu yahsîche awya so yohno rma tîmcoko hara yîwya kokmamra rma ka exitaw.
27Noro ponon thakwa mîn, yupun yam thakwa okwe. Ahce yaw thakwa re nîwînîkya ahyaw so exitaw ponon ha? Oyakro na noro yipu nîmtapowa amn̂e. Noro nahsî oponon okwe, nîîke men owya. Yîmtapotarî men wencesî. Wakreno rin̂e ro Ow ha. Ero ke wencesî.
28On wara marha ehcoko, kicicitho me yîmtapotara ro mak men ehcoko Kaan poko. Kicicme marha yîmtapotara ehcoko akayaritomon komo poko. Noro yemetanmekî xe kr̂a wasî Kaan ya, kahra ehcoko noro yipu poko.
29Anatîrî komo yeperîrî yenmekyataw awya so owya tîmsom me men ehcoko ero raconho, puruma komo, uupa yukun kom ha. Yohno rma ehcoko, pahkî ahyaw so cirihra. Anarimaw na n̂ewruya apici komo emasîn yakan me rma. Kîîrî me cik na n̂ewruya. Ero warai me ewruche owya men tîmcoko noro cik, amumuru ha.
30Ero wa xa marha owya tîmcoko awok xîkrî hara, kîîrî me ewruxapu, poturme ewruxapu ha. Ero wa tîmcoko paaka xîkrî, oper̂a xîkrî marha. Tîson yaw rma ka n̂expe 7 kaamo mak. 8-nhîrî po tak owya tîmcoko.
31Oponarono me mak ehcoko. Ero ke awoh komo puntho yenîche awya so meye woskara po mak, kamara n̂eskatho na mîn meen̂atu, onoke na n̂eskatho meen̂atu, noro yipu puntho tonohra ehcoko. Xapari yotî me mak tîmcoko, kekn̂e. Ero wa Ixaw Yana komo panatanmetopo n̂ekatîmyakn̂e Kporin komo Moises ya.
Mîn Hak Poko Kpanatanmetopo Komo

1Taa, nîmtapowakn̂e rma Kporin komo Moises yakro. On wara kekn̂e hara yîwya, On wara marha Ixaw Yana komo panatanmeko, tapota na mencetu tohnawno mak okwe. Ero wa kacho akpara ro mak men ehcoko. Anarimaw on wara na nîîke awya so kicicme ehxapu, Ow akronomakî. Kir̂wan mîkro, owerono mîkro. Yaarono mîn yîmtapotarî, kasko oyen̂ekan̂e komo ya, nîîke na awya so tohnaw ro mak okwe. Ero wa ketaw awya so ewetîra ro mak ehcoko. Ero wa kan̂e akronomara ro mak ehcoko.
2Anarimaw apoyino komo cetu cow wara mer̂pono pîn komo. Emetanmekno riso wa cetu, waihkano riso anarimaw. Noro yipu komo yakro tohra ro mak men ehcoko. Anarimaw hara na apoyino komo n̂eseseyukyatu. Tohnaw ekatîmn̂e komo na natu mer̂pono pîn. Ero wa exitaw so tohnaw ekatîmn̂e komo akronomara ehcoko, Kir̂wan mîkro, yaarono mîn yîmtapotarî, kahra ehcoko kicicme ehxapu poko kica.
3Anarimaw tpoyino yemetanmekî xe na nai yupurantamnî. Noro yipu akronomara ehcoko emetanmekno ritopo poko yupurantamra exirî ke makî.
4Anarimaw on wara na mat hara, aaxera so na nai apoyino komo. Ahna na awcetaw anarimaw noro yoku meen̂atu waaca yai epatakaxapu tanme ro. Mooxe na cee tacirî yaro okwe. Noro yipu yenîche awya so ehcoko hara osom yaka hara aaxatî pîn yaka rma.
5Anarimaw on wara na meen̂at hara aaxatî pîn, iyoku buhu na meen̂atu ceremaxi. Awomra na nai okwe buhu pen tîmkawnoi cexirî ke, tawsîn̂em ke tîmkawnoi okwe. Ero wa aaxatî pîn yok yeen̂ataw awya so watohra ehcoko. Akronomacoko rma iyoku yanîmrî poko.
6Anarimaw yupurantamra na nai apoyino. Noro yipu rma na n̂emetanmekya anarî hara yupurantamra exirî ke mak okwe. Ero wa exitaw, Kir̂wanî rma mîkro, kahra ehcoko emetanmekn̂e poko.
7Anarimaw na cemarontaxmu n̂en̂eke tpoyino tohnaw ro mak. Ero wa en̂ekano rin̂e yai mooxe ehcoko. Kicicme exihnî waihkara ro mak ehcoko, kir̂wan komo waihkara ehcoko. Kir̂wan̂he maxe, kahra ro mak men was Ow kicicme ehxapu.
8Anarimaw puranta tîmî xe na nai awya so yaaro esen̂ekapora cehtamci. Yînîmrî tko ahsîra ro mak ehcoko. Noro yipu nîmrî yahsîyataw awya so ewuhnî wara awin̂e me nasî, akpîn me awin̂e me okwe. Ero ke ero yipu ahsîra ro mak ehcoko.
9Anarimaw iito na natu apoyino pîn komo achew so. Noro yipu komo emetanmekîra ro mak ehcoko. Ahwora thakwa nai ham okwe, kapore xa nasî. Ero wa xa marha mîxatken̂e Exitu po awexitaw so. Apoyino pîn komo chew mîxatken̂e amyamro rma okwe, kekn̂e Kaan.
Epokaretopo Komo Pokono
10-11On wara marha kekn̂e Kaan, On wara marha ehcoko, 6 cimn̂ipu mak ciicoko anatîrî komo. Ero wicakî xa marha anatîrî komo yeperîrî enmecoko anahrî komo me. 7-nhîrî po tak anatîrî komo cirihra ehcoko. Pohra mak n̂expe amararîn komo ero po. Ero wa n̂expe amararîn komo mararîmnî komo nahrî me hara. Tanme ro atîhtaxapu yeperîrî nahcowpe. Akwenhîrî tak n̂expe kooso komo nahrî me hara, akri komo nahrî me marha, ero warai komo nahrî me n̂expe. Ero wa xa marha ehcoko anatîrî komo poko hara uupa yepu poko, oripera poko marha. Eperîrî enmekîra ehcoko 7-nhîrî cimn̂ipu po.
126 kaamo marha etapickacoko. Ero wicakî mak nasî awemyawno komo ciitopo. 7-nhîrî po tak epokarecoko. Awoh komo marha n̂epokarepe paaka, buhu komo. Ero wa xa marha n̂epokarecowpe awanton komo mrerî wooxam mrerî, apoyino pîn komo marha. Ero po n̂epokarecowpe tahwore ehtome so hara.
13Takîhso men entacoko ahnoro omtapotacho apanatanmetopo kom ha. Ponaro anarî komo yehtopo etacira ro mak ehcoko. Noro yipu yosotî yen̂epera ro mak ehcoko amtai so.
Ixaw Yana Komo Yeseresmacho Pokono
14On wara marha ehcoko cimn̂ipu po roro, osorwaw ro eseresmacoko opoko awahwotacho komo me.
15Wahrututpamnî Tohtopo me eseresmacoko, 7 kaamo wahrututpamnî mak tohcoko. Ero wa wîîkekn̂e awya so pahxa. Abibe po nuun̂i po eseresmacoko wahrututpamnî tohtopo me, wîîkekn̂e. Ero po mîmokyatken̂e Exitu poi. Ero ke eseresmacoko ero po Abibe po ha. Ero wa eseresmaxi amokyataw so ohyaka, emyarîra mokuhra ehcoko.
16Anatîrî komo Yeperîrî Yenmetopo yimaw marha eseresmacoko awahwotachome so. Yihcirî me enmekîche anatîrî yeperîrî ero wa eseresmacoko. Ero yinhîrî Anatîrî komo Yenmetopo Yîtîhkacho me xa hara eseresmacoko cimn̂ipu yenatîtopo yimaw tak, anatîrî komo yeperîrî yenmetîkache mîîmo yaka.
17Ero yimaw so amohcoko ohyaka Aporin komo Kaan yaka osorwaw ro cimn̂ipu po roro. Ahnoro kîrkomo amohcoko.
18Awokuthîrî komo kamxukutho men̂epetu amn̂e xa so owya tîmsom tîmyataw. Puruma marha na mîmyatu ero yakro ro. Wahrututpamnoxapu tîmîhra ro makî tko ehcoko ero yakro. Wahrututpamnon mak akn̂icoko puruma ero yakro tîmsom me. Awokuthîrî komo pun yakpocataw owya tîmsom me katîthîrî towcoko. Ero tak akn̂icoko ero yimaw rma enmanohkara rma.
19Yihcithîrî xa anatîrî komo yeperîrî yenmekyataw awya so kir̂wanî ro mak men̂ekacoko. Ero tak ehcoko omîn yaka, Aporin komo Kaan mîn yaka owya tîmsom me. On wara marha wîîkes awya so anarî poko hara, kabra xîkîtho pun tîyohra ehcoko yîson mownu kwaka rma, kekn̂e. Ero wa Ixaw Yana komo panatanmetopo n̂ekatîmyakn̂e Kporin komo Moises ya. Ero wa kekn̂e.
Ancu Cesî Apoturme So, Kesî Kaan
20Taa, on wara marha kekn̂e Kporin komo Moises ya Ixaw Yana komo panatanmetopo, Esama yaw awcetaw so ancu wen̂epesî aywapu so. Noro akurunpexe so miya roro aweken komo pona roro. Aweken komo me wakir̂wamekn̂e ero pona awar̂axe so.
21Twerî men ehcoko noro poko ancu poko. Yîmtapotarî marha ewetîcoko. Yîrwonmekîra ehcoko. Kicicme awexitaw so etîrwoxinkara men nas apoko so. Ero wa nasî oyosoken me cexirî ke.
22Noro mtapotarî men ewetîcoko. Omtapotarî rma mîn mewehcaxe ewehcataw. Ero wa yîmtapotarî yewetîtîketaw awya so noro tak nasî awar̂ma xatî komo yar̂man̂e me. Awemetanmekî xatî komo yemetanmekn̂e me marha nasî.
23Ero wa cesî oyanton aywapu so ancu ha. Amohew komo cheka awar̂axe so, Etew komo cheka, Peresew komo cheka, Kananew komo cheka, Epew komo cheka, Xebusew komo cheka, ero warai komo cheka awar̂axe so. N̂examro pen tak war̂metîkesî.
24Ponaro n̂examro yehtopo mamakan me yutupentara ro mak ehcoko. Noro yipu poko ahwotara marha ehcoko. N̂examro yehtopo yukukmara marha ehcoko. Ponaro n̂examro yehtopo kuknonî kr̂a ar̂macoko. Akn̂icoko anarimaw. Toopu nai piirino, ponaro n̂examro yehtopo. Ero yipu akuhr̂apocoko exihra cehso ro.
25Aporin komo poko xa mak ahwotacoko ponaro awehtopo komo poko ha. Noro poko awahwowataw so awakronomexe so tak. Tuuna wekmexpesî roro amararîn komo yatîkrecho. Anatîrî komo watîkresî puruma tînahke xa tak awehtome so okre. Aweper̂anthîrî komo marha wen̂epesî achei so.
26Tarke exitaw apici komo emarakara ro mak naxe amxîkrî komo. Etahsînî ro exihra marha nasî wooxam achewno komo. Ero wa maxe ahnoro arowon pono komo. Aporitomontache so mak mîwaiyaxe, nocwakomo exitaw so marha wooxam komo waihyaxe hara.
27Yukurumîkno me awehtopo komo wen̂epesî aywapu so. Ero ke n̂eraswaxe xa tak apoko so. Tooto cheka awtoche so n̂examro pen wiir̂asî cesewkukmaxmu me. Ahyai so tak n̂emahciyaxe aaxatî pîn komo.
28Okomo marha wen̂epesî aywapu so. Noro rma tak n̂en̂epesî kr̂a Epew pen komo ekenhîrî komo poi. Kananew pen komo n̂en̂epesî, Etew pen komo marha. Noro yipu komo n̂en̂epesî.
29Yohno rma tko en̂epera wasî, cewn̂e cimn̂ipu po rma en̂epetîkara wasî. Yohno rma en̂epetaw so owya kamara men n̂epamya, okoyi marha oko. Noro yipu komo yepamrî pona yohno tooto komo yen̂epera wasî.
30Yamoro mak n̂examro wen̂epesî ekenhîrî komo poi. Amn̂e awepamtîkache so tak wen̂epetîkesî. Ero yimaw ekenhîrî komo tak mahsîtîkexe.
31On wicakî wukuknomesî arowon komo ero yimaw, Cucurem yecihtarî nasî yîhtîpîrî me. Piristew komo tunarî nasî awxari hara. Axawa imo marha nasî eeco yawxari hara. Eepu nasî mapirî me hara. Ero wicakî nas amn̂e arowon komo. Iitono pen komo war̂mapes awya so. Ero ke n̂examro pen men̂epetîkesî.
32Iitono komo yakro yîmtapotara ro mak ehcoko awetkurunpetopo komo poko. Ponaro n̂examro yehtopo komo yakro yîmtapotara marha ehcoko akurunpetopo komo poko.
33Arowon komo po rma exihra ro mak men n̂ehcowpe iitononhîrî komo. Arowon komo po rma exitaw so akiciciren̂e komo me men naxe kica opoko. Ponaro n̂examro yehtopo komo poko awahwowataw so awîrîman̂e komo me men naxe okwe, kekn̂e. Ero wa kekn̂e Kporin komo Moises ya Ixaw Yana komo panatanmetopo.
Ahnoro Kaanî Mtapotacho Amna N̂ewehcasî, Kexe Ixaw Yana Komo

1Taa, ero yinhîrî on wara kekn̂e hara Kporin komo Moises ya, Amohcoko ohyaka Aporin komo yaka. Yaake amohcoko, Araw, Natabe, Abiu, Ixaw Yana yenîn̂e komo 70 kom ha, ero wa amohcoko. Opoko ahwotacoko mooxe n̂he rma.
2En̂exa rma tak Moises mak mokope ohyaka xa tak Aporin komo yaka. Anarî komo reha mokuhra n̂ehcowpe meyehra Moises yakro.
3Ero yinhîrî tak Moises n̂etîramekn̂e hara Kporin komo mtapotarî yentan̂enho. Ixaw Yana komo yaka xa hara cekn̂e. N̂examro ya tak n̂ekatîmyakn̂e Kporin komo mtapotacho ahnoro, Ixaw Yana komo panatanmetopo ha. Yîmtapotarî yentache on wara ketken̂e Ixaw Yana komo, Taa, Kporin komo mtapotarî amna n̂ewehcasî ahnoro, ketken̂e.
4Ero yinhîrî tak Kporin komo mtapotacho mewrekn̂e Moises karita yaka. Enmapuche hara enmarî yakro ro rma pakekn̂e Moises. Kaan ya tîmsom yakn̂itopo tak nakîhcekn̂e îîpî yamrinaw. Toopu mko marha n̂iir̂akn̂e piiri, ehyatkawno, mapata warai. 12 mak n̂iir̂akn̂e toopu. Ixaw Yana tribun komo yecenarîno mîn n̂iir̂akn̂e toopu komo. Ero wa n̂iir̂akn̂e.
5Ero yipu ciriche kar̂pamxan komo tak nantomekn̂e Moises paaka pun yakn̂itopo poko. Ero ke Kporin komo ya tîmsom nakn̂iyatken̂e. Takn̂itîkaxmu nakn̂iyatken̂e, Aaxe xa nasî amna, kacho marha. Paaka pun mîn nakn̂iyataken̂e Kporin komo ya tîmsom me.
6Ero yimaw marha okno kamxukutho nanîmyakn̂e Moises. Ero poi narkekn̂e tutum komo yaka. Akwenhîrî ke tak Kaan ya tîmsom yakn̂itopo caramekn̂e.
7Ero yinhîrî Kaan Karitan nahsîyakn̂e Moises. Omtapotacho ewetîtîkacoko awakronomachome so owya, kacho mîn ero nahsîyakn̂e. Nîmtapotarekn̂e tak Ixaw Yana komo n̂entarî me. Ero yinhîrî tak on wara ketken̂e n̂examro Moises ya, Taa, Kporin komo mtapotachonho yaw roro rma nas amna. Amna n̂ewetîtîkesî, ketken̂e.
8Ero wa kache tak yîwya so paaka kamxukutho tak nanîmyakn̂e Moises. Iike tak Ixaw Yana komo caramekn̂e. On wara kekn̂e carametaw, On men kamxuku, Omtapotacho ewetîtîkacoko awakronomachome so owya, kacho ciitopo xa on kîwya so, towîhnî me ciitopo ha, kekn̂e. Ero wa kekn̂e Moises Ixaw Yana komo ya.
Kporin Komo Yaka Xa Cesî Moises
9Ero yinhîrî tak Moises cekn̂e îh pona. Araw komo marha cetken̂e, Natabe, Abiu kom ha, Ixaw Yana komo yenîn̂e komo marha cetken̂e 70 kom ha. Ero wa cetken̂e Moises yakro.
10-11Îh po cexitaw so tak Kaan n̂een̂atken̂e, ponaro Ixaw Yana komo yehtopo ha. Noro tarî yapon xakn̂e toopu yenporixapu, sapira wara. Kaapu wara xakn̂e yusmumnî wara. Ero wa Kaan n̂een̂atken̂e Ixaw Yana yenîn̂e komo. N̂examro yetapara rma tko xakn̂e Noro. Kaanî rma n̂een̂atken̂e n̂examro. Ero yimaw n̂eseresmetken̂e, wooku marha n̂eer̂atken̂e. Ero wa xatken̂e.
12Ero yinhîrî on wara kekn̂e Kporin komo Moises ya, Amoko tak amoro ohyaka. Îh pona xa tak amok ha. Tan ka esko pahkî n̂he. Tan awexitaw toopu wîmyas awya asakî, enporixapu. Ero poko nasî tmewreso apanatanmetopo komo. Onmewretho rma mîn wîmyas awya. Ero poko tak Ixaw Yana komo mîpanatanmekyas amn̂e, kekn̂e. Ero wa kekn̂e Kporin komo Moises ya.
13Ero ke Moises tak cekn̂e îh pona xa tak Kaan yeken pona. Xoswe marha cekn̂e Moises yakronoman̂e me.
14On wara kekn̂e Moises Ixaw Yana yenîn̂e komo ya tîtorî me, Tan ehcoko amyamro reha. Amna mokyas hara amn̂e ahyaka so. Tan naxe Araw, Uru komo. Ahce na poko camkî awexitaw so n̂examro entacoko, kekn̂e.
15Ero yinhîrî tak îh pona cekn̂e Moises. Kaweresî ke tahruso xakn̂e îîpî.
16Ero yimaw marha Kaan weyuru xakn̂e îîpî meretwo, Sinai meretwo ha. 6 kaamo xakn̂e îîpî tahruso kaweresî ke. 7-nhîrî po tak Moises yakro nîmtapowakn̂e Kporin komo. Kaweresî chew rma nîmtapowakn̂e.
17On wara n̂esenpekn̂e Kporin komo Ixaw Yana komo ya, wehto wa n̂esenpekn̂e, rerehrere kan̂e wa. Ero wa n̂esenpekn̂e îîpî meretwo.
18Kaweresî cheka rma cekn̂e Moises. Miya roro cekn̂e îh meretkoso n̂he. Iito n̂enmayakn̂e 40 ro, 40 ro kokmamyakn̂e marha. Ero wa xakn̂e Moises.
Kaan Mîn Me Ciisom Nîmyaxe Ixaw Yana Komo

1-2Taa, ero yinhîrî on wara kekn̂e hara Kporin komo Moises ya, On wara kasko Ixaw Yana komo ya, Kporin komo yaka ehcoko awemyawno komo, ero poi mak. Yîwya tîmsom ehcoko yiixe awexitaw so mak, kasko yîwya so.
3On warai komo mak ehcoko, ooru, prata, bronse. Ero warai ehcoko, kasko yîwya so.
4-5Mawîrka marha ehcoko yîswarexapu, yucurexapu, camnarexapu. Riin̂u yatî marha ehcoko kir̂wan, kabra pocitho kahxapu, kahn̂eru picho yucurexapu, wiir̂a warai picho, aakaxa yepu sahsamaxapu.
6-7Aseci marha ehcoko ramha katî me, kotoporem marha ehcoko weewe yeperîrî ha, katî kotopetopo me cehsom. Omîn yenîn̂e komo yîhkapetopo mîn, takn̂isom marha ehcoko omîn kotopetopo. Toopuci marha ehcoko cepethîkem, oon̂ixi ha. Anarmerpan ehcoko toopuci enporixapu komo, eepoci pokono me ciisom ha. Kaan yaka tîtosom yewantawno pokono me ciisom marha mîn ehcoko toopuci. Ero wa ehcoko awemyawno komo poi, kasko yîwya so.
8Ero ke tak omîn n̂iicowpe Ixaw Yana komo chewno komo ro me tak oyehtome.
9Omîn ciir̂ataw awya so omtapotarî yaw roro rma men ciicoko, Ero wa xa ciicoko omîn, kacho yaw roro ciicoko ha.
Kaan Yamatan Yukuknomacho
10Taa, yamata tak nakîhtocowpe aakaxa yepu sahsamaxapu. 1,1 metru ehyatkawnonke nakîhtocowpe. 0,7 metru akwerî nakîhtocowpe, 0,7 metru kawnonke nakîhtocowpe. Ero wicakî nakîhtocowpe yamata.
11Akîhtoche yîmkarinomacoko ooru ke esman ke. Yîmkarî yîmkarinomacoko, yai marha yîratawnomacoko. Yamata yakîhtoche aroko warai ciicoko ero poko tapomritîkaxi ro. Ooru re mak mîn ciicoko, aroko.
12Emekna warai marha ciicoko porin, ooru ciixapu rma, 4 ciicoko. Asîsîknocoko yamata poko eknutaw so. Xehxa 2 ciicoko, mehxa marha 2 ciicoko.
13-14Aakaxa yepu xîkrî marha enporecoko kwahsî mayo warai me. Ero marha yîmkarinomacoko ooru ke. Yamata yakîhtotîkache awya so kwahsî mayo warai tak yumuncoko amoyekna warai yaro, yamata yawxawno yaro. Yamata yaatopo mîn katawkure warai.
15Eroromero yumuncoko aatopo emekna warai yaro, mohkan me ro mak.
16Yamata yakîhtoche ero yaka enkacoko apanatanmetopo komo owya. Wîmyas awya amn̂e ero enkacoko.
17Yamata yahruru marha ciicoko ooru re mak, esmanî ro ooru. 1,1 metru ehyatkawnon ke akîhtocoko. 0,7 metru akîhtocoko akwerî hara. Amna pînîn yaw cma re mas Apa, kacho mîn yamata yahruru.
18Kerubin warai marha ciicoko ooru rma hara. Etapacho ke mak ciicoko ooru ero me ha. Yamata yahruru mapitaw so rma ciicoko kerubin warai.
19Mehxa anarî ciicoko ahruru mapitaw, xehxa hara anarî ciicoko eeco po hara. Ero wa kerubin komo ciicoko. Cewararîno rma ooru ciicoko ahruru me, kerubin me marha.
20On wara ciicoko kerubin, tapoke ciicoko yaimo yaporî warai ke. Tapockaw ciicoko aporî yamata yepoi. Yamata yahruru yahrun̂e xa hara mîn kerubin yaporî. Etwece ceepatai so ciicoko kerubin yamata yahruru yenîn̂e wara xa ha.
21Ero yinhîrî tak owya apanatanmetopo komo tak enkacoko yamata yaka. Ero yinhîrî tak yamata ahrucoko ahruru ke.
22Iina tak keseporpesî awakro so. En̂exa marha kpanatanmekyaxe so amyamro, Ixaw Yana kom ha. Yamata yahruru yepoi rma nasî oyentacho awya so kerubin komo yotaw rma apanatanmetopo komo yen yepoi ha, kekn̂e. Ero wa kekn̂e Kporin komo Moises ya.
Cuure Warai Yapon Kuknomacho Kaan Mîn Yawno
23On wara marha kekn̂e Kporin komo Moises ya, Cuure yapon marha akîhtocoko aakaxa yepu sahsamaxapu. 0,9 metru ehyatkawnonke akîhtocoko. 0,5 metru akwerî akîhtocoko. 0,7 metru kawnonke akîhtocoko. Ero wicakî akîhtocoko cuure yapon.
24Akîhtoche yîmkarinomacoko hara ooru ke esman ke. Aapo yarokorî warai marha ciicoko aroko warai tapomritîkaxi ro.
25Aapo yawrutari marha ciicoko aan̂apotu warai hara. Takweke ciicoko awamorî komo yakwerî wicak ha. Ero poko marha aroko warai ciicoko hara ooru ha.
26Emekna warai marha ciicoko ooru rma hara, 4 ciicoko. Ero komo asîsîknocoko aapo yeknutaw, yîhrepu poko ha.
27Yîhrepu pahnoke asîsîknocoko amoyekna warai. Kwahsî mayo warai yumuntopo mîn emekna warai. Aapo yaatopo mîn katawkure.
28Aakaxa yepu enporecoko kwahsî mayo me. Enporiche yîmkarinomacoko ooru ke. Ero ke rma cuure yapon aacoko awcetaw so.
29Paayu marha ciicoko aapo pono me. Kaxara yanîmtopo marha ciicoko, weer̂a warai marha, tutum marha. Yaake ero yipu ciicoko. Owya tîmsom yen mîn miir̂axe weer̂a warai, tutum kom ha, tarkaxmu yen me ha. Ooru ciicoko ero yipu me esmanî ro ha.
30Aapo pona tak ciicoko cuure warai, ohyawno pona ha, Iime roro ciicoko iina, kekn̂e. Ero wa kekn̂e Kporin komo Moises ya.
Ramha Yukuknomacho Kaan Mîn Yawno
31On wara marha kekn̂e Kporin komo Moises ya, Ramha yecepu marha ciicoko ooru rma esman ha. Cewararîno rma etapacoko ero me ciitome. Ero tak enporicoko yîhtarî me, yîhrepu me marha, parakwece warai me marha, weewe yeperîrî warai me marha, epemrutun warai me marha. Ero warai komo enporicoko cewararîno rma.
32Tperemke ciicoko mîn, ramha. 6 peremru ciicoko ecepu pokono. 3 peremru ciicoko mehxa, 3 marha ciicoko xehxa hara.
333 parakweci warai ciicoko anarî poko peremru poko. Amentowa yepemrutun warai me, yar̂kwetkuru warai me, ero warai me ciicoko parakweci yakro. 3 xa parakweci marha ciicoko anarî peremru poko hara. Ero wa so ciicoko 6 peremru poko hakî.
34Ecepu poko reha ciicoko 4 parakweci warai. Amentowa yepemrutun warai me rma ciicoko parakweci komo. Epemrutun warai, yar̂kwetkuru warai, ero warai ciicoko parakweci yakro.
35Yuturun ciicoko peremru yetahsîtopo yapomyaw, asakno yetahsîtopo yapomyaw ha. Anarî hara ciicoko anarî komo yapomyaw hara. Ero wa ciicoko miya roro 6 peremru cirihtîkaxi ro.
36Ooru etapacoko parakweci warai me, peremru warai me marha. Cewararîno rma ciicoko ero yipu komo me ooru ha.
377 tak akîhtocoko ramha xa tak ha, ecepu pona ciisom, peremru pona ciisom marha. Iina so tak ciicoko omîn weipotome miya miya wara.
38Ramha tutumuru marha ciicoko, ramha poturu yawototopo marha yaake. Ooru rma ciicoko ero me esman ha,
3934 kiru wicakî amnonocoko ooru ramha me ciisom, pokono me ciisom marha. Ero wicakî mak etapacoko ero yipu komo me.
40Ramha kuknon wenpesî awya tan îh po ero yaw roro rma men ciicoko ahnoro, kekn̂e. Ero wa kekn̂e Kporin komo Moises ya.
Kaan Mîn Yukuknomacho

1-2Taa, on wara tak kekn̂e Kporin komo Moises ya, Poono tak atpocoko mîîmo me ciisom. 10 mak kahcoko, 12,5 metru wicakî so ehyatkawnon. 1,8 metru wicakî so kahcoko akwerî ha. Etîme re kahcoko. Ero yinhîrî riin̂u yatî tak kahcoko kir̂wan̂he ekposîxapu. Anarî yatî tîswayem, anarî yatî camnarexapu, anarî yatî yucurexapu. Ero wa kahcoko. Ero yipu kapuche kerubin komo ke tak porokutope atpon̂e ro, yaana ha.
35 poono atpocoko esen̂etî ponanare. Ero yinhîrî 5 poono xa marha atpocoko esen̂etî ponanare hara. Ero wa atpocoko.
4-5Tîswayem tak ciicoko poono, aan̂apotu yumuntopo warai me ciki. Yaake atpocoko 50 ha. Ero komo atpocoko poono yen̂etî poko mapitawno yen̂etî poko ha. Ero warai xa marha atpocoko anarî poko 5 poko xa hara. Esemtaka re atpocoko aan̂apotu yumuntopo warai.
6Ero yinhîrî poono yahsîtopo ciki tak akîhtocoko ooru ciixapu ha. Yaake akîhtocoko 50 xa marha. Ero komo ke tak poono asîsîknocoko cewn̂an me tak ehtome mîîmo yahruru.
7Ero mkarino marha kahcoko poono hara mîîmo mkarino ha. Kabra poci kahcoko ero me. Yaake kahcoko 11 ha.
8On wicakî so kahcoko, 13,5 metru ehyatkawnonke kahcoko. 1,8 metru wicakî so akwerî kahcoko hara. Etîme re kahcoko.
95 poono atpocoko esen̂etî ponanare cewn̂an me tak ehtome. Anarî komo hara 6 komo atpocoko hara esen̂etî ponanare xa hara cewn̂an me xa marha ehtome. 6-nhîrî tak nasî mîîmo yopono me. Ero ke ero mapirî aramacoko mîîmo potarî pore.
10Ero yinhîrî 5 komo yen̂etî pona so atpocoko aan̂apotu yumuntopo warai hara. Yaake atpocoko 50 xa marha. Anarî komo yen̂etî ponan me marha atpocoko aan̂apotu yumuntopo warai hara. Ero wicakî so xa marha atpocoko.
11Ero yinhîrî poono yahsîtopo warai cik akîhtocoko bronse ciixapu. Akîhtoche yumuncoko aan̂apotu yumuntopo warai yaro. Ero wa yumuncoko cewn̂an me tak ehtome, mîîmo yahruru me ha.
12-13Poono mapirî cik nasî mîîmo mahruru me mak. Ero yen̂etî reha nasî mîîmo yawxarî yahrutopo me hara. 0,5 metru mak nasî peyahruru me xehxa. Ero wicakî xa marha nasî peyahruru me mehxa hara.
14Taa, anarî marha atpocoko mîîmo yahruru xa hara. Kahn̂eru picho yucurecoko cucure xa cehso ro. Ero komo xa hara atpocoko cewn̂an me mîîmo yahruru me. Ero yinhîrî tak ero mkarino xa hara atpocoko wiir̂a warai picho ha. Ero tak nasî mîîmo mkarino me xa tak, kekn̂e. Ero wa kekn̂e Kporin komo Moises ya.
15Taa, ero yinhîrî sahsamaxapu tak akîhtocoko takwekem me cehso ro hara. Aakaxa yepu mîn akîhtocoko. Akîhtoche awya so piiri anîmcoko.
164,5 metru ehyatkawnon ero akîhtocoko. 0,7 metru wicakî so akîhtocoko akwerî. Ero wicakî so sahsamaxapu akîhtocoko.
17-18Yaake tak akîhtocoko ero komo mayahsîtopo. Asakî so ciicoko sahsamaxapu mapitaka so. Yaake akîhtocoko sahsamaxapu suu n̂ixan, 20 yakenon.
19Sahsamaxapu yapon cik marha ciicoko prata ha. Yaake ciicoko 40. Asakî so ciicoko cewn̂an sahsamaxapu yecehton̂e. Anarî mayahsîtopo n̂etahsîyasî apon poko. Anarî mayahsîtopo n̂etahsîyasî anarî poko hara apon poko. Ero wa nasî ahnoro sahxamaxapu cirihtîkaxi ro.
20Mehxan komo marha akîhtocoko sahsamaxapu hara 20 xa marha nohce n̂ixan komo ha.
21Ero yaponî komo marha akîhtocoko hara prata ciixapu. 40 xa marha ciicoko. Asakî so ciicoko sahsamaxapu yapon me so. Ero wa so ciicoko.
22Anarî marha akîhtocoko sahsamaxapu hara oesce n̂ixan hara. 6 mak akîhtocoko en̂exan ha.
23-24Asakî so marha akîhtocoko sahsamaxapu mîîmo yeknu yahruru hara. Etpoko ero asîsîknocoko meretkoso, mapitaw so marha. Kuripara ciicoko etahsîtopo me.
258 akîhtocoko sahsamaxapu mîîmo yeknu yahruru komo. 16 ciicoko ero komo yapon, prata ciixapu ha. Asakî so ciicoko sahsamaxapu yapon me so.
26-27Ero yakîhtoche tak enporicoko kwahsî mayo warai, aakaxa yepu. 5 enporicoko mîîmo wacan yaro tumunsom. Xehxan yaro tumunsom 5 enporicoko, mehxan yaro tumunsom 5 xa hara. 5 marha enporicoko mîîmo mapitawno yaro tumunsom hara, kaamo yemicitopo n̂ixan yaro tumunsom ha.
28Kaw xa enporicoko kwahsî mayo warai rakatawno yaro tumunson. Mîîmo yeknu yai cesî miya roro mîîmo yeknu yaka roro hara. Ero wa ciicoko rakatawno kwahsî mayo warai.
29Sahsamaxapu yakîhtoche tak yîmkarinomacoko ooru ke. Kwahsî mayo warai marha yîmkarinomacoko ooru ke. Emekna warai marha ciicoko sahsamaxapu yewan pokono me kwahsî mayo warai yumuntopo me. Ooru rma mîn ciicoko, emekna warai.
30Ero yipu komo yakîhtotîkache omîn tak ciicoko, yukuknon wenpesî awya tan îh po ero yaw roro rma men ciicoko, kekn̂e Moises ya.
31On wara marha kekn̂e Kporin komo yîwya, Ero yinhîrî poono xa hara kahcoko riin̂u yatî, kir̂wan̂he ekposîxapu. Tîswayem yatî kahcoko, camnarexapu yatî marha, yucurexapu yatî marha. Ero kapuche tak kerubin kuknon ke tak porokutope atpon̂e ro, yaana.
32Ero yinhîrî tak mapata tak enporicoko aakaxa yepu. 4 enporecoko ha. Ero komo tak ciicoko mîîmo rakataka. Mapata yapon pona so ciicoko 4 pona, prata ciixapu pona. Taa, mapata ciriche ero komo pona tak akricoko poono, kawno, anarmerpan ke kahxapu. Poono yahsîtopo ke akricoko ooru ciixapu ke.
33Poono yakriche tak apanatanmetopo komo yen tak ehcoko mîîmo yaka poono ke tamtakpoyem yaka rma. Poono mkai ciicoko, amtakpo wacan me cehsomu mkai. Xehxa nasî Kaan yekenî rma ha re, mehxa nasî Kaan yekenî ro xa tak.
34Kaan yekenî ro yaka xa ciicoko apanatanmetopo komo yen. Iina ciriche ahrucoko ahruru ke. Apînîn yaw so oyehtopo poko kesentacho mîn ahruru ha. Ero ke rma ahrucoko.
35Poono xehxan yaka reha cuure warai yapon ehcoko. Iina marha ehcoko ramha ceknakem. Cuure yapon ciicoko suu n̂ixa ha. Ramha reha ehcoko ero yemtacho yaka hara nohce n̂ixa hara.
36Anarî hara poono kahcoko mîîmo potarî yahruru me hara. Riin̂u yatî kahcoko, kir̂wan̂he ekposîxapu. Yîswarexapu yatî kahcoko, camnarexapu yatî marha, yucurexapu yatî marha. Ero kapuche mewru komo atpocoko hara porokutocho. Ero warai kahcoko mîîmo potarî yahruru ha.
37Ero yakritopo marha enporicoko mapata komo 5 ha. Enporiche ooru ke tak yîmkarinomacoko. Poono yahsîtopo marha akîhtocoko ooru rma. Mapata meretkoso ciicoko. 5 marha ciicoko mapata yapon. Ero ciicoko mapata yecehton̂e me. Ero yipu ciriche poono, kawno, akricoko mapata pona. Ero wa ciicoko mîîmo potarî yahruru ha, kekn̂e. Ero wa kekn̂e Kporin komo Moises ya.
Kaan Ya Tîmsom Yakn̂itopo Yukuknomacho

1On wara marha kekn̂e Kporin komo Moises ya, Aakaxa yepu sahsamacoko hara. Ero tak akîhtocoko owya tîmsom yakn̂itopo me. On wara nasî yukuknomacho, 2,3 metru ehyatkawnon ciicoko. Ero wicakî xa marha ciicoko akwerî hara. 1,3 metru wicakî mak ciicoko kawnon.
2Paaka meretîrî warai me marha enporicoko aakaxa yepu hara. Aapo yeknu pona so ciicoko 4 pona ha. Ero ciriche ahnoro tak yîmkarinomacoko bronse ke.
3Wemronho yen marha akîhtocoko yaake, wemronho yamehtopo marha, wehto yen marha, kamxuku yen marha parakwe, parata marha okno pun yanîmtopo. Ero yipu akîhtocoko bronse re mak.
4-5Mîîye marha ciicoko bronse ha wehto yapon me ha. Ero yeknutaw so marha ciicoko amoyekna hara 4 yakenon bronse marha. Ero komo tak asîsîknocoko aapo yatumnaka rakataw xa mîîye yahsîn̂e me.
6-7Kwahsî mayo marha enporicoko hara Kaan ya tîmsom yakn̂itopo yaatopo. Aakaxa yepu enporicoko ero me. Enporiche bronse ke yîmkarinomacoko. Yîmkarinomache emekna yaro tak yumuncoko. Iitono me tak nasî kwahsî mayo warai tumunso aapo yawxarî po so aatopo me.
8Tpotokoi ero ciicoko Kaan ya tîmsom yakn̂itopo. Yukuknon wenpesî awya tan îh po ero wara rma men ciicoko, kekn̂e. Ero wa kekn̂e Kporin komo Moises ya.
Kaan Mîn Roron Yukuknomacho
9On wara marha kekn̂e Kporin komo Moises ya, Omîn roron wacan marha ciicoko. Suu n̂ixan ka ciicoko. 46 metru ehyatkawnon ciicoko iitono ha. Poono rma atpocoko waaca me riin̂u yatî kahxapu, kir̂wan̂he ekposîxapu ha. Ero yipu kahcoko waaca me.
1020 mapatan ciicoko iinan, suu n̂ixan ha. 20 marha ciicoko mapatan yapon kobre ha. Kiiwi warai marha ciicoko poono yahsîtopo. Aroko warai komo marha ciicoko prata.
11Ero wa xa marha ciicoko waaca hara nohce n̂ixan hara. 46 metru ehyatkawnon ciicoko iitono hara. Ero wicakî ciicoko poono takrisom. 20 marha ciicoko waaca mapatan iitono kom hara. 20 marha ciicoko mapatan yapon komo bronse hara. Poono yahsîtopo ciicoko, aroko warai komo marha ciicoko prata re.
12Ehyatkawra n̂he tak ciicoko waaca, oesce n̂ixan ha. 23 metru ehyatkawnon mak iitono ciicoko. Poono rma ciicoko ero wacan me hara. 10 mak enporicoko waaca mapatan me iina ciisom ha. 10 marha ciicoko mapatan yapon hara.
13Ero wicakî xa marha ciicoko waaca resce n̂ixan hara. 23 metru wicakî ehyatkawnon xa marha ciicoko.
14Waaca potarî xehxa ciicoko waaca rma poono rma. 6,9 metru wicakî ehyatkawnon ciicoko ero waaca ha. 3 mak enporicoko waaca mapatan iinan ha. 3 xa marha ciicoko mapatan yapon iitono hara.
15Potarî mehxan hara ciicoko ero wicakî xa marha 6,9 metru wicakî ehyatkawnon hara. Poono marha mîn waaca iitono hara. 3 marha enporicoko mapatan ha, 3 marha ciicoko mapatan yapon hara. Ero wa ciicoko ha.
16Roro potarî yahruru marha kahpocoko kahn̂e ro ya. Yîswarexapu yatî kahpe, camnarexapu yatî marha, yucurexapu yatî marha. Riin̂u yatî mîn kahpe, kir̂wan̂he ekposîxapu ha. Ero warai kahpe potarî yahruru me. Kapuche yîratarî n̂enpor̂pe mewru ke hara. Ero warai kahpocoko poono, potarî yahruru ha. Mapatan marha ciicoko 4 ha. Mapatan yapon marha ciicoko 4 xa marha.
17Etîme re ciicoko waaca mapatan roro mamhokono ahnoro. Tarokoi so ciicoko prata ke. Kiiwi warai marha ciicoko meretîrî pahnoke so poono yahsîn̂e. Prata ciicoko ero me.
18On wicakî xa roro wacan atpocoko, 46 metru ehyatkanon, 23 metru atpocoko akwerî hara. Etîme re xa atpocoko mapirî, poturu marha, yîrakatarî marha. Kaw atpocoko waaca tooto yopo. 2,3 metru ciicoko kawnon ha. Ero wicakî atpocoko poono, riin̂u, kir̂wan ha. Poono mapatan yapon marha ciicoko bronse ha.
19Bronse xa marha ciicoko ahce na komo ahnoro. Tutum komo, tahrem komo, ahce na yamehtopo komo, roowo cheka tpasahtosom komo ciki, ahnoro mak ero yipu komo ciicoko bronse ha.
Oweyuru Yenîn̂e Me N̂ehcowpe Araw Komo, Kesî Kaan
20On wara marha kekn̂e Kporin komo Moises ya, On wara kasko Ixaw Yana komo ya, Oyakno komo, oripa yeperîrî apikmocoko ewkukachome. Ero katîtho tak ehcoko Kporin komo mîn yaka ramha katî me eseikan me ro mak ehtome weeyu, kasko yîwya so.
21Kesentacho yaw nasî ramha, amtakpo yahrutopo xehxa. Mehxa reha nasî Kaanî mtapotacho yen, ahrutopo mkai. Xehxa reha tak nasî ramha. Ero yenîn̂e me n̂ehcowpe Araw komo tumumuru komo yakro. Kokmamrî me mak potuhtocowpe weipotome cenmakaxi ro. Ero wa Kporin komo ramhan n̂iicowpe. Ero wa kacho nasî ponaro Ixaw Yana komo yehtopo miya roro, kekn̂e. Ero wa kekn̂e Kporin komo Moises ya.
Araw Komo Ponon Yukuknomacho
28
1On wara marha kekn̂e Kporin komo Moises ya, On wara marha wîîkes awya, Moises, kekn̂e, owya tîmsom pokono komo men̂ekakî Ixaw Yana komo poyino. Awakno cirko ero warai me, Araw ha, yumumuru komo marha. Natabe, Abiu, Ereasa, Itama, ero wicakî nasî Araw mumuru komo, n̂examro marha owya tîmsom pokono me.
2Ero ke Araw ponon atpopoko Ixaw Yana komo ya kir̂wan̂he esenpotome, noro ponaro xa ehtome so tak apoyino komo. Ohyaka mohtopo mak mîn poono, ahce na poko ehtopo pîn.
3Yaana komo yakro amtapotakî. Ixaw Yana komo chew naxe anarî komo, Oyekatî ken̂arî komo. On̂iritho rma Mîk Oyekatî yîropotaka so akîhren̂e komo me. Noro yipu yakro amtapotakî. On wara kasko yîwya so, Araw ponon atpocoko kir̂wan̂he Kporin komo ya tîmsom pokono me ehtome, kasko yîwya so.
4On warai natpocowpe Araw ponon, yumumuru ponon marha, ewantawno, eepoci, ahnorono kawno, ahnorono kawno pînî n̂hema, xapika, aan̂apotu. Ero warai natpocowpe Araw komo ponon owya tîmsom pokono me ehtome so.
5-6Ero yipu kahyataw ooru yatî rma kahcowpe poono me. Ero yakro riin̂u yatî marha kahcowpe kir̂wan̂he ekposîxapu. Yîswarexapu, camnarexapu, yucurexapu, ero warai kahcowpe riin̂u yatî. Takîhso xa kahcowpe. Kapuche tak ero natpocowpe eepoci me.
7Yîmkarino kahcowpe, yîratarino marha. Ero yipu yetahsîtopo tak n̂iicowpe asakî. Motaka n̂etahsîcowpe cewn̂an me tak ehtome.
8Aan̂apotu marha natpocowpe poono eepoci me kahtoponho yakwenho rma. Ooru yatî, riin̂u yatî marha kahcowpe poono me. On warai kahcowpe riin̂u yatî, yîswarexapu, camnarexapu, yucurexapu, ero warai. Kir̂wan̂he ekposîxapu mak kahcowpe riin̂u. Ero yipu kahtîkache natpocowpe aan̂apotu me.
9-10Toopuci marha n̂enporicowpe asakî oon̂ixi ha. Enporiche Ixaw pen mumutho yosotî komo mewrecowpe ero mko poko. 6 yosotî mewrecowpe anarî poko. 6 yosotî xa marha mewrecowpe anarî poko hara. Potuthîrî yosotî ka mewrecowpe yihcirî me. Ero yinhîrî ponan hara, ponan hara, ero wara mahtîkîthîrî yosotî pona roro.
11On wara mewrecowpe, toopuci wakîknocowpe yuhnaka n̂he ha re. Cepethîkem mewren̂e ro komo wakîknoyaxe toopu ciki ero wa wakîknocowpe Ixaw pen mumutho komo yosotî. Osotî mewreche toopuci yahsîn̂e n̂iicowpe hara ooru rma.
12Ero yipu tak n̂iicowpe eepoci pona, ero motaka. Iina n̂iicowpe Ixaw pen mumutho ponaro rma ehtome so Ixaw Yana komo. N̂examro pen yosotî yaan̂e me tak nasî Araw Kporin komo yaka tmokyataw. Tmotaw rma naar̂asî yîhcamnopîra ehtome so Ixaw Yana komo.
13-14Ero mko yahsîn̂e xa hara n̂iicowpe asakî ooru rma xa hara esmanî ro. Yimici marha n̂iicowpe asakî ooru rma. Awci yapomitopo wara kahcowpe. Kapuche yimici poturu tak n̂imicowpe motawno yahsîn̂e poko.
Araw Yewantawno Yukuknomacho
15Ero yinhîrî ewantawno marha atpocoko Kaan yakro yîmtapotacho ha. Takîhsom xa natpope. Poono natpexe eepoci me ero yipu ke xa marha ewantawno atpocoko hara. Ooru yatî kahpe, mawîrka marha yîswarexapu, camnarexapu marha, yucurexapu ke marha. Ero warai ke kahpe. Riin̂u yatî marha kahpe kir̂wan̂he ekposîxapu.
16Kapuche natpope. Ececenarî re xa natpope akwerî, ehyatkawnon marha. 22 sencimetu n̂irpe akwerî, ehyatkawnon marha. Osopo natpope. Ero wa natpope ewantawno.
17-20Ero poko tak nasîsîknocowpe toopu ciki hara enporixapu. Anarmerpan n̂iicowpe toopu ciki 4 yatî. On wara n̂iicowpe epoyino yatî, sahcu, toopaxu, kahmunkuru. On warai n̂iicowpe ponan yat hara, esmerawta, sapira, ciyamanci. On warai n̂iicowpe ponan yat hara, xasintu, akata, amecista. On warai n̂iicowpe ponan yat hara, beriru, oon̂ixi, xaspe. Ero warai mko nasîsîknocowpe toopu ciki yaatî ro yaw so. Ooru rma n̂iicowpe toopu yahsîtopo komo ciki.
2112 yakenon n̂iicowpe toopuci. Tosoke kukuknon wakîknoyaxe mewren̂e ro komo ero wa so mewrecowpe toopuci, wakîknocowpe ha. Ixaw pen mumutho yosotî komo mewrecowpe toopu ciki poko, 12 pen komo yosotî. Anarî yosotî mewrecowpe anarî poko, anarî mewrecowpe anarî poko hara, ero wa so mewrecowpe osotî komo ahnoro. Ixaw Yana tribun komo yosotî marha mîn ha.
22Yimici komo marha n̂iicowpe ooru, esmanî ro. Osorwaw yatî n̂iicowpe. Ero tak kahcowpe awci yapomitopo wara. Ero n̂iicowpe ewantawno yawyoci me.
23Amoyekna marha n̂iicowpe ooru xa marha. Ero tak n̂imicowpe ewantawno poko eknutaw. Xehxa mehxa wa n̂iicowpe.
24Taa, toopu mici n̂imicowpe amoyekna poko ewantawno pokono poko.
25Yimiche mapoturu hara n̂imicowpe toopuci yahsîn̂e poko eepoci motawno poko ha.
26Anarî xa hara n̂iicowpe amoyekna asakî xa marha, ooru rma. Ero mko tak n̂imicowpe ewantawno poko hara eknutaw, yîmkai mak ha.
27Ero yinhîrî amoyekna xa hara ciicoko asak hara ooru xa marha. Ero komo n̂imicowpe eepoci poko aan̂apotu yepoi.
28Taa, ero komo tak n̂imicowpe anarî poko hara. Ewantawno yeknu poko n̂imicowpe poono ke, tîswayem ke. Iina n̂imicowpe aan̂apotu yepoi saka kahra ehtome ewantawno.
29Ero wa Araw naar̂asî Ixaw pen mumutho komo yosotî cewantawno poko, Kaan yakro yîmtapotacho poko. Tîcoro yecen̂e xa naar̂asî. Ero wa naar̂asî Ixaw Yana komo yetacin̂e roro wara Kaan n̂entarî me.
30On warai marha n̂iicowpe Araw yewantawno poko, Urin n̂iicowpe, Tumin marha. Ero marha n̂expe Araw coro yecen̂e Kporin komo mîn yaka mokyataw. Ero wa Kaan yakro yîmtapotacho narpe Araw. Iime roro ero narpe Kporin komo mîn yaka tmokyataw, kekn̂e. Ero wa kekn̂e Kporin komo Moises ya.
Araw Komo Ponon Yukuknomacho Pokono Xa Hara
31On wara marha kekn̂e Kporin komo yîwya, Taa, ahnorono tak natpocowpe hara eepoci yantarino. Tîswayem poono natpocowpe ero me.
32Ero rakataw xa nawkacowpe yîhtîpîrî yumuntopo. Poono marha natpocowpe ewtarî mamhoko etahyaxkara ehtome.
33Ahnorono perî poko natpocowpe kahri warai. Mawîrka ke natpocowpe tîswayem ke, camnarexapu ke marha, yucurexapu ke marha. Yaake natpocowpe kahri warai poono perî poko tapomritîkaxi ro. Yoroyoro komo marha n̂iicowpe kahri warai yotaka so. Ooru rma n̂iicowpe yoroyoro me.
34Ero wa nasî ahnorono perî pokono. Kahri warai n̂iicowpe, pona hara yoroyoro, pona hara kahri warai hara, pona hara yoroyoro hara miya roro ahnorono perî tapomritîkaxi ro.
35Ero yaw mak n̂expe Araw Aporin komo yaka tmokyataw, Noro yamtakponî ro yaka. Ero yaw marha n̂epatakape hara en̂exa. Ero wa exitaw yoroyoro n̂esencesî waipîra noro yehtome, kekn̂e. Ero wa kekn̂e Kporin komo Moises ya.
36On wara marha kekn̂e Kporin komo yîwya, Ooru papaknorecowpe hara awamoyeretarî komo wicakî cehso ro ciki. Tmemehse exiche ero pona mewrecowpe tapota. Wakîknocowpe mewren̂e ro komo wara rma. On wara kacho mewrecowpe, Kaan yanmen xa moso, kacho. Ero wa mewrecowpe.
37-38Ero tak yimicoko Araw xapikan poko. Tîswayem ke n̂imicowpe poono ke. Araw perî poko rma n̂imicowpe. Ero ke tperî poko rma Araw naar̂asî ero wa kacho. Ero wa kacho naar̂asî orwoxinkachome roro tak Ixaw Yana komo poko. Anarimaw omtapotachonho yaw rorohra na n̂ekyatu owya tîmsom. Ero wa ekyataw yîwya so Araw perî pokono ween̂as Ow Aporin kom ha. Ero ween̂asî kir̂wan̂he yînîmrî komo yentome owya.
39Anarî hara natpocowpe Araw ponon xa hara, yîmkarino xa hara. Riin̂u yatî kahxapu natpocowpe ero me, kir̂wan̂he ekposîxapu ha. Riin̂u yatî kahxapu xa marha natpocowpe Araw xapikan me hara. Taa, aan̂apotun natpocowpe hara poono rma, kekn̂e. Ero wa kekn̂e Kporin komo Moises ya.
40On wara marha kekn̂e Kporin komo yîwya, Araw mumuru komo ponon marha natpocowpe, aan̂apotun komo marha, yîxapikan komo marha. Ero warai natpocowpe kir̂wan̂he esenpotome so, n̂examro ponaro marha ehtome so poyino komo.
41Taa, ero komo yatpotîkache tak amrupoko awakno Araw ya, yumumuru komo ya marha. Ero yinhîrî n̂examro tak yîhkapeko owya tîmsom pokono me. Ero pokono me mak n̂examro cirko.
42N̂examro kamisan marha natpocowpe riin̂u yatî kahxapu. Osokmuru komo pona rorono me natpocowpe. Ero nasî yupun komo yahrutopo.
43Ero yipu yaw n̂expe Araw Kesentacho yaka tmokyataw, yumumuru komo marha n̂ehcowpe ero yipu yaw xa marha iina tmokyataw so. Kotoporem yakn̂itopo yaka tmokyataw so ero yipu yaw n̂ehcowpe omtapotarî yentacho ro yaw cexirî ke so. Ero yipu yawhra mokyataw so iina kicicme ehtopo komo me nasî. Ero poyero waihyaxe okwe. Ero ke ero wa kacho mewreko Araw n̂enîrî, noro yepamtho n̂enîrî marha miya rorono komo n̂enîrî. Ero yipu yaw mak etocoko Kaan mîn yaka, kacho mewreko, kekn̂e. Ero wa kekn̂e Kporin komo Moises ya.
Kaan Mîn Yenîn̂e Me Araw Komo Ciitopo
29
1On wara marha kekn̂e Kporin komo Moises ya, On wara xa Araw komo cirko ohyaka tmohsom me tak ehtome so, bui ahsîko cewn̂e, kahn̂eru marha ahsîko asakî. Tupunporem mak ahsîko.
2Puruma marha ahsîko wahrututpamnî, yupuxapu. Panahno marha ahsîko puruma aixapu, wahrututpamnî marha. Katî yakro ceskem mîn ahsîko. Tamnon̂em ciki marha ahsîko puruma kapexapu. Pin̂ipici me aposokaxapu ke ciixapu ahsîko.
3Ero komo cirko een yaka kahxapu yaka omîn yaka ehtome. Bui yakro rma eeko, kahn̂eru yakro marha.
4Araw komo marha eeko iina omîn potaka, Kesentacho potaka ha. Yumumuru komo yakro rma eeko. Iito exitaw so n̂examro tîhko.
5Tîpîche Araw ponon tak amrupoko yîwya amtarino, ahnorono marha, eepoci yakrono ha, eepoci xa tak, ewantawno marha. Ero mko yamrupoche yîwya aan̂apotu marha amrupoko yîwya tmewrem ha.
6Ero yinhîrî xapika tak amrupoko hara yîwya. Ero pona xa hara aroko tak cirko hara.
7Ero yinhîrî katî marha anîmko omîn yenîn̂e me ciino ritopo ro ha. Ero tak yukmamko Araw tîpîrî pore. Ero wa noro cirko.
8Ero yinhîrî Araw mumuru komo tak ehcoko iina xa marha. Ekîche so n̂examro ponon marha amrupoko yîwya so.
9Ponon komo yamrupoche yîwya so aan̂apotu marha amrupoko yîwya so. Yixapikan komo marha amrupoko yîwya so. Ero wa amrupoko ponon komo yîwya so. Ero wa cirko Araw, yumumuru komo marha owya tmohsom pokono me. Eroromero mak ero poko n̂ehcowpe, epamthîrî komo marha, kekn̂e. Ero wa kekn̂e Kporin komo Moises ya.
10On wara marha kekn̂e Kporin komo Moises ya, Taa, poono yamrupoche yîwya so bui tak ekpoko omîn potaka. Yîhtîpîrî tak nahsîcowpe Araw, yumumuru komo marha.
11Ero yinhîrî bui tak waihkacoko iina rma kesentacho komo potaw rma Aporin komo ya tîmsom me.
12Noro kamxukutho tak cirko paaka meretîrî warai pore awamoyaran ke, owya tîmsom yakn̂itopo pokono pore. Ero wa cirko bui kamxukutho. Ero wa ciriche een yawnonho tak yukmamko roowo pona akn̂itopo mîtkoso rma.
13Ero yinhîrî bui katîtho nowcowpe wexkiririnthîrî pokononho, erethîrî pokononho marha, par̂kakanthîrî marha asakno roro rma, ero pokononho marha katî. Ero yipu nakn̂icowpe owya tîmsom yakn̂itopo pona.
14Paaka punu reha nakn̂icowpe mooxe n̂he awetarî komo yai. Yîhcîpîthîrî marha iina nakn̂icowpe, wethîrî marha. Kicicme awehtoponhîrî komo yahrutopo mîn ha. Ero ke mooxe nakn̂icowpe eeta yawhra.
15Ero yinhîrî anarînhîrî makî ka ehcoko kahn̂eru. Noro tîpîrî tak nahsîcowpe Araw, yumumuru komo marha.
16Ero yinhîrî tak kahn̂eru waihkacowpe. Noro kamxukutho marha momohcowpe. Ero ke tak owya tîmsom yaknîtopo caramakî, mehxarpa caramakî.
17Ero yinhîrî kahn̂eru yokoputho tak akpotucoko. Akpotuche korokacowpe petîthîrî, apothîrî marha, wexkiririnthîrî marha. Korokache iina re n̂iicowpe ahnoro yupunthîrî, yîhtîpîrî meero.
18Ahnoro yupunthîrî nakn̂icowpe akn̂itopo pona. Owya tîmtopo rma mîn akn̂itopo. Kotoporem me nasî ero wa ciitopo owya Aporin komo ya.
19Ero yinhîrî anarînhîrî tak ehcoko hara kahn̂eru. Noro tîpîrî marha nahsîcowpe Araw, tumumuru komo yakro.
20Ero yinhîrî kahn̂eru waihkacowpe. Noro kamxukutho marha momohcowpe. Ero tak cirko Araw panarî poturu pona, yumumuru komo panarî poturu pona marha. Kaari n̂ixan pona cirko. N̂examro yamorî yîmhetho pona marha cirko kaari n̂ixan pona. Yîhtarî komo yîmhetho pona marha cirko kaari n̂ixan pona ha. Ero wa ciriche tak tîmsom yakn̂itopo caramakî xa hara. Mehxa xehxa wara caramakî.
21Ero yinhîrî oper̂a kamxukutho yakwenho tak anîmko, akn̂itopo caramachonho yakwenho rma. Katî marha anîmko yîhtîpîrî pona tukmamsom. Ero tak esmakî kamxukutho yakro. Ero yipu ke Araw caramakî, noro ponon marha, yumumuru komo marha, n̂examro ponon marha. Ero wa caramarî ke tak ohyaka tmohsom me miir̂asî Araw komo, yumumuru komo. N̂examro ponon marha miir̂asî kir̂wan̂he ohyaka mohtopo komo me tak.
22Kahn̂eru katîtho marha towpoko, matkîthîrî pokono, yîropotawno marha, erethîrî pokononho marha, par̂kakanthîrî marha, ero mko pono marha katîthîrî, petîthîrî marha kaari n̂ixan. Ero mko towpoko ohyaka tmohsom me ciitopo me exirî ke kahn̂eru pen.
23Puruma marha anîmko cewn̂e mak yupuxapu, panahno marha anîmko puruma kapexapu, tamnon̂em ciki marha anîmko cewn̂e. Iito nasî an̂ekîthîrî puruma, wahrututpamnî, Aporin komo yamtakpon yaw. Ero poyinonho rma anîmko.
24Ero komo tak cirko Araw yamorî yaka, yumumuru komo yamorî yaka marha. N̂examro tak nanîmcowpe powpow me Aporin komo ya tîmtopo ha.
25Ero yinhîrî tak puruma amehko hara n̂examro yemyai hara. Eronhîrî tak nakn̂icowpe akn̂itopo pona owya tîmtopo. Kotoporem me nas owya ero wa akn̂iyataw.
26Ero yinhîrî kahn̂eru yewantho xa hara anîmko. Ohyaka tmohsom me Araw ciitopo mîn anîmko. Ero anîmko powpow me owya tîmtopo. Ero wa anmîche tak awya ero rma ahsîko hara awotî me, kekn̂e Kporin komo Moises ya.
27Ero wa tîmko owya kahn̂eru pun yakwenho, Araw ciitopo omîn yenîn̂e me, yumumuru komo ciitopo marha mîn ero warai me. Owya tîmxapu rma mîn powpow kaxapu ewanthîrî, petîthîrî marha. Ero wa kache Araw yotî me nasî, yumumuru komo yot me marha.
28Miya roro ero yipu nîmcowpe Ixaw Yana komo Araw ya, yumumuru komo ya marha. Kaan ya tîmsom yekyataw yîwya so, Aaxe xa wasî, kacho me tîmsom, ero yipu nîmcowpe roro Araw komo ya.
29Taa, on wara ciicoko Araw ponontho amn̂e noro pen waipuche, yumumuthîrî komo ponon me ciicoko hara ero yimaw. Ero yaw xa n̂ehcowpe amn̂e ehkapetaw so, tîmsom pokono me.
30Araw waipuche yumumuthîrî tak cirko ohyaka cewomsom me hara Araw pen yemtaka hara. Ero wa ciir̂ataw Araw pen ponontho yaw tak n̂expe 7 kaamo pahkînon. Ero yinhîrî tak mokope omîn yaka iitono poko cehtome tak.
31Taa, on wara marha kahn̂eru pun cirpoko yîwya so, Araw komo ya tak tîmko. Ohyaka tmohsom me ciino rin̂e me cehsom pun tîmko yîwya so. Ero nîyocowpe omîn yaw.
32Tîyoche tak ero nonocowpe Araw, yumumuru komo marha. Tuuru komo marha nohcowpe kahxapu yawno ha. Omîn potaw rma ero wara n̂eseresmacowpe.
33Ero poko nonocowpe cehtoponhîrî komo yahrutopo me. Ohyaka tmohsom me ciitopo komo mîn ero poko rma n̂eseresmacowpe. Anarî komo reha ero yipu poko eseresmara ro mak n̂ehcowpe. Owya tîmxapu xa mîn erewsî. Ero ke anarî komo eseresmara n̂ehcowpe ero poko.
34Anarimaw kahn̂eru pun tonotîkara natu. Ohyaka tmohsom ciitoponho na n̂etîmce rma, puruma marha na n̂etîmce. Ero yipu yetîmcetaw cenmakaxi ro nakn̂icowpe mak tak. Enmapuche tonohra ro mak tak n̂ehcowpe, tokuhra marha n̂ehcowpe puruma etîmtoxapu. Owya tîmxapu mîn. Ero ke akn̂icoko.
35Ero wa Araw cirko, yumumuru komo marha. Omtapotachonho yaw roro rma cirko watohnî me ro mak. 7 kaamo enatkakî ohyaka tmohsom me ciitopo komo poko.
36Ero wa ciir̂ataw so rma owya tîmsom nakn̂icowpe enmar̂atîxera. Bui nakn̂icowpe 7 kaamo po roro nakn̂icowpe kicicme awehtopo komo yahrutopo me. Ero wa owya tîmsom yakn̂itopo akir̂wamapoko yîwya so aapo ha. Ero wa kicicme awehtopo komo yahruche tak katî tak yukmamko akn̂itopo pore. Ero wa kapecoko owya tîmsom yakn̂itopo me mak tak ehtome.
377 kaamo po roro bui nakn̂icowpe owya tîmsom yakn̂itopo yakir̂wamachome. Ero wa n̂iicowpe owya tîmsom yakn̂itopo me mak ciitopo. Ero yinhîrî owyan me xa tak nas ero. Ahce na epîrkache ero pona, teme kache mak na ero poko, ero rma tak nas owyanî ro me hara.
Enmar̂atîxera Tîmsom Pokono
38-39Taa, on warai marha nakn̂icowpe hara owya tîmsom yakn̂itopo pona, oper̂a xîkrî nakn̂icowpe asakî. Ero wa nakn̂icowpe kaamo po roro miya roro rma yîtîhkan me ro mak. Cewn̂e cimn̂ipu ewrutoponhîrî exihnî rma ka nakn̂icowpe. Anarî nakn̂icowpe pahxaxaro ha ka, ero yinhîrî tak anarînhîrî nakn̂icowpe kokon̂i tak.
40Pahxaxarono yakn̂iyataw oper̂a xîkîtho, puruma marha nakn̂icowpe aposokaxapu 2 ritru wicak ha. Katî yakro ka n̂esmacowpe 1 ritru wicakno yakro. Asece mîn n̂esmacowpe apikmoxapu ke ha. Uupa yukun marha yukmamcoko akn̂itopo pore 1 ritru wicakî owya tîmtopo me rma.
41Kokon̂i xa tak oper̂a xîkîtho pun yakn̂iyataw hara ero warai xa marha nakn̂icowpe owya tîmsom me xa marha. Puruma nakn̂icowpe marha, uupa yukun marha nukmamcowpe ero pore pahxaxarono wara rma. Aporin komo ya tîmtopo rma mîn ero yipu yakn̂itopo. Kotopore nas owya ero yipu.
42Ero warai nakn̂icowpe miya rorono komo awepamthîrî komo meero. Omîn potaw rma nakn̂icowpe owya tîmsom me, Aporin komo ya. Owî rma kesepor̂asî iito awakro so. Iito kîmtapowasî awakro so.
43Iito xa kîmtapowasî Ixaw Yana komo yakro. Kporin komo mînî ro xa mîn, mîîkexe tak oweyuru exirî ke iito.
44Omînî ro me xa wahsîyasî ero mîîmo. Owya tîmsom yakn̂itopo marha wahsîyasî. Omîn yaka tmohsom me xa wiir̂asî Araw komo, yumumuru komo marha.
45Ero yimaw Ixaw Yana komo chewno ro me tak wasî. Ponaro cehtopo ro me xa oyen̂axe n̂examro hara.
46Kporin komo xa Mîk ha ponaro kehtopo kom ha, kexe tak opoko. Noro rma kekyatken̂e so Exitu poi kîchew so cehtome tak, kexe. N̂examro porin Ow ha, ponaro ehtopo komo xa, kekn̂e. Ero wa kekn̂e Kporin komo Moises ya.
Kotoporem Yakn̂itopo Yukuknomacho
30
1On wara marha kekn̂e Kporin komo Moises ya, Taa, on wara wîîkes hara awya, aapo akîhtocoko hara kotoporem yakn̂itopo ha. Aakaxa yepu akîhtocoko ero me.
20,5 metru wicakî akîhtocoko akwerî. Ero wicakî xa marha akîhtocoko ehyatkawnon hara. 0,9 metru akîhtocoko kawnon hara. Ero wicakî xa akîhtocoko. Paaka meretîrî warai marha enporicoko. Aapo yaporwan yar̂pîrî rma enporicoko ero me.
3Akîhtoche yîmkarinomacoko ooru ke esmanî ro ke. Aapo xa yîmkarinomacoko, awxarî marha, meretîrî marha, ahnoro mak yîmkarinomacoko ooru ke. Yîmkarinomache aroko tak ciicoko aapo mamhoko.
4Aroko mahyaka rma ciicoko emekna, xehxa asakî, mehxa asak hara. Eknu to ciicoko. Ooru rma ciicoko ero me. Kwahsî mayo warai yumuntopo mîn emekna, aatopo yumuntopo ha.
5Aakaxa yepu rma enporicoko kwahsî mayo warai me. Enporiche ero yîmkarinomacoko ooru ke rma.
6Taa, aapo yakîhtotîkache omîn yaka ciicoko. Omîn mapitaw nasî yamata omtapotacho yen. Ero yahruru marha nasî iito. Amna pînîn yaw cma re masî, kacho mîn yamata yahruru. Ero komo yamtakpon yahruru nasî poono omîn rakatawno. Ero mîtkoso xa kotoporem yakn̂itopo ciicoko. Iito keseporasî awakro so.
7Ahnoro kaamo po roro kotoporem nakn̂ipe Araw ero pona aapo pona. Pahxaxaro so nakn̂ipe ramha komo potuhtoche.
8Kokon̂i so marha kotoporem nakn̂ipe hara ramha komo potuhtoche hara. Ero wa roro Aporin komo ya tîmsom kotoporem nakn̂ipe ero pona. Awepamthîrî komo meero ero wa nakn̂icowpe miya roro.
9Omtapotacho yaw rorono pîn akn̂ipîra ro mak ehcoko ero pona kotoporem ha. Mîn hak mak men akn̂ipîra ro mak ehcoko ero pona. Awokuthîrî komo pun akn̂ipîra ehcoko ero pona, puruma marha akn̂ipîra. Ero pona marha yukmamra n̂ehcowpe wooku owya tîmsom me. Ero yipu yapon mera ro mak nasî. Kotoporem yakn̂itopo me mak nasî.
10Kicicme awehtoponhîrî komo yahrutopo n̂irpe Araw ero meretîrî pona. Cewn̂e ro so mak n̂irpe ahnoro cimn̂ipu po roro. Awokuthîrî pun yakn̂iyataw kicicme awehtoponhîrî komo yahrutopo me noro pen kamxukutho rma n̂irpe meretîrî pona awehtoponhîrî komo yahrutopo me. Ero wa xa marha n̂iicowpe awepamthîrî komo miya roro. Oponaro awehtopo komo xa mîn kotoporem yakn̂itopo, kekn̂e. Ero wa kekn̂e Kporin komo Moises ya.
Puranta Marha Nîmcowpe Ixaw Yana Komo, Kesî Kporin Komo
11-12On wara marha kekn̂e Kporin komo Moises ya, Anarimaw Ixaw yana komo mukuknometu iyakenon ha. Ero wa yukuknometaw puranta nîmcowpe kîrkomo ahnoro Kporin komo ya awahsîpora so ehtome eper̂a.
13On wicakî so nîmcowpe yukuknomaxapu komo owya Aporin komo ya, sikru raconho wicakno mak nîmcowpe. Kaan mîn yaw nasî sikru ero wicakno poko tan wîîkesî. 20 xera nasî sikru yecenarî cewn̂an yecenarî rma. Ero warai poko wîîkesî, sikru kacho.
14Etîtîkaxapu komo mak n̂esepemacowpe yukuknomxapu kom ha. 20 cimn̂ipu ewrutoponhîrî ehxapu komo mak n̂esepemacowpe. Noro yipu komo mak nîmcowpe puranta Aporin komo ya.
15Sikru raconho wicakno mak nîmcowpe. Tupurantayem komo ero yopo tîmîhra n̂ehcowpe. Yupurantamnî komo tîmîhra n̂ehcowpe ero xawyaka hara. Ececenarî re mak nîmcowpe. Ero wicakî so nîmcowpe Ixaw Yana komo owya Aporin komo ya. Awehtoponhîrî komo yahrutopo me tîmcoko ha.
16On wara ciicoko yînmîthîrî komo, ehtoponhîrî komo yahrutopo ha, omîn yakîr̂wamacho yepetho me ciicoko. Ero wa tîmcoko oponaro awehtome so amyamro Ixaw Yana komo, awehtoponhîrî komo yahrutopo me ehtome marha, kekn̂e. Ero wa kekn̂e Kporin komo Moises ya.
Kaan Mîn Yenîn̂e Komo Yekorokacho Kuknomacho
17-18On wara marha kekn̂e Kporin komo Moises ya, Basia marha n̂iicowpe porin ha. Tîhreke n̂iicowpe. Bronse n̂iicowpe yîhrepu me. Araw komo yesemokarî mîn, yîhtarî komo korokacho marha. Mehxa nas omîn, xehxa nas owya tîmsom yakn̂itopo. Iyotaka n̂iicowpe korokacho kom ha.
19Ero yawno tuuna nanîmpe Araw, yumumuru komo marha cesemokarî komo me, tîhtarî komo korokacho me marha.
20Omîn yaka cewom xe so na natu Kesentacho yaka. Owya tîmsom yakn̂itopo yaka na tmoku xe so natu anarimaw. Ero pona owya tîmsom yakn̂ipu xe na natu. Ero wa tmoku xe cexitaw so n̂esemokacowpe ka, tîhtarî komo marha korokacowpe. Ero wa n̂ekorokacowpe roro waipîra cehtome so.
21Ero wara roro n̂esemokacowpe, tîhtarî komo marha korokacowpe waipîra cehtome so. Ero wa kacho mewreko ponaro Araw komo yehtome, ponaro marha epamthîrî komo yehtome miyan komo rma, kekn̂e. Ero wa kekn̂e Kporin komo Moises ya.
Kaan Mîn Yenîn̂e Me Ciino Ritopo Pokono Katî
22-24On wara marha kekn̂e Kporin komo Moises ya, Taa, kotoporem ekpoko hara cesmaxmu. On warai ekpoko, miiha, kir̂wan ha. 6 kiru wicakno mak ekpoko. Kan̂era marha ekpoko kotoporem, 3 kiru wicakî mak ekpoko. Paranci warai marha ekpoko kotoporem ha. 3 kiru wicakî marha ero ahsîko. Kasia marha ekpoko 6 kiru wicak hara. Ero warai ahsîko kotoporem ha. Nukuknomacowpe men ero wicakî so xa ehtome, omîn yaw nasî yukuknomacho ero warai ke rma nukuknomacowpe. Asece marha ekpoko 4 ritru wicakî.
25Ero mko tak n̂esmacowpe ahnoro. Katî me rma tak nasî esmaxapu, kotoporem. Katî yesman̂e ro xa n̂esmape. Esmache ero tak nasî ahce na kapetopo me Kaan mîn yawno ro me tak ehtome, Kaan yantonî ro me tak ehtome so marha ohyaka tmohsom kom hara.
26-28Ero ke rma tak omîn kapeko, yamata marha omtapotarî yen ha, cuure yapon marha, ero payun komo yakro rma. Ramha marha kapeko cecehkem ha. Ero pokono yakro rma kapeko. Kotoporem yakn̂itopo marha kapeko. Kaan ya tîmsom yakn̂itopo marha kapeko ero pokono komo yakro rma. Esemokacho komo marha kapeko yîhrepu yakro rma. Ero warai komo kapeko.
29Oyemyawno me xa tak miir̂axe ero wa kaperî ke. Ahce na cei kache ero komo poko kapexapu poko oyemyawno me marha tak nas ero hara. Ero wa nas ero yipu poko cei kan̂enho.
30Araw marha yîhkapeko, yumumuru komo marha. Ero wa oyantonî ro me tak n̂examro cirko ohyaka xa tmohsom me ha.
31On wara kasko Ixaw Yana komo ya, Kporin komo yemyawno me ciitopo ro tan on katî, esmaxapu ha, oyanton me ciino ritopo ro marha. Ero ke ero wara ciino ritopo ro me mak n̂iicowpe. Awepamthîrî komo meero ero warai me mak n̂iicowpe miya rorono kom ha.
32Apun komo pore yukmamra ro mak men ehcoko, kasko Ixaw Yana komo ya. Ero warai me xa marha esmara ro mak men ehcoko awyanî ro komo me mak, kasko marha yîwya so. Oyantonî ro me ciino ritopo mak mîn ero warai. Ero ke ero warai me mak xa yîhtînocoko.
33Anarimaw apoyino komo na n̂esme ero warai xa marha. Ero wa esman̂enhîrî waihkacoko. Anarimaw ero warai me esmaxapu ke na nîhkape ohyaka tmohsom pîn. Ero wa yîhkapetaw yîhkapen̂enhîrî marha waihkacoko iyanan komo chewra tak ehtome. Ero wa men ciicoko, kekn̂e. Ero wa kekn̂e Kporin komo Moises ya.
Kotoporem Ciitopo Yukuknomacho
34On wara marha kekn̂e Kporin komo Moises ya, kotoporem marha ekpoko naatî yeperîrî. Estoraki, on̂ica, karbanu, insensu esmanî ro, ero warai ekpoko. Ececenarî re ero ekpoko.
35Ero yipu tak n̂esmape esman̂e ro. Kotoporem me tak nas okre. Yîmîtî yakro n̂esmape. Kir̂wan̂he xa n̂esmape owya tîmsom ro me takn̂isom.
36-37Esmache tak naposokape pin̂ipici me cehso ro. Ero poi tak nanîmcowpe omîn yaka ciitome oyamatan mîtkoso. Aporin komo Ow ha. Owyanî ro mak mîn kotoporem esmaxapu. Ero ke awyan komo me ero yipu cirihra ro mak ehcoko, kasko yîwya so.
38Anarimaw apoyino komo na n̂iir̂a ero yipu xa marha tîmîn kotoporetopo me mak na. Ero wa ciriche waihkacoko ciin̂enhîrî iyanan komo chewra tak ehtome, kekn̂e. Ero wa kekn̂e Kporin komo Moises ya.
Kaan Mîn Ciin̂e Komo Pokono
31
1-2On wara marha kekn̂e Kporin komo Moises ya, On̂etacitho mîk Besarew, Uri mumuru ha. Uru parî mîk ha, Xuta yepamtho ha. Noro xa wetahce omîn ciin̂e me.
3-4Kaan Yekatî ken̂e xa tak noro wiire. Ero ke yaana me tak nasî mîn hak ciitopo poko. Ooru ciin̂e ro me nasî, prata ciin̂e ro me marha, bronse ciin̂e ro me marha. Kir̂wan̂he ciin̂e mîk ha.
5Yaana marha mîk toopuci yenporitopo poko, ahsîtopo yaka ciitopo poko marha, weewe yenporitopo poko marha. Mîn hakî ciitopo poko nasî yaana me.
6Aoriabe marha wetahce Besarew yakrono me. Aisamake mumuru mîk Aoriabe, Tan yepamtho ha. Yaake naxe ooru pokono komo, prata pokono komo, bronse pokono komo, weewe yenporin̂e komo marha. Yaana mîkyam ero yipu ciitopo poko. N̂examro marha Ow wakîhrew kir̂wan̂he xa tak ciitome so. Ero ke omtapotacho yaw roro rma n̂iir̂axe.
7On warai yakîhtorî poko kantometken̂e so, omîn poko, omtapotachonho yen poko, yamata poko ha, yamata yahruru poko, mîn hak poko mak omîn yawno poko kantometken̂e so.
8-11On warai poko marha kantometken̂e so omîn yawno poko hara, cuure yapon, ero payun, ramha cecehkem, ero pokono komo, kotoporem yakn̂itopo, owya tîmsom yakn̂itopo, ero pokono komo, Araw komo yesemokarî, yîhrepu, poono kahxapu, Araw ponon, ohyaka ewomtopo ha, yumumuru komo ponon omîn yaw ehtopo kom ha, yîhkapetopo komo, kotoporem takn̂isom. Ero warai ciitopo poko kantometken̂e so. Ero ke ero yipu komo n̂iicowpe omtapotacho yaw roro rma, kekn̂e. Ero wa kekn̂e Kporin komo Moises ya.
Epokaretopo Komo Pokono
12-13On wara marha kekn̂e Kporin komo Moises ya, On wara marha kasko Ixaw Yana komo ya, Kporin komo yepokaretopo po roro men epokarecoko. Kporin komo mak Mîk kakir̂waman̂e komo, kacho ponaro awexi xe so wasî. Ero yîhtînotome awya so oyepokaretopo ponaro xa ehcoko. Ero ke miya roro ero ponaro ehcoko awepamthîrî komo meero, kasko yîwya so.
14Ero ke epokarecoko kepokaretopo po roro. Anarî kaamo warahra nasî ero reha awya so, Kaan ponaro awehtopo komo xa mîn ero ha. Anarî kaamo wara rma na n̂iir̂a apoyino komo anarimaw. Ero wa ciir̂ataw noro pen waihkacoko ero wa ciin̂enho. Anarimaw anarî xa hara na apoyino komo n̂etapicke. Ahce na poko na n̂etapicke ero po rma. Ero wa etapicketaw waihkacoko iyanan komo chewra tak ehtome.
156 kaamo mak nai awetapickacho komo. 7-nhîrî reha nas awepokaretopo komo. Kporin komo ponaro xa awehtopo komo mîn. Ero ke ero po etapicketaw apoyino komo noro men waihkacoko.
16Ero ke ero ponaro n̂ehcowpe Ixaw Yana komo, kepokaretopo ponaro. Etapickara ro mak n̂ehcowpe ero po. Ero wa roro n̂ehcowpe epamthîrî komo meero miya rorono komo.
17Oponaro xa n̂examro yehtopo kuknon me nasî Ixaw Yana komo ya miya roro oponaro ehtome so etowîn me ro mak. 6 kaamo mak wîxakn̂e Aporin komo kaapu yakîhtorî poko, roowo yakîhtorî poko marha. 7-nhîrî po tak kepokarekn̂e hara, kekn̂e. Ero wa kekn̂e Kporin komo Moises ya.
18Ero wa kekn̂e Kporin komo Moises ya Sinai Yîpîn po. Ero wa katîkache tak toopu nîmyakn̂e Moises ya asakî, enporixapu. Mewrexapu mîn xakn̂e toopu, kpanatanmetopo komo me mewrexapu mîn xakn̂e mewru. Tamorî ke mak Kaan mewrekn̂e tîmtapotacho ero poko toopu enporixapu poko. Ero nîmyakn̂e yîwya. Ero wa xakn̂e.
Paaka Xîkrî Warai Nakîhcexe Ixaw Yana Komo
32
1Taa, ero yimaw on wara tî ketken̂e Ixaw Yana komo, Pahkî nasî Moises okwe îh po, ketken̂e. Ero ke Araw yaka takî tî cetken̂e cow wara. On wara tî ketken̂e yîwya, Ai Araw, on wara kes amna awya, ponaro kehtopo komo cma re makîhcesî amoro, kaan̂e kom ha. Ahto na nai Moises pen Exitu poi kekn̂enhîrî pen, yîhtînopîra nas amna, ketken̂e tî yîwya.
2On wara tî n̂eyukyakn̂e Araw, Taa, wiir̂a ham. Ero ke mohkacoko apici komo panatarîntho, amumuru komo panatarîntho marha, awemsîrî komo panatarîntho marha. Ooru mîn apanatarîn komo. Ero tak ehcoko ohyaka, kekn̂e tî yîwya so.
3Ero ke tpanatarînthîrî komo takî tî mohketken̂e Araw yaka aatome.
4Ero ke yînmîthîrî komo takî tî nahsîyakn̂e Araw. Nukuyakn̂e takî tî. Namnonoyakn̂e marha tî. Ero yinhîrî takî tî, ooru yenporitopo ro ke n̂iir̂akn̂e paaka xîkrî warai me. Ciitîkache on wara tî ketken̂e Ixaw Yana komo yin̂irithîrî poko, paaka xîkrî warai me ciixapu poko, Ponaro Ixaw Yana komo yehtopo xa moso, Exitu poi kekn̂enhîrî kom ha, ketken̂e tî kica.
5Tawake exirî komo yenîche tak Araw ya, paka xîkrî ya tîmsom yakn̂itopo takî tî nakîhcekn̂e marha ero mîtwo rma. On wara takî tî kekn̂e Ixaw Yana komo ya, Pahxaxa tak ceseresmacerî kporin komo poko kahwotacho me so, kekn̂e tî yîwya so kica.
6Ero ke enmapuche tak pahxaxaro rma Ixaw Yana komo tî paketken̂e. Paaka xîkrî warai ya tîmsom tî n̂ekyatken̂e. Ero takî tî nakn̂iyatken̂e takn̂itîkaxmu me. Aaxe xa wasî, kacho marha tî n̂ekyatken̂e. Akn̂ipuche takî tî n̂eremetken̂e ceseresmachome so tak, wooku yeetome marha. Ceseresmache so takî tî nawomyatken̂e hara tahwotachome so tak. Ero wa tî xatken̂e Ixaw Yana komo okwe.
7Ero ke on wara kekn̂e Kporin komo Moises ya, Ai Moises, etok hara, îîpî enîhtoko hara. Kicicme ro mak tak n̂ehtîkacow okwe amaywen komo, Exitu poi an̂ekîthîrî kom ha.
8Yohno ro mak omtapotacho nahsîpînkace, Ero wa exihra ro mak ehcoko, kacho owya. Paaka xîkrî warai n̂iicow kica. Ero mamaka tak nutupenwaxe. On wara marha kexe ero poko, Ponaro kehtopo komo xa moso ham, Ponaro Ixaw Yana komo yehtopo xa. Exitu poi kekn̂enhîrî komo xa moso ham, kexe kica ero poko, kekn̂e.
9On wara marha kekn̂e Kporin komo Moises ya, Ixaw Yana komo yehtopo ween̂asî. Kanwekn̂e ro mak mîkyam ham okwe.
10Ero ke oyakro yîmtapotara tak esko n̂examro poko orwonîmtîkachome xa tak poko so. N̂examro waihkes ahnoro. Awepamthîrî komo tak wepamnoyas hara mer̂pora, kekn̂e. Ero wa kekn̂e Kporin komo Moises ya.
11Nîmtapowakn̂e rma tko Moises Kporin komo yakro, ponaro cehtopo yakro. On wara kekn̂e yîwya, Apa, ahce kacho mîrwonîmtîke ayanan komo poko, Exitu poi an̂ekîthîrî komo poko ha? Kar̂pe xa awehtopo ke n̂examro mekye. Awamorî ke rma mekye karitî ro ke.
12On wara men kexe Exipsiu komo n̂examro waipuche, Ixaw Yana komo waihkachome mak wa naar̂akn̂e kîhyai so. Îîpî chew waihkachome naar̂akn̂e ham. Roowo po exihra cehso ro mak waihkatîka xe so xakn̂e ham, kexe men okwe Exipsiu komo. Ero ke Ixaw Yana komo poko cma re metîrwoxinkesî Apa. Waihkesî men n̂examro, kahra cma re masî ayanan komo poko.
13Abraaw pen ponaro cma re masî, Isake ponaro marha, Xako ponaro marha. Awanton komo mîkyam. On wara mîîkekn̂e yîwya so, Awepamthîrî komo tak wepamnoyasî amn̂e mer̂pora. Yukuknomarî yopo nasî xir̂ko ero wara xa marha awepamthîrî komo naxe amn̂e, mîîkekn̂e cma re yîwya so. On roowo marha wîmyasî awepamthîrî komo ya, wîîkekn̂e yîwya so, ero rma tak wîmyasî yîwya so. N̂examro tak nahsîyaxe eroromero, mîîkekn̂e marha. Ero ke Ixaw Yana komo poko cma re metîrwoxinkesî, kekn̂e. Ero wa kekn̂e Moises Kporin komo ya.
14Ero ke tak n̂etîrwoxinkekn̂e Kporin komo. N̂examro pen waihkesî, kahra takî tî xakn̂e, Waihkesî men okwe, kan̂enho. Ero wa xakn̂e Kporin komo.
15Ero yinhîrî tak n̂esewkor̂mekn̂e Moises. Îîpî tak n̂enîhcekn̂e hara. Toopu naar̂akn̂e asakno roro rma, enporixapu ha. Kaan ya kpanatanmetopo komo me mewrexapu mîn naar̂akn̂e. Tmewreso xakn̂e yîratai, yîmkai marha.
16Kaan n̂enporitho rma mîn xakn̂e toopu. Kaan nmewretho marha mîn xakn̂e ero poko. Twakîknoso xakn̂e mewru. Ero wa xakn̂e tmewreso.
17Îîpî yenîhcetaw wara hak kacho takî tî n̂encekn̂e Xoswe. Emtarakacho komo tî n̂encekn̂e. Ero ke on wara kekn̂e Moises ya, Cetar̂maxmu wara xa n̂emtarakexe eeta yawno komo kopi, kekn̂e.
18Apohana, kekn̂e hara Moises. Ar̂mano rin̂enho warahra wences ow. Ar̂maxapu pen ratacho warahra marha wencesî. Waano wara mak wences ow, kekn̂e.
19Ero yinhîrî Ixaw Yana komo yetarî pahnoke tmokuche tak paaka xîkrî warai tak n̂een̂akn̂e Moises. Manîmrî komo marha n̂een̂akn̂e. Ero ke nîrwonakn̂e xa tak. Toopu tak nar̂mekn̂e roowo pona. Nahken̂e ro mak îîpî yamrinaka rma.
20Ero yinhîrî tak paaka xîkrî warai pen tak nakn̂iyakn̂e hara. Akn̂ipuche naposokekn̂e pin̂ipici me cehso ro. Ero tak pahyakn̂e yukwaka hara. Ero yipu ke tak Ixaw Yana komo wokpekn̂e.
21Ero yinhîrî on wara kekn̂e Moises Araw ya, Ahce wa awîr̂atken̂e moxam on wara yikiciciretîkano ritome awya okwe? kekn̂e Moises.
22Yîrwomra mak esko opoko, kekn̂e Araw Moises ya. Moxam yehtopo rma wa meen̂as Amoro. Kicicme cexi xatî komo mak moxam kica.
23On wara ketken̂e owya, Ponaro kehtopo komo xa akîhtoko amoro, kaan̂e komo me. Ahce wa na n̂ehxe Moises pen, Exitu poi kekn̂enhîrî komo, ketken̂e owya.
24Ero ke on wara wîîkai yîwya so, Ooru exitaw ahyaw so ero mohkacoko, ehcoko ohyaka, wîîkai yîwya so. Ero ke owya nîmyatken̂e. Yîn̂ekîthîrî komo tak war̂mai wehto ywaka. En̂exa rma tak mokye paaka xîkrî warai, kekn̂e. Ero wa kekn̂e Araw Moises ya.
25Ero yinhîrî Ixaw Yana komo n̂een̂akn̂e Moises, wara ro mak karî komo n̂een̂akn̂e. Ero wa exihra ro mak ehcoko, kahra tî xakn̂e Araw yîwya so okwe. Ero wa ehtopo komo tî n̂encetken̂e yiixatî pîn komo. Ero ke Ixaw Yana komo takî tî n̂een̂atken̂e noro pîntho me mak kica.
26Ero wa exirî komo yenîche on wara tak xakn̂e Moises, eeta potaka tak cekn̂e. En̂exa rma takî nîmtapowakn̂e Ixaw Yana komo yakro. On wara kekn̂e yîwya so, Onoke xa nai Kporin komo ponarono me? Noro yipu komo amohcoko xiya ohyaka, kekn̂e. Ero yentache Repi yepamtho komo tak cetken̂e Moises yaka.
27N̂examro toche on wara kekn̂e Moises yîwya so, On wara kesî Kporin komo, ponaro xa Ixaw Yana komo yehtopo, Kacipara imo komo ahsîcoko, aweknutaka so ciicoko. Ero wa tak etocoko apoino komo mîn potaka so. Miya so etocoko ahnoro eeta pono komo yaka. Awaknonhîrî pen komo rma waihkacoko, awakrononhîrî pen komo marha, amîtwononhîrî pen komo marha, kekn̂e yîwya so.
28Ero ke cetken̂e tak Repi yepamtho komo Moises mtapotarî yanme. Yaake takî tî waihketken̂e okwe tpoinonhîrî pen komo. 3.000 yakenon waihyatken̂e okwe ero kaamo po.
29Ero yinhîrî on wara kekn̂e Moises n̂examro ya, Kporin komo yanton me tak ecicoko oroto. Ero wa awecir̂ataw so akronomexe so Noro. Ero wa nas apoko so amumuthîrî komo yar̂marî ke awya so, awaknonhîrî komo yar̂marî ke marha, kekn̂e. Ero wa kekn̂e Moises Repi yepamtho komo ya.
30Enmapuche hara on wara kekn̂e Moises Ixaw Yana komo ya, Kicicme ro mak mehce kica. Kporin komo yaka tko kîwcesî xa hara. Kicicme awehtoponhîrî komo yahrutopo cma re wiir̂asî. Wukukmesî mak, kekn̂e yîwya so.
31Ero ke Kporin komo yaka cekn̂e hara Moises. On wara kekn̂e yîwya, Apa, kicicme ro mak xatken̂e okwe opoino komo okwe. Ooru rma n̂iice ponaro cehtopo ro komo me kica.
32Wara rma kicicme ehtoponhîrî komo poko cma re metîrwoxinkesî. Etîrwoxinkan me mak awesehtînoyataw oyosotî xa yîckakî akaritan yaw mewrexapunhîrî, kekn̂e.
33On wara tko n̂eyukyakn̂e Kporin komo, Pîra, opoko kicicme ehxapu komo yosotî mak wickesî okaritan poko mewrexapunhîrî.
34Wara rma etok hara. Ixaw Yana komo arko rma on̂ekatîmîtho pona roowo pona. On roowo wîmyas amn̂e aweken komo me, wîîkekn̂e porin pen komo ya ero pona rma arko. Oyancun cesî awan̂e komo me. Wara rma en̂ekano ritopo me exitaw amn̂e, kicicme n̂examro yehtoponho komo yepetho rma wîmyasî yîwya so, kekn̂e. Ero wa kekn̂e Kporin komo Moises ya.
35Ero ke eper̂a yaw tî Ixaw Yana pen komo n̂iir̂akn̂e Kporin komo. Cerewrem xa mîn xakn̂e eper̂a. Ero wa erepeno n̂iir̂akn̂e Kaan paaka xîkrî warai pokono me tak exirî ke so, Araw n̂iritho pokono me exirî ke so ha. Ero wa n̂iir̂akn̂e.
Esama Yaw Tak Etocoko Xa Hara, Kesî Kaan Ixaw Yana Komo Ya
33
1Ero yinhîrî tak on wara kekn̂e hara Kporin komo Moises ya, Taa, etocoko tak xehxa. Ixaw Yana komo yakro etocoko, Exitu poi an̂ekîthîrî komo yakro. Meyeno pona etocoko roowo pona, Wîmyas awya, wîîkekn̂e pahxa Abraaw pen ya, Isake pen ya marha, Xako pen ya marha. Yaaro xa tan wîîkesî towîhnî me ro mak, On roowo wîmyas amn̂e awepamthîrî komo ya, wîîkekn̂e yîwya so. Ero ke ero pona tak etocoko.
2Ancu wen̂epes aywapu so. Noro tak nar̂mapes awya so Kananew pen komo, Amohew pen komo, Etew pen komo, Peresew pen komo, Epew pen komo, Xebusew pen komo. Ero warai pen komo nar̂mapes awya so.
3Kir̂wanî ro mîn roowo. Paaka mown pen nasî iito mer̂pora ro makî, wen pen marha. Owî reha tohra was awakro so. Kanwekn̂e ro komo mak amyamro. Tîpîmîyewaxkem wara mak maxe. Awakro so mokuhra wasî awaikara so oyehtome okwe esama yaw rma, kekn̂e. Ero wa kekn̂e Kporin komo.
4Ero yipu yentache Ixaw Yana komo ya ahwora ro mak takî n̂ehtîketken̂e. Okwe, okwe, okwe, ketken̂e. Tporokru komo yawhra tak xatken̂e.
5On wara kekn̂e Kporin komo Moises ya, On wara kasko Ixaw Yana komo ya, kanwekn̂e ro mak amyamro tîpîmîyewaxkem warai kica. Awakro so owcetaw ketaw ha re kwaihketu so ha na yohno ro mak okwe. Ero ke mohkacoko ka aporokru komo apoko so oyesehtînotome, Ahce wa na n̂examro wiir̂a, kachome owya, kekn̂e.
6Ero ke tporokru komo mohketken̂e Ixaw Yana komo Orebe Yîpîn yamrinaw rma. Ero wa xatken̂e.
7On wara xakn̂e Moises ero yimaw, roona naar̂akn̂e eeta yai. Mooxe n̂he tak ero n̂iir̂akn̂e mîîmo me. Kaan Yakro Kesentacho on, kekn̂e ero poko. Ero ke Kaanî mtapotarî yenta xe cexitaw so Ixaw Yana komo, Kaan Yakro Kesentacho komo yaka cetken̂e eeta yai cewyarono yaka ha.
8Moises marha cekn̂e roro iina Esentacho komo yaka. Noro cetaw iina ahnoro Ixaw Yana komo cetken̂e tîmîn komo potaka. Iina n̂ecececetken̂e. Moises torî ka n̂een̂atken̂e ero yaka cewomso ro.
9Ewomyataw Moises, kaweresî takî nîhcekn̂e patawno ha. Iina tak n̂ecececekn̂e Kesentacho komo potaka. Iito ka xakn̂e Kporin komo Moises yakro cesentarî poko.
10Ero wa roro xatken̂e Ixaw Yana komo. Kaweresî yenîche Kesentacho potaw tîmîn komo potaka so tak mokyatken̂e. Iito tak n̂ecececetken̂e ahnoro. Oporin Amoro, ketken̂e Kaan ya iito cexitaw so.
11Kporin komo nîmtapowakn̂e Moises yakro eepatai xa, kakrono komo yakro tîmtapowaxe ero wara rma. Kporin komo yakro cesentatîkache tak eeta yaka cekn̂e hara Moises. Iito rma tko n̂etînomyakn̂e Moises yakrononho Xoswe ha, Kesentacho yaw rma.
12Iito rma ka cexitaw Moises on wara kekn̂e Kporin komo ya, Apa, on wara mîîkes owya, Ixaw Yana komo arko, mîîkesî. Wara rma oyakro tîtosom yetacira rma masî. Noro xa wen̂epesî awakro so, kahra rma mas owya. On wara rma re mîîkes owya, Moises amoro, Tawake was apoko, mîîkesî marha re owya.
13Ero ke tawake awexitaw opoko owî n̂he cma re mîhcamhokesî awehtopo poko, Ero wa xa nai ham Kporin komo, kachome tak owya. Tawake awexi xe roro was opoko. Ero ke awehtopo poko n̂he cma re ow mîhcamhokesî. On wara marha cma re masî, Oyanan mîkyam Ixaw Yana komo, kan̂e me cma re masî, kekn̂e Moises.
Oyekatî Ces Awakro So, Kesî Kaan Moises Ya
14On wara n̂eyukyakn̂e Kporin komo, Oyekatî rma ces awakro so. Cepokaresom me marha kiir̂axe so, kekn̂e.
15On wara n̂eyukyakn̂e Moises, Awekatî tohra exitaw amna yakro amna yen̂epera ro makî cma re masî xehxa.
16Tawake nai ham Kporin komo Moises poko, Ixaw Yana komo poko marha, kahra thakwa natu anarî yana komo mokuhra awexitaw amna yakro. Amna yakro amokyataw mak amna n̂esenpesî anarî yana komo warai pîn me, roowo poko hakno komo warai pîn me ha, kekn̂e tî.
17Taa, kekn̂e Kporin komo Moises ya, amtapotacho yaw roro rma wasî tawake oyexirî ke mak apoko, awosotî ponaro oyexirî ke marha, kekn̂e.
18On wara xa hara kekn̂e Moises yîwya, Apa, kir̂wanî ro me awehtopo cma re menpes owya, kekn̂e.
19Taa, kekn̂e Kporin komo. Kir̂wanî ro me xa oyehtopo ahnoro wenpesî awya ahyari owcetaw. Oyosotî marha wekatîmyas awya, Aporin komo, kacho ha. On wara xa wasî, onwakrerî komo wîhtînoyasî oyanme ro mak. Yîpînîn yaw oyehtopo komo wîhtînoyasî marha oyanme ro mak.
20Oyepatarî tko enîhra ro mak masî. Oyepatarî yeen̂ataw tooto ya waihyasî thakwa okwe, kekn̂e tî.
21On wara marha kekn̂e Kporin komo Moises ya, Tanî nasî oyamrinaw toopu. Ero po ececetotamko.
22Kir̂wan̂he oyehtopo cesî tak ahyari. Ero wa cetaw ka ewtarî yaka kiir̂asî. Iito nasî ewtarî toopu yexenaw. Iina awiriche kahruyasî tak oyamorî ke ahyari xa owcetaw.
23Owtoche n̂he kahrunkes hara omkarî yentome tak awya. Oyepatarî xa enpora ro mak wasî, kekn̂e. Ero wa kekn̂e Kporin komo Moises ya.
Kpanatanmetopo Mewresî Xa Hara Kaan
34
1Ero yinhîrî on wara tî kekn̂e hara Kporin komo Moises ya, Toopu enporiko hara asakî xa hara, kokon̂oro menporiy ero warai xa marha. Ero poko tak mewresî xa hara apanatanmetopo komo. Yihcirî me mewreye ero xa marha mewres hara, anahkathîrî pokononho wara xa marha.
2Pahxaxa men amok ha Sinai Yîpîn pona pahxaxaro rma. Îîpî meretkoso amoko esenposo owya.
3Akronomra ro mak tak amok ha. Anarî exihra ro mak n̂expe ero yimaw îh po mapirî po meero. Toh komo marha n̂en̂epecowpe îh yamrinai. Iito eseresmara ro mak n̂expe iyoh komo, kekn̂e. Ero wa tî kekn̂e Kporin komo Moises ya.
4Ero ke toopu tî n̂enpor̂akn̂e xa hara Moises asak ha, yihcithîrî pen warai xa marha. Enmapuche tak tî pahxaxaro rma Sinai Yîpîn nawnukyakn̂e hara Kporin komo mtapotachonho yaw roro rma. Toopu naar̂akn̂e cemyaw îh pona, enporixapu.
5Ero yimaw tak tî Kporin komo nîhcekn̂e Moises potpona. Kaweresî chew rma nîhcekn̂e. Iina tak n̂ecececekn̂e Moises yakro. Iito cexitaw, Kporin komo yosotî ponarono xa Ow ha, kekn̂e tî yîwya.
6Kporin komo rma takî tî cekn̂e Moises yeepatari. On wara kekn̂e yîwya tîcetaw, Aporin komo xa Ow ha. Aporin komo xa Ow ponaro xa awehtopo komo. Tooto pînîn yawno Ow ha, wakreno rin̂e marha Ow, yamoro cetîrwonmesom marha. Kir̂wanî ro xa Ow, yaarono me tîmtapotaxmu mak. Noro yipu Ow ha.
7Mer̂pono pîn miw komo pînîn yawno Ow ha. Noro yipu komo yehtoponho yîhcamnon̂e Ow, kicicme ehtoponhîrî komo yîhcamnon̂e, oyanwetoponho yîhcamnon̂e marha. Kir̂wan̂he maxe, kan̂e pînî ro makî tko Ow kicicme ehxapu komo poko. Kicicme exitaw so yîîm komo ero wa ehtoponhîrî komo rma wiir̂asî yîmxîkrî komo pona meero. Osorwaw ro na n̂ehretawnometu, 4 ro ha na. Ero wicakno komo pona wiir̂asî kicicme porin pen komo yehtoponho, kekn̂e. Ero wa tî kekn̂e Kporin komo Moises ya.
8-9Ero yentache tak tî Moises nutupenwakn̂e yohno ro mak cesewnaposo ro. Oporin Amoro, kekn̂e tî yîwya. On wara marha kekn̂e yîwya, Apa, tawake awexitaw opoko amna yakro cma re mîmokyasî. Awanwekn̂e ro rma re amna tîpîmîyewaxkem wara mak okwe. Wara rma akpîra amna yehtoponho cma re mîhcamnoyasî, kicicme amna yehtoponho ha. Ayanan me xa cma re amna mahsîyasî, kekn̂e. Ero wa tî kekn̂e Moises Kporin komo ya.
Omtapotarî Ewetîcoko Awakronomachome Owya, Kesî Kaan
10Taa, kekn̂e tî Kporin komo yîwya, ero wa was apoko so. On wara marha wîîkes awya, awakronomacho komo tak wekatîmyas awya. Apoyino komo wero ro kar̂pe xa oyehtopo wenpesî eserepokachome so. Ero wa kar̂pe oyehtopo yenpora ro mak wîxakn̂e anarî pono komo ya, roowo poko hakno komo ya. Pîra ro mak. Kakronomexe so amyamro xa. Cirihnî mko wiir̂asî emapona awero ro so. Ero wa awakronomacho komo tak n̂een̂axe yîchew so awehtopo komo. Aweserepokacho komo xa mîn cirihnî ciitopo komo owya, awakronomacho komo owya ha.
11Ero ke omtapotarî men ewetîcoko, awya so wîîkes oroto ero rma. Amohew pen komo war̂mapes awya so, Kananew pen komo, Etew pen komo, Peresew pen komo, Epew pen komo, Xebusew pen komo. Ero warai pen komo war̂mapes awya so.
12Iitono komo yakro men yîmtapotara ehcoko awetkurunpetopo komo poko, iina mîîcexe iitono komo yakro ha. Ero wa amtapotache so akro so awîrîman̂e komo me men naxe okwe.
13Ponaro n̂examro yehtopo ya tîmsom yakn̂itopo yixkacoko. Toopu nasî iito piirino, anarî yakro yîmtapotacho komo ha. Ero yipu akuhr̂apocoko. Mîk hak warai me ciixapu marha meen̂axe iito weewe ha. Ero yipu amacoko kr̂a.
14Oporin amoro, kahra ro mak ehcoko anarî ya, ponaro anarî yana komo yehtopo ya ha. On warai xa Ow Aporin kom ha, Ewyomano Rin̂e, kacho Ow. Ero wa nasî oyosot ha. Kaan Ow ha, awewyoman̂e komo xa Ow ha.
15Iitono komo yukurunpetopo poko amtapotache so awîrîmexe so men okwe. Ponaro iitono komo yehtopo ya tîmsom na mîmyatu okwe, cipici yai cetowsom wara. On wara na nîîke iitono awya so, Mokuhra mat amna yakro ahwotaxi ponaro amna yehtopo poko, nîîke awya so. Ero ke mîîcetu noro yakro eseresmaxi anarî ya tîmsom yakn̂iyataw.
16Iito awexitaw so n̂examro yemsîrî komo maponukyatu amumuru komo pici me. Ero yinhîrî emsîrî komo yahsîche, ponaro cehtopo komo poko naxe ciin̂o pîn pokono wara kica. Ero ke cipici poyero tak amumuru komo marha nahwowatu ponaro n̂examro yehtopo poko hara, cipici pîn pokono wara rma kica. Ero wa men nat okwe.
17Ponaro awehtopo komo me akîhtora ro mak ehcoko kuripara, ooru, prata kom ha. Ero warai yukuira ro mak ehcoko ponaro awehtopo komo yakîhtotome.
18On wara marha wîîkes awya so, wahrututpamnî yohtopo ponaro men ehcoko. 7 kaamo pahkînon wahrututpamnî re mak tohcoko. Pahxa wîîkekn̂e awya so ero yaw roro men ehcoko. On kaamo po ero wa ehcoko Abibe po roro, wîîkekn̂e. Ero po mîmokyatken̂e Exitu poi Abibi po. Ero ke ero po xa marha wahrututpamnî tohcoko.
19On wara marha wîîkes awya so, Owyan me nasî poturme ewruxapu ahnoro kîîrî ciki. Ero wa nasî awoh komo xîkrî, paaka xîkrî, oper̂a xîkrî marha.
20Anarimaw awoh komo n̂ewruya buhu. Poturme na n̂ewruya kîîrî me ha. Noro yepetho me tak oper̂a xîkrî waihkacoko owya tîmsom me. Epema xera awexitaw so tko buhu xîkîtho pen men yîpîmîxwocoko waihkachome. Amumuru komo reha poturme ewruxapu komo epemacoko ahnoro. On wara marha wîîkes awya so, ohyaka amokyataw so emyarîra mokuhra ro mak ehcoko.
21On wara marha wîîkesî awya so, 6 kaamo mak nasî awetapickatopo komo. 7-nhîrî po tak epokarecoko. Mararî pomotopo yimaw rma epokarecoko ero po so, anatîrî komo yeperîrî yenmetopo yimaw marha.
22On warai ponaro marha ehcoko aweseresmacho komo ponaro, 7-nhîrî Tominku Yimawno, kacho po men eseresmacoko awahwotachome so. Puruma Yeperîrî Yenmetopo po marha ero wara xa marha eseresmacoko yihcirî yenmekrî yimaw. Anatîrî komo Yeperîrî Yenmetîkache marha eseresmacoko awahwotachome so.
23Ero yimaw so kîrkomo mohcowpe ahnoro ohyaka. Aporin komo Ow ha Kaan ha. Ponaro Ixaw Yana komo yehtopo ro Ow. Ero ke ero wa mohcowpe ohyaka 3 ro yicimn̂ipuntaxera.
24Ero wa amokyataw roro so anarî yana pen komo war̂mapesî awya so rma. Arowon komo wenmamnoyasî porin me cehso ro. Arowon komo poko pohnîmra ro mak naxe anarî komo. Ero wa kiir̂axe so okre osorwaw roro amokyataw so ohyaka. Aporin Ow ha, ponaro awehtopo komo ro. Noro yipu Ow ero wa awîn̂e kom ha.
25Awokukthirî komo pun yakn̂iyataw owya tîmsom me puruma marha na makn̂iyatu. Wahrututpamnon makî tko akn̂icoko owya tîmsom me. Awatotoponhîrî komo me aweseresmetaw so oper̂a xîkrî pun yîmtora ro mak ehcoko cenmakaxi ro.
26Yihcirî me xa anatîrî komo yeperîrî yenmekyataw amîn yaka so kir̂wan komo mak men̂ekacoko ero poyino ha. Ero tak ehcoko Kaan mîn yaka, Aporin komo mîn yaka ha. On wara marha wîîkes awya so, awoh komo xîkrî pun tîyo xe awexitaw so kabra xîkrî pun, yîson mownu kwaw rma tîyohra ehcoko, kekn̂e. Ero wa tî kekn̂e Kporin komo Moises ya.
27On wara marha tî kekn̂e Kporin komo Moises ya, Ero wa nasî omtapotacho apanatanmetopo komo owya. Ero ke ero wa kacho tak mewreko ahnoro an̂enîrî komo me. Pahxa rma on wara wîîkai awya so, Yaaro xa tan wîîkesi, owya apanatametopo yewehcataw awya so kakronomexe so, wîîkai Ixaw Yana komo ya. Ero ke ero wa kacho yaw roro men kakronomexe so, kekn̂e. Ero wa tî kekn̂e Kporin komo Moises ya.
28Taa, pahkî tî xakn̂e Moises îh po Kporin komo yakro. 40 ro n̂enmayakn̂e iito, 40 ro marha kokmamyakn̂e iito. Eseresmara ro makî tî xakn̂e iito. Tuuna yerîhra marha xakn̂e. Ero yimaw tîmtapotacho mewrekn̂e xa hara Kporin komo toh poko, enporixapu poko. On wara ehcoko awakronomachome so owya, kacho mîn mewrekn̂e. 10 mewrekn̂e panatanmetopo kom ha. Ero wa tî mewrekn̂e.
Cewroromutwe Tak Xakn̂e Moises Yeepatarî
29Ero yinhîrî takî tî Sinai Yîpîn tak n̂enîhcekn̂e hara Moises. Cemyaw tak n̂ekyakn̂e toopu, asakî, Kaanî mtapotarî mewrexapu ha. Cewroromutwe tak xakn̂e Moises yeepatarî, tîroromutwe xa oco. Ero wa xakn̂e Kporin komo yakro yîmtapotarî ke. Ceepatarî yenîhra cexirî ke, Tîroromutwe nasî oyepatarî, kahra tî xakn̂e Moises.
30Ixaw Yana komo yaka mokuche noro yeepatarî takî tî n̂een̂atken̂e tîroromutwe ro mak oco. Ero wa xa marha n̂een̂akn̂e Araw. Ero ke Moises pona n̂eraswatken̂e. Yîhyaka tîtoxera so tî xatken̂e.
31Amohcoko rma, kekn̂e tko tî Moises yîwya so. Ero ke yîhyaka tak cetken̂e Araw, Ixaw Yana yenîn̂e komo marha. Mokuche so n̂examro yakro nîmtapowakn̂e Moises.
32Ero yinhîrî takî tî Ixaw Yana komo ahnoro tak mokyatken̂e Moises yaka. Moises takî tî n̂ekatîmyakn̂e Kporin komo mtapotarî, n̂examro panatanmetopo ha. Kporin komo kekn̂e Moises ya Sinai Yîpîn po ero wa kacho tî n̂ekatîmtîkekn̂e yîwya so.
33N̂examro yakro tîmtapotache tak tî n̂esewoponyakn̂e Moises poono ke.
34Kporin komo yaka cewomyataw hara Noro yakro tîmtapotachome n̂esewoponkekn̂e. Tîmtapotache tak Kporin komo yakro yîmîn yai tî n̂epatakekn̂e hara, n̂esewoponyakn̂e xa hara. Cepatakache Kporin komo ya kpanatanmetopo komo tî n̂ekatîmyakn̂e hara Ixaw Yana komo ya.
35Takro so yîmtapowataw Moises yeepatarî tî n̂een̂atken̂e hara Ixaw Yana komo cewroromutwe exirî. Ero ke n̂esewoponyakn̂e xa hara Moises. Kporin komo yakro yîmtapotaxi tîcetaw hara tî n̂esewoponkekn̂e hara. Ero wa tî xakn̂e Moises.
Epokaretopo Komo Pokono Xa Hara
35
1-2Ero yinhîrî tak Ixaw Yana komo nan̂ikyakn̂e Moises, ahnoro. Mokuche so on wara kekn̂e yîwya so, On wara nasî Kporin komo ya apanatanmetopo kom ha, 6 kaamo mak nasî awemyawno komo ciitopo ro. 7-nhîrî reha nasî anarme. Awepokaretopo komo me nas ero reha Kporin komo ponaro xa tak kehtome so. Ero po etapicketaw onok ha na apoyino komo, noro pen waihkacoko.
3Awehtorî komo yirihra ro mak ehcoko amîn komo yaw so kepokaretopo po, kekn̂e. Ero wa kekn̂e Moises.
Kaan Mîn Me Ciisom Tîmcoko, Kekn̂e Moises
4-5On wara marha kekn̂e Moises Ixaw Yana komo ya, On wara marha kesî Kporin komo awya so, Awemyawno komo poi tak ehcoko Kporin komo ya tîmsom. Awanme ro so mak ehcoko. On warai ehcoko, ooru, prata, bronse, ero warai komo ehcoko.
6Mawîrka marha ehcoko yîswarexapu, camnarexapu marha, yucurexapu marha. Riin̂u yatî marha ehcoko kir̂wan̂he ekposîxapu. Kabra poci marha ehcoko.
7Kahn̂eru picho marha ehcoko yucurexapu. Wiir̂a warai picho marha ehcoko. Aakaxa yepu marha ehcoko sahsamaxapu.
8Aseci marha ehcoko ramha katî me. Kotoporem marha ehcoko aseci kotopetopo, Kaan mîn yenîn̂e komo yîhkapetopo kotopetopo ha. Kesentacho kotopetopo marha ehcoko, takn̂isom ha.
9Toopuci marha ehcoko oon̂ixi. Anarmerpan komo ehcoko toopuci enporixapu kom ha. Ero yipu ehcoko eepoci pokono me ciisom, Kaan yaka tîtosom komo yewantawno pokono me ciisom marha. Ero yipu komo cekpore nasî, kekn̂e Moises Ixaw Yana komo ya.
On Warai Komo N̂iicowpe, Kesî Moises
10On wara marha kekn̂e Moises Ixaw Yana komo ya, Yaana komo amyamro, awya so wîîkesî, ahce na ciitopo poko yaana me awexitaw so, amohcoko xiya amn̂e Kporin komo mîn ciiso, ero yawno komo ciiso marha. Kporin komo mtapotachonho yaw roro rma ciiso amohcoko.
11-13On warai tî miir̂atu, Kesentacho, yîmîn yahruru, ahruru mkarino, poono yahsîtopo, mîîmo wacan sahsamaxapu, mîîmo yecehton̂e weewe, mapata, mapata yapon, yamata, ero yaatopo weewe, yamata yahruru, Amna Pînîn Yaw Cma Re Masî, kacho ha, amtakpo mahruru, cuure yapon, ero yaatopo hara weewe. Ero warai tî mîîr̂atu. Cuure marha tî mayatu Kaan yehtopo kuknon. Ero warai tî miir̂atu, kekn̂e.
14-16On warai marha tî miir̂atu, kekn̂e Moises, ramha yecepu, yîmîn weyuru ha, ero pokono komo, ramha komo, ecepu potwono kom ha, ramha katî, kotoporem yakn̂itopo, kwahsî mayo warai, ero yaatopo hara, katî, omîn yenîn̂e komo yîhkapetopo ha, kotoporem, takn̂isom ha, poono, mîîmo potarî yahruru hara, tîmsom yakn̂itopo, xwaraxwarano, wehto yapon, bronse ciixapu ha, kwahsî mayo warai xa hara ero yaatopo hara, tutumu komo akn̂itopo yakrono kom ha, Kaan mîn yenîn̂e komo yesemokarî ha, ero yîhrepu. Ero warai n̂irpesî Kporin komo awya so, kekn̂e.
17-19On wara marha kekn̂e Moises yîwya so, Poono marha tatpopore nasî mîîmo roron wacan ha, waaca yaporwan marha cirpore nasî, aporwa yecehton̂e komo, poono xa hara roro potarî yahruru, roowo cheka tpasahtosom komo ciki, mîîmo mici yahsîn̂e komo, waaca mici yahsîn̂e komo, ero mici komo marha cekmapore nasî. Kaan ya tîmsom pokono komo ponon marha tî tatpopore nai, Araw ponon, Kporin komo yaka ewomtopo ha, Araw mumuru komo ponon marha, Kaan mîn yaw etapickatopo kom ha, ero komo cirpore nasî, kekn̂e. Ero wa kekn̂e Moises yaana komo ya.
Kaan Mîn Me Ciisom Nîmyaxe Ixaw Yana Komo
20-21Taa, yîmtapotarî yentache tak Ixaw Yana komo cetken̂e hara Moises yai tîmîn komo yaka hara. En̂exa tak Kporin komo ya tîmsom n̂ekyatken̂e anarî komo. Tîmî xatî komo mak n̂ekyatken̂e Kaan mîn me ciisom, ero yawno me ciisom marha, Kaan mîn yenîn̂e komo ponon me tatposom marha. Ero warai me ciisom n̂ekyatken̂e.
22Ahnoro mokyatken̂e, ahce na yekî xatî kom ha. Kîrkomo mokyatken̂e, wooxam komo marha. Tporokuthîrî komo n̂ekyatken̂e ooru ciixapu. Tponon komo pokononho, tpanatarînthîrî komo, tamoyeknathîrî komo marha, anarmerpan komo n̂ekyatken̂e tporokuthîrî komo ooru ciixapu ha. Kporin komo ya tîmsom me n̂ekyatken̂e.
23Anarî komo yaw xakn̂e mawîrka yatî yîswarexapu, camnarexapu marha, yucurexapu marha, riin̂u yatî, kir̂wan̂he kahxapu, kabra picho, kahn̂eru picho yucurexapu, wiir̂a warai picho marha. Ero warai exitaw tîhyaw so n̂ekyatken̂e tak.
24Anarî komo n̂ekyatken̂e prata ahce na me ciixapu. Bronse ciixapu n̂ekyatken̂e anarî kom hara. Ero yipu n̂ekyatken̂e Kaan ya tîmsom me. Anarî komo yaw xakn̂e aakaxa yepu sahsamaxapu. Ero marha n̂ekyatken̂e ahce na me takîhtosom.
25On wara marha xatken̂e wooxam kom hara yaana komo, mawrî n̂ekposatken̂e yîswarexapu, camnarexapu marha, yucurexapu marha. Riin̂u marha n̂ekposatken̂e kir̂wan̂he. Ero yipu yekposîche n̂ekyatken̂e Moises yaka.
26Anarî komo xa hara wooxam komo ekposî xe xatken̂e kabra poci hara. Yaana me ekposî xe xatken̂e.
27Toopuci enporixapu n̂ekyatken̂e aano rin̂e komo reha oon̂ixi ha. Anarmerpan komo n̂ekyatken̂e toopuci. Eepoci poko ciisom mîn n̂ekyatken̂e, Kaan yaka tîtosom yewantawno poko ciisom marha mîn n̂ekyatken̂e.
28Aseci marha n̂ekyatken̂e anarî kom hara ramha katî me ciisom. Kaan mîn yenîn̂e komo yîhkapetopo me ciisom marha mîn n̂ekyatken̂e. Knahrî poxuretopo komo marha n̂ekyatken̂e yîhkapeno ritopo kwakan me, Kporin komo n̂esunukrî me takn̂isom me marha.
29Ero wa xatken̂e Ixaw Yana komo, Kporin komo ya tîmî xe tî xatken̂e cemyawnonhîrî komo poi. Ero wa xatken̂e kîrkomo, wooxam komo marha. Ero ke noro yipu komo n̂ekyatken̂e. Kporin komo kekn̂e Moises ya ero me ciisom n̂ekyatken̂e. Ero wa n̂ekyatken̂e.
Kaan Mîn Ciin̂e Komo Pokono
30Ero yipu komo yekîche on wara kekn̂e hara Moises Ixaw Yana komo ya, Mîkro Besarew, Uri mumuru, Uru parî rma mîk ha, Xuta yepamtho ha. Noro n̂etahce Kporin komo tîmîn cin̂e me.
31Cekatî rma Kaan n̂iir̂e yîropotaka kir̂wan̂he xa tak ciitome mîn hak mak. Yaana me tak nasî noro Kaan Yekatî yanme.
32-33Yaana me nasî ooru ciitopo poko, prata ciitopo poko, bronse ciitopo poko, toopuci yenporitopo poko, ero yahsîn̂e ciitopo poko, weewe yenporitopo poko, ahce na ciitopo poko. Yaana me nasî cenporem ciitopo poko.
34Yîhcamhokano rin̂e me marha noro n̂iir̂e Kporin komo ahce na ciitopo poko. Ero wa xa marha n̂iir̂e Aoriabe hara, Aisamake mumuru ha. Tan yepamtho mîk ha. Ero wa n̂examro n̂iir̂e Kporin komo yîhcamhokano rin̂e me.
35Yaana me xa n̂examro n̂iir̂e Kporin komo ahce na ciitopo poko, ahce na yenporitopo poko, poono porokutotopo poko mawîrka ke, yîswarexapu ke, camnarexapu ke, yucurexapu ke, riin̂u ke marha kir̂wan̂he ekposîxapu ke ha. Poono kahtopo poko marha n̂iir̂e yaana me. Mîn hak ciitopo poko n̂examro n̂iir̂e yaana me, kir̂wan komo ciitopo poko ha. Ero wa n̂examro n̂iir̂e Kporin komo, kekn̂e. Ero wa kekn̂e Moises Ixaw Yana komo ya.
36
1On wara marha kekn̂e moises, Ero ke Kaan mîn poko tak naxe Besarew, Aoriabe kom ha. Anarî komo marha naxe ero poko, Kporin komo nakîhretho kom ha. Yaake naxe yaana komo ero yipu poko. Ero ke mîn hak mak n̂iir̂axe Kaan mîn me ciisom, ero yawno ciisom marha. Kaanî mtapotachonho yaw roro rma n̂iir̂axe, kekn̂e. Ero wa kekn̂e.
Iyopo Xa Nîmyaxe Kaan Mîn Me Ciisom
2Ero yinhîrî Besarew tak nan̂ikyakn̂e Moises, Aoriyabe marha. Ahnoro nan̂ikyakn̂e yaana komo, Kaan nakîhretho kom ha. Kaan mîn ciiso tmoku xatî komo. Ero ke noro yipu komo nan̂ikyakn̂e Moises.
3Yîwya so tak Moises nîmyakn̂e Ixaw Yana komo n̂ekîtho Kaan mîn me ciisom ha. Ero yipu tak nîmyakn̂e Moises ciin̂e komo ya hara. N̂ekyatken̂e rma tko Ixaw Yana komo tanme ro so enmar̂atîxera. Kporin komo ya tîmtome n̂ekyatken̂e.
4-5Ero ke ciin̂e komo ka nîtîtmamyatken̂e, Kaan mîn pokono kom ha. Moises yaka ka cetken̂e hara. On wara ketken̂e yîwya, Ai apa, mer̂pora xa n̂ekyaxe Kaan mîn me ciisom. Kporin komo mtapotachonho yopono me tak nas okyo, ketken̂e yîwya.
6Ero ke on wara kekn̂e Moises Ixaw Yana komo ya eeta poko hakno komo ya, N̂eexi tak ha Kaan mîn me ciisom yenmetopo awya so. Ero yipu ekîhra tak ehcoko, kekn̂e. Ero ke ekîhra tak xatken̂e Ixaw Yana komo.
7Mer̂pora xakn̂e yîn̂ekîthîrî komo Kaan mîn me ciisom. Cirirî yopo ro mak xakn̂e. Ero ke, N̂eexi, kekn̂e tak ekn̂e komo ya. Ero wa kekn̂e.
Kaan Mîn Tak N̂iir̂axe Ciin̂e Komo
8Taa, Kaan mîn poko tak xatken̂e yaana komo. Poono kahyatken̂e kawno, 10 ha. Riin̂u yatî mîn kahyatken̂e, kir̂wan̂he ekposîxapu. Kapuche porokucetken̂e mawîrka ke, yîswarexapu ke, camnarexapu ke marha, yucurexapu ke marha. Kerubin kuknon me natpetken̂e porokru me.
9Kaw n̂iir̂akn̂e poono mko. Etîme re xakn̂e ehyatkawnon, akwerî marha. 12,5 metru ehyatkawnon n̂iir̂akn̂e, 1,8 metru n̂iir̂akn̂e akwerî hara.
10Ero yinhîrî 5 poono natpekn̂e esen̂etî pona. Ero wa nakwerekn̂e cewn̂an me takî ehtome 5 me ehxapunhîrî. Ero yinhîrî anarînhîrî 5 poono natpekn̂e esen̂etî pona xa hara. Ero wa nakwerekn̂e ero hara cewn̂an me takî ehtome 5 me ehxapu hara.
11Ero yinhîrî aan̂apotu yumuntopo warai ciki natpekn̂e hara tîswayem poono. Ero komo natpekn̂e takwekem yen̂etî pona. Ero warai xa hara n̂iir̂akn̂e anarî yen̂etî pona hara.
12Yaake natpetken̂e aan̂apotu yumuntopo warai, 50 ha. Anarî yen̂etî pona natpekn̂e 50 xa marha. Etpoko etahsîtopo mîn xakn̂e aan̂apotu yumuntopo warai ha.
13Poono yahsîtopo warai marha n̂iir̂akn̂e ooru ciixapu ha 50. Ero komo ke tak poono nasîsîknoyakn̂e cewn̂an me tak ehtome poono mîîmo yahruru ha.
14Ero yinhîrî anarî komo natpekn̂e hara poono, kabra poci kahxapu ha. 11 yakenon mîn natpekn̂e mîîmo mkarino me.
15Ehyatkawno mîn xakn̂e poono 13,5 metru. 1,8 metru xakn̂e akwerî hara. Esehyatkawanonke re xakn̂e 11 mko rma.
16Ero yinhîrî 5 poono natpekn̂e esen̂etî pona akweretome. Ero yinhîrî 6 natpekn̂e hara esen̂etî pona. Ero wa nakwerekn̂e.
17Ero wara akwereche nasîsîknoyakn̂e hara. Aan̂apotu yumuntopo warai natpekn̂e anarî yen̂etî poko. Yaake natpekn̂e 50. Ero yinhîrî 50 xa hara natpekn̂e aan̂apotu yumuntopo warai hara anarî yen̂etî pona hara.
18Ero yinhîrî poono yahsîtopo warai ciki n̂iir̂akn̂e bronse, 50 n̂iir̂akn̂e. Ero ke rma tak nasîsîknoyatken̂e poono cewn̂an me tak ehtome ero hara.
19Ero mkarino xa hara natpekn̂e mîîmo yahruru. Kahn̂eru picho yucurexapu natpekn̂e ero me. Ero yinhîrî ero mkarino xa hara natpekn̂e. Wiir̂a warai picho mîn natpekn̂e ero me mîîmo yahruru me xa hara. Ero warai natpekn̂e mîîmo yahruru komo.
20Ero yinhîrî tak aakaxa yepu tak nakîhcekn̂e Kaan mîn wacan me. Sahsamaxapu mîn nakîhcekn̂e. Akîhtoche piiri tak nanîmyakn̂e.
214,5 metru ehyatkawnon nîhkocekn̂e sahsamaxapu. 0,7 metru akwerî nakîhcekn̂e. Ero wicakno komo nakîhcekn̂e sahsamaxapu mîîmo wacan ha.
22Mayahsîtopo komo marha n̂iir̂akn̂e asakî so sahsamaxapu mapitaka so. Ero wara re nakîhcekn̂e sahsamaxapu komo ahnoro.
23-24Ero wa nakîhcekn̂e sahsamaxapu. 20 sahsamaxapu nakîhcekn̂e suu n̂ixan. Ero yapon marha n̂iir̂akn̂e prata ha. 40 n̂iir̂akn̂e apon komo. Ero mko poko sahsamaxapu n̂etahsîyakn̂e mayahsîtopo ke.
25-26Ero wicakî xa marha n̂iir̂akn̂e nohce n̂ixan hara sahsamaxapu 20 yakenon ha. 40 marha n̂iir̂akn̂e sahsamaxapu yapon prata ha. Asakî so tî n̂iir̂akn̂e sahsamaxapu makataka so.
27Ero yinhîrî sahsamaxapu nakîhcekn̂e xa hara oesce n̂ixan hara. 6 mak nakîhcekn̂e iinan komo mîîmo wacan me.
28-30Asakî so marha n̂iir̂akn̂e mîîmo yeknutawno ponan sahsamaxapu hara. Etpoko tak nasîsîknoyakn̂e meretkoso, mapitaw so marha. Kuripara ke nasîsîknoyakn̂e. Ero ke 8 xakn̂e sahsamaxapu komo mîîmo yeknutawno ponan komo. 16 n̂iir̂akn̂e sahsamaxapu yaponî kom hara prata ha. 2 so n̂iir̂akn̂e sahsamaxapu makataka so. Ero wa xakn̂e sahsamaxapu komo ha.
31Ecehtotopo mko marha n̂enpor̂akn̂e aakaxa yepu 5 mak. Mîîmo wacan yaro tumunsom mîn xakn̂e, xehxan yarono ha.
325 xa marha n̂enpor̂akn̂e mehxan yaro tumunsom hara. 5 marha n̂enpor̂akn̂e resce n̂ixan yarono hara.
33Ehyatkaw xa tak n̂iir̂akn̂e rakatawno, waaca yaro tumunsom, ecehtotopo ha. Mîîmo yeknutawno n̂ixa cekn̂e miya roro anarî yaka eknutawno yaka hara.
34Sahsamaxapu yakîhtoche ooru ke nîmkarinomekn̂e. Emekna warai marha n̂iir̂akn̂e sahsamaxapu pokono. Ooru rma mîn n̂iir̂akn̂e. Ecehtotopo marha nîmkarinomekn̂e ooru ke. Ero wa nîmkarinomekn̂e.
35Ero yinhîrî on warai n̂iir̂akn̂e hara, poono kahyakn̂e. Mawîrka mîn kahyakn̂e yîswarexapu, camnarexapu, yucurexapu. Riin̂u marha kahyakn̂e, kir̂wan̂he ekposîxapu. Ero yipu kapuche, atpoche marha kerubin kuknon ciki natpekn̂e ero porokru me. Yaana komo xa natpetken̂e ero yipu.
36Ero yinhîrî tak aakaxa yepu xa hara n̂enpor̂akn̂e. 4 mak n̂enpor̂akn̂e poono yaporwan ha. Enporiche ooru ke tak ero nîmkarinomekn̂e. Poono yahsîtopo marha n̂iir̂akn̂e ero mko poko, ooru ha. Mapata yapon marha n̂iir̂akn̂e, prata, 4 ha.
37Mîîmo potarî yahruru marha n̂iir̂akn̂e poono. Riin̂u yatî xa hara kahyakn̂e yîswarexapu, camnarexapu, yucurexapu. Kapuche ero porokru marha natpekn̂e yîratari. Ero warai kahyakn̂e poono, natpekn̂e marha mîîmo potarî yahruru me.
38Ero mapatan marha n̂enpor̂akn̂e 5 ha. Poono yahsîtopo komo marha n̂iir̂akn̂e ero poko. Ero yinhîrî mapata nîmkarinomekn̂e ooru ke. Mapata yapon tak n̂iir̂akn̂e bronse. Ero wa n̂iir̂akn̂e.
Kaan Yamatan Nakîhcesî Besarew
37
1Taa, ero yinhîrî yamata nakîhcekn̂e hara Besarew aakaxa yepu sahsamaxapu ha. 1,1 metru nakîhcekn̂e ehyatkawnon. 0,7 metru nakîhcekn̂e akwerî. 0,7 metru nakîhcekn̂e kawnon ha.
2Akîhtoche tak nîmkarinomekn̂e ooru ke esmanî ro ke. Ero ke marha nayayenpor̂akn̂e. Yamata yarokorî warai marha n̂iir̂akn̂e ooru re mak.
3Emekna warai marha n̂iir̂akn̂e 4 mak ooru rma. Ero mko takî nasîsîknoyakn̂e yamata yawxaw so. Xehxan poko xakn̂e 2 emekna warai, mehxan poko xakn̂e 2 xa hara.
4Ero yinhîrî aakaxa yepu n̂enpor̂akn̂e kwahsî mayo warai me asakî. Enporiche ooru ke nîmkarinomekn̂e.
5Ero mko tak numunukyakn̂e yamata yawxarino yaro, emekna warai yaro. Yamata yaatopo mîn xakn̂e kwahsî mayo warai.
6Yamata yahruru marha n̂iir̂akn̂e, ooru re tak. 1,1 metru ehyatkawnon n̂iir̂akn̂e. 0,7 metru akwerî n̂iir̂akn̂e. Amna pînîn yaw cma re masî, kacho mîn xakn̂e yamata yahruru.
7Kerubin marha n̂iir̂akn̂e asakî ooru rma, etapaxapu ha. Yamata yahruru mapitawno me so mîn n̂iir̂akn̂e.
8Xehxa n̂iir̂akn̂e anarî kerubin, mehxa n̂iir̂akn̂e anarî hara. Cewararînonhîrî rma n̂iir̂akn̂e, Amna pînîn yaw cma re masî, kacho, kerubin komo marha. Ooru rma mîn n̂iir̂akn̂e.
9Etwece cewru n̂iir̂akn̂e kerubin. Ahruru wece yenîn̂e wara rma tko n̂iir̂akn̂e. Cetapoyetkaxi marha n̂iir̂akn̂e kerubin etwece. Yaimo yaporî wa xakn̂e. Yamata yahruru yahrun̂e wa xakn̂e aporî. Ero wa n̂iir̂akn̂e Besarew.
Cuure Yapon Nakîhcesî
10Ero yinhîrî cuure yapon tak nakîhcekn̂e hara Besarew aakaxa yepu rma. 0,9 metru nakîhcekn̂e ehyatkawnon. 0,5 metru akwerî nakîhcekn̂e hara. 0,7 metru kawnon nakîhcekn̂e.
11Ooru ke nîmkarinomekn̂e, esmanî ro ke. Aapo yarokorî warai marha n̂iir̂akn̂e ooru re mak.
12Aapo perî marha nakîhcekn̂e tmamritîkaxi ro. Kamorî wicak mak xakn̂e ero yakwerî. Ero poko tak n̂iir̂akn̂e aroko warai hara.
13Emekna warai marha n̂iir̂akn̂e ooru rma, 4 mak. Ero yipu nasîsîknoyakn̂e aapo yeknu poko. Yîhrepu komo poko rma nasîsîknoyakn̂e.
14Aapo perî pahnoke n̂iir̂akn̂e emekna mko, aapo yaatopo yumuntopo.
15Aakaxa yepu tak n̂enpor̂akn̂e aatopo me asakî. Nîmkarinomekn̂e tak ooru ke.
16Paayu marha n̂iir̂akn̂e aapo pono, kaxara yanîmtopo marha, weer̂a marha, tutum marha. Ooru rma mîn n̂iir̂akn̂e ero me, esmanî ro ooru. Wok yen komo mîn n̂iir̂akn̂e. Ero warai n̂iir̂akn̂e.
Weeyu Nakîhcesî
17Ero yinhîrî ramha yecepu tak n̂iir̂akn̂e ooru rma, esmanî ro. Aama ke n̂etapekn̂e ero ciitome. Yîhtarî n̂iir̂akn̂e, yîhrepu, parakweci, epemrutun warai, ahnoro ero warai n̂iir̂akn̂e ooru rma etapaxapu. Cewararîno rma ooru n̂iir̂akn̂e ero yipu me.
18Ceknake n̂iir̂akn̂e ramha yecepu. 6 peremru n̂iir̂akn̂e ecepu pokono. 3 n̂iir̂akn̂e xehxa, 3 n̂iir̂akn̂e mehxa hara.
193 parakweci n̂iir̂akn̂e anarî peremru poko. Amentowa yepemrutun warai me rma n̂iir̂akn̂e. Yar̂kwetkuru warai marha n̂iir̂akn̂e, epemrutunu mko marha n̂iir̂akn̂e yaake parakweci yakro. Ero wa n̂iir̂akn̂e peremru pokono, anarî pokono hara, 6 peremru cirihtîkaxi ro.
20Ero warai xa marha n̂iir̂akn̂e eepu pokono hara. 4 mak parakwece n̂iir̂akn̂e ero poko reha. Amentowa yepemrutun warai marha n̂iir̂akn̂e ero mko yakro hara. Epemrutun warai marha, yar̂kwetkuru warai marha ero warai mko n̂iir̂akn̂e parakweci yakro.
21Yuturun warai marha ciki n̂iir̂akn̂e peremru yetahsîtopo mahyaka rma. Anarî xa hara yuturun n̂iir̂akn̂e anarî komo mahyaka hara. Ero wara roro n̂iir̂akn̂e peremru mahyaka miyan mahyaka so rma.
22Parakweci, peremru marha, eepu marha ahnoro mak n̂iir̂akn̂e cewararînonhîrî ooru. N̂etapekn̂e mak ciitome. Ero wa n̂iir̂akn̂e.
237 ramha marha n̂iir̂akn̂e ero yecepu ponan. Ramha yetahsîtopo yawototopo marha n̂iir̂akn̂e, ramha payun marha. Ooru rma n̂iir̂akn̂e ero yipu me esmanî ro ha.
24Porin mîn xakn̂e ooru cewararîno, ramha me ciisom, ramha pokono me ciisom marha. 34 kiru wicakno mîn xakn̂e. Ero wicakno n̂iir̂akn̂e ramha, pokono komo marha.
Kotoporem Yakn̂itopo Nakîhcesî
25Ero yinhîrî kotoporem yakn̂itopo makîrha nakîhcekn̂e hara. Aakaxa yepu nakîhcekn̂e ero me, sahsamaxapu ha. 0,5 metru akwerî nakîhcekn̂e. Ero wicakî xa marha nakîhcekn̂e ehyatkawnon hara. 0,9 metru nakîhcekn̂e kawnon hara. Paaka meretîrî warai n̂iir̂akn̂e aapo yecepu yar̂pîrî rma.
26Ero yinhîrî tak aapo nîmkarinomekn̂e ooru ke esmanî ro ke. Ahnoro nîmkarinomekn̂e, awxaw so, paaka meretîrî warai, ahnoro mak. Aroko warai marha n̂iir̂akn̂e aapo mamhoko, ooru rma.
27Aroko wara mahyaka rma emekna warai n̂iir̂akn̂e hara ooru xa marha. Xehxa asakî n̂iir̂akn̂e, mehxa asakî xa marha n̂iir̂akn̂e. Aapo yeknutaw so n̂iir̂akn̂e. Kwahsî mayo warai yumuntopo mîn xakn̂e emekna warai, aapo yaatopo ha.
28Ero yinhîrî kwahsî mayo warai marha n̂enporakn̂e aakaxa xîkrî. Enporiche ero komo marha nîmkarinomekn̂e ooru ke.
Katî N̂iir̂asî, Kotoporem Marha
29Ero yinhîrî katî n̂esmekn̂e Kaan yaka cewomsom komo yîhkapetopo. Noro yipu komo yîhkapetopo mak mîn n̂iir̂akn̂e, anarî me cirihnî ro mak. Kotoporem marha n̂esmekn̂e, takn̂isom ha. Kir̂wan̂he xa n̂esmekn̂e kotoporem ero yipu yesman̂e ro komo wara rma. Ero wa n̂iir̂akn̂e.
Kaan Ya Tîmsom Yakn̂itopo Nakîhcesî
38
1Taa, ero yinhîrî Kaan ya tîmsom yakn̂itopo nakîhcekn̂e hara sahsamaxapu, aakaxa yepu ha. Kaan ya tîmsom yakn̂itopo mîn nakîhcekn̂e. 1,3 metru n̂iir̂akn̂e kawnon. 2,3 metru n̂iir̂akn̂e ehyatkawnon. 2,3 metru xa marha n̂iir̂akn̂e akwerî hara. Ececenarî re xakn̂e ehyatkawnon, akwerî ha.
2Paaka meretîrî warai marha n̂enpor̂akn̂e aakaxa yepu rma, 4 mak. Aapo yeknutaw n̂iir̂akn̂e. Aapo yecepu yar̂pîrî rma mîn n̂enpor̂akn̂e paaka meretîrî warai me. Aapo yakîhtotîkache tak ahnoro nîmkarinomekn̂e bronse ke.
3Ero yinhîrî akn̂itopo pokono komo n̂iir̂akn̂e hara, bronse marha. Wemronho yen n̂iir̂akn̂e, wemronho yamehtopo, kamxuku yen, okno pun yanîmtopo, yîroron yaatopo. Ero warai komo n̂iir̂akn̂e bronse re mak.
4Manari warai marha n̂iir̂akn̂e bronse rma. Wehto yapon mîn n̂iir̂akn̂e akn̂itopo yatumnawno, rakatawno xa.
5Ero yinhîrî amoyekna komo tak n̂iir̂akn̂e aapo yatumnaka bronse rma. Eknutaw so n̂iir̂akn̂e mîîye warai yahsîn̂e komo.
6Aatopo marha n̂enpor̂akn̂e asakî, aakaxa yepu. Enporiche nîmkarinomekn̂e bronse ke.
7Yîmkarinomache ero numunukyakn̂e emekna warai yaro, akn̂itopo yawxawno yaro. Akn̂itopo yaatopo mîn xakn̂e kwahsî mayo warai. Ero wa nakîhcekn̂e akn̂itopo tpotokoi nakîhcekn̂e.
Kaan Mîn Yenîn̂e Komo Yekorokacho Nakîhcesî
8Esemokarî yen marha n̂iir̂akn̂e, yîhrepu marha, bronse rma. Wooxam komo kanapantho mîn n̂iir̂akn̂e ero warai me. Kaan mîn potaka mokyatken̂e wooxam komo ahce na ciiso n̂examro nîmyatken̂e tîkanapanthîrî komo ero me ciitome.
Kaan Mîn Roron Wacan N̂iir̂asî
9Ero yinhîrî Kaan mîn wacan n̂iir̂akn̂e hara. 46 metru ehyatkawnon n̂iir̂akn̂e waaca suu n̂ixan. Poono natpekn̂e waaca me riin̂u yatî kahxapu, kir̂wan̂he ekposîxapu ha.
1020 aporwan n̂iir̂akn̂e suu n̂ixan ha. 20 marha n̂iir̂akn̂e aporwa yapon, bronse hara. Poono yahsîtopo marha n̂iir̂akn̂e prata ha.
1146 metru ehyatkawnon marha n̂iir̂akn̂e waaca nohce wecan hara. 20 marha n̂iir̂akn̂e iina yan yaporwan hara. 20 marha n̂iir̂akn̂e aporwa yapon bronse hara. Poono yahsîtopo marha n̂iir̂akn̂e iina takrisom yahsîtopo prata hara.
1223 metru ehyatkawnon n̂iir̂akn̂e oesce n̂ixan hara waaca, poono ha. 10 mak n̂iir̂akn̂e waaca yaporwan iitono. 10 marha n̂iir̂akn̂e aporwa yapon bronse hara. Poono yahsîtopo marha n̂iir̂akn̂e prata hara.
13Ero wicakî ehyatkawnon xa marha n̂iir̂akn̂e resce n̂ixan hara waaca, 23 metru ehyatkawnon ha.
14Iina n̂iir̂akn̂e waaca potarî kaamo yepatakacho n̂ixa. Waaca potarî xehxa n̂iir̂akn̂e poono waaca me. 6,9 metru kawnon n̂iir̂akn̂e iina takrisom poono. Iinan marha n̂iir̂akn̂e poono yaporwan, 3 mak. Iinan marha n̂iir̂akn̂e aporwa yapon komo 3 marha.
15Ero wa xa marha n̂iir̂akn̂e waaca potarî yeco hara, poono n̂iir̂akn̂e waaca me hara. 6,9 metru ehyatkawnon xa marha n̂iir̂akn̂e iinan hara. Iinan marha n̂iir̂akn̂e poono yaporwan 3 hara, aporwa yaponî marha 3 xa marha.
16Riin̂u yatî kahxapu mîn natpekn̂e poono, roro wacan me. Kir̂wan̂he ekposîxapu mîn kahyakn̂e. Ero wa n̂iir̂akn̂e roro wacan ahnoro tmamritîkaxi ro.
17Bronse n̂iir̂akn̂e aporwa yapon komo. Poono yahsîtopo n̂iir̂akn̂e aporwa yarihtaka so. Aan̂apotu warai marha n̂iir̂akn̂e aporwa komo poko prata ha. Ero marha n̂iir̂akn̂e poono yahsîtopo me hara. Ero wa n̂iir̂akn̂e poono yaporwan ahnoro roro wacan yaporwan ha.
18On wara n̂iir̂akn̂e waaca potarî yahruru, poono rma mîn n̂iir̂akn̂e mawîrka yîswarexapu, camnarexapu, yucurexapu. Riin̂u marha kahyakn̂e ero me, kir̂wan̂he ekposîxapu. Ero yipu kahyakn̂e waaca potarî yahruru me, tmewreso kahyakn̂e. 9 metru n̂iir̂akn̂e ehyatkawnon, 2,3 metru n̂iir̂akn̂e kawnon hara.
19Potarî yaporwanî komo marha n̂iir̂akn̂e, 4 mak. 4 marha n̂iir̂akn̂e aporwan yapon. Aporwa yarihtaka n̂iir̂akn̂e poono yahsîtopo, aan̂apotu warai marha. Prata ciixapu komo mîn n̂iir̂akn̂e. Aporwa yarihtaka xa n̂iir̂akn̂e xapika warai prata rma. Ero wa n̂iir̂akn̂e waaca yaporwanî komo.
20Bronse reha n̂iir̂akn̂e poono yecetî komo roowo cheka tpasahtosom ha. Ero yipu ke poono xakn̂e cecehtoso, mîîmo yahruru, waaca yahruru marha. Ero wa xakn̂e.
Kaan Mîn Me Ciisominhîrî Yukuknomacho
21Taa, kekn̂e Moises Repita komo ya, Kaan mîn me ciisominhîrî yukuknomacoko ahnoro kpanatanmetopo komo mîn me ciisomînhîrî ha. Ero wicakî xa nasî, kachome kîwya so, kekn̂e. Ero ke nukuknometken̂e. Itama xa xakn̂e yukuknoman̂e me xa. Araw mumuru mîkî xakn̂e Itama, Kaan yaka cewomsom mumuru ha.
22Moises mtapotarî yaw roro rma xa n̂iir̂atken̂e Kaan mîn Ixaw Yana komo, Ero wa men ciicoko, kachonho yaw roro rma. Besarew xa xakn̂e Kaan mîn cirpon̂e me, Uri mumuru, Uru parî ha. Xuta yepamtho mîk xakn̂e. Noro xa xakn̂e cirpon̂e me, Besarew ha.
23Besarew yakronoman̂e xakn̂e hara, Aoriabe, Aisamake mumuru ha. Tan yepamtho mîk xakn̂e. Yaana xa mîk xakn̂e ahce na ciitopo poko. Poono mewren̂e mîk xakn̂e, riin̂u kahn̂e marha, kir̂wan̂he ekposîxapu kahn̂e ha. Mawîrka kahn̂e marha mîk xakn̂e yîswarexapu, camnarexapu, yucurexapu, ero yipu kahn̂e mîk xakn̂e. Noro yipu mîk xakn̂e Aoriabe, Besarew yakronoman̂e ha.
24Taa, on wicakî xakn̂e ooru Kaan mîn me ciisomînhîrî ha, 1 tarentu wicakî xakn̂e. Ero wicakno me nukuknometken̂e yukuknomacho ke, Kaan mîn yawno ke.
25-26Prata marha xakn̂e Kaan mîn me ciisom. On wara prata n̂epamnoyatken̂e, Ixaw Yana komo nukuknometken̂e ahnoro iyakenon. Yukuknometaw so prata nahsîyatken̂e yîhyai so Kaan mîn me ciisom ha. 6 kramu wicakî so nîmyatken̂e. Ero wicakî nukuknometken̂e yukuknon ke, Kaan mîn yawno ke. Kîrkomo mak nukuknometken̂e, poritomo komo mak ha. 20 cimn̂ipu ewrutoponhîrî ehxapu komo mak nukuknometken̂e, ero yopono komo marha. Noro yipu komo nîmyatken̂e prata. Mer̂pora xatken̂e yukuknomaxapu komo, 603.550. Ero ke mer̂pora marha xakn̂e prata Kaan mîn me ciisom. 3,4 tarentu wicakî xakn̂e. Ero wicakî xakn̂e.
27On wara n̂iir̂atken̂e ero prata ha, nukuyatken̂e ahnoro 3,4 tarentu wicakno rma. Eronhîrî tak n̂iir̂atken̂e Kaan mîn yahruru yaporwan yapon me, Kaan yamatan yahruru yaporwan yapon me marha. Yaake n̂iir̂atken̂e, 100. 6 krama wicakî so n̂iir̂atken̂e aporwa yapon komo.
28Prata yakwenho rma xakn̂e. Ero tak n̂iir̂atken̂e poono yahsîtopo me hara, waaca yaporwan kanahtawno me marha, aporwa yan̂apotun warai me marha.
29Bronse marha xakn̂e Kaan mîn me ciisom. Ixaw Yana komo nîmîtho xa marha mîn xakn̂e, Kaan ya yînmîthîrî kom ha. Mer̂pora xa marha xakn̂e ero hara, 2,4 tarentu wicak ha.
30-31Ero tak n̂iir̂atken̂e aapo me, Kaan mîn roron potarî yaporwan yapon me. Kaan ya tîmsom yakn̂itopo me marha n̂iir̂atken̂e. Ero yatumnawno me n̂iir̂atken̂e wehto yapon me ha. Ero payun me, wehto pokono me, roro wacan yaporwan yapon me, roowo cheka tpasahtosom me, mîîmo yahruru yecehton̂e komo me, roro wacan yecehton̂e me marha. Ero yipu me tî n̂iir̂atken̂e bronse ha. Ero wa n̂iir̂atken̂e.
Kaan Mîn Yenîn̂e Komo Ponon Natpexe
39
1Taa, mawîrka kahyatken̂e xa hara. Yîswarexapu, camnarexapu, yucurexapu, ero warai kahyatken̂e. Kapuche tak Kaan mîn yawno pokono komo ponon me natpetken̂e. Araw ponon me natpetken̂e. Kaan mîn yawno noro totopo mîn natpetken̂e anana totopo pînî ro mak. Kaan kekn̂e Moises ya ero wa kachonho yaw roro rma natpetken̂e.
2Eepoci ka kahyatken̂e. Ooru yatî rma kahyatken̂e mawîrka yakro. Yîswarexapu mîn kahyatken̂e, camnarexapu marha, yucurexapu marha. Riin̂u yatî yakro marha kahyatken̂e, kir̂wan̂he ekposîxapu yakro. Ero yipu kahyatken̂e eepoci me.
3On wara tî ooru n̂iir̂atken̂e kahtome, papaknoyatken̂e panape cehso ro. Ero tak nawocetken̂e yaatî me. Ero tak kahyatken̂e mawîrka yakro. Yîswarexapu yakro, camnarexapu yakro, yucurexapu yakro, ero yipu yakro rma ooru kahyatken̂e. Riin̂u yakro marha kahyatken̂e, kir̂wan̂he ekposîxapu yakro. Yaana me kahyatken̂e, cenporem me ha.
4Eepoci mici komo marha kahyatken̂e motawno kom ha. Ero tak natpetken̂e eepoci yen̂etî poko.
5Aan̂apotu warai marha natpetken̂e. Eepoci me tatposom raconho rma natpetken̂e ero me. Ooru yatî kahxapu rma mîn xakn̂e aan̂apotu warai, mawîrka yakro kahxapu mîn xakn̂e. Yîswarexapu yakro, camnarexapu yakro, yucurexapu yakro, ero warai yakro kahxapu mîn xakn̂e. Riin̂u yakro marha kahyatken̂e, kir̂wan̂he ekposîxapu yakro. Ero yipu tak natpetken̂e aan̂apotu warai me. Kaan kekn̂e Moises ya ero wa kachonho yaw roro rma natpetken̂e.
6Ero yinhîrî tak toopu ciki n̂enpor̂atken̂e hara oon̂ixi ha. Ero tak n̂iir̂atken̂e ahsîtopo yaka, ooru ciixapu yaka ha. Ero wa ciriche Ixaw pen mumutho pen komo yosotî mewretken̂e ero poko.
7Ero wa mewreche ero komo tak nasîsîknoyatken̂e eepoci motawno poko. Tporin pen komo ponaro ehtome so Ixaw Yana komo ero wa n̂iir̂atken̂e. Kaan kekn̂e Moises ya ero wa kachonho yaw roro rma ha.
Araw Yewantawno N̂iir̂asî
8Aaraw yewantawno marha natpetken̂e yaana me xa marha. Eepoci wara rma kahyatken̂e. Ooru yatî, mawîrka yakro, yîswarexapu yakro, camnarexapu yakro, yucurexapu yakro, ero warai kahyatken̂e. Riin̂u yakro marha kahyatken̂e, kir̂wan̂he ekposîxapu yakro. Ero yipu kahyatken̂e.
9Ececenarî re natpetken̂e akwerî, ehyatkawnon marha. 22 sencimetu n̂iir̂atken̂e akwerî, ehyatkawnon marha. Osopo natpetken̂e.
10Ero yatpoche toopu ciki tak nasîsîknoyatken̂e ero rataka. 4 yatî tî n̂iir̂atken̂e toopu ciki. Epoi tî n̂iir̂atken̂e sahcu, toopaxu, kahbunkuru.
11Ero mahyaka n̂iir̂atken̂e esmerawta, sapira, ciamanci, ero warai ha.
12Ero mahyaka hara n̂iir̂atken̂e xasintu, akata, amecista, ero warai ha.
13Ero mahyaka hara n̂iir̂atken̂e beriru, oon̂ixi, xaspe, ero warai n̂iir̂atken̂e toopu komo ciki. Ahsîtopo yaka rma n̂iir̂atken̂e, ooru ciixapu yaka.
1412 xakn̂e toopuci Araw yewantawno pokono, Ixaw mumutho pen komo yosotî yecenarî rma. Anarî yosotî xakn̂e anarî poko, anarî yosotî xakn̂e anarî poko hara, ero wara roro xakn̂e toopuci komo ahnoro. Ixaw Yana tribun komo yosotî mîn xakn̂e tmewreso toopuci komo poko.
15Ero yinhîrî on wara n̂iir̂atken̂e ero, Araw yewantawno ha, ooru yatî tak n̂ekmetken̂e ososwa wara, asakî.
16Ahsîtopo marha n̂iir̂atken̂e ooru. Emekna marha n̂iir̂atken̂e ooru xa marha. Ero komo tak nasîsîknoyatken̂e Araw yewantawno yeknu poko.
17Ero yinhîrî ososwa warai tak n̂imiyatken̂e ero komo poko, amoyekna warai poko.
18Ososwa mapirî tak n̂imiyatken̂e toopuci yahsîtopo poko hara, eepoci motawno poko ha.
19Ero yinhîrî amoyekna xa hara n̂iir̂atken̂e ooru xa marha. Ero komo ciriche Araw yewantawno yeknu poko nasîsîknoyatken̂e ropoyino pona ha. Noro yewantawno mkai xa ero komo n̂iir̂atken̂e eepoci yai.
20Ero yinhîrî asakî xa hara n̂iir̂atken̂e amoyekna xa hara. Ciriche ero komo n̂imiyatken̂e eepoci poko. Aan̂apotu yepoi xa n̂imiyatken̂e poono yîpîpîsmacho na.
21Ero yipu ciriche yimici ke tak n̂imiyatken̂e tîswayem ke. Amoyekna n̂imiyatken̂e etpoko ero yipu ke. Ero ke cimiso tak xakn̂e Araw yewantawno pee kahra ehtome. Ero wa n̂iir̂atken̂e Kporin komo mtapotachonho yaw roro rma, Moises ya kekn̂e ero wa kachonho yaw roro rma ha.
Ahnoro Kaan Mîn Yenîn̂e Komo Ponon Natpetîkexe
22Ero yinhîrî eepoci mkarino tak n̂iir̂atken̂e hara. Poono kahyatken̂e tîswayem. Ero tak nawocetken̂e eepoci mkarino me.
23Ero rakataw tak ewtarî nawocetken̂e. Sowtatu ponon nasî cewtake yîpîmtaw ero wa xa nawocetken̂e. Ewtarî yawotoche ero yen̂etî poko tak natpetken̂e poono xa hara etamxokara ehtome. Ero wa natpetken̂e.
24Ero yinhîrî kahri yeperîrî warai tak natpetken̂e eepoci mkarino poko. Mawîrka rma natpetken̂e tîswayem ha, camnarexapu marha, yucurexapu marha. Riin̂u yakro rma natpetken̂e ero me kir̂wan̂he ekposîxapu yakro. Eepoci mkarino perî poko natpetken̂e.
25Yoroyoro marha n̂iir̂atken̂e yaake ooru rma, esmanî ro ha. Ciriche eepoci mkarino perî poko tak yoroyoro n̂imiyatken̂e kahri warai yotaw so ha.
26Ero ke on wara xakn̂e ero perî pokono komo, kahri warai me atpoxapu, yoroyoro, kahri warai hara, yoroyoro hara, ero wara roro xakn̂e ahnoro tapomritîkaxi ro. Ero yipu yaw cekn̂e Araw Kaan mîn yaka ahce na poko cehtome. Ero yipu n̂iir̂atken̂e Kporin komo mtapotachonho yaw roro rma, Moises ya kekn̂e ero wa kachonho yaw roro rma.
27Anarî komo marha natpetken̂e Araw ponon me hara, yumumuru komo ponon me marha. Riin̂u kahxapu natpetken̂e ero yipu komo me, kir̂wan̂he ekposîxapu ha.
28Araw xapikan marha natpetken̂e, yumumuru komo xapikan marha. Poono yamtarino marha. Ero yipu komo natpetken̂e riinu kahxapu rma, kir̂wan̂he ekposîxapu.
29Aan̂apotu warai marha kahyatken̂e. Mawîrka kahyatken̂e ero me yîswarexapu, camnarexapu, yucurexapu, ero warai kahyatken̂e. Riin̂u yakro rma kahyatken̂e, kir̂wan̂he ekposîxapu yakro. Ero wa n̂iir̂atken̂e Kporin komo mtapotachonho yaw roro rma, Moises ya kekn̂e ero wa kachonho yaw roro rma.
30Ooru marha papaknoyatken̂e panape cehso ro. Araw xapikan pokono ro mîn n̂iir̂atken̂e. Ciriche on wara kacho takî tî mewretken̂e ero poko, Kporin Komo Yanmen Xa Moso, kacho mewretken̂e. Wakîknoyatken̂e mewren̂e ro komo nmewretho wara rma.
31Mewreche tak yimici n̂imiyatken̂e ero poko tîswayem ha. Ero ke n̂imiyatken̂e Araw xapikan poko. Ero wa n̂iir̂atken̂e Kporin komo mtapotachonho yaw roro rma, Moises ya kekn̂e ero wa kachonho yaw roro rma.
Ciitîkaxi Tak Nasî Kaan Mîn
32Ero yipu komo n̂iir̂atken̂e Kaan mîn me. N̂iitîketken̂e tak tara wara. Ero wa n̂iir̂atken̂e Kaan mîn, Kaan yakro kesentacho kom ha. Kporin komo mtapotachonho yaw roro rma n̂iir̂atken̂e, Moises ya kekn̂e ero wa kachonho yaw roro rma. N̂iitîketken̂e tak.
33Ero yinhîrî tak Kaan mîn me ciisom tak n̂ekyatken̂e Moises yaka. Ahnoro n̂ekyatken̂e, mîîmo yahruru, aapo komo, weeyu, yamata, poono yahsîtopo, sahsamaxapu, aatopo komo, waaca yaporwan, aporwa yapon,
34mîîmo mkarino komo, kahn̂eru picho yucurexapu, wiir̂a warai picho. Ero warai n̂ekyatken̂e mîîmo mkarino komo ha. Mîîmo rakatawno marha n̂ekyatken̂e poono ha.
35Kaanî mtapotarî yen marha n̂ekyatken̂e yamata ha, aatopo komo marha, yamata yahruru marha, Amna pînîn yaw cma re masî, kacho ha.
36Cuure yapon marha n̂ekyatken̂e. Ero payun komo marha. Puruma yupuxapu marha n̂ekyatken̂e. Kaan yehtopo kuknon mîn puruma.
37Weeyu komo marha n̂ekyatken̂e cecehkem ha, ero pokono komo marha. Katî marha n̂ekyatken̂e ramha wokru ha.
38Kotoporem yakn̂itopo marha n̂ekyatken̂e ooru ciixapu ke yîmkarinomaxapu, katî marha n̂ekyatken̂e Aaraw komo yîhkapetopo, kotoporem takn̂isom, mîîmo potarî yahruru poono ha,
39Kaan ya tîmsom yakn̂itopo, ero rakatawno wehto yapon, bronse ciixapu komo ahnoro ha, kwahsî mayo warai komo, aapo pokono komo, esemokacho, yîhrepu marha,
40Kaan mîn roron wacan poono, ero yaporwanî komo, aporwa yaponî komo, roro potarî yahruru, poono mici, roowo cheka tpasahtosomu komo. Ahnoro n̂ekyatken̂e Kaan mîn pokono komo, Kporin komo yakro kesentacho pokono komo ha.
41Araw ponon marha n̂ekyatken̂e, Kaan mîn yaka ewomtopo. Kaan ya tîmsom poko exitawno marha n̂ekyatken̂e, yaw ehtopo kom ha. Araw mumuru komo ponon marha n̂ekyatken̂e Kaan ya tîmsom poko etapickatopo kom ha. Ahnoro ero yipu n̂ekyatken̂e.
42Ahnoro n̂iir̂atken̂e Kporin komo mtapotachonho yaw roro rma, Moises ya kekn̂e ero wa kachonho yaw roro rma.
43Ekîche yîwya so yîn̂ekîthîrî komo n̂een̂akn̂e Moises ahnoro. Nhnk, Kporin komo mtapotachonho yaw roro rma miice ham okre, kekn̂e Moises yîn̂irithîrî komo poko. Ero wa kache ciin̂enhîrî komo poko tak nîmtapowakn̂e Moises. Kaan yakro nîmtapowakn̂e n̂examro yakronomacho poko. Ero wa nîmtapowakn̂e Moises.
Kaan Mîn Tak Nakîhcexe
40
1-2Ero yinhîrî on wara tî kekn̂e Kporin komo Moises ya, Omîn tak ciicoko oyakro awesentacho kom ha. Yihcirî kaamo po ciicoko, yihcirî nuun̂i po ha.
3Mîîmo ciriche yamata tak ehcoko ero yaka apanatanmetopo komo yen ha. Ekîche amtakpo yahruru tak akricoko yamata wacan ha.
4Cuure yapon marha ehcoko mîîmo yaka. Ekîche ero ponan me ciisom tak ciicoko ero pona. Ero yinhîrî weeyu tak ehcoko mîîmo yaka. Ekîche weeyu komo tak potuhtocoko.
5Ero yinhîrî kotoporem yakn̂itopo tak ehcoko mîîmo yaka. Yamata pahnoke rma ciicoko apanatanmetopo komo yen pahnoke ha. Mîîmo potarî yahruru marha akricoko.
6Tîmsom yakn̂itopo marha ciicoko katpanaka mîîmo potarî yecen̂e.
7Ero yinhîrî Araw komo yesemokarî yen marha ciicoko mîîmo potarî pahnoke. Mehxa nasî tîmsom yakn̂itopo, xehxa nasî mîîmo iina ciicoko iyotaka so. Esemokarî komo yen ciriche tuuna tak arkacoko ero yaka.
8Ero yinhîrî ohroron wacan marha ciicoko, ohroron wacan potarî yahruru marha akricoko.
9Ero yinhîrî katî tak ahsîko. Iike rma omîn kapeko, ero yawno komo marha ahnoro. Ero wa awya kaperî ke kir̂wan me tak miir̂asî owyanî ro me xa.
10Kaan ya tîmsom yakn̂itopo marha kapeko, ero pokono komo marha. Ero wa kaperî ke owyanî ro me tak miir̂as ero hara.
11Araw komo yesemokarî yen marha kapeko, yîhrepu marha. Ero wa kaperî ke ero komo xa marha miir̂asî owyanî ro me.
12Ero yinhîrî Araw tak eeko omîn potaka, awakro so oyesentacho potaka ha. Iina marha eeko yumumuru komo. Ekîche n̂examro tîhko tuuna ke.
13Ero yinhîrî Araw ya tak amrupoko noro ponon, ohyaka mohtopo ha. Amrupoche noro marha yîhkapeko oyantonî ro me tak ehtome, ohyaka tmohsom me ehtome ha.
14-15Araw mumuru komo marha eeko iina. Ekîche n̂examro ya marha amrupoko ponon komo. N̂examro marha yîhkapeko yîîm komo mîhkapesî ero wa xa marha. Ero wa yîhkapeko oyanme etapickachome so, omîn yenîn̂e me ehtome so ha. Eroromerono me n̂examro yîhkapeko. Epamthîrî komo meero naxe amn̂e omîn yenîn̂e me miya rorono komo, kekn̂e. Ero wa tî kekn̂e Kporin komo Moises ya.
16Ero ke ero wara rma tî n̂iir̂akn̂e Moises, Kporin komo mtapotachonho yaw roro rma.
17On yimaw xa tî Kporin komo mîn nakîhcekn̂e Moises, 2-nhîrî cimn̂ipu po nakîhcekn̂e yihcirî nuun̂i po, yihcirî kaamo po ha. Ero po xa nakîhcekn̂e.
18On wara tî Kporin komo mîn nakîhcekn̂e Moises, mîîmo yaporwan yaponî komo ka n̂iir̂akn̂e, ero yinhîrî sahsamaxapu tak nanîmyakn̂e hara piiri. Ero yinhîrî katawkure warai tak numunukyakn̂e emekna warai yaro, poono yaporwan marha nanîmyakn̂e piiri.
19Ero yinhîrî roona warai takî tî n̂iir̂akn̂e Moises Kaan mîn me. Ero mkarino komo marha n̂iir̂akn̂e. Ero wa n̂iir̂akn̂e Kaanî mtapotachonho yaw roro rma.
20Ero yinhîrî takî tî Kporin komo ya kpanatanametopo tak n̂enkayakn̂e yamata yaka. Aatopo komo marha numunukyakn̂e emekna warai yaro, yamata pokono yaro. Ero yinhîrî yamata tak nahruyakn̂e ahruru ke, Amna pînî yaw cma re masî, kacho ke ha.
21Ero yinhîrî takî tî Kporin komo mîn yaka takî naar̂akn̂e yamata. Iina arîche ero yamtakpon yahruru tak n̂iir̂akn̂e, Kporin komo ya kpanatanmetopo komo yen yahruru me tak ha. Ero wa tî n̂iir̂akn̂e Moises Kporin komo mtapotachonho yaw roro rma.
22Ero yinhîrî takî tî cuure yapon naar̂akn̂e Moises Kesentacho yaka. Iina n̂iir̂akn̂e nohce n̂ixa, Kaan yamatan yahruru xehxa n̂hema.
23Ero pona takî tî cuure nakriyakn̂e aapo pona Kporin komo yawno pona rma. Ero wa n̂iir̂akn̂e Kporin komo mtapotachonho yaw roro rma.
24Ero yinhîrî takî tî ramha naar̂akn̂e Kporin komo yakro Kesentacho yaka. Cuure yapon yecen̂e rma n̂iir̂akn̂e suu n̂ixa hara.
25Weeyu komo takî tî nakriyakn̂e ecepu komo potkoso, potuhcekn̂e marha tak. Ero wa Moises n̂iir̂akn̂e, Kporin komo yamtakpon weyuru me. Kporin komo mtapotachonho yaw roro rma tî ero wa n̂iir̂akn̂e.
26-27Ero yinhîrî takî tî kotoporem yakn̂itopo naar̂akn̂e hara Moises Kporin komo yakro kesentacho komo yaka. Kaan yamatan yahruru mîtkoso n̂iir̂akn̂e. Iina ciriche kotoporem nakn̂iyakn̂e ero pona. Ero wa tî n̂iir̂akn̂e Kporin komo mtapotachonho yaw roro rma.
28Ero yinhîrî mîîmo potarî yahruru tak nakriyakn̂e ahrutome tak.
29Ero yinhîrî takî tî Kaan ya tîmsom yakn̂itopo n̂iir̂akn̂e katpanaka, Kesentacho komo potarî yecen̂e. Iina ciriche takn̂itîkaxmu tak nakn̂iyakn̂e ero pona, puruma yeperîrî marha nakn̂iyakn̂e ero pona. Ero wa tî n̂iir̂akn̂e Kporin komo mtapotachonho yaw roro rma.
30Araw komo yesemokarî yen marha tî n̂iir̂akn̂e katpanaka Kporin komo yakro kesentacho pahnoke xa tak. Mehxa xakn̂e Kaan ya tîmsom yakn̂itopo. Xehxa xakn̂e mîîmo, iyotaka n̂iir̂akn̂e. Iina ciriche tuuna takî tî narkekn̂e ero yaka esemokarî komo.
31Ero yaka takî tî Moises n̂esemokekn̂e, Araw marha, yumumuru komo marha. Tîhtarî komo marha tî koroketken̂e iina.
32Kesentacho komo yaka cewom xe cexitaw so ero yaka tî n̂esemoketken̂e roro, tîhtarî komo marha koroketken̂e roro. Ero wa xa marha tî n̂esemoketken̂e Kaan ya tîmsom yakn̂itopo yaka tîcetaw so. Ero wa n̂iir̂atken̂e, Kporin komo kekn̂e Moises ya ero wa kachonho yaw roro rma.
33Ero yinhîrî takî tî Kaan mîn roron wacan tak n̂iir̂akn̂e hara Moises. Ero ciriche ero yaw tak xakn̂e Kaan mîn, waaca yaw, Kaan ya tîmsom yakn̂itopo marha xakn̂e ero yaw. Ero ciriche, roro potarî yahruru tak nakriyakn̂e hara poono ha. Ero ciriche ciitîkaxi takî tî xakn̂e Kporin komo mîn.
Kaweresî Tak N̂esenpesî, Kaan Weyuru Marha
34-35Ciitîkache takî tî kaweresî nîhcekn̂e, mîîmo nahruyakn̂e, Kaan yakro Kesentacho komo nahruyakn̂e. Kporin komo weyuru marha Kaan mîn nawronohkekn̂e. Ero ke ewomra xakn̂e Moises kaweresî exirî ke meretwo, Kaan weyuru exirî ke marha mîîmo yawronohkan̂e. Ero wa tî xakn̂e.
36Ahna na cetaw so Ixaw Yana komo kaweresî wenari mak cetken̂e. Kaweresî yetanîmîche mak Kporin komo mîn poi ero yimaw makî tî cetken̂e esama yaw.
37Etanîmra exitaw kaweresî tohra tî xatken̂e Ixaw Yana komo esama yaw. Iito rma ka xatken̂e etanîmrî mîtwo.
38Ero ke ero wa tî xakn̂e kaweresî Kaan mîn yepoi xakn̂e katpanaw. Kosope wehto takî tî xakn̂e hara ero yepoi. Ero wara roro xakn̂e Ixaw Yana komo n̂enîrî me. Ero yipu n̂een̂atken̂e ahna so na tîcetaw so. Ero wa tî n̂een̂atken̂e.
LEVRepita Komo Panatanmetoponho

1
1-2Taa, Moises tak nan̂ikyakn̂e Kporin komo Kesentacho yaka. On wara tak kekn̂e yîwya, On wara kasko Ixaw Yana komo ya. Aporin komo ya tîmsom yekî xe awexitaw so awoh komo ehcoko, paaka anarimaw, oper̂a na anarimaw.
3Takn̂itîkaxmu me na mekyatu awoh komo paaka. Noro yipu yekn̂e on wara n̂expe, bui n̂ekpe tupunporem mak. Kesentacho potaka n̂ekpe Aporin komo mîn potaka.
4Ekîche yîhtîpîrî poko nahsîpe osom. Ero wa nahsîpe takn̂itîkaxmu tîpîrî cehtoponhîrî yahrutopo me ehtome. Kir̂wan̂he ween̂asî ero wara yînîmrî.
5Ero yinhîrî tookuthîrî tak waihkape osomunhîrî iina rma Aporin komo roron po rma. Kamxukuthîrî tak naacowpe Araw mumuru komo tîmsom yakn̂itopo yaka, Kesentacho potarî yecentono yaka. Ero tak caramacowpe. Mehxarpa caramatîkacowpe.
6Ero yinhîrî tak tookuthîrî n̂ipikape, nakpotupe marha.
7Ero yinhîrî wehto roron n̂ehcowpe Araw mumuru komo. Wehto tak n̂iricowpe tîmsom yakn̂itopo pona, kamehtocowpe marha.
8Ero yinhîrî paaka puntho tak n̂iicowpe kamehtoxapu pona. Yîhtîpîthîrî meero n̂iicowpe iina, katîthîrî marha. Ero wa n̂iicowpe wehto pona, kamehtoxapu pona.
9Ero wa ciitome korokape cokorî ka osomunhîrî tuuna ke, wethîrî korokape, yîhreputhîrî marha. Korokaxapu tak nakn̂ipe tîmsom pokono, nakn̂itîkape ahnoro. Ero wa n̂iicowpe tookuthîrî komo paaka, Aporin komo ya tîmsom, takn̂itîkaxmu ha. Ero wa akn̂iyataw kotopore nasî yîsîn okre Aporin komo ya.
10Anarimaw oper̂a tîmî xe na nai tookuthîrî, kabra ha na anarimaw. Noro yipu yekî xe cexitaw kîîrî mak n̂ekpe, tupunporem xa.
11Osomu rma waihkape tîmsom yakn̂itopo mîtkoso. Nohce n̂ixa waihkape Aporin komo roron po rma. Waihkache tak kamxukuthîrî tak naacowpe Araw mumuru komo. Iike tak tîmsom yakn̂itopo caramacowpe. Mehxarpa caramatîkacowpe.
12Ero yinhîrî tak nakpotupe osomu rma. Akpotuxapu tak n̂irpe tîmsom pokono wehto cheka, kamerî pona, tîmsom yakn̂itopo pono pona. Yîhtîpîthîrî meero nakn̂ipe iina, katîthîrî meero.
13Osomunhîrî cokorî ka korokape wethîrî, yîhreputhîrî marha. Korokache tak ahnoro nakn̂itîkape tîmsom pokono akn̂itopo pona. Ero wa akn̂iyataw kotoporem me nasî yîsîn Aporin komo ya.
14Anarimaw tarin̂em mak tîmî xe na nai anarî Aporin komo ya. Noro yipu yakn̂ipu xe nai owya tîmsom me, takn̂itîkaxmu me ha. Ero warai tîmî xe cexitaw potkuku n̂ekpe, potwo ha na anarimaw.
15Ekîche tak tîmsom pokono ya nîmpe aatome akn̂itopo yaka. Iito tak tarin̂em nîpîmkotope waihkachome. Kamxukuthîrî n̂en̂epepe roowo pona mak akn̂itopo mîtkoso. Ero yinhîrî yupunthîrî tak nakn̂ipe akn̂itopo pona hara.
16Makawanthîrî cokorî ka nowpe, yupunthîrî nîhpokape marha, roowo pona tak nar̂mape towxaputho. Tîmsom yakn̂itopo mîtkoso rma nar̂mape resce n̂ixa wemronho yar̂macho ro pona.
17Ero yinhîrî tarin̂em puntho nahsîpe apothîrî poko. En̂exa rma yupunthîrî kararakape rakataw, kararakatîkara ha tko. Ero yipu tak nakn̂ipe tîmsom pokono akn̂itopo pona, wehto kamerî pona. Ero wa owya tîmsom nakn̂itîkacowpe. Ero wa akn̂iyataw kotoporem me nasî yîsîn okre Aporin komo ya, kekn̂e. Ero wa kekn̂e Kporin komo Moises ya.
Puruma Tîmtopo Pokono
2
1Taa, on wara kekn̂e hara Kporin komo Moises ya, On wara marha kasko Ixaw Yana komo ya, Puruma tîmî xe na nai anarî Aporin komo ya. Ero warai tîmî xe cexitaw aposokaxapu n̂esmape katî yakro, kotoporem yakro marha.
2Ero yipu poi ka n̂ekpe Araw mumuru yaka, tîmsom pokono yaka. Noro tak namekpe wahra makî tamorî yaw mak. Tînamekîthîrî tak nakn̂ipe akn̂itopo pona Kaan ponaro n̂he ehtome tîmn̂e. Ero wa akn̂iyataw kotoporem me xa nasî yîsîn okre Aporin komo ya.
3Puruma yakwenho tak nasî Araw komo yuru me, yumumuru komo yakro. Ero rma nasî Aporin komo ya tîmtopo ha. Yîwya tîmtopo ro xa mîn, akn̂itopo ha, kekn̂e. Ero wa kekn̂e Kporin komo Moises ya.
4Anarimaw puruma yekî xe rma na matu owya tîmsom, yupuxapu reha. Ero yipu yekî xe awexitaw so puruma ehcoko aposokaxapu. Ero yipu cheka wahrututpamnotopo cirihra ro mak ehcoko. Porin me so yupu xe cexitaw katî yakro esmacoko yuputome tak. Wahrai mko yupu xe cexitaw kapecoko yîmkari yupuche mak. Ero yipu akn̂icoko owya tîmsom me.
5Anarimaw er̂po pona na mayatu puruma owya tîmsom. Ero wa ai xe awexitaw so puruma aposokaxapu rma esmacoko katî yakro. Wahrututpamnotopo cirihra ro mak ehcoko. Ero yipu tak aicoko er̂po pona.
6Ero yinhîrî tak aixapu poikacoko. Ero wa ciixapu pore tak katî yukmamcoko. Ero wa puruma ciicoko owya tîmsom ha.
7Anarimaw puruma yupu xe na matu prixiteira yaw. Ero wa ciri xe awexitaw so katî ka esmacoko puruma cheka aposokaxapu cheka. Ero yinhîrî tak yupucoko. Ero wa ciicoko owya tîmsom.
8Ero wa ciixapu tîmî xe awexitaw so ohyaka ehcoko Aporin komo yaka. Tîmsom pokono ya tîmcoko. Noro tak naar̂a tîmsom yakn̂itopo pona.
9Iina arîche takn̂isom namekpe wahra mak. Ero yipu tak nakn̂ipe oponaro awehtopo komo me. Ero wa akn̂iyataw kotopore nasî yîsin Aporin komo ya.
10Ero yakwenho tak nahsîpe Araw tuuru me, yumumuru komo yuru me marha. Ahnoro rma tko nasî Aporin komo ya tîmxapu me ero wa akn̂iyataw, tîmyataw marha tîmsom pokono komo ya.
11-12Ero wara men ciicoko puruma, owya tîmsom ha, wahrututpamnotopo ken̂ehra ro mak ciicoko. Wahrututpamnotopo ken̂arî akn̂ipîra ro mak ehcoko owya tîmsom, weenu ken̂arî akn̂ipîra marha. Ero warai komo akn̂ipîra ehcoko. Yihcirî me epetaxapu yekyataw reha owya tîmsom me akn̂ipîra ro mak ehcoko. Kotoporem me takn̂isom mera ro mak nasî ero yipu.
13Puruma yekyataw owya tîmsom me, yîmîtî ke yîkporexapu men ehcoko. Kaanî mtapotacho ponarono ow ha, kacho rma mîn yîmîtî ken̂arî. Ero ke puruma yekyataw owya tîmsom me yîmîtî ken̂arî mak tîmcoko owya.
14-15Yîhcirî me epetaxapu yekî xe awexitaw so puruma, owya tîmsom me ekî xe awexitaw so yaxkuru yupucoko kir̂wan, ehyatkawnonhîrî potuxapu ha. Yupuruche ero yakro tak katî esmacoko, kotoporem marha.
16Ero poyino ciki nakn̂ipe tîmsom pokono owya tîmsom me, katî ken̂arî rma nakn̂ipe, kotoporem ken̂arî. Ero warai nakn̂ipe Kaan ponaro n̂he awehtome so, kasko yîwya so, kekn̂e. Ero wa kekn̂e Kporin komo Moises ya.
Aaxe Xa Wasî, Kacho Tîmtopo Pokono
3
1Taa, on wara kekn̂e hara Kporin komo Moises ya, On wara marha kasko Ixaw Yana komo ya, On wara kesî Kporin komo, Anarimaw owya tîmsom yekî xe na nai apoyino, Aaxe xa wasî, kacho. Ero yipu yekî xe cexitaw tokuthîrî n̂ekpe, paaka, kîîrî ha na, woosî na anarimaw. Tupunporem mak n̂ekpe ha. Omîn yaka n̂ekpe.
2Ero yipu n̂ekpe Kesentacho potaka. Iito tak paaka tîpîrî poko nahsîpe osom. Ero wa ahsîche waihkape tak. Ero yinhîrî tak kamxukuthîrî caramacowpe tîmsom pokono tîmsom yakn̂itopo pore, mehxarpa tapomritîkaxi ro caramape.
3On wara marha yupunthîrî n̂irpe, Aaxe Xa Wasî, kacho me tîmyataw owya, katîthîrî nowpe ahnoro wethîrî yahrun̂e, wethîrî pokononho marha.
4Par̂kakan pokononho marha nowpe, maxirî yawnonho ha, erethîrî pokononho marha. Ero wa katîthîrî nowpe ahnoro. Par̂kakanthirî marha nowpe asakno roro rma.
5Katî towtîkache tak ero n̂iicowpe Araw mumuru komo kamerî pona wehto chewno pona. Okno pun pona rma n̂iicowpe takn̂isom pona. Ero wa nakn̂icowpe. Owya tîmtopo rma mîn ero wa akn̂itopo. Ero wa akn̂iyataw kotoporem me nasî yîsîn Aporin komo ya, kekn̂e. Ero wa kekn̂e Kporin komo.
6Anarimaw oper̂a yekî xe na nai anarî, Aaxe xa wasî, kacho me ha. Ero warai yekî xe cexitaw tokuthîrî n̂ekpe kîîrî ha na, woosî na anarimaw. Tupunporem mak n̂ekpe.
7Oper̂a xîkrî yekî xe cexitaw so Aporin komo mîn yaka rma n̂ekpe yîwya tîmsom me.
8Yîhtîpîrî poko tak nahsîpe osom. Ero wa ahsîche waihkape noro iina rma, Kesentacho potaka rma. Kamxukuthîrî ke tak tîmsom yakn̂itopo caramacowpe Araw mumuru komo. Mehxarpa caramacowpe.
9On wara marha n̂irpe tîn̂ekîthîrî takn̂isom ha, yupunthîrî pokononho nowpe katîthîrî. Matkîthîrî pokononho meero nowpe ehyatîthîrî mîtwononho ha. Wethîri pokononho, wexkiririnthîrî pokononho, ahnoro yîropotawnonhîrî nowpe. Ero wa katîthîrî nowpe, Aaxe xa wasî, kacho me tîmyataw.
10Par̂kakanthîrî marha nowpe, katîthîrî yakro rma, erethîrî pokononho marha. Ero wa nowpe.
11Towxapu tak nakn̂ipe tîmsom pokono akn̂itopo pona. Puruma nakn̂iya ero wa xa marha oper̂a katîtho nakn̂ipe hara. Ero wa nasî Aporin komo ya tîmtopo.
12Taa, anarimaw kabra yekî xe na nai Aporin komo ya tîmsom me. Noro yipu yekî xe cexitaw iina xa marha n̂ekpe Aporin komo roron pona.
13Yîhtîpîrî poko tak nahsîpe osom. Ero wa ahsîche waihkape iina rma, Kesentacho potaka rma. Kamxukuthîrî ke tak tîmsom yakn̂itopo caramacowpe Araw mumuru komo, mehxarpa caramacowpe tapomritîkaxi ro.
14-15Ero yinhîrî on wara marha n̂irpe yupunthîrî, katîthîrî nowpe wexkiririnthîrî yahrun̂enho, wethîrî pokononho marha. Par̂kakanthîrî marha nowpe katîthîrî yakro rma maxirî yawno ha. Erethîrî pokononho marha nowpe par̂kakanthîrî yepoyinonho. Ero warai nowpe akn̂itome Kporin komo ya tîmsom me.
16Ero yipu tak nakn̂ipe tîmsom pokono. Puruma nakn̂iya ero wa xa marha katîthîrî nakn̂ipe hara. Kporin komo ya tîmtopo rma mîn ero wa akn̂itopo. Ero wa akn̂iyataw kotoporem me nasî yîsîn okre owya. Awokuthîrî komo katîtho ahnoro nasî owya tîmsom me mak.
17On wara wîîkes awya so, katî emehra ro mak ehcoko, kamxuku ken̂arî marha tonohra ehcoko. Ero wa ehcoko. Ero wa xa marha panatanmecoko awepamthîrî komo amn̂e miya rorono komo rma. Ahna so na awesekenmache so meero ero wa epanatanmecoko ha, kasko yîwya so, kekn̂e. Ero wa kekn̂e Kporin komo Moises ya.
Kicicme Awehtopo Yahrutopo Me Tîmsom Pokono
4
1-2Ero yinhîrî on wara tak kekn̂e Kporin komo Moises ya, On wara marha kesî Kporin komo awya so, kasko Ixaw Yana komo ya, anarimaw on wara na natu anarî komo, Aporin komo mtapotarî yewetîra na nat okwe, apanatanmetopo komo yewetîra. Twen̂ekarî so makî tko ero wara natu.
3Anarimaw Kaan ya tîmsom pokono me yîhkapexapu rma na nai kicicme okwe. Ero yanme tpoyino komo kiciciren̂e me nas okwe. Ero wa cexitaw noro tak n̂ekpe kicicme cehtoponhîrî yahrutopo. Bui n̂ekpe kar̂pamxan warai, tupunporem. Kporin komo ya tîmsom me n̂ekpe ha.
4Kesentacho potaka n̂ekpe Aporin komo yaka. Iina ekîche yîhtîpîrî poko tak nahsîpe. Ero yinhîrî tak waihkape iina rma Aporin komo roron pona rma.
5Ero yinhîrî on wara tak n̂irpe tîmsom pokono ero warai me yîhkapexapu ha, bui pen kamxukutho poyino narpe Kesentacho yaka.
6Ero kwaka tak tamorî nukpape, iike tak roowo caramachome Aporin komo mîn mîtwono ha. Noro yamtakponî ro yahrutopo mîtwono caramape 7 ro. Ero wa n̂irpe.
7Ero yinhîrî kotoporem yakn̂itopo pona tak n̂irpe hara. Kesentacho yaw nasî Aporin komo yaw xa, ero pona n̂irpe, meretîrî pona xa. Ero yinhîrî tak bui kamxukutho yakwenho nukmampe roowo pona tîmsom yakn̂itopo mîtkoso, Kesentacho potawno mîtkoso ha. Ero wa n̂irpe paaka kamxukutho.
8Ero yinhîrî bui pen katîtho tak nowpe wexkiririnthîrî yahrun̂e, wethîrî pokono marha. Ero yipu nowpe kicicme cehtoponhîrî yahrutopo me tîmsom.
9Par̂kakanthîrî marha nowpe, katî yakro rma, ehyatîthîrî mîtwo nasî ero ha. Erethîrî pokono marha nowpe par̂kakan yepoyino.
10Aaxe xa wasî, kacho tîmyataw nowyatu paaka katîtho ero wa xa marha bui pen katîtho nowpe hara tîmsom pokono ha. Katîthîrî nowpe, tîmsom yakn̂itopo pona nakn̂ipe. Ero wa bui katîtho nowpe.
11-12Yîhcîpîthîrî tak narpe miya awetarî komo yai mooxe, yupunthîrî, yîhtîpîthîrî, yîhreputhîrî, wethîrî, wexkiririnthîrî, ahnoro yupunthîrî narpe miya wemronho pahtopo me aiwaxapu pona. Iina tak nakn̂ipe, wehto kamehtope akn̂itome. Wemronho yar̂macho pona rma nakn̂ipe, kasko yîwya so, kekn̂e. Ero wa kekn̂e Kporin komo Moises ya.
13Ero yinhîrî tak on wara kekn̂e hara yîwya, On wara marha kesî Kporin komo, kasko yîwya so, Anarimaw kicicme na matu Ixaw Yana komo ahnoro. Cow wara rma Aporin komo ya apanatanmetopo komo yewetîra na matu. Awen̂ekarî so mak na kicicme matu. Ero wa awexitaw so kicicme rma maxe okwe.
14Kicicme awehtoponhîrî komo yîhtînopuche tak awya so on wara ehcoko, bui ehcoko, kar̂pamxan ha. Kicicme awehtoponhîrî komo yahrutopo me ehcoko Kesentacho potaka.
15Iina xa marha mohcowpe aporitomon kom hara. Bui tîpîrî poko nahsîcowpe n̂examro Kporin komo wero ro rma. Ahsîche tak waihkacowpe iina rma.
16Ero yinhîrî tak kamxukuthîrî poyino narpe tîmsom pokono me kapexapu Kesentacho yaka.
17Iito tak tamorî nukpape tîmsom pokono ero kwaka. Iike tak roowo caramape Aporin komo wero ro rma, Noro yamtakponî ro yahruru mîtwono caramape 7 ro.
18Kotoporem yakn̂itopo pona marha n̂irpe hara, meretîrî pona so ha. Kesentacho yaw nai, Aporin komo yamtakponî ro mîtwo ero meretîrî pona n̂irpe. Ero yinhîrî akwenhîrî tak nukmampe roowo pona, tîmsom yakn̂itopo mîtkoso, Kesentacho potawno mîtkoso ha. Ero wa cirpore nai bui.
19-20Katîthîrî marha nowpe ahnoro, nakn̂ipe tak tîmsom yakn̂itopo pona. Cewn̂e mak exitaw kicicme cehsom, noro yehtoponho yahrutopo n̂iir̂a tîmsom pokono ero wa xa marha n̂irpe hara mer̂pono pîn komo yehtoponho yahrutopo me cehsom hara. Ero wa n̂irpe tîmsom pokono kicicme awehtoponhîrî komo yahrutopo me. Ero wa bui pen ciriche kicicme awehtoponhîrî komo tak wîhcamnoyasî.
21Ero wa ciriche bui pun tak narpe tîmsom pokono mooxe awetarî komo yai. Iina tak nakn̂ipe, anarî pen nakn̂iyakn̂e ero wa xa marha. Ero wa n̂irpe ahnoro awehtoponhîrî komo yahrutopo me, kasko yîwya so, kekn̂e Kporin komo owya, kekn̂e Moises yîwya so.
22On wara marha kekn̂e Kporin komo Moises ya, Anarimaw awantoman̂e komo na nai kicicme. Aporinî mtapotarî yewetîra na nai kica, ponaro cehtopo mtapotacho ha. Ero wa exihra ehcoko, kacho yewetîra na nai. Twen̂ekarî rma na ero wa nai. Wara rma kicicme nasî kica.
23Ero wa cehtoponhîrî yîhtînopuche tak kabra xîkrî n̂ekpe kîîrî, tupunporem ha.
24Ekîche tak yîhtîpîrî poko nahsîpe. Ero wa ahsîche tak waihkape Aporin komo wero ro. Takn̂itîkaxmu waihketu iina xa marha waihkape. Kicicme cehtoponhîrî yahrutopo me waihkape ha.
25Ero yinhîrî tak tamorî nukpape tîmsom pokono kabra xîkîtho pen kamxukutho kwaka. Tîmsom yakn̂itopo meretîrî pona tak n̂irpe. Ero yinhîrî akwenhîrî tak nukmampe roowo pona tîmsom yakn̂itopo mîtkoso.
26Ero yinhîrî katîthîrî tak nakn̂ipe tîmsom yakn̂itopo pona. Aaxe xa wasî, kacho me nakn̂iyatu, ero wa xa marha nakn̂ipe hara. Ero wa tîmsom pokono nahruyasî awantoman̂e komo yehtoponho ha. Ero wa ciriche wîhcamnoyasî tak ehtoponhîrî, kasko yîwya so, kekn̂e Moises ya.
27On wara marha kekn̂e Kporin komo Moises ya, Anarimaw apoyino komo na nai kicicme, antomano rin̂e pînî rma. Aporin komo mtapotarî yewetîra na nai, Ero wa exihra ro mak ehcoko, kacho ha. Twen̂ekarî mak tko na nai ero wa. Wara rma kicicme nasî kica.
28Kicicme cehtoponhîrî yîhtînopuche tak ero yahrutopo tak n̂ekpe kabra xîkrî, woosî, tupunporem ha.
29Ekîche yîhtîpîrî poko nahsîpe. Ahsîche waihkape tak takn̂itîkaxmu waihkexe iina xa marha.
30Waihkache tak tamorî nukpape tîmsom pokono noro pen kamxukutho kwaka. Tîmsom yakn̂itopo pona tak n̂irpe, meretîrî pona. Ero wa ciriche akwenhîrî nukmampe tîmsom yakn̂itopo mîtkoso.
31Ero yinhîrî tak katîthîrî nowpe ahnoro. Aaxe xa wasî, kacho me tîmsom nowyaxe ero wa xa marha nowpe hara. Towîche Aporin komo ya tîmsom pokono tak nakn̂ipe akn̂itopo pona. Ero wa akn̂iyataw kotopore nasî yîsîn okre Aporin komo ya. Ero wa kicicme ehxapu yehtoponho nahruyasî tîmsom pokono. Ero wa ciriche wîhcamnoyasî tak kicicme ehtoponhîrî.
32Anarimaw oper̂a xîkrî yekî xe na nai apoyino komo kicicme cehtoponhîrî yahrutopo me. Ero wa exitaw woosî n̂ekpe tupunporem.
33Ekîche yîhtîpîrî poko nahsîpe. Ahsîche waihkape takn̂itîkaxmu komo waihketu iina xa marha.
34Ero yinhîrî kamxukuthîrî kwaka tamorî nukpape tîmsom pokono. Tîmsom yakn̂itopo pona tak n̂irpe, meretîrî pona. Ero wa ciriche akwenhîrî tak nukmampe tîmsom yakn̂itopo mîtkoso.
35Ero yinhîrî katîthîrî nowpe ahnoro. Oper̂a xîkrî katîtho nowyatu, Aaxe xa wasî, kacho me tîmsom ero wa xa marha katîthîrî nowpe tîmsom pokono. Towtîkache nakn̂ipe tak tîmsom yakn̂itopo pona. Takn̂itîkaxmu komo nakn̂iyaxe iina xa marha nakn̂ipe. Ero wa kicicme ehxapu yehtoponho nahruyasî tîmsom pokono. Ero wa ciriche wîhcamnoyasî tak kicicme ehtoponhîrî, kasko yîwya so, kekn̂e. Ero wa kekn̂e Kporin komo Moises ya.
Kicicme Ehxapu Komo Nîmrî Pokono
5
1On wara marha kekn̂e Kporin komo Moises ya, On wara marha kesî Kporin komo, kasko Ixaw Yana komo ya, Anarimaw apoyino komo mtapotarî na mencetu. Yaaro xa tan wîîkesî, Kaan n̂entarî me rma wîîkesî, kacho na mencetu tohnawno poko rma kica. Ekatîmra rma tko na matu en̂ekano rin̂e komo ya. Ero wa awexitaw so kicicme awehtopo komo rma mîn ekatîmra awehtopo kom ha.
2Anarimaw kicicitho yokoputho na mapeyatu. Comota pono yokoputho na mapeyatu, okno yokoputho na anarimaw, sehrere me tîtosom yokoputho na anarimaw, noro yipu komo yokoputho na mapeyatu kicicitho ha. Awen̂ekarî so mak na mapeyatu. Ero wa awexitaw so kicicme rma maxe okwe.
3Anarimaw tooto smuntho mapeyatu, ahce warai na yupunu smuntho kicime kiitopo ha. Awen̂ekarî na mapeyatu. Ero yipu yîhtînopuche tak awya so kicicme tak maxe okwe.
4Anarimaw on wara na mîîketu ahce wa na awehtopo poko, Ero wa men was amn̂e. Yaaro tan wîîkesî cemaro pîn me ro mak. Kaan n̂entarî me wa tan kîmtapowasî yaaro xa, mîîketu. Ahce wa na awehtopo komo poko mîmtapowatu, kicicme awehtopo komo poko ha na, kir̂wan̂he awehtopo komo poko na anarimaw. Akpîn me tko na ero wa mîmtapowatu. Ero yinhîrî anarî me tak na mesehtînoyat hara. Kuu, anato wîîkai kica, mîîketu. Ero wa awesehtînopuche so kicicme tak maxe owya okwe.
5-6Ero yipu yanme kicicme awexitaw so, cesekatîmpore men nasî. Ero wa wehxe kica, kacoko. Ero yinhîrî kicicme awehtopo komo yahrutopo tak ehcoko Kaan mînî yaka. Oper̂a xîkrî na mekyatu woosî, kabra xîkrî na anarimaw woosî rma. Tîmsom pokono tak nîmyasî an̂ekîthîrî komo. Ero wa kicicme awehtoponhîrî komo tak n̂ahrupesî owya.
7Iyokumra awexitaw so tko na potkuku warai mak na mekyatu asakî. Potwo warai na mekyatu anarimaw asakî marha. Anarînhîrî nasî kicicme awehtoponhîrî komo yahrutopo me. Anarînhîrî xa hara nasî takn̂itîkaxmu me, owya tîmsom me ha.
8Noro yipu tak ehcoko tîmsom pokono yaka. Yihcirî me ka anarînhîrî nîmpe yîwya kicicme awehtoponhîrî komo yahrutopo me. Nîpîmkotope tak, yîrakatîkara mak n̂expe.
9Noro pen kamxukutho ke tak tîmsom yakn̂itopo caramape, awxarî mak. Kamxukuthîrî yakwenho tak nukmampe roowo pona tîmsom yakn̂itopo mîtkoso ha. Ero wa ka n̂irpe kicicme awehtoponhîrî komo yahrutopo me.
10Ero yinhîrî tak anarînhîrî nahsîpe hara. Noro marha waihkape, nakn̂itîkape marha omtapotacho yaw roro rma. Ero wa n̂irpe tîmsom pokono kicicme awehtopo komo yahrutome. Ero wa ciriche tak kicicme awehtoponhîrî komo tak wîhcamnoyasî.
11Anarimaw potkuku warai exihra na nai ahyaw so, potwo warai marha na exihra. Ero wa awexitaw so puruma mak ehcoko aposokaxapu. Ero yipu cekpore nasî kicicme awehtopo komo yahrutopo me. 2 ritru wicakî ehcoko esmanî ro. Katî esmara, kotoporem marha esmara ehcoko yîcheka kicicme awehtopo komo yahrutopo me exirî ke.
12Ero yipu tak ehcoko tîmsom pokono yaka. Ero poi tak namekpe noro tamorî yaw makî. Kaan ya tîmsom tan ahnoro, kacho cik mak namekpe. Tînamekîthîrî tak nakn̂ipe tîmsom yakn̂itopo pona. Owya tîmsom nakn̂iyaxe ero wara rma nakn̂ipe. Kicicme awehtopo komo yahrutopo rma mîn ero yipu.
13Ero wa kicicme awehtoponhîrî komo nahrupesî tîmsom pokono. Wekatmo awya so ero wara awehtoponhîrî komo nahrupesî. Ero wa ahruche Aporin komo tak nîhcamnoyasî kicicme awehtoponhîrî komo. Puruma poyino yakn̂ipuche akwenhîrî tak nahsîpe tîmsom pokono tînahrî me. Owya tîmsomu rma nahsîyasî puruma, ero wa xa marha nahsîpe tînahrî me, kasko. Ero wa kesî Kporin komo, kasko Ixaw Yana komo ya, kekn̂e. Ero wa kekn̂e Kporin komo Moises ya.
Kicicme Awehtoponhîrî Komo Yahrutopo Pokono Hara
14-15On wara marha kekn̂e Kporin komo Moises ya, Anarimaw kicicme na matu omîn yawno poko. Apehnî ro mak onî komo, kacho na mapeyatu rma. Yikiciciretopo mîn kica apetopo awya so. Ero wa apetopo awya so kicicme nas Kaan ya. Ero ke kahn̂eru tak ehcoko omîn yaka, tupunporem xa. Puranta marha ehcoko ankuknomathîrî komo yecenarîno rma. Omîn yaw nasî sikru ero warai poko nukuknomape tîmsom pokono ero wicakî xa ehtome awya so. Ero warai ehcoko owya tîmsom me kicicme awehtoponhîrî komo yahrutopo me.
16Ankicicirethîrî komo epemacoko omîn yawno ha, ecenarî xa epethîrî tîmcoko tîmsom pokono ya. Ero yînhîrî tak kinta wicakî xa hara epemacoko. Ero yinhîrî tak kahn̂eru waihkape kicicme awehtoponhîrî komo yahrutopo me. Ero wa ciriche tîmsom pokono ya wîhcamnoyasî tak kicicme awehtoponhîrî komo.
17Anarîmaw omtapotarî yewetîra na matu ahce na pokono ewetîra. Awen̂ekarî so rma na ewetîra matu. Kicicme rma tko maxe ero wa ehxapu. Ero ke ero wa awehtoponhîrî komo tak nasî tahrupore.
18Ero ke tak tîmsom pokono yaka ehcoko kahn̂eru, tupunporem xa. Yunkuknomathîrî yecenarîno marha ehcoko puranta ha. Ero yinhîrî tak kahn̂eru nakn̂ipe owya tîmsom me. Ero wa waihkarî ke awehtoponhîrî komo tak nahrupesî owya, twen̂ekarî awehtoponhîrî komo rma. Ero ke wîhcamnoyasî tak ero wa awehtoponhîrî komo.
19Kicicme awehtoponhîrî komo yahrutopo me ero yipu ehcoko. Kporin komo mtapotarî yewetîra awexirî ke so kicicme maxe. Ero ke ahrutopo ehcoko, kasko yîwya so. Ero wa kasko Ixaw Yana komo ya, kekn̂e Kporin komo Moises ya. Ero wa kekn̂e.
6
1-2Taa, on wara marha kasko Ixaw Yana komo ya, kekn̂e xa hara Kporin komo Moises ya, Anarimaw on wara na nai apoyino komo, kicicme na nai, omtapotacho yewetîra na nai kica. Tîmîtwono na n̂emîknoya. On wara na nîîke yîmîtwono, Miya ka kîwcesî. Ero ke oyemyawno cma re ka meen̂asî owtorî poko, nîîke ha na yîmîtwono yîwya. Taa, ohyaw ka n̂expe, nîîke yîwya. Mokuche hara cemaronwa tak na ero poko, Exihra tak nai okwe ohyaw, nîîke tohnaw mak. Anarimaw anarî komo yemyawno poko na n̂en̂epana. Anarimaw wahra mak na n̂epeme cepethîkem xa ahsîyataw.
3Anarimaw tpoyino yemyawno na n̂een̂a etar̂maxapu. Ero poko na cemaronwa, Enîhra weexi okwe, nîîke. Anarimaw on wara nîîke, Yaaro tan wîîkes awya, Kaan n̂entarî me xa tan wîîkesî, nîîke tohnaw ro mak. Ero wara na nai, kicicme nai kica.
4Ero wa ehxapu tak nasî kicicme okwe. Ero ke on wara cexpore nasî, En̂epanmexapunhîrî tîmpore nas hara osom ya, cemîknosom me ahsîxapu marha nasî tîmpore nas hara. Emyaka tîmxapu marha nasî tîramanpore hara. Yîn̂enîthîrî marha nasî tîmpore hara osom ya, Enîhra ro mak weexi okwe, kachonho ha.
5Tohnaw yîmtapotachonhîrî cepemapore tak nasî, Kaan n̂entarî me xa tan wîîkesî, kachonho yîwya ha. Ecenarî epemache, kinta wicakî xa hara tîmpore nasî yîhremacho hara. Tookuthîrî waihketaw kicicme cehtoponhîrî yahrutopo me, ero kaamo po rma n̂epemape.
6Ero yinhîrî tak kahn̂eru n̂ekpe tîmsom pokono yaka owya tîmsom. Tupunporem mak n̂ekpe, epethîrî pona tîmyataw ketaw ha re awya, on wicakî nai epethîrî, kacho mak n̂ekpe.
7Noro yipu tak nîmpe tîmsom pokono kicicme ehxapu yehtoponho yahrutopo, on̂enîrî mera tak ehtome. Wîhcamnoyasî tak kicicme ehtoponhîrî, kekn̂e. Ero wa kekn̂e Kporin komo Moises ya.
Takn̂itîkaxmu Pokono Xa Hara
8-9On wara marha kekn̂e Kporin komo Moises ya, On wara Araw panatanmeko owya tîmsom poko, takn̂itîkaxmu poko ha. Yumumuru komo marha panatanmeko ero poko. Tîmsom n̂ecahtîkape cenmakaxi ro. Eseikara men ciicoko wehto akn̂itopo pono.
10Enmapuche on wara tak n̂irpe tîmsom pokono, tponon tak namrupe riin̂u kahxapu. Amtarino marha namrupe riin̂u rma. Amruche akn̂ixapu wemronho tak namekpe. Ero tak pahpe tîmsom yakn̂itopo mîtkoso.
11Ero yinhîrî tponon tak mohkape hara riin̂u ha. Anarî tak namrupe hara. Ero yipu yamruche wemronho tak narpe awetarî komo yai pahtome aiwaxapu pona.
12Eseikara ro mak n̂iicowpe wehto, tîmsom yakn̂itopo pono. Tîmsom pokono komo kamehtocowpe enmar̂atîxera, pahxaxaro rma ka. Ero pona tak nakn̂icowpe okno pun. Katîthîrî marha nakn̂icowpe, Aaxe xa wasî, kacho me tîmxapu ha. Ero wara roro n̂iicowpe.
13Miya roro eseikara n̂expe iitono wehto. Kamehtocowpe miya roro, kekn̂e. Ero wa kekn̂e Kporin komo Moises ya.
Puruma Tîmtopo Pokono Xa Hara
14On wara tak kekn̂e puruma poko tîmsom me ehxapu poko. Ero yipu oyepatai nakn̂icowpe Araw mumuru komo tîmsom yakn̂itopo pona, omîn mîtwono pona ha.
15Ero poyino ka namekpe tîmsom pokono tamorî yaw mak, katî ken̂arî, kotoporem ken̂arî ha. Owya tîmsom tan ahnoro, kacho cik mak namekpe. Tînamekîthîrî tak nakn̂ipe akn̂itopo pona. Ero wa akn̂iyataw kotoporem me nasî yîsîn okre Aporin komo ya.
16Ero yakwenho tak nohcowpe Araw, yumumuru komo marha. Wahrututpamnî yakro rma nohcowpe. Oyamtakponî ro mîtwo rma tak nohcowpe Kesentacho roron po ha.
17Ero warai mak men nohcowpe wahrututpamnon me aixapu mak ha. Iyuru komo me wîmyasî owya tîmxapu yakwenho, takn̂isom yakwenho ha. Owyanî ro rma mîn puruma Araw komo ya tîmxapu. Kicicme awehtoponhîrî komo yahrutopo me awoh komo pun mîmyaxe owya, ero yipu nasî owyanî ro me. Ero wa xa marha nasî mîn hara puruma, owyanî ro me hara.
18Araw yepamtho komo yuru me nasî, kîrkomo yuru me mak ha tko. Miya rorono komo yuru me rma nasî epamthîrî komo yuru me. Ero yipu wîmyasî Araw yepamtho komo ya, owya tîmxapu, takn̂isom yakwenho ha. Ero wa kacho mewreko miya rorono komo panatanmecho rma, kekn̂e. Ero wa kekn̂e Kporin komo Moises ya.
19-20On wara marha kekn̂e Kporin komo Moises ya, Araw mîhkape ero kaamo po rma tak owya tîmsom n̂ekpe noro rma, tumumuru komo yakro n̂ehcowpe. Puruma n̂ehcowpe aposokaxapu, 2 ritru wicakî mak. Ixaw Yana komo n̂ekyaxe enmar̂atîxera puruma ero wicakî xa marha n̂ehcowpe Araw komo. Yîraconhîrî mak n̂ehcowpe pahxaxaro ha ka. Kokon̂i tak n̂ehtîkacowpe.
21Katî yakro ka n̂esmacowpe tahrem yaw, er̂po pona tak naicowpe. Wahra so poikaxapu tak nakn̂icowpe owya tîmsom me. Ero wa akn̂iyataw kotoporem me nasî yîsîn okre Aporin komo ya.
22Ero ke ero wa nakn̂icowpe. Araw mumuru xa nakn̂ipe, Moso xa nas amn̂e Kporin komo yaka tîtosom me tîhkapesom, Apapa retawno me nasî, kacho nakn̂ipe. Nakn̂itîkape noro ahnoro. Ero wa kacho mewreko miya rorono komo panatanmetopo me rma.
23Ero yipu tokuhra ro mak n̂ehcowpe. Tîmsom pokono komo nîmîtho puruma tokuhra ro mak n̂ehcowpe ha. Nakn̂itîkacowpe ahnoro rma, kekn̂e. Ero wa kekn̂e Kporin komo Moises ya.
Kicicme Ixaw Yana Komo Yehtoponho Yahrutopo Pokono
24-25On wara marha kekn̂e Kporin komo yîwya, Kîmtapowasî xa hara tan kicicme Ixaw Yana komo yehtopo yahrutopo poko, kasko Araw komo ya, yumumuru komo ya. Tokuthîrî komo waihkexe takn̂itîkaxmu me tîmsom, iina xa marha kicicme ehtopo komo yahrutopo me tîmsom waihkacowpe hara. Aporin komo ya tîmsom xa mîn ero.
26Tîmn̂enhîrî rma tak nonope, tîmsom pokono ha. Oyekenî mîtwo nonope kesentacho roron po rma.
27Tîmsom pokono me ciixapu komo mak naxe owya tîmsom pokono. Anarimaw tîmsom kamxukutho na n̂ecarame anarî komo ponon pona. Ero wa ecaramache ponon komo korokacoko omîn roron po.
28Anarimaw ero yipu nîîyetu tahrem yaw, er̂mo kahxapu yaw ha. Ero yipu yaw tîyoche enhîrî tak ahkacoko. Kuripara yaw reha tîyetaw awya so korokacoko mak axawa ke. Ero yinhîrî korokacoko xa hara tuuna ke mak tak. Ero wa korokacoko.
29Tîmsom pokono yanan komo mak nonocowpe owya tîmxapu, kîrkomo mak. Owya tîmxapu xa mîn. Ero ke noro yipu komo mak nonocowpe.
30Anarimaw kicicme awehtoponhîrî komo yahrutopo me tîmsom na mekyatu. Ero yipu kamxukutho tak naar̂a tîmsom pokono, Kesentacho yaka, oyamtakpon yaka, mehxan pona. Ero warai me tîmxapu pun tonohra ro mak ehcoko, akn̂itîkacoko mak, kasko. Ero wa kasko Araw komo ya, kekn̂e Kporin komo Moises ya.
Kicicme Weexi, Kacho Me Tîmsom Pokono

1On wara marha kekn̂e Kporin komo Moises ya, Kicicme weexi kica, kacho me tîmsom poko tak kîmtapowas hara. Owya tîmsom xa mîn ero.
2Ero ke on wara n̂expe, Kicicme weexi kica, kan̂e, tokuthîrî tak n̂ekpe waihkachome. Takn̂itîkaxmu me tokuthîrî komo waihkexe iina xa marha waihkape hara. Ero yinhîrî waihkaxapu pen kamxukutho ke caramape tîmsom yakn̂itopo. Mehxarpa caramape tîmsom pokono.
3Owya nîmpe katîthîrî ahnoro. Ehyatîthîrî porerono, wexkiririn yahrutoponhîrî marha, ahnoro nîmpe owya.
4Par̂kakanthîrî marha nîmpe owya asakno rorono rma, katîthîrî marha, par̂kakan pokono maxirî yecen̂an ha. Erethîrî pokono marha towpore nasî par̂kakanthîrî yepoyino. Ahnoro katîthîrî towpore nasî.
5Ero yipu nakn̂ipe tîmsom pokono akn̂itopo pona. Aporin komo ya tîmtopo rma mîn akn̂itopo, kicicme weexi kica, kacho me tîmsom ha.
6Ero yipu yakn̂ipuche yupunthîrî tak nonocowpe tîmsom pokono, iyanan komo marha, kîrkomo mak. Ohroron po nonocowpe. Ero wa nonocowpe, Kicicme weexi kica, kacho me tîmxapu.
7Ero wa nonocowpe kicicme weexi kica, kacho me tîmxapu. Kicicme Ixaw Yana komo yehtoponho yahrutopo me tîmxapu nonocowpe, wîîka, ero wa xa marha wîîkesî, Kicicme weexi kica, kacho me tîmxapu poko hara. Tîmsom pokono yotî me re nasî, katîthîrî yakn̂in̂e yotî me re.
8On wara marha n̂expe tîmsom pokono, takn̂itîkaxmu yakn̂in̂enho, akn̂ixapu pichotho nahsîpe tîwyanî ro me.
9Puruma marha nahsîpe tîmsom me ehxapu. Yupuxapu yakwenho nahsîya, katî kwaka tîyoxapu marha, aixapu na anarimaw. Ero yipu poyinonho yakn̂ipuche tîmsom pokono ya tuuru me tak nahsîpe akwenhîrî.
10Ero yipu nahsîcowpe puruma, turpem ha na, katî yakro esmaxapu ha na anarimaw. Araw mumuru komo yuru me nasî. Etîme re xa nahsîcowpe, kekn̂e. Ero wa kekn̂e Kporin komo Moises ya.
Aaxe Xa Wasî, Kacho Me Tîmsom Tîmtopo Pokono Xa Hara
11On wara marha kekn̂e Kporin komo yîwya, Aaxe xa wasî, kacho me tîmsom poko tan kîmtapowas hara, Aporin komo ya tîmsom poko ha.
12Ow makronomai ham okre, kacho me tîmn̂e exitaw on warai nîmpe, tokuthîrî pun yakro rma nîmpe puruma hara, aixapu, katî yakro esmaxapu ha. Wahrututpamnî mak nîmpe, panahno ciki, katî ke tawarexapu ha. Yahcono me so aixapu na nîmpe on wara ciixapu hara, aposokaxapu, katî yakro esmaxapu marha.
13Ero yipu yakro rma wahrututpamnoxapu nîmpe yupuxapu ha. Ero yipu n̂împe, Ow makronomai ham okre, kacho me tîmsom yakro rma, Aaxe xa wasî, kacho me tîmsom yakro ha.
14Ero yipu tak kahsî nanîmpe tîmsom pokono. Cewn̂e so makî ka nanîmpe Aporin komo ya tîmsom me. Akwenhîrî tak n̂expe tîmsom pokono yuru me, okno kamxukutho caraman̂enho yuru me ha. Ero wa n̂irpe puruma, Aaxe xa wasî, kacho me ha.
15Taa, on wara wîîkesî tîmxapu pun poko hara, Aaxe xa wasî, kacho me tîmxapu poko ha, ero kaamo po rma nonotîkacowpe tîmsom pokono komo. Iito rma n̂enmape akwenhîrî, kahra ro mak n̂ehcowpe. Ero wa cirpore nasî, Aaxe xa wasî, kacho me tîmxapu.
16On wara kacho me na nîmyatu tookuthîrî komo anarimaw, Ero wa xa men was amn̂e, kacho me na nîmyatu, yaaro xa tan wîîkesî, kacho me ha. Anarimaw xa na tookuthîrî nîmyatu owya tîmsom me, tîmî xe cexirî ke so mak. Ero warai me so exitaw yupunthîrî nonocowpe ero po rma waihkacho po rma. Etîmcetaw rma tko enmapuche nonocowpe hara yiixe cexitaw so.
17Enmayataw xa hara tonohra tak n̂ehcowpe, nakn̂icowpe mak tak ha.
183-înhîrî po etîmtoxapu ton̂etaw yîwya so, Kir̂wan̂he masî, kahra wasî tonon̂enhîrî poko. Oyanme moono okre, kahra ro mak wasî ero po tonon̂enhîrî ya. Kicicitho amoro, kacho me nasî noro yipu. Akpîn me mas okwe, wîîkesî mak yîwya, kekn̂e. Ero wa kekn̂e Kporin komo Moises ya.
19On wara marha kekn̂e Kporin komo Moises ya, Anarimaw kicicme ehxapu na napeya awotî komo. Ero yipu yapeche tonohra ro mak cexpore nasî. Takn̂ipore kr̂a mak nasî. Ero yipu yapehra exitaw reha tonopore nasî awanme ro so, kicicme ehxapu mera awexitaw so mak.
20Anarimaw kicicme ehxapu me na nai tîmsom pokono. Noro yipu rma na non̂e owya tîmxapu wooto, Aaxe xa wasî, kacho ha. Ero wa ton̂etaw twaihkapore nasî tpoyino komo chewno pîn me tak ehtome.
21Anarimaw kicicme ehxapu yapen̂enho na noon̂e, Aaxe xa wasî, kacho me tîmxapu. Tooto smuntho na napeya, comota pono na napeya kicicitho. Ahce na napeya kicicitho. Ero yipu yapen̂enho non̂etu rma na apoyino komo ero wa tîmxapu, Kaan ya tîmxapu ha. Ero wa tonon̂enhîrî twaihkapore nasî tpoyino komo chewno pîn me tak ehtome, kekn̂e. Ero wa kekn̂e Kporin komo Moises ya.
Katî Emehra Ro Mak Ehcoko, Kamxuku Ken̂arî Marha Tonohra Ehcoko, Kesî Kaan
22-23On wara marha kekn̂e Kporin komo Moises ya, On wara marha kesî Kporin komo, kasko Ixaw Yana komo ya, Awoh komo katîtho emehra ro mak men ehcoko, paaka katîtho, kahn̂eru katîtho, kabra katîtho, noro yipu katîtho emehra ro mak ehcoko.
24Anarimaw awokuthîrî na waihya tanme ro mak. Anarimaw comota pono komo na n̂eske twaihkaxi ro. Noro yipu katîtho na miir̂atu ahce na kapetopo me yiixe awexitaw so. Emehra ro makî tko ehcoko.
25Aporin komo ya tîmsom ro mak mîn okno katîtho. Takn̂ipore mak nasî yîwya tîmsom me. Ero yipu yemen̂e exitaw na twaihkapore men nasî tpoyino komo chewno pîn me tak ehtome.
26-27Kamxuku ken̂arî marha tonohra ro mak ehcoko ahto so na awexitaw so. Tarin̂em komo, rooporeno, noro yipu komo tonohra ro mak ehcoko kamxuku ken̂e rma exitaw. Ero yipu yonon̂e rma exitaw na twaihkapore men nasî tpoyino komo chewno mera tak ehtome. Ero wa twaihkapore nasî, kekn̂e. Ero wa kekn̂e Kporin komo Moises ya.
Araw Komo Yotî Pokono
28-29On wara marha kekn̂e Kporin komo yîwya, On wara marha kesî Kporin komo awya so, kacoko Ixaw Yana komo ya, Aaxe xa wasî, kacho, tîmî xe awexitaw so Aporin komo ya, on wara cexpore nasî ero yipu tîmn̂e, noro rma takn̂isom n̂ekpe tîmsom pokono yaka.
30Cemyaw rma n̂ekpe akn̂ipotome tak tîmsom pokono ya. Katîthîrî n̂ekpe, ewanthîrî yakro rma. Ewanthîrî tak nanîmpe kahsî powpow me. Owya tîmtopo xa mîn ero wa anîmtopo.
31Noro yipu katîtho nakn̂ipe tîmsom pokono akn̂itopo pona. Ewanthîrî reha nahsîcowpe Araw komo, tumumuru komo yakro. Tootî komo me nahsîcowpe.
32-34Ero wa tîmxapu petîtho nîmpe Kaan ya tîmsom pokono ya iyotî me, kaari n̂ixan ha. Araw mumuru ya nîmpe kamxukuthîrî caraman̂enho ya, katîthîrî yakn̂in̂enho ya ha. Ero warai nîmpe iyotî. Owî rma wahsîyasî anmîthîrî komo yewantho, kahsî anîmxapu ha, petîthîrî marha wahsîyasî. Ero wa wahsîyasî, Aaxe xa wasî, kacho me Ixaw Yana komo nîmîtho. Araw komo yotî me tîmtome wahsîyasî. Ero wara roro awotî me nasî n̂examro nîmîtho, awepamthîrî komo yotî meero nas amn̂e. Owî rma wahsîyasî yîwya so tîmsom me, kekn̂e. Ero wa kekn̂e Kporin komo Moises ya.
35-36Ero wa kekn̂e Kporin komo Ixaw Yana komo ya Araw komo yotî tîmtopo poko, yumumuru komo yotî tîmtopo poko ha. Ixaw Yana komo nîmrî raconho nahsîcowpe, kekn̂e yîwya so. Ero wa kekn̂e Kporin komo ya tîmsom pokono me ciitopo po. Yîhkapetopo komo po rma kekn̂e Kporin komo Ixaw Yana komo ya. Ero ke ero warai men tîmcoko iyotî komo miya roro, awepamthîrî komo meero, kekn̂e Moises.
37Ero wa xa nasî Ixaw Yana komo panatanmetopo Kporin komo ya tîmsom pokono, takn̂itîkaxmu pokono, puruma tîmtopo pokono marha, kicicme ehtopo komo yahrutopo pokono marha, Kicicme weexi kica, kacho me tîmsom pokono marha, Kaan ya tîmsom pokono komo ciitopo pokono marha, Aaxe xa wasî, kacho me tîmsom pokono marha.
38Ero wara kekn̂e Kporin komo Moises ya Sinai Yîpîn po ka exitaw Moises. Ero warai ehcoko Aporin komo ya tîmsom, kesî Kporin komo, kasko Ixaw Yana komo ya, kekn̂e. Ero wa kekn̂e Moises ya yîn̂ekatîmrî hara.
Araw Komo N̂iir̂asî Moises Kaan Ya Tîmsom Pokono Me

1-3Taa, ero yinhîrî on wara kekn̂e hara Kporin komo Moises ya, Taa, Araw komo eeko oona oyakro awesentacho komo yaka, yumumuru komo yakro rma eeko. Tmokyataw so on warai komo n̂ehcowpe, tponon komo n̂ehcowpe, katî marha n̂ehcowpe tîhkapetopo komo, bui marha n̂ehcowpe kicicme ehtopo komo yahrutopo me tîmsom, kahn̂eru marha asakî. Puruma marha n̂ehcowpe kahxapu yaw wahrututpamnî mak ha. Ero warai men n̂ehcowpe tmokyataw so. Ixaw Yana komo marha an̂ihcoko ahnoro. Iina xa marha mohcowpe Kesentacho komo potaka, kekn̂e Kporin komo.
4Ero ke ero wa enmekno n̂iir̂akn̂e Moises Kporin komo mtapotacho yaw roro rma. Kesentacho komo potaka n̂enmekyakn̂e.
5Ero yinhîrî tak on wara kekn̂e Moises yîwya so, Oyakno komo, on wara wîîkes awya so, Araw komo cirko tîmsom pokono me, nîîka Kporin komo owya. Ero ke yîmtapotachonhîrî yaw roro rma n̂examro wiir̂asî oroto, kekn̂e.
6Ero yinhîrî Kesentacho potaka tak Araw komo naar̂akn̂e Moises, Kaan mîn potaka n̂aar̂akn̂e. Iito tak nîhyakn̂e tuuna ke.
7Tîpîche tak poono namrupekn̂e Araw ya, ahnorono, kawno pînî n̂hema. Ero yinhîrî tak naan̂apotuncekn̂e hara. Ero yinhîrî kawno xa tak namrupekn̂e hara poono yîwya. Ero mkari xa hara namrupekn̂e eepoci hara. Naan̂apotuncekn̂e xa hara anarî ke xa hara. Kir̂wan mîn xakn̂e aan̂apotun, cenporem xa okre. Ero wa Araw pononmekn̂e.
8Ero yinhîrî tak ewantawno tak namrupekn̂e yîwya. Urin n̂iir̂akn̂e ero pona, Tumin marha.
9Yîxapikan marha namrupekn̂e yîwya. Ero poko tak n̂imiyakn̂e ooru, tpapakyem ha. Kaan yanmen xa moso, kacho mewrexapu mîn n̂imiyakn̂e. Ero wa Araw n̂iir̂akn̂e Moises Kporin komo mtapotacho yaw roro rma.
10Ero yinhîrî tak katî nanîmyakn̂e hara yîhkapetopo komo. Kporin komo mîn kapekn̂e iike. Ero yawno komo marha kapekn̂e. Kaan yîwyan xa tan ha, kachome ero wa kapekn̂e.
11Tîmsom yakn̂itopo marha caramekn̂e iike 7 ro. Ero wa tîmsom yakn̂itopo kapekn̂e, pokono komo marha kapekn̂e. Araw komo yesemokacho yen marha kapekn̂e, ecepu yakro rma. Kaan yanme mak on poko naxe tîmsom pokono komo, kacho me kapekn̂e.
12Ero yinhîrî Araw makîrha tak nîhkapekn̂e. Xoo kekn̂e, yîhtîpîrî pore nukmamyakn̂e. Kaanî yaka cewomsom me ciitopo rma mîn xakn̂e yîhkapetopo.
13Ero yinhîrî yumumuru komo makîrha nan̂ikyakn̂e hara Moises. N̂examro ponon marha namrupekn̂e yîwya so kawno pînî n̂hema. Aan̂apotun komo marha namrupekn̂e yîwya so ponon komo yahsîtopo. Yîxapikan komo marha namrupekn̂e yîwya so. Ero wa n̂examro n̂iir̂akn̂e Moises Kporin komo mtapotacho yaw roro rma.
14Ero yinhîrî bui tak n̂ekyakn̂e Moises. Kicicme ehtopo komo yahrutopo me twaihkaxmu mîk n̂ekyakn̂e. Ekîche tak yîhtîpîrî poko nahsîyatken̂e Araw komo, yumumuru komo yakro.
15Ero yinhîrî tak bui waihkekn̂e Moises. Kamxukuthîrî tak n̂iir̂akn̂e tîmsom yakn̂itopo pona, meretîrî pona mak. Tamoyaran ke rma n̂iir̂akn̂e. Ero wa tîmsom yakn̂itopo nakir̂wamekn̂e. Ero yinhîrî kamxuku yakwenho tak nukmamyakn̂e tîmsom yakn̂itopo mîtkoso. Ero wa tîmsom yakn̂itopo n̂iir̂akn̂e Moises Kporin komo ya tîmsom yakn̂itopo ro me tak ehtome ha, kicicme ero yehtopo yahrutome marha.
16Ero yinhîrî bui katîtho nowyakn̂e Moises wexkiririnthîrî pokono ha, erethîrî pokono marha. Par̂kakanthîrî marha nowyakn̂e, katîthîrî yakro rma. Ero yipu tak nakn̂iyakn̂e tîmsom yakn̂itopo pona.
17Bui pun xa tak naar̂akn̂e mooxe etarî komo yai akn̂itome. Yîhcîpîthîrî marha naar̂akn̂e iina, wethîrî marha. Iina tak nakn̂iyakn̂e. Ero wa bui pun n̂iir̂akn̂e Moises Kporin komo mtapotacho yaw roro rma.
18Ero yinhîrî kahn̂eru tak n̂ekyakn̂e hara Moises takn̂itîkaxmu. Noro yekîche yîhtîpîrî poko tak nahsîyatken̂e hara Araw komo, tumumuru komo yakro rma.
19Ero yinhîrî tak kahn̂eru waihkekn̂e Moises. Kamxukuthîrî ke tak tîmsom yakn̂itopo caramekn̂e mehxarpa.
20Ero yinhîrî tak kahn̂eru nakpocakn̂e. Yupunthîrî nakn̂iyakn̂e ahnoro, yîhtîpîrî meero, katîthîrî meero marha.
21Ero yinhîrî tak yîropotawnonhîrî korokekn̂e tuuna ke, yîhreputhîrî marha. Korokache tak nakn̂iyakn̂e yupunthîrî ahnoro. Tîmsom yakn̂itopo pona nakn̂iyakn̂e Kporin komo ya tîmsom me. Ero wa n̂akn̂iyakn̂e kotoporem me ehtome yîsîn okre Kporin komo ya. Ero wa kahn̂eru n̂iir̂akn̂e Moises Kporin komo mtapotacho yaw roro rma.
22Ero yinhîrî anarînhîrî tak n̂ekyakn̂e hara kahn̂eru, Kaan ya tîmsom pokono me ciitopo kom ha. Ekîche yîhtîpîrî poko tak nahsîyatken̂e Araw komo, tumumuru komo yakro.
23Ero yinhîrî kahn̂eru pen tak waihkekn̂e Moises. Kamxukuthîrî ke tak teme kekn̂e Araw panarî poturu poko, kaar̂i n̂ixan poko, amorî poko marha, yîmhetho poko makî, kaari n̂ixan poko. Yîhtarî mhetho poko marha n̂iir̂akn̂e, kaari n̂ixan poko. Ero wa kamxuku n̂iir̂akn̂e Araw pun poko.
24Ero yinhîrî Araw mumuru komo tak n̂ekyakn̂e hara Moises. N̂examro panarî poturu poko marha teme kekn̂e kamxuku ke, kaari n̂ixan poko. Amorî mhetho komo poko marha kekn̂e, kaari n̂ixan poko. Yîhtarî mhetho poko marha n̂iir̂akn̂e, kaari n̂ixan poko. Ero wa ciriche tîmsom yakn̂itopo tak caramekn̂e xa hara kamxuku ke, tapomritîkaxi ro.
25Ero yinhîrî kahn̂eru katîtho tak nowyakn̂e Moises, ehyatîthîrî pokono ha, wexkiririnthîrî pokono marha nowyakn̂e, erethîrî pokono marha. Par̂kakanthîrî marha nowyakn̂e asakno roro rma, ero pono katîtho marha. Ero wa katîthîrî nowyakn̂e ahnoro Moises. Petîthîrî marha nowyakn̂e kaari n̂ixan.
26Puruma marha xakn̂e iito wahrututpamnî. Kahxapu yaw xakn̂e aapo po, Kporin komo yawno po ha. Ero poyino tak nanîmyakn̂e. Anarî nanîmyakn̂e yahcono me aixapu, Anarî, katî ke tawarexapu ciki, anarî, panahno cik hara. Ero warai nanîmyakn̂e. Ero komo tak n̂iir̂akn̂e kahn̂eru katîtho pona, petîthîrî pona marha.
27Ero yinhîrî tak Araw yamorî yaka tak n̂iir̂akn̂e hara, yumumuru komo yamorî yaka marha. N̂examro tak nanîmyatken̂e powpow me. Kporin komo ya tîmtopo rma mîn xakn̂e anîmtopo ha.
28Ero yinhîrî tak nahsîyakn̂e xa hara Moises emyai so. Tîmsom yakn̂itopo pona tak nakn̂iyakn̂e. Ero pono pona rma n̂iir̂akn̂e takn̂itîkaxmu pona. Ero wa nakn̂iyakn̂e Araw komo ciitome Kporin komo ya tîmsom pokono me. Ero wa akn̂iyataw kotopore xakn̂e yîsin okre Kporin komo ya. Yîwya tîmtopo rma mîn xakn̂e akn̂itopo.
29Kahn̂eru yewantho reha xakn̂e Moises yotî me. Kaan nîmîtho mîn xakn̂e, tîmsom pokono me Araw komo ciitopo poinhonho ha. Ero yipu rma ka kahsî nanîmyakn̂e powpow me Kaan ya tîmtome. Ero yinhîrî tak totî me nahsîyakn̂e Kporin komo mtapotachonho yaw roro rma. Ero wa ewanthîrî n̂iir̂akn̂e Moises.
30Ero yinhîrî tak katî ke Araw komo caramekn̂e. Kamxuku ke marha caramekn̂e akn̂itopo pono poyino ke. Tîmsom yakn̂itopo caramacho yakwenho rma mîn xakn̂e kamxuku. Araw yîhkapetopo yakwenho marha mîn xakn̂e katî. Ero yipu ke Araw caramekn̂e, ponon marha caramekn̂e, yumumuru komo marha, n̂examro ponon marha. Ero wa caramekn̂e Araw komo Kporin komo ya tîmsom pokono me ciitome. Kaan mîn yaw ehtopo komo me ciitome marha ponon komo. Ero wa n̂iir̂akn̂e Moises.
31Ero yinhîrî on wara kekn̂e Moises Araw ya, yumumuru komo ya marha, Awotî komo tîyocoko Kesentacho komo potaw rma. Iina marha tonocoko. Awru komo marha tohcoko kahxapu yawno, tîmsom pokono me awitopo komo tan, kacho tohcoko ha. Ero wara rma wîîkai. Araw komo yotî xa tan ha, iyuru komo marha tan ha, wîîkai. Ero wa wîîkai apoko so. Ero ke tonocoko, tohcoko marha, kekn̂e.
32Etîmtoxapu tak akn̂icoko awotîthîrî komo, awruthîrî komo marha.
33Iito mak ehcoko Kesentacho potaw rma. Pahkî nasî Kporin komo ya tîmsom pokono me awitopo komo, 7 kaamo ha. Ero ke ero wicakî ehcoko iito.
34Kiicow so tak Kaan ya tîmsom pokono me oroto. Kporin komo mtapotarî yanme xa kiicow so. Kicicme awehtoponhîrî komo yahrutome ero wa kiicow so.
35Ero ke 7 kaamo xa tan enmacoko Kesentacho potaw rma. Kporin komo mtapotarî yaw roro xa cexpore nasî waipîra awehtome so. Ero wara rma kekn̂e Kporin komo owya, kekn̂e Moises yîwya so. Ero wa kekn̂e Moises.
36Ero ke ero wa kacho yaw roro rma xatken̂e Araw komo, yumumuru kom ha. Kporin komo kekn̂e Moises ya ero wa kacho yaw roro rma xatken̂e ahce wa na kacho watohra ro mak. Ero wa xatken̂e.
Kaan Ya Tîmsom Poko Tak Naxe Araw Komo

1Taa, iito rma xatken̂e Araw komo, tumumuru komo yakro rma. 7 kaamo xatken̂e iito. Ero yinhîrî 8-nhîrî po tak n̂examro nan̂ikyakn̂e xa hara Moises, Ixaw Yana poritomon komo marha nan̂ikyakn̂e.
2Mokuche so on wara kekn̂e Moises Araw ya, bui ehcoko kar̂pamxan, kahn̂eru marha. Tupunporem mak ehcoko. Bui reha nasî kicicme awehtopo yahrutopo me tîmsom me. Kahn̂eru reha nasî takn̂itîkaxmu me. Kporin komo ya tîmsom me akn̂icoko ha, kekn̂e. Ero wa kekn̂e Moises yîwya.
3On wara marha kekn̂e Moises Araw ya, On wara kasko Ixaw Yana komo ya, Oyakno komo, kabra xîkrî ehcoko, paaka xîkrî marha ehcoko, oper̂a xîkrî marha. Tupunporem mak ehcoko, cewn̂e cimn̂ipu ehxapu mak ha. Kabra xîkrî reha akn̂icoko kicicme kehtopo komo yahrutopo me. Paaka xîkrî tîmcoko takn̂itîkaxmu me tak, kahn̂eru xîkrî yakro rma tîmcoko.
4Bui marha ehcoko etîtîkaxapu tak. Kahn̂eru marha ehcoko etîtîkaxapu. Puruma marha ehcoko katî yakro ceskem. Ero yipu tak amna nakn̂iyasî Kaan ya tîmsom me, Aaxe xa wasî Apa, kachome ha. Kporin komo xa n̂esenpes awya so oroto. Ero ke ero yipu ehcoko yîwya tîmsom me, kasko yîwya so, kekn̂e. Ero wa kekn̂e Moises Araw ya.
5Ero ke ero yipu n̂ekyatken̂e Ixaw Yana komo Moises mtapotarî yaw roro rma. Kporin komo yakro Kesentacho potaka n̂ekyatken̂e. Mohtîketken̂e tak Ixaw Yana komo ahnoro iina. Iito tak n̂ecececetken̂e Kporin komo yeepatai.
6Ero yinhîrî tak on wara kekn̂e Moises yîwya so, On wara men ehcoko oweyuru yenpotome tak awya so oroto, kekn̂e Kporin komo owya.
7Ero yinhîrî tak on wara kekn̂e Moises Araw ya hara, Amok ha xiya tîmsom yakn̂itopo yaka. Iina tak Kporin komo ya anîmrî akn̂iko. Kicicme awehtopo yahrutopo me tîmsom akn̂iko, takn̂itîkaxmu marha akn̂iko. Ero wa kicicme awehtopo ahruko, kicicme Ixaw Yana komo yehtopo marha ahruko. Kporin komo kekn̂e kîwya so ero yaw roro rma ahruko.
8Ero ke tîmsom yakn̂itopo yaka tak cekn̂e Araw. Paaka xîkrî waihkekn̂e kicicme cehtopo yahrutopo me tîmsom.
9Kamxukuthîrî tak nîmyatken̂e yumumuru komo yîwya. Tamorî tak nukpekn̂e Araw ero kwaka. Teme, kekn̂e tîmsom yakn̂itopo meretîrî pona. Kamxuku yakwenho tak nukmamyakn̂e tîmsom yakn̂itopo mîtkoso.
10Ero yinhîrî tak paaka xîkrî katîtho nakn̂iyakn̂e Araw, par̂kakanthîrî marha nakn̂iyakn̂e, erethîrî pokono marha katîthîrî. Ero tak nakn̂iyakn̂e tîmsom yakn̂itopo pona kicicme cehtopo yahrutopo me rma. Kporin komo kekn̂e Moises ya ero yaw roro rma n̂iir̂akn̂e.
11Ero yinhîrî yîhcîpîthîrî tak naar̂akn̂e cetarî komo mkai yupunthîrî yakro rma. Iina tak nakn̂iyakn̂e.
12Ero yinhîrî tak takn̂itîkaxmu waihkekn̂e hara Araw. Kamxukuthîrî nîmyatken̂e yumumuru komo yîwya. Ero ke rma tak tîmsom yakn̂itopo caramekn̂e mehxarpa.
13Ero yinhîrî yupunthîrî tak nîmyatken̂e hara yîwya akpotuxapu. Yîhtîpîthîrî marha nîmyatken̂e. Ero tak nakn̂iyakn̂e Araw tîmsom yakn̂itopo pona.
14Wethîrî tak korokekn̂e Araw yîhreputhirî yakro rma. Korokache tak iina xa marha nakn̂iyakn̂e hara tîmsom yakn̂itopo pona.
15Ero yinhîrî tak Ixaw Yana komo yehtopo yahrutopo me tîmsom nahsîyakn̂e hara, kabra xîkrî tak. Noro tak waihkekn̂e. Nakn̂iyakn̂e marha, anarînhîrî nakn̂iyakn̂e, ero wa xa marha nakn̂iyakn̂e. Ero wa nakn̂iyakn̂e kicicme Ixaw Yana komo yehtopo yahrutopo me tîmsom.
16Ero yinhîrî tak takn̂itîkaxmu n̂ahsîyakn̂e hara. Nakn̂iyakn̂e tak Kporin komo ya tîmsom me. Ero wa akn̂icoko, kacho yaw roro rma nakn̂iyakn̂e.
17Puruma marha nahsîyakn̂e Kporin komo ya tîmsom. Ero poyinonho namekyakn̂e tamorî ke mak. Ero yipu tak nakn̂iyakn̂e tîmsom yakn̂itopo pona. Pahxaxaro takn̂itîkaxmu me roro cehsom marha nakn̂iyakn̂e ero yakro rma. Ero wa nakn̂iyakn̂e Araw.
18Ero yinhîrî bui tak waihkekn̂e hara Araw. Kahn̂eru marha waihkekn̂e, Ixaw Yana komo nîmîtho, Aaxe xa nas amna, kacho me tîmxapu. Ero yinhîrî kamxukuthîrî nîmyatken̂e yumumuru komo yîwya. Ero ke tak tîmsom yakn̂itopo caramekn̂e mehxarpa,
19Bui katîtho tak nowyatken̂e, kahn̂eru katîtho marha, wexkiririnthîrî yahrutopo, ehyatî porerono ha, par̂kakanthîrî marha asakno roro rma, erethîrî pokono marha katîthîrî ha. Ero wa nowyatken̂e.
20Towuche tak ewanthîrî pona ka n̂iir̂atken̂e yohno mak. Ero yinhîrî nakn̂iyatken̂e tak tîmsom yakn̂itopo pona.
21Ero yinhîrî tak ewanthîrî nanîmyakn̂e kahsî Araw, petîthîrî marha nanîmyakn̂e kaari n̂ixan, powpow me nanîmyakn̂e. Kporin komo ya tîmtopo rma mîn xakn̂e ero wa anîmtopo. Moises mtapotacho yaw roro rma nanîmyakn̂e.
22Ero wa Araw n̂iir̂akn̂e Kporin komo ya tîmsom, Kicicme ehtopo komo yahrutopo me tîmsom nakn̂iyakn̂e. Takn̂itîkaxmu marha nakn̂iyakn̂e, Aaxe xa nas amna, kacho me tîmsom marha nakn̂iyakn̂e. Ero yipu yakn̂ipuche napockanwakn̂e tak. Tapockantaxi tak nîmtapowakn̂e Kaan yakro. On wara kekn̂e, Apa kah yawno, n̂examro cma re makronomesî ayanan kom ha, kekn̂e. Ero wa kache tîmsom yakn̂itopo poi tak nîhcekn̂e.
23Ero yinhîrî Moises komo tak n̂ewomyatken̂e Kesentacho yaka Araw yakro. Amn̂e n̂epataketken̂e hara. Cepatakache so nîmtapowatken̂e xa hara Kporin komo yakro. N̂examro cma re makronomesî, ketken̂e. Ero wa kache yîwya so Kporin komo weyuru tak n̂esenpekn̂e oco Ixaw Yana komo ya.
24Ero yimaw marha wehto n̂epatakekn̂e oco Kporin komo nahsîmexpotho rma. Tîmsom yakn̂itopo pono nakn̂iyakn̂e oco, bui pun. Takn̂itîkaxmu nakn̂iyakn̂e, katîthîrî marha. Wehto yeen̂ataw tak n̂emtaraketken̂e Ixaw Yana komo ahnoro, n̂esewnapetken̂e marha. Ero wa xatken̂e.
Anatono Wehto N̂ekyaxe Araw Mumuru Komo Kotoporem Yakn̂itopo

1Taa, ero yinhîrî on wara takî tî xatken̂e Araw mumuru komo, Natabe, Abiu kom ha, kotoporem yakn̂irî poko tî xatken̂e. Kotoporem yen tî narîhcetken̂e wehto roron ke, kotoporem marha tî merurketken̂e yîroron pona Kporin komo ya tîmsom me akn̂itome. Anatono ke tko kotoporem yen narîhcetken̂e wehto roron ke, Takn̂isom yapon pono ke xa kotoporem akn̂icoko, kacho pîn ke nakn̂iyatken̂e kica.
2Ero yanme tak wehto n̂epatakekn̂e oco Kporin komo yamtakponî ro yai. N̂examro pen tak nakn̂iyakn̂e oco twaihkaxi ro. Ero wa Kporin komo rma waihkekn̂e n̂examro pen okwe.
3Ero yinhîrî tak on wara kekn̂e Moises Araw ya, On yipu poko rma wa kekn̂e Kporin komo pahxa, Kir̂wanî ro me oyenîn̂e me xa n̂ehcowpe ohyaka cewomsom kom ha. Kir̂wanî ro me oyehtopo marha cenpopore nasî Ixaw Yana komo ya ahnoro, kekn̂e. Ero wa kekn̂e Kporin komo kîwya so, kekn̂e Moises Araw ya. Ero yentache nîtîtmamyakn̂e mak Araw.
4Ero yinhîrî Misaew komo tak nan̂ikyakn̂e Moises, Ewsapan kom ha. Araw tamru mumuru komo mîkyam xatken̂e, Usiew mumuru kom ha. On wara kekn̂e Moises yîwya so, Amohcoko xiya, awakno komo yokoputho aacoko miya eeta yai mooxe. Kporin komo yamtakpon mîtwo xa naxe. Ero ke aacoko, kekn̂e.
5Ero ke iina tak n̂ewomyatken̂e. Okoputhîrî komo tak naar̂atken̂e eeta yai mooxe. Pononthîrî komo yaw so rma naar̂atken̂e. Ero wa naar̂atken̂e Moises mtapotarî yaw roro rma.
6Ero yinhîrî on wara kekn̂e Moises Araw komo ya. Yumumuru komo ya marha kekn̂e Ereasa ya, Itama komo ya ha, Ahtîpîrî komo womhokara ehcoko yîpînîn yaw awexitaw so. Aponon komo marha ahxaikara ehcoko. Ero wara ehcoko waipîra awehtome so, ahnoro kpoyino komo poko yîrwomra ehtome Kporin komo. Ayanan komo makî reha nîwratacowpe Ixaw Yana komo ahnoro. Kporin komo nakn̂iputho pen komo pînîn yaw nîwratacowpe, kekn̂e.
7On wara marha kekn̂e yîwya so, Tan mak ehcoko Kaan yakro Kesentacho potaw. Tohra ro mak ehcoko. Kporin komo nîhkapetho amyamro. Ero ke anana awcetaw so mîwaiyaxe okwe, kekn̂e Moises yîwya so. Ero ke Moises mtapotarî yaw roro rma xatken̂e.
8-9Ero yinhîrî on wara kekn̂e Kporin komo Araw ya, On wara exihra ro mak men ehcoko amyamro, amumuru kom ha, On yaka amokyataw so Kesentacho yaka uupa yukun yerîhra ehcoko, kawaxiyem marha erîhra ehcoko. Ero yipu yeen̂enho amokuche so mîwayaxe men okwe. Ero wa kpanatanmekyaxe so. Awepamthîrî komo panatanmetopo me marha nasî ero wa kacho, mîya rorono komo panatametopo me rma.
10Ero yipu erîhra ro mak ehcoko takîhso cesehtînosom me awehtome so awemyawno komo poko, Kaan yanmen on ha, Kaan yanmen pîn mîn hara, kan̂e me awehtome so. Kir̂wan on ha, kicicitho mîn hara, kan̂e me awehtome so marha ero wa ehcoko. Ero wa kan̂e me awehtome so wenîmra ro mak ehcoko.
11Ixaw Yana komo panatanmekn̂e me awehtome so marha ero wa ehcoko, On wara ehcoko, kekn̂e Kporin komo Moises ya, kan̂e me ha. Ero ke ero wara awehtome so kawaxiyem erîhra ro mak ehcoko, kekn̂e. Ero wa kekn̂e Kporin komo Araw ya.
12Ero yinhîrî on wara kekn̂e hara Moises Araw komo ya, Eriasa komo ya, Itama komo ya. N̂examro rma xatken̂e Araw mumuru komo waipîn komo rma. On wara kekn̂e yîwya so, Puruma tohcoko rma amyamro Kporin komo ya tîmxapu yakwenho. Poyinonhîrî makn̂icow ero yakwenho tohcoko. Wahrututpamnon me mak aicoko tohtome tak awya so. Tanî rma tohcoko tîmsom yakn̂itopo mîtwo rma. Ero wa tohcoko Kporin komo ya tîmxapu me exirî ke.
13Tan mak tohcoko Kporin komo roron po yîwya tîmxapu me exirî ke, takn̂isom raconho me exirî ke ha. Awru mîn ha, amumuru komo yuru marha. Ero wa wîîkes awya so Kporin komo yanme.
14Paaka yewantho marha tonocoko, petîthîrî marha, kahsî anîmxapunhîrî ha. Ero yipu tonocoko amoro, amumuru komo marha, awemsîrî komo marha. Aiwaxapu po mak tonocoko. Ixaw Yana komo nîmîtho mîn Kporin komo ya, Aaxe xa nas amna, kacho ha. Ero yipu nasî awotî komo me.
15Ero yipu nîmcowpe awakrono komo awya so. Bui petîtho nîmcowpe kahsî anîmxapu, ewanthîrî marha kahsî anîmxapu. Katîthîrî marha nîmcowpe awya so takn̂isom yakwenho. Ero yipu kahsî anîmcoko xa hara powpow me Kporin komo ya tîmtopo me. Ero yinhîrî ero rma ahsîcoko awotî komo me, amxîkrî komo yotî me marha. Aporin komo mtapotacho yanme rma ahsîcoko, kekn̂e. Ero wa kekn̂e Moises Araw komo ya.
16Ero yinhîrî tak Moises nîmtapowakn̂e Ereasa komo yakro, Itama komo yakro. Araw mumuru komo mîkyam xatken̂e, waipîn kom ha. On wara kekn̂e yîwya so, Kabra pun monocow ha kicicme exino ritopo yahrutopo ha? kekn̂e yîwya so. Pîra, ketken̂e yîwya, tonohra rma amna n̂eexi. Amna mak nakn̂itîka, ketken̂e yîwya. Ero yentache tak nîrwonakn̂e Moises poko so.
17Ahce kacho tonohra mehcow hara okwe, kekn̂e yîwya so. Kporin komo roron po tonohra mehcow okwe? kekn̂e tî. Kporin komo nîmîtho mîn awya so kicicme Ixaw Yana komo yehtopo yahrutopo me yîwya.
18Kamxukuthîrî yarîhra marha mehcow okwe Kporin komo yamtakpon yaka. Yupunthîrî marha tonopore n̂eexi Kporin komo roron po. Ero wara rma wîîkai awya so, kekn̂e tî Moises.
19On wara tko kekn̂e Araw hara yîwya, Kicicme exino ritopo yahrutopo rma re nîmcow omumuru komo Kporin komo ya. Takn̂itîkaxmu marha re nîmcow. Ahwora ro mak weexi oroto okwe omumuru pen komo pînîn yaw. Tawake ma re nai Kporin komo opoko ero yipu ton̂etaw owya oroto? kekn̂e tî.
20Ero yentache Moises ya, Ai ha, yaaro mîîkesî, kekn̂e mak. Ero wa kekn̂e.
Ixaw Yana Komo Yotî Me Cehsom Komo Pokono, Iyotî Pîn Me Cehsom Komo Pokono Marha
11
1-2Taa, ero yinhîrî nîmtapowakn̂e xa hara Kporin komo Moises yakro, Araw komo yakro, Ai, on wara wîîkes hara awya so, kekn̂e. On wara kesî Kporin komo awya so, kacoko Ixaw Yana komo ya, anarmerpa so nasî wooto komo. Anarî komo makî tko yîhtînocoko awotî komo me, kekn̂e.
3On warai komo xa yîhtînocoko awotî komo me, tîhtacarayem komo, twethîrî yaino yamcikan̂e kom ha, noro yipu komo mak nasî awotî komo me.
4Anarî komo reha namcikesî twethîrî yaino rma re ero wa mak nasî. Yîhtacaramra nas okwe. Anarî komo xa hara nasî tîhtacarai rma re, ero wa mak nasî. Twethîrî yaino yamcîkara nasî. Noro yipu komo tonohra ehcoko. Ero wa nasî kameru, twethîrî yaino rma re namcikesî, yîhtacaramra tko nasî. Ero ke kicicme nasî. Awotî komo mera n̂expe.
5Ero wa xa marha nasî koer̂u warai hara, twethîrî yaino rma re namcikesî. Yîhtacaramra tko nasî. Ero ke noro marha nasî kicicme, awotî komo mera.
6Ero wa xa marha nasî rebre hara, twethîrî yaino rma re namcikesî. Yîhtacaramra nasî. Ero ke noro marha nasî kicicme, awotî komo mera.
7Kuuxi marha kicicme nasî, tîhtacarai rma re nasi. Twethîrî yaino yamcikara nasî. Ero ke noro marha nasî kicicme, awotî komo mera.
8Ero wa nasî kicicitho komo. Noro yipu komo pun tonohra ro mak ehcoko. Okoputhîrî marha apehra ehcoko. Kicicme me awin̂e komo me nas okwe, kekn̂e. Ero wa kekn̂e Kporin komo yîwya so.
9-10On wara marha kekn̂e Kporin komo Moises komo ya, Yukwawno komo tak wetahcas hara awotî komo me cehsom komo. Yatîhnî kwawno komo wetahcasî, eepu kwawno komo marha, aporî kwawno komo marha. Mer̂pora ro mak nasî yukwawno komo. Katîhpoxe tko nas anarî komo, tîpîpîtîkye marha. Noro yipu komo ahnoro nasî awotî komo me. Anarî komo reha nasî katîhpora, yîpîpîtîra marha. Kicicme ro mak nasî noro yipu komo. Awotî komo mera ro mak n̂expe.
11-12Anwîrîyakarî me mak n̂expe noro yipu komo awotî komo mera ro mak ha. Kica, kacoko mak okoputhîrî yenîche awya so. Ero wa wîîkesî yukwawno komo poko. Katîhpoci ken̂arî pîn komo yîwîrîyakacoko, yîpîpîthîrî ken̂arî pîn komo marha, kekn̂e Kporin komo Moises komo ya.
13-19On wara marha kekn̂e yîwya so, Ero wa xa marha nasî tarin̂em kom hara, anarî komo n̂expe awotî komo mera. Anwîrîyakarî komo me mak n̂expe. Yaimo, kwacinama, kurum, maxweren̂e, wikoko komo, pupuri, maraki, paawa, r̂awr̂a, onowa, rere, noro yipu komo xa n̂expe awotî komo mera. Anwîrîyakarî komo me mak n̂expe.
20Werewere warai komo marha wetahcasî tarin̂em kom ha. Anwîr̂îyakarî komo tan wetahcasî. Tîhtarî po tîtosom me mak nas anarî komo. Noro yipu komo n̂expe anwîrîyakarî komo me, awotî komo mera ro mak.
21Anarî komo tko nas awotî komo me rma. Tarin̂em me rma re nasî, tîhtarî po tîtosom me marha. Tosokmuke tko nasî yîhrepu tahronîmsom me ha. Noro yipu komo nas awotî komo me rma.
22Wetahcasî tak awotî komo me cehsom, taritari warai komo, rewrew warai komo, yîrîsî komo, makaka warai komo, noro yipu komo xa nasî awotî komo me.
23Anarî komo reha n̂expe tarin̂em komo, 4 ke mak tîhtakem komo, anwîrîyakarî komo me mak n̂expe. Ero wa mak n̂expe noro yipu komo.
Kicicme Awitopo Komo Pokono
24Kicicme men maxe noro yipu komo yokoputho yaperî ke awya so. Kokmamso ro ero wa maxe.
25Noro yipu komo yokoputho na maar̂atu anarimaw. Ero wa aar̂ataw awya so aponon komo korokacoko. Korokan̂enhîrî kicicme rma maxe kokmamso ro. Ero wa maxe awotî pîn komo yapeche.
26Anarî komo tîhtarî po tîtosom komo nasî tîhroxoxoi rma. Tîhtacarai tko exihra nasî yîhroxoxon. Anarî kom hara amcikara nasî twethîrî yaino. Noro yipu komo yokoputho nasî kicicme. Kicicme awin̂e komo me nasî kica apeyataw.
27On wara marha nas anarî komo 4 ke tîhtakem komo, tîhroxoxon pohra tîtosom kom ha. Kicicme marha nasî. Noro yipu komo yokoputho yapeche awya so kicicme maxe kokmamso ro.
28Noro yipu komo yokoputho na maar̂atu anarimaw. Ero warai yarîche awya so aponon komo tak korokacoko. Kicicme rma tko maxe kokmamso ro. Ero wa awin̂e komo me nasî kica noro yipu yaatopo.
29-31On warai komo marha naxe kicicme awin̂e komo me, roowo pore xa tîtosom komo, waaxi, cawa, atkara, xukurwa, xokoko, pooto, kwana. Noro yipu komo nasî kicicme awin̂e komo me. Ero ke okoputhîrî komo yapeche awya so kicicme maxe kokmamso ro.
32On wara na nai noro yipu komo twaihyataw, n̂epîrke na ahce na pona. Ero wa epîrkache, pona epîrkachonhîrî nasî kicicme. Ero wa nas ahnoro mak. Weewe nasî kicicme, poono marha, paaka picho marha, kooso picho marha, ahnoro noro yipu picho, kumixi marha. Ero yipu pona epîrkache kicicme ehxapu ciicoko tuuna kwaka. Kicicme rma tko nasî ero yipu kokmamso ro. Kokmamche kir̂wan̂he tak nas hara.
33Noro yipu yokoputho na n̂epîrke anarimaw tahrem pona er̂mo kahxapu pona. Ero warai pona epîrkache tahrem yawno tak nasî kicicme. Tahrem marha nasî kicicme. Ero ke ahkacoko kr̂a.
34Anarimaw ero yipu yawno tuuna tak marketu anahrî komo cheka, kicicme ehxapu yawno ha. Ero wa arketaw kicicme marha nas anahrî kom hara. Wooku marha nasî kicicme ero yipu yawno, yikicicirexapu yawno ha. Noro yipu komo naxe kicicme awin̂e komo.
35Ahce na pona n̂epîrke noro yipu komo yokoputho. Ero pona epîrkache kicicme tak nasî kica. Puruma yuputopo pona na n̂epîrke, tahrem pona ha na, ero yipu pona epîrkache tahkapore kr̂a nasî. Kicicme tak nasî kica.
36Ero warahra reha nasî tuuna pîtho, mawyukutho marha mer̂pono pîn, een yawno ha. Kir̂wan̂he rma nasî tuuna ero yipu kwaka epîrkache kicicitho. Kicicitho yokoputho yapeche tko ahce na, kicicme tak nasî.
37Anarimaw na noro yipu yokoputho n̂epîrke naatî yatho pona, ciisom pona ha. Kir̂wan̂he rma nasî yathîrî ero wa exiche.
38Anarimaw na matanîhxapu pona reha n̂epîrke naatî yatho pona ha. Ero yipu pona epîrkache kicicme tak nasî naatî yatho okwe, kekn̂e. Ero wa kekn̂e Kporin komo Moises komo ya.
39On wara marha kekn̂e Kporin komo yîwya so, Anarimaw na waihya tanme ro mak awotî komo me cehsom hara. Noro yipu yokoputho yapeche marha awya so kicicme maxe kokmamso ro.
40Noro yipu yokoputho na mon̂etu anarimaw so. Ero wa awexiche so aponon komo korokacoko. Korokache kicicme rma maxe kokmamso ro. Ero wa xa marha nasî noro yipu komo yokoputho yaan̂enho. Aan̂enhîrî tak tponon korokape. Korokan̂enhîrî kicicme rma nasî kokmamso ro. Ero wa maxe tanme ro waixapu pokononho.
41Taa, kicicme marha nasî sehrere me tîtosom komo ahnoro. Awotî komo mera n̂expe.
42Ahnoro noro yipu komo, sehrere me tîtosom komo, tîhtarî po tîtosom kom hara, 4 po tîtosom komo, mer̂pono pîn po tîtosom komo marha, ahnoro mak noro yipu komo nasî kicicme ro mak. Awotî komo mera n̂expe.
43Noro yipu komo ke kicicme ecirira ehcoko. Pokohra ro mak ehcoko kica.
44Aporin komo Ow ha, ponaro xa awehtopo kom ha. Ero ke kir̂wan̂he mak ehcoko kir̂wan̂he ro mak oyexirî ke. Ekicicmara ro mak ehcoko sehrere me tîtosom komo poko.
45Aporin komo xa Ow ha. Exitu poi kekyatken̂e so ponaro xa awehtopo komo me oyehtome. Ero ke kir̂wanî ro me ehcoko, kir̂wanî ro me oyexirî ke.
46Ero wa nasî apanatanmetopo komo mîk hak poko, comota pono komo poko, tarin̂em komo poko marha, yukwari tîtosom komo poko marha, sehrere me tîtosom komo poko marha.
47Anarme yîhtînocoko kicicitho komo, kir̂wan komo warahra. Anarme marha yîhtînocoko awotî komo mera cehsom komo, awotî komo me cehsom komo warahra. Ero wa xa yîhtînocoko, kekn̂e. Ero wa kekn̂e Kporin komo Moises komo ya.
Ewruxan Yon Yetakir̂wamacho Pokono

1-2Taa, ero yinhîrî tak on wara kekn̂e hara Kporin komo Moises ya, On wara kasko Ixaw Yana komo ya, On wara nasî ewruxan yon komo panatanmetopo, kîîrî me etahsîche, ewruche marha kicicme ka nasî yîson 7 kaamo mak. Roopo exitawno wara rma nasî kicicme.
3Ero yinhîrî 8-nhîrî kaamo exitaw ewrutoponhîrî ero po tak tanpikapore nasî rikomo ciki.
4Ero yinhîrî 33 kaamo xa hara tukuknomapore nasî yîson yetakir̂wamacho, kamxutachonhîrî poyero etakir̂wamacho ha. Ero wicakî pahkînon ka tohra n̂expe omîn roron pona. Kaan yîwyanî ro xa tan, kacho yapehra marha n̂expe. Ero wa n̂expe cetakir̂wamatîkacho pona roro.
5Woosî me ewruche reha 14 kaamo kicicme nasî roopo exitawno wara xa marha. Ero yinhîrî 66 kaamo xa hara n̂expe cetakir̂wamatîkacho poko kamxutaxmunhîrî.
6Cetakir̂wamacho yenatîche tak oyakro awesentacho komo potaka tompe. Oper̂a xîkrî narpe iina tîmsom me, takn̂itîkaxmu me ha. 1 cimn̂ipu ewrutoponhîrî exihnî ka narpe ha. Potwo warai marha narpe, potkuku warai anarimaw. Noro yipu nîmpe takn̂isom me ha. Kicicme cehtoponhîrî yahrutopo me nîmpe ha.
7Noro yipu tak nîmpe tîmsom pokono owya hara kicicme yîson yehtoponho yahrutopo me. Ero wa tîmîche kir̂wan̂he tak nasî yîson kamxutaxmunhîrî. Ero wa nasî ewruxan yon komo panatanmetopo, kîîrî yon panatametopo, woosî yon panatanmetopo marha.
8Oper̂a xîkrî yekrî yarohra thakwa na nai yîson anarimaw. Ero wa exitaw asak n̂ekpe potwo warai. Potwo exihra exitaw potkuku warai xa n̂ekpe asakî. Anarînhîrî nîmpe owya tîmsom me, takn̂itîkaxmu me ha. Anarînhîrî nîmpe kicicme cehtopo yahrutopo me hara. Tîmsom pokono ya nîmpe. Noro tak nakn̂iyasî yupunthîrî kicicme yîson yehtoponho yahrutopo me. Ero yinhîrî kir̂wan̂he tak nasî yîson, kekn̂e. Ero wa kekn̂e Kporin komo Moises ya.
Repra Kenarî Pokono

1-2Taa, ero yinhîrî on wara kekn̂e hara Kporin komo Moises ya, Araw komo ya, Anarimaw on wara na nai apoyino komo, yîhcîpîrî nupurukwa, erek me na nai anarimaw, tîkmorkem na nai anarimaw. Repra wara na nai. Ero ke noro yipu tarpore nasî ohyaka cewomsom yaka, Araw yaka ha. Anarimaw yumumuru yaka naacowpe tîmsom pokono yaka ha.
3Noro yipu tak n̂enpe erekî yîhcîpîrî pokono. Tumutwe na n̂een̂a yîhpoci erek yeretawno. Takawai marha na n̂een̂a erekî. Ero wa een̂ataw repra me xa tîhtînopore nas okwe. Kicicme nasî moso okwe, kesî tak tîmsom pokono.
4Anarimaw tko na tumutwe rma n̂een̂a erekî, akawamra ha tko, yumutuntara marha na n̂een̂a yîhpoci. Ero wa een̂ataw cewyaro tak iiken̂arî n̂irpe 7 kaamo.
57-nhîrî po tak ereh ken̂arî tak n̂enpe xa hara tîmsom pokono. Iito rma na n̂een̂a erekî esenmamra, akawamra marha n̂een̂a. Ero wa een̂ataw cewyaro n̂irpe 7 kaamo xa hara.
6Ero yinhîrî 7-nhîrî po xa hara ereh ken̂arî n̂enpe xa hara tîmsom pokono. Esenmamra rma na n̂een̂a erekî, xahwope mak na n̂een̂a. Ero wa een̂ataw, Kir̂wan̂he nasî moso, kesî tak noro poko. Tponon tak korokape ereh ken̂arînhîrî. Ero wa korokache kir̂wan̂he tak nasî.
7Anarimaw pahkî n̂he exiche n̂esenmamya hara na erekî, Kir̂wan̂he nai, kachonho tîmsom pokono ya. Ero wa exitaw ereh ken̂arî tompe xa hara omîn yenîn̂e yaka esenposo xa hara.
8Ero ke noro yipu tak n̂enpe tîmsom pokono. Porin me n̂he tak een̂ataw erekî, Kicicme nasî moso okwe, kape tak noro poko. Repra xa mîn okwe, ero ke ero wa kape, kekn̂e. Ero wa kekn̂e Kporin komo Moises ya.
9On wara marha kekn̂e Kporin komo Moises komo ya, Ereh ken̂e exitaw apoyino komo, noro men aacoko tîmsom pokono yaka.
10Arîche tak n̂enpe tîmsom pokono. Tupurukye na n̂een̂a yîhcîpîrî. Tumutwe marha na n̂een̂a. Tumutwe marha na n̂een̂a yîhpoci erek yeretawno. Tmataxi marha na n̂een̂a yupun iitono.
11Ero wa een̂ataw kicicitho xa mîn erekî. Ero ke, Kicicme nasî moso okwe, kape tak tîmsom pokono noro yipu poko. Cewyaro cirihra rma cirpore nasî noro yipu. Kicicme exirî rma n̂esenpesî.
12Anarimaw ereh ken̂e na n̂ehtîke yupun ahnoro mak. Ero wa exitaw yupun n̂enpe tîmsom yenîn̂e. Ahnoro mak n̂enpe ereh ken̂arî yîhtîpîrî meero miya roro yîhtarî pona roro.
13Ero wa yupun n̂entîkape tîmsom pokono. Yupun poko cesenmamso tak na erekî n̂een̂a miya ro mak. Ero wa een̂ataw kir̂wan̂he rma nasî moso, kesî tak noro yipu poko. Tumutuntatîkaxi exirî ke tak ereh komo kir̂wan̂he nasî noro yipu.
14Tmataxi exitaw tko yîhcîpîrî kicicme tak nas okwe.
15Ero yipu yenîche, Kicicme nasî moso, kape tak tîmsom pokono noro poko. Repra ken̂e tak nasî noro yipu okwe. Ero ke ero wa kape.
16Anarimaw repra na numutunwa hara. Ero wa een̂ataw tîmsom pokono yaka tompe hara ereh ken̂arî.
17Noro yipu tak n̂enpe xa hara tîmsom pokono. Tumutuntaxi tak een̂ataw erekrî mko, Kir̂wan̂he tak nasî moso, kape tak, kekn̂e.
18-19On wara marha kekn̂e Kporin komo, Anarimaw on wara na nai apoyino komo, ereh ken̂e na nai. Ero yinhîrî n̂icihya hara. Ero yinhîrî tko yîhcîpîrî nupurukwa xa hara erekî yehtoponho to rma. Tumutwe na nai yupurutaxapu. Anarimaw tumutwe na nai, cucure cik re na nai anarimaw xamape rma. Ero wa exitaw noro men tompe tîmsom pokono yaka esenposo.
20Erekrî tak n̂enpe tîmsom pokono. Takawai ciki na n̂een̂a. Tumutwe marha na n̂een̂a yîhpoci erek yeretawno. Ero wa een̂ataw, Kicicme nai ham okwe moso, kape tak tîmsom pokono. Repra mîn, cetahsîso tak nas okwe erekîthîrî yehtoponho na. Ero ke ero wa kape.
21Anarimaw yumutuntara rma na n̂een̂a yîhpoci erek yeretawno ha. Akawamra marha na n̂een̂a. Cucure exihra marha na n̂een̂a xahwope mak ha. Ero wa een̂ataw tîmsom pokono cewyaro tak n̂enmape ereh ken̂arî 7 kaamo.
22Ero yinhîrî 7 ro enmapuche tak n̂enpe hara. Porin me tak na n̂een̂a ero yimaw. Ero wa een̂ataw, Kicicme nai ham okwe moso. Repra mîn ha, kape tak tîmsom pokono.
23Esenmamra tko na n̂een̂a anarimaw. Iito rma na n̂een̂a. Ero wa een̂ataw, Kir̂wan̂he nai ham moso, kape noro yipu poko reha. Erekîthîrî yotho mak mîn n̂esenpesî erekî wara rma. Ero ke ero wa kape.
24Anarimaw on wara na nai apoyino komo, n̂ecakya ha na oco. Ecpîra rma na nai ecahtoponhîrî, tumutwe tak na nai, cucure nhe na nai anarimaw, tumutwe n̂he ha na. Ero wa n̂esenpe yupun yecahtopo yeretawno.
25Ero yipu tak n̂enpe tîmsom pokono, ecahtoponhîrî n̂enpe. Tumutwe tak na n̂een̂a yîhpoci ecahtoponhîrî yeretawno, takawai marha na n̂een̂a. Ero wa een̂ataw repra mîn okwe ecahtoponhîrî to. Kicicme nai ham okwe moso, kape tak tîmsom pokono noro yipu poko. Repra xa mîn okwe.
26Anarimaw ero warahra na n̂een̂a ecahtoponhîrî, tumutwe exihra na n̂een̂a yîhpoci, akawamra marha na n̂een̂a. Xahwope tak na n̂een̂a. Ero wa een̂ataw tîmsom pokono ya ecahxapu n̂irpe cewyaro 7 kaamo.
27Ero yinhîrî 7 ro enmapuche tak ecahxapu n̂enpe xa hara tîmsom pokono. Ero yimaw porin me tak na n̂een̂a erekî. Ero wa een̂ataw, Kicicme nai ham okwe moso, kape takî noro yipu poko. Repra mîn okwe.
28Iito rma tko na n̂een̂a anarimaw erekî enmamra. Xahwope mak tak na n̂een̂a. Ero wa een̂ataw ero pîntho mak mîn erekî. Ecahtoponhîrî mak nupurukwa. Kir̂wan̂he rma nai ham moso, kape tak noro poko. Ecahtoponhîrî yotho mak mîn ha.
29Anarimaw on wara na nai apoyino komo, kîîrî na, wooxam ha na anarimaw, erekî na nai yîhtîpîrî poko, iyohyarî poko xa ha na anarimaw.
30Ero ke ero wa exitaw n̂enpe tak tîmsom pokono. Takawai cik na n̂een̂a erekî. Pin̂ipici me na n̂een̂a yîhpoci, erek yeretawno, tîxeweke marha na. Ero wa een̂ataw, Kicicme nai ham okwe moso, kape tak tîmsom pokono. Kicicitho mîn erekî repra xa okwe, yîhtîpîrî pokono, iyohyarî pokono ha na anarimaw.
31Akawamra tko na n̂een̂a anarimaw tîmsom pokono. Cicwiye exihra na n̂een̂a yîhpoci erek yeretawno. Ero wa een̂ataw noro yipu n̂irpe cewyaro 7 kaamo.
32-33Ero yinhîrî 7 ro enmapuche tak erekî n̂enpe xa hara tîmsom pokono. Esenmamra na n̂een̂a erekî. Tîxeweke exihra marha na n̂een̂a yîhpoci, erek yeretawno. Akawamra marha na n̂een̂a. Ero wa een̂ataw ereh ken̂arî poci pahpe ahnoro. Erek yeretawno mak papupra. Papuche ereh ken̂arî n̂irpe cewyaro 7 kaamo xa hara.
34Ero yinhîrî 7 ro enmapuche tak erekî n̂enpe xa hara tîmsom pokono. Esenmamra na n̂een̂a ero yimaw, akawamra marha. Ero wa een̂ataw, Kir̂wan̂he nai ham moso, kape tak noro yipu poko. Ero ke tponon tak korokape ereh ken̂arînhîrî kir̂wan̂he cehtome.
35-36Ero yinhîrî ero rma tak na n̂esenmamya hara okwe, Kir̂wan̂he nasî, kachonho rma. Ero wa esenmamyataw n̂enpe xa hara tîmsom pokono. Yaaro, porin me tak nai ham okwe, nîîke na enîche. Ero wa een̂ataw, Nai ha na tîxewekem yîhpoci, kacho ponarora mak n̂expe. Kicicme exirî rma n̂esehtînomexpesî esenmamrî ke mak.
37Esenmamra rma tko na nai anarimaw. Iito rma na n̂een̂a tîmsom pokono. Cicwiye tak na n̂een̂a yîhpoci erek yeretawno ciki. Ero wa een̂ataw cecihso tak nas erekîtho. Kir̂wan̂he tak nai ham, kape tak tîmsom pokono noro yipu poko.
38-39Anarimaw on wara na nai hara apoyino komo, kîîrî na, wooxam ha na anarimaw, kparakparape na nai yîhcîpîrî. Ero wa exitaw noro yipu n̂enpe tîmsom pokono. Cihxiroke n̂he een̂ataw kparakparape ehtopo ero pîntho mak mîn. Kir̂wan̂he rma nasî ero yipu ken̂arî.
40Anarimaw on wara na nai anarî hara apoyino komo, kîîrî, yîhpocithîrî na n̂emaraketîke okwe. Yîhpora ro mak nai okwe. Ero wa exitaw kir̂wan̂he rma nasî.
41Anarimaw tpesmai mak na nai. Ero wa exitaw kir̂wan̂he rma nasî.
42Anarimaw pemtunthîrî poko na n̂epatake erekî, perî poko rma na anarimaw. Tumutwe na nai erekî, cucure cik ha na. Ero wa exitaw, repra mîn n̂epatakesî perî poko, pemtunthîrî poko anarimaw.
43-44Ero wa cehsom tak n̂enpe tîmsom pokono erekî n̂enpe yupurutaxapu. Pemtunthîrî pokono mîn n̂enpe, perî pokono anarimaw. Tumutwe na n̂een̂a, cucure n̂he cik ha na. Repra warai me rma na n̂een̂a. Ero wa een̂ataw repra ken̂e nai ham, kape. Kicicme nasî moso, kape tak tîmsom pokono noro yipu poko. Erekî poyero ero wa kape yîhtîpîrî pokono poyero.
45On wara n̂expe repra ken̂arî, etahyaxkaxaputho yaw mak n̂expe poono yaw, etukrara marha n̂expe. Cetpoci marha nahrupe poono ke. Kicicme wasî, kicicme wasî, kape roro.
46Cerekye cexitaw ro kicicme nasî. Ero ke cewyaro mak n̂enmape awetarî komo yai mooxe. Ero wa men n̂ehcowpe repra ken̂arî komo, kekn̂e. Ero wa kekn̂e Kporin komo Moises komo ya.
47-49On wara marha kekn̂e Kporin komo yîwya so, Anarimaw on wara na meen̂atu aponon kom hara, repra ken̂arî wara na meen̂atu. Ero wa na meen̂atu aponon komo, kahn̂eru poci kahxapu ha na, riin̂u kahxapu ha na. Anarimaw atponî rma na meen̂atu ero wa, poono me kahxapu. Paaka picho na meen̂atu anarimaw ero wara. Ero yipu poko na meen̂atu repra warai. Tuxkukure na meen̂atu, cucure anarimaw. Ero wa een̂ataw, repra tan ha na, kapore nasî. Cenpopore men nas tîmsom pokono ya.
50Ero yipu yenîche tak omîn yenîn̂e ya ero nahrupe cewyaro 7 kaamo.
51Ero yinhîrî 7 ro enmapuche tak n̂enpe xa hara tîmsom pokono. Cesenmamso tak na n̂een̂a repra warai poono me kahxapu pokono, paaka picho pokono na, ahce warai pokono ha na. Ero wa een̂ataw, Repra mîn ero yipu. Ero ke iiken̂arî nasî kicicme kica.
52Ero yipu tak nakn̂ipe kr̂a tîmsom pokono. Ero wa nakn̂ipe poonotho, kahn̂eru poci kahxaputho, riin̂u kahxaputho, paaka picho tho, ahce ha na repra ken̂arî takn̂ipore nasî. Kicicitho ro mak mîn eper̂a. Ero ke iiken̂arînhîrî takn̂ipore kr̂a nasî.
53-54Anarimaw esenmamra na n̂een̂a tîmsom pokono, poono pokono, paaka picho pokono ha na. Ero wa een̂ataw korokapope mak tmaywen komo ya. Korokache cewyaro nahrupe 7 kaamo xa hara.
55Ero yinhîrî korokaxapu tak n̂enpe xa hara tîmsom pokono. Esenmamra na n̂een̂a, iito rma na n̂een̂a. Ero wa een̂ataw kicicme rma nasî ero yipu. Ero ke kr̂a nakn̂ipe. Yîmkai mak na nai eper̂a ken̂e. Yai mak na nai anarimaw. Wara rma ahnoro rma kr̂a akn̂icoko. Ero wa takn̂ipore nasî iito rma exitaw repra.
56Anarimaw xamape n̂he tak na n̂een̂a korokarî ke. Ero wa een̂ataw repra ken̂arî mak nawotope. Ero wicakî mak nawotope towtome. Ero wa nawotope poono ha na, paaka picho ha na.
57Ero wa awotoche repra n̂esenpe xa hara na anarimaw. Ero wa esenpetaw cesenmamsom me men nas okwe. Ero ke akn̂icoko kr̂a iiken̂arînhîrî. Ero wa akn̂icoko poono, paaka picho marha.
58Esenpora tko na nai repranhîrî anarimaw. Iiken̂ehra tak n̂esenpe. Ero wa esenpetaw korokapore xa hara nasî. Ero wa korokache kir̂wan̂he tak nasî ero yipu.
59Ero wa cirpore nasî poono, riin̂u kahxapu, kahn̂eru poci kahxapu marha, paaka picho marha. Repra ken̂e exitaw ero wa men ciicoko kir̂wan̂he exirî yîhtînotome awya so, kicicme exirî yîhtînotome anarimaw. Ero wa nasî apanatanmetopo komo ero yipu poko, kekn̂e. Ero wa kekn̂e Kporin komo Moises komo ya.

1-2Taa, ero yinhîrî on wara tak kekn̂e Kporin komo Moises ya, On wara apoyino komo n̂ehcowpe repra ken̂arînho. Ero yipu yetowche tak tîmsom pokono yaka naacowpe îîken̂arînhîrî.
3-4Ero yinhîrî tak tompe tîmsom pokono awetarî komo yai. Iito tak noro n̂enpe, Yaaro, cecihso tak nai ham, kachome. Cecihso een̂ataw tak torowo n̂ekpope tîmsom pokono asakî, waihkan ha ka. Yusmumnî mak n̂ekpope. Weewe marha n̂ekpope setru yepu. Mawîrka marha n̂ekpope yucurexapu. Iisopu marha n̂ekpope. Repra ken̂arînhîrî yakir̂wamacho mîn n̂ekpope.
5Ero yipu komo yekîche anarî torowo tak waihkapope takrono komo ya tahrem yaka, er̂mo kahxapu yaka. Tuuna yepoi waihkapope tîhtosom yepoi.
6Ero yinhîrî anarînhîrî nahsîpe hara torowo. Waihkara n̂expe noro reha, nukpape mak anarî pen kamxukutho kwaka. Setru yepu yakro rma nukpape, mawîrka yakro marha yucurexapu yakro, iisopu yakro marha. Ero wa nukpape tuuna yepoi tîhtosom yepoi. Waihkaxapunhîrî kamxukutho kwaka nukpape.
7Ero yinhîrî repra ken̂arînhîrî tak caramape kamxuku ke 7 ro. Kir̂wan̂he tak nasî moso, kape tak caramache. Ero wa nakir̂wamape repra ken̂arînhîrî. Ero wa exiche torowo tak nahsîpînkape woskara pore totohme.
8Ero yinhîrî on wara n̂expe takir̂wamaxmu, tponon korokape, n̂ehpokatîkape marha, n̂eyehpe marha. Taa, ero wa exiche tak kir̂wan̂he nasî. Awetarî komo yaka tak mokope hara. Tîmînî ro yaka tko ka mokuhra n̂expe. 7 kaamo ka n̂enmape anato tîmîn yawhra.
9Ero yinhîrî 7-nhîrî po n̂etîhpokatîkape xa hara. Pahtîkape tîhpocithîrî, tîhtîpîrî pokono, cetpocithîrî marha, cepixironthîrî marha, ahnoro mak pahpe. Tponon korokape marha, n̂eyehpe marha. Ero wa exiche tak kir̂wan̂he xa tak nasî.
10Ero yinhîrî 8-nhîrî kaamo po tak kahn̂eru xîkrî tak n̂ekpe noro kîîrî asakî, woosî cewn̂e, ero wara. Cewn̂e cimn̂ipu ewrutoponhîrî exihnî ka n̂ekpe, tupunporem mak ha. Puruma marha n̂ekpe aposokaxapu 6,5 riituru wicak ha. Katî yakro esmaxapu mîn n̂ekpe. Katî marha n̂ekpe eenî ro yaw, 0,3 riituru wicak ha.
11Tîmsom pokono yaka tak nîmpe, Kir̂wan̂he tak mai ham, kan̂enho ya. Ero yipu yahsîche tak ohyaka tak n̂ekpe repra ken̂arînho Kesentacho komo potaka. Owya tîmsom komo marha n̂ekpe iina.
12Iina ekîche oper̂a xîkrî tak nanîmhe tîmsom pokono, kîîrî. Kahsî nanîmpe. Kicicme wîxakn̂e okwe, kacho me tîmsom me nanîmhe. Katî marha nanîmpe. Ero yipu nanîmpe kahsî powpow me owya tîmtopo me.
13Ero yinhîrî tak oper̂a xîkîtho pen waihkape oyeken po. Kicicme ehtoponhîrî komo yahrutopo me cehsom waihkacho ro to waihkape, takn̂itîkaxmu waihkacho ro to ha. Tootî me tak nahsîpe yupunthîrî. Kicicme ehtoponhîrî yahrutopo me waihkaxapu nahsîyasî, ero wa xa marha nahsîpe. Kicicme wîxakn̂e kica, kacho me tîmsom hara. Owya tîmxapu xa mîn yînmîthîrî.
14Oper̂a xikîtho waihkache tak kamxukuthîrî n̂irpe takir̂wamaxmu panarî poturu pona kaari n̂ixan pona. Amorî yîmhetho pona marha kaari n̂ixan pona, yîhrorî yîmhetho pona marha kaari n̂ixan pona. Ero wa n̂irpe oper̂a xîkîtho kamxukutho takir̂wamaxmu pona.
15-16Ero yinhîrî on wara n̂irpe hara tîmsom pokono, katî nukmampe tamorî yaka mak, poowa n̂ixan yaka. Ero kwaka tak nukpape tamorî hara kaari n̂ixan, ekantopo ha. Ero ke roowo tak caramape 7 ro, Kesentacho potawno ha.
17On wara marha n̂irpe katî, tamorî yawno ha, takir̂wamaxmu panarî poturu pona n̂irpe, kaari n̂ixan pona. Amorî yîmhetho pona marha n̂irpe, kaari n̂ixan pona. Yîhtarî yîmhetho pona marha n̂irpe, kaari n̂ixan pona. Kamxuku n̂iirî ero pona xa marha katî n̂irpe hara.
18Ero yinhîrî katî yakwenho tak n̂irpe takir̂wamaxmu tîpîrî pona hara. Ero wa n̂irpe tîmsom pokono kicicme ehtoponhîrî yahrutopo, enîn̂e mera tak ehtome Aporin komo.
19-20Ero yimaw tak anarînhîrî pen waihkape hara oper̂a xîkîtho kicicme ehtoponhîrî yahrutopo me tîmtome hara. Ero yipu tîmîche tak takn̂itîkaxmu waihkape hara oper̂a xîkîtho ha. Waihkache yupunthîrî takî nakn̂ipe tîmsom yakn̂itopo pona. Puruma marha nakn̂ipe owya tîmsom me. Ero wa kicicme noro yehtoponho nahruyasî repra ken̂arînho yehtoponho ha. Kir̂wan̂he tak nasî.
21Anarimaw tko iyokumra na nai eper̂a ken̂arînho yupurantamra cexirî ke. Ero wa cexitaw cewn̂e mak n̂ekpe oper̂a xîkrî kîîrî. Kicicme weexi kica, kacho me tîmsom n̂ekpe, kahsî tanîmsom ha. Puruma marha n̂ekpe aposokaxapu, 2 ritru wicak ha. Katî yakro esmaxapu mîn n̂ekpe owya tîmsom me. Katî marha n̂ekpe 0,3 ritru wicakî xa.
22Potwo warai marha n̂ekpe asak. Anarimaw potkuku warai xa na n̂ekya asakî tupurantan yecenarîno cik mak. Ero wa tarin̂em n̂ekpe asak ha. Anarî nîmpe owya kicicme cehtoponhîrî yahrutopo me. Anarînhîrî tak nîmpe takn̂itîkaxmu me hara.
238-nhîrî kaamo po tak n̂ekpe tîmsom pokono yaka Kesentacho potaka. Ero wa n̂ekpe oper̂a xîkrî cewn̂e, tarin̂em asakî, puruma, katî, ero wa n̂ekpe takîrwamachome. Ohyaka n̂ekpe, Aporin komo yaka.
24Ekîche oper̂a xîkrî tak nahsîpe tîmsom pokono. Kahsî nanîmpe powpow me owya tîmtopo me, Aporin komo ya ha.
25Ero yinhîrî oper̂a xîkîtho pen waihkape yîn̂ekîthîrî, Kicicme weexi kica, kacho me tîmsom ha. Kamxukuthîrî tak n̂irpe repra ken̂arînho panapoturu pona, kaari n̂ixan pona. Amorî yîmhetho pona marha n̂irpe, kaari n̂ixan pona. Yîhtarî yîmhetho pona marha n̂irpe, kaari n̂ixan pona. Ero wa n̂irpe.
26-27Ero yinhîrî katî nukmampe tîmsom pokono tamorî yaka poowa n̂ixan yaka. Ero kwaka takî nukpape tamorî hara kaari n̂ixan, ekantopo ha. Roowo tak caramape 7 ro, omîn potawno ha.
28Ero yinhîrî on wara tak katî n̂irpe hara tamorî yawno, oper̂a xîkîtho kamxukutho n̂iir̂a iina xa marha n̂irpe kat hara. Eper̂a ken̂arînho panapoturu pona n̂irpe, kaari n̂ixan pona. Amorî yîmhetho pona marha n̂irpe, kaari n̂ixan pona. Yîhtarî yîmhetho pona marha n̂irpe, kaari n̂ixan pona.
29Katî yakwenho tak n̂irpe kanahtaka. Ero wa katî n̂irpe kicicme ehtoponhîrî yahrutome tak Aporin komo ya.
30-31Ero yinhîrî potwo warai tak waihkape hara. Potkuku warai ha na yupurantan yecenarîno me ehxapu ha. Anarî pun tak nakn̂ipe kicicme ehtoponhîrî yahrutopo me. Anarînhîrî pun tak nakn̂itîkape hara. Puruma yakro rma nakn̂ipe. Ero wa nakn̂ipe repra ken̂arînho yehtoponho yahrutome tak Aporin komo ya.
32Ero wa nasî apanatanmetopo komo yupurantamnî komo pokono, repra ken̂arînho komo pokono ha. Ero warai komo cik mak n̂ehcowpe owya tîmsom, porin yekn̂e pîn komo thakwa. Ero wa kekn̂e Kporin komo Moises ya.
Mîîmo Yakir̂wamacho Pokono, Repra Warai Ken̂arînho
33-34On wara marha kekn̂e Kporin komo Moises ya, Araw komo ya, Amn̂e pahxaro Kanan pona tak mepatakexe, aweken komo me wîmyas ero pona. Anarimaw na repra wiir̂a mîîmo yawno me, iitono yawno me.
35Ero wa een̂ataw mîîmo yosom ya, tompe tak tîmsom pokono komo yaka ekatîmso. Omîn wacan poko nasî repra warai kica, kape yîwya.
36Ero yentache mîîmo yawno komo narpope tîmsom pokono anana. Yarîhra ro mak tak n̂irpope mîîmo repra yenso tîtotome tak. Ero wa mîîmo yawno komo narpope repra ken̂ehra rma ehtome.
37-38Ero yinhîrî tak repra yenso tompe. Anarimaw tuxkukuyure na n̂een̂a eper̂a, cucure ha na anarimaw. Takawai so na n̂een̂a ero yipu. Ero wa een̂ataw n̂epatakape hara. Mîîmo nahrupe ewomra tak ehtome tooto ero yaka. 7 kaamo tahruso n̂expe. Ero wa n̂irpe tîmsom pokono.
39Ero yinhîrî takî 7-nhîrî kaamo po tak tompe xa hara tîmsom pokono mîîmo yenso. Ero yimaw cesenmamso na n̂een̂a repra waaca pokono.
40Ero wa exitaw on wara tak kape, Repra ken̂arî komo tak mohkacoko toopu komo, waaca me ciixapunhîrî. Miya tak ar̂macoko peen cheka, kape.
41Mîîmo wacan tak yuhwacoko ahnoro. Kawau tak ar̂macoko peen cheka waaca pokononho, kape.
42Anarî tak n̂ehcowpe hara toopu komo. Mohkaxapu yekenho na n̂iicowpe. Kawau marha n̂ehcowpe amkaxan mîîmo wacan yîmkarinomacho. Ero wa n̂iicowpe.
43-45Ero yinhîrî repra na n̂esenpe xa hara okwe ero poko akir̂wamaxapunhîrî poko. Repra ken̂arîtho rma re mohkekn̂e osom, toopu ha. Anarî tak n̂iir̂akn̂e hara ekenhîrî na. Mîîmo marha re nuhwekn̂e ahnoro. Amkaxan ke marha nîmkarinomekn̂e hara kawau ke. Ero wa akir̂wamaxapu poko rma n̂esenpe xa hara na kica. Ero wa esenpoche tîmsom pokono tompe xa hara enso. Cesenmamso tak een̂ataw eper̂a, mîîmo wacan pokono, kicicme xa tak nîhtînope. Kicicitho me nas ero yipu mîîmo. Ero ke n̂ixkacowpe kr̂a mak, toopu mko, mapata mko, makwananî mko, yîmkarinomachonhîrî marha. Ero wa n̂ixkatîkacowpe ahnoro. Mooxe tak naacowpe. Peen cheka kr̂a nar̂macowpe. Ero wa n̂iicowpe mîîmo pen repra ken̂arînhîrî ha.
46-47On wara na nai tooto anarimaw ero yaka rma na n̂ewomya mîîmo yaka yixkara ka exitaw. Ahruxapu yaka rma na n̂ewomya. Ero wa ewomche kicicme tak men nasî noro kokmamso ro. Anarimaw na nîwînîkya tooto ero yaw. N̂eseresme na iito. Ero wa exiche tponon tak korokape.
48Taa, anarimaw tîmsom pokono n̂ewomya ahruxapu yaka yaxan ke yîmkarinomaxapu yaka ha. Repra yesenmamrî yenso n̂ewomya. Esenmamra tak na n̂een̂a ero yimaw. Ero wa een̂ataw, Kir̂wanhe tak nas on mîîmo, kape tak. Ero wa kape cecihso exirî ke mîîmo.
49Taa, ero wa exitaw tak mîîmo, on wara tak n̂expe tîmsom pokono, mîîmo yakir̂wamacho tak nahsîpe torowo asakî. Setru yepu marha nahsîpe, mawîrka marha yucurexapu, iisopu marha. Ero yipu nahsîpe.
50Anarî tak waihkape torowo tahrem yaka er̂mo kahxapu yaka. Tuuna yepoi waihkape tîhtosom yepoi.
51Ero yinhîrî setru tak nukpape torowo pen kamxukutho kwaka. Iisopu marha nukpape ero kwaka, mawîrka marha, torowo marha waipîn ha. Ero yipu nukpape kamxukuthîrî kwaka, tuuna kwaka marha tîhtosom kwaka. Ero yipu ke tak mîîmo caramape 7 ro.
52Ero wa mîîmo nakir̂wamape torowo pen kamxukutho ke, tuuna ke marha tîhtosom ke, torowo ke waipîn ke, setru yepu ke, iisopu ke, mawîrka ke yucurexapu ke. Ero warai ke mîîmo nakîr̂wamesî.
53Ero yinhîrî waipîn tak nahsîpînkape torowo. Ewto pohra nahsîpînkape miya totohme woskara pore. Ero wa mîîmo yehtoponho nîhcamnope kicicme ehtoponhîrî ha. Ero wa ciriche kir̂wan̂he tak nas hara mîîmo.
54-57Ero wa nasî apanatanmetopo komo repra poko, akîrîsîrî komo poko marha. Apun komo poko exitaw ero wa ehcoko, aponon komo poko exitaw marha, amîn komo poko exitaw marha, ero wa ehcoko. Ero wa marha nasî apanatanmetopo komo ereh ken̂e awehtopo komo poko, tîkrîspe awehtopo komo poko marha, kparakparape awehtopo komo poko marha. Ero wa nasî apanatanmetopo komo apun komo matacho komo yîhtînotome tak awya so, Kicicme kiin̂e mîn repra xa, kachome awya so, Kicicitho pînî reha mîn anarî hara repra warai mak, kachome marha awya so anarî poko hara. Ero wa nasî apanatanmetopo komo repra poko, kekn̂e. Ero wa kekn̂e Kporin komo Moises komo ya.
Tîkmotaxmu Pokono, Tkamxutaxmu Pokono Marha

1-3Taa, ero yinhîrî on wara tak kekn̂e hara Kporin komo Moises ya, On warai poko marha Ixaw Yana komo panatanmeko, Anarimaw on wara na matu, aweper̂an komo na nîkmorwa. Kicicme awin̂e komo me nasî kica ero yipu. Yîkmorwataw rma ero wa nasî. Ceipamche marha ero wa nasî. Kicicme me awin̂e komo mak mîn okwe.
4Kuywa pona na n̂etakriya ero yipu ken̂arî. Ero wa etakriche kicicme tak nasî kuywa hara. Aapo marha nasî kicicme ero pona eremache.
5Ero yipu ken̂arî kuywan yapeche na awya so aponon komo korokacoko, eyehcoko marha. Ero wa awexiche so kicicme rma ka maxe kokmamso ro.
6Anarimaw ero yipu ken̂arî yaponho pona na meremetu. Ero wa aweremache so aponon komo tak korokacoko, eyehcoko marha. Ero wa awexiche so rma kicicme ka maxe kokmamso ro.
7Anarimaw ero yipu ken̂arî na mapeyatu. Ero wa awexiche so aponon komo tak korokacoko, eyehcoko marha. Ero wa awexiche so kicicme rma maxe kokmamso ro.
8Anarimaw on wara na matu kir̂wanî rma, kucpi kee ha na apore so ero yipu ken̂arî rma kica. Ero wa kucpi kache apore so aponon komo tak korokacoko, eyehcoko marha. Ero wa awexiche so kicicme rma ka maxe kokmamso ro.
9-10Anarimaw kawaru mkaw na cee tîkmotaxmu aapo po ceremaxi. Ero wa toche kicicme nasî aponhîrî. Anarimaw noro yaponho mapeyatu amyamro hara. Ero wa apeche awya so kicicme marha maxe kokmamso ro. Noro yipu yaponho yaar̂ataw awya so aponon komo korokacoko, eyehcoko marha. Ero yinhîrî kicicme rma maxe kokmamso ro.
11Anarimaw tîkmotaxmu na awapeyatu so esemokara rma cexitaw. Ero wa awapeche so aponon komo korokacoko, eyehcoko marha. Ero wa awexiche so kicicme rma ka maxe kokmamso ro.
12Anarimaw tahrem na napeya noro yipu. Ero wa apeche tahremtho kr̂a ahkacoko. Weewe na napeya anarimaw, ahce me ciixapu na napeya. Ero wa exiche apexapu tak korokacoko tuuna ke. Ero wa cirpore nasî ekicicirexapu.
13Taa, on wara tak cexpore nas hara noro yipu, ecpuche tak erekî yîkmotaxapunhîrî, 7 kaamo tak nukuknomape kir̂wan̂he tak cehtome hara. Ero yinhîrî tak tponon korokape, n̂eyehpe marha tîhtosom kwaw ha. Ero wa exiche kir̂wan̂he tak nas hara.
148-nhîrî kaamo po tak potwo warai nahsîpe asakî, potkuku warai na nahsîya anarimaw asakî kar̂pamxan menî n̂he. Noro yipu n̂ekpe ohyaka. Kesentacho potaka n̂ekpe. Tîmsom pokono ya tak nîmpe iito.
15Ero yinhîrî omîn yenîn̂e tak waihkape yîn̂ekîthîrî. Anarî ka waihkape kicicme ehtoponhîrî yahrutopo me, anarînhîrî waihkape takn̂itîkaxmu me hara. Ero wa n̂irpe tîkmotaxmu ken̂arînho yehtoponho yahrutome tak owya, kekn̂e. Ero wa kekn̂e Kporin komo Moises komo ya.
16On wara marha kekn̂e yîwya so, Anarimaw on wara na nai apoyino komo kîîrî, n̂ekuke anarimaw. Ero wa exiche n̂eyehpe tak. Eyepuche kicicme rma ka nasî kokmamso ro.
17Anarimaw aponon komo na nai akuru komo ken̂e. Paaka picho ciixapu na nai ero wa anarimaw. Ero wa exitaw korokacoko tuuna ke. Korokache kicicme rma nasî kokmamso ro.
18On wara marha nasî kîîrî wooxam yukukmache, yukuru toche ha, n̂eyehcowpe asakno roro rma. Eyepuche so kicicme rma naxe kokmamso ro.
19On wara marha naxe wooxam komo roopo cexitaw so, ero yanme kicicme naxe 7 kaamo. Anarimaw ero wa ehxapu na mapeyatu wooxam. Ero wa apeyataw awya so kicicme maxe amyamro hara kokmamso ro.
20On wara nasî wooxam roopo exitaw, noro kuywan meero nasî kicicme aponhîrî marha, ahce na pona eremachonhîrî ha.
21Noro yipu kuywan na mapeyatu anarimaw. Ero yipu yapeche awya so korokacoko aponon komo, eyehcoko marha. Ero wa awexiche so kicicme rma maxe komo kokmamso ro.
22Anarimaw noro yipu wooxam yaponho na mapeyatu. Ero wa awexiche so korokacoko aponon komo, eyehcoko marha. Kicicme rma ka maxe kokmamso ro.
23Ero wa kicicme maxe noro yipu kuywan yapeche, aponhîrî yapeche marha, kicicme maxe kokmamso ro.
24Anarimaw wooxam na nukukme kîîrî roopo exitaw rma. Ero ke kîîrî napeya wooxam kamxukru. Ero wa exitaw kicicme tak nasî kîîrî 7 kaamo. Anarî komo kuywan pona etakriche kîîrî ero meero tak nasî kicicme.
25Anarimaw wooxam na kamxukwa roopo cehtopo pîn me rma. Pahkî na kamxukwa. Ero wa exitaw kicicme nasî. Anarimaw roopo cehtopo me rma kamxukwa pahkî ro mak. Ero wa exitaw marha kicicme nasî.
26On wara nasî noro yipu wooxam, ahtono pona na etakriche ero men nasî kicicme. Etakritoponhîrî nasî kicicme roopo exitawno wara rma. Noro yipu yeremachonho marha nasî kicicme roopo exitawno wara rma.
27Anarimaw ero yipu mapeyatu, etakritoponhîrî ha na, eremachonhîrî ha na. Ero yipu yapeche awya so aponon komo korokacoko, eyehcoko marha. Kicicme rma maxe kokmamso ro.
28Taa, on wara tak cexpore nasî wooxam, kamxutachonhîrî yîtîtmamche, 7 kaamo ka nukuknomape kir̂wan̂he tak ehtome hara.
298-nhîrî kaamo po tak potwo warai nahsîpe noro, wooxam, asakî nahsîpe. Potkuku warai na nahsîya anarimaw asakî, kar̂pamxan warai. Ahsîche tîmsom pokono yaka tak n̂ekpe Kesentacho potaka.
30Noro yipu yahsîche anarî waihkape tîmsom pokono kicicme wooxam yehtoponho yahrutopo me. Anarînhîrî tak waihkape hara takn̂itîkaxmu me. Ero wa n̂irpe kicicme wooxam yehtoponho yahrutome tak owya kamxutaxmunhîrî me ehtoponhîrî ha.
31Ero wa xa tpanatanmekpore nasî Ixaw Yana komo kicicitho komo pokohra ehtome so. Kicicitho komo poko rma cexitaw so waihyaxe men okwe omîn yikicicirerî ke, tîchewno komo yikicicirerî ke ha okwe.
32Ero wa nasî kîîrî komo panatanmetopo. Ero wa n̂ehcowpe kicicme ehxapu, yîkmotacho ken̂arî, ekukaxapu komo marha.
33Ero wa nasî wooxam komo panatanmetopo hara kicicme ehxapu roopo cexirî ke. Anarimaw kîîrî nasî kicicme cekukarî ke, wooxam ha na anarimaw tkamxutarî ke. Anarimaw kicicme nasî kîîrî wooxam kukmarî ke kicicme exitawno kukmarî ke ha. Ero wa nas apanatanmetopo komo noro yipu komo pokono.
Kaan Yamtakponî Ro Yaka Araw Yewomtopo Pokono

1Taa, ero yinhîrî Kporin komo tak nîmtapowakn̂e xa hara Moises yakro. Araw mumuru komo waipuche nîmtapowakn̂e. Kporin komo yamtakponî ro mîtkoso kotoporem nakn̂iyatken̂e anatono ke wehto ke. Ero yanme tak n̂examro pen waihyatken̂e okwe. Ero wa exiche so nîmtapowakn̂e tak Noro Moises yakro.
2On wara kekn̂e Moises ya, On wara kesî Kaan, kasko awakno ya Araw ya, Awanme ro mak mokuhra esko oona oyamtakponî ro yaka. Tanî nasî oyamatan yahruru, Amna pînîn yaw cma re masî, kacho ha. Poono ke twacaye nasî. Ero ke awanme ro mak ewomra esko on yaka waipîra awehtome. Tan kesenpesî kaweresî chew oyamatan yahruru yepoyino chew, kesî, kasko yîwya.
3On wara mak n̂ewompe noro oona oyamtakponî ro yaka, bui ka n̂ekpe kar̂pamxan warai, owya tîmsom. Kicicme cehtopo yahrutopo me n̂ekpe. Kahn̂eru marha n̂ekpe owya tîmsom. Takn̂itîkaxmu me noro n̂ekpe hara.
4Omîn yaka cewomtopo ro tak namrupe tponon. Kawno ka namrupe riin̂u kahxapu. Amtarino marha namrupe riin̂u kahxapu xa marha. Ero yipu yamruche aan̂apotu warai tak n̂imipe. Ero yinhîrî tîxapikan marha namrupe riin̂u xa marha. Omîn yaka ewomtopo ro mîn poono. Ero ke ka n̂eyehpe cokorî amrutome tak. Ero wa namrupe.
5Ero yinhîrî boce nahsîpe asakî, Ixaw Yana komo yokutho. Kicicme cehtoponhîrî yahrutopo me rma nahsîpe. Kahn̂eru marha nahsîpe Ixaw Yana komo yokutho, takn̂itîkaxmu me hara.
6Ero yinhîrî bui tak nîmpe owya. Kicicme cehtoponhîrî yahrutopo me nîmpe, yipici yehtoponho yahrutopo me marha, yumumuru komo yehtoponho yahrutopo me marha, ero wa ehtoponhîrî komo yahrutopo me nîmpe.
7Ero yimaw marha boce n̂ekpe asakno roro rma. Kesentacho potaka n̂ekpe ohyaka ha.
8Ekîche men̂ekacho ka nar̂mape. Ero wa anarî boce men̂ekape owya tîmsom. Anarînhîrî reha nasî miya cen̂epesom me hara.
9Owya tîmsom me men̂ekaxapu tak waihkape. Kicicme Ixaw Yana komo yehtoponho yahrutopo me waihkape ha.
10Ero yinhîrî anarînhîrî tak n̂ekpe ohyaka, cen̂epesom me men̂ekaxapu hara. Kar̂pe rma n̂ekpe. Kicicme ehtoponhîrî komo yaan̂e me nasî noro miya axawa imo pona.
11Taa, ero yinhîrî tak paaka n̂ekpe hara Araw kicicme cehtopo yahrutopo me, tîhyawno komo yehtopo yahrutopo me marha. Noro pen tak waihkape cehtoponhîrî komo yahrutopo me.
12Ero yinhîrî kotoporem yakn̂itopo tak narîhtope wehto roron ke. Tîmsom yakn̂itopo pono ke mak narîhtope, ohroron pono ke ha. Kotoporem marha nanîmpe aposokaxapu. Cemyaw rma nanîmpe. Ero yipu tak narpe oyamtakponî ro yaka, poono ke ahruxapu yaka.
13Iito tak kotoporem merurkape yîroron pona yîsînîmtome. Yîsîn tak nahruyasî oyamatan yahruru, Amna pînîn yaw cma re masî, kacho ha. Apanatanmetopo komo yen yahruru mîn nahruyasî. Waipîra Araw yehtome nahruyasî. Ero wa nasî kotoporem yîsîn.
14Bui kamxukutho marha narpe iina. Oyamatan yahruru caramape tak tamorî ke, Amna pînîn yaw cma re masî, kacho ha. Mapitaw mak caramape resce n̂ixan mak. Ero yinhîrî roowo caramape hara, oyamatan yahruru mîtwono ha. 7 ro caramape.
15Ero yinhîrî tak boce pen waihkape hara, kicicme exino ritopo yahruru me tîmsom ha. Noro pen kamxukutho marha tak narpe oyamtakponî ro yaka hara, poono ke ahruxapu yaka. Oyamatan yahruru caramape xa hara iike, paaka kamxukutho ke carama ero wa xa marha caramape boce kamxukutho hara. Ero wa oyamatan yahruru caramape. Roowo marha caramape yîmîtwono ha.
16Ero wa oyamtakponî ro nakir̂wamape. Ixaw Yana komo yehtoponho yanme takir̂wamapore nasî. Oyanwekn̂e me naxe kica, miya ro mak nasî kicicme ehtoponhîrî komo. Ero ke wa takir̂wamapore nasî. Ero wa xa marha Kesentacho nakir̂wamape hara. Kicicme cehsom chew exirî ke ero wa nakir̂wamape.
17Ero yimaw anarî komo exihra ro mak n̂ehcowpe Kesentacho yaw. Araw mak mokyasî Kesentacho yaka, oyamtakponî ro yaka mokyataw kicicme exino ritoponho yahruso. Cehtoponhîrî, tîhyawno komo yehtoponho, Ixaw Yana komo yehtoponho, noro yipu komo yehtoponho yahruso mokyasî. Ero wa mokyataw noro mak n̂expe Kesentacho yaw, anarî komo exihra ro mak n̂ehcowpe iito.
18-19Ero yinhîrî n̂epatakape hara Araw tîmsom yakn̂itopo yakir̂wamaxi hara, omîn potawno yakir̂wamax ha. Meretîrî ka tawarepe paaka kamxukutho ke, boce kamxukutho ke marha. Ero yinhîrî tak tamorî ke caramape hara 7 ro mehxarpa. Ero wa tîmsom yakn̂itopo nakir̂wamape.
20Ero wa oyamtakponî ro nakir̂wamape Araw, Kesentacho marha, tîmsom yakn̂itopo marha. Ero yinhîrî tak anarînhîrî n̂ekpe hara boce, waihkan ha.
21Yîhtîpîrî poko tak nahsîpe Araw ececoka rma. Kicicme Ixaw Yana komo yehtoponho n̂ekatîmtîkape ahnoro ro mak, oyanwechonho yîwya so. Ero wa ekatîmrî ke ehtoponhîrî komo n̂iir̂asî boce tîpîrî pona. Ekatîmtîkache tak miya arpocoko boce pen. Aan̂e ro ya arpocoko miya axawa imo pona.
22Ero wa Ixaw Yana komo yehtoponho tak naar̂asî boce pen. Miya naar̂asî pohnîntaka ro mak. Iito exiche pohnîntaw yimici tak nîmhokape aan̂enhîrî. N̂en̂epepe tak tanme ro mak totohme. Ero wa Ixaw Yana komo yehtoponho naar̂asî.
23Ero yinhîrî Kesentacho yaka n̂ewompe xa hara Araw. Iito tak mohkape tponon riin̂u kahxapu, oyamtakponî ro yaka cewomtoponhîrî ha. Iina mak nînomhe Kesentacho yaw rma.
24-25Ero yinhîrî n̂eyehpe tak noro omîn yaw rma. Ceyepuche tpononî ro tak namrupe hara. Ero wa cexiche omîn yai n̂epatakape hara. Bui pun tak nakn̂itîkape owya tîmsom me. Ero wa kicicme cehtoponhîrî nahruya hara, Ixaw Yana komo yehtoponho marha. Bui katîtho nakn̂ipe tîmsom yakn̂itopo pona kicicme ehtoponhîrî komo yahrutopo me.
26Taa, on wara n̂expe boce yaan̂enho, Tponon marha korokape, n̂eyehpe marha. Ero yinhîrî awetarî komo yaka tak mokope hara.
27On wara tak n̂irpe bui pun, kicicme cehtoponhîrî yahrutopo me takn̂isom, boce pun marha, kicicme Ixaw Yana yehtoponho yahrutopo pun. Ero yipu narpe awetarî komo yai. Oyamtapokponî ro yaka ka Araw naarî kamxukuthîrî akir̂wamatopo me noro pun narpe awetarî komo yai. Iito tak nakn̂ipe yupunthîrî ahnoro, yîhcîpîthîrî marha, wethîrî marha.
28Akn̂in̂enhîrî tak n̂eyehpe, tponon korokape marha. Ero wa cexiche tak mokope hara awetarî komo yaka hara.
29Ero wara ehcoko miya roro 7-nhîrî nuun̂i po, 10-înhîrî kaamo po. Tîtken̂e mak ehcoko ero po awemyawno ro komo pokohra. Yiixe awehtopo komo pokohra marha ehcoko. Ero wa ehcoko amyamro Ixaw Yana komo. Ero wa xa marha n̂ehcowpe achewno kom hara.
30Ero wa ehcoko ero po roro kicicme awehtoponhîrî komo yahrutopo me exirî ke, awakir̂wamacho komo me exirî ke ha. Ero wa ciriche Araw ya kir̂wan̂he tak maxe kicicme ehxapunhîrî. Kir̂wan me tak keen̂axe so.
31Ero ke ero po roro epokarecoko, yiixe awehtopo komo pokohra ehcoko. Ero wa roro ehcoko miya roro ero po so yîtîhkan me ro mak. Ero wa awehtoponhîrî komo nahrupe Araw.
32-33Araw pen waipuche tak ero wa xa marha kicicme exino ritoponho yahrun̂e me n̂expe yumumuru hara, ohyaka cewomsom me yîhkapexapu ha, tîîm retawno me ciixapu. Noro makîrha tak namrupe hara poono, riin̂u kahxapu, omîn yaka tmohtopo ro. Oyamtakponî ro yaka n̂ewomhe akir̂wamachome, Kesentacho marha nakîrwamape, tîmsom yakn̂itopo marha. Tîmsom pokono komo yehtoponho marha nahrupe, Ixaw Yana komo yehtoponho marha ahnoro. Ero wa awehtoponhîrî komo nahrupe noro hara.
34Ero wa nasî apanatanmetopo komo. Towîhnî ro mak mîn miya rorono ha. Cewn̂e ro mak ero wa cexpore nasî yicimn̂ipuntaxera. Ero wa Ixaw Yana komo yehtoponho tahrupore roro nasî, kekn̂e. Ero wa kekn̂e Kporin komo Moises ya. Ero ke ero wa kacho yaw roro rma xakn̂e.
Takîhso Men Ehcoko Kamxuku Poko, Kesî Kaan

1-2Taa, ero yinhîrî on wara kekn̂e hara Kporin komo Moises ya, On poko Araw panatanmeko xa hara, yumumuru komo marha, Ixaw Yana komo marha ahnoro. On wara kesî Kporin komo awya so, kasko yîwya so.
3-4Anarimaw on wara na nai apoyino komo, Ixaw Yana komo poyino ha, bui na waihke tîmsom me. Oper̂a xîkrî na, kabra na, noro yipu na waihke. Kesentacho potaka tko na ekîhra nai owya tîmtome, Aporin komo mîn potaka ekîhra. Ero wa exitaw kicicme men nas okwe. Tooto wapatho wara rma nasî noro yipu okwe. Kamxuku yen̂epen̂e me nas okwe. Ero ke twaihkapore men nasî noro yipu tpoyino komo chewno pîn me tak ehtome.
5Ero wa wîîkes takîhso Ixaw Yana komo ehtome, owya tîmsom poko, ohyaka mak ero yipu yehtome. Woskara po so mak tînîmrî komo nakn̂iyaxe anarî komo kica. Kesentacho potaka xa matko cekpore nasî, tîmsom pokono yaka. Oona mak takn̂ipore nasî owya tîmsom kom ha, Aaxe xa wasî, kacho komo marha. Ero wa xa tîmpore nasî.
6Waihkache tak kamxukuthîrî ke tîmsom yakn̂itopo caramape ohyaka cewomsom. Kesentacho potaw nasî ero caramape. Katîthîrî marha nakn̂ipe kotoporem me ehtome yîsîn owya.
7Pahxa worokyam ya tîmsom me makn̂iyatkekn̂e kica awokuthîrî komo. Noro yipu komo pokono me mîxatken̂e cipici yaino wara okwe. Ero wa exihra ro mak tak ehcoko. Ero wa kacho mewrecoko miya roro ehretawnomaxapu komo n̂enîrî meero.
8-9Ero ke kasko yîwya so, On wara na natu anarî komo, Ixaw Yana komo, achewno komo marha na, tîmsom na nakn̂iyatu anana. Ekîhra na natu Kesentacho potaka owya tîmtome. Ero wa na n̂iir̂atu owya tîmsom ha. Ero wa exitaw so twaihkapore nasî tpoyino komo mera tak ehtome so.
10On wara marha kasko yîwya so, anarimaw on wara na natu anarî komo Ixaw Yana komo, achewno komo marha na, kamxuku ken̂arî na non̂etu kica. Ero wa exitaw so kicicme xa naxe okwe. Yîpînîn yawra cehsom wara ro mak wasî. Owî rma tak waihkesî tpoyino komo chewno pîn me tak ehtome.
11Karitî me kehtopo mîn kamxuku. Ero yanme mak karitî me naxe tuhn̂em komo ahnoro. Kicicme awehtoponhîrî komo yahrutopo me onîmîtho rma mîn kamxuku. Awokuthîrî komo mîwaikexe tîmtome owya. Noro yipu kamxukutho nasî kicicme awehtoponhîrî komo yahrutopo me. Kamxuku mak nasî kicicme awehtopo komo yahrutopo me.
12Ero ke wîîkes awya so Ixaw Yana komo ya, kamxuku ken̂arî tonohra ro mak ehcoko amyamro, achewno komo marha, wîîkesî.
13Ero ke on wara ehcoko wooto woche awya so. Amyamro na mesetaketu Ixaw Yana komo, achewno komo anarimaw. Ero wa awexitaw so awotî na mîwetu onoke warai ha na, roowo pore tîtosom na, tarin̂em na anarimaw. Noro yipu woche awya so kamxukuthîrî en̂epecoko roowo pona. En̂epeche awya so kamxuku ahrucoko roowo ke.
14Ero wa kamxukuthîrî en̂epecoko karitî me wooto yehtopo me exirî ke. Ero wa nasî kamxuku ahnoro. Ero ke wa wîîkes awya so Ixaw Yana komo ya, onok na exitaw awotî komo kamxuku ken̂e rma tonohra ro mak ehcoko. Karitî me ehtopo xa mîn kamxukru. Ero ke ero yipu yonon̂e men twaihkapore nasî tpoyino chewno pîn me tak ehtome.
15On wara marha wîîkes awya so Ixaw Yana me ewruxapu komo ya, achewno komo ya marha, onoke na yokoputho na meen̂atu tanme ro waixapu, kamara n̂eskatho na anarimaw. Noro yipu pun na mon̂etu anarimaw. Ero wa awexitaw so eyehcoko tak, aponon komo marha korokacoko. Ero wa aweyepuche so, aponon komo korokache marha kicicme rma maxe kokmamso ro. Kokmamche tak kir̂wan̂he tak maxe hara.
16Eyepîra awexitaw so noro yipu pun tonon̂enho, aponon komo korokara marha awexitaw so kicicme men maxe okwe, kasko. Ero wa kasko Araw komo ya, Ixaw Yana komo ya ahnoro, kekn̂e. Ero wa kekn̂e Kporin komo Moises ya.
On Warai Komo Pokohra Ro Mak Men Ehcoko, Kacho

1-2Taa, ero yinhîrî on wara kekn̂e hara Kporin komo Moises ya, On wara marha kasko Ixaw Yana komo ya, On wara kesî Kporin komo awya so, Aporin komo xa Ow ha, ponaro awehtopo kom ha.
3Ero ke Exitu pono komo warahra ehcoko, yîchew so awehtoponhîrî komo warahra. Kanan pono komo warahra marha ehcoko, yîcheka so kaar̂axe so n̂examro warahra. N̂examro yepanatanmetopo yewetîra marha ehcoko.
4Owya apanatanmetopo komo xa ewetîcoko. Omtapotarî ponaro men ehcoko, Ero wara men ehcoko, kacho ha. Aporin kom Ow ha ponaro xa awehtopo komo.
5Omtapotarî ewetîcoko apanatanmetopo kom ha. Ero yipu yewehcataw awya so pahkî waipîn me awin̂e komo me nasî. Aporin komo Ow ha.
6Ayananî ro komo yaka tohra ro mak ehcoko yikicicin pononkaxi. Aporin komo Ow ha.
7Aamo komo kicicin ahrunkara ehcoko, anocwan komo kicicin marha. Anocwan xa mîk. Ero ke yikicicin ahrunkara ro mak ehcoko.
8Aamo pici kicicin sayankara marha ehcoko. Aamo komo kicicinî rma mîn anocwan kicicin.
9Awepeka kicicin sayankara marha ehcoko. Ero wa ehcoko aamo komo yemsîrî poko, anocwan yemsîrî poko marha. Ero wa ehcoko, amîn komo yaw ewruxapu komo poko, anarî mîn yaw ewruxapu komo poko marha. Yikicicin sayankara ehcoko.
10Amumuru yemsîrî kicicin sayankara marha ehcoko. Awemsîrî yemsîrî kicicin sayankara marha ehcoko. Akicicinî rma mîn yikicicin komo.
11Aamo pici yemsîrî kicicin sayankara marha ehcoko, aamo yemsîrî kicicin ha. Awepeka rma mîk noro yipu. Ero ke yikicicin sayankara ehcoko.
12Aamo yepeka kicicin sayankara marha ehcoko. Aamo yananî ro mîkî.
13Anocwan yakno kicicin sayankara marha ehcoko. Anocwan yananî ro mîk hara.
14Aamo yakno kicicin sayankara marha ehcoko. Yipici yenaka tohra ehcoko. Anoci mîk okwe.
15Amumuru pici kicicin sayankara marha ehcoko. Amumuru pici mîk. Ero ke yikicicin sayankara ehcoko.
16Awakno pici kicicin sayankara marha ehcoko. Awakno kicicinî rma mîn yipici kicicin.
17Wooxam kicicin sayankara ehcoko, noro yemsîrî sayankan̂e me awexitaw hara. Yîmrerî yemsîrî sayankara ehcoko, noro yemsîrî sayankara marha ehcoko. Noro yipu komo sayankara ehcoko. Apici yananî ro komo noro yipu komo. Ero ke kicicitho me mak nasî noro yipu komo sayankacho.
18Apici yakno kicicin sayankara marha ehcoko. Akno thakwa mîrwonmekyaxe ero wa ahsîyataw. Ero ke apici waipîra ka exitaw akno sayankara ehcoko.
19Roopo exitaw ro wooxam, yikicicin sayankaxi tohra ehcoko.
20Apoyino pici yenaka tohra ehcoko. Akiciciretopo komo rma mîn noro yipu poko awehtopo.
21Amxîkrî komo cirihra ro mak men ehcoko wehto cheka Moreke ya tîmsom me. Oyosotî mîwîrîyakamexpetu kica yîwya tîmyataw. Aporin komo xa Ow ha.
22Kîîrî yukukmara ro mak men ehcoko woxam mukukmexe ero wa. Kicicitho me ro mak nasî kica ero wa yukukmacho.
23Okno yukukmara ro mak marha ehcoko kica. Akiciciretopo komo rma mîn noro yipu yukukmacho. Wooxam komo marha, etkukmapora ro mak men ehcoko okno ya. Akiciciretopo komo xa mîn ero wa awetkukmapotopo komo.
24Ero warai komo poko ekicicirera ro mak men ehcoko. Ero wara komo n̂ekicicirexe kica meyeno komo, war̂mapes awya so amn̂e n̂examro ha.
25Yîrowon komo meero nasî kicicme kica. Ero ke roowo meero kicicme wiir̂asî kicicme ehtoponhîrî yepantopo me. Iitono komo yarîrkan̂e wa mak nasî iitono roowo.
26Ero ke omtapotarî xa ewetîcoko amyamro reha. Ero pokohra ehcoko, kacho, Kicicme maxe okwe ero yipu poko awexitaw so rma, kacho marha. Ero wa kacho ewetîcoko. Kicicitho me ro mak awehtopo komo wekatmo awya so, ero yipu pokohra ro mak ehcoko amyamro, ero yipu pokohra marha n̂ehcowpe achewno komo marha.
27Ero wa xatken̂e Kanan pono komo amokunaw so ha kapu. N̂examro yanme rma n̂ekicicirekn̂e yîrowon komo.
28Ero ke roowo yikiciciren̂e me awexitaw so amyamro pen hara okwe awarîrkan̂e komo wara xa marha men nas okwe roowo iitononhîrî pen komo narîrkekn̂e ero wara rma.
29Kicicitho me awehtopo komo poko kîtwermacow so. Ero yipu poko rma exitaw apoyino komo noro waihkacoko, tpoyino komo chewno pîn me tak ehtome.
30Ero ke owya apanatanmetopo komo men ewetîcoko. Iitononhîrî komo warahra ro mak ehcoko. Kicicitho me ro mak n̂examro yehtoponho poko eekicicirera ro mak men ehcoko. Aporin komo Ow ha, ponaro xa awehtopo kom ha, kasko. Ero wa kasko Ixaw Yana komo ya, kekn̂e. Ero wa kekn̂e Kporin komo Moises ya.
Mîn Hak Poko Ixaw Yana Komo Panatanmetopo Komo

1-2Taa, ero yinhîrî on wara tak kekn̂e hara Kporin komo Moises ya, On wara marha kasko Ixaw Yana komo ya ahnoro, On wara kesî Kporin komo awya so, kasko. Aporin komo Ow ha, ponaro awehtopo komo xa. Kir̂wanî ro xa Ow. Ero ke amyamro marha kir̂wan̂he xa ehcoko, kesî, kasko yîwya so.
3On wara ehcoko, ayopono me encoko aamo komo, anocwan komo marha. Awepokaretopo komo ponaro marha ehcoko onkuknomatho ponaro. Ero po roro epokarecoko. Aporin komo Ow ha, ponaro xa awehtopo komo.
4Ciixaputho pona etowra ro mak ehcoko. Ponaro awehtopo komo cirihra ro mak ehcoko kuripara yukuixapu ha. Aporin komo Ow ha, ponaro xa awehtopo ro komo.
5Awoh komo na mîmyat owya, Aaxe xa wasî, kacho me mîmyatu. Ero wara tîmyataw awanme ro mak tîmcoko.
6Ero wa anmîthîrî komo pun nasî tonopore ero kaamo po rma waihkachonhîrî po rma. Anarimaw enmapuche xa mon̂exe. Mîk ha mehxan po akwenhîrî exitaw rma takn̂ipore mak tak nasî.
7Mîk ha mehxan po ton̂etaw awya so kicicme men maxe. Tawake exihra was apoko so ero po ton̂etaw.
8Ero po tonon̂enho kicicme men nasî. Aporin komo ya tîmxapu rma n̂ikiciciresî kica. Ero ke twaihkapore men nasî noro yipu tpoyino komo chewno pîn me tak ehtome.
9Taa, puruma yeperîrî yîhkocetaw awya so amararîn komo pono, panawno xa yîhkotora ehcoko. Enmekyataw hara awya so n̂emarake na wahra mak. Ero yipu amekîra ehcoko.
10Uupa yeperîrî pohcataw awya so asakî ro potuhra ehcoko ahnoro xa potutîkaxî ro. Emarakaxapu marha amekîra ehcoko. Iito mak n̂expe ero yipu yînapumra cehsom komo nahrî me mak, achewno komo nahrî me marha. Ero wa men ehcoko. Aporin komo Ow ha, ponaro xa awehtopo komo.
11Emyawnonano poko en̂epamra men ehcoko. Apoyino komo emîknopîra marha ehcoko. Cemarontara marha ehcoko apoyino komo n̂entarî me.
12On wara nîmtapowaxe anarî komo, Yaaro xa tan wîîkes awya, Kporin komo n̂entarî me xa tan wîîkes awya, kexe tohnaw ro mak. Ero wa kahra ehcoko. Oyosotî yîwîrîyakamexpora ro mak ehcoko. Aporin komo Ow ha, ponaro xa awehtopo komo.
13Kir̂wan̂he epemacoko apoyino komo. Noro yemyawno poko en̂epamra marha ehcoko. Anapickarî komo epemacoko epematopo me exitaw. Ahyaka so rma cirihra ehcoko noro yepetho, Amn̂e mak kepemesî pahxaxa, kahra.
14Kaan ya awî xe kr̂a wasî, kahra ehcoko kica panahnî komo ya. Ewuhnî yesamaka yîhrokacho cirihra marha ehcoko kica. Oponaro xa men ehcoko. Aporin komo ow ha, ponaro awehtopo ro komo, kesî Kaan awya so, kasko yîwya so.
15On wara ehcoko en̂ekano riyataw awya so, Yaaro mak en̂ekano ciicoko. Kicicme exitaw yupurantamnî, Awen̂ekara wasî yupurantamnî me awexiri ke, kahra ehcoko yîwya. Kicicme exitaw cemyawnoyemî reha Kir̂wan̂he mai ham, kahra ehcoko yîwya. Takîhso mak en̂ekacoko apoyino komo.
16Kicicme apoyino yehtoponho yakpan̂e me exihra ehcoko. Twaihkapore nasî moso omîtwono, kahra marha ehcoko. Aporin komo xa Ow ha.
17On wara ehcoko awakno komo poko, yiixatî pîn me exihra ehcoko aropotaw so ha. On wara marha ehcoko apoyino komo poko hara, kicicme exitaw so weronomacoko. Weronomara awexitaw so noro yehtoponho tak nas awehtoponhîrî me hara kica.
18Awîche so apoyino komo ya esepanpîra ehcoko. Awîchonhîrî komo yerewton̂e pîn me mak ehcoko. Apoyino komo xe mak ehcoko. Aaxe so rma maxe ero wa xa marha yiixe so ehcoko. Aporin komo Ow ha.
19Owya apanatanmetopo komo men ewetîcoko. On wara cirihra ehcoko awoh komo paaka, kîîrî cirihra ehcoko paaka pîn yakro woosî yakro. Ero wa xa marha ehcoko anatîrî komo poko. Anarmerpan cirihra ehcoko iina re. Ero wa xa marha aponon komo poko ehcoko, anarmerpan ke kahxapu amrura ehcoko. Nai poon riin̂u kahxapu, oper̂a poci ke ceskem. Ero yipu ke kahxapu amrura ehcoko. Ero wa ehcoko anarmerpan poko.
20On wara na nai apoyino komo anarimaw kîîrî, wooxam yenaka na cee, antonano me ahsîxapu yenaka ha. Pinano me cehsom mîk wooxam mooxeno mak. Noro yipu poko na nai iin̂o pîn. Ero wa exitaw so asakno roro rma panarecoko kicicme exirî komo poyero. Waihkara tko ehcoko antonano me mak exirî ke wooxam, ahsîpînkan me.
21On wara tak n̂expe kîîrî noro yipu poko ehxapunhîrî, kahn̂eru n̂ekpe Kesentacho potaka owya tîmsom me. Kicicme wîxakn̂e kica, kacho me tîmsom mîn n̂ekpe.
22Yîn̂ekîthîrî tak waihkape tîmsom pokono. Aporin komo ya tîmsom me tak nakn̂ipe, Kicicme wehxe kica, kacho me. Ero wa exiche n̂ehcamnoyasî tak kicicme ehtoponhîrî. Ero wa ehcoko.
23Taa, on wara marha wîîkes awya so, Kaanan pona awtoche so tak anatîrî komo na miir̂atu weewe, cepetaxmu, anarmerpan ha. Ero yipu ciriche eperîrî ka apupra ehcoko. Kicicitho me ka encoko. Ero wa ka encoko 3 cimn̂ipu. Apupra ro makî ka ehcoko ero wicakî pahkînon.
244-nhîrî cimn̂ipu po tak eperîrî potucoko. Owya tîmsom me makî tko ka potucoko, Kir̂wan̂he xa mai ham okre, kacho me tîmsom me ha.
255-nhîrî cimn̂ipu po tak ahcoko awanme ro so. Ero wa ka n̂expe anatîrî komo yeperîrî. Ero wa cîîr̂ataw awya so mer̂pora tak n̂eperwasî anatîrî komo. Aporin komo Ow ha, ponaro awehtopo komo xa.
26On wara marha ehcoko, kamxukrem tonohra ehcoko awotî komo. Erem pokohra ro mak ehcoko. Yaskomo mtapotarî entara ro mak ehcoko, Ero wa mas amn̂e, kacho entara ro mak ehcoko Kaanî mtapotarî pîn.
27Anarme awotora ehcoko ahpoci komo, mehxa xehxa wara awotora. Awetpoci komo yen̂etî marha awotora ehcoko anarme.
28Apun komo ecaikara ehcoko ayanan pen komo pînîn yaw awexirî ke so. Apun komo mewrera marha ehcoko etowîn me. Aporin komo Ow ha.
29On wara kahra ro mak ehcoko awemsîrî komo ya, Mîkî hak pohkan̂e me esko okopur̂wa, kîîrî pohkan̂e me, kahra ehcoko. Ero wa awemsîrî komo panatanmekyataw mîwîrîmes okwe. Mîk hak pokono me tak men n̂ehtîkexe ahnoro arowon pono komo. Kicicme ro mak tak mehtîkexe ahnoro okwe. Ero wa mehtîkexe kica.
30On wara marha ehcoko, Oyepokaretopo po roro epokarecoko mak. Twerî marha ehcoko omîn poko. Aporin komo xa Ow ha.
31Yaskomo yaka tohra ehcoko kica. Worokyam yakro tîmtapotaxmu komo yaka marha tohra ehcoko. Noro yipu komo yaka awcetaw so kicicme men awir̂axe so kica. Aporin komo Ow ha, ponaro awehtopo komo xa.
32On wara na matu anarimaw ceremaxi na matu. Ero yimaw poritomo na mokya kanahmutwem, nor̂wa na mokya anarimaw ero warai ha. Noro yipu komo mokyataw ahyaka so, amîtkoso ha na, awomcoko tak noro ponaro xa awehtome so. Achew so exitaw poritomo ayopono me noro encoko. Oponaro xa men ehcoko. Aporin komo xa Ow ha.
33-34Anarimaw acheka so n̂esekenmetu anarî rowon pono komo. Ero wa exitaw so emetanmekîra ehcoko. Takîhso miir̂atu Ixaw Yana me ewruxapu komo, ero wa xa marha n̂examro ciicoko acheka so mohxapu kom hara. Yiixe so ehcoko etîxe rma maxe ero wa xa marha. Pahxa anarî rowon pono komo chewno me mîxatken̂e amyamro rma, Exitu pono komo chewno me ha. Ero ke achewno komo xe ehcoko. Aporin komo Ow ha, ponaro awehtopo komo xa.
35Kicicme ehxapu yen̂eketaw awya so yaaro mak en̂ekacoko, yaaro mak panarecoko. Tukuknomaxmu poko awarawanwataw so, yaaro mak yukuknomacoko. Ero wa yukuknomacoko ahce na yakenon, ahce na porin me ehtopo, ahce na ehyatkawnon marha, ahce na yawsîn marha. Yaaro mak yukuknomacoko ahnoro.
36Ahce na yawsîn yukuknometaw awya so yaarono poko mak ehcoko awsîn yukuknomacho poko. Epa wicakno me tukuknomaxmu poko awarawanwataw so yaaro mak yukuknomacoko. Iin wicakno tukuknomaxmu poko awarawanwataw so marha yaaro xa marha yukuknomacoko hara. Ero wa ehcoko. Aporin komo Ow ha, ponaro awehtopo komo xa. Exitu poi awekn̂enhîrî komo Ow ha.
37Ero wa wîîkes awya so. Owya apanatanmetopo komo ewetîtîkacoko ahnoro, Ero wa ehcoko, kacho ha. Ero yaw roro xa ehcoko. Aporin komo xa Ow ha. Ero wa kesî Kporin komo awya so, kasko Ixaw Yana komo ya, kekn̂e Kporin komo Moises ya. Ero wa kekn̂e.
Kicicme Ehxapu Komo Waihkacho

1-2Taa, ero yinhîrî on wara kekn̂e hara Kporin komo Moises ya, On wara marha kasko Ixaw Yana komo ya, On wara kesî Kporin komo, anarimaw apoyino komo na nîmyatu tîmxîkrî Moreke ya. Ero wa marha na nai anarimaw acheka so mohxapu hara. Ero wa exitaw twaihkapore men nasî. Awewton pono komo rma noro pen waihkacowpe toh ke. Ero wa twaihkapore nasî tîmxîkrî tîmn̂enho Moreke ya.
3Noro yipu komo pînîn yawra cehsom wara ro mak wasî. Waihkesî Owî rma tpoyino komo chewno pîn me tak ehtome. Ero wa wiir̂asî tîmxîkrî tîmn̂enho Moreke ya omîn yikicicirerî ke yîwya. Oyosotî yîwîrîyakaporî ke marha ero wa wiir̂asî. Kir̂wanî ro xa oyosot ha.
4-5Anarimaw noro yipu waihkara rma na natu arowon pono komo. Moreke ya cepamrî tîmn̂enho komo yenîn̂e pîn wara rma na nat okwe. Ero warai komo pînîn yawra cehsom wara ro mak wasî. Waihkesî tpoyino chewno pîn me tak ehtome. Ero wa wiir̂asî noro yipu yakrononho komo ahnoro, Moreke ya cetîmsom komo.
6Anarimaw on wara na natu anarî kom hara, yaskomo ponaro na nat okwe, worokyam yakro tîmtapotaxmu komo ponaro marha. Noro yipu komo pona n̂etowyaxe kica cipici yai cehsom wara. Noro yipu komo pînîn yawra cehsom wara ro mak wasî. Ero ke waihkesî tpoyino komo chewno pîn me tak ehtome.
7Ero ke oponarono me xa mak ehcoko. Kir̂wanî ro me mak ehcoko. Ow mak Aporin komo, ponaro awehtopo komo xa. Ero ke ero wa ehcoko.
8Owya apanatanmetopo komo ewetîcoko. Ero yaw roro xa ehcoko. Aporin komo xa Ow ha, owyanî ro me awin̂e kom ha.
9On wara na nai apoyino komo anarimaw hara, tîîmî rma na n̂eremke okwe, tînocwan ha na anarimaw. Ero wa exitaw twaihkapore men nasî. Tîîmî rma n̂eremka ham okwe, tînocwan ha na anarimaw. Yaaro rma twaihkaxmu me nasî.
10Anarimaw cipici yai ro na nai apoyino komo, pinano poko rma ha na. Ero wa exitaw asakno roro rma twaihkapore nasî, kîîrî pen, wooxam pen marha.
11Anarimaw tîîm pici yenaka na cee apoyino. Ero wa cetaw kicicme nasî, tîîm kicicin yenpon̂e me nasî. Ero ke asakno roro rma twaihkapore nasî, kîîrî, wooxam, ero wara. Yaaro rma twaihkaxmu me nasî.
12Anarimaw kîîrî na cee tumumuru pici yenaka. Ero wa exitaw asakno roro rma twaihkapore nasî. Anarme ro mak n̂ecir̂axe kica. Yaaro rma twaihkaxmu me nasî.
13Anarimaw kîîrî na nai kîîrî poko xa marha. Wooxam poko nasî kîîrî ero wara xa marha na natu kica etpoko. Ero wa exitaw so kicicitho me ro mak naxe kica. Ero ke twaihkapore nasî asakno roro rma. Yaaro rma twaihkaxmu me nasî.
14Anarimaw wooxam na nahsîya kîîrî cipici me. Yîson meero marha na nahsîya cipici me hara. Ero wa exitaw so kicicme men naxe. Ero ke takn̂ipore nasî osorwaw rma. Ero wa akn̂icoko kicicitho ke tîchewnoi exihra awehtome so.
15Anarimaw okno nukukmesî kîîrî wooxam kukman̂e wara rma kica. Ero wa exitaw twaihkapore nasî. Okno marha twaihkapore nasî poko ehtoponhîrî.
16Anarimaw wooxam na n̂etkukmape okno ya kica. Ero wa exitaw wooxam twaihkapore nasî. Okno marha twaihkapore nasî axin̂enhîrî ha. Kicicme ro mak naxe. Yaaro rma twaihkaxmu me naxe.
17Anarimaw cepeka rma na nahsîya apoyino komo. Tîîm yemsîrî na nahsîya, tînocwan yemsîrî ha na anarimaw. Yikicicin na n̂een̂a. Kîîrî kicicin marha na n̂een̂a wooxam hara. Kicicme nasî ero wa ehtopo komo. Ero ke asakno roro rma men twaihkapore naxe iyanan komo wero ro rma. Ero wa cirpore nasî cepeka yikicicirerî ke.
18On wara na nai kîîrî anarimaw wooxam yenaka na cee roopo exitaw. Yikicicin na pononke. Wooxam kamxukru yenpon̂e me nasî kica. Tkamxutacho yenpon̂e me marha nasî wooxam hara. Kicicme nasî kica ero wa ehtopo komo. Twaihkapore nasî asakno roro rma tpoyino komo pîn me tak ehtome so.
19Anocwan yakno kicicin sayankara ro mak ehcoko. Aamo yepeka kicicin sayankara marha ehcoko. Kicicme nasî ayananî ro komo kicicin pononkacho awya so. Kicicitho mîkyam, kacho me naxe ero wa ehxapu komo.
20On wara na nai apoyino komo anarimaw tîîm yakno pici yenaka na cee. Ero wa exitaw tîîm yakno kicicin yenpon̂e me rma nasî kica. Kicicme men naxe ero wa ehxapu komo. Ero ke yîmxîkîn me ro mak men naxe.
21Anarimaw on wara na nai anarî hara, takno pici yenaka na nîîce. Kicicme ro mak nasî ero wa ahsîtopo kica. Takno kicicin yenpon̂e me rma nasî kica. Ero ke n̂examro pen marha naxe yîmxîkîn me ro mak.
22Omtapotarî men ewetîtîkacoko owya apanatanmetopo kom ha. Yaw roro men ehcoko. Ewetîra awexitaw so aweken komo rma nas amn̂e awarîrkan̂e komo wara okwe. Pona kaar̂axe so ero rma nasî awarîrkan̂e komo wara.
23Iitono komo yehtopo poko pohnîmra ehcoko. Kanan pono komo war̂mapes awya so. Kîtwermacow so mîn hak poko kicicitho poko ero poko rma naxe n̂examro kica. Ero ke n̂examro xera ro mak wasî.
24Ero wa exirî komo poyero wîîkekn̂e awya so, N̂examro yekenho tak ahsîcoko aweken komo me, wîîkekn̂e. Eroromerono me wa ekenhîrî komo wîmyasî aweken komo me. Kir̂wan mîn wîmyas awya so. Iito nasî paaka mown pen mer̂pora ro makî, ween pen marha okre, wîîkekn̂e awya so. Ow mak Aporin komo, ponaro awehtopo komo xa. Ow xa kiir̂axe so iitono komo warahra.
25Ero ke etîme re enîhra encoko awoh komo, comota pono marha. Kotî me cehsom mîk, kacoko anarî komo poko, Kotî pîn me cehsom mîk hara kica, kacoko anarî komo poko hara. Ero wa xa marha kacoko tarin̂em komo poko hara. Kotî me cehsom mîk, kacoko anarî komo poko. Kotî pîn me cehsom mîk hara, kacoko anarî komo poko hara. Ero wa kicicme ecirira ehcoko awotî komo ke, comota pono komo ke, tarin̂em komo ke marha, sehrere me tîtosom komo ke marha. Ero yipu komo ke kicicme ecirira ehcoko. Kicicitho mîk ero yipu komo, wîîka awya so. Ero ke ero wara ehcoko.
26Aporin komo Ow ha kir̂wanî ro xa. Ero ke kir̂wan me mak ehcoko amyamro hara oyananî ro me xa. Ero warai me kiice so anarî yana komo warahra.
27Ekatînho yakro tîmtapotaxmu exitaw amn̂e noro men waihkacoko. Worokyam ke tîropotawnoyem exitaw noro pen marha waihkacoko. Ero wa waihkacoko kîîrî, wooxam marha. Toh ke waihkacoko. Yaaro rma noro yipu twaikapore nasî kicicme xa exirî ke so, kasko yîwya so. Ero wa so kasko Ixaw Yana komo ya, kekn̂e Kporin komo Moises ya.
Kaan Ya Tîmsom Pokono Komo Pokono

1Taa, ero yinhîrî on wara kekn̂e hara Kporin komo Moises ya, Taa, tîmsom poko komo tak panatanmeko hara, Araw mumuru kom ha. On wara kasko yîwya so, Kicicme ecirira n̂ehcowpe tîmsom pokono komo poyinonhîrî pen komo waipuche.
2-3Ero wara rma tko na n̂ecir̂atu yiixe cexitaw so tîyananînhîrî pen komo waipuche. Yînocwanînhîrî pen na waihya, yîîmînhîrî pen ha na, yumumuthîrî pen ha na, emsîthîrî pen ha na, aknonhîrî pen ha na. Noro yipu komo waipuche na kicicme n̂ecir̂atu rma yiixe cexitaw so. Anarimaw tîmsom pokono yepekanho pen na waihya iin̂omnî. Iin̂omra cexirî ke pona thakwa n̂een̂akn̂e cecehton̂e me. Ero ke noro yipu pen waipuche na kicicme n̂ecir̂a yiixe cexitaw.
4Anarî pen komo yokoputho ke kicicme ecirira n̂ehcowpe tîmsom pokono komo. Tpoyino komo yenîn̂e me naxe. Ero ke kicicme ecirira n̂ehcowpe.
5On wara marha n̂ehcowpe, ekanamurinkara n̂ehcowpe tpoyino pen komo waihîrî ke. Cetpoci komo yen̂etî marha awotora n̂ehcowpe, Ecaikara marha n̂ehcowpe.
6Ponaro cehtopo komo pokono ro me n̂ehcowpe. Oyosotî yîwîrîyakamexpora marha men n̂ehcowpe kicicme cexirî ke so. Aporin komo ya tîmsom yakn̂in̂e me naxe, ponaro cehtopo komo yuru yakn̂in̂e me ha. Ero ke kir̂wanî ro me mak n̂ehcowpe.
7Wooxam yahsîyataw cipici komo me kîîrî pohkan̂e ro mîk hak pokono ahsîra n̂ehcowpe, mîk hak pokononho ahsîra marha n̂ehcowpe. Kicicme nasî noro yipu wooxam ha. Ciin̂o yai etowxapu marha ahsîra n̂ehcowpe. Ero wa n̂ehcowpe oyantonî ro me exirî ke so.
8Kaan pokono ro xa mîkyam. Kaan ya tîmsom yakn̂in̂e me naxe ha ponaro awehtopo komo yuru ha. Ero ke kir̂wanî ro me xa yîhtînocoko. Aporin komo Ow ha, kir̂wanî ro xa. Kir̂wanî ro me awin̂e komo Ow ha. Ero ke kir̂wanî ro me marha n̂examro yîhtînocoko owya tîmsom pokono ro kom hara.
9On wara marha kasko tîmsom pokono komo ya, Anarimaw on wara na nai awemsîrî komo, ciin̂o pîn pokono me na nai okwe. Ero wa exitaw tîîm yikiciciren̂e me xa nasî. Ero ke takn̂ipore nasî noro yipu pen okwe.
10On wara n̂expe ohyaka cewomsom me kapexapu hara, takno komo warahra ciixapu me naxe. Ohyaka cewomsom pononî ro yamrun̂e me cehsom me naxe. Ero ke tîhtîpîrî womhokara n̂expe, tponon ahxaikara marha.
11Okoputho mîtkoso tohra n̂expe. Yîîm pen waipuche meero kicicme ecirira n̂expe, yînocwan pen waipuche marha.
12On wara marha n̂expe, omîn yai epatakara n̂expe ponaro cehtopo mîn yai ha. Omîn nîwîrîmesî ero wara epataketaw. Ohyaka cewomsom me yîhkapexapu xa mîk ha. Owî rma ero warai me wiir̂akn̂e katî ke. Ponaro noro yehtopo xa Ow. Ero ke ero wa n̂expe. Aporin komo xa Ow ha.
13-14On wara marha n̂expe ohyaka cewomsom cipici yahsî xe cexitaw, yukukmanî ro mak nahsîpe wooxam. Iin̂o waixapu ahsîra n̂expe. Ciin̂onhîrî yai etowxapu yahsîra marha n̂expe. Ciin̂o pîn pokononho yahsîra marha n̂expe. Mîk hak pokono yahsîra marha n̂expe. Yukukmanî ro mak nahsîpe, tîyanan yemsîrî mak ha.
15Noro yipu mak nahsîpe cipici me, Kicicme cehsom komo mîkyam kica, kahra ehtome so iyanan komo epamthîrî komo poko. Aporin komo xa Ow ha kir̂wan̂he xa awin̂e kom ha, kasko yîwya so, kekn̂e Kporin komo Moises ya.
16-17On wara marha kekn̂e Kporin komo yîwya, On wara marha kasko Araw ya, On wara n̂ehcowpe amn̂e awepamthîrî miya rorono kom ha, yupunpon komo mokuhra n̂ehcowpe ponaro cehtopo komo yuru yakn̂iso.
18-20Yupunpon mokuhra ro mak n̂expe ohyaka tîmsom tîmso. Ewuhnî mokuhra n̂expe, yîhrepun, kicicme eepatarî ehxapu, ehcoporono yîhrepu, ehtaxwoxapu, etamoxwoxapu, katuhkem, kawno pîn, ewpon, kîskîskîmacho komo ken̂arî, ereh ken̂arî, emuhnî, ero warai komo.
21Ero wa so exitaw Araw yepamtho amn̂e mokuhra n̂ehcowpe Tporin ya tîmsom yakn̂iso, Yupunpora thakwa naxe okwe. Ero ke mokuhra n̂ehcowpe ponaro cehtopo yuru yakn̂iso.
22Ponaro cehtopo yuru nohcowpe rma, owya ro xa tîmxapu poko meero. Ero wa n̂eseresmacowpe rma.
23Oyamtakponî ro wacan yaka tko ewomra n̂ehcowpe, kotoporem yakn̂itopo yaka marha mokuhra. Ero wa ewomra n̂ehcowpe anarme cexirî ke yupun thakwa. Omîn yikiciciren̂e me naxe okwe iina ewomyataw. Aporin komo xa Ow ha, awakir̂waman̂e kom ha, kasko. Ero wa kasko Araw ya, yumumuru komo ya marha, kekn̂e. Ero wa kekn̂e Kporin komo Moises ya.
24Ero ke ero wa kekn̂e Moises Araw ya, yumumuru komo ya marha, Ixaw Yana komo ya marha ahnoro ya. Ero wa kekn̂e.
On Warai Komo Mak N̂eseresmexe Kaan Ya Tîmsom Poko, Kacho

1-2Taa, ero yinhîrî on wara kekn̂e hara Kporin komo Moises ya, On wara kasko Araw ya, yumumuru komo ya marha, On wara marha kesî Kporin komo awya so, Owyanî ro me nasî Ixaw Yana komo n̂ekîtho ahyaka so. Ero ke takîhso men ehcoko ero yipu komo poko. Oyosotî yîwîrîyakamexpora ro mak men ehcoko anarme awehtopo ke yînmîthîrî komo poko. Aporin komo xa Ow ha.
3On wara na natu awepamthîrî komo pahxaro, kicicme ehxapu rma na mokyatu owya tîmsom yakn̂iso. Ero wa ehxapu rma na mokyatu owya tîmsom yakn̂iso, Aporin komo ya tîmsom yakn̂iso ha. Ero wa mohxapunhîrî porohkacoko ohyaka mokuhnî me ro mak tak. Aporin komo Ow ha.
4Anarimaw on wara na nai Araw yepamtho amn̂e, repra ken̂e na nai. Anarimaw nîkmorwa na erekî yupun pokono. Noro yipu eseresmara ro mak n̂expe owya tîmxapu poi. Kir̂wan̂he cexiche mak tak ero poi n̂eseresmape. On wara cexirî ke so kicicme natu anarimaw, okoputho yaponho na napeya, enhîrî ha na, womhîrî ha na. Anarimaw tpoyino na napeya kîîrî, ekukaxapu ha. Ero yipu komo yaperî ke kicicme ka naxe okwe.
5Anarimaw sehrere me tîtosom yaperî ke kicicme nai. Anarimaw kicicme ehxapu na napeya, ero ke kicicme xa marha tak nasî noro hara.
6-7Noro yipu yaperî ke kicicme nasî kokmamso ro. Aporin komo ya tîmxapu poi eseresmara ka n̂expe. Ero ke ka n̂eyehpe. Kokmamche tak kir̂wan̂he nas hara. Ero yimaw tak Aporin komo ya tîmxapu poi n̂eseresmape yiixe cexitaw. Yînahrî thakwa mîn ha.
8Okno yokoputho na n̂een̂a anarimaw tanme ro waixapu, kamara n̂eskatho na anarimaw. Ero yipu tonohra n̂expe kicicme ecirira cehtome. Aporin komo xa Ow ha.
9Omtapotarî xa n̂ewetîcowpe ero yipu poko. Ewetîra exitaw so kicicme men ween̂asî. Waihyaxe men okwe. Aporin komo xa Ow ha oponarono me awin̂e kom ha. Ero wa kasko Araw komo ya.
10On wara marha kasko yîwya so, Owya tîmxapu poi eseresmara ro mak n̂ehcowpe Ixaw Yana pîn komo. Tîmsom pokono yaw cenmaxmu eseresmara n̂expe, maywen komo pîra marha. Owya tîmxapu poi eseresmara ro mak n̂ehcowpe noro yipu komo.
11Anarimaw timsom pokono nahsîya tanton epethîrî pona. Anarimaw na yîmîn yaw rma n̂ewruya tanton. Noro yipu n̂eseresmape rma owya tîmxapu poi.
12Anarimaw on wara na nai tîmsom pokono yemsîrî, ciin̂o na nahsîya omîn yenîn̂e pîn. Noro yipu yahsîche eseresmara tak n̂expe owya tîmxapu poi.
13Anarimaw on wara na nai tîmsom pokono yemsîrî, iin̂o na waihya okwe, ciin̂o yai na n̂etowya anarimaw. Ero wa na nai yîmxîkîn me rma. Ero ke tîîm yaka na n̂etîrame hara. Yîhyaw tak na nai hara emasî me cehtoponhîrî wara rma. Noro yipu tak n̂eseresmape rma owya tîmxapu poi hara. Tîîm yaw n̂eseresmape rma. Ayanan pîn komo tko esresmara ro mak n̂ehcowpe owya tîmxapu poi.
14Anarimaw on wara na nai tîmsom pokono pîn, owya tîmxapu poi na n̂eseresme twen̂ekarî mak, Kporin komo ya tîmxapu tan ha, kahra na nai. Ero wa exitaw so ero wicakî xa marha erewsî nîmpe hara tîmsom pokono ya. Iyopo tko nîmpe kinta wicakî xa hara.
15-16Ero ke on wara n̂ehcowpe tîmsom pokono komo, ero pîntho me mak cirihra ro mak n̂ehcowpe owya tîmxapu, Ixaw Yana komo n̂ekîtho, Aporin komo ya tîmxapu me. Omtapotacho yaw roro exihra naxe okwe ero yipu poko eseresmetaw so. Ero wara rma eseresmetaw so kicicme naxe okwe, oyanwekn̂e me naxe okwe. Aporin komo xa Ow ha, n̂examro yakir̂waman̂e ha, kasko. Ero wa kasko Araw komo ya, kekn̂e Moises ya. Ero wa kekn̂e.
Yupunpon Komo Tîmîhra Cexpore Nasî Kaan Ya, Kacho
17-19On wara marha kekn̂e Kporin komo Moises ya, On wara kasko hara Araw ya, yumumuru komo ya marha. Ixaw Yana komo ya marha kasko, Awoh komo tîmî xe na matu owya, Aporin komo ya. Anarimaw amtapotachonhîrî komo yaw roro mak na mîmyatu. Anarimaw awanme ro so mak mîmyatu. Ero warai na mîmyatu amyamro Ixaw Yana komo. Anarimaw achewno komo na nîmyatu tooku. Ero wa tîmyataw awya so tupunporem mak men ehcoko. Kîîrî mak ehcoko, bui ha na, kahn̂eru ha na, boce ha na. Noro yipu xa ehcoko owya tîmsom.
20Yupunpon men ekîhra ro mak ehcoko. Noro yipu yekyataw rma awya so owya tîmsom me tawake exihra men was apoko so.
21-22Ero ke ero warai mak ehcoko awoh komo bui ha na, kahn̂eru ha na. Aporin komo ya tîmsom me na mekyatu, Aaxe xa wasî, kacho me ha na. Anarimaw amtapotachonhîrî yaw roro rma na noro yipu mekyatu. Anarimaw awanme ro so mak na mekyatu. Ahce wa na kachome ekyataw awya so tupunporem xa ehcoko. Yupunpontho ekîhra ehcoko, ewuhnîtho, etaxikwoxaputho, yîhrepuntho, anarme atîhtaxapu ken̂arîtho, ereh ken̂arîtho, yîskiskîmacho ken̂arîtho, noro yipu komo ekîhra ro mak ehcoko yupunpontho kom ha. Noro yipu puntho akn̂ipîra ro mak ehcoko tîmsom yakn̂itopo pona Aporin komo ya tîmsom me.
23On wara na nai awoh komo anarimaw bui ha na, kahn̂eru na, ehcoporo na nai yîhrepu. Tawake rma wasî noro yipu yekyataw awanme ro so tîmsom me mak. Towhnî ro me amtapotachonhîrî komo yaw rorono me tko ekîhra ehcoko. Noro yipu yekyataw awya so tawake exihra was apoko so.
24Ceper̂ayem komo ekîhra ehcoko owya tîmsom me, on warai kom ha, Yîhmaxapu komo, etamaxapu komo marha, apikmoxapu komo marha, wapixapu komo marha. Ero wa ehxapu tîmîhra ehcoko owya aweken komo po tak awexitaw so amn̂e.
25Ero wa ehxapu ahsîra marha ehcoko acheka mohxapu komo n̂ekîtho owya tîmsom ha. Tawake exihra men wasî noro yipu tîmyataw onahrî me ehtome. Yupunpora exirî ke tawake exihra wasî ero yipu poko, anarme exirî ke ha, kekn̂e.
26-27On wara marha kekn̂e Kporin komo Moises ya, On wara ciicoko awoh komo xîkrî ewruxan ha, tîson yaw rma ka n̂expe 7 kaamo. Ero wa ciicoko bui, oper̂a xîkrî marha, kabra xîkrî marha. 8-nhîrî kaamo po tak Aporin komo ya tîmsom me nasî. Ero yinhîrî tak takn̂isom me tîmcoko owya yiixe awexitaw so.
28On wara na matu anarimaw awoh komo xîkrî na waihka xe matu. Yîson marha na waihka xe matu. Ero wa waihka xe awexitaw so ero kaamo po rma waihkara ehcoko asakno roro rma.
29On wara marha ehcoko Aporin komo ya tîmsom poko, Kir̂wan̂he xa mai ham, kacho me tîmsom poko ha. Awanme ro so mak tîmcoko ero warai me tîmsom.
30Ero kaamo po rma tonopore nasî ero wa tîmxapu pun. Akwenhîrî yîmtora ro mak ehcoko cenmaxmu me. Aporin komo xa Ow ha.
31Owya apanatanmetopo komo men ewetîcoko. Yaw roro rma ehcoko. Aporin komo xa Ow ha.
32-33Oyosotî yîwîrîyakamexpora men ehcoko. Kir̂wanî ro xa Mîk Kporin komo, kan̂e me roro men Ixaw Yana komo yexi xe wasî. Aporin komo xa Ow ha awakir̂waman̂e kom ha. Exitu poi awekn̂enhîrî komo Ow ha. En̂exa kekyatken̂e so ponaro awehtopo komo me xa mak oyehtome. Aporin komo Ow ha, kekn̂e. Ero wa kekn̂e Kporin komo Moises ya.
Kaan Poko Ixaw Yana Komo Yahwotacho Pokono

1-2Taa, ero yinhîrî on wara kekn̂e hara Kporin komo Moises ya, On wara marha kasko Ixaw Yana komo ya, On wara nasî Aporin komo poko awahwotacho komo, On yimaw roro so ahwotacoko opoko. Ero yimaw roro so esenmecoko oponarono me mak ha, kasko yîwya so.
Sabatu Po Epokarecoko, Kacho
36 kaamo mak etapickacoko awemyawno komo poko. 7-nhîrî reha nasî awepokaretopo komo me hara. Ero po esenmecoko oponarono me makî. Aporin komo yanme xa epokarecoko ero po ahto so na awexitaw so.
Paskwa Pokono Hara
4Taa, wukuknomesî tak awahwotacho komo Aporin komo poko, oponarono me mak awesenmetopo kom ha. On yimaw roro so an̂ikno ciicoko yukuknomaxapu po awesenmechome so.
514-nhîrî kaamo po yukukmacoko Aporin komo ya Awatotoponhîrî komo. Kokmamche tak ero wara awehtoponhîrî komo yukukmacoko roro.
6Ero yinhîrî 15-nhîrî kaamo po tak Wahrututpamnî Tohtopo me tak nas hara. 7 kaamo wahrututpamnî mak tohcoko awru komo. Ero warai tohcoko Aporin komo ponaro awehtome so.
7Ero wa awahwotacho komo yihcitopo kaamo po esenmecoko oponarono me mak, Aporin komo ponarono me ha. Ero po awemyawno komo pokohra ehcoko.
8On wara marha ehcoko 7 kaamo po roro, awoh komo tîmcoko enmar̂atîxera Aporin komo ya. Yupunthîrî akn̂icoko roro owya tîmsom me. 7-nhîrî kaamo po tak esenmecoko xa hara Aporin komo yakan me. Ero po xa hara awemyawno komo poko etapickara ehcoko, kasko yîwya so, kekn̂e.
Puruma Tîmtopo Pokono
9-10On wara marha kekn̂e Kporin komo Moises ya, On wara marha kasko Ixaw Yana komo ya, Amn̂e arowon komo pona tak mepatakexe, awya so onîmrî pona ha. Ero po awexitaw so tak anatîrî komo yeperîrî mîhkocexe puruma, mawrutamiyaxe marha. Ero yimaw tîmsom pokono yaka ehcoko yihcirî me yîhkotoxapu poyino.
11Ero wa ehxapu tak nahsîpe tîmsom pokono. Kahsî tak nanîmpe powpow me Aporin komo yepatai. Ero wa nanîmpe tawake oyehtome anmîthîrî poko. Ero wa nanîmpe awepokaretopo komo ponan po rma.
12On wara marha ehcoko ero kaamo po rma, anatîrî komo yeperîrî manîmyaxe ero po rma, oper̂a xîkrî waihkacoko kîîrî owya tîmsom me. Cewn̂e cimn̂ipu ewrutoponhîrî ehxapu mak waihkacoko, tupunporem mak. Yupun tak nakn̂ipe tîmsom pokono owya tîmsom me, ahnoro nakn̂itîkape.
13Puruma marha tîmcoko owya aposokaxapu, katî yakro esmaxapu ha. 4,5 ritru wicakî tîmcoko. Ero marha nakn̂ipe tîmsom pokono Kporin komo ya tîmsom me. Ero yipu yakn̂iyataw kotoporem me nasî yîsin̂ Kporin komo ya. Ero yakro rma uupa yukun tîmcoko hara owya 1 ritru wicak ha.
14Puruma yeperîrî ka tokuhra ehcoko epetaxan, owya tîmîhra ka awexitaw so tokuhra. Ahce wa na ciixapu ka tokuhra ehcoko, yupuxapu, ecorîn marha, awru me ciixapu marha. Yihcirî me yîhkotoxapu tîmîche mak Aporin komo ya ero yimaw mak tak epetaxan mokyaxe awanme ro so. Ero wa apanatanmetopo komo ponaro ehcoko miya roro etowîn me ro mak. Ahto so na awexitaw so ero ponaro rma ehcoko, kasko yîwya so.
7 Sabatu Yenatîche Ero Yimaw Tîmsom Pokono Hara
15On wara marha kasko yîwya so, puruma mîmyaxe Kporin komo ya powpow me tîmsom ha. Awepokaretopo po mîmyaxe. Ero ponan po sabatu komo tak yukuknomacho yihcicoko. 7 sabatu komo yukuknomacoko.
1650 kaamo xa yukuknomacoko 7-nhîrî sabatu pona roro. Ero po tak puruma tîmcoko xa hara Aporin komo ya. Yaxan me yîhkotoxapu mak tîmcoko.
17Amîn komo yawno rma 2 ehcoko puruma, yupuxapu. On wara yupucoko, 4,5 ritru wicakî mak yupucoko aposokaxapu, wahrututpamnotopo ken̂e rma. Yihcirî me yîhkotoxapu poyinonho rma yupucoko ha. Ero yipu tak ehcoko tîmsom pokono yaka powpow me tanîmsom me, Aporin komo ya tîmsom me ha.
18Ero wa puruma ehcoko yupuxapu. Ero yipu yakro rma oper̂a xîkrî komo ehcoko 7 ha, 1 cimn̂ipu ewrutoponhîrî ehxapu re ha, tupunporem makî. Bui marha ehcoko cewn̂e mak. Kahn̂eru marha ehcoko asakî. Noro yipu komo pun nakn̂itîkacowpe Aporin komo ya tîmsom me. Puruma yakro rma nakn̂icowpe, uupa yukun yakro marha, an̂ekîthîrî komo yakro rma. Ero yipu nakn̂icowpe Aporin komo ya tîmsom me. Ero wa nakn̂icowpe kotoporem me ehtome yîsîn Aporin komo ya.
19Ero yinhîrî tak anarî xa hara ehcoko boce cewn̂e mak. Owya tîmsom me ehcoko. Kicicme awehtopo komo yahrutopo me waihkape tîmsom pokono. Kahn̂eru marha ehcoko asakî, cewn̂e cimn̂ipu ewrutoponhîrî ehxapu. Noro yipu marha waihkape, Aaxe xa wasî, kacho me hara.
20Waihkache yupunthîrî tak nahsîpe. Kahsî tak nanîmpe powpow me, owya tîmsom me, Aporin komo Ow ha. Ero wa xa marha puruma nanîmpe yihcirî me yîhkotoxapu yeperîrî ha. Ero wa nanîmpe owya tîmsom me, Aporin komo ya tîmsom me ha. Tîmsom pokono nahrî me tak nasî anîmxapunhîrî.
21Ero po rma, 50-nhîrî kaamo po an̂ikno ciicoko Kaan ponarono me mak awesenmetome so. Ero po awemyawno ro komo pokohra ehcoko. Yicimn̂ipuntaxera ero wa esenmecoko. Ero wa xa marha n̂ehcowpe awepamthîrî komo miya roro etowîn me ro mak. Ahto so na awexitaw so ero yimaw awesenmetopo komo ponaro ehcoko.
22On wara marha wîîkes awya so, anatîrî komo yeperîrî yîhkocetaw mararî panawno xa yîhkotora ehcoko. Emarakaxapu cik marha amekîra ehcoko. Ero yipu n̂expe yînapumnî komo nahrî me, achewno komo nahrî me marha. Aporin komo Kaan Ow ha, kekn̂e. Ero wa kekn̂e Kporin komo Moises ya.
Tuu Kacho Yimaw Ixaw Yana Komo Yesenmacho Pokono
23-24On wara marha kekn̂e Kporin komo Moises ya, On wara marha kasko Ixaw Yana komo ya, On wara tak ehcoko hara 7-nhîrî nuun̂i po, 1-înhîrî kaamo po, epokarecoko mak ero po. Oponarono me mak esenmecoko. Tuu kacowpe marha tîmsom pokono komo pahkî n̂he ero ponaro tak awehtome so.
25Ero po awemyawno komo pokohra ehcoko. Aporin komo ya tîmsom marha ehcoko, takn̂isom ha. Ero wa ehcoko 7-nhîrî nuun̂i po, 1-înhîrî kaamo po, kekn̂e. Ero wa kekn̂e Kporin komo Moises ya.
Kicicme Awehtoponhîrî Komo Yahrutopo Yimawno Pokono Hara
26-27On wara marha kekn̂e Kporin komo Moises ya, On wara marha ehcoko 7-nhîrî nuun̂i po rma, 10-înhîrî kaamo po tak esenmecoko xa hara oponarono me mak. Yiixe awehtopo komo pokohra ro mak ehcoko ero po. Tîmsom marha ehcoko takn̂isom ha, Aporin komo ya tîmsom ha. Kicicme Awehtoponhîrî Komo Yahrutopo mîn ha kaamo. Ero ke ero wa ehcoko.
28Awemyawno komo pokohra marha ehcoko ero po Kicicme Awehtoponhîrî Komo Yahrutopo me exirî ke. Ero po xa Awehtoponhîrî Komo Yahrutopo me nasî, kicicme awehtoponhîrî komo yahrutome Aporin komo ya.
29Yiixe cehtopo poko rma exitaw apoyino komo ero po twaihkapore men nasî tpoyino komo chewno pîn me tak ehtome.
30Anarimaw cemyawno ro poko na nai apoyino komo ero kaamo po. Ero warai exitaw noro pen tak waihkes Owî rma. Tpoyino komo chew exihra tak nas okwe.
31Awemyawno komo pokohra ro mak ehcoko ero po. Ero wa kacho ponaro men ehcoko miya roro, amyamro, awepamthîrî komo meero marha. Ahto so na awexitaw so ero ponaro ehcoko.
32Awepokaretopo me nasî. Ero ke ero po, 9-nhîrî kaamo po, yiixe awehtopo komo pokohra men ehcoko. Kokmamyataw ero yipu pokohra tak ehcoko. Enmapuche hara ero yipu pokohra marha ekcoko kokmamso ro hara. Ero wa ehcoko awepokaretopo me exirî ke, kekn̂e. Ero wa kekn̂e Kporin komo Moises ya.
Mîîmoci Yaw Enmacho Komo Pokono Hara
33-34On wara marha kekn̂e Kporin komo Moises ya, On wara tak ehcoko 7-nhîrî nuun̂i po, 15-nhîrî kaamo ha, Kuum Yarî Yaw tak enmacoko. 7 kaamo enmacoko ero yipu yaw.
35Yihcirî kaamo po esenmecoko Kaan ponarono me mak. Ero po awemyawno komo pokohra ehcoko.
367 kaamo po roro ehcoko awoh komo takn̂isom me, Aporin komo ya tîmsom me ha. 8-nhîrî po tak esenmecoko xa hara opokono me. Ero po marha ehcoko awoh komo xa hara takn̂isom me, Aporin komo ya tîmsom me ha. Oponaro awehtopo komo xa mîn awesenmetopo komo. Ero ke awemyawno komo pokohra ehcoko.
37Ero wa nasî awahwotacho komo, Kaan ponarono me mak awesenmetopo kom ha. Takn̂isom tîmtopo marha mîn awesenmetopo komo. Takn̂itîkaxmu me tîmsom, ahce na takn̂isom me tîmsom, puruma, wooku marha. Ero warai komo tîmtopo mîn ha. Ero po so men tîmcoko, kacho yaw roro rma tîmcoko awahwotacho komo me yukuknomaxapu po so ha.
38Aporin komo yanme awepokaretopo komo po tîmsom marha, Ahce na tîmsomu rma, awanme ro so tîmsom, towhnî me ro mak amtapotachonhîrî kuknon me tîmsom, ero yipu tîmtopo pokono mîn wîîka awya so.
39Taa, Kuum Yarî Yaw Awenmacho Komo wekatîmtîkes awya so. Anatîrî komo yeperîrî yenmetîkache awya so 15-nhîrî kaamo po, 7-nhîrî nuun̂i po xa Aporin komo poko awahwotacho komo me tak nasî. 7 kaamo ero wara nasî. Yihcirî kaamo po ka epokarecoko. 8-nhîrî kaamo po xa hara epokarecoko.
40Yihcirî kaamo po ka weewe peremru yîhkotocoko. Kir̂wan yîhkotocoko. Kuum yarî yîhkotocoko, ahnoro taakem me cehsom, sawkeru peremru marha aporî yecihtawno peremru kom ha. Ahce warai na peremru marha yîhkotocoko. Ero yipu tak ciicoko amîn komo me. Ero yaw tak ahwotacoko Aporin komo Kaan poko ha. 7 kaamo ahwotacoko.
41Ero wa ahwotacoko yicimn̂ipuntaxera. 7 kaamo ahwotacoko 7-nhîrî nuun̂i po. Ero wa ehcoko miya roro awepamthîrî komo meero.
42Ero yimaw comota yarî yaw mak enmacoko, weewe peremru yaw so. 7 kaamo ero yaw ehcoko. Ixaw Yana me ewruxapu komo ahnoro amyamro enmacoko ero yipu yaw.
43Ero yipu yaw enmacoko aporin pen komo yehtoponho ponaro ehtome awepamthîrî komo amn̂e. On wara kekn̂e Kporin komo kporin pen komo ya, Kuum yarî yaw mak enmacoko ha ka, kekn̂e yîwya so. Exitu poi ekyataw so ero wa kekn̂e yîwya so. Ero ke ero wa kacho ponaro ehtome so ero yipu yaw enmacoko. Aporin komo Ow ha, ponaro awehtopo komo xa, kekn̂e. Ero wa kekn̂e Kporin komo Moises ya.
44Ero ke yîmtapotarî tak n̂ekatîmyakn̂e Moises Ixaw Yana komo ya, Ero wa so nai awahwotacho komo Kporin komo poko, kekn̂e yîwya so. Ero wa kekn̂e Moises yîwya so.
Aseci Ciicoko Kaan Mîn Weyuru Katî Me, Kesî Kaan

1-2Taa, ero yinhîrî on wara kekn̂e hara Kporin komo Moises ya, On wara marha kasko Ixaw Yana komo ya, Oripa ehcoko kir̂wan, apikmoxapu. Ero yipu ehcoko ramha katî me. Iike ramha wokpacowpe roro omîn yawno yeseikara ro mak ehtome ramha, kasko yîwya so.
3Ero wa wokpape Araw Kesentacho yawno mko, oyamtakpon yahruru mkai ha. Enîn̂e me xa n̂expe noro, Kporin komo ramhan yenîn̂e me. Kokmamche roro ponaro n̂expe cenmakaxi ro. Ero wa kacho ponaro ehcoko miya roro awepamthîrî komo meero yîtîhkan me ro mak.
4Ramha komo yenîn̂e me roro n̂expe Araw. Ecepu pono komo mîn ramha komo, ooru ciixapu pono kom ha. Aporin komo ramhan yenîn̂e me n̂expe noro.
Cuure Warai Pokono, Kaan Mîn Yaw Cenposom Pokono
5Taa, on wara marha kasko Araw komo ya, puruma aicoko aposokaxapu. 12 aicoko cuure warai, 4,5 ritru wicakî so aicoko.
6Aiche cuure yapon pona ciicoko, Aporin komo yamtakpon yawno pona, ooru ciixapu pona ha. Asakî yatî panahtocoko, xehxa 6, ero yantaw 6 xa hara. Ero wa panahtocoko.
7-8Ero yinhîrî kotoporem merurkacoko cuure warai pona xehxan pona, mehxan pona marha. Ero yipu merurkacoko takn̂isom Aporin komo ponaro awehtome so. Sabatu po roro ero wa ciicoko, Aporin komo yamtakpon yawno pono. Miya roro ero wa ciicoko Aporin komo mtapotacho ponaro ro awehtome so etowînî ro mak, kasko Araw ya.
9Ero yinhîrî Araw komo yuru me tak nasî ero cenposomînhîrî, yumumuru komo yuru me marha. Omîn potaw mak nohcwope. Owya tîmxapu poyinonho rma mîn iyuru komo, yînakn̂irî komo poyinonho ha. Ero ke omîn potaw n̂ohcowpe, kasko yîwya so. Ero wa kacho ponaro ro mak n̂ehcowpe etowîn me ro makî, kekn̂e. Ero wa kekn̂e Kporin komo Moises ya.
Kaan Poko Yîmtapotaxapu Waihkacoko, Kicicitho Me Yîmtapotaxapu Ha, Kesî Kaan
10Taa, ero yinhîrî iito xakn̂e yîchewno komo, kîîrî. Ixaw Yana wosînî rma xakn̂e yîson. Exipsiu xakn̂e yîîm hara. Noro yipu n̂etar̂mekn̂e Ixaw Yana ro yakro. Ixaw Yana komo yetarî po rma n̂etar̂metken̂e.
11Etar̂metaw so Ixaw Yana wosînî mrerî tî nîmtapowakn̂e kicicitho me Kporin komo poko. Awîrîma xe kr̂a wasî Kporin komo ya, kekn̂e marha tî. Yîmtapotarî tî n̂encetken̂e iitono komo. Ero ke noro tak naar̂atken̂e Moises yaka. Noro yon yosotî xakn̂e Seromice. Cibri yemsîrî tî mîk xakn̂e. Taan yepamtho mîkyam xatken̂e.
12Taa, Moises yaka arîche nahrupetken̂e ka Kporin komo mtapotarî yentachome noro poko.
13-14Ero yimaw on wara kekn̂e Kporin komo Moises ya, Kicicitho me yîmtapotaxapu arpoko awetarî komo yai. Iina arîche yîmtapotacho yentan̂e komo nahsîcowpe yîhtîpîrî poko. Ero yinhîrî noro pen tak waihkacowpe Ixaw Yana komo ahnoro toh ke, kekn̂e. Ero wa kekn̂e Kporin komo Moises ya kicicitho me yîmtapotaxapu poko.
15-16On wara marha kasko Ixaw Yana komo ya, kekn̂e Kporin komo Moises ya, Ero wara roro men ciicoko kicicitho me yîmtapotaxapu komo Tporin komo Kaan poko. Toh ke waihkacoko roro. Noro pen waihkacho nar̂macowpe Ixaw Yana komo ahnoro. Ero wa ciicoko achewno komo, Ixaw Yana me ewruxapu komo marha. Oyosotî poko yîmtapowataw kicicitho me waihkacoko ha.
17Ero wa xa marha ciicoko tooto wapatho hara, waihkacoko ha.
18Anarimaw na tpoyino yokutho na waihke apoyino komo. Ero wa exiche tookuthîrî rma nîmpe osomunhîrî ya hara waihkaxapu pen warai xa marha.
19-20Anarimaw on wara na nai apoyino komo, tpoyino na napoxwe, nîhrexwe ha na. N̂ewke na anarimaw, nîyoke na anarimaw. Ero wa exiche ero wa xa marha ciicoko noro pen hara, tpoyino pen n̂iirî ero wa xa marha.
21Anarimaw okno pen na waihke apoyino komo. Ero wa exiche tak tookuthîrî rma nîmpe osomunhîrî ya waihkaxa pen warai xa marha. Ero wa n̂expe tpoyino yokutho waihkan̂enho. Tooto waihkan̂enho reha waihkacowpe poyino komo.
22Etîme re panatanmekno ciicoko ahnoro, achewno komo, Ixaw Yana me ewruxapu komo marha. Aporin komo Ow ha ponaro awehtopo komo xa, kasko yîwya so. Ero wa kasko Ixaw Yana komo ya, kekn̂e Kporin komo Moises ya.
23Ero yînhîrî tak Kaanî mtapotacho n̂ekatîmyakn̂e Moises Ixaw Yana komo ya. Ero ke tak kicicme yîmtapotaxapu pen naar̂atken̂e cetarî komo yai. Iina takî tî waihketken̂e toh ke. Kporin komo kekn̂e Moises ya ero yaw roro rma tî waihketken̂e. Ero wa waihketken̂e okwe.
7-nhîrî Cimn̂ipu Po Amararîn Komo Cirihra Ro Mak Ehcoko, Kesî Kaan

1-2Taa, ero yinhîrî on wara kekn̂e hara Kporin komo Moises ya. Sinai Yîpîn po rma on wara kekn̂e yîwya. On wara kasko Ixaw Yana komo ya, aweken komo wîmyas amn̂e awya so. Ero po awexitaw so amararîn komo meero n̂epokarepe Aporin komo yanme.
36 cimn̂ipu ka anatîrî komo ciicoko. Ero wicakî xa marha uupa yepu atîkronkacoko, eperîrî marha enmecoko.
47-nhîrî po tak amararîn komo n̂epokarepe Aporin komo yanme rma. Ero po anatîrî komo cirihra ro mak ehcoko. Uupa yepu atîkronkara marha ehcoko. Ero wara roro n̂epokarepe amararîn komo 7-nhîri cimn̂ipu po roro.
5Tanme ro atîhtaxapu yeperîrî meero enmekîra ehcoko. Uupa marha na n̂eperwa atîkronkara ehxapu rma. Wara rma n̂expe, enmekîra ehcoko. Amararîn komo yepokaretopo mak mîn 7-nhîrî cimn̂ipu.
6-7Ero po atîhtaxapu yeperîrî nasî anahrî komo me rma. Anarî komo nahrî me meero n̂expe. Awanton komo naxe kîrkomo, woosî komo marha, noro yipu komo nahrî me marha n̂expe. Amaywen komo marha naxe epethîrî pona cetapickaxmu komo. Achewno komo nahrî me marha n̂expe. Noro yipu komo nahrî me n̂expe. Awoh komo nahrî me meero n̂expe, enpamnî komo nahrî me marha. Noro yipu komo nahrî me n̂expe. Tanme ro so nahcowpe 7-nhîrî cimn̂ipu po epetaxapu. Ahce na eperwataw noro yipu komo nahrî me n̂expe.
50-nhîrî Cimn̂ipu Po Ahsîcoko Hara Awekenhîrî Komo, Kesî Kaan
8Taa, on wara marha ehcoko, anarî yîhtînocoko hara cimn̂ipu Xubirew me tak. 6 cimn̂ipu yenatîche 7-nhîrî tak nas amararîn komo yepokaretopo me. Ero wara roro nasî. Ero ke 7 tak yukuknomacoko amararîn komo yepokaretopo. Ero wara yukuknometaw 49 tak nasî cimn̂ipu. Ero wa cimn̂ipu komo yukuknomacoko.
9Ero wicakî cimn̂ipu yenatîche 50 tak nasî cimn̂ipu. 50-nhîrî po tak tuu kacoko raatî poko. 7-nhîrî nuun̂i po kacoko, 10-înhîrî kaamo po xa. Kicicme Awehtopo Komo Yahrutopo po rma tuu kacoko. Miya so kacoko aweken komo poko hakî so. Xubirew me tak nas ha, kacho me exirî ke ero wa tuu kacoko ero cimn̂ipu po.
10Anarî me ciicoko ero 50-nhîrî cimn̂ipu, awantonînhîrî komo yahsîpînkacho me ciicoko. Ero ke ero wa kacoko arowon komo poko hakno komo ya. Awantonînhîrî komo yahsîpînkacho me tak nas ha, kacoko. Ero ke tak ahsîpînkacoko tanme ro totohme so cewton komo pona so hara, tîyanan komo cheka so hara, kacoko. Ero wa ehcoko Xubirew po, 50-nhîrî po.
11-12Xubirew xa mîn 50-nhîrî cimn̂ipu, owyan xa. Amararîn komo cirihra ro mak ehcoko. Tanme ro epetaxapu marha enmekîra ehcoko. Uupa yeperîrî marha enmekîra ehcoko, uupa yepu marha atîkronkara ehcoko. Kaamo po roro mak axikwocoko anahrî komo. Ero yipu mak ahcoko, kaamo po roro axikwoxapu mak ha.
13Ero po men awekenî ro pohra awexitaw so ero pona tak etîramacoko hara. Iito cekenke ehcoko xa hara.
14-16Anarimaw amararîn komo poko mîwarawanwatu apoyino komo yakro rma. Epethîrî pona mîmyatu amararînthîrî komo yîwya. Anarimaw na noro mararîntho mahsîyatu epethîrî pona hara. Ero wa awarawanwataw so iyopono xa etacira ehcoko epethîrî. On wara xa epethîrî yîhtînocoko, yaake cimn̂ipu exitaw rma ka Xubirew me yicimn̂ipuntacho, mer̂pora n̂he etacicoko epethîrî. Yaake n̂he ka nasî cimn̂ipu anatîrî komo yepetacho. Ero ke mer̂pora n̂he nas epethîrî. Asakî cimn̂ipu mak exitaw Xubirew me yicimn̂ipuntacho tak asakî n̂he mak etacicoko epethîrî. Ero wa yukuknomacoko amararîn komo yepetho. Takîhso mak awarawantacoko.
17Iyopono xa etacira ehcoko awepethîrî komo. Oponaro xa men ehcoko. Aporin komo Kaan Ow ha.
18Omtapotarî men ewetîcoko apanatanmetopo komo owya. Ero wa awexitaw so erasîra menmayaxe aweken komo po.
19Kir̂wan̂he xa n̂eperwasî anatîrî komo amararîn komo pono ha. Tmaxmitaxi ro meseresmexe okre. Rooma pokohra ro mak maxe.
20On wara na mîîketu anarimaw, Ahce thakwa re tahyatu 7-nhîrî cimn̂ipu po? Knatîrî komo cirihra taxe okwe, eperîrî yenmekîra marha taxe, mîîketu ha na.
21On wara tko wiir̂asî, kir̂wan̂he xa tak kakronomexe so. 6-nhîrî po mer̂pora ro mak tak wepetanmekyas anatîrî komo. 3 cimn̂ipu yecenarîno me rma n̂eperwasî. Ero wicakî xa n̂eperwasî 6-înhîrî cimn̂ipu po.
22Ero ke 8-nhîrî po cimn̂ipu po tak anatîrî komo ciir̂ataw tînahke rma maxe. Pahxa epetaxapu rma ka mahyaxe 9-nhîrî pona roro. Ero po tak yaxan mahyaxe hara 8-nhîrî po ciixapu. Ero po mak tak n̂enahcasî pahxa ciixapu yeperîrî ha.
Eroromero Tîmîhra Ehcoko Aweken Komo Anarî Komo Ya, Kesî Kaan
23On wara marha ehcoko, aweken komo tîmyataw anarî ya epethîrî pona, eroromero tîmîhra ehcoko. Orowon mîn aweken kom ha. Orowon pona mohxapu mak amyamro. Ohyaw cenmaxmu mak amyamro.
24Ero ke on wara ehcoko apoyino komo yekenho yahsîyataw, eroromero ahsîra ehcoko. Yîramantopo ponaro men ehcoko hara.
25Anarimaw on wara na nai apoyino komo, yupurantamra thakwa na n̂ehtîke. Ero wa cexirî ke cekenhîrî tak nîmya anarî ya epethîrî pona. Ero wa exitaw roowo tîmn̂enho yanan na mokya roowo yepemaxi osomunhîrî yanme. Epemache tak yîwya osomunhîrî tak nahsîpe hara.
26Anarimaw exihra na nai iyanan, epeman̂e ha. Yupurantamnînhîrî purantanî rma tko na n̂epamya hara. Ero wa exitaw noro rma tîrowonthîrî n̂epemape hara, nahsîpe hara.
27On wara nîhtînope ero yipu yepetho, cimn̂ipu nukuknomape tîmtoponhîrî. Yaake cimn̂ipu exitaw tîmtoponhîrî epethîmra n̂he tak nasî roowo. Ero ke ero wicakî mak nîmpe epethîrî. Asak mak exitaw tîmtoponhîrî mer̂pora n̂he xa nîmpe. Ero wa cekenhîrî n̂epemape ahsîtome hara.
28Epethîrî exihra rma tko exitaw yîhyaw ahsîn̂enhîrî rowon me rma ka nasî. Xubirew pona roro yîhyaw rma ka n̂expe. Xubirew po xa tak roowo nahsîpînkesî. Osomunhîrî tak nahsîpe hara ceken me hara.
29Anarimaw on wara na nai apoyino hara ewto imo pono, twacayem pono. Tîmînthîrî na nîmya anarî ya epethîrî pona. Tîmîche epethîrî pona nahsîpe hara yiixe cexitaw. Cewn̂e cimn̂ipu makî tko ahsîtopo me nasî.
30Ahsîra rma exitaw cewn̂e cimn̂ipu yenatîche, eroromero tak nasî ahsîn̂enhîrî yaw. Yîmîn me ro mak tak nasî, epamthîrî mîn me marha. Eroromero nasî yîhyaw so, Xubirew po meero yîramanpîra n̂expe hara osomunhîrî ya.
31Ero warahra reha nasî mîîmo wacamnî pono reha. Mararî wara rma nasî. Epethîrî pona nahsîpe hara osomunhîrî yiixe cexitaw. Xubirew me exiche tak nahsîpe hara osomunhîrî.
32Anarî me tko nasî Repita komo mîn, ewtonî ro komo pono ha. Tîmînthîrî komo na nîmyatu anarî komo ya epethîrî pona. Ero yinhîrî ahsî xe cexitaw so hara nahsîcowpe rma epethîrî pona. Pahxa tîmxapu meero nahsîcowpe hara yiixe cexitaw so.
33Ero ke ero wa naxe Repita komo, tîmînthîrî komo yahsî xe cexitaw so hara nahsîcowpe rma epethîrî pona. Cewton komo pono ero wara nahsîcowpe hara. Xubirew me yicimn̂ipuntache tak epethîmra rma nahsîcowpe hara ahnoro tîmînthîrî komo. Ero wa nasî Repita komo mîn, yîwyanî ro me nasî Ixaw Yana komo chew.
34N̂examro mararîn komo reha tîmîhnî me ro mak n̂expe anarî komo ya. Eroromero mak n̂expe yîhyaw so. Ero wa mak n̂expe Repita komo mararîn.
Apurantan Komo Tîmcoko Yupurantamnî Komo Ya, Awakno Komo Ya Ha, Kesî Kaan
35On wara marha wîîkes awya so, anarimaw yupurantamra na n̂ehtîke apoyino komo rma. Yînahrî komo yepetho exihra na nai yîhyaw so okwe. Ero wa exitaw so wakrecoko. Acheka so mohxapu komo mînahmexe, ahyari tîtosom komo marha mînahmexe. Ero wa xa marha apoyino komo wakrecoko hara amîtwono me rma ehtome so.
36-37Anarimaw apurantan komo na mîmyatu apoyino ya ero poko ehtome mak ha ka, tîramansom me na mîmyatu. Ero wa tîmîche on wara kahra ehcoko yîwya, Onîmîtho tîmko hara amn̂e. Ero poko awehtoponhîrî yepetho marha tîmko owya, kahra ehcoko yîwya. Aporin komo ponaro xa men ehcoko, oponaro ha. Ero wa ehcoko amîtwono komo me rma ehtome apoyino komo. Yînahrî rma na mîmyatu yîwya epethîrî pona ero wa tîmî xe awexitaw so. Ecenarîno mak etacicoko, mer̂pora etacira ehcoko yînahrî yepetho ha.
38Aporin komo xa Ow, ponaro awehtopo komo xa. Exitu poi awekn̂enhîrî komo Ow ha. En̂exa kekyatken̂e so Kanan tîmtome aweken komo me, Kaan xa Mîk ham, kachome marha awya so opoko. Ero wa kachome kekyatken̂e so en̂exa ha.
Epethîrî Pona Ahsîxapu Pokono On, Ixaw Yana Pokono Ha
39Anarimaw apoyino komo na n̂epurantanke xa okwe. Ero yimaw tak puranta pona tak n̂etîmya awya awanton me. Ero wa exitaw epethîmnî me mak apickara ehcoko. Awanton wara xa cirihra ehcoko.
40Amaywen komo me mak ciicoko, epemacoko etapickatoponhîrî. Pawana miiraxe ero wa xa marha noro ciicoko, takîhso mak ha. Xubirew pona roro mak n̂etapickape amaywen me.
41Ero po tak ahsîpînkacoko hara, yîmxîkrî komo marha ahsîpînkacoko. Ero wa ahsîpînkacoko tîyanan komo yaka totohme hara, ekenî ro pona totohme marha. Ero wa tak ehtome ahsîpînkacoko.
42Oyanton komo xa mîkyam, Exitu poi on̂ekîtho kom ha. Ero ke antonano me apoyino komo tîmîhra ehcoko epethîrî pona.
43Amaywen me exitaw so apoyino komo iyopo so antomara ehcoko. Opoko xa twerî men ehcoko Aporin komo poko.
44Awanton komo rma na mahsîyatu yiixe awexitaw so anarî rowon pono komo mak, arowon komo mîtwono komo mak ha. Ero wa na mahsîyatu awanton komo me. Kîrkomo na mahsîyatu, wooxam komo marha. Noro yipu komo na mahsiyatu.
45On yipu komo marha na mahsîyatu awanton komo me yiixe awexitaw so. Achewno xîkrî komo na mahsîyatu, aweken komo po rma ewruxapu kom ha. Awanton komo ro me na mahsîyatu.
46Noro yipu komo mahsîyatu eroromero. Amxîkrî komo ya marha na mîmyatu ahsîtome so tak awaipuche. Apoyino komo reha antomara ehcoko iyopo so.
47Anarimaw on wara na nai pawana me mohxapu acheka so, achewno ro mak ha na, tupurantai na n̂ehtîke. Ero yimaw apoyino na nai hara iito epurantankatîkaxapu okwe. Ero ke thakwa n̂etîmya achewno yanton me tak. Achewno yepamtho yanton me na n̂etîmya anarimaw.
48-49Towsom me rma tko nasî noro yipu epethîrî pona. Iyanan komo na n̂epemetu towtome, yîtamru ha na, akno ha na anarimaw. Anarimaw noro purantanî rma na n̂epamya hara. Ero wa exitaw noro rma na n̂esepeme cetowtome tak.
50On wara epethîrî tîhtînopore nasî, anto me ehxapunhîrî n̂esentape tahsîn̂enhîrî yakro. Ahce po xa ow mahsîye, kape. Atararo cimn̂ipu ka xakn̂e Xubirew me ehtopo? Ero wicakî pahkînon awanton me etapicketaw atî wicakî mepeme ha re. Ero wicakî xa marha nasî oyepetho, kape marha.
51-52Ero ke pahkî ka exitaw Xubirew me ehtopo, mer̂pora n̂he nas epethîrî. Asak mak tak exitaw cimn̂ipu Xubirew me ehtopo, wahra n̂he mak nasî epethîrî.
53Cewn̂e cimn̂ipu yenatîche tantoman̂e yaw, epethîrî pona cetapickaxmu wara rma n̂expe, Cewn̂e cimn̂ipu xa hara ketapicke anantomarî me, kape yiixe cexitaw. Ero wara roro kape cimn̂ipu yenahcataw roro. Noro yipu marha kir̂wan̂he nantomape. Aweroro so iyopo so antomara ro mak n̂expe antoman̂e.
54Anarimaw etowra rma na nai epethîrî pona. Wara rma n̂etowpe xa tak Xubirew po. Tîmxîkrî komo yakro rma n̂etowcowpe. Ero wa n̂etowcowpe.
55Oyanton komo xa moxam Ixaw Yana komo. Exitu poi wekyatken̂e so. Aporin komo xa Ow ha, ponaro xa awehtopo kom ha, kekn̂e. Ero wa kekn̂e Kporin komo Moises ya.
Omtapotarî Yewehcataw Roro Awya So Kakronomexe So Xa, Kesî Kaan

1Taa, ero yinhîrî on wara kekn̂e hara Kporin komo Moises ya, On wara marha kasko Ixaw Yana komo ya, Mîk hak warai cirihra ro mak ehcoko ponaro awehtopo komo me. Toopu cirihra ro mak ehcoko piiri ero warai me. Toopu wakîknopîra ro mak ehcoko ero warai me. Ero yipu cirihra ro mak ehcoko arowon komo pona. Mamakan me yutupentara ro mak ehcoko. Ow xa Aporin komo, ponaro awehtopo kom ha, kasko yîwya so.
2On wara marha kasko yîwya so, Oyepokaretopo komo wukuknomai awepokaretopo komo me. Ero ke ero po so epokarecoko. Twerî marha ehcoko omîn poko. Aporin komo xa Ow ha.
3-4Omtapotarî ponaro men ehcoko. Owya apanatanmetopo komo ewetîcoko ha. Ero wa awexitaw so tuuna wekmexpesî roro amararîn komo yatîkrecho. Tuuna yimaw roro wekmexpesî. Kir̂wan̂he n̂eperwasî anatîrî komo. Weewe marha n̂eperwasî cepetaxmu kom ha.
5Pahkî maxe puruma yîpîpîtîkacho poko. Ero poko rma maxe uupa yeperîrî yewkukacho me cehso ro hara. Ero marha mewkukexe hara pahkî anatîrî komo ciitopo me cehso ro hara. Ero wa n̂eperwasî anatîrî komo. Ero ke tmaxmitaxi ro meseresmexe roro. Ero wara meseresmexe. Erasîra marha menmayaxe iito aweken komo po.
6Eserepokan me ro mak kiir̂axe so iito. Awaparî komo pona erasîra ro mak metakriyaxe. Aweskan̂e komo marha wen̂epesî aweken komo poi. Kamara komo, okoyi komo, noro yipu komo wen̂epesî. Awaparî komo marha mokuhra ro mak naxe arowon komo pona.
7Aaxatî pîn komo mîweken̂emekyaxe. Kacipara imo ke mîwaikexe.
85 mak awexitaw so 100 komo rma mîweken̂emekyaxe. 100 mak awexitaw so 10.000 komo rma mîweken̂emekyaxe. Aaxatî pîn pen komo waihyaxe kacipara imo ke anparaxkathîrî komo me. Ero wa kiir̂axe so aaxatî pîn komo yopono me omtapotarî yewehcataw awya so.
9Tawake was apoko so. Yaake wîmyas awya so amxîkrî komo. Mepamyaxe xa tak okre. Omtapotarî ponaro marha wasî, Kwakrexe so men amn̂e, kacho ponaro.
10On wara marha maxe, pahxan poko rma aweseresmetaw so yaxan n̂eperwas hara okre. Amîn komo n̂esekenkesî mak. Ero ke pahxan tak maar̂axe anana yaxan yenmetome ekenhîrî pona.
11On wara marha was apoko so, omîn wiir̂asî acheka so. Kicicitho me awenîra so ro mak wasî.
12Achewno komo me wasî. Ponaro xa awehtopo komo me wasî. Oyanan me xa maxe amyamro hara.
13Aporin komo Ow ha, ponaro xa awehtopo kom ha. Exitu poi kekyatken̂e so iitono komo yanton mera tak awehtome so. Apîmtawno micitho yawoton̂e wara wîxakn̂e Ow hara piiri tak awetaritome so. Ero wa kakronometken̂e so. Ero ke ero wa kwakrexe so xa hara omtapotarî yewehcataw awya so, kekn̂e.
Omtapotarî Yewetîra Awexitaw So Kemetanmekyaxe So Okwe, Kesî Kaan
14-15Anarimaw tko na on wara matu, oyewetîra na mat okwe. Owya apanatanmetopo ponarora na mat ha. Pîra kica, mîîketu omtapotarî poko. Poxumra ro mak mencetu owya apanatanmetopo komo. Oyewehcataw awya so kakronomexe so, kacho yai metowyatu kica.
16Ero ke on wara kiir̂axe so, cerahsom me ro mak kiir̂axe so. Eper̂a yawno me tak kiir̂axe so, awakpororetopo komo yawno me. Kewkanoyaxe so ocoro awehtopo komo ke okwe. Awahwokan̂e me nasî aweper̂an komo okwe. Tohnaw marha anatîrî komo miir̂axe. Eperîrî nahtîkexe okwe aaxatî pîn komo.
17Aaxatî pîn wara tak was Ow ero yimaw. Ero ke aaxatî pîn komo awar̂mexe so okwe, akayaritomon komo me tak naxe. Miya ro mak memahciyaxe aweken̂emekn̂e komo exihra rma exitaw so okyo. Ero wa kemetanmekyaxe so oyewetîra awexirî ke so okwe.
18Ero wa awemetanmekîche so owya omtapotarî yentan̂e pîn me rma na mat okwe. Ero wa awexitaw so kemetanmekyaxe so xa hara. 7 ro kemetanmekyaxe so xa hara okwe.
19Kar̂pen me so tak kiir̂axe so, Ow xa n̂e ro karitî, kan̂enhîrî. Ero ke anarme tak wiir̂asî kaapu awepoyino komo, kuripara wara ro mak wiir̂asî. Turpe ro mak wiir̂asî roowo aweken komo, bronse wara ro mak.
20Tohnaw mak mekaricexe amararîn komo poko. Atîhtara nas okwe anatîrî komo. Epetara marha nasî weewe anatîrî kom hara. Ero wa nas okwe.
21Ero yinhîrî oyanwekn̂e me rma awexitaw so on wara was hara apoko so, kemetanmekyaxe so xa hara 7 ro xa hara. Kicicme awexirî ke so rma ero wa kemetanmekyaxe so.
22Aweskan̂e komo wen̂epesî acheka so, kamara komo, okoi komo. Noro yipu komo amxîkexe so, awohkexe so marha. Ero ke asak mak tak mehtîkexe. Exihra tak naxe awesamarî komo yaw tîtosom komo.
23-24Ero yinhîrî on wara rma na matu opoko, panatara rma na mat okwe awemetanmetopo komo ke. Oyanwekn̂e me rma na mat okwe. Ero wa awexitaw so on wara was apoko so hara, Awanwekn̂e komo me tak was Ow hara. Kemetanmekyaxe so 7 ro xa hara okwe kicicme awehtoponhîrî komo yanme.
25On wara kemetanmekyaxe so, awaparî komo tak wekmexpesî tîkaciparayem komo, oyepanîn̂e komo. Omtapotarî yanwekrî ke awya so oyepanîyaxe. Ewto imo pona na mesenmekyatu, iina rma tko wen̂epesî aweper̂an kom hara. Awaparî komo marha awahsîyaxe so.
26Kurkexe so marha. On wara tak naxe wooxam komo wahra ro mak exirî ke awru komo, 10 yakenon wooxam komo nupur̂atu awru komo ero re yaw yuputopo yaw. Wahra so mak tak n̂ekamyaxe tunpuruthîrî komo. Awsîn ciki nukuknomexe wahra mak tîmtome awya so. Ero rma re mokyaxe awecenarîra so rma tko okwe.
27-28Ero yipu ke awemetanmekîche so panahra rma na mat okwe. Oyanwekn̂e me rma na mat okwe. Ero wa awexitaw so on wara was apoko so hara, awemetanmekn̂e komo me was Ow hara. Kîrwonasî ro mak tak apoko so, Kicicme awehtoponhîrî komo poyero kemetanmekyaxe so 7 ro xa hara.
29Rooma poko awexirî ke so amumuthîrî komo pun mon̂exe amyamro rma, awemsîthîrî komo pun marha. Ero wa kemetanmekyaxe so.
30Anarî ro poko awehtoponhîrî komo war̂mesî îh pono. Iito so kotoporem makn̂iyaxe. Awya so akn̂itoponhîrî komo tko war̂mesî. Awokoputhîrî komo war̂mesî mîk hak warai me an̂irithîrî komo pona, karitî pîn pona rma. Aaxera so ro mak tak wasî ero yimaw.
31Awewtonthîrî komo tak wiir̂asî pohnî me mak okwe. Ewtotho me mak tak wiir̂asî worokyam yakro amtapotachonhîrî komo, mîîmo kom ha. Kotoporem yakn̂iyataw awya so, Kir̂wan̂he nas okre, kahra ro mak wasî.
32Pohnî me ro mak wiir̂asî arowonthîrî komo. Ero po tak naxe aaxatî pîn komo. N̂examro tak n̂eserepokexe arowonthîrî komo poko.
33Anarî rowon pono komo cheka tak kakpayaxe so. Awenari so rma tko wen̂epesî kacipara imo ken̂arî komo awaparî komo me. Arowonthîrî komo tak nasî pohnî me ro mak ero yimaw. Ewtotho me tak nasî awewtonthîrî komo okwe.
34Ero yimaw tak arowonthîrî komo n̂epokaresî yaake cimn̂ipu. Pahkî nasî pohnî me. Pahkî marha maxe aaxatî pîn komo chew. Ero yimaw xa n̂epokaresî arowonthîrî komo.
35Epokarera ro mak nas arowon komo iipo awexitaw so. Ero ke pohnî me tak wiir̂asî epokaretome tak pahkî, epokarera ehtoponhîrî yecenarî rma.
36Aaxatî pîn komo chew natu apoyinonhîrî komo, etîmtoxapu kom ha. Cerahsom me xa tak n̂examro wiir̂asî iito. Anarimaw katayarîtho mak n̂encexe ocowo narîtho mak. Ero yipu yentache n̂emahciyaxe tak okwe kacipara imo ke cemyarkem yenîchen wara rma. N̂epîrkexe tak okwe weken̂emekn̂e komo exihra rma exitaw.
37Etpona so rma n̂ehrokexe cemahciyataw so. Kacipara imo ke cemyarkem yeen̂atawno wa n̂emahciyaxe weken̂emekn̂e exihra rma exitaw. Aaxatî pîn komo awar̂mexe so thakwa kar̂pera awexirî ke so okwe.
38Mîwaiyaxe tak anarî rowon pono komo chew rma okwe. Awonon̂e komo wara nasî aaxatî pîn komo rowon.
39Metîmcetu rma ciki re waipîn komo iito aaxatî pîn komo chew. Mekar̂ketîkexe iito okwe kicicme awehtopo komo poyero rma. Aamo pen komo yehtoponho poyero marha mekar̂kexe ero poko rma awexirî ke so. Ero yipu poyero mekar̂kexe.
40-41On wara tko na nat amn̂e ekar̂katîkaxapu kom ha, kicicme cehtopo komo tak na n̂ekatîmyatu owya, kicicme tîîm komo yehtoponho marha. On wara na ketu, Ahyai amna n̂etowye kica. Awanwekn̂e me amna xakn̂e kica. Aaxatî pîn me amna xakn̂e kica. Ero poyero amna xatî pîn me mehxe Amoro hara. Amna xatî pîn komo cheka amna men̂epei, ketu tak na owya. Etanpikantho wa mak nasî yîropotarî komo. Wara rma na kicicitho me tak n̂esen̂atu. On wara na ketu, Yaaro rma amna memetanamekyasî Apa kicicme xa amna exirî ke, ketu tak na owya ero yimaw.
42Ero wa ketaw yîwya so omtapotacho ponaro tak wasî. Xako ya wîîkekn̂e, Iisake ya marha wîîkekn̂e, Abraaw ya marha, ero wa kacho ponaro tak wasî. Awekenhîrî komo ponaro marha wasî.
43Pohnî me thakwa mak nasî ekenhîrî komo. Yiipononhîrî komo exihra tak naxe iito. Ero ke tak cepokaresom me nasî ekenhîrî komo pohnî me cexirî ke. Wara rma kicicme cehtoponhîrî komo tak n̂ekatîmyaxe. Amtapotachonhîrî ponarora amna n̂ehxe kica, kexe. Awya tpanatanmetopo yenta xera ro mak xakn̂e amna kica, kexe owya.
44Wara rma tîîxatî pîn komo chew rma exitaw so ahsîpînkara so rma wasî. Yiixatî pîn me ehtîkara marha wasî. Waihkatîkara wasî. N̂examro wakronomes amn̂e, kacho ponaro rma wasî. N̂examro Porîn Ow, ponaro xa ehtopo kom ha.
45Yîpînîn yaw so rma wasî. Ero ke omtapotacho ponaro wasî. Yîîm pen komo ya wîîkekn̂e ero ponaro rma wasî. N̂examro wekyakn̂e Exitu poi anarî rowon pono komo wero ro. Ponaro n̂examro yehtopo me tak en̂exa wekyakn̂e. Aporin komo xa Ow ha.
46Ero warai poko xa Ixaw Yana komo panatanmekyakn̂e Kporin komo. Ero wa ehcoko, kacho poko kekn̂e, Ero wa exihra ehcoko, kacho poko marha. Omtapotarî yewehcataw awya so kakronomexe so okre, kekn̂e marha. Sinai Yîpîn po ero wa kekn̂e Moises ya. Noro tak n̂ekatîmyakn̂e yîwya so hara. Ero wa Ixaw Yana komo panatanmetopo ponaro marha was Ow hara, kekn̂e. Ero wa kekn̂e Kporin komo. Ero wa xakn̂e.
Kaan Ya Tîmxapu Pokono

1-2Ero yinhîrî on wara kekn̂e hara Kporin komo Moises ya, On wara marha kasko Ixaw Yana komo ya, On wara na natu apoyino komo amn̂e, tooto tîmî xe na nai Aporin komo ya. Noro xa wîmyasî Kporin komo ya, nîîke. Yaaro xa tan wîîkesî cemaro pîn me ro mak, nîîke. Ero wa ketaw puranta ke n̂epemape. Takîhso yîhtînocoko tîmsom yepetho, Ero wicakî tîmpore nai, kachome.
3On wara nai kîîrî yepetho, 20 cimn̂ipu yopo na nai ewrutoponhîrî, 60 cimn̂ipu xawyaka marha na nai. Noro yipu yepemetaw 50 sikru yîhtînocoko noro yipu yepetho. Omîn yawno wicakno n̂epemape sikru kom ha.
4Wooxam na tîmî xe nai anarimaw. Noro yipu tîmî xe cexitaw 30 sikru yîhtîncoko wooxam yepetho.
5Anarimaw kîîrî na nîmya 5 cimn̂ipu yopo mak na nai ewrutoponhîrî, 20 cimn̂ipu xawyaka marha nai. Noro wicakno yepemetaw 20 sikru yîhtînocoko noro yepetho. Woosî na nîmya ero wicakno xa marha. Noro yipu yepetho yîhtîncoko 10 sikru mak.
6Anarimaw rikomo tîmî xe na matu. Kîîrî na tîmî xe na matu cewn̂e nuun̂i yopono ewrutoponhîrî, 5 cimn̂ipu xawyakan ha. Noro yipu tîmî xe awexitaw so 5 sikru mak epemapocoko yîîm ya. Woosî ciki tîmî xe awexitaw so 3 sikru mak epemapocoko yîîm ya.
7Anarimaw poritomo xa cetîm xe nai hara. 60 cimn̂ipu yopono tîmî xe na nai. Noro yipu yepetho nîmpe 15 sikru. Wooxam tîmî xe na nai anarimaw, nocwakomo me cehsom, 60 cimn̂ipu yopono me cehsom. Noro yipu yepetho nîmpe 10 sikru mak.
8Anarimaw on wara na nai tooto tîmî xatî, yupurantamra na nai. Ero wicakî epemakî, kacho yecenarîra na nai yîhyaw puranta. Ero wa exitaw tîmsom n̂enpope tîmsom pokono ya. Noro yakro tak n̂esentape tîmî xatî yakro. Ero wicakî mak mîmya ham, kesî tak tîmsom pokono yîmtapotarî yentache.
9-10Anarimaw on wara na matu, awoh komo tîmî xe na matu owya, Aporin komo ya. Omîn yaka taasom tîmî xe na matu. Noro yipu tîmîche owyan me xa tak nasî. Anarî ekîhra ro mak n̂expe tînîmrî me tînîmîthîrî yemtaka hara. Kicicitho tîmîche owya, anarî tîmîhra n̂expe emtaka hara kir̂wan tak. Kir̂wan tîmîche anarî tîmîhra marha n̂expe emtaka hara kicicitho tak. Anarimaw tîmxapu rma na nahsîya hara anarî tîmtome emtaka hara. Ero wa ahsîche yihcirî me tîmxapu rma nas owyan me, emtaka tîmxapu marha nas owyan me hara asakno roro rma ha.
11-12Anarimaw awotî komo pîn me cehsom tîmî xe na nai, owya tîmîhnî ro ha. Kawaru na tîmî xe nai, buhu na anarimaw. Noro yipu tak n̂enpope tîmsom pokono ya. Noro tak n̂enpe yînmîthîrî kir̂wan̂he nai, kachome, kicicme nai, kachome marha anarimaw. Enîche noro yepetho tak nîhtînoyasî. Ero wicakî nai ham moso yepetho, kesî. Ero ke ero wicakî xa nai epethîrî ha.
13Ero yinhîrî tîmxapu yahsî xe xa hara na nai osomunhîrî. Ero wa exitaw epethîrî nîmpe tîmsom pokono ya. Yîhremacho xa hara nîmpe yîwya kinta wicakî xa hara. Ero wicakî nîmpe ahsîtome hara.
14Anarimaw tîmîn tîmî xe nai apoyino komo Aporin komo ya. Ero wa exitaw, yînîmrî n̂enpe tîmsom pokono, Kir̂wan̂he nai ham, kachome. Kicicme nai ham kica, kachome ha na. Enîche, Ero wicakî xa nai epethîrî, kape tak mîîmo poko. Ero ke ero wicakî xa nai mîîmo yepetho.
15Ero yinhîrî anarimaw tîmînthîrî yahsî xe na nai hara osomunhîrî, Kaan ya tîmxapunhîrî yahsî xe. Ero wa exitaw epethîrî nîmpe tîmsom pokono ya. Yîhreru xa hara nîmpe yîwya kinta wicakî xa hara tîmînthîrî tak ahsîtome hara. Ero wa nahsîpe hara.
16Anarimaw tmararîn komo tîmî xe na nai Aporin komo ya. Ero yipu marha n̂enpe tîmsom pokono. Ero wicakî xa naatî yatho xe tasî on wicakno ciitopo, kape noro. Ero ke ero wicakî tak nasî ero yepetho, mararî yepetho. On wicakî xa yîhtînocoko sepata yatho yepetho, 50 sikru nasî cewn̂e ome wicakno yepetho, prata ha.
17Anarimaw tmararîn nîmya apoyino komo owya. Xubirew po rma na nîmya cimn̂ipu po. Ero yimaw tîmyataw anîhtînoputhîrî wicakî xa n̂expe ero yepetho me.
18-19Xubirew yenatîche na nîmya tmararîn anarimaw. Pahkî na nai Xubirew me enmacho xa hara. Ero yimaw tîmyataw tîmsom pokono nukuknomape cimn̂ipu. On wicakî exiche Xubirew me tak nasî, kape. Ero ke ero wicakî epetîthîrî xawyaka mararî yepetho yîhtînocoko. Ero yinhîrî tak tmararînthîrî yahsî xe tak na nai tîmn̂enhîrî rma. Ero ke epethîrî nîmpe tîmsom pokono ya. Ero yinhîrî yîhremacho xa hara nîmhe 1/5 wicakî xa hara. Ero wicakî epemache nahsîpe hara tmararînthîrî.
20Anarimaw tmararînthîrî yahsî xera na nai hara. Anarimaw tmararînthîrî nîmya anarî ya epethîrî pona. Ero wa exitaw osomunhîrî nahsîrî mera ro mak tak nasî.
21Ero yinhîrî Xubirew me exitaw hara Aporin komo mararîn me tak nasî eroromero. Tîmsom pokono mararîn me tak nasî.
22-23Anarimaw on wara na nai anarî hara, tmararîn tîmî xe na nai Aporin komo ya. Iyanan komo mararîn pîn tîmî xe nai, anarî komo mararîntho ha, epethîrî pona yînahsîthîrî mak. Ero yipu tîmî xe na nai Kporin komo ya, ketaw, tîmsom pokono nukuknomape cimn̂ipu Xubirew pona rorono. Ero wa tak nîhtînoya epethîrî. Ero ke ero wicakî n̂epemape mararî tîmn̂e. Aporin komo mararîn me ka nas ero yipu.
24Xubirew po tko mararî yosomunho tak nahsîpe hara. Yîwyanî ro me tak nas hara. Ero wa nahsîpe tmararînthîrî.
25Ahce na yepetho yukuknometaw awya so sikru poko xa yukuknomacoko, omîn yawno poko. 20 xera wicakî xa nasî cewn̂e sikru me tak. Ero wicakno yukuknomacoko sikru ha.
26On wara tko nas awoh komo xîkrî, poturme ewruxapu nasî tîmîhnî me Aporin komo ya. Owyan me rma wa nasî. Ero wa nasî paaka xîkrî, oper̂a xîkrî marha.
27Anarimaw awotî mera cehsom na nîmya kawaru ha na, buhu ha na. Noro yipu yahsî xe cexitaw hara osomunhîrî, epethîrî nîmpe tîmsom pokono ya. Kinta wicakî xa hara nîmpe yîwya. Ero wicakî tîmîche tak nahsîpe tok me. Epemara exitaw tîmsom pokono tak nîmpe anarî ya puranta pona. Ero wicakî nasî moso yepetho, kacho wicakî rma nahsîpe okno yepetho.
28Anarimaw ahce na nîmya apoyino komo Aporin komo ya. Tooto na nîmyatu yîwya, tookuthîrî ha na, tîyanan komo mararîntho, ahce na nîmya owya. On wara na nîîke tîmyataw, On men wîmyasî Kporin komo ya eroromerono me, nîîke. Ero wa ketaw Aporin komo yîwyanî ro me tak nasî. Anarî ya tîmîhnî me ro mak nasî. Osomunhîrî marha ahsîra nas hara. Ero wa men nasî.
29Anarimaw anarî nai twaihkaxmu me xa ciixapu me. Ero warai exitaw epethîrî pona towîhnî me ro mak nasî. Twaihkaxmu me ro mak nasî.
30Anatîrî komo yeperîrî raconho nasî Aporin komo yîwyan me. Cisimu wicakî nasî yîwyan me ha. Ero wa nasî mararî pono, weewe yeperîrî marha. Aporin komo yîwyanî ro me mak nasî.
31Anarimaw ero warai me tîmxapu yahsî xe xa hara nai apoyino komo. Ero wa ahsî xe cexitaw epethîrî nîmpe tîmsom pokono ya. Kinta wicakno nîmpe yîhremacho hara. Ero wicakî epemache nahsîpe hara tîmn̂enhîrî.
32Ero wa xa marha nasî awoh kom hara paaka, oper̂a marha boce kom ha. Cisimu wicakî nas Aporin komo yîwyan me. Osom yamoyin makatari cesî awoh komo yukuknomachome yîwya so. 9 wicakî yakenon ka nukuknomesî tooku ro. 10-nhîrî reha nas Aporin komo yîwyan me.
33Yukuknomarî ke mak 10-nhîrî xa nîmpe osom Aporin komo ya. Kir̂wan yeporîra ro mak n̂expe kicicitho chewno. Moso xa wîmyasî 10-nhîrî yemtaka hara, kahra marha n̂expe. Ero wara rma emtakaimetaw 10-nhîrî rma nasî Aporin komo yok me, emtaka tîmxapu nasî iyok me marha. Tok me ahsîra ro mak nas hara osomunhîrî, kekn̂e. Ero wa kekn̂e Kporin komo Moises ya.
34Ero warai poko Ixaw Yana komo panatanmetopo n̂ekatîmyakn̂e Kporin komo Moises ya. Sinai Yîpîn po ero wa kekn̂e yîwya. Ero wa kekn̂e.
NUMIxaw Yana Komo Yukuknomachonho

1
1Taa, Kporin komo tak nîmtapowakn̂e xa hara Moises yakro Sinai yaxawan po rma ka exitaw Ixaw Yana komo. Iito xakn̂e Kaan mîn, Noro yakro esentacho komo. Ero ke ero yaw kekn̂e. 2-înhîrî cimn̂ipu po kekn̂e. Ero wicakî xakn̂e Ixaw Yana komo mohtoponho Exitu poi. 2-înhîrî nuun̂i po kekn̂e, 1-înhîrî kaamo po ha. Ero yimaw xa nîmtapowakn̂e Kporin komo.
2On wara kekn̂e Moises ya, Ai Moises, Ixaw Yana komo tak yukuknomacoko ahnoro. Osotî komo mewrecoko ahnoro. Etîyananî re me cehsom komo yosotî mewrecoko iina re, noro re yepamtho me cehsom komo yosotî marha. Ero wa so kîrkomo yosotî mewrecoko yukuknomachome awya so.
3Amoro Moises, Araw yakro ehcoko yukuknomano rin̂e me. Kîrkomo mak yukuknomacoko, 20 cimn̂ipu ehxapu komo, ero yopo ehxapu komo marha. Karitî komo n̂he mak yukuknomacoko sowtatu me cehsom komo mak.
4Taa, awakro so yukuknoman̂e komo wetahcasî. Mîk hak tribun poino wetahcasî cewn̂e so. Tîyanan yaan̂e komo mîkyam wetahcasî awakro so yukuknoman̂e komo me.
5On wara nasî awakro so yukuknomano rin̂e komo yosotî, Huben yepamtho Erisuru, Seteu mumuru.
6Simeaw yepamtho hara, Serumiew, Surisatai mumuru.
7Xuta yepamtho hara, Nason, Aminatabe mumuru.
8Isaka yepamtho hara, N̂etanaew, Sua mumuru.
9Seburon yepamtho hara, Eriabe, Eron mumuru.
10Xose pen mumutho yepamtho poino hara, Eprain yepamtho reha, Erisama, Amiuci mumuru. Manases yepamtho hara, Kamariew, Petasu mumuru.
11Benxamin yepamtho hara, Abitan, Xiceoni mumuru.
12Taan yepamtho hara, Aise, Amisatai mumuru.
13Ase yepamtho hara, Paxiew, Okran mumuru.
14Kace yepamtho hara, Eriasape, Teuew mumuru.
15Nahtari yepamtho hara, Aira, Enan mumuru.
16Ero warai komo etacicoko awakronoman̂e komo me. Ixaw Yana yaan̂e komo re mîkyam, tporin pen tribun komo yaan̂e kom ha, kekn̂e Kporin komo.
17Ero ke n̂examro tak nan̂ikyakn̂e Moises, Araw kom ha. Kporin komo n̂etacitho komo mîkyam nan̂ikyakn̂e.
18N̂examro mokuche Ixaw Yana komo ahnoro tak nan̂ikyatken̂e. 2-nhîrî nuun̂i po nan̂ikyatken̂e, 1-nhîrî kaamo po. Kîrkomo yosotî tak mewretken̂e 20 cimn̂ipu ehxapu komo, ero yopono komo marha. Noro yipu komo mewretken̂e iina re, yîîm komo yosotî yakro rma, porin pen komo yosotî yakro marha. Ero wa mewretken̂e.
19Kporin komo kekn̂e Moises ya ero yaw roro rma n̂iir̂akn̂e. Sinai Yaxawan po rma exitaw Ixaw Yana komo n̂examro nukuknometken̂e.
20-21Taa, Huben yepamtho komo ka nukuknometken̂e. Ixaw pen mumutho mîk xakn̂e Huben pen, potuthîrî ha. Kîrkomo mak nukuknometken̂e, 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro, Huben yepamtho komo, 46.500 xatken̂e.
22-23Ero yinhîrî tak Simeaw yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Simeaw yepamtho komo, 59.300 xatken̂e.
24-25Ero yinhîrî tak Kace yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Kace yepamtho komo, 45.650 xatken̂e.
26-27Ero yinhîrî tak Xuta yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Xuta yepamtho komo, 74.600 xatken̂e.
28-29Ero yinhîrî tak Isaka yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re, yîîm komo yosotî yakro rma, porin pen komo yosotî yakro marha. On wicakî xatken̂e n̂examro Isaka yepamtho komo, 54.400 xatken̂e.
30-31Ero yinhîrî tak Seburon yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Seburon yepamtho komo, 57.400 xatken̂e.
32-33Ero yinhîrî tak Xose yepamtho komo nukuknometken̂e. Eprain yepamtho komo ka nukuknometken̂e. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak nukuknometken̂e. Osotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Eprain yepamtho komo, 40.500 xatken̂e.
34-35Ero yinhîrî tak Manases yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Manases yepamtho komo, 32.200 xatken̂e.
36-37Ero yinhîrî tak Benxamin yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Benxamin yepamtho komo, 35.400 xatken̂e.
38-39Ero yinhîrî tak Taan yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Taan yepamtho komo, 62.700 xatken̂e.
40-41Ero yinhîrî tak Ase yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Ase yepamtho komo, 41.500 xatken̂e.
42-43Ero yinhîrî tak Nahtari yepamtho komo nukuknometken̂e hara. Kîrkomo mak nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak mewretken̂e. Noro yipu komo yosotî mewretken̂e iina re yîîm komo yosotî yakro rma, porin pen komo yosotî yakro marha. On wicakî xatken̂e n̂examro Nahtari yepamtho komo, 53.400 xatken̂e.
44Ero wicakî xatken̂e kîrkomo iyakenon, Moises, Araw komo nukuknomatho. 12 xatken̂e akronoman̂e komo. Ixaw Yana yaan̂e komo mîkyam xatken̂e, tîyanan komo yaan̂e komo mak.
45-46Ero wa Ixaw Yana komo nukuknometken̂e 20 cimn̂ipu ehxapu komo, ero yopono komo marha. Sowtatu me cehsom komo mak nukuknometken̂e. Noro yipu komo mewretken̂e iina re yîîm komo yosotî yakro rma. 603.550 yakenon mîkyam xatken̂e. Ero wicakno mîkyam xatken̂e Ixaw Yana komo.
47-49Repita komo reha yukuknomara xatken̂e n̂examro porin pen yepamtho komo. On wara matko kekn̂e Kporin komo Moises ya, Ixaw Yana komo yukuknometaw awya so, Repita komo n̂expe yukuknoman me.
50Omîn pokono me reha n̂examro cirko, omtapotacho mîn yawno pokono me ha. Ero yawno komo pokono me marha n̂examro cirko, ero yipu yaan̂e me marha. Ero ponarono me xa n̂examro cirko. Ero ke omîn mîtkoso rma tîmîn komo n̂iicowpe.
51Omîn yaatopo me exitaw tak yixkan̂e me n̂examro n̂ehcowpe. Ero yinhîrî ero ciitopo me exitaw hara n̂examro xa marha n̂ehcowpe ciin̂e me hara. Ero wece mokyataw anarî yepamtho, Repita pîn, noro pen waihkacoko.
52-53On wara men n̂ehcowpe Ixaw Yana komo reha tîmîn komo ciir̂ataw. Tukuknoi so mak n̂iicowpe, tîyanan komo kuknon mîtkoso rma. Mehxa anarî komo, xehxa anarî kom hara, ero wa tîmîn komo n̂iicowpe tîyanan komo kuknon mîtkoso rma. Ero warahra tko tîmîn komo n̂iicowpe Repita komo reha, omîn mamhoko reha n̂iicowpe n̂examro tîmîn komo. Iina n̂iicowpe yîrwomra ro mak ehtome Kaan Ixaw Yana komo poko. Omîn pokono me xa naxe n̂examro omtapotacho mîn yawno pokono me ha. Ero pokono me makî reha n̂ehcowpe. Ero ke omîn mîtkoso n̂iicowpe tîmîn komo. Ero wa n̂ehcowpe Repita komo, kekn̂e. Ero wa kekn̂e Kporin komo Moises ya.
54Ero ke ero wara rma n̂iir̂atken̂e Ixaw Yana komo, Kporin komo kekn̂e Moises ya ero yaw roro rma. Ero wa n̂iir̂atken̂e.
Ixaw Yana Sowtatun Komo Nukuknomexe, Aan̂e Komo Marha N̂etahcaxe
2
1-2Taa, ero yinhîrî tak on wara kekn̂e hara Kporin komo Moises ya, Araw komo ya, On wara men tîmîn komo n̂iicowpe Ixaw Yana komo cetarî komo yeen̂ataw, Kesentacho mamhoko n̂iicowpe mooxe n̂he cik ha re ero yai. Banteira mîtkoso rma n̂iicowpe tîmîn komo, tîyana komo kuknon mîtkoso, tporin pen komo kuknon mîtkoso marha.
3-4Taa, resce n̂ixa tîmîn komo n̂iicowpe Xuta yepamtho komo. Iina n̂iicowpe banteira tukuknon komo. Ero mîtkoso tîmîn komo n̂iicowpe. Iina re tîmîn komo n̂iicowpe n̂examro re. N̂examro yaan̂e me nasî Nason, Aminatabe mumuru. On wicakno mîkyam yînarîrî komo, 74.600.
5-6N̂examro panaka rma tîmîn komo n̂iicowpe Isaka yepamtho kom hara. N̂examro yaan̂e me cirko N̂etanaew, Sua mumuru. On wicakno mîkyam yînarîrî komo, 54.400.
7-8N̂examro panaka rma tîmîn komo n̂iicowpe Seburon yepamtho kom hara. N̂examro yaan̂e me cirko Eriabe, Eron mumuru. On wicakno mîkyam yînarîrî komo, 57.400.
9On wicakno mîkyam ahnoro Xuta yepamtho komo, yîmîtwono komo yakro rma, 186.400. Awcetaw so awetarî komo yai n̂examro xa tocowpe poturme.
10-11Taa, suu n̂ixa tak n̂ehcowpe banteira hara Huben yepamtho komo kuknon, ero mîtkoso tîmîn komo n̂iicowpe n̂examro. Tîracoi so rma n̂ehcowpe noro re me rma. Huben yepamtho komo yaan̂e me cirko Erisuru, Seteu mumuru. On wicakno mîkyam hara, 46.500.
12-13N̂examro panaka rma tîmîn komo n̂iicowpe Simeaw yepamtho kom hara. N̂examro yaan̂e me cirko Serumiew, Surisatai mumuru ha. On wicakno mîkyam hara yînarîrî komo, 59.300.
14-15N̂examro panaka hara tîmîn komo n̂iicowpe Kaace yepamtho kom hara. N̂examro yaan̂e me cirko Eriasape, Teuew mumuru. On wicakno mîkyam hara yînarîrî komo, 45.650.
16On wicakno mîkyam ahnoro Huben yepamtho komo, yîmîtwono komo marha, 151.450. Awcetaw so awetarî komo yai n̂examro tak tocowpe Xuta yepamtho komo mapitaw.
17Taa, Huben yepamtho komo mapitaw tak tocowpe Kesentacho yaan̂e kom hara. Repita komo tocowpe ero yaan̂e me. Ixaw Yana komo rakataw tocowpe. Cetakriyataw so tîmîn komo n̂iicowpe Ixaw Yana komo rakataw, ero wa xa marha tocowpe esama yaw hara, n̂examro rakataw rma. Tukuknon komo mîtwo rma tocowpe.
18-19Taa, resce n̂ixa n̂expe banteira hara, Eprain yepamtho komo kuknon, n̂examro yakrono komo kuknon marha. Iina tîmîn komo n̂iicowpe tukuknon komo mîtkoso. Tîracoi so rma n̂ehcowpe noro re me rma. N̂examro yaan̂e me cirko Erisama, Amiuci mumuru. On wicakî mîkyam hara yînarîrî komo, 40.500.
20-21N̂examro panaka hara tîmîn komo n̂iicowpe Manases yepamtho kom hara. N̂examro yaan̂e me cirko Kamariew, Petasu mumuru. On wicakî yakenon mîkyam hara, 32.200.
22-23N̂examro panaka hara tîmîn komo n̂iicowpe Benxamin yepamtho kom hara. N̂examro yaan̂e me cirko Abitan, Xiteon̂i mumuru. On wicakî yakenon mîkyam hara, 35.400.
24On wicakno mîkyam ahnoro Eprain yepamtho komo, yîmîtwono komo marha, 108.100. Awcetaw so awetarî komo yai n̂examro tocowpe Huben yepamtho komo mapitaw hara. Ero wa xa nasî n̂examro totopo.
25-26Taa, nohce n̂ixa n̂expe banteira hara, Taan yepamtho komo kuknon. Iina xa tîmîn komo n̂iicowpe tukuknon komo mîtkoso. Tîracoi so rma n̂ehcowpe noro re me rma. N̂examro yaan̂e me cirko Aiese, Amisatai mumuru. On wicakno mîkyam hara yînarîrî komo, 62.700 iyakenon kom ha.
27-28N̂examro panaka hara tîmîn komo n̂iicowpe Ase yepamtho kom hara. N̂examro yaan̂e me cirko Paxiew, Okran mumuru. On wicakî mîkyam hara yînarîrî komo, 41.500.
29-30N̂examro panaka hara tîmîn komo n̂iicowpe Nahtari yepamtho kom hara. N̂examro yaan̂e me cirko Aira, Enan mumuru. On wicakno mîkyam hara yînarîrî komo, 53.400.
31On wicakno komo mîkyam ahnoro Taan yepamtho, yîmîtwono komo marha, 157.600 yakenon mîkyam. Awcetaw so awetarî komo yai n̂examro tocowpe amapitaw so xa tak. Tukuknon komo mîtwo rma tocowpe, kekn̂e. Ero wa kekn̂e Kporin komo Moises ya.
32Ero ke on wicakî xatken̂e ahnoro Ixaw Yana komo, 603.550 mîkyam xatken̂e. Ahnoro nukuknometken̂e kîrkomo, sowtatu me cehsom komo. Yîîm komo yosotî yakro rma osotî komo mewretken̂e. Iina re so mewretken̂e noro re yepamtho komo yosotî. Ero wa mewretken̂e.
33Repita komo reha yukuknomara xatken̂e Ixaw Yana komo yukuknometaw. Ero wa xatken̂e Kporin komo mtapotacho yaw roro rma, Moises ya kekn̂e ero yaw roro rma.
34Ero ke Kporin komo mtapotacho yaw roro rma tîmîn komo n̂iitîketken̂e. Banteira komo mîtkoso rma n̂iir̂atken̂e, tukuknon komo mîtkoso rma. Moises ya kekn̂e ero yaw roro rma n̂iir̂atken̂e. Ero wa marha cetken̂e cetarî komo yai. Tîyanan komo yakro rma cetken̂e, tporin pen komo yepamtho yakro ha. Ero wa cetken̂e.
Araw Mumuru Komo Yosotî
3
1Taa, Araw mumuru komo yehtopo wekatîmyas hara awya so. On wara xatken̂e noro mumuru komo Kporin komo mtapowataw Moises yakro Sinai Yîpîn po.
2Araw mumuru komo yosotî tan wetahcasî, Natabe mîk xakn̂e potuthîrî ha. Abiu mîk xakn̂e ponan hara, Ereasa hara, Itama hara.
3Ero wa xatken̂e Araw mumuru komo. Yîhkapexapu komo mîkyam xatken̂e, Kporin komo ya tîmsom pokono me ciixapu kom ha.
4On wara tko xatken̂e Natabe pen hara, Abiu pen yakro, waihyatken̂e n̂examro pen okwe Kporin komo yamtakpon mîtkoso rma. Anarî men ke wehto ke kotoporem nakn̂iyatken̂e kica. Ero ke waihyatken̂e axawa imo po cexitaw so. N̂examro pen xîkîtho exihra ro mak xatken̂e. Ero ke Ereasa komo mak xatken̂e Kporin komo ya tîmsom pokono me, Itama yakro rma. Ero poko xatken̂e tîîm komo maywen me, Araw maywen me ha.
Repita Komo Naxe Kaan Mîn Yawno Pokono Ro Me
5-6Ero yimaw on wara kekn̂e hara Kporin komo Moises ya, Repita komo eeko xiya omîn potaka. Iito tak Araw maywen me tak n̂examro cirko, ohyaka cewomsom maywen me ha.
7Noro yanme n̂etapickacowpe, Ixaw Yana komo yanme marha. Kesentacho yaw mak n̂etapickacowpe. Kesentacho yawno poko mak n̂ehcowpe.
8Aapo komo yenîn̂e me n̂ehcowpe, weeyu yenîn̂e me marha, tîmsom akn̂itopo yenîn̂e me marha, ahnoro ero yipu yenîn̂e me. Ero yipu komo poko mak n̂ehcowpe n̂examro Ixaw Yana komo yakronoman̂e me. Kesentacho yawno poko mak n̂etapickacowpe.
9Araw maywen me tîmko Repita komo, yumumuru komo maywen me marha. Noro maywenî ro me tîmko. N̂examro mak tîmko yîwya Ixaw Yana komo poyino ha.
10Araw komo reha cirko tîmsom pokono ro me, yumumuru komo yakro rma. N̂examro mak n̂ehcowpe ero warai me. Anarî mokyataw omîn yaka noro yipu men waihkacoko, kekn̂e. Ero wa kekn̂e Kporin komo Moises ya.
11-12On wara xa hara kekn̂e Kporin komo Moises ya, On warai komo wahsîyasî oyanton me. Poturme ewruxapu komo yahsîra wasî kîrkom ha. Emasîn yakan me ewruyataw wooxam, kîîrî me ciki ewruyataw, noro yipu komo yahsîra wasî. Repita komo xa matko wahsîyasî noro yipu komo yemtaka hara. Oyantonî ro me naxe Repita komo.
13Owyan me rma naxe poturme ewruxapu. Exitu pono mumuru pen komo Ow waihkekn̂e, kîrkom ha. Ero yimaw rma Ixaw Yana mumuru komo wahsîyakn̂e hara oyantonî ro me. Ero wa so wahsîyakn̂e tooto mumuru, poturme ewruxapu, awoh komo xîkrî marha poturme ewruxapu ha. Owyanî ro me wa nat ha noro yipu komo. Aporinî ro komo xa Ow ha, kekn̂e. Ero wa kekn̂e Kporin komo Moises ya.
Repita Komo Nukuknomexe, Poko Ehtopo Komo Marha N̂etahcasî
14-15On wara marha kekn̂e Kporin komo Moises ya axawa imo po, Sinai Yîpîn yamrinaw ha. On wara kekn̂e, Repita komo yukuknomakî ahnoro kîrkomo mak. Cewn̂e nuun̂i ewrutoponhîrî ehxapu komo yukuknomakî, ero yopono komo marha yukuknomak ahnoro. Iito re mewreko osotî komo, noro re yepamtho komo yosotî, noro re me cehsom komo yosotî marha, kekn̂e. Ero wa kekn̂e Kporin komo Moises ya.
16Ero ke Repita komo nukuknomekn̂e Moises, Kporin komo kekn̂e ero yaw roro rma nukuknomekn̂e, n̂examro yukuknomakî, kacho yaw roro.
17On wara tî xatken̂e Repi pen mumutho komo, osotî komo ka tan wetahcasî, Xehson, Koace, Merari, ero wa so tî xakn̂e Repi pen mumutho komo yosotî.
18On wara xatken̂e Xehson pen yepamtho, yumumuru komo yepamtho komo xa, Ribn̂i yepamtho komo, Simei yepamtho komo. Ero wa xatken̂e Xehson pen yepamtho komo.
19On wara xatken̂e Koace pen yepamtho hara, yumumuru komo yepamtho komo xa, Amraw yepamtho komo, Xisa yepamtho komo, Ebron yepamtho komo, Usiew yepamtho komo. Ero wa xatken̂e Koace pen yepamtho komo.
20On wara xatken̂e Merari pen yepamtho hara, yumumuru komo yepamtho komo xa, Maari yepamtho komo, Musi yepamtho komo. Ero wa xatken̂e Merari pen yepamtho komo.
21On wara n̂esetacatken̂e Xehson pen yepamtho, yumumuthîrî komo yosotî poko rma n̂esetacatken̂e. Ribn̂ita komo, Simeita komo, ero wa n̂esetacatken̂e Xehson pen yepamtho komo.
22On wicakî yakenon mîkyam xatken̂e, kîrkomo yukuknomacho mak, cewn̂e nuun̂i ewrutoponhîrî ehxapu komo, ero yopono komo marha. 7.500 mîkyam xatken̂e.
23Kporin komo mîn mapitawno me xatken̂e Xehson pen yepamtho. Iito xakn̂e yîmîn komo kaamo yemicitopo n̂ixa. Iina n̂iir̂atken̂e tîmîn komo.
24Eriasape xakn̂e Xehsonita komo yaan̂e me, Raew mumuru ha.
25-26Kporin komo yakro Kesentacho pokono me cehsom mîkyam Xehson yepamtho. On warai pokono mîkyam, mîîmo xa roona warai, mîîmo potarî yahruru, waaca metatan yahruru, Kaan mîn roron wacan, iipo nasî Kaan ya tîmsom yakn̂itopo ero wacan ha, waaca mici komo marha, ero pokono mîkyam. Ero yipu pokono me xatken̂e Xehson yepamtho komo.
27On wara xatken̂e Koace pen yepamtho kom hara, Amramita komo, Xisarita komo, Ebronita komo, Usierita komo, ero wa n̂esetacatken̂e Koace pen yepamtho komo.
28Noro yipu komo nukuknometken̂e Moises komo kîrkomo mak, cewn̂e nuun̂i ewrutoponhîrî ehxapu komo, ero yopono komo marha. 8.600 mîkyam xatken̂e. Kporin komo mîn yawno yenîn̂e me xatken̂e n̂examro Koace pen yepamtho komo.
29On wara xatken̂e Koace yepamtho komo, tîmîn komo n̂iir̂atken̂e Kporin komo mîn mîtkoso suu n̂ixa.
30Erisapan xakn̂e Koaceta komo yantoman̂e me, Usiew mumuru ha.
31On pokono komo mîkyam Koace yepamtho komo, Kporin komo yamatan yenîn̂e mîkyam, cuure warai yapon, Kaan mîn weyuru, kotoporem yakn̂itopo, okno puntho yakn̂itopo, mîn hak yen komo Kaan mîn yaw poko ehtopo komo, Kporin komo yamtakpon mahruru, ero warai yenîn̂e mîkyam Koace yepamtho komo.
32Taa, ahnoro Repita komo yantoman̂e me xakn̂e Ereasa reha, Araw mumuru, Kporin komo yaka cewomsom mumuru. Kporin komo mîn yawno yenîn̂e komo yantoman̂e mîk xakn̂e. Ero pokono mîk xakn̂e Ereasa.
33Taa, on wara xatken̂e Merari pen yepamtho kom hara, Marita komo, Muhsita komo marha. Ero wa xatken̂e Merari pen yepamtho komo.
34Noro yipu komo nukuknometken̂e kîrkomo cewn̂e nuun̂i ewrutoponhîrî me ehxapu komo, ero yopono komo marha. 6.200 mîkyam xatken̂e iyakenon komo. Ero wicakî xatken̂e Merari yepamtho komo.
35Suriew xakn̂e Merari yepamtho komo yantoman̂e me Abiaiw mumuru ha. Tîmîn komo n̂iir̂atken̂e n̂examro Kaan mîn mîtkoso n̂ixa.
36-37On warai pokono me xatken̂e n̂examro hara Merari yepamtho kom ha, Kporin komo mîn wacan yenîn̂e mîkyam xatken̂e sahsamaxapu yenîn̂e ha, waaca yecetî komo, mapata komo, mapata yecetî komo, mîn hak ciitopo komo, mîn hak yen kom ha. Ero yipu komo yenîn̂e mîkyam xatken̂e. Kporin komo mîn roron wacan yenîn̂e marha mîkyam xatken̂e, waaca aporwan, ecetî komo, roowo cheka tpasahtosom, waaca mici, ero warai yenîn̂e mîkyam xatken̂e Merari yepamtho komo.
38Taa, on wara xatken̂e Moises komo, Araw komo, Araw mumuru komo, n̂examro yetarî xakn̂e Kaan mîn mîtkoso resce n̂ixa. Kesentacho potarî yecento rma xakn̂e. Kporin komo ya tîmsom pokono xa mîkyam xatken̂e. Ixaw Yana komo yanme tî nîmtapowatken̂e Kporin komo yakro. Anarî ro komo mokyataw so Kaan mîn yaka twaihkapore nas okwe, kacho ponaro xatken̂e. Ero wa xatken̂e.
39Taa, Repita komo tak nukuknometken̂e Moises komo Araw yakro. Kporin komo yanme rma nukuknometken̂e. Osotî komo mewretaw yîîm komo yosotî yakro rma mewretken̂e. Kîrkomo nukuknometken̂e cewn̂e nuun̂i ewrutoponhîrî me ehxapu komo, ero yopono komo marha. 22.000 mîkyam xatken̂e ahnoro.
Repita Komo Nahsîyasî Kaan Tanton Me So Poturme Ewruxapu Komo Yemtaka Hara
40Ero yinhîrî on wara kekn̂e hara Kporin komo Moises ya, Ixaw Yana komo mumuru komo tak yukuknomacoko poturme ewruxapu komo mak. Cewn̂e nuun̂i ewrutoponhîrî me ehxapu komo yukuknomacoko, ero yopono komo marha. Yukuknometaw so osotî komo mewrecoko.
41Ero yinhîrî Repita komo xa ahsîcoko oyantonî ro me. Ixaw Yana komo yemtakan me n̂examro ahsîko, poturme ewruxapu komo yemtakan me. Repita komo yok marha ahsîcoko Ixaw Yana komo yok yemtakan me, poturme ewruxapu yemtakan me. Noro yipu komo xa ahsîcoko. Aporin komo xa Ow ha, kekn̂e. Ero wa kekn̂e Kporin komo Moises ya.
42-43Ero ke Ixaw Yana mumuru komo nukuknomekn̂e Moises poturme ewruxapu kom ha. Kporin komo mtapotachonho yaw roro rma nukuknometken̂e. Cewn̂e nuun̂i ewrutoponhîrî me ehxapu komo nukuknometken̂e, ero yopono komo xa marha. Osotî komo mewretken̂e. 22.273 mîkyam xatken̂e. Ero wicakî xatken̂e n̂examro.
44-45Ero yinhîrî on wara kekn̂e hara Kporin komo Moises ya, Repita komo xa ahsîcoko oyantonî ro me, Ixaw Yana komo yemtakan me hara, poturme ewruxapu komo yemtakan me ha. Repita komo yoku marha ahsîcoko Kesentacho yaan̂e me Ixaw Yana komo yoku yemtakan me hara. Noro yipu komo xa ahsîcoko oyantonî ro me Repita komo. Aporin komo xa Ow ha, kekn̂e.
46-48On wara marha kekn̂e Kporin komo, on wicakî naxe Ixaw Yana mumuru komo poturme ewruxapu komo, yaake naxe Repita komo yopono me. 273 naxe Repita komo yopono me. Ero ke ero wicakno komo n̂esepemacowpe 5 sikru so. Omîn yaw nasî sikru ero poko rma sikru yukuknomacoko tîmsomu ha. 20 xeera wicakno mîn sikru ha. Ero yipu ke n̂esepemacowpe. Puranta yahsîche yînmîthîrî komo Araw komo ya tîmcoko yumumuru komo ya marha. Ero wa tîmcoko iyopono komo yepetho, kekn̂e. Ero wa kekn̂e Kporin komo Moises ya.
49-50Ero ke n̂examro yepetho tak nahsîyakn̂e Moises, Repita komo yopono komo yepetho ha. Repita komo rma re xatken̂e poturme ewruxapu komo yepetho me. Ecenarîra tko xatken̂e. Ero ke iyopono komo yepetho nahsîyakn̂e hara 1.365 sikru Ixaw Yana komo nîmîtho. Nasî sikru Kporin komo mîn yaw ero wicakno komo ke n̂esepemetken̂e poturme ewruxapu komo sikru pona ha.
51Puranta tîmîche Moises ya ero rma tak n̂ekamyakn̂e hara Araw ya, yumumuru komo ya marha. Ero wa nîmyakn̂e Kporin komo mtapotacho yaw roro rma. Ero wa nîmyakn̂e.
Koace Yepamtho Komo Pokono
4
1-2Taa, ero yinhîrî on wara kekn̂e hara Kporin komo Moises ya, Araw komo ya, Repita komo tak yukuknomacoko Koace yepamtho komo mak ka. Osotî komo mewretaw yîîm komo yosotî mahyaw so rma mewrecoko, porin pen komo yosotî mahyaw so marha.
3Kîrkomo mak yukuknomacoko 30 cimn̂ipu ehxapu komo mak ha. Iyopo ehxapu komo marha yukuknomacoko 50 ehxapu komo marha. Ero yopono komo mewrera tak ehcoko. Noro yipu komo ciicoko omîn yawno pokono me.
4On warai pokono me so n̂ehcowpe n̂examro, Koace yepamtho komo, Kesentacho yawno komo pokono me, omîtwono pokono me xa. Ero yipu pokono me n̂ehcowpe.
5-6Awetarî komo yai awcetaw so esama yaw Kesentacho yaka tak mohcowpe Araw, tumumuru komo yakro. Oyamtakpon yahruru tak n̂enîhtocowpe. Iike rma tak omtapotarî yen nahrucowpe yamata ha. Ero yinhîrî ero rma nahrucowpe xa hara wiir̂a warai picho ke hara. Ero yinhîrî tak ero nahrucowpe xa hara pono ke hara tîswayem ke. Aatopo komo tak numuncowpe emekna warai yaro.
7-8Ero yinhîrî tak cuure yapon nahrucowpe hara poono ke, tîswayem ke ha. Ahruxapu pona tak n̂iicowpe paayu, kaxara yamehtopo, tutum, wooku yen, ero komo n̂iicowpe ero rataka so. Iito rma tko n̂expe cuure warai aapo po rma. Taa, ero komo ciitîkache ahnoro tak nahrucowpe poono ke hara cucurem ke hara. Ero tak nahrucowpe xa hara wiir̂a warai picho ke hara. Aatopo tak numuncowpe emekna warai yaro.
9-10Ero yinhîrî tak weeyu yecepu nahrucowpe hara poono ke tîswayem ke. Ramha komo meero nahrucowpe, etahsîtopo mahkototopo marha, paayu warai marha, katî yen marha cetahsîsom yen ha. Ero warai nahrucowpe tîswayem ke. Ero yinhîrî ero yipu ahnoro womtocowpe wiir̂a warai picho ke hara. Ero wa ahruche aatopo pona nakricowpe weewe pona.
11Kotoporem yakn̂itopo marha nahrucowpe ooru ke yîmkarinomaxapu. Poono ke nahrucowpe tîswayem ke. Ero yinhîrî tak nahrucowpe xa hara wiir̂a warai picho ke hara. Ero yinhîrî tak aatopo komo numuncowpe emekna yaro.
12Ero yinhîrî omîn yawno pokono komo tak nahrucowpe hara poono ke tîswayem ke. Ero marha tak nahrucowpe xa hara wiir̂a warai picho ke hara. Ero yinhîrî aatopo ro pona nakricowpe weewe pona.
13-14Ero yinhîrî wemronho tak nowcowpe tîmsom yakn̂itopo pono, bronse ciixapu pono ha. Towîche akn̂itopo nahrucowpe poono ke camnarexapu ke. Ero rataka tak n̂iicowpe akn̂itopo pokono komo. Wehto yen, okno puntho paraxkacho, caarapa warai, tutum, ero yipu komo ahnoro n̂iicowpe poono rataka. Iina ciriche nahrucowpe wiir̂a warai picho ke. Ero yinhîrî tak aatopo komo numuncowpe emekna yaro.
15Ero wa omîn yawno komo nahrucowpe Araw komo omîtwono komo xa. Yumumuru komo marha nahrucowpe tîîm komo yakro. Ero wa ahruche, awtotopo komo po xa tak esama yaw Koace yepamtho komo tak mohcowpe ero komo yaan̂e. Omîtwono komo yapehra ro makî tko n̂ehcowpe ha. Apeche waihyaxe ro mak ha men okwe. Kesentacho yawno komo rma naar̂axe ahruxapu mak. Ero wa naar̂axe, kekn̂e Kporin komo.
16On wara marha kekn̂e Noro Moises komo ya, Ereasa xa cirko Kesentacho yawno yenîn̂e me etpoyino pîn yenîn̂e me. Araw mumuru mîk Ereasa ohyaka tmohsom mumuru. Ramha katî yenîn̂e me cirko, kotoporem yenîn̂e me marha takn̂isom ha. Katî yenîn̂e me marha cirko anarî hara katî, omîn yawno yenîn̂e me ciino ritopo kat ha. Ahnoro omîn yawno komo yenîn̂e me cirko noro. Oyamtakpon yawno komo yenîn̂e me meero cirko noro. Ero yipu yenîn̂e me cirko Ereasa.
17-20On wara marha kekn̂e Kporin komo Moises ya, Araw komo ya ha, Koaceta komo yîtwermakî waipîra ehtome so. Twaihkaxmu mera men n̂ehcowpe. Repita komo chewno me exihra tak naxe okwe waipuche so. Oyamtakpon yawno komo yaka xa mokuche so Kaan mîn yawno mko yahruyataw waihyaxe men okwe. Ero ke Araw komo cokorî ka mohcowpe omîn yaka ero komo ahruso. Ahruche mak tak Koaceta komo mohcowpe tînarîrî komo wece. Araw komo mak n̂ehcowpe n̂examro yantoman̂e me yînarîrî komo poko. Ero arko amoro, on arko amoro hara, kexe Koaceta komo ya. Ero wa nantomexe waipîra ehtome so, kekn̂e. Ero wa kekn̂e Kporin komo Moises komo ya.
Xehson Yepamtho Komo Yehtopo Pokono Hara
21-23On wara marha kekn̂e Kporin komo Moises ya, Xehson yepamtho komo marha yukuknomacoko. Osotî komo mewretaw yîîm komo yosotî yakro so mewrecoko, porin pen komo yosotî yakro so marha. Kîrkomo mak yukuknomacoko 30 cimn̂ipu ehxapu komo. Ero yopo ehxapu komo marha yukuknomacoko 50 cimn̂ipu ehxapu komo meero. Ero yopono komo reha yukuknomara ehcoko. Ero warai komo yukuknomacoko Kesentacho pokono komo.
24-26On warai pokono me reha n̂ehcowpe n̂examro, Xehson̂ita komo reha, Kesentacho yaan̂e me n̂ehcowpe, roona warai yaan̂e me n̂ehcowpe, ahruru yaan̂e me. Yîmkarino yaan̂e me marha n̂ehcowpe wiir̂a warai picho yaan̂e me ha. Amtakpo yahruru yaan̂e me marha, mîîmo potarî yahruru marha, mîîmo wacan marha poono, tîmsom yakn̂itopo wacanî rma mîn ero, waaca potarî yahruru marha, waaca mici marha, ero yipu yaan̂e me n̂ehcowpe Xehson̂ita komo.
27Ahce poko so na exitaw so, mîîmo ciitopo poko exitaw so, yixkacho poko anarimaw, aatopo poko anarimaw, ahce na poko exitaw so Araw xa n̂expe n̂examro yantoman̂e me tumumuru komo yakro rma. Ero poko ehcoko amyamro Araw, amumuru komo yakro rma. Xehson̂ita komo antomacoko yînarîrî komo poko.
28Ero yipu pokono me n̂ehcowpe Xehson̂ita komo Kesentacho yahruru yaan̂e me ha. Itama xa cirko n̂examro yantoman̂e me, Araw mumuru, ohyaka tmohsom mumuru ha.
Poko Merari Yepamtho Komo Yehtopo
29-30Taa, Merari yepamtho komo marha yukuknomacoko kîrkomo mak. 30 cimn̂ipu ehxapu komo yukuknomacoko. Ero yopono komo marha yukuknomacoko 50 cimn̂ipu ehxapu komo meero. Ero yopono komo reha yukuknomara ehcoko. Ahnoro yukuknomacoko Kesentacho pokono kom ha.
31-32On warai yaan̂e me n̂ehcowpe n̂examro hara Kesentacho me ciisom yaan̂e me. Sahsamaxapu yaan̂e me n̂ehcowpe mîîmo wacan ha, makwanan, mapatan, mapata yecetî, roro wacan yaporwan, ero yecetî, roowo cheka tpasahtosom, waaca mici, ero yipu pokono, ciitopo komo marha. Ero warai komo yaan̂e me n̂ehcowpe. On xa arko amoro, kacowpe Araw komo yîwya so etpoyino pîn komo ya. Yînarîrî komo n̂etacicowpe.
33Ero yipu yaan̂e me n̂ehcowpe Merari yepamtho komo Kesentacho yaar̂ataw awya so. Itama n̂expe n̂examro yantoman̂e me, Araw mumuru ha, ohyaka tmohsom mumuru ha, kekn̂e. Ero wa kekn̂e Kporin komo Moises ya.
Repita Komo Tak Nukuknomexe
34Ero yinhîrî tak Koacita komo nukuknometken̂e Moises komo, Araw yakro, Ixaw Yana yantoman̂e komo yakro marha. Yukuknometaw osotî komo mewretken̂e yîîm komo yakro so, porin pen komo yosotî yakro so marha.
35Kîrkomo mak nukuknometken̂e 30 cimn̂ipu ehxapu komo. Ero yopo ehxapu komo marha nukuknometken̂e 50 cimn̂ipu ehxapu komo meero. Ero yopo ehxapu komo reha yukuknomara xatken̂e. Kesentacho pokono komo mîkyam nukuknometken̂e ahnoro.
362.750 mîkyam xatken̂e. Porin pen komo yosotî yakro so osotî komo mewretken̂e.
37Ero wicakî xatken̂e Koacita komo Kesentacho pokono kom ha. Kporin komo mtapotarî yaw roro rma n̂examro nukuknometken̂e Moises komo Araw yakro, Moises ya kekn̂e ero wa kacho yaw roro.
38-40Ero yinhîrî tak Xehson yepamtho komo nukuknometken̂e hara. Yukuknometaw yîîm komo yosotî yakro mewretken̂e, porin pen komo yosotî yakro marha. Kîrkomo mak nukuknometken̂e 30 cimn̂ipu ehxapu komo. Ero yopo ehxapu komo marha nukuknometken̂e 50 cimn̂ipu ehxapu komo meero. Ero yopo ehxapu komo reha yukuknomara xatken̂e. Kesentacho pokono komo mîkyam nukuknometken̂e ahnoro. 2.630 yakenon mîkyam xatken̂e. Porin pen komo yosotî yakro so osotî komo mewretken̂e.
41Ero wicakî xatken̂e Xehson yepamtho komo, Kesentacho pokono kom ha. Moises komo nukuknometken̂e, Araw yakro. Kporin komo mtapotarî yaw roro rma nukuknometken̂e.
42-44Merari yepamtho komo marha nukuknometken̂e. Osotî komo mewretaw yîîm komo yosotî yakro so mewretken̂e. Porin pen komo yosotî yakro so marha mewretken̂e. Kîrkomo mak nukuknometken̂e 30 cimn̂ipu ehxapu komo. Ero yopo ehxapu komo marha nukuknometken̂e 50 cimn̂ipu ehxapu komo meero. Ero yopo ehxapu komo reha yukuknomara xatken̂e. Kesentacho pokono komo mîkyam nukuknometken̂e ahnoro. 3.200 mîkyam xatken̂e. Porin pen komo yosotî yakro so mewretken̂e osotî komo.
45Ero wicakî xatken̂e Merari yepamtho komo Kesentacho yaan̂e kom ha, Moises komo nukuknometken̂e Araw yakro. Kporin komo mtapotachonho yaw roro rma nukuknometken̂e.
46Ero wa nukuknometken̂e Repita komo ahnoro. Yukuknometaw yîîm komo yosotî yakro so mewretken̂e, porin pen yosotî yakro so marha. Moises komo xatken̂e yukuknoman̂e komo, Araw yakro, Ixaw Yana yantoman̂e komo yakro marha. Ero wa xatken̂e yukuknoman̂e komo.
47-48Kîrkomo mak nukuknometken̂e 30 cimn̂ipu ehxapu komo. Ero yopono komo marha nukuknometken̂e 50 cimn̂ipu ehxapu komo meero. Ero yopono komo reha yukuknomara xatken̂e. Kesentacho yaan̂e komo mak nukuknometken̂e. 8.580 mîkyam xatken̂e.
49Kporin komo mtapotarî yanme rma tînarîrî komo nîhtînoyatken̂e, ahce na poko cehtopo komo marha nîhtînoyatken̂e Noro yanme marha. Moises ya kekn̂e Kporin komo ero yaw roro marha n̂etahcatken̂e pokono ro me n̂examro yehtopo. Ero wa n̂etahcatken̂e.
Kicicme Ehxapu Komo N̂ehcowpe Eeta Yawhra, Kacho
5
1-2Taa, on wara marha kekn̂e Kporin komo Moises ya, On wara kasko Ixaw Yana komo ya, On warai komo n̂ehcowpe awetarî komo yawhra, repra ken̂arî, ereh ken̂arî, tîkmotaxmu ken̂arî, kicicme ehxapu waixa pen yokoputho yaperî ke.
3Ero warai komo n̂ehcowpe awetarî komo yawhra. Kîrkomo ero wa n̂ehcowpe, wooxam komo marha. Ero wa n̂ehcowpe awetarî komo yikicicirera ehtome. Awetarî komo yawno men Mîkro Noro ha. Ero ke yikicicirera cexpore nasî, kasko, kekn̂e. Ero wa kekn̂e Kporin komo.
4Ero ke ero wara rma n̂iir̂atken̂e Ixaw Yana komo, ero warai ken̂arî komo naar̂atken̂e cetarî komo yai. Kporin komo kekn̂e Moises ya ero yaw roro rma ciino n̂iir̂atken̂e.
Kicicme Awexitaw So Ekatîmcoko, An̂emetanmekîthîrî Komo Epemacoko Marha, Kacho
5-6On wara marha kekn̂e Kporin komo Moises ya, On wara kacho tak ekatîmko Ixaw Yana komo ya, Anarimaw kicicme na nai apoyino komo, Kporin komo yanwekn̂e me na nai. Tpoyino komo na n̂emetanmekya kica. Ero wa na nai kîîrî, wooxam marha na anarimaw. Ero wa exitaw so kicicme naxe.
7Ero ke kicicme cehtoponhîrî tak n̂ekatîmpe. Tîn̂emetanmekîthîrî tak n̂epemape noro kicicme cehtoponhîrî yecenarî xa. Ero yinhîrî kinta wicakî xa hara n̂epemape yîhremacho hara. Ero wicakî nîmpe epethîrî tîn̂emetanmekîthîrî ya.
8Anarimaw emetanmexapunhîrî pen yananîhno exihra na nai okwe, epethîrî yahsîn̂e exihra. Ero wa exitaw kicicme ehtoponhîrî yepemacho nas Kporin komo purantan me. Tîmsom pokono ya rma nîmpe. Kahn̂eru marha nîmpe yîwya. Kicicme cehtoponhîrî yahruru me nîmpe tîmsom pokono ya.
9-10Ero wa n̂expe ahnoro Ixaw Yana komo n̂ekîtho Kporin komo ya tîmsom ha. Tîmsom pokono yaka ekyataw yîwyan me tak nasî. Ero wa n̂expe yînmîthîrî komo ahnoro, kasko, kekn̂e. Ero wa kekn̂e Kporin komo Moises ya.
Anarî Poko Na N̂ai Opici, Ketaw On Wara Cirko, Kesî Kaan
11-13On wara marha kekn̂e Kporin komo Moises ya, On wara kasko Ixaw Yana komo ya, On wara na nai wooxam anarimaw ciin̂o yai ro na nai okwe. Ero wa cipici yehtopo yenîhra rma na nai iin̂o. Anarî poko ehtopo yenîn̂enho exihra na nai.
14On wara tko na nîîke noro yin̂o, Anarî tko na nai opici poko kica, nîîke. Yaaro na ero wa nîîke anarimaw, kicicme rma na nai yipici. Tohnaw na ero wa nîîke anarimaw. Kicicme exihra rma na nai yipici.
15Ero wa tîwya yîhtînoyataw cipici tak narpe tîmsom pokono yaka. Sepata yeperîrî yaposokaxapu marha narpe yîwya tîmsom 2 ritru mak. Cipici nîmrî mîn narpe iin̂o. Katî yakro esmara n̂expe sepata, kotoporem yakro marha esmara n̂expe. Cipici yewyomacho me tîmsom me exirî ke ero yipu yesmara n̂expe ero cheka. Kicicme rma nai ham, kacho me exirî ke ero yipu cheka esmara n̂expe.
16Taa, tîmsom pokono tak yipici narpe Kporin komo yaka xa, Noro yepatai ececetotome.
17On wara tak n̂irpe tîmsom pokono, tuuna ke narîhtope wooku yen er̂mo kahxapu. Tuuna ke narîhtope Kaan ya tîmxapu ke. Ero yinhîrî roowo pupuntho tak namekpe Kaan mîn yawno. Ero pahpe tuuna kwaka.
18On wara kape tîmsom pokono wooxam ya, Tanî rma ka esko Kporin komo yepatai, kape. Yîhpoci tak nîmhokape. Noro yemyaka marha merurkape sepata aposokaxapu, kicicme noro yehtopo yîhtînomexpotopo. Ero yinhîrî tîmsom pokono tak nahsîpe tuuna, wooxam yîwîrîman̂e.
19Ero yinhîrî on wara kape tîmsom pokono wooxam ya, Yaaro men kasko oroto Kaan n̂entarî me rma. On wara wîîkes awya kir̂wan̂he rma na mai, awenaka mokuhra ro mak na n̂ehxe anarî ha? Aan̂o yairo exihra rma na mehxe? Ero wa awexitaw awîrîmara exi xe was on tuuna cîmîkno, yîwîrîmano rin̂e ha, kape yîwya.
20Anarimaw aan̂o yairo rma na mehxe, kicicme rma na mehxe kica. Anarî na mokye awenaka aan̂o pîn, kape hara.
21-22On wara marha kape yîwya tîmsom pokono, Taa, Kaan n̂entarî me xa kasko. Awerepesî men Kporin komo tohnaw ketaw awya, kape tak. Kicicme awexitaw awîrîman̂e me exi xe wasî on tuuna. On yanme rma awethîrî wahrututpamyasî. Apetî marha macesî. Kporin komo rma ero wa awir̂asî. Apoyino komo nîwîrîyakarî me marha awir̂asî Noro. Kicicitho mîkro, kan̂e me naxe apoko. Kporin komo yanme rma ero wa naxe. Kaan nîwîrîmarî mîkro, kan̂e me marha naxe apoko Noro yanme, kape tîmsom pokono. Taa, on wara n̂eyukpe hara wooxam, Yaaro mîîkesî, ero wara rma orin̂e me exi xe wasî, kape. Ero wa wooxam kape.
23-24Ero yinhîrî tak wooxam yîwîrîmacho mewrepe tîmsom pokono karita poko. Mewreche mewrexapu n̂ickape hara tuuna ke cîmîkno ke rma. Ero yinhîrî tak wooxam ya n̂erpope tuuna, cîmîkno, yîwîrîman̂e ha. Ero ke tak cesî yîropotaka cîmîkno me xa.
25-26Ero yimaw rma ka Kaan ya tîmsom tak nahsîpe tîmsom pokono sepata aposokaxapu. Kicicme mehxe ham okwe, kacho mîn tîmsom. Ahsîche nanîmpe, powpow me Kporin komo ya tîmtome. Ero wa ciriche akn̂itopo yaka narpe sepata. Wahra mak ero poi nahsîpe tamorî ke. Ero nakn̂ipe akn̂itopo pona. Ero yimaw xa tak wooxam ya n̂erpope tuuna.
27Tuuna yerpoche wooxam ya, kicicme ehxapu me exitaw, ciin̂o yairo ehxapu me exitaw noro pen tak nîwîrîmesî. Cîmîkî xa tak n̂ehtîkesî wethîrî yaw. Wethîrî wahrututpamnoyasî marha, petî macesî marha. Noro poyino komo marha tak nîmtapowaxe noro poko. Kaan nîwîrîmarî noro ham okwe, kexe tak.
28Kicicme exihnî me tko exitaw wooxam, ciin̂o pîn pokononho pîn me exitaw Kporin komo nîwîrîmarî mera rma nasî. Nîmxîkwasî marha kir̂wan̂he.
29Ero wa nasî apanatanmetopo komo ahyai ro so apici komo yîhtînoyataw awya so. Cin̂oyemu rma na cee anarimaw ciin̂o yai ro mak ekicicireso okwe.
30Anarimaw cipici yewyomacho nîhtînoyasî mak noro yin̂o. Kîîrî tko na nai opici poko, nîîke na. Ero wa ketaw Kesentacho yaka cipici narpe Kporin komo yepatai ececetome. Ero wa apanatanmetopo komo yaw roro rma wooxam n̂irpe tîmsom pokono watohnî me ro mak.
31Ero wa ciriche, Cipici yemetanmekn̂e pîn mîkro, kacho me rma nasî iin̂o. Wooxam xa nasî cen̂ekxamu me kicicme cexirî ke, kasko Ixaw Yana komo ya, kekn̂e. Ero wa kekn̂e Kporin komo Moises ya.
Nasirew Me Cetîmsom Pokono
6
1-2Taa, ero yinhîrî Kporin komo nîmtapowakn̂e xa hara Moises yakro. On wara kacho ekatîmko Ixaw Yana komo ya, kekn̂e. Anarimaw Kporin komo ya xa cetîm xe nai apoyino komo, kîîrî ha na, wooxam ha na. Ero ke on wara nîîke, Nasirew me tak wasî, Kporin komo ya ketîmyasî. Yaaro xa tan wîîkesî, esemîknopîn me ro makî, nîîke.
3Ero wa yîmtapotaxapu me cexitaw uupa yukun yeen̂e pîn me tak n̂expe. Yaxan yerîhra n̂expe uupa yukun, kawawano yerîhra marha n̂expe ahce na yukun ha. Uupa yeperîrî marha apupra n̂expe yaxan. Yuturpamnoxapu meero apupra n̂expe.
4On wicakî pahkînon wasî Nasirew me, nîîke ha na. Ero ke ero wicakî pahkînon xa marha uupa yeperîrî apupra ro mak n̂expe, yîhcîpîthîrî meero, yathîrî meero. Yukun marha erîhra n̂expe.
5Tîhpoci marha papupra ro mak n̂expe. On wicakî pahkînon wasî Nasirew me, nîîke ha na, ero wicakî pahkînon xa marha tîhpoci papupra n̂expe. Kaw mak n̂expe yîhpoci.
6-7Ero wicakî pahkînon marha okoputho mîtkoso tohra ro mak n̂expe. Anarimaw yîîm penî rma na waihya, yînocwan pen anarimaw, akno pen anarimaw, epeka pen anarimaw. Noro yipu komo yokoputho poko rma kicicme ecirira ro mak n̂expe. Kaan yîwyanî ro me cecitopo kuknon nasî yîhpoci yîhtîpîrî pokono. Ero ke kicicme ecirira ro mak n̂expe.
8Atî wicakî na n̂etahca Kporin komo yîwyanî ro me xa cecitopo. Ero wicakî xa marha Kaan yîwyanî ro me n̂expe.
9Anarimaw na tooto waihya ponan̂e rma, Nasirew me ecixapu mîtwo rma. Ero wa exitaw kicicme tak nasî yîhpoci, Kaan ya ketîmyasî, kachonho. Ero ke 7 kaamo tak n̂enmape cetakir̂wamacho poko hara. Cetakir̂wamatîkacho po tak, 7-nhîrî kaamo po tak, n̂ekanamurinkape.
108-nhîrî po tak tarin̂em n̂ekpe tîmsom pokono yaka, Kesentacho potaka. Potkuku warai n̂ekpe asakî, potwo warai na anarimaw asak ha.
11Anarî pen waihkape tarin̂em, yupunthîrî marha nakn̂ipe. Ero wa nîmpe Kaan ya kicicme ehxapu yehtoponho yahrutopo me. Ero yinhîrî anarînhîrî xa hara waihkape tarin̂em, yupunthîrî nakn̂itîkape Kporin komo ya tîmsom me xa hara. Ero wa kîcicme noro yehtoponho nahrupe. Kicicme xakn̂e tooto pen yokoputho yaperî ke kica. Ero ke ero kaamo po rma tîhtîpîrî nakir̂wamape xa hara, Kporin komo ya ketîmyasî, kachome.
12Kporin komo ya n̂etîmpe xa hara, yihcirî me n̂etîmyakn̂e pahkîno me ero wicakî pahkînon xa hara n̂etîmpe yîwya. Pahkî na ka xakn̂e Kporin komo ya etîmxapu me. Cetkureso makî tko nasî pahxantho kaamo komo kicicme tak exirî ke okwe. Taa, 8-nhîrî kaamo po tak oper̂a xîkrî n̂ekpe kîîrî, cewn̂e cimn̂ipu ewrutoponhîrî ehxapu ha. Kaan ya tîmsom me n̂ekpe, Kicicme wasî kica, kacho me ha. Ero wa n̂expe Nasirew me ehxapunhîrî.
13-14Taa, on wara tak nasî Nasirew me ehxapunhîrî komo ero wa ehtoponhîrî komo yenatîche, Kesentacho yaka tak mokope. Iina tmokuche Kporin komo ya nîmpe tookuthîrî, oper̂a xîkrî, kîîrî, cewn̂e cimn̂ipu ewrutoponhîrî ehxapu. Tupunporem mak nîmpe takn̂itîkaxmu me. Anarî marha nîmpe oper̂a xîkrî hara. Woosî tak nîmpe hara cewn̂e cimn̂ipu me ehxapu xa marha. Tupunporem marha mîk nîmpe kicicme cehtopo yahrutopo me xa hara. Kahn̂eru marha nîmpe tupunporem xa marha. Aaxe xa wasî, kacho me tak noro nîmpe.
15Puruma yatho marha nîmpe. Cuureci me ciixapu marha nîmpe aposokaxapu ke ciixapu, wahrututpamnî me aixapu ha. Kahxapu yaw n̂ekpe. Panahno me aixapu marha nîmpe katî ke tawarexapu. Wooku marha nîmpe. Ero yipu nîmpe Kporin komo ya oper̂a xîkrî yakro rma.
16-17Ero yipu tak nahsîpe tîmsom pokono. Kporin komo roron pona narpe noro ya tîmsom me. Iina tak nakn̂ipe kicicme ehxapu yehtoponho yahrutopo. Takn̂itîkaxmu marha nakn̂ipe hara iina xa marha. Cuure warai marha nîmpe Kporin komo ya wahrututpamnî. Kahn̂eru tak waihkape, nakn̂ipe marha yupunthîrî, Aaxe xa wasî, kacho me Kporin komo ya. Noro pen yakro rma puruma nîmpe Kporin komo ya, wooku marha yîn̂ekîthîrî ha.
18Ero yinhîrî Nasirew me ehxapunhîrî n̂ekanamurinkape Kesentacho potaw rma. Tîhpocithîrî nakn̂ipe, Kporin komo ya xa ketîmyasî, kachonho. Wehto cheka nar̂mape, tîmsom yakn̂itopo pono cheka, Aaxe xa wasî, kacho yakn̂itopo ywaka ha. Ero wa tîhpocithîrî n̂irpe.
19Ero wa ciriche on wara tak n̂expe tîmsom pokono, noro yemyaka tak n̂irpe kahn̂eru yapotho tîyoxapu. Cuure warai marha n̂irpe noro yemyaka cewn̂e mak. Cuureci warai marha n̂irpe cewn̂e noro yemyaka. Wahrututpamnî mak n̂irpe.
20Noro yemyaka tîmîche ero rma tak nahsîpe xa hara tîmsom pokono powpow me anîmtome, Kporin komo ya tîmtome ha. Tîmsom pokono yuru me tak nas ero. Kahn̂eru yewantho marha nas iyotî me powpow me anîmxapunhîrî, petîthîrî marha kahsî anîmxapunhîrî. Ero wa tîmîche uupa yukun yeen̂e me tak nasî Nasirew me ehxapunhîrî tanme ro mak.
21Ero wa nasî Nasirew me ecixapu komo panatanmetopo. Ero warai nîmcowpe Kporin komo ya, Ketîmyasî xa tan ero wicakî pahkînon, kachonho yenatîche nîmcowpe. Ahce na nîmyatu yîwya cemyawnonhîrî komo rma. Ero xa wîmyasî Kporin komo ya, kachonho yaw roro rma nîmcowpe yîwya. Ero wa nasî Nasirew me cecisom panatanmetopo, kekn̂e. Ero wa kekn̂e Kporin komo Moises ya.
22-26On wara kekn̂e hara Kporin komo Moises ya, Ai Moises, on wara kasko Araw ya, yumumuru komo ya marha, Ixaw Yana komo yakronomacho poko amtapotacoko on wara, Awakronoma xe so ro mak wasî Kporin komo ya. Akurunpen̂e komo me exi xe marha wasî. Tawakem me xa esenpo xe wasî Kporin komo apoko so. Awakren̂e komo me xa exi xe wasî. Awece so cewru exi xe marha wasî. Ahwokan me awin̂e komo me exi xe marha wasî, kacoko yîwya so. Ero wa amtapotacoko n̂examro yakronomacho poko, kasko Araw komo ya.
27Ero wa yîmtapowataw so Ixaw Yana komo n̂iir̂axe oyosoken me. Ero wa etaciche so n̂examro yakronoman̂e me tak wasî, kekn̂e. Ero wa kekn̂e Kporin komo Moises ya.
Cemyawno Nîmyaxe Noro Re Yepamtho Yantoman̂e Komo
7
1Taa, ero yinhîrî Moises tak n̂irpetîkekn̂e Kporin komo mîn. Cirpotîkache tak katî nukmamyakn̂e ero pore. Ero wa xa marha kapekn̂e Kaan mîn yawno ahnoro. Tîmsom yakn̂itopo marha kapekn̂e, ero pokono komo marha. Ero wa Kporin komo mîn nîmyakn̂e yîwya ciitîkache.
2Ero wa Kaan mîn kapeche Ixaw Yana yantoman̂e komo tak nîmyatken̂e cemyawnonhîrî komo Kporin komo ya. Yukuknomaxapu komo yantoman̂e komo mîkyam xatken̂e, tribu komo yenîn̂e me cehsom ha.
3On warai mîn n̂ekyatken̂e Kporin komo ya tîmsom me, tarara n̂ekyatken̂e 6, tîmîyem. Bui komo marha n̂ekyatken̂e, 12. Cewn̂e so n̂ekyatken̂e bui komo. Takronoi so tko n̂ekyatken̂e tarara, asakî rma antomano rin̂e cewn̂e n̂ekyakn̂e, asakî xa hara n̂ekyakn̂e cewn̂e hara. Ero wa so n̂ekyatken̂e tarara. Ero yipu n̂ekyatken̂e Kporin komo mîn yaka.
4-5Ekîche on wara kekn̂e Kporin komo Moises ya, Yîn̂ekîthîrî komo ahsîko Kesentacho yaatopo me. Repita komo ya tîmko Kesentacho yaan̂e komo ya. Ahce na yaan̂e komo ya tîmko tarara komo, kekn̂e.
6Ero ke tarara nîmyakn̂e Moises Repita komo ya.
7On warai komo ya xa nîmyakn̂e, Xehson̂ita komo ya nîmyakn̂e tarara asakî. 4 paaka nîmyakn̂e yîwya so. Ero wicakî mak yiixe xatken̂e poko cehtopo ro komo yaatopo me.
84 tarara nîmyakn̂e Merarita komo ya. 8 paaka marha nîmyakn̂e yîwya so. Ero wicakî mak yiixe xatken̂e n̂examro reha poko cehtopo ro komo yaatopo me. Itama xakn̂e n̂examro yantoman̂e me, Kaan mîn yaan̂e komo yantoman̂e me ahnoro. Araw mumuru mîk xakn̂e Itama, Kporin komo yaka cewomsom mumuru ha.
9Koacita komo ya tîmîhra xakn̂e Moises tarara, bui marha tîmîhra xakn̂e. Tmotaw so mak naar̂atken̂e tînarîrî komo n̂examro reha. Kaan mîtwono komo xa mîn xakn̂e yînarîrî komo. Ero ke tmotaw so mak naar̂atken̂e.
10Taa, Kaan ya tîmsom yakn̂itopo kapetopo po tak kaamo po tînîmrî komo n̂ekyatken̂e Ixaw Yana yantoman̂e komo. Kporin komo ya nîmyatken̂e. Ero ke akn̂itopo mîtkoso rma n̂ekyatken̂e.
11On wara kekn̂e Kporin komo Moises ya, Anarî kaamo po anarî nîmhe cemyawnonhîrî owya Ixaw Yana komo yantoman̂e ha. Cewn̂e so mak nîmcowpe kaamo po roro. Ero wa so nîmcowpe ahnoro, kekn̂e.
12Ero ke yihcirî kaamo po Nason nîmyakn̂e cemyawnonhîrî, Aminatabe mumuru ha. Xuta yepamtho komo yantoman̂e mîk xakn̂e noro.
13On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
14Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e hara ero.
15Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
16Boce marha nîmyakn̂e cewn̂e mak. Kicicme cehtoponhîrî yahrutopo me nîmyakn̂e.
17Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Naason, Aminatabe mumuru.
182-nhîrî po tak Isaka yepamtho komo yantoman̂e nîmyakn̂e hara. Natanaew mîk nîmyakn̂e Sua mumuru ha.
19On warai nîmyakn̂e noro, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn ha. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
20Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
21Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
22Boce marha nîmyakn̂e cewn̂e mak. Kicicme cehtoponhîrî yahrutopo me nîmyakn̂e.
23Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Naason, Aminatabe mumuru.
243-înhîrî po takî Seburon yepamtho komo yantoman̂e tak nîmyakn̂e hara. Eriabe mîk nîmyakn̂e Eron mumuru.
25On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma yaposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
26Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
27Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
28Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
29Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Eriabe, Eron mumuru.
304-nhîrî po tak Huben yepamtho komo yantoman̂e tak nîmyakn̂e hara. Erisuru mîk nîmyakn̂e, Seteu mumuru.
31On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
32Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
33Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
34Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
35Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Erisuru, Seteu mumuru.
365-nhîrî po takî Simeaw yepamtho komo yantoman̂e nîmyakn̂e hara. Serumiew mîk nîmyakn̂e, Surisatai mumuru.
37On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
38Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
39Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
40Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
41Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Serumiew, Surisatai mumuru.
426-înhîrî po takî Kace yepamtho komo yantoman̂e tak nîmyakn̂e hara. Eriasape mîkî nîmyakn̂e Teuew mumuru.
43On warai nîmyakn̂e, paayu, prata ciixapu. 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
44Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e hara ero.
45Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
46Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
47Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Eriasape Teuew mumuru.
48Taa, 7-nhîrî po tak Eprain yepamtho komo yantoman̂e tak nîmyakn̂e hara. Erisama mîk nîmyakn̂e Amiuce mumuru.
49On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
50Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e hara.
51Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
52Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
53Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Erisama Amiuce mumuru.
54Taa, 8-nhîrî po tak Manases yepamtho komo yantoman̂e tak nîmyakn̂e hara. Kamariew mîk nîmyakn̂e, Petasu mumuru.
55On warai nîmyakn̂e, paayu, prata ciixapu, 1,5 kiru awsîn. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
56Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e hara ero.
57Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
58Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
59Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Kamariew, Petasu mumuru.
609-nhîrî po tak Benxamin yepamtho komo yantoman̂e tak nîmyakn̂e hara. Abitan mîk nîmyakn̂e Xiceon̂i mumuru.
61On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn ha. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
62Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
63Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
64Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
65Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Abitan, Xiceoni mumuru.
66Taa, 10-înhîrî po takî Taan yepamtho komo yantoman̂e tak nîmyakn̂e hara. Aiese mîk nîmyakn̂e, Amisatai mumuru.
67On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn ha. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
68Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
69Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
70Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
71Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Aiese Amisatai mumuru.
72Taa, 11-nhîrî po tak Ase yepamtho komo yantoman̂e tak nîmyakn̂e hara. Paxiew mîk nîmyakn̂e, Okran mumuru.
73On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
74Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
75Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
76Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
77Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Paxiew, Okran mumuru.
78Taa, 12-înhîr̂î po tak Nahtari yepamtho komo yantoman̂e nîmyakn̂e. Aira mîk nîmyakn̂e, Enan mumuru.
79On warai nîmyakn̂e, paayu, prata ciixapu, 1,5 kiru awsîn ha. Tutum marha nîmyakn̂e prata ciixapu, 0,8 kiru awsîn ha. Puruma aposokaxapu ke tarkem mîn nîmyakn̂e asakno roro rma. Katî yakro esmaxapu mîn xakn̂e puruma.
80Kaxara yanîmtopo marha nîmyakn̂e ooru ciixapu, 110 kramu awsîn ha. Kotoporem ke tarkem mîn xakn̂e ero.
81Bui marha nîmyakn̂e cewn̂e, kar̂pamxan ha. Kahn̂eru marha nîmyakn̂e, oper̂a xîkrî marha kîîrî, cewn̂e cimn̂ipu ehxapu ha. Takn̂itîkaxmu mîk nîmyakn̂e bui, kahn̂eru komo, oper̂a xîkrî kom ha.
82Boce marha nîmyakn̂e cewn̂e mak. Kicicme cehtoponhîrî yahrutopo me mîk nîmyakn̂e.
83Bui xa hara nîmyakn̂e asakî. Kahn̂eru xa hara nîmyakn̂e 5 tak, boce xa hara nîmyakn̂e 5 xa marha, oper̂a xîkrî marha nîmyakn̂e 5 xa marha kîîrî re. Cewn̂e cimn̂ipu ehxapu re mîk nîmyakn̂e oper̂a xîkrî. Noro yipu komo nîmyakn̂e noro Kporin komo ya, Aaxe xa wasî, kacho me. Ero yipu nîmyakn̂e Aira, Enan mumuru.
84-85Ero warai komo nîmyatken̂e Ixaw Yana yantoman̂e komo. Kaan ya tîmtopo mîn xakn̂e, aapo tîmtopo ha. Ero wa Kaan ya tîmsom yakn̂itopo nîmyakn̂e Kaan ya. Akn̂itopo kapekn̂e Moises ero kaamo po rma n̂ihciyatken̂e tîmtopo. On wara xakn̂e yînmîthîrî komo ahnoro, paayu nîmyatken̂e 12. Prata ciixapu mîn nîmyatken̂e paayu. Tutum marha nîmyatken̂e 12, prata ciixapu xa marha. Kaxara yanîmtopo marha nîmyatken̂e 12 xa marha, ooru ciixapu hara. 1,5 kiru wicakî so xakn̂e paayu yawsîn, prata ciixapu yawsîn. 0,8 kiru wicakî so xakn̂e tutum yawsîn hara, prata ciixapu mko. On wicakî xakn̂e ahnoro ero tîmxapu yawsînî rma, 28 kiru wicakî xakn̂e.
86On wicakî xakn̂e kaxara yanîmtopo yawsîn ooru ciixapu yawsîn ha, kotoporem ke tarkemu, 110 kramu wicakî so xakn̂e. Ahnoro ero komo yawsîn xakn̂e 1,4 kiru wicakî.
87On wicakî yakenon xakn̂e okno hara takn̂itîkaxmu me tîmxapu. 12 xakn̂e bui komo, kar̂pamxan me cehsom ha. 12 marha xakn̂e kahn̂eru, 12 marha xakn̂e oper̂a xîkrî hara, cewn̂e cimnîpu ehxapu kom ha. Puruma yakro rma nîmyatken̂e noro yipu komo. 12 boce marha nîmyatken̂e Kicicme cehtoponhîrî komo yahrutopo me.
88On wicakî xa hara nîmyatken̂e okno hara, Aaxe xa wasî, kacho me tîmsom hara, 24 bui xakn̂e, 60 kahn̂eru kom hara, 60 boce kom hara, 60 oper̂a xîkrî kom hara, cewn̂e cimn̂ipu ehxapu komo re. Ero wicakî tookuthîrî nîmyatken̂e Kaan ya tîmsom yakn̂itopo tîmrî me Kaan ya. Ero kapeyataw nîmyatken̂e.
89Ero yinhîrî tak Kesentacho yaka n̂ewomyakn̂e Moises Kporin komo yakro tîmtapotachome. Iito cexitaw Kaanî mtapotarî n̂encekn̂e. Amna pînîn yaw cma re masî, kacho xakn̂e iito, Kporin komo yamatan yahruru rma ha. Kaanî mtapotarî yen mîn xakn̂e Kporin komo yamatan. Kerubin warai xakn̂e iito asakî, ahruru po. Ero yipu yotawno me n̂esencekn̂e Kaanî mtapotarî. Moises yakro rma nîmtapowakn̂e. Ero wa nîmtapowakn̂e.
Ramha Pokono, Kaan Mîn Yawno Pokono

1-2Taa, ero yinhîrî tak on wara kekn̂e hara Kporin komo Moises ya, Ai Moises, on wara kasko Araw ya, Ramha mko ciir̂ataw ecepu pona mîîmo rakatarî wece cewru cirko. Ero wa cirko ramha komo, 7 kom ha, mehxan weipotome maxixin ha, kasko, kekn̂e. Ero wa kekn̂e Kporin komo Moises ya.
3Ero ke ero wara rma n̂iir̂akn̂e Araw, Kporin komo kekn̂e Moises ya ero yaw roro rma. Ramha komo n̂ewkor̂mekn̂e mîîmo rakatarî wece cewru ramha ecepu poi weipotome. Moises ya kekn̂e Kporin komo ero yaw roro n̂iir̂akn̂e.
4On warai mîn xakn̂e ramha yecepu, ooru ciixapu mîn xakn̂e, aama ke ciixapu. Ero wa xakn̂e yîhtarî, ecepu marha ahnoro, epemrutun me enporixapu meero. Ramha yecepu kuknon n̂enpekn̂e Kporin komo Moises ya ero yaw roro rma n̂iir̂akn̂e. Ero wa n̂iir̂akn̂e.
Repita Komo N̂etakir̂wamexe Kaan Mîn Pokono Ro Me Cehtome So
5-6On wara marha kekn̂e Kporin komo Moises ya, On wara cirko Repita komo, n̂examro an̂ihko Ixaw Yana komo chewnonho. N̂examro tak akir̂wamakî.
7On wara akir̂wamakî, n̂examro caramakî tuuna ke akir̂wamachome so. Ero yinhîrî on wara kasko yîwya so, Ahpoci komo pahtîkacoko ahnoro. Ero yinhîrî tak aponon komo korokacoko hara kir̂wan̂he awehtome so, kasko yîwya so.
8Ero yinhîrî on wara kasko hara yîwya so, Bui aacoko Kesentacho komo potaka, asakî aacoko kar̂pamxan warai re. Puruma aposokaxapu aacoko anarî yakro rma. Katî yakro ceskem. Anarînhîrî aacoko bui Kaan ya tîmsom me hara, kicicme awehtopo komo yahrutopo me tîmsom me hara.
9Ero yinhîrî Repita komo tak an̂ihko Kesentacho komo potaka. Ixaw Yana komo marha an̂ihko ahnoro iina xa marha.
10Ohyaka xa eeko Repita komo. Iina ekîche yîhtîpîrî komo tak nahsîcowpe Ixaw Yana komo.
11Ero yinhîrî Repita komo tak nîmpe Araw owya. Ixaw Yana komo nîmîtho rma mîkyam ero wa tîmxapu komo. Ero wa nîmpe omîn yawno pokono ro me tak ehtome so.
12Ero yinhîrî Repita komo tak bui tîpîrî nahsîcowpe asakno roro rma. Ahsîche anarî tîmcoko owya kicicme n̂examro yehtopo yahrutopo me. Anarînhîrî tak akn̂itîkacoko owya tîmsom me. Ero wa xa kicicme Repita komo yehtopo ahrucoko.
13Ero yinhîrî on wara kasko Repita komo ya, Xiya epanatocoko Araw yeepatai, yumumuru komo yeepatai marha. Piiri ececetocoko, kasko yîwya so. Ero wa epanatoche so n̂examro tak tîmko owya ahnoro Repita komo.
14Ixaw Yana komo warai pîn me cirko Repita komo. Omaywenî ro me xa tak naxe n̂examro reha.
15Ero yinhîrî tak Repita komo n̂ehcowpe Kesentacho pokono ro me. Ero poko tak n̂ehcowpe. Ero wa nasî Repita komo yakir̂wamacho, owya tîmtopo marha. Powpow me tîmxapu wara rma naxe, owya tîmxapu ha.
16Ixaw Yana komo poyino rma re mîkyam Repita komo, owya tîmxapu me so ha tko ahnoro. Ixaw Yana komo mumuru komo yemtakan me hara wahsîye, poturme ewruxapu komo yemtakan me ha.
17Owyanî ro me xa naxe Ixaw Yana mumuru komo, poturme ewruxapu komo ahnoro. Ero wa naxe yumumuru komo, iyoku xîkrî komo marha. Exitu pono mumutho pen komo Ow waihkekn̂e potuthîrî pen komo. Ero kaamo po xa Ixaw Yana komo mumuru tak wahsîyakn̂e owyanî ro me.
18Ero yinhîrî tak Repita komo wahsîye hara Ixaw Yana komo mumuru yemtakan me hara, poturme ewruxapu komo yemtakan me ha.
19Ero ke Repita komo tak wîmye Araw komo ya, yumumuru komo ya marha Kesentacho poko ehtome so n̂examro yakro. Ixaw Yana komo yanme naxe Kesentacho yenîn̂e me. Ixaw Yana komo yehtoponho yahrutopo tîmn̂e me marha naxe eper̂a nahsîrî mera ehtome so omîn potaka tmokuche so, kekn̂e. Ero wa kekn̂e Kporin komo Moises ya.
20Ero ke ero wara rma Repita komo n̂iir̂atken̂e Moises komo, Araw yakro. Ixaw Yana komo yakro rma ero wa n̂iir̂atken̂e. Kporin komo kekn̂e Moises ya ero yaw roro rma n̂iitîketken̂e.
21N̂etakir̂wametken̂e tak Repita komo, tponon komo marha koroketken̂e. Ero yinhîrî n̂examro tak nîmyakn̂e Araw Kporin komo ya. Kicicme ehtopo komo yahrutopo marha nakn̂iyakn̂e akir̂wamachome.
22Ero yinhîrî mokyatken̂e tak Repita komo Kesentacho yaka ero pokono me ehso. Araw nantomarî me tak xatken̂e ero poko, yumumuru komo nantomarî me marha. Ero wa Repita komo n̂iir̂atken̂e Araw komo. Kporin komo kekn̂e Moises ya ero yaw roro rma n̂iir̂atken̂e.
23-25Ero yinhîrî on wara kekn̂e hara Kporin komo Moises ya, On wara marha n̂ehcowpe Repita komo, kîrkomo mohcowpe Kesentacho poko ehso. 25 cimn̂ipu ehxapu komo mohcowpe. Ero yopono komo marha mohcowpe 50 cimn̂ipu me ehtopo komo pona roro. Ero wicakî exiche tak ewrutoponhîrî komo n̂eexi tak Kesentacho poko ehtopo komo. Ero pokohra tak n̂ehcowpe 50 cimn̂ipu yopo exitaw ewrutoponhîrî komo.
26Ero yopo exitaw so ewrutoponhîrî komo takno komo yakronoman̂e me rma n̂ehcowpe Kesentacho poko exitaw so. Kesentacho yawno poko xa tko exihra ro mak n̂ehcowpe. Ero wara xa Repita komo antomacoko, kekn̂e. Ero wa kekn̂e Kporin komo Moises ya.
Ixaw Yana Komo Watotoponho Pokono

1Taa, ero yinhîrî tak Kporin komo nîmtapowakn̂e xa hara Moises yakro. Axawa imo po rma exitaw so nîmtapowakn̂e Sinai Yîpîn yamrinawno po. 2-înhîrî cimn̂ipu po nîmtapowakn̂e, 1-înhîrî nuun̂i po. Ero wicakî exitaw Exitu poi mohtoponhîrî komo nîmtapowakn̂e Moises yakro.
2On wara kekn̂e yîwya, Ai Moises, on wara kasko Ixaw Yana komo ya, Awatotoponhîrî komo me eseresmacoko yukuknomaxapu po xa.
3On nuun̂i po rma ero me eseresmacoko, 14-nhîrî kaamo po awaparanwataw xa. On wara men ero yimawnonho me eseresmacoko, wîîkekn̂e awya so, ero yaw roro men eseresmacoko oroto, kasko yîwya so, kekn̂e. Ero wa kekn̂e Moises ya.
4Ero ke ero wara rma kekn̂e Moises Ixaw Yana komo ya. Ai oyakno komo, Kwatotoponhîrî me takî tî ceseremetu, kekn̂e yîwya so.
5Ero ke ero me tak n̂eseresmetken̂e axawa imo po cexitaw so Sinai yaxawan po. Yihcirî n̂uun̂i po n̂eseresmetken̂e, 14-nhîrî kaamo po awarpanwataw xa. Ero yipu poko Moises panatanmekyakn̂e Kporin komo ero wa kachonho yaw roro rma n̂eseresmetken̂e Ixaw Yana komo.
6Kicicme ehxapu me tko tî xatken̂e anarî komo kîrkomo tooto pen yokoputho yaperî ke. Ero yanme Kwatotoponhîrî me eseresmara thakwa tî xatken̂e ero po. Ero ke Moises yaka mokyatken̂e n̂examro ero kaamo po, Araw komo yaka.
7On wara ketken̂e yîwya so, Ai apa, kicicme ehxapu me nas amna tooto pen yokoputho yaperî ke. Ahce kacho Kporin komo ya tîmsom tîmîhra amna nai Ixaw Yana komo yakro? Ahce kacho amna tîmîhra nai kpoyino komo yakro yukuknomaxapu po? ketken̂e yîwya.
8On wara kekn̂e Moises yîwya so, Ahri ka, Kporin komo mtapotarî ka wencesî. Ero wa n̂examro panatanmeko ero poko, kacho ka wencesî, kekn̂e.
9-10Ero yinhîrî on wara kekn̂e Kporin komo Moises ya ero poko, On wara kasko Ixaw Yana komo ya, On wara na matu anarimaw, kicicme na matu okoputho yaperî ke awya so. Anarimaw mooxe na matu esama yaw. Ero wa awexitaw so Kporin komo ya Awatotoponhîrî komo yimawno me eseresmacoko rma.
112-nhîrî nuun̂i po eseresmacoko, 14-nhîrî kaamo po ha. Awarpanwataw xa tak eseresmacoko, awokuthîrî komo pun tonocoko. Awru komo marha tohcoko wahrututpamnî mak. Naatî yeperîrî marha ahcoko cîmîkno ha. Ero wara eseresmacoko.
12Ero yimaw awotî komo yakwenho yîmtora ro mak men ehcoko cenmaxi ro. Awotî komo yocho yaxikwora marha ehcoko. Ero wa xa eseresmacoko Awatotoponhîrî komo yimawno me. Moises ya wîîkekn̂e ero wa kachonho yaw roro rma eseresmacoko.
13Anarimaw on wara na nai apoyino komo, kicicme ehxapu me exihra rma na nai. Mooxe esama yaw exihra marha na nai. Noro yipu rma tko eseresmara na nai Awatotoponhîrî komo yimawno me okwe. Ero wa exitaw noro yipu twaihkapore nasî tîyanan komo chewno pîn me tak ehtome. Ero wa twaihkapore nasî Kporin komo ya tîmsom tîmîhra exirî ke yukuknomaxapu po. Kicicme nasî noro yipu okwe.
14Anarimaw acheka so mohxapu ceseresma xe na nai Kporin komo ya Awatotoponhîrî komo me. Ero wa ceseresma xe cexîtaw kape rma. Kporin komo mtapotarî yaw roro makî tko n̂eseresmape. Ero wa panatanmecoko acheka so mohxapu komo, Ixaw Yana komo wara xa marha men eseresmacoko Watotoponhîrî komo me aweseresmetaw so, kasko yîwya so, kekn̂e. Ero wa kekn̂e Kporin komo Moises ya.
Kaweresî Nasî Kesentacho Yepoi Katpanaw, Wehto Reha Nas Iito Kosope
15Taa, on wara xakn̂e Kesentacho, Kporin komo mtapotarî mîn ha, ciitîkache rma tak kaweresî nahruyakn̂e. Kokon̂i exiche tak kaweresînhîrî n̂etakîcekn̂e wehto warai me hara. Kesentacho yepoi tak xakn̂e cenmaxi ro.
16Ero wara roro xakn̂e. Katpanaw kaweresî me xakn̂e ero yepoi. Kosope xakn̂e wehto warai me hara.
17On wara xatken̂e Ixaw Yana komo, kaweresî yawomyataw Kesentacho meretîn̂i, cetken̂e tak n̂examro esama yaw. Ero yinhîrî tak kaweresî yeremetaw hara, n̂etakriyatken̂e tak.
18Ero wara roro cetken̂e Ixaw Yana komo, Kporin komo yanme mak cetken̂e esama yaw. Noro yanme marha n̂etakriyatken̂e hara. Tohra exitaw kaweresî Kesentacho yepoi iito marha xatken̂e Ixaw Yana kom hara tohra.
19Anarimaw pahkî xakn̂e kaweresî Kesentacho yepoi. Ero wa exitaw Kporin komo yanme xatken̂e Ixaw Yana komo iito rma pahkî.
20Anarimaw so asakî ro mak n̂enmayakn̂e kaweresî Kesentacho yepoi. Ero wa exitaw so tohra xatken̂e. Kaanî mtapotacho wara rma n̂ewehcatken̂e, Iito rma ka ehcoko, kacho wara rma. Kaweresî toche tak cetken̂e hara. Kaanî mtapotacho wara xa marha n̂ewehcatken̂e tîtotome so hara. Kosope so rma awomuche kaweresî ero yimaw so rma cetken̂e, katpanaw so marha.
21Anarimaw so yohno mak xakn̂e kaweresî Kporin komo mîn yepoi. Kokon̂i xakn̂e iito, enmapuche hara nawomyakn̂e hara. Ero wa awomuche cetken̂e xa hara Ixaw Yana komo esama yaw. Katpanaw so awomuche ero yimaw so marha cetken̂e. Kosope awomuche hara ero yimaw so rma cetken̂e.
22Iito rma exitaw kawaresî Kesentacho yepoi tohra xatken̂e Ixaw Yana komo esama yaw. 2 kaamo mak exitaw iito tohra rma xatken̂e, 1 nuun̂i exitaw iito rma xatken̂e tohra marha xatken̂e, 1 cimn̂ipu exitaw iito rma tohra rma xatken̂e. Awomuche mak tak cetken̂e hara esama yaw. Ero wa roro xatken̂e Ixaw Yana komo.
23Kporin komo yanme mak iito rma xatken̂e cetarî komo yaw. Noro yanme marha cetken̂e hara esama yaw. Kporin komo mtapotarî n̂ewehcatken̂e xa Moises ya kekn̂e ero yaw roro xatken̂e. Ero wa xatken̂e.
Raatî Ececoko Asakî Anarimaw, Cewn̂e Mak Anarimaw

1-2Taa, ero yinhîrî on wara kekn̂e hara Kporin komo Moises ya, Raatî akîhtocoko asakî. Prata papaknorexapu akîhtocoko ero me. Ero yakîhtoche tuu kacoko ero poko Ixaw Yana komo yan̂ihtopo me. Ero poko marha tuu kacoko awtotome so hara esama yaw.
3Asakno rorono poko rma tuu kacoko Ixaw Yana komo yan̂ihtopo me. Ero wa kacho yencetaw yîwya so ahnoro tak mohtîkacowpe Kesentacho potaka.
4Cewn̂an poko mak tuu ketaw Ixaw Yana yantoman̂e komo makî reha mohcowpe.
5Taa, tuu ketaw esama yaw awtotopo komo me, resce n̂ixa tîmîyem komo makî ka tocowpe poturme.
6Tuu ketaw xa hara suu n̂ixa tîmîyem komo tak tocowpe hara. Tuu karî ke mak tocowpe esama yaw.
7Ixaw Yana komo yan̂ikî xe makî reha awexitaw so tuu kacoko rma re anarme n̂he ha tko, awtotopo komo mera. Ero wa tuu kacoko.
8Araw mumuru komo cirko tuu kan̂e ro me. Tîmsom pokono komo mîkyam n̂examro tuu kan̂e ro me n̂ehcowpe. N̂examro yepamtho marha n̂ehcowpe amn̂e tuu kan̂e me mîya rorono komo rma.
9Amn̂e arowonî ro po awexitaw so aaxatî pîn komo na mokyatu awemetanmeso so. Ero ke n̂examro waparî me tak na awto xe matu. Ero wa awcetaw so tuu kacoko tak ero poko rma raatî poko ha. Ero wa ketaw awya so aponaro so wasî, Aporin komo Ow ha, ponaro xa awehtopo komo. Kukurunpexe so, awemetanmekn̂enhîrî komo yopono me kiir̂axe so.
10Awahwowataw so marha tuu kacoko. Ero wa kacoko aweseresmetaw so yukuknomaxapu po so. Nuun̂i yepatakacho po so marha tuu kacoko awokuthîrî komo pun tîmyataw owya, takn̂itîkaxmu me tîmyataw, Aaxe xa wasî, kacho me tîmyataw marha. Ero yimaw so tuu kacoko roro aponaro so xa oyehtome Ow, Aporin kom ha. Ponaro awehtopo komo xa Ow ha, Aporin kom ha, kekn̂e. Ero wa kekn̂e Kporin komo Moises ya.
Sinai Yîpîn Yai Tak Cexe Ixaw Yana Komo
11Taa, ero yinhîrî kaweresî tak nawomyakn̂e Kesentacho meretîn̂i, yîmtapotacho mîn meretîn̂i ha. 2-înhîrî cimn̂ipu po, 2-nhîrî nuun̂i po rma, 20-nhîrî kaamo po, ero po xa nawomyakn̂e kaweresî.
12Ero ke ero po tak cetken̂e Ixaw Yana komo esama yaw. Axawa imo pore cetken̂e Sinai Yîpîn yamrinawno poi ha. Yaake kaamo cetken̂e. Mooxe n̂he toche so tak kaweresî tak n̂eremekn̂e hara anarî pona Paran yaxawan pona ha. Iina xa n̂eremekn̂e.
13Yihcirî ka mîn xakn̂e Ixaw Yana komo totopo Kporin komo yanme xa. Moises ya kekn̂e ero wa kachonho yaw roro rma cetken̂e.
14On wara xa cetken̂e Ixaw Yana komo, poturme cetken̂e Xuta yepamtho komo tukuknon komo wenari. N̂examro yaan̂e me xakn̂e Nason, Aminatabe mumuru.
15Isaka yepamtho komo yaan̂e me xakn̂e hara Natan̂aew, Sua mumuru.
16Seburon yepamtho komo yaan̂e me xakn̂e hara Eriabe, Eron mumuru.
17N̂examro toche Kesentacho tak n̂exixketken̂e. Exixkache tak Xehsonita komo cetken̂e hara esama yaw, Merarita komo marha. Kesentacho naar̂atken̂e n̂examro.
18Ero yinhîrî tak Huben yepamtho komo tak cetken̂e hara tukuknon komo wenari xa hara. N̂examro yaan̂e me xakn̂e Erisuru, Seteu mumuru.
19Simeaw yepamtho komo yaan̂e me xakn̂e Serumiew hara, Surisatai mumuru.
20Kace yepamtho komo yaan̂e me xakn̂e Eriasape hara, Teuew mumuru ha.
21N̂examro toche tak Koacita komo cetken̂e hara. Kesentacho yawno komo naar̂atken̂e Kaan mîtwono komo xa. N̂examro mokuhnaw ka Kaan mîn yawno komo nahruyatken̂e Araw komo aatome tak Koacita komo ya. Ero ke tak naar̂atken̂e.
22Ero yinhîrî Eprain yepamtho komo tak cetken̂e xa hara tukuknon komo wenari xa marha. N̂examro yaan̂e me xakn̂e Erisama, Amiuci mumuru.
23Manases yepamtho komo yaan̂e me xakn̂e Kamariew hara, Petasu mumuru.
24Benxamin yepamtho komo yaan̂e me xakn̂e Abitan hara, Xiteon̂i mumuru.
25Mapitaw xa tak cetken̂e Taan yepamtho komo tukuknon komo wenari xa marha. N̂examro yaan̂e me xakn̂e Aiese, Amisatai mumuru ha.
26Ase yepamtho komo yaan̂e me xakn̂e Paxiew hara, Okran mumuru.
27Nahtari yepamtho komo yaan̂e me xakn̂e Aira hara, Enan mumuru.
28Ero wa Ixaw Yana komo cetken̂e esama yaw. Etponanî re cetken̂e. Ero wa cetken̂e.
29Ero yimaw Moises tak nîmtapowakn̂e Obabe yakro, Reuew mumuru yakro. Moises woxin mîk xakn̂e Obabe, Micianita mîk ha. On wara kekn̂e yîwya, Ai taam, on wara kekn̂e Kporin komo amna ya, Meyeno men wîmyasî awya so arowon komo me, kekn̂e amna ya. Ero ke oroto amna cesî ero wece. Ero ke mîmokyasî cma re amna yakro. Awakronomes amna. Ixaw Yana komo wakronomes Ow amn̂e, kekn̂e Kporin komo amna ya. Ero ke cma re mîmokyasî, kekn̂e yîwya.
30Apohana, kekn̂e tko Obabe, omoku xera was awakro so. Oyeken pona ketîrames hara oyanan komo yaka, kekn̂e.
31Okwe, kekn̂e Moises yîwya, amna cma re tînom xera was awya. Axawa imo po amna yetakritopo poko cma re amna mîcamhokesî. Amna yewru wara rma mas amna yakro amokyataw.
32Amna yakro amokyataw awakronomes amna. Amna tî nakronome Kporin komo. Ero ke ero wa xa marha amna awakronomes hara, kekn̂e. Ero wa kekn̂e Moises Obabe ya.
33Ero yinhîrî tak Kporin komo yîpîn yamrinawnonho cetken̂e Ixaw Yana komo esama yaw. 3 kaamo cetken̂e. Ero wa cetaw so Kporin komo yamatan tak naar̂atken̂e aan̂e komo poturme, Kporin komo mtapotacho yen. Etakritopo komo yentome tî ero naar̂atken̂e.
34Katpanaw cetaw so esama yaw kaweresî cekn̂e epoi so. Ero wara roro tî xakn̂e cetaw so etathîrî komo yai.
35Taa, on wara roro kekn̂e Moises Kporin komo yamatan yaar̂ataw roro eeta yai, Apa, awomko. Awakro cetar̂maxmu komo yakpan̂e me awexi xe wasî. Aaxatî pîn komo weken̂emekn̂e me awexi xe wasî, kekn̂e roro.
36On wara marha kekn̂e roro Kporin komo yamatan yir̂mikyataw hara, Apa, amok hara Ixaw Yana komo cheka hara mer̂pono pîn miw komo cheka, kekn̂e. Ero wa kekn̂e roro Moises.
Ahce Wa Na Cehtopo Komo Nîwîrîyakexe Ixaw Yana Komo

1Taa, ero yinhîrî tak on wara xatken̂e hara Ixaw Yana komo, ahce wa na cehtopo komo tak nîwîrîyaketken̂e okwe. Yîmtapotarî komo tko tî n̂encekn̂e Kporin komo. Ero ke tak ahwora tak xakn̂e n̂examro poko. Nîrwonakn̂e marha poko so. Ero ke Noro wehtorî tak n̂etahsîyakn̂e Ixaw Yana komo poko rma oco. Eeta mapitawno komo n̂ecakyatken̂e oco. Waihyatken̂e thakwa okwe etpoi so mak.
2Ero ke Moises ya tak ketken̂e Ixaw Yana komo. Okwe, amna pen waihyas wehto ke oco, ketken̂e. Ero ke Kporin komo yakro tak nîmtapowakn̂e Moises. Ero wa yîmtapotache rma tak n̂eseikekn̂e hara wehto.
3Ero ke Tabera me tak nosohcekn̂e Moises iitono eeta. Ero wa nosohcekn̂e tpoyino pen komo yecakrî ke Kporin komo wehtorî ke.
4Ero yinhîrî on wara tak xatken̂e anarî yana komo, Ixaw Yana komo yakro mohxapu kom ha, mîn hak poko xa takî tî n̂epohketken̂e kica. Ero ke n̂examro poyero tak Ixaw Yana komo meero nîwracetken̂e xa hara. Okwe, okwe, okwe, onoke thakwa re kotmetu so okwe?
5-6Exitu po kexitaw so cma ootî tîton̂etken̂e okre epethîmra ro mak okre. Pepinu marha tahyatken̂e iito okre, meransia, pohu, senora, aar̂u, ero yipu komo tahyatken̂e iito okre. Tan reha expora ro mak taxe kica. Maana mak nasî knahrî komo kica ero re mak, ketken̂e. Ero wa ketken̂e okwe Ixaw Yana komo.
7Pin̂ipici me xakn̂e maana kowentu yatho wicakî so mak. Sîîpo wara cik xakn̂e tîxeweke cik ha re. Ero wa xakn̂e maana.
8Ero yipu n̂enmekyatken̂e Ixaw Yana komo tînahrî komo me. Enmekîche nakihyatken̂e tak akihtopo ke, naposoketken̂e anarimaw. Akipuche nîyetken̂e tak tahrem yaw. Anarimaw so nayatken̂e tuuru komo me. Katî me poxwakn̂e okre aseci me ha.
9Kosope reha cicakî n̂etakicekn̂e mîn hak poko. Ero yimaw marha maana me n̂etakîcekn̂e cicakî yakro rma. Ero wa xakn̂e maana.
10Okwe, okwe, okwe, ketîketken̂e rma tko kica Ixaw Yana komo. Tîmîn komo potaw so rma nîwracetken̂e kica. Ero poyero tî nîrwonakn̂e xa tak Kporin komo n̂examro poko. Moises marha n̂eserepokai poko so.
11Ero ke on wara kekn̂e Moises Kporin komo ya, Apa, awanton mak ow ha. Ahce kacho wa ow memetanmekya? Moxam yenîrî poko thakwa ow mantomesî oyemetanmetopo me mak okwe. Ahce wa oyexirî ke an̂enîrî mexan pîn me ow meen̂a okwe? Ero wa oyenîrî ke na moxam yaatopo poko ow mantomai okwe. Tawsîn̂em yaan̂e wara xa ow miir̂e Apa okwe.
12Omxîkrî me katî moxam meen̂a? On̂iritho me katî n̂ewruyatken̂e? Ahce kacho wa owya mîîke, Moxam arko awenawno wara xa, mîîke owya? Ewruxan naar̂asî cepeka ero wa moxam arko amoro yîrowon komo me onîmrî pona, mîîkes owya. Amn̂e arowon komo me wîmyasî, mîîkekn̂e pahxa moxam porin pen komo ya. Yaaro xa mîîkekn̂e esemîknopîn me ro mak. Ero pona xa moxam arko, mîîkes ha owya. Ahce kacho wa ero wa mîîke owya okwe?
13Kootî xe nas amna okwe, kexe emapona kica. Tîwrataro ero wa kexe omamhoko kica. Ahn̂i xan thakwa re moxam yotî wetake okwe? Mer̂pora ro mak naxe okyo.
14Ow mak moxam yarîhra thakwa wasî cewn̂e. Oyopo ro thakwa mak nas okwe moxam yaatopo.
15Moxam yaan̂e me rma oyexi xe awexitaw ow mak waihkakî oroto. Ero wa xa ow cirko opînîn yaw awexitaw. Oyahwokatîka xera cma re was okwe, kekn̂e. Ero wa kekn̂e Moises Kporin komo ya.
70 Kîrkomo N̂iir̂asî Kaan Moises Yakronoman̂e Me
16Ero ke on wara tak kekn̂e Kporin komo Moises ya, Taa, on wara wîîkes awya, Ixaw Yana poritomon komo an̂ihko xiya ohyaka. Yaake an̂ihko 70 ha. Anîhtînorî komo eeko, poritomo komo, antomano riin̂e me cehsom kom ha. Noro yipu komo eeko Kesentacho potaka. Iito tak n̂ececetocowpe awakro.
17N̂examro mokuche Ow tak kîhcesî. Awakro kîmtapowasî iito. Oyekatî nasî aropotaw. Noro raconho tak wowyasî aropotai n̂examro pona ciitome hara. Ero wa wiir̂asî ecehtono rin̂e me ehtome so awakro ayopo tîmtapotaxmu komo yecehton̂e me ha. Awakronomarî ke tak yîwya so cewn̂e exihra tak masî ecehtono rin̂e ha.
18Ero yinhîrî on wara kasko Ixaw Yana komo ya, Oponaro xa tak ehcoko wooto tonotome tak awya so pahxaxa. Kporin komo rma awratarî komo n̂entai. On wara mîîkace, Wotohto poko ro mak taxe okwe. Ero warahra n̂he cma tîxatken̂e Exitu po kexitaw so. Kir̂wan̂he tîxatken̂e iito okre, mîîkace kica. Tîwrataro mîîkace kica. Ero ke pahxaxa tak Kporin komo rma awotmexe so. Yînmîthîrî tak mon̂exe ha.
19-20Cewn̂e kaamo mak tonotîkara wa maxe, asakî kaamo mak tonotîkara, 5 kaamo mak tonotîkara, 10 kaamo mak tonotîkara, 20 kaamo mak tonotîkara. Nuun̂i cenatkaxi ro xa wa mon̂exe ha. Mer̂pora ro mak mon̂exe awewnarî komo yaro cepatakaxi ro. Ero yimaw tak mîpoxunkexe ro mak awotî komo. Ero wa men awir̂axe so Kporin komo Noro yanwekrî ke awya so. Achewno komo Mîk ha Kaan. Noro n̂entarî me rma mîwratace kica. Ahce kacho Exitu poi tîtmokyatken̂e kica? mîîkace kica. Ero ke ero wa awir̂axe so ha, kasko yîwya so, kekn̂e. Ero wa kekn̂e Kporin komo Moises ya.
21Ero yinhîrî tko on wara kekn̂e Moises Kaan ya hara, Apa, mer̂pono pîn chewno ow okyo. 600.000 moxam kîrkomo yukuknomacho mak, karitî komo kuknomacho mak ha. On wara tko mîîkes owya, Ero warai komo wîyotmesî nuun̂i cenatkaxi ro, mîîkes okyo.
22Ero wicakno komo yecenarî ma re nai toh komo waihketaw totî komo me? Ootî pen katî nanîmyatu ahnoro tuuna imo kwawno ha, totî komo me? kekn̂e.
23On wara tko Moises mtaka n̂eyukyakn̂e Kporin komo, Ai Moises, Aporin komo xa Ow ha. Kawra n̂he tak nai Aporin komo yaporî awya? Meen̂asî rma wa ha wooto tîmtopo owya omtapotarî yaw roro rma. Ero poko oyehn̂acho katî meen̂a awya? kekn̂e. Ero wa kekn̂e Kporin komo Moises ya.
24Ero ke Ixaw Yana komo yaka tak cekn̂e Moises. Kporin komo mtapotarî n̂ekatîmyakn̂e yîwya so. Poritomo komo marha nan̂ikyakn̂e 70 yakenon. Mokuche so tak Kesentacho mamhoko panahcetken̂e.
25Ero yimaw tak Kporin komo nîhcekn̂e kaweresî yaw rma. Moises yakro nîmtapowakn̂e. Cekatî raconho tak nowyakn̂e Moises ropotai. Noro tak n̂iir̂akn̂e 70 komo ropotaka hara. Ero yinhîrî tak Kaanî mtapotarî tak n̂ekatîmyatken̂e Kporin komo Yekatî exirî ke yîropotaw so. Ero yimaw mak n̂ekatîmyatken̂e Kaanî mtapotarî. Ero yinhîrî ekatîmra xa hara xatken̂e. Ero wa xatken̂e 70 komo.
26Asakî tko mokuhra xatken̂e n̂examro yakrono komo rma ha re. Tîmîn komo yaw rma xatken̂e. Ewtaci, Metaci, ero wa xakn̂e n̂examro yosotî. Poritomo komo yosotî mewretaw n̂examro yosotî marha mewretken̂e. Kporin komo mîn yaka tko mokuhra xatken̂e. Noro yipu komo ropotaka rma tî mokyakn̂e Kporin Komo Yekatî. Ero ke n̂examro marha n̂ekatîmyatken̂e Kporin komo mtapotarî iito rma eeta yaw.
27Ero ke kar̂pamxan tak cekn̂e Moises yaka kar̂pe. On wara kekn̂e yîwya, Apa, on wara naxe Ewtaci, Metaci komo kopi, Kaanî mtapotarî n̂ekatîmyaxe mînto eeta yaw rma kopi, kekn̂e yîwya.
28Ero yipu yentache on wara kekn̂e Xoswe, Nun mumuru, Moises yakronoman̂e, akronoman̂e mexan xa. On wara kekn̂e, Apa, Moises, n̂examro yîtîtmamnoko kopi, kekn̂e.
29On wara tko n̂eyukyakn̂e Moises, Owara rma n̂examro exi xera ma mai ke? Ero wara xa matko exi xe so was ow ha Kporin komo yanan komo ahnoro rma, weronomano rin̂e me exi xe so wasî. Kporin komo ya cekatî ciri xe wasî yîropotaka so ahnoro, kekn̂e. Ero wa kekn̂e Moises.
30Ero yinhîrî tak tîmîn komo yaka cetken̂e hara Moises komo, poritomo komo marha. Ero wa cetken̂e.
Turukwarî Warai Pen N̂ekpesî Kaan Iyotî Komo Me
31Ero yinhîrî nocowonakn̂e tak Kporin komo yanme rma. Turukwarî warai tak n̂ekyakn̂e ocowo tuuna imo yecihtai. Roopore xa mokyakn̂e turukwarî warai 1 metru wicakî mak roowo yepore. Cewn̂e kaamo ketaritopo wicakî xakn̂e turukwarî warai mehxa mehxa wara Ixaw Yana komo yetarî panaw.
32Ero ke turukwarî warai nahsîyatken̂e Ixaw Yana komo kokmamso ro, cenmakaxi ro marha, kokmamso ro xa hara. Wahra so mak ahsîyataw anarî komo 2,200 ritru wicakî nahsîyatken̂e. Anarî komo reha nahsîyatken̂e ero yopo ro mak. Miya so n̂enmekyatken̂e tînahsîthîrî komo cetarî komo tmamritîkaxi ro.
33Ero yipu ton̂etaw rma tko, yîmtaw so rma exitaw Ixaw Yana komo poko nîrwonakn̂e xa hara Kporin komo. Eper̂an komo tak n̂ekpekn̂e cerewrem ro mak oko.
34Ero ke on wara tak nosohcetken̂e iitono ewto, Kibroce-Ataapa on ham, ketken̂e. Ero wa nosohcetken̂e. Ero wa nosohcetken̂e mîn hak xatînhîrî pen komo yokoputho yahruru ke iina. Ero wa nosohcetken̂e.
35Ero yinhîrî tak Kibroce-Ataapa poi cetken̂e hara Aseroce pona hara. Iina tak tîmîn komo n̂iir̂atken̂e hara. Ero wa xatken̂e.
Moises Nîwîrîyakexe Mirian Komo Araw Yakro Yipici Poyero

1Ero yinhîrî tak on wara xatken̂e Mirian komo Araw yakro, Moises poko nîmtapowatken̂e noro yanwekn̂e wara. Yipici poyero nîmtapowatken̂e noro poko. Kusita wosîn nahsîyakn̂e Moises cipici me. Noro yahsîrî ke kicicme nîmtapowatken̂e noro poko kica.
2On wara ketken̂e, Moises ya mak ma n̂ekatîmya Kporin komo tîmtapotarî, kpanatanmetopo kom ha? Kîwya so reha ekatîmra ma nai ke? ketken̂e kica. Yîmtapotarî komo tko tî n̂encekn̂e Kporin komo.
3On warai tî mîk xakn̂e Moises, yamoro cetîrwonmesom xa tî mîk xakn̂e, apehceme yîrwomnî ro mak. Ero wa xakn̂e anarî komo yopo ro mak, roowo poko hakno komo yopo.
4Taa, yohno rma tak Moises komo nan̂ikyakn̂e Kporin komo, Araw, Mirian komo yakro rma nan̂ikyakn̂e. Amohcoko amyamro ahnoro osorwaw rma Kesentacho potaka, kekn̂e yîwya so. Ero ke cetken̂e n̂examro osorwaw rma.
5Iito exitaw so tak Kporin komo tak nîhcekn̂e kaweresî chew, patawno chew ha. Kesentacho potaw n̂ecececekn̂e. Araw komo tak nan̂ikyakn̂e xa hara meyehra n̂he tak, Mirian yakro rma. Ero ke n̂examro cetken̂e Noro wece.
6-8On wara kekn̂e Kporin komo yîwya so, Okopuci komo, omtapotarî men ka entacoko, on wara wasî aweronoman̂e komo poko, noro yipu exitaw achew so kesenpesî rma re yîwya enîhnî yenporî ke yîwya. Anarimaw kîmtapowasî noro yakro wosoto mak. Ero warahra tko wasî Moises poko reha. Oyanton xa moso Moises, omîn yenîn̂e xa. Oyewetîn̂e moso oyanwekn̂e pînî ro mak okre ahce na poko antometaw owya. Ero ke wa noro yakro kîmtapowasî yîn̂entarî me xa. Kir̂wantaw xa wekatîmyasî yîwya omtapotarî. Anarî pokono wara mak yîmtapotara wasî noro yakro. Aporin komo pun yenîn̂e rma moso. Ero ke ahce kacho twerîhra mîmtapotacow noro yipu poko? kekn̂e. Ero wa kekn̂e Kporin komo yîwya so.
9Ero yimaw tak Kporin komo nîrwonakn̂e poko so. Ero yinhîrî tak cekn̂e hara. Ero wa xakn̂e Kporin komo.
10Ero yinhîrî tak kaweresî cekn̂e hara. Kaan mîn yepoi exihra tak xakn̂e. Ero toche numutunwakn̂e tak Mirian pun. Repra ken̂e tak xakn̂e okwe. Ero yimaw noro wece n̂een̂akn̂e Araw. Repra ken̂e n̂een̂akn̂e.
11Ero ke on wara kekn̂e Araw Moises ya, On wara cma re wîîkes awya apa, camkî ro mak nîmtapotai amna apoko kica. Kicicme amna n̂ehxe kica. Ero cma re cirihra mas amna pona kicicme amna yehtoponho.
12Aaci pînîn yawno me cma re awexi xe wasî. Ceper̂ai rma exitaw pahkî rikomo wara tak na n̂ehtîke tmataxi ewruxapu wara okwe. Anarimaw ero wa n̂ewruya rikomo, yîraconhîrî me tmataxi. Ero warahra cma re miir̂asî aaci pun, kekn̂e. Ero wa kekn̂e Araw Moises ya.
13Ero ke Kporin komo yakro tak nîmtapowakn̂e Moises. Apa, Kaan xa Amoro. On wara wîîkes awya, amna yepeka cma re makir̂wames hara, kekn̂e.
14On wara tko n̂eyukyakn̂e Kporin komo, Aamo komo yetakwataw ketaw ha re noro yeepatarî pore, kicicme ehxapu me tak nasî 7 kaamo. Ero ke Mirian en̂epeko eeta yai. Eeta yawhra mak n̂expe 7 kaamo. Ero yinhîrî tîmîn yaka mokope hara, kekn̂e. Ero wa kekn̂e Kporin komo Moises ya.
15Ero ke Mirian tak n̂en̂epetken̂e eeta yai. Iito n̂enmayakn̂e 7 kaamo eeta yaka mokuhnî me ro mak. Esama yaw tohra ka xatken̂e Ixaw Yana komo ero wa ka exitaw Mirian.
16Ero yinhîrî tak mokyakn̂e Mirian tîmîn yaka hara. Ero yinhîrî tak esama yaw cetken̂e xa hara Ixaw Yana komo. Aseroci poi cetken̂e Paran yaxawan pona hara. Iito tak tîmîn komo n̂iir̂atken̂e xa hara. Ero wa xatken̂e.
Kanan Yenîn̂e Komo N̂en̂epesî Moises
13
1-2Taa, ero yinhîrî tak on wara kekn̂e Kporin komo Moises ya, Ai Moises, kîrkomo en̂epeko Kanan pona, roowo enîn̂e me. Ixaw yana komo rowon me wîmyasî ero yenîn̂e komo en̂epeko. Cewn̂e so en̂epeko mîk hak tribun poyino. Antoman̂e me cehsom komo mak en̂epeko, kekn̂e. Ero wa kekn̂e Kporin komo Moises ya.
3Ero ke kîrkomo n̂en̂epekn̂e Moises Paran Yaxawan poi Kanan pona. Ixaw Yana komo yantoman̂e me cehsom komo re mîkyam n̂en̂epekn̂e.
4En̂epexapu komo yosotî tan wetahcasî. Huben yepamtho komo yantoman̂e n̂en̂epekn̂e Samua, Sakuru mumuru.
5Simeaw yepamtho komo yantoman̂e n̂en̂epekn̂e Sapace, Ori mumuru.
6Xuta yepamtho komo yantoman̂e n̂en̂epekn̂e Karebe, Xepon̂e mumuru.
7Isaka yepamtho komo yantoman̂e n̂en̂epekn̂e Xixeaw, Xose mumuru.
8Eprain yepamtho komo yantoman̂e n̂en̂epekn̂e Oseias, Nun mumuru.
9Benxamin yepamtho komo yantoman̂e n̂en̂epekn̂e Pawti, Hapu mumuru.
10Seburon yepamtho komo yantoman̂e n̂en̂epekn̂e Kaciew, Soci mumuru.
11Manases yepamtho komo marha n̂en̂epekn̂e. Xose yepamtho me rma naxe Manases yepamtho komo. N̂examro yantoman̂e n̂en̂epekn̂e Kaci, Susi mumuru.
12Taan yepamtho komo yantoman̂e n̂en̂epekn̂e Amiew, Xemari mumuru.
13Ase yepamtho komo yantoman̂e n̂en̂epekn̂e Setu, Mikaew mumuru.
14Nahtari yepamtho komo yantoman̂e n̂en̂epekn̂e Nabi, Popsi mumuru.
15Kace yepamtho komo yantoman̂e n̂en̂epekn̂e Xeuew, Maki mumuru.
16Ero wa xakn̂e kîrkomo yosotî, Kanan rowon yenso tîtosom komo yosotî, Moises n̂en̂eperî komo yosot ha. Anarî me tko Oseias nosohcekn̂e Moises, Nun mumuru ha, Xoswe me tak noro nosohcekn̂e.
17On wara kekn̂e Moises yîwya so Kanan rowon yenîn̂e me en̂epetaw so, Oyakno komo, suu n̂ixan pore ka etocoko. Ero yinhîrî îîpî chere tak etocoko hara.
18Ahnoro encoko, Ero wa nai ham, kachome. Iitono komo marha encoko kar̂pe ehtopo komo, kar̂pera ehtopo kom ha na. Mer̂pora ehtopo komo encoko, asak mak ehtopo kom ha na.
19Kir̂wan̂he roowo yehtopo marha encoko, kicicme ehtopo ha na. Ewton komo marha encoko twacaye ehtopo, wacamra ehtopo ha na.
20Naatî yewtî me roowo yehtopo encoko, ewtî mera ehtopo ha na. Comota marha encoko iito. Comota exihra ehtopo encoko. Erasîra ro mak etocoko. Comota yeperîrî men ehcoko amokyataw so hara, kekn̂e. Ero wa kekn̂e Moises yîwya so. N̂examro cetaw uupa yepetacho me xakn̂e. Yihcirî me yupurmamxapu xakn̂e ero yimaw.
21Ero ke cetken̂e tak Moises n̂en̂epetho komo. Kanan rowon takî tî n̂een̂atken̂e. Axawa imo yemyatwono ka n̂een̂atken̂e yihcirî me. Miya ro mak tak cetken̂e Heobi pona roro Amace mîtwono pona ha.
22Suu n̂ixan pore tî cetken̂e Ebron yaka roro. Enake pen yepamtho yewton mîn Ebron. Iito xatken̂e Aiman, Sesai, Tawmai komo. Noro pen yepamtho mîkyam xatken̂e. Pahxanî rma tî mîn ewto, Ebron. 7 cimn̂ipu xakn̂e ero ciitoponho Soan ciir̂ataw tak Exitu pono ha.
23Ero yinhîrî aporî yecihtaka tî cetken̂e hara, Eskoro yecihtaka, aporî yecihtaka. Iito cexitaw so uupa yatî peremru takî tî nîhkocetken̂e. Ero poko tî xakn̂e uupa yeperîrî cewn̂e pîmîrî mak. Porin mîn xakn̂e uupa pîmîrî. Weewe po tî naar̂atken̂e asakî aan̂e. Roman yeperîrî marha naar̂atken̂e, piiku yeperîrî marha.
24Ero ke iitono nosohcetken̂e aporî Eskoro me. Porin xa mîn nîhkocetken̂e Ixaw yepamtho komo uupa yeperîrî. Ero ke Eskoro me iitono nosohcetken̂e aporî.
2540 kaamo yenmapuche tak n̂etîrametken̂e hara tîyanan komo yaka. Ero wa xatken̂e.
26Moises yaka tak mokyatken̂e hara Araw komo yaka. Ixaw yepamtho komo yaka mokyatken̂e hara ahnorono komo yaka. Kates po rma xatken̂e n̂examro Paran Yaxawan po rma. Ero ke iina mokyatken̂e. Yîwya so tak n̂esekatîmyatken̂e. Naatî yeperîrî marha n̂enpetken̂e yîwya so Kanan poi ehxapu.
27On wara n̂esekatîmyatken̂e Moises ya, Kanan rowon yenso cma re amna toye. Ero yenso etocoko, mîîkekn̂e amna ya iina amna toye. Yaaro ro mak mîîkekn̂e, tînahke xa naxe iitono komo. Paaka mown pen nas iito mer̂pora, wen pen marha. On ha comota yeperîrî iitononho.
28Karitî komo xa tko mîkyam iitono komo. Twacaye so nas ewton komo, porin me so marha nasî. Enake yepamtho komo meero amna n̂een̂e kopi iito.
29Amarekita komo naxe suu n̂ixan po. Etew komo naxe îîpî chew, Xebusew komo marha, Amohew komo marha. Tuuna imo yecihtaw naxe Kananew komo, Xotaw yecihtaw marha naxe. Ero wa naxe iitono komo, ketken̂e. Ero wa ketken̂e yîwya so.
30Pîra, ero wa kahra ehcoko, kekn̂e Karebe Moises yaka esenmexapu komo ya. Tîtopore rma tko nasî Kanan rowon yahsîso. Tar̂mexe rma wa ha iitono komo, kekn̂e. Ero wa kekn̂e Karebe reha yîwya so.
31Yîmtaka tko n̂eyukyatken̂e Karebe yakrono komo, Iitono komo yar̂mara ro mak men taxe okwe. Karitî komo xa mîkyam okwe, kyopo so xa naxe okwe, ketken̂e.
32Ero wa n̂ekatîmyatken̂e tîn̂enîthîrî komo. Ixaw Yana komo yahwokan̂e me nîmtapowatken̂e kica Kanan poko. On wara marha ketken̂e, Tpono komo yonon̂e wara ro mak nas iitono, yîrowon kom ha. Kaw xa naxe kopi iitono komo, amna n̂enîtho kom ha, ketken̂e marha.
33Tooto imo komo xa amna n̂een̂akn̂e iito. Tooto imo yepamtho mîkyam Enake yepamtho kom ha. Makakatho mak kîîwî, kekn̂e amna n̂examro yenîche. Makakatho mak mîkyam, ketken̂e xa marha n̂examro amna poko, ketken̂e. Ero wa ketken̂e amna poko okwe, ketken̂e. Ero wa ketken̂e Kanan yenîn̂enho komo.
Exitu Pona Cetîrama Xe Naxe Ixaw Yana Komo
14
1Taa, ero yinhîrî tak on wara xatken̂e Ixaw Yana komo, nîwracetken̂e tak kica. Okwe, okwe, ketîketken̂e ro mak kica. Kosope meero nîwracetken̂e.
2Moises poko nîmtapowatken̂e marha kica, Araw komo poko. Akro so marha nîmtapowatken̂e Ixaw Yana komo ahnoro. On wara ketken̂e yîwya so, Ahce kacho waipîra tîxatken̂e okwe Exitu po rma? Ahce kacho waipîra tîxatken̂e hara okwe on yaxawan po rma?
3Ahce kacho ma re xiya kehce so Kporin komo? Kanan pona kaar̂axe so ha re kwaihkachome so mak ha tko okwe kacipara imo ke oko. Kwaipuche so kihcinhîrî komo tak nahsîyaxe iitono komo cipici me so okwe. Kîmxîkîthîrî komo marha nahsîyaxe tanton komo me okwe. Ahce wa katî tatu? Wara n̂he na tatu Exitu pona kîwcetaw so hara? ketken̂e. Ero wa ketken̂e Moises komo ya okwe.
4On wara marha ketken̂e okwe n̂examro, Anarî tak ciicerî kaan̂e kom hara. Noro xa tak kaar̂axe so Exitu pona hara, ketken̂e kica. Ero wa ketken̂e kica.
5Yimtapotarî komo yentache tak n̂esewnapetken̂e Moises komo Araw yakro. Mer̂pora xatken̂e Ixaw Yana komo iito re cesenmeso. N̂examro yeepatai rma n̂esewnapetken̂e.
6Iito rma xakn̂e Xoswe, Nun mumuru. Karebe marha xakn̂e iito Xepon̂e mumuru. Kanan yenso toxapunhîrî mîkyam xatken̂e. N̂examro tak nahxaiketken̂e tpononthîrî komo.
7On wara ketken̂e Ixaw Yana komo ya, Kanan pore rma amna toye. Ero amna n̂entîkai. Kir̂wanî ro mak mîn roowo.
8Kir̂wan̂he keen̂ataw so Kporin komo ya iina roro rma kaar̂atu so krowon komo me tak tîmtome. Kir̂wan mîn roowo. Paaka mown pen nas iito mer̂pora ro mak, wen pen marha. Ero rma wa nîmyasî Kporin komo kîwya so.
9Ero ke Kporin komo anwekîra ro mak men ehcoko. Iitono komo pona erasîra marha ehcoko ha ke. Tar̂mexe rma wa ha. N̂examro pen yermomn̂e wara wa taxe. Yukurunînhîrî komo exihra tak wa nas ha. Kakro so rma nasî Kporin kom ha. Ero ke n̂examro pona erasîra ro mak cehcerî, ketken̂e. Ero wa ketken̂e Xoswe komo, Karebe yakro.
10N̂examro tko nanwekyatken̂e Ixaw Yana komo. Toh ke n̂examro waihkacho poko takî nîmtapowatken̂e kica. Ero yimaw rma tak Kporin komo weyuru n̂esenpekn̂e Kesentacho potaw. Ahnoro Ixaw Yana komo ya rma n̂esenpekn̂e.
Metîrwoxinkesî Cma Re Apa, Kesî Moises Ixaw Yana Komo Poko
11On wara kekn̂e Kporin komo Moises ya, Pahkî xa owîrîyakexe moxam okwe. Pahkî xa marha oyanwekyaxe. Yaake ro cirihnî wiire yîn̂enîrî komo. Ero yipu yenîn̂enho rma tko oyanwekyaxe. Ahcemaw xa natu ero warahra tak ha?
12Ero ke n̂examro pen tak waihkes eper̂a ke. Oyanan mera so tak wiir̂asî. Awepamthîrî xa matko wiir̂asî oyanan me hara. Awepamthîrî komo xa matko wepamnoyasî mer̂pora ro mak moxam yopo. Kar̂itî me marha n̂examro wiir̂asî moxam yopo, kekn̂e. Ero wa kekn̂e Kporin komo Moises ya.
13On wara tko n̂eyukyakn̂e Moises, Apa, moxam pen waihketaw awya Exipsiu komo men n̂encexe waihkachonhîrî komo. N̂examro chewnonho moxam mekyakn̂e. Kar̂pe xa awehtopo menpekn̂e n̂examro ya moxam yowyataw.
14Ero ke Kanan pono komo ya tak n̂ekatîmyaxe Exipsiu komo. Moxam pen waihkachonho n̂ekatîmyaxe. Awehtopo yentan̂e rma mîkyam Apa, Kanan pono komo. Ixaw Yana komo chew awehtopo n̂encexe. On wara kacho n̂encexe, Noro xa tî n̂esenpe yîwya so kir̂wantaw. Kaweresî marha tî n̂iir̂a n̂examro yepoi. Esama yaw cetaw so Noro rma tî cee poturme so. Kaweresî nasî roro n̂examro yepoi yin̂irithîrî ha. Poturme so nîîce kaweresî chew rma, patawno chew. Kosope cetaw so wehto chew nîîce hara Noro poturme so, patawno chew ha, kacho tî n̂encetu. Ero wa so men wa n̂encetu Kanan pono komo.
15-16Ponan̂e rma moxam waihketaw awya on wara men ketu amn̂e mîk hak maywen komo, awehtopo yentan̂enho kom ha, N̂examro Porinî cma tî re kekn̂e yîwya so, Kanan men wîmyasî arowon komo me, kekn̂e ha tî re. Yaaro xa wîîkesî cemaro pîn me, kekn̂e cma tî re esemîknopîn me ro mak. Cehn̂axmu me tko n̂ehxe ham okwe. Oona roro ekîhra thakwa nai ham. Ero ke axawa imo po rma thakwa n̂examro pen waihkai okwe, ketu men okwe Apa apoko.
17-18Ero ke oroto tak kar̂pe xa awehtopo enpoko xa hara. On wara tko mîîkekn̂e owya, On warai xa Ow ha Aporin komo, yamoro tîrwon̂em Ow ha. Tooto pînîn yawno marha Ow ha. Kicicme tooto komo yehtoponho yîhcamnon̂e Ow, oyanwekn̂e komo yehtoponho yîhcamnon̂e ha. Kicicme exitaw so yîîm komo, yîmxîkrî komo pona meero wiir̂asî kicicme yîîm yehtoponho, Osorwaw ro na n̂ehretawnometu, 4 ro xa ha na. Ero wicakno komo pona wiir̂asî kicicme porin pen komo yehtoponho. Noro yipu men Ow ha Aporin komo, mîîkekn̂e owya.
19Ero ke etpînîn yawno me ro mak awexirî ke kicicme moxam yehtoponho cma re mîhcamnoyasî oroto. Emapona roro ka mîhcamnoyakn̂e Exitu poi mohtoponhîrî komo n̂ixa ro. Ero ke ero wa ehtoponhîrî komo cma re mîhcamnoyasî xa hara oroto, kekn̂e. Ero wa kekn̂e Moises Kporin komo ya.
20Ero ke on wara n̂eyukyakn̂e Kporin komo, Taa, n̂examro yehtoponho tak wîhcamnopu amtapotachonhîrî yanme rma.
21-22On wara tko wîîkesî, waipîn me wasî yaaro xa, ero wa xa marha yaaro tan wîîkesî, kir̂wanî ro me Aporin komo n̂esenpesî rma wa roowo poko hakno komo ya. Moxam n̂een̂atken̂e kir̂wan̂he oyehtopo. Cirihnî komo marha n̂een̂atken̂e emapona roro on̂iritho. Exitu po cexitaw so rma n̂een̂atken̂e, axawa imo po cexitaw so marha. Ero yipu yenîn̂enho rma oyanwekn̂e me rma xatken̂e kica. Kir̂wan̂he kiin̂e ma re Mîk Kaan, kan̂e me roro xatken̂e 10 ro kica. Omtapotarî yewetîn̂e pîn me roro n̂ehce okwe.
23Ero ke on wara tak wîîkesî yaaro xa, Kanan yenîhra ro mak men naxe n̂examro kîrkomo. Ero men wîmyas amn̂e awepamthîrî komo ya eken komo me, wîîkekn̂e cma ha re n̂examro porin pen komo ya. Yaaro xa tan wîîkesî, esemîknopîn me ro mak, wîîkekn̂e. Wara rma enîhra ro mak naxe oyanwekn̂enho komo reha.
24Ero warahra reha n̂ehxe Karebe, oyanton. Kir̂wan̂he reha naî noro yekatî. Oyewetîtîkan̂e me nasî noro reha oyanwekn̂e pîn me. Ero ke noro rma waar̂asî iina yîn̂enîthîrî pona. Noro yepamtho yeken me tak nas iitono amn̂e.
25Îîpî yotaw so naxe Amarekita komo, Kananew komo marha. Ero ke pahxaxa yaw xa marha etocoko hara. Axawa imo yesamarî yaw etocoko hara, Cucurem Yewku yesamarî yaw ha, kekn̂e. Ero wa kekn̂e Kporin komo Moises ya.
Axawa Imo Po Rma Mîwaitîkexe Etîtîkaxapu Komo, Kesî Kaan
26-27On wara marha kekn̂e Kporin komo Moises ya, Araw komo ya, Kicicme ro mak naxe okwe moxam Ixaw Yana kom ha. Oyanwecho poko yîmtapotacho komo wencesî.
28Ero ke on wara men kasko yîwya so, On wara kesî Kporin komo awya so, Waipîn me wasî yaaro xa, ero wa xa marha yaaro tan wîîkes awya so, amtapotachonhîrî komo wenta ero yaw roro men kiir̂axe so, wîîkesî.
29On pona rma axawa imo pona awokoputhîrî komo n̂epîrkesî. Ahnoro mîwayaxe 20 cimn̂ipu ehxapu komo, ero yopo ehxapu komo marha. Ahnoro wa mîwaitîkexe okwe yukuknomaxapu komo, owîrîyakacho yanme.
30Wîîkekn̂e cma re ka awya so, Ero men wîmyas amn̂e awya so roowo, wîîkekn̂e. Yaaro xa tan wîîkesî cemaro pîn me, wîîkekn̂e awya so esemîknopîn me ro mak. Kapockantai rma yaarono me xa ekatîmtome omtapotarî. Wara rma on wara tak wîîkes oroto, ero pona tohra ro mak men maxe. Karebe makî reha cesî iina Xepon̂e mumuru. Xoswe marha cesî iina Nun mumuru ha, kesî Kporin komo awya so, kasko.
31-32On wara marha kasko yîwya so, On wara marha kesî Kaan awya so, On wara mîîkacow amxîkrî komo poko, Kîmxîkrî komo men nahsîyaxe okwe Kanan pono komo. Tanton me nahsîyaxe, mîîkacow. N̂examro rma tko waar̂asî iina Kanan pona. Awto xera so mehce iina rma n̂examro waar̂asî. Pîra reha wa maxe amyamro, awokoputhîrî komo reha n̂epîrkesî tan axawa imo po rma.
33Amxîkrî komo n̂etar̂axe mak tan axawa imo po. 40 cimn̂ipu pahkînon tan naxe axawa po rma okwe. Ow manwece okwe. Ero wa awehtoponhîrî komo poyero tan naxe. Ero wa naxe tan pahkî awaihtîkacho komo mîtwo rma.
3440 kaamo mîîcetken̂e Kanan pore. Ero ke 40 cimn̂ipu tak maxe tan axawa imo po ahwon me. Cewn̂e cimn̂ipu nasî cewn̂e kaamo yepetho me ha. Ero wa maxe tan kicicme awehtoponhîrî komo yanme. On wara tanwekn̂e komo ciin̂e Mîk ham, mîîkexe tak opoko ero yimaw.
35Owî rma Ow ha Aporin komo. Ero wa men kiir̂axe so amn̂e amyamro ahnoro. Kicicitho mak amyamro kica. Mesenmecow oyanwecho poko awesentachome so mak kica. Ero ke tanî rma mexponkexe axawa imo po rma okwe. Tan mîwayaxe okwe, kesî. Ero wa kesî Kporin komo awya so, kasko, kekn̂e. Ero wa kekn̂e Kporin komo Moises ya Ixaw Yana komo ya yîn̂ekatîmrî.
36-37Taa, ero yinhîrî tak on wara xatken̂e Kanan yenso toxapunhîrî komo, Moises n̂en̂epetho kom ha, waihyatken̂e tak okwe. Eper̂a nahsîyakn̂e n̂examro pen tîhra rma, waihtopo kom ha. Ero wa so xatken̂e okwe, Tohra ro thakwa men taxe ha Kanan pona, kan̂enho pen komo. Ero wa karî ke yîwya so tak Moises nîwîrîyaketken̂e Ixaw Yana komo ahnoro n̂examro poyero rma okwe. Ero ke Kporin komo rma n̂examro pen waihkekn̂e epera ke.
38Asakî tko waipîra xatken̂e Kanan yenîn̂enho komo. Xoswe, Nun mumuru, Karebe, Xepon̂e mumuru, ero wicakî mak waipîra xatken̂e. Ero wa xatken̂e.
Kaan Yanmera Tak Tîto Xe Naxe Kanan Pona Rma
39Taa, Kporin komo mtapotachonho n̂ekatîmyakn̂e Moises Ixaw Yana komo ya. Ero yipu yentache tak nîwracetken̂e xa tak Ixaw Yana komo okwe.
40Ero yinhîrî pahxaxaro rma tî cetken̂e Ixaw Yana komo îîpî meretkoso. On wara ketken̂e ero yimaw, Kicicme amna n̂ehxe ham kica, tanî rma tko taxe. Ero ke amna rma cesî Kanan pona, Ero wîmyas amn̂e aweken komo me, kekn̂e Kporin komo, iina amna cesî, ketken̂e tak okwe.
41On wara tko kekn̂e Moises yîwya so, Ahce kacho Kporin komo mtapotarî yanwekn̂e me matu xa hara kica? Mehn̂exe men wa okwe.
42-43Tohra men ehcoko ha ke. Awakro so tohra men nas okwe Kporin komo. Awar̂mexe so men okwe iitono komo. Iito men naxe Amarekita komo, Kananew kom ha. Kporin komo yewetîn̂e mera mak mehce kica. Ero ke exihra tak men nasî Noro awakro so. Ero ke mîwayaxe men okwe kacipara imo ke, kekn̂e. Ero wa kekn̂e Moises Ixaw Yana komo ya.
44Panahnî me rma tko cetken̂e okwe îîpî meretkoso. Ero wa xatken̂e Ixaw Yana komo. Iito rma tko xakn̂e Moises cetarî komo yaw rma, akro so tohra. Iito marha xakn̂e Kporin komo mtapotarî yen, yamata.
45Ero yimaw tak Amarekita komo n̂enîhcetken̂e îîpî, Kananew komo marha. Yuu yuu, ketken̂e takî tî Ixaw Yana komo waparî me. Ixaw Yana pen komo tî weken̂emekyatken̂e, nar̂metken̂e marha miya roro Ohma pona roro. Ero wa Ixaw Yana pen komo nar̂metken̂e okwe.
On Wara Tîmcoko Anatîrî Komo Yeperîrî Kaan Ya, Awokru Komo Marha

1-3Taa, ero yinhîrî on wara kekn̂e hara Kporin komo Moises ya, On wara kasko Ixaw Yana komo ya, Arowon komo wîmyas awya so. Ero pona awepatakache so on wara ehcoko, kacho tan wekatîmyas awya so. On wara na matu anarimaw so, awokuthîrî komo pun makn̂iyatu paaka pun, oper̂a pun ha na. Ero wa so na makn̂iyatu Kporin komo ya tîmsom me kotoporem me ehtome yîwya. Anarimaw na yupun makn̂itîketu. Anarimaw, Ero men wîmyas amn̂e, kachonho yaw roro na makn̂iyatu, anarimaw awanme ro so rma tîmsom me na makn̂iyatu, anarimaw awesenmekyataw so oponarono me na yupun makn̂iyatu owya tîmsom me.
4Ero wa awoh komo tîmyataw owya Aporin komo ya, puruma marha tîmcoko akihxapu, 2 ritru wicakî mak ha. 1 ritru wicakî esmacoko katî ero cheka. Ero warai tîmcoko.
5Oper̂a xîkrî na mekyatu takn̂itîkaxmu me, ahce wa na tîmsom me. Ero yakro rma uupa yukun tîmcoko hara, 1 ritru wicakî mak.
6-7Kahn̂eru yekyataw puruma marha ehcoko pin̂ipici me akihxapu, 4,5 ritru wicakî mak ehcoko ha. Katî yakro esmaxapu ehcoko. 1,2 ritru wicakî esmacoko katî ero cheka. Uupa yukun marha ehcoko ero yakro rma 1,2 ritru wicakî xa marha. Ero yipu tîmcoko awya, Aporin komo ya kotoporem me ehtome owya.
8On wara na matu anarimaw so, bui na mîmyatu owya, kar̂pamxan. Ero wa men wîmyas amn̂e, kachonho yaw roro rma na mîmyatu. Anarimaw, Aaxe xa wasî, kacho me na mîmyat ha.
9-10Ero wa tîmyataw puruma marha tîmcoko akihxapu 6,5 ritru wicak ha. Katî yakro esmaxapu mîn tîmcoko, 2 ritru wicakno yakro ha. Uupa yukun marha tîmcoko ero yakro ro, 2 ritru wicak ha. Ero yipu tîmcoko takn̂isom yekyataw bui. Kir̂wan̂he nasî ero yipu owya, Aporin komo ya, kotoporem me nasî.
11-12Ero warai tîmcoko roro awoh komo yakro, bui tîmyataw, kahn̂eru tîmyataw, oper̂a xîkrî tîmyataw, cabritu tîmyataw. Yukuknomacoko awoh komo yîwya tîmsom. Yukuknomacoko marha noro wickano komo yakro tîmsom marha. Ero wicaki so mîmyaxe Aporin komo ya.
13Ero yipu tîmcoko amyamro Ixaw Yana me ewruxapu komo. Awokuthîrî komo pun na mîmyatu takn̂isom me, Aporin komo ya tîmsom me, kotoporem me ha. Takronoi mak tîmcoko ero yipu yîwya, wîîka awya so ero yipu tîmcoko amyamro.
14Anarimaw achewno komo marha na tokuthîrî komo pun tîmî xe so natu Aporin komo ya. Akn̂ipu xe nai kotoporem me ehtome owya. Ero ke wîîka awya so ero yipu xa marha nîmcowpe toh komo yakro takn̂isom me. Awara so xa marha nîmcowpe ero yipu komo.
15Ero wara re tîmcoko amyamro Ixaw Yana me cesenmesom komo, acheka so mohxapu komo marha. Ero wara roro tîmcoko amyamro, awepamthîrî komo marha miya rorono komo. Ero wara re ehcoko omîn yaka amokyataw so amyamro, acheka mohxapu komo marha.
16Etîme re mak ehcoko omtapotacho ponarono me re. Ero wa ehcoko amyamro Ixaw Yana komo, acheka mohxapu komo marha, kacoko Ixaw Yana komo ya, kekn̂e Kporin komo Moises ya.
17-19On wara marha kekn̂e Kporin komo Moises ya, On wara marha kasko Ixaw Yana komo ya, On wara marha kesî Kporin komo awya so, Amn̂e mepatakexe arowon komo me cehsom pona, iina kaar̂axe so ero pona. Iito awexitaw so ero pono yeperîrî tak mahyaxe naatî yeperîrî. Ero wa awexitaw so ero raconho tak tîmcoko owya, Aporin komo ya. Kahsî ka anîmcoko owya tîmtopo ha, kasko.
20Cewn̂e so mak tîmcoko cuure warai. Puruma yakipuche awya so, aiche marha yihcirî xa tîmcoko aixapu yîwya, Kporin komo ya. Kahsî anîmcoko yîwya tîmtopo. Puruma yîpîpîtîkacho pononho poyino rma anîmcoko, yîwya tîmtopo ha.
21Yihcirî me anatîrî yeperîrî yakipuche ero poyino anîmcoko kahsî yîwya tîmtopo, owya tîmtopo ha. Ero warai tîmcoko roro Aporin komo ya miya roro ehretawnomaxapu komo meero, kesî Kporin komo awya so, kasko yîwya so, kekn̂e Kporin komo. Ero wa kekn̂e Moises ya.
Awanmenkera Mak Kicicme Awexiche So On Warai Tîmcoko, Kesî Kporin Komo
22-23On wara marha kasko Ixaw Yana komo ya, kekn̂e Kporin komo Moises ya, On wara na matu anarimaw, Kporin komo mtapotarî yewetîra na matu awen̂ekarî so mak. Moises ya wîîkekn̂e Ow Aporin komo, ero wa kacho na ewetîra matu. Pahxa n̂he kekn̂e awya so mîn hak poko. Ero yipu na ewetîra matu, awepamthîrî komo marha na ewetîra natu miya rono komo.
24Awen̂ekarî so mak na ero wa matu. Taa, kicicme awehtopo komo yîhtînopuche tak awya so bui pun akn̂icoko kar̂pamxan warai pun, owya tîmsom me. Puruma marha tîmcoko owya, omtapotachonho yaw roro rma. Wok marha tîmcoko, boce marha tîmcoko cewn̂e kicicme awehtoponhîrî komo yahrutopo me. Ero warai tîmcoko owya kotoporem me ehtome.
25Ero yipu nakn̂ipe tîmsom pokono kicicme awehtoponhîrî komo yahrutopo me. Ero wa akn̂ipuche Ow tak wîhcamnoyasî ero wa awehtoponhîrî komo, Ixaw Yana komo yehtoponho ha. Kicicme rma re mîxatken̂e awen̂ekarî so makî tko. Ero yipu yahrutopo tîmcoko takn̂isom, owya tîmsom, ero wa awehtoponhîrî komo yahrutopo me ha. Ero yiipu tîmîche awen̂ekarî awehtoponhîrî komo tak wîhcamnoyasî.
26Ahnoro na matu kicicme Ixaw Yana komo, acheka mohxapu komo marha. Awen̂ekarî so makî tko na kicicme matu. Ero ke ahnoro awehtoponhîrî komo tak wîhcamnoyasî.
27Anarimaw cewn̂e mak na nai kicicme, apoyino kom ha. Twen̂ekarî marha na nai kicicme. Kicicme cehtoponhîrî yîhtînoyataw cewn̂e kabra tak n̂ekpe cewn̂e cimn̂ipu ehxapu. Ero nîmpe kicicme cehtoponhîrî yahrutopo me.
28Noro yipu yekîche tîmsom pokono nahsîpe. Nakn̂ipe tak kicicme ehtoponhîrî yahrutopo me. Kicicme rma re xakn̂e owya Aporin komo ya. Twen̂ekarî makî tko xakn̂e kicicme. Ero ke ero yipu yahrutopo me rma nakn̂ipe. Ero wa akn̂ipuche ehtoponhîrî tak wîhcamnoyasî Ow, Aporin komo.
29Ero warai nîmcowpe ahnoro kicicme ehxapu komo, twen̂ekano me mak kicicme ehxapu kom ha. Ixaw Yana komo ero wa n̂ehcowpe, acheka so mohxapu komo marha. Ero yipu tîmcoko ahnoro mak.
On Wara Ciicoko Tanme Ro Rma Kicicme Cehsom Komo Reha
30Ero warahra naxe Aporin komo mtapotarî yanwekn̂e komo reha, tanme ro so anwekn̂e kom ha. Owîrîyakacho rma nasî ero wa ehtopo komo. Ero ke noro yipu komo twaihkapore nasî apoyino komo pîn me tak ehtome. Ero wara ciicoko Ixaw Yana komo, acheka so mohxapu komo marha.
31Omtapotacho yîwîrîyakan̂e komo mak mîkyam noro yipu komo, omtapotarî yewetîn̂e pîn komo marha. Ero ke twaihkapore ro mak nasî apoyino komo pîn me tak ehtome so. Kicicme ehtopo komo nasî yîhcamnopîn me ro mak, kesî Kporin komo awya so, kasko yîwya so, kekn̂e. Ero wa kekn̂e Moises ya.
Awepokaretopo Komo Po Cetapickaxmu Waihkacoko, Kesî Kaan
32Taa, ero yinhîrî on wara takî tî xakn̂e anarî Ixaw Yana, kîîrî, twehtorî tî n̂enmekyakn̂e kepokaretopo po rma. Ero wa enmekrî tî n̂een̂atken̂e poyino komo. Ero wa n̂enmekyakn̂e axawa imo po rma exitaw so.
33Ero ke enmekn̂e nahsîyatken̂e takî tî enîn̂enhîrî komo. Moises yaka naar̂atken̂e Araw komo yaka, Ixaw Yana komo yaka ahnoro.
34Camkî tko xatken̂e Moises komo noro yipu ciitopo poko. Ahce wa tî re moso ciir̂a ha? ketken̂e mak. Ero ke nahruyatken̂e mak ha ka camkî exirî ke so ciitopo poko.
35Ero yinhîrî on wara tak kekn̂e Kporin komo Moises ya, Noro men waihkacoko awepokaretopo komo po twehtorî yenmekn̂enho. Ahnoro Ixaw Yana komo naacowpe awetarî komo yai. Iina tak waihkacowpe toh ke, kekn̂e. Ero wa kekn̂e Kporin komo Moises ya.
36Ero ke noro pen tak naar̂atken̂e Ixaw Yana komo ahnoro cetarî komo yai. Iina tak n̂etapetken̂e toh ke oko twaihkaxi ro. Ero wa noro pen waihketken̂e Kporin komo yanme rma. Moises ya kekn̂e ero wa kachonho yaw roro rma waihketken̂e. Ero wa waihketken̂e.
Tamcoi So Atpocoko Aponon Komo, Kesî Kaan Yîwya So
37-38Ero yinhîrî on wara tak kekn̂e hara Kporin komo Moises ya, On wara marha kasko Ixaw Yana komo ya, On wara ciicoko aponon komo amn̂e atpetaw, aponon komo yeknu ciicoko tamcoi so. Ero mamcon ciir̂ataw awya so ceske ciicoko mamcon, tîswayem ke ceske cewn̂e yatî mak. Ero wa ciicoko aponon komo. Ero wa xa marha tponon komo n̂iicowpe awepamthîrî komo marha amn̂e miya roro.
39Ero wa aponon komo mamcontocoko an̂enîrî komo me. Mamcon yenîche awya so Kporin komo ya apanatanmetopo komo ponarono me tak maxe miyan ponarono me rma. Ero warai ponarono me maxe ewetîtome awya so. Ero yewehcataw awya so kicicitho poko epohkara tak maxe. Apehceme mepohkexe kicicitho poko kica anarimaw so aropotarî komo yanme, awewru komo yanme marha na. Ero warahra tak maxe Kporin komo mtapotarî ponaro awexitaw so.
40Aponon komo pokono rma tak meen̂axe mamcon ha. Ero yeen̂ataw awya so apanatanmetopo komo ponaro tak ehcoko. Aporin komo ponaro xa tak maxe Kaan ponaro ha.
41Ponaro awehtopo komo xa Ow ha Aporin komo. Exitu poi kekyatken̂e so Oponaro awehtome so tak. Ponaro awehtopo komo xa Ow ha. Aporin kom ha, wîîkes awya an̂ekatîmrî yîwya so, kekn̂e. Ero wa kekn̂e Kporin komo Moises ya.
Moises Komo Nanwekyaxe Kore Komo
16
1Taa, ero yinhîrî tak on wara xakn̂e Kore, Xisa mumuru. Koace mumuru mîk xakn̂e hara Xisa, Repi mumuru mîk xakn̂e hara Koace. Kore yakro xatken̂e Tatan komo, Abiraw yakro. Eriabe mumuru komo mîkyam xatken̂e hara. Anarî marha xakn̂e Kore yakro, Oon, Perece mumuru ha. Huben yepamtho komo reha mîkyam xatken̂e.
2N̂examro tak mokyatken̂e Moises yaka. Yaake xatken̂e n̂examro yakrono komo kîrkomo, 250 mîkyam xatken̂e okyo. Tpoyino yantoman̂e komo re mîkyam xatken̂e, cekaiporesom kom ha.
3Iina mokyatken̂e Moises yaka noro yanweso, Araw komo yanweso marha. On wara ketken̂e yîwya so, Ai, Moises, Araw, on wara kes amna awya so, iyoponkano rin̂e me xa tak mecitîkexe kica. Kporin komo yanan me re tko taxe ahnoro Ixaw Yana komo. Amna chew marha nasî Noro. Ero ke ahce kacho Kporin komo yanan komo yopono me xa tak mecitîketu amyamro kica? ketken̂e yîwya so.
4-5Ero yipu yentache tak n̂esewnapekn̂e mak tak Moises. On wara kekn̂e Kore ya, akrono komo ya marha, Pahxaxa xa Kporin komo rma tak n̂enpesî kir̂wanhe cehsom ha. Noro xa tak n̂iir̂asî tîhyaka cewomsom me. Amoro xa esko ohyaka cewomsom me, kesî tînîhtînoputhîrî ya.
6-7On wara esko amoro Kore, awakrono komo marha, kotoporem yen ahsîcoko amyamro ahnoro. Pahxaxa tak wehto enkacoko ero komo yaka. Kotoporem marha merurkacoko wehto cheka. Ero wa ciicoko Kporin komo yaka awtotome so. Ero yimaw tak tîhyaka cewomsom me tînîhtînoputhîrî tak n̂enpesî Kporin komo. Repi yepamtho komo, amyamro xa matko iyoponkano rin̂e me mat ham ke kica, kekn̂e Moises yîwya so.
8-9On wara marha kekn̂e Moises Kore ya, Omtapotarî ka entacoko amyamro Repi yepamtho komo, Tîmsom pokono ro me cma re awir̂atken̂e so Kaan, ponaro Ixaw Yana komo yehtopo. Ero wara cirihra reha xakn̂e anarî komo, apoyino kom ha. Amyamro mak maxe Noro mîtkoso tmohsom me xa, Kesentacho yawno pokono me awehtome so. Ixaw Yana komo yeepatai cececetosom me marha awir̂atken̂e so n̂examro yehtopo komo yahrun̂e me. Ero pîntho me katî meen̂atu ero wa awitoponhîrî komo yîwya?
10Ero wara awîr̂atken̂e so, tîmîtkoso tmohsom me rma. Ero warai me xa marha awakno komo n̂iir̂akn̂e ahnoro Repi yepamtho kom ha. Oroto Kporin komo yaka cewomsom me xa tak awexi xe so mat haram kica.
11Kporin komo yanweso xa matko mîmohcow awakrono komo yakro. Ero warai poko kyam mesentace ham okwe. Ahce wa katî Araw meen̂atu noro yanwekn̂e me awehtome so okwe? kekn̂e. Ero wa kekn̂e Moises Kore komo ya.
12Ero yinhîrî tak Tatan komo nan̂ikpekn̂e Moises, Abiraw komo. Eriabe mumuru komo mîkyam xatken̂e. On wara tko tî ketken̂e n̂examro, Pîra ro mak, mokuhra ro mak nas amna, ketken̂e tî kica.
13On wara marha tî ketken̂e, Pahxa rma amna mekyakn̂e amoro. Kir̂wanî ro poi amna mekyakn̂e Exipsiu komo rowon poi. Kir̂wan mîn yîrowon komo, paaka mownu pen nas iito okre, wen pen marha. Oona amna mekye kica axawa imo pona amna waihkachome okwe. Ero wa amna ciitopo ponarora ro mak ma mai ke? Oona amna yekîche tak amna kayaritomon me xa tak mecitîkesî kica.
14Kir̂wan pona amna yarîhra ro mak mehxe. Tpoxwem ken̂arî pona amna yarîhra mehxe wen pen ken̂arî pona, paaka mownu pen ken̂arî pona ha. Ero warai pona amna yarîhra ro mak mehxe kica. Amna mararîn tîmîhra ro mak mehxe kica amna natîrî marha tîmîhra mehxe uupa yat ha. Ahce wa katî n̂examro miir̂a, mewke xa katî emîknotome tak awya? Pîra ro mak kica, mokuhnî me ro mak nas amna ahyaka, ketken̂e tî kica. Ero wa tî ketken̂e Tatan komo, Abiraw kom ha.
15Ero yentache nîrwonakn̂e xa tak Moises. On wara kekn̂e Kporin komo ya, Apa, kotoporem yakn̂iyataw n̂examro ya amn̂e tawake exihnî me cma re masî n̂examro poko. N̂examro yemetanmekn̂e pînî ro mak ow ha. Iyokuthîrî komo towîhra ro mak wîxakn̂e buhu na rma, kekn̂e. Ero wa kekn̂e Moises Kporin komo ya.
16Ero yinhîrî on wara kekn̂e xa hara Moises Kore ya, Amohcoko xa hara men pahxaxa Kporin komo yaka. Awakrono komo yakro rma amohcoko ha. Araw marha mokupe.
17Kotoporem yen ke cemyarke men amohcoko ahnoro. 250 ehcoko akn̂itopo komo. Kotoporem merurkacoko ero yaka wehto cheka Kporin komo yaka awtotome so. Ero warai ke cemyarke so amohcoko. Ero wa kotoporem yenî mko ehcoko amyamro. Araw marha n̂ekpe, kekn̂e. Ero wa kekn̂e Moises yîwya so.
18Ero ke enmapuche tak kotoporem yen nahsîyatken̂e Kore komo ahnoro. Wehto tak n̂enkayatken̂e ero yaka. Ero cheka tak kotoporem merurketken̂e. Ero wa ciriche Moises komo yakro tak n̂ecececetken̂e Araw komo yakro. Kesentacho komo potaw n̂ecececetken̂e.
19Ixaw Yana komo tak n̂ekyakn̂e Kore ahnoro xa tak. Moises komo yanwetome n̂ekyakn̂e Kesentacho komo potaka. Ero wa ekno riche tak Kporin komo weyuru tak n̂esenpekn̂e kopi Ixaw Yana komo ya.
20-21Kporin komo weyuru yesenpoche on wara tak kekn̂e Noro Moises ya, Araw komo ya, Ai Moises, esenmexapu komo yai men etocoko waihkachome tak owya. Tîhra rma waihkesî, kekn̂e. Ero wa kekn̂e Kporin komo.
22Ero yipu yentache n̂esewnapetken̂e tak Moises komo, Araw yakro. On wara ketken̂e, Apa, Kaan xa Amoro. Tooto komo yekatî yecehton̂e xa Amoro miyan komo yekatî yecehton̂e rma. Cewn̂e mak kicicme exitaw miyan komo poko rma mîrwona noro poyero mak Apa? ketken̂e Kporin komo ya.
23-24Ero yinhîrî on wara kekn̂e hara Kporin komo Moises ya, On wara kasko Ixaw yana komo ya, Kore mîn yai tak mooxe etocoko. Tatan mîn yai marha, Abiraw mîn yai marha, kasko men yîwya so, kekn̂e.
25Ero ke tak Moises cekn̂e Tatan mîn yaka, Abiraw mîn yaka marha. Ixaw Yana komo poritomon komo cetken̂e noro wenari rma.
26Iina tîtoche on wara kekn̂e Moises Ixaw Yana komo ya, Ai oyakno komo, Kicicitho komo mîkyam. Ero ke yîmîn komo yai men mooxe etocoko. N̂examro yemyawno apehra ro mak men ehcoko. Apeche awya so amyamro meero mîwaiyaxe kicicme n̂examro yehtopo yanme rma, kekn̂e. Ero wa kekn̂e Moises Ixaw Yana komo ya.
27Ero ke n̂examro mîn mîtîn̂i cetken̂e Ixaw Yana komo mooxe n̂he Kore mîn mîtîn̂i, Tatan mîn mîtîn̂i, Abiraw mîn mîtîn̂i marha. Ero yimaw tîmîn komo potaka tak mokyatken̂e Tatan komo, Abiraw komo. Iito mak tak n̂ecececetken̂e tîmîn komo potaw. Cipici yakro rma n̂ecececetken̂e, tîmxîkrî komo yakro marha, wahrai komo yakro meero.
28Ero yinhîrî on wara kekn̂e hara Moises Ixaw Yana komo ya, Kaan yanme mak antomano wiir̂asî. Oyanme ro mak antomano cirihra ro mak wasî. Oroto ero wa oyehtopo meen̂axe. Tanme ro mak antomano cirihra nai ham, mîîketu tak na on wara moxam yehtopo yenîche awya so.
29Nasî xa kwaihtopo ro komo miyan komo waihtopo rma. Ahce yanme na waihyatu tooto komo ahnoro. Ero wara xa marha n̂examro waihyataw rma, Kporin komo yanmen pîn mîk ham Moises, kacoko tak opoko.
30Anarme tko na Kporin komo n̂iir̂a n̂examro, kwaihtopo ro warahra ro mak. Roowo tak na n̂etîmtake n̂examro yermomn̂e wara. N̂examro yemyawnonho marha n̂ermomya. N̂examro pen tak cetu roowo yatumnaka waipîra rma. Ero wa toche so on wara men kacoko, Kporin komo yanwekn̂enho pen komo xa mîkyam ham kica, kacoko, kekn̂e. Ero wa kekn̂e Moises Ixaw Yana komo ya.
31Ero wa katîkache rma tak roowo n̂etîmtakekn̂e kopi n̂examro yaponho rma okwe.
32Cemcaxmu wara ro mak tak xakn̂e roowo kopi. N̂examro pen tak n̂ermomyakn̂e okwe, towsuru. Ahnoro n̂ermomtîkai ro mak yîhyawnonhîrî pen komo meero. Kore yakrononho pen komo marha n̂ermomtîkekn̂e, emyawnonhîrî pen komo marha.
33Waipîra rma cetken̂e roowo yatumnaka takrononhîrî komo yakro rma okwe. N̂examro yepîrkache roowo tak n̂etamtawnukyakn̂e hara, knuru. Exihra tak xatken̂e okwe n̂examro pen Ixaw Yana komo chewnonho.
34N̂examro pen tak n̂emtaraketken̂e cepîrketaw so. Emtarakacho komo yentache n̂emahciyatken̂e tak Ixaw Yana komo yîmîtwononhîrî kom ha. Kîwyam pen meero kermomyaxe so kopi, ketken̂e tak. Ero wa ketken̂e cemahcirî me so.
35Ero yimaw rma tak wehto n̂epatakekn̂e Kporin komo mîn yai, 250 komo nakn̂iyakn̂e hara oco Kore pen yakrononho pen komo. Kotoporem yakn̂iyataw rma yîwya so n̂epatakekn̂e wehto oco. Ero wara reha waihyatken̂e n̂examro pen hara okwe. Ero wa xatken̂e okwe.
36-37Ero yinhîrî on wara kekn̂e xa hara Kporin komo Moises ya, On wara kasko Ereasa ya, Araw mumuru ya, ohyaka cewomsom mumuru ya, Kotoporem yen komo amehta wehto roron chei. Aporin komo ya tîmxapu me exirî ke amehta. Wehto rorontho pahta miya mooxe n̂he, ero mko yawnonho ha.
38Ero wa amehko waixapu pen yemyawnonho kotoporem yen. Kicicme ro mak exirî ke so waihcow ero yosom pen komo. Ero ke amehko. Amekîche tak papaknoreko aama ke takweke cehso ro. Kotoporem yakn̂itopo tak yîmkarinomacoko iike, Ero wa cirko Aporin komo ya tîmxapu me exirî ke. Ero wa exirî ke kir̂wanî ro me nasî. Ero wa cirko osomunhîrî pen komo ponaro ehtome so Ixaw Yana komo. Ero wa men cirpoko Ereasa ya, kekn̂e. Ero wa kekn̂e Kporin komo Moises ya.
39Ero ke kotoporem yakn̂itoponho n̂enmetîkekn̂e Ereasa, tîmsom pokono mîk ha. Ecahxapu pen komo yemyawnonho mîn n̂enmekyakn̂e, bronse ciixapu kom ha. Enmekîche papaknorekn̂e kotoporem yakn̂itopo yîmkarinomacho me. Ero wa n̂iir̂akn̂e, Kporin komo kekn̂e Moises ya ero yaw roro rma.
40Ero wa n̂iir̂akn̂e on wara kachome tak Ixaw Yana komo ya, Araw yepamtho komo mak mohcowpe Kporin komo mîtkoso kotoporem yakn̂iso. Anarî komo mokyataw Kore pen wara xa marha men waihyaxe okwe, noro yakrononho pen komo wara xa marha. Kaanî mtapotacho yaw roro rma waihyakn̂e, Moises ya kekn̂e yîwya so yîn̂ekatîmrî me ero yaw roro rma ha. Ero ke ero warahra cexpore nasî, kachome. Ero wa kachome yîwya so ecahxapu pen komo yemyawnonho n̂iir̂akn̂e ero wara. Ero wa n̂iir̂akn̂e.
Moises Komo Tak Nîwîrîyakexe Hara Ixaw Yana Komo
41Enmapuche tko on wara xatken̂e hara Ixaw Yana komo kopi, Moises poko xa hara nîmtapowatken̂e kopi, Araw komo poko. Kporin komo yanan komo rma mîwaikace kica, ketken̂e yîwya so kica.
42Mer̂pora ro mak mokyatken̂e Ixaw Yana komo Moises yaka, Araw komo yaka. N̂examro yanweso mokyatken̂e xa hara. Mokuche so Kesentacho wece tak n̂esewkor̂metken̂e. Ero yimaw rma tak Kporin komo mîn nahruyakn̂e kaweresî, ponan̂e rma. Kporin komo weyuru marha n̂esenpekn̂e.
43-45Ero wa esenpoche Moises komo tak cetken̂e Kesentacho potaka, Araw yakro. Iina toche so on wara kekn̂e Kporin komo Moises ya, N̂examro yai men mooxe etocoko esenmexapu komo yai n̂examro pen waihkachome tak owya. Ponan̂e rma waihkano wiir̂asî, kekn̂e. Ero yentache n̂esewnapetken̂e xa hara Moises komo.
46Ero yinhîrî on wara kekn̂e Moises Araw ya, Ai oyakno, awemyawno arko kotoporem yen. Wehto enkakî ero yaka tîmsom yakn̂itopo pononho. Kotoporem marha merurkakî ero cheka. Ero wa ciriche kar̂pe tak etoko esenmexapu komo cheka. Iito tak kotoporem akn̂iko kicicme ehtoponhîrî komo yahrutopo me. Nîrwonasî xa tak Kporin komo kopi. Ero ke ahsîno tak n̂iir̂asî eper̂a, n̂ihciw okwe ero wa ciitopo yîwya, kekn̂e Moises.
47-48Ero ke ero wa tak n̂iir̂akn̂e Araw Moises mtapotarî yaw roro rma. Esenmexapu komo cheka n̂emahciyakn̂e. Ceper̂ai so tak xatken̂e anarî komo. Kotoporemî tko nakn̂iyakn̂e iito. Ero yakn̂irî ke rma kicicme ehtoponhîrî komo nahruyakn̂e. Tpoyino komo yotaw n̂ecececekn̂e Araw. Mehxa xatken̂e waixa pen komo. Xehxa reha xatken̂e waipîn kom hara. Iyotaw so noro xakn̂e. Ero wa xakn̂e Araw. Ero ke n̂etowyakn̂e hara eper̂a.
49Mer̂pono pînî rma tko waihyatken̂e okwe eper̂a yaka, 14.700 ha. Anarî pen komo mîkyam waihyatken̂e, Kore yakro waipîn pen komo mîkyam xatken̂e okwe.
50Ero yinhîrî Araw cekn̂e hara Moises yaka Kesentacho potaka hara. Ahsîno cirihra tak xakn̂e eper̂a, ero ke iina cekn̂e hara noro. Ero wa cekn̂e Araw.
Araw Yamoyin Tak Natîkronwasî

1-2Taa, ero yinhîrî on wara kekn̂e hara Kporin komo Moises ya, Ai Moises, on wara wîîkes awya, Ixaw Yana komo ya ekpoko amoyi, 12 yakenon. Noro re yepamtho yantoman̂e komo yamoyin ekpoko cewn̂e so mak noro re yepamtho komo poko hakî. Ahsîche awya mewreko tak tîmn̂enhîrî yosotî amoyin komo poko.
3Repita komo yamoyin poko mewreko Araw yosotî reha. Noro re yepamtho komo yantoman̂e komo yamoyin ahsîko cewn̂e so mak.
4Kesentacho yaka cirko amoyin komo, omtapotarî yen yahruru mîtkoso rma. Iina amoyin komo cirko.
5Ero yinhîrî ohyaka cewomsom me onîhtînoputho yamoyin tak natîkronwasî. Ero wa awanwetopo komo tak wîtîtmamnoyasî, Ixaw Yana komo ya awanwechonhîrî ha, kekn̂e. Ero wa kekn̂e Kporin komo Moises ya.
6Ero ke Kporin komo mtapotarî tak n̂ekatîmyakn̂e Moises Ixaw Yana komo ya. Ero ke tamoyin komo nîmyatken̂e antomano rin̂e komo Moises ya. Anarî yepamtho komo yantoman̂e nîmyakn̂e cewn̂e, anarî yepamtho komo yantoman̂e nîmyakn̂e cewn̂e hara, ero wa so nîmyatken̂e cewn̂e so tporin pen yepamtho komo yantoman̂e komo poko ha kî. Araw yamoyinî rma xakn̂e yîchew.
7Ero ke tak amoyi komo naar̂akn̂e Moises Kporin komo yaka, Noro yamtakpon mîtkoso, Kaanî mtapotarî yamatan mîtkoso ha. Iina naar̂akn̂e.
8Enmapuche tak Kesentacho yaka n̂ewomyakn̂e xa hara Moises. Anarî me tak n̂een̂akn̂e Araw yamoyin, Repita komo yamoyin. Tatîkroi tak xakn̂e, cepemrutuntaxi, ceperke marha xakn̂e okyo. Amentowa me xakn̂e eperîrî kopi.
9Ero yinhîrî tak amoyi komo naar̂akn̂e hara Moises. Kporin komo yamtakpon mîtîn̂i naar̂akn̂e katpanaka Ixaw Yana komo n̂enîrî me. Ero ke tak amoyi n̂een̂atken̂e n̂examro. Tamoyin komo tak naar̂atken̂e hara osom komo. Ero wa so naar̂atken̂e hara.
10Ero yinhîrî on wara kekn̂e xa hara Kporin komo Moises ya, Araw yamoyin cirko xa hara omtapotarî yamatan mîtkoso. Iito mak n̂expe oyanwekn̂e komo yîtîtmamnon̂e me. Iito exitaw tak oyanwekîra tak natu, waipîra tak ehtome so oyanwetopo yanme.
11Ero ke iina n̂iir̂akn̂e Moises Kporin komo mtapotarî yaw roro rma.
12-13Ero yinhîrî tak on wara ketken̂e Ixaw Yana komo Moises ya, Amna mak waihtîkes okwe. Ahnoro ro mak amna waihtîkesî. Kporin komo mîn yaka tmokuche amna tak waihyas okwe. Ahce wa katî amna nai, ahnoro katî amna waihtîke? ketken̂e okwe. Ero wa ketken̂e Ixaw Yana komo.
Kaan Ya Tîmsom Pokono Komo Pokono

1Taa, ero yinhîrî on wara tak kekn̂e Kporin komo Araw ya, On wara maxe amyamro, amumuru komo, ayanan komo ahnoro, omîn na mikiciciretu ahce wa na ciir̂ataw. Ero wa ciir̂ataw, kicicme awya so ciitoponhîrî wiir̂asî apona so, amumuru komo pona marha, aamo pen yepamtho komo pona marha. Ero wa kicicme omîn ciitopo wiir̂asî apona so.
2Ayanan komo rma mekyaxe Kesentacho potaka, Repita kom. Awakronoman̂e me naxe n̂examro, amumuru komo yakronoman̂e me marha. Omtapotacho mînî mkaino poko awexitaw so mak awakronomexe so.
3Ahce xe na matu Kesentacho yawno poko awexitaw so ero yipu yekn̂e me naxe ahyaka so. Oyamtakponî ro yawno mîtkoso xa tko tohra ro mak n̂ehcowpe. Tîmsom yakn̂itopo mîtkoso marha tohra n̂ehcowpe. Ero poko exitaw so waihyaxe hara men okwe. Amyamro meero mîwaiyaxe okwe.
4Awakronoman̂e me naxe Kesentacho komo yenîrî poko awexitaw so. Ahce xe so na awexitaw so n̂examro mak n̂ehcowpe ahyaka so. Repita pîn komo reha mokuhra ro mak n̂ehcowpe ahyaka so iito awexitaw so.
5Amyamro makî reha maxe omîn yawno pokono me, tîmsom yakn̂itopo pokono me marha. Ero poko ehcoko amyamro yîrwomra oyehtome Ixaw Yana komo poko.
6Owî rma Ixaw Yana komo wîcherenonkai, Repita komo wahsîye oyanton me. Amaywen me so wiir̂akn̂e. Oyanton me rma naxe Kesentacho komo poko anantomarî komo me. Ero yawno yenîrî poko awakronomexe so.
7Amyamro mak maxe amumuru komo yakro tîmsom yakn̂itopo pokono me. Amyamro marha maxe omîn yahruru mkaino pokono me. Owya awakrecho komo rma mîn ero yipu poko awitopo komo. Anarî komo mokyataw omîn yahruru xehxa n̂examro men waihkacoko, kekn̂e. Ero wa kekn̂e Kporin komo Araw ya.
Ixaw Yana Nîmrî Nasî Tîmsom Pokono Komo Nahrî Me
8On wara marha kekn̂e Araw ya, Amyamro makî reha maxe Ixaw Yana komo nîmrî yahsîn̂e me, owya yînîmrî komo yahsîn̂e me. Kahsî tanîmsom me yînîmrî komo, ahnoro yînîmrî komo wîmyas awya hara, amumuru komo ya marha. Ero ke ero yipu ahsîcoko miya roro anahrî komo me.
9Owya tîmsom yekyataw yîwya so yîraconhîrî mak akn̂icoko. Yîraconhîrî xa hara akn̂ipîra ehcoko. Ero reha ahsîcoko anahrî komo me. Ahce na yekyataw yîwya so owya tîmsom me anahrî komo me rma wa nas ha. Ero wa so ahsîcoko puruma raconho komo, kicicme cehtoponhîrî komo yahrutopo raconho, Kicicme weexi kica, kacho raconho marha. Ero yipu nasî anahrî komo me, amumuru komo yakro.
10Owyan me rma ero yîhtînocoko ahyataw awya so. Omînî ro yaw ahcoko. Ahnoro kîrkomo nahrî me rma nas ha.
11On warai komo mak ero yipu tonocoko awotî komo me, ahcoko anahrî komo me marha, kahsî yînanîmîthîrî komo, powpow me yînmîthîrî komo marha. Ero yipu ahsîcoko awotî komo me, anahrî komo me marha. Ero yipu nahcowpe amumuru komo, awemsîrî kom ha. Ahyawno komo ahnoro nahcowpe kicicitho yapen̂enho mera exitaw so.
12-13Aseci marha wîmyas awya so kir̂wanî ro. Uupa yukun marha wîmyasî awya so yaxan ciixapu. Kir̂wan xa mîn wîmyas anahrî komo, awokru komo marha. Owya nîmyaxe Ixaw Yana komo Aporin komo ya ha. Yihcirî me epetaxapu nîmyaxe owya ero yipu wîmyas awya so hara. Ahnoro yihcirî me epetaxapu, mararî pono ohyaka ekyataw Aporin komo ya tîmsom me, ero wîmyas awya so hara anahrî komo me. Ahnoro ahyawno komo nahrî me nasî ero yipu kicicitho yapen̂enho mera exitaw so mak.
14Anarimaw na on wara ketu Ixaw Yana komo cemyawno komo poko, On men wîmyasî Kporin komo ya eroromerono me, ket ha na. Ero wa tîmxapu tak nas awemyawno komo me.
15Poturme ewruxapu marha nîmyaxe Ixaw Yana komo owya, Aporin komo ya. Noro yipu nîmyaxe tîmxîkrî komo, toh komo xîkrî marha. Awyan komo me tak naxe noro yipu komo tîmxapunhîrî. Yumumuru komo reha epemacoko tooto xîkrî kaxi. Awoh komo marha epemacoko owya tîmsom pînî ro komo. Ero wa so tîmcoko poturme ewruxapu komo.
16Noro yipu komo yepemetaw awya so on wara epemacoko, cewn̂e nuun̂i ewrutoponhîrî komo exitaw epemacoko yukuknomacho yecenarî. 5 sikru tîmcoko prata, epethîrî me. Omîn yawno yecenarîno men tîmcoko sikru ha. 20 xeera yecenarîno mîn 1 sikru. Ero wicakî xa epemacoko.
17Paaka xîkrî reha epemara ehcoko, oper̂a xîkrî marha, kabra xîkrî marha. Noro yipu komo epemara ehcoko poturme ewruxapu. Owyan me rma wa naxe noro yipu komo. Noro yipu kamxukutho ke owya tîmsom yakn̂itopo caramacoko. Katîthîrî marha akn̂icoko Aporin komo ya tîmsom me. Ero yipu yakn̂iyataw kotopore nas owya, Aporin komo ya ha.
18Awotî komo me rma nasî noro yipu pun. Ewanthîrî nasî awotî komo me powpow me anîmxapu, petîthîrî marha kaari n̂ixan ha.
19Ahnoro Ixaw Yana komo n̂ekîtho nas awotî komo me Kporin komo ya tîmxapunhîrî. Kahsî anîmxapu nasî awotî komo me, amumuru komo yotî me marha, awemsîrî komo yotî me marha. Ahsîcoko roro awotî komo me. Yîmîtî mîmyaxe apoyino komo ya, cemaro pîn me ro mak entachome amtapotarî komo ero wa xa marha wîîkes ero poko awya so. Awepamthîrî komo ya marha wîîkesî, kekn̂e. Ero wa kacho ponaro wasî miya roro towîhnî me ro mak. Ero wa kekn̂e Kporin komo Araw ya.
20On wara marha kekn̂e Kporin komo Araw ya, Arowonî ro komo tîmîhra ro mak was awya so. Tîrowon komo yîraconkara n̂ehcowpe Ixaw Yana komo arowon komo me. Ow mak was aweken komo me, awemyawno komo me marha. N̂examro warahra reha maxe amyamro reha.
21On warai xa wîmyasî Repita komo nahsîrî me, tînahrî komo me marha, cisimu xa nahsîcowpe Ixaw Yana komo nîmîtho. Ero yipu nasî n̂examro yepetho me, oyakro awesentacho komo yawno poko ehtopo komo yepetho me, wîîkesî.
22Ixaw Yana komo reha tohra ro mak n̂ehcowpe oyakro Awesentacho komo mîtkoso. Mooxe n̂he mak n̂ehcowpe. Meyehra mokuche so waihyat hara men okwe kicicme cexirî ke so.
23Repita komo reha naxe Kesentacho komo pokono me. Tîrowon yîraconkara n̂ehcowpe Ixaw Yana komo yîrowon komo me. Ero wa xa marha n̂ehcowpe n̂examro yepamtho xa hara miya rorono kom ha. Kicicme exitaw so Ixaw Yana komo n̂examro tak naxe kicicme ehtoponhîrî komo yahrun̂e me.
24Cisimu komo wîmyasî Repita komo ya emyawno komo me. Ixaw Yana komo n̂ekyaxe Kporin komo ya tîmsom me, kahsî tanîmsom me, ero warai komo rma wîmyasî yîwya so. Ero ke ero wara wîîka Repita komo ya, Arowonî ro komo tîmîhra ro mak was awya so Ixaw Yana komo rowon raconho ha, wîîka, kekn̂e. Ero wa kekn̂e Kporin komo Araw ya.
Repita Komo Marha Nîraconkacowpe Tînahsîthîrî Komo Kaan Ya Tîmsom Me Hara
25-26Ero yinhîrî on wara kekn̂e xa hara Kporin komo Moises ya, On wara kasko Repita komo ya, Amn̂e Ixaw Yana komo nîmîtho tak mahsîyaxe cisimu me tîmxapu komo awemyawno komo me. Eronhîrî tak yîraconkacoko xa hara Kporin komo ya tîmsom me hara, kahsî tanîmsom me tîmsom me ha. Cisimu wicakî xa marha yîraconkacoko amyamro hara, kasko men yîwya so.
27Yînmîthîrî komo yîraconketaw xa hara awya so, kahsî tanîmsom me tîmsom me yîraconketaw, mararî pono yeperîrî yîpîpîtîkacho pononho wara rma ween̂asî. Uupa yukun tîmtopo ween̂asî ewkukacho yawnonho wara rma hara, kasko yîwya so.
28Ero wa tîmcoko owya anahsîthîrî komo raconho Kporin komo ya kahsî anîmxapu me tîmsom me ha. Ixaw Yana komo nîmîtho mahsîyaxe cisimu me ero raconho rma tîmcoko hara owya, Aporin komo ya. Kahsî tanîmsom me tîmcoko owya. Ero yinhîrî Araw ya xa tîmcoko, ohyaka cewomsom ya.
29Ahce na tîmyataw awya so Aporin komo ya, cisimu me tîmyataw, kir̂wanî ro xa yîraconkacoko hara kahsî tanîmsom me, yîwya tîmsom xa ha, kasko Repita komo ya.
30On wara marha kasko Repita komo ya, Kir̂wan xa tîmyataw awya so ero ween̂asî puruma yîpîpîtîkacho pononho wara rma, yaxan wara rma okre. Ero wa xa marha wooku tîmyataw, yaxan me ciixapu wara rma ween̂as okre, uupa yewkukacho yawnonho wara.
31Ero tak ahcoko ahto so na apu xe awexitaw so. Ahyawno komo marha nahcowpe. Awepethîrî komo rma mîn ero, oyakro awesentacho pokono me awehtoponhîrî kom ha.
32On wara xa ehcoko, Ixaw Yana komo nîmrî mahsîyaxe awyan me. Ero raconho rma tko manîmyaxe owya tîmsom me xa hara. Kir̂wanî xa manîmyaxe. Ero yipu tîmn̂e me roro awexitaw so kicicme exihnî me rma maxe owya tîmxapu yahsîn̂e rma. Ero pîntho me mak cirihra ro mak men ehcoko Ixaw Yana komo nîmîtho. Ero wa ciir̂ataw awya so mîwaiyaxe men okwe, kasko yîwya so. Ero wa kasko Repita komo ya, kekn̂e Kporin komo Moises ya.
Kicicme Ehxapu Komo Yakir̂wamacho Pokono On

1-2Taa, ero yinhîrî tak on wara kekn̂e hara Kporin komo Moises ya, Araw komo ya, On wara marha wîîkes awya so apanatanmetopo kom ha, on wara men kacoko Ixaw Yana komo ya, Paaka ehcoko woosî, cucurem. Apickan mak ehcoko, tupunporem mak. Noro yipu ehcoko xiya, kacoko yîwya so.
3Ekîche tak Ereasa ya tîmcoko tîmsom pokono ya. Ero yinhîrî noro tak narpe awetarî komo yai. Iito tak waihkacowpe anarî komo Ereasa wero ro rma.
4Ero yinhîrî tak paaka kamxukutho caramape tamoyaran ke. Roowo caramape 7 ro, Kesentacho komo potawno ha.
5Ero yinhîrî yupunthîrî nakn̂ipe ahnoro, yîhcîpîthîrî, yupunthîrî, kamxukuthîrî, wethîrî, ahnoro mak nakn̂itîkacowpe Ereasa wero ro rma.
6Paaka pun yecakyataw rma on warai nar̂mape tîmsom pokono cecahsom pona, setru yîrakaxapu, iisopu, oper̂a pocitho yucurexapu. Ero yipu nar̂mape paaka pun pona cecahsom pona rma.
7Ero yinhîrî tak tponon korokape tîmsom pokono, n̂eyehpe marha. Ero yinhîrî mokope xa hara awetarî komo yaka hara. Kicicme rma tko nai kokmamso ro.
8Ero wa xa marha n̂expe paaka pun yakn̂in̂enho hara, tponon xa marha korokape, n̂eyehpe marha. Ero yinhîrî kicicme rma ka nai noro hara kokmamso ro.
9Ero yinhîrî anarî n̂enmekpe paaka yokoputho wemronho. Kicicitho yapen̂enho pîn mak n̂enmekpe. Tîn̂enmekîthîrî tak n̂irpe aiwaxapu pona, awetarî komo mkaino pona. Iito tak nîmtocowpe wemronho ero poko ehtome so amn̂e Ixaw Yana komo. Tuuna kwaka cesmaxmu mîn ha akir̂wamano ritopo kwaka. Kicicme awexitaw so awakir̂wamacho komo me nasî. Ero wa nasî tuuna, paaka wemronho yakro esmaxapu ha.
10Ero yinhîrî tponon korokape wemronho yenmekn̂enho. Korokache kicicme rma ka nasî kokmamso ro. Ero wa kacho ponaro men n̂ehcowpe Ixaw Yana komo, yîcheka so mohxapu komo marha.
11Taa, tooto yokoputho yapeyataw awya so kicicme maxe 7 kaamo.
12On wara nasî noro yipu yakir̂wamacho, awakir̂wamacho komo ke n̂ecaramape rma, tuuna ke. 3-înhîrî kaamo po tak n̂ecaramape, 7-nhîrî kaamo po marha. Ero wa ecaramache kir̂wan̂he tak nasî yupun 7-nhîrî kaamo po. Etakir̂wamara cexitaw 3-înhîrî kaamo po, 7-nhîrî kaamo po marha kicicme rma nasî kica.
13Anarimaw tooto pen yokoputho napeyatu apoyino komo. Anarimaw etakir̂wamara rma na nai okwe noro yipu. Noro yipu nasî Aporin komo mîn yikiciciren̂e me. Ero ke noro yipu twaihkapore nasî Ixaw Yana komo poyino pîn me tak ehtome. Tuuna ke ecaramara cexirî ke akir̂wamano ritopo ke kicicme rma nasî. Kicicme ehtoponhîrî nasî noro yipu poko rma okwe.
14On wara nasî apanatanmetopo kom hara ero yipu pokono rma ha re, anarimaw mîîmo yaw rma na waihya tooto, roona warai yaw. Ero yinhîrî anarî n̂ewomya ero yaka okopu yaka rma. Anarî na nai ero yaw okopu waihyataw. Ero wa cexitaw so kicicme naxe 7 kaamo mak.
15Ero yaw marha na nai ahce na yen. Ahrura na nai. Tahruso rma na nai anarî hara wara kyam mak. Ero yipu komo marha nasî kicicme ehxapu me.
16Anarimaw so apoyino komo na natu katpanaw so. Iito cexitaw tooto yokoputho napeyatu, kacipara imo ke waihkaxa pen, tanme ro waixapu pen anarimaw. Anarimaw tooto yocho na napeyatu, ahrutoponhîrî mak na napeyatu anarimaw. Ero yipu yapeche kicicme nasî 7 kaamo.
17Ero ke on wara men nasî noro yipu yakir̂wamacho, paaka pun wemronho tamekpore nasî, akir̂wamano rin̂e me akn̂ixapu wemronho poi ha. Ero tak tpahpore wooku yen yaka. Ero yaka tak tarkapore nasî tuuna, tîhtosom ha.
18Ero yinhîrî tak iisopu namekpe apoyino, kicicme exihnî. Ahsîche ero tak nukpape tuuna kwaka, wemronho ken̂arî kwaka. Iike tak mîîmo caramape, yaw xakn̂e okopu ero. Ero yawno marha caramape aapo komo, ahce na kom ha. Tooto marha caramape ero mîîmo yawnonho komo, okopu yakrononho komo. Tooto yocho yapen̂enho marha caramape, okopu yahrutopo yapen̂enho marha. Waapa nwaihkatho yapen̂enho marha caramape noro yipu exitaw, tanme ro waixapu yapen̂enho marha. Noro yipu komo caramape.
19On wara xa noro yipu komo caramape kicicme exihnî, 3-nhîrî kaamo po caramape, 7-nhîrî kaamo po marha. 7-nhîrî kaamo po tak nakir̂wamape xa tak, tponon korokape, n̂eyehpe marha. Ero yinhîrî kokmamche tak kir̂wan̂he nas hara kicicme ehxapunhîrî.
20Anarimaw on wara na natu anarî komo, etakir̂wamara na natu kica okopu yapen̂enho. Ero wa exitaw noro pen waihkacoko achewno komo me exihra tak ehtome. Kporin komo mîn yîwîrîman̂e me nasî kica. Kicicme naxe okwe ecaramara exirî ke, akir̂wamano ritopo ke.
21On wara marha nasî apanatanmetopo komo ero pokono rma. Miya roro ponaro awehtopo komo tan wîîkes awya so. Tuuna ke caraman̂enho marha tponon korokape. Ero yinhîrî kicicme rma ka nasî kokmamso ro. Anarimaw tuuna rma na napeya apoyino komo akir̂wamano ritopo ha. Ero yipu yapeche noro marha nasî kicicme kokmamso ro.
22Anarimaw ahce na napeya noro kicicme ehxapu. Ero yipu yapeche kicicme xa marha nasî yînapethîrî hara. Ero yinhîrî yînapethîrî na napeya anarî hara apoyino komo. Ero yanme kicicme tak nasî noro yapen̂enho meero okwe, kokmamso ro nasî kicicme okwe. Ero wa nasî apanatanmetopo komo kicicme ehxapu yapen̂enho me awehtopo komo pokono, kekn̂e. Ero wa kekn̂e Kporin komo Moises komo ya.
Kaan Yewetîra Nasî Moises
20
1Taa, ero yinhîrî tak esama yaw cetken̂e xa hara Ixaw Yana komo. Yihcirî nuun̂i po tak Sin Yaxawan pona n̂etakriyatken̂e hara Kates po ha. Iito exitaw so tak Mirian pen waihyakn̂e okwe. Ero ke iina rma tak nahruyatken̂e noro yokoputho. Ero wa xakn̂e noro pen okwe.
2Iito tko tuuna exihra ro mak xakn̂e okwe Ixaw Yana komo wokru. Ero yanme Moises pen yanweso tak mokyatken̂e mer̂pono pîn komo, Araw komo yanweso.
3Moises n̂eiyatken̂e kica. On wara ketken̂e yîwya, Kakno pen komo waihkekn̂e Kporin komo okwe. N̂examro pen yakro rma cma re twaihpore xakn̂e.
4Ahce kacho amna mehce xiya axawa imo pona hara? Kporin komo yananî rma amna. Oona mak amna mehce amna waihkaxi mak ham okwe, amna yokutho pen komo waihkaxi marha okwe.
5Ahce kacho Exitu poi amna mehce oona kicicitho pona kica. Puruma yewtî mera ro mak nasî tan, piiku yewtî mera marha, uupa yewtî mera marha, roman yewtî mera marha. Kwokru komo exihra marha nasî tuuna okwe, ketken̂e. Ero wa ketken̂e kica.
6Ero wa yîmtapotarî komo yentache Moises komo tak cetken̂e Kesentacho potaka, Araw kom ha. Iina tîtoche so n̂esewnapetken̂e. Ero wa exitaw so Kporin komo weyuru tak n̂esenpekn̂e yîwya so.
7-8On wara kekn̂e Kporin komo Moises ya, Ai Moises, awamoyin tak arko toh pona porin pona. Araw yakro Ixaw Yana komo enmecoko iina. Toopu yakro tak amtapotakî amoro n̂examro n̂entarî me ro rma. Amtapotache tak toopu yatumnai rma n̂epatakesî tuuna Ixaw Yana komo wokru. Mer̂pora nukmesî n̂examro wokru, iyoh komo wokru marha, kekn̂e. Ero wa kekn̂e Kporin komo Moises ya.
9-10Ero ke tak tamoyin naar̂akn̂e Moises Kporin komo yamtakpon mîtwono rma. Kporin komo mtapotarî yaw roro rma naar̂akn̂e. Ixaw Yana komo marha naar̂atken̂e Araw yakro. Toopu mîtkoso rma enmekno n̂iir̂atken̂e. Iina mokuche so tak on wara kekn̂e Moises yîwya so, Ai oyakno komo, on wara wîîkes awya so, Kanwekn̂e komo ro mak amyamro ham kica. Ahce wa katî nai amna awya so? Toh yaino xa kat amna n̂enpe awokru kom ha? kekn̂e yîwya so.
11Ero wa kache napockanwakn̂e tak Moises. Toopu tak n̂etapekn̂e asakî ro tamoyin ke, knai, knai. Etapache, xoo kekn̂e tak, tuuna mer̂pora ro mak nukmekn̂e Ixaw Yana komo wokru, iyoh komo wokru marha.
12On wara tko kekn̂e Kporin komo Moises ya, Araw komo ya ha, Ai, okopuci komo, opona enîhra mehcow ham okwe. Aponarono komo me xa Ow enpora mehcow okwe Ixaw Yana komo ya. Ero ke Ixaw Yana komo yarîhra tak maxe miya roro yîwya so onîmîtho pona okwe, kekn̂e. Ero wa kekn̂e Kporin komo Moises komo ya.
13Ero yinhîrî tak Meriba me tak n̂esosohcekn̂e iitono tuuna. Iito Kporin komo nanwekyatken̂e Ixaw Yana komo. Iito rma tko kir̂wanî ro me cehtopo n̂enpekn̂e rma Noro yîwya so. Ero wa n̂enpekn̂e.
Amna Rowon Pore Tohra Ehcoko, Kesî Eton Pono Komo Kayaritomon
14Ero yinhîrî tak kîrkomo n̂en̂epekn̂e Moises Eton pona iitono komo kayaritomon yaka. Kates po exitaw so Ixaw Yana komo n̂en̂epekn̂e. On wara kekn̂e yîwya so, On wara men kacoko amn̂e iitono komo kayaritomon ya, On wara tî nîîke awakno Ixaw, amna yesemetanmetoponho mentai ha na?
15Amna porin pen komo cetken̂e pahxa Exitu pona. Iito amna xakn̂e pahkî ro mak. Amna n̂emetanmekyatken̂e kica Exitu pono komo. Amna porin pen komo marha n̂emetanmekyatken̂e.
16Amna tko nîmtapowakn̂e Kporin komo yakro cerewre ro mak. Noro tak amna mtapotarî n̂encekn̂e. Ero ke tak ancu n̂en̂epekn̂e amna yakrono me. Noro tak amna n̂ekyakn̂e Exitu poi. Oroto tak amna nasî Kates po, arowon mîtwo.
17Ero ke amna cma re cesî arowon pore. Amararîn komo pore tohra ro mak nas amna, anatîrî komo chere tohra marha. Ahtoxapu yawno yerîhra marha nas amna atunarî komo. Esama yaw roro mak amna cesî kayaritomo yesamarî yaw mak ha. Ero yai etowîn me ro mak amna cesî. Kaari n̂ixa etowra, poowa n̂ixa etowra marha. Ero wa amna cesî arowon twatoso ro, kacoko men yîwya. Ero wa kacoko kayaritomo ya Eton pono ya, kekn̂e Moises yîwya so en̂epeno rirî me. Ero ke ero wa tî ketken̂e n̂examro kayaritomo ya Eton pono ya.
18On wara tko tî n̂eyukyakn̂e Eton pono komo kayaritomon, Pîra ro mak. Amna rowon pore tohra ro mak men ehcoko. Taixa amokyataw so rma awaparî komo me kr̂a amna mokyasî. Awar̂mexe so kr̂a amna kacipara imo ke, kekn̂e tî. Ero wa tî kekn̂e okwe.
19Ketken̂e xa hara tko Ixaw Yana komo yîwya, Esama yaw roro mak amna cesî porin yaw roro mak. Atunarî komo poi eer̂ataw amna poyino ero n̂epemes amna. Ero wa xa marha amna yoku ya eer̂ataw amna nîmyasî tuuna yepetho awya so. Ahyari so mak tîto xe nas amna tîhtarî po. Ahce na xera ro mak nas amna, ketken̂e tî yîwya.
20Pîra ro mak kica, kekn̂e rma tko tî Eton pono komo kayaritomon. Amna yari tohra ro mak ehcoko ha, kekn̂e tî kica. Ero yinhîrî kîrkomo tak mokyatken̂e Eton pono komo. Mer̂pono pîn mokyatken̂e sowtatu me cehsom kom okwe.
21Ero ke anana takî tî cetken̂e Ixaw Yana komo. Tîrowon komo yamenmekrî ke Eton pono komo kayaritomon ya anana cetken̂e. Ero wa cetken̂e okwe.
Araw Pen Tak Waihyasî
22-24Ero yinhîrî tak Kates poi cetken̂e hara Ixaw Yana komo. Ooro Yîpîn cyamrinaka n̂etakriyatken̂e hara. Iito exitaw so Eton rowon yemyatwo rma on wara kekn̂e Kporin komo Moises ya, Araw komo ya, Ai Moises, Araw totopo me tak nas aporin pen komo yaka. Arowon komo me onîmrî pona tohra nasî noro, Ixaw Yana komo ya onîmrî pona ha. Omtapotarî manwece okwe amyamro asakno roro rma. Meriba po awexitaw so Ow manwece, tuuna mokyakn̂e toh yai, iito. Ero ke tohra nasî noro okwe.
25-26Ero ke Araw arko Oro Yîpîn meretkoso. Ereasa yakro rma arko. Iito awexitaw so Araw ponontho tak mohkakî. Yumumuru ya amrupoko hara. Iito tak aporin pen komo yaka cesî Araw pen. Îîpî meretwo rma waihyasî, kekn̂e. Ero wa kekn̂e Kporin komo Moises ya.
27Ero ke Kporin komo mtapotarî yaw roro rma n̂iir̂akn̂e Moises. Oro Yîpîn nawnukyatken̂e Ixaw Yana komo wero ro rma.
28Awnutîkache tak Araw ponontho mohkekn̂e. Yumumuru ya tak namrupekn̂e hara. Ero yinhîrî tak iito rma waihyakn̂e Araw pen okwe îîpî meretwo rma. Ero yinhîrî îîpî n̂enîhcetken̂e hara Moises komo Ereasa yakro.
29Ero yinhîrî tak Araw waihtoponho tak n̂encetken̂e Ixaw Yana komo. Ero ke yîpînîn yaw tak nîwracetken̂e 30 kaamo. Ero wa xatken̂e.
Kananita Pen Komo Nar̂mexe Ixaw Yana Komo
21
1Taa, ero yimaw iito marha xakn̂e anarî hara kayaritomo. Kananita tî mîk xakn̂e, Araci pono komo kayaritomon ha. Suu n̂ixan pono mîk xakn̂e. Noro tî n̂encekn̂e Ixaw Yana komo mohtopo. Xiya men mokyaxe Ixaw Yana komo. Krowon komo yenso mohxapunhîrî yesamatho yaw mokyaxe, kacho tî n̂encekn̂e. Ero ke Ixaw Yana komo waparî me tak mokyatken̂e noro tmaywen komo yakro. Ixaw Yana pen komo tak nahsîyatken̂e ha re yaake. Cewton komo pona naar̂atken̂e okwe ahsîxapu pen komo.
2Ero yinhîrî tak Kporin komo yakro nîmtapowatken̂e Ixaw Yana komo. On wara ketken̂e yîwya, Apa, n̂examro cma re mar̂mapes amna ya Araci pono komo. Ero wa ar̂mapoche amna ya n̂examro yewtontho tak nakn̂iyas amna yîmton me ro mak, ketken̂e. Yaaro xa amna kesî, cemaro pîn me ro mak, ketken̂e.
3Yîmtapotarî komo tî n̂encekn̂e Kporin komo. Ero ke ar̂mapono rma n̂irpekn̂e yîwya so. Kananita pen komo nar̂metken̂e iitononhîrî pen kom ha. Ahnoro waihketîketken̂e iitononhîrî pen komo. Ewtonthîrî komo marha nakn̂iyatken̂e. Ero ke Ohma me tak n̂esesosocekn̂e ewtonthîrî komo. Ero wa n̂esesosocekn̂e.
Okoyi Me Ciixapu Nakriyasî Moises Eskaxapu Komo N̂enîrî
4Ero yinhîrî tak Oro Yîpîn yamrinai cetken̂e hara Ixaw Yana komo esama yaw hara. Cucurem Yewku yesamarî yaw cetken̂e hara. Eton rowon mamrikyatken̂e. Nahwoketken̂e tak okwe tîcetaw so esama yaw.
5Ero ke Kaan yanwekn̂e me nîmtapowatken̂e xa hara kica, Moises yanwekn̂e me marha. On wara ketken̂e, Ahce kacho Exitu poi amna mekye kica axawa imo pona mak kica? Ahce kacho xiya amna mekye waihtome tan pohnîntaw mak okwe? Tan exihra ro mak nasî cuure. Tuuna marha exihra nasî kwokru komo. Poxumra ro mak amna nokyasî kica ontho kuuru kom ha, ketken̂e xa hara kica.
6Ero ke tak okoyi n̂ekpekn̂e Kporin komo yîcheka so. Eskano tak niir̂akn̂e oko. Ixaw Yana pen komo waihyatken̂e okwe eskaxapu komo mer̂pono pîn.
7Ero ke Moises yaka mokyatken̂e Ixaw Yana komo. On wara ketken̂e yîwya, Apa, kicicme amna n̂ehxe kica. Awein̂e wara amna nîmtapotai awakro kica. Kporin komo poko marha amna nîmtapotai kicicme. Wara rma Noro yakro cma re mîmtapowasî okoyi yen̂epetopo poko kîhyai so, ketken̂e. Ero ke Kporin komo yakro nîmtapowakn̂e Moises n̂examro yukurunpetopo poko.
8Ero ke on wara kekn̂e Kporin komo Moises ya, Bronse tak akîhtoko okoyi me. Ero yipu akriko weewe pona entome eskaxapu komo ya. Ero wece een̂ataw tak waipîra naxe, kekn̂e. Ero wa kekn̂e Kporin komo Moises ya.
9Ero ke bronse tak nakîhcekn̂e Moises okoyi me. Akîhtoche nakriyakn̂e weewe pona. Okoyi warai wece een̂ataw eskaxapu komo ya waipîra tak xatken̂e okre. Ero wa xatken̂e.
Moabe Rowon Yemyatkoso Tak Cexe Ixaw Yana Komo
10Ero yinhîrî tak esama yaw cetken̂e xa hara Ixaw Yana komo. Oboce pona tak n̂etakriyatken̂e hara.
11Ero yinhîrî Oboce poi cetken̂e hara. Ixe-Abarin pona n̂etakriyatken̂e hara. Axawa imo pono mîn Ixe-Abarin. Moabe rowon panawno mîn ha resce n̂ixan ha.
12En̂exa cetken̂e xa hara Sereci woskaran pona. Iina n̂etakriyatken̂e hara.
13En̂exa cetken̂e hara Ahnon kwaka hara. Ero yeco pona n̂etakriyatken̂e hara. Axawa imo pore tîhtosom mîn Ahnon. Amohew komo rowon yemyatî poi tîhtosom marha mîn ha. Moabe rowon wokpanî rma mîn Ahnon. Xehxa nasî Moabe rowon, mehxa nas Amohew rowon hara. Ero warai mîn Ahnon, tuuna yaporî ha.
14-15Iito xatken̂e Ixaw Yana komo. Iito ehtoponhîrî nasî tmewreso karita yaw, Ar̂mano Ritoponho Kporin Komo Ya, kacho yaw. On wara kacho mîn mewrexapu, Iito nasî Waebe, Supa po, Ahnon yaporî komo yotaw. Moabe rowon wokpan mîn Ahnon tarenakem xa. Arî pona roro nîhcesî ero komo tuuna yaporî. Moabe rowon yemyatwo nasî ero Arî, kacho. Ero wa kesî karita.
16En̂exa cetken̂e hara Ixaw Yana komo Bee pona hara. Tuuna, kacho mîn Bee, ahtoxapu, kacho. Iito exitaw so on wara kekn̂e Kporin komo Moises ya, Ixaw Yana komo enmeko. Enmekîche tuuna wîmyasî yîwya so, kekn̂e.
17-18Tuuna yenîche tak Ixaw Yana komo ya on warai naar̂atken̂e waano, Ai, tuuna awomko tak ahtoxapu yawno. Waano taacerî ero pokono, ahtoxapu pokono. Kantoman̂e komo nahtopotho mîn tuuna yewtarî, kpanatanmekn̂e komo nahtopotho, amoyi ke cemyarkem nahtotho ha. On tuuna nahtoce tamoyin komo ke rma, kacho naar̂atken̂e waano. Ero yinhîrî tak en̂exa cetken̂e hara Ixaw Yana komo axawa imo poi Matana pona hara.
19Matana poi cetken̂e Nariew pona hara. Nariew poi cetken̂e Bamoce pona hara.
20Bamoce poi cetken̂e woskara pona hara. Moabe rowon pono rma mîn woskara Piska Yîpîn yamrinawno ha. Axawa imo yemyatwono mîn ha. Iina n̂etakriyatken̂e hara.
Sion Pen Komo Nar̂mexe Ixaw Yana Komo
21-22Iito exitaw so kîrkomo n̂en̂epetken̂e hara Ixaw Yana komo Sion yaka. Amohew komo kayaritomon mîk xakn̂e Sion. On wara tî ketken̂e n̂examro Sion ya, Arowon pore cma re amna cesî. Esama yaw mak amna cesî kayaritomo yesamarî yaw mak. Ero yai etowra ro mak nas amna amararîn komo pona. Atunarî komo poi marha erîhra nas amna ahtoxapu yawno. Esama yaw mak ces amna arowon komo twatoso ro, ketken̂e tî yîwya.
23Pîra ro mak kica, kekn̂e ha tko tî Sion yîwya so Ixaw Yana komo ya. Ero yinhîrî takî tî tmaywen komo nan̂ikyakn̂e ahnoro kîrkom ha. Ixaw Yana komo waparî me tak mokyatken̂e axawa imo pona Xasa pona. Iina mokuche so Ixaw Yana komo yakro tak n̂etar̂metken̂e.
24Sion maywenînho pen komo tko nar̂metken̂e Ixaw Yana komo kacipara imo ke. Xehxan nahsîyatken̂e yîrowonthîrî komo Ahnon pona rorono. Mehxan nahsîyatken̂e Xaboke yecihtaka rorono hara. Amon komo rowonî reha ahsîra xatken̂e sowtatu komo iito exirî ke. Emyatîrî porero xakn̂e sowtatu mîn komo. Ero ke ahsîra xatken̂e ero reha.
25Amohew pen komo yewtontho komo tak nahsîyatken̂e Ixaw Yana komo cewton komo me. Esbon yaka meero n̂esekenmetken̂e ero mîtwono komo yaka marha, ewtoci komo yaka.
26Sion yewtontho mîn xakn̂e Esbon, Amohew komo kayaritomon yewtontho ha. Pahxa Moabita komo kayaritomonînho pen yakro tî n̂etar̂mekn̂e noro pen. Ero yimaw Moabe rowontho nahsîyakn̂e miya rorono, Ahnon yecihtaka rorono ha. Ero tak nahsîyatken̂e Ixaw Yana komo.
27Ero ke on wara kacho mewretken̂e waano yakîhton̂e komo, Esbon yaka amohcoko. Ero ciicerî hara, Sion yewtontho ciicerî hara, kacho.
28Wehto warai n̂epatakekn̂e Esbon poi Sion yewtontho poi. Aahî nakn̂iyakn̂e okwe Moabe rowontho. Ahnon yecihtawno komo n̂ecakyatken̂e okwe îh pono pen kom ha.
29Awaparî komo men mokyaxe Moabita komo okwe. Awaikexe so tak okwe amyamro Kemos ponarono kom ha. N̂emahciyatken̂e mak amumuthîrî komo miya so. Tanton komo me tak nahsîyatken̂e emsîthîrî komo okwe. Ero wa Sion maywenînho komo nahsîyatken̂e.
30Sion mawyenînho komo tko tar̂metken̂e. Esbon pono komo tak nasî cecahso mîîmo komo. Miya rorono komo nasî cecahso Cimon pona rorono kom ha. Iitononhîrî komo marha tar̂metken̂e Nopa pona rorono pen komo, Meteba pona rorono pen komo marha. Iitononhîrî komo xa tar̂metken̂e, kacho naar̂atken̂e waano.
31Ero yinhîrî Amohew pen komo yewtontho po tak n̂esekenmetken̂e Ixaw Yana kom hara. Ero wa xatken̂e.
32Ero yimaw marha Xase rowon yerasman̂e komo n̂en̂epekn̂e xa hara Moises. Ero pono pen komo tak nar̂metken̂e hara Ixaw Yana komo, ero mîtwono pen komo marha. Ero wa Amohew pen komo nar̂metken̂e Ixaw Yana komo.
Oki Pen Komo Marha Waihkesi Ixaw Yana Komo
33N̂examro pen yar̂mache n̂esewkor̂metken̂e tak Ixaw Yana komo. Basan yesamarî yaw tak cetken̂e. Ero yaw cetaw so Oki tak n̂epatakekn̂e n̂examro waparî me hara, Basan pono komo kayaritomon ha. Tmaywen komo n̂ekyakn̂e sowtatu komo ahnoro Ixaw Yana komo waparî me. Etîrei po tak n̂etar̂metken̂e Ixaw Yana komo yakro.
34Oki maywen komo mokyataw ka on wara kekn̂e Kporin komo Moises ya, Noro pona erasîra ehcoko, Oki pona. Noro pen war̂mapes awya so, maywenînhîrî komo yakro rma. Yîrowonthîrî marha wîmyas awya so. Sion pen mar̂metken̂e Amohew komo kayaritomon Esbon pono pen ero wa xa marha Oki mar̂mexe hara, kekn̂e.
35Ero ke Oki pen nar̂metken̂e, yumumuthîrî pen komo marha, maywenînhîrî pen komo marha ahnoro. Waipîn komo exihra ro mak tak xatken̂e. Ero wa ar̂mache ewtonthîrî komo pona tak n̂esekenmetken̂e hara Ixaw Yana komo. Ero wa xatken̂e.
Baraw Nanîkyasî Barake Ixaw Yana Komo Yeremkan̂e Me
22
1Taa, ero yinhîrî tak Ixaw Yana komo cetken̂e hara esama yaw. Woskara pona cetken̂e Moabe woskaran pona. Xotaw yecihtaka n̂etakriyatken̂e Xer̂ko yecen̂e rma.
2Iito exitaw so Barake n̂encekn̂e Amohew pen komo yar̂machonho Ixaw Yana komo ya. Siporo mumuru tî mîk xakn̂e Barake.
3Ero ke n̂eraswatken̂e xa takî tî Moabita komo Ixaw Yana komo pona mer̂pora ro mak exirî ke so. Ahwora ro makî tî xatken̂e cekar̂kaxi ro twaparî komo me yîhtînorî ke so.
4Ero wa exitaw so Mician̂ita poritomon komo yakro tî nîmtapowatken̂e Moabita komo. On wara tî ketken̂e yîwya so, Oyakno komo, mer̂pono pînî ro mak mîkyam kopi Ixaw Yana komo. Kîwyam pen kwaihkexe so okwe. Paaka nahtîkesî cuupu woskara pono ero wa xa marha n̂examro kwaihkexe so kîwyam pen hara kopi, ketken̂e tî. Ero yimaw Barake xakn̂e Moabita komo kayaritomon me. Siporo mumuru tî mîk xakn̂e.
5Ero ke Baraw yan̂ikn̂e komo takî tî n̂en̂epekn̂e Barake. Beo mumuru tî mîk xakn̂e Baraw. Peto pono tî mîk xakn̂e, tuuna yepu pahnoke. Iito tî xakn̂e tîyanan komo chew. On wara tî kekn̂e Barake tîn̂en̂eperî komo ya, On wara kacoko Baraw ya, Ai Apa, on wara tî nîîke Barake awya, tooto komo mohce Exitu poi. Orowon mîtwo naxe kopi. Roowo yawronohkatîkan̂e mak mîkyam kopi mer̂pono pînî ro mak, nîîke ha tî awya.
6Ero ke amoko amoro oroto n̂examro yeremkaxi. Oyopono me thakwa naxe okwe kar̂pe xa. N̂examro yeremkache awya iyopo so tak na wai. En̂epen̂e komo me tak na wai orowon poi. On wara wîhtînoyasî awehtopo, tooto poko amtapowataw n̂examro wakretopo poko, Kir̂wan̂he exi xe wasî n̂examro, ketaw awya kir̂wan̂he tak naxe okre. Eremkano riyataw hara awya an̂eremkathîrî komo naxe tîwîrîmaxi hara. Ero ke amok ha, nîîke tî awya Barake, kacoko yîwya, kekn̂e tî Barake. Ero wa tî kekn̂e tîn̂en̂eperî komo ya.
7Ero ke takî tî cetken̂e Moabita poritomon komo, Mician̂ita poritomon komo marha. Puranta tî naar̂atken̂e eremkacho yepetho. Baraw yaka cepatakache so takî tî Barake mtapotarî n̂ekatîmyatken̂e yîwya.
8Ai ha, kekn̂e tî Baraw. Tan ka enmacoko ohyaw. Enmapuche wekatîmyasî Kporin komo mtapotarî awya so, kekn̂e tî. Ero ke iito rma tî n̂enmayatken̂e Moabita yantoman̂e komo yîhyaw.
9Ero yinhîrî takî tî Kaan mokyakn̂e Baraw yaka. On wara tî kekn̂e yîwya, Ai Baraw, onoke mîkyam ahyaka mohxapu komo? kekn̂e tî.
10-11On wara tî Baraw n̂eyukyakn̂e, Barake yanme mohxapu komo tî moxam, Moabita komo kayaritomon yanme ha. On wara tî noro nîîke owya, Tooto komo mohce Exitu poi mer̂pono pîn komo, roowo yawronohkatîkan̂e komo kopi. Ero ke cma re mîmokyasî n̂examro yeremkaxi. Eremkache awya kar̂pe tak na wai iyopo so. Ohyai tak na wen̂epe, nîîke tî owya, kekn̂e tî Baraw Kporin komo ya.
12On wara tko tî kekn̂e Kaan Baraw ya hara, N̂examro yakro tohra ro mak men esko. Exitu poi mohxapu komo eremkara marha esko. Onakronomarî me ciixapu mak mîkyam, kekn̂e tî. Ero wa tî kekn̂e Kaan Baraw ya.
13Ero ke enmapuche takî tî on wara kekn̂e Baraw Barake maywen komo ya, Ai, awewton komo pona etocoko hara. N̂examro yakro tohra ro mak men esko, nîîka owya Kporin komo. Ero ke thakwa mokuhra wasî awakro so, kekn̂e tî yîwya so.
14Ero ke Moabita yantoman̂e komo tî n̂etîrametken̂e hara Barake yaka. On wara tî ketken̂e yîwya, Ai, Barake, pîra ha tî okwe. Mokuhra rma was okwe awakro so, nîîkai Baraw amna ya, ketken̂e tî yîwya.
15Ero yinhîrî takî tî tmaywen komo n̂en̂epekn̂e xa hara Barake yaake n̂he takî tî. Antomano rin̂e me cehsom xa takî tî mîkyam n̂en̂epekn̂e.
16-17Ero ke Baraw yaka tî cetken̂e n̂examro hara. On wara tî ketken̂e yîwya, Ai, Baraw, on wara tî nîîke Barake, Siporo mumuru, Ehn̂ara ro mak men esko amohtopo poko. Anarî komo yopono me xa tak kiir̂asî moxam yeremkache awya. Ahce na marha wiir̂asî awanme xa. Ero ke amoko xa men moxam yeremkaxi oyanme, nîîke tî awya, ketken̂e tî yîwya.
18On wara tko tî n̂eyukyakn̂e Baraw, Tîmîn na takpî n̂iir̂a Barake prata ke, ooru ke marha. Ero wicakî na nîmya owya n̂examro yeremkachonho yepetho. Ponaro oyehtopo mtapotarî makî tko wewehcasî thakwa, Kporin komo mtapotarî ha. Yîmtapotachonhîrî yewetpormara ro mak wasî. Ero yopo ciino cirihra marha wasî. Ero yaw roro mak wasî.
19Wara rma, tan tko ka enmacoko pahxa mohxapu komo wara xa marha. Kporin komo mtapotarî ka wentaxi xa hara, kekn̂e tî Baraw yîwya so.
20Ero ke kosope takî tî Kaan mokyakn̂e hara Baraw yaka. On wara takî tî kekn̂e yîwya, Ai Baraw, awan̂iso mokyataw so xa hara Moabe komo, akro so rma tak etoko. Omtapotarî yaw roro makî tko esko, kekn̂e tî. Ero wa tî kekn̂e Kaan Baraw ya.
21Ero ke enmapuche takî tî pakekn̂e Baraw. Tooku mkahsî nakriyakn̂e ceremacho, buhu mkahsî ha. Cekn̂e takî tî noro mkaw Moabita komo yakro, antomano rin̂e komo yakro ha.
Baraw Yoku Nîmtapowasî Tosom Yakro
22Nîrwonakn̂e tko tî Kaan noro torî ke. Ero ke Kporin komo yancun takî tî mokyakn̂e. Baraw yesamarî yaka tak n̂ecececekn̂e noro wahkototome. Tooku mkaw rma cekn̂e Baraw buhu mkaw. Noro yakro marha tî cetken̂e maywen komo asakî. Ero wa tî cetken̂e.
23Ero yinhîrî buhu takî tî n̂een̂akn̂e Kporin komo yancun. Esama yaw xakn̂e cececetoso kacipara ke cemyarke. Enhîrî yai tmohkaxi tî xakn̂e kacipara imo. Noro tî n̂een̂akn̂e buhu. Ero ke esama yai takî tî n̂etowyakn̂e mararî pona. Ero ke tooku tî petîkatapekn̂e Baraw totohme esama yaka hara.
24Ero yinhîrî esama yaw tî cetken̂e hara. Ancu tko tî cekn̂e miya n̂he hara. Esamaka tî n̂ecececekn̂e xa hara, amtaci men na takî. Xehxa tî xakn̂e naatî, uupa yatî, mehxa tî xakn̂e ero yipu xa marha. Naatî wacan marha tî xakn̂e esama pore ro, mehxa xehxa wara.
25Ero yinhîrî buhu tî n̂een̂akn̂e hara Kporin komo yancun. Ero ke waaca po mak takî tî cekn̂e buhu pen kar̂pe. Baraw pen tarî tî natmunukyakn̂e waaca oko. Ero ke tooku tî petkatapekn̂e xa hara Baraw.
26Ero yinhîrî takî tî yîywapu n̂he xa hara cekn̂e ancu. Amtaci men na tî cekn̂e xa hara. Iina takî tî n̂ecececekn̂e hara. Ancu yawxari totopo mera ro mak takî tî xakn̂e iito. Kaari n̂ixa totopo mera thakwa tî xakn̂e, poowa n̂ixa totopo mera marha.
27Ero ke buhu tî ancu n̂een̂akn̂e xa hara Kporin komo yancun. Ero ke n̂eremekn̂e mak takî tî buhu Baraw ke tîmkawnoye rma. Ero ke nîrwonakn̂e xa takî tî osom. Tooku tî n̂etapekn̂e xa hara tamoyin ke oko.
28Ero ke on wara takî tî Kporin komo n̂iir̂akn̂e, buhu takî tî n̂iir̂akn̂e tîmtapotaxmu me okyo. On wara takî tî kekn̂e noro rma Baraw ya, Ahce wa kyam ow meen̂a ha? Kicicme katî wai awya? Ahce kacho ow metapa osorwaw ro oko? kekn̂e tî tosom ya.
29On wara tî Baraw n̂eyukyakn̂e, Noro pîntho me mak ow miir̂asî kica. Kacipara imo xe wasî. Ero exitaw ketaw re oyemyaw kwaihkesî kr̂a oroto, kekn̂e tî yîwya.
30On wara tî buhu n̂eyukyakn̂e hara, Awok pîn me katî ow meen̂a? Awoku thakwa cma re ow hara. Pahxa awan̂enhîrî thakwa owî awok me oyahsîtopo n̂ixa ro. Oroto mak anana kaarî. Ero wara roro katî kaar̂akn̂e awya? kekn̂e tî. Ero wa tî kekn̂e buhu Baraw ya. Pîra ha re, kekn̂e tî Baraw yîwya.
31Ero yimaw rma takî tî Baraw ewyanîrexapu warai me n̂iir̂akn̂e Kporin komo. Ero ke Kporin komo yancun takî tî n̂een̂akn̂e. Iito rma xakn̂e esama yaw. Kacipara imo ke cemyarke rma tî xakn̂e oko. Noro yenîche nutupenwakn̂e makî takî tî Baraw, n̂esewnapekn̂e marha tî roowo pona roro.
32On wara tî kekn̂e ancu yîwya, Ahce kacho awoku metapa? Osorwaw ro metapa oko. Awesamarî yaka tan kmoko awahkotoso cma ha re. Kanwekn̂e me keen̂as okwe. Ero ke awahkotoso kmoko.
33Oyenwo cma re awoku. Omamrikî xe re n̂eexi. Ero ke osorwaw ro ohyai tomo. Ero wa omamrikîra exitaw ketaw ha re noro pahxa rma re kwaihkarî ha re okwe. Buhu reha waihkara wexirî, kekn̂e tî ancu Baraw ya.
34On wara tî n̂eyukyakn̂e Baraw, Ai ha okwe, kicicme weexi ham ke kica. Awenîra weexi okwe. Iito men nasî ancu oyesamaw owahkoton̂e, kahra thakwa weexi apoko. Taa, kicicme awya exitaw owtotopo ketîrames hara, kekn̂e makî tî Baraw ancu ya.
35On wara makî tî kekn̂e Kporin komo yancun yîwya, Etoko rma moxam yakro. Barake yaka awtoche tko omtapotarî mak men ekatîmko, kekn̂e tî yîwya. Ero wa tî kekn̂e ancu. Ero ke Barake maywen komo yakro rma tî cekn̂e Baraw.
36Ero yinhîrî, Baraw mohtopo takî tî n̂encekn̂e Barake. Ero ke noro yakro eseposo tî cekn̂e Moabe yewton pona. Ahnon kwaka tî cekn̂e Moabe rowon wokpan kwaka ha.
37On wara tî kekn̂e Barake Baraw ya, Ahce kacho pahxa rma mokuhra mehxe ke okwe? Cerewre awan̂ikpotopo yentara katî mîxakn̂e? Tooto komo yopono me xa orihra ro mak nai Barake, mîîkai katî? kekn̂e tî yîwya.
38Kmoko rma ha, enko xe, kekn̂e tî Baraw. On wara tko wîîkes awya, oyanme ro mak yîmtapotara ro mak wasî. Tîmtapotarî rma n̂iir̂asî Kaan omtaka. Ero mak men wekatîmyasî an̂entarî me ha, kekn̂e tî yîwya.
39-40Ero yinhîrî Barake yakro takî tî cekn̂e Baraw Kiriaci-Usoci pona. Iito tak paaka pun nakn̂iyakn̂e Barake, oper̂a pun marha nakn̂iyakn̂e tîmsom me. Paaka pun marha tî nîmyakn̂e Baraw ya, noro yakrono komo ya marha, antomano rin̂e komo ya.
41Enmapuche takî tî îh pona Baraw naar̂akn̂e Barake, Baaw poko ehtopo komo pona tî. En̂exa takî tî Ixaw Yana komo n̂een̂akn̂e Baraw. Ahnoro enîhra tko xakn̂e, poyino komo cik mak n̂een̂akn̂e. Ero wa tî n̂een̂akn̂e.
Ixaw Yana Komo Yakronomacho Poko Mak Nîmtapowasî Baraw

1Taa, on wara kekn̂e Baraw Barake ya, Kporin komo ya tîmsom yakn̂itopo akîhtoko tan 7. Bui eeko, 7 xa marha. Kahn̂eru marha eeko, 7 xa marha. Ekîche awya waihkakî tak akn̂itome owya, kekn̂e tî.
2Ero ke takî tî ero yipu nakîhcekn̂e Barake Baraw mtapotarî yaw roro rma. Ero wa ciriche aapo pona takî tî bui pun nakn̂iyatken̂e Barake, Baraw kom ha. Kahn̂eru pun marha nakn̂iyatken̂e ero pona. Ero yinhîrî anarî pona nakn̂iyatken̂e noro yipu pun xa marha. Ero wa so okno pun nakn̂iyatken̂e 7-nhîrî komo cirihtîkaxi ro takn̂isom kom ha.
3Ero yinhîrî takî tî on wara kekn̂e Baraw Barake ya, Tan ka esko amoro knakn̂iputhîrî mîtwo rma. Moro na mak kîwces ow. Kporin komo na mokya iina oyakro yîmtapotaxi. Oyakro yîmtapotache ero tak wekatîmyas awya, kekn̂e tî Baraw. Ero yinhîrî toopu pona takî tî cekn̂e Baraw kawno pona.
4Toche Kaanî rma takî tî mokyakn̂e yîmtapotaxi noro yakro. On wara tî kekn̂e Baraw yîwya, Apa, akn̂itopo komo wirpoi yaake, 7 ha. Ero komo pona bui pun wakn̂ipu, kahn̂eru pun marha. Ero wa wakn̂ipu, kekn̂e tî.
5Ero yinhîrî takî tî tîmtapotarî n̂iir̂akn̂e Kaan Baraw mtaka. Ero yinhîrî takî tî on wara kekn̂e Kaan yîwya, Barake yaka tak etok hara. Omtapotarî mak men ekatîmko yîwya, kekn̂e tî yîwya.
6Ero ke Barake yaka tî cekn̂e hara Baraw. Iito rma tî xakn̂e noro cececetoso akn̂itoponhîrî mîtwo rma. Iito marha tî xatken̂e noro maywen komo ahnoro, Moabita yantoman̂e kom ha.
7Ero ke Kaanî mtapotarî takî tî n̂ekatîmyakn̂e Baraw. On wara tî kekn̂e, Mehxa oyan̂ikpoi Barake Aran poi. Îîpî pononho oyan̂ikpoi Moabita komo kayaritomon ha. On wara kai owya, Amok ha Xako yeremkaxi. Amok ha Ixaw Yana komo yîwîrîmaxi amtapotarî ke, kekn̂e owya.
8Ahce wa ha re n̂examro weremke ha? Kaan nîwîrîmarî pîn thakwa mîkyam. Ahce wa ha re n̂examro poko wîîke, Kporin komo nakronomarî pînî ro mak n̂examro, wîîke ero wa kahra exitaw Noro hara?
9Xehxa Ixaw Yana komo ween̂asî toopu meretîn̂i, kawno meretîn̂i. Îîpî meretîn̂i marha ween̂asî. Ixaw Yana komo mîkyam, cewyarono kom ha. Mîk hak maywen komo warai pîn kom ha.
10Yukuknomarî yopo ro mak nasî roowo pupun Xako yepamtho komo yewton pono. 1 kwahtu wicak mak Xako Yepamtho komo yukuknoma xe kexitaw yukuknomarî yopono me naxe. Kir̂wan komo waihyaxe ero wa xa marha owaipu xe was ow hara. Ixaw Yana komo n̂exponkexe ero wa xa marha oyexponka xe was ow hara, kekn̂e tî. Ero wa tî kekn̂e Baraw Ixaw Yana komo poko.
11Ero yipu yentache on wara tî kekn̂e Barake Baraw ya, Ahce wa mîîka hara kopi? kekn̂e tî. Yiixera oyehtopo yeremkaxi kan̂ikpo cma re oona. Eremkara ro mak meexi okwe. Akronomatîkacho komo poko mak mîmtapota ham kica, kekn̂e tî yîwya.
12On wara tko n̂eyukyakn̂e Baraw, Ahce warai me ow meen̂a ke? Kporin komo xa n̂iir̂asî tîmtapotarî omtaka, ero yekatîmn̂e pîn me katî wai? kekn̂e tî. Ero wa tî kekn̂e Baraw.
13Ero yinhîrî on wara tî kekn̂e hara Barake Baraw ya, Amoko xa hara oyakro anana hara. En̂exa tak Ixaw Yana komo meen̂as hara. Ahnoro tko enîhra masî, poyino komo mak meen̂asî. En̂exa een̂ataw awya eremkakî xa tak oyanme, kekn̂e tî yîwya.
14Ero ke Piska yîpîn pona takî tî Baraw naar̂akn̂e hara. Iito xakn̂e woskara, Sopin tî osotî. Iina tî naar̂akn̂e. Iina tî takn̂isom yapon n̂irpekn̂e hara Baraw 7 xa hara. Ero komo pona marha tî nakn̂ipekn̂e bui cewn̂e so. Kahn̂eru marha nakn̂ipekn̂e cewn̂e so.
15Ero yinhîrî on wara tî kekn̂e hara Baraw Barake ya, Tan ka esko. Mîîna kîwcesî Kaan yakro yîmtapotaxi xa hara, kekn̂e tî.
16Ero ke Baraw yakro yîmtapotaxi mokyakn̂e xa hara Kporin komo. Tîmtapotarî tî n̂iir̂akn̂e xa hara yîmtaka. On wara tî kekn̂e yîwya, Taa, etok hara ka Barake yaka hara. Omtapotarî mak men ekatîmko yîwya, amtaka wiirî ero ha, kekn̂e tî yîwya.
17Ero ke Barake yaka tî cekn̂e hara Baraw. Iito rma tî xakn̂e noro cececetoso akn̂itoponhîrî mîtwo rma. Noro maywen komo marha tî xatken̂e iito Moabita yantoman̂e kom ha. Ahce wa tak nîîka Kporin komo awya? kekn̂e tî Barake yîwya.
18Ero ke Kporin kmo mtapotarî takî tî n̂ekatîmyakn̂e hara Baraw. On wara kekn̂e, Taa, piiri awomko Barake omtapotarî yentachome. Omtapotarî ka entakî amoro Siiporo mumuru ha.
19Cemarontanî ro mak Mîk Kaan tooto pîn kaxi. Ahce wa na kache, Pîra tko na, on wara xa matko wîhtînopu hara, kan̂e pînî ro mak Mîkî tooto me ewruxapu pîn kaxi. Ero wa men wiir̂asî, kachonho yaw roro cirihra ma re nai awya? Tîmtapotachonhîrî yaw roro ciin̂e pîn katî Noro awya?
20N̂examro yakronomacho mak ekatîmko, nîîka owya. Kaanî nakronomatho mak mîkyam. Ero ke anarme kahra ro thakwa mak was ow poko so.
21Kicicitho me enîhra nasî Kaan Xako yepamtho komo yehtopo. Akpîn me enîhra marha nas Ixaw Yana komo. Kporin komo xa nasî n̂examro yakrono me, ponaro n̂examro yehtopo rma. Noro ha kayaritomo, kacho n̂esencesî yîchew so.
22Kaan xa Mîk n̂examro n̂ekyakn̂e Exitu poi. Karitî xa mîkyam bui warai, comota chewno warai.
23Xako yepamtho komo yeremkacho exihra ro mak nasî. N̂examro waihkacho exihra marha nasî. On wara kexe tooto komo oroto rma Xako yepamtho komo poko, Kaanî nakronomatho xa mîkyam okre. Enko xe exirî kom ha, kexe Ixaw Yana komo poko.
24Reaw wara xa nawomyaxe woosî wara. Reaw wara xa n̂ekaricexe tîrapo ehxapunhîrî wara. Etîrapora nas hara tînahsîthîrî tonotîkara ka cexitaw, tîn̂eskathîrî kamxukuthîrî yemehra ka cexitaw ha. Ero wara naxe n̂examro, kekn̂e tî. Ero wa tî kekn̂e Baraw Ixaw Yana komo poko.
25Ero yipu yentache takî tî on wara kekn̂e Barake Baraw ya, N̂examro eremkara ro mak esko, akronomacho marha ekatîmra esko, kekn̂e tî Barake yîwya.
26Ai ha, kekn̂e takî tî Baraw yîwya, Kporin komo mtapotarî yanme ekatîmn̂e mak ow, wîîkai mexe re awya, kekn̂e tî Baraw yîwya.
27Ero yinhîrî on wara tî kekn̂e hara Barake Baraw ya, Amoko xa hara. Anana tak kaar̂as hara. En̂exa tak na n̂examro n̂eremkape Kaan awya, kekn̂e tî.
28Ero ke îh pona takî tî Baraw naar̂akn̂e xa hara Barake, Peo pona. Axawa imo panawno mîn Peo. Iina tî naar̂akn̂e îîpî meretkoso rma.
29Iito exitaw so on wara tî kekn̂e xa hara Baraw, 7 xa hara akîhtoko awokuthîrî pun yakn̂itopo oona. Bui xa hara paraxkakî 7 rma. Akpotko marha. Ero wa xa marha cirko kahn̂eru hara, 7 xa marha, kekn̂e tî.
30Ero ke ero wara tî n̂iir̂akn̂e Barake Baraw mtapotarî yaw roro rma. Aapo komo akîhtoche ero yipu pona so tî nakn̂iyakn̂e xa hara bui pun, kahn̂eru pun marha. Ero wa tî nakn̂iyakn̂e.
Ixaw Yana Komo Yakronomacho Poko Xa Hara Nîmtapowasî Baraw

1Taa, ero yimaw on wara takî tî kekn̂e Baraw, Ixaw Yana komo yakronoma xe mak nai ham Kporin komo, kekn̂e tî. Ero ke tohra takî tî xakn̂e eremkacho yentaxi, yihcirî me tîtotopo warahra tak xakn̂e. Axawa imo wece makî takî tî n̂een̂akn̂e.
2Ixaw Yana komo tî n̂een̂akn̂e ahnoro. Tribu komo tî n̂een̂akn̂e tpomxe so. Ero wa een̂ataw Kaan Yekatî takî tî mokyakn̂e yîropotaka.
3-4Ero ke Kaanî mtapotarî takî tî n̂ekatîmyakn̂e xa hara. On wara tî kekn̂e, On wara xa wîîkesî. Baraw ow ha, Beo mumuru ha. Cewkem xa ow ha, Kaanî mtapotarî yentan̂e marha ow. Karitî ro n̂enpotho yenîn̂e xa ow. Ero yipu yenîche kesewnapesî tak cewke rma. Noro yipu mtapotarî tak entakî.
5On wara wîîkesî, Cenporem xa mîn amîn komo okre, wîîkesî Xako yepamtho komo ya. Ero wa nasî aweken komo amyamro Ixaw Yana kom ha.
6Miya rma nasî amîn komo. Woskara wara nasî miya so ro mak. Mararî wara marha nasî aweken komo, tuuna yecihtawno wara. Santaru yepu wara marha nasî Kporin komo natîrî wara. Setru yepu wara marha nasî tuuna yecihtawno wara. Ero wa nas aweken komo.
7Tuuna pîtho wara nasî Ixaw Yana komo weer̂an. Tuuna ke tîhso xa nasî n̂examro natîrî amn̂e. Yukurumîkno xa Mîk n̂examro kayaritomon Akake yopono xa. Anarî yana komo kayaritomon yopono me xa naxe n̂examro kayaritomon amn̂e.
8Exitu poi n̂examro n̂ekyasî Kaan. Kar̂itî komo xa mîkyam, bui warai, comota chewno warai. Mîk hak maywen komo yermomn̂e wara naxe, tîîxatî pîn komo yermomn̂e wara. Noro yipu komo yocho naxikwexe ro mak oko. Waiwî ke marha wexe. Ero wa n̂iir̂axe tîîxatî pîn komo.
9Reaw wara n̂eremexe Ixaw Yana komo. Reaw wara marha n̂etîrapexe, woosî wara. Onoke thakwa re n̂examro nukurunke enpakachome hara? Ero wa maxe amyamro Ixaw Yana komo. Kaan nakronomarî me so naxe awakronoman̂enhîrî komo. Kaan nîwîrîmarî me so naxe aweremkan̂enhîrî kom hara, kekn̂e tî. Ero wa tî kekn̂e Baraw Ixaw Yana komo poko.
10Ero yipu yentache Barake ya nîrwonakn̂e xa takî tî Baraw poko. Tamorî n̂etapekn̂e ececoka rma tîrwonîmrî ke. On wara tî kekn̂e yîwya Baraw ya, Ooxatî pîn komo yeremkaxi cma re kan̂ikpoi. Makronomatîkapesî xa matko kica Kaan ya. Osorwaw ro makronomapo okwe yîwya.
11Ero ke etoko kr̂a hara kar̂pe awewton pona hara. Tooto komo n̂ewetîrî me xa kiir̂asî, wîîkai cma ha re awya. Kaanî tko ero wa awir̂pora n̂ex ham owya, kekn̂e tî.
12-13On wara Barake mtaka n̂eyukyakn̂e Baraw, Mencekn̂e rma na re omtapotachonho. Ohyaka an̂en̂epethîrî komo ya wîîkai re. Tîmtapotarî n̂ekatîmyasî Kporin komo owya. Ero ke ero wa kacho mak wekatîmyasî, wîîkai yîwya so. Oyanme ro mak ekatîmra ro mak wasî. Kicicitho yekatîmra wasî oyanme ro. Kir̂wan marha ekatîmra wasî oyanme ro hara. Anarimaw tîmîn na copoyi n̂iir̂a Barake ooru ke, prata ke marha. Ero wicakno ke oyepemetaw rma yîwya oyanme ro mak ekatîmra ro mak wasî, wîîkekn̂e yîwya so.
14Taa, oyanan komo yaka kîwce haram. Amoko tko ka xiya. Ixaw Yana komo yehtopo ka wekatîmtîkes awya. On wara ayanan komo n̂iir̂axe n̂examro amn̂e, kacho wekatîmyasî awya, kekn̂e tî.
15-16Ero ke Kaanî mtapotarî n̂ekatîmyakn̂e xa hara Baraw. On wara kekn̂e hara, Omtapotarî rma ka entakî, Baraw ow ha Beo mumutho ha. Cewkem xa ow. Kaanî mtapotarî yentan̂e marha ow. Kyopono ro oyakîrei Yîtîhkathîrî xa. Karitî ro n̂enpotho yenîn̂e xa ow. Ero yipu yenîche owya kesewnapesî Noro yamrinaka. Cewke rma kesewnapesî.
17Noro xa tak ween̂as amn̂e, oroto tko ka enîhra wasî. Noro xa tak ween̂asî. Meyehra tko enîhra wasî. Xako yepamtho komo chei n̂epatakesî xir̂ko. Ixaw Yana komo chei nawomyasî kayaritomo kuknon ke cemyarkem. Noro tak Moabita pen komo pekatapesî. Sece yepamtho komo waihketîkes ahnoro.
18Eton komo rowon tak nasî n̂examro rowon me. Seitho tak nahsîyaxe n̂examro cewton komo me, tîîxatî pîn komo yewtontho ha. Kar̂pe tak n̂ehtîkexe Ixaw Yana komo Eton komo yopo.
19Kayaritomo me cehsom tak n̂ewruyas amn̂e Xako yepamtho rma. Noro nar̂metîkesî ewto imo pono komo yakwenho pen kom ha, kekn̂e tî.
20Ero yinhîrî Amarekita komo wece takî tî n̂een̂akn̂e hara Baraw. N̂examro yenîche on wara tî kekn̂e hara, Pahxa anarî yana komo yopono me tî xatken̂e Amarekita komo. Waihtîkexe xa takî tko amn̂e, kekn̂e tî.
21Ero yinhîrî Kenita komo tî n̂een̂akn̂e hara. Ero ke n̂examro pokono takî tî n̂ekatîmyakn̂e hara Kaanî mtapotarî rma, On wara tî kekn̂e, Cecen̂ayem komo xa amyamro mînto aweken komo po. Ewtarî yaw xa nasî amîn komo, toopu yetîmtakaxapu yaw ha.
22Awaparî komo rma tko Kenita komo yewton nakn̂iyaxe okwe. Ahcemaw xa Asu pono komo awar̂atu so aweken komo poi? kekn̂e tî.
23-24Ero yinhîrî on wara tî kekn̂e hara, Okwe, ahtono komo xa re natu waipîra ero yimaw, ar̂mano riyataw Kaan ya? kekn̂e tî. Kitin̂i pono komo mokyaxe amn̂e kanawa yaw. Asu pono pen komo tak n̂emetanmekyaxe n̂examro, Ebe pen komo marha. N̂examro pen meero waihyaxe amn̂e, kekn̂e tî. Ero wa tî kekn̂e Baraw Barake komo n̂entarî me.
25Ero yinhîrî ceken pona takî tî n̂etîramekn̂e hara Baraw. Barake marha tî cekn̂e cewton pona hara. Ero wa tî cetken̂e.
Kicicme Naxe Ixaw Yana Komo Moabita Komo Yakro Kica

1-2Taa, iito rma xatken̂e Ixaw Yana komo Sitin po rma. Iito cexitaw so Moabita wosîn komo poko tak xatken̂e kica anarî komo. On wara tî ketken̂e Moabita wosîn komo yîwya so, Ponaro amna yehtopo ya tîmsom nîmyas amna oroto. Mokuhra mat amyamro amna yakro? ketken̂e tî yîwya so. Ero ke cetken̂e takî tî kîrkomo n̂examro yakro rma. Moabe yepamtho komo yakro tî n̂eseresmetken̂e. Ponaro n̂examro yehtopo mamakan me marha nutupenwatken̂e kica.
3Ero wa tî xatken̂e kica Ixaw Yana komo, Baaw mamakan me nutupenwatken̂e kica, Peo pono mamakan me ha. Ero ke nîrwonakn̂e takî tî Kporin komo Ixaw Yana komo poko.
4Ero yimaw on wara kekn̂e Kporin komo Moises ya, kicicitho poko aano rin̂e komo ahsîcoko ahnoro. N̂examro pen waihkacoko. Okoputhîrî komo amposotocoko katpanaw on̂enîrî me rma oyetîrwoxinkachome tak Ixaw Yana komo poko, kekn̂e tî.
5Ero ke on wara tî kekn̂e Moises Ixaw Yana komo ya en̂ekano rin̂e komo ya, Awakrononhîrî pen komo rma men waihkacoko Baaw poko ehxapunhîrî pen komo, Peo pono poko ehxapunhîrî kom ha, kekn̂e.
6Ero ke nîwracetken̂e tak Ixaw Yana komo Kesentacho potaw rma. Ero wa yîwracetaw so rma on wara xakn̂e Ixaw Yana anarî, Micianita wosîn n̂ekyakn̂e Moises wero ro, mer̂pono pîn komo wero ro rma kica. Tîyanan komo yaka rma naar̂akn̂e kica.
7-8Iito tko tî xakn̂e Pin̂easî, Ereasa mumuru ha. Wooxam yekrî yenîche cekn̂e tak noro esenmexapu komo chei. Raapu namekyakn̂e cecehkem. Ixaw Yana wenari takî tî cekn̂e yîmîn yaka roro. Mîîmo yaka cewomche n̂examro pen tak paraxkekn̂e rah ke. Asakno roro rma tî paraxkekn̂e wethîrî yaw so. Ero yinhîrî tak Ixaw Yana komo yahsîra tak xakn̂e eper̂a.
9Mer̂pono pîn komo tko waihyatken̂e okwe eper̂a ke ero yimaw. 24.000 yakenon waihyatken̂e okwe. Ero wa waihyatken̂e.
10-11Ero yinhîrî on wara kekn̂e Kporin komo Moises ya, Kir̂wan̂he n̂eexi Pin̂easî, Ereasa mumuru, Araw pen parînho ha. Ohyaka cewomsom parînho mîk ha. Noro xa orwoxinka Ixaw Yana komo poko. Noro xa nîrwonmo orwon ke rma. Kîrwonmo xa ow. Noro yanme makî tko Ixaw Yana komo waihkatîkara weexi.
12-13Ero ke on wara kasko yîwya Pin̂easî ya, Kporin komo tî nîmtapota awakronomacho poko. Tawake tî nai apoko. Yaaro xa tî ero wa nîîke esemîknopîn me ro mak. Owya tîmsom pokono me nasî noro, epamthîrî marha. Miya roro naxe ero pokono me. Ero wa wiir̂asî noro yanme rma. Noro xa nîrwonmo ponaro cehtopo mtapotarî yanwekrî ke Ixaw Yana komo ya. Ero ke kicicme n̂examro yehtoponho nahruyakn̂e, kekn̂e. Ero wa kekn̂e Kporin komo Pin̂easî poko.
14On wara xakn̂e Ixaw Yana pen yosotî, Micianita wosîn yakro paraxkaxapu yosotîtho. Simri pen tî mîk xakn̂e Saru mumutho pen ha. Simeaw yepamtho komo yantoman̂e mîk xakn̂e noro yîîm ha.
15On wara xakn̂e Micianita wosîn pen yosotîtho hara, paraxkaxapu yosotîtho ha. Kosbi pen mîk xakn̂e, Suuru yemsîtho pen ha. Micianita komo yantoman̂e tî mîk xakn̂e noro yîîm, tporin komo yepamtho komo yantoman̂e ha.
16-18Ero yinhîrî on wara tî kekn̂e hara Kporin komo Moises ya, Micianita komo emetanmecoko, ar̂macoko marha. Ero wa n̂examro pen ciicoko awemetanmekn̂e komo me exirî ke so. Apohketken̂e so Peo pona awtotome so kica. Ero yanme aweper̂an komo tak awahsîce so. Ero poi rma mokye Micianita, Kosbi pen acheka so, Micianita komo yantoman̂e yemsîtho pen ha. Noro pen waihye aweper̂an komo awahsîtoponhîrî komo kamon po. Peo pona awtorî ke so eper̂a awahsîche so. Ero wa apohketken̂e so Micianita komo. Ero poyero n̂examro pen emetanmecoko, ar̂macoko marha, kekn̂e. Ero wa kekn̂e Kporin komo Moises ya.
Ixaw Yana Komo Nukuknomexe Xa Hara

1-2Taa, Ixaw Yana komo yeper̂an yetowîche tak Kporin komo nîmtapowakn̂e Moises yakro, Ereasa yakro marha Araw pen mumutho yakro. On wara kekn̂e yîwya so, Ixaw Yana komo yukuknomacoko. Iina re mewrecoko noro re yepamtho komo yosotî. Kîrkomo mak yukuknomacoko, 20 cimn̂ipu ehxapu komo, ero yopono komo marha. Sowtatu me tîtosom komo mak yukuknomacoko karitî kom ha, kekn̂e.
3Ero ke yîmtapotarî n̂ekatîmyatken̂e n̂examro Ixaw Yana komo ya. Woskara po exitaw so ketken̂e, Moabe rowon po ha. Xotaw yecihtaw xatken̂e ero yimaw Xer̂ko yecento rma. Iito exitaw so Moises komo ketken̂e yîwya so, Ereasa yakro.
4Oyakno komo, ketken̂e yîwya so, apoyino komo yukuknomacoko kîrkomo mak. 20 cimn̂ipu ehxapu komo mak yukuknomacoko, ero yopono komo marha. Ero warai komo yukuknomacoko. Pahxa Ixaw Yana komo nukuknomapekn̂e Kporin komo Moises ya, Exitu poi mohxapu komo nukuknomapekn̂e, ero wa xa marha yukuknomacoko xa hara, ketken̂e yîwya so.
5-6Taa, on wara xatken̂e Huben yepamtho komo. Ixaw pen mumutho mîk xakn̂e Huben, n̂examro potutho. On wara xatken̂e noro pen mumutho komo, Enoke yepamtho komo xatken̂e Enokita komo me, Paru yepamtho komo xatken̂e Paruita komo me, Esîron yepamtho komo xatken̂e Esîronita komo me, Kahmi yepamtho komo xatken̂e Kahmita komo me.
7Ero wa xatken̂e Huben yepamtho komo, yukuknomaxapu komo mak. 43.730 mîkyam xatken̂e.
8-9Paaru pen mumutho tî xakn̂e Eriabe. Eriabe mumuru komo tî xatken̂e hara. N̂emuew, Tatan, Abiraw, ero wa xatken̂e Eriabe mumuru komo. Tpoyino komo yaan̂e me xatken̂e n̂examro, Tatan komo, Abiraw kom ha. Moises komo yanwekn̂enho pen komo mîkyam xatken̂e, Araw yanwekn̂enho pen kom ha. Kore pen yakrononho komo mîkyam xatken̂e Kporin komo yanwekn̂enho pen yakrononho kom ha.
10N̂examro pen wece roowo xakn̂e cemcaxmu wara. Ermomno tak n̂iir̂akn̂e. Kore pen yakro rma n̂ermomyakn̂e okwe. Anarî pen komo reha waihyatken̂e wehto ke oco. Kore yakrononho pen komo mîkyam xatken̂e. 250 mîkyam n̂ecakyatken̂e oco. Ero wa tî waihyatken̂e n̂examro pen anarî komo yîtwermachome.
11Kore pen xîkîtho komo reha waipîra xatken̂e. Ero wa xatken̂e.
12On wara xatken̂e Simeaw pen mumutho komo hara, n̂examro yepamtho komo marha, N̂emuew yepamtho komo xatken̂e N̂emuerita komo me, Xamîn yepamtho komo xatken̂e Xaminita komo me, Xakin yepamtho komo xatken̂e Xakinita komo me.
13-14Sera yepamtho komo xatken̂e Sarita komo me. Sau yepamtho komo xatken̂e Saurita me. Ero wa xatken̂e Simeaw yepamtho komo. 22.200 mîkyam xatken̂e.
15On wara xatken̂e Kace pen mumutho kom hara. Sepon yepamtho komo xatken̂e Seponita komo me, Aki yepamtho komo xatken̂e Aakita komo me, Suni yepamtho komo xatken̂e Sunita komo me.
16Osini yepamtho komo xatken̂e Osinita komo me, Eri yepamtho komo xatken̂e Erita komo me.
17Aroci yepamtho komo xatken̂e Arocita komo me, Areri yepamtho komo xatken̂e Arerita komo me.
18Ero wa xatken̂e Kace mumutho yepamtho komo, yukuknomaxapu komo mak. 40.500 mîkyam xatken̂e.
19On wara cma tî re ka xatken̂e Xuta pen mumutho komo, Eere, Onan, ero wa ka xatken̂e. N̂examro penî tko tî waihyatken̂e Kanan po rma okwe. Ero wa tî xatken̂e n̂examro pen.
20Ero ke on wara mak tak xatken̂e Xuta yepamtho hara, Sera yepamtho komo xatken̂e Seranita komo me, Perese yepamtho komo xatken̂e Peresita komo me, Sera yepamtho komo xatken̂e Seraita komo me.
21On wara xatken̂e Peres mumutho yepamtho kom hara, Esîron yepamtho komo xatken̂e Esîronita komo me, Amu komo xatken̂e Amurita komo me.
22Ero wa xatken̂e Xuta yepamtho komo, yukuknomaxapu komo mak. 76.500 mîkyam xatken̂e.
23On wara xatken̂e Isaka mumutho kom hara, Tora yepamtho komo xatken̂e Toraita komo me, Pupa yepamtho komo komo xatken̂e Pupita komo me.
24Xasube yepamtho komo xatken̂e Xasubita komo me, Sinron yepamtho komo xatken̂e Sinronita komo me.
25Ero wa xatken̂e Isaka yepamtho komo, yukuknomaxapu komo mak. 64.300 mîkyam xatken̂e.
26On wara xatken̂e Seburon pen mumutho komo, Sereci yepamtho komo xatken̂e Serecita komo me, Eron yepamtho komo xatken̂e Eronita komo me, Xarew yepamtho xatken̂e Xarerita komo me.
27Ero wa xatken̂e Seburon yewpamtho komo, yukuknomaxapu komo mak. 60.500 mîkyam xatken̂e.
28On wara xatken̂e Xose mumutho kom hara, Manases, Eprain, ero wa xatken̂e Xose mumutho komo.
29On wara xatken̂e Manases mumutho kom hara, Maki yepamtho komo xatken̂e Makirita komo me. Xireace xakn̂e Maki pen mumutho. Xireace yepamtho komo xatken̂e Xireacita komo me.
30On wara xatken̂e Xireace mumutho komo, Xese yepamtho komo xatken̂e Xeserita komo me, Ereke yepamtho komo xatken̂e Erekita komo me.
31Asîriew yepamtho komo xatken̂e Asîrierita komo me, Siken yepamtho komo xatken̂e Sikemita komo me.
32Semita yepamtho komo xatken̂e Semitaita komo me, Epe yepamtho komo xatken̂e Eperita komo me.
33On wara tko xakn̂e Seropeaci, Epe pen mumutho, yumumumnî thakwa mîk xakn̂e okwe. Emsîrî komo re mak xatken̂e. Maara, Noa, Okra, Miwka, Cihsa, ero wa xakn̂e noro yemsîrî komo yosotî.
34Ero wa xatken̂e Manases yepamtho komo, yukuknomaxapu komo mak. 52.700 mîkyam xatken̂e.
35On wara xatken̂e Eprain yepamtho kom hara, Sutera yepamtho komo xatken̂e Suteraita komo me, Beke yepamtho komo xatken̂e Bekerita komo me, Taan yepamtho komo xatken̂e Taanita komo me.
36On wara xatken̂e Sutera pen mumutho kom hara, Eran yepamtho komo xatken̂e Eranita komo me.
37Ero wa xatken̂e Eprain mumutho yepamtho komo, yukuknomaxapu komo mak. 32.500 mîkyam xatken̂e. Ero wa xatken̂e Xose yepamtho komo noro re yepamtho kom ha.
38On wara xatken̂e Benxamin mumutho yepamtho kom hara, Bera yepamtho komo xatken̂e Beraita komo me, Asbew yepamtho komo xatken̂e Asberita komo me, Airan yepamtho komo xatken̂e Airamita komo me.
39Supan yepamtho komo xatken̂e Supamita komo me, Upan yepamtho komo xatken̂e Upamita komo me.
40On wara xatken̂e Bera mumutho komo, Ahce, Naaman, ero wa xatken̂e Bera mumutho komo. Ahce yepamtho komo xatken̂e Ahcita komo me, Naaman yepamtho komo xatken̂e Naamanita komo me.
41Ero wa xatken̂e Benxamin mumutho yepamtho komo, noro re yepamtho komo, yukuknomaxapu kmo mak. 45.600 mîkyam xatken̂e.
42On wara xatken̂e Taan mumutho yepamtho kom hara, Suan yepamtho komo xatken̂e Suamita komo me. Ero wa xatken̂e Taan yepamtho komo.
43Suamita komo mak xatken̂e Taan yepamtho me, yukuknomaxpu komo mak. 64.400 mîkyam xatken̂e.
44On wara xatken̂e Ase mumutho yepamtho kom hara, Imna yepamtho komo xatken̂e Imnaita komo me, Ispi yepamtho komo xatken̂e Ispita komo me, Berias yepamtho komo xatken̂e Berita komo me.
45On wara xatken̂e Berias mumutho yepamtho kom hara, Ebe yepamtho komo xatken̂e Eberita komo me, Mawkiew yepamtho komo xatken̂e Mawkierita komo me.
46Cemsîke marha tî xakn̂e Ase pen. Sera tî xakn̂e noro pen yemsîtho.
47Ero wa xatken̂e Ase mumutho yepamtho komo, yukuknomaxapu komo mak, 53.400 mîkyam xatken̂e.
48On wara xatken̂e Nahtari mumutho yepamtho kom hara, Xaseew yepamtho komo xatken̂e Xaseerita komo me, Kuun̂i yepamtho komo xatken̂e Kun̂ita komo me.
49Xese yepamtho komo xatken̂e Xesita komo me, Siren yepamtho komo xatken̂e Siremita komo me.
50Ero wa xatken̂e Nahtari yepamtho komo, noro re yepamtho kom ha, yukuknomaxapu komo mak. 45.400 mîkyam xatken̂e.
51Taa, on wicakî mîkyam xatken̂e Ixaw Yana komo, yukuknomaxapu komo ahnoro. 601.730 mîkyam xatken̂e. Ero wicakî xatken̂e.
52-53Ero yinhîrî on wara kekn̂e Kporin komo Moises ya, Amn̂e Ixaw Yana komo rowon wokpametaw, On men arowonî ro komo, ketaw yîwya so, osotî komo mewrecoko, ahnoro noro re yepamtho komo yosotî. Yukuknomacoko marha. Ero wicakno xa ahsîcoko arowon komo awecenarîno ha, kasko yîwya so.
54Mer̂pora exitaw so noro re yepamtho komo porin me n̂he yukuknomacoko yîrowon komo. Asakî mak exitaw so noro re yepamtho komo wahra n̂hema yukuknomacoko yîrowon kom hara. Ero wa noro re yepamtho komo nahsîrî ro yîhtînocoko osotî komo yukuknomacho poko, mewrexapu poko ha.
55Men̂ekacho ka ar̂macoko mewrexapu, Ero ham n̂examro rowonî ro, kachome awya so. Ero re po mak n̂esekenmacowpe noro re yepamtho komo. Mîn xa nahsîcowpe n̂examro, mîn xa nahsîcowpe n̂examro hara, kacoko yîwya so roowo yekamyataw awya so.
56Emapona roro ar̂macoko men̂ekacho yînahsîrî komo yîhtînotome awya so. Ero wa yîhtînocoko mer̂pono pîn komo nahsîrî, asak makno komo nahsîrî marha. Ero wa yîhtînocoko yînahsîrî kom ha.
57Taa, on wara xatken̂e Repita kom hara. N̂examro marha nukuknometken̂e. Xehson yepamtho komo xatken̂e Xehsonita komo me, Koace yepamtho komo xatken̂e Koacita komo me, Merari yepamtho komo xatken̂e Merarita komo me hara.
58On wara xatken̂e Repita komo, Ribn̂ita komo xatken̂e, Ebronita komo marha, Marita komo marha, Musita komo marha, Koreita komo marha. Ero wa xatken̂e Repi yepamtho komo, noro re yepamtho me cehsom kom ha. Ero wa xatken̂e.
59Taa, Amraw xakn̂e anarî Koace yepamtho komo. Xokebece xakn̂e Amraw pici. Repi yepamtho rma mîk xakn̂e Xokebece. Repi yepamtho me tî noro n̂ewruyakn̂e Exitu po. On wara xatken̂e noro mrerî kom hara Amraw mumuru kom ha, Araw, Moises. Mirian marha xakn̂e n̂examro yepeka.
60On wara xatken̂e Araw pen mumutho kom hara, Natabe, Abiu, Ereasa, Itama. Ero wa so xatken̂e Araw pen mumutho komo.
61Natabe pen komo tko waihyatken̂e okwe, Abiu pen yakro rma. Kotoporem nakn̂iyatken̂e Kporin komo ya tîmsom. Kaanî mtapotacho yaw rorono pîn ke tko tî nakn̂iyatken̂e, wehto ke. Ero poyero tî waihyatken̂e okwe.
62On wicakî xatken̂e Repita komo, kîrkomo kuknomacho mak, cewn̂e nuun̂i ehxapu komo nukuknometken̂e, ero yopono komo marha. 23.000 mîkyam xatken̂e. Anarî komo yakro yukuknomara xatken̂e Repita komo. Cewyaro mak nukuknometken̂e tîrowonî ro yahsîn̂e pîn me cexirî ke so. Ixaw Yana komo yakro ahsîra xatken̂e tîrowonî ro komo. Ero wa xatken̂e Repita komo reha.
63Ero wa so xakn̂e Ixaw Yana komo kuknomacho. Moises komo nukuknometken̂e Ereasa yakro. Moabe woskaran po exitaw so nukuknometken̂e, Xotaw yecihtaw, Xer̂ko yecento rma. Iito exitaw so nukuknometken̂e.
64Ero yimaw yukuknometaw exihra ro mak takî tî xakn̂e pahxa yukuknomaxapunhîrî pen komo. Sinai Yaxawan po nukuknometken̂e Moises komo pahxa ha ka. Araw yakro nukuknometken̂e Kaan yaka cewomsom yakro. Pahxa yukuknomaxapunhîrî pen komo exihra ro makî tak xatken̂e yukuknometaw so xa hara. Cewn̂e n̂hema exihra xakn̂e.
65On po rma men mîwaiyaxe okwe axawa imo po, kekn̂e Kporin komo yîwya so Ixaw Yana komo ya. Ero ke exihra ro mak tak xatken̂e noro yipu komo ero yimaw, yukuknometaw xa hara. Karebe makî reha xakn̂e Xepon̂e mumutho. Xoswe marha xakn̂e Nun mumutho. Ero wa mak xatken̂e pahxa yukuknomaxapu komo. Ero wa xatken̂e.
Wooxam Komo Marha Nahsîyaxe Tîrowonî Ro Epeka Exihra Exitaw

1Taa, ero yimaw tak wooxam komo mokyatken̂e. Seropeace yemsîtho komo mîkyam xatken̂e. Epe pen mumutho mîk xakn̂e Seropeace pen. Xireace pen mumutho reha mîk xakn̂e Epe pen hara. Maki pen mumutho reha mîk xakn̂e Xireace pen hara. Manases pen mumutho reha mîk xakn̂e Maki pen hara. Xose pen mumutho reha mîk xakn̂e Manases pen hara. Ero wa xatken̂e n̂examro porinînho pen kom ha. On wara xakn̂e Seropeaci yemsîtho komo yosotî, Maara, Noa, Okra, Miwka, Cihsa. Ero wa so xakn̂e osotî komo.
2Taa, Kesentacho potaka mokyatken̂e n̂examro. Moises komo yeepatai n̂ecececetken̂e, Ereasa yeepatai marha Kaan yaka xa cewomsom yeepatai. Iito marha xatken̂e Ixaw Yana komo ahnoro. N̂examro yeepatai marha n̂ecececetken̂e.
3On wara tak ketken̂e wooxam komo yîwya so, Ay Apa komo, pahxa waihyakn̂e amna yîmînho pen okwe axawa imo po. Koore pen yakrononho pîn mîk xakn̂e apapa pen. Kporin komo yanwecho poko n̂esencetken̂e n̂examro pen yakrononho pîn mîk xakn̂e apapa pen. Kicicme cehtoponhîrî poyero rma waihyakn̂e noro pen. Yumumuthîrî exihra ro makî tko xakn̂e okwe. Ero wa xakn̂e apapa pen.
4Ero ke on wara kes amna awya so, ahce kacho reha apapa yosotî n̂ehcamnoya okwe yumumuthîrî exihtorî ke makî? Ero ke amna yekenî ro cma re mîmyaxe apapa yaknonho komo ya mîmyaxe ero wara rma, ketken̂e. Ero wa ketken̂e Seropeace pen yemsîtho komo.
5-7Ero ke tak Moises n̂esencekn̂e Kporin komo yakro n̂examro mtapotarî poko. On wara n̂eyukyakn̂e Kporin komo, Yaaro wa kexe Seropeace pen yemsîtho komo. Yîrowonî ro komo rma tîmcoko yîwya so. Yîmînhîrî pen yaknonho ya mîmyaxe ero wa xa marha tîmcoko yîwya so hara. Yîîmînhîrî pen rowontho raconho tîmcoko rma yîwya so, kekn̂e Kporin komo.
8On wara kacoko Ixaw Yana komo ya, kekn̂e xa hara Kporin komo Moises ya, Apoyino komo na waihya anarimaw yumumura rma okwe. Ero wa waihyataw so yîrowonthîrî komo tîmcoko emsîthîrî komo ya.
9-10Emsîthîrî exihra exitaw tîmcoko aknonhîrî komo ya. Aknonhîrî exihra exitaw waixa pen yîmînho yaknonho ya tîmcoko hara.
11Waixa pen yîmînho yaknonho exihra exitaw iyananînhîrî komo ya tîmcoko hara iyanan me xa cehsom komo ya. Noro yipu komo rowon me tak n̂expe. Ero wa nasî Ixaw Yana komo panatanmetopo. Wîîkesî tan awya ero xa nasî panatanmetopo komo me, kekn̂e. Ero wa kekn̂e Kporin komo Moises ya.
Moises Waihtopo Me Tak Nasî, Xoswe Tak Nasî Aano Rin̂e Me Noro Yemtaka Hara
12Ero yinhîrî on wara kekn̂e hara Kporin komo Moises ya, Ai Moises, on wara wîîkes awya, on tak awnuko îîpî Abarin Yîpîn ha. Ero meretwo awexitaw esewyariko. Ixaw Yana komo ya onîmrî enko, yîrowon komo me onîmrî ha.
13Ero yinhîrî tak amoro makîrha tak mîîcesî aporin pen komo yaka hara. Awakno toye Araw ero wa xa marha mîîcesî amoro hara.
14Pahxa Ixaw Yana komo xatken̂e kanwekn̂e me. Sin Yaxawan po mîxatken̂e, Meriba yecihtaw, Kates po ha. Ero yimaw omtapotarî manwekyatken̂e amyamro meero okwe. Ponaro awehtopo komo me xa Ow enpora mîxatken̂e yîwya so. Ero ke yîrowon komo pona tohnî me mas amoro, kekn̂e.
15-17On wara n̂eyukyakn̂e Moises, Taa, ero wa ham Apa. On wara makî tko wîîkes awya, ahnoro tooto komo yekatî yecehton̂e xa Amoro. Ero ke Amoro cma re moxam yaan̂e meen̂asî anarî hara. Noro tak cirko n̂examro wero ro tîtosom, tmohsom me hara. Moxam yaan̂e me marha noro cirko, ekn̂e komo me marha yîmîn yaka so hara. Ayanan komo moxam amna Porin yanan. Ero ke oper̂a warahra exi xe so wasî osomumnî warahra, kekn̂e Moises.
18Ero ke on wara kekn̂e Kporin komo Moises ya, Xoswe xa an̂ihko Nun pen mumutho. Oyekatî nasî noro ropotaw. Noro tîpîrî tak ahsîko.
19-20Noro eeko Ereasa yaka, ohyaka cewomsom yaka ha. Noro yepatai n̂ececetope, Ixaw Yana komo yepatai marha. N̂examro yaan̂e me tak noro cirko n̂examro wero ro rma. Moso tak nasî awaan̂e komo me oyemtaka hara, kasko Ixaw Yana komo ya. Ero wa kasko yîwya so noro yewetîtome hara amn̂e.
21On wara marha nasî noro, Xoswe ha, Ereasa yaka cesî roro ohyaka cewomsom yaka. Aporin komo mtapotarî yentaxi cesî. Omtapotarî yentan̂e mîk noro, Ereasa Urin ke. Ero tak n̂ekatîmyasî Xoswe ya hara. Noro yanme tak cexe Ixaw Yana komo ahnoro. Noro yanme marha mokyaxe hara n̂examro tîmîn komo yaka hara, kekn̂e. Ero wa kekn̂e Kporin komo Moises ya.
22Ero ke ero wara rma Xoswe n̂iir̂akn̂e Moises, Kporin komo mtapotachonho yaw roro rma. Noro n̂ekyakn̂e Ereasa yeepataka, Kporin komo yaka xa cewomsom yeepataka. Ixaw Yana komo yeepataka marha n̂ekyakn̂e miyan komo yeepataka rma.
23Yîhtîpîrî tak nahsîyakn̂e. Ero wa Ixaw Yana komo yaan̂e me tak n̂iir̂akn̂e. Kporin komo kekn̂e yîwya ero yaw roro rma Xoswe n̂iir̂akn̂e Moises. Ero wa n̂iir̂akn̂e.
Kaan Ya Tîmsom Pokono On, Enmar̂atîxera Tîmsom Pokono

1-2Ero yinhîrî on wara kekn̂e hara Kporin komo Moises ya, Taa, Moises, Ixaw Yana komo antomakî xa hara owya tîmsom tîmtopo poko, On wara kasko yîwya so, Ay oyakno komo, on wara men kesî Kporin komo awya so, Erewsî ehcoko takn̂isom yakro tîmsom ha. Ero yipu yakn̂iyataw awya so kotopore nas owya. Akn̂itopo ro me exitaw roro akn̂icoko, kasko yîwya so.
3On wara kacho marha ekatîmko yîwya so, On warai men ehcoko Kporin komo ya tîmsom, takn̂isom ha. Oper̂a xîkrî ehcoko ahnoro kaamo po roro asakî so. Cewn̂e cimn̂ipu me ehxapu mak ehcoko, tupunporem komo mak ha. Noro yipu komo akn̂icoko kaamo po roro.
4Anarî akn̂icoko pahxaxaro. Anarînhîrî akn̂icoko kokon̂i hara.
5Puruma marha ehcoko oper̂a xîkrî yakro ro rma. 2 ritru wicakî so ehcoko. Aseci marha ehcoko apikmotopo ke ciixapu. 1 ritru wicakî so ehcoko.
6Ero warai poko kpanatanmekyatken̂e so Sinai Yîpîn yamrinaw awexitaw so. Ero ke ero yipu akn̂icoko roro Kporin komo ya tîmsom kotopore ehtome yîwya.
7Oper̂a xîkrî yakro marha ehcoko wooku Kporin komo ya tîmsom me hara. Anarî yakro ehcoko 1 ritru wicakî, anarînhîrî yakro hara ero wicakî xa marha ehcoko. Ero yipu yukmamcoko Kporin komo ya tîmsom me.
8Anarînhîrî akn̂icoko kokon̂i. Puruma xa hara tîmcoko yîwya ero yakro ro rma, wooku marha. Pahxaxaro so mîmyaxe ero warai xa marha tîmcoko kokon̂i takn̂isom yakro hara. Ero wa owya tîmsom akn̂icoko. Ero wa akn̂iyataw kotopore xa nas owya, Kporin komo ya.
Epokaretopo Komo Po Roro Tîmsom Pokono Hara On
9-10Taa, awepokaretopo komo po 2 xa hara akn̂icoko oper̂a xîkrî. Cewn̂e cimn̂ipu me ehxapu xa marha akn̂icoko, tupunporem mak ha. Ero warai akn̂icoko owya tîmsom me. Wooku marha tîmcoko oper̂a xîkrî yakro ro. Puruma aposokaxapu marha tîmcoko 4,5 ritru wicakî so, katî ke ceskem ha. Ero warai komo tîmcoko awepokaretopo komo po roro anîmrî komo yîhremacho hara. Ero wicakî so tîmcoko owya awepokaretopo komo po so hara.
Nuun̂i Po Roro Tîmsom Pokono Reha On
11Taa, nuun̂i yepatakacho po roro tak on warai tîmcoko hara Kporin komo ya tîmsom me. Bui tîmcoko asakî kar̂pamxan me cehsom re. Kahn̂eru marha tîmcoko cewn̂e, oper̂a xîkrî marha tîmcoko 7. Cewn̂e cimn̂ipu me ehxapu re ehcoko, tupunporem ha. Ero warai ehcoko nuun̂i yepatakacho po roro.
12On warai tîmcoko bui pun yakro so hara, puruma akihxapu tîmcoko 6,5 ritru wicakî so, katî ke ceskem ha. Ero wa tîmcoko roro bui pun yakro anarî yakro mak ha. Ero wicakî xa marha tîmcoko anarînhîrî yakro hara. Kahn̂eru yakro xa marha tîmcoko puruma akihxapu 4,5 ritru wicakî so mak, katî yakro ceskem ha.
13Oper̂a xîkrî yakro marha tîmcoko puruma akihxapu 2 ritru wicakî so mak, katî ke ceskem ha. Ero wa tîmcoko anarî yakro, anarînhîrî yakro xa marha oper̂a xîkrî poko hakî so. Ero wa men ehcoko ha takn̂isom, owya tîmsom me. Ero yipu yakn̂iyataw awya so kotopore xa nas Aporin komo ya.
14Wooku marha tîmcoko awoh komo yakro. Bui pun yakro so tîmcoko 2 ritru wicakî so. Kahn̂eru yakro so tîmcoko 1,2 ritru wicakî so. Oper̂a xîkrî yakro tîmcoko 1 ritru wicakî so mak. Ero wicakî so tîmcoko wooku awoh komo pun yakro rma. Ero wa so men awoh komo akn̂icoko roro owya tîmsom me. Ero warai akn̂icoko nuun̂i yepatakaxera cimn̂ipu cenatkaxi ro.
15On warai marha tîmcoko nuun̂i yepatakaxera, boce pun ehcoko Kporin komo ya tîmsom hara. Kicicme awehtoponhîrî komo yahrutopo mîk akn̂icoko. Ero warai tîmcoko ahnoro kaamo po roro takn̂itîkaxmu yîhremacho hara, wooku yakro tîmsom yîhremacho, kekn̂e. Ero wa kekn̂e Kporin komo Moises ya.
Awatotoponhîrî Komo Yimaw Tîmsom Pokono Hara On
16On wara marha kekn̂e Kporin komo Moises ya, Taa, 1-înhîrî nuun̂i po tak owya awatotoponhîrî komo yukukmacoko hara. 14-nhîrî kaamo po xa ero yukukmacoko.
1715-nhîrî kaamo po tak awahwotacho komo me nas hara. 7 kaamo nasî ero me, awahwotacho komo me. Wahrututpamnî mak tohcoko awru komo ero wicakî pahkînon.
18Ero wa awahwotacho komo yihcitopo po esenmecoko Kaan ponaro mak. Ero po etapickan me ro mak ehcoko.
19Kporin komo ya tîmsom marha akn̂icoko ero po. Bui pun akn̂icoko asakî, kar̂pamxan warai. Kahn̂eru marha akn̂icoko cewn̂e. Oper̂a xîkrî marha akn̂icoko 7, cewn̂e cimn̂ipu me ehxapu komo re. Tupunporem mak tîmcoko awoh kom ha.
20Bui yakro tîmcoko puruma akihxapu 6,5 ritru wicakî, katî ke ceskem. Ero wa tîmcoko anarî yakro, anarînhîrî yakro marha. Kahn̂eru pun yakro so marha tîmcoko puruma akihxapu katî ke ceskem ha. 4,5 ritru wicakî tîmcoko.
21Oper̂a xîkrî komo yakro marha puruma tîmcoko akihxapu, katî ke ceskem ha. 2 ritru wicakî so tîmcoko oper̂a xîkrî yakro so.
22Boce marha tîmcoko cewn̂e. Kicicme awehtoponhîrî komo yahrutopo me noro pun akn̂icoko.
23Ero warai akn̂icoko pahxaxaro so takn̂isom yakro rma.
24Ero wa xa awoh komo akn̂icoko ero yimawno me awahwowataw so. 7 kaamo po roro wicakî so akn̂icoko. Ero wa erewsî marha akn̂icoko. Ero wa akn̂iyataw kotopore nasî Aporin komo ya. Kaamo po roro tîmsom yîhremacho me so ero yipu tîmcoko owya.
25Taa, 7-nhîrî kaamo po tak esenmecoko xa hara Kaan ponaro mak hara. Ero po xa marha etapickara ehcoko, kekn̂e. Ero wa kekn̂e Kporin komo Moises ya.
49 Kaamo Exichen Po Tîmsom Pokono Hara On
26On wara marha kekn̂e Kporin komo Moises ya, Anatîrî komo yeperîrî yenmekyataw awya so puruma yeperîrî, yihcirî me epetaxapu ehcoko Aporin komo ya tîmsom me. Ero ehcoko ohyaka Kporin komo yaka 49 kaamo yenatîchen me awahwowataw so. Ero yimaw tak esenmecoko Kaan poko awahwotachome so xa hara. Ero wa awesenmetopo komo po marha etapickara ehcoko.
27Ero po bui akn̂icoko asakî, kar̂pamxan. Kahn̂eru marha akn̂icoko cewn̂e mak. Oper̂a xîkrî marha akn̂icoko 7, cewn̂e cimn̂ipu me ehxapu komo re. Ero yipu akn̂itîkacoko owya tîmsom me. Kotopore xa nas owya ero yipu yakn̂itopo.
28-29Bui pun yakro tîmcoko puruma akihxapu, katî ke ceskem. 6,5 ritru wicakî so tîmcoko. Kahn̂eru yakro marha tîmcoko puruma akihxapu, katî ke ceskem, 4,5 ritru wicak ha. Oper̂a xîkrî yakro so ero yipu xa marha tîmcoko 2 ritru wicakî so mak. Ero wa puruma tîmcoko akihxapu.
30Boce marha akn̂icoko cewn̂e mak kicicme awehtoponhîrî komo yahrutopo me.
31Ero warai ehcoko tîmsom me. Kaamo po roro tîmsom makn̂itîkexe okno pun, puruma marha, wooku marha mîmyaxe ero yipu xa marha tîmcoko anatîrî komo yepetacho yimaw hara. Awoh komo yekyataw tupunporem men ehcoko owya tîmsom me, kekn̂e. Ero wa kekn̂e Kporin komo Moises ya.
Tuu Kacho Yimaw Tîmsom Komo Pokono Reha On

1Taa, ero yinhîrî on wara kekn̂e xa hara Kporin komo Moises ya, Taa, 7-nhîrî nuun̂i po esenmecoko roro Kaan poko awahwotachome so. 1-nhîrî kaamo po xa esenmecoko. Tuu kacho me xa tak ero cirko yihcirî kaamo.
2Ero po bui pun akn̂icoko cewn̂e mak, kar̂pamxan me cehsom. Kahn̂eru marha akn̂icoko cewn̂e. Oper̂a xîkrî marha akn̂icoko 7. Cewn̂e cimn̂ipu ehxapu komo re akn̂îcoko, tupunporem komo mak. Noro yipu yakn̂iyataw kotopore xa nasî Aporin komo ya.
3-4Bui yakro puruma tîmcoko akihxapu, katî ke ceskem, 6,5 ritru mak tîmcoko. Kahn̂eru yakro ero yipu xa marha tîmcoko 4,5 ritru mak. Oper̂a xîkrî yakro so ero yipu xa marha tîmcoko 2 ritru wicakî so mak.
5Boce marha akn̂icoko cewn̂e mak kicicme awehtoponhîrî yahrutopo me.
6Ero warai tîmcoko owya, kaamo po roro tîmsom yakro rma. Nuun̂i yepataketaw okno makn̂iyaxe takn̂itîkaxmu. Ero yimaw so marha wooku marha mîmyaxe. Ero yipu komo yakro rma anatîrî komo yepetachen meero tîmcoko. Aporin komo ya tîmsom mîn. Ero ke ero wa akn̂icoko kotoporem owya.
Kicicme Awehtoponhîrî Komo Yahrutopo Pokono Reha On
7Ero yinhîrî tak 7-nhîrî nuun̂i po rma esenmecoko xa hara Kaan poko awahwotachome so. 10-nhîrî kaamo po xa esenmecoko. Ero po marha etapickara ehcoko.
8Ero po bui akn̂icoko cewn̂e mak. Kahn̂eru marha akn̂icoko cewn̂e marha. Oper̂a xîkrî komo marha akn̂icoko 7, tupunporem komo mak. Ero wa akn̂iyataw kotopore nasî Aporin komo ya.
9-10Bui yakro puruma tîmcoko akihxapu. Katî ke ceskem tîmcoko 6,5 ritru ha. Kahn̂eru yakro ero yipu xa marha ehcoko, 4,5 ritru mak. Oper̂a xîkrî komo yakro ero yipu xa marha tîmcoko 2 ritru wicakî so mak.
11Ero po rma boce akn̂icoko hara, kicicme awehtoponhîrî komo yahrutopo me. Kicicme awehtopo komo yahrutopo me takn̂isom ro yakro rma noro akn̂icoko xa hara. Kaamo po roro mîmyaxe awoh komo takn̂itîkaxmu me tîmsom. Puruma marha mîmyaxe, wooku marha, ero yipu yîhremacho me rma boce tîmcoko ero po hara. Ero warai tîmcoko owya 7-nhîrî nuun̂i po, 10-înhîrî kaamo po ha, kekn̂e. Ero wa kekn̂e kporin komo Moises ya.
12On wara marha kekn̂e Kporin komo Moises ya, On wara ehcoko 7-nhîrî nuun̂i po, 15-nhîrî po xa kaamo po hara, ero po xa esenmecoko xa hara Kaan ponarono me. Ero po etapickara ehcoko. 7 kaamo wicakî opoko ahwotacoko.
13Awahwotacho komo yihcitopo po awoh komo akn̂icoko owya tîmsom me, kotopore ehtome Aporin komo ya. On warai xa akn̂icoko, Bui akn̂icoko 13, kar̂pamxan warai re. Kahn̂eru marha akn̂icoko 2 mak. Oper̂a xîkrî marha akn̂icoko 14. Cewn̂e cimn̂ipu ehxapu komo re mak akn̂icoko, tupunporem komo re mak ha.
14Bui komo yakro puruma tîmcoko akihxapu, katî ke ceskem. 6,5 ritru wicakî so tîmcoko. Kahn̂eru komo yakro marha ero yipu ehcoko 4,5 ritru wicakî so mak ha. Ero wicakî so tîmcoko kahn̂eru yakro so.
15Oper̂a xîkrî komo yakro marha ero yipu ehcoko, 2 ritru wicakî so mak.
16Boce marha tîmcoko cewn̂e ero po. Noro yipu tîmcoko kicicme awehtoponhîrî komo yahrutopo me. Kaamo po roro tîmsom yakro rma tîmcoko, takn̂itîkaxmu yakro ha. Puruma mîmyaxe enmar̂atîxera ero yakro, wooku marha, ero yipu tîmcoko xa hara boce yakro hara. Yihcirî kaamo po ero yipu tîmcoko owya.
17Taa, 2-nhîrî kaamo po tak bui xa hara tîmcoko, takn̂itîkaxmu me. 12 tîmcoko, kar̂pamxan warai re. Kahn̂eru marha tîmcoko 2 mak. Oper̂a xîkrî marha tîmcoko cewn̂e cimn̂ipu me ehxapu re, 14. Tupunporem mak tîmcoko owya awokuthîrî komo.
18Ero yipu yakro puruma marha tîmcoko, wooku marha. Wîîka awya so ero wicakî so ehcoko bui yakro so, kahn̂eru yakro so marha, oper̂a xîkrî yakro so marha.
19Boce marha tîmcoko cewn̂e ero po cewn̂e, kicicme awehtoponhîrî komo yahrutopo me. Kaamo po roro mîmyaxe takn̂itîkaxmu, puruma, wooku marha, ero yipu yakro rma boce tîmcoko hara ero po. Ero yipu tîmcoko owya 2-înhîrî kaamo po.
20Taa, 3-înhîrî kaamo po tak bui xa hara tîmcoko, 11 ha. Kahn̂eru marha tîmcoko 2 mak. Oper̂a xîkrî komo marha tîmcoko, cewn̂e cimn̂ipu me ehxapu komo re, 14. Tupunporem mak tîmcoko awokuthîrî komo.
21Noro yipu komo yakro marha puruma tîmcoko, wooku marha. Wîîka awya so ero wicakî so tîmcoko bui yakro so, kahn̂eru yakro so marha, oper̂a xîkrî yakro so marha.
22Boce marha tîmcoko cewn̂e ero po kicicme awehtoponhîrî komo yahrutopo me. Ero yipu tîmcoko owya kaamo po roro tîmsom yakro rma, takn̂itîkaxmu yakro. Puruma mîmyaxe roro, wooku marha, ero yipu yakro xa marha boce tîmcoko hara ero po. Ero yipu tîmcoko owya 3-înhîrî kaamo po.
23Taa, 4-nhîrî kaamo po bui xa hara tîmcoko, 10. Kahn̂eru marha tîmcoko 2 mak. Oper̂a xîkrî marha tîmcoko, 14, cewn̂e cimn̂ipu ehxapu komo re. Tupunporem mak tîmcoko owya awokuthîrî komo.
24Noro yipu komo yakro puruma marha tîmcoko, wooku marha. Wîîka awya so ero wicakî so tîmcoko paaka yakro so, kahn̂eru yakro so marha, oper̂a xîkrî yakro so marha.
25Boce marha tîmcoko cewn̂e ero po kicicme awehtoponhîrî komo yahrutopo me. Ero yipu tîmcoko owya kaamo po roro tîmsom yakro rma, takn̂itîkaxmu yakro. Puruma mîmyaxe roro, wooku marha, ero yipu yakro rma boce tîmcoko hara ero po. Ero yipu tîmcoko owya 4-nhîrî kaamo po.
26Taa, 5-nhîrî kaamo po bui xa hara tîmcoko, 9 mak. Kahneru marha tîmcoko 2 mak. Oper̂a xîkrî komo marha tîmcoko 14. Cewn̂e cimn̂ipu me ehxapu re tîmcoko, tupunporem komo mak.
27Ero yipu yakro marha puruma tîmcoko, wooku marha. Wîîka awya so ero wicakî tîmcoko bui yakro, kahn̂eru yakro so marha, oper̂a xîkrî yakro so marha.
28Boce marha tîmcoko ero po. Noro yipu tîmcoko owya kicicme awehtoponhîrî komo yahrutopo me. Ero yipu komo tîmcoko owya kaamo po roro tîmsom yakro rma, takn̂itîkaxmu yakro. Puruma mîmyaxe roro, wooku marha, ero yipu yakro rma boce tîmcoko hara ero po. Ero yipu tîmcoko 5-nhîrî kaamo po.
29Taa, 6-nhîrî kaamo po bui xa hara tîmcoko, 8. Kahn̂eru marha tîmcoko 2 mak. Oper̂a xîkrî marha tîmcoko 14, cewn̂e cimn̂ipu me ehxapu komo mak. Tupunporem mak tîmcoko owya awokuthîrî komo.
30Noro yipu komo yakro puruma marha tîmcoko, wooku marha. Wîîka awya so ero wicakî so tîmcoko bui yakro, kahn̂eru yakro marha, oper̂a xîkrî yakro so ha.
31Boce marha tîmcoko ero po kicicme awehtoponhîrî komo yahrutopo me. Ero yipu tîmcoko owya kaamo po roro tîmsom yakro rma, takn̂itîkaxmu yakro. Puruma mîmyaxe roro, wooku marha, ero yipu yakro rma boce tîmcoko hara ero po. Ero yipu tîmcoko 6-înhîrî kaamo po.
32Taa, 7-nhîrî kaamo po awokuthîrî komo xa hara tîmcoko. Bui xa hara tîmcoko kîîrî, 7. Kahn̂eru marha tîmcoko 2 mak. Oper̂a xîkrî marha tîmcoko 14, kîîrî re marha. Tupunporem mak tîmcoko awokuthîrî komo.
33Ero yipu yakro marha puruma tîmcoko, wooku marha. Wîîka awya so ero wicakî so tîmcoko bui yakro so, kahn̂eru yakro so marha, oper̂a xîkrî yakro so marha.
34Boce marha tîmcoko ero po kicicme awehtoponhîrî komo yahrutopo me. Noro yipu tîmcoko kaamo po roro tîmsom yakro rma, takn̂itîkaxmu yakro. Puruma mîmyaxe roro, wooku marha, ero yipu yakro rma boce tîmcoko hara ero po. Ero warai tîmcoko 7-nhîrî kaamo po.
358-nhîrî kaamo po tak esenmecoko xa hara Kaan poko awahwotachome so xa hara. Ero po marha etapickara ehcoko.
36Ero po marha awokuthîrî komo tîmcoko takn̂itîkaxmu me ha. On warai xa tîmcoko owya ero po kotopore ehtome owya. Bui akn̂icoko cewn̂e mak, kahn̂eru marha cewn̂e mak. Oper̂a xîrî marha akn̂icoko 7. Tupunporem komo mak tîmcoko awokuthîrî komo.
37Ero yipu yakro marha puruma tîmcoko, wooku marha. Wîîka awya so ero wicakî so tîmcoko bui yakro, kahn̂eru yakro so marha, oper̂a xîkrî yakro so marha.
38Boce marha tîmcoko ero po kicicme awehtoponhîrî komo yahrutopo me. Noro yipu tîmcoko kaamo po roro tîmsom yakro rma, takn̂itîkaxmu yakro. Puruma mîmyaxe roro, wooku marha, ero yipu rma ehcoko ero po.
39Ero yipu tîmcoko Kporin komo ya yukuknomaxapu po awahwowataw so. Takn̂itîkaxmu tîmcoko rma owya, puruma marha, wooku marha, wîîka awya so ero wicakî tîmcoko. Aaxe xa wasî, kacho me tîmsom marha tîmcoko. Awanme ro so tîmsom mak na mîmyatu anarimaw. Yaaro xa amtapotachonhîrî komo yaw rorono marha na mîmyatu anarimaw. Ero warai tîmcoko rma yîwya, kekn̂e. Ero wa kekn̂e Kporin komo Moises ya.
40Ero ke ero wara rma kekn̂e Moises Ixaw Yana komo ya hara. Ahnoro n̂ekatîmtîkekn̂e Kporin komo mtapotacho, Ero wa men ekatîmko yîwya so, kachonho. Ero wara rma n̂ekatîmyakn̂e Moises.
Esemîknopîn Me Ro Mak Kîmtapotacho Pokono On

1-2Ero yinhîrî on wara kekn̂e hara Moises Ixaw Yana yantoman̂e komo ya, On warai poko kpanatanmekyaxe so Kporin komo, on wara na matu anarimaw, Kporin komo yakro na mîmtapowatu ahce wa na awehtopo komo poko. Ero wa men was amn̂e, mîîketu na. Ero warahra ro mak was amn̂e, mîîketu marha na anarimaw. Yaaro xa tan wîîkesî esemîknopîn pîn me ro mak, mîîketu na. Kaan n̂entarî me tan wîîkesî, mîîketu marha na anarimaw. Ahce na tîmtopo poko na mîmtapowatu, ahce na awecitopo komo poko marha na mîmtapowatu. Ero wara amtapotache so amtapotachonhîrî komo yaw roro rma men ehcoko. Esemîknopîra ro mak men ehcoko.
3Anarimaw ero wa na nîmtapowa wooxam emasî me cehsom, tîîm yawno rma ka. Ero wa men was amn̂e, nîîke na Kporin komo ya. Ero warahra ro mak was amn̂e, nîîke marha na anarimaw yîwya. Yaaro xa tan wîîkesî, nîîke na ero poko.
4Ero wa kacho yencetaw yîîm ya, Ero wa amtapota xera ro mak wasî, kahra na nai cemsîrî ya. Ero wa exitaw yîîm, noro yemsîrî mtapotachonho tak nasî towîhnî me.
5On wara tko na nîîke yîîm anarimaw cemsîrî mtapotachonho yencetaw, Ero wara awexi xera wasî, nîîke na. Ero wara ketaw yîwya tîmtapotachonho tak nowpe emasî, tîîm yanme rma. On wara men was amn̂e, kachonho ha. Owî rma yîmtapotachonhîrî wîhcamnoyasî yîîm ya towrî ke, kesî Kporin komo kîwya so.
6-7On wara marha kesî Kporin komo kîwya so, Anarimaw ciin̂o tak na nahsîya wooxam, Ero wara men wiir̂asî, kan̂enho rma, iin̂omnî ha ka. Ciin̂o yahsîche tak iin̂o tak na n̂ence cipici mtapotarî, Ero wa men wiir̂as amn̂e, kachonho ha. Encetaw, cipici mtapotachonho towhra rma na nai. Ero wa awexi xera ro mak wasî, kahra na nai. Ero wa kahra exitaw towîhnî me rma nasî yipici mtapotarî. Tîmtapotachonhîrî yaw roro rma n̂expe.
8Anarimaw cipici mtapotarî yencetaw iin̂o ya noro tak na nowya. Ero warahra ro mak awexi xe wasî, nîîke na yîwya yîmtapotarî yentache rma. Ero wa karî ke nowyasî yîmtapotarî, Ero wa men wiir̂as amn̂e, kachonho ha. Ero wa exitaw, Owî rma wîhcamnoyasî yîmtapotachonhîrî, kesî Kporin kom ha.
9Anarimaw ero wa na nîmtapowa wooxam iin̂o waixapu hara. Ciin̂onhîrî yai etowxapu marha na ero wa nîîke. Ero wa men wiir̂asî amn̂e. Yaaro xa tan wîîkesî, esemîknopîn me ro mak, nîîke. Ero wa ketaw towîhnî me ro mak nasî yîmtapotacho.
10-11Anarimaw wooxam nîmtapowa ciin̂oyemu rma. Ero wa men was amn̂e. Yaaro xa tan wîîkesî Kaan n̂entarî me, nîîke. Yîmtapotarî rma na n̂ence iin̂o. Ero wa kahra ro mak esko, kahra tko na nai. Nîtîmamya mak na encetaw. Ero wa exitaw iin̂o towîhnî me nasî yipici mtapotacho.
12Anarimaw na, cipici mtapotachonho nowya iin̂o ero po rma entatopo po rma. Yaaro xa tan wîîkesî esemîknopîn me rma, kachonho rma nowya. Ero wa ciri xera ro mak was awya, nîîke na cipici mtapotarî poko. Ero wa ketaw iin̂o ya towso tak nasî yipici mtapotachonho. Ero ke Kporin komo rma nîhcamnoyasî yîmtapotachonhîrî.
13Ero wa nai wooxam komo mtapotarî, Ero wara xa men wasî. Yaaro xa tan wîîkesî esemîknopîn me, nîîke na. Kaan n̂entarî me tan wîîkesî, nîîke xa na. Wara rma tanmero mak nîhtînope iin̂o cipici mtapotachonho towtopo na, towîhnî me ehtopo ha na. Ero wa nai wooxam iin̂o cipici mtapotachonho poko ha.
14Nîtîtmamya mak na iin̂o cipici mtapotarî yentache. Ero wa awexi xera ro makî wasî, kahra na nai cipici ya ero po rma. Ero wa exitaw yipici mtapotachonho nasî towîhnî me rma. Ero wa men was amn̂e, kachonho ha.
15On wara tko na nai iin̂o, cipici mtapotachonho towîhra rma na nai entatoponhîrî po rma. Amn̂e mak na nowya anarî kaamo po. Ero wa exitaw, kicicme cipici yehtoponho nasî noro pokono me tak. Ero wa nasî iin̂o, kekn̂e. Ero wa kekn̂e Moises. Kporin komo mtapotarî n̂ekatîmyakn̂e Ixaw Yana komo ya.
16Ero warai poko Moises panatanmekyakn̂e Kporin komo. Ero wa nasî wooxam, ciin̂oyem ha. Ero wa marha nasî wooxam emasî me cehsom hara, tîîm yawno rma ha ka, kacho poko panatanmekyakn̂e. Ero wa panatanmekyakn̂e.
Micianita Komo Waihkexe Ixaw Yana Komo

1-2Ero yinhîrî on wara kekn̂e hara Kporin komo Moises ya, Ai Moises, on wara wîîkes hara awya, Ixaw Yana komo n̂esepancowpe Micianita komo poko. Ero wa awesepanpîche so apoyino pen komo yaka tak mîîces amoro, kekn̂e. Ero wa kekn̂e Kporin komo Moises ya.
3Ero ke on wara kekn̂e Moises Ixaw Yana komo ya, Kîrkomo men̂ekacoko sowtatu me tîtosom komo. On wara kacoko men̂ekaxapu komo ya, Amyamro tak etocoko Micianita komo yar̂maxi. Awuhre komo aacoko, kacipara imo marha, arahnu komo marha. Kporin komo yanme rma esepancoko n̂examro poko.
4Huben yepamtho komo poyino men̂ekacoko 1.000 kîrkomo, Simeaw yepamtho komo marha men̂ekacoko ero wicakî xa marha. Ero wicakî so men̂ekacoko sowtatu komo mîk hak tribun poyino. Men̂ekaxapu komo tak en̂epecoko cetar̂maxmu me.
5Ero ke 12.000 men̂eketken̂e kîrkomo. 1.000 so men̂eketken̂e mîk hak tribun komo poyino. N̂examro xatken̂e tuwuhreke so, tîkaciparai so marha. Ero wa xatken̂e sowtatu me tîtosom komo.
6Ero ke waapa me tak en̂epeno n̂iir̂akn̂e Moises. 1.000 so noro re yepamtho komo poyino mîkyam n̂en̂epekn̂e. Pin̂easa marha n̂en̂epekn̂e akro so Ereasa mumuru, Kporin komo yaka xa cewomsom mumuru. Noro n̂en̂epekn̂e Kporin komo mîn yawno komo yaan̂e me. Tuu kacho marha naar̂akn̂e noro sowtatu komo yan̂ihtopo. Ero warai naar̂akn̂e Pin̂easa.
7Ero ke Micianita komo yakro takî tî n̂etar̂metken̂e. Kporin komo kekn̂e Moises ya ero yaw roro rma n̂etar̂metken̂e. Kîrkomo pen tî waihketîketken̂e.
8Micianita kayaritomon pen komo marha tî waihketken̂e, Epi, Heken, Suu, Uuru, Heba kom ha. Ero warai komo tî nar̂metken̂e, Micianita kayaritomon pen kom ha. Baraw pen marha tî waihketken̂e kacipara imo ke, Beo mumutho pen ha.
9Wooxam komo reha tî nahsîyatken̂e, Micianita wosîn kom ha. Rikomo komo marha tî nahsîyatken̂e. Iyokuthîrî marha tî nahsîyatken̂e paaka, oper̂a komo. N̂examro pen yemyawnonho marha tî nahsîyatken̂e.
10Ero yipu yahsîche takî tî yîmînthîrî komo nakn̂iyatken̂e ewto komo pononho pen ha. Sowtatu mîntho pen marha tî nakn̂iyatken̂e.
Ixaw Yana Komo Nahsîtho Komo Poko Nîmtapowasî Moises
11-12Ero yinhîrî tak tînahsîthîrî komo n̂ekyatken̂e sowtatu komo Moises yaka, Ereasa komo yaka, Ixaw Yana komo yaka marha tî n̂ekyatken̂e. Tooto komo n̂ekyatken̂e, iyokuthîrî komo, emyawnonhîrî komo marha. Ero warai komo n̂ekyatken̂e yîhyaka so. Moabe woskaran po rma ka xatken̂e n̂examro ero yimaw. Xotaw yecihtaw xakn̂e Xer̂ko yecento rma. Ero ke iina n̂ekyatken̂e.
13-14Ero ke Moises komo cetken̂e enso, Ereasa yakro, Kporin komo yaka cewomsom yakro ha. Ixaw Yana komo yantoman̂e komo marha cetken̂e enso. Yîn̂ekîthîrî komo yenîche nîrwonakn̂e tak Moises sowtatu yaan̂e komo poko, 1.000 yaan̂e komo poko, 100 yaan̂e komo poko marha. Noro yipu komo poko nîrwonakn̂e Moises, etar̂maxapunhîrî komo poko ha.
15-16On wara kekn̂e yîwya so, Ahce kacho wooxam komo mehcow hara waihkatîkara rma kica? Moxamu yanme rma Ixaw Yana komo xatken̂e kicicme kica. Kporin komo yanwekn̂e me rma n̂iir̂atken̂e kica Baraw penî mtapotarî yanme. Peo po kexitaw so ero wa xatken̂e okwe. Ero yanme Kporin komo yanan pen komo tak nahsîyakn̂e eper̂a okwe.
17-18Ero ke kîîrî mren komo waihkacoko ahnoro. Wooxam komo marha waihkacoko kîîrî poko ehxapu komo. Emasî komo reha mîmcexe ahyawno komo me kîîrî pokono pîn kom ha.
19Taa, tanî rma ka ehcoko amyamro waihkano rin̂enho komo, okoputhîrî yapen̂enho marha. Ketarî komo yaka tohra ka ehcoko. 7 kaamo ka tan ehcoko. 3-nhîrî po etakir̂wamacoko 7-nhîrî po marha. Ero wa xa marha akir̂wamacoko anahsîthîrî komo. Ero po marha anahsîthîrî komo akir̂wamacoko.
Micianita Yemyawnonho Poko Panatanmekno N̂iir̂asî Moises
20N̂examro ponontho marha akir̂wamacoko ahnoro, emyawnonhîrî marha. Iyokuthîrî komo picho ciixapu akir̂wamacoko, kabra poci kahxapu marha, weewe enporixapu marha. Ero yipu akir̂wamacoko n̂examro yemyawnonho ha, kekn̂e Moises yîwya so.
21-23Ero yinhîrî on wara kekn̂e Ereasa hara yîwya so waapa me toxapunhîrî komo ya, On wara ehcoko Kporin komo ya kpanatanmetopo yaw roro rma awehtome so, Moises ya kekn̂e ero yaw roro rma awehtome so. Ooru na mehcow Micianita pen komo yemyawnonho, prata marha na, bronse marha na, pehu marha na, estan̂u marha na, xumbu marha na. Ahce na mehcow ecakîn me cehsom. Ero yipu exitaw wehto ywari aacoko kir̂wan̂he tak ehtome. Tuuna ke marha korokacoko kakir̂wamacho ro komo ke. Ero wa ciicoko ecakîn me cehsom komo reha. Cecahsom reha korokacoko tuuna ke mak.
247-nhîrî kaamo po tak aponon komo korokacoko. Ero korokache kir̂wan̂he tak maxe amohtome so awetarî komo yaka hara, kekn̂e. Ero wa kekn̂e Ereasa waapa me toxapunhîrî komo ya.
25-26Ero yinhîrî on wara kekn̂e hara Kporin komo Moises ya, On wara esko amoro, Ereasa marha ohyaka cewomsom, Ixaw Yana komo yantoman̂e komo marha, sowtatu komo n̂ekîtho yukuknomacoko ahnoro. Tooto yukuknomacoko, iyokuthîrî komo marha yukuknomacoko.
27Yukuknomache awya so yîraconhîrî tîmcoko sowtatu me toxapu komo ya rma. Yîraconhîrî hara tîmcoko tohnînhîrî komo ya hara.
28Taa, ero wicakî tîmîche sowtatu me toxapu komo ya ero poyino rma ahsîcoko hara Aporin komo ya tîmsom me. 500 yukuknomache tooto, cewn̂e ahsîcoko amyamro hara. 500 yukuknomache xa hara cewn̂e xa hara ahsîcoko. Ero wa ahsîcoko yîn̂ekîthîrî komo poyino cirihtîkaxi ro. Ero wicakî xa marha ahsîcoko iyokuthîrî komo poyino hara, paaka komo, buhu komo, oper̂a komo, noro yipu komo poyino ahsîcoko. Ero wa ahsîcoko Aporin komo ya tîmsom.
29Ero wicakî so ahsîcoko sowtatu komo nahsîtho poyino, Micianita komo yemyawnonho poyino. Ero wicakî so ahsîche tîmcoko Ereasa ya, ohyaka cewomsom ya. Kahsî anîmcoko rma Kporin komo ya tîmtopo. Ero yinhîrî tak tîmcoko Ereasa ya.
30Ero yinhîrî tak on wara yîraconkacoko Ixaw Yana komo ya tîmsom hara, ahsîxapu komo raconho yukuknomacoko hara. 50 yukuknomache cewn̂e ahsîcoko ero wicakno poyino. Ero wicakî so ahsîcoko tooto poyino, iyokuthîrî komo poyino marha, paaka komo, buhu komo, oper̂a komo, ahnoro iyokuthîrî komo poyino ha. Ero wicakî so ahsîche tîmcoko tak Repita komo ya, Aporin komo mîn yawno yenîn̂e komo ya ha, kekn̂e. Ero wa kekn̂e Kporin komo Moises ya.
31Ero ke ero wara rma n̂iir̂atken̂e Moises komo Ereasa yakro. Kporin komo kekn̂e Moises ya ero yaw roro rma n̂iir̂atken̂e. Ero wa n̂iir̂atken̂e.
32-35Taa, ero wicakî ahsîche ahsîxapu komo poyino, on wicakî rma tî xakn̂e sowtatu komo n̂ekîtho komo Micianita pen komo yokutho, n̂examro pen yemsîtho marha. 675.000 xakn̂e oper̂a, 72.000 paaka, 61.000 buhu, 32.000 woosî komo, kîîrî pokononho pîn kom ha.
36-40Ero yipu raconho mak nahsîyatken̂e waapa me toxapunhîrî komo. On wicakî so nahsîyatken̂e tîwyan me, 337.500 oper̂a nahsîyatken̂e. Ero poi 675 nîmyatken̂e Kporin komo ya. 36.000 paaka nahsîyatken̂e. Ero poi 72 nîmyatken̂e Kporin komo ya. 30.500 buhu nahsîyatken̂e. Ero poi 61 nîmyatken̂e Kporin komo ya. 16.000 woosî komo nahsîyatken̂e. N̂examro poi 32 nîmyatken̂e Kporin komo ya. Ero wicakî so nahsîyatken̂e sowtatu me toxapunhîrî komo. Ero wicakî so marha nîmyatken̂e Kporin komo ya.
41Kporin komo ya tîmsom nahsîyakn̂e Moises, kahsî anîmxapu me tîmsom ha. Ero tak nîmyakn̂e Ereasa ya. Ero wa n̂iir̂akn̂e Moises. Kporin komo kekn̂e yîwya ero yaw roro rma n̂iir̂akn̂e.
42Taa, ero yinhîrî yîraconhîrî hara nîmyakn̂e Moises Ixaw Yana komo ya hara. Sowtatu komo ya tîmîche, yîraconhîrî nîmyakn̂e Ixaw Yana komo ya hara, tohnînhîrî komo ya.
43-46On wicakî xakn̂e yîwya so tîmsom, 337.500 oper̂a, 36.000 paaka, 30.500 buhu, 16.000 tooto. Ero wicakî xakn̂e Ixaw Yana komo ya tîmsom.
47Taa, cewn̂e so nahsîyakn̂e Moises 50 poi so. Ero wa nahsîyakn̂e tooto, okno marha. Kporin komo kekn̂e yîwya ero yaw roro rma n̂iir̂akn̂e. Ero wicakî so ahsîche Repita komo ya nîmyakn̂e, Kporin komo mîn pokono komo ya. Ero wa nîmyakn̂e.
48Ero yinhîrî tak sowtatu yantoman̂e komo mokyatken̂e Moises yaka. 1.000 yakenon komo yaan̂e komo, 100 yakenon komo yaan̂e komo marha, ero warai komo mokyatken̂e Moises yaka.
49On wara ketken̂e yîwya, Ai apa, amaywen mak amna. On wara kes amna awya. Tînarîthîrî komo nukuknomai amna sowtatu komo. Ahnoro rma naxe waipîra. Noro pen waihye ham okwe, kacho exihra ra ro mak nas amna yakrono komo.
50Ero ke Kporin komo ya tîmsom amna n̂eekî ooru ciixapu komo Micianita pen komo porokutho amna n̂eekî, apomithîrî, emeknathîrî, amoyeknathîrî, panatathîrî, wathîrî, ero warai amna n̂eekî Kporin komo ya tîmsom. Kicicme amna yehtoponho yahrutopo me amna n̂eekî, ketken̂e Moises ya.
51Ero ke yîn̂ekîthîrî komo nahsîyatken̂e Moises, Ereasa komo. Porokuthîrî komo nahsîyatkekn̂e.
52On wicakî xakn̂e sowtatu yaan̂e komo nîmîtho, 1.000 yakenon yaan̂e komo nîmîtho, 100 yakenon yaan̂e komo nîmîtho marha, 190 kiru wicakno mîn xakn̂e yukuknomaxapu. Ooru re mîn xakn̂e. Ero wicakî nîmyatken̂e Kporin komo ya.
53Micianita pen komo yemyawnonho tko nahsîyatken̂e sowtatu komo ahnoro cemyawno komo me.
54Yînmîthîrî komo rma tko nahsîyatken̂e Moises komo, Ereasa yakro. 1.000 yaan̂e komo nîmîtho mîn nahsîyatken̂e, 100 yaan̂e komo nîmîtho marha. Kesentacho yaka tak naar̂atken̂e. Kporin komo xa kakronometken̂e so ham, kacho me Ixaw Yana komo ya iina n̂aar̂atken̂e. Ero wa n̂aar̂atken̂e.
Xotaw Mehxa Cesekenma Xe So Naxe Anarî Komo

1Taa, ero yimaw on wara xatken̂e Huben yepamtho komo, Kace yepamtho komo marha, mer̂pora ro mak xakn̂e iyoh komo. Ero ke Xase takî tî n̂een̂atken̂e roowo. Xireace marha tî n̂een̂atken̂e. Toh komo yeken mexe tî n̂een̂atken̂e okre.
2Ero ke Moises yakro esentaxi tak mokyatken̂e. Ereasa yakro marha n̂esencetken̂e, Ixaw Yana yantoman̂e komo yakro marha.
3-4On wara ketken̂e yîwya so, Ai, apa komo, mînto nai roowo kir̂wan okre. Ero pononho pen komo nar̂mapekn̂e Kporin komo kîwya so Ixaw Yana komo ya. Yaake nasî iitononhîrî komo yewtontho. Ataroce, Cibon, Xase, N̂in̂ira, Esbon, Ereare, Seban, N̂ebu, Beon, ero wa nasî ewtonthîrî komo yosotî, iitono ha. Amna yoku nahrî mexe nasî iitono cuupu. Tokye xa nas amna.
5Ero ke tawake awexitaw so amna poko amna yeken me cma re mîmyaxe xehxan roowo. Xotaw yepu watocoko ha aweken komo yentome awya so iina, kahra cma re mas amna ya, ketken̂e.
6On wara tko kekn̂e Moises yîwya so Kace yepamtho komo ya, Huben yepamtho komo ya marha, Apoyino komo mak ma cetu sowtatu me tan awexitaw so ceremaxi?
7Ahce kacho Ixaw Yana komo mahwokamexpet hara tuuna wato xatî pîn me ehtome so. Kporin komo nîmyasî yîwya so ero pona tîto xatî pîn me n̂examro mîîr̂axe okwe.
8Ero wa pahxa ahwokamexpono n̂iir̂atken̂e aporin pen kom hara Kates Bahn̂eia poi n̂examro yen̂epetaw owya Kanan yenîn̂e me.
9N̂examro cetken̂e Eskoro woskaran pona. Ahnoro tî n̂een̂atken̂e iitononhîrî komo rowon. Enîn̂enhîrî Ixaw Yana komo nahwokamexpetken̂e ero pona tohra ehtome so okwe, Kporin komo nîmîtho pona tohra ehtome so ha.
10-12Ero ke nîrwonakn̂e tak Kporin komo Ixaw Yana komo poko. Ero ke n̂examro poko tak nîmtapowakn̂e. On roowo wîmyas awya so, wîîkekn̂e Abraaw ya, Isake ya marha, Xako ya marha. Yaaro xa wîîkekn̂e yîwya so esemîknopîn me ro mak. Moxamu tko enîhra ro mak naxe. Yaaro xa tan wîîkes hara esemîknopîn me ro mak. Iina tohra ro mak naxe oyewetîra cexirî ke so. Oyewetîtîkara n̂ehcow okwe. 20 cimn̂ipu ehxapu komo tohra naxe, ero yopono komo marha. Karebe mak ces iina Xepon̂e mumuru, Kenesew mumuru. Xoswe marha ces iina Nun mumuru. N̂examro mak iina cexe oyewetîtîkarî ke cma ha, kekn̂e. Ero wa kekn̂e Kporin komo Ixaw Yana komo poko.
13Ero ke, tanwekrî komo poyero, nîrwonakn̂e xa Kporin komo Ixaw Yana komo poko. Ero ke n̂examro waimamnoyakn̂e axawa imo pore pahkî. 40 cimn̂ipu pahkînon waimamnoyakn̂e, poritomo pen komo twaihtîkaxi ro. Kicicme tî xatken̂e Noro wero ro. Ero ke ero wa waihkano n̂iir̂akn̂e.
14Taa, tan maxe amyamro hara kicicitho pen komo yepamtho kom ha. Aporin pen komo retawno me tak maxe amyamro hara Kporin komo yîrwonmekn̂e me xa hara okwe.
15Yîhyai awetowche so Ixaw Yana komo men nahsîpînkesî xa hara Kporin komo tanî rma axawa imo po. Waihkatîkano rin̂e me maxe amyamro hara okwe, kekn̂e. Ero wa kekn̂e Moises yîwya so.
16Ero yipu yentache Moises yaka ro xa tak mokyatken̂e Huben yepamtho komo, Kace yepamtho komo marha. On wara ketken̂e yîwya, Ai apa, on wara cexi xe nas amna. Tanî rma ciri xe mak nas amna tooku wacan komo, tîmxîkrî komo yewton komo marha.
17Amna reha cesî Ixaw Yana komo yakro. Tuwuhreke amna cesî sowtatu me. Pahkî nas amna n̂examro yakronomacho poko eken komo tahsîso ro. N̂examro yakro exitaw ka amna tanî rma naxe amna pici komo, amna xîkrî komo marha. Ewto po naxe twacayem po. Ero warai po naxe tantono ro komo pona erasîra ehtome so.
18-19Ceken pona etîramara ka nas amna. Ceken yahsîche mak ahnoro Ixaw Yana komo ya ero yimaw mak amna n̂etîrames hara cewton pona hara. Ceken yahsîra ro mak amna nasî n̂examro yakro Xotaw yeco pono. Xehxan makî cma re amna nahsîyasî, resce n̂ixan mak ha, ketken̂e.
20-22On wara tî n̂eyukyakn̂e Moises, Taa, ero wa mat ham, Kporin komo yanme awuhre komo ahsî coko sowtatu me awtotome so. Kir̂wan̂he nasî ero wa awehtopo komo. Tuwuhreke Xotaw watocoko Kporin komo wero ro. Pahkî marha iito ehcoko Kporin komo xatî pîn komo cen̂epetîkaxi ro. Noro rma n̂en̂epesî tîîxatî pîn komo. Yiixatî pîn komo exihra tak exitaw ero yimaw tak metîramexe hara. Amtapotachonhîrî komo yaw rorono me tak maxe. Kporin komo ya mîîkexe, Ixaw Yana komo ya marha mîîkexe, ero yaw rorono me maxe. Kemîknon̂e mîkyam kica, kacho mera ro mak maxe okre. Ero ke on tak nasî aweken komo me Kporin komo yanme me rma.
23Ero wa tohra tko awexitaw so kicicme men maxe Kporin komo ya. Kicicme awehtoponhîrî komo rma men awepotîkexe so men amn̂e okwe.
24Ero ke oroto ha ka amxîkrî komo yewton ciicoko, awoh komo wacan marha ciicoko. Ero yinhîrî amtapotachonhîrî komo yaw roro men ehcoko, kekn̂e. Ero wa kekn̂e Moises yîwya so.
25-27On wara n̂eyukyatken̂e Kace yepamtho komo, Huben yepamtho komo marha, Awanton komo mak amna apa. Amna rma wa n̂ewehcasî amtapotarî. Tanî rma amna nînomyasî cipici komo, tîmxîkrî komo marha Xireace po rma. Tan marha nas amna yoh komo oper̂a komo, paaka komo. Amtapotarî rma tko amna n̂ewehcas apa. Tuuna yepu amna wacesî Kporin komo yanme. Tuwuhreke amna cesî sowtatu me. Amtapotarî yaw roro rma amna nas apa, ketken̂e. Ero wa ketken̂e n̂examro.
28Ero yinhîrî Ereasa yakro nîmtapowakn̂e Moises, Kporin komo yaka cewomsom yakro. Xoswe yakro marha nîmtapowakn̂e, Nun mumuru yakro. Ixaw Yana yantoman̂e komo yakro marha nîmtapowakn̂e, noro re yepatho yantoman̂e komo yakro. Huben yepamtho komo poko nîmtapowakn̂e, Kace yepamtho komo poko marha.
29On wara kekn̂e yîwya so, Kace yepamtho komo tî cetu awakro so tuwuhreke, Huben yepamtho komo marha tî. Sowtatu me tî cetu Xotaw yeco pona. Kporin komo yanme tî cetu. Iitononhîrî pen komo yar̂matîkache makî tî n̂etîrametu oona hara. Ero wa cetaw so Xireace tîmcoko yîwya so eken komo me, kekn̂e.
30Tuwuhreke tohra exitaw so awakro so Kanan pono makî reha tîmcoko yîwya so eken komo me, kekn̂e Moises yîwya so.
31-32On wara n̂eyukyatken̂e Kace yepamtho komo, Huben yepamtho komo marha, Awanton komo mak amna. Kporin komo mtapotachonho yaw roro rma n̂iir̂as amna amn̂e. Sowtatu me amna cesî Kanan pona. Kporin komo yanme rma. On pono rma tko amna nahsîyasî roowo ceken me ha, ketken̂e.
33Ero ke ero pono rma nîmyakn̂e Moises yîrowon komo me. Sion pen rowontho nîmyakn̂e yîwya so, Amohew komo kayaritomon pen rowontho ha. Oki pen rowontho marha nîmyakn̂e yîwya so, Basan ha. Takwekem xa mîn nîmyakn̂e yîwya so. Ewtonthîrî komo marha nîmyakn̂e yîwya so, woskara komo marha ewto panawno kom ha. Ahnoro nîmyakn̂e yîwya so iitono roowo. Ero warai tî nîmyakn̂e Kace yepamtho komo ya, Huben yepamtho komo ya marha, Manases yepamtho poyinonho komo ya marha. Xose mumutho mîk xakn̂e Manases. Ero warai komo ya nîmyakn̂e iitono. Ero wa nîmyakn̂e Moises.
34-36Ero ke mîîmo komo tak n̂iir̂atken̂e Kace yepamtho komo ewto komo po. On wara xakn̂e n̂examro yewton yosotî, Cibon, Ataroci, Aroe, Ataroci-Sopan, Xase, Xokbea. Ero warai pona n̂iir̂atken̂e n̂examro tîmîn komo. Bece N̂in̂ira pona marha n̂iir̂atken̂e tîmîn komo, Bece Aran pona marha. Twacaye so n̂iir̂atken̂e ewto mko ha. Toh komo marha wacancetken̂e iina oper̂a komo.
37-38Huben yepamtho komo marha n̂iir̂atken̂e tîmîn komo ewto pona so. Esbon pona n̂iir̂atken̂e, Ereare pona marha. N̂ebu pona marha n̂iir̂atken̂e, Baaw Meon pona marha. Anarî me tak ero komo nosohcetken̂e ewto komo. Sibma pona marha n̂iir̂atken̂e. Ero warai pona so n̂iir̂atken̂e tîmîn komo. Ewtonthîrî pona ciriche tîmîn komo anarme tak ero ewto nosohcetken̂e. Ero wa nosohcetken̂e cewton komo.
39On wara xatken̂e Maki yepamtho komo hara, Manases mumutho yepamtho kom ha, Xireace pona tî cetken̂e. Amohew komo n̂en̂epetken̂e iitononhîrî komo. Ewtonthîrî komo tak nahsîyatken̂e cewton komo me.
40Ero ke Xireace tak nîmyakn̂e Moises Maki ya, Manases mumutho mîk noro ya. Ero ke iina tak n̂esekenmekn̂e noro.
41Ero yinhîrî Xai cekn̂e hara Xireace pona, Manases mumuru ha. Ewtonthîrî komo marha nahsîyakn̂e noro hara cewton me. Yaake nahsîyakn̂e iitono Xireace pono. Ahsîche Apoci Xai me nosohcekn̂e cewton komo iitono kom ha.
42Noba marha cekn̂e Kenace pono pen komo yar̂maxi. Ewtonthîrî komo nahsîyakn̂e noro cewton me, ewtoci marha nahsîyakn̂e yîmîtwono mko. Ahsîche Noba me takî tî nosohcekn̂e. Tosohcaw rma ewto nosohcekn̂e. Ero wa nosohcekn̂e.
Ixaw Yana Komo Yetatho Mko Yetacitopo On

1Taa, Ixaw Yana komo totoponho tan wekatîmyasî. Mer̂pono pîn mîkyam xatken̂e tîcetaw so Exitu poi. Aano n̂iir̂atken̂e Moises komo Araw yakro.
2Etakritoponhîrî komo mewrekn̂e Moises Kporin komo yanme rma. On wara xakn̂e etakritoponhîrî komo,
3Rameses poi cetken̂e 1-înhîrî nuun̂i po, 15-nhîrî kaamo po. Ancu ya twatotoponhîrî komo ponan po rma cetken̂e kaamo po. Erasîra ro mak cetken̂e Exitu pono komo wero ro rma.
4Tumumuthîrî pen komo yahruru poko xatken̂e Exitu pono komo ero yimaw. Kporin komo nwaihkatho pen komo nahruyatken̂e. Ponaro Exitu pono komo yehtopo marha cehn̂axmu me n̂iir̂akn̂e Kporin komo.
5Yihcirî me Rameses poi cetken̂e Sukoce pona. Iina n̂etakriyatken̂e.
6Ero yinhîrî tak Sukoce poi cetken̂e. Etan pona n̂etakriyatken̂e hara axawa imo yemyatwono pona.
7Ero yinhîrî tak Etan poi cetken̂e hara. N̂etîrametken̂e yaw xa marha ha re. Pi-Airoci pona cetken̂e hara. Baaw-Sepon mehxan mîn Pi-Airoci resce n̂ixan ha. Iina n̂etakriyatken̂e hara Mikito pahnoke.
8Ero yinhîrî tak Pi-Airoci poi cetken̂e hara. Tuuna imo yarinho yari cetken̂e axawa imo pona hara. Etan yaxawan pore cetken̂e 3 kaamo. Ero yinhîrî tak Mara pona n̂etakriyatken̂e hara.
9Ero yinhîrî tak Mara poi cetken̂e hara Erin pona hara. Iito xakn̂e tuuna pîtho 12. Yow yepu warai marha xakn̂e iito 70. Iito n̂enmayatken̂e.
10Ero yinhîrî tak Erin poi cetken̂e. Cucurem Yewku yecihtaka n̂etakriyatken̂e hara, tuuna imo yecihtaka.
11Ero yinhîrî tak Cucurem Yewku yecihtai cetken̂e. Sin yaxawan pona n̂etakriyatken̂e hara.
12Ero yinhîrî tak Sin yaxawan poi cetken̂e. Topka pona n̂etakriyatken̂e hara.
13Ero yinhîrî tak Topka poi cetken̂e. Arusu pona n̂etakriyatken̂e hara.
14Ero yinhîrî tak Arusu poi cetken̂e. Hepicin pona n̂etakriyatken̂e hara. Iito exihra xakn̂e tuuna Ixaw Yana komo wokru.
15Ero yinhîrî tak Hepicin poi cetken̂e. Sinai Yaxawan pona n̂etakriyatken̂e hara.
16Ero yinhîrî tak Sinai Yaxawan poi cetken̂e. Kibroce-Ataapa pona n̂etakriyatken̂e hara.
17Ero yinhîrî tak Kibroce-Ataapa poi tak cetken̂e. Aseroce pona n̂etakriyatken̂e hara.
18Ero yinhîrî tak Aseroce poi cetken̂e. Hicma pona n̂etakriyatken̂e hara.
19Ero yinhîrî tak Hicma poi cetken̂e. Himon-Peres pona n̂etakriyatken̂e hara.
20Ero yinhîrî tak Himon-Peres poi cetken̂e. Ribna pona n̂etakriyatken̂e hara.
21Ero yinhîrî tak Ribna poi cetken̂e. Hiisa pona n̂etakriyatken̂e hara.
22Ero yinhîrî tak Hiisa poi cetken̂e. Keerata pona n̂etakriyatken̂e hara.
23Ero yinhîrî tak Keerata poi cetken̂e. Sepe Yîpîn pona n̂etakriyatken̂e hara.
24Ero yinhîrî tak Sepe Yîpîn poi cetken̂e. Arata pona n̂etakriyatken̂e hara.
25Ero yinhîrî tak Arata poi cetken̂e. Makeroci pona n̂etakriyatken̂e hara.
26Ero yinhîrî tak Makeroci poi cetken̂e. Taate pona n̂etakriyatken̂e hara.
27Ero yinhîrî tak Taate poi cetken̂e. Tara pona n̂etakriyatken̂e hara.
28Ero yinhîrî tak Tara poi cetken̂e. Micka pona n̂etakriyatken̂e hara.
29Ero yinhîrî tak Micka poi cetken̂e. Asmona pona n̂etakriyatken̂e hara.
30Ero yinhîrî tak Asmona poi cetken̂e. Moseroce pona n̂etakriyatken̂e hara.
31Ero yinhîrî tak Moseroce poi cetken̂e. Bene-Xakan pona n̂etakriyatken̂e hara.
32Ero yinhîrî tak Bene-Xakan poi cetken̂e. Or-Akicikace pona n̂etakriyatken̂e hara.
33Ero yinhîrî tak Or-Akicikace poi cetken̂e. Xocbata pona n̂etakriyatken̂e hara.
34Ero yinhîrî tak Xocmata poi cetken̂e. Abrona pona n̂etakriyatken̂e hara.
35Ero yinhîrî tak Abrona poi cetken̂e. Esion-Xebe pona n̂etakriyatken̂e hara.
36Ero yinhîrî tak Esion-Xebe poi cetken̂e. Kates pona n̂etakriyatken̂e hara. Sin Yaxawanî rma mîn Kates.
37Ero yinhîrî tak Kates poi cetken̂e. Oro Yîpîn pona n̂etakriyatken̂e hara. Eton rowon yemyatwono mîn Ooro Yîpîn.
38Iito exitaw so Oro Yîpîn nawnukyakn̂e Araw Kporin komo yanme. Ero meretwo tak waihyakn̂e noro pen. 40-nhîrî cimn̂ipu po waihyakn̂e. Ero wicakî tak xakn̂e cimn̂ipu Ixaw Yana komo mohtoponho Exitu poi. 5-nhîrî nuun̂i po waihyakn̂e, 1-înhîrî kaamo po. Ero po xa waihyakn̂e Araw pen iito.
39123 xakn̂e Araw yewrutoponho ero yimaw, Ooro Yîpîn po waihyataw. Ero wa xakn̂e Araw pen.
40Ero yimaw Arace pono komo kayaritomon tî n̂encekn̂e Ixaw Yana komo mohtopo, Kananew komo kayaritomon ha. Suu n̂ixan pono mîk xakn̂e Kanan mapirî pono ha. Ixaw Yana komo men mokyaxe kopi, kacho tî n̂encekn̂e.
41Ero yinhîrî tak Oro Yîpîn poi cetken̂e Ixaw Yana komo. Sawmona pona n̂etakriyatken̂e hara.
42Ero yinhîrî tak Sawmona poi cetken̂e. Punon pona n̂etakriyatken̂e hara.
43Ero yinhîrî tak Punon poi cetken̂e. Oboci pona n̂etakriyatken̂e hara.
44Ero yinhîrî tak Oboce poi cetken̂e. Ixe-Abarin pona n̂etakriyatken̂e hara, Moabe rowon yemyatwono pona.
45Ero yinhîrî tak Ixe-Abarin poi cetken̂e. Cibon-Kace pona n̂etakriyatken̂e hara.
46Ero yinhîrî tak Cibon-Kace poi cetken̂e. Awmon Cibratain pona n̂etakriyatken̂e hara.
47Ero yinhîrî Awmon-Cibratain poi tak cetken̂e. Abarin Yîpin pona n̂etakriyatken̂e hara, Nebu yîpîn yamrinaka rma.
48Ero yinhîrî Abarin Yîpîn poi tak cetken̂e. Moabe woskaran pona n̂etakriyatken̂e hara. Xotaw yecihtaw n̂etakriyatken̂e Xer̂ko yecen̂e rma.
49Iito tak xatken̂e Moabe woskaran po Xotaw yecihtaw. Miya rma xakn̂e yîmîn komo Bece-Xesimoce pona roro. Xiya roro xakn̂e yîmîn komo Abew-Sicin pona roro hara. Ero wa xakn̂e yîmîn komo.
Kanan Pononho Pen Komo Waihkatîkacoko Amn̂e, Kesî Moises Ixaw Yana Komo Ya
50-52Iito ka xatken̂e Ixaw Yana komo Moabe woskaran po. Xotaw yecihtaw xatken̂e Xer̂ko yecen̂e. Iito exitaw so Kporin komo nîmtapowakn̂e xa hara Moises yakro. On wara kekn̂e yîwya, Ai Moises, on wara kasko Ixaw Yana komo ya, Xotaw mîwacexe amn̂e Kanan pona. Iina awtoche so iitono komo en̂epecoko ahnoro ekenhîrî komo poi. Ponaro ehtoponhîrî me ciixapu mko marha kr̂a yîhcamnocoko toopu, weewe enporixapu, bronse yukuixapu marha. Onok na ya tîmsom yakn̂itoponho marha kr̂a akuhr̂apocoko îh pono komo.
53N̂examro pen rowontho ahsîcoko aweken komo me. Wîmyasî awya so aweken komo me.
54Roowo yahsîche wokpamacoko noro re yepamtho me cehsom komo yeken me so. Mer̂pora exitaw so anarî yanan komo porin me n̂he tîmcoko yîwya so roowo. Asak mak exitaw so anarî yanan kom hara wahra n̂he mak tîmcoko yîwya so roowo. Men̂ekacho ar̂macoko yîhtînotome tak awya so yînahsîrî ro komo. Yîhtînopuche ero tak tîmcoko yîwya so. Iito re mak n̂esekenmacowpe noro re yepamtho komo.
55Iitono komo yen̂epera tko awexitaw so awesepatamcho wara men naxe oko iitono komo. Cekyem wara marha naxe awawci komo yatpon̂e wara oko. Awîrîmexe so men okwe iito rma exitaw so awewton komo po.
56Iito rma exitaw so Owî rma kîwîrîmexe so. N̂examro xa wîwîrîmesî, wîîkekn̂e hara re awya so iitono komo poko, ero wa kachonho yaw roro rma kîwîrîmexe so amyamro xa matko okwe. Ero wa kasko Ixaw Yana komo ya, kekn̂e. Ero wa kekn̂e Kporin komo Moises ya.
Ixaw Yana Komo Rowon Wokpan, Kanan Pono Komo Wokpan Mak

1-2Ero yinhîrî on wara kekn̂e hara Kporin komo Moises ya, Ai Moises, on wara kasko Ixaw Yana komo ya, Oyakno komo, amn̂e Kanan pona awepatakache so on wara nasî arowon komo wokpan amn̂e, yukuknomacho tan wekatîmyas awya so.
3Suu n̂ixan ka wekatîmyas awokpan komo, Sin Yaxawan yemyatwo roro cesî, Eton yemyatwo roro marha cesî arowon komo wokpan. Mehxa, resce n̂ixa n̂ihciyasî n̂ikitho imo mapirî n̂ixa, Yîmîtî Ken̂arî mapirî n̂ixa.
4Akrabin yîpîn yamrinari cesî rma suu n̂ixan wokpa ha. Sin pona roro cesî. Kates panari marha cesî suu n̂ixa. Asa-Aata pona roro, Asmon pona roro marha.
5Iina tak wow kes hara Exitu Yaporî kwaka roro. Ero kwaw roro rma cesî Tuuna imo kwaka.
6Tuuna imo nasî arowon komo wokpan me mehxa hara kaamo yemicitopo n̂ixa hara.
7-9On wara tak nasî arowon komo wokpan hara n̂ixan hara, Tuuna imo yecihtai cesî pataw roro Oro Yîpîn pona roro. En̂exa ces hara Amace potaka roro. En̂exa cesî Setace pona roro hara. En̂exa cesî Sipron pona roro hara. En̂exa cesî Asar Enan pona roro hara. Ero wa nasî awokpan komo nohce n̂ixan ha.
10-12On wara nasî arowon komo wokpan hara resce n̂ixan hara, Asar Enan poi cesî pataw roro Sepan pona roro. En̂exa cesî Hibra pona roro. Ain yari rma cesî resce n̂ixa. Îîpî yamrinari marha cesî Kinerece N̂ikithon yecihtawno yamrinari. En̂exa tak Xotaw yepu kwaw roro rma cesî n̂ikitho imo kwaka hara Yîmîtî Ken̂arî kwaka. Ero wicakî nasî arowonî ro komo. Ero wa nasî arowon komo wokpan, kasko. Ero wa kasko Ixaw Yana komo ya, kekn̂e. Ero wa kekn̂e Kporin komo Moises ya.
13-15On wara marha kekn̂e Moises Ixaw Yana komo ya, Taa, ero wicakî nasî roowo anahsîrî komo amn̂e. Yîraconhîrî komo ekamcoko apoyino komo ya aweken komo me. Men̂ekacho ke yîhtînocoko yînahsîrî ro komo. Ero wara rma kekn̂e Kporin komo owya. 9 mak naxe tribu komo iitono yahsîn̂e kom ha, anarî marha nasî tribu poyino kom hara. Meye reha naxe anarî roowo yahsîn̂e kom hara. N̂examro reha nahsîce rma ceken komo. Huben yepamtho komo, Kace yepamtho komo, Manases yepamtho poyino komo. Ero warai komo nahsîce rma ceken komo. On pono rma nahsîce Xotaw xehxan pono rma, resce n̂ixan, kekn̂e. Ero wa kekn̂e Moises Ixaw Yana komo ya.
Tribu Komo Rowonî Ro Yekamn̂e Komo Yosotî Tan
16-18Ero yinhîrî on wara tak kekn̂e Kporin komo Moises ya, On wara nasî kîrkomo yosotî, awewton komo yekamn̂e komo yosot ha, Ereasa, ohyaka cewomsom ha, Xoswe marha Nun mumuru. Anarî komo marha men̂ekacoko kîrkomo tribu poyino komo roowo yekamn̂e me. Cewn̂e so mak men̂ekacoko tribu komo poko hak so.
19Taa, roowo yekamn̂e komo xa tan wetahcasî, Karebe, Xepon̂e mumuru, Xuta yepamtho.
20Samuew, Amiuce mumuru, Simeaw yepamtho.
21Eritace, Kisiron mumuru, Benxamin yepamtho.
22Buki, Xokri mumuru, Taan yepamtho komo yantoman̂e.
23Xose pen yepamtho poyino marha etacicoko on warai komo, Aniew, Eepoce mumuru, Manases yepamtho komo yantoman̂e.
24Kemuew, Sihtan mumuru, Eprain yepamtho komo yantoman̂e.
25Erisapan, Pahnake mumuru, Seburon yepamtho komo yantoman̂e.
26Pawtiew, Asan mumuru, Isaka yepamtho komo yantoman̂e.
27Aiuce, Seromi mumuru, Ase yepamtho komo yantoman̂e.
28Petaew, Amiuce mumuru, Nahtari yepamtho komo yantoman̂e, kekn̂e. Ero wa kekn̂e Kporin komo Moises ya.
29Ero ke yîmtapotacho n̂ekatîmyakn̂e Moises hara Ixaw Yana komo ya. Oyakno komo, Kporin komo nîhtînoputho rma mîkyam. Ero ke n̂examro ciicoko Ixaw yepamtho komo yeken yekamn̂e me, Kananew komo rowontho yekamn̂e me, kekn̂e. Ero wa kekn̂e Moises Ixaw Yana komo ya.
Repita Komo Yewtonî Ro Tîmcoko, Kesî Kaan

1-2Ero yinhîrî tak nîmtapowakn̂e xa hara Kporin komo Moises yakro. Moabe woskaran po exitaw so rma kekn̂e, Xer̂ko yecen̂e exitaw so, Xotaw yecihtaw ha. On wara kekn̂e yîwya, Ai Moises, on wara kasko Ixaw Yana komo ya, Oyakno komo, awewton komo yahsîche awya so amn̂e ero poyinonho tîmcoko Repita komo ya n̂examro yewtonî ro me. Woskaranî ro komo marha tîmcoko yîwya so ewton komo mamhokono. Cuh ken̂arî tîmcoko yîwya so woskara, iyoh komo nahrî me.
3Ero yipu tîmîche yîwya so cewtoi ro so tak naxe Repita komo. Cewtonî ro komo po so n̂enmayaxe ewto po. Woskaranî ro komo marha nasî iyoh komo nahmacho me, paaka nahmacho me, oper̂a nahmacho me, mîk hak komo, iyoh komo nahmacho me.
4Ewto wacan poi yukuknomacoko 450 metru. Ewto mamhokono rma tîmcoko ero wicakî so waaca poi yukuknomaxapu.
5Ewto poi marha yukuknomacoko 900 metru. Resce n̂ixa yukuknomacoko ero wicakî. Suu n̂ixa, oesce n̂ixa, nohce n̂ixa, ero wicakî so. Ero wicakî so Repita komo woskaran yukuknomacoko ewton komo mamhokono. Ero wicakî so ero ciicoko ero pono komo rowon me. Ero yipu rakataw rma nasî ewton komo.
6On wara ciicoko anarî komo ewto, Repita komo ya tîmxapu komo, waihkano rin̂enho komo yemahcitopo me ciicoko. 6 ewto ciicoko ero warai me. Ero komo ciicoko waihkano rin̂enho yemahcitopo me. Anarî ewto komo marha tîmcoko yîwya so hara Repita komo ya. 42 yakenon xa hara tîmcoko yîwya so n̂examro yewton me.
7Ero ke 48 yakenon me tak nasî ewto mko Repita komo yewton me tîmsom komo. Woskara marha tîmcoko yîwya so ero komo mamhokono.
8On wara men yîhtînocoko ewto mko yetahcataw Ixaw Yana komo nîmrî Repita komo ya, mer̂pora na nai anarî yepamtho komo yewton. Noro yipu yewton tîmcoko yaake n̂he Repita komo ya. Asakî mak na nai anarî yepamtho komo yewton hara. Noro yipu komo yewton tîmcoko asakî n̂he mak Repita komo ya tîmsom hara. Ero wa men etacicoko yîwya so tîmsom ewto mko.
Ewto Komo Pokono Hara Tanmenkera Waihkano Rin̂enho Yemahcitopo Pokono On
9-11Ero yinhîrî on wara kekn̂e hara Kporin komo Moises ya, On wara kasko xa hara Ixaw Yana komo ya, On wara ehcoko Xotaw watoche awya so Kanan pona, ewto komo marha men̂ekacoko waihkano rin̂enho kurun me, anmenkera waihkano rin̂enho komo kurun me ha. Iina tak n̂emahcicowpe amn̂e waihkano rin̂enho komo waipîra cehtome so.
12Iina so n̂emahcicowpe waixa pen yananînho yai ewto pona so. Waihkaxapu pen yananînho men mokya waihkaxapu pen yepanso. Noro yipu yai yukurunpecoko waihkan̂enhîrî ero yipu po ewto po. Ixaw Yana komo ka n̂entacowpe waihkan̂enhîrî yehtopo, Kicicme n̂ehxe ham, kachome, Kir̂wan̂he rma n̂ehxe ham, kachome anarimaw.
13-15Yaake mîmyaxe ewto komo Repita komo ya. Ero poyino ciicoko 6 ewto komo waihkano rin̂enho yemahcitopo me. On pono komo ciicoko 3 ewto. Mehxa eeco po 3 xa hara ciicoko ewto kom hara Kanan pono kom ha. Iina so n̂emahcicowpe waihkano rin̂enho komo, Ixaw Yana komo, acheka so mohxapu komo marha, pawana komo marha. Ahnoro anmenkera waihkano rin̂enho komo iina so n̂emahcicowpe waipîra cehtome so.
16Anarî tko na pehu ke n̂etape tooto pen twaihkaxi ro. Tooto wapatho xa mîkro, kacho me nasî noro yipu. Ero ke men waihkacoko.
17Anarî toh ke cemyarke na nai porin ke ha, waihkano ritopo ke. Ero yipu ke na tooto pen n̂etape twaihkaxi ro. Tooto wapatho mîkro, kacho me marha nasî noro yipu hara. Noro yipu men waihkacoko.
18Anarî watma ke cemyarke na nai waihkano ritopo ke. Ero yipu ke na tooto pen n̂etape. Tooto wapatho mîkro, kacho me nasî noro yipu hara. Noro yipu marha waihkacoko.
19Waixa pen yananînho rma noro waihkape, tîyananînhîrî pen n̂epanpe. Ahto so na eporîche waihkape iina rma.
20-21Anarimaw tpoyino xera ro mak na nai apoyino komo. Tanme ro rma na nar̂me ahce ha na yiixera cehtopo wece waihkachome okwe. Anarimaw wapantaw na n̂eseyamya ponan̂e waihkachome yiixera cehtopo pen. Anarimaw rîîwoxe cexitaw tpoyino n̂etape tamorî ke rma na waihkachome. Tooto wapatho mîkro, kacho me nasî noro yipu. Ero ke men waihkacoko. Waixa pen yananînho rma noro yipu waihkape ahto so na eporîche.
22-24Anarimaw yîrwomnî me ro mak na nai apoyino komo anarî poko. Anmenkera mak na etapano n̂iir̂a. Ponan̂e rma na n̂etape esama yaw momokun me. Toopu na nar̂me wapahtono ritopo wicakno. Twerono pîn wece na nar̂me okwe. Yiixera cehtopo pîn wece na nar̂me, Noro men wetapesî, kan̂e pînî rma. Noro yipu komo yehtopo poko n̂entacowpe Ixaw Yana komo. Etapan̂enhîrî mtapotarî n̂entacowpe, waixa pen yananînho komo mtapotarî marha. Ero wa so n̂entacowpe yaaro xa tak yîhtînotome noro yehtopo. Ero wa men ciicoko omtapotachonho yaw roro rma ha.
25Ero wa waihkano rin̂enho komo nukurunpecowpe Ixaw Yana komo. Waihkaxapu pen yananînho komo ya etapapora n̂ehcowpe. Ewto pona n̂en̂epecowpe hara yukurunpetopo pona. N̂emahciyakn̂e iina xa hara n̂en̂epecowpe. Ero po tak n̂expe waihkano rin̂enho miya roro ohyaka cewomsom waihtopo pona roro, onîhkapetho waihtopo pona roro ha.
26-27Anarimaw tko na waihkano rin̂enho cee ewto poi cetkurunpetopo poi, iina n̂emahciyakn̂e ero poi cee hara okwe. Ewto pohra exitaw tak waixa pen yananînho na noro n̂een̂a, waihke tak na. Ero wa waihketaw, Kicicitho moso cewapatosom okwe, kacho mera rma nasî noro yipu.
28Ewto poi tohra cexpore n̂exirî ha re, mîîkexe noro yipu poko, waihkano rin̂enho kurunpetopo po mak n̂exirî ha re okwe. Ohyaka cewomsom waihtopo pona roro iito rma cexpore n̂asî. Noro pen waipuche mak tak cewtonî ro pona tompe hara.
29Ero wa kacho ponaro men n̂ehcowpe Ixaw Yana komo ahto so na cexitaw so. Miya rorono komo ero ponaro n̂ehcowpe epamthîrî komo meero.
30Tooto wapatho mîkro, kacho me exitaw xa apoyino komo, etaparî yenîn̂enho mtapotarî yanme mak waihkacoko. Cewn̂e makî tko exitaw enîn̂enhîrî noro yipu mtapotarî yanme waihkano cirihra ehcoko.
31Tanme ro rma waihkano rin̂enho mîkro, kacho rma tko na nai anarimaw ahyaw so. Yaaro xa ero wa ehtopo yîhtînopuche awya so waihkacoko ha men. Puranta ahsîra ro mak ehcoko waihkara awehtopo komo yepetho. Waihkacoko ro mak ha.
32Anarimaw waihkano rin̂enho na n̂emahciya ewto pona etkurunpeso. Noro tko na nîmya puranta awya so cetîramachome hara cewton pona. Ohyaka cewomsom waipîra rma ka exitaw so awepema xe so na nai cetîramachome hara yohno. Ero yipu ahsîra ro mak men ehcoko epethîrî.
33Arowon komo yikicicirera ro mak men ehcoko. Tooto kamxukutho yen̂epetaw awya so arowonthîrî komo kiciciren̂e me nas okwe, etakir̂waman me ro mak nas ero yipu roowo. Waihkano rin̂enho kamxukutho ke makî tko n̂etakir̂wames hara arowon komo, kicicme ehxapunhîrî.
34Arowon komo yikicicirera ro mak men ehcoko yiipo maxe ero. Yiipo marha was Ow hara Aporin kom ha. Ixaw Yana komo chewno rma Ow ha, kekn̂e. Ero wa kekn̂e Kporin komo Moises ya.
Tîrowonî Ro Nahsîyaxe Wooxam Komo Epeka Komo Exihra Exitaw

1Taa, ero yinhîrî Moises yaka tak mokyatken̂e Xireace yepamtho yantoman̂e komo. Maki pen mumutho mîk xakn̂e Xireace. Manases pen mumutho mîk xakn̂e Maki. Xose yepamtho mîkyam xatken̂e. Noro yipu komo mokyatken̂e Moises yaka, antomano rin̂e komo yaka, Ixaw Yana komo poritomon komo yaka marha.
2On wara ketken̂e Moises ya n̂examro n̂entarî me, Ai apa, pahxa Kporin komo nîmtapowakn̂e awakro. On wara kekn̂e awya, Tantono men ekamcoko Ixaw Yana komo ya roowo. Men̂ekacho ar̂macoko yînahsîrî komo yîhtînotome, kekn̂e tî awya. On wara marha tî kekn̂e awya, Seropeace nahsîrî tîmcoko noro pen yemsîtho komo ya, kekn̂e tî awya.
3On wara tko na natu n̂examro, Seropeace pen yemsîtho komo, anarî tribun poyino komo na nahsîyatu ciin̂o me so. Ero warai komo yahsîyataw yîrowon komo tak nahsîyaxe amn̂e iin̂o tribun kom hara. Ero ke amna tribun komo rowonînho raconho tak nowyaxe okwe. Anarî tribun komo rowon me tak nas okwe.
4Xubirew cimn̂ipu me exitaw tak Seropeace rowontho nahsîyaxe anarî tribun komo. Amna rowontho raconho tak nas amn̂e n̂examro yin̂o tribun rowon me tak. Ero wa towso amna rowontho nas okwe, ketken̂e. Ero wa ketken̂e Xireace yepamtho komo Moises ya.
5Ero yinhîrî tak Moises n̂ekatîmyakn̂e yîwya so Kporin komo mtapotacho rma. On wara kekn̂e yîwya so, On wara kesî Kporin komo n̂examro poko, Yaaro rma wa kexe Xose yepamtho komo.
6On wara kesî Kporin komo Seropeace yemsîtho komo poko, tanme ro so rma re nahsîcowpe ciin̂o komo. Tîîm yanan komo makî tko nahsîcowpe.
7Ero wara roro n̂ehcowpe Ixaw Yana komo. Anarî yepamtho komo rowontho ahsîra ro mak n̂ehcowpe. Tporin pen komo rowontho mak nahsîcowpe tîrowon komo me. Ero wa n̂ehcowpe ahnoro Ixaw Yana komo.
8-9Anarimaw awemsîrî komo rma na nahsîyatu roowo. Ero wa exitaw so tîîm yanan komo poyino mak nahsîcowpe ciin̂o komo me anarî yepamtho komo rowontho yahsîra ro mak awehtome so. Aporin pen komo rowontho ahsîcoko eroromero, kekn̂e. Ero wa kekn̂e Kporin komo Moises ya.
10-12Ero ke ero wa xatken̂e Seropeace yemsîtho komo, Mara, Cihsa, Okra, Miwka, Noa kom ha, tîîmînhîrî pen yaknonho mumuru komo mak nahsîyatken̂e ciin̂o me so. Manases yepamtho komo mak nahsîyatken̂e ciin̂o me so Xose pen mumutho yepamtho kom ha. Ero ke yîrowon komo xakn̂e tporin pen yepamtho komo rowon me rma.
13Ero yipu n̂ekatîmyakn̂e Moises Ixaw Yana komo ya Kporin komo ya panatanmetopo komo. Moabe woskaran po exitaw so ero wa kekn̂e yîwya so, Xotaw yecihtaw, Xer̂ko yecen̂e ha. Ero wa kekn̂e yîwya so. Ero wa mak nas ekatîmtopo.
DEUIxaw Yana Komo Panatanmetoponho Xa Hara

1
1Taa, on wara xakn̂e Moises, Ixaw Yana komo panatanmekyakn̂e xa hara axawa po exitaw so, Xotaw xehxa exitaw so. Woskara po xatken̂e Supu yecento. Mehxa xakn̂e Paran, xehxa xakn̂e Topew. Iito marha xakn̂e Rabaw, Aseroce, Cisabe. Iito exitaw so n̂examro panatanmekyakn̂e Moises.
2On wicakî mooxe nasî iina kîwcetaw, 11 ro cetakriyaxe Orebe Yîpîn poi kîwcetaw Kates Bahn̂eia pona. Ero wicakî kîwtotopo nasî Sei Yîpîn pore kîwcetaw.
3Ero yimaw 40 cimn̂ipu tak xakn̂e Ixaw Yana komo mohtoponho Exitu poi. Ero cimn̂ipu po tak Moises nîmtapowakn̂e 11-nhîrî nuun̂i po, yihcirî kaamo po. Ixaw Yana komo ya n̂ekatîmyakn̂e Kporin komo mtapotachonho ahnoro, Ero wa Ixaw Yana komo panatanmeko, kachonho yîwya.
4Pahxa n̂he ka Sion pen nar̂metken̂e Amohew komo kayaritomon pen, Esbon pononho pen ha. Oki pen marha nar̂metken̂e pahxa n̂he Astaroce pononho pen. Basan pono komo kayaritomon pen mîk xakn̂e. Etîrei po exitaw nar̂metken̂e. N̂examro yar̂mache tak panatanmekno n̂iir̂akn̂e Moises.
5Xotaw xehxa xatken̂e Ixaw Yana komo Moabe rowon po rma. Iito exitaw so on wara kekn̂e Moises,
6Ai okopuci komo, on wara kekn̂e Kporin komo Kaan kîwya so, Orebe Yîpîn yamrinaw kexitaw so ka, Pahkî tan mehcow îîpî yamrinaw ha.
7Ero ke etocoko tak Amohew komo rowon pona, îîpî ken̂arî pona. Woskara pona marha etocoko. Mehxan pona marha etocoko îh pona, suu n̂ixan pona marha etocoko. Kananew komo yewton pona roro etocoko. Ribanu pona roro marha, eepu yecihtaka roro marha etocoko, Ewpratesî yecihtaka ha. Iina so etocoko.
8Enko xe, Kanan wîmye awya so arowon komo me. Ero ke ero pona etocoko. Aweken komo me ahsîtatko. Ero men wîmyas awya so, wîîkekn̂e aporin pen komo ya. Abraaw ya wîîkekn̂e, Isake ya marha, Xako ya marha. Ero wîmyas amn̂e awya so, awepamthîrî komo ya marha, wîîkekn̂e. Yaaro tan wîîkesî cemaro pîn me ro mak, wîîkekn̂e yîwya so, kekn̂e. Ero wara kekn̂e Kporin komo kîwya so.
Cesen̂ekaxmu Yentan̂e Komo Wiire, Kesî Moises
9Taa, iito rma kexitaw so on wara wîîkekn̂e awya so, kekn̂e Moises, entatîkarî yopo ro mak maxe okwe owya cewn̂e thakwa oyexirî ke, wîîkekn̂e.
10Awepamnoce so Aporin komo Kaan. Mer̂pora ro mak tak maxe xir̂ko wara ro mak tak, kah yawno wara.
11Awepamnopu xe so rma tko wasî Kporin komo ya, ponaro aporin pen komo yehtopo ya. Mer̂pora ro mak awepamnopu xe so wasî yîwya. 1-înhîrî yepam xe wasî 1.000 me cehso ro. Ero wicakî awepamno xe so wasî Kporin komo ya.
12On wara tko wîîkekn̂e awya so, Ahce na poko meserepoketu anarimaw so, ahwora marha na matu anarimaw so, ahce wa na awehtopo komo mîwîrîyaketu na anarimaw so. Ero wa awehtopo komo nasî yînîmrî yopo owya cewn̂e oyexirî ke thakwa.
13Ero ke kîrkomo men̂ekacoko, takîhsom komo mak, yuhnari yîhtînon̂e komo, mîn hak poko ehcamhokaxapu komo. Mîk hak tribun poyino komo men̂ekacoko. Men̂ekache awya so n̂examro marha tak wiir̂asî awenîn̂e komo me, wîîkekn̂e awya so.
14-15Taa, ero wa ham. Kir̂wan̂he amna n̂encesî amtapotarî, mîîketken̂e owya. Ero ke tak awan̂e komo wan̂ikyakn̂e, takîhso cesehtînosom komo, mîn hak poko ehcamhokaxapu komo. N̂examro tak wiir̂akn̂e awenîn̂e komo me. Anarî komo wiir̂akn̂e 1.000 komo yenîn̂e me, anarî komo wiir̂akn̂e 100 komo yenîn̂e me, anarî komo wiir̂akn̂e 50 komo yenîn̂e me, anarî komo wiir̂akn̂e 10 komo yenîn̂e me. Ero wa ciino wiir̂akn̂e awenîn̂e komo me, atribun komo yenîn̂e me so ha.
16Ero yimaw marha awen̂ekan̂e komo panatanmekyakn̂e ow ero yimaw. On wara wîîkekn̂e yîwya so, Awakno komo yeseseyukyataw so n̂examro yehtopo entacoko amyamro. Yaaro xa etacicoko ehtopo komo. Ero wa etacicoko Ixaw Yana komo re yeseseyukyataw so. Ero wa xa marha etacicoko Ixaw Yana yeseseyukyataw so achewno komo yakro hara.
17Cemyawnoyem komo yentan̂e me mak exihra ehcoko. Emyawnomnî komo marha entacoko. Erasîra ro mak ehcoko tooto pona. Kaan xa nasî ken̂ekan̂e me. Camkî awexitaw so tko anarî komo yehtopo poko n̂examro ehcoko ohyaka. Ow tak wencesî noro yipu komo yehtopo. Ero wa wencesî.
18Taa, ero yimaw kpanatanmekyatken̂e so miyan poko rma takîhso awehtopo komo poko, kekn̂e. Ero wa kekn̂e Moises yîwya so.
Tohra Mîxatken̂e Kanan Pona Okwe, Kesî Moises
19On wara marha kekn̂e Moises yîwya so, Ero yinhîrî Orebe poi tîtmokyatken̂e Kporin komo yanme, ponaro kehtopo komo yanme rma. Îh pono komo wece tîtmokyatken̂e Amohew komo wece. Axawa pore rma tîtmokyatken̂e. Porinî ro mak mîn xakn̂e axawa, eraspetono ro mak kopi. Ero rma meen̂atken̂e amyamro. Ero yinhîrî Kates Bahneia pona cepataketken̂e hara.
20-21Iito kexitaw so on wara wîîkekn̂e awya so, Taa, tanî tak taxe îîpî chew, Amohew komo rowon po ha. Onî rma tî nîmya Kporin komo Kaan kîwya so. Enko xe, yînîmrî on awya so. Ero ke ahsîtatko tak ha aweken komo me. Ero wara rma kekn̂e Kporin komo, ponaro aporin pen komo yehtopo. Erasîra ro mak ehcoko. Ahwokara marha ehcoko, wîîkekn̂e awya so.
22Ero yinhîrî ohyaka mîmokyatken̂e ahnoro. On wara mîîketken̂e owya, Kîrkomo cokorî ka cen̂epecerî kîywapu so roowo yenîn̂e komo. Taixa tîtopore nasî, kexe amn̂e tmokuche so hara, ero wa nai ha ewto komo iitono, kexe marha kîwya so, mîîketken̂e.
23Kir̂wan̂he wencekn̂e amtapotarî komo. Ero ke 12 kîrkomo men̂ekekn̂e. Cewn̂e so mak men̂ekekn̂e atribun komo poko hakî so.
24Ero ke cetken̂e tak on̂etacitho komo îîpî chere. Eskoro Woskaran yari tî cetken̂e. Iitono komo tî n̂een̂atken̂e ahnoro.
25Uupa yeperîrî marha pohcatken̂e. N̂ekyatken̂e kunkukmarî komo. Tîn̂enîthîrî komo marha n̂ekatîmyatken̂e. On wara ketken̂e ero poko, Kir̂wanî rma re mîn Kanan, Kporin komo Kaan nîmrî kîwya so, ketken̂e. Ero wa ketken̂e enîn̂e komo.
26Ahsîso tko awto xera so mîxatken̂e kica. Kporin komo mtapotarî manwekyatken̂e kica, ponaro awehtopo komo mtapotarî ha.
27Kicicme so mîmtapowatken̂e kica amîn komo yaw so. Kîîxera so mak nai ham Kporin komo kica, mîîketken̂e mak okwe. Amohew komo nar̂marî me mak kehce so xiya. N̂examro ke mak kwaihkexe so okwe, mîîketken̂e mak kica.
28Ahna ma re tîhcet ha ke okwe? Kahwokacow so mak okwe kakno komo. On wara kexe kîwya so, Karitî komo mîkyam kopi iitono komo, kawno komo ro mak kopi. Kyopo so men naxe okwe, kexe kîwya so. Porin marha ewton komo. Kah yaka rorono mîn ewton komo wacan. Enake yepamtho komo meero amna n̂een̂e iito kopi, kacow kîwya so. Ero wa kacow kakno komo kîwya so, mîîketken̂e.
29On wara tko wîîkekn̂e ow hara awya so, Erasîra rma tko ehcoko. Ahce wa tatu kopi? kahra ehcoko.
30Aporin komo Kaan xa wa cesî aywapo so. Noro rma ar̂mapono n̂iir̂asî. Yîwîrîmano n̂iir̂akn̂e awero ro so pahxa ha ka Exitu po kexitaw so, ar̂mapono marha n̂iir̂akn̂e. Ero wa xa marha Kanan pono komo nar̂mapes hara, wîîkekn̂e awya so.
31Axawa po kexitaw so Kporin komo yehtopo wa meen̂atken̂e, ponaro awehtopo komo yehtopo. Awar̂atken̂e so Noro tumumuru naar̂asî yîîm ero wara rma. Esama yaw awekyatken̂e so oona roro.
32-33Wara rma Kporin komo pona enîhra rma mîxatken̂e, ponaro awehtopo komo pona. Apoturme so cekn̂e awetakritopo komo yenpotome awya so, awesamarî komo yenpotome marha awya so. Wehto chew cekn̂e kosope. Kaweresî chew cekn̂e katpanaw hara. Noro pona enîhra mîxatken̂e.
Kanan Yenîhra Ro Mak Naxe Oyanwekn̂e Komo, Kekn̂e Kaan, Kesî Moises
34-35Amtapotarî komo yentache tak Kporin komo nîrwonakn̂e apoko so. On wara kekn̂e, Kicicitho komo ro mak moxam ewrutoponhîrî komo n̂ixa ro kica. Kir̂wanî ro mak mîn Kanan. Ero poko cma re wîîkekn̂e aporin pen komo ya, Kanan xa wîmyas awya so, wîîkekn̂e. Yaaro xa tan wîîkesî cemaro pîn me ro mak, wîîkekn̂e yîwya so. Enîhra rma tko naxe moxam okwe. Yaaro xa marha tan wîîkesî cemaro pîn me ro mak, kekn̂e owya apoko so.
36Karebe mak n̂een̂asî, Xepon̂e mumuru. Yînapikîthîrî rma wîmyasî yîwya. Noro yepamtho komo ya marha wîmyasî. Ero wîmyasî yîwya so oyewetîtîkan̂e me exirî ke noro reha, kekn̂e Kporin komo owya.
37-38Opoko marha nîrwonakn̂e Kporin komo apoyero so rma. On wara kekn̂e owya, Amoro meero tohra masî Kanan pona. Awakrononhîrî xa yo ces iina Xoswe, Nun mumuru. Ero ke noro ahworeko Ixaw Yana komo yaatopo poko. Noro xa Kanan nahsîpesî Ixaw Yana komo ya.
39Amxîkîthîrî komo xa matko cexe iina amn̂e. Wahrai komo mîkyam, kicicitho yîhtînon̂e pîn ka mîkyam, kir̂wan yîhtînon̂e pîn marha mîkyam. Moxam cik mak nahsîyaxe okwe Kanan pono komo, mîîketken̂e amxîkrî komo poko. N̂examro rma tko cexe Kanan pona amn̂e. Ero wîmyasî yîwya so eken komo me.
40Amyamro reha yaw xa marha etocoko hara. Cucurem yesamarî yaw etocoko hara axawa poreno yaw ha, kekn̂e. Ero wa kekn̂e Kporin komo owya.
41On wara tko mîîketken̂e hara owya, Kicicme amna n̂eexi kica. Kporin komo amna nanwekî kica. Amna rma tko wa ces ha Kanan pona iitono komo yar̂maxi. Kporin komo Kaanî mtapotarî yaw roro rma amna cesî, mîîketken̂e tak owya. Akaciparan komo mahsîyatken̂e, arahnu kom ha. Îh pona kaikatko, mîîketken̂e.
42On wara tko kekn̂e Kporin komo owya, On wara kasko yîwya so, Tohra tak men ehcoko etar̂maxi. Awakro so men tohra ro mak wasî. Aaxatî pîn komo men awar̂metu so okwe, kasko yîwya so, kekn̂e owya.
43Ero ke yîmtapotachonhîrî wekatîmyakn̂e awya so. Entara rma tko mîxatken̂e. Kporin komo mtapotarî manwekyatken̂e xa hara kica. Awanme ro so rma tko mîîcetken̂e okwe îh pona.
44Amohew komo tko mokyatken̂e awar̂maxi so îh pono kom ha. Aweken̂emekyatken̂e so weenu kweken̂emekyaxe so ero wara. Sei poi tak awen̂epetken̂e so. Miya roro awen̂epetken̂e so Ohma pona roro.
45-46Ero ke mîmokyatken̂e hara awetarî komo yaka. Kporin komo n̂entarî me cma re mîwracetken̂e. Awratarî komo ponarora ro makî tko tî xakn̂e Kporin komo. Awentan̂e pîn komo wara ro mak xakn̂e. Ero ke Kates po mîxatken̂e pahkî. Yaake ro menmayatken̂e iito, kekn̂e. Ero wa kekn̂e Moises Ixaw Yana komo ya.
Axawa Pore Metar̂atken̂e Pahkî, Kesî Moises
2
1On wara marha kekn̂e Moises Ixaw Yana komo ya, Ero yinhîrî yaw xa marha tîhcetken̂e hara, axawa yesamarî yaw xa marha, Cucurem Yewku yesamarî yaw ha. Kporin komo kekn̂e owya ero yaw roro rma tîhcetken̂e. Pahkî tîxatken̂e Sei Yîpîn mamrikrî poko.
2-3Ero yinhîrî on wara kekn̂e hara Kporin komo owya, Pahkî tan mehce on îîpî mamrikrî poko. Oroto nohce yaw roro tak etocoko hara.
4-6On wara Ixaw Yana komo yîtwermakî, Ayanan komo mîkyam Sei pono komo. N̂examro rowon pore tak mîîcexe. Esau pen yepamtho mîkyam iitono komo. N̂examro n̂eraswaxe apona so. Ero ke twerî mak etocoko yîchere so. Yîrwonmekno cirihra ro mak men ehcoko. Yîrowon komo tîmîhra ro mak was awya so. Ahtarî komo wicakno meero tîmîhra wasî. Sei Yîpîn wîmye Esau yepamtho ya reha eken me so. Puranta ke n̂examro epemacoko anahrî komo, tuuna marha epemacoko awokru kom ha, kekn̂e Kporin komo owya. Ero wa kekn̂e Noro owya.
7Awakretken̂e so Kporin komo Kaan. Ehn̂an me ro mak awir̂atken̂e so ahce na poko awexitaw so. On axawa pore awaimamtoponhîrî komo ponaro wa nai ha. 40 cimn̂ipu xakn̂e Noro awakro so. Esemetanmekîra ro mak mîxatken̂e. Ero wara awir̂atken̂e Kporin komo.
8Ero yinhîrî kyanan komo yeken tak tîtmamrikyatken̂e, Esau yepamtho komo yeken, Sei pono kom ha. Woskara yesamarî yaw toxapunhîrî tak cetowyatken̂e hara, Erace yesamarî yai marha, Esion-Xebe yesamarî yai marha. Moabe yaxawan yesamarî yaw tak tîtmokyatken̂e hara.
9Ero yimaw on wara kekn̂e hara Kporin komo owya, Moabita komo emetanmekîra ehcoko. N̂examro yakro etar̂mara ro mak ehcoko. Yîrowon komo tîmîhra ro mak was awya so. Ahî wîmye Roo yepamtho komo ya eken me so, kekn̂e Kporin komo.
10-11(Pahxa Emin komo tî xatken̂e iito Ahî po. Mer̂pono pîn komo tî mîkyam xatken̂e Emin komo. Karitî komo tî mîkyam xatken̂e, kawno kom ha. Mer̂pono pîn komo mîkyam xatken̂e. Enake yepamtho komo wara so rma xatken̂e. Tooto mîkyam xatken̂e Anakin komo wara xa marha. Emîn, kacho me tko tî xatken̂e Moabita komo ya hara.
12Pahxa reha ka Orew komo tî xatken̂e iito Sei Yîpîn po. Esau yepamtho komo reha tî n̂examro pen n̂en̂epetken̂e. Waihketken̂e ro makî tî. Ekenhîrî komo pona takî tî n̂esekenmetken̂e hara. Ero wa so tî xatken̂e Esau komo, Ixaw Yana komo wara xa marha. Kanan pononho pen komo waihketken̂e n̂examro hara. Ekenhîrî komo tak nahsîyatken̂e ceken komo me. Kporin komo nîmyakn̂e yîwya so ekenhîrî komo me.)
13Ero yinhîrî on wara kekn̂e hara Kporin komo, Taa, etocoko hara, On tak watocoko tuuna yaporî, Serece ha, kekn̂e. Ero ke Serece tîtwacetken̂e.
1438 cimn̂ipu xakn̂e Kates Bahneia poi kmohtoponhîrî komo Sereci yaporî watotopo pona roro ha. Ero wacetaw twaihtîkaxi tak xatken̂e ahnoro kîrkomo pen, sowtatu me ehxapunhîrî pen kom ha. Achew so exihra tak xatken̂e ero yimaw. Kporin komo kekn̂e yîwya so ero wara rma xatken̂e twaihtîkaxi.
15N̂examro pen waihkekn̂e Kporin komo achew so exihnî me cehso ro tak okwe.
16-18Taa, sowtatu pen komo waihtîkache on wara kekn̂e hara Kporin komo owya, Oroto tak Ahî watocoko Moabe rowon wokpamacho.
19Amonita komo pahnoke awexitaw so n̂examro emetanmekîra marha ehcoko. Ahc3e na cirihra ro mak ehcoko. Yîrowon komo tîmîhra was awya so. Roo yepamtho komo yeken me makî reha wîmyakn̂e ero yîrowon komo me, kekn̂e owya Kporin komo.
20-21Pahxa rma anarî komo rowon me xakn̂e iitono. Sansumin me tko tî ka n̂examro pen n̂etahcatken̂e Amonita komo. Karitî pen komo marha mîkyam pen xatken̂e, mer̂pono pîn komo. Kawno komo marha mîkyam xatken̂e Enakin komo yecenarî so. N̂examro pen waihkapekn̂e Kporin komo Amonita komo ya. Ekenhîrî pona takî tî n̂esekenmetken̂e n̂examro hara.
22Ero wa xa marha Esau yepamtho komo nakronomekn̂e hara Kporin komo. Sei pono komo mîkyam nakronomekn̂e. Orew pen komo waihkapekn̂e Esau yepamtho komo ya. Ekenhîrî komo pona takî tî n̂examro n̂esekenmetken̂e hara. Iito rma tak naxe oroto rma.
23Apin pen komo marha tî xatken̂e pahxa. Mehxa tî xakn̂e n̂examro pen yewtontho Kasa pona roro. Kahtorin komo tko tî mokyatken̂e Kahtorî poi Apin pen komo waparî me. Ekenhîrî komo pona takî tî n̂esekenmetken̂e hara. Ero wa xatken̂e Kahtorin komo.
24Taa, on wara kekn̂e hara Kporin komo owya, Ahnon Yepu tak watocoko. Enko xe, anar̂marî komo me wiirî Sion pen, Amohew komo kayaritomon pen, Esbon pono pen ha. Yîrowonthîrî marha nasî onîmrî me awya so aweken komo me. Ero ke noro waparî me tak etocoko. Yîrowonthîrî tak ahsîcoko aweken komo me.
25Oroto wihciyasî cerahsom me apona so ciino ritopo. Ero wa so wiir̂asî mîk hak rowon pono komo, kah yakwerî mamawno kom ha. Awekaci komo tak n̂encexe ahnoro. Entache tatanaxe mak apona so cerahtîmrî ke so ha, nahwokexe ro mak okwe, kekn̂e. Ero wa kekn̂e Kporin komo owya, kekn̂e Moises.
Sion Pen Nar̂mapekn̂e Kporin̂ Komo Kîwya So, Kesî Moises
26-27Ero yinhîrî on wara kekn̂e hara Moises yîwya so, Ketemoci yaxawan po kexitaw so kîrkomo wen̂epekn̂e Sionî mtapotarî yentaxi, Esbon pono komo kayaritomonî mtapotarî yentaxi. Tawake mak amtapotacoko noro yakro, wîîkekn̂e yîwya so. On wara kacoko yîwya, Ai apa, arowon pore cma re ces amna. Esama yaw mak amna cesî etowîn me ro mak. Poowa me etowra nas amna, kari me etowra marha.
28-29Tînahrî amna naponukyasî ahyai so puranta pona. Tutunarî marha amna n̂epemes hara. Tîhtarî po mak amna cesî. Esau yepamtho amna wahkotora xatken̂e, Sei pono kom ha. Ero wa marha xatken̂e Moabita kom hara Ahî pono kom ha. Amna wahkotora marha xatken̂e n̂examro. Ero ke ero wa xa marha cma re amna men̂epesî arowon pore amoro hara. Arowon watoche Xotaw yepu tak amna waces hara Kanan pona. Ero tî nîmya amna ya Kporin komo ponaro amna yehtopo. Ero ke iina tîto xe nas amna, kacoko yîwya, wîîkekn̂e yîwya so.
30Anarî me tko tî kekn̂e Sion, Esbon pono komo kayaritomon. Pîra ro mak, orowon pore tohra ro mak men ehcoko, kekn̂e tî kica. Kaanî rma tko ero wa n̂iir̂akn̂e yîropotarî, Aporin kom ha. Kanwekn̂e me n̂iir̂akn̂e awya so anar̂marî komo me ciitome. Enko xe, nar̂mapekn̂e awya so.
31Ero yinhîrî on wara kekn̂e hara Kporin komo owya, Enko xe, Sion tîmtopo wihciye rma, awya so tîmtopo. Yîrowonthîrî tîmtopo marha wihciye. Ero ke yîrowonthîrî pona tak etocoko ahsîtome tak awya so, kekn̂e owya. Ero wa kekn̂e Kporin komo owya.
32-33Ero yinhîrî tak mokyakn̂e Sion kwaparî komo me. Maywen komo marha mokyatken̂e ahnoro sowtatu pen kom ha. Xasa pona tak kepor̂atken̂e so. Kporin komo Kaanî tko n̂examro pen nar̂mapekn̂e kîwya so. Kayaritomo pen tar̂metken̂e, yumumuthîrî pen komo marha, maywenînhîrî pen komo marha ahnoro.
34Noro pen yewtontho komo marha tahsîyatken̂e ahnoro. Iipononhîrî pen komo tîtwaiketken̂e. Kîrkomo pen, wooxam pen komo, rikomo pen komo, ahnoro tîtwaiketîketken̂e. Waipîn komo yîmtora ro mak tîxatken̂e.
35Iyokuthîrî komo taar̂atken̂e koh komo me. Emyawnonhîrî komo marha tahsîyatken̂e n̂examro pen yewtontho pononho.
36Mehxa nasî Aroetho n̂examro pen yewtontho, Ahnon Yepu yecihtaw nasî. Ero tahsîyatken̂e kewton komo me. Tuuna yecihtawno marha tahsîyatken̂e hara ewto komo. Ahnoro ewtotho komo tahsîyatken̂e Xireace pona rorono komo. Kyopono komo exihra ro mak xakn̂e ewto pono komo. N̂examro pen nar̂mapekn̂e Kporin komo Kaan ahnoro kîwya so.
37Amon yepamtho komo rowon pona tohra ro mak mîxatken̂e Kporin komo Kaanî mtapotachonho yaw roro rma. Xaboke yecihtarino pona tohra ro mak mîxatken̂e. Îh pona so marha tohra mîxatken̂e iitono pona so ewto pona. Kporin komo n̂ewyomarî komo yar̂maxi tohra ro mak tîxatken̂e, kekn̂e. Ero wa kekn̂e Moises Ixaw Yana komo ya.
Oki Pen Marha Nar̂mapoi Kporin Komo Kîwya So, Kesî Moises
3
1On wara kekn̂e hara Moises Ixaw Yana komo ya, Ero yinhîrî wow tîtketken̂e tak. Basan yesamarî yaw tak tîhcetken̂e. Ero yaw kîwcetaw so Oki tak mokyakn̂e kwaparî komo me hara. Basan pono komo kayaritomon mîk xakn̂e. Tmaywen komo n̂ekyakn̂e sowtatu pen komo. Etîrei pona kepor̂atken̂e so.
2Ero yimaw on wara kekn̂e Kporin komo owya, Noro pona erasîra xa marha ehcoko. Anar̂marî komo me marha wiirî noro pen, maywenînhîrî pen komo marha, yîrowonthîrî marha. Ero ke noro pen waihkacoko, Sion pen mîwaikace Amohew komo kayaritomonînho pen, Esbon pononho pen ha, ero wa xa marha noro pen waihkacoko hara Oki pen ha, kekn̂e owya.
3Ero ke Oki pen nar̂mapekn̂e Kporin komo kîwya so Basan pono kayaritomon pen. Maywenînhîrî pen komo marha nar̂mapekn̂e kîwya so. Ero ke n̂examro pen tîtwaiketken̂e. Waipîn komo yîmtora ro makî tîxatken̂e.
4Ero yinhîrî noro pen yewtontho komo marha tahsîyatken̂e ahnoro. 60 xakn̂e ewtonthîrî komo. Knahsîrî pîn exihra ro mak tak xakn̂e noro pen yewtontho. Ahkobi pono komo tahsîyatken̂e ahnoro. Ero wa tahsîyatken̂e Oki yewtontho komo, Basan pono kom ha.
5Twacayem komo mîn xakn̂e ewtonthîrî komo. Kawno ke twacaye so xakn̂e kopi. Tmetatai marha xakn̂e wacanthîrî. Yahkotono ke cecehke xakn̂e metatan komo. Ewtoci marha xakn̂e mer̂pora. Ero komo tahsîtîketken̂e.
6-7Ero pononho pen komo marha tîtwaiketîketken̂e. Sion maywenînho pen komo tîtwaiketîketken̂e ero wa xa marha Oki maywenînho pen komo tîtwaiketken̂e hara. Kîrkomo pen tîtwaiketîketken̂e, wooxam pen komo marha, rikomo pen komo marha ahnoro ewto pono komo cirihtîkaxi ro. Iyokuthîrî komo reha taar̂atken̂e koh komo me. Emyawnonhîrî komo marha tahsîyatken̂e ewtonthîrî komo pononho.
8Ero wa Amohew komo kayaritomon pen rowontho tahsîyatken̂e, asak hakno rowontho rma. Xotaw xehxan tahsîyatken̂e, kaamo yepatakacho n̂ixan ha. Ahnon Yarenarî pona rorono komo tahsîyatken̂e Ehmon Yîpîn pona rorono komo marha.
9Sirion Yîpîn mîn, kexe Siton pono komo ero poko, Ehmon Yîpîn poko. Sen̂i Yîpîn mîn, kexe Amohew komo reha ero poko.
10Oki pen yewtontho tahsîyatken̂e ahnoro woskara pono komo. Xireace tahsîyatken̂e ahnoro, Basan marha tahsîyatken̂e Sawka pona rorono, Etîrei pona rorono marha. Ero wa tahsîyatken̂e Oki pen yewtontho komo, Basan pono kom ha.
11Oki makî tî xakn̂e Hepain pen komo poyinonho. Basan pononho pen komo kayaritomonînho mîk xakn̂e. Pehu ciixapu xakn̂e noro pen yetîrapotoponho. 4 metru ehyatkawnon mîn xakn̂e okyo, 1,8 metru xakn̂e akwerî hara. Nai rma ero Haba po, noro pen yetîrapotoponho, Amon yepamtho komo yewton po ha.
Xotaw Mehxan Wîmyakn̂e Huben Yepamtho Komo Ya, Manases Yepamtho Raconho Komo Ya, Kace Yepamtho Ya, Kesî Moises
12Taa, apoyino komo rowon me tak wekamyakn̂e knahsîthîrî kom ha. Aroe mkaino wîmye Huben yepamtho komo ya, Kace yepamtho komo ya marha. Ahnon yepu yecihtawno wîmye yîwya so. Nai îîpî mko Xireace po. Ero raconho marha wîmye yîwya so. Iitono komo marha wîmye yîwya so ewto komo, Xireace raconho pono kom ha.
13Xireace raconho hara wîmye Manases yepamtho poyino komo ya hara. Basan marha wîmye yîwya so Oki pen rowontho ha. Hepain pen komo yekenho, kacho mîn xakn̂e ahnoro Ahkobe, Basan marha.
14Xai reha cekn̂e Ahkobe pono pen komo yar̂maxi. Manases yepamtho mîk cekn̂e. Iitono komo nar̂mekn̂e miya rorono komo Xesuru yemyatwono komo meero, Maakacita komo yemyatwono komo marha. Iitono komo nar̂mekn̂e noro. Ero ke iitono komo tak n̂osohcekn̂e ewto komo, tosotî me rma nosohcekn̂e. Ero ke ero yinhîrî rma tak Basan n̂etahcaxe Apoce-Xai me.
15-16Taa, Xireace reha wîmye Maki ya. Xireace mkaino wîmye Huben yepamtho komo ya reha, Kace yepamtho komo ya marha. Miya rorono wîmye yîwya so Ahnon kwaka rorono ha. Ahnon rakatarî nasî onmîtho wokpan me. Xaboke kwaka rorono meero wîmye yîwya so. Amon yepamtho komo rowon wokpan mîn Xaboke yepu.
17Mehxa wece nasî Xotaw tuuna yepu. N̂examro rowon wokpamacho me rma nas ero hara. Kinerece yecihtai cesî n̂examro wokpan me. Miya rorono wîmye yîwya so Araba N̂ikithon kwaka rorono. Yîmîtî Ken̂arî kacho rma mîn Araba N̂ikithon. Ero yecihtari cesî n̂examro wokpan resce n̂ixan porero tuuna yechîrî porero. Piska Yîpîn yamrinari rma cesî. Ero warai wîmye yîwya so yîrowon komo me, Huben yepamtho komo ya, Kace yepamtho komo ya marha.
18Ero yinhîrî on wara n̂examro wantomekn̂e, Taa, tantono nîmye Kporin komo Kaan aweken komo me. Ero ke on wara wîîkes awya so kîrkomo ya, Etocoko rma amyamro Xotaw yeco pona, karitî komo mak. Tuwuhreke etocoko ayanan komo poturme, Ixaw Yana komo poturme.
19Tanî rma tînomcoko apici komo, amxîkrî komo marha. Ewto komo po tînomcoko awya so onmîtho komo po rma. Awoh komo marha tînomcoko. Mer̂pora ween̂asî awoh komo.
20Amn̂e cepokaresom me tak Kporin komo n̂iir̂asî apoyino komo, etar̂macho komo yîtîhkache. Iitono tak nahsîyaxe cekenî ro kom hara. Kporin komo Kaan nîmyasî yîwya so ero rma nahsîyaxe Xotaw yeco pono ha. Ahsîche tak arowonî ro komo pona amohcoko hara, wîmye awya so ero pona, kekn̂e. Ero wa kekn̂e Moises Huben yepamtho komo ya, Kace yepamtho komo ya, Manases yepamtho komo ya marha.
21-22Ero yimaw Xoswe marha panatanmekyakn̂e. On wara wîîkekn̂e yîwya, Awewru ke rma Kporin komo Kaan nar̂matho komo meen̂asî. Kayaritomonhîrî pen komo mîkyam xatken̂e yînar̂mathîrî asak ha. Ero wa xa marha tak anarî pen komo nar̂mes hara kayaritomo pen komo yîhyari so mîîcexe n̂examro pen kom ha. Erasîra ro mak esko pona so. Aporin komo Kaanî rma Mîk ar̂mano n̂irpes awya so, wîîkekn̂e yîwya.
Kanan Pona Tohra Esko Amoro, Kekn̂e Kaan Owya, Kesî Moises
23-24Ero yinhîrî cerewre kîmtapowakn̂e Kporin komo yakro hara. On wara wîîkekn̂e yîwya, Kaan Amoro Apa Oporin. On wara cma re wîîkes awya, Awanton mak ow ha. Takîhsom me xa awehtopo menpes ha re owya, kar̂pe xa awehtopo marha. Ero yihcitopo makî tko ka menpes owya. Amoro makî Kaan, anarî exihra ro mak nasî awarai, cirihnî ciin̂e xa. Kar̂pe cehtopo yenpon̂e marha exihra ro mak nasî anarî awarai. Kah yaw exihra nasî, roowo po marha exihra nasî.
25Ero ke owî cma re men̂epesî Xotaw yeco pona. Iitono yenî xe cma re wasî kir̂wanî ro roowo. Îîpî yenî xe marha wasî kir̂wan komo. Ribanu yenî xe marha wasî, wîîkekn̂e yîwya.
26Riiwoxe rma tko xakn̂e Kporin komo opoko apoyero so. Omtapotarî yewetîra rma xakn̂e. N̂ex ha, kekn̂e mak owya. Ero poko yîmtapotara tak esko oyakro.
27Piska Yîpîn xa matko awnuko meretkoso roro. En̂exa tak enko Kanan rowon, oesce n̂ixan, nohce n̂ixan marha, suu n̂ixan marha, resce n̂ixan marha. Awewru ke mak enko. Xotaw rma watohra mas okwe.
28Xoswe xa matko antomakî aano ritopo poko. Noro ahworeko, Kar̂pe men esko, kasko yîwya. Noro xa Ixaw Yana komo naar̂asî Xotaw yeco pona. Noro marha yîrowon komo nahsîpesî yîwya so eken komo me. An̂enîrî rma mîn nahsîpesî yîwya so, kekn̂e owya. Ero wa kekn̂e Kporin komo owya.
29Ero ke iito rma ka tîxatken̂e woskara po rma, Bece Peo yemtacho po rma, kekn̂e. Ero wa kekn̂e Moises yîwya so.
Kporin Komo Ya Kpanatanmetopo Men Ewetîcoko, Kesî Moises
4
1Ero yinhîrî tak on wara kekn̂e hara Moises Ixaw Yana komo ya, Ai, oyakno komo, Ixaw Yana komo amyamro. Omtapotarî ka entacoko. Kporin komo ya apanatanmetopo komo tan wekatîmyas awya so. On yaw roro men ehcoko waipîn me awehtome so, arowon komo yahsîtome marha awya so. Ero tî nîmya awya so Kporin komo, ponaro aporin pen komo yehtopo ha. Ero yahsîso mîîcexe omtapotarî ponaro ro rma awexitaw so.
2Omtapotarî men yîhremara ehcoko amtapotarî komo ke rma kica. Omtapotarî yîhkotora marha ehcoko ero poyino yewetîtome mak awya so. Aporin komo Kaanî mtapotarî poko tan kpanatanmekyaxe so. Ero ke ewetîcoko.
3-4Amyamro rma meen̂atken̂e Kporin komo rwonîmtoponho Baaw Peo po kexitaw so. Apoyino pen komo waihkekn̂e ahnoro Baaw Peo pokononho pen komo. Amyamro reha maxe waipîra rma ahnoro Kporin komo Kaan yewetîn̂e komo reha.
5Apanatanmekrî komo poko oyantomekn̂e Oporin Kaan ha. Owya n̂ekatîmyakn̂e ero rma wekatîmyas awya so hara. Ero ke yîmtapotachonhîrî poko kpanatanmekyaxe so ero yaw roro rma awehtome so amn̂e arowon komo pona awtoche so, aweken komo me mahsîyaxe ero pona awtoche so ha.
6Ero ke apanatanmetopo komo men ewetîcoko. Ewehcataw awya so kir̂wan me tak mesenpexe anarî yana komo ya. Apanatanmetopo komo rma wa n̂encexe amn̂e. Entache on wara kexe apoko so, Kyopono komo xa mîkyam okre. Takîhsom me xa nat ham, yuhnari yîhtînon̂e me ham, kexe apoko so.
7Ahce wa natu anarî yana kom hara, mer̂pono pîn me cehsom kom ha? Ponaro kehtopo komo warahra ro mak nasî ponaro n̂examro yehtopo. Meyehra reha nasî Kporin komo Kaan. Apa, ow cma re makronomesî, tîtkexe yîwya ahce na poko kîmtapota xe kexitaw so rma.
8Kpanatanmetopo komo cma re nasî kîhyaw so, kir̂wan me kehtopo komo. Kir̂wanî ro xa mîn kîhyawno kpanatanmetopo komo. Nai ha ma re ero yipu anarî rowon pono komo yaw mer̂pono pîn me cehsom komo yaw ha?
9Awehtopo komo ponaro men ehcoko. Twerî men ehcoko anarme awehtîkacho komo poko. Anarme awehtîketaw so an̂enîthîrî komo men mîhcamnoyaxe okwe, ponaro so exihra tak maxe okwe. Twen̂ekarî tak men maxe ero poko awaitopo komo pona roro okwe. On poko marha amxîkrî komo panatanmecoko, aparî komo marha.
10Orebe po awexitaw so Aporin komo Kaan yeepataino me mesenmekyatken̂e ero yimawno xa ekatîmcoko yîwya so. On wara kekn̂e Noro owya ero kaamo po, Ixaw Yana komo enmeko ohyaka. Omtapotarî xa tan wekatîmyasî yîn̂entarî me so oponaro xa tak ehtome so miya roro, roowo po cehtopo komo yecenarî. Tîmxîkrî komo ya marha n̂ekatîmcowpe amn̂e omtapotarî tîn̂entathîrî kom ha, kekn̂e. Ero wa kekn̂e Kporin komo owya.
11Ero ke mesenmekyatken̂e îîpî yamrinaka. Wehto ke n̂etahsîyakn̂e xa oco îîpî. Kah yaka roro nawomyakn̂e wehto. Cicwiye xakn̂e îîpî meretîrî tuuna yewru warai ke kopi.
12Ero yimaw Kporin komo nîmtapowakn̂e awakro so wehto chew rma. Yîmtapotarî mak mencetken̂e, yupun yenîhra ro mak mîxatken̂e.
13Kakronomexe so omtapotarî yewehcataw awya so, kacho n̂ekatîmyakn̂e awya so. 10 xakn̂e apanatanmetopo komo. Ero poko apanatanmekyatken̂e so. Ero wa men ehcoko, kekn̂e awya so. Ero wa katîkache ero wa apanatanmetopo komo mewrekn̂e toh poko, enporixapu poko, asak hakno poko ha.
14Ero yimaw marha miyan poko rma oyantomekn̂e Kporin komo apanatanmetopo komo poko hara. On wara kekn̂e owya, Ixaw Yana komo panatanmeko xa hara, ero ponaro marha ehtome so tîrowon komo pona tîtoche so, eeco pona tîtoche so ha, kekn̂e owya.
Kaan Mak Nasî Ponaro Xa Awehtopo Komo Me, Kesî Moises
15-16Orebe yamrinaw kexitaw so Kporin komo nîmtapowakn̂e wehto chew rma. Ero wa yîmtapowataw yupun yenîhra rma mîxatken̂e. Ero ke kir̂wan̂he awehtopo komo ponaro xa ehcoko kicicme exihra awehtome so. Ero wa ehcoko mîk hak warai cirihra awehtome so. Ponaro awehtopo komo me cirihra ro mak ehcoko, kîîrî warai cirihra, woosî warai marha cirihra ehcoko.
17-18Ero yipu komo cirihra ro mak cexpore nasî kica, tamopo tîtosom komo warai, tarin̂em komo warai marha, sehrere me tîtosom warai ha na, yukwawno komo warai ha na, yuhnawno warai kica. Noro yipu kuknon cirihra ro mak ehcoko ponaro awehtopo komo me.
19Anarimaw kahsî na meen̂atu. Kaamo na meen̂atu, nuun̂i anarimaw, xir̂ko anarimaw. Mer̂pono pîn mîn kah yawno komo, ero komo na meen̂atu. Ero komo mamakan me tak tutupentacerî, kacho na mencetu an̂entarî mexan me. Ero wa kacho yewetîra ro mak men ehcoko. Ero komo poko ahwotara ro mak ehcoko. Ero yipu komo Kporin komo Kaan nakîhcekn̂e kweyuru komo me mak, ahnoro kaapu mamawno komo weyuru me rma.
20On wara tko awir̂atken̂e so Kporin komo, tîyanan me awahsîyatken̂e so amyamro reha. Wehto yen yawno wara mîîxatken̂e, pehu ciixapu yawno wara, Ero wa mîîxatken̂e Exitu po awexitaw so. En̂exa tak awekyatken̂e so tîyanan me awitome so, tîwyanî ro me awahsîtome so ha. Ero ke ero warai me tak maxe oroto.
21Opoko tko nîrwonakn̂e Kporin komo apoyero so. Ero ke on wara kekn̂e owya, Xotaw Yepu watohra ro mak esko. Kir̂wan pona xa tohra esko roowo pona. Ixaw Yana komo ya wîmyasî eken komo me ero pona tohra esko, kekn̂e owya. Yaaro xa kekn̂e owya, cemaro pîn me ro mak.
22Ero ke tanî rma thakwa kwaihyasî on po rma. Xotaw Yepu watohra wasî owî reha. Amyamro reha mîwacexe. Kir̂wan tak mahsîyaxe amyamro reha aweken komo me.
23Kir̂wan̂he awehtopo komo ponaro rma tko ehcoko. Aporin komo Kaanî mtapotachonho yîhcamnopîra ro mak ehcoko, Omtapotarî ewetîcoko awakronomachome so owya, kacho. Mîk hak warai komo cirihra ro mak men ehcoko. Noro yipu poko kîtwermetken̂e so. Cirihra ro mak ehcoko, wîîkekn̂e. Ero ke ero wa kachonho ponaro men ehcoko.
24Wehto mak Mîk Aporin komo Kaan, kakn̂in̂e xa oco. Kewyoman̂e xa Mîk ha.
25On wara tko na matu amn̂e, amxîkrî komo tak n̂ewruyaxe. Ero yinhîrî aparî komo n̂ewruyaxe hara. Poritomotho me tak mehtîkexe amyamro arowon komo po ero yimaw tak na kicicme matu kica. Mîk hak warai na miir̂atu anarimaw, ponaro awehtopo komo. Kicicme men ero yipu ciitopo n̂een̂asî Aporin komo Kaan. Ero ke Noro yîrwonmekn̂e me men maxe.
26Ero wa awexitaw so yohno men mîwaiyaxe. Arowon komo po exihra tak maxe ero yimaw. Xotaw mîwacexe roowo yahsîtome ero po exihra tak maxe okwe. Pahkî exihra maxe iito. Mîwaiyaxe men okwe. Yaaro tan wîîkes awya so. Kah yawno komo wan̂ikyasî, roowo pono komo marha wan̂ikyasî. Ero warai komo wan̂ikyasî kicicme awehtopo komo yekatîmn̂e me xa hara amn̂e.
27Ero wa awexitaw so awakpayaxe so men okwe Kporin komo mîk hakî yana komo cheka. Iito tak asak mak mehtîkexe okwe. Kporin komo awen̂epexe so mîk hak rowon pono komo cheka. Iito tak maxe n̂examro chew asak mak tak okwe.
28Iito awexitaw so tooto n̂iritho poko mak mahwowaxe kica. Ero yipu tak nasî ponaro awehtopo komo me. Weewe ciixapu ponaro maxe, toopu ciixapu ponaro marha na. Kenîn̂e pînî ro mak mîk noro yipu komo, kentan̂e pîn, eseresman, kesunukn̂e pîn marha. Ero yipu ponaro maxe kica iito anarî yana komo chew.
29Iito awexitaw so tko Aporin komo Kaan mepor̂at hara na. Cerewre xa tak na mepor̂atu, yaaro xa tak. Ero wa epor̂ataw awya so n̂eseporpesî tak hara awya so.
30Mesemetanmekyaxe xa amn̂e, awya so wekatîmyasî ero yipu chew. Ero manhîrî yimawno pahnoke exitaw tak ero wa maxe okwe. Ero yimaw tak Aporin komo Kaan ponaro tak maxe hara, ponaro awehtopo komo ro me xakn̂e, Noro ponaro tak maxe hara. Yîmtapotarî tak mewehcat hara.
31Kîpînîn yawno xa Mîk Aporin komo Kaan. Ero ke awahsîpînkara so nasî, awaikatîkara so marha. On wara kekn̂e aporîn pen komo ya, Yaaro xa tan wîîkesî, cemaro pîn me ro makî. Omtapotarî yewehcataw awya so kakronomexe so, kekn̂e. Ero wa kachonho poko yîtwen̂ekarîntara ro mak nasî.
32Keserepokacho ro Noro n̂enpekn̂e awya so. Anarî komo katî ero yipu n̂een̂atu? Kacoko ika kaapu poko hakno komo ya rma. Pahxan pen komo poko marha kacoko, kakîhtotoponhîrî n̂ixa rononho pen komo poko ha. Ero yipu ma re n̂een̂atken̂e n̂examro pen? Ero yipu ma re n̂encetken̂e anarî komo ya entoponho hara?
33Kaanî mtapotarî mencetken̂e amyamro wehto chew tîmtapotaxmu rma kopi. Waipîra rma mîxatken̂e ero yipu yencetaw. Anarî komo ma re ero wa xatken̂e hara?
34Exitu po awexitaw so awahsîso cekn̂e iina, anarî rowon pono komo chewnonho yahsîso ha. Tîyanan me awitome so ero wa xakn̂e. Exipsiu pen komo n̂emetanmekyakn̂e, cirihnî nîir̂akn̂e wero ro so, eserepokacho komo me xa. Tamokaritî me n̂esenpekn̂e n̂examro pen yîwîrîmetaw, etapoyankaxapu wara xa. Ero wa Exipsiu pen komo n̂iir̂akn̂e awero ro so.
35Ero warai rma n̂enpekn̂e Kporin komo awya so, Noro xa Mîk Kaan ham, anarî exihra ro mak nasî, kachome tak awya so ero yipu n̂enpekn̂e awya so reha.
36Kah yaw cexitaw rma tîmtapotarî n̂ekatîmyakn̂e awya so. Roowo po rma tak twehtorî n̂enpekn̂e awya so porinî ro mak. Yîmtapotarî mencetken̂e wehto chei tîmtapotaxmu rma kopi.
37Aporin pen komo xe tî xakn̂e Kporin komo. Ero ke awahsîyatken̂e so tîyanan me, n̂examro yepamtho kom ha. Ero ke marha Exitu poi awekyatken̂e so Cekatî ke rma awekyatken̂e so kar̂pe ro mak cexirî ke.
38Mîk hak rowon pono komo nîhcamnopesî marha awya so ekenhîrî komo yahsîtome awya so. Mer̂pora ro mak naxe n̂examro anîhcamnorî komo, ayopo so naxe. Kar̂pe marha naxe ayopo so. Awar̂axe so tak ekenhîrî komo pona yîrowonthîrî komo tîmtome awya so aweken komo me. Oroto rma nîmyas awya so.
39Ero ke on wara kacho ponaro xa ehcoko oroto, Kaan xa Mîk Kporin komo. Ponaro xa naxe kah yawno komo, roowo pono komo marha. Noro yipu Mîkî Kaan, anarî exihra ro mak nasî, kacho ponaro ehcoko. Ero wa kacho ponaro xa ehcoko.
40Ero ke marha Noro ya apanatanmetopo komo ewetîcoko, awya so wekatîmyasî oroto ero. Ero yewetîche kir̂wan̂he tak maxe esemetanmekîra. Amxîkrî komo marha esemetanmekîra naxe awaipuche so. Pahkî ro mak maxe arowon komo po waipîra. Eroromero Aporin komo Kaan nîmyas awya so aweken komo me, kekn̂e. Ero wa kekn̂e Moises Ixaw Yana komo ya.
Ewto Komo Xa Hara N̂etahcasî Moises Waihkano Rin̂enho Kurun Me Cehsom
41-42Ero yinhîrî tak ewto komo n̂etahcakn̂e Moises tooto wapatho yemahcitopo me. Anarimaw so tpoyino na waihketu anarî kom ha. Tanmerora ro mak waihketu, Noro xera ro mak wasî, kan̂e pîn me. Noro yipu komo yemahcitopo me n̂etahcakn̂e ewto komo, waipîra ehtopo kom ha.
43On warai komo n̂etahcakn̂e, Bese, axawa pono, woskara pono ha. Huben yepamtho komo yemahcitopo me xakn̂e ero. Hamoce tak n̂etahcakn̂e Kace yepamtho komo yemahcitopo me hara. Xireace pono mîn Hamoce. Koran tak n̂etahcakn̂e Manases yepamtho komo yemahcitopo me hara. Basan pono mîn Koran. Ero warai komo n̂etahcakn̂e Moises tooto wapatho yemahcitopo me.
Ixaw Yana Komo Panatanmekyasî Xa Hara Moises
44-46Taa, ero warai poko Ixaw Yana komo panatanmekyakn̂e Moises. Exitu poi mokuche so ero warai n̂ekatîmyakn̂e yîwya so. Ero yimaw woskara po xatken̂e Ixaw Yana komo. Bece-Peo yecento xatken̂e ero yimaw, Xotaw xehxa ha ka. Sion pen rowontho po xatken̂e, Amohew komo kayaritomon pen rowontho po. Esbon xakn̂e noro pen yewtontho. Noro pen nar̂metken̂e Moises komo, Ixaw Yana komo, Exitu poi mokuche so. Noro pen rowontho po xatken̂e Ixaw Yana komo ero yimaw.
47Noro pen rowontho nahsîyatken̂e ceken komo me. Oki pen rowontho marha nahsîyatken̂e Basan pono komo kayaritomon pen rowontho ha. Ero wa xatken̂e Amohew komo kayaritomon pen, asakno roro rma. Xotaw xehxantho mîkyam xatken̂e resce n̂ixan kom ha.
48-49On wicakno mîn xakn̂e yîrowonthîrî komo, Aroe pona rorono mîn xakn̂e Ahnon yecihtawno pona rorono ha. Sion Yîpîn pona rorono marha mîn xakn̂e. Ehmonî rma mîn Sion Yîpîn. Woskara marha xakn̂e yîrowonthîrî komo me Xotaw xehxan mak ha, resce n̂ixan ha. Araba N̂ikithon pona rorono marha mîn, Piska Yîpîn yamrinawno pona rorono ha. Ero wicakno mîn xakn̂e yîrowonthîrî komo Ixaw Yana komo nahsîtho tak. Ero wicakno nahsîyatken̂e ceken komo me.
10 Komo Kacho, Kpanatanmetopo Kom Ha

1Ero yinhîrî tak ahnoro Ixaw Yana komo nan̂ikyakn̂e xa hara Moises. N̂examro mokuche on wara kekn̂e yîwya so. Ai, oyakno komo, omtapotarî entatamcoko xa hara. Kporin komo ya apanatanmetopo komo tan wekatîmyas awya so oroto. Ero ke men ahsîcoko, ewetîcoko marha.
2-3Pahxa nîmtapowakn̂e Noro kakro so Orebe yamrinaw kexitaw so. Kakronomexe so oyewecataw awya so, kacho n̂ekatîmyakn̂e kîwya so. Kporin pen komo ya reha ekatîmra xakn̂e ero wa kacho. Kîwya so mak ero wa kekn̂e. Tan taxe kîwyam waipîn komo, kîwya so mak kekn̂e.
4An̂entarî komo me nîmtapowakn̂e Kporin komo. Wehto chew rma nîmtapowakn̂e, îh pono chew ha.
5Kporin komo mtapotarî wekatîmyakn̂e awya so. Mehxa xakn̂e Kporin komo, xehxa mîxatken̂e amyamro hara. Ayotaw so kecececekn̂e. Meraswatken̂e wehto pona. Îîpî yamrinaka mokuhra mîxatken̂e. Ero ke yîmtapotarî wekatîmyakn̂e awya so.
6Taa, on wara kekn̂e Kporin komo owya, Aporin komo Ow Kaan ha, Exitu poi awekn̂enhîrî kom ha. N̂examro yanton me mîxatken̂e etowîn me ro mak okwe. Kowyatken̂e so tko Owî.
7Anarî cirihra ro mak men ehcoko ponaro xa awehtopo komo me oyemtaka hara.
8-10Ponaro awehtopo komo cirihra ro mak ehcoko. Kah yawno warai me cirihra ehcoko, roowo pono warai me, yukwawno warai me, ero warai me cirihra ehcoko. Ero warai mamaka yutupentara marha ehcoko. Noro yipu poko ahwotara ro mak ehcoko. Aporin komo xa Ow ha, awewyoman̂e komo. On wara wasî apoko so, kicicme exitaw yîîm ero wa ehtoponhîrî komo wiir̂asî epamthîrî komo pona meero. Osorwaw ro na n̂ehretawnometu, 4 ro xa ha na. Ero wicakno komo pona wiir̂asî ooxatî pîn yehtoponho. Etpînîn yawno me kesenpesî ooxatî komo ya reha, owya tpanatanmetopo yewetîn̂e komo ya ha. Ero wa wasî mer̂pono pîn miw komo poko.
11Twerîhra oyetacira ro mak ehcoko. Aporin komo Kaan Ow ha. Kicicme awehtoponhîrî komo yîhcamnopîra ro mak wasî ero wa oyetaciche awya so.
12-14Anarme ciicoko awepokaretopo komo po. Aporin komo Kaan ponaro xa awehtopo komo me mak ciicoko. Ero wara rma apanatanmekyatken̂e so Noro. 6 kaamo mak nasî awetapickacho komo me, awemyawno komo ciitopo me ha. 7-nhîrî xa nasî awepokaretopo komo me hara, Aporin komo ponaro awehtopo komo me. Ero po etapickara ro mak ehcoko amyamro, amumuru komo, awemsîrî komo, awanton komo, kîrkomo, wooxam komo, awoh komo, paaka, buhu, onoke warai komo na awoh komo etapickara ro mak n̂ehcowpe. Anarî yana komo marha etapickara n̂ehcowpe achewno komo. Ero kaamo po so epokarecoko mak. Ero wa epokarecoko awanton komo yepokarechome marha kîrkomo, wooxam komo marha. Awara so xa marha n̂epokarecowpe n̂examro.
15Pahxa awehtoponhîrî komo ponaro xa men ehcoko. Exitu pono komo yanton me thakwa mîxatken̂e iito. En̂exa awekyatken̂e so Kporin komo kar̂pe xa cehtopo ke. Etapoyankaxapu wara awekyatken̂e so en̂exa. Ero wa awekrî ke so ero po awepokarecho komo poko apanatanmekyatken̂e so.
16Ayopono komo me encoko aamo komo, anocwan komo marha. Ero warai poko apanatanmekyatken̂e so rma Aporin komo Kaan pahxa. Ero wara kekn̂e awya so pahkî awehtome so waipîra, esemetanmekîra marha awehtome so arowon komo po awexitaw so, Aporin komo Kaan nîmyas awya so ero po awexitaw so ha.
17-20Waihkano cirihra marha ehcoko. Apici komo yai ro exihra ehcoko. Wooxam kom hara, aan̂o komo yai ro exihra marha ehcoko. Emyawnano poko en̂epamra ehcoko. Amîtwono komo poko cemarontara ehcoko.
21Amîtwono komo pici poko epohkara marha ehcoko. Amîtwono komo mîn poko epohkara ehcoko, mararîn poko, anton poko, kîîrî poko, wooxam poko marha. Iyok poko epohkara ehcoko paaka poko, buhu poko. Ahce na poko epohkara ro mak ehcoko amîtwono komo yemyawno poko, kekn̂e Kporin komo owya, kekn̂e Moises yîwya so.
22On wara marha kekn̂e yîwya so, Ero warai poko apanatanmekyatken̂e so Kporin komo cesenmeso awexitaw so. Kar̂pe xa nîmtapowakn̂e an̂entarî komo me. Îh po cexitaw rma nîmtapowakn̂e wehto chew, kaweresî chew marha, awarpan chew marha, cîkînînîhno chew ha. Ero wa mak kekn̂e owya, anarî poko apanatanmetopo poko kahra xakn̂e. Ero wa kache tîmtapotarî tak mewrekn̂e toh poko enporixapu poko. Asak hakno poko mewrekn̂e. Mewreche tak ero nîmyakn̂e owya, kekn̂e Moises.
Ixaw Yana Komo N̂eraswatken̂e Kaanî Mtapotarî Pona
23On wara marha kekn̂e Moises yîwya so, Ero wa Kaanî mtapotarî mencetken̂e, awarpan chewno mtapotarî ha. Îîpî n̂etahsîyakn̂e wehto ke oco. Yîmtapotarî yentache tak awya so awantoman̂e komo mokyatken̂e ohyaka atribun yantoman̂e kom ha. Poritomo komo marha mokyatken̂e.
24On wara ketken̂e owya, Kporin komo Kaan tak n̂enpo ham kir̂wanî ro me cehtopo, kayaritomo me xa cehtopo marha. Yîmtapotarî marha centacow wehto chew tîmtapotaxmu rma kopi. Oroto tak on wara kes amna, Kaanî mtapotarî rma xa cencexe kopi waipîra rma cma ha ka.
25Ahce poyero amna waihya? Amna rma tko na nakn̂iya wehto oco porin. Amna mak waihyasî Kaanî mtapotarî yencetîketaw, Kporin komo mtapotarî ha.
26Ahto ma re nai Kaanî mtapotarî yentan̂e, waipînî ro mtapotarî yentan̂e waipîn rma ha? Nai ha ma re wehto chew tîmtapotaxmu yentan̂e kopi waipîn. Noro yipu rma amna n̂enta kopi.
27Ero ke amoro mak xa etoko Kaan mîtkoso yîmtapotarî yentatîkaxi. Entache amok hara amna ya ekatîmso. Amtapotarî reha amna n̂encesî, amna marha n̂ewehcasî, mîîketken̂e owya.
28Amtapotarî tko tî n̂encekn̂e Kporin komo oyakro amtapowataw so. Ero ke on wara kekn̂e owya, Moxamu mtapotarî wenta, awya kacow ero. Takîhso kacow, kicicme kahra.
29Kir̂wan̂he exi xe ro makî tko wasî yîropotarî komo. Oponaro xa exi xe so ro mak was miya roro. Owya tpanatanmetopo komo yewetîn̂e me roro exi xe so ro mak wasî miya roro. Ero wa exitaw so esemetanmekîra naxe. Yîmxîkrî komo marha esemetanmekîra naxe miya rorono kom ha.
30-31Ero ke en̂epeno ka ciita amoro Moises. Amîn komo yaka etocoko hara, kasko yîwya so. Ero yinhîrî omîtkoso amok hara amoro mak. Apanatanmetopo komo wekatîmtîkes awya. Entache awya n̂examro panatanmeko amoro makîrha. On wara kasko yîwya so, Ero wa kacho xa ewetîcoko arowon komo po awexitaw so, Kporin komo nîmyasî arowon komo ero po awexitaw so ha, kasko yîwya so, kekn̂e owya. Ero wa kekn̂e Kporin komo owya.
32-33Ero ke ero wara rma wîîkes awya so okopuci komo, Aporin komo Kaan ya apanatanametopo komo men ewetîcoko. Etowra ro mak ehcoko, kaari n̂ixan wara etowra, poowa n̂ixan wara marha etowra. Apanatanmetopo komo yaw roro mak ehcoko waipîra awehtome so pahkî. Esemetanmekîra marha awehtome so marha arowon komo po awexitaw so, aweken komo me anahsîrî komo po awexitaw so ha, kekn̂e. Ero wa kekn̂e Moises Ixaw Yana komo ya.
Ponaro Xa Kehtopo, Kpanatanmetopo Ha

1Ero yinhîrî tak on wara kekn̂e xa hara Moises Ixaw Yana komo ya, Apanatanmetopo komo tan wekatîmyasî awya so. On ekatîmko yîwya so, nîîkai owya Kporin komo. On wara cexpore nasî, kacho komo, Kir̂wan̂he kiir̂axe so on wara awexitaw so, kacho komo marha. Ero wa kacho komo tî wekatîmya awya so ewetîtome awya so amn̂e arowon komo po awexitaw so, tuuna yepu mîwacexe eeco pona awesekenmachome so ero po awexitaw so ha.
2Ero wa kacho tî cewetpore nai twerî awehtome so Aporin komo Kaan poko, amxîkrî komo marha twerî ehtome Noro poko, aparî komo marha. Ero wa tî cexpore nai apanatanmetopo komo yewetîtîkan̂e me awehtome so miya roro awaitopo komo pona roro, pahkî awehtome so waipîra. Ero wa tî cewetpore nai apanatanmetopo komo, awya so wekatîmyasî ero.
3Ixaw Yana komo amyamro, awya so wîîkesî, omtapotarî entacoko. Apanatanmetopo komo ponaro men ehcoko awakronomachome so Kaan ya, awepamtome so marha mer̂pora cehso ro. Ero wara mepamyaxe amn̂e iito arowon komo po, kekn̂e rma Kaan aporin pen komo ya. Paaka mown pen nas iito mer̂pora ro mak, ween pen marha, kekn̂e marha yîwya so. Ero wara rma kekn̂e Aporin komo Kaan awya so, ponaro aporin pen komo yehtopo ha.
4-5Oyakno komo, Ixaw Yana komo amyamro, Ero ke omtapotarî men ka entacoko. Cewn̂an mak Mîk Kporin komo Kaan. Ero ke Noro xe ro mak men ehcoko, ponaro awehtopo komo xe ha. Yaaro xa yiixe ehcoko. Noro ponaro mak ehtîkacoko. Noro yanme marha ekaritotîkacoko.
6Kporin komo ya apanatanmetopo komo tan wekatîmyas awya so. Ero ponaro xa ehcoko.
7Ero poko marha amxîkrî komo panatanmecoko. Ero poko panatanmetopo komo ponaro xa men ehcoko. Ero poko amtapotacoko amîn komo yaw awexitaw so ceremaxi, esama yaw awcetaw so marha, awetakriyataw so marha, ahcetaw so hara. Ero yimaw so amtapotacoko apanatanmetopo komo poko.
8-9Ero marha mewrecoko karita poko. Mewrexapu tak yimicoko awamorî komo poko ponaro rma awehtome so. Apewo so rma yimicoko. Ametatan komo yecepu poko marha mewrecoko, ahroron komo wacan metatan poko marha. Ero wa so mewrecoko ponaro xa awehtome so.
Kaan Men Yîhcmnopîra Ehcoko
10Amn̂e Aporin komo Kaan awar̂axe so arowonî ro komo pona. On wîmyas amn̂e awepamthîrî komo ya arowon komo me. Yaaro xa tan wîîkesî cemaro pîn me ro makî, kekn̂e aporin pen komo ya. Abraaw pen ya tî kekn̂e, Isake pen ya marha tî, Xako pen ya marha tî. Ero pona rma tak awar̂axe so. Porin mîn iitono ewto mko, kir̂wanî mko ha. An̂irithîrî pîn komo rma mîn ewto mko. Ero yipu pona awar̂axe so.
11Iitononhîrî pen komo mîntho mak mahsîyaxe. Copoyem komo mahsîyaxe an̂enmekîthîrî pîn komo ke. Tuuna marha mahsîyaxe anahtothîrî pîn komo. An̂irîthîrî pîn komo marha mahsîyaxe uupa yatî, oripera marha. Ero yipu yeperîrî mahyaxe amn̂e tmaxmitaxi ro.
12Ero wara awexitaw so tak twerî men ehcoko. Kporin komo yîhcamnopîra men ehcoko Exitu poi awekn̂enhîrî kom ha. Iitono komo yanton me mîxatken̂e ahsîpînkan me xa okwe. Kporin komo tko awowyatken̂e so. Ero ke yîhcamnopîra ehcoko.
13Noro poko mak twerî ehcoko, Aporin komo Kaan poko. Noro ya mak etantomapocoko. Noro yosotî makî reha etacicoko yaaro xa amtapotarî komo yentachome awentan̂e komo ya.
14-15Anarî komo cirihra ro mak ehcoko ponaro awehtopo komo me. Ponaro amîtwono komo yehtopo ewetîra ro mak ehcoko. On warai Mîk Aporin komo Kaan, awewyoman̂e komo Mîk. Achewno komo rma Mîk ha. Ero ke nîrwonasî tak men apoko so anarî ciir̂ataw ponaro xa awehtopo komo me. Awaikexe so tak okwe, roowo pono mera tak awehtome so.
16Kporin komo yukukmara ro mak men ehcoko yîrwonmetopo poko. Masa po mukukmetken̂e kica, ero wa kahra tak ehcoko.
17Kporin komo Kaan ya apanatanmetopo komo men ewetîcoko, On wara men ehcoko, ero warahra reha ehcoko, kekn̂e awya so ero wa kacho ewetîcoko.
18-19Kir̂wan̂he mak ehcoko takîhsom me awentome so Kporin komo ya. Ero wa ehcoko awakronomachome so yîwya, awtotome so marha arowon komo yahsîso. Kir̂wan mîn arowon komo, ahsîso mîîcexe ero. Ero poko rma wa kekn̂e Kporin komo aporin pen komo ya. Yaaro xa tan wîîkesî esemîknopîn me ro mak, ero wîmyasî amn̂e aweken komo me, kekn̂e. Aaxatî pîn komo rma wa nar̂mapesî awya so tîmtapotachonhîrî yaw roro rma. Ero ke apanatanmetopo komo ewetîcoko.
20Taa, on wara na nîîke amumuru komo amn̂e pahxaro, Apa, ahce wa kacho mîn Kporin komo ya apanatanmetoponhîrî komo? Ahce warai pokono na mîn, On wara ehcoko, ero warahra reha ehcoko, kachonho? nîîke na awya so.
21-22Ero wara ketaw on wara eyuhcoko, On wara amna xakn̂e okopuci, Paraw yanton me thakwa amna xakn̂e Exitu po. Etowîn me ro mak amna xakn̂e. En̂exa tko amna n̂ekyakn̂e Kporin komo. Kar̂pe xa cehtopo n̂enpekn̂e amna yowtome. Cirihnî n̂iir̂akn̂e yaake ro amna wero ro rma. Yîwîrîmano ritopo xa mîn n̂iir̂akn̂e. Exitu pono pen komo nîwîrîmekn̂e, Paraw pen marha, Paraw yawno pen komo marha.
23En̂exa kekyatken̂e so tînîmrî pona tak kaatome so hara. Ero men wîmyas awya so amn̂e, kekn̂e kporin pen komo ya. Yaaro xa tan wîîkesî, cemaro pîn me ro mak. Ero ke ero pona kaatome so kekyatken̂e so Exitu poi.
24Ero ke ero wa kpanatanmekyatken̂e so Kporin komo Kaan tpoko rma twerî kehtome so. Ahnoro ewetîcoko apanatanmetopo owya, awakronomachome so owya, waipîra n̂he marha awehtome so, kekn̂e. Ero wara rma maxe oroto, ero ke ewetîcoko rma kir̂wan̂he rma awitome so owya, kekn̂e.
25Ero ke yîwya kpanatanmetopo komo ponaro xa cexpore nasî, cewetpore xa nas ha. Ero wara kexitaw so, Kir̂wan komo mîkyam okre, kacho me tak taxe Kporin komo Kaan ya, kacoko amumuru komo ya, kekn̂e. Ero wa kekn̂e Moises Ixaw Yana komo ya.
Kanan Pono Pen Komo Waihkacoko, Akrono Me Mak Exihra Ehcoko, Kesî Moises

1On wara xa hara kekn̂e Moises Ixaw Yana komo ya, Amn̂e Aporin komo Kaan awar̂axe so aweken komo me cehsom pona. Iitono komo nar̂mapes awya so. Yaake nar̂mapesî awya so kayaritomo pen komo, maywen pen komo yakro rma. Etew komo nar̂mapesî awya so, Kihkasew komo, Amohew komo, Kananew komo, Perisew komo, Epew komo, Xebusew komo. 7 mîkyam kayaritomo komo anar̂marî pen komo. Mer̂pora naxe n̂examro maywen komo ayopono me so, kar̂pe so marha naxe ayopono me so. Ero wa so naxe etîme re.
2Noro yipu komo rma tko nar̂mapesî Kaan awya so. Ar̂mache tak awya so waihkatîkacoko men yîmton me ro mak. Cetkurunpecerî, kacho poko yîmtapotara ro mak ehcoko n̂examro yakro. Yîpînîn yaw so exihra ro mak ehcoko.
3-4N̂examro wosîn komo ahsîra ro mak ehcoko apici komo me. Awemsîrî komo tîmîhra marha ehcoko yumumuru komo pici me. N̂examro yemsîrî komo marha ahsîra ehcoko amumuru komo pici me. N̂examro yemsîrî komo yahsîyataw rma amumuru komo ya, amumuru komo ropotarî men naknamexe okwe oponarora tak ehtome so. Ponaro cehtopo komo pokono me n̂iir̂axe hara okwe. Ero yanme Aporin komo tak men nîrwonasî apoko so. Ponan̂e rma tak awaikexe so okwe.
5On wara xa ciicoko iitono komo, yixkacoko kr̂a yînakîtothîrî komo, tîmsom yakn̂itoponho, akuhr̂apocoko piiri yin̂irithîrî komo toopu, mîk hak warai me wakiknoxapu komo marha akn̂icoko weewe komo. Mîk hak warai me ciixapu komo marha akn̂icoko. Ero wa yîhcamnocoko kr̂a anarî ro ponaro ehtoponhîrî komo.
6Aporin komo yanan xa amyamro, Kaan yanan xa. Ero warai me awahsîyatken̂e so anarî ponarono pîn me mak awehtome so. Amyamro makî reha awahsîyatken̂e so tîyanan me, yîpînîmîkno me xa tak awehtome so tîwya. Ero wa ahsîra reha nas anarî komo reha, roowo poko hakno komo reha.
7-8Mer̂pora xa naxe n̂examro, ero ke oyanan me wahsîyasî, kahra xakn̂e Kporin Komo apoko so. Miyan komo xawyaka xa matko maxe asak makî n̂he. Aaxe so mak xakn̂e tanmero. Tîmtapotachonhîrî yaw roro rma cexi xe marha tî xakn̂e. Yaaro xa tan wîîkesî, cemaro pîn me ro mak, Oyanan me xa maxe, kekn̂e aporin pen komo ya, ero wa kachonho yaw roro cexi xe xakn̂e. Ero ke kar̂pe xa cehtopo n̂enpekn̂e awowrî komo poko. Paraw yanton me mîxatken̂e ahsîpînkan me ro mak. Kaanî tko awahsîpînkapetken̂e so yîwya, Exipsiu komo kayaritomon ya ha.
9Ero ke on wara xa kacoko Aporin komo Kaan poko, Noro mak Mîkî Kaan, Kemîknon̂e pînî ro mak. Tîmtapotachonhîrî yaw roro rma kakronomexe so, kîpînîn yaw so marha nasî. Ero wa nasî miya rorono komo poko, 1.000 ro ehretawnomaxapu komo poko. Ero wa tîîxatî komo nakronomesî, tîmtapotarî yewetîn̂e kom ha.
10Tîîxatî pîn komo poko reha n̂esepanîyasî kir̂wantaw rma. N̂examro pen waihkesî. Wara mak esepanpîra nasî tîîxatî pîn komo poko. Kir̂wantaw so rma n̂esepanîyasî poko so.
11Ero ke apanatanmetopo komo wekatîmyas awya so oroto, On wara men ehcoko, kacho, Ero warahra reha ehcoko kicicme exihra awehtome so, kacho kom ha. Ero wa kacho ponaro men ehcoko ewetîtome roro awya so.
Awakronomexe So Kaan Noro Yewehcataw Awya So
12Taa, pahxaro tak apanatanmetopo komo ponaro maxe okre, mewehcaxe marha. Ero wa awexirî ke so tîmtapotachonhîrî yaw roro rma tak awakronomexe so Aporin komo Kaan, Kakronomexe so amn̂e, apînîn yaw so wasî, kekn̂e aporin pen komo ya. Yaaro xa tan wîîkesî, cemaro pîn me ro mak, kekn̂e yîwya so. Ero ke ero wa kachonho yaw roro rma awakrexe so.
13Aaxe so nasî, awakronomexe so, awepamnoyaxe so marha. Waipîra so n̂iir̂asî amxîkrî komo. Etwîrîman me marha n̂iir̂asî anatîrî komo yeperîrî, puruma, uupa yukun yaxan, aseci, ero warai. Waipîra so marha n̂iir̂asî awoh komo paaka xîkrî, oper̂a xîkrî marha. Ero wa awakronomexe so Kaan arowonî ro po awexitaw so tak. Ero wîmyas awya so arowon komo me, kekn̂e Noro aporin pen komo ya, ero po awexitaw so awakronomexe so.
14Anarî komo rma re nakronomesî Kaan. Amyamro xa yo awakrexe so n̂examro yopo. Yîmxîtan me exihra ro mak maxe kîrkomo, wooxam komo marha. Yîmxîtan me exihra marha nas awoh komo, pîra ro mak.
15Eper̂a yawno mera ro mak tak awir̂axe so. Kicicitho ro mak meen̂atken̂e eper̂a Exitu pono komo pokono. Ero yipu ya awahsîpora nasî. Aaxatî pîn komo poko xa nahsîpesî ero yipu ya.
16Anarî yana komo waihketîkes awya so Aporin komo Kaan, anarmerpan kom ha. Ar̂mache awya so waihkatîkacoko. Yîpînîn yaw so exihra ro mak ehcoko. Ponaro n̂examro yehtopo komo pokohra ro mak ehcoko. Noro yipu komo poko awexitaw so awemcinon̂e komo me men naxe okwe.
17-18On wara na mîîketu ahnaw so, Karitî komo xa on pono komo kopi. Ahce wa thakwa re tar̂metu? mîîketu na. Erasîra rma tko ehcoko pona so. Paraw penî n̂emetanmekyakn̂e Aporin komo Kaan. Exipsiu komo ahnoro n̂emetanmekyakn̂e. Emetanmetoponhîrî komo ponaro rma ehcoko.
19N̂examro pen yemetanmetoponho rma meen̂atken̂e, cirihnî ciitopo ha. Kar̂pe Kaan yehtopo yenpotopo meen̂atken̂e, etapoyankaxapu wara ehtopo rma meen̂atken̂e. Ero yipu ke awowyatken̂e so Aporin komo Kaan. Ero wa xa marha n̂examro nîwîrîmes hara, pona so meraswaxe n̂examro.
20-21N̂etîmcetu rma tko na anarî komo anar̂marî kom ha. N̂eseyamyatu mak na anarî komo. Noro yipu komo cheka n̂en̂epesî okomo waihkachome tak awya so. Ero ke erasîra ro mak ehcoko n̂examro pona. Karitî ro xa Mîk Aporin komo Kaan. Eraspetono ro mak Mîk. Noro rma nasî awakronoman̂e komo me reha.
22Iitono maywen komo nar̂mapesî Aporin komo Kaan awya so. Yohno so tko ar̂mapora nasî. Yamoro n̂he mak nar̂mapetîkesî awya so. Yohno so ar̂mapetaw awya so kamara tak na n̂epamya, okoyi komo, onoke na aweskan̂e kom ha.
23Iitono komo rma tko nar̂mapesî awya so. Amamawno me so n̂iir̂asî tîhcamnoso cehso ro.
24Iitono kayaritomon komo marha nar̂mapesî awya so. N̂examro pen yosotî meero mîhcamnoyaxe, osotî komo yentara tak ehtome kaapu poko hakno komo. Ayopono komo exihra ro mak naxe. N̂examro pen mîwaiketîkexe.
25Iitono komo yar̂mache roro awya so ponaro n̂examro yehtopo komo me wakîknoxapu komo akn̂icoko. Ero porokutho poko epohkara ro mak ehcoko prata ciixapu poko, ooru ciixapu poko. Ahsîra ro mak ehcoko. Ero yahsîche rma awamxikn̂e wara rma nas okwe. Kicicme ro mak nasî ero yipu Aporin komo Kaan ya.
26Kicicitho arîhra ro mak men ehcoko amîn komo yaka. Arîche rma na awya so Kaanî rma men awetahcaxe so amyamro hara twaihkaxmu me hara, amîn yaka an̂arîthîrî komo wara xa marha. Kicicme ro mak yîhtînocoko ero yipu. Anwîrîyakarî komo me yîhtînocoko. Takuhr̂aposom me mak encoko ero yipu. Kaan nîwîrîmarî me cehsom mîn ha. Ero ke yiixera ro mak ehcoko, kekn̂e. Ero wa kekn̂e Moises Ixaw Yana komo ya.
Kaan Ya Awakronomachonhîrî Komo Ponaro Ehcoko, Kesî Moises

1On wara marha kekn̂e Moises Ixaw Yana komo ya, Apanatanmetopo komo wekatîmyas awya so oroto. Ero men ewetîtîkacoko etpoyira ro mak. Waipîra so n̂he awehtome so ewetîcoko, awepamtome so n̂he marha, arowon komo pona awtotome so marha. Aporin pen komo ya tî kekn̂e Kporin komo, Ero men wîmyas amn̂e arowon komo me, kekn̂e tî yîwya so. Ero pona tak mîîcexe amn̂e esekenmaxi. Ero wa awehtome so ewetîcoko on apanatanmetopo komo.
2Axawa pore awatoponhîrî komo yîhcamnopîra ehcoko. Aporin komo Kaan Mîk awar̂atken̂e so ero pore. 40 cimn̂ipu awar̂atken̂e so ero pore kar̂pen me tak awesehtînotome so, aropotarî komo yukukmachome marha, Omtapotarî na n̂ewehcatu, ewetîra katî nat okwe, kachome ero yipu pore awar̂atken̂e so.
3Kar̂pen me cesehtînosom me awiri xe so xakn̂e. Ero ke rooma poko awir̂atken̂e so. Maana ke tak awurmetken̂e so. Maana enîhra mîxatken̂e pahxa. Aporin pen komo marha enîhra xatken̂e. Ero yipu ke awurmetken̂e so on wara kachome awya so, Kuru komo mak pîn mîn kecehton̂e komo, waipîra kiitopo kom ha. Kporin komo mtapotarî marha nasî kecehton̂e me, etpoyira ro mak ha, kachome awya so. Ero wa kachome awya so rooma poko awir̂atken̂e so.
440 cimn̂ipu metar̂atken̂e. Ero yimaw aponon komo yetahyaxkara xakn̂e. Yupurutara marha xakn̂e ahtarî komo.
5Ero ke on wara men yîhtînocoko, tumumuru panaresî yîîm ero wa xa marha apanarexe so Aporin komo Kaan.
6Ero ke Aporin komo Kaanî ya apanatanmetopo komo men ewetîcoko. Noro yehtopo yaw roro mak ehcoko. Noro ponaro xa men ehcoko.
7-9Kir̂wanî ro mak mîn arowon komo, iina awar̂axe so Aporin komo Kaan ero. Tuuna nasî iito tatkem. Woskara po so nasî tuuna pîtho, îh po so marha. Arowon komo po puruma natîkwasî, sepata marha, uupa marha, piiku yepu, roman kom ha. Iito marha nasî aseci, ween marha. Iito awexitaw so iyurucme exihnî me maxe. Turke xa matko maxe ha. Ero exihra nai ham tan okwe, kahra ro mak maxe iito ahce na poko. Ahnoro wa nai ha iito yiixe awehtopo komo. Pehu me nasî toopu iitono ha. Kobre marha mowyaxe îîpî yatumnai.
10Iito meseresmexe roro tmaxmitaxi ro okre. Ero wa aweseresmache so on wara men kacoko Aporin komo Kaan ya, Apa, kir̂wanî ro pona amna mekenmai ham okre, kacoko men yîwya.
11On ponaro mak ehcoko, Aporin komo Kaan yîhcamnopîra ehcoko. Yîwya apanatanmetopo komo yîhcamnopîra marha ehcoko awya so wekatîmyas oroto ero ha.
12-14On wara tko na mat amn̂e, tmaxmitaxi ro meseresmetu, amîn komo marha miir̂atu kir̂wan. Ero yipu yaw tak menmayatu. Awoh komo marha tak n̂epamya paaka, oper̂a marha. Awemyawno komo marha n̂epamya prata, ooru, ahnoro awemyawno n̂epamya. Ero wa awexitaw so on wara tak na matu, mehcoyoponketu ha na kica, Aporin komo Kaan marha na mîhcamnoyat okwe, Exitu poi awekn̂enhîrî kom ha. Ahsîpînkan me Paraw yanton me awexitaw so awowyatken̂e so, Noro poko na mîtwen̂ekarînwatu okwe.
15Axawa pore awan̂enhîrî komo Mîk kicicintari. Ero po so xakn̂e keskan̂e komo, okoyi komo, cikiri kom ha. Tuuna ken̂arî pîn pore awar̂atken̂e so. Tuuna ke rma tko awokpetken̂e so toopu yatumnaino ke, saama yatumnaino ke ha.
16Ero pore awetar̂ataw so maana ke awurmetken̂e so. Aporin pen komo yuru warai pînî ro mak mîn nîmyakn̂e awya so. Ero yipu ke awurmetken̂e so ehcoyoponkan me ro mak awitome so. Ero yipu ke marha akukmetken̂e so awakretome so tak amn̂e akukmacho komo yenatîche.
17On wara tak na mîîket amn̂e, Yukurumîkno me xa wai ham okre, kar̂pe marha nasî oyamorî. Ero ke rma on wahsîye ham oyemyawno pen mer̂pono pîn, mîîket ha na kica.
18On wara xa matko kacoko aropotaw so, Oporin mak oriyasî oyemyawno yahsîn̂e me, Kaan mak ha. Tîmtapotachonhîrî yaw roro rma oriya ham, kacoko. On wara kekn̂e oporin pen komo ya, Yaaro xa tan wîîkesî, cemaro pîn me ro mak, Kakronomexe so men amn̂e, kekn̂e matko oporin pen komo ya. Ero ke ero wa kacho yaw roro rma oyemyawno yahsîn̂e me wa or̂iyasî, kacoko.
19On wara tko na mat amn̂e ahce wa na awexiche so, Aporin komo poko rma na mîtwen̂ekarînwat okwe, Kaan poko. Ponaro anarî komo yehtopo tak na mewehcatu okwe. Oporin amoro, mîîketu na noro yipu ya. Ero ke on wara men wîîkes awya so, ero wa awexitaw so mîwaitîkexe men okwe.
20Mîk hak rowno pono komo nar̂mapes awya so Kporin komo ero wa xa marha tak mîwaiyaxe amyamro pen hara okwe. Aporin komo Kaanî mtapotarî yewetîra awexirî komo yanme mîwaiyaxe okwe, kekn̂e. Ero wa kekn̂e Moises Ixaw Yana komo ya.
Kaan Manwece Emapona, Kesî Moises Ixaw Yana Komo Ya

1On wara kekn̂e xa hara Moises Ixaw Yana komo ya, Omtapotarî men ka entacoko oyakno komo, Ixaw Yana komo amyamro. Kîmtapowasî rma ka awakro so. Pahnoke xa tak nasî Xotaw watotopo awya so. Ero mîwacexe arowon komo pona. Mîk hak maywen komo yekenho yahsîso mîîcexe. Ayopono komo mîkyam mer̂pono pîn, ayopono komo marha mîkyam karitî komo xa. Porin marha mîn n̂examro yewton komo twacayem kom ha. Kawno marha mîn n̂examro yewton wacan, kah yaka rorono mak mîn ha.
2Kawno komo marha mîkyam iitono komo, karitî marha. Enake yepamtho komo mîkyam kopi. N̂examro yekaci rma re mencexe. Onoke ma re nai Enake yepamtho komo yopono me kopi? kacho mencexe.
3On wara kacho ponaro tko ehcoko, Aporin komo xa cesî apoturme so, ponaro awehtopo komo. Wehto warai me xa cesî, porin warai me. Noro rma n̂examro pen waihkesî, nar̂mapesî rma awya so. Ero ke ewtonthîrî komo poi men̂epexe. Mîwaikaxe marha yohno rma. Ero wa n̂examro pen mîwaikexe yohno so Kporin komo mtapotarî yaw roro rma.
4Ero ke ero wa Aporin komo Kaan ya n̂examro yar̂mapoche awya so on wara kahra ro mak ehcoko ahnaw so, Kir̂wan ham kîwyam. Ero ke wa kehce so Kporin komo oona on yahsîtome keken komo me, kahra ehcoko ahnaw so. Kicicme ro makî tko naxe iitono komo. Ero yanme nar̂mapes awya so.
5Kir̂wan̂he awehtopo komo yanme awarîra so nasî arowon komo pona. Kir̂wan̂he exirî ke aropotarî komo awarîra so nasî iina. Kicicme xa matko naxe iitono komo. Ero yanme mak nar̂mapes awya so Aporin komo Kaan. Tîmtapotachonhîrî yanme marha nar̂mapes awya so. Yaaro xa tan wîîkesî, cemaro pîn me ro mak. N̂examro war̂mesî, kekn̂e aporin pen komo ya, Abraaw pen ya, Isake pen ya marha, Xako pen ya marha. Ero ke ero wa kachonho yaw roro rma nar̂mapesî iitono pen komo awya so.
6Ero ke on wara men kahra ro mak ehcoko, Kir̂wan̂he kehtopo komo yanme on roowo nîmyasî kîwya so krowon komo, kir̂wan ha, kahra ehcoko. Tîpîmîyewaxkem komo xa matko amyamro kica.
7Kicicme awehtoponhîrî komo poko yîtwen̂ekarîntara ro mak ehcoko. Aporin komo Kaan mîrwonmekyatken̂e kica axawa po kexitaw so. Ero wa awehtoponhîrî komo ponaro rma ehcoko. Exitu poi amohtoponhîrî komo n̂ixa ro oona amohtoponhîrî komo pona roro Kporin komo yanwekn̂e me roro mîxatken̂e okwe.
8Pahxa Orebe Yîpîn yamrinaw kexitaw so Kporin komo mîrwonmekyatken̂e ro mak kica. Awaikatîka xe so makî tî xakn̂e okwe.
9Iito kexitaw so îîpî wawnukyakn̂e toopu yahsîso enporixapu. Kakronomexe so oyewehcataw awya so, kacho rma mîn xakn̂e Kporin komo mtapotarî. Iito wîxakn̂e pahkî îh po. 40 ro kenmayakn̂e iito, 40 ro xa marha kîkokmamyakn̂e iito rma. Oyuru tokuhra ro mak wîxakn̂e ero yimaw, tuuna yerîhra marha.
10Ero yimaw toopu nîmyakn̂e Kporin komo owya enporixapu, asakî. Kaan yamoyaran ke rma mewrexapu mîn xakn̂e. Ero poko tmewreso xakn̂e Kporin komo mtapotarî. Apanatanmekyatken̂e so Noro awesenmekyataw so. Îh po nîmtapowakn̂e wehto chew rma ero rma mîn xakn̂e yîmtapotarî ahnoro toopu rataw tmewreso.
1140 kaamo yenatîche tak, 40 ro kokmamche marha, toopu nîmyakn̂e Kporin komo owya mewrexapu, asak hakî, Oyewehcataw awya so kakronomexe so, kacho ha.
12Ero yinhîrî tak on wara kekn̂e hara Kporin komo owya, Ahtoko hara yohno. Kicicme ro mak tak naxe ayanan komo okwe, Exitu poi an̂ekîthîrî kom ha. Owya tpanatanmetopo komo nahsîpînkace yohno rma okwe. Paaka warai n̂iicow ooru yukuixapu kica, kekn̂e owya.
13On wara marha kekn̂e Kporin komo owya, N̂examro yehtopo ween̂asî. Tîpîmîyewaxkem komo ro mak mîkyam kica.
14Ero ke oyakro yîmtapotara tak esko n̂examro poko waihkachome so tak owya. Osotîthîrî komo wîhcamnotîkapesî kr̂a kaapu mamawno komo ya. Awepamrî komo xa yo wepamnoyas hara amn̂e n̂examro pen yopo. Kar̂pe marha n̂examro wiir̂asî n̂examro yopono me ro mak ehtome so, kekn̂e Kporin komo owya.
15Ero ke îîpî tak wenîhcekn̂e hara wehto ke etahsîyataw rma. Ececoka wahsîyakn̂e toopu mewrexapu asakî, Oyewehcataw awya so kakronomexe so, kacho ha. Ero wa wekyakn̂e.
16Ero yinhîrî tak keen̂atken̂e so. Kicicme awehtopo komo tak ween̂akn̂e kica. Aporin komo Kaan manwekyatken̂e. Paaka xîkrî warai mîîr̂atken̂e kica yukuixapu. Kporin komo ya apanatanmetoponhîrî komo mahsîpînkace ro mak okwe yohno rma.
17Ero ke toopu pen war̂mekn̂e roowo pona asakno roro rma, mewrexapu ha. Wahkekn̂e awero ro so rma.
18Ero yinhîrî Kporin komo mamakan me kesewnapekn̂e xa hara. 40 ro kenmayakn̂e xa hara iito, 40 ro marha kîkokmamyakn̂e xa hara iito rma. Oyuru tokuhra xa hara wîxakn̂e, tuuna yerîhra marha. Ero wa wîxakn̂e kicicme awexirî komo yanme. Kicicme ro mak mîxatken̂e Kporin komo ya. Noro mîrwonmekyatken̂e okwe.
19Kporin komo pona tko keraswakn̂e. Nîrwonasî xa tak men kopi, wîîkekn̂e. Yaaro, nîrwonakn̂e xa okwe. Awaika xe so xakn̂e okwe. Omtapotarî ponaro tko xakn̂e, pahxa oyencekn̂e ero wa xa marha.
20Araw poko marha nîrwonakn̂e Kporin komo. Noro waihka xe marha tî xakn̂e okwe. Ero ke Araw poko xa marha kîmtapowakn̂e ero yimaw rma.
21Ero yimaw marha kicicitho wahsîyakn̂e paaka warai an̂irithîrî komo. Wehto ywaka kr̂a war̂mekn̂e. Ero yinhîrî wakuhr̂apekn̂e, wakihyakn̂e tak pin̂ipici me cehso ro roowo pupuntho wara ro mak. Ero yinhîrî tak war̂mekn̂e aporî kwaka, îh poi tîhtosom kwaka.
22Ero yinhîrî Tabera po kexitaw so hara Kporin komo mîrwonmekyatken̂e xa hara, Masa po marha, Kibroce-Ataapa po marha.
23Ero yinhîrî tak Kates Bahn̂eia poi awen̂epetken̂e so Kporin komo. Etocoko arowon komo yahsîso, awya so wîmyasî ero yahsîso, kekn̂e. Aporin komo Kaanî mtapotarî tko manwekyatken̂e. Noro pona enîn̂e pîn me mîxatken̂e okwe, ewetîra mak mîxatken̂e okwe.
24Kporin komo yanwekn̂e me ro mak maxe meexa rononhîrî rma. Yihcirî me kîhtînoyatken̂e so eronhîrî rma maxe kanwekn̂e me okwe.
25Taa, 40 kaamo kesewnapekn̂e roro Kporin komo mamakan me, 40 ro marha kîkokmamyakn̂e ero poko rma. Ero wa wîxakn̂e Kporin komo mtapotarî yentarî ke owya, Moxam waihkesî, kacho yentarî ke ha.
26On wara tko wîîkekn̂e yîwya, Apa, Kaan xa Amoro, amna Porin ha. Ayanan komo cma re waihkara masî. Amxîkrî me cehsomu rma mîkyam. An̂epemathîrî komo mîkyam porin me xa awexirî ke. Exitu poi an̂ekîthîrî komo mîkyam kar̂pe xa awexirî ke.
27Awanton komo ponaro rma esko, Abraaw ponaro, Isake ponaro, Xako ponaro. Kanwekn̂e me rma re naxe moxamu reha. Ero wa ehtopo komo ponarora cma re masî, kicicme ehtopo komo ponarora, kicicme ehtopo komo ponarora ha.
28Moxam waihketaw awya on wara men kexe hara Exitu pono komo, N̂examro cma re naar̂akn̂e Kporin komo on poi. Kanan rowon wîmyas awya so, kekn̂e cma tî re yîwya so. N̂ehn̂ekn̂e mak ham iina roro aatopo komo poko. Yiixera so rma xakn̂e ham. Ero ke Exitu poi aano n̂iir̂akn̂e waihkaxî mak axawa pona, kexe men okwe iitono komo, wîîkekn̂e.
29Ayanan komo rma tko mîkyam Apa, amxîkrî me cehsom ha. Exitu poi an̂ekîthîrî mîkyam. Kar̂pe xa awehtopo menpekn̂e towtopo komo poko. Etapoyankaxapu wara mîxakn̂e towtome so awya, wîîkekn̂e yîwya, kekn̂e. Ero wa kekn̂e Moises Ixaw Yana komo ya.
Toopu Enporixapu Pona Tîmtapotarî Mewrekn̂e Xa Hara Kaan

1Ero yinhîrî on wara kekn̂e hara Moises Ixaw Yana komo ya, Ero yimaw on wara tak kekn̂e Kporin komo owya, Toopu xa hara enporiko asakî xa hara. Yihcirî me menpor̂akn̂e ero warai rma enpor̂iko xa hara. Weewe marha akîhtoko yamata me.
2Ero yinhîrî toh poko mewresî xa hara omtapotarî. Yihcirî poko mewreye, mahkaye ero poko, ero yipu xa marha mewres hara. Mewreche owya ero tak enkakî yamata yaka, kekn̂e owya Kporin komo.
3Ero ke tak yamata wakîhcekn̂e akaxa yepu. Toopu marha wenpor̂akn̂e asakî, yihcirî me wenpor̂akn̂e ero warai xa marha. Ero yinhîrî tak îîpî wawnukyakn̂e xa hara toh ke cemyarke, enporixapu ke ha.
4Ero poko tak tîmtapotarî mewrekn̂e xa hara Kporin komo. Yihcirî me mewrekn̂e ero yipu xa marha mewrekn̂e apanatanmetopo kom ha. 10 komo marha mewrekn̂e kpanatanmetopo komo. Awya so kekn̂e îh po wehto chew, awesenmetopo komo po kekn̂e awya so, ero yipu rma mewrekn̂e toh poko. Mewreche tak owya nîmyakn̂e.
5Ero yinhîrî tak îîpî wenîhcekn̂e xa hara. Toopu mewrexapu tak wenkayakn̂e yamata yaka, onakîtotho yaka. Kporin komo kekn̂e owya, ero wa kachonho yaw roro wenkayakn̂e. Iito rma nasî yamata yaw rma.
6Ero yinhîrî tak Ben̂e Xakan poi cetken̂e Ixaw Yana komo Mosera pona tak. Iito tak Araw pen waihyakn̂e okwe. Iina rma nahruyatken̂e. Ereasa tak xakn̂e Kporin komo yaka cewomsom me Araw yemtakan me hara.
7En̂exa tak Ixaw Yana komo cetken̂e Kutkota pona hara. En̂exa tak cetken̂e Xocbata pona hara. Yaake nai tuuna yaporî iito.
8Ero yimaw on pokono me Repi yepamtho komo n̂iir̂akn̂e Kporin komo. Yamata yaan̂e me n̂iir̂akn̂e, tîmtapotarî yen yaan̂e me. Kakronomexe so oyewehcataw awya so, kacho xakn̂e yamata yaw, ero yaan̂e me n̂iir̂akn̂e. Tîhyawno me marha n̂iir̂akn̂e, tîmîn yawno poko ehtome so, Ixaw Yana komo poko tîmtapotaxmu me so marha. Apa, n̂examro akronomakî ayanan me exirî ke so, kan̂e ro me n̂iir̂akn̂e. Ero warai pokono me Repi yepamtho komo n̂iir̂akn̂e. Ero warai me rma naxe oroto.
9Ero warai me cexirî ke so tîrowonî ro komo yahsîra rma naxe Repi yepamtho komo. Ero yipu yahsîyataw poyino komo ya ahsîra naxe n̂examro reha. Kporin komo xa nasî n̂examro nahsîrî me. Ero wara rma kekn̂e Kporin komo yîwya so Repi yepamtho komo ya.
10Taa, iito rma wîxakn̂e îh po. 40 ro kenmayakn̂e iito, 40 ro xa marha kîkokmamyakn̂e iito. Yihcirî me iito wîxakn̂e ero wicakî xa marha kenmyakan̂e iito xa hara. Omtapotarî n̂encekn̂e Kporin komo ero yimaw xa hara. Awaikacho komo tak yîhtînopîra xakn̂e.
11On wara mak kekn̂e Kporin komo owya, Etok hara. Ixaw Yana komo arko rma tîrowonî ro komo pona cesekenmachome so. N̂examro porin pen komo ya wîîkekn̂e, On men wîmyas awya so amn̂e Kanan rowon. Yaaro xa tan wîîkesî cemaro pîn me ro mak, wîîkekn̂e. Ero ke aano cirko rma iina cesekenmachome so, kekn̂e owya, kekn̂e. Ero wa kekn̂e Moises yîwya so.
Kaan Xe Ehcoko, Noro Ponaro Marha Ehcoko, Kesî Moises
12-13On wara marha kekn̂e Moises yîwya so, Taa, on wara wîîkes hara awya so Ixaw Yana komo, ahce warai poko apanatanmekyatu so Aporin komo Kaan? On warai poko xa apanatanmekyaxe so ha, Aporin komo Kaan ponaro xa men ehcoko. Yiixe ro mak ehcoko yaaro xa. Ero wa yiixe ehcoko tahwore xa ewetîtome awya so. Kporin komo ya apanatanmetopo komo marha ewetîcoko. Awya so wekatîmyasî oroto ero ewetîcoko kir̂wan̂he awitome so yîwya okre, kacho poko apanatanmekyaxe so.
14Aporin komo Kaan yîwyan me nasî kaapu komo, mehxan komo, yîmkaino komo meero. Yîwyan me marha nasî roowo, roowo pono komo marha ahnoro.
15Noro yipu rma tîpîn̂e n̂een̂akn̂e Aporin pen komo, yiixe so tî xakn̂e. Ero ke n̂examro yepamtho komo tak nahsîyakn̂e tîyanan me xa. Encoko xe awehtopo komo oroto, iyanan me xa maxe okre. Anarî yana komo reha ahsîra xakn̂e ero yipu me.
16Ero ke anpikaxapu wara rma ciicoko aropotarî komo. Tîpîmîyewaxkem me tak exihra ro mak ehcoko.
17Noro mak Mîkî Kaan, Aporin komo. Ponaro cehtopo komo n̂iir̂axe anarî komo noro yipu komo yopono ro mak Mîkî. Kayaritomo komo kayaritomon marha Mîk ha. Takîhsom xa Mîkî, karitî marha, yukurumîkno xa. Moso xa wen̂ekesî, noro reha en̂ekara wasî, kan̂e pînî ro mak Mîkî. Cepethîrî yahsîn̂e pîn marha Mîkî kicicitho komo yen̂ekara cehtamci.
18Yîmîhnî komo kurunpen̂e Mîkî, iin̂o waixapu komo kurunpen̂e marha. Acheka so mohxapu komo xatî marha Mîkî. Noro yipu komo nînahmesî, pononmesî marha.
19Ero ke amyamro xa marha acheka mohxapu komo xatî me ehcoko. Anarî yana komo chew xa marha mîxatken̂e amyamro hara Exitu pono komo chew.
20Aporin komo Kaan ponaro xa ehcoko. Noro ewetîcoko. Ahsîpînkan̂e pîn me ro mak ehcoko. Amtapotarî komo yewetîtopo yetaci xe awexitaw so Noro mak etacicoko.
21Awakro so Noro exiri ke mak, Kir̂wan komo mîkyam okre, kacho me maxe. Ponaro awehtopo ro komo Mîk ha, cirihnî ciin̂e xa. Awero ro so rma ero yipu n̂iir̂akn̂e, aweserepokacho komo xa.
22Asak makî tî xatken̂e aporin pen komo Exitu pona tîcetaw so, 70 makî tî xatken̂e. Oroto tak awepamnoyaxe so Aporin komo Kaan. Mer̂pora ro mak tak maxe oroto, mer̂pora nai xir̂ko komo, ero wa xa marha tak maxe amn̂e, kekn̂e. Ero wa kekn̂e Moises Ixaw Yana komo ya.
Kaan Xe Ehcoko, Yîwya Apanatanmetopo Komo Ewetîcoko Marha

1On wara marha kekn̂e Moises Ixaw Yana komo ya, Okopuci komo, on wara marha wîîkes awya so, Aporin komo Kaan xe ehcoko. Yîmtapotarî men ewetîcoko, apanatanmetopo komo. On wara men ehcoko, kacho, Ero warahra reha ehcoko, kacho marha. Ero wa kacho komo ewetîcoko. Ero wa ehcoko.
2Amxîkrî komo pîn tan panatanmekyasî. Aporin komo Kaan ya apanaretoponhîrî komo yenîn̂enho pîn komo n̂examro. Kayaritomo me xa Kporin komo yehtopo yenîn̂enho pîn marha n̂examro, kar̂pe xa ehtopo yenîn̂enho pîn marha, etapoyankaxapu wara esenpotoponhîrî yenîn̂enho pîn ha.
3Cirihnî komo n̂iir̂akn̂e Kporin komo Exitu pono pen komo chew. Paraw pen n̂emetanmekyakn̂e Exipsiu komo kayaritomon pen ha. Yîrowonthîrî marha nîwîrîmekn̂e.
4Sowtatu pen komo meero waihkekn̂e Aporin komo, Exipsiu pen kom ha. N̂examro yokutho pen marha waihkekn̂e kawaru pen. Yîtararanthîrî komo marha wakrokekn̂e. Awenari so mokyataw so n̂examro tuuna tak nîmtawnukyakn̂e hara Kporin komo, Cucurem yewku ha. Ero wa Exitu pono pen komo nîhcamnoyakn̂e. Eronhîrî rma tîwîrîmaxi naxe. Ero wa kar̂pe cehtopo n̂enpekn̂e Kporin komo awya so.
5Ero yinhîrî tak, axawa pore amokyataw so anahmetken̂e roro so, akurunpetken̂e roro so marha. Oona amohtopo komo pona roro awakronometken̂e so.
6Ero yinhîrî Tatan pen komo waihkekn̂e Kporin komo, Abiraw pen kom ha. Eriabe mumutho komo mîkyam xatken̂e Huben pen yepamtho komo. Cemcaxmu me mak xakn̂e roowo okwe. Ixaw Yana komo rakataw rma n̂emcayakn̂e. Tatan pen komo n̂ermomyakn̂e okwe, towsuru. Yîhyawnonhîrî pen komo marha n̂ermomtîkekn̂e okwe, yîmînthîrî pen komo marha, emyawnonhîrî komo marha ahnoro. Ero yipu n̂ermomtîkekn̂e roowo okwe.
7Ero yipu yenîn̂enho pînî rha amxîkrî komo. Amyamro reha meen̂axe karitî me ciino ritopo Kporin komo ya.
8Ero ke apanatanmetopo komo men ewetîcoko ahnoro, wekatîmyas awya so oroto ero. Ero men ewetîcoko kar̂pe awehtome so, arowon komo yahsîso awtotome so, Xotaw Yepu mîwacexe ahsîtome ero.
9Apanatanmetopo komo yewehcataw awya so pahkî tak maxe waipîn me arowon komo po. Aporin pen komo ya tî kekn̂e Kporin komo, On wîmyas amn̂e awya so awepamthîrî komo yeken me, Yaaro xa tan wîîkesî, cemaro pîn me ro mak, kekn̂e. Kir̂wan mîn roowo. Paaka mown pen nasî iito, ween pen marha. Ero yipu po maxe pahkî apanatanmetopo komo yewehcataw awya so.
10Exipsiu komo rowon warahra nas anahsîrî komo roowo, yiipoi mîmokyatken̂e ero warahra nasî. Exitu po awexitaw so ka anatîrî komo meyamyatken̂e. Ero tak mîhyatken̂e ahtarî komo ke wahra exirî ke anatîrî komo yewtî.
11-12On wara tko nasî arowon me tahsîsom, Xotaw mîwacexe ahsîtome ero. Îh ken̂arî mîn, woskara ken̂arî marha. Tuuna yeen̂e roro mîn roowo, kah yai mohxapu yeen̂e ha. Aporin komo Kaan nasî enîn̂e me kir̂wan̂he ciitome. Cimn̂ipu yihciyataw n̂een̂asî, miya roro marha n̂een̂asî cimn̂ipu cenatkaxi ro.
13-14Ero ke apanatanmetopo komo men ewetîcoko miya roro, awya so wekatîmyasî oroto ero ha. Kaan xe ehcoko Aporin komo. Yiixe ro mak ehcoko yaaro xa. Ero wa yiixe ehcoko ewetîtome xa tak awya so. Ero wa awexitaw so tuuna wekmexpesî amararîn komo yatîkrecho. Tuuna mohtopo me exitaw roro wekmexpesî. Yihcirî ka wekmexpesî, mahyakan marha. Ero wa so tuuna wekmexpesî anatîrî komo yeperîrî yenmetome roro puruma. Uupa yukun marha nasî awokru komo me, aseci marha nasî an̂emerî komo me.
15Cuupu marha watîkresî awoskaran komo pore. Ero yipu watîkresî awoh komo nahrî me. Ero wa atîkrerî ke owya tmaxmitaxi ro tak meseresmexe okre.
16Twerî men ehcoko ponaro anarî komo yehtopo poko. Anarimaw na yaarono pîn ponaro mehtîket hara tohnaw ro mak okwe. Kporin komo poko na meponarononketu okwe. Anarî ro komo tak na mewehcatu, Oporin amoro ham okre, mîîketu marha na kica yîwya so.
17Ero wa awexitaw so nîrwonasî tak men Kporin komo apoko so okwe. Kaapu tak nahruyas hara tuuna mokuhnî me. Ero ke atîhtan me tak nas okwe amararînthîrî komo. Mîwaiyaxe marha amyamro pen. Kir̂wanînhîrî po exihnî me tak maxe okwe, Kporin komo nîmîtho po exihra.
18Ero ke omtapotarî men ciicoko aropotaka so, yîhtînocoko xa. Awya so wekatîmyasî ero yîhtînocoko, mewrecoko marha yimitome awya so awemeknutaka so, apewo so marha. Ero wa so yimicoko ponaro awehtome so.
19-20Ero poko xa marha amxîkrî komo panatanmecoko. Ero poko amtapotacoko amîn komo yaw awexitaw so ceremaxi, esama yaw awcetaw so marha, awetakriyataw so marha, ahcetaw so marha. Amîn komo metatan yecepu poko marha mewrecoko, arowon komo wacan potarî yahruru poko marha.
21Ero wa ehcoko apanatanmetopo komo ponaro pahkî ro mak awehtome so waipîra, pahkî marha amumuru komo yehtome so waipîra. On arowon komo me wîmyasî awya so, kekn̂e Kporin komo aporin pen komo ya. Yaaro tan wîîkesî, cemaro pîn me ro mak, kekn̂e. Ero po maxe pahkî, amxîkrî komo marha. Kaapu nasî roowo yepoi pahkî ro mak ero wicakî pahkî xa marha naxe amxîkrî komo iito arowon komo po apanatanmetopo komo ponaro awexitaw so.
22-23Apanatanmetopo komo ponaro xa men ehcoko. Awya so wekatîmyasî an̂ewetîrî komo me ero yaw roro ehcoko. Aporin komo Kaan xe mak ehcoko. Noro yehtopo yaw roro mak ehcoko. Noro poko etahsîcoko ahsîpînkan me ro makî. Ero wa awexitaw so iitono komo nar̂mapesî ahnoro awya so. Ayopono komo mîkyam mer̂pora, ayopo so marha naxe kar̂pe. Wara rma n̂examro pen mar̂mexe. Ekenhîrî komo po tak maxe amn̂e.
24Ahna so na metapikyatu ero rma wîmyasî arowon komo me. Axawa yemyatkoso nasî arowon komo, Ribanu yemyatkoso marha. Ewpratesî yecihtaka roro marha nasî arowon komo, tuuna yecihtaka marha, oesce n̂ixan yecihtaka ha.
25Awar̂man̂e komo exihra ro mak naxe, cewn̂e n̂hema exihnî me ro mak nasî awar̂man̂e komo. Apona so xa matko n̂eraswaxe ro mak. Ero warai me rma n̂examro n̂iir̂asî Aporin komo Kaan. Ahna so na awtoche so iitono komo n̂eraswaxe apona so. Ero wara wiir̂asî kekn̂e rma awya so.
26-28Ahce wa xa awexi so na matu? Awakronoma xe so na matu Kaan ya, awîrîma xe kat matu yîwya? Awanmero so yîhtînocoko. Kporin komo mtapotarî yewehcataw awya so awakronomexe so Noro. Ewetîra awexitaw so reha awemetanmekyaxe so okwe. Ero wa na matu anarimaw okwe, Aporin komo poko na meponaronketu, Kaan poko. Noro mtapotarî poko kpanatanmekyaxe so oroto, ero yewetîra na matu anarimaw. Anarî ro komo mak na mewehcatu Kaan pîn kica, ponaro awehtoponhîrî pîn mak ha. Ero we awexitaw so awîrîmexe so men okwe Kporin komo.
29Amn̂e Aporin komo Kaan ya awarîche so arowon komo pona, aweken me ahsîso mîîcexe ero, Keresin Yîpîn po tak ekatîmcoko awakronomacho komo. Ebaw Yîpîn po reha tak awîrîmacho komo ekatîmcoko hara n̂examro hara.
30Xotaw yeco pono rma mîn îîpî komo, oesce n̂ixa. More po nasî porin komo weewe ero mîtwono mîn îîpî komo. Kananew komo rowon po nasî, woskara po ha. Xiwkaw panaw nasî. Iito nasî ero komo îîpî.
31-32Xotaw tak mîwacexe amn̂e arowon komo yahsîtome, Aporin komo Kaan nîmîtho yahsîtome ha. Iina tak mesekenmexe. Ero wa awexitaw so apanatanmetopo komo men ewetîcoko ahnoro rma. Awya so wekatîmyasî oroto ero men ewetîcoko, kekn̂e. Ero wa kekn̂e Moises Ixaw Yana komo ya.
Kaan N̂etacitho Po Mak Ewto Po Eseresmacoko Kaan Ponarono Me

1On wara marha kekn̂e Moises Ixaw Yana komo ya, On wara nas anarî hara apanatanmetopo komo, an̂ewetîrî kom ha. On wara kacho men ewetîcoko arowon komo po tak awexitaw so. Pahkî na matu arowon komo po. Aweken komo me nîmyasî Kporin komo, ponaro aporin pen komo yehtopo, ero po maxe. Pahkî na matu iito waipîra. Ero yecenarî rma apanatanmetopo komo yewetîn̂e me ehcoko.
2Anarî yana komo yekenho mîn mahsîyaxe. Iito tak meen̂axe ponaro n̂examro yehtoponho, akro yîmtapotachonhîrî komo, poko ahwotachonhîrî kom ha. Îh po so meen̂axe ero yipu komo, matîwîn po so marha, weewe makataw so marha, taakem makataw so. Ero komo kr̂a tak akuhr̂apocoko ahnoro ro mak ha.
3Anarî ro komo ya tîmsom yakn̂itoponho kra ar̂macoko. Toopu marha ahkacoko piiri ciixapunhîrî, worokyam yakro yîmtapotachonhîrî kom ha. Mîk hak warai me yîn̂irithîrî komo kr̂a akn̂icoko weewe. Mîk hak warai me yînwakîknothîrî mko marha kr̂a amacoko. Noro komo yosotîtho yîhcamnocoko ro mak etacira ro mak ehtome so iitono komo amn̂e.
4Ero yipu komo ken̂ehra ro mak ahwotacoko amyamro reha Aporin komo Kaan poko.
5-6On wara nas amn̂e Aporin komo Kaan, Cewn̂e mak ewto men̂ekesî apoyino komo tribun rowon pono ha. Kporin Komo Yewtonî Ro Tan, kacho me tak ero n̂iir̂asî. Cekenî ro me nahsîyasî. Ero ke iina mak aacoko Noro ya anîmrî komo, takn̂itîkaxmu ha. Cisimu me tîmsom komo marha aacoko iina, kahsî tanîmsom me anîmrî komo marha. Iina mak aacoko anîmrî komo ahnoro. Amtapotachonhîrî komo yaw roro tîmsom komo marha aacoko iina, awanme ro so tîmsom komo marha. Awoh komo xîkrî marha aacoko iina poturme ewruxapu komo. Paaka xîkrî, oper̂a xîkrî, ero warai aacoko iina Kaan ya tîmsom me.
7Iito tak eseresmacoko ahyawno komo yakro, Kporin komo roron po rma, ponaro awehtopo komo roron po ha. Aweseresmetaw so tak ahwotacoko ahce na poko awakaronomarî ke Kaan ya. Aporin komo Kaan ya awakronomachonhîrî komo poko ahwotacoko iito mak.
8-9On wara reha ka maxe tan, awanme ro so mak mîhtînoyaxe kir̂wan̂he awehtopo komo. Ero wara ka maxe awepokaretopo komo pona ka epatakara awexirî ke so arowon me cehsom pona, Aporin komo Kaan nîmyas awya so aweken komo me ero pona ha.
10Amn̂e tak tuuna mîwacexe Xotaw. Arowon komo pona tak mesekenmexe, Aporin komo Kaan nîmyasî aweken komo me ero pona tak. Iito awexitaw so tak cepokaresom me tak awir̂axe so Kporin komo. Awaparî komo mokuhra ro mak naxe. Erasîn me mak menmayaxe. Ero wa tak awir̂axe so Kporin komo arowon komo po awexitaw so.
11Iito awexitaw so tak ewto men̂ekesî Aporin komo Kaan, Kporin Komo Yewton Tan, kacho me. Iina tak aacoko Kaan ya tîmsom ahnoro, Ero yipu tîmcoko, wîîkes awya so ero kom ha. Takn̂itîkaxmu komo aacoko, cisimu me anîmrî komo, kahsî tanîmsom me anîmrî komo, ero warai komo ahnoro aacoko iina. Kir̂wan komo mak aacoko. Amtapotachonhîrî komo yaw roro tîmsom komo marha aacoko iina. Ero yipu komo ahnoro aacoko iina mak, Kporin komo nmen̂ekatho pona mak ha.
12Iito tak ahwotacoko Aporin komo Kaan roron po rma. Amyamro ahwotacoko, amumuru komo, awemsîrî komo, awanton komo, kîrkomo, wooxam komo, Repita komo marha awewton pono kom ha. Awara sora naxe n̂examro reha, yîrowonî ro komo exihra nasî n̂examro reha. Ero ke awakro so rma nahwotacowpe.
13-14Mînto mînto wara so na meen̂atu îîpî komo kir̂wan. Iina so tko akn̂ipîra ro mak ehcoko anîmrî komo. Kporin komo nahsîtho po mak ero komo akn̂icoko. Noro rma men̂ekesî ceken, apoyino komo tribon rowon pono ha. Iina mak akn̂icoko anîmrî komo yîwya. Iina marha ciicoko ahnoro omtapotachonho yaw rorono ha.
15Ahto so na awexitaw so tko awoh komo paraxkacoko awotî komo me. Awakrexe so rma Aporin komo Kaan, awoh komo n̂epamnoyas okre. Ero ke awanme ro so tak tonocoko yupunthîrî kooso mon̂exe, pixkaru kom ha, ero wara rma awotowathîrî komo pun tonocoko. Kicicitho yapen̂enho me awexitaw so rma awanme ro so rma mon̂exe yupunthîrî kicicitho yapen̂enho pîn komo yakro rma.
16Kamxukre tko tonohra ro mak ehcoko awotî komo. Kamxukuthîrî kr̂a yukmamcoko roowo pona, tuuna mukmamyaxe ero wara xa marha.
17Kporin komo ya tîmsom komo reha tonohra ehcoko awewton komo po rma. Anatîrî komo yeperîrî na mîraconketu cisimu me anîmrî komo, puruma, sepata, ahce na komo mîraconket ha. Uupa yukun marha na mîraconketu ero wa xa marha, aseci kom ha na. Awoh komo xîkrî marha na mîmyatu poturme ewruxapu, paaka xîkrî, oper̂a xîkrî kom ha. Ero wa men was amn̂e, kachonho marha na mîmyatu, awanme ro so marha na mîmyatu ahce ha na, kahsî tanîmsom marha tîmî xe marha na matu. Ero yipu poko eseresmara ro mak ehcoko awewton komo po rma.
18Kaan roron po mak ero yipu poko eseresmacoko, ponaro awehtopo komo roron po ha, yînahsîthîrî po ewto po. Ero warai me tîmxapu poko marha na n̂eseresmetu amumuru komo, awemsîrî komo, awanton komo kîrkomo, wooxam komo, Repita komo, awewton komo pono kom ha. Ahce na poko eseresmetaw noro yipu komo Kaan yewton po mak n̂eseresmacowpe Kaan yeepatai ha, ponaro awehtopo komo yeepatai ha. Aweseresmetaw so ahwotacoko iito Kporin komo poko ahce wa na awakronomachonhîrî komo poko yîwya.
19On wara marha wîîkes awya so, Repita komo poko yîtwen̂ekarîntara men ehcoko. N̂examro men akronomacoko miya roro arowon komo po awexirî komo yecenarî.
20Amn̂e arowon komo nakweresî Aporin komo Kaan porin me cehso ro. Ero wara rma kekn̂e Kporin komo awya so. Ero wa exitaw tak arowon komo awotî komo xe tak na mat ha. Oyotî xe tak was okre, mîîket ha na. Ero wa awexitaw so awanme ro so tonocoko.
21Anarimaw mooxe na nai aweken komo, Aporin komo Kaan n̂etacitho mîtwo exihra nai, Kaan Yekenî Ro Tan, kacho mîtwo exihra nai ha. Ero wa awexitaw so awewton komo po rma paraxkacoko awotî komo paaka komo, oper̂a komo. Noro yipu mak nas awotî komo me, wîîkekn̂e awya so, noro yipu komo tonocoko iina rma awewton komo po rma yiixe awehtopo yecenarî rma.
22Kooso mon̂exe anarimaw so, pixakru komo marha, ero wa xa marha awokuthîrî komo puntho tonocoko yiixe awexitaw so. Kicicme ehxapu komo nonocowpe kicicme exihnî komo wara xa marha.
23-24Kamxukre tonohra ro mak men ehcoko. Waipîra kiin̂e mîn kamxuku. Ero ke waipîra kiin̂e tonohra cexpore nasî yupunthîrî yakro rma. Roowo pore mak yukmamcoko tuuna mukmamyaxe ero wa xa marha.
25Kamxukurem tonohra ro mak ehcoko awakronomachome so Kaan ya, awepamthîrî komo yakronomachome marha. Kir̂wan me awen̂ataw so Kporin komo ya ero wa awir̂axe so okre.
26-27Kporin komo ya tîmsom reha aacoko Kporin komo nmen̂ekatho pona ewto pona. Ero wa men was amn̂e, kacho marha aacoko iina ahnoro. Aporin komo Kaan ya tîmsom yakn̂itopo pona mak akn̂icoko yupunthîrî. Kamxukuthîrî marha yukmamcoko tîmsom yakn̂itopo pona. Yupunthîrî reha mon̂exe.
28Owya apanatanmetopo komo men ewetîcoko roro. Awya so wekatîmyasî ero yewehcataw roro awya so Kaan nakronomarî me maxe okre, awepamthîrî komo marha naxe yînakronomarî me miya rorono kom ha. Kir̂wan̂he awen̂ataw so Aporin komo Kaan, takîhso awen̂ataw so marha, awakronomexe so tak okre, kekn̂e. Ero wa kekn̂e Moises Ixaw Yana komo ya.
29-30On wara marha kekn̂e Moises yîwya so, Taa, on wara marha wîîkes awya so, anarî yana pen komo nar̂mapesî Aporin komo Kaan awya so. Ekenhîrî komo tak mahsîyaxe ero pona tak awesekenmachome. Ponaro n̂examro yehtopo marha makuhr̂apexe. Wara rma awemcinotopo wara rma men nasî ponaro iitononhîrî pen komo yehtopo. On wara kahra ehcoko, Ahce wa xa tantononhîrî pen komo nahwowatken̂e ponaro cehtopo komo poko ha? N̂examro pen wara xa marha oyahwota xe was ow hara, kahra ro mak ehcoko.
31N̂examro pen wara ahwotara ro mak men ehcoko Aporin komo poko Kaan poko. Ponaro cehtopo komo poko tahwowataw so kicicme ro mak naxe kica. Yiixera Kporin komo yehtopo poko naxe kica mîn hak poko kica. Tumumuthîrî komo meero nakn̂iyaxe okwe ponaro cehtopo komo ya tîmsom me. Cemsîthîrî komo marha nakn̂iyaxe okwe.
32Owya apanatanmetoponhîrî komo mak men ewetîcoko amyamro reha. Yîhremara ro mak men ehcoko, Towhra marha ehcoko, kekn̂e. Ero wa kekn̂e Moises Ixaw Yana komo ya.
Anarî Ponaro Cehcerî, Kan̂e Komo Waihkacoko

1-2On wara marha kekn̂e Moises Ixaw Yana komo ya, Anarimaw apoyino komo na n̂esekatîmya aweronoman̂e komo me. Twosotîmtoponhîrî yekatîmn̂e me na nîmtapowa anarimaw. On wara na nîîke, Ero yipu men ceenaxe amn̂e keserepokacho. Enko xe amn̂e, kee ha na. Ero yinhîrî tak yîmtapotachonhîrî yaw roro rma na n̂esenpe aweserepokacho komo. Ero yinhîrî on wara na nîîke hara noro rma, Anarî ro ponaro tak cehcerî hara, ponaro kehtoponhîrî komo pîn. Noro tak cewetîcerî hara, nîîke ha na.
3Ero wa ketaw awya so yîmtapotarî entara ro mak ehcoko. Anarimaw n̂ekatîmyaxe onoke mtapotarî ha na, wosowa na noro anarimaw. Wara rma yîmtapotarî ponarora ro mak men ehcoko. Aporin komo Kaan akukmexe so mak noro yipu mtapotarî poko ha. Ooxe xa na natu n̂examro oyanan komo, yaaro xa ooxe na natu? Oponaro xa na natu, nîîke. Ero ke noro yipu poko akukmetu so.
4Aporin komo Kaan wenarino me xa ehcoko. Noro ponaro xa ehcoko. Yîwya apanatanmetoponhîrî komo ewetîcoko, yîmtapotarî ewetîcoko ha. Noro poko mak ahwotacoko. Noro poko mak etahsîcoko.
5Kicicme naxe kica tonawno poko aweronoman̂e komo. Ero ke ponarora ro mak ehcoko, twosotîmsom komo ponarora marha. Noro yipu komo men waihkacoko, Aporin komo Kaan yanwekn̂e me awirirî ke so okwe. Exitu po awexitaw so Paraw yanton me mîîxatken̂e etowîn me ro mak. Kaanî tko awowyatken̂e so en̂exa awehtome so. Noro yanwekn̂e me awin̂e komo mak mîkyam kica, anarî ro poko apohkamexpon̂e komo. Kir̂wan̂he awehtopo komo poko mak apanatanmekyaxe so marha Kaan. Noro yipu yai awown̂e komo mîkyam kica. Kicicitho mîkyam kica noro yipu komo. Ero ke waihkacoko achewra so tak ehtome.
6Anarimaw awakno komo rma na apohketu so anarmen poko, anocwanî mrerî rma. Ehtun me na apohketu so. On wara na nîîke, Kaika anarî poko ahwotaxi, ponaro anarî yana komo yehtopo poko, nîîke ha na. Amumuru komo rma na ero wa nîîke awya so, awemsîrî komo anarimaw, apici komo anarimaw awenawno komo rma, awakrono komo anarimaw yiixe awehtopo komo xa. Ponaro awehtoponhîrî komo pîn poko na apohketu so, ponaro aporin pen komo yehtoponho pîn poko marha.
7-8Anarmen komo ponaro naxe arowon yemyatwono komo, meyeno pîn komo, meyeno komo marha, roowo mapitawno komo meero, xehxan komo, mehxan komo marha. Ponaro noro yipu komo yehtopo poko apohketu so na. Noro yipu poko apohketaw so ewetîra ro mak ehcoko. Yîmtapotarî komo entara marha ehcoko. Yîpînîn yaw so exihra ehcoko. N̂expe rma, kahra ehcoko noro yipu komo poko, eyamura marha ehcoko.
9Waihkacoko men. Yîmtapotarî yentan̂enho ka n̂ihcipe waihkacho poko. Ero yinhîrî tak ahnoro rma tak waihkacoko.
10Toh ke waihkacoko, Anarî pona etowcoko, karî ke. Aporin komo Kaan xa awekyatken̂e so Exitu poi. Ahsîpînkan me ro mak awantoman̂enhîrî komo yai awowyatken̂e so, Noro yahsîpînkan̂e me awiri xe so mak nas okwe. Ero yanme waihkacoko toh ke.
11Noro pen waihkachonho tak n̂encexe Ixaw Yana komo ahnoro. Entache twerî tak naxe ero wa kahra tak cehtome so anarî kom hara, kicicitho me xa exihra cehtome so.
12-13On wara na matu anarimaw ewto pono komo, keken me so Kaan nîmye ero pono komo rma, Kicicme tî natu kpoyino komo rma okwe, kacho na mencetu. N̂examro tî iitono komo panatanmekyatu ponaro anarî yana komo yehtopo poko. On wara ketu, Kaikatko anarî poko ahwotaxi, ponaro kehtoponhîrî pîn komo poko, ketu tî kica, kacho na mencetu.
14-15Ero yentache awya so takîhso entatko. Yaaro xa wa ero wa ket ha? kacoko iitono komo ya. Yaaro mak entache awya so, Kicicitho me ro mak nat ham kica kpoyino komo rma okwe, kacho yîhtînopuche tak awya so iitono pen komo tak waihkatîkacoko ahnoro kacipara ke. Iyokuthîrî pen komo meero waihkacoko ahnoro kacipara ke.
16Ero yinhîrî tak iitononhîrî pen komo yemyawnonho enmecoko ewto roron pona rakataka xa. Yîmînthîrî komo kr̂a tak akn̂icoko, emyawnonhîrî komo marha, enmexapu komo. Aporin komo Kaan yanme rma akn̂icoko. Wemronho me mak n̂expe ero ewtotho eroromero. Iina cirihra ro mak tak ehcoko mîîmo hara.
17Takn̂isom me kr̂a mak n̂expe on ha, kacoko iitononhîrî komo yemyawnonho poko. Awemyawno komo me ahsîra ro mak ehcoko. Ahsîra awexitaw so n̂etîrwoxinkesî tak Kporin komo rîîwoxe xa ehxapunhîrî. Apînîn yaw so tak nai hara. Awepamnoyaxe so tak. Aporin pen komo ya kekn̂e, ero wa kachonho yaw roro rma wa awepamnoyaxe so.
18Ero wa awakronomexe so Aporin komo Kaan tîmtapotarî yewetîrî ke mak awya so. Apanatanmetopo komo wekatîmyas awya so oroto ero yewetîtîkarî ke awakronomexe so. Ero wa ewehcataw awya so kiir̂wan̂he awehtopo komo n̂een̂asî Aporin komo. Ero ke awakrexe so, kekn̂e. Ero wa kekn̂e Moises Ixaw Yana komo ya.
Takîhso Mak Awratacoko Waihxapu Pen Komo Pînîn Yaw

1On wara marha kekn̂e Moises Ixaw Yana komo ya, Aporin komo Kaan xîkrî komo amyamro. Ero ke ecaikara ro mak ehcoko waixa pen komo pînîn yaw. Epesmara marha ehcoko yîpînîn yaw so awehtopo komo ke.
2Aporin komo Kaan yananî ro komo amyamro. Miyan komo rma re naxe anarî yana komo, roowo poko hakno komo. Noro yipu komo tko ahsîra xakn̂e Kaan tîyananî ro komo me. Amyamro makî reha awahsîyatken̂e so.
Iyotî Pîn Komo N̂etahcasî, Iyotî Komo Marha
3-5Ero ke men kicicitho tonohra ehcoko. On warai mak nasî awotî me cehsom komo, paaka, oper̂a, kabra, kooso, kasera, korsa, kabra, îh pono ro, kamuhsa, oper̂a, îh pono ro, noro yipu komo nasî awotî me.
6On wara exirî komo poko yîhtînocoko awotî me cehsom komo, asakî tîhroxoxoyem komo, tîhtacarayem, tînaputhîrî raman̂e komo marha, noro yipu komo reha nasî awotî komo me.
7Anarî komo nasî tînaputhîrî yîramanîhn̂e me rma re, yîhtacaramra tko nasî. Ero ke awotî komo mera nasî. Anarî komo nasî asakî tîhtacaraye rma re, tînaputhîrî yîramanîhn̂e pîn me tko nasî. Ero ke awotî komo mera marha nasî noro yipu kom hara. Awotî komo mera marha nasî kameru, rebetu, wiir̂a warai ciki, noro yipu komo. Tînaputhîrî rma re nîramanîyasî yîhtacaramra nasî. Ero ke kicicme nasî yupunthîrî awotî komo mera kica.
8Kicicme marha nasî kuuxi puntho. Tîhtacaraye rma re nasî, tînaputhîrî yîramanîhn̂e pîn me tko nasî. Ero ke yupunthîrî tonohra ehcoko. Okoputhîrî apehra marha ehcoko.
9On warai komo mak nas hara awotî komo me yukwawno kom hara, katîhpoxem, tîpîpîtîkyem marha, Noro yipu komo ahnoro nasî awotî komo me.
10Katîhpoxe rma re nas anarî komo. Awotî komo mera tko nasî yîpîpîtîkîn me exirî ke. Tîpîpîtîkye nas anarî kom hara. Awotî komo mera tko nasî katîhpora exirî ke hara, kicicme nas awya so.
11-14Tarin̂em komo nasî awotî komo me kir̂wan̂he exitaw mak yupun. On warai komo tko nas hara awotî komo mera, yaimo, kurum, kwacinama, maxweren̂e, paawa, maxweren̂e warai,
15-18apesuturusu, wayakuku, pupuri, maraki, onoke warai na torowo yahsîn̂e komo, cawa yahsîn̂e komo marha kosope, yakwe, r̂awr̂a, onowa, kurko, rere, ero warai komo puntho nasî kicicme. Awotî komo mera nasî kica.
19-20Werewere warai komo marha nasî awotî komo mera. Tpomxe tîtosom komo, noro yipu komo puntho nasî awotî mera so. Tonohra men ehcoko. Tarin̂em komo nasî awotî komo me reha kir̂wan̂he exitaw yupun. Noro yipu komo nasî awotî komo me.
21Tanmero waihxapu komo tonohra ehcoko. Acheka mohxapu komo ya na mîmyatu iyotî me. Anarî yana komo ya na mîmyatu epethîrî pona. Tonohra ehcoko amyamro reha. Aporin komo Kaan yananî ro xa amyamro. On wara marha exihra ehcoko, kabra xîkrî tîyohra ehcoko yîson mownu kwaka, kekn̂e. Ero wa kekn̂e Moises Ixaw Yana komo ya.
22On wara marha kekn̂e yîwya so, On wara marha ehcoko, anatîrî komo yeperîrî yenmekîche cisimu wicakî tak men yîraconkacoko Kporin komo ya anîmrî komo. Ahnoro cimn̂ipu po roro ero warai tîmcoko.
23Anatîrî komo yeperîrî yîraconkache awya so cisimu wicakî aacoko Aporin komo Kaan yewton pona, tosotî yeken me nahsîyasî ero pona. Iito tak ahcoko noro yeepatai. Iina xa marha aacoko uupa yukun raconho hara, aseci raconho marha, awoh komo xîkrî marha paaka xîkrî, oper̂a xîkrî komo, kabra xîkrî kom ha. Poturme ewruxapu komo mak aacoko. Iina xa tonocoko yupunthîrî. Iina mak tonocoko Aporin komo Kaan poko twerî awehtopo komo poko awehcamhokachome so. Ero wara cexpore nai miya roro.
24Aweken komo mîtwo exihra tko na nai Kporin komo yewton, mooxe na nai okwe. Anarimaw awakrexe so Noro mer̂pora ehtome anatîrî komo yeperîrî iina arîrî yopo thakwa okwe. Ero ke cisimu me anîmrî komo yarîhra na matu Noro nahsîtho pona, Kporin komo yewton on, kacho pona.
25Ero wa awexitaw so on wara xa ciicoko, anîmrî komo poko awarawantacoko yiixatî komo yakro. Ero yepetho tak aacoko puranta Aporin komo Kaan nahsîtho pona.
26Iito awexitaw so tak awoh komo ahsîcoko hara puranta pona. Paaka na mahsîyatu, oper̂a ha na, uupa yukun marha ahsîcoko, ahce na yukun ha. Awanme ro so mak ahsîcoko erewsî epethîrî pona. Ero poko tak eseresmacoko iito Aporin komo Kaan yewton po. Tahwore eseresmacoko amyamro ahyawno komo yakro.
27Iito marha na natu Repita komo awewton komo po so. Yîrowonî ro komo tko exihra nas okwe. Ero ke n̂examro ponaro men ehcoko miya roro yîtwen̂ekarîntan me ro mak.
28-29Osorwaw ro yicimn̂ipuntache roro anatîrî komo yeperîrî yîraconkacoko cisimu wicakn̂o. Ero tak enmecoko awewton komo pona mak, yîmtotopo yaka. Ero yinhîrî ero yahso tak mohcowpe Repita komo. Exihra thakwa nasî n̂examro rowonî ro. Ero ke ero yahso mohcowpe. Acheka so mohxapu komo nahrî me marha n̂expe, yîmîhnî komo nahrî me marha, iin̂o waixapu komo nahrî me marha. Noro yipu komo naxe awewton komo po so. N̂examro mohcowpe an̂ekîthîrî komo yahso tmaxmitaxi ro. Ero wa enmecoko noro yipu komo nahrî awakronomachome so Aporin komo Kaan ya. Ero wa awexitaw roro so ehn̂an me tak awir̂axe so ahce na poko awexitaw so, kekn̂e. Ero wa kekn̂e Moises Ixaw Yana komo ya.
Awepethîkachonhîrî Komo Yîhcamnocoko Amn̂e Xa So
15
1On wara marha kekn̂e Moises Ixaw Yana komo ya, Taa, 7 ro yicimn̂ipuntache awepethîkachonhîrî komo tak yîhcamnocoko. Ow epemakî, kahra tak ehcoko awepethîkan̂enhîrî komo ya. Ero wara ehcoko 7 ro yicimn̂ipuntache xa hara, ero yinhîrî ero wa ehcoko xa hara miya roro.
2On wara xa wîîkes awya so ero poko, anarimaw apoyino komo na awepethîketu so Ixaw Yana rma. Noro yipu ya awepethîketaw awepethîkachonhîrî yîhcamnocoko 7 ro yicimn̂ipuntache. Ow men epemakî, kahra tak ehcoko ero po 7-nhîrî po. Apoyino komo me exirî ke ero wa kahra ehcoko. Ayananî ro komo me na nai anarimaw. Ero ke ero wa kahra ehcoko. Kporin komo yanme awepethîkachonhîrî komo yîhcamnotopo me tak nasî. Ero ke yîhcamnocoko mak tak.
3Anarimaw anarî yana na awepethîketu so apoyino pîn kom ha. Noro yipu ya, Ow epemakî, mîîketu rma na yîhcamnopîra. Awakno komo ya reha awepethîkachonhîrî komo yîhcamnocoko mak tak.
4Amn̂e tko arowon komo po awexitaw so, Aporin komo Kaan nîmyas awya so ero po awakronomexe so xa tak Noro okre. Ero ke yupurantamnî komo exihra ro mak tak nai okre apoyino kom ha.
5Ero wa awakronomexe so Aporin komo Kaan Noro yewehcataw mak awya so, apanatanmetopo komo wekatîmyas awya so oroto ero yewetîtîketaw mak ha.
6Tîmtapotachonhîrî yaw roro rma wa awakronomexe so Aporin komo Kaan. Mîk hak rowon pono komo yemyaka mîmyaxe apurantan komo mer̂pono pîn komo ya. Awemyaka so ahsîra ro makî reha maxe amyamro hara yupurantan komo. Mîk hak rowon pono komo kayaritomon me tak maxe. Akayaritomon komo mera mak naxe n̂examro reha. Ero wa maxe.
Emyawnomnî Komo Men Wakrecoko, Yiixe Ehtopo Komo Tîmcoko
7Anarimaw tko na nai yupurantamnî awakno komo, ahtono ewto pono kom ha na. Arowon komo pono rma mîk Aporin komo Kaan nîmyasî ero pono ha. Ero wa exitaw, Tanme ro mak n̂expe, kahra ro mak ehcoko. Amemnî me ro mak ehcoko apoyino komo poko, esemetanmekyataw so.
8Wakren̂e komo me xa matko ehcoko. Yiixe ehtopo tîmcoko emyaka so amemnî me ro mak.
9On wara na matu anarimaw, kicicme na mesehtînoyatu aropotaw so. On wara na mîîketu yupurantamnî poko, Pahnoke tak nas okwe 7-nhîrî cimn̂ipu, kepethîkachonhîrî yîhcamnotopo ha. Ero ke yiixe ehtopo tîmîhra wasî, mîîket ha na, mamenaxe mak kica. Ero ke tak nîwrace noro pen. Okwe, owakre xera nasî, nîîke tak noro Kporin komo ya apoko so. Ero wa awexitaw so kicicme ro mak nasî Kaan ya.
10Wakrecoko xa matko, amemra ro mak tîmcoko yiixe ehtopo. Wîmyas okwe, kan̂e pîn me wakrecoko. Wakretaw awya so Aporin komo Kaan awakronomexe so hara amn̂e. Ehn̂an me ro mak awir̂axe so ahce na poko awexitaw so.
11Yupurantamnî komo tko naxe arowon komo po miya rorono me. Ero ke amemnî me ro mak ehcoko. Awakno komo wakrecoko yupurantamnî kom ha, cesemetanmesom komo. Ero wa ehcoko arowon komo pono poko, kekn̂e. Ero wa kekn̂e Moises Ixaw Yana komo ya.
Anton Komo Poko Hara Ixaw Yana Komo Panatanmekyasî
12On wara marha kekn̂e Moises Ixaw Yana komo ya, Anarimaw apoyino komo rma na mahsîyatu awanton me so epethîrî pona. Ebrew rma mîk mahsîyatu kîîrî ha na, wooxam ha na. Ahsîche 6 cimn̂ipu mak apickacoko. 7-nhîrî po tak ahsîpînkacoko hara tanme ro mak totohme hara.
13-14Ahsîpînketaw awya so emyawnomnî me en̂epera ehcoko. Awokuthîrî komo tîmcoko yîwya yaake n̂he, anatîthîrî yeperîrî marha tîmcoko yîwya puruma, sepata kom ha. Wokpacoko marha uupa yukun ke hara. Kporin komo awakrexe so ero wa xa marha awantonînhîrî komo wakrecoko hara.
15Awehtoponhîrî komo poko yîtwen̂ekarîntara men ehcoko. Exipsiu komo yantonînho amyamro. Ero wa ehxapunhîrî awowyatken̂e so Aporin komo Kaan. Ero ke awya so wîîkesî oroto, Awantonînhîrî komo wakrecoko, wîîkesî.
16Anarimaw on wara na nîîke awanton, Ahyai owto xera ro mak wasî, nîîke. Ero wa nîîke aaxe cexirî ke, ahyawno komo xe cexirî ke marha. Esemetanmekîra na nai ahyaw. Ero ke marha na cetow xera nai ahyai.
17Ero wa exitaw awanton komo kuwikuwi ciki ahsîko. Ero yipu ke awanton panayatpocoko kuwikuwi ke ametatan komo yecepu pona rma. Ero wa panayatpocoko awanton komo me ehtome twaihtopo pona roro. Ero wa kîîrî panayatpocoko, wooxam marha.
18On wara tko ehcoko tîto xatî komo poko reha, Moso yahsîpînka xera thakwa was oyanton okwe, kahra ehcoko. Ahsîpînkacoko rma 6 cimn̂ipu etapickaxapu. Asak hakno awanton yecenarî rma etapickaxapu mîk, epethîrî pona cetpickaxmu yecenarî. Ero wa ahsîpînketaw awya so awakronomexe so tak Aporin komo Kaan. Ehn̂an me awir̂axe so ahce na poko awexitaw so, kekn̂e. Ero wa kekn̂e Moises Ixaw Yana komo ya.
On Wara Ciicoko Awoh Komo Poturme Ewruxapu
19On wara marha kekn̂e yîwya so, Aporin komo Kaan ya tîmsom me ciicoko awoh komo xîkrî. Poturme ewruxapu mak ero wa ciicoko, kîîrî me ewruxapu mak ha. Ero wa ciicoko paaka xîkrî, oper̂a xîkrî marha. Paaka apickara ehcoko poturme ewruxapu. Oper̂a poci awotora marha ehcoko poturme ewruxapu poci.
20Noro yipu komo pun tonocoko mak Aporin komo Kaan yewton po, yînahsîthîrî po xa. Yicimn̂ipuntaxera ero wa tonocoko amyamro, ahyawno komo marha.
21Anarme na nai awoh komo anarimaw, yîhrepîra na nai, ewuhra na nai, ahce wa so na nai kir̂wan̂he exihra. Ero wa exitaw yupunthîrî tîmîhra ro mak ehcoko Aporin komo Kaan ya.
22Noro yipu pun mon̂exe awewton komo po rma yiixe awexitaw so. Kicicme exihnî komo nonocowpe, kicicme ehxapu komo marha. Kooso mon̂exe pixkaru komo, ero wa xa marha awoh komo pun tonocoko awanme ro so.
23Kamxukre tko tonohra ehcoko. Roowo pona kr̂a yukmamcoko kamxukuthîrî tuuna mukmamyaxe ero wa xa marha, kekn̂e. Ero wa kekn̂e Moises Ixaw Yana komo ya.
Ixaw Yana Komo Watotoponho Kukmacho Pokono

1On wara marha kekn̂e Moises Ixaw Yana komo ya, Abibe ponaro ehcoko nuun̂i ponaro. Ero po roro eseresmacoko Kwatotoponhîrî komo kukmacho me Aporin komo Kaan yanme. Ero po Abibe po awekyatken̂e so Exitu poi. Kosope awekyatken̂e so.
2Ero ke on wara ciicoko awotî Komo, Kwatotoponhîrî kukmacho me tonosom, ero nuun̂i po awokuthîrî komo waihkacoko Aporin komo Kaan ya tîmsom me. Oper̂a waihkacoko, paaka na anarimaw. Cewton me Kaan nmen̂ekatho po waihkacoko.
3Noro pun ton̂etaw awya so wahrututpamnoxapu tokuhra ehcoko ero yetahru. 7 kaamo wahrututpamnî mak tohcoko. Awesemetanmekyatawno komo wara rma tohcoko. Cerekan̂e xa mîmokyatken̂e Exitu poi. Ero ke ero warai tohcoko ero yimaw roro Exitu poi amohtoponhîrî komo ponaro rma awehtome so. Miya roro ero ponaro ehcoko awaitopo komo pona roro.
4Wahrututpamnotopo exihra ro mak men n̂expe ahyaw so ero yimaw 7 kaamo wicakî. Arowon komo poko hak exihra n̂expe. On wara marha ciicoko awotî kom hara Kporin komo ya tîmxapunhîrî, yihcirî kaamo po tonotîkacoko kokmamche rma. Ero yakwenho yîmtora ro mak ehcoko enmachome ahyaw so.
5-6Mîn hak ewto po waihkara ehcoko Kwatotoponhîrî komo kukmacho me tonosom. Mer̂pora nas amn̂e Aporin komo Kaan nîmîtho awya so ewto mko. Ero mko po tko waihkara ehcoko. Cewton me Kporin komo nahsîyasî amn̂e tosotî yeken me, ero po mak waihkacoko. Iito mak Kwatotoponhîrî komo me tonosom waihkacoko kokmamyataw. Exitu poi amohtoponhîrî komo yimaw xa waihkacoko.
7Yupucoko tak, tonocoko marha. Aporin komo cewton me yînahsîthîrî po mak tonocoko. Enmapuche tak etocoko amîn komo yaka hara.
8Ero yinhîrî tak 6 kaamo wahrututpamnî mak tohcoko awru komo. 7-nhîrî po tak esenmecoko Aporin komo Kaan poko. Ero po etapickara ehcoko, kekn̂e. Ero wa kekn̂e Moises Ixaw Yana komo ya.
7 Tominku Yexiche Ixaw Yana Komo Yahwotacho Pokono Hara
9-10Taa, on wara marha wîîkes awya so, kekn̂e hara Moises, anatîrî komo puruma yakpîche eeputhîrî mîhkocexe maria ke. Yihcirî me xa yîhkototopo n̂ixa ro yukuknomacoko kaamo 7 tominku hara. 7 tominku yenatîche ahwotacoko xa hara. Tominku komo Yukuknomaxapu po ahwotacoko Aporin komo Kaan poko. Ero yimaw anatîrî komo yeperîrî raconho tîmcoko yîwya. Awanme ro so mak yîhtînocoko anîmrî komo yîwya. Mer̂pono pîn ke na awakretu so Aporin komo Kaan anatîrî komo yeperîrî ke. Ero wa awakreche so mer̂pora n̂he tîmcoko yîwya.
11Aporin komo Kaan yewton po ahwotacoko. Amyamro ahwotacoko, amumuru komo, awemsîrî komo, awanton komo, kîîrî, wooxam, Repita komo, awewton pono komo, anarî yana komo, yîmîhnî komo, iin̂omnî komo, ero warai komo yakro ahwotacoko awewton pono komo yakro. Noro n̂etahcasî ewto tosotî yeken me iina ahwotacoko.
12Pahxa antonano me awehtoponhîrî komo ponaro ehcoko miya roro. Exitu po mîxatken̂e iitono yanton me so. Ero ke apanatanmetopo komo ponaro men ehcoko, oroto wîîkes awya so ero ponaro ehcoko.
Mîîmoci Yaw Enmatopo Pokono Hara On
13Taa, ero yinhîrî Mîîmoci Yaw Awenmacho komo nas hara awahwotacho me xa hara. Puruma yatho potutîkache awya so, uupa yukun ciitîkache marha ero yimaw tak mîîmoci yaw enmacoko 7 kaamo.
14Ahwotacoko ero yimaw. Ero wa ehcoko amyamro, amumuru komo, awemsîrî komo, awanton komo, kîîrî, wooxam, Repita komo, achewno komo, yîmîhnî komo, iin̂owaixapu komo, ero warai komo yakro tahwore ehcoko awewton pono komo yakro.
15Ero yimaw Aporin komo Kaan poko ahwotacoko 7 kaamo, cewton me Kporin komo nmen̂ekatho po ahwotacoko. Aporin komo Kaan awakrexe so anatîrî komo yepetacho ke, mer̂pora epetacho ke ha. Ahnoro awemyawno komo poko ehn̂an me awir̂axe so. Ero ke yaaro rma mahwowaxe.
16On wara ehcoko, osorwaw ro etocoko kîrkomo ahnoro Aporin komo Kaan yewton pona, yînahsîthîrî pona. Ero wa ehcoko yicimn̂ipuntaxera. Wahrututpamnî Tohtopo yimaw etocoko iina, 7 Tominku Yukuknomache ero yimaw marha, Mîîmoci Yaw Kenmatopo Komo yimaw marha. Ero yimaw so ahwotaxi awcetaw so Kporin komo yewton pona emyarîra tohra ehcoko.
17Mîn hakî ke awakrexe so Aporin komo Kaan. Ero ke yînmîthîrî raconho rma aacoko yîwya tîmsom me hara. Mer̂pono pîn ke awakreche so mer̂pora n̂he aacoko yîwya tîmsom.
Cesen̂ekaxmu Yentan̂e Komo Pokono Tan
18On wara marha wîîkes awya so, kekn̂e Moises, cesen̂ekaxmu yentan̂e komo yîhtînocoko. Anîhtînoputhîrî komo tak ciicoko ero pokono ro me awewton komo poko hakî so, Aporin komo Kaan nîmîtho poko hakî. Tribu komo rowon poko hakî so ciicoko. Ciriche tak cesen̂ekaxmu yentacho pokono me n̂ehcowpe. Takîhso mak ehtopo komo nîhtînocowpe ha.
19Ero ke on wara wîîkes awya so cesen̂ekaxmu komo yentan̂e me ciixapu komo ya, Yaarono mera yîhtînono cirihra ro mak men ehcoko. Ececenarî re mak encoko cesen̂ekaxmu komo. Kir̂wan̂he wîhtînoyasî moso yehtopo yiixe oyexirî ke, kahra ehcoko anarî komo poko. Epethîrî ahsîra marha men ehcoko en̂ekaxapu yentara awehtamci komo. Kir̂wan komo yewkukman̂e mîn kica en̂ekaxapu yentara kehtamci komo. Takîhsom komo yaknaman̂e me kiir̂axe so ero wara kehtamci komo.
20Kir̂wan̂he mak ehcoko miyan komo poko rma, kicicme exihra ro mak ehcoko. Ero wa ehcoko pahkî awehtome so aweken komo po, Aporin komo Kaan nîmrî po ha.
21Amn̂e Aporin komo Kaan ya tîmsom yakn̂itopo yakîhcetaw awya so, ero mîtkoso cirihra ro mak ehcoko weewe, tatîhtaxmu. Ponaro awehtopo komo me cirihra ehcoko ero yipu arowon komo pona, awya so Kporin komo Kaan nîmyas awya so ero pona.
22Toopu marha cirihra ehcoko piiri ponaro awehtopo komo me. Ero yipu xera ro mak nasî Aporin komo Kaan. Ero wa nasî.

1On wara marha kekn̂e Moises Ixaw Yana komo ya, Awoh komo mîwaiketu anarimaw so bui ha na, oper̂a na anarimaw. Aporin komo Kaan ya tîmsom me na mîwaiketu. Ero wa tîmyataw tupunporem mak tîmcoko. Yupunpontho tîmîhra ehcoko yîwya. Kicicme ro mak nasî yîwya noro yipu tîmtopo kica.
2-3On wara marha wîîkes awya so anarî poko hara, on wara na nai anarimaw awewton komo pono, Aporin komo Kaan nîmîtho pono, kicicme na nai Kporin komo Kaan ya. Kîîrî na nai ero wara, wooxam ha na anarimaw. Kaanî mtapotarî yaw rorohra na nai, Oyewehcataw awya so kakronomexe so, kacho yaw rorohra. Yîmtapotarî yewetîra na nai, Ponaro anarî komo yehtopo poko ahwotara ro mak ehcoko, kacho yewetîra nai. Oporin xa amoro, kesî anarî ro komo ya. Kaamo ya rma nîîke ero wara anarimaw, nuun̂i ya na, xir̂ko komo ya ha na.
4-5Ero wa ehtopo komo na mencetu. Entache etocoko takîhso entaxi, Yaaro xa na, kachome awya so. Ixaw Yana rma mîk kicicitho poko xa nasî kica, kacho na mencetu. Yaarono me xa yîhtînopuche awya so kicicme ehxapu tak aacoko awewton komo potaka rma. Kîîrî aacoko, wooxam marha. Iina tak waihkacoko toh ke.
6Asakî na nai noro yipu yenîn̂enho, osorwaw ha na anarimaw, ero wicakî enîn̂enhîrî exitaw mak waihkacoko. Cewn̂e mak exitaw enîn̂enhîrî noro mtapotarî yanme waihkara ehcoko.
7Waihketaw yihcirî me ka enîn̂enhîrî komo nar̂macowpe toopu, waihkacho ha. Ero yinhîrî ahnoro tak poyino komo nar̂macowpe hara waihkachome. Ero wa kicicme cehsom twaihkapore nasî apoyinonhîrî pen komo rma, kekn̂e. Ero wa kekn̂e Moises Ixaw Yana komo ya.
8On wara marha kekn̂e noro yîwya so, Camkî tko na matu cesen̂ekaxmu yentan̂e komo anarimaw. Camkî na matu kicicme apoyino komo yehtopo poko, waihkano rin̂enho poko rma ha na. Camkî marha na matu noro yipu panarecho poko hara. Camkî marha na matu ahce na poko ceseseyusom komo poko. Ero wa awexitaw so etocoko amyamro cesen̂ekaxmu yentan̂e komo Aporin komo Kaan yewton pona.
9Omîn yenîn̂e komo yaka etocoko, Repita komo yaka marha. Cesen̂ekaxmu yentan̂e ro yaka marha etocoko iitono yaka. N̂examro ya esekatîmcoko awesen̂ekacho komo. Ero ke n̂examro tak n̂etahcaxe cen̂ekaxmu yehtopo. Kicicme ehxapu mîkro kica, kexe. Kir̂wanî rma mîkro, kexe anarimaw. Ero wa cesen̂ekaxmu komo yehtoponho n̂etahcaxe entache.
10Iitono komo mtapotarî yaw roro rma men ehcoko, Kporin komo yewton pono komo mtapotarî yaw roro ha. Yîmtapotarî xa ewetîcoko.
11Apanatanmekyaxe so tak. Kicicme cehsom panarecho marha n̂etahcaxe. Ero ke yîmtapotachonhîrî komo yaw roro rma cen̂ekaxmu ciicoko. Kaari men wara etowra ehcoko, poowa men wara marha etowra ehcoko.
12-13Anarimaw on wara na nai anarî apoyino komo, tîmsom pokono mtapotarî yewetîra na nai okwe. Kporin komo mîn yentopo pokono ro me nasî noro mtapotarî yewetîra na nai. Cesen̂ekaxmu komo yentan̂e ro mtapotarî marha na ewetîra nai. Ero ke noro yipu komo yewetîn̂e pîn men waihkacoko. Ero wa etakir̂wamacoko amyamro Ixaw Yana komo kicicitho komo exihra ehtome so achew so. Ero yinhîrî tak noro yipu pen waihkachonho tak n̂encexe apoyino komo ahnoro. Ero ke twerî tak naxe. Cesen̂ekaxmu komo yentan̂e ro komo yanwekn̂e pîn me tak naxe. Ero wa naxe, kekn̂e. Ero wa kekn̂e Moises Ixaw Yana komo ya.
Kayaritomo Komo Pokono Hara
14On wara marha kekn̂e Moises yîwya so, Amn̂e Aporin komo Kaan nîmîtho pona awtoche so, iitononhîrî komo yewtontho tak mahsîyaxe. Iina tak mesekenmexe. Ero wa awesekenmache so on wara na mîîketu, Kîkayaritomon komo tak cirpore nasî. Tkayaritomoye so naxe anarî rowon pono komo, kîmîtwono kom ha. Ero ke kîkayaritomon ciicerî kîwyam hara, mîîketu na.
15Ero wa ketaw awya so Aporin komo Kaan nmen̂ekatho mak ciicoko akayaritomon komo me. Apoyino komo mak ciicoko. Anarî yana cirihra ro mak ehcoko, apoyino pîn komo.
16Akayaritomon komo ciriche on wara n̂expe noro, mer̂pora ahsîra n̂expe tooku kawaru. Exitu pona en̂epeno cirihra marha n̂expe kawaru yahsîn̂e komo. On wara kekn̂e Kporin komo awya so, Iina xa marha tohra tak ehcoko Exitu pona hara, kekn̂e.
17On wara marha cexpore nasî akayaritomon komo, mer̂pora ahsîra marha n̂expe cipic hara. Mer̂pora cipici yahsîche yîropotarî tak men n̂etaknames okwe Kporin komo ponarora tak ehtome okwe. Mer̂pora ahsîra marha n̂expe prata, ooru marha.
18On wara marha n̂expe noro kayaritomo me cexiche, on apanatanmetopo komo mewrepope karita poko. Omîn yenîn̂e komo yaw nasî apanatanmetopo mewrexapu, Repita komo yaw, ero rma xa mewrepope tîn̂enîrî.
19Mewreche tîhyaka rma n̂irpe. Ero tak n̂enpe kaamo po roro. Miya roro n̂enpe twaihtopo pona roro. Ero wa n̂enpe Tporin Kaan ponaro xa tak cehtome. Ero wa n̂enpe on apanatanmetopo yewetîn̂e me xa tak cehtome.
20Ero wara n̂enpe roro takno komo yopono me esehtînopîra marha cehtome, kpanatanmetopo poko eponarononkara cehtome marha. Kaari men wara etowra cexpore nasî, poowa men wara marha etowra cexpore nasî. Ero wa exitaw pahkî xa nasî kayaritomo me, pahkî marha naxe epamthîrî kom hara kayaritomo me Ixaw Yana komo poko. Ero wara naxe kpanatanmetopo yewetîn̂e me roro exitaw so, kekn̂e. Ero wa kekn̂e Moises Ixaw Yana komo ya.
Repita Komo Nahrî Men Tîmcoko, Iyotî Komo Marha, Kesî Moises

1On wara kekn̂e hara Moises Ixaw Yana komo ya, On wara naxe Kporin komo mîn yenîn̂e komo, tîrowonî ro yahsîra ro mak naxe. Repita komo mîkyam tîmsom pokono komo. Ixaw Yana komo rma re nahsîyaxe tîrowonî ro komo. Pîra reha naxe Repita komo. Kporin komo ya tîmsom n̂ekyaxe poyino komo. Ero raconho nakn̂iyaxe Kaan ya tîmsom me. Ero raconho hara nasî Repita komo yotî me, yînahrî komo me marha, wokru komo me marha.
2Tîyanan komo yakro rma ahsîra naxe tîrowon komo. Kporin komo xa nasî n̂examro nahsîrî. Ero wara rma kekn̂e Noro yîwya so.
3Bui na n̂ekyatu Ixaw Yana komo anarimaw, oper̂a na n̂ekyatu anarimaw. Kporin komo ya tîmsom me n̂ekyatu. Noro yipu yekyataw Kporin komo mîn yenîn̂e komo yotî me nîmcowpe apothîrî, iyohyathîrî marha, wethîrî marha.
4Puruma yeperîrî raconho marha tîmcoko yîwya so, yihcirî me potuxapu raconho ha. Sepata yeperîrî raconho marha tîmcoko, ero warai tîmcoko. Uupa yukun raconho marha tîmcoko yîwya so, aseci raconho marha. Awoku pocitho raconho marha tîmcoko, oper̂a pocitho ha. Yihcirî me awotoxapu tîmcoko.
5Repita komo xa nahsîyakn̂e Aporin komo Kaan tantonî ro komo me. Epamthîrî marha nahsîyakn̂e. Anarî komo yahsîra xakn̂e anarî tribu poyino komo. Repita komo mak n̂iir̂akn̂e tîwya tîmsom yakn̂in̂e me. Kporin komo mîn poko mak n̂etapickexe. Miya roro ero warai pokono me naxe.
6-7Anarimaw on wara na nai anarî Repita, cewtonthîrî nahsîpînke meyeno ha, Ixaw Yana komo chewno ha. En̂exa tak mokya Kporin komo nahsîtho pona, ewto pona. Kaan yanme rma na n̂îhtînoyatu iina cesekenmacho komo. Iina tmokuche so n̂etapickacowpe Kaan yanmen poko. Kporin komo Kaan ya tîmsom pokono mîkro, kacho me tak n̂expe tpoyino komo wara xa marha, Repita komo wara. Kporin komo yantonî ro me naxe. Ero ke n̂examro encoko iyanan komo wara xa marha, Kaan mîn yawno pokono ro komo wara xa marha.
8N̂examro wara xa marha nahsîpe tootî Ixaw Yana komo n̂ekîtho poi, tînahrî komo marha. Ero yipu nahsîpe cekenhîrî yepetho yakro rma, kekn̂e Moises yîwya so.
Kanan Pononho Pen Komo Yehtoponho Yukukmara Ro Mak Ehcoko
9On wara marha kekn̂e yîwya so, Amn̂e Aporin komo Kaan nîmrî pona mepatakexe. Iina awepatakache so iitononhîrî komo yehtopo yukukmara ro mak men ehcoko. Kicicme ro mak nasî n̂examro yehtoponho.
10-11On warai yenî xera ro mak nasî Kporin komo achew so, tîmxîkrî yakn̂in̂e yenî xera nasî. Tumumuthîrî, cemsîthîrî, ero warai yakn̂in̂e yenî xera nasî. Erem pokono yenî xera nasî, worokyam yentan̂e, Kîhroponoman̂e mîn ha, kan̂e, worokyam yosom, waihkacho pokono, yaskomo, waixapu pen komo yan̂ikn̂e. Ero warai komo yenî xera ro mak nasî achew so.
12Kicicme ro mak naxe ero yipu pokono komo Kporin komo ya. Ero wa naxe Kanan pono komo. Ero wa exirî ke so n̂examro nar̂mapesî Aporin komo Kaan awya so.
13Kicicitho mîkro, kacho me exihra ro mak men ehcoko Aporin komo Kaan ya.
14On wara naxe iitono komo, ekenhîrî komo mahsîyaxe n̂examro ha, erem pokono mtapotarî yentan̂e me naxe, worokyamu mtapotarî yentan̂e me marha. Ero yipu poko xa marha ehcoko amyamro hara yiixe awexitaw so, kahra ro mak nasî Aporin komo Kaan awya so.
Anarî Tak N̂enpesî Kaan Amn̂e Tîmtapotarî Yekatîmn̂e
15Taa, on wara tak nasî Aporin komo Kaan amn̂e, anarî tak n̂iir̂asî aweronoman̂e komo me hara, apoyino komo rma. Owarai rma Mîk n̂iir̂asî. Noro xa tak mencexe.
16Amtapotachonhîrî komo rma n̂ewehcasî Kaan. On wara mîîketken̂e pahxa owya Orebe Yîpîn yamrinaw kexitaw so cesenmeso, Kporin komo Kaanî mtapotarî yenta xera ro mak tak nas amna. Entache xa hara amna mak waihyas okwe. Ero yipu yenî xera marha nas amna wehto, porinî ro. Amna mak waihkes okwe, mîîketken̂e.
17-18Ero ke on wara kekn̂e Kporin komo owya, Kir̂wan̂he nasî yîmtapotarî komo. Amn̂e n̂examro weronoman̂e xa hara wiir̂asî anarî hara awarai rma ha re. N̂examro poyino rma ero warai me wiir̂asî. Yîmtaka wiir̂asî omtapotarî. Omtapotarî tak n̂ekatîmtîkesî yîwya so, Ero wa kacho ekatîmko, kacho n̂ekatîmtîkesî, omtapotarî ha, kekn̂e owya.
19Anarî komo rma na omtapotarî yentara natu. Kaanî mtapotarî xa tan wekatîmyas awya so, kacho yentara natu. Ero wa exitaw so n̂examro men wen̂ekesî.
20Anarimaw anarî na nai aweronoman̂e kom ha tî. Kporin komo mtapotarî xa tan, nîîke na. Oyanmera ro mak ero wa nîîke. Anarimaw hara na noro yipu n̂ekatîmya anarî mtapotarî, ponaro anarî komo yehtopo mtapotarî ha. Ero warai aweronoman̂e komo waihkacoko men.
21On wara tko na mîîketu, Ahce wa amna nîhtînoya ekatîmn̂e komo mtapotarî, Kporin komo mtapotarî pîn mexe mîn n̂ekatîmya ham okwe, kachome amna ya yaarono pîn poko? mîîketu na.
22On wara ehcoko yîmtapotarî komo poko, Entacoko ka, ero wa men nas amn̂e, kesî Kporin komo awya so, kacho yîwya. Ero wa kacho yaw roro exihra rma exitaw amn̂e, Kporin komo mtapotarî pîn mîn n̂ekatîmye ham, kacoko. Tanme ro mak n̂ekatîmye ham okwe, kacoko. Ero ke noro yipu pona erasîra ro mak ehcoko, kekn̂e. Ero wa kekn̂e Moises Ixaw Yana komo ya.
3 Ewto Ciicoko, Anmenkera Waihkano Rin̂e Komo Kurun Me

1On wara marha kekn̂e Moises Ixaw Yana komo ya, Amn̂e tak Kanan pono komo nar̂mapesî Kporin komo awya so. N̂examro yekenho nîmyasî awya so. Ewtonthîrî komo po tak maxe, yîmînthîrî komo yaw so ha.
2Ero wa awexitaw so tak 3 etacicoko ewto arowon komo rakatawno, Aporin komo nîmyasî awya so ero rakatawno ha.
3Esama marha yînankacoko ero komo ponan. Ero yinhîrî arowon komo wokpamacoko osorwaw ehtome yîraconhîrî komo. Ero wa arowon komo wokpamacoko, Aporin komo Kaan nîmyasî aweken komo me ero ha. Ero wa ciicoko waihkano rin̂enho yemahcitopo me ewto pona meyeno pîn pona.
4On wara na nai apoyino komo amn̂e, tpoyino pen na waihke anarimaw. Waihkache yukurun me ciixapu pona n̂emahciya, ewto pona, waipîra cehtome. Twen̂ekarî na xakn̂e tpoyino waihketaw. Twaihkapore nasî kica, kan̂e pînî ro mak noro yipu komo.
5On wara na natu anarî komo anarimaw, comota pona na cetu weewe yamaxi tpoyino komo yakro. Anarimaw weewe yametaw yawaka n̂emoske. Tpoyino na n̂etape twaihso ro okwe. Ero ke noro pen wapatho n̂emahciya tak etacixapu pona, ewto pona waipîra cehtome. Ero wa nai ewto komo, waihkano rin̂enho yukurunpetopo me.
6-7Mooxe xa exitaw ewto, yukurunpetopo, waixa pen yananînho na n̂epor̂a esama yaw. Waihke tak na okwe. Twaihkaxmu mera cehsomu rma na mîk waihke okwe, Noro men waihkes amn̂e, kan̂e pînînhîrî na mîk ha. Noro yipu waihkara ehtome waihkaxapu pen yepanîn̂e, 3 etacicoko ewto yukurun me cehsom kom ha, wîîkes awya so.
8On wara na mat amn̂e, apanatanmetopo komo na mewehcatu watohra ro mak. Aporin komo xe na matu. Noro yehtopo yaw roro na matu. Ero wa awexitaw so arowon komo n̂enmamnoyasî Noro porin me cehso ro. Ero wara rma kekn̂e aporin pen komo ya. Yaaro xa kekn̂e yîwya so, cemaro pîn me ro mak. Yîwya so kekn̂e ero wicakno rma na nîmya awya so.
9Kporin komo mtapotarî na mewetîtîketu awya so wekatîmyasî oroto ero. Aporin komo Kaan xe marha na matu. Noro yehtopo yaw rorono me marha na matu. Ero wa awexitaw so 3 xa hara etacicoko ewto komo, ero warai me xa marha ehtome so.
10Ero wa etacicoko kir̂wan̂he ehtome arowon komo, Aporin komo Kaan nîmrî awya so aweken komo me. Ero warai etacicoko tohnaw waihkano cirihra ro mak awehtome so okwe. Tohnaw waihkano ciriche rma awya so tooto wapatho me men awen̂axe so okwe Kporin komo.
11On wara tko na nai apoyino anarimaw, tpoyino xera na nai okwe. Ero ke esama yakumyaw wapancesî yiixera cehtopo. Noro mokuche waihkesî thakwa okwe. Ero yinhîrî waihkache n̂emahciyasî tak noro yipu meero ewto pona, kukurun me ciixapu pona.
12Ero wa emahciche noro yipu on wara n̂ehcowpe noro yewton pono komo poritomo kom ha. Emahcixapu wecan komo n̂en̂epecowpe ehtome noro yewton pona. Ekîche yîwya so waixa pen yepanîn̂e ya rma nîmcowpe waihkachome tak.
13Yîpînîn yawra ro mak men ehcoko. Kicicme exihnî waihkan̂enho men twaihkapore nasî. Noro yipu achewra so ro mak cirpore nasî esemetanmekîra awehtome so Ixaw Yana komo, kekn̂e Moises yîwya so.
Amîtwono Rowon Wokpan Etakara Ro Mak Ehcoko
14On wara marha wîîkes awya so, kekn̂e Moises yîwya so, amn̂e arowon komo pona awtoche so, Aporin komo Kaan nîmîtho pona, awekenî ro komo tak mahsîyaxe. Wokpa na nai iito pahxan pen komo n̂iritho. Arowon komo kuknon me na nai iito. Ero wa exitaw iito rma n̂expe wokpa anana ewyetakara ro mak.
Kicicme Tooto Yehtopo Yekatîmn̂e Komo Pokono Tan
15On wara marha wîîkes awya so, kekn̂e Moises, on wara na mat amn̂e, kicicme xa apoyino komo yehtopo na mencetu. Ero wa xakn̂e noro kica, kacho na mencetu. Kicicme ehtoponhîrî n̂ekatîmya enîn̂enhîrî awya so. Cewn̂e mak exitaw enîn̂enhîrî noro mtapotarî yanme mak, Kicicme n̂ex ham, kahra ehcoko. 2 tko na natu ekatîmn̂e komo, 3 na natu anarimaw. Ero wicakno komo mtapotarî yanme tak, Kicicme n̂ex ham, kacoko rma.
16-17Anarimaw tohnaw ro mak ekatîmn̂e n̂ekatîmya tpoyino yehtoponho. Ero wa ekatîmyataw asakno roro rma aacoko Kaan yewton pona. Tîmsom pokono komo yaka aacoko, cesen̂ekaxmu yentan̂e ro komo yaka marha, ero wa ciixapu komo yaka.
18-19Ero ke kicicme ehtopo n̂entatîkacowpe entan̂e ro komo takîhso xa. Cemaro me na n̂encetu ekatîmn̂e mtapotarî. Tohnawno me mak na n̂encetu tîyanan pokono, yîmtapotarî, Kicicme n̂ehxe, kacho ha. Ero wa encetaw yîwya so noro xa matko panarecoko kicicme ehtopo yekatîmn̂e, tohnaw ekatîmn̂e ha. Tîyanan yemetanmekpo xe xakn̂e ero wa xa marha panarecoko noro, tohnaw ekatîmn̂enhirî ha. Ero wa etakir̂wamacoko kicicitho ken̂ehra tak awehtome so.
20Noro panarechonho tak n̂encetu apoyino komo ahnoro. N̂eraswatu tak ero wa exihra ro mak tak cehtome so n̂examro hara.
21Tohnaw ekatîmn̂enhîrî komo pînîn yawra ro mak ehcoko. On wara xa ehcoko, waihkano ciri xatînhîrî waihkacoko hara, ewkano ciri xatînhîrî ewkacoko hara, amokano ciri xatînhîrî amokacoko hara, yîhtakano ciri xatînhîrî yîhtakacoko hara. Ero wa xa ehcoko, kekn̂e. Ero wa kekn̂e Moises Ixaw Yana komo ya.
On Wara Ehcoko Sowtatu Me Awcetaw So, Kesî Moises
20
1On wara marha kekn̂e Moises Ixaw Yana komo ya, Anarimaw aaxatî pîn komo yakro etar̂maxî na mîîcetu. N̂examro yeen̂ataw tak awya so kawaru mkawno me so na n̂examro meen̂atu, tarara yawno me so marha na. Mer̂pono pîn me na meen̂atu sowtatun komo ayopo so ro mak. Ero wa enîche awya so erasîra rma ehcoko pona so. Aporin komo Kaanî tko nasî awakro so. Exitu poi awekn̂enhîrî komo Mîk Noro nasî awakro so. Ero ke erasîra ehcoko.
2-3Awetar̂matopo komo pahnoke awexitaw so tîmsom pokono mokope awahworetopo komo poko yîmtapotaxi. On wara kape awya so, Ai, Ixaw Yana komo amyamro, on wara wîîkes awya so, oroto aaxatî pîn komo yakro etar̂maxi mîîcexe. Erasîra ro mak men ehcoko, ahwokara marha ehcoko, tatamra marha.
4Kporin komo xa cesî awakro so, ponaro awehtopo ro komo. Noro xa n̂etar̂mesî aaxatî pîn komo yakro. Noro xa akurunpexe so, kape. Ero wa men kape tîmsom pokono asowtatun komo ya.
5Ero yinhîrî tak sowtatu yantoman̂e komo makîrha nîmtapotacowpe hara tînantomarî komo yakro. On wara kacowpe, Tanî na nai apoyino komo, mîîmo ciin̂enho. Yaxan na n̂iir̂e. Kporin komo ya tîmîhra rma tko na nai. Noro yipu exitaw tan tompe hara tîmîn yaka. Waihya ha na cetar̂metaw okwe. Ero ke anarî mak nîmya yîmînthîrî Kporin komo ya.
6Tanî na nai apoyino komo tînatîrî ciin̂enho hara uupa yatî. Ero yeperîrî rma ka na apupra nai. Noro yipu exitaw tan tompe hara tîmîn yaka. Waihya na cetar̂metaw okwe. Anarî mak na nahya ero yeperîrî okwe.
7Tanî na nai cipici pokonoman̂enho hara. Ahsîra tko ka nai. Noro yipu exitaw tan, tompe hara tîmîn yaka. Waihya na cetar̂metaw okwe. Anarî mak na nahsîya yînpokonomathîrî cipici me okwe.
8Tanî na nai cerahsom hara, ahwon marha na. Ero warai exitaw tan tompe hara tîmîn yaka. Tanî rma exitaw rma akrono komo na nahwoket hara okwe noro poyero rma, kacowpe. Ero wara kacowpe antomano rin̂e komo sowtatu komo ya.
9Ero wa katîkache antomano rin̂e komo ya, sowtatu yaan̂e komo tak n̂etacicowpe hara, tpomxem komo yaan̂e kom ha. Ero warai komo n̂etacicowpe.
10-11Taa, ewto pono komo yar̂maxi awcetaw so tak on wara ehcoko, ero panaka awtoche so iina ka atîtmamcoko. Iitono komo yakro ka amtapotacoko. On wara kacoko yîwya so, Ai, etar̂ma xera na matu? Etar̂ma xera awexitaw so amna yanton me mak etîmcoko awaikara so amna yehtome, kacoko ka yîwya so. Taa, ero wa ham, ketu na anarimaw amtapotarî komo yentache. Cewton komo potarî na nahrunketu cewton komo pona awtotome so. Iina awtoche so iitono komo ahnoro tak miir̂axe awepeman̂e komo me, awewetîn̂e komo me ha.
12Anarimaw tko na awanwekyatu so. Pîra, mokuhra ro mak ehcoko oona amna yewton pona, ket ha na awya so. Awakro so cetar̂ma xe so na nat okwe. Ero wa exitaw so n̂examro yewton mamhoko tak epanatocoko iitono komo wahkoton̂e me. Pahkî enmacoko iito rma.
13Ero yinhîrî Aporin komo Kaan tak iitono komo nar̂mapesî awya so. Ero wa ar̂mapoche kîrkomo pen waihkacoko ahnoro kacipara ke.
14Wooxam komo reha ahsîcoko awanton komo me, rikomo komo marha, iyokuthîrî komo marha, emyawnonhîrî komo marha ewto pono ahnoro mak. Ero yipu ahsîcoko awyan komo me. Yînaputhîrî komo marha ahcoko. Aporin komo Kaan nîmîtho mîn awya so aaxatî pîn pen komo yemyawnonho, yîhyawnonhîrî komo marha.
15Moxeno ewto pono komo mak ero wa ciicoko, arowon pono pîn komo mak.
16Ero warahra reha ciicoko arowon pono pen yewton komo. Aporin komo Kaan nîmyasî aweken komo me ero pono pen komo waihkacoko kr̂a ahnoro cesesîsomînhîrî pen komo.
17Iitono pen komo waihkatîkacoko, Etew pen komo, Amohew pen komo, Kananew pen komo, Peresew pen komo, Epew pen komo, Xebusew pen komo, ero warai pen komo yîhcamnocoko Aporin komo Kaanî mtapotarî yaw roro rma.
18Waihkatîkara awexitaw so kicicitho poko men apanatanmekyatu so kica. Kicicitho poko xa naxe kica tahwowataw so ponaro cehtopo komo poko. Ero warai poko apanatanmekyaxe so amyamro hara okwe. N̂examro poyero kicicme tak maxe kica Aporin komo Kaan poko hara okwe, kekn̂e Moises yîwya so.
19On wara marha kekn̂e yîwya so, Anarimaw ewto pono komo yar̂ma xe awexitaw so ero mamhoko mepanacetu pahkî iitono komo wahkoton̂e me. Ero wa awexitaw so iitono men amahra ehcoko weewe komo, tahsom me cepetaxmu komo. Ahce na ciisom me amahra ehcoko ar̂mano ritopo me. Anahrî komo mîn weewe yeperîrî. Ero ke amahra ehcoko.
20Apupnu me cepetaxmu exitaw ero reha mametu rma yiixe awexitaw so. Awacan komo na miir̂atu akurunpetopo komo ero yipu ke reha. Ero wa na miir̂atu ewto pono pen komo yar̂machome tak awya so, kekn̂e. Ero wa kekn̂e Moises Ixaw Yana komo ya.
On Wara Ehcoko Waihkano Rin̂enho Yîhtînopîra Awexitaw So
21
1On wara marha kekn̂e Moises Ixaw Yana komo ya, On wara na matu amn̂e tooto yokoputho na meen̂atu mararî po, woskara po ha na. Ero warai na meen̂atu arowon komo po awexitaw so, Aporin komo Kaan nîmyasî aweken komo me ero po awexitaw so ha. Noro pen waihkan̂enho tko na yîhtînopîra matu.
2Ero yipu yeen̂ataw awya so aporitomon komo tocowpe okoputhîrî yenso. Cesen̂ekaxmu yentan̂e ro komo yakro tocowpe. En̂exa nukuknomacowpe ewto komo moxenon.
3-4Meyeno pîn me yîhtînopuche ewto iitono komo tak paaka nahsîcowpe wos ha. Apickanî ro mak nahsîcowpe, yîpîmtawno yukukman̂enho pînî ro mak. Ahsîche naacowpe woskara pona, tuuna yaporî kwaka. Mararî me pomohnî ro pona naacowpe naatî me cirihnî ro pona. Iito tak paaka pîmîrî naxikwocowpe aporî yecihtaw rma.
5Ero yimaw tak Kporin komo mîn yenîn̂e komo tak mohcowpe paaka yokoputho mîtkoso. Repita komo mîkyam mohcowpe, Aporin komo mîn yawno pokono me ciixapu komo. Wakreno ritopo yekatîmn̂e me ciixapu marha mîkyam. Cesen̂ekaxmu komo yentan̂e komo mîkyam, cesetapaxmu komo yehtopo komo yentan̂e komo marha. Ero pokono me ciixapu mîkyam Repita komo. Noro yipu komo mohcowpe.
6-7Ero yimaw ewto pono komo n̂esemokacowpe meyeno pîn pono kom ha. Poritomo komo mîkyam n̂esemokacowpe. Paaka pun yepoi kacowpe, yîpîmîrî yaxikwoxapu pun yepoi ha. On wara kacowpe n̂examro, Apa kah yawno, moso pen wapatho pînî ro mak amna. Waihkarî yenîn̂enho pîn marha amna.
8Apa kah yawno, moso paaka pen kamxukutho cma re mahsîyasî ayanan komo yehtoponho yahruru me, Ixaw Yana komo yehtoponho yahruru me ha. Kicicitho yai anowthîrî amna Apa. Ayanan komo pona cma re cirihra masî moso pen waihkachonho, kicicme exihnî waihkachonho ha, kacowpe marha. Ero wa kache wîhcamnoyasî tak noro pen waihkachonho.
9Kir̂wan̂he maxe Kporin komo ya ero wa ciriche. Ponanîmton me tak maxe kicicme exihnî waihkachonho poyero, kekn̂e Moises yîwya so.
Ar̂maxapu Pen Komo Wosîn Yahsîtopo Pokono
10-11On wara marha kekn̂e Moises yîwya so, On wara na mat amn̂e aaxatî pîn komo yar̂maxi awcetaw so, Aporin komo Kaan nar̂mape awya so. Ero ke iitono komo mahsîyatu. Anarimaw ahsîxapu komo chew na meen̂atu wooxam cenporem. Noro xe tak na mai apici me. Ero wa een̂ataw awya ahsîcoko rma apici me.
12-13Amîn yaka arko. On wara noro ya kasko, ekanamurinkakî, awamoxoxon marha yîhkotoko. Apononthîrî kr̂a ar̂makî, yaw mîxakn̂e awahsîyataw erotho, kasko yîwya. Ero wa exitaw tak amîn yaw rma n̂expe cewn̂e nuun̂i ha ka. Ero yimaw nîwratape tîîmînhîrî pen pînîn yaw, tînocwanînhîrî pen pînîn yaw marha. Ero yinhîrî noro tak mahsîyasî. Iin̂o me tak masî, apici me marha nasî noro hara.
14Aamexan pîn me tko een̂ataw awya en̂epeko ahyai tanme ro mak totohme. Puranta pona tîmîhra ro mak cexpore nasî. Awanton me cirihra marha esko. Mîwîrîmai thakwa okwe. Ero ke awanton me cirihra esko, kekn̂e. Ero wa kekn̂e Moises yîwya so.
Poturme Ewruxapu Yemyawnomacho Pokono
15On wara marha kekn̂e Moises yîwya so, On wara na natu apoyino komo, asak na natu yipici komo. Anarî xatî me na nai iin̂o, anarînhîrî xatî pîn me n̂he na nai okwe. Noro yipu komo na n̂ewruyatu kîîrî me ciin̂o mumuru me ciki. Poturme me tko na n̂ewruya yiixera ehtopo mrerî.
16Ero yinhîrî pahkî n̂he exiche cemyawnonhîrî n̂ekamya yîîm tumumuru komo ya. Ero wa ekamyataw yiixe cehtopo mrerî cirihra n̂expe potuthîrî warai me. Mahyaw ewruxapu wakrera ro mak n̂expe yîîm poturme ewruxapu yopo, yiixera cehtopo mrerî yopo ha. Ero wa men cirihra n̂expe.
17Poturme thakwa n̂ewruyakn̂e noro yiixera ehtopo mrerî. Ero ke noro xa wakrepe anarî komo yopo. Ahce na yekamyataw tumumuru komo ya cewn̂e so asakî rma nîmpe potuthîrî ya. Ero wa potuthîrî wakrepe yîîm yihcirî me kar̂pe cehtopo yenpon̂e me exirî ke. Ero ke twakresom me thakwa nasî noro anarî komo yopo, yumumuru komo yopo, kekn̂e Moises.
On Wara Ciicoko Amumuru Komo Cetanwesom Ro Me Exitaw
18On wara marha kekn̂e Moises yîwya so, Anarimaw on wara na nai anarî amumuru komo, yîrwonpontho me mak na nai kica. Tîîm nanwekya, tînocwan marha. Panaretaw yîwya so entara rma na nai yîmtapotarî komo.
19Ero wa exitaw noro tak nahsîcowpe yîîm, yînocwan yakro. Poritomo komo yaka tak naacowpe ewto potawno komo yaka.
20Arîche on wara kacowpe yîwya so, Yîrwonpontho mak moso okwe amna xîkrî. Amna yanwekn̂e me mak nas okwe, amna yewetîra ro mak nas okwe. Wara ro mak, kan̂e me nasî, wenasî marha kica, kacowpe.
21Ero yentache iitono komo ya kîrkomo ya, yumumuthîrî pen tak waihkacowpe toh ke. Ero wa cetakir̂wamapore nasî amyamro kicicitho ke tîchewnoyemînhîrî. Waihkachonhîrî tak n̂encexe Ixaw Yana komo. Ero ke twerî tak naxe ero yipu yentarî ke.
Weewe Pona Amhosotoxapu Komo Pokono
22-23Anarimaw iito na nai kicicme ehxapu apoyino komo. Twaihkaxmu moso, kacho me na nai. Ero ke noro yipu tak na mîwaiketu, okoputhîrî na mamposocetu weewe pona. Iito rma tko tînomra ehcoko okoputhîrî weewe po rma tamhosokye. Cenmaxmu me tînomra ehcoko. Ero kaamo po rma ahrucoko roowo cheka. Kaan nîwîrîmarî me thakwa nasî tooto weewe pona amhosotoxapu. Ero ke tînomra ehcoko iito. Ero yipu ke arowon komo yîwîrîmara ehcoko kica. Aporin komo Kaan nîmrî mîn aweken komo me. Ero ke yîwîrîmara ehcoko, kekn̂e. Ero wa kekn̂e Moises Ixaw Yana komo ya.
22
1On wara marha kekn̂e Moises Ixaw Yana komo ya, Anarimaw apoyino komo yoku na meen̂atu mooxe waimamxapu. Bui na meen̂atu, oper̂a ha na. Noro yipu yenîche, Tanme ro mak tompe hara, kahra ro mak ehcoko. Apoyino komo yaka xa matko aacoko hara.
2Anarimaw mooxe na nai apoyino komo, okno yosom. Anarimaw osom yîhtînopîra ro mak na matu. Ero wa awexitaw so waimamxapu arko amîn yaka mak. Iina mak cirko apoyino momokrî poko. Mokya rma na eposo. Mokuche tîmko hara yîwya.
3Ero wa xa marha aacoko buhu hara waimamxapu yenîche, apoyino komo yok hara. Ero wa xa marha apoyino ya tîmcoko hara ahce na noro yemyawno yenîche ar̂maxapu. Noro ponontho na meen̂atu, ahce na meen̂atu ar̂maxapu. Ero yipu yenîche, N̂expe mak, kahra ehcoko.
4Anarimaw apoyino yoku na meen̂atu esama yaw epokunkaxapu. Buhu na meen̂atu, bui ha na anarimaw. Noro yipu yenîche, N̂expe mak, kahra ehcoko. Anîmcoko rma.
5Taa, on wara ehcoko amyamro wooxam komo, kîîrî ponon yamrura ro mak ehcoko. Ero wa xa marha ehcoko amyamro hara kîrkomo, wooxam ponon yamrura marha ehcoko. Kicicme ro mak nasî ero yipu yamrutopo Aporin komo Kaan ya.
6-7On wara marha wîîkes awya so, anarimaw torowo yakowerî na meen̂atu esama yakumyaw. Weewe pono rma na meen̂atu, roowo pono anarimaw. Iito rma na meen̂atu yîson tîmxîkrî po eremaxapu, tuhme po eremaxapu ha na. Yîmxîkrî yaar̂ataw awya so yîson meero arîhra ehcoko. En̂epecoko noro. Ero wa ehcoko kir̂wan̂he awehtome so, pahkî awehtome so marha waipîra.
8Anarimaw amîn na miir̂atu yaxan. Ero yipu ciir̂ataw tmeretwacaye ciicoko. Meretwacamra ciir̂ataw tooto men n̂epîrke amîn meretîn̂i okwe. Waihya men okwe. Ero wa waihyataw waihkano rin̂e wara rma maxe okwe meretwacamra exirî ke okwe amîn komo.
9Taa, anarî poko hara kpanatanmekyaxe so, anatîrî komo na miir̂atu amn̂e uupa yatho. Anarmerpan cirihra ehcoko yathîrî ero re pona, ewtî pona. Anarmerpan ciriche rma n̂etwîrîmesî tak anatîrî komo yeperîrî okwe.
10Anarimaw amararîn komo na mîpometu pomotopo ke, cihxisom ke. Ero yihxikn̂e me cirihra ehcoko bui buhu yakro.
11Anarimaw poono na nai anamerpa kahxapu. Oper̂a poci kahxapu na mîn, riin̂u yakro kahxapu rma na mîn etîche re. Ero yipu amrura ehcoko aponon komo anarmerpa kahxapu ha.
12Tmamcoye ciicoko aponon komo, yîmkarino ha. Eknutai so mamcon ciicoko 4 ha, kekn̂e. Ero wa kekn̂e Moises yîwya so.
Wooxam Poko Ehtopo Komo Pokono
13-14On wara marha wîîkes awya so, kekn̂e Kporin komo, Anarimaw on wara na nai apoyino komo, cipici na nahsîya. Enaka toche yiixera tak nai kica. Noro poko na nîmtapowa kica kicicme. Kicicitho mîkro kica, nîîke na cipici poko. Moso wahsîye opici me. Enaka oyetakriche kîîrî pokonho me tak wîhtînoye kica, nîîke na.
15Ero yipu yentache yîîm tak narpe cemsîrî yemyawno poritomo komo yaka, ewto potawno komo yaka. Yîson yakro rma naacowpe. Kîîrî pokono pînî ro mak moso, kacho naacowpe.
16-17On wara nîîke yîîm poritomo komo ya, Oyemsîrî wîmye noro ya yipici me. Nahsîye rma ha re. Yiixera tko nai ham kica. Poko marha nîmtapowasî kica tohnaw ro mak. Kîîrî pokononho me mak wîhtînoye awemsîrî, kesî kica owya. Onî rma tko kîîrî pokono pîn me ehtopo kuknon poono, nîîke poritomo komo ya. Ero wa kache yîîm tak n̂enpope poritomo komo ya poono ha.
18Ero yipu yenîche iin̂o tak nahsîcowpe poritomo komo, panarecowpe.
19On wara kacowpe iin̂o ya, Amna ya tîmko prata 100 sikru ha, ketu marha yîwya. Ero tîmîche yîwya so nîmcowpe tak yîîm ya hara. Ero wa noro panarecowpe Ixaw Yana wosîn poko yîmtapotarî poyero, kîîrî pokono pîn poko yîmtapotarî poyero ha. Etowra ro mak n̂expe, yipici me rma n̂expe waihtopo pona roro.
20Anarimaw yaaro rma na nîîke iin̂o. Kîîrî pokono pîn me yipici ehtopo kuknon exihra ro mak nai.
21Ero wa exitaw yipici aacoko yîîm mîn potaka. Iina arîche noro pen tak waihkacowpe kîrkomo toh ke. Iitono komo rma waihkacowpe ewto pono komo rma Ixaw Yana komo yîwîrîman̂e me exirî ke. Kîîrî poko xakn̂e tîîm yaw rma ka cexitaw. Ero wa exirî poyero twaihkapore nasî. Ero wa metakir̂wamexe kicicitho ke yîchewnomra tak awehtome so.
22Anarimaw kîîrî na meen̂atu anarî pici yenaw rma kica. Ero wa een̂ataw asakno roro rma waihkacoko, wooxam, kîîrî marha enawnonhîrî ha. Ero wa Ixaw Yana komo makir̂wamexe kicicitho ke yîchewnomra tak awehtome so.
23Anarimaw on wara na nai kîîrî, emasî na n̂een̂a kîîrî pokono pînî ro mak. Anarî kîîrî npokonomatho mak mîk wooxam. Noro yipu yenaka na n̂etakriya kica.
24Ero wa ehtopo komo yentache awya so asakno roro rma aacoko ewto potaka. Iina tak waihkacoko toh ke. Emasî waihkacoko emtarakara exirî ke. Ewto po rma re xakn̂e, emtarakara tko xakn̂e. Kîîrî marha waihkacoko anarî pici yîwîrîmarî ke. Ero wa metakir̂wamexe kicicitho ke yîchewnomra tak awehtome so.
25Anarimaw on wara na nai kîîrî, ewto pohra na emasî n̂een̂a anarî npokonomatho rma. Noro yipu na nahsîya karpe, enaka marha na n̂etakriya kica. Ero wa ehtopo yîhtînopuche awya so kîîrî makî reha waihkacoko.
26Emasî panarera ro mak ehcoko. Kicicme exihra rma nasî, twaihkaxmu me exihra. Tîmîtwono waihkan̂enho poko mîîketu, ero wa xa marha kapore nasî emasî poko hara ewto pohra ahsîxapu poko.
27Ewto pohra emasî n̂een̂akn̂e kîîrî. N̂emtarakekn̂e rma na re wooxam. Yukurunpen̂e exihra thakwa xakn̂e okwe. Ero ke, Kicicitho mîkro kica, kahra cexpore nasî noro yipu poko emasî poko.
28-29Anarimaw wooxam na n̂een̂a kîîrî, pokonomanî ro makî. Enaka n̂etakriya. Ero wa ehtoponhîrî komo tak na mencetu. Ero yipu yentache on wara kacoko kîîrî ya, Wooxam yîîm men epemakî. Prata tîmko yîwya 50 sikru. Noro wooxam tak ahsîko apici me. Mîwîrîmai thakwa okwe. Ero ke ahsîko etowîn me ro mak. Miya roro etowra ro mak esko awaitopo pona roro, kacoko yîwya.
30Aamo pici ahsîra ro mak ehcoko. Poko aamo komo yehtopo yenaka tohra ro mak ehcoko, kekn̂e. Ero wa kekn̂e Moises Ixaw Yana komo ya.
On Warai Komo Esenmekira N̂ehcowpe Awakro So, Kesî Moises
23
1On wara marha kekn̂e Moises Ixaw Yana komo ya, On wara na nai kîîrî anarimaw, tapikmoso na nai emuthîrî. Tîhkotoso na nai yîpîtînthîrî. Ero wa exitaw tpoyino komo yakro esenmekîra n̂expe Kporin komo poko awahwowataw so.
2Anarimaw na amxîkrî komo n̂ewruya kicicme awehtoponhîrî komo. Ero wa ewruxapu marha esenmekîra n̂expe tpoyino komo yakro Kporin komo poko awahwowataw so. Noro yepamtho meero marha esenmekîra n̂expe. 10 me rma ehretawnomaxapu komo pona roro esenmekîra n̂ehcowpe Kporin komo poko ahwowataw so.
3Amonita komo marha esenmekîra n̂ehcowpe Ixaw Yana komo yakro Kporin komo poko awahwowataw so. Epamthîrî meero marha esenmekîra n̂ehcowpe. 10 me ehretawnomaxapu pona roro xa marha esenmekîra n̂ehcowpe Kporin komo poko awahwowataw so. Ero wa xa marha esenmekîra n̂ehcowpe Moabita kom hara, epamthîrî komo marha.
4Exitu poi amokyataw so awokpaxi so mokuhra xatken̂e okwe esama yaw. Ero wa xatken̂e Moabita komo, Amonita komo marha. Awru yarîhra marha xatken̂e. Baraw xa matko nan̂ikyatken̂e Beo mumuru, Peto pono, Mesopotamya pono ha. Aweremkachome so noro nan̂ikyatken̂e okwe.
5Baraw mtapotarî yentara tko tî xakn̂e Aporin komo Kaan. Aweremkacho komo tî naknamekn̂e awakretopo komo me xa matko. Ero wa naknamekn̂e Aporin komo Kaan aaxe so cexirî ke.
6Ero ke Moabita komo poko tawake exihra ehcoko miya roro. Akronoman̂e komo me marha exihra ehcoko.
7On wara reha ehcoko Etomeu komo poko, yiixatî pîn me xa exihra ehcoko ayanan komo me exirî ke so. Exitu pono komo xatîmnokara marha ehcoko. N̂examro rowon pononho amyamro, n̂examro chewno me ha.
8On wara n̂ehcowpe noro yipu komo yepamtho, 3 me ehretawnomache so tak mohcowpe cesenmesom me Kporin komo poko awahwowataw so.
Yusmumra Ciicoko Awetarî Komo, Kacho
9On wara ehcoko sowtatu me awcetaw so ahce wa na kicicme kehtopo komo pokohra ro mak men ehcoko, kekn̂e.
10-11Anarimaw so na on wara matu kîrkomo, mekuketu na kosope. Ero wa awexitaw eeta yai etoko. Iito esko kokmamso ro. Kokmamyataw xa eyehko. Ero yimaw tak amok hara awetarî yaka hara.
12-13On wara marha ehcoko, awetî komo yewtî yukuknomacoko iina xa awtotome so ar̂maxi. Caarapa yosom me ehcoko ero ke ahtotome awya so awekacho komo. Ar̂mache awetîthîrî ahrucoko roowo ke.
14Aporin komo Kaan xa n̂etar̂asî awetarî komo yari akurunpechome so. Aaxatî pîn komo yar̂mapotome awya so n̂etar̂asî achere so. Ero ke kir̂wan̂he men ciicoko awetarî komo. Kicicitho yenî xera men nasî Noro achere so cetar̂ataw. Kicicitho yenîche ahyai so men n̂etakname okwe.
Mîn Hak Poko Kpanatanmetopo
15-16Anarimaw tooto yantonînho na n̂emahciya tosomînhîrî yai. Etkurunpeso na mokya ahyaka so. Ero wa exitaw osomînhîrî ya tîmîhra ehcoko hara. Ahyaw so rma n̂expe. Tanme ro mak nîhtînope cewton. Noro yipu apickara ro mak ehcoko epethîmnî me kica.
17On wara naxe anarî komo wooxam komo, kîrkomo pokono ro me natu. Ponaro anarî yana komo yehtopo yanme tî ero wara naxe kica. Noro yipu komo yanme marha naxe kîrkom hara wooxam pokono ro me hara kica. Noro yipu komo exihra ro mak men n̂ehcowpe achew so Ixaw Yana komo chew.
18Anarimaw puranta na maar̂atu Aporin komo mîn yaka, ponaro awehtopo ro komo mîn yaka. Ero wicakî men wîmyas amn̂e Kaan ya, kachonho rma awya. Ero yipu yarî xe awexitaw so kîrkomo poko cehtoponhîrî yepetho arîhra ro mak n̂ehcowpe wooxam komo Kporin komo ya tîmsom me. Wooxam poko cehtoponhîrî yepetho marha arîhra n̂ehcowpe kîîrî kom hara iina. Kicicme ro mak nasî Aporin komo Kaan ya ero wa awehtopo komo.
19On wara na matu anarimaw, apoyino komo ya na mîmyatu ahce ha na, puranta ha na, yînahrî kom ha na anarimaw. Emyaka so mak na mîmyatu. Ero wicakî xa marha wîramanîyas hara awya amn̂e, nîîke na awya so. Ero wa ketaw awya so, Ero poko awehtoponhîrî yepetho xe meero was amn̂e onmîtho yîhreru xa hara, kahra ehcoko yîwya so.
20Anarî yana komo ya ero wa mîîketu rma na, Onmîtho yîramanîyataw hara ero poko awehtoponhîrî yepetho xe men wasî yîhreru xa hara, mîîketu rma yiixe awexitaw so. Apoyino komo ya reha ero wa kahra ehcoko, Ixaw Yana ya kahra awakronomachome so Aporin komo Kaan ya. Arowon komo pona awtoche so esekenmaxi ehn̂an me mak awiri xe so nasî Noro ahce na poko awexitaw so. Ero wa awakronoma xe so nasî.
21On wara na mîîketu anarimaw, Ero wicakî men wîmyas amn̂e Kporin komo Kaan ya, mîîketu. Yaaro xa na mîîketu esemîknopîn me ro mak. Ero wa kache awya so ecmamnopîra men tîmcoko. Ecmamnopuche rma awya so, Ahce kacho epemara matu? nîîke ha men Noro awya so. Kicicme awehtopo me men nas okwe amtapotachonhîrî yaw roro tîmîhra awexitaw so. Ero wa men nas okwe.
22Anarimaw, Ero wicakî men wîmyas amn̂e, kahra rma na matu Kaan ya. Ero wa kahra awexitaw so kicicme awehtopo komo mera rma nasî tîmîhra awehtopo komo.
23Amtapotachonhîrî komo yaw roro xa men ehcoko. Awanme ro so mak mîmtapowaxe ahce na tîmtopo poko. Aporin komo Kaan n̂entarî me rma tko mîmtapowatu. Ero ke ero yaw roro rma ehcoko.
24Anarimaw apoyino komo natîrî yewtî pona mîîcetu uupa yewtî pona. Iito awexitaw so awanme ro so ahcoko uupa yeperîrî. Een yaka tko enkapîra ehcoko anarîrî komo.
25Anarimaw na puruma yewtî pona na mîîcetu, apoyino komo natîrî yewtî pona. Iito awexitaw so yathîrî na mîpohcatu awamorî ke so mak. Maria ke tko eepu yîhkotora ehcoko, kekn̂e. Ero wa kekn̂e Moises Ixaw Yana komo ya.
Tooto Cinho Pokono
24
1On wara marha kekn̂e Moises Ixaw Yana komo ya, On wara na natu anarî komo amn̂e, wooxam na nahsîya cipici me. Ero yinhîrî kicicme ehtopo n̂een̂a kica. Ero poyero yiixera tak nai hara. Ero wa enîrî ke karita tak mewrepe, Ketowyasî tak moso yai, ohcinho yai, kacho mewrepe. Ero wa mewrexapu nîmya yîwya wooxam ya tîmîn yai tak en̂epetome.
2-3Ero yinhîrî tak ciin̂onhîrî yai tîtoche wooxam, anarî tak na nahsîya ciin̂o xa hara. Yiixera xa marha tko na nai iin̂o xa hara. Ero ke noro xa marha na mewre karita, Ketowyasî tak moso yai, kacho mewre noro makîrha. Ero wa mewrexapu xa hara nîmya wooxam ya tîmîn yai totohme hara. Anarimaw ponanînhîrî pen na waihya okwe iin̂onhîrî pen. Ero ke iin̂omra xa hara nai okwe wooxam.
4Ero wa exitaw ahsîra xa hara n̂expe iin̂onhîrî, yihcirî me ahsîn̂enhîrî. Anarî xakn̂e iin̂onhîrî hara. Ero ke kicicme xa nasî yihcirî me ahsîn̂enhîrî ya ahsîyataw xa hara. Noro yipu yahsîyataw rma cipici me xa hara kicicme xa nasî Kporin komo ya. Ero wa awehtopo komo ke arowon komo yîwîrîmara ehcoko kica, Aporin komo Kaan nîmyasî aweken komo me ero yîwîrîmara, kekn̂e Moises.
Mîn Hak Pokono
5On wara marha wîîkes awya so, kekn̂e Kporin komo, kokon̂oro yipitaxapu komo en̂epera ka ehcoko sowtatu me. Ahce na poko marha antomara ehcoko mooxeno poko. Cewn̂e cimn̂ipu ka n̂expe tîmîn yaw mak mooxe etarira. Cipici ka nahworepe, tînahsîthîrî ha.
6On wara na mat anarimaw, apurantan komo na mîmyatu apoyino yemyaka. Ero yimaw noro yemyawno yahsî xe na mai, Yaaro xa, opurantantho nîramanîyas hara amn̂e, kacho yahsî xe na mai. Ero yipu yahsîyataw awya so puruma yakihtopo ahsîra ehcoko. Makatawno ahsîra ehcoko toopu, kanahtawno marha ahsîra ehcoko. Noro nahrî ciitopo thakwa mîn mahsîyaxe kica.
7On wara na nai apoyino komo anarimaw, tpoyino nahsîya Ixaw Yana rma. Ahsîche epethîmnî me ro mak napicke. Anarimaw anarî komo ya nîmya epethîrî pona. Yihcirî me ahsîn̂enhîrî yîhtînopuche awya so noro men waihkacoko kicicitho ke yîchewnomra awehtome so.
8On wara wîîkesî repra poko hara, ero ken̂e exitaw apoyino komo, noro ciicoko Kporin komo mîn yenîn̂e komo mtapotarî yaw roro rma. Repita komo mîkyam n̂examro mtapotarî yaw roro ciicoko. Owî rma n̂examro panatanmekyakn̂e ero yipu poko. Ero ke yîmtapotarî komo yaw roro xa ciicoko.
9Aaci Mirian yehtoponho ponaro rma ehcoko. Noro pen panarekn̂e Aporin komo Kaan esama yaw amokyataw so Exitu poi. Ero ke noro panaretoponho yîhcamnopîra men ehcoko.
10Anarimaw ahce na mîmyatu apoyino ya tîramansom me hara. Tîmyataw on wara exihra ehcoko, Yaaro xa oyemyawnonho nîramanîyas hara amn̂e, kacho yahsîso tohra ro mak ehcoko yîmîn yaka.
11Yîmînî mkai mak ececetocoko. Apurantan yahsîn̂e mak tompe ehso ahyaka ha, apurantan yîramantopo yîhtînomexpotopo yehso.
12-13Anarimaw yupurantamra ro mak nai mîk apurantan yahsîn̂e. Wara rma noro ponontho na mahsîya apurantanthîrî yîramantopo yîhtînotome awya so. Ero yipu yahsîyataw rma awya so yîwînkîra ehcoko ahyaw so rma exitaw. Tîmcoko hara yîwya kokmamyataw tponon yaw rma yîwîntome. Ero wa tîmyataw awya so, Owî cma mîwakrew okre, nîîke na awya so. Kir̂wan me marha awen̂axe so Aporin komo Kaan.
14On wara marha wîîkesî yupurantamnî komo poko hara, cesemetanmesom poko ha, anarimaw noro yipu na mapicketu cepemaxmu me. Ixaw Yana rma na mîk mapicketu, achewno komo tko na anarimaw.
15Noro yipu yapicketaw awya so epemacoko roro enmar̂atîxera, kokmamra rma ka exitaw. Ero wa epemacoko yupurantamnî me exirî ke thakwa. Cepemacho ponaro thakwa nas ha. Yohno epemara awexitaw so Kporin komo yakro na nîmtapowa. Awîrîyake na yîn̂entarî me kopi. Kicicme tak na awen̂a Noro hara Aporin komo Kaan yohno epemara awexirî komo ke, kekn̂e Moises yîwya so.
16Taa, waihkano ritopo poko marha kîmtapowasî, kekn̂e hara Moises. Yîîm komo waihkara ehcoko yîmxîkrî komo yehtoponho yanme. Yîmxîkrî komo marha waihkara ehcoko yîîm yehtoponho yanme hara. Kicicme ehxapunhîrî komo mak waihkacoko.
17-18On wara marha ehcoko, achewno komo yemetanmekn̂e en̂ekacoko rma yaaro rma. Ero wa xa marha rikomo komo yemetanmekn̂e komo en̂ekacoko, yîmîhnî komo yemetanmekn̂e komo. Iin̂o waixapu ponontho ahsîra ehcoko, Apurantanthîrî wîramanîyas hara amn̂e, kacho me. Exitu po awehtoponhîrî komo ponaro rma ehcoko. Iitono komo yanton me mîxatken̂e epeman me thakwa okwe. Awowyatken̂e so tko Aporin komo Kaan xiya awehtome so. Ero ke wa ero yipu poko kpanatanmekyaxe so,
19Anarimaw anatîrî komo na mîhkocetu puruma, sepata na. Ero yipu yîhkocetaw yîhkotoxapu ciki na mînomyatu awen̂ekarî so, awrutamixapu ciki na mînomyatu. Iika tohra tko ehcoko. N̂expe mak achewno komo nahrî me, yîmîhnî komo nahrî me anarimaw, iin̂o waixapu komo nahrî me. Ero wa n̂expe awakretome so Aporin komo Kaan ya. Ero yanme ehn̂an me awir̂axe so Noro ahce na poko awexitaw so.
20Anarimaw oripera yeperîrî na metapetu amoi ke potutome. Potuche tak etapara xa hara ehcoko. Etîmtoxapu rma cik n̂expe achewno komo nahrî me, yîmîhnî komo nahrî me marha, iin̂o waixapu komo nahrî me marha.
21Anarimaw uupa yeperîrî na mîpohcatu anatîrî komo. Potuche potuhra xa hara ehcoko. Iito rma n̂expe etîmtoxapu achewno komo nahrî, yîmîhnî komo nahrî marha, iin̂o waixapu komo nahrî marha.
22Exitu po awehtoponhîrî komo ponaro rma ehcoko. Iitono komo yanton me thakwa mîxatken̂e. Epeman me awantometken̂e so okwe. Ero ke ero yipu poko kpanatanmekyaxe so, kekn̂e Moises Ixaw Yana komo ya.
25
1On wara marha kekn̂e Moises Ixaw Yana komo ya, Anarimaw on wara na natu kîrkomo, n̂emtayeyukyatu. Ero wa exitaw so cesen̂ekaxmu yentan̂e ro yaka na cetu. Ehtoponhîrî komo yentatîkache kicicme cehsom tak nîhtînoya cesen̂ekaxmu yentan̂e ro. Kicicme mîxakn̂e amoro, kesî emetanmekno rin̂enho ya. Kir̂wan̂he reha mîxakn̂e amoro, kesî emetanmexapunhîrî ya hara.
2Anarimaw tîhyosom me na nîhtînoya kicicme ehxapunhîrî. Ero wa yîhtînoyataw noro nîrapocowpe iina rma cesen̂ekaxmu yentan̂e ro wero ro rma. Nîhyocowpe kicicme ehtoponhîrî yecenarî mak. Tukuknomaxi mak nîhyocowpe.
340 ro yîhyotopo iyoponkara ehcoko. Ero yopo yîhyokyataw noro pîntho me xa tak noro mentîkexe okwe, apoyino komo rma.
4On wara marha wîîkes awya so, awoh komo ewnamira ehcoko apicketaw anatîrî komo yeperîrî potutopo poko.
Yumumumra Waixa Pen Pokono
5On wara marha wîîkes awya so, anarimaw 2 na natu kîrkomo etmîtwo re. Noro re rma na mîkyam n̂examro. Ero wa exitaw so anarînhîrî pen na waihya okwe yumumumnî me rma okwe. Ero wa waipuche on wara tak n̂expe yihcinhîrî, tîyanan pîn ahsîra n̂expe. Cin̂onhîrî pen yaknonho xa noro nahsîpe cipici me. Ero wa nahsîpe waixa pen yaknonho.
6Ero yinhîrî tak yihcirî me yîmxîkwataw kîîrî cik ha, noro tak ciicoko aknonhîrî pen xîkîtho me. Noro pen yosotîtho yaw rma osohtocoko. Ero wa ciicoko waixapu pen yosotî yîhcamnopîra ehtome Ixaw Yana komo ya.
7Anarimaw on wara tko na nai waixa pen yaknonho, taknonhîrî pen cinho yahsî xera na nai cipici me. Ero wa exitaw wooxam tak tompe poritomo komo yaka, ewto potaw cesentaxmu komo yaka ha. On wara tak kape yîwya so, On̂iyonho pen yaknonho oyahsî xera nai okwe cipici me taknonhîrî pen mumuru me omxîtachome. Awaknonhîrî pen cinho men tahsîpore nasî, kachonho yaw roro cexi xera nai okwe, kape yîwya so.
8Ero wa entache tak wooxam yahsî xatî pîn tak nan̂ikpocowpe poritomo komo. Mokuche yîmtapotarî ka n̂entacowpe. Pîra, moso yahsî xera ro mak wasî opici me, nîîke rma na yîwya so.
9Ero wa ketaw rma aknonhîrî pen cinho tompe yîhyaka. Poritomo komo wero ro rma tompe. Yîhtarî mohkape eeco mak. Mohkache kucpi kape ewru pore. On wara kape yîwya, Ero wara men cirpore nasî kîîrî, taknonhîrî pen mumuru me ciri xatî pîn, kape. Ero wa kape wooxam.
10Ero yinhîrî on wara kacho me tak n̂ehcowpe noro xîkrî komo, Yîhtakaxapu xîkrî komo mîkyam, kacho me tak n̂ehcowpe noro yipu komo.
Mîn Hak Pokono
11-12Taa, anarimaw kîrkomo n̂etar̂metu asak ha. Etar̂metaw so anarî pici mokya ciin̂o yepanso. Ciin̂o yar̂man̂e yemru na nahsîya oko ciin̂o yahsîpînkapochome tak yîwya. Ero yipu ahsîyataw ahsîn̂enhîrî yamotho yîhkotocoko kr̂a. Yîpînîn yaw exihra ehcoko.
13Akumixin komo yaka cirihra ehcoko asakî awemyawno komo yawsîn yukuknomacho. Tawsîn̂em, taponukyem hara, ero warai cirihra ehcoko akumixin yaka ececenarîno wara rma kica.
14Ero wa xa marha ehcoko ahce na yeen poko hara, asakî cirihra ehcoko amîn komo yaka, yukuknomacho ha. Porinî n̂he, wahrai n̂he, ero warai cirihra ehcoko amîn komo yaka ececenarîno wara rma kica.
15Yaarono ke mak awsîn yukuknomacoko. Yaarono ke marha porin me ehtopo yukuknomacoko. Ero warai ke yukuknomacoko awemyawno komo pahkî awehtome so waipîra arowon komo po, Aporin komo Kaan nîmyas awya so ero po ha.
16Kicicme ro mak Aporin komo Kaan n̂een̂asî cemaro wara yukuknoman̂e komo. Ero wa n̂een̂asî ahnoro kicicme kiin̂e komo.
Amarekita Komo Waihkatîkacoko Amn̂e, Kesî Moises
17On wara marha wîîkes awya so, Amarekita komo yehtoponho yîhcamnopîra ehcoko. Exitu poi amokyataw so awemetanmekyatken̂e so kica.
18Cekar̂kaxi ro mak awexitaw so mokyatken̂e esama yaw amapitaka so. Amapitawnonhîrî pen komo n̂etapetken̂e oko. Kaan poko twerîhra ro mak xatken̂e kica.
19Ero ke kr̂a Amarekita komo waihkatîkacoko amn̂e. Osotîthîrî komo meero yîhcamnocoko ero yentara ro mak tak ehtome so kah yakwerî poko hakno komo. Ero wa n̂examro waihkatîkacoko arowon komo pona awtoche so, Aporin komo Kaan nîmrî pona awtoche so ha. Iito awexitaw so tîtken̂e tak aaxatî pîn komo n̂iir̂asî Noro. Ero yimaw tak Amarekita komo waihkacoko. Omtapotarî men yîhcamnopîra ehcoko, kekn̂e. Ero wa kekn̂e Moises Ixaw Yana komo ya.
Kaan Ya Tîmsom Tîmtopo Pokono

1On wara marha kekn̂e Moises Ixaw Yana komo ya, Amn̂e mîîcexe arowon komo pona, Aporin komo Kaan nîmyas awya so aweken komo me ero pona. Iina awtoche so awekenî ro komo tak mahsîyaxe. Iitono ro me tak maxe.
2Iito awexitaw so anatîrî komo miir̂axe amararîn komo pona, Aporin komo Kaan nîmîtho pona. Ero yepetache tak yihcirî me epetaxapu xa enkacoko een yaka. Aacoko tak ewto pona, Aporin komo Kaan nahsîyasî tosotî yekenî ro me ero pona.
3Kaan yaka cewomsom yaka xa aacoko, ero yimaw ciiso nasî ero pokono ro me, noro yaka aacoko. On wara kasko yîwya, Pahxa Kporin komo kekn̂e kporin pen komo ya on wara, On arowon komo me wîmyas amn̂e awya so, kekn̂e. Ero pona tak kmokye okre, kasko yîwya.
4Ero wa kache awya so Kaan yaka cewomsom tak nahsîyasî an̂ekîthîrî komo. Ero n̂ir̂mikyasî Aporin komo Kaan ya tîmsom yakn̂itopo mîtkoso.
5Ero yinhîrî on wara kacoko hara Aporin komo Kaan n̂entarî me, Aramew me xakn̂e oporin pen twaihsom me thakwa. Exitu pona tak cekn̂e hara asak makî ka exitaw so epamrî komo. Iito tak tî n̂epamtîkekn̂e mer̂pora ro mak. Karitî me so xatken̂e.
6Kemetanmekyatken̂e so tko Exipsiu komo. Iyopo ro mak kapicketken̂e so okwe.
7Ero ke tak tîmtapowatken̂e Kporin komo yakro. Ponaro xatken̂e kporin pen komo noro yakro tîmtapowakn̂e. Cerewre xa tîtketken̂e yîwya. Kîmtapotarî komo n̂encekn̂e. Kemetanmetopo komo n̂een̂akn̂e, kapickacho komo marha n̂een̂akn̂e kyopo ro mak kapickacho kom ha, kîhyotopo komo marha n̂een̂akn̂e.
8Ero ke Exitu poi kekyatken̂e so Kporin komo. N̂ekaricekn̂e xa tamorî ke kowtome so. Etapoyankaxapu wara xakn̂e kowrî komo poko. Cirihnî komo n̂iir̂akn̂e kowtome so, eraspetono ro mak.
9-10Ero yinhîrî tak oona kekyatken̂e so. On roowo tak nîmyakn̂e kîwya so. Paaka mown pen nasî tan mer̂pora ro mak, ween pen marha okre. Ero ke on ha Apa, onatîrî yeperîrî wîmyas awya, kacoko. Yihcirî me epetaxapu on wîmyas anmîthîrî po epetaxapu ha, kacoko Aporin komo ya. Ero wa kache yir̂micoko Aporin komo Kaan yeepataka. Iina ciriche awya so atupentacoko tak, Oporin Amoro Apa Kaan, kacoko marha.
11Ahwotacoko marha Aporin komo Kaan ya awakretopo komo poko, ahyawno komo wakretopo poko marha. Repita komo marha nahwotacowpe awakro so, achewno komo marha. Ero wa ahwotacoko Aporin komo Kaan nîmîtho poko.
12On wara marha ehcoko, osorwaw yicimn̂ipuntache anatîrî komo yeperîrî yîraconkacoko. Ero wa ehcoko roro osorwaw yicimn̂ipuntache roro. Cisimu wicakî xa yîraconkacoko roro ero po so. Ero tak tîmcoko Repita komo ya, achewno komo ya, yîmîhnî komo ya, iin̂o waixapu komo ya. Noro yipu komo ya tîmcoko awewton komo po eseresmachome so tmaxmitaxi ro.
13Ero yipu tîmîche on wara kacoko Aporin komo Kaan ya, Apa, omîn yai waare onatîrî yeperîrî raconho. Awya tîmsom me waare ha. Wîmye tak Repita komo ya, amna chewno komo ya, yîmîhnî komo ya, iin̂o waixapu komo ya, noro yipu komo ya wîmye amtapotachonhîrî yaw roro rma. Ahnoro amtapotachonhîrî wewehcasî watohnî me ro mak. Yîhcamnopîra ro mak wasî.
14Awya tîmsom yapupra ro mak wîxakn̂e owracetaw waixa pen pînîn yaw, ero pokohra ro mak wîxakn̂e kicicme ehxapu me oyexitaw hara. Ero raconho tîmîhra ro mak wîxakn̂e waixa pen komo nahrî me. Oporin Amoro Apa, ponaro oyehtopo ro mak. Ahnoro amtapotachonhîrî wewetîkai, Ero wa men ehcoko, kachonho awya.
15Ero ke en̂exa kah yai amna enko Apa, aweken poi kir̂wanî ro poi. Ayanan komo akronomakî, Ixaw yana kom ha. Amna rowon marha kir̂wan̂he cirko, anmîthîrî amna ya. Pahxa mîîkekn̂e amna porin pen komo ya, On wîmyas amn̂e awepamthîrî komo ya, mîîkekn̂e. Yaaro tan wîîkesî, cemaro pîn me ro mak, mîîkekn̂e, ero rma tak mîmye Apa. Kir̂wan on amna rowon anmîthîrî. Paaka mownu pen nasî tan mer̂pora ro mak, weenu pen marha okre, kacoko. Ero wa kacoko Aporin komo ya.
Kaan Yananî Ro Komo Amyamro, Kesî Moises Yîwya So
16On wara marha wîîkes awya so, ero yipu poko apanatanmekyaxe so Aporin komo Kaan. Ero ke ero ponaro men ehcoko. Ewetîn̂e me roro ehcoko. Wara kyam mak ewetîra ehcoko.
17On wara mîîkacow oroto, Ponaro xa amna yehtopo Mîk Kporin komo, mîîkacow. Noro yehtopo yaw roro nas amna. Yîmtapotarî marha amna n̂ewehcasî kpanatanmetopo. Noro xa amna n̂ewehcasî, mîîkacow oroto.
18On wara marha Kporin komo nîîka hara awya so oroto, Oyanan komo amyamro. Tîpîn̂em me xa keen̂axe so. Omtapotachonho yaw roro rma ero wara keen̂axe so. Ero ke men owya apanatanmetopo komo ewetîcoko watohnî me ro mak, nîîka awya so.
19On wara marha nîîka Aporin komo Kaan awya so oroto, Kir̂wan mîkyam, kacho me kiir̂axe so, cekacaxmu me xa kiir̂axe so ahnoro mîk hakî rowon pono komo yopono me. Takîhsom xa mîkyam, kacho me kiir̂axe so. Oponarono me marha kiir̂axe so. Ero wa kiir̂axe so omtapotachonho yaw roro rma, nîîka oroto awya so, kekn̂e. Ero wa kekn̂e Moises Ixaw Yana komo ya.
Apanatanmetopo Komo Mewrecoko Amn̂e Toh Pona, Kesî Moises

1Ero yinhîrî nîmtapowakn̂e xa hara Moises. Ixaw Yana poritomon komo marha nîmtapowatken̂e. On wara ketken̂e tpoyino komo ya, Apanatanmetopo komo men ewetîcoko oroto amna n̂ekatîmyas awya so ero.
2Xotaw mîwacexe amn̂e arowon komo pona, Aporin komo Kaan nîmyasî awya so ero pona. Iina awepatakache so toopu enmecoko porin komo. Kaw ke yumuturecoko.
3Ero pona tak mewrecoko apanatanmetopo komo ahnoro, awya so wentamexpesî ero. Ero wa ehcoko Xotaw watoche, arowon komo pona awtoche so. Aporin komo Kaan nîmyas awya so ero pona mîîcexe. Paaka mownu nas iito mer̂pora ro mak, ween pen marha okre. Pahxa Aporin komo Kaan kekn̂e awya so, Ero wîmyas awya so, kekn̂e. Ero wa kachonho yaw roro rma tak nîmyas awya so. Iina awtoche so apanatanmetopo komo mewrecoko toh poko.
4Xotaw watoche awya so toopu ciicoko. Ebaw Yîpîn pona ciicoko. Ciriche yumuturecoko kaw ke.
5Iina marha Aporin komo Kaan ya tîmsom yakn̂itopo akîhtocoko. Toopu xa hara enmecoko ero me. Kuripara ke enporira ehcoko toopu. Ero wara rma enmecoko.
6-7Enporin mak akîhtocoko toopu, Aporin komo Kaan ya tîmsom yakn̂itopo me. Ero pona tak akn̂icoko Noro ya tîmsom, takn̂itîkaxmu tîmcoko, Aaxe xa wasî, kacho me tîmsom marha. Ero yipu akn̂icoko ero pona. Iito marha eseresmacoko, ahwotacoko marha Aporin komo Kaan n̂enîrî me. Ero wa ahwotacoko Noro poko.
8Kir̂wan̂he men mewrecoko apanatanmetopo komo wekatîmyas awya so ero. Toh poko mewrecoko, ketken̂e. Ero wa ketken̂e Moises komo Ixaw Yana komo ya, poritomo komo ya rma ketken̂e.
9-10On wara marha ketken̂e Moises komo tîmsom pokono komo yakro tak. Repita komo mîkyam n̂examro yakro ketken̂e Ixaw Yana komo ya. On wara ketken̂e, Awero ro so xa amna mtapotarî entacoko. Oroto tak tîyanan me awicow so Aporin komo Kaan. Ero ke Noro mtapotarî ponaro xa ehcoko. Apanatanmetopo komo ewetîcoko awya so wekatîmyasî oroto ero, ketken̂e. Ero wa ketken̂e Moises komo, Kporin komo ya tîmsom pokono komo yakro.
On Wara Awexitaw So Kaan Nîwîrîmarî Me Maxe Okwe, Kesî Moises
11-12On wara marha kekn̂e Moises Ixaw Yana komo ya, ero kaamo po rma kekn̂e, Xotaw watoche awya so on wara tak ehcoko, etocoko Xeresin Yîpîn pona Kaan ya awakronomacho komo yekatîmso. Yîraco me mak etocoko iina, anarî komo mak. On warai komo tocowpe iina, Simeaw komo, Repita komo, Xuta komo, Isaka komo, Xose komo, Benxamin komo. Ero warai komo tocowpe iina, Xeresin Yîpîn pona.
13Taa, Ebaw Yîpîn pona tocowpe anarî kom hara Kporin komo ya awîrîmacho komo yekatîmso hara. On warai komo tocowpe iina, Huben komo, Kace komo, Ase komo, Seburon komo, Taan komo, Nahtari komo. Ero warai komo tocowpe iina, Ebaw Yîpîn pona hara.
14-15Iina awtoche so Repita komo tak nîmtapotacowpe. Kar̂pe men kacowpe Ixaw Yana komo n̂entarî me. On wara kacowpe, Kporin komo nîwîrîmarî me n̂ehcowpe mîk hak warai ciin̂e komo, kuripara na n̂iir̂atu anarimaw, weewe na n̂enpor̂atu anarimaw. Kicicme ro mak nasî ero yipu Kporin komo ya. Ciin̂e ro komo na n̂iir̂a anarimaw. Noro yipu ciriche en̂epa me n̂iir̂atu tîmîn yaw so ponaro cehtopo me. Ero yipu ciin̂e komo men n̂ehcowpe Kporin komo nîwîrîmarî me, kacowpe. Ero wa kache on wara eyuhcoko ahnoro, Taa, ero wa ham, kacoko tak.
16Kporin komo nîwîrîmarî me marha n̂ehcowpe noro pîntho me tîîm yenîn̂e komo, ero wa xa marha n̂ehcowpe tînocwan yenîn̂e komo hara, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
17Kporin komo nîwîrîmarî me marha n̂ehcowpe tpoyino rowon wokpan yetakan̂e komo, anana ciin̂e kom ha, kacowpe. Ero wa kache eyuhcoko hara ahnoro, Taa, ero wa ham, kacoko tak.
18Kporin komo nîwîrîmarî me marha n̂expe ewuhnî tacinmekn̂e esama yai, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
19Kporin komo nîwîrîmarî me marha n̂ehcowpe kîchewno komo yemetanmekn̂e komo, yîmîhnî yemetanmekn̂e komo marha, iin̂o waixapu yemetanmekn̂e komo marha, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
20Kporin komo nîwîrîmarî me marha n̂ehcowpe tîîm pici pokono komo. Ero wa cehsom komo naxe tîîm komo yetakritopo yenpon̂e me rma kica, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
21Kporin komo nîwîrîmarî me marha n̂ehcowpe okno pokono komo, wooxam yukukmacho wara rma kica, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
22Kporin komo nîwîrîmarî me marha n̂ehcowpe cepeka pokono komo. Ero wa naxe tîîm yemsîrî pokono komo, tînocwan yemsîrî pokono komo marha, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
23Kporin komo nîwîrîmarî me marha n̂ehcowpe cipici nocwan pokono komo, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
24Kporin komo nîwîrîmarî me marha n̂ehcowpe tpoyino yetapan̂e komo, en̂epa me etapan̂e kom ha, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
25Kporin komo nîwîrîmarî me marha n̂ehcowpe kicicitho pîn waihkan̂e komo epethîrî pona, kacowpe. Ero wa kache eyuhcoko xa hara ahnoro, Taa, ero wa ham, kacoko tak.
26Kporin komo nîwîrîmarî me marha n̂ehcowpe on wara kan̂e pîn komo, Taa, ahnoro on amna panatanmetopo wewehcasî, kan̂e pîn komo, kacowpe. Ero wa kache eyuhcoko xa hara ahnoro, Taa, ero wa ham, kacoko tak, kekn̂e. Ero wa kekn̂e Moises Ixaw Yana komo ya.
Kir̂wan̂he Xa Awir̂axe So Kaan Tîmtapotarî Yewetîn̂e Me Awexitaw So

1On wara kekn̂e hara Moises Ixaw Yana komo ya, Ai oyakno komo, Aporin komo Kaanî mtapotarî ewetîcoko, apanatanmetopo komo wekatîmyas awya so oroto ero ewetîtîkacoko. Ewehcataw awya so mîk hak rowon pono komo yopono me awir̂axe so Aporin komo Kaan. Roowo poko hakno komo yopono me awir̂axe so.
2-3Aporin komo Kaanî mtapotarî yewehcataw awya so on warai ke kir̂wan̂he awir̂axe so Kaan, kir̂wan̂he awir̂axe so ewto po awexitaw so, ewto pohra awexitaw so marha.
4Kir̂wan̂he n̂iir̂asî amxîkrî komo. Kir̂wan̂he natîkwasî anatîrî komo, kir̂wan̂he marha por̂mamyasî awoku xîkrî komo, paaka xîkrî, oper̂a xîkrî marha.
5Kîr̂wan̂he marha n̂iir̂asî anatîrî komo yeperîrî awci yaw cenmesom kom ha. Kir̂wan̂he marha n̂iir̂asî akanawaturun komo yaka cihxapu, awru komo me taisom ha.
6Kir̂wan̂he marha awir̂axe so ahna so na awcetaw so. Kir̂wan̂he marha awir̂axe so awetîrametaw so hara.
7Anarimaw so rma re awar̂maxi so mokyatu awaparî komo. Noro yipu komo tko nar̂mapes awya so Kporin komo. Awece mokyaxe cewn̂e yatî mak. 7 yatî me tak n̂emahciyaxe hara.
8Kir̂wan̂he marha n̂iir̂asî anatîrî yeperîrî yîmtoxapu komo. Etwîrîmara ro mak n̂iir̂asî. Ahce na poko awexitaw so ehn̂ara ro mak awir̂axe so. Ero wa kir̂wan̂he awir̂axe so Aporin komo Kaan arowon komo po awexitaw so, yînîmrî po awexitaw so ha.
9Kporin komo Kaan ya apanatanmetopo komo men ewetîcoko. Noro yehtopo yaw roro xa ehcoko. Ero wa awexitaw so tîyananî ro me awir̂axe so. Ero wa matko kekn̂e pahxa awya so, Oyananî ro me kiir̂axe so, kekn̂e. Yaaro xa kekn̂e cemaro pîn me ro mak. Ero ke ero wa awir̂axe so.
10Ero wa awexitaw so Kporin komo yanan me awehtopo komo tak n̂een̂axe ahnoro roowo poko hakno komo. Ero wa awenîrî ke so n̂eraswaxe tak apona so.
11Cemyawnoyem me xa awir̂axe so Aporin komo. Kir̂wan̂he n̂iir̂asî amxîkrî komo, awoh komo xîkrî marha, anatîrî komo marha. Ero wa awakronomexe so arowonî ro komo po awexitaw so tak. Aporin pen komo ya kekn̂e, On wîmyasî awepamthîrî komo rowon me, kekn̂e. Yaaro xa kekn̂e, cemaro pîn me ro mak kekn̂e yîwya so. Ero po awexitaw so tak kir̂wan̂he awir̂axe so.
12Kaapu marha nahrunkesî Aporin komo kir̂wan tîmtome awya so, cepethîkem okre. Tuuna n̂ekmexpesî roro amararîn komo yatîkren̂e. Mohtopo ro me exitaw xa n̂ekpesî. Ehn̂an me awir̂axe so ahce na poko awexitaw so. Mîk hak rowon pono komo ya mîmyaxe apurantan komo tîramansom me hara. Yîhyai so tko aponkura ro mak maxe puranta amyamro reha.
13Mîk hak rowon pono komo tîpîrî wara awir̂axe so Kporin komo. Matkîrî warahra ro mak awir̂axe so. Aporin komo Kaan ya apanatanmetopo komo ponaro na matu, awya so wekatîmyasî oroto ero na mewehcatu. Ero wara awexitaw so tooto komo yopono me tak maxe. Mamawno komo me exihra ro mak maxe.
14Ero ke apanatanmetopo komo yai etowra ro mak men ehcoko. Poowa men wara etowra, kaari men wara etowra marha, ero wa ehcoko. Anarî ponarora ro mak ehcoko ponaro anarî komo yehtopo ponarora. Noro yipu poko ahwotara ro mak ehcoko, kekn̂e. Ero wa kekn̂e Moises Ixaw Yana komo ya.
Kaan N̂etanmekrî Me Maxe Okwe Yîmtapotarî Yewetîn̂e Pîn Me Awexitaw So
15Ero yinhîrî tak on wara kekn̂e hara noro Ixaw Yana komo ya, Anarimaw tko na Aporin komo Kaan yewetîra matu. Apanatanmetopo komo ponarora na matu okwe, awya so wekatîmyasî oroto ero ponarora. Ero wa awexitaw so on warai tak awepor̂axe so awemetanmecho kom hara.
16Ewto po awexitaw so Kaan nîwîrîmarî me maxe okwe. Ero wa xa marha maxe ewto pohra awexitaw so hara.
17Kaan nîwîrîmarî me nasî awci yaw an̂enmekrî komo. Ero wa marha nasî akanawaturun yaka cihxapu.
18Noro n̂emetanmekri me marha naxe amxîkrî komo, anatîrî komo yeperîrî marha. Cemetanmesom me marha nasî awoh komo xîkrî paaka xîkrî, oper̂a xîkrî marha.
19Kporin komo n̂emetanmekrî me maxe amîn komo yaka amokyataw so, amîn komo yai awcetaw so marha.
20Awemetanmekyaxe so Aporin komo ahce na poko awexitaw so. Cesewkukmaxmu me marha awir̂axe so mîn hak poko. Ceisom me marha awir̂axe so ahce na poko awexitaw so. Ero wa awir̂axe roro so ahcamnotome so tak. Yohno so mîwaiyaxe okwe. Ero wa maxe kicicme awehtopo komo yanme, Kporin komo yai awetowrî komo ke ha.
21Eper̂a yawno me marha awir̂axe so Kporin komo ehcemanî ro yawno me okwe. Ero wa awir̂axe so awaitome so tak. Arowon komo yahsîso rma re mîîcexe ero po exihra tak maxe okwe amn̂e.
22Eper̂a awahsîmexpexe so Kporin komo, awakpororetopo ya. Ocoronano ya marha awahsîmexpexe so. Ereh ken̂e marha awir̂axe so. Ero warai ya awahsîpexe so okwe, eper̂a ya. Tawaisom me marha n̂iir̂asî anatîrî komo, tpayantaxmu me marha. Ero yipu ke awemetanmekyaxe so awaitome so tak okwe.
23Ceipuru wa mak nasî kaapu awepoyino komo, bronse wara. Pehu wara marha nas arowon kom hara.
24Roowo pupuntho marha n̂ekmexpesî Aporin komo tuuna tmohsom wara rma. Ero tak sararanasî apona so mer̂pora awaikachome so okwe.
25Awar̂mapexe so marha aaxatî pîn komo ya. Cewn̂e yatî mak mîîcexe noro yipu komo yakro etar̂maxi. Yîhyai so tko memahciyaxe 7 yatî yaw hara okwe. Cewrucpen̂e me so tak awen̂axe so kayaritomo komo, roowo poko hakno kom ha.
26Awokoputhîrî komo tak nas amn̂e kwacinama nahrî me okwe, kamara warai komo yotî me marha. Noro yipu komo yen̂epen̂e exihra tak nasî ero yimaw.
27On wara marha awir̂axe so Kporin komo, ereh ken̂e xatken̂e Exipsiu komo ero yipu xa marha n̂ekmexpes apona so hara oko. Kicicme so marha natîkwasî apun komo. Sahna marha n̂ekpesî apona so, askîskîmacho komo marha oco. Ecpînî ro me nasî yîn̂ekpothîrî okwe.
28Tîmtawaimamsom me tak awir̂axe so, awewkanoyaxe so marha okwe, cesewkukmaxmu me marha awir̂axe so.
29Kamarakataw rma tapero mak metar̂axe ewuhnîtho wara, kosope cetarisom wa mak. Ahce na poko awexitaw so mehn̂exe ro mak. Awepemara so ro mak naxe tooto komo. Awemyawnonhîrî komo xa matko naar̂axe roro. Akurunpen̂e komo exihra ro mak nas okwe.
30On wara marha maxe okwe, wooxamu rma re mîpokonomexe. Amn̂e tak cetahsîyasî, mîîkexe. Noro yipu yenaka rma n̂etakriyasî anarî hara okwe. Amîn komo marha miir̂axe. Ciixapu yaw tko exihra maxe okwe. Anatîrî komo miir̂axe uupa yatî. Ero yeperîrî yenmekîra ro mak maxe okwe.
31Awokuthîrî komo paaka paraxkexe aaxatî pîn komo awero ro so rma. Yupunuthîrî tonohra maxe okwe. Awokuthîrî komo kr̂a naar̂axe buhutho awero ro so rma. Ekîhra ro mak naxe hara ahyaka so. Awokuthîrî komo marha naar̂axe oper̂a aaxatî pîn komo. Ahyaka so yîramanîn̂e kom hara exihra ro mak naxe okwe.
32Amumuthîrî komo marha naar̂axe anarî yana komo, awemsîthîrî komo marha okwe. Esamathîrî komo wece meen̂axe kaamo poko roro. Awewthîrî komo n̂ekar̂kexe ro mak n̂examro yenî xe xa hara awexirî ke. Mokuhra ro mak naxe amxîkîthîrî komo okwe. Kar̂pera maxe n̂examro pen yahsîso awtorî komo yarohra thakwa okwe.
33Anarî rowon pono komo nahyaxe anatîrî komo yeperîrî. Awetapickachonhîrî komo rma nahyaxe anatîrî komo okwe. An̂entorî komo mîkyam nahyaxe. N̂examro rma awapickexe so ro mak epethîmnî me. Ahyokyaxe so oco. Ero wara roro awir̂axe so.
34Tîmtawaimamsom me tak mehtîkexe okwe emetanmekno ritopo yenîrî ke roro awya so.
35Cerekyem me n̂iir̂asî awosokmuru komo Aporin komo rma, ahrepu komo marha ero wa n̂iir̂asî. Cerewrem xa mîn n̂iir̂asî apoko so erekî, ecpînî ro mak oko. Ahnoro mak apun komo n̂iir̂asî cerekye ahtarî komo ratai akanahtaka roro so oko.
36Anarî rowon pono komo cheka marha awen̂epexe so an̂entorî komo cheka, aporin pen n̂entorî komo cheka marha. Akayaritomon komo yakro rma awen̂epexe so, an̂irithîrî komo yakro rma. Iito awexitaw so tak ponaro anarî yana komo yehtopo poko maxe kica. Weewe yenporixaputho poko maxe, toopu yenporixaputho poko marha.
37Mîk hak maywen komo cheka awen̂epexe so Aporin komo. On wara kexe n̂examro apoko so, Xutew Yanatho mak amoro kica, kexe tpoyino komo poko yîwîrîyakarî me. N̂ewrexe anarimaw so awetacataw so. Ero wa naxe apoko so yîchew so awehtopo kom ha.
38Anatîrî komo yatho rma re miir̂axe mer̂pora. Wahra mak takî tko menmekyaxe hara ero yeperîrî. Makaka warai mak nahyas okwe.
39Uupa yatî rma re miir̂axe anatîrî komo. Ero yipu matkexe kir̂wan̂he atîhtachome. Ero yipu yukun yerîhra ro makî tko maxe okwe. Eperîrî yenmekîra marha maxe. Akrî mak nahyas okwe.
40Oripera nai amn̂e anatîrî komo. Mer̂pora ro mak nai arowon komo poko hakî. Ero katî ke tko ekapera maxe okwe. Eperîrî mak n̂emaxkunketîkes okwe.
41Tumumuke rma re maxe amn̂e, cemsîke marha re. Ahyaw so tko exihra naxe okwe. Waapa komo mak naar̂axe okwe ahsîpînkan me.
42Makaka warai marha nahtîkes anatîrî komo okwe weewe komo, amararîn komo pono marha.
43Anarî yana komo naxe achew so amn̂e. Cewetîsom me xa tko n̂ehtîkexe n̂examro ayopo so ro mak. Yîwîrîyakaxapu me mak tak mehtîkexe amyamro reha okwe.
44Tupurantan nîmyaxe achewno komo awya so tîramansom me hara. Amyamro reha tîmîhra ro mak maxe yîwya so hara. Ahtîpîrî komo wara mak naxe n̂examro, matkîrî wara mak maxe amyamro reha okwe.
45Ero yipu ke awemetanmekyaxe so Kaan. Awenatîkan̂e wa mak nasî, awahsîn̂e wa marha. Awahsîyaxe so awaikachome so tak okwe. Ero wa awaikexe so Aporin komo Kaan yewetîra awexirî ke so mak okwe. Apanatanmekyaxe so rma re Noro. Apanatanmetopo komo tko ewetîra mak maxe okwe.
46Ero ke mesemetanmekyaxe ro mak okwe. Ero wa xa marha naxe awepamthîrî komo amn̂e miya roro. Ero wa maxe anarî komo weronomachome, apoko so eserepokachome so marha.
47Ero wa maxe Aporin komo Kaan yewetîra awexirî ke so, tahwore ewetîra awexirî ke so ha. Yînahpen̂e cma re ka maxe, cemyawnoye xa ka. Wara rma Noro poko ahwotara maxe okwe. Tahwore exihra ro mak maxe kica Noro poko. Ero wa awexirî ke so wa awemetanmecho komo awepor̂axe so okwe.
48Ero yanme marha aaxatî komo yanton me thakwa maxe okwe. Awapickexe so tîroman̂e awexitaw so rma, wokumra awexitaw so marha, ponomra awexitaw so. Awesemetanmekyataw so ro mak awapickexe okwe. Noro yipu komo n̂ekmexpesî Aporin komo awahsîn̂e komo me. Noro rma n̂iir̂asî kuripara apîmtari so. Ero wa tak awir̂axe so awaikachome so tak okwe.
49-50Meyeno komo tak n̂ekyasî Kporin komo awaparî komo me roowo yenatîtopo n̂ixa. N̂examro mokyaxe kar̂pe ro mak wikoko wara ro mak. N̂examro mtapotarî yentara thakwa maxe okwe. Tmayan̂em wara nasî n̂examro yewru. Poritomo komo pînîn yawno pîn mîkyam, nocwakomo me cehsom komo pînîn yawno pîn marha, rikomo komo pînîn yawno pîn marha.
51Awoh komo xîkrî non̂etîkexe okwe. Anatîrî komo yeperîrî marha nahtîkexe okwe. Ero ke mîwaiyaxe tak okwe rooma yaka. Exihra tak nasî ahyaw so amn̂e puruma yeperîrî, uupa yukun, aseci. Ero yipu exihra nasî anahrî komo. Awoh komo xîkrî exihra marha nasî paaka xîkrî, oper̂a xîkrî marha. Ero ke mîwaiyaxe tak okwe aroman komo yaka.
52Awewton komo wamcexe awaparî komo. Awewton komo wacan ponaro maxe awecen̂an komo me exirî ke. Kaw so rma re nasî awewton komo wacan. Ero pona meen̂axe akurunpetopo komo me. Ero yipu rma macakexe awaparî komo. Ahnoro awewton komo potaw so n̂ecececexe awahkoton̂e komo me. Ero wa naxe ewto potaw so, arowon poko hakno komo potaw so, Aporin komo Kaan nîmyas awya so ero potaw so ha.
53Rooma poko ro mak maxe ero yimaw. Ero wa maxe awaparî komo ya awamtorî ke so. Ero ke amxîkîthîrî pen komo punu rma tak mon̂exe okwe, Aporin komo Kaan nîmîtho pun okwe.
54-55Kîpînîn yawno me cma re naxe anarî komo kîrkomo, apoyino kom ha. Ockon̂e, kan̂e me marha cma re naxe rikomo poko ciki. Noro yipu komo rma tak naxe amn̂e takno komo pînîn yawra hara okwe, cipici komo pînîn yawra marha, cenawno komo pînîn yawra rma. Tîmxîkrî komo pînîn yawra marha naxe okwe waipîn komo pînîn yawra. Ero ke noro yipu komo iyotmara naxe okwe tîmxîkîthîrî pun ke ero mak exirî ke iyotî okwe. N̂erewasî ro mak aroman komo awewton komo wamtorî ke awaparî komo ya.
56-57On wara marha nai anarî wooxam hara, kîpînîn yawno me xa nai anarî komo yopo. Roowo yapikî xera ro mak na nai cukmape exirî ke yîhtarî. Noro yipu komo rma ciin̂o iyotmara naxe tîmxîkrî mînpontho ke ewruxapu ke rma. Tîmxîkîthîrî pun ke marha iyotmara naxe ewruxan pun ke ha. Ero wa nasî ciin̂o poko cenawno poko rma. Tîmrerî marha iyotmara nasî, cemsîrî marha iyotmara. En̂epa me mak non̂esî noro rma cerewre exirî ke aroman komo awamtorî komo ke awaparî komo ya. Awewton komo wacan metatan komo yecen̂e xa naxe awaparî komo awahkoton̂e me so.
58Apanatanmetopo komo yewetîtîkara na mat okwe. On karita yaka mewrexapu yewetîra na matu. Kir̂wanî ro mîn Aporin komo Kaan yosotî, eraspetono marha mîn ha. Ero poko epohkara matu, twerîhra marha na metahcat okwe apanatanmetopo komo yewetîra awexirî ke so okwe.
59Ero ke ero wara awexirî ke so awîrîmexe so xa Aporin komo. Awepamthîrî komo marha nîwîrîmesî. Anarmerpan ke nîwîrîmesî pahkîno ke xa okwe. Aweper̂an komo marha nasî cerewrem me xa, pahkîno me marha.
60Exipsiu komo yeper̂an meen̂atken̂e pahxa. Ero yipu pona meraswatken̂e. Ero yipu ya xa marha awahsîpexe so tak Kporin komo. Etowîn me ro mak nasî eper̂a, yaw maxe, ero.
61Anarmerpan komo ya awahsîpexe so Kporin komo eper̂a ya, awîrîmacho kom ya xa. On karita yaka emewretîkara nasî ero yipu rma n̂ekmexpesî awaikachome so tak okwe.
62Mer̂pono pînînhîrî xa amyamro xir̂ko wara rma ehxapunhîrî. Asak mak tak mehtîkexe okwe amn̂e. Ero wa maxe Aporin komo Kaanî mtapotarî yewetîra awexirî ke so okwe.
63Yihcirî me ka Kporin komo nahwotai awakrerî komo poko, awepamnorî komo poko marha. Amn̂e tak awaikacho komo poko makîrha nahwowas hara, ahcamnotopo komo poko marha. Roowo pona mîîcexe aweken komo me ahsîso, ero poi tko awowyaxe so hara.
64Ero yimaw awakpayaxe so Kporin komo anarmerpan komo cheka, roowo yakwerî poko hakno komo cheka okwe. Iito tak ponaro anarî komo yehtopo poko tak mahwowaxe okwe. Weewe yenporixapu poko mahwowaxe, toopu yenporixapu poko marha. Ponaro awehtoponhîrî pîn poko mahwowaxe, ponaro aporin pen komo yehtoponho pîn marha.
65Iitono komo chew awexitaw so awepokaretopo komo exihra ro mak nasî. Ahtarî komo yepokaretopo meero exihra nasî. Mepor̂axe rma re, exihra ro mak nas okwe. Meraswaxe roro iito awexitaw so. Awewru komo marha n̂ekar̂kesî. Ahwora ro mak tak maxe okwe.
66Kwaihya na oroto, kan̂e me roro maxe okwe. Kosope ero wa mîîkexe, katpanaw marha. Meraswaxe ro mak okwe.
67Pahxaxaro on wara mîîkexe, Yohno kokmam xe xa was okwe, mîîkexe. Kokmamche tak, Yohno enmapu xe was okwe, mîîkexe hara. Ero wa mîîkexe eraspetono yenîrî ke awya so, awahwokacho komo yenîrî ke marha.
68Ero yimaw tak awen̂epexe so Kporin komo Exitu pona hara. Kanawa yaw awen̂epexe so. Iina xa hara tohra maxe, wîîkekn̂e cma re ka awya so. Iina xa hara tko ken̂epexe so hara okwe. Iito awexitaw so aaxatî pîn komo warawanwaxe cma re apoko so. Wooxam komo tîmî xe naxe, kîrkomo marha, antonano me tîmî xe so naxe. Awahsîra so tko naxe okwe. Ero wa maxe okwe, kekn̂e. Ero wa kekn̂e Moises Ixaw Yana komo ya.
Kaanî Mtapotarî Men Ewetîcoko, Kesî Xa Hara Moises

1Taa, pahxa rma, tîmtapotarî n̂ekatîmyakn̂e Kporin komo Moises ya Orebe Yîpîn yamrinaw exitaw so Ixaw Yana komo. Oyewecataw awya so kakronomexe so, kacho n̂ekatîmyakn̂e yîwya Ixaw Yana komo ya yîn̂ekatîmrî hara. Ero yinhîrî anarî xa hara n̂ekatîmyakn̂e, Kakronomexe so, kacho xa hara. On wara tak ekatîmko yîwya so, kekn̂e Noro yîwya. Ero wa kekn̂e Moises ya Moabe rowon po exitaw so hara.
2Ero ke Ixaw Yana komo n̂enmekyakn̂e xa hara Moises ahnoro ero wa kacho yekatîmtome yîwya so. On wara kekn̂e yîwya so, Ai oyakno komo, anarmerpan ke Exitu pono komo yemetanmetoponho meen̂atken̂e. Paraw yemetanmetoponho wa meen̂atken̂e, Kporin komo ya emetanmetoponhîrî ha. Noro maywen komo n̂emetanmekyakn̂e marha awero ro so, iitono pen komo ahnoro.
3N̂examro pen yemetanmetoponho wa meen̂atken̂e cerewrem ro mak oko. Kar̂pe xa cehtopo n̂enpekn̂e. Cirihnî n̂iir̂akn̂e awero ro so aweserepokacho komo xa.
4Yuhnari yîhtînon̂e me rma tko aropotarî komo cirihra rma nas okwe Kporin komo. Takîhso enîn̂e me awewru komo cirihra marha nasî. Takîhso entan̂e me cirihra marha nas okwe apanarî komo.
540 cimn̂ipu kaar̂atken̂e so axawa pore. Ero yecenarî aponon komo atpîra xakn̂e. Ahtarî komo marha etawkara xakn̂e.
6Awru komo tokuhra mîxatken̂e. Uupa yukun yerîhra marha mîxatken̂e. Ahnoro ero yipu komo exihra xakn̂e awokru komo. Ero warai ke awerewusmara so wîxakn̂e Aporin komo Kaan me oyehtopo yenpotome tak awya so, kesî Aporin komo Kaan awya so.
7Oona amokuche so Sion komo mokyatken̂e kwaparî komo me. Esbon pono mîk xakn̂e Sion, kayaritomo ha. Oki komo marha mokyatken̂e kwaparî komo me. Basan pono mîk Oki, kayaritomo marha. N̂examro pen tar̂metken̂e.
8Yîrowonthîrî komo tahsîyatken̂e. Ero tîmyatken̂e Huben yepamtho komo yeken me, Kace yepamtho komo yeken me marha, Manase yepamtho komo poyinonho yeken me marha.
9Ero ke Kporin komo mtapotachonho ponaro men ehcoko, Oyewehcataw awya so kakronomexe so, kacho. Ewetîcoko ro mak. On yewehcataw roro awya so ehn̂an me ro mak maxe okre ahce na poko awexitaw so.
10-11Tan maxe ahnoro cececetoso oroto Aporin komo Kaan n̂enîrî me. Atribun komo yantoman̂e komo naxe tan, aporitomon komo marha. Ahnoro tan maxe kîrkomo, Ixaw Yana kom ha. Amxîkrî komo marha tan naxe, apici komo marha. Achewno komo marha naxe tan, awehtorî rakan̂e komo, atunarî yenmekn̂e komo marha.
12Tan maxe amtapotachome so Aporin komo Kaan yakro. Oyewehcataw awya so kakronomexe so, kes awya so. Taa, ero wa ham, kacho yenta xe tak nai amtapotarî komo. Yaaro xa amtapota xe so tî nai oroto, cemaro pîn me ro mak ha.
13On wara kesî Noro awya so oroto, oyanan me xa tak kiir̂axe so. Ponaro xa awehtopo komo me kesenpesî marha awya so, kesî. Ero wara rma kekn̂e pahxa awya so. Ero wa xa marha kekn̂e aporin pen komo ya hara. Abraaw pen ya kekn̂e, Isake pen ya marha, Xako pen ya marha. Yaaro xa kekn̂e yîwya so, cemaro pîn me ro mak.
14-15Awya so mak tan kahra wasî, Oyewehcataw awya so kakronomexe so, kacho poko. Awya so rma re wîîkesî Kporin komo tantono komo ya, Kaan n̂enîrî me ececetoxapu komo ya. Anarî komo ya meero wa wîîkesî, tan exihnî komo ya rma.
16Exipsiu komo chew cesemetanmekyatken̂e. Anarî komo rowon pono komo chere tîtmokyatken̂e marha.
17Kicicme ro mak n̂examro yehtopo meen̂atken̂e. Ponaro n̂examro yehtopo komo meen̂atken̂e yîhyaw so kica. Weewe mîn meen̂atken̂e mîk hak warai me ciixapu, toopu marha ciixapu, prata ciixapu, ooru ciixapu, ero yipu meen̂atken̂e.
18On warai wekatîmyas awya so oroto Kporin komo Kaan poko ceponarononkaxmu mera ro mak awehtome so. Mîk hak ponaro anarî yana komo yehtopo meen̂atken̂e amokyataw so. Noro yipu komo pona awetow xera ro mak wasî. Ero warai exi xera wasî achewno, kîîrî, wooxam marha, noro re me cehsom komo marha, tribu me cehsom komo marha. Ahnoro mak ero warai me awexi xera ro mak wasî. Ero wa exitaw so rma tko cîmîkno wara mak naxe kica, kmasmacho wara kica. Ero ke noro yipu komo exihra ro mak exi xe wasî achew so.
19On wara kan̂e exi xera ro mak wasî awetwîrîmacho komo pokono yentan̂enho ha, Kir̂wanî rma mexe ow ha. Esemetanmekîra rma tko wasî oyanme ro mak cehsomu rma, kan̂e exi xera wasî. Twokru xatî wara naxe ero wa kan̂e komo. Ero ke tak wenaxe twokru xe cexirî ke so. Noro yipu wara naxe ero wa kan̂e komo.
20Ero wa kan̂e komo yîmtora ro mak nasî Kporin komo. Noro yipu komo yîmcetaw ketaw ha re nîrwonasî ro mak oko poko so ha. Mer̂pora ro mak nas awemetanmecho komo on karita yaw mewrexapu. Ahnoro ero yipu ke rma tko Kporin komo n̂emetanmekyasî noro yipu komo. N̂examro pen yosotî nîhcamnopesî ro mak kah poko hakno komo ya.
21Noro yipu tak nakpayasî Kporin komo Ixaw Yana tribun komo yai cemetenmesom me okwe. On karita yaw cekatîmso nas awemetanmetopo komo mer̂pono pîn, Oponarora awexitaw so kemetanmekyaxe so, kacho ha. Ero wa kacho yaw roro rma noro yipu n̂emetanmekyasî.
22Amn̂e tak pahxaro arowonthîrî komo n̂een̂axe awepamthîrî komo, ahretawno kom ha. Anarî yana komo marha n̂een̂axe, mooxe mohxapu komo. Tîwîrîmaxi n̂een̂axe, eper̂a ken̂arî komo marha n̂een̂axe iito. Kporin komo n̂ekpotho mîn n̂een̂axe eper̂a.
23Ecahxapu wara mak tak n̂een̂axe arowonthîrî komo, yîmîtî ken̂e n̂een̂axe kica, enxopre ken̂e marha. Naatî yewtî mera ro mak n̂een̂axe, cepetaxmu exihra ro mak n̂een̂axe. Cuupu meero atîhtara n̂een̂axe. Sotomatho wara mak n̂een̂axe okwe, Komohatho wara, Atmatho wara, Sebointho wara. N̂examro pen nar̂mekn̂e Kporin komo rîîwoxe xa cexirî ke. Ero wa xa marha awekenhîrî komo n̂een̂axe hara tîwîrîmatîkaxi okwe.
24Ero yipu yenîche on wara kexe anarî maywen komo, Ahce yanme on tîyanan komo rowontho nîwîrîmetîkai ro mak Kporin komo? Ahce yanme ero wa nîrwona xa poko so? kexe.
25On wara n̂eyukyaxe anarî komo, Ero wa nasî tantononhîrî komo rowontho, ponaro tporin pen komo yehtopo yahsîpînkarî ke okwe, yîmtapotachonhîrî yahsîpînkarî ke okwe. N̂examro pen yakro cma re nîmtapowakn̂e Noro Exitu poi ekyataw so. Oyewehcataw awya so kakronomexe so, kacho poko nîmtapowakn̂e rma re. Ero wa kachonho yai n̂etowyatken̂e kica.
26Anana makî tî cetken̂e ponaro anarî yana komo yehtopo poko ahwotaxi. Noro yipu komo ya ketken̂e, Oporin amoro, ketken̂e mamakan me yutupenwataw so kica. Tînîhtînotoponhîrî pîn poko tak xatken̂e, Kporin komo n̂ekatîmtho pîn poko mak kica.
27Ero ke nîrwonakn̂e ro mak tak Kporin komo tantononhîrî komo poko. Ero ke emetanmetopo komo n̂ekpekn̂e pona so. Tmewreso nasî on karita yaw ero komo n̂ekpekn̂e iipo so.
28Nîrwonakn̂e ro mak Noro n̂examro pen poko. Ero ke n̂examro mohkan̂e wa mak xakn̂e yîrowonthîrî komo poi. Anarî pona tak n̂en̂epekn̂e hara. Iito rma naxe yîn̂en̂epethîrî komo, kexe. Ero wa kexe anarî yana komo Ixaw Yana komo poko.
29Taa, nasî rma tko kîwya so ekatîmnî komo. Kporin komo Kaan ekatîmra nasî ero yipu komo. Yîn̂ekatîmîthîrî rma tko nasî ponaro kehtopo komo me, ponaro kîmxîkrî komo yehtopo me marha miya roro. Kpanatanmetopo komo rma n̂ekatîmyasî ewetîtome kîwya so, ahnoro yewetîtome ha, kekn̂e. Ero wa kekn̂e Moises Ixaw Yana komo ya.
Kaan Ponaro Tak Ehcoko Hara Kicicme Ehxapunhîrî

1On wara marha kekn̂e Moises Ixaw Yana komo ya, Taa, on wara maxe amn̂e, awakronoman̂e komo me ka wasî, awemetanmekn̂e komo me marha tak was hara. Awya so wekatmo ero wara rma maxe. Ero yimaw tak on wara mîîkexe, Ero wara rma kekn̂e Moises pen pahxa kîwya so, mîîkexe. Mîk hak rowon pono komo chew tak maxe ero yimaw. Yîcheka so awen̂epexe so Aporin komo Kaan. Iito awexitaw so ero wa tak mesehtînoyaxe.
2Ero yimaw tak Aporin komo Kaan pona tak meen̂axe xa hara, amxîkrî komo yakro rma tak meen̂axe Noro pona. Noro mtapotarî tak mewehcaxe, apanatanmetopo komo wekatîmyasî awya so oroto ero rma tak mewehcaxe ahnoro. Tahwore tak mewehcaxe, ewetî xe ro tak maxe okre.
3Ero wa awexitaw so tak awekyaxe so hara Aporin komo Kaan, waapa komo nahsîthonhîrî. Apînîn yaw so tak nasî. Awenmekyaxe so hara, pahxa rma awakpayatken̂e so mîk hak rowon komo cheka. En̂exa rma awekyaxe so hara.
4Anarimaw kaapu mapitawno makataka rma awen̂epetu so. En̂exa rma tko awenmekyaxe so hara, awekyaxe so Aporin komo Kaan.
5Aporin pen komo rowontho pona rma awekyaxe so hara. Ero tak mahsîyaxe hara. Iito awexitaw so tak awakronomexe so, awepamnoyaxe so marha. Aporin pen komo rma re nakronomekn̂e, n̂epamnoyakn̂e marha re ero yopo xa tak awakronomexe so amyamro reha.
6Aropotarî komo yanpikan̂e wara xa nasî Aporin komo Kaan, awepamthîrî komo ropotarî yanpikan̂e wara marha nasî. Ero wa awir̂axe so tîîxe tak awehtome so. Yiixe xa tak maxe ero yimaw. Yaaro xa yiixe maxe. Noro ponaro mak tak maxe okre. Ero wa awexitaw so tak waipîra tak maxe okre.
7Ero yimaw tak aaxatî pîn komo makîrha tak n̂emetanmekyas hara Aporin komo Kaan, awemetanmekn̂enhîrî komo n̂emetanmekyasî. Awemetanmetopo komo wekatîmyasî awya so ero warai ke xa marha n̂examro wemetanmekyasî.
8Ero yimaw tak Kporin komo mtapotarî mewehcaxe xa hara okre. Apanatanmetopo komo mewehcaxe, awya so wekatîmyasî oroto ero ha.
9Ero wa awexitaw so tak ehn̂an me ro mak awir̂axe so Aporin komo Kaan ahce na poko awexitaw so. Kar̂pe so marha n̂iir̂asî amxîkrî kom hara. Ero wa xa marha awoh komo xîkrî n̂iir̂as hara. Cepetaxmu me xa marha n̂iir̂asî anatîrî komo. Tahwore tak nasî Kporin komo awakronomacho komo poko hara. Pahxa tahwore xakn̂e aporin pen komo poko ero wa xa marha tak nasî apoko so hara.
10Ero wa nasî apoko so Aporin komo Kaan tîmtapotarî yewehcataw awya so, apanatanmetopo komo yewehcataw ha. On karita yaw nasî tmewreso apanatanmetopo komo, on mewehcaxe. Aporin komo Kaan pona marha meen̂axe yaaro xa tak. Ero wa awexitaw so tahwore nasî Noro awakronomacho komo poko.
Waipîra Awehtopo Komo Men̂ekacoko, Kesî Moises
11Apanatanmetopo komo wekatîmyasî awya so oroto. Camkî wencesî ero okwe, kacho mera nas awya so. Mooxe exihra marha nasî. Ahce wa thakwa re cencetu. Mooxe nas okwe, kacho mera nasî.
12Kah yaw mak exitaw ketaw ha re apanatanmetopo komo on wara mîîkexe, Onoke thakwa ha re cee kah yaka kpanatanmetopo komo yehso, kîwya so ekatîmtome ha? Ekatîmîche mak tak kîwya so cewehcaxe, mîîkexe. Kah yaw tko exihra nasî.
13Tuuna yeco po reha exitaw on wara mîîkexe, Onoke thakwa ha re cee tuuna yeco pona kpanatanmetopo komo yehso. Ekîche mak kîwya so n̂ekatîmyasî ewetîtome tak kîwya so, mîîkexe.
14Pîra, meyehra ro mak wa nasî apanatanmetopo komo. Amtaw so rma wa nasî, aropotaw so marha wa nasî ewetîtome awya so.
15Enko xe, waipîra awehtopo komo wekatîmyas awya so oroto, esemetanmekîra awehtopo komo marha. Awaitopo komo marha wekatîmyas awya so, cesemetanmesom me awehtopo komo marha.
16Ero ke Aporin komo Kaan xe xa men ehcoko, wîîkes awya so oroto. Noro yehtopo yaw roro mak ehcoko, yîwya apanatanmetopo komo xa ewetîcoko, wîîkesî marha awya so. Ero wa awexitaw so waipîra maxe, mepamyaxe marha tak. Aporin komo Kaan awakronomexe so arowon komo po, ahsîso mîîcexe ero po ha.
17Ero warahra tko na matu, anarî ro komo pona na metowyatu aropotaw so. Apanatanmetopo komo yentara tak na mat okwe. Ero wa awexitaw so Noro yipu komo mamaka mutupenwaxe, Oporin amoro, mîîkexe kica yîwya so.
18On wara wîîkes oroto awya so, ero wa awexitaw so mîwaiyaxe men okwe. Pahkî exihra men maxe arowon komo po, Xotaw mîwacexe amn̂e ahsîtome, ero po pahkî exihra rma maxe okwe.
19Oroto kah yawno komo wan̂ikyasî omtapotarî yentan̂e me. Roowo pono komo wan̂ikyasî marha omtapotarî yentan̂e me. N̂examro n̂entarî me tan wekatîmyas awya so waipîra awehtopo komo, twaihsom me awehtopo komo marha. Awakronomacho komo tan wekatîmyas awya so, awemetanmetopo komo marha. Ero ke waipîn me awehtopo komo men̂ekacoko awehtopo komo me waipîra awehtome so, waipîn me amxîkrî komo yehtome marha.
20On wara marha maxe waipîn me awehtopo komo men̂eketaw awya so, Aporin komo Kaan xe tak maxe, yîmtapotarî yentan̂e me marha maxe. Noro yahsîpînkara marha maxe. Waipîra awehtopo komo rma Mîkî Kporin komo, pahkî awehtopo komo arowon komo po ha. On arowon komo me wîmyas, kekn̂e aporin pen komo ya. Abraaw pen ya kekn̂e, Isake pen ya marha, Xako pen ya marha. Yaaro xa tan wîîkesî, cemaro pîn me ro mak ha, kekn̂e. Ero po maxe pahkî, kekn̂e. Ero wa kekn̂e Moises Ixaw Yana komo ya.
Xoswe Tak Nasî Awan̂e Komo Me Hara, Kesî Moises

1-2Taa, ero yinhîrî tak cekn̂e xa hara Moises Ixaw Yana komo yaka panatanmeso so xa hara. On wara kekn̂e yîwya so, Ai, oyakno komo, poritomotho me tak was okwe. 120 cimn̂ipu tak nas oyewrutoponho. Awan̂e pîn komo me thakwa tak wasî. On wara marha kekn̂e Kporin komo owya, Xotaw Yepu watohra esko, kekn̂e owya.
3Aporin komo Kaanî rma tko waces apoturme so. Noro rma iitono komo pen nar̂mapes awya so iitono maywen komo. N̂examro pen yar̂mache ekenhîrî tak mahsîyaxe amyamro makîrha aweken komo me. Xoswe marha wacesî Xotaw apoturme so. Ero wara rma kekn̂e Kporin komo awya so.
4Pahxa Sion pen nar̂mekn̂e Kporin komo, Oki pen marha. Amohew kayaritomon komo mîkyam xatken̂e. Yîrowonthîrî komo marha nahsîpekn̂e awya so. Ero wa xa marha Kanan pono komo nar̂mes hara.
5Awya so rma nar̂mapesî. Ero wa n̂examro pen yar̂mapoche awya so ahnoro omtapotachonho yaw roro rma ciicoko.
6Kar̂pe xa men ehcoko, tahwore marha ehcoko. Erasîra ro mak ehcoko iitono komo pona. Aporin komo rma tko cesî awakro so. Anomn̂e pînî ro mak Mîk ha. Awahsîpînkan̂e pîn marha Mîk ha, kekn̂e. Ero wa kekn̂e Moises yîwya so.
7Ero yinhîrî tak Xoswe nan̂ikpekn̂e Moises. Noro yakro tak nîmtapowakn̂e Ixaw Yana komo n̂entarî me rma. On wara kekn̂e yîwya, Ai okopuci, on wara wîîkes awya, kar̂pe men esko. Erasîra ro mak esko. Moxam yakro tî mîîce amoro yîrowon komo pona. Ero wîmyas awya so, kekn̂e tî Kporin komo n̂examro porin pen komo ya. Yaaro xa tî kekn̂e yîwya so, cemaro pîn me ro mak. Ero pona tî mîîce moxam yakro. Ero takî tî mîmya yîwya so eken komo me.
8Kporin komo xa Mîk cesî apoturme so. Awakronomesî, anomra ro mak nasî. Awahsîpînkara ro mak nasî. Ero ke erasîra ro mak ehcoko. Ahwokara marha ehcoko, kekn̂e. Ero wa kekn̂e Moises Xoswe ya.
7 Cimn̂ipu Yenatîche Roro On Apanatanmetopo Komo Yîmtapotarecoko, Kesî Moises.
9Ero yinhîrî Ixaw Yana komo panatanmetopo mewrekn̂e Moises. Mewreche nîmyakn̂e Kporin komo mîn yenîn̂e komo ya. Repita me cehsom mîkyam, Kporin komo mtapotachonho yamatan yan̂e komo marha mîkyam n̂examro ya nîmyakn̂e. Ixaw Yana komo poritomon komo ya marha nîmyakn̂e.
10-11On wara kekn̂e Moises yîwya so panatanmetopo komo tîmyataw, 7 ro yicimn̂ipuntache roro awepethîkachonhîrî komo yîhcamnotopo me tak nasî. On wara ehcoko ero cimn̂ipu po, Miimoci Yaw Kenmatopo komo me nasî, Ixaw Yana komo ahnoro mokyaxe Aporin komo Kaan yewton pona, yînahsîthîrî pona. Ero yimaw tak on apanatanmetopo komo yîmtapotarecoko yîn̂entarî komo me. Ero wa kacoko roro.
12Ero yimaw enmekno ciicoko, kîrkomo, wooxam komo, rikomo komo, achewno komo marha. Ahnoro enmecoko apanatanmetopo komo yentachome. Ero wa on yîmtapotarecoko yîn̂entarî komo me ero poko ehcamhokachome so Aporin komo Kaan ponaro xa cehtopo komo poko. On karita yawno yentache apanatanmetopo komo ero tak na n̂ewetîtîketu.
13On tpanatanmetopo komo yentara ka naxe yîmxîkrî komo reha. Ero ke tîmtapotarepore roro nasî yîn̂entarî komo me. Ero wa n̂ehcamhokexe Aporin komo Kaan poko ha. Ero wa ehcoko miya roro arowon komo po awehtopo komo poko hakî. Xotaw mîwacexe roowo yahsîso aweken komo me ero po awehtopo komo yecenarî tîmtapotarepore roro nasî, kekn̂e. Ero wa kekn̂e Moises Ixaw Yana komo ya.
Kicicme Xa Tak N̂ehtîkexe Amn̂e Ixaw Yana Komo Okwe, Kesî Kaan Moises Ya
14Ero yinhîrî on wara kekn̂e Kporin komo Moises ya, Ai, Moises, pahnoke tak nasî awaitopo okwe. Ero ke Xoswe an̂ihko. Noro yakro amohcoko Kesentacho komo potaka. Iito awexitaw so tak noro wiir̂asî Ixaw Yana komo yaan̂e me, kekn̂e. Ero ke Kesentacho potaka tak cetken̂e Moises komo Xoswe yakro.
15Ero yimaw Kporin komo n̂esenpekn̂e Kesentacho yepoi kaweresî me. Kesentacho potarî yepoi tî n̂esenpekn̂e kaweresî, patawno xa.
16On wara kekn̂e Kporin komo Moises ya, Amn̂e mîwînîkyasî aporin pen komo yakro. Moxam tak naxe wooxam wara, ciin̂o yairono wara. Nahwowaxe tak anarî ro komo poko, ponaro iitono komo yehtopo poko ha. Oyahsîpînkexe okwe, Omtapotarî yewetîra tak naxe okwe, Oyewehcataw awya so kakronomexe so, kacho ha. Yîwya so wekatîmyakn̂e ero yewetîra naxe okwe. Ero wa naxe okwe.
17Ero ke kîrwonasî tak poko so. N̂examro pen wahsîpînkesî. Enîn̂e pîn wara mak tak wasî. Ero ke waihyaxe tak okwe. Anarmerpan tak nasî n̂examro yemetanmetopo okwe, yîwîrîmacho komo marha. Ero yimaw on wara kexe, Ahce yanme cesemetanmekyatu emapona roro? Kakro so exihra tko na nai Kporin komo Kaan. Noro yexihtorî ke kîhyaw so cesenmetanmekyat ham okwe, kexe tak ero yimaw.
18Ero yimaw n̂examro yenîn̂e pîn wara was okwe. Ero wa wasî poko so kicicme exirî komo yanme kica. Ponaro anarî komo yehtopo ponaro mak naxe kica. Ero wa exirî komo yanme enîn̂e pîn komo wara wasî, entan̂e pîn komo wara marha wasî.
19Ero ke on waano tak waar̂asî an̂entarî komo me. Ero mewrecoko. Ixaw Yana komo ya ahsîmexpoko aatome tak amn̂e yîwya so. Ero rma tak nas amn̂e opoko kicicme ehtopo komo yekatîmn̂e me.
20Amn̂e n̂examro waar̂asî kir̂wan pona roowo pona. Paaka mown pen nasî iito mer̂pora ro mak, ween pen marha. On arowon komo me wîmyas amn̂e, wîîkekn̂e n̂examro porin pen komo ya. Yaaro xa wîîkekn̂e yîwya so, cemaro pîn me ro mak. Ero po cexitaw so tmaxmitaxi ro tak n̂eseresmexe, tupurukye cehso ro marha. Ero wa cexitaw so anarî ro komo ponaro men naxe okwe ponaro anarî yana komo yehtopo ponaro ha. Noro yipu komo poko nahwowaxe kica. Orwonmekyaxe tak okwe. Omtapotarî yewetîra tak naxe okwe, Oyewecataw awya so kakronomexe so, kachonho ha.
21Ero ke tak n̂examro pen tak n̂etwîrîmexe, n̂esemetanmekyaxe ro mak okwe. Ero yimaw on waano tak nasî kicicme ehtopo komo yekatîmn̂e me. On yîhcamnopîra naxe amn̂e epamthîrî komo. Kicicme exi xe ehtopo komo ween̂asî tanî rma ka exitaw so, yîrowon komo pona arîhra rma ka oyexitaw, Ero wîmyas awya so, wîîkekn̂e yîwya so ero pona ka arîhra oyexitaw. Yaaro xa tan wîîkesî, cemaro pîn me ro mak, wîîkekn̂e yîwya so roowo tîmtopo poko. Ero pona arîhra ka oyexitaw kicicme exi xe ehtopo komo rma ween̂as okwe, kekn̂e. Ero wa kekn̂e Kporin komo Moises ya.
22Ero ke waano tak mewrekn̂e Moises ero kaamo po rma. Ixaw Yana komo n̂entarî me naar̂akn̂e ahsîtome yîwya so. Ero wa naar̂akn̂e.
23Ero yinhîrî tak Xoswe nantomekn̂e Kporin komo, Nun mumutho. On wara kekn̂e yîwya, Kar̂pe men esko. Erasîra ro mak esko. Ixaw Yana komo tak maar̂asî yîrowon komo pona. Ero wîmyas awya so, kekn̂e Kporin komo yîwya so. Yaaro xa kekn̂e, cemarontan me ro mak. Ero pona maar̂asî, kekn̂e. Ero wa kekn̂e Moises Xoswe ya.
24Ero yinhîrî Ixaw Yana komo panatanmetopo mewretîkekn̂e tak Moises karita yaka. Yîwya so ka n̂ekatîmyakn̂e ero tak mewretîkekn̂e.
25-26Ero yinhîrî tak Repita komo ya kekn̂e Moises, Kporin komo mtapotarî yen yaan̂e komo ya, Oyewehcataw awya so kakronomexe so, kacho yen yaan̂e komo ya ha. On wara kekn̂e yîwya so, Oyakno komo, On aacoko karita, apanatanmetopo kom ha. Aporin komo Kaanî mtapotarî yen yawxaka ciicoko. Iito mak n̂expe eroromero kicicme awehtopo komo yekatîmn̂e me.
27Kanwekn̂e me xa awehtopo komo ween̂asî. Kporin komo manwekyaxe waipîra rma ka oyexitaw, awakro so rma ka oyexitaw ha. Soroso xa tak Noro manwekyaxe amn̂e owaipuche.
28Ero ke aporitomon komo an̂ihcoko ohyaka, atribun komo yantoman̂e komo marha. Mokuche so ohyaka omtapotarî wekatîmyasî yîwya so hara. Ero yimaw kah yawno komo ya wîîkesî, roowo pono komo ya marha wîîkesî. Moxam yehtopo yekatîmn̂e me men ehcoko amn̂e, kicicme ehtopo komo yekatîmn̂e me ha, wîîkesî yîwya so.
29-30Owaipuche kicicme ro mak tak mehtîkexe okwe. Apanatanmetopo komo wekatîmyas awya so ero yewetîra tak maxe okwe. Amn̂e n̂he tak kicicme maxe okwe. Kporin komo mîrwonmekyaxe kicicitho poko awexirî ke so awamorî komo ke rma. Ero yanme tak awîrîmacho komo awepor̂axe so okwe, kekn̂e. Ero wa kekn̂e Moises Ixaw Yana komo ya.
Moises Wanorî

1Taa, ero yinhîrî on waano naar̂akn̂e Moises Ixaw Yana komo n̂entarî me etpoyino pîn n̂entarî me. Naatîkekn̂e yîn̂entarî komo me. On wara kekn̂e, Omtapotarî ka entacoko kah yawno komo, roowo pono komo marha. Omtapotarî xa entacoko on waano me taasom.
2Owya kpanatanmetopo komo nasî tuuna wara tmohsom wara. Cicakî wara marha nasî omtapotarî, tuuna sararanasî pen pona atîhtaxan pona, ero wa nasî omtapotarî. Xii kesî n̂he tuuna anarimaw cuh pona ero warai xa tan omtapotarî.
3-4Kporin komo yosotî tan wekatîmyas awya so. Kyopono ro xa Mîk Kaan, ponaro kehtopo kom ha, Toopu mak Mîk. Kir̂wan̂he ro mak nasî ahce wa so na kiitopo yîwya. Takîhso ro mak ciino n̂iir̂asî. Yaaro tîmtapotaxmu ro mak Mîk. Yaaro kiin̂e marha Mîk. Kir̂wan̂he ro mak nasî kpoko so.
5Kicicme ro mak xatken̂e moxam Kporin komo wece. Tusmuye mak naxe kica. Noro xîkrî pînî ro mak n̂examro. Cekumxe mak nasî ehtopo komo, pataw exihra kica.
6Ero wa ma mat ke Kporin komo poko? Camkîno komo mak amyamro ham okwe, akpîn komo okwe. Aporin komo pîn me katî nai Noro awya so? Aporin komo rma Mîk ha. Awahsîn̂ehîrî komo Mîk ha epethîrî pona. Awakîton̂enhîrî komo Mîk ha, aweceton̂e komo marha.
7Pahxan pen komo ponaro ehcoko, emapona ehretawnomaxapu komo yehtoponho yîhtînocoko hara. Aamo komo ya kacoko, poritomo komo ya marha. N̂examro xa n̂ekatîmyaxe awya so. Ero wa xatken̂e kporin pen komo, kexe tak awya so.
8Pahxa roowo tî wokpamekn̂e Kaan, Kyopono ro ha. Mîk hak yana komo ya tî nîmyakn̂e roowo raconho eken komo me. Ahnoro Ataw yepamtho komo nakpayakn̂e cekenî ro yahsîtome. Ixaw Yana komo yeken wokpamekn̂e n̂examro yecenarîno.
9Kporin komo nahsîrî me makî tko naxe Noro yanan komo rma. Xako yanan komo naxe Noro yeken me.
10Pahxa Xako n̂een̂akn̂e Kporin komo. Pohnîntaw ro makî tî n̂een̂akn̂e axawa po mak, tocowon̂em po ha. Noro yenîche nukurunpekn̂e, n̂erewusmekn̂e marha, panatanmekyakn̂e marha, ero wa n̂iir̂akn̂e. Kewru yatî tukurunpesî cicwiyem, ero wa xa marha Xako nukurunpekn̂e Kporin komo.
11Yaimo wara marha xakn̂e poko so. On wara nasî yaimo tîmxîkrî poko, takowerî n̂ixkesî anarimaw. Ero yinhîrî tîmxîkrî yepoi n̂etapomrikyasî entome. Naporarakanwasî taporî pona epîrkachome. Taporî po rma tak naar̂asî.
12Ero wa Ixaw Yana komo naar̂akn̂e Kporin komo. Kporin komo mak Mîk xakn̂e n̂examro yaan̂e me. Anarî exihra ro mak xakn̂e Noro yakro, ponaro anarî yana komo yehtopo exihra. Noro mak xakn̂e aan̂e komo me.
13-14Îh pore Ixaw Yana komo naar̂akn̂e kawno pore. Mararî pono yeperîrî ke nînahmekn̂e. Ween marha n̂enpekn̂e yîwya so yîn̂emerî komo toh yawno ha. Aseci marha n̂enpekn̂e yîwya so saama warai yawno. Paaka mownu ke wokpekn̂e yîkîtîtîrexapu ke, oper̂a mownu ke marha. Oper̂a xîkrî katî ke marha nîyotmekn̂e, Basan pono ke marha nîyotmekn̂e kahn̂eru pun ke, boce pun ke marha. Puruma ke marha nînahmekn̂e kir̂wanî ro ke. Uupa yukun marha meer̂atken̂e okre. Kamxuku wara xakn̂e ero cucure okre.
15Tupurukye xa tko tî n̂ehtîkekn̂e Xesurun. Tupurutache tak Kporin komo yanwekn̂e me tak mîxatken̂e hara kica. Mupurukwatken̂e xa tmaxmitarî ke. Ero wa exitaw tak Kaan nahsîpînkai okwe. Toopu wara rma re nasî Kporin komo kecehton̂e me. Noro yipu xera rma tko xakn̂e Xesurun okwe. Noro pîntho me mak n̂een̂akn̂e okwe.
16Tîyanan komo yewyoman̂e me tak xakn̂e Kporin komo anarî poko exirî ke so, ponaro anarî yana komo yehtopo poko ha kica. Noro nîrwonmekyatken̂e kicicitho poko cexirî ke so okwe.
17Tookuthîrî komo pun nakn̂iyatken̂e worokyam ya tîmsom me mak kica, ponaro cehtoponhîrî pîn komo ya. Kaan ya tîmîhra ro mak xatken̂e. Kokon̂oro n̂he esenpoxapu komo ya mak nîmyatken̂e. Noro yipu komo ponarora ro mak xatken̂e aporin pen komo pahxa.
18Toopu wara nasî Kporin komo. Noro rma nasî aamo komo me. Awakîton̂enhîrî komo Mîk Kaan. Noro yipu ponarora rma tko maxe kica. Aamo me cehsomu rma mîtwen̂ekarînwatken̂e kica.
19Ero wa n̂examro yehtopo tî n̂een̂akn̂e Kporin komo. Ero yanme n̂examro pen makîrha nahsîpînkekn̂e Noro hara. Noro nîrwonmekyatken̂e yumumuru komo, emsîrî komo marha. Ero ke n̂examro nahsîpînkekn̂e.
20On wara kekn̂e poko so, N̂examro wece enîhra tak wasî. Ahce wa na nat amn̂e waihyataw so okwe, ween̂asî amn̂e mak. Kanwekn̂e me ewruxapu mak mîkyam okwe. Omxîkrî komo rma re mîkyam, kemîknon̂e komo makî tko okwe.
21Kaan pîn poko mak xatken̂e kica. Ero ke kîrwonakn̂e, wewyomekn̂e ro mak. Orwonmekyatken̂e noro pîntho poko akîhtoxaputho poko. Ero ke n̂examro makîrha wîrwonmekyas hara anarî rowon pono komo ke rma, camkîno komo ke ha.
22Wehto etahsîxapu wara nasî orwon oco. Wehto ywaka roro akn̂ino rin̂e mîn oco. Roowo yakn̂in̂e mîn oco, mararî pono yeperîrî yakn̂in̂e marha, îîpî yapon yakn̂in̂e marha oco.
23N̂examro wemetanmekyasî ro mak. Wîtwesî oyuhre ke waiwî ke.
24Rooma wekpesî n̂examro pona takporoso cehso ro. Ocoronano yaw marha wirpesî pona so. Anarmerpan komo nasî eper̂an komo okwe n̂examro pen waihkacho. Kamara warai komo marha wekpesî eskan̂e komo. Okoyi komo marha wekpesî roowo pupuntho pore tîtosom kom ha.
25Katpanaw cexitaw so waapa nar̂marî me naxe okwe. Mîîmo yaw cexitaw so meero cerahsom me rma naxe okwe. Ero wa naxe kar̂pamxan pen komo, emasî pen komo marha. Rikomo pen komo cik marha waihyaxe moomo yeen̂e pen komo, poritomo pen komo marha kanahmutwem komo. Ahnoro n̂eraswaxe okwe.
26-27On wara cma re wîîkarî ha re n̂examro poko, Ixaw Yana komo men wîhcamnotîkes okwe. Osotî komo wîhcamnopesî miyan komo ya rma, wîîkarî ha re. Ooxatî pîn komo mtapotarî pona tko ween̂akn̂e. Nîrwonaxe noro yipu komo Ixaw Yana komo waihtîketaw owya. Camkî n̂een̂axe waihtopo komo. On wara kexe, Ixaw Yana komo tîtwaikatîkace kamorî ke so rma. Kporin komo pîn n̂examro waihkai, kexe men kica, wîîkai. Ero wa karî komo pona Ixaw Yana komo waihkatîkara wîxakn̂e.
28On wara naxe Ixaw Yana komo, wara mak yîhtînon̂e me mak naxe okwe. Yuhnari yîhtînon̂e me exihra ro mak naxe okwe.
29-30Takîhso yîhtînon̂e me exi xe so ro mak wasî. Pahxaro cehtopo ponaro exi xe so wasî. Oponaro cexitaw so twaparî yen̂epen̂e me n̂ehcerî ha re. 1.000 pen komo rma n̂en̂eperî cewn̂anî rma. Anarimaw 10.000 pen komo n̂en̂epecerî 2 mak okre. N̂examro tko wîmyakn̂e yiixatî pîn komo ya epethîrî pona. Toopu warai cma re Owî n̂examro yecehton̂e. N̂examro Porin Owî, wara rma n̂examro wahsîpînkekn̂e okwe.
31Anarî me nasî n̂examro yecehton̂e reha toopu warai. Kecehton̂e komo warahra nasî. Ero wara rma kexe kîîxatî pîn komo rma.
32Anarî me nasî n̂examro natîrî uupa. Sotoma pononho pen komo natîrî poyinonho rma mîn. Komoha pononho pen komo mararîn poyinonho marha mîn yînatîrî komo. Kicicme nasî n̂examro natîrî yeperîrî uupa, cîmîkî nasî kica erexkuru wara. Kmasman̂e me marha nas okwe. Ero wa nasî n̂examro natîrî yeperîrî uupa warai.
33Twokye so rma re naxe okoyi yokumuru ke mak oko. Cerewrem yokumuru mîn oko n̂examro wokru.
34N̂examro yepantopo tko wîmcekn̂e omîn yaka. Opurantan yen yaka rma wîmcekn̂e, kesî Kporin komo.
35Ohyaw nasî n̂examro poko oyesepantopo. Kicicme ehtopo komo yepetho wîmyasî yîwya so. N̂examro poko oyesepantopo me exitaw tak turai kesî tak yîhtarî komo epîrkachome so. Pahnoke tak nasî etwîrîmacho komo. Yohno rma n̂enmayasî n̂examro yepotopo ero yipu okwe.
36Tîyanan komo rma n̂epanîyasî Kporin komo. Tanton komo pînîn yaw rma wa nasî. Ero wa nasi poko so ekar̂katîkache so okwe. Ero yimaw exihra tak n̂een̂as okwe tanme ro cetapickaxmu komo, antonano komo marha. Ero wa een̂ataw yîpînîn yaw so nasî.
37Ero yimaw on wara kesî Kporin komo, Ahto natu oroto ponaro ehtoponhîrî kom ha? Toopu warai me cma re ka n̂een̂atken̂e cecehton̂e komo me. Ahto natu n̂examro? kesî.
38Onoke xa n̂examro yoku pun non̂etken̂e tîwya so tîmxapu? Onoke xa n̂examro nîmîtho n̂eer̂atken̂e uupa yukun? An̂erewusmathîrî komo rma tak nawomcowpe oroto akurun komo me.
39On warai me xa Ow encoko, Ow mak Ow ha Kaan. Anarî exihra ro mak nasî. Waihkano rin̂e Ow, karihtono rin̂e marha. Erepeno rin̂e Ow oko. Owî rma tko erewkano rin̂e hara. Ahsîno riche owya nai ha ma re oyemyacokan̂e awya so?
40-41Kapockanwasî tak yaaro xa entachome awya so omtapotarî, kesî Kporin komo. Waipînî ro mak Ow. Ero ke yaaro xa tan wîîkesî, okaciparan wîyohcesî amn̂e tpepeyurem xa. Iyohtoche wahsîyasî tak ar̂mano ritohme. Ooxatî pîn komo poko tak kesepanîyas oko.
42Oyuhre tak wiir̂asî twenîmsom wara kamxukutho ke. Tooto pun tonon̂e me tak nas okaciparan. Waihkaxapu pen kamxukutho n̂en̂epesî, ahsîxapu pen kamxukutho marha. Ooxatî pîn yantoman̂e pen komo nîpîmkocesî okaciparan, kesî Kporin komo.
43Taa, tahwore tak ehcoko amyamro Xenciu komo Kporin komo yanan komo yakro rma. Noro yanton pen komo waihketken̂e yiixatî pîn komo. Noro rowon nîwîrîmetken̂e marha. Iyanan pen komo marha waihketken̂e. Ero ke tak n̂esepanîyasî tak Noro. N̂examro makîrha tak waihkesî. Ero wa ciino n̂iir̂asî Kporin komo amn̂e, kekn̂e Moises komo waano me. Ero wa kacho naar̂akn̂e.
44Ero yinhîrî tak mokyatken̂e hara Moises komo Xoswe yakro, Nun mumutho yakro ha. Mokuche so ero wa kacho naar̂atken̂e waano. Ixaw Yana komo n̂entarî me naar̂atken̂e.
45-46Ero waano yaatîkache tak on wara kekn̂e hara Moises yîwya so, Ahnoro omtapotachonho ponaro men ehcoko, wekatmo awya so oroto ero ponaro. Amxîkrî komo marha panatanmecoko ero ponaro xa ehtome so.
47Ero pîntho warahra ro mak entacoko omtapotachonho. Waipîra awitopo komo xa matko mîn wekatmo awya so. Ero yewehcataw awya so pahkî maxe waipîn me arowon komo po. Amn̂e Xotaw Yepu mîwacexe arowonî ro komo yahsîtome ero po awexitaw so waipîn me maxe pahkî. Ero wa maxe omtapotachonho yewehcataw awya so, kekn̂e. Ero wa kekn̂e Moises Ixaw Yana komo ya.
Îîpî Tak Awnuko Awaitome, Kesî Kporin Komo Moises Ya
48-49Ero yinhîrî ero po rma on wara kekn̂e Kporin komo Moises ya, Mînto nasî Abarin Yîpîn komo. Ero komo cheka tak etoko amoro. N̂ebu Yîpîn xa awnuko. Moabe komo rowon pono mîn, Xer̂ko yecentono. Ero meretîn̂i tak enko Kanan. Wîmyasî Ixaw Yana komo ya eken komo me ero enko en̂exa.
50Iito rma tak mîwaiyasî anawnukuthîrî meretwo rma. Ayanan komo yaka tak mîîcesî. Awakno pen waihyakn̂e Araw pen Oro Yîpîn po. Tîyanan komo yaka cekn̂e. Ero wa xa marha mîîcesî amoro hara.
51Xotaw watohra maxe kicicme awexirî komo yanme. Pahxa Meriba Kates yecihtaw awexitaw so oyewetîra mîxatken̂e okwe, Sin Yaxawan pono yecihtaw ha. Oponarono wara xa esenpora mîxatken̂e Ixaw Yana komo wero ro. Ero yanme watohra maxe Xotaw.
52Kananî rma re meen̂asî. Iina xa tohra masî. Wîmyasî Ixaw Yana komo ya ero pona tohra masî, kekn̂e. Ero wa kekn̂e Kporin komo Moises ya.
On Wara Naxe Isaw Yana Tribun Komo Amn̂e, Kesî Moises
33
1Ero yinhîrî tak nîmtapowakn̂e xa hara Moises Kaan yakrono ro. Kporin komo ya Ixaw Yana komo yakronomacho n̂ekatîmyakn̂e waipîra cexitaw rma ka.
2On wara kekn̂e n̂examro poko, Sinai Yîpîn poi mokyakn̂e Kporin komo. Sei poi Ixaw Yana komo weipekn̂e enmarî wara ro mak. Paran Yîpîn po cexitaw weipono n̂iir̂akn̂e. Takronoi xa mokyakn̂e tînakir̂wamathîrî komo ke. Mer̂pora ro mak xatken̂e akrono komo. Kporin komo yemyaw xakn̂e iyanan komo panatanmetopo. Kar̂me nahsîyakn̂e. Wehto wara ro mak xakn̂e n̂examro panatanmetopo.
3Ixaw Yana komo xatî ro xa Mîkî. Awemyaw mak naxe ahnoro Noro nakir̂wamatho komo. N̂examro n̂eremexe awamrinaka. Iito tak amtapotarî n̂encexe.
4Amna panatanmekn̂enho mîk Moises. Yîmtapotachonhîrî nasî Xako yepamtho komo yaw eroromero.
5Xesurun komo kayaritomon me xakn̂e Kporin komo. Ixaw Yana komo yantoman̂e komo n̂esenmekyatken̂e ahnoro tribu komo yakro rma.
6Taa, Huben yepamtho komo yehtopo wekatîmyasî. Waipîra n̂ehcowpe n̂examro, Huben yepamtho komo. Kar̂pe n̂ehcowpe miya roro. Asak mak exihra ro mak n̂ehcowpe yîkîrîn komo, kekn̂e.
7On wara kekn̂e Xuta yepamtho komo poko hara, Apa kah yawno, Xuta yepamtho komo mtapotarî cma re mencesî. Iyanan komo yaka arko. Tamorî ke rma cewton komo nukurunpesî noro. Amoro rma Apa n̂examro yukurunpeko. Yiixatî pîn komo en̂epeko, kekn̂e.
8Ero yinhîrî Repi yepamtho komo poko nîmtapowakn̂e hara. On wara kekn̂e, Apa, akuknon n̂expe aponarono ro yaw, Urin, Tumin kom ha. N̂examro mukukmekn̂e Masa po. Meriba po marha yîmtayeyukn̂e wara mîxakn̂e.
9On wara kan̂e wara xatken̂e n̂examro, Apapa komo yenîhra nas amna, yememe komo yenîhra, kan̂e wara. Oyakno komo mîkyam okwe, kahra xatken̂e. Tîmxîkrî komo poko meero ero wa kahra xatken̂e. Amtapotarî ponaro xa xatken̂e. Oyewecataw awya so kakronomexe so, kacho yahsîpînkara ro mak xatken̂e.
10Xako yepamtho komo nîhcamhokexe awya yîtwermacho komo poko. Ixaw Yana komo panatanmekyaxe amtapotarî poko. Kotoporem nakn̂iyaxe aweken mîtkoso. Awya tîmsom yakn̂itopo pona marha tokuthîrî komo pun nakn̂iyaxe takn̂itîkaxmu ha.
11Etkurera ro mak n̂examro yemyawno cirko Apa. Tawake esko yîn̂irithîrî komo poko. Waparî komo mokuche etapakî petî poko. Ero wa etapakî yiixatî pîn komo awomra ro mak tak ehtome so, kekn̂e.
12Ero yinhîrî on wara kekn̂e Benxamin yepamtho komo poko hara, Yiixe xa Kporin komo yehtopo komo mîkyam. Noro mîtwono me xa naxe. Ero ke erasîra ro mak naxe. Kaamo poko roro yukurunpen̂e komo me nasî Kporin komo. Noro yenawno wara rma n̂epokarexe. Ero wara naxe amn̂e Benxamin yepamtho komo, kekn̂e. Ero wara kekn̂e Moises.
13-14Ero yinhîrî on wara kekn̂e noro Xose yepamtho komo poko hara, N̂examro rowon yakir̂waman̂e me exi xe wasî Kporin komo. Cepethîkem ke akir̂waman̂e me exi xe wasî, kah yawno ke. Cicakî ke marha akir̂wama xe wasî yîwya. Cepethîkem ken̂e ciri xe marha wasî yîrowon komo yuhnawno ken̂e ha. N̂examro natîrî yepetanmekpo xe marha wasî yîwya kaamo ke. Nuun̂i po roro marha n̂examro yakronoman̂e me exi xe wasî.
15Pahxanînhîrî mîn îîpî komo. Ero yipu yai towxapu ke rma n̂examro wakre xe wasî yîwya. Eroromerono marha mîn matîwînî komo. Ero yipu yatumnawnonho towxapu ke marha n̂examro wakre xe wasî Kporin komo ya, cepethîkem ke ha.
16Roowo chew nasî cepethîkem miya rma. Ero yipu ke n̂examro wakre xe wasî Kaan ya mîyan ke rma. Peen yarî chew n̂esenpekn̂e Noro xa n̂examro wakren̂e me exi xe wasî. Xose yepamtho komo tîpîrî pona tmohsom wara exi xe waasi yînmîthîrî. Cewyaro xakn̂e Xose takno komo chewra. Noro yepamtho tîpîrî pona tmohsom wara exi xe wasî Kporin komo ya wakretopo komo.
17Yukurumîkno me xa naxe n̂examro bui wara, poturme me ewruxapu wara. Tmeretkem wara naxe bui wara, okno pîn wara. Tmeretîrî warai ke rma nar̂mes anarî yana komo roowo yenatîtopo pona roro. Ero wa naxe Eprain yepamtho komo, 10.000 me roro yukuknomaxapu komo. Ero wa xa marha naxe Manase yepamtho kom hara, 1.000 me roro yukuknomaxapu kom hara, kekn̂e.
18Ero yinhîrî on wara kekn̂e Seburon yepamtho komo poko hara, Ahwotacoko amyamro Seburon yepamtho komo. Mîîmo yai awepataketaw so ahwotacoko. Isaka Yana komo, awya so wîîkes hara, amyamro xa ahwotacoko amîn komo yaw rma awexitaw so.
19On wara kexe n̂examro anarî yana komo ya, Amohcoko îh pona, kexe. Mokuche so Kporin komo ya tîmsom nakn̂iyaxe iito kir̂wan̂he cexirî ke so. Cepethîkem pen nasî tuuna kwaw. Cepethîkem marha nasî ceseyamso axawa chew. Ero yipu rma n̂examro nahsîyaxe, kekn̂e.
20Ero yinhîrî on wara kekn̂e Kaace yepamtho komo poko hara, Kir̂wan̂he xa nasî Kaace yepamtho komo yeken yîhreman̂e. Reaw wara naxe n̂examro iito ceken komo po. Tîîxatî pîn komo yaporî kararakexe, kanahkararakexe marha oko.
21Roowo yîraconketaw yîwya so n̂examro xa n̂ihciyatken̂e ceken komo yahsîtopo. Panatanmekno komo yeken n̂ahsîyatken̂e ceken komo me. Kaace yepamtho komo marha mokyatken̂e Ixaw Yana yantoman̂e komo yesenmekyataw. Ero yimaw Kporin komo yanme xa en̂ekano n̂iir̂atken̂e. Ixaw Yana komo panaretken̂e ha. Ero wa xatken̂e Kaace yepamtho komo, kekn̂e.
22Ero yinhîrî on wara kekn̂e Taan yepamtho komo poko hara, On wara naxe Taan yepamtho komo amn̂e, reaw xîkrî wara naxe, Basan poi tahronîmsom wara, kekn̂e.
23Ero yinhîrî on wara kekn̂e Nahtari yepamtho komo poko hara, Cerepore xa naxe n̂examro Kaan nîmîtho ke. Kporin komo nwakretho xa mîkyam Nahtari yepamtho komo. Kaamo yemicitopo n̂ixan ahsîcoko aweken komo me, suu n̂ixan marha ahsîcoko, kekn̂e.
24Ero yinhîrî on wara kekn̂e Ase yepamtho komo poko hara, Kaan nwakretho xa mîkyam Aase yepamtho komo, akno komo yopo, Xako mumuru yepamtho komo yopo xa. Takno komo nakronomarî me exi xe so wasî Ase yepamtho komo. Tîhtarî komo marha nukpacowpe katî kwaka.
25Pehu me nas amn̂e ahtarî wom, bronse me marha nasî. Karitî me maxe miya roro waipîra ka awehtopo komo yecenarî, kekn̂e. Ero wa kekn̂e Moises noro re yepamtho komo poko.
26Ero yinhîrî on wara kekn̂e hara Moises, Noro mak Mîkî Kaan, ponaro Xesurun komo yehtopo. Anarî exihra ro mak nasî Noro warai. Kah ratari xa mokyasî awakronomaxi so. Kaapu smunu mkaw mokyasî takîhsom me xa.
27Eroromerono xa Mîk Kaan. Noro xa nas awetkurunpetopo komo me. Awahsîn̂e komo me nasî Noro yaporî eroromerono ha. Noro rma nar̂mapes aaxat pîn komo awya so rma. N̂examro pen wocoko, kes awya so.
28Ero wa naxe Ixaw Yana komo amn̂e, cewyaro naxe anarî komo mîtwora. Tukuruye tko naxe iito erasîra. Tuuna pîtho nasî Xako yepamtho komo tunarî me. Mer̂pora n̂eperwasî puruma n̂examro mararîn pono, puruma warai komo marha. Twokye xa naxe iito yaxan ke uupa yukun ke ha. Yîrowon komo pona sararanasî cicakî kah yai.
29Tawake xa maxe amyamro Ixaw Yana komo Kporin komo nukurunperî kaxi. Ahto katî nat anarî komo awarai komo xa marha, Kporin komo nukurunperî xa? Awecen̂an komo me nasî Noro, awakronoman̂e komo me marha. Akaciparan komo warai marha Mîk ha, kacipara warai Mîk, kayaritomo. Aaxatî pîn komo tak naxe awewetîn̂e me. Yîtîwîn pona so mîîcexe ponaro n̂examro yehtopo komo yakuhr̂aposo ahtarî ke. Ero wa n̂examro mar̂mexe, kekn̂e. Ero wa kekn̂e Moises Ixaw Yana komo poko, tribu komo poko.
Moises Pen Tak Waihyasi N̂eebu Yîpîn Po
34
1Taa, ero yinhîrî takî N̂ebu Yîpîn takî tî nawnukyakn̂e Moises. Moabe woskaran poi cekn̂e îh pona. Miya tî nawnukyakn̂e meretkoso xa, Piska meretkoso xa. Xer̂ko yecentono mîn Piska. Iito exitaw tî roowo n̂enpekn̂e Kporin komo yîwya. Miyanî rma tî n̂enpekn̂e yîwya. Xireace tî ka n̂enpekn̂e yîwya. Miya rorono tî n̂enpekn̂e Taan pona rorono.
2Nahtari yepamtho komo yeken marha tî n̂enpekn̂e yîwya, Eprain yepamtho komo yeken marha tî, Manases yepamtho komo yeken marha tî. Xuta yepamtho komo yeken marha tî n̂enpekn̂e yîwya miya rorono, tuuna yecihtaka rorono, oesce n̂ixan ha.
3Suu n̂ixan marha tî n̂enpekn̂e yîwya. Xer̂ko Woskaran marha tî n̂enpekn̂e, Kuum Warai Ken̂arî, ewto ha. Soa pona rorono marha tî n̂enpekn̂e yîwya. Ero warai tî n̂enpekn̂e Moises ya.
4Enpoche yîwya on wara tî kekn̂e Kporin komo yîwya, Ero ha Ixaw Yana komo yeken me tahsîsom. Ero poko wîîkekn̂e Abraaw ya, Isake ya, Xako ya. On wîmyasî awepamthîrî komo ya amn̂e eken komo me. Yaaro xa tan wîîkesî, cemaro pîn me ro mak, wîîkekn̂e yîwya so. Ero tak wenpes awya. Awewru ke rma meen̂asî. Ero pona tko watohra masî, kekn̂e. Ero wa tî kekn̂e Kporin komo Moises ya.
5Ero yinhîrî tak Moises pen takî tî waihyakn̂e. Kporin komo yantonînho xa mîk waihyakn̂e okwe. Moabe rowon po rma waihyakn̂e Kporin komo mtapotarî yaw roro rma.
6Okoputhîrî tî nahruyakn̂e Kaan. Woskara po tî nahruyakn̂e Moabe rowon po, Bece Peo yemtacho po ha. Ahrutoponhîrî tko enîhra ro mak naxe tooto komo, oroto meero enîhra naxe.
7Poritomo me xa xakn̂e Moises twaihyataw, 120 cimn̂ipu tî xakn̂e ewrutoponhîrî. Cewxîrîtpe exihra rma tko tî xakn̂e, ekar̂kan me marha tî xakn̂e.
8Noro waipuche Ixaw Yana komo nîwracetken̂e yîpînîn yaw. Moabe woskaran po rma nîwracetken̂e. 30 kaamo n̂enmayatken̂e tîwratarî komo poko. Ero wa nîwracetken̂e.
9Taa, takîhso xa tak xakn̂e Xoswe hara Nun mumutho. Kaan Yekatî yanme xakn̂e takîhso. Pahxa rma yîhtîpîrî nahsîyakn̂e Moises takîhso ehtome. Ero ke yîmtapotarî ponaro tî xatken̂e Ixaw Yana komo. Kporin komo mtapotachonho yanme rma noro ponaro xatken̂e, Moises ya kekn̂e ero yanme ha.
10Ero yinhîrî Ixaw Yana komo weronoman̂e komo rma re xatken̂e anarî komo. Moises pen warai xa exihra tko xakn̂e. Noro yakro tî Kporin komo nîmtapowakn̂e, yîwya ro tî kekn̂e centaxmu me.
11Cirihnî n̂iir̂akn̂e noro pen emapona roro. Kporin komo yanme rma n̂iir̂akn̂e, Exitu po cexitaw so. Paraw yemetanmetopo n̂iir̂akn̂e, noro maywen komo yemetanmetopo marha, yîrowon komo yîwîrîmacho marha. Ero wa cirihnî n̂iir̂akn̂e Moises pen.
12Kar̂pe xa Kaan yehtopo n̂enpekn̂e noro eraspetono ro mak kopi. Keserepokacho komo xa mîn Moises n̂enpekn̂e Ixaw Yana komo ya. Ero warai n̂iir̂akn̂e noro. Ero wa xakn̂e Moises pen. Iina mak nai ekatîmtopo.
JOSXoswe Yehtoponho

1
1Taa, Xoswe yehtoponho tan wekatîmyas awya so. Moises yakronoman̂e me makî ka xakn̂e Xoswe. Ero yinhîrî tak waihyakn̂e Moises pen okwe, Kaan yantonînho xa. Waipuche takî tî Kporin komo nîmtapowakn̂e Xoswe yakro hara. On wara tî kekn̂e yîwya,
2Ai Xoswe, Moises pen tak waihye okwe, oyantonînho pen. Ero ke on wara wîîkes awya, awemyawno komo tak enkacoko awtotome so tak Xotaw yeco pona. Ahnoro Ixaw Yana komo yakro rma etocoko Kanan pona, awya so wîmyasî ero pona.
3Roowo tak mapikyaxe amn̂e miya xiya wara. Ahnoro anapikîthîrî komo wîmyasî awya so. Ero wa wîîkekn̂e Moises pen ya. Ero ke tak wîmyasî awya so omtapotachonho yaw roro rma.
4Axawa imo yen̂etî pona rorono mahsîyaxe aweken komo me, Ribanu wokpan yaka rorono marha. Eepu imo yecihtaka rorono marha mahsîyaxe, Ewpratesî yecihtaka rorono ha, tuuna imo yecihtaka rorono marha, oesce n̂ixan ha. Etew komo yekenho mahsîtîkexe ahnoro.
5Ayopono komo mera so ro mak naxe aaxatî pîn komo miya roro awaitopo komo pona roro. Moises pen wakronomekn̂e ero wa xa marha kakronomes hara. Awahsîpînkara ro mak was ha, anomura marha wasî.
6Ero ke kar̂pe xa men esko. Ahwokan me ro mak esko. Amoro xa moxam ya mekamyasî yîrowon komo. N̂examro porin pen komo ya wîîkekn̂e, Kanan wîmyasî awya so, wîîkekn̂e. Yaaro tan wîîkesî, cemaro pîn me ro mak, wîîkekn̂e yîwya so. Ero rma tak mekamyasî amoro moxam ya.
7Ero ke kar̂pe xa esko. Ahwokan me ro mak esko. Apanatanmetopo komo men ewetko ahnoro. Oyanton pen n̂ekatîmyakn̂e awya so, Moises pen ha. Ero ewetko etowîn me ro mak. Kaari wara etowra ehcoko, poowa wara etowra marha ehcoko. Ero wa esko ehn̂an me ro mak tak awehtome ahna so na awcetaw.
8Amtapotakî roro on apanatanmetopo poko, karita yawno poko. Ero ponaro esko miya roro katpanaw, kosope marha. Ponaro xa esko ewetîtome tak awya. Watohnî me ro mak ewetko ero yaw mewrexapu. Ero wa awexitaw ehn̂an me ro mak masî. Pîra wai ham okwe, kahra ro mak tak masî ahce na poko awexitaw.
9Owî rma kpanatanmekyasî kar̂pe awehtopo poko. Ahwokan me ro mak esko, wîîkes awya. Kar̂pe ro mak esko, tahwore marha. Erasîn me ro mak esko, ahwokan me marha. Aporin komo Kaan Ow ha. Awakro wasî ahna so na awcetaw, kekn̂e. Ero wa kekn̂e Kporin komo Xoswe ya.
Xotaw Yepu Tîtwatocerî, Kesî Xoswe Ixaw Yana Komo Ya
10-11Ero ke on wara kekn̂e Xoswe Ixaw Yana yantoman̂e komo ya, Apoyino komo chere etocoko. On wara kacoko yîwya so, Ai oyakno komo, aporan komo tak ciicoko. Osorwaw ro enmapuche tak Xotaw tîtwacexe. Eeco pona tak tîhcexe Aporin komo Kaan nîmrî pona. Ero tak mahsîyaxe aweken komo me, kacoko yîwya so, kekn̂e. Ero wa tî kekn̂e Xoswe antomano rin̂e komo ya.
12-13Ero yinhîrî Huben yepamtho komo yakro nîmtapowakn̂e hara Xoswe. Kace yepamtho komo yakro marha, Manases yepamtho poyinonho komo yakro marha. On wara kekn̂e yîwya so, Moises penî mtapotachonho ponaro men ehcoko amyamro oyakno komo. On wara kekn̂e noro pen awya so, Aaxatî pînînhîrî pen komo nar̂mapekn̂e Aporin komo Kaan awya so, Xotaw xehxan pen kom ha. Onî rma nîmye awya so aweken komo me, kekn̂e awya so.
14Ero ke tanî rma tînomcoko apici komo, amxîkrî komo, awoh komo. Xotaw xehxa rma tînomcoko. Amyamro makî ka etocoko awakno komo poturme. Kîrkomo mak etocoko, karitî komo, erasîn kom ha. Akurun komo aacoko. Awakno komo ka akronomacoko eken komo yahsîtopo poko.
15Aweken komo nîmye Aporin komo Kaan awya so ero wa xa marha n̂examro yeken nîmyas hara yîwya so. Ero pona tak n̂esekenmexe. Iina esekenmache so mak tak mîmokyaxe oona hara awekenî ro komo pona tak, Moises pen nîmîtho pona. Xotaw xehxan pona mîmokyaxe kaamo yepatakacho n̂ixan pona, kekn̂e. Ero wa tî kekn̂e Xoswe yîwya so.
16On wara n̂eyukyatken̂e n̂examro, Taa, amtapotarî amna n̂ewehcasî. Amna mantomesî ero poko rma amna nasî. Amna men̂epesî iina rma amna ces ha.
17Moises pen amna n̂ewehcakn̂e ero wa xa marha amna awewecas hara. On wara mak awexi xe nas amna, Moises pen nakronomekn̂e Kporin komo Kaan ero wa xa marha awexi xe nas amna yînakronomarî me hara.
18Amtapotarî yanwekn̂e exitaw, amtapotarî yewetîtîkan̂e pîn ha, noro penî kr̂a amna waihkesî. On wara mak kes amna awya kar̂pe xa esko, ahwokan me ro mak ha, ketken̂e. Ero wa ketken̂e yîwya Huben yepamtho komo, Kace yepamtho komo marha, Manases yepamtho poyinonho komo marha.
Xer̂ko Pono Komo Yerasman̂e N̂eyamyasî Haabe
2
1Taa, ero yinhîrî on wara tak xakn̂e Xoswe, Nun pen mumutho, Kanan pono komo yerasman̂e komo n̂en̂epekn̂e. Sicin poi n̂en̂epekn̂e en̂epa me mak. On wara kekn̂e yîwya so, Eeco pono komo erasmatatko. Xer̂ko pono komo, Ero wa na natu, kachome kîwya so, kekn̂e yîwya so. Ero ke cetken̂e takî tî erasman̂e komo Xer̂ko pona. Iito cexitaw so takî tî wooxam mîn yaka cetken̂e, kîîrî pohkan̂e ro mîn yaka. Haabe tî mîk xakn̂e wooxam yosotî. Noro mîn yaka tî n̂etakriyatken̂e.
2Ero yinhîrî takî tî Xer̂ko pono komo kayaritomon n̂encekn̂e mohtopo komo. Ixaw Yana komo mohcow oroto kosope. Kerasman̂e komo tî mîkyam mohcow ha, krowon yenîn̂e komo, kacho tî n̂encekn̂e.
3Ero ke tî tmaywen komo n̂en̂epekn̂e Haabe yaka. On wara tî ketken̂e n̂examro yîwya, Ai aaci, tooto komo tî mohcow oroto ahyaka. Kerasman̂e komo tî mîkyam kica, krowon komo yenso mohxapu tî. Miyanî rma tî n̂een̂atu ewto mko. Ero ke n̂examro en̂emhatakakî, ketken̂e yîwya.
4Tîhyaka mohxapu komo tko tî naar̂akn̂e wooxam eyamso. On wara makî tî kekn̂e kayaritomo yanme mohxapu komo ya, Nhnk, mohcow rma re kîrkomo ohyaka. Ahn̂ixan komo na moxam? wîîka makî.
5Kosope tak tocow hara ewto wacan metatan yahruyataw. Ahna na tocow, enîhra so weexi. Wenari etocoko yohno. Mahsîyatu rma na, kekn̂e tî wooxam yîwya so.
6On wara tko tî n̂examro n̂iir̂akn̂e wooxam, tîmîn kanahtaka tî naar̂akn̂e capahno pona. Iito tî xakn̂e riin̂u yeputho cenmeso. Ero makataka tî n̂eyamyakn̂e.
7Ero ke takî tî eposo cetken̂e kayaritomo maywen komo, Esama yaw tî cetken̂e Xotaw watotopo yesamarî yaw tî. Ewto poi toche so rma takî tî ewto wacan metatan nahruyatken̂e enîn̂e komo. Ero wa tî xatken̂e.
8-9Ero yinhîrî takî tî wooxam cekn̂e hara tîmîn kanahtaka xa hara. Eyamxapu komo yîwînkîra ka exitaw so tî cekn̂e. On wara tî kekn̂e yîwya so, On wara wîîkes ow, Kanan nîmye ham awya so Kporin komo, wîîkesî yaaro xa. N̂eraswaxe ro mak apona so on pono komo ahnoro. Nahwokexe marha okwe apoko so.
10Cucurem Yewku watotoponho awya so amna n̂encekn̂e. Exitu poi amokyataw so ero napainokekn̂e Kporin komo awesamarî komo me. Ero yinhîrî Xotaw yeco pono komo tî mar̂metken̂e hara Amohew kayaritomon pen komo, Xotaw yeco pono pen kom ha. Sion pen tî mar̂metken̂e, Oki pen marha. N̂examro pen tî mîhcamnoyatken̂e ro mak.
11Ero yentarî ke n̂eraswakn̂e xa tak amna. Nahwoketken̂e ro mak tak ahnoro apoko so. Noro xa Mîk ham Kaan ponaro awehtopo komo. Ponaro kah yawno komo yehtopo xa Mîk Noro. Ponaro roowo pono komo yehtopo marha Mîk ha.
12-13Ero ke on wara wîîkes awya so, ow kukurunpexe so ero wa xa marha cma re amna mukurunpexe hara amn̂e oyanan komo yakro. Apapa, yememe, oyepeka komo, oyakno komo ahnoro amna cma re waihkara maxe amn̂e. N̂examro yemyawno marha cma re mîmcexe. On wara cma re mîîkexe, Taa, amna akurunpexe so. Yaaro tan wîîkes awya so, cemaro pînî ro mak, mîîkexe cma re, kekn̂e wooxam yîwya so.
14Taa, ketken̂e tî n̂examro yîwya, amna yehtopo yekatîmra awexitaw akurunpexe so rma amna. Awemîknopîra nas amna. Amna penî rma waihkape Kaan akurunpera so exitaw amna. Tantono komo yeken nîmyasî Kporin komo amna ya. Ero tîmîche akurunpexe so amna. Yaaro amna kes awya, ketken̂e. Ero wa tî ketken̂e Haabe ya.
15Ero yinhîrî takî tî n̂examro n̂en̂epekn̂e Haabe tîmîn yewkanapan yaro. Ruupu ke tî n̂enîhcekn̂e. Ero wa tî n̂enîhcekn̂e ewto wacan kanahtaw exirî ke yîmîn. Ero wa tî n̂enîhcekn̂e.
16On wara tî kekn̂e hara wooxam yîwya so, Îîpî pona emahcicoko awenîra ehtome so awepon̂e kom ha. Iito men eseyamcoko 3 kaamo mak. Ero yimaw n̂etîrametu n̂examro hara. Ero ke ero yimaw tak etocoko hara, kekn̂e tî.
17-18On wara tî ketken̂e hara n̂examro yîwya, On wara kes hara amna awya, amna mokyataw hara amn̂e arowon komo pona on wara men esko, amîn yewkanapan yaro amna menîhto, ero poko rma on yimiko, ruupu, cucurem, Ayanan komo marha eeko amîn yaka. Aamo, anocwan, awepeka komo, ahnoro ekno cirko aamo yanan kom ha. Ero wa men cirko. Ero wa cirihra awexitaw towso tak men nas amna mtapotachonho, Awaikara so amna nasî, kachonho ha.
19Waapa me amna mokyataw tak ahnoro ayanan komo eeko amîn yaka. Amîn yai etar̂ataw esama yaw waihya rma na noro yipu tak. Amna pona cirihra ro mak nasî Kaan noro yipu waihkachonho, tanme ro mak waihya. Amîn yaw makî exitaw so amna pona Kaan n̂iir̂asî waihkachonhîrî awaiyataw so.
20Amna yehtopo yekatîmyataw tko apoyino komo ya towso marha nas amna mtapotachonho, Awaikara so amna nasî, kachonho ha, towîhnî me ro mak amna mtapotachonho ha, ketken̂e tî yîwya.
21Taa, ero wa ham. Amtapotachonhîrî komo yaw roro rma amna nasî, kekn̂e tî wooxam yîwya. Ero ke takî tî n̂examro n̂en̂epekn̂e. Miya takî tî cetken̂e. Toche so ruupu takî tî n̂imiyakn̂e wooxam tîmîn yewkanapan poko. Ero wa tî xakn̂e.
22Ero yinhîrî takî tî on wara xatken̂e n̂examro, îh pona tî n̂emahciyatken̂e. Iito tî n̂enmayatken̂e osorwaw kaamo. Iito exitaw so epon̂e komo tî n̂eporatken̂e esama yaw miya so. Enîhra rma tî xatken̂e. Ero ke ewto pona takî tî n̂etîrametken̂e hara.
23Ero yimaw tak eseyamxapunhîrî komo takî tî cetken̂e hara. Îîpî tî n̂enîhcetken̂e. Xotaw Yepu tî wacetken̂e, Xoswe yaka tî cetken̂e hara, Nun mumutho yaka. Yîwya tî n̂esekatîmyatken̂e. Tîtotoponhîrî komo tî n̂ekatîmtîketken̂e.
24On wara marha tî ketken̂e Xoswe ya, Iitono komo yeken nîmye ham Kporin komo kîwya so, miyan komo rma nîmye ham. N̂eraswaxe xa tak iitono komo kpona so, ketken̂e tî. Ero wa tî ketken̂e roowo yenso toxapunhîrî komo Xoswe ya.
Xotaw Yepu Wacexe Ixaw Yana Komo
3
1Taa, ero yinhîrî on wara takî tî xatken̂e Xoswe komo, Ixaw Yana kom ha, Sicin poi tî cetken̂e. Pahxaxaro kaamo rma tî cetken̂e Xotaw yecihtaka. Iina takî tî n̂etakriyatken̂e eepu watohra ka.
2-3Ero yinhîrî tak osorwaw ro enmapuche Ixaw Yana yantoman̂e komo cetken̂e yîchere so. On wara tî ketken̂e yîwya so, Amn̂e tak tîmsom pokono komo naar̂axe Aporin komo Kaanî mtapotacho yen. Repita komo mîkyam naar̂axe. Ero yeen̂ataw awya so awetathîrî komo tak ahsîpînkacoko. Kaanî mtapotacho yen wenari tak etocoko, ketken̂e tî yîwya so.
4Mooxe n̂he rma tko etocoko. Kaanî mtapotacho yen ka naacowpe. 900 metru moxenon wenari so tak n̂examro amohcoko. Meyehra xa tohra men ehcoko awesamarî komo yentome tak awya so. Taixa mokuhnînhîrî amyamro, esama yenîhra maxe, ketken̂e tî yîwya so.
5Ero yinhîrî tak Xoswe nîmtapowakn̂e hara Ixaw Yana komo yakro. On wara kekn̂e yîwya so, Oyakno komo, Kaan ponaro xa tak ehcoko oroto. Pahxaxa tak cirihnî n̂iir̂asî Kporin komo awero ro so, kekn̂e. Ero wa kekn̂e Xoswe Ixaw Yana komo ya.
6Ero yinhîrî tak tîmsom pokono komo ya kekn̂e hara Xoswe on wara, Kaanî mtapotacho yen tak anîmcoko. Tuuna tak watocoko apoyino komo ywapu, kekn̂e yîwya so. Ero ke Kaanî mtapotacho yen tak nanîmyatken̂e tîmsom pokono komo. Tpoyino komo ywapu tak cetken̂e esama yaw.
7Ero yinhîrî tak Kporin komo nîmtapowakn̂e xa hara Xoswe yakro. On wara kekn̂e yîwya, Oroto tak wihciyasî yukurumîkno me xa awenpotopo poko. Ero wa kenpesî ahnoro Ixaw Yana komo ya. Ero wa awehtopo yeen̂ataw tak on wara kexe apoko, Moises nakronomekn̂e Kporin komo ero wa xa marha Xoswe nakronome hara mî, kexe tak apoko.
8On wara kasko tîmsom pokono komo ya, omtapotacho yen yaan̂e komo ya, Xotaw yecihtaka awtoche so tak yukwaka n̂he etocoko. Iito tak ececetocoko yukwaw, kasko yîwya so, kekn̂e yîwya.
9Ero yinhîrî on wara kekn̂e hara Xoswe Ixaw Yana komo ya, Oona ka amohcoko Aporin komo mtapotarî yentaxi.
10Oroto kar̂pe xa cehtopo n̂enpes awya so. Ero ke on wara tak mîîkexe, kîchew so xa nai ham Kaan waipînî ro. Ero ke kîîxatî pîn komo nar̂mapesî Noro kîwya so. Kananew pen komo, Etew pen komo, Epew pen komo, Peresew pen komo, Kihkasew pen komo, Amohew pen komo, Xebusew pen komo, n̂examro pen ahnoro nar̂mapesî kîwya so, mîîkexe tak oroto.
11Kaanî mtapotacho yen tak cesî aywapu so Xotaw kwaka. Ero ponaro men ehcoko amn̂e. Ahnoro roowo pono komo Porin Mîk ha. Noro mtapotacho yen ces ha.
12Ero ke 12 kîrkomo men̂ekacoko, 12 naxe Ixaw Yana tribun komo. Cewn̂e so men̂ekacoko tribu komo poko hakî so 12 me cehso ro.
13Poturme ka tocowpe tîmsom pokono komo, Kporin komo mtapotacho yen yaan̂e komo. Roowo poko hakno komo Porin Mîk Noro mtapotacho yen mîn naar̂axe. Xotaw kwaka roro naacowpe. Xotaw kwaka cama ketaw tak yîwya so yasîno tak n̂ehkocesî tuuna. N̂esenmekyasî tak ceipuru wara, tukuhkaw cehso ro, kekn̂e. Ero wa kekn̂e Xoswe Ixaw Yana komo ya.
14Ero ke cetathîrî komo tak nahsîpînketken̂e Ixaw Yana komo. Xotaw watoso tak cetken̂e. Yîywapu so cetken̂e tîmsom pokono komo, Kaanî mtapotacho yen yaan̂e kom ha.
15-16Porin me xakn̂e tuuna. Tarinarî yopo nukmesî roro Xotaw Yepu puruma yenmetopo yimaw. Ero yipu kwaka cetken̂e tîmsom pokono komo, Kaanî mtapotacho yen yaan̂e kom ha. Yukwaka toche so wahra makî, tîî, yasîno tak yîhtora xakn̂e tuuna. N̂esenmekyakn̂e ceipuru wara tukuhkaw cehso ro tak. Mooxe tî n̂esenmekyakn̂e ewto yecento rma, Ataw yecento ha. Saretan mîtwono mîn Ataw. Uuma tîhtosom tak napaitîkekn̂e, Araba N̂ikithon kwaka tîhtosom ha. Yîmîtî Ken̂arî rma mîn Araba N̂ikithon. Ero ke tuuna yarinho tak wacetken̂e Ixaw Yana komo. Xer̂ko yecento rma wacetken̂e.
17Xotaw yarinho rakataw rma n̂ecececetken̂e tîmsom pokono komo, Kporin komo mtapotacho yen yaan̂e kom ha. Turpe tak xakn̂e iito yarinho me. Ecececetaw so rma yîhyari so cetken̂e Ixaw Yana komo ahnoro turpem pore. Wacetîketken̂e tak. Ero wa xatken̂e.
Toopu N̂enmekayaxe Ixaw Yana Komo Xotaw Watotoponho Kuknon
4
1Taa, ero wa Xotaw Yepu wacetken̂e Ixaw Yana komo ahnoro rma. Watotîkache yîwya so on wara kekn̂e hara Kporin komo Xoswe ya,
212 kîrkomo men̂ekacoko Ixaw Yana komo. Cewn̂e so men̂ekacoko atribun komo poko hakî.
3On wara kasko etacixapu komo ya, Toopu anîmcoko Xotaw yarinho rakatawnonho ha. Tîmsom pokono komo n̂ecececexe, iitono anîmcoko. Aacoko miya, oroto cetakriyaxe iina, kasko yîwya so, kekn̂e. Ero wa kekn̂e Kporin komo Xoswe ya.
4Ero ke toopu yaan̂e komo tak men̂ekekn̂e Xoswe 12 kîrkomo. Cewn̂e so men̂ekekn̂e tribu poko hakî. N̂examro tak nan̂ikyakn̂e.
5On wara kekn̂e yîwya so Aporin komo Kaanî mtapotarî yen mehxa etocoko Xotaw yarinho rakataka. En̂exa tak toopu anîmcoko cewn̂e so. Amotaka so anîmcoko. 12 tribu amyamro, Ixaw Yana tribun komo. Ero ke 12 xa marha toopu anîmcoko hara.
6-7Awya so watotoponhîrî komo kuknon me n̂expe toopu mko. Amn̂e on wara na ket amxîkrî komo amn̂e awya so, Apa, ahce kacho on menmekyatken̂e oona toopu ha? ketu na. Ero wa ketaw awya so on wara eyuhcoko, Okopuci, taixa Xotaw yepu amna wacekn̂e. Kaanî mtapotacho yen ka naar̂atken̂e tîmsom pokono komo eepu watotome. Ero yanme tuuna tak n̂ehkocekn̂e, yîhtora tak xakn̂e. Ero ke on toopu amna n̂enmekyakn̂e Ixaw Yana komo n̂enîrî, amna ya watotoponho ponaro ehtome so miya roro eponarononkan me, kacoko yîwya so, kekn̂e. Ero wa kekn̂e Xoswe toopu yenmekn̂e komo ya.
8Ero ke Xoswe mtapotarî tak n̂ewehcatken̂e Ixaw Yana komo. Xotaw yarinho rakatawno nanîmyatken̂e toopu, 12 mak. Kporin komo kekn̂e Xoswe ya ero yaw roro rma nanîmyatken̂e. Ixaw Yana tribun komo yecenarî nanîmyatken̂e, 12 mak ha. Cetakritopo komo pona roro naar̂atken̂e. Iina n̂iir̂atken̂e.
9Anarî xa hara n̂enmekyakn̂e Xoswe toopu, 12 xa hara. Xotaw yarinho rakatawnonho xa marha mîn n̂enmekyakn̂e. Iina rma tî ero mko reha n̂enmekyakn̂e, tîmsom pokono komo n̂ecececetken̂e iina rma, Kaanî mtapotacho yen yaan̂e komo yececetotopo to. Iito rma nas oroto. Ero wa nasî toopu enmexapu.
10-11Taa, iito rma xatken̂e tîmsom pokono komo, Kaanî mtapotarî yen yaan̂e komo, Xotaw yarinho rakataw rma ka n̂ecececetken̂e. Kporin komo kekn̂e Xoswe ya, ero yaw roro rma xatken̂e Ixaw Yana komo, Moises kekn̂e Xoswe ya ero yaw roro marha. Ero yaw roro ehtîkacho pona roro iito rma n̂ecececetken̂e Kaanî mtapotarî yen yaan̂e komo. Cerekan̂e wacetken̂e Ixaw Yana komo. Watotîkache tak yîwya so Kporin komo mtapotarî yen tak naar̂atken̂e tîmsom pokono komo ecihtaka. Ixaw Yana komo wero ro rma naar̂atken̂e.
12Huben yepamtho komo wacetken̂e Ixaw Yana komo poturme, Kace yepamtho komo marha, Manases yepamtho poyinonho komo marha. Moises penî mtapotachonho yaw roro rma wacetken̂e. Kîrkomo mîkyam wacetken̂e tukuruyem kom ha.
1340.000 mîkyam wacetken̂e tukuruyem komo. Xer̂ko woskaran pona cetken̂e etar̂maxi. Kporin komo yanme cetken̂e. Ero wa cetken̂e.
14Ero po tak yukurumîkno me xa Xoswe n̂enpekn̂e Kporin komo. Ixaw Yana komo n̂enîrî me ero wa n̂enpekn̂e. Ero ke Xoswe yewetîn̂e me tak xatken̂e waihtopo pona roro. Moises pen yewetîn̂e me xatken̂e noro pen waihtoponho pona roro, ero wa xa marha xatken̂e Xoswe yewetîn̂e me hara.
15-16Ero yinhîrî tak on wara kekn̂e Kporin komo Xoswe ya, On wara kasko omîn yenîn̂e komo ya, omtapotacho yen yaan̂e komo ya ha, Xotaw yarinho rakataw naxe, n̂examro ya kasko, Amohcoko tak ecihtaka, kasko, kekn̂e.
17Ero ke ero wa kekn̂e Xoswe tîmsom pokono komo ya. Amohcoko tak Xotaw yarinho yai, kekn̂e.
18Ero ke mokyatken̂e tak ecihtaka, rakataw ececetoxapunhîrî komo. Kporin komo mtapotacho yen yaan̂e komo mîkyam mokyatken̂e. Îh pona mohtîkache so tak Xotaw Yepu tak nukmekn̂e hara. Porin me cehso ro nukmekn̂e arenarî yopo, yihcirme xakn̂e ero wa xa marha tak xakn̂e hara.
19Yihcirî nuun̂i po tak Ixaw Yana komo nawomyatken̂e Xotaw yarinho yai. 10-înhîrî kaamo po nawomyatken̂e. Xiwkaw pona tak cetken̂e. Iina n̂etakriyatken̂e Xer̂ko rowon wokpan porero. Mehxa xakn̂e Xer̂ko oesce n̂ixa.
20Iina tak toopu n̂enmekyakn̂e Xoswe, Xiwkaw pona ha. Ixaw Yana komo n̂ekîtho mîn n̂enmekyakn̂e.
21Ero yimaw on wara kekn̂e Xoswe Ixaw Yana komo ya, Amn̂e on wara na ketu awepamthîrî komo tîîm komo ya, Ahce kacho on menmekyatken̂e toopu ha? ket ha na awya so.
22Ero wa ketaw on wara eyuhcoko, Xotaw Yepu amna wacekn̂e Ixaw Yana kom ha. Yarinho yari amna wacekn̂e, kacoko yîwya so.
23Ero wa awesamarî komo nuturpamnoyakn̂e Aporin komo Kaan, Xotaw Yepu watotome awya so. Pahxa awesamarî komo nuturpamnoyakn̂e Aporin komo Kaan Cucurem Yewku watotome kîwya so, ero wa xa marha Xotaw Yepu n̂iir̂akn̂e hara.
24Ero wa n̂iir̂akn̂e on wara kachome roowo poko hakno komo ya, Karitî xa Mîk ham Kporin komo, kachome. Amyamro marha twerî awexi xe so nasî tpoko miya roro yîtîhkan me ro mak. Ero wa awehtome so ero wa n̂iir̂akn̂e, kekn̂e. Ero wa kekn̂e Xoswe Ixaw Yana komo ya.
N̂etanpikexe Tak Ixaw Yana Kîrîn Komo
5
1Taa, ero yinhîrî on wara tî xatken̂e Amohew kayaritomon komo, Ixaw Yana komo ya watotoponhîrî tî n̂encetken̂e. Xotaw Yepu tî nîhkocekn̂e Kporin komo Ixaw Yana komo ya watotome kopi, kacho tî n̂encetken̂e. Ero wa n̂encetken̂e Xotaw mehxan komo, oesce n̂ixan kom ha. Kananew kayaritomon komo marha tî n̂encetken̂e, tuuna imo yecihtawno komo. Ero yipu yentarî ke tî n̂eraswatken̂e ro mak tak Ixaw Yana komo pona. Nahwoketken̂e ro makî tî.
2Ero yimaw on wara tak kekn̂e Kporin komo Xoswe ya, Ai Xoswe, mariya me cirko saama, yaake cirko. Iike tak Ixaw Yana komo anpikakî. Pahxa anpikano miir̂atken̂e ero wa kasko xa hara, kekn̂e.
3Ero ke saama tak n̂iir̂akn̂e Xoswe mariya me. Yaake tî n̂iir̂akn̂e. Iike tak Ixaw Yana komo nanpikapekn̂e kîrkomo yupun komo poko.
4On wara xatken̂e Ixaw Yana komo, kîrkomo, Exitu poi mohxapu komo, waihyatken̂e okwe axawa imo pore etar̂ataw so. Poritomo komo pen mîkyam waihyatken̂e, sowtatu me cehsom pen kom ha. Noro yipu pen komo tî waihyatken̂e ahnoro okwe.
5Anpikaxapu komo re mîkyam waihyatken̂e. Yîmxîkrî komo tko n̂ewruyatken̂e axawa imo po exitaw so, Exitu poi mokyataw so. N̂examro reha etanpikan me xatken̂e okwe.
6Pahkî tî n̂etar̂atken̂e Ixaw Yana komo axawa imo pore, 40 cimn̂ipu n̂enatketken̂e. Ero wa etar̂ataw so waihyatken̂e kîrkomo, Exitu poi mohxapu komo sowtatu pen kom ha. Ahnoro waihyatken̂e okwe Kporin komo mtapotarî yewetîra cexirî ke so. On wara rma tî re kekn̂e Kporin komo n̂examro porin pen komo ya, Kanan wîmyas awya so amn̂e. Paaka mown pen nas iito mer̂pora ro mak okre, ween pen marha. Ero yipu wîmyas awya so arowon komo me, awepamthîrî komo ya marha wîmyasî, Yaaro xa wîîkesî cemaro pîn me ro mak, kekn̂e pahxa yîwya so. Ero yipu poko rma tko kekn̂e Exitu poi mohxapu komo ya hara, Enîhra ro mak men maxe okwe, kekn̂e. Yaaro xa marha wîîkesî cemaro pîn me, kekn̂e. Ero wa kekn̂e Kporin komo yîwya so.
7Ero ke yumumuthîrî komo n̂iir̂akn̂e Kporin komo yîîmînhîrî pen yîhretawno me. N̂examro tak nanpikekn̂e Xoswe anpikara exirî ke so esama yaw cetar̂ataw so ha.
8Ahnoro nanpiketken̂e kîrkomo. Ero ke ka ahna so na tohra xatken̂e. Iito makî ka xatken̂e ecihrî poko anpikatoponhîrî kom ha.
9Ero yinhîrî on wara kekn̂e Kporin komo Xoswe ya, Oroto tak Exitu pono komo nîwîrîyakarî me awehtoponhîrî komo tak wow. Miya yîhmamaxaputho wara wiirî. Ero ke iitono tî nosohcetken̂e Xiwkaw me. Ero wa nosohcetken̂e ewto.
10Taa, iito rma ka xatken̂e Ixaw Yana komo Xiwkaw po. Xer̂ko woskaran pono mîn Xiwkaw. Iito rma ka cexitaw so Watono Ritoponho nukukmetken̂e. Ero nuun̂i po rma nukukmetken̂e 14-nhîrî kaamo po. Kokmamche n̂ihciyatken̂e tak ceseresmacho komo me.
11Twatotoponhîrî me ceseresmache so tak, ero yenmapuche rma Kanan po atîhtaxapu yeperîrî tak nahyatken̂e. Puruma yeperîrî mîn nahyatken̂e yupuxapu. Aixapu marha nokyatken̂e wahrututpamnî ha. Ero yipu nokyatken̂e.
12Ero yenmapuche xa hara etakîtora tak xakn̂e maana. Maana exihra ro mak tak xakn̂e Ixaw Yana komo yuru hara. Kanan po atîhtaxapu yeperîrî mak tak nahyatken̂e. Ero wa tî xatken̂e ero cimn̂ipu po.
Kporin Komo Sowtatun Komo Yantoman̂e N̂esenpesî Xoswe Ya
13Taa, ero yinhîrî tak Xoswe n̂etar̂akn̂e, Xer̂ko mîtkoso cekn̂e. Iito cexitaw tooto n̂een̂akn̂e kîîrî, ceepatai cececetoso. Kacipara imo ke cemyarkem Mîk xakn̂e. Yîhyaka tak cekn̂e Xoswe. On wara kekn̂e yîwya, Amna xatî amoro? Amna xatî pîn komo yakrono kat amoro? kekn̂e yîwya.
14Pîra ro mak, kekn̂e yîn̂enîthîrî. Kporin komo sowtatun komo yantoman̂e me mak kmoko, kekn̂e. Ero ke yohno rma tak nutupenwakn̂e Xoswe cesewnaposo ro. Oporin xa Amoro ham, kekn̂e. On wara marha kekn̂e Xoswe yîwya, Amaywen mak ow ha Apa. Ahce wa ka xe mai owya, kekn̂e.
15On wara n̂eyukyakn̂e Kporin komo sowtatun yantoman̂e, Iipo masî roowo ero nasî Kaan rowonî ro me. Ero ke tak ehtakakî, kekn̂e. Ero ke n̂ehtakekn̂e Xoswe ero yimaw rma. Ero wa mak xakn̂e.
Xer̂ko Pononho Pen Komo Waihkexe Ixaw Yana Komo
6
1Taa, ero yimaw on wara tî xatken̂e Xer̂ko pono komo, cewton komo wacan metatanî mko tî nahruyatken̂e ahnoro. Ewto poi epatakara ro mak takî tî xatken̂e iitono komo. Ewto pona ewomura marha tî xatken̂e waaca mkaino kom hara. Ero wa nahruyatken̂e Ixaw Yana komo pona cerahtîke so.
2Taa, ero yimaw on wara kekn̂e Kporin komo Xoswe ya, Ai Xoswe, Xer̂ko pono komo wiirî anar̂marî komo me, enko xe. Iitono komo kayaritomon war̂mapesî awya so, sowtatu komo marha war̂mapesî, noro yipu komo wiirî anar̂marî komo me.
3Ero ke etocoko Xer̂ko mamriso. Amoro etoko, amaywen komo arko awakro ahnoro sowtatu kom ha. Cewn̂e ro makî ka mamricoko. Enmapuche xa hara cewn̂e ro xa marha mamricoko hara. Ero wa mamricoko 6 kaamo po roro.
4Ero wa awcetaw so omtapotacho yen ywapu tocowpe 7 tîmsom pokono komo. Raatî ke cemyarke so tocowpe. Kahn̂eru meretîtho naacowpe raatî. Ero yinhîrî 7-n̂hîrî kaamo po tak Xer̂ko mamricoko 7 ro ero kaamo po rma. Tuu kacowpe tîmsom pokono komo ewto mamrikyataw roro awya so.
5Ero wa mamritîkache awya so tuu kacowpe tîmsom pokono komo, pahkî n̂he tak kacowpe. Ero yipu yentache tak awya so sowtatu komo tak n̂emtarakacowpe hara kar̂pe xa. Ero wa emtaraketaw so Xer̂ko wacan tak n̂emacakesî ro mak. Emacakache sowtatu komo tak tocowpe ceepatai so ewto pona, kekn̂e. Ero wa kekn̂e Kporin komo Xoswe ya.
6Ero ke tîmsom pokono komo tak nan̂ikyakn̂e Xoswe. On wara kekn̂e yîwya so, Kporin komo mtapotacho yen tak aacoko. Poturme tocowpe tîmsom pokono komo, anarî komo mak. 7 mak tocowpe raatî ke cemyarkem kom ha.
7Ero yinhîrî sowtatu komo ya kekn̂e hara Xoswe, Taa, etocoko tak ha. Ewto mamricoko. Amyamro etocoko Kporin komo mtapotarî yen ywapu sowtatu komo, kekn̂e. Ero wa kekn̂e Xoswe sowtatu komo ya.
8Taa, ero wa Xoswe yîmtapotache n̂examro yakro, timsom pokono komo tak cetken̂e ewto mamriso, 7 ha. Raatî ke cemyarke so cetken̂e Kporin komo yamatan ywapu. Kahn̂eru meretîtho mîn xakn̂e yîratîn komo. Tuu ketken̂e tîcetaw so. Yîmkai so tak cetken̂e Kporin komo mtapotacho yen yaan̂e kom hara.
9Sowtatu komo ka cetken̂e poturme. Yîmkai so tak mokyatken̂e tîmsom pokono komo, tuu kan̂e kom ha. Taa, Kaanî mtapotarî yen mapitaw tak mokyatken̂e sowtatu kom hara. Ero wa cetaw so tuu ketken̂e raatî yecen̂e kom ha.
10On wara kekn̂e Xoswe torî me so, Emtarakara ro mak men ka ehcoko awcetaw so. Eeei, kahra ehcoko. Yîmtapotara ro mak ehcoko Xer̂ko mamrikyataw awya so. Amn̂e mak anarî kaamo po mak, Emtarakacoko tak ha, wîîkes tak awya so. Ero yimaw mak tak memtarakexe, kekn̂e tî Xoswe yîwya so.
11Ero ke Kporin komo mtapotarî yen narpekn̂e Xoswe yîwya so. Xer̂ko tmamriso ro naar̂atken̂e. Cewn̂e ro makî ka mamrikyatken̂e. Mamrîkîche cetarî komo yaka tak n̂etîrametken̂e hara. Iito tak cetarî komo yaw n̂enmayatken̂e.
12Enmapuche hara pahxaxa ro pakekn̂e Xoswe. Ero yimaw Kporin komo mtapotarî yen nanîmyatken̂e xa hara tîmsom pokono komo.
13N̂examro ka cetken̂e, 7 ha. Kahn̂eru meretîtho ke cemyarke so cetken̂e xa hara Kporin komo yamatan ywapu. Tuu ketken̂e tîcetaw so. Poturme xa cetken̂e sowtatu komo. Anarî komo cetken̂e Kporin komo yamatan mapitaw, sowtatu kom hara. Tuu karo cetken̂e raatî ke cemyarkem komo.
14Ero wa cetken̂e 2-înhîrî kaamo po. Cewn̂e ro xa hara ewto mamrikyatken̂e. Mamritîkache cetarî komo yaka tak n̂etîrametken̂e xa hara. Ero wa Xer̂ko mamrikyatken̂e 6 kaamo po roro.
15Taa, on wara tak xatken̂e n̂examro 7-nhîrî po hara, saa ketaw rma paketken̂e. Xer̂ko mamrikyatken̂e xa hara. Yihcirî me mamrikyatken̂e ero wa xa marha mamrikyatken̂e hara. 7 ro tko mamrikyatken̂e ero po rma.
167 ro mamritîkache tak tuu ketken̂e xa hara tîmsom pokono komo. Tuu ketaw tak on wara kekn̂e Xoswe, Ai, emtarakacoko tak ha. Oroto tak ewto nîm ha Kporin komo awya so, kekn̂e Xoswe yîwya so.
17On wara marha kekn̂e noro yîwya so, On wara men wîîkes awya so, Kporin komo nîwîrîmarî me nas on ewto, on pono komo marha, emyawno komo marha, iyoh komo marha, ahnoro mak nasî yînwîrîmarî me. Haabe makî tko waihkara ehcoko kîrkomo pohkan̂enho ha. Yîmîn yawno komo marha waihkara ehcoko. Ewto yenso kn̂en̂epethîrî komo n̂eyamyakn̂e noro, ero ke waihkara ehcoko.
18Ahce na yeen̂ataw awya so tîhcamnosom komo yemyawnonho, ahsîra ro mak ehcoko. Ero yipu yahsîyataw awya so tîhcamnosom me xa marha tak men maxe amyamro hara okwe. Ixaw Yana komo ahnoro tak naxe tîwîrîmaxmu me apoyero so rma okwe. Cemetanmesom amna miir̂axe okwe.
19On wara tko nasî iitononhîrî pen komo yemyawnonho, ahce na me ciixapu, prata, ooru, bronse, pehu, mîn hak me ciixapu ero yipu komo nasî Kporin komo ya tîmxapu me. Noro purantan yen yaka mak cenkapore nasî, kekn̂e. Ero wa kekn̂e Xoswe sowtatu komo ya.
20Ero ke tuu ketken̂e tak raatî yecen̂e komo. N̂emtaraketken̂e marha sowtatu komo. Tuu kacho yentache n̂emtaraketken̂e n̂examro. Ero wa ketaw so rma tak Xer̂ko wacan n̂emacakekn̂e ro mak okyo. Ero ke ceepatai so tak cetken̂e sowtatu komo ewto pona. Ewto pono komo tak waihketken̂e.
21Waihkatîkano n̂iir̂atken̂e. Kîrkomo pen waihketken̂e, wooxam pen komo, kar̂pamxan pen komo, emasî pen komo, poritomo pen komo, nocwakomo pen komo marha. Paaka pen marha waihketken̂e, oper̂a pen, buhu pen, ahnoro waihketken̂e kacipara imo ke.
22On wara kekn̂e Xoswe ewto yenso toxapunhîrî komo ya, Iito tîmîn yaw rma nasî wooxam, kîîrî pohkan̂e ro. Yîhyaka ewomtatko, noro ehcoko xiya iyanan komo yakro rma. Awaihkara nas amna amn̂e, mîîketken̂e yîwya. Yaaro kesî amna cemarontan me ro mak, mîîketken̂e. Ero ke tak ehtatko xiya, kekn̂e Xoswe.
23Ero ke cetken̂e tak kar̂pamxan komo, Kanan pono komo yerasman̂enho komo. Haabe tak n̂ekyatken̂e ewto poi, yîîm, yînocwan, epeka komo, ahnoro n̂ekyatken̂e ewto poi. Ixaw Yana komo yetarî panaka naar̂atken̂e. Iina makî ka n̂ekenmetken̂e.
24Ero yinhîrî tak mîîmotho mko nakn̂iyatken̂e, ero yawnonho marha ahnoro. Ahce na me ciixapu reha akn̂ipîra xatken̂e, prata, ooru, bronse, pehu, ero ciixapu yakn̂ipîra xatken̂e. Naar̂atken̂e Kaan yen yaka. Iina n̂iir̂atken̂e yupurantan yîmtotopo yaka. Iina n̂iir̂atken̂e.
25Haabe reha waihkara xakn̂e Xoswe kîrkomo pohkan̂enho, iyanan komo marha, emyawno komo marha nîmcetken̂e. Ero wa n̂examro waihkara xakn̂e Xer̂ko yerasman̂e komo yeyamrî ke Haabe ya, Xoswe n̂en̂epetho komo eyamrî ke ha. Ero ke Ixaw Yana komo chewno me tak xakn̂e Haabe. Yîchew so rma nas oroto.
26Taa, ero yimaw on wara kekn̂e Xoswe, Kporin komo nîwîrîmarî me tak n̂expe on ewto ciin̂e xa hara, Xer̂ko ciin̂e hara. Yumumuthîrî rma waihyasî mapatan cirirî me, potuthîrî pen ha. Anarînhîrî yumumuthîrî hara waihyasî mahtîkîthîrî pen tak ewto wacan metatan cirirî me hara, kekn̂e. Ero wa kekn̂e Xoswe.
27Ero wa tî xakn̂e Xoswe, Kporin komo nakronomarî me xa xakn̂e. Ero ke miya ro mak Xoswe n̂ekaiwakn̂e ahnoro iitono komo n̂entarî me. Ero wa xakn̂e Xoswe ero yimaw.
Ixaw Yana Pen Komo Yopono Me Naxe Ai Pono Komo
7
1Taa, Ixaw Yana komo yehtopo rma tan wekatîmyasî. On wara tko tî xatken̂e, kicicme tî xatken̂e kica. Kporin komo mtapotarî yewetîtîkara tî xatken̂e kica, Xer̂ko pono pen komo yemyawnonho nasî tîhcamnosom me kr̂a, kacho yewetîra xatken̂e kica. On wara tî xakn̂e Akan, Kahmi pen mumutho. Sabici pen parînho tî mîk xakn̂e, Sera pen mumutho pen parînho ha. Xuta yepamtho mîkyam xatken̂e. On wara tî xakn̂e Akan, Ahsîra ro mak ehcoko tîhcamnosomu, kachotho rma tî nahsîyakn̂e kica. Ero ke Ixaw Yana komo poko tak nîrwonakn̂e Kporin komo okwe.
2Ero yinhîrî tak Xer̂ko poi tmaywen komo n̂en̂epekn̂e Xoswe Ai pona. Bece-Apen mîtwono mîn Ai, Betew mehxan ha, resce n̂ixan. On wara kekn̂e Xoswe tîn̂en̂eperî komo ya, Mîntono komo yerasmaxi etocoko, kekn̂e yîwya so. Ero ke cetken̂e tak Ai pono komo yerasmaxi.
3Ero yinhîrî tak n̂examro mokyatken̂e hara Xoswe yaka. On wara ketken̂e yîwya, Asak mak natu Ai pono komo. Ero ke ahnoro rma en̂epera cexpore nasî sowtatu komo. 2.000 mak cen̂epepore nasî, 3.000 na anarimaw. Anarî komo cekar̂kaxmu me cirihra cexpore nasî ero poko, ketken̂e Xoswe ya.
4-5Ero ke 3.000 komo mak cetken̂e sowtatu komo Ai pono komo waparî me. Ixaw Yana komo yopo tko tî xatken̂e Ai pono komo. N̂emahciyatken̂e makî tî Ixaw Yana komo okwe. 36 sowtatu pen komo waihketken̂e okwe Ixaw Yana pen komo. Ai wacan metataka tî ka cetken̂e. En̂exa n̂en̂epetken̂e Ai pono komo. Miya ro mak n̂en̂epetken̂e Sebarin pona. Puhyaka n̂en̂epetken̂e Ixaw Yana pen komo tparaxkaro okwe. Taa, ero wa waihtoponhîrî komo yentarî ke ahwora ro mak takî tî xatken̂e Ixaw Yana pen komo. Nahwoketken̂e ro mak okwe.
6Ero yipu yentache Xoswe ya tpononthîrî tak nahxaikekn̂e. Roowo pona tak n̂esewnapekn̂e Kporin komo mtapotarî yen mîtkoso. Iito xakn̂e pahkî, kokmamso ro ha. Ero wa xa marha n̂esewnapetken̂e Ixaw Yana poritomon komo. Roowo marha pahyatken̂e tîhtîpîrî komo pore.
7Ero yimaw on wara kekn̂e Xoswe Kporin komo ya, Kaan Amoro Apa, On wara wîîkes awya. Ahce kacho amna mekye oona okwe? Ahce kacho Xotaw Yepu twatoso ro amna mekye? Amohew komo nar̂marî me makî kat amna mekye xiya? Iito rma cexpore cma re amna xakn̂e Xotaw yeco po rma.
8Apa, ahce wa thakwa re wîîke tîîxatî pîn komo nar̂marî me exitaw okwe Ixaw Yana pen komo.
9Amna waihtopo tak men n̂encexe Kananew komo. Ero ke amna tak mamcexe. Amna pen waihketîkexe. Amna yosotîtho nîhcamnotîkexe roowo poko hakno komo eroromero. Karitî me xa mekaiwas Apa. Amna waihketîketaw ahce ke re kar̂pe awehtopo menpe ero yimaw yîwya so? kekn̂e Xoswe Kporin komo ya.
Akan Pen Waihkexe Kaan Yanwekrî Ke Yîwya
10On wara tko kekn̂e Kporin komo Xoswe ya, Piiri awomko okopuci. Ahce kacho cewnapo mai?
11Kicicme n̂ehce Ixaw Yana komo kica. Omtapotarî yewetîra n̂ehce kica. Tîhcamnosom, kacho nahsîyatken̂e kica. N̂en̂epanatken̂e kica. Cemaronwatken̂e marha kica. Cemyawno komo cheka rma n̂iir̂atken̂e kica.
12Ero yanme mak tîîxatî pîn komo yopono me exihra tak n̂ehcow Ixaw Yana komo. N̂emahcicow okwe. Twaihkaxmu me thakwa tak naxe n̂examro okwe. Awakronomara so men was okwe, Tîhcamnosomu kr̂a mîn ha, kacho yar̂matîkara awexitaw so.
13Ero ke awomko, oponaro xa tak Ixaw Yana komo cirko. On wara kasko yîwya so, Ai oyakno komo, on wara wîîkes awya so, Kporin komo ponaro xa tak ehcoko ero wara rma awehtome so pahxaxa. On wara men kesî Kporin komo, ponaro Ixaw Yana komo yehtopo ha, Tîhcamnosom, kacho nas achew so kica. Ero yanme aaxatî pîn komo yopono me exihra maxe okwe. Ero yar̂mache mak tak awya so aaxatî pîn komo yar̂man̂e me tak maxe hara.
14Ero ke pahxaxa men amohcoko ohyaka. Tpomxe mak esenmecoko tribu me so. Kporin komo tak n̂etahcasî tribu. Taa, n̂examro tak mokyaxe hara tpomxe hara poritomo yepamtho re. N̂examro poyino n̂etahcasî xa hara Kporin komo anarî poritomo yepamtho komo. Noro yepamtho komo tak mokyaxe hara cewn̂e so mak.
15Tîhcamnosom mîn, kacho yaan̂enho yîhtînopuche tak awya so noro pen akn̂icoko, yîhyawnonhîrî pen marha ahnoro. Kporin komo mtapotarî yewetîra xakn̂e kica. Ixaw Yana komo yîwîrîman̂e mîk kica. Ero ke akn̂icoko, kekn̂e. Ero wa kekn̂e Kporin komo Xoswe ya.
16Ero ke enmapuche tak Ixaw Yana komo nan̂ikyakn̂e Xoswe. Amohcoko tpomxe so atribun komo re, kekn̂e yîwya so. Ero ke tribu re mokyataw so Xuta yepamtho komo pona tak xakn̂e men̂ekacho.
17Ero yinhîrî Xuta yepamtho komo tak mokyatken̂e tpomxe so poritomo komo yepamtho komo re hara. Ero wa mokyataw so Sera yepamtho komo pona tak xakn̂e hara men̂ekacho. Ero yinhîrî Sera yepamtho komo mokyatken̂e tpomxe so yîîm komo yawno hara. Ero wa mokyataw so Sabici pona tak xakn̂e hara yukuknomacho.
18Ero ke n̂examro tak nan̂ikyakn̂e hara Xoswe cewn̂e so. Ero wa mokyataw so Akan pona tak xakn̂e hara men̂ekacho Kahmi mumutho pona. Sabici parî tî mîk xakn̂e Akan, Sera pen yepamtho ha. Xuta yepamtho mîkyam xatken̂e. Noro pona tak xakn̂e men̂ekacho.
19Akan men̂ekache tak on wara kekn̂e Xoswe yîwya, Okopuci, kir̂wan̂he xa mai ham, kasko Kaan ya, Ixaw Yana komo Porin ya. Noro ya marha esekatîmko. Owya marha ekatîmtîkakî awehtoponhîrî. Eyamura ro mak tak esko, kekn̂e yîwya.
20-21Ero ke on wara tak n̂eyukyakn̂e Akan, Yaaro, kicicme wehxe Kaan poko, Ixaw Yana komo Porin poko ha. On wara wehxe, Xer̂ko po ween̂e poono, kir̂wan, Babiron̂a pono komo nkaputho. Prata marha ween̂e 200 sikru wicak okre. Ooru marha ween̂e. Porin mîn ween̂e 50 sikru wicakî. Enîrî ke yiixe wehxe. Ero ke wahsîye. Omîn yaw nasî ceyamso ahtoxapu yaw. Poono makataw nasî prata, kekn̂e. Ero wa cehtoponhîrî n̂ekatîmyakn̂e Akan.
22Ero ke iika tanton komo n̂en̂epekn̂e Xoswe yîmîn yaka. Ero ke iina cetken̂e kar̂pe. Iito n̂een̂atken̂e yîmîn yaw. Ceyamso xakn̂e. Prata xakn̂e poono makataw.
23Ero ke tak Akan mîn yai naar̂atken̂e. Xoswe yaka naar̂atken̂e, Ixaw Yana komo yaka marha. Kporin komo yepatai tak panahcetken̂e en̂epanmexapunhîrî.
24Ero yinhîrî Akan tak naar̂akn̂e Xoswe, Sera pen yepamtho. Ixaw Yana komo yakro noro naar̂atken̂e. Prata naar̂atken̂e, poono, ooru, yumumuru komo, emsîrî komo, iyoh komo paaka, buhu, kahn̂eru, taa, yîmînthîrî, ahnoro mak naar̂atken̂e emyawno komo, yîhyawno komo marha. Akoro pona naar̂atken̂e woskara pona.
25Ero yinhîrî on wara kekn̂e Xoswe Akan ya, Ahce poyero amna mîwîrîmai okwe? Oroto tak awîrîmes hara Kporin komo, kekn̂e. Ero ke tak noro pen n̂etapetken̂e Ixaw Yana komo toh ke, twaihso ro n̂etapetken̂e. Yîhyawnonhîrî pen komo marha, iyokuthîrî pen marha. Ero yinhîrî tak okoputhîrî komo nakn̂iyatken̂e, emyawnonhîrî marha.
26Ero yinhîrî tak toopu n̂enmekyatken̂e okoputhîrî pona tukuhkaw cehso ro. Iito rma nas oroto. Ero wa ciriche yîwya so n̂etîrwoxinkekn̂e takî tî Kporin komo yîrwonîmxapunhîrî xa. Taa, on wara takî tî nosohcetken̂e iitono woskara, Akoro me nosohcetken̂e. Ero wara rma n̂etahcaxe iitono komo oroto. Ero wa n̂etahcaxe.
Ai Pononho Komo Yopono Me Tak Naxe Ixaw Yana Komo
8
1Ero yinhîrî on wara kekn̂e Kporin komo Xoswe ya, Ai, Xoswe, on wara wîîkes hara awya, erasîra esko. Ahwokara marha esko. Ai pono komo yar̂maxi tak etoko xa hara. Sowtatu komo arko ahnoro. Ai pono komo kayaritomon tak war̂mapo awya so, maywenînhîrî komo yakro rma. Ewtonthîrî komo marha wîîm awya so, yîrowonthîrî komo marha. Ahnoro wîîm awya so. Enko xe.
2Kokon̂oro Xer̂ko pono pen komo mar̂mace, kayaritomon komo pen marha. Ero wa xa marha Ai pono pen komo ar̂macoko, n̂examro kayaritomon pen marha. Anarî me tko wîîkes awya so emyawnonhîrî komo poko, iyokuthîrî komo poko marha. Ero yipu tak maar̂axe yiixe awexitaw so awemyawno komo me, awoh komo me marha. On wara xa n̂examro pen ar̂macoko, sowtatu komo en̂epeko ewto mehxa anarî komo mak. En̂epa me en̂epeko. Ewto mehxa n̂he n̂eseyamcowpe, kekn̂e. Ero wa kekn̂e Kporin komo Xoswe ya.
3Ero ke cekn̂e tak Xoswe Ai pono komo waparî me xa hara. Sowtatu komo naar̂akn̂e ahnoro. Yihcirî me ka anarî komo mak men̂ekekn̂e sowtatu komo. Yaake men̂ekekn̂e 30.000. N̂examro tak n̂en̂epekn̂e kosope rma.
4N̂examro cetaw on wara kekn̂e yîwya so, Ai oyakno komo, omtapotarî men entacoko. On wara etocoko amyamro, Ai mkai etocoko en̂epa me mak. Iito tak eseyamcoko ewto pahnoke. Mooxe tohra ehcoko ewto mehxa. En̂exa rma tko amna mokrî encoko.
5Enmapuche tak amna cesî yuu yuu kaxi ewto wece. Amna yeen̂ataw iitono komo ya amna yar̂maxi mokyaxe hara. Kokon̂oro mokyatken̂e kaknonhîrî pen komo yar̂maxi ero wa xa marha mokyaxe hara. N̂examro mokyataw tak amna n̂emahciyasî xa hara.
6Ero ke amna wenari mokyaxe. On wara kexe, Ixaw Yana komo n̂emahciyaxe xa hara, entamko xe. Kokon̂oro n̂emahcice ero wa xa marha n̂emahciyaxe hara, kexe amna poko. Ero wa kachome yîwya so amna n̂emahciyasî.
7Ero yimaw tak amohcoko amyamro ewto yar̂maxi. Aporin komo Kaan tak nîmyas awya so anar̂marî komo me.
8Iitononhîrî pen komo waihkatîkache yîmînthîrî komo tak akn̂icoko. Ero wa kesî Kporin komo owya. Ero ke Noro mtapotarî yaw roro etocoko. Ero wa men wîîkes awya so, kekn̂e. Ero wa kekn̂e Xoswe eseyamso tîtosom komo ya.
9Ero ke tak n̂examro n̂en̂epekn̂e Xoswe. Ero ke eseyamso cetken̂e. Ai mkai n̂eseyamyatken̂e oesce n̂ixa. Mehxa n̂he xakn̂e Betew hara. Iito n̂eseyamyatken̂e Ixaw Yana komo. Eeta yaw rma ka xakn̂e Xoswe tpoyino komo yakro rma.
10Enmayataw tak eeta yawno komo tak nan̂ikyakn̂e Xoswe sowtatu komo. N̂examro tak naar̂akn̂e Ai pono komo waparî me. Ixaw Yana poritomon komo yakro rma cetken̂e.
11Ero ke Xoswe komo tak cetken̂e ewto wece. Iito ka n̂eremetken̂e Ai pahnoke. Mehxa xakn̂e Ai suu n̂ixa. Xehxa n̂he xakn̂e aporî. Ero mkai xatken̂e Ixaw Yana komo. Ero wa xatken̂e.
12En̂exa tak anarî komo xa hara n̂en̂epekn̂e Xoswe eseyamso hara 5.000. Oesce n̂ixa n̂eseyamyatken̂e n̂examro hara. Mehxa xakn̂e Ai, xehxa xakn̂e Betew. Iito tî n̂eseyamyatken̂e.
13Ero wa xatken̂e Ixaw yana komo. Sowtatu komo xatken̂e cepanatoso so aporî mkai, nohce n̂ixa. Mehxa xatken̂e eseyamxapu komo oesce n̂ixa hara. Kosope tak Xoswe cekn̂e aporî yecihtaka.
14Taa, Xoswe komo tak n̂een̂akn̂e Ai pono komo kayaritomon. Ero ke saa ketaw ewto pono komo cetken̂e Xoswe waparî me. Kîrkomo naar̂akn̂e kayaritomo, ahnoro naar̂akn̂e ewto pono komo. Kar̂pe tî cetken̂e. Woskara yemyatkoso cetken̂e tînkuknomathîrî komo pona. Iina tîhcexe Ixaw Yana komo yakro etar̂maxi, kacho pona. Ewto mkai naxe anarî komo kopi, kahra ro makî tî xakn̂e.
15Yohno rma tko Xoswe komo n̂emahciyatken̂e, Ixaw Yana kom ha. Kar̂pen wara ro mak n̂esenpetken̂e. Axawa imo yesamarî yaw n̂emahciyatken̂e.
16Ero ke ahnoro Ai pono komo tak nan̂ikyakn̂e kayaritomo Xoswe komo waparî me. Xoswe komo wenari cetken̂e kar̂pe. Mooxe cetken̂e.
17Ero ke Ai po rma exihra ro mak tak xatken̂e kîrkomo. Betew po exihra marha xatken̂e. Ewto wacan metatan yahrura ro makî tî xatken̂e. Ixaw Yana komo yar̂maxi makî tî cetken̂e ahnoro kar̂pe.
18Ero yinhîrî on wara tak kekn̂e Kporin komo Xoswe ya, Ai Xoswe, Ai wece tak ekanîhko arahnu ke. Awya tak war̂mapesî Ai pono komo, kekn̂e. Ero ke Ai wece tak n̂ekanîyakn̂e Xoswe tîrahnu ke.
19Ero ke kar̂pe takî tî cetken̂e eseyamxapunhîrî komo. Ewto pona tî cetken̂e ewto wece ekanîyataw Xoswe ya. Iitono komo tî waihketîketken̂e. Yîmînthîrî komo marha tî nakn̂iyatken̂e. Ero wa tî xatken̂e eseyamxapunhîrî komo.
20Ero yimaw tîmkai so tî n̂een̂atken̂e Ai pono komo, kîrkomo. Yîsîn takî tî n̂een̂atken̂e kopi. Kahsî nawomyakn̂e yîsîn. Emahcitopo komo ken̂ehra tak xatken̂e okwe. Axawa imo wece emahcixapunhîrî komo tak n̂etaknametken̂e twenari so tmohsomunhîrî komo wece hara.
21On wara tak xatken̂e Xoswe komo, Ixaw Yana komo ahnoro, yîsin tak n̂een̂atken̂e mîîmo mko yecahtopo. Ero ke on wara ketken̂e, Ai pononho pen komo tak waihkacow ham eseyamxapunhîrî komo, ketken̂e. Ero ke n̂etaknametken̂e hara Xoswe komo Ai pono pen kom yar̂machome hara.
22Ero yimaw marha ewto yakn̂in̂enho komo n̂epataketken̂e ewto poi kîrkomo pen yar̂max hara. Emahcira thakwa xatken̂e okwe n̂examro pen Ai pono pen komo. Eepatai so xatken̂e Ixaw Yana komo, yîmkai so marha. Ero ke n̂examro pen tak paraxketken̂e Ixaw Yana komo. Ahnoro waihketken̂e. Yîmtora ro makî tî xatken̂e. Tîhyai so en̂epera ro mak xatken̂e.
23Ai pono komo kayaritomon makî tko waihkara xatken̂e. Noro reha naar̂atken̂e Xoswe yaka.
24Taa, ero wa Ai pono komo pen waihketken̂e Ixaw Yana komo twenari so mohxapunhîrî pen komo. Woskara pona mohxapu komo waihketken̂e, axawa imo pona toxapu komo marha. Kîrkomo waihkatîkache kacipara imo ke Aitho pona cetken̂e hara Ixaw Yana komo. Iitononhîrî pen komo rma waihketîketken̂e hara.
2512.000 waihyatken̂e ero po rma. Kîrkomo pen waihyatken̂e, wooxam pen komo marha. Ahnoro waihyatken̂e Ai pononho pen komo okwe.
26Pahkî n̂ekanîyakn̂e Xoswe tîrahnu ke. Ai pono pen komo waihkatîkache mak tak ekanpîra tak xakn̂e hara.
27Ero yinhîrî iitononhîrî komo yemyawnonho tak naar̂atken̂e Ixaw Yana komo, iyokuthîrî komo marha. Kporin komo kekn̂e Xoswe ya ero yaw roro rma naar̂atken̂e.
28Ero yimaw ewto pen nakn̂itîkekn̂e Xoswe iitononhîrî pen. Wemronho me mak tak n̂iir̂akn̂e ewtotho eroromero. Ero wara rma nasî oroto.
29Ero yimaw marha Ai pono komo kayaritomon pen n̂exewnukyakn̂e Xoswe weewe pona. Iito rma xakn̂e okoputhîrî tamhosotoso kokmamso ro. Kokmamyataw tak okoputhîrî n̂enîhtopekn̂e Xoswe. Ewtotho wacan metataka rma nar̂mapekn̂e. Toopu marha n̂enmekyatken̂e okoputhîrî pona tukuhkaw xa. Iito rma nasî toopu oroto. Ero wa Ai pononho pen komo nar̂metken̂e.
Kaan Ya Tpanatanmetopo Komo Mewrexe Ixaw Yana Komo, Nîmtapotarexe Marha
30-31Taa, ero yinhîrî Ebaw Yîpîn pona tak Kporin komo ya tîmsom yakn̂itopo nakîhcekn̂e Xoswe, ponaro Ixaw Yana komo yehtopo ya tîmsom yapon ha. Pahxa rma Moises kekn̂e Ixaw Yana komo ya, Ero wa Kporin komo ya tîmsom yakn̂itopo akîhtocoko, kekn̂e. Kporin komo yanton mîk kekn̂e. Ero wa kacho marha nasî tmewreso kpanatanmetopo yaw Moises nmewretho yaw ha. Ero wa kachonho yaw roro nakîhcekn̂e. Toopu n̂enmekyakn̂e enporinî ro mak, pehu ke enporinî ro mak, ero yipu n̂enmekyakn̂e apon me. Ero pona tak nakn̂iyatken̂e tokuthîrî komo puntho Kporin komo ya tîmsom. Takn̂itîkaxmu nakn̂iyatken̂e, Aaxe xa wasî, kacho marha nakn̂iyatken̂e iina.
32Iina marha Moises penî mtapotachonho mewrekn̂e Xoswe, kpanatanmetopo kom ha. Toh poko rma mewrekn̂e Ixaw Yana komo wero ro rma.
33Ero yinhîrî tak îh po n̂esenmekyatken̂e Ixaw Yana komo ahnoro. Cececetoso so xatken̂e. Poritomo komo xatken̂e iito, antomano rin̂e komo marha, en̂ekano rin̂e komo marha. Yîcheka so mohxapu komo marha xatken̂e iito, yîchew so ewruxapu komo marha. Iito xakn̂e Kporin komo mtapotarî yen. Ero yaan̂e komo wece cewru n̂ecececetken̂e xehxa mehxa wara. Tîmsom pokono komo mîkyam xatken̂e ero yaan̂e komo, Repita kom ha. Ero wa n̂ecececetken̂e Ixaw Yana komo. Yîraconhîrî komo n̂ecececetken̂e Ebaw Yîpîn yexenaw, yîraconhîrî kom hara xatken̂e Xeresin Yîpîn yexenaw. Ero wa n̂ecececetken̂e Moises mtapotachonho yaw roro rma, Kporin komo yantonî mtapotachonho yaw roro ha. Ero wa Ixaw Yana komo yakronomacho ekatîmcoko, kekn̂e tî yîwya so. Ero wa kachonho yaw roro tak n̂iir̂atken̂e.
34Ero yimaw tak kpanatanmetopo komo nîmtapotaretîkekn̂e Xoswe yîn̂entarî komo me. Akronomacho komo nîmtapotarekn̂e, yîwîrîmacho komo marha.
35Ahnoro Moises penî mtapotachonho nîmtapotaretîkekn̂e watohra ro mak. Ero yîmtapotareko amn̂e, kachonho nîmtapotarekn̂e. Ixaw Yana komo n̂entarî me nîmtapotarekn̂e miyan komo n̂entarî me rma. Iito rma xatken̂e wooxam komo meero, rikomo komo meero. Anarî yana komo marha xatken̂e iito yîchewno kom ha. Noro yipu komo n̂entarî me nîmtapotarekn̂e Xoswe Moises pen nmewretho. Ero wa nîmtapotarekn̂e.
Xibeon Pono Komo Yakro Nîmtapowaxe Ixaw Yana Komo Cetkurunpetopo Komo Poko
9
1Ero yimaw takî tî Ixaw Yana komo yehtoponho n̂encetken̂e ahnoro Kananew kayaritomon kom ha. Îh pono komo, capahno pono komo, tuuna imo yecihtawno komo, miya rorono komo, Ribanu pona rorono kom ha, Etew kayaritomon komo, Amohew kayaritomon komo, Kananew kayaritomon komo, Peresew kayaritomon komo, Epew kayaritomon komo, Xebusew kayaritomon komo, ahnoro tî n̂encetken̂e iitono komo, Xotaw xehxan kom ha.
2Ero ke tak iina re takî tî n̂esenmekyatken̂e Ixaw Yana komo waparî me. Xoswe komo yakro etar̂maxi tîtotopo komo poko tî nîhtînoyatken̂e etîme re.
3Xibeon pono komo marha tî n̂encetken̂e Ixaw Yana komo yehtoponho. Xer̂ko pono pen komo yar̂machonho tî n̂encetken̂e, Ai pono pen komo yar̂machonho marha. Noro yipu pen komo yar̂machonho tî n̂encetken̂e.
4Ero ke emku me mak takî tî tîtotopo komo nîhtînoyatken̂e n̂examro. Mooxe mohxapu wara cesenpo xe xatken̂e Xoswe komo yaka tîtosom komo, meyeno komo kayaritomon yanme tîtosom komo wara. Ero ke cemyawno yenkayataw kumixi yaka etahxaikaxaputho yaka makî tî n̂enkayatken̂e. Wooku marha narketken̂e okno pichotho yaka, etawkaxaputho yaka mak. Etawkatoponhîrî mak n̂eemiyatken̂e pahxantho wara esenpotome Ixaw Yana komo ya.
5Pahxantho mak numunukyakn̂e tîhtarî komo cewtakemtho mak, eemixaputho mak. Pahxantho marha namruyatken̂e poonotho. Tuuru komo rma re n̂enkayatken̂e kumixi yaka tporan komo, payantaxaputho mak ha tko.
6Ero yinhîrî takî tî Xoswe yaka cetken̂e. Xiwkaw po xatken̂e Ixaw Yana komo ero yimaw. Yîhyaka so tîtoche so Xoswe yakro tak nîmtapowatken̂e, Ixaw Yana komo yakro marha kîrkomo yakro. On wara ketken̂e yîwya so, Meyeno amna moko ahyaka so awakro so esentaxi. On wara kes amna awya so, on poko cma re tîmtapowaxe yaaro xa, Cetkurunpecerî, kacho poko, ketken̂e yîwya so.
7On wara tko Epew komo n̂eyukyatken̂e Ixaw Yana komo, Anarimaw amna mîtwono komo rma na amyamro. Ahce wa thakwa re amna nîmtapowa ero poko awakro so? ketken̂e yîwya so.
8Pîra ro mak, ketken̂e hara mohxapu komo. Amaywen me mak cexi xe nas amna, ketken̂e. Ero ke on wara tak kekn̂e Xoswe yîwya so, Onoke xa amyamro ha ke? Ahn̂i xa mîmohcow ha ke? kekn̂e yîwya so.
9Apa komo, ketken̂e tak Xibeon pono komo yîwya so, mooxe ro mak nas amna yeken. Iito rma amna n̂encekn̂e Aporin komo Kaan yehtopo, kyopono me so xa ehtopo amna n̂encekn̂e. Exitu pono pen komo nîwîrîmekn̂e ro mak Noro, kacho amna n̂encekn̂e.
10Amohew kayaritomon pen komo marha tî nar̂mapekn̂e awya so asakno roro rma. Xotaw yeco pono komo tî nar̂mapekn̂e ahnoro. Sion pen tî nar̂mapekn̂e Esbon pono komo kayaritomon pen ha. Oki pen marha tî nar̂mapekn̂e, Basan pono komo kayaritomon pen, Astaroce pononho pen ha. Ero wa Aporin komo Kaan yehtopo amna n̂encekn̂e.
11Ero ke on wara ketken̂e amna poritomon komo, ahnoro mak amna poyino komo ketken̂e on wara, Etocoko tak kîrkomo Ixaw Yana komo yaka. Aporan komo aacoko. On wara kacoko yîwya so, Ai, apa komo, awanton komo mak amna. Ero ke ketkurunpetopo komo poko cma re tîmtapotacerî, kacoko yîwya so, ketken̂e amna ya.
12On amna poran amna n̂ekyakn̂e tîmîn yawno. Aixapu rma ka amna n̂enkayakn̂e kumixi yaka amna mohtopo po rma ha, awenso so amna mokrî me rma. Tpayaye tak nasî kica, ceipu marha okwe, enko xe.
13Amna wokru yen komo xakn̂e yaxan me amna mokyataw mehxa. Amna narkekn̂e twokru on yaka. Cetawkaxi exirî tak encoko. Pahxantho me tak nas amna ponontho, amna tatho marha. Ero wa nasî mooxe ro mak amna mokrî ke, ketken̂e. Ero wa ketken̂e kica Xibeon pono komo Xoswe komo ya.
14Ero wa entarî ke tak mohxapu komo wokru poi n̂eer̂atken̂e Ixaw Yana komo, iyuru komo poi marha nokyatken̂e. Kporin komo yakro tko yîmtapotara ro mak xatken̂e okwe ero poko.
15Cetkurunpetopo komo poko tak nîmtapowakn̂e Xoswe. On wara kekn̂e yîwya so, Awaikara so nas amna. Awaparî komo mokyataw awakronomaxi so amna mokyasî, kekn̂e. Ero wa xa marha ketken̂e Ixaw Yana yantoman̂e komo. Yaaro xa ero wa kes amna, cemaro pîn me ro mak, ketken̂e. Ero wa ketken̂e antomano rin̂e komo Xibeon pono komo ya.
16Ero yinhîrî tak osorwaw ro n̂enmayakn̂e, Cetkurunpecerî, kachonho Xibeon pono komo ya. Ero yimaw on wara tak n̂examro yehtopo n̂encetken̂e hara Ixaw Yana komo, Amîtwono komo rma mexe mîkyam, Akurunpexe so amna, awaikara so ro mak nas amna, mîîketken̂e yîwya so n̂examro. Amîtwono komo rma mexe mîkyam meyeno pîn komo ro mak, kacho n̂encetken̂e.
17Ero ke Xibeon pono komo yaka tak cetken̂e Ixaw Yana komo. Asakî ro n̂etakriyatken̂e esama yaw ewton komo pona cepatakachome so tak. On wara xakn̂e ewton komo, Xibeon, Sepira, Beeroce, Kiriace Xearin. Ero wa xakn̂e ewton komo yosotî.
18Ar̂mano cirihra rma tko tî xatken̂e Ixaw Yana komo, Awaikara so nasî amna, karî ke thakwa yîwya so. Awakronoman̂e me mak nas amna miya roro. Yaaro xa tan kes amna, kekn̂e thakwa amna okwe. Kaan n̂etahcatken̂e Ixaw Yana komo Porin. Ero ke ar̂mano cirihra rma xatken̂e. Ahwora tak xatken̂e Ixaw Yana komo tantoman̂e komo poko. Kicicme tî nîmtapowatken̂e poko so.
19On wara tko n̂eyukyatken̂e antomano rin̂e komo, Yaaro xa thakwa kekn̂e amna yîwya so, Awaikara so nas amna, kekn̂e amna. Kaan amna n̂etahcakn̂e Ixaw Yana komo Porin yaaro xa amna mtapotarî yentachome. Ero ke waihkara thakwa taxe.
20On wara xa n̂examro ciicerî, waihkara so cehcerî yîrwomra Kaan yehtome kpoko so. Kporin komo men nîrwonasî kpoko so tîmtapotachonhîrî towyataw amna ya. Noro rma amna n̂etahcakn̂e yaaro amna mtapotarî yentachome.
21Ero ke waipîra rma n̂ehcowpe. Kwehtorî komo rakan̂e me mak ciicerî, kutunarî komo yenmekn̂e me marha, ketken̂e. Ero wa ketken̂e Ixaw Yana yantoman̂e komo. Ero ke ero pokono me rma n̂examro n̂iir̂atken̂e. Tîmtapotachonhîrî komo towîhra rma xatken̂e.
22Ero ke tak Xibeon pono komo tak nan̂ikpekn̂e Xoswe. On wara kekn̂e yîwya so, Ahce kacho amna memîknoce kica? Meyeno komo xa amna, mîîketken̂e kica amna mîtwono komo rma.
23Ero ke ero wa karî ke awya so Kaan nîwîrîmarî me tak maxe. Mînto nasî Kaan mîn ponaro oyehtopo mîn ha. Ero yenîn̂e komo wehtorî rakan̂e me tak maxe, yutunarî komo yenmekn̂e me marha. Ero pokono me tak maxe miya roro etowîn me ro mak, kekn̂e yîwya so.
24On wara n̂eyukyakn̂e Xibeon pono komo, Apa, Aporin komo Kaanî mtapotachonho amna n̂encekn̂e kir̂wantaw ro mak. On wara tî kekn̂e tanton ya Moises pen ya ha, Kanan wîmyas awya so aweken komo me. Ero ke iitononhîrî pen komo ahnoro waihkapesî awya so, kekn̂e tî. Ero ke thakwa amna n̂eraswakn̂e apona so, twaparî me ahtînorî ke so amna ya. Ero yanme xa ero wa amna kai awya so.
25Oroto awanton komo me mak tak nas amna. Ero ke amna antomacoko takîhso anîhtînorî komo yaw roro rma, Ero wa xa cirpore nasî moxam, kacho yaw roro rma awya so, ketken̂e. Ero wa ketken̂e Xibeon pono komo Xoswe ya.
26Ero wa Xibeon pono komo nukurunpekn̂e Xoswe. Ixaw Yana komo ya waihkapora xakn̂e.
27Ixaw Yana komo wehtorî rakan̂e me mak n̂iir̂akn̂e Xoswe, yutunarî komo yenmekn̂e me marha. Kporin komo ya tîmsom yakn̂itopo wehtorî yenmekn̂e me marha n̂iir̂akn̂e. Tîmsom yapon korokacho yenmekn̂e me marha tuuna yenmekn̂e me ha. On wara kekn̂e Xoswe yîwya so, Amn̂e tak Kaan nahsîyasî ewto cewtonî ro me, iina wehto yenmekn̂e me tak maxe, tuuna yenmekn̂e me marha, kekn̂e yîwya so. Ero ke ero wara rma naxe oroto. Ero wa naxe.
Kaamo N̂ecececesî Pahkî Kokmamra

1Taa, ero yimaw Xerusaren pono komo kayaritomon xakn̂e, Aton̂i-Seteke tî osotî. Noro takî tî Xoswe yehtoponho n̂encekn̂e. Ai pononho pen komo nar̂metîkekn̂e Xoswe. Yîmînthîrî komo nakn̂itîkekn̂e ahnoro, kacho tî n̂encekn̂e. Ai pononho komo kayaritomon pen waihkekn̂e Xer̂ko pononho pen komo kayaritomon pen wara xa marha, kacho tî n̂encekn̂e. Xibeon pono komo reha tî nîmtapowatken̂e Ixaw Yana komo yakro cetkurunpetopo komo poko. Ixaw Yana komo chew tak n̂esekenmetken̂e, kacho marha tî n̂encekn̂e.
2Ero wa xa marha tî n̂encetken̂e noro maywen komo. Ero ke n̂eraswatken̂e xa takî tî. Ewto imo mîn xakn̂e Xibeon, kayaritomo yewton warai rma. Ai yopono mîn xakn̂e Xibeon. Karitî komo marha mîkyam xatken̂e iitono komo.
3Ero ke on wara takî tî xakn̂e Aton̂i-Seteke, kayaritomo komo tî nan̂ikpekn̂e yaake. Oaw, Ebron pono komo kayaritomon, Piraw, Xahmuce pono komo kayaritomon, Xapia, Rakis pono komo kayaritomon, Tebi, Ekron pono komo kayaritomon, iitono kayaritomon komo tî nan̂ikpekn̂e.
4On wara kacho tî n̂ekatîmyakn̂e yîwya so, Oyakronomaxi men amohcoko. Xibeon pono komo tar̂macerî. Xoswe yakro tî nîmtapotace cetkurunpetopo komo poko kica, Ixaw Yana komo yakro ha. Ero ke amohcoko Xibeon pono komo yar̂maxi kr̂a oyakro, kacho tî n̂ekatîmyakn̂e yîwya so.
5Ero ke Amohew kayaritomon komo takî tî mokyatken̂e iina re 5. Xerusaren pono komo kayaritomon, Ebron pono komo kayaritomon, Xahmuce pono komo kayaritomon, Rakis pono komo kayaritomon, Ekron pono komo kayaritomon, iitono kayaritomon komo tî mokyatken̂e Aton̂i-Seteke yakronomaxi. Sowtatu ke tmaywei so tî mokyatken̂e. Ero yimaw takî tî cow wara so cetken̂e Xibeon pono komo yar̂maxi. Ewto mamcetken̂e, iitono komo yar̂machome.
6Ero ke tîmtapotarî yekatîmn̂e komo takî tî n̂en̂epetken̂e Xibeon komo Xiwkaw pona, Xoswe yaka. On wara kacho n̂ekatîmyakn̂e yîwya, Apa, awanton komo rma amna. Ero ke amna emîknopîra men ehcoko. Yohno men amohcoko amna yukurunpeso, amna akronomatamcoko. Mohce men Amohew komo kayaritomon komo ahnoro. Îh pono komo mîkyam mohce. Iina re n̂esenmece kopi. Amna yar̂ma xe men naxe okwe, kacho n̂ekatîmyatken̂e Xoswe ya.
7Ero ke Xiwkaw poi tak cekn̂e Xoswe. Sowtatu komo ahnoro naar̂akn̂e karitî kom ha.
8On wara kekn̂e Kporin komo Xoswe ya torî me so, Ai, Xoswe, erasîra esko n̂examro pona. N̂examro marha wiirî anar̂marî komo me. Awar̂mara so ro mak naxe, kekn̂e.
9Ero ke cetken̂e tak Xoswe komo, kosope cetken̂e cenmakaxi ro. Enmarî yakro ro tak yuu yuu, ketken̂e Amohew komo wece. Ponan̂e ketken̂e.
10Ero yimaw Amohew pen komo nar̂mapekn̂e Kporin komo Ixaw Yana komo ya yuu yuu ketaw. Ero ke n̂examro pen waihketken̂e ro mak Ixaw Yana komo. Xibeon panaw rma ka waihkano n̂iir̂atken̂e. Weken̂emekno marha tak n̂iir̂atken̂e Bece-Oron yesamarî yaw. Aseka pona roro waihkano n̂iir̂atken̂e, Maketa pona roro marha.
11Beci-Oron pore n̂emahciyatken̂e Amohew komo. Pupyaka cetaw so saraipa tak n̂ekpekn̂e Kporin komo porin komo ro mak oko, etapacho komo. Aseka pona roro ero yipu mokyakn̂e oko n̂examro pen waparî me. Mer̂pora rma re waihketken̂e Ixaw Yana komo kacipara imo ke. Ero yopo tko waihyatken̂e saraipa ke hara. Ero wa waihyatken̂e Amohew pen komo.
12Ero yimaw tak Xoswe nîmtapowakn̂e Kporin komo yakro. Amohew pen komo nar̂mapekn̂e Kporin komo Ixaw Yana komo ya ero po rma nîmtapowakn̂e. On wara kekn̂e, Kaamo amoro, ececetoko tak Xibeon yepoi xa. Nuun̂i, amoro ececetoko Aixaron yepoi hara, aporî yepoi ha, kekn̂e. Ero wa kekn̂e Xoswe Ixaw Yana komo wero ro rma.
13Ero ke n̂ecececekn̂e tak kaamo, nuun̂i marha n̂ecececekn̂e yiixatî pîn komo yar̂matîkachome. Kamarakataw n̂ecececekn̂e kaamo. Iito rma n̂ecececekn̂e pahkî okyo, cewn̂e kaamo wicakî. Ero wara kacho rma nasî tmewreso Xase Komo kacho yaka, karita yaka.
14Ero wara exihra ro makî ka xakn̂e kaamo pahxa ha kapu. Ero yinhîrî tak ero wara exihra xa hara nasî oroto. Ero yipu poko tooto mtapotarî yewetîra xa hara xakn̂e Kporin komo. Ixaw Yana komo yakronoman̂e me xa xakn̂e ham Kporin komo etar̂metaw so.
15Ero yinhîrî cetarî komo yaka tak n̂etîrametken̂e hara Xoswe komo, Ixaw Yana kom ha. Xiwkaw pona n̂etîrametken̂e hara.
Amohew Kayaritomon Komo Waihkesî Xoswe
16Taa, ar̂mano riyataw Ixaw Yana komo ya Amohew kayaritomon komo tî n̂emahciyatken̂e 5 kom ha. Maketa pona tî n̂emahciyatken̂e. Iito xakn̂e ewtarî îîpî yexenaw, ero yaka tî n̂ewomyatken̂e ceseyamtome so.
17Xoswe ya tko n̂ekatîmyatken̂e. Mînto tî natu kayaritomo komo 5. Maketa Yîpîn yexenaw tî natu ewtarî yaw, ketken̂e yîwya.
18Ero ke on wara kekn̂e Xoswe tmaywen komo ya, Ewtarî ahrutatko toh ke porin komo ke. Yîhmamacoko ewtarî potaka ahru tome tak. Sowtatu komo marha antomacoko ewtarî yentopo poko.
19Amyamro reha yîtîtmamra ro mak men etocoko. Aaxatî pîn komo weken̂emecoko rma, yuu yuu kacoko rma. Yîmkai so rma etocoko waihkaxi. Tohra ro mak n̂ehcowpe cewton komo pona. Anar̂marî komo me n̂iirî Aporin komo Kaan. Ero ke ar̂mano ciitîkacoko, kekn̂e. Ero wa kekn̂e Xoswe tmaywen komo ya.
20Ero ke ar̂matîkano tak n̂iir̂atken̂e Xoswe komo, Ixaw Yana kom ha. Waihkatîkano n̂iir̂atken̂e ha re. Anarî komo rma tko tî n̂emahciyatken̂e cewton komo pona so, twacayem pona so ha.
21Ero yinhîrî takî tî sowtatu komo mokyatken̂e hara Xoswe yaka eeta yaka, Maketa pono yaka. Erasîra tak xatken̂e. Ero yimaw takî tî Ixaw Yana komo yîwîrîyakacho poko yîmtapotara ro mak xatken̂e iitono komo. Ero wa tî xatken̂e.
22Ero yinhîrî tak on wara kekn̂e Xoswe tmaywen komo ya, Ewtarî ahrunkacoko. Kayaritomo komo ehcoko ohyaka 5 kom ha, kekn̂e.
23Ero ke kayaritomo komo tak n̂ekyatken̂e ewtarî yai 5 kom ha. Xerusaren pono komo kayaritomon, Ebron pono komo kayaritomon, Xahmuce pono komo kayaritomon, Rakis pono komo kayaritomon, Ekron pono komo kayaritomon, iitono kayaritomon komo n̂ekyatken̂e Xoswe yaka.
24N̂examro yekîche tak Ixaw Yana komo nan̂ikpekn̂e Xoswe. Mokuche so on wara kekn̂e sowtatu yantoman̂e komo ya takro toxapunhîrî komo ya, Amohcoko xiya. Moxam pîmtaka tak apihcoko kayaritomo komo pîmtaka, kekn̂e. Ero ke mokyatken̂e, yîpîmtaka so tak napikyatken̂e.
25Ero wa exitaw so on wara kekn̂e Xoswe yîwya so, Erasîra ro mak ehcoko aaxatî pîn komo pona, ahwokara marha. Kar̂pe xa matko ehcoko, erasîn me ro mak. On wara xa marha aaxatî pîn komo ahnoro n̂iir̂asî Kporin komo, anar̂marî komo me, kekn̂e. Ero wa kekn̂e Xoswe yîwya so sowtatu yantoman̂e komo ya.
26Ero ke kayaritomo pen komo paraxkekn̂e Xoswe. Ero wa waihkekn̂e. Ero yinhîrî okoputhîrî komo namhosotopekn̂e weewe pona 5 pona. Iito rma ka xakn̂e okoputhîrî komo tamhosotoso weewe po kokmamso ro.
27Kokmamyataw tak on wara kekn̂e Xoswe tmaywen komo ya, Kayaritomo komo yokoputho tak enîhtocoko weewe poi. Ewtarî yaka ar̂macoko eseyamtoponhîrî komo yaka rma. Ero yinhîrî ewtarî ahrucoko xa hara toh ke porin ke, kekn̂e. Ero ke ero yaw roro rma n̂iir̂atken̂e Xoswe mtapotachonho yaw roro. Iito rma nasî toopu oroto ewtarî yahruru me rma.
Ewto Pono Pen Komo Waihkesî Ixaw Yana Komo Suu N̂ixan Pen Komo
28Ero yinhîrî tak ero po rma Maketa pona tak cekn̂e Xoswe ar̂mano riso hara. Iitono komo waihketîkekn̂e kacipara imo ke kayaritomo pen meero. Waihketîkekn̂e ahnoro exihra cehso ro. Pahxa Xer̂ko pono komo kayaritomon pen waihkekn̂e, ero wa xa marha Maketa pono pen waihkekn̂e hara. Ero wa waihkekn̂e.
29Ero yinhîrî tak Maketa poi cetken̂e Xoswe komo, Ixaw Yana kom ha. Ribna pona cetken̂e hara. Yuu yuu ketken̂e tak iitono komo wece hara.
30N̂examro pen marha nar̂mapekn̂e Kporin komo Ixaw Yana komo ya, kayaritomon pen komo meero waihkapekn̂e yîwya so. Kacipara imo ke waihkatîkano n̂iir̂akn̂e. Waipîn komo yîmtora ro mak xakn̂e. Xer̂ko pono komo kayaritomonînho pen waihkekn̂e pahxa ero wa xa marha Ribna pono komo kayaritomonînho pen waihkekn̂e hara. Ero wa waihkekn̂e.
31Ero yinhîrî tak Ribna poi cetken̂e hara Xoswe komo, Ixaw Yana kom ha. Rakis pona cetken̂e hara. Ewto tak wamcetken̂e. Ero yinhîrî yuu yuu ketken̂e tak iitono komo wece.
32Iitono komo marha n̂iir̂akn̂e Kporin komo Ixaw Yana komo nar̂marî me. Enmapuche tak Xoswe n̂epatakekn̂e ewto pona xa tak. Iitononhîrî pen komo tak waihkekn̂e ahnoro kacipara imo ke. Ribna pononho pen komo waihkekn̂e ero wa xa marha Rakis pononho pen komo waihkekn̂e hara.
33Iito marha xakn̂e Oraw hara Xese pono komo kayaritomon. Rakis pono komo yakronomaxi mohxapu tî mîk xakn̂e iito. Noro pen meero nar̂mekn̂e Xoswe, maywen pen komo marha. Waipîn komo exihra ro mak tak xakn̂e noro maywen pen kom ha.
34Ero yinhîrî tak Rakis poi cetken̂e Xoswe komo, Ixaw Yana kom ha. Ekron pona cetken̂e hara. Ero tak wamcetken̂e hara. Ero yinhîrî yuu yuu ketken̂e tak iitono komo wece hara.
35Ero po rma tak n̂epataketken̂e ewto pona. Iitononhîrî pen komo waihketken̂e kacipara imo ke. Iitono pen komo ahnoro waihketken̂e ero po rma. Rakis pononho pen komo waihketken̂e ero wa xa marha Ekron pononho pen komo waihketken̂e hara.
36Ero yinhîrî tak Ekron poi cetken̂e Xoswe komo, Ixaw Yana kom ha. Ebron pona cetken̂e hara. Iitono komo wece tak yuu yuu ketken̂e hara.
37Ewto pona tak n̂epataketken̂e. Itononhîrî pen komo waihketken̂e kacipara imo ke. Kayaritomon pen komo meero waihkekn̂e. Ewtoci pononho pen komo marha waihketken̂e ewto mîtwononho pen komo ahnoro. Yîmtora ro mak xatken̂e. Ekron pononho pen komo waihketîketken̂e ero wa xa marha Ebron pononho pen komo waihketîketken̂e hara. Ero wa waihkano n̂iitîketken̂e.
38Ero yinhîrî tak n̂etîrametken̂e hara Xoswe komo, Ixaw Yana kom ha. Tebi pona cetken̂e hara. Iitono komo wece yuu yuu ketken̂e hara.
39Ewto pona n̂epataketken̂e, iitono pen komo waihketken̂e kayaritomon pen komo meero. Ewtoci pono komo meero waihketken̂e ewto imo panawno pen kom ha. Ahnoro waihketken̂e kacipara imo ke. Yîmtora ro mak xatken̂e. Ebron pononho pen komo waihketken̂e, Ribna pononho pen komo marha waihketken̂e kayaritomon pen yakro rma, ero wa xa marha Tebi pononho pen komo waihketken̂e kayaritomon pen komo yakro rma ha. Ero wa waihkano n̂iir̂atken̂e Xoswe komo.
40Ero wa iitononhîrî pen komo waihkekn̂e Xoswe. Îh pono pen komo waihkekn̂e, suu n̂ixan pen komo, woskara pononho pen komo, îh pono pen komo, ahnoro iitono komo waihketken̂e. Kayaritomon pen komo yakro rma waihketken̂e ahnoro. Yîmtora ro mak xatken̂e. Cesesîsomînhîrî pen komo ahnoro waihketîkekn̂e Ixaw Yana komo Porinî mtapotachonho yaw roro rma, Kaanî mtapotachonho yaw roro ha.
41Ar̂mano n̂iir̂akn̂e Xoswe miya rorono komo. Kates Bahneia pono pen komo nar̂mekn̂e, Kasa pona rorono pen komo meero, Kosen pono pen komo marha nar̂metîkekn̂e Xibeon pona rorono pen komo meero.
42Ahnoro iitononhîrî pen komo nar̂mekn̂e Xoswe ero yimaw rma. Kayaritomon pen komo marha nar̂mekn̂e. Yîrowonthîrî komo marha nahsîyakn̂e. Ero wa ar̂mano n̂iir̂akn̂e Ixaw Yana komo yakronomarî ke Kporin komo ya, ponaro Ixaw Yana komo yehtopo ya ha. Noro rma tî n̂etar̂mekn̂e akro so.
43Ero yinhîrî Xiwkaw pona tak cetken̂e hara Xoswe komo, Ixaw Yana komo marha. Ero wa cetken̂e.
Nohce N̂ixan Pen Komo Nar̂mexe Hara Xoswe Komo

1Taa, ero yinhîrî tak tî ar̂mano ritoponho n̂encekn̂e anarî hara kayaritomo. Xabin mîk xakn̂e Aso pono komo kayaritomon, noro tî n̂encekn̂e. Ero ke anarî komo takî tî nan̂ikpekn̂e kayaritomo komo. Xobabe tî nan̂ikpekn̂e Maton pono komo kayaritomon, Ximron pono komo kayaritomon, Aksape pono komo kayaritomon marha. Iitono kayaritomon komo tî nan̂ikpekn̂e.
2Nohce n̂ixan komo marha tî nan̂ikpekn̂e îh pono kom ha. Woskara pono komo marha tî nan̂ikpekn̂e, Kin̂erece xehxan kom ha, suu n̂ixan kom ha, tuuna yecihtawno komo marha. Toro pono komo marha tî nan̂ikpekn̂e oesce n̂ixan kom ha. Îh ken̂arî mîn roowo, Toro kacho.
3Kananew komo marha tî nan̂ikpekn̂e, resce n̂ixan kom ha, oesce n̂ixan komo marha tî. Amohew komo marha tî nan̂ikpekn̂e, Etew komo tî, Peresew komo tî, Xebusew komo tî. Îh pono komo mîkyam nan̂ikpekn̂e. Epew komo marha tî nan̂ikpekn̂e Ehmon xehxan kom ha, Mispa mîtwono kom ha. Ero wicakî tî nan̂ikpekn̂e Xabin, kayaritomo kom ha.
4Ero ke mokyatken̂e takî tî an̂ihxapu komo. Tmaywen komo tî n̂ekyatken̂e ahnoro sowtatu kom ha. Kawaru marha tî n̂ekyatken̂e mer̂pono pînî ro mak. Tarara marha n̂ekyatken̂e mer̂pono pîn. Mer̂pora ro mak xakn̂e tarara okyo, axawa nasî tuuna imo yecihtaw ero wicakî xakn̂e.
5Iina re takî tî n̂esenmekyatken̂e Meron N̂ikithon yecihtaka. Iina re marha tî cetarî komo n̂iir̂atken̂e. Ixaw Yana komo yakro etar̂maxi tî cetken̂e iina.
6On wara tko kekn̂e Kporin komo Xoswe ya, N̂examro pona erasîra ro mak ehcoko. On wara exitaw kaamo pahxaxa n̂examro pen tak naxe Ixaw Yana komo nwaikarî me. Ero wa exitaw iyokuthîrî komo raknu micin tak awotocoko kr̂a. Yîtararanthîrî komo marha kr̂a akn̂icoko, kekn̂e. Ero wa kekn̂e Kporin komo Xoswe ya.
7Ero ke tak cekn̂e Xoswe n̂examro yakro etar̂maxi tmaywen komo yakro sowtatu komo yakro. Meron N̂ikithon yecihtaw exitaw so ar̂maxi cetken̂e. Ponan̂e rma tak yuu yuu ketken̂e wece so. N̂etar̂metken̂e tak Ixaw Yana komo n̂examro yakro.
8Kporin komo n̂examro pen nar̂mapekn̂e Ixaw Yana komo ya. Ero ke iyopo so xatken̂e. Emahcixapu komo reha weken̂emekyatken̂e miya ro mak Siton pona roro, ewto imo pona roro ha. Misrepoce-Main pona roro marha weken̂emekyatken̂e, Mispa pona marha woskara pona. Resce n̂ixan pona roro marha cetken̂e ahnoro. Yîmtora ro mak tak xatken̂e n̂examro pen.
9Ero yinhîrî takî tî Kporin komo mtapotachonho yaw roro rma n̂examro pen n̂iir̂akn̂e Xoswe. Iyokuthîrî komo pen raknu micin kr̂a nawocekn̂e. Yîtararanthîrî komo marha nakn̂iyakn̂e.
10Ero yinhîrî tak ewtonthîrî komo pona cekn̂e hara Xoswe Aso pona. Ero pono pen komo tak nar̂mekn̂e. Kayaritomon pen komo meero waihkekn̂e kacipara imo ke. On wara tî xakn̂e noro pen, Aso pononho pen komo kayaritomon pen, anarî kayaritomo komo yantoman̂e me ka xakn̂e, wekatmo awya so iitono komo yantoman̂e me xakn̂e. Noro pen tak waihkekn̂e Xoswe.
11Aso pononho pen komo waihketîketken̂e Ixaw Yana komo. Yîmton me ro mak waihketken̂e cesesîsomînhîrî pen komo ahnoro. Yîmînthîrî komo marha tak nakn̂iyakn̂e Xoswe ahnoro ewto pononho pen komo mîntho.
12Ahnoro iitono pen komo waihketken̂e ewto pono pen kom ha. Iitono komo kayaritomon komo mokyatken̂e etar̂maxi n̂examro pen waihketken̂e maywenînhîrî pen komo yakro rma. Kacipara imo ke waihketken̂e ahnoro. Yîmtora ro mak xakn̂e. Moises pen kekn̂e yîwya, Kporin komo yanton ha, ero wara rma n̂iir̂akn̂e.
13Anarî ewto komo yakn̂ipîra xatken̂e Ixaw Yana komo, yîtîwîn pono kom ha. Aso mak reha nakn̂iyakn̂e Xoswe.
14Iitononhîrî pen komo yemyawnonho tko naar̂atken̂e Ixaw Yana komo, iyokuthîrî komo marha nahsîyatken̂e tok me so. Tooto komo reha waihketîketken̂e kacipara imo ke exihra cehso ro tak. Yîmtora ro mak xatken̂e.
15Pahxa rma Kporin komo nantomekn̂e Moises pen, tanton pen ha. Ero yinhîrî Xoswe tak nantomekn̂e Moises pen hara. Ero ke ero wara rma xakn̂e Xoswe. Kporin komo kekn̂e Moises pen ya ero wa kachonho watohra ro mak xakn̂e Xoswe. Ahnoro rma n̂ewehcakn̂e.
Ehn̂ara Ro Mak Xakn̂e Xoswe Kananew Komo Yar̂macho Poko
16Kanan nahsîtîkekn̂e Xoswe ahnoro. Îh ken̂arî nahsîyakn̂e, Suu n̂ixan, Kosen ahnoro. Woskara marha nahsîyakn̂e. Xotaw yecihtawno marha nahsîyakn̂e woskara hara. Îîpî ahnoro nahsîyakn̂e Ixaw Yana komo rowon pono ha, tuuna yecihtawno marha nahsîyakn̂e.
17Arake Yîpîn pona rorono nahsîyakn̂e, Sei yemyatwono pona rorono ha. Miya rorono nahsîyakn̂e hara Baaw Kace pona rorono hara. Ribanu Woskaran pono mîn Baaw Kace, Ehmon xehxa n̂he nasî. Ero pona rorono nahsîyakn̂e Xoswe iitono pen komo rowontho. Iitono komo kayaritomon pen komo marha nahsîyakn̂e, waihkekn̂e marha kacipara imo ke.
18Pahkî n̂etar̂mekn̂e Xoswe iitononhîrî pen komo yakro kayaritomo pen komo yakro ha.
19Cetkurunpecerî kacho poko yîmtapotara ro mak xatken̂e ewto pono pen komo Ixaw Yana komo yakro. Epew komo mak nîmtapowatken̂e, Cetkurunpecerî, kacho poko, Xibeon pono kom ha. Anarî pen komo reha ahnoro nar̂metken̂e Ixaw Yana komo.
20Kporin komo rma ceipamnoyakn̂e yîropotarî komo etar̂machome so tak Ixaw Yana komo yakro. Ero wa etar̂ma xe so xakn̂e yîhcamnotome so tak. Ahnoro waihkatîkapekn̂e Ixaw Yana komo ya. Yîpînîn yaw so exihra ro mak xakn̂e. Ero ke ero wa waihkatîkano n̂iir̂akn̂e Xoswe. Moises pen ya kekn̂e Kporin komo ero yaw roro rma waihkano n̂iir̂akn̂e.
21Ero yimaw marha cekn̂e Xoswe Anakin pen komo yar̂maxi îh pononho pen komo. Ebron pononho pen komo nar̂mekn̂e, Tebi pononho pen komo, Anabe pononho pen komo, ahnoro nar̂mekn̂e Xoswe, îh pononho pen komo, Xuta rowon pononho pen kom ha, Ixaw Yana rowon pononho pen komo marha. Ahnoro nar̂mekn̂e Xoswe iitononhîrî pen komo. Ewtonthîrî komo meero marha nakn̂iyakn̂e.
22Anakin pen komo etîmtora ro mak xatken̂e Ixaw Yana komo rowon pononho pen komo. Kasa po mak n̂etîmcetken̂e rma, Kace po marha, Astoce po marha. Ero po n̂etîmcetken̂e rma Anakin komo.
23Kanan rowon nahsîtîkekn̂e Xoswe. Moises pen ya kekn̂e Kporin komo ero yaw roro rma nahsîyakn̂e. Ahsîxapu tak Ixaw Yana komo ya tak n̂ekamyakn̂e, tribu komo ya nîraconkekn̂e. Ero yimaw tak tîtken̂e xakn̂e Kanan pono komo, etar̂macho ken̂ehra tak xakn̂e. Ero wa xakn̂e.
Ar̂maxapu Pen Komo Yosotî Tan, Kayaritomo Pen Yosotî

1Taa, iitono kayaritomon pen komo tan wetahcasî Ixaw Yana komo nar̂matho pen kom ha. Xotaw yeco pono komo ka nar̂metken̂e, resce n̂ixan kom ha. Yîrowonthîrî komo nahsîyatken̂e ahnoro Ahnon Yepu yecihtaka rorono, Ehmon Yîpîn pona rorono marha. Woskara nahsîtîketken̂e resce n̂ixan ha.
2Sion pen iito xakn̂e. Noro pen ka nar̂metken̂e, Amohew komo kayaritomon pen tî mîk xakn̂e. Esbon xakn̂e noro yewton. Miyanî rma xakn̂e yîrowon me Aroe pona rorono, Ahnon Yepu yecihtawno pona rorono ha. Miyan marha xakn̂e yîrowon me Xaboke kwaka rorono hara. Amon yepamtho komo rowon wokpan mîn Xaboke Yepu. Xireace raconho rma mîn xakn̂e yîrowon me.
3Woskara marha tî xakn̂e yîrowon me, Xotaw yeco pono, resce n̂ixan ha. Kin̂erece N̂ikithon pona rorono marha xakn̂e yîrowon me, Araba N̂ikithon pona rorono marha. Yîmîtî Ken̂arî rma mîn Araba N̂ikithon. Bece Xesimoce marha xakn̂e noro rowon me. Piska Yîpîn mehxam marha xakn̂e yîrowon me suu n̂ixan ha. Ero wicakî xakn̂e Sion pen rowontho.
4Oki pen marha xakn̂e iito. Basan pono komo kayaritomon pen mîk xakn̂e. Hepain yepamtho pen mîk xakn̂e. Asak mak tak xatken̂e Hepain komo ero yimaw. Asakî xakn̂e Oki pen yewtontho, Astaroce, Etîrei, ero komo xakn̂e noro pen yewtontho.
5On wicakî xakn̂e yîrowonthîrî hara, yînahsîthîrî ha, Ehmon Yîpîn, Sawka marha. Basan marha nahsîyakn̂e miya rorono, Xesurew komo rowon wokpan pona rorono, Maakatew komo rowon wokpan pona rorono marha. Xireace raconho mîn xakn̂e yîrowon me, miya rorono Sion pen rowonînho wokpan yaka rorono, Esbon pononho pen wokpan yaka rorono ha.
6N̂examro pen nar̂mekn̂e Moises, Kporin komo yanton pen ha. Ixaw Yana komo yakro rma nar̂metken̂e. Ero yinhîrî tak yîrowonthîrî komo nîmyakn̂e Moises Huben yepamtho komo ya, Kace yepamtho komo ya marha, Manases yepamtho poyinonho komo ya marha. Noro yipu komo ya nîmyakn̂e iitono pen rowontho eken komo me. Moises pen mîk nîmyakn̂e, Kporin komo yanton pen ha.
7Taa, anarî komo xatken̂e hara Xotaw Yepu xehxa, oesce n̂ixa. Kayaritomo komo marha mîkyam xatken̂e. N̂examro pen meero nar̂metken̂e Xoswe komo, Ixaw Yana komo yakro. Baaw Kace pona rorono komo, Ribanu Woskaran pona rorono kom ha. Arake Yîpîn pona rorono komo marha nar̂metken̂e. Sei mîtwono mîn Arake Yîpîn. Ero yinhîrî tak yîrowonthîrî komo tak nîmyakn̂e Xoswe Ixaw Yana komo ya. Tribu komo ya so nîmyakn̂e eken komo me.
8On warai nîmyakn̂e yîwya so roowo, îîpî ken̂arî, matîwîn ken̂arî marha oesce n̂ixan ha, woskara, îîpî ken̂arî marha porin ken̂arî, axawa imo, suu n̂ixan, ero warai n̂ekamyakn̂e Ixaw Yana komo ya. On warai pen komo rowontho mîn xakn̂e, Etew pen komo, Amohew pen komo, Kananew pen komo, Keresew pen komo, Epew pen komo, Xebusew pen komo, noro yipu pen komo rowontho n̂ekamyakn̂e Ixaw Yana komo ya.
9Ero pononho pen komo tan wetahcasî kayaritomo pen komo, Ixaw Yana komo nar̂matho pen kom ha, Xer̂ko pononho pen, Aai pononho pen,
10Xerusaren pononho pen, Ebron pononho pen,
11Xahmuce pononho pen, Rakis pononho pen,
12Ekron pononho pen, Xese pononho pen,
13Tebi pononho pen, Xete pononho pen,
14Ohma pononho pen, Arace pononho pen,
15Ribna pononho pen, Aturaw pononho pen,
16Maketa pononho pen, Betew pononho pen,
17Tapua pononho pen, Epe pononho pen,
18Apeke pononho pen, Rasaron pononho pen,
19Maton pononho pen, Aso pononho pen,
20Sinron Meron pononho pen, Akisape pononho pen,
21Taanake pononho pen, Mexito pononho pen,
22Ketes pononho pen, Xokn̂eaw pononho pen, Kahmeru pono pononho mîn xakn̂e Xokn̂eaw ha,
23Toro pononho pen, îh pono pononho ha, Xiwkaw pono komo kayaritomon pen,
24Cihsa pononho pen, 31 xatken̂e yînar̂mathîrî pen komo, kayaritomo pen kom ha. Ero wa xatken̂e.

1Taa, ero yinhîrî tak poritomo me tak xakn̂e Xoswe. Yaake cimn̂ipu tak xakn̂e noro yewrutoponho. Ero ke on wara kekn̂e Kporin komo yîwya, Poritomotho me tak mas okwe. Miya rma tko nasî anahsîrî komo aweken komo me.
2On wicakî nasî ahsîn komo rma, Piristew komo yeken, Xesuru komo yeken marha.
3Sio pona rorono hara Exitu xehxan resce n̂ixan ha. Ekron pona rorono marha nasî nohce n̂ixan pona rorono ha. Kananî rma mîn roowo. Ero pono komo kayaritomon komo naxe 5 ha. Piristew komo mîkyam. On wara nasî n̂examro yewton yosotî, Kasa, Astoce, Askaron, Kace, Ekron. Ero wicakî nasî Piristew kayaritomon komo yewton. Apeu komo rowon marha.
4Suu yaw roro nasî Kananew komo rowon miya rma. Meara rowon marha nasî, Siton pono komo yewton mîn ero pona rorono ha. Apeke pona roro marha nasî. Amohew komo rowon yemyatwono mîn Apeke.
5Xebarita komo rowon marha nasî. Ribanu marha nasî, ahnoro kaamo yepatakacho yaw rorono. Anahsîrî komo mîn ahnoro Baaw Kace pona rorono, Ehmon Yîpîn yexenaka rorono ha, Amace pona rorono marha. Ero wa nas anahsîrî komo rma.
6Naxe marha îh pono komo, Ribanu pono kom ha, Misîrepoce Main pona rorono kom ha. Sitoniu komo rma mîkyam ahnoro. N̂examro war̂mapesî rma awya so Ixaw Yana komo ya. Yîrowonthirî komo men ekamko Ixaw Yana komo ya. Men̂ekacho yar̂marî ke yînahsîrî komo ekamko eken komo me, awya wîîkekn̂e pahxa ero wa kachonho yaw roro rma ekamko ha.
79 tribu mak tak nasî ahsîn̂e komo, Manases komo marha naxe ahsîn̂e komo me yîraco me mak. Ero wa naxe ahsîn̂e komo. Ero ke eken komo me ekamko yîwya so, kekn̂e Kporin komo Xoswe ya.
Resce N̂ixan Komo Rowon Wokpamexe Yîwyanî Ro Komo
8Pahxa rma tîrowon komo nahsîyatken̂e anarî kom hara, Manases yîraconhîrî kom hara. Huben komo marha nahsîyatken̂e tîrowon komo, Kace komo marha. Xotaw yeco pono nahsîyatken̂e n̂examro reha. Moises pen nîmîtho rma mîn nahsîyatken̂e.
9On wicakî nahsîyatken̂e tîrowon komo, Aroe pona rorono, Ahnon yecihtawno pona rorono ha. Iito nasî ewto aporî yecihtaw. Ero pona rorono nahsîyatken̂e tîrowon komo. Meteba Woskaran marha nahsîyatken̂e Cimon pona rorono ha.
10Sion pen yewtontho marha nahsîyatken̂e ahnoro Amohew pen komo kayaritomon pen yewtontho. Esbon pononho pen mîk xakn̂e. Noro pen rowontho nahsîyatken̂e Amon komo tîrowon komo me, wokpan pona rorono ha.
11Xireace marha nahsîyatken̂e tîrowon komo me. Xesurew komo rowontho marha nahsîyatken̂e, Makatew komo rowontho marha. Ehmon Yîpîn marha nahsîyatken̂e, Basan marha Sawka pona rorono ha.
12Ahnoro Oki pen rowontho nahsîyatken̂e, Basan pono komo kayaritomonho pen rowontho. Asakî xakn̂e noro pen yewtontho, Astaroce, Etîrei, ero wa xakn̂e noro pen yewtontho. Tooto imo yepamtho tî mîk xakn̂e. Asakî mak tak xatken̂e tooto imo komo noro pen waihyataw. N̂examro pen nar̂mekn̂e Moises pen. Yîrowonthîrî komo nahsîyakn̂e Ixaw Yana komo rowon me.
13Xesurew komo yen̂epera tko xatken̂e okwe Ixaw Yana komo, Makatew komo yen̂epera marha xatken̂e okwe. Iito rma naxe n̂examro oroto Ixaw Yana komo chew rma. Ero wa naxe. Ero wa xakn̂e Manases yepamtho raconho komo rowon, Huben komo rowon marha, Kace komo rowon marha.
14Repi yepamtho komo rowonî ro reha tîmîhra xakn̂e Moises pen. Takn̂isom komo nîmyaxe Kporin komo ya, ponaro Ixaw Yana komo yehtopo ya, ero rma nasî Repi komo nahsîrî me. Ero wara rma kekn̂e Kporin komo yîwya so.
Huben Komo Rowon Nukuknomexe
15-16On wara xa xakn̂e Huben komo rowon, Moises pen nîmîtho yîwya so ha, Aroe pona rorono mîn xakn̂e, Ahnon yecihtawno mîn xakn̂e Aroe. Ero yecihtaw nasî ewto ero marha nahsîyatken̂e. Meteba Woskaran marha nahsîyatken̂e ahnoro.
17-20Ewto marha nahsîyatken̂e yaake, Esbon, ero mîtwono komo marha woskara pono kom ha, Cibon, Bamoce Baaw, Bece Baaw Meon, Xasa, Ketemoce, Mepace, Kiriatain, Sibma, Serece Saa, îh pono, woskara pono ha, Bece Peo, Piska Yîpîn, Bece Xesimoce.
21Ahnoro ewto komo nahsîyatken̂e woskara pono kom ha. Sion pen rowontho nahsîyatken̂e ahnoro, Amohew pen komo kayaritomon pen rowontho ha. Esbon pononho mîk xakn̂e Sion pen. Noro pen nar̂mekn̂e Moises Micianita komo kayaritomon pen yakro rma. On wara xakn̂e Micianita kayaritomon pen yosotî komo, Epi, Heken, Suru, Uru, Heba. Kayaritomo komo rma re mîkyam xatken̂e Sion maywen me cehsom kom ha tko. Iitono komo mîkyam xatken̂e Sion rowon pono kom ha.
22Mer̂pono pîn komo nar̂metken̂e Ixaw Yana komo, iitononhîrî pen komo. Baraw pen meero waihketken̂e Beo mumutho pen ha. Yaskomonhîrî tî mîk xakn̂e noro pen.
23Taa, xehxa Huben komo rowon wokpan xakn̂e Xotaw Yepu hara. Ero wa xakn̂e Huben yepamtho komo yewton, ewtoci komo marha. Iitono re nahsîyatken̂e noro re komo.
Kace Komo Rowon Nukuknomexe
24Taa, on wara xakn̂e Kace komo rowon hara, Moises pen nîmîtho yîwya so hara,
25Xase nahsîyatken̂e tîrowon komo me, Xireace pono marha nahsîyatken̂e ewto komo, Amon yepamtho komo rowon raconho marha nahsîyatken̂e Aroe pona rorono ha. Haba mîtwono mîn Aroe.
26Esbon marha nahsîyatken̂e n̂examro miya rorono. Hamace Mispa pona rorono, Betonin pona rorono marha. Maanain marha nahsîyatken̂e Tebi rowon wokpan pona rorono ha.
27On ewto komo marha nahsîyatken̂e woskara pono komo, Bece Aran, Bece Nimra, Sukoce, Sapon. Ahnoro Sion pen rowontho nahsîyatken̂e, Esbon pono komo kayaritomon pen rowontho ha. Xotaw rma xakn̂e yîrowon komo wokpan. Eeco po xakn̂e miya roro Kin̂erece n̂ikithon pona roro, resce n̂ixa.
28Ero yipu nahsîyatken̂e. Ewto komo nahsîyatken̂e, ewtoci komo marha. Kace komo mîkyam nahsîyatken̂e ceken komo me. Iitono re nahsîyatken̂e noro re komo.
Manases Komo Raconho Rowon Nukuknomexe
29Taa, tîrowonî ro komo marha nahsîyatken̂e Manases komo yîraconhîrî kom hara. Moises pen nîmyakn̂e yîwya so. Iina re n̂esekenmetken̂e noro re me cehsom komo.
30Yînahsîrî komo wokpan tan wekatîmyasî, Maanain poyerono nahsîyatken̂e. Ahnoro Basan nahsîyatken̂e tîrowon komo me. Oki pen rowontho mîn nahsîyatken̂e, Basan kayaritomon pen rowontho ha. Xai pono komo nahsîtîketken̂e ewto komo. 60 tî xakn̂e iitono ewto kom ha.
31Xireace raconho nahsîyatken̂e. Astaroce marha nahsîyatken̂e, Etîrei marha. Oki pen yewtontho mîn xakn̂e, Basan pono kom ha. Iitono xa nahsîyatken̂e Maki yepamtho komo, Manases pen mumutho yepamtho kom ha. Maki yepamtho komo poyino komo mak iitono nahsîyatken̂e. Iito re n̂esekenmetken̂e noro re me cehsom komo.
32Ero wa ewtomano n̂iir̂akn̂e Moises pen Moabe woskaran po cexitaw, Xotaw yeco po cexitaw. Xer̂ko yemtacho po xakn̂e resce n̂ixa, iito cexitaw ewtomano n̂iir̂akn̂e.
33Repi yepamtho komo reha ewtomara xakn̂e Moises pen. Kporin komo xa nasî yînahsîrî komo, ponaro Ixaw Yana komo yehtopo ha. Ero wara rma kekn̂e yîwya so. Ero wa kekn̂e Kporin komo yîwya so.
14
1Taa, Kanan rowon nahsîyatken̂e Ixaw Yana komo ceken komo me. On wara xatken̂e ekamn̂e komo, Ereasa, Kporin komo yaka cewomsom, Xoswe, Nun mumutho ha, tribu yantoman̂e komo, Ixaw Yana komo yantoman̂e kom ha, noro yipu komo xatken̂e yîrowon komo yekamn̂e me.
2Taa, xatken̂e rma anarî tribu komo. 9 rma ka xatken̂e tribu komo. Ero wicakî xatken̂e tribu komo cekenî ro komo yahsîn̂e pîn kom ha. Noro yipu komo tak cekenî ro komo nahsîyatken̂e Kanan pono ha. Men̂ekacho nar̂metken̂e yînahsîrî ro komo yîhtînotome. Moises pen ya kekn̂e Kporin komo ero yaw roro rma nahsîyatken̂e.
3Pahxa rma ceken komo nahsîyatken̂e anarî tribu komo reha, 2 komo, tribu poyinonho marha. Moises pen nîmyakn̂e yîwya so Xotaw yeco po ka exitaw so, resce n̂ixa exitaw so ha. Repita komo yekenî ro tîmîhra reha xakn̂e anarî komo yekenmetaw ha.
4On wara tko xatken̂e Xose pen yepamtho komo, asak hakno tribu me xatken̂e n̂examro reha. Xatken̂e Manases komo, Eprain komo marha. Ero wa xatken̂e Xose yepamtho kom ha. Tîrowon yahsîra xatken̂e Repita komo reha. Cewton komo rma re nahsîyatken̂e ceken me so. Woskara komo marha nahsîyatken̂e ha re toh komo nahmachome paaka komo, kahn̂eru kom ha. Ero yipu mak nahsîyatken̂e Repita komo.
5Taa, Ixaw Yana komo ya reha Kanan rowon n̂ekamyatken̂e. Kporin komo kekn̂e Moises pen ya ero yaw roro rma n̂ekamyatken̂e. Ero wa n̂ekamyatken̂e.
Ebron Nahsîyasî Karebe Cekenî Ro Me
6Ero yinhîrî tak Xuta komo mokyatken̂e Xoswe yaka. Xiwkaw po exitaw mokyatken̂e. Karebe marha mokyakn̂e n̂examro yaan̂e me, Xepon̂e pen mumutho, Kenesew komo yepamtho ha. On wara tak kekn̂e Karebe Xoswe ya, Ai oyakno, pahxa Kporin komo nîmtapowakn̂e kpoko so Kates Bahneia po kexitaw so. Apoko kekn̂e, opoko marha. Ero rma mencekn̂e.
740 cimn̂ipu mak xakn̂e oyewrutoponho ero yimaw. Ero yimaw oyen̂epekn̂e Moises pen, Kporin komo yantonînho pen. Kates Bahneia poi oyen̂epekn̂e Kanan rowon yenso. Ero yinhîrî tak ekaci komo wekatîmyakn̂e opoyino komo ya. Oropotaw wîhtînoyakn̂e ero wara rma wekatîmyakn̂e yîwya so.
8Anarme tko n̂ekatîmyatken̂e oyakno komo, oyakro toxapunhîrî komo. Kpoyino komo nahwoketken̂e kica anarme ekatîmrî ke so. Ero warahra reha wîxakn̂e ow. Oporin Kaan mak wewehcakn̂e xa anwekîra ro makî.
9Ero wa oyexirî ke on wara kekn̂e Moises pen owya, Amn̂e tak arowon mahsîyasî anapikîthîrî rma. Awepamthîrî komo meero nahsîyaxe eroromerono me. Ero wa mahsîyaxe Oporin Kaanî mtapotachonho yewetîtîkarî ke awya, kekn̂e owya. Yaaro xa wîîkes awya, cemaro pîn me ro mak, kekn̂e owya.
10Ero ke waipîra rma or̂mexpekn̂e Kporin komo tîmtapotachonhîrî yaw roro rma. 45 cimn̂ipu tak nasî ero wa kachonho Moises pen ya. Ero wicakî waipîn me oriyasî Ixaw Yana komo yetar̂ataw axawa imo pore. Ero ke tan wasî waipîra rma. 85 cimn̂ipu tak nasî oyewrutoponho oroto.
11Moises pen ya oyen̂epetoponho yimaw wîxakn̂e kar̂pe ero wara rma was oroto. Sowtatu me tîtosom me wîxakn̂e ero yimaw kar̂pe, ero wara rma was oroto. Tmohsom me marha was hara kar̂pe.
12Ero ke tantono îîpî cma re mîmyas owya. Ero mahsîyasî amn̂e, kekn̂e Kporin komo owya, ero rma cma re mîmyasî owya. Amoro rma mencekn̂e Enake yepamtho komo yehtopo. Iito men naxe Enake yepamtho komo kopi. Porinî ro mak mîn n̂examro yewton kopi. Twacaye so nasî, kacho mencekn̂e. Oyakronome rma na Kporin komo. Ero ke Enake yepamtho komo na wen̂epe yîmtapochonhîrî yaw roro rma, kekn̂e. Ero wa kekn̂e Karebe Xoswe ya.
13Ero ke Xoswe tak nîmtapowakn̂e Karebe Xepon̂e wakrecho poko, Kporin komo ya wakrecho poko. Ebron tak nîmyakn̂e yîwya eken me.
14Ero ke Ebron tak nasî Karebe yeken me, Xepon̂e pen mumutho yeken me, Kenesew pen mumutho yeken me ha. Ero nahsîyakn̂e Kporin komo yewetîtîkarî ke.
15Pahxa anarî me xakn̂e Ebron yosotî. Kiriace Ahba xakn̂e osotî ero yimaw. Ahba pen yosoke xakn̂e. Yukurumîkno xa mîk xakn̂e Ahba pen tpoyino komo yopo, Enake yepamtho komo yopo. Ero wa xakn̂e. Taa, ero yimaw tak etar̂mara xatken̂e Kanan pono komo. Ero wa xatken̂e.
Tîrowonî Ro Komo Nahsîyaxe Xuta Komo
15
1Taa, Xuta komo rowon wokpan yukuknomacho wekatîmyas awya so. Men̂ekacho ke nîhtînoyatken̂e yînahsîrî komo. Meye nasî wokpa suu n̂ixan ha. Eton rowon porero cesî. Sin Yaxawan pona roro cesî. Ero wa nasî suu n̂ixan Xuta yepamtho wokpan.
2En̂exa ces hara wokpan Yîmîtî Ken̂arî mapitai, n̂ikitho mapitai ha. Suu n̂ixa nasî yukuhya en̂exa cesî wokpa.
3Akrabin Yîpîn yexenari tak cesî suu n̂ixa. Sin Yaxawan pona tak cesî. Kates Bahn̂eia mehxa ces hara suu n̂ixa. Esîron pore cesî Ata pona. En̂exa tak wow kesî Kahka pona roro.
4En̂exa Asmon pona cesî, miya rma cesî aporî yecihtaka, Exitu yewkuru yecihtaka ha. Ero yatî yaw roro cesî tuuna imo kwaka roro. Ero wa nasî Xuta komo rowon wokpan suu n̂ixan ha.
5Mehxa nasî n̂examro wokpan hara resce n̂ixan hara. Yîmîtî Ken̂arî yecihtarî rma nasî wokpa me Xotaw kentaka roro. En̂exa cesî anarî wokpa nohce n̂ixan hara, Xotaw yetahsîtopo n̂ixa rma cesî.
6En̂exa cesî Bece Okra pona, en̂exa cesî Bece Araba mehxa nohce n̂ixa hara. En̂exa ces hara Boan Topun pona, Huben mumutho topun pona ha.
7En̂exa cesî xa hara Akoro woskaran poi Tebi pona. En̂exa cesî nohce yaw roro Xiwkaw pona. Iito marha nasî Atumin hara îh pore kîwtotopo ha. Woskara xehxa nasî suu n̂ixa ha. En̂exa ces hara wokpan komo En Semesî yecihtaka. En̂exa cesî En Hoxew pona.
8En̂exa cesî Inon Mumutho yewkuru kwaw roro. Xebusew komo yewton panari marha cesî suu n̂ixa. Xerusarenî rma mîn n̂examro yewton yosotî. En̂exa wokpa cesî îîpî meretkoso rma, Inon Mumutho yewkuru pahnoke nasî mîn îîpî, oesce n̂ixan. Ero mehxa nasî Hepain Komo Woskaran hara nohce n̂ixa.
9Ero îîpî meretîn̂i ces hara wokpa poku me tuuna pîtho kwaka, N̂ehtowa kwaka ha. Epron Yîpîn po nasî ewto mko yaake, ero mko yari cesî wokpa Baara pona. (Kiriace Xearinî rma mîn Baara.)
10En̂exa poku kes hara wokpa oesce yaw roro hara. Baara poi cesî Sei Yîpîn pona. Xearin Yîpîn pore rma cesî. (Kesaron Yîpînî rma mîn Xearin Yîpîn.) En̂exa cesî Bece Semesî pona, en̂exa cesî Cimna pona hara.
11En̂exa cesî Ekron panari nohce yaw roro. En̂exa poku kesî xa hara Sikeron wece hara. Miya rma cesî Baara Yîpîn pona. En̂exa cesî Xabnere pona. En̂exa cesî tuuna imo kwaka roro. Ero wa nasî Xuta komo wokpan nohce n̂ixan ha.
12Taa, tuuna imo yecitarî nasî wokpan komo me hara oesce n̂ixan ha. Ero wa nasî Xuta yepamtho komo rowon wokpan. Iito re xatken̂e noro re komo.
Ebron Nahsîyasî Karebe, Tebi Marha
13Taa, ewto nîmyakn̂e Xoswe Karebe ya. Kiriace Ahba mîn nîmyakn̂e yîwya. Ebronî rma mîn ero ewto yosot hara. Ahba tî xakn̂e Enake porin pen.
14Enake mumutho pen komo n̂en̂epekn̂e Karebe Ebron poi. Sesai, Aiman, Tawmai, noro yipu komo n̂en̂epekn̂e. Enake yepamtho komo mîkyam xatken̂e.
15En̂exa tak Karebe komo cekn̂e xa hara Tebi pono komo yar̂max hara. Kiriace Sepe kachonho rma mîn xakn̂e ewto Tebi ha.
16Ero yinhîrî on wara takî tî kekn̂e Karebe takrono komo ya, Kiriace Sepe pono komo yar̂man̂e xe wasî. Onoke xa nîîce ero pono komo yar̂maxi? Iitono komo yar̂man̂enho ya tak wîmyasî oyemsîrî yipici me. Aksa mîk wîmyasî, kekn̂e tî.
17Ero ke Ocn̂iew tak cekn̂e Kenas mumuru ha. Kiriace Sepe pono komo waparî me cekn̂e. Iitono komo tak nar̂mekn̂e. Ero ke cemsîrî tak nîmyakn̂e Karebe yîwya yipici me, Aksa ha.
18Ero yinhîrî anarî kaamo po on wara tî kekn̂e Aksa ciin̂o ya, Apapa yai cma re maponukyasî kmararîn, kekn̂e tî. Ero yinhîrî tîîm yaka tî cekn̂e Aksa rma, buhu mkai nîhcekn̂e. Ero ke Karebe rma tî kekn̂e yîwya ha, Ahce xe mai okopuci awya onîmrî? kekn̂e tî.
19Apa, kekn̂e takî tî emsîrî, On wara cma re wîîkes awya, pahxa rma re mîmyakn̂e owya turpem roowo. Tuuna pîtho xe marha cma re wasî, kekn̂e tî. Ero ke tuuna pîtho takî tî nîmyakn̂e Karebe cemsîrî ya asakî rma. Yaasîno nîmyakn̂e, uuman marha. Ero wa nîmyakn̂e Karebe cemsîrî ya.
Xuta Yewtonî Mko Yosotî Tan
20-32Taa, on wara xakn̂e ewto mko Xuta yepamtho komo nahsîrî ceken komo me. Suu n̂ixan komo ka wetahcasî. Eton komo wokpan porerono mîn nahsîyatken̂e. Ewto tan wetahcasî yînahsîrî komo, Kabseew, Ete, Xakuru, Kina, Cimona, Atata, Ketes, Aso, Icinan, Sife, Teren, Bearoce, Aso Atata, Kerioce Esîron, Aso rma mîn ha, Aman, Sema, Morata, Asa Kata, Esmon, Bece Parece, Asa Suaw, Behseba, Bisiocia, Baara, Iim, Asen, Ewtorace, Kesiw, Ohma, Sikrake, Macmana, Sansana, Rebaioce, Sirin, Ain, Himon. Ero wa xakn̂e suu n̂ixan ewto mko. 29 xakn̂e iitono mko. Ewtoci mko marha xakn̂e yînahsîrî komo iitono kom ha.
33-36Woskara pono komo marha nahsîyatken̂e ewto ha, Estaow, Sora, Asîna, Sanoa, En-Kanim, Tapua, Enan, Xahmuce, Aturaw, Soko, Aseka, Sarain, Acitain, Xetera, Xeterotain. Ero wa xakn̂e ewto mko yînahsîrî kom hara. 14 xakn̂e iitono mko ha. Ewtoci mko marha xakn̂e yînahsîrî komo, iitono kom ha.
37-41Anarî mko marha xakn̂e yînahsîrî komo cewton komo me, Senan, Atasa, Mikitaw Kace, Cirean, Mispe, Xokotew, Rakis, Boskace, Ekron, Kabon, Ramas, Kiciris, Xeteroce, Bece Takon, Naama, Maketa. Ero mko marha xakn̂e yînahsîrî kom hara. 16 ewto mîn xakn̂e. Ewtoci mko marha xakn̂e yînahsîrî komo iitono mko ha.
42-44Anarî mko marha xakn̂e yînahsîrî komo cewton komo me, Ribna, Ete, Asan, Ihta, Asana, N̂esibe, Keira, Akasibe, Maresa. Ero warai mko marha xakn̂e yînahsîrî kom hara. 9 ewto mîn xakn̂e. Ewtoci mko marha xakn̂e yînahsîrî komo iitono mko ha.
45-47Anarî mko marha xakn̂e ewto komo, yînahsîrî komo, Ekron, ewtoci mko yakro rma, Ekron xehxa xakn̂e anarî hara ewto mko tuuna imo yecihtaka rorono ha. Astoce mîtwono komo xakn̂e yaake ewto yînahsîrî komo. Astoce marha xakn̂e yînahsîrî komo me ewtoci mko yakro rma. Ero wa xa marha xakn̂e Kasa hara, yînahsîrî komo me xakn̂e ewtoci mko yakro rma. Miya rma xakn̂e yînahsîrî komo Exitu Yaporî kwaka roro, tuuna imo yecihtaka roro marha.
48-51Anarî mko marha xakn̂e ewto komo, yînahsîrî kom hara, îh pono mko on xakn̂e, Sami, Xaci, Soko, Tana, Kiriace Sana, Tebi rma mîn ha, Anabe, Estemo, Anin, Kosen, Oron, Xiro. 11 ewto mîn xakn̂e yînahsîrî komo. Ewtoci mko marha xakn̂e yînahsîrî komo iitono mko ha.
52-54Anarî komo marha xakn̂e yînahsîrî kom hara, Arabe, Tuma, Esan, Xanim, Bece Tapua, Apeka, Unta, Kiriace Ahba, Ebronî rma mîn ha, Sio. 9 ewto mîn xakn̂e yînahsîrî komo. Ewtoci mko marha xakn̂e yînahsîrî komo iitono kom ha.
55-57Anarî mko marha xakn̂e ewto, yînahsîrî kom hara, Maon, Kahmeru, Sipe, Xuta, Xisirew, Xokn̂eaw, Sanoa, Kain, Xibea, Cimna. 10 ewto mîn xakn̂e yînahsîrî komo. Ewtoci mko marha xakn̂e yînahsîrî komo iitono komo ha.
58-59Anarî mko marha xakn̂e yînahsîrî kom hara, Aruru, Bece Suru, Xetoro, Maarace, Bece Anoce, Ewtekon. 6 ewto mîn xakn̂e yînahsîrî komo. Ewtoci mko marha xakn̂e yînahsîrî komo iitono komo ha.
60Anarî komo marha xakn̂e yînahsîrî kom hara, Kiriace Baaw, Kiriace Xearinî rma mîn ha, Haba. 2 mak xakn̂e ewto yînahsîrî komo. Ewtoci mko marha xakn̂e yînahsîrî komo iitono mko ha.
61-62Axawa imo pono marha xakn̂e ewto mko yînahsîrî komo on warai kom ha, Bece Araba, Micin, Sekaka, N̂ibsan, Yîmîtî Ken̂arî, En-Keci. 6 ewto mîn xakn̂e yînahsîrî komo. Ewtoci mko marha xakn̂e yînahsîrî komo iitono mko ha.
63Xebusew komo yen̂epera thakwa xatken̂e Xuta komo. Xerusaren po rma xatken̂e. Iito rma naxe oroto Xuta komo chew rma. Ero wa naxe.
Ceken Komo Nahsîyaxe Eprain Kom Hara
16
1Taa, Xose yepamtho komo rowon wokpan tak wekatîmyas hara awya so. Xotaw yecihtai n̂ihciyasî, miya cesî Xer̂ko nakwarî yaka roro. Ewto mehxa nasî yînakwarî komo resce n̂ixa. En̂exa tak cesî axawa imo pore. Xer̂ko pore rma cesî îh ken̂arî pona, Betew pona roro.
2Betew poi ces hara Rus pona. Ahkita komo yemyatwo roro cesî Ataroce pona hara.
3En̂exa xa hara cesî oesce yaw roro Xapreci komo cheka hara. Bece Oron pona roro cesî uman pona roro ha. Xese pore cesî miya tuuna imo kwaka roro ha.
4Ero yimaw tak tîrowon nahsîyatken̂e Xose yepamtho komo ceken komo me. Manases komo, Eprain komo marha, ero wa xatken̂e Xose yepamtho kom ha.
5On wara nasî Eprain komo rowon wokpan, Ataroce Ata poi cesî resce n̂ixan, Bece Oron pona cesî, yaasîno pona ha.
6En̂exa cesî tuuna imo kwaka roro. On wara nasî mehxan hara wokpa nohce n̂ixan ha, Mikmeta poi poku kesî resce yaw roro tak. Taanace Siro panari cesî Xanoa panari marha resce n̂ixa ha.
7Xanoa poi tak cesî Ataroce pona, Naarace pona marha. Xer̂ko panari ces hara miya tak Xotaw yecihtaka roro.
8Mehxa hara wokpa cesî Tapua poi oesce yaw roro Kana kwaka aporî kwaka. Ero yaw roro rma cesî tuuna imo kwaka roro. Ero wicakî xakn̂e Eprain yepamtho komo nahsîrî ceken komo me ha.
9Manases yepamtho komo rowon po rma xakn̂e anarî ewto komo Eprain komo nahsîrî kom hara. Ewtoci ke tîmîtwonoi xakn̂e mîn ewto komo.
10Xese po xatken̂e rma Kananew komo okwe Eprain komo rowon po. N̂examro yen̂epera xatken̂e okwe Eprain komo. Yîchew so rma naxe oroto okwe. Tanton komo me mak n̂iir̂axe Eprain komo, tapickaxmu me ha. Ero wa n̂iir̂axe.
Ceken Komo Tak Nahsîyaxe Manases Kom Hara
17
1Taa, on wara xakn̂e Manases komo nahsîrî hara ceken komo me. Men̂ekacho ke nîhtînoyatken̂e yînahsîrî komo. Xose pen mumutho mîk xakn̂e Manases, poturu ha. Manases pen mumutho xakn̂e Maki, poturu hara. Xireace yîîm pen mîk xakn̂e Maki. On wara xakn̂e Maki yepamtho komo rowon, Xireace nîmyatken̂e yîwya so eken komo me, Basan marha. Ero wicakî nîmyatken̂e yîwya so sowtatu me xa exirî ke so n̂examro.
2Ero ke anarî komo nahsîrî tan wekatîmyas hara Manases komo raconho nahsîrî ha. On wara xatken̂e Manases pen mumutho kom hara, kîrkom ha, Abiese, Ereke, Asîriew, Siken, Epe, Semita. N̂examro yepamtho komo tak n̂ekenmetken̂e hara.
3On wara tko xakn̂e Seropeace pen, Epe pen mumutho. Epe pen xakn̂e Xiriace pen mumutho hara, noro pen xakn̂e Maki pen mumutho hara, noro pen xakn̂e Manases pen mumutho hara. Taa, Seropeace pen mumuru exihra ro mak xakn̂e okwe. Emsîrî komo mak xatken̂e. On wara xakn̂e emsîrî komo yosotî, Mara, Noa, Okra, Miwka, Cihsa.
4N̂examro tak cetken̂e Ereasa yaka, Kporin komo yaka cewomsom yaka ha, Xoswe yaka marha cetken̂e, Nun pen mumutho yaka, anarî komo yaka marha cetken̂e antomano rin̂e komo yaka. On wara ketken̂e yîwya so, Ai, apa komo, on wara tî kekn̂e Kporin komo Moises pen ya, Seropeace pen yemsîtho komo ya tîmcoko yîrowonî ro komo amn̂e. Iyanan komo ya mîmyaxe ero wara rma tîmcoko yîwya so hara, kekn̂e Kporin komo yîwya, ketken̂e yîwya so. Ero ke n̂examro yeken tak nîmyakn̂e Xoswe. Yîîm pen yaknonho mumuru komo ya nîmyakn̂e ero mîtwono rma nîmyakn̂e yîwya so hara wooxam komo ya.
5Taa, 10 nahsîyatken̂e roowo raconho mko Manases komo, ceken komo me. Xiriace marha nahsîyatken̂e, Basan marha. Xotaw yeco pono mîn nahsîyatken̂e. Iitono nahsîyatken̂e Manases komo ceken komo me.
6Ero wicakî nahsîyatken̂e n̂examro, wooxam komo ya ahsîrî ke marha ceken kom ha. Manases mumutho yemsîrî komo nahsîyatken̂e roowo yumumuru komo yakro rma. Xiriace nahsîyatken̂e anarî komo reha Manases kom ha.
7On wara nasî Manases komo rowon wokpan, Ase komo rowon wokpan poi cesî Mikmeta pona. Siken xehxan mîn Mikmeta, resce n̂ixa. En̂exa tak suu yaw roro cesî wokpan komo En Tapua pono komo chere.
8Manases komo rowon po rma xakn̂e Tapua wokpa yaw. Iitono komo mararîn xakn̂e Manases komo rowon po rma. Ewto reha xakn̂e Eprain yepamtho komo yewton me tak, Tapua xa.
9En̂exa tak wokpa cesî suu yaw roro rma Kana yewkuru kwaka. Etîchere rma xakn̂e Eprain komo yewton, Manases komo yewton yakro. Wokpa reha cesî aporî kwaka. Nohce n̂ixa xakn̂e Manases komo rowon ha. En̂exa cesî wokpa tuuna imo kwaka roro.
10Suu n̂ixan nasî Eprain komo rowon. Nohce n̂ixan nasî Manases komo rowonî reha. Manases komo rowon cesî tuuna imo kwaka. Mehxa nohce n̂ixa yîrowon komo wokpan cesî Ase yepamtho komo wokpan porero. Mehxa xa hara resce n̂ixa yîrowon komo wokpan cesî Isaka komo wokpan porero hara.
11Anarî komo marha nahsîyatken̂e Manases cewton komo, Isaka rowon pono rma, Ase yepamtho rowon pono marha. Bece Sean, Ibrean, Toro pono komo, Entoro pono komo, Taanake pono komo, Mexito pono komo. Ero komo tî mîn nahsîyatken̂e cewton komo me. Ewtoci mko marha nahsîyatken̂e ewto mîtwono komo. Osorwawno rma mîn nahsîyatken̂e tîrowon komo me, îh ken̂arî re.
12Wara rma iitono komo yen̂epera thakwa xatken̂e Manases yepamtho komo Kananew kom ha. Tanî rma nas amna, ketken̂e cerewre ro mak.
13Pahkî exitaw Ixaw Yana komo kar̂pe n̂he tak n̂ehtîketken̂e. Ero yimaw tak Kananew komo napicketken̂e epeman me. Tanton komo me mak n̂iir̂atken̂e. En̂epetîkara rma xatken̂e okwe. Ero wa xatken̂e.
14Ero yinhîrî on wara ketken̂e Xose yepamtho komo Xoswe ya, Ahce kacho amna ya mîmce cewn̂e mak roowo raconho amna yeken me? Yaake nas amna okwe. Amna wakrekn̂e xa ham Kporin komo amna yepamrî ke, ketken̂e.
15Taa, kekn̂e Xoswe, yaake rma mat ham. Wahra na nai îh ken̂arî Eprain komo nahsîtho. Ero ke etocoko comota pona n̂he Peresew komo cheka, tooto imo komo cheka marha. Iitono tak amacoko awewton komo me amararîn komo me marha, kekn̂e.
16On wara tko n̂eyukyatken̂e Xose yepamtho komo, Wahra rma tko nasî îîpî ken̂arî. Kananew komo naxe woskara po reha. Tarara yosom komo mîkyam, pehu ciixapu yosom komo kopi. Ero wa naxe Bece Sean pono komo, yîmîtwono komo marha. Ero wa marha naxe Xisirew woskaran pono kom hara, ketken̂e Xoswe ya.
17Yîmtaka so tko n̂eyukyakn̂e Xoswe on wara, Eprain komo ya kekn̂e, Manases komo ya marha, Yaake rma wa maxe, kar̂pe marha. Cewn̂e mak arowon komo ahsîra maxe.
18Îh ken̂arî rma tko mahsîyaxe comota ha. Ero rma amacoko awewton komo me, miyanî rma ahsîtîkacoko. Yaaro rma mîîkexe. Tarara yosom me rma re naxe Kananew komo, pehu ciixapu yosom me ha. Kar̂pe rma re naxe. Wara rma iyopono me tko maxe amyamro. Ero ke en̂epecoko, kekn̂e. Ero wa kekn̂e Xoswe Xose yepamtho komo ya.
Yîrowon Komo Tak Wokpametîkexe Anarî Komo Yekenî Ro Me
18
1Ero yinhîrî tak Ixaw Yana komo ahnoro tak n̂esenmekyatken̂e Siro po. Iina tak n̂iir̂atken̂e Kporin komo yakro Kesentacho kom ha. Ero yimaw Ixaw Yana komo waparî me tmohsom komo exihra ro mak tak xakn̂e.
2Anarî komo tko ceken yahsîra rma ka xatken̂e Ixaw Yana kom ha. 7 tribu rma xatken̂e tîrowon yahsîn̂e pîn komo rma ha ka.
3Ero ke on wara kekn̂e Xoswe Ixaw Yana komo ya, Pahkî maxe aweken komo yahsîra rma ka. Anahsîri komo rma re nîmye Kporin komo awya so. Ponaro aporin pen komo yehtopo Mîk nîmye. Ahcemaw xa tak mahsîyatu aweken kom ha?
4Ero ke kîrkomo etacicoko osorwaw so. Tribu komo poko hakî etacicoko osorwaw so. Ero wa etacicoko. Etacixapu komo tak wen̂epesî roowo yukuknoman̂e me. Roowo kuknon tak mewretu yîhtînotome tak kîwya so. Ero yinhîrî tak ohyaka mohcowpe hara.
57 me tak nîraconkacowpe n̂examro rowon, ahsîn ha ka. Tînahsîthîrî komo po rma n̂ehcowpe Xuta komo suu n̂ixan po. Ero wa xa marha n̂ehcowpe Xose yepamtho kom hara. Tîrowon komo po marha n̂ehcowpe nohce n̂ixan po hara. Anarî komo nahsîrî mak tak roowo yîraconkacoko 7 me.
6Ero yinhîrî tak 7 raconho kuknon mewretîkache awya so ehcoko xiya ohyaka. Men̂ekacho tak war̂mesî anahsîrî komo yîhtînotome kîwya so. Kporin komo Kaan yepatai rma war̂mesî.
7Cekenî ro yahsîra reha naxe Repita komo. Awarara so reha naxe n̂examro. Kporin komo ya tîmsom poko mak naxe n̂examro. Ero rma nasî yînahsîrî komo me. Taa, Kace komo, Huben komo, Manases komo raconho, n̂examro reha nahsîyatken̂e ceken komo pahxa rma. Xotaw yeco pono nahsîyatken̂e resce n̂ixan ha. Moises penî rma nîmyakn̂e yîwya so Kporin komo yanton pen ha, kekn̂e. Ero wa kekn̂e Xoswe.
8Ero ke cetken̂e tak roowo kuknoman̂e komo. Torî me so on wara kekn̂e Xoswe yîwya so, Ahsîn ka entatko roowo ha. Ero kuknon tak mewrecoko karita poko. Ero yinhîrî tak amohcoko hara ohyaka. Tan wasî Siro po Kporin komo yeepatai. Men̂ekacho tak war̂mesî arowon komo yîhtînotome tak kîwya so, kekn̂e.
9Ero ke cetken̂e tak yukuknoman̂e komo. Roowo raco mko nukuknometken̂e. Cewyaro so mewretken̂e yukuknomacho karita poko. 7 yîraconhîrî mewretken̂e. Ahnoro ewto mko mewretken̂e. Mewretîkache tak n̂etîrametken̂e hara Xoswe yaka cetarî komo yaka Siro pona hara.
10Ero yinhîrî men̂ekacho tak nar̂mekn̂e Xoswe Siro po Kporin komo yeepatai. Ero yanme tak yîrowon komo n̂ekamyakn̂e Ixaw Yana komo ya, tribu komo ya.
Benxamin Yepamtho Komo Yekenî Ro Wokpan Pokono
11Benxamin komo rowon ka nîhtînoyatken̂e men̂ekacho yar̂macho ke. N̂examro rowon nîhtînoyatken̂e anarî komo rowon yotaw. Mehxa nasî Xose komo rowon, xehxa nasî Xuta yepamtho komo rowon hara.
12Ero ke Benxamin komo rowon wokpan wekatîmyasî nohce n̂ixan ha ka. N̂examro wokpan n̂ihciyasî Xotaw yecihtaw. En̂exa tak cesî Xer̂ko panari nohce n̂ixa. En̂exa cesî oesce yaw roro îîpî cheka. En̂exa cesî Bece Apen yaxawan pona.
13En̂exa cesî Rus panari suu yaw roro ha. (Betew rma mîn Rus). En̂exa cesî Ataroce Ata pona. Îîpî pono mîn Ataroce Ata, Bece Oron xehxa nasî suu n̂ixa, uuman xehxa ha.
14En̂exa Bece Oron îh poi ces hara wokpa poku kaxi suu yaw roro. Ero rma nasî yîrowon komo wokpan me oesce n̂ixan hara. Kiriace Baaw pona cesî (Kiriace Xearinî rma mîn). Xuta komo yewton mîn Kiriace Baaw. Ero wa nasî yîrowon komo wokpan oesce n̂ixan ha.
15En̂exa cesî wokpan komo suu n̂ixan hara. Kiriace Xearin poi cesî resce yaw roro tuuna pîtho kwaka, N̂ehtoa kwaka ha.
16En̂exa wokpa cesî Inon Mumuru yewkuru kwaka. Ero yecihtaw nasî îîpî, ero yamrinaka cesî wokpa. Tooto imo yewkuru mehxa nasî nohce n̂ixa. Inon yewkuru yaw roro cesî Xebusew komo yewton panari suu n̂ixa. En̂exa cesî En Hoxew pona.
17En̂exa poku kes hara wokpa nohce yaw roro. En Semes pona cesî Xeriroce pona. Îîpî yawnutopo yemtakan mîn Xeriroce, Atumin yemtacho ha. En̂exa wokpa cesî Boan pona, toh pona. Huben pen mumutho mîk xakn̂e Boan.
18En̂exa cesî Araba yamrinari nohce n̂ixa. En̂exa cesî Araba pona roro.
19En̂exa cesî Bece Okra panari nohce n̂ixa. En̂exa cesî Yîmîtî Ken̂arî kwaka, yukuhya kwaka, nohce n̂ixan kwaka ha. Xotaw yetahsîtopo kwaka xa n̂enahcasî n̂examro rowon wokpan. Ero wa nasî Benxamin komo yeken wokpan, suu n̂ixan ha.
20Xotaw marha nasî n̂examro wokpan me resce n̂ixan ha. Ero wa nas ahnoro Benxamin komo rowon wokpan, mehxan, xehxan marha. Iito re tak n̂esekenmetken̂e noro re me cehsom komo.
21-24Taa, on wara xakn̂e Benxamin komo yewton, Xer̂ko, Bece Okra, Emeke Kesis, Bece Araba, Semarain, Betew, Apin, Para, Opra, Keparî Amonai, Opn̂i, Kaaba. 12 mîn xakn̂e ewto mko yînahsîrî komo. Ewtoci mko marha nahsîyatken̂e ewto mîtwono mko ha.
25-28On wara marha xakn̂e ewto mko yînahsîrî kom hara, Xibeaw, Hama, Beeroce, Mispa, Sepira, Mosa, Heken, Ihpew, Tarara, Sera, Erepe, Xebus (Xerusarenî rma mîn ha.) Xibea, Kiriace, ero wara. 14 mîn xakn̂e ewto mko yînahsîrî komo. Ewtoci mko marha nahsîyatken̂e ewto mîtwono kom ha. Ero wicakî xakn̂e Benxamin komo nahsîrî, roowo ha.
Simeaw Yepamtho Komo Yekenî Ro Pokono
19
1Taa, 2-nhîrî me men̂ekacho yar̂metaw tak Simeaw komo yeken yukuknomacho me tak xakn̂e hara. Xuta komo rowon rakataw rma tko n̂etkuknomekn̂e yîrowon komo.
2-6On wara xakn̂e ewto mko yînahsîrî kom ha, Behseba, Seba rma mîn ha, Morata, Asarî Suaw, Bara, Asen, Ewtorace, Betuw, Ohma, Sikrake, Bece Mahkaboce, Asarî Susa, Bece Rebaoce, Saruen. 13 mîn xakn̂e ewto mko yînahsîrî komo. Ewtoci mko marha nahsîyatken̂e porin ewto mîtwono mko.
7-8On wara marha xakn̂e ewto mko yînahsîrî kom hara, Ain, Himon, Eete, Asan. 4 mîn xakn̂e hara ewto mko yînahsîrî komo. Ewtoci mko marha nahsîyatken̂e ero mîtwono komo ha. Miyanî rma nahsîyatken̂e ewto mok Baarace Bee pona rorono kom ha. (Hama rma mîn ha suu n̂ixan ha.) Ero wa xakn̂e Simeaw komo nahsîrî.
9Xuta rowon rakatawno rma nahsîyatken̂e Simeaw komo. Ero wa nahsîyatken̂e porin me xa exirî ke Xuta yepamtho komo rowon. Ahsîtîkarî komo yopo xakn̂e. Ero ke Xuta yepamtho komo rakatawno rma nahsîyatken̂e Simeaw kom hara. Iitono xa nahsîyatken̂e Simeaw komo tîrowon me.
Seburon Komo Yeken Pokono
103-înhîrî me men̂ekacho yar̂metaw Seburon yepamtho komo yeken yukuknomacho me xakn̂e hara. N̂examro yeken wokpan cesî miya Sarice pona.
11En̂exa cesî oesce yaw roro. Marara pona cesî, Tabesece pona marha. En̂exa cesî aporî kwaka Xokneaw mîtwono kwaka.
12Sarice poi cesî resce yaw roro Kisîroce Taborî yen̂etkoko ro. Enexa cesî Taberace pona. Xapia pona roro cesî.
13En̂exa cesî rma Kace Epe panari resce n̂ixa. Ece Kasin pona marha. Himon pona roro cesî. En̂exa poku kes hara Neya wece.
14En̂exa tak wokpa cesî Anaton panari nohce n̂ixa. En̂exa cesî Ipta Ew woskaran pona.
15On wara xakn̂e ewto mko yîrowon komo pono ha, Katace, Naaraw, Sinron, Itara, Beren. Anarî mko marha xakn̂e n̂examro yewton. 12 xakn̂e ewton mko. Ewtoci mko marha nahsîyatken̂e ero mîtwono mko ha.
16Ero wa nasî ewto mko Seburon komo yeken ha. Ewtoci mko marha nahsîyatken̂e ero mîtwono mko. Iina re so n̂esekenmetken̂e noro re komo.
Isaka Komo Yeken Pokono
17-214-nhîrî me men̂ekacho yar̂metaw Isaka komo yeken yukuknomacho xakn̂e hara. On wara xakn̂e n̂examro yewtonî mko, Xisirew, Kesuroce, Sunen, Aparain, Sion, Anarace, Habice, Kision, Ebesî, Hemece, En Kanin, En Ata, Bece Pases.
22Miya cesî n̂examro rowon wokpan Tabo pona, Saasima pona marha, Bece Semes pona marha. N̂enahcasî tak Xotaw yecihtaw. 16 mîn xakn̂e Isaka komo yewton. Ewtoci mko marha nahsîyatken̂e ero mîtwono komo ha.
23Ero wa xakn̂e Isaka komo yeken me yukuknomaxapu, ewton komo, ewtoci mko marha. Iina re so n̂esekenmetken̂e noro re komo.
Ase Komo Yeken Pokono
24-265-nhîrî me men̂ekacho yar̂metaw Ase yepamtho komo yeken yukuknomacho xakn̂e hara. On wara xakn̂e n̂examro yewton, yînahsîrî kom hara, Ewkace, Ari, Beten, Aksape, Aramereke, Amace, Misaw. On wara nasî n̂examro yeken wokpan oesce n̂ixan ha, Kahmeru Yîpîn yamrinari cesî Sio Ribnace yewkuru porero.
27En̂exa tak wow kes hara resce yaw roro, Bece Takon wece ha. Seburon komo rowon yen̂etkokoro rma cesî. Ipta Ew woskaran pona roro rma cesî. En̂exa nohce yaw roro ces hara Bece Emeke pona, Neiew pona marha. Kamuru panari cesî poowa n̂ixa.
28Iitono nahsîyatkekn̂e ewto mko, Ebron, Heobe, Amon, Kana ha. Ero wa nasî ewto mko yosotî, yînahsîrî komo yosotî. Siron pona roro ces wokpan komo, ewto imo pona roro.
29En̂exa poku kes hara wokpa Hama pona hara. En̂exa cesî Ciru pona twacayem pona ha. En̂exa poku kes hara Osa wece. Tuuna imo kwaka roro cesî Aksibe mîtwo.
30On wara marha xakn̂e n̂examro yewton, Uma, Apeke, Heobe. Yaake xakn̂e ewto mko n̂examro nahsîrî, 22 xakn̂e. Ewtoci mko marha nahsîyatken̂e ero mîtwono mko ha.
31Ero wa xakn̂e ewto mko Ase yepamtho yeken me tahsîsom. Ewtoci mko marha nahsîyatken̂e porin ewto mîtwono komo ha. Iina re so n̂esekenmetken̂e noro re me cehsom komo.
Nahtari Komo Yeken Pokono Hara
326-înhîrî me men̂ekacho yar̂metaw Nahtari yepamtho komo yeken yukuknomacho me xakn̂e hara.
33N̂examro rowon wokpan cesî Erepe poi. Saananin po nasî kahpar̂u yepu porin ha. Ero mîtkokoro cesî Atami Nekebe pore, Xabnew pore, Rakum pore marha. Xotaw kwaka roro cesî.
34Xotaw kwai ces hara oesce yaw roro Asînoce Tabo pona, Ukoke pona marha. Seburon yepamtho komo rowon yen̂etkokoro cesî suu n̂ixa, Ase yepamrî komo rowon yen̂etkokoro cesî oesce n̂ixa hara, Xotaw nasî wokpan me resce n̂ixan hara.
35-38On wara xakn̂e ewto mko yînahsîrî komo twacayem komo re. Sitin, Sere, Amace, Hakace, Kinerece, Atama, Hama, Aso, Ketes, Etîrei, En Aso, Iron, Miktaw Ew, Oreme, Bece Anace, Bece Semese. 19 xakn̂e ewto mko n̂examro nahsîrî. Ewtoci mko marha nahsîyatken̂e ero mîtwono kom ha.
39Ero wa xakn̂e ewto komo Nahtari yepamtho komo yeken me tahsîsom. Ewtoci ke tîmîtwonoi so xakn̂e ewto mko. Iina re so n̂esekenmetken̂e noro re komo.
Taan Komo Yeken Pokono
407-nhîrî me men̂ekacho yar̂metaw Taan komo nahsîrî yukuknomacho me xakn̂e hara.
41-46On wara xakn̂e ewto mko n̂examro nahsîrî hara, Sora, Estaow, Ih Semese, Saarabin, Aixaron, Icira, Eron, Cimna, Ekron, Ewteke, Xibeton, Baarace, Xeuce, Ben̂e Barake, Kace Himon, Mee Xahkon, Hakon. Xapo mîtwono marha nahsîyatken̂e roowo raconho. Ero wa xakn̂e ewto mko Taan yepamtho nahsîrî.
47On wara tko xatken̂e Taan komo, meye xakn̂e anarî hara yîrowon komo, ewton komo marha. Miya cetken̂e hara n̂examro Resem pono komo yar̂max hara. Iitono pen komo nar̂metken̂e. Ewtonthîrî komo pona tak n̂esekenmetken̂e hara. Anarî me tak ero nosohcetken̂e Resem, ewto ha, Taan me tak nosohcetken̂e tporin pen komo yosoken me rma.
48Ero wa xakn̂e ewto komo Taan komo yeken me tahsîsom. Ewtoci ke tîmîtwonoi so xakn̂e n̂examro yewtonî komo. Iina re so n̂esekenmetken̂e noro re komo. Ero wa xakn̂e Ixaw yepamtho komo rowon raco mko, ahnoro yîrowon me yînahsîrî komo.
Xoswe Yewton Nîmyaxe Yîwya
49Ero yinhirî tak tîrowon komo yukuknomatîkache tak on wara xatken̂e Ixaw Yana komo, ewto marha nîmyatken̂e Xoswe ya, Nun pen mumutho ya ha. Cewton komo poyino rma nîmyatken̂e yîwya.
50Kporin komo mtapotachonho yaw roro rma nîmyatken̂e yîwya. Yînaponkuthîrî rma nîmyatken̂e yîwya, Cimnace Sera. Eprain yepamtho komo rowon pono mîn nîmyatken̂e yîwya, îîpî chewno ha. Ero ke iina n̂esekenmekn̂e Xoswe. Yaake tak mîîmo n̂irpekn̂e iina ewto pona.
51Ero wa roowo n̂ekamyatken̂e Ixaw yana komo ya. Ereasa mîk n̂ekamyakn̂e Kporin komo yaka cewomsom ha. Xoswe marha xakn̂e ero yekamn̂e me, Nun pen mumutho ha. Tribu yantoman̂e komo marha xatken̂e ero yekamn̂e me Ereasa yakro. Men̂ekacho yar̂macho ke xa nîhtînoyatken̂e ekamtopo, Kporin komo yanme rma. Siro po xatken̂e ero wa ekamyataw. Kporin komo yeepatai rma xatken̂e, Kesentacho potaw xa. Ero ke iitu xa xakn̂e Ixaw Yana komo rowon yekamtopo. Ero wa xakn̂e.
Ewto Mko Men̂ekexe Waihkano Rin̂enho Komo Kurun Me Cehsom
20
1-2Ero yinhîrî on wara kekn̂e hara Kporin komo Xoswe ya, On wara kasko Ixaw Yana komo ya, Ai oyakno komo, on wara kesî Kporin komo awya so, ewto mko tak men̂ekacoko waihkano rin̂enho komo kurun me. Pahxa wîîkekn̂e Moises pen ya ero yipu mko men men̂ekacoko.
3Ero yipu tmen̂ekapore nasî iina tak emahcitome so tanmenkera ro mak waihkano rin̂enho komo. Ero pona so cemahciyataw so tukurui so tak naxe. Iina so tohra ro mak n̂ehcowpe waihkaxapunhîrî yepanîn̂e kom ha.
4Ero pona emahciyataw waihkano rin̂enho, ewto potaw ka n̂ececetope. Iito tak cehtoponhîrî komo n̂ekatîmpe iitono komo ya poritomo komo ya. Ehtoponhîrî yentache, Taa, amok ha. Tan esko amna chew. Mînto nasî amîn ha amna chewno me awehtome, kacowpe yîwya iitono poritomo komo.
5Anarimaw waihkaxapunhîrî yepanîn̂e cee rma na iina. Iina cetaw waihkano rin̂enho yenpora ro mak n̂ehcowpe yîwya. Tîmîtwono waihkai tanmenkera ro mak. Yiixatî pîn me exihra ro mak xakn̂e. Ero ke epanîn̂e ya enpora ro mak n̂ehcowpe.
6Iito rma n̂expe waihkano rin̂enho ewto po rma. Amn̂e Ixaw Yana komo yesenmekyataw noro yipu yehtoponho n̂entacowpe. Ero yinhîrî iito rma n̂ehcowpe Kaan yaka cewomsom waipîra exitaw. Noro pen waipuche tak tîmîn yaka tak tompe hara waihkano rin̂enho, ewto poi n̂emahciyakn̂e ero pono yaka hara, kacoko. Ero wa kacoko Ixaw Yana komo ya, kekn̂e. Ero wa kekn̂e Kporin komo Xoswe ya.
7Ero ke Ketes men̂eketken̂e Karireia pono. Nahtari komo rowon pono mîn, îîpî ken̂arî pono. Siken marha men̂eketken̂e Eprain komo rowon pono, matîwîn ken̂arî pono. Kiriace Ahba marha men̂eketken̂e Xuta komo rowon pono, îîpî ken̂arî pono. Ebronî rma mîn Kiriace Ahba.
8Xotaw yeco pono marha men̂eketken̂e resce n̂ixan pono, Xer̂ko yecentono ha. Bese mîn men̂eketken̂e Huben komo rowon pono. Iito woskara nasî îh pono rma ha re. Axawa me nasî ero woskara. Ero pono mîn ewto, Bese. Hamoce marha men̂eketken̂e Xireace pono, Kace yepamtho rowon pono ha. Koran marha men̂eketken̂e Basan pono, Manases komo yeken pono.
9Ero mko men̂eketkekn̂e ewto mko Ixaw Yana komo kurun me, yîchewno komo kurun me marha. Tanmenkera ro mak waihkano rin̂enho yemahcitopo me nasî tukurui tak ehtome, waihkaxapu yepanîn̂e nwaikarî mera ehtome. Waihkan̂enhîrî yehtoponho yentara ka exitaw so Ixaw Yana komo tukurunpepore nasî. Ero wara ehtome so ero mko men̂eketken̂e ewto mko ha. Ero wa xatken̂e.
Ewto Mko Nîmyaxe Repita Komo Ya
21
1Taa, ero yinhîrî Repita yantoman̂e komo tak mokyatken̂e Ereasa yaka, Kporin komo yaka cewomsom yaka. Xoswe yaka marha mokyatken̂e Nun pen mumutho yaka. Ixaw Yana komo yantoman̂e komo yaka marha mokyatken̂e tribu komo yantoman̂e komo yaka ha.
2Siro po xatken̂e ero yimaw, Kanan pono po ha. On wara ketken̂e yîwya so, Ai apa komo, on wara tî kekn̂e Kporin komo Moises pen ya, Repita komo ya ewto mko tîmcoko amn̂e eken komo me. Woskara komo marha tîmcoko yîwya so ewto mîtwono rma, cuh ken̂arî tîmcoko iyoh komo nahrî me, kekn̂e yîwya, ketken̂e. Ero wara ketken̂e Repita komo tpoyino komo ya.
3Ero ke Kporin komo mtapotachonho tak n̂ewehcatken̂e Ixaw Yana komo. Cewton komo poyino rma nîmyatken̂e Repita komo ya. Ero panawno marha nîmyatken̂e yîwya so woskara komo cuh ken̂arî.
4Yihcirî me ka Koace yepamtho komo ya tîmsom men̂eketken̂e. Men̂ekacho nar̂metken̂e xa hara ero komo men̂ekachome hara. Araw pen yepamtho me xatken̂e anarî komo Repita kom ha. Yîwya so tak nîmyatken̂e 13 ewto. Xuta komo rowon pono mko nîmyatken̂e yîwya so, Simeaw komo rowon pono mko marha, Benxamin komo rowon pono mko marha. Ero wara nîmyatken̂e Araw yepamtho komo ya, Kporin komo yaka cewomsom yepamtho komo ya ha.
5Anarî komo marha xatken̂e Koace yepamtho komo rma. N̂examro ya tak nîmyatken̂e anarî mko hara ewto mko, 10 nîmyatken̂e. Men̂ekacho yar̂marî ke nîhtînoyatken̂e. Eprain rowon pono komo nîmyatken̂e yîwya so, Taan rowon pono komo marha, Manases poyino rowon pono komo marha. Iitono nîmyatken̂e ewto mko Koace yepamtho komo ya.
6Xehson yepamtho komo ya marha nîmyatken̂e ewto mko, 13 ha. Ase yepamtho komo rowon pono komo nîmyatken̂e, Nahtari komo rowon pono komo marha, Manases komo poyino rowon pononho marha. Iitono ewto mko nîmyatken̂e Xehson yepamtho komo ya.
7Merari yepamtho komo ya nîmyatken̂e 12 ewto. Huben komo rowon pono komo nîmyatken̂e, Kace komo rowon pono komo marha, Seburon komo rowon pono komo marha. Ero wara ewto mko nîmyatken̂e Merari yepamtho komo ya.
8Ero wicakî ewto nîmyatken̂e Ixaw Yana komo Repita komo ya. Woskara komo marha nîmyatken̂e yîwya so ewto mîtwono mko ha. Kporin komo kekn̂e Moises pen ya ero yaw roro rma nîmyatken̂e.
9Taa, anarî ewto yosotî tan wetahcas hara Xuta rowon pono komo yosotî, Simeaw rowon pono komo yosotî marha.
10Araw yepamtho komo ya mak ero mko nîmyatken̂e. Repita rma mîkyam Araw yepamtho komo, Koace yepamtho mak ha tko. Yihcirî me n̂examro ya tîmsom nîhtînoyatken̂e ewto mko. Men̂ekacho yar̂marî ke nîhtînoyatken̂e.
11Ahba pen yewtontho nîmyatken̂e yîwya so. Ebronî rma mîn Ahba. Woskara marha nîmyatken̂e yîwya so ero panawno rma. Xuta rowon pono mîn Ahba yewtontho, îh ken̂arî pono ha. Enake pen yîîm pen mîk xakn̂e Ahma pen.
12Mararî tîmîhra reha xatken̂e yîwya so, Araw yepamtho komo ya. Iitono ewtoci mko marha tîmîhra xatken̂e yîwya so. Karebe ya xa matko nîmyatken̂e ero komo, Xepon̂e pen mumutho ya ha.
13-16Ewto rma tko nîmyatken̂e Araw yepamtho komo ya Kporin kom yaka cewomsom pen yepamtho komo ya, Ebron nîmyatken̂e yîwya so. Waihkano rin̂enho yukurun me cehsom mîn Ebron. Anarî komo marha nîmyatken̂e yîwya so, Ribna, Xaci, Estemoa, Oron, Tebi, Ain, Xuta, Bece Semes. Ero wa ewto mko nîmyatken̂e Araw yepamtho komo ya. Ewtoci mko marha nîmyatken̂e yîwya so ewto mîtwono komo ha. 9 ewto nîmyatken̂e yîwya so Xuta komo rowon pono, Simeaw komo rowon pono marha.
17-18Benxamin komo rowon pono marha nîmyatken̂e Araw yepamtho komo ya. Iitono tan wetahcasî, Xibeon, Xeba, Anatoce, Awmon. Iitono mko nîmyatken̂e yîwya so Benxamin komo rowon pono mko. 4 nîmyatken̂e. Woskara komo marha nîmyatken̂e yîwya so ewton mîtwono mko ha.
19Ero wicakî nîmyatken̂e ewto mko Araw pen yepamtho komo ya. 13 nîmyatken̂e yîwya so. Woskara mko marha nîmyatken̂e yîwya so ewton mîtwono komo.
20Ero yinhîrî anarî tak nîmyatken̂e ewto mko hara Koace yepamtho komo poyino ya. Eprain komo rowon pono nîmyatken̂e yîwya so.
21-22Wetahcasî tan yînîmrî komo, Siken, Eprain komo rowon pono, îîpî ken̂arî pono ha. Waihkano rin̂enho yukurun me cehsom marha mîn xakn̂e Siken. Xese marha nîmyatken̂e, Kimsain, Bece Oron. 4 nîmyatken̂e yîwya so. Woskara mko marha nîmyatken̂e yîwya so ewton komo mîtwono mko ha.
23-24Taan rowon pono komo marha nîmyatken̂e yîwya so, Ewteke, Xibeton, Aixaron, Kace Rimon. 4 marha xakn̂e yîwya so yînmîthîrî komo Taan rowon pono mko ha. Woskara mko marha nîmyatken̂e yîwya so ewton mîtwono komo ha.
25Manases poyino rowon pono marha nîmyatken̂e yîwya so. Taanake, Kace Himon, 2 mak ha. Woskara komo marha nîmyatken̂e yîwya so ewton mîtwono komo ha.
26Ero wicakî ewto mko nîmyatken̂e yîwya so, 10 ha. Woskara mko marha nîmyatken̂e ewton mîtwono komo ha. Ero wa nîmyatken̂e Koace yepamtho poyino komo ya.
27Taa, Xehson yepamtho komo ya tak ewto mko nîmyatken̂e hara. Repita rma mîkyam Xehson yepamtho komo. Manases poyino rowon pono nîmyatken̂e Koran, Basan pono. Waihkano rin̂enho yukurun me cehsom marha mîn xakn̂e. Be-Estera marha nîmyatken̂e. Asakî nîmyatken̂e ewto. Woskara komo marha nîmyatken̂e yîwya so ewton mîtwono kom ha. Ero wicakî nîmyatken̂e Manases raconho rowon pono ha.
28-29Isaka komo rowon pono marha nîmyatken̂e yîwya so Xehson yepamtho komo ya, Kision, Taberace, Xahmuce, En Kanin. 4 xakn̂e ewto Isaka komo nîmîtho yîwya so.
30-31Ase komo rowon pono komo marha nîmyatken̂e yîwya so ewto mko ha, Misaw, Abiton, Ewkace, Heobe. 4 xakn̂e n̂examro nîmîtho. Woskara mko marha nîmyatken̂e yîwya so ewton komo mîtwono ha.
32Nahtari komo rowon pono marha nîmyatken̂e yîwya so ewto mko, Ketes, Karireia pono ha. Waihkano rin̂enho yukurun me cehsom marha mîn ha. Amoce Toru, Kahtan. 3 xakn̂e n̂examro nîmîtho. Woskara mko marha nîmyatken̂e yîwya so ewton komo mîtwono ha.
33Ero ke 13 xakn̂e ahnoro ewto Xehson yepamtho komo ya yînmîthîrî kom ha. Woskara mko marha nîmyatken̂e yîwya so ewton komo mîtwono.
34-35Taa, Merari yepamtho komo ya marha nîmyatken̂e ewto mko. Repita komo rma mîkyam Merari yepamtho komo. Wetahcasî tak yînîmîthîrî komo yîwya so, Seburon rowon pono ka nîmyatken̂e, Xokneaw, Kahta, Cimna, Naaraw. 4 xakn̂e ewto n̂examro nîmîtho. Woskara mko marha nîmyatken̂e yîwya so ewton komo mîtwono.
36-37Huben komo rowon pono marha nîmyatken̂e, Bese, Xasa, Ketemoce, Mepace. 4 xakn̂e ewto n̂examro nîmîtho yîwya so. Woskara mko marha nîmyatken̂e yîwya so ewton komo mîtwono.
38-39Kace komo rowon pono marha nîmyatken̂e, Hamoce, Xireace pono ha. Waihkano rin̂enho yukurun me cehsom marha mîn xakn̂e. Maanain, Esmon, Xase. 4 xakn̂e ewto n̂examro nîmîtho yîwya so. Woskara mko marha nîmyatken̂e yîwya so ewton komo mîtwono.
4012 xakn̂e ewto Merari komo ya yînîmîthîrî komo. Repita komo rma mîkyam Merari yepamtho komo.
41-42Yaake xakn̂e Repita komo yewton, 48. Ixaw Yana komo rowon pono rma mîn n̂examro yewton ha. Woskaran komo xakn̂e ewton komo mîtwono, etpoyino pîn mîtwono. Ero wa nahsîyatken̂e Repita komo.
Ehn̂ara Ro Mak Xakn̂e Kaan Tîmtapotachonhîrî Ciitopo Poko
43Ero wa tak Kanan nîmyakn̂e Kporin komo Ixaw Yana komo ya. N̂examro porin pen komo ya kekn̂e pahxa, Kanan rowon wîmyas amn̂e awepamthîrî kom ya, kekn̂e. Yaaro xa tan wîîkesî, cemaro pîn me ro mak, kekn̂e yîwya so. Ero wa kachonho yaw roro rma nîmyakn̂e yîwya so. Ero ke ero tak nahsîyatken̂e. Ero pona tak n̂esekenmetken̂e.
44Ixaw Yana komo waparî mokuhra ro mak tak xakn̂e ero yimaw. N̂examro porin pen komo ya kekn̂e Kporin komo pahxa. Yaaro xa tan wîîkesî cemaro pîn me ro mak, kekn̂e, ero yaw roro rma tak xakn̂e. Yiixatî pîn komo rma re ka xatken̂e. Ixaw Yana komo yopono komo exihra ro makî tko xatken̂e etar̂metaw so. Yiixatî pîn komo nar̂mapekn̂e Kporin komo yîwya so.
45Ehn̂ara ro mak xakn̂e Kporin komo tîmtapotachonhîrî poko, Ixaw Yana komo ya kekn̂e ero wa kachonho komo poko ha. Ahnoro rma n̂iir̂akn̂e tîmtapotachonhîrî yaw roro rma. Ero wa n̂iir̂akn̂e.
Anarî Komo N̂etîramexe Tak Cewtonî Ro Komo Pona
22
1Ero yinhîrî Huben komo tak nan̂ikpekn̂e Xoswe, Kace komo marha, Manases poyino komo marha. Noro yipu komo nan̂ikpekn̂e.
2On wara kekn̂e yîwya so, Taa, kir̂wan̂he mîxatken̂e ham okre. Moises penî mtapotachonho mewetîtîketken̂e Kporin komo yanton penî mtapotachonho ha. Omtapotachonho marha mewetîtîketken̂e.
3Aporin komo Kaan kekn̂e awya so, Awakno komo ka akronomatatko, kekn̂e. Ero wa kachonho mewehcatken̂e. Awakno komo tînomra mîxatken̂e. Pahkî makronometken̂e.
4Oroto tak etar̂macho komo pokohra tak awakno komo n̂iir̂asî Aporin komo Kaan tîmtapotachonhîrî yaw roro rma. Ero ke etocoko tak hara amîn komo yaka. Aweken komo nîmyakn̂e Moises pen, Kporin komo yanton pen awya so. Xotaw yeco pono nîmyakn̂e. Iina tak etocoko hara.
5Kpanatanmetopo tko n̂ekatîmyakn̂e awya so Moises pen, Kporin komo yanton pen, On wara men ehcoko, kacho marha n̂ekatîmyakn̂e. Ero ke Aporin komo xe ehcoko. Noro yehtopo yaw roro ehtîkacoko. Yîwya kpanatanmetopo komo ewetîcoko. Ahsîpînkan me mak Noro poko ehcoko. Yîwya etantomapocoko marha tahwore ro mak, kekn̂e Xoswe yîwya so.
6Ero yinhîrî Xoswe tak nîmtapowakn̂e Kporin komo yakro n̂examro yakronomacho poko. Ero yinhîrî tak n̂examro n̂en̂epekn̂e tîmîn komo yaka totohme so hara.
7On wara xatken̂e Manases poyino komo, pahxa n̂he Moises pen nîmyakn̂e yîrowon komo, Basan ha. Xatken̂e anarî kom hara, Manases poyinonho komo. N̂examro ya tak Xoswe nîmyakn̂e on pono hara iyanan komo chewno rma. Oesce n̂ixan mîn nîmyakn̂e yîwya so. Taa, en̂epeno rirî me Xoswe nîmtapowakn̂e Kaan yakro cetîramaxmu komo yakronomacho poko.
8On wara kekn̂e yîwya so, Taa, etocoko tak hara amîn komo yaka. Mer̂pora ro mak nasî awemyawno komo. Mer̂pora nasî awoh komo. Mer̂pora nas ahyaw so prata, ooru, bronse, pehu. Poono marha nas ahyaw so mer̂pora ro mak. Aaxatî pîn komo pen yemyawnonho mîn ha. Ero ke amîn komo yaw so awexitaw so tak awakno komo yakro akpacoko an̂ekîthîrî komo, kekn̂e. Ero wa kekn̂e Xoswe yîwya so.
9Ero ke cetken̂e tak Huben komo, Kace yepamtho komo, Manases poyino komo. Ixaw Yana komo nînomyatken̂e Siro po Kanan po ha. Xireace yesamarî yaw cetken̂e xa hara ceken komo pona tîtotome so. Ero rma nahsîyatken̂e Kporin komo mtapotarî yanme. Moises pen ya nîmpekn̂e yîwya so.
Kaan Ya Tîmsom Yakn̂itopo Nakîhcexe N̂examro Xotaw Yecihtaw
10Taa, n̂examro cetken̂e esama yaw. Xotaw pahnoke cexitaw so Kanan po rma ka on wara tak tî xatken̂e Huben komo, Kace komo, Manases poyino komo marha, Kaan ya tîmsom yakn̂itopo takî tî n̂iir̂atken̂e iito porin. Xotaw yecihtaw rma tî n̂iir̂atken̂e.
11Taa, ero yipu ciitoponho tak n̂encetken̂e Ixaw Yana komo. Kanan rowon wokpan pahnoke tak Kaan ya tîmsom yakn̂itopo n̂iir̂atken̂e kica tîmîn komo yaka tîtosom kom ha. Xehxan po rma n̂iice Ixaw Yana komo rowon po rma, kacho n̂encetken̂e.
12Ero yentarî ke Ixaw Yana komo ahnoro cetken̂e Siro pona kîrkomo. Kaan ya tîmsom yakn̂itopo ciin̂enho komo waparî me tîto xe so tî xatken̂e.
13On wara tko ka nîhtînoyatken̂e, Pin̂eiasî n̂en̂epetken̂e yîhyaka so, Ereasa pen mumutho, Kporin komo yaka cewomsom pen mumutho ha. Xireace pona n̂en̂epetken̂e Huben komo yaka, Kace komo yaka, Manases poyino komo yaka marha.
14Noro yakro n̂en̂epetken̂e 10 kîrkomo, antomano rin̂e kom ha. Cewn̂e so n̂en̂epetken̂e Ixaw Yana tribu komo poko hakî. Tîyanan komo yantoman̂e rma mîkyam n̂en̂epetken̂e.
15Ero ke Xireace pona tak cetken̂e, Huben yepamtho komo yaka, Kace yepamtho komo yaka, Manases yepamtho poyinonho komo yaka marha. On wara ketken̂e yîwya so,
16Ahce kacho ponaro Ixaw Yana komo yehtopo xatî pîn me matu kica? Ahce kacho anarî pona metowce okwe? Kporin komo pîn ya tîmsom yakn̂itopo miice kica, Noro yanwecho ham okwe.
17Ahce warai me katî mîhtînoyatu kicicme kehtoponhîrî komo Peo po kexitaw so awya so? Kicicme ciki tîxatken̂e ero yimaw wahra mak ha tko, kan̂e me ma matu okwe? Enko, ero yakwenho rma nasî kpoko so okwe, ero yimawnonho yakwenho. Eper̂a chew tak tîxatken̂e Kporin yanan komo ero yimawno poyero.
18Wara rma Kporin komo yai tak wa metaknamet hara kica? Noro yanwekyataw awya so oroto, amn̂e tak kpoko so men nîrwona hara, ahnoro Ixaw Yana komo poko ha.
19Anarimaw kicicme na nai arowon komo awya so. Akir̂waman me na meen̂atu. Ero wa exitaw Kporin komo rowonî ro pona tak amohcoko esekenmaxi. Ero po nasî Kporin komo mîn. Amna yaka amokyataw so amna nîraconkesî arowonî ro komo xehxan po rma, Kporin komo mîn nasî tan tantono po ha. Kporin komo anwekîra ro makî tko ehcoko, amna anwekîra marha ehcoko. Amna yanwekn̂e wara mak maxe kica awyanî ro komo cirirî ke, Kporin komo Kaan ya tîmsom yakn̂itopo pîn cirirî ke ha. Nai xa Kporin komo Kaan ya tîmsom yakn̂itopo ro.
20Ahce wa xa tîxatken̂e kicicme exitaw Akan, Sera mumutho pen. Kporin komo nîwîrîmatho mîn ahnoro Xer̂ko pono komo pen yemyawnonho. Ero ke ahsîra ro mak ehcoko, kacho yewetîra xakn̂e kica. Ero poyero tak Kaan nîrwonakn̂e xa kpoko so, ahnoro Ixaw Yana komo poko okwe. Noro pen mak waipîra xakn̂e kicicme cehtoponhîrî yanme. Anarî pen komo meero waihyatken̂e ero yanme, ketken̂e. Ero wa tî ketken̂e Pin̂eiasî komo iitono komo ya.
21-22On wara tko tî n̂eyukyatken̂e Huben komo, Kace komo, Manases poyino komo, Ixaw Yana komo yantoman̂e komo mtapotarî n̂eyukyatken̂e on wara, Oyakno komo, on wara kes amna awya so, Noro xa Mîk karitî ro Kporin komo Kaan. Karitî ro xa Mîk Kporin komo Kaan. Noro xa n̂een̂as amna ropotarî. Ixaw Yana komo ya marha amna yehtopo n̂encowpe takîhso. Kporin komo yanwekn̂e me exitaw amna tîmsom yakn̂itopo cirirî ke, amna rma kr̂a yukurunpera tak n̂expe.
23Amna rma re nakîhtoi tîmsom yakn̂itopo warai. Kporin komo wenarino rma tko amna etowîn me rma. Amna n̂iritho pona akn̂ipîra ro mak nas amna takn̂itîkaxmu, amna natîrî yeperîrî yakn̂ipîra marha, Aaxe xa wasî, kacho komo marha akn̂ipîra nas amna. Ero yipu tîmsom yakn̂itopo me exitaw Kporin komo rma amna panarepe.
24Ero warahra tko nas amna. On wara mak kekn̂e amna, on wara na ket amn̂e awepamthîrî komo amna yepamtho komo ya, Kporin komo yanan pînî ro mak amyamro kica, ponaro Ixaw Yana komo yehtopo yanan pîn ha.
25Kporin komo rma Xotaw Yepu n̂iir̂akn̂e kwokpan komo me, kakpacho komo me ha. Xehxa nas amna, mehxa mak maxe amyamro Huben komo, Kace komo marha. Amna yakrono pînî ro mak amyamro kica Kporin komo poko amna exitaw, ket ha na amna yepamtho ya. Ero wa karî ke tak amna yepamtho na n̂iir̂atu Kporin komo ponarono pîn me tak okwe. Ero wa na n̂iir̂atu awepamthîrî komo amn̂e. Ero wa karî pona amna n̂iire.
26On wara kekn̂e amna, Toopu ka cenmecerî, Kporin komo ya tîmsom yakn̂itopo warai takîhtocerî, koh komo yakn̂itopo mera ha tko, ahce na tîmtopo mera marha, kekn̂e amna.
27On yenpotopo me xa matko amna n̂iire, amna yehtopo yenpotopo mak, an̂enîrî komo, amna n̂enîrî marha, kepamthîrî komo n̂enîrî marha. On wara amna yehtopo yenpon̂e me nasî, amna meero nahwowasî Kporin komo poko. Noro yanme rma amna nakn̂iyasî takn̂itîkaxmu komo, tînatîrî yeperîrî komo, Aaxe xa nasî amna, kacho kom ha. Amna nakîhtotho yenîrî ke on wara kahra naxe amn̂e awepamthîrî komo amna yepamtho komo ya, Kporin komo pokono pîn me cehsom mak amyamro kica, kahra naxe.
28On wara marha kekn̂e amna, Kporin komo pokono pînî ro mak amyamro, ketaw amna ya, amna yepamtho komo ya marha na on wara amna n̂eyukyasî, Kporin komo ya tîmsom yakn̂itopo warai n̂iir̂atken̂e amna porin pen komo pahxa. Takn̂itîkaxmu komo yakn̂itopo mera ha tko n̂iir̂atken̂e, tînatîrî komo yeperîrî yakn̂itopo mera marha. Amna yehtopo yenpotopo mak n̂iir̂atken̂e, awya so enpotopo ha, kes amna yîwya so ero yimaw ha.
29Kporin komo yanwekî xera ro mak nas amna. Noro wenarino me rma cexi xe nas amna etowîn me rma. Takn̂itîkaxmu yakn̂itopo mera amna nakîhtoi. Tînatîrî yeperîrî yakn̂itopo mera, ahce na komo yakn̂itopo mera, ero warai mera ro mak amna nakîhtoi. Nasî reha wa Kporin komo Kaan ya tîmsom yakn̂itopo ro yîmîn potaw, ketken̂e. Ero wa ketken̂e iitono komo yîwya so.
30Taa, yîmtapotarî komo n̂encetken̂e Pin̂eias komo, Ixaw Yana yantoman̂e komo. Huben komo mtapotarî, Kace komo mtapotarî, Manases poyino komo mtapotarî. Noro yipu komo mtapotarî n̂encetken̂e. Ero ke takî tî tahwore xatken̂e okre.
31Ero ke on wara tak kekn̂e Pin̂eiasî, Ereasa mumutho, Kporin komo yaka cewomsom mumutho ha, Taa, on wara tak kes amna oroto, Kakro so rma nai ham Kporin komo okre, kesî. Ero wa kes amna Kporin komo yanwekn̂e mera rma awexirî ke so on tîmsom yakn̂itopo yakîhtorî ke awya so. Ero wara awexirî ke so Ixaw Yana komo panarera rma nasî Kporin komo, ketken̂e. Ero wa ketken̂e iitono komo ya.
32Ero ke n̂etîrametken̂e tak hara Pin̂eias, Ereasa pen mumutho, Kporin komo yaka cewomsom mumutho ha. Ixaw Yana komo yantoman̂e komo marha n̂etîrametken̂e. Xireace poi cetken̂e hara. Huben komo, Kace komo, ero yentan̂enho komo n̂etîrametken̂e. Kanan pona cetken̂e hara. Ixaw Yana komo ya n̂ekatîmyatken̂e mehxan komo mtapotarî ha.
33Ero ke tawake tak xatken̂e Ixaw Yana komo yîmtapotarî komo yentarî ke. Kir̂wan̂he nai ham okre Kporin komo, ketken̂e tak. Kaikatko meyeno komo yewton yakn̂iso kr̂a, Huben komo yewton, Kace komo yewton, noro yipu komo yewton yakn̂iso kr̂a kaikatko, kahra tak xatken̂e.
34Taa, on wara tak ero nosohcetken̂e tînakîtothîrî komo, Kporin komo ya tîmsom yakn̂itopo warai ha, Ece, kacho me nosohcetken̂e. On wara ketken̂e, Noro mak Mîk Kaan, Kporin kom ha, kacho yenpotopo me nas ero amna ya, awya so marha, ketken̂e. Ero ke ero wara tînakîtothîrî komo nosohcetken̂e Huben komo, Kace komo marha.
Ixaw Yana Komo Panatanmekyasî Xoswe Twaihtopo Pahnoke

1-2Taa, ero yinhîrî tak Ixaw Yana komo waparî me mokuhra xatken̂e yiixatî pîn komo. Pahkî ro mak ero wa xatken̂e. Ero wara rma Kporin komo ciino n̂iir̂akn̂e. Ero yimaw poritomotho me tak xakn̂e Xoswe pen okwe. Ero ke tak Ixaw Yana komo nan̂ikpekn̂e. Poritomo komo, antomano rin̂e komo, cesen̂ekaxmu yentan̂e komo, enîno rin̂e komo ahnoro, noro yipu komo nan̂ikpekn̂e. On wara kekn̂e Xoswe yîwya so, Ai, oyakno komo, poritomo me tak was okwe.
3Tanî xatken̂e anarî yana pen komo. N̂examro pen yar̂machonho meen̂atken̂e amyamro, Kporin komo Kaan ya ar̂machonhîrî. Aaxe so cexirî ke mak n̂examro pen nar̂mapekn̂e awya so. Noro rma xakn̂e awakrono komo me ar̂mano ritopo poko.
4Meen̂atken̂e marha roowo yekamtoponho owya, men̂ekacho yanme ekamtopo. Anarî yana komo yeken wekamyakn̂e awya so ar̂man komo rowonî rma. Onar̂matho komo yekenho marha wekamyakn̂e awya so. Xehxan wekamyakn̂e arowon komo me, Xotaw yeco pono marha wekamyakn̂e tuuna imo yecihtaka rorono, kaamo yemicitopo n̂ixan yecihtaka rorono ha. Atribun komo yeken me wekamyakn̂e.
5Ero wa xa marha iitono pen komo rma tak n̂en̂epetîkes amn̂e Kporin komo arowon komo poi. Ero yimaw tak n̂examro pen yenîhra tak maxe. Ekenhîrî komo tak mahsîyaxe aweken komo me. Tîmtapotachonhîrî yaw roro rma n̂examro pen yekenho nîmyas awya so.
6Ero ke ahwokan me xa ehcoko. Moises ya kpanatanmetopo komo nasî tmewreso karita yaw. Ero men ewetîcoko watohnî me ro mak anana etowra awehtome so. Kaari n̂ixan wara etowra ehcoko, poowa n̂ixan wara marha etowra ehcoko.
7Naxe rma achew so anarî yana komo. N̂examro yakrono me exihra ehcoko. Ponaro n̂examro yehtopo etacira ro mak ehcoko, amtapotarî komo yewetîtopo me meero etacira ehcoko. Ponaro n̂examro yehtopo pokono me exihra ro mak ehcoko, mamaka so yutupentara ro mak ehcoko.
8Aporin komo Kaan ponaro mak ehcoko. Noro ponaro mîxatken̂e rma ero wara rma ehcoko miya roro.
9Anarî rowon pono komo n̂en̂epepekn̂e Kporin komo awya so. Mer̂pono pîn komo n̂en̂epepekn̂e, karitî kom ha. Ayopono komo me exihra ro mak xatken̂e n̂examro pen.
10Ero wa xa marha awir̂axe so xa hara amn̂e, iyopono me so awir̂axe so. 1.000 weken̂emekn̂e me nai cewn̂anî rma. Aporin komo Kaan xa ar̂mano n̂irpes awya so tîmtapotachonhîrî yaw roro rma.
11Ero ke Noro xe xa men ehcoko, Aporin komo Kaan xe mak.
12-13Anarimaw na metowyatu, Kanan pono komo pona, achew so etîmtoxapu komo pona, akro so na mîmtapowatu awetkurunpetopo komo poko. N̂examro wosîn na mahsîyatu apici komo me, awemsîrî komo marha na mîmyatu yipici komo me hara. Ero wa awexitaw so on wara men yîhtînocoko, n̂examro yen̂epera tak men nas okwe Aporin komo Kaan arowon komo poi. Iito rma tko naxe awemcinotopo komo wara, axkan komo wara ha, ahyotopo komo wara marha. Cekyem wara marha naxe awewkaxin̂e komo wara oko. Ero wara naxe pahkî awehcamnotopo komo pona roro okwe. Kir̂wan on nîmyakn̂e Aporin komo Kaan arowon komo me. Iipo exihra tko maxe ero yimaw.
14Pahnoke tak nasî owtotopo, roowo poko hakno komo cexe iina xa marha kîwces ha. On wara rma mîhtînoyaxe aropotaw so, aweroro so xa, Miyan poko rma nîmtapowakn̂e Aporin komo Kaan awakronomacho komo poko. Ero yipu poko ehn̂ara ro mak xakn̂e Noro ham okre. Ahnoro tîmtapotachonhîrî yaw roro rma tak kakronometken̂e so, watohra ro mak, mîîkexe.
15Awakronomacho komo poko tîmtapotachonhîrî poko ehn̂ara ro mak xakn̂e. Ero ke ero wa xa marha awemetanmetopo komo poko tîmtapotachonhîrî poko ehn̂ara marha nas hara amn̂e. Ero yaw roro awir̂axe so hara watohnî me ro mak. Ero wa tak awaikexe so okwe. Exihra maxe ero yimaw on po kir̂wan po. Awya so yînmîthîrî rma re on arowon komo me, ero po exihra tak maxe okwe.
16Kakronomexe so oyewehcataw awya so, kekn̂e Kporin komo Kaan awya so. Ero wa kachonho yaw rorohra na matu. Ero wa men ehcoko, kachonho yewetîra na mat ha. Ponaro anarî yana komo yehtopo poko na matu kica, mamaka na mutupenwatu kica. Ero wa awexitaw so nîrwonasî men Kporin komo apoko so. Yohno so men mîwaiyaxe okwe. On po exihra tak maxe kir̂wan po, arowon me anahsîthîrî komo po. Ero wa tak maxe okwe, kekn̂e. Ero wa kekn̂e Xoswe Ixaw Yana yenîn̂e komo ya.
Men̂ekacoko Ponaro Awehtopo Komo, Kesî Xoswe Ixaw Yana Komo Ya

1Ero yinhîrî Ixaw Yana komo tak nan̂ikpekn̂e xa hara Xoswe. Ahnoro tribu komo nan̂ikpekn̂e Siken pona. Poritomo komo nan̂ikpekn̂e, antomano rin̂e komo, cesen̂ekaxmu yentan̂e komo, enîno rin̂e komo, noro yipu komo ahnoro nan̂ikpekn̂e. Ero ke iina mokyatken̂e Kaan yaka ha.
2On wara tak kekn̂e Xoswe yîwya so, Oyakno komo, on wara kesî Kporin komo awya so, ponaro Ixaw Yana komo yehtopo, Pahxa aporin pen komo xatken̂e Ewpratesî yeco pono me. Iito cexitaw so anarî ro komo poko nahwowatken̂e ponaro cehtopo komo poko okwe. Ero wa tî xakn̂e Tera pen, Abraaw porin pen, Nao komo porin pen ha.
3Abraaw penî tko wekyakn̂e Ewpratesî yepu yeco poi on pona Kanan pona. Kanan pore waar̂akn̂e mapitaka roro. Wepamnoyakn̂e marha mer̂pora cehso ro. Isake wîmyakn̂e yîwya yumumuru me.
4Isake ya wîmyakn̂e Xako, Esau komo. Sei Yîpîn wîmyakn̂e Esau ya eken komo me. Xako reha cekn̂e Exitu pona tîhyawno komo yakro rma.
5Ero yinhîrî tak Moises wen̂epekn̂e aporin pen komo yaka Araw yakro. Ero yimaw Exitu pono komo wîwîrîmekn̂e. Anarmerpan wekpekn̂e yîwîrîmacho komo. Ero yinhîrî kekyatken̂e so en̂exa Exitu poi hara.
6Taa, aporin pen komo yekîche Exitu poi tuuna imo yecihtaka mîmokyatken̂e. N̂examro wenari tko mokyatken̂e Exipsiu komo, tarara yaw so, kawaru mkaw so marha. Cucurem Yewku yecihtaka roro mokyatken̂e wenari so kopi.
7Ero ke oyakro nîmtapowatken̂e aporin pen komo. Amna men akronomak Apa, ketken̂e tî cerewre ro mak owya, Aporin komo ya. Ero ke awarpan tî n̂iir̂akn̂e akpacho komo me. Xehxa mîxatken̂e amyamro, awarpan mehxa xatken̂e Exipsiu kom hara. Ero yinhîrî tuuna imo n̂ekyakn̂e hara Exipsiu pen komo yenorinokan̂e okwe. Exipsiu komo yîwîrîmachonho yenîn̂enho rma amyamro, waihkachonhîrî yenîn̂enho marha. Awewru komo ke rma meen̂atken̂e. Ero yinhîrî pahkî mîxatken̂e axawa imo po.
8Ero yinhîrî kekyatken̂e so Amohew komo rowon pona, Xotaw yeco pono komo rowon pona. N̂etar̂metken̂e tak n̂examro awakro so. Iyopo so rma tko kiir̂atken̂e so n̂examro pen yekenho yahsîtome tak awya so. N̂examro pen waihkapetîkekn̂e awya so.
9Ero yimaw marha Barake tmoku xe xakn̂e awaparî komo me, Siporo mumuru, Moabita komo kayaritomon ha. Awar̂ma xe so xakn̂e. Ero ke Baraw nan̂ikpekn̂e Beo mumuru. Aweremkan̂e komo me tî nan̂ikpekn̂e.
10Baraw mtapotarî tko entara wîxakn̂e. Ero ke awakrecho komo xa matko n̂ekatîmyakn̂e noro yaake ro. Kukurunpetken̂e so, awemetanmekpora so wîxakn̂e yîwya.
11Ero yinhîrî Xotaw mîwacetken̂e. Xer̂ko mîtkoso mîmokyatken̂e. Iitono komo n̂etar̂metken̂e awakro so. Anarî komo marha n̂etar̂metken̂e awakro so, Amohew komo, Peresew komo, Kananew komo, Etew komo, Kihkasew komo, Epew komo, Xebusew komo, noro yipu komo n̂etar̂metken̂e awakro so. Ahnoro rma tko war̂mapekn̂e awya so.
12Okomo wen̂epekn̂e aywapu so. Noro rma n̂examro pen n̂en̂epekn̂e kr̂a ekenhîrî komo poi awesamaka so. Amohew kayaritomon komo wen̂epekn̂e awepatai so. Akaciparan komo ken̂ehra rma n̂examro pen wen̂epekn̂e, akrapan komo ken̂ehra marha.
13Anaiwathîrî pîn komo wîmyakn̂e awya so aweken komo me, ewto komo wîmyakn̂e awya so an̂irithîrî pîn komo. N̂examro yewtontho pono me tak maxe. Yînatîthîrî komo yeperîrî marha mahyaxe uupa yatî yeperîrî, oripa yeperîrî marha. An̂irithîrî pîn komo yeperîrî mîn mahyaxe.
14Ero ke Kporin komo poko twerî tak ehcoko. Noro mak ewetîcoko yaaro mak. Anarî ro komo poko xatken̂e aporin pen komo Ewpratesî yeco pononho pen komo. Anarî ro komo poko marha xatken̂e aporin pen komo Exitu po cexitaw so. Ero yipu komo kr̂a ar̂macoko. Kporin komo mak ewetîcoko.
15Poxumra katî nai Kporin komo yewetîtopo awya so? Ero wa exitaw awya so an̂ewetîrî komo tak men̂ekacoko oroto. Anarî ro komo yewetî xe katî matu, Ewpratesî yeco po xatken̂e aporin pen komo. Ponaro n̂examro yehtopo katî mewehcatu? Amohew pen komo marha xatken̂e anarî ro komo ponaro kica. Yîrowonthîrî po tak maxe n̂examro poko wîîkesî. Ponaro n̂examro yehtoponho xa katî mewehcatu? On wara was owî reha, Kporin komo mak wewehcasî. Ero wa xa marha naxe ohyawno komo, kekn̂e. Ero wa kekn̂e Xoswe Ixaw Yana yenîn̂e komo ya.
16On wara tko n̂eyukyatken̂e Ixaw Yana komo, Kporin komo yahsîpînka xera ro mak nas amna, ponaro anarî yana pen komo yehtoponho ponaro cexi xera ro mak nas amna.
17Kporin komo Kaan xa Mîk kekn̂enhîrî komo Exitu poi, kporin pen komo yekn̂enho marha Mîk ha. Kyopo so ro mak kapickan̂enhîrî komo yanton me thakwa tîxatken̂e. Kowyatken̂e so tko Kporin komo okre. Kar̂pe xa cehtopo n̂enpekn̂e kwero ro so rma. Kukurunpetken̂e so esama yaw kmokyataw so pahkî. Anarî yana komo chere kmokyataw so kukurunpetken̂e so.
18Anarî yana komo marha n̂en̂epekn̂e krowon komo poi. Amohew komo meero n̂en̂epekn̂e iitononhîrî kom ha. Ero ke amna marha Kporin komo n̂ewehcasî. Ponaro kehtopo komo xa Mîk ha, ketken̂e. Ero wa ketken̂e Ixaw Yana komo Xoswe ya.
19On wara tko n̂eyukyakn̂e Xoswe yîmtaka so, Mehn̂exe thakwa ha tko Kporin komo ya apanatanmetopo komo poko. Kîrwanî ro xa Mîk Kaan ha. Kewyoman̂e marha Mîk ha. Awya so tanwetoponhîrî yîhcamnopîra ro mak nasî, kicicme awehtoponhîrî kom ha.
20Noro yahsîpînketaw awya so, ponaro anarî yana komo yehtopo poko awexitaw so tak, Kporin komo marha tak awahsîpînkexe so. Awemetanmekyaxe so tak Noro okwe. Awaikexe so tak awakronoman̂enhîrî komo rma, kekn̂e Xoswe yîwya so.
21On wara tko n̂eyukyatken̂e Ixaw Yana komo Xoswe mtaka, Pîra, Kporin komo mak xa yo amna n̂ewehcasî, ketken̂e.
22Ero ke on wara tak kekn̂e Xoswe, Taa, awakno komo mtapotarî yentan̂e me rma maxe. N̂examro marha naxe amtapotaraî yentan̂e me naxe hara. Kporin komo xa mak amna nîhtînoyasî tîn̂ewetîrî komo me, kacho yentan̂e me maxe, kekn̂e Xoswe. Nhnk, Ero wa kachonho yentan̂e me rma nas amna, ketken̂e.
23Taa, kekn̂e tak Xoswe, ponaro anarî yana yehtopo komo rma tko nas ahyaw so yaake kica. Ero yiputho komo kr̂a tak ar̂macoko. Kporin komo xatî me mak tak ehcoko, ponaro Ixaw Yana komo yehtopo xatî me ha, kekn̂e.
24On wara Xoswe n̂eyukyatken̂e Ixaw Yana komo, Kporin komo Kaan yewetîn̂e me mak nas amna. Noro mak n̂ewehcas amna, ketken̂e. Ero wa ketken̂e Ixaw Yana yenîn̂e komo Xoswe ya.
25Ero ke yîmtapotachonhîrî komo n̂encekn̂e Xoswe, yaarono me xa n̂encekn̂e. N̂examro panatanmekyakn̂e, nîtwermetken̂e marha. Ero wa xakn̂e Siken po.
26Ero yinhîrî karita yaka mewrekn̂e ero wa kacho, Kaan ya kpanatanmetopo yaka. Ero yinhîrî tak toopu n̂ekpekn̂e porin. Ero tak nanîmyakn̂e piiri kahpar̂u yepu yapomyaka. Kporin komo mîn mîtkoso rma n̂iir̂akn̂e.
27Ero yinhîrî on wara kekn̂e Xoswe Ixaw Yana komo ya, On toopu tak nasî kîmtapotachonhîrî komo ponaronoman̂e. Onî rma n̂enta Kporin komo mtapotachonho, kîwya so kekn̂e ero wa kacho ha. Ero rma nas aweronoman̂e komo me Ponaro Awehtopo komo yanwekîra ro mak awehtome so, kekn̂e. Ero wa kekn̂e Xoswe Ixaw Yana yenîn̂e komo ya.
28Ero yinhîrî tak Ixaw Yana komo n̂en̂epekn̂e hara Xoswe. Ero ke tak cetken̂e hara n̂examro ceken komo pona hara.
Xoswe Pen Waihyasî, Ereasa Pen Marha
29Ero yinhîrî tak waihyakn̂e Xoswe pen okwe, Nun mumutho pen. Kporin komo yantonînho mîk xakn̂e. 110 cimn̂ipu xakn̂e ewrutoponhîrî.
30Ero yinhîrî tak noro yokoputho nahruyatken̂e roowo cheka ekenhîrî pona rma. Cimnace Sera mîn xakn̂e noro yekenho. Eprain komo rowon pono mîn ha, îh ken̂arî pono. Kaas Yîpîn yamrinawno mîn nohce n̂ixan ha. Iina noro pen yokoputho nahruyatken̂e.
31Taa, Kporin komo poko rma xatken̂e Ixaw Yana komo Xoswe exitaw ha ka, poritomo komo exitaw so marha noro pen maywenînho kom ha. Kporin komo ya Ixaw Yana komo yakronomachonho yenîn̂enho komo mîkyam xatken̂e. N̂examro exitaw rma ka Kporin komo ponaro xatken̂e.
32Ero yimaw tak Xose pen yocho nahruyatken̂e Siken pona. Ixaw Yana komo n̂ekîtho mîn xakn̂e, Exitu poi yîn̂ekîthîrî kom ha. Iito nasî roowo raconho ciki Xako pen naponkutho. Aamo pen mumutho rowonînho tî mîn nahsîyakn̂e, Siken yîîm rowonînho ha. 100 exepeyu pona nahsîyakn̂e prata ciixapu pona. Ero tak xakn̂e Xose yepamtho komo yeken me. Ero pona Xose yokoputho nahruyatken̂e.
33Ero yinhîrî tak Ereasa pen marha waihyakn̂e okwe Araw pen mumutho ha. Yumumuthîrî yeken me tîmxapu pona nahruyatken̂e, Pin̂eias yeken me ha. Eprain komo rowon pono mîn noro yeken, îh ken̂arî pono. Iina Ereasa pen yokoputho nahruyatken̂e. Ero wa mak nai ekatîmtopo.
JDGIxaw Yana Komo Yukurunpen̂e Komo

1Taa, Xoswe pen waipuche takî tî on wara ketken̂e Ixaw Yana komo Kporin komo ya, Ai Apa kah yawno, Kananew komo waparî me tak amna cesî. Ero wa amna cetaw onoke xa nîîce amna yaan̂e me? ketken̂e tî.
2On wara tî n̂eyukyakn̂e Kporin komo, Xuta yepamtho komo xa tocowpe awan̂e komo me. Yîwya so war̂mapoi Kananew komo, kekn̂e tî.
3Ero yinhîrî on wara takî tî ketken̂e Xuta yepamtho komo Simeaw yepamtho komo ya takno komo ya ha, Amna yakronomaxi cma re mîmokyaxe amna rowon pona, amna nahsîrî pona ha. Amna yakro cma re cetar̂mexe Kananew komo yakro. Ero yinhîrî awakro so ces amna arowon komo pona awakro so hara, ketken̂e tî. Ero ke Xuta yepamtho komo yakro tî cetken̂e Simeaw yepamtho komo.
4Ero yinhîrî tak Kananew komo yar̂maxi cetken̂e Xuta yepamtho komo, Peresew komo yar̂maxi marha cetken̂e. Yuu yuu ketken̂e takî tî n̂examro wece. Ero ke tak tî ar̂mapono n̂iir̂akn̂e Kporin komo Xuta yepamtho komo ya. Beseke po tî waihkano n̂iir̂atken̂e. 10.000 waihketken̂e Kananew pen komo iito okwe.
5Iito Beseke po marha tî Aton̂i Beseke n̂een̂atken̂e. Noro yakro marha n̂etar̂metken̂e. Kananew komo tî mîkyam noro sowtatun komo, Peresew komo marha. N̂examro pen tî nar̂metken̂e.
6N̂emahciyakn̂e takî tî Aaton̂i Beseke. Wenari tko tî cetken̂e Xuta yepamtho komo. Nahsîyatken̂e takî tî. Noro yamorî yîmheto tî nîhkocetken̂e ececoka rma oko, yîhtarî yîmheto marha tî nîhkocetken̂e ececoka xa marha oko.
7Ero yinhîrî on wara tî kekn̂e Aaton̂i Beseke, Pahxa 70 kayaritomo komo pen onahrî mîtîtho mak namekyatken̂e tînahrî me, onahrî yapon makataka armaxaputho mak. N̂examro pen yamorî yîmheto wîhkocekn̂e, yîhtarî yîmheto komo marha. Ero ke tak Kaan n̂esepanîyasî opoko. N̂examro pen wiirakn̂e, ero wa xa marha oriya hara mî, kekn̂e tî. Ero yinhîrî Xerusaren pona takî tî noro naar̂atken̂e. Iito takî tî waihyakn̂e. Ero wa tî xakn̂e Aaton̂i Beseke pen okwe.
8Ero yinhîrî Xerusaren pono komo waparî me takî tî cetken̂e xa hara Xuta yepamtho komo. Iitono pen komo tî waihketken̂e kacipara imo ke. Yîmînthîrî komo tî nakn̂iyatken̂e.
9Ero yinhîrî takî tî Xuta yepamtho komo cetken̂e îh ken̂arî pona hara, suu n̂ixan pona marha, îh ken̂arî pona marha oesce n̂ixan pona ha. Iitono komo yar̂maxi tî cetken̂e Kananew pen kom ha.
10Ebron pono pen komo yar̂maxi marha tî cetken̂e. Kiriace Ahba, kachonho rma mîn Ebron ha. Kananew komo rma mîkyam xatken̂e iitono komo. Sesai pen waihketken̂e, Aiman pen marha, Tawmai pen marha, n̂examro pen tî waihketken̂e.
11En̂exa takî tî cetken̂e Tebi pono pen komo yar̂max hara. Kiriace Sepe kachonho rma mîn Tebi, ewto ha.
12Ero yimaw on wara takî tî kekn̂e Karebe, Onoke xa sowtatu komo naar̂a Kiriace Sepe pono komo yar̂maxi? Iitono komo yar̂man̂enho ya oyemsîrî tak wîmyasî yipici me, kekn̂e tî.
13Ero ke Ocn̂iew takî tî sowtatu komo naar̂akn̂e iina ar̂mano riso. Kenasa mumuru mîk Ocn̂iew, Karebe yakno mumuru, mahtîkîthîrî mumuru ha. Iitono pen komo tak waihketken̂e. Ero ke takî tî cemsîrî nîmyakn̂e Karebe yîwya yipici me. Aksa noro yemsîrî yosotî.
14Ero yinhîrî on wara tî xakn̂e Aksa, ciin̂o yaka tî cekn̂e, on wara tî kekn̂e yîwya, Mararî xe cma re nas amna, kasko men apapa ya, kekn̂e tî. Ero yinhîrî takî tî tîîm yaka cekn̂e Aksa rma. Nîhcekn̂e tak buhu mkawnonho. On wara tî kekn̂e Karebe yîwya, Ahce xe mai okopuci? kekn̂e tî.
15Apa, kekn̂e tî, Owî cma re mîwakresî. Suu n̂ixan ka mîmyakn̂e orowon me. Tuuna pîtho xe cma re was hara. Ero cma re mîmyas owya, kekn̂e tî. Ero ke takî tuuna pîtho nîmyakn̂e cemsîrî ya. Yaasîno nîmyakn̂e, uuman marha. Ero wa nîmyakn̂e Karebe.
16Taa, you warai ken̂arî po ka xatken̂e Kenew pen yepamtho komo. Moises pen tamrunho yepamtho komo tî mîkyam xatken̂e. Xuta yepamtho komo yakro tak n̂examro cetken̂e Xuta yaxawan pona. Ero pono komo cheka takî tî n̂esekenmetken̂e suu n̂ixan pona, Araci mîtkoso ha.
17Ero yinhîrî takî tî Xuta yepamtho komo cetken̂e xa hara Simeaw yepamtho komo yakro, tîyanan komo yakro ha. Kananew komo yar̂maxi xa hara tî cetken̂e Sepace pono komo yar̂max ha tî. Iitono pen komo takî tî waihketken̂e ahnoro. Yîmînthîrî komo tî nakn̂iyatken̂e ahnoro. Ero ke Ohma kacho me takî tî xakn̂e ewtotho ha.
18Kaasa pono pen komo marha tî nar̂metken̂e Xuta yepamtho komo, Askaron pono pen komo marha, Ekron pono pen komo marha. Ero komo takî tî nahsîyatken̂e ewto komo, ero komo mîtwono marha nahsîyatken̂e woskara kom ha.
19Taa, Kporin komo tî xakn̂e Xuta yepamtho komo yakronoman̂e me. Ero ke îîpî chewno pen komo yekenho tak nahsîyatken̂e ceken komo me. Woskara pono komo tko tî ar̂mara xatken̂e okwe tarara yosom me exirî ke so, pehu akîhtoxapu yosom me ha. Ero ke tî n̂examro yar̂mara xatken̂e okwe Xuta yepamtho kom ha.
20Ebron tî nîmyatken̂e Karebe ya Moises penî mtapotachonho yaw roro rma. Noro reha tî waihkekn̂e Enake pen mumutho komo osorwaw rma.
Anarî Komo Yukurunkan̂e Me Exihra Rma Xatken̂e Ixaw Yana Komo Okwe
21Xerusaren pono komo poko reha tî n̂ehn̂etken̂e Benxamin yepamtho komo. Waihkara tî xatken̂e iitono komo okwe Xebusew yepamtho kom ha. Iito rma naxe oroto Xerusaren po rma Benxamin yepamtho komo chew.
22Taa, Xose yepamtho komo takî tî cetken̂e Betew pono komo yar̂maxi. N̂examro tî nakronomekn̂e Kporin komo cetaw so.
23On wara tî xatken̂e, ewto pono yerasman̂e komo tî ka n̂en̂epetken̂e Betew pona. Rus kachonho rma mîn Betew kacho.
24Ewto pahnoke cexitaw so ewto poi epatakaxapu tî n̂een̂atken̂e erasman̂e komo, Ero ke on wara tî ketken̂e yîwya, Ai oyakno, ewto pona awtotopo komo cma re menpes amna ya. Ero wa awexitaw akurunpes amna, ketken̂e tî.
25Ero ke ewto pona totopo komo tî n̂enpekn̂e yîwya so. Ero yinhîrî ewto pononho pen komo takî tî waihketken̂e kacipara imo ke. Taan̂enhîrî komo waihkara reha tî xatken̂e. Iyanan komo meero tî waihkara xatken̂e.
26Ero yinhîrî noro rma takî tî cekn̂e Etew komo cheka. Iito takî tî ewto n̂iir̂akn̂e hara. Rus me takî tî ero nosohcekn̂e hara. Ero wa kacho me rma nasî yin̂irithîrî ewto oroto. Ero wa nasî.
27Manases yepamtho komo marha tî waihkara xatken̂e tîrowon pono komo. Yaake rma tî xatken̂e iitono komo, ewto pono komo, ar̂man me okwe. Bece Sean pono komo, Taanake pono komo, Toro pono komo, Ibreaw pono komo, Mexito pono komo, iitono komo waihkara tî xatken̂e okwe. Ewto mîtwono komo marha tî waihkara xatken̂e. Tan thakwa nas amna, ketken̂e tî Kananew komo iitono kom ha.
28Pahkî exiche so takî tî kar̂pe xatken̂e Ixaw Yana komo. Ero yimaw tak Kananew komo rma re napicketken̂e epeman me. Waihkara so tko tî xatken̂e okwe.
29Kese pono komo marha tî waihkara xatken̂e Eprain yepamtho kom hara okwe. Kananew komo marha mîkyam xatken̂e. Iito rma xatken̂e Eprain yepamtho komo chew rma.
30Kitîron pono komo waihkara marha xatken̂e Seburon yepamtho komo okwe, Naarow pono komo marha waihkara xatken̂e. Iito rma xatken̂e Seburon yepamtho komo chew. Ero pono komo rma re napicketken̂e epeman me, waihkara xatken̂e okwe.
31Mîn hak pono komo waihkara marha xatken̂e Ase yepamtho komo. Ako pono komo, Siton pono komo, Arabe pono komo, Akisibi pono komo, Ewba pono komo, Apeke pono komo, Heobe pono komo. Iitono komo waihkara xatken̂e okwe Ase yepamtho komo.
32Ero ke Kananew komo chew mak xatken̂e okwe Ase yepamtho komo. Waihkara so tî xatken̂e okwe.
33Bece Semes pono komo waihkara marha xatken̂e Nahtari yepamtho kom hara, Bece Anace pono komo waihkara marha. Kananew komo marha mîkyam xatken̂e. Yîchew so mak xatken̂e n̂examro hara, Nahtari yepamtho komo chew ha. Napicketken̂e makî tî yîchew so cehtopo komo, epeman me mak napicketken̂e. Ero wa tî xatken̂e Nahtari yepamtho komo.
34On wara tî xatken̂e Taan yepamtho kom hara, îîpî chew thakwa mak n̂esekenmetken̂e. Iina rma n̂examro pen n̂en̂epeteken̂e Amohew komo. Iitono ro me thakwa xatken̂e capahno pona mokrî yarohra so. Ero wa tî xatken̂e Taan yepamtho kom okwe.
35Anarî ewto po so marha xatken̂e Amohew komo rma, Erese Yîpîn po, Aixaron po, Sawbin po. Iitono komo marha xatken̂e cekuswem wara ar̂man me ro mak okwe. Pahkî exiche Xose pen yepamtho komo tak kar̂pe n̂ehtîketken̂e. Ero yimaw takî tî tanton me so mak ero pono komo iitono komo n̂iir̂atken̂e.
36On wara xakn̂e Amohew komo rowon wokpan, Akrabin pono mîn xakn̂e. Miya rma xakn̂e Sera mkaino pona roro. Ero wa xakn̂e Amohew komo rowon wokpan ha.
Ixaw Yana Komo N̂en̂ekesî Ancu Kaan Yewetîra Exirî Ke So

1Ero yinhîrî takî tî Ixaw Yana komo yaka tî Kporin komo yancun cekn̂e. Xiwkaw poi cekn̂e Bokin pona. On wara kekn̂e, Ai Ixaw Yana komo, on wara wîîkes awya so, Exitu poi kekyatken̂e so Kanan pona. Kanan tak wîmyas amn̂e awepamthîrî komo ya, wîîkekn̂e aporin pen komo ya. Yaaro xa tan wîîkesî esemîknopîn me ro mak, wîîkekn̂e yîwya so. On wara marha wîîkekn̂e awya so, Eroromero was awakronoman̂e komo me. Omtapotachonho towîhra ro mak wasî, pîra ro mak, wîîkekn̂e awya so.
2Ero ke on wara marha wîîkekn̂e awya so tantono komo poko, n̂examro yakro yîmtapotara ro mak men ehcoko awetkurunpetopo komo poko, wîîkekn̂e. Anarî ro komo ya tîmsom yakn̂itopo komo nasî on po mer̂pora. Ero komo kr̂a tak yixkacoko, wîîkekn̂e marha awya so. Omtapotarî yewetîra tko mat ham okwe. Ahce kacho oyewetîra mat okwe?
3Ero ke on wara tak wîîkai hara awya so, tantono ro komo yar̂mapora tak was awya so. Cekyem wara mak naxe awawci komo yatpon̂e wara oko. Anarî ro komo ponaro n̂examro yehtopo tak naxe awemcinon̂e komo wara okwe, kekn̂e. Ero wa kekn̂e ancu Ixaw yana komo ya.
4Ero wa kacho yentarî ke Ixaw Yana komo tak nîwracetken̂e, Kporin komo yancunî mtapotarî yentarî ke ha. Okwe, okwe, ketken̂e kar̂pe.
5Ero ke iitono woskara tak nosohcetken̂e Bokin me. Iito tak Kporin komo ya tîmsom nakn̂iyatken̂e.
6Ero yinhîrî takî Ixaw Yana komo n̂en̂epekn̂e hara Xoswe esenmexapunhîrî komo. Ero ke cetken̂e tak n̂examro cekenî ro komo yahsîso, iina so esekenmaxi.
Xoswe Pen Tak Waihyasî
7Taa, on wara ka xatken̂e Ixaw Yana komo Xoswe exitaw ha ka, Kporin komo mtapotarî n̂ewehcatken̂e. Poritomo komo exitaw marha Noro n̂ewehcatken̂e, Xoswe yakro cesentaxmunhîrî komo exitaw ha ka. Kar̂pe xa cehtopo Kaan n̂enpekn̂e Ixaw Yana komo yakronomachonho poko, ero yipu yenîn̂enho mîkyam. Ero ke Noro ponaro rma ka xatken̂e.
8Waihyakn̂e ha tko Xoswe pen okwe, Kporin komo yantonînho pen ha. 110 cimn̂ipu xakn̂e noro yewrutoponho waihyataw.
9Noro pen yokoputho tak nahruyatken̂e ekenhîrî pona rma, Cimnace Eres pona, Eprain yepamtho komo rowon pona, îh ken̂arî pona ha. Kaas Yîpîn mîtwono mîn Cimnace Eres nohce n̂ixan.
10Amn̂e pahkî exiche Xoswe yimawnonho pen komo meero tak waihyatken̂e. Yîmxîkîthîrî komo tak xatken̂e yîhretawno komo me hara. Kporin komo ponarono pînî reha tak mîkyam xatken̂e. Ixaw Yana komo yakronomacho yenîn̂enho pînî ro mak mîkyam xatken̂e, Kporin komo ya akronomachonhîrî kom ha.
Anarî Ro Komo Ponarono Me Tak Naxe Ixaw Yana Komo Kica
11Ero yimaw takî tî kicicme ro mak n̂ehtîketken̂e Ixaw Yana komo. Kporin komo kicicme n̂een̂akn̂e ehtopo komo okwe. Baaw komo ponaro tak xatken̂e kica.
12-13Kporin komo tak nahsîpînketken̂e, ponaro tporin pen komo yehtoponho ha. Exitu poi cekn̂enhîrî komo ponarora tak xatken̂e okwe. Anarî ro komo ponaro tak xatken̂e hara, ponaro yîchew so ehtopo komo ponaro ha. Noro yipu komo mamaka so nutupenwatken̂e kica. Ero ke Kporin komo takî tî nîrwonakn̂e poko so. Noro nahsîpînketken̂e Baaw ponaro tak cehtome so hara, Astaroce ponaro marha kica.
14Ero ke nîrwonakn̂e xa tak Kporin komo Ixaw Yana komo poko. Ero ke n̂examro pen nar̂mapekn̂e emyawnonkan̂e komo ya. Ixaw Yana pen komo yemyawnonho naar̂atken̂e mer̂pora, yînaputhîrî komo marha naar̂atken̂e. Yiixatî pîn komo mamawno me Ixaw Yana komo pen n̂iir̂akn̂e Kporin komo yîmîtwono komo mamawno me rma okwe. Kar̂pera tak xatken̂e okwe Ixaw Yana pen komo twaparî komo yar̂marî yarohra thakwa okwe.
15Ixaw Yana sowtatun komo cetaw so yiixatî pîn komo xa matko nakronomekn̂e Kporin komo Ixaw Yana pen komo yar̂machome tak okwe. Tîmtapotachonhîrî yaw roro rma wa nar̂mapekn̂e yiixatî pîn komo ya. Ero ke ahwora ro mak tak xatken̂e Ixaw Yana pen kom okwe.
16Ero wa exitaw so tak yukurunpeno rin̂e komo tak n̂enpekn̂e Kporin komo. N̂examro tak Ixaw Yana komo nowyatken̂e emyawnonkan̂e komo yai.
17Tukurunpen̂e komo mtapotarî yentara rma tko xatken̂e kica. Ponaro anarî komo yehtopo mamaka tak nutupenwatken̂e kica, cipici yairono wara kica. Tporin pen komo yehtoponho yaw rorohra ro mak tak xatken̂e kica. Kporin komo mtapotarî n̂ewehcatken̂e n̂examro porin pen komo. Ero warahra ro mak takî tî xatken̂e epamthîrî komo okwe.
18Yukurunpen̂e komo ciir̂ataw tak Kporin komo ya, noro tak nakronomekn̂e. Ixaw Yana komo tak nukurunpekn̂e, yiixatî pîn komo ya ar̂mapora tak xakn̂e yukurunpeno rin̂e exitaw ha ka waipîra. Ixaw Yana komo pînîn yaw thakwa xakn̂e Kporin komo. Okwe okwe, ketken̂e cerewre ro mak cemetanmekrî ke so tîîxatî pîn komo ya. Ero ke yîpînîn yaw so xakn̂e.
19Yukurunpeno rin̂enho waipuche tko yaw xa marha n̂etaknametken̂e xa hara Ixaw Yana komo. Kicicme so xa tak n̂ehtîketken̂e kica tporin pen komo yopo xa tak kica. Anarî ro komo poko tak n̂ehtîketken̂e. Poko ro so mak xatken̂e kica, mamaka so nutupenwatken̂e marha kica. Tanmerono me cehtoponhîrî komo yahsîpînka xera ro mak xatken̂e kica, kanwekn̂e me cehtoponhîrî ha.
20Ero ke nîrwonakn̂e xa tak Kporin komo Ixaw Yana komo poko. On wara tak kekn̂e poko so, Omtapotachonho yewetîra tak naxe okwe Ixaw yana komo, Oyewehcataw awya so kakronomexe so, kachonho owya. N̂examro porin pen komo ya wîîkekn̂e ero wa kachonho yewetîra tak naxe kica. Omtapotarî yentan̂e pîn me tak naxe okwe.
21Ero ke anarî yana komo yarmapora tak wasî yîwya so. Yîrowon komo po rma xatken̂e anarî komo Xoswe pen waihyataw, noro yipu komo yar̂mapora tak wasî yîwya so.
22Ixaw Yana komo kukman̂e me xa matko n̂examro wîmcesî. On wara kachome wukukmesî, kirwanî ro me oyehtopo ponaro na natu, ero wa oyehtopo yaw roro na natu tporin pen komo xatken̂e ero wara, kachome owya wukukmesî, kekn̂e. Ero wa kekn̂e Kporin komo.
23Ero ke iitono me rma n̂examro nîmcekn̂e Kporin komo Kananew kom ha. Ahnoro rma ar̂mapora xakn̂e Xoswe pen ya. Ero wa nîmcekn̂e.

1Taa, on wara Ixaw Yana komo n̂iir̂akn̂e Kporin komo, Kanan pono komo rma nîmcekn̂e ar̂man me. Ixaw Yana komo yukukman̂e me n̂examro nîmcekn̂e. Kanan pono pen yakro etar̂matoponhîrî komo yenîhra xatken̂e pahxan pen komo yepamtho komo. Noro yipu komo yukukman̂e me anarî yana komo nîmcekn̂e.
2Ero wa xakn̂e Kporin komo, ar̂mapono ciitîkara xakn̂e Ixaw Yana pen xîkîtho komo ya yîhcamhokachome sowtatu me totopo komo poko. Camkî xatken̂e ketar̂macho poko enîhra exirî ke so. Noro yipu komo yîhcamhoka xe xakn̂e.
3On wicakî xatken̂e ar̂man komo rma, Piristew kayaritomon komo, 5 kom ha, Kananew komo ahnoro, Siton pono komo, Epew komo, îîpî chewno komo, Ribanu pono chewno ha. Baaw Ehmon Yîpîn pona roro xatken̂e n̂examro, Amace potaka roro marha xatken̂e.
4N̂examro n̂etîmcetken̂e Ixaw Yana komo yukukman̂e me. Iike so rma n̂examro nukukmekn̂e, Omtapotachonho na n̂ewehcatu, kachome. N̂examro porin pen komo ya n̂ekatîmyakn̂e Moises pen ke ero wa kachonho na n̂ewehcatu, kachome ha. Ero wa kachome n̂etîmcetken̂e.
5Ero ke Ixaw Yana komo xatken̂e iitono komo chew mak. Kananew komo, Etew komo, Amohew komo, Peresew komo, Epew komo, Xebusew komo, ero yipu komo chew xatken̂e okwe.
6N̂examro yemsîrî komo nahsîyatken̂e Ixaw Yana komo cipici me so, cemsîrî komo marha nîmyatken̂e n̂examro mumuru komo ya. Ponaro n̂examro yehtopo komo poko marha xatken̂e kica.
7Ero ke kicicme tî Ixaw Yana komo n̂een̂akn̂e Kporin komo. Tporin komo nîhcamnoyatken̂e okwe Kaan ha. Baaw komo poko tak xatken̂e kica, Astaroce komo poko marha kica.
8Ero ke Ixaw Yana komo poko nîrwonakn̂e xa Kporin komo. Ero ke n̂examro nîmyakn̂e Kusan-Risatain yanton me. Mesopotamya pono komo kayaritomon mîk Kusan-Risatain ha. Noro yanton me xatken̂e 8 cimn̂ipu okwe.
9Ero yinhîrî Kporin komo yakro tak nîmtapowatken̂e Ixaw Yana komo cerewre ro mak towrî komo poko. Ero ke towno rin̂e me tak n̂iir̂akn̂e Kporin komo, Ocn̂iew, Kenas mumuru ha. Karebe yakno mumuru mîk xakn̂e Ocn̂iew, mahtîkîthîrî mumuru ha. Noro tak Ixaw Yana komo nowyakn̂e Kusan-Risatain yantonînho kom ha.
10On wara xakn̂e noro, Ocn̂iew, Kporin komo Yekatî takî tî mokyakn̂e yîropotaka. Ero ke Ixaw Yana komo panatanmekn̂e me takî tî xakn̂e. Ixaw Yana komo tak naar̂akn̂e Kusan-Risatain waparî me. Noro pen yukurunkan̂e me takî tî Ocn̂iew n̂iir̂akn̂e Kporin komo. Ero wa xakn̂e Ocn̂iew.
11Ero yinhîrî tak waapa komo mokuhra ka xatken̂e pahkî, 40 cimn̂ipu ha. Ocn̂iew pen waihtopo pona roro tîtken̂e makî ka xatken̂e Ixaw Yana komo, n̂examro waparî komo mokuhra exirî ke so.
12Ero yinhîrî tak kicicme xa hara Ixaw Yana komo n̂een̂akn̂e Kporin komo. Ero wa exirî komo poyero n̂examro pen takî tî nar̂mapekn̂e hara Kporin komo Ekron ya okwe. Moabita komo kayaritomon mîk xakn̂e Ekron.
13Amon yepamtho komo tî nan̂ikpekn̂e Ekron, Amarekita komo marha. N̂examro yakro takî tî mokyatken̂e Ekron yaka Ixaw Yana komo waparî me. Ixaw Yana komo yopono me takî tî xatken̂e okwe. You warai ken̂arî tak nahsîyatken̂e cewton komo me.
14Ero ke tak Ekron yepeman̂e me roro xatken̂e Ixaw Yana komo 18 cimn̂ipu roro okwe.
15Ero yinhirî Kporin komo yakro takî tî nîmtapowatken̂e xa hara Ixaw Yana komo cerewre ro makî. Ero ke anarî tak n̂iir̂akn̂e Noro n̂examro town̂e me xa hara. Euce tî mîk n̂iir̂akn̂e ero me. Xera mumuru tî mîk xakn̂e, Benxamin yepamtho mumutho ha. Poowa me krapa yesîn̂e tî mîk xakn̂e. Noro tî ka xakn̂e Ixaw Yana komo puranta yaan̂e me, Ekron ya tîmsom ro yaan̂e me ha.
16On wara takî tî xakn̂e noro, tîkaciparan n̂iir̂akn̂e ececokan iyorî. 0,5 metru wicakn̂o tî mîn xakn̂e kacipara. Ero takî tî n̂imiyakn̂e tpetî poko kaari n̂ixan poko. Tponon mamaw rma n̂imiyakn̂e.
17Ero ke takî tî cekn̂e. Puranta tî nîmyakn̂e Ekron ya Moabe komo kayaritomon ya. Twepakyem xa tî mîk xakn̂e Ekron.
18Ero yinhîrî takî tî takrononhîrî komo n̂en̂epekn̂e hara Euce, puranta yekn̂enho kom ha.
19N̂examro yakro rma tî ka cekn̂e noro, Xiwkaw pona ha. Iito tî xakn̂e mîk hak me enporixapu komo, ponaro iitono komo yehtopo. En̂exa takî tî n̂etîramekn̂e Euce Ekron yaka xa hara. On wara tî kekn̂e yîwya, Ai kayaritomo, on yekatîm xe cma re was awya. Anarî komo n̂entarî pîn mak tan. Awya makî ekatîm xe wasî, kekn̂e tî yîwya. Ero ke, Tîtken̂e ehcoko, kekn̂e takî tî kayaritomo tmaywen komo ya. Ero ke ahnoro takî tî cetken̂e anana hara. Kayaritomo mak takî tî xakn̂e iito.
20Ero yinhîrî kayaritomo yaka takî tî cekn̂e Euce. Cewn̂e xakn̂e ceremaxi. Tîmînî yaw tî xakn̂e epoyino yaw. On wara tî kekn̂e Euce yîwya, Kaanî mtapotarî ka wekatîmyas awya apa, kekn̂e tî. Tok sai, nawomyakn̂e takî tî kayaritomo piiri.
21Ero yimaw tak kacipara mohkekn̂e Euce tpetî poko yimixapunhîrî, kaari n̂ixa yimixapunhîrî ha. Poowa me tak nahsîyakn̂e. Krow kekn̂e tak, kayaritomo pen takî tî paraxkekn̂e wethîrî poko.
22Miya ro mak n̂ewomtîkekn̂e kacipara mosututho meero. Iyorî nahruyakn̂e noro pen katîtho. Noro pen wexkiririntho takî tî n̂epatakekn̂e okwe. Kacipara rma tî mohkara xakn̂e Euce.
23Ero yinhîrî Euce takî tî cekn̂e mîîmo mahremacho yari. Kayaritomo yamtakpon metatan takî tî nahruyakn̂e, n̂ewkekn̂e marha tî.
24Euce toche kayaritomo maywen komo tak mokyatken̂e. Kayaritomo yamtakpon metatan tî n̂een̂atken̂e cewkaxi. Nnn, ketken̂e tî, n̂expe ha ka, weke na ka wa ha twekacho ro yaka, ketken̂e tî.
25Pahkî tî momokyatken̂e maywen komo. Mokuhra rma tî xakn̂e okwe kayaritomo pen. N̂eserepoketken̂e takî tî. Ero ke ewkacho takî tî n̂een̂atken̂e. Metata takî tî n̂ewketken̂e. Iito takî tî n̂een̂atken̂e tîkayaritomonînhîrî pen komo cepîrkaxi kurara pona. Twaihso thakwa tî xakn̂e okwe.
26Euce tko n̂emahciyakn̂e, Ahce wa na nai kayaritomo, ketaw rma maywen komo ya. Mîk hak warai me enporixapu komo yari tî cekn̂e Seira pona takî tî.
27Iito takî tî tuu kekn̂e. Eprain yepamtho komo rowon po xa tuu kekn̂e îh ken̂ari po. Ero ke takî tî mokyatken̂e Ixaw Yana komo yîhyaka. Iîpî tî n̂enîhcetken̂e Euce yakro. N̂examro takî tî naar̂akn̂e noro.
28Owenari men amohcoko, kekn̂e tî Euce yîwya so, Moabita pen komo tak nar̂mapesî Kporin komo awya so, aaxatî pînînhîrî pen komo kr̂a, kekn̂e. Ero ke noro wenari cetken̂e puhyaka. Xotaw yecihtaw cexitaw so Moabe rowon yesamarî watotopo komo to tî n̂ecececetken̂e watohra ro mak ehtome so Moabita komo.
29Ero yimaw rma takî tî Moabita pen komo waihketken̂e mer̂pono pîn. 10.000 tî waihketken̂e sowtatu pen komo. Karitî komo pen mîkyam waihketken̂e. Emahcira ro makî tî xatken̂e. Ahnoro tî waihketken̂e.
30Ero ke ero po rma Moabita komo takî tî xatken̂e Ixaw Yana komo mamawno me hara. Ero yinhîrî Ixaw Yana komo waparî mokuhra takî tî xatken̂e pahkî, 80 cimn̂ipu ha.
31Ero yinhîrî Euce pen waipuche tak anarî xakn̂e hara Ixaw Yana komo kurunpen̂e me. Sanka mîk xakn̂e, Anace mumuru ha. Noro tî Piristew komo waihkekn̂e yaake okyo. 600 tî waihkekn̂e paaka maxkacho ke mak. Ero wa Ixaw Yana komo yukurunpen̂e me xakn̂e Sanka hara.
Tebora Yehtoponho
4
1Taa, Euce pen waipuche takî tî kicicme xa hara tî Ixaw Yana komo n̂een̂akn̂e Kporin komo.
2Ero ke Xabin mamawno me takî tî Ixaw Yana komo n̂iir̂akn̂e hara Kporin komo. Kananew komo kayaritomon mîk xakn̂e Xabin. Aso xakn̂e noro yewton yosotî. Sisera tî xakn̂e noro sowtatun komo yantoman̂e me. Arosece pono tî mîk xakn̂e Sisera, Xenciu komo yewton pono ha.
3Mer̂pora ro mak xakn̂e Xabin tararan pehu ciixapu komo, 900 ha tî. Pahkî tî Ixaw Yana pen komo n̂emetanmekyakn̂e Xabin, 20 cimn̂ipu. Cerewre ro makî tî n̂emetanmekyatken̂e oko. Ero ke Kporin komo yakro takî tî nîmtapowatken̂e Ixaw Yana komo takronomacho komo poko. Cerewre ro makî tî ketken̂e yîwya.
4Ero yimaw takî tî Tebora xakn̂e Ixaw Yana komo yentan̂e me. Weronomaro rin̂e tî mîk xakne. Rapitoce pici tî mîk xakn̂e.
5Yow yepu warai xakn̂e Eprain komo rowon po, îh ken̂arî po. Mehxa xakn̂e Hama, xehxa reha xakn̂e Betew. Iito xakn̂e yow yepu warai. Ero yapomyaka tî n̂eremekn̂e roro Tebora cesen̂ekaxmu komo yentachome. Iina takî tî mokyatken̂e Ixaw Yana komo Tebora mtapotarî yentaxi cesen̂ekacho komo poko.
6Taa, anarî kaamo po takî tî on wara xakn̂e Tebora, Barake tî nan̂ikpekn̂e, Abinoaw mumuru. Ketes pono tî mîk xakn̂e, Nahtari yepamtho komo rowon pono. On wara tî kekn̂e yîwya, On wara tî nîîke Kporin komo awya, ponaro Ixaw Yana komo yehtopo Mîk kes awya, Etoko tak amoro. 10.000 kîrkomo arko awakro ha. Nahtari yepamtho komo arko, Seburon yepamtho komo marha. Tabo Yîpîn pona aano cirko.
7Sisera tak wekpesî iina Kison yecihtaka Xabin sowtatun komo yantoman̂e ha. Tîtararan naar̂as iina, sowtatu komo marha, Kison kwaka cexe tuuna yepu kwaka. Iito tak noro pen war̂mapes awya so, kesî Kporin komo awya, kekn̂e tî Tebora.
8On wara tko tî n̂eyukyakn̂e Barake, Amokyataw mak kîwcesî. Mokuhra awexitaw tohra wasî, kekn̂e tî.
9Taa, kmokya rma ham awakro, kekn̂e tî Tebora. Wara rma, en̂exa kmokyataw so hara, Sisera yar̂man̂enho mîk Barake okre, kahra naxe amn̂e Ixaw Yana komo. Wooxam ya xa matko tî Sisera pen waihkape Kporin komo, kekn̂e tî. Ero ke cekn̂e takî tî Tebora Barake yakro Ketes pona.
10Ero ke takî tî kîrkomo komo nan̂ikyakn̂e Barake. Seburon yepamtho komo nan̂ikyakn̂e, Nahtari yepamtho komo marha. Ero ke 10,000 tî mokyatken̂e yîhyaka. Tebora marha tî mokyakn̂e akro so.
11Taa, on wara xakn̂e Ebe, Kenew yepamtho ha, anarî komo yai ro tî cekn̂e hara Kenew yepamtho komo yai ro. Obabe pen yepamtho komo mîkyam xatken̂e Kenew yepamtho komo, Moises pen tamrunho pen yepamtho kom ha. Tîmîn takî tî n̂iir̂akn̂e Ebe weewe yapomyaw porin yapomyaw ha. Saanin pono mîn weewe, Ketes mîtwono pono ha.
12Ero yinhîrî on wara takî tî ketken̂e iitono komo Sisera ya, Sowtatu komo naare Barake, Abinoaw mumuru ha. Tabo Yîpîn pona naare, ketken̂e tî yîwya.
13Ero ke tîtararanî komo takî tî n̂ekpekn̂e Sisera 900 ha. Pehu ciixapu komo mîn n̂ekpekn̂e tarara. Sowtatu komo marha naar̂akn̂e ahnoro. Arosece poi takî tî naar̂akn̂e, Xenciu komo yewton poi. Kison Yepu yecihtaka roro naar̂akn̂e.
14Ero yimaw tî on wara kekn̂e Tebora Barake ya, Etoko tak ha. Oroto tak Sisera pen nar̂mapo ham awya so. Aywapu tomo Kporin komo oroto. Yîhtînopîra ma mex ha? kekn̂e tî. Ero ke Tabo Yîpîn takî tî n̂enîhcekn̂e Barake. Sowtatu komo naar̂akn̂e 10.000 ha.
15Taa, ero yimaw takî tî Sisera komo nar̂mapekn̂e Kporin komo Ixaw Yana komo ya. Yîtararanthîrî yaan̂e komo marha tak nar̂mapekn̂e, sowtatunthîrî komo pen marha. Kacipara imo ke n̂examro pen paraxketken̂e Barake maywen komo. Ero ke takî tî tîtararanthîrî nahsîpînkekn̂e Sisera. Tîhtarî po mak takî tî n̂emahciyakn̂e.
16Tarara komo wenari rma tko tî cetken̂e Barake komo, sowtatu komo wenari marha. Miya cetken̂e Arosece pona roro, Xenciu yewton pona roro ha. Ahnoro Sisera sowtatun pen komo waihyatken̂e kacipara imo ke tparaxkaxi so. Cewn̂anî n̂hema etîmtora ro makî tî xakn̂e.
17Miya reha tî n̂emahciyakn̂e Sisera. Xaew mîn yaka tî cekn̂e Ebe pici mîn yaka ha. Kenew yepamtho pici mîk xakn̂e. Tawake tî xatken̂e etpoko Xabin, Aso pono komo kayaritomon, Ebe yanan komo yakro, Kenew yepamtho yanan yakro ha.
18Sisera mokyataw tîmîn yai takî tî n̂epatakekn̂e Xaew Sisera yîmtapotareso. Amok ha apa omîn yaka, kekn̂e tî yîwya. Erasîn me esko, kekn̂e. Ero ke yîmîn yaka tî cekn̂e. N̂etîrapekn̂e tak noro iina. Noro takî tî namuhcekn̂e Xaew yahcono ke.
19Owokru xe cma re was okre, kekn̂e tî Sisera yîwya. Tuuna xe cma re was owokru, kekn̂e tî. Paaka mownu ke xa matko tî wokpekn̂e Xaew. Een yaw tî xakn̂e paaka mownu, tahrusom yaw. Ero ke nahrunkekn̂e wokpachome. Ero yinhîrî tak noro namuhcekn̂e xa hara Xaew.
20On wara takî tî kekn̂e Sisera Xaew ya, Amîn potaw cma re ka mecececesî. Ahyari na mokyatu waapa komo. Tanî na nai tooto ahyaw? nîîke na awya. Ero wa ketaw, Exihra nasî, kasko men yîwya so, kekn̂e tî.
21Cekar̂kaxi ro makî tî xakn̂e Sisera pen okwe. Ero ke yuhnari tî nîwînîkyakn̂e. Yîwînîkyataw rma takî tî roona mici yecetî namekyakn̂e Xaew, aama marha. Yamoro makî tî cekn̂e Sisera yaka. Ero yinhîrî roona mici yecetî ke takî tî paraxkekn̂e, panakumtaw rma tî paraxkekn̂e. Aama ke tî ecetî n̂etapekn̂e miya roro yîhtîpîrî yaka. Mehxa n̂epatakekn̂e roowo cheka roro. Ero ke waihyakn̂e thakwa Sisera pen okwe.
22Ero yinhîrî takî tî Barake mokyakn̂e yîhyari Sisera wenarinonho. Noro yenso tî cekn̂e Xaew. Amok ha xiya, kekn̂e takî tî yîwya. An̂eporîrî rma wenpes awya, kekn̂e tî. Ero ke yîmîn yaka tî n̂ewomyakn̂e Barake Xaew wenari. Iito takî tî Sisera pen n̂een̂akn̂e twaihso. Roona mici yecetî ke tparaxkaxi xakn̂e panakumtaw oko. Ero wa tî n̂een̂akn̂e.
23Ero po rma Xabin pen yopono me tak Kporin komo n̂iir̂akn̂e Ixaw Yana komo, Kananew komo kayaritomon yopono me ha.
24Ero yinhîrî tak miya xe xa takî tî n̂ekaricetîketken̂e Ixaw Yana komo. Xabin yopono me xa takî tî n̂ehtîketken̂e, Kananew komo kayaritomon yopono me ha. Amn̂e takî tî Xabin pen waihketken̂e. Ero wa tî xatken̂e Ixaw Yana komo ero yimaw.
Tebora N̂ewanomesî Barake Yakro
5
1-2Taa, ero kaamo po takî tî waano naar̂atken̂e Tebora komo, Barake yakro Abinoaw mumuru yakro. On wara tî ketken̂e waano yaka, Ixaw Yana komo naar̂atu aano rin̂e komo anarimaw so. Aano rin̂e komo wenari cexe sowtatu me cehsom komo tahwore anarimaw so. Ero ke on wara wîîkesî, Kir̂wan̂he xa Kporin komo nai ham okre, kapore men nasî.
3Amna wanorî ka entacoko amyamro kayaritomo komo, Entacoko ka antomano rin̂e komo. Kporin komo n̂entarî me tan kewanomesî. Kewanomesî xa tan. Waano waar̂asî Kporin komo n̂entarî me, ponaro Ixaw Yana komo yehtopo n̂entarî me ha.
4Apa, n̂esewsîyakn̂e xa tak roowo, tuuna marha mokyakn̂e kah yai. Xii kekn̂e ro mak tak tuuna yewru. Ero wa xakn̂e awcetaw Sei poi, Eton poi awcetaw ha.
5Kporin komo mokyataw n̂esewsîyakn̂e îîpî komo. Sinai yîpîn xa sîkî sîkî kekn̂e Noro mokyataw, ponaro Ixaw Yana komo yehtopo mokyataw ha.
6Pahxa Sanka pen xakn̂e Anace mumutho pen. Ero yimaw on wara xatken̂e Ixaw Yana komo, esama yaw so tîtosom komo exihra xatken̂e. Esamaci yaw so mak cetken̂e. Ero wa so marha cetken̂e Xaew exitaw hara.
7Pohnî wara ro mak xakn̂e ewto komo. Ero wa xakn̂e pahkî. Ero yimaw tak ow kmokyakn̂e Tebora ha. Ixaw Yana komo yon me cehsom ow kmokyakn̂e.
8Pahxa anarî komo poko xatken̂e ponaro cehtopo komo me. Ero yimaw waapa komo tak mokyatken̂e ewto pona rma kopi. Ero wa mokyataw so kecen̂an exihra ro mak xakn̂e Ixaw Yana komo yemyaw okwe. Raapu marha exihra xakn̂e. 40.000 kîrkomo yemyaw exihra ro mak xakn̂e ero yipu.
9Tawake ro mak wasî Ixaw Yana komo yantoman̂e komo poko. Kpoyino komo yakro rma mokyatken̂e yuwun̂ura. Kir̂wan̂he xa nai ham Kporin komo okre, kacoko.
10Amtapotacoko tak amyamro buhu mkaw tîtosom komo, tumutwemu mkaw tîtosom kom ha, cesen̂ekaxmu yentan̂e komo ponon yaw cehsom komo marha. Amyamro marha ahtarî po tîtosom komo esama yaw, Kaan ya kakronomacho komo ekatîmcoko.
11Waano naar̂axe cewanomaxmu komo nakwataw so, mooxe kpanapickan̂e komo yai. Iito tak kir̂wan̂he Kporin komo ya kiitoponhîrî komo n̂ekatîmyaxe. Kir̂wan̂he sowtatu komo yehtoponho marha n̂ekatîmyaxe, Ixaw Yana komo yehtoponho ha. Ero wa ekatîmyataw yîwya so Kporin komo yanan tak cexe ewto metataka so.
12Apakakî Tebora, apakakî, apakak ha, ewanomakî tak hara. Awomko tak Barake. Anahsîthîrî komo tak arko miya amoro Abinowaw mumuru.
13Ero yinhîrî etîmtoxapu komo tak mokyatken̂e antomano rin̂e komo yaka. Kporin komo yanan komo mîkyam mokyatken̂e. Karitî komo yar̂maxi mokyatken̂e.
14Eprain yepamtho komo mokyatken̂e hara, Amareke rowon po nasî n̂examro micin weewe micin warai ha. Benxamin yepamtho komo marha xatken̂e ayanan komo yakro. Maki poi mohce sowtatu yantoman̂e komo. Seburon yepamtho komo rowon poi marha mokyatken̂e antomano rin̂e yamoyin ke cemyarke so ha.
15Isaka yepamtho yantoman̂e komo xatken̂e Tebora yakro. Nhnk, Barake yakro rma xatken̂e Isaka yepamtho komo, noro wenari mokyatken̂e tuuna yepu yecihtaka roro. N̂eserepoketken̂e xa tak Huben yepamtho komo, anarmerpan pono komo ewto pono kom ha. N̂eserepoketken̂e xa n̂examro cehtopo komo poko rma.
16Ahce kacho awoh komo wacan mîtwo rma mîxatken̂e amyamro okwe Huben yepamtho komo? Ahce kacho awoh komo yan̂ihtopo yentarî poko mak mîxatken̂e? Huben yepamtho komo rowon pono komo n̂esehtînoyatken̂e anarmerpa so. N̂eserepoketken̂e xa cehtopo komo poko.
17Mehxa rma tî xatken̂e Xireace pono komo Xotaw watohra rma okwe. Taan yepamtho komo marha, ahce kacho tîkanawarî komo mîtwo rma xatken̂e n̂examro? Tuuna imo yecihtaw rma xatken̂e Ase yepamtho kom hara. Aporî kwaw so rma xatken̂e mokuhnî me mak okwe.
18Seburon yepamtho komo reha twaparî komo rma nukurunketken̂e. Waihîrî yaro so mak xatken̂e iito kopi. Ero wa xa marha xatken̂e Nahtari yepamtho kom hara. Îh po so rma n̂etar̂metken̂e n̂examro reha.
19Kayaritomo komo mokyatken̂e etar̂maxi. Kananew komo n̂etar̂metken̂e. Taanake po n̂etar̂metken̂e, Mexito n̂ikithon yecihtaw ha. Prata yarîhra tko xatken̂e. Tînar̂mathîrî komo yemyawnonho yarîhra ro mak xatken̂e.
20Xir̂ko komo rma n̂etar̂metken̂e kah yawno komo rma. Cesamarî komo yaw rma n̂etar̂metken̂e Sisera yakro.
21Kison Yepu kr̂a tak aano n̂iir̂akn̂e. Pahxantho mîn ha tuuna yepu, Kison Yepu ha. Oropotarî, etoko rma, kar̂pe xa etoko, wîîkes ow.
22Kar̂pe ro mak nîyorwakn̂e kawaru tarî tarai wara ro mak. Kar̂pe xa cesî iyoh komo kar̂pe xa ces ha.
23On wara kekn̂e Kporin komo yancun, Kporin komo yakro amtapotacoko Merosu pono komo yîwîrîmacho poko, emetanmecho komo poko amtapotacoko men cerewre ro mak. Ero wa amtapotacoko mokuhra exirî ke so Kporin komo yakronomaxi, karitî komo yar̂maxi mokuhra xatken̂e Kporin komo yakro.
24Xaew yakronomapo xe reha wasî Kporin komo ya anarî komo yopono me, wooxam komo yopono me. Ero wa akronoma xe wasî Eebe pici, Kenew yepamtho pic ha. Roona yawno komo rma re nakronomesî Kporin komo wooxam kom ha. Xaew xa yo nakronomesî anarî komo yopo.
25Owokru eeko tuuna, kekn̂e Sisera yîwya. Paaka mownu ke xa matko noro wokpekn̂e. Kayaritomo tutumuru warai yaw n̂ekyakn̂e paaka mownu kat ha.
26Tamorî ke rma tko tî roona mici yecetî nahsîyakn̂e. Kaari me takî tî aama nahsîyakn̂e sahsamaxapu pokono ro yaman. Sisera pen takî tî n̂etapekn̂e. Yîhtîpîthîrî nawkekn̂e ro mak. Yîhtîpîrî nahkekn̂e panakumtaw oko.
27Xaew yamrinaka takî tî n̂esewnapoi noro pen, n̂epîrkai mak tak. Iina mak n̂etîrapekn̂e. Noro yamrinaka xa n̂eremekn̂e, n̂epîrkekn̂e mak. Twaihso tak xakn̂e okwe.
28Meye tî xakn̂e Sisera yon ewto po. Mîîmo yewkanapan yaro tî n̂een̂akn̂e. Tahruso tî xakn̂e ha re mîîmo yewkanapan weewe ke, taraxi so ciixapu mak xakn̂e, ero yaro tî n̂een̂akn̂e. On wara tî kekn̂e, Ahce kacho pahkî mokuhra nai noro tararan hara? Ahce kacho pahkî esentara nai noro tararan mohtopo? kekn̂e tî.
29Yîson maywen komo takî tî n̂eyukyatken̂e, takîhsom komo xa. Ero wara xa marha kekn̂e noro rma. On wara ketken̂e,
30Tînar̂mathîrî komo yemyawnonho poko rma na natu, n̂ekamyatu ha na. Emasî nîmyatu sowtatu komo ya, cewn̂e so nîmyatu, asakî so ha na. Poono kir̂wan nîmyatu Sisera ya yînar̂mathîrî komo yemyawnonho, porokutoxapu poono yucurexapu marha. Poono marha na nahsîyatu ero warai rma twarî komo me ha. Ero yipu yahsîrî poko na natu sowtatu komo, kekn̂e tî re Sisera yon.
31Taa, ero wa xa marha waihcowpe hara ahnoro aaxatî pîn komo Apa, wîîkesî Kaan ya. Aaxatî komo reha n̂ehcowpe kaamo wara, kipikan̂e me awomxapu wara ha, ketken̂e. Ero wa ketken̂e Tebora, Barake komo waano me. Ero yinhîrî takî tî Ixaw Yana komo waparî komo mokuhra tak xatken̂e pahkî 40 cimn̂ipu ha. Ero wa takî tî xatken̂e.
Micianita Komo Mamawno Me Tak Naxe Hara Ixaw Yana Kom Okwe
6
1Ero yinhîrî takî tî kicicme Ixaw Yana komo n̂een̂akn̂e xa hara Kporin komo. Ero ke Micianita komo mamawno me makîrha takî tî n̂examro pen komo n̂iir̂akn̂e. 7 cimn̂ipu tî ero wa xatken̂e.
2Ixaw Yana pen komo tî n̂emetanmekyatken̂e Micianita komo miya xe ro mak okwe. Ero ke Ixaw Yana komo takî tî n̂eseyamyatken̂e toopu yetahkaxapu yaw so mak, ewtarî yaw so marha. Twacan komo marha tî n̂iir̂atken̂e. Ero yipu yaw tî nîwînîkyatken̂e îh po so.
3Tmararîn komo rma tî re n̂iir̂atken̂e Ixaw Yana komo. Ero yinhîrî tak mokyatken̂e roro Micianita komo, Amarekita komo marha, mîk hak yana komo mak mokyatken̂e kaamo yepatakacho n̂ixan komo.
4Noro yipu komo tak cetarî komo n̂iir̂atken̂e Ixaw Yana komo rowon pona rma. Ixaw Yana pen komo mararîn pono nakn̂iyatken̂e miya rorono rma, Kasa pona rorono ha. Yînaputhîrî komo yîmtora ro makî tî xatken̂e okwe. Iyokuthîrî komo marha tî naatîketken̂e okwe, oper̂a pen komo, paaka pen komo, buhu pen komo marha.
5Tokye so tî mokyatken̂e emetanmekn̂e komo, tîmîye so marha mokyatken̂e. Mer̂pora ro mak mokyatken̂e makaka wara ro mak kopi. Yukuknomarî yopo ro makî tî xatken̂e n̂examro, iyoh komo marha tî xakn̂e yukuknomarî yopo, kameru kom ha. Ixaw Yana komo rowon yîwîrîmatîkaxi mokyatken̂e okwe.
6Miya xe ro mak Ixaw Yana pen komo n̂esemetanmekyatken̂e. Ero ke Kporin komo yakro takî tî nîmtapowatken̂e cerewre ro mak.
7-8Ero ke yîmtapotarî komo takî tî n̂encekn̂e Kporin komo, Amna pen nîwîrîmexe ro mak okwe Micianita komo, kacho ha. Ero ke takî tî weronoman̂e komo n̂en̂epekn̂e yîhyaka so. On wara tî kekn̂e noro yîwya so, On wara men tî nîîke Kporin komo awya so, ponaro Ixaw Yana komo yehtopo ha, Exitu poi kekyatken̂e so. Iitono komo napickarî me mîxatken̂e etowîn me ro mak okwe.
9Exipsiu komo yai tak kowyatken̂e so. Anarmerpan komo yai marha kowyatken̂e so awemetanmekn̂enhîrî komo yai. Noro yipu komo war̂mapekn̂e awya so yîrowonthîrî komo yahsîtome awya so.
10On wara wîîkekn̂e awya so, Aporin komo Kaan Ow ha. Ero ke ponaro Amohew komo yehtopo ponarora ro mak men ehcoko, ekenhîrî komo po tak maxe ponaro n̂examro yehtopo poko exihra ro mak ehcoko, wîîkekn̂e awya so. Omtapotarî tko ewetîra mîxatken̂e kica, nîîke Kkporin komo awya so, kekn̂e. Ero wa tî kekn̂e Kporin komo mtapotarî yekatîmn̂e Ixaw Yana komo ya.
Xiteaw Nantomesî Ancu Ixaw Yana Komo Kurunpetopo Poko
11Ero yinhîrî takî tî Kporin komo yancun mokyakn̂e. Opra pona tî mokyakn̂e. Iito xakn̂e kahpar̂u yepu Xoas yeken po. Ero yapomyaka tî n̂eremekn̂e ancu. Abiese pono mîk xakn̂e Xoas. Iito tî xakn̂e Xoas mumuru Xiteaw. Puruma yeperîrî tî nîpîpîtîkekn̂e uupa yewkukacho po. Iito xakn̂e ceseyamso esenpora cehtome Micianita komo ya.
12Noro ya takî tî n̂esenpekn̂e Kporin kom yancun. On wara tî kekn̂e yîwya, Ai Xiteaw, sowtatu xa amoro karitî. Awakro nasî Kporin komo, kekn̂e tî yîwya.
13Okyo, kekn̂e takî tî Xiteaw, amna yakro exitaw Kporin komo ahce kacho amna pen n̂esemetanmekya ro mak hara okwe? Ahto xa nai kar̂pe Noro yehtopo, cirihnî ciitopo ha. Ero yipu ciitoponho rma n̂ekatîmyatken̂e amna ya amna porin pen komo. Exitu poi amna n̂ekyakn̂e Kporin komo, ketken̂e cma re. Oroto tak amna nahsîpînkesî mak okwe Kporin komo. Micianita komo n̂emetanmekrî me mak amna n̂iirasî, kekn̂e tî Xiteaw.
14Xiteaw wece takî tî n̂een̂akn̂e Kporin komo. On wara tî kekn̂e yîwya, Kar̂pe rma mai. Ero ke etoko rma. Ixaw Yana komo tak towko Micianita komo yai. Ow xa Ow kantomesî ero poko, kekn̂e tî yîwya.
15Ahce wa hara Apa? kekn̂e takî tî Xiteaw. Ahce wa thakwa re Ixaw Yana komo wowya ha? Manases yepamtho rma re ow ha, noro pîntho komo mak ha tko oyanan komo, anarî tribu komo xawyakan mak amna, asak mak nas amna yemyawno. Ow marha wasî apapa yawno komo xawyakan me, kekn̂e tî.
16On wara tî n̂eyukyakn̂e Kporin komo, Awakro rma tko wa was Ow. Micianita komo mar̂mesî cewn̂an yar̂macho wara rma, kekn̂e tî yîwya.
17On wara takî tî n̂eyukyakn̂e Xiteaw, kar̂pe awehtopo cma re menpes owya, Yaaro xa ham, Kporin komo xa mîk nîmtapota oyakro ham, kachome owya. Tawake awexitaw opoko ero wa kacho cma re menpes owya kekn̂e tî.
18Ero yinhîrî on wara tî kekn̂e hara Xiteaw, Kîwcesî ka. Tanî cma re ka mas omomokrî poko. Awya tîmsom yehso kîwcesî. Awamrinaka wiir̂asî, kekn̂e tî yîwya. Taa, kekn̂e tî Kporin komo, kmomokyasî ka tan ha, kekn̂e tî.
19Ero ke cekn̂e takî tî Xiteaw. Kabritu pun takî tî nupur̂akn̂e. Puruma marha xakn̂e yîhyaw 22 ritru. Ero poi nayakn̂e iyuru wahrututpamnî. Wooto takî tî n̂enkayakn̂e kahxapu yaka. Kaxara narkekn̂e tahrem yaka. Ero takî tî naar̂akn̂e ancu yaka. Yîwya tî nîmyakn̂e kahpar̂u yepu yapomyaw exitaw rma.
20Ero yinhîrî on wara takî tî kekn̂e Kaan yancun yîwya, Wooto anîmko, puruma marha wahrutupamnî. On pona cirko toh pona. Ero pore tak yukmamko kaxara, kekn̂e. Ero ke yîmtapotarî yaw roro rma tî n̂iir̂akn̂e Xiteaw.
21Ero yinhîrî takî tî cei kekn̂e ancu tamoyin poturu ke. Ero wa tî wooto napeyakn̂e, puruma marha wahrututpamnî. Aperî ke tak n̂epatakekn̂e wehto toh yai. Wooto pen takî tî n̂ecakyakn̂e okyo, puruma pen marha. Ero yinhîrî tak poku, Kporin komo yancun takî tî n̂ehcamnoyakn̂e.
22Ero yeen̂ataw Xiteaw ya, Kporin komo yancun me xa takî tî ancu nîhtînoyakn̂e. Ero ke on wara tî kekn̂e, Kaan xa Amoro ham. Oporinî ro xa ham Amoro kopi, Kporin komo yancunu rma wenwo, eepatarî xa wenwo kopi, kekn̂e tî.
23On wara tko tî kekn̂e Kporin komo yîwya, Eserepokara esko. Erasîra marha esko. Waipîra wa mas ha, kekn̂e tî yîwya.
24Ero yinhîrî takî tî Kporin komo ya tîmsom yakn̂itopo nakîhcekn̂e Xiteaw iina rma. Kerepotanmekn̂e xa Mîk Kporin komo, kacho me tî ero nosohcekn̂e. Iito rma nas ero oroto Opra po, Abiese pono komo chew rma.
25Ero yinhîrî takî tî ero po rma kosope tak on wara kekn̂e hara Kporin komo Xiteaw ya, Aamo yokutho ahsîko bui, poturme ewruxapu ponan ha. 7 cimn̂ipu ewrutoponhîrî ehxapu mîk noro ahsîko. Baaw ya tîmsom yakn̂itoponho tak yixkakî kr̂a aamo n̂iritho. Ero mîtwononho marha kr̂a tak amakî Asera kuknontho.
26Ero yinhîrî on po rma tak îh po akîhtoko Aporin komo ya tîmsom yakn̂itopo hara, Kaan ya tîmsom yakn̂itopo ha. Kir̂wan̂he tak akîhtoko toh ke tpapakyem ke. Bui pun tak akn̂iko ero pona owya tîmsom me. Aamo yoku punu rma akn̂iko, poturu ponan pen pun ha. Asera kuknontho rma yîknoko ero kamerî me, kekn̂e. Ero wa tî kekn̂e Kporin komo yîwya.
Xiteaw Tak Namesî Baaw Kuknontho Pen
27Ero ke tanton komo takî tî nan̂ikyakn̂e Xiteaw 10 mak ha tî. N̂examro yakro takî tî n̂ixketken̂e Baaw ya tîmsom yaponho Kporin komo mtapotachonho yaw roro rma. N̂eraswakn̂e ha tko tî Xiteaw tîîm yawno komo pona, cenmayipu komo pona marha. Ero ke kosope makî tî ero wa n̂ixketken̂e.
28Taa, enmapuche takî tî iitono komo pakache so kîrkomo, Baaw ya tîmsom yakn̂itoponho tî n̂een̂atken̂e. Cixkatîkaxi tî n̂een̂atken̂e okwe. Asera kuknontho marha xakn̂e tamaxi. Bui pun yecakrî tî n̂een̂atken̂e, poturu ponan pen pun. Ciixapu po n̂ecakyakn̂e tîmsom yakn̂itopo po. Ero wa tî n̂een̂atken̂e okwe.
29Ero ke takî tî n̂esencetken̂e n̂examro re. Onoke xa ero wa n̂iirî okwe? ketken̂e tî. Iitono komo mtapotarî tî n̂encetken̂e. On wara tî ketken̂e, Xiteaw mîk ero wa ciin̂enhîrî, Xoas mumuru ha, ketken̂e yîwya so.
30Ero ke takî tî on wara ketken̂e iitono komo Xoas ya, Amumuru men eeko xiya waihkachome. Baaw ya tîmsom yakn̂itoponho tî n̂ixka kica. Ero panawnonho marha tî naama Asera kuknontho. Ero ke kr̂a twaihkapore nasî, ketken̂e tî yîîm ya.
31On wara tko tî n̂eyukyakn̂e Xoas tpoko tîrwon̂em komo mtaka, Ahce kacho Baaw xatî pîn men̂eketu amyamro? Noro katî mukurunpet ha? Noro yukurunpen̂e exitaw noro xa twaihkapore nasî oroto enmayataw rma. Yaaro exitaw Baaw ponaro kehtopo, noro rma n̂en̂ekape tîwya tîmsom yakn̂itoponho yixkan̂enho, kekn̂e. Ero wa tî kekn̂e Xoas, Xiteaw yîîm.
32Ero ke on wara takî tî Xiteaw nosohcetken̂e, Xerubaaw me tî nosohcetken̂e. On wara karî ke ero wara nosohcetken̂e, Baaw rma n̂en̂ekape tîwya tîmsom yakn̂itoponho yixkan̂enho, karî ke. Ero ke ero wa nosohcetken̂e. Ero wa tî xatken̂e n̂examro.
33Taa, ero yinhîrî takî tî Micianita komo n̂esenmekyatken̂e xa hara, sowtatu komo. Amarekita komo marha tî nan̂ikyatken̂e, meyeno komo marha resce n̂ixan komo. Xotaw takî tî wacetken̂e. Xisirew woskaran pona tî cetarî komo n̂iir̂atken̂e.
34Ero yimaw tko tî on wara xakn̂e Xiteaw, Kaan Yekatî tî mokyakn̂e yîropotaka. Ero ke tuu kekn̂e takî tî, Amohcoko owenari sowtatu me, kekn̂e tî Xiteaw. Ero ke Abiese pono komo takî tî mokyatken̂e yîhyaka.
Cirihnî N̂iir̂asî Kaan Erasîra Tak Ehtome Xiteaw
35Sowtatu yan̂ikn̂e komo marha tî n̂en̂epekn̂e Manases yepamtho komo chere ro, Ase komo chere ro, Seburon komo chere ro, Nahtari komo chere ro. Noro yipu komo chere ro tî sowtatu yan̂ikn̂e komo n̂en̂epekn̂e. Ero ke an̂ihxapu komo takî tî mokyatken̂e sowtatu komo, Xiteaw yaka.
36Ero yinhîrî Kaan yakro tî nîmtapowakn̂e Xiteaw. On wara tî kekn̂e yîwya, Apa kah yawno, owya rma na Ixaw Yana komo mowpe amtapotaconhîrî yaw roro rma.
37Onî ika enko, oper̂a picho wiir̂asî katpanaka, puruma yîpîpîtîkacho pona. Enmapuche tak ween̂asî. Cicah ken̂e exi xe wasî oper̂a picho mak. Turpe reha exi xe wasî cuupu, peen marha iitono komo rma. Ero wa exitaw yaarono me xa tak wîhtînoyasî. Ixaw Yana komo mowpe rma ham owya amtapotachonhîrî yaw roro, wîîkesî tak amn̂e yaaro xa, kekn̂e tî Kaan ya.
38Taa, enmapuche tak tî ero wara xakn̂e. Pahxaxa ro rma tî pakekn̂e Xiteaw. Oper̂a picho namcikîrîrînkekn̂e tutum yaka. Copoyinkekn̂e takî tî tutum tuuna ke.
39Ero yinhîrî on wara xa hara tî kekn̂e Kaan ya, Apa, opoko cma re yîrwomra masî. Cewn̂e ro xa cma re kîmtapowasî awakro. Cewn̂e ro xa hara amtapotachonhîrî yukukma xe was on ke oper̂a picho ke. Oroto tak esemtaka cma re miir̂asî hara. Turpe tak oper̂a picho yenî xe wasî enmapuche. Cuupu reha cicah ken̂e exi xe was hara, kekn̂e tî.
40Ero ke ero wara rma tî n̂iir̂akn̂e Kaan. Oper̂a picho makî tî xakn̂e turpe. Cuupu takî tî xakn̂e cicah ken̂e. Ero wa tî xakn̂e.
Micianita Pen Komo Nar̂mesî Xiteaw 300 Kîrkomo Yakro
7
1Taa, ero yinhîrî takî tî, pahxaxaro rma pakekn̂e Xerubaaw. (Xiteaw rma mîkî) Noro maywen komo marha tî paketken̂e. Ahnoro takî tî cetken̂e Aroce kwaka tuuna pîtho kwaka. Iina tî n̂etakriyatken̂e. Mehxa n̂he tî xakn̂e Micianita komo yetarî nohce yaw roro. More yîpîn mîtwo xatken̂e n̂examro woskara po.
2Ero yinhîrî takî tî on wara kekn̂e Kporin komo Xiteaw ya, Mer̂pora xa naxe amaywen komo. Ero wicakî exitaw so Micianita komo yar̂mapora wasî Ixaw Yana komo ya. Ero wicakno ya rma ar̂mapetaw n̂ehcoyoponketu men kica. On wara ketu, Karitî komo xa kîwyam ham. Kanme ro so mak tar̂macow okre Micianita komo, ketu men kica, kekn̂e tî.
3Ero ke on wara kasko amaywen komo ya, Meraswat ha na anarî komo. Mîtatanatu ha na awerahtîmrî ke so. Ero wa awexitaw so etocoko hara xehxa Xireace Yîpîn poi, kasko men yîwya so, kekn̂e tî. Ero ke tî ero wa kekn̂e Xiteaw tmaywen komo ya. Ero wa karî ke tak 22.000 tî cetken̂e hara en̂exa. 10.000 makî tî xatken̂e iito rma.
4On wara xa hara tko tî kekn̂e Kporin komo Xiteaw ya, Mer̂pora xa rma naxe amaywen komo. Ero ke ka aano cirko tuuna yecihtaka. Iito tak n̂examro wukuknomesî, amaywen komo me cehsom xa tak wetahcasî. Moxam xa awakro tîtosom komo, wîîkesî anarî komo poko. Ero ke n̂examro arko awakro. Moxam reha men tohra n̂ehcowpe awakro, wîîkesî anarî komo poko hara. Ero ke noro yipu komo men arîhra esko awakro, kekn̂e tî. Ero wa tî kekn̂e Kporin komo Xiteaw ya.
5Ero ke tmaywen komo takî tî naar̂akn̂e Xiteaw tuuna yecihtaka. Iito exitaw so tak on wara tî kekn̂e Kporin komo yîwya, Akpano tak cirko. Anarî komo tuuna n̂eer̂axe xapari wara mak tun̂uru komo ke. Noro yipu komo cirko xiya. Anarî komo reha n̂eremetu tosokmuru komo po. Noro yipu komo cirko miya hara, kekn̂e tî yîwya.
6300 makî tî tuuna n̂eer̂atken̂e tamorî ke so, tun̂uru ke so rma ha re. Anarî komo reha tî n̂eremetken̂e tosokmuru komo po tuuna yeetome. Ero wa tî xatken̂e.
7Ero yinhîrî on wara takî tî kekn̂e Kporin komo Xiteaw ya, 300 mak tuuna n̂eecow tun̂uru komo ke so. Noro yipu komo ya mak tak Micianita komo war̂mapes Ow awowtome so. N̂examro ke Micianita komo wiir̂asî anar̂marî me. Anarî komo reha tocowpe hara ceken komo pona hara, kekn̂e tî.
8Ero ke tosokmuru komo po eremaxapunhîrî komo takî tî n̂en̂epekn̂e Xiteaw eken komo pona hara. 300 komo makî tî nîmcekn̂e tmaywen me. N̂examro takî tî nahsîyatken̂e cetîramaxmu komo naputho, yîratînthîrî komo marha. Îh po tî xatken̂e Xiteaw komo. Mehxa tî xatken̂e Micianita komo puhyaw woskara po ha.
9Ero yinhîrî kosope takî tî on wara kekn̂e Kporin komo Xiteaw ya, Ai, Xiteaw awomko, Micianita komo yetarî yawno komo waparî me tak etocoko. N̂examro rma wiirî anar̂marî komo me.
10Meraswa tko na anarimaw. Ero wa awexitaw etoko ka Micianita komo yetarî mîtkoso mak. Awanton marha arko awakro, Pura.
11Iito awexitaw so tak yîmtapotarî komo entacoko. Ero yentache tak tahwore masî. Erasîn me ro mak tak yuu yuu mîîkesî Micianita komo wece, kekn̂e tî. Ero ke takî tî Xiteaw cekn̂e tanton yakro, Pura yakro. Micianita komo yetarî potawno komo mîtkoso tî cetken̂e.
12Woskara po tî xatken̂e Micianita komo, Amarekita komo, anarî yana komo marha resce n̂ixan komo. Mer̂pora ro makî tî xatken̂e makaka wara ro mak kopi. Mer̂pora marha tî xatken̂e iyoh komo kameru. Axawa wara ro mak xatken̂e, tuuna imo yecihtarino wara. Yukuknomarî yopo marha tî xakn̂e iyoh kom hara.
13N̂examro yetarî mîtkoso takî tî cekn̂e Xiteaw. Ero yimaw tî Micianita mtapotarî tî n̂encekn̂e. Twosotîmtoponhîrî tî n̂ekatîmyakn̂e takrono ya. On wara tî kekn̂e, Ai oyakno, kwosotmo kopi. On warai wenwo owosoto, mehxa moko cuure sepata aixapu, mehmere mehmere. Micianita komo yetarî yaka rma moko. Mîîmo tak n̂etapa kar̂pe ro mak. Mîîmo pen tak macaka. Cewnapo tak n̂eexi, cixkaxi ro mak okwe. Ero warai wenwo owosoto, kekn̂e tî.
14On wara tî n̂eyukyakn̂e akrono, On wara kacho rma mîn awosotîmtoponhîrî, kwaparî me tak mokya ham Xiteaw, Xoas mumuru, Ixaw Yana ha. Kar̂mapetu so ham Kaan yîwya. Ahnoro kar̂mapetu so Micianita pen komo, eeta yawno pen kom ha, kekn̂e tî yîwya.
15Yîmtapotarî komo tî n̂encekn̂e Xiteaw, twosotîmtoponhîrî yekatîmrî, Xiteaw pokono xa mîn ha an̂enîthîrî, kacho marha, tî n̂encekn̂e. Ero ke Kaan mamaka takî tî nutupenwakn̂e Xiteaw. Kir̂wan̂he xa mai ham Apa, kekn̂e yîwya. Ero yinhîrî cekn̂e hara Ixaw Yana komo yetarî yaka. On wara tî kekn̂e iitono komo ya, Kaikatko tak ha, Micianita pen komo ahnoro tak nar̂mape ham Kporin komo awya so, n̂examro yetarî yawno pen komo, kekn̂e tî yîwya so.
16Ero ke takî tî 300 komo nakpayakn̂e Xiteaw 100 me so. Osorwaw xatken̂e tpomxem komo 100 me so cehsom komo. Ero yinhîrî raatî mko n̂ekamyakn̂e Xiteaw yîwya so, parakwe marha. Ramha xakn̂e parakwe yaw so potuhtoxapu ha. Ero yipu ke so tmaywen komo n̂emyarîcekn̂e.
17On wara tî kekn̂e marha Xiteaw yîwya so. Ow men encoko amn̂e. Owara xa marha men kacoko. N̂examro yetarî mîtwo kexitaw so owara xa marha kacoko.
18Tuu wîîkesî tak amn̂e. Tuu kexe marha oyakrono komo. Ero yipu yencetaw awya so tuu kacoko amyamro hara. Ero yinhîrî on wara tak kacoko, Kporin komo yanmen amna ha, Xiteaw yanmen marha, kacoko, kekn̂e tî. Ero wa tî kekn̂e Xiteaw tmaywen komo ya.
19Taa, ero yinhîrî takî tî cetken̂e Xiteaw komo 100 komo yakro. Micianita komo yetarî mîtkoso tî cetken̂e. N̂examro mokyataw iina Micianita sowtatun komo tî xatken̂e iito, waapa me tmohsom yenîn̂e komo. Ero yimaw mohxapu rma mîkyam xatken̂e, rakatawro mohxapu kom ha. Iito exitaw so n̂examro tuu ketken̂e takî tî Xiteaw komo. Parakwe marha tî nahketken̂e cemyawnonhîrî pen komo.
20Ero ke anarî komo marha tuu ketken̂e 100 me so cehsom kom hara. Tparakwen komo marha nahketken̂e. Ramha takî tî nahsîyatken̂e poowa me, raatî tî nahsîyatken̂e kar̂me tuu kachome tak. Kar̂pe takî tî n̂emtaraketken̂e, Kporin komo yanmen amna tkaciparayem ha, Xiteaw yanmen marha amna, ketken̂e. Kar̂pe xa tî ketken̂e.
21N̂ecececetken̂e makî tî Ixaw Yana komo. Mehxa xatken̂e anarî komo, xehxa xatken̂e anarî kom hara. Micianita komo reha tî n̂emahciyatken̂e. N̂emtaraketken̂e tî cemahcirî me so.
22On wara tî Micianita komo n̂iir̂akn̂e Kporin komo tuu ketaw 300 komo ya, takrononhîrî pen komo paraxkan̂e me rma tî n̂iir̂akn̂e kacipara imo ke rma okwe. Ero wa tî n̂iir̂akn̂e ahnoro eeta pono komo. Waipîn komo takî tî n̂emahciyatken̂e Serera yesamarî yaw, Bece Sita pona roro tî. Abew Mehora rowon wokpan yaka roro marha cetken̂e, Tabace pahnoke tî cetken̂e.
23Ero yimaw takî tî Ixaw Yana komo mokyatken̂e, Nahtari yepamtho komo, Ase yepamtho komo, Manase yepamtho komo, noro yipu komo tî mokyatken̂e. N̂examro meero takî tî cetken̂e Micianita komo yar̂maxi.
24An̂ikno rin̂e komo marha n̂en̂epekn̂e Xiteaw Eprain yepamtho komo rowon pore îh ken̂arî pore. Amohcoko Micianita komo yar̂maxi, ketken̂e tî Xiteaw n̂en̂epetho komo. Xotaw Yepu yecihtaka men porohkano ciitatko ha. Miya roro porohkano ciitatko Bece Bara pona roro, ketken̂e tî. Ero ke mokyatken̂e kîrkomo Eprain yepamtho komo. Xotaw Yepu watotopo komo to tî n̂ecececetken̂e miya rorono to, Bece Bara pona roro to ha.
25Micianita komo kayaritomon marha tî nahsîyatken̂e n̂examro, Orebe, Sebe, ero wa. Orebe tî waihketken̂e Orebe Topun po. Sebe tî waihketken̂e uupa yewkukacho mîtwo. Sebe tî mîn xakn̂e uupa yewkukacho yosotî. Miya rma tî Micianita komo weken̂emekyatken̂e. Anarî komo tî naar̂atken̂e Orebe pîtho Xiteaw yaka, Sebe pîtho marha tî. Xotaw yeco po tî xakn̂e Xiteaw ero yimaw. Ero wa tî xatken̂e.
Micianita Pen Komo Nar̂metîkesî Xiteaw
8
1Ero yinhîrî takî tî on wara ketken̂e Eprain yepamtho komo Xiteaw ya, Ahce kacho ero wa amna miire kica? Ahce kacho amna yan̂ikîra mîxakn̂e kica Micianita komo yar̂maxi awcetaw ha?, ketken̂e tî yîwya. Cerewre ro makî tî ketken̂e kica.
2On wara tko tî n̂eyukyakn̂e Xiteaw yîmtaka so, Amyamro xa matko armano rin̂e xa. On wara wîîkes apoko so, Eprain yepamtho poko ha. Anatîrî komo wara rma maxe, uupa wara. Mer̂pora xa nasî anatîrî yeperîrî, kirwan xa ha. Wahra n̂he mak nasî Abiese pono komo natîrî uupa yeperîrî enmexapu rma ahnoro. Ero ke n̂examro natîrî wara mak was owî reha.
3Awya so reha Micianita kayaritomon pen komo nahsîpoi Kaan, Orebe pen, Sebe pen kom ha. Noro pîntho komo waihkan̂enho makî reha ow, kekn̂e tî yîwya so. Ero wa kacho yentarî ke takî tî yîrwomra n̂he xatken̂e Xiteaw poko. Ero wa tî xatken̂e Eprain yepamtho komo.
4Ero yinhîrî takî tî Xiteaw cekn̂e Micianita komo wenari rma. 300 komo yakro rma tî cetken̂e. N̂ekar̂ketken̂e ro makî tî okwe. Wara rma weken̂emekno rma tî n̂iir̂atken̂e. Xotaw yecihtaka roro tî cetken̂e, wacetken̂e marha tî.
5Ero yinhîrî Sukoce pona takî tî cetken̂e. On wara tî kekn̂e Xiteaw iitono komo ya kîrkomo ya, Omaywen komo yuru cma re mîmyaxe. Cekar̂katîkaxi thakwa naxe okwe. Micianita komo kayaritomon yahsîso kîwcesî, Seba, Sawmuna kom ha, kekn̂e tî yîwya so.
6On wara tko tî n̂eyukyatken̂e Sukoce pono komo, antomano rin̂e kom ha, Seba komo yamotho ma re nai ahyaw so oroto Sawmuna komo yamotho marha? Ahce kacho ma re amaywen komo yuru amna nîmya hara? ketken̂e tî yîwya.
7On wara tî Xiteaw n̂eyukyakn̂e yîmtaka so, Taa, amn̂e Seba rma nahsîpesî owya Kporin komo, Sawmuna kom ha. Ero yinhîrî on wara kiir̂axe so ero wa karî poyero awya so, kîkararakexe so kr̂a cekyekyem ke comota chewno ke, kekn̂e tî yîwya so.
8Ero yinhîrî takî tî en̂exa cekn̂e Penuew pona hara. Yîwya so tak kekn̂e hara, Omaywen komo yuru cma re mîmyaxe, kekn̂e. Pîra, ketken̂e hara tî kica Sukoce pono komo wara xa marha.
9Ero ke on wara takî tî kekn̂e Xiteaw yîwya so hara, Omokyataw hara Micianita pen komo yar̂man̂enho ontho mîîmo pen wixkesî an̂irithîrî komo kawnonhîrî, kekn̂e tî. Ero wa tî kekn̂e Xiteaw Penuew pono komo ya.
10Taa, Seba tî xakn̂e Kahko po, Sawmuna kom ha. 15.000 makî tî xatken̂e akro so sowtatun komo. Ero wicakî makî takî tî n̂etîmcetken̂e resce n̂ixan komo sowtatun pen komo, waihkan kom ha. 120.000 pen tî waihyatken̂e kacipara imo ke cemyarkemînhîrî pen komo rma.
11Xiteaw tî cekn̂e mehxa roona ke tîmîyem komo yesamarî yaw, Nooba tî xakn̂e n̂examro yewton, Xokbea ti xakn̂e anarî iitono komo yewton. Mehxan yaw tak tî cetken̂e Xiteaw resce n̂ixan yaw. En̂exa takî tî yuu yuu ketken̂e Xiteaw komo Micianita komo wece. Waapa ponarora exitaw so makî tî yuu yuu ketken̂e.
12Seba komo takî tî n̂emahciyatken̂e xa hara, Sawmuna yakro, Micianita komo kayaritomon kom ha. Wenari so rma tko tî cekn̂e Xiteaw komo. Nahsîyatken̂e takî tî asakno roro rma. Sowtatunînhîrî komo takî tî nakpayatken̂e ahnoro.
13Ero yinhîrî takî tî Xiteaw Xoas mokyakn̂e hara Micianita komo yar̂man̂enho. Erese yîpîn yesamarî yaw tî mokyakn̂e.
14Mokyataw takî tî Sukoce pono nahsîyakn̂e kar̂pamxan. On wara tî ketken̂e yîwya, Ekatîmko me owya Sukoce pono komo yantoman̂e komo yosotî, poritomo komo yosotî marha. Ero ke noro takî tî mewrekn̂e n̂examro yosotî antomano rin̂e komo yosotî, poritomon komo yosotî marha. 77 kîrkomo yosotî tî mewrekn̂e.
15Ero yinhîrî Sukoce pona takî tî n̂epatakekn̂e Xiteaw. On wara tî kekn̂e iitono komo ya kîrkomo ya, Moxam ha Seba, Sawmuna kom ha. Moxam poko ow mîwîrîyaketken̂e ha. Seba yamotho ma re nai ahyaw so oroto, Sawmuna yamotho marha? mîîketken̂e owya. Ahce kacho amaywen komo yuru amna nîmya ha ekar̂kaxapu komo ya ha? mîîketken̂e marha owya kica, kekn̂e tî yîwya so.
16Ero ke takî tî antomano rin̂e komo panarekn̂e. Kararakekn̂e oko cekyekyem ke comota pono ke ha.
17Ero yinhîrî takî tî Pen̂uew pono n̂ixkekn̂e mîîmo kawnonhîrî pen ha. Kîrkomo marha tî waihkekn̂e iitononhîrî pen kom ha. Ero wa tî ciino n̂iir̂akn̂e Xiteaw.
18Ero yinhîrî takî tî on wara kekn̂e Xiteaw Seba komo ya, Sawmuna komo ya, Onoke warai komo xa mîkyam, kîrkomo mîwaiketken̂e pahxa Tabo po n̂examro ha? kekn̂e tî. Awyipu komo xa mîkyam xatken̂e ahnoro. Kayaritomo mumuru yewke rma xatken̂e, ketken̂e tî.
19On wara tî kekn̂e Xiteaw, Oyakno komo mîkyam xatken̂e okwe onocwanî ro mrerî kom ha. N̂examro waihkara awexitaw so ketaw ha re awaikara so was ha re. Yaaro wîîkesî, Kporin komo nasî waipîra yaaro xa ero wara xa marha wîîkesî yaaro xa, kekn̂e tî.
20Ero yinhîrî takî tî tumumuru nantomekn̂e poturme ewruxapu ha. Xete tî xakn̂e noro yosot ha. Moxam tak waihkak amoro, kekn̂e tî yîwya. Tkaciparanî tko tî mohkara rma xakn̂e. N̂eraswakn̂e tî kar̂pamxan me mak cexirî ke.
21On wara tko tî ketken̂e Seba, Sawmuna komo, Amoro xa kasko. Kar̂pe mîxakn̂e amna yar̂machome, ero ke kar̂pe rma mas ha, ketken̂e tî yîwya. Ero ke yîhyaka so takî tî cekn̂e Xiteaw. N̂examro pen takî tî waihkekn̂e. Ero yinhîrî iyokuthîrî porokutho takî tî nahsîyakn̂e, kameru pîmtawnonho. Ero wa tî xakn̂e Xiteaw.
Kaan Mîn Yenîn̂e Ponon Warai Kahyasî Xiteaw
22Ero yinhîrî on wara takî tî ketken̂e Ixaw Yana komo Xiteaw ya, Amna kayaritomon me tak esko amoro ha. Amn̂e amumuthîrî mak hara nas amna kayaritomon me, noro retawno me tak nas hara aparî amn̂e amna kayaritomon me. Ero wa ehcoko, kes amna awya Micianita komo yai amna town̂enho me awexirî ke, ketken̂e tî yîwya.
23On wara tko tî kekn̂e Xiteaw yîwya so, Akayaritomon komo me oyexi xera ro mak wasî, omumuru marha exi xera wasî akayaritomon komo me. Kporin komo mak xa nasî akayaritomon komo me.
24On wara makî cma re wîîkes awya so, on xe mak wasî, owya cma re mîmyaxe apanatarînthîrî komo cewn̂e so mak. Micianita komo yemyawnonho poyinonho cma re mîmyaxe, kekn̂e tî. Tpanatarîyem tî mîkyam xatken̂e Ismaew yepamtho komo, ooru ciixapu mîn xakn̂e panatarîn komo.
25Taa, kir̂wan̂he, amna nîmyasî, ketken̂e tî. Ero ke takî tî poono n̂ehyatketken̂e. Ero pona takî tî tînahsîthîrî komo poi tak n̂enmekyatken̂e, Micianita pen komo panatarîntho poi ha.
26Yînmîthîrî komo takî tî nukuknometken̂e panatarî yawsîn. 19,5 kiru xakn̂e awsîn. Anarî marha tî nîmyatken̂e Xiteaw ya Micianita pen komo porokutho komo, exenawnonhîrî komo, poono tîswayem, Micianita pen komo kayaritomonînho komo ponontho, kanawa mici warai marha ooru ciixapu, kameru pîmtawnonho ha. Ero yipu tî nîmyatken̂e yîwya.
27Ero komo tî nahsîyakn̂e Xiteaw. Ero takî tî n̂iir̂akn̂e kahsom me. Kahyakn̂e takî tî eepoci me. Ero takî tî n̂iir̂akn̂e Ohra pona. Ero poko takî tî xatken̂e okwe Ixaw Yana pen komo. Ciin̂o yairono wara tî xatken̂e ero poko kica. Xiteaw yîwîrîmacho me tî xakn̂e, iyanan komo yîwîrîmacho me marha kica. Ero wa tî xakn̂e kica.
28Taa, ero yinhîrî twerî takî tî xatken̂e Micianita komo Ixaw Yana komo poko. N̂examro waparî me mokuhra ro makî takî tî xatken̂e. Mokuhra ro makî tî xatken̂e waapa komo Xiteaw exitaw ha ka, 40 cimn̂ipu ha tî.
Xiteaw Pen Waihyasî Poritomo Me
29On wara tî xakn̂e Xerubaaw, Xoas mumuru. Tîmîn yaka takî tî cekn̂e. Iitono ro me makî tî xakn̂e.
30Yaake tî xatken̂e noro mumuru komo 70 ha tî okyo. Mer̂pora tî xatken̂e yipici komo.
31Xakn̂e anarî wooxam hara Xerubaaw pici wara cehsom, Siken pono tî mîk xakn̂e. Noro takî tî n̂ewruyakn̂e, kîîrî ciki, Xerubaaw mumuru hara. Abimereke me tî noro ciki nosohcekn̂e.
32Ero yinhîrî Xiteaw pen takî tî waihyakn̂e okwe Xoas mumutho. Poritomotho me takî tî xakn̂e. Okoputhîrî takî tî nahruyatken̂e yîmînhîrî pen yokoputho yawxaka rma. Noro pen yekenho po rma tî xakn̂e ewtarî, yîîm pen yahrutoponho, Ohra po ha, Abiese po ha.
33Xiteaw pen waipuche rma takî tî Ixaw Yana komo kicicme xatken̂e xa hara. Ciin̂o yairono wara xatken̂e kica. Baaw poko xatken̂e hara kica. Baaw Berice tî n̂iir̂atken̂e ponaro cehtopo komo me xa kica.
34Tporin komo Kaan takî tî nîhcamnoyatken̂e hara, town̂enhîrî komo rma tî nîhcamnoyatken̂e. Mehxarpa tî xatken̂e yiixatî pîn komo, mer̂pora ro mak ha. Kaan tko nukurunpekn̂e. Tukurunpen̂enhîrî komo ponarora rma tko tî xatken̂e okwe.
35Xerubaaw pen yananînho komo yakronomara marha tî xatken̂e okwe. (Xiteaw rma mîk Xerubaaw.) Ixaw Yana komo yakronoman̂enho xa tî mîk xakn̂e. Takronomacho yepantopo komo ponarora ro makî tko tî xatken̂e okwe. Ero wa tî xatken̂e okwe Ixaw Yana komo.
Abimereke N̂ecirpesî Kayaritomo Me Siken Pono Komo Ya
9
1Taa, ero yinhîrî takî tî on wara xakn̂e Abimereke Xerubaaw pen mumutho, Siken pona tî cekn̂e. Iito cexitaw takî tî n̂esencekn̂e tînocwan yîîm yanan komo yakro.
2On wara tî kekn̂e yîwya so, Ai oyakno komo, on poko cma re mesencexe tantono komo yakro Siken pono komo yakro, Onoke xa cexpore nai kîkayaritomon komo me. 70 komo Xerubaaw mumutho kom ha? Cewn̂e mak katî cexpore nai akayaritomon komo me awya so? kacoko yîwya so. On wara rma tko yîhtînocoko ow wasî apun komo me rma, ayochîrî komo me marha, kekn̂e. Ero wa tî kekn̂e Abimereke tînocwan yîîm yanan komo ya.
3Ero ke yîmtapotachonhîrî takî tî n̂ekatîmyatken̂e yînocwan yanan komo iitono komo ya, Siken pono komo ya ha. Ero ke takî tî Abimereke xatî me xatken̂e. Kakno komo rma mîkro ha, ketken̂e tî. Ero ke noro ciri xe tî xatken̂e tîkayaritomon komo me.
4Ero yinhîrî takî tî Abimereke ya nîmyatken̂e puranta. 70 sikru nîmyatken̂e yîwya Baaw Berice mîn yawnonho ha. Ero takî tî nîmyakn̂e Abimereke kîrkomo ya hara, kir̂wan pîn komo ya, tweeno pîntho komo ya ha. Amohcoko tak oyakro, kekn̂e tî yîwya so. Ero ke cetken̂e noro yakro.
5Tîîm pen yekenho pona takî tî cekn̂e Abimereke. Iito tak takno komo waihkekn̂e okwe 70 komo ahnoro ha re. Xerubaaw mumutho komo mîkyam waihkekn̂e okwe. Ero re toh po rma tî waihkano n̂iir̂akn̂e. Xotaw tko tî n̂eseyamyakn̂e. Ero ke waipîra tî xakn̂e noro makî reha. Xerubaaw mumuru komo mahtîkîtho tî mîk xakn̂e Xotaw.
6Ero yinhîrî takî tî ahnoro Siken pono komo n̂esenmekyatken̂e, Bece Miro pono komo marha. Siken po tî nai toopu. Kawno tî mîn toopu, piirino. Kahpar̂u yepu mîtwo nai, porin mîtwo. Iina tî n̂esenmekyatken̂e Abimereke ciitome tîkayaritomon komo me.
Anarî Pokono Wara N̂ekatîmyasi Xotaw Abimereke Pokono Rma
7Ero yinhîrî takî tî Xotaw n̂encekn̂e Abimereke ciitoponho kayaritomo me. Ero ke Xeresin Yîpîn takî tî nawnukyakn̂e. Ero meretîn̂i takî tî nîmtapowakn̂e Siken pono komo n̂entarî me. Kar̂pe ro makî tî kekn̂e. On wara tî kekn̂e, Ai, Siken pono komo amyamro, omtapotarî ka entacoko. Omtapotarî entacoko amtapotarî komo yentachome tak Kaan ya hara.
8Anarî kaamo po tîkayaritomon komo ciiso cetken̂e weewe komo. Yihcirî me tî ka ketken̂e oripera ya. Amna kayaritomon me esko amoro, ketken̂e tî yîwya.
9On wara tko tî n̂eyukyakn̂e oripera, Pîra ro mak. Katî ciitopo poko mak tan wasî. Kir̂wan̂he nasî on̂iritho katî. Ero ke rma tooto komo n̂ecir̂atu enîno rin̂e me, tîmsom pokono me marha. Ero yipu ciitopo ma re wahsîpînke powpow kachome mak owya weewe komo yepore? kekn̂e tî yîwya so.
10Ero yinhîrî piiku yepu ya takî tî ketken̂e hara weewe komo, Amoro xa esko amna kayaritomon me, ketken̂e tî.
11On wara tko tî n̂eyukyakn̂e piiku yepu, Pîra ro mak. Oyepetacho poko mak tan wasî. Kir̂wan mîn oyeperîrî tîkporem. Ero yipu yepetacho ma re wahsîpînke powpow kachome mak owya weewe komo yepore? kekn̂e tî yîwya so.
12Ero yinhîrî uupa yatî ya ketken̂e hara weewe komo, Amoro xa esko amna kayaritomon me, ketken̂e tî.
13On wara tko tî n̂eyukyakn̂e uupa yatî, Pîra ro mak. Wooku ciin̂e me mak tan wasî. Kaan yahworecho mîn on̂iritho, tooto komo yahworecho marha mîn ha. Ero yipu ciitopo ma re wahsîpînke powpow kachome mak weewe komo yepore? kekn̂e tî yîwya so.
14Ero yinhîrî cekyekyem ya takî tî ketken̂e hara weewe komo, Amoro xa esko amna kayaritomon me ha, ketken̂e tî.
15On wara tko tî n̂eyukyakn̂e cekyekyem, Yaaro xa ori xe awexitaw so akayaritomon komo me amohcoko omamaka, awarpanaka ha. Yaarora awexitaw so tko wehto tak n̂epatakape cekyekyem yai setru yepu komo yakn̂in̂e me, Ribanu pono komo yakn̂in̂e me ha, kekn̂e tî yîwya so.
16Taa, ahce wa mehce amyamro Abimereke ciir̂ataw akayaritomon komo me? Yaarono me ma re mehce, kemîknon̂e pîn me ro mak? Kir̂wan̂he ma re mehce Xerubaaw pen poko, noro yanan pen komo poko marha? Kir̂wan̂he ma re noro mepance? Kir̂wan̂he awiice so, ero wa xa marha noro miice hara?
17On wara xakn̂e apapa pen, n̂etar̂mekn̂e apînînke so. Awaparî komo tî nukurunkekn̂e Micianita komo awemetanmekîra tak ehtome so.
18On wara takî tko maxe oroto apapa pen yananînho komo poko okwe, yiixatî pîn me tak maxe okwe. Noro pen mumutho pen komo marha mîwaiketken̂e 70 pen komo rma okwe. Toh po rma mîwaiketken̂e erore po rma. Abimereke tak miice akayaritomon komo me, apapa pen yantonînho mrerî ha. Siken pono komo kayaritomon me miice noro ayanan komo me exirî ke mak.
19Ahce wa ma mehce Xerubaaw pen poko, iyananînhîrî komo poko marha? Kir̂wan̂he ma re mîîxatken̂e ero wa ciir̂ataw awya so, emîknono ciin̂e pîn me ha? Ero wa cehsomînhîrî me awexitaw so tahwore ehcoko Abimereke poko, noro marha n̂expe tahwore apoko so hara.
20Ero wa cehsomînhîrî me exihra awexitaw so tko wehto tak n̂epatakape Abimereke yai awakn̂itome so. Siken pono komo amyamro, Bece Miro pono komo marha amyamro, awakn̂in̂e komo me n̂epatakape wehto Abimereke yai. Taa, ahyai so marha n̂epatakape wehto Siken pono komo yai hara, Bece Miro pono komo yai marha. Abimereke pen yakn̂in̂e me tak n̂epatakape ha, kekn̂e tî. Ero wa tî kekn̂e Xotaw, Xiteaw pen mumutho.
21Ero yinhîrî takî tî n̂emahciyakn̂e Xotaw miya Bee pona. Iina takî tî n̂esekenmekn̂e cerahtîmrî ke. Takno pona tî n̂eraswakn̂e Abimereke pona.
Etîxera Tak Naxe Abimereke Siken Pono Komo Yakro
22Ero yinhîrî takî tî Ixaw Yana komo kayaritomon me xakn̂e Abimereke 3 cimn̂ipu mak.
23Ero yinhîrî takî tî kicicitho yekatî n̂en̂epekn̂e Kaan yîropotaka so. Etîxatî pîn me ciino rin̂e mîk n̂en̂epekn̂e. Siken pono komo xera takî tî xakn̂e Abimereke. Abimereke xera marha tî xatken̂e Siken pono kom hara. Abimereke yar̂ma xe takî tî xatken̂e emku me mak.
24Ero wa tak Kaan n̂iir̂akn̂e Xerubaaw pen mumutho komo waihkarî ke, 70-nhîrî pen komo rma. Ero yanme ero wa Kaan n̂iir̂akn̂e etîxatî pîn me. Noro yakno pen komo n̂epanîyakn̂e, n̂examro pen waihkarî ke Abimereke ya, Siken pono komo ya akronomarî ke marha takno komo waihkarî poko. Ero ke etîxatî pîn me tî n̂examro n̂iir̂akn̂e.
25Ero ke on wara tî xatken̂e Siken pono komo, Abimereke waparî komo takî tî n̂en̂epetken̂e esama yakumyaw eseyamtome. Îîpî meretkoso tî n̂en̂epetken̂e. Iito cexitaw so iito xa re tîtosom komo nahsîyatken̂e, emyawnonhîrî komo naar̂atken̂e okwe. N̂examro yeseyamtopo tko tî n̂encekn̂e Abimereke.
26Ero yinhîrî takî tî Kaaw cekn̂e Siken pona, Ebece mumuru ha. Tîyanan komo yakro rma tî iina cetken̂e. Noro yewetîn̂e me takî tî xatken̂e Siken pono komo.
27Ero yinhîrî takî tî mararî pona cetken̂e Siken pono komo uupa yeperîrî potuso. Potuxapu tî n̂iiratken̂e wok me tahwotachome so. Ero yinhîrî n̂eseresmetken̂e tak ponaro cehtopo komo mîn yaw. Anarî ro poko xatken̂e kica, Kaan pîn poko, noro mîn yaw tî n̂eseresmetken̂e. Ceseresmetaw so iito, wok yeer̂ataw marha Abimereke tî n̂eremketken̂e.
28On wara takî tî kekn̂e Kaaw, Ebece mumuru, Onok mîk ha Abimereke? Onoke xa kîwyam hara Siken pono kom ha? Ahce kacho Abimereke maywen me tat hara? Xerubaaw pen mumutho kyam mak mîk. Sebu kyam mak nasî noro maywen me. Amo pen yepamtho komo maywen me xa cexpore nasî, Siken yîîm pen yepamtho maywen me ha. Ahce kacho Abimereke maywen me tat hara kica?
29Tantono komo kayaritomon me oyexitaw ketaw ha re Abimereke pen wowyasî kayaritomo mera tak ehtome. Yîwya wîîkes ha re, Asowtatun komo an̂ihko. Cetar̂macerî tak, wîîkes ha re, kekn̂e tî. Ero wa tî kekn̂e Kaaw.
30Ero yinhîrî takî tî ero wa kacho n̂encekn̂e Sebu, ewto pono komo kayaritomon. Kaaw mtapotachonho tî n̂encekn̂e Ebece mumuru mtapotachonho. Ero ke takî tî nîrwonakn̂e ro mak.
31Ero ke ekatîmn̂e komo takî tî n̂en̂epekn̂e Abimereke yaka. En̂epa me tî n̂en̂epekn̂e. On wara tî ketken̂e yîwya so, On wara men kacoko Abimereke ya, Oona mokye Kaaw, Ebece mumuru Siken pona. Tiyanan komo yakro rma mohce. Kicicme so nîmtapowaxe apoko tantono komo yakro.
32Ero ke kosope tak apakacoko. Asowtatun komo yakro amohcoko mararî pona. Iina tak eseyamcoko.
33Enmapuche tak kaamo yepataketaw rma ewto wece tak amohcoko ewto pono komo waparî me. Ero yimaw tak na Kaaw cee ewto poi takrono komo yakro awakro so etar̂maxi. Ero yimaw ahce wa na n̂examro pen ciitopo mîhtînoya ero wa cirko awanme ro mak, kacoko yîwya, kekn̂e tî. Ero wa kacho tî n̂ekatîmyakn̂e Sebu Abimereke ya.
34Ero ke Abimereke takî tî cekn̂e kosope. Tîsowtatun komo yakro tî cetken̂e. Siken pahnoke cexitaw so n̂etakpayatken̂e 4 yatî me tak ha. Xehxa anarî komo, mehxa anarî komo, mehxa anarî komo, mehxa anarî kom hara. 4 yatî me tî n̂etakpayatken̂e. Ero wara tî n̂eseyamyatken̂e.
35Enmapuche takî tî Kaaw cekn̂e ewto potaka. Ero yimaw rma Abimereke komo takî tî mokyatken̂e eseyamxapunhîrî komo.
36N̂examro yeen̂ataw takî tî on wara kekn̂e Kaaw Sebu ya, Enko xe, tooto komo mokyaxe mehxa îîpî meretîn̂i okyo, kekn̂e tî. Apohana, kekn̂e tî Sebu. Îîpî meretîrî yekatî kyam mak na meen̂a tooto wara, kekn̂e tî.
37Ero yinhîrî takî tî kekn̂e xa hara Kaaw. Tooto rma mîkyam mokyaxe mararî rakatari rma, kekn̂e. Mehxa mokyaxe anarî kom hara weewe n̂ixa, Meonenin n̂ixa ha, kekn̂e tî.
38Ero yimaw tak on wara kekn̂e Sebu yîwya, Taa, ahto tak nai ha yukurumîkno wara amtapotachonhîrî? Onok ma re mîk Abimereke? Ahce kacho kîkayaritomon me nai noro ha, mîîkekn̂e hara re. Anwîrîyakathîrî komo rma mîkyam mokyaxe. Ero ke n̂examro yakro etar̂mata awto xe awexitaw, kekn̂e tî. Ero wa tî kekn̂e Sebu Kaaw ya.
39Ero ke takî tî cekn̂e Kaaw Abimereke komo yakro etar̂maxi. Siken pono komo tî naar̂akn̂e. N̂etar̂metken̂e takî tî okwe.
40Kaaw pen komo takî tî weken̂emekyatken̂e Abimereke komo. Mer̂pono pîn tî n̂epîrketken̂e tooto pen komo okwe. Ewto potaka roro cetken̂e paraxkano rin̂e komo. Ero wa tî n̂etar̂metken̂e okwe.
41Ero yimaw Abimereke yeken xakn̂e Aruma po. Kaaw komo tko tî n̂en̂epekn̂e Sebu Siken poi. Noro yanan komo yakro rma tî n̂en̂epekn̂e.
42Enmapuche takî tî Siken pono komo cetken̂e mararî pona. Mohtopo komo tko tî n̂ekatîmyatken̂e iitono komo Abimereke ya.
43Ero ke tîsowtatun komo takî tî nan̂ikyakn̂e. Akpano tî n̂iir̂akn̂e xa hara. 3 yatî me takî tî akpano n̂iir̂akn̂e. Ero wara n̂eseyamyatken̂e xa hara tî. Ero yinhîrî takî tî Siken pono komo n̂epataketken̂e xa hara ewto pona. N̂examro yepatakache ar̂maxi so takî tî cetken̂e Abimereke komo.
44Ewto metataka roro tî cetken̂e Abimereke komo kar̂pe. Iito takî tî n̂ececetken̂e. Mehxa takî tî mokyatken̂e anarî komo Abimereke yakrono komo xa hara, 2 yatî yaw. Mararî pono komo wece mokyatken̂e. Iitono pen komo tak waihketken̂e okwe.
45Siken pono komo yakro n̂etar̂metken̂e Abimereke komo kokon̂intaxi ro. Pahkî tî n̂etar̂metîketken̂e. Ewto takî tî nahsîtîkekn̂e ahnoro. Ero pono pen komo tî waihketken̂e okwe. Mîîmo pen tî nakn̂iyatken̂e. Ero yinhîrî takî tî yîmîtî pahyakn̂e merpora ewtotho poko hakî.
46Iito rma tko tî xatken̂e anarî komo, Siken pono komo. Mîîmo yaw tî xatken̂e kawno yaw. Ewto yakn̂itopo tî n̂encetken̂e. Ero ke takî tî n̂examro cetken̂e Berice mîn yaka, ponaro cehtopo komo mîn yaka ha. Twacayem tî mîn xakn̂e.
47-48Ero yinhîrî takî tî iina esenmetopo komo n̂encekn̂e Abimereke. Ero ke Sawmon Yîpîn takî tî nawnukyakn̂e takrono komo yakro. Yawaka naar̂akn̂e weewe peremtho yîhkototopo. Nîhkocekn̂e takî tî, nanîmyakn̂e takî tî tmotaka. On wara tî kekn̂e tmaywen komo ya, Yohno men kacoko owara xa marha, kekn̂e tî yîwya so.
49Ero ke noro maywen komo ahnoro weewe peremtho tî nîhkocetken̂e. Abimereke wenari takî tî cetken̂e. Twacayem mîtkoso tî n̂enmekyatken̂e weewe peremtho, kawno mîtkoso. Wehto takî tî n̂iriyatken̂e ero yawno komo yakn̂itome. Ero ke ahnoro takî tî waihyatken̂e ero yawnonho pen komo, kawno yawnonho pen kom ha. 1.000 tî mîkyam waihyatken̂e okwe. Kîrkomo pen tî waihyatken̂e, wooxam pen komo marha tî okwe.
50Ero yinhîrî Tebes pona takî tî cekn̂e hara Abimereke komo. Ero marha tî wamcetken̂e ewto, nahsîyatken̂e marha.
51Ero po tko tî xakn̂e kawno hara mîîmo. Yahcono ke twacayem tî mîn xakn̂e. Ero yaka takî tî n̂ewomyatken̂e ewto pono komo ahnoro, kîrkomo, wooxam komo marha. Metata takî tî n̂ewketken̂e. Mîîmo meretkoso tî kainatken̂e.
Waihyasî Tak Abimereke Pen
52-53Ero yinhîrî takî tî Abimereke cekn̂e mîîmo mîtkoso rma. Mîîmo potaka xa cekn̂e wehto yiriso xa hara. Ero yimaw rma mehxa kai ro takî tî toopu nar̂mekn̂e wooxam. Porin mîn nar̂mekn̂e puruma yakihtopo tî. Abimereke tîpîrî po tî nar̂mekn̂e oko. Yîhtîpîthîrî tî nahkekn̂e okwe.
54Ero ke yohno takî tî tukurun yaan̂e nan̂ikyakn̂e Abimereke. Akaciparan mohkakî, kekn̂e tî yîwya. Ero ke tak ow waihkakî, Wooxam n̂etapatho pen mîk xakn̂e, ka xera ro mak was amn̂e kîrkomo ya opoko, kekn̂e tî yîwya. Ero ke Abimereke tî paraxkekn̂e maywenî rma. Ero ke tî waihyakn̂e Abimereke pen.
55Taa, Abimereke yokoputho takî tî n̂een̂atken̂e Ixaw Yana komo. Ero ke takî tî cetken̂e hara tîmîn komo yaka.
56Ero wa tî Abimereke yîîm pen n̂epanîyakn̂e Kaan kicicme yumumuru exirî ke. Tîîm pen yîwîrîyakacho rma mîn xakn̂e takno pen komo waihkachonho yîwya, 70 pen komo waihkachonho ha.
57Siken pono komo poko marha n̂esepanîyakn̂e Kaan. N̂examro pona xa marha n̂iir̂akn̂e kicicme ehtoponhîrî komo ahnoro. Ero wa tî n̂esepanîyakn̂e Xotaw mtapotachonho yaw roro rma, n̂examro yîwîrîmacho poko yîmtapotachonhîrî yaw roro ha. Ero wa tî xatken̂e.
Anarî Komo Tak Naxe Ixaw Komo Kurunpen̂e Me

1Taa, ero yinhîrî takî tî Abimereke pen waipuche tak Tora xakn̂e Ixaw Yana komo kurunpen̂e me hara. Pua pen mumutho tî mîk xakn̂e, Toto pen parînho ha. Isaka yepamtho tî mîk xakn̂e, Sami pono ha. Eprain komo rowon pono mîn Sami, îh ken̂arî pono.
2Ixaw Yana komo yenîn̂e me tî xakn̂e Tora 23 cimn̂ipu. Cesen̂ekaxmu komo yentan̂e me tî xakn̂e. Ero yinhîrî takî tî waihyakn̂e. Sami pona rma tî noro pen yokoputho nahruyatken̂e. Ero wa tî xakn̂e Tora pen.
3Ero yinhîrî Xai takî tî xakn̂e Ixaw Yana komo yenîn̂e me hara. Xireace pono tî mîk xakn̂e. 22 cimn̂ipu tî xakn̂e cesen̂ekaxmu komo yentan̂e me.
4Yaake xatken̂e yumumuru komo, 30 tî xatken̂e. 30 marha tî xakn̂e iyoh kom hara buhu yîmkaw totopo kom ha. 30 marha tî xakn̂e n̂examro yewton Xireace pono kom ha. Apoce Xai, tî mîn xakn̂e n̂examro yewtonî komo yosotî. Ero wara rma n̂etahcaxe iitono komo oroto.
5Amn̂e tak Xai pen waihyakn̂e. Noro yokoputho tî nahruyatken̂e Kamon pona. Ero wa tî xakn̂e Xai pen.
N̂etowyaxe Xa Hara Ixaw Yana Komo Kporin Komo Yai
6Taa, ero yinhîrî on wara takî tî xatken̂e hara Ixaw Yana komo, kicicme tî xatken̂e xa hara kica. Baaw komo takî tî n̂iir̂atken̂e tîn̂ewetîrî komo me hara, Astaroce komo marha, ponaro Siriu komo yehtopo marha, ponaro Siton pono komo yehtopo marha, ponaro Moabita komo yehtopo marha, ponaro Amonita komo yehtopo marha, ponaro Piristew komo yehtopo marha. Noro yipu komo tî n̂ewehcatken̂e okwe. Kporin komo takî tî nahsîpînketken̂e Ixaw Yana komo. Noro takî tî ewetîra xatken̂e okwe.
7Ero ke takî tî nîrwonakn̂e Kporin komo Ixaw Yana komo poko. Piristew komo mamawno me tî n̂iir̂akn̂e, Amon yepamtho komo mamawno me marha.
8Ero cimn̂ipu po takî tî Ixaw Yana pen komo n̂emetanmetîketken̂e okwe. 18 cimn̂ipu tî emetanmekno n̂iir̂atken̂e. Xotaw yeco pono pen komo tî n̂emetanmekyatken̂e resce n̂ixan komo, Xireace pono kom ha. Amohew pen komo rowontho pono komo mîkyam n̂emetanmekyatken̂e.
9Xotaw Yepu marha takî tî wacetken̂e Amon yepamtho komo Xuta yepamtho pen komo yemetanmeso hara. Benxamin yepamtho pen komo n̂emetanmekyatken̂e, Eprain yepamtho pen komo marha. N̂examro tî n̂emetanmekyatken̂e. Ero ke ahwora ro mak takî tî xatken̂e okwe Ixaw Yana pen komo.
10Ero yinhîrî takî tî Kporin komo yakro nîmtapowatken̂e Ixaw Yana komo. Cerewre ro makî tî ketken̂e yîwya. On wara tî ketken̂e, Kicicme ro mak nas amna apoko kica. Ponaro amna yehtopo rma cma re Amoro. Wara rma awahsîpînkekn̂e mak amna okwe. Baaw komo mak tak amna n̂ewehcasî kica, ketken̂e tî.
11-12On wara takî tî Kporin komo n̂eyukyakn̂e, On wara mîxatken̂e pahxa, awemetanmekyatken̂e so rma Exitu pono komo, Amohew komo, Amon yepamtho komo, Piristew komo, Siton pono komo, Amarekita komo, Maonita komo, noro yipu komo awemetanmekyatken̂e so. Ero wa awesemetanmekyataw so tak oyakro mîmtapowatken̂e cerewre awakronomacho komo poko ha. Ero wa amtapowataw so kowyatken̂e so rma awemetanmekîra tak ehtome so.
13Owî tko mahsîpînketken̂e xa hara okwe. Anarî ro komo tak mewehcaxe hara kica. Ero yanme akurunpera so tak was oroto.
14Yiixe awehtopo komo yakro takî tko amtapotatko, ponaro awehtopo komo yakro. N̂examro tak akurunpecowpe so awesemetanmekyataw so, kekn̂e tî. Ero wa tî kekn̂e Kporin komo yîwya so.
15On wara tko tî Ixaw Yana komo n̂eyukyatken̂e, Yaaro, kicicme ro mak nas amna. Ero ke tak amna cirko awanme ro mak. Wara rma amna cma re mukurunpesî oroto amna yemetanmekîra tak ehtome so okwe, ketken̂e tî Kaan ya.
16Ero yimaw takî tî ponaro cehtoponhîrî komo kr̂a tak nar̂metken̂e, ponaro anarî yana komo yehtopo ha. Kporin komo takî tî n̂ewehcatken̂e hara. Noro marha takî tî xakn̂e yîpînîn yawno me so tak hara. Yînmîra takî tî xakn̂e, okwe okwe kacho yîwya so. Ero wa tî xakn̂e Noro Ixaw Yana komo poko.
17Ero yinhîrî takî tî tîsowtatun komo nan̂ikyakn̂e Amon yepamtho komo kayaritomon. Xireace pona tî cetken̂e. Iina takî tî n̂iir̂atken̂e cetarî komo. Ero ke Ixaw Yana sowtatun komo marha tî n̂esenmekyatken̂e hara. Mispa pona tî n̂iir̂atken̂e cetarî komo n̂examro reha.
18Iito cexitaw so takî tî n̂esencetken̂e Xireace pono komo, antomano rin̂e kom ha. On wara tî ketken̂e, Onoke kyam xa aano n̂iir̂a Amon yepamtho komo waparî me kîwtotome so? N̂examro wece kaan̂e komo rma tak n̂expe amn̂e Xireace pono komo kayaritomon me, ketken̂e tî. Ero wa tî ketken̂e.
Xehte Tak Nasî Ixaw Yana Komo Kurunpen̂e Me
11
1Taa, ero yimaw iito rma xakn̂e Xireace pono, Xehte noro yosotî. Karitî tî mîk xakn̂e sowtatu me tîtosom xa. Xireace tî xakn̂e yîîm yosotî. Yînocwanî reha tî xakn̂e kîîrî pohkan̂e ro me cehsom kica.
2Xireace pici marha tî xakn̂e. Noro takî tî n̂ewruyakn̂e yaake ro Xireace mumuru komo. Ero yinhîrî takî tî n̂examro por̂mamyatken̂e. Tpor̂mamche so tak tî Xehte n̂en̂epetken̂e tîhyai so. Anarî xîkîtho mak amoro kica. Ero ke kr̂a etoko. Amna yemyawno raconho yahsîra ro mak masî amorotho, ketken̂e tî yîwya.
3Ero ke takî tî n̂emahciyakn̂e Xehte. Takno komo yawhra takî tî xakn̂e okwe. Miya takî tî cekn̂e Tobe pono komo cheka. Iito exitaw takî tî n̂esenmekyatken̂e anarî komo yîhyaka. Noro pîntho komo makî tî mîkyam xatken̂e. Xehte maywen me takî tî xatken̂e.
4-6Ero yinhîrî takî tî Amon yepamtho komo mokyatken̂e Ixaw Yana komo waparî me. Ero ke Xireace pono komo takî tî cetken̂e Xehte yaka poritomo kom ha. Tobe rowon poi arî xe tî xatken̂e tîhyaka so hara. On wara tî ketken̂e yîwya, Oyakno, amna yaka cma re mîmokyas hara. Amon yepamtho komo yakro etar̂maxi tîto xe nasî amna. N̂examro wece cma re amna maar̂asî, ketken̂e tî yîwya.
7On wara tko tî n̂eyukyakn̂e Xehte, Okyo, ooxera re mîxatken̂e hara kica. Ow men̂epetken̂e apapa mîn yai okwe. Ahce kacho oroto tak mîmokyatu oyan̂ihso hara awesemetanmekyataw so mak tak ha? kekn̂e tî.
8On wara tî Xireace pono komo poritomon komo n̂eyukyatken̂e, On wara awehtome amna moko awenso oroto, Aaxe cma re nas amna yaan̂e me Amon yepamtho komo yakro etar̂machome. Amna yenîn̂e me marha tak masî, Xireace pono komo yenîn̂e me ha, ketken̂e tî yîwya.
9Ai ha, kekn̂e tî Xehte, kmokya rma ha na awan̂e komo me Amon yepamtho komo waparî me. Kporin komo rma tko na oyakronome, n̂examro pen na nar̂mape owya. Ero wa oyexitaw awenîn̂e komo me ma re wai yaaro xa ha re? kekn̂e tî yîwya so.
10On wara tî Xireace pono komo n̂eyukyatken̂e poritomo kom ha, Kporin komo xa nas amna mtapotarî yentan̂e me. Noro xa nasî amna yemetanmekn̂e me amna mtapotarî yaw roro awirira exitaw amna, ketken̂e tî yîwya.
11Ero ke takî tî Xehte cekn̂e Xireace pono komo yakro. Ero yinhîrî noro takî tî n̂iir̂atken̂e Xireace pono komo yenîn̂ me, sowtatu yantoman̂e me marha. Ero yinhîrî Xehte takî tî nîmtapowakn̂e Kporin komo yakro Mispa po. N̂esekatîmtîkekn̂e tî yîwya.
12Ero yinhîrî takî tî tîmtapotarî yekatîmn̂e komo n̂en̂epekn̂e Xehte Amon yepamtho komo kayaritomon yaka. On wara kacho tî n̂ekatîmyatken̂e yîwya, Ai oyakno, ahce kacho amna xera mai ha? Ahce kacho amna waparî me mîmokye ha? kacho n̂ekatîmyatken̂e yîwya.
13On wara tî Xehte n̂en̂epetho komo n̂eyukyakn̂e Amon yepamtho kayaritomon, Exitu poi mokyatken̂e Ixaw Yana komo pahxa. Ero yimaw orowontho nahsîyatken̂e kica. Xiyan nahsîyatken̂e kica Ahnon yecihtaka roro. Miyan marha nahsîyatken̂e Xaboke yecihtaka roro hara. Takwekem xa nahsîyatken̂e Xotaw kwaka roro marha. Ero ke ero tak tîmcoko hara owya, anahsîthîrî komo, etar̂mara kehtome so tak, kekn̂e tî.
14-15Ero yentache Xehte ya tîmtapotarî yekatîmn̂e komo tî n̂en̂epekn̂e xa hara Amon yepamtho komo kayaritomon yaka. On wara kacho tî n̂ekatîmyatken̂e yîwya hara, On wara kesî Xehte, Amon rowontho yahsîra ro mak xatken̂e Ixaw Yana komo, Moabe rowontho yahsîra marha.
16On wara tî xatken̂e Ixaw Yana komo Exitu poi mohxapu rma, axawa imo pore tî cetken̂e Cucurem Yewku kwaka. En̂exa takî tî cetken̂e Kates pona.
17Ero poi takî tî tîmtapotarî yekatîmn̂e komo tî n̂en̂epetken̂e Etomita komo kayaritomon yaka. On wara tî ketken̂e yîwya, Amna cma re cesî arowon petî pore, ketken̂e tî. Yîmtapotarî komo tko tî ewetîra xakn̂e kica Etomita komo kayaritomon ha. Ero yinhîrî Moabita komo kayaritomon ya takî tî n̂ekatîmyatken̂e xa hara. Ero wa xa marha tî ketken̂e yîwya hara. Noro meero rma tî nanwekyakn̂e yîmtapotarî komo. Ero ke Kates po makî tî xatken̂e Ixaw Yana komo.
18Ero yinhîrî axawa imo pore thakwa tî cetken̂e. Eton rowon mamrikyatken̂e. Moabe rowon marha mamrikyatken̂e. Yîrowon komo wokpan yaw roro makî tî cetken̂e resce n̂ixan yaw roro ha. Ahnon yeco po makî tî n̂iir̂atken̂e cetarî komo. Moabe rowon pona mokuhra tî xatken̂e. Ahnonî rma xakn̂e n̂examro rowon wokpan me.
19Ero yinhîrî tîmtapotarî komo yekatîmn̂e komo tî n̂en̂epetken̂e xa hara Ixaw Yana komo Sion yaka, Amohew komo kayaritomon yaka. Esbon pono mîk noro yaka tî n̂en̂epetken̂e. On wara tî ketken̂e yîwya, Arowon pore cma re amna cesî amna rowonî ro pona, ketken̂e.
20Noro tko tî Ixaw Yana komo nanwekyakn̂e. Kir̂wan komo amyamro. Ero ke, Taa, etocoko rma, kahra tî xakn̂e noro Ixaw Yana komo ya. Tîsowtatun komo takî tî n̂enmekyakn̂e. Xasa pona tî cetarî komo n̂iir̂atken̂e. Iito tî Ixaw Yana komo yakro n̂etar̂metken̂e.
21Ero yimaw takî tî Sion pen tî nar̂mapekn̂e Kporin komo Ixaw Yana komo ya. Ponaro Ixaw Yana komo yehtopo Mîk nar̂mapekn̂e yîwya so. Noro pen maywenînho komo marha nar̂mapekn̂e yîwya so. Ero ke nar̂metken̂e takî tî. Ero ke Ixaw Yana komo takî tî nahsîyatken̂e iitono, Amohew pen komo rowontho.
22Ahnoro tî nahsîyatken̂e yîrowonthîrî komo. Ahnon pona roro tî nahsîyatken̂e, Xaboke pona roro marha. Axawa imo pona roro marha tî nahsîyatken̂e, Xotaw kwaka roro marha.
23Kporin komo xa nar̂mapekn̂e Amohew pen komo Ixaw Yana komo ya, tîyanan komo ya ha. Ero ke ahce kacho yîrowonthîrî komo yahsî xe mai hara amoro?
24Nai hara re ponaro awehtopo komo Kemos. Awya so yînmîthîrî ahsîra katî matu amyamro? Mahsîyaxe rma wa ha. Ero wa xa marha amna nahsîyasî amna Porin Kaan nîmîtho amna ya.
25Kir̂wan xa ma re amoro Barake pen yopo? Siporo pen mumutho mîk xakn̂e, Moabita komo kayaritomon ha. Noro reha tî Ixaw Yana komo yeihra xakn̂e, etar̂mara marha tî xakn̂e akro so.
26Pahkî ro mak xatken̂e Ixaw Yana komo Esbon po 300 cimn̂ipu ha tî. Aroe po marha tî xatken̂e. Yaake naxe ewto komo iito Ahnon yecihtawno ha. Ahce kacho pahxa rma ahsîra mîxatken̂e?
27Kicicme exihnî ro mak ow apoko. Opoko xa matko kicicme mas amoro reha. Kicicme nas amna waparî me amohtopo. Kporin komo xa nasî en̂ekano rin̂e ro me. Noro xa n̂enpope kicicitho, amna katî Ixaw Yana komo rma, amyamro xa katî Amon yepamtho komo. Ero wara kehtopo komo n̂enpope Noro mak, kacho tî n̂ekatîmyakn̂e yîwya.
28Wara rma Xehte mtapotachonho ponarora ro makî tî xakn̂e Amon yepamtho komo kayaritomon okwe.
29Ero yinhîrî takî tî Kporin komo Yekatî mokyakn̂e Xehte pona. Ero ke Xireace tî wacekn̂e, Manases yepamtho komo rowon wacetîkekn̂e. Mispa pore tî cekn̂e Xireace pono pore. Ero poi takî tî cekn̂e Amon yepamtho komo yakro etar̂maxi.
30-31Ero yimaw takî tî Xehte nîmtapowakn̂e Kporin Komo yakro, On wara tî kekn̂e yîwya, Apa kah yawno, Amon yepamtho komo cma re mar̂mapes owya. Ero wa ar̂mapetaw on wara wasî, omîn yaka ketîrames hara amn̂e n̂examro pen yar̂man̂enho. Ero yimaw ahce na n̂epatake omîn yai iina oyepataketaw rma ero tak wîmyas awya, Apa. Ero rma wakn̂iyasî awya tîmsom me. Yaaro xa wîîkesî, cemaro pîn me ro mak, kekn̂e tî.
32Ero yinhîrî takî tî Xehte cekn̂e Amon yepamtho komo yakro etar̂maxi. N̂examro pen tî nar̂mapekn̂e Kporin komo yîwya.
33Yaake ewto pononho pen komo tî nar̂mekn̂e, 20 ewto pononho pen komo tî nar̂mekn̂e. Aroe pona rorono pen komo nar̂mekn̂e, Min̂ice pona rorono pen komo marha, Abew Keramin pona rorono pen komo marha. Iitono pen komo tî nar̂mekn̂e Xehte. Ero wa takî Amon yepamtho pen komo n̂iir̂atken̂e Ixaw Yana komo, tmamawno komo me tî n̂iir̂atken̂e. Ero wa tî n̂iir̂atken̂e.
Xehte Yemsîrî Yehtoponho
34Ero yinhîrî takî tî cekn̂e hara Xehte tîmîn yaka Mispa pona. Iina epataketaw tak emsîrî rma takî tî mokyakn̂e tîîm yenso. Maraka ke cemyarke tî xakn̂e. Noro makî tî xakn̂e Xehte xîkrî. Anarî exihra tî xakn̂e yumumuru, emsîrî kom ha.
35Noro yeen̂ataw Xehte ya tpononthîrî takî tî nahxaikekn̂e. Okwe okopuci, ow mahwokatîka okwe, ow yemetanmekn̂e komo yakrono amoro okwe. Kporin komo yakro kîmtapotai yaaro xa, esemîknopîn me ro mak okwe, kekn̂e tî cemsîrî ya.
36On wara tko tî n̂eyukyakn̂e emsîrî, Apa, Kporin komo yakro xa mîmtapotai ham. Ero ke ero wara rma ow cirko amtapotachonhîrî yaw roro rma. Awakronomai rma Kporin komo. Aaxatî pînînhîrî pen komo nar̂mapoi awya Amon yepamtho pen komo.
37On wara makî tko wîîkes awya, owto xe cma re ka wasî îîpî pona etariso. Asakî nuun̂i oyexi xe wasî. Oyetar̂irî me kîwraces oyakrono komo yakro rma. Okwe okwe, wîîkesî, in̂ontanî ro mak ow okwe, wîîkesî, kekn̂e tî.
38Taa, etok ha, kekn̂e tî yîwya. Ero ke emsîrî takî tî cekn̂e anarî komo yakro emasî komo yakro. Îh pore tî n̂etar̂atken̂e tîwratarî me so. In̂ontara ro mak noro yexirî poko tî nîwracetken̂e.
39Ero yinhîrî 2 nuun̂i yenatîche takî tîîm yaka tî mokyakn̂e hara. Noro pen takî tî n̂iir̂akn̂e yîîm tîmtapotachonhîrî yaw roro rma. Kîîrî pokono pînî ro makî tî mîk xakn̂e emsîrî.
40Ero ke noro ponaro rma naxe Ixaw Yana komo oroto. Yicimn̂ipuntaxera cexe emasî komo yîwrataxi Xehte pen yemsîtho pînîn yaw, Xireace pononho yemsîtho pen pînîn yaw. 4 kaamo naxe ero poko yicimn̂ipuntaxera. Ero wa naxe.
N̂etar̂mexe Tak Ixaw Yana Komo Re Rma Okwe

1Ero yinhîrî on wara takî tî xatken̂e Eprain yepamtho komo kîrkom ha, iina re tî n̂esenmekyatken̂e. Xotaw tî wacetken̂e. Miya tî cetken̂e Sapon pona. Iito tî nîmtapowatken̂e Xehte yakro. On wara tî ketken̂e yîwya, Ai Xehte, ahce kacho mîîcekn̂e Amon yepamtho komo yar̂maxi? Amna an̂ikîra mîxakn̂e kica awakro amna totohme. Amînthîrî kr̂a tak amna nakn̂iyas yaw rma awexitaw, ketken̂e tî kica.
2On wara takî tî Xehte n̂eyukyakn̂e, On wara amna xakn̂e, opoyino komo, owî, amna n̂emetanmekyakn̂e ro mak Amon yepamtho kom okwe. Ero yimaw kan̂ihce so rma ha re. Mokuhra ro mak mîxatken̂e n̂examro yen̂epeso, amna kurunpeso ha.
3Mokuhra awexirî komo ween̂e. Ero ke aaken̂ehra so rma kîwcekn̂e owaihîrî yaro rma. Amon yepamtho komo yakro etar̂maxi kîwcekn̂e. Owya cma nar̂mapoi ham Kporin komo. Ero ke ahce kacho mîmohcow oroto oyakro etar̂maxi? kekn̂e. Ero wa tî kekn̂e Xehte Eprain yepamtho komo ya.
4Ero yinhîrî Xireace pono komo takî tî nan̂ikyakn̂e Xehte kîrkomo. Eprain yepamtho komo yakro tî n̂etar̂metken̂e. Eprain yepamtho pen komo yukurunkan̂e tî xatken̂e Xireace pono komo. On wara tî ketken̂e Eprain yepamtho komo, Eprain yepamtho emahcixaputho mak amyamro Xireace pono komo. Manases yepamtho emahcixaputho marha amyamro, ketken̂e tî. Ero wa karî poyero tî n̂etar̂metken̂e.
5-6Ero yinhîrî miya cetken̂e Xireace pono komo Xotaw Yepu watotopo komo kwaka. Iina so tî n̂ecececetken̂e. Amn̂e xa so tî mokyatken̂e Eprain yepamtho emahcixapu pen. Tuuna cma re amna wacesî, ketken̂e tî yîwya so. On wara tî ketken̂e Xireace pono komo yîwya so, Eprain yepamtho tko na amyamro? ketken̂e tî yîwya so. Pîra, ketaw on wara tî ketken̂e hara yîwya so, Taa, xiborece, kacoko. Anarimaw, siborece, ketken̂e mak camkî cexirî ke so xiborece kacho poko. Ero wa ketaw tî noro pen nahsîyatken̂e, waihketken̂e marha iito rma Xotaw watotopo to rma. Mer̂pora waihketken̂e ero re kaamo po Eprain yepamtho pen komo, 42.000 tî waihketken̂e okwe.
7Taa, Ixaw Yana komo yukurunpen̂e me tî xakn̂e Xehte 6 cimn̂ipu. Ero yinhîrî takî tî waihyakn̂e. Okoputhîrî takî tî nahruyatken̂e Xireace pona rma ewto pona. Ero wa tî xakn̂e Xehte pen, Xireace pononho pen.
Anarî Komo Tak Naxe Ixaw Yana Komo Kurunpen̂e Me
8Taa, ero yinhîrî takî tî Ibsan xakn̂e hara Ixaw Yana komo yenîn̂e me. Beren pono tî mîk xakn̂e noro.
9Yaake tî xatken̂e noro xîkrî. 30 xatken̂e yumumuru komo, 30 xa marha tî xatken̂e emsîrî kom hara. Cemsîrî komo tî nîmyakn̂e tîyanan pîn komo ya yipici me so. Tîyanan pîn komo yemsîrî marha tî n̂ekyakn̂e tumumuru komo pici me hara, 30 tî n̂ekyakn̂e emasî komo. 7 cimn̂ipu tî xakn̂e noro Ixaw Yana komo yenîn̂e me. Ero wa tî xakn̂e noro.
10Ero yinhîrî waihyakn̂e takî tî Ibsan pen. Beren pona rma tî nahruyatken̂e okoputhîrî. Ero wa tî xakn̂e.
11Ero yinhîrî takî tî Eron xakn̂e hara Ixaw Yana komo yenîn̂e me. 10 cimn̂ipu tî ero me xakn̂e. Seburon yepamtho tî mîk xakn̂e.
12Ero yinhîrî takî tî waihyakn̂e Eron pen. Aixaron pona tî nahruyatken̂e okoputhîrî Seburon rowon pona.
13Ero yinhîrî Abiton makîrha tî xakn̂e Ixaw Yana komo yenîn̂e me hara. Irew pen mumutho tî mîk xakn̂e, Piraton pono pen mumutho ha.
1440 tî xatken̂e yumumuru komo, 30 tî xakn̂e parî kom hara. 70 tî xakn̂e iyoku buhu, yîmkaw so totopo komo. 8 cimn̂ipu tî Abiton xakn̂e Ixaw Yana komo yenîn̂e me.
15Ero yinhîrî takî tî waihyakn̂e noro pen, Irew mumutho pen, Piraton pononho mumutho pen ha. Piraton pona rma tî noro yokoputho nahruyatken̂e Eprain rowon pona. Îh ken̂arî po nasî Piraton, Amarekita komo rowon po ha. Iina tî nahruyatken̂e. Ero wa tî xakn̂e Abiton.
Ancu N̂ekatîmyasî Sansaw Yewrutopo

1Taa, ero yinhîrî takî tî kicicme xa hara xatken̂e Ixaw Yana komo. Kicicme tî Kporin komo n̂een̂akn̂e ehtopo komo. Ero ke Piristew komo mamawno me tî n̂examro pen n̂iir̂akn̂e hara. Pahkî tî ero wara xatken̂e, 40 cimn̂ipu okwe.
2Taa, Sora pono tî xakn̂e, Manoa tî osotî. Taan yepamtho tî mîk xakn̂e. Yipici tî xakn̂e yîmxîtan me ro makî tî okwe. Yîmxîkîra ro makî tî xakn̂e okwe.
3Ero yinhîrî takî tî Kporin komo yancun n̂esenpekn̂e wooxam ya. On wara tî kekn̂e yîwya, Yîmxîtanî ro makî ka amoro. Amn̂e tko metahsîyasî. Mewruyasî marha tak kîîrî me.
4Ero ke uupa yukun men erîhra ro mak tak esko. Kawaxiyem marha erîhra esko ahce na ewkukaxapu. Kicicitho tonohra marha esko wooto.
5Metahsîyasî tak, kîîrî me mewruyasî. Noro poci papupra ro mak esko. Nasirew me cirko noro amrerî. Kaan ya tîmko noro ciki ewruche rma. Noro tak n̂ihciyasî Ixaw Yana komo yowtopo Piristew komo yai, kekn̂e tî. Ero wa tî kekn̂e ancu Manoa pici ya.
6Ero yinhîrî takî tî ciin̂o yaka cekn̂e wooxam. Ancu mtapotachonho tî n̂ekatîmyakn̂e yîwya. Kaan yakrono ro moko oroto ohyaka, kekn̂e tî. Ancu me xa wenwo kopi eraspetono ro mak. Ahn̂i xa mîmoko, kahra weexi yîwya. Tosotî yekatîmra marha n̂eexi owya.
7On wara nîîka owya, Metahsîyasî tak amn̂e. Mewruyasî marha ciki kîîrî me. Ero ke uupa yukun erîhra tak esko. Ahce na kawaxiyem erîhra esko. Kicicitho tonohra marha esko wooto. Nasirew me tak nas amn̂e amrerî Kaan yanmenî ro me ha. Ewrutoponhîrî n̂ixa ro rma ero warai me nasî miya roro twaihtopo pona roro, nîîka owya, kekn̂e tî. Ero wa tî kekn̂e Manoa pici ciin̂o ya.
8Ero ke Kaan yakro takî tî nîmtapowakn̂e Manoa. On wara tî kekn̂e yîwya, Apa kah yawno, on wara cma re wîîkes awya, Awantonî ro tî men̂epew amna yaka noro xa marha cma re men̂epesî xa hara amna xîkrî por̂mamnotopo yekatîmtîkachome tak amna ya, amn̂e tî n̂ewruya noro por̂mamtome kir̂wan̂he, kekn̂e tî.
9Taa, Manoa mtapotarî tî n̂encekn̂e Kaan. Ero ke mokyakn̂e xa hara noro Kaan yancun. Wooxam tî xakn̂e mararî po ero yimaw tî n̂esenpekn̂e yîwya. Iin̂o tko tî exihra xa hara xakn̂e cipici yakro ero yimaw.
10Ero ke kar̂pe tî cekn̂e wooxam ciin̂o yan̂ihso. Tanî tak nas ha, kekn̂e tî. Kaan yanton mokye ohyaka noro rma moko xa hara, kekn̂e tî yîwya.
11Ero ke nawomyakn̂e Manoa. Cipici yakro takî tî cekn̂e. Tooto warai yaka tmokuche on wara tî kekn̂e yîwya, Kokon̂oro tî nîmtapotai tooto opici yakro noro rma amoro? kekn̂e tî. Noro rma ow ha, kekn̂e tî ancu yîwya.
12Ero ke on wara tî kekn̂e Manoa yîwya, Amtapotachonhîrî yaw roro rma tak exitaw ahce wa tak tîmxîkrî amna por̂mamnoya ha, ahce pokono me nai amn̂e? kekn̂e tî.
13On wara tî n̂eyukyakn̂e Kporin komo yancun, Apici men n̂ewetpe omtapotachonho ahnoro ha.
14Uupa yeperîrî ciixapu apupra ro mak n̂expe, ahce wa na ciixapu ha. Uupa yukun yerîhra marha n̂expe. Kawaxiyem erîhra marha n̂expe uupa yukun ha. Kicicitho tonohra marha n̂expe wooto. Ahnoro men omtapotachonho n̂ewetpe, kekn̂e tî.
15On wara takî tî kekn̂e Manoa yîwya, Tanî cma re ka masî. Awotî cma re ka amna nupur̂asî kabritu pun, kekn̂e tî yîwya.
16On wara tî kekn̂e Kporin komo yancun, Taa, tanî rma ka wai ham awanme so. Onahrî tko apupra ro mak was an̂irithîrî kom ha. Kporin komo ya tîmsom ciri xe awexitaw so yîwya xa tîmcoko, kekn̂e tî. Kporin komo yancun mîkro, kahra tî xakn̂e Manoa. Camkî tî n̂een̂akn̂e.
17On wara tî kekn̂e hara Manoa Kporin komo yancun ya, Onoke awosotî? Ero cma re mekatîmyas amna ya apoko amna yahwotachome tak amn̂e amtapotachonhîrî yaw roro rma exitaw, kekn̂e tî.
18On wara tî kekn̂e ancu, Ahce kacho oyosotî yenta xe mat ha? Aweserepokacho komo me ro mak nasî oyosotî, kekn̂e tî.
19Ero yimaw takî tî kamritu pun nakn̂iyakn̂e Manoa Kporin komo ya tîmsom me. Toh pona nakn̂iyakn̂e puruma yatho yakro rma. Ero yimaw eserepokacho komo xa takî tî n̂iir̂akn̂e Kporin komo Manoa komo wero ro rma.
20Wehto tî ka nawomyakn̂e kahsî Kaan ya tîmsom yakn̂itopo. Ero yinhîrî takî tî Kporin komo yancun nawomyakn̂e wehto chew rma. Ero yipu yenîrî ke Manoa komo ya n̂esewnapetken̂e takî tî roowo pona roro.
21Ero yinhîrî esenpora xa hara tî xakn̂e Kporin komo yancun Manoa komo ya. Ero ke takî tî nîhtînoyakn̂e Manoa. Ancu xa mîk n̂ex ham kopi, Kporin komo yanton xa, kekn̂e tî.
22On wara tî kekn̂e cipici ya, Tîtwaiyas ha men okwe. Kaan xa cenwo kopi, kekn̂e tî yîwya.
23On wara tko tî kekn̂e yipici, Kwaihka xe cexitaw ketaw ha re Kporin komo kînmîthîrî yahsîra xa re n̂exirî ha kamritu pun yakn̂ixapu, puruma yatho yakn̂ixapu marha, keserepokacho marha enpora n̂exirî, kîwya n̂ekatmo ero yipu xa re ekatîmra marha n̂exirî ha. Ero wara exihra n̂exirî ha re kwaihka xe cexitaw ha, kekn̂e tî. Ero wa tî kekn̂e yipici.
24Ero yinhîrî takî tî n̂ewruyakn̂e wooxam. Sansaw me tî nosohcekn̂e. Ero yinhîrî tî por̂mamyakn̂e. Kporin komo nakronomarî me tî xakn̂e.
25Ero yinhîrî takî tî ceserepokaxmu me noro n̂iir̂akn̂e Kporin komo Yekatî. Ero wa tî noro n̂iir̂akn̂e Maane Tan po exitaw. On wara nasî Maane Tan, Sora xehxa nasî. Mehxa tak nasî Estaow. Ero wa nasî Maane Tan. Iito tî xakn̂e Sansaw ero wa ciir̂ataw Kaan ya.
Piristew Wosîn Nahsîyasî Sansaw Cipici Me

1Taa, ero yinhîrî takî tî Cimnace pona cekn̂e Sansaw. Iito cexitaw wooxam tî n̂een̂akn̂e Piristew wosîn.
2Ero yinhîrî takî tî, tîmîn yaka cekn̂e hara. On wara tî kekn̂e tîîm ya, tîson ya marha, Cimnace po oyexitaw Piristew wosîn ween̂e okre. Ero ke noro aponko opici me, kekn̂e tî.
3On wara tko tî n̂eyukyatken̂e yîîm, yîson komo, Exihra ma nai awya wooxam kyananî rma, kpoyino ha? Ahce kacho Piristew komo yaka mîîce apici yahsîso, anpikan komo yemsîrî yahsîso ha? ketken̂e tî. On wara tko tî kekn̂e Sansaw tîîm ya, Aponta rma opici me. On̂enîrî mexe xa nasî, kekn̂e tî yîwya.
4Kporin komo rma tko tî ero wa Sansaw n̂iirakn̂e, Piristew wosîn xe. Piristew komo waihkan̂e me ehtome tî ero wa n̂iir̂akn̂e. Yîhtînopîra tî xatken̂e yîm, yîson komo. Ero ke, Kporin komo rma ero wa kîmxîkrî n̂iir̂a ham, Piristew wosîn xe, kahra tî xatken̂e. Piristew komo mamawno me thakwa tî xatken̂e Ixaw Yana komo ero yimaw.
5Ero yinhîrî takî tî Cimnace pona cekn̂e Sansaw tîîm yakro, tîson komo yakro marha. Cimnace pahnoke tî xakn̂e uupa yepu natînano. Ero pahnoke exitaw Sansaw reaw takî tî mayanakn̂e noro wece. Kar̂pamxan warai tî mîk xakn̂e reaw.
6Ero yimaw takî tî Kporin komo Yekatî mokyakn̂e Sansaw pona karihton̂e me. Ero ke kamara imo pen takî tî narixkekn̂e tamorî ke mak. Kabritu yarixkan̂e wara rma tî kamara imo narixkekn̂e apehceme. Ero yinhîrî cekn̂e rma ewto pona. Ekatîmra tî xakn̂e kamara waihkachonho tîîm ya, tînocwan ya marha.
7Ero yinhîrî wooxam yenso takî tî cekn̂e Sansaw tîn̂enthîrî yenso. Nîmtapowakn̂e xa hara noro yakro. Yîn̂enîrî mexe xa tî xakn̂e.
8Amn̂e n̂he tak Cimnace pona takî tî cekn̂e hara Sansaw noro yahsîso tak cipici me. Tîcetaw reaw pen yokoputho tî n̂een̂akn̂e hara. Meyehra tî cekn̂e enso. Weenu tî xakn̂e yupunthîrî yaw. Weenu marha tî xakn̂e iyochîrî yaw.
9Ero ke takî tî weenu nowyakn̂e tamorî ke. N̂emeyakn̂e esama yaw tîtorî me. Tîîm komo, tîson komo yeen̂ataw xa hara weenu tî nîmyakn̂e yîwya so hara. Reaw pen yokoputho yawnonho tan, kahra tko tî xakn̂e yîwya so.
10Ero yinhîrî takî tî wooxam yenso cekn̂e Sansaw yîîm. Iito exitaw takî tî erewsî n̂irpekn̂e Sansaw iitono komo yerewusmachome. Ero wa erewusmano n̂iir̂atken̂e cipitaxmu komo ero yimaw.
11Ero yinhîrî ceseresmaxmu komo yaka takî tî n̂epatakekn̂e Sansaw. Noro yeen̂ataw takî tî 30 kîrkomo n̂ekyatken̂e yîhyaka iitono komo eseresmayem komo.
12Ero yinhîrî takî tî on wara kekn̂e Sansaw takrono komo ya, Ceyuhsom ka wekatîmyas awya so, camkîno. Ahce warai pokono na tan awya so ceyuhsom? Camkîra oyeyukyataw awya so 7 kaamo yenatîra ka exitaw keseresmacho kom ha, 30 wîmyas awya so aponon komo. 30 marha wîmyas awya so poono yîmkarino hara, kekn̂e tî yîwya so.
13Camkîra oyeyutopo poko awexitaw so owya xa matko mîmyaxe 30 oponon hara, 30 marha yîmkarino ha, kekn̂e tî. Taa, ketken̂e takî tî Piristew komo. Ero ke camkî ceyuhsom ka ekatîmko amna ya, ketken̂e tî.
14Ero ke on wara tî kekn̂e Sansaw, Konon̂enhîrî komo yai n̂etowye kn̂emerî komo. Karitînhîrî yai n̂etowye tîkporem okre, kacho tî n̂ekatîmyakn̂e yîwya so. Camkî makî tî n̂encetken̂e, Ero pokono mîn an̂ekatîmthîrî, kahra tî xatken̂e kica. 3 kaamo tî ka camkî xatken̂e okwe.
154-nhîrî kaamo po takî on wara takî tî ketken̂e Sansaw pici ya, Ehsamakî men kica aan̂o poko, On wara kacho mîn on̂ekatîmîtho, kachome tak amna ya. Ekatîmra exitaw amna ya awakn̂iyasî kr̂a tak amna amn̂e, aamo pen marha amna nakn̂iyasî, aamo yawno pen komo marha Ero wa men amna awakn̂iyaxe so ekatîmra exitaw noro amna ya. Ahce kacho ma re amna man̂ikye? Amna yemyawno yowso mak ha na kica? ketken̂e tî.
16Ero yinhîrî takî tî nîwracekn̂e tak Sansaw pici noro yenaw rma. On wara tî kekn̂e yîwya, Ooxera mexe mai ham kica. Yaaro xa wîîkesî. Ceyuhsom mekatîmye opoyino komo ya camkîno. Ero yeyuhtopo tko ekatîmra mîxakn̂e owya kica, kekn̂e tî yîwya. On wara makî tî n̂eyukyakn̂e Sansaw, Apapa komo ya meero ekatîmra wîxakn̂e. Ero ke ahce kacho wekatîmya awya? kekn̂e tî.
17Ero yinhîrî nîwracekn̂e roro tî yipici miya roro 7 kaamo cehso ro, eseresmacho komo yîtîhkacho pona roro. Ero ke 7-nhîrî po xa takî tî n̂ekatîmyakn̂e yîwya camkîno yeyuhtopo ha. Cerepokarî ke roro makî tî n̂ekatîmyakn̂e yîwya. Ero ke yipici takî tî n̂ekatîmyakn̂e tpoyino komo ya hara.
18Ero ke 7-nhîrî po tak kokmamporo exitaw on wara takî tî ketken̂e iitono komo kîrkomo Sansaw ya, Ahce re nai ha tîkpore weenu yopo? Onoke xa nai ha kar̂pe xa reaw yopo? ketken̂e tî yîwya. Nhnk, camkîra mîhtînocow ham, kekn̂e takî tî Sansaw. On wara tî kekn̂e noro poko. Oyoku poko mehce ham, paaka poko, woosî poko. Noro ke amararîn komo mîpomoce ham. Noro ke pomohra awexitaw so ketaw ha re camkîra oyeikura mehcerî ha re on̂ekatîmtho poko, kekn̂e tî.
19Ero yimaw tak Kporin komo Yekatî takî tî mokyakn̂e xa hara Sansaw pona karihtoso xa hara. Ero ke Askaron pona takî tî cekn̂e. Iitono pen komo takî tî waihkekn̂e kîrkomo yaake, 30 ha tî. Pononthîrî komo takî tî mohkekn̂e. Ero takî tî nîmyakn̂e kîrkomo ya hara, camkîra ceyukn̂enhîrî komo ya ha. Nîrwonakn̂e xa tak tî Sansaw ero yimaw. Ero ke cekn̂e hara tîîm yaka hara.
20Iyarînaw takî tî yihcinhîrî nîmyatken̂e Sansaw yakrononho ya, yipitacho yimaw akrono me xakn̂e noro ya ha. Ero wa tî nîmyatken̂e okwe.
Piristew Pen Komo N̂emetanmekyasî Sansaw, Waihkesi Marha
15
1Ero yinhîrî puruma yeperîrî yenmetopo me exitaw on wara takî tî xakn̂e Sansaw, kabritu tî naar̂akn̂e cipici ya tîmsom. On wara tî kekn̂e cipici yîîm ya, Opici yamtakpon yaka cma re kîwcesî, kekn̂e tî. Pîra, kekn̂e tî yipici yîîm, iina tohra ro mak esko.
2Yiixatî pîn wara ro mak keen̂e okwe. Ero ke awakrononhîrî ya wîmyakn̂e yipici me. Nasî rma tko tan noro yakno hara, Wooxam yenpotho xa tak. Cenporemu rma re mîk ahcinhîrî, akno xa yo nasî cenpore ro mak. Ero ke noro cma re mahsîyasî apici me, kekn̂e tî.
3On wara tko tî kekn̂e Sansaw n̂examro n̂entarî me, Piristew komo men wemetanmekyasî. Yaaro ra wemetanmekyasî, Tohnaw mak n̂examro memetanmekya kica, kacho mera ro mak, kekn̂e tî.
4Ero yinhîrî takî tî rokohci komo yahsîso cekn̂e. Yaake tî nahsîyakn̂e 300 okyo. Noro takî tî n̂imiyakn̂e ematkîrî poko re. Asakî so tî n̂imiyakn̂e ero wara. Ero yinhîrî takî tî poono n̂imiyakn̂e hara matkîrî poko so, katî kwaka yukpaxapu poono.
5Ero yinhîrî takî tî poono potuhcekn̂e oco. Rokohci takî tî nahsîpînkekn̂e totohme tak Piristew komo natîrî chere puruma chere ro yîhkoton chere ro rma. Ero ke n̂ecakyakn̂e takî tî okwe. Yîhkotoxapu marha tî n̂ecakyakn̂e awrutamixapu ha. Uupa yepu pen marha tî n̂ecakyakn̂e, oripera yepu pen marha.
6Ero ke on wara tî ketken̂e Piristew komo, Onoke xa knatîthîrî komo nakn̂iye kica? ketken̂e tî. On wara tî n̂eyukyatken̂e iitono komo, Sansaw ha. Noro xa nakn̂iye Cimnace pono woxin. Yihcinhîrî tî nîmyakn̂e yîtamru akrononhîrî ya. Ero poyero tî wehto nahsîmexpekn̂e, ketken̂e tî yîwya so. Ero ke Cimnace pona takî tî cetken̂e Piristew komo. Sansaw cinho takî tî nakn̂iyatken̂e twaihkaxi ro, yîmînhîrî pen marha.
7Ero poyero on wara takî tî kekn̂e Sansaw Piristew komo ya, Ero warai komo ma amyamro kica? Ero wa awexirî ke so kemetanmekyaxe so xa wa ha oyesepantome, kekn̂e tî yîwya so.
8Ero ke takî tî Piristew komo tak n̂etapekn̂e Sansaw kar̂pe ro mak. Mer̂pono pîn tî waihkekn̂e. Ero yinhîrî takî tî anana cekn̂e Etan Topun yaka. Iito takî tî xakn̂e ewtarî yaw mak. Ero wa tî xakn̂e Sansaw.
9Ero yinhîrî takî tî Piristew komo mokyatken̂e Xuta rowon pona. Reei mîtkoso takî tî n̂iir̂atken̂e cetarî komo.
10Ero ke on wara takî tî ketken̂e Xuta yepamtho komo yîwya so, Ahce kacho amna yakro etar̂maxi mîmohcow hara ke? ketken̂e tî yîwya so. Sansaw yahsîso mak amna moko. Amna n̂emetanmekye ero wa xa marha noro n̂emetanmekyas amna hara, ketken̂e tî.
11Ero ke Xuta yepamtho komo takî tî cetken̂e Etan Topun yaka. Mer̂pono pîn komo tî mîkyam cetken̂e 3.000 ha tî okyo. Ewtarî yaka tî cetken̂e Sansaw yaka. On wara tî ketken̂e yîwya, Piristew komo naxe kantoman̂e komo me. Yîhtînopîra ma mai? Ahce wa amna miire ke? ketken̂e tî yîwya. On wara tî n̂eyukyakn̂e Sansaw, Oyemetanmekn̂enho mîkyam. Ero ke n̂examro wemetanmekye hara, kesepanîye mak, kekn̂e tî.
12On wara tî ketken̂e Xuta yepamtho komo yiwya hara, Amiso amna moko Piristew komo nahsîrî me awatome amna ya, ketken̂e tî. Taa, kekn̂e tî Sansaw. On wara makî tko wîîkes awya so, Awaikara ro mak nas amna, kacoko owya. Yaaro men kacoko owya esemîknopîn me ro mak, kekn̂e tî yîwya so.
13Taa, awaikara rma nas amna, ketken̂e tî. Awapomiyasî mak amna. Ero wa awarasî tak amna Piristew komo nahsîrî me, ketken̂e tî. Ero ke takî tî Sansaw napomiyatken̂e ruupu ke asak hakno ke, yaxan ke ha.
14Ero yinhîrî takî tî Reei pona Sansaw mokyataw Piristew komo marha mokyatken̂e noro wece hara. Cemtarakaro tî mokyatken̂e. Ero yimaw takî tî Kporin komo Yekatî mokyakn̂e Sansaw pona karihton̂e me xa tak. Ruuputho takî tî xakn̂e ceipura ro mak, riin̂u ecahxapu wara ro mak, apomitoponhîrî ha.
15Ero yinhîrî takî tî buhu pen yohyatho tak n̂een̂akn̂e Sansaw yaxan ha. Ero tî namekyakn̂e. Iike rma takî tî Piristew pen komo n̂etapekn̂e. 1.000 tî waihkekn̂e okyo.
16Ero yinhîrî on wara takî tî kekn̂e Sansaw, Buhu yohyatho ke Etapano wiirî. Tukuhkaw ro mak nasî okoputhîrî komo, enmexapu kom ha. Buhu yohyatho ke 1.000 kîrkomo pen waihka, kekn̂e tî.
17Ero yinhîrî takî tî buhu yohyatho nar̂mekn̂e. Ero ke takî tî iitono nosohcetken̂e ewto Hamace Rei me.
18Ero yinhîrî takî tî twokru xe tak xakn̂e Sansaw cerewre ro mak. Ero ke Kporin komo yakro tî nîmtapowakn̂e, Apa kah yawno, mer̂pono pîn komo ya owaikapora meexi. Ahce wa tak wai oroto ha, kwaihya katî ow hara owokru exihtorî ke? Ero wa oyexitaw n̂examro rma oyahsîyatu etanpikan komo rma okwe, kekn̂e tî Kporin komo ya.
19Ero yimaw takî tî ewtarî nahrunkekn̂e Kaan iito rma Reei po rma. Ero yai takî tî n̂epatakekn̂e tuuna. Ero takî tî n̂eer̂akn̂e Sansaw, kar̂pe tak xakn̂e hara. Ero ke takî tî iitono tuuna pîtho nosohcetken̂e En Akore me. Iito rma nasî Reei po.
20Taa, Ixaw Yana komo yukurunpen̂e me tî xakn̂e Sansaw 20 cimn̂ipu. Ero wa tî xakn̂e Piristew komo exitaw so Ixaw Yana komo yopono me. Ero wa tî xakn̂e.
Kar̂pe Cehtopo N̂ekatîmyasî Sansaw Tarira Ya
16
1Taa, ero yinhîrî anarî kaamo po takî tî Sansaw cekn̂e Kasa pona. Iito tî wooxam n̂een̂akn̂e hara kîîrî pohkan̂e ro kica. Noro yaka tî n̂ewomyakn̂e.
2Ero yinhîrî Sansaw yekaci takî tî n̂encetken̂e iitono komo Kasa pono komo. Tanî nasî Sansaw kewton po, kacho tî n̂encetken̂e. Ero ke takî tî ewto mamcetken̂e. Sansaw tî momokyatken̂e ewto metataw. Iito tî n̂enmaketken̂e tîtken̂e mak. Enmapuche kr̂a tak tîtwaikexe, ketken̂e makî tî.
3Iito rma tî ka Sansaw n̂etîrapekn̂e yohno n̂he makî tko. Rakatawro takî tî nawomyakn̂e, ewto potaka cekn̂e. Ero yahruru takî tî nahsîyakn̂e metata komo. Metata mapatan marha tî nahsîyakn̂e asakno roro rma. Ero takî tî mohkekn̂e ahnoro okyo, eemîtî meero metata yecetîtho. Ero mko tî nanîmyakn̂e tmotaka, îîpî meretkoso takî tî naar̂akn̂e Ebron yesamarî yawno meretkoso. Ero pona takî tî n̂ir̂mikyakn̂e. Ero wa n̂iir̂akn̂e Sansaw.
4Ero yinhîrî takî tî anarî n̂een̂akn̂e Sansaw wooxam hara. Yîîxe xa tî xakn̂e. Soreke woskaran pono tî mîk xakn̂e. Tarira tî xakn̂e noro yosotî.
5Ero ke noro yaka takî tî cetken̂e Piristew kayaritomon komo. On wara tî ketken̂e yîwya, Sansaw pohkakî kar̂pe xa cehtopo yekatîmtome tak awya, On wara oyexirî ke karpe xa wasî, kachome tak awya. Ero wa kamexpoko ahsîtome tak amna ya. Ero yinhîrî tak amna napomiyasî emetanmetome kr̂a. Ero yekatîmrî ke awya puranta tak nîmyas amna awya 1.100 sikru so prata ha. Ero wicakî so nîmyas amna, ketken̂e tî yîwya.
6Ero ke on wara tî kekn̂e Tarira Sansaw ya, ahce wa awexirî ke karpe xa mai ke? Mekatîmyasî cma re owya. Ahce ke amiyataw tooto komo ya awotora ro mak tak mai awemetanmetome tak yîwya so ha? kekn̂e tî yîwya.
7On wara tî n̂eyukyakn̂e Sansaw, Paaka picho meen̂a ha na yuturpamnon, krapa yaci me ciixapu? Ero yipu ke omiyataw, 7 ke mak, kar̂pera tak wasî anarî komo wara rma, kekn̂e tî.
8Ero ke paaka picho takî tî n̂ekyatken̂e Piristew kayaritomon komo, yuturpamnon, krapa yaci me ciixapu. 7 tî n̂ekyatken̂e. Ero yipu ke takî tî Sansaw n̂imiyakn̂e Tarira.
9Iito rma tko tî xatken̂e kîrkomo Tarira mîn yaw, mîîmo yamtakpon yaw. Yimiche takî tî Sansaw ya tî kekn̂e Tarira, Ai, Sansaw, moxam ha, Piristew komo mokyaxe awahsîso kopi, kekn̂e tî. Ero yimaw takî tî nawomyakn̂e Sansaw. Paaka pichotho takî tî nawocekn̂e apehceme ro mak. Krewetî n̂etawocesî wehto pona ciir̂ataw ero wara rma n̂etawocekn̂e. Ero ke, Ahce ke na karpe xa nai Sansaw? ketken̂e makî. Yîhtînopîra rma tî xatken̂e.
10Ero yinhîrî on wara takî tî kekn̂e Tarira Sansaw ya, Kica, ow mak memîknoi kica. Mîcemarontai mak ham ke kica. Yaaro xa ka ekatîmko owya, ahce ke xa cimiso awexitaw etawotora tak nay amitoponhîrî? kekn̂e tî yîwya.
11Taa, kekn̂e tî Sansaw, omiyataw ruupu ke yaxan ke, ahce na yimitoponho pîn ka, ero yimaw tak kar̂pera wasî anarî komo wara rma, kekn̂e tî.
12Ero ke ruupu takî tî nahsîyakn̂e Tarira yaxan. Ero yipu ke takî tî Sansaw n̂imiyakn̂e hara. Kîrkomo xa hara tî xatken̂e amtakpo yaw rma. Yimiche tak on wara tî kekn̂e xa hara Tarira, Ai, Sansaw, Moxam men Piristew komo. Awahsîso mokyaxe kopi, kekn̂e tî. Ero ke ruupu pen takî tî nawocekn̂e Sansaw tapomitoponhîrî. Mawîrka ciki tawocesî ero wara rma tî nawocekn̂e kopi.
13Ero yinhîrî on wara tî kekn̂e xa hara Tarira Sansaw ya, Ow mak memîknoyasî kica. Mîcemaronwasî rma ha kica. Yaaro xa tak ekatîmko owya, ahce warai ke xa amiyataw awotonî ro me tak nai ha awya? kekn̂e tî yîwya. On wara takî tî kekn̂e Sansaw yîwya, Taa, 7 nasî ohpoci yapomitopo. Ero tak kahko poono kahtopo ke. Iito tak n̂expe ohpoci kahtopo poko rma. Cîk wa xa ehyatkakî ero poko. Ero wa oriyataw kar̂pera tak wasî anarî komo wara mak, kekn̂e tî.
14Ero ke yîwînîkyataw tak yîhpoci takî tî kahyakn̂e Tarira. Yîhpoci yapimotopo kahyakn̂e 7 kom ha. Poono cheka rma tî kahyakn̂e. Ero yinhîrî n̂ehyatkekn̂e kahtopo poko. Ero wa ciriche Sansaw takî tî n̂enpakekn̂e xa hara. On wara tî kekn̂e, Ai, Sansaw, moxam ha Piristew komo, awahsîso mokyaxe kopi, kekn̂e tî. Ero ke pakekn̂e takî tî Sansaw yîwînxapunhîrî. Nawomyakn̂e takî tî, poono nanîmyakn̂e, kahtopo yakro rma ahnoro makî tî naar̂akn̂e. Ero wa tî xakn̂e kopi.
15Ero ke on wara takî tî kekn̂e Tarira yîwya, Ahce wa mîîke owya, Aaxe wasî, mîîkes ha re owya tohnaw ro mak kica? Osorwaw ro ow memîknopu kica. Yaaro kahra ro mak mas owya karpe xa awin̂e, kekn̂e tî yîwya.
16Ero wa karî ke tî n̂erepokekn̂e roro enmar̂atîxera. Ero ke takî tî poketîkekn̂e Sansaw twaihîrî yaro ha tî.
17Ero yimaw tak cehtopo xa takî tî n̂ekatîmtîkekn̂e yîwya okwe. On wara tî kekn̂e, Ohpoci papupra ro mak wasî. Nasirew me wasî Kaan yantonî ro me ha. Ero wa wasî mehxa ro oyewrutoponho n̂ixa ro. Ohpoci pahyataw tak kar̂pe oyehtoponho tak n̂etowyasî. Kar̂pera tak was ha anarî komo wara mak okwe, kekn̂e tî.
18Ero yimaw yaarono me xa takî tî Sansaw mtapotarî nîhtînoyakn̂e Tarira. Ero ke Piristew kayaritomon komo takî tî nan̂ikpekn̂e xa hara. Cewn̂e ro xa tak amohcoko. Owya tak cehtopo n̂ekatîmtîka, Kekn̂e tî yîwya so. Ero ke mokyatken̂e xa hara tî Piristew kayaritomon komo. Prata tî n̂ekyatken̂e Tarira yepemacho.
19Ero yimaw Sansaw tî nîwînîkrekn̂e xa hara Tarira cenaw rma. Yîwînîkyataw yîhpoci pahn̂e tî nan̂ikyakn̂e. Noro takî tî pahyakn̂e Sansaw poci. 7-nhîrî etapomixapu komo rma tî nawocekn̂e okwe. Ero wa kar̂pera takî tî n̂iir̂akn̂e okwe. Ero yimaw tî kar̂pe ehtoponhîrî n̂etowyakn̂e okwe.
20Ero yinhîrî takî tî Sansaw ya kekn̂e xa hara Tarira, Ai, Sansaw, moxam xa hara kopi, Piristew komo mokyaxe awahsîso, kekn̂e tî. Ero ke pakekn̂e tak. On wara tî kekn̂e, Mîîmo yai kîwcesî pahxa kîwcekn̂e ero wara rma. Etahsîpon me wasî, kekn̂e cma tî re. Kporin komo tak onom okwe, kahra tko tî xakn̂e okwe.
21Ero ke Sansaw pen takî tî nahsîyatken̂e Piristew komo. N̂ewketken̂e takî tî oko. Kasa pona tî naar̂atken̂e. Iito takî tî nîhraknumiyatken̂e bronse ciixapu ke. Kahrutopo yaka tî nahruyatken̂e. Iito takî tî napicketken̂e puruma yakihtopo poko.
22Iito exitaw rma tko yîhpoci natîkwakn̂e xa hara awotoxapunhîrî. Ero wa tî xakn̂e.
Sansaw Pen Waihyasî Piristew Pen Komo Yakro
23Ero yinhîrî takî tî on wara xatken̂e Piristew kayaritomon komo, tpoyino komo takî tî n̂enmekyatken̂e tahwotachome so Takon poko, ponaro cehtopo komo poko. Yîwya tîmsom marha tî nakn̂iyatken̂e. On wara tî ketken̂e, Sansaw tak nahsîpoi ponaro kehtopo komo kîwya so okre. Kwapathîrî mîk nahsîpoi okre, ketken̂e tî esenmexapu komo.
24Sansaw yeen̂ataw tak esenmexapu komo ya, ponaro cehtopo komo poko tî nahwowatken̂e. On wara tî ketken̂e, Kîîxatî pîn komo tak nahsîpoi ham kîwya so okre. Krowon komo wîrîhman̂enho mîkro okwe, mer̂pora ro mak kwaihkan̂enhîrî komo marha mîk okwe, ketken̂e tî.
25Ero yinhîrî tahwore xa cexitaw so tak on wara tî ketken̂e, Sansaw tak ehcoko noro yeseman̂itome amna n̂enîrî me tak okre, ketken̂e tî. Ero ke takî tî Sansaw n̂ekpetken̂e kahrutopo yawno. Noro takî tî manakn̂e Piristew komo n̂enîrî me. Ero yinhîrî mîîmo mapatan yotaw tî noro naar̂atken̂e.
26Taa, kar̂pamxan tî Sansaw yamorî nahsîyakn̂e aatome. On wara tî kekn̂e Sansaw noro ya, Ai, okopuci, mîîmo mapatan yape xe wasî mîîmo yecetî kom ha. Oyececetotopo xe kyam wasî, kekn̂e tî.
27Mer̂pono pîn komo ro makî tî xatken̂e iito mîîmo yaw, kîrkomo, wooxam komo marha. Mîîmo tî nawronohketîketken̂e. Piristew komo kayaritomon komo marha tî xatken̂e iito ahnoro. Mîîmo kanahtaw marha tî xatken̂e 3.000 hara. Sansaw manîmrî tî n̂een̂atken̂e.
28Ero yimaw takî tî Kporin komo yakro nîmtapowakn̂e Sansaw. On wara tî kekn̂e yîwya, Apa kah yawno, Kaan xa amoro. Oponaro cma re masî. Apa, cewn̂e ro xa cma re ow mîkaricesî. Owî cma re makronomesî Piristew komo yemetanmetome owya cewn̂e ro xa tak ha. Ero wa cma re kesepanîyasî oyewtho poyero, kekn̂e tî. Ero wa tî kekn̂e Kporin komo ya.
29Ero yinhîrî takî tî mapata nahsîyakn̂e Sansaw asakno roro rma, mîîmo rakatawno ha, mîîmo yecehtotopo xa. Kar̂me tî nahsîyakn̂e anarî, poowa me tî anarînhîrî nahsîyakn̂e hara. N̂ecececekn̂e takî tî ero komo poko.
30Ero yimaw takî tî on wara kekn̂e Sansaw, Kwaihsî tak ha Piristew komo yakro rma, kekn̂e tî. Ero yinhîrî ciki kekn̂e takî tî mîîmo yecetî poko kar̂pe ro mak. Ero ke n̂epîrkekn̂e takî tî mîîmo kayaritomo pen komo po, mîîmo yawno pen komo pona mer̂pono pîn pona. Ero wa tî Piristew komo waihkekn̂e Sansaw twaihîrî me rma. Mer̂pora xa waihkekn̂e ero yimaw rma, twaipînaw ka waihkekn̂e ero yopo ro mak.
31Ero yinhîrî Sansaw yakno komo takî tî mokyatken̂e noro pen yokoputho wece. Ahnoro rma tî mokyatken̂e yîîm pen yananînho komo. Okoputhîrî takî tî naar̂atken̂e ahruso. Manoa pen yokoputho yawxaka rma tî nahruyatken̂e, yîîm pen yawxaka rma. Sora mîtwono mîn xakn̂e ahrutopo, Estaow mîtwo marha. Mehxa xakn̂e Sora, xehxa reha xakn̂e Estaow. 20 cimn̂ipu tî noro pen xakn̂e Ixaw Yana komo kurunpen̂e me. Ero wa tî xakn̂e Sansaw.
Ponaro Cehtopo Komo Nakîhtopesî Mika Yon

1-2Taa, ero yimaw tî xakn̂e Eprain yepamtho rowon pono, îh ken̂arî pono, Mika tî osotî. Ero yimaw takî tî exihra xakn̂e yîson purantanthîrî, 1.100 sikrunhîrî. Cen̂epan̂em naare ham, kekn̂e noro, yison ha. On wara takî tî kekn̂e Mika tîson ya, Yeme, apurantanthîrî yaan̂enho meremkekn̂e on̂entarî me rma, 1.100 sikru yaan̂enho ha. Ohyaw xa tko nasî, owî rma waare, kekn̂e tî yîwya. Ero ke on wara takî tî kekn̂e yîson, Kporin komo xa awakronomape okopuci, kekn̂e tî.
3Taa, ero yinhîrî takî tî prata nîmyakn̂e hara tîson ya, 1.100 sikru ha. Ero yinhîrî takî tî on wara kekn̂e yîson, Pahxa rma on wîmye Kporin komo ya puranta. Ponaro kehtopo warai cirpo xe wasî ciin̂e ro ya, yukuixapu. Anarî marha wakîknopu xe wasî yîwya, kekn̂e tî.
4Ero ke takî tî prata nîmyakn̂e Mika tîson ya hara. Noro takî tî naar̂akn̂e 200 sikru mak prata ciin̂e ro yaka. Noro ya tî n̂irpekn̂e ponaro ehtopo komo warai me. Nukuyakn̂e ponaro ehtopo komo me. Wakîknoyakn̂e anarî hara ero warai me xa marha. Ero yipu takî tî xakn̂e Mika mîn yaw.
5Taa, on wara tî xakn̂e noro hara Mika, ponaro cehtopo mîn ciki tî xakn̂e yîhyaw. Eepoci marha tî natpopekn̂e. Yaake marha tî n̂enpor̂pekn̂e ponaro cehtopo warai kom hara. Ero yinhîrî tumumuru takî tî n̂iir̂akn̂e ero yipu komo yakro tîmtapotaxmu me kica. Ero wa tî xakn̂e Mika.
6Ero yimaw Ixaw Yana komo kayaritomon exihra ro makî tî xakn̂e. Tanme ro makî tî cehtopo komo nîhtînoyatken̂e n̂examro.
7Taa, ero yimaw tak kar̂pamxan tî xakn̂e hara meye n̂he Beren po, rowon po ha. Repita tî mîk xakn̂e.
8Ero yinhîrî tak Beren poi tî noro cekn̂e ceken yeposo hara anatono hara. Esama yaw tîcetaw Eprain yepamtho rowon pore tî cekn̂e, îh ken̂arî pore. Mika mîn xakn̂e iito. Ero ke noro yaka tî cekn̂e.
9Ero ke noro takî tî nîmtapotarekn̂e Mika. Ahtononhîrî amoro? kekn̂e tî yîwya. Repita ow Beren pononho, Xuta rowon pononho ha. Anarî tan wepor̂asî oyeken hara, kekn̂e tî.
10On wara tko kekn̂e Mika yîwya, Ohyaw esko ha ke. Oyîm me tak esko. Ponaro oyehtopo ya onîmrî yakn̂in̂e me marha esko. Ero wa awexitaw 10 sikru wîmyasî awya prata yicimn̂ipuntaxera. Aponon marha wîmyas awya, anahrî marha, kekn̂e tî yîwya.
11Taa, kekn̂e takî tî Repita, ahyaw wai ham, kekn̂e tî. Ero ke Mika yaw takî tî xakn̂e. Yumumuru wara rma takî tî xakn̂e.
12Ero ke ponaro cehtopo ya tîmsom yakn̂in̂e me takî tî n̂iir̂akn̂e noro hara, Repita ha. Yîhyawno ro me tî xakn̂e.
13Ero ke on wara takî tî kekn̂e Mika, Taa, oyakronoman̂e me xa tak Kporin komo wîhtînoyasî oroto. Repita tak nasî ohyaw onîmrî yakn̂in̂e okre. Ero ke oyakronomesî, kekn̂e tî. Ero wa tî kekn̂e Mika.
Ponaro Mika Yehtoponho Naar̂axe Tan Yepamtho Komo
18
1Taa, ero yimaw Ixaw Yana komo kayaritomon exihra xakn̂e. Ero yimaw marha tî Tan yepamtho komo n̂epor̂atken̂e cekenî ro komo. Cekenî ro komo tî ka ahsîra xatken̂e okwe. Anarî komo makî reha tî nahsîyatken̂e cekenî ro komo, Ixaw Yana tribun komo. Ahsîtîkara reha tî ka xatken̂e Tan yepamtho komo.
2Ero ke 5 kîrkomo takî tî n̂en̂epetken̂e Tan yepamtho komo ceken komo yeposo. Sora pono komo tî mîkyam xatken̂e en̂epexapu komo, Estaow pono komo marha tî. Ahnoro n̂examro poritomon komo yanme en̂epexapu tî mîkyam xatken̂e. Roowo entatko kekenî ro komo yîhtînotome tak awya so, ketken̂e tî yîwya so. Ero ke esama yaw tîcetaw so en̂epexapu komo Eprain yepamtho komo rowon pore tî cetken̂e îh ken̂arî pore. Mika yari tî cetken̂e. Ero ke yîhyaw tî n̂enmayatken̂e.
3Mika mîn pahnoke cexitaw so Repita mtapotarî tî n̂encetken̂e kar̂pamxanî mtapotarî ha. Tanî nai ham noro, ketken̂e. Ero ke tî iina cetken̂e. On wara tî ketken̂e Repita ya, Onoke awekyakn̂e oona? Ahce poko kyam tan mai? Ahce n̂he nai tan ahyaw ha? ketken̂e tî yîwya.
4Ero ke cehtoponhîrî tî n̂ekatîmyakn̂e yîwya so. Epethîrî pona oyantomekn̂e moso Mika. Ponaro cehtopo ya tînîmrî yakn̂in̂e me oriyakn̂e, kekn̂e tî yîwya so.
5Ero ke on wara takî tî ketken̂e yîwya, On wara amna kes awya, Kaan yakro cma re mîmtapowasî amna totopo poko. N̂examro ya na menpe kir̂wan eken kom ha? kacho poko cma re mîmtapowasî Kaan yakro, ketken̂e yîwya.
6On wara takî tî n̂eyukyakn̂e noro, tîmsom pokono, Erasîra rma etocoko. Kporin komo yanme rma mîîcet ham, kekn̂e tî yîwya so.
7Ero ke cetken̂e takî tî 5 komo. Rais pona takî tî cetken̂e. Waapa ponarono pîn me ro makî tî iitono komo n̂een̂atken̂e, Siton pono komo wara. Erasîra xatken̂e waapa komo exihtorî ke iito. Anarî komo kayaritomon exihra tî xakn̂e n̂examro yemetanmekn̂e me. Mooxe rma tî xatken̂e Siton pono komo. Cetakronomacerî, kahra ro makî tî xatken̂e anarî komo ya. Ero wa tî xatken̂e iitono komo.
8Ero yinhîrî takî tî ceken yepon̂enho komo tak cetken̂e hara tîyanan komo yaka hara Sora pona, Estaow pona marha. Ero ke on wara tî ketken̂e iyanan komo yîwya so, Ahce wa mîîcetken̂e? Esekatîmcoko tak ha, ketken̂e tî.
9On wara tî ketken̂e toxapunhîrî komo, Kaikatko iitono komo yar̂maxi. Yîrowon komo amna n̂een̂e. Kir̂wan xa mîn ha. Awto xera so katî mat ahsîso? Yîkrîpîn me men ehcoko. Kaikatko ahsîso oroto.
10Iina awcetaw so waapa ponarono pîn komo mak meen̂axe iito. Porinî ro marha mîn roowo okre. Kîwya so wa nîmyasî Kaan. Ero exihra nai iito okwe, kacho pînî ro mak mîn roowo, ketken̂e tî. Ero wa tî ketken̂e tpoyino komo ya.
11Ero ke takî tî 600 cetken̂e kîrkomo komo, Tan yepamtho kom ha. Sora pono komo tî mîkyam cetken̂e, Estaow pono komo marha. Tuwuhreke so tî cetken̂e waapa me.
12Tîcetaw so Kiriace Xearin pona tî ka n̂etakriyatken̂e Xuta yepamtho komo chew. Ero ke etathîrî komo takî tî nosohcetken̂e iitono komo Maane Tan me. Ero wara rma nas ero yosotî oroto. Iito rma nasî Kiriace Xearin mîtwo, oesce n̂ixa.
13Enexa takî tî cetken̂e xa hara Eprain yepamtho rowon pona îh ken̂arî pona. Mika mîn yaka rma tî cetken̂e.
14Ero pahnoke exitaw so takî tî on wara ketken̂e 5 komo, Raisi pono komo yewton yenîn̂enho kom ha, Ai oyakno komo, tantono yaw nasî eepoci, Mîk hak warai me ciixapu komo. Wakîknoxapu nai, yukuixapu marha nai ponaro ehtopo komo. Ero yipu komo nai tantono yaw. Ero ke ahce wa na kapore nai? Takîhso tîhtînopore men nasî, ketken̂e tî yîwya so.
15Ero ke Mika roron pona takî tî cetken̂e. Repita yaka takî tî cetken̂e, Mika yawno yaka rma. Noro takî tî nîmtapotaretken̂e.
16600 sowtatu komo tî n̂ecececetken̂e iito rma yîhroron metataw rma. Tuwuhrekem komo tî mîkyam xatken̂e.
17Ero yinhîrî takî tî 5 komo tak cetken̂e mîîmo yaka, roowo yenîn̂enho komo. Iitononhîrî takî tî naar̂atken̂e. Mîk hak warai me ciixaputho mko tî naar̂atken̂e, eepoci marha, ponaro ehtopo komo me wakîknoxapu, yukuixaputho marha. Ero yipu komo tî naar̂atken̂e. Roro metataw rma tî xakn̂e tîmsom pokono 600 sowtatu komo yakro, tuwuhrekem komo yakro ha. Ero wa tî xatken̂e.
18Taa, on wara tî xakn̂e tîmsom pokono, Mika mîn yaka 5 komo totopo komo tî n̂een̂akn̂e. Mîk hak warai me ciixapu yarîrî tî n̂een̂akn̂e, eepoci yarîrî, wakîknoxapu yarîrî, yukuixaputho yarîrî, ero yipu komo yarîrî tî n̂een̂akn̂e. Ero ke on wara tî kekn̂e noro aan̂e komo ya, Ahce poko mat ha? kekn̂e tî.
19Atîtmamko, ketken̂e makî tî yîwya. Ahce wa so na kahra ro mak men esko. Amna yakro mak amok ha. Amna yîîm me esko, amna nîmrî pokono me marha esko. Wara kyam mak masî tan cewn̂an yanme mak tîmsom pokono. Amna yakro amokyataw, yaakeno yanme xa tak masî ero yipu me, noro re yepamtho komo yanme xa. Wara n̂he nasî ero wa awehtopo, ketken̂e tî yîwya.
20Ero ke tawake takî tî xakn̂e tîmsom pokono. Eepoci takî tî naar̂akn̂e, Mik hak warai me ciixapu, wakîknoxapu, ero mko tî naar̂akn̂e. Tan yepamtho komo yakro tî cekn̂e.
21Ero yinhîrî takî tî cetken̂e Tan yepamtho komo en̂exa. Yîmxîkrî komo tî cetken̂e poturme, iyoh komo marha, cemyawno komo marha tî narpetken̂e tpoturme so. Ero wa takî tî cetken̂e Tan yepamtho komo.
22Miya n̂he toche so n̂esenmekyatken̂e takî tî Mika mîtwono komo Tan yepamtho komo yaka totohme so.
23N̂examro yeen̂ataw tak kar̂pe tî nîmtapowatken̂e akro so. Ero ke tîmkai so takî tî n̂een̂atken̂e Tan yepamtho komo. Mika ya tî kekn̂e, Ahce wa mex hara? Ahce kacho amîtwono komo menmekî? ketken̂e tî yîwya.
24On wara tî n̂eyukyakn̂e Mika, Ponaro oyehtopo maacow okwe on̂irpotho. Onîmrî yakn̂in̂e marha maacow okwe. Ohyai tak mîîtocow ha. Ahce na exihra thakwa nai ohyaw. Ahce kacho, Ahce wa mex hara? mîîket owya? kekn̂e tî.
25On wara tko n̂eyukyatken̂e Tan yepamtho komo yîmtaka, Amna yakro men yîmtapotara esko. Amtapowataw rma amna yakro tîrwon̂em komo men cetu awar̂maxi okwe. Ero yimaw mîwaiyasî tak okwe. Ahyawnonhîrî komo marha waihyaxe, ketken̂e tî yîwya.
26Ero ke cetken̂e rma tî Tan yepamtho komo. Kyopo so xa nat ham okwe, kekn̂e tî Mika Tan yepamtho komo poko. Ero ke tîmîn yaka makî tî cekn̂e hara. Ero wa tî xakn̂e Mika.
Rais Pono Pen Komo Waihkexe Tan Yepamtho Komo, Ewtonthîrî Komo Po N̂esekenmexe
27Miya takî tî Mika nakîhtopotho komo naar̂atken̂e Tan yepamtho komo, noro yanme tîmsom pokononho marha. Rais pona takî tî cetken̂e hara. Eserepokan komo mîkyam xatken̂e iitono komo, waapa ponarono pîn ha. N̂examro pen takî tî waihketken̂e Tan yepamtho komo kacipara imo ke. Yîmînthîrî komo tî nakn̂iyatken̂e.
28Yukurunpen̂e komo exihra tî xakn̂e mooxe exirî ke Siton pono komo. Cetkurunpecerî men amn̂e, kan̂enho pîn mîkyam anarî komo yakro. Ewton komo xakn̂e woskara po, Bece Heobe mîtwono po. Ewtonthîrî yakn̂ipuche iina rma tî n̂iir̂atken̂e mîîmo komo xa hara Tan yepamtho komo. Ero pona takî tî n̂esekenmetken̂e.
29Tan me takî tî cewton komo nosohcetken̂e tporin pen komo yosotî yaw roro. Ixaw pen mumutho mîk xakn̂e Tan. Rais me tî ka xakn̂e ewto yosotî pahxa.
30Iina marha tî n̂iir̂atken̂e ciixaputho mko, ponaro cehtopo komo me. Xonatasî takî tî xakn̂e ero yipu ya yînîmrî komo pokono me. Ero wa marha tî xatken̂e yumumuru komo miya roro waapa narîtho me iitono komo pen cehso ro. Tan yepamtho komo yanme xakn̂e ero yipu tîmn̂e me. Xehson yepamtho tî mîk xakn̂e Xonatasî, Manases pen mumutho yepamtho ha.
31Mika yawnonho poko roro tî xatken̂e, ponaro ehtopo komo me ciixapu poko roro xatken̂e kica. Pahkî tî xatken̂e ero poko, Siro po exitaw ro Kaan mîn. Ero wara roro tî xatken̂e okwe.
Cihcinhîrî Nahsîyas Hara Repita Etowxapunhîrî
19
1Taa, ero yimaw Ixaw Yana komo kayaritomon exihra ka xakn̂e. Ero yimaw rma anarî tî xakn̂e hara Repita. Eprain rowon pono tî mîk xakn̂e, îh ken̂arî pono ha. Cewyarono tî mîk xakn̂e, mooxe n̂he xakn̂e ewto. Noro takî tî wooxam nahsîyakn̂e cipici wara cehsom. Beren pono tî mîk xakn̂e yînahsîthîrî, Xuta rowon pono ha.
2Ero yinhîrî tko tî yîhyai ro xakn̂e kica wooxam. Ciin̂onhîrî tî nahsîpînkekn̂e ro mak okwe. Tîîm yaka takî tî cekn̂e Beren pona hara, Xuta tribun rowon pona. Iito tî xakn̂e 4 nuun̂i.
3Ero yinhîrî takî tî iin̂onhîrî cekn̂e iina wooxam yakro esentaxi tîhyaka mohtopo poko hara. Tanton tî naar̂akn̂e, tok marha tî naar̂akn̂e buhu asakî. Ewto pona cepatakache tîîm yaka takî tî naar̂akn̂e cipici wara cehsom. Cemsîrî yiin̂o yeen̂ataw tak tî tawake xakn̂e wooxam yîîm. Amohcoko omîn yaka, kekn̂e tî yîwya.
4Enmapuche on wara takî tî kekn̂e noro woxin, yipici yîîm, Tanî cma re ka menmayaxe pahkî n̂he ha ka, kekn̂e tî yîwya. Ero ke osorwaw kaamo tî n̂enmayakn̂e yîhyaw rma. Iito tî n̂eseresmetken̂e, wok marha tî n̂eer̂atken̂e. Iito marha tî nîwînîkyakn̂e twoxin yaw.
54-nhîrî po tak pahxaxaro rma tî paketken̂e mohxapu, cipici wara cehsom yakro tîtotome so. On wara tko tî kekn̂e wooxam yîîm, Meseresmexe cma ha re ka. Cexpore ka awexi xe so wasî. Ero yinhîrî tak mîîcexe yiixe awexitaw so, kekn̂e tî.
6Ero ke n̂eremetken̂e xa hara n̂examro kîîrî re mak asakî. N̂eseresmetken̂e, wok marha tî n̂eer̂atken̂e. Ero yinhîrî on wara tî kekn̂e wooxam yîîm, Tanî cma re mîkokmamyasî. Tahwore ka esko tan, kekn̂e tî.
7Nawomyakn̂e rma re pawana tîtotome. Nîmtapowakn̂e xa hara tko noro woxin iito rma enmatopo poko. Cewetîso ro tî nîmtapowakn̂e. Ero ke ero po rma tî kokmamyakn̂e xa hara.
8Enmapuche xa hara tî pakekn̂e hara pawana tîtotome. Enmarî yakro ro tî pakekn̂e. 5 kaamo tak xakn̂e iito ehtoponhîrî. On wara tko tî kekn̂e xa hara wooxam yîîm, Ceseresmacerî xa hara ka. Amn̂e wow kache mak na mîîcet ha, kekn̂e tî yîwya. Ero ke n̂eseresmetken̂e xa hara tî asakî kîrkomo.
9Eseresmache so tak pawana tî nawomyakn̂e tîtotome xa tak. Cipici wara cehsom tî nan̂ikyakn̂e, tmaywen marha tî. Mokuche so on wara tî kekn̂e wooxam yîîm, Ai okopuci, kokon̂i exporo tak nas okwe. Meye xa tak nasî kaamo. Ero ke tanî rma ka esko tahwore rma. Pahxaxa tak na mîîcetu amîn yaka pahxaxaro rma, kekn̂e tî twoxin ya.
10Pîra, oroto rma owto xe wasî, kekn̂e takî tî. Ero ke cekn̂e takî tî Xebus yesamarî yaw (Xerusarenî rma mîn Xebus). Asakno roro rma tî naar̂akn̂e tooku buhu. Keremacho rma tî xakn̂e buhu mkaw. Wooxam marha tî naar̂akn̂e, cipici wara cehsom.
11Ero yinhîrî Xebus pahnoke takî tî xatken̂e. Kokon̂i xa takî tî n̂ehtîkekn̂e. Ero ke on wara takî tî kekn̂e anton, Tan nai Xebusew komo yewton. Iina cma re tîhcexe etakriso, kekn̂e tî.
12Pîra, kekn̂e tko tî poritomo, anarî yana komo yewton pona tohra taxe. Ixaw Yana pîn komo mîkyam. Xibeia pona xa kaikatko, kekn̂e tî.
13On wara marha tî kekn̂e, Amoko rma, Xibea pona kaika. Hama pona anarimaw. Iina xa kaika yîwînso, kekn̂e tî.
14Ero ke cetken̂e rma tî. Ero yinhîrî Xibea pahnoke exitaw so takî tî kokmamyakn̂e okwe. Benxamin yepamtho komo yewton mîn Xibea.
15Ero ke ero pona takî tî cetken̂e yîwînso. Ewto roron pona makî tî cetken̂e. Iina takî tî n̂eremetken̂e. Amohcoko omîn yaka yîwînso, kahra tko tî xatken̂e iitono komo okwe yîwya so.
16Ero yimaw rma takî tî mokyakn̂e poritomo n̂examro yari. Mararî pokononho tî mîk xakn̂e. Eprain yepamtho tî mîk xakn̂e îh ken̂arî pononho. Benxamin yepamtho komo reha tî mîkyam xatken̂e Xibea pono kom ha.
17Repita komo yari tîcetaw iito rma tî n̂een̂akn̂e pawana komo roro po rma. Ero ke on wara tî kekn̂e poritomo yîwya, Ahna mîîcet ha? Ahn̂ixan amyamro? kekn̂e tî yîwya so.
18Eprain rowon pona amna cesî, kekn̂e tî pawana. Miya n̂he amna cesî îh ken̂arî pona cewn̂antaka n̂he. Iitono ro ow. Beren pona toxapu ow Xuta rowon pona. Kporin komo mîn yaka kîwcesî. Oyermonopîra tko naxe tantono komo okwe.
19Amna yoku nahrî rma nas amna yaw puruma yeputho, cuupu marha nasî etîrapotopo. Turke marha nas amna, twokye marha. Ero wa nas amna. Awanton me mak nas amna, owî, wooxam, oyanton marha amna yakrono ha. Ahce na xe kehtopo ken̂arî pîn mîkyam okwe, kacho mera ro mak nas amna, kekn̂e tî yîwya.
20Taa, amohcoko omîn yaka, kekn̂e takî tî poritomo. Ahwokan me mak ehcoko. Owî rma wîmyasî yiixe awehtopo komo. Tan mak enmapîra ro mak ehcoko roro po mak okwe, kekn̂e tî yîwya.
21Ero ke tîmîn yaka takî tî naar̂akn̂e. Iyoku tî nînahmekn̂e. Tîhtarî komo koroketken̂e, n̂eseresmetken̂e, wooku marha tî n̂eer̂atken̂e.
Repita Cinho Wara Cehsom Pen Waihkexe Xibea Pono Komo
22Taa, tahwore exitaw so kicicitho komo takî tî mokyatken̂e kîrkomo, ero pono kom ha. Mîîmo takî tî mamcetken̂e. Knai knai knai, ketken̂e takî tî metata poko. On wara tî ketken̂e poritomo ya mîîmo yosom ya, Pawana eeko kîîrî. Xiya eeko amna nukukmarî kr̂a, ketken̂e tî kica.
23Ero ke tîmîn yai takî tî n̂epatakekn̂e osom akro so tîmtapotachome. On wara tî kekn̂e yîwya so, Pîra ro mak oyakno komo. Ero wa exihra ro mak ehcoko kicicitho me ha. Pawana moso, ohyaka mohxapu. Ero ke ero wa cirihra ro mak ehcoko. Kîw mîhyapamnoyaxe kica.
24Tanî tko nasî oyemsîrî kîîrî pokono pînî ro mak. Pawana pici wara cehsom marha nasî tan. N̂examro xa wekyas ahyaka so. Kicicme n̂examro miir̂atu awanme ro so tak. Ohyaka mohxapu yukukmara ro mak ehcoko kica. Kicicme ro mak nasî ero wa ciino ritopo, kekn̂e tî.
25Yîmtapotarî yenta xera ro makî tko tî xatken̂e kica kîrkomo. Ero ke takî tî cipici wara cehsom tak naar̂akn̂e pawana katpanaka yîhyaka so okwe. Noro pen takî tî nukukmetken̂e emapona roro mak cenmakaxi ro okwe. Enmayataw takî tî nahsîpînketken̂e.
26Ero yimaw tak mîîmo yaka takî tî cekn̂e hara wooxam ciin̂o yenmatopo yaka. N̂epîrkekn̂e makî tî okwe mîîmo potaka rma. Iito tî xakn̂e pukno wa mak cenmakaxi ro.
27Ero yinhîrî takî tî iin̂o pakekn̂e, metata nahrunkekn̂e tîtotome. Iito tî xakn̂e yihcinhîrî wara cehsom pen cepîrkaxi metataw rma. Metata makokorono poko cetahsîso tî xakn̂e.
28Taa, awomko ha, kaikatko tak ha, kekn̂e takî tî iin̂o yîwya. Eikura ro makî tko tî xakn̂e okwe. Ero yinhîrî cipici wara cehsom pen yokoputho takî tî nakriyakn̂e tooku mkahsî. Esama yaw takî tî cekn̂e ceken pona.
29Tîmîn yaka n̂ewomyakn̂e, mariya nahsîyakn̂e. Iike takî tî cipici wara cehsom pen yokoputho nakpocakn̂e. Napokekn̂e tî, nîhrekekn̂e marha tî, ahnoro tî yupun nakpocakn̂e okwe. 12 me tak xakn̂e yîraconhîrî. Ero komo takî tî narpekn̂e Ixaw Yana komo chere, miyan komo chere rma yîn̂enîrî komo me.
30Ero yenîche on wara takî tî ketken̂e enîn̂enhîrî komo, Okwe, ero yipu yenîhra ro mak tîxatken̂e mehxa ro Exitu poi Ixaw Yana komo mohtoponho n̂ixa ro rma. Ahce wa xa cirpore nai ha? Cesehtînocerî ka, cesentacerî marha. Ero wa men cirpore, kacho yîhtînoyataw awya so ekatîmko tak, ketken̂e tî. Ero wa tî ketken̂e Ixaw Yana komo.
N̂etar̂mexe Tak Ixaw Yana Komo Benxamin Tribun Komo Yakro
20
1Ero yinhîrî takî tî Ixaw Yana komo cetken̂e Mispa pona. Kporin komo yaka tî n̂esenmekyatken̂e iina. Ahnoro tî cetken̂e Tan pona rorono komo, Behseba pona rorono komo marha. Xireace pono komo meero tî cetken̂e. Cetîketken̂e ro mak kîrkomo. Iito re mak nîhtînoyatken̂e Mispa pona tîtotopo komo.
2400.000 mîkyam cetken̂e sowtatu me cehsom komo, kacipara imo ke cemyarkem kom ha. Iina re tî n̂esenmekyatken̂e Kaan yanan komo re mak. Antomano rin̂e komo tî n̂esenmekyatken̂e, sowtatu komo marha. Ixaw Yana tribun komo n̂esenmekyatken̂e ahnoro.
3Ero yimaw tak Benxamin yepamtho komo takî tî n̂encetken̂e Ixaw Yana komo yekaci. Mispa pona toce Ixaw Yana komo kopi, kacho tî n̂encetken̂e. On wara tî ketken̂e Ixaw Yana komo. Ahce wa wooxam pen waihyakn̂e okwe? ketken̂e tî.
4Ero ke on wara tî kekn̂e Repita, waihkaxa pen yin̂onho, Xibea pona kmokye, Benxamin yepamtho yewton pona. Opici wara cehsom yakro rma kmokyakn̂e pawana me mak. Iina mak amna n̂etakriyakn̂e.
5Kosope tak kîrkomo mohce owece. Mîîmo mamcetken̂e. Owaika xe xatken̂e okwe. Opici wara cehsom xa matko nukukmetken̂e kica. Ero yanme waihyakn̂e thakwa okwe noro pen.
6Ero ke tak opici wara cehsom pen yokoputho wakpocakn̂e. Yîraconhîrî komo tak warpekn̂e Ixaw Yana komo chere ro. Ero yipu wenpekn̂e yîwya so kicicme ro mak opici wara cehsom pen citoponho yanme. Kîhyapamnoretopo mîn ero wa ciitopo okwe, okwe ro mak, kacho ha. Kicicme ro mak xatken̂e Xibea pono komo, Ixaw Yana komo rma okwe.
7Ixaw Yana komo xa amyamro. Amtapotarî komo yenta xe wasî. Ahce wa tatu n̂examro poko, waihkan̂enhîrî komo poko? On wara cirpore n̂examro wîhtînoyasî, kacoko ha, kekn̂e tî. Ero wa tî kekn̂e Repita.
8-9Ero yentarî ke nawomyatken̂e takî tî Ixaw Yana komo. Iito re tî nawomyatken̂e cewn̂e cehsom wara rma. On wara tî ketken̂e, Kîmîn yaka tohra ro makî ka cehcerî, pîra ro mak ha ka. On wara xa cehcerî, Xibea pono komo waparî me kaikatko. Men̂ekacho ka tar̂macerî men̂ekachome tak n̂examro waparî me tîtosom komo.
10Cetkuknomacerî kîwyamu rma ka. 100 me ketkuknometaw so 10-înhîrî tak tîtmen̂ekacerî ero wicakno poyino, Ixaw Yana komo poyino ha. 1.000 me ketkuknometaw so 100 tîtmen̂ekacerî ero wicakno poyino. 10.000 me ketkuknometaw so 1.000 tîtkuknomacerî ero wicakno poyino. Ero wa men̂ekaxapu komo tak cen̂epecerî sowtatu komo nahrî wece. Anarî komo reha sowtatu komo tocowpe Xibea pona, Benxamin yepamtho yewton komo pona n̂examro panareso. Kicicme ro mak xatken̂e kica. Ixaw Yana komo mîkyam. Ero ke ero wa exihra ro mak cexpore nasî, ketken̂e tî. Ero wara so tî n̂esehtînoyatken̂e Ixaw Yana komo.
11Ero ke Ixaw Yana komo takî tî cetken̂e Xibea pona. Etîme re rma tî nîhtînoyatken̂e cewn̂e cehsom wara rma.
12Iito cexitaw so tîmtapotarî yekatîmn̂e komo takî tî n̂en̂epetken̂e Ixaw Yana tribun yantoman̂e komo Benxamin yepamtho komo chere ro totohme so. On wara kaxi cetken̂e, Ai, oyakno komo, Ahce wa mîhtînoyatu kicicme ro mak apoyino komo yehtoponho?
13Kicicme ro mak xatken̂e kica. Ero ke xiya ehcoko kicicme ehxapu komo Xibea pono kom ha. N̂examro penî kr̂a tak amna waihkesî kicicme kehtopo exihra tak ehtome kîchew so, Ixaw Yana komo chew ha, ketken̂e tî Benxamin yepamtho komo ya. Yîmtapotarî komo tko tî ewetîra ro mak xatken̂e Benxamin yepamtho komo okwe, tpoyino komo mtapotarî tî ewetîra xatken̂e okwe.
14Cewton komo poi so xa matko tî mokyatken̂e. Xibea pona tak n̂esenmekyatken̂e Ixaw Yana komo yakro etar̂machome so.
15Yohno rma tî mokyatken̂e 26.000 sowtatu komo kacipara imo ke cemyarkem kom ha. 700 marha tî xatken̂e sowtatu komo Xibea pono komo rma, karitî komo xa.
16On wara marha tî xatken̂e anarî komo Benxamin yepamtho komo poyino, 700 tî xatken̂e yaana komo xa toopu yar̂macho poko. Poowa me so ar̂man̂e re tî mîkyam xatken̂e. Kîhpoci wece toopuci yar̂metaw cewn̂an wece rma pohcin̂e pînî me ro makî tî xatken̂e. Ero wa tî xatken̂e Benxamin yepamtho sowtatun kom ha.
17On wicakî tî xatken̂e Ixaw Yana komo Benxamin yepamtho pîn kom ha, 400.000 tî mîkyam xatken̂e sowtatu komo, kacipara imo ke cemyarkem kom ha, ketar̂macho poko ehcamhokaxapu kom ha.
18Ero yinhîrî Betew pona takî tî cetken̂e Ixaw Yana komo Kaanî mtapotarî yentaxi. Onoke xa poturme nîîce ha Benxamin tribun komo waparî me? ketken̂e tî yîwya. Xuta yepamtho komo xa tocowpe poturme, kekn̂e tî Noro yîwya so.
19Ero yinhîrî enmapuche takî tî Ixaw Yana komo takî tî cetken̂e Xibea mîtkoso. Iina takî tî n̂iir̂atken̂e cetarî komo.
20Ero yinhîrî Benxamin yepamtho komo yakro etar̂maxi takî tî cetken̂e Ixaw Yana komo. N̂epanacetken̂e takî tî ewto mîtkoso rma, Xibea mîtkoso.
21Ero yinhîrî Benxamin yepamtho komo takî tî n̂epataketken̂e ewto poi Ixaw Yana komo wece. Iyopo so rma tko tî xatken̂e Benxamin yepamtho komo. 22.000 tî waihketken̂e Ixaw Yana pen komo ero kaamo po rma.
22Ero yinhîrî takî tî on wara ketken̂e Ixaw Yana komo, ahwokara cehcerî, ketken̂e rma tko. Ero ke enmapuche takî n̂epanacetken̂e xa hara Benxamin yepamtho komo yakro cetar̂machome so xa hara. Yihcirî me ka n̂epanacetken̂e iina xa marha tî n̂epanacetken̂e.
23Ero yimaw marha tî Kaan mîn yaka cetken̂e xa hara Ixaw Yana komo. Iito takî tî nîwracetken̂e Kporin komo n̂entarî me rma. Kokon̂i cehso ro tî nîwracetken̂e. On wara tî ketken̂e yîwya, Ai Apa, ahce wa xa amna nai? Amna katî nîîce xa hara tpoyino komo yakro etar̂maxi xa hara, Benxamin yepamtho komo yakro etar̂maxi ha? ketken̂e tî yîwya. Nhnk, etocoko rma etar̂max ha, kekn̂e tî Kporin komo yîwya so.
24-25Ero ke enmapuche xa hara tî cetken̂e Ixaw Yana komo Benxamin yepamtho komo yakro etar̂maxi. Ero ke Xibea poi tî n̂epataketken̂e xa hara tî Benxamin yepamtho komo. Iyopo so xa hara tko tî xatken̂e okwe. Yaake xa hara tî waihketken̂e Ixaw Yana pen komo, 18.000 tî okwe. Kacipara imo ke cemyarkemînhîrî pen komo rma re mîkyam pen waihketken̂e okwe.
26Ero yinhîrî Kaan mîn yaka xa hara tî cetken̂e Ixaw Yana komo ahnoro xa tak ha. Iina tî n̂eremetken̂e, nîwracetken̂e Kporin komo n̂entarî me. Eseresmara marha tî xatken̂e kokon̂i cehso ro. Kporin komo ya tîmsom marha tî nakn̂iyatken̂e, takn̂itîkaxmu komo, Aaxe xa wasî, kacho komo marha tî nakn̂iyatken̂e.
27-28Ero yimaw iito tî xakn̂e Kaan yamatan, yîmtapotacho yen ha. Iito marha tî xakn̂e Pin̂eias, Ereasa pen mumutho, Araw pen parînho ha. Kaan yaka cewomsom tî mîk xakn̂e Pin̂eias. On wara tî ketken̂e iito Kporin komo ya, Amna nîîce xa hara takno komo yakro etar̂maxi, tohra kat amna nai? ketken̂e tî. On wara tî Kporin komo n̂eyukyakn̂e, Etocoko ha. Pahxaxa tak n̂examro pen war̂mapes awya so, kekn̂e tî.
29-30Ero ke en̂epa me takî tî sowtatu komo n̂en̂epetken̂e Ixaw Yana komo. Xibea mkai ceseyamsom me tî n̂examro n̂en̂epetken̂e. Ero yinhîrî asakî ro enmapuche tak Xibea wece takî tî cetken̂e xa hara pahxa cetken̂e ero wara xa marha.
31Ero yinhîrî takî tî ewto poi xa hara tî n̂epataketken̂e Benxamin yepamtho komo Ixaw Yana komo wece. Ero ke ewto po exihra takî tî xatken̂e. Ixaw Yana komo takî tî waihketken̂e ha re pahxa waihketken̂e ero wa xa marha. 30 sowtatu pen tî waihyatken̂e Ixaw Yana pen komo okwe. Mararî po so tî waihyatken̂e, esama yaw so marha tî. Asakî tî xakn̂e esama Xibea yesamarî, Betew yesamari marha.
32On wara tî ketken̂e Benxamin yepamtho komo, Waihkano cicir̂atu haram, kokon̂oro cicir̂atken̂e ero wara rma, ketken̂e tî. On wara tko tî ketken̂e Ixaw Yana komo, Cemahcicerî n̂examro mohtome so tak ewto poi esama yaka ha, ketken̂e tî.
33Ero ke n̂emahciyatken̂e tî Ixaw Yana komo. Baaw Tama pona tî cetken̂e. Iito takî tî n̂epanacetken̂e. Ero yimaw takî tî eseyamxapunhîrî komo takî tî n̂epataketken̂e Xibea mkai eseyamxapunhîrî komo.
34Ero yimaw marha takî tî 10.000 Ixaw Yana komo takî tî cetken̂e Xibea pono komo yar̂maxi xa tak. Karitî komo xa tî mîkyam xatken̂e. Kar̂pe so tî n̂etar̂metken̂e oko. Kar̂metu so tak ha men, kahra tko tî xatken̂e Benxamin yepamtho komo.
35Ero yimaw tak Benxamin yepamtho pen komo tî nar̂mapekn̂e Kporin komo Ixaw Yana komo ya. 25.100 waihketken̂e okwe Benxamin yepamtho pen komo ero kaamo po rma. Kacipara imo ke cemyarkem komo rma re n̂examro pen waihketken̂e okwe.
36Ero yimaw takî tî tar̂macho komo takî tî nîhtînoyatken̂e Benxamin yepamtho komo. Yihcirme tî ka n̂emahciyatken̂e Ixaw Yana komo eseyamxapu komo ponaro cexirî ke so, Xibea mkai eseyamxapu komo ponaro ha.
37Ero yinhîrî takî tî n̂epataketken̂e eseyamxapunhîrî komo. Kar̂pe tî cetken̂e Xibea pona. Ewto po cexitaw so n̂etakpayatken̂e iitono komo waihkachome. Waihkano n̂iitîketken̂e iitononhîrî pen komo okwe.
38-39Pahxa rma ka on wara tî ketken̂e Ixaw Yana komo ceseyamsom komo ya, Mîîmo tak akn̂icoko amn̂e. Ero ke yîsîn tak amna n̂een̂asî. Ero yimaw tak amna n̂etaknamesî Benxamin yepamtho komo yar̂machome tak, ketken̂e tî. Taa, yihcirî me ka Ixaw Yana pen komo waihketken̂e xa hara Benxamin yepamtho komo. 30 sowtatu pen tî ka waihketken̂e. Ero ke on wara tî ka ketken̂e, N̂examro pen n̂emahciyat hara mî kokon̂oro n̂emahciyatken̂e ero wa xa marha, ketken̂e cma ha tî re ka.
40Ero yinhîrî yîsîn takî tî n̂esenpekn̂e mîîmo pen yecahtopo. Ero ke n̂esewyaknametken̂e takî tî Benxamin yepamtho komo. Yîsîn tî n̂een̂atken̂e ahnoro mîîmo pen yecahtopo.
41Ero yimaw tak n̂etaknametken̂e takî tî Ixaw Yana komo Benxamin yepamtho komo wece hara. N̂eraswatken̂e takî tî Benxamin yepamtho komo. Kar̂metu so tak ha men okwe, ketken̂e takî tî ero yimaw.
42Ero ke n̂examro makîrha takî tî n̂emahciyatken̂e. Ixaw Yana komo tak n̂examro pen weken̂emekyatken̂e. Axawa imo wece tî cetken̂e ha re Benxamin yepamtho komo. Waihyatken̂e rma thakwa tî okwe. Esama porero so rma tî xakn̂e ewto komo. Ero pono komo takî tî n̂epataketken̂e hara Benxamin yepamtho pen komo waparî me.
43Benxamin yepamtho pen komo tî wamcetken̂e, anarî komo weken̂emekyatken̂e. Anarî komo tî waihketken̂e Xibea poi emahcixapu komo, resce yaw roro toxapu kom ha.
44Ero wa tî waihyatken̂e 18.000 sowtatu komo, Benxamin yepamtho kom ha. Karitînhîrî pen komo mîkyam waihyatken̂e okwe.
45N̂etaknametken̂e takî tî anarî komo Benxamin yepamtho komo. Axawa imo yesamarî yaw takî tî cetken̂e. Himon Topun pona tî cetken̂e. Esama yaw rma tko 5.000 tî waihketken̂e xa hara tî Ixaw Yana komo. En̂exa cetken̂e rma Benxamin yepamtho komo wenari Xiton pona roro. Ero yesamarî yaw 2.000 tî waihketken̂e hara okwe.
46Ero ke ero kaamo po rma 25.000 waihyatken̂e okwe Benxamin yepamtho pen komo. Kacipara imo ke cemyarkemînhîrî komo rma re mîkyam waihyatken̂e, karitînhîrî pen kom ha.
47600 tko tî n̂etaknametken̂e Benxamin yepamtho komo. Axawa imo pona tî n̂emahciyatken̂e Himon Topun pona. Iito takî tî n̂enmayatken̂e pahkî okwe, 4 nuun̂i ha.
48Ero yinhîrî on wara takî tî xatken̂e Ixaw Yana komo, Benxamin yepamtho pen komo rowon pona tî cetken̂e. Ahnoro ewto komo pona tî cetken̂e. Ero pono pen komo ahnoro tî waihketken̂e. Iyokuthîrî pen komo meero tî waihketken̂e ahnoro tîn̂enîthîrî pen komo. Ewtonthîrî komo marha tî nakn̂iyatken̂e ahnoro cesamarî yawnonhîrî komo. Ero wa tî xatken̂e okwe Ixaw Yana komo ero yimaw.
Cipici Komo Nahsîyaxe Benxamin Yepamtho Komo
21
1Taa, on wara tî ketken̂e Ixaw Yana komo pahxa rma ka Mispa po cexitaw so, Yaaro men tan tîtkexe esemîknopîn me ro mak, kemsîrî komo men tîmîhra ro mak cehcerî Benxamin yepamtho komo ya yipici komo me, ketken̂e tî.
2Ero ke Benxamin yepamtho pen komo yar̂man̂enho komo takî tî cetken̂e Kaan mîn yaka xa hara. Iina takî tî n̂eremetken̂e Kaan yepataka. Nîwracetken̂e xa hara cerewre ro makî. Kokon̂i cehso ro tî nîwracetken̂e.
3On wara tî ketken̂e, Ai Apa, ponaro Ixaw Yana komo yehtopo xa Amoro. Ahce yanme on wara nai amna oroto Ixaw Yana kom ha? Anarî komo pen exihra tak naxe okwe noro re yepamtho komo Ixaw Yana poyinonho pen kom ha, ketken̂e tî tîwratarî me so.
4Enmapuche tak Kporin komo ya tîmsom yakn̂itopo takî tî nakîhcetken̂e. Pahxaxaro rma takî tî nakîhcetken̂e. Ero pona takî tî nakn̂iyatken̂e Kporin komo ya tîmsom, takn̂itîkaxmu, Aaxe xa wasî, kacho marha tî.
5Ero yinhîrî on wara takî tî ketken̂e Ixaw Yana komo, Ahtono komo xa mokuhra n̂ehce Kporin komo yaka, kîtribun poyino kom ha? ketken̂e tî. On wara tî ketken̂e n̂examro pahxa Mispa po cexitaw so, Yaaro xa tîtkacerî esemîknopîn me ro mak, Oona mokuhra exitaw so kîrkomo Ixaw Yana kom ha, Kporin komo yaka mokuhra exitaw so tîtwaikacerî men okwe, ketken̂e tî.
6Taa, Benxamin yepamtho komo pînîn yaw xa takî tî xatken̂e Ixaw Yana komo. On wara tî ketken̂e Benxamin yepamtho pen komo poko, Oroto tak exihra nas anarî komo pen, noro re yepamtho pen komo, Ixaw Yana komo poyinonho pen ha, ketken̂e tî.
7Ahce wa etîmtoxapunhîrî komo cipihcet ha okwe? Kemsîrî komo men tîmîhra ro mak cehcerî yîwya so, tîtketken̂e. Yaaro xa tîtketken̂e Kporin komo n̂entarî me rma okwe, ketken̂e tî.
8Ero ke on wara tî ketken̂e hara, Ahtono komo xa mokuhra n̂ehce Ixaw komo tribu poyino? Mispa pona mokuhra n̂ehce Kporin komo yaka ahtono kom ha? ketken̂e tî. Ero yimaw tî on wara nîhtînoyatken̂e, Xabes Xireace pono komo mokuhra n̂ehce ham okwe kesenmekyataw so, ketken̂e tî.
9Ero ke iitono komo tî nukuknometken̂e. Exihra ro mak tî xatken̂e Xabes Xireace pono komo iito.
10Ero ke on wara tî xatken̂e, 12.000 sowtatu komo tî n̂en̂epetken̂e Xabes Xireace pona. On wara tî ketken̂e yîwya so en̂eperî me so, Xabes Xireace pono komo waihkatatko ahnoro. Wooxam pen komo meero, rikomo pen komo meero marha.
11On wara xa ehcoko, Kîrkomo pen waihkatîkacoko, wooxam pen komo marha kîîrî pokononho komo mak ha tko, ketken̂e tî yîwya so.
12Ero ke sowtatu komo takî tî cetken̂e Xabes Xireace pono komo waihkaxi. Iitono komo yemsîtho tko tî n̂een̂atken̂e kîîrî pokono pînî ro komo mak. 400 tî noro yipu komo n̂een̂atken̂e. Ero ke n̂examro takî tî naar̂atken̂e Ixaw Yana komo yaka Siro pona, Kanan rowon pona ha.
13Ero yinhîrî takî tî tîmtapotarî komo yekatîmn̂e komo n̂en̂epetken̂e Benxamin yepamtho komo yaka, Himon Topun pono komo yaka. N̂eexi tak ketar̂macho komo. Amohcoko tak, kan̂e komo tî mîkyam n̂en̂epetken̂e yîhyaka so.
14Ero ke mokyatken̂e takî tî Benxamin yepamtho komo. Yîwya so takî tî nîmyatken̂e wooxam komo, Xabes Xireace pononho pen yemsîtho komo, yîmtoxapu kom ha. Ecenarîra rma tko tî xatken̂e okwe.
15Ero ke Benxamin yepamtho komo pînîn yaw rma tî xatken̂e Ixaw Yana komo. Asak makî n̂he tî anarî tribu n̂iir̂akn̂e Kporin komo, Ixaw Yana komo okwe. Exihra n̂he tak xakn̂e anarînhîrî tribu ha, Ixaw Yana tribun poyinonho okwe. Ero ke yîpînîn yaw so xatken̂e.
16On wara takî tî ketken̂e poritomo komo. Twaihtîkaxi tak naxe okwe ahnoro Benxamin yepamtho wosîn pen kom ha. Ahce wa thakwa re yipihnî komo cipihcet hara? ketken̂e tî.
17Naxe rma Benxamin yepamtho kom ha re waipîn kom ha ka. Ahce wa thakwa re n̂epamyat hara. Epamnî me ro mak exitaw so waihketîkexe tak okwe anarînhîrî Ixaw Yana komo tribun.
18Kemsîrî komo thakwa tîmîhra taxe yîwya so yipici me so. On wara tîtketken̂e, Yaaro xa tan wîîkesî esemîknopîn me ro mak, Kaan n̂emetanmekrî me kr̂a n̂expe Benxamin yepamtho komo ya cemsîrî tîmn̂enho, yipici me so tîmn̂enho, tîtketken̂e thakwa.
19On wara xa tko nasî yipihtotopo komo, yicimn̂ipuntaxera n̂eseresmexe Siro pono komo Kporin komo poko tahwotachome so. Betew mîtwo n̂esenmekyaxe nohce n̂ixa. Esama nai Betew poi kîwtotopo Siken pona. Ero yakumyaw n̂eseresmexe resce n̂ixa. Rebona pahnoke nasî esenmetopo komo suu n̂ixa. Iito xa n̂eseresmexe on yimaw rma, ketken̂e tî.
20Ero ke on wara tî ketken̂e Benxamin yepamtho komo ya kîrkomo ya, Iina xa etocoko. Eseyamtatko uupa yatî cheka.
21Ero chei tak encoko manîmrî komo. Amn̂e tak mokyaxe iitono komo emasî komo manîmso. Ero yimaw tak etocoko kar̂pe uupa yatî chei. Siro pono komo yemsîrî komo tak ahsîcoko apici komo me, cewn̂e so mak ahsîcoko ha. Ero yinhîrî tak etocoko Benxamin yepamtho komo rowon pona hara.
22Amn̂e na mokyatu yîîm komo, epeka komo. Ahce kacho ero wa mîîketken̂e kica Benxamin yepamtho komo ya, kaxi na mokyat ha. Ero wa ketaw amna ya on wara kes amna yîwya so, N̂examro pînîn yaw cma re maxe amna yanme. Yipici komo yîmtora xakn̂e amna okwe cetar̂metaw. Kicicme maxe kica amtapotachonhîrî komo yaw rorohra, kacho mera rma tko maxe. Awemsîrî komo tîmîhra rma tko mîxatken̂e yîwya so. Tanme ro so kyam mak nahsîce, kesî tak amna yîwya so, ketken̂e tî.
23Ero ke ero yaw roro rma tî xatken̂e Benxamin yepamtho komo. Emasî komo manataw rma tî cetken̂e ahsîso. Tînahsîthîrî komo takî tî naar̂atken̂e cipici me so. Ero yinhîrî takî tî cetken̂e cekenhîrî komo pona hara. Ewtotho komo n̂iir̂atken̂e xa hara. Iina takî tî n̂esekenmetken̂e xa hara.
24Ero yimaw marha tî Ixaw Yana komo cetken̂e hara tîyanan komo cheka hara, ceken komo pona.
25Ero yimaw Ixaw Yana komo kayaritomon exihra ro makî tî xakn̂e. Tanme ro so makî tî nîhtînoyatken̂e ahce wa na cehtopo komo. Ero wa tî xatken̂e.
RUTHuce Yehtoponho
1 2 3 4 HuceErimereke Komo Cexe Moabe Rowon Pona
1
1Taa, pahxa tî on wara xatken̂e Ixaw Yana komo, yukurunpeno rin̂e komo makî tî xatken̂e n̂examro panatanmekn̂e me. Ero wa exitaw so tî rooma poko tî xatken̂e okwe. Ero yimaw tî Beren pono xakn̂e, Xuta rowon pono. Noro takî tî cekn̂e Moabe rowon pona esekenmaxi. Yipici marha tî cekn̂e, yumumuru komo marha tî asakno roro rma.
2Erimereke tî mîk xakn̂e iina tîtosom yosotî. Noemi tî xakn̂e yipici yosotî, Maron, Kir̂on, ero wa xakn̂e yumumuru komo yosot hara. Eprata pono tî mîkyam xatken̂e, Beren pono kom ha, Xuta rowon pono kom ha. N̂examro tî cetken̂e Moabe rowon pona. Iina takî tî n̂esekenmetken̂e.
3Iito exitaw so takî tî Erimereke pen tak waihyakn̂e okwe Noemi yin̂onho pen okwe. Noemi yaw rma tî xatken̂e yîmrerî komo asakî rma.
4-5N̂examro takî tî nahsîyatken̂e Moabita komo wosîn cipici me so. Ohpa tî xakn̂e anarî pici yosotî, Huce tî xakn̂e anarî pici yosot hara. Pahkî tî xatken̂e iito 10 cimn̂ipu ha tî. Iito rma exitaw so Noemi mretho pen komo marha tî waihyatken̂e okwe, Maron pen, Kir̂on pen marha. Ero wa tî waihyatken̂e. Ero ke takî tî Noemi yin̂o exihra takî tî xakn̂e, yîmrerî komo exihra marha tî xatken̂e. Ero wa thakwa tî xakn̂e okwe.
Noemi N̂etîrames Hara Cekenhîrî Pona Huce Yakro
6Ero yinhîrî takî tî Kporin komo yanan yekaci n̂encekn̂e Noemi. Tîyanan komo takî tî nakronome Kporin komo yînahrî komo ke, kacho tî n̂encekn̂e Moabe rowon po rma cexitaw so. Ero ke cemyawno takî tî n̂enkayakn̂e Noemi tîtotome takî Moabe rowon poi. Woxin komo marha tî n̂enkayatken̂e cemyawno komo noro yakro tîtotome so.
7Ero ke twoxin komo yakro rma takî tî cekn̂e Noemi cekenhîrî komo poi. Esama yaw tî cetken̂e Xuta komo yesamarî yaw.
8Esama yaw tîcetaw so on wara takî tî kekn̂e Noemi twoxin komo ya, Ai okopuci komo, etocoko hara amyamro asakî rma. Anocwan komo yeken pona etocoko hara. Kporin komo awakronomacowpe so. Aan̂onhîrî pen komo makronometken̂e, ow marha makronometken̂e ero wa xa marha awakronomacowpe so Kporin kom hara.
9Anarî tak nîmpe hara Kporin komo, aan̂o komo, aweceton̂e komo me ha, kekn̂e tî Noemi yîwya so. Ero yinhîrî twoxin komo tî n̂ewcokekn̂e. N̂examro takî tî nîwracetken̂e tî kar̂pe.
10On wara tko tî ketken̂e yîwya, Awakro rma cma re amna ces apoyino komo cheka, ketken̂e tî yîwya.
11On wara tko tî n̂eyukyakn̂e Noemi, Apohana okopuci komo, etocoko xa matko awekenhîrî komo pona hara. Ahce kacho oyakro mîmokyat ha re? Omrerî komo ma re n̂ewruyatu xa hara aan̂o komo me tak ehtome so amn̂e?
12-13Pîra ro mak, awekenhîrî komo pona etocoko hara okopuci komo, nocwakomo me tak was okwe anarî yahsîrî yarohra on̂iyo xa hara. Rikomo yon me rma tko na wai, wîîke rma na anarimaw, on̂iyo xa hara na nai oroto kosope. Ero yinhîrî kewruya xa hara na asakî ro omrerî komo ciki, wîîke rma na. Ero wa oyexitaw ketaw ha re owya omrerî komo por̂mamrî mîtwo ma re mat ha? Anarî yahsîra ma re matu aan̂o komo xa hara omrerî pîn kom ha? Pîra okopuci komo. Mesemetanmekyaxe rma ha re okwe. Owî xa kesemetanmetîkesî tak okwe. Oyemetanmetîkekn̂e xa Kporin komo okwe, kekn̂e tî. Ero wa tî kekn̂e Noemi.
14Ero ke tî nîwracetken̂e xa hara. Ero yinhîrî takî tî tînoci n̂ewcokekn̂e xa hara Ohpa. Taa, kîwce haram, kekn̂e tî. Huce reha tî xakn̂e tînoci yakro rma.
15Enko xe, kekn̂e takî tî Noemi yîwya, awakrononhîrî tak ces hara tpoino komo cheka. Ponaro ehtoponhîrî komo yaka marha cesî. Ero ke noro yakro etoko amoro hara, kekn̂e tî.
16On wara tko tî n̂eyukyakn̂e Huce yîmtaka, Ohyai etoko, etîramak hara, kahra ro mak esko owya. Awtotopo pona xa matko kmokyasî awakro, mesekenmesî tak amn̂e iina xa marha kesekenmesî. Apoyino komo tak wiir̂asî opoyino me. Ponaro awehtopo marha wiir̂asî ponaro oyehtopo me hara.
17Ahto na mîwaiya amn̂e iina xa marha kwaihyas ow hara. Iina xa marha oyokoputho yahru xe wasî iitono komo ya. Owîrîmape ro mak Kporin komo awahsîpînketaw owya. Owaitopo yanme mak kahsîpînkesî tak amn̂e, kekn̂e tî yîwya.
18Taa, yîmtapotarî yentache on wara takî tî kekn̂e Noemi tîhnaw, Tmoku xe ro mak nai ham noro anarme kan̂e pîn me ro mak, kekn̂e tî. Ero ke, Etok hara, kahra takî tî xakn̂e yîwya. Ero wa tî xakn̂e.
19Ero ke takî tî asakno roro rma cetken̂e Beren pona. Ero pona epatakache so tak n̂eserepoketken̂e takî tî iitono komo. On wara tî ketken̂e wooxam komo iitono kom ha, Noemi xa ma mîkro? ketken̂e tî.
20On wara tko tî n̂eyukyakn̂e noro, Noemi me ow etacira tak ehcoko. Mara me mak tak ow etacicoko. Oyemetanmekyakn̂e xa Kariti ro okwe.
21Xehxa owcetaw cemyawnoi xa kîwcekn̂e. Emyawnomra ro mak tak oyekyas hara Karitî ro. Ahce kacho Noemi me ow metahcat hara? Cemetanmesom me xa Kporin komo oyenpe ham. Karitî ro, kacho Mîk noro oyemetanmekyasî, kekn̂e tî. Ero wa tî kekn̂e Noemi.
22Ero wa tî Noemi mokyakn̂e hara Moabita komo chewnonho. Huce yakro tî mokyatken̂e Moabita wosîn yakro. Beren pona tî n̂epataketken̂e sepata yeperîrî yenmetopo me exitaw, yihcitopo me exitaw mak ha ka. Ero yimaw xa tî mokyatken̂e iina.
Huce N̂etapickesî Boas Mararîn Po
2
1Taa, iito tî xakn̂e Noemi yin̂onho yanan kîîrî, Erimereke pen yananînho ha. Boas tî xakn̂e noro yosotî. Cemyawnoyem xa tî mîk xakn̂e Boas.
2Ero yinhîrî on wara takî tî kekn̂e Huce, Moabita komo wosîn, Noemi ya tî kekn̂e, Owto xe cma re wasî tantono komo mararîn pona. Sepata yeperîrî yamekî xe wasî enmekn̂e komo paputho ha. Ween̂a na opoko tawakem, noro yipu mararîn pona cma re kîwcesî, kekn̂e tî. Taa, etok ha okopuci, kekn̂e tî Noemi.
3Ero ke mararînano pona takî tî cekn̂e Huce. Iito takî tî namekyakn̂e sepata epahxapu. Yîhkoton̂e komo wenari ro tî cekn̂e amehso. Onok mararîn na tan ha, kekn̂e makî tî Huce yîhtînopîra tî xakn̂e. Boas mararîn tî mîn xakn̂e, Erimereke pen yananînho mararîn ha.
4Ero yimaw tak Boasî rma tî mokyakn̂e Beren poi. On wara tî kekn̂e sepata yîhkoton̂e komo ya, Awakro so exi xe wasî Kporin komo, kekn̂e tî yîwya so. Kporin komo ya awakronoma xe nas amna hara, ketken̂e n̂examro yîwya hara.
5Ero yinhîrî on wara takî tî kekn̂e Boas, yîhkoton̂e komo yantoman̂e ya, Onok yanan mîkro emasî? kekn̂e tî.
6Moabita wosîn tî mîkro, kekn̂e tî yîhkoton̂e komo yantoman̂e. Moabe rowon poi mohxapu tî mîkro Noemi yakro.
7On wara nîîka owya, Onahrî cma re wamekyasî yîhkotoxapu epahxapu mak. Yîhkoton̂e komo wenari mak kîwcesî amehso, awrutamixapu yotawno mak wamekyasî, nîîka owya. Pahxaxaro rma tomo mararî pona. Ero yinhîrî yîtîtmamra rma namekyasî. Yohno makî tko nîtîtmam roona yaw ceremachome, kekn̂e tî.
8Ero yinhîrî on wara takî tî kekn̂e Boas Huce ya, Okopuci, on wara cma re wîîkes awya. Anarî mararîn pona tohra esko anahrî yamehso. On poi tohra esko. Tan mak esko oyanton komo yakro, emasî komo yakro.
9On mak enko mararî. Yîhkoton̂e komo wenari etoko emasî komo yakro. On wara wîîka kar̂pamxan komo ya, Noro pokohra ro mak men ehcoko, wîîka. Awokru xe awexitaw weer̂a yawno eeta tuuna, kîrkomo n̂ekîtho rma, kekn̂e tî.
10Ero wa entarî ke n̂esewnapekn̂e takî tî Huce. On wara takî tî kekn̂e yîwya, Ahce kacho tawake mai opoko, anarî yana poko ha, kekn̂e tî.
11On wara tî n̂eyukyakn̂e Boas, Awekaci rma wencesî. Anoci tî makronomekn̂e ro mak aan̂onhîrî pen waipuche. Aamo komo takî tî mahsîpînkekn̂e, awekenhîrî marha tî. Oona tî mîmokye an̂enîrî pîn komo cheka.
12Ero ke on wara wîîkesî, Kporin komo rma awepemape, akronomano ritoponho yepetho xa nîmpe awya, wîîkesî. Ero wa awepemape Noro, ponaro Ixaw Yana kom ha. Noro yaporî mamawno wara tak mas oroto, yukurun yaw awehtome mîmokye. Noro rma awepemape, kekn̂e tî.
13Taa, kekn̂e takî tî Huce yîwya, tawake mak oyexi xe was opoko apa. Awanton me mak wasî. Anarî yana rma re ow ha awanton komo warai pîn, emasî komo warai pîn. Wara rma ow mereporesî, tawake mîmtapowasî oyakro, kekn̂e tî. Ero wa tî kekn̂e Huce.
14Ero yinhîrî takî tî eseresmatopo me exitaw on wara kekn̂e Boas yîwya, Xiya amok ha okopuci. On ha awru. Wooku kwaka yukpakî kawawano kwaka, kekn̂e tî yîwya. Ero ke sepata koton̂e komo yakro Huce n̂eremekn̂e. Sepata yatho takî tî nîmyakn̂e Boas yîwya yupuxapu ha. Tmaxmitaxi ro tî n̂eseresmekn̂e Huce. N̂etîmcekn̂e rma tî yînaputhîrî.
15Ero yinhîrî takî tî nawomyakn̂e hara Huce, cekn̂e tak sepata yamehso xa hara. Cetaw takî tî on wara kekn̂e Boas kar̂pamxan komo ya, Noro men eihra ro mak ehcoko. Awrutamixapu poyinonho rma mohketaw eihra rma ehcoko.
16Awrutamixapu poi rma n̂emarakape awanme ro so rma. N̂expe mak noro namekrî me. Eihra ro mak ehcoko, kekn̂e tî. Ero wa tî kekn̂e Boas kîrkomo ya.
17Ero ke sepata namekyakn̂e Huce Boas mararîn po rma, kokon̂i cehso ro. Ero yinhîrî takî tî eputhîrî n̂etapekn̂e potutome yathîrî. Mer̂pora tî xakn̂e yathîrî, 22 ritru wicakî.
18Ewto pona takî tî naar̂akn̂e. Yînamekîthîrî takî tî n̂een̂akn̂e yînoci. Tînaputhîrî yakwenho marha tî womhokekn̂e Huce, ero marha tî nîmyakn̂e tînoci ya.
19On wara takî tî kekn̂e yînoci yîwya, Ahtono mamekî? Ahto xa metapicka? Aponarono nakronomape Kaan, kekn̂e tî. Ero ke tînoci ya takî tî n̂ekatîmyakn̂e Huce mararî po cehtoponhîrî. Iito sepata wamekyakn̂e, kekn̂e. Boas tî mîk noro tmararîyem yosotî, kekn̂e tî.
20Ai ha, taa, Kporin komo nakronomarî me exi xe wasî noro, kekn̂e tî Noemi Huce ya. Kîpînîn yawno me rma nai ham Kporin komo yîtwen̂ekarîtan me. Waipîn komo pînîn yaw nasî, waihxapu pen komo pînîn yaw marha. Kyananî rma mîkro Boas, kekn̂e tî.
21On wara marha tî kekn̂e Huce, Moabita wosîn, On wara marha nîîka noro owya, Omararîn pokono komo wenari ro mak etoko, onatîrî yeperîrî yenmekn̂e komo yakro cenatkaxi ro, nîîka owya, kekn̂e tî.
22On wara tî n̂eyukyakn̂e Noemi, Iito rma cexpore nai ham noro yanton komo yakro rma, emasî komo yakro. Anarî mararîn po awexitaw ahce wa na awir̂atu iitono komo, kekn̂e tî.
23Ero ke Boas yanton komo yakro cekn̂e roro Huce emasî komo yakro. N̂examro yakro tî epahxapu namekyakn̂e pahkî n̂he, sepata yîhkototopo cenatkaxi ro, puruma yîhkototopo cenatkaxi ro marha. Tînoci yaw tî n̂enmayakn̂e ero yimaw. Ero wa tî xakn̂e Huce.
Huce Xe Tak Nasî Boas Cipici Me
3
1Taa, ero yinhîrî on wara takî tî kekn̂e Noemi, Huce woxin, Okopuci, on wara wîîkes awya, aweceton̂e cma re wepor̂asî esemetanmekîra awehtome. Ahce wa katî awya?
2On warai mîk Boas, kyanan komo rma mîk ha, anton komo yakro metapickai noro ha. Oroto tî nai sepata yîpîpîtîkacho po. Tînatîrî tî nîpîpîtîke iito kosope.
3Ero ke on wara esko, eyehko, ekotopeko marha. Kir̂wan marha amruko aponon. Ero yinhîrî tak etoko yîpîpîtîkacho pona. Esenpora tko esko noro ya eseresmetaw, wooku yeer̂ataw marha.
4Amn̂e mak etîrapetaw etîrapotopo tak enko, Iina xa noro n̂etîrapo ham, kachome tak awya. Amn̂e tak yîhyaka etoko. Yîhtarî mak womhokakî. Iina tak etîrapoko. Noro tak n̂ekatîmya awya poko awehtopo, kekn̂e tî. Ero wa tî kekn̂e Noemi Huce ya.
5-6Taa, ero wa wai ham, kekn̂e tî Huce. Ero ke sepata yîpîpîtîkacho pona takî tî cekn̂e. Iito takî tî twoxinî mtapotachonho yaw roro rma xakn̂e.
7Boas tî ka n̂eseresmekn̂e, wooku marha n̂eer̂akn̂e. Tahwore takî tî xakn̂e. Ero ke etîraposo takî tî cekn̂e. Iito tî xakn̂e sepata mer̂pono pîn tukuhkaw cenmeso. Ero mehxa takî tî cekn̂e etîraposo. Ero wa tî xakn̂e Boas. Ero yinhîrî Huce tî cekn̂e yîhyaka. Yîhtarî tî womhokekn̂e. Iina takî tî n̂etîrapekn̂e yîhtarî mîtkoso.
8Taa, rakatawro takî tî n̂esekatkekn̂e Boas. Tîhtarî wece tî n̂een̂akn̂e. Kopi, iito tî n̂een̂akn̂e wooxam etîrapoxapu tîhtarî mîtwo.
9Onok amoro? kekn̂e tî yîwya. Awanton mak ow ha Huce ha, kekn̂e tî yîwya. Ow tak amuhtoko awam ke rma. Waihxapu pen yananînho amoro, kekn̂e tî yîwya.
10Ai ha, okopuci, kekn̂e takî tî Boas yîwya, awakronomape Kporin komo. Ow mîwakrei marha. Oroto tak ow mîwakretîkesî xa tak okre. Kar̂pamxan komo rma re naxe tupurantayem komo, yupurantamnî komo marha. Noro yipu komo yahsî xera rma mehxe ham aan̂o me.
11Ero ke erasîn me mak esko okopuci. Amtapotarî yaw roro rma tak kiir̂asî, Ero wa cma re ow miir̂asî, kacho yaw roro. Kir̂wan mîkro wooxam, kexe tantono komo ahnoro apoko.
12Yaaro rma re mîîkes owya, Waihxapu pen yananînho amoro, mîîkesî. Nai rma tko anarî hara waihxapu pen yananînho xa tak.
13Ero ke tanî rma enmakî. Pahxaxa tak yîmtapotarî wencesî. Waihxapu pen yepamnopu xe exi xe cexitaw kir̂wan̂he rma, noro rma awahsîpe. Waihxapu pen yepamnon̂e me exi xera cexitaw, ow tak wasî awahsîn̂e me ha. Yaaro wîîkesî, Kporin komo nasî waipîn me ero wa xa marha yaaro wîîkes ero poko. Ero ke tanî rma ka esko cenmakaxi ro, kekn̂e tî. Ero wa tî kekn̂e Boas Huce ya.
14Ero ke yîhtarî mîtwo rma tî ka xakn̂e Huce tîrapo, cenmakaxi ro. Enmaporo takî tî nawomyakn̂e yohno rma awarpape rma ka exitaw, esenîrî yarohra ka exitaw. On wara tî kekn̂e Boas yîwya, Taa, tîtken̂e men etok ha, Wooxam tomo kosope sepata yîpîpîtîkacho pona, kacho esentara ro mak ehtome, kekn̂e tî yîwya.
15On wara marha tî kekn̂e yîwya, Xiya ka eeko amotarî wom mak ha. Ero ehyatkak oona, kekn̂e tî. Ero ke takî tî sepata merurkekn̂e ero yaka mer̂pora. 6 ro een yawno merurkekn̂e copoyemînhîrî. Ero wicakî tî nîmyakn̂e yîwya. Ero yinhîrî ewto pona takî tî cekn̂e hara Huce.
16-17Twoxin yaw cexitaw takî tî on wara kekn̂e Noemi yîwya, Taa, ahce wa nîîka awya, okopuci? kekn̂e tî. Ero ke Boasî mtapotachonho takî tî n̂ekatîmtîkekn̂e Huce yîwya. On wara oriu, kekn̂e marha tî. On nîîm owya sepata 6 een wicak ha. Emyarîra mak tohra esko awoxin yaka, nîîka owya, kekn̂e tî.
18Ero ke on wara tî kekn̂e Noemi, Ahce na kahra ro makî ka esko okopuci. Amn̂e mencesî yîmtapotarî komo. Expora ro mak nasî Boas anarî mtapotarî yenta xe. N̂encetîkesî oroto cerepore tak cehtome, kekn̂e tî. Ero wa tî kekn̂e Noemi Huce ya.
Huce Tak Nahsîyasî Boas Cipici Me
4
1Ero yinhîrî takî tî ewto potaka cekn̂e Boas. Iina tî n̂eremekn̂e. Iito exitaw tî waixapu pen yananînho mokyakn̂e, Boas n̂ekatîmyakn̂e Huce ya, noro rma. Noro yeen̂ataw nan̂ikyakn̂e takî tî Boas. Ai, oyakno, oona cma re mîmokyasî eremaxi kapu, kekn̂e tî Boas yîwya. Ero ke takî tî yîhyaka cekn̂e eremaxi.
2Ero yinhîrî takî tî ewto pono komo marha nan̂ikyakn̂e Boas, antomano rin̂e komo, 10. Oona cma re ka meremexe, kekn̂e tî yîwya so. Ero ke iina marha takî tî n̂examro n̂eremetken̂e.
3On wara takî tî kekn̂e Boas waixapu pen yananînho ya, On wara wîîkes awya, kokon̂oro tak mokyakn̂e hara Noemi Moabe rowon poi. Kaknonhîrî pen mararîntho tî nîmya noro epethîrî pona, Erimereke pen mararîntho ha.
4Ero yekatîm xe weexi awya tantono komo n̂entarî me, tan naxe ceremaxi n̂examro n̂entarî me ha. Antomano rin̂e komo n̂entarî me rma ekatîm xe weexi awya. Ero ke noro pen mararîntho yahsî xe awexitaw ahsîko rma epethîrî pona. Ahsî xera awexitaw ekatîmko owya ponaro tak oyehtome ow hara. Amoro xa masî ahsîn̂e me. Ahsîra awexitaw ow xa wahsîyasî awemtaka, kekn̂e tî Boas. Ai ha, taa, ow rma wahsîya ham, kekn̂e takî tî waixa pen yantonînho.
5Nîmtapowakn̂e xa hara tko Boas. On wara kekn̂e hara, On wara marha wîîkes awya, noro pen mararîntho mahsîya ham Noemi nîmrî. Ero yahsîyataw ero kaamo po rma Huce meero mahsîyasî apici me, Moabita wosîn ha. Ero wa tahsîpore nasî waixapu pen cinho noro pen yepamnotome tak awya. Ero yinhîrî on wara kexe amn̂e kpoyino komo, Mîkro waixapu pen yepamtho. Mînto marha nai waixapu pen mararîntho, kexe amn̂e noro pen yehtoponho ponaro rma ehtome so, kekn̂e tî Boas.
6On wara tko tî n̂eyukyakn̂e waixapu pen yananînho, Apohana. Ahsîra thakwa wasî. Yîrowonthîrî yahsîyataw owya camkî tak na nat amn̂e okwe omxîkîtho komo owaipuche. Onoke xa nahsîya apapa pen mararîntho ha, kexe thakwa okwe. Ero ke amoro rma ahsîko oyakno. Ahsîra thakwa was owî reha, kekn̂e tî. Ero wa tî kekn̂e waixapu pen yepamnon̂e Boas ya.
7Taa, on wara tî xatken̂e Ixaw Yana komo pahxa, takîhso mak waihxapu pen rowontho yahsî xe xatken̂e, takîhso marha warawanta xe xatken̂e ahce na poko. Ero ke ahce na tîmyataw n̂ehtakekn̂e takî tî tîmn̂e. Tîhtathîrî nîmyakn̂e ahsîn̂e ya cewn̂e mak. Yaaro xa tak yîhtînoko, awyanî ro me tak men wîîm ha, kacho mîn nîmyakn̂e ha. Ero wa tî xatken̂e.
8Ero ke ero wara xa marha xatken̂e. Amoro rma yîrowonthîrî ahsîko, kekn̂e tî waihxapu pen yananînho Boas ya. Ero wa ketaw tîhtathîrî takî tî mohkekn̂e, Boas ya tî nîmyakn̂e.
9Ero yinhîrî takî tî on wara kekn̂e Boas antomano rin̂e komo ya, iitono komo ya ahnoro, Oroto tak amna mtapotarî mentacow. Erimereke pen, Maron pen, Kir̂on pen, n̂examro pen rowontho tak wahsîyasî Noemi nîmrî ha.
10Huce marha wahsîyasî, Maron pen cinho, Moabita wosîn ha. Noro wahsîyasî opici me. Waixapu pen yosotî yehcamnopu xera taxe tîyananînhîrî pen komo yetahcataw poyino komo ya. Ero ke yihcinhîrî wahsîyasî yîrowonthîrî yakro rma. Ero wa kacho yentan̂e me maxe oroto, kekn̂e tî.
11Nhnk, ketken̂e takî tî antomano rin̂e komo, ahnoro iina eremaxapu komo marha tî ero wa ketken̂e. Amna n̂ence ham. Wooxamu rma maar̂a ham ahyaka apici me. Noro tak wakrepe Kporin komo yîmxîkrî komo ke. Hakew pen, Ria pen, n̂examro pen xatken̂e Ixaw pen yepamnon̂e me n̂examro pen wara rma Kporin komo n̂irpe noro hara, oroto mahsîyasî noro. Ahwokan me xa awexi xe nas amna Eprata pono komo wero ro. Cekaiporesom me marha awexi xe nasî amna Beren pono komo n̂entarî me.
12Kir̂wan̂he marha exi xe nasî amna amxîkrî komo amn̂e Kporin komo nîmrî awya. Emasî me rma ka nasî noro apici. Ero ke tîmxîtaxmu me exi xe nas amna Kporin kom yanme. Pahxa tî Tama pen n̂ewruyakn̂e Xuta pen mumuru me ciki, Peres tî osotî. Noro yepamtho xatken̂e cekaiporesom me ero wa xa marha exi xe so nas amna awepamthîrî kom hara amn̂e, ketken̂e tî iitono komo.
Boas Tak N̂epamyasî Yipici Me Exirî Ke Huce
13Ero ke Huce takî tî nahsîyakn̂e Boas cipici me. Noro yenaka tî n̂etakriyakn̂e. Ero yinhîrî takî tî cetahsîsom me noro n̂iir̂akn̂e Kporin komo. N̂ewruyakn̂e takî tî kîîrî ciki.
14Ero ke on wara tî ketken̂e iitono komo wooxam komo Noemi ya, Kir̂wan̂he Kaan nai ham okre. Waixapu pen yananînho n̂enpoi rma ham Kporin komo awya. Cekaiporesom me xa n̂expe aparî, Ixaw Yana komo ya cekaiporesom me ha.
15Noro rma nai amn̂e awahworen̂e me. Yiixe awehtopo tîmn̂e me marha nai amn̂e nocwakomo me awexitaw tak. Ero wa nai awoxinî mrerî kaxi. Awakronoman̂e ro xa mîk awoxin. 7 amrerî komo exitaw ketaw ha re awakronomara rma n̂ehcerî ha re moso wara. Noro xîkrî me exirî ke ciki awakronomesî xa tak Kaan, ketken̂e tî.
16Ero yinhîrî tparî yenîn̂e me takî tî xakn̂e Noemi. Cenaka tî nahsîyakn̂e, enîn̂e me roro tî xakn̂e.
17On wara tî ketken̂e iitono komo wooxam kom ha, Tîmrekem wara rma nai ham Noemi, ketken̂e tî. Ero yimaw rikomo takî tî nosohcetken̂e Obece me. Ero yinhîrî takî tî noro mumuru xakn̂e hara Xese, Tapi yîîm ha. Noro yipu mîk xakn̂e Obece ciki.
18Taa, on wara xatken̂e pahxa Perese pen yepamtho komo, noro mumuru tî xakn̂e Esîron,
19-22Esîron mumuru xa hara tî xakn̂e Haw, Haw mumuru xa hara tî xakn̂e Aminatabe, Aminatabe mumuru xa hara tî xakn̂e Nahson, Nahson mumuru xa hara tî xakn̂e Sawmon, Sawmon mumuru xa hara tî xakn̂e Boas, Boas mumuru xa hara tî xakn̂e Obece, Obece mumuru xa hara tî xakn̂e Xese. Xese mumuru xa hara tî xakn̂e Tapi. Ero wa tî xatken̂e Perese pen yepamtho kom ha.

1
1Taa, Samuew yehtoponho tan wekatîmyas awya so. Pahxa tî ewto xakn̂e, Hamatain Sopin tî ewto yosotî. Eprain yepamtho komo rowon pono tî mîn xakn̂e ewto, îh ken̂arî pono. Ero pono tî xakn̂e Ewkana, Xeroaw pen mumutho ha. Eriu pen mumutho tî mîk xakn̂e hara Xeroaw. Tou pen mumutho tî mîk xakn̂e hara Eriu. Supe pen mumutho tî mîk xakn̂e hara Tou. Eprain yepamtho tî mîk xakn̂e Supe.
2Asakî tî xatken̂e Ewkana pici. Ana tî xakn̂e anarî yosotî. Pen̂ina tî xakn̂e akrono yosot hara. Pen̂ina xîkrî komo tî xatken̂e. Yîmxîkîra ro makî tî xakn̂e Ana reha okwe.
3Taa, on wara tî xakn̂e Ewkana, emapona roro tî cekn̂e cewton poi Kporin komo mîn yaka, kantoman̂e ro mîn yaka ha. Yicimn̂ipuntaxera tî cekn̂e ahwotaxi Noro poko, yîwya tîmsom yakn̂iso marha. Iito tî xatken̂e Eri mumuru komo asakî. Kporin komo ya tîmsom pokono ro tî mîkyam xatken̂e. Ohn̂i, Pin̂eias, ero wa tî xakn̂e osotî komo.
4Taa, on wara tî xakn̂e Ewkana, tookuthîrî yakn̂itopo me exitaw tak cipici notmekn̂e Pen̂ina. Yîmrerî komo marha notmekn̂e, cemsîrî komo marha.
5Ana ya xa tî mer̂pora nhe nîmyakn̂e wooto, yiixe xa cexirî ke. Yînasîsîrî tko tî n̂iir̂akn̂e Kporin komo etahsîn me okwe.
6Ana penî tko tî nîwîrîyakekn̂e eepatakan. Emapona roro tî nîwîrîyakekn̂e yîmxîtan me cîrirî ke Kporin komo ya.
7Ero wa tî xatken̂e roro n̂examro yicimn̂ipuntaxera. Ana cetaw Kporin komo mîn yaka akrono tî nîwîrîyakekn̂e xa hara. Ero ke nîwracekn̂e thakwa tî Ana pen, eseresmara marha tî xakn̂e okwe.
Ana Nîmtapowasî Kaan Yakro Cerewre Xa
8Ero ke on wara tî kekn̂e iin̂o yîwya, Ewkana ha, Ana, ahce poyero mîwrace? Ahce poyero eseresmara mai okwe? Ahce poyero ahwora mai okwe? Awahworen̂e cma re ow ha. Yaake rma exitaw amrerî komo 10 rma awahworetu rma ha re. Owî xa tko wasî awahworen̂e me xa tak, ero wicakno komo yopo ro mak, kekn̂e tî. Ero wa tî kekn̂e Ewkana cipici ya, Ana ya.
9Ero yinhîrî takî tî on wara xakn̂e Ana, eseresmatîkache so, wooku yeetîkache marha, nawomyakn̂e, Kporin komo mîn potaka tî cekn̂e. Iito tî xakn̂e Kaan yaka cewomsom, Eri. Ceremaxi tî xakn̂e aapo po. Kporin komo mîn metatan yecepu mîtwo tî xakn̂e.
10Iito takî tî Ana nîmtapowakn̂e Kporin komo yakro. Cerewre ro makî tî nîmtapowakn̂e. Ahwora ro makî tî xakn̂e okwe, ero ke tî nîwracekn̂e cerewre ro mak okwe.
11On wara tî kekn̂e Kaan ya, Apa, kantoman̂e ro Amoro. Ero ke on wara cma re wîîkes awya, Cesemetanmesom ow ha. Ero ke ow enko Apa, oponaro esko, opoko yîtwen̂ekarîntara ro mak esko. Awanton mak ow. Omrerî cma re mîmyas owya. Noro yipu tîmîche owya wîmyas hara awya awanton me. Eroromero wîmyas awya miya roro, waihtopo pona roro. Yîhpoci meero marha papupra ro mak wasî, kekn̂e tî. Ero wa tî kekn̂e Ana Kporin komo ya.
12Pahkî n̂he tî nîmtapowakn̂e Kporin komo yakro. Yîmtapowataw yîmtarî tî n̂een̂akn̂e Eri.
13Tîropotaw makî tî nîmtapowakn̂e Ana ehtura mak. Nîmtakmakmanakn̂e makî tî. Ero wa yîmtarî picho tî n̂een̂akn̂e Eri. Ero ke wenîmxapu wara tî n̂een̂akn̂e okwe.
14Ero ke on wara tî kekn̂e yîwya, Ahce kacho pahkî mîwena hara kica? N̂expe ro mak kawaxiyem kica, kekn̂e tî yîwya.
15Pîra ro mak Apa, kekn̂e takî tî Ana yîwya, kawaxiyem yerîhra ro mak weexi. Ahwora ro mak tan was okwe. Kporin komo yakro mak kîmtapowasî cerewre ro mak.
16Kicicitho me ow enîhra esko apa. Ahwora ro mak oyexirî ke mak tan kîmtapowasî Kporin komo yakro, kekn̂e tî yîwya.
17Taa, kekn̂e takî tî Eri, tahwore mak etok hara. Amtapotachonhîrî yaw roro rma awakronoma xe wasî Kaan ya, ponaro Ixaw Yana komo yehtopo ya, kekn̂e tî.
18On wara tî kekn̂e Ana, Kir̂wan me makî cma re ow meen̂asî, kekn̂e. Ero yinhîrî takî tî cekn̂e hara, eseresmaxi tak. Ewyahwon me exihra takî tî xakn̂e. Ero wa tî xakn̂e Ana.
N̂ewruyasî Tak Samuew Ciki
19Ero yinhîrî takî tî, enmayataw hara Ewkana komo takî tî paketken̂e pahxaxaro rma. Kporin komo poko tî nahwowatken̂e. Ero yinhîrî takî tî ceken komo pona cetken̂e hara Hama pona. Iito tak cipici yenaw takî tî xakn̂e Ewkana, Ana yenaw. Ero yimaw takî tî Ana ponaro xakn̂e Kporin komo.
20Ero ke takî tî n̂etahsîyakn̂e. Ero yinhîrî takî tî ewrutopo me exitaw n̂ewruyakn̂e takî tî kîîrî ciki. Samuew me tî nosohcekn̂e. On wara tî kekn̂e, Kporin komo yakro kîmtapotai moso tîmtopo poko owya, kekn̂e tî. Ero ke Samuew me tî nosohcekn̂e.
21Ero yinhîrî takî tî cekn̂e xa hara Ewkana Kporin komo mîn yaka tookuthîrî puntho yakn̂iso xa hara. Yicimn̂ipuntaxera tî nakn̂iyakn̂e Kaan ya tîmsom. Kaan yakro tîmtapotachonhîrî yaw roro cehtome marha tî cekn̂e, On wara men was amn̂e, kachonho yaw roro ha. Tîhyawno komo yakro rma tî cetken̂e.
22Ana reha tî ka tohra xakn̂e ero yimaw. On wara tî kekn̂e ciin̂o ya, Amn̂e mak kmokyas awakro so moomo yahsîpînkache mak kîmxîkrî ya. Ero yimaw tak moso cik waar̂asî oyakro. Kporin komo ya tak wîmyasî. Iitono ro me tak wiir̂asî Kporin komo mîn yawno me eroromero, kekn̂e tî.
23Taa, kekn̂e tî iin̂o, awanme ro mak esko. Tanî rma ka esko moomo tahsîpînkaxî ro. Tîmtapotachonhîrî yaw roro rma moso ciki n̂irpe Kporin komo, kekn̂e tî. Ero ke cewton po rma ka xakn̂e Ana. Tîmrerî ciki tî wokpekn̂e roro moomo tahsîpînkaxi ro.
24Ero ke moomo yahsîpînkache tak tîmrerî takî tî naar̂akn̂e Kporin komo mîn yaka Siro pono yaka. Wahrai rma ciki tî mîk naar̂akn̂e. 3 bui marha tî naar̂akn̂e. Puruma marha tî naar̂akn̂e akihxapu 22 ritru wicak ha. Uupa yukun marha tî naar̂akn̂e cewn̂e een makî. Ero warai tî naar̂akn̂e Ana Kporin komo mîn yaka.
25Taa, paaka komo waihketken̂e. Ero yimaw takî tî rikomo naar̂akn̂e Eri yaka.
26On wara tî kekn̂e yîwya, Apa, pahxa wooxam meen̂akn̂e tan amîtwo, Kporin komo yakro tîmtapotaxmu, noro rma ow ha. Yaaro tan wîîkesî.
27Moso poko kîmtapowakn̂e Kporin komo yakro, Omrerî cma re mîmyas Apa, wîîkekn̂e. Oyewehce ham okre. Enko xe moso, omrerî rma nîmye owya.
28Ero ke Kporin komo ya wîmyas hara Noro yanton me tak ehtome. Eroromero wîmyasî yîwya, waihtopo pona roro, kekn̂e tî. Ero wa tî kekn̂e Ana Eri ya. Ero yinhîrî takî tî iito rma tî xatken̂e Ewkana komo, Kporin komo poko tî nahwowatken̂e. Ero wa tî xatken̂e.
Ana Nîmtapowasî Kaan Yakro Tahwore Tak
2
1Ero yinhîrî takî tî Kporin komo yakro nîmtapowakn̂e xa hara Ana. On wara tî kekn̂e yîwya, Kahwowasî ro mak Kporin komo poko. Anarî komo yopono me n̂he tak oriye Noro. Ooxatî pîn komo yopo tak kîmtapowasî. Tawake ro mak wasî oyakronomarî ke awya.
2Anarî exihra ro mak nasî kir̂wanî ro, Kporin komo warai. Anarî exihra ro mak nasî awarai. Toopu warai mak Mîk Kaan. Anarî exihra ro mak nasî toopu warai, ponaro kehtopo komo warai.
3Ai, cehcoyoponkaxmu me yîmtapotara tak esko. Anarî komo yopono me awehtopo poko yîmtapotara ro mak tak esko. Kaan xa nasî kehtopo komo yenîn̂e me, Kporin kom ha. Kehtopo yukuknoman̂e ro Mîk ha.
4Sowtatu komo krapan tak nasî cetaxikwoso. Ehrokaxapunhîrî komo reha tak naxe kar̂pe xa tak ha.
5Maxmitaxapunhîrî komo tak n̂etapickexe tînahrî komo yepetho me tak. Rooma pokononho komo reha tak naxe yîromamra okre. Yîmxîtanînhîrî tak nasî tîmxîkye xa tak. 7 tak nasî yîmxîkrî komo. Yaakeno ke tîmxîkyemînhîrî reha tak nasî kar̂pera hara.
6Kwaihkan̂e Mîk Kporin komo, kenpakan̂e marha Mîk ha. Roowo yatumnaka en̂epeno rin̂e marha Mîk ha. Iito ehxapunhîrî komo reha tak nanîmyas hara.
7Yupurantankano rîn̂e marha Mîk Kporin komo, yupurantanmano rin̂e marha. Anarî komo xawyakan me ciino rin̂e marha Mîk ha, anarî komo yopono me ciino rin̂e marha.
8Yupurantamnî komo yanîmn̂e marha Mîk ha roowo pupun chewnonhîrî. Emyawnomnî yanîmn̂e marha Mîk wemronho yar̂macho po ehxapunhîrî. Noro yipu komo n̂eremanmekyasî antomano rin̂e komo yakro. Kayaritomo yapon pona xa n̂eremanmekyasî. Roowo yecetî ciin̂e marha Mîk Kporin komo. Ero mko pona tî roowo nakîhcekn̂e.
9Tînakir̂wamathîrî komo tarî n̂ecehcesî Noro epîrkara ehtome so. Kicicitho komo takî reha n̂iir̂asî yîmtapotan me, awarpanawno me mak okwe. Kar̂pe kehtopo yanme mak iyoponkano cirihra ro mak wa tasî.
10Tîîxatî pîn komo nakuhr̂apesî ro makî Kporin Komo. Tarai wara ro mak nîmtapowasî Noro kah yaw, n̂examro yar̂macho poko nîmtapowasi. Miyan komo rma n̂en̂ekesî roowo mapitawno komo meero marha. Kayaritomo me tîn̂irithîrî reha karihcesî. Kayaritomo me tînîhkapethîrî n̂iir̂asî anarî komo yopono me, kekn̂e tî. Ero wa tî kekn̂e Ana Kporin komo ya.
11Ero yinhîrî takî tî n̂etîramekn̂e hara Ewkana Hama pona, tîmîn yaka hara. Siro po rma takî tî xakn̂e rikomo, Eri yaw tak xakn̂e, Kporin komo yaka cewomsom yaw. Kporin komo yanton me tî xakn̂e iito.
Kicicme Naxe Eri Mumuru Komo
12Taa, on wara tî xatken̂e Eri mumuru komo ero yimaw, kicicitho me ro makî tî xatken̂e kica. Kporin komo ponarora ro makî tî xatken̂e okwe.
13On wara tî xatken̂e tîmsom pokono komo ero yimaw, Kaan mîn yaka mokyatken̂e Ixaw Yana komo tooku komo tîmso Kaan ya. Siro pona mokyatken̂e. Tookuthîrî pun tî nîyetken̂e. Tîyetaw rma mokyakn̂e Kporin komo mîn yenîn̂e yanton. Parata warai ke cemyarke tî mokyakn̂e.
14Ero yipu ke takî tî wooto paraxkekn̂e tahrem yawno rma, ahce na warai yawno. Parata warai poko etahsîxapu tî nanîmyakn̂e. Ero wicakî tî naar̂akn̂e Kporin komo mîn yenîn̂e yotî. Ero wa tî xatken̂e n̂examro Ixaw Yana komo nîmrî poko, Siro pona mohxapu komo nîmrî poko.
15On wara marha tî xatken̂e n̂examro kica, tîmsom pokono yanton cekn̂e tooku tîmn̂e yaka yînmîrî katîtho yakn̂ipîra rma ka exitaw. On wara tî kekn̂e tookuthîrî tîmn̂e ya, tîmsom pokono yotî ka tîmko yunpururu. Tîyoxapu yahsîra ro mak nasî, tîyohnî xe makî tî nai, ketken̂e tî, tîmsom pokono komo yanme rma kica.
16On wara tko tî ketken̂e tîmn̂e komo tîmsom pokono yanton ya, Katîthîrî ka takn̂ipore nasî. Ero yinhîr̂î tak mahsîyasî awotî komo awanme ro, ketken̂e tî. Ero wa ketaw on wara tî n̂eyukyakn̂e tîmsom pokono yanton, Pîra, oroto rma tîmko iyotî. Tîmîhra awexitaw oroto rma kemyarkesî kr̂a ha men, ketken̂e tî kica.
17Kicicme ro makî tî xakn̂e Kporin komo ya ero wa n̂examro yehtopo, Eri mumuru komo yehtopo. Kporin komo ya tîmsom yîwîrîyakan̂e me mak takî tî xatken̂e okwe poyino komo. Ero wa tî xatken̂e okwe.
Samuew Nasî Eri Yanton Me Ciki Kaan Mîn Yaw
18Ero yimaw iito rma tî xakn̂e Samuew ciki. Kporin komo mîn yaw. Ero yenîn̂e komo yanton me tî xakn̂e. Eepoci yaw ciki tî xakn̂e poono yaw.
19On wara tî xakn̂e yîson, tîmrerî ponon ciki tî natpekn̂e ahnorono. Ero takî tî naar̂akn̂e roro tîmrerî yaka. Yicimn̂ipuntaxera tîmsom yakn̂iposo tî cekn̂e roro iin̂o Kaan mîn yaka. Ero ke ciin̂o yakro tî cekn̂e roro yîson tîmrerî ponon yaaso.
20Kporin komo mîn yaw exitaw so tak Ewkana yakronomacho poko tî nîmtapowakn̂e Eri, yipici yakronomacho poko marha. On wara tî kekn̂e, Ai oyakno, amxîkrî komo xa hara tîmn̂e me exi xe wasî Kporin komo, moso xîkrî xa hara, apici xîkrî ha. Yîmrerî cik nîmye Noro ya. Ero ke yîmrerî komo ke awakre xe xa hara wasî, kekn̂e tî. Ero wa kacho yentache roro cetken̂e hara tî Ewkana komo tîmîn komo yaka.
21Ero yinhîrî tak Ana wakrekn̂e xa hara Kporin komo. N̂etahsîyakn̂e xa hara tî, n̂ewruyakn̂e marha yaake ro. 3 ro tî n̂ewruyakn̂e yîmrerî komo ciki. Asakî ro tî n̂ewruyakn̂e emsîrî komo cik hara. Iito rma tî xakn̂e Samuew Kporin komo mîn yaw. Iito por̂mamyakn̂e. Ero wa tî xakn̂e.
Kicicme Tumumuru Komo Yehtopo N̂encesî Eri
22Taa, poritomotho me takî tî xakn̂e Eri. Ero yimaw tumumuru komo yehtopo takî tî n̂encekn̂e. Kporin komo ya takn̂isom tîmtopo tî poxunkapetken̂e kica Ixaw Yana komo ya. Wooxam komo poko marha tî xatken̂e kica. Kporin komo mîn potaka tî mokyatken̂e wooxam komo tîmsom pokono komo yanton kom ha, noro yipu komo yenaka tî cetken̂e kica. Ero wa ehtopo komo tî n̂encekn̂e yîîm kom okwe.
23Ero ke tî on wara kekn̂e yîwya so, Ai okopuci komo, kicicme awehtopo komo wencesî kica. Miyan komo rma n̂ekatîmyaxe owya. Ahce kacho ero wa matu kica? kekn̂e tî yîwya so.
24Kir̂wan̂he exihra tî matu okwe okopuci komo. Kir̂wan̂he awehtopo komo pînî ro mak mîn wences okwe. Kporin komo yanan komo tî natu kicicme awanme so rma okwe.
25Anarimaw kicicme kexitaw kpoyino poko Kaanî rma nasî kn̂emetanmekîthîrî yîrwoxinkan̂e me. Kporin komo wece xa kicicme kexitaw onoke thakwa re nai Noro yîrwoxinkan̂e me hara okwe? kekn̂e tî yîwya so. Ero wa tî kekn̂e yîîm yîwya so. Tîîmî mtapotachonho ponarora rma tko tî xatken̂e yumumuru komo, tîtwermacho komo ponarora. Ero wa tî xatken̂e Kporin komo yanme rma. N̂examro penî tî waihka xe so tî xakn̂e. Ero ke ero wa tî xatken̂e.
26Taa, iito rma tî xakn̂e Samuew mren, por̂mamyakn̂e rma. Kîr̂wan̂he ti xakn̂e Kporin komo ya, kir̂wan̂he marha tî n̂ehtîkekn̂e tooto komo ya marha. Ero wa tî xakn̂e noro.
Erî Yepamtho Waihkacho N̂ekatîmyasî Kaan Yakrono Ro
27Ero yimaw tak Kaan yakrono ro tî mokyakn̂e Eri yaka. On wara tî kekn̂e yîwya, Ai apa, on wara tî nîîke Kporin komo awya, Pahxa aporin pen komo xatken̂e Exitu po Paraw yaw thakwa okwe. Ero yimaw kir̂wantawno wara kesenpekn̂e yîwya so.
28Aporin pen men̂ekekn̂e Ow ohyaka cewomsom me. Anarî komo Ixaw Yana komo men̂ekara wîxakn̂e tribu komo poyino. Owya tîmsom yakn̂itopo pokono me marha noro pen men̂ekekn̂e, Ixaw Yana komo n̂ekîtho yakn̂in̂e me ha. Kotoporem yakn̂in̂e me marha noro wîîr̂akn̂e, eepoci yawno me marha. Ero pokono me noro pen wîîr̂akn̂e. Aporin pen yanan komo ya marha wîmyakn̂e Ixaw Yana komo yokutho pun iyotî komo me, Ixaw Yana komo nakn̂irî raconho ha. Ero wa owya men̂ekachonho rma wa mencesî.
29Ero ke ahce kacho owya tîmsom mîwîrîyaket hara, omtapotachonho yanme rma tîmsom ha, Omîn potaw tîmcoko, kachonho ha? Metpurukrexe mak kica. Tpoxwem xa mahsîyaxe Ixaw Yana komo nîmrî raconho awotî komo me kica. Ero wa masî amumuru komo ponarono me xa awexirî ke. Oponarono pîn wara n̂he mak mas okwe.
30Ero ke on wara takî tî nîîke awya Kporin komo, ponaro Ixaw Yana komo yehtopo, Pahxa on wara cma re wîîkekn̂e apoko, ayanan komo poko marha, aporin pen komo poko marha, N̂examro naxe omîn yenîn̂e me eroromero, wîîkekn̂e. On wara tko wîîkes oroto, Pîra ro mak tak. Oponaro cehsom komo ponaro xa matko wasî. Owîrîyakan̂e komo ponarora reha wasî.
31On wara tak wasî amn̂e apoko, akar̂kan̂e me tak wasî, aporin pen komo yanan kar̂kan̂e me marha. Ero yimaw tak poritomo exihra ro mak tak nasî ayanan komo chew.
32Ixaw Yana komo wakronomesî rma re amn̂e. Wara rma aaxatî pîn komo tak meen̂as amn̂e omîn yaw okwe. Ayanan komo marha poritomontara ro mak tak naxe, pîra ro mak okwe.
33Anarî pen komo waihkesî ayananînhîrî pen komo. Anarînhîrî komo reha waihkara wasî, owya tîmsom pokono me matu. Waipîn komo tko naxe aspen̂e me mak okwe. Mesewkesî ro mak wa ha okwe awratarî ke n̂examro yanme. Aropotarî n̂erepexe ro mak okwe. Poritomo me exihra ro mak naxe awepamthîrî komo amn̂e, miya roro exihra ro mak naxe okwe.
34On wara men naxe amumuru komo amn̂e, Ohn̂i, Pin̂eias komo, asakno roro rma waihyaxe ero re kaamo po rma. Ero wa waihtopo komo tak mîhtînoyasî omtapotarî kuknon me. Kaanî mtapotarî xa mîn wentai ham, mîîkesî ero wa waihîrî ke so amn̂e.
35Ero yinhîrî tak anarî wiirasî ohyaka cewomsom me, yiixe oyehtopo yaw rorono tak ha, oyesehtînotopo yaw roro ciin̂e ro ha. Noro tak wiir̂asî ohyaka cewomsom me towîhnî me ro. Kayaritomo me onîhkapotho yakronoman̂e me roro tak nasî miya roro.
36Ero yimaw on wara tak naxe awepamthîrî komo yakwenho, ohyaka cemwomsom me ciixapu yaka mokyaxe tupurantan komo yaponso ciki, tuuru yaponso cik marha. Noro mamaka tak nutupenwaxe. On wara kexe yîwya, Owî cma re mîîr̂asî tîmsom pokono komo yanton me ciki. Ero poko oyexi xe thakwa wasî oyuru yahsîtome, kexe yîwya. Ero wa kexe amn̂e, kesî Kporin komo awya, kekn̂e tî. Ero wa tî kekn̂e Kaan yakrono ro Eri ya.
Kaanî Mtapotarî N̂encesî Samuew
3
1Taa, iito rma tî xakn̂e Samuew mren. Kporin komo yanme tî n̂etapickekn̂e ciki. Eri yanton me tî xakn̂e. Ero yimaw on wara tî xatken̂e Ixaw Yana komo, Kporin komo mtapotarî tî entara xatken̂e okwe. Amn̂e xa so makî tî n̂encetken̂e anarî komo mak asak mak okwe.
2Taa, on wara takî tî xakn̂e Eri, tîwîntopo ro yaw takî tî n̂etîrapekn̂e tîwîntome. Ewuhra tî n̂ehtîkekn̂e noro ero yimaw. Ahce na yenîhra ro makî tî xakn̂e okwe.
3Ero yimaw eseikara rma tî ka xakn̂e weeyu Kporin komo mîn yawno, Kaan yamatan mîtwono tî mîn eseikara xakn̂e. Samuew tî iito xakn̂e cetîraposo.
4Ero wa exitaw Samuew yakro takî tî nîmtapowakn̂e Kporin komo. Ai Samuew, kekn̂e tî. Ahce, tan was apa, kekn̂e tî Samuew.
5Ero ke Eri yaka takî tî cekn̂e kar̂pe. Ai, tan was apa. Ow man̂ikî, kekn̂e tî. Pîra, awan̂ikîra weexi. Etakrita hara, kekn̂e tî Eri yîwya. Ero ke cekn̂e hara tî Samuew etakriso xa hara.
6Ero yinhîrî tî kekn̂e xa hara Kporin komo yîwya. Ai Samuew, kekn̂e tî. Ero ke nîhcekn̂e xa hara tî noro ciki Eri yaka tîtotome xa hara. Ai, ahce, tan was Apa. Ow man̂ikî, kekn̂e tî yîwya. Pîra okopuci, awan̂ikîra weexi, kekn̂e tî yîwya. Etakrita xa hara, kekn̂e tî.
7Kporin komo tî ka yîhtînopîra xakn̂e Samuew mren. Yîmtapotarî tî ka entara xakn̂e ero yimaw.
8Ero yinhîrî tî kekn̂e xa hara Kporin komo yîwya 3-înhîrî me takî. Ai Samuew, kekn̂e tî. Ero ke nîhcekn̂e xa hara tî Samuew Eri yaka tîtotome xa hara. Ai, ahce apa, Ow man̂ikî xa, kekn̂e tî Eri ya. Ero yimaw takî tî on wara kekn̂e Eri. Kporin komo xa Mîk tîmtapota xe nai ham moso yakro ciki, kekn̂e tî.
9Ero ke on wara takî tî kekn̂e Eri yîwya, Etoko xa hara okopuci etakariso. Amtapotaretaw xa hara on wara tak kasko yîwya, Ahce apa? kasko rma owya, amtapotarî wencesî, awanton ow ha, kasko yîwya, kekn̂e. Ero ke cekn̂e xa hara Samuew etakriso tîwîntopo ro yaka.
10Ero yinhîrî mokyakn̂e xa hara tî Kporin komo. Samuew mîtkoso n̂ecececekn̂e. Yihcirî me kekn̂e ero wa xa marha tî kekn̂e xa hara. Ai Samuew, Samuew, kekn̂e tî. On wara takî tî n̂eyukyakn̂e Samuew, Ahce Apa, kasko rma owya, amtapotarî wences ow awanton ha, kekn̂e tî.
11On wara tî kekn̂e Kporin komo Samuew ya, On wara wîîkes awya okopuci, Ixaw Yana komo wemetanmekyasî ro mak amn̂e okwe. Amn̂e emetanmetopo komo yentan̂e panarî nîyorwasî ececoka rma. Cerewre ro mak exirî ke emetanmetopo komo nîyorwasî.
12Ero yimaw Eri pen wemetanmekyasî. Ayanan komo wemetanmekyasî xa amn̂e, wîîkekn̂e yîwya ero wa kachonho yaw roro tak noro pen wiitîkesî watohnî me ro mak.
13On wara wîîkekn̂e yîwya, Awepamthîrî yemetanmekn̂e me was amn̂e miya roro yîtîhkan me ro mak, wîîkekn̂e. Kicicme ro mak n̂ecir̂atken̂e yumumuru komo. Kicicme ehtopo komo n̂entaye rma re yîîm. Panarera rma tko nas okwe.
14Ero ke on wara wîîkekn̂e Eri ya epamthîrî komo poko, Tookuthîrî komo yakn̂iyataw amn̂e awepamthîrî komo ya kicicme cehtoponhîrî komo yeyamtopo me, etîrwoxinkara rma wasî n̂examro poko. Ahce na komo tîmyataw etîrwoxinkara ro mak wasî n̂examro poko, wîîkekn̂e yîwya, kekn̂e tî. Ero wa tî kekn̂e Kporin komo Samuew mren ya.
15Ero yinhîrî takî tî n̂etakriyakn̂e xa hara Samuew. Iito rma tî xakn̂e cenmakaxi ro. Enmapuche takî tî Kporin komo mîn metatan nahrunkekn̂e. N̂eraswakn̂e takî tî, Eri ya tî ekatîm xera xakn̂e Kaanî mtapotarî.
16Samuew tko tî nan̂ikyakn̂e Eri. On wara tî kekn̂e yîwya, Ai okopuci Samuew, kekn̂e tî. Ahce apa, ahce xe mai? kekn̂e tî.
17On wara tî kekn̂e Eri yîwya, Ahce wa nîîka Kporin komo awya. Owya men ekatîmtîkakî. Ahce wa tî amna pen n̂iir̂a? Ekatîmtîkara awexitaw, tîmtapotachonho yaw roro rma awiri xe men wasî yîwya amoro pen hara, miya xe xa n̂he ha tko, kekn̂e tî.
18Ero ke Kporin komo mtapotarî takî tî n̂ekatîmtîkekn̂e Samuew yîwya watohn̂î me ro mak. Ero ke on wara tî kekn̂e Eri, Ai ha. Taa, Kporin komo xa Mîk nîmtapota ham awakro. Tanme ro mak nîhtînope Noro oyanan komo ciitopo, kekn̂e tî. Ero wa tî kekn̂e Eri Samuew ya.
19Ero yinhîrî por̂mamyakn̂e takî tî Samuew. Kporin komo tî xakn̂e akronoman̂e me okre. Yîmtapowataw yîmtapotarî ponaro xa tî xatken̂e entan̂e komo. Ero wa tî xatken̂e Kporin komo yanme rma.
20Samuew ponaro tî xatken̂e Ixaw Yana komo ahnoro Taan pona rorono komo, Behseba pona rorono komo marha. Kweronoman̂e komo me ciixapu mîk ham, ketken̂e tî noro poko.
21N̂esenpekn̂e roro tî Kporin komo Samuew ya Siro po. Tîmtapotarî ke tî n̂esehtînomexpekn̂e yîwya. Noro yakro tî nîmtapowakn̂e roro. Samuew mtapotarî tî n̂encetken̂e miyan komo rma Ixaw Yana komo. Ero wa tî n̂encetken̂e.
Kaan Yamatan Nahsîyaxe Piristew Komo, Eri Mumutho Pen Komo Marha Waihyaxe
4
1Ero yinhîrî Ixaw Yana komo takî tî cetken̂e Piristew komo yakro etar̂maxi. Ebenese pona tî cetarî komo n̂iir̂atken̂e Ixaw Yana komo. Apeke pona tî cetarî komo n̂iir̂atken̂e Piristew kom hara.
2Ero yinhîrî takî tî yuu yuu ketken̂e Piristew komo. Ixaw Yana komo waparî me mokyatken̂e. Iyopono me tko tî xatken̂e karpe xa. 4.000 tî waihketken̂e okwe Ixaw Yana pen komo.
3Cetarî komo yaka tmokuche so hara Ixaw Yana sowtatun komo on wara takî tî ketken̂e poritomo komo, Okwe, ahce wa kexirî komo poyero Piristew komo ya kar̂mapocow so Kporin komo okwe? Kporin komo yamatan xa tko cehcerî oona, Noro mtapotachonho yen. Siro poi cehcerî oona kakro so aatome tak ketar̂metaw pahxaxa. Ero tak na kiir̂atu so kîîxatî pîn komo yopono me, ketken̂e tî.
4Ero ke kîrkomo n̂en̂epetken̂e Siro pona. N̂examro takî tî n̂ekyatken̂e Kporin komo yamatan, Kantoman̂e ro yamatan. Kerubin komo yotaw cekenke nasî, Noro yamatan n̂ekyatken̂e, yîmtapotachonhîrî yen ha. Eri mumuru komo marha tî mokyatken̂e Kaan yamatan yakro. Ohn̂i, Pen̂eias kom ha.
5Taa, cetarî komo yaka n̂ekyatken̂e Kporin komo yamatan, yîmtapotachonhîrî yen ha. Ero yenîche takî tî n̂emtaraketken̂e Ixaw Yana sowtatun komo. Kar̂pe ro makî tî ketken̂e. Roowo pen tî nîrîrînakn̂e cemtarakarî komo ke.
6Emtarakarî komo tko tî n̂encetken̂e Piristew komo. Ero ke on wara tî ketken̂e, Ahce kacho n̂emtaraketu kopi Ixaw Yana komo? ketken̂e tî. Kporin komo yamatan tî n̂ehcow cetarî komo yaka, kacho takî tî n̂encetken̂e.
7Ero ke n̂eraswatken̂e takî tî Piristew komo. Kaan tak moko n̂examro yetarî yaka ham kopi. Okwe ro mak okwe. Kaan ke tîchewnoyem komo yakro etar̂mara ro makî ka tîxatken̂e kopi.
8Ahce wa tak tatu kopi? Onoke thakwa re kiir̂atu so ponaro n̂examro yehtopo komo yopono me? Karitî xa Mîkyam kopi ponaro ehtopo ro komo. Exipsiu pen komo wîrîhman̂enho Mîkyam ha. N̂examro pen tî waihketken̂e mîn hakî ke axawa imo po exitaw so.
9Kar̂pe tko cehcerî kîwyam Piristew kom ha. Kîrkomo me xa tak cehtîkacerî etîtîkaxapu me. Kar̂pera kexitaw so Ebrew komo yanton me tak men taxe kica, kanton me so ka naxe n̂examro ero wara tak men taxe amn̂e kîwyam hara n̂examro yanton me hara kica. Ero ke etîtîkaxapu me xa tak cehcerî, cetar̂macerî xa tak ha, ketken̂e tî. Ero wa tî ketken̂e Piristew komo.
10Ero ke takî tî Ixaw Yana komo waparî me mokyatken̂e xa hara. Iyopono me xa hara ti xatken̂e okwe. Ixaw Yana pen komo tî n̂emahciyatken̂e tîmîn komo yaka. Mer̂pono pîn tî waihyatken̂e Ixaw Yana sowtatun pen komo 30.000 tî okwe.
11Kaan yamatan marha tî nahsîyatken̂e Piristew komo. Eri mumutho pen komo marha tî waihketken̂e Ohn̂i pen, Peneias pen komo. Ero wa tî xatken̂e okwe.
Eri Pen Marha Waihyasî
12Ero po rma takî tî anarî cekn̂e sowtatu me etar̂maxapunhîrî Siro pona. Benxamîn yepamtho tî mîk cekn̂e. Cetahyaxkaxi tî xakn̂e noro ponon. Roowo ken̂e marha tî xakn̂e yîhpoci.
13Siro pona epataketaw tak Eri tî xakn̂e esama yakumyaw. Aapo po tî xakn̂e ceremaxi. Esama wece cewru tî xakn̂e. N̂eraswakn̂e tî Kaan yamatan yetwîrîmarî pona. Ewto pona cepatakache sowtatu Ixaw Yana pen komo waihkachonho takî tî n̂ekatîmyakn̂e iitono komo ya. Tpoyino pen komo yehtoponho yentache tak nîwracetken̂e ewto pono komo ahnoro. Kar̂pe tî nîwracetken̂e.
14Yîwratarî komo takî tî n̂encekn̂e Eri. Ero ke on wara tî kekn̂e, Ahce kacho nîwracet hara kopi? kekn̂e tî. Ero ke yîhyaka takî tî cekn̂e sowtatu, mohxapu ha.
15Poritomotho me xa tî xakn̂e Eri ero yimaw. 98 cimn̂ipu tî xakn̂e ewrutoponhîrî. Ewuhra tî xakn̂e okwe. Enîhra ro makî tî xakn̂e okwe.
16On wara tî kekn̂e sowtatu yîwya, Oroto xa kmoko etar̂maxpunhîrî. Kemahciw ro mak en̂exa, kekn̂e tî. Ai ha okopuci. Ahce wa mehcow amyamro cetar̂maxmu komo? kekn̂e tî Eri yîwya.
17On wara tî kekn̂e ekatîmn̂e, Piristew komo yai n̂emahcicow okwe Ixaw Yana pen komo. Mer̂pono pîn waihkacow okwe Ixaw Yana pen komo. Amumuthîrî komo marha waihcow okwe, Ohn̂i pen, Pen̂eias pen komo. Kaan yamatan marha nahsîcow okwe Piristew komo, kekn̂e tî. Ero wa tî kekn̂e sowtatu Eri ya.
18Taa, Kaan yamatan yahsîtoponho yentarî ke takî tî n̂epîrkekn̂e Eri pen okwe. Tîmkai tî n̂epîrkekn̂e tapon poi, ewto wacan metatan mîtwono poi. N̂epîmîxwekn̂e xa tak okwe. Ero ke waihyakn̂e thakwa okwe. Ero wa tî waihyakn̂e poritomo me xa cexirî ke, tawsîn̂e cexirî ke marha. 40 cimn̂ipu tî xakn̂e noro pen Ixaw Yana komo panatanmekn̂e me. Ero wa tî xakn̂e noro pen okwe.
19Ero yimaw rma Eri mumutho cinho tî xakn̂e tarke, Pen̂eias pen cinho ha. Ewrutopo pahnoke tî xakn̂e. Etar̂macho komo takî tî n̂encekn̂e noro. Kaan yamatan yahsîtopo, twoxin pen waihtopo, ciin̂o pen waihtopo, ero wa tî n̂encekn̂e. Ero ke katuhwakn̂e, n̂erewakn̂e xa takî tî cewrutome. Tîyopo xa tî n̂erewakn̂e oko.
20Ero yimaw takî tî waihyakn̂e wooxam okwe ewruche rma. On wara tî ketken̂e yîwya wooxam komo, ewrunokan̂e komo, Ahwokara esko. N̂ewru rma amrerî ciki. Eikura ro makî tî xakn̂e yîson, yîmtapotarî komo ponarora tî xakn̂e.
21On wara tko tî xakn̂e yîson waipîra ka cexitaw, Ikaboci me tî tîmrerî nosohcekn̂e. On wara tî kekn̂e, Kaan weyuru tak tom ham okwe Ixaw Yana komo yenporitoponho, kekn̂e tî. Ero wa tî kekn̂e Kaan yamatan yahsîrî ke, twoxin pen waihîrî ke marha, ciin̂onhîrî pen waihîrî ke marha.
22Kporin komo weyuru tak tom okwe Ixaw Yana komo yenporitoponho okwe. Enko xe, Kaan yamatan nahsîcow okwe, kekn̂e tî. Ero wa tî kekn̂e Pen̂eias pen cinho twaihyataw rma. Ero wa tî kekn̂e.
Piristew Pen Komo N̂emetanmekyasî Kaan Tîyamatan Yarîrî Ke

1Taa, on wara tî xatken̂e Piristew komo Kaan yamatan takî tî naar̂atken̂e cewton komo pona, Astoce pona. Iina tî naar̂atken̂e Ebenese poi.
2Takon mîn yaka tî naar̂atken̂e kica. Takon mîtkoso rma tî n̂iir̂atken̂e.
3Ero yinhîrî enmarî yakro ro takî tî Astoce pono komo paketken̂e hara. Ero yimaw takî tî Takon pen n̂een̂atken̂e. Cemokotoso takî tî xakn̂e cewnapo, Kporin komo yamatan mîtwo rma. Ero ke Takon pen nanîmyatken̂e hara. Tîhkaw tî n̂iir̂atken̂e hara eken pona hara.
4Enmayataw xa hara paketkene hara. Ero wa xa marha tî n̂een̂atken̂e Takon pen. Cemokotoso xa hara tî xakn̂e, cewnapo xa hara Kporin komo yamatan mîtwo rma. Cepîmkotoso takî tî xakn̂e, tamohkotoso marha ececoka rma. Mîîmo potaw tî xakn̂e ehkotoxapu komo mooxe yupun yai. Puktow wa makî tî xakn̂e. Takon puntho makî tî xakn̂e Kaan yamatan mîtwo.
5Ero wa exirî yanme on wara takî tî natu Takon yaka cewomsom komo, ahnoro mak iina cewomsom komo, noro mîn yaka cewomyataw so mîîmo potarî tî apikîra natu. Ero wara roro tî natu oroto rma.
6Ero yimaw marha on wara tî xatken̂e Astoce pono pen komo, yîmîtwono pen komo marha, waihyatken̂e okwe Kporin komo yanme rma. Mer̂pono pîn komo tî namotoyatken̂e tuturui so takî tî xakn̂e yupun komo.
7Okoh me cehtopo komo yeen̂ataw tak Astoce pono komo ya on wara tî ketken̂e, Kîhyaw so exihra ro mak tak cexpore nasî ponaro Ixaw Yana komo yehtopo yamatan. Kemetanmekn̂e komo me nas okwe, Takon pen marha n̂emetanmekyasî, ponaro kehtopo komo pen.
8Ero ke Piristew kayaritomon komo takî tî nan̂ikyatken̂e. On wara tî ketken̂e yîwya so, Ahce wa cicir̂a ponaro Ixaw Yana komo yehtopo yamatan awya so? Amna yai tarpore nasî Kace pona hara, ketken̂e tî kayaritomo komo ya.
9Ero ke iina takî tî naar̂atken̂e. Iina arîche tko iitono komo marha tî waihyatken̂e hara Kporin komo yanme. Mer̂pora ro makî tî waihyatken̂e okwe. Ero ke takî tî n̂eraswatken̂e. Nuturunwatken̂e xa marha tî iitono kom hara mer̂pono pîn komo. Poritomo pen komo tî nuturunwatken̂e, rikomo pen komo marha.
10Ero ke Ekron pona tî narpetken̂e hara. Ekron pona epataketaw ero yaan̂e komo, Okwe, okwe, ketken̂e tî iitono komo. Ponaro Ixaw Yana komo yehtopo yamatan tak oona n̂ehcow hara kwaihkachome so kîwyam pen hara okwe, ketken̂e tî.
11Ero ke Piristew kayaritomon komo tî nan̂ikyatken̂e n̂examro hara, On wara tî ketken̂e Ekron pono komo yîwya so, Ponaro Ixaw Yana komo yehtopo yamatan arpocoko hara ekenî ro pona. Tan exitaw kwaihkexe so mak okwe, kyanan komo marha waihkesî, ketken̂e. Mer̂pono pîn tî waihyatken̂e iitono pen komo okwe. Ero ke n̂eraswatken̂e ro makî tî. Kporin komo rma tî n̂examro pen waihkekn̂e mer̂pono pîn komo.
12Waipîra rma tî xatken̂e anarî komo. Tuturui so rma tko tî xakn̂e yupun komo oko. Ero ke iitono komo tî nîwracetken̂e kar̂pe xa. Yîwratarî komo tî n̂esencekn̂e mooxe kah yaka roro. Ero wa tî nîwracetken̂e okwe.
Kaan Yamatan N̂en̂epes Hara Piristew Komo Ixaw Yana Komo Yaka

1Taa, pahkî tî xakn̂e Kporin komo yamatan Piristew komo chew, 7 nuun̂i ha.
2Ero yinhîrî tîmsom pokono cewomsom komo takî tî nan̂ikyatken̂e, yaskomo komo marha tî. On wara tî ketken̂e yîwya so, Ahce wa amna n̂iir̂a Xeopa yamatan? Ekatîmcoko ka amna ya, ahce wa amna narpe ekenî ro pona hara? ketken̂e yîwya so.
3On wara tî n̂eyukyatken̂e, Ponaro Ixaw Yana yehtopo yamatan yarpetaw ekenî ro pona hara epethîrî ken̂ehra arpora ro mak men ehcoko. Noro yanwekn̂e me awehtoponhîrî komo yepetho men arpocoko akro rma, ponaro n̂examro yehtopo ya tîmsom ha. Ero yimaw kar̂pe tak maxe hara okohme ehxapunhîrî komo. Ero yimaw, marha tak mîhtînoyaxe ahce yanme pahkî Noro nai awaikan̂e komo me, ketken̂e tî.
4Taa, ketken̂e takî tî Piristew komo. Ahce xa amna narpe yîhyaka anwekn̂e me amna yehtopo yepetho ha? ketken̂e tî. On wara tî n̂eyukyatken̂e, Apun komo turun warai ciicoko 5 mak ooru ha. Cawa warai marha ciicoko ooru rma, 5 xa marha. 5 naxe Piristew kayaritomon komo. Ero re yaw mîxatken̂e eper̂a yaw, akayaritomon komo yakro rma.
5Ero ke apun komo turun warai me ciicoko ooru. Cawa warai marha ciicoko apoyino komo waihkan̂enho warai ha. Ero wa awexitaw so, Karitî xa Mîk ham ponaro Ixaw Yana komo yehtopo, kan̂e me mesenpexe. Ero ke tak na apokora so nai ha, ponaro awehtopo komo pokohra marha, arowon komo yîwîrîmara marha. Ero wa tak na nai ha.
6Ahce kacho ceipuru wara mîîr̂atu aropotarî komo Exipsiu pen komo wara, Paraw pen wara ha? N̂examro pen yemetanmekrî poko tî n̂ekaricekn̂e ro mak. Ero ke Ixaw Yana komo takî tî nahsîpînketken̂e totohme so.
7Ero ke tarara akîhtocoko yaxan. Paaka marha ahsîcoko asakî. Woosî re ahsîcoko tîmxîkyem re, tarara xikn̂enho pîn me cehsom mak, noro yipu ahsîcoko. Yimicoko tak tarara potkoso. Yîmxîkrî tko aacoko miya waaca yaka. Iito mak n̂expe yîmxîkrî asakno roro rma.
8Kporin komo yamatan tak enkacoko tarara yaka. Anarî marha iina enkacoko yamata hara Noro yamatan yawxaka. Ero yaka enkacoko ooru an̂irithîrî komo, Noro yanwekn̂e me awehtoponhîrî komo yepetho ha. Ero yinhîrî tak tanme ro mak tompe paaka.
9Torî rma tko encoko. Kaan yamatan yekenî ro pona cetaw Bece Semes yesamarî yaw ero yimaw, Noro n̂emetanmekîtho rma kîwyam, tîtkexe tak. Iina tohra exitaw reha ero warahra tîhtînoyaxe. Noro pîn kwaihketken̂e so ham. Noro yanmera mak kahsîce so ham eper̂a, kahsîyatken̂e kyam mak ham, tîtkexe mak tak. Ero wa xa tîtkexe, ketken̂e. Ero wa tî ketken̂e Piristew yaskomon komo, tîmsom pokono komo marha.
10Ero ke ero wara rma takî tî narpetken̂e Piristew komo. Paaka n̂ekyatken̂e woosî re, tîmxîkyem re. Tarara potkoso tî n̂imiyatken̂e. Yîmxîkrî tko tî nahruyatken̂e waaca yaka.
11Kporin komo yamatan tî n̂enkayatken̂e tarara yaka. Ero yawxaka tî n̂iir̂atken̂e anarî yamata hara. Cawa warai tî xakn̂e ero yaw ooru ciixapu ha. Yuturun komo warai marha xakn̂e ero yaw ooru ciixapu xa marha.
12Ero yinhîrî tak paaka cekn̂e Bece Semes yesamarî yaw. Esama yaw makî tî cekn̂e etowîn me ro mak. Poowa me etowra tî xakn̂e, kar̂me marha tî etowra. Moo, moo, kekn̂e mak tîcetaw. Tarara wenari tî mokyatken̂e Piristew kayaritomon komo Bece Semes rowon wokpan yaka roro. Ero wa tî mokyatken̂e.
13Taa, ero yimaw Bece Semes pono komo tî xatken̂e tînatîrî yeperîrî yenmekrî poko, puruma yenmekrî poko. Kporin komo yamatan takî tî n̂een̂atken̂e twece so mokrî. Tawake xa takî tî xatken̂e enîrî ke.
14Mararî pona takî tî mokyakn̂e paaka, tarara yaan̂e, Xoswe mararîn pona ha. Bece Semes pono tî mîk xakn̂e Xoswe. Mararî pona takî tî nîtîtmamyakn̂e paaka toopu panaka porin panaka. Ero yinhîrî takî tî tarara pen nîraketken̂e wehto me. Paaka marha tî waihketkekn̂e takn̂itîkaxmu me, Kporin komo ya tîmsom me ha.
15Iito marha tî xatken̂e Repita komo. Kporin komo yamatan tî n̂enîhcetken̂e n̂examro, ooru ciixapu yen marha. Toopu pona tî n̂ir̂mikyatken̂e. Ero kaamo po tak iitono komo tî nakn̂iyatken̂e tookuthîrî komo yaake takn̂itikaxmu me, Kporin komo ya tîmsom me ha. Anarmerpan komo marha tî nîmyatken̂e yîwya. Ero wa tî xatken̂e Bece Semes pono komo.
16Taa, iito tî ka xatken̂e Piristew kayaritomon komo. Kporin komo ya tîmsom yakn̂irî tî n̂een̂atken̂e. Ero yenîche tak yîwya so n̂etîrametken̂e takî tî Ekron pona hara ero kaamo po rma.
17On wicakî tî n̂ekpetken̂e Piristew komo ooru ciixapu Kporin komo ya tîmsom me, Kicicme amna n̂ehxe ham kacho. Yuturun warai tî n̂ekpetken̂e. Cewn̂e so tî yuturun warai n̂ekpetken̂e cewton komo poko hak so. Astoce, Kasa, Askaron, Kace, Ekron, ero wa tî xakn̂e n̂examro yewton komo yosotî. Ero ke ero wicakî tî n̂ekpetken̂e yuturun warai ooru ciixapu.
185 xa marha cawa warai n̂ekpetken̂e ooru ciixapu xa marha. Cewton komo yecenarî xa marha tî n̂ekpetken̂e. Ero wicakî tî xatken̂e kayaritomo yewton komo twacayem. Tpanawnoi so marha tî xakn̂e ewtoci ke so. Cewton komo yecenarî tî n̂ekpetken̂e cawa warai ooru ciixapu. Taa, iito rma nasî porin toopu, pona n̂ir̂mikyatken̂e Kaan yamatan ero ha. Xoswe pen mararîntho po nasî Bece Semes pono mararîn po ha. Ero wa nasî toopu.
19On wara tko tî Bece Semes pono pen komo n̂iir̂akn̂e Kporin komo, Kaan yamatan yawno tî n̂een̂atken̂e, ero ke waihkano tî n̂iir̂akn̂e. 50.070 tî waihkekn̂e kîrkomo pen okwe. Ero ke nîwracetken̂e takî tî iitono pen komo Kporin komo ya tpoyino komo waihkarî ke so. Okwe, okwe, ketken̂e tî.
20On wara tî ketken̂e iitono komo, Bece Semes pono komo, Onoke ma re n̂ececece Kporin komo mîtwo? Kir̂wanî ro xa Mîk ha. Onok yaka ha re tarpet hara Noro yamatan kîhyai so, ketken̂e tî.
21Ero yinhîrî kîrkomo tî n̂en̂epetken̂e Kiriace Xearin pona. On wara tî ketken̂e iitono komo ya, Kporin komo yamatan tak nîramanîyatken̂e hara Piristew komo. Amohcoko aaso ahyaka so, ketken̂e tî yîwya so. Ero wa tî ketken̂e yîwya so.

1Ero ke mokyatken̂e takî tî Kiriace Xearin pono komo Kporin komo yamatan ka. Cewton komo pona tî naar̂atken̂e. Abinatabe mîn yaka tî naar̂atken̂e, îh pono yaka. Noro mumuru tî n̂iir̂atken̂e Kporin komo yamatan yenîn̂e ro me, Ereasa ha.
2Pahkî tî xakn̂e Kporin komo yamatan iito Kiriace Xearin po, 20 cimn̂ipu tî. Ero yimaw tî nîwracetken̂e Ixaw Yana komo Kporin komo pînîn yaw okwe.
Ixaw Yana Panatanmekn̂e Me Nasî Samuew
3Ero ke on wara takî tî kekn̂e Samuew Ixaw Yana komo ya, miyan komo ya rma, Kporin komo pokono me mak tak awexi xe awexitaw so, yaaro xa tak yiixe awexitaw so ponaro anarî yana komo yehtopo ar̂macoko kr̂a. Astaroce komo marha ar̂macoko. Kporin komo ya xa tak etîmcoko. Noro mak ewetîcoko. Ero wa awexitaw so tak Piristew komo mamakan mera tak awir̂axe so, kekn̂e tî yîwya so.
4Ero ke tîhyawnonhîrî komo takî tî nar̂metken̂e Ixaw Yana komo. Baaw komo, Astaroce komo, ero warai komo tî nar̂metken̂e kr̂a. Kporin komo poko mak takî tî xatken̂e okre.
5Ero yinhîrî on wara takî tî kekn̂e Samuew yîwya so, Ahnoro Ixaw Yana komo anîhcoko Mispa pona. Iito tak kîmtapowasî Kporin komo yakro apoko so, kekn̂e tî.
6Ero ke takî tî an̂ihxapu komo mokyatken̂e Mispa pona. Ero yimaw takî tî tuuna nanîmyakn̂e Samuew. Ero takî tî nukmamyakn̂e Kporin komo yeepatai. Ero kaamo po marha tî eseresmara mak xatken̂e. Kicicme cehtoponhîrî komo marha tî n̂ekatîmyatken̂e. Kicicme amna xakn̂e kica, aponarora kica, ketken̂e tî Kporin komo ya. Ero yinhîrî takî tî Ixaw Yana komo panatanmekyakn̂e Samuew, Mispa pona mohxapu kom ha.
7Ero yimaw on wara kacho takî tî n̂encetken̂e Piristew komo, Ixaw Yana komo tak n̂esenmekyatken̂e Mispa pona, kacho tî n̂encetken̂e. Ero ke Ixaw Yana komo waparî me takî tî mokyatken̂e Piristew kayaritomon komo. Mohtopo komo tî n̂encetken̂e Ixaw Yana komo, Piristew komo tî mokyatu kwaparî komo me, kacho tî n̂encetken̂e. Ero ke n̂eraswatken̂e takî tî Piristew komo pona.
8Ero ke on wara tî ketken̂e Samuew ya, Amtapotakî men Kporin komo yakro amna poko. Ero wicakî mak, kacho mera ro mak amtapotakî. On wara kasko yîwya, Piristew komo ya cma re amna armapora mas Apa, amna yemetanmekn̂enho komo ya ha, kasko yîwya, ketken̂e tî yîwya.
9Ero yinhîrî oper̂a xîkrî takî tî waihkekn̂e Samuew tîson mownu yeen̂e rma. Taknitîkaxmu me tî nîmyakn̂e Kporin komo ya. Yupunthîrî takî tî nakn̂iyakn̂e. Kporin komo yakro marha tî nîmtapowakn̂e cerewre Ixaw Yana komo yakronomacho poko. Ero ke tî noro mtapotarî n̂eyukyakn̂e.
10Taa, Kporin komo ya tîmsom yakn̂iyataw rma mokyatken̂e takî tî Piristew komo Ixaw Yana komo waparî me. Ero kaamo po rma tko knerere knerere kamexpekn̂e Kporin komo. Car̂ar̂a kekn̂e marha tî oko Piristew komo cheka. Ero ke n̂esekatketken̂e takî tî. Kar̂pera takî tî xatken̂e. Iyopono me takî tî xatken̂e Ixaw Yana kom hara okre.
11Mispa poi takî tî cetken̂e Ixaw Yana komo kîrkomo. Piristew komo wece tî cetken̂e kar̂pe. Esama yaw rma tî waihkano n̂iir̂atken̂e emahciyataw so. Bece Kaa pona roro tî ero wa n̂iir̂atken̂e. Ero wa tî xatken̂e Ixaw Yana komo.
12Ero yinhîrî takî tî toopu n̂ekpekn̂e Samuew. Ewto yotaka tak n̂irpekn̂e. Mehxa xakn̂e Mispa, xehxa xakn̂e Sen ewto. Ebenese me tî toopu nosohcekn̂e. Kakronomacow so ha ka Kporin komo, kekn̂e tî Samuew.
13Ero yinhîrî twerî takî tî xatken̂e Piristew komo. Ixaw Yana komo waparî me takî tî mokuhra xatken̂e. Waipîra rma ka exitaw Samuew Piristew komo yemetanmekn̂e me roro tî xakn̂e Kporin komo.
14Yaake tî xakn̂e Ixaw Yana komo yewtontho Piristew komo nowtho. Ekron mkai xakn̂e ewto mko Kace pona rorono mko, ero mko takî tî nahsîyatken̂e hara Ixaw Yana komo. Iitono roowo ahnoro nahsîyatken̂e Piristew komo nowtho. Ero wa xatken̂e Ixaw Yana komo, Piristew komo yopono me tî xatken̂e. Amohew komo marha tî xatken̂e tawake Ixaw Yana komo poko.
15Ixaw Yana komo panatanmekn̂e me tî xakn̂e Samuew pahkî, twaihtopo pona roro.
16Yicimn̂ipuntaxera tî cekn̂e Samuew Mispa pona, Betew pona, Xiwkaw pona. Ero wara roro tî n̂etapomrikyakn̂e. Iina so tî cekn̂e roro Ixaw Yana komo panatanmeso.
17Ero wa cetapomrikîche n̂etîramekn̂e roro Hama pona hara. Iito tî xakn̂e noro yekenî ro. Iito marha Ixaw Yana komo yenîn̂e me tî xakn̂e. Iito marha tî Kporin komo ya tîmsom yakn̂itopo nakîhcekn̂e. Ero wa tî xakn̂e Samuew.
Kayaritomo Xe Tak Naxe Ixaw Yana Komo

1-2Taa, ero yinhîrî poritomotho me takî tî n̂ehtîkekn̂e Samuew. Ero yimaw tak tumumuru komo n̂iir̂akn̂e Ixaw Yana komo yenîn̂e me hara. Xoew tî xakn̂e potuthîrî yosotî. Abia tî xakn̂e mahtîkîthîrî yosot hara. Behseba pono mîkyam xatken̂e. Iito tî xatken̂e Ixaw yana komo yenîn̂e me.
3Anarme tko tî xatken̂e yumumuru komo tîîm warahra. Puranta ponaro makî tî xatken̂e kica. Anarimaw so tî puranta nahsîyatken̂e kicicitho yen̂ekara cehtamci kica. Kir̂wan komo marha n̂emetanmekyatken̂e hara okwe.
4-5Ero ke Hama pona takî tî cetken̂e Ixaw Yana poritomon komo. Samuew yaka tî cetken̂e. On wara ketken̂e yîwya, Ai apa, on wara kes amna awya, poritomo me tak mehtîkes okwe. Anarme tko naxe okwe amumuru komo awarara kica. Ero ke amna kayaritomonî cma re miirasî amna panatanmekn̂e me. Ero warai ciriche anarî rowon pono komo wara xa marha tak amna nasî, ketken̂e tî yîwya.
6Poxumra tko tî yîmtapotarî n̂encekn̂e Samuew, Amna kayaritomonî cma re miir̂asî amna yenîn̂e me ehtome, kacho. Ero ke Kporin komo yakro takî tî nîmtapowakn̂e.
7On wara tî kekn̂e Kporin komo yîwya, Yîmtapotarî komo ewetko rma. Aaxera nas amna tîkayaritomon me, kacho pînî rma mîn yîmtapotarî komo. Kporin komo xera nas amna tîkayaritomon me, kacho xa mîn yîmtapotarî komo kica.
8Pahxa Ixaw Yana komo wekyakn̂e Exitu poi ero yinhîrî rma ero wara naxe okwe. Oyahsîpînkan̂e me roro xatken̂e ponaro anarî yana komo yehtopo poko cehtome so. Ero wara rma naxe oroto apoko hara, awanwekn̂e me okwe.
9Ero ke yîmtapotarî komo rma ewetko. Weronomano tko cirko. On wara men awir̂axe so akayaritomon komo amn̂e, awemetanmekyaxe so men okwe, kasko yîwya so, kekn̂e. Ero wa kekn̂e Kporin komo Samuew ya.
10-11Ero ke on wara takî tî kekn̂e Samuew Ixaw Yana komo ya, Amna kayaritomon tak cirko, kan̂e komo ya, On wara men awir̂axe so amn̂e akayaritomon komo, amumuru komo nahsîyasî tanton me. Tîtararan yaan̂e me n̂iir̂asî, tok yenîn̂e me marha n̂iir̂asî kawaru yenîn̂e me ha. Otararan poturme etocoko amyamro kar̂pe, kesî marha yîwya so.
12Anarî komo n̂iir̂asî tmaywen komo yantoman̂e me. 1.000 komo yantoman̂e me n̂iir̂as anarî komo. 50 komo yantoman̂e me n̂iir̂asî anarî kom hara. Omararîn pomon̂e me ehcoko amyamro, kesî anarî komo ya. Onatîrî yeperîrî yenmekn̂e me ehcoko amyamro, kesi anarî komo ya hara. Amyamro xa akîhtocoko kacipara imo mer̂pora waapa me kîwtotome so, kesi anarî komo ya hara. Amyamro xa otararan pokono akîhtocoko mer̂pora, kesî anarî komo ya hara.
13Awemsîrî komo marha nahsîyasî tanton me so. Amyamro reha ciicoko kotoporem, kesî anarî komo ya. Amyamro reha ehcoko onahrî ciin̂e me, owokru ciin̂e me marha, kesî anarî komo ya hara. Amyamro reha ehcoko oyuru yain̂e me, kesî anarî komo ya hara.
14Amararînthîrî komo men nahsîyasî, anatîthîrî komo marha uupa yatî, oripa yepu marha. Ero komo nahsîyasî tanton komo yînahmachome. Kir̂wan mîn nahsîyasî amararînthîrî komo, ewtî mexan xa.
15Anatîrî yeperîrî nîraconkesî tînahrî me cisimu wicak ha. Ero wa xa marha nîraconkesî awokru kom hara cisimu wicakî xa marha. Ero wicakî nahsîyasî anatîthîrî komo yeperîtho tmaywen komo nahrî me, wokru komo me marha.
16Awantonînhîrî komo nahsîyasi tanton me so, kîrkomo, wooxam komo marha. Awokuthîrî komo marha nahsîyasî buhu pen okwe.
17Awokuthîrî komo marha nahsîyasî oper̂a pen hara. Cisimu wicakî xa marha nahsîyasî. Tanton me men awir̂axe so okwe.
18Taa, akayaritomon exitaw tak mîmtapowaxe Kporin komo yakro awemetanmekn̂e komo me exirî ke anîhtînoputhîrî komo rma. Aweikura so tko nasî Noro ero yimaw, kekn̂e tî. Ero wa tî kekn̂e Samuew Ixaw Yana poritomon komo ya.
19Samuew mtapotarî yewetîra rma tko tî xatken̂e kica. Pîra, tîkayaritomon xe rma nas amna, ketken̂e rma tî yîwya.
20On wara marha tî ketken̂e yîwya, Ero yimaw anarî rowon pono komo wara rma tak nas amna. Amna yenîn̂e me roro marha tak nasî kayaritomo. Waapa me amna cetaw amna kayaritomon tak ces amna poturme. Amna naar̂asî ar̂mano ritohme okre, ketken̂e tî. Ero wa tî ketken̂e Ixaw Yana komo Samuew ya.
21Taa, Ixaw Yana komo mtapotarî tî n̂encekn̂e Samuew. Ero ke tak yîmtapotachonhîrî komo n̂ekatîmyakn̂e Kporin komo ya. Ero wa kacow okwe, Apa, kekn̂e Samuew.
22On wara tî Kporin komo n̂eyukyakn̂e, Taa, yîmtapotarî komo rma entakî okopuci. Kayaritomon komo rma cirko, kekn̂e tî yîwya. Ero ke on wara takî tî kekn̂e Samuew Ixaw Yana poritomon komo ya, Etocoko hara ka awewton komo pona, kekn̂e tî. Ero wa tî kekn̂e Samuew.
Sau N̂etahcasî Kaan Ixaw Yana Kayaritomon Me

1Taa, ero yimaw tî iito xakn̂e Benxamin yepamtho. Kis tî xakn̂e noro yosotî. Abiew pen mumutho tî mîk xakn̂e. Seroro pen mumutho ti mîk xakn̂e Abiew. Bekorace pen mumutho tî mîk xakn̂e Seroro. Apia pen mumutho tî mîk xakn̂e Bekorace. Benxamin yepamtho tî mîk xakn̂e Kis, cemyawnoyem xa.
2Noro mumuru tî xakn̂e Sau. Kîîrî yenpotho mîk xakn̂e okre Sau. Xatken̂e rma re kir̂wan komo kar̂pamxan komo, Ixaw Yana kom ha. Sau tko tî xakn̂e kir̂wan̂he xa tak. Kawno tî mîk xakn̂e. Noro motarî tî xakn̂e anarî komo tîpîrî yopo.
3Taa, ero yimaw tî n̂ehcamnoyakn̂e Sau yîîm yokutho okwe, Kis yokutho, buhu pen. Yaake tî n̂ehcamnoyakn̂e okwe. Ero ke on wara tî kekn̂e Kis tumumuru ya, Ai okopuci, mîîcesî cma re oyokutho yeposo buhu pen. Omaywen arko awakro, kekn̂e tî yîwya.
4Ero ke cekn̂e takî tî Sau buhu yeposo. Eprain yepamtho rowon pore tî cetken̂e tmaywen yakro. Îîpî chere tî cetken̂e iitono chere. Buhu pen yenîhra rma tko tî xatken̂e okwe. Ero yinhîrî takî tî Sarisa rowon pore tî cetken̂e hara. Iito marha tî enîhra xatken̂e okwe. Ero yinhîrî Benxamin yepamtho rowon pore tî n̂etîrametken̂e hara. Buhu yenîhra rma tî xatken̂e okwe.
5Ero yinhîrî Supe rowon pona takî tî cetken̂e hara. Iito exitaw so on wara takî tî kekn̂e Sau tmaywen ya, Kaika hara. Pahkî kehtîketaw, Okwe okwe, kahra tak nai apapa buhu pen pînîn yaw. Kîpînîn yaw xa tak okwe, Okwe, kee hara, kekn̂e tî.
6On wara tko tî kekn̂e maywen Sau ya hara, Ai ha. Taa, on wara wîîkes awya, Tanî tî nai Kaan yakrono ro. Takîhsom mîk okre. Ahce na poko yîmtapowataw yîmtapotachonhîrî yaw roro rma tak nai amn̂e yaaro ha. Ero ke yîhyaka cma re tîhcesî. Noro tko na kîwtotopo n̂ekatîmya kîwya, kekn̂e tî.
7On wara tko tî kekn̂e Sau, Okwe, yîhyaka kîwcetaw ahce ha re tîmya yîwya. Kuruthîrî n̂enat okwe. Kaan yakrono ro ya tîmsom exihra ro mak nasî kîhyaw. Ahce katî nai kîhyaw yîwya tîmsom? kekn̂e tî.
8On wara tî maywen n̂eyukyakn̂e, On exepeyu ohyawno. Prata on 1 kwahta sikru wicakno ha. Ero wîmyasî Kaan yakrono ro ya kîwtotopo yekatîmtopo yepetho, kekn̂e tî.
9On wara ketken̂e Ixaw Yana komo pahxa Kaanî mtapotarî yentaxi tîcetaw so, Kaika Kaan n̂enporî yenîn̂e ro yaka, ketken̂e tî. Ero wa tî Kweronoman̂e n̂etahcatken̂e pahxa, Kaan n̂enporî yenîn̂e ro, ketken̂e tî. Ero wa tî n̂etahcatken̂e.
10Ero yinhîrî on wara tî kekn̂e Sau tmaywen ya, Taa, ero wa ham. Kaika yîhyaka, kekn̂e tî. Ero ke ewto pona takî tî cetken̂e, Kaan yakrono yenso.
11Îîpî tî nawnukyatken̂e ewto pona. Ero wa tîcetaw so emasî komo yakro tî n̂esepor̂atken̂e tuuna wece tmohsom komo yakro. On wara tî kekn̂e Sau yîwya so, Ai okopuci komo, tan nai Kaan n̂enporî yenîn̂e ro? kekn̂e tî yîwya so.
12On wara tî n̂eyukyatken̂e emasî komo, Nhnk, mînto nai meyehra awesamarî yaw rma. Yohno etocoko enso. Oroto noro moko oona amna yewton pona. Kaan ya tîmsom tî nakn̂iyatu tantono komo oroto îh meretwo. Ero yenso tî moko.
13Ewto pona awepataketaw so rma noro meen̂axe îh pona tohra ka exitaw rma. Îh pona tî cee eseresmaxi. Eseresmara nai tantono komo Kaan yakrono ro mokuhra ka exitaw. Kaan yakro tî ka noro nîmtapowasî erewsî yepona. Ero yinhîrî tak n̂eseresmexe an̂ihxapu komo. Ero ke etocoko rma ewto pona. Oroto rma wa meen̂axe, ketken̂e tî yîwya. Ero wa tî ketken̂e emasî komo Sau ya.
14Ero ke ewto pona tî cetken̂e. Ewto pona cepataketaw so rma tî Samuew n̂een̂atken̂e. Yîhyaka so tî mokyakn̂e esama yaw, tîmsom yakn̂itopo yesamarî yaw.
15-16On wara tko tî kekn̂e Kaan Samuew ya pahxa n̂he rma ero kaamo ponan po, Pahxaxa on wara rma exitaw kaamo kîîrî wen̂epesî ahyaka Benxamin rowon pono. Noro tak yîhkapeko oyanan komo yantoman̂e ro me, Ixaw Yana komo yantoman̂e ro me ha. Noro tak nowyas oyanan komo Piristew komo mamakan mera tak ehtome so. Oyanan komo tak ween̂asî, yîpînîn yaw so was okwe. Yîwratarî komo marha wencesî. Ero ke noro wirpes awya n̂examro yantoman̂e me, kekn̂e tî Kaan yîwya.
17Ero ke Sau yenîche Samuew ya on wara tak kekn̂e Kaan yîwya, Noro ha, kokon̂oro wîîkai awya oyanan komo yantoman̂e ro poko noro tak ha. Noro nas amn̂e oyanan komo kayaritomon me, kekn̂e yîwya.
18Ero yinhîrî takî tî Samuew yaka cekn̂e Sau ewto potaw rma exitaw. On wara kekn̂e Sau yîwya, Ai apa, Kaan n̂enporî yenîn̂e ro mîn cma re menpes owya, kekn̂e tî.
19On wara Samuew n̂eyukyakn̂e, Kaan n̂enporî yenîn̂e ro ow ha. Îh pona kaika Kaan ya tîmsom yakn̂itopo yaka. Oyakro meseresmesî oroto. Pahxaxa ken̂epes hara. Enta xe awehtopo wekatîmtîkes awya ero yimaw.
20Pahxa n̂he awoh komo n̂ehcamnoi buhu mîk ha mehxan kaamo po, noro ponarora tak esko. N̂examro rma tî n̂een̂atken̂e anarî komo. Onoke ponaro tko natu Ixaw Yana komo ahnoro? Aponaro tko naxe, aamo yanan komo ponaro marha naxe etpoyino pîn komo ponaro, kekn̂e tî.
21On wara kekn̂e Sau yîwya, Okyo, Benxamin yepamtho mak ow. Asak makno mak amna, Benxamin yepamtho, Ixaw Yana tribun xawyakan xa. Apapa yanan komo marha naxe asak makî anarî komo xawyaka, Benxamin komo xawyaka. Ero ke ahce kacho ero wa mîîke owya? kekn̂e Sau.
22Ero yinhîrî tak Sau naar̂akn̂e Samuew, noro yanton marha. Mîîmo yaka naar̂akn̂e. Iina tak n̂examro n̂eremanmekyakn̂e enîno rin̂e yapon pona, an̂ihxapu komo poturu wara. Yaake xatken̂e an̂ihxapu komo 30 ha re.
23Ero yinhîrî on wara kekn̂e Samuew erewsî yetakan̂e ya, Awya wîîka, On wooto men cirko cewyaro, wîîka awya ero tak eeko xiya, kekn̂e.
24Ero ke petîthîrî yupuxapu tak n̂ekyakn̂e erewsî yetakan̂e, ehyatîthîrî kotonho meero. Sau yeepataka n̂iir̂akn̂e. On wara kekn̂e Samuew Sau ya, On ha awotî, tonoko tak. Pahxa yîmtoxapu on awotî me an̂ikno cirihra rma ka oyexitaw ero yimaw yîmtoxapunhîrî rma on, kekn̂e. Ero ke n̂eseresmekn̂e tak Sau Samuew yakro.
25Ero yinhîrî tak îh poi mokyatken̂e hara eseresmaxapunhîrî komo ewto pona. Iito takî tî Sau yakro nîmtapowakn̂e Samuew mîîmo meretwo rma.
26Pahxaxaro rma paketken̂e Samuew komo enmayataw rma. On wara kekn̂e Samuew Sau ya mîîmo meretwo exitaw rma, Ai okopuci, ahtocoko tak. Ken̂epexe so tak oroto esama yaw awtotome so, kekn̂e. Ero ke kuywa poi takî tî nîhcekn̂e Sau. Samuew yakro tak cekn̂e esama yaw.
27Ewto panaka cetken̂e. Iito exitaw so on wara kekn̂e Samuew Sau ya, Taa, amaywen en̂epeko kîywapu mooxe n̂he, kekn̂e tî. Ero ke cekn̂e tak Sau maywen mooxe n̂he. On wara kekn̂e Samuew Sau ya, Amoro ka tan esko. Kaanî mtapotarî ka wekatîmyas awya, kekn̂e. Ero wa kekn̂e Samuew Sau ya.
Sau Nîhkapesî Samuew Kayaritomo Me

1Taa, ero yinhîrî on wara takî tî xakn̂e Samuew, katî nahsîyakn̂e een yawno. Iike takî tî Sau nîhkapekn̂e. N̂ewcohkekn̂e marha. On wara kekn̂e yîwya, Kporin komo xa awirî ham tîyanan komo yantoman̂e ro me.
2On wara tak masî ohyai awtoche oroto, kîrkomo tak meen̂asî Hakew pen yahrutoponho mîtwo. Sewsa po xa meen̂asî, Benxamin yepamtho komo rowon po rma. On wara kexe n̂examro awya, Ai Sau, amna rma n̂een̂e buhu, eposo mîîcekn̂e noro. Noro ponarora takî tî nai aamo, aponaro xa takî tî nai. Ahto nai omumuru okwe? kee ha tî apoko, kexe awya.
3Taa, en̂exa tak etok hara karpar̂u yepu yaka, Tabo pono yaka. Iito tak meen̂asî kîrkom hara osorwaw, Betew pona tîtosom ha, Kaan yaka tîtosom. Anarî naar̂asî 3 kabritu. Anarî cuure naar̂asî osorwaw. Anarî wooku naar̂asî een yaw.
4N̂examro tak amtapotarexe. Awru marha nîmyaxe asakî. Ero ahsîko yînmîthîrî komo.
5Ero yinhîrî tak Kaan yîpîn pona etoko, Piristew sowtatun komo naxe iina etok ha. Ewto pahnoke awexitaw Kaanî mtapotarî yekatîmn̂e komo tak meen̂as hara. Tîmsom yakn̂itopo poi nîhcexe. Raatî ke cemyarke so meen̂asî. Tîyorkaxmu, maraka, cecesom, ahpa, ero warai ke cemyarke so meen̂asî. Kaanî mtapotarî marha n̂ekatîmyaxe tmokyataw so rma.
6Ero yimaw tak Kporin komo Yekatî mokyasî aropotaka. Noro yanme tak mekatîmyasî Kaanî mtapotarî amoro hara. Anarmen me xa tak awir̂asî.
7Noro yipu komo yeen̂ataw awya ahce na poko esko awesehtînotopo yaw roro rma. Kaanî rma nas awakro.
8Ero yinhîrî oyesamaka etoko Xiwkaw pona. Iina men kmokyas amn̂e takn̂itîkaxmu yakn̂iso, Aaxe xa wasî, kacho yakn̂iso marha. 7 kaamo men ow momohko. Ero yimaw tak kmokyasî poko awehtopo yekatîmso awya, kekn̂e. Ero wa kekn̂e Samuew Sau ya.
9Ero yinhîrî tak n̂esewkor̂mekn̂e Sau. Samuew yai tak cekn̂e. Torî me rma tak anarme takî tî Sau ropotarî n̂iir̂akn̂e Kaan. Samuew n̂ekatîmtho yaw roro rma takî tî xakn̂e watohnî me ro mak.
10Îîpî pona tîtoche n̂esepor̂akn̂e Sau weronomano rin̂e komo yakro. N̂examro yenîche Kaan Yekatî takî tî mokyakn̂e Sau ropotaka. Ero ke noro marha takî tî Kaanî mtapotarî n̂ekatîmyakn̂e n̂examro yakro rma.
11Iito rma tko tî xatken̂e pahxa Sau yenîn̂enho komo. Weronomano rin̂e komo yakro ekatîmrî tî n̂encetken̂e. Ero ke takî tî n̂eserepoketken̂e n̂examro noro poko. On wara tî ketken̂e, Ahce wa nai hara Sau kopi, anarme ro mak nasî Kis mumuru. Noro ma nai ke weronomano rin̂e me hara, ketken̂e tî.
12Anarî marha tî xakn̂e iito ero ewto pono rma. On wara tî noro kekn̂e, Onoke xa mîk n̂examro yîîm ha? kekn̂e tî. Ero ke on wara tak kexe miyan komo rma ceserepoketaw so tpoyino komo yehtopo poko. Sau ma nai ke weronomano rin̂e me ha?, kexe.
13Taa, Kaanî mtapotarî yekatîmrî yîtîhkache tak Sau takî tî cekn̂e îh pona, tîmsom yakn̂itopo yaka. Ero wa tî cekn̂e.
14Ero yinhîrî on wara tî kekn̂e Sau yîîm yakno yîwya, Ai okopuci, ahna mîîtoi? kekn̂e tî. Apapa yoku yeposo ha re amna toi, buhu komo yeposo. Enîhra rma tko amna xakn̂e okwe. Ero ke amna cekn̂e Samuew yaka, kekn̂e tî Sau yîwya.
15Ai ha, kekn̂e tî Sau yîîm yakno. Ahce wa kekn̂e Samuew awya? kekn̂e tî.
16Nnn, aamo yoku n̂ence buhu kom ha, kekn̂e owya, kekn̂e tî Sau. Kayaritomo me tak mas amn̂e, nîîkai Samuew owya, kacho yekatîmra ro mak xakn̂e yîwya. Ero wa makî tî kekn̂e Sau tîîm yakno ya.
Kayaritomo Me Tak N̂ecir̂asî Sau Ixaw Yana Komo Wero Ro
17Taa, ero yinhîrî Ixaw Yana komo takî tî nan̂ikyakn̂e Samuew Mispa pona. Kporin komo ponarono me xa amohcoko, cesenmecerî iina, kekn̂e yîwya so. Ero ke tak mokyatken̂e.
18On wara tî kekn̂e Samuew yîwya so, On wara tî nîîke Kporin komo awya so, ponaro Ixaw Yana komo yehtopo ha, Ixaw Yana komo amyamro. Pahxa kekyatken̂e so Exitu poi. Exipsiu komo yai kowyatken̂e so. Anarî kayaritomo komo yai marha kowyatken̂e so awemetanmekn̂enhîrî komo yai ha.
19Oroto tak ponaro awehtopo komo yanwekn̂e me tak maxe hara okwe, awemetanmekn̂enhîrî komo yai awown̂enhîrî komo yanwekn̂e me ha. On wara mîîketken̂e owya, On wara roro cexi xera ro mak nas amna. Amna kayaritomonî ro xa matko cirko, mîîketken̂e. Ero ke on wara wîîkesî oroto awya so, meyehra tak amohcoko Aporin komo yeepatakan me xa. Ahnoro tribu komo amohcoko, nîîke awya so, kekn̂e yîwya so Samuew.
20Ero ke Ixaw Yana komo tak mokyatken̂e. Noro re yepamtho komo nan̂ikyatken̂e Samuew ceyaro so men̂ekachome. Ero ke Benxamin yepamtho komo xa tî n̂emen̂eketken̂e.
21Ero yinhîrî Benxamin yepamtho komo re takî tî n̂emen̂ekapetken̂e Samuew ya. N̂examro poritomon komo nan̂ikyakn̂e cewn̂e so. Iyanan komo yakro rma tî nan̂ikyakn̂e. Ero wa mokuche so Matîri yanan komo kuknon me takî tî n̂epîrkekn̂e men̂ekacho. Ero ke noro yanan komo tak nan̂ikyakn̂e hara cewn̂e so. Ero ke men̂ekacho yar̂metaw Sau xa takî tî n̂emen̂ekekn̂e. Ero ke noro takî tî n̂epor̂atken̂e. Enîhra rma tko tî xatken̂e okwe.
22Ero ke Kporin komo yakro tî nîmtapowatken̂e. Apa kah yaw, ahto nai Sau? Mokuhra katî n̂ehxe? ketken̂e. On wara Kporin komo n̂eyukyakn̂e, Mînto nai awemyawno komo chew ceseyamso, kekn̂e yîwya so.
23Ero ke iina tî cetken̂e kar̂pe eposo. Enîche n̂ekyatken̂e tak Ixaw Yana komo n̂enîrî me. Kawno xa tî mîk xakn̂e. Noro motarî xakn̂e anarî komo tîpîrî yopo.
24Ero yimaw on wara kekn̂e Samuew Ixaw Yana komo ya, Moso ham Kporin komo nîhtînoputho akayaritomon komo me. Anarî exihra ro mak nasî moso warai ha, kekn̂e. Ero ke, Eei, ketken̂e tak Ixaw Yana komo. Pahkî moso n̂expe kîkayaritomon komo me ha, ketken̂e. Kar̂pe ketken̂e.
25Ero yinhîrî Samuew panatanmekno n̂iir̂akn̂e kayaritomo maywen me ehtopo komo poko. On wara xa n̂expe akayaritomon komo. On wara marha ehcoko amyamro hara noro maywen me awexirî ke so ha, kekn̂e yîwya so. Ero wa kacho mewrekn̂e karita yaka. Ero mewreche Kporin komo mîn yaka tî n̂iir̂akn̂e. Ero yinhîrî tak en̂epeno n̂iir̂akn̂e hara Samuew. Ero ke cetken̂e hara Ixaw Yana komo tîmîn komo yaka hara.
26Sau marha tî cekn̂e tîmîn yaka Xibea pono yaka. Akro tî cetken̂e kîrkomo yaake. Karitî komo mîkyam cetken̂e. Kaanî rma tî n̂iir̂akn̂e n̂examro ropotarî Sau yewetîn̂e me. Ero ke tî cetken̂e Sau yakro.
27Iito tko tî xatken̂e anarî komo, kicicitho kom hara. On wara tî ketken̂e n̂examro hara, Ahce wa thakwa re moso kowyatu so kîîxatî pîn komo yai ha? ketken̂e tî. Ero wa tî Sau nîwîrîyaketken̂e kica. Noro ya tîmsom tî ekîhra ro mak xatken̂e n̂examro. Nîtîtmamyakn̂e makî tko tî Sau. Ero wa tî xakn̂e Sau.
Xabes Pono Komo Nukurunpesî Sau
11
1Taa, ero yinhîrî on wara takî tî xakn̂e Naas, Amonita komo kayaritomon, tmaywen komo tî naar̂akn̂e sowtatu komo. Xabes Xireace pona tî cetken̂e iitono komo waparî me. Ero mîtkoso tak cetarî komo n̂iir̂atken̂e ewto pono komo waparî me. N̂examro yenîche ewto pono komo ya Naas yakro takî tî n̂esencetken̂e. On wara tî ketken̂e yîwya, Ai apa, cesencexe cma re etpoko tawake kehtopo komo poko. Ero yipu poko amtapowataw amna yakro amna tak nasî awewetîn̂e me, ketken̂e tî yîwya.
2On wara tko tî kekn̂e Naas, Amonita komo kayaritomon, On wara awiriche so mak tawake kehtopo komo poko kîmtapowasî awakro so, kewkexe so ahnoro, eeco me so mak, kaarî n̂ixan mak. Ero wa kewkexe so tîwîrîyakaxmu me kra tak ehtome so Ixaw Yana komo. Ero wa awiriche so mak tawake kehtopo poko kîmtapowasî awakro so, kekn̂e tî kica.
3On wara tko tî n̂eyukyatken̂e Xabes pono komo, poritomo kom ha, Iito cma re ka maxe 7 kaamo mak. Amna yukurunpetamcoko, kacho ka amna n̂ekatîmyasî Ixaw Yana komo ya miyan komo ya rma. Amna kurunpen̂e komo mokuhra exitaw so 7 enmapuche. Ero yimaw tak amna n̂epatakesî ahyaka so, ketken̂e tî yîwya.
4Ero yinhîrî tak Xabes pono yekatîmn̂e komo takî tî cetken̂e Xibea pona Sau yewton pona. Iitono komo n̂entarî me tî n̂ekatîmyatken̂e. Ero yentache nîwracetken̂e takî tî kar̂pe.
5Ero yimaw rma tî Sau mokyakn̂e mararî poko ehxapunhîrî. Tooku n̂ekyakn̂e paaka. On wara tî kekn̂e iitono komo ya, Ahce wa n̂ehcow hara kenmayipu komo okwe? Ahce poyero nîwracet ha? kekn̂e tî yîwya so. Ero ke Xabes pono komo mtapotachonho tî n̂ekatîmyatken̂e yîwya hara.
6Yîmtapotachonhîrî komo yentache Kaan Yekatî takî tî mokyakn̂e Sau ropotaka. Ero ke nîrwonakn̂e xa takî tî noro.
7Ero ke tookuthîrî takî tî nahsîyakn̂e paaka asakî. Nakpocakn̂e asakno roro rma. Ero yinhîrî on wara tî kekn̂e tmaywen komo ya, an̂ikno citatko amyamro, kekn̂e tî. N̂examro ya takî tî nîmyakn̂e akpotuxapu. Ero ke tî Ixaw Yana komo yan̂ihso tî cetken̂e miyan komo yan̂ihso rma. On wara tî kekn̂e Sau an̂ikno rin̂e komo ya, On wara kacoko Ixaw Yana komo ya, Amohcoko ahnoro sowtatu me kîwtotome so. Mokuhra awexitaw so Sau wenari, Samuew wenari marha, on wara tak men nas amn̂e awokuthîrî pen, amna nakpocas okwe, kacoko, kekn̂e tî yîwya so. Ero ke ero wa tî ketken̂e Ixaw Yana komo ya. Ero ke Sau pona takî tî n̂eraswatken̂e Ixaw Yana komo Kporin komo yanme rma. Ero ke mokyatken̂e ahnoro.
8Beseke pona tî mokyatken̂e sowtatu komo Sau yaka. Iito takî tî mohxapu komo nukuknomekn̂e Sau. Ixaw Yana komo tî xatken̂e 300.000. Xuta yepamtho komo reha tî xatken̂e 30.000. Ero wicakî tî xatken̂e sowtatu me tîtosom komo.
9Ero yimaw tak on wara takî tî ketken̂e Ixaw Yana komo ekatîmn̂e me mohxapu komo ya, Taa, etocoko hara. On wara kacoko Xabes Xireace pono komo ya, Pahxaxa kaamo yawomuche n̂he amna tak mokyasî akurunpeso so, kacoko, ketken̂e tî yîwya so. Ero ke ero wa kaxi takî tî cetken̂e ekatîmn̂e komo. Ero wa entache tawake takî tî xatken̂e Xabes pono komo.
10Ero ke on wara tî ketken̂e n̂examro Amonita komo ya, Pahxaxa tak amna mokyas ahyaka so. Ero yimaw awanme ro so mak amna miir̂asî, ketken̂e tî yîwya so.
11On wara tî xakn̂e Sau, enmaporo tak sowtatu komo tî nakpayakn̂e osorwaw yatî. Ero yinhîrî takî tî cetken̂e Amonita komo waparî me kapikara kokwataw rma, Yuu yuu yuu, ketken̂e takî tî n̂examro wece. N̂examro yetarî pona tî cetken̂e. Amonita pen komo takî tî waihketken̂e pahkî kaamo tawomtîkaxi ro. Waipîn komo tî n̂etakpayatken̂e miya so ro mak. 2 so mak iito re exihra takî tî xatken̂e Amonita pen kom okwe. Ero wa tî n̂examro pen nar̂metken̂e Ixaw Yana komo.
12Ero yinhîrî on wara tî ketken̂e anarî komo Samuew ya, Ahto nat hara Sau poko tîmtapotaxmu komo? Ahce wa thakwa re kîkayaritomon me nai Sautho ha? kan̂e komo ahto nat ha? Ero wa kan̂e komo ekmexpoko xiya waihkachome kr̂a amna ya, ketken̂e tî yîwya.
13On wara tko tî n̂eyukyakn̂e Sau rma, Pîra, waihkano cirihra wa taxe oroto. Kukurunpecow so okre Kporin komo, Ixaw Yana komo nukurunpew. Ero ke waihkano cirihra ro mak wa taxe oroto, kekn̂e tî yîwya so.
14Ero yinhîrî on wara takî tî kekn̂e Samuew Ixaw Yana komo ya, Xiwkaw pona tak kaikatko Sau ciiso xa hara kayaritomo me, kekn̂e.
15Ero ke cetken̂e takî tî ahnoro Ixaw Yana komo Xiwkaw pona. Iito tak Sau n̂iir̂atken̂e xa hara tîkayaritomon komo me. Kporin komo yeepatai rma tî ero wa n̂iir̂atken̂e. Iito marha tî tookuthîrî pun nakn̂iyatken̂e Kporin komo ya tîmsom me, Aaxe xa wasî, kacho ha. Ero yimaw nahwowakn̂e Sau, Ixaw Yana komo yakro. Tahwore xa xatken̂e okre.
Ixaw Yana Komo Panatanmekyasî Samuew

1Taa, iito rma exitaw so Xiwkaw po rma on wara takî tî kekn̂e Samuew Ixaw Yana komo ya, Oyakno komo, on wara wîîkes awya so, amtapotachonhîrî komo wewehce. Tkayaritomoi tak kiice so.
2Ero ke akayaritomon komo tak nasî awan̂e komo me. Owî reha poritomotho me tak wasî. Tumutwe tak nasî ohpoci. Tanî rma naxe omumuru komo awakro so. Pahkî wîxakn̂e tan awero ro so rma. Mehxa ro ero wa wîxakn̂e omrenai ro rma.
3Ero ke tan wasî oroto. Kicicme oyehtoponho yeen̂ataw awya so oroto ekatîmcoko owya. Kporin komo n̂entarî me rma ekatîmcoko, yînîhkapethîrî n̂entarî me marha. Onok yokutho wowye paaka? Buhu anarimaw? Onoke xa wepethîkai awya so? Onoke xa wemetanmekye awya so? Onok purantantho xa wahsîye ewuhnî wara oritopo, kicicitho yen̂ekara oyehtome? Ero wa oyehtoponho yîhtînoyataw awya so ekatîmcoko owya oroto. On̂emetanmekîtho exitaw noro wepemesî oroto rma, kekn̂e tî yîwya so.
4Pîra apa, ketken̂e tî Ixaw Yana komo Samuew ya. Amna yepethîkara ro mak mîxakn̂e, amna yemetanmekîra marha mîxakn̂e. Amna yemyawnonho towîhra ro mak mîxakn̂e, ketken̂e tî yîwya.
5Taa, kekn̂e takî tî Samuew yîwya so, Kporin komo n̂entarî me rma mîîkacow oroto, yînîhkapethîrî n̂entarî me marha. Kicicme awehtoponhîrî yîhtînopîra ro mak nas amna, mîîkacow owya, kekn̂e tî. Nhnk, Kporin komo n̂entarî me rma wa ero wa amna nîîka, ketken̂e tî yîwya.
6Ero yinhîrî takî on wara kekn̂e Samuew yîwya so, Kporin komo xa Moises pen n̂iir̂akn̂e awan̂e komo me, Araw pen marha n̂iir̂akn̂e ero warai me. Noro rma aporin pen komo n̂ekyakn̂e Exitu poi, Kporin komo rma.
7Ero ke iito rma ka ececetocoko. Kir̂wan̂he ro mak xakn̂e Kporin komo apoko so, aporin pen komo poko marha. Ero ke kir̂wan̂he awitoponhîrî komo tak wekatîmyas awya so.
8Pahxa kporin pen tî cekn̂e Exitu pona, Xako pen ha. Iito rma cexitaw so noro yepamtho, Kporin komo yakro tî nîmtapowatken̂e towtopo komo poko. Cerewre tî kekn̂e yîwya. Ero ke takî tî Moises nantomekn̂e Noro Araw yakro. N̂examro tak aporin pen komo n̂ekyatken̂e Exitu poi. Oona tak n̂examro pen n̂ekenmetken̂e.
9Tporin komo tko tî nîhcamnoyatken̂e kica, ponaro cehtoponhîrî komo rma. Ero ke tî n̂examro pen n̂iir̂atken̂e Sisera mamakan me, Aso pono komo mamakan me, sowtatu yantoman̂e mamakan me. Piristew komo mamakan me marha tî n̂iir̂akn̂e, Moabita komo kayaritomon mamakan me marha tî. N̂examro tî n̂etar̂metken̂e kporin pen komo yakro.
10Ero ke Kporin komo yakro takî tî nîmtapowatken̂e kporin pen komo cerewre xa. On wara tî ketken̂e yîwya, Apa, kicicme nas amna kica. Awahsîpînkekn̂e ro mak amna kica, Tporinî rma Amoro awahsîpînkekn̂e. Baaw komo poko mak tak amna xakn̂e kica, Astaroce komo poko marha kica. Wara rma amna cma re mukurunpesî amna xatî pîn komo yopono me tak amna yehtome. Amna ya n̂examro ar̂mapetaw awya apokono me mak tak nas amna, ketken̂e tî. Ero wa tî ketken̂e Kporin komo ya.
11Ero ke Xerubaaw tak tî nantomekn̂e Kporin komo, Barake marha nantomekn̂e, Xehte marha, ow tak Samuew ha. Amna tak awakronometken̂e so aaxatî pîn komo yar̂macho poko. Mehxarpan komo yar̂macho poko amna awakronometken̂e so mamawno mera tak awehtome so. Ero ke waapa pona erasîra ro mak tak menmayatken̂e okre.
12Kokon̂oro tak Naas tîsowtatun komo n̂ekyakn̂e awaparî komo me. Amonita yepamtho mîk Naas. Ero ke on wara mîîkace owya, On wara mak cexi xera ro mak tak nas amna. Tkayaritomon xe mak tak nas amna, mîîketken̂e owya. Ero wa mîîketken̂e Kporin komo Kaan exitaw rma akayaritomon komo me.
13Ero ke moso tak ha kayaritomo me anîhtînoputhîrî kom ha, Tkayaritomon xe tak nas amna, kachonho awya so. Enko xe, akayaritomon komo rma tak n̂iir̂akn̂e Kporin komo.
14Ero ke Kporin komo ponaro xa men ehcoko. Noro poko mak ehcoko, yîmtapotarî ewetîcoko. On wara ehcoko, ketaw awya so ahce na poko anwekîra men ehcoko. Ero wa xa marha n̂expe akayaritomon kom hara. Ero wara awexitaw roro so kir̂wan̂he maxe, Aporin komo Kaan yehtopo yaw roro rma maxe.
15Kporin komo tko na manwekyatu anarimaw. Ahce na poko apanatanmetopo komo na manwekyatu. Ero wa awexitaw so awemetanmekyatu so men Noro hara. Aporin pen komo n̂emetanmekyakn̂e ero wa xa marha awemetanmekyatu so hara okwe.
16-17Ero ke iito rma ka ececetocoko. Kar̂pe xa cehtopo takî tî n̂enpe Kporin komo awero ro so rma. Puruma yeperîrî yenmetopo me nasî oroto. Wara rma Kporin komo yakro kîmtapowasî tuuna mohtopo poko, knererere kacho poko marha. Ero poko kîmtapowasî, Kicicme ro mak keen̂atu so ham okwe Kporin komo, kachome tak awya so. Amna kayaritomon cirko, kachonho kicicme xa tî xakn̂e yîwya, kekn̂e. Ero wa kekn̂e Samuew Ixaw Yana komo ya.
18Ero yinhîrî tak Kporin komo yakro nîmtapowakn̂e Samuew. Ero ke tuuna tak mokyakn̂e Kporin komo yanme, tarai marha n̂esencekn̂e. Ero ke Kporin komo poko twerî xa tak xatken̂e Ixaw Yana komo, Samuew ponaro xa marha xatken̂e.
19Ero yinhîrî on wara tak ketken̂e Samuew ya, Ai apa, amna poko cma re mîmtapowasî Kporin komo yakro, ponaro awehtopo yakro ha. Awanton mak amna. Ero ke amna poko amtapotakî waipîra amna yehtopo poko. Kicicme rma re ka amna xakn̂e. Oroto kicicme amna yehtoponho amna nîhrema hara tkayaritomon yapontopo ke hara kica, ketken̂e.
20On wara tko tî n̂eyukyakn̂e Samuew, Erasira rma ehcoko. Kicicme rma re mîxatken̂e. Wara rma oroto tak Kporin komo poko xa ehcoko etowra ro mak tak. Noro yewetîn̂e me xa matko ehcoko. Yiixe xa awexirî ke so etowra ro mak ehcoko.
21Ero wa ehcoko, etowra ro mak ehcoko. Awetowyataw so noro pîntho poko mak tak mehtîkexe hara kica. Awakrera so wa nasî enporixapu komo, akurunpera so marha nasî noro pîntho me cexirî ke thakwa.
22Pahxa rma tîyanan me awahsîtopo komo tî nîhtînoyakn̂e Kporin komo. Tawake tî xakn̂e apoko so. Ero ke awahsîpînkara so nasî tîyanan me awexirî ke so. Cesekaiporesom me xa ehtome tosotî awahsîpînkara so rma nasî.
23Apoko so rma tko kîmtapowasî Kporin komo yakro. Yîtîtmamra wasî ero poko. Kicicme men oyeen̂a Kporin komo otîtmamyataw, apoko yîmtapotara oyexitaw. Ero ke yîtîtmamra ro mak wasî. Kpanatanmekyaxe so rma kir̂wan̂he awehtopo komo poko, takîhso awehtopo komo poko ha.
24On wara mak wîîkes awya so, Kporin komo poko twerî men ehcoko. Noro poko mak ehcoko yaaro xa. Yiixe xa awexirî ke so Noro ewetîcoko. Miya xe xa awakronomachonhîrî komo poko eserepokacoko.
25Kicicme rma tko na matu anarimaw so. Ero wa awexitaw so mehcamnoyaxe tak okwe akayaritomon pen komo yakro ro rma. Ero wa maxe okwe, kekn̂e tî. Ero wa tî kekn̂e Samuew Ixaw Yana komo ya.
Tok Pun Nakn̂iyasî Sau Kaan Yanmera

1-2Taa, cewn̂e cimn̂ipu tî ka xakn̂e Sau Ixaw Yana komo kayaritomon me. Ero yinhîrî tak anarî cimn̂ipu yenatîche hara on wara tî xakn̂e noro, Ixaw Yana komo men̂ekekn̂e sowtatu me cehsom komo. 3.000 men̂ekekn̂e. 2.000 tî xatken̂e Sau yakro rma Mikmas po. Betew mîtwo marha tî xatken̂e îîpî chew. 1.000 tî xatken̂e Xonatas yakro hara Xibea po, Benxamin yepamtho rowon po. Anarî komo reha tî Sau n̂en̂epekn̂e hara yîmîn komo yaka hara.
3-4Ero yimaw Piristew komo tî xatken̂e Xibea po sowtatu kom ha. N̂examro yakro takî tî n̂etar̂metken̂e Xonatas komo. N̂examro pen yar̂machonhîrî takî tî n̂encetken̂e Piristew komo. Ero yinhîrî takî tî tuu kan̂e komo n̂en̂epekn̂e Sau Ixaw Yana komo chere ro. On wara tî ketken̂e tuu kan̂e komo, Ebrew komo ahnoro entacoko ha ka. Piristew sowtatun pen komo nar̂mai Sau. Ero ke Ixaw Yana komo xera ro mak tak naxe Piristew komo, ketken̂e tî. Ero ke ero wa kacho tî n̂encetken̂e Ixaw Yana komo ahnoro. Ero ke an̂ikno tî n̂iir̂akn̂e Sau. Ohyaka amohcoko Xiwkaw pona, kekn̂e tî. Ero ke iina tî mokyatken̂e kîrkomo.
5Piristew komo marha tî mokyatken̂e Ixaw Yana komo waparî me kopi. 30.000 tî n̂ekyatken̂e tarara kopi. 6.000 tî mokyatken̂e kawaru mkaw so hara. Mer̂pora ro mak takî tî xatken̂e tîhtarî po so tmohsom kom hara. Axawa nasî tuuna imo yecihtaw merpora ro mak, ero wara ro mak tî xatken̂e kopi. N̂examro takî tî n̂iir̂atken̂e cetarî komo Mikmas pona. Bece Apen mehxa tî n̂iir̂atken̂e resce n̂ixa.
6Piristew komo yeen̂ataw n̂eraswatken̂e takî tî Ixaw Yana sowtatun komo. Nahwoketken̂e ro makî tî n̂examro. Ero ke takî tî n̂eseyamyatken̂e okwe ewtarî yaka îîpî yexenawno yaka, pen cheka, toopu cheka, ewtarî yaka, ahtoxapu yaka. Iina so tî n̂eseyamyatken̂e okwe.
7Anarî komo reha tî n̂emahciyatkekn̂e Xotaw yeco pona Kace yepamtho komo cheka, Xireace pona marha. Ero wa so tî n̂emahciyatken̂e okwe. Iito rma tî xakn̂e Sau Xiwkaw po. Anarî komo rma tî xatken̂e noro yakro sowtatu kom ha. N̂eraswatken̂e tko tî tatanîmso ro.
8Iito tî xakn̂e Sau 7 kaamo. Samuew mtapotachonho yaw roro rma tî noro momokyakn̂e iito. Mokuhra tko tî xakn̂e Samuew Xiwkaw pona. N̂etakpayatken̂e tak tî okwe Sau yakrononho komo sowtatu kom ha.
9Ero ke on wara takî tî kekn̂e Sau, Kporin komo ya tîmsom ehcoko ohyaka takn̂itîkaxmu, Aaxe xa wasî, kacho marha, kekn̂e tî. Ero ke n̂ekyatken̂e yîhyaka. Ero yinhîrî takî tî Kporin komo ya tîmsom nakn̂iyakn̂e Sau rma kopi.
10Akn̂ipuche rma takî tî mokyakn̂e Samuew. Yîhyaka tî cekn̂e Sau yîmtapotareso.
11Ahce kacho makn̂ipu ke? kekn̂e takî tî Samuew yîwya. On wara tî Sau n̂eyukyakn̂e, Osowtatun komo yetakparî wenwo okwe. Amtapotachonhîrî yaw roro mokuhra awexirî marha wenwo. Piristew komo marha wenwo esenmekrî komo Mikmas pona.
12Ero ke on wara tak wîîka oropotaw, Oroto tko na mokyatu Piristew komo Xiwkaw pona owaparî me. Okurunpen̂e me cma re masî, kahra ka weexi Kporin komo ya kopi, wîîka. Ero ke Noro ya tîmsom thakwa wa wakn̂ipu owî rma, kekn̂e tî.
13Ai ha, kekn̂e tî Samuew. Akpîra mex ham ke okwe. Kporin komo Kaan ya awantomacho yewetîra mex ham ke. Ero yewehcataw ketaw ha re awya eroromero awirirî ha re Ixaw Yana komo kayaritomon me.
14Wara rma miya roro kayaritomo me awirira tak nasî tanwekrî yanme awya. Anarî tak n̂epore Kporin komo twara xa marha cesehtînosom ha. Noro tak nantomai tîyanan komo yantoman̂e me. Amoro reha awowyasî tîmtapotachonhîrî yewetîra awexirî ke, kekn̂e tî. Ero wa tî kekn̂e Samuew Sau ya.
15Ero yinhîrî tak Xiwkaw poi cekn̂e Samuew Xibea pona Benxamin yepamtho yewton pona. Noro toche Sau takî tî nukuknomekn̂e takrono komo rma. 600 makî tî xatken̂e okwe. Ero wicakî mak xatken̂e okwe.
Yukurumra Naxe Ixaw Yana Komo
16Ero yinhîrî takî tî Sau n̂enmayakn̂e Xibea po, Benxamin yepamtho yewton po. Iito marha tî xakn̂e yumumuru Xonatas. N̂examro maywen komo marha tî xatken̂e iito. Piristew komo tî xatken̂e Mikmas po.
17En̂exa takî tî cetken̂e Piristew komo Ixaw Yana komo waparî me okwe. Takpaso tî cetken̂e 3 yatî esama yaw so. Anarî komo tî cetken̂e Ohra yesamarî yaw. Suaw pono komo waparî me tî cetken̂e.
18Anarî komo tî cetken̂e Bece Oron wece. Anarî komo tî cetken̂e iitono komo rowon wokpan wecan yaw esama yaw. Seboin woskaran nasî axawa imo yemyatwo iina tî cetken̂e. Ero wa so tî cetken̂e Piristew komo Ixaw Yana komo waparî me okwe.
19Taa, on wara tî xatken̂e Ixaw Yana komo ero yimaw, kuripara ciin̂e komo exihra ro makî tî xatken̂e yîchew so okwe. Piristew komo yanme exihra tî xatken̂e. On wara tî ketken̂e Piristew komo, Kuripara ciin̂e komo kr̂a cen̂epepore nasî Ixaw Yana komo chei. Iito exitaw so Ixaw Yana komo kurun men nakîhcetu kacipara imo, raapu kom ha, ketken̂e tî. Ero ke kr̂a tî n̂en̂epetken̂e.
20Ero ke Ixaw Yana komo thakwa tî cetken̂e Piristew komo yaka roowo pomotopo iyohtoposo. Pururi komo, yawaka komo, maria komo, ero yipu komo iyohtoposo tî cetken̂e Piristew komo yaka.
21Epethîrî pona makî tko tî nîyohcetken̂e Piristew komo. 2 tehsa sikru wicakî tî ketken̂e roowo pomotopo iyohtotopo yepetho, pururi iyohtotopo. Parata komo, yawaka komo, paaka yuwun̂kacho komo, ero yipu komo yohtotopo yepetho tî xakn̂e 1 tehsa sikru wicak ha.
22Ero ke etar̂ma xe cexitaw so emyarîra ro makî tî xatken̂e Sau maywen komo okwe, Xonatas maywen komo marha. Kacipara imo exihra ro makî tî xakn̂e emyaw so, raapu marha exihra tî xakn̂e okwe. Sau yemyaw makî tî xakn̂e kacipara imo, Xonatasî yemyaw marha. Anarî komo yemyaw exihra ro makî tî xakn̂e okwe. Ero wa tî xatken̂e okwe Ixaw Yana komo.
23Ero yimaw takî tî cetken̂e Piristew sowtatun komo esama yaw, îîpî yeporino yaw. Mikmas pona tî cetken̂e. Iito takî tî xatken̂e.
Piristew Pen Komo Nar̂mesî Xonatas Tukurun Yaan̂e Yakro

1Ero yinhîrî takî tî, anarî kaamo po tak on wara tî kekn̂e Xonatas, Sau mumuru, kar̂pamxan ya tî kekn̂e tukurun yaan̂e ya, Amok ha Piristew komo yaka sowtatu komo yaka. Mînto naxe aporî yeco po, kekn̂e tî. Tîîm ya tko tî esekatîmra xakn̂e Xonatas tîcetaw.
2Xibea potaw tî xakn̂e Sau ero yimaw. Iito nai homeira yepu Mikron po, ero yapomyaw tî xakn̂e. Sowtatu komo rma tî re xatken̂e noro yakro 600 mak okwe.
3Noro yakro marha tî xakn̂e Aias. Eepoci yaw tî xakn̂e. Ikaboce yakno mumuru tî mîk xakn̂e, Aitube mumuru. Pin̂eias mumuru tî mîk xakn̂e Aitube. Eri pen mumutho tî mîk xakn̂e Pin̂eias. Kporin komo yaka cewomsom pen mîk xakn̂e Eri pen. Siro pononho mîk xakn̂e. Noro pen yepamtho tî mîk xakn̂e Aias. On wara tko tî xatken̂e Sau sowtatun komo, Xonatas totopo yîhtînopîra ro makî tî xatken̂e.
4-5Taa, tarenakem yari tîto xe tî xakn̂e Xonatas. Ero yeco po tî xakn̂e toopu tpotkem, Boses tî osotî. Xehxan po marha tî xakn̂e anarî hara toopu, tpotkem xa marha, Sene tî mîn, ero yosot hara. Xehxa tî xakn̂e anarî nohce n̂ixa Xibea n̂ixa, mehxa tî xakn̂e anarî hara suu n̂ixa Mikmas n̂ixa ha. Ero wa tî xakn̂e toopu imo iitono.
6Ero ke on wara tî kekn̂e Xonatas kar̂pamxan ya, tukurun yaan̂e ya, Amok ha Piristew komo yaka etanpikantho komo yaka. Mînto naxe yaake toopu imo meretwo. Kporin komo tko na kakronome. Ehn̂ara ro mak nasî Kporin komo kukurunpetopo poko asak mak kexitaw, mer̂pora kexitaw so marha, kekn̂e tî Xonatas.
7Awanme ro mak esko, kekn̂e makî tî yukurun yaan̂e. Etoko rma awto xe awexitaw. Kmokyasî rma awenari, kekn̂e tî.
8On wara marha tî kekn̂e Xonatas yîwya, Taa, amok ha. Aporî tîtwatorî n̂examro wece. Iito tak cesenporî yîwya so.
9Kenîche on wara na ketu kîwya, Iito ka ehcoko. Ahyaka so amna mokyasî, ketu na. Ero wa ketaw iito rma cexirî awnukura yîhyaka so.
10Anarimaw on wara na ketu kîwya, Xiya awnucoko amna yaka, ketu na. Ero wa ketaw tawnukrî tak yîhyaka so. Ero wa ketaw kîwya on wara tîtkesî, Taa, n̂examro pen nar̂mape ham Kporin komo kîwya, tîtkesî, kekn̂e tî. Ero wa tî kekn̂e Xonatas karpamxan ya, tukurun yaan̂e ya.
11Ero ke Xonatas takî tî n̂esenpekn̂e Piristew sowtatun komo ya, kar̂pamxan yakro tî n̂esenpetken̂e. N̂examro yeen̂ataw on wara tî ketken̂e Piristew komo, Enko xe, Ebrew komo tak n̂epataketu ewtarî yaw eseyamxapunhîrî komo, ketken̂e tî.
12Ero yinhîrî takî tî Xonatas ya ketken̂e hara Piristew komo, yukurun yaan̂e ya marha tî ketken̂e. Xiya amohcoko amna yaka. Ahcamhokexe so tak amna ha, ketken̂e tî yîwya so. Kar̂pe tî ketken̂e. Ero ke on wara tî kekn̂e Xonatas tukurun yaan̂e ya, Amok ha. Owenari awnuko. Ixaw Yana komo nar̂marî me n̂examro pen n̂irî ham Kporin komo, kekn̂e tî.
13Ero ke îîpî nawnukyakn̂e Xonatas tamorî po, tosokmuru po marha. Wenari rma tî nawnukyakn̂e yukurun yaan̂e. Capahno pona cepatakache so tak Piristew komo takî tî waihkekn̂e Xonatas. Noro wenari mokyakn̂e yukurun yaan̂e waihkano rirî poko xa marha.
14Ero wa tî waihkano rirî n̂ihciyakn̂e Xonatas tukurun yaan̂e yakro. 20 tî waihketken̂e Piristew pen komo. Ewto roron po rma tî waihkano n̂iir̂atken̂e.
15Ero yimaw takî tî n̂esekatketken̂e iitono komo, Piristew sowtatun komo ahnoro. Tatanatken̂e makî tî kopi. Meyeno komo marha tî n̂esekatketken̂e woskara pono komo rma, Ixaw Yana komo yemetanmeso toxapunhîrî komo marha, mîn hak po ehxapu komo marha. Ero wa tî xatken̂e Piristew komo kopi. Roowo meero tî n̂esewsîyakn̂e. Kaanî rma tî ero wa n̂iir̂akn̂e.
16Mooxe n̂he tî xakn̂e Sau Xibea po Benxamin komo rowon po. Mîîmo kanahtaw so rma tî xakn̂e waapa yekaiporen̂e komo, Sau maywen kom ha. Piristew komo yemahcirî takî tî n̂een̂atken̂e n̂examro. Ero ke tî n̂ekatîmyatken̂e Sau ya.
17Ero ke on wara tî kekn̂e Sau takrono komo ya, Epanatocoko tak ahnoro tantono komo. Ero wa ehcoko kîhyai so toxapu yîhtînotome tak kîwya so, kekn̂e tî. Ero ke n̂epanacetken̂e ahnoro Sau maywen komo. Epanatoche so nîhtînoyatken̂e takî tî. Xonatas xa exihra nasî, yukurun yaan̂e exihra marha nasî, kekn̂e tî.
18Ero yinhîrî on wara tî kekn̂e Sau Aias ya, Kaan yamatan ek ha xiya, kekn̂e tî. Ixaw Yana komo yaw takî tî xakn̂e Kaan yamatan ero yimaw.
19Taa, nîmtapowakn̂e ka Sau Kaan yaka cewomsom yakro. Ero wa yîmtapowataw rma kar̂pe xa takî tî n̂esencetîkekn̂e wara hakî kacho komo Piristew komo ya. Ero ke on wara takî tî kekn̂e Sau, Pîra rma, Kaan yamatan arko hara, kekn̂e tî.
20Ero yimaw takî tî n̂esenmekyatken̂e xa hara tî Sau sowtatun komo. Piristew komo waparî me takî tî cetken̂e. Anarme ro makî tî n̂examro n̂een̂atken̂e kopi. Kacipara imo ke n̂etar̂metken̂e Piristew komo re rma kopi. Camkî ro makî tî n̂een̂atken̂e takrono komo rma kopi.
21Ebrew komo marha mokyatken̂e Ixaw Yana komo yakronomaxi Piristew komo yaka etowxapunhîrî komo rma. Pahxa rma tî n̂etowyatken̂e tpoyino komo yai Piristew komo yaka. N̂examro yetarî komo yaw tî ka n̂enmayatken̂e. Ero yimaw tko Piristew komo yai n̂etowyatken̂e hara. Ixaw Yana komo tak tî nakronmetken̂e hara Sau sowtatun komo, Xonatas sowtatun komo marha.
22Ero yimaw marha tî Piristew komo yemahcitopo takî tî n̂encetken̂e anarî kom hara Ixaw Yana komo. Îîpî cheka eseyamxapu komo tî mîkyam n̂encetken̂e. Ero ke n̂examro marha tî cetken̂e kar̂pe Piristew komo waihkaxi.
23Ero wa tî Ixaw Yana komo nukurunpekn̂e Kporin komo ero kaamo po. Miya ro makî tî cetken̂e Ixaw Yana komo Piristew komo waihkan̂e komo, Bece Apen mehxa tî cetken̂e. Ero wa tî cetken̂e.
Sau Nîmtapowasî Eseresmara Ehtopo Komo Poko
24Taa, on wara tko tî xatken̂e Ixaw Yana sowtatun komo ero kaamo po, nahwoketken̂e okwe Sau mtapotacho yanme. On wara tî kekn̂e Sau, Eseresmara ro mak ehcoko kokmamra ka exitaw. Kaan nîwîrîmarî me tak n̂expe on po ceseresmaxmu. Ero wa wîîkesî ooxatî pîn pen komo yar̂matîkachome tak owya. Yaaro tan wîîkesî, oroto ceseresmaxmu waihkapesî Kaan ya, kekn̂e tî kopi. Ero ke erewsî pokohra ro makî tî xatken̂e Ixaw Yana sowtatun komo.
25Ero yinhîrî comota pona takî tî cetken̂e Ixaw Yana sowtatun komo Piristew komo wece. Iito tî xakn̂e weenu roowo pore rma.
26Ero pore tîcetaw so weenu tî n̂een̂atken̂e. Cipi cipi kekn̂e tî. Tamorî komo tko tî cirihra ro makî tî xatken̂e tîmtaka so. N̂eraswatken̂e tî Sau mtapotacho pona.
27Tîîmî mtapotacho tko tî entara xakn̂e Xonatas, Kaan nîwîrîmarî me xa n̂expe ceresmaxmu komo, kacho tî entara. Ero ke tî tamoyin poturu nukpekn̂e weenu kwaka. Ero takî tî n̂iir̂akn̂e tîmtaka tamorî ke. Ero yemerî ke takî tî kar̂pe n̂he xakn̂e.
28Ero ke on wara takî tî kekn̂e anarî hara sowtatu Xonatas ya, Ai, on wara nîîka aamo, Kaan nîwîrîmarî me xa tak n̂expe on kaamo po ceseresmaxmu, nîîka, kekn̂e tî sowtatu. Cekar̂kaxi thakwa tî xatken̂e Ixaw Yana sowtatun komo.
29Ai ha okwe, kekn̂e tî Xonatas. Kpoyino komo mak n̂emetanmek ham okwe apapa. Enko xe, wara n̂he oyewru yexirî weenu yemerî ke cik owya.
30Wara n̂he xa n̂ehcerî ha re sowtatu komo oroto tîîxatî pînînhîrî pen komo naputho yahyataw ketaw ha re. Mer̂pora n̂he tak Piristew pen komo tîtwaikacerî ha re, kekn̂e tî. Ero wa tî kekn̂e Xonatas.
31Taa, ero kaamo po n̂ekar̂ketîketken̂e takî tî Ixaw Yana komo. Piristew komo waihkarî poko tî cetken̂e Mikmas poi Aixaron pona. Ero ke n̂ekar̂ketken̂e.
32Ero ke Piristew pen komo yokutho yahsîso takî tî cetken̂e Ixaw Yana sowtatun komo kar̂pe ro mak okyo. Kahn̂eru komo, paaka komo, paaka xîkrî kom, noro yipu komo tî nahsîyatken̂e. Roowo po rma tî nakpocatken̂e. Yupunthîrî tî non̂etken̂e kamxukre rma kica.
33Ero ke on wara tî ketken̂e iitono komo Sau ya, Apa, enko xe, Kporin komo nanwekyaxe okwe sowtatu komo. Kamxukremu rma non̂exe okwe, kekn̂e tî. Ahce okwe, kekn̂e tî Sau. Kicicme ro mak mehcow ham okwe. On wara xa ehcoko ha ke toopu yîhmamacoko oona ohyaka, porin xa, kekn̂e tî.
34On wara marha tî kekn̂e Sau, Etocoko sowtatu komo yan̂ihso. On wara kacoko yîwya so, Anahsîthîrî komo aacoko Sau yaka paaka, kahn̂eru komo. Iina mak waihkacoko. Iito marha tonocoko yupunthîrî. Kporin komo mtapotachonho yanwekîra tak ehcoko, Kamxukrem tonohra ehcoko, kachonho ha, katatko yîwya so, kekn̂e tî Sau yîwya so. Ero ke paaka takî tî n̂ekyatken̂e ahnoro Ixaw Yana komo iina toopu mîtkoso. Ero po takî tî waihketken̂e tootî me so.
35Ero yinhîrî takî tî Kporin komo ya tîmsom yakn̂itopo nakîhcekn̂e Sau. Ero yimaw makî tî n̂ihciyakn̂e Kaan ya tîmsom yakn̂itopo yakîhtotopo yîwya.
36Ero yinhîrî on wara takî tî kekn̂e Sau, Kaikatko xa hara kosope rma Piristew komo waparî me. Tîtwaikacerî cenmakaxi ro. Cewn̂e mak yîmtora ro mak cehcerî waipîn, kekn̂e tî. Amoro ha tko, ketken̂e sowtatu komo yîwya. On wara tko tî kekn̂e Kporin komo yaka cewomsom, Kaanî mtapotarî ka centacerî tanî rma ka, kekn̂e tî.
37Ero ke on wara tî kekn̂e Sau Kaan ya, Apa, Piristew komo waparî me kîwce xa hara? Amna ya mar̂mape, Ixaw Yana komo ya? kekn̂e tî. Eikura tko tî ka xakn̂e Kaan ero kaamo po.
38Ero ke on wara takî tî kekn̂e Sau, Oona amohcoko amyamro sowtatu yantoman̂e komo. Kicicme cehsom ka tîhtînocerî.
39Yaaro tan wîikesî. Kporin komo nasî waipîn me yaaro, Ixaw Yana komo kurunpen̂e ha, kacho wara rma nasî omtapotarî yaaro xa marha. Omumuru meero kicicme exitaw Xonatas ha noro rma waihyas ha, kekn̂e tî. Eikura ro makî tko tî xatken̂e sowtatu komo.
40Ero yinhîrî on wara tî kekn̂e Sau Ixaw Yana komo ya, Iito ehcoko amyamro mehxa n̂he. Xehxa was ow omumuru yakro, Xonatas yakro ha. Amoro ha tko, ketken̂e makî tî Ixaw Yana komo.
41Ero yinhîrî Kporin komo yakro tî nîmtapowakn̂e Sau, ponaro Ixaw Yana komo yehtopo yakro. Apa kah yawno, kicicme ehxapu cma re menpes owya yaaro ha, kekn̂e tî. Ero yinhirî tak men̂ekacho nar̂mekn̂e. Sau komo ponan me tî n̂epîrkekn̂e Xonatas komo ponan me. Sowtatu komo ponan me epîrkara ro makî tî xakn̂e.
42Ero ke on wara tî kekn̂e Sau, men̂ekacho ar̂macoko xa hara amna yîhtînotome tak, kekn̂e tî. Ar̂metaw tak Xonatas ponan me takî tî n̂epîrkekn̂e okwe.
43Ero ke Xonatasî ya takî tî kekn̂e Sawru, Ai, okopuci, owya ekatîmko kicicme awehtoponhîrî, kekn̂e tî. On wara tî kekn̂e Xonatas, Weenu wemeu wahra mak oyamoyin poturu pokono mak. Ero poyero kwaihya ham, kekn̂e tî.
44On wara takî tî kekn̂e Sau, Kaan xa owaikape waipîra awexitaw Xonatas, ero yopo ro mak owîrîmape. Mîwaiyasî men okopuci, kekn̂e tî.
45On wara tko tî ketken̂e sowtatu komo reha, Xonatas ma re waihya Ixaw Yana komo yukurunpen̂enho, kyopono ro komo yai kukurunpen̂enho ha? Pîra ro mak. Yaaro xa nasî Kporin komo waipîn me, ero wa xa marha yaaro kes amna. Cewn̂e cik noro poci epîrkara nasî roowo pona. Kaan xa noro nakronoma oroto kukurunperî komo poko okre, ketken̂e tî. Ero wa tî Xonatasî n̂ewyometken̂e waipîra ehtome.
46Ero yinhîrî Piristew komo yar̂maxi xa hara tî tohra xakn̂e Sau. Ero ke cetken̂e takî tî Piristew komo cekenî ro komo pona so hara.
Sau Yehtoponho Rma On
47Taa, on wara xakn̂e Sau, Ixaw Yana komo kayaritomon me xa tak n̂ehtîkekn̂e. Yiixatî pîn komo yakro tî n̂etar̂mekn̂e roro mehxarpan komo yakro. Moabita komo yakro n̂etar̂mekn̂e, Amonita komo yakro, Eton pono komo yakro, Soba pono komo kayaritomon yakro, Piristew komo yakro, noro yipu komo yakro tî n̂etar̂mekn̂e roro. Ahna na tîcetaw Ixaw Yana komo xatî pîn komo yopo xakn̂e.
48Anarimaw sowtatu komo nan̂ikyakn̂e. N̂examro yakro takî tî n̂etar̂metken̂e Amarekita komo yakro. Ixaw Yana komo nukurunpekn̂e roro emetanmekn̂enhîrî komo mokuhra tak ehtome. Ero wa tî xakn̂e Sau.
49Taa, on wara xakn̂e Sau mumuru komo yosotî, Xonatas, Ispi, Mawkisua. On wara tî xakn̂e emsîrî komo yosot hara, Merabe, potuthîrî, Mikaw tak, ponan hara. Ero wa tî xakn̂e Sau xîkrî komo yosotî.
50Ainowan xakn̂e Sau pici yosotî. Aimas yemsîrî tî mîk xakn̂e. Abin̂e tî xakn̂e Sau sowtatun komo yantoman̂e me. N̂ee mumuru tî mîk xakn̂e Abine. Sau yîîm yakno tî mîk xakn̂e Nee.
51On wara tî xakn̂e Kisi, Sau yîîm, Nee komo, Abine yîîm ha. Abiew mumuru komo tî mîkyam xatken̂e. Ero wa tî xatken̂e.
52On wara tî xatken̂e Ixaw Yana komo, kayaritomo me Sau yehtopo yecenarî, Piristew komo yakro tî n̂etar̂metken̂e kar̂pe ro mak. Ero ke on wara tî xakn̂e Sau, kîîrî yeen̂ataw karitî, erasîn, noro yipu nahsîyakn̂e tîsowtatun me. Ero wa tî xakn̂e Sau.
Sau N̂en̂epesî Kaan Amareke Komo Waparî Me

1Ero yinhîrî takî tî on wara kekn̂e Samuew Sau ya, Ai Sau, on wara wîîkes awya, Pahxa Kporin komo oyantomekn̂e ahkapetopo poko, tîyanan komo kayaritomon me awitopo poko ha. Ero ke Kporin komo mtapotarî ka entakî xa hara.
2On wara nîîke Kporin komo awya, Kantoman̂e ro Mîk nîîke, Ixaw Yana komo yepanpu xe tak wasî. Amareke komo n̂etarmetken̂e n̂examro yakro Exitu poi mokyataw so. Ero ke Ixaw Yana komo yepanpu xe tak wasî.
3Ero ke etoko amoro Amareke komo yar̂maxi. Emyawnonhîrî komo akn̂iko ahnoro. Yîmtora ro mak men esko. Tooto pen marha yîmtora esko. Ahnoro mak waihkatîkakî, kîîrî pen komo, wooxam pen komo, rikomo pen komo, enawnonhîrî pen meero ciki, iyokuthîrî pen komo marha paaka pen, oper̂a pen, kameru pen, buhu pen, noro yipu pen komo waihkakî ahnoro, nîîke awya Kporin komo, kekn̂e tî Samuew.
4Ero ke takî tî kîrkomo nan̂ikpekn̂e Sau. Ero ke mokyatken̂e Terain pona. Iina mohxapu komo tî nukuknometken̂e. 200.000 tî xatken̂e tîhtarî po tîtosom kom ha. 10.000 marha tî xatken̂e Xuta yepamtho kom hara. Ero wicakî tî mokyatken̂e sowtatu me cehsom komo.
5Ero ke takî tî Amareke komo yewton mîtkoso takî tî cekn̂e Sau. Iito cexitaw sowtatu komo tî ka n̂en̂epekn̂e anarî komo mak. Tuuna yarinho yaka eseyamtome tî n̂en̂epekn̂e.
6Ero yinhîrî takî tî on wara kekn̂e Sau Kenew komo ya, Etocoko men amyamro Amarekita komo chei. Iito rma awexitaw so rma kwaihkexe so men okwe n̂examro pen yakro rma. Ixaw Yana komo mîwakretken̂e okre Exitu poi mokyataw so. Ero ke awaika xera so wasî, kekn̂e tî yîwya so. Ero ke cetken̂e takî tî Kenew komo Amarekita komo chei. Ero wa tî cetken̂e.
7Ero yinhîrî takî tî Amarekita komo takî tî nar̂mekn̂e Sau. Apira pono komo tî nar̂mekn̂e. Miya rorono komo rma tî nar̂mekn̂e, Suru pona rorono kom ha. Exitu mîtwo nai Suru, resce n̂ixa.
8Akake tî nahsîyakn̂e waihkara rma. Amareke komo kayaritomon mîk xakn̂e Akake. Noro maywenînho pen komo reha tî waihkekn̂e ahnoro kacipara imo ke.
9Akake reha tî nîmcetken̂e Sau komo, sowtatu komo yakro rma. Amareke komo yokutho marha tî nîmcetken̂e kir̂wan komo makî tî. Oper̂a tî nîmcetken̂e, paaka komo, yupurukrexapu komo, oper̂a xîkrî marha. Ahnoro tî nîmcetken̂e iyokuthîrî komo kir̂wan kom ha. Noro yipu komo pînîn yaw tî xatken̂e waihka xera okwe. Noro pîntho komo reha tî waihketîketken̂e, kar̂pen komo marha.
Kayaritomo Mera Tak Nasî Sau Amn̂e, Kesî Kporin Komo Samuew Ya
10-11Ero yinhîrî tak Kporin komo nîmtapowakn̂e xa hara Samuew yakro. On wara kekn̂e yîwya, Ai Samuew, ahwora wasî Sau cirirî ke owya kayaritomo me. Oyahsîpînkai tak okwe. Omtapotarî yewetîra n̂ehxe okwe, kekn̂e. Ero ke ahwora takî tî xakn̂e Samuew. Kporin komo yakro tî nîmtapowakn̂e cenmakaxi ro. Cerewre ro makî tî nîmtapowakn̂e.
12Enmarî yakro ro tak Samuew nawomyakn̂e. Sau yenso tî cekn̂e. On wara tko tî ketken̂e iitono komo, Exihra nasî tan Sau. Kahmeru pona toye. Iito tî toopu n̂enpor̂pekn̂e porin, kayaritomo me xa cehtopo yenpotopo me. Ero ciriche Xiwkaw pona takî tî cekn̂e hara, ketken̂e tî.
13Ero ke Xiwkaw pona tî cekn̂e hara Samuew. Sau yeen̂ataw on wara tî kekn̂e Sau yîwya, Ai apa, mîmoko. Kporin komo nakronomarî me awexi xe wasî. Kporin komo mtapotachonho yaw roro rma ciino wiire, kekn̂e tî.
14On wara tko tî n̂eyukyakn̂e Samuew, Beee, kacho tko wencesî kahn̂eru mtapotarî hara. Mooo kacho marha wencesî paaka mtapotarî hara. Ahn̂i xanî mtapotarî mîn wence? kekn̂e tî yîwya.
15On wara tî Sau n̂eyukyakn̂e, Amarekita pen komo yokutho n̂ehce ha re sowtatu komo. Kir̂wan komo mak nîmcetken̂e oper̂a, paaka komo Kporin komo ya tîmsom me ha tî, ponaro awehtopo ya tîmsom me tî. Anarî komo reha amna waihkatîkai, kekn̂e tî.
16Atîtmamko ka, omtapotarî ka entakî, kekn̂e takî tî Samuew Sau mtaka. Kosope oyakro nîmtapota Kporin komo oyakro. Ero wekatîmyas awya oroto, kekn̂e tî. Taa, ekatîmko ka, kekn̂e tî Sau.
17On wara tî kekn̂e Samuew yîwya, Pahxa on wara mîxakn̂e, anarî komo xawyakan me mak mesehtînoyakn̂e. Ero wa awexitaw tko Ixaw Yana tribun komo kayaritomon me tak mîxakn̂e. Kporin komo rma ahkapekn̂e Ixaw Yana komo kayaritomon me.
18Kokon̂oro tak waapa me awen̂epekn̂e. On wara kekn̂e awya, Kicicitho komo mîkyam Amarekita komo. Ero ke waihkaxi etoko. Waihkatîkakî exihra cehso ro, kekn̂e awya.
19Ahce kacho Kporin komo yewetîra mîxakn̂e okwe. Ahce kacho anar̂mathîrî komo yemyawnonho mahsîyakn̂e yohno ro mak ha? Kicicme mehxe Kporin komo wero ro, kekn̂e tî Samuew.
20On wara tko tî Sau n̂eyukyakn̂e, Kporin komo rma tko wewehcakn̂e. Noro yanme rma kîwcekn̂e ar̂mano riso. Amareke komo waihkatîkai. Akake mak wekyakn̂e xiya kayaritomonhîrî komo.
21Sowtatu komo reha nahsîyatken̂e, iyokuthîrî komo, oper̂a komo, paaka komo. Ero mko akn̂itîkacoko kr̂a, kachonho rma re nahsîyatken̂e kir̂wan komo mak. Xiya n̂ekyatken̂e Kporin komo ya tîmsom me, ponaro awehtopo ya tîmsom me ha. Xiwkaw po tî tîmî xe natu yîwya, kekn̂e tî Sau.
22On wara tko tî Samuew n̂eyukyakn̂e, Ahce wa kexitaw so tawake nai Kporin komo kpoko so awya? Kookuthîrî tîmyataw katî kîwya so takn̂isom me, ahce na tîmyataw marha, ero yipu tîmyataw katî tawake nai kpoko so awya? Tîmtapotarî yewehcataw xa katî kîwya tawake nai kpoko so awya? On wara xa nasî Kporin kom ha, Ahce na tîmtopo poko tawake rma re nasî Noro. Tîmtapotacho yewetîtopo poko xa tawake xa nasî. Tawake rma re nasî oper̂a katîtho tîmtopo poko hara. Cewetîtopo poko xa yo nasî tawake xa takî.
23Kicicme ro mak nasî Noro yanwetopo, yaskomo me kehtopo wara rma nasî kica. Oyanme ro mak wehsî, kacho nasî ciixaputho poko kehtopo wara rma kica. Kporin komo mtapotarî manwekye ham okwe. Ero poyero tak awanwekyas tak noro hara okwe. Kayaritomo mera tak awîrasî. Ero wa kesî Kporin komo apoko, kekn̂e tî Sau ya.
24Ero yinhîrî tî on wara kekn̂e Sau Samuew ya, Kicicme wehxe kica. Kporin komo mtapotarî wanwekye ham kica. Amtapotarî marha wanwekye. Omaywen komo pona keraswakn̂e kica. Ero ke n̂examro wewehcakn̂e.
25On wara tko wîîkes awya, kicicme oyehtoponho cma re mîhcamnoyasî. Oyakro cma re mîmokyasî Kporin komo poko oyahwotachome, kekn̂e.
26Pîra, awakro mokuhra wasî, kekn̂e Samuew. Kporin komo mtapotachonho manwekye kica. Ero ke Noro marha tak nasî awanwekn̂e me hara. Kayaritomo mera tak awir̂asî, kekn̂e yîwya.
27Ero wa kache n̂etaknamekn̂e takî tî Samuew tîtotome. Noro pononî tko tî nahsîyakn̂e Sau. Xahrarara kekn̂e tî, n̂etahyaxkekn̂e takî tî Samuew ponontho.
28Ero yinhîrî on wara kekn̂e Samuew yîwya, Ixaw Yana komo kayaritomon me awehtopo yahyaxkan̂e wara tak nasî Kporin komo. Ahyai tak n̂examro nowyasî, kayaritomon komo mera tak awehtome. Anarî tak n̂iire kayaritomo me amîtwono rma. Noro xa tko nasî kir̂wan̂he ayopo.
29Kar̂pe Ixaw Yana komo yehtopo xa Mîk Kporin komo. Cemarontanî ro mak Mîk, tîmtapotachonhîrî town̂e pîn marha Mîk tooto pîn kaxi, kekn̂e tî.
30On wara tko tî kekn̂e xa hara Sau, Kicicme wehxe kica. Wara rma cewetîsom me rma cma re ow menpesî poritomo komo wero ro, oyanan komo wero ro, Ixaw Yana komo wero ro. Ero yinhîrî tak oyakro amoko Kporin komo poko oyahwotachome, ponaro awehtopo poko ha, kekn̂e tî yîwya.
31Ero ke Sau yakro takî tî cekn̂e Samuew. Ero yimaw tak, Oporin xa Amoro, kekn̂e Sau Kporin komo ya.
32Ero yinhîrî on wara takî tî kekn̂e Samuew, Akake eeko ohyaka, Amarekita kayaritomonînho, kekn̂e tî. Ero ke noro n̂ekyatken̂e yîhyaka. Tahwore tî mokyakn̂e Akake Samuew yaka. On wara tî kekn̂e, Cerewrem xa mîn kwaihtopo oko. Kwaihyasî men okwe, wîîka cma re, pîra rma ham okre, kekn̂e tî.
33On wara tko tî kekn̂e Samuew yîwya, Wooxam komo yîmxîkîtho waihkan̂enho amoro okwe akaciparan ke. Ero ke ero wa xa marha tak nasî anocwanînhîrî pen hara. Yîmxîkînî ro mîkro, kacho me tak nasî noro hara wooxam komo ya, kekn̂e tî. Ero wa kache Akake pen takî tî waihkekn̂e Samuew, nakpocakn̂e makî tî. Ero wa tî n̂iir̂akn̂e Xiwkaw po Kporin komo mîtwo rma.
34Ero yinhîrî Xiwkaw poi takî tî cekn̂e Samuew. Hama pona tî cekn̂e hara. Sau reha tî cekn̂e Xibea pona hara.
35Ero yinhîrî Sau yenso tohra takî tî xakn̂e Samuew. Twaihtopo pona roro tohra ro makî tî xakn̂e enso. Okwe, okwe, ken̂e ro makî tko tî Sau pînîn yaw. Ahwora tî xakn̂e Kporin komo Ixaw Yana komo kayaritomon me Sau cirirî ke tîwya. Ero wa tî xakn̂e.
Tapi Nîhkapesî Samuew Kayaritomo Me

1Taa, ero yinhîrî takî tî on wara kekn̂e Kporin komo Samuew ya, Atî wicakî pahkî mîwrace Sau pînîn yaw. Ixaw Yana komo kayaritomon mera tak noro wîhtînoyasî. On wara tak wîîkes awya, paaka meretîtho arîhtoko katî ke. Ero yinhîrî esama yaw etoko Beren pona Xese yaka. Yaake nasî noro mumuru komo. Anarî tak men̂ekai Ow kayaritomo me hara, kekn̂e tî yîwya.
2On wara tko tî Samuew n̂eyukyakn̂e, Ahce wa thakwa re kîwce? Owtotopo men n̂encesî Sau. Entache owaike okwe, kekn̂e tî. On wara tî Kporin komo n̂eyukyakn̂e, Paaka arko awcetaw woosî. Iina awepatakache on wara kasko iitono komo ya, Kporin komo ya tîmsom yakn̂iso kmoko oona, kasko mak.
3Taa, Xese tak an̂ihko owya tîmsom yakn̂itopo yaka. Ero yimaw poko awehtopo wekatîmyas awya. On̂etacirî tak mîhkapesî kayaritomo me hara, kekn̂e tî.
4Ero ke Kporin komo mtapotarî yaw roro rma tak cekn̂e Samuew. Beren pona epatakache poritomo komo n̂eraswatken̂e noro pona iitono komo. On wara ketken̂e yîwya, Tawake mîmoko ha? ketken̂e.
5Nhnk, tawake kmoko, kekn̂e Samuew. Kporin komo ya tîmsom yakn̂iso tan kmoko. Ero ke Kporin komo ponaro xa tak ehcoko amyamro. Ero yinhîrî tak amohcoko oyakro tîmsom yakn̂itopo yenso, kekn̂e tî. Ero yinhîrî Xese tak n̂iir̂akn̂e Kaan ponaro, yumumuru komo marha. N̂examro marha nan̂ikyakn̂e tîmsom yakn̂itopo yenîn̂e me.
6Mokuche so tak Eriabe takî tî n̂een̂akn̂e Samuew. Tan nai ham Kporin komo yeepatai Noro nîhkaperî, kekn̂e tî.
7On wara tko tî kekn̂e Kporin komo Samuew ya, Tupunpore ehtopo ponarora ro mak esko, kaw ehtopo ponarora marha esko. Kayaritomo mera moso wîhtînoi. Tooto warahra enîno wiir̂as Ow, Aporin komo. Tupunpore tpoyino komo yehtopo ponaro mak naxe tooto. Yîropotarî ponaro xa matko was Owî reha Aporin kom ha, kekn̂e tî Kaan.
8Ero yinhîrî Abinatabe takî tî nan̂ikyakn̂e hara Xese. Noro n̂en̂epekn̂e Samuew n̂enîrî me hara. On wara tko tî kekn̂e Samuew, Kporin komo nîhtînoputho pîn moso hara, kekn̂e tî.
9Ero yinhîrî Sama takî tî n̂en̂epekn̂e Xese Samuew n̂enîrî me hara. Pîra, Kporin komo nîhtînoputho pîn marha moso hara, kekn̂e Samuew.
107 tî n̂en̂epekn̂e Xese tumumuru komo Samuew n̂enîrî me. Pîra, Kporin komo nîhtînoputho pîn moxam ahnoro, kekn̂e.
11Ero yinhîrî on wara kekn̂e Samuew Xese ya, On wicakî mak nai amumuru kom ha? kekn̂e. Nai rma ha re mahtîkîthîrî xa, kekn̂e tî Xese. Meye nai okwe oper̂a yenîrî poko, kekn̂e. Ai ha, kekn̂e Samuew, taa, anîkpoko. Noro mokuche mak tak ceseresmexe, kekn̂e tî.
12Ero ke noro takî tî nan̂ikpekn̂e Xese. Mîîmo yaka tî mokyakn̂e. Kir̂wan mîk xakn̂e okre, cenporem xa okre. Cewcure xakn̂e, cepatapore ro mak. Ero yimaw on wara tak kekn̂e Kporin komo, Awomko tak. Noro tak yîhkapeko. Noro xa onîhtînoputho ha, kekn̂e tî Kaan.
13Ero ke paaka meretîtho takî tî nahsîyakn̂e Samuew, katî yen. Noro tak nîhkapekn̂e akno komo wero ro rma. Ero yimaw rma tak Kporin komo Yekatî mokyakn̂e Tapi ropotaka. Yîropotaw tak xakn̂e miya roro. Ero yinhîrî tak Hama pona cekn̂e hara Samuew.
Kaan Yekatî N̂etowyasî Sau Ropotai
14Taa, ero yimaw on wara tî xakn̂e Sau, Kporin komo Yekatî tî cekn̂e noro ropotai hara okwe. Ekenhîrî yaka takî tî mokyakn̂e anarî hara ekatî, kicicitho tak. Kporin komo n̂en̂epetho rma tî mîk xakn̂e. Noro takî tî Sau n̂erepokekn̂e okwe.
15Ero ke on wara takî tî ketken̂e Sau maywen komo yîwya, Apa, on wara awen̂as amna, kicicitho tak awerepoke ekat ham kica. Kaan n̂en̂epetho rma mîk awerepoke. Ero wa awen̂as amna.
16Ero ke amaywen komo cma re men̂epesî raatî yorkan̂e yepon̂e komo. Yaana yenîche noro tak raatî nîyorkesî an̂entarî me kicicitho mokyataw aropotaka, ekat ha, Kaan n̂en̂epetho mokyataw ha. Iyorketaw tak wara n̂he tak na mai, ketken̂e yîwya.
17Ero ke on wara takî tî kekn̂e Sau tmaywen komo ya, Taa, raatî yorkan̂e epocoko yaana me iyorkan̂e. Enîche awya so ohyaka ehcoko, kekn̂e tî.
18Ero yimaw on wara tî kekn̂e anarî yîwya noro maywen ha, Xese mumuru ween̂e Beren pono mumuru. Raatî yorkan̂e mîkî. Erasînî ro mak mîk, sowtatu me cehsom. Takîhso tîmtapotaxmu marha mîk, kîîrî yenpotho marha okre. Kporin komo marha nasî noro yakronoman̂e me.
19Ero ke an̂ikn̂e komo takî tî n̂en̂epekn̂e Sau Xese yaka. On wara tî ketken̂e yîwya, On wara tî nîîke Sau awya, Amumuru en̂epeko ohyaka Tapi, oper̂a yenîn̂enho ha, nîîke, ketken̂e tî yîwya.
20Ero ke tooku mkahsî takî tî Xese nakriyakn̂e cuure buhu mkahsî. Wooku marha tî nakriyakn̂e uupa yukun, een yawno, kabritu marha tî. Sau ya tîmsom tî mîn narpekn̂e tumumru ya, Tapi ya.
21Ero ke Sau yaka takî tî cekn̂e Tapi. Noro maywen me tak xakn̂e. Tapi xe xa tî xakn̂e Sau. Ero ke tukurun yaan̂e me takî tî n̂iir̂akn̂e noro.
22Ero yinhîrî on wara takî tî kekn̂e Sau Xese ya, Tawake wasî amumuru Tapi poko. Ero ke eroromero ahsî xe wasî omaywen me, kekn̂e tî.
23Ero ke emapona roro tî raatî nîyorkekn̂e Tapi kicicitho mokyataw Sau ropotaka, Kaan n̂en̂epetho mokyataw, ekat ha. Iyorketaw wara n̂he takî tî xakn̂e Sau, cerepore tî xakn̂e hara. Kicicitho tî cekn̂e yîropotai. Ero wa tî cekn̂e kicicitho ekat ha.
Korias Pen Waihkesî Tapi

1Taa, ero yinhîrî Piristew komo takî tî mokyatken̂e xa hara waapa me kopi. Soko pona tî ka n̂esenmekyatken̂e Xuta yepamtho yewton pona. Epese Tamin pona xa tî cetarî komo n̂iir̂atken̂e. Mehxa xakn̂e Soko, xehxa xakn̂e Aseka hara.
2Ero ke n̂examro yakro etar̂maxi takî tî cetken̂e Sau Ixaw Yana komo yakro. Era woskaran pona tî n̂iir̂atken̂e cetarî komo. En̂exa takî tî cetken̂e îh pona epanatoso Piristew komo yeepatai.
3Mehxan po tî xatken̂e Piristew kom hara îh po. Xehxan po tî xatken̂e Ixaw Yana komo îh po. Iyotaw so tî xakn̂e tuuna yaporî.
4Ero yimaw takî tî sowtatu imo mokyakn̂e Piristew komo yetarî yai, Korias tî mîk xakn̂e noro yosotî. Kace pono tî mîk xakn̂e. Kawno xa tî mîk xakn̂e, 3 metru tî xakn̂e kopi.
5Yîxapikan tî xakn̂e bronse ciixapu. Ponon marha tî xakn̂e bronse. Tawsîn̂em xa tî mîn xakn̂e ponon, 57 kiru wicakî tî xakn̂e awsîn okyo.
6Tîhrewomke marha tî xakn̂e bronse ke. Iyahtari tî xakn̂e raapu, ecepu kawno pîn, tawyockem.
7Raapu marha tî naar̂akn̂e porin xa. Kwahsî mayo wicakno tî mîn xakn̂e ero yecepu okyo. Kuripara tî xakn̂e ero poturu tawsîn̂em xa marha. 7 kiru wicakî tî xakn̂e poturu yawsîn. Noro yecen̂an yaan̂e tî cekn̂e poturme.
8Taa, on wara tî xakn̂e noro, Korias ha, Ixaw Yana komo yeepatai tî n̂ecececekn̂e mooxe n̂he ha re. Yîwya so tko tî kekn̂e kar̂pe, Ai, Ixaw Yana komo, ahce kacho mîmohce oona? Ahce kacho mepanatacow amna waparî wara? Piristew pîn me katî ow meen̂at ha? Sau maywen pîn katî amyamro? On wara wîîkes awya so apoyino komo men̂ekacoko cewn̂e. Noro tak en̂epecoko oyakro etar̂maxi.
9Oyopo na nai noro, owaike ha na. Ero wa exitaw awanton komo me tak amna nasî. Noro yopono me tko na wai ow hara, noro pen na waihke ow. Ero wa oyexitaw amna yanton me tak maxe amyamro hara, kekn̂e tî. Kar̂pe tî kekn̂e yîwya so.
10On wara marha tî kekn̂e, Kar̂pentho me mak keen̂axe so Ixaw Yana komo. Oyakro cetar̂maxmu ka en̂epecoko xiya, kekn̂e tî. Ero wa tî kekn̂e Korias, Piristew ha.
11Yîmtapotarî yentache tak nahwoketken̂e ro makî tî Sau komo, Ixaw Yana komo. N̂eraswatken̂e xa takî tî kopi. Ero wa tî xatken̂e.
12Taa, on wara tî xakn̂e Tapi ero yimaw, Eprata pono mumuru tî mîk xakn̂e, Xese mumuru ha. Beren tî xakn̂e n̂examro yewton, Xuta yepamtho yewton ha. 8 tî xatken̂e Xese mumuru komo. Kayaritomo me exitaw Sau poritomo me takî tî xakn̂e yîîm komo.
13Xese mumuru komo takî tî cetken̂e Sau wenari Piristew komo yakro etar̂maxi, 3 makî tî cetken̂e. Eriabe tî xakn̂e potuthîrî yosot ha. Ponan yosotî xakn̂e, Abinatabe. Ponan yosot hara xakn̂e Sama.
14Mahtîkîthîrî tî mîk xakn̂e Tapi. Poritomo komo reha tî cetken̂e Sau wenari osorwaw mak.
15Sau yawnonho rma tî cekn̂e Tapi amn̂e xa so mak. Beren pona roro tî cekn̂e tîîm yoku yenso, oper̂a yenso. Ero wa tî xakn̂e Tapi.
16Taa, pahkî tî mokyakn̂e Piristew Ixaw Yana komo ya esenposo, 40 kaamo. Enmar̂atîxera tî mokyakn̂e, kokmamr̂atîxera marha. Îh po tî n̂ecececekn̂e. Ero wara roro tî xakn̂e okwe.
17Ero yimaw on wara tî kekn̂e Xese tumumuru ya, Tapi ya, Okopuci, on arko puruma yupuxapu awakno komo yaka, sowtatu komo yakro naxe, iina arko yîhyaka so. Kumixi yaka enkakî. On marha arko cuure 10 ha. Yohno arko.
18On marha arko keixu awakno komo yantoman̂e yaka, mil komo yantoman̂e yaka ha. 10 arko ha. Awakno komo yehtopo enko, kir̂wan̂he na natu kachome. Amokyataw hara ahce na eeko yînmîthîrî komo ciki, Kir̂wan̂he nat ham, kachome owya.
19Era woskaran po tî natu. Iito tî natu Sau komo, Ixaw Yana komo ahnoro. Piristew komo yakro tî n̂etar̂metu iito, kekn̂e tî. Ero wa tî kekn̂e yîîm Tapi ya en̂epetaw.
20-21Ero ke enmarî yakro ro takî tî pakekn̂e Tapi. Anarî tî nantomekn̂e oper̂a yenîrî poko. Buhu mkahsî tî nakriyakn̂e tînarîrî. Ero yinhîrî takî tî cekn̂e tîîmî mtapotarî yaw roro rma. Sowtatu yetarî yaka takî tî n̂epatakekn̂e sowtatu komo cetaw rma Piristew komo yeepataka. Yuu yuu, ketken̂e tî tîcetaw so. Esepataka ro makî tko tî n̂ecececetken̂e. Mehxa tî xatken̂e Piristew komo, xehxa tî xatken̂e Ixaw Yana kom hara.
22Iina cepatakache tak tîn̂ekîthîrî tî nîmyakn̂e Tapi sowtatu yemyawno yenîn̂e ya. Ero yinhîrî yohno tî cekn̂e sowtatu komo cheka. Iito rma takî tî takno komo nîmtapotarekn̂e.
23N̂examro yakro yîmtapowataw Korias takî tî mokyakn̂e xa hara sowtatu imo. Piristew tî mîk xakn̂e, Kace pono. Piristew sowtatun komo yai takî tî mokyakn̂e. Ececetoso tî mokyakn̂e Ixaw Yana komo yeepataka. Cececetotopo ro na tî mokyakn̂e. Ixaw Yana komo tî nîwîrîyakekn̂e xa hara kica. Yîmtapotarî takî tî n̂encekn̂e Tapi.
24Korias yenîche Ixaw Yana komo takî tî n̂emahciyatken̂e yîhyai. N̂eraswatken̂e xa tî noro pona.
25On wara tî ketken̂e Ixaw Yana komo, Noro xa hara kopi, enko xe. Ixaw Yana komo yîwîrîyakaxi mokyasî roro kica. Noro waihkacho ponaro xa tî nai kayaritomo. Puranta pen tî nîmya noro waihkan̂enho ya. Cemsîrî marha tî nîmya yipici me. Kayaritomo purantan tîmcoko, kahra marha takî tî nai yîîm ya, iyanan komo ya ahnoro. Ero wa tî noro pen waihkan̂enho n̂epeme kayaritomo, ketken̂e tî.
26On wara tî kekn̂e Tapi iito ececetoxapu komo ya, Ai, ahce warai ke kepeme kayaritomo moso Piristew waihkache kîwya? Twaihkapore men nai ha Ixaw Yana komo yîwîrîyakara tak ehtome. Piristew mak mexe mîkro, etanpikantho ha. Ahce kacho noro yipu Kaan sowtatun komo n̂îwîrîyake kica? kekn̂e tî.
27Ero ke takî tî kayaritomo mtapotarî n̂ekatîmyatkekn̂e Tapi ya. Ero wa xa tî noro waihkan̂enho n̂epeme kayaritomo, ketken̂e tî yîwya.
28Yîmtapotarî tko tî n̂encekn̂e Tapi yakno, Eriabe ha, potuthîrî kom ha. Iitono komo yakro esentacho komo tî n̂encekn̂e. Ero ke takî tî nîrwonakn̂e Tapi poko. On wara tî kekn̂e yîwya, Ahce kacho oona mîmoko? Onoke xa nai oper̂a yenîn̂e me awemtaka hara asak makno yenîn̂e me, pohnîntawno yenîn̂e me ha? Anarî komo yopono me cesehtînosom mak amoro ham kica, kicicme ro mak nai aropotarî ham kica, Amna yetar̂marî yenso mak wa mîmoko oona, kekn̂e tî.
29On wara tko tî n̂eyukyakn̂e Tapi yîmtaka, Ahce wa ma wex hara awya? Tohnaw ma re wa kmoko awya? kekn̂e tî.
30Ero yinhîrî anarî komo ya takî tî kekn̂e xa hara Tapi. Ai, ahce ke tî n̂epeme kayaritomo noro waihkan̂enho ha? kekn̂e tî. Yîhcirî me kan̂enhîrî komo wara xa marha tî kekn̂e hara.
31Ero wa tî nîmtapowakn̂e Tapi sowtatu komo yakro. Yîmtapotachonhîrî tko tî n̂ekatîmyatken̂e Sau ya hara. Ero ke Tapi takî tî nan̂ikpekn̂e Sau.
32On wara tî kekn̂e Tapi Sau ya, Ai apa, ahwokara ro mak cexpore nasî noro yanme, Piristew yanme. Awanton ow ha. Ow xa kîwcesî etar̂maxi noro yakro, kekn̂e tî.
33On wara tko tî Sau n̂eyukyakn̂e, Mîîce ha ma re awya noro yakro etar̂maxi? Kar̂pamxan me xa thakwa mas okwe. Noro reha nasî waapa me mehxa ro, kar̂pamxan me cehtoponhîrî n̂ixa ro rma kopi, kekn̂e.
34-35Kekn̂e rma tko tî Tapi Sau ya, On warai ow awanton ha, apapa yoku yenîn̂e ow oper̂a yenîn̂e. Pahxa reaw mokyakn̂e oper̂a yeskaxi, uhsu marha mokyakn̂e anarimaw hara oper̂a yeskaxi. Noro yipu yetapaxi tak kîwcekn̂e. Oper̂a wowyakn̂e hara yîmtawnonhîrî rma. Oyeska xe re xakn̂e. Yîhpoci poko tko wahsîyakn̂e, wetapekn̂e tak twaihso ro.
36Reaw waihkan̂enho ow, uhsu waihkan̂enho marha. N̂examro pen wara rma tak nas amn̂e noro hara Piristew ha. Kaan sowtatun komo nîwîrîyakesî kica waipînî ro sowtatun kom ha. Ero ke ero wa wiirasî noro pen hara.
37Okurunpekn̂e Kporin komo oyahsîra ehtome reaw, oyahsîra ehtome uhsu hara. Ero ke oparaxka xe exitaw noro, Piristew ha, okurunpesî rma hara, kekn̂e tî. Ero wa tî kekn̂e Tapi Sau ya. Taa, kekn̂e takî tî Sau, etoko rma. Awakronoma xe wasî Kporin komo ya, kekn̂e makî tî yîwya.
38Ero ke tpononî rma takî tî Sau namrupekn̂e Tapi ya, kuripara. Tawrutarî tî namrupekn̂e yîywa kuripara. Tîxapikan marha namrupekn̂e yîwya bronse hara.
39Ero yinhîrî Sau kaciparan takî tî n̂imiyakn̂e Tapi tponon poko rma, kuripara poko ha. Ero ke takî tî ero yipu yaw tîtotopo nukukmekn̂e Tapi. Pîra ro mak was okwe, kekn̂e takî tî. On yaw tohra ro mak was okwe on yipu yaw tohnînhîrî kaxi thakwa, kekn̂e tî. Ero ke tî Sau ponontho mohkekn̂e hara Tapi.
40Ero yinhîrî cekn̂e takî tî Tapi tamoyin ke cemyarke mak tak. Aporî wacetaw toopuci tî men̂ekekn̂e tmemehsem kom ha, 5 mak. Ero takî tî n̂enkayakn̂e tukumixin yaka. Tamorî yaw reha tî naar̂akn̂e toopuci yar̂macho, tawyockem ha. Ero wa tî cekn̂e Piristew wece.
41Ero yimaw noro marha tî mokyakn̂e Tapi wece hara. Noro yecen̂an yaan̂e tî mokyakn̂e poturme.
42Ero yimaw takî tî Tapi wece tî n̂een̂akn̂e Korias. Kar̂pamxan me exirî tî n̂een̂akn̂e. Tupunpore exirî marha tî n̂een̂akn̂e cewcure exirî ha. Kar̂pentho me ro makî tî n̂een̂akn̂e.
43On wara tî kekn̂e Tapi ya, Ahce wa ow meen̂a hara kopi? Xaparitho mak katî ow awya? Ero wa oyenîrî ke na amoyi ke cemyarke mak mîmokya owece ha? kekn̂e tî. Ero yinhîrî takî tî ponaro cehtopo komo ya Tapi pen n̂eremkapekn̂e.
44Amoko xiya ha, kekn̂e tî Tapi ya. Kwacinama yotî me kr̂a war̂mesî apunthîrî, kamara yotî me marha, kekn̂e tî yîwya.
45On wara tko tî Tapi n̂eyukyakn̂e, Owece mîmokyasî akaciparan ke cemyarke mak, raapu ke marha kawno ke, kawno pîn ke marha. Ero yipu mak mekyasî owece. Owî reha kmokyasî awece Kporin komo yosotî ponaro, kantoman̂e ro yosotî ponaro ha. Kaan xa Mîk ha, Ixaw Yana komo sowtatun yaan̂e ha. Noro yipu mîwîrîyakesî kica. Noro yosotî ponaro mak awece kmokyasî owî reha.
46Oroto rma awar̂mapesî Kporin komo owya. Ketapesî kr̂a tak, kîpîmkocesî marha. Piristew sowtatun komo puntho marha wîmyasî kwacinama komo yot me, kamara komo yot me ha. Ero wa awar̂mapexe so Kporin komo owya, Kaan xa nai ham Ixaw Yana komo chew, kachome tak roowo poko hakno komo ya. Ero wa kexe amn̂e.
47On wara marha tak kexe moxam oona esenmexapu komo ahnoro, Yukurunpeno riin̂e xa Mîk ham Kporin komo kacipara ken̂ehra mak, raapu ken̂ehra marha, kexe. Ero ke Noro yanme xa amna n̂etar̂mesî awakro so. Noro xa tak awar̂mapexe so amna ya, kekn̂e tî. Ero wa tî kekn̂e Tapi Piristew ya.
48Ero yimaw tak meyehra n̂he takî tî mokyakn̂e Piristew Tapi paraxkachome. Ero ke karpe xa marha Tapi cekn̂e sowtatu komo wece hara, Piristew wece xa.
49On wara takî tî xakn̂e Tapi, tukumixin yawno takî tî mohkekn̂e toopuci. Ero takî tî nar̂mai ar̂macho ke ciki. Piristew pen takî tî n̂etapekn̂e perî poko oko. Yîhtîpîrî tawkaxi ro tî n̂ewomyakn̂e toopuci oko. Ero yanme takî tî n̂epîrkekn̂e Korias pen cewnapo.
50Ero yipu ke tî Piristew nar̂mekn̂e Tapi, toopu yar̂macho ke cik mak, toopuci ke marha. Ero yipu ke makî tî waihkekn̂e. Kacipara imo exihra ro makî tî xakn̂e Tapi yaw.
51Ero yinhîrî takî tî Tapi n̂emahciyakn̂e Piristew yaka. Epona tî n̂ecececekn̂e. Noro pen kaciparantho rma tî mohkekn̂e. Ero ke rma tî nîmpîmkocekn̂e waihkachome xa tak. Piristew komo tî n̂een̂atken̂e noro pen waihkacho, pona tîwya so entoponhîrî komo pen waihkacho ha. Ero ke takî tî n̂emahciyatken̂e ro mak.
52Ero ke Ixaw Yana komo takî tî cetken̂e Piristew komo waihkaxi. Xuta yepamtho komo yakro rma tî weken̂emekyatken̂e. Yahya ketken̂e tî weken̂emekrî komo me. Miya rma tî weken̂emekyatken̂e Kace potaka rma, Ekron potaka marha. Piristew pen yokoputho komo takî tî xatken̂e Saarain yesamarî porero, paraxkaxapu komo yokoputho ha. Miya roro tî xakn̂e okoputhîrî komo mer̂pora, Kace pona roro, Ekron pona roro marha.
53Ero yinhîrî takî tî Piristew komo weken̂emekn̂enho komo mokyatken̂e hara n̂examro pen yetatho yaka. Emyawnonhîrî komo takî tî nahsîtîketken̂e.
54Taa, on wara takî tî xakn̂e Tapi, Korias pen pîtho tî naar̂akn̂e Xerusaren pona. Noro pen ponontho reha tî nakriyakn̂e tîmîn yaka, kuripara ciixapu ha.
55Taa, on wara tî xakn̂e Sau Tapi yeen̂ataw, Piristew wece torî yeen̂ataw, on wara tî kekn̂e Abine ya, tîsowtatun komo yantoman̂e ya, Ai Abine, onok mumuru mîk kar̂pamxan ha? kekn̂e tî. On wara tî Abine n̂eyuyakn̂e, Apo ha na. Onok mumuru na mîkro? Camkî mak was apa. Yaaro tan wîîkes awya, kekn̂e tî.
56On wara tî kekn̂e kayaritomo, Entata ika noro yîîm yosotî, kekn̂e tî yîwya.
57Ero yinhîrî takî tî Tapi n̂etîramekn̂e hara Piristew waihkan̂enho. Ero yimaw takî tî noro naar̂akn̂e Abine Sau yaka. Piristew pîtho ke cemyarke rma tî cekn̂e Tapi yîhyaka.
58On wara tî Sau kekn̂e yîwya. Okopuci, onok mumuru amoro? kekn̂e tî yîwya. On wara tî Tapi n̂eyukyakn̂e, Awanton mumuru ow ha Xese mumuru, Beren pono mumuru ha, kekn̂e tî. Ero wa tî kekn̂e Tapi.
Cewresawra Tapi N̂een̂asî Sau
18
1Taa, on wara takî tî xakn̂e Xonatas ero yimaw, Sau yakro Tapi mtapotarî ka n̂encekn̂e. Ero yimaw takî tî yiixe xa takî tî n̂ehtîkekn̂e. Tupun xe rma xakn̂e ero wa xa marha tî noro xe xakn̂e hara. Ero wa takî tî xakn̂e Xonatas Tapi poko.
2Ero yimaw rma tî Tapi nahsîyakn̂e Sau tantonî ro me. En̂epera takî tî xakn̂e yîîm yaka hara.
3-4Ero yimaw tî Xonatas nîmtapowakn̂e Tapi yakro cetakronomacho komo poko. Ero wa tî nîmtapowakn̂e Xonatas Tapi xe xa cexiri ke. Tupun xe rma xakn̂e ero wa xa marha tî yiixe xakn̂e. Tpononthîrî rma tî mohkekn̂e kawno Tapi ya tîmtome. Tawrutathîrî marha tî nîmyakn̂e yîwya kuripara. Tîkaciparanthîrî, tîkrapanthîrî, taan̂apotunthîrî, ero warai komo tî nîmyakn̂e Xonatas Tapi ya.
5Taa, mîn hak poko takî tî Tapi nantomekn̂e Sau. Ahce na poko antomache takîhso makî tî n̂iir̂akn̂e. Ero ke sowtatu yantoman̂e me takî tî Tapi n̂iir̂akn̂e Sau, mer̂pono pîn yantoman̂e me tak ha. Tawake tî xatken̂e Ixaw Yana komo sowtatu yantoman̂e me cirirî ke. Sau maywen komo marha tî xatken̂e tawake. Ero wa tî xatken̂e Tapi poko.
6-7On wara takî tî xatken̂e wooxam kom hara Ixaw Yana kom ha. Ero yimaw tî sowtatu n̂etîrametken̂e Piristew waihkache Tapi ya. Etîrametaw so wooxam komo takî tî n̂epataketken̂e ahnoro Ixaw Yana komo yewton poi. Sau yakro esepotpona tî cetken̂e. Waano tî naar̂atken̂e. Maraka tî nîyorketken̂e. Raatî marha tî nîyorketken̂e. Manatken̂e marha. Manataw so on wara tî ketken̂e waano me, Emapona roro 1.000 komo waihkai okre Sau. Emapona roro marha 10.000 komo waihkai okre Tapi, kacho tî naar̂atken̂e. Ero wa kacho tî naar̂atken̂e waano wooxam komo.
8-9Ero wa kacho yentache nîrwonakn̂e xa takî tî Sau. Cewresawra ro makî tî wooxam komo wanorî n̂encekn̂e. On wara tî kekn̂e, 10.000 komo waihkai Tapi emapona roro, kexe wooxam komo. 1.000 komo waihkai Sau emapona roro, kexe mak kica opoko hara. Noro xawyakan me mak oyetacaxe kica. Kayaritomo yopono me katî wa ciri xe natu Tapi? kekn̂e tî. Ero yinhîrî cewresawno mera takî tî Tapi n̂een̂akn̂e kica miya roro. Ero wa tî xakn̂e Sau kica.
10-11Enmapuche hara kicicitho takî tî mokyakn̂e xa hara ekatî Sau ropotaka, Kaan n̂en̂epetho rma ha. Ero yimaw Kaanî mtapotarî yekatîmn̂e wara rma tî re nîmtapowakn̂e Sau tîmîn yaw rma. Ero yimaw marha tî tîratîn nîyorkekn̂e Tapi, nîyorkekn̂e roro, cehtopo ro yaw roro rma. Iyorketaw Sau tî xakn̂e rah ke cemyarke. Ero yimaw takî tî Tapi wece nar̂mekn̂e raapu oko. On wara tî kekn̂e tîropotaw, Tapi wîtwesî mîîmo wacan pona twoso ro mak on ke rah ke, kekn̂e tî oko. N̂emahciyakn̂e tko tî Tapi asakî ro.
12Ero yimaw takî tî n̂eraswakn̂e takî tî Sau Tapi pona. Kporin komo tî n̂een̂akn̂e Tapi yakronoman̂e me xa. Sau pen yakronoman̂e me exihra ro mak takî reha tî xakn̂e. Ero ke tî n̂eraswakn̂e Tapi pona.
13Ero ke tîhyai tî Tapi n̂en̂epekn̂e hara. Sowtatu komo yantoman̂e me tî n̂iir̂akn̂e 1.000 komo yantoman̂e me. Noro yipu komo takî tî naar̂akn̂e Tapi, n̂ekyakn̂e hara. Ixaw Yana komo wero ro rma ero poko xakn̂e.
14Ahce na poko exitaw Tapi takîhso xa tî n̂iir̂akn̂e. Ero wa tî xakn̂e Tapi Kporin komo ya takronomarî ke.
15Takîhso xa Tapi yehtopo tî n̂een̂akn̂e Sau. Ero ke n̂eraswakn̂e xa takî tî noro pona.
16Ero warahra tko tî xatken̂e Ixaw Yana komo, Xuta yepamtho komo marha. Tapi xe tî xatken̂e n̂examro reha taan̂e komo me exirî ke sowtatu me tîcetaw so.
Mikaw Nahsîyasî Tapi Cipici Me
17Ero yinhîrî on wara takî tî kekn̂e Sau Tapi ya, Moso oyemsîrî Merabe ha. Takno yopono moso ewrutoponhîrî. Apici me wîmyasî moso. On wara makî tko wîîkes awya, Erasîn me ro mak etoko roro sowtatu me. Kporin komo xatî pîn komo waparî me etok ha, kekn̂e tî. On wara tko tî kekn̂e Sau tîropotaw, Tapi waihkara was ow. Piristew komo xa waihkacowpe n̂examro waparî me toche, kekn̂e tî kica.
18On wara tko tî Tapi n̂eyukyakn̂e, Noro pîntho mak ow. Noro pîntho marha apapa yanan komo. Amna ponarora ro mak naxe Ixaw Yana komo. Ero ke ahce kacho kayaritomo woxin me wai hara? kekn̂e tî. Ero wa makî tî kekn̂e Tapi Sau yemsîrî poko.
19Ero yinhîrî Sau yemsîrî Merabe tîmtopo me exitaw tak Tapi ya anarî ya xa matko tî nîmyakn̂e yîîm okwe. Atîriew ya tî nîmyakn̂e okwe yipici me Meora pono ya.
20Taa, anarî tî xakn̂e hara Sau yemsîrî Mikaw tî osotî. Tapi xe tî xakn̂e noro. Tapi xe ehtopo tî n̂ekatîmyatken̂e Sau ya noro maywen komo. Saw yewresaw tî ero wa xakn̂e.
21On wara tî kekn̂e tîhnaw, Tapi pici me wîmyasî noro oyemsîrî. Noro pînînke tak Piristew komo yarmaxi nîîce, noro penî kra tak n̂examro waihketu, kekn̂e tî. Ero ke on wara takî tî kekn̂e Tapi ya yipihtotopo poko xa hara, Nasî rma tko anarî oyemsîrî, ponan xa hara. Ero ke owoxin me rma mas oroto, kekn̂e tî yîwya.
22Ero yinhîrî on wara takî tî kekn̂e Sau tmaywen komo ya, Ai, on wara men kacoko Tapi ya ahto so na awexitaw so noro yakro, Ai oyakno, aaxe tî nai Sau. Noro maywen komo marha tî natu aaxe. Ero ke noro woxin me tak esko, kacoko yîwya, kekn̂e tî.
23Ero ke ero wara rma tî ketken̂e Tapi ya. On wara tko tî Tapi n̂eyukyakn̂e, Ahce wa thakwa re kayaritomo woxin me wai okwe? Yupurantamnî thakwa ow okwe. Esekaiporen marha ow, kekn̂e tî.
24-25Ero ke Tapi mtapotarî tî n̂ekatîmyatken̂e Sau ya hara noro maywen komo. Ero yentache on wara tî kekn̂e Sau yîwya so, On wara kacoko Tapi ya, Puranta xera tî nai kayaritomo cemsîrî yepetho me. 100 Piristew komo makî tî mîwaike. Anpichothîrî komo tî mekya yîhyaka enpotome yîwya. Ero xe makî tî nai cemsîrî yepetho me tîîxatî pîn komo waihkacho ha, kacoko yîwya, kekn̂e Sau. On wara tko tî kekn̂e Sau tîhnaw, Tapi penî kr̂a tak waiketu Piristew komo, kekn̂e tî kica.
26Ero ke Sau mtapotarî takî tî n̂ekatîmyatken̂e hara noro maywen komo Tapi ya. Ero yentache kayaritomo woxin me cexi xe rma takî tî xakn̂e Tapi. Enatîra rma tî ka xakn̂e enmarî, Ero wicakî mak n̂enmape Piristew pen komo yanpichotho komo yehtome Tapi ya, kachonho Sau ya.
27Ero ke yohno rma tî cekn̂e Tapi tmaywen komo yakro Piristew pen komo waparî me. N̂examro pen waihketken̂e 200. Anpichothîrî tî n̂ekyakn̂e Tapi Sau yaka yunkuknomathîrî yopono. Yîwya tî nîmyakn̂e kayaritomo woxin me tak cehtome. Ero ke cemsîrî takî tî nîmyakn̂e Sau yîwya, Mikaw, yipici me.
28-29Ero yimaw tak Kporin komo nakronomarî me xa takî tî Tapi n̂een̂akn̂e Sau. Tapi xatî me marha tî cemsîrî n̂een̂akn̂e. Ero ke n̂erahtîmtîkekn̂e takî tî Sau Tapi pona. Yiixatî pîn me roro takî tî n̂ehtîkekn̂e okwe.
30Ero yimaw waapa me rma tî mokyatken̂e roro Piristew komo Ixaw Yana komo waparî me. Mokuche roro tko takîhso tî xakn̂e Tapi n̂examro pen yakro cetar̂macho poko. Anarî komo yopo tî xakn̂e Tapi takîhso, Sau maywen komo yopo. Ero ke Tapi yosotî takî tî n̂ekaiwakn̂e xa tak, takîhsom me xa tak. Ero wa tî xakn̂e Tapi.
Tapi Waihka Xe Nasî Sau
19
1Ero yinhîrî on wara takî tî kekn̂e Sau tumumuru ya Xonatas ya, Tapi kra waihkakî, kekn̂e tî. Ero wa xa marha tî kekn̂e tmaywen komo ya hara. Tapi xe rma tko tî xakn̂e Xonatas. Yiixe ro makî tî xakn̂e.
2Ero ke tî Tapi weronomekn̂e. On wara tî kekn̂e yîwya, Ai, apapa tî nai awaika xe okwe. Ero ke pahxaxa men eseyamko. Iito men ka esko epatakara.
3Apapa yakro kmokyasî mararî pona iipo masî ceseyamso ero pona. Noro yakro kîmtapowasî apoko. Yîmtapotarî yentache tak wekatîmyasî awya amn̂e, kekn̂e tî.
4Ero ke enmapuche takî tî tîîm yakro nîmtapowakn̂e Xonatas yîrwoxinkachome Tapi poko. On wara tî kekn̂e, Apa, kicicme exihra ro makî cma re masî Tapi poko. Awanton mîkî. Kicicme exihra xakn̂e apoko. Awakronoman̂e me xa matko nasî miya xe xa okre.
5Piristew pen waihkaxi noro cekn̂e twaihîrî yaro rma okwe. Ero ke Piristew komo yopono me takî tî xatken̂e Ixaw Yana kom okre. Ero wa tî xatken̂e Kporin komo yanme rma. Iyopono me exirî komo rma meen̂akn̂e. Tawake mîxakn̂e okre. Ero ke ahce kacho kicicme awexi xe tak mai? Ahce kacho Tapi waihka xe tak mai kicicme exihnî ro mak okwe? kekn̂e tî.
6Xonatasî mtapotari tî n̂encekn̂e Sau. Ero ke on wara tî kekn̂e yîwya, Yaaro xa tan wîîkes awya, Tapi waihkara wasî. Yaaro, Kporin komo nasî waipînî ro me, ero wa xa marha yaaro wîîkesî cemaro pîn me ro mak. Waipîra nasî Tapi, wîîkesî, kekn̂e tî.
7Ero ke Tapi tî nan̂ikyakn̂e Xonatas. Sau mtapotachonho takî tî n̂ekatîmtîkekn̂e yîwya. Sau yaka marha tî naar̂akn̂e. Ero yinhîrî takî tî Sau yaw xa hara xakn̂e Tapi pahxa xakn̂e ero wara rma.
8Ero yinhîrî takî tî Piristew komo mokyatken̂e xa hara Ixaw Yana komo waparî me. Ero ke akro so tî etar̂maxi cekn̂e xa hara Tapi. Kar̂pe tî n̂etar̂mekn̂e akro so. Ero ke takî tî n̂emahciyatken̂e. Ero wa tî Piristew komo nar̂mekn̂e Tapi.
9Ero yinhîrî kicicitho takî tî mokyakn̂e xa hara ekatî Sau ropotaka. Kporin komo n̂en̂epetho rma tî mîk xakn̂e. Tîmîn yaw tî xakn̂e Sau ceremaxi. Ero yimaw tîhrahnu nahsîyakn̂e ratî yorketaw Tapi ya.
10Ero yinhîrî tak Tapi pen paraxka xe xa hara tî xakn̂e okwe. Two xe tî xakn̂e rah ke rma mîîmo wacan poko. N̂emahciyakn̂e xa hara tko tî Tapi. Mîîmo wacan makî tî Sau wekn̂e tîrahnu ke, pom knoi. Ero ke takî tî n̂emahciyakn̂e Tapi ero po rma kosope.
11Ero po marha tî sowtatu komo n̂en̂epekn̂e Sau Tapi mîn wamton̂e komo. Enmapuche men Tapi waihkacoko, kekn̂e tî yîwya so. Mikaw tko tî n̂encekn̂e, yipici. Ero ke tî ciin̂o weronomekn̂e. Oroto kosope emahcira awexitaw pahxaxa men tî awaiketu okwe, kekn̂e tî yîwya.
12Ero ke mîîmo yewkanapan yaro tî Tapi n̂enîhcekn̂e Mikaw. N̂emahciyakn̂e takî tî Tapi Sau maywen komo n̂enîhtorî me rma. Ero wa tî n̂emahciyakn̂e Tapi.
13Ero yinhîrî tooto warai me ciixapu takî tî nîrapekn̂e Mikaw cetîrapotopo komo pona. Kabra pocitho kahxapu tî n̂iir̂akn̂e yîhtîpîrî warai me. Ero takî tî n̂eewopon̂akn̂e. Ero wa tî n̂iir̂akn̂e Mikaw.
14Ero yinhîrî sowtatu komo takî tî n̂en̂epekn̂e Sau Tapi yahsîso. On wara tko tî kekn̂e Mikaw yîwya so. Namotoyas okwe Tapi, kekn̂e tî yîwya so.
15Sowtatu komo tko tî n̂en̂epekn̂e xa hara Sau Tapi yahsîso. On wara tî kekn̂e yîwya so, Etîrapotopo po rma ehcoko ohyaka waihkachome kr̂a owya, kekn̂e tî yîwya so.
16Tapi mîn yaka cewomuche so tooto warai me ciixaputho makî tî n̂een̂atken̂e etîrapotopo po. Kabra pocitho tî xakn̂e yîhtîpîrî warai.
17Ero yinhîrî on wara tî kekn̂e Sau Mikaw ya, Ahce kacho ero wa ow memîknopu kica. Yiixera oyehtopo men̂epew. N̂emahciw tak ham okwe, kekn̂e tî. On wara tko tî Mikaw n̂eyukyakn̂e, On wara nîîkai kopi owya, Ow men en̂epeko. Ahce kacho kwaihke okwe, kai owya. Ero ke thakwa wen̂epew, kekn̂e tî.
18Taa, ero wara n̂emahciyakn̂e Tapi. Ero yimaw takî tî Samuew yaka tî cekn̂e hara Hama pona. Iito cexitaw takî tî twaika xe Sau yehtoponho n̂ekatîmtîkekn̂e yîwya. Ero yinhîrî takî tî Samuew cekn̂e Naioce pona. Tapi tî naar̂akn̂e iina. Iito tî n̂enmayatken̂e.
19Tapi totopo tko tî n̂encekn̂e Sau. Meye nai Tapi Naioce po, Hama pono po, kacho tî n̂encekn̂e.
20Ero ke Tapi yahsîn̂e komo tî n̂en̂epekn̂e Sau iina. N̂examro toche ewto pona weronomano rin̂e komo tî n̂een̂atken̂e iito re. Kaanî mtapotarî tî n̂ekatîmyatken̂e ero yimaw. Samuew tî xakn̂e panatanmekn̂e me. N̂examro yenîche rma takî tî Kaan Yekatî mokyakn̂e yîropotaka so, Sau maywen komo ropotaka rma. Noro yanme tak n̂examro meero tî n̂ekatîmyatken̂e Kaanî mtapotarî kopi.
21Ero yinhîrî yîn̂en̂epethîrî komo yehtopo tî n̂encekn̂e Sau. Ero ke anarî komo xa hara tî n̂en̂epekn̂e Tapi yahsîn̂e komo. N̂examro marha tî n̂ekatîmyatken̂e Kaanî mtapotarî. Ero yinhîrî tak anarî komo xa hara tî n̂en̂epekn̂e Sau Tapi yahsîn̂e komo. 3 ro takî tî xakn̂e yîwya en̂epetoponhîrî. N̂examro meero tî n̂ekatîmyatken̂e Kaanî mtapotarî.
22Ero ke Sau rma takî tî cekn̂e Hama yesamarî yaw. Seku pona tî ka cekn̂e tuuna ahtoxapu yaka, porin yaka. Ahto natu Samuew komo, Tapi komo? kekn̂e tî iitono komo ya. Naioce po tî natu Hama pono po ha, ketken̂e tî yîwya.
23Ero ke Naioce pona tî cekn̂e Sau, Hama pono yaka. Noro pona xa marha tko tî mokyakn̂e Kaan Yekatî. Ero ke n̂examro wa xa marha tî n̂ekatîmyakn̂e Kaanî mtapotarî. Esama yaw tîcetaw rma tî n̂ekatîmyakn̂e. Miya roro tî n̂ekatîmyakn̂e, Naioce pona roro tîcetaw rma.
24Tponon takî tî mohkekn̂e. N̂etîrapekn̂e takî tî ponomra ro mak. Samuew yeepatai rma tî n̂ekatîmyakn̂e Kaanî mtapotarî. Ero wa tî xakn̂e kokmamso ro, cenmakaxi ro marha. Ero wa tî xakn̂e Sau. Ero wa exirî ke on wara kexe Ixaw Yana komo, Sau ma nai ke weronomano rin̂e me kopi, kexe. Ero wa kexe. Ero wa tî xakn̂e Sau iito Naioce po, Hama pono po.
Tapi Nukurunpesî Xonatas Noro Waihkara Ehtome Sau
20
1Taa, Naioce poi takî tî cekn̂e Tapi, n̂emahciyakn̂e tî. Xonatas yaka tî cekn̂e. On wara tî kekn̂e yîwya, Ai oyakno, ahce wa xa wai aamo ya? Ahce wa oyexirî ke akpîn me oyen̂a? Ahce wa oyexirî ke kicicme oyen̂a? Owaika xe mak nas okwe, kekn̂e tî yîwya.
2Pîra ro mak, kekn̂e tko tî Xonatas. Waipîra wa mas ha. On wara nasî apapa, ahce wa na ciino ciri xe cexitaw n̂ekatîmyas owya. Ero wa nasî ero pîntho poko, keserepokacho poko marha. Ahce kacho ekatîmra nai owya apoko tîrwonîmtopo? Pîra ro mak nai owya, kekn̂e tî.
3Pîra ha men, kekn̂e tko tî Tapi. Yaaro men tan wîîkes awya, Yaaro Kporin komo nasî waipînî ro me, yaaro mas amoro hara waipîn me. Ero wa xa marha yaaro tan wîîkesî, cemaro pîn me. Pahnoke ro mak nasî owaitopo okwe. On wara nas aamo, ooxe awehtopo n̂een̂asî. Ero ke on wara na nîîke, Xonatas ya ekatîmra wasî Tapi waihkacho ahwokara ehtome, nîîke xa ha na, kekn̂e tî.
4Ai ha, kekn̂e tî Xonatas. Taa, ahce wa tak kakronome? Awanme mak oyexi xe wasî. Ero ke kasko owya, kekn̂e tî.
5Ero ke on wara tî kekn̂e Tapi, On wara wîîkesî, pahxaxa keseresmacho me tak nai nuun̂i yepatakacho yimawno. Kayaritomo yakro ceseresmaxmu me roro cma re wasî. Owto xe tko wasî eseyamso woskara pona. Iito cma re oyexi xe wasî osorwaw kaamo. Kokon̂i cehso ro iito oyexi xe wasî.
6Ahto nai Tapi? ketaw aamo ya on wara kasko yîwya, On wara kai Tapi owya, Owto xe wasî Beren pona apapa yewton pona. Iina mokyaxe amna yanan komo ahnoro Kporin komo ya tîmsom yakn̂itome. Yicimn̂ipuntaxera ero wa naxe. Ero wa xa marha naxe pahxaxa, kai owya. Cerewre kai, mîîkesî cma re yîwya.
7Taa, ero wa ham, ketaw mak noro awya, waikacho ponarora nai ham, mîîkesî. Yîrwonataw xa tko, Tapi waihka xe men nai ham okwe, kasko tak.
8Amoro reha cma re ow makronomesî. Mîmtapowakn̂e ketkurunpetopo poko. Kporin komo n̂entarî me rma mîmtapowakn̂e. Ero ke cma re ow makronomesî. Kicicme oyexitaw tko amoro rma ow waihkakî. Ahce kacho ow mîwaikape aamo ya? kekn̂e tî Tapi.
9Pîra ro mak, kekn̂e tî Xonatas. Awaika xe apapa yehtopo yencetaw owya wekatîmyasî ro mak awya, kekn̂e tî.
10Taa, tîrwon̂e aweyukyataw aamo opoko onoke xa owya n̂ekatîmya? kekn̂e tî Tapi.
11On wara tî Xonatasî n̂eyukyakn̂e, Amok ha. Woskara pona kaika, kekn̂e tî. Ero ke iina tî cetken̂e.
12Iito takî tî on wara kekn̂e Xonatas Tapi ya, Yaaro tan wîîkes awya, Kaan n̂entarî me rma tan wîîkesî, Ixaw Yana komo Porin n̂entarî me ha. Mîk ha mehxan po tak apapa mtapotarî wencesî apoko. Tawake exitaw apoko wekatîmyas awya.
13Awaika xe exitaw reha ero marha wekatîmyas awya. Waipîra awehtome ken̂epesî. Yaaro tan wîîkes awya, owaika xe wasî Kporin komo ya ekatîmra oyexitaw awya. Awakronoma xe was amn̂e Kporin komo ya apapa nakronomesî ero wa xa marha.
14Ero ke on wara cma re masî opoko miya roro owaitopo pona roro, opînîn yaw cma re masî, Kporin komo nasî kîpînîn yaw so, ero wa xa marha masî. Ero wa masî opoko waipîra oyehtome.
15Oyepamtho komo cma re makronomesî miya roro. Pahxaro aaxatî pîn komo waihyaxe roowo po exihra ro mak tak cehso ro ero yimaw meero cma re oyepamtho komo yîpînînkara ro mak masî, kekn̂e tî. Ero wa tî kekn̂e Xonatas Tapi ya.
16Ero yinhîrî on wara tî kamexpekn̂e Xonatas Tapi ya, Awaikara ro mak wasî, awepamthîrî komo marha waihkara was amn̂e, mîîkesî cma re owya, kekkn̂e tî. Ero ke ero wara rma tî kekn̂e Tapi. Yaaro xa tan wîîkesî, kekn̂e. Owaikan̂e komo yekî xe wasî Kporin komo ya ero wa kacho yaw roro exihra oyexitaw, kekn̂e tî.
17Ero yinhîrî ero wa xa hara tî kamexpekn̂e Xonatas Tapi ya yiixe ro mak cexirî ke. Ero wa kasko xa hara, kekn̂e tî yîwya. Tapi xatî xa mîk xakn̂e Xonatas. Tîîxe rma xakn̂e ero wa xa marha tî Tapi xe xakn̂e. Ero wa tî xakn̂e.
18Ero yinhîrî takî tî on wara kekn̂e Xonatas Tapi ya, Pahxaxa nasî keseremacho komo nuun̂i yepatakacho yimawno. Aponaro men nas apapa awaponî ro po exihra awexirî ke.
19Mîk ha mehxan po tak kokon̂i etoko xa hara aweseyamtoponhîrî na, kokon̂oro meseyamye iina xa hara. Iito tak esko Esew Topun yexenaw.
20Ero yawxari war̂mesî waiwî osorwaw. Ahce na wo xatî wara mak war̂mesî.
21Ero yinhîrî rikomo wen̂epesî waiwî wece. On wara na wîîke yîwya, Enko, xehxa nasî waiwî meyehra n̂he. Epota, wîîke ha na yîwya. Ero wa ketaw owya amok ha. Awaika xera nai apapa, kacho rma ero wa kacho. Yaaro xa waipînî ro me nasî Kporin komo ero wa xa marha yaaro nasî omtapotarî cemaro pîn me ro mak.
22Anarimaw on wara na wîîke rikomo ya, Miya enko, mehxa nasî waiwî, wîîke na. Ero wa ketaw owya awtotopo thakwa tak yîhtînoko, Kporin komo rma oyen̂epe ham, kasko.
23Taa, etpînîn yaw kehtopo komo poko tîmtapota ero ponaro men esko miya roro yîhcamnopîra ro mak. Kporin komo xa nasî kenîn̂e me ero wa kacho yaw roro kehtome miya roro yîtîhkan me ro mak, kekn̂e. Ero wa tî kekn̂e Xonatas Tapi ya.
24Ero ke woskara pona takî tî n̂eseyamyakn̂e Tapi. Enmapuche takî tî eseresmacho komo tî xakn̂e, nuun̂i yepatakacho yimawno. Ero ke tî kayaritomo mokyakn̂e, n̂eremekn̂e ceseresmachome.
25Taponî ro pona tî n̂eremekn̂e mîîmo wacan mîtwono pona. Emtacho pona tî n̂eremekn̂e Xonatas. Sau yawxaka tî n̂eremekn̂e Abine hara. Pohra tko tî xakn̂e Tapi yapon.
26Ero po tko tî ahce wa na kahra ka xakn̂e Sau Tapi poko. On wara makî tî kekn̂e tîhnaw, Ahce wa ehxapu me na nai noro? Kicicme ehxapu me tko na nai. Ero poyero mokuhra nai. Kicicme ehxapu me xa nai ham, kekn̂e tî.
27Enmapuche tak pohra xa hara tî xakn̂e Tapi yapon. 2-înhîrî tak mîn xakn̂e kaamo nuun̂i yepatakaxan pono. Ero ke on wara takî tî kekn̂e Sau tumumuru ya, Xonatas ya, Ahce poyero mokuhra nai Xese mumuru eseresmaxi? Kokon̂oro mokuhra xakn̂e. Oroto marha mokuhra nasî, kekn̂e tî yîwya.
28-29On wara tî Xonatasî n̂eyukyakn̂e, On wara kai owya Apa, Owto xe ro mak wasî Beren pona. Ero ke iina cma re ow men̂epesî, kekn̂e. Iito tî Kporin komo ya tîmsom nakn̂iyatu oyanan komo oyewton po. Amok ha men, kekn̂e oyakno owya. Ero ke tawake awexitaw opoko owî cma re men̂epesî oyakno komo yenso owtotome, kekn̂e owya. Ero ke oona mokuhra nasî awakro eseresmaxi, kekn̂e tî Xonatas.
30Ero wa kacho yentache nîrwonakn̂e xa takî tî Sau Xonatas poko. On wara tî kekn̂e yîwya, Kicicitho xîkrî mak amoro ham kica wooxamtho xîkrî. Kanwekn̂e xîkrî xa amoro ham kica. Owen̂ekarî ma re mai Xese mumuru xatî me xa? Noro xe masî kica kayaritomo me tak ehtome noro, noro pîntho me mak awehtome hara amoro, noro pîntho me anocwan yehtome marha. Yîropotai mewruyakn̂e noro ciri xe masî noro pîntho me ro mak kica.
31Roowo po rma ka exitaw ro Xese mumuru waipîra, kayaritomo me exihra ro mak men mas amoro okwe. Mîwaiyasî mak men okwe. Ero ke an̂ikpoko ka noro xiya ohyaka. Waihkesî kr̂a tak men noro, kekn̂e tî.
32On wara tko tî kekn̂e Xonatasî tîîm ya, Ahce wa exirî poyero mîwaike? Ahce wa n̂ehxe awya twaihkaxmu me cehtome? kekn̂e tî tîîm ya.
33Ero yinhîrî takî tî tîrahnu nar̂mekn̂e Sau tumumuru wece rma. Waihka xe tî xakn̂e okwe. Ero ke Tapi waihka xe nai ham okwe apapa, kekn̂e takî tî Xonotas.
34Ero ke nawomyakn̂e takî tî Xonatas. Nîrwonakn̂e ro makî tî. Eseresmara ro makî tî xakn̂e ero kaamo po 2-înhîrî po. Tapi pînîn yaw ro makî tî xakn̂e. Ahwora ro makî tî xakn̂e tîîmî mtapotarî poko kicicme ro mak yîmtapotarî ke Tapi poko.
35Enmapuche tak mararî pona takî tî cekn̂e Xonatas Tapi yenso. Mînto kaamo xa kmokyasî, kachonho yaw roro rma tî cekn̂e. Kîîrî mren tî naar̂akn̂e.
36On wara tî kekn̂e rikomo ya, Waiwî war̂mesî miya. Ero wece etoko amoro kar̂pe. Ero ke rikomo cetaw waiwî nar̂mekn̂e epore mooxe.
37Rikomo toche tak waiwî nîhcekn̂e. Iina toche rikomo on wara tî kekn̂e Xonatas yîwya. Meye rma nai waiwî amkai, kekn̂e tî yîwya.
38On wara marha tî kekn̂e Xonatas yîwya, Ehta yohno. Yîtîtmamra ro mak esko, kekn̂e tî. Kar̂pe tî kekn̂e. Ero ke waiwî namekyakn̂e rikomo. Tantoman̂e yaka tî mokyakn̂e hara.
39Twen̂ekarî rma tî xakn̂e rikomo Tapi yeseyamtopo poko. Xonatas makî tî nîhtînoyakn̂e Tapi yakro tîmtapotachonhîrî.
40Ero yinhîrî takî tî tuwuhre nîmyakn̂e Xonatas rikomo ya. On arko hara ewto pona hara, kekn̂e tî yîwya.
41Rikomo toche Tapi takî tî nawomyakn̂e toopu yexenaw eseyamxapunhîrî. Suu n̂ixa tî xakn̂e ceseyamso. En̂exa takî tî mokyakn̂e Xonatas yaka. Noro yamrinaw tî n̂esewnapekn̂e osorwaw ro. Ero yinhîrî tî n̂esewcoketken̂e. Nîwracetken̂e marha tî, Tapi xa tî nîwracekn̂e Xonatas yopo.
42On wara tî kekn̂e Xonatas Tapi ya, Erasîra etok ha. Ketakronomacho komo poko tîmtapotai yaaro xa. Kporin komo yanme tan wîîkesî, tîtkekn̂e. Ero ke Kporin komo nasî awepamthîrî komo yehtopo yenîn̂e me, oyepamtho komo yehtopo yenîn̂e me marha. Ero wa n̂examro n̂een̂asî miya roro yîtîhkan me ro mak. Kîmtapotachonhîrî towîhra ro mak ehtome so n̂een̂asî, kekn̂e tî. Ero wa tî kekn̂e Xonatas Tapi ya. Ero yinhîrî takî tî anana cekn̂e Tapi. Xonatas tî cekn̂e ewto pona hara. Ero wa tî cetken̂e.
Cuure Nîmyasî Aimereke Tapi Ya, Kacipara Imo Marha

1Ero yinhîrî Nobe pona takî tî cekn̂e Tapi. Aimereke yaka tî cekn̂e Kporin komo yaka cewomsom yaka ha. N̂eraswakn̂e tko tî Aimereke Tapi yenîche. Ahce kacho cewn̂e mîmoko? Ahce kacho anarî komo mokuhra n̂ehcow awakro, kekn̂e tî yîwya.
2On wara tî kekn̂e Tapi Aimereke ya, Cemyawno poko oyantoma kayaritomo. On wara nîîka owya, Awantomacho ekatîmra ro mak men esko. Ero wa men cirko, nîîka kayaritomo owya, kahra esko, nîîka thakwa owya. On wara wîîka oyakrono komo ya, Mîîna xa etocoko amn̂e oyakro eseposo, wîîka.
3Ero ke on wara mak wîîkes awya erewsî exihra nai ahyaw? 5 cma re mîmyas owya amna yuru. Exihra exitaw, ahce na mak tîmko owya exitaw mak, kekn̂e tî Tapi.
4On wara tî n̂eyukyakn̂e Kporin komo yaka cewomsom, Kuuru ro exihra ro mak nas okwe ohyaw. Kporin komo ya tîmxapunhîrî makî tko nasî puruma. Ero rma na mokyatu wooxam pokohra exitaw so mak awakrono komo kar̂pamxan komo, kekn̂e tî.
5On wara tî kekn̂e Tapi, Yaaro wîîkesî, wooxam pokohra n̂ehce 3 kaamo oyakrono komo. Ero wara roro wîtwermes oyakrono komo ahna so na owcetaw. Ero ke kir̂wan̂he roro naxe oyakrono komo. Soroso xa on wece amna torî ke wooxam pokohra n̂ehce, kekn̂e tî.
6Ero ke puruma takî tî nîmyakn̂e yîwya Kporin komo ya tîmxapunhîrî ha. Ero mak tî xakn̂e puruma iito, Tanî nasî Kaan, kacho. Kaan mîn yawnonho nowyakn̂e Aimereke ero po rma takî tî ekenhîrî na rma ciitome ocorono hara. Towxapunhîrî tî nîmyakn̂e Tapi ya. Ero wa tî xakn̂e Aimereke, Kporin komo yaka cewomsom.
7Ero yimaw tko tî iito xakn̂e Sau maywen Toeke, Eton pono. Sau yok yenîn̂e komo yantoman̂e tî mîk xakn̂e, oper̂a yenîn̂e komo yantoman̂e ha. Kporin komo mîn mîtwo tî xakn̂e pahkî n̂he ahce na poko.
8On wara marha tî kekn̂e Tapi Aimereke ya, Raapu exihra nai tan ahyaw, kacipara imo anarimaw? Okaciparan yekîhra weexi kica. Ahce na mko okurun yekîhra ro mak weexi cerekan̂e oyen̂eperî ke kayaritomo ya, kekn̂e tî yîwya.
9On wara tî n̂eyukyakn̂e Kporin komo yaka cewomsom, Korias pen kaciparantho mak nasî tan, Piristew pen kaciparantho. Era woskaran po anwaikathîrî mîk noro kaciparantho mak nasî tan. Twomtoso nasî mînto eepoci mkai. Ero xe awexitaw arko. Ero mak nasî tan, kekn̂e tî. Taa, ero rma ek ha. Anarî exihra ro mak nasî kir̂wan ero warai ha, kekn̂e tî yîwya.
Kace Pona Tak N̂emahciyasi Tapi
10Ero yinhîrî ero po rma takî tî n̂emahciyakn̂e Tapi Sau yai mooxe. Akisi yaka tî cekn̂e Kace pono komo kayaritomon yaka.
11On wara tko tî ketken̂e Akisi maywen komo yîwya, Tapi pîn katî mîkro Ixaw Yana komo kayaritomon ha? Noro poko tko na n̂ewanometken̂e Ixaw Yana wosîn komo tmanataw so. On wara tî ketken̂e, Emapona roro 1.000 pen komo waihkai Sau, emapona roro 10.000 pen komo waihkai Tapi hara, ketken̂e tî waano ke, ketken̂e tî kayaritomo ya.
12Yîmtapotarî komo tko tî n̂encekn̂e Tapi. Ero ke n̂eraswakn̂e xa takî tî Akisi pona, Kace pono komo kayaritomon pona.
13Ero ke wara mak tîmtapotaxmu wara takî tî n̂esenpekn̂e Piristew komo wero ro kopi. Camkîno wara ro makî tî n̂esenpekn̂e. Metata poko tî seesee kekn̂e mak. Nîmtawakronwakn̂e marha, etpoci pona tî cekn̂e etakru kica.
14Ero ke on wara takî tî kekn̂e Akisi tmaywen komo ya, Noro enko kica, wara mak tîmtapotaxmu ro mak mîkro ham kica. Ahce kacho noro yipu mehce ke ohyaka kica?
15Wara mak cehsom xe ma re wai awya so? Ero ke moso mehce ohyaka ero wara ehtome owero ro? Omîn yaka wermonoya ma re noro yipu? kekn̂e tî. Ero wa tî kekn̂e Akisi Tapi poko.
N̂epamyaxe Tak Tapi Maywen Komo
22
1Taa, ero yinhîrî takî tî Kace poi n̂emahciyakn̂e Tapi. Ewtarî yaka tî cekn̂e Aturaw pono yaka. Ero yimaw takî tî Tapi yekaci n̂encetken̂e akno komo, yîîm yawno komo ahnoro tî n̂encetken̂e. Aturaw pono yaw tî nai Tapi ewtarî yaw, îîpî yexenawno yaw, kacho tî n̂encetken̂e. Ero ke iina takî tî cetken̂e yîhyaka.
2Anarî komo marha tî cetken̂e yîhyaka. Cesemetanmesom komo, tpoyino yepethîkan̂e komo, ahwokaxapu komo, ero warai komo tî cetken̂e yîhyaka ahnoro. Tapi takî tî xakn̂e n̂examro yantoman̂e me. Yaake takî tî xatken̂e kîrkomo, 400 ha.
3Ero yinhîrî takî tî Mispa pona takî tî cekn̂e Tapi, Moabita komo yewton pona. Iito tî xakn̂e Moabita komo kayaritomon. Noro yakro tî nîmtapowakn̂e. On wara tî kekn̂e yîwya, Ai apa, Apapa cma re wekyasî ahyaka, yememe komo. Awewton po cma re ka n̂examro enmapu xe wasî. Ahce wa tak na oriya Kaan, kachome owya ahyaw ka n̂ehcowpe, kekn̂e tî.
4Ero ke tîîm komo tî naar̂akn̂e Moabita komo kayaritomon yewton pona. Iito rma tî xatken̂e pahkî n̂he ha re ceseyamso exitaw ro Tapi.
5Ero yinhîrî takî tî on wara kekn̂e weronomano rin̂e, Kace tî osotî. Tapi ya tî kekn̂e, Ewtarî yaw exihra tak men esko. Xuta komo rowon pona xa etok ha, kekn̂e tî yîwya. Ero ke ewtarî yai takî tî cekn̂e Tapi. Comota cheka tî cekn̂e Erece pona.
Kaan Min Yenîn̂e Komo Waihkesî Sau
6Ero yinhîrî on wara kacho tî n̂encekn̂e Sau, Mînto tî nai Tapi tmaywen komo yakro. Iitono komo tî n̂een̂atken̂e, kacho tî n̂encekn̂e. Ero yimaw Sau tî xakn̂e Xibea po. Ceremaxe tî xakn̂e ahporetu yepu yapomyaw. Rah ke cemyarke tî xakn̂e. Noro maywen komo tî xatken̂e iito yîmîtwo cececetoso.
7On wara takî tî kekn̂e Sau tmaywen komo ya, Ai, Benxamin yepamtho komo amyamro. On wara wîîkes awya so, Ahce wa meen̂atu Xese mumuru? Awakren̂e me na nai noro? Amararîn komo na nîmya, anatîrî komo marha na uupa yatî? Sowtatu komo yantoman̂e me marha na awîratu so 1.000 komo yantoman̂e me, 100 komo yantoman̂e me marha na. Ero wa awakren̂e me na nai awya so?
8Oyar̂macho poko xa mesencet ham ke. Omumuru yehtoponho yekatîmra marha maxe owya. Xese mumuru yakro nîmtapowakn̂e amumuru cetkurunpetopo komo poko, kahra maxe owya okwe. Opînîn yawra ro mak matu ke. On wara kahra maxe owya, Amaywen panatanmekyasî amumuru rma awaikacho poko, Ero ke n̂eseyamyasî awaikachome okwe, kahra marha maxe ke owya. Ero wa omumuru yehtopo yekatîmra ro mak maxe opînîn yawra awexirî ke so ham okwe, kekn̂e tî. Ero wa tî kekn̂e Sau tmaywen komo ya.
9Ero yimaw iito tî xakn̂e Toeke, Eton pononho. Iitono komo yakro tî xakn̂e, Sau maywen komo yakro. On wara tî kekn̂e noro, Apa, Xese mumuru ween̂e kokon̂oro mak. Nobe pona tî mokyakn̂e iito oyexitaw. Aimereke yaka cekn̂e Aitube mumuru yaka.
10Kporin komo mtapotarî n̂encekn̂e Aimereke Tapi pokono. Iyuru komo marha nîmyakn̂e, Korias pen kaciparantho marha, Piristew pen kaciparantho ha, kekn̂e tî Toeke.
11Ero ke takî tî kayaritomo nan̂ikpekn̂e Kporin komo yaka cewomsom, Aimereke ha. Aitube mumuru tî mîk xakn̂e Aimereke. Aitube yanan komo ahnoro tî nan̂ikpekn̂e. Yaake xatken̂e tîmsom pokono komo Nobe po, n̂examro tî nan̂ikpekn̂e ahnoro. Ero ke mokyatken̂e kayaritomo yaka.
12On wara tî kekn̂e Sau yîwya so, Ai Aitube mumuru amoro, on wara wîîkes awya, kekn̂e tî. Taa, kasko apa, kekn̂e tî Aimereke.
13On wara tî kekn̂e Sau, Ahce kacho Xese mumuru yakro mesentace oyar̂macho poko? Iyuru komo marha tî mîmyakn̂e yîwya, kacipara imo marha tî. Kaanî mtapotarî marha tî mencekn̂e noro pokono kica. Ero ke n̂eseyamyasî tak noro owaikachome amn̂e, kekn̂e tî.
14On wara tko tî n̂eyukyakn̂e Aimereke, Yaake naxe amaywen komo. Onoke xa nai awewetîn̂e ro me hara Tapi wara? Awoxin marha mîk, akurunpen̂e ro komo yantoman̂e hara. Kir̂wan mîkro, kacho xa mîk ahnoro ahyawno komo ya.
15Kaanî mtapotarî ma re wencekn̂e noro pokono awya? Pîra ro mak. Kicicitho mîkro, kahra ro mak esko opoko. Apapa yanan komo poko kahra marha esko. Ero wa mehxe, mîîkes owya. Pîra ro makî, oroto mak wencesî ero yipu, kekn̂e tî yîwya.
16On wara tko tî kekn̂e kayaritomo, Mîwayasî tak men Aimereke. Aamo yanan komo ahnoro waihyaxe, kekn̂e tî Sau yîwya okwe.
17Ero yinhîrî on wara takî tî kekn̂e Sau tukurunpen̂e ro komo ya tpanawno komo ya, Tîmsom pokono ro komo waihkacoko. Tapi yakronoman̂e me nat ham kica. Noro yemahciyataw n̂een̂atken̂e, owya tko ekatîmra xatken̂e kica, kekn̂e tî Sau okwe. Kporin komo mîn yenîn̂e komo paraxka xera tko tî xatken̂e kayaritomo kurunpen̂e ro komo.
18Ero ke Toeke ya takî tî kekn̂e hara Sau, Amoro xa tîmsom pokono ro komo waihkakî, kekn̂e tî. Ero ke noro takî tî paraxkekn̂e. Yaake tî waihkekn̂e eepoci yawno komo, 85 ha tî okwe.
19Ero yinhîrî Nobe pona takî tî cekn̂e hara Toeke tîmsom pokono pen komo yewton pona. Iitono komo takî tî waihkekn̂e hara kacipara imo ke. Kîrkomo pen, wooxam pen komo, yîmxîkîthîrî pen komo, moomo yeen̂enho pen komo meero okwe. Iyokuthîrî komo marha tî waihkekn̂e buhu pen komo, kahn̂eru pen komo. Ero wa tî waihkano n̂iir̂akn̂e okwe Toeke, Eton pono.
20Abiata tko tî n̂emahciyakn̂e. Aimereke pen mumutho tî mîk xakn̂e Abiata, Aitube parî ha. Tapi yaka tî n̂emahciyakn̂e. Yîhyaw takî tî xakn̂e.
21Noro takî tî Tapi ya n̂ekatîmyakn̂e tîmsom pokononho pen komo waihkachonho Sau yanme.
22On wara tî kekn̂e Tapi Abiata ya, Apapa yaw oyexitaw iito ween̂akn̂e Toeke, Eton pono. Noro men n̂ekatîmyasî Sau ya okwe owakretoponho yîwya, wîîkekn̂e rma ero yimaw. Oyanme xa waihce aamonhîrî yananînho pen komo ahnoro okwe.
23Ohyaw rma tko esko amoro. Owaika xe marha nasî awaika xatî okwe. Ohyaw awexitaw waipîra masî, kekn̂e tî. Ero wa tî kekn̂e Tapi Abiata ya.
Keira Pono Komo Nukurunpesî Tapi

1Taa, ero yinhîrî takî tî on wara ketken̂e iitono komo Tapi ya, Piristew komo mohce Keira pona. N̂etar̂mexe iitono komo yakro okwe. Yînatîrî komo yeperîrî naar̂axe okwe puruma yîpîpîtîkacho pononho rma.
2Ero ke Kporin komo yakro tî nîmtapowakn̂e Tapi. On wara tî kekn̂e yîwya, Ahce wa wai Apa, kîwce Piristew komo yakro etar̂maxi? kekn̂e tî. Nhnk, etoko rma Piristew komo yakro etar̂maxi. Keira pono komo yukurunpeta, kekn̂e tî Kporin komo yîwya.
3On wara tko tî ketken̂e Tapi maywen komo, Tanî rma ceraswaxe Xuta komo chew rma. Soroso xa tak ceraswaxe Keira pona kîwtoche so hara Piristew komo yakro etar̂max ha, ketken̂e tî.
4Ero ke Kporin komo yakro tî nîmtapowakn̂e xa hara Tapi. N̂eyukyakn̂e xa hara tî Kporin komo, Etoko rma Keira pona. Piristew komo war̂mapes awya so, kekn̂e tî yîwya.
5Ero ke cekn̂e takî tî Tapi tmaywen komo yakro Keira pona. Piristew komo yakro tî n̂etar̂metken̂e. Mer̂pono pîn waihketken̂e Piristew pen komo. Iyokuthîrî komo marha tî naar̂atken̂e. Ero wa tî Keira pono komo nukurunpetken̂e.
6Iito rma exitaw Tapi Keira po exitaw tî mokyakn̂e Abiata yîhyaka, Aimereke pen mumutho. Tponon tî n̂ekyakn̂e cemyaw eepoce.
7Ero yimaw tko tî Sau n̂encekn̂e Tapi totoponho Keira pona. Ero ke on wara tî kekn̂e Sau. Taa, Tapi tak nar̂mape Kaan ham owya. Noro rma n̂etahrupoi tanme ro rma. Ewto pona tak toye metata ken̂arî pona xa, metata yecetî ken̂arî pona ha, kekn̂e tî Sau.
8Ero ke tmaywen komo takî tî nan̂ikpekn̂e Sau sowtatu komo ahnoro. Amohcoko waapa me kîwtotome so Keira pona Tapi wamtoso kr̂a, noro maywen komo wamtoso marha, kekn̂e tî yîwya so.
9Sau komo mohtopo tko tî n̂encekn̂e Tapi. Awar̂maxi tmohtopo komo poko tî n̂esence Sau, kacho tî n̂encekn̂e. Ero ke Abiata ya takî tî kekn̂e hara, Eepoci eeko xiya, kekn̂e tî.
10Ekîche on wara tî kekn̂e Tapi Kporin komo ya, Apa, ponaro Ixaw Yana komo yehtopo xa Amoro, on wara wîîkes awya, on wara kacho wenta, tmoku xe tî nai Sau oona Keira pona. Tantono komo waihka xe tî nai yîchew so oyexirî ke mak okwe.
11Ahce wa oriyatu Keira pono komo, Sau ya katî oyenpetu? Mokyasî Sau xiya, kacho wencesî. Yaaro ma ketu ero wa kan̂e komo? Apa kah yawno, ponaro Ixaw Yana komo yehtopo xa Amoro, Sau yehtopo cma re mekatîmyas owya. Awanton mak ow ha, kekn̂e tî Tapi Kaan ya. Mokyasî rma wa ha, kekn̂e tî Kporin komo yîwya.
12Nîmtapowakn̂e xa hara tî Tapi. On wara takî tî kekn̂e, Amna na n̂enpetu Keira pono komo Sau ya, omaywen komo marha na n̂enpetu yîwya? kekn̂e tî. Awenpexe so rma wa okwe, kekn̂e tî Kporin komo.
13Ero ke cekn̂e takî tî Tapi Keira poi, tmaywen komo yakro tî cetken̂e. 600 takî tî xatken̂e noro maywen komo. En̂exa tîtoche so ekemra makî tî xatken̂e. Tanhamya mak cetken̂e. Ero yinhîrî n̂encekn̂e takî tî Sau Tapi yemahcitoponho Keira poi. Ero ke tî iina tohra rma xakn̂e.
Tapi N̂eseyamyasî Pohnîntaw
14Ero yinhîrî takî tî Tapi xakn̂e axawa imo po toopu komo chew. Sipe Yaxawan po xa tî xakn̂e îîpî chew. Enmar̂atîxera tî Tapi n̂epor̂akn̂e Sau. Ahsîpora tko tî xakn̂e Kaan yîwya.
15Sipe po tî xakn̂e Tapi ero yimaw, comota po. Iito cexitaw Sau mohtopo tî n̂encekn̂e, twaihkaxi mohtopo ha tî.
16Iito comota chew Tapi yexitaw Xonatas tî cekn̂e yîhyaka ahworeso Kaan poko.
17On wara tî kekn̂e yîwya, Erasîra ro mak esko. Awahsîra ro mak wa nas apapa. Ixaw Yana komo kayaritomon me tak mas amn̂e. Ow tak wasî axawyakan me kayaritomo me rma ha re. Ero wa kehtopo ponaro rma wa nai apapa, kekn̂e tî Xonatas yîwya.
18Ero yinhîrî takî tî nîmtapowatken̂e xa hara n̂examro cetakronomacho komo poko. Yaaro xa tî ketken̂e Kporin komo n̂entarî me xa. Ero wa tîmtapotache so tak Xonatas takî tî cekn̂e tîmîn yaka hara. Comota chew rma tî xakn̂e Tapi.
19Ero yinhîrî Sau yaka takî tî cetken̂e Sipe pono komo. Xibea pona tî cetken̂e Tapi yehtopo yekatîmso Sau ya. On wara tî ketken̂e yîwya, Apa, mînto nasî Tapi amna chew. Comota chew mak nasî Akira Yîpîn po. Xesimon mkaino mîn îîpî, mehxa nasî suu n̂ixa. N̂eseyamyasî mak iina comota chew.
20Ero ke amok ha apa yiixe awexitaw amna yaka. Amna tak Tapi nahsîyasî awya tîmtome tak, ketken̂e tî yîwya.
21On wara tî Sau n̂eyukyakn̂e, Awakrepo xe so wasî Kporin komo ya opînîn yaw awexirî ke so okre, kekn̂e tî.
22Ero ke etocoko hara ka Tapi yeseyamtopo ro yenso. Onoke xa iina totopo n̂een̂a? Ero wa ehtopo yenso ka etocoko. Cemahcisom ro makî tko mîk Tapi.
23Eseyamtopo entatko miyan komo rma. Entîkache awya so amohcoko hara ekatîmso owya. Iina so xa n̂eseyamyasî, kacoko tak owya. Ero yinhîrî kmokyasî awakro so. Iito exitaw wenatîkesî. Merpora ro mak naxe Xuta yepamtho komo. Wara rma eken komo wentîkesî mer̂pono pîn komo rma. Tapi censo ro xa wentîkesî, kekn̂e tî. Ero wa tî kekn̂e Sau Sipe pono komo ya.
24Ero ke cetken̂e hara Sipe pono komo ceken komo pona hara Sau ywapu. Ero yimaw Maon Yaxawan po takî tî xakn̂e Tapi. Woskara po tî xakn̂e Xesimon mîtwo tî xakn̂e, mehxa suu n̂ixa.
25Ero yinhîrî takî tî Tapi yeposo cekn̂e Sau tîsowtatun komo yakro. Noro mohtopo yentache takî tî Tapi ya, cekn̂e takî tî toopu imo yaka. Iito takî tî xakn̂e Maon Yaxawan po. Tapi yekaci rma tî n̂encekn̂e Sau. Ero ke Maon Yaxawan pona xa marha tî cekn̂e Sau hara Tapi yahsîso.
26Îîpî yawxari tî mokyatken̂e Sau komo. Ero yawxari xa marha tî cetken̂e Tapi kom hara eeco yawxari marha kopi. Kar̂pe tî cekn̂e Tapi Sau ya etahsîpora cehtome. Tapi komo mamriso xa takî tî mohtîketken̂e Sau komo meyehra ahsîtome tak ha.
27Ero yimaw tko tî mokyakn̂e Piristew komo yekaiporen̂e kom hara. On wara tî ketken̂e Sau ya, Amok ha apa yohno. Kpoyino komo yar̂maxi mohce okwe Piristew komo, ketken̂e tî yîwya.
28Ero ke porohyakn̂e takî tî Sau Tapi yepon̂enho. Piristew komo yakro etar̂maxi tî cekn̂e hara. Ero ke iitono tak n̂etahcaxe toopu Emahcino Ritoponho, kacho me. Ero wara rma n̂etahcaxe oroto.
29Ero yinhîrî en̂exa takî tî cekn̂e Tapi En-Xeci pona hara. Iito takî tî xakn̂e îîpî chew. Ero wa tî xakn̂e.
Sau Waihkara Nasî Tapi Ewtarî Yaw Een̂ataw

1Ero yinhîrî takî tî Sau mokyakn̂e xa hara Piristew komo yakro etarmaxapunhîrî. Mokuche so on wara tî ketken̂e iitono komo yîwya, Meye men nasî Tapi, En Xeci Comotan po, ketken̂e tî yîwya.
2Ero ke tmaywen komo takî tî men̂ekekn̂e Sau, sowtatu komo. 3.000 tî men̂ekekn̂e Ixaw Yana komo poyino, miyan komo poyino rma. N̂examro tak naar̂akn̂e Tapi komo yeposo Îîpî yawxari tî n̂epor̂akn̂e Kabra Yîpîn yawxari.
3Tîcetaw so tak oper̂a wacan porero tî cetken̂e Sau komo. Iito tî xakn̂e ewtarî îîpî yexenaw. Ero yaka tî n̂ewomyakn̂e Sau wekaxi. Ero yaw rma tko tî xatken̂e Tapi komo kopi ewtarî mapitaw rma.
4Sau yenîche takî tî on wara ketken̂e Tapi maywen komo yîwya, Pahxa Kporin komo kekn̂e awya on wara, Aaxatî pîn tak wahsîpesî awya amn̂e awamn̂e ro ciitome, kekn̂e awya. Noro yahsîtopo me tak nai ham oroto, enko xe, ketken̂e tî yîwya. Ero ke ehtura takî tî cekn̂e Tapi Sau yaka. Noro ponon takî tî nawocekn̂e perî mak.
5Ero yinhîrî tko ahwora tî xakn̂e Tapi Sau ponon yawotorî ke tîwya.
6On wara tî kekn̂e, Pîra ro mak okwe. Kporin komo yewetîn̂e mera ro mak tak wasî okwe okayaritomon yetapetaw owya. Kporin komo nîhkapetho mîk ha kayaritomo me, kekn̂e tî.
7Ero wa kacho ke tmaywen komo nîtwermekn̂e Tapi. Sau waihkapora ro makî tî xakn̂e yîwya so. Ero yinhîrî ewtarî yai takî tî n̂epatakekn̂e Sau. Esama yaw tî cekn̂e xa hara.
8Ero yinhîrî tak Tapi marha tî n̂epatakekn̂e ewtarî yai. Sau ya takî tî kekn̂e kar̂pe, Ai apa, Okayaritomon amoro, kekn̂e tî. Ero yentache n̂etaknamekn̂e Sau. Ero yimaw takî tî n̂esewnapekn̂e Tapi roowo pona.
9On wara tî kekn̂e Sau ya, Apa, ahce kacho rîîwo ponaro mai okwe, Awaika xe men nai Tapi, kacho ponaro ha?
10Oroto Kporin komo awaikaporî ha re owya. Waihkakî men, kacow anarî komo owya. Pîra ro mak, wîîka. Etamoyankara ro mak wasî okayaritomon yemetanmetome. Kporin komo nîhkapetho mîkro kopi, wîîka yîwya so.
11Enko xe apa, aponon perî kotonho tan oyemyaw. Onawototho rma tan aponon perî. Awaikara rma tko wex ha. Ero ke kicicitho pîn me tak ow yîhtînoko. Awanwekn̂e pînî rma ow. Kicicme exihra ro mak was awece. Wara rma ow pen mepor̂asî owaikachome okwe.
12Kporin komo pona xa ween̂asî ken̂ekacho. Noro xa oyepanîyasî oyemetanmekrî ke awya. Owî reha awemetanmekîra ro mak was ha.
13Poritomo penî mtapotarî yaw roro rma wa wasî, Kicicitho komo mak naxe kemetanmekn̂e me, kacho yaw roro ha. Wara rma awemetanmekîra ro mak was owî reha.
14Ixaw Yana komo kayaritomon xa amoro. Onoke warai yahsîso wa mîmoko? Xapari yokoputho yahsîso na mîmoko, kupama yahsîso cik xa ha na?
15Kporin komo xa tko ken̂ekan̂e me exi xe wasi, oyen̂ekan̂e me, awen̂ekan̂e me marha. Kir̂wanhe oyehtopo apoko enî xe wasî yîwya. Awya owaikapora ro mak exi xe wasî Noro, kekn̂e tî. Ero wa tî kekn̂e Tapi Sau ya.
16Ero wa nîmtapowakn̂e Tapi Sau yakro. Yîtîhkache takî tî on wara kekn̂e Sau yîwya, Amoro xa ma amoro mîmtapowa okopuci Tapi? kekn̂e tî Sau. Ero wa kache nîwracekn̂e mak takî tî.
17On wara marha tî kekn̂e Tapi ya, Kir̂wan̂he mas amoro oyopo. Kir̂wan̂he meexi opoko. Kicicme ro mak wasî owî reha apoko kica awepethîrî me.
18Oroto rma menpo opînîn yaw awehtopo. Anahsîrî me rma oriu ham Kporin komo. Owaikara rma tko meexi.
19Ahce wa katî tai, kwaparî me mohxapu yenîche kîwya cen̂epe ha ma re waihkara? Ow men̂epew amoro reha. Ero ke awakronoma xe wasî Kporin komo ya oroto owaikara awehtopo yepetho me.
20Ero ke tak on wara wîîkes awya, kayaritomo me tak mai ham amn̂e. Yaaro xa wîhtînoyasî ero wa awehtopo. Amoro xa mas amn̂e Ixaw Yana komo kayaritomonî ro me.
21Ero ke on wara cma re mîîkesî oroto on̂entarî me, Sau yepamtho komo waihkara ro mak was amn̂e. Sau kr̂a etacira ro mak tak ehcoko, kahra marha wasî iyanan komo ya amn̂e, mîîkesî marha cma re. Yaaro xa ero wa kasko Kporin komo n̂entarî me rma, kekn̂e tî. Ero wa tî kekn̂e Sau Tapi ya.
22Ero ke ero wara rma tî kekn̂e Tapi Sau ya. Yaaro xa wîîkesî Kporin komo n̂entarî me rma, kekn̂e tî. Ero yinhîrî takî tî tîmîn yaka cekn̂e hara Sau. Tapi komo reha tî cetken̂e îîpî cheka xa hara. Ero wa tî cetken̂e.
Samuew Pen Waihyasî

1Taa, ero yinhîrî Samuew pen taki tî waihyakn̂e okwe. Noro waipuche Ixaw Yana komo tî n̂esenmekyatken̂e ahnoro noro pînîn yaw yîwrataxi. Noro pen yokoputho tî nahruyatken̂e Hama po yîmînthîrî mîtwo rma.
Tapi Porohkesî Abikaw Nabaw Waihka Xatînhîrî
2Ero yinhîrî Tapi komo takî tî cetken̂e Paran Comotan pona. Ero yimaw iito tî xakn̂e cemyawnoyem xa. Maon pono mîk xakn̂e. Woskara yosom marha tî mîk xakn̂e Kahmeru woskaran yosom ha. Cemyawnoyem xa tî mîk xakn̂e. 1.000 yakenon tî xakn̂e iyoku kabra, 3.000 tî xakn̂e iyoku opera. Ero yimaw iito tî xakn̂e noro Kahmeru po tok poci yawotorî poko.
3Nabaw tî mîk xakn̂e noro yosotî. Abikaw tî xakn̂e yipici yosot hara. Cenporem tî mîk xakn̂e yipici, takîhsom marha tî. Anarme tko tî xakn̂e iin̂o. Apehceme cetîrwonmesom me tî xakn̂e kica, kicicitho me ro mak. Karebe pen yepamtho tî mîk xakn̂e.
4Taa, axawa po exitaw Tapi Nabaw yekaci tî n̂encekn̂e. Mînto nai Nabaw tok poci yawotorî poko, kacho tî n̂encekn̂e.
5Ero ke kar̂pamxan komo tî n̂en̂epekn̂e yîhyaka 10. On wara tî kekn̂e yîwya so, Kahmeru pona etocoko Nabaw yaka. Tapi tî nai aponaro, kacoko yîwya.
6On wara marha kacoko yîwya, cemyawnoyem ya, Ai Nabaw, on wara tî nîîke awakno Tapi, pahkî awexi xe wasî waipîra. Amotopîra marha awexi xe wasî, ahyawno komo marha. Waipîra so exi xe wasî awoh komo. Ero wa awexi xe wasî, nîîke tî Tapi awya.
7On wara marha kesî noro awya, On wara wencesî awekaci, oper̂a poci yawototopo me tak nasî, kacho wencesî. On wara wîîkes awya, Awoku yenîn̂e komo xatken̂e kokon̂oro amna mîtwo. N̂examro yemetanmekîra ro mak amna n̂ehxe. N̂examro yemyawno yehcamnopîra ro mak xakn̂e Kahmeru po exitaw so.
8Kasko xe ka amaywen komo ya. Nhnk, ero wara rma xatken̂e Tapi komo amna poko, kexe ha. Ero ke on wara cma re wîîkes awya, on yimaw tak nasî kahwotacho me, keseresmatopo me okre. Ero ke tawake cma re masî omaywen komo poko. Amna nahrî cma re mîmyasî yîwya so ahce ha na, ahyaw cehsom mak. Awanton mak ow Tapi ha, kes awya, kacoko yîwya, kekn̂e tî Tapi. Ero wa tî kekn̂e yîwya so en̂epetaw.
9Ero ke Nabaw yaka tî cetken̂e. Ero wara rma tî ketken̂e yîwya. Ero wa cma re kesî awakno Tapi awya, ketken̂e tî yîwya. Ero wa kache iito rma tî ka xatken̂e yîmtapotarî yentachome.
10On wara tko tî Tapi maywen komo n̂eyukyakn̂e Nabaw, Onok mîkro hara Tapi? Onok warai mîkro hara Xese mumuru? Yaake mexe naxe oroto antonanonho etowxapu kom ha.
11Nai rma re oyuru, otunarî marha, oyotî marha. Oyok penî rma waihkai oyoku poci yawoton̂e komo yotî me mak. Ahce kacho anarî komo ya wîmya hara? Ahn̂i xan ha na mîkyam? Yîhtînopîra ro mak wasî, kekn̂e tî yîwya so. Ero wa tî kekn̂e kica Nabaw Tapi maywen komo ya.
12Ero ke yaw xa marha tî cetken̂e hara Tapi maywen komo. Nabaw mtapotarî takî tî n̂ekatîmtîketken̂e Tapi ya.
13Ero yentache on wara takî tî kekn̂e Tapi tmaywen komo ya, Amohcoko. Akaciparan komo ciicoko awan̂apotun komo yaka, kekn̂e tî. Ero ke tîkaciparan komo ero wa n̂iir̂atken̂e, taan̂apotun komo yaka so n̂imiyatken̂e. Tapi marha tî ero wa n̂iir̂akn̂e tîkaciparan hara. Eroyinhîrî takî tî cetken̂e, 400 tî cetken̂e Tapi yakro. 200 tî n̂etînomyatken̂e hara cemyawno komo mîtwo. Ero wa tî xatken̂e.
14Ero yimaw rma tko tî cekn̂e kar̂pamxan, Nabaw yanton, noro pici yaka, Abikaw yaka. On wara tî kekn̂e yîwya, Ai yeme, comota chew cexitaw Tapi tmaywen komo n̂en̂epekn̂e apapa yaka, amna yantoman̂e yaka. Kir̂wan̂he apapa nîmtapotaretken̂e n̂examro. Kicicitho me ro makî tko tî n̂examro n̂eyukyakn̂e apapa kica.
15Amna yakronoman̂enho komo tko mîkyam xatken̂e. Amna yemetanmekîra ro mak xatken̂e. Amna yemayawno yehcamnopîra ro mak xakn̂e n̂examro yakro amna exitaw.
16Amna wacan wara rma xatken̂e kosope, katpanaw marha. Ero wa xatken̂e amna poko n̂examro yakro amna exitaw oper̂a yenîrî poko.
17Ero ke ahce wa na mai amoro? Tîhtînopore men nasî. Apapa waparî me men wa mokyaxe Tapi komo, iyanan komo waparî me marha okwe. Kicicitho mak mîk apapa kica, kir̂wan̂he esentarî yarohra ro mak nasî noro yakro, kekn̂e tî. Ero wa tî kekn̂e Abikaw ya.
18Ero yinhîrî yohno ro makî tî puruma n̂enkayakn̂e Abikaw awci yaka. 200 tî n̂enkayakn̂e. Buhu mkahsî tî nakriyakn̂e. Uupa yukun marha tî nakriyakn̂e asakî yen. 5 oper̂a pun nakriyakn̂e, cewararîno komo rma. Nasînasî marha nakriyakn̂e yupuxapu, 5 saku wicakî. Uupa yeperîrî marha nahsîyakn̂e yuturpamnoxapu, 100 pîmîrî wicak ha. Piiku yeperîrî yuturpamnoxapu marha nahsîyakn̂e amnonoxapu, 200 wicak ha. Ero yipu tî nakriyakn̂e buhu mkahsî yakeno mkahsî.
19Ero yinhîrî on wara tî kekn̂e tanton komo ya, Kaikatko. Awenari so kmokyasi, kekn̂e tî. Ciin̂o ya tko tî esekatîmra xakn̂e Nabaw ya ha.
20Buhu mkaw tî cekn̂e Abikaw esama yaw. Îîpî tî n̂enîhcekn̂e tarenakem yaka. Ero yimaw rma tî îîpî n̂enîhcetken̂e Tapi komo mehxa emtaka hara. Noro wece rma tî nîhcetken̂e. Ero ke n̂esepor̂atken̂e takî tî.
21Pahxa n̂he tî on wara kekn̂e Tapi Abikaw mokuhnaw ha ka, Tohnaw ro mak noro yoku ween̂e, emyawno marha. Ero wa ween̂e woskara po exitaw. Waipîra so xakn̂e iyoku, emyawno komo marha ehcamnopîra xakn̂e. Kicicme ro makî tko nas opoko norotho kica owya takronomachonhîrî yepetho me hara.
22Owaika xe wasî Kporin komo ya noro pen waihkara oyexitaw enmapîra rma exitaw, yîhyawno pen komo ahnoro waihkara oyexitaw kîrkomo, kekn̂e tî Tapi.
23Ero yinhîrî takî tî Tapi n̂een̂akn̂e Abikaw. Noro yenîche yohno tî nîhcekn̂e Abikaw buhu mkai. Tapi yamrinaka takî tî n̂esewnapekn̂e.
24On wara tî kekn̂e Abikaw yîwya, Apa, on wara wîîkes awya, opona xa matko cirko kicicme Nabaw yehtoponho. Awanton mak ow ha. Omtapotarî cma re ka mencesî.
25Kicicitho mîk Nabaw. Ero ke noro ponarora cma re masî. Tosotî wara rma nasî. Ero pîntho ponarono, kacho mîn, Nabaw, kacho. Yaaro, ero pîntho ponarono mak mîk kica. Owî reha tko enîhra wehxe kar̂pamxan komo an̂en̂epethîrî komo.
26Oroto Kporin komo cma aporoka waihkano cirihra tak awehtome, awanme ro mak esepanso tohra awehtome ha. Ero ke yaaro tan wîîkesî, yaaro Kporin komo nasî waipînî ro me, amoro marha masî waipîra, kacho wara rma nas omtapotarî yaaro xa, Nabaw wara rma n̂ehcowpe aaxatî pîn komo, awîrîma xatî komo ha. Nabaw wara rma n̂ehcowpe noro yipu komo.
27On ha apa, onîmrî awya, awanton nîmrî ha. Onî cma re nahsîyaxe kar̂pamxan komo, amaywen kom ha.
28Kicicme oyehtoponho cma re mîhcamnoyasî. On wara wîhtînoyasî yaaro xa, kayaritomo me awir̂asî Kporin komo amn̂e. Ero wa xa marha awepamthîri komo n̂iir̂asî miya roro ehcamnopîn me ro mak. Ero wa awir̂asî Noro yanme mak ar̂mano cirirî ke awya. Kicicme awexi xera ro mak wasî miya roro awaitopo pona roro.
29Nasî rma kica awenatîkan̂e, awaika xat okwe. Kporin komo rma tko nasî awawrutamin̂e wara waipîn komo yakro. Ero wa awir̂asî Kaan, ponaro awehtopo ha. Aaxatî pîn komo reha nar̂mesî kr̂a toopu yar̂macho yaino wara rma.
30Taa, amn̂e awakronomesî Kporin komo ahnoro tîmtapotachonhîrî yaw roro rma, Ixaw Yana komo kayaritomon me awir̂asî.
31Ero wara awiriche ahwora exihra tak masî tohnaw waihkano rin̂enho me awehtoponhîrî yanme. Awanme ro mak awesepanîyataw mahwokesî men okwe tohnaw awesepanîrî ke. Taa, kayaritomo me awiriche tak Kporin komo ya ero yimaw cma re oponaro masî awanton ponaro, kekn̂e tî. Ero wa tî kekn̂e Abikaw Tapi ya.
32Ero yentache on wara takî tî kekn̂e Tapi Abikaw ya, Kir̂wan̂he xa nai ham Kporin komo, ponaro Ixaw Yana komo yehtopo. Noro rma awen̂epew ham oroto esepotpona oyakro.
33Noro rma awepema xe wasî oyakîretoponho yepetho me ha. Amoro xa ow mîwahkoto waihkano cirihra tak oyehtome, oyanme ro mak esepanpîra oyehtome ha.
34Yohno mokuhra awexitaw ketaw ha re twaihso tak n̂exirî ha re Nabaw pen, yîhyawno komo marha ahnoro kîrkom ha. Ero wa n̂ehcerî ha re enmapîra rma ka exitaw pahxaxa. Yaaro xa ero wa wîîkesî. Kporin komo nasî waipînî ro me, ponaro Ixaw Yana komo yehtopo ha, awaikara so orin̂enho ha. Noro nasî waipîn me ro mak, kacho wara rma nasî omtapotarî yaaro xa, kekn̂e tî. Ero wa tî kekn̂e Tapi Abikaw ya.
35Ero ke Abikaw nîmîtho takî tî nahsîyakn̂e Tapi. Taa, cerepore tak etok hara, kekn̂e tî yîwya. Amtapotarî wenta. Ero yaw roro rma tak was ha, kekn̂e tî. Ero wa tî kekn̂e Tapi.
36Ero yinhîrî takî tî Nabaw yaka cekn̂e hara Abikaw. Tîmîn yaw tî xakn̂e Nabaw. Wokpano tî n̂iir̂akn̂e. Kayaritomo wara ro makî tî wokpano n̂iir̂akn̂e. Tahwore ro makî tî xakn̂e twenîmso ro mak cexirî ke. Ero ke Tapi yakro tîmtapotachonhîrî yekatîmra ro makî ka xakn̂e Abikaw yîwya.
37Emapuche tak wenîmra takî tî xakn̂e Nabaw. Ero yimaw takî tî Tapi yakro tîmtapotachonhîrî n̂ekatîmyakn̂e yipici yîwya. Ero wa kacho yentache waixapu wara takî tî xakn̂e Nabaw coro. Toopu wara marha tî xakn̂e yupun ceipu xa.
3810 kaamo exiche tak Nabaw pen tî nokohrekn̂e Kporin komo. Ero yanme takî tî waihyakn̂e. Ero wa tî xakn̂e noro pen.
39Nabaw pen waihtoponho yentache on wara takî tî kekn̂e Tapi, Kir̂wan̂he nai ham Kporin komo. Noro rma tak oyepanpo. Ero wa n̂epema owîrîyakachonho yîwya. Kicicme oyexi xe oyexitaw owahkotoi. Nabaw marha tak n̂epema kicicme ehtoponhîrî yepetho me, kekn̂e tî. Ero yinhîrî takî tî tmaywen komo tî n̂en̂epekn̂e Tapi Abikaw yaka cipici me ekaiman̂e komo.
40Ero ke cetken̂e tak tî ekaiman̂e komo Kahmeru pona Abikaw yaka. On wara tî ketken̂e yîwya, Ai aaci, ahyaka amna n̂en̂epei Tapi. Cipici me tî awahsî xe nai, ketken̂e tî yîwya.
41Ero yentache Abikaw takî tî n̂esewnapekn̂e roowo pona. On wara tî kekn̂e yîwya so, Awanton komo mak ow ha. Ow mak antomacoko yiixe awehtopo komo poko. Amaywen komo tarî meero korokesî, kekn̂e tî.
42Ero yinhîrî buhu mkahsî takî tî n̂etakriyakn̂e Abikaw. Tapi maywen komo wenari tî cekn̂e. Tmaywen komo yakro rma tî cekn̂e Tapi yaka, wooxam komo yakro, 5 ha kî. Noro pici me takî tî xakn̂e.
43Anarî marha tî nahsîyakn̂e Tapi cipici me. Ainowaw tî mîk nahsîyakn̂e Xisirew pono ha. Asakno roro rma tî xatken̂e yipici me.
44Cemsîrî tko tî nîmyakn̂e Sau anarî ya hara Mikaw ha. Tapi cinho mîk nîmyakn̂e. Pawci ya tî nîmyakn̂e Raisi mumuru ya. Karim pono mîk xakn̂e Pawci. Ero wa tî xakn̂e Tapi cinho.
Sau Waihkara Xa Hara Nasî Tapi

1Ero yinhîrî Sipe pono komo takî tî cetken̂e xa hara Xibea pona Sau yaka. On wara tî ketken̂e yîwya, Ai apa, Mînto nasî Tapi Akira Yîpîn po, Xesimonî mkaino po, ketken̂e tî yîwya.
2Ero ke iina takî tî cekn̂e Sau Sipe comotan pona. 3.000 tî naar̂akn̂e sowtatu komo, Ixaw Yana komo poyinonho. Men̂ekaxapu komo makî tî naar̂akn̂e. Tapi yeposo tî cetken̂e.
3-4Akira Yîpîn pona rma tî cetarî komo n̂iir̂atken̂e Sau komo Xesimonî mkaino pona. Comota po makî tî xakn̂e Tapi. Iito cexitaw, Sau tak mokye aweposo xa hara kopi, kacho tî n̂encekn̂e. Ero ke erasman̂e komo takî tî n̂en̂epekn̂e Tapi. Yaaro, mokye ham Sau, ketken̂e tî yîwya erasman̂e komo.
5Ero ke Tapi taki tî cekn̂e Sau yetarî mîtkoso rma. Sau wîntopo tî n̂een̂akn̂e. Abine wîntopo marha tî n̂een̂akn̂e, Nee mumutho wîntopo ha. Sowtatu komo yantoman̂e tî mîk xakn̂e Abine. Eeta rakataw tî xakn̂e Sau tîrapo, sowtatu komo rakataw xa.
6Ero ke on wara tî kekn̂e Tapi Aimereke ya, etew mîk xakn̂e noro ya. Abinai ya marha tî kekn̂e, Seruia mrerî ya. Xoabe yakno tî mîk xakn̂e Abisai. Onoke xa mokya oyakro Sau yîwîntopo yaka roro? kekn̂e tî. Ow xa kmokyasî, kekn̂e tî Abisai.
7Ero ke cetken̂e takî tî Tapi, Abisai komo. Kosope tî cetken̂e sowtatu komo cheka. Iito tî xakn̂e Sau tîwînso iyotaw so. Tpasahtoso tî xakne yîrahnu yîhtîpîrî mîtwo. Noro mîtwo tî xakn̂e Abine sowtatu komo yakro. Tîrapo so tî xatken̂e.
8On wara tî kekn̂e Abisai Tapi ya, Oroto aaxatî pîn nar̂mape ham Kaan awya. Ero ke owî paraxkesî yîrahnu ke rma. Roowo pona roro paraxkesî. Cewn̂e ro mak paraxkesî, asak ro paraxkara wasî, kekn̂e tî.
9Pîra, kekn̂e tko tî Tapi, waihkara esko. Kporin komo nîhkapetho waihkache kîwya kicicme exihnî me ma re tai Noro ya awya?
10Kporin komo nasî waipînî ro me yaaro xa, ero wa xa marha nasî omtapotarî yaaro xa, Kporin komo rma noro pen waihkesî. Anarimaw waihtopo me mak tak na nai. Anarimaw na waihya etar̂metaw anarî yana komo yakro, wîîkesî. Yaaro xa ero wa wîîkesî.
11Twerî men wasî Kporin komo poko. Yînîhkapethîrî waihkara ro mak was kopi. Yîrahnu mak eeko, weer̂an marha, yîhtîpîrî mîtwo nasî ero eeko kîwtotome tak ha, kekn̂e tî.
12Ero ke Sau rahnu tî naar̂akn̂e Tapi, weer̂an marha yîhtîpîrî mîtwononho. Ero ke cetken̂e tak. Tapi komo yenîhra ro makî tî xatken̂e Sau sowtatun komo. N̂examro wen̂ekarî ro makî tî cetken̂e Tapi komo yîhyaka so. Pakahra ro makî tî xatken̂e. Kporin komo rma tî yuhnari nîwînkrekn̂e.
13Ero yinhîrî cekn̂e takî tî Tapi miya îh pona hara Sau komo wîntopo yemtacho pona mooxe n̂he mak.
14Ero yinhîrî sowtatu komo ya takî tî kekn̂e Tapi, Abine ya marha, Nee mumutho ya. Ai, Abine, ow eikura mai ha? kekn̂e tî. Kar̂pe tî kekn̂e. On wara tî kekn̂e Abine, Onok amoro kayaritomo ya kan̂e? kekn̂e tî.
15On wara tî kekn̂e Tapi, Ai Abine, karitî ma re amoro? Onoke nai awarai Ixaw Yana kom ha? Ahce kacho apapa kurun me exihra meexi, kayaritomo kurun me ha? Oroto iina moko apapa waparî, kayaritomo waparî ha.
16Kicicme masî kica. Kporin komo nasî waipîn me kacho, wara xa marha nas omtapotarî yaaro xa. On wara wîîkes awya, twaihkaxmu me masî, amaywen komo marha naxe twaihkaxmu me. Ero wa maxe apapa kurun me exihra awexirî ke so. Kporin komo nîhkapetho kurun me exihra mehcow kopi. Enko xe. Ahto nai kayaritomo rahnu, noro weer̂an marha. Yîhtîpîrî mîtwononho, ahto nai awya? kekn̂e tî Tapi.
17Ero yimaw tak Tapi mtapotarî me tî n̂encekn̂e Sau. Ero ke on wara tî kekn̂e, Ai, okopuci Tapi, amoro xa ma mîmtapowa? kekn̂e tî. Nhnk apa, noro rma ow ha, kekn̂e tî.
18On wara tî kekn̂e Tapi yîwya, Ahce poyero owaikaxi mîmokya apa? Ahce wa xa wehxe awya? Ahce xa opona miir̂a kicicme oyehtoponho awya?
19Awanton mak ow ha. Ero ke omtapotarî cma re ka mencesî. Anarimaw Kporin komo rma na oyahsîtopo poko yîhtînon̂e me awira. Ero wara exitaw, takn̂isom tîmî xe tak wasî yîwya kicicme oyehtoponho yahrutopo me. Anarimaw tooto mak na nîmtapowatu kicicme opoko. Ero wa exitaw so Kporin komo nîwîrîmarî me tak exi xe so wasî ero wa kan̂e komo. Oyeken poi oyen̂epetken̂e kica Kporin komo nîmîtho poi ha. Etoko kr̂a ponaro anarî yana komo yehtopo poko ehso, ketken̂e kica owya.
20Okamxukutho men en̂epera esko roowo pona Kporin komo yeepatai okwe. Ixaw Yana komo kayaritomon xa amoro. Noro yipu rma tko mîmokyasî kupamatho yeposo mak. Ow mepor̂asî turukwarî yepon̂e wara îh pono yepon̂e wara, kekn̂e tî. Ero wa tî kekn̂e Tapi Sau ya.
21On wara takî tî Sau n̂eyukyakn̂e, Kicicme weexi kica. Amok hara okopuci. Awaika xera tak wasî opînîn yaw awexirî ke oroto. Tohnaw ro mak kmokye ham xiya. Akpin me ro mak wehxe kica, kekn̂e tî.
22Taa, kekn̂e tî Tapi, on ha arahnu. Kar̂pamxan en̂epeko xiya iika.
23Kepeman̂e ro mîk Kporin Komo, ahnoro yepeman̂e xa. Kir̂wan̂he kehtoponhîrî n̂epemesî, cewetîn̂e me roro kehtoponhîrî komo marha. Awahsîpo rma cma owya Kporin komo oroto. Awaikara rma tko weexi yînîhkapethîrî me awexirî ke.
24Apînîn yaw xa weexi oroto. Ero wa xa marha opînîn yaw exi xe wasî Kporin komo. Cesemetanmesom me oyexitaw okurunpen̂e me Noro exi xe wasî, kekn̂e tî Tapi.
25On wara tî kekn̂e Sau hara, Awakronoma xe wasî okopuci Kporin komo ya. Tooto yeserepokacho rin̂e me tak mas amn̂e. Aaxatî pîn komo yopono me marha masî, kekn̂e tî. Ero wa tî kekn̂e Sau Tapi ya. Ero yinhîrî tak cekn̂e hara tî Tapi. Sau marha tî cekn̂e ceken pona hara. Ero wa tî cetken̂e hara.
Tapi Tak N̂esekenmesî Piristew Komo Cheka

1Ero yinhîrî on wara takî tî kekn̂e Tapi tîropotaw, Owaikesî rma men Sau okwe ahcemaw ha na. On wara tko cexpore nasî, cemahcipore mak nasî. Piristew komo cheka kîwce ham etahsîpora oyehtome yîwya. Iito oyexitaw oyeporîra tak nai. Ahsîra thakwa wai ham, nîîke tak Sau. Ixaw Yana chew oyeporîra tak nasî. Ero ke ero wa xa kîwcesî, kekn̂e tî.
2Ero ke cekn̂e takî tî Tapi tmaywen komo yakro 600 yakro. Akisi yaka tî cekn̂e, Kace pono komo kayaritomon yaka. Maoke mumuru tî mîk xakn̂e Akisi.
3Iina takî tî n̂esekenmetken̂e Tapi komo ahnoro. Cihye so tî xatken̂e maywen komo tîmxîkye so marha. Tapi pici komo marha tî xatken̂e yîhyaw asakno roro rma. Ainoan, Xeserew pononho ha, Abikaw marha Kahmeru pononho, Nabaw pen cinho mîk xakn̂e noro. Ero wa tî xatken̂e.
4Ero yinhîrî Kace pona Tapi totoponho takî tî n̂encekn̂e Sau. Ero ke eposo tohra takî tî xakn̂e.
5Ero yinhîrî on wara takî tî kekn̂e Tapi Akisi ya. On wara cma re wîîkes awya apa, tawake awexitaw opoko oyekenî ro cma re menpes owya. Anarî ro cma re menpes owya oyewton, ewtoci mak. Iina tak kesekenmesî. Ahce kacho tanî ro wai awakro kayaritomo yewton po? kekn̂e tî Tapi yîwya.
6Ero ke Sikrake takî tî nîmyakn̂e Akisi yîwya. Ero ke ero takî tî nahsîyakn̂e Tapi cewton me. Ero ke Xuta yepamtho kayaritomon komo yewton me tak xakn̂e ero yimawnonho rma.
7Pahkî n̂he tî xakn̂e Tapi Piristew komo chew 16 nuun̂i ha tî.
8Ero yinhîrî takî tî Tapi komo cetken̂e Xesurita komo waparî me, Xihsita komo waparî me marha, Amarekita komo waparî me marha. Iitono ro komo mîkyam pahxanî rma. Suu n̂ixa xakn̂e n̂examro yeken, Exitu pona roro rma. Noro yipu komo waparî me tî cetken̂e.
9Onoke waparî me tîtoche so na Tapi komo, iitono komo waihketîketken̂e. Yîmtora ro makî tî xatken̂e waipîn komo, kîrkomo pen tî yîmtora, wooxam pen komo marha. Ahnoro tî waihketken̂e. Iyokuthîrî komo tko tî naar̂atken̂e tok me so. Oper̂a komo, paaka komo, buhu komo, kameru komo, noro yipu komo naar̂atken̂e tok me. Pononthîrî komo marha naar̂atken̂e. Cewton komo pona ekîche tak Akisi yaka takî tî cekn̂e Tapi.
10On wara tî kekn̂e roro Akisi Tapi ya, Ahtono komo waparî me mîîtocow oroto? kekn̂e tî. On wara tî Tapi n̂eyukyakn̂e, Xuta mapitawno komo waparî me amna tomo oroto, suu n̂ixan waparî me. Anarimaw, Xeramerita mapitawno komo waparî me amna tomo oroto, kekn̂e. Ken̂ew mapitawno komo waparî me amna cekn̂e, kekn̂e anarimaw hara. Ero warai komo waparî me amna tomo oroto, kekn̂e roro.
11Iitono pen komo waihketîkekn̂e Tapi yîmton me ro mak. Kîrkomo pen waihkekn̂e, wooxam pen komo marha. Waipîn komo yarî xera tî xakn̂e Kace pona. On wara kekn̂e, Iitononhîrî komo men kekatîmyaxe so Kace pono komo ya. Ero wa xatken̂e Tapi komo okwe, kexe yîwya so, kekn̂e Tapi. Ero ke n̂examro pen waihketîkekn̂e. Ero wa tî xakn̂e roro Piristew komo chew cexitaw.
12Ero ke Tapi pona tî n̂een̂akn̂e Akisi. On wara tî kekn̂e tîhnaw, Tapi xera ro mak tak nai ham iyanan komo, Ixaw yana komo waihkarî ke yîwya. Ero ke omaywen me tak nai eroromero, kekn̂e tî. Ero wa tî kekn̂e Akisi.

1Ero yinhîrî takî tî Piristew komo n̂esenmekyatken̂e Ixaw Yana komo waparî me tîtotome so xa hara. Ero ke on wara takî tî kekn̂e Akisi Tapi ya, Ai, oyakno, on wara wîîkes awya, amoku xe men was oyakro waapa me amna cetaw. Amaywen komo yakro rma amoku xe so wasî, kekn̂e tî.
2Taa, kekn̂e tî Tapi, amna mokyasî. Iito tak meen̂asî sowtatu me oyehtopo, kekn̂e tî. Taa, kekn̂e tî Akisi. Okurunu ro komo yakrono me tak kiir̂asî eroromero, kekn̂e tî. Ero wa tî kekn̂e Akisi Tapi ya.
Yaskomo Yentaxi Cesî Sau Okwe
3Taa, pahxa rma tî waihyakn̂e Samuew pen. Ero yimaw noro pen pînîn yaw tî nîwracetken̂e Ixaw Yana komo ahnoro. Noro pen yokoputho tî nahruyatken̂e ewtonthîrî pona rma, Hama pona. Taa, on wara tî xakn̂e Sau pahxa n̂he, yaskomo komo tî waihkekn̂e, worokyam yakro tîmtapotaxmu pen komo ahnoro. Kanan po exi xera ro makî tî xakn̂e. Ero wa tî xakn̂e Sau.
4Ero yinhîrî takî tî tak n̂esenmekyatken̂e Piristew komo. Ixaw Yana komo cheka tî mokyatken̂e. Sunem pona tî cetarî komo n̂iir̂atken̂e. Ero ke Ixaw Yana komo marha tî n̂enmekyakn̂e Sau hara. Xiwboa pona tî cetarî komo n̂iir̂atken̂e n̂examro hara.
5Iito cexitaw so tak Piristew sowtatun komo tî n̂een̂akn̂e Sau. N̂examro pona tî n̂eraswakn̂e. Cerahtîke tî tatanakn̂e ro mak. Ahce wa tatu kopi? kekn̂e tî.
6Ero ke Kporin komo yakro cma tî re nîmtapowakn̂e noro ahce wa na cetakîretopo poko. Yîmtapotarî tko tî eikura xakn̂e Kporin komo okwe wosoto enxapu ke, Urin ke marha, weronomano rin̂e komo ke marha eikura ro makî ti xakn̂e.
7Ero ke on wara takî tî kekn̂e Sau tmaywen komo ya, Ahto nai wooxam, yaskomo me cehsom? Noro yipu ka epotatko. Noro yipu yaka owto xe wasî yîmtapotarî yentachome tak oyetakîretopo poko, kekn̂e tî. Mînto tî nai noro yipu Entoro po, ketken̂e maywen komo yîwya.
8Ero ke anarî men takî tî namruyakn̂e Sau tponon. Ero warai tî namruyakn̂e anarî kuknon yaw tîtotome. Ero yinhîrî takî tî kosope cekn̂e wooxam yaka yaskomo me cehsom yaka. Asakî tî naar̂akn̂e tmaywen komo. On wara tî kekn̂e yîwya, Ai aaci, worokyam ya cma re mekatîmyasî omtapotarî. Tooto penî cma re menpakesî, wetahcasî noro ha, kekn̂e tî Sau.
9On wara tko tî kekn̂e wooxam yîwya, Mentai ha na yaskomo komo pen waihkachonho Sau ya. Ahnoro tî waihkekn̂e Kanan pononho pen komo, ahnoro worokyam yentan̂e pen komo, kacho na mentai. Owaikapo xe mak na mai. Ero ke owya mîîkesî, Waixa pen enpakakî on̂enîrî, mîîkesî, kekn̂e tî.
10Pîra ro mak, kekn̂e tî Sau, awaikara ro mak nasî kayaritomo waixa pen yenpakarî ke. Yaaro xa wîîkesî. Waipîn me nasî Kporin komo yaaro, kacho wara rma nas omtapotarî yaaro xa, waipîra ro mak masî, kekn̂e tî.
11Taa, onoke xa wanîmexpe an̂enîrî, kekn̂e tî wooxam. Samuew pen anîmexpoko, kekn̂e tî.
12Ero yinhîrî takî tî Samuew takî tî n̂een̂akn̂e wooxam. Ero ke n̂emtarakekn̂e. On wara takî tî kekn̂e Sau ya, Ahce kacho mîcemaronta awosotî poko kica? Sau rma amoro kopi, kekn̂e tî.
13Erasîra ro mak esko, kekn̂e tî Sau yîwya. Ahce meen̂a? kekn̂e tî. Tooto yekatînho ween̂asî kopi. Roowo chewnonho nawomyasî, kekn̂e tî wooxam.
14Ahce wa nai yupun? kekn̂e tî Sau. Poritomotho mîk. Ahnorono yaw nasî. Noro yipu nawomyasî, kekn̂e tî. Ero yinhîrî Samuew me takî tî awomxapu nîhtînoyakn̂e Sau. Ero ke nutupenwakn̂e takî tî. N̂etîrapekn̂e xa takî tî tuupe cewru.
15On wara tî kekn̂e Samuew Sau ya, Ahce kacho ow mewrucpew oyanîmexpotopo ke ha? kekn̂e tî. On wara tî kekn̂e Sau yîwya, Keserepokesî ro mak okwe. Oyakro etar̂maxi mohce Piristew komo. Oyahsîpînkekn̂e tak Kaan okwe. Omtapotarî yeikura ro mak tak nas okwe. Owosoto oyeikura nasî, weronomano rin̂e ke marha oyeikura nas okwe. Ero ke kanîmexpo amtapotarî yentachome owya. On wara esko, kacho yenta xe wasî amtapotarî, kekn̂e tî.
16On wara tî Samuew n̂eyukyakn̂e, Ahce kacho omtapotarî yenta xe mai? Kporin komo tak awahsîpînkai ham. Aaxatî pîn me tak nai ham.
17Tîmtapotachonhîrî yaw roro rma wa awire ham Kporin komo, Noro n̂ekatîmyakn̂e awya ooke ero yaw roro rma awire ham. Kayaritomo me awehtoponhîrî tak nowye ham. Awekenînhîrî na apoyino rma n̂iire hara kayaritomo me. Tapi mîk ero wa n̂iire.
18Kporin komo mtapotachonho yewetîra mîxakn̂e Amarekita komo waihkacho poko. N̂examro poko nîrwonakn̂e xa. Waihkatîkara mîxakn̂e kica. Ero ke tak awemetanmekyasî Kporin komo oroto.
19Pahxaxa tak awar̂mapesî Piristew komo ya. Ixaw Yana sowtatun komo marha nar̂mapesî yîwya so. Pahxaxa oyakro tak masî, amumuru komo marha naxe oyakro. Ixaw Yana sowtatun pen komo marha nar̂mapesî Piristew komo ya, kekn̂e tî. Ero wa tî kekn̂e Samuew Sau ya.
20Ero wa entache tîhra rma takî tî n̂etîrapekn̂e Sau pen roowo pona. N̂eraswakn̂e xa takî ti Samuew mtapotarî yentache. Kar̂pera tî xakn̂e okwe. Eseresmara ro makî ehxapu tî mîk xakn̂e kokmamso ro. Kosope marha tî eseresmara xakn̂e. Ero ke kar̂pera xakn̂e.
21Wooxam mokuche Sau yaka eserepokatîkaxapu me xa tî n̂een̂akn̂e. Ero ke on wara tî kekn̂e yîwya, Apa, on wara wîîkes awya, amtapotarî wewetî. Twaihkaxmu me oyexirî yaro weexi awewetîrî ke. Wara rma amtapotarî yaw roro rma anîmexpono wiirî.
22Ero ke omtapotarî marha tak entakî amoro hara. Knahmesî takî cma re aweseremachome. Ero wa aweseresmache kar̂pe tak masî awtotome hara, kekn̂e tî.
23Pîra, eseremara wasî, kekn̂e tî. Ero yinhîrî takî tî Sau maywen komo meero takî tî ketken̂e yîwya wooxam wara xa marha. Eseresmak ha apa, ketken̂e tî yîwya. Ero ke yîmtapotarî komo takî tî n̂ewehcakn̂e. Roowo po makî tî ka n̂eremekn̂e, ero ke takî tî nawomyakn̂e etîrapotopo komo pona ceremachome hara.
24Wooxam yoku tî xakn̂e paaka xîkrî yupurukrexapu. Yîmîn yaw rma tî xakn̂e. Noro takî tî paraxkekn̂e, nakpocakn̂e marha, kanpor̂akn̂e marha tî. Puruma marha tî nayakn̂e wahrutupamnotopo ken̂ehra makî. Ero wa tî erewsî n̂iir̂akn̂e.
25Ero tak n̂etakekn̂e Sau komo nahrî me. Ero ke tî n̂eseresmetken̂e. Ceseresmache so cetken̂e hara n̂examro kosope rma. Ero wa tî cetken̂e.
Tapi Komo Porohkexe Piristew Sowtatun Komo

1Taa, on wara tî xatken̂e Piristew sowtatun komo, Apeke pona tî n̂esenmekyatken̂e. Xisirew po reha tî xatken̂e Ixaw Yana komo yetarî hara. Tuuna pîtho mîtwo tî xatken̂e iito.
2Piristew komo tî mokyatken̂e tantoman̂e komo wenari. Anarî komo tî xatken̂e 100 komo yantoman̂e me. Anarî komo tî xatken̂e 1.000 komo yantoman̂e me hara. Akisi tî mokyakn̂e mapitaw so. Noro yakro tî mokyakn̂e Tapi tmaywen komo yakro.
3Ero wa mokyataw so on wara takî tî ketken̂e Piristew komo yantoman̂e, Ahce kacho Ebrew komo mokyat hara? ketken̂e tî. On wara tî Akisi n̂eyukyakn̂e, Tapi mîkro Sau maywenînho, Ixaw Yana komo kayaritomon maywenînho. Pahkî nasî ohyaw yaake kaamo, yaake cimn̂ipu nasî. Kicicime ehtopo yenîhra ro mak wasî Sau yai etowtoponhîrî n̂ixa ro rma, kekn̂e tî.
4Nîrwonatken̂e rma tî Piristew yantoman̂e komo Akisi poko. On wara tî ketken̂e yîwya, Noro men en̂epeko hara ewton pona, anmîthîrî pona. Waapa me kîwcetaw so tohra ro mak men n̂expe kakro so. Ixaw Yana komo yakro ketar̂metaw so kîwyam tpoyino komo tak na nakronometu kwaihkacho komo poko okwe. Piristew komo pîtho yarî xe na nai tkayaritomon yaka tawake tak ehtome tpoko.
5Noro mîk Tapi ha, Noro poko waano naar̂atken̂e Ixaw Yana wosîn komo pahxa. Noro rma mîk kopi. On wara kacho tî naar̂atken̂e waano, Emapona roro 1.000 komo waihkekn̂e Sau. Emapona roro marha 10.000 komo waihkekn̂e Tapi hara, ketken̂e. Ero wa kacho tî naar̂atken̂e waano noro poko rma kopi, ketken̂e tî. Ero wa tî ketken̂e Piristew yantoman̂e komo Akisi ya.
6Ero ke takî tî Tapi nan̂ikyakn̂e Akisi. On wara tî kekn̂e yîwya, Yaaro xa Kporin Komo nasî waipînî ro me, kacho wara rma nas omtapotarî, yaaro xa marha oyewetîn̂e me roro mîxakn̂e mehxa ro rma. Kir̂wan̂he ween̂asî waapa me awtorî oyakro, amokrî hara oyakro. Mehxa ro ohyaka amohtoponhîrî n̂ixa ro rma kicicme awehtopo yenîhra ro mak wasî. Wara rma tan awexi xera tî natu Piristew yantoman̂e komo takro so okwe.
7Ero ke etok hara cerepore rma, Noro Tapi kica, kahra tak ehtome so Piristew yantoman̂e komo apoko, kekn̂e tî Akisi Tapi ya.
8Ai ha okwe, kekn̂e tî Tapi. Ahce wa wehxe kicicme yîwya so? Ahce wa oyehtopo meen̂e amoro mehxa ro ahyaka omohtoponho n̂ixa ro? Kicicme oyehtopo katî meen̂a? Ahce poyero tohra wai etar̂maxi aaxatî pîn komo yakro apa? kekn̂e tî yîwya.
9On wara tko tî Akisi n̂eyukyakn̂e, Kir̂wan̂he ro mak keen̂asî. Kaan yancun wara rma keen̂asî. On wara tko kacow Piristew yantoman̂e komo, Tohra ro mak men n̂expe Tapi kakro so etar̂maxi, kacow thakwa owya.
10Ero ke pahxaxa ro rma apakakî. Saa ketaw tak etocoko akayaritomon komo maywenînho komo yakro, awakro so mohxapu komo yakro ha, kekn̂e tî. Ero wa tî kekn̂e Akisi Tapi ya.
11Ero ke saa ketaw takî tî Tapi komo paketken̂e. Piristew komo rowon pona tî cetken̂e hara. Piristew komo reha tî cetken̂e Xisirew pona. Ero wa tî cetken̂e.
Amareke Komo Nar̂mexe Tapi Komo Cipici Komo Yaan̂enho

1Taa, Sikrake yesamarî yaw tî cetken̂e Tapi komo tmaywen komo yakro rma. 3 kaamo tî cetken̂e ero yaw. Ero yinhîrî takî tî Sikrake n̂een̂atken̂e. Iyarînaw so tko tî mokyatken̂e Amarekita komo. Kanan pono komo waparî me tî mokyatken̂e, suu n̂ixan komo waparî me. Sikrake pona meero tî mokyatken̂e. Yuu yuu ketken̂e tî iitono komo wece. Yîmînthîrî komo tî nakn̂iyatken̂e ahnoro.
2Ewto pono komo tî nahsîyatken̂e wooxam komo ahnoro mak. Rikomo komo marha tî nahsîyatken̂e, poritomo komo marha tî. Waihkano tî cirihra ro mak xatken̂e. Aano makî tî n̂iir̂atken̂e.
3Taa, ewtotho pona tmokuche tak Tapi komo tîmînthîrî komo tî n̂een̂atken̂e cecahso. Cipici komo yenîhra ro makî tî xatken̂e okwe, tumumuru komo marha tî, cemsîrî komo marha tî. Waapa narîtho me tî xatken̂e ahnoro okwe.
4Ero ke nîwracetken̂e takî tî Tapi komo. Cerewre ro makî tî nîwracetken̂e cekar̂katîkaxi ro. Tîwratarî komo yarohra takî tî xatken̂e kar̂pera cexirî ke so okwe.
5Tapi pici komo marha tî naar̂atken̂e asakno roro rma. Ainoan, Xisirew pono, Abikaw marha, Nabaw pen cinho, Kahmeru pono pen cinho. Ero wa tî naar̂atken̂e waapa.
6Ero yimaw takî tî n̂eserepokekn̂e xa takî tî Tapi tmaywen komo mtapotarî yentarî ke. Tapi kr̂a na twaihkapore nai toh ke, kacho tî n̂encekn̂e. Tahwokatîkaxi ro makî tî xatken̂e ahnoro kîrkomo tumumuthîrî komo pînîn yaw, cemsîthîrî komo pînîn yaw marha. Tapi reha tî n̂etahworekn̂e hara Kporin komo pona mak, ponaro cehtopo pona mak ha.
7Ero yinhîrî takî tî Abiata ya tî kekn̂e Tapi. Kaan yaka cewomsom mîk, Aimereke pen mumutho ha. Eepoci ka eeko ohyaka, kekn̂e tî yîwya. Ero ke tî n̂ekyakn̂e Abiata.
8Ero ke on wara tî kekn̂e Tapi Kporin komo ya, Ai apa, ahce wa wai awya, Amarekita komo wenatîkaxi kîwce? Ero wa owcetaw ween̂a ha na? kekn̂e tî. On wara tî Kaan kekn̂e yîwya, Nhnk, etoko rma. N̂examro meen̂asî rma. Ahyawnonhîrî komo marha mahsîtîkexe hara, kekn̂e tî. Ero wa tî kekn̂e Kaan Tapi ya.
9-10Ero ke cetken̂e takî tî. Tapi cekn̂e tmaywen komo yakro, 600 komo yakro. Besorî Yewku kwaka tî ka cetken̂e. Iito takî tî n̂etînomyatken̂e anarî komo 200 ha. N̂ekar̂ketken̂e xa thakwa tî aporî watorî yarohra okwe. Tapi reha tî cekn̂e rma en̂exa waapanhîrî komo yeposo. 400 yakro rma tî cetken̂e.
11-12Ero yinhîrî Exipsiu takî tî n̂een̂atken̂e Tapi maywen komo. Ero ke Tapi yaka tî naar̂atken̂e. Noro tî wokpetken̂e tuuna ke, nînahmetken̂e marha. Piiku yeperîrî tî nîmyatken̂e yîwya yuturpamnoxapu, uupa yeperîrî marha tî yuturpamnoxapu. Ero takî ti nahyakn̂e kar̂pe n̂he tak cehtome. Osorwaw ro enmaxapu tî mîk xakn̂e eseresmara ro mak, tuuna yerîhra marha tî. Osorwaw ro tî kokmamyakn̂e marha ero wara rma. Ero ke kar̂pera thakwa tî xakn̂e okwe.
13Ero yinhîrî on wara tî kekn̂e Tapi yîwya, Onok yanton amoro? Ahtononhîrî amoro? kekn̂e tî yîwya. On wara tî noro n̂eyukyakn̂e, Exipsiu ow, Amarekita yanton ha. Oyantoman̂enho onomye okwe. Osorwaw tak tan kenmapu onomtoponho yîwya. Kamotoi thakwa, ero ke onomye okwe.
14Keretita raconho komo waparî me amna toye suu n̂ixan pen kom ha. Xuta yepamtho pen komo marha amna nar̂mai Karebe pen komo, suu n̂ixan kom ha. Sikrake pono marha amna nakn̂iyakn̂e mîîmo pen, kekn̂e tî.
15Ai ha, kekn̂e takî tî Tapi yîwya. Taa, ow na maar̂a n̂examro yaka, waapanhîrî komo yaka? kekn̂e tî. On wara tî n̂eyukyakn̂e, On wara mak wîîkes awya, yaaro ka amtapotacoko owaikara awehtopo komo poko, omîhra awehtopo komo poko marha oyosomînho ya. Ero poko men amtapotacoko yaaro xa Kaan n̂entarî me xa. Ero yinhîrî tak kaar̂axe so yîhyaka so, kekn̂e tî.
16Ero ke Tapi komo takî tî naar̂akn̂e, waapanhîrî komo yaka. Cetakpaxi so n̂he tî xatken̂e n̂examro miya xiya wara. N̂eseresmetken̂e, wooku tî n̂eer̂atken̂e. Nahwowatken̂e xa tî mer̂pono pîn yekrî ke Piristew komo yemyawnonho, Xuta yepamtho komo yemyawnonho marha.
17Ero yimaw takî tî n̂examro yar̂maxi cetken̂e Tapi komo. Sîpî ketaw xa tî yuu yuu ketken̂e wece so. N̂enmayatken̂e rma ar̂mano rirî poko. Kokon̂i cehso ro tî ar̂mano n̂iir̂atken̂e. Emahcira tî xatken̂e. N̂emahciyatken̂e rma re 400 kar̂pamxan komo. Kameru mkaw so tî n̂emahciyatken̂e.
18Ahnoro tî cemyawnonhîrî komo takî tî nahsîyatken̂e hara Tapi komo, Amarekita komo narîtho. Cipici komo marha tî nahsîyakn̂e Tapi asakno roro rma.
19Ehcamnopîra ro makî tî xakn̂e ahce na yînarîthîrî komo. Poritomo komo ehcamnopîra, yumumuru komo marha, emsîrî komo marha. Emyawnonhîrî komo marha tî ehcamnopîra ro mak xakn̂e aaxapunhîrî kom ha.
20Toh komo marha tî nahsîyatken̂e hara paaka komo, oper̂a komo. Noro yipu tî naar̂atken̂e Tapi maywen komo. Poturme tî naar̂atken̂e. Tapi yoku moxam Amarekita komo nahsîtho, ketken̂e tî.
21N̂etîrametken̂e hara Tapi komo Besorî Yewku kwaka. Iito rma tî xatken̂e ekar̂kaxapunhîrî komo, etînomxapu kom ha. Tapi komo yakro tî esepotpona mokyatken̂e n̂examro. Yîhyaka so tî cekn̂e Tapi, n̂examro takî tî nîmtapotarekn̂e.
22On wara tko ti ketken̂e kicicitho komo, Amarekita komo narîtho tîmîhra ro mak cexpore nai yîwya so kakro so tohra exirî ke so kica. Cipici komo mak naacowpe, tîmxîkrî komo marha. Ero wa mak naacowpe, ketken̂e tî n̂examro ha.
23On wara tko tî kekn̂e Tapi, Pîra ro mak oyakno komo. Amemra ro mak cexpore nasî Kporin komo nîmîtho poyero. Noro xa kukurunpetken̂e so. Kwaparî me mohxapunhîrî pen komo nar̂mapoi kîwya so.
24Onok ma re nai amtapotarî komo ponaro ero wa ketaw awya so ha? Anarî komo n̂etînomce rma kemyawno komo mîtwo. Anarînhîrî komo reha toce ar̂mano riso hara. Ar̂maxapu komo yemyawnonho tko nahsîyaxe etîme re. Ececenarî re xa nahsîcowpe, kekn̂e tî.
25Ero ke ero wa kacho takî tî Tapi mewrekn̂e Ixaw Yana komo panatanmetopo me. Ero wa kacho ponaro rma naxe oroto. Ero wa naxe.
26Taa, Sikrake pona tîtoche so Amarekita komo yemyawnonho takî tî narpekn̂e Tapi Xuta yepamtho poritomon komo yaka. Tînîhtînorî komo yaka tî narpekn̂e. On ha awya so tîmsom Kporin komo xatî pînînho pen komo yemyawnonho raconho, kacho tî n̂ekatîmyakn̂e yîwya so.
27-31On warai pono komo yaka tî narpekn̂e, Betew pono komo yaka, Hamoce pono komo yaka, suu n̂ixan pono komo yaka, Xaci pono komo yaka, Aroe pono komo yaka, Sihmoce pono komo yaka, Estemoa pono komo yaka, Hakaw pono komo yaka, Xeramew yewton pono komo yaka, Kenew yewton pono komo yaka, Ohma pono komo yaka, Korasan pono komo yaka, Ataka pono komo yaka, Ebron pono komo yaka, mîn hak pono komo yaka. Ahna so na Tapi komo cetken̂e roro iitono komo yaka so tî narpekn̂e Amarekita pen komo yemyawnonho raconho. Ero wa tî narpekn̂e Tapi.
Sau Pen Tak Waihyasî, Yumumuthîrî Pen Komo Marha Okwe

1Taa, ero yinhîrî tak Ixaw Yana komo yakro takî tî n̂etar̂metken̂e Piristew komo. N̂emahciyatken̂e takî tî okwe Ixaw Yana pen komo n̂examro yai. Mer̂pono pîn tî waihyatken̂e Ixaw Yana pen komo paraxkaxapu me. Xiwboa Yîpîn po tî waihyatken̂e.
2Kar̂pe xa tî cetken̂e Piristew komo Sau wenari, yumumuru komo wenari marha. Yumumuru pen komo takî tî waihyatken̂e, Xonatas pen, Abinatabe pen, Mawkisua pen.
3Sau kurunu ro komo yakro takî tî n̂etar̂metken̂e kar̂pe xa tak. Tuwuhrekem komo tî mokyatken̂e meyehra. En̂exa takî tî Sau pen wetken̂e cerewre ro mak oko.
4Ero ke on wara takî tî kekn̂e Sau cecen̂an yaan̂e ya, Akaciparan ka mohkakî oparaxkachome. Owaikara awexitaw moxam men mokyaxe etanpikantho komo oparaxkaxi. Oyerepexe ro mak oko, kekn̂e tî. N̂eraswakn̂e tko tî Sau yecen̂an yaan̂e. Sau paraxka xera tî xakn̂e. Ero ke tîkaciparanî rma tî mohkekn̂e Sau. Ero poturu pona takî tî n̂epîrkekn̂e oko cetwaikachome rma tak okwe.
5Ero yinhîrî twaihso takî tî Sau n̂een̂akn̂e ecen̂an yaan̂e. Ero ke noro xa marha tî n̂epîrkekn̂e tîkaciparan poturu pona hara oko. Ero wa tî waihyakn̂e noro hara Sau yakro ro rma.
6Ero wa waihyakn̂e Sau pen okwe, yumumuthîrî pen komo osorwaw rma, ecen̂an yaan̂enho pen, yukurunthîrî ro pen komo. Ero kaamo po rma tî waihyatken̂e okwe.
7Taa, on wara takî tî xatken̂e Ixaw Yana komo, aporî yeco pono kom hara, Xotaw yeco pono komo meero, Ixaw Yana sowtatun komo yemahcitopo tî n̂encetken̂e, Sau pen waipo okwe, yumumuthîrî pen komo marha, kacho tî n̂encetken̂e. Ero ke cewtonthîrî komo takî tî nahsîpînketken̂e. Miya so takî tî n̂emahciyatken̂e. Ero yinhîrî Piristew komo takî tî n̂esekenmetken̂e ewtonthîrî komo pona. Iitono ro me tî iina cetken̂e.
8Enmapuche tak waixa pen komo yemyawnonho yahsîso takî tî cetken̂e Piristew komo. Ero wa ahsîyataw Sau pen yokoputho takî tî n̂een̂atken̂e, yumumuthîrî pen komo yokoputho marha tî n̂een̂atken̂e osorwaw rma. Twaihso tî xatken̂e Xiwboa yîpîn po.
9Ero ke Sau pen yokoputho takî tî nîpîmkocetken̂e. Noro ponontho marha tî mohketken̂e kuripara ciixapu. Ekahton̂e komo tî n̂en̂epetken̂e miya so Piristew komo chere ro. Sau pen tak waihye okre, ketken̂e. Ponaro cehtopo komo mîn yaw so tî ero wa ketken̂e. Tpoyino komo ya marha tî ketken̂e.
10On wara tî Sau pen ponontho n̂iir̂atken̂e kuripara, nakriyatken̂e Astaroce komo mîn yaka. Yupunthîrî tî namposocetken̂e ewto wacan pona, Bece San wacan pona.
11-12Ero yinhîrî takî tî Sau pen yokoputho yekaci n̂encetken̂e Xabes Xireace pono komo. Ero wa tî noro pen yokoputho n̂iice kica Piristew komo, kacho tî n̂encetken̂e. Ero ke iitono komo takî tî cetken̂e Bece San pona kîrkomo, karitî kom ha. Kosope tî cetken̂e. Sau yokoputho tî n̂enîhcetken̂e Bece San wacan pononho. Yumumuthîrî pen komo yokoputho marha tî n̂enîhcetken̂e. Xabes pona tî naar̂atken̂e. Iito takî tî nakn̂iyatken̂e.
13Iyochîrî komo takî tî nahruyatken̂e roowo cheka Xabes po. Ahporetu yepu yapomyaw tî nahruyatken̂e. Ero yinhîrî tî ceseresmacho komo tî wacetken̂e 7 kaamo. Ero wa tî xatken̂e.

1
1Taa, Tapi yehtoponho xa hara tan wekatîmyas awya so. On wara tî xakn̂e Tapi Sau pen waipuche, n̂etîramekn̂e hara Amarekita pen komo yar̂man̂enho. Sikrake pona tî n̂etîramekn̂e. Iito tî n̂enmayakn̂e ha ka asakî ro.
2Enmapuche xa hara Sau pen yekaci yekatîmn̂e takî tî mokyakn̂e Tapi yaka, Sau pen yetatho pononho. Cetahyaxkaxi tî xakn̂e ponon, roowo ken̂e marha tî xakn̂e yîhpoci. Tapi mamaka takî tî n̂esewnapekn̂e cetîraposoro.
3On wara tî kekn̂e Tapi yîwya, Ahn̂i xan amoro? kekn̂e tî. Ixaw Yana komo yetatho poi kmoko, emahcixapu ow, kekn̂e tî.
4Ahce wa xakn̂e etar̂macho komo? Ekatîmko ika owya, kekn̂e tî Tapi yîwya. Okwe, n̂emahciyatken̂e mak okwe Ixaw Yana sowtatun pen komo. Anarînhîrî pen komo marha waihce, mer̂pono pîn kom okwe. Sau pen meero waihye okwe, yumumuthîrî pen marha Xonatas pen, kekn̂e tî.
5Karpamxan tî mîk xakn̂e ekatîmn̂enhîrî. On wara tî kekn̂e Tapi yîwya, Meen̂e xa ha re Sau pen waihtoponho, yumumuthîrî pen komo waihtoponho marha? Mentai makî katî wa? kekn̂e tî.
6On wara tî n̂eyukyakn̂e kar̂pamxan, Xiwboa Yîpîn po cma re wîxakn̂e. Iito tak Sau ween̂e tîrahnu po cececetoso. Pahnoke xa tak xatken̂e Piristew komo okwe, tarara yawno komo.
7Ero yimaw tak n̂esewkor̂mai Sau owece. Ai xiya amoko, kai tak owya. Taa, ahce xe mai? wîîkai.
8Onoke yana xa amoro? kekn̂e tak owya. Amarekita ow ha, wîîkai.
9Ero yinhîrî on wara kai hara owya, Oyepoi tak ececetoko owaikachome awya. Owaitopo tan oyeporî okwe, cerewrem xa oko. Waipîra rma tko ka was okwe, kekn̂e owya.
10Ero ke epoi tak kececetoi. Waihkai tak okwe, tparaxkaxi thakwa ween̂e oko. Waihyasî thakwa tan yamoro, wîîkai. Ero ke owî rma waihkai. Kayaritomo yarokorî tan weekî ahyaka yîhtîpîrî pononho. Apomcithîrî marha weekî. Ehe, ero tan wek ahyaka apa, kekn̂e tî. Ero wa tî kekn̂e kar̂pamxan, Amarekita.
11Ero wa kacho yentache Tapi takî tî nahxaikekn̂e tpononthîrî. Ero wa xa marha tpononthîrî komo nahxaiketken̂e maywen komo hara.
12Nîwracetken̂e tî kokmamso ro okwe Sau pen pînîn yaw. Xonatas pen pînîn yaw marha tî, Kporin komo yanan pen komo pînîn yaw marha tî. Ahnoro Ixaw Yana komo pînîn yaw tî nîwracetken̂e. Ero wa tî nîwracetken̂e waihîrî ke so kacipara imo ke paraxkaxapu me okwe.
13Ero yinhîrî on wara tî kekn̂e xa hara Tapi kar̂pamxan ya ekatîmn̂enhîrî ya, Ahtononhîrî amoro? kekn̂e tî. On wara tî n̂eyukyakn̂e kar̂pamxan, Anarî yana mumuru ow ha, Amarekita mumuru ha, kekn̂e tî.
14Ai ha, kekn̂e tî Tapi. Ahce kacho erasîra mîxakn̂e. Twerîhra ro mak mîwaikai Kporin komo nîhkapetho rma okwe, kekn̂e tî.
15Ero yinhîrî takî tî tmaywen nan̂ikyakn̂e Tapi. Moso kr̂a waihkakî akaciparan ke, kekn̂e tî. Ero ke tîkaciparan ke takî tî namekn̂e twaihkaxi ro. Ero wa tî waihkekn̂e Amarekita pen.
16On wara tî kekn̂e Tapi yîwya waihkarî me, Awanme ro rma kr̂a mîwaiyasî. Amtapotachonhîrî poyero rma kwaihkesî, Kporin komo nîhkapetho rma ow waihkekn̂e, mîîka. Ero wa kacho poyero kwaihkesî, kekn̂e tî. Ero wa tî kekn̂e Tapi Amarekita ya.
Sau Komo Pînîn Yaw Nîwracexe Tapi Komo
17Taa, ero yinhîrî nîwracekn̂e rma tî Tapi Sau pînîn yaw, Xonatas komo pînîn yaw ha. Tîmtapotaro tî nîwracekn̂e.
18Yîmtapotachonhîrî nasî tmewreso Xase karitan poko. Ero rma tî waano me n̂iir̂akn̂e, Xuta komo ya narpekn̂e. Krapa Pokono On Waano, kacho waano yetacitopo. On wara nasî yîmtapotachonhîrî,
19Ai Ixaw Yana komo, on wara wîîkes awya so, awesenporitoponhîrî pen komo poko, wîîkes okwe. Îh po nasî okoputhîrî okwe. Karitinhîrî pen komo waihce okwe, enko xe. Waihce okwe.
20Waihtoponhîrî komo ekatîmra ro mak ehcoko Kace pono komo ya, Askaron pono komo ya marha ekatîmra ehcoko. Yîwya so ekatîmîche Piristew wosîn komo men tawake natu kica, anpikantho yemsîrî komo nahwowatu kica.
21Ai, Xiwboa Yîpîn, awya tak wîîkesî, tuuna tak moku xera wasî apona, cicah ken̂e awexi xera marha wasî. Apono atîhtara n̂expe mararî, wîîkesî, Kporin komo ya tîmsom atîhtara ha. Ero wa awexi xe wasî karitînhîrî pen yecen̂antho yetwîrîmarî ke iito aapo, Sau pen yecen̂antho ha. Ero pen kapehnî me tak nas okwe.
22Twaihkaxmu komo kamxukutho poko ehn̂ara ro mak xakn̂e Xonatas pen krapan waipîra exitaw noro. Karitî komo katî poko marha ehn̂ara xakn̂e. Ehn̂ara marha xakn̂e Sau pen kaciparan waipîra exitaw noro hara.
23Yiixe kehtopo me xatken̂e Sau komo, Xonatasî komo. Kahwotacho me roro xatken̂e n̂examro waipîra ka cexitaw so. Iito re rma takî tî waihyatken̂e. Kar̂pe xa tîtosom pen komo mîkyam xatken̂e yaimo yopo ro mak. Karitî xa mîkyam xatken̂e reaw yopo. Ero wa xatken̂e.
24On wara wîîkes awya so okopuci komo, Ixaw yana yemsîrî komo, Sau pînîn yaw tak awratacoko. Apononman̂enhîrî komo pen mîk xakn̂e cucurem ke, cepethîkem ke. Noro xa aponon komo porokucekn̂e ooru ke.
25Karitînhîrî pen komo xa mîkyam waihce cetar̂metaw so rma okwe. Enko xe, Îh po Xonatas pen waihketken̂e okwe.
26Oyakno Xonatas, apînîn yaw xa was okwe. Aaxe ro mak wîxakn̂e. Tawake ro mak wîxakn̂e ooxe xa awexirî ke. Kîîxatî me rma re naxe wooxam komo. Ooxe xa tko mîxakn̂e okre wooxam komo yopo ro mak.
27Karitînhîrî komo pen waihce okwe, enko xe, yukurunthîrî komo tak nasî cetar̂maxi okwe, kekn̂e tî. Ero wa tî waano naar̂akn̂e Tapi tîwrataro rma.
Tapi Nîhkapexe Xuta Yepamtho Komo Tîkayaritomon Me
2
1Ero yinhîrî takî tî on wara xakn̂e Tapi, Kporin komo yakro tî nîmtapowakn̂e. On wara tî kekn̂e yîwya, Apa kah yawno, ahna tak kîwce? Xuta komo yewton pona tak na kîwce? Ahce wa katî wai awya? kekn̂e tî. Etoko rma, kekn̂e tî Kporin komo yîwya. Taa, kekn̂e takî tî Tapi, ahtono pona xa kîwce? kekn̂e tî. Ebron pona xa, kekn̂e tî. Ero wa tî kekn̂e Kporin komo yîwya.
2Ero ke iina takî tî cekn̂e Tapi Ebron pona. Cipici komo marha tî naar̂akn̂e Ainoaw, Xisirew pononho, Abikaw marha, Nabaw pen cinho, Kahmerita pen cinho ha. N̂examro tî naar̂akn̂e cipici komo.
3Tmaywen komo marha tî naar̂akn̂e iina. Tîhyawno komo tî naar̂atken̂e n̂examro ahnoro. Ebron pona takî tî n̂esekenmetken̂e, ewtoci pona so marha tî n̂esekenmetken̂e Ebron mîtwono pona.
4Ero yinhîrî takî tî Xuta yepamtho komo mokyatken̂e Ebron pona kîrkom ha. Iito takî tî Tapi nîhkapetken̂e Xuta komo kayaritomon me. On wara tî ketken̂e n̂examro Tapi ya, Xabes Xireace pono komo tî nahruyatken̂e Sau pen yokoputho roowo cheka.
5Ero ke tmaywen komo takî tî n̂en̂epekn̂e Tapi Xabes Xiriace pono komo yaka tîmtapotarî yekatîmn̂e komo. On wara tî nîîke Tapi, kacoko, kekn̂e tî yîwya so, Apapa pen yokoputho tak mahruce ham. Kir̂wan̂he miice ham. Ero ke awakronoma xe so wasî Kporin komo ya.
6Tîmtapotachonhîrî yaw roro rma wa awakronoma xe so wasî. Ow marha kepemexe so. Ero wa was apoko so apapa pen ponarono me awesenporî ke so.
7Ero ke tak kar̂pe ehcoko oroto, erasîra ehcoko. Twaihso thakwa wa nasî apapa pen Sau pen. On wara marha naxe Xuta komo, tîkayaritomon komo me tak ohkapece, nîîke tî Tapi awya so, kacoko, kekn̂e tî. Ero ke ero wa kacho takî tî n̂ekatîmyatken̂e Xabes Xireace pono komo ya.
Abine N̂iir̂asî Isbosece Ixaw Yana Komo Kayaritomon Me
8Ero yinhîrî on wara takî tî xakn̂e Abine, Nee mumutho. Sau pen sowtatunînho komo yantoman̂e tî mîk xakn̂e Abine. On wara tî xakn̂e noro, Isbosece tî naar̂akn̂e Maanain pona, Sau pen mumutho ha.
9Noro takî tî n̂iir̂akn̂e kayaritomo me Xiriace pono komo poko, Asurita komo poko, Xisirew pono komo poko, Eprain yepamtho komo poko, Benxamin yepamtho komo poko. Ahnoro Ixaw Yana komo kayaritomon me tî n̂iir̂akn̂e.
1040 cimn̂ipu tî xakn̂e Isbosece yewrutoponho Ixaw Yana komo kayaritomon me ciir̂ataw. Ero yinhîrî 2 cimn̂ipu makî tî xakn̂e kayaritomo me. Xuta Yepamtho komo makî reha tî xatken̂e Tapi maywen me.
11Pahkî n̂he tî xakn̂e Tapi Ebron po Xuta yepamtho komo kayaritomon me. 7 cimn̂ipu, 6 nuun̂i xa hara, ero wicakî tî xakn̂e kayaritomo me iito.
N̂etar̂mexe Tapi Sowtatun Komo Abine Sowtatun Komo Yakro
12Ero yinhîrî takî tî on wara xakn̂e Abine, Nee mumutho ha, Maanain poi tî cekn̂e Xibeon pona. Isbosece maywen komo tî naar̂akn̂e iina, Sau pen mumutho maywen kom ha.
13N̂examro yakro esepotpona tî cekn̂e Xoabe, Seruia mrerî. Tapi maywen komo tî naar̂akn̂e. Tuuna yecihtaka tî n̂esepor̂atken̂e Xibeon pono yecihtaka ha. Xehxan po tî n̂eremetken̂e Abine komo, eeco po tî n̂eremetken̂e Xoabe kom hara. Ero wa tî n̂eremetken̂e esemtaka so.
14Ero yinhîrî on wara tî kekn̂e Abine Xoabe ya, Kar̂pamxan komo ka n̂etar̂macowpe kwero ro so, kekn̂e tî. Taa, n̂etar̂macowpe ha, kekn̂e tî Xoabe.
15Ero ke takî tî nawomyatken̂e kar̂pamxan komo. 12 mak nawomyatken̂e Benxamin yepamtho komo, Isbosece maywen komo, Sau pen mumutho maywen kom ha. 12 marha tî nawomyatken̂e Tapi maywen kom hara.
16Ero yinhîrî takî tî n̂esetapetken̂e. Cecentono komo re makî tî n̂etahsîyatken̂e cewn̂e so. Etîhtîpîrî poko so tî n̂etahsîyatken̂e. Ero wa tî n̂etar̂metken̂e. Tawci komo yaw so tî n̂eparaxketken̂e oko tîkaciparan ke so. Ero ke ahnoro rma tî waihyatken̂e kar̂pamxan pen komo iito re rma. Ero ke iitono takî tî nosohcetken̂e roowo, Kacipara Imo Woskaran, Tîyokem Woskaran ha, ketken̂e tî ero poko. Ero wa tî iitono nosohcetken̂e roowo, Xibeon pono ha.
17Ero yinhîrî takî tî ahnoro rma n̂esetapetken̂e ero po rma. Kar̂pe ro makî tî n̂etar̂metken̂e okwe. Tapi maywen komo mamakan me takî tî xatken̂e Abine, Ixaw Yana kom ha.
18Iito tî xatken̂e Seruia mrerî komo 3 rma. Xoabe, Abisai, Asaew. Ero wicakî tî xatken̂e iito. Kar̂pe tîtosom tî mîk xakn̂e Asaew, kooso wara ro mak.
19Noro takî tî Abine poko ro cekn̂e etowra ro mak, kaari me etowra xakn̂e, poowa me marha tî etowra xakn̂e.
20Ero yinhîrî takî tî tîmkai n̂een̂akn̂e Abine. On wara tî kekn̂e Asaew ya, Ai, Asaew amoro? kekn̂e tî. Nhnk, Asaew ow ha, kekn̂e tî.
21On wara takî tî kekn̂e Abine yîwya, Esama yai etowko tak ha ke. Kari me etowko, poowa me na anarimaw. Kar̂pamxan ahsîko. Noro kurunînho tak ahsîko akurun me, kekn̂e tî. Etowra rma tko tî xakn̂e Asaew, Abine tî weken̂emekyakn̂e rma.
22Ero yinhîrî kekn̂e xa hara tî Abine Asaew ya, N̂ex ha. Etowko tak ha opoko ro mokuhra tak esko. Aparaxka xera was roowo pona awepîrkachome. Awaikache owya kîhyapamyasî kopi awakno pona Xoabe pona, kekn̂e tî.
23Etowra rma tko tî xakn̂e Asaew, poko ro rma tî cekn̂e. Ero ke Asaew takî tî n̂etapekn̂e Abine tîrahnu mapirî ke mak. Wethîrî tî n̂etapekn̂e kar̂pe ro mak. Mehxa tî n̂epatakekn̂e hara yîrahnu Asaew penî mkai rma oko. Ero ke tî n̂epîrkekn̂e thakwa tî Asaew pen iina rma. Yohno rma tî waihyakn̂e. Ero yinhîrî Asaew wenari tîtosom komo tî n̂ecececetken̂e okoputhîrî yenîche.
24Abine komo poko ro rma tko tî cetken̂e Xoabe komo, Abisai komo. Pahkî tî cetken̂e. Kokmamyataw takî tî Ama yîpîn pona takî tî cetken̂e. Xia mîtwono mîn, Xibeon yaxawan yesamarî yakumyawno rma.
25Anarî meretkoso takî tî n̂esenmekyatken̂e Benxamin yepamtho komo, Abine yaka rma, îîpî meretkoso hara.
26On wara takî tî kekn̂e Abine Xoabe ya, N̂ex ha ke keparaxkacho komo kacipara imo ke. Ahwora men taxe okwe amn̂e pahkî keparaxketîketaw so. Ahcemaw tak, N̂ex ha, mîîke amaywen komo ya, takno komo weken̂emekîra tak ehtome so? kekn̂e tî.
27On wara tî n̂eyukyakn̂e Xoabe, Yaaro tan wîîkesî, waipîn me nasî Kaan, kacho wara rma nasî omtapotarî yaaro xa, N̂ex ha, kahra awexitaw ketaw ha re amoro tîyanan komo weken̂emecerî rma omaywen komo miya roro cenmakaxi ro, kekn̂e tî.
28Ero ke tuu kekn̂e takî tî Xoabe. Tuu kacho yentache n̂ecececetken̂e takî tî noro maywen komo. Ixaw Yana komo poko ro takî tî tohra xatken̂e. Etar̂mara marha tî xatken̂e.
29Ero yinhîrî cetken̂e takî tî Abine komo woskara pore. Cenmakaxi ro tî cetken̂e. Xotaw Yepu tî wacetken̂e. Biciron pore marha tî cetken̂e. Miya takî tî cetken̂e Maanain pona tak.
30Abine komo wece tohra takî tî xakn̂e Xoabe. Tmaywen komo takî tî n̂enmekyakn̂e, nukuknomekn̂e marha. On wicakî tî Tapi maywenînho pen exihra xatken̂e okwe, Asaew pen, 19 pen komo xa hara exihra tî xatken̂e. Ero wicakî tî waihyatken̂e Tapi maywenînho pen komo.
31360 pen komo tî waihyatken̂e Benxamin yepamtho pen komo, Abine maywenînho pen kom ha. Ero wicakî tî xatkn̂e Tapi maywen komo nwaihkatho.
32Tîcetaw so takî tî Asaew pen yokoputho naar̂atken̂e Xoabe komo Beren pona. Iina takî tî nahruyatken̂e tîîmînhîrî pen yahrutoponho yaka rma toopu yawno ewtarî yaka ha. Ero yinhîrî cetken̂e xa hara Xoabe komo miya Ebron pona. Cenmakaxi ro tî cetken̂e. Saa ketaw Ebron pona takî tî n̂epataketken̂e. Ero wa tî xatken̂e.
3
1Ero yinhîrî takî tî n̂etar̂metken̂e rma Sau maywen komo Tapi maywen komo yakro. Emapona roro tî n̂etar̂metken̂e pahkî. Kar̂pe takî tî n̂ehtîketken̂e Tapi maywen komo. Kar̂pera reha tî n̂ehtîketken̂e Sau pen maywenînho komo. Ero wa tî xatken̂e okwe.
Tapi Mumuru Komo Yosotî
2Taa, Ebron po exitaw Tapi yumumuru komo tî n̂ewruyatken̂e yaake. On wara tî xatken̂e yumumuru komo yosotî iito ewruxapu komo yosotî, poturme tî ka n̂ewruyakn̂e Amnon, Ainoaw yenakan, Xisirew pono yenakan ha.
32-înhîrî takî tî n̂ewruyakn̂e Kireabe hara Abikaw yenakan. Nabaw cinho mîk xakn̂e Abikaw, Kahmerita cinho ha. 3-înhîrî takî tî n̂ewruyakn̂e Absaraw hara Maaka yenakan. Tawmai yemsîrî tî mîk xakn̂e Maaka, Xesu pono komo kayaritomon yemsîrî ha.
44-nhîrî takî tî n̂ewruyakn̂e Aton̂ias hara Akice yenakan. 5-nhîrî takî tî n̂ewruyakn̂e Sepacias hara, Abitaw yenakan ha.
56-nhîrî takî tî n̂ewruyakn̂e Icireaw hara Ekra yenakan, Tapi pici yenakan ha. Ero wa tî xatken̂e Tapi mumuru komo Ebron po ewruxapu komo.
Ixaw Yana Komo N̂iir̂axe Abine Tapi Maywen Me Tak
6Taa, n̂etar̂metken̂e rma tî Sau pen maywenînho komo Tapi maywen komo yakro. Ero wa etar̂metaw so tak Sau pen yananînho komo yantoman̂e me n̂ecitîkekn̂e Abine.
7Ero yimaw kayaritomo yewton po tî xakn̂e wooxam, Rispa tî osotî, Aia yemsîrî ha. Sau pen pici wara cehsomînhîrî tî mîk xakn̂e. Ero yimaw on wara takî tî kekn̂e Isbosece Abine ya, Ahce kacho Rispa poko mehxe kica apapa pen pici wara ehxapu poko? kekn̂e tî yîwya.
8Ero wa kacho yentache nîrwonakn̂e xa takî tî Abine. On wara tî kekn̂e Isbosece ya, Ahce wa katî ow meen̂a? Xapari pîtho wara katî ow meen̂a kica Xuta yepamtho yoku pîtho wara? Aamo pen yananînho komo yecehton̂e me wasî, maywenînhîrî komo yecehton̂e me marha. Ero wa wasî oroto. Awahsîpora wîxakn̂e Tapi ya. Noro yipu ya rma, Moso wooxam pokono amoro, mîîkesî kica owya.
9On wara tak wîîkes awya yaaro xa, Tapi tak wiir̂asî kayaritomo me Kporin komo mtapotachonho yaw roro rma. On wara tî kekn̂e Kporin komo yîwya, yaaro xa wîîkesî cemaro pîn me ro mak, Tapi xa nasî kayaritomo me, kekn̂e tî. Ero ke ero wa tak men wiir̂asî. Ero wa cirihra oyexitaw owaikape Kporin komo, kekn̂e tî Abine.
10Kayaritomo mera tak wiir̂asî Sau pen yepamtho. Tapi tak wiir̂asî Ixaw Yana komo kayaritomon me, Xuta yepamtho komo kayaritomon me marha. Taan pona rorono komo, Behseba pona rorono komo marha, ero warai komo kayaritomon me tak noro wiir̂asî, kekn̂e tî.
11Ero wa kacho yentache eikura ro makî tî xakn̂e Isbosece. N̂eraswakn̂e tî Abine pona. Ero ke tî eikura xakn̂e.
12Ero yinhîrî takî tî kîrkomo n̂en̂epekn̂e Abine Tapi yaka. On wara tî kekn̂e yîwya so, On wara men kacoko Tapi ya, On wara tî nîîke Abine awya, Onok rowon tan ha ke? Etîxatî me cehcerî, kacho poko tîmtapotacerî kîwyam. Ero wa kîmtapotache Ixaw Yana komo tak wiir̂asî amaywen komo me tak, nîîke tî Abine awya, kacoko Tapi ya, kekn̂e tî yîwya so.
13Ero ke ero wa tî ketken̂e Tapi ya. Ero wa kacho yentache on wara tî kekn̂e Tapi, Taa, on wara kacoko awen̂epen̂enhîrî komo ya, Kir̂wan̂he wencesî amtapotarî. Etîxatî me cehcerî, kacho poko rma kîmtapowasî. On wara makî tko wîîkes awya, Oyenso amokyataw Mikaw men eeko ohyaka Sau pen yemsîtho. Noro yekîhra awexitaw oyenso mokuhra ro mak esko, nîîke tî Tapi awya, kacoko Abine ya, kekn̂e tî Tapi.
14Ero yinhîrî takî tî tîmtapotarî yekatîmn̂e komo n̂en̂epekn̂e Tapi Isbosece yaka hara. On wara kacho tî n̂ekatîmyakn̂e yîwya, Ekpoko opici Mikaw. Noro wahsîyakn̂e opici me epethîrî pona. 100 Piristew komo waihkekn̂e epethîrî me, kacho tî n̂ekatîmyakn̂e yîwya.
15Ero wa kacho yentache Isbosece ya tmaywen komo takî tî n̂en̂epekn̂e Mikaw ka. Pawtiew yai towcoko yihcinhîrî Mikaw, Raisi mumuru yai ha. Eeko tak xiya Tapi yaka en̂epetome owya, kekn̂e tî yîwya so. Ero ke cetken̂e Mikaw towso. N̂ekyatken̂e tak Isbosece yaka.
16Iin̂onhîrî tko tî mokyakn̂e cihcinhîrî wenari rma. Tîwrataro thakwa tî mokyakn̂e Baurin pona. Iito exitaw takî on wara tî kekn̂e Abine yîwya, Etok hara amîn yaka, kekn̂e tî. Ero ke thakwa tî cekn̂e hara tîmîn yaka. Ero wa thakwa tî xakn̂e.
17-18Ero yinhîrî Ixaw Yana poritomon komo yakro takî tî n̂esencekn̂e Abine. On wara tî kekn̂e yîwya so, Pahxa n̂he rma re Tapi ciri xe mîxatken̂e akayaritomon komo me. Ero ke ciicoko tak oroto. Ero wara rma tî kekn̂e Kporin komo Tapi poko, Oyanton mîkro. Yîwya takî Ixaw Yana komo wowpesî Piristew komo mamawnonho. Mer̂pora naxe yiixatî pîn komo okwe. Noro ya rma tak wowpesî, kekn̂e Kporin komo yîwya. Ero ke kayaritomo me tak noro ciicoko oroto, kekn̂e tî.
19Benxamin yepamtho komo yakro marha tî nîmtapowakn̂e Abine ero poko. Ero wa kan̂enho Tapi yaka takî tî cekn̂e noro rma Ebron pona. Tapi ya tî n̂ekatîmyakn̂e Ixaw Yana komo mtapotarî, Benxamin yepamtho komo mtapotarî marha. Tawakem me yîmtapotarî komo tî n̂ekatîmtîkekn̂e yîwya.
20Takronoi tî cekn̂e Abine Tapi yaka, 20 tî xatken̂e akrono komo kîrkomo. N̂examro tî n̂erewusmekn̂e Tapi iito Ebron po.
21Ero yinhîrî takî tî on wara kekn̂e Abine, Kîwces hara oroto Ixaw Yana komo yenmeso. Kayaritomo tak amoro. Ero ke n̂examro wekyasî ahyaka awakro yîmtapotachome so. Yaaro xa amna kesî, cemaro pîn me ro mak, amaywen me tak nasî, kachome so awya tan wekyasî ahyaka. Ero yinhîrî awanme ro mak tak masî amna kayaritomon komo me, kekn̂e tî. Ero wa tî kekn̂e Abine. Ero ke Abine takî tî n̂en̂epekn̂e Tapi. Tawake tî cekn̂e. Ero wa tî cekn̂e Abine.
Abine Pen Waihkesî Xoabe
22Ero yimaw rma Tapi maywen komo takî tî mokyatken̂e hara waapa me toxapunhîrî. Xoabe marha tî mokyakn̂e antoman̂e komo. Mer̂pora tî n̂ekyatken̂e tînar̂mathîrî pen komo yemyawnonho. Abine mahyaka tko tî mokyatken̂e. N̂examro mokuhnaw so rma tî ka noro n̂en̂epekn̂e Tapi yîmîn yaka totohme hara. Tawake tî n̂en̂epekn̂e.
23Ero yinhîrî takî tî mokyatken̂e Xoabe komo, sowtatu kom ha. Ero yinhîrî iitono komo takî tî n̂ekatîmyatken̂e Xoabe ya. On wara tî ketken̂e yîwya, Mokye oona Abine, Nee mumutho. Kayaritomo yenso tî mokye. Ero yinhîrî n̂en̂epew hara kayaritomo. Ero ke tom hara tawake, ketken̂e tî yîwya.
24Ero yentache kayaritomo yaka takî tî cekn̂e Xoabe. On wara tî kekn̂e yîwya, Ahce wa mex hara kopi? Awenso tî mokye Abine. Ahce kacho men̂epew hara kica? Tomo tak ha tî okwe.
25Kemîknon̂e pîn me ma noro yenîhra mai ke? Awemîknoso mak wa mokye. Ahna na awtotopo yenso wa mokye, ahn̂i xa na awetîramacho yenso marha. Poko awehtopo yentîkaxi wa mokye kica, kekn̂e tî Xoabe.
26Ero yinhîrî takî tî Tapi yai cekn̂e Xoabe. Abine yan̂ikn̂e komo tî n̂en̂epekn̂e. Noro takî tî n̂epor̂atken̂e tuuna mîtwo Sira mîtwo ha. En̂exa tî n̂ekyatken̂e hara. Tapi wen̂ekarî tko tî nan̂ikyakn̂e.
27Taa, Ebron pona mokuche xa hara Abine takî tî naar̂akn̂e Xoabe ewto potaka. Cewyaro cma re ka cesencexe, kekn̂e tî re yîwya. Iina arîche Abine pen takî tî paraxkekn̂e wethîrî poko oko. Ero wa tî waihkekn̂e Abine pen. Ero wa tî taknonhîrî pen n̂epanîyakn̂e, Asaew pen ha.
28Ero yinhîrî takî tî Abine pen waihkachonho n̂encekn̂e Tapi. Ero ke on wara tî kekn̂e, Opona cirihra ro mak wa nasî Kporin komo Abine pen waihkachonho. Omaywen komo pona marha cirihra nasî.
29Xoabe pona xa n̂irpe, Xoabe yanan komo pona marha. Cesemetanmesom ken̂ehra exihnî ro me mak n̂ehcowpe noro yanan komo miya roro. Eper̂a ken̂e n̂ehcowpe anarî komo, tîhcîpîrî yeper̂an ken̂e repra ken̂e ha na, anarî pen komo tîknaka tîknaka me tîtosom wara, anarî pen komo, kacipara imo ke twaihkaxmu me n̂ehcowpe, anarî pen komo rooma pokono me n̂ehcowpe hara. Ero wa so n̂ehcowpe Xoabe yanan komo miya roro yîtîhkan me, kekn̂e tî. Ero wa tî kekn̂e Tapi.
30Ero wa tî Abine pen waihkekn̂e Xoabe takno yakro, Abisai yakro. Taknonhîrî pen komo tî mîkî n̂epanîyatken̂e. Xibeon po etar̂metaw so Asaew pen tî waihkekn̂e pahxa Abine. Noro pen yepantopo me tî waihketken̂e hara Xoabe komo.
Abine Pînîn Yaw Nîwracesî Tapi
31Ero yinhîrî Abine pen yokoputho tî naar̂atken̂e ahruso. Okopu yenî ro yaw tî naar̂atken̂e. Ero yimaw tî on wara tî kekn̂e Tapi Xoabe komo ya, akro tmohsom komo ya marha, Aponon komo ahyaxkacoko, kumixi marha amrucoko. Ero wa etocoko Abine pen yokoputho yaan̂e komo ywapu. Ero wa awratacoko Abine pînîn yaw, kekn̂e tî. Tapi reha tî cekn̂e okoputhîrî mahyaw.
32Ero yinhîrî takî tî Abine yokoputho nahruyatken̂e Ebron pona. Ahruche yîwya so nîwracekn̂e xa takî tî Tapi ahrutoponhîrî yepoi, nîwracekn̂e ro makî tî. Ahnoro tî nîwracetken̂e ahrutopo yenso mohxapu komo.
33On warai takî tî naar̂akn̂e Tapi waano tîwratarî me, Ahce kacho mîwaipo okwe Abine, kayaritomo yanwekn̂e wara?
34Emeknumira meexi, yîhromira marha. Kicicitho komo nwaihkatho wara xa matko mîwaipo okwe, kekn̂e tî. Ero wa tî kekn̂e Tapi tîwratarî me. Ero wa kacho yentache nîwracetken̂e xa hara tî ahrutopo yenso mohxapu komo.
35Ero yinhîrî takî tî Tapi yaka mokyatken̂e iitono komo. On wara tî ketken̂e yîwya, Apa, eseresmakî tak ha kokmamra ka exitaw, ketken̂e tî yîwya. Pîra ro mak, kekn̂e tko tî yîwya so. Kaan xa owîrîmape, owaikape meero, oyuru tokyataw owya kokmamra ka exitaw. Ahce na poko eseresmara ro makî ka wasî, kekn̂e tî.
36Ero wa kacho tî kir̂wan̂he n̂encetken̂e Tapi maywen komo. Kir̂wan̂he tî Tapi yehtopo n̂een̂atken̂e roro ahce na poko exitaw.
37On wara marha tî ketken̂e Ixaw Yana komo, Kayaritomo yanmera ro mak wa Abine pen waihkacow, Nee mumutho pen ha, ketken̂e tî. Ero wa tî ketken̂e.
38Ero yinhîrî on wara tî kekn̂e xa hara tî Tapi tmaywen komo ya, Antomano rin̂e me cehsom pen xa mîk waipo, anarî komo yopono pen xa. Ixaw Yananho rma mîk noro pen.
39Kayaritomo rma re ow yîhkapexapu rma. Kar̂pera tko was oroto okwe. Ero ke oyopo thakwa naxe moxam Seruia mrerî komo okwe. Waihkan̂enhîrî n̂epemape Kporin komo ehtoponhîrî komo yaw roro rma, kekn̂e. Ero wa tî kekn̂e Tapi.
Isbosece Pen Waihkexe Hekabe Komo
4
1Taa, ero yinhîrî on wara takî tî xakn̂e Isbosece Sau pen mumutho, Abine pen waihtoponho takî tî n̂encekn̂e. Ero ke nahwokekn̂e ro mak takî tî okwe. Ixaw Yana komo marha tî n̂eserepoketken̂e ahnoro.
2Taa, Isbosece maywen tî xatken̂e asakî kîrkomo, sowtatu yaan̂e komo. Baana, Hekabe, ero wa tî xakn̂e osotî komo. Himon mumuru komo tî mîkyam xatken̂e, Beeroce pono mumuru kom ha. Benxamin yepamtho tî mîkyam xatken̂e. Benxamin yepamtho komo yewtonî rma mîn Beeroce.
3Pahxa tî n̂emahciyatken̂e Beeroce pononho komo Xitain pona anarî ro komo cheka. Iito rma naxe oroto yîchew so.
4Taa, Xonatasî pen mumutho tî xakn̂e ero yimaw. Yîhrepun tî mîk xakn̂e ececoka rma okwe. 5 cimn̂ipu makî tî xakn̂e noro yewrutoponho ciki Sau pen waihtoponho yesencetaw, Xonatasî pen komo waihtoponho yesencetaw ha. Xisirew po tî waihcow okwe, kacho tî n̂encetken̂e. Waihtoponhîrî komo yentache rikomo takî tî nanîmyakn̂e wooxam rikomo yenîn̂e ro. N̂emahciyakn̂e takî tî. Kar̂pe cetaw tko n̂epîrkekn̂e rikomo pen. Ero yanme tî n̂ehrekekn̂e okwe. Noro pen yosotî ciki xakn̂e Mepibosece.
5Taa, Abine pen waipuche tak Isbosece yaka tî cetken̂e Hekabe komo, Baana yakro, Himon mumuru kom ha. Isbosece yewton pona tî n̂epataketken̂e ocoro xa exitaw kaamo. Ero yimaw tî n̂etakriyakn̂e Isbosece kamarakataw.
6Yîmîn yaka tî n̂ewomyatken̂e Hekabe komo atumnaka xa. Puruma wecan wara tî cetken̂e iina. Iito cexitaw so Isbosece pen tî paraxketken̂e okwe wethîrî poko. Paraxkache n̂emahciyatken̂e takî tî.
7Tîwîntopo ro yaw tî xakn̂e Isbosece ero yimaw kuywa po tî xakn̂e. Ero wa exitaw yîmîn yaka tî n̂ewomyatken̂e Hekabe komo. Noro pen paraxkache takî tî nîpîmkocetken̂e. Yîhtîpîthîrî tî naar̂atken̂e. Cetken̂e takî tî esama yaw, woskara pore. Kokmamyatken̂e esama yaw rma, n̂enmayatken̂e marha tî.
8Ebron pona tî cetken̂e Tapi yaka, kayaritomo yaka. Yîhyaka tî naar̂atken̂e Isbosece pen pîtho Ebron pona. On wara tî ketken̂e yîwya, Ehe, on ha Isbosece pen pîtho, Sau pen mumutho pîtho. Aaxatî pîn pen mumutho pîtho on, awaika xatî pen mumutho pîtho ha. Oroto tak awepanpo Kporin komo Sau pen poko, epamthîrî poko marha, ketken̂e tî.
9On wara tko tî Tapi n̂eyukyakn̂e yîmtaka so, Yaaro xa tan wîîkesî awya so, Kporin komo nasî waipîn me, oyakronomekn̂e oyesemetanmekyataw noro nasî waipîn me, kacho wara rma nasî omtapotarî yaaro xa,
10pahxa Sau pen yehtoponho yekatîmn̂e mokyakn̂e ohyaka, Waihye kr̂a tak ha Sau pen, kekn̂e owya. Tawake tak na nai Tapi ero yipu yencetaw, kekn̂e cma tî re tîropotaw. Noro pen tko wahsîye, waihkai tak Sikrake po. Ero wa noro pen wiire, Sau pen waihkachonho yekatîmn̂enho pen.
11Soroso xa twaihkaxmu me maxe amyamro hara, kicicitho komo. Kicicitho pîn mîwaikace okwe yîmîn yaw rma, yîwîntopo po rma. Ero ke noro pen tak nasî cepanpore hara. Twaihkapore maxe roowo po exihnî ro me kra, kekn̂e tî.
12Ero wa kache tmaywen komo ya takî tî n̂examro pen waihkapekn̂e. Okoputhîrî tî namohkocetken̂e, nîhrokocetken̂e marha tî. Yupunthîrî komo takî tî namhosocetken̂e tuuna yecihtaw, Ebron pono yecihtaw. Isbosece pîtho tko tî nahruyatken̂e Abine pen yahrutoponho yaka rma, Ebron pono yaka rma. Ero wa tî nahruyatken̂e.
Ahnoro Ixaw Yana Komo Kayaritomon Me Tak Nasî Tapi
5
1Taa, ero yinhîrî Ixaw Yana komo takî tî mokyatken̂e Tapi yaka Ebron pona. Tribu komo tî mokyatken̂e ahnoro rma. On wara tî ketken̂e yîwya, ayocho me rma nas amna yocho. Apun me marha nas amna pun.
2Pahxa, Sau pen ka exitaw kîkayaritomon me amoro xa Ixaw Yana sowtatun komo maar̂akn̂e waapa me. On wara marha tî kekn̂e Kporin komo awya, Amoro xa mas amn̂e oyanan komo yenîn̂e me. Ixaw Yana komo yenîn̂e me masî oper̂a yenîn̂e wara. N̂examro kayaritomon me tak masî, kekn̂e tî awya, ketken̂e tî. Ero wa tî ketken̂e Ixaw Yana komo Tapi ya.
3Ero yinhîrî takî tî Ixaw Yana poritomon komo mokyatken̂e Tapi yaka ahnoro. Ebron pona tî mokyatken̂e. Ero ke n̂examro yakro tî nîmtapowakn̂e Tapi cetkurunpetopo komo poko. Yaaro xa tan wîîkesî, on wara was amn̂e apoko so, kekn̂e tî yîwya so. Ero yinhîrî Tapi takî tî nîhkapetken̂e Ixaw Yana komo kayaritomon me hara.
430 cimn̂ipu tî xakn̂e Tapi yewrutoponho kayaritomo me ecir̂ataw. Ero yinhîrî takî tî 40 cimn̂ipu pahkînon xakn̂e kayaritomo me.
5Ebron po tî ka xakn̂e Xuta yepamtho komo kayaritomon me 7 cimn̂ipu, 6 nuun̂i xa hara. Ero yinhîrî Xerusaren po takî tî xakn̂e hara Ixaw Yana komo kayaritomon me, Xuta yepamtho komo kayaritomon me meero. 33 cimn̂ipu tî xakn̂e iito ahnorono komo kayaritomon me. Ero wa tî xakn̂e.
Xerusaren Tak Nahsîyaxe Tapi Sowtatun Komo
6Taa, on wara takî tî xakn̂e Tapi, Xerusaren pona tî cekn̂e tîsowtatun komo yakro Xebusew komo waparî me. Iitono ro mîkyam xatken̂e Xebusew komo Xerusaren pono ro. Ewto panaka Tapi komo mokuche on wara tî ketken̂e Xebusew komo yîwya so, Oona ewto pona xa amokutorî ro komo. Ewuhnîtho komo rma aporoketu so, yîhrepuntho komo marha, ketken̂e tî. Tîhyaka so mokuhnî me ro makî tî Tapi komo nîhtînoyatken̂e. Ero wa tî nîhtînoyatken̂e Xebusew komo.
7Siaw rma tko tî nahsîyakn̂e Tapi. Tapi Yewton, kacho rma mîn Siaw, sowtatu wacan ha.
8On wara tî kekn̂e Tapi ero kaamo po, Xebusew komo yar̂maxi kîwcetaw so tuuna totopo yaro mak tîtopore nasî. Ero yaro kîwcetaw so Tapi xatî pîn komo tak tar̂mexe yîhrepun komo, ewuhnî kom ha. Ero yinhîrî rma tak on wara ketu iitono komo anarimaw so, On mîîmo yaka ewomra ro mak maxe okwe. Ewuhnî komo rma aporohkexe so, yîhrepun komo marha. Mîîmo yaka mokuhra ro mak maxe, ketu.
9Ero yinhîrî iina takî tî n̂esekenmekn̂e Tapi sowtatu wacantho yaka. Tapi Yewton, kacho me takî tî n̂osohcekn̂e ero. Mîîmo mko takî tî n̂irpekn̂e iina. Yihcirî me ka n̂irpekn̂e Miro pona. Ero yinhîrî miya so takî tî mîîmo mko n̂irpekn̂e hara ewto rakataka cehso ro.
10Ero yinhîrî yukurumîkno me takî tî n̂ehtîkekn̂e Tapi kayaritomo me xa tak. Kporin komo Kaan xakn̂e akronoman̂e me, kantoman̂e ro ha. Ero wa takî tî n̂ehtîkekn̂e Tapi.
11Ero yimaw Ciru pono komo kayaritomon tî xakn̂e, Iraw tî mîk xakn̂e noro yosotî. Noro takî tî tîmtapotarî yekatîmn̂e komo n̂en̂epekn̂e Tapi yaka. Setru yepu marha tî narpekn̂e yîhyaka, mîîmo ciin̂e ro komo marha tî n̂en̂epekn̂e, toopu yenporin̂e ro komo marha. N̂examro takî tî Tapi mîn n̂iir̂atken̂e.
12Ero yimaw on wara takî tî kekn̂e Tapi tîropotaw, Ixaw Yana komo kayaritomon me oriye ham Kporin komo. Omaywen komo tak n̂iir̂a anarî ro komo yopono me. Ero wa kiir̂atu so tîyanan me xa exirî ke Ixaw Yana komo, kekn̂e tî. Ero wa tî kekn̂e Tapi tîropotaw.
13Taa, on wara tî xakn̂e Tapi Ebron poi tmokuche Xerusaren pona, cipici komo takî tî nahsîyakn̂e xa hara. Anarî komo marha tî nahsîyakn̂e cipici wara cehsom me rma. Ero ke noro mumuru komo xa hara tî n̂ewruyatken̂e iito, noro yemsîrî komo marha.
14-16On wara nasî yumumuru komo yosotî Xerusaren po ewruxapu komo, Samua, Sobabe, Natan, Saromaw, Iba, Erisua, N̂epeke, Xapia, Erisama, Eriata, Eriperece. Ero wa tî xakn̂e Tapi mumuru komo yosotî, Xerusaren po ewruxapu komo yosot ha.
Piristew Komo Nar̂mexe Tapi Komo Asakî Ro
17Taa, Piristew komo takî tî n̂encetken̂e Tapi yîhkapetoponho. Ahnoro Ixaw Yana komo me tak nasî Tapi, kacho tî n̂encetken̂e. Ero ke etar̂maxi takî tî cetken̂e Tapi yakro. Ahnoro n̂examro sowtatun komo tî cetken̂e. Ero ke sowtatu wacan yaka takî tî n̂ewomyakn̂e Tapi.
18Hepain Woskaran pona tî cetken̂e Piristew komo. Iina takî tî n̂epanacetken̂e miya so woskara pore.
19Ero yinhîrî Kporin komo mtapotarî tî ka n̂encekn̂e Tapi. Ai Apa, kekn̂e tî, Piristew komo yar̂maxi kîwce? Iina owtoche n̂examro mar̂mape owya? kekn̂e tî. Etoko rma, kekn̂e tî Kporin komo, yaaro tan wîîkes awya, Piristew komo war̂mapes awya, kekn̂e tî.
20Ero ke cekn̂e takî tî Tapi Baaw Perasin pona. Iito takî tî Piristew komo pen nar̂mekn̂e. Ar̂mache on wara takî tî Tapi kekn̂e, Tuuna wahkotoxapunhîrî wara oriw ham Kporin komo, twahkototoponhîrî macakan̂e wara. Ero wara Piristew komo yopono me oriw, kekn̂e tî. Ero ke Baaw Perasin me takî tî n̂esosocekn̂e iitono woskara.
21Iito tak mîk hak warai me ciixaputho mko mîn nînomyatken̂e Piristew komo. Ero ke ero mko takî tî miya kr̂a naar̂atken̂e Tapi sowtatun komo.
22Ero yinhîrî takî tî mokyatken̂e xa hara Piristew komo Ixaw Yana komo waparî me xa hara okwe. Hepain Woskaran pona xa hara tî mokyatken̂e.
23Ero ke Kporin komo mtapotarî takî tî n̂encekn̂e xa hara Tapi. On wara tî kekn̂e Kporin komo yîwya, Piristew komo wece tohra ka ehcoko. Mamrikno xa matko ciicoko. Yîmkai so mak etocoko. En̂exa tak yuu yuu kacoko wece so amoreira yecen̂e awexitaw so.
24Iito makî ka ehcoko. Ero yinhîrî sowtatu komo torî wa mencesî, weewe yarihtari torî wara. Ero yipu yentache awya so yuu yuu kacoko tak yohno. Tomo tak ham Kporin komo kpoturme so Piristew komo yar̂maxi, kacoko tak, kekn̂e tî.
25Ero ke ero wa tî xakn̂e Tapi, Kporin komo mtapotarî yaw roro rma. Ero ke Piristew komo nar̂metken̂e xa hara. Xibea po ar̂mano n̂ihciyatken̂e. En̂exa ar̂mano n̂iir̂atken̂e miya roro Xese pona roro. Ero wa tî Piristew pen komo nar̂metken̂e.
Kaan Yamatan N̂ekyasî Tapi Xerusaren Pona
6
1Taa, ero yinhîrî kîrkomo takî tî nan̂ikyakn̂e Tapi, Ixaw Yana komo, karitî komo mak. Mer̂pora tî nan̂ikyakn̂e, 30.000.
2Mokuche so takî tî Tapi yakro cetken̂e Baarin Xuta pona. Kaan yamatan yehso tî cetken̂e. Kporin komo yamatanî ro mîn xakn̂e. Ero wa n̂esosocekn̂e, Noro yosohcaro rma. Kantoman̂e ro Mîkî Kaan, kerubin yotawno ro, Noro yamatan wece tî cetken̂e.
3-4Ero takî tî n̂enkayatken̂e tarara yaka yaxan yaka. Ero wa tî naar̂atken̂e. Abinatabe mîn yai tî naar̂atken̂e îh pono yai. Abinatabe mumuru komo tî naar̂atken̂e tarara. Usa, Aio ero wa tî xakn̂e n̂examro yosotî. Ero wa tî tarara naar̂atken̂e Kporin komo yamatan yeen. Aio tî cekn̂e tarara poturme.
5Ero wa aar̂ataw Tapi tî n̂ahwowakn̂e xa Ero wa xa marha tî n̂ahwowatken̂e ahnoro Ixaw Yana komo. Kporin komo poko rma tî n̂ahwowatken̂e. Waano tî naar̂atken̂e, raatî marha tî nîyorketken̂e. Maraka marha tî nîyorketken̂e, cahcacahca kan̂e marha.
6Ero yinhîrî Nakon mararîn panari tî cetken̂e. Iito tî xakn̂e noro natîrî yeperîrî yîpîpîtîkacho. Iito exitaw paaka tî n̂ehrokekn̂e. Ero ke Kporin komo yamatan takî tî nahsîyakn̂e Usa ecehtotome.
7Ero yanme takî tî nîrwonakn̂e Kporin komo Usa poko tîyamatan yahsîrî ke. Ahsîra ro mak cexpore tî xakn̂e okwe. Ero ke Usa pen tî waihkekn̂e. Iito rma tî waihkekn̂e tîyamatan mîtwo rma.
8Ero ke nîrwonakn̂e takî tî Tapi Usa waihkarî ke Kporin komo ya. Ero ke iitono roowo tak Perese Usa me n̂esosocekn̂e. Ero wara rma n̂esetacasî oroto rma.
9Kporin komo pona takî tî n̂eraswakn̂e Tapi. On wara tî kekn̂e, Ahce wa thakwa re Kporin komo yamatan ohyaka wekya? kekn̂e tî.
10Ero ke Kporin komo yamatan yekî xera takî tî xakn̂e tîhyaka Tapi Yewton, kacho pona. Obece Eton mîn yaka makî tî naar̂akn̂e iitono yaka rma. Kace pononho mîk xakn̂e Obece Eton.
11Noro mîn yaw rma ka n̂enmayakn̂e Kporin komo yamatan 3 nuun̂i. Iito exitaw Obece Eton tî nakronomekn̂e xa Kporin komo, yîhyawno komo ahnoro tî nakronomekn̂e okre.
12Ero yinhîrî noro yehtopo takî tî n̂encekn̂e Tapi, Obece Eton tî nakronome xa okre Kporin komo tîyamatan exirî ke yîhyaw. Yîhyawno komo marha tî nakronome, emyawno komo tî n̂epamnoya, iyoku marha n̂epamnoya. Ero wa tî Obece Eton nakronome Kporin komo, kacho tî n̂encekn̂e. Ero ke Obece Eton mîn yaka takî tî cekn̂e xa hara Tapi. En̂exa tî tîhyaka n̂ekyakn̂e Kaan yamatan, Tapi Yewton, kacho pona. Nahwowakn̂e ekyataw.
13Morona nhe mak ka toche Kporin komo yamatan yaan̂e komo, Ahri kapu, kekn̂e tî Tapi. 6-îro makî tî ka tapi tapi ketken̂e. Iito takî tî bui pun nakn̂iyakn̂e Tapi, oper̂a xîkrî pun marha tî, yupurukrexapu pun. Kaan ya tîmsom me tî nakn̂iyakn̂e.
14Ero yinhîrî takî tî Tapi manakn̂e. Kar̂pe ro makî tî manakn̂e. Kporin komo poko nahwowakn̂e. Eepoci yaw tî manakn̂e, riin̂u kahxapu yaw.
15Ero wa tî n̂ahwowakn̂e Kporin komo yamatan yekyataw. Ixaw Yana komo marha tî mokyatken̂e Tapi yakro. Cemtarakaro tî mokyatken̂e, tuu kaxi marha tî. Ero wa tî n̂ekyatken̂e Kporin komo yamatan.
16Taa, Tapi Yewton pona xa ekyataw so iito tî xakn̂e Mikaw, Sau pen yemsîtho. Mîîmo yewkanapan yaro tî n̂een̂akn̂e ekrî komo. Tapi manîmrî tî n̂een̂akn̂e, kayaritomo manîmrî ha. Manataw tî nahronakn̂e Tapi, ero yipu yenîrî ke tî noro nîwîrîyakekn̂e tîropotaw.
17Taa, Kporin komo yamatan yekîche ewto pona mîîmo yaka takî tî naar̂atken̂e roona yaka, Tapi n̂ir̂potho yaka. Iina takî tî n̂iir̂atken̂e Kaan yamatan ekenî ro yaka. Ero yimaw marha takî tî tokuthîrî pun nîmyakn̂e xa hara Tapi Kporin komo ya. Takn̂itîkaxmu tî nîmyakn̂e, Aaxe xa wasî, kacho marha tî. Kaan yeepatai rma nîmyakn̂e.
18Aknirî yîtîhkache tak on wara takî tî kekn̂e Tapi Ixaw Yana komo ya, Kporin komo awakronomacowpe, Kantoman̂e ro ha, kekn̂e tî.
19Ero wa kache takî tî Ixaw Yana komo n̂erewusmekn̂e Tapi ahnoro. Puruma n̂ekamyakn̂e yîwya so yupuxapu cewn̂e so. Iyotî komo marha tî n̂ekamyakn̂e. Uupa yeperîrî marha tî nîmyakn̂e yîwya so yuturpamnoxapu. Kîrkomo komo tî n̂erewusmekn̂e ahnoro, wooxam komo marha. Ero yinhîrî tîmîn komo yaka takî tî cetken̂e hara Ixaw Yana komo. Ero wa tî cetken̂e.
20Ero yinhîrî tîmîn yaka takî tî cekn̂e hara Tapi tîhyawno komo yakronomaposo hara Kporin komo ya. Iina cetaw rma Mikaw takî tî mokyakn̂e mîîmo yai Tapi yakro esepotpona. On wara tî kekn̂e Tapi ya, Cenporera ro mak mesenpo oroto kica Ixaw Yana komo kayaritomon warahra ro mak. Amaywen komo yanton n̂enîrî me rma mepononka kica wooxam komo n̂enîrî me. Ero wara n̂epononketu kicicitho komo kica kîrkomo, kekn̂e tî yîwya.
21On wara tko tî kekn̂e Tapi yîwya, Kporin komo poko mak kmanmo. Noro rma oriye tîyanan komo kayaritomon me aamonhîrî pen yekenho na. Noro yanan komo rma cirihra xakn̂e yîhretawno me. Ero ke kahwowasî rma Kporin komo poko.
22Kayaritomo pîntho me xa tak kesenpetîkesî amn̂e. Anarî komo xawyakan me marha kesehtînoyasî amn̂e owî rma. Oyanton komo poko mîmtapota wooxam komo poko, n̂examro reha oyen̂axe takîhsom me, kekn̂e tî. Ero wa tî kekn̂e Tapi Mikaw ya.
23Ero wa tî xakn̂e Mikaw, Tapi tî nîwîrîyakekn̂e. Ero ke on wara tî xakn̂e noro, Sau pen yemsîtho, yîmxîtan me ro makî tî xakn̂e okwe twaihtopo pona roro. Ero wa tî xakn̂e.
Awepamthîrî Tak Nasî Kayaritomo Me Etowîn Me Ro Mak, Kesî Kporin Komo Tapi Ya
7
1-2Taa, on wara takî tî xakn̂e Tapi, tîmînî ro yaw takî tî xakn̂e. Yiixatî pîn komo mokuhra tî xatken̂e ero yimaw Ixaw Yana komo waparî me. Kporin komo yanme mokuhra xatken̂e. Ero yimaw on wara takî tî kekn̂e Tapi tweronoman̂e ya, Natan tî xakn̂e noro yosotî. Tan was ow omîn yaw setru ciixapu yaw. Roonatho yaw makî reha nai okwe Kaan yamatanî, kekn̂e tî.
3Ai ha, kekn̂e tî Natan yîwya, Taa, awakronoman̂e me nai ham Kporin komo, ero ke ahce wa na yîmîn ciri xe awexitaw ero wara rma cirko, kekn̂e tî.
4-5Ero po rma tko tî Kporin komo mokyakn̂e Natan yaka kosope. On wara tî kekn̂e yîwya, Ai Natan, omtapotarî ekatîmta oyanton ya, Tapi ya, On wara kasko yîwya, Ai apa, on wara tî nîîke Kporin komo awya, kasko yîwya, Amoro xa ma omîn miir̂a ha?
6Mîîmo yawno me exihnî me ro makî ka wîxakn̂e mehxa ro rma. Exitu poi Ixaw Yana komo yekyataw owya omîn exihra xakn̂e. Exihra rma nas oroto. Anana so mak kîwcesî, roona yaw mak ha.
7Ahce wa wîxakn̂e Ixaw Yana komo yakro owcetaw ahna so na? Ahce kacho omîn cirihra mak mat okwe setru sahsamaxapu? wîîkekn̂e ma re yîwya so tribu yenîn̂e komo ya? Ero wa kahra ro mak wîxakn̂e yîwya so, kasko yîwya.
8On wara marha kasko yîwya, oyanton Tapi ya, On wara xa kesî Kporin komo awya, Kantoman̂e ro, Woskara pononho amoro oper̂a yenîn̂enho. En̂exa kekyakn̂e oyanan komo yenîn̂e me awehtome hara, Ixaw Yana komo yenîn̂e me ha.
9Kakronomekn̂e roro ahna so na awtoche. Aaxatî pîn komo war̂mapekn̂e roro awya. Oroto tak cekaiporesom me xa tak kiir̂asî. Cekaiporesom komo naxe ha re roowo po, n̂examro wara rma tak kiir̂asî.
10Ixaw Yana komo tak wekenmesî amn̂e ekenî ro komo pona. Oona xa n̂examro wiir̂asî naatî wara. Ero ke cekenke xa tak naxe anana esekenmanî ro me. Kicicitho komo n̂emetanmekrî me exihra tak naxe. Pahxa mokyatken̂e kicicitho komo n̂examro yemetanmeso ero wara mokuhra tak n̂axe amn̂e.
11Miya roro Ixaw Yana komo n̂emetanmekyatken̂e okwe. Town̂e komo tko wiir̂akn̂e yiixatî pîn komo yar̂man̂e me. Ero warahra tak kiir̂axe so amn̂e, tîtken̂e tak maxe amyamro. Mokuhra tak naxe aaxatî pîn komo. On wara tko wîîkes awya hara, Aporin komo ow ha. Amîn xa matko wiir̂as amn̂e ow hara, wîîkes awya.
12Roowo po awehtoponhîrî yenatîche tak mîwînîkyasî aporin pen komo yakro. Ero yimaw tak amumuru wiir̂as hara kayaritomo me awekenhîrî yaka. Apunthîrî rma mîk ero wa wiir̂asî. Noro yecehton̂e me wasî, kayaritomo me exitaw.
13Noro xa omîn n̂iir̂asî oyosotî yeken me. Noro tak wiir̂asî kayaritomo me xa.
14Noro yîîm me was Ow, omumuru me nasî noro hara. Kicicme exitaw Owî rma panaresî tooto yamoyin ke. Amoi ke n̂etapexe oko panaretome. Ero wa panarexe.
15Noro yîpînînkara ro makî tko wasî. Sau penî reha wîpînînkekn̂e. Kayaritomo mera tak wiir̂akn̂e noro yekenho yaka tak awitome hara. Ero warahra tak was amn̂e amumuru poko.
16Awepamthîrî komo wiir̂asî kayaritomo me eroromero. Miya roro nasî awepamthîrî kayaritomo me, kasko Tapi ya, kekn̂e tî Kporin komo Natan ya.
17Ero ke Kporin komo mtapotachonho takî tî n̂ekatîmtîkekn̂e Natan Tapi ya. Tîn̂enîthîrî marha tî n̂ekatîmyakn̂e yîwya.
Kir̂wan̂he Xa Mai Ham Okre, Kesî Tapi Kporin Komo Ya
18Ero wa kacho yentache tak Kporin komo mîn yaka takî tî cekn̂e Tapi. Iina tî n̂eremekn̂e Kporin komo yakro tîmtapotachome. On wara tî kekn̂e yîwya, Onoke warai me ow meen̂a apa? Onok warai me xa oyanan komo meen̂a? Noro yipu rma tko ow makronomai ham mehxaro rma.
19Wahra mak kakronomai, mîîkai ha re ero poko. Miya roro oyakronomatopo poko tak mîmtapowas hara. Ero warahra akronomano n̂iir̂atu tooto komo reha. Ero ke Kporin komo Kaan xa ham amoro, wîîkes awya apa.
20Ahce wa wîîke awya apa? Tapi mak ow, awanton ha. Oyehtopo rma wa meen̂asî. Kporin komo Kaan xa Amoro.
21Amna yeserepokacho me xa mîmtapowasî. Awanme ro mak ero warai mekatîmyas owya, awanton ya, ero yaw roro rma amna ciitopo ponaro oyehtome.
22Amna yopono ro xa Amoro Apa. Amoro mak Kaan ha. Anarî exihra ro mak nasî. Ero wa awehtopo rma amna n̂entai tpanarî ke rma.
23Ahtono pono komo xa ma re natu Ixaw Yana komo warai me hara, ayanan komo warai me ha? Amna porin pen komo yahsîso mîîcekn̂e, ayanan me ahsîso. N̂examro mowyakn̂e Exipsiu komo yanton mera tak ehtome so, mîk hak rowon pono komo yanton mera marha. Ponaro n̂examro yehtopotho ponarora ehtome so marha mowyakn̂e. Awyanî ro me ehtome so tak mowyakn̂e. Karitî me mesenpekn̂e, miyan komo yeserepokacho me xa. Ero wa awehtopo menpekn̂e cekaiporesom me xa tak awehtome.
24Ayanan me amna mahsîyakn̂e eroromero. Ero wa amna mahsîyakn̂e Ixaw Yana kom ha. Ero ke ponaro xa amna yehtopo me tak mas Amoro hara. Ero wa mas Apa amna ya.
25-26Ero ke on wara mak wîîkes awya Apa, Kaan Amoro. Opoko mîmtapowasî, oyepamrî poko marha. On wara kiir̂axe so amn̂e, mîîkesî, ero ke ero wa rma amna cirko amtapotachonhîrî yaw roro rma. Eroromero ero wa amna cirko. Ero wa amna cirko cewetîsom me xa tak awehtopo ponaro ehtome so miyan komo rma. Ero wa amna ciriche on wara tak kexe miyan komo rma, Ponaro Ixaw Yana komo yehtopo me nai ham Kporin komo, Kantoman̂e ro ha, kexe. Ero ke oyepamtho tak n̂expe kayaritomo me miya roro towîhnî me ro mak. Awanme rma ero wa n̂expe.
27Oporin xa Amoro apa, Kantoman̂e ro ha. Ponaro Ixaw Yana komo yehtopo marha Amoro. Awanton makî reha ow. Kepamnoyasî amn̂e, mîîka owya. Ero ke mak awakro omtapota xe weexi amna yakronomacho poko.
28On wara marha wîîkes awya Apa, Kaan xa Amoro. Yaaro tîmtapotaxmu mak Amoro. Oyakronomacho poko mîmtapota oyakro, awanton yakro ha.
29Ero ke ero wara rma oyepamrî komo cma re makronomesî eroromerono me xa tak ehtome so amîtwo. Ero wa mîîka apa. Ero ke anakronomarî me xa tak n̂ehcowpe eroromero. Ero wa n̂ehcowpe oyepamrî komo amn̂e, kekn̂e tî. Ero wa tî kekn̂e Tapi Kporin komo ya.
Mîk Hak Rowon Pono Komo Yopono Me Nasî Tapi
8
1Taa, ero yinhîrî pahkî n̂he exiche tak Piristew pen komo tak tî nar̂mekn̂e xa hara Tapi. Tapi yewetîn̂e me takî tî xatken̂e. N̂examro pen yewton xakn̂e ero yimaw, Meceke-Ama mîn xakn̂e ero yosotî. Ero takî tî nahsîyakn̂e Tapi komo cewton komo me.
2Moabita pen komo marha tî nar̂mekn̂e. Yînahsîthîrî komo takî tî nîrapekn̂e roowo pona. Xapopo ke takî tî n̂examro pen nukuknomekn̂e. Asakî ro so tî xapopo namomhokekn̂e twaihkaxmu komo kuknomachome. Cewn̂e ro so tî namomhokekn̂e waihkan komo kuknomachome hara. Ero wa tî anarî komo waihkekn̂e, Moabita pen komo. Waihkara ehxapu komo takî tî xatken̂e Tapi yepeman̂e me. Puranta tî nîmyatken̂e roro yîwya.
3Ero yinhîrî Atatese yakro takî tî n̂etar̂mekn̂e hara Tapi, Soba pono komo kayaritomon yakro. Heobe mumuru tî mîk xakn̂e Atatese, Ewpratesî Yepu kwaka tî cekn̂e Atatese tmaywenînhîrî komo yahsîso hara tmaywen me xa hara. Iina cetaw noro pen nar̂mekn̂e Tapi.
4Noro tararantho tî nahsîyatken̂e Tapi maywen komo 1.000. Tarara yaw tîtosom pen komo marha tî nahsîyatken̂e 7.000. Tîhtarî po tîtosom pen komo marha tî nahsîyatken̂e 20.000. Iyok pen komo tî n̂emetanmekyakn̂e, kawaru pen, tarara yihxikn̂e pen ha. Yîhraknu micin tî nîhkocetken̂e. 100 makî tî nîmcetken̂e yîhraknu micin yîhkoton komo.
5Ero yimaw rma takî tî Siriu komo cetken̂e Atatese yakronomaxi, Soba pono komo kayaritomon yakronomax ha. Tamasku pono komo mîkyam Siriu komo. Iina toche so n̂examro sowtatun pen tî waihketken̂e Tapi sowtatun komo mer̂pora. 22.000 pen kom ha tî.
6Ero yinhîrî Ixaw Yana sowtatun komo takî tî nîmînmekn̂e Tapi Siria pona, Tamasku pona xa. Iitono komo yenîrî poko tî sowtatu komo nantomekn̂e. Ero ke Siriu komo takî tî xatken̂e Tapi yepeman̂e me. Emapona roro tî puranta nîmyatken̂e yîwya. Ero wa tî Tapi nakronomekn̂e Kporin komo. Ar̂mano n̂irpekn̂e roro yîwya ahna so na cetaw.
7On wara tî ka xatken̂e Atatese sowtatun komo, cecen̂an komo tî naar̂atken̂e cemyaw so ooru ciixapu. Ero mko takî tî nahsîyakn̂e Tapi. Xerusaren pona takî tî naar̂akn̂e.
8Anarî tî xakn̂e Atatese yewtonî mko, Beta, Berotai marha. Iito tî xakn̂e bronse. Ero takî tî naar̂akn̂e Tapi mer̂pora.
9Ero yimaw takî tî Toi n̂encekn̂e Tapi yekaci, Amace pono komo kayaritomon ha. Atatese sowtatun pen komo tî nar̂mekn̂e Tapi ahnoro, kacho tî n̂encekn̂e.
10Ero ke tumumuru takî tî n̂en̂epekn̂e Toi Tapi yaka. Xoraw tî mîk xakn̂e yumumuru yosotî. Tawake was apoko okre Atatese pen yar̂marî ke, kaxi tî noro n̂en̂epekn̂e. Atatese pen yakro etar̂maxapunhîrî tî mîk xakn̂e Toi. Taa, Xoraw mokyataw Tapi yaka yîwya tîmsom tî n̂ekyakn̂e. Mîn hak n̂ekyakn̂e prata ciixapu mko, ooru ciixapu mko, bronse ciixapu mko. Ero warai tî n̂ekyakn̂e Tapi ya tîmsom.
11-12Ero mko tî nîmyakn̂e Tapi Kporin komo ya. Ero wa xa marha tî nîmyakn̂e yîwya mîk hak rowon pono pen komo yemyawnonho tînar̂mathîrî pen komo yemyawnonho ha. Ooru tî mîn nîmyakn̂e yîwya, prata marha. Siriu pen komo yemyawnonho, Moabita pen komo yemyawnonho, Amonita pen komo yemyawnonho, Piristew pen komo yemyawnonho, Amarekita pen komo yemyawnonho. Atatese pen yemyawnonho marha, Heobe pen mumutho yemyawnonho. Soba pono komo kayaritomonînho pen tî mîk xakn̂e Atatese pen. Ero wa tî yîn̂ekîthîrî komo nîmyakn̂e Kporin komo ya, tînar̂mathîrî pen komo yemyawnonho ha.
13Ero yinhîrî Eton pono pen komo takî tî waihekn̂e hara Tapi Yîmîtî Ken̂arî po woskara po. 18.000 pen tî waihkekn̂e iito Siriu komo. Ero yinhîrî takî tî n̂ekaiwakn̂e Tapi miyan komo n̂entarî me ha.
14Ero yinhîrî takî tî tîsowtatun komo nîmînmekn̂e Tapi miya so Eton pono komo rowon poko hakî. Ahnoro takî tî xatken̂e Tapi maywen me Eton pono kom ha. Ero wa tî xakn̂e Tapi, ahna so na cetaw noro nakronomekn̂e Kporin komo.
15Ixaw Yana kayaritomon me tî xakn̂e Tapi ahnorono kayaritomon me ha. Takîhso makî tî tmaywen komo panatanmekyakn̂e, takîhso marha n̂examro n̂en̂ekekn̂e ahce wa na exiche so.
16Taa, Tapi maywen komo wetahcasî, enîno rin̂e kom ha. Xoabe tî xakn̂e sowtatu komo yantoman̂e me, Seruia mrerî ha. Xeosapa tî xakn̂e kayaritomo komo yehtoponho mewren̂e me. Airuce mumuru tî mîk xakn̂e.
17Satoke tî xakn̂e Kporin komo yaka cewomsom, Aitube mumuru. Aimereke marha tî xakn̂e Kporin komo yaka cewomsom hara Abiata mumuru. Seraiasî tî xakn̂e kayaritomo karitan mewren̂e me.
18Benaia tî xakn̂e Keretew komo yantoman̂e me, Peretew komo yantoman̂e me marha. Xeoiata mumuru tî mîk xakn̂e Benaia. Tapi mumuru komo reha tî xatken̂e kayaritomo yakro cesentaxmu komo. Ero wa tî xatken̂e Tapi maywen komo, enîno rin̂e kom ha.
Mepibosece Nahsîyasî Tapi Tîhyawno Ro Me
9
1Taa, ero yinhîrî on wara takî tî kekn̂e Tapi tmaywen komo ya, Exihra kyam nai Sau pen yananînho? Exitaw akronoma xe wasî Xonatas pen poyero.
2Xakn̂e rma tî Sau pen yantonînho, Siba tî xakn̂e noro yosotî. Ero ke noro tî nan̂ikyatken̂e Tapi yaka. Mokuche on wara tî kekn̂e Tapi yîwya, Siba amoro? kekn̂e tî. Noro ow ha awanton, kekn̂e tî.
3Taa, on wara wîîkes awya, kekn̂e tî Tapi yîwya, exihra kyam nai Sau pen yananînho? Exitaw wakre xe wasî Kaan ya kakronomacho yenpotome yîwya. Nai ha re, kekn̂e tî Siba, Xonatas pen mumutho. Yîhrepun me thakwa nai okwe ececoka, kekn̂e tî.
4Ahto nai? kekn̂e tî Tapi. Ro-Teba po nai Maki yaw, Amiew mumuru yaw, kekn̂e tî Siba.
5Ero ke noro takî tî n̂an̂ikpekn̂e Tapi Ro-Teba poi mohtome, Maki yai, Amiew mumuru yai ha.
6Ero ke mokyakn̂e takî tî Mepibosece, Xonatas pen mumutho, Sau pen parînho ha. Tapi yaka tî mokyakn̂e. Nutupenwakn̂e tî Tapi mamaka. Mepibosece amoro? kekn̂e tî Tapi yîwya. Noro ow ha awanton ha, kekn̂e tî.
7Taa, erasîra esko, kekn̂e tî Tapi, awakre xe mak wasî aamonhîrî pen pînîn yaw oyexirî ke, Xonatas pînîn yaw ha. Aporin pen rowonînho tak wîmyas awya ahnoro, Sau pen rowonînho ha. Ohyaw tak meseresmesî miya roro, kekn̂e tî.
8Ero wa kacho yentache nutupenwakn̂e xa hara tî Mepibosece. On wara tî kekn̂e Tapi ya, Xaparitho warai mak ow waixaputho warai. Ahce wa oyexirî ke oponaro mai? kekn̂e tî.
9Ero yinhîrî Siba takî tî nan̂ikpekn̂e xa hara Tapi, Sau pen yantonînho. On wara tî kekn̂e yiwya, Sau pen rowonînho tak wîîm moso ya, noro pen parînho ya, Sau pen yananînho komo rowonînho marha wîîm yîwya. Yîmînthîrî komo marha wîîm yîwya, ahnoro mak emyawnonhîrî komo.
10Ero ke moso mararîn pokono ro me tak esko amoro, amumuru komo marha, awanton komo marha. Yînatîrî yenîn̂e me ehcoko. Ero yeperîrî enmecoko. Ero poko ehcoko roro awantoman̂enhîrî pen parînho nahrî ehtome. Moso Mepibosece tak n̂eseresmesî roro ohyaw, kekn̂e tî. Ero wa tî kekn̂e Tapi Siba ya. Yaake tî xatken̂e Siba mumuru komo, 15 ha tî. Yaake marha tî xatken̂e anton komo, 20 tî.
11Ero yentache on wara tî kekn̂e Siba Tapi ya, kayaritomo ya, Taa, awanton mak ow ha. Amtapotarî wewehcasî watohnî me ro mak, kekn̂e tî. Ero ke Tapi yaw takî tî n̂eseresmekn̂e Mepibosece yumumuru ro wara rma.
12Mepibosece mumuru tî xakn̂e rikomo me ha ka, Mika tî osotî. Ahnoro Siba yawno komo reha tî xatken̂e Mepibosece yanton me.
13Xerusaren pono me takî tî xakn̂e noro Mepibosece. Kayaritomo yaw tî n̂eseresmekn̂e roro. Yîhrepîra thakwa tî xakn̂e ececoka rma okwe. Ero wa tî xakn̂e Mepibosece.
Amon Pen Komo Nar̂mexe Tapi Sowtatun Komo, Siriu Pen Komo Marha
10
1Taa, ero yinhîrî, pahkî n̂he exiche waihyakn̂e tak Amonita komo kayaritomon pen. Waipuche tak yumumuthîrî takî tî xakn̂e kayaritomo me hara, Anun tî osotî.
2Ero yinhîrî on wara takî tî nîhtînoyakn̂e Tapi, Taa, tawake kesenpesî Anun ya, Naas pen mumutho ya. Tawake xakn̂e yîmînhîrî opoko, ero ke tawake kesenpesî yumumuthîrî poko hara, kekn̂e tî. Ero ke kîrkomo takî tî n̂en̂epekn̂e Tapi Anun yaka. Aamo pen pînîn yaw tî nai Tapi okwe awara xa marha, kaxi tî n̂examro n̂en̂epekn̂e. Ero ke cetken̂e takî Tapi maywen komo Amon yepamtho komo rowon pona.
3Taa, Tapi n̂en̂epetho komo yepatakache Amon komo cheka on wara takî tî ketken̂e Amon yepamtho yantoman̂e komo tîkayaritomon komo ya, Anun ya, Aamonhîrî pen xatî me cehtopo ma re n̂enpe Tapi awya awahworen̂e komo yen̂eperî ke? Kerasman̂e me tko na n̂examro n̂en̂epei. Kewton komo yenso na mohce kar̂machome so amn̂e, ketken̂e tî.
4Ero ke Tapi n̂en̂epetho komo takî tî nahsîyakn̂e Anun. N̂examro yetpoci tî nuhwetken̂e eecome so mak, iyohyarî komo rakataka kica. Pononthîrî komo marha tî nawotopekn̂e kawra cehso ro, mapirî komo toxa ro mak kica. Ero wa ciriche so n̂en̂epetken̂e hara.
5Ero yinhîrî ero wa ciitoponhîrî takî tî n̂ekatîmyatken̂e anarî komo Tapi ya. Nîhyapamyatken̂e ro makî tî etpokaxapu komo. Ero ke n̂examro potpona tmaywen komo takî tî n̂en̂epekn̂e Tapi. On wara tî nîîke kayaritomo, ketken̂e yîwya so, Xer̂ko po ka enmacoko awetpoci komo yatîhtacho mîtwo. Ero yinhîrî tak amohcoko hara Xerusaren pona, nîîke tî kayaritomo, ketken̂e tî yîwya so.
6Ero yinhîrî on wara takî tî ketken̂e Amonita komo, Kica nîîke men Tapi kpoko so tmaywen komo yemetanmekrî poyero kîwya so, ketken̂e tî. Ero ke Siriu komo takî tî nan̂ikyatken̂e sowtatu komo, takronoman̂e komo. Bece Heobe pono komo tî nan̂ikyatken̂e, Soba pono komo marha tî. N̂epemekn̂e tî mohtome so takronomaxi. 20.000 tî nan̂ikyatken̂e. Maaka pono komo kayaritomon marha nan̂ikyatken̂e. Yaake marha tî tmaywen komo noro n̂ekyakn̂e 1.000 ha tî. 12.000 marha tî nan̂ikyatken̂e Tobe pono kom hara. Ero wa tî sowtatu komo nan̂ikyatken̂e.
7Sowtatu komo yan̂ihtoponho yentache tak Tapi ya Xoabe takî tî n̂en̂epekn̂e, sowtatu komo marha ahnoro.
8Etar̂mano ritopo po cexitaw so tak Amon yepamtho komo takî tî n̂epanacetken̂e cewton komo potaka rma. Cewyaro tî xatken̂e Siriu komo, Soba pono komo, Heiobe pono komo, Tobe pono komo, Maaka pono komo. Ero wa tî xatken̂e n̂examro cewyaro cepanatoso so.
9Ero yinhîrî mehxarpa tî Xoabe n̂een̂akn̂e twaparî komo, ceepatai tî n̂een̂akn̂e anarî komo, tîmkai tî n̂een̂akn̂e anarî kom hara kica. Ero ke karitî komo xa tî men̂ekekn̂e Ixaw Yana komo, sowtatu kom ha. N̂examro takî tî panahtopekn̂e Siriu komo wece cewru.
10Men̂ekan komo reha tî n̂iir̂akn̂e takno maywen me hara Abisai maywen me. Noro takî tî n̂examro panahtopekn̂e cewyaro hara Amon yepamtho komo wece cewru.
11On wara tî kekn̂e Xoabe takno ya, Oyopono me exitaw Siriu komo oyakronomaxi tak amohcoko amyamro. Amon yepamtho komo reha exitaw ayopono me ow tak kmokyasî awakronomaxi.
12Kar̂pe xa cehcerî. Erasîn me ro mak cetar̂macerî n̂examro yakro. Kpoyino komo kurun me cehcerî, Ponaro kehtopo komo yewton kurun me marha. Tanme ro mak Kporin komo nîhtînope kakronomacho komo, kekn̂e tî. Ero wa tî kekn̂e Xoabe takno ya.
13Ero yinhîrî sowtatu komo takî tî naar̂akn̂e Xoabe Siriu komo yakro etar̂maxi. Meyehra so mokuche n̂emahciyatken̂e takî tî Siriu komo Xoabe komo yai.
14Siriu komo yemahcirî tko tî n̂een̂atken̂e Amonita komo. Ero ke tî n̂examro pen n̂emahciyatken̂e hara Abisai komo yai. Ewto pona tî cetken̂e. Ero wa tî xakn̂e etar̂mano ritoponho. Ero yinhîrî Xerusaren pona takî tî mokyakn̂e hara Xoabe Amonita komo yar̂man̂enho.
15Ero yinhîrî on wara takî tî ketken̂e Siriu komo, Kyopo so n̂ehce kica Ixaw Yana komo. Kaikatko xa hara akro so etar̂maxi, ketken̂e tî. Ero ke tî sowtatu komo nan̂ikyatken̂e xa hara.
16Siriu komo tî nan̂ikyatken̂e xa hara Atatese anarî kom hara, Ewpratesî Yepu mehxan kom ha. An̂ihxapu komo tî cetken̂e Eran pona. Sobake tî xakn̂e Atatese sowtatun komo yantoman̂e me. Mehxa mohxapu komo yantoman̂e me marha takî tî xakn̂e.
17N̂examro yekaci yentache Tapi ya Ixaw Yana komo takî tî nan̂ikyakn̂e xa hara ahnoro kîrkomo. Mokuche so cetken̂e etar̂maxi xa hara. Xotaw Yepu tî wacetken̂e. Eran pona tî cetken̂e. Tapi komo yenîche tak n̂epanacetken̂e takî tî Siriu komo Tapi maywen komo yeepatai. N̂etar̂metken̂e takî tî Tapi sowtatun komo yakro.
18N̂emahciyatken̂e tko tî Siriu komo Ixaw Yana komo yai. Siriu pen komo tî waihketken̂e Tapi maywen komo. 700 tarara yawno pen komo tî waihketken̂e. 40.000 tî waihketken̂e tîhtarî po tîtosom kom hara. Sobake pen meero tî waihketken̂e Atatese sowtatun komo yantoman̂enho pen. Iito rma tî waihketken̂e. Ero wa tî Siriu komo pen nar̂metken̂e Tapi sowtatun komo.
19Ero yinhîrî on wara takî tî ketken̂e kayaritomo komo Atatese maywen kom ha, Okwe xa thakwa, kar̂macow so okwe Ixaw Yana komo, ketken̂e tî. Ero ke, Etar̂mara ro mak tak cehcerî, ketken̂e takî tî Tapi ya. Ero ke Ixaw Yana komo yewetîn̂e me takî tî xatken̂e. Ero yinhîrî Amonita komo yakronomara takî tî xatken̂e. Ero wa tî xatken̂e Siriu komo.
Urias Pen Waihkapesî Tapi Yihcinhîrî Yahsîtome

1Taa, ero yinhîrî takî tî kaamo me xakn̂e hara cwotu yimawnonho. Kayaritomo komo totopo ro me takî tî xakn̂e kaamo yimaw, etar̂maxi totopo me. Ero ke ero yimaw tî Xoabe takî tî n̂en̂epekn̂e xa hara Tapi Amonita komo yakro etar̂machome xa hara. Tîsowtatun komo marha tî n̂en̂epekn̂e noro yakro, Ixaw Yana kom ha. Ero wa tî n̂en̂epekn̂e. N̂examro takî tî Amon yepamtho pen komo nar̂metken̂e xa hara. Haba takî tî wamcetken̂e ewto ha. Iito rma tko tî xakn̂e Tapi Xerusaren po rma.
2On wara tî xakn̂e Tapi anarî kaamo po, kokon̂i exitaw nîhcekn̂e etakrixapunhîrî. Tîmîn meretwo takî tî n̂etar̂akn̂e. En̂exa takî tî wooxam n̂een̂akn̂e ceyehsom. Cenporem tî mîk xakn̂e wooxam.
3Ero yinhîrî tmaywen takî tî n̂en̂epekn̂e Tapi wooxam yosotî yentaxi. Entache on wara tî kekn̂e maywen, Baceseba tî mîk noro yosotî Erian yemsîrî ha. Urias pici tî mîkî, Etew pic ha, kekn̂e tî.
4Ero yinhîrî takî tî tmaywen komo tî n̂en̂epekn̂e xa hara Tapi wooxam yan̂ihso. Ero ke Tapi yaka tî mokyakn̂e. Noro yenaka tî n̂etakriyakn̂e kica. Cetakirwamaxi tî xakn̂e wooxam ero yimaw. Ero yinhîrî cekn̂e hara tîmîn yaka, Tapi yenawnonho.
5N̂etahsiyakn̂e tko tî wooxam ero yimaw. Ero ke on wara kacho yekatîmn̂e tî n̂en̂epekn̂e Tapi yaka, Tarke wasî, kacho ha.
6Ero yentache on wara kacho yekatîmn̂e takî tî n̂en̂epekn̂e Tapi hara Xoabe yaka, Urias en̂epeko xiya, Etew, ha. Ero ke Urias tî n̂en̂epekn̂e Xoabe Tapi yaka.
7Noro mokuche on wara tî kekn̂e Tapi yîwya, Ahce wa nai Xoabe? Ahce wa natu sowtatu komo? Ahce wa nai Amonita komo yakro awetar̂macho komo, kekn̂e tî. Ero warai poko tî n̂esencekn̂e Urias yakro.
8Ero yinhîrî on wara tî kekn̂e Tapi yîwya, Taa, etoko tak amîn yaka. Iito tak ehtakorokakî, kekn̂e tî. Ero ke kayaritomo mîn yai tî cekn̂e Urias. Toche rma takî tî yîhyaka cma tî re iyotî narpekn̂e Tapi.
9Tîmîn yaka tko tî tohra xakn̂e Urias. Kayaritomo mîn potaw rma tî n̂enmayakn̂e. Tapi maywen komo yakro tî nîwînîkyakn̂e iito.
10Ero yinhîrî on wara tî ketken̂e Tapi maywen komo yîwya, Tohra n̂eexi Urias tîmîn yaka, ketken̂e tî. Ero ke Urias tî nan̂ikyakn̂e xa hara Tapi. On wara tî kekn̂e yîywa, Ai oyakno, mooxe toxapunhîrî mîmokye. Ahce kacho amîn yaka tohra mai kopi? kekn̂e tî.
11On wara tî Urias n̂eyukyakn̂e, Roona yaw mak nasî Kporin komo yamatan. Ixaw Yana komo marha naxe roona yaw so, Xuta yepamtho komo marha. Oyantoman̂e Xoabe n̂enmayasî woskara po mak. Asowtatun komo marha naxe iito. Ero ke ahce wa ha re kîwce omîn yaka eseresmaxi, wooku yeeso, opici yenaka etakriso marha? Ero wa exirî ke so n̂examro omîn yaka tohra ro mak wasî. Yaaro xa tan wîîkesî, kekn̂e tî. Kar̂pe mas amoro waipîra, ero wa kacho wara rma nasî omtapotarî, tohra ro mak wasî, kacho.
12Ero ke on wara takî tî kekn̂e Tapi yîwya, Taa, tan ka enmakî cewn̂e ro xa. Pahxaxa tak ken̂epesî Xoabe yaka hara. Ero ke iito rma tî kokmamyakn̂e xa hara Urias. Enmapuche iito rma tî ka xakn̂e.
13Noro tî n̂erewusmekn̂e Tapi, kawaxiyem marha tî n̂erpekn̂e yîwya wenîmtome kica. Kokon̂i exiche tko Tapi maywen yakro makî tî n̂etakriyakn̂e Urias. Iito mak nîwînîkyakn̂e xa hara. Tîmîn yaka tî tohra ro mak xakn̂e.
14Enmapuche karita takî tî mewrekn̂e Tapi Xoabe yakan. Yîhyaka tî narpekn̂e Urias ya.
15On wara kacho tî mîn mewrekn̂e karita, Moso men Urias cirko sowtatu komo poturme. Kar̂pe xa n̂etar̂mexe, iina cirko. Ero yinhîrî etocoko amyamro hara yîhyai. Ero wa tînomcoko noro pen waihkachome tak Amon komo ya, kacho tî mewrekn̂e okwe.
16Ero ke ero wara tî n̂iir̂akn̂e Xoabe. Amonita komo yewton wece tî cetken̂e Ixaw Yana komo iitono komo waparî me. Ero yimaw takî tî Urias n̂iir̂akn̂e karitî komo yecen̂e xa Amonita komo yecen̂e ha.
17Ero yinhîrî ewto pono komo takî tî n̂epataketken̂e etar̂machome Ixaw Yana komo yakro. Ero wa etar̂metaw so anarî komo tî waihyatken̂e Tapi maywenînho pen komo okwe. Urias pen marha tî waihyakn̂e okwe, Etew pen.
18-20Ero yinhîrî takî tî tîmtapotarî yekatîmn̂e tî n̂en̂epekn̂e Xoabe Tapi yaka. Ketar̂matoponhîrî komo ekatîmtîkakî ahnoro, kekn̂e tî yîwya. On wara marha takî tî kekn̂e ekatîmn̂e ya, Ketar̂matoponhîrî komo yekatîmtîkache kayaritomo ya noro tak na nîrwona. On wara na nîîke awya, Ahce kacho ewto pahnoke xa mîîtoce okwe ar̂mano riso? Waaca pono komo men wa nar̂metu waiwî kwaparî me meyehra xa kîwcetaw so.
21Onoke xa Abimereke pen waihkekn̂e Xerubesece mumutho pen? Wooxam makî tî nar̂mekn̂e toopu puruma yaposokacho waaca meretîn̂i. Noro pen po tî nar̂mekn̂e waparî. Tebes po tî waihkekn̂e. Ahce kacho waaca mîtkoso xa mîîtoce okwe?, nîîke ha na awya. Ero wara ketaw awya on wara eyuhko, On wara marha wîîkes awya, amaywen pen Urias marha nasî twaihso, etew pen, kasko yîwya, kekn̂e tî. Ero wa tî tîmtapotarî n̂ekatîmyakn̂e Xoabe Tapi ya.
22Ero ke cekn̂e takî tî ekatîmn̂e Xerusaren pona. Tapi ya tî n̂ekatîmtîkekn̂e Xoabe mtapotachonho.
23On wara tî kekn̂e Tapi ya, Amna yopo ka xatken̂e ewto pono komo. Amna yar̂maxi mohce ewto poi. Ero yinhîrî tko n̂examro amna n̂en̂epekn̂e hara ewto potaka.
24Ero yimaw tko waiwî takî nar̂metken̂e anarî komo waaca pono komo. Amna wetken̂e okwe. Anarî komo tak waihyatken̂e okwe amaywenînhîrî pen komo. Amaywen pen marha waihyakn̂e okwe Urias pen, Etew pen, kekn̂e tî. Ero wa tî n̂ekatîmyakn̂e Xoabe mtapotarî yekatîmn̂e.
25On wara makî tko tî kekn̂e Tapi yîwya, On wara kasko Xoabe ya. Ahwokara esko kmaywen komo waihtoponho poko. Mîk hak mak waihyatu sowtatu komo cetar̂metaw so. Kar̂pe n̂he xa matko ar̂mano ciicoko xa hara ewto pono komo yar̂machome, yîmînthîrî komo yakn̂itome marha, kasko yîwya. Ero wa kasko Xoabe ya ahworetome, kekn̂e tî. Ero wa tî kekn̂e Tapi Xoabe mtapotarî yekatîmn̂enho ya.
26Ero yinhîrî on wara takî tî xakn̂e Baceseba, ciin̂onhîrî pen waihtoponho tî n̂encekn̂e. Ero ke yîpînîn yaw tî nîwracekn̂e.
27Yîpînîn yaw yîwratachonhîrî yîtîhkache tak tîmîn yaka takî tî n̂ekyakn̂e Tapi. Cipici me takî tî nahsîyakn̂e. Ero yinhîrî takî tî n̂ewruyakn̂e Tapi mumuru ciki. Kir̂wan̂he enîhra ro makî tko tî xakn̂e Kporin komo Tapi yehtoponho ha.
Tapi N̂en̂ekesî Natan Kporin Komo Yanme

1Ero yinhîrî Natan takî tî n̂en̂epekn̂e Kporin komo Tapi yaka. Ero ke yîhyaka cekn̂e. On wara tî kekn̂e yîwya, Ai apa, on wara wîîkes awya, On wara xatken̂e ewto pono komo, asakî xatken̂e. Anarî xakn̂e cemyawnoi xa, anarî reha xakn̂e emyawnomnî me reha okwe.
2Mer̂pora ro mak xakn̂e cemyawnoyem yoku, oper̂a komo, paaka komo.
3Iyokumra reha xakn̂e okwe emyawnomnî. Cewn̂e mak xakn̂e iyoku oper̂a xîkrî, woosî ciki, epethîrî pona ahsîxapu. Noro ciki tî por̂mamnoyakn̂e tîmîn yaw rma tîmxîkrî komo yakro. Nînahmekn̂e tînaputhîrî yakwenho ke rma. Tututumuru yawno poi rma tî wokpekn̂e. Cenaw rma tî nîwînîkrekn̂e ciki. Cemsîrî wara ro mak n̂iir̂akn̂e.
4Ero yinhîrî pawana tak mokyakn̂e cemyawnoyem yaka. Ero ke iyotî yetaka xe xakn̂e. Tooku tko nîmcekn̂e waihkara, oper̂a komo, paaka komo. Noro yipu waihkara xakn̂e tpawanarî yotî me. Emyawnomnî yokutho xa matko nahsîyakn̂e okwe, waihkekn̂e tak tpawanarî yotî me, kekn̂e tî. Ero wa tî kekn̂e Natan Tapi ya.
5Ero wa kacho yentache nîrwonakn̂e xa takî tî Tapi cemyawnoyem poko. On wara tî kekn̂e, Ero wa iyohkano rin̂enho nasî twaihkapore. Yaaro xa tan wîîkesî, Kporin komo nasî waipîn me kacho wara rma.
64 oper̂a xîkrî tîmpore men nas hara waihkaxapu yemtakaimacho. Ero wa men tîmpore nasî emyawnomnî yoku waihkan̂enho kicicme exirî ke, emyawnomnî pînîn yawra ro mak exirî ke, kekn̂e tî.
7On wara tko tî Natan n̂eyukyakn̂e, Noro rma amoro, cemyawnoyem poko wekatmo noro. On wara kesî Kporin komo, ponaro Ixaw Yana komo yehtopo, Ixaw Yana komo kayaritomon me kîhkapekn̂e. Sau pen ya awaikapora wîxakn̂e.
8Awantoman̂enhîrî pen yananînho wîmyakn̂e awya. Yihcinhîrî komo yenîn̂e me marha kiirî. Ixaw yana komo marha wîmye awya Xuta yepamtho komo yakro rma. Ero warai komo ke kwakrei. Wahra mak owakresî Kporin komo, ketaw rma awya ero yopo wîmrî ha re awya.
9Ahce kacho Aporin komo ya apanatanmetopo komo meen̂akn̂e ero pîntho me. Kicicme tî awen̂a okwe. Urias pen mîwaikekn̂e kacipara imo ke, Etew pen ha. Amonita komo kaciparan ke rma mîwaikekn̂e. Yihcinhîrî tak mahsîyakn̂e apici me kica.
10Ero yanme tak awepamrî pen komo waihyaxe amn̂e emapona. Miya roro waihyaxe okwe kacipara imo ke rma. Ero wa waihyaxe noro pîntho me oyenîrî ke awya, Urias pen cinho yahsîrî ke awya ha, nîîke Kporin komo awya, kekn̂e tî.
11On wara marha kesî Noro awya, amxîkrî komo rma wiir̂as amn̂e awîrîman̂e me okwe. Ahcinhîrî komo wîmyasî anarî ya amîtwono ya rma. N̂examro yenaka n̂etakriyasî noro katpanaw rma kica.
12Kicicme mîxakn̂e amoro en̂epa me. Ixaw Yana komo n̂enîrî me rma tko ero wa wiir̂asî ahcinhîrî komo, katpanaw rma, kes awya, kekn̂e tî.
13Ero wa kacho yentache tak on wara tî Tapi n̂eyukyakn̂e, Kicicme wehxe kica Kporin komo poko, kekn̂e tî. On wara tî kekn̂e Natan yîwya, Taa, kicicme awehtoponhîrî takî tî nîhcamnoi Kporin komo. Waipîra tî mai.
14On wara tko naxe Kporin komo xatî pîn komo awehtoponhîrî yentan̂e komo, kicicme so tak nîmtapowaxe ro mak kica Noro poko apoyero rma. Ero ke amumuthîrî pen ciki takî tî waihya ewruxan ciki, kekn̂e tî. Ero wa tî kekn̂e Natan Tapi ya.
Tapi Xîkîtho Pen Waihyasî
15Ero yinhîrî takî tî tîmîn yaka cekn̂e hara Natan. Ero yimaw takî tî rikomo pen ciki namotorekn̂e, Urias pen cinho yenawnonho ha. Kar̂pera xa takî tî xakn̂e okwe.
16Ero ke Kporin komo yakro tî nîmtapowakn̂e Tapi cerewre ro mak tumumuru yakir̂wamacho poko. Eseresmara ro makî tî xakn̂e. Tîmîn yaka tî cekn̂e. Roowo pona takî tî n̂etîrapekn̂e pahkî. Ero wa tî xakn̂e cenmakaxi ro okwe.
17Ero yinhîrî poritomo komo tî mokyatken̂e yîhyaka yîhyawno komo rma. Oyakno, ketken̂e tî, tawompore nasî, ceseresmapore marha, ketken̂e tî yîwya. Awomura tko tî xakn̂e, eseresmara marha tî xakn̂e akro so.
187 ro enmapuche takî tî waihyakn̂e okwe rikomo pen. Tapi ya ekatîm xera tko tî xatken̂e maywen komo, yumumuthîrî waihtoponho yekatîm xera. On wara tî ketken̂e, Kar̂pe rma ka exitaw ciki tîtkace cma ha re yîwya. Mawomyasî cma re, meseresmesî takî cma re, tîtkace. Kentara so ro mak xakn̂e. Ahce wa xa tak na nai tumumuthîrî pen waihtoponho yekatîmyataw hara yîwya? N̂esetape tak na okwe, ketken̂e tî.
19Tmaywen komo tko tî n̂een̂akn̂e Tapi, ehtura esentarî komo tî n̂een̂akn̂e. Ero ke, Waipo ham rikomo pen ciki, kekn̂e tîhnaw rma. Waipo tak na rikomo? kekn̂e tî yîwya so. Nhnk, waipo tak okwe, ketken̂e tî yîwya.
20Ero wa kacho yentache nawomyakn̂e tak puknow wa ehxapunhîrî. N̂eyehyakn̂e takî tî, n̂ekapekn̂e marha tî, kir̂wan tak namruyakn̂e tponon. Ero yinhîrî Kporin komo mîn yaka takî tî cekn̂e. Iito tî Kporin komo yehtopo poko tî nahwowakn̂e. Ero yinhîrî tîmîn yaka takî tî cekn̂e hara. Onahrî tak ehcoko, kekn̂e tî tmaywen komo ya. Ekîche tak yîwya so n̂eseresmekn̂e takî tî. Ero wa tî xakn̂e Tapi.
21Ero ke on wara tî ketken̂e noro maywen komo yîwya, Apa, ahce kacho ero wa mai hara? Waipîra ka exitaw rikomo ciki eseresmara mîxakn̂e. Mîwracekn̂e mak okwe. Oroto amumuthîrî pen waipo okwe. Waipuche tak mawom hara, meseresmesî marha. Ahce kacho ero wa mai ke? ketken̂e tî yîwya.
22-23On wara tî kekn̂e Tapi, Waipîra ka exitaw rikomo eseresmara wehxe, kîwracekn̂e mak. On wara wîîkai, Ahce wa na nai Kporin komo. Opînîn yaw tko na nai anarimaw. Rikomo waihkara rma na nai, wîîkai. Oroto twaihso thakwa tak nasî. Ero ke ahce kacho eseresmara wai? Wenpake ha ma re? Pîra ro mak. Yîhyaka xa matko kîwces amn̂e. Noro reha mokuhra ro mak nasî ohyaka, kekn̂e tî. Ero wa tî kekn̂e Tapi.
Saromaw N̂ewruyasî
24-25Ero yinhîrî cipici takî tî nahworekn̂e Tapi, Baceseba. Yîhyaka tî cekn̂e, enaka tî n̂etakriyakn̂e. Ero ke takî tî n̂ewruyakn̂e xa hara yipici yîmrerî ciki xa hara. Saromaw me tî nosohcetken̂e. Noro xe ciki tî xakn̂e Kporin komo. Yiixe cexirî ke weronomano rin̂e tî n̂en̂epekn̂e Tapi yaka, Natan ha. On wara kacho tî n̂ekatîmyakn̂e yîwya, Amumuru ciki osohtoko Xecicias me, kacho tî. Ero ke ero wa tî nosohcekn̂e Tapi Kporin komo yanme.
26Taa, meye rma tî ka xakn̂e Xoabe. Haba pono komo yakro rma tî n̂etar̂mekn̂e Amonita komo yakro. Ewto raconho tî ka nahsîyakn̂e kayaritomo yewtonî ro. Ero wa tî xakn̂e noro reha.
27Ero yinhîrî tîmtapotarî yekatîmn̂e komo tî n̂en̂epekn̂e Xoabe Tapi yaka. On wara kekn̂e, Haba pono komo yakro ketar̂mai. Tuuna wahsîye, n̂examro nakwatho.
28Ero ke ahnoro tak an̂ihko sowtatu komo. N̂examro tak eeko oona Haba wamtotome xa tak, ahsîtome marha. Anarimaw owî rma na ewto wahsîya. Ero wa oyexitaw oyosotî ke rma na nosohcetu ewto, kekn̂e. Ero wa kacho yekatîmn̂e tî n̂en̂epekn̂e Tapi yaka.
Haba Nahsîyasî Tapi Amon Komo Yewton
29Ero ke ahnoro takî tî nan̂ikyakn̂e Tapi sowtatu komo. Haba pona tî cekn̂e, iitono komo yakro etar̂maxi. Ewto takî tî nahsîyakn̂e.
30N̂examro kayaritomonînho tî nahsîyakn̂e. Noro xapikantho tî nahsîyakn̂e ooru ciixapu. Tawsîn̂em tî mîn xakn̂e xapika, 34 kiru wicakî tî xakn̂e awsîn okyo. Toopuci enporixapu mko ke tporenoi tî xakn̂e cepethîkem ke okre. Ero takî tî n̂iir̂atken̂e Tapi tîpîrî pona hara. Iitono komo yemyawnonho marha tî nahsîyakn̂e Tapi mer̂pono pînî ro mak.
31Iitononhîrî komo marha tî naar̂akn̂e anana. N̂examro tî napickekn̂e sahsamacho poko, roowo yahtotopo poko, yawaka poko, kawau yamnonotopo poko, ero warai poko tî napickekn̂e. Ero wa tî miyan komo rma napickekn̂e Amon yepamtho komo, mîn hak ewto pono komo. Ero yinhîrî Xerusaren pona takî tî cekn̂e hara Tapi. Sowtatu komo marha tî cetken̂e hara iina ahnoro. Ero wa tî cetken̂e.
Cepeka Rma Nahsîyasî Amnon, Tapi Mumuru

1Taa, ero yinhîrî takî tî pahkî n̂he exiche on wara tî xakn̂e Absaraw, Tapi mumuru, noro yepeka xakn̂e, Tama tî noro yosotî. Cenporem tî mîk xakn̂e Tama. Anarî tî xakn̂e hara Tapi mumuru, Amnon tî xakn̂e noro yosot hara. Ero yimaw takî tî Tama xe tî xakn̂e Amnon.
2Yiixe ro makî tî n̂ehtîkekn̂e tamotoso ro mak okwe. Kîîrî pokono pînî tî ka mîk xakn̂e Tama. Ahce wa wai okwe, kekn̂e tî Amnon. Noro yahsî xe wasî, kehn̂esî makî tko kekn̂e tî Amnon.
3Taa, iito marha tî xakn̂e Amnon yakrono Xonatabe tî osotî. Simea mumuru tî mîkî xakn̂e, Tapi yakno mumuru ha. Anarmerpa so ciino ritopo yîhtînon̂e ro tî mîk xakn̂e Xonatabe.
4On wara tî kekn̂e Xonatabe Amnon ya, Ahce wa mai ke? Kayaritomo mumuru cma re amoro. Ahce wa awexirî ke makporoya? Enmar̂atîxera makporotîkes okwe. Ekatîmra mai owya? kekn̂e tî yîwya. On wara tî kekn̂e Amnon, Oyakno yepeka xe wasî Absaraw yepeka xe, Tama ha, kekn̂e tî.
5Ero ke on wara tî kekn̂e Xonatabe, Taa, on wara wîîkes awya, etakrita. Tamotosom wara esenpoko. Ero yinhîrî aamo mokyataw awenso on wara kasko yîwya, Apa, on wara wîîkes awya, oyepeka moku xe cma re wasî onahrî ciiso. Tanî rma ciri xe wasî owero ro. Tamorî ke rma onahma xe marha wasî yîwya, kasko yîwya, kekn̂e tî.
6Ero ke ero wa kacho yaw roro rma tî xakn̂e Amnon. N̂etakriyakn̂e, tamotosom wara tî n̂esenpekn̂e. Ero yinhîrî kayaritomo tî mokyakn̂e enso. On wara tî Amnon kekn̂e yîwya, Apa, oyepeka moku xe cma re wasî oona oyuru ciiso ciki, Tama moku xe. Owero ro rma ciri xe wasî. Tamorî ke rma onahma xe wasî yîwya, kekn̂e tî. Ero wa tî kekn̂e Amnon tîîm ya.
7Ero ke takî tî Tama nan̂ikpekn̂e Tapi. Kayaritomo mîn yaw tî xakn̂e noro wooxam. Ai okopuci, mîîce tî awepeka yaka Amnon yaka iyuru ciiso, kekn̂e yîwya.
8Ero ke cekn̂e takî tî Tama cepeka yaka, Amnon yaka. Cetakriso tî xakn̂e Amnon tîmîn yaw. Iito takî tî puruma tî n̂esmekn̂e Tama katî yakro, naayakn̂e marha. Amnon wero ro rma tî iyuru naayakn̂e.
9Ero yinhîrî er̂poci po rma tî naar̂akn̂e yîhyaka. On ha awru, kekn̂e tî. Tokuhra ro makî tko tî xakn̂e okwe. On wara makî tî kekn̂e tanton komo ya, Yarî ka etocoko ahnoro, kekn̂e tî. Ero ke cetîketken̂e takî tî anton komo ahnoro.
10Ero yinhîrî on wara takî tî kekn̂e Amnon Tama ya, Xiya n̂he eeko anayithîrî owîntopo yaka xa. Awemyaw rma eeko onahmachome awya, kekn̂e tî. Ero ke tînayithîrî takî tî naar̂akn̂e cepeka yîwîntopo yaka xa.
11Yîhyaka arîche cepeka takî tî nahsîyakn̂e Amnon. Oyenaka amok ha aaci, kekn̂e tî yîwya kica.
12Pîra ro mak n̂oon̂o, kekn̂e tî. Opokohra ro mak esko. Ixaw Yana komo thakwa re kîw hara. Ero wa exihra ro mak cexpore nasî. Kicicme ow cirihra ro mak esko okwe.
13Opoko awexiche ahce wa takî re wai, ahce wa tak ohyapamnotoponho n̂ehcamnoya ha re awya? Ahce wa tak mai amoro hara? Naxe rma re Ixaw Yana komo noro pîntho me cehsom komo. Noro yipu komo warai me rma tak mas amoro hara kica. Kayaritomo yakro amtapotak ha ke oyahsîtopo poko. Apici me omyasî rma awya, kekn̂e tî yîwya.
14Yîmtapotarî yewetîra rma tî xakn̂e kîîrî. Wooxam yopo tî xakn̂e. Ero ke tî nukukmekn̂e kica.
15Yukukmache takî tî Tama xera ro mak takî tî xakn̂e hara Amnon. Yiixe cehtoponhîrî yopo ro mak tî yiixera xakn̂e kica. On wara takî tî kekn̂e yîwya, Awomko tak ha. Etok hara, kekn̂e tî.
16Pîra, kekn̂e tî Tama. Kicicme men nasî oyen̂epetaw awya. Kicicme rma re ow miirî. Kicicme xa tak men nasî oyen̂epetopo hara, kekn̂e tî yîwya. Yîmtapotarî yewetîra rma tko tî xakn̂e okwe.
17Tanton takî tî nan̂ikyakn̂e Amnon. On wara tî kekn̂e yîwya, Moso arko katpanaka ohyai. Iina arîche metata tak ewkakî, kekn̂e tî kica.
18Ero ke Tama takî tî naar̂akn̂e katpanaka. Arîche metata takî tî n̂ewkekn̂e. Ahnorono yaw tî xakn̂e Tama poono yaw, tporenoyem yaw. Ero yipu yaw re tî xatken̂e kayaritomo yemsîrî komo, iin̂omnî kom ha.
19Tîcetaw tak tî wemronho pahyakn̂e Tama tîhtîpîrî pona. Tpononthîrî marha tî nahyaxkekn̂e okwe kir̂wanînhîrî. Tîhtîpîrî marha tî nahsîyakn̂e. Tîwrataro tî cekn̂e. Kar̂pe tî nîwracekn̂e okwe. Ero wa tî cekn̂e.
20Absaraw yaka tî cekn̂e cepeka yaka. Noro yenîche on wara tî kekn̂e Absaraw yîwya, Ai, awakro ma n̂eexi awepeka Amnon? Tîtken̂e mak esko. Awepeka rma mîkro ha. Eserepokara esko noro poko, kekn̂e tî yîwya. Ero yinhîrî iito rma tî xakn̂e Tama cepeka yaw Absaraw yaw. Ahwora ro makî tî xakn̂e.
21Ero yinhîrî n̂examro yehtoponho takî tî n̂encekn̂e Tapi. Ero ke tî nîrwonakn̂e xa.
22On wara tî xakn̂e Absaraw hara, Amnon takî tî yîmtapotarera ro mak xakn̂e. Kir̂wan̂he tî yîmtapotara xakn̂e akro, kicicme marha tî yîmtapotara xakn̂e akro. Amnon xera ro makî tî xakn̂e cepeka poko exirî ke. Ero wa tî xakn̂e Absaraw.
Amnon Pen Waihkesî Absaraw Cepeka Poyero
23Ero yinhîrî asakî ro yicimn̂ipuntache tak on wara takî tî xakn̂e Absaraw, tanton komo tî nantomekn̂e tok poci yawotorî poko, oper̂a poci yawotorî poko. Baaw-Aso po tî xakn̂e iyoku Eprain yepamtho komo rowon mîtwono po. Iito cexitaw tî iina nan̂ikyakn̂e kayaritomo mumuru komo ahnoro eseresmachome so.
24Kayaritomo yaka marha tî cekn̂e Absaraw. On wara tî kekn̂e yîwya, Apa, awanton ow ha. On wara wîîkes awya, omaywen komo naxe meye oyok poci yawotorî poko. Ero ke amoro marha cma re mîmokyasî iina eseresmaxi. Amaywen komo yakro rma cma re mîmokyaxe, kekn̂e tî.
25Pîra tko na okopuci, kekn̂e tî Tapi. Ahnoro rma amna cetaw ahyaka yînahmarî yopo mak nas amna, kekn̂e tî. Amoku xe so rma tko was apa, ketîkekn̂e tî Absaraw. Wara rma ewetîra tî xakn̂e yîîm. Kir̂wan̂he awirpe Kporin komo, kekn̂e rma tko yîwya.
26Ero yinhîrî on wara takî tî kekn̂e Absaraw yîwya, Taa, mokuhra awexitaw oyakno cma re men̂epesî amna yakro Amnon ha, kekn̂e tî. Ahce kacho noro yarî xe mai? kekn̂e tî yîîm.
27Ketîkekn̂e rma tko tî Absaraw. Ero ke takî tî Amnon n̂en̂epekn̂e Absaraw yakro. Ahnoro tî n̂en̂epekn̂e tumumuru komo noro yakro.
28Ero yinhîrî Absaraw mîn yaw exitaw so tak on wara tî kekn̂e Absaraw tanton komo ya, On wara men wîîkes awya so, Amnon men encoko. Wooku yerîche yîwya twenîmso ro on wara tak wîîkes awya so ero yimaw, Amnon men waihkacoko, wîîkesî. Ero wa kache owya waihkacoko ha men. Erasîra ehcoko. Owî rma kantomexe so ero poko. Ero ke kar̂pe men ehcoko erasîra, kekn̂e tî.
29Ero ke Amnon pen takî tî waihketken̂e Absaraw mtapotachonho yaw roro rma. Ero ke takî tî nawomyatken̂e yohno kayaritomo mumuru komo. Tooku mkahsî n̂etakriyatken̂e, n̂emahciyatken̂e takî tî. Ero wa tî xatken̂e.
30Esama yaw rma exitaw so on wara kacho tî n̂encekn̂e Tapi, Kayaritomo mumutho pen komo takî tî waihka Absaraw ahnoro okwe. Cewn̂e n̂hema yîmtora ro makî tî n̂ex okwe, kacho tî n̂encekn̂e.
31Ero wa kacho yentache nawomyakn̂e takî tî kayaritomo piiri. Tponon tî nahyaxkekn̂e okwe. Roowo pona takî tî n̂epîrkekn̂e. Noro mamhoko tî n̂ecececetken̂e maywen komo ahnoro. Tponon komo marha tî nahyaxketken̂e n̂examro hara.
32Iito rma tko tî xakn̂e Xonatabe, Simea mumuru, Tapi yakno mumuru. On wara tî kekn̂e noro Tapi ya, Pîra apa, ahnoro omumutho pen waihkacow okwe, kahra esko. Amnon pen makî reha waihkacow okwe. Noro waihkacho rma tî nîhtînoyakn̂e Absaraw pahxa rma cepeka poko exiche rma Amnon, Tama poko exirî ke, kekn̂e tî.
33Eserepokara cexpore nasî ero wa kacho poko, Ahnoro waihkacow okwe kayaritomo mumutho pen, kacho poko ha. Amnon makî reha waipo, kekn̂e tî.
Absaraw N̂emahciyasî Tpoyino Komo Cheka
34Taa, Amnon pen waihkache takî tî n̂emahciyakn̂e Absaraw. Taa, kayaritomo mîn meretwo tî xakn̂e tmohsom yenîn̂e ha. Tîmkai tî n̂een̂akn̂e. En̂exa tmohsom komo tî n̂een̂akn̂e mer̂pono pîn. Puhyaka tî mokyatken̂e.
35Ero ke on wara tî kekn̂e Xonatabe kayaritomo ya, Enko xe apa. Naxe rma kayaritomo mumuru. Omtapotachonho yaw roro rma wa naxe, kekn̂e tî.
36Ero wa kache yumumuru komo mokyatken̂e yîhyaka. Nîwracetken̂e takî tî, kar̂pe ro makî tî ketken̂e. Kayaritomo marha tî nîwracekn̂e tmaywen komo yakro, nîwracetken̂e ro mak ahwora xa cexirî ke so okwe. Ero wa tî nîwracetken̂e.
37Taa, n̂emahciyakn̂e reha Absaraw. Tawmai yaka tî cekn̂e Amiuci mumutho yaka. Xesu pono komo kayaritomon tî mîkî xakn̂e Amiuci. Tapi reha tî nîwracekn̂e enmar̂atîxera tumumuru pen pînîn yaw.
38Iito rma tî ka xakn̂e Absaraw Xesu po, 3 cimn̂ipu tî xakn̂e iito.
39Absaraw pînîn yaw marha tî xakn̂e Tapi pahkî n̂he exiche. Noro yenso tîto xe tî xakn̂e. Tahwore takî tî xakn̂e Amnon pen pînîn yaw yîwrataxapunhîrî. Twaihso Amnon exirî ke thakwa tî yîwratara n̂he takî xakn̂e. Ero wa tî xakn̂e Tapi.
Xerusaren Pona N̂etîrames Hara Absaraw

1Taa, ero yinhîrî on wara tî kekn̂e Xoabe, Seruia mrerî, Absaraw ponaro xa nai ham kayaritomo, kekn̂e tî tîropotaw.
2Ero ke wooxam takî tî nan̂ikpekn̂e Tekoa pono. Yuhnari yîhtînon̂e tî mîk xakn̂e wooxam. Noro mokuche on wara tî kekn̂e yîwya, On wara cma re wîîkes awya aaci, tîwrataxmu wara esenpoko. Tîwrataxmu ponon yaw esko, ehkapera marha esko. Pahkî tîwrataxmu wara esenpoko ayananînhîrî pen pînîn yawno wara.
3Ero wa rma tak etoko kayaritomo yaka. On wara kasko yîwya, kekn̂e tî. Tîmtapotarî tî n̂ekatîmyakn̂e yîwya kayaritomo ya yîn̂ekatîmrî hara. Ero wa tî kekn̂e Xoabe wooxam ya Tekoa pono ya.
4Ero ke ero wa kacho yaw roro tî cekn̂e wooxam kayaritomo yaka. Yîhyaka tîtoche tî n̂esewnapekn̂e kayaritomo mamaka. On wara tî kekn̂e yîwya, Apa, owî cma re makronomesî, kekn̂e tî.
5Ahce wa mehxe? kekn̂e tî yîwya. On wara tî kekn̂e wooxam, Iin̂o waixapu ow ha. Yaaro tan wîîkesî. Oyin̂o pen waihyakn̂e okwe.
6Asakî tî xakn̂e omrerî. Mararî po exitaw so tko tî n̂etar̂metken̂e okwe. Yîrwoxinkan̂e komo tî exihra xakn̂e iito. Ero ke taknonhîrî pen tî waihkekn̂e akno rma.
7Taa, kokon̂oro takî oyin̂o pen yananînho komo mohce ahnoro oyemetanmeso xa hara okwe. On wara kexe owya, Amna ya tîmko amrerî taknonhîrî pen waihkan̂enho. Noro tak amna waihkes hara taknonhîrî pen waihkachonho yepetho me. Aan̂onhîrî pen yemyawnonho yahsîn̂e meero amna waihkesî, kexe owya okwe. Noro pen waihketaw yîwya so oyeceton̂e exihra tak nas okwe. Oyin̂o retawno exihra marha nas okwe, osoken marha exihra, kekn̂e tî.
8Taa, kekn̂e tî Tapi, amîn yaka etok hara. Omtapotarî wekatîmyasî ayanan komo ya. Noro mrerî waihkara ro mak men ehcoko, wîîkesî yîwya so, kekn̂e tî.
9Nîmtapowakn̂e rma tko ka wooxam. On wara tî kekn̂e xa hara, On wara mak wîîkes awya apa, nîrwonatu na oyin̂o pen yananînho komo amtapotarî yentache. Ero wa exitaw so opona mak cirko kicicme omrerî yehtoponho, oyanan komo pona marha. Apona rma cirihra ro mak n̂ehcowpe kicicme ehtoponhîrî, kekn̂e tî.
10On wara tî n̂eyukyakn̂e Tapi, Onoke na yîmtapowataw awakro kicicme, ohyaka tak eeko. Ow tak wîtwermesî aweira ro mak tak ehtome, kekn̂e tî.
11On wara takî tî kekn̂e wooxam, Apa, Aporin komo Kaan ponaro cma re masî waixapu pen yepanîn̂e porohkachome, omrerî waihkara ehtome, kekn̂e tî. Taa, kekn̂e tî Tapi yîwya, yaaro tan wîîkesî, Kporin komo nasî waipîn me, kacho wara rma nasî omtapotarî yaaro xa. Cewn̂e ciki amrerî poci yehcamnopîra ro mak nasî, kekn̂e tî Tapi yîwya.
12On wara takî tî kekn̂e wooxam, Apa, omtapota xe rma cik wasî awakro, kekn̂e tî. Taa, kasko rma, kekn̂e tî.
13On wara tî kekn̂e wooxam, Apa, ahce kacho Kaan yanan komo yemetanmetopo mîhtînoya hara amoro? Aweponanîmtotopo wara rma mîmtapota oroto. Enko, anporokathîrî an̂ikîra masî.
14Kwaipuche so pakahra ro mak wa taxe hara. Tuuna wara mak taxe roowo pona yukmamxapu wara. Anmîn me nas hara tuuna yukmamxapu. Ero wa xa marha taxe kwaipuche so, enpakan me ro mak taxe hara. Waipîn komo tko waihkara nasî Kaan. Ahce wa na nîhtînoya Noro tînporokathîrî komo yan̂ihtome tîhyaka hara. Eroromero kporohkara nasî.
15Ero wa kaxi mak kmoko apa, oyerasperî ke mak opoyino komo ya. Ero ke on wara wîîkai, Kayaritomo yakro kîmtapowa ham. Anarimaw na omtapotarî n̂ewehca rma, wîîkai.
16Omtapotarî menta waihkaxapu yepanîn̂e porohkacho poko reha. Ow mukurunpe, amna yemetanmekn̂e mîporoke amna waihkara ehtome. Amna waihketaw thakwa Kaan nîmîtho ahsîra rma thakwa nas amna omrerî yakro. Ero ke Noro yipu mîporoke ham okre.
17Ero ke amtapotarî ponaro tak wasî, eserepokara tak wasî. Kaan yancun wara rma kencesî. Camkîra kîhtonon̂e amoro ha. Kir̂wan̂he cehsom mîkro mîîkesî anarî poko, kicicme cehsom mîkro mîîkesî kicicitho poko hara. Ero ke awakronoma xe xa wasî Kporin komo ya, ponaro awehtopo ya, wîîkesî, kekn̂e tî.
18Ero wa kacho yentache on wara takî tî kekn̂e kayaritomo wooxam ya, Aaci, kîmtapowasî cik awakro. Aropotaka cma re eyamra ro mak masî omtapotarî yeyuhtopo, kekn̂e tî. Taa, kasko ka apa, kekn̂e tî wooxam.
19On wara tî kekn̂e kayaritomo, Xoabe yanme tko na mîmoko, kekn̂e tî. Ai ha, kekn̂e tî wooxam, ahce wa thakwa re amtapotarî wanwekya. Amtapotarî yai etaknamara tasî kaari men wara, poowa men wara marha. Anarmen yîhtînopîra ro mak tasî amtapotarî yanwekî xe kexitaw. Nhnk, noro rma wa oyantoma ahyaka omohtopo poko. Noro rma tîmtapotarî n̂ekatmo owya awya cekatîmsom.
20Ero wa nîîkai Xoabe owya kir̂wan̂he tak awehtome amumuru poko. Takîhso yîhtînon̂e xa tko amoro. Kaan yancun wara rma masî, camkîra cehsom amoro ahnoro roowo poko hakno komo yehtopo poko, kekn̂e tî. Ero wa tî kekn̂e wooxam Tapi ya.
21Ero yinhîrî on wara takî tî kekn̂e kayaritomo Xoabe ya, Taa, amtapotarî wewehcasî. Ero ke etoko aparî ka, Absaraw ka, kekn̂e tî.
22Ero yentache n̂esewnapekn̂e takî tî Xoabe Tapi mamaka. Ero wa ham okre, kekn̂e tî yîwya. Oroto tak on wara wîîkesî, Kir̂wan̂he wai ham kayaritomo ya, wîîkesî. Ero wa wîîkesî omtapotarî yewetîrî ke awya, kekn̂e tî. Ero wa tî kekn̂e Xoabe.
23Ero yinhîrî Xesu pona takî tî cekn̂e Xoabe. Absaraw tî n̂ekyakn̂e Xerusaren pona.
24On wara tko tî kekn̂e kayaritomo, Tîmîn yaka mak tompe. Oyenso mokuhra ro mak n̂expe, kekn̂e tî. Ero ke tîmîn yaka makî tî cekn̂e Absaraw. Kayaritomo yenso tohra tî xakn̂e.
Absaraw Nan̂ikyasî Tapi Tawakem Me
25On warai tî mîk xakn̂e Absaraw, kîîrî yenporî ro makî tî mîk xakn̂e. Cenporem komo rma re n̂etahcatken̂e Ixaw Yana komo. Absaraw xa tî n̂etahcatken̂e anarî komo yopo cenporem me xa tak exirî ke. Anarme exihra ro mak tî xakn̂e yupun yîhtîpîrî n̂ixa rono, yîhtarî ponarono rma.
26Tîhpoci tî nawocekn̂e cimn̂ipu yenatîxera. Awsînîmtîkarî ke tî nawocekn̂e. Awsîn nukuknomekn̂e. 2,3 kiru wicakî tî xakn̂e yîhpoci yawsîn okyo, kayaritomo yawno wicakno kiru wicakno ha.
27Osorwaw tî xakn̂e noro mumuru. Cewn̂e makî tî xakn̂e emsîrî, Tama tî osotî. Cenporem tî mîk xakn̂e noro yemsîrî.
28Iito rma tî re xakn̂e Absaraw Xerusaren po. Kayaritomo yenso tohra tî xakn̂e okwe.
29Ero yinhîrî Xoabe takî tî nan̂ikpekn̂e Absaraw kayaritomo yaka cen̂epetome. Tohra tko tî xakn̂e Xoabe Absaraw yaka. Ero yinhîrî nan̂ikpekn̂e xa hara Absaraw. Nanwekyakn̂e xa hara tî Xoabe yîhyaka tohra.
30Ero ke on wara takî tî kekn̂e Absaraw tanton komo ya, On wara wîîkes awya so, Xoabe mararîn nasî moroto omararîn mîtwo rma. Sepata nasî iito yînatîrî. Ero kr̂a akn̂itatko, kekn̂e tî okwe. Ero ke Xoabe natîrî tî nakn̂iyatken̂e Absaraw yanton komo.
31Ero yinhîrî Absaraw yenso takî tî cekn̂e Xoabe. On wara tî kekn̂e yîwya, Ahce kacho onatîrî nakn̂ice awanton komo kica? kekn̂e tî.
32On wara tî Absaraw n̂eyukyakn̂e, On wara wîîkes awya, kan̂ikpoi cma re. Awen̂epe xe wîxakn̂e kayaritomo yaka on wara kachome yîwya, Ahce kacho Xesu poi kmokyakn̂e ha ke, nîîke tî awya Absaraw. Wara n̂he wasî iito rma oyexitaw, nîîke tî awya, kacho yekatîmtome awya ha. Kayaritomo yenso owto xe men wasî. Kicicme oyexitaw yîwya owaikape noro rma, kekn̂e tî Xoabe ya.
33Ero ke kayaritomo yaka takî tî cekn̂e Xoabe. Absaraw mtapotachonho tî n̂ekatîmyakn̂e yîwya. Ero wa kacho yentache Absaraw takî tî nan̂ikpekn̂e kayaritomo. Yîhyaka tîtoche n̂esewnapekn̂e takî tî kayaritomo mamaka. Ero yinhîrî tumumuru takî tî n̂ewcokekn̂e. Ero wa tî xakn̂e kayaritomo, Absaraw poko.
Kayaritomo Me N̂ecir̂asî Absaraw Tapi Wen̂ekarî
15
1Ero yinhîrî on wara takî tî xakn̂e Absaraw, tarara takî tî nahsîyakn̂e kawaru narîrî. Kawaru marha nahsîyakn̂e yihxikn̂e. Kîrkomo marha tî nantomekn̂e 50, tpoturme tîtosom kom ha.
2Pahxaxaro so tpakaxmu me tî xakn̂e Absaraw. Xerusaren yesamarî yakumyaw tî n̂ecececekn̂e roro metata pahnoke. Iina tî mokyatken̂e kayaritomo ya en̂ekapono rîn̂e komo, Oyemetanmekn̂e komo cma re men̂ekesî, kan̂e kom ha. Iito exitaw so noro yipu komo yakro tî nîmtapowakn̂e Absaraw. On wara tî kekn̂e yîwya so, Ai oyakno, ahtono amoro? kekn̂e roro yîwya so. Ero wa kacho tî n̂eyukyatken̂e, tîtribun tî n̂etahcakn̂e. Noro yipu ow ha, ketken̂e tî yîwya.
3On wara takî tî kekn̂e roro Absaraw yîwya so emetanmetopo yentache, Ai ha okwe. Yaaro rma re mîîkesî, awemetanmekyat ham okwe. Kayaritomo maywen tko exihra nas awemetanmekn̂e yen̂ekan̂e.
4Cesen̂ekaxmu komo yentan̂e me oriche awya so ahnoro rma wencesî emetanmexapu komo yehtopo, cesen̂ekaxmu mtapotarî ha. Yaaro xa tak awemetanmekn̂e komo panaresî owî reha, kekn̂e roro tî noro yipu komo ya.
5Anarimaw so anarî komo tî mokyatken̂e Absaraw yaka ahce wa na kaxi yîwya. Amrinaka tî n̂esewnapetken̂e mamakan wara. Ero wa esewnapetaw amorî komo takî tî nahsîyakn̂e Absaraw, n̂ewcokekn̂e marha takî tî.
6Ero wa tî xakn̂e roro Absaraw Ixaw Yana komo poko kayaritomo ya cesen̂ekaposom komo poko. Ero wa tî n̂iir̂akn̂e tpoko rma enpamnotome Ixaw Yana komo, kayaritomo xera n̂he marha ehtome so okwe.
7-8Taa, 4 cimn̂ipu tî ero wa xakn̂e okwe. Ero wicakî pahkî exiche on wara takî tî kekn̂e Absaraw kayaritomo ya, Apa, owto xe tak wasî Ebron pona. Kaan yakro omtapotachonho yaw roro rma tak tîmsom tîmî xe wasî iito. Pahxa kîmtapowakn̂e Kporin komo yakro, awanton me mak was amn̂e apa, wîîkekn̂e. Xesu po oyexitaw rma ero wa wîîkekn̂e, Siria po oyexitaw ha. Apa kah yawno, owî cma re maar̂as hara Xerusaren pona. Iina oyarîche awya awanton me mak tak was amn̂e, wîîkekn̂e. Ero ke iina tak owto xe wasî Ebron pona, kekn̂e tî.
9Taa, kir̂wan̂he wencesî awtotopo, mîîce ham, kekn̂e tî yîwya kayaritomo. Ero ke Ebron pona takî tî cekn̂e Absaraw.
10Ero yinhîrî tîmtapotarî yekatîmn̂e komo takî tî n̂en̂epekn̂e Absaraw miya so rma, Ixaw Yana komo chere ro ahnoro tribu komo chere ro. On wara kacoko Ixaw yana komo ya, kekn̂e tî yîwya so, Amn̂e tuu kacho takî tî mencexe. Ero yentache tak awya so on wara tî kacoko, Absaraw tak nai kayaritomo me ham Ebron po, kacoko. Ero wa kacho yekatîmn̂e komo tî n̂en̂epekn̂e.
11Ebron pona tîcetaw Absaraw kîrkomo tî naar̂akn̂e 200. On wara makî tî kekn̂e yîwya so, Kporin komo ya tîmsom wakn̂iyasî mînto Ebron po. Ero ke iina cma re mîmokyaxe, kekn̂e makî tî yîwya so. Ahce kacho na kaar̂atu so iina, ketken̂e makî tî n̂examro.
12Ero yinhîrî takî tî Aitopew tî nan̂ikpekn̂e Absaraw, Xiro pono ha. Cewton po rma tî xakn̂e. Tapi yakîhren̂enho tî mîk xakn̂e. Ero ke noro takî tî cekn̂e Absaraw yaka. Ero wa tî n̂epamyatken̂e Absaraw maywen komo. Tapi yai cetowsom komo tî n̂epamyatken̂e yîhyaka okwe.
Tapi N̂emahciyasî Xerusaren Poi
13Ero yimaw ekatîmn̂e takî tî mokyakn̂e Tapi yaka. On wara tî kekn̂e yîwya, Absaraw ponaro xa tak n̂ehtîkexe okwe Ixaw Yana komo kîrkomo, kekn̂e tî.
14Ero yipu yentache tmaywen komo takî tî nan̂ikyakn̂e Tapi. Akro xatken̂e Xerusaren po n̂examro nan̂ikyatken̂e. On wara tî kekn̂e yîwya so. Kaikatko. Cemahcipore men nasî. Tanî rma kexitaw so kwaihketu so men okwe Absaraw. Cewn̂e n̂hema kîmtora so men wa nai ha. Oroto rma kaikatko. Yohno men mokyasî. Ewto pono komo ahnoro waihkesî kacipara imo ke tanî rma kexitaw so, kekn̂e tî.
15On wara tî n̂eyukyatken̂e kayaritomo maywen komo, Taa, amaywen me mak nas amna. Amtapotarî amna n̂ewehcasî, ketken̂e tî.
16Ero ke takî tî cekn̂e kayaritomo. Tîhyawno komo tî naar̂akn̂e. Cipici wara cehsom komo makî tî nînomyakn̂e tîmîn yaw mîîmo yenîn̂e me. 10 tî nînomyakn̂e.
17Ero ke takî tî cekn̂e kayaritomo. Maywen komo marha tî cetken̂e noro wenari ahnoro. Mooxe n̂he tîtoche so nîtîtmamyatken̂e takî tî.
18Iito exitaw so tak Tapi yeepatari tî cetken̂e ahnoro noro sowtatun komo. Keretew komo, Peretew komo, Kace pononho komo marha tî cetken̂e Tapi yeepatari. Pahxa n̂he Kace poi mokyataw Tapi iitono komo tî mokyatken̂e noro yakro Ixaw Yana komo cheka. 600 tî mîkyam mokyatken̂e. N̂examro marha tî cetken̂e Tapi yeepatari.
19Ero wa cetaw so on wara tî kekn̂e Tapi Itai ya, Kace pononho ya, Ai oyakno ahce kacho amna yakro mîmokya? Mîîce hara na kayaritomo yaka. Anarî yana amoro. Awekenhîrî poi en̂epexapu thakwa amoro.
20Kokon̂oro mak mîmokye. Amna ma re awar̂atu so? Amna mak wa n̂etar̂asî ahna na okwe. Ero ke etok hara. Apoyino komo arko hara. Apînîn yaw so exi xe wasî Kporin komo. Yîmtapotachonhîrî yaw roro awakronoma xe wasî yîwya, kekn̂e tî.
21On wara tko tî kekn̂e Itai kayaritomo ya, Pîra apa. Ahto so na awexitaw iito xa marha was ow hara. Awaitopo to awexitaw iito wasî awakro. Waipîra awehtopo to na awexitaw iito marha was awakro. Yaaro xa tan wîîkesî, Kporin komo nasî waipîn me, kacho wara rma nasî omtapotarî. Kayaritomo amoro apa, kar̂pe marha mas Amoro waipîra, kacho wara rma nasî omtapotarî. On wara wîîkesî, ahto so na awexitaw iito rma was ow hara. Kar̂pe awexitaw kar̂pe xa marha wasî awakro. Awaiyataw ow marha kwaihyasî awakro, kekn̂e tî.
22Taa, kekn̂e tî Tapi yîwya, kaikatko rma. Ero ke cekn̂e rma tî Itai, aporî tî wacekn̂e. Tmaywen komo tî naar̂akn̂e, yîmxîkrî komo marha tî.
23Nîwracetken̂e takî tî esama iitono komo ahnoro Tapi komo cetaw Xerusaren poi. Ketîron Yaporî tî wacekn̂e kayaritomo. Ahnoro noro yakro tîtosom komo tî wacetken̂e. Axawa imo yesamarî yaw tî cetken̂e.
24Satoke marha tî cekn̂e Tapi yakro, Repita komo marha noro yakrono komo. Kaan yamatan tî naar̂atken̂e yîmtapotarî yen ha. Moro na arîche Kaan yematan takî tî n̂ir̂mikyatken̂e. Ero mîtwo tî n̂ecececekn̂e Abiata ewto poi mohtîkano rirî mîtwo.
25-26Ero yinhîrî on wara takî tî kekn̂e kayaritomo Satoke ya, Kaan yamatan arko hara ewto pona. Kir̂wan̂he oyexitaw Kporin komo ya oyekyas hara. Ero yimaw tak Noro yamatan ween̂asî xa hara, yîmîn marha ween̂asî. Anarimaw on wara na nîîke opoko, Ahwora wasî apoko kica, nîîke. Ero wa ketaw owya tan wasî. Tanme ro mak oripe, wîîkesî, kekn̂e tî.
27On wara marha tî kekn̂e kayaritomo Satoke ya, Kaan n̂enporî yenîn̂e tko na amoro. Ero ke eserepokara etok hara ewto pona. Amumuru arko awakro Aimasî. Xonatas marha arko Abiata mumuru ha. Abiata yakro etocoko. Amumuru komo aacoko awakro so, kekn̂e tî.
28Tuuna watotopo na men kîtîtmamyasî axawa imo yesamarî yaw. Amtapotarî yekatîmn̂e momokyas ow iito, Ero wa men nîhtînoyasî Absaraw, kan̂e ha, kekn̂e tî. Ero wa tî kekn̂e Tapi Satoke ya.
29Ero ke Satoke komo cetken̂e Xerusaren pona hara Abiata yakro. Kaan yamatan tî naar̂atken̂e iina hara. Iito takî tî xatken̂e Xerusaren po.
30Ero yinhîrî takî tî cekn̂e xa hara Tapi. Oripera Yîpîn tî nawnukyakn̂e. Tîwrataro tî cekn̂e, tîhtîwomke marha, yîhtara marha. Akro tîtosom komo marha tî cetken̂e tîhtîwomke. Tîwrataro marha tî cetken̂e n̂examro îîpî yawnukyataw. Ero wa tî cetken̂e.
31Ero yimaw on wara kacho tî n̂encekn̂e Tapi, Aitopew marha nasî Absaraw maywen me, kekn̂e tî. Ero yentache on wara takî tî kekn̂e Tapi Kaan ya, Apa kah yawno, on wara cma re wîîkes awya, Aitopew mtapotarî cma re maknamesî camkîno me tak ha, wîîkes awya, kekn̂e tî.
32Îîpî meretkoso takî tî cekn̂e Tapi, Kaan poko tahwotachonhîrî komo pona. Iito tî xakn̂e Uxai, Ahkita. Tapi yenso tî mokyakn̂e. Tahxaikaxi tî xakn̂e noro ponon. Roowo tî xakn̂e yîhtîpîrî poko.
33On wara tî kekn̂e Tapi yîwya, Ai oyakno, oyakro awcetaw ow mak mecmamnoyasî.
34Ewto pona xa matko awto xe wasî. Iina awtoche on wara mîîkesî Absaraw ya, Ai, kayaritomo, on wara wîîkes awya, amaywen me tak wasî. Pahxa aamo maywen me wîxakn̂e. Oroto tak amaywen me tak was hara, kasko yîwya. Ero wa ketaw awya Aitopew mtapotarî yentan̂e pîn me tak Absaraw miir̂asî, kekn̂e tî.
35Iito rma naxe Satoke komo, Abiata komo. Kporin komo yaka tîtosom mîkyam. N̂examro ya ekatîmko kayaritomo mîn yawno komo mtapotarî.
36Iito marha naxe n̂examro mumuru komo. Aimasî, Satoke mumuru, Xonatas, Abiata mumuru. N̂examro cma re men̂epesî ohyaka an̂entathîrî yekatîmn̂e, kekn̂e tî. Ero wa tî kekn̂e Tapi Uxai ya.
37Ero ke Xerusaren pona takî tî cekn̂e Uxai. Ero yimaw xa marha tî Absaraw n̂epatakekn̂e iina. Ero wa tî cetken̂e esepotpona. Ero wa tî xatken̂e.
Mepibosece Yanton Cemaronwasî Tantoman̂e Poko
16
1Taa, ero yinhîrî îîpî meretîn̂i tak cekn̂e Tapi morona mak. Iito exitaw Siba takî tî mokyakn̂e yîhyaka, Mepibosece yanton. Buhu tî n̂ekyakn̂e yîhyaka asakî, keremacho ke tîmkawnoyem ha. Yîmkaw so tî xakn̂e puruma aixapu 200, uupa yeperîrî yuturpamnoxapu, 100 amnonoxapu, piiku yeperîrî yuturpamnoxapu, 100 marha amnonoxapu, uupa yukun 1 een, ero wa tî n̂ekyakn̂e buhu mkaw.
2Siba yenîche on wara tî kekn̂e Tapi yîwya, Ai, mîmoko ha? Ahce kacho onî yipu mek ha? kekn̂e tî. On wara tî kekn̂e Siba, Buhu weekî yiipo awtotopo, awakrono komo totopo marha. Puruma weekî kar̂pamxan komo yuru, naatî yeperîrî marha yînahrî komo me. Uupa yukun weekî ekar̂kaxapu komo wokru. Axawa imo pore awetar̂ataw so n̂ekar̂ket ha na anarî komo, kekn̂e tî.
3Taa, ahto nai awantoman̂enhîrî parî? kekn̂e takî tî Tapi. Xerusaren po rma nai, kekn̂e tî Siba. On wara nîîka noro, Oroto tak tkayaritomon me oriyatu Ixaw Yana komo. Pooco pen retawno me tak oriyatu kayaritomo me, nîîka, kekn̂e tî.
4Ero ke on wara takî tî kekn̂e kayaritomo Siba ya, On wara wîîkes awya Siba, Mepibosece rowontho tak nas arowon me. Noro yemyawnonho marha tak nas awemyawno me, kekn̂e tî. Taa, kutupenwasî amamakan me xa apa, kekn̂e tî Siba yîwya. Okayaritomon amoro. Tawake awexi xe wasî opoko, kekn̂e tî. Ero wa tî kekn̂e Siba kayaritomo ya.
Kicicme Ro Mak Nîmtapowasî Simei Tapi Poko
5Taa, ero yinhîrî takî tî Bawrin pahnoke cekn̂e Tapi, kayaritomo ha. Iito exitaw Sau pen yananînho takî tî mokyakn̂e ewto poi. Simei tî xakn̂e noro yosotî. Xera mumuru tî mîk xakn̂e. On wara tî kekn̂e Tapi ya tmokyataw, Kaan nîwîrîmarî me xa tak awexi xe kr̂a wasî, kekn̂e tî. Emapona roro tî ero wa kekn̂e kica.
6Tohkara marha tî nar̂mekn̂e Tapi wece oko, noro maywen komo wece marha oko. Iito rma tî re xatken̂e sowtatu komo, kayaritomo kurunpen̂e komo marha. Tapi panaw tî xatken̂e xehxa mehxa wara. Wara rma tî tohkarara nar̂mekn̂e.
7Kicicme ro makî tî nîmtapowakn̂e Tapi poko. On wara tî kekn̂e, Miya kr̂a etok ha, miya kr̂a etok ha. Waapa mak amoro kica. Noro pîntho ro mak amoro kica.
8Sau pen yananînho wapatho amoro yakeno wapatho okwe. Noro pen yekenho na tak mîxakn̂e kayaritomo me hara kica. Oroto tak anwaikathîrî komo n̂epanîyasî Kporin komo. Amumuru tak n̂iir̂asî kayaritomo me awekenhîrî na, Absaraw ha. Ero wa tak metwîrîmesî kicicme awehtopo yanme rma kica, kekn̂e tî. Ero wa tî kekn̂e Simei Tapi ya okwe.
9Ero wa kacho yentache on wara takî tî kekn̂e Abisai, Seruia mrerî, kayaritomo ya tî kekn̂e, Ahce kacho noro nîmtapowa awîrîmacho poko? Kayaritomo xa amoro kopi. Xaparitho mak noro kica waixaputho mak ha. Owto xe cma re wasî yîpîmkotoso kr̂a, kekn̂e tî.
10Pîra ro mak, kekn̂e tî Tapi yîwya. Owarahra ro mak maxe amyamro Seruia mrerî komo. Owîrîmacho poko nîmtapotape rma. Tapi yîwîrîmacho poko amtapotakî, kekn̂e na Kporin komo rma yîwya. Ero ke, Ahce kacho ero wa mîmtapowa kica, kahra ro mak taxe yîwya, kekn̂e tî.
11On wara marha tî kekn̂e Tapi Abisai ya, tmaywen komo ya ahnoro, Omumuru mîk Absaraw opunu rma. Noro yipu rma owaika xe nasî. Soroso owaika xe nasî moso, Benxamin yepamtho. Ero ke n̂expe, owîrîmacho poko rma nîmtapotape. Kporin komo rma kekn̂e yîwya, Noro yîwîrîmacho poko amtapotakî, kekn̂e ham yîwya. Ero ke ero wa nîmtapowasî.
12Nîmtapotape rma noro oyesemetanmetopo poko. Yîmtapotarî tko na n̂ence Kporin komo. Ero ke oyakronome xa matko na oroto, esemetanmekîra rma oyehtome, kekn̂e tî.
13Ero ke cetken̂e rma tî Tapi komo, tmaywen komo yakro. Esama yaw tî cetken̂e. Ecento roro rma tî cekn̂e Simei îîpî katîhwo roro. Kicicme rma tî nîmtapowakn̂e roro tîcetaw, tohkarara marha tî nar̂mekn̂e roro Tapi wece, roowo pupuntho marha tî.
14Ecihtaka takî tî cetken̂e kayaritomo, wenari tîtosom komo yakro. N̂ekar̂ketken̂e tî, ero ke tî iito n̂epokaretken̂e. Ero wa tî xatken̂e Tapi komo.
Absaraw Nakîhresî Aitopew Kicicitho Me Kica
15Taa, ero yimaw takî tî Absaraw n̂epatakekn̂e Xerusaren pona. Ahnoro Ixaw Yana komo tî mokyatken̂e noro yakro kîrkomo. Aitopew marha tî mokyakn̂e noro yakro.
16Ero yimaw takî tî Usai cekn̂e Absaraw yaka, Ahkita mîk noro. Tapi yakrono tî mîk xakn̂e. On wara tî kekn̂e Absaraw ya, Ai, pahkî awexi xe wasî kayaritomo me waipîra. Pahkî awexi xe wasî kayaritomo me waipîra, kekn̂e tî asakî ro.
17Ai ha, kekn̂e takî tî Absaraw yîwya. Ero wa ma mai ke, yiixe awehtoponhîrî yai metowya ha? Ahce kacho tohra mîxakn̂e yiixe awehtoponhîrî yakro? kekn̂e tî yîwya.
18On wara tî n̂eyukyakn̂e Usai, Pîra, kayaritomo me awir̂a ham Kporin komo. Ixaw Yana komo ahnoro ero warai me awir̂a ham. Ero ke yin̂irithîrî komo maywen me xa wasî amaywen me ha. Miya roro wasî amaywen me.
19On wara marha wîîkesî, aamo maywen me ka wîxakn̂e. Ero ke yumumuru maywen me tak was hara, amaywen me ha, kekn̂e tî. Ero wa tî kekn̂e Usai Absaraw ya.
20Ero yinhîrî takî tî Aitopew mtapotarî n̂encekn̂e Absaraw. Ai apa, amna tak akîhreko ha. Ahce wa tak amna nai? kekn̂e tî yîwya.
21On wara tî Aitopew n̂eyukyakn̂e, On wara wîîkes awya, wooxam komo yenaka etakriko ha ke, aamo pici warai komo yenaka. Tanî rma nînomyakn̂e tîmîn yenîn̂e me n̂examro yenaka etakriko ha. Ero wa awetakritoponhîrî tak n̂encetu amn̂e Ixaw Yana komo ahnoro. Nîrwonasî xa tak yîîm tumumuru poko, ketu tak. Ero yinhîrî kar̂pe n̂he tak n̂ehtîketu amaywen komo, kekn̂e tî.
22Ero ke mîîmo me takî tî roona n̂iir̂atken̂e kayaritomo mîn meretîrî pona. Ero yaka takî tî n̂etakriyakn̂e Absaraw tîîm pici wara cehsom komo yenaka kica. Ixaw Yana komo wero ro rma tî n̂etakriyakn̂e kica.
23On wara tî xatken̂e Ixaw Yana komo Aitopew poko, kakîhren̂e ro me xa tî noro nîhtînoyatken̂e. Kaanî mtapotarî wara rma tî n̂encetken̂e yîmtapotarî. Ero wa tî n̂encekn̂e Tapi, ero wa xa marha tî n̂encekn̂e Absaraw hara. Ero wa tî n̂encetken̂e.

1Ero yinhîrî tî nîmtapowakn̂e xa hara Aitopew. On wara tî kekn̂e Absaraw ya, On wara oyexi xe wasî, sowtatu komo men̂eka xe wasî 12.000. Oroto rma men men̂eka xe wasî. Oroto kosope kîwcesî Tapi waparî me.
2Noro wece yuu yuu wîîkesî cekar̂kaxi exitaw rma ka. Wekatkesî ro mak. Ero ke maywenînhîrî komo tak n̂emahciyaxe. Ero ke noro mak waihkesî kayaritomo pen mak.
3Ero yinhîrî tak maywenînhîrî komo wekyasî xiya hara amaywen me so hara. Kayaritomonhîrî pen mak waihkesî waihka xe awehtopo mak. Noro waipuche maywenînhîrî komo ahnoro mokyaxe hara waipîra rma, kekn̂e. Ero wa tî kekn̂e Aitopew Absaraw ya.
4Kir̂wan̂he tî Absaraw n̂encekn̂e Aitopew mtapotarî. Ahnoro Ixaw Yana poritomon komo tî kir̂wan̂he n̂encetken̂e.
Anarme Usai Kesî Absaraw ya, Aitopew Warahra
5On wara tko tî kekn̂e Absaraw, Usai tko an̂ihcoko, Ahkita. Yîmtapotarî marha centapore nasî, kekn̂e tî.
6Usai mokuche tak Aitopew mtapotarî takî tî n̂ekatîmyakn̂e Absaraw yîwya. On wara tî kekn̂e yîwya, Ero wa noro nîîka amna yakîhrecho. Ero wa xa marha na mîîke amoro hara? Ero warahra yîhtînoyataw awya ekatîmko ka, kekn̂e tî yîwya.
7On wara takî tî kekn̂e Usai Absaraw ya, Oroto tak takîhso yîmtapotara n̂eexi Aitopew.
8Aamo rma wa meen̂asî, maywen komo marha. Karitî komo xa mîkyam kopi. Mayanaxe xa uhsu yîmxîkaxapu wara kopi. Enpamxapu mîk aamo waapa me cehtopo poko. Sowtatu komo yaw kokmamra nasî oroto.
9On wara men nasî oroto, ceseyamso wa nasî ewtarî yaw, îîpî yexenanawno yaw, ahto ha na. Anarimaw noro xa na n̂ihciya amaywen komo yar̂marî poko. Ero wa ehtopo tak n̂encetu amaywen komo, Absaraw maywen pen komo waihkacow okwe, kacho tak n̂encetu.
10Ero wa kacho yentarî ke n̂erahtîmtîkexe xa tak amaywen komo. Ero wa n̂eraswaxe erasînînhîrî komo rma, reaw warai kom ha. Waapa me xa aamo n̂een̂axe Ixaw Yana komo ahnoro. Erasîn me marha n̂een̂axe akrono kom hara.
11Ero ke on wara xa wîîkes awya so, Ixaw Yana komo an̂ihcoko kîrkomo ahnoro. Mer̂pora naxe yukuknomarî yopo axawa wa tuuna imo yecihtawno wa. Ahnoro rma an̂ihcoko. N̂examro yakro rma etoko amoro rma aan̂e me.
12Ero yimaw tak yuu yuu tîtkexe noro wece ahto so na exitaw. Noro pen yahsîso tîhcexe kar̂pe ro mak. Cicakî n̂etakîcesî roowo poko hakî ero wa taxe noro poko. Noro pen tak waihyasî, maywenînhîrî pen komo marha. Cewn̂e mak etîmtora ro mak tak nasî.
13Ewto imo pona ewomche ruupu takî n̂ekyaxe Ixaw Yana komo mer̂pono pîn. Ewto pen tak cihxikyaxe eepu kwaka. Mîîmo penî mko cihxitîkexe exihra ro mak tak cehsoro. Toopu meero exihra ro mak tak nasî iito etîmkaw cehsom, kekn̂e tî. Ero wa tî kekn̂e Usai Absaraw ya.
14Yîmtapotarî yentache on wara takî tî ketken̂e Absaraw komo, Ixaw Yana komo ahnoro, Usai mtapotarî xa nasî kakîhrecho me xa. Pîra n̂he nasî Aitopew mtapotarî, kakîhretopo mera n̂he nai, ketken̂e tî. Kporin komo yanme rma tî ero wa ketken̂e. Yaaro rma re kekn̂e Aitopew Absaraw yakîhrecho. Ewetîn̂e pîn me tko tî Absaraw n̂iir̂akn̂e Kporin komo noro pen waihkachome.
Emahcicoko Men, Kacho N̂ekatîmyasî Usai Tapi Ya
15Ero yinhîrî takî tî on wara kekn̂e Usai Satoke ya, Abiata komo ya, On wara cexpore nasî, kekn̂e Aitopew Absaraw ya, Ixaw Yana komo poritomon komo ya marha. Ero wahra reha wîîka ow hara. On wara xa wîîka owî, kekn̂e tî. N̂ekatîmtîkekn̂e takî tî tîmtapotachonhîrî, Absaraw ya kekn̂e ero wa kacho.
16Ero ke on wara kan̂e men en̂epeko Tapi yaka yohno, Tuuna watotopo to enmapîra men tî ehcoko, axawa imo pono yehtopo to. Watocoko men tî. Tohra awexitaw so tî ayopono komo tak men mokyaxe sowtatu komo mer̂pono pînî ro mak. Awermomn̂e wara ro mak naxe kopi, kan̂e en̂epeko, kekn̂e tî. Ero wa tî kekn̂e Usai Satoke ya.
17Taa, Xerusaren po exihra xatken̂e Xonatas, Aimas komo. En Hoxew po makî tî xatken̂e. On wara tî ketken̂e, Ewto pona kîwtoche so keen̂atu so men okwe Absaraw maywen komo, kwaihketu so okwe. Iitono yanton mak en̂epecoko wooxam amna yaka Usai mtapotachonho yekatîmn̂e. Ero yinhîrî tak amna cesî ekatîmso kayaritomo ya, Tapi ya, ketken̂e tî. Ero ke ero wara rma tî cekn̂e iitono yanton ekatîmso yîwya so.
18Yîwya so ekatîmyataw tko tî wooxam n̂een̂akn̂e kar̂pamxan. Ero ke Absaraw ya tî n̂ekatîmyakn̂e. Yohno tko tî cetken̂e Xonatas komo Bawrin pono yaka. Noro roron po tî xakn̂e ahtoxapu tuuna. Ero yaka takî tî n̂esenkayatken̂e ceseyamtome so mak.
19Ero yinhîrî takî tî ewtarî nahruyakn̂e osom pici poono ke. Ahruru pona tî merurkekn̂e puruma yeperîrî. Ero ke, Iito natu eseyamxapu komo, kahra ro makî tî xatken̂e iitono komo.
20Ero yinhîrî mokyatken̂e takî tî Absaraw maywen komo. Ahto natu Xonatas, Aimasa komo? ketken̂e tî eyamn̂e ya wooxam ya. On wara tî n̂eyukyakn̂e wooxam, Tuuna yaporî watocow, kekn̂e tî. Ero ke eposo cetken̂e Absaraw maywen komo. Enîhra rma tî xatken̂e. Ero ke Xerusaren pona tî n̂etîrametken̂e hara.
21Absaraw maywen komo yetîramache tak ahtoxapu yai takî tî n̂epataketken̂e Xonatas komo. Tapi yaka tî cetken̂e Usai mtapotachonho yekatîmso. On wara tî ketken̂e yîwya, Oroto men tî etocoko. Tuuna tî watocoko. On wara tî Aitopew kekn̂e awar̂macho komo poko, ketken̂e tî. Aitopew mtapotachonho tî n̂ekatîmyakn̂e yîwya.
22Ero ke Tapi takî tî cekn̂e tmaywen komo yakro mer̂pono pîn yakro. Xotaw Yepu tî wacetken̂e. Enmayataw tak xehxan po exihra ro mak tak tî xatken̂e Tapi maywen komo. Eeco po mak takî tî xatken̂e ahnoro. Ero wa tî xatken̂e.
23Taa, on wara tî xakn̂e Aitopew, Omtapotarî ewetîra nat okwe, kekn̂e tî. Ero ke tooku mkahsî takî tî nakriyakn̂e ceremacho. Tîmîn yaka takî tî cekn̂e cewton pono yaka. Tumumuru komo takî tî nantomekn̂e tîmîn yenîrî poko. Ero wa antomache n̂exexewnukyakn̂e tak tî okwe. Ero wa tî waihyakn̂e Aitopew pen. Okoputhîrî tî nahruyatken̂e yîîmînhîrî pen yawxaka rma. Ero wa tî xakn̂e Aitopew pen.
24Ero yinhîrî Maanain pona takî tî cekn̂e Tapi. Ero yimaw marha tî Xotaw Yepu wacekn̂e Absaraw kom hara. Ixaw Yana komo tî naar̂akn̂e ahnoro.
25Ero yimaw on wara takî tî xakn̂e Absaraw, Amasa takî tî n̂iir̂akn̂e sowtatu yantoman̂e me Xoabe yekenho na. Itîra mumuru tî mîk xakn̂e Amasa. Ixaw Yana tî mîk xakn̂e yîîm ha. Abikaw tî xakn̂e noro pici Naas yemsîrî ha. Seruia yakno tî mîk xakn̂e Naas, Xoabe yon yakno.
26On wara marha xatken̂e Absaraw komo, Ixaw Yana komo, Xireace pona takî tî cetarî komo n̂iir̂atken̂e.
27Taa, Maanain pona Tapi toche mehxan komo takî tî cetken̂e yîhyaka. On warai komo tî mîkyam mokyatken̂e, Sobi, Naas mrerî. Haba pono tî mîk xakn̂e yîîm, Amonita komo yewton pono ha. Maki marha tî mokyakn̂e Abiew mumuru ha. Ro-Teba pono tî mîk xakn̂e Maaki. Bahsirai marha tî mokyakn̂e Xireace pono, Hoxerin pono xa ewto pono. Ero warai komo tî cetken̂e Tapi yaka.
28-29Yîwîntopo komo tî n̂ekyatken̂e, etîrapotopo kom ha. Tutum marha tî n̂ekyatken̂e. Puruma yeperîrî marha tî n̂ekyatken̂e, sepata yeperîrî, puruma yeperîrî marha aposokaxapu, kumasa, weenu, paaka mownu yîkîtîtîrexapu, oper̂a, ceipamxapu marha paaka mownu. Ero warai tî n̂ekyatken̂e yînahrî komo, yîwîntopo komo marha. On wara tî ketken̂e, Nîromanatu men okwe Tapi maywen komo mînto axawa imo po, n̂ekar̂kexe marha, twokru xe marha natu, ketken̂e tî. Ero ke ero yipu tî n̂ekyatken̂e yîhyaka so. Ero wa tî n̂ekyatken̂e.
Absaraw Pen Waihkesî Xoabe

1Ero yinhîrî tmaywen komo takî tî nukuknomekn̂e Tapi, sowtatu komo. Antoman̂e komo marha tî n̂iir̂akn̂e, 1.000 komo yantoman̂e komo, 100 komo yantoman̂e komo marha tî.
2Yukuknomache takî tî sowtatu komo tî nîraconkekn̂e. Tehsa wicakî tî n̂iir̂akn̂e Xoabe nantomarî me, anarî komo tî n̂iir̂akn̂e Abisai nantomarî me tehsa wicakî xa marha. Xoabe yakno tî mîk xakn̂e Abisai, Seruia mrerî ha. Anarî komo xa hara tî n̂iir̂akn̂e Itai nantomarî me tehsa wicakî xa marha. Kace pononho mîk xakn̂e Itai. Ero wa tî sowtatu komo nîraconkekn̂e. Ero yinhîrî on wara tî kekn̂e kayaritomo sowtatu komo ya, Awakro so rma kmokyasî, kekn̂e tî.
3On wara tko tî ketken̂e sowtatu komo, Pîra, mokuhra men esko amoro. Anarimaw na amna n̂emahciya. Ero wa amna yemahciyataw amna ponarora mak natu. Anarimaw amna waihya mer̂pono pînî ro mak, metace wicakî na okwe. Ero wa amna waihyataw eserepokara rma nat okwe. Apoko xa n̂eserepoketu. 10.000 exitaw amna, amna poko meero eserepokara natu, amoro mak masî eserepokacho komo me xa. Ero ke tan ewto imo po mak esko amoro. Xehxa mak amna mahworesî, ketken̂e tî yîwya.
4Taa, kekn̂e tî Tapi, amyamro ha tko. Awanme so mak tan wai ham. Ero ke ewto potaw tî n̂ecececekn̂e Tapi sowtatu me cehsom komo cetaw. 100 me so tî cetken̂e, 1.000 me so marha tî cetken̂e. Ero wa tî cetken̂e etar̂maxi.
5On wara tî Xoabe komo ya kekn̂e kayaritomo, Abisai ya, Itai ya, Kar̂pamxan pînîn yaw cma re maxe, Absaraw pînîn yaw ha. Waihkara cma re maxe yiixe oyexirî ke, kekn̂e tî. Ahnoro sowtatu komo tî n̂encetken̂e ero wa ketaw Tapi antomano rin̂e komo ya.
6Ero ke cetken̂e takî tî Tapi maywen komo Ixaw Yana komo yakro etar̂maxi. Comota po tî n̂etar̂metken̂e Eprain yepamtho komo rowon pono po.
7Ixaw Yana sowtatun pen komo tî narmetken̂e Tapi maywen komo. Iyopo so tî xatken̂e. Mer̂pono pîn tî waihyatken̂e ero kaamo po, 20.000 yakenon tî okwe.
8Miya so tî n̂etakpayatken̂e sowtatu komo cetar̂metaw so. Comota chere ro tî cetken̂e. Mer̂pora tî waihyatken̂e comota yanme kacipara imo ke waihkaxapu komo yopo.
9Ero yimaw etar̂metaw so Absaraw tî cekn̂e muuru mkaw. Tapi maywen yakro tî n̂esepor̂atken̂e mer̂pono pîn komo yakro. Iito tî xakn̂e kahpar̂u yepu porin, ceknakem. Cixke tî xakn̂e peremru. Ero yapomyari tî cekn̂e muuru, Absaraw yaan̂e. Absaraw tîpîrî tî n̂etakîknoyakn̂e eknataka oko. Iito rma tî n̂etînomyakn̂e thakwa noro pen tamhosokye mak okwe. Cekn̂e rma tî muuru, aan̂enhîrî.
10Ero yimaw iito xa takî tî cekn̂e anarî sowtatu Tapi maywen. Absaraw pen takî tî n̂een̂akn̂e etamhosotoxapu. Ero ke Xoabe ya tî n̂ekatîmyakn̂e. Absaraw wenwo mînto. Tamhosokye nasî kahpar̂u yepu poko, kekn̂e tî yîwya.
11On wara tko tî kekn̂e Xoabe ekatîmn̂enhîrî ya, Okyo, menwo makî? Ahce kacho iito rma paraxkara mîxakn̂e roowo pona cepîrkaxi ro. Noro pen waihketaw awya ow wîmrî awya 10 sikru prata ciixapu, awan̂apotun marha, kekn̂e tî.
12Yîmtaka tko tî n̂eyukyakn̂e ekatîmn̂enhîrî, 1.000 sikru yahsîyataw meero owya kayaritomo mumuru waihkara ro mak wasî. Amna n̂entarî me rma kekn̂e kayaritomo awya, Abisai ya marha, Itai komo ya, Kar̂pamxan men waihkara ro mak ehcoko, kekn̂e awya so.
13Owya waihketaw cetwaikaxmu me rma wasî ow hara kopi. Ahce wa na kehtopo yeyamra ro mak wa tasî kayaritomo ya esehtînopîn me. Amoro rma ow mîponanîmcesî waihketaw owya, kekn̂e tî.
14On wara tko tî kekn̂e Xoabe, Tan mak awakro exihra ro mak wasî kica, kekn̂e tî. Ero ke raapu tî nahsîyakn̂e osorwaw, kawno pîn cecehkem. Ero ke takî tî Absaraw pen paraxkekn̂e ewantaw kahpar̂u yepu poko cetahsîso exitaw rma, karpe rma ka exitaw.
15Iito marha tî xakn̂e Xoabe kurun yaan̂e komo, 10 ha. N̂examro takî tî Absaraw wamcetken̂e. Emapona tî paraxketken̂e. Ero wa tî Absaraw pen tî waihketken̂e.
16Ero yinhîrî tuu kekn̂e takî tî Xoabe. Ero ke Ixaw Yana komo weken̂emekîra takî tî xatken̂e Tapi maywen komo. Ero wa tî yîtîtmamnono n̂iir̂akn̂e Xoabe.
17Absaraw pen yokoputho tî nar̂metken̂e ewtarî yaka comota pono yaka. Toopu tî n̂enmekyatken̂e ahrutopo me tak. Ero yinhîrî takî tî Ixaw Yana komo n̂emahciyatken̂e tîmîn komo yaka hara.
18On wara tî ka xakn̂e Absaraw waipîra ka cexitaw, toopu tî nanîmyakn̂e piiri, kawno ha. Kayaritomo woskaran po tî nanîmyakn̂e. Tponaro ehtome so poyino komo tî nanîmyakn̂e. On wara tî kekn̂e, Omumuru exihra nas okwe oyosotî ponaro ehtome so opoyino komo amn̂e, kekn̂e tî. Ero ke toopu nanîmyakn̂e. Ero takî tî nosohcekn̂e tosotî me rma. Ero ke Absaraw Topun, kacho me rma nasî oroto. Ero wa nasî.
Tapi Nîwracesî Absaraw Waihtoponho Yentache
19Taa, ero yinhîrî on wara tî kekn̂e Aimasî, Satoke mumuru, Owto xe cma re wasî kayaritomo yaka ketar̂matoponhîrî komo yekatîmso yîwya. Aaxatî pînînhîrî pen komo tak waihka Kporin komo okre, ka xe wasî yîwya, kekn̂e tî.
20Pîra, kekn̂e tî Xoabe, amoro pîn mîîcesî oroto. Anarimaw na ahce na yekatîmso mîîce. Kehtoponhîrî komo yekatîmso tohra masî oroto kayaritomo mumutho pen waihîrî ke, kekn̂e tî yîwya.
21Ero yinhîrî takî tî Kusita nan̂ikyakn̂e Xoabe. On wara tî kekn̂e yîwya, Kayaritomo yaka etoko amoro. An̂enthîrî ekatîmko yîwya, kekn̂e tî. Ero yentache nutupenwakn̂e noro Xoabe yamrinaka. Ero yinhîrî tî cekn̂e kar̂pe kayaritomo ya ekatîmso.
22Ero yinhîrî kekn̂e xa hara tî Aimasî Xoabe ya, Ahce wa kyam na tatu amn̂e. Wara rma owto xe cma re wasî Kusi yepamtho wenari, kekn̂e tî. Ahce kacho awto xe mai okopuci? kekn̂e tî Xoabe. An̂ekatîmrî yîhtînopîra masî, kekn̂e tî.
23Wara rma owto xe xa wasî, kekn̂e tî Aimasî. Taa, etok ha, kekn̂e takî tî Xoabe. Ero ke Aimasî takî tî cekn̂e woskara pore. Kusita tî n̂îyoponkekn̂e.
24Ero yimaw rma tî ceremaxi xakn̂e Tapi iito. Asakî tî xakn̂e metata. Ero yotaw tî xakn̂e Tapi. Ero yimaw tmohsom yekahton̂e tî kainakn̂e metata yahruru pona. Ewto wacan potarî yepoi tî n̂ecececekn̂e. Cesewyar̂ataw rma takî tî kar̂pe tmohsom n̂een̂akn̂e. Cewn̂e makî tî n̂een̂akn̂e.
25Ero ke tî tmohsom n̂ekatîmyakn̂e kayaritomo ya. Ai ha, kekn̂e tî kayaritomo. Cewn̂e cexirî ke kahworetopo yekatîmso na mokya, kekn̂e tî. Kar̂pe xa tî mokyakn̂e meyehra cehso ro.
26Ero yinhîrî anarî takî tî n̂een̂akn̂e hara tmohsom, kar̂pe tmohsom xa hara. Ero ke tî n̂ekatîmyakn̂e metata yenîn̂e ya. On wara tî kekn̂e, Anarî xa hara mokyasî cewn̂e xa marha. Ai ha, kekn̂e tî kayaritomo, noro marha na mokya kahworetopo yekatîmso, kekn̂e tî.
27On wara tî kekn̂e tmohsom yekahton̂e, Yihcirî me tmohsom ween̂asî Aimasî wara, Satoke mumuru wara, kekn̂e tî. Kir̂wan mîkro Aimasî. Kahworetopo yekatîmso wa mokya ham, kekn̂e tî kayaritomo.
28Ero yinhîrî mokyakn̂e takî tî Aimasî. On wara tî kekn̂e kayaritomo ya, Apa, kakronomacow so ham Kaan, kekn̂e tî yîwya. Nutupenwakn̂e takî tî cesewnaposo ro. On wara marha tî kekn̂e, Kir̂wan̂he nai ham Kporin komo ponaro awehtopo ha. Awaika xatînhîrî pen komo tak waihkapo amaywen komo ya apa, kekn̂e tî.
29On wara tî kekn̂e kayaritomo yîwya, Kar̂pe rma nai kar̂pamxan Absaraw ha? kekn̂e tî. Apohana, kekn̂e makî tî Aimasî. Xoabe oyen̂epew, Kusita marha n̂en̂epew. Ero yimaw wara hakî kano wenwo. Camkî mak wenwo. Ahce wa na n̂ehcow, kekn̂e tî.
30Taa, tan makî ka esko opanaw, kekn̂e tî kayaritomo yîwya. Ero ke kayaritomo panaw takî tî n̂ecececekn̂e Aimasî.
31Ero yinhîrî tak tî Kusita mokyakn̂e hara. On wara tî kekn̂e, apa, okayaritomon amoro, awahworetopo tan wekatîmyas awya. Awepanpo tak Kporin komo okre. Awar̂ma xatînhîrî pen komo tak waihkapo ha, kekn̂e tî.
32On wara tko tî kekn̂e kayaritomo yîwya, Waipîra rma na nai kar̂pamxan Absaraw ha? kekn̂e xa hara tî. On wara tî n̂eyukyakn̂e Kusita Noro pen wara exi xe so wasî aaxatî pîn komo, awaika xatî komo ahnoro, kekn̂e. Ero wa tî kekn̂e Kusita kayaritomo ya.
33Ero wa kacho yentache tak n̂eserepokekn̂e xa takî tî kayaritomo. Mîîmoci yaka takî tî kainakn̂e metata yepoyino yaka. Tîcetaw rma nîwracekn̂e. On wara tî kekn̂e tîwratarî me, Okwe, okwe, okwe, omumutho ciki Absaraw okwe. Omumutho okwe, omumutho okwe, Absaraw okwe. Owî xa matko re kwaihîrî awemtaka hara. Okwe omumutho ciki Absaraw okwe, kekn̂e tî. Ero wa tî kekn̂e Tapi tîwratarî me.
Yîwratara Tak Esko, Kesî Xoabe Tapi Ya

1Ero yinhîrî on wara kacho tî n̂encekn̂e Xoabe, Nîwracesî ro mak kayaritomo Absaraw pînîn yaw, kacho.
2On wara tî xatken̂e sowtatu komo Tapi maywen komo ahnoro. Tahwore ehxapunhîrî komo takî tî nîwracetken̂e hara. Kayaritomo tî nîwrace tumumuthîrî pen pînîn yaw, kacho tî n̂encetken̂e. Ero ke tî nîwracetken̂e n̂examro hara.
3Ero ke marha tî cerahso mak mokyatken̂e ewto pona. Waapa yai emahcixapu komo nîhyapamyatu ero wa makî tî nîhyapamyatken̂e Tapi maywen komo Tapi pona.
4N̂esewoponcekn̂e tî kayaritomo. Kar̂pe tî nîwracekn̂e. Okwe, omumuru ciki Absaraw okwe, Absaraw omumuru ciki okwe, omumuru cik okwe, kekn̂e tî tîwratarî me.
5Ero yinhîrî kayaritomo yaka takî tî cekn̂e Xoabe. On wara tî kekn̂e yîwya, Apa, amaywen komo mîhyapamnoyasî ro mak kica. Akurunpecow cma re oroto, amumuru komo, awemsîrî komo, apici komo, apici warai komo, ero warai komo akurunpecow oroto. Akurunpen̂enhîrî komo mîkyam, noro yipu komo rma tko mîhyapamnoyasî amoro kica.
6Aaxatî pîn komo xe rma kyam mai ham kopi, aaxatî komo xera reha mai ham okwe. On wara kan̂e wara masî kopi sowtatu yantoman̂e komo ya, yînantomarî komo ya marha, Noro pîntho me mak keen̂axe so, kan̂e wara masî kopi. Waipîra exitaw ketaw ha re Absaraw, amna ahnoro waihyataw, tawake re mai ham kopi.
7Ero ke etoko tak ha men amaywen komo yahworeso. Ero wa kaxi tohra awexitaw amaywen komo exihra ro makî tak men nat okwe oroto kosope. Yaaro men tan wîîkesî, Kporin komo n̂entarî me men tan wîîkes awya. Ahworeno riso tohra awexitaw mesemetanmekyasî xa tak okwe. Mesemetanmekyakn̂e ha re emapona amrenai ro. Oroto tak mesemetanmekyasî xa tak okwe ahworeno riso tohra awexitaw, kekn̂e tî. Ero wa tî kekn̂e Xoabe kayaritomo ya.
8Ero ke nawomyakn̂e takî tî kayaritomo. Ewto potaka takî tî n̂eremekn̂e. Ero yinhîrî sowtatu komo takî tî n̂encetken̂e. Kayaritomo tak nasî ceremaxi metataw, kacho tî n̂encetken̂e. Ero ke enso takî tî mokyatken̂e Ixaw Yana kom ahnoro. Cetarî komo yaka so emahcixapunhîrî mîkyam xatken̂e, Ixaw yana komo. Ero ke en̂exa tî mokyatken̂e hara kayaritomo yenso.
Xerusaren Pona Mokyas Hara Tapi
9Taa, On wara takî tî xatken̂e Ixaw Yana komo ahnoro, tribu komo ahnoro, n̂eseseyukyatken̂e tî kayaritomo poko. On wara tî ketken̂e, Kîîxatî pîn komo yai kown̂enhîrî komo mîk kayaritomo. Piristew komo mamaw ehxapunhîrî meero kowyatken̂e so. Noro rma tak n̂emahciy hara Absaraw yai.
10Absaraw cma re ka tîhkapetken̂e kîkayaritomon komo me. Noro penî tko waihye ketar̂machonhîrî komo to. Ero ke ahce kacho esentara matu kîkayaritomonhîrî komo ciitopo poko hara? ketken̂e tî. Ero wa tî ketken̂e Ixaw Yana komo.
11Ero yinhîrî tîkaritan takî tî narpekn̂e Tapi Satoke yaka, Abiata komo yaka. Kporin komo yaka cewomsom komo tî mîkyam n̂examro yaka tî narpekn̂e. On wara kacho narpekn̂e, Oyakno komo, on wara cma re mîîkexe Xuta komo ya poritomo komo ya, On warai poko tî n̂esencetu Ixaw Yana komo reha, kîkayaritomonhîrî komo nasî tan̂ikpore hara kayaritomo mîn yaka xa hara, kacho poko. Ero wa yîmtapotarî komo wentai tan omîn yaw. Ahce kacho amyamro reha mecmamyatu oyan̂itopo poko hara?
12Oyakno komo xa amyamro, opuntho rma, okamxukutho rma. Ero ke ahce kacho anarî komo mapitawno me mak mat hara ke oyan̂ihtopo poko hara? kacoko yîwya so kekn̂e.
13Amasa ya marha tak omtapotarî ekatîmcoko on wara kacho ha, Opuntho rma amoro, okamxukutho ha. Ero ke sowtatu yantoman̂e me tak kiirasî Xoabe yekenho na. Yaaro tan wîîkesî. Owaika xe wasî Kaan ya yaaro kahra oyexitaw ero poko, kacoko men yîwya, kacho tî n̂ekatîmyakn̂e Satoke komo ya, Abiata yakro.
14Ero wa kacho yekatîmrî ke takî tî Xuta komo naknamekn̂e tîîxatî me hara. Etîme re takî tî yiixe xatken̂e ahnoro. Ero ke on wara kacho takî tî n̂ekatîmyatken̂e yîwya hara, Amok hara apa amaywen komo yakro rma, kacho ha.
15Ero ke cekn̂e hara tî kayaritomo esama yaw. Xotaw Yepu kwaka makî tî ka cekn̂e. Xuta komo tî mokyatken̂e Xiwkaw pona. En̂exa tî cetken̂e esepotpona kayaritomo yakro. Ero wa xatken̂e Noro yakro Xotaw Yepu watotome.
16Simei marha tî mokyakn̂e, Xera mumuru, Bawrin pono ha. Benxamin yepamtho mîk xakn̂e. Cerekan̂e ro makî tî mokyakn̂e Simei Xuta komo yakro kayaritomo yenso.
17Simei yakro tî mokyatken̂e mer̂pono pîn komo Benxamin komo, 1.000 tî. Siba marha tî mokyakn̂e akro so, Sau pen yawnonho komo yanton ha. Noro mumuru komo marha tî mokyatken̂e, 15, noro yanton komo marha tî mokyatken̂e, 20 hara. N̂examro marha tî mokyatken̂e kayaritomo yenso.
Simei Waihkara Nasî Tapi
18Ero yimaw takî tî Xotaw Yepu tî wacetken̂e kanawa yaw kayaritomo yawno komo watonmetome xehxan pona hara. Kayaritomo yakronomachome marha tî cetken̂e. Taa, kayaritomo mokuche xehxan po, on wara tî xakn̂e Simei, Xera pen mumutho, kayaritomo yamrinaka takî tî n̂esewnapekn̂e.
19On wara tî kekn̂e yîwya, Apa, opona cma re cirihra masî kicicme oyehtoponho. Kokon̂oro Xerusaren poi mîîcekn̂e ero yimaw kicicme wîxakn̂e kica apoko. Wara rma ero wara oyehtoponho cma re mîhcamnoyasî.
20Kicicme wîxakn̂e kica, wîîkesî tan ha yaaro. Oroto tko kmoko awenso apa. Anarî komo poturme kmoko, Xose komo poturme, kekn̂e tî.
21On wara tko tî kekn̂e Abisai, Seruia mrerî, Twaihkapore rma tko na nai moso Simei. Kporin komo nîwîrîmarî me awexi xe kr̂a wasî, kan̂enho moso okwe, kekn̂e tî.
22On wara tko tî Tapi n̂eyukyakn̂e, Anarme ro mak maxe amyamro Seruia mrerî komo owarara. Ooxatî pîn wara mak maxe kica. Oroto ma re Ixaw Yana komo tîtwaiketu awya so? Ixaw Yana komo kayaritomon pîn me na wai okwe, wîîke katî awya so? Pîra ro mak, kayaritomon komo me xa matko was hara oroto, kekn̂e tî yîwya.
23Ero yinhîrî on wara takî tî kekn̂e kayaritomo Simei ya hara, Waipîra rma masî, kekn̂e tî. Yaaro xa wa wîîkesî cemaro pîn me ro mak ha, kekn̂e tî.
Mapibosece Yakro Nîmtapowasî Tapi
24Mepibosece marha tî cekn̂e kayaritomo yenso. Sau pen parînho tî mik xakn̂e. Tîhtarî korokara ro makî tî xakn̂e, tponon marha tî korokara xakn̂e. Cetpoci tî akir̂wamara marha xakn̂e. Ero wa roro tî xakn̂e Xerusaren poi kayaritomo totoponho n̂ixa ro. Ero wara rma xakn̂e kir̂wan̂he noro mohtopo pona roro hara.
25Xerusaren poi takî tî mokyakn̂e Mepibosece kayaritomo yenso. Noro yenîche on wara tî kekn̂e kayaritomo yîwya, Ai, Mepibosece, ahce kacho oyakro mokuhra mîxakn̂e? kekn̂e tî.
26On wara tî kekn̂e Mepibosece, Apa, on wara thakwa was okwe yîhrepîra. Ero ke on wara wîîkekn̂e, Nai rma oyoku buhu. Noro wîmkayamuhcesî yîmkaw owtotome kayaritomo yakro, wîîkekn̂e cma re. Oyemîknoyakn̂e tko okwe oyanton.
27Tohnaw ro mak oyehtopo n̂ekatîmyakn̂e awya apa. Kaan yancun wara ro mak keen̂asî. Ero ke amna tak cirko awanme ro mak.
28Ahnoro pooco yepamtho xakn̂e cma re twaihkaxmu me. Ahnoro amna mîwaikarî ha re. Awakro ceseresmaxmu me xa matko ow miitîkekn̂e okre. Ero ke ahce kacho ma re, Ero xe wasî, ero xe wasî, wîîke awya, kayaritomo ya ha? kekn̂e tî.
29On wara takî tî kekn̂e kayaritomo yîwya, N̂ex ha na. Ahce kacho miya rma mesekatîmtîke owya? On wara wîîkes awya so, Siba komo ya, Ececenarî re tak amararîn komo yîraconkacoko. Yîraconhîrî ahsîko amoro, yîraconhîrî nahsîpe noro hara, kekn̂e tî.
30On wara tî kekn̂e Mepibosece, Ahnoro rma tko nahsîpe noro ha. Tawake rma wasî kir̂wan̂he amokrî ke hara kayaritomo me, kekn̂e tî. Ero wa tî kekn̂e Mepibosece kayaritomo ya.
Bahsirai Wakre Xe Tî Nai Tapi
31Ero yimaw marha tî Bahsirai mokyakn̂e Hoxerin poi. Xireace pono mîk xakn̂e Bahsirai. Xotaw Yepu tî wacekn̂e kayaritomo yakro, takronoi ehtome n̂he wacetaw.
32Poritomotho xa tî mîk xakn̂e Bahsirai. 80 cimn̂ipu tî xakn̂e ewrutoponhîrî. Kayaritomo yerewusman̂enho tî mîk xakn̂e Maanain po exitaw. Cemyawnoyem xa tî mîk xakn̂e.
33On wara tî kekn̂e kayaritomo yîwya, Ai, apa, oyakro cma re mîmokyasî Xerusaren pona iitono ro me. Ow tak kerewusmes hara iito, kekn̂e tî yîwya.
34On wara tko tî kekn̂e Bahsirai, Atararo cimn̂ipu ka na nai waipîra oyehtopo? Tohnaw mak na kîwce iina Xerusaren pona awakro.
3580 cimn̂ipu tak nasî oyewrutoponho. Kicicitho mîn ha, kir̂wan mîn hara, wîîke ma re ahce na poko? Tpoxwem tan okre wîîke ma re onahrî poko, owokru komo poko ha? Cewanomaxmu komo ma re wence kîrkomo, wooxam komo? Pîra tak was okwe. Iito oyexitaw awewrucpen̂e me mak wasî kica.
36Tuuna mak wacesî awakro Xotaw Yepu. Eeco poi tak kîwcesî moro na kyam mak. Xerusaren pona xa tohra rma wasî. Ahce kacho ero yipu ke ow mepeme?
37Ow mak en̂epeko oyewton pona hara. Iito tak owaipu xe wasî Apapa pen yahrutoponho mîtwo rma, yememe pen yahrutoponho mîtwo marha. Moso tko Kiman amaywen ha. Noro na maar̂a yiixe awexitaw. Noro xa watope awakro apa. Noro na mîwakre awanme ro mak, kekn̂e tî.
38Taa, kekn̂e tî kayaritomo, Kiman xa wacesî oyakro. Noro tak wakresî awanme rma. Yiixe awehtopo rma tko wîmyas awya, kasko mak owya, kekn̂e tî. Ero wa tî kekn̂e Tapi Bahsirai ya.
39Ero yinhîrî kayaritomo maywen komo takî tî wacetken̂e Xotaw Yepu. Mapitaw so takî tî kayaritomo wacekn̂e. Watoche Bahsirai tî n̂ewcokekn̂e. On wara tî kekn̂e yîwya, awakronomape xa Kporin komo, kekn̂e tî. Ero yinhîrî tîmîn yaka takî tî cekn̂e hara. Ero wa tî Bahsirai cekn̂e.
Ixaw Yana Komo N̂eseseyukyaxe Xuta Komo Yakro
40Ero yinhîrî takî tî kayaritomo cekn̂e Xiwkaw pona. Kiman tî cekn̂e noro yakro. Kayaritomo yakro marha tî cetken̂e Xuta sowtatun komo ahnoro. Noro yakro marha tî cetken̂e Ixaw Yana sowtatun metaci wicakî mak.
41Ero yinhîrî on wara takî tî ketken̂e Ixaw Yana komo kayaritomo ya, On wara amna kesî amna yakno poko Xuta komo poko, ahce kacho en̂epa me mak awehcow so kica, kayaritomo amoro? Ahyawno komo marha n̂ehcow, Tapi sowtatun komo marha. Awakro rma Xotaw watocow kica, kayaritomo yakro ha, ketken̂e tî.
42On wara tko tî Xuta komo n̂eyukyatken̂e, Amna rma wa n̂eekî kayaritomo amna yananî ro me exirî ke. Ahce kacho mîrwonatu amna poko? Noro ma re amna n̂erewusmai awya so? Cemyawnonho ke ma re amna wakrei hara? Pîra ro mak, ketken̂e tî Xuta komo.
43On wara tko tî Ixaw Yana komo n̂eyukyatken̂e hara, 10 tribu komo xa amna. Ero ke noro xe amna yehtopo nasî yiixe awehtopo komo yopo. Ero ke amna n̂ekrî me xa nasî noro, an̂ekrî komo mera n̂he nasî. Ahce kacho amna mîwîrîyaketu? Amna xa matko n̂ihciy, Kayaritomo cehcerî hara, kacho ha, ketken̂e tî. Ero wa tî n̂eseseyukyatken̂e Ixaw Yana komo Xuta komo yakro. Cerewre xa tko tî nîmtapowatken̂e Xuta komo Ixaw Yana komo yopono me. Ero wa tî n̂eseseyukyatken̂e.
Kayaritomo Me Tak N̂ecir̂asî Seba Hara
20
1Taa, ero yimaw iito tî xakn̂e Benxamîn yepamtho, kicicitho. Seba tî mîk xakn̂e noro yosotî, Bikri mumuru tî mîk xakn̂e. Noro takî tî tuu kekn̂e. Tuu kache on wara tî kekn̂e, Tapi maywen pînî ro mak kîwyam, kîkayaritomon komo pîn marha mîk Xese mumuru. Kaikatko hara kîwyam Ixaw Yana komo, kîmîn komo yaka hara, kekn̂e tî kica.
2Ero ke Tapi takî tî nahsîpînketken̂e xa hara Ixaw Yana komo. Seba maywen me takî tî xatken̂e hara, Bikri mumuru maywen me ha. Xuta yepamtho komo reha tî tîkayaritomon komo yahsîpînkara xatken̂e. Noro ponaro rma tî xatken̂e Xotaw Yepu yecihtainonho Xerusaren pona roro tmohso ro. Ero wa tî xatken̂e.
3Taa, on wara tî xakn̂e Tapi tîmîn yaka cetîramache, cipici wara cehsom komo tî n̂ermonoyakn̂e mîîmo yaka miya so etarin me. 10 komo mîkyam xatkekn̂e. N̂examro n̂erewusmekn̂e roro tî, poko so tko tî exihra ro mak xakn̂e. Iitono me makî tî xatken̂e ahna na tohnî me ro mak twaihtopo komo pona roro. Ecin̂onkaxapu wara tî xatken̂e okwe.
4Ero yinhîrî tak on wara tî kekn̂e kayaritomo Amasa ya, Kîrkomo yan̂ihso etoko Xuta yepamtho komo. Oona enmekno cirko 3 ro enmapuche mak. Amoro marha tan esko ero yimaw, kekn̂e tî yîwya.
5Ero ke Xuta yepamtho komo yan̂ihso tî cekn̂e Amasa, kîrkomo yan̂ihso. N̂ecmamyakn̂e tko tî okwe, 3 ro enmapuche tan esko hara, kachonho tî wacekn̂e kayaritomo ya kachonho ha.
6Ero yinhîrî Abisai ya mak hara tî kekn̂e Tapi. On wara tî kekn̂e yîwya, Kîwîrîman̂e me tak n̂ehtîkesî Seba kica. Absaraw rma re kîwîrîmetken̂e so, moso xa yo kîwîrîmetîkexe so ro mak tak noro yopo. Ero ke akayaritomon kurunu ro komo tak arko amoro Noro wenatîkachome awya. Yohno men tîtopore nasî. Ewto pona tak men wa cesî twacayem yaka. Iito tak nasî tukurui tak waihkarî yarohra thakwa kîwya so okwe, kekn̂e tî.
7Ero ke Xoabe nantomarî komo takî tî cetken̂e Abisai yakro tak. Keretew komo, Peretew komo, ahnoro mak karitî komo tî cetken̂e noro yakro. Xerusaren poi tî cetken̂e Seba waihkaxi, Bikri mumuru waihkaxi.
8Ero yinhîrî toopu yamrinaka cetken̂e Xibeon pono yamrinaka. Porin mîn toopu. Iito exitaw so takî tî Amasa mokyakn̂e esepotpona n̂examro yakro. Xoabe marha tî xakn̂e iito. Cetar̂macho yaw tî xakn̂e poono yaw, kuripara yaw. Taan̂apotui marha tî xakn̂e. Ero poko tî xakn̂e kacipara iyorî ececokan. Een yaw tî xakn̂e. N̂emarakekn̂e tî een yai Amasa yenso cetaw Xoabe.
9On wara tî kekn̂e Xoabe Amasa ya, Kir̂wan̂he mai oyakno, kekn̂e tî. Amasa yetpoci tî nahsîyakn̂e ewcokachome tak.
10Xoabe tko kacipara ke cemyarke xakn̂e, ero ponarora makî tî xakn̂e Amasa. Ero ke Xoabe takî tî Amasa pen paraxkekn̂e wethîrî poko oko. Wexkiririnthîrî takî tî n̂etamxiririkekn̂e roowo pona roro okwe. Cewn̂e ro makî tî paraxkekn̂e. Ero yanme rma takî tî waihyakn̂e Amasa pen okwe. Ero yinhîrî Xoabe takî tî cekn̂e rma Seba wece, takno yakro, Abisai yakro.
11Iito rma tî xakn̂e Xoabe maywen cewn̂e mak. Amasa yokoputho mîtwo tî n̂ecececekn̂e. On wara tî kekn̂e, Xoabe ponaro awexitaw so, Tapi ponaro marha awexitaw so Xoabe yakro etocoko, kekn̂e tî.
12Iito rma tî ka xakn̂e Amasa yokoputho. N̂ehmamekn̂e thakwa makî tîkamxukuthîrî kwaw. Esama rakataw rma tî xakn̂e. Amasa yokoputho yepona tmokuche so n̂ecececetken̂e tî noro pen sowtatun komo ahnoro. Ero wa ececetotopo komo tî n̂een̂akn̂e Xoabe maywen. Ero ke okoputhîrî tî n̂ihxikyakn̂e esama yai mararî pona. Iito takî tî nahruyakn̂e poono ke.
13Okoputhîrî yarîche takî esama yai cetken̂e takî tî sowtatu komo Xoabe yakro. Seba waihkaxi tî cetken̂e, Bikri mumuru waihkax ha.
14Mooxe tko tî cekn̂e Seba. Ixaw Yana tribun komo chere ro tî cekn̂e miya Abew Bece Maaka pona. Berita komo chere ro tî cekn̂e. N̂examro takî tî cetken̂e noro wenari.
15Ero yinhîrî takî tî Xoabe cekn̂e iina xa marha, Abew Bece-Maaka panaka. Tîsowtatun komo tî naar̂akn̂e iina. Ewto mîtkoso tîtoche so roowo takî tî n̂enmekyatken̂e ewto wacan mîtkoso. Mer̂pora tî n̂enmekyatken̂e îipî me cehso ro ciki. Ero pona takî tî kainatken̂e waaca yetapachome, macakachome tak.
16Ero wa waaca yetapetaw wooxam takî tî nîmtapowakn̂e Ixaw Yana komo yakro. Yuhnari yîhtînon̂e tî mîk xakn̂e wooxam. Ai, ai, kekn̂e tî noro yîwya so. Ai, Xoabe an̂ihcoko xiya. Omtapota xe wasî noro yakro, kekn̂e tî.
17Ero ke yîhyaka takî tî cekn̂e ha re Xoabe. Ai, Xoabe amoro? kekn̂e tî yîwya. Nhnk, noro ow ha, kekn̂e tî. Taa, omtapotarî ka entakî, kekn̂e tî wooxam. Taa, wencesî ka amtapotarî, kekn̂e tî Xoabe wooxam ya.
18On wara takî tî kekn̂e wooxam yîwya, Pahxa on wara tî ketken̂e Ixaw Yana komo, Ahce na poko camkî awexitaw so Abew pono komo ya kacoko. Iitono komo xa ahcamhoketu so, ketken̂e tî. Yîmtapotarî komo yentache eseseikura takî tî xatken̂e.
19Ixaw Yana ow, cetar̂ma xatî pîn komo yakrono. Kayaritomo ponarono komo yakrono marha ow. Ixaw Yana komo yon wara nas on ewto ha. Ahce kacho amna yar̂ma xe mat ha? Ahce kacho Kporin komo nîmîtho poi amna yen̂epe xe mat okwe? kekn̂e tî wooxam.
20Pîra, kekn̂e tî Xoabe, en̂epeno ciri xera ro mak nas amna. Waihkano ciri xera marha nas amna.
21Ero wara ciino riso mokuhnî ro mak amna. Tanî tko nai Eprain rowon pono, îîpî chewno. Seba mîk noro yosotî, Bikri mumuru ha. Kayaritomo yar̂ma xatî mîkro okwe, Tapi waihka xat ha. Ero ke noro ka ehcoko amna yaka. Noro yekîche amna yaka amna tak ces hara ahyai so, kekn̂e tî. Taa, kekn̂e tî wooxam, yîhtîpîthîrî tak nar̂mes amna amn̂e ahyaka so waaca yepore, kekn̂e tî. Ero wa tî kekn̂e wooxam Xoabe ya.
22Ero yinhîrî iitono komo yakro takî tî n̂esencekn̂e wooxam. N̂examro tî panatanmekyakn̂e takîhso ehtopo komo poko. Ero ke takî tî Seba pen nîpîmkocetken̂e kr̂a. Yîhtîpîthîrî tî nar̂metken̂e Xoabe yaka. Yîhtîpîthîrî yenîche takî tî tuu kekn̂e Xoabe. Ero ke noro sowtatun komo takî tî n̂etakpayatken̂e. Tîmîn komo yaka so tî cetken̂e hara. Kayaritomo yaka tî cekn̂e hara Xoabe Xerusaren pona.
23Taa, on wara tî xatken̂e Tapi maywen komo, enîno rin̂e kom ha, Xoabe tî xakn̂e Ixaw Yana sowtatun komo yantoman̂e me. Benaia tî xakn̂e Keretew komo yantoman̂e me, Peretew komo yantoman̂e me marha. Xoiata mumuru tî mîk xakn̂e Benaia.
24-26Atoraw tî xakn̂e epethîmnî me tapickaxmu komo yantoman̂e me. Xeosapa tî xakn̂e kayaritomo mtapotachonho mewren̂e me, Airuce mumuru ha. Sepa tî xakn̂e tarposom mewren̂e me hara, karita mewren̂e me ha. Satoke, Abiata komo, n̂examro tî xatken̂e Kporin komo yaka cewomsom me. Ira tî xakn̂e Kporin komo yakro tîmtapotaxmu me Tapi yanme. Xairi pono tî mîk xakn̂e. Ero wa tî xatken̂e Tapi maywen komo.
Xibeonita Komo N̂epanîyasî Tapi
21
1Ero yinhîrî takî tî on wara xakn̂e kaapu kayaritomo me exitaw rma Tapi, tuuna tî mokuhra xakn̂e 3 cimn̂ipu okwe. Ero ke Kporin komo yakro takî tî nîmtapowakn̂e Tapi ero poko. On wara tî Kporin komo n̂eyukyakn̂e, Tuuna yekmexpora wasî Sau pen poyero, noro yanan komo yanme marha, waihkano ciri xatî komo mîkyam xatken̂e. Xibeonita pen komo waihkekn̂e Sau pen okwe, kekn̂e tî.
2Ero ke Xibeonita komo tî nan̂ikpekn̂e kayaritomo. Ixaw Yana pîn mîkyam xatken̂e Xibeonita komo. Amohew komo yepamtho reha mîkyam xatken̂e, etîmtoxapu kom ha. Awaikara so nas amna, ketken̂e tî pahxa Ixaw Yana komo yîwya so. Yaaro xa tan amna kesî Kporin komo n̂entarî me, ketken̂e. Wara rma n̂examro pen tî waihkekn̂e Sau pen. Waihkatîka xe tî xakn̂e okwe. Ixaw Yana komo rowon mak tan ha, kekn̂e tî noro pen. Xuta yepamtho komo rowon marha tan. Anarî komo rowon pînî ro mak, kekn̂e tî. Ero wa tî kekn̂e Sau pen.
3Ero ke on wara tî kekn̂e Tapi Xibeonita komo ya, Cetwîrîmaxi nas okwe amna rowon, Kporin komo nîmîtho. Ahce wîmya awya so? Ahce wa xa kiir̂atu so akirwaman̂e me tak awehtome so? kekn̂e tî yîwya so.
4On wara tî ketken̂e Xibeonita komo, Sau pen purantantho yahsî xera ro mak nas amna, prata, ooru, ero warai yahsî xera ro mak nas amna. Noro pen yananînho purantantho marha ahsî xera nas amna. Ixaw Yana komo waihkapo xera marha nas amna awya, ketken̂e tî. Taa, ahce xe xa mat ha ke, ahce wîmya awya so ha? kekn̂e tî Tapi yîwya so.
5On wara tî ketken̂e kayaritomo ya, Amna waihkan̂enho poko mak xa cesepan xe nas amna. Amna waihkacho poko n̂esencekn̂e tmaywen komo yakro. Ixaw Yana komo chew amna yexi xera ro mak xakn̂e noro.
6Noro pen yepamtho cma re mîmyas amna ya amna nwaikarî. Kîrkomo re tîmko amna ya, 7 mak ha. N̂examro waihkache okoputhîrî komo amna namhosocesî kir̂wantaw Kporin komo ya enpon̂e wara. Ximea po amna n̂exewnukyasî Sau pen yekenho po, kayaritomo me Kporin komo n̂iritho yekenho po, ketken̂e tî. Taa, wîmyas awya so ha, kekn̂e takî tî Tapi.
7Mepibosece tko tî nîmcekn̂e, Xibeonita komo ya tîmîhra xakn̂e. Xonatasî pen mumutho mîk nîmcekn̂e, Sau pen parînho. Cetwakrecho komo poko tî nîmtapowatken̂e Tapi komo, Xonatasî yakro. Yaaro xa wîîkesî Kporin komo n̂entarî me, ketken̂e tî ero yimaw. Ero ke tî noro pen mumutho nîmcekn̂e.
8Hispa mrerî komo xa nahsîyakn̂e asakno roro rma. Ahmonn̂i, Mepibosece, ero wa tî nahsîyakn̂e. Aia yemsîrî tî mîk xakn̂e Hispa Sau pen cinho ha. 5 marha tî nahsîyakn̂e Merabe mrerî komo, Sau pen yemsîtho mrerî kom ha. Atîriew pici tî mîk xakn̂e Merabe. Bahsirai mumuru tî mîk xakn̂e Atîriew, Meoracita ha.
9N̂examro pen tî nîmyakn̂e Tapi Xibeonita komo ya. N̂examro pen takî tî waihketken̂e, okoputhîrî komo takî tî namhosocetken̂e îîpî meretkoso. Kporin komo ya enpon̂e wara tî namhosocetken̂e. 7 rma tî waihketken̂e. Yihcirî me sepata yeperîrî yîhkototopo me exitaw waihketken̂e okwe.
10Ero yinhîrî on wara tî xakn̂e Hispa, Aia yemsîrî, kumixitho tî namomhokekn̂e cetîrapotopo me. Ero wa tî n̂iir̂akn̂e toh po okoputhîrî mîtwo rma okwe. Pahkî tî xakn̂e iito, sepata yeperîrî kototoponho n̂ixa ro cimn̂ipu mohtopo pona roro, okoputhîrî matanîn̂e mohtopo pona roro. Kwacinama komo tî n̂en̂epekn̂e katpanaw so. Kamara warai komo marha tî n̂en̂epekn̂e kosope hara okoputhîrî korîn yahn̂e komo.
11-12Ero yinhîrî Tapi Hispa yehtopo tak tî n̂encekn̂e Tapi. Iito makî tî n̂enmaya Hispa Sau pen pici wara cehsomînhîrî. Kokmamya marha tî iito, kacho tî n̂encekn̂e. Ero yinhîrî takî tî Sau pen yocho yehso cekn̂e Tapi. Xabes Xireace pono komo yawnonho tî n̂ekyakn̂e. Xonatas pen yocho marha tî n̂ekyakn̂e en̂exa. On wara tî xatken̂e Xabes Xireace pono komo pahxa, n̂examro pen yokoputho tî naar̂atken̂e Piristew komo nwaikatho Xiwboa Yîpîn po. Waihkache okoputhîrî tî naar̂atken̂e Piristew komo Bece San pona. Iina takî tî namhosocetken̂e tîhroron komo po. En̂exa tî okoputhîrî naar̂atken̂e Xabes Xireace pono komo en̂epa me.
13N̂examro yawnonho takî tî Tapi n̂ekyakn̂e Sau pen yocho, Xonatas pen yocho marha. Amhosotoxapunhîrî komo yocho marha tî n̂enmekyakn̂e.
14Sau pen yocho, Xonatas pen yocho, n̂examro pen yocho takî tî nahruyatken̂e Kisi pen yocho yawxari, Sau pen yîmînho yawxari. Sera po tî xakn̂e Kisi yocho Benxamin komo chewno po. Ero wa tî iyochothîrî komo n̂iir̂atken̂e kayaritomo mtapotachonho yaw roro rma. Ero yinhîrî takî tî, yîrowon komo takî tî nakirwamekn̂e Kporin komo, takro yîmtapotacho komo yanme tak ha.
Tooto Imo Pen Komo Waihkachonho Tapi Sowtatun Komo Ya
15Taa, tooto imo pen komo waihkachonho wekatîmyasî, Tapi maywen komo ya waihkachonho ha. Pahxa Piristew komo takî tî n̂etar̂metken̂e xa hara Ixaw Yana komo yakro. Sowtatu komo tî naar̂akn̂e Tapi Piristew komo yakro etar̂machome. Etar̂metaw so tko tî n̂ekar̂kekn̂e Tapi.
16Ero wa exitaw Isbi Benobe takî tî mokyakn̂e, Piristew yepamtho. Tooto imo pen yepamtho tî mîk xakn̂e. Noro rahnu poturu tî xakn̂e porinî ro mak. 3,5 kiru wicakî tî xakn̂e awsîn okyo. Kacipara imo marha tî xakn̂e noro yemyaw yaxan ha. On wara tî kekn̂e noro ero yimaw, Taa, Tapi penî kr̂a waihkesî oroto, kekn̂e tî.
17Ero yimaw rma tko tî mokyakn̂e Abisai, Seruia mrerî. Tapi tî nukurunpekn̂e. Piristew pen tî namekn̂e kacipara imo ke. Ero wa tî waihkekn̂e. Ero yinhîrî on wara takî tî ketken̂e Tapi maywen komo yîwya, Yaaro xa tan amna kesî Kporin komo n̂entarî me, amokyataw ar̂mano riso mîwaiyasî tak men okwe. Awaipuche Ixaw Yana komo tak naxe weyumnî wara okwe. Ero ke amna yakro mokuhra ro mak men esko amoro ar̂mano riso, ketken̂e tî.
18Ero yinhîrî pahkî n̂he exiche n̂etar̂metken̂e xa hara tî Piristew komo Ixaw Yana komo yakro. Kobe po tî n̂etar̂metken̂e. Ero yimaw Sibekai takî tî Saap pen waihkekn̂e, tooto imo yepamtho pen xa marha. Usatita tî mîk xakn̂e Sibekai.
19Ero yinhîrî n̂etar̂metken̂e xa hara tî Piristew komo Ixaw Yana komo yakro. Kobe po xa hara tî n̂etar̂metken̂e. Ero yimaw Ewanan tî tooto imo pen waihkekn̂e xa hara. Korias pen yaknonho tî mîk waihkekn̂e, Kace pononho pen yaknonho. Porin me tî xakn̂e noro pen rahnu yecepu, kuywa kahtopo wicakno okyo. Beren pono tî mîk xakn̂e Ewanan, Xaare-Orexin mumuru tî.
20Anarimaw xa hara tî n̂etar̂metken̂e Kace po tak. Iito marha tî xakn̂e tooto imo anarî hara. Kawno tî mîk xakn̂e. 6 me so marha tî xakn̂e noro yamoyaran ececoka. 6 me so marha tî xakn̂e yîhtayaran hara ececoka. 24 tî xakn̂e ahnoro yîhtayaran, amoyaran meero. Tooto imo pen yepamtho marha tî mîk xakn̂e noro.
21Ixaw Yana komo tî nîwîrîyakekn̂e. Ero ke Xonatas takî tî waihkekn̂e. Simea mumuru tî mîk xakn̂e Xonatas, Tapi yakno mumuru ha.
224 tî xatken̂e Tapi maywen komo nwaikatho komo, tooto imo pen yepamtho pen komo, Kace pononho kom ha. Ero wa tî waihketken̂e.
Waan̂o Naar̂asî Tapi Kaan Ya Tukurunpetopo Pokono
22
1Ero yimaw waano takî tî naar̂akn̂e Tapi Kporin komo n̂entarî me tukurunperî ke Noro ya. Ahnoro yiixatî pîn komo takî tî nar̂mekn̂e noro waparî me mohxapunhîrî, Sau pen marha tî exihra tak xakn̂e noro wapatho hara. Ero ke takî tî on waano naar̂akn̂e.
2Toopu warai Mîk Kporin komo iipo oyececetotopo warai. Owacan warai marha Mîk ha sowtatu wacan warai. Okurunpen̂e ro Mîk ha, kekn̂e tî Tapi waano me.
3Ponaro oyehtopo Mîk ha. Noro pona ween̂asî okaritotopo. Oyecen̂an warai marha Mîk ha. Paaka meretîrî warai marha Mîkî okurunu ro me. Owacan warai marha Mîk sowtatu wacan warai. Ow mukurunpesî, cewapatosom komo mîwahkocesî owaikara ehtome so.
4Kir̂wan Mîk ham okre, kacho mexan xa Mîkî Kporin komo. Noro yakro kîmtapowasî okurunpetopo poko owaparî komo mokyataw. Ero ke okurunpesî Noro okre.
5Omamton̂e ro mak ween̂akn̂e owaitopo okwe. Kahxi chewno wara ro mak wîxakn̂e, Kaan ponarono pîn komo chew. Cenorisom wara wîxakn̂e okwe owaitopo kwakan wara.
6Kîkaramiyasî ruupu warai oyesemetanmetopo. Ohxikn̂e wara xakn̂e oyahrutopo yaka. Mîîye wara xa ween̂akn̂e owaitopo oyemcinon̂e wara.
7Kesemetanmekyakn̂e ro mak okwe. Ero wa oyexitaw Kporin komo yakro kîmtapowakn̂e. Apa, ow yukurunpeko, wîîkekn̂e yîwya. Kaan ya wîîkekn̂e ponaro oyehtopo ya. Tîmîn yaw rma oyencekn̂e. Miya ro mak cekn̂e ham omtapotarî yîn̂entarî me xa.
8Ero yinhîrî tak roowo nîrîrînakn̂e, n̂esewsîyakn̂e marha. Kaapu mapatan marha n̂esewsîyakn̂e. Ero wara xakn̂e Kporin komo yîrwonîmrî ke kopi.
9Wehto yîsîn n̂epatakekn̂e Noro yewnarî yaro. Wehto n̂epatakekn̂e yîmtarî yaro akn̂ino ritopo oco. Nîroronwakn̂e tak yînakn̂iputhîrî.
10Ero yimaw tak kaapu wananîyakn̂e roowo pona tîhtotome tak. Awarpan tî xakn̂e Noro tarî yapon me.
11Kerubin mkahsî tak n̂etakriyakn̂e kaikokoro tmohtome. Tapokem wara xakn̂e ocowo. Ero pono wara rma mokyakn̂e kaikokoro. Ero wara mokyakn̂e Kporin komo.
12Awarpanî rma n̂iir̂akn̂e tîmîn me. Tuuna yewru rma xakn̂e yîmîn me cicipiyem xa.
13Weeyu chew xa xakn̂e Noro. Weeyu yai n̂epatakekn̂e pepe kan̂e oco.
14Kporin komo nîmtapowakn̂e kah yaw kar̂pe ro mak. Tarai wara ro mak kekn̂e kopi. Kyopono ro xa Mîk nîmtapowakn̂e.
15Waiwî nar̂mekn̂e ooxatî pîn komo wece. N̂examro pen nakpayakn̂e ro mak. Pepe kan̂e marha nar̂mekn̂e pona so. Ero ke tak ar̂mano n̂iir̂akn̂e.
16Ero yimaw tak tuuna imo napaiyakn̂e yarinho me cehso ro. Roowo mapatan warai mko marha n̂esenpekn̂e. Tuuna yein̂e wara xakn̂e Kporin komo. Puu kekn̂e mak cewnarî yaro tuuna imo yapainokachome.
17Kah yawno Mîk Kporin komo. En̂exa rma tko n̂etapoyankekn̂e oyanîmtome. Weyunthîrî kwawnonho oyanîmyakn̂e.
18Kar̂pe ro mak xatken̂e ooxatî pîn komo oyopo ro mak. Ooxera ro mak xatken̂e okwe. Noro yipu komo ya rma tko owaikapora xakn̂e okre.
19Oyesemetanmetîketaw xa mokyatken̂e ooxatî pîn komo. Kporin komo tko oyececekn̂e rma okre.
20Kir̂wantaka tak oyar̂akn̂e tamtakem pona. Tîn̂enîrî me oyen̂akn̂e ham. Ero ke okurunpekn̂e.
21Ero wa okurunpekn̂e Kporin komo kir̂wan me oyexirî ke, kicicme oyehtoponho exihtorî ke marha.
22Kporin komo yehtopo yaw roro mak wîxakn̂e. Kicicme exihra wîxakn̂e, Kporin komo poko rma wîxakn̂e etowra ro mak.
23Yîmtapotarî ponaro wîxakn̂e opanatanmetopo ponaro. Ero wa men ehcoko, kacho yai etaknamara ro mak wasî.
24Kicicme mîxakn̂e kica, kacho mera ro mak wîxakn̂e yîwya. Akpîn me exihra ro mak wîxakn̂e.
25Kir̂wan me oyen̂akn̂e Kporin komo. Ero ke oyepemekn̂e, oyakronomekn̂e kicicme exihnî me oyenîrî ke.
26On wara mas Apa, etpînîn yawno komo ya mesenpesî yîpînîn yawno me xa marha. Kicicme exihnî mîkro, kacho komo ya mesenpesî kicicme exihnî me hara.
27Kicicitho yakro esmaxapu exihra ro mak nasî anarî komo ropotarî. Noro yipu komo ya mesenpesî kicicitho yakro esman me xa marha. Kemîknon̂e komo ya tko mesenpesî iyopo so yîhtînon̂e me hara.
28On wara masî anarî komo xawyakan me cesehtînosom komo ya, kicicitho ya ahsîpora masî. Ero warahra masî, cehcoyoponkaxmu kan̂e komo poko reha. Noro yipu komo ponaro masî cehn̂axmu me tak enpotome so.
29Oweyuru me mas Apa. Awarpanaw oyexitaw ow mîweipesî kir̂wan̂he okre.
30Kar̂pe wasî oyakronomarî ke awya. Ero ke sowtatu yarmaxi kîwcesî kar̂pe. Ponaro oyehtopo ya okaritorî ke waaca yepore tahron̂em wara wasî.
31Kir̂wan̂he ro mak nasî ahce wa na kiitopo komo Kaan ya. Kir̂wan̂he xa nai ham yîmtapotarî, wîîkesî yukukman̂enhîrî kaxi. Noro pona een̂ataw kîwya so kecen̂an komo me nas okre.
32Noro mak Mîkî Kaan. Onoke ma re nai anarî hara? Kporin komo mak nasî ero warai me. Onoke ma re nai anarî toopu warai? Pîra, ponaro kehtopo komo mak nasî ero warai me.
33Kaan xa nasî okariton̂e me. Noro marha oyesamarî nakir̂wamesî.
34Ohtarî marha karihcesî Noro kooso wara xa owtotome kar̂pe. Îîpî meretwono me oriyasî.
35Waapa yakro oyetar̂macho poko oyamorî nîhcamhokesî. Oyaporî karihcesî marha krapa yesîtome tak owya. Cewaxkem tak wehsasî bronse ciixapu rma.
36On wara mas Apa opoko, oyecen̂anî rma mîmyas owya. Oyakronomacho rma mîn oyecen̂an. Yamoro ow menporitîkesî. Ero wa oritopo yanme rma cewetîsom me tak ow miir̂asî.
37Tamtake tak maiwesî oyesamarî owcetaw rma. Ero ke ehrokara wehxe.
38Ooxatî pîn komo poko ro mak kîwcekn̂e. Waihkekn̂e ro mak. Poropîra ka wîxakn̂e. Waihtîkache so mak tak kporohye.
39N̂examro pen wapikmekn̂e ro mak. Wetapekn̂e ro mak awomrî komo yarohra thakwa. Onapikrî me n̂epîrketken̂e.
40Ow mîkaricekn̂e waihkano ritohme tak owya. Oyar̂ma xatî komo miir̂akn̂e tuupe cewru omamakan me.
41Ooxatî pîn komo mîwaikapekn̂e owya onapikrî me ehtome tak yîpîmîrî komo. Owaparî me tmohsom pen komo tak ow waihkekn̂e.
42N̂esewyar̂atken̂e rma re n̂examro tukurunpen̂e komo yenî xe. Exihra ro makî tko xakn̂e. Kporin komo yakro marha re nîmtapowatken̂e. Yîmtapotarî komo yewetîra ro mak xakn̂e.
43N̂examro pen yaposokan̂e wara wîxakn̂e. Wakuhr̂apekn̂e ro mak pin̂ipici me cehso ro roowo pupuntho wara ro mak. Wapikyakn̂e apacakrî wara esama yawno wara. N̂examro pen wakpayakn̂e ro mak.
44Omaywen komo meero oyanwekyatken̂e okwe. Wara rma ow mukurunpekn̂e. Waipîra ow miir̂akn̂e mîk hak rowon pono komo kayaritomon me tak oyehtome. On̂enîtho pîn komo tak naxe amn̂e omaywen me.
45Anarî yana komo tak naxe omaywen me. Omtapotarî yentache rma oyewecaxe.
46Nahwokexe ro mak anarî yana komo. Tatan̂e mak mokyaxe ceseyamtoponhîrî komo yai.
47Waipîn me nas okre Kporin komo. Kir̂wan̂he nai ham okre Noro toopu warai, oyapon warai. Kayaritomo xa Mîk ham okre, kapore nasî Kaan ya, toopu me cehsom warai ya. Okurun me nasî Noro.
48Kaan xa oyepanîyasî. Mîk hak rowon pono komo n̂iir̂asî omaywen me.
49Ooxatî pîn komo ya oyar̂mapora nasî. Ow manîmyasî oyar̂ma xatî komo yopono me oyehtome. Cewapatosom komo ya owaikapora masî.
50Ero ke mîk hak rowon pono komo n̂entarî me kîmtapowas apoko apa. Kir̂wan̂he awehtopo poko kîmtapowasî. Kir̂wan̂he xa nai Kporin kom ham okre, wîîkesî waano me.
51Waapa komo yopono me xa oriyasî. Kayaritomo me yîn̂irithîrî ow. Opînîn yaw xa nasî tînîhkapethîrî me oyexirî ke. Tapi ow ha, yînakronomarî xa. Oyepamtho marha nakronomesî miya roro yîtîhkan me ro mak. Ero wa nasî Kporin komo, kekn̂e tî. Ero wa tî kekn̂e Tapi waano me.
Tapi Mtapotachonho On Waihtopo Pahnoken
23
1Taa, on wara takî tî Tapi kekn̂e twaihtopo pahnoke cexitaw, On wara wîîkes ow. Tapi ow, Xese pen mumutho ha. Kayaritomo me ciixapu ow ha. Kyopono ro xa Mîk Kaan ero warai me oriyakn̂e. Ponaro Xako yehtopo xa ohkapekn̂e kayaritomo me. Waano yaan̂e ro marha ow, centapore aan̂e ha. Ixaw Yana komo n̂entarî me waar̂akn̂e.
2Kporin komo Yekatî omtari nîmtapowakn̂e. Yîmtapotarî xa xakn̂e omtaw.
3Ponaro Ixaw Yana komo yehtopo Mîk nîmtapowakn̂e. Toopu warai Mîk ha Ixaw Yana komo yapon warai. On wara kekn̂e Noro owya, On wara cexpore nasî tooto komo kayaritomon, takîhso cexpore nasî. Kaan poko twerî marha cexpore nasî panatanmekno riyataw.
4Ero wara exitaw kayaritomo, katpan wara nasî enmayatawno wara. Yusmumra exitaw kaapu kir̂wan̂he kîkatparesî enmarî ero wa xa marha nasî noro yipu, kayaritomo. Tuuna yîtîtmamche n̂ekatpankesî hara cuupu yatîkren̂e me. Ero wara xa marha nasî takîhsom, kayaritomo.
5Ero warahra na natu oyepamtho komo amn̂e. Wara rma n̂examro yakronomacho poko nîmtapowakn̂e Kporin komo. Yaaro xa tan wîîkesî, on wara wasî awepamthîrî komo poko miya roro yîtîhkan me ro mak, kekn̂e. Anarmerpan me ehtopo komo poko nîmtapowakn̂e. Yaaro xa nîmtapowakn̂e. Ero ke oyakronomacho ponaro nai ham yîtwen̂ekarîntara. Yiixe oyehtopo nîmtîkes owya okre.
6Tar̂maxmu me kr̂a tko naxe Kaan yanwekn̂e komo. Cekyekyem wara mak naxe tar̂maxmu me mak. Cekyekyem yacpokuche kîwya enmekîra tasî kamorî ke oko.
7Kaan yanwekn̂e komo yar̂ma xe kexitaw kuripara ke mak tar̂mesî. Anarimaw tîtparaxkesî raapu ke. Anarimaw enmekîra tasî. Takn̂isom me mak naxe iina rma. Ero wara rma naxe Kaan yanwekn̂e komo amn̂e, kekn̂e tî. Ero wa tî kekn̂e Tapi twaihtopo pahnoke exitaw.
Tapi Sowtatun Komo Yosotî On, Karitî Komo Yosotî Xa
8Taa, on wara xakn̂e Tapi maywen komo yosotî, karitî komo yosotî xa, Xosebi-Basebece tî xakn̂e kar̂pe xa Takemon̂i mumuru. Acino, kacho rma tî mîk xakn̂e, Esenita ha. Asakî tî xakn̂e noro yosotî. Noro waparî komo tî mokyatken̂e ha re mer̂pono pînî ro mak, 800 kopi. Ero wicakno rma tî waihkekn̂e noro ooro rma.
9-10Noro xawyakan takî tî xakn̂e hara Ereasa, Toto mumuru, Aoi parî ha. 3 komo me cehsomu rma tko tî mîk xakn̂e, karitî komo me ha. Tapi yakro tî xakn̂e Ereasa Piristew komo yakro etar̂metaw so. Iito tî xatken̂e Piristew komo cepanatoso. Ixaw Yana komo waparî me takî tî mokyatken̂e. N̂examro tî Piristew komo nukurunketkekn̂e. Mokuche so tko tî n̂emahciyatken̂e Ixaw Yana komo. Iito rma tko tî xakn̂e Ereasa reha. Kacipara imo ke tî Piristew pen komo waihkekn̂e pahkî ro mak. Pahkî exirî ke namowaiyakn̂e ro mak. Namokukwenwakn̂e tî kacipara poko ceipu cehso ro. Ero kaamo po iyoponkan komo yopo rma tî Ixaw Yana komo n̂iir̂akn̂e Kporin komo. Pahkî exiche tak Ixaw Yana komo takî tî mokyatken̂e hara Ereasa yaka Piristew pen komo yemyawnonho yahsîso mak.
11Noro xawyakan hara tî xakn̂e Sama, Axe mumuru, Ararita ha. Anarimaw xa hara Piristew komo tî n̂esenmekyatken̂e waapa me. Mararî pona tî n̂esenmekyatken̂e kumasa yewtî pona. Iina esenmekîche so n̂emahciyatken̂e xa hara tî Ixaw Yana komo.
12Sama tko tî n̂ecececekn̂e iito mararî rakataw rma. Mararî tî n̂ewyomekn̂e. Piristew komo tî waihkekn̂e mer̂pono pîn komo. Ero wa tî noro n̂iir̂akn̂e Kporin komo, iyoponkan komo yopo rma tî n̂iir̂akn̂e.
13Taa, on wara tî xatken̂e anarî kom hara karitî kom ha. Yaakeno n̂he tî mîkyam xatken̂e, 30 ha. Osorwawno komo tî xatken̂e xa hara anarî kom hara n̂examro poyino rma. N̂examro takî tî mokyatken̂e Tapi yaka Aturaw yaw exitaw ewtarî yaw ha. Ero yimaw Piristew komo tî xatken̂e Hepain Woskaran po. Tîmîye so tî xatken̂e iito.
14Ewtarî yaw makî tî n̂enmayakn̂e Tapi toopu yexenawno yaw ha. Anarî komo tî xatken̂e Beren po Piristew sowtatun komo xa hara.
15Ero yimaw twokru xe xa takî tî xakn̂e Tapi tuuna xe. On wara tî kekn̂e, Owokru yekn̂e xe ro mak wasî tuuna yekn̂e. Ahtoxapu yawno yekî xe wasî yîwya, Beren potawno yawno ha, kekn̂e tî.
16Ero ke cetken̂e takî tî karitî komo osorwaw mak. Piristew komo tî nîyotaketken̂e. Tuuna tî nanîmyatken̂e ahtoxapu yawno Beren potawno yawno ha. Anmîche Tapi yaka tî naar̂atken̂e. Erîhra rma tko tî xakn̂e hara. Kporin komo ya tîmsom me makî tî nukmamyakn̂e.
17Apa kah yawno, kekn̂e tî noro, on yerîhra ro mak wasî. Moxam kamxukru wara rma nas on. On wece tocow twairî komo yaro xa kopi, kekn̂e tî. Ero ke tî erîhra xakn̂e. Ero wa ciin̂enho tî mîkyam karitî komo, osorwawno kom ha.
18Abisai tî xakn̂e osorwawno komo yaan̂e me, Xoabe yakno, Seruia mrerî yakno ha. On wara tî xakn̂e noro hara, waapa me tî mokyatken̂e Ixaw Yana komo wece 300 kopi. N̂examro pen tî paraxkekn̂e noro tîrahnu ke rma. Ero ke n̂ekaiwakn̂e takî tî osorwawno komo me rma.
19Osorwawno komo yopono me rma tî noro n̂een̂atken̂e Ixaw Yana komo. Ero ke osorwawno komo yaan̂e me takî tî xakn̂e. Yihcirî komo xawyakan me rma tko tî xakn̂e, osorwawno komo xawyakan me. Ero wa tî xakn̂e Abisai.
20Anarî marha tî xakn̂e hara karitî, Benaia tî osotî. Xoiata mumuru tî mîk xakn̂e Kabseew pono mumuru. Kar̂pe cehtopo tî n̂enpekn̂e emapona. Moabita pen tî waihkekn̂e asakî. Karitînhîrî komo tî mîkyam xatken̂e, reaw warai komo xa. Noro yipu komo ti waihkekn̂e. Anarimaw hara reaw tî xakn̂e ewtarî yaw. Iina tî nîhcekn̂e Benaia ewtarî yaka reaw waihkachome. N̂eepe mokyataw rma waihkekn̂e.
21Exipsiu pen marha tî waihkekn̂e noro, porin pen kopi. Raapu rma re tî xakn̂e Exipsiu yemyaw. Noro yipu rma tî nukurunkekn̂e Benaia watma ke mak. Exipsiu rahnutho rma tî mohkekn̂e emyai. Ero ke takî tî noro pen waihkekn̂e, yîrahnuthîrî ke rma.
22Ero wa tî kar̂pe cehtopo n̂enpekn̂e Benaia, Xoiata mumuru. Ero ke noro marha tî n̂ekaiwakn̂e karitî me osorwawno komo warai me rma.
2330 komo yopono me tî noro n̂ekaiwakn̂e. Poturu komo mera rma tko tî xakn̂e, osorwawno komo mera. Tukurunpen̂e ro komo yantoman̂e me tî noro n̂iir̂akn̂e Tapi. Ero wa tî xakn̂e Benaia.
24Anarî komo tak wetahcasî karitî komo 30 me cehsomu rma. On wara tî xakn̂e osotî komo, Asaew, Xoabe yakno, Ewanan, Toto mumuru, Beren pono mumuru,
25Sama, Arocita, Erika, Arocita.
26Erese, Pawcita, Iira, Ikese mumuru, Tekoita.
27Abiese, Anatocita, Mebunai, Usacita,
28Sawmon, Aoita, Maarai, N̂etopacita,
29Erebe, Baana mumuru, N̂etopacita, Itai, Hibai mumuru, Xibea pono, Benxamin yepamtho me cehsom.
30Benaia, Piratonita, Itai, aporî kwawno, Kaasa pono kwawno,
31Abi-Awbon, Ahmacita pono, Asmapece, Barumita,
32Eriaba, Sawbonita, Xasen mumuru,
33Xonatas, Sama mumuru, Ararita, Aiaw, Sararî mumuru, Ararita,
34Eriperece, Asbai mumuru, Maakacita mumuru, Erian, Aitopew mumuru, Xironita,
35Esîrai, Kahmerita, Paarai, Ahbita,
36Ikaw, Natan mumuru, Soba pono mumuru ha, Bani, Kace yepamtho,
37Sereke, Amonita, Naarai, Beerocita. Xoabe kurun yaan̂e ro mîk xakn̂e, Seruia mrerî kurun yaan̂e ro ha.
38Iira, Itîrita, Karebe, Itîrita,
39Urias, Etew. Ero wa xatken̂e Tapi sowtatun komo, karitî komo xa. 37 hakî tî xatken̂e ahnorono yukuknomacho. Ero wa tî xatken̂e.
Ixaw Yana Komo Nukuknomapesî Tapi
24
1Taa, ero yinhîrî Kporin komo tî nîrwonakn̂e xa hara Ixaw Yana komo poko. Ero ke Tapi ya takî tî nîhtînomexpekn̂e yukuknomano ritopo Ixaw Yana komo yemetanmechome ha tko. Ero ke on wara tî kekn̂e Tapi tmaywen komo ya, Etocoko Ixaw Yana komo yukuknomaxi. Xuta yepamtho komo marha yukuknomacoko, kekn̂e tî.
2Xoabe ya tî kekn̂e kayaritomo, sowtatu yantoman̂e komo ya. Ai, Xoabe, etoko tak Ixaw Yana komo chere ro. Ahnoro tribu komo chere ro etoko. Xehxan komo yukuknomakî Taan pona rorono komo, Behseba pona rorono komo marha. Atararo na natu, wîîkesî tan, ero ke yukuknomachonho komo yenta xe wasî amn̂e, kekn̂e tî.
3On wara tko tî kekn̂e Xoabe kayaritomo ya, On wara xa wîîkes ow, amaywen komo n̂epamnope rma Kporin komo, ponaro awehtopo. Mer̂pora ro mak cehso ro n̂epamnope, 100 me cehso ro rma 1-înhîrî. Ero wicakî epamnoxapu yenî xe was awya, kayaritomo ya ha. Wara rma ahce kacho yukuknomapo xe mai ke? kekn̂e tî.
4Xoabe tko tî nanwekyakn̂e Tapi, sowtatu yantoman̂e komo marha tî nanwekyakn̂e. Ero ke cekn̂e takî tî Xoabe, tmaywen komo yakro rma tî cetken̂e, sowtatu yantoman̂e komo yakro. Ixaw Yana komo yukuknomaxi tî cetken̂e.
5Xotaw Yepu tî wacetken̂e. Aroe pahnoke tî n̂etakriyatken̂e tuuna yarinho yaw, suu n̂ixan yaw. En̂exa takî tî cetken̂e Kace pore, Xase pona tî cetken̂e.
6En̂exa takî tî cetken̂e Xireace pona. En̂exa takî tî cetken̂e Tacin-Otisi pona. En̂exa takî tî Taan-Xan pona cetken̂e hara. En̂exa takî tî wow ketken̂e hara Siton wece.
7En̂exa takî tî cetken̂e Ciru wece, twacayem wece. Epew komo yewtonî mko pore marha tî cetken̂e, Kanan pono komo yewtonî mko pore marha. Okomn̂i xa takî tî cetken̂e Behseba pona, Xuta komo yewton pona, suu n̂ixan pona ha.
8Ero wa tî cetken̂e Xoabe komo Ixaw Yana komo yewton pore. Ewto watohra ro makî tî xatken̂e. Iina so totîkache tak Xerusaren pona tî n̂etîrametken̂e hara. 9 nuun̂i tî xatken̂e yukuknomacho poko, 20 kaamo marha.
9Ero yinhîrî takî tî Ixaw Yana komo kuknomacho tî n̂ekatîmyakn̂e Xoabe kayaritomo ya. 800.000 tî xatken̂e Ixaw Yana komo kîrkom ha, karitî komo, sowtatu me cehsom kom ha. 500.000 tî xatken̂e Xuta kom hara. Ero wicakî tî xatken̂e ahnoro.
Tapi Men̂ekesî Kicicme Cehtoponhîrî Yepetho
10Ero yinhîrî Ixaw Yana komo yukuknomatîkache nahwokekn̂e takî tî Tapi tpoko rma. On wara tî kekn̂e Kporin komo ya, Kicicme ro mak wehxe kica, Ixaw Yana komo wukuknomapoi kica. Akpîra ro mak wehxe ham kica. Ero ke on wara cma re wîîkes awya Apa, kicicme oyehtoponho cma re mîhcamnoyasî, kekn̂e tî Tapi Kaan ya.
11Enmapuche hara Tapi paketaw rma weronomano rin̂e yakro takî tî nîmtapowakn̂e Kporin komo, Kace yakro. Kporin komo n̂enporî yenîn̂e ro marha Mîk xakn̂e. Tîn̂enîthîrî tî n̂ekatîmyakn̂e roro Tapi ya.
12On wara tî kekn̂e Kporin komo yîwya, Ai, Kace, on wara kata Tapi ya, On wara nîîke Kporin komo awya, anarmerpan wîhtînoyasî apanarecho komo, 3 mak wîhtînoyasî. Ero ke amoro rma men̂ekakî apanarecho komo owya, kata Tapi ya, kekn̂e tî Kporin komo.
13Ero ke cekn̂e takî tî Kace Tapi yaka. On wara tî kekn̂e yîwya, On wara nîîke Kporin komo awya, Ahce warai xa katî mîmen̂eke apanarecho komo owya, rooma poko katî kiir̂atu so 7 cimn̂ipu, aaxatî pîn komo nar̂marî me katî kiir̂atu so 3 nuun̂i, eper̂a nahsîrî me xa katî kiir̂atu so 3 kaamo, nîîke Kporin komo awya. Ero ke apanarecho komo tak yîhtînoko awanme ro. Yîhtînopuche awya ekatîmko owya amtapotarî yekatîmtome tak owya oyantoman̂e n̂entarî me, kekn̂e tî Kace Tapi ya.
14On wara tî kekn̂e Tapi Kace ya, Keserepokesî ro mak. On warai xa amna yerepetopo men̂ekesî, Kporin komo xa amna n̂emetanmekpe. Kîpînîn yawno xa Mîk Noro. Tooto n̂emetanmekrî me oyexi xera ro mak wasî kopi, kekn̂e tî. Ero wa tî tpanarecho komo men̂ekekn̂e Tapi.
15Ero ke eper̂a yawno me takî tî Ixaw Yana komo n̂iir̂akn̂e Kporin komo. Enmapuche rma tî ero wa n̂iir̂akn̂e. 3 kaamo tî eper̂a yaw xatken̂e Ixaw Yana komo okwe Kporin komo mtapotacho yaw roro rma. Ero yanme mer̂pono pîn pen komo tî waihyatken̂e okwe, 70.000 ha tî. Taan pona rorono poyino pen komo tî waihyatken̂e okwe, Behseba pona rorono poyino pen komo marha tî.
16Ero yinhîrî Xerusaren pona takî tî cekn̂e ancu waihkano rin̂e. Ero yimaw Ixaw Yana komo pînîn yaw xa takî tî xakn̂e Kporin komo eper̂a yawno komo pînîn yaw. Ero ke on wara takî tî kekn̂e ancu ya waihkano rin̂e ya, N̂eexi tak, waihkano cirihra tak esko, kekn̂e tî. Ero wa ketaw yîwya Kporin komo yancun tî xakn̂e Arauna yeken mîtwo, Xebusew yeken mîtwo ha. Iito tî xakn̂e puruma yîpîpîtîkacho, Arauna n̂iritho. Ero po tî xakn̂e.
17Iito exitaw ancu takî tî n̂een̂akn̂e Tapi, waihkano rin̂e ha. Ero ke on wara tî kekn̂e Kporin komo ya, Apa kah yawno, Ow xa kicicme ehxapu. Oper̂a warai makî reha moxam Ixaw Yana komo. Ahce wa ma re xatken̂e moxam kicicme awya? Ow xa wîxakn̂e kicicme. Ero ke ow makî cma re memetanmekyasî oyanan komo marha, kekn̂e tî Tapi.
18Ero yinhîrî takî tî ero kaamo po rma Tapi yaka cekn̂e xa hara Kace. On wara tî kekn̂e yîwya, Arauna yaka tî etoko Xebusew yaka. Yînatîrî yîpîpîtîkacho pona akîhtoko Kporin komo ya tîmsom yakn̂itopo, kekn̂e tî.
Kaan Ya Tîmsom Nakn̂iyasî Tapi Puruma Yîpîpîtîkacho Po
19Ero ke iina tî cekn̂e Tapi Kporin komo mtapotarî yanme, Kace ya tî kekn̂e ero wa kacho yanme.
20Ero yinhîrî kayaritomo takî tî n̂een̂akn̂e Arauna twece mokrî. Maywen komo marha tî n̂een̂akn̂e akrono kom ha. Ero ke kayaritomo yaka tî cekn̂e. N̂esewnapekn̂e takî tî amrinaka.
21On wara tî kekn̂e Arauna yîwya, Apa, ahce wece mîmohcow ohyaka? kekn̂e tî. On wara tî Tapi n̂eyukyakn̂e, Anatîrî yîpîpîtîkacho yahsîso kmoko. Epethîrî pona ahsî xe wasî. Ero pona akîhto xe wasî Kporin komo ya tîmsom yakn̂itopo. Ero wa oyexi xe wasî eper̂a yîtîtmamnotome tak, kpoyino komo pokononho ha.
22-23Taa, kekn̂e takî tî Arauna Tapi ya, awanme ro mak tak ahsîko takn̂isom, Kporin komo ya tîmsom. Tanî nai anîmrî paaka, tanî marha nai weewe, wehto kamerî. Puruma yîpîpîtîkacho mko nai, paaka pîmtawno marha nai kamerî me. Ahnoro rma wîmyas awya apa. Kayaritomo amoro. Apoko tawake exi xe wasî Kporin komo, ponaro awehtopo, kekn̂e tî.
24On wara tko tî kekn̂e Tapi, Pîra, oyakno, tohnaw mak ahsîra ro mak wasî awemyawnonhîrî. Kepemesî wa ha ero mko pona. Kporin komo Kaan ya tîmîhra ro mak wa wasî epethîmnî ro, kekn̂e tî. Ero ke Arauna takî tî n̂epemekn̂e Tapi naatî yîpîpîtîkacho yepetho, paaka yepetho marha. 50 sikru tî nîmyakn̂e yîwya prata ha.
25Ero yinhîrî takî tî Kporin komo ya tîmsom yakn̂itopo nakîhcekn̂e Tapi iina. Ero pona tî nakn̂iyakn̂e paaka pun, takn̂itîkaxmu. Aaxe xa wasî, kacho marha tî nakn̂iyakn̂e. Kaan ya tîmsom me tî nakn̂iyakn̂e. Ero yinhîrî tak yîmtapotarî komo takî tî n̂ewehcakn̂e Kporin Komo. Eper̂a takî tî nîhcamnoyakn̂e Ixaw Yana komo pokononho. Ero wa tî xakn̂e.
1KI1 Kayaritomo Komo Yehtoponho

1
1Taa, Ixaw Yana kayaritomon komo yehtoponho tan wekatîmyas awya so. Pahkî tî xakn̂e Tapi kayaritomo me. Ero yinhîrî takî tî poritomotho me xakn̂e Tapi. Mer̂pora takî tî xakn̂e cimn̂ipu noro yewrutoponho. Ero yimaw takî tî komsîn̂em me tî poritomonwakn̂e. Yaakeno ke rma re noro namuhcetken̂e poono ke. Komsînakn̂e rma tî okwe. Ero wa tî xakn̂e Tapi.
2Ero ke takî tî on wara ketken̂e noro maywen komo yîwya, Apa, on wara cma re kes amna awya, awanton komo ya cma re wooxam meporpesî. Emasî me cehsomu komo mak n̂epocowpe, kîîrî pokono pînî ro mak ha. Enîche yîwya so noro tak mokope oona amîn yaka rma. Awanton me n̂expe. Awenaka marha n̂etakripe komsîmra awehtome tak okre, ketken̂e tî. Ero wa tî ketken̂e Tapi maywen komo yîwya.
3Ero ke ero wara en̂epeno n̂iir̂akn̂e Tapi. Emasî me cehsom tî n̂eporpekn̂e wooxam cenporem komo mak. Miya so ro makî tî n̂epor̂atken̂e, Ixaw Yana komo rowon mapitaka roro. Ero yimaw wooxam n̂een̂atken̂e Sunam pono, Abisake tî osotî. Ero ke kayaritomo yaka takî tî n̂ekyatken̂e.
4Cenporem xa tî mîk xakn̂e Abisake. Kayaritomo yaka tmokuche noro yanton me takî tî xakn̂e, nakronomekn̂e roro. Noro pokohra tko tî xakn̂e Tapi. Ero wa tî xatken̂e.
5Ero yimaw takî tî anarî komo yopono me n̂ecir̂akn̂e Aton̂ias, Axice mrerî. On wara tî nîhtînoyakn̂e, Kayaritomo me tak kecir̂asî, kekn̂e tî. Ero ke tarara nahsîyakn̂e yaake. Kawaru yosom komo marha tî nantomekn̂e tarara yaan̂e kom hara. Anarî komo marha tî nantomekn̂e yaake kîrkomo tpoturme totopo komo poko. 50 tî nantomekn̂e ero poko.
6On warai tî mîk xakn̂e Aton̂ias, mehxaro ro rma panarera ro makî tî xakn̂e yîîm. Kicicme exiche, Ahce kacho ero wa mai hara kica? kahra ro makî tî xakn̂e yîwya. Kîîrî yenpotho tî mîk xakn̂e. Absaraw ponan me ewruxapu tî mîk xakn̂e. Noro yipu tî mîk xakn̂e Aton̂ias.
7Xoabe yakro tî n̂esencekn̂e noro Seruia mrerî yakro. Abiata yakro marha tî n̂esencekn̂e, Kaan yaka cewomsom yakro. Ero ke Aton̂ias poko ro takî tî cetken̂e n̂examro noro yakronoman̂e me.
8Satoke tko tî tohra xakn̂e Aton̂ias yakro, Kaan yaka cewomsom. Benaia marha tî tohra xakn̂e, Xoiata mumuru. Weronomano rin̂e marha tohra xakn̂e, Natan ha, Simei marha, Hei marha. Tapi sowtatun komo xatken̂e karitî komo xa, n̂examro marha tî tohra xatken̂e Aton̂ias yakro.
9Ero yinhîrî takî tî oper̂a pun nakn̂iyakn̂e Aton̂ias Kaan ya tîmsom me. Paaka pun marha tî nakn̂iyakn̂e ero warai me, yupurukrexapu pun ha. Okoyi Topun mîtwo tî nakn̂iyakn̂e, En Hoxew pono mîtwo. Iina xa marha tî nanyikyakn̂e kayaritomo mumuru komo, takno komo ahnoro. Xuta komo ahnoro xa marha tî nan̂ikyakn̂e kayaritomo maywen kom ha.
10Natan tko tî an̂ikîra xakn̂e. Benaia marha tî an̂ikîra xakn̂e. Karitî komo marha tî an̂ikîra xakn̂e, takno marha tî Saromaw. Noro yipu komo tî an̂ikîra xakn̂e Aton̂ias iina. Ero wa tî xakn̂e Aton̂ias.
11Ero yinhîrî takî tî Baceseba yakro nîmtapowakn̂e Natan, Saromaw yon yakro. On wara tî kekn̂e yîwya, Ai aaci, Aton̂ias yekaci yentara na mai Axice mrerî yekaci. Kayaritomo me takî tî nai okwe. Entara marha nai Tapi, kîkayaritomon.
12Ero ke omtapotarî cma re ka mewehcasî waipîra awehtome, waipîra ehtome marha amrerî Saromaw.
13Oroto rma cma re mîîcesî kayaritomo yaka, Tapi yaka. On wara kasko yîwya, Apa, kayaritomo xa amoro. Pahxa mîmtapowakn̂e oyakro, awanton yakro ha. On wara mîîkekn̂e owya, Yaaro tan wîîkes awya, esemîknopîn me. Amrerî Saromaw tak nas amn̂e kayaritomo me owaipuche. Ohretawno me tak nasî noro amn̂e, mîîkekn̂e cma re owya. Ero ke on wara wîîkes awya, ahce kacho Aton̂ias tak nai kayaritomo me hara okwe? kasko yîwya, kekn̂e tî.
14Ero wa awya ketaw rma kayaritomo ya ow marha tak kmokyasî awakronomaxi omtapotarî ke hara, kekn̂e. Ero wa tî kekn̂e Natan Baceseba ya.
15Ero ke takî tî kayaritomo yaka cekn̂e Baceseba, amtakpon yaka xa. Poritomo me xa takî tî xakn̂e noro. Iito rma tî xakn̂e Abisake, Sunam pono, Tapi yanton.
16Amtakpon yaka cewomuche nutupenwakn̂e takî tî Baceseba. Pahkî awexi xe wasî kayaritomo me, kekn̂e tî. Ero yinhîrî on wara takî tî kekn̂e kayaritomo yîwya, Ahce xe mai? kekn̂e tî.
17On wara tî kekn̂e Baceseba, Apa, on wara cma re mîîkekn̂e owya, Yaaro xa tan wîîkesî esemîknopîn me, Amrerî tak nas amn̂e kayaritomo me ohretawno me, Saromaw ha. Noro xa nasî oyekenho yakan me amn̂e, mîîkekn̂e cma re owya. Kporin komo n̂entarî me tan wîîkesî, ponaro oyehtopo n̂entarî me ha, mîîkekn̂e owya.
18Ero warahra tko nas oroto. Enko xe, Aton̂ias xa matko nasî kayaritomo me. Noro yekaci yentara rma na mai okwe.
19Paaka pun nakn̂ipu yupurukrexapu pun, oper̂a pun, ero warai komo tî nakn̂ipu mer̂pono pîn Kaan ya tîmsom me. Kayaritomo mumuru komo tî nan̂ikyakn̂e takronoman̂e me, amumuru komo rma. Abiata marha tî nan̂ikyakn̂e, Kaan yaka cewomsom, Xoabe marha, sowtatu komo yantoman̂e. Ero warai komo tî nan̂ikyakn̂e takronoman̂e komo me. Saromaw tko tî an̂ikîra n̂eexi okwe.
20Ero ke on wara wîîkes awya apa, apona xa n̂een̂axe Ixaw Yana komo ahnoro. Amtapotarî yenta xe naxe, Noro xa tak nas amn̂e kayaritomo me ohretawno me, kacho yenta xe.
21Ero wa kahra awexitaw apa, amna xera tak naxe awînkîche tak amn̂e aporin pen komo yakro. Ero yimaw tak kicicitho me men oyen̂asî kayaritomo okwe, omrerî marha Saromaw ha, kekn̂e tî. Ero wa tî kekn̂e Baceseba Tapi ya.
22Ero wa yîmtapowataw rma kayaritomo yakro Natan takî tî mokyakn̂e hara kayaritomo yaka.
23Apa, ketken̂e tî Tapi maywen komo, moso hara Natan. Ahyaka tî moko, ketken̂e tî. Ero ke kayaritomo yaka tmokuche nutupenwakn̂e takî tî kayaritomo mamakan me. Cesewnaposo ro tî nutupenwakn̂e.
24On wara tî kekn̂e Natan, Apa, kayaritomo amoro. On wara cma re wîîkes awya, Ahce wa mîîkekn̂e Aton̂ias poko? Aton̂ias tak nas amn̂e kayaritomo me ohretawno me, mîîkekn̂e ha ma?
25On wara tî n̂eexi noro oroto, moro na tomo paaka pun yakn̂iso, yupurukrexapu pun, oper̂a pun yakn̂iso marha. Merpono pîn nakn̂ipu. Kayaritomo mumuru komo nan̂ikî, sowtatu yantoman̂e komo, Abiata marha, Kaan yaka cewomsom, ero wara an̂ikno n̂iirî. Oroto n̂eseresmexe Aton̂ias yakro. Pahkî exi xe wasî Aton̂ias kayaritomo me, kexe okwe.
26Oyan̂ikîra tko n̂eexi noro. Amaywenî rma owî reha. Satoke marha an̂ikîra n̂eexi Kaan yaka cewomsom. Benaia, Xoiata mumuru mîk noro, Saromaw, amaywen mîk noro, ero warai amna yînan̂ikîtorî.
27Amoro ma wa noro miire kayaritomo me? Ekatîmra ma meexi owya kayaritomo me an̂irirî? Noro xa nasî kayaritomo me amn̂e, kahra ma meexi owya? kekn̂e tî. Ero wa tî kekn̂e Natan.
Saromaw Xa N̂iir̂asî Tapi Kayaritomo Me
28Ero yinhîrî on wara takî tî kekn̂e Tapi, Baceseba an̂ihcoko xa hara, kekn̂e tî. Ero ke Baceseba takî tî mokyakn̂e xa hara kayaritomo yaka.
29On wara tî kekn̂e kayaritomo yîwya, Yaaro xa tan wîîkes awya, Kporin komo nasî waipînî ro me, oyakronomekn̂e roro oyesenmekyataw, Noro nasî waipînî ro me. Ero wa kacho wara rma nasî omtapotarî yaaro xa.
30Pahxa rma wîîkekn̂e awya. Kporin komo n̂entarî me kîmtapowakn̂e, ponaro Ixaw Yana komo yehtopo n̂entarî me ha. On wara wîîkekn̂e awya ero yimaw, yaaro xa tan wîîkesî, Saromaw xa nas amn̂e kayaritomo me ohretawno me amrerî ha. Noro tak nasî oyekenho yakan me, wîîkekn̂e awya. Ero ke ero warai me rma wiir̂asî oroto, kekn̂e tî yîwya.
31Ero ke nutupenwakn̂e xa hara tî Baceseba, cesewnaposo ro tî nutupenwakn̂e kayaritomo mamakan me. Okayaritomon xa amoro, kekn̂e tî yîwya. Eroromero awexi xe wasî waipîn me, kekn̂e marha tî. Ero wa tî kekn̂e Baceseba.
32Ero yinhîrî on wara takî tî kekn̂e Tapi, Satoke an̂ihko, Natan marha, weronomano rin̂e mîk ha, Benaia marha, Xoiata mumuru. Ero warai komo an̂ihko oroto, kekn̂e tî. Ero ke n̂examro takî tî mokyatken̂e kayaritomo yaka.
33On wara tî kekn̂e kayaritomo yîwya so, Ai, on wara wîîkes awya so, omaywenî ro komo aacoko. On wara tak omumuru ciicoko, Saromaw, akricoko oyoku mkahsî, muura mkahsî. Ero wa tak aacoko miya Xion pona, muura mkaw rma.
34Iito awexitaw so omumuru nîhkapepe Satoke, Kaan yaka cewomsom. Natan marha, Ixaw Yana komo kayaritomon me noro nîhkapecowpe. Ero yinhîrî tuu kacoko. Pahkî exi xe taxe Saromaw kayaritomo me, kacoko marha.
35Ero yinhîrî noro tak mokope ewto pona xa hara. Amyamro marha amohcoko noro wenari. Oyapon pona xa n̂eremape tak noro, kayaritomo yapon pona xa. Kayaritomo me tak nasî. Owî rma wiir̂asî noro Ixaw Yana komo kayaritomon me, Xuta komo kayaritomon me marha, kekn̂e tî. Ero wa tî kekn̂e Tapi tmaywen komo ya.
36Taa, ero wa ham Apa, kekn̂e takî tî Benaia. Ero wa xa marha kape Kporin komo hara, ponaro awehtopo ha.
37Awakronoman̂e me roro xakn̂e Kporin komo, ero wa xa marha Saromaw yakronoman̂e me n̂expe hara. Takîhsom me ciri xe wasî, takîhsom me awir̂akn̂e, ero wa awehtopo yopono me rma amumuru n̂irpe Kporin komo, kekn̂e tî. Ero wa tî kekn̂e Benaia Tapi ya.
38Ero ke cetken̂e takî tî Satoke, Natan, Benaia, Kereteu komo, Pereteu komo marha, ero warai komo cetken̂e Saromaw ka. Noro takî tî nakriyatken̂e kayaritomo yoku mkahsî, muura mkahsî. Yîmkaw takî tî naar̂atken̂e miya Xion yecihtaka.
39Iito exitaw so paaka meretîtho takî tî nahsîyakn̂e Satoke katî ke tarkem. Kaan mîn yawnonho rma mîn nahsîyakn̂e Saromaw yîhkapetome tak. Yîhkapeche takî tî tuu ketken̂e. Yaake takî tî xatken̂e enso mohxapu komo. Ahnoro rma takî tî ketken̂e kar̂pe, Pahkî n̂expe Saromaw kayaritomo me ha, ketken̂e tî.
40Ero yinhîrî takî tî ewto pona cekn̂e Saromaw. Wenari tî cetken̂e enso mohxapu komo ahnoro. Nahwowatken̂e ro makî tî. Raatî tî n̂eceyatken̂e mer̂pono pîn komo. Roowo tî n̂esewsîyakn̂e kar̂pe xa karî ke. Ero wa tî xatken̂e Saromaw yakrono komo.
41Taa, meye rma tî xatken̂e Aton̂ias komo. N̂eseresmetken̂e ewto po rma. Ceseresmatîkache so rma tuu kacho takî tî n̂encetken̂e. On wara tî kekn̂e Xoabe, Ahce kacho wara hakî ket hara kopi ewto pono komo? kekn̂e tî.
42Ero wa ketaw rma Xonatas takî tî mokyakn̂e Abiata mumuru, Kaan yaka cewomsom mumuru. Ero ke yîwya takî tî kekn̂e Aton̂ias, Amok ha. Takîhsom amoro, kahwotacho yekatîmn̂e me mîmoko ham, kekn̂e tî.
43On wara tko tî n̂eyukyakn̂e Xonatasî, Pîra, On wara tak n̂eexi kîkayaritomon Tapi, Saromaw tak n̂iirî kîkayaritomon komo me hara kopi.
44Noro yakro n̂en̂epew Satoke, Natan, Benaia, Keretew komo, Peretew komo marha, ero wara tocow kayaritomo me ciin̂e komo. Kayaritomo yoku mkahsî Saromaw nakricow aatome.
45Kayaritomo me tak noro nîhkapecow Satoke komo, Natan yakro, Xion yecihtaw nîhkapecow. En̂exa tak tahwotaro mohcow hara Saromaw yakrono komo. Wara ro mak kexe ewto pono komo. Ero wa kacho rma mîn mentacow, wara hakî kacho.
46Kayaritomo yapon pona tak n̂eremesî Saromaw.
47Anarî komo, kayaritomo maywenî ro komo tî tocow kayaritomo yaka Tapi yaka. Kaan ya noro yakronomacho poko yîmtapotaxi tî tocow. On wara tî kacow, Takîhso cekaiporesom me tak Saromaw n̂irpe Kaan. Takîhso cekaiporesom me rma re mîxakn̂e amoro ero yopono me tak noro n̂irpe hara. Mer̂pora rma re naxe amaywen komo, ero yopo xa tak Saromaw maywen komo n̂irpe hara. Ero wa xa Saromaw n̂irpe Kaan, kaxi tî tocow. Ero wa kacho yentache kayaritomo takî tî nutupenta kama po rma.
48On wara marha nîîka kayaritomo, Kir̂wan̂he xa nai ham okre Kporin komo, ponaro Ixaw Yana komo yehtopo, kapore nasî. Oroto ohretawno n̂enpo kayaritomo me cehsom hara. Owero ro rma n̂enpo, nîîka tî. Ero wa tî nîîka kayaritomo, kekn̂e tî Xonatasî.
49Ero wa kacho yentache takî tî n̂eraswatken̂e ro mak Aton̂ias n̂an̂ikîtho komo. Ero ke cetken̂e hara, n̂etakpetken̂e mak.
50Ero yimaw Saromaw pona takî tî n̂eraswakn̂e Aton̂ias. Ero ke Kaan mîn yaka tî cekn̂e. Kaan ya tîmsom yakn̂itopo meretîrî poko tî n̂etahsîyakn̂e.
51Ero yinhîrî takî tî Saromaw ya n̂ekatîmyatken̂e Aton̂ias totopo. N̂eraswa ham Aton̂ias apona. Enko xe, Kaan ya tîmsom yakn̂itopo meretîrî poko tak nasî cetahsîso. On wara nîîke, Saromaw maywenî rma ow. Noro rma nîmtapotape oroto owaikara cehtopo poko. Kaan n̂entarî me xa tan wîîkesî yaaro xa, Aton̂ias waihkara wasî, kape, nîîke ha noro, ketken̂e tî Saromaw ya.
52On wara tî kekn̂e Saromaw ero wa ekatîmn̂e komo ya, Kir̂wan̂he exitaw Aton̂ias cewn̂e na rma yîhpoci emarakara nasî. Kicicme ehtopo yesenpetaw tko amn̂e waihyasî rma okwe, kekn̂e tî.
53Ero yinhîrî tmaywen komo n̂en̂epekn̂e Saromaw Aton̂ias ka. Aton̂ias ehtatko Kaan ya tîmsom yakn̂itopo poko cetahsîsom, kekn̂e tî yîwya so. Ero ke mokyakn̂e takî tî Aton̂ias. Saromaw mamakan me tî nutupenwakn̂e. Taa, etoko tak amîn yaka, kekn̂e makî tî Saromaw yîwya. Ero wa tî kekn̂e.
Saromaw Panatanmekyasî Tapi

1Ero yinhîrî takî tî pahnoke n̂ehtîkekn̂e Tapi waihtopo. Ero ke tumumuru takî tî panatanmekyakn̂e, Saromaw ha.
2On wara tî kekn̂e yîwya, Ai okopuci, on wara wîîkes awya, pahnoke tak nasî owaitopo. Roowo pono komo waihyaxe ero wa xa marha kwaihyas owî. Ero ke on wara wîîkes awya, erasîn me men esko. Etîtîkaxapu me esenpoko.
3Apanatanmekyasî rma wa Kporin komo, ponaro awehtopo ha. On wara awexi xe wasî, kes awya, ero ke ero wara rma esko, noro yehtopo yaw roro awehtome. Yîmtapotarî ewetko, kpanatanmetopo, kîtwermacho komo, Ero wara men ehcoko, kacho mko. Ahnoro Moises pen nmewretho ponaro xa awexitaw ehn̂ara ro mak masî ahce na poko awexitaw, ahna na awtoche marha.
4On wara kekn̂e Kporin komo owya, On wara awepamthîrî komo exi xe so wasî, cehtopo ponarono me exi xe so wasî kicicitho pokohra ehtome so. Oponaro xa exi xe so wasî. Ooxe ro mak exi xe so wasî, yaaro xa ooxatî me. Ero wa exitaw so miya roro tak naxe awepamthîrî komo Ixaw Yana komo kayaritomon me, kekn̂e owya. Ero ke ero wa awexitaw ero wa kachonho yaw roro rma wa awîr̂asî.
5On wara marha wîîkes awya, Xoabe yehtoponho wa mencekn̂e Seruia mrerî yehtoponho. Yîwya owîrîmachonho mencekn̂e. Ixaw Yana sowtatun komo yantoman̂e waihkachonho mencekn̂e, yîwya waihkachonhîrî ha. Asakî waihkekn̂e okwe. Abine pen, Nee mumutho, Amasa pen hara, Xete mumutho, n̂examro pen waihkekn̂e okwe. Ketar̂matopo me exitawno wara rma n̂examro pen waihkekn̂e ketar̂matopo mera ro mak exitaw okwe. Ero ke yînwaikathîrî pen kamxukutho xakn̂e aanapotun pokono me, yîhtarî pokono me marha.
6Ero ke takîhso xa esko Xoabe poko. Takîhso cesehtînosom me masî ero ke awanme ro mak noro yehtoponho yîhtînoko. Cerepore mak n̂expe noro twaihtopo pona roro, tumutwe exirî ke yîhpoci cerepore rma waihpe, kahra men esko.
7Bahsirai mumutho komo reha wakreko, Xireace pononho mumutho komo. Ahyaw rma n̂eseresmacowpe. N̂examro mokyatken̂e onahmaxi Absaraw yai oyemaciyataw, awakno pen yai ha. Ero ke wakreko.
8Tan nasî anarî hara amîtwo, Simei, Xera mumutho. Benxamin yepamtho mîk Baurin pono. Maanain pona oyemaciyataw, Kaan xa awîrîmape kr̂a, awaikape rma kr̂a, kekn̂e. Ero wa kekn̂e owya Maanain pona owcetaw. Ero yinhîrî tko Xotaw yecihtaka mokyakn̂e oyenso hara. Ero yimaw on wara wîîkekn̂e yîwya, Yaaro xa tan wîîkesî Kporin komo n̂entarî me rma, awaikara wasî kacipara imo ke, wîîkekn̂e yîwya.
9Ero ke, Kicicme exihnî mîkro, kahra ro mak esko. Takîhsom amoro. Ero ke takîhso rma mesehtînoya noro yehtoponho poko, Ahce wa na cirpore nai, kacho poko. Noro waihkatopo rma men yîhtînoko. Tumutwe rma re nai yîhpoci. Wara rma noro pen waihkakî, kekn̂e tî. Ero wa tî kekn̂e Tapi Saromaw ya.
Tapi Pen Tak Waihyasî
10Ero yinhîrî takî tî Tapi nîwînîkyakn̂e tporin pen komo yakro. Okoputhîrî tî nahruyatken̂e Tapi pen Yewtontho pona.
11Pahkî n̂he Tapi xakn̂e Ixaw Yana komo kayaritomon me, 40 cimn̂ipu. 7 cimn̂ipu tî ka kayaritomo me xakn̂e Ebron po. 33 cimn̂ipu takî tî kayaritomo me xakn̂e Xerusaren po hara.
12Ero yinhîrî takî tî tîîm pen retawno me xakn̂e Saromaw hara kayaritomo me, Tapi pen retawno me. Tîkayaritomon komo me takî tî noro nîhtînoyatken̂e ahnoro Ixaw Yana komo. Ero wa tî nîhtînoyatken̂e.
Aton̂ias Pen Waihkapesî Saromaw
13Ero yinhîrî takî tî Aton̂ias cekn̂e Baceseba yaka, Saromaw yon yaka. Akice mrerî mîk cekn̂e. On wara tî kekn̂e Baceseba yîwya, Ai okopuci, ahna mîmoko? Tawake mîmoko ha? kekn̂e tî yîwya. Nhnk, tawake kmoko, kekn̂e tî.
14Awakro cma re kîmtapowasî, kekn̂e tî. Taa, kasko ha, kekn̂e tî Baceseba.
15Ero ke on wara tî kekn̂e Aton̂ias yîwya, On wara wîxakn̂e yeme, kayaritomo me ka wîxakn̂e ha re kokon̂oro. Oponaro xatken̂e Ixaw Yana komo ahnoro ha re. Kayaritomo mîk ham Aton̂ias, ketken̂e. Oroto tko cetaknamaxi naxe hara oyakno pona hara. Kayaritomo me noro n̂een̂at ham kpoyino komo. Yaaro rma kayaritomo me nasî, Kporin komo yanme rma nai ham ero warai me.
16Ero ke cewn̂e ro xa yiixe oyehtopo wekatîmyas awya. Ow anwekîra cma re masî, kekn̂e tî Aton̂ias Baceseba ya. Ai ha. Ekatîmko ka owya, kekn̂e tî Baceseba.
17On wara wîîkes awya, kekn̂e tî Aton̂ias, Kayaritomo yakro cma re mîmtapowasî Saromaw yakro. Awanwekîra nasî noro. On wara cma re mîîkesî yîwya, Ai okopuci, Abisake xe tî nai Aton̂ias, Sunam pononho xe. Cipici me yiixe tî nai, mîîkesî cma re yîwya, kekn̂e tî Aton̂ias.
18Taa, ero wa wîîke ham yîwya, kayaritomo ya, kekn̂e tî Baceseba.
19Ero ke takî tî kayaritomo yaka cekn̂e Baceseba Saromaw yaka. Tîson yenîche piiri tî nawomyakn̂e Saromaw. Yîhyaka tî cekn̂e. Nutupenwakn̂e tî noro wece. Ero yinhîrî tapon pona n̂eremekn̂e hara. Tînocwan yapon marha tî n̂ekpekn̂e kayaritomo yapon warai rma ha re. Ero ke n̂eremekn̂e yîson kayaritomo panaka rma kaarî n̂ixa.
20On wara tî kekn̂e yîwya, Ai, okopuci, cewn̂e mak nasî yiixe oyehtopo. Ow anwekîra cma re masî, kekn̂e tî. Taa, kasko ka. Awanwekîra wasî, kekn̂e tî Saromaw yîwya.
21Abisake cma re mîmyasî awakno ya, Aton̂ias ya yipici me, kekn̂e tî.
22On wara tko tî tîson n̂eyukyakn̂e Saromaw, Ahce kacho Abisake maponukya hara Aton̂ias pici me? Noro cma re miir̂asî kayaritomo me, kacho wara rma wencesî amtapotarî. Oyakno mîkro poritomo ha. Ero ke kayaritomo warai me marha cirko Abiata, Kaan yaka cewomsom, Xoabe marha, Seruia mretho. N̂examro xa cirko kayaritomo komo me, kacho wara wencesî amtapotarî, kekn̂e tî Saromaw tîson ya.
23On wara marha tî kekn̂e Saromaw, Twaihkacho me rma wa ero wa nîîka Aton̂ias. Owîrîmape rma Kaan Aton̂ias waihkara oyexitaw, miya xe ro mak owîrîmape waihkara oyexitaw, kekn̂e tî Saromaw.
24On wara wîhtînoyasî, kayaritomo me oriye Kporin komo, apapa retawno me oriye ha. Oyepamrî komo marha tî n̂iir̂a ohretawno me xa hara. Waipîn me nasî Noro, ero wa orin̂enho, kacho wara rma nasî omtapotarî yaaro xa, Aton̂ias pen waihkesî wara ha oroto, kekn̂e tî.
25Ero ke Benaia takî tî nantomekn̂e Saromaw, Xoiata mumutho. Aton̂ias waihkacho poko tî nantomekn̂e. Ero ke tî cekn̂e Aton̂ias yaka. Paraxkekn̂e takî tî waihkachome. Ero wa tî Aton̂ias pen waihkekn̂e.
Abiata Nowyasî Saromaw, Xoabe Pen Waihkapesî
26Ero yinhîrî on wara tî kekn̂e Saromaw Abiata ya, Kaan yaka cewomsom ya, Etoko amoro Anatoce pona, amararîn pona. Twaihkaxmu rma cma re amoro. Oroto tko awaikara wasî Kporin komo Kaan yamatan yaan̂enho me awexirî ke. Apapa pen yanme maar̂akn̂e. Noro pen yesemetanmekyataw marha akro rma mesemetanmekyakn̂e amoro hara. Ero ke waipira rma masî, mîîcesî makî ka amararînî ro pona, kekn̂e tî yîwya.
27Ero wa Abiata nowyakn̂e Saromaw Kporin komo yaka cewomsomînhîrî. Ero wa n̂iir̂akn̂e Kporin komo mtapotachonho yaw roro rma ciitome. Pahxa tî Kporin komo nîmtapowakn̂e Eri pen yepamtho poko, Siro pono pen yepamtho poko ha. Ero wa kachonho yaw roro rma ciitome tî Abiata nowyakn̂e.
28Ero yinhîrî takî tî Aton̂ias pen waihkachonho n̂encekn̂e Xoabe. Abiata towtoponho marha tî n̂encekn̂e. Aton̂ias yakronoman̂e me toxapunhîrî marha tî mîk xakn̂e Xoabe. Absaraw wenari tko tî tohra xakn̂e. Wara rma n̂examro pen yehtoponho yentarî ke n̂emahciyakn̂e takî tî Xoabe Kporin komo mîn yaka. Kaan ya tîmsom yakn̂itopo meretîrî poko tî n̂etahsîyakn̂e.
29Ero yinhîrî tî Saromaw ya n̂ekatîmyatken̂e iitono komo Xoabe yemahcitoponho. N̂emahciw Xoabe Kporin komo mîn yaka. Iito nai Kporin komo ya tîmsom yakn̂itopo mîtwo, ketken̂e tî yîwya. Ero ke Benaia takî tî n̂en̂epekn̂e xa hara Saromaw yîhyaka. On wara tî kekn̂e yîwya, Xoabe pen paraxkata, kekn̂e tî yîwya.
30Ero ke takî tî cekn̂e Benaia Kporin komo mîn yaka. On wara tî kekn̂e Xoabe ya, Ai, on wara tî nîîke kayaritomo awya, Amok ha, nîîke tî. Pîra, tanî rma kwaihyasî, kekn̂e tko tî Xoabe yîwya. Ero ke Xoabe mtapotachonho tî n̂ekatîmyakn̂e kayaritomo ya, Ero wa nîîka Xoabe owya, kekn̂e tî yîwya.
31On wara tî kekn̂e kayaritomo, Taa, yîmtapotachonhîrî yaw roro rma waihkata. Waihkache okoputhîrî ahruko. Ero wa waihkakî kicicme exihnî pen komo waihkachonho yehcamnotome tak oponan me ehxapunhîrî, apapa pen yepamtho komo ponan me ehxapunhîrî marha.
32Ero wa waihkano rin̂enho n̂epeme hara Kporin komo. Asak hakno pen waihkekn̂e okwe Xoabe kacipara imo ke. Kir̂wan pen komo mîkyam xatken̂e, takîhsom ha. Xoabe yopo xatken̂e takîhso. Abine pen tî waihkekn̂e Nee pen mumutho, Ixaw Yana sowtatun komo yantoman̂enho pen ha. Amasa pen marha tî waihkekn̂e Xete pen mumutho. Xuta sowtatun komo yantoman̂enho marha mîk xakn̂e noro hara. N̂examro pen tî waihkekn̂e apapa pen wen̂ekarî.
33Ero ke Xoabe ponan me tak nasî n̂examro pen waihkachonho, epamthîrî komo ponan me marha nasî miya roro yîtîhkan me ro mak. Tapi reha nukurunpesî Kporin komo, emetanmekn̂e komo wahkocesî. Epamthîrî marha nukurunpesî miya roro yîtîhkan me marha, kekn̂e tî. Ero wa tî kekn̂e Saromaw.
34Ero ke cekn̂e takî tî Benaia Xoabe pen waihkaxi. Paraxkekn̂e tî waihkachome. Ero yinhîrî okoputhîrî tî nahruyatken̂e yîmînthîrî yaka rma pohnîntawno yaka. Ero wa tî Xoabe pen waihkekn̂e.
35Ero yinhîrî takî tî sowtatu komo yantoman̂e me n̂iir̂akn̂e Benaia, Xoabe pen retawno me. Satoke tî n̂iir̂akn̂e Kporin komo yaka cewomsom me Abiata yekenho yakan me hara. Ero wa tî ciino n̂iir̂akn̂e.
Simei Pen Marha Waihkesî Saromaw
36Ero yinhîrî Simei takî tî nan̂ikpekn̂e Saromaw. Mokuche on wara tî kekn̂e yîwya, Ai, Simei, on wara wîîkes awya, Amîn tak cirko oona Xerusaren pona. Tan mak esko ewto po ewto poi tohnî me ro mak.
37Anana awtoche, Setîron watoche awya tuuna watoche, Kwaihyasî tak okwe, kasko men. Awanme ro rma wa mîwaiyasî ero wa awtoche, kekn̂e tî yîwya.
38On wara tî Simei n̂eyukyakn̂e, Taa, kir̂wan̂he wencesî amtapotarî. Amtapotarî yaw roro rma wasî, kekn̂e tî. Ero ke Xerusaren pono me takî tî xakn̂e Simei. Anana tî tohra xakn̂e mer̂pora kaamo.
39Ero yinhîrî takî tî 3 cimn̂ipu yenatîche Simei yanton komo n̂emahciyatken̂e okwe asakî. Akisi yaka tî n̂emahciyatken̂e, Maaka pen mumutho yaka. Kace pono komo kayaritomon mîk xakn̂e Akisi. Ero yinhîrî Simei taki tî n̂encekn̂e tanton komo yekaci. Meye naxe awanton komo Kace po, kacho tî n̂encekn̂e.
40Ero ke tooku takî tî nîmkayamcekn̂e Simei, buhu. Yîmkaw tî cekn̂e Akisi yaka, Kace pono yaka tanton komo yeposo. N̂een̂akn̂e takî tî. Ero ke tî n̂ekyakn̂e hara Kace poi.
41Ero yinhîrî takî tî Saromaw n̂encekn̂e noro totoponho. Xerusaren poi toye Simei Kace pona. Ero yinhîrî mokye hara, kacho tî n̂encekn̂e.
42Ero ke Simei takî tî nan̂ikpekn̂e Saromaw. Mokuche on wara tî kekn̂e yîwya, Ai, Simei, on wara wîîkekn̂e awya pahxa, Tohra ro mak men esko Xerusaren poi, wîîkekn̂e. On wara marha wîîkekn̂e awya, Ahna na awtoche ewto poi ero po rma men mîwaiyasî, wîîkekn̂e awya. Taa, kewehcasî wara ha. Kporin komo n̂entarî me wîîkesî, kasko owya, wîîkekn̂e. Ero ke ero wara rma mîîkekn̂e on̂entarî me.
43Ero ke ahce kacho Kporin komo n̂entarî me amtapotachonhîrî yaw roro exihra mehxe hara? Omtapotarî marha ewetîra meexi okwe, kekn̂e tî yîwya.
44On wara marha tî kekn̂e kayaritomo Simei ya, Kicicme ro mak mîxakn̂e apapa pen poko. Ero wa awehtoponhîrî rma wa mîhtînoyasî aropotaw rma. Ero ke kicicme awehtoponhîrî tak nîramanîyasî Kporin komo ahtîpîrî pona hara.
45Owî reha Saromaw, kayaritomo, Kporin komo nakronomarî me reha wasî ow. Kayaritomo me naxe Tapi yepamtho komo eroromero. Ero wa men naxe, kekn̂e. Ero wa tî kekn̂e Saromaw Simei ya.
46Ero ke takî tî Benaia nantomekn̂e Simei waihkarî poko. Ero ke anana tî ka naar̂akn̂e. Iito takî tî paraxkekn̂e waihkachome. Ero wa tî waihyakn̂e Simei pen. Ero yinhîrî ahnoro Ixaw Yana komo tak xatken̂e Saromaw ponaro. Kayaritomo xa mîk ham Saromaw, ketken̂e tî. Ero wa tî ketken̂e Saromaw poko.
Yuhnari Yîhtînon̂e Me Ow Cirko, Kesî Saromaw Kporin Komo Ya
3
1Ero yinhîrî takî tî on wara xakn̂e Saromaw, Paraw yakro takî tî nîmtapowakn̂e Exipsiu komo kayaritomon yakro. Cetkurunpesom me cehcerî, ketken̂e tî n̂examro re. Ero ke takî tî Paraw yemsîrî nahsîyakn̂e Saromaw cipici me. Tapi pen Yewtontho pona tî n̂ekyakn̂e. Iina tî ka n̂ekenmekn̂e tîmîn ciitîkara ka exitaw, Kporin komo mîn ciitîkara exitaw marha, Xerusaren wacan ciitîkara exitaw marha. Ero wa tî xakn̂e Saromaw.
2Ero yimaw ka Kporin komo mîn cirihra ka xakn̂e. Noro yosotî mîn me cehsom cirihra ka xakn̂e. Ero ke îh pona so kyam makî tî tookuthîrî komo pun nakn̂iyatken̂e Ixaw Yana komo Kporin komo ya tîmsom me. Ero wara makî ka xatken̂e.
3Taa, Kporin komo xatî me tî xakn̂e Saromaw. Tîîm pen ya tpanatanmetoponhîrî n̂ewehcakn̂e roro. Îh po so makî tko tî tokuthîrî pun komo nakn̂iyakn̂e kica. Iina so marha tî kotoporem nakn̂iyakn̂e okwe.
4Ero ke takî tî Xibeon pona cekn̂e Saromaw îh pona. Porin xa tî mîn xakn̂e iitono tîmsom yakn̂itopo. Ero ke ero pona tî tookuthîrî pun nakn̂iyakn̂e Saromaw. Mer̂pono pîn tî nakn̂iyakn̂e, 1.000 me cehsom ha tî okyo.
5Iito rma ka exitaw Saromaw Xibeon po Kporin komo takî tî n̂esenpekn̂e yîwya kosope, wosoto. On wara tî kekn̂e Kaan yîwya, Ai, Saromaw, on wara wîîkes awya, Ahce xe xa mai? Ahce xa wîmya awya, kekn̂e tî yîwya.
6On wara tî Saromaw n̂eyukyakn̂e, Apa, apapa pen pînîn yaw xa mîxakn̂e, Tapi pen pînîn yaw. Ero wa mîxakn̂e noro poko aaxatî me xa noro yenîrî ke awya. Yaaro xa aaxatî me xakn̂e. Kir̂wan me marha xakn̂e noro, takîhso cexi xatî me mak xakn̂e. Oroto rma apapa pen wakren̂e me mai hara yîhretawno tîmrî ke, yumumuthîrî rma. Noro retawno me ow miire hara kayaritomo me. Ero wara wasî oroto.
7Taa, kayaritomo me tak ow miire apapa pen retawno me. Rikomo me makî tko was okwe. Camkîno mak ow okwe owtotopo poko, omohtopo poko hara.
8Tan wasî ayanan me anahsîthîrî komo chew. Mer̂pono pîn tko moxam, yukuknomarî yopono ro mak okyo.
9Ero ke oropotarî cma re miir̂asî yuhnari yîhtînon̂e me. Ero wa ow cirko camkîra ayanan komo yehtopo yîhtînon̂e me oyehtome. Yaaro xa ehtopo komo yetacin̂e me owî cirko, Kicicitho amoro, kachome kicicitho poko, Kir̂wan amoro, kachome kir̂wan poko hara. Mer̂pono pîn moxam ayanan komo. Onoke thakwa re ehtopo komo yîhtînon̂e me nai tanme ro? Pîra ro thakwa mak, kekn̂e tî. Ero wa tî kekn̂e Saromaw Kporin komo ya.
10Taa, kir̂wan̂he tî Saromaw mtapotarî n̂encekn̂e Kporin komo, Yuhnari yîhtînon̂e me mak ow cirko, kacho yîwya.
11Ero ke on wara tî kekn̂e Kaan yîwya, Kir̂wan̂he wencesî amtapotarî. Pahkî cma re ow miir̂asî waipîra, kahra meexi. Oyemyawno cma re mîmyas mer̂pora owya, kahra marha meexi. Ooxatî pîn komo cma re mîwaikapesî owya, kahra marha meexi. Yuhnari yîhtînon̂e me ow cirko yaaro xa opoyino komo yehtopo yetacitome owya, mîîka mak. Kir̂wan̂he wencesî ero wa kacho awya.
12Ero ke ero warai me rma tak kirî ha. Takîhso tak wiirî aropotarî, yaaro apoyino komo yehtopo yîhtînotome awya. Ero wa kiirî pahxan pen komo yopono me ro mak, pahxarono komo yopono me marha.
13An̂etacithîrî pîn meero marha wîîm awya. Awemyawno pen, takîhsom xa mîkro, kacho me awehtopo, ero wa awehtopo marha wîîm awya. Anarî exihra ro mak nasî kayaritomo awarai, takîhsom me cekaiporesom, cemyarkem marha. Iyopono komo me xa masî awaitopo pona roro. Ero warai me kiirî.
14Taa, on wara na mai amn̂e, oyehtopo yaw roro rma na mai, owya apanatanmetopo marha na mewehca, aporin pen oyewecakn̂e ero wa xa marha na ow mewehca. Ero wa awexitaw waipîra marha kiir̂asî pahkî. Ero wa xa kiir̂asî kekn̂e tî. Ero wa tî kekn̂e Kporin komo Saromaw ya.
15Ero yinhîrî pakekn̂e takî tî Saromaw. Kwosotmo ham kopi, kekn̂e tî. Ero yinhîrî Xerusaren pona takî tî n̂etîramekn̂e hara. Iito takî tî Kporin komo mtapotacho yen mîtwo n̂ecececekn̂e. Kporin komo ya tîmsom marha nakn̂iyakn̂e takn̂itîkaxmu, Aaxe xa wasî, kacho marha. Ero yinhîrî tmaywen komo yerewusmacho n̂iir̂akn̂e hara tahwore ehtome so. Ero wa tî xakn̂e Saromaw.
Yuhnari Yîhtînon̂e Me Tak Nasî Saromaw
16Ero yinhîrî takî tî wooxam mokyatken̂e kayaritomo yaka asakî. Kîîrî pohkan̂e ro tî mîkyam xatken̂e kica. Kayaritomo yeepatai tî n̂ececetken̂e.
17On wara tî kekn̂e yîwya anarî, Ai apa, etîhyaw re nas amna moso yakro. Kokon̂oro kewrui ow iito rma moso exitaw amna mîn yaw.
18Ero yinhîrî tak osorwaw enmapuche xa hara moso marha n̂ewruyakn̂e hara. Amna mak xakn̂e asak hak mak mîîmo yaw. Anarî exihra ro mak xakn̂e amna yaw.
19Ero yinhîrî tak moso mretho pen waihyakn̂e okwe kosope erewnukrî ke yîson ya.
20Ero ke rakatawro tak moso nîhto, omrerî naar̂e oyenawnonho rma owînîkyataw. Cenaka rma tak n̂iire. Tîmrethîrî pen n̂iir̂e oyenaka hara kica.
21Enmayataw tak kpakai ow hara omrerî wokpachome. Omrerî wenwo twaihso okwe. Enmatîkache n̂he tak kir̂wantaw xa tak ween̂e. Omrerî pîn me thakwa xakn̂e okwe, kekn̂e tî wooxam kayaritomo ya.
22Ero yimaw anarî takî tî kekn̂e hara wooxam ha, Pîra, omrerî xa moso karitî. Amrethîrî mexe mîk waihxapu pen, kekn̂e tî. Pîra, kekn̂e hara tî, yihcirî me nîmtapowakn̂e noro, Pîra, amrethîrî rma mexe mîk waihxapu pen. Omrerî xa moso karitî, kekn̂e hara tî. Ero wa makî tî ketken̂e kayaritomo n̂entarî me rma.
23Ai ha, kekn̂e takî tî kayaritomo, on wara nîîke anarî, Omrerî moso rîkomo karitî. Amrethîrî mexe mîk waihxapu, nîîke. Pîra ro mak, nîîke tko anarî hara, amrethîrî mexe mîk waixaputho. Omrerî moso karitî, nîîke hara okwe, kekn̂e tî.
24Taa, kacipara imo ek ha ke, kekn̂e tî kayaritomo tmaywen ya. Ero ke kacipara imo n̂ekyakn̂e kayaritomo yaka.
25Ero yinhîrî on wara tî kekn̂e kayaritomo, Taa, rikomo kararakacoko karitînhîrî pen. Rakataw xa kasko. N̂examro ya tak tîmcoko, Yîraconhîrî tîmcoko anarî ya, yîraconhîrî hara tîmcoko anarî ya hara, kekn̂e tî kopi.
26Ero yentache on wara tî kekn̂e karitî yon kayaritomo ya, Okwe, apa, yîwya xa matko karitî tîmko. Waihkara ro mak esko, kekn̂e tî. Ero wa tî kekn̂e tîmrerî pînîn yaw ro mak cexirî ke. On wara tko tî kekn̂e anarî hara, Pîra, omrerî me exihra rma tak n̂expe, amrerî me exihra marha n̂expe. Kararakacoko rma kr̂a, kekn̂e tî.
27Ero ke on wara takî tî kekn̂e kayaritomo, Yihcirî me nîmtapota noro ya xa tîmcoko rikomo karitî. Waihkara ro mak men ehcoko. Yîmrerî mîk ham, kekn̂e tî. Ero wa tî kekn̂e Saromaw wooxam komo poko.
28Ero yinhîrî takî tî ahnoro Ixaw Yana komo takî tî n̂encetken̂e kayaritomo ya wooxam komo yen̂ekachonho. Ero ke twerî takî tî xatken̂e kayaritomo poko. Kaan yehtopo ken̂e xa nai ham kayaritomo, yuhnari yîhtînon̂e me ehtopo ken̂e. Yaaro xa kehtopo yetacin̂e mîk ham, ketken̂e tî. Ero wa tî ketken̂e kayaritomo poko.
Saromaw Maywen Komo Yosotî
4
1Taa, ero wa tî xakn̂e Saromaw, Ixaw Yana komo kayaritomon me xakn̂e, etpoyino pîn kayaritomon me.
2Taa, Saromaw maywen yenîn̂e komo tak wetahcasî, Asarias tî xakn̂e Kaan yaka cewomsom me. Satoke mumuru tî mîk xakn̂e.
3Eriorepe, Aias komo, n̂examro tî xatken̂e kayaritomo karitan mewren̂e ro me. Sisa mumuru komo tî mîkyam xatken̂e. Xeosapa tî xakn̂e kayaritomo mtapotacho mewren̂e me, Airuce mumuru ha.
4Benaia tî xakn̂e sowtatu komo yantoman̂e me, Xoiata mumuru ha. Satoke, Abiata komo, Kporin komo mîn yenîn̂e komo mîkyam xatken̂e.
5Asarias tî xakn̂e ahce na pokono komo yenîn̂e me. Natan mumuru tî mîk xakn̂e. Sabuce tî xakn̂e tîmsom pokono me marha. Yiixe kayaritomo yehtopo marha tî mîk xakn̂e. Natan mumuru marha tî mîk xakn̂e noro hara.
6Aisa tî xakn̂e kayaritomo yawno komo yenîn̂e me. Atoniraw tî xakn̂e tapickaxmu komo yenîn̂e me, Abita mumuru ha.
7Kayaritomo yerewusmacho yekpon̂e komo marha tî n̂iir̂akn̂e Saromaw, 12. Ixaw Yana komo yenîn̂e me tî xatken̂e etpoyino pîn yenîn̂e me ha. N̂examro tî erewsî n̂ekpetken̂e kayaritomo nahrî, yîhyawno komo nahrî marha. Anarî tî ka n̂ekpekn̂e anarî nuun̂i po. Ero yinhîrî anarî mak hara tî n̂ekpekn̂e anarî nuun̂i po hara. Ero wa tî n̂esenhîyakametken̂e kayaritomo yeseresmacho yenmetopo poko.
8On wara tî xakn̂e erewsî yekpon̂e komo yosotî, Ben Uru mumuru tî xakn̂e Eprain rowon pono komo nîmîtho yekpon̂e me, îh pono komo nîmîtho ha.
9Ben Teke mumuru tî xakn̂e Makas pono komo nîmîtho yekpon̂e me, Xarbin pono komo nîmîtho, Bece Semese pono komo nîmîtho, Eron pono komo nîmîtho, Bece Anan pono komo nîmîtho, iitono komo nîmîtho yekpon̂e me tî xakn̂e noro, Ben Teke mumuru.
10Ben Esece tî xakn̂e Aruboce pono komo nîmîtho yekpon̂e me, Soko pono komo nîmîtho, Epe pono komo nîmîtho, iitono komo nîmîtho yekpon̂e me tî noro xakn̂e.
11Ben Abinatabe tî xakn̂e Toro pono komo nîmîtho yekpon̂e me. Tapace tî xakn̂e noro pici me, Saromaw yemsîrî ha.
12Baana tî xakn̂e Taanake pono komo nîmîtho yekpon̂e me, Airuce mumuru ha. Mexito pono komo nîmîtho, Bece Sean pono komo nîmîtho, ero warai pono komo nîmîtho yekpon̂e me xakn̂e Baana. Saretan mîtwono mîn Bece Sean, Xisirew mahyawno mîn ha. Bece Sean mehxan komo nîmîtho marha n̂ekpekn̂e Abew Meora pona rorono komo nîmîtho ha. Miya rorono komo nîmîtho yekpon̂e me tî xakn̂e Xokmeaw pona rorono komo nîmîtho ha.
13Ben Xebe tî xakn̂e erewsi yekpon̂e me hara Hamoce Xireace pono komo nîmîtho. Xai pen yewtontho pono komo nîmîtho yekpon̂e me xakn̂e noro, Manases pen mumutho yewton pono komo nîmîtho ha. Ahkobe pono komo nîmîtho yekpon̂e me marha tî xakn̂e noro. Basan pono mîn Ahkobe. Iito xakn̂e 60 ewto mko, porin, twacayem. Bronse ciixapu tî xakn̂e waaca metatan yecehton̂e me. Ero warai pono komo nîmîtho yekpon̂e tî mîk xakn̂e Ben Xebe.
14Ainatabe tî xakn̂e Maanain pono komo nîmîtho yekpon̂e me. Itu mumuru tî mîk xakn̂e Ainatabe.
15Aimas tî xakn̂e Nahtari komo nîmîtho yekpon̂e me. Basemace tî nahsîyakn̂e noro cipici me, Saromaw yemsîrî xa hara.
16Baana tî xakn̂e Ase komo nîmîtho yekpon̂e me, Aroce pono komo nîmîtho yahsîn̂e me marha. Usai pen mumutho tî mîk xakn̂e Baana.
17Xeosapa tî xakn̂e Isaka komo nîmîtho yekpon̂e me. Parua pen mumutho tî mîk xakn̂e.
18Simei tî xakn̂e Benxamin komo yekpon̂e me. Era pen mumutho tî mîk xakn̂e.
19Xebe tî xakn̂e Xireace pono komo nîmîtho yekpon̂e me, Uri pen mumutho ha. Sion pen rowontho pono komo nîmîtho, Oki pen rowontho pono komo nîmîtho, iitono komo nîmîtho yekpon̂e me tî xakn̂e noro. Amohew pen komo kayaritomon pen mîk xakn̂e Sion. Basan pononho komo kayaritomon pen mîk xakn̂e Oki hara. Noro makî tî xakn̂e iitono komo nîmîtho yekpon̂e me, Xebe mak. Ero wa tî xakn̂e kayaritomo yerewusmacho yekpon̂e komo yosotî.
Saromaw Yehtopo Pokono Rma On
20Ero yimaw mer̂pora ro makî tî xatken̂e Xuta komo, Ixaw Yana komo marha. Axawa wicakî tî xatken̂e iyakenon, tuuna imo yecihtawno wicak ha. N̂eseresmetken̂e roro tî, wooku marha tî n̂eer̂atken̂e roro. Tahwore roro tî xatken̂e okre.
21Kayaritomo komo kayaritomon me tî xakn̂e Saromaw. Miyan komo kayaritomon me rma tî xakn̂e Ewprates xehxan komo kayaritomon me. Piristew komo kayaritomon me marha tî xakn̂e. Exitu rowon xehxan komo kayaritomon me meero xakn̂e. Saromaw purantan tî n̂ekyatken̂e roro n̂examro. Miya roro tî n̂ekyatken̂e noro waihtopo pona roro. Saromaw ya marha tî n̂etantomapetken̂e. Ero wa tî xatken̂e.
22On wicakî tî xakn̂e Saromaw yerewusmacho yîhyawno komo yerewusmacho marha, cewn̂e kaamo yecenarîno mak ha, 6.600 ritru wicakî puruma aposokaxapu, 13.200 ritru wicakî nasînasî, aposokaxapu.
2310 paaka yupurukrexapu, 20 paaka woskara pononho, 100 oper̂a, ero wicakî xakn̂e roro iyotî komo kaamo po roro tonosom. Kooso marha n̂ekyatken̂e iyotî komo me, kooso warai komo, pixkaru komo, kapikara komo, yuruma komo, miyan komo rma. Ero wicakî n̂examro yeseresmacho xakn̂e cewn̂e kaamo yecenarîno mak.
24Kayaritomo komo yopono me tî xakn̂e Saromaw Ewprates pona rorono komo yopono me. Tipsa poi rorono komo, Kasa pona rorono komo, ero wicakno komo yopono me tî xakn̂e. Ahnoro kayaritomo komo tî xatken̂e Saromaw mamawno me Ewpratesî yepu xehxan komo. Saromaw waparî me cehsom exihra ro makî tî xakn̂e, miyan komo rma tî xatken̂e noro waparî mera.
25Erasîn me ro makî tî xatken̂e Xuta yepamtho komo, Ixaw Yana komo marha. Tînatîrî ro komo mîtwo rma tî xatken̂e ahnoro mak, uupa yepu mîtwo, piiku yepu mîtwo marha.
26Yaake xakn̂e Saromaw yoku kawaru. 40.000 tî xakn̂e kawaru yeken, Saromaw tararan yaan̂e yeken. 12.000 tî xakn̂e kîrkomo, kawaru yaan̂e komo.
27Roowo raco yawno komo nîmîtho tî erewsî n̂ekpetken̂e roro, Ero nuun̂i po xa erewsî ekpoko amoro, kacho yaw roro n̂ekpetken̂e. Saromaw yerewusmacho tî mîn n̂ekyatken̂e, yîhyawno komo yerewusmacho marha. Ero exihra nas okwe erewsî, kacho exihra ro mak xakn̂e. Ero wa tî xakn̂e ekpon̂e komo yanme.
28Sepata marha tî n̂ekpetken̂e, puruma yeputho marha. Ero yipu tî n̂ekpetken̂e kawaru nahrî, yînahrî komo yîmtotopo ro yaka n̂ekpetken̂e. Ero wicakno komo nahrî ekpoko amoro, kacho yaw roro rma tî n̂ekpetken̂e roro. Ero wa kawaru nînahmetken̂e.
29Takîhsom me xa Saromaw n̂iir̂akn̂e Kaan, yuhnari yîhtînon̂e me xa. Miyan yîhtînon̂e me rma tî n̂iir̂akn̂e yukuknomarî yopono yîhtînon̂e me. Axawa nasî yukuknomarî yopo tuuna imo yecihtawno ero wicakî tî xakn̂e Saromaw nîhtînorî.
30Yuhnari yîhtînon̂e me tî xakn̂e resce n̂ixan komo yopo ro mak, Exipsiu komo yopo marha.
31Yuhnari yîhtînon̂e me tî xakn̂e mîk hak yopo, Etan yopo, Esîraita yopo ha, Eman yopo marha, Karko yopo marha, Tahta yopo marha, Mao mumuru komo yopo ha. Mîk hak rowon pono komo ya tî n̂esekaiporekn̂e noro yuhnarîno yîhtînon̂e me ehtopo.
323.000 poko tî nîmtapowakn̂e kakîhrecho komo poko. Yaake marha tî nakîhcekn̂e waano, 1.005.
33Weewe komo poko tî nîmtapowakn̂e mîn hak poko. Setru poko tî nîmtapowakn̂e Ribanu pono poko. Miyan poko rma tî nîmtapowakn̂e weewe komo poko. Iisopu poko meero tî nîmtapowakn̂e, waaca pore tatîhtaxmu poko ha. Comota pono komo poko marha tî nîmtapowakn̂e miyan komo poko rma. Tarin̂em poko marha tî nîmtapowakn̂e, torowo komo poko, sehrere me tîtosom komo poko, ootî komo poko. Miyan komo poko rma tî nîmtapowakn̂e.
34Mîk hak rowon pono komo tî n̂encetken̂e takîhso xa yîmtapotarî poko. Ero ke mokyatken̂e roro yîmtapotarî yentaxi. Tîkayaritomon komo yanme so rma tî mokyatken̂e. Ero wa tî mokyatken̂e Saromaw mtapotarî yentaxi.
Kaan Mîn Me Ciisom N̂enmekyasî Saromaw

1Ero yinhîrî Iraw takî tî n̂en̂epekn̂e tmaywen komo Saromaw yaka. Ciru pono komo kayaritomon mîk xakn̂e Iraw. Kayaritomo me Saromaw ciitoponho tî n̂encekn̂e, yîîm pen retawno me ciitoponhîrî ha. Tapi pen xatînho tî mîk xakn̂e Iraw.
2Ero yinhîrî takî tî tîmtapotarî yekatîmn̂e komo n̂en̂epekn̂e Saromaw Iraw yaka hara.
3Ero ke tî yîmtapotarî n̂ekatîmyatken̂e, On wara tî nîîke Saromaw, ketken̂e tî, Ai oyakno, on wara cma re wîîkes awya, apapa pen yehtoponho mencesî, Tapi pen yehtoponho ha. Kporin komo mîn cirihra tî xakn̂e noro pen cetar̂macho poko roro cexirî ke okwe. Mehxa mehxa wara tî mokyatken̂e noro waparî komo. Ero ke cetar̂maxmu me thakwa tî xakn̂e. Pahkî exiche tak yîîxatî pîn komo yopono me takî tî n̂iir̂akn̂e Kporin komo, miyan komo yopono me rma.
4Oroto tak tîtken̂e oriyasî Kporin komo, ponaro oyehtopo ha. Tawakem me tak naxe omîtwono komo miyan komo rma. Owaparî mokuhra ro mak nasî, oyesemetanmetopo marha exihra nasî.
5Ero ke ow tak Kporin komo mîn ciitopo wîhtînoyasî, ponaro oyehtopo mîn. Ero wara rma tî kekn̂e Kporin komo apapa ya. Amn̂e awaipuche amumuthîrî tak wiir̂asî kayaritomo me ahretawno me. Noro tak n̂iir̂asî omîn, oyosotî yekenî ro, kekn̂e tî yîwya. Ero ke yîmtapotarî yaw roro rma tak ciri xe wasî.
6Ero ke awanton komo ya cma re mamapesî setru yepu, Ribanu pono ha. Ohyaka cekposom me cma re mamapesî. Oyanton komo wen̂epesî amaywen komo yakronomachome. Awanton komo wepemesî amachonhîrî komo yepetho. Ero wicakî cepemapore nasî, kache awya ero wicakî wepemesî. Camkî mak nas amna weewe yamacho poko, enporitopo poko marha. Amyamro xa maxe yaana me ero yipu poko, Siton pono komo amyamro. Ero wara tî nîîke Saromaw awya, ketken̂e tî. Ero wa tî ketken̂e Samromaw n̂en̂epetho komo Iraw ya.
7Ero wa kacho yentache takî tî tahwore xa xakn̂e Iraw. On wara tî kekn̂e, Kir̂wan̂he xa nai ham okre Kporin komo. Takîhsom tak nîmye ham okre Tapi pen ya yumumuru. Ixaw Yana komo kayaritomon me n̂iire okre, mer̂pono pîn komo kayaritomon me ha, kekn̂e tî.
8Ero ke tîmtapotarî yekatîmn̂e komo tî n̂en̂epekn̂e Iraw Saromaw yaka hara. On wara tî nîîke Iraw awya, ketken̂e tî, Ai oyakno, amtapotarî wentai. Taa, wîîkes awya, yiixe awehtopo wîmyas awya setru yepu, siprexte yepu marha.
9Oyanton komo tak n̂aar̂axe weewe yepu Ribanu pononho tuuna imo kwaka. Iito tak kan̂ihcexe yaake so kir̂wan̂he aatome yukwaw. Ero yipu tak naar̂axe anakwataka roro. Ahtono yaka arî xe may yîwya so, Iina naacowpe, kasko mak owya. Iito tak nîmhokexe hara aatome tak awya so. Ero ke ohyaka takî cma re mekpesî ohyawno komo nahrî, nîîke tî Iraw, ketken̂e tî. Ero wa tî ketken̂e Iraw n̂en̂epetho komo Saromaw ya.
10Ero ke setru yepu takî tî nîmyakn̂e Iraw Saromaw ya, siprexte yepu marha. Yiixe noro yehtopo wicakî rma tî nîmyakn̂e yîwya.
11Ero yepetho me takî tî Saromaw nîmyakn̂e Iraw ya hara. Puruma tî nîmyakn̂e yîwya 4.400.000 ritru wicakî. Asece marha tî nîmyakn̂e yîwya 440.000 ritru wicakî. Ero wa tî nîmyakn̂e yîhyawno komo nahrî me. Ero wicakî so tî nîmyakn̂e roro yîwya yicimn̂ipuntaxera so.
12Taa, on wara tî xakn̂e Kporin komo Saromaw poko, yuhnarino yîhtînon̂e me tî n̂iir̂akn̂e tîmtapotachonhîrî yaw roro rma. Tawake tî xatken̂e etpoko Iraw, Saromaw yakro. Cetakronomarî, kacho poko tî nîmtapowatken̂e.
13Ero yimaw takî tî cetapickaxmu komo men̂ekekn̂e Saromaw Ixaw Yana poyino komo. Mer̂pono pîn men̂ekekn̂e, 30.000 tî.
14Ribanu pona tî n̂en̂epekn̂e noro yipu komo. Anarî nuun̂i po roro tî 10.000 cetapickaxmu komo n̂en̂epekn̂e iina. Iito tî n̂etapicketken̂e cewn̂e nuun̂i mak tîmîn komo yaka tmohtome so hara. Tîmîn yaw so tî xatken̂e 2 nuun̂i tîtotome so xa hara etapickaxi xa hara. Atoniraw tî xakn̂e cetapickaxmu komo yenîn̂e me.
15Anarî komo tî napickekn̂e hara Saromaw tawsîn̂em yarîrî poko. 70.000 tî napickekn̂e ero yipu poko. 80.000 tî napickekn̂e hara toopu towtopo poko. Îîpî chew tî n̂etapicketken̂e n̂examro reha.
163.300 tî nantomekn̂e cetapickaxmu komo yenîrî poko. Saromaw maywenî ro komo poyino mîkyam nantomekn̂e ero yipu poko.
17On wara tî kekn̂e kayaritomo toopu town̂e komo ya, Porin komo men towcoko toopu mko, cepethîkem kom ha. Kir̂wan̂he men sahsamacoko Kporin komo mîn yapon me ciisom ha, kekn̂e tî.
18Ero ke Saromaw yanton komo tî n̂etapicketken̂e toopu towrî poko, Iraw yanton komo marha, Xibaw pono komo marha. Toopu nowyatken̂e, weewe sahsametken̂e, ero wa tî n̂etapicketken̂e Kporin komo mîn me ciisom poko. Ero wa tî n̂etapicketken̂e.
Kaan Mîn Tak N̂iir̂asî Saromaw

1Taa, ero yimaw takî tî Kaan mîn ciitopo n̂ihciyakn̂e Saromaw. 4 cimn̂ipu tî xakn̂e Ixaw Yana komo kayaritomon me noro yehtoponho. 480 cimn̂ipu xakn̂e Ixaw Yana komo mohtoponho Exitu poi. 2-înhîrî nuun̂i po tî Kaan mîn n̂ihciyakn̂e, sipe po. Ero po xa tî n̂ihciyakn̂e.
2On wicakno tî nukuknomekn̂e Kporin komo mîn, 27 metru wicakî tî nukuknomekn̂e ehyatkawnon, 9 metru wicakî tî nukuknomekn̂e akwerî, 13,5 metru wicakî tî nukuknomekn̂e kawnon.
3Ero potawno takî tî nukuknomekn̂e Kaan mîn potuhremacho hara, wacamnî mak ha. Kaan yakro yîmtapotacho komo potarî n̂ixa tî nukuknomekn̂e 9 metru wicakî. Kaan mîn yakwerî yecenarî rma xakn̂e ero ehyatkawnon. 4,5 metru wicakî tî xakn̂e akwerî, wacamnî yakwerî.
4Mîîmo yewkanapan marha tî n̂iir̂akn̂e yaake. Weewe tî n̂iir̂akn̂e ero yecepu me, enporixapu weewe ha.
5Amtakpo marha tî n̂iir̂akn̂e yaake mîîmo wacan poko cetahsîso. Mîîmo mamhoko n̂iir̂akn̂e. Ero wa n̂iir̂akn̂e amtakpo mko, Kaan yakro yîmtapotacho komo tmamritîkaxi ro, Kaan yekenî ro tmamritîkaxî ro marha tî n̂iir̂akn̂e amtakpo mko.
6Esepore ro tî n̂iir̂atken̂e amtakpo mko. Rooporeno tî xakn̂e 2,3 metru wicakî akwerî, rakatawno tî xakn̂e 2,7 metru wicakî akwerî, eporeno tî xakn̂e 3,1 metru wicakî akwerî. Ero mko mkari tî n̂iir̂akn̂e epirî ero poko ciitome ecetî mko. Kaan mîn wacan yaka xa ciri xera tî xakn̂e ecetî mko.
7On wara tî n̂iir̂atken̂e toopu mko, ero mko tî sahsametken̂e towtopo to rma. Kir̂wan̂he ro makî tî ero memeseretken̂e. Ero yipu mko takî tî n̂iir̂atken̂e mîîmo wacan me. Knai knai kahra ro mak xatken̂e aama ke Kaan mîn yaw rma, cek kahra marha xatken̂e wakîknotopo ke. Ahce warai ke na cirihra ro mak xatken̂e, kuripara ke. Tîtken̂e mak tî n̂iir̂atken̂e.
8Mîîmo yawxaw tî xakn̂e amtakpo metatan, yîrakatarî metatan. Ehyu tî n̂iir̂atken̂e ero yaka kawomtopo. Ehyu xa hara tî n̂iir̂atken̂e epoyino yakan hara amtakpo metatan yakan ha.
9Ero wa tî Kaan mîn poko xakn̂e Saromaw ciitîkaxi ro. Ciriche mîîmo wacan takî tî nîmkarinomekn̂e setru sahsamaxapu ke.
10Ero yinhîrî takî tî amtakpo mko n̂iir̂akn̂e anarî mko hara. Kaan mîn tmamritîkaxi ro n̂iir̂akn̂e. Setru sahsamaxapu ke cetahsîso tî xakn̂e amtakpo mko Kaan mîn poko. 2,3 metru wicakî so tî xakn̂e amtakpo mko kawnon, epoyino mko ero wicakî so marha tî xakn̂e, ero yepoyino mko xa hara ero wicakî xa marha. Ero wa tî xakn̂e amtakpo mko.
11-12Ero yinhîrî on wara takî tî kekn̂e Kporin komo Saromaw ya, Ai okopuci, on wara wîîkes awya on omîn poko an̂irirî poko, omtapotachonho yaw roro xa awexi xe wasî. Owya apanatanmetopo yewetî xe was awya. Ero yewehcataw awya, omtapotachonho yaw roro rma kakronomesî amn̂e, aamo pen ya wîîkekn̂e ero yaw roro ha.
13Ixaw Yana komo chewno ro me marha wasî, ahsîpînkara ro mak wasî, kekn̂e. Ero wa tî kekn̂e Kporin komo Saromaw ya.
14Ero ke tî Kaan mîn poko xakn̂e Saromaw ciitîkaxî ro.
15Kaan mîn wacan tî n̂iir̂akn̂e setru sahsamaxapu. Takwekemu mko tî n̂iir̂akn̂e waaca me. Mîîmo yetarî poyero ahruru pona roro ero mko n̂iir̂akn̂e wacan me. Ero yinhîrî siprexte sahsamaxapu takî tî n̂iir̂akn̂e mîîmo yeretarî roron me. Ero wa tî n̂iir̂akn̂e.
16Ero yinhîrî amtakpo tî n̂iir̂akn̂e xa hara 9 metru wicakî ehyatkawnon. Ero marha tî wacancekn̂e setru sahsamaxapu ke, mîîmo yetarî poyero ahruru pona roro n̂iir̂akn̂e. Kaan mîn mapitawno mîn n̂iir̂akn̂e amtakpo, Kporin komo yekenî ro me.
17Ero yinhîrî mîîmo potawno tî n̂iir̂akn̂e hara amtakpo. Kaan yakro yîmtapotacho komo me tî n̂iir̂akn̂e. 18 metru wicakî tî n̂iir̂akn̂e kawnon.
18Mîîmo wacan ahnoro tî xakn̂e setru re. Ero n̂enpor̂atken̂e epemrutun me so waaca poko hakî. Bacibaci warai me marha tî n̂enpor̂atken̂e. Waaca ahnoro tî xakn̂e tîratarinomaxi setru sahsamaxapu ke, toopu tî esenpora ro makî tî xakn̂e mîîmo yaw.
19Ero yinhîrî Kporin komo yekenî ro takî tî n̂iitîkekn̂e hara. Mîîmo yatumnawno me tî n̂iir̂akn̂e. Kporin komo yamatan yeken me tî n̂iir̂akn̂e, yîmtapotarî yen yeken me ha.
209 metru wicakî tî xakn̂e amtakpo ehyatkawnon, ero wicakî xa marha tî xakn̂e akwerî hara, ero wicakî xa marha tî xakn̂e kawnon hara. Ciriche tak ero nîratarinomekn̂e ooru ke, esmanî ro ke. Iito marha tî xakn̂e aapo hara kotoporem yakn̂itopo. Setru sahsamaxapu marha tî mîn n̂iir̂akn̂e.
21Kporin komo mîn ahnoro tî nîratarinomekn̂e ooru ke. Ero yinhîrî kanawa mici warai marha tî n̂ehyatkekn̂e mîîmo wacan poko potawno poko mak. Ooru marha tî mîn nakîhcekn̂e kanawa mici warai me. Amtakpo perî marha tî nîmkarinomekn̂e ooru ke.
22Ahnoro Kporin komo mîn tî nîratarinometîkekn̂e ooru ke. Kotoporem yakn̂itopo marha tî nîmkarinometîkekn̂e ooru ke. Ero wa tî nakîhcekn̂e aapo, Kporin komo yekenî ro mîtwono ha.
23Taa, ero yinhîrî takî tî kerubin warai n̂enpor̂akn̂e asakî, Kporin komo yekenî ro yakan me. Oripera yepu tî n̂enpor̂akn̂e noro yipu me so. 4,5 metru kawnonke so tî n̂iir̂atken̂e ha.
242,3 wicakî tî xakn̂e kawnon anarî yaporî yaimo yaporî warai. Ero wicakî xa marha tî xakn̂e anarî yaporî hara. Ero ke 4,6 wicakî xakn̂e kaw aporî mko anarî yaporî mapitai anarî yaporî mapitaka hara.
25Anarînhîrî kerubin warai marha tî xakn̂e 4,5 metru wicakî kawnonke xa marha. Etîme re makî tî n̂iir̂atken̂e kerubin warai.
264,5 metru wicakî kawnonke tî xakn̂e anarî, 4,5 metru wicakî kawnonke xa marha tî xakn̂e anarî hara.
27Kerubin warai yenporitîkache Kporin komo mîn mapitawno yaka takî tî n̂iir̂atken̂e. Tapockaw tî n̂iir̂atken̂e waaca tapeso ro. Akrono marha tî n̂iir̂atken̂e tapockaw waaca tapeso ro hara. Amtakpo rakataw takî tî teme wara n̂iir̂atken̂e aporî poturu mko. Ero wa tî kerubin warai yaporî xakn̂e.
28Kerubin warai marha tî nîmkarinomekn̂e ooru ke.
29Ahnoro mîîmo wacan tî wakîknoyakn̂e kerubin warai me, kuum yepu warai me, epemrutun warai me. Ero warai ke so tî n̂enporitîkekn̂e amtakpo wacan, mapitawno wacan ha, potawno wacan marha.
30Mîîmo yeretarî roron tî nîmkarinomekn̂e ooru ke. Ero wa tî nîmkarinomekn̂e mapitawno yeretarî roron, potawno yeretarî roron marha.
31Oripera yepu ke tî mapitawno metatan n̂iir̂atken̂e asak hakno. Metata yaporwan marha tî n̂iir̂akn̂e, peyecepu mko marha. Kinta wicakî waaca raconho mîn n̂iir̂atken̂e metata mko me.
32Metata ciriche kerubin warai me takî tî wakîknoyakn̂e ero pore, kuum yepu warai me, epemrutun warai me, ero warai me tî wakîknoyakn̂e metata mko poko. Wakîknoche nîmkarinomekn̂e ooru ke. Kerubin warai tî nîmkarinomekn̂e, kuum yepu warai meero. Ero wa tî n̂iir̂akn̂e.
33Kaan mîn potarî metatan marha tî nakîhcekn̂e. Metata yecepu tî ka n̂iir̂akn̂e oripa yepu. Kwahta wicakî waaca raconho n̂iir̂akn̂e ero me, metata mko me.
34Metata takî tî nakîhcekn̂e siprexte yepu. Asakî tî nakîhcekn̂e tankaxmu. Xehxa asakî metata tî nakîhcekn̂e iito re rma. Mehxa marha tî nakîhcekn̂e asak hara metata iito re xa marha.
35Ero poko marha tî kerubin warai me n̂enpor̂akn̂e kuum yepu warai me, epemrutun warai me, ero warai me tî n̂enpor̂akn̂e xa hara. Enporiche takî tî nîmkarinomekn̂e ooru ke. Ero wa tî nîmkarinometken̂e enporixapu mko.
36Mehxa Kporin komo mîn roron takî tî wacancetken̂e toh ke, sahsamaxapu ke. Osorwaw yatî tî n̂iir̂atken̂e waaca. Setru sahsamaxapu marha tî waaca me cewn̂e yatî mak. Ero wa tî yîhroron wacancekn̂e.
374 cimn̂ipu tî xakn̂e kayaritomo me Saromaw yehtoponho Kporin komo mîn yapon ciir̂ataw, yuhnawno ciir̂ataw. Siipe po xa tî ero n̂iir̂akn̂e nuun̂i po.
3811 cimn̂ipu takî tî xakn̂e kayaritomo me ehtoponhîrî Kaan mîn ciitîketaw tak. Mewrexapu yaw roro rma tî n̂iitîkekn̂e. Buuru po xa tî n̂iitîkekn̂e, nuun̂i po. Ero ke 7 cimn̂ipu tî n̂enatkekn̂e cirirî poko. Ero wicakî pahkî tî xakn̂e Kporin komo mîn ciitopo.
Mîîmo Mko Xa Hara N̂iir̂asî Saromaw

1Ero yinhîrî takî tî tîmîn n̂iir̂akn̂e hara Saromaw. 13 cimn̂ipu tî n̂enatkekn̂e ero ciitoponho.
2Amtakpo tî n̂iir̂akn̂e ero yaw rma, porinî ro mak. Ribanu Comotan, kacho me tî nosohcekn̂e ero, amtakpo imo ha. 46 metru wicakî tî xakn̂e ehyatkawnon, 23 metru wicakî tî xakn̂e akwerî, 13,5 metru wicakî tî xakn̂e kawnon hara. Setru yepu tî n̂iir̂akn̂e mapata, yaake. 4 yatî tî n̂iir̂akn̂e pataw roro, etmoxe so ciki. Xehxa anarî yatî n̂iir̂akn̂e, mehxa anarî yatî hara, 4 yatî. Makwananî mko marha tî n̂iir̂akn̂e ero yipu kanahtaka so, setru sahsamaxapu marha tî.
3-4Setru ke marha tî tahruso xakn̂e mehxa, kahsî, sasamaxapu ke ha. Makwanan yepoyino tî mîn xakn̂e ahruru. Ero yapon me tî xakn̂e makwanan mak. 45 yakenon tî xakn̂e makwanan. 15 so tî xakn̂e makwananî mko anarî yatî yaw so. Mîîmo yewkanapan marha n̂iir̂atken̂e. Tpomxe so tî n̂iir̂atken̂e 3 so. Xehxa tî xakn̂e ewkanapan, emtacho po hara tî xakn̂e anarî hara ewkanapan. Ero wa so n̂iir̂atken̂e.
5Cecehke so tî n̂iir̂akn̂e metata mko ahnoro, ewkanapan marha ahnoro. Peyecepu marha tî n̂iir̂akn̂e. Ero wara tî n̂iir̂akn̂e porin amtakpo.
6Mîîmo potuhremacho marha tî n̂iir̂akn̂e tkawno. Mapata Ken̂arî, kacho me tî nosohcekn̂e ero hara amtakpo. 23 metru wicakî tî xakn̂e ehyatkawnon, 13,5 wicakî tî xakn̂e akwerî hara. Tmahcai tî xakn̂e ero potaw. Mahcan mapatan tî n̂iir̂akn̂e. Ero pona tak ahruru n̂iir̂akn̂e hara.
7Anarî marha tî n̂iir̂akn̂e amtakpo kayaritomo yaponî ro yamtakpon iina ceremachome en̂ekano riyataw. Ero ke, En̂ekano Ritopo, kacho me tî nosohcekn̂e ero hara amtakpo. Setru ke xa marha tî wacancekn̂e ero hara sahsamaxapu ke takwekem ke. Mîîmo yeretarî roron poyero makwanan pona roro tî n̂iir̂akn̂e ero yipu waaca.
8Yîmîn rakataw tî xakn̂e yîhroron xa hara. Ero wacan marha tî xakn̂e setru sahsamaxapu takwekem. Ero yinhîrî anarî mîîmo xa hara tî n̂iir̂akn̂e Saromaw, tîmîn wara rma ha re. Paraw yemsîrî tî nahsîyakn̂e cipici me, noro mîn me tî n̂iir̂akn̂e ero hara.
9Ero wa n̂iir̂akn̂e mîîmo yamtakponî mko. Toopu xa takî tî n̂iir̂akn̂e mîîmo wacan me so xa, kirwanî mko toopu, cepethîkem xa. Toopu rma tî sahsametken̂e eken yecenarî xa. Mehxa xehxa tîsahsamaxi xakn̂e. Ero yipu tî n̂iir̂akn̂e mîîmo wacan me so miya rorono me, makwanan pona rorono me. Ehyatkaw xakn̂e waaca mko, yîhroron pona roro.
10Toopu marha tî n̂iir̂akn̂e mîîmo yapon me, yuhnawno me ha. Cepethîkem mîn xakn̂e toopu, porin. 4,5 metru wicakî tî xakn̂e anarî mko, 3,6 metru wicakî tî xakn̂e anarî mko hara.
11Ero yipu xa marha tî n̂iir̂atken̂e mîîmo wacan me hara, toopu cepethîkem ha. Setru sahsamaxapu marha tî n̂iir̂akn̂e wacan me.
12Ero wara xa marha tî xakn̂e yîhroron, porin, twacaye marha tî xakn̂e toh ke, sahsamaxapu ke. Osorwaw yatî tî xakn̂e toopu etantaw re. Setru sahsamaxapu mko marha tî n̂iir̂akn̂e ero wacan me hara. Ero yipu ke marha twacaye tî xakn̂e Kporin komo mîn roron hara, kayaritomo mîn potuhremacho marha. Ero wa tî mîîmo mko n̂iir̂akn̂e Saromaw, tîhroron wacan marha.
Kaan Mîn N̂iir̂asî Saromaw
13Taa, ero yimaw Iraw takî tî nan̂ikpekn̂e Saromaw Ciiru pononho.
14Nahtari yepamtho tî noro yon xakn̂e, iin̂o waixapu tî mîk xakn̂e yîson. Yîîm pen tî xakn̂e Ciru pononho. Bronse ciin̂e ro tî mîk noro pen xakn̂e, yîîm pen. Tamocamkîno pînî ro makî tî mîk xakn̂e Iraw. Takîhso xa tî xakn̂e bronse ciitopo poko, ahce na me ciitopo poko ha. Ero ke noro takî tî mokyakn̂e Saromaw yaka. Ahnoro takî tî noro n̂iir̂akn̂e bronse ciixapu mko Saromaw yanme.
Kaan Mîn Mapatan N̂iir̂asî Iraw
15Bronse marha tî n̂iir̂akn̂e mapata imo me. Asakî tî n̂iir̂akn̂e. 8,1 metru wicakî tî xakn̂e kawnon, 5,4 metru wicakî tî xakn̂e awrutarî kuknomacho.
16Ero yinhîrî asak marha tî n̂iir̂akn̂e mapata kanahtawno hara. 2,3 metru wicakî so tî xakn̂e kawnon.
17Bronse marha tî n̂iir̂akn̂e hara mîîye warai me, kanawa mici warai me marha. Ero mko takî tî n̂iir̂akn̂e mapata imo kanahtawno porokru me. 7 kanawa mici warai tî n̂iir̂akn̂e anarî poko, 7 kanawa mici warai marha tî n̂iir̂akn̂e anarî poko hara.
18Ero wa tî mapata imo n̂iir̂akn̂e. Mapata kanahtawno poko marha tî n̂enpor̂akn̂e roman yeperîrî warai yaake. Asakî yatî tî n̂enpor̂akn̂e ero warai me. Mîîye warai yepoi tî ero yipu mko n̂iir̂akn̂e. Etîme re tî n̂enpor̂akn̂e mapata imo kanahtawno.
19Mîîmo potuhremacho yaw xakn̂e mapata imo. Ero kanahtawno mko n̂iir̂akn̂e epemrutun warai me. 1,8 metru wicakî kawnonke so tî xakn̂e epemrutun warai mko.
20On wara tî xakn̂e roman, mapata imo kanahtawno pokono, 200 wicakî yakenon tî xakn̂e. Tamnon̂em yepoi tî xakn̂e, mîîye warai yepoi marha. Asakî yatî tî xakn̂e roman warai mapata imo kanahtawno tmamriso ro.
21Ero yinhîrî mapata imo takî tî nanîmyakn̂e Iraw piiri, Kporin komo mîn potarî me rma. Kaari n̂ixan ka nanîmyakn̂e. Ero takî tî nosohcekn̂e Xakin me. Ero yinhîrî poowa n̂ixan tî nanîmyakn̂e hara. Ero takî tî nosohcekn̂e Boas me.
22Mapata kanahtawno mko tî xakn̂e epemrutun warai me. Ero wa tî xakn̂e mapata imo, ciitîkaxi takî tî xakn̂e ero yimaw.
Kaan Mîn Mîtwono Mko N̂iir̂as Hara Saromaw, Ero Yawno Mko Marha
23Ero yinhîrî takî tî tuuna yen n̂iir̂akn̂e hara porin ha. 4,5 metru wicakî tî xakn̂e ero potarî yamtarî. Tamnon̂e tî n̂iir̂akn̂e. 2,3 metru wicakî tî xakn̂e kawnon. Porin me tî xakn̂e 13,5 metru wicakî tî xakn̂e awrutarî kuknomacho.
24Potarî mahyaw tî epemrutun warai ciki n̂iir̂akn̂e tmamritîkaxi ro. 20 so tî n̂iir̂akn̂e metru yecenarî. Anarî metru yecenarî ero wicakî xa marha tî n̂iir̂akn̂e hara. Ero wara roro n̂iir̂akn̂e tmamritîkaxî ro. Asakî yatî tî n̂iir̂akn̂e epemrutun warai. Ero mko n̂iir̂akn̂e tuuna yen potarî mahyaw.
25On wara marha tî n̂iir̂akn̂e tuuna yen, paaka warai tî n̂iir̂akn̂e apon me, 12 tî n̂iir̂akn̂e paaka warai. Osorwaw tî xakn̂e paaka nohce wece cewru, osorwaw tî xakn̂e oesce wece cewru hara, osorwaw tî xakn̂e suu wece hara, osorwaw tî xakn̂e resce wece cewru hara. Ero yipu mko maxkokoro tî nakriyatken̂e tuuna yen. Paaka warai matkîrî tî xakn̂e tuuna yen yapomyaw.
26Yahcome tî xakn̂e tuuna yen. Kamorî kawnon wicakî tî xakn̂e iyahconon, ketamoyanketawno wicak ha. Potarî tî xakn̂e tahrem potarî wara, er̂mo kahxapu potarî wara. Epemrutun wara tî xakn̂e swaa wara. Tuuna ke tarîhtosom tî mîn xakn̂e 44.000 ritru wicakno ke ha. Porin me ro makî tî xakn̂e. Ero wa tî xakn̂e tuuna yen Iraw n̂iritho.
27Ero yinhîrî takî bronse takî tî nakîhcekn̂e aapo hara, tîhtakem, cewyarisom me. 10 tî n̂iir̂akn̂e. 1,8 metru wicakî so tî nakîhcekn̂e ehyatkawnon. 1,8 metru wicakî xa marha tî nakîhcekn̂e akwerî hara. 1,3 metru wicakî nakîhcekn̂e kawnon hara.
28On wara tî nakîhcekn̂e aapo mko, yamata wara tî nakîhcekn̂e pataw mak. Panahno mko tî n̂iir̂akn̂e yamata warai me. Panahno yecetî marha tî n̂iir̂akn̂e ehyatkawno mko.
29Tporokye tî xakn̂e panahno mko. Reaw warai tî xakn̂e, paaka warai, kerubin warai, ero warai ke tî xakn̂e tporokye so. Ero mko mahyaw so tî n̂iir̂akn̂e porokru xa hara aroko warai mko hara.
30Tîhtake so tî aapo mko nakîhcekn̂e. 4 so tî n̂iir̂akn̂e yîhtarî, tarara tarî warai ha. Yîhtarî yecepu marha tî n̂iir̂akn̂e asakî so. Ero yecepu tî n̂iir̂akn̂e yamata pokono hara. Bronse tî n̂iir̂akn̂e ero mko me. Bronse marha tî n̂iir̂akn̂e kesemokacho me aapo pono mko. Kesemokacho yecetî mko marha tî n̂iir̂akn̂e. Ecetî mko marha tî n̂iir̂akn̂e aroko warai ke tporokye so.
31Kesemokacho potarî tî xakn̂e tamnon̂e. Meia metru wicakî tî xakn̂e potarî yamtarî. Kesemokacho yecepu tî xakn̂e 0,75 metru wicakî takweke. Tmewreso tî xakn̂e potarî. Ceknuke tko tî xakn̂e aapo, tamnon̂e exihra tî xakn̂e.
32Panahno mko yapomyaw tî xakn̂e yîhtarî, 4 mak, tamnon̂em ha. Tasîsîknoso tî xakn̂e yîhtarî yecepu tarara poko. 0,75 metru wicakî so tî xakn̂e yîhtarî yakwerî.
33Yîhtarî tî xakn̂e tarara tarî wara, sowtatu yen tarî wara. Bronse makî tî n̂iir̂akn̂e yîhtarî, yîhtarî yecepu, ecepu mko ahnoro mak.
34Kesemokacho yecetî tî xakn̂e tarara yeknutaw so. 4 makî tî xakn̂e ecetî mko. Aapo poko ciiso rma tî xakn̂e ecetî.
35Aapo meretwo tî xakn̂e tamnon̂em aan̂apotu warai. Meia metru wicakî tî mîn xakn̂e awrutarî kuknomacho. Ahnoro tî xakn̂e ero re raconho me rma, cewn̂an me rma. Ero wa xakn̂e ecetî mko, panahno mko marha.
36Tamnon̂emu mko tî wakîknoyakn̂e kerubin warai me, reaw warai me, kuum yepu warai me, ero warai me tî porokucekn̂e cesekenkaxî ro. Awci yapomitopo warai me marha tî n̂iir̂akn̂e enporitopo me.
37Ero wara so tî aapo mko nakîhcekn̂e. 10 mak ha. Etîme re makî tî nakîhcekn̂e.
38Ero yinhîrî bronse marha tî n̂iir̂akn̂e kesemokacho me xa hara. 10 tî n̂iir̂akn̂e. Tuuna yen me tî nakîhcekn̂e, kesemokacho komo yen me ha. 880 ritru wicakî so tî nahsîyakn̂e tuuna. Aapo pona so tî n̂iir̂akn̂e kesemokacho mko.
395 aapo tî n̂iir̂akn̂e xehxa kaari n̂ixa. 5 marha tî n̂iir̂akn̂e mehxa hara poowa n̂ixa hara. Porin tuuna yen tî n̂iir̂akn̂e hara mîîmo mîtkoso marha kaari n̂ixa, suu n̂ixa ha re.
40Ero mko tî n̂iir̂akn̂e Iraw. On warai mko tî n̂iir̂akn̂e, wetacitîkesî tak yin̂irithîrî, kesemokacho mko, caarapa mko, tutumu mko. Saromaw mtapotarî yanmen tî n̂iitîkekn̂e ahnoro, Kporin komo mîn yawno mko, yîmkaino mko marha.
41Mapata imo tî n̂iir̂akn̂e asakî, mapata imo kanahtawno mko marha, tutum warai ha, mîîye warai marha, mapata imo kanahtawno pokono,
42400 romanî mko n̂iir̂akn̂e mîîye warai yakrono me ha, asakî yatî tî n̂iir̂akn̂e romanî mko. Ero warai tî n̂iir̂akn̂e mapata imo kanahtawno yenporitopo me.
4310 tî n̂iir̂akn̂e aapo mko, 10 marha tî n̂iir̂akn̂e kesemokacho mko, aapo pono mko.
44Tuuna yen tî n̂iir̂akn̂e cewn̂e mak porin, 12 paaka warai tuuna yen yaponî mko,
45tahremu mko, caarapa mko, tutumu mko, ero warai mko tî n̂iir̂akn̂e Iraw Saromaw mtapotarî yaw roro rma. Bronse tî n̂iir̂akn̂e ero yipu me ahnoro. Tpepeyure tî xakn̂e yin̂irithîrî.
46Xotaw woskaran po tî kayaritomo n̂irpekn̂e yîwya. Kawau tî n̂iir̂akn̂e Iraw ciisom komo kuknon me xa. Bronse tî ka nocoronpekn̂e xukrape cehsoro ero yaka arkachome tak. Mînto nai woskara. Sukoci nasî mehxa, Saretan tak nasî xehxa hara. Iito tî n̂iir̂akn̂e yukuknonî mko, woskara po ha.
47Yin̂irithîrî mko yawsîn tî yukuknomara xakn̂e Saromaw mer̂pora ro mak exirî ke. Yuknomarî yopo tî xakn̂e bronse yawsîn.
48Kporin komo mîn yawno mko marha tî nakîhtopekn̂e Saromaw. Ooru tî nakîhtopekn̂e kotoporem yapon me. Ooru marha tî nakîhtopekn̂e cuure warai yapon me.
49Weeyu yecepu marha tî n̂iir̂akn̂e. 5 tî n̂iir̂akn̂e Kporin komo yekenî ro mîtkoso kaari n̂ixa, 5 xa marha tî n̂iir̂akn̂e poowa n̂ixa hara. Epemrutun warai tî n̂iir̂akn̂e ecepu poko. Ramha mko marha tî n̂iir̂akn̂e, etahsîtopo potkototopo mko marha. Ahnoro tî ero yipu mko xakn̂e ooru re.
50Katî yen marha tî n̂iir̂akn̂e, etahsîtopo potkototopo, tutum, warapapoturu, kotoporem yakn̂itopo ciki, ero yipu tî n̂iir̂akn̂e ooru, esmanî ro. Ooru ciixapu marha tî xakn̂e Kporin komo yekenî ro metatan yetahsîtopo mko, Kporin komo yakro yîmtapotacho yetahsîtopo mko marha n̂iir̂akn̂e, metata yetahsîtopo ha.
51Ero yimaw takî tî ciitîkaxi xakn̂e Kporin komo mîn, Saromaw n̂irpotho, ciitikaxi marha tî xakn̂e ero yawno mko ahnoro. Ero yinhîrî ero yaka takî tî n̂ekpekn̂e Saromaw tîîm pen yawnonho, Kaan ya tîmson tan ha kachonho yîwya. Prata ciixapu mko tî mîn xakn̂e, ooru ciixapu mko marha tî, aapo mko marha, ero yipu mko tî n̂ekpekn̂e Kaan mîn yaka. Kporin komo mîn purantan yîmtotopo yaka tî n̂iir̂akn̂e, amtakpo yaka ha. Ero wa tî n̂iir̂akn̂e Saromaw.
Kaan Yamatan N̂ekyaxe Kaan Mîn Yaka
8
1Ero yinhîrî takî tî Ixaw Yana poritomon komo nan̂ikpekn̂e Saromaw. Tribu yenîn̂e komo, Ixaw Yana poritomon komo, poturme cehsom komo, ero warai komo tî nan̂ikpekn̂e Xerusaren pona. Kporin komo yamatan yarîrî yentome tî nan̂ikpekn̂e. Ero yarî xe tî xakn̂e Saromaw Kporin komo mtapotacho yen. Tapi pen Yewtontho poi arî xe tî xakn̂e. Siaw, kacho rma mîn Tapi pen Yewtontho.
2Ero ke Ixaw Yana komo takî tî mohtîketken̂e kîrkomo. Kayaritomo yaka mokyatken̂e, Saromaw yaka. Tahwotacho komo yimaw mokyatken̂e. Etan̂in po xakn̂e ahwotacho komo, 7-nhîrî nuun̂i po ha. Ero yimaw tî mokyatken̂e.
3Mokuche so Kaan yamatan takî tî nanîmyatken̂e Kporin komo mîn yenîn̂e komo.
4Naar̂atken̂e takî tî. Kaan mîntho marha tî naar̂atken̂e, Kaan yakro esentachonhîrî komo. Ero yawnonho mko marha tî naar̂atken̂e. Ero mko tî naar̂atken̂e tîmsom pokono komo, Repita komo yakro.
5Saromaw tî xakn̂e Kaan yamatan mîtwo. Ahnoro Ixaw Yana komo marha tî xatken̂e iito noro yakro, yîhyaka mohxapu komo. Iito tî oper̂a pen waihketken̂e mer̂pono pînî ro mak, paaka pen marha. Mer̂pora ro makî tî waihketken̂e Kaan ya tîmsom, yukunomarî yopo ro makî tî.
6Ero yinhîrî takî tî Kporin komo mtapotarî yen n̂ekyatken̂e tîmsom pokono komo. Kesentacho yatumnaka xa tî naar̂atken̂e ekenî ro yaka, Kaan yamtakponî ro yaka. Kerubin warai xakn̂e, iina naar̂atken̂e, aporî makataka.
7Kaan yamatan yeken yepoi tî xakn̂e kerubim warai mko tapockantaxi so. Kaan yamatan yahrun̂e wara tî xakn̂e aporî komo, aatopo yahrun̂e wara meero. Ero wa tî xakn̂e kerubin warai yaporî.
8Kaw so tî xakn̂e aatopo, weewe xîkrî. Ero mapirî tî n̂esenpekn̂e mehxa Kporin komo yamtakpon yaw kexitaw, amtakponî ro mîtwono yaw ha. Esenîra tko tî xakn̂e mehxa katpanaw kexitaw. Iito rma tî nai aatopo oroto.
9Kaan yamatan tî xakn̂e yarîhra ha re. Toopu makî tî xakn̂e ero yaw enporixapu, Mosese pen n̂enkaputho. Pahxa n̂he Ixaw Yana komo mokyataw Exitu poi Kporin komo tî nîmtapowakn̂e Ixaw Yana komo yakro akronomacho komo poko ero yimaw tî toopu n̂enkayakn̂e Mosese iina, ero yimawnonho rma tî iito xakn̂e Kaan yamatan yaw. Ero yipu tî naar̂atken̂e Kaanî mtapotarî yen.
10Ero yinhîrî takî tî Kporin komo yamtakpon yai n̂epataketken̂e tîmsom pokono komo. Epatakache so takî tî kaweresî ken̂e xakn̂e Kporin komo mîn.
11Ero ke cemyawno komo pokohra tî ka xatken̂e tîmsom pokono komo kaweresî ken̂e xa exirî ke, Kporin komo weyuru yesenporî ke marha. Kporin komo mîn yawronohkatîkan̂e wara tî xakn̂e weeyu oco.
12Ero yimaw takî tî nîmtapowakn̂e Saromaw. On wara tî kekn̂e, Ai oyakno komo, on wara tî kekn̂e Kporin komo pahxa, Tuuna yewru warai chewno ro mak Ow ha, kekn̂e tî.
13On wara tko wîîkes awya Apa oroto, amîn takî wiire cenporem xa. Awekenî ro me wiire eroromerono me ha, kekn̂e tî.
Saromaw Nîmtapowasî Esenmexapu Komo Yakro
14Ero wa kache n̂etaknamekn̂e takî tî kayaritomo Ixaw Yana komo wece. Cececetoso tî xatken̂e iito. N̂examro yakro takî tî nîmtapowakn̂e. Awakronomacowpe xa Kporin komo, kekn̂e tî yîwya so.
15On wara marha tî kekn̂e, Kir̂wan̂he xa mai ham, kapore nasî Kporin komo ya, ponaro Ixaw Yana komo yehtopo ya. Noro tî nîmtapowakn̂e Apapa pen yakro, Tapi pen yakro. Ero wa kachonho yaw roro rma tak oriye ham tamorî ke rma. On wara kai hara Noro,
16Pahxa rma oyanan komo wekyakn̂e Exitu poi Ixaw Yana komo. Ero yimawno n̂ixa ro rma oyewtonî ro men̂ekara wîxakn̂e tribu komo yewton poyino. Ero yipu pona omîn cirpora wîxakn̂e yîwya so oyosotî yeken me. Tapi tko wiire oyanan komo kayaritomon me, kekn̂e yîwya.
17Ero ke on wara wîîkes ow hara Saromaw ha, Kporin komo yosotî yeken ciri xe rma tî re xakn̂e apapa pen ponaro Ixaw Yana komo yehtopo mîn ciri xe.
18On wara tko tî kekn̂e Kporin komo apapa pen ya, Kir̂wan̂he rma nas owya oyosotî mîn ciri xe awehtopo.
19Omînî tko cirihra rma masî amoro. Amumuru xa yo n̂iir̂asî mîîmo, oyosotî me cetacisom, apunthîrî rma mîk n̂iir̂asî, kekn̂e tî yîwya.
20Ero ke tak Apapa pen yîhretawno me tak oriye tîmtapotachonhîrî yaw roro rma. Ero ke Ixaw Yana komo kayaritomon me tak wasî ow hara oroto. Ero wa noro wiir̂as amn̂e, kekn̂e Kporin komo. Ero ke ero wa wasî yîmtapotachonhîrî yaw roro rma. Kporin komo yosotî yeken tak wiire mîîmo, ponaro Ixaw Yana komo yehtopo yosotî yeken ha.
21Ero yaw tak Kaan yamatan yekenî ro wiire hara mîîmo yaw. Pahxa kporin pen komo yekyataw Exitu poi, Kakronomexe so amn̂e, kekn̂e Kaan yîwya so. Ero wa kachonho yen yeken mîn wiire ha, kekn̂e tî. Ero wa tî kekn̂e Saromaw Ixaw Yana komo ya.
Kaan Yakro Nîmtapowasî Saromaw Esenmexapu Komo N̂entarî Me
22Ero yinhîrî Kporin komo ya tîmsom yakn̂itopo mîtwo takî tî n̂ecececekn̂e Saromaw. Ixaw Yana komo yeepatai rma tî n̂ecececekn̂e. Napockanwakn̂e takî tî kaapu wece.
23On wara tî kekn̂e Kaan ya, Apa, ponaro Ixaw Yana komo yehtopo Amoro. On wara cma re wîîkes awya, Amoro mak Amoro Kaan, anarî exihra ro mak nasî awarai. Kah yaw exihra nasî, roowo po marha exihra nasî. Amtapotachonhîrî yaw roro ciino rin̂e ro Amoro, apînîn yaw so wasî, kachonho yaw roro ha. Ero wa masî awanme mak xa cexi xatî komo poko.
24Amtapotachonhîrî yaw roro rma amna makronome ham. Kakronomexe so amn̂e mîîkekn̂e apapa pen ya. Oroto tak ero wa kachonho yaw roro rma amna makronome ham. Amtarî ke makî ka mîîkekn̂e yîwya, oroto tak awamorî ke xa tak amna makronomesî. Ero ke wa anakronomarî me xa nas amna oroto.
25Ponaro Ixaw Yana komo yehtopo Amoro Apa. Ero ke on wara wîîkes awya, amtapotachonhîrî yaw roro rma cma re kayaritomo me miir̂asî roro Tapi yepamtho komo. On wara tî mîîkekn̂e yîwya, apapa pen ya. Awanton mîk, noro ya mîîkekn̂e, Awepamthîrî komo naxe amn̂e Ixaw Yana komo kayaritomon me miya roro. Watohnî me ro mak ero wa naxe. Kir̂wan̂he cexi xe cexitaw so makî tko ero wa naxe. Oyanme roro masî, ero wa xa marha cexitaw so n̂examro kayaritomo me naxe, mîîkekn̂e tî yîwya.
26Apa, ponaro Ixaw Yana komo yehtopo Amoro. Amtapotachonhîrî yaw roro rma tak amna cirko, apapa pen ya mîîkekn̂e ero wa kachonho yaw roro ha, wîîkesî. Awanton mîk xakn̂e apapa pen, Tapi, noro ya mîîkekn̂e.
27On̂iritho on amîn. Kaanî ro xa tko Amoro. Noro yipu ma re mesekenme roowo pona? Kaapu mawronohketîkesî, epoyino meero nasî wahra awecenarîra. Soroso xa thakwa on̂iritho yopo ro mak masî on yopo ha.
28Wara rma omtapotarî cma re mencesî, awanton mak ow ha. Ponaro oyehtopo Amoro Apa. Ero ke kîmtapowasî awakro yiixe oyehtopo poko. Ero ke omtapotarî cma re mencesî Apa.
29On poko cewke cma re masî amîn poko. Kosope meero poko cewke esko, katpanaw meero. On wara mîîkekn̂e on poko mîîmo poko, Oyosotî yeken me tak nasî, mîîkekn̂e. Ero ke omtapotarî cma re mencesî on wece cewru omtapowataw.
30Yiixe oyehtopo poko omtapowataw roro cma re omtapotarî mencesî, awantonî mtapotarî ha. Ayanan komo mtapotarî marha cma re mencesî, Ixaw Yana komo mtapotarî. On wece cewru yîmtapowataw so Amoro cma re mencesî kah yaw rma, awekenî ro po. Yîmtapotarî komo yencetaw awya kicicme ehtoponhîrî komo cma re mîhcamnoyasî.
31Anarimaw kicicme na nai anarî komo tpoyino wece rma okwe. Ero yinhîrî, Kicicme exihra ro mak weexi noro poko, nîîke na en̂ekano rin̂e komo ya. Tanî rma na ero wa nîîke amîn mîtwo, awya tîmsom yakn̂itopo mîtwo rma.
32Yîmtapotarî cma re mencesî kah yaw rma. Ero ke ero wa kan̂e komo en̂ekakî Amoro, epantome awya. Kicicme cehsom komo mîwîrîmesî yînwîrîmathîrî komo wara xa marha. Kir̂wan mîkro, mîîkesî reha kir̂wan komo poko. Ero ke noro yipu komo akronomakî kir̂wan me ehtoponhîrî komo yaw roro rma.
33Anarimaw kicicme na natu ayanan komo, Ixaw Yana komo. Apoko rma kicicme natu. Ero yanme tîîxatî pîn komo nar̂marî me thakwa naxe okwe. Ero yinhîrî aponaro tak na nat hara. Awakro marha na nîmtapowatu takronomacho komo poko, on yaw rma na nîmtampowatu, amîn yaw.
34Ero wa yîmtapowataw so cma re mencesî kah yaw rma. Kicicme ehtoponhîrî komo cma re mîhcamnoyasî. N̂examro marha cma re mekyas hara oona yîrowon komo pona hara, porin pen komo ya mîmyakn̂e ero pona. Ero wa cma re miir̂asî ayanan komo Ixaw Yana kom ha.
35Anarimaw so kicicme na natu xa hara apoko. Ero yanme tak tahruso na nai kaapu. Tuuna mokuhra ro mak nai. Ero yinhîrî na n̂examro nîmtapowatu awakro. On wece cewru nîmtapowatu amîn wece cewru apa. Ayananî rma amna, ketu na awya. Kicicme cehtoponhîrî komo tak na nahsîpînketu cemetanmekrî ke awya.
36Ero wa exitaw so yîmtapotarî komo cma re mencesî kah yaw rma. Kicicme ehtoponhîrî komo cma re mîhcamnoyasî. Ero wa esko ayanan komo poko Ixaw Yana komo poko. Ero wa ehtoponhîrî komo yîhcamnoko kir̂wan̂he ehtopo komo poko panatanmetome so hara awya. Ero yinhîrî tuuna takî cma re mekmexpes hara yîrowon komo pona, ayanan komo ya mîmyakn̂e eken komo me ero pona.
37Anarimaw rooma poko na natu on roowo pono komo. Eper̂a na nai anarimaw poko so, ceper̂ai na nai yînatîrî komo, tpayaye na nai anarimaw. Rîîro komo na nahya, makaka komo anarimaw. Ixaw Yana komo waparî marha na mokyatu anarimaw ewton komo wamtoso. Ahce warai komo na nai esemetanmetopo komo.
38Ero wa na n̂esemetenmekyatu xa okwe. Ero ke awakro na nîmtapowatu. Owî cma re makronomesî, ketu na awya. Anarimaw cewn̂e mak na nîmtapowa awakro, anarimaw ahnoro rma na nîmtapowatu ayanan komo. Tîmtapowataw so on wece na napockanwatu amîn wece.
39Ero wa yîmtapowataw so mencesî cma re kah yaw rma. Kicicme ehtoponhîrî komo cma re mîhcamnoyasî. Epanko marha ahce wa na ehtoponhîrî komo yaw roro rma Apa. Amna ropotarî yenîn̂e xa Amoro, miyan komo ropotarî yenîn̂e rma. Amoro mak ero wa masî.
40Ero wa epanko apa, kicicme exitaw so. Ero wa ciino cirko aponaro xa tak ehtome so miya roro tîrowon komo po ehtopo komo yecenarî, amna yîîm pen komo ya mîmyakn̂e ero po ehtopo komo yecenarî ha.
41Anarimaw amna poyino pîn na mokya Ixaw Yana pîn ha. Mehxa na mokya meyenonhîrî. Awehtopo yentarî ke na mokya.
42Ero wa naxe amn̂e meyeno komo, kyopono me xa awehtopo n̂encexe, Karitî xa Mîk ponaro Ixaw Yana komo yehtopo, tîyanan komo yakronoman̂e Mîk ha, kacho n̂encexe. Noro yipu komo na mokyatu amîn wece cewru tîmtapotachome awakro.
43Ero wa yîmtapowataw so mencesî cma re kah yaw rma, awekenî ro po rma. Yîmtapotarî komo yaw roro rma cma re n̂examro miir̂asî. Ero wa cma re miir̂asî amna cheka mohxapu komo apoko twerî tak ehtome so ahnoro roowo poko hakno komo ayanan komo wara rma. Ero wa yîmtapotarî komo entakî on ponaro ehtome so amîn ponaro, on̂iritho ponaro. Awosotî yeken me nai ham, kexe tak ha.
44Anarimaw sowtatu me na cetu ayanan komo tîîxatî pîn komo yar̂maxi. Awanme rma na cetu ahtono komo yar̂max ha na. Tîcetaw so awakro na nîmtapowatu on ewto wece cewru, anmen̂ekathîrî wece cewru ha. On mîîmo wece cewru marha na nîmtapowatu, awosotî yeken me on̂irîtho wece cewru ha.
45Ero wa yîmtapowataw so yîmtapotarî komo cma re mencesî kah yaw rma. Amna xatî pîn komo yopono me cma re amna miir̂asî, kacho mencesî. Ero ke iyopono me so takî cma re miir̂asî.
46Anarimaw kicicme xa hara na natu awece. (Kicicme exihnî ro exîhra rma nasî tooto.) Ero ke mîrwona tak na poko so. Ero ke ayanan komo tak na mahsîpe yîîxatî pîn komo ya okwe. N̂examro pen na naar̂atu okwe tanton komo me. Mooxe rma na naar̂atu anarimaw, meyehra n̂he anarimaw.
47Iito cexitaw so tko na n̂esehtînoyatu hara, meye rma cexitaw so tîîxatî pîn komo yanton me mak cexitaw so ha. Ero yimaw tak kicicme cehtoponhîrî komo poxunketu. Awakro na nîmtapowatu. Kicicme ro mak amna nasî kica, kir̂wan̂he exihra ro mak amna nasî, ketu na awya.
48-49Yaaro xa aaxe tak na natu meye rma tîîxatî pîn komo chew rma. Awakro na nîmtapowatu on roowo wece cewru marha, yîîm pen komo ya mîmyakn̂e ero wece cewru. On ewto wece cewru nîmtapowatu, awewtonî ro me anahsîthîrî wece. On mîîmo wece cewru marha na nîmtapowatu, awosotî yeken me on̂iritho wece cewru ha. Ero wa yîmtapowataw so mencesî cma re kah yaw rma. Amna cma re makronomesî, kacho mencesî. Ero ke takî cma re n̂examro makronomesî.
50Kicicme ayanan komo yehtoponho cma re mîhcamnoyasî, apoko kicicme ehtoponhîrî kom ha. Ahnoro rma apoko kicicme ehtoponhîrî komo cma re mîhcamnoyasî. Aan̂enhîrî komo tak cirko yîpînîn yaw so.
51Ayanan komo mîkyam, eroromero anahsîthîrî komo. Exitu poi an̂ekîthîrî komo mîkyam, wehto yen warai yawnonho ha.
52Ero ke cewke roro cma re masî awanton komo poko yîmtapotarî komo yencetaw. Ayanan komo mtapotarî cma re mencesî ahcemaw so na yiixe cehtopo komo poko yîmtapowataw so awakro.
53Anarme amna miir̂akn̂e anarî yana komo warai pîn me, roowo poko hakno komo warai pîn me. Ero wa amna miir̂akn̂e ayananî ro me amna yehtome. Ero wara rma tî mîîkekn̂e Moises ya pahxa kporin pen komo yekyataw Exitu poi. Ero ke ero wa cma re wîîkes awya Apa. Kaan Amoro amna Porin ha, kekn̂e tî. Ero wa tî kekn̂e Saromaw Kporin komo ya.
Esenmexapu Komo Yakro Nîmtapowasî Xa Hara Saromaw
54Ero wa Kporin komo yakro tîmtapotache piiri tak nawomyakn̂e Saromaw. Kporin komo ya tîmsom yakn̂itopo mîtwo rma xakn̂e. Ceremaxi tî ka xakn̂e tosokmuru po, tapockantaxi marha tî ka xakn̂e kaapu wece. Ero wa ehxapunhîrî tî nawomyakn̂e hara.
55Piiri tawomuche Ixaw Yana komo yakronomacho poko takî tî nîmtapowakn̂e. Awakronomacowpe xa Kporin komo, kekn̂e. Kar̂pe tî nîmtapowakn̂e yîn̂entarî komo me. On wara marha tî kekn̂e yîwya so,
56Kir̂wan̂he xa nai ham Kporin komo okre, kapore nasî. Tîmtapotachonhîrî yaw roro rma kiir̂axe so tak kerahtîmtopo ken̂ehra ro mak. Ehn̂an me ro mak ero wa kiice so ham tîmtapotachonhîrî yaw roro rma, Moises pen ya kekn̂e ero wa kachonho yaw roro rma.
57Kakro so exi xe wasî Kporin komo, kporin pen komo yakro xakn̂e ero wara rma. Knomîhra ro mak exi xe wasî, kahsîpînkara ro mak ha.
58Ero wa exi xe wasî kpoko so kropotarî komo yaknamachome twece rma. Cehtopo yaw rorono me kiri xe wasî yîwya, kpanatanmetopo yewetîn̂e me marha, pahxa kekn̂e kporin pen komo ya ero wa kachonho yewetîn̂e me ha.
59Omtapotachonho ponaro exi xe wasî Kporin komo, oroto kîmtapota kakronomacho komo poko ero ponaro exi xe wasî kosope, katpanaw marha. Ero ponaro exi xe wasî oyakronomachome, tîyanan komo yakronomachome ahnoro Ixaw Yana komo. Ahce xe na kehtopo komo tîmn̂e me roro exi xe wasî enmar̂atîxera.
60Ero wa kakronoman̂e me roro exi xe wasî roowo poko hakno komo n̂enîrî me. Kporin komo ya kakronomacho yenîche, Nnn, ketu, Noro xa ham Kaan. Anarî exihra ro mak nai ham, ketu tak Kporin komo poko.
61Ero ke Noro ponaro ro rma men ehcoko, Kporin komo Kaan ponaro ro rma. Yîwya kpanatanmetopo ewetîcoko roro, oroto mewehcaxe ero wara roro, kekn̂e. Ero wa tî kekn̂e Saromaw Ixaw Yana komo ya.
Kaan Ya Tîmsom Nakn̂ipesî Saromaw Mer̂pono Pîn
62Ero yinhîrî takî tî Kporin komo ya tîmsom nakn̂iyatken̂e Saromaw komo, Ixaw Yana komo. Kporin komo mîn mîtwo rma tî nakn̂iyatken̂e.
63Mer̂pono pîn tî okno waihkapekn̂e Saromaw Kporin komo ya tîmsom, Aaxe xa wasî, kacho me tîmsom ha. 22.000 bui tî waihkekn̂e, 120.000 oper̂a marha tî waihkekn̂e. Waihkache yupunthîrî tî nakn̂iyatken̂e. Ero wa tî mîîmo nîmyakn̂e kayaritomo Kporin komo ya. Ahnoro Ixaw Yana komo tî nîmyatken̂e yîwya.
64Ero kaamo po marha tî Kaan mîn roron takî tî n̂iir̂akn̂e kayaritomo Kporin komo ya tîmsom tîmtopo me hara. Kaan mîn potawno tî ero warai me n̂iir̂akn̂e. Ero yinhîrî takî tî iina paaka pun nakn̂iyatken̂e marha takn̂itîkaxmu, puruma yeperîrî, paaka katî, Aaxe xa wasî, kacho me takn̂isom ha. Ero yipu nakn̂iyatken̂e iina. Wahra tî xakn̂e akn̂itopo ro bronse ciixapu, Kporin komo mîn yecentono ha. Iyopo thakwa tî xakn̂e takn̂itîkaxmu pen, naatî yeperîrî pen, okno katîtho pen, Aaxe xa nasî amna, kacho me tîmsom ha.
65Ero yimaw marha tî erewusmano n̂iir̂akn̂e Saromaw. Ahnoro Ixaw Yana komo tî n̂eseresmetken̂e iito re Kporin komo poko ahwotachome so, ponaro kehtopo komo poko ha. Mer̂pora ro makî tî n̂examro xatken̂e. Mehxa tî mokyatken̂e Amace potaka rorono komo, xiya rorono komo Exitu Yaporî pona rorono komo marha. Ero wicakno komo tî mokyatken̂e. 7 kaamo tî ka n̂eseresmetken̂e iito Xerusaren po, ero yinhîrî 7 kaamo xa hara tî n̂eseresmetken̂e. 14 kaamo tî xatken̂e iito.
66Enmapuche xa hara takî tî en̂epeno n̂iir̂akn̂e Saromaw. On wara tî ketken̂e tîtorî me so tak, Awakronoma xe wasî Kporin komo ya, ketken̂e Ixaw yana komo tîkayaritomon komo ya. Ero yinhîrî cetken̂e hara tî tîmîn komo yaka. Tahwore ro makî tî cetken̂e. Kir̂wan̂he tî n̂een̂atken̂e Kporin komo ya Tapi pen yakronomacho, tanton yakronomacho ha. Ixaw Yana komo yakronomacho marha tî n̂een̂atken̂e kir̂wan̂he, tîyanan komo yakronomacho ha. Ero ke tî tahwore xatken̂e. Ero wa tî xatken̂e Ixaw Yana komo.
Kporin Komo Nîmtapowasî Xa Hara Saromaw Yakro

1-2Ero yinhîrî takî tî Kporin komo n̂esenpekn̂e xa hara Saromaw ya. Pahxa n̂he ha ka Xibeon po exitaw tî n̂esenpekn̂e yîwya yihcirî me ha ka. Ero yinhîrî takî tî n̂esenpekn̂e xa hara yîwya Kporin komo mîn ciitîkache, kayaritomo mîn ciitîkache marha, ahce na ciri xe Saromaw yehtoponho ciitîkache ero yimaw tî n̂esenpekn̂e Kporin komo yîwya.
3On wara tî kekn̂e yîwya, Ai, Saromaw, amtapotachonhîrî wentai, owya mîîkai ero. Amoro mak Kaan, mîîkai, amna cma re makronomesî mîîkai marha, ero wa kachono wentai. Omîn me tak wahsîy an̂irithîrî, wakir̂wamai omîn me xa tak ehtome. Eroromerono me tak oyosotî yekenî ro me wiirasî. Ero ween̂asî miya roro, ponaro marha wasî eponarononkara ro mak.
4-5Taa, on wara wîîkes awya, kir̂wan̂he xakn̂e aamo pen, takîhso. Noro wara xa marha esko amoro. Yaaro cesehtînosom me mak esko. Takîhso marha esko. Apanatanmetopo komo wekatîmyakn̂e awya so, ero yaw roro esko watohnî me ro mak. Ero wara awexitaw awepamthîrî marha tak wiir̂asî Ixaw Yana komo kayaritomon me miya roro towîhnî me ro makî. Aamo pen ya wîîkekn̂e ero wa xa marha wîîkes awya hara, watohnî me ro mak naxe amn̂e awepamthîrî komo Ixaw Yana komo kayaritomon me, kachonho yaw roro rma n̂examro wiir̂asî.
6On wara tko na mai amn̂e, anarî pona tko na metowya okwe. Amumuru komo marha na n̂etowyatu anarimaw. Oponarora tak na mat okwe, apanatanmetopo komo yewetîra na mat okwe. Anarî ro komo tak na mîhtînoyatu ponaro awehtopo komo me. Noro yipu komo poko tak na matu, mamakan me marha na mutupenwatu kica.
7Ero wa awexitaw so Ixaw Yana komo tak anana wen̂epesî on po exihra ehtome so, yîwya so onmîtho po exihra ehtome so. On omîn wahsîyasî oyosotî yekenî ro me ero rma tko wakn̂ipesî waapa komo ya enîhra tak oyehtome. Ero yimaw tak, Ixaw Yana komo warahra cexpore nasî, kacho n̂encexe okwe miyan komo rma. N̂etaporexe tak okwe apoko so rma.
8Mîîmo yenpotho okre, kacho me ka nas on mîîmo. Pahxaro tko n̂eserepokexe ro mak tak iito xa re tîtosom komo. Okwe okwe, kexe ro mak enîche. Ahce kacho on roowo nîwîrîmai okwe Kporin komo? kexe. Ahce kacho on mîîmo nakn̂ipoi okwe? kexe marha.
9On wara n̂eyukyaxe entan̂e komo, Kporin komo tî nahsîpînketken̂e okwe ponaro cehtoponhîrî komo rma. N̂examro porin pen komo tî n̂ekyakn̂e Kporin komo Exitu poi. Noro tî nahsîpînketken̂e mak okwe. Anarî ro komo ponaro tak tî xatken̂e. Noro yipu komo mamakan me tî nutupenwatken̂e kica. Ero ke tak Kporin komo n̂examro pen n̂emetanmekye ro mak okwe, kexe. Ero wa men kexe iitoxari tîtosom komo apanatanmetopo komo yewetîra awexitaw so, kekn̂e tî yîwya. Ero wa tî kekn̂e Kporin komo Saromaw ya.
Ewto Mko Nîmyasî Saromaw Iraw Ya
10Taa, 20 cimn̂ipu tî n̂enahcakn̂e Kporin komo mîn ciitoponho, kayaritomo mîn ciitoponho marha.
11Ero me ciisom tî nîmye roro yîwya Iraw, Ciru pono komo kayaritomon. Setru yepu tî nîmyakn̂e Saromaw ya, siprexte yepu marha, ooru marha. Ero wicakî yiixe wasî, kachonho yaw roro rma tî nîmyakn̂e yîwya. Taa, mîîmo mko ciitîkache tak 20 ewto mko takî tî nîmyakn̂e Saromaw Iraw ya. Karireia pono mko nîmyakn̂e.
12Ero ke Ciru poi takî tî cekn̂e Iraw ewto mko yenso, Saromaw nîmîtho yenso. Kirwan̂he tko tî enîhra xakn̂e okwe ewto mko yînmîthîrî.
13Ero ke on wara tî kekn̂e Saromaw ya, Ai oyakno, ahce warai mko mîmye owya hara kica ewto mko ha? kekn̂e tî yîwya. Ero ke Kabu me takî tî nosohcekn̂e ewto mko, Saromaw nîmîtho. Ero wara rma n̂etahcaxe iitono komo oroto.
14Ooru tî nîmyakn̂e Iraw mer̂pora ro mak. Saromaw ya nîmyakn̂e mîîmo poko exitaw. 23 tarentu wicakî tî nîmyakn̂e yîwya okyo. Ero wa tî nîmyakn̂e yîwya Iraw.
Saromaw Yehtopo Rma On
15Taa, on wara tî xakn̂e Saromaw, mer̂pono pîn komo tî nantomekn̂e epeman me ro makî. Mîn hak ciitopo poko tî n̂examro nantomekn̂e, Kaan mîn ciitopo poko, tîmîn marha, Miro marha, Xerusaren wacan marha. Ewto mko marha tî n̂irpekn̂e yîwya so. Aso, Mexito, Xese, ero mko n̂irpekn̂e yîwya so ewto mko.
16On wara tî xakn̂e Paraw, Exipsiu komo kayaritomon, pahxa n̂he tî ka cekn̂e Xese pono komo waparî me. Kananew komo mîkyam xatken̂e Xese pono komo. N̂examro pen yar̂mache yîmînthîrî komo tî nakn̂iyakn̂e. Ewtonthîrî komo takî tî nîmyakn̂e cemsîrî ya, Saromaw pici me cehsom ya. Wakrecho me tî nîmyakn̂e yîwya etahsîtopo yimawno me.
17Ero ke mîîmo mko takî tî n̂irpekn̂e hara Saromaw iina Xese pona, Bece-Oron pona marha n̂irpekn̂e mîîmo mko, mahyawno pona.
18Baarace marha tî n̂irpekn̂e ewto, Tacmo marha tî, pohnîntawno mko mîn n̂irpekn̂e tîrowon pono rma. Ero mko tî n̂irpekn̂e.
19Anarî ewto mko marha tî n̂irpekn̂e Saromaw cemyawno mîn me. Tîtararan yewtonî mko marha tî n̂irpekn̂e, kawaru yaan̂e komo yewton marha. Ahce na ciri xe cexitaw ero rma tî n̂irpekn̂e Saromaw tînapickarî komo ya. Xerusaren pono mko tî n̂irpekn̂e yîwya so, Ribanu pono mko marha, miyan pono rma n̂irpekn̂e tmamawno komo rowon pono rma. Ero wa tî ewto mko n̂irpekn̂e.
20Ixaw Yana komo chew rma tî xatken̂e Amohew komo, Etew komo, Peresew komo, Epew komo, Xebusew komo, noro yipu komo rma tî xatken̂e Ixaw Yana komo chew, Ixaw Yana pîn komo rma.
21Pahxa n̂examro yîîm pen komo waihkatîkara xatken̂e okwe Ixaw Yana komo. Ero ke epamthîrî komo xatken̂e rma yîchew so. Noro yipu komo tî nantomekn̂e Saromaw ahce na ciitopo poko epethîmnî me ro mak. Ero warai komo rma nantomexe Ixaw Yana komo oroto.
22Ixaw Yana komo reha tî apickara xakn̂e Saromaw epethîmnî me. N̂examro reha tî xatken̂e sowtatu me, kayaritomo yanton me marha. Antomano rin̂e me xatken̂e, tarara yaan̂e komo yantoman̂e me, tarara yenîn̂e me, kawaru yenîn̂e me marha.
23Anarî komo tî xatken̂e tapickaxmu komo yantoman̂e me hara. 550 tî mîkyam xatken̂e ero pokono komo. Ero pokono me makî tî xatken̂e Ixaw Yana komo reha.
24Taa, Paraw yemsîrî tî ka xakn̂e Tapi pen Yewtontho po. Ero yimaw yîmînî ro takî tî n̂irpekn̂e Saromaw. Ciitîkache tak ero yaka takî tî mokyakn̂e Paraw yemsîrî. Miiro marha tî n̂irpekn̂e Saromaw tînapickarî komo ya.
25On wara marha tî xakn̂e Saromaw, Kporin komo ya tîmsom tî nakn̂iyakn̂e akn̂itopo pona, tîn̂irithîrî pona. Takn̂itîkaxmu tî nakn̂iyakn̂e, Aaxe xa wasî, kacho marha. Kotoporem marha tî nakn̂iyakn̂e akn̂itopo ro pona, Kporin komo yekenî ro mîtwono pona. 3 ro tî nakn̂iyakn̂e ero yipu yicimn̂ipuntaxera. Taa, Kporin komo mîn tî n̂iitîkekn̂e.
26On poko marha tî xakn̂e Saromaw, kanawa imo mko tî nakîhtopekn̂e Esion Xebe po, Eraci panawno po. Cucurem Yewku yecihtawno mîn, Esion Xebe. Eton yepamtho komo yewton mîn xakn̂e.
27Ero yinhîrî tmaywen komo takî tî n̂en̂epekn̂e Iraw Saromaw kanawarî yaw. Yaana me kanawa imo yaan̂e tî mîkyam xatken̂e. Saromaw maywen komo yakronomaxi tî cetken̂e.
28Kanawa imo yaw tî cetken̂e Opi pona. En̂exa tî n̂ekyatken̂e ooru, 14,5 tarentu wicakî. Saromaw yaka tî n̂ekyatken̂e. Ero wa tî n̂ekyatken̂e.
Saba Pono Komo Kayaritomon Mokyasî Saromaw Yenso
10
1Taa, ero yimaw Saromaw yehtopo takî tî n̂encekn̂e Saba pono komo kayaritomon, wooxam. Kporin komo nakronomatho xa mîk Saromaw, kacho tî n̂encekn̂e. Ero ke takî tî Saromaw mtapotarî yentaxi mokyakn̂e. Yîmtapotarî yenta xe tî xakn̂e camkîno ro pokono. Ahce wa on mîhtînoya? Mîn hara ahce wa mîhtînoya hara? ka xe tî xakne mîn hak poko, camkîno ro poko.
2Xerusaren pona tî mokyakn̂e tmaywei xa okyo. Kameru komo tî n̂ekyakn̂e knahrî poxun ke tîmkawnoi so, ooru ke marha, toopuci enporixapu mko ke marha. Ero yipu tî n̂ekyakn̂e Saromaw yaka. Noro yaka tmokuche mîn hak poko tî nîmtapowakn̂e enta xe cehtopo poko.
3Enta xe noro yehtopo tî n̂ekatîmyakn̂e yîwya Saromaw watohnî me ro mak. Ehn̂ara ro makî tî xakn̂e Saromaw ekatîmtopo poko. Miyan poko rma tî noro nîhcamhokekn̂e, yîhyaka mohxapu.
4-5N̂eserepokekn̂e xa takî tî noro, Saba pono komo kayaritomon Saromaw yehtopo poko. Yuhnarino poko takîhso ehtopo poko tî n̂eserepokekn̂e, yîn̂irithîrî poko marha tî. Mîîmo poko marha tî n̂eserepokekn̂e, noro yerewusmacho me etakaxapu poko, maywen komo poko mer̂pora ro mak exirî komo poko, anton komo poko, n̂examro ponon poko, wokpan̂e komo poko, tîmsom nakn̂iyakn̂e roro Kporin komo mîn mîtwo, ero poko marha. Ero warai poko tî n̂eserepokekn̂e xa takî tî tîyopo.
6Ero ke on wara takî tî kekn̂e Saromaw ya, Yaarono xa mîn wencekn̂e ham. Awehtopo wencekn̂e meye rma oyexitaw oyewton po. Keserepokacho xa mîn ahce na yin̂irithîrî. Yuhnarino yîhtînon̂e me marha nasî, kacho wencekn̂e.
7Ero yipu yekatîmn̂e komo tko wanwekyakn̂e ha ka. Omokrî ke tak awehtopo ween̂asî oyewru ke rma. Awehtopo yekatîmtîkara ro mak xatken̂e owya. Takîhso xa masî yîn̂ekatîmthîrî komo yopo ro mak. Cemyawnoi marha masî yîn̂ekatîmthîrî komo yopo.
8Tawake ro mak naxe moxam amaywen komo, tawake marha naxe awanton komo. Amîtwo roro naxe takîhso tîmtapotaxmu me xa awehtopo yentan̂e me okre.
9Kir̂wan̂he xa mai ham okre, kapore nasî Kporin komo ya ponaro awehtopo ya. Tîn̂enîrî mexe xa awen̂akn̂e ham. Ero ke Ixaw Yana komo kayaritomon me awir̂akn̂e. Eroromerono me Ixaw Yana komo xatî me nai ham Kporin komo. Ero ke kayaritomo me awir̂akn̂e yaaro ciino ritohme awya, takîhso ciino ritohme marha, kekn̂e tî yîwya. Ero wa tî kekn̂e Saba pono komo kayaritomon Saromaw ya.
10Ero yimaw takî tî ooru nîmyakn̂e noro Saromaw ya 4 tarentu wicakî. Knahrî poxun marha tî nîmyakn̂e yîwya mer̂pono pîn, toopuci enporixapu mko marha tî nîmyakn̂e Saromaw ya. Ero wicakî esekîra ro mak tak nasî knahrî poxun ero yimaw ehxapunhîrî wicakî xa hara, Saba pono komo kayaritomon nîmyakn̂e Saromaw ya ero wicak ha.
11Taa, on wara marha tî xakn̂e Iraw kanawarî mko hara, ooru n̂ekyatken̂e Opi pononho, awmuke yepu marha tî n̂ekyatken̂e merpono pîn. Toopuci enporixapu mko marha tî n̂ekyatken̂e. Ero warai tî n̂ekyatken̂e Oopi pononho.
12Awmuke yepu tî n̂irpekn̂e Saromaw Kporin komo mîn yaka tawomtopo. Ero yipu xa marha tî n̂irpekn̂e kayaritomo mîn yaka tawomtopo me hara. Ero yipu marha tî nakîhtopekn̂e raatî me hara tîyorkaxmu me, anarmerpan me ha. Waano yaan̂e komo nîyorkarî tî mîn nakîhtopekn̂e. Kir̂wanî ro mîn xakn̂e awmuke yepu Saromaw ya n̂ekyatken̂e ero. Ero yîmawnonho warai takî tî esekîra nasî awmuke yepu, kir̂wanî ro xa.
13Saba pono komo kayaritomon ya makîrha tî nîmyakn̂e Saromaw hara yiixe ehtopo. Yînaponkuthîrî nîmyakn̂e yîwya cemyawnonhîrî poyino mer̂pora ro mak. Ero wa tî nîmyakn̂e Saromaw yîwya. Ero yinhîrî cewton pona takî tî n̂etîramekn̂e hara wooxam, noro maywen komo marha. Ero wa tî xakn̂e Saba pono komo kayaritomon wooxam.
Mer̂pora Ro Mak Nasî Saromaw Yemyawno
14Taa, on wara tî xakn̂e Saromaw, ooru tî nahsîyakn̂e roro mehxan komo n̂ekîtho. Mer̂pono pînî ro makî tî n̂ekyatken̂e yîhyaka. 23 trentu wicakî so tî n̂ekyatken̂e roro yîhyaka yicimn̂ipuntaxera.
15Anarî komo marha tî n̂ekyatken̂e ooru yîhyaka. Mehxan komo tî mokyatken̂e roro warawantaxi Ixaw Yana komo yakro. Ixaw Yana komo marha tî warawanwatken̂e meyeno komo yakro hara. Cemyawnonhîrî komo tî nîmyatken̂e epethîrî pona. Arabia pono komo kayaritomon komo marha tî n̂ekyatken̂e ooru Saromaw yaka, roowo raco kopenaton komo marha tî n̂ekyatken̂e yîhyaka.
16Ero yinhîrî tak kecen̂an takî tî nakîhtopekn̂e Saromaw ooru re rma. 200 tî n̂irpekn̂e porin komo re. 3,5 kiru wicakî ooru tî nakîhtopekn̂e cewn̂e kecen̂an me. Ero wicakî tî nakîhtopekn̂e kecen̂anî mko.
17Ero yipu mko xa hara tî n̂irpekn̂e ooru rma. Wahrai mko n̂he takî tî mîn n̂irpekn̂e, 300 yakenon ha. 1,7 kiru wicakî ooru tî nakîhtopekn̂e cewn̂e kecen̂an me. Ero mko ciriche mîîmo yaka takî tî n̂ermonoyakn̂e, Ribanu Comotan, kacho yaka.
18Ero yinhîrî takî tî kayaritomo yapon n̂irpekn̂e hara Saromaw, porinî ro. Erepanci yotho tî n̂irpekn̂e ero me. Ciriche nîmkarinomapekn̂e takî tî ooru ke esman ke.
196 tî n̂irpekn̂e tîhtarî yapon, kayaritomo yapon yaka tawomtopo. Tamnon̂e tî xakn̂e aapo mkarî. Taporî yapon marha tî n̂irpekn̂e mehxa, xehxa wara ececoka. Reaw warai marha tî nakîhtopekn̂e asakî mehxa xehxa wara, taporî yapon mîtwo.
20Tîhtarî yapon po so marha tî nakîhtopekn̂e reaw warai xa hara, 12. Mehxa xehxa wara tî xakn̂e yîhtarî yapon mapitaw so ececoka.
21On wara marha tî xakn̂e Saromaw parakwen komo, kuupu komo ahnoro tî xakn̂e ooru ciixapu. Ero wa xa marha tî xakn̂e anarî mîîmo yawno hara, Ribanu Comotan, kacho yawno, etîme re tî xakn̂e ooru ciixapu re. Prata me ciixapu exihra ro makî tî xakn̂e. Eserepokara rma tî xatken̂e Ixaw Yana komo ero yimaw ero poko, ooru pen poko.
22Kayaritomo kanawarî komo tî xakn̂e hara. Tuuna imo kwaw xakn̂e Iraw kanawarî komo yakro. Osorwaw cimn̂ipu yenatîche roro tî mokyakn̂e Saromaw kanawarî ooru yehso, prata yehso, erepanci yotho yehso, iyoku yehso xîpîrî warai, meeku warai marha, ero warai tî n̂ekyatken̂e roro Saromaw yaka kanawa yaw.
23Ero wa tî xakn̂e Saromaw, cemyawnoi xa tî xakn̂e anarî komo kayaritomon yopo ro mak, roowo poko hakno komo yopo xa. Iyopo so xa marha tî xakn̂e yuhnari yîhtînon̂e me.
24Ero ke roowo poko hakno komo ahnoro tmoku xe so tî xatken̂e Saromaw mtapotarî yentaxi, yîropotaka Kaan n̂iritho yentax ha.
25Tmokyataw so Saromaw ya tîmsom tî n̂ekyatken̂e ahce na akîhtoxapu. Prata ciixapu mko n̂ekyatken̂e, ooru ciixapu mko anarimaw. Poono n̂ekyatken̂e, sowtatu ponon kuripara, yînahrî komo poxun, kawaru komo, muura komo. Yicimn̂ipuntaxera tî n̂ekyatken̂e. Ero warai tî n̂ekyatken̂e.
26Tarara marha tî nahsîyakn̂e Saromaw mer̂pono pîn. 1.400 tî nahsîyakn̂e tarara mko. Kawaru yaan̂e komo marha tî nahsîyakn̂e tmaywen me, 12.000 tî noro yipu komo nahsîyakn̂e. Noro yipu tî n̂ekenmekn̂e ewto pona so tarara yekenî ro mko pona. Xerusaren pona marha tî n̂ekenmekn̂e.
27Saromaw yanme takî tî n̂epamyakn̂e prata mer̂pora cehso ro, setru yepu marha. Tohkarara wara kyam makî tî prata n̂een̂atken̂e iitono komo mer̂pora ro mak exirî ke. Sikomoru yepu wara kyam tî n̂een̂atken̂e setru hara, tuuna yecihtawno wara. Mer̂pora xa marha exirî ke ero wara tî n̂een̂atken̂e. Ero wa tî n̂een̂atken̂e Xerusaren pono komo.
28Kawaru komo tî n̂ekpekn̂e Saromaw Exitu poi, Kue poi marha. Noro maywen komo tî cetken̂e Kue pona kawaru yaponso. Ero wicakî kawaru yepetho, kacho yecenarî rma tî n̂epemetken̂e ahsîtome.
29Exitu poi tî tarara mko n̂ekpetken̂e Saromaw maywen komo. 7 kiru wicakî so tî n̂epemetken̂e prata tarara yepetho. 1,7 kiru wicakî so tî n̂epemetken̂e kawaru hara. Ahsîxapunhîrî anarimaw tî nîmyatken̂e hara Etew kayaritomon komo ya, Siriu kayaritomon komo ya marha. Ero wa tî warawanwatken̂e Saromaw maywen komo tarara poko, kawaru poko marha.
Kaan Ponarora Tak N̂ehtîkesî Saromaw Okwe
11
1On wara takî tî xakn̂e Saromaw, Paraw yemsîrî xatî me tî xakn̂e. Anarî yana komo wosin xe marha tî xakn̂e hara, mer̂pono pînî ro mak okwe. Moabita wosîn, Amonita wosîn, Etomita wosîn, Siton pono komo wosîn, Etew wosîn, ero warai komo wosîn xe tî xakn̂e okwe Saromaw cipici me.
2On wara tî kekn̂e Kporin komo pahxa Ixaw Yana komo ya, Noro yipu yana komo wosîn ahsîra ro mak ehcoko apici me so, yîwya so marha tîmîhra ehcoko awemsîrî komo. Noro yipu komo yahsîche awya so ponaro cehtopo ro komo ponarono me tak men awir̂axe so kica, kekn̂e tî yîwya so. Noro yipu komo rma tko tî nahsîyakn̂e Saromaw cipici me so okwe.
3Mer̂pono pînî ro makî tî nahsîyakn̂e cipici komo. Kayaritomo yemsîrî komo re tî mîkyam nahsîyakn̂e. 700 tî nahsîyakn̂e okyo cipici komo. 300 xa hara tî nahsîyakn̂e cipici warai me cehsom hara. N̂examro takî tî naknametken̂e yîropotarî anarî ro komo ponaro tak ehtome okwe.
4Poritomo me ehtîkache takî tî Saromaw ropotarî tî naknametken̂e yipici komo ponaro anarî yana komo yehtopo ponaro tak ehtome. Tporin komo Kaan ponaro mak exihra takî tî xakn̂e okwe tîîm pen warahra okwe.
5Astaroce ponaro tî xakn̂e, ponaro Siton pono komo yehtopo ponaro. Miwkon ponaro marha tî xakn̂e, ponaro Amon komo yehtopo ponaro hara. Kicicitho ro mak mîk xakn̂e, Miwkon.
6Kicicme takî tî Saromaw n̂een̂akn̂e okwe Kporin komo. Iime roro Kporin Komo yewetîn̂e me exihra takî tî xakn̂e okwe. Tîîm pen warahra tî xakn̂e, Tapi pen warahra.
7Îîpî pona tî n̂iir̂akn̂e Kemos, ponaro Moabita komo yehtopo ha, kicicitho xa marha kica. Îîpî nasî Xerusaren mîtwo resce n̂ixa ero pona tî n̂iir̂akn̂e. Ero warai xa marha tî n̂iir̂akn̂e Moroke, ponaro Amon yepamtho komo yehtopo hara, kicicitho xa marha.
8Ero warai tî n̂irpekn̂e Saromaw cipici komo yanme, etpoyino pîn yanme, anarî yana me cehsom komo yanme ha. Kotoporem tî nakn̂iyatken̂e roro yipici komo ponaro cehtopo komo tawakeretopo me. Okno puntho marha tî nakn̂iyatken̂e yîwya so tîmsom me okwe.
9-10Ero ke nîrwonakn̂e takî tî Kporin komo Saromaw poko anarî pona etowrî ke, ponaro Ixaw yehtopo pîn pona ha. Asakî ro tî Kporin komo n̂esenpekn̂e yîwya. Noro rma tî kicicme ehtopo poko nîtwermekn̂e. Anarî ro komo yîhtînopîra ro mak men esko ponaro awehtopo ro me, enporixaputho komo, kekn̂e tî yîwya. Kporin komo mtapotarî tko tî ewetîra xakn̂e okwe.
11Ero ke on wara takî tî kekn̂e Kporin komo yîwya, Anarme tak mas okwe. Omtapotarî yaw roro exihra tak masî, owya apanatanmetopo komo yewetîra marha mas okwe. Ero wa awexirî yanme amaywenînhîrî komo tak men wowyas ahyai. Amaywen ya makîrha wîmyasî.
12Aamo pen pînîn yaw tko wasî. Ero ke awaipînaw ka towîhra was ahyai. Amn̂e awaipuche mak tak wowyasî amumuthîrî yai xa wowyasî.
13Ahnoro rma tko towhra wasî amaywen komo. Cewn̂e tribu kayaritomon me rma nasî noro. N̂examro wîmcesî noro maywen me so rma. Ero wa wîmcesî Tapi yanme oyanton yanme, Xerusaren yanme marha. Onahsîtho on ewto Xerusaren ha, kekn̂e tî. Ero wa tî kekn̂e Kporin komo Saromaw ya.
Saromaw Xatî Pîn Komo N̂enpesî Kaan
14Ero yimaw takî tî Saromaw xatî pîn me tak ciino n̂iir̂akn̂e Kporin komo. Atace tî mîk n̂iir̂akn̂e yiixatî pîn me. Eton pono tî mîk xakn̂e Atace, iitono komo kayaritomon yepamtho ha.
15Pahxa n̂he Tapi pen tî cekn̂e Eton pona. Iina marha tî cekn̂e Xoabe okoputhîrî komo yahruso. Iitononhîrî pen komo waihkache okoputhîrî komo nahruyakn̂e.
166 nuun̂i tî iito xakn̂e Xoabe Eton po kîrkomo waihkatîkarî poko. Ixaw Yana sowtatun komo ahnoro tî xatken̂e Xoabe yakro.
17Ero yimaw tî Atace n̂emahciyakn̂e Exitu pona. Eton yepamtho komo marha tî n̂emahciyatken̂e noro yakro asak mak. Atace yîîm pen yantonînho komo mîkyam xatken̂e. Rikomo me rma tî ka xakn̂e Atace cemahciyataw.
18Micianita komo chewnonho tî cetken̂e ha ka Paran pona. En̂exa takî tî cetken̂e hara Exitu pona roro. Paran pono komo tî naar̂atken̂e takro so. Exitu pona cepatakache so Paraw yaka tî cetken̂e. Noro takî tî mîîmo nîmyakn̂e Atace ya yîmîn me, mararîn marha tî nîmyakn̂e yîwya. Noro marha tî nînahmekn̂e.
19Tawake ro mak takî tî n̂ehtîkekn̂e Paraw Atace poko. Ero ke cipici yakno tî nîmyakn̂e yîwya yipici me. Tapnese tî xakn̂e kayaritomo pici yosotî. Noro yakno tî nîmyakn̂e Atace ya yipici me.
20Ero yinhîrî takî tî Tapnese yakno n̂ewruyakn̂e kîîrî ciki, Atace mumuru. Xenubace me tî nosohcekn̂e. Noro ciki tî por̂mamnoyakn̂e Tapese rma Paraw mîn yaw. Iito rma tî por̂mamyakn̂e Xenubace Paraw mîn yaw noro mumuru komo yakro rma.
21Ero yinhîrî pahkî exiche takî tî Tapi pen nîwînîkyasî tporin pen komo yakro, kacho tî n̂encekn̂e Atace Exitu po rma cexitaw. Xoabe pen waihtoponho marha tî n̂encekn̂e, Ixaw Yana sowtatun komo yantoman̂enho pen waihtoponho ha. Ero yentache on wara takî tî kekn̂e Atace Paraw ya, Ai apa, owto xe cma re was oyekenî ro pona hara, kekn̂e tî.
22Ai okwe, kekn̂e tî Paraw yîwya. Ahce kacho awto xe mai hara awekenî ro pona? Ahce exihtorî ke xa mesemetanmekyakn̂e tan ohyaw? kekn̂e yîwya. Pîra ro mak, esemetanmekîra ro mak wîxakn̂e tan ahyaw. Wara rma owto xe wasî, kekn̂e tî yîwya. Ero wa tî kekn̂e Atace Paraw ya.
23Ero yimaw marha anarî xa hara tî Kporin komo n̂iir̂akn̂e Saromaw xatî pîn me. Heson tî mîk xakn̂e Eriata pen mumutho. Atatese maywen me tî ka xakn̂e noro Soba pono komo kayaritomon maywen ha. Tîkayaritomon yai tko tî n̂emahciyakn̂e.
24Ero yinhîrî takî tî takrono komo nan̂ikyakn̂e Heson, kîrkomo yaake. N̂examro kayaritomon me tî xakn̂e. Ero wa tî xakn̂e Tapi cetaw Soba pono komo waparî me. Ero yinhîrî takî tî Heson komo cetken̂e Tamasku pona. Iitono ro me takî tî xatken̂e. Iitono komo kayaritomon me takî tî xakn̂e. Ero wa tî xakn̂e Heson.
25Noro takî tî xakn̂e Ixaw Yana komo xatî pîn me ro mak pahkî, kayaritomo me exitaw ro Saromaw. Ero ke asakî tî xatken̂e Saromaw yîwîrîman̂e komo, Atace, Heson. Ero wa tî xakn̂e Heson, Ixaw Yana komo xatî pîn me ro mak tî xakn̂e okwe. Siriu komo kayaritomon me tî xakn̂e. Ero wa tî xakn̂e Heson.
Xeroboaw Yakro Nîmtapowasî Aias Kayaritomo Me Ehtopo Poko
26Ero yimaw marha anarî tî xakn̂e Saromaw xatî pîn hara, Xeroboaw tî osotî. N̂ebace mumuru tî mîk xakn̂e. Sereta pono tî mîk xakn̂e N̂ebace, Eprain yepamtho rowon pono. Serua tî xakn̂e yîson yosotî, Xeroboaw yon yosot ha. Iin̂o waixapu thakwa tî mîk xakn̂e yîson. Noro yipu tî mîk xakn̂e Xeroboaw, Saromaw maywenînho etowxapu.
27On yanme tî n̂etowyakn̂e, Miro tî n̂iir̂akn̂e Saromaw, sowtatu wacan. Tapi pen Yewtontho marha tî nakir̂wamekn̂e tîîm pen yewtontho ha.
28Ero yimaw kar̂pe xa tî xakn̂e Xeroboaw, cemyaporem me marha tî xakn̂e. Ero wara rma tî noro n̂een̂akn̂e Saromaw. Ero ke tînapickarî komo yantoman̂e me takî tî n̂iir̂akn̂e, Xose yepamtho komo yenîn̂e me mak.
29Ero yinhîrî takî tî Xeroboaw cekn̂e Xerusaren poi. Esama yaw tî cetaw takî tî n̂esepor̂akn̂e Aias yakro. Weronomano rin̂e mîk xakn̂e Aias, Siro pono ha. Xeroboaw yakro cesepor̂ataw yaxan yaw tî xakn̂e poono yaw. Mararî po tî n̂esepor̂atken̂e. Anarî komo exihra ro makî tî xatken̂e iito.
30Xeroboaw yakro ceseporîche tpononî rma takî tî nahsîyakn̂e Aias. Xahrara kekn̂e tî, tponon nahyaxkekn̂e yaxanînhîrî. 12 raconho me tî nahyaxkekn̂e poono.
31On wara tî kekn̂e Aias Xeroboaw ya, Ehe, 10 ahsîko amoro oponontho raconho. On wara kesî Kporin komo awya, ponaro Ixaw Yana komo yehtopo, Saromaw maywenînho komo tak wowyas amn̂e yîhyai. 10 tribu tak wîmyasî awya amaywen me.
32Saromaw yepamtho komo yaw rma tko nasî cewn̂e tribu. Ero wa noro wiir̂asî Tapi yanme, oyantonînho pen yanme. Xerusaren pînînke marha ero wa wiir̂asî. Ero pînîn yaw wasî ewto pînîn yaw onmen̂ekatho me exirî ke xa. Anarî mko wacekn̂e Ixaw Yana komo yewtonî mko ahnoro. Xerusaren xa owî men̂ekekn̂e oyewton me, anarî tribu yewton men̂ekara wîxakn̂e. Ero ke wa wîmcesî cewn̂e tribu.
3310 tko wowyasî epamthîrî komo yai oyahsîpînkarî ke yîwya so. Astaroce poko tî nahwowatken̂e kica, ponaro Siton pono komo yehtopo poko. Kemos poko marha nahwowatken̂e, ponaro Moabita komo yehtopo poko, Miwkon poko marha nahwowatken̂e, ponaro Amonita komo yehtopo poko kica. Oyehtopo yaw roro exihra xakn̂e Saromaw, takîhso exihnî me ween̂as okwe. Owya tpanatanmetopo yewetîra nai okwe. Yîîm pen n̂ewehcakn̂e ero warahra reha tak nasî Saromaw okwe.
34Ahnoro tko towhra wasî yîhyai maywenînhîrî komo. Waihtopo pona roro thakwa wiir̂akn̂e kayaritomo me. Ero wa wiir̂akn̂e oyanton yanme, Tapi pen yanme ha. Noro reha owya tpanatanmetopo n̂ewehcakn̂e. Noro yanme rma kayaritomo me wiir̂akn̂e yumumuru hara.
35Saromaw mumuru yai rma tko wowyasî maywenînhîrî komo. Amaywen me tak wiir̂asî, 10 tribu mak ha tko.
36Tapi pen mumutho ya wîmyasî cewn̂e tribu mak. Ero wa wîmyasî oyanton pen yosotî yehcamnopîra ehtome iito Xerusaren po. Onmen̂ekatho mîn Xerusaren oyewtonî ro me. Oyosotî yeken me men̂ekekn̂e.
37Ero yimaw tak Ixaw Yana komo kayaritomon me kiir̂asî. Awanme ro mak tak kayaritomo me masî.
38Ero yimaw tak owya apanatanmetopo komo men ewetko, oyehtopo yaw roro xa esko. Takîhso marha esko on̂enîrî mexan me. Oyanton pen wara xa marha esko Tapi pen wara. Omtapotarî n̂ewehcakn̂e noro pen apanatanmetopo komo, noro wara esko. Ero wara awexitaw kakronomesî. Awepamthîrî komo wiir̂asî kayaritomo me miya roro, Tapi pen yepamtho wiir̂akn̂e ero wara rma. Ixaw Yana komo wiir̂asî amaywen komo me.
39Ero wa Tapi pen yepamtho komo wemetanmekyasî kicicme exirî komo ke. Eroromero tko emetanmekîra wasî, kesî. Ero wa kesî Kporin komo awya, kekn̂e Aias Xeroboaw ya.
40Ero ke Xeroboaw waihka xe takî tî xakn̂e Saromaw okwe. Ero ke Exitu pona takî tî n̂emahciyakn̂e Xeroboaw. Sisake yaka tî cekn̂e iitono komo kayaritomon yaka. Iito tî xakn̂e yîhyaw Saromaw pen waihtopo pona roro.
Saromaw Pen Tak Waihyasî
41Taa, miya rma nai Saromaw pen yehtoponho, yin̂irithîrî mko, takîhso yîmtapotachonhîrî. Ahnoro rma nasî tmewreso karita yaka, Saromaw Yehtoponho, kacho yaka.
42Pahkî n̂he tî xakn̂e Saromaw Ixaw Yana komo kayaritomon me, 40 cimn̂ipu. Xerusaren tî xakn̂e noro yewton me.
43Ero yimaw takî tî tporin pen komo yakro nîwînîkyakn̂e Saromaw. Tapi pen Yewtontho pona tî okoputhîrî nahruyatken̂e. Ero yinhîrî yumumuthîrî takî tî xakn̂e kayaritomo me hara, Hoboaw tî xakn̂e noro yosotî. Ero wa tî xakn̂e.
Ixaw Yana Komo N̂etowyaxe Hoboaw Yai
12
1Ero yinhîrî takî tî on wara xakn̂e Hoboaw, Siken pona tî cekn̂e. Iina tî cekn̂e kayaritomo me ecirposo Ixaw Yana komo ya. Iina tî cetken̂e ahnoro Ixaw Yana komo noro ciiso. Ero ke iina cekn̂e.
2Ero yimaw tî Saromaw waihtoponho n̂encekn̂e Xeroboaw, N̂ebace pen mumutho. Exitu po tî xakn̂e. Iina emahcixapu tî mîk xakn̂e Saromaw yai.
3Noro tko tî nan̂ikyatken̂e Ixaw Yana komo. Ero yinhîrî takî tî noro yakro cetken̂e ahnoro Ixaw Yana komo Hoboaw yaka.
4On wara tî ketken̂e yîwya, Ai, Hoboaw, amna yopo thakwa aamo pen amna napickekn̂e. Tawsîn̂em wara xa xakn̂e noro yewetîtopo amna ya. Ero ke on wara kes amna awya, wara n̂he tak amna apickakî aamo pen warahra. Taponukyem wara n̂he tak cirko amna ya awewetîtopo. Ero wa awexitaw tak, awewetîn̂e me rma wa nas amna, ketken̂e tî yîwya.
5Ai ha, kekn̂e tî Hoboaw. On wara wîîkes awya so, etocoko ka. Osorwaw ro enmapuche amohcoko xa hara. Ero yimaw tak keyukyaxe so, kekn̂e tî. Ero ke tî ka cetken̂e Ixaw Yana komo.
6Ero yinhîrî takî tî poritomo komo mtapotarî ka n̂encekn̂e Hoboaw. Saromaw pen yakro cesentaxmunhîrî komo tî mîkyam xatken̂e noro pen waipînaw. On wara tî kekn̂e yîwya so, Ai apa komo, ahce wa Ixaw Yana komo weyukya awya so? kekn̂e tî.
7On wara tî ketken̂e yîwya, N̂examro maywen me xa matko esko amoro. Tawake eyuhko. Ero wa awexitaw amaywen me roro naxe miya roro okre, ketken̂e tî yîwya.
8Poritomo komo mtapotarî tko tî nanwekyakn̂e Hoboaw okwe. Kar̂pamxan komo yakro makîrha tî n̂esencekn̂e hara, tpor̂mamyemînhîrî komo yakro.
9On wara tî kekn̂e yîwya so, Amyamro hara oyakno komo, ahce wa n̂examro weyukya awya so? Wahra n̂hema amna apickakî aamo pen warahra, kace owya. Ahce wa n̂examro weyukya awya so? kekn̂e tî yîwya so.
10On wara tî ketken̂e kar̂pamxan komo, noro por̂mamyemînhîrî komo, On wara xa kapore nasî awakro cesentaxmu komo ya, Wahra n̂he amna apickakî aamo pen warahra, kace awya, n̂examro ya, Oyamoyaran wahraitho rma nas amn̂e porin me apapa pen pun yopo, kapore nasî yîwya so.
11Awapicketken̂e so ro mak apapa pen, owî tak kapicketîkexe so n̂he tak apapa pen yopo. Apapa pen ahyokyatken̂e so ha re ososwa ke, owî reha kîhyokyaxe so cikiri ke tak, kapore marha nasî yîwya so, ketken̂e tî yîwya.
12Ero yinhîrî takî tî, osorwaw ro enmapuche mokyatken̂e xa hara Ixaw Yana komo Xeroboaw yakro. Noro mtapotachonho yaw roro rma tî mokyatken̂e. Osorwaw ro enmapuche amohcoko xa hara, kekn̂e noro, kayaritomo. Ero wa kachonho yaw roro rma tî mokyatken̂e yîhyaka.
13Ero yimaw rîîwoxe ro mak takî tî n̂examro n̂eyukyakn̂e Hoboaw. Poritomo komo mtapotarî tî nanwekyakn̂e.
14Kar̂pamxan komo mtapotarî xa tî n̂ewehcakn̂e. Ero yaw roro tî n̂eyukyakn̂e. On wara tî kekn̂e Ixaw yana komo ya, Ai, tooto komo on wara wîîkes awya so, awapicketken̂e so xa apapa pen. Miya xe xa tko kapicketîkexe so owî reha apapa pen yopo. Ososwa ke ahyokyatken̂e so apapa pen. Owî reha kîhyokyaxe so cikiri ke oco, kekn̂e tî. Ero wa tî kekn̂e kayaritomo yîwya so mohxapu komo ya.
15Ixaw Yana komo mtapotarî ponarora ro makî tî xakn̂e Hoboaw. Kporin komo yanme rma tko tî ero wa xakn̂e tîmtapotachonhîrî yaw roro rma ciino ritohme. Aias ya kekn̂e yîn̂ekatîmrî Xeroboaw N̂ebace ya ero yaw roro rma ciino n̂iir̂akn̂e.
16-17On wara tko tî ketken̂e Ixaw Yana komo, Kîmtapotarî ponarora ro mak nai ham okwe kayaritomo, ketken̂e tî. Ero ke on wara takî tî ketken̂e yîwya, Ahce kacho Tapi pen yepamtho maywen me tat ha ke? Xese pen mumutho yepamtho maywen mera rma tat ham. Kaikatko hara ahnoro Ixaw Yana komo kîmîn yaka so hara. Amyamro re mak esencoko Tapi pen yepamtho komo re mak, ketken̂e tî Ixaw Yana komo Hoboaw ya. Ero ke cetken̂e tak hara tîmîn komo yaka hara.
18Ero yinhîrî takî tî Atoraw n̂en̂epekn̂e Hoboaw Ixaw Yana komo yaka tapickaxmu yenîn̂e ha. Noro pen takî tî waihketken̂e okwe Ixaw Yana komo toh ke. Noro pen waihkachonho yentache Hoboaw ya tîtararan yaka takî tî n̂esenkayakn̂e yohno. Ero yaw takî tî n̂emahciyakn̂e Xerusaren pona hara.
19Ero ke Tapi pen yepamtho komo maywen pîn me takî tî xatken̂e Ixaw Yana komo. Oroto meero n̂examro maywen mera naxe.
20Ero yimaw tak Ixaw Yana komo ahnoro tî n̂encetken̂e Xeroboaw mohtoponho hara. Ero ke noro takî tî nan̂ikyatken̂e. Mokuche tkayaritomon me takî tî noro n̂iir̂atken̂e, Ixaw Yana komo kayaritomon me ha. Xuta yepamtho komo makî reha tî xatken̂e Tapi pen yepamtho maywen me rma.
21Taa, on wara takî tî xakn̂e Hoboaw Xerusaren pona cepatakache hara, Xuta yepamtho komo ahnoro tî nan̂ikyakn̂e kîrkomo. Benxamin yepamtho komo marha tî nan̂ikyakn̂e. 180.000 yakenon tî mîkyam xatken̂e sowtatu me cehsom kom ha. Ixaw Yana komo yahsî xe xakn̂e tmaywen me xa hara, Saromaw pen mumutho maywen me ha.
22-23On wara tko tî kekn̂e Kaan Semaias ya, Kaan yakrono ro ya, Ai, Semaias, amtapotata Hoboaw yakro, Saromaw pen mumutho yakro, Xuta yepamtho komo kayaritomon mîk noro yakro ha. Xuta yepamtho komo ya marha kasko, Benxamin yepamtho komo ya marha, miyan komo ya rma kasko.
24On wara kasko yîwya so, Ai, oyakno komo, on wara tî nîîke Kporin komo awya so, tohra ro mak men ehcoko awakno komo yakro etar̂maxi, Ixaw Yana komo yakro. Etocoko hara amîn komo yaka. Oyanme rma n̂examro n̂etowce, kasko yîwya so, kekn̂e tî. Ero ke ero wa tî kekn̂e Semaias yîwya so. Ero ke Kporin komo mtapotarî tî n̂ewehcatken̂e. Tîmîn komo yaka takî tî cetken̂e hara Kporin komo mtapotarî yanme rma. Ero wa tî xatken̂e.
Paaka Xîkrî Warai Nakîhtopesî Xeroboaw Ponaro Ixaw Yana Komo Yehtopo
25Taa, ero yinhîrî takî tî sowtatu wacan n̂iir̂akn̂e Xeroboaw Siken pona, Eprain yepamtho komo yewton pona, îîpî chewno pona. Iina takî tî n̂esekenmekn̂e. En̂exa takî tî cekn̂e xa hara Penuew ciiso hara.
26Ero yimaw on wara takî tî kekn̂e Xeroboaw tîropotaw, On wara na natu amn̂e omaywen komo, Ixaw Yana komo, Tapi pen yepamtho maywen me men naxe xa hara okwe.
27Enko, cexe roro Xerusaren pona Kporin komo mîn yaka tookuthîrî komo puntho yakn̂iso. Ero wa tîcetaw so n̂enpamtîkexe hara men okwe tkayaritomonînhîrî poko hara, Hoboaw poko, Xuta yepamtho komo kayaritomon poko. Ero wa enpamtîkache so owaikexe men okwe. Hoboaw maywen me tak naxe hara, kekn̂e tî. Ero wa tî kekn̂e Xeroboaw tîropotaw.
28Ero ke poritomo komo yakro cesentache paaka xîkrî takî tî nakîhtopekn̂e Xeroboaw asakî. Ooru tî mîn n̂irpekn̂e paaka xîkrî me. On wara tî kekn̂e Ixaw Yana komo ya, Ai, Ixaw Yana komo, mooxe xa thakwa nasî Xerusaren. Moso rma ponaro awehtopo komo, Exitu poi aporin pen komo yekn̂enho ha, kekn̂e tî kica.
29Anarî n̂iir̂akn̂e Betew pona, paaka xîkrî warai. Anarînhîrî tî n̂iir̂akn̂e Taan pona hara.
30Ero ke Ixaw Yana komo kiciciren̂e me takî tî xakn̂e okwe paaka xîkrî warai ooru ciixapu. Ero mko yaka tî cetken̂e roro poko ahwotaxi kica. Meyeno yaka meero tî cetken̂e ahwotaxi Taan pono yaka meero.
31Mîîmoci mko marha tî n̂iir̂akn̂e Xeroboaw îh pona so paaka xîkrî warai mîtkoso. Paaka xîkrî warai yenîn̂e komo marha tî n̂iir̂akn̂e onoke warai kom ha na, Repi yepamtho pîn komo ro mak okwe.
32Tawotacho komo marha tî nukuknomekn̂e Xeroboaw. 8-nhîrî tî nukuknomekn̂e nuun̂i, 15-nhîrî tî nukuknomekn̂e kaamo. Xuta yepamtho komo yahwotacho warai xa marha tmaywen komo yahwotacho nukuknomekn̂e. Ero po takî tî okno puntho nakn̂iyakn̂e paaka xîkrî warai ya tîmsom yakn̂itopo pona. Ero wa tî xakn̂e Xeroboaw Betew po, tîn̂irithîrî ya tîmsom nakn̂iyakn̂e paaka xîkrî warai ya tîmsom ha. Iito cexitaw marha tî paaka xîkrî warai ya tîmsom pokono komo n̂iir̂akn̂e, tîn̂irithîrî ya tîmsom pokono ro.
33Ero ke okno puntho takî tî nakn̂iyakn̂e akn̂itopo pona, tîn̂irithîrî pona, Betew pono pona. 8-nhîrî po tî nakn̂iyakn̂e nuun̂i po, 15-nhîrî kaamo po. Tanme ro makî tî nîhtînoyakn̂e ero kaamo Ixaw Yana komo yahwotacho me. Ero po akn̂itopo pona tî tîmsom nakn̂iyakn̂e, kotoporem marha nakn̂iyakn̂e. Ero wa tî xakn̂e Xeroboaw okwe.
Kaanî Mtapotarî Yentan̂e Ro Nîmtapowasî Paaka Xîkrî Ya Tîmsom Yakn̂itopo Yîwîrîmacho Poko

1Taa, ero yimaw takî tî iito xakn̂e Kaan yakrono ro hara. Noro takî tî cekn̂e Xuta yepamtho komo chei, Betew pona. Kporin komo yanme rma tî cekn̂e. Iina epatakache iito tî xakn̂e Xeroboaw kotoporem yakn̂itopo mîtwo. Kotoporem yakn̂irî poko rma tî xakn̂e.
2Ero yimaw Xuta poi mohxapu takî tî nîmtapowakn̂e akn̂itopo yakro rma. Kporin komo yanme rma tî ero wa nîmtapowakn̂e. On wara tî kekn̂e, Ai, kotoporem yakn̂itopo, kotoporem yakn̂itopo amoro, awakro kîmtapowasî. On wara tî nîîke Kporin komo awya, pahxaro tak n̂ewruyasî Tapi pen yepamtho Xosias tî osotî. Awenîn̂e pen komo yocho tak nakn̂iyasî noro apona, oroto kotoporem nakn̂iyaxe apona n̂examro yocho rma ha. Apona men nakn̂iyasî tooto yochotho rma, kekn̂e tî.
3On wara marha tî kekn̂e ero kaamo po rma, On wara kesî Kporin komo, omtapotarî ponaro xa awehtome so tak, kotoporem yakn̂itoponho tak men n̂ekararakesî. Wemronho tak n̂epahyasî iipononho, kesî, kekn̂e tî. Ero wa tî kekn̂e Xuta poi mohxapu, Kaan yakrono ro.
4Yîmtapotarî tî n̂encekn̂e Xeroboaw, kayaritomo. Kotoporem yakn̂itopo yakro yîmtapotacho tî n̂encekn̂e. Ero ke napockanwakn̂e noro yekantome. On wara tî kekn̂e tmaywen komo ya, Noro ahsîcoko, kekn̂e tî. Ero yimaw rma tko tî ceipamyakn̂e thakwa okwe kayaritomo yapotho, Kaanî mtapotarî yekatîmn̂e n̂ekanîyakn̂e iike ero. Tupun porero cirihra thakwa tî xakn̂e okwe, tapockantaxi rma tî xakn̂e.
5N̂ekararakekn̂e marha tî kotoporem yakn̂itoponho. Wemronho takî tî n̂epahyakn̂e iipononho Kaanî mtapotarî ponaro xa awehtome so, kachonho yaw roro rma tî xakn̂e. Ero wa tî kekn̂e Kaan yakrono ro Kporin komo yanme.
6Ero yinhîrî on wara takî tî kekn̂e kayaritomo Kaan yakrono ro ya, Ai, oyakno, Aporin komo Kaan yakro cma re mîmtapowasî opoko. Moso yaporî cma re makir̂wames hara Apa, mîîkesî cma re yîwya, kekn̂e tî yîwya. Ero ke Kporin komo yakro takî tî nîmtapowakn̂e Kaanî mtapotarî yentan̂e ro noro yaporî poko. Ero ke kir̂wan̂he takî tî xakn̂e hara noro yaporî, pahxa xakn̂e ero wara rma tî xakn̂e.
7Ero yinhîrî takî tî on wara kekn̂e kayaritomo Kaanî mtapotarî yentan̂e ro ya, Oyakno, amok ha omîn yaka eseresmaxi. Awemyawno marha wîmyasî, kekn̂e tî yîwya.
8On wara tko tî kekn̂e Kaanî mtapotarî yentan̂e ro kayaritomo ya, Pîra, mokuhra wasî. Awemyawno raconho rma tîmyataw owya ahyaka mokuhra wasî. On ewto po eseresmara ro mak wasî, owokru meero erîhra wasî tuuna.
9Ero poko rma kekn̂e Kporin komo owya. Eseresmara ro mak esko iito, tuuna marha erîhra esko. Amokyataw hara, awtotoponhîrî yawhra amoko hara esama yaw ha, kekn̂e owya, kekn̂e tî kayaritomo ya.
10Ero ke anarî yaw takî tî cekn̂e hara Kaan yantan̂e ro Betew pona tmohtoponhîrî yawhra.
Waihyasî Tak Kaanî Mtapotarî Yentan̂e Ro
11Taa, iito Betew po tî xakn̂e anarî hara weronomano rin̂e. Poritomo tî mîk xakn̂e. Ero yimaw takî tî mokyatken̂e yumumuru komo yîhyaka. Tîîm komo ya tî n̂ekatîmtîketken̂e Kaan yakrono ro yehtoponho Betew exitaw. Ero kaamo po rma tîmson yapon yîwîrîmachonho yîwya n̂ekatîmyatken̂e, kayaritomo yakro yîmtapotachonhîrî marha tî.
12On wara tî kekn̂e yîîm yîwya so, Ahto xa tom hara? kekn̂e tî. Kaan yakrono ro totoponho tî n̂een̂atken̂e yumumuru komo, Xuta yepamtho komo chewno totoponho. Ero ke tî n̂ekatîmyatken̂e yîwya.
13Ero ke on wara takî tî kekn̂e tumumuru komo ya, Oyeremacho akriko buhu mkahsî, kekn̂e tî. Ero ke tîîm yeremacho nakriyatken̂e buhu mkahsî. Ero ke yîmkaw takî tî cekn̂e yîîm.
14Kaan yakrono ro wenari tî cekn̂e. Noro takî tî n̂een̂akn̂e kahpar̂u yepu yapomyaw. On wara tî kekn̂e yîwya, Kaan yakrono ro amoro Xuta yepamtho komo chewno mohxapu ha? kekn̂e tî. Nhnk, noro ow ha, kekn̂e tî yîwya.
15On wara tî kekn̂e Betew pono, Amok hara omîn yaka eseresmaxi, kekn̂e tî yîwya.
16Pîra, kekn̂e tî Kaanî mtapotarî yentan̂e ro tohra ro mak was amîn yaka. Eseresmara marha wasî, tuuna meero erîhra wasî tan, kekn̂e tî yîwya.
17On wara kekn̂e Kporin komo owya, Iito awexitaw eseresmara ro mak esko, tuuna marha erîhra esko. Amokyataw hara anarî yaw mak amok hara awtotoponhîrî pîn yaw, kekn̂e owya, kekn̂e tî.
18On wara tko tî kekn̂e Betew pono yîwya, Ai, oyakno, weronomano rin̂e ow ha awarai xa marha. Kporin komo mtapotarî n̂ekatmo ancu owya. On wara kekn̂e owya, Noro ehta Kaan yakrono ro. Amîn yaka ek ha eseresmachome, tuuna yeetome marha, kekn̂e owya, kekn̂e tî yîwya. Cemaronwakn̂e makî tko tî kica.
19Ero ke Betew pono yakro takî tî n̂etîramekn̂e hara Kaanî mtapotarî yentan̂e ro. Yîhyaw takî tî n̂eseresmekn̂e, tuuna marha tî n̂eer̂akn̂e.
20Ero yinhîrî takî tî on wara xakn̂e weronomano rin̂e, anarî yekn̂enho hara, Kporin komo mtapotarî takî tî n̂encekn̂e tîropotaw.
21Ero ke on wara takî tî kekn̂e yîwya tîn̂ekîthîrî ya rma, Ai, oyakno, kicicme mex ham. Kporin komo mtapotarî yewetîra mex ham ke kica. Atwermai Kporin komo, Noro yewetîra tko meexi kica.
22Metîrama hara kica. On po tak meseresma, tuuna marha meerî. Iito eseresmara ro mak men esko, tuuna marha erîhra esko iito, kekn̂e tî Kporin komo awya. Ero wa kacho yanwekrî ke awya awokoputhîrî yahrura ro mak naxe aporin pen komo yokoputho yawxaka, kekn̂e tî. Ero wa tî kekn̂e Betew pono mohxapu ya.
23Ero yinhîrî ceseresmache tak, wooku yerîche marha pawana yoku mkahsî tî nakriyakn̂e eremacho. Ero wa tî pawana nakronomekn̂e ekn̂enhîrî hara.
24Taa, noro cetaw takî tî reaw takî tî noro pen n̂epor̂akn̂e. Waihkekn̂e marha tî okwe. Ero ke okoputhîrî tî n̂epîrkekn̂e esama yaka rma. Iito rma tî n̂ecececekn̂e iyokuthîrî buhu okoputhîrî mîtwo rma. Iito marha tî n̂ecececekn̂e reaw okoputhîrî mîtwo.
25Ero yinhîrî iito xa re takî tî cetken̂e kîrkomo. Kaan yakrono ro pen yokoputho tî n̂een̂atken̂e cepîrkaxi esama yaw. Reaw marha tî n̂een̂atken̂e okoputhîrî mîtwo. Ero ke Betew pona takî tî cetken̂e enîn̂enhîrî komo. Iitono komo ya tî n̂ekatîmyatken̂e okoputhîrî yentoponho tîwya so. Poritomotho yenmayipu komo ya tî n̂ekatîmyatken̂e waihkachonho, weronomano rin̂e yenmayipu komo ya ha.
26Yîmtapotarî komo takî tî n̂encekn̂e weronomano rin̂e anarî pen yekn̂enho hara, mîk noro. Entache on wara tî kekn̂e, Kaan yakrono ro pen yokoputho mîn okwe. Kporin komo mtapotarî nanwekî. Ero ke reaw ya n̂eskapo ham okwe. Waihkapo ham okwe tîmtapotachonhîrî yaw roro rma, kekn̂e tî.
27Ero ke on wara tî kekn̂e xa hara tumumuru komo ya, Ai, okopuci komo, buhu mkahsî akricoko xa hara oyeremacho, kekn̂e tî. Ero ke tî nakriyatken̂e.
28Ero ke cekn̂e takî tî esama yaw. Iito takî tî n̂een̂akn̂e Kaan yarononho pen yokoputho. Ero mîtwo tî n̂een̂akn̂e buhu, reaw marha. Okoputhîrî tonohra ro makî tî xakn̂e reaw, buhu marha tî eskara xakn̂e.
29Ero ke tooku mkahsî takî tî waihkaxapu pen yokoputho nanîmyakn̂e tooku mkahsî. Ewto pona tî n̂ekyakn̂e hara. Ewto pona ekîche nîwracekn̂e takî tî yîpînîn yaw. Ero yinhîrî okoputhîrî takî tî nahruyakn̂e.
30Tokohrî yahrutopo yaka rma tî nahruyakn̂e. Ero yinhîrî nîwracetken̂e xa hara n̂examro yîpînîn yaw. Okwe, okwe, okwe, oyakno ciki okwe, ketken̂e tî n̂examro, okoputhîrî yahrun̂enho komo. Ero wa tî xatken̂e.
31Ero yinhîrî takî tî Kaan yakrono ro pen yokoputho yahruche on wara tî kekn̂e noro tumumuru komo ya, Ai, okopuci komo, on wara wîîkes awya so, owaipuche oyokoputho tak ahrucoko ewtarî yaka, Kaan yakrono ro pen yokoputho nasî ero yaka. Oyocho cirko iyochîrî yawxari rma.
32On wara wîîkes awya so, yîmtapotachonhîrî yaw roro rma men nas amn̂e. Kporin komo mtapotarî rma mîn n̂ekatîmye tîmsom yakn̂itopo yîwîrîmacho, Betew pono yîwîrîmacho ha. Mîîmoci mko yîwîrîmacho marha, îh pono mko, Samaria poko hakno mko yîwîrîmacho. Ero poko nîmtapotai poritomo pen. Yîmtapotachonhîrî yaw roro rma men nas amn̂e, kekn̂e tî. Ero wa tî kekn̂e Kaan yakrono ro pen yahrun̂enho ha.
33Ero yinhîrî kicicme cehtoponhîrî tî ahsîpînkara rma xakn̂e Xeroboaw okwe. Mîk hakî rma tî n̂iir̂akn̂e tîmsom yakn̂in̂e me, îh po so akn̂in̂e me ha. Paaka xîkrî warai ya tîmsom yakn̂in̂e me oyexi xe kyam wasî, kan̂enho komo tî n̂iir̂akn̂e ero pokono ro me.
34Ero poko exirî komo tî xakn̂e kicicme ehtopo komo me, Xeroboaw yanan komo yehtopo me okwe. Ero poko exirî komo rma tî xakn̂e waihkan̂e komo me, exihra ro mak tak ehtome so epamthîrî komo roowo po. Ero wa tî xakn̂e Xeroboaw okwe.
Aias N̂ekatîmyasî Xeroboaw Pen Waihkacho, Iyanan Pen Komo Waihkacho Marha

1-2Ero yinhîrî okohme takî tî xakn̂e Abias ciki, Xeroboaw mumuru. Ero ke on wara tî kekn̂e Xeroboaw cipici ya, Ai, etoko Siro pona. Iito tî nai kweronoman̂e, Aias, oyehtopo yekatîmn̂enho mîk noro. Moxam kayaritomon me tak mas amn̂e, kan̂enho mîk owya. Yîhyaka awcetaw anarî kuknon yaw mak etoko, Xeroboaw pici mîkro, kahra ehtome so iitono komo apoko.
3Iyuru arko 10, tîkporem ciki marha arko yaake, puruma aixapu ciki. Ween marha arko yîn̂emerî. Ero wa etoko yîhyaka. Noro tak n̂ekatîmyas awya kîmxîkrî yehtopo, kekn̂e tî yîwya.
4Ero ke cekn̂e takî tî Xeroboaw pici Siro pona. Aias mîn yaka tî cekn̂e. Ewuhra thakwa tî xakn̂e Aias. Xîrpe takî tî xakn̂e ewthîrî okwe poritomotho me exirî ke.
5Xeroboaw pici mokuhnaw rma tko tî ka noro mohtopo n̂ekatîmyakn̂e Kporin komo Aias ya. On wara tî kekn̂e yîwya, Ai Aias, Xeroboaw pici mokyasî oroto ahyaka. Okohme nasî yîmxîkrî. Ahce wa nai omxîkrî amn̂e, kaxi mokyasî ahyaka. Omtapotarî wekatîmyasî awya oroto ero rma ekatîmko yîwya. Amîn yaka cewomyataw anarî kuknon yaw makî tî n̂esenpe, kekn̂e tî yîwya.
6Ero yinhîrî Xeroboaw pici mohtopo takî tî n̂encekn̂e Aias, metata yaro ewomtopo. Ero ke on wara tî kekn̂e yîwya, Ai, amoko amoro Xeroboaw pici. Ahce kacho anarî kuknon yaw mîmoko? Awahwokacho men nasî on̂ekatîmrî awya.
7On wara kata aan̂o ya Xeroboaw ya, On wara tî nîîke Kporin komo, ponaro Ixaw Yana komo yehtopo, Mer̂pora naxe apoyino komo. Amoro makî tko kmen̂ekekn̂e. Oyanan komo kayaritomon me kiire, Ixaw Yana komo kayaritomon me ha.
8Ixaw Yana komo kayaritomon me ka xatken̂e Tapi pen yepamtho komo. N̂examro tko wowye amaywen me tak ehtome so hara n̂examro maywenînho komo. Owya apanatanmetopo komo n̂ewehcakn̂e Tapi reha. Oyehtopo yaw roro xakn̂e tahwore ro mak. Takîhso ro mak noro ween̂akn̂e.
9Amoro reha kicicme ro mak mehxe. Pahxan pen komo yopo ro mak mehxe kicicme xa tak. Ponaro awehtopo miire kuriparatho mak. Mîk hak warai mak miire orwonmetome kica. Ow tak mahsîpînkai ro mak kica, anana tak metaknamai okwe.
10Ero ke Xeroboaw yanan komo wemetanmekyasî xa tak okwe. Noro yepamtho komo waihkesî ahnoro kîrkomo. Anto me cehsom pen komo waihkesî, tanme ro cetapickaxmu komo pen marha. Etîmtoxapu rma ciki war̂mesî exihra cehso ro, yukpurukpurun mar̂mexe ero wara n̂examro war̂mesî.
11Ewto po so waihyataw so Xeroboaw yanan pen komo, xapari yotî me mak nasî okoputhîrî komo. Woskara po waihyataw so anarî kom hara kwacinama yotî me mak nasî n̂examro pen yokoputho hara, kesî. Ero wa men kesî Kporin komo apoko so.
12Ero ke etok hara amîn yaka. Awewton potarî yapikyataw rma awya waihyasî takî amxîkîthîrî pen okwe.
13Noro pen pînîn yaw ciki nîwracexe amn̂e Ixaw Yana komo. Okoputhîrî nahruyaxe. Noro pen mak nahruyaxe Xeroboaw yanan komo poyino. Ahrura naxe anarî pen komo. Ero wa noro pen nahruyaxe kir̂wan̂he exirî ke noro ropotarî, Aporin komo Kaan xatî me.
14Anarî tak n̂iir̂as hara Kporin komo kayaritomo me. Noro tak Xeroboaw yanan pen komo waihkesî. Oroto rma ero wara n̂iir̂asî. Okyo, oroto rma ero wa ciino n̂iir̂asî.
15On wara tak naxe Ixaw Yana komo amn̂e Kporin komo ya cetapache so, sîkîsîkî kesî wanturu tuuna kwawno, karitî yawno ero wara naxe. Ixaw Yana komo mohkan̂e wara tak nasî, naatî tîtmokesî ero wa. Ero wara tantono pen komo n̂iir̂asî Kporin komo. Kir̂wan on roowo aporin pen komo ya Kporin komo nîmîtho. On poi rma tko mohkesî Noro. Miya ro mak tak n̂examro pen nakpayasî Ewpratesî Yepu mehxa. Ero wa Ixaw Yana komo n̂iir̂asî weewe yenporirî ke ponaro cehtopo komo. Ero yipu n̂enpor̂atken̂e Kporin komo yîronmetome xa. Ero ke ero wa nakpayasî.
16Ixaw Yana komo tak nahsîpînkesî kicicme Xeroboaw yehtoponho poyero. Kicicitho poko nasî noro. Ixaw Yana komo marha panatanmekyakn̂e kicicitho poko hara okwe, kekn̂e tî. Ero wa tî kekn̂e Aias Xeroboaw pici ya.
17Ero yinhîrî Xeroboaw pici takî tî cekn̂e hara Cihsa pona. Tîmîn potarî yapikyataw rma, tow, waihyakn̂e takî tî yîmxîkîthîrî pen okwe.
18Ero yinhîrî noro yokoputho takî tî nahruyatken̂e. Nîwracetken̂e marha tî Ixaw Yana komo noro pînîn yaw. Ero wa tî xatken̂e noro poko ciki Kporin komo mtapotachonho yaw roro rma. Tanton ya n̂entamexpekn̂e, Aias ya, ero wa kachonho yaw roro rma tî xatken̂e Ixaw Yana komo rikomo poko.
Xeroboaw Pen Waihyasî
19Taa, miya rma nai Xeroboaw yehtoponho, sowtatu me etar̂machonhîrî, kayaritomo me ehtoponhîrî marha. Karita yaw tmewreso nai, Ixaw Yana Kayaritomon Komo Yehtoponho, kacho yaw.
2022 cimn̂ipu tî xakn̂e Xeroboaw kayaritomo me. Ero yinhîrî nîwînîkyakn̂e takî tî tporin pen komo yakro. Ero yinhîrî takî tî Natabe xakn̂e kayaritomo me hara tîîmînhîrî pen retawno me.
Hoboaw Tak Nasî Xuta Yepamtho Komo Kayaritomon Me
21Taa, Hoboaw reha tî xakn̂e Xuta yepamtho komo kayaritomon me. Saromaw pen mumutho mîk xakn̂e Hoboaw. 41 cimn̂ipu tî xakn̂e ewrutoponhîrî kayaritomo me ecir̂ataw. 17 cimn̂ipu tî xakn̂e kayaritomo me. Xerusaren tî xakn̂e ewton me. Kporin komo nmen̂ekatho mîn Xerusaren tosotî yeken me. Yaake xatken̂e Ixaw Yana tribun komo yewtonî mko. Anarî tko men̂ekara xakn̂e tosotî yeken me, Xerusaren mak men̂ekekn̂e. Taa, Naama tî xakn̂e Hoboaw nocwan yosotî, Amonita wosîn tî mîk xakn̂e.
22Ero yimaw takî tî kicicme Xuta yepamtho komo n̂een̂akn̂e Kporin komo. Noro tî nîrwonmekyatken̂e ewyoman̂e komo me cehso ro. Kicicime xa tak tî xatken̂e okwe. Kicicme rma re xatken̂e porin pen komo. Kicicme xa takî tî xatken̂e okwe epamthîrî kom hara.
23Mîk hak tak nîhtînoyatken̂e ponaro cehtopo komo me. Noro yipu komo poko tahwotacho komo tî n̂iir̂atken̂e îh po so. Toopu tî n̂iir̂atken̂e piiri so îh pona so poko tahwotacho komo me kica. Weewe marha tî wakîknoyatken̂e mîk hak warai me. Îh po so n̂iir̂atken̂e poko tahwotacho komo, weewe yapomyaw so marha, porin yapomyaw so. Kir̂wan̂he taakem me exitaw weewe iina so n̂iir̂atken̂e kica.
24Cipici pîn pokono me marha tî xatken̂e ero yipu pooko tahwowataw so kica. Kicicme ro mak xatken̂e Kanan pononho pen komo wara rma. N̂examro penî tî waihkapekn̂e Ixaw Yana komo ya. Tînwaikathîrî komo wara rma tko tî xatken̂e Ixaw Yana kom hara kica.
25Ero yinhîrî takî tî 5 cimn̂ipu exiche tak kayaritomo me Hoboaw yehtoponho, Sisake tî mokyakn̂e Exitu pono komo kayaritomon. Xerusaren pono komo yar̂man̂e me tî mokyakn̂e.
26Cepethîkemu mko tî n̂aatîkekn̂e okwe Kporin komo mîn yawnonho, kayaritomo mîn yawnonho marha. Naatîkekn̂e ro mak okwe. Kecen̂anî mko meero tî naatîkekn̂e ooru ciixapu, Saromaw n̂irpotho ha.
27Ero yinhîrî takî tî kecen̂an xa hara tî nakîhtopekn̂e Hoboaw aaxapunhîrî yemtakan hara. Bronse makî tko nakîhtopekn̂e ero yipu me. Akîhtoche sowtatu yantoman̂e komo takî tî n̂iir̂akn̂e ewyoman̂e me, kayaritomo mîn potarî yenîn̂e kom ha.
28Kayaritomo cetaw Kporin komo mîn yaka, kecen̂anî mko tî naar̂atken̂e sowtatu komo. Noro mokuche hara kecen̂anî mko tî n̂ekyatken̂e hara tamtakpon komo yaka hara, sowtatu mîn yaka.
29Miya rma nai Hoboaw yehtoponho. Ahnoro rma tî nai tmewreso karita yaw, Xuta Yepamtho Komo Kayaritomon Komo Yehtoponho, kacho yaw.
30N̂etar̂mekn̂e roro tî noro Xeroboaw yakro. Pahkî ti n̂etar̂metken̂e Hoboaw waihtopo pona roro.
31Tporin pen komo yakro tî nîwînîkyakn̂e Hoboaw pen. Noro porin pen komo yawxaka rma tî okoputhîrî nahruyatken̂e Tapi pen Yewtontho pona. Naama tî xakn̂e yînocwan pen yosotî, Amonita wosîn. Ero yinhîrî Abias takî tî xakn̂e kayaritomo me hara Hoboaw pen retawno me hara. Hoboaw pen mumutho tî mîk xakn̂e Abias. Ero wa tî xakn̂e.
Abias Tak Nasî Xuta Komo Kayaritomon Me

1Taa, Xuta yepamtho komo kayaritomon yehtopo wekatîmyas hara. Kayaritomo me rma ka xakn̂e Xeroboaw Nebace Ixaw Yana komo kayaritomon me. 18 cimn̂ipu xakn̂e kayaritomo me noro yehtoponho, ero yimaw takî tî Abias tak xakn̂e Xuta yepamtho komo kayaritomon me hara.
2Osorwaw cimn̂ipu makî tî xakn̂e kayaritomo me Xerusaren po. Maaka tî xakn̂e yînocwan, Absaraw parî ha.
3Kicicme tî xakn̂e Abias okwe, tîîm pen yehtoponho yaw roro rma. Tporin komo Kaan ponarora xakn̂e. Tporin pen warahra tî xakn̂e, Tapi pen warahra.
4Tapi pen ponaro rma tko tî xakn̂e Kporin komo. Ero ke noro pen weyuru wara tî n̂iir̂akn̂e epamthîrî kayaritomo me. Ewto marha tî nukurunpekn̂e Xerusaren ha.
5Ero wa tî ciino n̂iir̂akn̂e Kporin komo Tapi yanme kir̂wan̂he noro yenîrî ke roro. Twaihtopo pona roro Kporin komo ya tpanatanmetopo ponaro xakn̂e noro, etowra ro mak xakn̂e. Urias pen poko mak kicicme tî xakn̂e, Etew pen mîk noro poko. Ero wa tî xakn̂e Tapi pen.
6On wara roro tî xatken̂e Hoboaw komo, Xeroboaw komo, n̂etar̂metken̂e roro etpoko. Twaihtopo komo pona roro tî n̂etar̂metken̂e okwe.
7Taa, miya rma nai Abias yehtoponho. Ahnoro rma tko nasî tmewreso karita yaw, Xuta Yepamtho Kayaritomon Komo Yehtoponho, kacho yaw. Noro marha tî n̂etar̂mekn̂e Xeroboaw yakro. Twaihtopo komo pona roro marha tî n̂etar̂metken̂e n̂examro okwe.
8Ero yinhîrî takî tî nîwînîkyakn̂e Abias pen tporin pen komo yakro. Tapi pen Yewtontho pona tî nahruyatken̂e noro yokoputho. Ero yinhîrî takî tî yumumuthîrî takî tî xakn̂e kayaritomo me hara. Asa tî xakn̂e noro yosotî. Ero wa tî xakn̂e.
Asa Tak Nas Hara Xuta Komo Kayaritomon Me
9Ero yimaw 20 cimn̂ipu takî tî xakn̂e kayaritomo me Xeroboaw yehtoponho, Ixaw Yana komo kayaritomon me ehtoponhîrî ha. Ero yimaw takî tî Xuta yepamtho komo kayaritomon me tak xakn̂e Asa hara.
10Pahkî n̂he tî xakn̂e kayaritomo me Xerusaren po, 41 cimn̂ipu. Maaka tî xakn̂e yînoci yosotî, Absaraw parî ha.
11Kir̂wan̂he takî tî Asa n̂een̂akn̂e Kporin komo. Tporin pen wara rma tî n̂een̂akn̂e, Tapi pen wara.
12Kicicitho komo takî tî n̂en̂epekn̂e Kanan poi, kîîrî re rma kicicme cehsom kom ha. Mîk hak warai me ciixaputho marha tî nar̂mekn̂e ahnoro tporin pen komo n̂iritho.
13Maaka marha tî nowyakn̂e. Kayaritomo yon mîkî, kacho pîn me takî tî n̂iir̂akn̂e. Yînoci rma tî mîk xakn̂e Maaka. Ero wa tî nowyakn̂e kicicme exirî ke. Onoke kuknon tî n̂irpekn̂e kica ponaro cehtopo me. Ero ke nowyakn̂e. Yîn̂irpothîrî kr̂a takî tî namekn̂e, nakn̂iyakn̂e marha tî Ketîron yecihtaw.
14Îh pono komo tko ar̂mara tî xakn̂e Asa, ponaro ehtopo komo ya tîmsom yakn̂itopo mko. Wara rma Kporin komo xe roro tî xakn̂e noro twaihtopo pona roro.
15Ero yimaw mer̂pora tî xakn̂e Kaan ya tîmxapu mko Kaan mîn yawhra, anarî yaw mak. Asa yîîm pen nîmîtho mîn xakn̂e, Asa nîmîtho marha. Prata ciixapu mko tî mîn xakn̂e, ooru ciixapu marha tî. Ero mko takî tî n̂ermonoyakn̂e Asa Kporin komo mîn yaka. Ero wa tî n̂ermonoyakn̂e.
16On wara marha tî xakn̂e Asa, Baasa yakro tî n̂etar̂mekn̂e roro twaihtopo pona roro. Ixaw Yana komo kayaritomon tî mîk xakn̂e Baasa.
17Ero yimaw Xuta yepamtho komo yemetanmeso takî tî mokyakn̂e Baasa. Hama tî n̂iir̂akn̂e ewto, wahkotono ritopo. Asa yaka tîtosom komo wahkoto xe tî xakn̂e, Asa yai tmohsom komo marha tî wahkoto xe xakn̂e.
18Ero ke on wara takî tî xakn̂e Asa, Cepethîkemu mko tî nahsîyakn̂e Kporin komo mîn yawno mko, kayaritomo mîn yawno mko marha. Prata ciixapu mko mîn nahsîyakn̂e, ooru ciixapu mko marha. Ero takî tî narpekn̂e tmaywen komo ya Ben Atace yaka, Siriu komo kayaritomon yaka. Tabrimon mumuru tî mîk xakn̂e Ben Atace. Esion mumuru tî mîk xakn̂e Tabrimon. Tamasku pono tî mîk xakn̂e Ben Atace. Noro yipu yaka tî cepethîkemu mko narpekn̂e Asa.
19On wara kacho marha tî n̂entamexpekn̂e yîwya, Pahxa tî apapa pen nîmtapowakn̂e aamo pen yakro cetkurunpetopo komo poko. Ero ke ero wa xa marha tak tîmtapotacerî kîwyam hara. On men prata ciixapu mko, ooru ciixapu mko marha awya tîmsom. Ero ke Baasa yakro amtapotachonhîrî cma re tak mowyasî, Cetkurunpecerî, kachonho. Ero wa cma re masî Baasa totohme tak ohyai, kacho tî n̂entamexpekn̂e yîwya.
20Ero ke Asa mtapotarî takî tî n̂ewehcakn̂e Ben Atace. Tîsowtatun yantoman̂e komo tî n̂en̂epekn̂e Ixaw Yana komo yewton pono komo yar̂man̂e me. Ixon pono pen komo tî nar̂metken̂e, Taan pono pen komo marha, Abew Bece Maaka pono pen komo marha, Kinerece pono pen komo marha. Ahnoro Nahtari rowon pono komo meero tî nar̂metken̂e. Ero warai komo yar̂man̂e me tî tîsowtatun komo n̂en̂epekn̂e Ben Atace.
21Taa, Waapa, kacho yentache tak Baasa ya nîtîhkekn̂e takî tî, Hama ciitîkara rma, wahkototopo kom ha. Cihsa pona takî tî n̂etîramekn̂e hara.
22Ero yinhîrî Xuta komo takî tî n̂ekaimapekn̂e Asa kîrkomo ahnoro. N̂examro takî tî n̂ixketken̂e Baasa n̂iritho, Haama pono mîîmo mko. Toopu tî n̂ixketken̂e, weewe marha tî, ahnoro tî n̂ixketîketken̂e. Ero mko ke takî tî Xeba pono n̂iir̂akn̂e hara mîîmo mko. Benxamin yepamtho komo chewno mîn Xeba. Mispa pono mko marha tî n̂iir̂akn̂e. Ero warai tî mîîmo nîir̂akn̂e Asa ewto pona so.
23Taa, miya rma tî nai Asa yehtoponho, ahce wa na ehtoponhîrî, ahce na poko ehtoponhîrî, ewto mko ciitoponho marha yîwya. Ahnoro nasî tmewreso karita yaw, Xuta Yepamtho Kayaritomon Komo Yehtoponho, kacho yaw. Ero yinhîrî poritomo me cexiche takî tî ceper̂ai xakn̂e Asa tarî oko.
24Ero yinhîrî takî tî nîwînîkyakn̂e hara Asa pen tporin pen komo yakro. Tporin pen komo yawxari takî tî okoputhîrî nahruyatken̂e Tapi pen Yewtontho po ha. Ero yinhîrî Xeosapa takî tî xakn̂e kayaritomo me hara, yumumuthîrî ha. Ero wa tî xakn̂e.
Natabe Tak Nasî Ixaw Yana Komo kayaritomon Me
25Taa, pahxa n̂he ka, 2 cimn̂ipu makî ka exitaw Xuta yepamtho komo kayaritomon me Asa yehtoponho, ero yimaw takî tî Natabe tak xakn̂e Ixaw Yana komo kayaritomon me hara. 2 cimn̂ipu makî tko tî xakn̂e kayaritomo me.
26Kicicme tko tî noro n̂een̂akn̂e Kporin komo. Tîîm pen yehtoponho yaw roro rma tî xakn̂e noro hara okwe. Kicicitho poko tî Ixaw Yana komo panatanmekyakn̂e yîîm pen ero wa xa marha tî n̂examro panatanmekyakn̂e yumumuthîrî xa hara okwe.
27Ero yinhîrî takî tî takrono komo yakro n̂esencekn̂e Baasa Natabe waihkacho poko. Aias mumuru tî mîk xakn̂e Baasa, Isaka yepamtho mumuru ha. Ero yimaw Natabe xakn̂e Ixaw Yana komo yakro Xibeton pono komo yar̂macho poko. Piristew komo yewton mîn xakn̂e Xibeton. Ero yimaw Xibeton pona tî cekn̂e Baasa, Natabe pen tî waihkekn̂e iito rma.
28Ero yimaw osorwaw cimn̂ipu tî xakn̂e kayaritomo me Asa yehtoponho ero po tî Natabe pen waihkekn̂e. Ero yinhîrî kayaritomo me takî tî xakn̂e Baasa hara Natabe yemtaka hara.
29Kayaritomo me cexiche takî tî noro waihkekn̂e Xeroboaw yanan pen komo. Cesesîsom yîmtora ro makî tî xakn̂e waihkara. Ahnoro tî waihkekn̂e iyanan pen komo Kporin komo mtapotachonho yaw roro rma. Aias mtari tî kekn̂e Kporin komo, Siro pono mtari, ero wa kachonho yaw roro rma tî waihkano n̂iir̂akn̂e Baasa.
30Ero wa tî Xeroboaw pen yananînho tî waihkapekn̂e Kporin komo kicicme exirî komo yanme. Kicicitho poko Ixaw Yana komo panatanmekyakn̂e Xeroboaw. Ero wa tî Kporin komo nîrwonmekyakn̂e, ponaro Ixaw Yana komo yehtopo ha.
31Miya rma nasî Natabe yehtoponho. Ahnoro rma tko nasî tmewreso karita yaw, Ixaw Yana Kayaritomon Komo Yehtoponho, kacho yaw.
32Asa yakro tî n̂etar̂mekn̂e Baasa okwe. Pahkî tî n̂etar̂metken̂e waihtopo komo pona roro. Ero wa tî xatken̂e okwe.
Baasa Tak Nasî Ixaw Yana Kayaritomon Me
33Taa, osorwaw cimn̂ipu xakn̂e kayaritomo me Asa yehtoponho ero yimaw takî tî Ixaw Yana komo kayaritomon me takî tî xakn̂e Baasa. Cihsa xakn̂e noro yewton. 24 cimn̂ipu tî xakn̂e kayaritomo me.
34Kicicme tko tî noro n̂een̂akn̂e hara Kporin komo. Xeroboaw yehtoponho yaw roro rma tî xakn̂e noro hara okwe. On wara tî xakn̂e Xoroboaw, Ixaw Yana komo panatanmekyakn̂e kicicitho poko, ero wa xa marha tî xakn̂e Baasa hara okwe. Ero wa tî xakn̂e.

1Ero yinhîrî takî tî tîmtapotarî n̂ekatîmyakn̂e Kporin komo Xeu ya, Anani mumuru ya, Baasa waihkacho pokono tî n̂entamexpekn̂e yîwya.
2Ero ke Baasa ya takî tî n̂ekatîmyakn̂e Xeu. On wara tî kekn̂e yîwya, Ai, Baasa, on wara nîîke Kporin komo awya, Pahxa noro pîntho me ro mak mîxakn̂e. Noro yipunhîrî rma oyanan komo kayaritomon me tak kiire, Ixaw Yana komo kayaritomon me. Wara rma Xeroboaw pen yehtoponho yaw roro rma mas amoro hara okwe. Oyanan komo mîpanatanmekyasî kicicitho poko kica. Orwonmekyaxe kica n̂examro kicicme cexirî ke so. Awanme makî tko ero wara naxe okwe.
3Ero ke Owî rma tak awepamthîrî pen komo waihkes ahnoro. Exihra ro mak tak naxe awepamthîrî komo okwe. Xeroboaw N̂ebace yepamtho pen komo wara rma n̂examro wiir̂as hara.
4Awepamthîrî komo waihyataw ewto po xapari yotî me makî nasî yupunthîrî komo. Woskara po waihyataw so kwacinama yotî me nas hara yupunthîrî komo, nîîke Kporin komo aywa, kekn̂e yîwya. Ero wa kacho tî n̂ekatîmyakn̂e Xeu Baasa ya Kporin komo mtapotarî rma.
5Taa, miya rma nasî Baasa yehtoponho, ahce na poko ehtoponhîrî kar̂pe ehtoponhîrî marha. Ahnoro rma noro yehtoponho nasî tmewreso karita yaw, Ixaw Yana Kayaritomon Komo Yehtoponho, kacho yaw.
6Ero yinhîrî takî tî nîwînîkyakn̂e Baasa tporin pen komo yakro. Okoputhîrî tî nahruyatken̂e Cihsa pona. Ero yinhîrî Era takî tî xakn̂e kayaritomo me hara tîîmînhîrî pen retawno me.
7Ero yimaw tîmtapotarî takî tî n̂ekatîmyakn̂e Kporin komo Xeu ya. Kweronoman̂e tî mîk xakn̂e Xeu, Anani mumuru ha. Baasa waihkacho pokono tî mîn n̂entamexpekn̂e yîwya, epamrî komo waihkacho pokono marha. Kicicitho pokono me ro makî tî Baasa n̂een̂akn̂e Kporin komo. Tîn̂irithîrî ke rma Noro nîrwonmekyakn̂e. Xeroboaw pen yepamtho komo wara xa marha tî xakn̂e kica. Xeroboaw komo pen tî waihkekn̂e marha tî. Ero poyero tî Baasa yepamtho komo waihkacho pokono n̂ekatîmyakn̂e Kporin komo Xeu ya. Ero wa tî n̂ekatîmyakn̂e.
Era Tak Nasî Ixaw Yana Kayaritomon Me Hara
8Taa, ero yimaw Ixaw Yana komo kayaritomon me tî xakn̂e Era, Baasa pen mumutho ha. 26 cimn̂ipu tî xakn̂e Asa Xuta komo kayaritomon me ehtoponhîrî ero po takî tî Era xakn̂e Ixaw Yana komo kayaritomon me hara. 2 cimn̂ipu makî tî xakn̂e kayaritomo me. Cihsa tî xakn̂e noro yewton.
9Ero yinhîrî takî tî Era xakn̂e tîmîn yenîn̂e mîn yaw Cihsa po. Ahsa tî yîmîn yenîn̂e yosotî. Kawaxiyem tî n̂eer̂akn̂e Era iito, twenîmso ro tî n̂eer̂akn̂e kica. Ero yimaw kayaritomo waihkacho poko takî tî nîhtînoyakn̂e Sinhi. Era tararan yenîn̂e tî mîk xakn̂e Sinhi, yîraconhîrî yenîn̂e makî tî.
10Ero yimaw Ahsa mîn yaka takî tî n̂ewomyakn̂e Sin̂hi. Era pen tî waihkekn̂e. 27 cimn̂ipu tî xakn̂e Asa yehtoponho, Xuta komo kayaritomon me ehtoponhîrî ero yimaw tî Era pen waihkekn̂e. Waihkache kayaritomo me takî tî xakn̂e Sinhi Era pen retawno me hara.
11Ero yinhîrî on wara tî xakn̂e Sinhi kayaritomo me cexiche rma, kayaritomo yapon pona ceremache rma, Baasa pen yepamtho komo tî waihkekn̂e ahnoro. Kîrkomo pen tî yîmtora ro mak xakn̂e, cewn̂e n̂hema yîmtora. Poyinonhîrî pen komo meero tî waihkekn̂e, akronononhîrî pen komo marha tî.
12Ero wa tî Baasa pen poyinonho pen komo nîhcamnoyakn̂e Sinhi Kporin komo mtapotachonho yaw roro rma. Baasa pen komo waihkacho poko tî n̂ekatîmyakn̂e Xeu ya, ero yaw roro rma tî n̂iir̂akn̂e Sinhi.
13Kicicme roro tî xakn̂e Baasa pen kica, yumumuthîrî pen marha tî kica, Era pen ha. Ixaw Yana komo tî panatanmekyakn̂e n̂examro kicicitho poko kica. Ero wa tî Kporin komo nîrwonmekyatken̂e ro mak, enporixaputho ponaro cexirî ke so, tîn̂enporithîrî komo ponaro cexirî ke so ha.
14Miya rma tî nai Era pen yehtoponho. Ahnoro rma nasî tmewreso karita yaw, Ixaw Yana Kayaritomon Komo Yehtoponho, kacho yaw. Ero wa tî xakn̂e Era pen.
Sinhi Tak Nasî Ixaw Yana Komo Kayaritomon Me
15Taa, ero yimaw 27 cimn̂ipu takî tî xakn̂e Asa yehtoponho, Xuta komo kayaritomon me ehtoponhîrî, ero yimaw takî tî Sinhi xakn̂e kayaritomo me. 7 kaamo makî tî xakn̂e kayaritomo me Cihsa po. Ero yimaw Ixaw Yana sowtatun komo tî xatken̂e Xibeton mîtwo iitono komo yar̂machome ha. Piristew komo yewton tî mîn xakn̂e Xibeton.
16Ero yimaw n̂examro takî tî n̂encetken̂e Sinhi yekaci. Kayaritomo pen waihkacho poko tî nîhtînoyakn̂e Sinhi, noro pen marha tî waihkai, kacho tî n̂encetken̂e. Ero ke Onhi takî tî n̂iir̂atken̂e Ixaw Yana komo tîkayaritomon komo me hara. Sowtatu komo yantoman̂e tî mîk xakn̂e Onhi. Iito rma eeta po rma cexitaw so tî kayaritomo me n̂iir̂atken̂e.
17Ero yinhîrî takî tî Onhi cekn̂e Cihsa pona hara. Ixaw Yana sowtatun komo marha tî cetken̂e noro yakro. Cihsa tî wamcetken̂e Sinhi pen yar̂machome ha.
18Ero yinhîrî takî tî ewto wacan yaka n̂ewomyatken̂e Onhi sowtatun komo. Ewto pona ewomrî komo yenîche Sinhi ya kayaritomo mîn yaka takî tî n̂ewomyakn̂e. Mîîmo takî tî nakn̂iyakn̂e tîîpo rma okwe. Ero wa tî n̂etwaikekn̂e rma Sinhi pen.
19Ero wa tî waihyakn̂e Sinhi pen kicicme enîrî ke Kporin komo ya. Xeroboaw pen yehtoponho yaw roro rma tî xakn̂e. Ixaw Yana komo marha tî n̂irpekn̂e kicicitho poko noro pen wara rma. Ero wa cexirî ke tî waihyakn̂e.
20Miya rma nai Sinhi pen yehtoponho, kayaritomo pen waihkachonho marha yîwya. Ahnoro rma tko nasî tmewreso karita yaw, Ixaw Yana Kayaritomon Komo Yehtoponho, kacho yaw. Ero wa tî xakn̂e Sinhi pen.
Onhi Tak Nasî Ixaw Yana Komo Kayaritomon Me
21Ero yinhîrî takî tî tîracoi xatken̂e Ixaw Yana komo. Yîraconhîrî tî xatken̂e Cibni ponarono me, Xinace mumuru ponarono me ha. Kayaritomo me tî noro ciri xe xatken̂e. Yîraconhîrî tî xatken̂e Onhi ponarono me hara.
22Ero ke takî tî n̂etar̂metken̂e n̂examro hara okwe. Etar̂metaw so kar̂pe tî xatken̂e Onhi sowtatun komo, Cibni sowtatun komo yopo. Ero ke waihyakn̂e takî tî Cibni pen. Kayaritomo me takî tî xakn̂e Onhi.
23Taa, 31 cimn̂ipu takî tî xakn̂e Asa yehtoponho, Xuta komo kayaritomon me ehtoponhîrî. Ero yimaw takî tî Ixaw Yana komo kayaritomon me tak xakn̂e Onhi. 12 cimn̂ipu tî xakn̂e kayaritomo me. 6 cimn̂ipu tî xakn̂e Cihsa pono me ha ka.
24Ero yinhîrî takî tî Samaria nahsîyakn̂e Onhi, îîpî. Epethîrî pona tî nahsîyakn̂e. Seme rowontho tî mîn nahsîyakn̂e. Prata tî nîmyakn̂e yîwya ero yepetho, 2 tarentu wicakî. Ahsîche iina takî tî cewton n̂iir̂akn̂e. Samaria me takî tî ewto nosohcekn̂e osomunhîrî yosotî ke rma.
25Kicicme xa tko tî Onhi n̂een̂akn̂e Kporin komo. Pahxan pen komo yopo tî xakn̂e kicicme xa tak, kayaritomo pen komo yopo.
26Xeroboaw N̂ebace pen wara rma tî xakn̂e okwe. Noro pen wara xa marha tî Ixaw Yana komo panatanmekyakn̂e kicicitho poko kica. Ero poko tî Kporin komo nîrwonmekyakn̂e, ponaro Ixaw Yana komo yehtopo. Tîn̂enporethîrî komo ponaro exirî ke so tî nîrwonakn̂e.
27Taa, miya rma nai Onhi yehtoponho, ahce na poko ehtoponhîrî, kar̂pe ehtoponhîrî marha. Ahnoro noro yehtoponho rma nasî tmewreso karita yaw, Ixaw Yana Kayaritomon Komo Yehtoponho, kacho yaw.
28Ero yinhîrî takî tî nîwînîkyakn̂e Onhi hara tporin pen komo yakro. Okoputhîrî tî nahruyatken̂e Samaria pona. Ero yinhîrî Akabe takî tî xakn̂e kayaritomo me Onhi pen retawno me hara. Noro pen mumutho tî mîk xakn̂e Akabe.
Akabe Tak Nasî Ixaw Yana Komo Kayaritomon Me
2938 cimn̂ipu takî tî xakn̂e Asa yehtoponho, Xuta komo kayaritomon me ehtoponhîrî. Ero yimaw takî tî Ixaw Yana komo kayaritomon me tak xakn̂e Akabe, Onhi pen mumutho ha. Pahkî n̂he tî xakn̂e kayaritomo me, 22 cimn̂ipu. Samaria tî xakn̂e noro yewton.
30On wara tko tî xakn̂e Akabe, Onhi pen mumutho, kicicme ro makî tî xakn̂e pahxan pen komo yopo ro mak, kayaritomo komo yopo.
31Xeroboaw N̂ebace pen yehtoponho yaw roro rma tî xakn̂e okwe. Erasîra tî xakn̂e Kaan pona Xeroboaw yehtoponho poko cexitaw. On wara meero tî xakn̂e, Siton pono komo kayaritomon yemsîrî takî tî nahsîyakn̂e cipici me. Ecbaaw tî mîk xakn̂e kayaritomo yosotî. Xesabew tî xakn̂e noro yemsîrî yosotî. Noro yahsîche cipici me Baaw ya tîmsom takî tî nakn̂iyakn̂e Akabe. Oporinî ro amoro, kekn̂e marha tî Baaw ya kica.
32Baaw mîn marha tî n̂irpekn̂e Samaria pona. Baaw ya tîmsom yakn̂itopo tî nakîhtopekn̂e ero yaw mîîmo yaw.
33Axera kuknon marha tî n̂enpor̂pekn̂e Akabe kica. Kporin komo tî nîrwonmekyakn̂e pahxan pen komo yopo ro mak, kayaritomo pen komo yopo. Ponaro Ixaw Yana komo yehtopo rma Mîk nîrwonmekyakn̂e okwe.
34Ero yimaw, kayaritomo me exitaw Akabe iito tî xakn̂e Betew pono, Iew tî osotî. Noro takî tî Xer̂ko n̂ewtomekn̂e hara. Ero wacan yapon ciir̂ataw yumumuthîrî pen tî waihyakn̂e okwe, potuthîrî pen, Abiraw tî osotî. Waaca metatan yakriyataw hara mahtîkîthîrî pen takî tî waihyakn̂e hara yumumuthîrî pen, Sekube tî osotî. Ero wa tî xatken̂e yumumuthîrî pen komo okwe Kporin komo mtapotarî yaw roro rma. Xoswe penî mtari kekn̂e ero wa kachonho yaw roro tî xatken̂e. Ero wa tî xatken̂e.
Tuuna Mokuhra Ro Mak Ehtopo N̂ekaiporesî Erias

1Taa, ero yimaw mehxa tî mokyakn̂e Xireace pono. Erias tî xakn̂e noro yosotî. Cisbi tî xakn̂e noro yewton. Noro takî tî nîmtapowakn̂e Akabe yakro. On wara tî kekn̂e yîwya, Apa, on wara wîîkes awya, yaaro men tan wîîkes awya, waipîn me nasî Kporin komo, ponaro Ixaw Yana komo yehtopo, ewetîn̂e me roro oyehtopo Mîk noro nasî waipîn me, ero wa kacho wara rma nas on omtapotarî yaaro xa. Tuuna tak men mokuhra nasî yaake cimn̂ipu. Cicakî meero exihra nasî. Omtapotache mak tak mokyas hara tuuna amn̂e, kekn̂e tî yîwya.
2-3Ero yinhîrî takî tî on wara kekn̂e Kporin komo Erias ya, Miya tak etoko resce yaw roro. Aporî yecihtaka eseyamta. Meye nasî Kerice Yewku, Xotaw yaporî, ero yecihtaka eseyamta.
4Iito awexitaw aporî nasî awokru me. Kohpu komo marha wantomai anahmacho poko hara, kekn̂e tî yîwya.
5Ero ke cekn̂e takî tî Erias Kporin komo mtapotarî yanme. Kerice Yewku yecihtaw tî n̂enmayakn̂e, Xotaw yaporî yecihtaw ha.
6Enmapuche roro Erias yuru tî n̂ekyakn̂e kohpu, iyotî marha. Ero wa xa marha tî n̂ekyakn̂e yîhyaka kokon̂i hara. Aporî rma tî twokru n̂eer̂akn̂e tuuna.
7Pahkî exiche takî tî n̂ewturpamyakn̂e takî tî aporî tuuna mokuhtorî ke okwe.
Iin̂o Waixapu Mrerî N̂enpakesî Erias
8-9Ero ke on wara takî tî kekn̂e Kporin komo yîwya, Ai Erias, etoko tak miya hara Sarepta pona, Siton mîtwono pona. Iito tak esko. Iito nasî wooxam iin̂o waixapu, enko xe amn̂e. Noro wantomai anahmacho poko hara, kekn̂e tî yîwya.
10Ero ke cekn̂e takî tî Erias Sarepta pona. Ewto potaw cexitaw iito tî n̂een̂akn̂e wooxam iin̂o waixapu. Twehtorî tî namekyakn̂e. On wara tî kekn̂e Erias yîwya, Ai, aaci, owokru xe cma re wasî tuuna, wahra mak kuupu yaw, kekn̂e tî yîwya.
11Tuuna ka cetaw wooxam on wara marha tî kekn̂e hara Erias yîwya, Oyuru marha cma re mekyasî awemyaw amokyataw, kekn̂e tî.
12On wara tko tî wooxam n̂eyukyakn̂e, Waipîn me nasî Aporin komo Kaan, kacho wara rma nas omtapotarî yaaro xa, oyuru exihra nasî. Nai rma puruma akihxapu wahra mak okwe, kamorî yawno wicakî cik mak. Katî marha nasî wahra mak patiri yaw. Owehtorî tan wamekyasî asakî mak ero yaitome oyuru me, omrerî yuru me marha. Ero yohtîkache amna tak waihyas okwe, kekn̂e tî.
13On wara tko tî kekn̂e Erias yîwya, Erasîra esko aaci. Mîîka owya ero wara rma kasko. Ero poi cokorî ka oyuru aiko. Ero eeko ohyaka. Ero yinhîrî awru tak aiko hara amrerî yuru marha.
14On wara nîîke Kporin komo awya, ponaro Ixaw Yana komo yehtopo, enatîra nasî puruma, katî marha enatîra nasî patiri yawno. Amn̂e mak tuuna yekpetaw tak Kporin komo ya mararî yatîkrecho ero yimaw makî tî n̂enahca puruma, katî marha, kekn̂e tî yîwya.
15Ero ke tîmîn yaka tî cekn̂e iin̂o waixapu. Erias mtapotarî yaw roro rma tî n̂iir̂akn̂e. Ero yinhîrî pahkî ro makî tî n̂eseresmetken̂e ero poko, Erias, wooxam, yîhyawno komo ahnoro tî n̂eseresmetken̂e iito.
16Enatîra tî xakn̂e puruma, katî marha tî enatîra xakn̂e. Ero wa tî xakn̂e Kporin komo mtapotarî yaw roro rma, Erias mtari kekn̂e ero wa kachonho yaw roro ha. Ero wa tî xakn̂e.
17Ero yinhîrî takî tî iin̂o waixapu mrerî namotoyakn̂e okwe, mîîmo yosomu mrerî. Miya xe xa tî namotoyakn̂e. Esesîra takî tî xakn̂e okwe.
18Ero ke on wara takî tî kekn̂e yîson Erias ya, Ai, Kaan yakrono ro, ahce wece mîmokyakn̂e ohyaka, Kicicme oyehtoponho ponaro oriso na mîmokye ohyaka, omrerî waihkaxi marha na okwe, kekn̂e tî yîwya.
19On wara tko tî kekn̂e Erias yîwya, Ek ha amrerî, kekn̂e tî. Ero ke tî yîson yenai nahsîyakn̂e, tamtakpon yaka takî tî naar̂akn̂e eporeno yaka, yîwîntopo yaka. Tîkaman pona tî nîrapekn̂e.
20Ero yinhîrî takî tî cerewre nîmtapowakn̂e Erias Kporin komo yakro. On wara tî kekn̂e yîwya, Ai, Apa, ponaro oyehtopo Amoro. On wara wîîkes awya, iin̂o waixapu yaw mak wasî tan. Ahce kacho noro menmetanmekî yîmrerî waihkacho ke okwe? kekn̂e tî.
21Ero wa kache rikomo pona tî n̂etîrapekn̂e tuupe cewru rma. Osorwaw ro tî n̂etîrapekn̂e ero wara. Kporin komo yakro tî nîmtapowakn̂e xa hara. On wara tî kekn̂e, Apa, ponaro oyehtopo Amoro, twaihso nasî moso, rikomo okwe. Noro yekatî cma re mekmexpes hara yupun yaka, kekn̂e tî.
22Ero ke Erias mtapotarî tî n̂encekn̂e Kporin komo. Rikomo yekatî takî tî mokyakn̂e hara yupun yaka. Cewke takî tî xakn̂e hara.
23Ero yinhîrî takî tî rikomo naar̂akn̂e hara Erias roopoyino yaka amtakpo yaka. Yîson ya tî nîmyakn̂e hara. Kar̂pe nas hara amrerî, enko xe, kekn̂e tî yîwya.
24On wara tî n̂eyukyakn̂e wooxam, Ero wara omrerî yenpakarî ke awya, Kaan yakrono ro xa mîkro, wîîkesî tak apoko. Yaaro xa Kporin komo mtapotarî n̂ekatîmyasî, wîîkesî marha apoko, kekn̂e tî. Ero wa tî kekn̂e iin̂o waixapu Erias ya.
N̂esenpesî Tak Erias Akabe Ya

1Ero yinhîrî takî tî osorwaw ro yicimn̂ipuntache on wara takî tî kekn̂e Kporin komo Erîas ya, Ai, Erias, esenpota tak Akabe yaka. Tuuna tak wekpesî, kekn̂e tî yîwya.
2Ero ke cekn̂e takî tî Erias esenposo Akabe ya. Ero yimaw rooma poko ro makî tî xatken̂e Samaria pono komo. Wahra ro mak tî xakn̂e yînahrî komo.
3Ero yimaw on wara takî tî xakn̂e Akabe, Obacias tî nan̂ikyakn̂e tîmîn yawno komo yenîn̂e. Kporin komo ponarono xa tî mîk xakn̂e Obacias.
4Pahxa n̂he Kporin komo poko weronomano rin̂e komo waihketaw Xesabew ya anarî komo tî n̂eyamyakn̂e Obacias ewtarî yaka, asak hakno yaka. 100 tî n̂eyamyakn̂e, anarî yaka tî n̂eyamyakn̂e 50, anarî yaka 50 xa marha. Yînahrî komo tî naar̂akn̂e roro, yutunarî komo marha tî. Ero wa tî xakn̂e Obacias.
5Taa, on wara tî kekn̂e Akabe yîwya, Miya so etoko tuuna pîtho mko yenso, aporî kwaka so marha. Cuupu rma ciki na ceen̂a kawaru nahrî, muura komo nahrî waipîra ehtome. Koh komo waihka xera wasî yînahrî exihtorî ke mak okwe, kekn̂e tî yîwya.
6Ero ke roowo raconho takî tî nukuknometken̂e pore tîtotopo ro komo. On pore kîwces ow, ero pore etoko amoro, kekn̂e tî Akabe yîwya. Ero ke tî n̂etakpayatken̂e cuupu yeporîrî poko.
7Ero yinhîrî takî tî esama yaw tîcetaw Obacias, ponan̂e n̂esepor̂atken̂e Erias yakro. Nîhtînoyakn̂e Erias me. Ero ke tî n̂esewnapekn̂e amrinaka. Amoro ma amoro apa Erias? kekn̂e tî yîwya.
8Noro rma ow ha, kekn̂e tî. On wara kata awantoman̂e ya, Tanî nai Erias, kata yîwya, kekn̂e tî.
9Okwe, kekn̂e takî tî Obacias, kicicme ma ow meen̂a Apa? Awanton mak ow. Ow mak mîwaikamexpesî okwe Akabe ya.
10Yaaro tan wîîkes awya, waipîn me nasî Aporin komo Kaan, kacho wara rma nasî on omtapotarî. Miyan komo yakan komo rma re n̂en̂epekn̂e okayaritomon. On wara kekn̂e yîwya so, Miyan komo yaka etocoko Erias yekaci yentaxi, mîk hak rowon pono komo yaka etocoko watohra ro mak. Enîhra ro mak nas amna, ketken̂e etpoyino pîn entaxi toxapu komo ya. Ero wa kache on wara ketken̂e hara yîwya so Akabe maywen komo, Kporin komo n̂entarî me xa kacoko yaaro xa kachome, ketken̂e tî yîwya so. Ero wa tî kamexpekn̂e mîk hak rowon pono komo ya, miyan komo ya rma. Awenî xe ro mak nasî kayaritomo.
11Oroto tak on wara mîîkes owya, Akayaritomon ya kata, tan nai Erias, kata, mîîkes owya.
12Owtoche tko awar̂a tak hara na Kporin komo Yekatî ahna na on̂entorî me mak hara okwe. Tan nai, kache yîwya aweposo tak mokyasî. Awenîra cexiche tak owaihkesî mak okwe. Kporin komo ponarono tko ow mehxa ro omrenai ro.
13Oyekaci yentara katî mai? Pahxa Kporin komo poko kweronoman̂e pen komo tî waihkekn̂e Xesabew. Ero yimaw anarî komo waar̂akn̂e eyamso ewtarî yaka. Asak hakno yaka weyamyakn̂e 50 anarî yaka, 50 xa hara anarî yaka hara. N̂examro wurmekn̂e roro, wokpekn̂e roro marha tuuna ke. Noro yipu ow ha.
14Wara rma owya mîîkesî, Akayaritomon ya ekatîmta, Tan nai Erias, kata yîwya, mîîkesî. Owaikesî men okwe, kekn̂e tî. Ero wa tî kekn̂e Obacias Erias ya.
15On wara tko tî kekn̂e Erias yîwya, yaaro xa tan wîîkes awya, Waipîn me nasî Kporin komo, eepataw kecececesî Noro nasî waipîn me, kacho wara rma nasî omtapotarî, oroto rma kesenpesî kayaritomo ya, kekn̂e tî.
16Ero ke Akabe yaka takî tî cekn̂e Obacias ekatîmso. Mînto nai Erias, kekn̂e tî yîwya. Ero ke enso takî tî cekn̂e Akabe.
17Erias yenîche on wara tî kekn̂e Akabe yîwya, Amoro xa ma amoro Ixaw Yana komo yemetanmekn̂e kica? kekn̂e tî yîwya.
18On wara tko tî Erias n̂eyukyakn̂e, Ixaw Yana komo yemetanmekn̂e pîn ow. Amoro xa matko masî emetanmekn̂e me, aamo pen yanan komo marha naxe emetanmekn̂e me. Kporin komo ya apanatanmetopo komo mahsîpînketken̂e kica. Baaw komo ponaro tak maxe kica. Ero wa awexirî ke so emetanmekn̂e me maxe.
19Ero ke on wara wîîkes awya, Ixaw Yana komo ahnoro an̂ihko. Kahmeru Yîpîn pona enmekno cirko. Baaw poko weronomano rin̂e komo marha enmeko ahnoro, 450 rma. Axera poko weronomano rin̂e komo marha enmeko iina 400 wicakno kom ha. Xesabew nînahmarî komo mîkyam enmeko, kekn̂e tî. Ero wa tî kekn̂e Erias Akabe ya.
Wehto N̂ekpesî Kaan Erias Mtapotarî Yanme
20Ero ke takî tî Ixaw Yana komo ahnoro nan̂ikpekn̂e Akabe, Baaw poko weronomano rin̂e komo marha tî nan̂ikpekn̂e, Axera poko weronomano rin̂e komo marha. Kahmeru Yîpîn pona tî enmekno n̂iir̂akn̂e.
21Ero yimaw takî tî on wara kekn̂e Erias yîwya so, Atî wicakî pahkî matu yarpa yîhtînon̂e me kica? Kaan me xa exitaw Kporin komo Noro men ewetîcoko. Kaan me xa exitaw Baaw reha noro xa ewetîcoko, kekn̂e tî yîwya so. Yîmtapotarî tko tî eikura ro makî tî xatken̂e esenmexapu komo.
22On wara takî tî kekn̂e hara Erias yîwya so, Ow mak wasî cewn̂e Kporin komo poko aweronoman̂e komo. Yaake naxe Baaw poko weronomano rin̂e komo, 450.
23Ero ke n̂examro rma n̂ehcowpe bui asakî. Anarî nahsîcowpe Baaw ya tînîmrî komo. Nakpotucowpe, kamerî pona n̂iicowpe. Wehto yirihra ro makî tko n̂ehcowpe. Anarînhîrî paaka wakpocas ow hara. Kamerî pona marha wiir̂asî. Wehto yirihra marha was ow hara.
24Ero wa ciriche ponaro awehtopo komo yakro ka amtapotacoko amyamro wehto yar̂macho poko. Kporin komo yakro kîmtapowas ow hara ero poko xa marha. Wehto ke keyukn̂e xa yîhtînocoko Kaanî me xa, kekn̂e tî yîwya so. Kir̂wan̂he, ero wa ham, kir̂wan̂he amna n̂encesî, ketken̂e tî esenmexapu komo yîwya.
25Ero yinhîrî on wara tî kekn̂e Erias Baaw mtapotarî yekatîmn̂e komo ya, Bui ka ahsîcoko amyamro. Takn̂isom me akpotucoko amyamro yihcirî me ka. Yakeno amyamro. Ponaro awehtopo komo tak etacicoko. Noro yakro amtapotacoko wehto yar̂macho poko. Wehto tko yirihra ro mak men ehcoko akn̂itopo, kekn̂e tî yîwya so.
26Ero ke paaka takî tî nahsîyatken̂e tîwya so tîmxapu. Nakpocatken̂e, kamerî pona tî nakriyatken̂e yupunthîrî. Baaw yakro takî tî nîmtapowatken̂e pahkî. Pahxaxaro ka n̂ihciyatken̂e, kamarakataka roro tî ketken̂e. Ai, Baaw, amna ka eyuhko, ketken̂e tî. Noro mtapotarî tko tî esentara ro mak xakn̂e, eikura ro makî tî xakn̂e Baaw. Nahronatken̂e takî tî Baaw mtapotarî yekatîmn̂e komo tîmsom yakn̂itopo pona, tînakîtothîrî komo pona.
27Kamarakataw tak on wara takî tî kekn̂e Erias yîwya so, erenamano tî n̂iir̂akn̂e, Kar̂pe n̂he kacoko ha ke yîwya. Kaan me rma wa nai ha. Anarimaw ahce na ponaro nai. Cemyarke tko na nai, miya tko na n̂etariw mooxe, nîwînîkya katî? Ero ke cenpakapore nai, kekn̂e tî yîwya so.
28Ero ke kar̂pe xa takî tî ketken̂e. N̂etametken̂e marha tî oko kacipara imo ke cehtopo ro komo yaw roro. Rah ke so marha tî n̂etametken̂e oko. Kamxukwatken̂e takî tî mer̂pora.
29Pahkî rma tî n̂emtaraketken̂e. Baaw n̂entarî me tî re ketken̂e wow kaxi ro. Ketken̂e rma tî kokon̂i cehso ro, Kporin komo ya tîmtopo ro na, kokon̂i tîmtopo ro na ha. Akro yîmtapotacho mtapotarî tko esentara ro makî tî xakn̂e, eikura ro makî tî xakn̂e. Yîmtapotarî ponarono exihra ro mak xakn̂e ham.
30Ero yinhîrî takî tî an̂ikno n̂iir̂akn̂e Erias. Taa, ohyaka tak amohcoko hara, kekn̂e tî yîwya so. Ero ke yîhyaka tî cetken̂e esenmexapu komo ahnoro. Mokyataw so Kporin komo ya tîmsom yakn̂itopo takî tî nakir̂wamekn̂e Erias. Cexixkaxi tî xakn̂e kica.
31Toopu takî tî n̂ekyakn̂e Erias, 12 mak. 12 tî xatken̂e Xako pen mumutho komo, tribu porin pen komo. Ixaw me tak kosohcesî, kekn̂e Kporin komo yîwya, Noro pen mumutho wicakî yakenon tî toopu n̂ekyakn̂e Erias.
32Tîn̂ekîthîrî ke takî tî Kporin komo ya tîmsom yakn̂itopo nakîhcekn̂e. Akîhtoche tarenakem takî tî nahcekn̂e aapo mamhoko yuhnaka n̂he. Naatî yatho yarketaw ero yaka 15 riituru wicakî tî n̂esenkaya ero wicakno nahcekn̂e.
33Ero yinhîrî takî tî kamerî n̂iir̂akn̂e Erias aapo pona, paaka puntho marha tî nakpocakn̂e. Akpotuxapu tî n̂iir̂akn̂e kamerî pona. Ero yinhîrî on wara tî kekn̂e kîrkomo ya, Ai, tuuna ehtatko 4 weer̂a wicakî porin weer̂a ha. Ero tak yukmamcoko paaka puntho pore, kamerî pore marha, kekn̂e tî.
34Ero yinhîrî tî kekn̂e xa hara, Tuuna ehtatko xa hara tukmamsom, kekn̂e tî. Ero ke n̂ekyatken̂e xa hara, nukmamyatken̂e marha tî. Ehtatko xa hara, kekn̂e xa hara. Osorwaw tak xakn̂e ero wa kacho. Ero ke n̂ekyatken̂e xa hara tî, nukmamyatken̂e marha tî.
35Ero ke tuuna takî tî nukmekn̂e tarenakem yaka, aapo mamhokono yaka, powa.
36Taa, kokon̂i exitaw tak aapo mîtkoso takî tî mokyakn̂e Erias, Kporin komo ya tîmsom tîmtopo ro me exitaw. Kporin komo yakro takî tî nîmtapowakn̂e. On wara tî kekn̂e, Apa kah yawno, ponaro Abraaw yehtopo Amoro, ponaro Isake yehtopo marha, ponaro Ixaw yehtopo marha, Noro yipu xa Amoro. On wara wîîkes awya Apa, oroto tak Kaan me xa awehtopo enpoko, ponaro Ixaw Yana komo yehtopo me awehtopo ha. Awanton me oyehtopo marha enpoko, amtapotarî yanme mak ciino rin̂e me oyehtopo ha. Ero wa esenpoko moxam ya oroto.
37Omtapotarî entak Apa, entakî xa tak. Ero wa omtapotarî entakî Tporin komo me awehtopo yentome tak moxam ya, Kaan xa Mîk hamî, kachome me marha. Omtapotarî yencetaw awya on wara tak kexe moxam, Kropotarî komo naknama ham Kporin komo tponarono me tak kehtome so hara, kexe. Ero wa kachome tak yîwya so ow entak Apa, kekn̂e tî.
38Taa, ero wa kache rma takî tî wehto n̂epîrkekn̂e oco kah yai. Paaka puntho tî nakn̂itîkekn̂e exihra cehso ro, kamerî marha tî, toopu marha tî okyo, tuuna marha tî nakn̂iyakn̂e oco tarenakem yawnonho.
39Wehto yeen̂ataw takî tî esenmexapu komo ya n̂esewnapetken̂e ahnoro. On wara tî ketken̂e, Kaan xa Mîk ham Kporin komo, Kaan xa Mîk ham Kporin komo, ketken̂e tî.
40Ero yinhîrî takî tî on wara kekn̂e Erias iitono komo ya, Baaw poko weronomano rin̂e komo ahsîcoko. Cewn̂e n̂hema emahcira ro mak n̂expe, kekn̂e tî. Ero ke nahsîyatken̂e. Ahsîche Kison Yewku yecihtaka takî tî aano n̂iir̂akn̂e Erias. Iito takî tî n̂examro pen waihkekn̂e Erias. Ero wa tî Baaw poko weronomano rin̂e pen komo waihkekn̂e.
Tuuna Tak Mokyasî
41Ero yinhîrî takî tî on wara kekn̂e Erias Akabe ya, Ai, apa, etoko tak eseresmaxi, wooku yeeso marha. Tuuna mohtopo tak wencesî mer̂pono pîn mohtopo, kekn̂e tî yîwya.
42Ero ke eseresmaxi takî tî cekn̂e Akabe. N̂eseresmekn̂e tî, wooku marha tî n̂eer̂akn̂e. Ero wa eseresmetaw Erias tî cekn̂e Kahmeru Yîpîn meretkoso. Roowo pona takî tî n̂eremekn̂e iina. Nutupenwakn̂e takî tî, tîhtîpîrî n̂iir̂akn̂e tosokmuru yotaka.
43Ero yinhîrî on wara tî kekn̂e tanton ya, Ai, miya etoko, kaapu enta tuuna imo yepoyino, kekn̂e tî. Ero ke cekn̂e takî tî enso. Enîche mokyakn̂e hara. Ahce na esenpora ro mak nai, kekn̂e tî. Ero yinhîrî ero wa kekn̂e xa hara Erias yîwya, 7-ro tî ero wa kekn̂e yîwya, Enta xa hara, kekn̂e tî emapona.
447-nhîrî me kache tak on wara takî tî kekn̂e Erias yanton, N̂esenpesî tak ha re kaapu smun ciki tooto yamorî wicakno mak ha. Tuuna imo kwaino wara nawomyasî, kekn̂e tî. Ero ke on wara takî tî kekn̂e Erias yîwya, Taa, on wara kata Akabe ya, awoku yimipoko atararan poko awtotome tak ha. Etoko tak men awewton pona tuuna ya awahkotora ehtome, kata yîwya, kekn̂e tî.
45Ero yinhîrî takî tî tuuna yewru ken̂e xa n̂ehtîkekn̂e kaapu, cicwiyem ken̂e. Nocowonakn̂e takî tî. Tuuna takî tî mokyakn̂e mer̂pono pîn, xii, kekn̂e ro makî tî. Ero yimaw takî tî tarara yaw cekn̂e Akabe Xisirew pona.
46Ero yimaw marha tî Erias karihcekn̂e ro mak tî Kporin komo. Ero ke tponon tî naramekn̂e kar̂pe tîtotome. Cekn̂e takî tî noro kar̂pe Akabe poturme. Miya roro tî cekn̂e Xisirew potaka roro. Ero wa tî cekn̂e Erias.
N̂emahciyasî Erias Xesabew Pona Cerahtîmrî Ke
19
1Ero yinhîrî Xesabew ya takî tî n̂ekatîmyakn̂e Akabe, Erias yehtoponho tî n̂ekatîmtîkekn̂e yîwya. Weronomano rin̂e pen komo waihkachonho marha tî n̂ekatîmyakn̂e yîwya. Ahnoro tî waihkekn̂e kacipara imo ke, kekn̂e tî yîwya.
2Ero ke tîmtapotarî yekatîmn̂e komo takî tî n̂en̂epekn̂e Xesabew Erias yaka. On wara tî nîîke Xesabew, ketken̂e tî, Owîrîmacowpe tak ponaro oyehtopo ro komo, miya xe ro mak owîrîmacowpe awaikara oyexitaw pahxaxa orotakî, nîîke tî, ketken̂e yîwya.
3Ero wa kacho yentache tak n̂emahciyakn̂e takî tî Erias waipîra cehtome. Behseba pona tî cekn̂e Xuta yepamtho komo yewton pona. Iito takî tî tanton nînomyakn̂e.
4En̂exa takî tî cekn̂e rma Erias kokmamso ro. Axawa imo pona tî cekn̂e. Iina takî tî n̂eremekn̂e simbru yepu yapomyaka. Kporin komo yakro takî tî nîmtapowakn̂e twaihkacho poko. On wara tî kekn̂e, Apa kah yawno, N̂eexi takî na waipîra oyehtopo. Owî cma re mîwaikesî. Kir̂wan̂he xa exihra rma wai ham okwe, oporin pen komo yopo exihra wasî kica, kekn̂e tî.
5Ero yinhîrî simbru yapomyaw takî tî n̂etîrapekn̂e, nîwînîkyakn̂e takî tî. Ponan̂e rma tko tî ancu xakn̂e iito. Erias tî napeyakn̂e. On wara tî kekn̂e yîwya, Ai, Erias, on ha anahrî. Apakakî aweseresmachome tak, kekn̂e tî yîwya.
6Tpakache takî tî iito n̂een̂akn̂e tpanaw rma puruma, wehto roron pona yupuxapu. Tuuna marha tî n̂een̂akn̂e iito een yaw. Ero ke puruma takî tî nokyakn̂e, tuuna marha tî n̂eer̂akn̂e. Ero yinhîrî tî n̂etîrapekn̂e xa hara.
7Ero yinhîrî tî mokyakn̂e xa hara Kporin komo yancun. Erias tî napeyakn̂e xa hara. On wara tî kekn̂e yîwya, Apakakî xa hara, eseresmakî xa hara. Miya ro mak men mîîces amn̂e. Mekar̂ketîkesî okwe eseresmara awexitaw, kekn̂e tî yîwya.
8Ero ke pakekn̂e xa hara tî, n̂eseresmekn̂e xa hara tî, tuuna marha tî n̂eer̂akn̂e xa hara. Ero yinhîrî kar̂pe takî tî xakn̂e ceseresmarî ke. Miya ro mak takî tî cekn̂e eseresmara tak. 40 ro tî n̂enmayakn̂e esama yaw. Kosope so meero tî cekn̂e. Kaan yîpîn pona roro tî cekn̂e Orebe pona. Ero wa tî cekn̂e Erias.
9Iito tî xakn̂e ewtarî. Ero yaka tak tî n̂ewomyakn̂e. Iito tî n̂enmayakn̂e ewtarî yaw. Iito exitaw takî tî Kporin komo mtapotarî n̂encekn̂e Erias. On wara tî kekn̂e yîwya, Ai Erias, ahce kacho tan mai? kekn̂e tî.
10On wara tî Erias n̂eyukyakn̂e, Apa, Oporin Amoro, Kaan xa Amoro amna yantoman̂e ro ha. Keserepokekn̂e ro mak Apa aponarora ro mak Ixaw Yana komo yexirî poko. Amtapotachonhîrî yai tak n̂etowyatken̂e, Kir̂wan̂he kiir̂axe so kir̂wanhe awexitaw so, kachonho yai. Awya tîmsom yaponho n̂ixketken̂e, apoko weronomano rin̂e pen komo waihketken̂e kacipara imo ke. Ow mak ketîmcekn̂e amtapotarî yekatîmn̂e me. Ow meero tak owaika xe naxe okwe, kekn̂e tî.
Cehtopo N̂enpesî Kaan Erias Ya
11Ero yinhîrî takî tî on wara kekn̂e Kporin komo yîwya, Miya ka epatakakî. Îh po ececetota Aporin komo yeepatai, kekn̂e tî. Ero ke iina tî cekn̂e ececetoso. Ero yimaw Kporin komo takî tî cekn̂e yîhyari. Ero yimaw puu kekn̂e ro makî tî ocowo kar̂pe ro mak. Îîpî mko tî nîyotakekn̂e okyo, toopu mko tî nahkekn̂e. Ero wa tî xakn̂e ocowo imo Kporin komo mîtwono. Ocowo chew rma tko Kporin komo exihra tî xakn̂e. Ocowo yîtîtmamche tak n̂esewsîyakn̂e takî tî roowo. Esewsîtopo chew tko exihra marha tî xakn̂e Kporin komo.
12Roowo yesewsîtoponho yîtîtmamche tak wehto takî tî n̂etahsîyakn̂e oco. Wehto chew tko exihra rma tî xakn̂e Kporin komo. Ero yinhîrî wehto yeseikache tak tooto mtapotarî warai takî tî n̂esencekn̂e. Yamoro mak kekn̂e eserepokan wara.
13Ero yentache takî tponon ke rma takî tî n̂esewopon̂akn̂e Erias. Ewtarî potaka takî tî cekn̂e. Iito tî n̂ecececekn̂e. Ponan̂e takî tî n̂esencekn̂e xa hara tooto mtapotarî warai. On wara tî kekn̂e yîwya, Ai Erias, ahce kacho tan mai? kekn̂e tî.
14On wara tî Erias n̂eyukyakn̂e, Apa, Oporin Amoro. Kaan xa Amoro amna yantoman̂e ro. Keserepokekn̂e ro mak aponarora ro mak Ixaw Yana komo exirî ke. Amtapotachonhîrî takî nahsîpînketken̂e kica, Kir̂wanhe kiir̂axe so kir̂wan̂he awexitaw so, kachonho ha. Awya tîmsom yaponho mko n̂ixketken̂e kica, apoko weronomano rin̂e pen komo waihketken̂e okwe kacipara imo ke. Ow mak ketîmtoi cewn̂e mak. Ow meero tko owaika xe tak naxe okwe, kekn̂e tî.
15On wara takî tî kekn̂e Kporin komo yîwya, Etok hara awesamathîrî yaw xa marha. Tamasku Yaxawan pore marha etoko. Iito awexitaw takî Asaew tak yîhkapeko Siriu komo kayaritomon me.
16Ero yinhîrî tak Xeu yîhkapeko hara Ixaw Yana komo kayaritomon me hara, N̂insi mumuru ha. Taa, Erisew tak yîhkapeko hara weronomano rin̂e me, Abew Meora pono ha. Ahretawno me noro yîhkapeko.
17Pahxaro tak Ixaw Yana pen komo waihkes okwe Asaew. Noro yemahcixapu pen komo tak Xeu waihkesî hara, Xeu yemahcixapu komo tak Erisew waihkes hara.
18Yaake rma tko wîmtoi Ixaw Yana komo, oponarono kom ha. 7.000 naxe Baaw mamakan me yutupentan komo, ewcokan̂e pîn komo marha, kekn̂e tî. Ero wa tî kekn̂e Kporin komo Erias ya.
Erias Yakrono Ro Me Tak Nasî Erisew
19Ero ke en̂exa takî tî cekn̂e hara Erias. Erisew tî n̂een̂akn̂e mararî po. Roowo pomorî poko tî xakn̂e paaka ke. Sapace mumuru tî mîk xakn̂e Erisew. Paaka ke tî roowo pomekn̂e. 24 paaka tî napickekn̂e ero poko. Etpoko cimiso tî xakn̂e taknoye re so. Mapitawno ke tî pomekn̂e Erisew. Ero poko exitaw yîhyari tî cekn̂e Erias. Tmotarî yamînho takî tî n̂iir̂akn̂e Erisew motaka.
20Ero ke takî tî Erias yaka cekn̂e Erisew kar̂pe. Tooku tî nînomyakn̂e. On wara tî kekn̂e yîwya, Apa, owto xe cma re wasî apapa yewcokaxi, yememe marha. On wara tî n̂eyukyakn̂e Erias, Etok hara amararîn pona. Ahce kacho meserepoke? kekn̂e tî yîwya.
21Ero ke mararî pona takî tî cekn̂e hara Erisew. Paaka takî tî paraxkekn̂e asakî. Yupunthîrî tî nîyekn̂e. Roowo pomotoponho rma tî nîknoyakn̂e wehto kamerî me. Ero ke tî wehto kamehcekn̂e paaka puntho tîyotome. Tîyoche cenmayipu komo yotî me takî tî n̂etakekn̂e. Ero ke tî n̂eseresmetken̂e. Eseresmache so Erias yaka takî tî cekn̂e Erisew. Noro poko ro takî tî cekn̂e. Anton me tî xakn̂e. Ero wa tî xakn̂e Erisew.
Siriu Sowtatun Komo Yopono Me Naxe Ixaw Yana Sowtatun Komo
20
1Taa, ero yinhîrî takî tî on wara xakn̂e Ben Atace, Siriu komo kayaritomon, tîsowtatun komo takî tî nan̂ikyakn̂e ahnoro. Kayaritomo komo marha tî nan̂ikyakn̂e takrono komo me. Yaake tî nan̂ikyakn̂e, 32. Mer̂pora tî xakn̂e iyoh komo kawaru, mer̂pora marha tî xakn̂e yîtararan komo. Ero ke cetken̂e takî tî Ben Atace komo Samaria mîtkoso. Ewto tî mamcetken̂e, iitono komo yar̂ma xe tî xatken̂e.
2-3Tmaywen komo takî tî n̂en̂epekn̂e Ben Atace Akabe yaka, Ixaw Yana komo kayaritomon yaka, On wara tî nîîke Ben Atace awya, Apurantanthîrî tak nasî opurantan me, prata, ooru, ahnoro nasî opurantan me. Ahcinhîrî komo marha tak naxe opici me hara cenporem komo xa. Amxîkîthîrî komo marha tak naxe omxîkrî me hara kir̂wan komo, nîîke tî, ketken̂e tî okwe yîwya.
4On wara tî n̂eyukyakn̂e Ixaw Yana komo kayaritomon hara, Ero wa ham apa. Ow tak wai ham amaywen me, ohyawno komo marha naxe amaywen komo me, oyemyawnonho marha nasî awemyawno me. Ahnoro nasî awyan me tak, kekn̂e tî yîwya.
5Ero yinhîrî Ben Atace maywen komo tî mokyatken̂e xa hara Akabe yaka. On wara tî nîîke Ben Atace awya, ketken̂e tî. Kokon̂oro omtapotarî yekatîmn̂e komo wen̂epekn̂e ahyaka. On wara wîîkekn̂e awya, tîmko owya apurantanthîrî, ooru, prata, ahcinhîrî komo, amxîkîthîrî komo, ahnoro tîmko owya, wîîkekn̂e.
6Taa, on wara tak wîîkes hara awya, Pahxaxa tak men omaywen komo wen̂epesî ahyaka orotakî. Amîn yawno n̂entîkexe, amaywen mîn yawno komo marha. Ahce na yeen̂ataw tpoxwe tîwya so ero tak nahsîyaxe, nîîke tî Ben Atace, ketken̂e hara tî Akabe ya.
7Taa, ero wa kacho yentache Ixaw Yana poritomon komo takî tî nan̂ikyakn̂e Akabe. On wara tî kekn̂e yîwya so, Ai, oyakno komo, on wara nai ham okwe Ben Atace, kîwîrîma xe so nai ham okwe. Entakî xe, yihcirî me on wara nîîka, Owyan me tak nasî ahcinhîrî komo, amxîkîthîrî komo marha, apurantanthîrî komo marha, prata, ooru ahnoro mak tak nasî owyan me, kai owya. Yîmtapotarî yanwekîra wehxe, kekn̂e tî yîwya so.
8On wara tî n̂eyukyatken̂e poritomo komo, ahnoro Ixaw Yana komo, On wara kes amna awya, yîmtapotarî entara ro mak esko, ewetîra marha esko, ketken̂e tî.
9Ero ke on wara takî tî kekn̂e Akabe Ben Atace maywen komo ya, On wara kacoko apapa ya, kayaritomo ya, Yihcirî me amtapotarî mekatîmce amaywen komo owya, ero wewehcasî. Oroto tak amtapotarî yewetîra wasî xa hara, kacoko yîwya, kekn̂e tî yîwya so. Ero ke cetken̂e hara tî Ben Atace maywen komo. Noro ya takî tî n̂ekatîmyatken̂e Akabe mtapotarî.
10Ero wa kacho yentache tmaywen komo takî tî n̂en̂epekn̂e xa hara Ben Atace Akabe yaka, On wara wîîkes hara awya, kekn̂e tî, Awewtonthîrî wîhcamnotîkesî kr̂a men amn̂e ahce na exihra cehso ro iito. Roowo pupuntho meero exihra nasî. Amekî xe cexitaw omaywen komo yarîto me rma nasî amorî komo roowo pupuntho exihtorî ke thakwa. Ero wara rma oricowpe ponaro oyehtopo ro komo, ero yopo xa tko oyemetanmecowpe ero wa awewtonthîrî cirihra oyexitaw, nîîke tî Ben Atace, ketken̂e hara tî.
11On wara tî kekn̂e hara Akabe Ben Atace maywen komo ya, On wara kacoko akayaritomon komo ya, Kukurun yahsîyataw mak ehcoyoponkara n̂he cexpore nasî. Kukurun yahsîpînketaw tak waapa me toxapunhîrî ero yimaw xa matko cehcoyoponkesî tak, kacoko yîwya, kekn̂e tî.
12Taa, Akabe mtapotarî yencetaw tak roona yaw tî xatken̂e Ben Atace komo. Tmaywen komo yakro tî kawaxiyem n̂eer̂atken̂e. Ero ke on wara takî tî kekn̂e kayaritomo tmaywen komo ya, akurun komo ahsîcoko waapa me kîwtotome so tak, kekn̂e tî yîwya so. Ero ke ero wara takî tî xatken̂e sowtatu komo, tukurun komo takî tî nahsîyatken̂e ewto pono komo waparî me tîtotome so.
13Ero yimaw takî tî weronomano rin̂e cekn̂e Akabe yaka, Ixaw Yana komo kayaritomon yaka. On wara tî kekn̂e yîwya, Ai, apa, meen̂e ha na mîkyam awaparî komo mer̂pono pîn. On wara tko kesî Kporin komo awya, Oroto n̂examro wiirasî anarmarî komo me, Kporin komo xa Mîk ham yînar̂mapon̂e kîwya so, kachome opoko, kes awya, kekn̂e tî ekatîmn̂e.
14On wara tî kekn̂e hara Akabe weronomano rin̂e ya, Onoke warai komo xa cetu ar̂mano riso? kekn̂e tî. On wara tî n̂eyukyakn̂e weronomano rin̂e, On wara kesî Kporin komo awya, Kar̂pamxan komo tocowpe ar̂mano riso, roowo raco pono komo yenîn̂e kom ha, kekn̂e tî. Ai ha, taa, onoke xa sowtatu komo yantoman̂e me nai, Etocoko tak ha, kan̂e me? kekn̂e tî Akabe. Amoro rma, kekn̂e tî weronomano rin̂e. Ero wa tî kekn̂e noro Akabe ya.
15Ero ke kar̂pamxan komo takî tî n̂enmekyakn̂e Akabe, mîn hak pono yantoman̂e komo. 232 makî tî xatken̂e. Ero yinhîrî ahnoro takî tî n̂enmekyakn̂e sowtatu kom hara, Ixaw Yana kom ha. 7.000 mak tî xatken̂e n̂examro hara.
16Ero yinhîrî yuu yuu ketken̂e takî tî Ixaw Yana komo kamarakataw. Ero yimaw roona yaw rma tî xatken̂e Ben Atace komo, kayaritomo komo marha, akronomaxi mohxapu komo, 32 wicakno kom ha. Kawaxiyem tî n̂eer̂atken̂e ero yimaw twenîmso ro kica.
17Taa, Ixaw Yana komo takî tî cetken̂e Siriu komo wece, kar̂pamxan komo tî cetken̂e poturme aano rin̂e me. Ero yimaw tmaywen komo n̂en̂epekn̂e Ben Atace Ixaw Yana komo yehtopo yekatîmn̂e me. Asakî makî tî n̂en̂epekn̂e. En̂epexapunhîrî komo mokuche hara on wara tî ketken̂e kayaritomo ya, Kîrkomo tak n̂epatakexe Samaria poi, ketken̂e tî.
18Ai ha, kekn̂e tî Ben Atace, Taa, etar̂mara thakwa amna nasî, kaxi na mokyatu. Ero wa kaxi mokyataw so ahsîcoko waihkara rma. Etar̂maxi rma na mokyatu anarimaw. Ero wa mokyataw so ahsîcoko rma waihkara, kekn̂e tî. Ero wa tî kekn̂e Ben Atace tmaywen komo ya.
19Ero ke n̂epataketken̂e takî tî kar̂pamxan komo, roowo raconho mko yenîn̂e komo, ewto poi tî n̂epataketken̂e, kurei. Wenari so tî mokyatken̂e sowtatu komo ahnoro.
20Siriu komo yaka tîtoche so cecento rorono komo takî tî waihketken̂e. Ero ke n̂emahciyatken̂e takî tî Siriu komo. Poko roro so tî cetken̂e Ixaw Yana komo. Ben Atace reha tî n̂emahciyakn̂e kawaru mkaw, kawaru mkawno komo yakro rma.
21Ero yimaw takî tî Ixaw Yana komo kayaritomon takî tî aano n̂iir̂akn̂e hara Siriu komo yar̂maxi. Kawaru mkawno komo tî ka nar̂metken̂e, tarara yawno komo marha. Ero yinhîrî tîhtarî po tîtosom komo waihketken̂e mer̂pono pînî ro mak. Ero wa tî Siriu komo nar̂metken̂e.
22Ero yinhîrî weronomano rin̂e tî mokyakn̂e xa hara Ixaw Yana komo kayaritomon yaka. On wara tî kekn̂e yîwya, Ai apa, Etok hara. Sowtatu komo tak epamnocoko n̂he kar̂pe n̂he tak awtotome so xa hara ar̂man̂e me amn̂e. Tukurui xa tak men ehcoko. Amn̂e kaamo yimawno yîhcitopo me exitaw tak awaparî komo me men mokya xa hara Siriu komo kayaritomon, kekn̂e tî. Ero wa tî kekn̂e wernomano rin̂e Akabe ya.
Siriu Komo Yopono Me Xa Hara Naxe Akabe Maywen Komo
23Ero yinhîrî on wara takî tî ketken̂e Siriu komo kayaritomon maywen komo yîwya, Ai, apa, On wara tko natu ponaro Ixaw Yana yehtopo komo, îh pono ro me mak naxe. Ero ke kyopo so xatken̂e Ixaw Yana komo. Capahno po ketar̂metaw so reha iyopo so tak taxe.
24Ero ke on wara xa kasko, kayaritomo komo en̂epeko yîmîn komo yaka hara. Ekenhîrî komo yakan me sowtatu yantoman̂e komo cirko hara.
25Ero yinhîrî tak sowtatu komo an̂ihko xa hara, Waihkaxapu pen wicakî xa marha an̂ihko hara sowtatu komo. Kawaru komo marha enmeko waihkaxapu pen komo yecenarî xa marha, tarara mko marha akîhtopoko wakrokaxaputho mko yecenarî xa marha. Ero yipu exitaw tak ahyaw capahno po tak cetar̂macerî hara Ixaw Yana komo yakro. Iito tak wa kar̂pe taxe iyopo so, ketken̂e tî yîwya. Yîmtapotarî ponaro tî xakn̂e Ben Atace. Ero ke ero wara rma tî ciino n̂iir̂akn̂e.
26Ero yinhîrî takî tî kaamo me n̂he exitaw tak tmaywen komo takî tî nan̂ikyakn̂e xa hara Ben Atace, Siriu komo. Apeke pona tî cetken̂e Ixaw Yana komo yakro etar̂maxi xa hara.
27Ero ke Ixaw Yana sowtatun komo takî tî nan̂ikyakn̂e hara Akabe. Yînahrî komo tî nîmyatken̂e yîwya so. Ero yinhîrî Siriu komo yakro etar̂maxi tî cetken̂e. N̂examro yecento tî tîmîn komo n̂iir̂atken̂e Ixaw Yana komo roona warai. Kootutho wara makî tî xatken̂e Ixaw Yana komo asak makno wara. Xehxa anarî komo ciki xatken̂e, mehxa anarî komo xatken̂e hara. Ero wara tî xatken̂e Ixaw Yana komo. Mehxa tî xatken̂e Siriu kom hara mer̂pono pînî ro mak. Roowo pen tî nawronohketîketken̂e kopi n̂examro reha.
28Ero yinhîrî takî tî Kaan yakrono ro mokyakn̂e Ixaw Yana komo kayaritomon yaka. On wara tî kekn̂e yîwya, Ai, apa, on wara kesî Kporin komo awya, On wara kexe Siriu komo, Îh pono komo kurunpen̂e me mak nasî Kporin komo, capahno pono komo kurunpen̂e mera ro mak nasî, kexe kica Siriu komo. Ero wa karî ke n̂examro warmepesî xa hara awya so. Ero yimaw tak, Kporin komo xa Mîk ham, mîîkexe tak opoko, kesî Kaan awya so, kekn̂e tî. Ero wa tî kekn̂e Kaan yakrono ro kayaritomo ya.
29Ero yinhîrî tî iito rma xatken̂e Siriu komo, Ixaw Yana komo marha, ececento re xatken̂e. Roona yaw so makî tî ka xatken̂e. 7 ro tî n̂enmayatken̂e iito etar̂mara rma. Ero yinhîrî 7-nhîrî po takî tî n̂etar̂metken̂e. Siriu komo pen tî waihketken̂e ro mak Ixaw Yana komo mer̂pono pîn. 100.000 yakenon tî waihketken̂e ero kaamo po rma.
30Etîmtoxapu komo takî tî n̂emahciyatken̂e Apeke pona ewto pona. Iito exitaw so waaca takî tî n̂emacakekn̂e pona so, 27.000 komo pona hara. Ero yimaw Ben Atace marha tî n̂emahciyakn̂e ewto pona. Mîîmo yamtakpon yaka takî tî n̂ewomyakn̂e, atumnawno yaka.
Ben Atace Waihkara Nasî Akabe
31Ero yinhîrî takî tî on wara ketken̂e Ben Atace maywen komo yîwya, Ai, apa, on wara amna n̂encesî Ixaw Yana kayaritomon komo yehtopo, kîpînîn yawno komo tî mîkyam. Ero ke on wara cma re amna n̂iir̂asî, kumixitho amna namruyasî kamisa wara. Ruupu marha amna karamiyasî amna tîpîrî pore. Ero wa tak amna cesî Ixaw Yana kayaritomon yaka. Ero wa amna yeen̂ataw awaikara na nai noro, ketken̂e tî yîwya.
32Ero ke ero wara rma tî cetken̂e. Kumixitho tî namruyatken̂e kamisa wara, ruupu marha tî karamiyatken̂e tîhtîpîrî komo pore. Ero wa takî tî cetken̂e Ixaw Yana komo kayaritomon yaka. On wara tî ketken̂e yîwya, Ai, apa, on wara amna kes awya, on wara nîîke awanton, Ben Atace, Owî cma re waihkara masî, kes awya, ketken̂e tî. On wara tî n̂eyukyakn̂e Akabe, Ai ha, waipîra rma ma nai ke Ben Atace. Oyakno mîk ha, kekn̂e tî yîwya so.
33Akabe mtapotarî ponaro xa tî xatken̂e Ben Atace maywen komo tîpînîn yaw so ehtopo ponaro. Ero ke ero wa xa marha tak Ben Atace n̂etahcatken̂e. Awakno, kekn̂e tak noro poko. Ero ke, Ero wa kes awakno Ben Atace, ketken̂e takî tî. Ero yinhîrî on wara tî kekn̂e hara Akabe, Ehta noro oroto, kekn̂e tî yîwya so. Ero ke Akabe yenso takî tî mokyakn̂e Ben Atace. Amok ha xiya otararan yaka rma, kekn̂e takî tî Akabe yîwya.
34On wara takî tî kekn̂e Ben Atace yîwya, Pahxa awewtonthîrî mko nowyakn̂e apapa pen aamo pen yewtontho mko. Ero ke ero mko wîmyas hara awya. Apapa pen marha n̂iir̂akn̂e warawantacho mko Samaria pona. Ero ke ero warai xa marha miir̂a amoro Tamasku pona hara ciri xe awexitaw, kekn̂e tî yîwya. Taa, kekn̂e tî Akabe, ero wa ham. Ero wa karî ke tak awya etoko hara awanmero, kekn̂e tî Akabe yîwya. Ero ke ero wa kache makî tî Ben Atace n̂en̂epekn̂e hara. Ero wa tî n̂en̂epekn̂e.
35Taa, ero yinhîrî takî tî iito xakn̂e weronomano rin̂e komo npanatanmekrî. On wara tî kekn̂e noro takrono ya, Ai, cîw, ow amakî akaciparan ke, kekn̂e tî yîwya. Kporin komo yanme rma tî ero wa kekn̂e yîwya. Nanwekyakn̂e tko, takrono yama xera tî xakn̂e.
36On wara tko tî kekn̂e weronomano rin̂e yîwya, Kicicme meexi. Kporin komo mtapotarî yewetîra mex okwe. Ero ke xehxa awtoche reaw tak awepor̂asî, awaikes tak okwe, kekn̂e tî yîwya. Ero ke en̂exa toche rma takî tî reaw mokyakn̂e eskaxi. Kaanî mtapotarî yanwekn̂enho pen tî waihkekn̂e okwe.
37Ero yinhîrî anarî takî tî n̂een̂akn̂e weronomano rin̂e. Ero wa xa marha tî kekn̂e yîwya hara, Ai, ow amakî akaciparan ke, kekn̂e tî. Ero ke namekn̂e takî tî noro pen cerewre oko.
38Ero yinhîrî esama yakumyaka takî tî cekn̂e weronomano rin̂e Kayaritomo tî momokyakn̂e iito. Anarî kuknon yaw tko tî n̂esenpekn̂e. N̂esewopon̂akn̂e tî poono ke.
39Ero yinhîrî takî tî iitoxari mokyakn̂e kayaritomo. Ero ke kar̂pe tî kekn̂e weronomano rin̂e yîwya. Ai, apa, on wara wîîkes awya, awanton ow ha, kekn̂e tî. Kokon̂oro ketar̂metaw so mînto wîxakn̂e cetar̂maxmu komo chew. Ero yimaw sowtatu mokyakn̂e ohyaka. Tooto n̂ekyakn̂e ohyaka tînahsîthîrî. On wara noro kekn̂e owya, Moso men ka ahsîko, en̂epera ro mak men esko. En̂epeche awya amoro rma mîwaiyasî emtaka hara. Anarimaw prata ke mepemesî en̂epetoponhîrî yepetho. 1 tarentu wicakî men mepemesî, kekn̂e owya.
40Ero yinhîrî tak cemyarke wehxe mîn hak poko. Ero poko oyexitaw, poku, n̂esen̂epanmekye tak okwe ahsîxapunhîrî, kekn̂e tî. On wara tî Akabe n̂eyukyakn̂e, Ai ha, ero wara rma mai ham ke awantoman̂enhîrî mtapotachonho yaw roro thakwa. Awanme ro rma mehxe ham, kekn̂e tî yîwya.
41Ero yinhîrî yohno takî tî poono mohkekn̂e weronomano rin̂e ceewoponînhîrî. Noro yewru yenîche tak Akabe ya weronomano rin̂e me tî n̂een̂akn̂e.
42On wara takî tî kekn̂e noro Akabe ya, On wara kesî Kporin komo awya, ahyaw n̂eexi twaihkaxmu me ro mak onkuknomatho. Men̂epew mak okwe. Ero ke noro yemtaka tak mîwaiyas amoro pen hara, amaywenînhîrî pen komo marha waihyaxe noro maywen komo yemtaka hara, kekn̂e tî. Ero wa tî kekn̂e weronomano rin̂e Akabe ya.
43Ero yentache Samaria pona takî tî cekn̂e Ixaw Yana kayaritomon tîmîn yaka. Ahwora ro makî tî cekn̂e, tîrwon̂e marha. Ero wa tî cekn̂e Akabe.
Naboce Pen Waihkapesî Xesabew Yînatîrî Yewtî Yahsîtome

1Ero yinhîrî takî tî on wara xakn̂e Xisirew pono hara, Naboce tî mîk xakn̂e noro yosotî. Noro natîrî tî xakn̂e uupa yatî. Iito tî xakn̂e yînatîrî Xisirew po rma. Akabe mîn mîtwo rma tî xakn̂e, Samaria pono komo kayaritomon mîn mîtwo.
2Ero ke on wara tî kekn̂e Akabe Naboce ya, Ai oyakno, anatîrî yewtî cma re mîmyas owya uupa yewtî. Omîn mîtwo xa nas okre. Ahsîche tak onatîrî yewtî me wiir̂asî mîn hak yewtî me. Anarî tak wîmyas hara awya uupa yewtî rma hara. Kir̂wan wîmyas awya on yopono okre. Puranta xe xa tko awexitaw ero rma wîmyasî anatîthîrî yecenarî xa, kekn̂e tî yîwya.
3On wara tko tî kekn̂e Naboce, Apohana apa, kekn̂e tî, oporin pen komo rowontho mîn okwe onatîrî yewtî. Ero ke tîmîhra was awya. Kporin komo yanme rma ero wa wîîkes awya, kekn̂e tî.
4Ero wa kacho yentache tîmîn yaka takî tî cekn̂e hara Akabe. Ahwora tî cekn̂e, tîrwon̂e marha. Ero wa tî xakn̂e tanwekrî poyero Naboce ya, Xisirew pono ya. Oporin pen komo rowontho tîmîhra was awya, karî ke tî yîwya. Ero ke tîkaman pona takî tî n̂etîrapekn̂e Akabe. Mîîmo wacan wece cewru makî tî n̂etaknamekn̂e. Eseresmara ro makî tî xakn̂e.
5Ero yinhîrî Xesabew takî tî mokyakn̂e enso, yipic ha. On wara tî kekn̂e ciin̂o ya, Ahce poko mîrwona kica? Ahce kacho eseresmara mai okwe? kekn̂e tî yîwya.
6On wara tî kekn̂e Akabe yîwya, Oyanwekî kica Naboce, Xisirew pono. On wara wîîka yîwya, Anatîrî yewtî cma re mîmyas owya epethîrî pona puranta pona. Anarimaw yiixe awexitaw anarî wîmyas hara awya uupa yewtî xa marha on yemtaka hara, wîîka yîwya. Pîra, onatîrî yewtî tîmîhra wasî awya, kekn̂e tko owya kica, kekn̂e tî.
7On wara tko tî kekn̂e Xesabew yipici, Ai ha, Ixaw Yana komo kayaritomon ma re amoro? Ahtoko tak ha, eseresmakî, tahwore tak esko. Owî rma wîmyasî Naboce natîrî yewtî awya, Xisirew pono natîrî yewtî ha, kekn̂e tî yîwya.
8Ero yinhîrî takî tî karita mewrekn̂e Xesabew Naboce yenmayipu komo yakan, poritomo komo yakan, antoman̂e komo yakan marha. Akabe nmewretho tan, kacho tî mewrekn̂e karita poko kica. Kayaritomo kuknon ke marha tî karita yen nahkoromekn̂e.
9On wara kacho tî mewrekn̂e, Ai, oyakno komo, on wara wîîkes awya so, kaamo men yukuknomacoko awesenmetopo komo me, eseresmara awehtopo komo me ha. Ero po tak Naboce eremanmecoko enîno rin̂e yapon po. Esenmexapu komo yopono me noro cirko.
10Ero yinhîrî kicicitho komo tak mohcowpe asakî noro yaka. N̂eremacowpe noro yeepatai rma, asakî. Ero yimaw Naboce yekantopo poko tak n̂ekatîmcowpe n̂examro. On wara kacowpe noro poko, Kicicitho me ro mak nîmtapotai moso Kaan poko, kayaritomo poko marha, kacowpe noro poko. Ero wa kacho yentache awya so Naboce tak aacoko ewto poi. Iito takî waihkacoko toh ke, kacho tî mewrekn̂e.
11Ero ke Xesabew mtapotachonho yaw roro rma takî tî xatken̂e Naboce yenmayipu komo, poritomo komo, antomano rin̂e komo marha. Noro karitan yaw roro rma tî Naboce pen n̂iir̂atken̂e.
12Kaamo tî nukuknometken̂e esenmetopo komo me, eseresmara ehtopo komo me marha. Ero wa esenmekîche so Naboce takî tî n̂eremanmekyatken̂e enîno rin̂e yapon po, esenmexapu komo yopono me.
13Ero yinhîrî takî tî kicicitho komo mokyatken̂e kîrkomo asakî. Naboce yeepatai rma tî n̂eremetken̂e. Kicicme noro yehtoponho tî n̂ekatîmyatken̂e iitono komo n̂entarî me. Kicicitho me ro mak moso nîmtapotai Kaan poko okwe, kayaritomo poko marha, ketken̂e tî kica Naboce poko. Ero wa kacho yentache tak Naboce pen takî tî naar̂atken̂e ewto poi. Iito takî tî toopu nar̂metken̂e etapacho oko. Emapona n̂etapetken̂e twaihkaxi ro thakwa okwe.
14Ero yinhîrî on wara kacho takî tî n̂ekatîmpetken̂e Xisirew pono komo Xesabew ya, Naboce pen amna n̂etapa toh ke. Twaihso tak nasî, kacho tî n̂ekatîmpetken̂e yîwya.
15Ero ke ero wa kacho tî n̂encekn̂e Xesabew, Twaihso tak nasî Naboce pen. Toh ke amna n̂etapekn̂e, kacho tî n̂encekn̂e. Ero ke on wara takî tî kekn̂e Akabe ya, Ai, Akabe, ahtoko tak ha. Naboce natîtho yewtî tak ahsîta. Kar̂pe exihra takî tî nai osomunhîrî pen, Naboce. Twaihso takî tî nai, kekn̂e tî yîwya.
16Ero wa kacho yentache tak Akabe ya, Twaihso takî tî nai Naboce pen, kacho yentache nîhcekn̂e takî tî. Naboce pen natîtho yewtî yahsîso tî cekn̂e.
Akabe Komo Waihkatîkacho N̂ekatîmyasî Erias
17-18Ero yimaw rma tko tî Kporin komo nîmtapowakn̂e Erias yakro, Cisbi pono yakro. On wara tî kekn̂e yîwya, Ai, Erias, etoko pupyaka Akabe yakro ceseposo ro, Samaria pono yakro. Naboce pen natîtho chew nasî. Iina tomo oroto ahsîso tînatîrî yewtî me.
19On wara kasko yîwya, On wara kesî Kporin komo awya, Tantono pen na mîwaikai, yînatîthîrî na mahsî? On wara marha kesî Noro awya, Naboce pen kamxukutho n̂emeye xapari iito xa marha akamxukuthîrî n̂emeyas hara xapari, awyanî ro xa n̂emeyasî, kes awya, kasko yîwya, kekn̂e tî Kporin komo yîwya.
20On wara tî kekn̂e Akabe Erias ya noro yenîche, Ow ma menwo okwe amoro, yiixera oyehtopo ro? kekn̂e tî yîwya. Nhnk, kenwo tak ha, kekn̂e tî Erias yîwya. Kicicitho yanton me metîmyakn̂e epethîrî ponan wara rma. Kicicme ro mak awen̂asî Kporin komo.
21Ero ke on wara kesî Kporin komo awya, kîwîrîmexe so ro mak men okwe. Awepamthîrî pen komo waihkesî kîrkomo. Anto me cehsom pen komo, tanme ro cehsom pen komo marha, ahnoro mak waihkesî awepamthîrî pen komo, Ixaw Yana chewno kom ha.
22Ayananînhîrî pen komo wiir̂asî Xeroboaw pen yananînho wara rma, Baasa pen yananînho wara xa marha wîîr̂asî, Aias mumutho pen yananînho wara. Ero wa awepamthîrî pen komo wiir̂asî orwonmekrî ke awya. Ixaw yana komo mirpesî kicicitho pokono me kica. Ero ke kîrwonasî apoko, kes awya.
23On wara marha kesî Kporin komo Xesabew poko hara, Xesabew pen puntho tak non̂esî xapari Xisirew wacan mîtwo rma, kesî.
24On wara marha kesî apoko hara, Akabe yepamtho pen komo waihyataw ewto po xapari yotî me mak nasî yupunthîrî. Woskara po waihyataw so kwacinama yotî me tak nas hara, kes apoko, kekn̂e tî Erias. Ero wara tî kekn̂e Erias Akabe ya.
25Noro yipu tî mîk xakn̂e Akabe, kicicme ro makî tî xakn̂e anarî komo yopo ro mak okwe. Kicicitho pokono ro me makî tî n̂ehtîkekn̂e epethîrî pona cetapickaxmu wara ro mak okwe. Kicicitho pokono ro me mak noro n̂een̂akn̂e Kporin komo. Ero wa tî xakn̂e Akabe twakpamnorî ke cipici ya, Xesabew ya.
26Mîk hak warai me ciixaputho pokono ro me tî xakn̂e, kicicitho pokono ro me xa. Amohew pen komo wara rma tî xakn̂e kica. N̂examro pen waihkapekn̂e Kporin komo Ixaw Yana komo ya, n̂examro pen wara rma tî xakn̂e okwe. Ero wara tî xakn̂e Akabe okwe.
27On wara tko tî xakn̂e Akabe Erias mtapotarî yentache, tponon takî tî nahxaikekn̂e, kumixitho tî namruyakn̂e, ceseresmacho tî wacekn̂e, Okwe okwe, kacho poko makî tî n̂enmayakn̂e. Ero wa takî tî xakn̂e Akabe.
28-29Ero ke on wara takî tî kekn̂e Kporin komo Erias ya, Cisbi pono ya, Omamakan me n̂ecir̂asî Akabe, enko xe exirî. Kîwîrîmexe so ro mak okwe, wîîkekn̂e ka yîwya. Ero wa ecirirî ke tko yîwîrîmano cirihra rma ka wasî noro waipînaw. Yumumuthîrî exitaw kayaritomo me ero yimaw mak tak iyananînhîrî komo wîwîrîmesî, kekn̂e tî. Ero wa tî kekn̂e Kporin komo Erias ya.
Siriu Komo Wapari Me Tohra Ehcoko, Kesî Mikaias Akabe Ya
22
1Taa, ero yinhîrî on wara takî tî xatken̂e Ixaw Yana komo, osorwaw ro tî ka n̂icimn̂ipunwatken̂e etar̂mara so Siriu komo yakro.
2Ero yinhîrî takî tî, 3-inhîrî me yicimn̂ipuntache tak Ixaw Yana komo kayaritomon yenso cekn̂e Xeosapa, Xuta yepamtho komo kayaritomon.
3Iito exitaw Ixaw Yana komo kayaritomon tî nîmtapowakn̂e tmaywen komo yakro. On wara tî kekn̂e yîwya so, Ai, oyakno komo, on wara wîîkes awya so, Mînto nai Hamoce, Xireace pono. Kewtonthîrî komo rma mîn. Nahsîyakn̂e okwe Siriu komo kayaritomon. Entara katî matu ahsîtoponhîrî? Ahce kacho yohno n̂he tohra tatu ahsîso xa hara? kekn̂e tî yîwya so.
4Ero yinhîrî on wara tî kekn̂e Akabe Xeosapa ya hara, Ai, oyakno, mokuhra mai oyakro Siriu komo waparî me. Hamoce yahsîso cma re tîhcexe, Xireace pono yahsîso, kekn̂e tî yîwya. Taa, kmokya ham awakro. Noro re thakwa kîwyam, noro re marha kmaywen komo, noro re marha koh komo kawaru hara, kekn̂e tî.
5On wara marha tî kekn̂e Xeosapa Akabe ya, Kporin komo mtapotarî cma re ka mencesî ero poko, iina kîwtotopo komo poko, kekn̂e tî yîwya.
6Ero ke weronomano rin̂e komo tî nan̂ikyakn̂e Akabe, 400. On wara tî kekn̂e yîwya so, Ai, oyakno komo, Ahce wa wai awya so, Hamoce Xireace pona kîwce etar̂maxi? Tohra kat wai iina? kekn̂e tî yîwya so. On wara tî n̂eyukyatken̂e n̂examro, Apa, etoko rma, kayaritomo amoro. Ero yahsîn̂e me wa awir̂asî Kporin komo, ketken̂e tî yîwya.
7On wara tko tî kekn̂e xa hara Xeosapa, Exihra katî nai tan achew so Kporin komo poko kweronoman̂e hara? Noro yipu mtapotarî xa centapore nasî, kekn̂e tî Akabe ya.
8On wara tî kekn̂e Akabe Xeosapa ya, Nai rma re tan cewn̂e mak Kporin komo pokono weronomano rin̂e, Mikaias tî mîk noro yosotî, Inra mumuru ha. Noro xera ro makî tko wasî. Kîr̂wan̂he oyehtopo yekatîmn̂e pînî ro mak mîkî kica, oyesemetanmetopo yekatîmn̂e mak mîk kica, kekn̂e tî. Okwe, kekn̂e tî Xeosapa, ero wa kahra ro mak cexpore nai, kekn̂e tî.
9Ero yinhîrî on wara takî tî kekn̂e Akabe tmaywen ya, Ai, Mikaias ehta yohno, Inra mumuru, kekn̂e tî yîwya. Ero ke tî cekn̂e an̂ihso.
10Noro yan̂ihso torî poko Ixaw Yana komo kayaritomon tî xakn̂e Samaria wacan metataw, Xeosapa yakro rma tî iito xatken̂e Xuta komo kayaritomon yakro. Kayaritomo ponon yaw tî xatken̂e kawno yaw. Puruma yatho yîpîpîtîkacho tî xakn̂e iito ewto metatan mîtwo ero po tî xatken̂e ceremaxi aapo po. Iito exitaw so weronomano rin̂e komo tî nîmtapowatken̂e yîn̂entarî komo me.
11Iito tî xakn̂e Setekias, Kenana mumuru. Paaka meretîrî warai tî xakn̂e yîhyaw kuripara asakî. Yînakîtothîrî tî mîn xakn̂e. Ero takî tî n̂enpekn̂e Akabe ya. On wara tî kekn̂e yîwya, Ai, apa, on wara nîîke Kporin komo awya, On ke, paaka meretîrî warai ke rma Siriu komo mîparaxke twaihkatîkaxi ro kr̂a mak, kekn̂e tî.
12Ero wa marha tî ketken̂e ahnoro weronomano rin̂e komo Akabe ya. Etoko rma Hamoce Xireace pona Siriu komo yar̂maxi. Iyopo so wa masî. Nar̂mape rma tî Kporin komo awya, ketken̂e tî yîwya.
13Taa, on wara tî kekn̂e Mikaias yan̂ikn̂e yîwya, Ai oyakno, on wara wîîkes awya, kayaritomo yahworecho poko mak nîmtapowaxe kweronoman̂e komo. Iito re mak kexe cewn̂an wara rma. Ero ke n̂examro wara xa marha cma re mîmtapowasî amoro hara, kayaritomo yahworecho poko mak ha, kekn̂e tî yîwya.
14On wara tko tî kekn̂e Mikaias, Kporin komo nasî waipînî ro me, ero xa marha nasî omtapotarî tan yaaro xa, Ahce wa na nîîke Kporin komo owya amn̂e, ero mak xa wekatîmyasî yîwya, kekn̂e tî.
15Ero yinhîrî takî tî kayaritomo yaka cekn̂e Mikaias. Mokuche on wara tî kekn̂e kayaritomo yîwya, Ai, Mikaias, on wara wîîkes awya, Ahce wa amna nai awya, amna cee Hamoce Xireace pona waapa me, tohra katî amna nai awya? kekn̂e tî yîwya. Etoko rma, iyopo so ehcoko, kekn̂e tî Mikaias yîwya. Nar̂mapesî rma Kporin komo awya so, kekn̂e tî yîwya.
16Kica, kekn̂e tî Akabe yîwya. Emapona roro re wîîkesî awya hara, Yaarono mak men ekatîmko owya. Taa, Kporin komo mtapotarî mak wekatîmyas ha, Noro n̂entarî me tan wîîkes ha, kasko owya, wîîkesî roro cma re awya.
17Ero yinhîrî on wara takî tî kekn̂e Mikaias, Ixaw Yana komo wenwo takpaxi ro mak miya so îh po so. Osomumnî wara ro mak wenwo oper̂a wara. Ero wa een̂ataw so owya on wara nîîka Kporin komo owya, Osomumnî me mak naxe n̂examro okwe. Ero ke tîmîn yaka so mak tocowpe hara, waapa me tohra ro mak n̂ehcowpe, nîîka owya, kekn̂e tî.
18Ero wa kacho yentache on wara takî tî kekn̂e Akabe Xeosapa ya, Entakî xe yîmtapotarî. Yaaro rma wîîka awya, Oyahworecho yekatîmn̂e pînî ro mak mîk noro, oyahwokacho yekatîmn̂e mak mîk ha, wîîka rma awya, kekn̂e tî.
19On wara tko tî kekn̂e xa hara Mikaias, Ai, Kporin komo mtapotarî xa hara entacoko. Noro rma wenwo Kporin komo. Kayaritomo yapon po wenwo ceremaxi. Kah yawno komo marha wenwo Noro mîtwo piiri. Mehxa wenwo mer̂pono pîn, xehxa wenwo mer̂pono pîn xa marha.
20Ero yimaw Kporin komo tak nîmtapota. On wara nîîka iitono komo ya, Onoke xa cee Akabe wakpamnoso Hamoce Xireace pono komo waparî me torî poko? Onoke iina torî poko wakpamnoya iito tak waihtome? nîîka yîwya so. Ow ha na, kekn̂e anarî. Ow xa na, kekn̂e anarî hara. Ero wa so ketken̂e.
21Ero yimaw moko anarî hara ekatî Kporin komo yeepataka. On wara nîîka yîywa, Ai, Apa, ow xa Akabe wakpamnoyasî iina totopo poko, nîîka.
22Ahce wa mîwakpamnoya? nîîka Kporin komo yîwya. On wara n̂eiku ekatî, N̂examro weronoman̂e komo mtaw tak wasî. Cemarontaxmu me n̂examro wiir̂asî, nîîka. Taa, ero wa ciino ciriche awya Akabe mîwakpamnoya rma ham. Awanme cee ham. Ero ke ero wa ciino riso etoko, nîîka yîwya. Ero wa nîîka Kporin komo ekatî ya.
23Ero ke ero wara rma nîmtapowaxe moxam, aweronoman̂e komo, entakî xe. Cemarontaxmu tak n̂irî ham Kporin komo moxamu mtaka, ekatî mîk n̂irî ham. Awaitopo tko n̂ekatmo Kporin komo, kekn̂e tî Mikaias yîwya, Akabe ya.
24Ero yinhîrî Setekias takî tî cekn̂e Mikaias yewkatapaxi. Eepataka rma tî n̂etapekn̂e oko. On wara tî kekn̂e yîwya etapetaw, Ahto xa tomo ekatî ohyai awakro yîmtapotax hara, Kporin komo n̂en̂epetho ha, kekn̂e tî yîwya.
25On wara tî n̂eyukyakn̂e Mikaias yîmtaka, Ero rma wa meen̂asî amn̂e awcetaw eseyamso mîîmo yamtakpon yaka, atumnawno yaka xa, kekn̂e tî yîwya.
26Ero yinhîrî on wara tî kekn̂e Akabe tmaywen komo ya, Mikaias aacoko Amon yaka, ewto yenîn̂e yaka. Xoas yaka marha aacoko kayaritomo mumuru yaka.
27On wara kacoko yîwya so, Moso ahrucoko kahrutopo yaka. Iyurmacoko wahra mak, wokpacoko marha wahra mak. Ero wa yînahmakî omohtopo pona roro. Cerepore rma kmokyas hara amn̂e, kekn̂e tî tmaywen komo ya.
28On wara tko tî kekn̂e Mikaias, cerepore rma amokyataw hara amn̂e Kporin komo pînî mtapotarî wekatmo ham, wîîkesî. Omtapotarî ponaro men ehcoko amyamro oyentan̂e komo, kekn̂e tî. Ero wa tî kekn̂e Mikaias.
Akabe Pen Tak Waihyasî
29Ero ke takî tî cetken̂e n̂examro Hamoce Xireace pona. Ixaw Yana komo kayaritomon, Xeosapa, Xuta yepamtho komo kayaritomon mîk ha, ero wara tî cetken̂e.
30Iina toche so on wara tî kekn̂e Akabe Xeosapa ya, Anarî kuknon yaw men kîwces ow. Amoro reha amruko ahnorono, kayaritomo ponon, kekn̂e tî yîwya. Ero ke anarî kuknon yaw takî tî cekn̂e Ixaw Yana komo kayaritomon. Ero wa tî cekn̂e noro cetar̂maxmu komo cheka.
31Ero yimaw on wara tî xakn̂e Siriu komo kayaritomon, tîtararan yaan̂e yantoman̂e komo yakro takî tî nîmtapowakn̂e. Yaake tî xatken̂e noro tararan yaan̂e komo yantoman̂e, 32 tî. On wara tî kekn̂e yîwya so, Noro pîntho komo yakro etar̂mara ehcoko, aano rin̂e me cehsom komo yakro meero etar̂mara ehcoko. Ixaw Yana komo kayaritomon yakro mak etar̂macoko, kekn̂e tî yîwya so.
32Ero ke takî tî etar̂metaw so on wara xatken̂e tarara yaan̂e yantoman̂e komo, Xeosapa tî n̂een̂atken̂e. Ero ke on wara tî ketken̂e, Mîkro ham Ixaw Yana komo kayaritomon, ketken̂e tî. Ero ke noro wece takî tî cetken̂e waihkaxi. Mokyataw so tko tî n̂emtarakekn̂e Xeosapa.
33Ero ke Ixaw Yana komo kayaritomon pîn me takî tî noro n̂een̂atken̂e hara Siriu komo. Ero ke anana tî cetken̂e yîhyai hara.
34Ero yimaw iito tî xakn̂e sowtatu, Siriu. Krapa takî tî n̂ehsakn̂e noro merpono pîn komo wece mak, Ixaw Yana komo wece. Mîkro xa wîtwesî, kahra rma tî xakn̂e. Iyuhre tko tî cekn̂e Ixaw Yana komo kayaritomon po xa. Kuripara xakn̂e noro ponon. Ero raconho yotaka xa tî noro pen wekn̂e oko. Ero ke on wara tî kekn̂e tîtararan yaan̂e ya, Ai, miya kaika hara. Cetar̂maxmu komo yai ow arko. Twoso was oko, kekn̂e tî yîwya.
35Ero kaamo po tî n̂etar̂metîketken̂e rma Ixaw Yana komo Siriu komo yakro. Sowtatu komo chew rma tî xakn̂e Akabe Siriu komo wece cewru. Tîtararan yaw rma tî xakn̂e. Noro tî n̂ecehcetken̂e maywen komo epîrkara ehtome. Kamxukwakn̂e tî wotoponhîrî. Tarara mapirî yaka rma tî n̂esenmekyakn̂e kamxukuthîrî.
36Ero yinhîrî takî tî kaamo yemihcataw on wara kacho takî tî n̂encetken̂e sowtatu komo. N̂eexi tak ha. Awewton komo pona so tak etocoko xa hara, aweken komo pona so ha, kacho tî n̂encetken̂e.
37Ero yimaw takî tî waihyakn̂e kayaritomo pen. Okoputhîrî tko tî naar̂atken̂e Samaria pona. Iina takî tî okoputhîrî nahruyatken̂e.
38Ero yinhîrî Akabe pen tararantho takî tî koroketken̂e Samaria po rma. Tuuna yecihtaw tî koroketken̂e, n̂ikitho yecihtaw. Wooxam komo yeyehtopo ro tî mîn xakn̂e tuuna, kîîrî pokono ro komo yeyehtopo kica. Tarara koroketaw xapari tî n̂emeyakn̂e kayaritomonhîrî pen kamxukutho. Ero wa tî n̂emeyakn̂e Kporin komo mtapotarî yaw roro rma, Akabe pen ya kekn̂e ero yaw roro rma.
39Miya rma nai Akabe pen yehtoponho. Mîîmo tî n̂irpekn̂e erepanci yotho ciixapu. Ewto mko marha tî n̂irpekn̂e yaake. Ahnoro noro pen yehtoponho nasî tmewreso karita yaw, Ixaw Yana Kayaritomon Komo Yehtoponho, kacho yaw.
40Ero wa takî tî xakn̂e Akabe pen, tporin pen komo yakro takî tî nîwînîkyakn̂e. Ero yinhîrî yumumuthîrî takî tî xakn̂e kayaritomo me, yîhretawno me hara. Akasias tî xakn̂e yumumuthîrî yosotî. Ero wa tî xakn̂e.
Xeosapa Rma Nasî Xuta Komo Kayaritomon Me
41Taa, on wara tî xakn̂e Xeosapa hara, Asa pen mumutho, Xuta komo kayaritomon me tî xakn̂e pahxa rma ha re. 4 cimn̂ipu exitaw Akabe Ixaw Yana komo kayaritomon me, ero yimaw takî tî Xuta komo kayaritomon me n̂iir̂atken̂e Xeosapa.
4235 cimn̂ipu tî xakn̂e Xeosapa yewrutoponho kayaritomo me tak exitaw. Pahkî tî xakn̂e kayaritomo me, 25 cimn̂ipu. Xerusaren tî xakn̂e noro yewton. Yînocwan yosotî tî xakn̂e Asuba, Siri yemsîrî.
43Tîîm pen wara rma tî xakn̂e Xeosapa, Asa pen wara. Takîhso tî noro n̂een̂akn̂e Kporin komo. Tîîm pen yehtoponho yaw roro rma tî xakn̂e etowra. Iito rma tko tî xakn̂e tîmsom yaponî mko îh po so rma. Iina so rma tî Ixaw Yana komo nakn̂iyatken̂e kica Kporin komo ya tîmsom. Tookuthîrî komo puntho tî nakn̂iyatken̂e, kotoporem marha.
44Ixaw Yana komo kayaritomon yakro marha tî nîmtapowakn̂e Xeosapa etkurunpetopo komo poko.
45Miya rma nai Xeosapa yehtoponho. Kar̂pe tî xakn̂e, sowtatu komo tî naar̂akn̂e etar̂maxi anarî rowon pono komo yakro. Ero wa noro yehtoponho nai tmewreso karita yaw, Xuta Yepamtho Kayaritomon Komo Yehtoponho, kacho yaw.
46On wara marha tî xakn̂e Xeosapa, tîîm pen waipuche iito rma tî n̂een̂akn̂e kîrkomo, wooxam pokono ro komo. En̂epetîkara tî xakn̂e Asa, Xeosapa yîîm ha. Noro yipu komo takî tî n̂en̂epekn̂e Xeosapa Kanan poi.
47Ero yimaw marha Eton pono komo kayaritomonî ro exihra tî xakn̂e. Kayaritomo maywen makî tî xakn̂e iitono komo yenîn̂e me.
48On wara marha tî xakn̂e Xeosapa, kanawa imo tî nakîhtopekn̂e Tahsisi pono komo nakîhtotho warai. Opi pona en̂epe xe tî xakn̂e ooru ka. Tohra rma tko tî xakn̂e kanawa imo. Esion Xebe nakwataw rma tî n̂ewakrokekn̂e okwe.
49Ero yimaw on wara tî kekn̂e Akasias, Akabe pen mumutho, Xeosapa ya tî kekn̂e, Omaywen komo cma re wen̂epesî akanawarî yaw amaywen komo yakro, kekn̂e tî yîwya. Nanwekyakn̂e tko tî Xeosapa. Akasias maywen tî en̂epera xakn̂e tmaywen komo yakro kanawa imo yaw.
50Ero yinhîrî takî tî nîwînîkyakn̂e Xeosapa pen tporin pen komo yakro. Tporin pen komo yocho mîtkoso rma tî okoputhîrî nahruyatken̂e Tapi pen Yewtontho pona rma, tporin pen yewtontho pona ha. Ero yinhîrî Xewraw takî tî xakn̂e hara kayaritomo me tîîm pen yekenho yakan me hara.
Akasias Tak Nasî Ixaw Yana Kayaritomon Me
51Taa, on wara takî tî xakn̂e Akabe pen mumutho hara, Akasias ha, 17 cimn̂ipu takî tî xakn̂e Xeosapa yehtoponho, Xuta komo kayaritomon me ehtoponhîrî ha. Ero cimn̂ipu po tak Ixaw Yana komo kayaritomon me takî tî xakn̂e Akasias hara. Samaria tî xakn̂e noro yewton. 2 cimn̂ipu makî tî xakn̂e kayaritomo me.
52Kicicme tî noro n̂een̂akn̂e Kporin komo. Tîîm pen yehtoponho yaw roro rma tî xakn̂e okwe, tînocwan pen yehtoponho yaw roro marha. Xeroboaw N̂ebace yehtoponho yaw roro marha tî xakn̂e kica. Kicicitho poko Ixaw Yana komo panatanmekn̂enho pen mîk xakn̂e Xeroboaw, noro wara xa marha tî xakn̂e Akasias hara.
53Baaw poko roro tî xakn̂e. Oporinî ro amoro, kekn̂e tî yîwya kica. Ero wa exirî ke Kporin komo nîrwonakn̂e noro poko ha. Tîîm pen wara rma tî xakn̂e kica Kporin komo yîrwonmekn̂e me. Ero wa tî xakn̂e Akasias.

1
1Taa, Ixaw Yana kayaritomon komo yehtoponho rma tan wekatîmyasî. N̂examro kayaritomon pen tî waihyakn̂e Akabe pen. Noro pen waipuche yumumuthîrî takî tî xakn̂e kayaritomo me hara, Akasias ha. Ero yimaw takî tî Moabe pono komo takî tî n̂etanwekyatken̂e, Akasias yewetîn̂e me exihra takî tî xatken̂e. Ero wa tî xatken̂e Moabe pono komo.
2Ero yimaw takî tî on wara xakn̂e Akasias, n̂epîrkekn̂e takî tî noro pen cerewre ro mak oko. Tîmîn yai rma tî n̂epîrkekn̂e eporino yai. Amtakpo tî xakn̂e yîmîn yaw, eporino. Twacaye rma tî re mîn xakn̂e amtakpo taraxem ke. Ero ke waaca pen tî n̂etaxikwekekn̂e epîrketaw. Kai ro cepîrkarî ke tî namotoyakn̂e tak. Ero ke tmaywen komo takî tî nan̂ikyakn̂e. On wara tî kekn̂e yîwya so, Ai, etocoko amyamro Ekron pona. Iito tî nai Baaw-Sebube, ponaro iitono komo yehtopo. Noro mtapotarî entatako. On wara kacoko yîwya, Amna kayaritomon nasî okohme okwe. Ahce wa nai amn̂e awya, kar̂pe nai hara, waihya katî? kacoko yîwya, kekn̂e tmaywen komo ya.
3Ero yimaw rma tko Kporin komo yancun takî tî nîmtapowakn̂e Erias yakro, Cisbi pono yakro. On wara tî kekn̂e yîwya, Ai, Erias, miya etoko Samaria yesamarî yaw. Kayaritomo maywen komo yakro esepotpona etoko. On wara kasko yîwya so, Ahce kacho mîîcetu miya Baaw-Sebube mtapotarî yentax ha? Ponaro xa Ekron pono komo yehtopo mîk okwe. Ahce kacho noro yipu mtapotarî yentaxî mîîcetu kica? Kaan katî exihra nai iito Ixaw Yana komo chew awya so?
4On wara tî nîîke Kporin komo akayaritomon komo ya awya en̂epeno rirî ke, awomra takî tî mai. Kuywa po masî, ero po rma mîwaiya okwe, nîîke. Ero ke ero wa katatko yîwya, awen̂epen̂enhîrî komo ya, kekn̂e tî yîwya. Ero wa tî kekn̂e ancu yîwya. Ero ke tî cekn̂e Erias.
5Ero yinhîrî takî tî en̂epexapunhîrî komo n̂etîrametken̂e hara. N̂examro yenîche on wara tî kekn̂e kayaritomo yîwya so, Ahce kacho mîmohcow hara? kekn̂e tî.
6On wara tî n̂eyukyatken̂e, on wara kan̂e thakwa amna n̂eporî. On wara nîîka amna ya, Etocoko hara akayaritomon komo yaka, awen̂epen̂enhîrî komo yaka. On wara kacoko yîwya, On wara kesî Kporin komo awya, Ahce kacho amaywen komo men̂epew Baaw-Sebube mtapotarî yentaxi, ponaro Ekron pono komo yehtopo mtapotarî yentax ha? Kaan exihra ma nai ke tanî, Ixaw Yana komo chew? Ero wa en̂epeno rirî ke awya yîhtora ro makî tî mai okwe akuywan poi, yiipo masî ero poi. Ero po rma tî mîwaiya okwe, kesî Kporin komo awya, nîîka amna ya, ketken̂e tî kayaritomo ya.
7On wara tî kekn̂e kayaritomo yîwya so, Ai ha. Onoke warai xa mîk moko ahyaka so ero wa kaxi? kekn̂e tî yîwya so.
8On wara tî n̂eyukyatken̂e, tîhpoxem xa mîk n̂eexi, taan̂apotuyem marha mîk paaka picho ke, ketken̂e tî. Ai ha, Erias xa mîk ham Cisbi pono, kekn̂e tî kayaritomo.
9Ero yinhîrî takî tî sowtatu yantoman̂e n̂en̂epekn̂e kayaritomo Erias yan̂ihso. 50 sowtatu komo tî n̂en̂epekn̂e noro yakro. Ero ke Erias yaka tî cetken̂e. Îh ken̂arî po tî xakn̂e Erias, matîwîn meretwo ceremaxi. On wara tî kekn̂e sowtatu yantoman̂e yîwya, Ai, Kaan yakrono ro amoro, on wara tî nîîke kayaritomo awya, Amok ha, nîîke tî, kekn̂e tî yîwya.
10On wara tko tî n̂eyukyakn̂e Erias yîmtaka, Kaan yakrono ro me oyexitaw wehto tak mokope kah yai awakn̂itopo, anantomarî komo yakn̂ihtopo marha, kekn̂e tî. Ero ke wehto takî tî n̂epîrkekn̂e oco kah yai. Sowtatu yantoman̂e pen tî nakn̂iyakn̂e 50 pen komo yakro rma okwe.
11Ero yinhîrî takî tî anarî komo n̂en̂epekn̂e hara kayaritomo. 50 xa marha tî n̂en̂epekn̂e sowtatu komo, antoman̂e komo yakro. Toche so on wara tî kekn̂e n̂examro yantoman̂e Erias ya, Ai, Kaan yakrono ro amoro, on wara tî nîîke kayaritomo awya, Amok ha yohno, nîîke tî, kekn̂e tî yîwya.
12On wara tko tî n̂eyukyakn̂e Erias, Kaan yakrono ro me oyexitaw wehto tak mokope kah yai awakn̂in̂e komo, anantomarî komo pen yakro rma, kekn̂e tî. Ero ke wehto takî tî n̂epîrkekn̂e xa hara oco kah yai. Sowtatu yantoman̂e pen tî nakn̂iyakn̂e yînantomarî komo yakro rma, 50 pen komo yakro rma okwe.
13Ero yinhîrî takî tî anarî komo n̂en̂epekn̂e xa hara kayaritomo. 50 xa hara tî n̂en̂epekn̂e sowtatu komo, antoman̂e komo yakro. On wara tko tî xakn̂e noro, n̂examro yantoman̂e, Erias yenîche n̂eremekn̂e takî tî tosokmuru po noro yeepatai. On wara tî kekn̂e yîwya, Ai, Kaan yakrono ro amoro, on wara cma re wîîkes awya, tîpîn̂e cma re ow meen̂asî. Tîpîn̂e marha cma re oyakrono komo meen̂asî. Awanton mak amna.
14Wehto tî moko sowtatu yantoman̂e pen komo yakn̂in̂e okwe. Asakno roro rma tî nakn̂ipu antoman̂e pen komo, 50 pen komo yakro rma okwe. Wara rma opînîn yaw takî cma re masî, kekn̂e tî.
15Ero yimaw on wara tî kekn̂e Kporin komo yancun Erias ya, Noro yakro tak etoko. Erasîra tak esko noro pona, kekn̂e tî. Ero ke cekn̂e takî tî Erias noro yakro kayaritomo yaka.
16On wara tî kekn̂e yîwya, Ai, kayaritomo, on wara men kesî Kporin komo awya, ahce kacho amaywen komo men̂epei Ekron pona Baaw-Sebube mtapotarî yen̂tachome? Kaan katî exihra nay tan, Ixaw Yana komo chew aweronoman̂e? Anarî mtapotarî yenta xe awexirî ke yîhtora ro mak masî kuywa poi. Metîrapoi ero po rma takî tî mîwaiya okwe, kekn̂e tî yîwya. Ero wa tî kekn̂e Erias Akasias ya.
17Ero ke waihyakn̂e takî tî Akasias pen okwe Kporin komo mtapotachonho yaw roro rma, Erias kekn̂e ero wa kachonho yaw roro. Yumumuthîrî tko tî exihra xakn̂e. Ero ke Xoraw takî tî xakn̂e kayaritomo me Akasias pen yemtaka hara. 2 cimn̂ipu tî xakn̂e kayaritomo me Xeoraw Xosapa yehtoponho, Xuta yepamtho komo kayaritomon yehtoponho ha. Ero yimaw Ixaw Yana komo kayaritomon me n̂ecir̂akn̂e Xoraw.
18Miya rma nasî Akasias pen yehtoponho. Ahnoro rma nasî tmewreso karita yaw, Ixaw Yana Kayaritomon Komo Yehtoponho, kacho yaw. Ero wa tî xakn̂e Akasias pen.
Kah Yaka Cesî Erias
2
1Ero yinhîrî takî tî pahnoke xakn̂e Erias yaatopo kah yaka. Kah yaka arî xe tî xakn̂e Kporin komo. Ocowo ke arî xe tî xakn̂e cetapomrisom ke. Aatopo me exporo exitaw Xiwkaw poi takî tî cekn̂e Erias esama yaw. Erisew yakro tî cetken̂e.
2On wara tko tî kekn̂e Erias Erisew ya, Ai okopuci, tanî cma re masî. Betew pona tak oyen̂epesî Kporin komo, kekn̂e tî. On wara tko tî n̂eyukyakn̂e Erisew, Kporin komo nasî waipînî ro me, yaaro. Amoro marha masî waipîra, yaaro. Ero wa xa marha yaaro xa wîîkesî, anomra ro mak wasî, kekn̂e tî.
3Ero ke Betew pona takî tî cetken̂e. Iina epatakache so Erisew yaka takî tî mokyatken̂e kweronoman̂e npanatanmekrî komo. On wara tî ketken̂e yîwya, Ai, apa, apanatanmekn̂enhîrî pen takî tî naar̂a Kporin komo oroto ahyai. Ero wa kacho na mentai? ketken̂e tî yîwya. Nhnk, wentai rma. Tîtken̂e mak ehcoko, kekn̂e tî Erisew yîwya so.
4Ero yinhîrî on wara tî kekn̂e hara Erias Erisew ya, Ai, okopuci, tanî cma re mas amoro Betew po. Xer̂ko pona takî tî oyen̂epe hara Kporin komo, kekn̂e tî. On wara tko tî n̂eyukyakn̂e Erisew, Kporin komo nasî waipînî ro me, yaaro. Amoro xa marha masî waipîra, yaaro. Ero wa xa marha yaaro xa wîîkes awya, anomra ro mak wa wasî, kekn̂e xa hara tî.
5Ero ke Xer̂ko pona takî tî cetken̂e hara. Iina epatakache so Erisew yaka tî mokyatken̂e iitono kom hara, kweronman̂e npanatanmekrî komo. On wara tî ketken̂e yîwya, Ai, apa, apanatanmekn̂enhîrî pen takî tî naar̂a Kporin komo ahyai oroto. Ero wa kacho na mentai? ketken̂e tî yîwya. Nhnk, wentai rma. Tîtken̂e mak ehcoko, kekn̂e Erisew yîwya so.
6Ero yinhîrî on wara tî kekn̂e xa hara Erias Erisew ya, Ai, okopuci, tanî cma re mas amoro Xer̂ko po. Xotaw kwaka takî tî oyen̂epe hara Kporin komo. On wara tko tî n̂eyukyakn̂e Erisew, Kporin komo nasî waipînî ro me, yaaro. Amoro marha masî waipîra. Ero wa xa marha yaaro xa tan wîîkesî, anomra ro mak wa wasî, kekn̂e xa hara tî. Ero ke cetken̂e xa hara asakno roro rma.
7Xotaw yecihtaka tî cetken̂e. Wenathîrî komo yaw tî mokyatken̂e kweronoman̂e npanatanmekrî komo, 50. Mooxe makî tko tî n̂ecececetken̂e Erias komo wece cewru. Erias komo makî tî xatken̂e cececetoso Xotaw yecihtaw Erisew yakro.
8Ero yinhîrî takî tî tponon mohkekn̂e Erias tîmkarino. Mohkache Namomiyakn̂e ha ka. Ero ke takî tî tuuna n̂etapekn̂e, cmow, kekn̂e. Etapache rma n̂etîraconkekn̂e takî tî tuuna. Tîhkotoso takî tî xakn̂e mehxa xehxa wara. Ero ke yarinho yaw takî tî wacetken̂e asakno roro rma eeco pona.
9Ero yinhîrî takî tî on wara kekn̂e Erias Erisew ya, Ai, okopuci, yiixe awehtopo etacko. Ahce ke kwakre ahyai oyarîra ka exitaw Kporin komo? kekn̂e tî. On wara tî kekn̂e Erisew, Kaan Yekatî ken̂e xa nasî awekatî. Ero wa xa marha opokono me exi xe wasî awehtoponhîrî hara, ayopo xa matko, asakrono wicak hara, kekn̂e tî yîwya.
10Ai ha, kekn̂e tî Erias. Kehn̂anmecho ha re mîn metaci ero. Wara rma ahyai oyatopo yeen̂ataw awya ero wicakî rma nasî awakro amn̂e. Oyatopo yenîhra tko awexitaw ero wicakî exihra rma nasî Noro awakro okwe, kekn̂e tî.
11Ero yinhîrî tî cetken̂e rma ka Erias komo esama yaw. Nîmtapowatken̂e tî tîcetaw so. Ero yimaw takî tî ponan̂e rma n̂esenpekn̂e tarara wehto me cehsom. Kawaru komo marha tî n̂esenpekn̂e ero yaan̂e komo. Wehto me cehsom marha tî mîk xakn̂e kawaru hara. Tarara takî tî mokyakn̂e yîhyaka so Erias komo yakpacho. Ero yinhîrî kah yaka takî tî cekn̂e Erias ero yaw. Ocowo chew rma tî cekn̂e, cetapomrisom chew.
12Torî tî n̂een̂akn̂e Erisew. On wara tî kekn̂e Erias ya cetaw, Apatho okwe, apatho okwe. Ixaw Yana komo yukurunpen̂e amoro okwe, mer̂pono pîn tararan komo warai. Mer̂pono pîn tarara yaan̂e komo warai marha amoro okwe, kekn̂e tî. Ero wa tî kekn̂e Erisew Erias pen cetaw. Ero yinhîrî Erias pen yenîhra takî tî xakn̂e. Ero yinhîrî tpononthîrî takî tî mohkekn̂e, nahxaikekn̂e marha tî. Asakî takî tî xakn̂e pononthîrî raconho.
13Erias pen ponontho marha tî namekyakn̂e Erisew mkai epîrkaxapunhîrî. Xotaw yecihtaka takî tî cekn̂e hara.
14Ero yinhîrî Erias pen ponontho ke takî tî tuuna n̂etapekn̂e noro hara. On wara tî kekn̂e etapetaw, Ahto tak nai Kporin komo, ponaro Erias pen yehtopo? kekn̂e tî. Tuuna yetapache n̂ehkocekn̂e xa hara mehxa xehxa wara. Ero ke yarinho yaw tî wacekn̂e xa hara Erisew. Ero wa tî xakn̂e Erisew.
15Iito rma tî xatken̂e kweronoman̂e npanatanmekrî komo, Xer̂ko pono kom ha. Erisew tî n̂een̂atken̂e mokyataw hara. Ero ke on wara tî ketken̂e, Nnn, Kaan Yekatî ken̂e xa xakn̂e Erias pen, Noro Yekatî ken̂e xa marha nai ham Erisew hara, ketken̂e tî. Ero yinhîrî yîhyaka takî tî cetken̂e. Noro mamaka tî n̂esewnapetken̂e.
16On wara tî ketken̂e yîwya, Apa, 50 naxe kîrkomo amna yaw karitî komo. N̂examro cma re men̂epesî apanatanmekn̂enhîrî yeposo. Ahce wa na noro pen n̂iir̂î Kaan Yekatî. Nar̂ma hara na îh pona, anarimaw woskara pona ha na, ketken̂e tî yîwya. Pîra, kekn̂e tî Erisew yîwya so, noro yepon̂e komo en̂epera ro mak ehcoko, kekn̂e tî.
17Ero poko rma tko tî Erisew panapicketîketken̂e yîtîtmamra. Ero ke nîhyapamyakn̂e takî tî Erisew. Ero ke, Taa, epon̂e komo en̂epecoko rma, kekn̂e mak takî tî. Ero ke 50 kîrkomo tî n̂en̂epetken̂e. 3 kaamo tî n̂epor̂atken̂e. Erias pen yenîhra ro makî tî xatken̂e. Ero wa tî xatken̂e.
18Iito rma tî ka xakn̂e Erisew Xer̂ko po. Ero ke yîhyaka takî tî n̂etîrametken̂e hara epon̂enhîrî komo. Ero ke on wara tî kekn̂e Erisew yîwya so, En̂epeno cirihra ehcoko, wîîkai re wa awya so, kekn̂e tî. Ero wa tî kekn̂e.
Kar̂pe Kaan Yehtopo N̂enpesî Erisew
19Ero yinhîrî takî tî on wara ketken̂e iitono komo, Xer̂ko pono komo Erisew ya, Apa, on wara cma re kes amna awya, Kir̂wan̂he rma re nas on amna yewton. Ero wara rma na meen̂a. Kicicme tko nas amna tunarî. Naatî yewtî mera marha nasî on roowo. Atîhtara nas amna mararîn okwe, ketken̂e tî yîwya.
20Ero ke on wara tî kekn̂e Erisew yîwya so. Tutum ka ehcoko ohyaka yaxan. Ekîche arîhtocoko yîmîtî ke, kekn̂e tî yîwya so. Ero ke tî n̂ekyatken̂e yîhyaka.
21Ero yinhîrî takî tî tuuna pîtho kwaka cekn̂e Erisew. Ero kwaka tî nar̂mekn̂e yîmîtî. On wara takî tî kekn̂e yîwya so, On wara kesî Kporin komo awya so, On tak wakir̂wama atunarî komo. Waipîra tak naxe on yeen̂e komo. Natîkwasî marha tak amararîn komo, kesî Kporin komo awya so, kekn̂e tî.
22Ero ke ero wara takî tî xakn̂e, kir̂wan̂he takî tî xakn̂e tuuna. Kir̂wan̂he rma nas oroto. Ero wa nasî Erisew mtapotachonho yaw roro rma.
23Ero yinhîrî Xer̂ko poi takî tî n̂etîramekn̂e Erisew Betew pona hara. Esama yaw cetaw kar̂pamxan komo takî tî mokyatken̂e yîhyaka ewto pono komo. Erisew poko tî n̂etaporetken̂e kica. On wara tî ketken̂e yîwya, Etoko n̂he pesma, etoko n̂he pesma, ketken̂e tî yîwya kica.
24Ero ke takî tî n̂etaknamekn̂e Erisew. N̂examro pen takî tî n̂emetanmekpekn̂e Kporin komo ya. Ero yimaw rma takî tî uhsu komo n̂epatakekn̂e comota chewno komo asakî, woosî re. Kar̂pamxan pen komo tî kararaketken̂e oko. Yaake tî kararaketken̂e karpamxan pen komo, 42 ha tî. Ero wa tî kararaketken̂e oko.
25Ero yinhîrî takî tî en̂exa cekn̂e Erisew. Kahmeru Yîpîn pona tî cekn̂e. En̂exa takî tî n̂etîramekn̂e hara Samaria pona hara. Ero wa tî xakn̂e Erisew.
Ixaw Yana Komo Tak N̂etar̂mexe Moabe Komo Yakro
3
1Taa, on wara tî xakn̂e Xoraw hara, Ixaw Yana komo kayaritomon me tî n̂ecir̂akn̂e. Samaria tî xakn̂e noro yewton. 18 cimn̂ipu tî xakn̂e Xosapa yehtoponho Xuta yepamtho komo kayaritomon me ehtoponhîrî, ero yimaw tî Xoraw takî tî xakn̂e Ixaw Yana komo kayaritomon me hara. 12 cimn̂ipu tî xakn̂e kayaritomo me.
2Kicicme tko tî noro n̂een̂akn̂e Kporin komo. Tîîm pen warahra tî xakn̂e, tînocwan warahra marha tî xakn̂e. Wara n̂he tî re xakn̂e. Pahxa tî yîîm pen n̂iir̂akn̂e toopu, piirino, Baaw yakro tîmtapotacho me okwe. Eronhîrî takî tî narmekn̂e kr̂a Xoraw.
3Xeroboaw N̂ebace pen yehtoponho yaw roro rma tko tî xakn̂e kica. Ixaw Yana komo panatanmekn̂enho pen mîk xakn̂e Xeroboaw, kicicitho poko panatanmekn̂enho ha. Noro pen yehtoponho yaw roro rma tî xakn̂e Xoraw kica, ahsîpînkara rma tî xakn̂e. Ero wa tî xakn̂e noro.
4Taa, on wara tî xakn̂e Mesa, Moabita komo kayaritomon, opera yosom xa tî mîk xakn̂e. Noro tî nîmyakn̂e roro Ixaw Yana komo kayaritomon ya oper̂a mer̂pono pîn. 100,000 tî nîmyakn̂e yîwya yicimn̂ipuntaxera. Kahn̂eru picitho marha nîmyakn̂e yîwya 100,000 pocitho. Ero warai ke tî Ixaw Yana komo kayaritomo n̂epemakn̂e yicimn̂ipuntaxera.
5Ero yinhîrî Akabe pen waipuche takî tî Ixaw Yana komo kayaritomon nanwekyakn̂e Moabita kayaritomon. Tîmîhra takî tî xakn̂e oper̂a xîkrî yîwya, kahn̂eru pocitho marha tî tîmîhra xakn̂e.
6Ero ke Samaria poi takî tî cekn̂e Xoraw Ixaw Yana kayaritomon. Ixaw Yana komo tî nan̂ikyakn̂e sowtatu me totohme so. Ahnoro tî nan̂ikyakn̂e kîrkomo.
7Ero yinhîrî takî tî Xeosapa ya tîmtapotarî n̂entamexpekn̂e hara, Xuta yepamtho komo kayaritomon ya ha. On wara tî kekn̂e yîwya, Oyakno, oyanwekyasî tak okwe Moabita kayaritomon. Ero ke mokuhra mai amoro amna yakro etar̂maxi noro yakro? kacho tî n̂entamexpekn̂e yîwya. On wara tî Xeosapa n̂eyukyakn̂e, Kmokyasî rma awakro so. Noro re thakwa kîwyam, noro re marha mîkyam kmaywen komo, noro re marha koh komo kawaru, kekn̂e tî yîwya.
8Ahto xa tîhcetu? kekn̂e marha tî Xeosapa. Eton Yaxawan pore kaikatko, kekn̂e tî Xoraw.
9Ero ke takî tî cetken̂e. Ixaw Yana komo kayaritomon, Xuta komo kayaritomon, Eton pono komo kayaritomon, ero wa tî cetken̂e Moabe komo waparî me. Wow me tî cetken̂e Moabe rowonî mkai. Mooxe tî cetken̂e 7 kaamo okwe. Ero yimaw n̂examro wokru exihra takî tî xakn̂e okwe tuuna, iyoh komo wokru exihra marha tî xakn̂e okwe.
10Ero ke on wara tî kekn̂e Ixaw Yana komo kayaritomon, Okwe, okwe, Xiya kehcow so Kporin komo Moabita komo nar̂marî me mak ham okwe. Osorwaw taxe kîwyam kayaritomo re yîn̂ekîthîrî komo. Kwaihkapotome so mak yîwya so kekyatken̂e so ham okwe, kekn̂e tî.
11On wara tko tî kekn̂e Xeosapa, Kporin komo poko kweronoman̂e exihra nai tan? Exitaw Kporin komo mtapotarî cma re ka cencexe yîn̂ekatîmrî, kekn̂e tî. On wara tî n̂eyukyakn̂e iitono Xoraw maywen, Tan nasî Erisew, Sapace mumuru. Erias yesemokacho yekn̂enho tî mîk xakn̂e noro, kekn̂e tî.
12Ai ha, kekn̂e tî Xeosapa, Kporin komo mtaporî yentan̂e ro mîk okre, kekn̂e tî. Ero ke cetken̂e takî tî yîhyaka kayaritomo komo. Ixaw Yana kayaritomon, Xeosapa, Eton pono komo kayaritomon, ero wa tî cetken̂e Erisew yaka.
13On wara tko tî kekn̂e Erisew Ixaw Yana kayaritomon ya, Ahce wa awexirî ke amtapotarî weyukya? Aamo pen weronoman̂e komo yaka xa matko etoko, anocwan weronoman̂e komo yaka ha, kekn̂e tî yîwya. Pîra, kekn̂e tî Ixaw Yana kayaritomon, Kporin komo xa amna n̂eekî xiya osorwaw kayaritomo re. Moabita kayaritomon nwaihkarî me mak amna n̂eekî okwe, kekn̂e tî.
14On wara tî kekn̂e Erisew, Kporin komo nasî waipînî ro me, yaaro, kacho wara rma nasî omtapotarî yaaro xa, Xeosapa ponaro cma wasî Xuta komo kayaritomon ponaro. Noro exihra exitaw ketaw ha re awenîra ro mak wasî, awece cewru exihra marha wasî.
15Wara rma raatî yorkan̂e eeko waano yentachome owya, kekn̂e tî Erisew. Ero ke raatî yorkan̂e tî n̂ekyatken̂e yîhyaka. Raatî iyorketaw tak yîwya Erisew takî tî karihcekn̂e Kporin komo.
16Ero ke on wara tî kekn̂e yîwya so, On wara kesî Kporin komo, Roowo ahtopocoko ehyatkaw so xa. Arenarî me so ahtopocoko. Mer̂pora ahtopocoko on woskara tawronohkatîkaxi ro.
17On wara kesî Kporin komo, ocowomra ro mak nasî tan. Tuuna marha mokuhra nasî. Wara rma nukmesî tak amn̂e on woskara pono tarenakem. Tuuna ke nukmesî awokru komo me, awoh komo wokru me marha paaka wokru me, ahnoro awoh komo wokru me, kes awya so Kporin komo.
18Apehceme rma tuuna n̂esekpesî Kporin komo ya. Ero wa xa marha Moabita komo nar̂mapesî awya so.
19Waihkache so awya so Moabita komo yewton tak akn̂icoko amn̂e twacayem komo ahnoro, kir̂wan komo ahnoro. Weewe marha amacoko ahnoro cepetaxmu komo. Tuuna pîtho mko marha ahrucoko. Naatî yewtîtho mko yîwîrîmacoko toh ke mer̂pono pîn ke, kesî Kporin komo awya so, kekn̂e tî Erisew.
20Taa, amn̂e enmapuche takî tî Kaan ya tîmsom nakn̂iyatken̂e akn̂itopo ro yimaw. Ero yimaw tuuna takî tî nukmekn̂e ahtoxapu yaw. Eton poi tî nîhcekn̂e. Ero wa tî xakn̂e.
21Taa, pahxa n̂he tî ka on wara tî xatken̂e Moabita komo, Awaparî me men mokyaxe kayaritomo komo kopi, kacho tî n̂encetken̂e. Ero ke kîrkomo ahnoro tî nan̂ikyatken̂e. Karitî komo re tî nan̂ikyatken̂e ahnoro tukurun yaan̂e me cehsom. Poritomo komo meero tî nan̂ikyatken̂e. Tmokuche so tîrowon komo wokpan porero tî n̂ecececetken̂e.
22Taa, enmapuche takî tî pahxaxaro rma paketken̂e Moabita komo. Kaamo tî ewkaranpeno n̂iir̂akn̂e oko tuuna ratari. Ero ke cucure xa tî n̂esenpekn̂e tuuna yîwya so. Kamxuku wara tî n̂een̂atken̂e cucure xa oco.
23Ero ke on wara tî ketken̂e, Kamxuku mîn mer̂pono pînî ro mak okyo. N̂examro re rma n̂etar̂macow ham kayaritomo komo kwaparî me mohxapunhîrî, n̂etwaikacow ham n̂examro rma. Ero ke kaikatko kîwyam Moabita komo n̂examro pen yemyawnonho yahsîso okre, ketken̂e tî.
24Ero ke Ixaw Yana komo yetarî yaka takî tî cetken̂e Moabita komo. Ero ke n̂examro yakro takî tî Ixaw Yana komo n̂etar̂metken̂e. Ero ke takî tî n̂emahciyatken̂e hara Moabita komo. Wenari so tî cetken̂e Ixaw Yana komo. Yîrowon komo pona roro tî cetken̂e. Moabita pen komo takî tî waihketken̂e.
25Moabe rowon pona tîtoche so takî tî ewtonthîrî komo nakn̂iyatken̂e. Toopu tî nar̂metken̂e Ixaw Yana komo ahnoro yînatîrî komo yewtîtho tahruso ro. Tuuna pîtho mko marha tî nahruyatken̂e. Weewe marha tî nametken̂e cepetaxmu komo ahnoro. Kiri-Aresece pono makî tî yixkara xatken̂e mîîmo mko. Ero rma tko tî mamcetken̂e toopu yar̂man̂e komo. Iitono pen komo tî n̂etapetken̂e.
26Ero yinhîrî on wara tî xakn̂e Moabita komo kayaritomon, tîyopono me so takî tî n̂een̂akn̂e twaparî komo. Ero ke kîrkomo nan̂ikyakn̂e 700, kacipara imo ke cemyarkem komo. N̂examro takî tî naar̂akn̂e Eton pono komo kayaritomon wece cma ha re. Porohyatken̂e tko tî okwe yîhyaka roro tohra rma. N̂ehn̂etken̂e thakwa mak okwe.
27Ero ke tumumuru takî tî nahsîyakn̂e kayaritomo poturme ewruxapu. Noro tak nasî kayaritomo me amn̂e tîîm pen waipuche, kachonho mîk nahsîyakn̂e. Noro pen takî tî waihkekn̂e. Yupunthîrî tî nakn̂iyakn̂e ewto wacan kanahtaw. Ero wa tî xakn̂e Moabe kayaritomon okwe. Ero yimaw takî tî Ixaw Yana komo poko nîrwonatken̂e xa Moabita komo. Ero yinhîrî cetken̂e hara Ixaw Yana komo ceken komo pona hara. Ero wa tî cetken̂e.
Katî Nuhnaresî Erisew Iin̂o Waixapu Yakronomachome
4
1Ero yinhîrî on wara tî xakn̂e Erisew, yîhyaka tî mokyakn̂e yînpanatanmekîthîrî pen cinho. On wara tî kekn̂e yîwya, Ai, apa, on wara cma re wîîkes awya, oyin̂o pen meen̂akn̂e. Awanton me xakn̂e noro pen. Kporin komo ponarono xa mîk xakn̂e. On wara tî xakn̂e, cemyaka tî nahsîyakn̂e puranta tîramansom me hara. Waihyakn̂e makî tko okwe. Ero ke tak tî mokya puranta tîmn̂enho omrerî komo yahsîso tantonî ro me. Asakno roro rma tî nahsîya okwe, kekn̂e tî Erisew ya.
2Ai okwe, kekn̂e tî Erisew. Taa, ahce wa kakronome awya? Ahce tko nai amîn yaw? kekn̂e tî yîwya. Exihra n̂he nas okwe omîn yawno, kekn̂e tî wooxam. Nai cik ha re katî, een yaw, patiri yaw. Ero mak nas okwe omîn yaw, kekn̂e tî.
3Ero ke on wara tî kekn̂e Erisew yîwya, Etoko tak apoyino komo yaka, ahnoro enko. On wara kasko yîwya so, ahce na yenho mko cma re mîmyasî oyemyaka, yarîhnî mko, kata yîwya so. Asakî mak aponkura men esko, mer̂pora xa aponko.
4Ero yipu tak arko amîn yaka. Ero yinhîrî tak ametatan ahruko. Amoro mak esko amîn yaw amrerî komo yakro. Ero yimaw tak eenî mko yaka so katî arkacoko patiri yawnonho. Copoyino enîhtocoko anarî yaka arkachome hara. Ahnoro copoyinkacoko, kekn̂e tî Erisew yîwya.
5Ero ke takî tî cekn̂e hara wooxam. Eenî mko tî n̂ekyatken̂e yîmrerî komo yîhyaka. Ehtîkache metata takî tî nahruyakn̂e. Ero yimaw takî tî katî narkekn̂e eenî mko yaka.
6Ero yinhîrî takî tî copoyi xakn̂e eenî mko. Ero ke on wara tî kekn̂e wooxam tîmrerî ya, Eeko xa hara een, kekn̂e tî. Exihra tak nasî yeme, kekn̂e tî yîwya. Ero yimaw takî tî nîtîtmamyakn̂e katî, etuhnarera takî tî xakn̂e.
7Ero yinhîrî takî tî Kaanî yakrono ro yaka takî tî cekn̂e wooxam. Katî yarkacho tî n̂ekatîmyakn̂e yîwya. Ero ke on wara tî kekn̂e yîwya Taa, katî tak tîmta epethîrî pona. Apurantan yahsîche an̂epethîkathîrî tak epemakî. Puranta yakwenho tak nasî anahrî yepetho me hara, amrerî komo nahrî yepetho me marha, kekn̂e tî. Ero wa tî kekn̂e Erisew wooxam ya.
Rikomo N̂enpakesî Erisew Waixapunhîrî
8Ero yinhîrî takî tî on wara xakn̂e Erisew, Sunem pona tî cekn̂e. Iito tî xakn̂e wooxam tupurantayem. Ero yimaw on wara tî kekn̂e noro Erisew ya, Mîmokyasî cma re amna mîn yaka eseresmaxi, kekn̂e tî. Ero ke tî iina cekn̂e eseresmaxi. Ero yinhîrî emapona roro tî cekn̂e Erisew Sunem pona. Iina tîcetaw roro noro mîn yaka tî n̂eseresmekn̂e. Ero wa tî xakn̂e Erisew.
9Ero yinhîrî takî tî on wara kekn̂e wooxam ciin̂o ya, On wara ween̂asî, kîhyari roro tmohsom, Kaanî mtapotarî yakrono ro me ween̂asî.
10Ero ke noro yamtakponî cma re ciir̂asî kîmîn meretkoso. Wahrai cik mak wa ciir̂asî. Ero ciriche ero yaka cirpore nasî kama, karita yapon, aapo marha eremacho, weeyu, ero warai cma re ciir̂asî iina. Ero ke noro mokyataw roro kîhyaka iina n̂etakriya, kekn̂e tî. Ero wa tî kekn̂e wooxam ciin̂o ya.
11Ero ke takî tî ero wara rma tî n̂iir̂atken̂e. Ero yinhîrî takî tî mokyakn̂e xa hara Erisew n̂examro yaka. Tmokuche tamtakpon yaka takî tî cekn̂e etakriso.
12Ero yimaw takî tî on wara kekn̂e Erisew tanton ya, Xeasi ya, Aaci an̂ihko tantono, Sunem pono, kekn̂e tî. Ero ke tî mokyakn̂e wooxam Erisew yaka.
13On wara tî kekn̂e Xeasi ya, On wara kasko yîwya, Kir̂wan̂he amna mîwakresî on ke amna yîwîntopo ke. Ero ke ahce ke tak kwakre ow hara. Anarimaw na kîmtapowa kayaritomo yakro, sowtatu yantoman̂e yakro katî. N̂examro twakrepore nasî, wîîke katî noro yipu ya apoko so? Pîra, kekn̂e tî wooxam. Cerepore rma wasî tan opoyino komo chew rma, kekn̂e tî.
14Ero yinhîrî on wara tî kekn̂e Xeasi ya hara, Ahce wa xa noro wakre ow? kekn̂e tî. On wara tî kekn̂e Xeasi, On wara ween̂asî, yîmrerî exihra nasî. Iin̂o marha nasî poritomotho me okwe, kekn̂e tî.
15Taa, noro an̂ihko hara, kekn̂e takî tî Erisew. Ero ke tî wooxam nan̂ikyakn̂e xa hara. Tmokuche metataw tî n̂ecececekn̂e.
16On wara tî kekn̂e Erisew yîwya, Aaci, anarî cimn̂ipu po amrerî tak mosomcesî, on ponan po ha, kekn̂e tî. Pîra ro makî tko na apa, kekn̂e tî wooxam yîwya. Kaanî yakrono ro rma re amoro. Wara rma oyemîknopîra ro mak esko, kekn̂e tî. Ero wa tî kekn̂e wooxam Erisew ya.
17Ero yinhîrî takî tî n̂etahsîyakn̂e rma wooxam. N̂ewruyakn̂e marha kîîrî ciki. Erisew mtapotachonho yaw roro rma tî n̂ewruyakn̂e ero yimaw xa.
18Ero yinhîrî takî tî por̂mamyakn̂e ciki rikomo. Anarî kaamo po tko tî yîîm xakn̂e mararî po tînatîrî yenmekn̂e komo yakro. Ero yimaw tî yîhyaka cekn̂e rikomo.
19On wara tî kekn̂e tîîm ya, Ohtîpîrî oko, ohtîpîrî oko, kekn̂e. Ero ke on wara tî kekn̂e yîîm tanton ya, Moso arko yîson yaka, kekn̂e tî.
20Ero ke yîson yaka tî naar̂akn̂e. Noro takî tî nahsîyakn̂e cenaka kamarakataka cehso ro. Ero yimaw takî tî waihyakn̂e rikomo pen okwe.
21Ero ke okoputhîrî takî tî naar̂akn̂e yîsonînhîrî Kaanî mtapotarî yakrono ro yamtakpon yaka. Noro yîwîntopo pona tî nîrapekn̂e. Ero yinhîrî metata tî nahruyakn̂e. Katpanaka takî tî cekn̂e.
22Ero yinhîrî on wara tî kekn̂e ciin̂o ya, Ai, kar̂pamxan cma re men̂epesî ohyaka. Buhu marha n̂ekpe. Kaan yakrono ro yaka owto xe wasî yohno. Ero yinhîrî kmokyas hara, kekn̂e tî.
23On wara tko tî kekn̂e iin̂o, Ahce kacho yîhyaka mîîce oroto? Nuun̂i yepatakacho mera ka nasî, sabatu mera marha ka nasî, kekn̂e tî. On wara makî tî n̂eyukyakn̂e yipici, Kir̂wan̂he rma nasî iina owtotopo, kekn̂e makî tî.
24Ero yinhîrî buhu mkahsî tî nakriyakn̂e ceremacho. Ero pona takî tî n̂etakriyakn̂e. On wara tî kekn̂e tanton ya, Moso buhu arko esama yaw. Yamoro mak arîhra ro mak esko. Yamoro n̂he arko, wîîkes awya ka xe oyexitaw mak, kekn̂e tî tanton ya.
25Ero ke tî cekn̂e wooxam Kaanî yakrono ro yaka. Kahmeru Yîpîn po tî xakn̂e. Mooxe rma tî wooxam n̂een̂akn̂e Kaan yakrono ro. Enîche on wara tî kekn̂e Xeasi ya, Mîkro wooxam Sunem pono.
26Yîhyaka etoko kar̂pe. On wara kasko yîwya, Kir̂wan̂he mai? Kir̂wan̂he nai aan̂o? Kir̂wan̂he nai amrerî ciki, kasko yîwya, kekn̂e tî. Ero ke ero wara rma tî kekn̂e Xeasi yîwya. On wara makî tko tî wooxam n̂eyukyakn̂e, Kir̂wan̂he nas amna, kekn̂e makî tî Xeasi ya.
27Îh po tî xakn̂e Kaanî yakrono ro. Ero ke tî yîhyaka xa cekn̂e wooxam. Yîhtarî poko tî nahsîyakn̂e. Mokyakn̂e tko tî Xeasî en̂epeso n̂he. On wara tko tî kekn̂e Kaanî yakrono ro, N̂expe. Ahwora ro mak nai ham okwe. Ehtopo tko enpora n̂eexi Kporin komo owya, ekatîmra n̂eexi owya, kekn̂e tî.
28On wara tî kekn̂e wooxam yîwya, Apa, omrerî xe wasî, wîîkekn̂e ma re awya? Owî cma re emîknopîra masî, wîîkekn̂e makî cma re awya, kekn̂e tî yîwya.
29Ero yentache on wara tî kekn̂e Erisew Xeasi ya, Aponon amomiko awtotome. On arko oyamoyin. Tooto yakro awesepor̂ataw yîmtapotarera esko. Amtapotaretaw esama yaw tîtosom eikura ro mak esko. On oyamoyin tak cirko rikomo yeepataka pona, kekn̂e tî. Ero wa tî kekn̂e Erisew Xeasi ya.
30On wara tko tî kekn̂e wooxam, Kporin komo nasî waipînî ro me, kacho wara rma nasî omtapotarî tan, yaaro xa, anomra ro mak men wasî, kekn̂e tî. Ero ke wooxam yakro takî tî cekn̂e Erisew.
31Yîywapu so tko tî cekn̂e Xeasi. Amoyi tî n̂iir̂akn̂e rikomo yeepataka. Yîmtapotara rma tko tî xakn̂e okwe. Ahce wa na kahra ro mak xakn̂e okwe. Ero ke Erisew yaka tî n̂etîramekn̂e hara Xeasi. Pakahra n̂ex okwe rikomo, kekn̂e tî yîwya.
32Mîîmo yaka takî tî n̂ewomyakn̂e Erisew. Iito rma tî xakn̂e rikomo twaihso okwe kama po.
33Ero ke tamtakpon yaka takî tî n̂ewomyakn̂e Erisew. Metata tî nahruyakn̂e. Iito makî tî xakn̂e noro rikomo yokoputho yakro. Kporin komo yakro takî tî nîmtapowakn̂e.
34Tîmtapotache n̂etîrapekn̂e takî tî Erisew rikomo yokoputho pona xa. Tîmtarî tî n̂iir̂akn̂e rikomo mtarî pona. Cewru tî n̂iir̂akn̂e rikomo yewru pona hara. Tamorî tî n̂iir̂akn̂e rikomo yamorî pona. Rikomo yokoputho pona rma n̂etîrapekn̂e tuupe cewru. Ero yinhîrî ocoro n̂he takî tî n̂ehtîkekn̂e rikomo pun.
35Ero yinhîrî nîhcekn̂e takî tî Erisew. Mîîmo yaw tî ka n̂etar̂akn̂e, miya, xiya wara. Ero yinhîrî takî tî n̂ewomyakn̂e xa hara amtakpo yaka. N̂etîrapekn̂e xa hara rikomo yokoputho pona. Ero yinhîrî nacinakn̂e takî tî rikomo 7 ro. N̂eewakn̂e takî tî rikomo ero yimaw.
36Ero ke Xeasi takî tî nan̂ikyakn̂e Erisew, Moso yon an̂ihko, kekn̂e tî. Ero ke tî nan̂ikyakn̂e. On wara tî kekn̂e Erisew yîwya, Moso ha amrerî, anîmko ha, kekn̂e tî.
37Enîche n̂esewnapekn̂e takî tî yîson Erisew mamaka. Ero yinhîrî nawomyakn̂e hara, tîmrerî takî tî nanîmyakn̂e. Katpanaka takî tî naar̂akn̂e. Ero wa tî xakn̂e wooxam, Sunem pono.
Ekatîmn̂e Komo Nahrî Nakir̂wamesî Erisew Masmacho Ken̂arînhîrî
38Ero yinhîrî takî tî on wara xakn̂e Erisew, Xiwkaw pona tî n̂etîramekn̂e hara. Ero yimaw tuuna tî mokuhra xakn̂e okwe. Ero ke atîhtara tî xakn̂e Ixaw Yana komo natîrî okwe. Iito exitaw Erisew kweronoman̂e npanatanmekrî komo tî xatken̂e yîhyaw ceremaxi. Ero yimaw on wara tî kekn̂e Erisew tanton ya, Ai, tahrem akriko wehto yepona porin ha. Ero yaka tîyoko erewsî, kweronoman̂e npanatamekrî komo nahrî, kekn̂e tî.
39Ero ke anarî tî cekn̂e woskara pona mîn hak potuso ahce na yeperîrî ha. Iito takî tî yaatî n̂een̂akn̂e urutu warai, ceperkem. Ero ke eperîrî takî tî pohcakn̂e. Tponon makî tî naramekn̂e tînpotuthîrî yaatopo. Ero yaw takî tî naarakn̂e tîyotome tak. Nîknoyakn̂e marha tî tahrem yaka ero yawno cheka rma erewsî cheka. Ahce warai na tan, ketken̂e makî tî iitono komo yîn̂ekîthîrî poko.
40Ero yinhîrî takî tî n̂etaketken̂e tînahrî komo me. Ahyataw tak yîwya so on wara tî ketken̂e Erisew ya, Ai, apa, Kaan yakrono ro amoro. Kmasmacho ken̂e nas okwe knahrî komo, ketken̂e tî. Ero ke apupra thakwa tî xatken̂e.
41Ero ke on wara tî kekn̂e Erisew, Puruma ehcoko aposokaxapu, kekn̂e tî. Ekîche yînahrî komo cheka takî tî pahyakn̂e. Ero yinhîrî on wara tî kekn̂e Erisew, Taa, etakacoko xa hara anahrî komo me, kekn̂e. Ero ke nahyatken̂e takî tî. Masmacho ken̂ehra takî tî xakn̂e okre. Ero wa tî xakn̂e.
42Ero yinhîrî takî tî iina mokyakn̂e Baaw Sarisa pono. Iyuru komo tî nîmyakn̂e Kaan yakrono ro ya. Sepata aixapu tî mîn n̂ekyakn̂e poturme epetaxapu poyino, 20 tî n̂ekyakn̂e aixapu. Sepata yeperîrî marha tî n̂ekyakn̂e akipîn, ero yimaw rma potuxapu. Ero yipu tî n̂ekyakn̂e Erisew yaka. Ero ke on wara tî kekn̂e Erisew yîwya, Taa, kir̂wan̂he nas owya an̂ekîthîrî okre. Moxam yuru me tak etakakî, kekn̂e tî.
43Okyo, kekn̂e tî noro yanton. Ahce wa thakwa re on wicakno cik wetake 100 kîrkomo nahrî me? kekn̂e tî. On wara tî n̂eyukyakn̂e Erisew, Iyuru komo me rma etakakî. On wara kesî Kporin komo, Ero poi tokuche awya so akwenhîrî rma n̂etîmces amn̂e, kesî, kekn̂e tî Erisew.
44Ero ke ero rma takî tî n̂etakekn̂e iyuru komo me. Ero poi tî nokyatken̂e. N̂etîmcekn̂e rma tî okyo, akwenhîrî rma xakn̂e. Ero wa tî xakn̂e Kporin komo mtapotachonho yaw roro. Ero wa tî xakn̂e.
Naaman Pun Nakir̂wamesî Erisew, Repra Ken̂arînho
5
1Taa, ero yimaw tî meye xakn̂e Siria pono, Naaman tî osotî. Siriu komo kayaritomon maywen tî mîk xakn̂e, sowtatu yantoman̂e ro. Takîhso tî sowtatu komo naar̂akn̂e noro cetar̂maxmu me. Kporin komo rma tî ar̂mapono n̂iir̂akn̂e yîwya. Ero ke yaana me tî noro n̂een̂akn̂e kayaritomo sowtatu yaatopo poko. Kîk, kan̂e pîn marha tî mîk xakn̂e. Repra ken̂e tko tî xakn̂e okwe.
2Ero yimaw on wara tî xatken̂e Siriu sowtatun komo, Ixaw Yana komo waparî me tî cetken̂e. Ixaw Yana pen komo tî nahsîyatken̂e. Emasî cik meero tî nahsîyatken̂e. Noro tî n̂ekyatken̂e Siriu komo cheka. Naaman pici yanton me takî tî xakn̂e.
3Ero yinhîrî on wara tî kekn̂e emasî tantoman̂e ya, Ai yeme, Apapa yeper̂an yetow xe was okwe. Ero ke on wara wîhtînoyasî, kweronoman̂e komo nai meye, Samaria po. Yîhyaka cetaw, nakir̂wamesî tak noro repra ken̂ehra tak ehtome, kekn̂e tî yîwya.
4Ero ke kayaritomo yaka takî tî cekn̂e Naaman. Emasî mtapotarî tî n̂ekatîmyakn̂e yîwya. On wara kekn̂e emasî, Ixaw Yana wosîn, kekn̂e tî.
5Ero ke on wara tî kekn̂e kayaritomo yîwya. Taa, etoko tak iina. Okaritan warpesî awya Ixaw yana kayaritomon yakan, kekn̂e tî yîwya. Ero ke cekn̂e takî tî Naaman. Puranta tî naar̂akn̂e prata, 10 tarentu wicakî. Ooru marha tî naar̂akn̂e hara 70 kiru wicakî. Poono marha tî naar̂akn̂e 10 namruru yecenarî. Ero wa tî naar̂akn̂e.
6Ixaw Yana kayaritomon yaka tî cekn̂e. Siriu komo kayaritomon karitan tî nîmyakn̂e yîwya. On wara kacho tî mîn xakn̂e karita, Ixaw Yana kayaritomon amoro, on wara wîîkes awya, yarî men omaywen wen̂epesî ahyaka akir̂wamachome awya, repra yawhra ehtome tak ha, kacho tî mîn xakn̂e karita.
7Ero wa kacho yenîche Ixaw Yana kayaritomon ya, tponon takî tî nahxaikekn̂e ceserepokarî ke. On wara tî kekn̂e, Ahce wa noro nîîke hara kopi owya? Kaan ma ow yîwya kopi? Waihkano riche owya waihxa pen yenpakan̂e me ma re wai? Ahce kacho tmaywen n̂en̂epe ohyaka noro yakir̂wamachome owya repra ken̂arî kopi? Oyakno komo, yîmtapotarî ponaro men ehcoko. Cetar̂ma xe mak nai ham oyakro okwe, kekn̂e tî tmaywen komo ya.
8Ero yinhîrî takî tî Ixaw Yana kayaritomon yeserepokacho tî n̂encekn̂e Erisew, Kaan yakrono ro. N̂eserepoke ro makî tî Ixaw Yana kayaritomon, tpononthîrî meero tî nahxaika, kacho tî n̂encekn̂e. Ero ke tîmtapotarî yekatîmn̂e tî n̂en̂epekn̂e kayaritomo yaka, On wara tî nîîke Erisew, kekn̂e tî, Ai apa, ahce kacho apononthîrî mahxaika? Ohyaka xa matko Naaman en̂epeko on wara kachome tak yîwya, kweronoman̂e komo xa nai ham Ixaw Yana komo chew, kachome, kekn̂e tî.
9Ero ke cekn̂e takî tî Naaman Erisew yaka. Tîtararan yaw rma tî cekn̂e, kawaru narîrî yaw. Erisew mîn potaw makî tî n̂ecececekn̂e.
10Tanton makî tî n̂en̂epekn̂e Erisew noro yenso. On wara tî kekn̂e yîwya, Etoko tî Xotaw yepu kwaka. Ero kwaw tî eyehko, 7 ro emicko yukwaka. Ero yinhîrî apun takî tî n̂etakir̂wame, kir̂wan̂he takî tî mai hara repra ken̂ehra ro mak, kekn̂e tî yîwya.
11Ero wa kacho yentache tko tî nîrwonakn̂e Naaman, nîrwonakn̂e ro makî tî. Ero ke cekn̂e hara. On wara tî kekn̂e, On wara cma re wîîka, Oyenso na mokya. Omîtwo cexitaw Kporin komo tak na n̂etahca, ponaro cehtopo ha. Ero wa etahcataw pokupoku nîîke na opun wece, repra ken̂arî wece. Ero wa na oyakir̂wame, wîîka cma re.
12Tamasku po xa nasî kirwan tuuna yepu. Abana yepu nasî iito kir̂wan tuuna, Parparu yepu marha. Ero warai kir̂wan exihra ro mak nasî tan Ixaw Yana komo rowon po. Ahce kacho Tamasku pono kwaka xa eyepîra wai oyetakir̂wamachome? kekn̂e tî. Ero wa tî kekn̂e Naaman. Ero wa kache n̂etaknamekn̂e mak tak tîtotome hara. Tîrwon̂e xa tî cekn̂e.
13Ero yinhîrî yîhyaka tî mokyatken̂e maywen komo. On wara tî ketken̂e yîwya, Ai, apa, ahce wa meexirî ha re anarî me ketaw kweronoman̂e awya? Sowtatu komo arko meyeno komo waparî me, ketaw awya yîmtapotarî yewetîra meexirî ha re awya? Mewetîrî rma. Soroso xa cewetpore nai, Eyehta kir̂wan̂he tak awehtome, kacho ha, ketken̂e tî yîwya.
14Ero ke cekn̂e takî tî Naaman Xotaw kwaka rma. Ero kwaka tî n̂emihcakn̂e 7 ro Kaanî yakrono ro mtapotachonho yaw roro. Ero wa emiciche kir̂wan̂he takî tî xakn̂e yupun rikomo pun wara rma hara okre. Repra ken̂ehra ro mak takî tî xakn̂e okre.
15Ero ke takî tî Erisew yaka n̂etîramekn̂e hara. Tmaywen komo yakro rma tî cetken̂e. On wara tî kekn̂e yîwya, Ai apa, on wara tak wîîkesî yaaro xa, Kaan xa Mîk Ixaw Yana komo chewno. Roowo poko hakî exihra ro mak nas anarî. Ixaw Yana komo chewno mak nasî ponaro kehtopo ro xa, wîîkesî yaaro. Ero ke on ha awya tîmsom. Onîmrî cma re mahsîyasî, kekn̂e tî yîwya.
16Pîra, ahsîra wasî, kekn̂e tî Erisew yîwya. Kporin komo nasî waipîn me, kacho wara rma nasî omtapotarî yaaro xa. Ahce na yahsîra ro mak wasî, kekn̂e tî Erisew. Ketîkekn̂e rma Naaman tînîmrî yahsîtopo poko. Ahsîra ro makî tko tî xakn̂e Erisew.
17Ero ke on wara takî tî kekn̂e hara Naaman yîwya, Taa, ahsîra awexitaw on wara cma re wîîkes awya, roowo cma re mîmyas owya onarîrî. Asakî buhu narîrî wicakî yiixe wasî. Anarî ya tîmsom akn̂ipîra ro mak tak wasî. Kporin komo ya tîmsom mak tak wîmyasî. Yîwya tîmsom me mak wakn̂iyasî oyok pun.
18On wara tko exi xe wasî Kporin komo opoko, kicicme nasî noro ka xera cma re wasî on wara oyehtopo yanme. Himon mîn yaka nîîce okayaritomon, Oporin amoro, kaxi. Iina tîcetaw oyaporî poko n̂ecececesî. Ero ke kutupenwasî thakwa Himon mamaka. Ero wara otupenwataw, Kicicme nasî noro okwe, ka xera wasî Kporin komo opoko, kekn̂e tî yîwya.
19Taa, eserepokara rma esko ero poko, etoko mak ha, kekn̂e makî tî Erisew yîwya. Ero ke yîhyai takî tî cekn̂e.
Kicicme Xeasi Yehtoponho
20Meyehra n̂he makî ka exitaw, kicicme xakn̂e Xeasi, Erisew yanton. On wara tî kekn̂e noro tîropotaw, Okyo, moso Siriu nîmrî yahsîra ro mak n̂eexi oyantoman̂e, Naaman nîmrî okyo. Kporin komo nasî waipînî ro me, yaaro, ero wa xa marha tan yaaro xa wîîkesî on wara. Ow xa noro yaka kîwcesî yînîmrî yahsîso, kekn̂e tî.
21Ero ke Naaman yaka tî cekn̂e Xeasi. Mooxe rma tî n̂een̂akn̂e Naaman. Ero ke tarara yai tî nîhcekn̂e yîmtapotarî yentaxi. On wara tî kekn̂e yîwya, Kir̂wan̂he matu? kekn̂e tî.
22Kir̂wan̂he amna nasî, kekn̂e tî Erisew yanton. Oyantoman̂e oyen̂epew ahyaka. On wara tî nîîke awya, Oroto xa mohcow weronomano rin̂e npanatanmekrî, asakî, kar̂pamxan komo. Mehxa mohcow îîpî chewnonho, Eprain yepamtho komo chewnonho ha. N̂examro pononî cma re mîmyas asakî, cewn̂e marha cma re mîmyasî prata 34 kiru wicakno ha, nîîke awya, kekn̂e tî yîwya.
23Taa, kekn̂e tî Naaman yîwya. Asakî xa matko arko yîhyaka prata, 2 tarentu wicakno mko re. Ero ke 2 tarentu tî n̂enkayakn̂e prata kumixi yaka, asak hakno yaka. Poono marha tî nîmyakn̂e asakî. On aacoko moso yakro, kekn̂e tî tanton komo ya asak hakno ya rma. Ero ke yînmîthîrî tî naar̂atken̂e Xeasi ywapu.
24Îh pona titoche so takî tî yînarîrî komo nahsîyakn̂e Xeasi yîhyai so. Taa, ero wa ham, etocoko hara, kekn̂e tî yîwya so. Ero ke cetken̂e hara. Naaman nîmîtho tko tî nakriyakn̂e tîmîn yaka. Ero wa tî xakn̂e Xeasi okwe.
25Ero yinhîrî takî tî Erisew yaka cekn̂e hara. On wara tko tî kekn̂e Erisew yîwya, Ahna mîîtomo Xeasi? kekn̂e tî. Pîra, tohra ro mak weexi, kekn̂e tî.
26On wara tî n̂eyukyakn̂e Erisew, Tohra ma re n̂eexi oyekatî awakro tarara yai tmokyataw Naaman amtapotarî yentachome? Kemyawno yahsîtopo me ma re nai awya oroto, poono, knatîrî marha oripera, uupa yatî marha, kooku marha oper̂a, paaka, kanton komo marha kîrkomo, wooxam komo, noro yipu yahsîtopo me ma re nai awya oroto?
27Ero wa awexirî ke repra ken̂e tak masî amoro hara Naaman pokononho rma. Awepamrî komo marha naxe ero ken̂e miya roro etowîn me ro mak, kekn̂e tî. Ero yinhîrî Erisew yai takî tî cekn̂e Xeasi tumutwe ro mak tak yukwarî wara, repra ken̂e xa. Ero wa tî xakn̂e noro pen okwe.
Yawaka Nasî Purupurupe Emoskaxapu
6
1Ero yinhîrî on wara tî ketken̂e kweronoman̂e npanatanmekrî komo Erisew ya, Ai, apa, tan amna nasî amîn yaw. Wahra tko nas amîn okwe. Yaake taxe mîîmo yopo.
2Ero ke tîhcexe cma re Xotaw yecihtaka. Iito tak weewe amna namesî, amna naar̂asî marha cewn̂e so kîmîn komo ciitome hara, ketken̂e tî. Taa, etocoko, kekn̂e tî Erisew yîwya so.
3Amoro cma re mîmokyasî amna yakro, ketken̂e tî yîwya. Taa, kmokya ham awakro so, kekn̂e tî yîwya so.
4Ero ke cekn̂e takî tî Erisew n̂examro yakro. Xotaw yecihtaw exitaw so tî weewe nametken̂e.
5On wara tî xakn̂e anarî, weewe yametaw, iyawakan tî n̂emoskekn̂e okwe. Yukwaka tî n̂epîrkekn̂e okwe, tokokmow. Ero ke on wara tî kekn̂e noro Erisew ya, Okwe apa, yukwaka n̂epîrka okwe oyawakantho. Owyanî ro pîn mîn n̂eexi okwe, oyemyaka tîmxapu mak mîn n̂eexi, kekn̂e tî.
6On wara tî kekn̂e Kaan yakrono ro, Ahna xa n̂epîrka? kekn̂e tî. Ero ke epîrkachonhîrî tî n̂ekanîyakn̂e. Ero ke weewe tî nîhkocekn̂e Erisew kawno pîn. Ero rma takî tî nar̂mekn̂e iina epîrkachonhîrî na. Ero yar̂marî ke tî yawakatho nupurupurmamye, potow. Purupurpe takî tî xakn̂e okyo kuripara rma.
7On wara tî kekn̂e Erisew yawakatho yar̂man̂enho ya, Ahsîko tak ha kekn̂e tî. Ero ke n̂etapoyankekn̂e ahsîtome takî. Ero wa tî xakn̂e.
Siriu Sowtatun Komo N̂ewkanoyasî Erisew Aatome Kayaritomo Yaka
8Ero yinhîrî takî tî on wara xakn̂e Siriu komo kayaritomon, Ixaw Yana komo waparî me tîto xe tî xakn̂e okwe. Ero ke tmaywen komo yakro tî n̂esencekn̂e. On wara tî kekn̂e, Iina men oyetarî wirpesî waapa me kîwtoche so, kekn̂e tî.
9Ero yimaw rma tî tîmtapotarî yekatîmn̂e n̂en̂epekn̂e Kaan yakrono ro Ixaw Yana kayaritomon yaka, On wara tî kekn̂e, Iina mokyaxe Siriu komo ewto pona awaparî komo me. Ero ke iituxari tohra men ehcoko, kekn̂e tî.
10Ero ke takî tî iina tmaywen n̂en̂epekn̂e Ixaw Yana kayaritomon. Iina men mokyaxe Siriu komo awaparî komo me, kacho yentarî ke tî n̂en̂epekn̂e iitono komo yerasmachome. Ero yinhîrî, tmokuche so hara on wara tî ketken̂e toxapunhîrî komo, Yaaro, iito men naxe, ketken̂e tî. Ero ke twerî takî tî xakn̂e Ixaw Yana kayaritomon. Siriu komo mamrikyakn̂e mehxa mooxe. Yaake ro tî mamrikyakn̂e.
11Ero wa tmamrikrî ke n̂eserepokekn̂e takî tî Siriu komo kayaritomon. Ero ke takî tî tmaywen komo nan̂ikyakn̂e. On wara tî kekn̂e yîwya so, Onoke xa Ixaw Yana kayaritomon ya n̂ekatîmya kica? Ahce kacho ekatîmra mat owya? Ixaw Yana komo yakronoman̂e me nasî noro, kahra mat owya ahce kacho? kekn̂e tî.
12On wara tko tî kekn̂e anarî n̂examro poyino rma, Pîra apa, amna pîn noro weronomesî. Mînto xa nai Erisew, Ixaw Yana komo chew, weronomano rin̂e mîk Noro n̂ekatîmyasî tîkayaritomon ya amtapotachonhîrî rma. Awîntopo yaw amtapowataw ero meero n̂ekatîmyasî yîwya, kekn̂e tî.
13Ero ke on wara tî kekn̂e Siriu komo kayaritomon, Ai ha. Taa, noro yerasmaxi etocoko iito nai ham, kachome tak owya. Ero wa ekatîmcoko noro yahsîn̂e komo yen̂epetome tak owya, kekn̂e tî. Ero yinhîrî on wara tî ketken̂e yîwya, Totan po tî nai, ketken̂e.
14Ero ke sowtatu komo takî tî n̂en̂epekn̂e Siriu komo kayaritomon iina Erisew yahsîn̂e komo. Tarara yaw so tî n̂en̂epekn̂e, kawaru mkaw so marha tî. Mer̂pono pînî ro makî tî n̂en̂epekn̂e. Kosope tî mokyatken̂e Totan panaka. Ero yimaw tî ewto wamcetîketken̂e okwe. Ero wa tî xatken̂e Erisew yahsîso toxapu komo.
15Enmapuche hara pahxaxa ro rma Kaanî yakrono ro yanton takî tî pakekn̂e. Mîîmo yai cepatakache waapa komo takî tî n̂een̂akn̂e mer̂pono pînî ro mak kopi. Ewto tî xakn̂e twamtotîkaxi ro. Tarara yaw so tî xatken̂e anarî komo, kawaru mkaw so tî xatken̂e anarî kom hara. Ero ke on wara tî kekn̂e anton Erisew ya, Apa, Ahce wa tatu kopi? kekn̂e tî yîwya.
16Erasîra esko, kekn̂e tko tî Erisew yîwya. Mer̂pora ro mak nasî kukurunpen̂e komo tan n̂examro kurunpen̂e komo yopo ro mak, kekn̂e tî.
17Ero wa kache Kporin komo yakro takî tî nîmtapowakn̂e hara Erisew. On wara tî kekn̂e yîwya, Apa kah yawno, Moso cma re mewtanîresî kir̂wan̂he entome tak, kekn̂e tî yîwya. Ero ke anton takî tî n̂ewtanîrekn̂e Kporin komo kir̂wan̂he entome tak yîwya. Tawronohkatîkaxi takî tî îîpî mko n̂een̂akn̂e tarara ke, kawaru ke marha. Wehto me cehsom tî mîk xakn̂e kawaru, tarara marha. Miya ro makî tî xatken̂e noro yipu komo Erisew twamtotîkaxi ro mak. Ero yipu tî n̂een̂akn̂e Erisew yanton.
18Ero yinhîrî takî tî Erisew yahsîso mokyatken̂e sowtatu komo, Siriu komo. Ero yimaw takî tî Kporin komo yakro takî tî nîmtapowakn̂e xa hara Erisew. On wara tî kekn̂e yîwya, Apa, moxamu cma re mewkanoyasî enîhra tak ehtome so, kekn̂e tî yîwya. Ero ke ewkanono tî n̂iir̂akn̂e Kporin komo Erisew mtapotachonho yaw roro.
19Ero yinhîrî takî tî on wara kekn̂e Erisew yîwya so, sowtatu komo ya, Awesamarî komo pîn on, anarî yaw ro mak mîmohcow. Noro yewton pîn marha on, Anarî pona mak mîmohcow okwe. Owenari xa amohcoko. Yîhyaka tak kaar̂axe so, an̂eporîrî komo yaka, kekn̂e tî. Ero yinhîrî takî tî Samaria pona naar̂akn̂e.
20Taa, Samaria pona arîche Kporin komo yakro tî nîmtapowakn̂e xa hara Erisew. On wara tî kekn̂e, Apa, moxam takî cma re mewtanîres hara entome tak yîwya so, kekn̂e tî. Ero ke tî ewtanîreno n̂iir̂akn̂e hara Kporin komo kir̂wan̂he entome tak yîwya so. Samaria po tî xatken̂e okyo.
21Sowtatu komo yenîche Ixaw Yana kayaritomon ya on wara tî kekn̂e Erisew ya, Ai apa, moxamu kr̂a waihke? Moxamu kr̂a waihke ha? kekn̂e tî.
22Pîra, waihkara esko, kekn̂e tî Erisew yîwya, Anarimaw awaparî me mohxapu komo yakro awetar̂metaw so kacipara imo ke, waiwî ke anarî komo na mahsîyatu. Ero wa ahsîxapu komo mîwaike ma re awya? Pîra ro mak. Ero ke moxam tak yînahmakî, wokpakî marha tuuna ke. N̂eseresmacowpe rma kîhyaw so, wooku marha n̂eecowpe tîtotome so tak hara tîkayaritomon yaka hara, kekn̂e tî Erisew. Ero wa tî kekn̂e kayaritomo ya.
23Ero ke erewsî tî n̂iir̂akn̂e kayaritomo Siriu sowtatun komo yerewusmacho. Mer̂pora ro makî tî n̂iir̂akn̂e. Ero ke eseresmache so takî tî n̂en̂epekn̂e hara kayaritomon komo yaka totohme so. Ero yinhîrî takî tî mokuhra xatken̂e Siriu sowtatun komo, tanmero so tmohsom komo. Ixaw Yana komo waparî me tak mokuhra. Ero wa tî xatken̂e.
Samaria Wamcexe Siriu Sowtatun Komo Ixaw Yana Pen komo Tînahkatîkaxi Ro
24Ero yinhîrî on wara tî xakn̂e Ben Atace, Siriu komo kayaritomon, tîsowtatun komo tî nan̂ikyakn̂e xa hara. Esenmekîche so Samaria pono komo waparî me takî tî cetken̂e xa hara okwe. Ewto tî wamcetken̂e ahnoro ro mak. Epatakara thakwa tî xatken̂e okwe ewto pono komo.
25Pahkî ro makî tî ewto wamcetken̂e rooma poko ehtîkachome so tak iitono komo. Ero ke rooma poko xa thakwa tî xatken̂e iito. Ero ke buhu pen pîtho takî tî nahsîyatken̂e ero pono komo 80 sikru pona prata pona. Potkuku wetî marha tî nahsîyatken̂e cepethîke hara. 5 sikru tî xakn̂e ero yepetho, 0,3 ritru yepetho ha. Ero wa tî xatken̂e okwe.
26Ero yimaw takî tî Ixaw Yana kayaritomon n̂etar̂akn̂e ewto wacan kanahtari. Ero wa etar̂ataw wooxam takî tî kekn̂e yîwya, Ai apa, kayaritomo amoro, ow akronomakî, kekn̂e tî. Kar̂pe tî kekn̂e yîwya.
27On wara tî kayaritomo n̂eyukyakn̂e, Awakronomara exitaw Kporin komo ahce wa thakwa re kakronome ow hara? Anahrî ma re wîmya naatî yatho yîpîpîtîkacho pononho ha? Awokru ma re wîmya awya ewkukacho yawnonho ha? kekn̂e tî.
28On wara tî kekn̂e hara kayaritomo wooxam ya, Ahce wa meexi? kekn̂e tî. On wara tî kekn̂e wooxam, On wara kai moso owya opoyino wooxam, Amrethîrî pen puntho tîyocerî oroto kotî komo me. Pahxaxa tak omretho puntho wîîyes hara kotî komo me, kekn̂e owya.
29Ero ke omretho puntho amna nîîyoi totî me. Enmapuche tak wîîkai yîwya, Eeko tak amrethîrî hara kot kom hara, wîîkai. Tîmrerî mak tak n̂eyamye ohyai okwe, kekn̂e tî.
30Ero wa kacho yentache kayaritomo ya tpononthîrî takî tî nahxaikekn̂e, xahrarara. Ero yinhîrî n̂etar̂akn̂e xa hara waaca kanahtari. Iitoxari tîtosom komo takî tî n̂een̂atken̂e kayaritomo ponon. Ahxaikaxapu yaw tî n̂een̂atken̂e kumixitho hara noro ponon me hara, amtarino me.
31Ero yinhîrî on wara tî kekn̂e hara kayaritomo, Erisew penî kr̂a wîpîmkocesî oroto Sapace mumutho ha. Yîpîmkotora oyexitaw ow penî rma opîmkotope hara Kaan, miya xe ro mak owîrîmape, kekn̂e tî.
32Tîmîn yaw rma tko tî xakn̂e Erisew ceremaxi. Ixaw Yana poritomon komo marha tî xatken̂e yîhyaw ceremaxi so. Ero yimaw takî tî tîmtapotarî yekatîmn̂e n̂en̂epekn̂e kayaritomo Erisew yaka. Esama yaw rma ka exitaw tko ekatîmn̂e on wara tî kekn̂e Erisew poritomo komo ya, Ai oyakno komo, tooto waihkan̂enho mumutho mîk kayaritomo. Oroto sowtatu komo n̂en̂epew noro opîmkoton̂e ha tî re. Encoko xe amn̂e. Noro mokyataw men metata ahrucoko ewomra ehtome. Noro wenatho yaw rma tak mokyasî antoman̂e hara. Mokrî rma wa wencesî, kekn̂e tî.
33Ero wa ketaw rma kayaritomo n̂en̂epetho takî tî mokyakn̂e Erisew yaka. Ero yinhîrî tak kayaritomo marha mokyakn̂e. Tmokuche on wara tî kekn̂e kayaritomo, On wara kîwîrîmacho nasî Kporin komo yanme. Ahce kacho Noro ya kakronomacho ponaro rma wai ha ke? kekn̂e tî. Ero wa tî kekn̂e kayaritomo.
Siriu Sowtatun Komo N̂emahciyaxe, Ixaw Yana Komo Tak N̂eseresmexe

1Ero yinhîrî on wara takî tî kekn̂e Erisew, Ai oyakno komo, Kporin komo mtapotarî entacoko. On wara kesî Noro kîwya so, Pahxaxa tak on wara exitaw kaamo 7 ritru puruma aposokaxapu naponukyaxe tantono komo 1 sikru pona so. Sepata marha naponukyaxe 14 ritru so 1 sikru pona so marha. Samaria wacan potaw rma ero wicakî epethîrî pona nahsîyaxe, kesî, kekn̂e tî. Ero wa tî kekn̂e Erisew.
2Ero yimaw iito tî xakn̂e kapitaw, kayaritomo yaporî yecehton̂e. On wara tî kekn̂e noro Kaan yakrono ro ya, Okyo, kaapu yewkanapanî mko yahrunketaw rma Kporin komo ya ero wicakî so tahsîya ma re knahrî komo awya? kekn̂e tî. On wara tî Erisew n̂eyukyakn̂e, Ero wa anarî komo ya ahsîrî meen̂asî rma re. Ero yapupra ro makî tko mas amoro okwe, kekn̂e tî yîwya. Ero wa tî kekn̂e yîwya.
3Taa, ero yimaw iito rma tî xatken̂e kîrkomo 4 mak ewto po. Ceremaxi tî xatken̂e ewto metatan mîtwo. Repra ken̂arî re tî mîkyam xatken̂e okwe. On wara tî ketken̂e n̂examro, Ahce kacho wa tan tatu ceremaxi kwaihtopo komo pona roro okwe?
4Kaikatko ewto pona, ketaw kîwya so rooma poko mak naxe iitono komo. Tîtwaiyaxe thakwa mak iito okwe. Tanî rma keremetaw so hara tîtwaiyaxe marha. Ero ke Siriu sowtatun komo yaka kaikatko. Kwaihkara exitaw so n̂examro waipîra rma taxe okre. Kwaihketaw so reha tîtwaiyaxe thakwa makî, ketken̂e tî.
5Ero ke awarpanwataw xa takî tî cetken̂e n̂examro Siriu komo yetarî yaka. Etarî komo panaka tîtoche so exihra ro makî tî xatken̂e Siriu komo iito.
6On wara tko tî n̂iir̂akn̂e Kporin komo, Siriu sowtatun komo ya tî n̂entamexpekn̂e tarara pen mokrî wara, kawaru pen mokrî wara marha tî n̂entamexpekn̂e yîwya so, sowtatu pen mokrî wara marha, mer̂pono pîn mokrî wara n̂encetken̂e kopi. Ero ke on wara tî ketken̂e n̂examro, Entakî xe, Etew kayaritomon komo nan̂ikpoi ham kopi Ixaw Yana kayaritomon, Exipsiu kayaritomon komo marha nan̂ikpoi ham kopi. Kwaparî komo me men mokyaxe kopi, ketken̂e tî.
7Ero ke awarpanwataw rma tî n̂emahciyatken̂e Siriu sowtatun komo ahnoro. Cemyawno komo yarîhra ro makî tî xatken̂e. Tîmînthîrî komo tî amomira ro makî tî cetken̂e, roona mko, iito marha tî nînomyatken̂e tookuthîrî komo kawaru komo, buhu komo ahnoro ro makî tî. Twaparî komo yeen̂atawno wara tî n̂emahciyatken̂e. Ero wa tî n̂emahciyatken̂e okyo.
8Taa, n̂examro yemahciche takî tî repra ken̂arî komo tî cetken̂e Siriu komo yetatho yaka, potaka mak ha ka. Sowtatu mîntho yaka tî n̂ewomyatken̂e. Iito tî n̂eseresmetken̂e, wooku marha tî n̂eer̂atken̂e. Iitono marha tî naar̂atken̂e puranta, prata ciixapu, ooru ciixapu marha. Poono marha tî naar̂atken̂e. Ero mko yeyamso takî tî cetken̂e. Ero yinhîrî takî tî anarî yaka n̂ewomyatken̂e hara sowtatu mîntho yaka. Iitononhîrî yemyawnonho marha tî naar̂atken̂e eyamso xa hara.
9Ero yinhîrî on wara tî ketken̂e, Kir̂wan̂he exihra taxe okwe. Kahwotacho komo me xa nasî oroto okre. Tîtken̂e mak taxe kica kpoyino komo ya ekatîmra ro mak okwe. Tîtken̂e rma kexitaw so cenmaxi ro kîwîrîmacho komo men kepor̂axe so okwe. Kaikatko ekatîmso kayaritomo yawno komo ya, ketken̂e tî.
10Ero ke cetken̂e ewto metatan yenîn̂e komo yaka. On wara tî ketken̂e yîwya so, Ai, amna tomo Siriu komo yetarî yaka oroto. Exihra ro makî tko n̂ehcow iito kopi. Yîmtapotarî komo meero esentara n̂eexi kopi. Iyokuthîrî komo mak n̂ehcow iito cimiso so, kawaru, buhu kom ha. Iito marha n̂eexi yîmînthîrî komo roonatho, ciiso so rma, ketken̂e tî.
11Ero wa kacho yentache tak, Ei, kekn̂e ewto metatan yenîn̂e komo yîmtapotarî komo yentachome kayaritomo mîn yawno komo ya.
12Ero yipu yentache takî tî kayaritomo ya, nawomyakn̂e tak. On wara tî kekn̂e tmaywen komo ya, Ai, oyakno komo, on wara natu Siriu komo owya, kemîknopu xe so mak wa natu kica kromanîmrî ke so. Ero ke cetarî komo yai tocow moro na mak eseyamso woskara pona. On wara na ketu, Ixaw Yana komo yepatakache ewto poi tahsîyaxe kr̂a kar̂pe rma. Ewtonthîrî komo pona tak tîhcexe, ket ha na kica. Ero wa tko na ketu owya, kekn̂e ti kayaritomo.
13On wara tko tî kekn̂e anarî, kayaritomo maywen hara, Apa, sowtatu komo cma re men̂epesî asakî mak. Kawaru marha cma re marpesî yîwya so 5 mak. Nai rma ciki re kookuthîrî poyinonho tan ewto po. Noro yipu komo ya cma re marpesî. N̂etwaikapetu rma na. Waihyatu mak na Ixaw Yana pen komo wara xa marha, etîmtoxaputho ciki wara rma natu. Ero ke men̂epesî cma re, kekn̂e tî. Ero wa tî ketken̂e kayaritomo maywen komo yîwya.
14Ero ke tarara takî tî n̂een̂atken̂e asakî. Kawaru marha tî n̂een̂atken̂e ero yaan̂e. Tarara yaw so takî tî sowtatu komo n̂en̂epekn̂e kayaritomo Siriu komo yesamatho yaw. Siriu komo entatko, kekn̂e tî yîwya so.
15Ero ke Siriu komo wenatho yaw tî cetken̂e Xotaw yepu kwaka roro. Esama porero tî n̂een̂atken̂e pononthîrî komo ar̂maxapu, yukurunthîrî komo marha okyo. Mer̂pora ro mak xakn̂e, tahruso tî xakn̂e esama ar̂maxapu ke. Kar̂pe xa tîtorî ke so tî ero yipu nar̂metken̂e Siriu komo. Ero ke tî n̂etîrametken̂e hara enîn̂enhîrî komo tîn̂enîthîrî komo yekatîmso kayaritomo ya.
16Ero yinhîrî takî tî Ixaw Yana komo cetken̂e Siriu komo yemyawnonho wece. Ero yinhîrî 7 ritru so takî tî puruma aposokaxapu naponukyatken̂e 1 sikru pona rma. Sepata marha tî naponukyatken̂e 14 ritru 1 sikru pona xa marha. Ero wicakî epethîrî pona nahsîyatken̂e Kporin komo mtapotachonho yaw roro rma.
17Ero yimaw takî tî tmaywen nantomekn̂e kayaritomo ewto metatawno komo yenîrî poko. Pahxa n̂he tî noro yaporî poko n̂etahsîyakn̂e kayaritomo, noro rma tî nantomekn̂e ero poko. Noro penî tko tî napikyatken̂e Ixaw Yana komo ewto wacan potaw rma okwe. Ero yanme tî noro pen waihyakn̂e okwe. Kaan yakrono ro kekn̂e kayaritomo ya tîhyaka mokuche, ero wa kachonho yaw roro rma tî xakn̂e noro pen okwe.
18On wara tî kekn̂e Kaanî mtapotarî yekatîmn̂e ro ero yimaw kayaritomo ya, Pahxaxa on wara exitaw kaamo 7 ritru so tak puruma aposokaxapu nahsîyaxe tantono komo 1 sikru pona so. Sepata marha nahsiyaxe 14 ritru so 1 sikru pona xa marha. Ero wa nahsiyaxe amn̂e Samaria wacan metataw rma, kekn̂e tî.
19On wara tko tî Kaanî mtapotarî yentan̂e ro mtapotarî n̂eyukyakn̂e kayaritomo maywen, Okyo, kaapu yewkanapanî mko yahrunketaw rma na Kporin komo ya ero wicakî so tahsiya ha ma re knahrî komo awya? kekn̂e tî. On wara tî n̂eyukyakn̂e Erisew, Ero wa tantono komo ya ahsîrî rma wa meen̂as amn̂e. Ero poi tko apupra ro mak mas amoro okwe, kekn̂e tî.
20Ero wa kachonho yaw roro rma thakwa tî xakn̂e noro pen okwe. Noro pen tî napikyatken̂e Ixaw Yana komo mer̂pono pîn ewto wacan potaw. Ero ke waihyakn̂e thakwa tî okwe. Ero wa tî xakn̂e okwe.
Wooxam Rowontho Nîmyas Hara Kayaritomo
8
1Ero yinhîrî takî tî wooxam weronomekn̂e Erisew. Yîmrethîrî n̂enpakekn̂e waixapunhîrî noro rma tî weronomekn̂e. On wara tî kekn̂e yîwya, Ai aaci, on wara wîîkes awya, etocoko tak on poi awekenînhîrî komo poi. Ahnoro etocoko ahyawno komo meero. Ahtono pona ha na etocoko, anarî yana komo cheka mak etocoko. Iito ehcoko pahkî n̂he. Tuuna takî tî ekmexpora nai Kporin komo 7 cimn̂ipu cenatîso ro okwe. Rooma poko tî natu tantono komo okwe amn̂e, kekn̂e tî yîwya.
2Ero ke takî tî cekn̂e wooxam, Kaanî yakrono ro mtapotachonho yanme rma. Tîhyawno komo marha tî naar̂akn̂e ahnoro. Piristew komo cheka tî n̂esekenmetken̂e 7 cimn̂ipu.
37 cimn̂ipu yenatîche takî tî mokyakn̂e hara noro Piristew komo chewnonho. Samaria pona tmokuche kayaritomo yakro tî nîmtapowakn̂e tîmînthîrî yahsîtopo poko hara, tîrowonthîrî yahsîtopo poko marha.
4Ero yimaw rma tî kayaritomo nîmtapowakn̂e Xeasi yakro, Kaan yakrono ro yantonînho yakro. On wara tî kekn̂e yîwya, Ai, Xeasi, mekatîmyasî cma re owya Erisew yehtoponho ahnoro, cirihnî ciitoponho yîwya, kekn̂e tî yîwya.
5Ero ke mîn hakî makî tî n̂ekatîmyakn̂e yîwya Erisew yehtoponho. Waixapunhîrî enpakano ritoponho meero tî n̂ekatîmyakn̂e yîwya. Ero wa ekatîmyataw rma tî wooxam mokyakn̂e kayaritomo yaka, yîmrethîrî pen n̂enpakekn̂e Erisew noro rma. Apa, kekn̂e tî wooxam kayaritomo ya, omîntho cma re mîmpesî hara owya, oyekenho ahnoro cma re mîmpes owya, kekn̂e tî. Ero wa ketaw on wara tî kekn̂e Xeasi kayaritomo ya, Apa, Noro rma moso, yîmrethîrî pen n̂enpakekn̂e Erisew noro rma moso, kekn̂e tî yîwya.
6Ero ke wooxam ya takî tî kekn̂e kayaritomo, Ai, aaci, amrethîrî pen n̂enpakekn̂e ha ma Erisew waihxapunhîrî? kekn̂e tî. Nhnk, noro rma omretho pen n̂enpakekn̂e, kekn̂e tî. Ero ke tmaywen takî tî nantomekn̂e kayaritomo noro yakronomarî poko. On wara tî kekn̂e yîwya, Moso yekenho yîramanpoko hara yîwya, yîmînthîrî meero, emyawnonhîrî meero. Mararînthîrî po natîkwakn̂e naatî iyarînaw, ero yeperîtho yepetho tîmko yîwya puranta, kekn̂e tî yîwya. Ero wa tî kekn̂e kayaritomo wooxam yemyawnonho poko.
Siriu Komo Kayaritomon Pen Waihkesî Asaew
7Ero yinhîrî takî tî Tamasku pona cekn̂e Erisew. Ero yimaw tî namotoyakn̂e Ben-Atace, Siriu komo kayaritomon. Ero ke on wara tî kekn̂e iitono komo yîwya, Ai apa, Kaan yentan̂e ro mokye oona ewto pona, kekn̂e tî yîwya.
8Ero ke takî tî tmaywen nantomekn̂e kayaritomo, Asaew ha. On wara tî kekn̂e yîwya, Ai, Kaanî yakrono ro mtapotarî entata Kporin komo mtapotarî ha. Yîwya tîmsom arko awcetaw. On wara kasko yîwya, Ai, apa, on wara kesî kayaritomo awya, Kamotoyas okwe. Ahce wa tak wai amn̂e, kir̂wan̂he wai hara? Kwaihya katî eper̂a yanme? kesî kayaritomo, kasko yîwya, kekn̂e tî.
9Ero ke Erisew yenso takî tî cekn̂e Asaew. Yîwya tîmsom tî naar̂akn̂e. Mer̂pono pînî ro makî tî naar̂akn̂e yîwya tîmsom, kir̂wanî mko. Mîn hakî tî naar̂akn̂e, Tamasku pono komo n̂iritho etpoyino pîn warai. 40 kameru tî nîmkawnomekn̂e ero yipu ke mer̂pora exirî ke. Ero takî tî naar̂akn̂e yîhyaka. Erisew yenîche on wara tî kekn̂e yîwya, Ai, apa, on wara tî nîîke amumuru Ben-Atace, Siriu kayaritomon, Kamotoyas okwe. Ahce wa tak na wai amn̂e, kir̂wan̂he na wai hara amn̂e? nîîke tî awya, kekn̂e tî.
10On wara tî n̂eyukyakn̂e Erisew, On wara kata yîwya, Kir̂wan̂he tak mas hara, kata yîwya. On wara kacho tko n̂ekatmo hara owya Kporin komo, Waihyasî rma tko noro, kacho n̂ekatmo owya, kekn̂e tî yîwya.
11Ero wa kache Asaew n̂entîkekn̂e Erisew pahkî ro mak. Ero ke nîhyapamyakn̂e takî tî Asaew pahkî cenîrî ke yîwya. Nîwracekn̂e takî tî Kaanî yakrono ro.
12Ahce kacho mîwrace okwe apa? kekn̂e tî yîwya. On wara tî kekn̂e Erisew, Ixaw Yana pen komo yemetanmetopo ponaro wasî, awya emetanmetopo kom ha. N̂examro sowtatun mîn makn̂iyasî twacayemî mko. N̂examro poyino pen komo mîwaikesî kacipara imo ke kar̂pamxan pen komo. Yîmxîkîthîrî pen komo mar̂mesî kar̂pe toh pona waihkachome. Wooxam pen komo mîwethîkes oko, tarkem pen komo, kekn̂e tî yîwya.
13On wara tko tî kekn̂e Asaew yîwya, Ahce wa ow meen̂a hara okwe? Xaparîtho wara katî ow meen̂a? Emetanmekno rin̂e me katî ow meen̂a kopi? kekn̂e tî yîwya. On wara tî kekn̂e Erisew yîwya, On wara nîîka Kporin komo owya, Siriu komo kayaritomon me tak mas amn̂e, nîîka owya, kekn̂e tî yîwya. Ero wa tî kekn̂e Erisew yîwya.
14Ero yinhîrî takî tî cekn̂e hara Asaew tîkayaritomon yaka. On wara tî kekn̂e kayaritomo yîwya, Ahce wa nîîka Erisew awya? kekn̂e tî. Kir̂wan̂he nas hara amn̂e, kekn̂e owya apoko, kekn̂e tî.
15Ero yinhîrî enmapuche tak hara takî tî poono nukpekn̂e Asaew tuuna kwaka, yahcono. Ero ke takî tî kayaritomo n̂ewyahruyakn̂e eserenatkachome. Ero yanme rma takî tî waihyakn̂e kayaritomo pen okwe. Yîhretawno me takî tî xakn̂e Asaew kayaritomo me hara. Ero wa tî xakn̂e.
Xoraw Tak Nasî Xuta Komo Kayaritomon Me
16Taa, on wara tî xakn̂e Xuta komo kayaritomon hara, Xeosapa tî ka xakn̂e n̂examro kayaritomon me. Ero yinhîrî yumumuthîrî takî tî xakn̂e n̂examro kayaritomon me hara. Xeoraw tî mîk xakn̂e noro yosotî. Ero wa tî kayaritomo me noro n̂iir̂atken̂e 5 cimn̂ipu mak exitaw kayaritomo me Xoraw yehtoponho. Akabe pen mumutho tî mîk xakn̂e Xeoraw, Ixaw Yana komo kayaritomon pen mumutho ha.
1732 cimn̂ipu tî xakn̂e Xoraw yewrutoponho Xuta komo kayaritomon me ecir̂ataw. 8 cimn̂ipu tî xakn̂e kayaritomo me. Xerusaren tî xakn̂e noro yewton.
18Ixaw Yana kayaritomon komo wara rma tî xakn̂e noro okwe. Akabe yepamtho komo wara rma tî xakn̂e kica. Ero wa tî xakn̂e Akabe pen yemsîtho exirî ke yipici me okwe. Noro poyero rma kicicme tî xakn̂e noro hara. Kicicme ro makî tî noro xakn̂e Kporin komo ya okwe.
19Xuta komo tko waihkara rma tî xakn̂e Kporin komo Tapi pen ponaro cexirî ke. Ramha wara wiir̂asî awepamthîrî komo amn̂e kayaritomo me. Eroromero ero wa wiir̂asî, kekn̂e tî Tapi pen ya. Ero ke tî Xuta komo waihkara xakn̂e.
20On wara tko tî xatken̂e Eton pono komo ero yimaw, Xeoraw yewetîn̂e me ka xatken̂e, nanwekyatken̂e takî tko ewetîn̂e me ehxapunhîrî. Tîkayaritomonî ro komo takî tî n̂iir̂atken̂e cewyaro.
21Ero ke Xeoraw takî tî cekn̂e Sairi pona. Tîtararan naar̂akn̂e iina ahnoro Eton pono komo waparî me. Eton pono komo tko tî Xeoraw pen wamcetken̂e. Ero ke kosope takî tî Eton pono komo yakro n̂etar̂mekn̂e Xeoraw. Tîtararan yaan̂e komo yakro rma n̂etar̂metken̂e. Kir̂wantaka takî tî n̂epataketken̂e. Wara rma Xeoraw sowtatun komo tî n̂emahciyatken̂e mak okwe. Tîmîn komo yaka makî tî n̂etîrametken̂e hara.
22Ero ke Xuta komo yewetîn̂e pîn me rma naxe Eton pono komo oroto. Ero yimaw rma Ribna pono komo marha tî n̂etanwekyatken̂e hara. Ero ke Xuta komo yewetîn̂e pîn me marha takî tî xatken̂e n̂examro hara. Ero wa tî xatken̂e.
23Miya rma nai Xeoraw yehtoponho, ahce wa na ciino ritoponho yîwya. Ahnoro rma tko nai tmewreso karita yaw, Xuta Kayaritomon Komo Yehtoponho, kacho yaw.
24Ero yinhîrî takî tî tporin pen komo yakro nîwînîkyakn̂e Xeoraw. Tapi pen Yewtontho pona tî okoputhîrî nahruyatken̂e tporin pen komo yokoputho yawxari. Ero yinhîrî takî tî Akasias xakn̂e kayaritomo me tîîm pen retawno me hara. Ero wa tî xakn̂e.
Akasias Tak N̂ecir̂as Hara Xuta Yepamtho Kayaritomon Me
25Taa, Xuta kayaritomonînho pen mumutho tî mîk xakn̂e Akasias, Xeoraw pen mumutho ha. Ero yimaw 12 cimn̂ipu tî xakn̂e kayaritomo me Xoraw yehtoponho, Ixaw Yana kayaritomon me ehtoponhîrî. Akabe pen mumutho tî mîk xakn̂e Xoraw, Ixaw Yana kayaritomon.
2622 cimn̂ipu tî xakn̂e Akasias yewrutoponho kayaritomo me ecir̂ataw. Cewn̂e cimn̂ipu makî tî xakn̂e kayaritomo me. Xerusaren tî xakn̂e noro yewton. Ataria tî xakn̂e yîson yosotî, Onhi pen parînho tî mîk xakn̂e Ataria, Ixaw Yana kayaritomon pen parînho ha.
27Kicicme tî xakn̂e Akasias Kporin komo ya okwe. Akabe pen yepamtho komo wara rma tî xakn̂e kica. Ero wa tî xakn̂e Akabe pen yepamtho komo woxin me cexirî ke.
28Ero yinhîrî takî tî Xoraw yakro cekn̂e Akasias Asaew waparî me, Siriu komo kayaritomon waparî me. Akabe pen mumutho tî mîk xakn̂e Xoraw noro yakro tî cekn̂e. Hamoce-Xireace pona tî cetken̂e. Etar̂metaw so tak Xoraw pen tî paraxketken̂e Siriu komo cerewre.
29Ero ke Xisirew pona takî tî cekn̂e hara Xoraw. Namotoyakn̂e tî iito Siriu komo nparaxkatho me cexirî ke. Iito exitaw Akasiasî takî tî mokyakn̂e Xisirew pona Xoraw yenso, tamotosom yenso. Xuta komo kayaritomon tî mîk xakn̂e. Noro yipu tî mîk mokyakn̂e.
Xeu Nîhkapepesî Erisew Ixaw Yana Kayaritomon Me Ehtome
9
1Taa, on wara tî xakn̂e Erisew, kweronoman̂e komo npanatanmekrî takî tî nan̂ikyakn̂e cewn̂e mak. On wara tî kekn̂e yîwya, Ai okopuci, aponon amomiko kar̂pe awtotome. On arko katî, patiri yawno. Hamoce-Xireace pona arko.
2Iito awexitaw tak Xeu eporko Xeosapa mumuru, Ninisi parî ha. Enîche tak yîhyaka ewomko. Noro tak arko akrono komo yai amtakpo yaka mîîmo yatumnawno yaka.
3Iito takî on katî ke yîhkapeko, xoo kasko yîhtîpîrî pore. On wara kasko yîwya, On wara kesî Kporin komo awya, Ixaw Yana komo kayaritomon me kîhkapes oroto, kasko yîwya. Ero wa kache, metata tak ahrunkakî, emahciko tak kar̂pe. Ecmamra ro mak men esko, kekn̂e tî yîwya.
4Ero ke cekn̂e takî tî kar̂pamxan, kweronoman̂e komo npanatanmekrî ha. Hamoce-Xireace pona tî cekn̂e.
5Iina epataketaw iito xatken̂e sowtatu yantoman̂e komo ceremaxi. On wara tî kekn̂e noro Erisew nantomatho, Ai antomano rin̂e, nai tî on̂entamexporî awya, kekn̂e tî. Ai ha, kekn̂e tî Xeu, onoke ya xa mîîke, kekn̂e tî. Awya xa wîîkesî, antomano rin̂e ya ha, kekn̂e tî.
6Ero ke tî nawomyakn̂e Xeu, mîîmo maxixinaka tî cekn̂e mohxapu yakro. Iito takî tî Xeu nîhkapekn̂e Erisew nantomatho, xoo, kekn̂e tî. On wara tî kekn̂e Xeu ya, On wara kesî Kporin komo awya, ponaro Ixaw Yana komo yehtopo, Kporin komo yanan komo kayaritomon me tak kîhkapesî oroto, Ixaw Yana komo kayaritomon me ha, kes awya.
7Ero ke on wara men esko, kesî. Akabe pen yepamtho waihkakî, akayaritomonînhîrî pen yepamtho. Ero wa oyanton pen komo wepanîyasî aweronoman̂e pen kom ha. Ahnoro oyanton pen komo wepanîyasî Xesabew nwaihkapotho pen kom ha.
8Waihyaxe ahnoro Akabe pen yepamtho kîîrî pen komo. Waihkatîkano wiir̂asî anto me cehsom pen komo, tanme ro cetapickaxmu pen komo marha.
9Xeroboaw N̂ebace pen yepamtho komo waihketîkekn̂e. Baasa pen yepamtho komo marha waihketîkekn̂e, Aias mumutho pen yepamtho kom ha. Ero wa xa marha waihketîkes Akabe pen yepamtho kom hara.
10Xesabew yokoputho tak non̂esî xapari Xisirew panaw rma. Noro pen yokoputho yahrun̂e exihra ro mak nas amn̂e, kesî. Ero wa kesî Kporin komo awya, kekn̂e tî yîwya Xeu ya. Ero wa kache metata tî nahrunkekn̂e, n̂emahciyakn̂e takî tî.
11Ero yinhîrî takî tî Xeu cekn̂e tîkayaritomon maywen komo yaka hara. On wara tî kekn̂e anarî yîwya, Kir̂wan̂he mai? Ahce wa kaxi noro moko ahyaka tîmtawaimamsom kopi? kekn̂e tî. On wara tî n̂eyukyakn̂e Xeu, Noro rma wa meen̂axe, yîmtapotarî yentan̂e wara rma maxe hara, kekn̂e tî.
12Cemaro, camkî rma nas amna, Ahce wa kyam na nîîka awya, ketken̂e tî yîwya. Yîmtapotachonhîrî ekatîmko ka amna ya, ketken̂e tî. Ero ke n̂ekatîmyakn̂e takî tî Xeu yîwya so, On wara nîîka owya, On wara kesî Kporin komo awya, Kîhkapew tak Ixaw Yana kayaritomon me, kes awya, nîîka owya, kekn̂e tî.
13Ero wa kacho yentache tponon komo takî tî mohketken̂e Xeu yakrono komo. Ero ke rma tî noro yapon namuhcetken̂e awomtopo kanahtawno. Raatî takî tî n̂eceyatken̂e yaake. On wara tî ketken̂e, Kayaritomo me tak nasî Xeu, ketken̂e tî. Ero wa tî ketken̂e.
Xoraw Pen Waihkesî Xeu Kaan Yanme
14Ero yinhîrî takî tî on wara xakn̂e Xeu, Xeosapa mumuru, Ninisi parî ha, Xoraw waihkacho poko tî n̂esencekn̂e takrono komo yakro. On wara tî xakn̂e Xoraw, Hamoce-Xireace po tî ka xakn̂e. Ixaw Yana sowtatun komo ahnoro tî xatken̂e iito noro yakro. Asaew yakro tî n̂etar̂metken̂e Siriu komo kayaritomon yakro.
15Iito cexitaw tko Xoraw pen tî paraxketken̂e oko siriu komo. Ero ke Xisirew pona tî cekn̂e Xoraw esehcemaposo. Ero yimaw on wara tî kekn̂e Xeu takrono komo ya, Owara rma yîhtînoyataw awya so tantono komo porohkacoko ekatîmso tohra ro mak ehtome so Xisirew pono komo yaka, kekn̂e tî. Ero wa tî kekn̂e Xeu takrono komo ya.
16Ero yinhîrî takî tî tarara yaw cekn̂e Xeu Xisirew pona. Iito tî namotoyakn̂e Xoraw. Iito marha tî xakn̂e Akasias, Xuta yepamtho kayaritomon, Xoraw yenso mohxapu.
17Ero yimaw kawno xakn̂e mîîmo iito Xisirew po. Ero yaw tî xakn̂e waapa yekaiporen̂e. Noro takî tî Xeu komo mokrî n̂een̂akn̂e. Ero ke on wara tî kekn̂e Xoraw ya, Apa, sowtatu komo ween̂asî xiya tmohsom komo. On wara tî kekn̂e Xoraw tmaywen komo ya, Kawaru mkawno en̂epeko yîhyaka so. On wara men kape yîwya so, Tawake mîmokyat ha? kape tmohsom komo ya, kekn̂e tî.
18Ero ke takî tî kayaritomo maywen cekn̂e kawaru mkaw. On wara tî kekn̂e Xeu ya, On wara kesî kayaritomo awya, Tawake mîmokyatu? kesî, kekn̂e tî. On wara tko tî n̂eyukyakn̂e Xeu yîmtaka, Tawake kehtopo pokono ma re amoro. Omkai mak men amok ha, kekn̂e tî yîwya. Ero yinhîrî on wara tî kekn̂e waapa yekaiporen̂e Xoraw ya, Ai apa, tomo cma re amaywen yîhyaka so. Mokuhra tko nas hara okwe, kekn̂e tî.
19Ero ke anarî takî tî n̂en̂epekn̂e hara Xoraw Xeu yaka. Yîhyaka tîtoche ero wa xa marha tî kekn̂e Xeu ya, On wara kesî kayaritomo awya, Tawake mîmokyat ha? kesî, kekn̂e tî. Ero wa xa marha tko tî n̂eyukyakn̂e Xeu yîmtaka, Tawake kehtopo pokono ma re amoro? Omkai mak men amok ha, kekn̂e tî yîwya.
20Ero yinhîrî kekn̂e xa hara tî waapa yekaiporen̂e, Ai, apa, noro marha tomo yîhyaka so, mokuhra marha nas okwe. Poturme tmohsom ween̂asî Xeu wara, Ninisi parînho wara. Noro wara xa kawaru naar̂asî kar̂pe ro mak, kekn̂e tî.
21Ero ke on wara tî kekn̂e Xoraw, Tarara poko kawaru yimiko owtotome tak yîhyaka ow hara, kekn̂e tî. Ero ke tarara yaw takî tî cekn̂e Xoraw rma, Ixaw Yana kayaritomon. Akasias marha tî cekn̂e noro yakro anarî yaw. Xeu yentaxi tî cetken̂e. Naboce pen mararîntho po tî n̂esepor̂atken̂e noro yakro, Xisirew pono pen mararîntho po.
22Xeu yenîche tak Xoraw ya on wara tî kekn̂e yîwya, Tawake mîmokyatu Xeu? kekn̂e tî. On wara tko tî n̂eyukyakn̂e yîmtaka, Ahce wa ma re tawake tatu mer̂pora ro mak exitaw enporixaputho ponaro anocwan yehtopo, Xesabew yehtopo ha? Erem marha nasî yîhyaw mer̂pora ro mak. Ero ke ahce wa ma re tatu tawake? kekn̂e tî.
23Ero ke tîtararan takî tî naknamekn̂e Xoraw cemahcitome. On wara tî kekn̂e Akasias ya, Waapa oyakno. Emahciko, kekn̂e tî yîwya.
24Ero yimaw takî tî tîkrapan n̂ehsakn̂e Xeu. Miya xe xa tî n̂ehsakn̂e, n̂ekaricetîkekn̂e ro makî tî. Xoraw pen tî wekn̂e yîmkarakatakaw oko. N̂epatakekn̂e ro makî tî waiwî coro to xa. Ero ke n̂epîrkekn̂e thakwa tî Xoraw pen tarara yaka rma.
25Ero ke on wara tî kekn̂e Xeu Bicka ya, tmaywen komo yantoman̂e ya, Noro yokoputho anîmko. Naboce pen mararîntho pona tak ar̂makî, Xisirew pononho pen mararîntho pona ha. Mencekn̂e rma, pahxa Akabe pen yakro kîwcetaw noro yîîm pen yakro Kporin komo mtapotarî cencetken̂e noro pokono.
26On wara kekn̂e Kporin komo yîwya, Kokon̂oro Naboce pen kamxukutho ween̂e, yumumuthîrî pen komo kamxukutho marha. Ero ke noro pen kamxukutho poyero tak men kesepanîyasî apoko so tanî rma noro pen mararîntho po rma, kekn̂e Kporin komo yîwya, kekn̂e Xeu. Ero ke iina noro yokoputho ar̂makî Kporin komo mtapotachonho yaw roro rma, kekn̂e tî. Ero wa tî kekn̂e Xeu tmaywen komo yantoman̂e ya.
Akasias Pen Meero Waihkesî Xeu
27Taa, Xoraw pen worî yenîche tak Akasias ya, Xuta komo kayaritomon ya, noro marha tî n̂emahciyakn̂e. Naatî mîn yesamarî yaw tî cekn̂e. Wenari tko tî cekn̂e Xeu. On wara tî kekn̂e tmaywen komo ya, Noro marha kr̂a twocoko tarara yaka rma, kekn̂e tî. Ero ke noro pen marha tî wetken̂e Kuru yesamarî yawnukyataw ro, Ibreaw pahnoke. En̂exa rma tî woxapu cekn̂e rma Mexito pona. Iina takî tî waihyakn̂e.
28Ero ke noro pen yokoputho takî tî naar̂atken̂e maywenînhîrî komo. Tarara yaw rma tî naar̂atken̂e Xerusaren pona. Iina takî tî okoputhîrî nahruyatken̂e tporin pen komo yawxari, Tapi pen Yewtontho pona. Iina tî nahruyatken̂e.
29On wara tî xakn̂e Akasias pen, 11 cimn̂ipu exitaw Xoraw pen yehtoponho, Ixaw Yana kayaritomon me ehtoponhîrî, ero yimaw tî Akasias tak xakn̂e Xuta yepamtho komo kayaritomon me hara. Ero wa tî xakn̂e Akasias pen.
Xesabew Pen Marha Waihkesî Xeu
30Ero yinhîrî Xisirew pona takî tî cekn̂e Xeu. Iito tî xakn̂e Xesabew. Xeu mohtopo tî n̂encekn̂e. Ero ke tî n̂ecpomekn̂e, tîhtîpîrî marha porokucekn̂e. Ero yinhîrî mîîmo yewkanapan yaro tak n̂een̂akn̂e.
31Ero yinhîrî waaca yaka ewomyataw Xeu on wara tî kekn̂e Xesabew yîwya, Tawake mîmoko? Siniritho mak amoro ham akayaritomonînhîrî pen waihkan̂enho, kekn̂e tî yîwya.
32Ero ke kahsî tî n̂een̂akn̂e Xeu ewkanapa wece. On wara tî kekn̂e iitono komo ya, Onoke nai iito oyewetîn̂e komo, onoke xa ha? kekn̂e tî. Ero yinhîrî 2 takî tî n̂een̂atken̂e ewnuku komo ewkanapa yaro, 3 ha na. Xeu wece tî n̂een̂atken̂e.
33On wara tî kekn̂e yîwya so, Noro kr̂a ar̂macoko roowo pona, kekn̂e tî. Ero ke Xesabew pen takî tî nar̂metken̂e kai ro. Epîrketaw kamxukuthîrî tî n̂ecaramekn̂e mîîmo wacan pore, kawaru pore marha. Ero yinhîrî noro yokoputho petpore tî tarara naar̂akn̂e Xeu apihtome kr̂a kawaru ya.
34Ero yinhîrî takî tî mîîmo yaka n̂ewomyakn̂e Xeu. Iito tî n̂eseresmekn̂e, wooku marha tî n̂eer̂akn̂e. Ero yinhîrî on wara tî kekn̂e tmaywen komo ya, Etoko noro pen yokoputho yenso. Kporin komo nîwîrîmatho mîk noro pen okwe. Okoputhîrî tko ahrucoko kayaritomo yemsîtho me exirî ke, kekn̂e tî.
35Ero ke ahruso tî cetken̂e. Wahra makî tko tî yupunthîrî n̂een̂atken̂e. Yîhtîpîrî yocho tî n̂een̂atken̂e, yîhtathîrî, amoyeretarî, ero wa makî tî yupunthîrî n̂een̂atken̂e.
36Ero ke mokyatken̂e hara Xeu ya ekatîmso. Ero wa ehtopo yentache on wara tî kekn̂e Xeu, Kporin komo mtapotarî yaw roro rma noro pen n̂ex ham. Ero wara rma tî kekn̂e Eriasî mtari, Cisbi pono mtari. On wara tî kekn̂e, Xisirew po rma tî Xesabew pen puntho non̂esî xapari.
37Weeto wara ro mak nasî noro pen yokoputho mararî po Xisirew pono po, Naboce pen mararîntho po rma. Ahrura ro mak naxe okoputhîrî, Tanî nasî Xesabew yocho, kahra ro mak ehtome so taixa tîtosom komo amn̂e, kekn̂e yîmtari. Ero ke ero wara rma nai ham ahrura, kekn̂e tî. Ero wa tî kekn̂e Xeu.
Akabe Pen Mumutho Komo Waihkesî Xeu
10
1-2Taa, on wara tî xatken̂e Akabe pen mumutho komo, yaake tî xatken̂e, 70. Samaria pono re tî mîkyam xatken̂e. Ero ke takî tî karita mewrekn̂e Xeu Samaria pono komo yakan, Xisirew pono komo yakan marha antomano rin̂e komo yakan ha. Poritomo komo yakan marha tî mewrekn̂e karita, Akabe pen mumutho por̂mamnon̂enho komo yakan ha. On wara kacho tî mîn mewrekn̂e karita mko, Ai oyakno komo, on wara wîîkes awya so, iito natu akayaritomonînhîrî pen mumutho komo ahyaw so. Emyawno komo marha nai ahyaw, tarara mko, kawaru komo marha, akurun komo marha kecenan, krapa komo, ewto marha twacayem, ero yipu mko nas ahyaw so.
3Ero ke kir̂wan mak men̂ekacoko akayaritomonînhîrî pen komo mumutho cewn̂e mak. Noro marha tak ciicoko akayaritomon komo me. Noro tak yukurunpecoko. Kmokyasî men awakro so etar̂maxi, onoke xa na nai kayaritomo me, kachome kîwya so. Oroto rma cma re ero wara maxe on karita yenîche rma, kacho tî mewretken̂e karita yîhyakan kom ha.
4Xeu karitan yenîche n̂eraswatken̂e xa takî tî enîn̂enhîrî komo. Okwe, ketken̂e tî, asakî xatken̂e kayaritomo komo noro yakro cetarmaxmu. Xeu yopo exihra xatken̂e n̂examro pen. Ahce wa thakwa re noro yopo tatu kîwyam hara? ketken̂e tî.
5Ero yinhîrî takî tî tîmtapotarî komo n̂ekatîmpetken̂e hara iitono komo Xeu ya. Kayaritomo mîn yenîn̂e, ewto pono komo yantoman̂e, poritomo komo, kayaritomo pen mumutho por̂mamnon̂enho komo, ero warai komo tîmtapotarî komo n̂entamexpetken̂e Xeu ya. On wara kacho tî n̂entamexpetken̂e yîwya, Apa, amaywen mak amna. Ahce wa na ketaw awya amna ya awewehcasî mak amna. Anarî tko cirihra ro mak nas amna tkayaritomon me. Ero ke awanme ro mak amna antomakî, ketken̂e tî yîwya. Ero wa kacho tî n̂ekatîmpetken̂e yîwya.
6Ero wa kacho yentache takî tî tîkaritan mewrekn̂e xa hara Xeu yîhyakan komo. On wara kacho tî mewrekn̂e, Taa, oyakno komo, ooxe awexitaw so akayaritomon komo me, omtapotarî yewetîn̂e me awexitaw so marha on wara ehcoko, akayaritomonhîrî pen mumutho komo yîpîmkotocoko kr̂a. Yîhtîpîthîrî komo ehcoko ohyaka pahxaxa on wara xa marha exitaw kaamo. Xisirew po wasî. Ero ke oona ehcoko, kacho tî mewrekn̂e. Ero yimaw on wicakî tî xatken̂e kayaritomo pen mumutho komo, 70 xatken̂e. Iitono komo yantoman̂e komo yaw tî n̂enmayatken̂e tpor̂mamnon̂e komo yaw.
7Ero yimaw takî tî Xeu karitan yenîche antomano rin̂e komo ya, kayaritomo pen mumutho komo takî tî nahsîyatken̂e. Ahnoro rma tî nîpîmkocetken̂e kr̂a 70 yakenonî rma. Yîhtîpîthîrî komo tî n̂enkayatken̂e awci yaw. Xisirew pona tî narpetken̂e.
8Ero yinhîrî takî tî ekatîmn̂e cekn̂e yîhyaka. On wara tî kekn̂e yîwya, Apa, kayaritomo pen mumutho pîtho n̂ehcow, kekn̂e tî yîwya. On wara tî kekn̂e Xeu hara, Taa, ewto potaka enmecoko. Iito rma n̂enmape. Mehxa anarî komo enmecoko, xehxa anarî kom hara, kekn̂e tî yîwya so.
9Enmapuche tak ewto potaka takî tî cekn̂e Xeu. On wara tî kekn̂e iitono komo ya, Kir̂wan komo rma amyamro ham. Owî reha kesentai okayaritomonho pen waihkacho poko. Owî rma waihkai. Onoke tko moxam pen waihkai hara?
10Ero ke on wara men kapore nasî, Kporin komo tî nîmtapowakn̂e Akabe pen yepamtho komo waihkatîkacho poko. Ero wa kachonho yaw roro rma wa waihce. Erias pen ya tî kekn̂e ero yaw roro rma waihkapono n̂iirasî Kporin komo rma, kapore nasî, kekn̂e. Ero wa tî kekn̂e Xeu.
11Ero ke ahnoro takî tî Xeu waihketîkekn̂e Akabe pen yepamtho komo, Xisirew pono komo. Antomano rin̂e me yin̂irithîrî pen komo, akrono ro pen komo, ponaro ehtoponhîrî ya tîmsom pokono pen komo, ero warai pen komo tî waihkapetîkekn̂e Xeu exihra cehso ro mak.
Ahnoro Akabe Yananînho Pen Komo Waihkapesî Xeu
12Ero yinhîrî takî tî Samaria pona cekn̂e Xeu. Esama yaw rma ka cexitaw tmohsom komo yakro tî n̂esepor̂akn̂e. Bece-Ekece pore tîcetaw tî n̂een̂akn̂e, oper̂a yosom yeken pore.
13Akasias pen yaknonho komo tî mîkyam n̂een̂akn̂e, Xuta komo kayaritomon pen yaknonho ha. On wara tî kekn̂e Xeu yîwya so, Onoke amyamro? kekn̂e tî yîwya so. Akasias pen yaknonho amna. Kayaritomo pen yanan komo yenso amna moko. Kayaritomo pen cinho yanan komo rma mîkyam n̂examro yenso amna moko, ketken̂e tî yîwya.
14Ero yinhîrî on wara takî tî kekn̂e Xeu takrono komo ya, Moxam ahsîcoko waihkara so cokorî ha ka, kekn̂e tî. Ero ke n̂examro tî nahsîyatken̂e waihkara ha ka. Iito tî xakn̂e tuuna ahtoxapu, Bece-Ekece po. Ero mîtkoso rma takî tî n̂examro pen waihkekn̂e. 42 pen komo tî waihketken̂e yîmton me ro mak.
15Ero yinhîrî takî tî esama yaw rma cekn̂e Xeu. Tîcetaw rma esama yaw anarî xa hara tî n̂een̂akn̂e censo tmohsom. Xonatabe tî mîk n̂een̂akn̂e Hekabe mumuru. Noro tî nîmtapotarekn̂e Xeu. On wara tî kekn̂e yîwya, Owara xa marha cesehtînosom amoro? Awara rma cesehtînosom ow ha. Ahce wa mai amoro opoko hara? kekn̂e tî yîwya. Nhnk, awara xa marha cesehtînosom ow ha, kekn̂e tî Xonatabe. Taa, owara cesehtînosom me awexitaw oyamorî ahsîko, kekn̂e Xeu. Ero ke noro yamorî takî tî nahsîyakn̂e Xeu, tîtararan yaka takî tî nanîmyakn̂e.
16On wara tî kekn̂e yîwya, Oyakro amok ha. Enko xe amn̂e Kporin komo xe ro mak oyehtopo, kekn̂e tî yîwya. Ero ke Xeu tararan yaw rma tî cekn̂e Xonatabe.
17Ero yinhîrî takî tî Samaria pona tî n̂epatakekn̂e Xeu. Iito cexitaw Akabe pen yananînho komo tî waihkekn̂e iitononhîrî pen komo rma exihra cehso ro. Kporin komo tî kekn̂e Erias pen ya ero wa kachonho yaw roro rma tî waihkano n̂iir̂akn̂e. Ero wa tî waihkano n̂iir̂akn̂e Xeu.
Baaw Pokono Pen Komo Waihkapes Hara Xeu
18Ero yinhîrî Ixaw Yana komo takî tî nan̂ikyakn̂e Xeu. Mokuche so on wara tî kekn̂e yîwya so, Ai oyakno komo, on wara wîîkes awya so, Pahxa Akabe pen tî xakn̂e Baaw poko rma ha re, wara nhe mak ha tko. Owî xa reha wasî Baaw poko xa tak noro pen yopo ro mak.
19Ero ke ohyaka an̂ihcoko Baaw poko weronomano rin̂e komo ahnoro, noro pokono komo marha ahnoro. Baaw ya tîmsom tak wakn̂iyasî mer̂pono pînî ro mak. Ero ke ahnoro moku xe so wasî. Mokuhnî komo reha waihkesî kr̂a, kekn̂e tî. Emku me makî tko tî ero wa kekn̂e Xeu. Baaw pokono komo waihka xe makî tî xakn̂e. Ero ke nan̂ikpekn̂e.
20On wara marha tî kekn̂e Xeu, Taa, kaamo yukuknomacoko Baaw poko kesenmetopo komo me, kekn̂e tî. Ero ke ero warai takî tî nukuknometken̂e kaamo. N̂ekatîmyatken̂e marha tî miyan komo ya rma.
21Esenmetopo komo yekarî komo tî n̂en̂epekn̂e Xeu miya so ro mak Ixaw Yana komo yewton poko hakno komo yan̂ihtome. Ero ke mohtîketken̂e ro makî tî Baaw pokono komo. Etîmtora ro makî tî xakn̂e cewn̂e mokuhnî, Baaw pokono. Baaw mîn yaka tî n̂ewomyatken̂e. Ero ke Baaw mîn takî tî xakn̂e tawronohkatîkaxi metata n̂ixa, mapitaka roro marha.
22Ero yinhîrî Baaw pokono komo ponon yenîn̂e ya tî kekn̂e, Baaw pokono komo ponon tak ehcoko, yîwya so tîmcoko, kekn̂e tî. Ero ke pononmano tî n̂iir̂akn̂e.
23Ero yinhîrî takî tî Xeu cekn̂e Baaw mîn yaka. Xonatabe yakro tî cetken̂e. On wara tî kekn̂e Xeu Baaw mîn yawno komo ya, Encoko men, Kporin komo pokono komo exitaw kîchew so en̂epecoko. Tan kîchew so Noro pokono komo exi xera ro mak taxe. Baaw pokono komo re mak exi xe taxe tan, kekn̂e tî.
24Ero ke Baaw mîn yaka tî n̂ewomyatken̂e yîwya tîmsom yakn̂itome, takn̂itîkaxmu komo yakn̂itome marha. Pahxa rma tî kîrkomo men̂ekekn̂e, 80. Baaw mînî mkai tî n̂examro naar̂akn̂e. On wara tî kekn̂e yîwya so, Baaw mîn yawno komo men waihkatîkacoko amn̂e. En̂epeche awya so en̂epen̂enhîrî men waihyas hara, kekn̂e tî yîwya so.
25Ero ke iito rma tî ka xakn̂e Xeu Baaw mîn yawno komo yakro. Baaw ya tîmsom tî nakn̂iyakn̂e. Akn̂itîkache takî tî sowtatu komo n̂en̂epekn̂e mîîmo yaka, antomano rin̂e komo marha. On wara tî kekn̂e yîwya so, ewomcoko tak, epatakara ro mak men n̂ehcowpe mîîmo yawno komo, kekn̂e tî yîwya so. Ero ke waihkano takî tî n̂iir̂atken̂e kacipara imo ke. Waihkatîkache so okoputhîrî komo takî tî nar̂metken̂e sowtatu komo, antoman̂e komo yakro. Mîîmo mkai nar̂metken̂e. Ero yinhîrî Baaw mîn maxixintaka takî tî cetken̂e.
26En̂exa tî n̂ekyatken̂e patawno mapata warai mko. Ero mko mîtwo Baaw yakro nîmtapowatken̂e kica. Baaw mînî mkai marha tî ero mko naar̂atken̂e akn̂itome kr̂a.
27Ero yinhîrî takî tî mapata imo macaketken̂e Baaw yakro yîmtapotacho komo xa tak. Baaw mîn marha tî n̂ixketken̂e. Weeto yar̂macho mîn me kr̂a tî n̂iir̂atken̂e. Ero wa rma nas oroto.
28Ero wa tî Baaw pokono komo waihkapetîkekn̂e Xeu. Baaw pokohra takî tî xatken̂e Ixaw Yana komo.
29On wara tko tî xakn̂e Xeu, kicicme Xeroboaw pen yehtoponho yahsîpînkara rma tî xakn̂e okwe. Ixaw Yana komo panatanmekyakn̂e kicicitho poko noro pen yehtoponho tî ahsîpînkara xakn̂e okwe. Iito rma tî xakn̂e paaka xîkrî warai ooru ciixapu. Anarî tî xakn̂e Betew po, anarî tî xakn̂e Taan po hara. Ero yai etowra rma tî xakn̂e noro okwe.
30Ero yinhîrî on wara tî kekn̂e Kporin komo Xeu ya, Kir̂wan̂he mehxe okre. Oyanme xa ciino miire. Akabe pen yepamtho waihka xe wîxakn̂e, ero wara rma miir̂e, waihkatîkano miir̂e. Ero ke awepamthîrî komo tak naxe amn̂e kayaritomo me, 4 me ehretawnomaxapu komo rma. Ero wa naxe amn̂e, kekn̂e tî. Ero wa tî kekn̂e Kporin komo Xeu ya.
31Kporin komo ya kpanatanmetopo n̂encekn̂e rma re Xeu, ponaro Ixaw Yana komo yehtopo ya kpanatanmetopo. Ero ponaro tî xakn̂e ha re wara kyam mak okwe. Kicicme Xeroboaw pen yehtoponho tî ahsîpînkara rma xakn̂e, Ixaw Yana komo panatanmekn̂e kicicitho poko noro pen yehtoponho tî ahsîpînkara xakn̂e okwe. Ero wa tî xakn̂e Xeu.
32Ero yimaw Ixaw yana komo rowon takî tî nîraconkekn̂e ha re Kporin komo anarî komo rowon me. Yîrowonthîrî komo raconho tî nahsîyakn̂e Asaew, Siriu komo kayaritomon. Ahto so Ixaw Yana pen yakro n̂etar̂mekn̂ Asaew n̂examro yopo xakn̂e okwe.
33Xotaw Yepu yeeco pono tî nahsîtîkekn̂e miya roro resce n̂ixan Ixaw Yana komo rowontho. Xireace tî nahsîyakn̂e. Kace yepamtho komo rowontho, Huben yepamtho komo rowontho, Manase yepamtho komo rowontho, ero warai tî nahsîtîkekn̂e. Miya rorono meero tî nahsîyakn̂e Aroe pona rorono, Ahnon yecihtawno pona rorono ha. Xireace nahsîyakn̂e, Basan marha. Ero wa tî Ixaw Yana komo rowontho nahsîyakn̂e Asaew okwe.
34Miya rma nai Xeu yehtoponho. Ahnoro nai tmewreso karita yaw, Ixaw Yana Komo Kayaritomon Yehtoponho, kacho yaw. Ahce wa so na ciino ritoponho yîwya, kar̂pe ehtopo marha, ahnoro nasî ero yaw tmewreso.
35Ero yinhîrî takî tî tporin pen komo yakro takî tî nîwînîkyakn̂e Xeu. Okoputhîrî tî nahruyatken̂e Samaria po. Ero yinhîrî yumumuthîrî takî tî xakn̂e kayaritomo me yîhretawno me hara, Xeoakas tî xakn̂e noro yosotî.
36Pahkî n̂he tî xakn̂e Xeu pen Ixaw Yana komo kayaritomon me, 28 cimn̂ipu. Samaria tî xakn̂e noro yewton. Ero wa tî xakn̂e.
Akasias Pen Nocwanînho Yehtoponho

1Ero yinhîrî takî tî on wara xakn̂e Ataria, Akasias pen nocwanînho, tîmrethîrî pen waihkachonho tî n̂encekn̂e. Ero ke noro rma takî tî waihkano n̂iir̂akn̂e hara. Kayaritomo me ciisom komo tî waihkekn̂e ahnoro okwe.
2Akasias pen mumutho tko tî naar̂akn̂e en̂epa me Xeoseba, Xoraw pen yemsîtho ha. Akasias pen yepeka tî mîk xakn̂e. Kayaritomo mumutho pen waihketaw Xoas ciki tî naar̂akn̂e noro Xeoseba, Akasias pen mumutho ciki. Noro ciki tî n̂eyamyakn̂e Xeoseba amtakpo yaka, tîwîntopo yaka. Rikomo yenîrî poko antomaxapu tî xakn̂e, ero ke tî noro yakro rma tî n̂eyamyakn̂e waihkara ehtome Ataria ha. Ero ke noro ciki tî waihkara xakn̂e.
3Iito rma ciki tî xakn̂e noro Kporin komo mîn yaw. 6 cimn̂ipu tî xakn̂e ceyamso iito. Ero yimaw Ataria rma tî xakn̂e kayaritomo me okwe.
Xoas Mren Tak N̂iir̂axe Hara Xuta Komo Kayaritomon Me
4Taa, 7 cimn̂ipu exitaw tak Xoas yewrutoponho on wara takî tî xakn̂e Xoiata, sowtatu yantoman̂e komo tî nan̂ikyakn̂e, 100 komo yantoman̂e. Kayaritomo kurunpen̂e komo marha tî nan̂ikyakn̂e, porisia komo. Ero warai komo tî nan̂ikyakn̂e. Kporin komo mîn yaka tî n̂ekyakn̂e. Cewetîtopo poko tî nîmtapowakn̂e n̂examro yakro. Amtapotarî men amna n̂ewehcasî, kamexpekn̂e yîwya so. Yaaro xa kacoko Kporin komo n̂entarî me, kekn̂e yîwya so. Ero wa tî kamexpekn̂e yîwya so iito Kaan mîn yaw. Ero yinhîrî kayaritomo mumuru takî tî n̂enpekn̂e yîwya so.
5Iitono komo marha tî nantomekn̂e. On wara tî kekn̂e yîwya so, On wara men ehcoko, sabatu po enîn̂e ro me awexitaw so 1 tehsa wicakî ehcoko kayaritomo mîn yenîn̂e me oroto.
61 tehsa wicakî xa hara ehcoko Suu metatan yenîn̂e me. 1 tehsa wicakî xa hara ehcoko metataw rma re sowtatu komo mkai mak. Kaan mîn men encoko oroto moso waihkan̂e ewomura ro mak ehtome, kekn̂e tî.
7Anarî komo matu cepokaresom me sabatu po, amyamro marha ehcoko Kaan mîn yenîn̂e me oroto kayaritomo yukurunpetome.
8Kayaritomo cetaw mîîmo yai etocoko noro yakro. Mokyataw hara amohcoko hara noro yakro. Wamtocoko mak. Kacipara imo ke cemyarke ehcoko. Anarî komo meyehra mokyataw waihkacoko, kekn̂e tî yîwya so.
9Ero ke ero wara rma tî xatken̂e sowtatu yantoman̂e komo, Xoiata mtapotarî tî n̂ewehcatken̂e ahnoro, Kporin komo yaka cewomsom mtapotarî ha. Sabatu po cetapickaxmu komo nan̂ikyatken̂e, sabatu po cepokaresom komo meero. N̂examro yakro rma takî tî cetken̂e Xoiata yaka, Kporin komo yaka cewomsom yaka.
10Sowtatu yantoman̂e komo ya tî n̂ekamyakn̂e noro raapu mko, kecen̂anî mko marha. Tapi pen kurunînho mîn n̂ekamyakn̂e. Kporin komo mîn yaw tî xakn̂e.
11Ero yinhîrî takî tî kayaritomo yenîn̂e komo n̂ecececetken̂e Kaan mîn mîtkoso. Tukurun komo ke cemyarke kayaritomo tî wamcetken̂e. Mehxa tî xatken̂e, xehxa marha, Kaan mîn mîtwo tî xatken̂e, Kaan ya tîmsom yakn̂itopo mîtwo marha tî.
12Ero yinhîrî takî tî kayaritomonhîrî pen mumutho n̂ekyakn̂e Xoiata. Kayaritomo yarokorî tî namrupekn̂e yîwya. Kaan karitan marha tî nîmyakn̂e yîwya, Kporin komo ya kpanatanmetopo. Nîhkapetken̂e marha takî kayaritomo me ciitome. Kîkayaritomon komo moso ha, ketken̂e takî tî. Ktowktow ketken̂e marha tî kar̂pe. Pahkî waipîra n̂expe moso kîkayaritomon kom ha, ketken̂e kar̂pe. Ero wa tî ketken̂e.
Ataria Pen Tak Waihkexe
13Ero yimaw takî tî kayaritomo kurunpen̂e komo mtapotarî n̂encekn̂e Ataria, mîk hakî mtapotarî tî n̂encekn̂e. Ero ke yîhyaka so takî tî mokyakn̂e. Kporin komo mîn yaka tî n̂ewomyakn̂e.
14Ero yimaw takî tî kayaritomo n̂een̂akn̂e noro mapata mîtwo, kayaritomo komo yecececetopo ro to. Antomano rin̂e komo tî xatken̂e kayaritomo mîtwo, raatî yecen̂e komo marha tî xatken̂e iito. Xuta komo ahnoro tî nahwowatken̂e, raatî marha tî n̂eceyatken̂e. Ero ke tpononthîrî takî tî nahxaikekn̂e Ataria pen. Kayaritomo waparî amyamro okwe. Kayaritomo waparî amyamro okwe, kekn̂e tî. Kar̂pe xa tî kekn̂e.
15On wara tî kekn̂e Xoiata sowtatu yantoman̂e komo ya, Noro aacoko miya. Amyamro rma wamtocoko. Meye kr̂a tak waihkacoko. Akro cetaw anarî komo n̂examro meero kr̂a waihkacoko, kekn̂e tî yîwya so. Kporin komo mîn yaw waihkara ehcoko, kekn̂e tî. Ero wa tî kekn̂e Xoiata.
16Ero ke takî tî Ataria pen nahsîyatken̂e. Miya tî cekn̂e noro kayaritomo mîn yaka. Kawaru yewomtopo yaro tî cekn̂e. Iito takî tî noro pen waihketken̂e. Ero wa tî waihyakn̂e Ataria pen.
17Ero yinhîrî takî tî Xoiata nîmtapowakn̂e Kporin komo yakro, kayaritomo yakro marha tî nîmtapowakn̂e, esenmexapu komo yakro marha. Yaaro xa tan wîîkesî cemarontan me, Kporin komo yanan me cehcirî, etponaro marha cehcirî, kapore nasî. Moso tak kîkayaritomon, ero ke noro cewetîcerî roro kapore marha nasî, kekn̂e. Ero wa tî xatken̂e iina esenmexapu komo.
18Ero yinhîrî Xuta yepamtho komo takî tî cetken̂e Baaw mîn yaka. Erotho takî tî n̂ixketken̂e kr̂a. Baaw ya tîmsom yakn̂itopo marha tî nakuhr̂apetken̂e, Baaw warai me ciixaputho mko marha. Matan pen marha tî waihketken̂e Baaw ya tîmsom pokono ro pen. Tîmsom yakn̂itopo mîtkoso rma tî noro pen waihketken̂e. Ero yinhîrî Kporin komo mîn yawno pokono me ciisom komo takî tî men̂ekekn̂e Xoiata.
19Ero yinhîrî takî tî sowtatu komo naar̂akn̂e Xoiata, ahnoro tî naar̂akn̂e kayaritomo kurunpen̂e ro komo, 100 komo yantoman̂e komo, Xuta yepamtho komo marha tî naar̂akn̂e. Ahnoro takî tî naar̂atken̂e Kporin komo mîn yai. Kayaritomo kurunpen̂e ro komo metatan yaro tî cetken̂e kayaritomo mîn yaka. Iina takî tî kayaritomo n̂eremanmekyakn̂e kayaritomo yapon pona.
20Ero ke nahwowatken̂e takî tî Xuta yepamtho komo ahnoro. Erasîra takî tî xatken̂e Xerusaren pono komo Ataria pen waihkarî ke. Kayaritomo komo mîn yaw tî waihketken̂e noro pen.
217 cimn̂ipu makî tî xakn̂e Xoas yewrutoponho kayaritomo me ciir̂ataw. Ero wa tî xakn̂e.
Kaan Mîn Nakir̂wamapesî Xoas

1Taa, on wara tî xakn̂e Xoas, 7 cimn̂ipu takî tî xakn̂e kayaritomo me Xeu yehtoponho, ero yimaw takî tî Xoas n̂iir̂atken̂e kayaritomo me. Pahkî tî xakn̂e kayaritomo me 40 cimn̂ipu ha tî. Sibia tî xakn̂e yînocwan yosotî. Behseba pono tî mîk xakn̂e yînocwan.
2Kir̂wan̂he tî ka Xoas n̂een̂akn̂e Kporin komo. Xoiata exitaw ha ka noro panatanmekn̂e me kir̂wan̂he tî xakn̂e.
3Îh po so rma tko tî xakn̂e okwe tîmsom yakn̂itopo mko. Iina so rma tî Xuta yepamtho komo nakn̂iyatken̂e tookuthîrî komo pun, kotoporem marha.
4-5Ero yinhîrî takî tî on wara kekn̂e Xoas Kporin komo mîn yenîn̂e komo ya, Puranta n̂ekyaxe kpoyino komo Kporin komo mîn yaka. Anarimaw so iyakenon yukuknomatopo yimawno n̂ekyatu, On wicakî ehcoko, kacho yaw roro tîmsom ha. Anarimaw so tanme ro so mak nîhtînoyatu Kaan mîn yaka puranta yehtopo. Ero yipu mko nahsîcowpe Kporin komo mîn yenîn̂e komo. Ero ke rma tak Kporin komo mîn yakir̂wamacho epemacoko. Etawkacho mko, exixkacho mko, ero yipu mko akir̂wamapocoko akir̂waman̂e komo ya puranta pona, anahsîthîrî komo pona, kekn̂e tî.
6Ero yinhîrî takî tî pahkî exiche Kporin komo mîn yakir̂wamara rma tî xatken̂e tîmsom pokono komo. 23 cimn̂ipu takî tî xakn̂e kayaritomo me Xoas yehtoponho. Ero yimaw rma tî etakir̂wamara xakn̂e Kporin komo mîn okwe.
7Ero ke Xoiata takî tî nan̂ikyakn̂e Xoas, Kporin komo mîn yenîn̂e komo ahnoro. Mokuche so on wara tî kekn̂e yîwya so, Ahce kacho Kporin komo mîn yakir̂wamara rma mîxatken̂e hara okwe? Ero ke on wara wîîkes awya so, Kaan mîn yaka tmohsom komo n̂ekîtho ahsîra ro mak tak ehcoko puranta. Kporin komo mîn yakir̂waman̂e komo ya xa matko tîmcoko tak ha ero yakir̂wamachome, kekn̂e tî yîwya so.
8Ero ke on wara tî ketken̂e tîmsom pokono komo, Taa, ero wa ham. Puranta yahsîra tak nas amna Kaan mîn yaka tmohsom komo n̂ekîtho. Kporin komo mîn yakir̂wamara marha nas amna, ketken̂e tî.
9Ero ke takî tî yamata nahsîyakn̂e Xoiata, porin ha. Ahruru tî nawkekn̂e puranta yenkachome ero yaka. Kporin komo ya tîmsom yakn̂itopo mîtkoso takî tî n̂iir̂akn̂e ero ha, yamata. Kporin komo mîn yaka kewomtopo mîtwo tî xakn̂e kaari n̂ixa. Ero yaka takî tî n̂enkayatken̂e puranta Kaan mîn yaka ehxapu. Tîmsom pokono komo tî n̂enkayatken̂e, metata yenîn̂e me cehsom kom ha.
10Ero yinhîrî takî tî mer̂pora exitaw puranta yamata yaw Kporin komo yaka cewomsom tî mokyakn̂e kayaritomo purantan yukuknoman̂e yakro. N̂examro tî nukuknometken̂e puranta Kporin komo mîn yaka ehxapu. Kumixi yaka marha tî n̂enkayatken̂e yakeno yaka.
11Puranta yukuknomache takî tî cetapickaxmu yantoman̂e komo ya takî tî nîmyatken̂e Kaan mîn yakir̂wamapotome tak yîwya so. Ero ke takî tî Kporin komo mîn yakir̂waman̂e komo n̂epemetken̂e. Mîîmo yawno ciin̂e komo tî n̂epemetken̂e, mîîmo yakir̂waman̂e komo marha tî.
12Toopu ciin̂e ro komo marha tî n̂epemetken̂e, toopu yenporin̂e komo marha tî. Weewe marha tî naponukyatken̂e sahsamaxapu, toopu marha tî enporixapu. Ero yipu tî naponukyatken̂e Kaan mîn yakir̂wamacho. Ero wa tî antoman̂e komo ya nîmyatken̂e puranta, Kporin komo mîn yaka ehxapunhîrî.
13Prata tî mîn xakn̂e puranta, ooru marha. Tutumu mko me tko tî cirihra xatken̂e Kporin komo mîn yawno me, weeyu potkotopo me marha cirihra, raatî me marha. Ero yipu me cirihra ro makî tî xatken̂e Kporin komo mîn yaka ehxapu puranta ha.
14Mîîmo ciin̂e ro komo ya makî tî nîmyatken̂e Kporin komo mîn yakir̂wamacho yepetho me.
15On wara kahra makî tî xatken̂e antomano rin̂e komo ya puranta tîmn̂enho komo, ahce pona puranta mîm ha, kahra tî xatken̂e yîwya so. Kemîknon̂e pîn me exirî ke n̂examro, antomano rin̂e komo, ero wa kahra tî xatken̂e yîwya so.
16Kporin komo mîn yaka tko tî ekîhra xatken̂e anarme tîmxapu puranta. Kicicme wehxe kica, kacho me tîmxapu, kicicme ekn̂e komo yehtoponho yahrutopo me tîmxapu marha tî ekîhra xatken̂e iina. Tîmsom pokono komo purantan me makî tî xakn̂e ero yipu reha. Ero wa tî xakn̂e.
Xerusaren Pona Mokuhra Nasî Asaew Epethîrî Yahsîrî Ke
17Ero yinhîrî on wara takî tî xakn̂e Asaew, Siriu komo kayaritomon, Kace pono komo yahsîso tî cekn̂e, tmaywen komo me ahsîso so ha. Nahsîyakn̂e takî tî. Ero yinhîrî Xerusaren pono komo makîrha tî ahsî xe xakn̂e.
18Ero ke on wara tî xakn̂e Xoas, Xuta yepamtho kayaritomon, tporin pen komo nîmîtho takî tî nahsîyakn̂e, Kporin komo ya yînmîthîrî komo. Xeosapa pen nîmîtho, Xoraw pen nîmîtho, Akasias pen nîmîtho, n̂examro pen nîmîtho tî nahsîyakn̂e. Kporin komo ya tînmîthîrî meero tî nahsîyakn̂e. Ooru tî nahsîyakn̂e ahnoro Kporin komo mîn yawno, kayaritomo mîn yawno marha. Ero yipu takî tî narpekn̂e Asaew yaka. Ero yahsîrî ke takî Xerusaren pono komo yahsîso mokuhra takî tî xakn̂e. Anana makî tî cekn̂e. Ero wa tî xakn̂e Asaew.
Xoas Pen Waikexe Maywen Komo Rma
19Miya rma nai Xoas yehtoponho. Ahnoro rma tko nai tmewreso karita yaw, Xuta Kayaritomon Komo Yehtoponho, kacho yaw.
20Ero yinhîrî noro maywen komo takî tî n̂esencetken̂e Xoas waihkacho poko. Ero ke noro pen takî tî n̂etapetken̂e okwe Bece-Miro po. Sira yesamarî yawno mîn Bece-Miro.
21On wara tî xakn̂e noro wapatho komo yosotî, Xosaka, Simeace mumuru ha, Xosabace, Some mumuru hara. Ero wara tî xakn̂e Xoas pen yetapan̂enho komo yosotî. Ero ke thakwa tî waihyakn̂e okwe Xoas pen. Okoputhîrî tî nahruyatken̂e tporin pen komo yakro, Tapi pen Yewtontho pona. Ero yinhîrî yumumuthîrî takî tî xakn̂e kayaritomo me noro pen retawno me hara. Amasias tî xakn̂e yumumuthîrî yosotî. Ero wa tî xakn̂e.
Xeoakas Tak Nas Hara Ixaw Yana Kayaritomon Me

1Taa, Xeoakas yehtoponho tan wekatîmyas hara, Xeu pen mumutho yehtoponho ha. 23 cimn̂ipu tî xakn̂e Xoas yehtoponho, Xuta komo kayaritomon me ehtoponhîrî, ero yimaw takî tî Xeoakas n̂iir̂atken̂e Ixaw Yana komo tîkayaritomon me hara. Samaria tî xakn̂e noro yewton. 17 cimn̂ipu tî xakn̂e kayaritomo me. Ero wa tî xakn̂e Xeoakas.
2Kicicme tî noro n̂eenakn̂e Kporin komo. Xeroboaw N̂ebace pen yehtoponho yaw roro rma tî xakn̂e okwe. Ixaw Yana komo tî panatanmekyakn̂e Xeroboaw pen kicicitho poko, ero wara rma tî xakn̂e Xeoakas hara. Kicicme noro pen yehtoponho yahsîpînkara tî xakn̂e okwe.
3Ero ke takî tî Ixaw Yana komo poko nîrwonakn̂e Kporin komo. Asaew ya tî n̂examro pen waihkapekn̂e roro okwe, Siriu komo kayaritomon ya. Asaew mumutho ya marha tî Ixaw Yana komo waihkapekn̂e, Ben Atace ya ha. Twaihtopo komo pona roro tî xatken̂e n̂examro Ixaw Yana komo yemetanmekn̂e me okwe.
4Ero yinhîrî tak tî Kporin komo yakro nîmtapowakn̂e Xeoakas. Cerewre tî nîmtapowakn̂e takronomacho poko. Yîmtapotarî tî n̂encekn̂e Kporin komo. Ixaw Yana pen komo yemetanmekrî tî n̂een̂akn̂e. Miya xe xa tî n̂examro n̂emetanmekyakn̂e Siriu komo kayaritomon.
5Ero ke yukurunpen̂e komo takî tî n̂enpekn̂e Kporin komo yîwya so. Ero ke Siriu komo mamawra tak xatken̂e Ixaw Yana komo. Ero ke takî tî tîmîn komo yaw so n̂enmayatken̂e hara, pahxa xatken̂e ero wara xa hara.
6Wara rma tî kicicme Xeroboaw yehtoponho yahsîpînkara rma xatken̂e okwe. Kicicitho poko Ixaw Yana komo panatanmekyakn̂e noro pen, noro yehtoponho yaw roro rma tî xatken̂e. Samaria po marha tî xakn̂e Axera me enporixaputho mko kica.
7On wara tî xatken̂e Xeoakas sowtatun komo, 50 makî tî xatken̂e kawaru mkaw tîtosom komo okwe. 10 makî tî xakn̂e n̂examro tararan, 10.000 makî tî xatken̂e tîhtarî po tîtosom komo. Ero wicakî makî tî xatken̂e Xeoakas sowtatun komo. Anarî pen komo tî waihkekn̂e Siriu kayaritomon okwe. Puruma pîpîtho wara ro makî tî n̂examro pen n̂iir̂akn̂e, yîpîpîtîkacho pono wara. Ero wa tî Ixaw Yana sowtatun pen komo n̂iir̂akn̂e Siriu kayaritomon okwe.
8Miya rma tî nai Xeoakas yehtoponho, ciino ritoponho yîwya, kar̂pe ehtoponhîrî marha. Ahnoro rma nai tmewreso karita yaw, Ixaw Yana Kayaritomon Komo Yehtoponho, kacho yaw.
9Ero yinhîrî nîwînîkyakn̂e takî tî Xeoakas tporin pen komo yakro. Okoputhîrî tî nahruyatken̂e Samaria pona. Ero yinhîrî Xeoas takî tî xakn̂e kayaritomo me hara noro pen retawno me. Ero wa tî xakn̂e.
Xeoas Tak N̂iir̂axe Hara Ixaw Yana Kayaritomon Me
1037 cimn̂ipu tî xakn̂e kayaritomo me Xoas yehtoponho, Xuta kayaritomon me ehtoponhîrî. Ero po rma takî tî Xeoas takî tî n̂iir̂atken̂e Ixaw Yana komo tîkayaritomon komo me hara. Samaria tî xakn̂e noro yewton. 16 cimn̂ipu tî xakn̂e kayaritomo me noro yehtoponho.
11Kicicme xa marha tî noro n̂een̂akn̂e Kporin komo. Xeroboaw N̂ebace pen yehtoponho yahsîpînkara ro makî tî xakn̂e okwe. Ixaw Yana komo tî panatanmekyakn̂e kicicitho poko, noro pen yehtoponho yaw roro rma tî xakn̂e okwe.
12Miya rma tî nai Xeoas yehtoponho. Ahnoro ciino ritopono yîwya, kar̂pe ehtoponhîrî marha, Amasias yakro etar̂machonhîrî, ero yipu nai tmewreso karita yaw, Ixaw Yana Kayaritomon Komo Yehtoponho, kacho yaw.
13Ero yinhîrî nîwînîkyakn̂e takî tî Xeoas pen tporin pen komo yakro rma. Okoputhîrî tî nahruyatken̂e Samaria pona Ixaw Yana kayaritomon pen komo yakro. Ero yinhîrî Xeroboaw takî tî xakn̂e kayaritomo me hara noro pen retawno me. Ero wa tî xakn̂e.
Erisew Pen Waihyasî
14Ero yinhîrî takî tî namotoyakn̂e Erisew pen okwe. Twaihtopo me rma namotoyakn̂e okwe. Ero ke noro yenso tî cekn̂e Xeoas. Noro yepona tî nîwracekn̂e. On wara tî kekn̂e yîwya, Apa, apa, Ixaw Yana komo kurunpen̂e amoro okwe, merpono pîn yîtararan komo warai. Merpono pîn tarara yaan̂e komo warai marha amoro okwe, kekn̂e tî.
15Ero yinhîrî on wara takî tî kekn̂e Erisew yîwya, Ai okopuci, krapa ahsîko, waiwî marha. Ero ke krapa tî nahsîyakn̂e, waiwî mko marha.
16Krapa ahsîko, kekn̂e tî Erisew yîwya. Ero ke tî nahsîyakn̂e. Ero yinhîrî Erisew takî tî n̂iir̂akn̂e tamorî kayaritomo yamorî pona.
17On wara marha tî kekn̂e Erisew, Mîîmo yewkanapan ahrunkakî resce n̂ixan, kekn̂e tî. Ero ke tî nahrunkekn̂e. Taa, waiwî ar̂makî, kekn̂e hara tî. Ero ke waiwî tî nar̂mekn̂e ahrunkaxapu yaro rma. Ero yinhîrî on wara tî kekn̂e Erisew yîwya, Kporin komo yuhre yarman̂e me rma meexi ero yar̂metaw. Amn̂e tak Apeke po awetarmetaw Siriu komo yakro ero yipu ke cemyarkem wara rma n̂examro pen waihkapesî awya so. Ero ke Siriu pen komo men waihkatîkacoko iito exihra cehso ro, kekn̂e tî yîwya.
18Ero yinhîrî on wara marha tî kekn̂e Erisew, Waiwî mko tak ahsîko, kekn̂e tî. Ero ke tî nahsîyakn̂e. Knai knai kasko tak roowo pona ero ke, kekn̂e takî tî yîwya. Ero ke knai knai knai kekn̂e tî osorwaw ro mak. Ero yinhîrî tî nîtîhkekn̂e.
19Ero ke nîrwonakn̂e takî tî Kaanî yakrono ro. On wara tî kekn̂e kayaritomo ya, 5 ro xa cetapapore n̂eexi, 6 ro ha na. Ero wicakî knai knai kache awya Siriu komo mar̂marî yaake ro, exihra cehso ro tak ha. Oroto tak osorwaw ro mak mar̂mes okwe, kekn̂e tî. Ero wa tî kekn̂e Erisew Xeoas ya.
20Ero yinhîrî takî tî waihyakn̂e Erisew pen okwe. Okoputhîrî tî nahruyatken̂e. Taa, ero yimaw on wara tî xatken̂e Moabita komo, kaamo me yihcitopo yimaw roro tî mokyatken̂e n̂examro waapa me, asakî so mak. Ixaw Yana pen komo waparî me tî mokyatken̂e, n̂examro pen yemyawnonho yahsîso marha.
21Taa, anarî kaamo po takî tî iitononhîrî pen yokoputho nahruyatken̂e Ixaw Yana komo. Ero yinhîrî ponan̂e rma tî waapa komo n̂een̂atken̂e kopi. Ero ke waihxa pen yokoputho tî nar̂metken̂e ewtarî yaka mak, Erisew pen yocho yenaka rma. Erisew pen yocho yapeche takî tî pakekn̂e hara okoputhîrî iina ar̂maxapu. Piiri takî tî n̂ecececekn̂e. Ero wa tî xakn̂e.
Siriu Pen Komo Yopono Me Tak Nasî Xeoas Osorwaw Ro
22Taa, pahkî tî Ixaw Yana pen komo n̂emetanmekyakn̂e Asaew, Siriu komo kayaritomon. Kayaritomo me Xeoakas pen yehtoponho poko hakî tî n̂emetanmekyakn̂e okwe.
23Yîpînîn yaw so rma tko tî xakn̂e Kporin komo. Ero ke nakronomekn̂e ha re. N̂examro ponaro rma tî xakn̂e. Tîmtapotachonhîrî ponaro rma tî xakn̂e. Abraaw pen yakro tî nîmtapowakn̂e, Isake yakro marha, Xako yakro marha. Ero ke tîmtapotachonhîrî ponaro tî xakn̂e. Ero ke tî Ixaw Yana pen komo waihkatîkara xakn̂e. Mooxe ehcoko on̂enîrî mera ro mak tak, kahra marha tî xakn̂e.
24Ero yinhîrî takî tî waihyakn̂e Asaew pen Siriu komo kayaritomon pen. Yumumuthîrî takî tî xakn̂e kayaritomo me hara yîhretawno me. Ben-Atace tî xakn̂e noro yosotî.
25Ero yinhîrî Ixaw Yana komo yewtontho mko takî tî nahsîyakn̂e hara Xeoas, Xeoakas pen mumutho. Ben-Atace nahsîtho rma takî tî nowyakn̂e, Asaew pen mumutho nahsîtho ha. Pahxa n̂he rma tî noro yîîm pen mokyakn̂e waapa me, Xeoakas pen yewtontho mko tî nahsîyakn̂e, ero mko tî nowyakn̂e hara Xeoas. Osorwaw ro tî Ben-Atace komo nar̂mekn̂e Xeoas. Ero ke Ixaw Yana komo yewtontho tî nahsîyakn̂e hara. Ero wa tî xakn̂e.
Amasias Tak Nasî Xuta Komo Kayaritomon Me

1Ero yinhîrî Amasias takî tî xakn̂e Xuta yepamtho komo kayaritomon me hara. Xoas pen mumutho tî mîk xakn̂e Amasias. 2 cimn̂ipu tî xakn̂e kayaritomo me Xeoakas yehtoponho, Ixaw Yana kayaritomon me ehtoponhîrî, ero yimaw tî Amasias tak xakn̂e kayaritomo me.
225 cimn̂ipu tî xakn̂e noro yewrutoponho kayaritomo me ecir̂ataw. 29 cimn̂ipu takî tî xakn̂e kayaritomo me. Xerusaren tî xakn̂e noro yewton. Xoatan tî xakn̂e yînocwan yosotî, Xerusaren pono ha.
3Kir̂wan̂he tî noro n̂een̂akn̂e Kporin komo. Tporin pen warahra tko tî xakn̂e, Tapi pen warahra. Tîîmînhîrî pen wara makî tî xakn̂e, Xoas pen wara. Ero wa makî tî xakn̂e.
4Îh po so rma tko tî Xuta yepamtho komo nakn̂iyatken̂e tokuthîrî komo pun, kotoporem marha. Ero yipu yahsîpînkara rma tî xatken̂e okwe.
5Kayaritomo me xa tak cehtîkache on wara takî tî xakn̂e Amasias, tîîmînhîrî pen waihkan̂enho pen komo tî waihkekn̂e.
6Yîmxîkîthîrî komo tko tî waihkara xakn̂e. Moises penî mtapotachonho yaw roro makî tî n̂examro n̂iir̂akn̂e mewrexapu yaw roro. On wara tî kekn̂e Kporin komo Moises pen ya, Kicicme exitaw apoyino komo xîkrî, yîîm komo waihkara ehcoko yîmxîkrî yehtoponho poyero. Kicicme exitaw yîîm, yîmxîkrî komo waihkara cexpore marha nasî yîîm komo yehtoponho poyero. Kicicme ehxapu makî reha waihkacoko kicicme noro yehtoponho yanme mak ha, kekn̂e tî yîwya. Ero ke ero wa kachonho yaw roro rma tî ciino n̂iir̂akn̂e Amasias.
7Ero yinhîrî takî tî Eton pono pen komo waihkapekn̂e noro 10.000 ha tî. Woskara pono komo tî mîkyam waihkekn̂e, Yîmîtî Ken̂arî, kacho pono komo. Sera marha tî nahsîyakn̂e ewto. Ahsîche Xoktew me takî tî nosohcekn̂e hara. Ero wa tî ewto nosohcekn̂e.
8Ero yinhîrî takî tî on wara xakn̂e Amasias, tîmtapotarî yekatîmn̂e takî tî n̂en̂epekn̂e Xeoas yaka, Ixaw Yana komo kayaritomon yaka. Xeoakas pen mumutho tî mîk xakn̂e Xeoas, Xew pen parînho ha. On wara tî nîîke Amasias awya, kekn̂e tî ekatîmn̂e, Xiya ka amohcoko ketar̂machome so, nîîke tî, kekn̂e tî ekatîmn̂e.
9Tmaywen komo tko tî Xeoas n̂en̂epekn̂e Amasias yaka hara, Xuta komo kayaritomon yaka, Ai, on wara tî nîîke Xeoas awya, ketken̂e tî, Ribanu po xakn̂e peentho, cekyekyem. Setru yepu marha xakn̂e iito. Cekyekyem takî n̂en̂epekn̂e setru yepu yaka tîmtapotarî yekatîmn̂e komo. Ero ke yîmtapotarî tak n̂ekatîmyakn̂e. On wara tî nîîke cekyekyem awya, kekn̂e, Awemsîrî cma re mîmyasî omumuru ya yipici me, nîîke tî, kekn̂e. Ero yimaw rma tko mokyakn̂e comota pono. Cekyekyem pen tak napikyakn̂e mak okwe, kekn̂e tî.
10Eton pono komo rma re mar̂mai. Ero ke mehcoyoponke mak ham kica. N̂examro pen yopono me awehtoponhîrî poko mak ahwotakî iito aweken po rma. Ahce kacho awemetanmetopo wece mak amoku xe mai hara okwe epîrkaxapu wara tak awehtome, ero wa xa marha ehtome so Xuta kom hara okwe, kan̂e tî n̂en̂epekn̂e hara Amasias yaka.
11Panahra ro makî tko tî xakn̂e Amasias. Ero ke cekn̂e takî tî Xeoas, noro yakro etar̂maxi. Bece-Semes mîtwo takî tî n̂etar̂metken̂e, Xuta yepamtho komo yewton mîtwo.
12Xuta sowtatun komo yopo tî xatken̂e Ixaw Yana komo sowtatun. Ero ke n̂emahciyatken̂e takî tî Xuta pen komo tîmîn komo yaka hara.
13Ero ke Amasias pen takî tî nahsîyakn̂e Xeoas, Xuta komo kayaritomon. Bece-Semes po tî nahsîyakn̂e. Ero yinhîrî Xerusaren pona takî tî cekn̂e Xeoas. Ewto wacan pen tî macakekn̂e kr̂a. Eprain yepamtho komo metatan n̂ixa tî macakekn̂e metata yaka roro, eknutawno yaka. 180 metru wicakî ehyatkawnon tî macakekn̂e okwe.
14Ooru tî naatîkekn̂e marha Kporin komo mîn yawnonho, kayaritomo mîn yawnonho marha. Prata marha tî naatîkekn̂e. Mîn hak mak naatîkekn̂e iitononhîrî. Xuta yepamtho pen komo marha tî naar̂akn̂e. Ero warai tî naar̂akn̂e Xeoas Samaria pona tîcetaw hara. Ero wa tî xakn̂e Xeoas.
15Taa, miya rma tî nai Xeoas yehtoponho, ciino ritoponho yîwya, kar̂pe ehtoponhîrî, Amasias yakro etar̂machonhîrî. Ahnoro nasî tmewreso karita yaw, Ixaw Yana Kayaritomon Komo Yehtoponho, kacho yaw.
16Ero yinhîrî nîwîkyakn̂e takî tî Xeoas pen tporin pen komo yakro. Samaria pona tî okoputhîrî nahruyatken̂e. Ero yinhîrî yumumuthîrî takî tî n̂iir̂atken̂e kayaritomo me hara tîîmînhîrî pen retawno me. Xeroboaw tî xakn̂e yumumuthîrî yosotî.
17Ero yinhîrî takî tî on wara xakn̂e Amasias Xeoas pen waipuche, Ixaw Yana kayaritomon pen waipuche, 15 cimn̂ipu rma ka xakn̂e Xuta komo kayaritomon me.
18Miya rma tî nai Amasias yehtoponho. Ahnoro rma nasî tmewreso karita yaw, Xuta Komo Kayaritomon Komo Yehtoponho, kacho yaw.
19Ero yinhîrî noro waihkacho poko tî n̂esencetken̂e maywen komo. Xerusaren pono komo tî mîkyam n̂esencetken̂e ero poko. Ero ke Rakis pona tî n̂emahciyakn̂e Amasias. Iina rma tko waparî komo n̂en̂epetken̂e. Iito takî tî waihketken̂e okwe.
20Ero yinhîrî noro pen yokoputho takî tî n̂ekyatken̂e Xerusaren pona. Iina tî nahruyatken̂e tporin pen komo yakro Tapi pen Yewtontho po.
21Ero yinhîrî Xuta komo takî tî n̂esenmekyatken̂e ahnoro. Amasias pen mumutho tî n̂iir̂atken̂e kayaritomo me yîîmînhîrî pen yemtaka hara. Asarias tî mîk xakn̂e yumumuthîrî yosotî. 16 cimn̂ipu tî xakn̂e noro yewrutoponho kayaritomo me ciir̂ataw yîwya so.
22Tîîmînhîrî pen waipuche Erace takî tî n̂iir̂akn̂e Asarias, Xuta komo yewtontho ha. Ero wa tî n̂iir̂akn̂e.
Xeroboaw Tak Nas Hara Ixaw Yana Kayaritomon Me
23Taa, pahxa n̂he ka 15 cimn̂ipu makî ka exitaw kayaritomo me Amasias yehtoponho, Xuta kayaritomon yehtoponho, Ero yimaw takî tî Xeroboaw tak xakn̂e Ixaw Yana kayaritomon me hara. Samaria tî xakn̂e noro yewton. Pahkî tî xakn̂e noro kayaritomo me, 41 cimn̂ipu ha tî.
24Kicicme xa marha tî noro n̂een̂akn̂e Kporin komo. Xeroboaw N̂ebace pen yehtoponho yahsîpînkara rma tî xakn̂e okwe, Ixaw Yana komo panatanmekyakn̂e kicicitho poko, noro pen yehtoponho ha.
25Ixaw Yana rowontho tî nahsîyakn̂e hara miyanî rma Amace potarî n̂ixan n̂ikitho imo kwaka rorono, Araba pono kwaka rorono ha. Ero wicakî arowonthîrî komo mahsîyaxe hara amn̂e, kekn̂e rma tî Kporin komo, ponaro Ixaw Yana komo yehtopo. Xonas mtari tî ero wa kekn̂e, Amitai mumuru mtari. Kweronoman̂e tî mîk xakn̂e Xonas, Kace-Epe pono. Ero ke noro mtapotaconho yaw roro rma tî nahsîyakn̂e.
26Ixaw Yana komo yemetanmetopo tî n̂een̂akn̂e Kporin komo. Ero ke nakronomekn̂e tîrowonthîrî yahsîtome xa hara. N̂esemetanmekyatken̂e ro makî tî okwe. Anto me cehsom komo tî n̂esemetanmekyatken̂e, tanme ro cetapickaxmu komo meero tî n̂esemetanmekyatken̂e okwe. Ixaw Yana yakronoman̂e exihra ro makî tî ka xakn̂e.
27On wara tko tî kahra xakn̂e Kporin komo, Ixaw Yana komo kr̂a tak wîhcamnoyasî, osotî komo meero wîhcamnopesî roowo poko hakno komo ya, kahra tî xakn̂e. Xeroboaw ke xa matko tî nukurunpekn̂e, Xeoas pen mumutho ke ha.
28Miya rma tî nai Xeroboaw yehtoponho, ahce wa so ciino ritoponho yîwya, kar̂pe ehtoponhîrî, etar̂maxi totoponhîrî marha. Ixaw Yana komo rowontho nahsîyakn̂e hara noro Amace yaka rorono komo, Tamasku yaka rorono komo marha. Xuta rowontho rma re ka mîn xakn̂e, ero rma nahsîyakn̂e. Ero wa ahsîtoponhîrî nasî tmewreso karita yaw, Ixaw Yana Kayaritomon Komo Yehtoponho, kacho yaw. Ahnoro tî noro pen yehtoponho nasî tmewreso ero yaw.
29Ero yinhîrî nîwînîkyakn̂e takî tî Xeroboaw pen tporin pen komo yakro, Ixaw Yana kayaritomon komo yakro. Ero yinhîrî yumumuthîrî takî tî tak xakn̂e kayaritomo me hara tîîmînhîrî pen retawno me. Sakarias tî mîk xakn̂e yumumuthîrî yosotî. Ero wa tî xakn̂e.
Asarias Tak Nas Hara Xuta Komo Kayaritomon Me
15
1Taa, on wara tî xakn̂e Asarias, Amasias pen mumutho, 27 cimn̂ipu takî tî xakn̂e kayaritomo me Xeroboaw yehtoponho, Ixaw Yana komo kayaritomon me ehtoponhîrî. Ero yimaw takî tî Xuta yepamtho kayaritomon me takî tî xakn̂e Asarias hara.
216 cimn̂ipu tî xakn̂e noro yewrutoponho ero wa ecir̂ataw. Pahkî ro makî tî xakn̂e kayaritomo me 52 cimn̂ipu ha tî. Xerusaren tî xakn̂e noro yewton. Xekorias tî xakn̂e noro nocwan yosotî, Xerusaren pono.
3Kir̂wan̂he tî xakn̂e noro Kporin komo ya. Tîîm pen wara rma tî xakn̂e Amasias pen wara.
4Îh pona so rma tko tî Xuta komo nakn̂iyatken̂e tookuthîrî komo pun, kotoporem marha. Ero yipu ahsîpînkara rma tî xatken̂e okwe.
5Ero yinhîrî takî tî repra ken̂arî me tak kayaritomo pen n̂iir̂akn̂e Kporin komo. Ero wara tî xakn̂e miya roro twaihtopo pona roro. Cewyaro makî tî n̂enmayakn̂e okwe. Ero ke yumumuru takî tî xakn̂e kayaritomo mîn yenîn̂e me, Xuta komo yantoman̂e me marha. Xotaw tî xakn̂e yumumuru yosotî.
6Miya rma nai Asarias yehtoponho, ciino ritoponho yîwya. Tmewreso nai karita yaw, Xuta Kayaritomon Komo Yehtoponho, kacho yaw.
7Ero yinhîrî takî tî nîwînîkyakn̂e Asarias pen tporin pen komo yakro. Okoputhîrî tî nahruyatken̂e tporin pen komo mîtkoso, Tapi pen Yewtontho pona. Ero yinhîrî yumumuthîrî takî tî xakn̂e kayaritomo me tîîmînhîrî pen retawno me hara. Xotaw tî xakn̂e yumumuthîrî yosotî. Ero wa tî xakn̂e.
Sakarias Tak Nas Hara Ixaw Yana Kayaritomon Me
8Taa, on wara tî xakn̂e Sakarias, Xeroboaw pen mumutho. 38 cimn̂ipu tî xakn̂e kayaritomo me Asarias yehtoponho, ero yimaw takî tî Sakarias xakn̂e Ixaw Yana komo kayaritomon me hara. 6 nuun̂i makî tî xakn̂e kayaritomo me. Samaria tî xakn̂e noro yewton.
9Kicicme tî noro n̂een̂akn̂e Kporin komo. Tporin pen komo wara rma tî xakn̂e kica. Kicicme Xeroboaw N̂ebace pen yehtoponho yahsîpînkara tî xakn̂e okwe. Ixaw Yana komo panatanmekyakn̂e kicicme ehtopo komo poko. Noro pen yehtoponho yahsîpînkara tî xakn̂e Sakarias okwe.
10Ero yinhîrî Sakarias pen waihkacho takî tî nîhtînoyakn̂e Sarun, Xabes mumuru. Ero ke noro pen tî waihkekn̂e yakentaw rma okwe. Ero wa tî kayaritomo pen waihkekn̂e. Ero yinhîrî kayaritomo me takî tî n̂ecir̂akn̂e noro Sakarias pen yemtaka hara. Ero wa tî xakn̂e Sarun.
11Miya rma tî nai Sakarias pen yehtoponho. Ahnoro rma nasî tmewreso karita yaw, Ixaw Yana Kayaritomon Komo Yehtoponho, kacho yaw.
12Ero ke Kporin komo mtapotacho yaw roro rma tak xakn̂e, Xeu pen ya kekn̂e ero yaw roro. On wara tî kekn̂e Kporin komo noro pen ya pahxa, Ixaw Yana komo kayaritomon me naxe amn̂e awepamthîrî komo, 4 me ehretawnomaxapu komo rma, kekn̂e tî. Yaaro kekn̂e ham. Ero wara rma tî xatken̂e noro yepamtho komo kayaritomo me. Ero wara tî xatken̂e.
Sarun Tak N̂ecir̂as Hara Ixaw Yana Kayaritomon Me
13Taa, 39 cimn̂ipu takî tî xakn̂e kayaritomo me Asarias yehtoponho, Xuta komo kayaritomon me ehtoponhîrî. Ero yimaw takî tî Sarun n̂ecir̂akn̂e kayaritomo me, Xabes mumuru. Cewn̂e nuun̂i makî tî xakn̂e kayaritomo me.
14Ero yimaw iito xakn̂e Menaen, Kaci mumuru. Noro takî tî cekn̂e Cihsa poi Samaria pona. Iito takî tî Sarun pen waihkekn̂e. Ero yinhîrî kayaritomo me takî tî n̂ecir̂akn̂e noro Sarun pen yemtaka hara.
15Nai rma tî Sarun pen yehtoponho, kayaritomo pen waihkan̂e komo yaan̂e me ehtoponhîrî meero. Ahnoro rma tî nai tmewreso karita yaw, Ixaw Yana Komo Kayaritomon Komo Yehtoponho, kacho yaw.
16Ero yinhîrî takî tî Cihsa poi cekn̂e Menaen Cipsa pona. Iitono komo waparî me tî cekn̂e, yîmîtwono komo waparî me marha. Taa, amna kayaritomon me mai ham, kahtorî ke yîwya so n̂examro pen waihkekn̂e ahnoro. Wooxam komo marha tî wetîhkekn̂e oko tarkem pen kom okwe. Ero wa tî xakn̂e noro okwe.
Menaen Tak N̂ecir̂as Hara Ixaw Yana Komo Kayaritomon Me
17Taa, on wara tî xakn̂e Menaen, Kaci mumuru, 39 cimn̂ipu tî xakn̂e kayaritomo me Asarias yehtoponho, Xuta komo kayaritomon me ehtoponhîrî, ero yimaw tî Menaen n̂ecir̂akn̂e Ixaw Yana kayaritomon me hara. 10 cimn̂ipu tî xakn̂e kayaritomo me. Samaria tî xakn̂e noro yewton.
18Kicicme tî noro n̂een̂akn̂e Kporin komo. Kicicme Xeroboaw N̂ebace pen yehtoponho yahsîpînkara tî xakn̂e okwe, Ixaw Yana komo panatanmekyakn̂e kicicitho poko, noro pen yehtoponho yahsîpînkara.
19Ero yinhîrî takî tî Puw mokyakn̂e Asiria pono komo kayaritomon. Ixaw Yana komo waparî me tî mokyakn̂e. Noro tko tî n̂epemekn̂e Menaen. Prata tî nîmyakn̂e yîwya 1.000 tarentu wicakî. Ero wa tî noro n̂epemekn̂e takronomachome n̂he, yukurumîkno me n̂he tak cehtome. Ero wa ehtome Puw n̂epemekn̂e.
20Ero ke Ixaw Yana komo ya takî tî prata nîmpekn̂e Menaen. Tupurantayem komo ya tî ero wa nîmpekn̂e. Ahnoro tîmcoko 50 sikru wicakî so, kekn̂e tî yîwya so. Ero takî tî nahsîyakn̂e Asiria pono komo kayaritomon ya tîmtome hara. Ero wicakî puranta yahsîche tîwya n̂etîramekn̂e hara Asiria pono komo kayaritomon. Ixaw Yana komo chew exihra takî tî xakn̂e.
21Taa, miya rma tî nai Menaen yehtoponho, ciino ritoponho yîwya. Ahnoro rma nasî tmewreso karita yaw, Ixaw Yana Kayaritomon Komo Yehtoponho, kacho yaw.
22Ero yinhîrî n̂epokarekn̂e takî tî Menaen pen tporin pen komo yakro. Ero yinhîrî yumumuthîrî takî tî xakn̂e kayaritomo me hara tîîm pen retawno me. Pekaias tî xakn̂e yumumuthîrî yosotî. Ero wa tî xakn̂e.
Pekaias Tak Nas Hara Ixaw Yana Kayaritomon Me
23Taa, on wara tî xakn̂e Pekaias, Menaen pen mumutho, 50 cimn̂ipu tî xakn̂e kayaritomo me Asarias yehtoponho, Xuta komo kayaritomon me ehtoponhîrî, ero yimaw takî tî Pekaias n̂ecir̂akn̂e Ixaw Yana komo kayaritomon me hara. Samaria tî xakn̂e noro yewton. 2 cimn̂ipu makî tî xakn̂e kayaritomo me.
24Kicicme tî noro n̂een̂akn̂e Kporin komo. Kicicme Xeroboaw N̂ebace pen yehtoponho yahsîpînkara tî xakn̂e okwe, Ixaw Yana komo tî panatanmekyakn̂e kicicitho poko, noro pen yehtoponho yahsîpînkara.
25Ero yimaw iito tî xakn̂e anarî hara, Peka tî osotî, Hemarias mumuru ha. Pekaias maywenî rma tî mîk xakn̂e, sowtatu yantoman̂e me ha. Pekaias waihkacho tko tî nîhtînoyakn̂e. Peka yakro tî xatken̂e 50 kîrkomo Xireace pono komo. Ero ke Pekaias pen tî waihkekn̂e Samaria po. Kayaritomo mîn yaw rma tî waihkekn̂e, mîîmo maxixin yaw. Ahkobe, Arie, n̂examro pen marha tî Peka nakronomekn̂e Pekaias waihkacho poko. Ero wa tî Pekaias pen waihkekn̂e. Ero yinhîrî kayaritomo me takî tî n̂ecir̂akn̂e noro hara Peka ha.
26Nai rma tî Pekaias pen yehtoponho, ahce wa so na ciino ritoponho yîwya. Ahnoro rma tko nasî tmewreso karita yaw, Ixaw Yana Kayaritomon Komo Yehtoponho, kacho yaw.
Peka Tak N̂ecir̂as Hara Ixaw Yana Kayaritomon Me
27Ero ke Peka makîrha takî tî xakn̂e kayaritomo me hara. On wara tî xakn̂e Asarias, Xuta komo kayaritomon ero yimaw, 52 cimn̂ipu tî xakn̂e kayaritomo me noro yehtoponho. Ero yimaw xa Ixaw Yana komo kayaritomon me tî n̂ecir̂akn̂e Peka hara, Hemarias mumuru ha. Samaria tî xakn̂e noro yewton. Ero yinhîrî takî tî 20 cimn̂ipu xakn̂e kayaritomo me.
28Kicicme marha tî noro n̂een̂akn̂e Kporin komo okwe. Xeroboaw N̂ebace yehtoponho yahsîpînkara tî xakn̂e okwe, Ixaw Yana komo panatanmekyakn̂e kicicitho poko, Noro pen yehtoponho yahsîpînkara tî xakn̂e.
29Kayaritomo me exitaw Peka, Cikrace-Pirese takî tî mokyakn̂e, Asiria pono komo kayaritomon. Ixaw Yana komo waparî me tî mokyakn̂e okwe. Ixon pono komo tî nahsîyakn̂e, Abew-Bece-Maaka pono komo, Xanoa pono komo, Ketes pono komo, Aso pono komo, Xireace pono komo, Karireia pono komo, ahnoro Nahtari yepamtho rowon pono komo, ero warai komo tî nahsîyakn̂e. N̂examro pen takî tî naar̂akn̂e tîrowon pona, Asiria pona. Ero wa tî aano n̂iir̂akn̂e okwe Cikrace-Pirese.
30Ero yinhîrî takî tî iito xakn̂e anarî hara, Oseias tî osotî. On wara tî xakn̂e noro, takrono komo yakro tî n̂esencekn̂e Peka waihkacho poko, Hemarias mumuru waihkacho poko. Ero ke takî tî Peka pen waihkekn̂e. Emtaka tak hara tî Oseias xakn̂e kayaritomo me. Ero yimaw tî Xotaw xakn̂e Xuta komo kayaritomon me, 20 cimn̂ipu tî xakn̂e kayaritomo me noro yehtoponho. Ero yimaw takî tî Ixaw Yana komo kayaritomon me n̂ecir̂akn̂e Oseias.
31Miya rma tî nai Peka pen yehtoponho, ahce wa so na ciino ritoponho yîwya. Ahnoro nasî tmewreso karita yaw, Ixaw Yana Kayaritomon Komo Yehtoponho, kacho yaw. Ero wa nasî.
Xotaw Tak Nas Hara Xuta Komo Kayaritomon Me
32Taa, on wara tî xakn̂e Xotaw hara, Usias pen mumutho ha, Peka tî xakn̂e Ixaw Yana kayaritomon me. 2 cimn̂ipu tî xakn̂e kayaritomo me ehtoponhîrî. Ero yimaw takî tî Xotaw n̂ecir̂akn̂e Xuta kayaritomon me hara.
3325 cimn̂ipu tî xakn̂e noro yewrutoponho kayaritomo me ecir̂ataw. 16 cimn̂ipu tî xakn̂e kayaritomo me. Xerusa tî xakn̂e yînocwan yosotî, Satoke yemsîrî ha.
34Kir̂wan̂he tî Xotaw n̂een̂akn̂e Kporin komo. Tîîm pen wara rma tî xakn̂e Usias pen wara.
35Îh po so rma tko tî tîmsom nakn̂iyatken̂e tookuthîrî komo pun, kotoporem marha. Taa, on wara tî xakn̂e Xotaw, Kporin komo mîn metatan tî n̂iir̂akn̂e anarî hara, îpî n̂ixan. Ero warai tî n̂iir̂akn̂e.
36Miya rma tî nai Xotaw yehtoponho, ahce wa so na ciino ritoponho yîwya. Ahnoro rma nasî tmewreso karita yaw, Xuta Kayaritomon Komo Yehtoponho, kacho yaw.
37Kayaritomo me exitaw Xotaw Xuta komo waparî takî tî n̂en̂epekn̂e Kporin komo. Hesin tî n̂en̂epekn̂e Siriu komo kayaritomon. Peka marha tî n̂en̂epekn̂e Ixaw Yana kayaritomon. N̂examro tî n̂en̂epekn̂e Kporin komo Xuta komo waparî me okwe.
38Ero yinhîrî takî tî n̂epokarekn̂e Xotaw tporin pen komo yakro. Okoputhîrî tî nahruyatken̂e tporin pen komo mîtwo. Tapi pen Yewtonthotho po tî nahruyatken̂e, tporin pen yewtontho po. Ero yinhîrî takî tî yumumuthîrî xakn̂e kayaritomo me noro pen retawno me hara. Akas tî xakn̂e yumumuthîrî yosotî. Ero wa tî xakn̂e.
Xuta Komo Kayaritomon Me Tak Nasî Akas

1Taa, Akas yehtoponho tan wekatîmyas hara, Xotaw pen mumutho yehtoponho. Peka tî xakn̂e Ixaw Yana kayaritomon me. 17 cimn̂ipu tî xakn̂e kayaritomo me noro yehtoponho, ero po takî tî Akas xakn̂e Xuta komo kayaritomon me hara.
220 cimn̂ipu tî xakn̂e Akas yewrutoponho kayaritomo me ecir̂ataw. 16 cimn̂ipu tî xakn̂e kayaritomo me. Xerusaren tî xakn̂e noro yewton. Kir̂wan̂he noro yenîhra tî xakn̂e Kporin komo. Tporin pen warahra tî xakn̂e, Tapi pen warahra.
3Ixaw Yana kayaritomon komo wara xa matko tî xakn̂e kica. Kanan pononho pen komo wara marha tî xakn̂e kica. Ixaw Yana komo ya waihkapekn̂e Kporin komo n̂examro pen wara rma tî xakn̂e. Tumumuthîrî pen meero tî nakn̂iyakn̂e okwe. Kicicitho me ro mak n̂examro yehtopo yaw roro rma xakn̂e okwe.
4Îh pona so marha tî tookuthîrî pun nakn̂iyakn̂e, kotoporem marha. Weewe yapomyaw so marha tî ero yipu nakn̂iyakn̂e, taakem yapomyaw so, mîn hak yapomyaw.
5Ero yimaw takî tî mokyatken̂e Hesin, Siriu komo kayaritomon. Peka yakro mokyatken̂e, Hemarias mumutho yakro. Ixaw Yana kayaritomon tî mîk xakn̂e Peka. Xerusaren pona tî mokyatken̂e iitono komo waparî me okwe. Ewto tî mamcetken̂e Akas pen yar̂machome. N̂ehn̂etken̂e tko tî ar̂mara rma tî xakn̂e.
6Ero yimaw marha tî Erace nahsîyakn̂e Hesin cewton me. Iitononhîrî komo tî n̂en̂epekn̂e Xuta yepamtho pen kom ha. Ero yinhîrî Erace pona takî tî n̂esekenmetken̂e Eton pono komo. Iito rma naxe oroto.
7Ero yimaw on wara takî tî xakn̂e Akas, tîmtapotarî yekatîmn̂e komo tî n̂en̂epekn̂e Cikrace-Pirese yaka, Asiria pono komo kayaritomon yaka. On wara kacho tî n̂ekatîmyatken̂e yîwya, Ai apa, awanton mak ow ha. Ero ke on wara cma re wîîkes awya, owaparî me mokyaxe okwe Siriu komo kayaritomon, Ixaw Yana kayaritomon marha. Ero ke cma re mîmokyasî amoro okurunpen̂e me, kacho tî n̂ekatîmyatken̂e yîwya.
8Ekatîmn̂e komo torî me prata tî nahsîyakn̂e Akas Kporin komo mîn yawnonho, ooru marha. Ero yipu marha tî nahsîyakn̂e kayaritomo mîn yawnonho. Ero yipu takî tî narpekn̂e Asiria pono komo kayaritomon yaka yîwya tîmsom me.
9Ero ke Akasî mtapotachonho takî tî n̂ewehcakn̂e Asiria pono kayaritomon. Tamasku pona tî cekn̂e iitono komo waparî me. Iitononhîrî komo tî naar̂akn̂e Kiri pona. Hesin pen tî waihkekn̂e. Ero wa tî xakn̂e Asiria pono komo kayaritomon.
10Ero yinhîrî takî tî Tamasku pona cekn̂e Akasî Cikrace-Pirese yenso. Iito cexitaw tîmsom yakn̂itopo tî n̂een̂akn̂e. Enîche karita yaka tî mewrekn̂e yukuknon, yukuknomacho marha. On wara ciiso nasî Tamasku pono tîmsom yakn̂itopo, kacho tî mewrekn̂e. Mewreche takî tî karita narpekn̂e Urias yaka, Kaan yaka cewomsom yaka.
11Ero ke ero yipu takî tî nakîhcekn̂e Urias, Akasî nmewretho yaw roro rma, Tamasku poi n̂ekpekn̂e karita ero yaw roro tî nakîhcekn̂e. Meye rma ka exitaw Akas Tamasku po rma nakîhcekn̂e.
12Ero yinhîrî Tamasku poi noro mokuche hara, tîmsom yakn̂itopo tî n̂een̂akn̂e. Ero yaka tî cekn̂e. Ero pona tî nakn̂iyakn̂e tîmsom komo.
13Ero pona tî tokuthîrî pun nakn̂iyakn̂e takn̂itîkaxmu me cehsom, puruma marha tî nakn̂iyakn̂e hara tîmsom. Ero pona marha tî nukmamyakn̂e wooku tînîmrî hara. Tokuthîrî kamxukutho ke marha tî caramekn̂e, Aaxe xa wasî, kacho me tîmsom kamxukutho.
14Kporin komo ya tîmsom yakn̂itopo marha tî n̂ekpekn̂e bronse ciixapu. Mehxa tî xakn̂e Kaan mîn, xehxa n̂he tî xakn̂e yaxan, tîmsom yakn̂itopo. Iyotawnonhîrî tî mîn n̂ekpekn̂e Kporin komo mîn potawnonho. Mehxa tî n̂iir̂akn̂e tînakîtothîrî yawxari rma nohce n̂ixa.
15Ero wa cirpoche on wara tî kekn̂e Akas Urias ya, On wara cirko yaxan, tîmsom yakn̂itopo, porin ha, ero pona akn̂iko pahxaxa ro takn̂itîkaxmu, kokon̂i tîmsom marha puruma. Kayaritomo nîmrî marha akn̂iko iina oyok pun, puruma marha. Xuta komo yokutho pun marha akn̂iko takn̂itîkaxmu me cehsom, puruma, wooku marha tîmsom kom ha. Ero yipu ahnoro akn̂iko porin pona. Takn̂isom kamxukutho ke marha caramakî ahce na me tîmsom kamxukutho. Ero wa cirko an̂irithîrî, porin ha. Owî reha bronse ciixapu pona wakn̂iyasî Kporin komo ya tîmsom yîmtapotarî yenta xe oyexitaw mak, kekn̂e tî. Ero wa tî kekn̂e Akas Urias ya.
16Ero ke ero wara rma tî tîmsom yakn̂itopo n̂iir̂akn̂e Urias, Kaan yaka cewomsom, Akasî mtapotachonho yaw roro rma.
17Ero yimaw marha tî on wara xakn̂e Akas, tîmsom pokono komo yesemokacho yapon tî nawickekn̂e. Esemokacho mko marha tî narpekn̂e ero pononho mko. Tuuna yen marha tî n̂enîhcekn̂e porin hara, paaka warai mkawnonho, bronse ciixapu mkawnonho ha. Toh pona makî tî n̂iir̂akn̂e tmemehsem pona.
18Iito marha tî xakn̂e mîîmo roona warai, sabatu po esenmecho kom ha. Ero pen takî tî n̂ixkekn̂e Akas. Iito marha tî xakn̂e Kporin komo mîn yaka ewomtopo, kayaritomo komo yewomtopo ro. Ero marha tî nahruyakn̂e Akas. Asiria pono komo kayaritomon yanme rma tî nahruyakn̂e.
19Miya rma tî nai Akas yehtoponho, ahce wa so na ehtoponhîrî. Ahnoro nasî tmewreso karita yaw, Xuta Yepamtho Kayaritomon Komo Yehtoponho, kacho yaw.
20Ero yinhîrî nîwînîkyakn̂e takî tî Akas tporin pen komo yakro. Okoputhîrî tî nahruyatken̂e tporin pen komo yocho mîtwo, Tapi pen Yewtontho po. Ero yinhîrî yumumuthîrî takî tî xakn̂e kayaritomo me noro pen retawno me hara. Esekias tî xakn̂e yumumuthîrî yosotî. Noro tî xakn̂e kayaritomo me hara. Ero wa tî xakn̂e.
Oseias Tak Nasî Ixaw Yana Kayaritomon Me Hara

1Ero yinhîrî takî tî Ixaw Yana komo kayaritomon me tak xakn̂e Oseias hara, Era pen mumutho. 12 cimn̂ipu tî xakn̂e Akas yehtoponho Xuta komo kayaritomon me, ero yimaw takî tî Oseias xakn̂e kayaritomo me. Samaria tî xakn̂e noro yewton. 9 cimn̂ipu makî tî xakn̂e kayaritomo me.
2Kicicme rma tî re noro n̂een̂akn̂e Kporin komo, anarî komo warahra ha tko, Ixaw Yana kayaritomon pen komo warahra. Ero wa tî xakn̂e Oseias.
3Ero yinhîrî Sawmanese takî tî mokyakn̂e cepeman̂e me tak Oseias ciiso. Asiria pono komo kayaritomon mîk xakn̂e Sawmanese. Ero ke noro yepeman̂e me roro tî ka xakn̂e Oseias. Sawmanese purantan tî nîmyakn̂e roro okwe.
4Ero yinhîrî takî tî on wara xakn̂e Oseias, tîmtapotarî yekatîmn̂e komo tî n̂en̂epekn̂e Exipsiu komo kayaritomon yaka, Soo yaka. Sawmanese purantan tîmîhra takî tî xakn̂e, yîwya ka nîmyakn̂e roro yicimn̂ipuntaxera ero yipu takî tî tîmîhra xakn̂e. Ero wa Oseias ya tanwecho tî n̂encekn̂e Sawmanese. Ero ke Oseias pen tî nahruyakn̂e ahruno ritopo ro yaka. Ero wa tî Oseias pen n̂iir̂akn̂e Sawmanese.
Ixaw Yana Pen Komo Naar̂axe Asiria Pono Komo Kayaritomon
5On wara tî xakn̂e Asiria pono komo kayaritomon Ixaw Yana komo poko, n̂examro pen waparî me takî tî mokyakn̂e. Yîrowonthîrî komo poko hakî tî cekn̂e ewto pono komo waparî me, mîn hak pono komo waparî me. Ero yinhîrî takî tî Samaria panaka mokyakn̂e. Ewto tî mamcetken̂e noro sowtatun komo pahkî. 3 cimn̂ipu tî iitono pen komo mamcetken̂e.
6Ero yinhîrî 9 cimn̂ipu takî tî xakn̂e kayaritomo me Oseias yehtoponho, ero yimaw takî tî Samaria pono komo nahsîyakn̂e Sawmanese. Ahsîxapu komo tî naar̂akn̂e miya Asiria pona. Ara pona takî tî n̂ekenmekn̂e hara. Kosan pona marha tî n̂ekenmekn̂e, Abo yewku yecihtawno pona. Metu komo yewton pona marha tî n̂ekenmekn̂e. Ero wa tî Ixaw Yana komo naar̂akn̂e anana ekenmaxi.
7Ero wa tî n̂esemetanmekyatken̂e Ixaw Yana komo kicicme roro cexirî ke so Kporin komo poko, ponaro cehtopo komo poko rma. Pahxa Exitu poi cma re n̂examro n̂ekyakn̂e. Paraw yantonînho komo mîkyam xatken̂e. Kporin komo tko tî naar̂akn̂e n̂examro pen yemetanmekîra tak ehtome Exitu pono komo kayaritomon. Kicicme rma tko tî xatken̂e. Anarî ro komo ponaro tî xatken̂e kica Ixaw Yana komo.
8Anarî yana komo panatanmetopo marha tî n̂ewehcatken̂e. Kanan pononho komo nar̂mapekn̂e Kporin komo Ixaw Yana komo ya, n̂examro panatanmetopo rma tî n̂ewehcatken̂e kica. Ixaw Yana kayaritomon penî mtapotachonho marha tî n̂ewehcatken̂e okwe, panatanmekno ritoponho yîwya so ha.
9Kicicme tî xatken̂e Kporin komo poko, ponaro cehtopo komo poko. En̂epa me makî tî xatken̂e ero wara. Tîmsom yakn̂itopo tî n̂iir̂atken̂e cewton komo pona so. Anarimaw so kawno n̂iir̂atken̂e mîîmo waapa mokrî yentopo. Iina so tî tîmsom yakn̂itopo n̂iir̂atken̂e. Ewto imo pona so marha tî n̂iir̂atken̂e twacayem pona so. Iina so tî n̂iir̂atken̂e tîmsom yakn̂itopo.
10Kawno marha tî n̂iir̂atken̂e toopu mko, ponaro cehtopo komo yakro tîmtapotacho komo me. Ero yipu tî n̂iir̂atken̂e îh pona so miyan pona so rma. Iina so marha n̂iir̂atken̂e weewe, mîk hak warai me ciixaputho mko. Weewe yapomyaka so marha tî n̂iir̂atken̂e ahnoro, taakem yapomyaka so.
11Iina so marha tî kotoporem nakn̂iyatken̂e kica îh pona so. Ero wa tî ka xatken̂e anarî yana komo, Ixaw Yana komo ya Kporin komo nwaihkapotho pen kom ha. N̂examro pen yehtoponho yaw roro rma tî xatken̂e Ixaw Yana kom hara kica. Kicicitho poko ro makî tî xatken̂e. Ero wa cehtopo komo ke Kporin komo nîrwonmekyatken̂e okwe.
12Ciixaputho mamakan me tî nutupenwatken̂e. Ero yipu pokohra ro mak men ehcoko, kekn̂e cma re Kporin komo yîwya so. Wara rma ero yipu poko rma tî xatken̂e kica.
13Tpoko weronomano rin̂e komo rma re n̂en̂epekn̂e Kporin komo Ixaw Yana komo yîtwermaxi, Xuta komo yîtwermaxi marha. Tîn̂enporî yenîn̂e ro komo marha n̂en̂epekn̂e yîhyaka. Yaake tî n̂en̂epekn̂e. On wara tî ketken̂e n̂examro yîwya so, Kicicme awehtoponhîrî komo tak men ahsîpînkacoko. Owya apanatanmetopo komo mak tak ewetîcoko. Aporin pen komo panatanmekyakn̂e miyan poko rma. Ahyaka so marha wen̂epekn̂e oyanton komo, aweronoman̂e kom ha. N̂examro ya apanatanmetopo ewetîcoko, kesî Kporin komo awya so, kekn̂e cma re yîn̂en̂epethîrî komo yîwya so.
14Panahra ro makî tî xatken̂e okwe. Tîpîmîyewaxkem wara xatken̂e kica tporin pen komo wara rma kica. N̂examro pen marha tî Kporin komo pona enîhra xatken̂e okwe.
15Yîwya tpanatanmetopo komo tî nanwekyatken̂e kica. N̂examro porin pen komo yakro cma tî re nîmtapowakn̂e Kporin komo. Kakronomexe so oyewehcataw awya so, kachonho tî nanwekyatken̂e. Weronomano marha tî n̂iir̂akn̂e panaretopo komo poko. Yîmtapotachonhîrî tko tî nanwekyatken̂e. Mîn hak warai me enporixaputho poko makî tî xatken̂e kica. Ixaw Yana komo rowon yemyatwo tî xatken̂e mîk hak rowon pono komo, n̂examro yehtopo tî nukukmetken̂e kica. Mîk hak rowon pono komo yehtopo yukukmara ro mak men ehcoko, kekn̂e rma re Kporin komo yîwya so. Wara rma noro yipu komo yehtopo komo nukukmetken̂e rma kica.
16Kporin komo Kaan ya tpanatanmetopo komo nahsîpînketîketken̂e kica. Paaka xîkrî warai tî n̂iir̂atken̂e asakî, ooru ha. Mîk hak warai mko marha n̂iir̂atken̂e ponaro cehtopo komo me. Kah yawno mko poko marha tî nahwowatken̂e miyan poko rma. Baaw poko marha tî xatken̂e kica.
17Tîmxîkîthîrî pen komo marha ciki tî nakn̂iyatken̂e okwe. Ero wa tumumuthîrî pen komo n̂iir̂atken̂e, cemsîthîrî pen komo marha okwe. Erem poko marha tî xatken̂e kica. Pahxarono marha tî re n̂ekatîmyatken̂e cehtopo komo. Kicicitho ya makî tî n̂etîmyatken̂e epethîrî pona etîmxapu wara. Kporin komo n̂enîrî mexan mera ro mak xatken̂e, yîrwonmekn̂e me mak xatken̂e okwe.
18Ero ke nîrwonakn̂e xa takî tî Kporin komo Ixaw Yana komo poko. Tîn̂enîrî mera takî tî n̂en̂epekn̂e miya anarî komo rowon pona. Exihra takî tî xatken̂e Ixaw Yana komo Kanan po. Xuta komo makî tî ka xatken̂e iito rma ero po.
19Xuta komo meero tko tî Kporin komo Kaan ya tpanatanmetopo komo yewetîra xatken̂e okwe. Ixaw Yana komo yehtopo yaw roro xa matko tî xatken̂e, Tpanatanmetopo ro komo n̂ewehcatken̂e Ixaw Yana komo, ero yipu marha n̂ewehcatken̂e Xuta komo marha okwe.
20Ero ke Ixaw pen yepamtho komo ahnoro takî tî nahsîpînkekn̂e Kporin komo. Nahwokamexpekn̂ e ro mak okwe. Anarî yana komo ya takî tî n̂emetanmekpekn̂e. Emyawnonhîrî pen komo tî n̂examro naar̂atken̂e, ewtonthîrî komo nakn̂iyatken̂e, n̂emetanmekyatken̂e ro mak okwe. Ero wa tî Ixaw Yana pen komo n̂iir̂akn̂e Kporin komo tîn̂enîrî me exihra cehso ro okwe.
21Ixaw Yana komo yarixkan̂e wara tî xakn̂e Kporin komo. Tapi pen yepamtho pîn maywen me takî tî n̂examro n̂iir̂akn̂e. Ero ke Xeroboaw N̂ebace takî tî n̂iir̂atken̂e tîkayaritomon komo me. Noro tko tî Ixaw Yana komo panatanmekyakn̂e anarî ro poko yukurumîkno me. Ero ke Kporin komo pokohra tak xatken̂e. Ero ke kicicme ro makî tî xatken̂e n̂examro noro pen yanme, Xeroboaw pen yanme.
22Kicicme noro pen yehtoponho yaw roro rma tî n̂ehtîketken̂e Ixaw Yana komo miya roro. Ero yipu yahsîpînkara ro makî tî xatken̂e okwe.
23Ero ke Ixaw Yana pen komo takî tî n̂en̂epekn̂e Kporin komo mooxe tîn̂enîrî mera tak ehtome so. Tpoko weronomano rin̂e pen komo ya kekn̂e pahxa ka ero wara rma takî tî n̂iir̂akn̂e. Ero ke tîrowonthîrî po exihra takî tî xatken̂e Ixaw Yana komo. Asiria pono komo rowon pona tî narpekn̂e okwe. Iito rma naxe oroto okwe. Ero wa naxe.
Anarî Yana Komo N̂ekyaxe Asiria Pono Komo Kayaritomon Ixaw Yana Komo Yekenho Pona
24Ero yinhîrî takî tî on wara xakn̂e Asiria pono kayaritomon, anarî ewto pononho komo tî n̂ekpekn̂e hara Samaria pononho komo yewtontho pona ekenmachome so. Babiron̂a pononho komo, Kuta pononho komo, Apa pononho komo, Amace pononho komo, Sepahpain pononho komo, noro yipu komo tî n̂ekpekn̂e Ixaw Yana komo yekenho yakan me so. Tmokuche so Samaria pono komo yewtontho mko takî tî nahsîyatken̂e. Cewtonî ro komo me tî n̂iir̂atken̂e.
25Taa, yihcirî me ka Ixaw Yana komo yewtontho pona mohxapunhîrî komo rma Kporin komo ponarora ro makî tî xatken̂e. Ero ke Noro rma takî tî reaw n̂en̂epekn̂e yîcheka so eskan̂e komo me oko. Ero ke anarî pen komo tî waihyatken̂e okwe.
26Ero ke Asiria pono komo kayaritomon ya takî tî n̂ekatîmyatken̂e Samaria pona mohxapu komo. On wara tî ketken̂e yîwya, Apa, on wara amna nai, Samaria pona anarîthîrî komo, iina an̂ekenmathîrî kom ha. Camkî amna nasî ponaro iitono komo yehtopo ro poko. Yîwya panatanmekno ritopo poko camkî nas amna okwe. Ero ke reaw tak tî Noro n̂en̂epe amna cheka amna poyinonho pen waihkaxi okwe. Ero wa tî amna waihke ponaro iitononhîrî komo yehtopo, tîwya panatanmekno ritopo yentara exirî ke amna okwe, ketken̂e tî yîwya.
27Ero yipu yentache on wara tî kekn̂e Asiria pono kayaritomon, Taa, en̂exa aaxapunhîrî tak en̂epecoko iina hara iitono ya tîmsom tîmn̂e ro. Iitono ro me tope iitono komo panatanmekn̂e me cehtome. On wara xa ehcoko tantono ro poko, ponaro amna yehtopo ro poko, kan̂e me n̂expe yîhcamhokano rin̂e me, kekn̂e tî.
28Ero ke mokyakn̂e hara iitononhîrî Kaan ya tîmsom pokononho, Samaria poi aaxapunhîrî. Betew pona tî n̂esekenmekn̂e. On wara xa ehcoko Kporin komo ponaro awehtome so, kekn̂e takî tî noro iitono komo ya. Ero wa tî yîhcamhokano tak n̂iir̂akn̂e.
29On wara tko tî xatken̂e mîk hak rowon pononho komo, Samaria pona aaxapu komo, ponaro cehtopo ro komo rma tî n̂enpor̂atken̂e. Ero wa tî n̂enpor̂atken̂e cewtonî ro komo po so. Mîîmo yaka so tî ero yipu mko n̂iir̂atken̂e, îh pono yaka so. Pahxa Samaritanu komo n̂iir̂atken̂e poko cehtopo komo mînî mko, ero yaka rma takî tî tîn̂enporithîrî komo n̂iir̂atken̂e cewton me ahsîxapu pona so.
30On wara tî xatken̂e Samaria pona ehxapu komo, ponaro cehtopo komo rma tî n̂enpor̂atken̂e. Sukoci-Benoce tî n̂enpor̂atken̂e Babiron̂a pononho komo, N̂ehkaw tî n̂enpor̂atken̂e Kuta pononho komo, Asima tî n̂enpor̂atken̂e Amace pononho komo,
31Nibasi tî n̂enpor̂atken̂e Apew komo, Tahtake marha tî n̂enpor̂atken̂e n̂examro rma. On wara tî xatken̂e Sepahpain pononho komo, tîmxîkîthîrî pen komo tî nakn̂iyatken̂e okwe Atamereke ya tîmsom me, Anamereke ya tîmsom me marha. Ponaro xatken̂e pahxa cewtonthîrî po noro yipu ponaro rma tî xatken̂e Samaria pona aaxapu me exitaw hara okwe.
32Ero wa tî xatken̂e iitono komo, Samaria pono komo, Kporin komo poko meero tî twerî xatken̂e. Anarmerpan warai komo rma tko tî n̂iir̂atken̂e tîmsom pokono me, îh po tîmsom pokono me ha. Iina so tî ponaro cehtopo komo ya tîmsom nakn̂iyatken̂e tokuthîrî pun, kotoporem marha.
33Kporin komo poko rma tî re twerî xatken̂e. Tîwyanî ro komo poko rma tko tî xatken̂e, ponaro cehtopo komo poko. Tpoyinonhîrî komo yehtopo yaw roro rma xatken̂e, yîchei so n̂esekyatken̂e n̂examro yehtopo yaw roro ha.
34Oroto rma tî cehtoponhîrî komo yaw roro rma natu. Kporin komo ponaro xa exihra nat okwe. Kporin komo ya kpanatanmetopo yewetîra nat okwe. Xako yepamtho komo panatanmekyakn̂e, Ixaw me tak n̂osohcekn̂e noro yepamtho kom ha, yîmtapotachonhîrî yewetîra tko nat okwe.
35Ixaw Yana komo yakro tî nîmtapowakn̂e Kporin komo cewetîtopo poko. On wara tî kekn̂e yîwya so, Ponaro anarî komo yehtopo ponarora ro mak men ehcoko. Noro yipu komo mamakan me yutupentara ehcoko, pokohra ro mak ehcoko. Yîwya so tîmsom tîmîhra marha ehcoko.
36Aporin komo ponaro xa ehcoko. Noro xa awekyatken̂e so Exitu poi. Kar̂pe cehtopo xa n̂enpekn̂e awowrî komo poko. Apoyankaxapu wara xakn̂e awekrî komo poko, Noro ponaro mak ehcoko, Oporinî ro Amoro, kacoko Noro ya mak. Noro ya mak tîmcoko anîmrî komo.
37Apanatanmetopo komo tî mewrekn̂e an̂enîrî komo me ero men ewetîcoko miya roro mak etowîn me ro mak. Ponaro anarî komo yehtopo ponarora ro mak ehcoko, mîk hak warai me enporixaputho ponarora.
38Awakro so kîmtapowakn̂e oyewetîn̂e me awehtopo komo poko, ero wa kacho yîhcamnopîra men ehcoko. Anarî ponarora ro mak men ehcoko mîk hak warai me enporixapu komo ponarora.
39Aporin komo Kaan ponaro mak men ehcoko. Noro xa akurunpexe so awaikara ro mak ehtome aaxatî pîn komo, kekn̂e tî. Ero wa tî kekn̂e Kporin komo Ixaw Yana komo ya pahxa rma.
40Yîmtapotarî tko tî ewetîra xatken̂e iina ehxapu komo. Pahxa xatken̂e ponaro cehtopo komo poko ero wara rma tî xatken̂e Samaria pona tmokuche so hara.
41Ero wa tî xatken̂e iina ehxapu komo, mîk hak rowon pono komo, Kporin komo poko rma tî re xatken̂e twerî. Mîk hak warai me cin̂irithîrî komo poko rma tko tî xatken̂e. Ero wara rma naxe yîmxîkîthîrî komo oroto, miya roro epamthîrî komo marha. Tporin pen komo yehtoponho yaw roro rma naxe okwe. Ero wara naxe.
Xuta Komo Kayaritomon Me Nasî Esekias
18
1Taa, Esekias yehtoponho tan wekatîmyas hara awya so, Akas pen mumutho yehtoponho ha. Osorwaw cimn̂ipu tî xakn̂e kayaritomo me Oseias yehtoponho, Ixaw Yana komo kayaritomon me ehtoponhîrî. Ero yimaw takî tî Xuta komo kayaritomon me tak xakn̂e Esekias hara, Akas pen mumutho ha.
225 cimn̂ipu tî xakn̂e noro yewrutoponho kayaritomo me ecir̂ataw. 29 cimn̂ipu tî xakn̂e kayaritomo me. Xerusaren tî xakn̂e noro yewton. Abi tî xakn̂e yînocwan yosotî. Sakarias yemsîrî tî mîk xakn̂e yînocwan.
3Kir̂wan̂he tî Esekias n̂een̂akn̂e Kporin komo. Tporin pen wara rma xa tî xakn̂e Tapi pen wara.
4Mîk hak ya tîmsom yakn̂itopo tî n̂ixkapekn̂e îh pono mko. Toopu marha nakuhr̂apekn̂e piiri ciixapu mko. Weewe mko marha tî xakn̂e, Ixaw Yana komo n̂iritho. Mîk hak warai me ciixaputho tî mîn xakn̂e. Ero yipu mko takî tî namapekn̂e kra noro, Esekias. Okoyi warai marha tî iito rma ka xakn̂e bronse ciixapu, Moises pen n̂iritho rma. Kotoporem tî nakn̂iyatken̂e roro Ixaw Yana komo kica erotho ya tîmsom me ha tî re. Ero takî tî nakuhr̂apopekn̂e Esekias. Bronsetho mak mîn, kekn̂e tî ero poko.
5Kporin komo pona xa tî n̂een̂akn̂e okre Esekias, ponaro Ixaw Yana komo yehtopo pona. Anarî exihra takî tî xakn̂e Xuta yepamtho kayaritomon noro warai, Kaan pona en̂in̂e xa. Pahxan pen komo marha exihra xakn̂e noro warai, Kaan pona enîn̂e xa.
6Kporin komo poko n̂etahsîtîkekn̂e ro mak tî etowîn me. Kpanatanmetopo tî n̂ewehcakn̂e roro, Moises ya Kporin komo n̂ekatîmyakn̂e ero.
7Ero ke Kporin komo tî xakn̂e akronoman̂e me. Ahce na poko exitaw ehn̂ara ro makî tî xakn̂e. Asiria pono komo kayaritomon takî tî nanwekyakn̂e Esekias. Epeman̂e me exihra ro mak takî tî xakn̂e.
8Piristew komo marha tî nar̂mekn̂e, Kasa pona rorono komo tî xatken̂e noro yewetîn̂e me. Yîmînthîrî komo tî marha nahsîyakn̂e waapa komo yentoponho yîwya so. Ewtonthîrî komo marha tî nahsîyakn̂e twacayemu mko meero.
9Ero yinhîrî takî tî Sawmanese mokyakn̂e Samaria pono komo waparî me, Asiria pono komo kayaritomon ha. Ero wa tî mokyakn̂e 4 cimn̂ipu exitaw kayaritomo me Esekias yehtoponho. 7 cimn̂ipu xakn̂e Ixaw Yana kayaritomon me Oseias yehtoponho, Era mumuru yehtoponho ha. Ero yimaw takî tî Samaria mamcetken̂e Sawmanese sowtatun komo. Pahkî tî mamcetken̂e.
10Osorwaw cimn̂ipu tî xatken̂e Samaria mamtorî poko. Ero yinhîrî takî tî ewto nahsîyatken̂e. 9 cimn̂ipu tî xakn̂e kayaritomo me Oseias yehtoponho, Ixaw Yana kayaritomon me ehtoponhîrî. 6 cimn̂ipu tî xakn̂e kayaritomo me Esekias yehtoponho. Ero yimaw tî Samaria pono komo nahsîyakn̂e Asiria pono komo kayaritomon.
11Ero yinhîrî takî tî Ixaw Yana pen komo naar̂akn̂e Asiria pono komo kayaritomon tîrowon pona. Ara pona tî n̂examro pen n̂ekenmekn̂e, Abo pona marha tî n̂ekenmekn̂e, Kosan yewku yecihtawno pona. Metu komo yewton pona so marha tî n̂ekenmekn̂e.
12Ero wa tî n̂esemetanmekyatken̂e Ixaw Yana pen komo Kporin komo yewetîra cexirî ke so okwe. Ow men ewetîcoko awakronomachome so owya, kachonho nanwekyatken̂e kica. Yîmtapotachonhîrî yewetîra ro mak xatken̂e, Moises pen ya n̂ekatîmyakn̂e tantonînhîrî pen ya, ero. Panahra ro makî tî xatken̂e. Ewetîra ro makî tî xatken̂e, ero ke n̂esemetanmetîketken̂e ro makî. Ero wa tî xatken̂e Ixaw Yana komo okwe.
13Ero yinhîrî takî tî 14 cimn̂ipu xakn̂e kayaritomo me Esekias yehtoponho. Ero yimaw takî tî mokyakn̂e Senakeribe, Asiria pono kayaritomon. Xuta komo waparî me tî mokyakn̂e okwe. N̂examro yewtontho komo tî nahsîtîkekn̂e ahnoro twacayem kom ha.
14Ero yimaw tak tî on wara xakn̂e Esekias, tîmtapotarî yekatîmn̂e komo takî tî n̂en̂epekn̂e Asiria pono komo kayaritomon yaka. Rakis po tî xakn̂e Asiria pono kayaritomon ero yimaw. On wara kacho tî n̂ekatîmyakn̂e yîwya, Ai Apa, kicicme wehxe ham kica. Owaparî me cma re mokuhra masî. Atî wicakî na awepethîrî xe awexitaw kasko mak owya. Ero wicakî tak wîmyas awya, kekn̂e tî yîwya. Ero ke on wara tî kekn̂e Asiria pono kayaritomon, Taa, prata xe wasî 300 tarentu wicakî. Ooru xe marha wasî 30 tarentu wicakî, kekn̂e tî. Ero wa kacho tî n̂ekatîmyakn̂e Esekias ya.
15Ero ke prata takî tî narpekn̂e Esekias Asiria pono komo kayaritomon yaka. Kporin komo mîn yawnonho tî nîmtîkekn̂e yîwya, kayaritomo mîn yawnonho marha tî nîmtîkekn̂e yîwya puranta, yîmtotopo yawnonho ha.
16On wara marha tî xakn̂e Esekias, ooru takî tî nowyakn̂e Kporin komo mîn metatanî mkarinonho. Mapata imo mkarinonho marha tî nowyakn̂e. Yîn̂irithîrî rma mîn xakn̂e, yîmkarino me yîn̂irithîrî ha. Ero yipu rma tî nowyakn̂e Asiria pono kayaritomon yaka arpotome. Ero wa tî prata narpekn̂e, ooru marha.
Esekias Nîwîrîyakexe Ro Mak Asiria Pono Kayaritomon Maywen Komo
17Ero yinhîrî on wara takî tî xakn̂e Asiria pono komo kayaritomon, tmaywen komo takî tî n̂en̂epekn̂e Xerusaren pona. Tahtan, Habe Saris, Habsake, ero wicakî tî n̂en̂epekn̂e iina. Sowtatu pen marha tî n̂en̂epekn̂e akro so mer̂pono pîn. Esekias yaka tî n̂examro n̂en̂epekn̂e. Ero ke Xerusaren pona tî cetken̂e, ewto panaka makî tî. Tuuna totopo mîtwo tî n̂ecececetken̂e n̂ikitho kwawnonho totopo mîtwo, yaasîno kwawnonho totopo mîtwo ha. Poono korokan̂e komo woskaran yesamarî yakumyawno mîn tuuna totopo. Iina tî n̂ecececetken̂e Asiria poono komo.
18En̂exa rma tî nîmtapowatken̂e. On wara ketken̂e, Ai, kayaritomo yakro tîmtapota xe nas amna Esekias yakro, ketken̂e tî. Kar̂pe tî ketken̂e. Ero ke Esekias maywen komo takî tî cetken̂e yîhyaka so. Eriakin, Iwkias mumuru mîk, kayaritomo mîn yenîn̂e mumuru, Sebna, kayaritomo karitan mewren̂e mîk, Xoa, Asape mumuru mîk, kayaritomo yehtoponho mewren̂e mîk hara, n̂examro tî cetken̂e yîhyaka so yîmtapotarî komo yentaxi.
19N̂examro yenîche on wara tî kekn̂e Habsake yîwya, Ai, on wara kacoko Esekias ya, On wara tî nîîke kayaritomo yukurumîkno xa, Asiria pono komo kayaritomon ha, Onok pona xa meen̂atu akurunpen̂e komo me?
20On wara mîîkexe ha re, Takîhso nas amna, kar̂pe marha nas amna, amna waparî komo yopono me, mîîkexe cma ha re. Tohnaw mak mîmtapowatu ero wara. Onok pona xa meen̂atu oyanwetome awya so?
21On wara na matu, Exitu pono komo kayaritomon pona na meen̂atu. Tuuwa waraitho mak mîk kica, etatukmaxaputho warai mak. Noro yipu pona kecececetaw n̂etaxikwesî mak kica, kamoyatpesî marha oko. Erotho warai xa mîk Exitu pono komo kayaritomon tpona enîn̂e komo poko.
22Anarimaw on wara na mîîket owya, Kporin komo pona xa amna n̂een̂asî ponaro amna yehtopo ro pona. Noro ya tîmsom yakn̂itoponho rma tko Esekias n̂ixkekn̂e, îh pononho, ahtononho ha na. On wara tî nîîkai awya so, On mîtwo xa mak Kporin komo poko ahwotatamcoko, tîmsom yakn̂itopo mîtwo, Xerusaren pono mîtwo, nîîkai tî Xuta pono komo ya, Xerusaren pono komo ya marha.
23Ero ke on wara men wîîkes awya so, puranta tîmcoko okayaritomon ya, Yaaro xa tan amna kesî, kacho ha. Ero yinhîrî awan̂e komo tak wekpesî ahyaka so kawaru, 2.000 wekpesî. Exihra katî nat ahyaw so ero wicakno mkaw tîtosom komo.
24Ahce wa thakwa ma re amna men̂epetu? Cewn̂e mak na mokya okayaritomon maywen, sowtatu yantoman̂e, yaana pîntho me cehsomu mak na mokya. Noro yipu rma mokyataw en̂epera thakwa maxe okwe. Tohnaw men Exitu pono komo kayaritomon pona meen̂atu tarara yawno komo yen̂epetome akurunpen̂e me, kawaru mkaw tîtosom komo yen̂epetome me marha.
25Kporin komo yanmera katî kmokye awaparî komo me awya so? On wara xa matko kekn̂e Kporin komo rma owya, Xuta rowon pono komo waparî me etoko. Iitono komo waihkatîkata, kekn̂e xa owya, nîîke tî Asiriu komo kayaritomon, kekn̂e tî Habsake. Ero wa tî kekn̂e Esekias maywen komo ya.
26Ero yinhîrî on wara takî tî ketken̂e n̂examro Habsake ya, Eriakin, Sebna, Xoa, ero warai komo tî ketken̂e, Ai, Siriu komo mtapotarî yaro cma re mîmtapowas amna yakro. N̂examro mtapotarî yentan̂e rma amna. Ebrew yaro cma re yîmtapotara masî moxam n̂entarî me, waaca pono komo n̂entarî me, ketken̂e tî yîwya.
27On wara tko tî n̂eyukyakn̂e Habsake, Akayaritomon komo yaka mak ma re oyen̂epekn̂e okayaritomon, ahyaka so mak ha? Awya so mak ma re wekatîmya yîmtapotarî? Pîra, waaca pono komo n̂entarî meero tî wekatîmya yîmtapotarî. N̂examro meero nahyaxe twetîthîrî komo amn̂e, tuxkuthîrî komo marha n̂eer̂axe. Ero wa naxe awakro so rma. Ero ke yîwya so kaxi meero oyen̂epei kayaritomo, kekn̂e tî.
28Ero yinhîrî takî tî kar̂pe xa kekn̂e Habsake, Ebrew mtapotarî yaro rma tî kekn̂e. Ai, kekn̂e tî, Asiriu komo kayaritomonî mtapotarî tan wekatîmyas awya so, yukurumîkno mtapotarî xa.
29On wara tî nîîke noro, okayaritomon, Tohnaw men nîmtapowasî Esekias okwe. Ero ke yîmtapotarî kr̂a entara ehcoko. Akurunpera so nasî noro. Ero ke Asiriu pono komo nar̂marî me thakwa maxe okwe.
30Tohnaw men nîmtapowasî Esekias Kporin komo poko awakro so, Noro pona entopo poko. On wara na nîîke awya so, Kporin komo xa kukurunpexe so. On ewto pono komo ar̂mara ro mak nasî Asiriu komo kayaritomon ha, nîîke na. Yîmtapotarî ewetîra ro mak men ehcoko.
31Esekiasî mtapotarî entara ro mak ehcoko. On wara tko kesî Asiriu komo kayaritomon, Puranta tîmcoko owya, Awewecasî tak amna, kacho ha. Ero yinhîrî tak awewton komo poi epatakacoko ohyaka. Ero yinhîrî iito rma ka maxe awewton komo po rma. Anatîrî komo yeperîrî yukun meeraxe uupa yukun, piiku yeperîrî marha mahyaxe. Atunarî ro komo marha meer̂axe. Ero wara ka maxe.
32Ero yinhîrî tak kmokyasî oona awaso so anarî pona. On warai rma mîn roowo, pona kaar̂axe so, ero. Puruma yewtî mîn, uupa yewtî marha. Ero ke turke xa maxe iito, twokye marha maxe okre. Iito marha nasî oripa yepu, ween marha. Ero yipu pona kaar̂axe so waipîra awehtome so. Kar̂pe xa matko maxe iito okre. Esekias mtapotarî tko entara ehcoko, Kporin komo xa kukurunpexe so, kacho yîwya.
33Mîk hak rowon pono komo waihkan̂enho tko mîkyam Asiriu kayaritomon komo. Naxe rma re ponaro n̂examro yehtopo komo. Noro yipu komo ma re xatken̂e tpona enîn̂e komo kurunpen̂e me. Asiriu kayaritomon nwaihkatorî me ma re xatken̂e awya so?
34Ahto natu ponaro Amace pononho pen komo yehtoponho, ponaro Ahpaci pononho pen komo yehtoponho marha? Ahto natu ponaro Sepahpain pononho pen komo yehtoponho, ponaro Ena pononho pen komo yehtoponho, ponaro Ipa pononho pen komo yehtoponho? Ponaro Samaria pononho pen kom hara, n̂examro pen ma re nukurunpekn̂e ponaro ehtoponhîrî komo? Pîra ro mak.
35Ahtono komo kurunpen̂e me xakn̂e ha re ponaro ehtopo komo awya so? Ero ke ahce wa thakwa re Xerusaren pono komo nukurunpe Aporin kom hara awya so? kekn̂e tî yîwya so Xerusaren pono komo ya. Ero wa tî kekn̂e Habsake Xerusaren pono komo ya.
36Tîtken̂e makî tko tî xatken̂e Xerusaren pono komo, yîmtapotarî yeikura ro makî tî xatken̂e kayaritomo yanme. On wara tî kekn̂e noro yîwya so, Yîmtapotarî eikura ro mak men ehcoko, kekn̂e tî.
37Ero yinhîrî takî tî n̂etîrametken̂e hara Esekias maywen komo yîhyaka hara. Eriakin, Iwkias mumuru ha, kayaritomo mîn yenîn̂e mumuru mîk ha, Sebna, kayaritomo karitan mewren̂e mîk ha, Xoa, Asape mumuru ha, kayaritomo yehtoponho mewren̂e mîk ha, n̂examro tî n̂etîrametken̂e hara Esekias yaka. Tponon komo tî nahyaxketken̂e. Habsake mtapotachonho tî n̂ekatîmyatken̂e yîwya. Ero wa tî n̂ekatîmyatken̂e.
Erasîra Esko, Kesî Isaias Esekias Ya

1Taa, on wara tî xakn̂e Esekias Habsake mtapotachonho yentache, tponon takî tî nahxaikekn̂e. Kumixitho makî tî namruyakn̂e. Kporin komo mîn yaka tî cekn̂e.
2Ero yinhîrî takî tî tmaywen komo tî n̂en̂epekn̂e Isaias yaka hara. Kweronoman̂e tî mîk xakn̂e Isaias, Amos mumuru ha. On warai komo tî n̂en̂epekn̂e kayaritomo yîhyaka, Eriakin, kayaritomo mîn yenîn̂e mîkî, Sebna, karita mewren̂e ro mîkî, tîmsom pokono komo marha poritomo komo mak. N̂examro tî n̂en̂epekn̂e Isaias yaka. Kumixitho yaw so tî cetken̂e yîhyaka.
3On wara tî ketken̂e Isaias ya, Ai apa, on wara tî nîîke Esekias, Kemetanmetopo me tak n̂enmapu ham okwe oroto, keitopo me marha, kicicitho yentacho me Kporin komo poko, ero warai me n̂enmapu ham oroto okwe. Wooxam wara xa taxe oroto tarkem wara. Takîhso nai rikomo anarimaw, ewrura tko nai yîson kar̂pera cexirî ke okwe. Ero wara rma taxe kîwyam oroto.
4Habsake tî n̂en̂epekn̂e Asiria pono komo kayaritomon Kaan yîwîrîyakachome kica, karitî yîwîrîyakachome ha. Yîmtapotachonhîrî rma na n̂ence Kporin komo, ponaro awehtopo. Ero yanme na Asiria pono komo kayaritomon na panare kicicme yîmtapotachonhîrî poyero. Ero rma n̂enta Kaan, ponaro awehtopo. Ero ke Noro yakro men amtapotakî amoro amna poko, asak makno me etîmtoxapu poko, kacoko Isaias ya, kekn̂e tî Esekias.
5Ero ke ero wa kaxi tî Esekias maywen komo cetken̂e Isaias yaka.
6Yîmtapotarî komo yentache on wara tî kekn̂e Isaias yîwya so, On wara kacoko akayaritomon komo ya, On wara kesî Kporin komo awya, Erasîra esko yîmtapotarî komo pona, Asiria pono komo kayaritomon maywen komo mtapotarî pona. Kicicitho me nîmtapotacow opoko, ero wa kacho pona erasîra ehcoko.
7On wara men noro wiir̂asî, ekatî wiir̂asî yîropotaka anarî ro. Tapota marha tak n̂encesî ceserepokacho. Ceken pona tak n̂etîrames hara. Iito rma tak noro pen waihkapesî kacipara imo ke, kekn̂e tî Isaias yîwya so.
Kaan Tak Nîwîrîyakesî Xa Hara Senakeribe Maywen
8Ero yinhîrî takî tî cekn̂e hara Habsake. Ribna pona tî cekn̂e Asiria pono komo kayaritomon yaka. Iitono komo yakro makîrha takî tî n̂etar̂mekn̂e kayaritomo ero yimaw. Noro yekaci tî n̂encekn̂e Habsake, Ribna pona tak toi hara kayaritomo, kacho tî n̂encekn̂e. Ero ke tî iina cekn̂e yîhyaka.
9Ero yinhîrî takî tî Eciopia pono komo kayaritomon yekaci n̂encekn̂e Asiria pono komo kayaritomon. Ciraka tî xakn̂e Eciopia pono komo kayaritomon yosotî. Noro men mokya awaparî me, kacho tî n̂encekn̂e. Ero ke tîmtapotarî yekatîmn̂e komo tî n̂en̂epekn̂e xa hara Senakeribe Esekias yaka.
10On wara tî kekn̂e ekatîmn̂e komo ya, On wara kacoko Esekias ya, Xuta komo kayaritomon ya, Tohnaw men nîîke Kaan, ponaro awehtopo, Xerusaren pono komo yar̂mara ro mak nasî Asiria pono komo kayaritomon, nîîke tohnaw ro mak okwe.
11Mentace rma na Asiria pono kayaritomon komo yehtoponho. Mîn hak pono komo waihkatîkan̂enho mîkyam. Ero ke waipîra ma re matu amyamro hara?
12Oporin pen komo waihketken̂e Kosan pononho pen komo, Aran pononho pen komo, Hesepe pononho pen komo, Eten pononho pen komo, Terasa po xatken̂e n̂examro pen. N̂examro pen yukurunpera xatken̂e ponaro ehtopo kom ha.
13Ahto tak natu Amace pononho pen komo kayaritomon, Ahpace pononho pen komo kayaritomon, Sepahpain pononho pen komo kayaritomon, Ena pononho pen komo kayaritomon, Ipa pononho pen komo kayaritomon? Exihra tak naxe okwe, kacoko Esekias ya, kekn̂e tî yîwya so. Ero wa kacho tî mewrekn̂e karita yaka.
14Ero ke takî tî Asiria pono komo kayaritomon karitan tî nahsîyakn̂e Esekias, mohxapu komo n̂ekîtho. N̂een̂akn̂e takî tî. Ero yinhîrî Kporin komo mîn yaka takî tî cekn̂e. Iito tî karita namomhokekn̂e Kporin komo yeepatai rma.
15Kporin komo yakro tî nîmtapowakn̂e. On wara tî kekn̂e yîwya, Apa kah yawno, ponaro Ixaw Yana komo yehtopo xa Amoro. Kerubin yotawno Amoro. Amoro mak Amoro Kaan ha. Ahnoro roowo poko hakno komo kayaritomon Amoro, kayaritomo komo kayaritomon ha. Kaapu yakîhton̂enho Amoro, roowo yakîhton̂enho marha.
16Senakeribe mtapotachonho cma re mences Apa, noro karitan marha cma re meen̂asî. Kaan Amoro apa, awîrîyakacho rma on noro karitan, karitî yîwîrîyakacho xa.
17Yaaro rma re mîk hak rowon pono pen komo waihketken̂e Asiria pono kayaritomon komo. Ewtonthîrî komo marha nakn̂iyatken̂e.
18Ponaro n̂examro pen yehtoponho kuknontho marha nakn̂iyatken̂e, nakuhr̂apetken̂e anarimaw. Kaan pînî ro mak mînî mko xakn̂e okwe, tooto n̂iritho mak mîn xakn̂e, weewe, toopu, ero yipu enporixapu mak mîn xakn̂e. Ero ke kr̂a nakuhr̂apetken̂e.
19Ero ke on wara xa wîîkes awya Apa. Kaan Amoro, oporin xa. Amna cma re mukurunpesî amna waihkara ehtome. Ero wa amna yukurunpeko aponaro ehtome so kayaritomo komo, roowo poko hakno komo rma. On wara tak kexe n̂examro ero yimaw, Noro mak ham Kaan, anarî exihra ro mak nasî, kexe apoko. Ero wa kachome amna cma re mukurunpes Apa, kekn̂e tî. Ero wa tî kekn̂e Esekias Kporin komo ya.
Senakeribe Pen Waihkacho N̂ekatîmyasî Kporin Komo
20Ero yinhîrî takî tî Kaanî mtapotarî n̂ekatîmyakn̂e Isaias Esekias ya. On wara kacho tî n̂ekatîmyakn̂e yîwya, On wara kesî Kporin komo, ponaro Ixaw Yana komo yehtopo, Amtapotarî wenta, Senakeribe poko mîîka, Asiria pono komo kayaritomon poko, ero, kesî awya.
21On wara kesî Kporin komo Noro poko, Emasî wara rma naxe Xerusaren pono komo, Siaw yemsîrî wara. On wara nasî Siaw yemsîrî apoko, awîrîyakesî. Apoko mak n̂ewresî. Awemaciyataw n̂epanamesî mak apoko awîrîyakacho me.
22Onoke xa mîwîrîyaka? Onoke poko xa kicicitho me mîmtapota kica? Onok poko xa kar̂pe xa mîmtapota ha? Onoke wece xa menwo cehcoyoponkaxmu wara? Owî rma mîwîrîyaka, Kir̂wanî ro xa, ponaro Ixaw Yana komo yehtopo.
23Amaywen komo ya Aporin komo mîwîrîyakapo kica. On wara mîîka, Mer̂pora ro mak exirî ke otararan îîpî mko wawnukye meretkoso xa. Ribanu pono xa wawnukye. Kaw rma re nasî setru iitono. Kir̂wan̂he nasî siprexte yepu iitono. Ero yipu rma tko war̂mesî. Ribanu mapitaka roro kîwcesî comota pona roro kir̂wanî ro pona.
24Otunarî marha wahcekn̂e anarî yana komo yeken po. Iitono tak weer̂akn̂e. Ohtarî ke rma aporî mko wuturpamnoyakn̂e Exitu pono mko pen ha, mîîka kica. Ero wa mîîka kica.
25Entara na mehxe oyehtoponho? Pahxa rma awehtopo wukuknomekn̂e. Wîhtînoyakn̂e rma pahxa rma. Oroto tak awehtopo wenpesî. Ewto mko yakuhr̂apon̂e me kiir̂akn̂e, twacayem yakuhr̂apon̂e me rma. Yukpurukpuruntho warai me ciin̂e me kiir̂akn̂e ha.
26Ero ke ewto pono komo xatken̂e kar̂pera. Ero ke nahwoketken̂e, n̂ehn̂etken̂e marha okwe. Cuupu wara mak xatken̂e woskara pono wara. Peen wara marha xatken̂e taakem wara. Cuupu wara rma xatken̂e mîîmo poci me ciixapu wara. Payanwa anarî hara cuupu kir̂wan̂he atîhtara. Ero wa xa marha xatken̂e anwaikathîrî pen komo.
27Awekenî rma tko wa ween̂as Ow. Ahna na awtotopo ween̂asî, amohtopo marha ween̂as hara. Opoko arwonîmtopo ponaro marha wasî.
28Wara ro mak mîmtapowasî kica opoko, rîîwo me ro mak. Ero warai rma wencesî, kicicitho me amtopotarî. Ero ke okiwin wiir̂asî awewnarî yaka. Kawaru yewkor̂macho warai marha wiir̂as amtaka. Ero yipu ke tak kewyaknamesî. Awesamathîrî yaw xa marha ken̂epes hara, kesî Kporin komo awya, kekn̂e Isaias yîwya so, Esekias maywen komo ya.
29On wara marha tî kekn̂e Isaias yîwya Esekias ya xa tak, Taa, on warai wenpes awya Esekias, kakro so rma nai Kaan ham kachome awya. On cimn̂ipu po tanme ro mak atîhtaxapu yeperîrî ka mahyaxe. Ponan po tak ero yipu xa marha ka mahyaxe, tanme ro mak atîhtaxapu yeperîrî ha. Mîk ha mehxan po tak anatîrî komo tak ciicoko. Ero yeperîrî marha enmecoko. Uupa yatî marha ciicoko ero yeperîrî yahtome awya so.
30Asak makno amyamro Xuta yepamtho komo, etîmtoxapu komo mak ha. Wara rma yuhnaka cimicintaxmu wara tak maxe hara amn̂e. Cepetaxmu wara marha maxe.
31Xerusaren poi tak cexe amn̂e asak makno komo, etîmtoxapu kom ha. Waapa nwaihkatho pîn komo mîkyam cexe Siaw Yîpîn poi. Ero wa awir̂axe so Kporin komo aaxe ro mak cexirî ke, kesî Kporin komo awya.
32Taa, on wara kesî Kporin komo Asiria pono komo kayaritomon poko xa hara, On ewto pona epatakara ro mak nasî. Waiwî marha ar̂mara nas on wece. On panaka mokuhra nasî cecen̂an ke cemyarke. Tantono marha enmekîra nasî roowo cecen̂an me.
33Esama yaw mokyakn̂e, ero yaw xa marha n̂etîrames hara. On ewto pona epatakara nasî, kesî Kporin komo awya.
34On ewto wukurunpesî yixkara ro mak ehtome so. Oyewton me exirî ke wukurunpesî, Tapi yewtontho me exirî ke marha. Oyanton me xakn̂e noro, ero ke noro yewtontho wukurunpesî, kes awya, kekn̂e tî. Ero wa kacho tî n̂ekatîmyakn̂e Isaias Esekias ya.
Senakeribe Sowtatun Pen Waihkesî Ancu, Noro Pen Marha Waihyasî
35Ero yinhîrî takî tî ero po rma kosope Kporin komo yancun takî tî cekn̂e Asiriu sowtatun komo chere. Asiriu pen komo tî waihkekn̂e mer̂pono pînî ro mak, 185.000 okyo. Enmapuche tak waipîn komo cik pakache okoputhîrî pen makî tî n̂een̂atken̂e kopi.
36Ero ke ceken pona takî tî n̂etîramekn̂e hara Senakeribe, Asiria pono komo kayaritomon. Iito mak takî tî xakn̂e N̂in̂epe po.
37Ero yinhîrî takî tî anarî kaamo po ponaro cehtopo mîn yaka tî cekn̂e Senakeribe noro poko ahwotaxi. N̂isiroke tî xakn̂e ponaro noro yehtopo yosotî. Iito exitaw yumumuru komo marha tî xatken̂e asakî. Atîramereke tî xakn̂e anarî yosotî, Sarese tî xakn̂e anarî yosot hara. Tîîmînhîrî pen tî paraxketken̂e kacipara imo ke. Noro pen waihkache n̂emahciyatken̂e miya Ararace rowon pona. Ero yinhîrî anarî takî tî xakn̂e kayaritomo me yîhretawno me hara. Yumumuthîrî rma mîk xakn̂e, Esa-Aton tî xakn̂e noro yosotî. Ero wa tî xakn̂e.
Waipîra Esekias Yehtopo N̂enmamnoyasî Kporin Komo

1Ero yinhîrî takî tî on wara xakn̂e Esekias, okohme tî xakn̂e. Waiporo tî xakn̂e okwe. Ero ke yîhyaka tî cekn̂e Isaias, Amos mumutho. Kweronoman̂e tî mîk xakn̂e Isaias. On wara tî kekn̂e yîwya, Ai, oyakno Esekias, on wara tî nîîke Kporin komo awya, awemyawno yenîn̂e tak etacko, noro antomakî ero poko. Ero wa men esko. Mîwaiya tî, ecpîra tî nai awerekrî okwe, kekn̂e tî yîwya.
2-3Ero yipu yentache on wara tî xakn̂e Esekias, mîîmo wacan wece makî tî n̂etaknamekn̂e. Kporin komo yakro tî nîmtapowakn̂e. On wara tî kekn̂e yîwya, Apa kah yawno, on wara cma re wîîkes awya, kir̂wan̂he oyehtoponho yîhcamnopîra cma re masî. Yaarono me xa apoko wîîxakn̂e apa, aponaro mak wîîxakn̂e roro. Anarî pona oyetow xera ro mak wîxakn̂e. An̂enîrî mexan me roro wîxakn̂e, kekn̂e tî. Ero wa tî kekn̂e Esekias. Nîwracekn̂e takî tî ahwora ro mak cexirî ke okwe.
4-5Ero yimaw tî Isaias xakn̂e kayaritomo roron po rma ka. Iito rma ka exitaw noro yakro tî nîmtapowakn̂e xa hara Kporin komo. On wara tî kekn̂e yîwya, Ai Isaias, etoko xa hara Esekias yaka, oyanan komo yenîn̂e yaka. On wara kasko yîwya, On wara tî nîîke hara awya Kporin komo, ponaro aporin pen yehtopo, Tapi pen yehtopo ha, Amtapotarî wenta, awewyokrî marha wenwo. Ero ke kîkarices hara. Waipîra rma masî. Osorwaw ro enmapuche tak mîîcesî Aporin komo mîn yaka.
6Waipîra rma ka masî. On wara tak awaitopo wukuknomesî, 15 cimn̂ipu xa hara nasî waipîra awehtopo. Kukurunpesî rma, Asiriu komo kayaritomon nar̂marî mera kiir̂asî. Xerusaren pono komo ahnoro wukurunpesî. Oyehtopo yesenpotome rma moxam wukurunpesî. Oyanton pen yanme marha wukurunpesî, Tapi pen yanme, nîîke Kaan awya, kasko yîwya, kekn̂e tî Isaias ya.
7Ero ke ero wara rma tî kekn̂e Isaias Esekias ya. On wara marha tî kekn̂e yîwya, Piiku yeperîrî cirko awerekrî pona, kekn̂e tî. Ero ke piiku yepu yeperîrî tî n̂ekyatken̂e yîhyaka. Erekrî pona tî n̂iir̂atken̂e. Ero yinhîrî takî tî kir̂wan̂he xakn̂e hara. Ero wa tî xakn̂e.
8On wara tko tî ka kekn̂e Esekias Isaias ya, Ahce warai na n̂enpe Kaan owya, Kir̂wan̂he wai hara mî amn̂e, kacho kuknon, Kporin komo mîn yaka kiwce hara mî osorwaw ro enmapuche, kacho kuknon ha. Ahce warai n̂enpe owya? kekn̂e tî yîwya.
9On wara tî n̂eyukyakn̂e Isaias, On wara tî nai Kporin komo, kaamo tî n̂iir̂a anarme. Ero wa ti n̂iir̂a, Yaaro xa tan wîîkesî, omtapotachonho yaw roro rma kiiras amn̂e, kacho kuknon me. Mînto nai kaamo kuknon. Ahce wa ekantopo yekatî ciri xe mai yîwya an̂enîrî, kokon̂an wece tîtosom me ciri xe mai 10 kraw wicakî, pahxaxarono wece katî nîramanîya hara 10 kraw wicakî? kekn̂e tî yîwya.
10On wara tî n̂eyukyakn̂e Esekias, Apehceme nasî kokon̂an wece totopo 10 kraw wicakî. Pahxaxarono wece xa tompe 10 kraw wicakî, yaw xa marha hara, kekn̂e tî.
11Ero ke Kporin komo yakro takî tî nîmtapowakn̂e Isaias ero poko. Ero ke yaw xa marha takî tî cekn̂e ekantopo yekatî okyo, 10 kraw wicakî tî n̂etîramekn̂e. Ero wa tî n̂etîramekn̂e kokon̂an wece toxapunhîrî. Pahxaxarono wece tî n̂etîr̂amekn̂e. Ero wa tî kaamo n̂iir̂akn̂e Kporin komo.
Babiron̂a Pono Komo Mokyaxe Esekias Yenso
12Taa, ero yinhîrî takî tî on wara xakn̂e Babiron̂a pono komo kayaritomon. Berotake-Baratan tî mîk xakn̂e noro yosotî. Baratan pen mumutho tî mîk xakn̂e. Noro tî karita n̂ekpekn̂e Esekias yaka. Yîwya tîmsom marha tî n̂ekpekn̂e yîhyaka. Ero warai mko tî n̂ekpekn̂e yîhyaka, Okohme tî nai Esekias, kacho yentarî ke.
13Tawake tî xakn̂e Esekias n̂examro poko. Tupurantan mîn tî n̂enpekn̂e yîwya so. Prata, ooru, knahrî poxun, katî cepethîkem, yukurunu mko, ahnoro makî tî cemyawno n̂enpekn̂e yîwya so. Enpon yîmtora ro makî tî xakn̂e tîmîn yawno. Miyanî rma tî n̂enpetîkekn̂e yîwya so cemyawno, tîrowon poko hakno mko ha. Ero wa tî n̂enpekn̂e yîwya so.
14Ero yinhîrî takî tî Esekias yaka cekn̂e xa hara Isaias. On wara tî kekn̂e yîwya, Ai oyakno, Ahce wa ketken̂e pawana komo awya? Ahtono komo mîkyam mokyatken̂e awenso? kekn̂e tî yîwya. Meyeno komo mîkyam Babiron̂a pono kom ha, kekn̂e tî Esekias yîwya.
15On wara tî kekn̂e hara Isaias, Ahce mko n̂een̂atken̂e amîn yawno ha? kekn̂e tî yîwya. On wara tî n̂eyukyakn̂e Esekias, Ahnoro n̂entîketken̂e oyemyawno, omîn yawno. Oyemyawno wenpetîkekn̂e yîwya so watohnî me ro mak, kekn̂e tî.
16-17On wara tî kekn̂e Isaias Esekias ya, On wara nîîke Kporin komo awya, omtapotarî ka entakî, pahxaro tak ahnoro awemyawnonhîrî tak naar̂axe waapa komo Babiron̂a pona. Aporin pen komo n̂enmekîtho meero naar̂axe iina, an̂enmekîthîrî marha. Yîmton me ro mak naar̂axe, kesî Kporin komo awya.
18Awepamthîrî komo meero tî naar̂axe kîrkomo, etpoi so mak. Ewnuku me tak natu Babiron̂a pono komo kayaritomon mîn yaw, kekn̂e tî yîwya.
19On wara tî n̂eyukyakn̂e Esekias, Taa, ero wa ham. Kir̂wan̂he wencesî Kporin komo mtapotarî. Mokuhra nai ham kwaparî komo waipîra ka oyexitaw. Yaarono ponaro rma nat ham omaywen komo waipîra ka oyexitaw, kekn̂e tî. Ero wa kekn̂e Esekias.
20Taa, miya rma nai Esekias yehtoponho, kar̂pe ehtoponhîrî. N̂ikitho n̂iir̂akn̂e, ero kwawno mohtopo n̂iir̂akn̂e marha, ewto pona mohtopo. Ero wa n̂iir̂akn̂e. Ahnoro noro yehtoponho nai tmewreso karita yaw, Xuta Yepamtho Kayaritomon Komo Yehtoponho, kacho yaw.
21Ero yinhîrî nîwînîkyakn̂e takî tî Esekias pen tporin pen komo yakro. Ero yinhîrî takî tî yumumuthîrî xakn̂e kayaritomo me tîîmînhîrî pen retawno me hara. Manases tî xakn̂e noro yosotî. Ero xakn̂e.
Manases Tak Nasî Xuta Komo Kayaritomon Me Hara
21
1Taa, on wara tî xakn̂e Manases, 12 cimn̂ipu makî tî xakn̂e noro yewrutoponho kayaritomo me ecir̂ataw. Pahkî tî xakn̂e kayaritomo me, 55 cimn̂ipu. Xerusaren tî xakn̂e noro yewton. Epsiba tî xakn̂e noro nocwan yosotî.
2Kicicme ro makî tî Manases yehtopo n̂een̂akn̂e Kporin komo okwe. Pahxa tî mîk hak rowon pono komo xatken̂e Kanan po. N̂examro pen tî waihkapekn̂e Kporin komo Ixaw Yana komo ya, n̂examro pen wara rma tî xakn̂e Manases pen okwe.
3Tîmsom yakn̂itopo takî tî n̂iir̂akn̂e hara îh pona so. Tîîmînhîrî pen n̂ixkatho tî mîn n̂iir̂akn̂e xa hara kica. Baaw ya tîmsom yapon marha tî n̂iir̂akn̂e yaake. Axera kuknon me marha tî n̂irpekn̂e weewe mko. Akabe pen tî xakn̂e kicicitho poko Ixaw Yana komo kayaritomonho pen ero wara rma tî xakn̂e Manases hara kica. Oporin xa amoro, kekn̂e tî kah yawno mko poko kica. Ero yipu mko ya tîmsom marha tî nîmyakn̂e.
4Mîk hak ya tîmsom yapon marha tî n̂iir̂akn̂e Kporin komo mîn yaka rma kica. On wara tî kekn̂e Kporin komo, Xerusaren wiir̂asî oyosotî yekenî ro me, kekn̂e tî. Iina rma tî n̂iir̂akn̂e Manases mîk hak ya tîmsom yapon.
5Kah yawno mko ya tîmsom yapon tî n̂irpekn̂e Kporin komo mîn roron po rma kica, asakno rorono pona rma. Yaake tî n̂irpekn̂e.
6Tumumuthîrî cik marha tî nakn̂iyakn̂e okwe ponaro cehtopo ya tîmsom me. Erem poko tî xakn̂e, yaskomo komo mtapotarî marha tî n̂encekn̂e. Miyan poko rma tî xakn̂e kicicitho poko, kicicitho me ro makî tî xakn̂e Manases Kporin komo ya. Ero wa takî tî Noro nîrwonmekyakn̂e okwe.
7Kporin komo mîn yaka rma tî n̂iir̂akn̂e mmik hak warai me ciixaputho okwe. Pahxa on wara tî kekn̂e Kporin komo ero poko, tîmîn poko, Oyosotî yeken me on wiir̂asî omîn. Xerusaren men̂ekekn̂e oyewtonî ro me. Anarî men̂ekara wîxakn̂e Ixaw Yana komo yewton, anarî tribun yewton men̂ekara. Ero ke on ewto xa wiir̂asî oyosotî yekenî ro me eroromero.
8Ixaw Yana komo cirihra tak wasî twaimamsom me on roowo poi, n̂examro porin pen komo ya wîmyakn̂e, on poi ha. Ero wa wasî n̂examro poko owya panatanmetopo komo yewetîn̂e me exitaw so mak ha tko. Panatanmetopo komo Moises pen n̂ekatîmyakn̂e yîwya so, Ero yewetîtîketaw mak yîwya so tantono ro me tak ciino wiir̂asî, kekn̂e tî Kporin komo yîwya so pahxa.
9Ero wa kachonho ponarora ro makî tko tî xatken̂e okwe. Manases yanme kicicme xa takî tî n̂ehtîketken̂e Xuta komo kica. Kanan pono pen komo waihkapekn̂e Kporin komo Ixaw Yana komo ya, n̂examro yopo tî xatken̂e kicicitho me xa okwe.
10-11Ero ke Kporin komo takî tî nîmtapowakn̂e Xuta komo yemetanmetopo poko. Tpoko weronomano rin̂e komo mtari tî nîmtapowakn̂e. On wara tî kekn̂e yîwya so, Kicicme ro mak nasî Manases okwe, Xuta komo kayaritomon. Pahxa tan xatken̂e Amohew komo. Kicicme rma re xatken̂e. N̂examro yopo ro makî tko nasî Manases, kicicme xa tak. Mîk hak warai me ciixaputho komo poko tahwotaxmu me Xuta komo panatanmekyasî kica.
12Ero ke on wara kesî Kporin komo, ponaro Ixaw Yana komo yehtopo, Xerusaren pono komo wemetanmetîkesî ro mak tak amn̂e. Ahnoro Xuta komo yemetanmetopo nai amn̂e okwe oyanme rma. Ero yipu yentan̂e komo panarî tak nîyorwasî ceserepokarî ke so.
13Pahxa Samaria pono komo yehtopo wukuknomekn̂e, ehyatkawnon yukuknomacho warai ke. Akabe pen yepamtho komo yehtopo marha wukuknomekn̂e tmackape exirî yukuknomacho warai ke. Ero yipu ke rma tak Xerusaren tak wukuknomes hara. Iitono mko wakuhr̂apetîkesî, ewto pona ciixaputho mko ha. Tmemehse cehso ro mak tak n̂ehtîkesî. Sekeseke tîtkesî paayu yackoroketaw, eronhîrî takî cewnapesî, ero wa xa marha Xerusaren wiir̂asî.
14Oyanan komo rma natu ero yimaw, etîmtoxapu komo ciki mak, n̂examro pen meero wahsîpînkesî. Wahsîpesî yiixatî pîn komo ya. Tîîxatî pîn komo n̂emetanmekrî me mak naxe okwe.
15Ero wa wiir̂asî kicicme ro mak ehtopo komo yenîrî ke owya. Orwonmekn̂e me ro mak xatken̂e kica mehxa ro rma. Ero wara xatken̂e porin pen komo. Ero wara xa marha naxe epamthîrî kom hara, kekn̂e tî tîmtapotarî yekatîmn̂e komo mtari. Ero wa tî kekn̂e Kporin komo.
16On wara marha tî xakn̂e Manases okwe, kicicme exihnî pen komo tî waihkekn̂e mer̂pora ro mak okwe. Kamxukuthîrî komo ke yukmaxapu wara tî xakn̂e Xerusaren miya roro, xiya roro marha. Xuta komo panatanmekyakn̂e kicicitho poko, Kporin komo n̂enîrî mexan pîn poko ha. Ero wa kicicme cehtoponhîrî yîhreman̂e me tî xakn̂e hara, kir̂wan komo waihkarî ke okwe.
17Taa, miya rma nai Manases yehtoponho, ahce wa na ciino ritoponho, kicicme ehtoponhîrî, ahnoro nasî tmewreso karita yaw, Xuta Kayaritomon Komo Yehtoponho, kacho yaw.
18Ero yinhîrî takî tî nîwînîkyakn̂e Manases pen tporin pen komo yakro. Okoputhîrî tî nahruyatken̂e Usa natîrî cheka, yîmîn mîtkoso rma. Ero yinhîrî takî tî yumumuthîrî xakn̂e kayaritomo me tîîmînhîrî pen retawno me hara. Amon tî xakn̂e yumumuthîrî yosotî.
Amon Tak Nasî Xuta Kayaritomon Me Hara
19Taa, 22 cimn̂ipu tî xakn̂e Amon yewrutoponho kayaritomo me ecir̂ataw. Asakî cimn̂ipu makî tî xakn̂e kayaritomo me. Xerusaren tî xakn̂e noro yewton. Mesuremece tî xakn̂e yînocwan Arus yemsîrî, Xocba pono yemsîrî.
20Kicicme tî Amon xakn̂e Kporin komo ya. Tîîmînhîrî pen wara rma tî xakn̂e kica Manases pen wara rma.
21Tîîmînhîrî pen yehtoponho yaw roro rma tî xakn̂e kica. Mîk hak warai me ciixaputho ya tîmsom nakn̂iyakn̂e yîîmînhîrî pen, noro yipu komo ya tîmsom xa marha tî nakn̂iyakn̂e yumumuthîrî hara. Oporin amoro, kekn̂e marha tî noro yipu komo ya kica.
22Kporin komo tî nahsîpînkekn̂e, ponaro tporin pen komo yehtopo ha. Kporin komo yehtopo yaw roro exihra xakn̂e okwe.
23On wara takî tî xakn̂e noro, Amon, noro maywen komo rma takî tî n̂esencetken̂e waihkacho poko. Ero ke yîmîn yaw rma tî waihketken̂e okwe.
24Ero yinhîrî kayaritomo pen wapatho komo takî tî waihketken̂e hara Xuta rowon pono komo. Ero yinhîrî yumumuthîrî takî tî n̂iir̂atken̂e kayaritomo me yîîmînhîrî pen retawno me hara. Xosias tî xakn̂e yumumuthîrî yosotî.
25Taa, miya rma nai Amon pen yehtoponho. Tmewreso nasî karita yaw, Xuta Kayaritomon Komo Yehtoponho, kacho yaw.
26Noro pen waipuche okoputhîrî takî tî nahruyatken̂e noro yokoputho yahrutopo ro yaka, Usa natîrî chewno yaka. Ero yinhîrî yumumuthîrî takî tî xakn̂e kayaritomo me noro pen retawno me hara. Xosias tî xakn̂e noro yosotî. Ero wa tî xakn̂e.
Kaan Mîn Nakir̂wamapesî Xosias
22
1Taa, Xosias yehtoponho tan wekatîmyas hara. 8 cimn̂ipu tî xakn̂e noro yewrutoponho kayaritomo me ecir̂ataw. 31 cimn̂ipu tî xakn̂e kayaritomo me. Xerusaren tî xakn̂e noro yewton. Xecita tî xakn̂e yîson yosotî. Ataias yemsîrî tî mîk xakn̂e, Boskace pono yemsîrî.
2Kir̂wan̂he tî xakn̂e Xosias Kporin komo ya. Tporin pen yehtoponho yaw roro rma tî xakn̂e, Tapi pen yehtoponho yaw roro. Etowra ro makî tî xakn̂e, kari n̂ixan wara, poowa n̂ixan wara marha.
3Ero yinhîrî takî tî, 18 cimn̂ipu exitaw tak kayaritomo me noro yehtoponho tmaywen n̂en̂epekn̂e Kporin komo mîn yaka. Sapan tî mîk n̂en̂epekn̂e, Asarias mumuru, Mesuraw parî. Kayaritomo karitan mewren̂e tî mîk xakn̂e Sapan.
4On wara tî kekn̂e yîwya, Iwkias yaka etoko, Kaan yaka cewomsom yaka. On wara kasko yîwya, Puranta tak yukuknomakî Kporin komo mîn yaka ehxapu. Metata yenîn̂e komo nahsîyaxe Kporin komo mîn yaka mohxapu komo nîmîtho, ero yukuknomakî.
5Yukuknomache n̂examro tak nîmcowpe Kporin komo mîn yakir̂waman̂e yenîn̂e komo ya cetapickaxmu komo yepemacho, akir̂waman̂e komo yepemacho ha.
6Sahsamaxapu pokono komo n̂epemacowpe, toopu yenporin̂e komo marha, ahce warai na ciin̂e komo marha. Ero pona marha tak sahsamaxapu nahsîcowpe, weewe, toopu marha.
7Ciisom yahsîche yîwya so, Ero wicakî men wepema ciisom yepetho, kahra rma n̂ehcowpe. Esemîknon komo mîkyam, ero ke tanme ro mak nahsîcowpe, kasko Iwkias ya, kekn̂e tî Sapan ya.
Kaan Karitan N̂een̂asî Iwkias
8Ero ke ero wa kaxi takî tî cekn̂e Sapan Iwkias yaka. Ero poko tîmtapowataw on wara marha tî kekn̂e Iwkias Sapan ya, Kaan Karitan ween̂e Kporin komo mîn yaw, kpanatanmetopo kom ha. On ha, kekn̂e tî yîwya. Sapan ya takî tî nîmyakn̂e yîn̂enîrî. Ero ke takî tî n̂een̂akn̂e Sapan.
9Ero yinhîrî takî tî kayaritomo yaka n̂etîramekn̂e hara Sapan, kayaritomo karitan mewren̂e ha. On wara tî kekn̂e yîwya, Apa, puranta takî tî nukuknomace Kporin komo mîn yawnonho. Ero yakir̂aman̂e komo ya tî nîmce, akir̂waman̂e komo yenîn̂e komo ya marha, kekn̂e tî.
10Ero yinhîrî takî tî on wara kekn̂e hara Sapan, Apa, on nîîm Iwkias owya karita, kekn̂e tî. Ero ke takî tî nîmtapotarekn̂e kayaritomo n̂entarî me.
11Kpanatanmetopo tî mîn xakn̂e karita yaw mewrexapu. Ero yipu yencetaw tpononthîrî takî tî nahxaikekn̂e Xosias ceserepokarî ke.
12-13Ero ke iitono komo tak n̂en̂epekn̂e Kporin komo mtapotarî yentachome. On warai komo tî n̂en̂epekn̂e, Iwkias, Kporin komo ya cewomsom mîkî, Aikaw, Sapan mumuru mîk ha, Akbo, Mikaias mumuru mîk ha, Sapan, kayaritomo karitan mewren̂e mîk ha, Asaias, kayaritomo yanton mîk ha. N̂examro tî n̂en̂epekn̂e Kaanî mtapotarî yekatîmn̂e yaka. On wara kacoko yîwya, kekn̂e yîwya so, On wara kesî kayaritomo awya, Ahce wa na kiir̂atu kopi Kporin komo? Ahce wa na Xuta komo n̂iir̂a miyan komo rma? Nîrwona xa tak ha na Noro kpoko so kopi. On karita yawno yewetîra xatken̂e kîîm pen komo. Ero wa men ehcoko, kachonho yewetîra xatken̂e, on yawno ha, kacoko yîwya, kekn̂e tî kayaritomo yîwya so.
14Ero ke Urta yaka tî cetken̂e, kweronoman̂e yaka. Wooxam tî mîk xakn̂e Uwta, Sarun pic ha. Cikpa mumuru tî mîk xakn̂e Sarun, Aras parî ha. Kayaritomo ponon yatpon̂e mîk xakn̂e Aras. Xerusaren pono tî mîk xakn̂e Uwta, ewto raconho pono, mehxan pono. Noro ya tî n̂ekatîmyatken̂e kayaritomo mtapotachonho.
15-16Ero ke on wara tî n̂eyukyakn̂e Uwta, On wara kacoko awen̂epen̂enhîrî komo ya, on wara tî nîîke Kporin komo awya, On ewto pono komo men wemetanmekyas amn̂e. Karita yaw n̂een̂akn̂e kayaritomo, ero wa kacho yaw roro men wemetanmekyasî.
17On wara exirî ke so mak ero wa n̂examro pen wiir̂asî, oyahsîpînketken̂e okwe. Anarî ro komo yereporen̂e me kotoporem nakn̂iyatken̂e, ponaro cehtopo komo yereporen̂e me okwe. Ero wara tî xatken̂e orwonmekn̂e me. Ero ke kîr̂wonasî xa tak amn̂e on pono komo poko. Etîrwoxinkan me ro mak tak kîrwonasî, nîîke awya, kacoko yîwya.
18-19On wara tko kacoko hara Xuta komo kayaritomon ya, Kporin komo mtapotarî entatko, kan̂enho ya, On wara nîîke Kporin komo awya, ponaro Ixaw Yana komo yehtopo, Omtapotarî mentai on pono komo yemetanmetopo pokono. Tantononhîrî komo tak n̂exponkexe okwe amn̂e. N̂etwîrîmexe ro mak okwe waipîn komo rma, kacho mentai. Ero ke on wara mîîkekn̂e, Yaaro, kicicitho mak amna okwe, mîîkekn̂e. Meserepokai ro mak, apononthîrî mahxaikai, mîwratai marha owero ro. Ero wa awexirî ke amtapotarî wentai.
20Ero ke kaar̂as amn̂e aporin pen komo yaka. Cerepore awexitaw rma mîwaiyasî. Tantono komo yemetametopo yenîhra mas amoro reha. N̂examro pen wemetanmetîkesî ro mak okwe, wara rma ero yipu enîhra reha tko mas amoro, kacoko yîwya, kekn̂e. Ero wa tî kekn̂e Uwta kayaritomo n̂en̂epetho komo ya. Ero ke yîmtapotarî yekatîmso tî cetken̂e hara kayaritomo yaka. Ero wa tî cetken̂e.
Kicicitho Mko Nakuhr̂apesî Xosias, Ponaro Ehtoponhîrî Komo
23
1Ero yinhîrî takî tî on wara xakn̂e Xosias, Xuta komo kayaritomon, tmaywen komo tî n̂en̂epekn̂e an̂ikno ritohme. On wara tî kekn̂e yîwya so, Poritomo komo an̂ihcoko, Xuta komo, Xerusaren pono komo marha, kekn̂e tî yîwya so. Ero ke an̂ihso tî cetken̂e. Ero ke mokyatken̂e.
2Ero yimaw takî tî Kporin komo mîn yaka cekn̂e kayaritomo. Noro yakro tî cetken̂e kîrkomo Xuta komo ahnoro. Xerusaren pono komo marha tî cetken̂e. Tîmsom pokono komo, weronomano rin̂e komo, ahnoro Xuta komo, cemyawnoyem komo, emyawnomnî komo marha. Iina esenmekîche so Kaan Karitan takî tî nîmtapotarekn̂e kayaritomo, Ow men ewetîcoko awakronmachome so owya, kachonho ha. Yîn̂entarî me so tî nîmtapotarekn̂e ahnoro Kaan Karitan yawno, Iwkias n̂een̂akn̂e Kporin komo mîn yaw ero yawno ha.
3Ero yinhîrî takî tî on wara xakn̂e kayaritomo, mapata wararî tî n̂ecececekn̂e. On wara tî kekn̂e esenmexapu komo n̂entarî me, On wara was ow, Kporin komo mtapotarî wewehcasî roro. Yîwya kpanatanmetopo wewehcasî, kîtwermacho marha ahnoro wewehcasî on yaw mewrexapu. Tahwore xa wewehcasî, ewetî xe ro mak wasî, kekn̂e. Ero wara kacho yentache esenmexapu komo ya on wara takî tî ketken̂e n̂examro hara, Ero wa xa marha yîmtapotachonhîrî n̂ewehcasî amna hara. Yaaro xa tan amna kesî esemîknopîn me ro mak, ketken̂e tî.
4Ero yinhîrî takî tî on wara xakn̂e kayaritomo, Iwkias komo tî nantomekn̂e, Kaan yaka cewomsom. Kaan mîn yenîn̂e komo marha tî nantomekn̂e, Kaan mîn metatan yenîn̂e komo marha. On wara tî kekn̂e yîwya so, Kaan mîn yai tak aacoko Baaw poko ehtoponhîrî komo yanme ciixapu mko, Axera warai me ciixapu mko marha, kah yawno komo poko ehtoponhîrî yanme ciixapu mko marha, kekn̂e. Ero ke ero yipu mko takî tî naar̂atken̂e Xerusaren mkai, Ketîron yecihtaka n̂he. Iina takî tî nakn̂iyakn̂e. Ero yinhîrî takî tî wemronhonhîrî naar̂akn̂e Betew pona.
5Ero yinhîrî takî tî kotoporem yakn̂in̂e komo takî tî n̂en̂epekn̂e yîmîn komo yaka hara, ciixaputho tawakeretoponhîrî me akn̂in̂e komo. Xuta kayaritomon komo n̂iritho mîkyam xatken̂e ero pokono me. Îh pona so kotoporem yakn̂in̂e me ehcoko Xerusaren panawno po so, ahnoro Xuta komo yewton panawno po so, ketken̂e tî yîwya so okwe. Ero pokono komo tî n̂en̂epekn̂e yîmîn komo yaka. Ero wa xa marha tî n̂en̂epekn̂e Baaw poko ehtoponhîrî me kotoporem yakn̂in̂e komo. Mîn hak pokono me tî xatken̂e. Kaamo pokono me, nuun̂i pokono me, xir̂ko pokono me, miyan komo pokono me rma, kah yawno pokono me, ero yipu mko pokono me kotoporem nakn̂iyatken̂e. Ero pokono komo tî n̂en̂epekn̂e yîmîn komo yaka hara.
6Kporin komo mîn yaw marha tî xakn̂e Axera warai me enporixapu. Ero marha tî narpekn̂e en̂exa Ketîron yecihtaka. Iito marha tî nakn̂iyakn̂e. Yihxirothîrî takî tî naposokekn̂e pin̂ipici me cehso ro. Ero takî tî pahyakn̂e iitononhîrî pen komo yocho pore.
7Kporin komo mîn yaw marha tî xakn̂e amtakpo mko, kîrkomo yamtakpon. Etpoko cehsom komo tî mîkyam xatken̂e kica ponaro cehtopo komo yanme. Iito marha tî wooxam komo kahyatken̂e poono Axera yamtakpon yawno me. Ero wacantho tî n̂ixkekn̂e kr̂a Xosias, amtakpo wacantho.
8On wara marha tî xakn̂e Xosias, kotoporem yakn̂in̂e komo nan̂ikyakn̂e mîn hak ewto pono komo, ero pokono mera tak ehtome so. Îh pono mko takî tî nîwîrîmekn̂e kotoporem yakn̂itoponho ero mko pokohra tak ehtome so. Xeba n̂ixa rorono komo nîwîrîmekn̂e miya rorono komo rma Behseba pona rorono komo rma. Xerusaren po marha tî xakn̂e îh pono mko kotoporem yakn̂itopo. Xoswe Metatan mîtwo rma tî xakn̂e, ewto yenîn̂e metatan mîtwo poowa n̂ixa. Ero yipu mko tî n̂ixkapekn̂e Xosias kotoporem yakn̂itoponho mko.
9On wara tko tî xatken̂e n̂examro, îh po so kotoporem yakn̂in̂enho komo, Kporin komo ya tîmsom yakn̂itopo yaka tohra tî xatken̂e, Xerusaren pono yaka tohra. Kaan mîn yenîn̂e komo yuru rma re nokyatken̂e wahrututpamnî, tîyanan komo yakro rma tî ero yipu nokyatken̂e.
10Ero yinhîrî takî tî Topece nîwîrîmekn̂e, Inon pen mumutho yewkuru yecihtawno ha. Ero wa n̂iir̂akn̂e tîmxîkrî komo yakn̂ipîra tak ehtome Ixaw yana komo Moroke ya tîmsom me.
11Ero yinhîrî takî tî kawaru warai me ciixaputho kr̂a tak nar̂mapekn̂e Kporin komo mîn metatawnonho. Xuta kayaritomon komo nîmîtho mîn xakn̂e kaamo ya. Waaca yaw tî xakn̂e Natan-Mereke yamtakpon mîtwo, kayaritomo maywen yamtakpon mîtwo. Iito marha tî xakn̂e tarara mko kaamo ya tîmxapu kica. Ero mko kr̂a nakn̂ipekn̂e. Ero wa n̂iir̂akn̂e Xosias.
12Tîmsom yaponho mko marha tî n̂ixkekn̂e Kporin komo mîn meretwononho, Akas yamtakpon mîtwononho. Xuta kayaritomon komo n̂irpotho mko mîn xakn̂e. Kporin komo mîn roron pononho marha tî n̂ixkekn̂e tîmsom yaponho, Manases pen n̂irpotho. Asakî tî xakn̂e Kporin komo mîn roron, ero pononho ahnoro tî n̂ixkekn̂e yakenonhîrî. Yixkaxapu takî tî nahxikyakn̂e kr̂a pin̂ipici me cehso ro. Ahxixapu takî tî pahyakn̂e aporî kwaka, Ketîron kwaka.
13Îh pono mko marha tî nîwîrîmekn̂e Xerusaren panawno komo, resce n̂ixanî mko. Iito tî xakn̂e îîpî, Kicicitho Yîpîn, kacho. Ero mîtwononho marha tî nîwîrîmekn̂e îh pononho, suu n̂ixanînho ha. Saromaw pen n̂iritho mko mîn xakn̂e, Ixaw Yana kayaritomon pen n̂iritho. Astaroce pokononho me tîmsom yakn̂itopo mîn xakn̂e anarî, Siton pono komo yekiciciretopo ha. Kemos pokononho me tîmsom yakn̂itopo marha tî xakn̂e iito. Moabita komo yekiciciretopo tî mîn xakn̂e Kemos. Miwkon pokononho me tîmsom yakn̂itopo marha tî xakn̂e iito, anarî hara. Amonita komo yekiciciretopo tî mîn xakn̂e Miwkon ha. Ero warai komo kr̂a nîwîrîmekn̂e Xosias, ero pokohra tak ehtome so iitono komo.
14Mapata warai mko marha tî nakuhr̂apekn̂e ponaro ehtoponhîrî komo yakro yîmtapotacho me ciixapunhîrî. Mîk hak warai me ciixaputho mko marha tî namekn̂e. Ekenhîrî pona so tî nar̂mekn̂e pahxan pen komo yochotho.
15Betew pono marha tî macakekn̂e tîmsom yakn̂itoponho. Mîîmocitho marha tî n̂ixkekn̂e iitono, Xeroboaw N̂ebace pen n̂irpotho. Ixaw Yana komo panatanmekyakn̂e kicicitho poko, noro pen n̂iritho mîn xakn̂e mîîmoci. Nakn̂iyakn̂e marha takî tî yixkaxaputho. Yihxirothîrî takî tî nahxikyakn̂e pin̂ipici me cehso ro. Axera kuknontho me enporixapu marha tî nakn̂iyakn̂e weewe, iina ciixapunhîrî.
16Ero yinhîrî takî tî n̂etaknamekn̂e Xosias. Pahxan pen komo yocho yahrutopo mko tî n̂een̂akn̂e. Ero ke iitono takî tî nowpekn̂e iyochîrî. Ero mko takî tî nakn̂iyakn̂e tîmsom yapontho pona rma yîwîrîmachome kr̂a. Kporin komo mtapotachonho yaw roro rma tî nakn̂iyakn̂e, Kaan yakrononho penî mtapotachonho yaw roro rma.
17Ero yinhîrî takî tî anarî pen yocho kuknon n̂een̂akn̂e xa hara Xosias, toopu ha. Onoke yocho kuknon mîn hara? kekn̂e. On wara tî n̂eyukyatken̂e iitono komo, Kaan yakrono ro pen yocho mîn. Xuta rowon poi mokyakn̂e oona, Ero wa men on n̂etwîrîmesî pahxaro, kekn̂e tîmsom yapon poko rma. Noro yocho mîn. Yîmtapotachonhîrî yaw roro rma mîwîrîma oroto, ketken̂e tî yîwya.
18Ai ha, kekn̂e takî tî Xosias, taa, n̂expe noro pen yocho reha. Pokohra ro mak ehcoko. Ero ke noro pen yocho towhra tî xatken̂e. Samaria poi mohxapunhîrî pen yocho towhra marha tî xatken̂e weronomano rin̂enho pen yocho.
19Ero yinhîrî takî tî Samaria pono mko pore tî cekn̂e Xosias ewto mko pore. Tîmsom yaponî mînî mko tî n̂ixkekn̂e ahnoro îh pononho. Ixaw Yana kayaritomon pen komo n̂iritho mko mîn xakn̂e, Kporin komo yîrwonmetoponho okwe. Ero yipu mko tî n̂ixkapetîkekn̂e ahnoro. Betew pononho ka n̂ixkekn̂e ero wa xa marha tî n̂ixketken̂e hara ahnoro îh pononho tîmsom yaponî mko ha.
20Îh po so rma tî xatken̂e kotoporem yakn̂in̂e komo. N̂examro pen tî waihkekn̂e ahnoro kotoporem yakn̂itoponho pona so rma. Pahxan pen komo yocho marha tî nakn̂iyakn̂e iitono pona so. Ero wa tî ciino n̂iir̂akn̂e Xosias. Ero yinhîrî Xerusaren pona takî tî n̂etîramekn̂e hara.
21Ero yinhîrî takî tî on wara kekn̂e Xosias Xuta komo ya, Ai oyakno komo, Kwatotoponhîrî kukmacho me tak ceseresmacerî. Kporin komo Kaan ponarono me ceseresmacerî. On yaw nasî tmewreso karita yaw, Ow men ewetîcoko awakronomachome so awya, kachonho yaw, ero wara rma ceseresmacerî.
22Ero ke ero wa takî tî n̂eseresmetken̂e. Ero wara eseresmara ro makî tî xatken̂e n̂examro porin pen komo Ixaw Yana town̂e komo exitaw, Ixaw Yana kayaritomon pen komo exitaw, Xuta kayaritomon pen komo exitaw marha. Noro yipu komo exitaw ero wara eseresmara ro makî tî xatken̂e Kwatotoponhîrî kukmacho me.
2318 cimn̂ipu exitaw kayaritomo me Xosias yehtoponho ero wa tî n̂eseresmetken̂e Kwatotoponhîrî kukmacho me ha. Xerusaren po tî n̂eseresmetken̂e Kporin komo yeepatai.
24Worokyam pokono komo marha tî waihkekn̂e Xosias, yaskomo komo marha. Mîk hak warai ciixapu mko marha tî nakuhr̂apekn̂e, mîîmo kurun komo me ciixaputho kom ha. Ahnoro makî tî nar̂mekn̂e kr̂a kicicitho mko, Xuta rowon pononho mko, Xerusaren pononho mko marha. Ero wa tî xakn̂e kpanatanmetopo yewetîtîkachome. Karita tî n̂een̂akn̂e Iwkias Kporin komo mîn yaw, ero yewetîtîka xe xa tî xakn̂e okre Xosias.
25Kporin komo wece xa takî tî n̂etakn̂amekn̂e Xosias. Moises pen ya kpanatanmetopo yaw roro xa n̂etaknamekn̂e. Tahwore xakn̂e Kaan yewetîtopo poko, n̂ekaricetîkekn̂e ero poko okre. Anarî exihra ro makî tî xakn̂e noro warai kayaritomo, noro yexihnawnonho pen komo. Noro warai exihra marha tî xakn̂e kayaritomo noro mahyawno kom hara. Noro makî tî xakn̂e ero wara okre.
26Wara rma etîrwoxinkara rma tî xakn̂e Kporin komo. Nîrwonakn̂e rma Xuta komo poko. Manases pen tî xakn̂e yîrwonmekn̂enho me xa kicicme xa cexirî ke. Ero ke nîrwonakn̂e rma.
27Ero ke on wara tî kekn̂e Kporin komo, Xuta pen komo wen̂epesî kr̂a miya on̂enîrî mera tak ehtome so. Ixaw Yana komo wen̂epekn̂e ero wara xa marha Xuta komo wen̂epes hara. On ewto cma re men̂ekekn̂e oyewton me, Xerusaren. On marha wahsîyakn̂e mîîmo. Oyosotî yeken me tak nas on mîîmo, Kporin komo mîn, kacho me ha, wîîkekn̂e cma re. Wara rma wahsîpînkesî kr̂a, kekn̂e takî tî. Ero wa tî kekn̂e Kporin komo.
Waihyasî Tak Xosias Pen Okwe
28Miya rma tî nai Xosias yehtoponho. Ahnoro rma nasî tmewreso karita yaw, Xuta Kayaritomon Komo Yehtoponho, kacho yaw.
29Kayaritomo me rma ka exitaw Xosias Exitu pono komo kayaritomon takî tî cekn̂e Ewpratesî yecihtaka. Paraw N̂eko tî mîk xakn̂e noro yosotî. Asiria pono komo kayaritomon yakro etar̂maxi tî cekn̂e. Paraw yakro etar̂maxi tko tî cekn̂e Xosias. Mexito po tî n̂etar̂metken̂e. Xosias penî tko tî waihkekn̂e okwe Paraw N̂eko.
30En̂exa takî tî Xosias pen maywenînho komo tî okoputhîrî naar̂atken̂e tarara yaw Xerusaren pona. Yîrowonî ro pona rma tî nahruyatken̂e noro yokoputho yahrutopo ro yaka. Ero wa tî xakn̂e Xosias pen okwe. Ero yinhîrî takî tî yumumuthîrî nîhkapetken̂e Xuta komo kayaritomo me. Yîîmînhîrî pen retawno me tî n̂iir̂atken̂e kayaritomo me. Xoakas tî mîk xakn̂e yumumuthîrî yosotî.
Xoakas Tak Nasî Xuta Komo Kayaritomon Me Yohno Mak
3123 cimn̂ipu tî xakn̂e Xoakas kayaritomo me ecir̂ataw. 3 nuun̂i makî tî xakn̂e kayaritomo me. Xerusaren tî xakn̂e noro yewton. Amutaw tî xakn̂e yînocwan yosotî. Xeremias yemsîrî tî mîk xakn̂e, Ribna pono yemsîrî.
32Kicicme tko tî Xoakas xakn̂e Kporin komo ya. Tporin pen komo wara rma tî xakn̂e kica.
33Ero yinhîrî takî tî noro pen naar̂akn̂e Paraw N̂eko Hibra pona, Amace rowon pona. Iina tî nahruyakn̂e kahrutopo yaka kayaritomo mera tak ehtome Xerusaren po. Ero yimaw marha tî on wara kekn̂e Paraw N̂eko Xuta komo ya, Ow men epemacoko prata, 100 tarentu wicakî. Ooru marha tîmcoko owya 1 tarentu wicakî, kekn̂e tî.
34Xerusaren pona takî tî mokyakn̂e Paraw N̂eko. Anarî takî tî n̂iir̂akn̂e Xuta komo kayaritomon me. Eriakin tî, Xosias pen mumutho. Anarme tî noro nosohcekn̂e, Xeoiakin me ha tî. Ero yinhîrî Exitu pona tî cekn̂e hara Paraw N̂eko. Xoakas tî naar̂akn̂e iina. Iito rma tî waihyakn̂e noro pen okwe. Ero wa tî xakn̂e Xoakas pen.
Xeoiakin Tak Nasî Xuta Komo Kayaritomon Me Hara
35Ero yinhîrî takî tî Xeoiakin nîmyakn̂e prata Paraw ya, ooru marha tî nîmyakn̂e, yîn̂etacithîrî wicakî. Ero ke Xuta komo ya takî tî nîmpekn̂e Xeoiakin ooru, prata marha. Tupurantayem komo ya tî nîmpekn̂e mer̂pora n̂he, yupurantamnî komo ya wahra n̂he makî tî nîmpekn̂e. Ero wa tî puranta nahsîyakn̂e Xeoiakin Paraw ya tîmtome.
3625 cimn̂ipu tî xakn̂e Xeoiakin yewrutoponho kayaritomo me ecir̂ataw. 11 cimn̂ipu tî xakn̂e kayaritomo me. Xerusaren tî xakn̂e noro yewton. Sebita tî xakn̂e yînocwan yosotî. Petaias yemsîrî tî mîk xakn̂e Huma pono yemsîrî.
37Kicicme tko tî Xeoiakin xakn̂e Kporin komo ya okwe. Tporin pen komo wara rma tî xakn̂e kica. Ero wa tî xakn̂e.
Xuta Komo Waparî Me Mokyaxe Anarî Yana Komo
24
1Taa, on wara tî xatken̂e Babiron̂a pono komo ero yimaw, Nabukotonoso takî tî mokyakn̂e, n̂examro kayaritomon. Xeoiakin takî tî xakn̂e noro yewetîn̂e me. Ero ke on wara tî kekn̂e Nabukotonoso yîwya, Opurantan men tîmcoko roro yicimn̂ipuntaxera, kekn̂e tî yîwya, Xeoiakin ya. Ero ke puranta nîmyakn̂e roro Nabukotonoso ya. 3 cimn̂ipu po roro tî nîmyakn̂e puranta. Ero yinhîrî takî tî nanwekyakn̂e, puranta tîmîhra takî tî xakn̂e Nabukotonoso ya.
2Ero yimaw takî tî Xuta rowon pona anarî yana komo n̂en̂epekn̂e Kporin komo, asak makî so. Kawtew komo, Siriu komo, Moabita komo, Amonita komo, ero warai komo tî n̂en̂epekn̂e Xuta komo waparî me. Awaparî komo men wen̂epesî oponarora awexitaw so, kekn̂e Noro emapona roro tanton komo ya, weronomano rin̂e komo ya ha. Ero wa kachonho yaw roro rma takî tî noro yipu komo n̂en̂epekn̂e.
3Kporin komo mtapotarî yanme rma tî Xuta komo waparî komo mokyatken̂e. Ero wa tî n̂examro pen n̂iir̂akn̂e Noro, tîn̂enîrî mera tak ehtome so. Kicicme ro makî tî xakn̂e Manases pen, miyan poko rma tî xakn̂e, kicicitho poko. Ero ke tîn̂enîrî mera ehtome so tak Xuta pen komo n̂en̂epekn̂e anarî pona.
4Kicicme exihnî komo rma tî waihkekn̂e Manases okwe mer̂pora ro mak. Noro yipu komo kamxukutho ke copoyem wara tî xakn̂e Xerusaren okwe. Ero ke noro pen yehtoponho yîhcamnopîra ro makî tî xakn̂e Kporin komo.
5Taa, miya rma tî nai Xeoiakin yehtoponho. Ahnoro rma nasî tmewreso karita yaw, Xuta Kayaritomon Komo Yehtoponho, kacho yaw.
6Ero yinhîrî takî tî tporin pen komo yakro nîwînîkyakn̂e Xeoiakin. Ero ke yumumuthîrî takî tî xakn̂e kayaritomo me yîhretawno me hara. Xoakin tî xakn̂e yumumuthîrî yosotî.
7Ero yimaw takî tî Exitu pono komo kayaritomon mokuhra xakn̂e. Tîrowon po makî tî xakn̂e. Babiron̂a pono komo kayaritomon tî nahsîyakn̂e yîrowonthîrî. Exipsiu Yewku yecihtawno tî nahsîyakn̂e miya rorono Ewpratesî kwaka rorono. Ero wa tî Exipsiu komo kayaritomon rowontho nahsîyakn̂e Nabukotonoso hara. Ero ke tî mokuhra xakn̂e Exitu pono komo kayaritomon.
Xoakin Tak Nasî Xuta Komo Kayaritomon Me Hara Yohno Mak
8Taa, on wara tî xakn̂e Xoakin, 18 cimn̂ipu tî xakn̂e noro yewrutoponho kayaritomo me ecir̂ataw. 3 nuun̂i makî tî xakn̂e kayaritomo me. Xerusaren tî xakn̂e noro yewton. Neusta tî xakn̂e yînocwan yosotî. Ewnatan yemsîrî tî mîk xakn̂e Neusta, Xerusaren pono yemsîrî.
9Kicicme marha tîxakn̂e Xoakin Kporin komo ya okwe. Tîîmînhîrî pen wara rma tî xakn̂e kica.
10Ero yimaw takî tî mokyatken̂e Nabukotonoso sowtatun komo Xerusaren pono komo waparî me. Ewto tî mamcetken̂e epatakara ro mak ehtome so ero pono komo.
11Ero yinhîrî takî tî Nabukotonoso rma tak mokyakn̂e iitono komo waparî me. Pahkî tî Xerusaren mamcetken̂e noro sowtatun komo.
12Ero yinhîrî ewto poi takî tî n̂epatakekn̂e rma Xoakin Nabukotonoso yaka. Yînocwan, anton komo, maywen komo kayaritomo me cehsom kom ha tî, sowtatu yenîn̂e komo, ero warai komo tî n̂epataketken̂e Nabukotonoso yaka. 8 cimn̂ipu tî xakn̂e ero yimaw kayaritomo me Nabukotonoso yehtoponho. Epatakache noro pen takî tî nahsîyakn̂e Nabukotonoso, nahruyakn̂e marha kahrutopo yaka.
Xuta Pen Komo Naar̂asî Nabukotonoso Mokuhnî Me Hara
13Ero yinhîrî takî tî Kporin komo mîn yawnonho mko naatîkekn̂e Nabukotonoso cepethîkemu mko. Kayaritomo mîn yawnonho mko marha tî naatîkekn̂e cepethîkemu mko. Ooru ciixapu mko tî nîknoyakn̂e Kporin komo mîn yawnonho, Saromaw pen n̂irpotho mko ha. Kporin komo mtapotachonho yaw roro rma tî ero wa n̂iir̂akn̂e.
14Xerusaren pono pen komo marha tî naar̂akn̂e. Antomano rin̂enho komo, sowtatu komo marha, ero warai komo tî naar̂akn̂e. 10.000 tî naar̂akn̂e. Sahsamaxapu pokono ro komo marha tî naar̂akn̂e, kuripara ciin̂e ro komo marha. Emyawnomnî komo makî tî nînomyakn̂e Xuta rowon po rma.
15Xoakin marha tî naar̂akn̂e Babiron̂a pona. Kayaritomo nocwan, yipici komo, antomano rin̂e komo, karitî me cehsom komo, noro yipu pen komo marha tî naar̂akn̂e Xerusaren pononho pen komo Babiron̂a pona.
16Sowtatu pen komo marha tî naar̂akn̂e ahnoro, 7.000 ha tî. Karitî komo ahnoro tî naar̂akn̂e, sowtatu me cehsom kom ha. Sahsamaxmu pokono komo marha tî naar̂akn̂e, kuripara ciin̂e komo marha, 1.000 ha tî. Noro yipu komo tî naar̂akn̂e Nabukotonoso Babiron̂a pona.
Setekias Tak Nasî Xuta Komo Kayaritomon Me Hara
17Iito rma cexitaw Nabukotoso Xoakin tamru takî tî n̂iir̂akn̂e kayaritomo me Xoakin pen yekenho yaka hara. Matan̂ias tî xakn̂e noro yosotî, Xoakin tamru yosotî. Anarî me tko tî noro nosohcekn̂e hara Nabukotonoso, Setekias me tî nosohcekn̂e.
1821 cimn̂ipu tî xakn̂e Setekias kayaritomo me ecir̂ataw. 11 cimn̂ipu tî xakn̂e kayaritomo me. Xerusaren tî xakn̂e noro yewton. Amutaw tî xakn̂e noro nocwan yosotî. Xeremias yemsîrî tî mîk xakn̂e, Ribna pono yemsîrî.
19Noro marha tî xakn̂e kicicme Kporin komo ya. Xoakin yehtoponho yaw roro rma tî xakn̂e okwe.
20Nîrwonakn̂e Kporin komo Xerusaren pono komo poko, Xuta komo poko ahnoro. Ero ke pahkî exiche so takî tî n̂examro pen n̂en̂epekn̂e tîhyai ro mak okwe. Ero yinhîrî takî tî on wara xakn̂e hara Setekias, Nabukotonoso takî tî nanwekyakn̂e noro hara. Ero wa tî xakn̂e noro okwe.
Xuta Pen Komo Naatîkesî Tak Nabukotonoso
25
1Ero yinhîrî on wara takî tî xakn̂e Nabukotonoso, Xerusaren panaka tî mokyakn̂e xa hara. Sowtatu komo yakro tî mokyatken̂e. Iina takî tî waaca warai n̂iir̂atken̂e cecen̂an komo me. Roowo tî n̂enmekyatken̂e ero yipu me Xerusaren tmamritîkaxi ro. Ero wa tî mokyakn̂e Nabukotonoso komo 9 cimn̂ipu exitaw kayaritomo me Setekias yehtoponho. 10-înhîrî nuun̂i po, 10-înhîrî kaamo po, ero po xa tî mokyatken̂e Nabukotonoso komo.
2Iito rma tî xatken̂e Nabukotonoso komo pahkî. Ewto pen tî mamrikyatken̂e. 11-nhîrî cimn̂ipu pona roro tî iito xatken̂e, kayaritomo me Setekias yehtoponho pona roro ha.
3On wara takî tî xatken̂e Xerusaren pono komo 4-nhîrî nuun̂i po, 9-nhîrî kaamo po, ero po xa takî tî rooma poko ro thakwa makî tî xatken̂e ewto pono komo tîyopo so okwe. Yînahrî komo exihra ro mak takî tî xakn̂e okwe.
4Ero po xa tî ewto wacan nawketken̂e Xerusaren pono komo. N̂epataketken̂e takî tî metata yaro. Asakî tî xakn̂e waaca iito. Ero yotaw tî xakn̂e metata. Kayaritomo natîrî panaw tî xakn̂e metata. En̂exa tî n̂epataketken̂e. N̂emahciyatken̂e sowtatu komo kosope. Ewto mamhoko rma exitaw Kawtew komo tî n̂emahciyatken̂e. Woskara wece tî n̂emahciyakn̂e kayaritomo.
5Noro wenari tko tî cetken̂e Kawtew komo. Noro pen takî tî nahsîyatken̂e Xer̂ko woskaran po. Noro sowtatun komo yetakparî ke tî nahsîyatken̂e okwe.
6Ero ke Babiron̂a pono komo kayaritomon yaka takî tî Setekias pen naar̂atken̂e Hibra pona. Iina arîche, Kicicme masî kica, ketken̂e takî tî yîwya.
7Ero yinhîrî takî tî Setekias mumutho pen komo tî waihketken̂e yîîmînhîrî pen wero ro rma okwe. Ero yinhîrî Setekias pen takî tî n̂ewkanoyatken̂e oko. Ero yinhîrî bronse ke takî tî nîhraknumiyakn̂e marha. Ero wa takî tî noro pen naar̂atken̂e Babiron̂a pona. Ero wa tî naar̂atken̂e.
8Ero yinhîrî N̂ebusaratan takî tî mokyakn̂e Xerusaren pona. Kayaritomo kurunpen̂e komo yantoman̂e tî mîk xakn̂e. 19 cimn̂ipu exitaw kayaritomo me Nabukotonoso yehtoponho tî mokyakn̂e. 5-nhîrî nuun̂i po, 7-nhîrî kaamo po ero po tî mokyakn̂e.
9Kporin komo mîntho takî tî nakn̂iyakn̂e okwe, kayaritomo mîntho marha. Ahnoro tî nakn̂iyakn̂e mîîmotho, Xerusaren pononho mko. Enîno rin̂e komo mîntho tî nakn̂itîketken̂e ahnoro.
10Xerusaren wacantho takî tî macaketken̂e sowtatu komo, Kawtew komo, N̂ebusaratan maywen komo. Ahnoro tî macaketken̂e.
11Ewto pononho pen komo tak naatîkekn̂e N̂ebusaratan iito etîmtoxapunhîrî pen kom okwe. Anarî komo tî n̂etowyatken̂e Setekias maywenînho komo. Nabukotonoso maywen me tak n̂esekatîmyatken̂e. Ero wa tî xatken̂e anarî komo Xuta komo. N̂examro meero tî naar̂akn̂e. Ero warai komo tî naar̂akn̂e okwe iitononhîrî pen komo.
12Iito rma tko tî nînomyakn̂e emyawnomnî komo. Naatînanotho yenîn̂e me tî nînomyakn̂e uupa yatî yenîn̂e me, mararî pomon̂e me marha.
13Mapata imotho marha tî naar̂atken̂e Kawtew komo, bronse ciixaputho. Esemokacho mko, tuuna yentho porin, ero mko marha tî naar̂atken̂e bronse ciixaputho mko. Ero warai mko naar̂atken̂e Kaan mîn mîtwononho mko. Nahketken̂e ha tî ka wahra so cehso ro aatome tak Babiron̂a pona.
14On warai marha tî naar̂atken̂e, tahrem, caarapa, ramha yetahsîtopo mahkototopo, warapapoturu, ahnoro tî naatîketken̂e, poko Kporin komo mîn yenîn̂e komo yehtoponho mko.
15Wehto roron yenî mko, tuuna yenî mko marha. Ahce na me ciixapu mko ooru ciixapu, prata ciixapu marha, ero yipu tî naar̂akn̂e kayaritomo kurunpen̂e komo yantoman̂e.
16Asakî tî xakn̂e mapata imo, cewn̂e tî xakn̂e tuuna yen porin, yaake xakn̂e esemokachonhîrî komo, ero yipu tî n̂irpekn̂e Saromaw pahxa Kporin komo mîn yawno me, yîmîtwono me marha. Mer̂pora ro makî tî xakn̂e bronse eronhîrî mko. Yukuknomarî yopo tî xakn̂e bronse.
178,1 metru kawnon tî xakn̂e mapata imo. 1,3 metru kawnon tî xakn̂e mapata imo kanahtawno hara. Mîîye warai marha tî xakn̂e ero pokono, roman warai marha tî xakn̂e ero pokono. Bronse ciixapu re tî mîn xakn̂e ahnoro. Ero yaknonho marha tî xakn̂e ero wicakî xa marha bronse ciixapu rma, mîîye ke tporokyem marha tî mîn xakn̂e.
18Ero yimaw Seraias tî xakn̂e Kaan ya tîmsom pokono ro me. Soponias marha tî xakn̂e iito noro yemtakan me hara ero yipu tîmn̂e me. Kporin komo mîn metatan yenîn̂e komo marha tî xatken̂e iito osorwaw. N̂examro tî naar̂akn̂e kayaritomo kurunpen̂e komo yantoman̂e.
19Iito marha tî n̂een̂akn̂e sowtatu yantoman̂e. Kayaritomo yakrononho ro komo, 5 mak. Sowtatu yosotî mewren̂e ro marha tî n̂een̂akn̂e, sowtatu komo yan̂ikn̂e ro tî mîk xakn̂e noro. 60 kîrkomo marha tî n̂een̂akn̂e noro nantomatho komo.
20N̂examro takî tî naar̂akn̂e N̂ebusaratan, Babiron̂a pono komo kayaritomon yaka, Hibra pona.
21N̂examro pen takî tî waihkapekn̂e Babiron̂a pono komo kayaritomon Hibra po rma, Amace pono po ha. Ero wa tî xatken̂e Xuta pen kom okwe. Waapa narîtho me thakwa tî cetken̂e tîrowonthîrî komo poi okwe.
Xetarias Tak N̂iir̂asî Sowtatu Yentoman̂e Xuta Komo Yenîn̂e Me
22Ero yinhîrî takî tî iito rma tî xatken̂e Xuta komo tîrowonî ro po so rma cik ha re. Nabukotonoso nînomîtho komo mîkyam xatken̂e. N̂examro yenîn̂e tî n̂iir̂akn̂e Nabukotonoso. Xetarias tî mîk n̂iir̂akn̂e iitono komo yenîn̂e me. Aikaw mumuru mîk xakn̂e Xetarias, Sapan parî ha.
23Xatken̂e rma tî sowtatu yantoman̂e komo, n̂examro maywen komo marha. N̂examro takî tî n̂encetken̂e Xetarias yehtoponho. Xetarias takî tî n̂iir̂akn̂e kopenato me. Babiron̂a pono komo kayaritomonî rma tî noro n̂iir̂akn̂e, kacho tî n̂encetken̂e. Ero ke Xetarias yaka tî mokyatken̂e. On wara tî xakn̂e n̂examro yantoman̂e yosotî, Ismaew, N̂etanias mumuru mîk noro, Xoanan, Karea mumuru mîk noro, Seraias, Tanumece mumuru mîk noro, N̂etopa pono mumuru ha, Xasanias, Maaka pono mumuru mîk noro. N̂examro tî mokyatken̂e Xetarias yaka.
24Taa, Xetarias takî tî nîmtapowakn̂e n̂examro yakro cetkurunpetopo komo poko. Yaaro xa tan wîîkesî Kaan n̂entarî me rma, kir̂wan̂he rma maxe on po rma awexitaw so. Ero ke tanî rma ehcoko. Erasîra ehcoko Kawtew sowtatun komo pona. Babiron̂a pono komo kayaritomon ewetîcoko. Ero wa awexitaw so kir̂wan̂he rma wa maxe, kekn̂e tî yîwya so.
25On wara tko tî xakn̂e Ismaew, N̂etanias mumuru, Erisama parî ha. Kayaritomo yepamtho tî mîk xakn̂e. Noro takî tî mokyakn̂e Xetarias yaka 7-nhîrî nuun̂i po. 10 kîrkomo tî n̂ekyakn̂e takrono komo. Xetarias pen tî waihketken̂e okwe. Xutew pen komo marha tî waihketken̂e noro yakrononho komo, Kawtew pen komo marha tî. Ero wa tî waihkano n̂iir̂atken̂e Mispa po.
26Ero yinhîrî takî tî iitonohîrî pen komo cetken̂e Exitu pona. Cemyawnoyem komo, emyawnomnî komo, sowtatu yantoman̂e komo ahnoro tî cetken̂e iina. Ero wa tî cetken̂e cerahtîmrî ke so Kawtew komo pona. Ero wa tî xatken̂e.
Xoakin Tak Nahrunkesî Babiron̂a Pono Komo Kayaritomon
27Ero yinhîrî takî tî pahkî exiche Xoakin takî tî nahrunkekn̂e Babiron̂a pono komo kayaritomon. Kahrutopo yawnonho tî n̂en̂emhatakekn̂e. 37 cimn̂ipu tî xakn̂e kahrutopo yaw ehtoponhîrî. 12-nhîrî nuun̂i po, 27-nhîrî kaamo po, ero po tî nahrunkekn̂e. Epiw-Merotake tî mîk xakn̂e kayaritomo yosotî. Yihcirî cimn̂ipu po kayaritomo me cehtoponhîrî po tî nahrunkekn̂e.
28Tawake tî nîmtapowakn̂e Xoakin yakro. Anarî komo yopono me tî n̂iir̂akn̂e. Kayaritomo yaw tî xatken̂e yaake kayaritomonhîrî komo, n̂examro yopono me tî n̂iir̂akn̂e Xoakin.
29Ero ke anarî takî tî namruyakn̂e Xoakin tponon. Kahrutopo yaw cehtoponhîrî yawhra takî tî xakn̂e. Kayaritomo yakro tî n̂eseresmekn̂e miya roro twaihtopo pona roro.
30Puranta marha tî nîmyakn̂e kayaritomo yîwya. Tukuknoi tî nîmyakn̂e yîwya enmar̂atîxera. Ero wa tî nîmyakn̂e miya roro noro waihtopo pona roro. Ero wa tî xakn̂e Xoakin. Iina mak nai ekatîmtopo.

1
1-3Taa, pahxan pen komo yepamtho ka wekatîmyasî. Ataw, Sece, Enosu, Kainan, Maararew, Xerece, Enoke, Metusaren, Rameke,
4Noe, Sem, Kaw, Xape, ero wara nai pahxan pen komo yosotî.
5On wara tî xatken̂e Xape pen mumutho komo, Kome, Makoke, Matai, Xapan, Tubaw, Meseke, Ciras, ero wara tî xatken̂e.
6On wara tî xatken̂e Kome pen mumutho kom hara, Askenas, Hipace, Tokahma, ero wara tî xatken̂e.
7On wara tî xatken̂e Xapan pen mumutho kom hara, Erisa, Tahsisi, Kitin, Totanin ero wara tî xatken̂e.
8On wara tî xatken̂e Kaw pen mumutho kom hara, Kuxe, Mihrain, Puce, Kanan ero wara tî xatken̂e.
9On wara tî xatken̂e Kuxe pen mumutho komo, Seba, Apira, Sabta, Hama, Sabteka, ero wara. Taa, Hama pen mumutho kom hara, Seba, Tetan, ero wara.
10Anarî tî xakn̂e xa hara Kuxe pen mumutho, N̂in̂iroce. Noro takî tî karitî me n̂ehtîkekn̂e roowo pono komo yopono me.
11-12On wara tî xatken̂e Mihrain yepamtho komo, Rutew komo, Anamew komo, Reabew komo, Nahtew komo, Paturusew komo, Kasruew komo. Kasruew yananînho komo rma mîkyam xatken̂e Piristew komo. Kahtorew komo marha xatken̂e Mihrain yepamtho me. Ero wa tî xatken̂e Mihrain yepamtho komo.
13On wara tî xatken̂e Kanan yepamtho kom hara, Siton tî xakn̂e poturme ewruxapu. Ece takî tî xakn̂e ponan hara yumumuru.
14-16Xebusew komo, Amohew komo, Kihkasew komo, Epew komo, Ahkew komo, Sinew komo, Ahpatew komo, Semarew komo, Amatew komo. Ero wa tî xatken̂e Kanan yepamtho komo.
17Taa, on wara tî xatken̂e Sem yepamtho, Eraw, Asuru, Ahpaxace, Ruce, Aran, Usu, Uru, Xete, Meseke. Ero wa tî xatken̂e Sem yepamtho komo.
18Taa, Ahpaxace mumuru tî xakn̂e Sara, Sara mumuru tî xakn̂e hara Ebe.
19Asakî tî xatken̂e Ebe mumuru. Pereke tî xakn̂e anarî yosotî. Ero wa tî nosohcetken̂e noro roowo yetakparî ke noro exitaw. Xoktan tî xakn̂e noro yakno yosot hara.
20-23On wara tî xatken̂e Xoktan pen mumutho kom hara, Awmota, Serepe, Asahmape, Xera, Atoraw, Usaw, Cikra, Obaw, Abimaew, Seba, Opi, Apira, Xobabe. Ero wa tî xatken̂e Xoktan pen mumutho komo.
24-27Taa, Sem n̂epamkatho komo tan wetahcas hara, Sem, Ahpaxace, Sera, Ebe, Pereke, Heu, Seruke, Nao, Tera, Abraw, Abraaw rma mîk noro. Ero wa tî xatken̂e Sem yepamtho komo.
Abraaw Yepamtho Komo Yosotî
28On wara tî xakn̂e Abraaw mumuru komo, Isake, Ismaew.
29-31On wara tî xatken̂e Ismaew mumuru komo, poturme tî n̂ewruyakn̂e N̂ebayoce, Keta, Acibeew, Mibsaw, Misma, Tuma, Masa, Atace, Tema, Xetu, Napis, Ketema, ero wa tî xatken̂e Ismaew mumuru komo.
32Taa, on wara tî xatken̂e Ketura mrerî komo, Abraaw pici wara cehsomu mrerî kom ha, Sinira, Xoksan, Metan, Mician, Xisbake, Sua, Taa, Seba, Tetan, ero wa tî xatken̂e Xoksan mumuru komo.
33On wara tî xatken̂e Mician mumuru kom hara, Epa, Epe, Enoke, Abita, Ewta. Ero wa tî xatken̂e Ketura mrerî kom ha, parî komo marha.
34Taa, Isake tî xakn̂e Abraaw mumuru hara. Asakî tî xakn̂e Isake mumuru, Esau, Ixaw, ero wara.
35On wara tî xatken̂e Esau mumuru komo, Eripas, Heuew, Xeus, Xaraw, Kore, ero wara.
36On wara tî xatken̂e Eripas mumuru kom hara, Teman, Oma, Sepi, Kaetan, Kenas, Cimna, Amareke, ero wara.
37On wara tî xatken̂e Heuew mumuru kom hara, Naate, Sera, Sama, Misa, ero wara tî xatken̂e.
Sei Yepamtho Komo Yosotî
38On wara tî xatken̂e Sei mumuru kom hara, Rotan, Sobaw, Sibeaw, Ana, Cison, Ese, Cisan, ero wara.
39On wara tî xatken̂e Rotan mumuru kom hara, Ori, Oman, ero wara mak. Cimna tî xakn̂e Rotan yepeka yosotî.
40On wara tî xatken̂e Sobaw mumuru komo, Arpan, Manate, Ebaw, Sepi, Onan, ero wara. Asakî tî xatken̂e Sibeaw mumuru komo, Aia, Ana, ero wara.
41Cewn̂e makî tî xakn̂e Ana mumuru, Cison mak. On wara tî xatken̂e Cison mumuru kom hara, Anhaw, Esban, Iciran, Keran, ero wara.
42On wara tî xatken̂e Ese mumuru kom hara, Biran, Saapan, Xaakan, ero wara. On wara tî xakn̂e Cisan mumuru kom hara, Usu, Aran, ero wara. Ero wa tî xatken̂e Esau yepamtho komo.
Eton Yana Kayaritomon Komo Yosotî Pahxan Pen Kom Ha
43Taa, Eton pono kayaritomon komo wetahcas hara. Yaake xatken̂e n̂examro kayaritomon Ixaw Yana kayaritomon exihra ka exitaw. Wetahcasî tan, Bera, Beo mumuru ha. Cinaba tî xakn̂e noro yewton.
44Ero yinhîrî takî tî Bera pen waihyakn̂e. Yîhretawno me takî tî Xobabe xakn̂e kayaritomo me hara. Sera mumuru tî mîk xakn̂e Xobabe, Bosra pono mumuru ha.
45Ero yinhîrî takî tî Xobabe pen waihyakn̂e hara. Yîhretawno me takî tî Usaw xakn̂e kayaritomo me hara. Temanita tî mîk xakn̂e Usaw.
46Ero yinhîrî takî tî Usaw pen waihyakn̂e hara. Yîhretawno me takî tî Atace xakn̂e kayaritomo me hara, Betace mumuru ha. Noro tî Mician̂ita pen komo nar̂mekn̂e Moabe woskaran po. Noro yewton tî xakn̂e Apice. Ero wa tî xakn̂e Atace.
47Ero yinhîrî takî tî Atace pen waihyakn̂e hara. Yîhretawno me takî tî Samra xakn̂e kayaritomo me hara, Masîreka pononho ha.
48Ero yinhîrî takî tî Samra pen waihyakn̂e hara. Yîhretawno me takî tî Sau xakn̂e kayaritomo me hara. Hewboce pononho tî mîk xakn̂e, tuuna yepu yecihtawno pononho ha.
49Ero yinhîrî takî tî Sau pen waihyakn̂e hara. Yîhretawno me takî tî Baaw-Anan xakn̂e kayaritomo me hara, Akboro mumuru ha.
50Ero yinhîrî takî tî Baaw-Anan pen waihyakn̂e hara. Yîhretawno me takî tî Atace xakn̂e kayaritomo me hara. Pai tî xakn̂e noro yewton. Meetabew tî xakn̂e yipici yosotî. Matîrece yemsîrî tî mîk xakn̂e, Me-Saabe parî ha.
51-54Ero yinhîrî takî tî Atace pen waihyakn̂e hara. Taa, on wara xatken̂e Eton Yana yantoman̂e komo, kayaritomo warai kom ha, Cimna, Arpa, Xetece, Ooribama, Era, Pinon, Kenas, Teman, Mibsa, Makaciew, Iran, ero wara xatken̂e Eton pono kayaritomon komo.
Ixaw Yepamtho Komo Yosotî Tapi Pona Rorono Komo
2
1-2Taa, on wara tî xatken̂e Ixaw mumuru komo, Huben, Simeaw, Repi, Xuta, Isaka, Zeburon, Taan, Xose, Benxamin, Nahtari, Kace, Ase. Ero wara tî Ixaw mumuru komo xatken̂e.
3On wara tî xatken̂e Xuta mumuru kom hara, Ere, Onan, Sera. Ero wa tî xatken̂e yumumuru komo, Sua pen yemsîtho mrerî komo, Kananew wosîn tî mîk xakn̂e Sua. On wara tko tî xakn̂e Ere pen, poturme ewruxapunhîrî pen, kicicme tî noro pen n̂een̂akn̂e Kporin komo. Ero ke noro pen tî waihkekn̂e okwe.
4Anarî marha tî xakn̂e Xuta mumuru, Peres, Sera, ero wara. Tamara pen mrerî komo tî mîkyam xatken̂e, Xuta mumutho pen cinho mretho ha.
5On wara tî xakn̂e Peres mumuru Esîron, Amu, ero wara.
6On wara tî xakn̂e Sera mumuru hara, Sinhi, Etan, Eman, Kawkow, Tara, ero wara. 5 tî xatken̂e noro mumuru komo.
7Anarî tî xakn̂e Kahmi pen mumutho, Aka. Ixaw Yana komo yîwîrîman̂enho pen tî mîk xakn̂e okwe. Kaanî mtapotarî yanwekn̂enho tî mîk xakn̂e, Ero ahsîra ro mak men ehcoko, kachonho yanwekn̂enho ha.
8Etan mumuru tî xakn̂e cewn̂e mak, Asarias tî osotî.
9On wara tî xatken̂e Esiron mumuru komo, Xeramew, Haw, Kerubai, ero wara.
10Haw mumuru tî xakn̂e Aminatabe, Aminatabe pen mumutho hara tî xakn̂e Naason. Xuta yepamtho komo yantoman̂e tî mîk xakn̂e Naason.
11Naason mumuru hara tî xakn̂e Sawma, Sawma pen mumutho hara tî xakn̂e Boas.
12Boas mumuru tî xakn̂e Obece, Obece mumuru tî xakn̂e Xese.
13-15On wara tî xatken̂e Xese mumuru komo, potuthîrî Eriabe, 2-înhîrî Abinatabe, 3-înhîrî Simeia, 4-nhîrî Natanaew, 5-nhîrî Hatai, 6-înhîrî Osem, 7-nhîrî Tapi, ero wara.
16Asakî tî xakn̂e n̂examro yepeka, Seruia, Abikaw. On wara tî xatken̂e Seruia mrerî komo, Abisai, Xoabe, Asaew, osorwaw mak.
17Amasa tî xakn̂e Abikaw mrerî. Xete pen tî xakn̂e Amasa yîîm. Ismaew yepamtho tî mîk xakn̂e yîîm ha.
Esîron Yepamtho Komo Yosotî
18Taa, Karebe mumuru komo xatken̂e hara, Esiron parî kom ha. Asuba yenakan komo. Xerioce mrerî komo marha tî xatken̂e Karebe mumuru komo rma, Xeese, Sobabe, Ahton, ero wara.
19Ero yinhîrî takî tî waihyakn̂e Karebe cinho pen, Asuba pen. Ero ke Eprace takî tî nahsîyakn̂e hara Karebe cipici me hara. Uru tî xakn̂e noro yenakan ha.
20Ero yinhîrî Uri tî sakn̂e Uru mumuru, Besareew tî xakn̂e Uri mumuru hara.
21Ero yinhîrî takî tî Maki yemsîrî poko xakn̂e Esîron, Xireace yîîm yemsîrî poko ha. 60 cimn̂ipu tî xakn̂e noro poko cexitaw. Yumumuru me tî n̂ewruyakn̂e Sekube osotî.
22Xai takî tî xakn̂e Sekube mumuru hara. Yaake tî xakn̂e noro pen yewtonî mko, Xireace pono mko, 23 tî xakn̂e.
23Xai yewtonî mko tko tî nahsîyatken̂e Xesu, Aran kom ha. Kenace marha tî nahsîyatken̂e yîmîtwono komo yakro, 60 ewto mko okwe. Ero wa tî ka xakn̂e Maki mumuru komo yewtonî mko, Xireace yîîm mumuru komo yewton ha.
24Ero yinhîrî takî tî Esîron pen waihyakn̂e Karebe Eprata po. Noro pen waipuche yihcinhîrî takî tî n̂ewruyakn̂e yumumuthîrî ciki Asu tî osotî. Tekoa yîîm tî mîk xakn̂e Asu.
Xeramew Yepamtho Komo Yosotî
25On wara tî xatken̂e Xeramew mumuru komo, Esîron mumuru tî mîk xakn̂e Xeramew poturme ewruxapu ha. Haw tî xakn̂e Esîron mumuru hara, poturme ewruxapu. Buna, Oren, Osen, Aias, ero wa tî xatken̂e Xeramew mumuru komo.
26Anarî marha tî xakn̂e Xeramew pic hara, Atara tî osotî. Onan tî xakn̂e noro pen yenakanînho yosotî.
27On wara tî xatken̂e Haw mumuru komo, Xeramew parî komo, Maasî, Xamin, Eke, ero wara.
28On wara tî xatken̂e Onan mumuru Samai, Xata, ero wara. On wara tî xakn̂e Samai mumuru kom hara, Natabe, Abisu.
29Taa, Abisu pici tî xakn̂e Abiaiw. Noro yenakan tî xakn̂e Aban, Morici, ero wara.
30On wara tî xakn̂e Natabe mumuru komo, Serece, Apain, ero wara. Ero yinhîrî waihyakn̂e takî tî Serece, yumumuru exihra ro makî tî xakn̂e okwe.
31Isi tî xakn̂e Apain mumuru, Sesan tî xakn̂e Isi mumuru hara. Arai tî xakn̂e Sesan mumuru hara.
32On wara tî xakn̂e Xata mumuru, Samai yakno mumuru ha, Xete, Xonatas, ero wara. Ero yinhîrî Xete pen tî waihyakn̂e yumumra rma okwe.
33On wara tî xatken̂e Xonatas mumuru komo Perece, Sasa, ero wara. Ero wa tî xatken̂e Xeramew yepamtho komo.
34On wara tî xakn̂e Sesan, yumumuru exihra ro makî tî xakn̂e. Emsîrî komo re makî tî xatken̂e. Xakn̂e tko noro yanton Exipsiu, Xara tî osotî.
35Ero ke cemsîrî takî tî nîmyakn̂e Sesan Xara ya, tanton ya rma. Noro takî tî n̂ewruyakn̂e kîîrî ciki Atai tî osotî. Sesan mumuru me tî n̂ewruyakn̂e.
36Atai mumuru tî xakn̂e Natan. Natan mumuru tî xakn̂e hara, Sabace.
37Sabace mumuru tî xakn̂e hara Epraw. Epraw mumuru tî xakn̂e hara Obece.
38Obece mumuru tî xakn̂e hara Xeu. Xeu mumuru tî xakn̂e hara Asarias.
39Asarias mumuru tî xakn̂e hara Erese. Erese mumuru tî xakn̂e hara Ereasa.
40Ereasa mumuru tî xakn̂e hara Sismai. Sismai mumuru tî xakn̂e hara Sarun.
41Sarun mumuru tî xakn̂e hara Xekamias. Xekamias mumuru tî xakn̂e hara Erisama tî osotî. Ero wa tî xatken̂e Xeramew yepamtho kom hara.
Karebe Yepamtho Komo Yosotî
42Taa, on wara tî xatken̂e Karebe yepamtho kom hara, Xeramew yakno yepamtho ha, Mesa tî n̂ewruyakn̂e poturme, Sipe yîîm ha. Sipe mumuru tî xakn̂e hara Maresa. Maresa mumuru tî xakn̂e hara Ebron tî osotî.
43On wara tî xatken̂e Ebron mumuru komo yosotî, Kore, Tapua, Heken, Sema, ero wara.
44Sema mumuru tî xakn̂e hara Haaw. Haaw mumuru tî xakn̂e hara Xohkeaw. Taa, Heken mumuru marha tî xakn̂e Samai tî osotî.
45Samai mumuru tî xakn̂e hara Maon tî osotî. Maon mumuru tî xakn̂e hara Bece-Suu tî osotî. Ero wa tî xatken̂e Ebrom yepamtho komo.
46Taa, Karebe pici wara cehsom tî xakn̂e hara Epa tî osotî. On wara tî xatken̂e noro mrerî komo, Aran, Mosa, Kases. Ero yinhîrî Aran mumuru tî xakn̂e hara Kases tî osotî.
47Taa, on wara tî xatken̂e Xatai mumuru komo, Hexen, Xotaw, Kesan, Perece, Epa, Saape, ero wara.
48Taa, anarî tî xakn̂e hara Karebe pici wara cehsom, Maaka tî osotî. Noro mreri tî xakn̂e asakî, Sebe, Cirana, ero wara.
49Anarî komo marha tî xakn̂e noro mrerî komo, Saape, Macimana yîîm ha, Sepa, Makbena yîîm, Xibea komo yîîm ha, ero wara. Karebe yemsîrî marha tî xakn̂e Aksa tî osotî.
50On wara marha tî xatken̂e Karebe yepamtho komo, Ur tî xakn̂e Eprata mrerî, noro yemasîn yakanî rma. On wara tî xatken̂e Ur mumuru komo, Sobaw, Kiriace Xearin yîîm ha.
51Sawma, Berenita komo yîîm, Arepe, Bece-Kate yîîm, ero wara tî xatken̂e Eprace mrerî komo.
52Yaake tî xatken̂e Sobaw yepamtho, Kiriace Xearin yîîm yepamtho ha. Aroe tî xakn̂e noro yepamtho, Menuita komo raconho marha.
53On wara marha tî xatken̂e Sobaw yepamtho komo, Kiriace Xearin pono komo, Itîri pono komo, Putu pono komo, Sumata pono komo, Misira pono komo. N̂examro yepamtho tak xatken̂e Sora pono kom hara, Estaow pono komo marha.
54On wara tî xatken̂e Sawma yepamtho, Beren, N̂etopa pono komo, Ataroce Bece Xoabe pono komo, Manati pono komo marha poyino komo mak, Soro pono komo. Ero wa tî xatken̂e Sawma yepamtho.
55Taa, Xabes po tî xatken̂e karita mewren̂e ro komo. Anarmerpan komo mîkyam xatken̂e iitono komo. Cira yepamtho komo, Simea yepamtho komo, Suka yepamtho komo, ero wa tî xatken̂e Xabes pono komo. Ken̂e yepamtho re tî mîkyam xatken̂e. Amace yepamtho xa tî mîkyam xatken̂e, Hekabe yîîm yepamtho ha. Ero wa tî xatken̂e.
Tapi Yepamtho Komo Yosotî
3
1Taa, on wara tî xatken̂e Tapi mumuru komo, Ebron po ewruxapu komo. Poturme tî n̂ewruyakn̂e Amnon, Ainoaw mrerî, Xisirew pononho mrerî ha, 2-înhîrî takî tî xakn̂e hara Taniew tî osotî. Abikaw mrerî tî mîk xakn̂e, Kahmeru pononho mrerî ha.
23-înhîrî tî xakn̂e hara Abisaraw tî osotî. Maaka mrerî tî mîk xakn̂e, Tawmai yemsîrî mrerî. Xesuru pono komo kayaritomon tî mîk xakn̂e Tawmai. 4-nhîrî tî xakn̂e hara Atonias tî osotî. Akice mrerî tî mîk xakn̂e.
35-nhîrî tî xakn̂e hara Sepacias tî osotî. Abitaw mrerî tî mîk xakn̂e. 6-înhîrî tî xakn̂e hara Itureaw tî osotî. Ekra mrerî tî mîk xakn̂e, Tapi pici mrerî ha.
4Ero wa tî xatken̂e Tapi mumuru komo Ebron po ewruxapu komo, 6 ha. 7 cimn̂ipu tî kayaritomo me xakn̂e Tapi Ebron po. 6 nuun̂i xa hara tî xakn̂e iito. Ero yinhîrî takî tî kayaritomo me xakn̂e Xerusaren po hara. 33 cimn̂ipu tî iito xakn̂e kayaritomo me.
5Yaake xa marha tî n̂ewruyatken̂e yumumuru komo Xerusaren po hara. On wara tî xatken̂e Bace-Sua mrerî komo, Amiew yemsîrî mrerî ha, Simeia, Sobabe, Natan, Saromaw, ero wara.
6-8Anarî komo marha tî xatken̂e Tapi mumuru komo, Iba, Erisama, Eriperece, Noka, N̂epeke, Xapia, Erisama, Eriata, Eriperece, ero wa tî xatken̂e, 9 ha.
9Ero wa tî xatken̂e Tapi mumuru komo. Yipici wara cehsom komo mrerî marha tî xatken̂e Tapi mumuru kom hara. Tamara marha tî xakn̂e n̂examro yepeka komo. Ero wa tî xatken̂e Tapi xîkrî komo.
10-14Taa, Hoboaw tî xakn̂e Saromaw mumuru, Abias tî xakn̂e Hoboaw mumuru hara, Asa tî xakn̂e Abias mumuru hara, Xeosapa tî xakn̂e Asa mumuru hara, Xoraw tî xakn̂e Xeosapa mumuru hara, Akasias tî xakn̂e Xoraw mumuru hara, Xoas tî xakn̂e Akasias mumuru hara, Amasias xakn̂e Xoas mumuru hara, Asarias tî xakn̂e Amasias mumuru hara, Xotaw tî xakn̂e Amasias mumuru hara, Akas tî xakn̂e Xotaw mumuru hara, Esekias tî xakn̂e Akas mumuru hara, Manases tî xakn̂e Esekias mumuru hara, Amon tî xakn̂e Manases mumuru hara, Xosias tî xakn̂e Amon mumuru hara.
15On wara tî xatken̂e Xosias mumuru komo, poturme tî n̂ewruyakn̂e Xoanan, 2-înhîrî Xeoiakin, 3-înhîrî, Setekias, 4-nhîrî Sarun, ero wara.
16On wara tî xakn̂e Xeoiakin mumuru, Xekonias, Setekias, ero wara.
17-18On wara tî xatken̂e Xekonias pen yepamtho komo, Asi xakn̂e yumumuru. Seawciew xakn̂e Asi mumuru hara. On wara xatken̂e Seawciew mumuru komo hara, Mawkiraw, Petaias, Senasa, Xekamias, Osama, Netabias, ero wara tî xatken̂e Xosias yepamtho komo.
19-20On wara tî xakn̂e Petaias mumuru, Sorobabew, Simei, ero wara. On wara tî xatken̂e Sorobabew mumuru komo, Mesuraw, Ananias, ero wara. Seromice tî xakn̂e epeka komo. Asuba, Oew, Berekias, Asacias, Xusabe-Esece, ero wara tî xatken̂e Petaias mumuru komo, 5 ha.
21On wara tî xatken̂e Ananias mumuru komo, Peracias, Xesaias, Hepaias xîkrî komo, Ahnan xîkrî komo, Obacias xîkrî komo, Sekanias xîkrî komo. Ero wara tî xatken̂e Ananias yepamtho komo.
22Cewn̂e tî xakn̂e Sekanias mumuru Semaias tî osotî. Taa, on wara tî xatken̂e Semaias mumuru kom hara, Atus, Xixeaw, Baria, Nearias, Sapace, ero wara. 6 tî xatken̂e yumumuru komo.
23On wara tî xatken̂e Nearias mumuru komo, Erioenai, Esekias, Asîrikaw, 3 ha.
24On wara tî xatken̂e Erioenai mumuru komo hara, Otapias, Eriasibe, Peraias, Akube, Xoanan, Teraias, Anani, ero wara. 7 tî xatken̂e yumumuru komo. Ero wara tî xatken̂e Tapi yepamtho komo.
Xuta Yepamtho Komo Yosotî
4
1Taa, on wara tî xatken̂e Xuta mumuru komo, Peres, Esîron, Kahmi, Ur, Sobaw, ero wara tî xatken̂e.
2Sobaw mumuru tî xakn̂e Heaias, Heaias mumuru tî xakn̂e Xaace, Xaace mumuru tî xatken̂e Awmai, Raace komo. Sora pono komo tî mîkyam xatken̂e.
3On wara tî xatken̂e Etan yîîm mumuru komo, Xisirew, Isima, Icmas, ero wara. N̂examro yepeka tî xakn̂e Aserewponi.
4Penuew mumuru tî xakn̂e Ketor. Ese mumuru tî xakn̂e Usa. Ero wa tî xatken̂e Ur mumuru komo. Eprata mrerî tî mîk xakn̂e Ur, yihcirî me ewruxapu ha. Beren yîîm tî mîk xakn̂e Ur.
5On wara tî xakn̂e Asur, Tekoa yîîm, asakî tî xakn̂e yipici. Era, Naara, ero wara.
6On wara tî xatken̂e Naara mrerî komo, Ausaw, Epe, Temeni, Aastari, ero wara.
7On wara tî xatken̂e Era mrerî kom hara, Serece, Isa, Ecnan, ero wara.
8Anube, Sobeba, ero wa tî Kos mumuru xakn̂e asakî. Arew yanan komo porin marha tî mîk xakn̂e Kos, Arun mumuru yanan kom ha.
9On wara tî xakn̂e Xabes, takîhso tî xakn̂e takno komo yopo. Xabes me tî nosohcekn̂e yîson. On wara tî kekn̂e, Ero wa wosohcesî oyerewîmrî ke xa oyewruyataw, kekn̂e tî.
10Kaan yakro tî nîmtapowakn̂e Xabes, ponaro Ixaw Yana komo yehtopo yakro. On wara tî kekn̂e yîwya, Apa kah yawno, owakre xe xa was awya. Oyekenî cma re makweresî. Owî cma re makronomesî. Kicicitho yai ro makî cma re ow mukurunpesî oyahwokacho chewra ro mak oyehtome, kekn̂e tî. Ero wa tî kekn̂e Xabes Kaan ya. Ero ke yîmtapotarî tî n̂ewehcakn̂e Kaan, ero wara rma tî noro n̂iir̂akn̂e.
11On wara tî xakn̂e Kerube, Sua yakno, Mei tî xakn̂e yumumuru. Eston yîîmî rma tî mîk xakn̂e Mei.
12On wara tî xatken̂e Eston mumuru komo, Bece-Hapa, Pasea, Teina, ero wara. Ih-Naas yîîm tî mîk xakn̂e Teina. Heka pono komo tî mîkyam xatken̂e.
13On wara tî xakn̂e Kenas mumuru, Ociniew, Seraias, ero wara. Ocin̂iew mumuru tî xakn̂e hara Atace tî osotî.
14Mewnotai marha tî xakn̂e Ociniew mumuru. Ohra yîîm tî mîk xakn̂e Mewnotai. Xoabe tî xakn̂e Seraias mumuru. Mîn hak yenporin̂e komo yeken ciin̂enho tî mîk xakn̂e Xoabe. Noro yipu komo re tî xatken̂e iito, mîn hak yenporin̂e komo re.
15On wara tî xatken̂e Karebe mumuru komo, Xepon̂e pen mumutho mumuru komo, Iru, Era, Naan, ero wara. Kenasa tî xakn̂e Era mumuru.
16On wara tî xatken̂e Xearerew mumuru komo, Sipe, Sipa, Ciria, Asareew, ero wara.
17On wara tî xatken̂e Esîra mumuru komo, Xete, Merece, Efe, Xaron. On wara tî xatken̂e Merece pici xîkrî komo, Mirian, Samai, Isba, ero wara. Estemoa yîîm tî mîk xakn̂e Isba.
18Anarî tî xakn̂e hara Merece pici, Xucia yepamtho. On wara tî xatken̂e noro mrerî komo, Xerece, Keto yîîm mîk ha, Ebe, Soko yîîm mîk ha, Xekuciew, Sanoa yîîm mîk ha. Ero wa tî xatken̂e noro mrerî komo. Yihcirî me wekatmo n̂examro tî xatken̂e Bicia mrerî, Paraw yemsîrî tî mîk xakn̂e Bicia. Noro tî nahsîyakn̂e Merece cipici me.
19Taa, Naana yepeka tî xakn̂e Ocias pici. Noro mrerî komo tî xatken̂e Keira yîîm, Kahmi pono komo yîîm ha, Ehtemoa yîîm marha, Maaka pono komo yîîm ha. Ero wa tî xakn̂e Ocias mumuru komo.
20On wara tî xatken̂e Simeaw mumuru komo, Amon, Hina, Ben̂e-Anan, Ciron, ero wara. On wara tî xakn̂e Isi, Soece, Bene-Soece, ero wara.
21On wara tî xatken̂e Sera mumuru kom hara, Xuta parî kom ha, Ere, Reka yîîm, Rata, Maresa yîîm, ero wara. Riin̂u pokono komo marha tî xatken̂e Sera yepamtho me, Asbeia kom ha.
22Xokin marha tî xakn̂e Sera mumuru hara, Coseba komo marha. Xoas, Sarape marha. Moabe pono komo yantoman̂e ro tî mîk xakn̂e. Xasubi-Reen marha tî xakn̂e. Ero wa tî xatken̂e Sera mumuru komo. Pahxa mewrexapu on moxam yosotî.
23Er̂mo pokono ro komo tî mîkyam xatken̂e. Netain pono komo mîkyam xatken̂e, Xetera pono komo marha. Iito tî xatken̂e n̂examro kayaritomo mîtwo ahce na komo kahtome noro yemyawno. Ero wa tî xatken̂e Sera mumuru komo.
Simeaw Yepamtho Komo Yosotî
24On wara tî xatken̂e Simeaw mumuru kom hara, Nemuew, Xamin, Xaribe, Sera, Sau, ero wara.
25Sarun tî xakn̂e Sau mumuru, Mibsaw tî xakn̂e Sarun mumuru hara, Misma tî xakn̂e Mibsaw mumuru hara.
26On wara tî xatken̂e Misma yepamtho komo, Amuew tî xakn̂e yumumuru, Saku tî xakn̂e noro parî, Simei tî noro parî mumuru xakn̂e hara. Ero wara tî xatken̂e Misma yepamtho komo.
27Yaake takî tî xatken̂e Simei mumuru komo 16 ha tî. 6 tî xatken̂e emsîrî kom hara. Asakî makî tko tî xatken̂e Simei yakno mumuru komo. Xuta yepamtho komo xa n̂epamtîketken̂e, pîra n̂he tî xatken̂e Simeaw yepamtho komo.
28-31On wara tî xakn̂e n̂examro yewton, Behseba, Morata, Asa-Suaw, Bira, Esen, Torace, Betuew, Ohma, Sikrake, Bece-Mahkaboce, Asa-Susin, Bece-Biri, Saarain. Ero wara tî xakn̂e n̂examro yewton komo kayaritomo me Tapi yehtopo pona roro.
32On wara tî xakn̂e ewtoci kom hara, ewto mîtwono komo, Etan, Ain, Himon, Token, Asan, ero wa tî xakn̂e ewton komo. 5 tî xakn̂e.
33Ewto mîtwo so tî xakn̂e ewtoci mko. Ero wa tî xakn̂e Simeaw yepamtho komo yewton, Baaw pona roro tî xatken̂e. Ero wa tî xakn̂e ewton komo. N̂examro tî mewretken̂e roro tporin pen komo yosotî karita yaka.
34On wara tî xatken̂e tîyanan yaan̂e komo yosotî, Mesobabe, Xanîreke, Xosa, Amasias mumuru ha.
35Xoew, Xeu, Xosibias mumuru, Seraias parî, Asiew parî mumuru ha.
36Erioenai, Xaakoba, Xesoaias, Asaias, Aciew, Xesimiew, Benaias,
37Sisa, Sipi mumuru tî mîk xakn̂e noro, Aron mumuru tî mîk xakn̂e hara Sipi, Xetaias mumuru tî mîk xakn̂e noro hara Aron, Sinhi mumuru tî mîk xakn̂e noro hara Xetaias, Samaias mumuru tî mîkî xakn̂e noro hara Sinhi.
38Ero wa tî xatken̂e n̂examro karita yaw mewrexapu komo. Tîyanan komo yaan̂e me so xatken̂e. Mer̂pora takî tî n̂epamtîketken̂e n̂examro yanan komo.
39Ero ke Xeto potaka tî cetken̂e, woskara panaka, resce n̂ixan pona. Iina tî cetken̂e toh komo nahrî komo yeposo, oper̂a nahrî.
40Iito takî tî cuupu yewtî mexan n̂een̂atken̂e okre. Tamtakem mîn xakn̂e woskara iitono. Waapa me cehsom komo exihra ro makî tî xatken̂e iito, tîtken̂e makî tî xatken̂e ahnoro iito. Pahxa tî Kao yepamtho yekenho mîn xakn̂e.
41Taa, wekatmo osotî komo n̂examro tî cetken̂e iitono komo waparî me. Esekias tî xakn̂e kayaritomo me, ero yimaw tî cetken̂e. Meuni komo tî mîkyam xatken̂e yînwaikarî komo. Yîmîn komo yaw rma exitaw so tî yuu yuu ketken̂e tî. Waihkano tî n̂iitîketken̂e exihra cehso ro. Ero wara rma nasî oroto exihra ro mak naxe iitononhîrî komo. N̂examro yekenho pona takî tî n̂esekenmetken̂e mer̂pora exirî ke cuupu iito toh komo nahrî.
42Ero yinhîrî on wara marha tî xatken̂e Simeaw yepamtho komo, Sei Yîpîn pona tî cetken̂e iitono komo waparî me. 500 tî cetken̂e kîrkomo. On wara tî xakn̂e aan̂e komo yosotî, Peracias, Nearias, Hepaias, Usiew, Isi mumuru komo. Ero wa tî xatken̂e sowtatu me tîtosom yaan̂e komo.
43Iitono komo waihketken̂e Amarekita kom ha, waapa komo yai emahcixapunhîrî komo. Ero yinhîrî ekenhîrî komo pona takî tî n̂esekenmetken̂e. Iito rma naxe oroto. Ero wa naxe Simeaw yepamtho komo.
Huben Yepamtho Komo Yosotî
5
1Taa, Huben yepamtho komo tak wekatîmyas hara awya so. Ixaw pen mumutho tî mîk xakn̂e Huben, poturme ewruxapu. Potuthîrî rma re mîk xakn̂e. Tîîm pici poko tko tî xakn̂e kica. Ero ke takno komo yopo tîîm pen yemyawno yahsîn̂e mera tî xakn̂e. Xose mumuru komo xa tî xatken̂e ero wa ahsîn̂e me. Ero ke poturme ewruxapu warahra tak nasî tmewreso Huben yepamtho komo yosotî.
2Xuta tko tî xakn̂e takno komo yopono me kar̂pe xa. Noro yepamtho tak xatken̂e kayaritomo me. Asak hakno me tporin pen yemyawnonho yahsîn̂e me tko tî xakn̂e Xose.
3On wara tî xatken̂e Huben mumuru komo, Ixaw mumuru komo potutho mumuru kom ha, Enoke, Paru, Esîron, Kahmi, ero wara.
4On wara tî xatken̂e Xoew yepamtho komo, Semaias tî xakn̂e yumumuru, Koke tî xakn̂e Semaias mumuru hara, Simei tî xakn̂e Koke mumuru hara.
5-6Mika tî xakn̂e Simei mumuru hara, Heaias tî xakn̂e Mika mumuru hara, Baaw tî xakn̂e Heaias mumuru hara, Beera tî xakn̂e Baaw mumuru hara. Cikrace Pirese narîtho tî mîk xakn̂e Beera pen, Asiriu komo kayaritomon narîtho. Mokuhnî me thakwa tî naar̂akn̂e. Noro penî tî ka xakn̂e Huben yepamtho komo yantoman̂e me.
7On wara tî xakn̂e noro pen yananînho komo. Osotî komo tî mewretken̂e karita yaka, Huben Yepamtho Komo Yosotî Tan, kacho yaka. Noro re me cehsom komo tî iito re xakn̂e tmewreso. Ero yimaw tî Xeiew xakn̂e tîyanan komo yantoman̂e me. Sakarias marha tî xakn̂e n̂examro yantoman̂e me.
8Bera marha tî xakn̂e n̂examro yantoman̂e me, Asas mumuru ha, Sema mumuru tî mîk xakn̂e Asas, Xoew mumuru tî mîk xakn̂e Sema hara. Miya so tî n̂esekenmetken̂e n̂examro Aroe pona roro. Nebo pona roro marha tî n̂esekenmetken̂e, Baaw-Meon pona roro marha.
9Resce yaw roro tî n̂esenmamyatken̂e axawa imo yemyatkoso, Ewpratesî Yepu xehxan yemyatkoso ha. Ero wa tî n̂esenmamyatken̂e mer̂pora ro mak exirî ke iyoh komo. Xireace po tî ka exitaw so n̂epamyakn̂e iyoh komo mer̂pora cehso ro.
10On wara tî xatken̂e Huben yepamtho komo pahxa kayaritomo me exitaw Sau pen, Akarenu pen komo waparî me tî cetken̂e. N̂examro pen tî waihketken̂e. Yîmînthîrî komo takî tî nahsiyatken̂e. Ero wa tî n̂esekenmetken̂e Xireace mehxan pona, resce n̂ixan pona. Ero wa tî xatken̂e Huben yepamtho komo.
Kace Yepamtho Komo Yosotî
11Taa, on wara tî xatken̂e Kace yepamtho kom hara, Huben yepamtho komo panawno me tî xatken̂e. Basan tî xakn̂e eken komo. Miya rma tî xakn̂e eken komo Sawka pona roro.
12Kace yepamtho komo yenîn̂e tî xakn̂e Xoew. Noro xawyakan tî Sapan xakn̂e hara. Yîxawyaka so takî tî xakn̂e Xanai enîn̂e komo me hara, Sapace marha. Basan pono komo tî n̂examro xatken̂e.
13On wara tî xatken̂e n̂examro yakno komo, Mikaew, Mesuraw, Seba, Xorai, Xakan, Sia, Ebe, ero wa tî xatken̂e n̂examro yanan komo. 7 tî mîkyam xatken̂e.
14On wara tî Abiaiw porin pen komo yosotî, Uri mumuru tî mîk xakn̂e Abiaiw, Xaroa mumuru tî mîk xakn̂e Uri, Xireace mumuru tî mîk xakn̂e Xaroa, Mikaew mumuru tî mîk xakn̂e Xireace, Xesisai mumuru tî mîk xakn̂e Mikaew, Xato tî mîk xakn̂e Xesisai mumuru, Bus tî mîk xakn̂e Xato mumuru. Ero wa tî xatken̂e Abiaiw porin pen komo yosotî.
15Ai tî xakn̂e tîyanan komo yantoman̂e me hara. Abiciew mumuru tî mîk xakn̂e Ai, Kuni parî ha.
16Xireace pono komo tî mîkyam xatken̂e Kace yepamtho komo, Basan pono komo marha tî. Ero po tî xakn̂e n̂examro yewton komo roowo po. Miya rma tî xakn̂e woskaran komo, iyoh komo nahrî yewtî, Saron rowon poko hakî tî xakn̂e.
17Ero warai komo yosotî tî mewretken̂e karita yaw pahxa n̂he Xotaw exitaw Xuta yepamtho komo kayaritomon me, Xeroboaw exitaw marha Ixaw Yana komo kayaritomon me.
18On wicakî tî xatken̂e n̂examro sowtatun komo, Huben yepamtho komo, Kace yepamtho komo, Manases yepamtho poyinonho komo sowtatun kom ha. 44.760 tî mîkyam xatken̂e. Karitî komo tî mîkyam xatken̂e, yaana me tî xatken̂e cecen̂an komo yaatopo poko, kacipara imo ke waihkano ritopo poko marha, waiwî yar̂macho poko marha tî. Ahce na ke na cetar̂macho poko xatken̂e yaana me. Ero wa tî xatken̂e n̂examro, sowtatu me cehsom me tî xatken̂e.
19Pahxa tî Akarenu komo yakro tî n̂etar̂metken̂e. On wara tî xatken̂e n̂examro pen kayaritomonho komo, Xetu, Napis, Notabe, N̂examro pen yakro tî n̂etar̂metken̂e Huben yepamtho komo.
20Akarenu komo yakro cetar̂metaw so rma tî Kaan yakro tî nîmtapowatken̂e takronomacho komo poko. Yîmtapotarî komo tî n̂encekn̂e Kaan. Ero ke n̂examro tî nakronomekn̂e tpona enîrî ke yîwya so. Akarenu pen komo tî nar̂mapekn̂e yîwya so, akrononhîrî pen komo marha. Ero warai komo tî nar̂mapekn̂e Kporin komo Huben yepamtho komo ya, Kace yepamtho komo ya, Manases yepamtho komo ya marha.
21Akarenu pen komo yokutho pen tî naar̂atken̂e mer̂pono pîn. Kameru tî naar̂atken̂e 50.000, oper̂a tî 250.000, buhu tî 2.000. Ero wicakî tî naar̂atken̂e iyokuthîrî komo. Tooto pen komo marha tî naar̂atken̂e 100.000 yakenon.
22Anarî pen komo tî waihyatken̂e paraxkaxapu me, mer̂pono pîn. Ero wa tî xatken̂e Ixaw Yana komo iyopo so Kaan yanme mak ar̂mano rirî ke. Ero yinhîrî takî tî ekenhîrî komo po xatken̂e miya roro twaparî komo mohtopo pona roro ha. Ero wa tî xatken̂e.
Manases Yepamtho Poyinonho Komo Yosotî
23Taa, iito marha tî xatken̂e Manases poyinonho komo cekenke. N̂epamyatken̂e marha tî n̂examro. Basan po tî xatken̂e. Miya roro tî xatken̂e Baaw Ehmon pona roro. Seniri, kacho rma tî mîn xakn̂e Ehmon Yîpîn.
24On wara tî xatken̂e n̂examro yantoman̂e komo yosotî, tîyanan komo yantoman̂e komo yosot ha, Epe, Isi, Eriew, Asîriew, Xeremias, Otapias, Xaciew, ero wara. Sowtatu me cehsom komo tî mîkyam xatken̂e erasîn kom ha, miya so cekaiporesom komo marha. Tîyanan komo yenîn̂e me tî xatken̂e.
25Kaan poko tko tî n̂eponarononketken̂e kica, ponaro tporin pen komo yehtoponho ha. Ponaro iitononhîrî pen komo yehtoponho ya takî tî n̂etîmyatken̂e okwe, Ixaw Yana komo ya n̂examro pen nar̂mapekn̂e Kaan, ponaro n̂examro pen komo yehtoponho ya tî n̂etîmyatken̂e. Kporin komo yai ro mak takî tî xatken̂e ciin̂onhîrî yai ro cehsom wara rma kica.
26Ero ke ponaro Ixaw Yana yehtopo rma tî Asiriu komo kayaritomon n̂iirakn̂e expora Ixaw Yana komo poko. Puw tîmîk xakn̂e noro yosotî, Cikrace Pirese kacho rma mîk ha. Noro tî n̂iir̂akn̂e Kaan expora Ixaw Yana komo poko. Noro takî tî iitononhîrî komo naar̂atken̂e mokuhnî me hara okwe. Huben yepamtho pen komo, Kace yepamtho pen komo, Manases yepamtho poyinonho pen komo, noro yipu komo tî naar̂akn̂e noro. Meyeno pona kr̂a n̂examro pen naar̂akn̂e Ara pona, Abo pona, Ara pona, iina tî n̂examro n̂ekenmekn̂e. Kosan Yepu yecihtaka marha tî n̂ekenmekn̂e. Iito rma naxe oroto. Ero wa tî anana ekenmano n̂iir̂akn̂e Asiriu komo kayaritomon.
Repi Pen Yepamtho Komo Yosotî
6
1Taa, Repita komo yosotî tan wekatîmyas hara, On wara tî xatken̂e Repi pen mumutho komo, Xehson, Koace, Merari, ero wara.
2On wara tî xatken̂e Koace mumuru komo, Anhaw, Isa, Ebron, Usiew, ero wara.
3On wara tî xatken̂e Anhaw xîkrî komo, Araw, Moises, Mirian, ero wara. On wara tî xatken̂e Araw mumuru komo, Natabe, Abiu, Ereasa, Itama, ero wara.
4-10Taa, Ereasa mumuru tî xakn̂e Pineias, Pineias mumuru tî xakn̂e Abisua, Abisua mumuru tî xakn̂e Buki, Buki mumuru tî xakn̂e Usi, Usi mumuru tî xakn̂e Seraias, Seraias mumuru tî xakn̂e Meraioce, Meraioce mumuru tî xakn̂e Amarias, Amarias mumuru tî xakn̂e Aitube, Aitube mumuru tî xakn̂e Satoke, Satoke mumuru tî xakn̂e Aimaas, Aimaas mumuru tî xakn̂e Asarias, Asarias mumuru tî xakn̂e Xoanan, Xoanan mumuru tî xakn̂e Asarias. Noro takî tî xakn̂e Kaan yaka cewomsom ro me Kporin komo mîn yaw, Saromaw n̂iritho yaw, Xerusaren pona n̂iir̂akn̂e ero yaw.
11-14Taa, Asarias mumuru tî xakn̂e Amarias, Amarias mumuru tî xakn̂e Aitube, Aitube mumuru tî xakn̂e Satoke, Satoke mumuru tî xakn̂e Sarun, Sarun mumuru tî xakn̂e Iwkias, Iwkias mumuru tî xakn̂e Asarias, Asarias mumuru tî xakn̂e Seraias, Seraias mumuru tî xakn̂e Xeosatake.
15Xeosatake pen takî tî naar̂atken̂e waapa komo. Xuta yepamtho pen komo tî narpekn̂e Kporin komo Nabukotonoso ya, Xerusaren pononho pen komo ahnoro tî narpekn̂e yîwya mokuhnî me hara okwe. Ero wa tî narpekn̂e.
16Taa, on wara tî xatken̂e Repi pen mumutho komo, Xehson, Koace, Merari, ero wara.
17On wara tî xakn̂e Xehson mumuru yosotî, Ribni, Simei, ero wara.
18On wara tî xakn̂e Koace mumuru komo yosotî, Anhaw, Isa, Ebron, Usiew, ero wara.
19On wara tî xatken̂e Merari mumuru yosotî, Mari, Musi, ero wara. Taa, on wara tî xatken̂e Repi mumuru yepamtho komo, tatke tan wekatîmyasî awya so.
20-21Xehson mumuru tî xakn̂e Ribni, Ribni mumuru tî xakn̂e Xaace, Xaace mumuru tî xakn̂e Sima, Sima mumuru tî Xoa xakn̂e, Xoa mumuru tî xakn̂e Ito, Ito mumuru tî xakn̂e Sera, Sera mumuru tî xakn̂e Xeatarai xakn̂e. Ero wara atî xatken̂e Xehson yepamtho komo.
22-24On wara tî xatken̂e Koace yepamtho komo, Aminatabe tî xakn̂e yumumuru. Aminatabe mumuru tî xakn̂e Kore, noro mumuru tî xakn̂e Asiri, noro mumuru tî xakn̂e Ewkana, noro mumuru tî xakn̂e Ebiasape, noro mumuru to xakn̂e Asiri, noro mumuru tî xakn̂e Taace, noro mumuru tî xakn̂e Uriew, noro mumuru tî xakn̂e Usias, mumuru tî xakn̂e Sau. Ero wara tî xakn̂e Koace yepamtho komo.
25On wara tî xakn̂e Ewkana mumuru yosotî, Amasai, Aimoce, ero wara.
26-27Aimoce mumuru tî xakn̂e Sopai, noro mumuru ti xakn̂e Naace, noro mumuru tî xakn̂e Eriabe, noro mumuru tî xakn̂e Xeroaw, noro mumuru tî xakn̂e Ewkana. Ero wa tî xakn̂e Ewkana yepamtho komo.
28On wara tî xakn̂e Samuew mumuru yosotî, Xoew tî xakn̂e potuthîrî. Abias tî xakn̂e mahtîkîthîrî hara.
29-30Taa, on wara tî xatken̂e Merari yepamtho kom hara, Mari tî xakn̂e noro mumuru hara, Ribni tî xakn̂e noro mumuru hara, Simei tî xakn̂e noro mumuru hara, Usa tî xakn̂e noro mumuru hara, Simeia tî xakn̂e noro mumuru hara, Akias tî xakn̂e noro mumuru hara, Asaias tî xakn̂e noro mumuru hara. Ero wara tî xatken̂e Merari yepamtho komo.
Waano Yaan̂e Komo Yosotî, Kaan Mîn Yaw Aan̂e Kom Ha
31Taa, kîrkomo tî nantomekn̂e Tapi waano yarîrî poko, Kporin komo mîn yaw arîrî poko. Ero warai komo tî nantomekn̂e Kporin komo yamatan yekîche ekenî ro yaka.
32Kporin komo yakro Kesentacho komo potaw tî waano naar̂atken̂e. Ero wara tî xatken̂e roro Kporin komo mînî ro ciitopo pona roro. Xerusaren po n̂iir̂akn̂e Saromaw ero ciitopo pona roro makî tî ka iito naar̂atken̂e.
33-38Waano tî naar̂atken̂e tumumuru komo yakro. On wara tî nai osotî komo, yihcirî me wekatîmyasî Koace yepamtho komo yosotî. Eman tî xakn̂e waano yaan̂e ro. Noro yîîm tî xakn̂e Xoew, Xoew yîîm tî xakn̂e Samwew, Samwew yîîm tî xakn̂e Ewkana, Ewkana yîîm tî xakn̂e Xeroaw, Xeroaw yîîm tî xakn̂e Eriew, Eriew yîîm tî xakn̂e Toa, Toa yîîm tî xakn̂e Supe, Supe yîîm tî xakn̂e Ewkana, Ewkana yîîm tî xakn̂e Maace, Maace yîîm tî xakn̂e Amasai, Amasai yîîm tî xakn̂e Ewkana, Ewkana yîîm tî xakn̂e Xoew, Xoew yîîm tî xakn̂e Asarias, Asarias yîîm tî xakn̂e Soponias, Soponias yîîm tî xakn̂e Taace, Taace yîîm tî xakn̂e Asiri, Asiri yîîm tî xakn̂e Ebiasape, Ebiasape yîîm tî xakn̂e Kore, Kore yîîm tî xakn̂e Isa, Isa yîîm tî xakn̂e Koace, Koace yîîm tî xakn̂e Repi. Repi yîîm tî xakn̂e Ixaw. Ero wa tî xatken̂e Eman porin pen komo yosotî.
39-43Taa, Eman yakno tî xakn̂e hara, Asape tî osotî. Takno panaw tî n̂ecececekn̂e kaari n̂ixa, Eman panaw. Asape yîîm tî xakn̂e Berekias, Berekias yîîm tî xakn̂e Simeia, noro yîîm tî xakn̂e Mikaew, noro yîîm tî xakn̂e Baaseias, noro yîîm tî xakn̂e Mawkias, noro yîîm tî xakn̂e Ecini, noro yîîm tî xakn̂e Sera, noro yîîm tî xakn̂e Ataias, noro yîîm tî xakn̂e Etan, noro yîîm tî xakn̂e Sima, noro yîîm tî xakn̂e Simei, noro yîîm yosotî tî xakn̂e Xaate, noro yîîm tî xakn̂e Xehson, noro yîîm tî xakn̂e Repi. Ero wa tî xakn̂e Asape porin pen komo yosotî.
44-47Taa, n̂examro yakno komo tî xatken̂e Eman panaw poowa n̂ixa hara. Merarî pen yepamtho komo re tî mîkyam xatken̂e. Etan tî xakn̂e n̂examro wanoman̂e me. Etan yîîm tî xakn̂e Kisi, Kisi yîîm tî xakn̂e Abici, noro yîîm tî xakn̂e Maruke, noro yîîm tî xakn̂e Asabias, noro yîîm tî xakn̂e Amasias, noro yîîm tî xakn̂e Iwkias, noro yîîm tî xakn̂e Ansi, noro yîîm tî xakn̂e Bani, noro yîîm tî xakn̂e Seme, noro yîîm tî xakn̂e Mari, noro yîîm tî xakn̂e Musi, noro yîîm tî xakn̂e Merari, noro yîîm tî xakn̂e Repi. Ero wa tî xakn̂e Etan porin pen komo yosotî.
48Taa, on wara tî xatken̂e n̂examro yakno kom hara, Repita komo rma, mîn hak pokono me tî xatken̂e, Kaan mîn yawno pokono me. Waano yaan̂e mera tî xatken̂e n̂examro reha.
Araw Yepamtho Komo Yosotî
49Anarî poko tî xatken̂e Araw komo reha, epamthîrî komo marha. Kporin komo ya tîmsom yakn̂itopo pokono me tî xatken̂e n̂examro reha, kotoporem yakn̂itopo pokono me marha tî xatken̂e. Ahce na ciisom exitaw Kaan yamtakponî ro mîtwo ciisom ero yipu ciin̂e me marha tî xatken̂e. Kicicme Ixaw Yana komo yehtoponho yahrun̂e me marha tî xatken̂e. Moises penî mtapotachonho yaw roro tî xatken̂e ero yipu pokono me, Kaan yantonî ro mtapotachonho yaw roro ha.
50-53On wara tî xatken̂e Araw pen yepamtho komo, noro mumuru tî xakn̂e Ereasa, noro mumuru tî xakn̂e Pineias, noro mumuru tî xakn̂e Abisua, noro mumuru tî xakn̂e Buki, noro mumuru tî xakn̂e Usi, noro mumuru tî xakn̂e Seraias, noro mumuru tî xakn̂e Meraioce, noro mumuru tî xakn̂e Amarias, noro mumuru tî xakn̂e Aitube, noro mumuru tî xakn̂e Satoke, noro mumuru tî xakn̂e Aimaas. Ero wa tî xatken̂e Araw pen yepamtho komo yosotî.
Repita Komo Yekenî Mko Yosotî
54Taa, on wara tî xakn̂e Repita komo yewton. Men̂ekacho tî nar̂metken̂e Araw yepamtho komo yewton me tîmsom yîhtînotome. Koace yepamtho komo ya ka nîmyatken̂e.
55Ebron tî nîmyatken̂e yîwya so Xuta yepamtho komo chewno. Woskara marha tî nîmyatken̂e yîwya so ewto panawno.
56Mararî mko tko tî nîmyatken̂e Karebe ya, Xepone pen mumutho ya ha. Ewtoci mko marha tî nîmyatken̂e yîwya Ebron mamhokono mko.
57Ero warai tî nîmyatken̂e Araw yepamtho komo ya, Ebron tî nîmyatken̂e yîwya so. Waihkano rin̂enho yetkurunpetopo tî mîn xakn̂e Ebron, ewto ha. Ribna marha tî nîmyatken̂e yîwya so, woskara marha tî, ero mîtwono. Xaciri, Estemoa, ero mko mîtwono marha tî nîmyatken̂e yîwya so woskara.
58Iren, ero mîtwono marha tî woskara, Tebi, ero mîtwono marha tî woskara.
59Asan, ero mîtwono marha tî woskara, Bece Semes, ero mîtwono marha tî woskara. Ero warai tî nîmyatken̂e ewto mko Repita komo ya.
60Taa, Benxamin yepamtho komo chewno mko marha tî nîmyatken̂e yîwya so ewto mko. Xeba tî nîmyatken̂e yuwya so, yîmîtwono marha tî woskara, Aremece marha tî, yîmîtwono marha tî woskara, Anatoce, yîmîtwono marha tî woskara. Yaake tî nîmyatken̂e ewto mko yîwya so Benxamin yepamtho komo chewno mko, 13 ha tî.
61Xatken̂e rma tko Koace yepamtho poyinonho kom hara. N̂examro ya marha tî ewto mko nîmyatken̂e Manases yepamtho poyinonho komo chewno mko. 10 tî nîmyatken̂e iitono ewto yîwya so.
62Xehson yepamtho komo ya marha tî ewto nîmyatken̂e. Isaka yepamtho komo chewno, Aase yepamtho komo chewno marha, Nahtari yepamtho komo chewno, Manases yepamtho komo raconho chewno, Basan pono komo chewno marha. Ero warai mko tî nîmyatken̂e Xehson yepamtho komo ya. 13 tî nîmyatken̂e ewto yîwya so.
63Merari yepamtho komo ya marha tî ewto mko nîmyatken̂e hara. Huben yepamtho komo chewno, Kace yepamtho komo chewno, Seburon yepamtho komo chewno, ero wara komo chewno tî ewto mko nîmyatken̂e Merari komo ya. 12 tî nîmyatken̂e yîwya so.
64Ero warai tî ewto mko nîmyatken̂e Ixaw Yana komo Repita komo ya. Ewto mîtwono marha tî nîmyatken̂e yîwya so woskara.
65Men̂ekacho yar̂marî ke tî nîhtînoyatken̂e tînîmrî komo yîwya so. Xuta yepamtho komo chewno mko tî nîmyatken̂e, Simeaw yepamtho komo chewno mko, Benxamin yepamtho komo chewno mko. Ero warai tî nîmyatken̂e yîwya so.
66On warai marha tî nîmyatken̂e ewto mko anarî komo ya Koace yepamtho komo ya, Eprain yepamtho komo chewno mko tî nîmyatken̂e.
67Siken tî nîmyatken̂e yîwya so îîpî chewno. Wapahtono rin̂enho yetkurunpetopo tî mîn xakn̂e. Ero mîtwono marha tî nîmyatken̂e yîwya so woskara. Xese marha tî nîmyatken̂e yîwya so, ero woskaran yakro rma.
68-69Xokmeaw marha tî nîmyatken̂e ero woskaran yakro rma, Bece Oron marha tî nîmyatken̂e ero woskaran yakro rma, Aixaron marha tî nîmyatken̂e woskaran yakro rma, Kace-Himon marha tî nîmyatken̂e woskaran yakro rma. Ero warai tî nîmyatken̂e ewto mko yîwya so Eprain yepamtho komo chewno mko.
70Manases yepamtho poyinonho komo chewno mko marha tî nîmyatken̂e yuwya so, Ane tî nîmyatken̂e woskaran yakro rma, Birean tî nîmyatken̂e woskaran yakro rma. Ero warai tî ewto mko nîmyatken̂e Koace yepamtho raconho ya.
71Taa, Xehson yepamtho komo ya tî nîmyatken̂e hara ewto mko. Manases yepamtho poyinonho komo chewno tî nîmyatken̂e yîwya so. Koran tî nîmyatken̂e ero woskaran yakro rma. Basan pono mîn Koran. Astaroce marha tî nîmyatken̂e yîwya so ero woskaran yakro rma.
72-73Isaka yepamtho komo chewno marha tî nîmyatken̂e yîwya so, Ketes tî nîmyatken̂e yîwya so ero woskaran yakro rma, Taberace marha tî nîmyatken̂e ero woskaran yakro rma, Hamoce marha tî nîmyatken̂e ero woskaran yakro rma, Anen marha tî nîmyatken̂e ero woskaran yakro rma.
74-75Ase yepamtho komo chewno mko marha tî nîmyatken̂e yîwya so. Masaw tî nîmyatken̂e ero woskaran yakro rma, Abiton marha tî nîmyatken̂e ero woskaran yakro rma, Ukoke marha tî nîmyatken̂e ero woskaran yakro rma. Heobe marha tî nîmyatken̂e ero woskaran yakro rma. Ero warai mko tî nîmyatken̂e yîwya so Ase yepamtho komo chewno mko.
76Nahtari yepamtho komo chewno mko marha tî nîmyatken̂e yîwya so. Ketes tî nîmyatken̂e ero woskaran yakro rma. Karireia pono tî mîn Ketes. Amon marha tî nîmyatken̂e ero woskaran yakro rma. Kiriatain marha tî nîmyatken̂e ero woskaran yakro rma. Ero wara mko tî nîmyatken̂e ewto mko Nahtari yepamtho komo chewno.
77Seburon yepamtho komo chewno marha tî nîmyatken̂e Merari yepamtho komo raconho ya. Hamon tî nîmyatken̂e ero woskaran yakro rma, Tabo marha tî nîmyatken̂e ero woskaran yakro rma.
78-79Xotaw yeco pono mko marha tî nîmyatken̂e yîwya so, Resce n̂ixanî mko, Xer̂ko yeco pono mko ha. Bese tî nîmyatken̂e yîwya so ero woskaran yakro rma. Axawa imo pono tî mîn Bese. Xasa marha tî nîmyatken̂e ero woskaran yakro rma. Ketemoce marha tî nîmyatken̂e ero woskaran yakro rma. Mepaace marha tî nîmyatken̂e ero woskaran yakro rma.
80-81Kace yepamtho komo chewno mko marha tî nîmyatken̂e yîwya so. Hamoce tî nîmyatken̂e yîwya so ero woskaran yakro rma. Xireace pono tî mîn Hamoce. Maanain marha tî nîmyatken̂e ero woskaran yakro rma. Esbon marha tî nîmyatken̂e yîwya so ero woskaran yakro rma, Xase marha tî nîmyatken̂e ero woskaran yakro rma. Ero warai tî nîmyatken̂e ewto mko Repita komo ya.
Isaka Yepamtho Komo Yosotî
7
1Taa, on wara tî xatken̂e Isaka mumuru kom hara, Tora, Pua, Xasube, Siniron. 4 makî tî xatken̂e yumumuru komo.
2On wara tî xatken̂e Tora mumuru komo, Usi, Hepaias, Xeriew, Xamai, Ibsaw, Semuew, ero wara tî xatken̂e. Tîyanan komo yantoman̂e re tî mîkyam xatken̂e. Karitî komo tî mîkyam xatken̂e erasîn komo. Yaake takî tî xatken̂e n̂examro Tora yepamtho komo kayaritomo me exitaw Tapi. 22.600 tî mîkyam xatken̂e karita yaka mewrexapu, osotî komo.
3Isiraias tî xakn̂e Usi mumuru yosotî. On wara tî xatken̂e Isiraias mumuru kom hara, Mikaw, Obacias, Xoew, Isias, 5 tî xatken̂e. Tîyanan komo yantoman̂e re tî mîkyam xatken̂e.
4Mer̂pora tî xatken̂e n̂examro yepamtho komo. 36.000 tî xatken̂e sowtatu me cehsom komo. Ero wa tî n̂epamyatken̂e mer̂pora exirî ke yipici komo, yîmxîkrî komo marha.
5On wicakî tî xatken̂e ahnoro Isaka yepamtho komo, kîrkomo, karitî kom ha, 87.000 tî mîkyam xatken̂e.
Benxamin Yepamtho Komo Yosotî
6Taa, on wara tî xatken̂e Benxamin mumuru kom hara, Bera, Beke, Xeciaew. 3 makî tî xatken̂e.
7On wara tî xatken̂e Bera mumuru komo, Esbon, Usi, Usiew, Xerimoce, Iri, ero wara. 5 tî xatken̂e. Tîyanan komo yantoman̂e me tî xatken̂e. Yaake tî xatken̂e n̂examro yepamtho, kîrkomo, karitî kom ha. 22.034 tî mîkyam xatken̂e. Karita yaw tmewreso ti xakn̂e n̂examro yosotî.
8On wara tî xatken̂e Beke mumuru kom hara, Semira, Xoas, Eriese, Erioenai, Onhi, Xerimoce, Abias, Anatoce, Aremece. Ero wara tî xatken̂e Beke mumuru komo.
9Mer̂pora xatken̂e n̂examro yepamtho, kîrkomo. Karita yaka tmewreso nas osotî komo. Tîyanan komo yantoman̂e me tî xatken̂e. Karitî komo tî mîkyam xatken̂e. 20.200 tî xatken̂e.
10Xeciaew mumuru tî xakn̂e, Biran tî osotî. On wara takî tî xatken̂e Biran mumuru kom hara, Xeus, Benxamin, Euce, Kenaana, Seta, Tahsis, Aisa, ero wara tî xatken̂e.
11Tîyanan komo yantoman̂e me tî xatken̂e ahnoro Xeciaew mumuru komo. Karitî komo mîkyam xatken̂e. Yaake takî tî xatken̂e n̂examro yepamtho komo, sowtatu me cehsom komo, 17.200 ha tî. Ero wa tî xatken̂e Xeciaew yepamtho komo.
12On wara tî xakn̂e Iri mumuru, Supin, Upin, ero wara. Usini tî xakn̂e Aerî mumuru hara. Ero wara tî xatken̂e.
Nahtarî Yepamtho Komo Yosotî
13Taa, on wara tî xatken̂e Nahtari mumuru kom hara, Xasiew, Kuni, Xese, Sarun, ero wara. Bira mrerî komo re tî mîkyam xatken̂e.
Manases Yepamtho Komo Yosotî
14Taa, Manases yepamtho tan wekatîmyas hara. Siriu wosîn tî nahsîyakn̂e Manase cipici wara cehsom me. Noro mrerî tî xakn̂e Asîriew, Maki kom ha, Xireace yîîm.
15Taa, on wara tî xakn̂e Maki, cipici tî nahsîyakn̂e Upin yepeka, Usin komo yepeka ha. Maaka tî xakn̂e yipici yosotî. Anarî tî xakn̂e hara Manase yepamtho Seropeace tî osotî. Noro yemsîrî komo mak xatken̂e, yumumuru exihra xakn̂e.
16N̂ewruyakn̂e takî tî Maaka, Maaki pici, kîîrî ciki tî n̂ewruyakn̂e. Peres me tî nosohcekn̂e tîmrerî. Noro yakno takî tî xakn̂e hara, Seres tî osotî. On wara tî xakn̂e Seres mumuru, Uraw, Haken, ero wa tî xatken̂e.
17Betan tî xakn̂e Uraw mumuru. Ero wa tî xatken̂e Xireace yepamtho komo. Maki mumuru tî mîk xakn̂e Xireace, Manases parî ha.
18Taa, Maki yepeka tî xakn̂e hara, Amorekece tî osotî. Osorwaw tî xatken̂e noro mrerî komo. Isoce, Abiese, Maara, ero wa tî xakn̂e yîmrerî komo yosotî.
19On wara tî xakn̂e Semita mumuru komo yosotî, Aian, Siken, Riki, Aniaw, ero wara. Ero wara tî xatken̂e Manases yepamtho komo.
Eprain Yepamtho Komo Yosotî
20-21Taa, on wara tî xatken̂e Eprain pen yepamtho komo yosot hara, Sutera tî xakn̂e noro mumuru yosotî, Berece tî xakn̂e noro mumuru, Taace tî xakn̂e noro mumuru, Erata tî xakn̂e noro mumuru, Taace tî xakn̂e noro mumuru, Sabace tî xakn̂e noro mumuru, Sutera tî xakn̂e noro mumuru. Ero wara tî xakn̂e Sutera mumuru yosotî kom hara. Xatken̂e marha Ese komo, Erace komo, n̂examro pen tî waihketken̂e Kace po ewruxapu komo. Iyokuthîrî komo yahsîso tî cetken̂e, ero poyero waihketken̂e.
22Ero ke yîpînîn yaw so tî nîwracekn̂e Eprain, yîîmînhîrî pen. Pahkî tî nîwracekn̂e. Ero ke noro yahworeso tî mokyatken̂e iyanan komo. Ero wa tî mokyatken̂e.
23Ero yinhîrî tî cipici poko xakn̂e hara Eprain. N̂etahsîyakn̂e takî tî, kîîrî cikî tî n̂ewruyakn̂e. Berias me tî nosohcekn̂e yîîm. Tahwokacho chew tî xakn̂e okwe, ero ke tî ero me nosohcekn̂e.
24Sera tî xakn̂e Eprain yemsîrî yosotî. Noro tî ewto mko n̂irpekn̂e. Bece Oron tî n̂irpekn̂e asakî, uuman, yaasîno, ero warai tî Bece Oron n̂irpekn̂e. Usen-Seera marha tî n̂irpekn̂e.
25-27On wara tî xakn̂e Berias yepamtho komo yosotî, Repa tî xakn̂e yumumuru, Resepe tî xakn̂e noro mumuru, Tera tî xakn̂e noro mumuru, Taan tî xakn̂e noro mumuru, Ratan tî xakn̂e noro mumuru, Amiuce tî xakn̂e noro mumuru,, Erisama tî xakn̂e noro mumuru, Nun tî xakn̂e noro mumuru, Xoswe tî xakn̂e noro mumuru.
28On wara tî xakn̂e Eprain yepamtho komo rowon, ewton komo marha, Betew, ero mîtwono komo yakro. Resce n̂ixa xakn̂e ewto hara, Naaran. Kaamo yemicitopo n̂ixa xakn̂e anarî hara, Xese ha, yîmîtwono komo yakro. Siken, yîmîtwono komo yakro, Asa meero tî xakn̂e n̂examro yewton me yîmîtwono komo yakro.
29Manases yepamtho komo rowon yemyatwo meero tî xakn̂e Eprain yepamtho komo yewton me, Bece-Sean, yîmîtwono komo yakro, Taanake, yîmîtwono komo yakro, Megito, yîmîtwono yakro, Tor, yîmîtwono komo yakro. Ero wara tî xakn̂e Xose yepamtho komo yewton, Ixaw pen mumutho yepamtho komo yewton ha.
Ase Yepamtho Komo Yosotî
30Taa, on wara tî xakn̂e Ase pen mumutho komo yosot hara, Imna, Ispa, Ispi, Berias, ero wara. N̂examro yepeka yosotî tî xakn̂e Sera.
31On wara tî xakn̂e Berias mumuru yosotî, Ebe, Mawkiew. Mawkiew mumuru tî xakn̂e hara, Bihsaice tî osotî.
32On wara tî xatken̂e Ebe mumuru komo yosotî, Xaprece, Some, Otaw, ero wara. N̂examro yepeka tî xakn̂e hara, Sua tî osotî.
33On wara tî xatken̂e Xaprece mumuru komo yosotî, Pasake, Bimaw, Aspace, ero wara tî xatken̂e Xaprece mumuru komo yosotî.
34On wara tî xatken̂e Seme mumuru komo yosotî, Ai, Hoka, Xeuba, Aran, ero wara.
35Seme yakno tî xakn̂e hara, Eren tî osotî. On wara tî xatken̂e noro mumuru komo yosot hara, Sopa, Imna, Seres, Amaw, ero wara.
36-37On wara tî xatken̂e Sopa mumuru komo yosot hara, Sua, Ahnepe, Suaw, Beri, Inha, Bese, Oce, Sama, Siwsa, Iciran, Beera, ero wara.
38On wara tî xatken̂e Xete mumuru komo yosot hara, Xepone, Pispa, Ara, ero wara.
39On wara tî xatken̂e Ura mumuru komo yosot hara, Ara, Aniew, Hisia, ero wara.
40Ero wa tî xatken̂e Ase pen yepamtho komo. Tîyanan yantoman̂e komo re tî mîkyam xatken̂e. Takîhsom komo tî mîkyam xatken̂e, karitî komo marha. Antoman̂e rin̂e komo yenîn̂e me cehsom komo tî mîkyam xatken̂e. Karita yaw tmewreso tî xakn̂e osotî komo, Sowtatu Me Tîtosom Komo Yosotî Tan, kacho yaw. 26.000 tî mîkyam xatken̂e. Ero wicakî tî xatken̂e.
Benxamin Yepamtho Komo Yosotî

1-2Taa, on wara tî xatken̂e Benxamin mumuru komo, Bera tî xakn̂e potuthîrî komo, 2-înhîrî takî tî xakn̂e Asbew, 3-înhîrî tî xakn̂e Aara, 4-nhîrî tî Noa, 5-nhîrî tî Hapa, ero wara tî xatken̂e Benxamin mumuru komo.
3-5On wara tî xatken̂e Bera mumuru kom hara, Ata, Xera, Abiuce, Abisua, Naaman, Aoa, Xera, Sepupa, Uraw, ero wara tî xakn̂e osotî komo.
6-7On wara tî xatken̂e Euce mumuru komo, tîyanan komo yantoman̂e me tî xatken̂e yumumuru komo. Xeba pono tî mîkyam xatken̂e. Naaman, Aias, Xera, ero wa tî xakn̂e osotî komo. N̂examro pen tî n̂en̂epetken̂e kr̂a waapa Manace pona. On wara tî xatken̂e Xera mumuru komo, Usa, Auce, ero wara.
8-10On wara tî xakn̂e Saarain, cihcinhîrî komo yai tî n̂etowyakn̂e okwe. Usin, Bara, ero wa tî yihcinhîrî komo yosotî xakn̂e. Moabita komo cheka tî cekn̂e Saarain cipici komo yen̂epeche. Iito takî tî cipici nahsîyakn̂e hara, Otese tî osotî. On wara tî xakn̂e noro mrerî komo yosotî, Xobabe, Sibia, Mexa, Mawkan, Xeus, Sakias, Mirma, ero wara tî xakn̂e noro mrerî komo, Saarain mumuru kom ha. Tîyanan komo yantoman̂e me re tî xatken̂e n̂examro.
11On wara tî ka xakn̂e Usini mrerî Saarain mumuru kom ha, Abituce, Ewpaaw, ero wara.
12On wara tî xatken̂e Ewpaaw mumuru komo yosotî, Ebe, Misan, Semece, ero wara. Ewto mko tî n̂iir̂atken̂e n̂examro, Ewpaaw mumuru komo. Ono, Roce, yîmîtwono komo marha, ero wara xakn̂e yin̂irithîrî komo yosotî.
13On wara tî xatkn̂e Berias, Sema komo, tîyanan komo yantoman̂e me re tî xatken̂e. Aixaron pono tî mîkyam xatken̂e. Kace pononho komo tî n̂en̂epetken̂e. Ero wa tî xatken̂e n̂examro.
14-16On wara tî xatken̂e Berias mumuru komo xa hara, Aio, Sasake, Xerimoce, Sebacias, Arace, Ete, Mikaew, Ispa, Xoa, ero wara.
17-18On wara tî xatken̂e Ewpaaw mumuru komo xa hara, Sebacias, Mesuraw, Iske, Ebe, Ismerai, Isirias, Xobabe, ero wara.
19-21On wara tî xatken̂e Simei mumuru kom hara, Xakin, Sikri, Sabci, Erienai, Siretai, Eriew, Ataias, Beraias, Sin̂irace, ero wara.
22-25On wara tî xatken̂e Sasake mumuru kom hara, Ispan, Ebe, Eriew, Abiton, Sikri, Anan, Ananias, Eraw, Antocias, Ipiteias, Penuew, ero wara.
26-27On wara tî xatken̂e Xeroaw mumuru kom hara, Sanserai, Searias, Atarias, Xaaresias, Erias, Sikri, ero wara.
28Tîyanan komo yantoman̂e me re tî xatken̂e n̂examro ahnoro. Xerusaren pono tî mîkyam xatken̂e.
29Taa, on wara tî xakn̂e Xibeaw yîîm, Xibeaw pono tî mîk xakn̂e. Maaka tî xakn̂e yipici yosotî.
30-31On wara tî xatken̂e Xibeaw mumuru komo yosotî, Abiton tî xakn̂e potuthîrî yosotî. Suu, Kis, Baaw, Natabe, Xeto, Aio, Seke, ero wara tî xatken̂e yumumuru komo.
32Mikroce marha tî xakn̂e yumumuru. Simeia tî xakn̂e noro mumuru hara. Xerusaren pono marha tî mîkyam xatken̂e. Tîyanan komo yakro rma tî xatken̂e iito.
33Taa, Nee mumuru tî xakn̂e Kis, Kis mumuru tî xakn̂e hara Sau. On wara tî xakn̂e Sau mumuru komo yosotî, Xonatas, Mawkisua, Abinatabe, Esbaaw, ero wara.
34On wara tî xakn̂e Xonatas mumuru komo yosotî, Meribe-Baaw. Meribe-Baaw mumuru tî xakn̂e hara Mika tî osotî.
35On wara tî xakn̂e Mika mumuru komo yosotî, Piton, Mereke, Tarea, Akas, ero wara.
36Akas mumuru tî xakn̂e Xeoata. On wara tî xatken̂e Xeoata mumuru komo yosotî, Aremece, Asmapece, Sinhi, ero wara. Sinhi mumuru tî xakn̂e hara Mosa.
37Mosa mumuru tî xakn̂e hara Binea. Noro mumuru tî xakn̂e hara Hapa, noro mumuru tî xakn̂e hara Ereasa, noro mumuru tî xakn̂e hara Asew.
386 takî tî xatken̂e Asew mumuru komo. On wara tî xakn̂e osotî komo, Asîrikaw, Bokru, Ismaew, Searias, Obacias, Anan. Ero wa tî xatken̂e Asew mumuru komo yosotî.
39Asew yakno tî xakn̂e, Eseke. On wara tî xatken̂e noro mumuru komo, Uraw, potuthîrî komo yosotî, Xeus, 2-înhîrî yosotî, Eriperece, 3-înhîrî yosotî, ero wara.
40On wara tî xatken̂e Uraw yepamtho kîrkomo, erasîn komo tî mîkyam xatken̂e, waiwî yar̂man̂e ro tî. Mer̂pora tî xatken̂e n̂examro mumuru komo, parî komo marha, 150 ha tî. Ero wara tî xatken̂e Benxamin yepamtho komo.
9
1On wara tî xatken̂e Ixaw Yana komo, ahnoro tî osotî komo xakn̂e tmewreso karita yaw, Ixaw Yana Kayaritomon Komo Yehtopo, kacho yaw ha. Iina re so tî mewretken̂e noro re komo yosotî. Taa, on wara tî xatken̂e Xuta yepamtho komo, n̂examro pen tî naar̂atken̂e waapa komo Babiron̂a pona. Kporin komo yewetîra exirî ke so ero wa naar̂atken̂e.
2Ero yinhîrî takî tî n̂etîrametken̂e hara aaxapunhîrî komo. On warai komo tî ka mokyatken̂e yihcirî me Ixaw Yana komo, tîmsom pokono komo, Repita komo, n̂examro yanton komo, ero wara komo tî ka n̂etîrametken̂e. Cekenhîrî komo pona so tî n̂esekenmetken̂e hara.
Xerusaren Pono Komo Yosotî
3On warai komo tî n̂esekenmetken̂e Xerusaren pona, Xuta yepamtho komo, Benxamîn yepamtho komo, Eprain yepamtho komo, Manase yepamtho komo, ero wara.
4On wara tî xakn̂e n̂examro yosotî, Utai, Amiuce mumuru ha. Onhi xakn̂e noro mumuru hara, In̂hi xakn̂e noro mumuru hara, Bani tî xakn̂e noro mumuru hara. Peres pen yepamtho tî mîk xakn̂e Bani, Xuta pen mumutho yepamtho ha.
5Siro pononho mumuru komo marha tî xatken̂e iito. Asaias tî xakn̂e n̂examro potutho. Noro mumuru komo marha tî xatken̂e iito.
6Sera mumuru komo marha tî xakn̂e iito, Xeuew tî xakn̂e enîn̂e komo yosotî. 690 tî mîkyam xatken̂e Xuta yepamtho komo, Xerusaren pona esekenmaxapu komo.
7Benxamin yepamtho komo marha tî xatken̂e iito. Saru, Mesuraw mumuru, noro mumuru tî xakn̂e hara Otapias, noro mumuru tî xakn̂e hara Asenua.
8Iito marha tî xakn̂e Ibneias, Xeroaw mumuru. Era marha tî xakn̂e iito, Usi mumuru ha, Mikri parî ha. Mesuraw marha tî xakn̂e iito, Sepacias mumuru, Heuew parî, Ibnixas parî mumuru ha.
9Ero wa tî xatken̂e Benxamin yepamtho komo Xerusaren pona esekenmaxapu komo. Karita yaw tmewreso nasî osotî komo. N̂examro tî xatken̂e tîyanan komo yaw so. N̂examro yantoman̂e me tî xatken̂e. 956 tî mîkyam xatken̂e ahnorono yukuknomacho. Ero wa tî xatken̂e.
Tîmsom Pokono Komo Yosotî Xerusaren Pono Kom Ha
10On wara tî xatken̂e tîmsom pokono komo yosotî, Xetaias, Xeoiaribe, Xakin, ero wara.
11Asarias, Iwkias mumuru ha. Noro tî xakn̂e Mesuraw mumuru, noro tî xakn̂e Satoke mumuru, noro tî xakn̂e Meraioce mumuru, noro tî xakn̂e Aitube mumuru. Ero wa tî xakn̂e Asarias porin pen komo yosotî. Tîmsom pokono komo yantoman̂e tî mîk xakn̂e Asarias.
12-13Ataias marha tî xakn̂e iito. Noro tî xakn̂e Xeroaw mumuru, noro tî xakn̂e Pasuru mumuru, noro tî xakn̂e Mawkias muru. Ero wara tî xakn̂e Ataias porin pen komo yosotî. Masai marha tî xakn̂e iito. Noro tî xakn̂e Aciew mumuru, noro tî xakn̂e Xasera mumuru, noro tî xakn̂e Mesuraw mumuru, noro tî xakn̂e Mesiremici mumuru, noro tî xakn̂e Ime mumuru. Ero wara tî xakn̂e Masai porin pen komo yosotî. Tîyanan komo yantoman̂e me re tî xatken̂e n̂examro. 1.760 tî mîkyam xatken̂e iyanan komo re. Takîhsom tî mîkyam xatken̂e Kaan mîn yenîrî poko. Ero wa tî xatken̂e.
Repita Komo Yosotî Xerusaren Pono Kom Ha
14On wara marha tî xatken̂e Repita komo yosotî, Xerusaren pono komo yosotî, Semaias, noro tî xakn̂e Asube mumuru, noro tî xakn̂e Asîrikaw mumuru, noro tî xakn̂e Asabias mumuru. Merari pen yepamtho tî mîk xakn̂e Asabias.
15Bakebaka marha xakn̂e iito, Eres, Karaw kom ha. Matan̂ias marha tî xakn̂e iito, n̂oro tî xakn̂e Mika mumuru, noro tî xakn̂e Matanias mumuru, noro tî xakn̂e Sikri mumuru, noro tî xakn̂e Asape mumuru.
16Obacias marha tî xakn̂e iito. Noro tî xakn̂e Semaias mumuru, noro tî xakn̂e Karaw mumuru, noro tî xakn̂e Xetutun mumuru. Berekias marha xakn̂e iito. Noro tî xakn̂e Asa mumuru, noro tî xakn̂e Ewkana mumuru. Netopacita komo yewton po tî xatken̂e n̂examro. Ero wa tî xatken̂e Repita komo, Xerusaren pona esekenmaxapu komo.
Kaan Mîn Metatan Yenîn̂e Komo Yosotî
17Kaan mîn metatan yenîn̂e komo marha tî xatken̂e iito. N̂examro yosotî tan wetahcasî, Sarun, Akube, Tawmon, Aiman, ero wara. N̂examro yakno komo marha tî xatken̂e akro so. Sarun tî xakn̂e n̂examro yantoman̂e me.
18Pahxa n̂he tî n̂examro xatken̂e Repita komo yetarî metatan yenîn̂e me. Kayaritomo yewomtopo yenîn̂e me takî tî xatken̂e hara, resce n̂ixan yenîn̂e me ha.
19Sarun tî xakn̂e metatan yenîn̂e komo yenîn̂e me. Kore mumuru tî mîk xakn̂e Sarun, noro tî xakn̂e Ebiasape mumuru, noro tî xakn̂e Kora mumuru. Noro yanan komo tî xatken̂e Kaan mîn metatan yenîn̂e me. Koraita komo tî mîkyam xatken̂e. Kaan mîn metatan yenîn̂e me tî xatken̂e. Pahxa rma n̂examro porin pen komo tî xatken̂e Kaan mîn metatan yenîn̂e me hara.
20Pahxa tî Pineias pen xakn̂e Kaan mîn metatan yenîn̂e komo yantoman̂e me. Ereasa mumuru tî mîk xakn̂e Pineias. Kporin komo rma tî xakn̂e Pin̂eias yakronoman̂e me.
21Sakarias tî xakn̂e Kaan yakro Kesentacho komo metatan yenîn̂e me. Meseremias mumuru tî mîk xakn̂e Sakarias.
22Yaake tî xatken̂e Kaan mîn metatan yenîn̂e komo, 212 ha. Karita yaw so tî osotî komo xakn̂e tmewreso ewton komo pono yaw so. Tapi penî mtapotachonho yanme tî mîkyam xatken̂e ero pokono komo me, Samuew penî mtapotachonho yanme marha, Kaan n̂enporî yenîn̂e ro mîk xakn̂e Samuew.
23Ero ke Kaan mîn metatan yenîn̂e ro me ciixapu ro tî mîkyam xatken̂e n̂examro. Rona warai makî tî xakn̂e Kaan mîn.
24On wara marha tî xatken̂e Kaan mîn metatan yenîn̂e komo, anarî komo tî xatken̂e resce n̂ixan yenîn̂e me, anarî komo tî xatken̂e oesce n̂ixan yenîn̂e me, anarî komo tî xatken̂e nohce n̂ixan yenîn̂e me, anarî komo tî xatken̂e suu n̂ixan yenîn̂e me. Ero wa tî xatken̂e.
25Amn̂e xa so tî mokyatken̂e n̂examro yakno komo, enmayipu komo rma. Takno komo yakronomaxi tî mokyatken̂e. 7 kaamo tî xatken̂e akronomarî komo poko tîtotome so hara.
264 tî xatken̂e Kaan mîn metatan yenîn̂e yantoman̂e komo. Repita tî mîkyam xatken̂e. Kaan mîn yamtakpon yenîn̂e me marha tî xatken̂e n̂examro, Kaan purantan yenîn̂e me marha tî.
27Kaan mîn mîtkoso rma tî tîmîn komo n̂iir̂atken̂e ero yenîn̂e me cehtome so. Ero metatan yahrunkan̂e me marha tî xatken̂e enmar̂atîxera.
Anarî Komo Yosotî, Repita Komo Yosotî
28Anarî komo tî xatken̂e paayu yenîn̂e me, tutum komo, weer̂a komo, ero yipu komo yenîn̂e me. Ekenî ro yai tî naar̂atken̂e, iina xa marha tî n̂ekyatken̂e hara. Nukuknometken̂e tî aar̂ataw ehcamnopîra ehtome.
29Anarî komo tî xatken̂e aapo yenîn̂e me hara, weeyu, puruma akihxapu, wooku, katî, kotoporem, yînahrî komo poxuretopo, ero yipu yenîn̂e me tî xatken̂e n̂examro reha.
30On pokono me tî xatken̂e anarî komo, tîmsom pokono mumuru komo, kotoporem yesman̂e me tî xatken̂e, katî yesman̂e me marha, tpoxwem ha.
31On pokono me tî xakn̂e Sarun mumuru hara, potuthîrî, Macicias tî osotî. Repita tî mîk xakn̂e, Koraita ha. Puruma yaitopo yenîn̂e tî mîk xakn̂e, er̂poci po taisom yenîn̂e ha.
32Anarî komo reha tî xatken̂e puruma yain̂e me Kaan mîn yaw cenposom yain̂e me. Sabatu po roro tî yaxan n̂iir̂atken̂e Kaan mîn yaka. Koace yepamtho tî mîkyam xatken̂e, Repita komo rma.
33Anarî komo reha tî xatken̂e Kaan wanorî yaan̂e me hara. Repita komo marha tî mîkyam xatken̂e, tîyanan komo yantoman̂e me ha. Kaan mîn yamtakpon yaw tî n̂enmayatken̂e n̂examro. Ahce na pokono me exihra tî xatken̂e n̂examro waano poko roro cehtome so katpanaw, kosope marha.
34Ero wa tî xatken̂e Repita komo, tîyanan komo yantoman̂e me tî xatken̂e. Ero pokono me marha tî xatken̂e n̂examro yepamtho kom hara miya rorono komo. Xerusaren pono tî mîkyam xatken̂e. Ero wa tî xatken̂e.
Sau Yanan Komo Yosotî Xa Hara
35Taa, Sau yanan komo tan wekatîmyas hara, pahxa tî xakn̂e Xeiew, Xibeon pono tî mîk xakn̂e. Xibeon marha tî xakn̂e Xeiew mumuru yosot hara. Maaka tî xakn̂e Xeiew pici yosotî.
36-37Abiton tî xakn̂e Xibeon mumuru yosotî, potuthîrî yosotî. Noro yakno komo tî xatken̂e hara, Suu, Kiis, Baaw, Nee, Natabe, Xeto, Aio, Sakarias, Mikroce, ero wara tî xatken̂e Xibeon mumuru komo.
38Mikroce mumuru tî xakn̂e hara Simeaw tî osotî. Xerusaren pono komo marha tî mîkyam xatken̂e tîyanan komo mîtwo rma.
39Kis tî xakn̂e Nee mumuru, Sau tî xakn̂e Kis mumuru hara. On wara tî xatken̂e Sau mumuru komo, Xonatas, Mawkisua, Abinatabe, Esbaaw, ero wara.
40Meri-Baaw tî xakn̂e Xonatas mumuru. Mika tî xakn̂e Meri-Baaw mumuru hara.
41On wara tî xatken̂e Mika mumuru komo, Piton, Mereke, Tareia, ero wara.
42-43Akas mumuru tî xakn̂e Xaera. Xaera mumuru komo tî xatken̂e hara, Aremece, Asmapece, Sinhi, ero wara. Sinhi mumuru tî xakn̂e hara, Mosa tî osotî. Mosa mumuru tî xakn̂e hara, Bineia tî osotî, Hepaias tî xakn̂e noro mumuru hara. Ereasa tî xakn̂e noro mumuru hara, Asew tî xakn̂e noro mumuru hara.
44Taa, 6 tî xatken̂e Asew mumuru komo. On wara tî xakn̂e n̂examro yosotî, Asîrikaw, Bokru, Ismaew, Seraias, Obacias, Anan, ero wara. Ero wara tî xatken̂e Asew mumuru komo.
Sau Pen Waihyasî, Yumumuthîrî Pen Komo Marha

1Taa, on wara tî xatken̂e Piristew komo, Ixaw Yana komo yakro tî n̂etar̂metken̂e. N̂emahciyatken̂e tko tî Ixaw Yana komo okwe. Waihyatken̂e rma mer̂pono pîn okwe Ixaw Yana pen komo Xiwboa Yîpîn po.
2Sau poko ro marha tî mokyatken̂e Piristew komo, yumumuru komo poko ro marha. Yumumuru pen komo tî waihketken̂e okwe. Xonatas, Abinatabe, Mawkisua, ero wa tî xakn̂e yumumuthîrî pen komo yosotî.
3Ero yinhîrî takî tî Sau yakro takî tî n̂etar̂metîketken̂e. Sau penî rma tî wetken̂e waiwî ke. Cerewre ro makî tî wetken̂e okwe.
4Ero ke on wara tî kekn̂e Sau tukurun yaan̂e ya, Akaciparan ke ow paraxkakî owaikachome. Waipîra ka oyexitaw n̂examro men mokyatu anpikan komo ahce wa na oriso okwe, kekn̂e tî. Paraxkara rma tko tî xakn̂e yukurun yaan̂e cerahtîmrî ke. Ero ke kacipara takî tî nahsîyakn̂e Sau. Ero poturu po rma takî tî n̂epîrkekn̂e cetwaikachome tanmero rma okwe. Ero wa tî xakn̂e Sau pen okwe.
5Ero yinhîrî on wara tî kekn̂e yukurunthîrî yaan̂e, Twaihso tak nas apapa pen okwe, Sau pen, kekn̂e tî. Ero ke noro pen meero tî n̂epîrkekn̂e tîkaciparan poturu pona cetwaikachome noro rma hara.
6Ero wa tî waihyatken̂e Sau pen, yumumuthîrî pen komo, ahnoro yîhyawno pen komo okwe. Iito re rma tî waihyatken̂e okwe.
7Ero yinhîrî takî tî anarî komo takî tî n̂encetken̂e sowtatu komo yemahcitoponho. Capahno pono komo tî mîkyam n̂encetken̂e, Ixaw Yana kom ha. Sau pen tak nasî twaihso okwe, yumumuthîrî pen komo meero okwe, kacho marha tî n̂encetken̂e. Ero wa kacho yentache cewtonthîrî komo poi takî tî n̂emahciyatken̂e. Ero yinhîrî takî tî ewtonthîrî komo pona mokyatken̂e Piristew komo esekenmaxi.
8Enmapuche takî tî îh pona tî cetken̂e Piristew komo waihkaxapu pen komo yemyawnonho yaaso. Ero wa aar̂ataw Sau pen yokoputho tî n̂een̂atken̂e, yumumuthîrî komo yokoputho marha tî. Xiwboa Yîpîn po rma tî xakn̂e.
9Ero ke noro pen yemyawnonho marha tî naar̂atken̂e, yukurunthîrî marha tî, yîhtîpîthîrî marha tî. Ahwotacoko, waihye Ixaw Yana komo kayaritomon pen, kacho yekaiporen̂e komo tî n̂en̂epetken̂e tpoyino komo chere ekatîmtome. Ponaro cehtopo komo mîn yaw so marha tî n̂ekatîmyatken̂e.
10Ponaro cehtopo komo mîn yaka marha tî nakriyatken̂e Sau pen kuruntho, ececen̂anthîrî marha. Takon mîn yaka tî namhosocetken̂e yîhtîpîthîrî.
11Ero yinhîrî takî tî Sau pen yokoputho ciitoponho tî n̂encetken̂e Xabes Xireace pono komo.
12Ero ke iitono komo takî tî cetken̂e kîrkomo ahnoro, karitî komo. Sau pen yokoputho tî nahsîyatken̂e, yumumuthîrî pen komo yokoputho marha. Xabes pona tî naar̂atken̂e. Iyochîrî komo tî nahruyatken̂e weewe yapomyaka, Xabes pono yapomyaka. Ero yinhîrî takî tî eseresmara xatken̂e 7 kaamo. Ero wa tî xatken̂e Xabes pono komo.
13Ero wa tî Sau pen waihyakn̂e okwe. Kporin komo yewetîra cexirî ke tî waihyakn̂e. Kporin komo mtapotachonho tî ewetîra xakn̂e, yaskomo mtapotarî marha tî n̂encekn̂e, Ahce wara wai amn̂e? kekn̂e tî yîwya.
14Kporin komo mtapotarî yentaxi tohra tî xakn̂e. Ero ke wa noro pen waihkekn̂e Kporin komo rma. Noro pen maywenînho komo takî tî n̂iir̂akn̂e Tapi maywen me hara, Xese mumuru maywen me ha. Ero wa tî n̂examro n̂iir̂akn̂e Kporin komo.
Ixaw Yana Komo Kayaritomon Me Tak N̂ecir̂asî Tapi
11
1Ero yinhîrî takî tî on wara xatken̂e Ixaw Yana komo, Tapi yaka tî cetken̂e ahnoro Ebron pona. On wara tî ketken̂e yîwya, On warai kîwyam, ero re mîn kupun komo, ero re marha mîn kyochîrî komo.
2Pahxa Sau pen exitaw ha ka kayaritomo me, amoro xa Ixaw Yana komo sowtatun maar̂akn̂e, mekyakn̂e hara. On wara marha tî kekn̂e Kporin komo awya, ponaro awehtopo tî Mîk kekn̂e, Oyanan komo yenîn̂e me tak mas amn̂e, kayaritomon komo me ha, kekn̂e tî awya, ketken̂e tî yîwya.
3Ero ke ahnoro takî tî mokyatken̂e Ixaw Yana poritomon komo kayaritomo yaka Ebron pona. Ero ke n̂examro kayaritomon me cehtopo poko takî tî nîmtapowakn̂e Tapi n̂examro yakro. Noro yewetîn̂e me cehtopo komo poko marha tî nîmtapowatken̂e n̂examro hara. Kporin komo tî n̂etahcatken̂e yaaro xa tîmtapotachonhîrî komo yentachome. Ero yinhîrî takî tî Ixaw Yana komo kayaritomon me Tapi nîhkapetken̂e. Kporin komo mtapotachonho yaw roro rma tî nîhkapetken̂e, Samuew mtari tî kekn̂e ero wa kachonho yaw roro rma. Ero wa tî Tapi n̂iir̂atken̂e.
Siaw Nahsîyasî Tapi Cewton Me
4Ero yinhîrî takî tî Xerusaren pona takî tî cekn̂e Tapi. Ixaw Yana komo marha tî cetken̂e noro yakro ahnoro ha. Xebus kacho rma tî mîn xakn̂e Xerusaren. Xebusew komo yewton tî mîn xakn̂e.
5On wara tî ketken̂e Xebusew komo Tapi ya, Oona men mokuhra ro mak maxe ewto pona, ketken̂e tî yîwya. Wara rma Siaw takî tî nahsîyatken̂e Tapi komo, ewto tî nahsîyatken̂e. Iitono tî nahsîyatken̂e sowtatu wacan. Tapi pen Yewtontho, kacho me takî tî xakn̂e ewto raconho, Siaw kacho ha.
6Ero ke on wara tî kekn̂e Tapi tmaywen komo ya, Xebusew komo yar̂maxi tîtopore rma nasî. Onoke xa poturu me nîîce Xebusew komo yar̂maxi? Poturme toxapu tak wiir̂asî sowtatu komo yantoman̂e me, kekn̂e tî. Ero ke takî tî Xoabe cekn̂e poturme, Seruia mrerî. Ero ke noro takî tî n̂iir̂akn̂e Tapi sowtatu yantoman̂e me.
7Ero yinhîrî takî tî sowtatu wacan yaka n̂esekenmekn̂e Tapi. Ero ke, Tapi pen Yewtontho me takî tî ero nosohcetken̂e.
8Ero yinhîrî mîîmo mko tî n̂irpekn̂e Tapi sowtatu wacanî mkai, tmamritîkaxi ro tî n̂irpekn̂e. Miiro mîtwono mko ka n̂irpekn̂e miyanî mko rma ha. Mehxanî mko reha tî nakir̂wamekn̂e Xoabe mîîmo mko ha.
9Ero yinhîrî takî tî cekaiporesom me takî tî n̂ehtîkekn̂e Tapi. Kporin komo tî xakn̂e akronoman̂e me roro, Kantoman̂e kom ha.
Tapi Sowtatun Komo Yehtoponho, Karitî Komo Yehtoponho Ha
10Taa, Tapi sowtatun yantoman̂e komo tan wetahcasî, karitî komo yantoman̂e kom ha. N̂examro tî xatken̂e tahwore Tapi poko, kayaritomo me exirî poko. Ero wa xa marha tî xatken̂e Ixaw Yana komo ahnoro. Kayaritomo me xa noro ciri xe so xatken̂e. Kporin komo kekn̂e pahxa ero wara rma tak tî ciri xe so xatken̂e.
11Taa, n̂examro yantoman̂e komo tak wetahcasî, karitî komo xa, Tapi maywen kom ha. Xasobeaw tî xakn̂e, Akmoni pono. Antomano rin̂e komo poturu tî mîk xakn̂e. Waapanhîrî pen komo waihkan̂enho tî mîk xakn̂e. Yaake tî waihkekn̂e, 300. Paraxkekn̂e tîrahnu ke kokmamra ka exitaw.
12Noro xawyakan takî tî xakn̂e hara Ereasa, Toto mumuru, Aoi pono mumuru ha. 3 komo poyino rma tî mîk xakn̂e karitî komo poyino.
13Pas-Tamin po tî xakn̂e noro Tapi yakro. Iina tî n̂esenmekyatken̂e Piristew komo Ixaw Yana komo waparî me. Iito tî xakn̂e mararî, sepata yewtî. Ero po tî n̂etar̂metken̂e. N̂emahciyatken̂e tko tî Ixaw yana komo. Piristew komo pona tî n̂eraswatken̂e.
143 komo rma tko tî n̂ecececetken̂e mararî rakataw rma. Piristew komo tî nukurunketken̂e, waihketken̂e marha tî. Ero wa tî Ixaw Yana komo nukurunpekn̂e Kporin komo. Twaparî komo yopono me n̂examro n̂iir̂akn̂e. Ero wa tî nukurunpekn̂e.
15Taa, yaake tî xatken̂e karitî yantoman̂e komo, 30 ha. Noro yipu komo poyino tî cekn̂e Tapi yaka, 3 makî tî. Ewtarî yaw tî xakn̂e Tapi, Aturaw pono yaw. Ero ke tî iina cetken̂e yîhyaka. Mer̂pora tî xatken̂e Piristew sowtatun komo ero yimaw meyehra rma. Hepain woskaran po tî xakn̂e etarî komo.
16Ero yimaw tî Tapi xakn̂e cetkurunpetopo yaw ewtarî yaw ha. Beren po tî xatken̂e Piristew sowtatun komo yaake.
17Ero yimaw twokru xe xa tî xakn̂e Tapi tuuna xe. On wara tî kekn̂e, Owokru yekn̂e xe was okre tuuna. Ahtoxapu xe xa was okre, Beren potawno xe ha, kekn̂e tî.
18Ero ke cetken̂e takî tî n̂examro 3 komo, karitî komo. Beren pona tî cetken̂e Piristew sowtatun yetarî pore rma kopi. Tuuna tî nanîmyatken̂e ahtoxapu yai, Beren potawno yai ha. Anmîche Tapi yaka takî tî naar̂atken̂e. Erîhra rma tko tî xakn̂e Tapi. Nukmamyakn̂e makî tî Kporin komo ya tîmsom me.
19On wara tî kekn̂e, Kaan ya rma tî kekn̂e, Apa kah yawno, on men erîhra ro mak wa wasî. Moxam kamxukru wara rma nasî kopi. Twaihîrî komo yaro rma tî tocow on yehso kopi. Waihcerî ha re okwe. Kamxukuthîrî komo wara rma nasî kopi, kekn̂e tî. Ero ke tî erîhra xakn̂e. Ero wa tî xatken̂e 3 komo, karitî kom ha.
20Taa, anarî komo xa hara tî xatken̂e karitî komo rma ha re. N̂examro yaan̂e tî xakn̂e Abisai, Xoabe yakno. Pahxa waapa tî mokyatken̂e mer̂pono pîn, 300 ha tî. N̂examro pen tî waihkekn̂e ahnoro noro tîrahnu ke. Ero wa tî xakn̂e Abisai. Ero ke takrono yopono me takî tî n̂esekaiporekn̂e.
21Asakî tî xakn̂e Abisai yakrono. N̂examro yopono me tko tî n̂esekaiporekn̂e noro. Ero ke n̂examro yaan̂e me tî xakn̂e. Yihcirî me wetaci osorwawno komo n̂examro yecenarîno mera rma tko tî xakn̂e. Ero wa tî xakn̂e Abisai.
22Taa, anarî xa hara tî xakn̂e karitî, Benaia tî osotî. Xoiata mumuru tî mîk xakn̂e, Kabseew pono mumuru. Karitî tî mîk xakn̂e Benaia yîîm. On wara xakn̂e Benaia, emapona roro tî tîyopono komo nar̂mekn̂e. Anarimaw Moabita yepamtho tî xakn̂e asakî kîrkomo. Karitî komo tî mîkyam xatken̂e, reaw warai komo rma kopi. N̂examro pen tî waihkekn̂e Benaia. Anarimaw xa hara tî ewtarî yaw tî xakn̂e reaw. N̂eepe tî mokyakn̂e ero kaamo po rma. Wara rma tî ewtarî yaka nîhcekn̂e noro reaw waihkachome.
23Exipsiu pen marha tî waihkekn̂e porin kopi. Kawno tî mîk xakn̂e, 2,3 metru wicakî tî. Noro yemyaw tî xakn̂e raapu, porinî ro mak. Poono kahtopo wicakno tî mîn xakn̂e kopi. Benaia yemyaw tî xakn̂e watmatho mak. Exipsiu yemyawnonho tko tî nowyakn̂e raapu. Osomunhîrî pen tî waihkekn̂e iike rma.
24Noro yipu tî mîk xakn̂e Benaia, Xoiata mumuru. Ero ke takrono komo yopono me tî n̂esekaiporekn̂e, osorwawno komo yopono me ha.
2530 komo yopono me meero tî n̂esekaiporekn̂e. Yihcirî me osorwawno wetaci n̂examro xawyakan me makî tko tî xakn̂e. Noro rma tî Tapi n̂iir̂akn̂e tukurunpen̂e ro komo yantoman̂e me. Ero wa tî xakn̂e Benaia.
Anarî Komo Yosotî, Tapi Sowtatun Komo Yosotî
26Anarî komo marha tan wetahcasî sowtatu komo yosotî, karitî komo yosotî. On wara tî xatken̂e noro yipu komo, Asaew, Xoabe yakno mîk ha, Ew-Anan, Toto mumuru mîk, Beren pono mumuru,
27Samoce, Arorî pono, Eres, Peron pono,
28Ira, Ikes mumuru, Tekoa pono, Abiese, Anatoce pono,
29Sibekai, Usace pono, Irai, Ao pono,
30Maarai, Netopata pono, Erece, Baana mumuru, Netopata pono mumuru xa marha,
31Itai, Hibai mumuru, Xibea pono, Benxamin yepamtho ha, Benaia, Piraton pono,
32Urai, aporî kwawno, Kaas pono kwawno, Abiew, Ahbace pono,
33Asmapece, Baaruma pono, Eriaba, Saawbona pono,
34Asem mumuru komo, Xison pono kom ha, Xonatas, Sake mumuru, Ararî pono mumuru,
35Aiaw, Sakarî mumuru, Ararî pono mumuru, Eripaw, Uru mumuru,
36Epe, Mekera pono, Aias, Peron pono,
37Esîro, Kahmeru pono, Naarai, Esbai mumuru,
38Xoew, Natan yakno, Miba, Akri mumuru,
39Sereke, Amonita, Naarai, Beeroce pono. Xoabe kurun yaan̂e ro tî mîk xakn̂e Naarai, Seruia mrerî kurun yaan̂e ro ha.
40Ira, Itîri pono, Karebe, Itîri pono marha,
41Urias, Etew yana, Sabace, Arai mumuru,
42Acina, Sisa mumuru, Huben̂ yepamtho. Huben yepamtho komo yantoman̂e tî mîk xakn̂e Sisa. 30 tî xatken̂e noro yakrono komo, sowtatu komo.
43Anan, Maaka mumuru, Xosapa, Micna pononho.
44Usias, Asterace pono, Sama, Xeiew komo, Otaw mumuru komo tî mîkyam xatken̂e, Aroerî pono mumuru kom ha.
45Xeciaew, Sinhi mumuru, Xoa, Xeciaew yakno, Tesbe pono komo tî mîkyam xatken̂e.
46Eriew, Maapa pono, Xeribai, Xosapias komo, Ewnaaw mumuru tî mîkyam xatken̂e, Icma, Moabita.
47Eriew, Obece komo, Xaasiew komo, Mesoba pono komo tî mîkyam xatken̂e. Ero wa tî xatken̂e Tapi sowtatun komo, karitî komo xa.
N̂epamtîkesî Tapi Sowtatun Komo

1Taa, anarî komo tak wetahcas hara, Tapi yaka mohxapu komo. Sikrake po tî ka xakn̂e Tapi. Iina n̂emahciyakn̂e anarî komo etwaikapora cehtome Sau ya, Kis mumuru ya. N̂examro meero tî xatken̂e karitî komo yakrono me etar̂metaw so.
2Krapa ke cemyarke tî mokyatken̂e. Kar̂me krapa yehsin̂e komo tî mîkyam xatken̂e, poowa me yehsîn̂e komo marha tî. Ero wa xa marha tî ececoka toopu yar̂man̂e me xatken̂e. Benxamin yepamtho komo tî mîkyam xatken̂e, Sau yanan komo rma.
3Aiese tî n̂examro yaan̂e xakn̂e, Xoas tak, Semaa mumuru komo, Xibea pono mumuru kom ha, Xesiew, Perece, Asmapece mumuru komo tî mîkyam xatken̂e, Beraka, Xeu, Anatoce pono,
4Ismaias, Xibeon pono. 30 komo rma tî mîk xakn̂e, n̂examro yaan̂e rma tî mîk xakn̂e. Xeremias, Xaasiew, Xoanan, Xosabace, Xeterata pono,
5Erusai, Xer̂moce, Bearias, Semarias, Sepacias, Arupa pono mîk ha,
6Ewkana, Isias, Asarew, Xoese, Xasobeaw komo. Kora yepamtho komo tî mîkyam xatken̂e.
7Xoera, Sebacias komo. Xeroaw mumuru komo tî mîkyam xatken̂e, Xeto pono mumuru kom ha. Ero wa tî xatken̂e Benxamin yepamtho komo, Tapi yaka mohxapu komo.
8Kace yepamtho komo marha tî mokyatken̂e Tapi yaka. Cetkurunpetopo yaw makî tî n̂enmayakn̂e Tapi ero yimaw, pohnîntaw mak ha. Karitî komo xa marha tî mîkyam xatken̂e. Sowtatu me cehtopo komo poko ehcamhokaxapu tî mîkyam xatken̂e, cecen̂an pokono ro komo, raapu pokono ro komo marha. Reaw yewken komo tî mîkyam xatken̂e kopi. Kar̂pe tîtosom komo marha mîkyam xatken̂e, kooso wara ro mak, îh pore tîtosom wara. Ero warai komo tî mîkyam xatken̂e Tapi maywen me mohxapu komo.
9On wara tî xakn̂e n̂examro yosotî, poturme mokyakn̂e Ese, 2-înhîrî, Obacias, 3-înhîrî, Eriabe,
104-nhîrî, Mismana, 5-nhîrî, Xeremias,
116-înhîrî, Atai, 7-nhîrî, Eriew,
128-nhîrî, Xoanan, 9-nhîrî, Ewsabace,
1310-înhîrî, Xeremias, 11-nhîrî, Macbanai, ero wara.
14Kace yepamtho komo tî mîkyam xatken̂e, sowtatu yaan̂e komo. Yîxawyakan me tî xatken̂e anarî komo 100 komo yaan̂e me so mak. Iyopono me so tî xatken̂e anarî kom hara, 1000 komo yaan̂e me so ha.
15Pahxa tî Xotaw Yepu wacetken̂e n̂examro. Yihcirî nuun̂i po tî wacetken̂e tukmaxi ro mak exitaw eepu, porin me ro mak. Watoche yîwya so woskara pono komo tî n̂en̂epetken̂e kr̂a. Resce n̂ixan komo tî n̂en̂epetken̂e, oesce n̂ixan komo marha. Ero wa tî xatken̂e Kace yepamtho komo.
16Benxamin yepamtho komo marha tî mokyatken̂e Tapi yaka, Xuta yepamtho komo marha tî. Ero wa tî mokyatken̂e yîhyaka cetkurunpetopo yaw mak enmayataw rma noro.
17N̂examro mokuche esepotpona tî cekn̂e Tapi n̂examro yakro. On wara tî kekn̂e yîwya so, Ai oyakno komo, Ahce wa na mîmohcow ohyaka? Tawake na mîmohcow omaywen me? Ero wa amokyataw so cewn̂an wara rma tasî etpoko tawake. Anarimaw na ooxatî pîn komo ya oyenpotome mak na mîmohcow? Waapa mera ro makî tko was ow. Ero ke ero wa amokyataw so Kaanî rma awen̂axe so, ponaro kporin pen komo yehtopo. Noro rma men oyepanpe, kekn̂e tî yîwya so.
18Ero yimaw takî tî Kaan Yekatî mokyakn̂e Amasai ropotaka. Sowtatu yantoman̂e komo yantoman̂e xa takî tî mîk xakn̂e. On wara tî kekn̂e noro Tapi ya, Oyakno Tapi, on wara wîîkes awya, amaywen me tak nas amna. Xese mumuru amoro, awakronoman̂e me nas amna. Esemetanmekîra ro mak awexi xe nas amna. Ero wa xa marha awakronoman̂e komo exi xe so nas amna. Ero wa wîîkes awya Kaan exirî ke awakronoman̂e me, ponaro awehtopo ha, kekn̂e tî. Taa, ero wa kacho yentache tmaywen me takî tî n̂examro nahsîyakn̂e Tapi. Sowtatu yaan̂e me tî n̂iir̂akn̂e. Ero wa tî n̂examro n̂iir̂akn̂e.
19Manases yepamtho komo marha tî n̂etowyatken̂e Sau yai Tapi maywen me tak cehtome so hara. Ero wa tî n̂etowyatken̂e Piristew komo yakro cetaw Tapi. Sau komo yakro etar̂maxi tî cetken̂e ero yimaw tî n̂etowyatken̂e yîhyaka. Piristew komo yakronomara rma tî xatken̂e Tapi komo. On wara tko tî ketken̂e Piristew kayaritomon komo, Kopi, Tapi na n̂etowya hara men Sau yaka, tîkayaritomonhîrî yaka hara. Ero wa cetowyataw kîpîmkocexe so men okwe, ketken̂e tî. Ero ke tî Tapi n̂en̂epetken̂e hara sowtatu komo yai.
20Ero ke tî Sikrake pona n̂etîramekn̂e hara Tapi. Ero yimaw tî n̂examro mokyatken̂e Tapi yaka Manases kom ha. On wara tî xakn̂e osotî komo, Acna, Xosabace, Xeciaew, Mikaew, Xosabace, Eriu, Siretai, ero wara. Sowtatu komo yaan̂e tî mîkyam xatken̂e, Manases yepamtho komo yaan̂e, 1.000 so tî naar̂atken̂e.
21Tapi takî tî nakronometken̂e waapa me mohxapu komo yar̂marî poko. Asakî makî so mokyatken̂e waapa me so, noro yipu komo yar̂marî poko Tapi nakronometken̂e. Erasîn komo tî mîkyam xatken̂e, sowtatu yaan̂e kom ha.
22Ero yimaw mokyatken̂e roro tî sowtatu komo Tapi yaka noro maywen me cehtome so. Enmar̂atîxera tî mokyatken̂e. Mer̂pora takî tî xatken̂e Tapi sowtatun komo. Kaan sowtatun komo wara rma tî xatken̂e.
23Taa, wukuknomesî tak sowtatu komo Tapi yaka mohxapu komo. Tukurui so mokyatken̂e sowtatu me cehsom komo. Ebron po exitaw tî Tapi yîhyaka mokyatken̂e. Sau maywenînho komo tî mîkyam n̂etowyatken̂e tak Tapi pona. Ero wa tî xatken̂e Kporin komo mtapotachonho yaw roro rma.
24Xuta yepamtho komo tî mokyatken̂e 6.800. Tukurui so tî mokyatken̂e, cecen̂an ke cemyarke so, rah ke cemyarke so marha. Ero wa tî mokyatken̂e waapa me tîtosom wara.
25Simeaw yepamtho komo marha tî mokyatken̂e 7.100. Karitî komo tî mîkyam xatken̂e, sowtatu me cehtopo poko ehcamhokaxapu komo.
26Repi yepamtho komo marha tî mokyatken̂e 4.600.
27Xoiata tî xakn̂e Araw yepamtho komo yaan̂e me. Noro yakro tî mokyatken̂e 3.700 kîrkomo.
28Satoke marha tî mokyakn̂e, kar̂pamxanî n̂he, erasîn ha tko. Sowtatu yaan̂e komo re tî n̂ekyakn̂e noro, 22. Tîîm yanan komo tî mîkyam n̂ekyakn̂e.
29Benxamin yepamtho komo xa hara tî mokyatken̂e 3.000. Sau yanan komo tî mîkyam xatken̂e. Pahxa n̂he tî ka on wara xatken̂e Benxamin yepamtho komo ahnoro ha re, Sau mumuru ponaro tî xatken̂e tîkayaritomon me. Ero yinhîrî takî tî n̂etowyatken̂e Tapi pona hara.
30Eprain yepamtho komo marha tî mokyatken̂e 20.800. Erasîn komo marha tî mîkyam xatken̂e. Tîyanan komo n̂ekaiporetho tî mîkyam xatken̂e.
31Manases yepamtho komo marha tî mokyatken̂e, poyinonhîrî komo mak. Tpoyino komo nmen̂ekatho komo tî mîkyam xatken̂e. Tapi yaka etocoko kayaritomo me noro ciiso, ketken̂e poyino komo yîwya so. 18.000 mîkyam xatken̂e.
32Isaka yepamtho komo marha tî mokyatken̂e, 200 kayaritomo komo. Tanton komo yakro rma mokyatken̂e. Yuhnari yîhtînon̂e tî mîkyam xatken̂e, On yimaw xa ero wa cexpore nasî, kan̂e komo tî mîkyam xatken̂e Ixaw Yana komo ya.
33Seburon yepamtho komo marha tî mokyatken̂e yîhyaka 50.000. Sowtatu me cehtopo komo poko ehcamhokaxapu xa tî mîkyam xatken̂e. Waiwî tî nar̂metken̂e pohcira. Cehcamhokaxi marha tî xatken̂e raapu poko, kacipara imo poko marha. Erasîn tî mîkyam xatken̂e. Emahcinî ro makî tî mîkyam xatken̂e cetar̂metaw so.
34Nahtari yepamtho komo marha tî mokyatken̂e yîhyaka. 1.000 tî mokyatken̂e sowtatu yantoman̂e komo re. Akro so tî mokyatken̂e yînantomarî kom hara, 37.000. Tukurui so tî mokyatken̂e, cecen̂an ke cemyarke so tî mokyatken̂e, rah ke cemyarke so marha tî mokyatken̂e.
35Taan yepamtho komo marha tî mokyatken̂e yîhyaka, 28.600. Emahcin komo marha tî mîkyam xatken̂e cetar̂metaw so.
36Ase yepamtho komo marha tî mokyatken̂e yîhyaka, 40.000. Sowtatu me cehtopo komo poko ehcamhokaxapu tî mîkyam xatken̂e. Tukurui so marha mokyatken̂e n̂examro.
37Xotaw yeco pono komo marha tî mokyatken̂e yîhyaka, Huben yepamtho komo, Kace yepamtho komo, Manases yepamtho poyinonho komo. 120.000 tî mîkyam mokyatken̂e. Tukurui so marha tî mokyatken̂e, tîkaciparai so, tîrahnui so, tuwuhreke so, ero wa so tî mokyatken̂e.
38Ero wara tî mokyatken̂e Ixaw Yana komo Tapi yaka. Emahcin komo tî mîkyam xatken̂e cetar̂metaw so. Tapi ciiso tî mokyatken̂e, Ixaw Yana komo kayaritomon me ciiso ha. Anarî ponarora ro makî tî xatken̂e, kayaritomo me ciisom ponarora. Ahnoro Ixaw Yana komo tî xatken̂e Tapi ponaro, kayaritomo me ciitopo ponaro. Iito re makî tî noro nîhtînoyatken̂e.
39Taa, Tapi yaw tî n̂enmayatken̂e n̂examro, 3 ro. N̂eseresmetken̂e tî, wooku marha tî n̂eer̂atken̂e. Tapi maywen komo rma tî ka erewsî n̂iir̂atken̂e tpoyino komo mokuhnaw.
40N̂examro poyino komo marha tî erewsî n̂ekyatken̂e meyeno komo meero. Isaka yepamtho komo, Seburon yepamtho komo, Nahtari yepamtho komo, ero warai komo tî n̂ekyatken̂e erewsî. Buhu mkaw so tî n̂ekyatken̂e, kameru mkaw so, muura mkaw so, paaka mkaw so, ero wa tî n̂ekyatken̂e. Puruma tî n̂ekyatken̂e akihxapu, piiku yeperîrî amnonoxapu, uupa yukun, aseci, paaka, oper̂a, ero wara tî n̂ekyatken̂e erewsî. Mer̂pora tî n̂ekyatken̂e. Tahwore ro makî tî xatken̂e Ixaw Yana komo ero yimaw. Ero wa tî xatken̂e ha.
Xerusaren Pona Kaan Yamatan Yekî Xe Tî Nai Tapi

1Ero yinhîrî takî tî on wara xakn̂e Tapi, sowtatu yantoman̂e komo yakro tî n̂esencekn̂e, 1.000 yantoman̂e komo yakro, 100 yantoman̂e komo yakro marha. Ero warai komo yakro tî n̂esencekn̂e. Sowtatu pîn yantoman̂e komo yakro marha tî n̂esencekn̂e.
2-3Ero ke n̂esenmekyatken̂e Ixaw Yana komo esentachome so. On wara tî kekn̂e Tapi yîwya so, Oyakno komo on wara cma re wîîkes awya so, kir̂wan̂he exitaw awya so Ixaw Yana komo tan̂ihcerî ahnoro meyeno komo meero. Kir̂wan̂he exitaw marha Kporin komo ya, ponaro kehtopo komo ya tan̂ihcerî ha. Cewton po so marha natu tîmsom pokono komo, Repita komo marha. Anarimaw twoskaran po so na natu. N̂examro cma re tan̂ihcerî kîhyaka so. Mokuche so tak Kaan yamatan cehcerî kîhyaka so. Ero mîtwo yîmtapotara taxe Kaanî mtapotarî yentachome. Pahxanînhîrî rma ero mîtwo yîmtapotara taxe okwe, Sau pen yehtoponho n̂ixa ro rma okwe. Ahce wa katî mîhtînoyatu?, kekn̂e tî. Ero wa tî kekn̂e Tapi antomano rin̂e komo ya.
4Taa, ero wa ham okre, ketken̂e tî esenmexapu komo. Kir̂wan̂he tî n̂encetken̂e Tapi mtapotarî.
5Ero ke Ixaw Yana komo ahnoro takî tî nan̂ikpekn̂e Tapi. Sio pona rorono komo rma tî nan̂ikyakn̂e, Exitu pono pona rorono kom ha. Amace potarî pona rorono komo marha tî nan̂ikyakn̂e. Ero ke takî tî mokyatken̂e Kaan yamatan yekrî yenso. Kiriace Xearin poi ekrî ha.
6Ero ke ahnoro Ixaw Yana komo tî cetken̂e Tapi yakro Baara pona. Kiriace Xearinî rma tî mîn xakn̂e Baara, Xuta komo yewton ha. Kaan yamatan wece tî cetken̂e, Kporin komo yamatan wece. Kporin komo yeken mîn xakn̂e yamata yahruru, kerubin yotawno me tî xakn̂e. Kporin komo yosotî yekatîmtopo me rma mîn xakn̂e Noro yamatan.
7Ero yinhîrî takî tî Kaan yamatan naar̂atken̂e tarara yaw, yaxan yaw. Abinatabe mîn yai tî naar̂atken̂e. Asakî tî xakn̂e paaka kor̂man̂e, tarara yaan̂e kor̂man̂e. Usa, Aio, ero wa tî xakn̂e paaka kor̂man̂e yosotî.
8Aar̂ataw tak nahwowatken̂e takî tî Tapi komo, Ixaw Yana komo ahnoro. Kar̂pe xa tî nahwowatken̂e. Waano naar̂atken̂e, raatî marha tî nîyorketken̂e ahpaci mko, mîn hak mak tîyorkaxmu mko. Car̂ar̂a kan̂e marha tî nîyorketken̂e, maraka marha. Cecesom marha tî n̂eceyatken̂e. Ero wa tî nahwowatken̂e Kaan poko.
9Ero yimaw takî tî Kiton mîn yari cekn̂e tarara. Iito tî xakn̂e noro natîrî yatho yîpîpîtîkacho. Ero pore cetaw paaka tî n̂ehrokekn̂e okwe. Ero ke Kaan yamatan takî tî n̂ecehcekn̂e Usa tamorî ke.
10Ero wa ahsîrî ke nîrwonakn̂e takî tî Kporin komo Usa poko. Ero ke noro pen tî waihkekn̂e okwe tîyamatan yahsîrî ke. Ero ke waihyakn̂e takî tî Usa pen okwe iito Kaan yamatan panaw rma.
11Ero ke takî tî Tapi nîrwonakn̂e hara Usa pen waihkarî ke Kporin komo ya. Ero ke iitono takî tî nosohcetken̂e roowo, Usa Pen Waihkachonho, kacho me nosohcekn̂e. Ero wara rma tî n̂etahcatu iitono oroto roowo.
12Ero ke takî tî n̂eraswakn̂e Tapi Kaan pona ero kaamo po rma. On wara tî kekn̂e, Ahce wa thakwa re Kaan yamatan wekya oyewton pona? kekn̂e takî tî.
13Ero ke aatîkara rma tî xakn̂e Tapi cewton pona, Tapi pen Yewtontho, kacho pona. Iitono mîn yaka makî tî naar̂akn̂e, Obece-Eton mîn yaka. Kace pononho tî mîk xakn̂e Obece-Eton.
14Iito rma tî xakn̂e Kaan yamatan 3 nuun̂i Obece-Eton yanan komo yaw, yîmîn komo yaw. Ero yimaw ehn̂an me ro mak takî tî noro n̂iir̂akn̂e Kporin komo. Ero wa xa marha tî noro yawno komo n̂iir̂akn̂e. Kir̂wan̂he marha tî n̂iir̂akn̂e n̂examro yemyawno ahnoro. Ero wa tî Obece-Eton komo nakronomekn̂e Kporin komo iito exitaw tîyamatan.
Tapi Mumuru Komo Yosotî

1Ero yinhîrî takî tî on wara xakn̂e Iraw, Ciru pono komo kayaritomon, tmaywen komo tî n̂en̂epekn̂e Tapi yaka, tîmtapotarî yekatîmn̂e komo. Mîîmo ciin̂e ro komo marha tî n̂en̂epekn̂e, toopu ciin̂e ro komo, weewe ciin̂e ro komo marha. Ero wa tî en̂epeno n̂iir̂akn̂e noro Tapi yaka yîmîn ciin̂e komo. Setru yepu marha tî narpekn̂e yîhyaka yîmîn me ciisom.
2Ero yimaw takî tî on wara kekn̂e Tapi tîhnaw, Yaaro xa, Ixaw Yana komo kayaritomon me oriye ham Kporin komo, kekn̂e tî. Anarî komo yopono me tî noro n̂esekaiporekn̂e Tapi. Ero wa xakn̂e Kporin komo Tapi poko tîyanan komo kayaritomon me exirî ke, Ixaw Yana komo kayaritomon me ha. Ero wa tî xakn̂e Tapi.
3Taa, ero yimaw anarî komo xa hara tî nahsîyakn̂e Tapi cipici komo Xerusaren pona tmokuche. Ero ke yaake n̂he takî tî n̂ewruyatken̂e yumumuru komo xa hara, emsîrî komo marha.
4-7On wara tî xakn̂e yumumuru komo yosotî, Xerusaren po ewruxapu komo yosotî, Samua, Sobabe, Natan, Saromaw, Iba, Erisua, Ewperece, Noka, Nepeke, Xapia, Erisama, Eriata, Eriperece, ero wa tî xakn̂e yumumuru komo yosotî, Xerusaren po ewruxapu komo.
Piristew Pen Komo Nar̂mesî Tapi
8Taa, ero yinhîrî takî tî on wara kacho tî n̂encetken̂e Piristew komo, Tapi takî tî nîhkapetken̂e Ixaw Yana tîkayaritomon komo me, etpoyino pîn kayaritomon me tak ha, kacho tî n̂encetken̂e. Ero ke Tapi wece tî mokyatken̂e. Mohtopo komo tko tî n̂encekn̂e Tapi. Ero ke sowtatu komo tî naar̂akn̂e Piristew komo yakro etar̂maxi.
9Ero yimaw takî tî Hepain Woskaran pono komo waparî me tî cetken̂e Piristew komo okwe.
10Ero ke Kaanî mtapotarî tî ka n̂encekn̂e Tapi. On wara tî kekn̂e yîwya, Ai Apa, Piristew komo yakro etar̂maxi kîwce? Iina owtoche n̂examro pen mar̂mape owya? kekn̂e tî yîwya. On wara tî n̂eyukyakn̂e Kporin komo, Nhnk, etoko rma n̂examro waparî me. N̂examro pen tak war̂mapesî rma awya so, kekn̂e takî tî.
11Ero ke Baaw Perasin pona tî cekn̂e Tapi. Iito takî tî Piristew komo nar̂mekn̂e. Ar̂mache on wara tî kekn̂e Tapi, Tuuna wahkotoxapu exitaw anarimaw twahkototoponhîrî nar̂mesî, ero wa xa marha owaparî me mohxapu komo nar̂mapo Kporin komo owya, kekn̂e tî. Ero ke iitono roowo takî tî nosohcetken̂e Baaw Perasin me.
12Iito rma tko tî ponaro cehtopo komo me enporixaputho mko nînomyatken̂e Piristew komo. Ero ke ero mko tî nakn̂ipekn̂e Tapi tîsowtatun komo ya. Ero wa tî nakn̂ipekn̂e.
13Ero yinhîrî takî tî iitono komo waparî me xa hara tî mokyatken̂e Piristew komo, woskara pono komo waparî me.
14Ero ke Kaanî mtapotarî xa hara tî ka n̂encekn̂e Tapi. On wara tko tî kekn̂e Kaan yîwya, Tohra ka ehcoko Piristew komo yar̂maxi. Mamricoko makî tko yîmkai so. Iito nai amorera yepu. En̂exa tak n̂examro wece yuu yuu, kacoko, wece so etocoko.
15Iito rma ka awexitaw so tîtosom wara tak mencexe amorera yepu chere tîtosom wara, yarihtari tîtosom wara ha. Ero wa encetaw awya so etocoko tak Piristew komo waparî me. Ero yimaw Kaan totopo mîhtînoyaxe, Piristew komo waparî me totopo ha, kekn̂e tî.
16Ero ke Kaanî mtapotarî yaw roro rma tî cekn̂e Tapi. Ero ke takî tî Piristew komo nar̂metken̂e xa hara Tapi komo. N̂examro pen tparaxkaro tî cetken̂e Xibeon poi Xese pona roro. Ero wa tî Piristew komo nar̂metken̂e.
17Ero ke miyan komo ya rma takî tî n̂esekaiporekn̂e Tapi, mîk hak rowon pono komo ya. Kporin komo rma tî cerahsom me ciino n̂iir̂akn̂e Tapi pona. Mîk hak rowon pono komo ahnoro tî n̂iir̂akn̂e cerahsom me noro pona. Ero wa tî ciino n̂iir̂akn̂e Kporin komo.
Kaan Yamatan N̂ekyasî Tak Tapi Xerusaren Pona
15
1Ero yinhîrî takî tî tîmîn xa hara n̂iir̂akn̂e Tapi yaake, ewto pona, Tapi pen Yewton, kacho pona. Kaan yamatan yeken marha tî naiwekn̂e. Iina tî roona n̂iir̂akn̂e ero mîn me.
2On wara tî kekn̂e Tapi, Mîk hak narîrî mera ro mak nai ham Kaan yamatan. Repita komo mak naxe aan̂e me. N̂examro tî n̂iir̂akn̂e Kporin komo tîyamatan yaan̂e me. Tîmîn yenîn̂e me marha n̂examro n̂iir̂akn̂e eroromerono me, kekn̂e tî.
3Ero yinhîrî takî tî Ixaw Yana komo ahnoro nan̂ikpekn̂e xa hara Tapi Xerusaren pona. Amohcoko Kporin komo yamatan yekrî yenso, ekenî ro waiwai ero pona ekrî ha, kekn̂e tî yîwya so.
4Araw yepamtho komo marha tî nan̂ikpekn̂e, Repita komo ahnoro tî.
5Koace yepamtho komo tî nan̂ikpekn̂e. Uriew tî xakn̂e n̂examro yantoman̂e me. 120 tî mîkyam xatken̂e noro maywen komo, iyanan komo rma.
6Merari yepamtho komo marha tî nan̂ikpekn̂e. Asaias tî xakn̂e n̂examro yantoman̂e me. 220 tî mîkyam xatken̂e noro maywen komo, iyanan komo rma.
7Xehson yepamtho komo marha tî nan̂ikpekn̂e. Xoew tî xakn̂e n̂examro yantoman̂e me. 130 tî mîkyam xatken̂e noro maywen komo, iyanan komo rma.
8Erisapan yepamtho komo marha tî nan̂ikpekn̂e. Semaias tî xakn̂e n̂examro yantoman̂e me. 200 tî mîkyam xatken̂e noro maywen komo, iyanan komo rma.
9Ebron yepamtho komo marha tî nan̂ikpekn̂e. Eriew tî xakn̂e n̂examro yantoman̂e me. 80 tî mîkyam xatken̂e noro maywen komo, iyanan komo rma.
10Usiew yepamtho komo marha tî nan̂ikpekn̂e. Aminatabe tî xakn̂e n̂examro yantoman̂e me. 112 tî mîkyam xatken̂e noro maywen komo, iyanan komo rma.
11Satoke marha tî nan̂ikpekn̂e Tapi, Abiata marha. Kaan yaka cewomsom mîkyam xatken̂e. Repita komo marha tî nan̂ikpekn̂e. On wara tî xakn̂e n̂examro yosotî, Uriew, Asaias, Xoew, Semaias, Eriew, Aminatabe, ero wara tî nan̂ikyakn̂e.
12On wara tî kekn̂e Tapi yîwya so, Oyakno komo, on wara wîîkes awya so, ayanan komo yantoman̂e komo amyamro, Repita komo yantoman̂e rma. Ero ke Kporin komo ponaro xa tak ehcoko ayanan komo yakro rma. Ero wa ehcoko Kporin komo yamatan yehtome awya so, ponaro Ixaw Yana komo yehtopo yamatan ha. Ekenî ro pona ehcoko, on̂iritho pona ha.
13Yihcirî me ekyataw ekîhra mîxatken̂e amyamro. Ero ke waihkano n̂iir̂akn̂e Kporin komo okwe. Ero wa tî kiir̂atken̂e so yîmtapotarî yentara kexirî ke so, Ahce wa xa amna n̂ekya? kacho yentara amna xakn̂e yîmtapotarî ha, kekn̂e tî yîwya so.
14Ero ke on wara takî tî xatken̂e tîmsom pokono komo, Repita komo marha, n̂etakir̂wametken̂e takî tî. Ero wa tî n̂etakir̂wametken̂e Kporin komo yamatan yaatome Xerusaren pona, ponaro Ixaw Yana komo yehtopo yamatan yaatome ha.
15On wara takî tî n̂aar̂atken̂e Repita komo, Weewe xîkrî ke cecehke tî naar̂atken̂e tmotaw so. Moises pen tî n̂ekatîmyakn̂e Kporin komo mtapotachonho ero yaw roro rma tî n̂aar̂atken̂e.
16Ero yimaw takî tî Tapi nîmtapowakn̂e Repita komo yakro, antoman̂e komo yakro. On wara tî kekn̂e yîwya so, Awakno komo poyino ciicoko yaake, cewanomaxmu me. Anarî komo antomacoko raatî yorkacho poko, pioraw warai, ahpaci mko, car̂ar̂a kan̂e komo, ero warai poko waano naacowpe cewanomaxmu komo yakro rma. Tahwore xa naacowpe, kekn̂e tî yîwya so.
17Ero ke on warai tî n̂etahcatken̂e Repita komo, Eman, Xoew mumuru mîkî. Noro yanan marha tî n̂etahcatken̂e Asape, Berekias mumuru mîkî. Merari yepamtho marha tî n̂etahcatken̂e tîyanan komo rma, Etan tî osotî. Kusaias mumuru tî mîk xakn̂e.
18N̂examro maywen komo takî tî n̂etahcatken̂e hara tîyanan komo rma, Sakarias, Bene, Xaasiew, Semiramoce, Xeiew, Uni, Eriabe, Benaia, Maaseias, Macicias, Eriperew, Mikneias, Obece-Eton, Xeiew, ero wara. Metata yenîn̂e me tî n̂examro n̂iir̂atken̂e.
19On poko marha tî xatken̂e cewanomaxmu komo, Eman, Asape, Etan, car̂ar̂a kan̂e poko tî xatken̂e, bronse ciixapu poko.
20On warai komo tî nantometken̂e pioraw warai pokono me hara, Sakarias, Asiew, Semiramoce, Xeiew, Uni, Eriabe, Maaseias, Benaia, ero wara. Aramoce me tî waano naar̂atken̂e n̂examro.
21Anarî komo tî nantometken̂e ahpaci pokono me hara, semen̂ice me n̂he aatome waano. On wara xakn̂e n̂examro yosotî, Macicias, Eriperew, Mikneias, Obece-Eton, Xeiew, Asasias, ero wara. Waano yihcin̂e me tî xatken̂e n̂examro.
22On wara tî xakn̂e Kenanias, Repita komo yîhcamhokan̂e me tî xakn̂e noro waano poko. Ero wa tî n̂iir̂atken̂e noro takîhso exirî ke waano poko.
23Taa, tîyanan komo marha tî nantometken̂e Kaan yamatan yeken metatan yentopo poko hara, Berekias, Ewkana, ero wara tî xakn̂e metata yenîn̂e komo yosotî.
24Tîmsom pokono komo marha tî n̂iir̂atken̂e tuu kan̂e me hara. Kaan yamatan poturme tîtosom komo mîkyam men̂eketken̂e, tuu kan̂e me cehsom kom ha. Seban̂ias, Xosapa, Netanew, Amasai, Sakarias, Benaia, Eriese, ero warai komo tî n̂iir̂atken̂e ero pokono me. Anarî komo xa hara tî nantometken̂e Kaan yamatan yeken metatan yenîrî poko, Obece-Eton, Xeias, ero wa.
25Ero yinhîrî takî tî cetken̂e Tapi komo, Ixaw Yana poritomon komo, sowtatu yantoman̂e komo, 1.000 komo yantoman̂e kom ha. Kporin komo yamatan yehso tî cetken̂e, yîmtapotarî yen yehso ha. Obece-Eton mîn yawnonho tî n̂ekyatken̂e. Tahwore ro makî tî n̂ekyatken̂e.
26Kaanî rma tî Repita komo nakronomekn̂e tîyamatan yarîrî poko. Ero ke wahra mak arîche tokuthîrî komo pun takî tî nakn̂iyatken̂e Kporin komo ya tîmsom me. Bui pun tî nakn̂iyatken̂e 7, kahn̂eru pun marha tî nakn̂iyatken̂e 7 xa marha. Ero wara tî nakn̂iyatken̂e.
27Riin̂u kahxapu yaw tî xakn̂e Tapi poono yaw, ahnorono yaw ha. Ero warai yaw marha tî xatken̂e Repita kom hara, Kaan yamatan yaar̂ataw. Ero yaw xa marha tî xakn̂e waano yaan̂e komo, Kenanias marha, waano yihcin̂e ro ha. Eepoci yaw marha tî xakn̂e Tapi. Ero wa tî xakn̂e ponon komo.
28Ero wa tî Kaan yamatan naar̂atken̂e Ixaw Yana komo, Kporin komo mtapotarî yen ha. N̂emtaraketken̂e, raatî n̂eceyatken̂e, car̂ar̂a kan̂e marha tî n̂îyorketken̂e. Waano marha tî naar̂atken̂e pioraw warai poko, ahpaci mko poko marha. Ero wa tî naar̂atken̂e.
29Ero yinhîrî Tapi pen Yewtontho pona roro takî tî Kaanî mtapotarî yen naar̂atken̂e. Ero yimaw tî mehxa xakn̂e Mikaw, Sau pen yemsîtho. Mîîmo yewkanapan yaro tî mokrî komo n̂een̂akn̂e. Tapi marha tî n̂een̂akn̂e. Manîmrî tî n̂een̂akn̂e, raatî yorkarî marha tî. Ero ke noro takî tî nîwîrîyakekn̂e tîropotaw. Ero wa tî xakn̂e Mikaw okwe.
Kaan Yamatan N̂iir̂axe Kaan Mîn Yaka, Tapi N̂iritho Yaka
16
1Ero yinhîrî takî tî Kaan yamatan n̂ekyatken̂e ewto pona xa tak. Roona yaka n̂ermonoyatken̂e Tapi n̂iritho yaka. Iina ciriche okno komo xa hara tî nakn̂iyatken̂e Kaan mîtwo. Takn̂itîkaxmu tî nakn̂iyatken̂e, Aaxe xa was Apa, kacho marha tî.
2Ero yipu yakn̂itîkache takî tî Ixaw Yana komo nakronomapekn̂e Tapi Kporin komo ya. Noro yanan me exirî ke so ero wa nakronomapekn̂e.
3Ixaw Yana komo ya takî tî erewsî n̂ekamyakn̂e Tapi. Wooxam komo ya tî nîmyakn̂e, kîrkomo ya marha tî. Iyuru komo tî n̂ekamyakn̂e cewn̂e so, wooto marha tî cewn̂e so, uupa amnonoxapu cewn̂e so marha tî.
4Repita komo poyino marha tî nantomekn̂e Kporin komo yakro yîmtapotacho komo poko. Kir̂wan̂he amna makronomai Apa, kan̂e me ehcoko, Kir̂wan̂he amna makronomesî, kan̂e me marha, Kir̂wan̂he xa mai ham okre, kan̂e me marha. Ero wa amtapotacoko amyamro tan Kaan yamatan mîtwo, ponaro Ixaw Yana komo yehtopo mîtwo ha, kekn̂e tî yîwya so.
5On warai komo tî nantomekn̂e ero poko, Asape, n̂examro yantoman̂e tî mîk xakn̂e noro. Noro yakro tî xakn̂e Sakarias. Ero yinhîrî tî xatken̂e Xeiew, Semiramoce, Xeiew, Macicias, Eriabe, Benaia, Obece-Eton, Xeiew, ero wara. N̂examro tî nîyorketken̂e pioraw warai, ahpaci marha. Car̂ar̂a kan̂e poko tî xakn̂e Asape.
6On wara tî xatken̂e Benaia, Xaasiew komo, Kporin komo ya tîmsom pokono komo re xatken̂e n̂examro. Tuu kan̂e me roro marha tî xatken̂e Kaanî mtapotarî yen mîtwo. Ero poko tî n̂examro nantomekn̂e Tapi.
Waano Naar̂axe Tapi N̂iritho
7Ero kaamo po takî tî waano nîmyakn̂e Tapi Asape ya, iyanan komo ya marha. Mewrexapu tî mîn nîmyakn̂e yîwya so. Kir̂wan̂he Kporin komo nai ham okre, kacho tî mîn xakn̂e waano.
8On wara kacho tî mîn waano, Kir̂wan̂he xa mai ham okre, tîtkacerî Kporin komo ya. Noro yosotî etacicoko yiixe awehtopo komo poko amtapowataw so. Noro yehtoponho ekatîmcoko anarî yana komo ya.
9Noro n̂entarî me ewanomacoko, Kir̂wan̂he xa mai ham okre, kacho aacoko. Ahce wa na ciino ritoponho yîwya ekatîmtîkacoko, poko keserepokacho kom ha.
10Noro yosotî poko ahwotacoko kir̂wanî ro me exirî ke. Nahwotacowpe Kporin komo yepon̂e komo.
11Kporin komo epocoko. Kar̂pe Noro yehtopo aponcoko marha. Noro yewru epocoko miya roro yîtîhkan me ro mak.
12Yîwya ciino ritoponho ponaro rma ehcoko, poko keserepokacho kom ha, cirihnî ciitopono yîwya. Yîmtapotarî ponaro marha ehcoko, en̂ekano ritopo poko yîmtapotacho ha.
13Ero wa ehcoko amyamro Ixaw pen yepamtho komo, Kaan yanton pen yepamtho kom ha. Xako pen yepamtho amyamro, Kporin komo nahsîtho kom ha. Ero wa ehcoko amyamro Noro poko.
14Kporin komo Mîk, ponaro kehtopo kom ha. Roowo poko hak nasî yîn̂en̂ekathîrî komo.
15Yîmtapotachonhîrî ponaro ehcoko miya roro, Kakronomexe so oyewehcataw awya so, kachonho. Ero wa n̂ehcowpe awepamthîrî komo meero miya rorono komo. 1.000 me ehretawnomaxapu komo n̂ewetîrî rma mîn ha.
16Abraaw pen yakro tî nîmtapowakn̂e Kporin komo noro yakronomacho poko. Isake ya marha tî kekn̂e ero poko. Cehtopo rma tî n̂etahcakn̂e yaaro xa entachome yîwya.
17Xako ya marha tî kekn̂e ero poko rma. Noro panatanmetopo poko tî nîmtapowakn̂e. Ixaw, kacho mîk noro ya tî kekn̂e, Oyewehcataw awya so kakronomexe so, kachonho ha. Esemîknopîn me ro makî tî ero wa kekn̂e.
18On wara tî kekn̂e Ixaw ya, On roowo wîmyas awya aweken komo me Kanan ha. Wukuknomesî anahsîrî komo me, kekn̂e tî yîwya.
19Ero wa tî kekn̂e Kporin komo aporin pen komo ya asakî makî ka exitaw so. Mer̂pora exihra ro makî tî ka xatken̂e. Anarî yana komo chewno me makî tî ka xatken̂e ero yimaw.
20Cetken̂e rma re aporin pen komo mîk hak rowon pono komo chewnonho, anarî rowon pono komo cheka hara. Anarî yana komo chewnonho marha tî cetken̂e anarî cheka so hara anarimaw so.
21Ero wa cetaw so tî nukurunpekn̂e Kporin komo n̂examro yemetanmekîra ehtome so tooto komo. Anarimaw so kayaritomon komo rma tî n̂eeyakn̂e tîyanan komo yemetanmekrî poyero.
22On wara tî kekn̂e kayaritomo komo ya, Onîhkapetho komo mîkyam, Ixaw Yana komo. Ero ke yîwîrîmara ro mak men ehcoko. Opoko weronomano rin̂e komo mîkyam. Ero ke emetanmekîra ro mak ehcoko, kekn̂e tî yîwya so.
23Ero ke ewanomacoko Kporin komo n̂entarî me. Roowo poko hakno komo amyamro ewanomacoko. Kukurunpen̂e komo Mîk okre, kacoko enmar̂atîxera.
24Kir̂wanî ro me Noro yehtopo ekatîmcoko mîk hak rowon pono komo ya. Keserepokacho me so yin̂irithîrî ekatîmcoko anarî yana komo ya ahnoro ya.
25Kyopono ro xa Mîk Kporin komo. Noro poko tahwotapore ro mak nasî. Ponaro cehtopo ro komo poko twerî rma re naxe anarî komo. Twerî kehtopo komo ro xa Mîkî Kaan ero yiputho komo yopo ro mak.
26Ponaro cehtopo komo n̂iir̂axe anarî yana komo. Ero pîntho mak mîn yin̂irithîrî komo. Ero warai pînî reha Mîk Kporin komo. Kaapu yakîhton̂enho xa Mîk ha.
27Noro mîtwono komo n̂een̂axe kyopono ro me Noro yehtopo, kayaritomo me ehtopo marha. Noro yeken po nasî kar̂pe kehtopo. Tahwore kehtopo marha nas iito.
28On wara wîîkes awya so anarî yana komo ya, Kporin komo yehtopo ekatîmcoko. Kir̂wan̂he ehtopo ekatîmcoko, kar̂pe ehtopo marha.
29Ahwotacoko Kporin komo yosotî poko. Yaaro rma mahwowaxe Noro yosotî poko kir̂wanî ro me exirî ke. Yîwya tîmsom eeko amokyataw so yîhyaka. Cenpore xa tasî kir̂wanî ro me kexitaw so. Ero ke ero wara rma ehcoko Noro poko awahwowataw so.
30On wara wîîkes awya so roowo poko hakno komo ya, twerî xa ehcoko yîhyaka awcetaw, tatan̂e mak etocoko yîhyaka. Apotmîkî ciiso xa nasî roowo, anana etakan me ro mak.
31Kah yawno komo, on wara wîîkes awya so hara, ahwotacoko tak ha. Tahwore ehcoko amyamro hara roowo pono komo. On wara kacowpe mîk hak rowon pono komo, Kayaritomo me xa nasî Kporin komo, kacowpe.
32N̂ewtunîmpe tuuna imo meero. Yukwawno komo marha kacowpe. Mararî mko marha nahwotacowpe, iipo so atîhtaxapu marha.
33Ero yimaw tak weewe mko tak nahwowasî comota pono mko. Kporin komo poko nahwowasî. Noro rma mokyasî roowo pono komo yen̂ekaxi. Ero ke nahwowaxe.
34Kir̂wan̂he xa mai ham okre, kacoko Kporin komo ya. Kir̂wan̂he exirî ke ero wa kapore nasî. Kîpînîn yaw nasî Noro eroromero.
35On wara marha kapore nasî Kporin komo ya, Apa, amna kurunpen̂e ro Amoro. Ero ke amna yukurunpeko. Amna enmeko iina re. Amna towko Xenciu komo yai. Ero wa amna towîche kir̂wanî ro me awetacas amna. Tahwore xa amna n̂ekatîmyasî kir̂wanî ro me awehtopo.
36Kir̂wan̂he xa mai ham okre, kapore roro xakn̂e mehxa ro rma yihcitopo ken̂ehra rma. Miya roro marha kapore nasî yîtîhkan me ro mak. Ero wa kapore nasî Kporin komo ya, ponaro Ixaw Yana komo yehtopo ya, kacho mîn xakn̂e waano. Ero wa kacho mîn xakn̂e Tapi wanorî. Waano yentatîkache, Ero wa ham okre, ketken̂e takî tî Ixaw Yana komo ahnoro. Kporin komo poko nahwowatken̂e. Ero wa tî xatken̂e.
Tîmsom Pokono Komo Yosotî, Waano Yaan̂e Komo Yosotî Marha
37Ero yinhîrî cekn̂e hara Tapi. Iito rma tî xakn̂e Asape takrono komo yakro. Kporin komo mtapotarî yen mîtwo rma tî xatken̂e roro enmar̂atîxera. Cemyarke tî xatken̂e ero yenîrî poko, ahce wa na ciitopo poko.
38Iito marha tî xakn̂e Obece-Eton. Iyanan komo marha tî xatken̂e noro yakro, 68. Iito marha tî xakn̂e anarî hara Obece-Eton, Xetutun mumuru ha. Oosa marha tî xakn̂e iito. Kaan mîn metatan yenîn̂e me tî xatken̂e n̂examro reha.
39Xibeon po reha tî xakn̂e Satoke, Kaan yaka cewomsom. Iito marha tî xatken̂e noro yakno komo, tîmsom pokono me cehsom komo. Kporin komo mîn yaw tî xatken̂e, îh pono yaw.
40N̂examro tî xatken̂e Kaan ya tîmsom yakn̂itopo poko. Akn̂itopo ro pona tî nakn̂iyatken̂e. Pahxaxaro so tî nakn̂iyatken̂e, kokon̂i so marha. Pahxa tî Ixaw Yana komo nantomekn̂e Kporin komo ahce na yakn̂itopo poko ero yaw roro tî xatken̂e Satoke komo.
41N̂examro yakro tî xatken̂e Eman, Xetutun komo. Anarî komo marha xatken̂e akro so, ero pokono me men̂ekaxapu komo. Ero pokono me etacixapu komo mîkyam xatken̂e. On wara kan̂e me roro tî xatken̂e. Kir̂wan̂he xa Kaan nai ham okre. Eroromero nasî kîpînîn yaw so, kan̂e me roro ha. Ero pokono me tî xatken̂e n̂examro.
42Ero wa ketaw yîwya so raatî yecen̂e me tî xakn̂e Eman, Xetutun komo. Tîyorkaxmu poko marha tî xatken̂e, car̂ar̂a kan̂e poko marha tî. Ero yipu poko xatken̂e Kaan wanorî yaatopo yakrono me. Kaan mîn metatan yenîn̂e me tî xatken̂e Xetutun mumuru komo reha.
43Ero yinhîrî tî cetken̂e hara Ixaw Yana komo tîmîn komo yaka. Tapi marha tî cekn̂e tîmîn yaka tîhyawno komo yakronomaposo Kaan ya. Ero wa tî cetken̂e.
Eroromero Kayaritomo Me Nasî Awepamthîrî Amn̂e, Kesî Kaan Tapi Ya

1Ero yinhîrî takî tî tîmîn yaw xakn̂e Tapi. Iito cexitaw Natan yakro tî n̂esencekn̂e. Kweronoman̂e mîk xakn̂e Natan. On wara tî kekn̂e Tapi yîwya, Ai oyakno, on wara wîhtînoyasî, kir̂wanî ro yaw was ow mîîmo yaw. Setru sahsamaxapu on omîn. Kporin komo mtapotarî yen nasî roona yaw makî reha okwe, kekn̂e tî yîwya.
2On wara tî n̂eyukyakn̂e Natan, Taa, anîhtînorî yaw roro rma esko. Awakro rma nasî Kaan, kekn̂e tî.
3-4On wara tko tî xakn̂e Natan ero po rma kosope, Kaanî mtapotarî tî n̂encekn̂e. On wara tî kekn̂e Kaan yîwya, Ai Natan, etoko xa hara Tapi yaka, oyanton yaka. On wara kasko yîwya, Ai Tapi, on wara tî nîîke Kporin komo awya, omîn cirihra mas amoro.
5Mîîmo yawhra ro makî ka wîxakn̂e mehxa ro Exitu poi Ixaw Yana komo yehtoponho n̂ixa ro rma. Roona mko yawno me mak wîxakn̂e, anarî yaw, anarî yaw, ero wara.
6Ixaw Yana komo yakro rma ketar̂akn̂e xiya miya wara. Xatken̂e yaake n̂examro yenîn̂e komo. Owî rma n̂examro wantomekn̂e oyanan komo yentopo poko, tooku n̂eenasî oper̂a yosom ero wara n̂examro wantomekn̂e. Noro yipu komo ya ma re wîîkekn̂e awya, Ahce kacho kir̂wan omîn cirihra ka mîxatken̂e setru ciixapu ha? wîîkekn̂e ha ma re?
7Ero ke on wara kasko Tapi ya, oyanton ya, On wara kesî Kporin komo, Kantoman̂e ro, Oper̂a yenîn̂e me ka mîxakn̂e, oper̂a wacan yaw mîwînîkyakn̂e. Oper̂a yakro metar̂akn̂e. En̂exa tak kekyakn̂e oyanan komo kayaritomon me tak awitome hara Ixaw Yana kayaritomon me.
8Kakronomekn̂e roro ahna na awcetaw. Aaxatî pîn komo ahnoro war̂mapekn̂e awya. Cekaiporesom me xa tak kiire, kyopono komo n̂esekaiporexe roowo poko hakno komo, ero wara rma kiire amoro.
9-10On wara wasî Ixaw Yana komo poko hara, oyanan komo poko, n̂examro yeken wukuknomes amn̂e. Iina n̂examro wiir̂asî naatî wara. Cekenî ro po tak naxe ero yimaw. Anana so cesekenmaxmu me exihra tak naxe. Kicicitho komo n̂emetanmekrî me tak exihra naxe ero yimaw. Pahxa n̂emetanmekyatken̂e. Emapona roro n̂examro n̂emetanmekyatken̂e. Ero ke oyanan town̂e komo wenpekn̂e yîwya so emapona. Ero warahra tak naxe amn̂e, emetanmekn̂e komo exihra tak naxe ero yimaw. Aaxatî pîn komo ahnoro wiir̂asî awewetîn̂e komo me. On wara marha wîîkes awya, amîn xa matko wiir̂as Ow hara, wîîkesî.
11Amn̂e tak roowo po awehtoponhîrî yenatîche ero yimaw tak nasî aporin pen komo yaka awtotopo me. Ero yimaw awepamthîrî komo tak wiir̂asî kayaritomo me hara. Amumuru rma mîk ero me wiir̂asî. Noro wiir̂asî Ixaw Yana komo n̂ewetîrî me.
12Omîn tak n̂iir̂asî noro. Noro wiir̂asî kayaritomo me towîhnî me ro mak. Eroromero wiir̂asî kayaritomo me.
13Noro yîîm me wasî, omumuru me nasî noro hara. Noro yîpînînkara wasî. Pahxa Sau wîpînînkekn̂e, kayaritomo mera ka awexitawno pen. Ero warahra reha wasî amumuru poko.
14Omîn yawno yenîn̂e me wiir̂asî amumuru, omaywen komo yenîn̂e me marha wiir̂asî eroromero. Kayaritomo me wiir̂asî towîhnî me ro mak, kesî Kporin komo awya, kasko yîwya, kekn̂e tî Kporin komo yîwya. Ero wa tî kekn̂e Kporin komo Natan ya.
15Ero ke ero wa kacho rma tî n̂ekatîmtîkekn̂e Natan Tapi ya hara, Kaan kekn̂e yîwya ero.
16Ero yinhîrî takî tî Kaan mîn yaka n̂ewomyakn̂e Tapi. Iina tî n̂eremekn̂e Kporin komo yeepatai. On wara tî kekn̂e yîwya, Ai Apa, ponaro oyehtopo Amoro. Kar̂pen mak ow. Kar̂pen me marha naxe oyanan komo. Ahce wa na oyenîrî ke awya ow miire kayaritomo me?
17Wahra mak kakronomai, mîîkai ha re ka ero poko. Miya roro oyakronomacho poko tak mîmtapowas hara. Pahxarono poko meero mîmtapota oyepamtho komo poko rma. Kyopono ro pokono wara mîmtapota opoko apa. Kaan xa Amoro Oporin ha.
18Ero wa ham okre Apa, ow makronome ham kyopono me oritopo ke, wîîkesî rma re awya Apa. Ahce wa thakwa re wîîke xa hara awya? Awanton mak ow. Oropotarî meen̂asî rma wa.
19Awanme ro mak mekatmo owya kyopono me oritopo, ooxe awexirî ke ham. Miyanî rma amna ritopo mekatmo owya.
20Apa, anarî exihra ro mak nasî awarai. Anarî exihra ro mak nasî kaan. Kaan me anarî yehtopo yentara ro mak amna nasî.
21Anarî yana komo exihra marha naxe ayanan komo warai, Ixaw Yana komo warai. Roowo yakwerî poko hakno komo rma re naxe anarî yana komo merpono pîn. Amna towso makî tko mîîcekn̂e amna yahsîtome ayanan komo me. Amna mowyakn̂e Exipsiu komo yantonînho. Ero wa amna makronomekn̂e awehtopo yenpotome. Cirihnî ro miir̂akn̂e, yîwîrîmano marha. Ero yinhîrî tak mîk hak rowon pono komo mar̂mapekn̂e ayanan komo ya. Ero wa karitî me xa awehtopo menpekn̂e.
22Ixaw Yana komo mahsîyakn̂e ayanan me eroromerono me. Ponaro n̂examro yehtopo me marha tak mas Amoro hara.
23Oroto tak mîmtapota opoko, oyepamrî poko marha. Ero ke amtapotachonhîrî yaw roro rma amna cirko miya roro towîhnî me ro mak.
24Ero wara rma amna cirko kir̂wanî ro me awehtopo yîhtînomexpotome miyan komo ya rma. On wara tak kexe amn̂e ero wara amna ciriche awya, Kporin komo xa nai ham kantoman̂e ro me. Noro rma nasî ponaro Ixaw Yana komo yehtopo, kexe. Ero wa kachome marha oyepamrî komo cirko kayaritomo me eroromero.
25On wara mîîka owya, Amîn xa matko wiir̂asî, mîîka. Ero ke mak ero yipu wîhtînopu awakro omtapotacho.
26Oroto tak on wara wîîkes awya Apa, Kaanî ro xa Amoro, awanton mak ow ha. Kir̂wan̂he xa oritopo mekatmo owya.
27Kir̂wan̂he oritopo mîhtînopu ham awanme ro. Ehcamnopîn me ro mak oyepamrî miir̂a ham kayaritomo me. Kir̂wan̂he oyepamrî komo ciitopo poko marha mîmtapota, ero ke kir̂wan̂he an̂irirî me nai ham Apa, eroromero, wîîkes awya, kekn̂e tî. Ero wa tî kekn̂e Tapi Kporin komo ya.
Mîn Hak Pono Komo Nar̂mesî Tapi

1Ero yinhîrî takî tî on wara xakn̂e Tapi, Piristew komo yar̂maxi tî cekn̂e. Nar̂mekn̂e tak, cewetîn̂e me takî tî n̂examro n̂iir̂akn̂e. Kace tî nahsîyakn̂e Piristew yewtontho. Ewtoci mko marha tî nahsîyakn̂e Kace mîtwono mko.
2Ero yinhîrî Moabita pen komo marha tî nar̂mekn̂e. Ero ke Tapi yewetîn̂e me takî tî xatken̂e. Puranta tî nîmyatken̂e roro yîwya.
3Ero yinhîrî Atatese tî cekn̂e Ewpratesî Yepu kwaka. Ero porerono komo yahsîso tî cekn̂e tmaywen komo me ahsîso ha. Soba pono komo kayaritomon tî mîk xakn̂e Atatese. Ewpratesî kwaka cetaw mokyakn̂e takî tî Tapi noro yakro etar̂max hara. Miya roro tî cetken̂e Tapi komo cetar̂maro noro yakro. Amace pona roro tî cetken̂e noro poko ro.
4N̂examro tararantho tî nahsîyakn̂e Tapi mer̂pora, 1.000. Sowtatunthîrî marha tî nahsîyakn̂e kawaru mkaw tîtosomînhîrî, 7.000. Tîhtarî po tîtosom komo marha nahsîyakn̂e 20.000. Iyokuthîrî komo marha tî nîwîrîmekn̂e kawaru pen. Yîhraknu micin tî nîhkocekn̂e ahnoro. Nîmcekn̂e rma tko yîhkoton komo 100 tarara yaan̂e wicakno. Ero wa tî xakn̂e Tapi Atatese poko.
5Ero yinhîrî Siriu komo takî tî cetken̂e Atatese yakronomaxi. Tamasku pono komo tî mîkyam cetken̂e. N̂etar̂metken̂e Tapi komo n̂examro yakro. N̂examro pen yopo marha tî xatken̂e Tapi komo. 22.000 Siriu pen komo tî waihketken̂e Tapi komo.
6Ero yinhîrî takî tî tîsowtatun komo n̂ekenmekn̂e Tapi Siriu komo cheka, Tamasku pona rma. Tapi yepeman̂e me roro marha takî tî xatken̂e Siriu kom hara. Puranta tî nîmyatken̂e roro yîwya. Ero wara roro tî xakn̂e Tapi, tîîxatî pîn komo yopono me roro tî xakn̂e. Ero wara roro noro n̂iir̂akn̂e Kporin komo, ahna na cetaw Tapi yiixatî pîn komo yar̂man̂e me roro tî n̂iir̂akn̂e.
7On wara tî xatken̂e Atatese sowtatun komo anarî komo, cececen̂an ke cemyarke so tî xatken̂e ooru ciixapu ke. Ero mko tî nahsîyatken̂e Tapi komo. Xerusaren pona tî naar̂atken̂e.
8Anarî mko tî xakn̂e hara Atatese yewtontho, Cibace, Kun, ero mko yosotî. Ero poi tî bronse pen naar̂atken̂e Tapi komo mer̂pono pînî ro mak. Ero ke rma porin tuuna yen tî n̂iir̂akn̂e Saromaw, Kaan mîn mapatan marha porin, mîn hak makî tî n̂iir̂akn̂e iike ha, en̂exa ehxapu ke ha.
9Ero yinhîrî takî tî Tapi yehtopo n̂encekn̂e Tou, Amace pono komo kayaritomon. Atatese sowtatun pen komo ahnoro tî nar̂matîkai Tapi, kacho tî n̂encekn̂e.
10Ero ke tumumuru takî tî n̂en̂epekn̂e Tapi yaka yîmtapotareso. Atoraw tî mîk xakn̂e yumumuru yosotî. Kir̂wan̂he nai ham awya Atatese pen yar̂machonho, kaxi tî n̂en̂epekn̂e. Tou xatî pînînhîrî tî mîk xakn̂e Atatese. N̂etar̂metken̂e tî. Atatese yopo tko tî xakn̂e Tou. Taa, on wara tî xakn̂e Atoraw, Tapi ya tî nîmyakn̂e mîn hak mak cepethîkemu mko. Ooru ciixapu, prata ciixapu, bronse ciixapu, ero warai ciixapu mko tî nîmyakn̂e Tapi ya.
11Ero mko rma tko tî nîmyakn̂e Tapi Kporin komo ya hara. Mîk hak rowon pono yemyawnonho tî nîmyakn̂e yîwya tînar̂mathîrî pen komo yemyawnonho. Eton pono pen komo, Moabita pen komo, Amonita pen komo, Piristew pen komo, Amarekita pen komo, ero warai pen komo yemyawnonho tî nîmyakn̂e Kporin komo ya hara.
12On wara marha tî xakn̂e Abisai, Seruia mrerî, Eton pono pen komo tî waihkekn̂e woskara po, Yîmîtî Ken̂arî po. 18.000 tî waihkekn̂e.
13Ero yinhîrî sowtatu komo marha tî n̂ekenmekn̂e Abisai Eton pono komo cheka. Tapi yepeman̂e me roro marha takî tî xatken̂e ahnoro Eton pono kom hara. Ahna na Tapi cetaw yiixatî pîn komo yopono me roro tî n̂iir̂akn̂e Kporin komo.
14Ero wa tî xakn̂e Tapi, ahnoro Ixaw Yana komo kayaritomon me tî xakn̂e. Takîhso tî tmaywen komo panatanmekyakn̂e, takîhso marha tî n̂examro n̂en̂ekekn̂e.
Tapi Maywen Komo Yosotî Tan, Ahce Na Pokono Ro Komo Yosotî
15On wara tî xatken̂e Tapi maywenî ro komo, sowtatu komo yantoman̂e me tî xakn̂e Xoabe, Seruia mrerî. Kayaritomo mtapotacho mewren̂e me tî xakn̂e Xeosapa, Airuce mumuru.
16Asakî tî xakn̂e Kporin komo yaka cewomsom komo, Satoke, Aitube mumuru, Abimereke, Abiata mumuru. Kayaritomo karitan mewren̂e ro me tî xakn̂e Sapsa.
17Benaia tî xakn̂e kayaritomo kurunpen̂e ro komo yantoman̂e me. Xoiata mumuru tî mîk xakn̂e Benaia. Kayaritomo yakro cesentaxmu me roro tî xatken̂e Tapi mumuru komo mak hara. Ero wa tî xatken̂e Tapi maywenî ro komo.
Amonita Pen Komo Nar̂mexe Ixaw Yana Komo, Siriu Pen Komo Marha

1Ero yinhîrî takî tî waihyakn̂e Naas pen, Amonita komo kayaritomonînho pen. Yumumuthîrî takî tî xakn̂e kayaritomo me noro pen retawno me hara.
2Ero ke on wara tî kekn̂e Tapi, Anun poko tawake kesenpesî, Naas pen mumutho poko ha. Yîîmînhîrî pen xakn̂e tawake opoko, ero ke ero wa xa marha kesenpesî yumumuthîrî ya hara, kekn̂e tî. Ero ke tî Anun yewyakîren̂e komo tî n̂en̂epekn̂e yîhyaka, Aamonhîrî pen waihye okwe, kan̂e komo tî. Ero ke ero wa kaxi tî cetken̂e Amon yepamtho komo cheka, Anun yaka. Ewyakîreso tî cetken̂e.
3On wara tko tî ketken̂e iitono yantoman̂e komo Anun ya, Ahce wa katî meen̂a Tapi maywen komo mohtopo? Aamonhîrî pen xatî wara katî re meen̂a Tapi awya? Krowon komo yerasmaxi makî twa n̂examro n̂en̂epei. Mokyaxe ha men amn̂e kwaparî me hara, ketken̂e yîwya.
4Ero ke Tapi maywen komo takî tî nahsîyakn̂e Anun. N̂examro pen yetpoci takî tî pahyakn̂e okwe, ponon komo marha tî nawocekn̂e eknu to xa kica. Ero wa ciriche n̂en̂epekn̂e hara.
5N̂examro yenîn̂enho komo tî cetken̂e Tapi yaka ekatîmso. Maywen komo yîhyapamnoretoponho tî n̂ekatîmyakn̂e yîwya. Nîhyapamyatken̂e xa tî Amonita komo yaka en̂epexapu komo. Ero ke anarî komo tî n̂en̂epekn̂e hara yîhyaka so. On wara kacho tî n̂entamexpekn̂e yîwya so, Xer̂ko po makî ka ehcoko. Amn̂e awetpoci komo yatîhtache n̂he tak amohcoko oona hara, kacho tî n̂entamexpekn̂e yîwya so.
6Ero yinhîrî takî tî on wara ketken̂e Amonita komo, Kicicme men keen̂axe so okwe Tapi, ketken̂e tî. Ero ke on wara takî tî xatken̂e Anun, Amonita komo yakro, puranta narpetken̂e anarî komo yaka kayaritomo komo yaka. Prata tî narpetken̂e yîhyaka so mer̂pora, 1.000 tarentu wicakî. Mesopotamya pono komo yaka tî narpetken̂e, Maaka pono komo yaka marha, Soba pono komo yaka marha. Tarara yepetho tî mîn narpetken̂e, sowtatu yepetho marha, kawaru mkaw tîtosom komo yepetho marha.
7Ero ke Maaka pono komo kayaritomon takî tî mokyakn̂e. Tarara tî n̂ekyakn̂e 32.000. Tmaywen komo marha tî n̂ekyakn̂e. Meteba mîtkoso tî n̂iir̂atken̂e cetarî komo. Amonita komo marha tî mokyatken̂e cewton komo poi so. Etar̂maxi twa mokyatken̂e.
8Ero wa mohtopo komo yentache tak Tapi ya, Xoabe takî tî n̂en̂epekn̂e sowtatu komo yakro. Ahnoro tîsowtatun komo tî n̂en̂epekn̂e.
9On wara takî tî xatken̂e Amon komo, cewton komo potai rma tî n̂epanacetken̂e. Mehxa tî xatken̂e anarî komo, kayaritomo kom hara, akronomaxi mohxapu komo, cewyaro so tî xatken̂e woskara po n̂he.
10Ero wa cetakpaxi exirî komo yeen̂ataw Xoabe ya on wara tî xakn̂e, karitî komo xa tî men̂ekekn̂e Ixaw Yana kom ha. N̂examro takî tî naar̂akn̂e noro Siriu komo wece.
11Anarî komo reha tî n̂iir̂akn̂e takno nantomarî me, Abisai nantomarî me ha. Amonita komo wece tî tîtosom me n̂examro nantomekn̂e.
12On wara tî kekn̂e Xoabe takno ya etakpetaw so rma, Oyopono me exitaw so Siriu komo oyakronomaxi tak amohcoko amyamro. Ayopo so exitaw so Amonita komo awakronomaxi amna mokyas hara.
13Erasîra ro mak ehcoko. Erasin me ro mak cetar̂macerî kyanan komo yukurunpetome, Kaan yewtonî mko yukurunpetome marha. Kporin komo ha tko. Ahce wa na kiir̂atu so, tanme ro mak nîhtînope kir̂wan̂he kiitopo komo, kekn̂e tî. Ero wa tî kekn̂e Xoabe takno ya.
14Ero ke Siriu komo wece takî tî cetken̂e Xoabe komo. N̂etar̂metken̂e takî tî. Ero yinhîrî takî tî n̂emahciyatken̂e Siriu komo. Xoabe komo tî xatken̂e iyopo so.
15Ero ke tî on wara xatken̂e Amonita kom hara, Siriu komo yemahcirî tî n̂een̂atken̂e. Ero ke n̂examro makîrha takî tî n̂emahciyatken̂e Abisai komo yai hara, Xoabe yakno komo yai. Ewto pona takî tî cetken̂e. Ero yinhîrî takî tî Xerusaren pona n̂etîramekn̂e hara Xoabe.
16Taa, on wara takî tî ketken̂e Siriu komo, Okwe, kyopo so n̂ehcow okwe Ixaw Yana komo. Tîtkukmacerî xa hara ika amn̂e, ketken̂e tî. Ero ke anarî komo takî tî nan̂ikpetken̂e Siriu komo rma. Ewpratesî yeco pono komo tî mîkyam nan̂ikpetken̂e. Ero ke mokyatken̂e mer̂pono pîn sowtatu komo. Sopake tî mokyakn̂e n̂examro poturme. Atatese sowtatun komo yantoman̂e tî mîk xakn̂e Sopake.
17Mohtopo komo tî n̂ekatîmyatken̂e enîn̂enhîrî komo Tapi ya. Ero ke Ixaw Yana komo tî nan̂ikyakn̂e xa hara. Xotaw Yepu tî wacetken̂e, Siriu komo wece tî cetken̂e. Pahnoke exitaw so n̂examro wece cewru tî n̂epanacetken̂e. Ero yinhîrî takî tî n̂etar̂metken̂e.
18N̂emahciyatken̂e xa hara tko tî Siriu komo Ixaw Yana komo yai. Cemahcisom pen komo tî waihketken̂e Ixaw Yana komo mer̂pono pîn. Tarara yaan̂e pen tî waihketken̂e 7.000. Tîhtarî po tîtosom komo marha tî waihketken̂e 40.000. Sopake pen marha tî waihketken̂e Siriu sowtatun komo yantoman̂enho ha.
19Ero yinhîrî on wara takî tî ketken̂e Atatese maywen komo, Kyopo so n̂ehcow ham okwe Ixaw Yana komo, ketken̂e tî. Ero ke etar̂mara cehtopo komo poko takî tî n̂esencetken̂e n̂examro Tapi yakro. Noro yepeman̂e me roro takî tî xatken̂e. Ero yinhîrî Amonita komo yakronoma xera takî tî xatken̂e Siriu komo. Ero wa tî xatken̂e.
Amonita Pen Komo Nar̂mexe Xa Hara Ixaw Yana Komo
20
1Ero yinhîrî on wara takî tî xakn̂e Xoabe, sowtatu komo tî naar̂akn̂e xa hara Amonita komo waparî me. On wara naxe kayaritomo komo, cwotu yimawnonho yenatîche roro cexe etar̂maxi anarî komo yakro. Ero ke ero yimaw xa marha tî sowtatu komo naar̂akn̂e Xoabe. Amonita komo mararîn tî nîwîrîmetken̂e, iyokuthîrî komo marha tî naar̂atken̂e. N̂examro kayaritomon yewton wamtoso marha tî cetken̂e Haba wamtoso. Xerusaren po rma tko tî xakn̂e Tapi. Wara rma Haba pona takî tî cetken̂e Xoabe komo. Iitononhîrî komo tî nar̂metken̂e, yîmînthîrî komo tî nakn̂iyatken̂e.
2N̂examro pen kayaritomonînho xapikantho tî naar̂akn̂e Tapi. Ero yawsîn tî nukuknometken̂e. 1 tarentu wicakî tî nawsînakn̂e okyo. Ooru re tî mîn xakn̂e. Tporokye marha tî xakn̂e toopuci enporixapu mko ke. Ero takî tî n̂iir̂atken̂e Tapi kanahtaka mak hara. Ero yinhîrî iitononhîrî komo yemyawnonho tî naar̂akn̂e Tapi mer̂pora ro mak.
3Iitono pen komo marha tî naar̂akn̂e apickachome. Sasamacho poko tî n̂examro nantomekn̂e, weewe yamarî poko marha, roowo yahtorî poko marha. Ero wa tî ahnoro Amonita komo yewton pononho komo n̂iir̂akn̂e. Ero yinhîrî takî tî Tapi n̂etîramekn̂e Xerusaren pona hara tîsowtatun komo yakro rma.
Tooto Imo Pen Komo Nar̂mexe Tapi Sowtatun Komo
4Ero yinhîrî takî tî Piristew komo yakro n̂etar̂metken̂e xa hara Ixaw Yana komo Xese po. Iito tî xakn̂e tooto imo yepamrî, Sipai tî osotî. Noro pen tî waihkekn̂e Sibekai, Usa pono. Ero ke Ixaw Yana komo yewtîn̂e me takî tî xatken̂e Piristew komo.
5Ero yinhîrî takî tî n̂etar̂metken̂e xa hara Piristew komo Ixaw Yana komo yakro. Ero yimaw iito tî xakn̂e Rami, Korias pen yaknonho, Kace pononho pen yaknonho. Porin me ro makî tî xakn̂e noro rahnu yecepu. Poono kahtopo yecepu wicakî tî xakn̂e okyo. Noro pen tî waihkekn̂e Ew-Anan, Xai mumuru ha.
6Ero yinhîrî n̂etar̂metken̂e xa hara Kace pono komo Ixaw Yana komo yakro. Iito tî xakn̂e tooto imo anarî hara. Anarme tî xakn̂e noro yamoyaran, yîhrorî kom ha. 6 so tî xakn̂e amoyaran amorî poko so, 6 so marha tî xakn̂e yîhrorî yîhtarî poko so. Tooto imo yepamrî marha tî mîk xakn̂e.
7On wara tî xakn̂e noro, Ixaw Yana komo nîwîrîyakekn̂e. Ero wa ketaw Tapi yakno mumuru tî waihkekn̂e noro pen. Xonatas tî xakn̂e noro yosotî. Simea mumuru tî mîk xakn̂e, Tapi yakno mumuru.
8Ero wa tî xatken̂e tooto imo komo, tooto imo xîkrî me n̂ewruyatken̂e Kace po. N̂examro pen tî waihkekn̂e Tapi, noro sowtatun pen komo marha tî. Ero wa tî xatken̂e.
Ixaw Yana Komo Nukuknomesî Tapi Kaan Yanmera
21
1Ero yinhîrî takî tî Ixaw Yana komo yemetanmekî xe tî xakn̂e Satanas. Ero ke Tapi tî n̂iir̂akn̂e Ixaw Yana komo yukuknomacho ponaro, iyakenon komo yukuknomacho ponaro.
2Ero ke on wara tî kekn̂e Tapi Xoabe ya, antomano rin̂e komo ya ahnoro, Ai, oyakno komo, etocoko Ixaw Yana komo yukuknomaxi ahnoro. Behseba pona rorono komo yukuknomacoko, Taan pona rorono komo marha. Ero yinhîrî iyakenon yukuknomacho ehcoko on̂enîrî, kekn̂e tî yîwya so.
3On wara tko tî kekn̂e Xoabe Tapi ya, Ixaw Yana komo yepamnopu xe rma re was ow Kporin komo ya. Oroto naxe mer̂pora ero yopo ro mak epamnopu xe so wasî yîwya, 100 ro wicakî cehsoro. Wara rma apa, ahnoro rma naxe amaywen komo me. Ahce kacho yukuknoma xe mai ha ke? Ahce kacho Ixaw Yana komo kiciciren̂e me mai okwe, kekn̂e tî yîwya.
4Xoabe yopo rma tko tî nîmtapowakn̂e Tapi. Ero ke cekn̂e takî tî Xoabe. Ixaw Yana komo chere tî cekn̂e. Yukuknomatîkache so takî tî Xerusaren pona n̂etîramekn̂e hara.
5Tapi ya tî n̂ekatîmyakn̂e yukuknon komo. 1.100.000 tî xatken̂e Ixaw Yana komo kuknon sowtatu me cehsom komo kuknon mak. 470.000 tî xatken̂e Xuta komo kuknon hara, sowtatu me cehsom komo kuknon mak.
6Repi yepamtho komo tko tî yukuknomara xakn̂e Xoabe, Benxamin yepamtho komo marha tî yukuknomara xakn̂e. Poxumra ro makî tî xakn̂e kayaritomo mtapotachonho yîwya. Ero ke tî n̂examro yukuknomara xakn̂e.
7Poxumra marha tî xakn̂e yukuknomacho komo Kaan ya. Ero ke Ixaw Yana pen komo takî tî n̂emetanmekyakn̂e.
8Ero ke on wara tî kekn̂e Tapi Kaan ya, Kicicme xa wehxe ham kica Apa Ixaw Yana komo yukuknomacho poko. Ero ke kicicme oyehtoponho cma re mîhcamnoyasî. Akpîra ro mak wehxe ham kica, kekn̂e tî.
9-10Ero yinhîrî Kace yakro takî tî nîmtapowakn̂e Kaan. Kaan n̂enporî yenîn̂e ro tî mîk xakn̂e Kace. Tapi ya tî n̂ekatîmyakn̂e roro tîn̂enîthîrî mko hara. On wara tî kekn̂e Kaan yîwya, Ai Kace, etoko Tapi yaka. On wara kasko yîwya, On wara kesî Kporin komo awya apa, Osorwaw wekatîmyas awya anmen̂ekarî. Ahce warai katî wekmexpe awemetanmecho komo awya? Amoro ha tko, kasko yîwya, kekn̂e tî.
11Ero ke Tapi yaka tî cekn̂e Kace. On wara tî kekn̂e yîwya, Ai apa, on wara kesî Kporin komo awya, Awemetanmecho komo men̂ekakî awanme ro.
12Anarimaw rooma poko kiir̂atu so 3 cimn̂ipu pahkînon. Anarimaw aaxatî pîn komo wiir̂a ayopono komo me, awapahton̂e komo me ha. 3 nuun̂i wicakî wekpe aaxatî pîn komo awaparî komo me, kacipara imo ke aparaxkan̂e komo me? Anarimaw Kporin komo kaciparan warai ke kîwîrîmetu so 3 kaamo mak? Eper̂a mîn Kporin komo kaciparan. Oyancun wen̂epe Ixaw Yana komo chere ro awaikan̂e komo me. Ero ke ahce wa wîîke oyen̂epen̂enho ya? Amoro ka men̂ekakî, kekn̂e tî yîwya.
13On wara tî kekn̂e Tapi Kace ya, Keserepokesî ro mak. Kporin komo n̂emetanmekrî me mak oyexi xe wasî. Kîpînîn yawno ro Mîk Kporin komo. Tooto komo n̂emetanmekrî me oyexi xera ro mak wasî, kekn̂e tî.
14Ero ke Ixaw Yana komo yeper̂an takî tî n̂ekmexpekn̂e Kporin komo. Mer̂pora ro makî tî waihyatken̂e okwe Ixaw Yana pen komo 70.000 ha tî. Ero wicakî tî waihyatken̂e okwe.
15Xerusaren pona marha tî ancu n̂en̂epekn̂e Kporin komo iitono komo poyinonho waihkachome hara. Waihkano ciir̂ataw waihkarî tî n̂een̂akn̂e Kporin komo. Ero ke tî ahwora xakn̂e waihkano cirirî ke. Ero ke on wara tî kekn̂e ancu ya, waihkano rin̂e ya, N̂eexi tak ha, waihkano cirihra tak esko, kekn̂e tî. Ero ke iito rma tî n̂ecececekn̂e Kporin komo yancun. Ohnan yeken po tî n̂ecececekn̂e Xebusew yeken po. Yînatîrî yatho yîpîpîtîkacho mîtwo tî n̂ecececekn̂e.
16Ero yimaw takî tî n̂esewyar̂akn̂e takî tî Tapi. Kporin komo yancun tî n̂een̂akn̂e, cececetoso tî xakn̂e tohnai xa. Tapockaw rma tî xakn̂e ancu Xerusaren pono komo yepoi. Ero ke Tapi takî tî n̂esewnapekn̂e, Ixaw Yana komo poritomon komo marha tî n̂esewnapetken̂e noro yakro. Kumixitho yaw so makî tî xatken̂e poonotho yaw.
17On wara tî kekn̂e Tapi Kaan ya, Apa, ow mak wukuknomapoi Ixaw Yana komo. Ow xa kicicme wehxe, kicicitho me ro mak ham. Moxam reha naxe oper̂a wara mak. Ahce ma re nai kicicme n̂examro yehtoponho? Ero ke on wara wîîkes awya Apa, ponaro oyehtopo xa Amoro, ow mak emetanmeko, apapa yanan komo marha. Moxam reha ayanan komo eper̂antora cma re masî, kekn̂e tî.
18Ero ke on wara tî kekn̂e Kporin komo yancun, Kace ya, Etoko Tapi yaka. On wara kasko yîwya, Ai apa, etoko amoro Ohnan yaka, Xebusew mîk noro yaka. Noro natîrî yatho yîpîpîtîkacho pona akîhtoko Kporin komo ya tîmsom yakn̂itopo, kasko yîwya, kekn̂e tî.
19Ero ke iina tî cekn̂e Tapi Kace mtapotachonho yaw roro rma. Kporin komo mtapotachonho rma tî n̂entamexpekn̂e yîwya ero yaw roro tî xakn̂e.
20Iito rma tî xakn̂e Ohnan puruma yatho yîpîpîtîkacho poko. Ero yimaw tî n̂esewkor̂mekn̂e, ancu takî tî n̂een̂akn̂e kopi. Ohnan mumuru komo marha tî xatken̂e iito, 4 ha. N̂examro takî tî n̂eseyamyatken̂e enîche.
21Ero yimaw tî Ohnan yaka cekn̂e Tapi. N̂esewyar̂akn̂e xa hara Ohnan. Tapi tî n̂een̂akn̂e. Enîche yîpîpîtîkacho poi tî cekn̂e. Nutupenwakn̂e takî tî Tapi mamakan me. N̂esewnapekn̂e xa tî.
22Ero ke on wara tî kekn̂e Tapi Ohnan ya, Onî cma re mîmyasî owya anatîrî yatho yîpîpîtîkacho. Oona akîhto xe wasî Kporin komo ya tîmsom yakn̂itopo. Epethîrî pona mak wahsîyasî ecenarîno pona mak ha. Oona akn̂ipu xe wasî Kporin komo ya tîmsom opoyino komo yeper̂an yîtîtmamnotome, kekn̂e tî.
23On wara tko tî n̂eyukyakn̂e Ohnan, Apa, ahsîko rma onatîrî yeperîrî yîpîpîtîkachonho. Awanme ro mak cirko. Oyokutho marha wîmyas awya paaka, takn̂isom me. Naatî yatho yîpîpîtîkachonho mko marha wîmyas awya wehto kamerî me, puruma yatho marha wîmyas awya Kaan ya tîmsom me. Ahnoro rma wîmyas awya epeman me ro makî, kekn̂e tî.
24On wara tko tî n̂eyukyakn̂e Tapi, Pîra oyakno, epethîrî pona mak wahsîyasî ecenarîno pona mak. Awemyawnonhîrî yahsî xera wasî Kporin komo ya tîmsom me. Epethîmnî yakn̂ipîra wasî Kporin komo ya tîmsom me, kekn̂e tî.
25Ero ke Ohnan ya tî nîmyakn̂e puranta yînatîrî yatho yîpîpîtîkachonho yepetho me. Ooru tî nîmyakn̂e yîwya 600 sikru wicakî. Ero wa tî Ohnan n̂epemekn̂e.
26Ero yinhîrî takî tî iina Kporin komo ya tîmsom yakn̂itopo nakîhcekn̂e Tapi. Ero pona tî Kaan ya tîmsom nakn̂iyakn̂e takn̂itîkaxmu yaake, Aaxe xa wasî, kacho marha, yaake. Ero yimaw marha tî Kporin komo yakro tî nîmtapowakn̂e. Yîmtapotarî takî tî n̂eyukyakn̂e Kporin komo wehto ke mak. Takn̂isom yapon pona tî nar̂mekn̂e oco.
27Ero ke takî tî ancu yakro nîmtapowakn̂e Kporin komo. Ero ke tkaciparan takî tî n̂enkayakn̂e hara een yaka. Ero wa tî xakn̂e ancu.
28Ero yinhîrî tî on wara kekn̂e Tapi, Taa, omtapotarî n̂eiku ham Kporin komo. Tanî rma oyexitaw Ohnan yeken po, yînatîrî yatho yîpîpîtîkacho po rma ka oyexitaw oyeiku ham, kekn̂e tî. Ero ke iina takî tî Kaan ya tîmsom nakn̂iyakn̂e.
29Xibeon po tî xakn̂e Kaan mîn ero yimaw, îh po ha. Iito marha tî xakn̂e takn̂itîkaxmu yakn̂itopo. Moises pen nakîhtopotho mîn xakn̂e, axawa imo po exitaw so nakîhtopekn̂e eronhîrî rma.
30Ero ke iina tohra thakwa tî xakn̂e Tapi Kporin komo mîn yaka Noro yakro esentaxi. N̂eraswakn̂e ro makî tî kacipara imo pona, Kporin komo yancun yemyawno pona ha. Ero ke tî iina tohra ro mak xakn̂e. Ero wa tî xakn̂e Tapi.
Kaan Mîn Me Ciisom N̂enmekyasî Tapi Mer̂pora
22
1Ero yinhîrî takî tî on wara kekn̂e Tapi, Tan tak nas amn̂e Kporin komo Kaan mîn. Tan marha nas amn̂e yîwya tîmsom yakn̂itopo, Ixaw Yana komo nîmrî yakn̂itopo ha, kekn̂e tî.
2Ero ke anarî yana komo takî tî nan̂ikpekn̂e Tapi Ixaw Yana chewno kom ha. Noro yipu komo tî nantomekn̂e toopu yenporirî poko, Kaan mîn me ciisom yenporirî poko ha.
3Pehu marha tî n̂enmekyakn̂e Tapi mer̂pora ro mak ha potupoture me ciisom, waaca metatan wotopo me ciisom ha, weewe wotopo me ciisom marha. Bronse marha tî n̂enmekyakn̂e mer̂pora ro mak, yukuknomarî yopo ro mak ha.
4Setru yepu marha tî n̂enmekyakn̂e. Ero tî n̂ekyatken̂e Siton pono komo, Ciru pono komo marha. Mer̂pora tî n̂ekyatken̂e yîhyaka.
5On wara tî kekn̂e Tapi, Kar̂pamxan me makî ka nai omumuru Saromaw. Ahce na poko ka ehcamhokara nai. Kir̂wan̂he ro xa mak cirpore nai Kporin komo mîn. Cekacaxmu me xa ehtome mîk hak rowon pono komo n̂entarî me. Ero ke ero me ciisom ka wenmekyasî, kekn̂e tî. Ero ke mer̂pora ro makî tî ero yipu n̂enmekyakn̂e Tapi twaipîrarî ka.
6Ero yinhîr̂î takî tî tumumuru nan̂ikyakn̂e Tapi, Saromaw. Noro tî nantomekn̂e Kporin komo mîn ciitopo poko, ponaro Ixaw komo yehtopo mîn ciitopo poko ha.
7On wara tî kekn̂e Tapi yîwya, Okopuci, on wara wîîkes awya, Kporin komo mîn ciri xe cma re wîxakn̂e ow, ponaro oyehtopo mîn. Noro yosotî yeken me ciri xe wîxakn̂e.
8On wara tko wencekn̂e Kporin komo mtapotarî, Mer̂pora ro mak metar̂mekn̂e amoro, mer̂pono pîn pen komo waihkan̂enho amoro. Ero ke omîn cirihra esko amoro mer̂pora kamxuku yen̂epen̂enho me awexirî ke. Owero ro rma men̂epekn̂e kamxukuthîri komo.
9Amn̂e tak amumuru n̂ewruyasî anarî hara. Noro tak nasî etar̂man me reha. Yiixatî pîn komo wiir̂asî twerî noro poko. Saromaw me osohtocoko. Ero wa osohtocoko ahwokan me Ixaw Yana komo cirirî ke owya, etar̂man me cirirî ke marha. Kayaritomo me exitaw noro ero wa Ixaw Yana komo wiir̂asî.
10Noro tak omîn n̂iir̂asî, Kporin komo mîn, kacho ha. Omumuru me xa nasî, noro yîîm me was Ow hara. Noro yepamtho komo wiir̂as hara amn̂e Ixaw Yana komo kayaritomon me miya roro eroromero, kekn̂e owya.
11Ero ke on wara wîîkes awya okopuci, awakronoman̂e me exi xe wasî Kporin komo ehn̂an me ro mak awehtome. Kporin komo mîn ciri xe was awya, ponaro awehtopo mîn. Yîmtapotachonhîrî yaw roro rma ciri xe was awya.
12Kporin komo ya xa awiri xe wasî takîhso, yuhnari yîhtînon̂e me marha. Ero ke Ixaw Yana komo kayaritomon me awiriche yîwya Kporin komo ya kpanatanmetopo mewehcasî, ponaro awehtopo mtapotachonho ha.
13Ero yewehcataw awya ehn̂an me masî. Ero ke kpanatanmetopo men ewetko. Kporin komo kekn̂e Moises pen ya Ixaw Yana komo ya yîn̂entamexporî ero men ewetko. Kar̂pe esko, ahwokan me marha. Erasîn me mak esko, ahwokara ro mak ha.
14Kporin komo mîn me ciisom wenmekye mer̂pora ro mak. Ooru wenmekye 100 miw tarentu wicakî. Prata marha wenmekye 100.000 tarentu wicakî. Bronse marha wenmekye, pehu marha. Yukuknomarî yopo ro mak ero yipu wenmekye. Sahsamaxapu marha wenmekye, toopu marha. Ero yipu na mîhremetîke hara amn̂e.
15Cetapickaxmu komo marha naxe mer̂pono pîn, anantomarî komo. Toopu pokono komo naxe, weewe pokono komo marha. Mîn hak ciin̂e komo naxe, yaana me ciin̂e kom ha.
16Ooru naxe, prata marha, bronse marha, pehu marha. Ero yipu komo nai ahyaw mer̂pono pîn. Yukuknomarî yopo ro mak nasî. Ero ke ero poko tak esko. Awakronoma xe wasî Kporin komo ya, kekn̂e tî. Ero wa tî kekn̂e Tapi tumumuru ya, Saromaw ya.
17-18Ero yinhîrî Ixaw Yana komo yantoman̂e komo tî nantomekn̂e Tapi Saromaw yakronomacho poko. On wara tî kekn̂e yîwya so, Kporin komo xa nas awakro so, ponaro awehtopo komo. Awapathîrî komo tak nîtîtmamnoyakn̂e ahnoro. Tantono komo nar̂mapekn̂e Kporin komo owya. Tîtken̂e tak naxe anarî yana komo ahnoro Kporin komo yanme, Noro yanan komo yanme marha.
19Ero ke Kporin komo yanme awehtopo ponaro men ehcoko. Noro yenî xe ro mak wasî, kacoko. Taa, Kporin komo mîn tak ciicoko, ponaro awehtopo komo mîn. Noro yamatan mîn me ciicoko, yîmtapotarî yen mîn me ha. Mîn hak mîn me ciicoko Kaan ya tîmxapu mîn me. Ero yipu mîn me nasî, Kporin komo yosotî yeken on mîîmo, kacho ha. Ero ke ero yipu mko mîn me ciicoko, kekn̂e tî. Ero wa tî kekn̂e Tapi Ixaw Yana yantoman̂e komo ya.
Repita Komo Nîraconkesî Tapi

1Ero yinhîrî takî tî poritomo me xa takî xakn̂e Tapi. Ero ke tumumuru takî tî n̂iir̂akn̂e Ixaw Yana komo kayaritomon me, Saromaw ha.
2On wara marha tî xakn̂e Tapi, Ixaw Yana komo yantoman̂e komo tî nan̂ikpekn̂e, tîmsom pokono komo marha, Repita komo marha.
3Ero yimaw takî tî Repita komo nukuknometken̂e. On wicakî tî xatken̂e n̂examro kîrkomo, 30 cimn̂ipu ehxapu komo, ero yopono komo marha, 38.000 tî mîkyam xatken̂e.
4Tîraconkaxi tko tî xatken̂e, 24.000 tî xatken̂e tîmsom pokono me. 6.000 tî xatken̂e tîyanan komo yantoman̂e me reha, en̂ekano rin̂e me marha.
54.000 tî xatken̂e metata yenîn̂e me, 4.000 marha tî xatken̂e Kporin komo poko tahwotaxmu me ratî poko. On wara tî kekn̂e Tapi noro yipu komo ya, Raatî wakîhtopekn̂e yaake Kporin komo poko kahwotacho komo me, kekn̂e tî. Ero yipu pokono komo tî mîkyam xatken̂e.
6Ero yimaw takî tî Repita komo nîraconkekn̂e Repi pen mumutho komo yepamtho me exirî komo poko. Xehson, Koace, Merari, ero wa tî xakn̂e Repi pen mumutho komo yosotî.
7Xehson yepamtho komo yantoman̂e tî xakn̂e asakî, Raatan, Simei, ero wara.
8On wara tî xatken̂e Raatan mumuru komo, Xeiew, potuthîrî. Ponan kom hara, Setan, Xoew, ero wa tî xatken̂e, osorwaw ha.
9On wara tî xatken̂e Simei mumuru komo, Seromice, Asiew, Aran, ero wara, osorwaw marha tî xatken̂e. Ero wa tî xatken̂e Raatan yepamtho komo yantoman̂e komo.
10Taa, on wara tî xatken̂e Simei mumuru kom hara, Xaace, Sisa, Xeus, Berias, ero wara. Ero wara tî xatken̂e Simei mumuru komo, 4 me tî xatken̂e.
11Xaace tî xakn̂e, potuthîrî. Sisa takî tî xakn̂e ponan hara. Asakî makî tî xatken̂e Xeus mumuru, Berias mumuru marha. Ero ke noro re me tî n̂examro nukuknometken̂e.
12Taa, on wara tî xatken̂e Koace mumuru kom hara, Anhaw, Isa, Ebron, Usiew, ero wara. 4 tî xatken̂e n̂examro.
13On wara tî xatken̂e Anhaw mumuru komo, Araw, Moises, ero wara. Tîwyanî ro pokono me tî Araw nantomekn̂e Kaan, yumumuru komo marha tî nantomekn̂e tîwyanî ro pokono me miya roro eroromero. Kaan yamtakponî ro yaka tîtosom me tî n̂iir̂akn̂e, kotoporem yakn̂in̂e me marha Kporin komo yamtakpon mîtkoso, tîwya tîmsom yakn̂in̂e me marha, Kaan yosotî yanme akronomano cirpon̂e me marha, ero warai me tî Araw komo n̂iir̂akn̂e.
14Repita komo yakro rma tî Moises mumuru komo nukuknometken̂e, Kaan yentan̂e ro mumuru kom ha.
15On wara tî xatken̂e Moises mumuru komo, Kaan yakrono ro mumuru komo, Xehson, Eriese, ero wara.
16Sebuew tî xakn̂e Xehson mumuru komo potutho.
17On wara tî xatken̂e Eriese yepamtho kom hara, Heabias, takno komo yantoman̂e ha. Anarî tko exihra ro makî tî xakn̂e Eriese mumuru. Mer̂pora tko tî xatken̂e Heabias mumuru komo reha.
18Seromice tî xakn̂e Isa mumuru komo yantoman̂e me.
19On wara tî xatken̂e Ebron mumuru komo, Xerias, potuthîrî, 2-înhîrî tî Amarias, 3-înhîrî tî Xaasiew, 4-nhîrî Xekameaw, ero wara tî xatken̂e.
20On wara tî xakn̂e Usiew mumuru, Mika tî xakn̂e potuthîrî, Isias tî xakn̂e 2-înhîrî, ero wara tî.
21On wara tî xatken̂e Merari mumuru kom hara, Mari, Musi, ero wara. On wara tî xatken̂e Mari mumuru kom hara, Ereasa, Kis, ero wara.
22Waihyakn̂e takî tî okwe Ereasa pen. Yumumuru exihra ro makî tî xakn̂e, emsîrî komo makî tî xatken̂e. Ero ke n̂examro tî nahsîyatken̂e yîîm pen yaknonho mumuru komo, Kisi mumuru kom ha. Ereasa yemsîrî komo tî nahsîyatken̂e cipici komo me.
23On wara tî xatken̂e Musi mumuru komo, Mari, Ete, Xeremoce, ero wara. 3 tî xatken̂e.
24Ero wa tî xatken̂e Repita komo, tîyanan komo yantoman̂e kom ha. Osotî komo tî mewretken̂e yukuknometaw. Kaan mîn yenîrî poko tî xatken̂e, ero yawno poko ha. 20 cimn̂ipu ehxapu komo ewrutoponhîrî, ero yopono komo marha, ero warai komo tî nukuknometken̂e ero pokono me.
25On wara tî kekn̂e Tapi, Yiixatî pîn komo n̂emetanmekîtho mera ro mak takî tî tîyanan komo n̂iire Kporin komo, ponaro kehtopo kom ha. Ero ke Xerusaren pono ro me mak tak naxe eroromero, kekn̂e tî.
26Ero ke Kaan mîn yewyarihra tak nat ham Repita komo, ero yawno mko marha arîhra natu, kekn̂e tî. Ero wa tî kekn̂e Tapi.
27Eromanhîrî tî mîn xakn̂e Tapi mtapotacho, Repita komo yukuknomacho poko kekn̂e. 20 cimn̂ipu ehxapu komo tî nukuknomapekn̂e, ero yopono komo marha, ero warai komo tî nukuknomapekn̂e.
28On pokono me tî xatken̂e Repita komo, Araw yepamtho komo yakronoman̂e me tî xatken̂e. Kaan mîn yawno poko nakronometken̂e, Kaan mîn roron yenîn̂e me tî xatken̂e, Kaan mîn yamtakpon yenîn̂e me marha, Kaan ya tîmsom pokono mko yakir̂waman̂e me, mîn hak pokono me tî xatken̂e Kaan mîn yawno pokono me ha.
29Cuure warai yenîn̂e me marha tî xatken̂e apon pona ciisom yenîn̂e me, puruma aposokaxapu pokono me marha, Kaan ya tîmsom pokono me, wahrututpamnî pokono me marha, wahrai pokono me, Ero yipu yain̂e me, ero yipu yesman̂e me, ahce na yukuknoman̂e me, ero wicakî mak cirko, kacho yukuknoman̂e me ha. Ero yipu poko tî Araw yepamtho komo nakronometken̂e.
30Pahxaxaro so tî n̂ecececetken̂e Kporin komo poko tahwotachome so, Kir̂wan̂he xa nai ham Kporin kom okre, kachome. Kokon̂i roro marha ero wa ketken̂e.
31Kepokaretopo po roro marha tî tokuthîrî komo pun yakn̂iyataw Kporin komo ya tîmsom me tîyanan komo nakronometken̂e, nuun̂i yepatakache roro marha tîmsom yakn̂iyataw, ahwotacho komo yimaw roro marha, yukuknomaxapu yimaw roro ha. Ero pokono me tî xatken̂e Repita komo reha. Tukunoi so makî tko tî xatken̂e ero yipu poko. Ero poko esko amoro, kachonho yaw roro rma tî xatken̂e ero poko. Kporin komo mîtwono me roro tî xatken̂e.
32Kesentacho yawno pokono me tî xatken̂e, kotoporem yakn̂itopo yamtakpon yawno pokono me ha. Tîyanan yakronoman̂e me tî xatken̂e, Araw yepamtho komo yakronoman̂e me. Kaan mîn yawno poko n̂examro nakronometken̂e. Ero pokono me tî xatken̂e Repita komo.
Araw Yepamtho Komo Yemyawno Marha Nukuknomesî Tapi

1Taa, Araw yepamtho komo raconho tak wekatîmyas hara awya so. On wara tî xatken̂e Araw pen mumutho komo, Natabe, Abiu, Ereasa, Itama, ero wara.
2Waihyatken̂e okwe Natabe pen, Abiu pen komo. Tîîm pen waipînaw rma tî waihyatken̂e. Yumumuthîrî komo exihra tî xatken̂e okwe. Ero ke Ereasa, Itama, n̂examro mak takî tî xatken̂e tîmsom pokono me.
3Taa, kayaritomo me exitaw Tapi noro takî tî Araw yepamtho komo nîraconkekn̂e. Satoke, Aimereke, n̂examro yakro rma tî nîraconketken̂e. Ereasa pen yepamtho tî mîk xakn̂e Satoke. Itama pen yepamtho tî mîk xakn̂e Aimereke. Tukuknoi so tî nîraconketken̂e. Ero yimaw so etapickacoko amyamro, ketken̂e tî anarî komo ya. Ero yimaw so etapickacoko amyamro hara, ketken̂e tî yîraconhîrî komo ya hara.
4Yaake n̂he tî xatken̂e tîyanan yantoman̂e komo Ereasa yepamtho poyino komo. 16 tî xatken̂e noro yipu komo noro yepamtho komo. Asakî makî tî xatken̂e Itama yepamtho komo reha, tîyanan yantoman̂e kom ha. 8 makî tî xatken̂e.
5On wara tî n̂examro nîraconketken̂e, men̂ekacho tî nar̂metken̂e yîhtînotome. Ero ke makî tî nîhtînoyatken̂e emyarîrî komo. Kaan mîn kurunpen̂e komo, Kaan ya tîmsom pokono yenîn̂e komo marha, ero warai komo tî xatken̂e Ereasa yepamtho poyino, Itama yepamtho poyino marha.
6Yukuknomatoponhîrî komo tî mewrekn̂e Semaias, karita mewren̂e ro. Natanaew mumuru tî mîk xakn̂e, Repita rma mîk xakn̂e. Iito marha tî xatken̂e kayaritomo, antomano rin̂e komo, Satoke, Kaan yaka cewomsom, Aimereke, Abiata mumuru, tîmsom pokono yantoman̂e komo, Repita komo yantoman̂e. N̂examro wero ro rma osotî komo mewrekn̂e noro. On wara tî nukuknometken̂e, Ereasa yepamtho tî ka nukuknometken̂e, ero yinhîrî Itama yepamtho komo nukuknometken̂e hara. Ero wara roro tî nukuknometken̂e.
7Yihcirî me men̂ekacho yar̂mache Xeoiaribe ponan me tî n̂epîrkekn̂e, ar̂mache xa hara Xetaias ponan me tî n̂epîrkekn̂e,
83-înhîrî me ar̂mache Arin ponan me tî n̂epîrkekn̂e, 4-nhîrî me ar̂mache Seorin ponan me tî n̂epîrkekn̂e,
95-nhîrî me ar̂mache Mawkias ponan me tî n̂epîrkekn̂e, 6-înhîrî me ar̂mache Miamin ponan me tî n̂epîrkekn̂e,
107-nhîrî me ar̂mache Akos ponan me tî n̂epîrkekn̂e, 8-nhîrî me ar̂mache Abias ponan me tî n̂epîrkekn̂e,
119-nhîrî me ar̂mache Xesua ponan me tî n̂epîrkekn̂e, 10-înhîrî me ar̂mache Sekanias ponan me tî n̂epîrkekn̂e,
1211-nhîrî me ar̂mache Eriasibe ponan me tî n̂epîrkekn̂e, 12-nhîrî me ar̂mache Xakin ponan me tî n̂epîrkekn̂e,
1313-nhîrî me ar̂mache Upa ponan me tî n̂epîrkekn̂e, 14-nhîrî me ar̂mache Xesebeabe ponan me tî n̂epîrkekn̂e,
1415-nhîrî me ar̂mache Biwka ponan me tî n̂epîrkekn̂e, 16-nhîrî me ar̂mache Ime ponan me tî n̂epîrkekn̂e,
1517-înhîrî me ar̂mache Esi ponan me tî n̂epîrkekn̂e, 18-nhîrî me ar̂mache Apises ponan me tî n̂epîrkekn̂e,
1619-nhîrî me ar̂mache Petaias ponan me tî n̂epîrkekn̂e, 20-nhîrî me ar̂mache Xeeskew ponan me tî n̂epîrkekn̂e,
1721-înhîrî me ar̂mache Xakin ponan me tî n̂epîrkekn̂e, 22-înhîrî me ar̂mache Kamuru ponan me tî n̂epîrkekn̂e,
1823-înhîrî me ar̂mache Teraias ponan me tî n̂epîrkekn̂e, 24-nhîrî me ar̂mache Maasias ponan me tî n̂epîrkekn̂e.
19Ero wara tî n̂esemen̂eketken̂e emahyaka re so Kporin komo mîn yaka mohtopo ro komo yîhtînotome, etapickachome so mohtopo ro kom ha. Pahxa tî Kporin komo nîmtapowakn̂e Araw pen yakro, n̂examro porin pen yakro. Tîmîn yaw etapickacho komo poko tî nîmtapowakn̂e. Ero wa kachonho yaw roro rma tî n̂examro n̂etapicketken̂e hara.
20Taa, on wara tî xatken̂e anarî kom hara Repita komo, anarî tî xakn̂e Anhaw yepamtho hara, Subaew tî osotî. Noro mumuru tî xakn̂e hara Xecias.
21On wara tî xatken̂e Heabias mumuru komo, Isias tî xakn̂e potuthîrî yosotî.
22Taa, Isa yepamtho tî xakn̂e, Seromoce tî osotî. Seromoce mumuru tî xakn̂e hara Xaace tî osotî. Ero wa tî xakn̂e Anhaw yepamtho komo yosotî.
23On wara tî xatken̂e Ebron yepamtho kom hara, Xerias tî xakn̂e potuthîrî yosotî, Amarias tî 2-înhîrî yosotî, Xaasiew tî 3-înhîrî yosotî, Xekameaw tî 4-nhîrî yosotî, ero wara tî xatken̂e Ebron yepamtho komo yosotî.
24On wara xatken̂e Usiew yepamtho kom hara, Mika tî xakn̂e yumumuru yosotî, Mika mumuru tî xakn̂e hara Sami tî osotî,
25Mika yakno tî xakn̂e hara Isias tî osotî, Isias mumuru tî xakn̂e hara Sakarias tî osotî. Ero wa tî xakn̂e Usiew yepamtho komo yosotî.
26On wara tî xatken̂e Merari yepamtho hara, asakî tî xakn̂e yumumuru, Mari, Musi, ero wara. Xaasias mumuru marha tî xakn̂e Beno tî osotî.
27On wara tî xatken̂e Merari yepamtho, Xaasias mumuru kom ha, Beno, Soaw, Saku, Ibri, ero wara.
28Mari yepamtho tî xakn̂e Eriasa. Ereasa mumuru tî exihra ro makî tî xakn̂e okwe.
29Kis yepamtho tî xakn̂e hara, Xeramew tî osotî.
30On wara tî xatken̂e Musi yepamtho komo yosotî, Mari, Ete, Xerimoce, ero wara. Ero wara tî xatken̂e Repita komo. Tîyanan komo yakro rma cetaciso naxe.
31N̂examro marha tî nar̂metken̂e men̂ekacho cemyarîrî ro komo yîhtînotome. Araw yepamtho komo nar̂metken̂e ero wara rma tî nar̂metken̂e n̂examro hara. Kayaritomo wero ro tî nar̂metken̂e Tapi wero ro. Satoke, Aimereke, tîmsom pokono yenîn̂e komo, Repita komo yenîn̂e komo marha, ero warai komo wero ro rma tî nar̂metken̂e emyawno ro komo yîhtînotome. Poritomo komo, kar̂pamxan komo, etîme re rma tî nar̂metken̂e men̂ekacho n̂examro yemyarîrî yîhtînotome. Ero wara tî nîhtînoyatken̂e.
Waano Yaan̂e Komo Marha Nîraconkesî Tapi
25
1Taa, on wara marha tî xakn̂e Tapi, waano pokono komo marha tî men̂ekekn̂e. Sowtatu yantoman̂e komo yakro rma tî men̂eketken̂e. Asape mumuru komo, Eman mumuru komo, Xetutun mumuru komo, noro yipu komo tî men̂eketken̂e. N̂examro takî tî nantometken̂e Kaanî mtapotarî yekatîmrî poko waano me mak ha tko. Raatî yorkarî poko marha tî nantometken̂e. Pioraw warai yorkarî poko, ahpaci yorkarî poko, car̂ar̂a kan̂e poko, ero warai poko tî nantometken̂e. Wekatîmyasî tan etacixapu komo yosotî.
2Asape mumuru komo tî n̂etahcatken̂e, Saku, Xose, Netanias, Asarera, ero wara. N̂examro yantoman̂e me tî xakn̂e yîîmî rma Asape. Noro tî Kaanî mtapotarî n̂ekatîmyakn̂e waano me. Kayaritomo yanme tî ero poko xakn̂e.
3Xetutun mumuru komo marha tî n̂etahcatken̂e, Xetarias, Seri, Xesaias, Simei, Asabias, Macicias, 6 tî xatken̂e. N̂examro yantoman̂e tî xakn̂e yîîmî rma, Xetutun. Noro marha tî n̂ekatîmyakn̂e Kaanî mtapotarî waano me. Ero wa tî Kporin komo poko nahwowakn̂e, Kir̂wan̂he xa mai ham okre, kekn̂e tî yîwya. Ahpaci marha tî nîyorkekn̂e waano yaar̂ataw.
4On wara tî xatken̂e Eman mumuru kom hara, Bukias, Matanias, Usiew, Sebuew, Xerimoce, Ananias, Anani, Eriata, Xitawci, Homanci-Ese, Xosibekasa, Maroci, Oci, Maasioce, ero wicakî tî xatken̂e n̂examro.
5Ero wicakî tî xatken̂e Eman mumuru komo. Kaan n̂enporî yenîn̂e ro tî mîk xakn̂e noro kayaritomo yanme. Kaanî mtapotarî tî n̂ekatîmyakn̂e yîwya. Kyopono me tî noro n̂iir̂akn̂e Kaan tîmxîkrî komo ke rma. Noro tî wakrekn̂e Kaan 14 ke yumumuru komo ke, 3 emsîrî komo ke marha.
6Ahnoro yumumuru komo tî xatken̂e tîîm komo nantomarî me. Waano poko tî nantomekn̂e Kporin komo mîn yaw. Raatî pokono me marha tî xatken̂e pioraw warai pokono me, ahpaci pokono me, car̂ar̂a kan̂e pokono me, ero warai pokono me. Kaan mîn yaw tî waano naar̂atken̂e. Kayaritomo nantomarî tî mîkyam xatken̂e hara, Asape, Xetutun, Eman, ero wara.
7On wicakî tî xatken̂e Kporin komo wanorî poko ehcamhokaxapu komo, centapore aan̂e kom ha, 288 ha tî. Wetaci n̂examro yanan komo marha tî xatken̂e akro so.
8Men̂ekacho marha tî nar̂metken̂e n̂examro hara cemyarîrî ro komo yîhtînotome. Emyawnomnî komo tî nukuknometken̂e ero wara, cemyawnoyem komo marha tî, panatanmekno rin̂e komo, yînpanatanmekrî komo marha tî.
9Asape mumuru komo yîhtînotopo tî ka nar̂metken̂e. Yihcirî me ar̂mache Xose ponan me tî n̂epîrkekn̂e. 2-înhîrî me ar̂mache Xetarias ponan me tî n̂epîrkekn̂e. Tîyanan komo yakro tî noro xakn̂e, tumumuru yakro marha. 12 tî xatken̂e yumumuru komo.
103-înhîrî me ar̂mache Saku ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
114-nhîrî me ar̂mache Isiri ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî xatken̂e.
125-nhîrî me ar̂mache Netanias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
136-înhîrî me ar̂mache Bukias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
147-nhîrî me ar̂mache Xesarera ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
158-nhîrî me ar̂mache Xesaias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
169-nhîrî me ar̂mache Matanias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
1710-înhîrî me ar̂mache Simei ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
1811-nhîrî me ar̂mache Asareew ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
1912-nhîrî me ar̂mache Asabias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2013-nhîrî me ar̂mache Subaew ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2114-nhîrî me ar̂mache Macicias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî xatken̂e.
2215-nhîrî me ar̂mache Xeremoce ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2316-înhîrî me ar̂mache Anan̂ias ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2417-nhîrî me ar̂mache Xosebekasa ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2518-nhîrî me ar̂mache Anani ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2619-nhîrî me ar̂mache Maroci ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2720-nhîrî me ar̂mache Eriata ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2821-înhîrî me ar̂mache Oci ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
2922-înhîrî me ar̂mache Xitawci ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
3023-înhîrî me ar̂mache Maasioce ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e.
3124-nhîrî me ar̂mache Homanci-Ese ponan me tî n̂epîrkekn̂e. Tîyanan komo yakro tî noro xakn̂e, tumumuru komo yakro marha. 12 tî mîkyam xatken̂e. Ero wa tî n̂esemen̂eketken̂e etponan me re, waano yaan̂e komo.
Metata Yenîn̂e Komo Yosot Hara

1Taa, Kaan mîn metatan yenîn̂e komo yosotî wekatîmyas hara awya so. Tîraconkaxi so marha tî xatken̂e n̂examro. Kore yepamtho komo ka wetahcasî yihcirî me, Asape mumuru tî mîk xakn̂e Kore. Kore mumuru tî xakn̂e hara Meseremias, noro yosotî.
2-3On wara tî xatken̂e Meseremias mumuru komo yosot hara, potuthîrî yosotî Sakarias, 2-înhîrî yosotî Xeciaew, 3-înhîrî yosotî Sebacias, 4-nhîrî yosotî Xaciniew, 5-nhîrî yosotî Eraw, 6-înhîrî yosotî Xoanan, 7-nhîrî yosotî Erioenai. Ero wara tî xakn̂e n̂examro yosotî.
4-5On wara tî xatken̂e Obece-Eton mumuru komo yosotî, potuthîrî yosotî Semaias, 2-înhîrî yosotî Xosabace, 3-înhîrî yosotî Xoa, 4-nhîrî yosotî Saka, 5-nhîrî yosotî Natanaew, 6-înhîrî yosotî Amiew, 7-nhîrî yosotî Isaka, 8-nhîrî yosotî Peuretai, ero wara. Obece-Eton wakrekn̂e Kporin komo yumumuru komo ke.
6Noro parî komo marha tî n̂ewruyatken̂e hara Semaias mumuru komo. Yaana me cehsom komo xa tî mîkyam xatken̂e. Ero ke tporin pen yepamtho yantoman̂e me tî xatken̂e.
7On wara tî xakn̂e Semaias mumuru komo yosotî, Ocini, Hapaew, Obece, Ewsabace, ero wara. Noro yakno marha tî xakn̂e asakî, Eriu, Semakias, ero wara tî osotî xakn̂e. N̂examro marha tî xatken̂e yaana me cehsom komo cemyawno komo poko.
8Ero wa tî xatken̂e Obece-Eton mumuru komo, n̂examro yakno komo, n̂examro mumuru komo marha. Karitî komo tî mîkyam xatken̂e kir̂wan̂he cetapickachome. 62 tî mîkyam xatken̂e Obece-Eton yepamtho komo.
9Yaake marha tî xatken̂e Meseremias mumuru komo, noro yakno komo marha. Yaana me cehsom komo marha tî mîkyam xatken̂e. 18 tî mîkyam xatken̂e.
10On wara tî xatken̂e Osa mumuru komo. Merari yepamtho tî mîk xakn̂e Oosa. Sinhi tî xakn̂e takno komo yantoman̂e me. Potuthîrî pînî rma tî mîk xakn̂e. Wara rma tumumuru komo poturu warai me tî n̂iir̂akn̂e yîîm.
11Iwkias tî 2-înhîrî yosotî, Tebarias tî 3-înhîrî yosotî, Sakarias tî 4-nhîrî yosotî, ero wara. 13 tî mîkyam xatken̂e Osa mumuru komo, noro yakno komo marha.
12N̂examro tî n̂iir̂atken̂e metata yenîn̂e me, n̂examro yantoman̂e komo tî nantometken̂e ero poko. Tîyanan komo wara rma tî xatken̂e Kaan mîn yenîrî pokono me.
13Men̂ekacho tî nar̂metken̂e xa hara n̂examro yîn̂enîrî ro komo yîhtînotome. Ero an̂enîrî ro komo amoro, ayanan komo yakro, ero an̂enîrî ro kom hara, amoro, ayanan komo yakro, kacho tî nîhtînoyatken̂e men̂ekacho yar̂marî ke. Etîme re tî nîhtînoyatken̂e kar̂pamxan me cehsom komo yemyawno, poritomo me cehsom komo yemyawno marha.
14Seremias yanme ar̂metaw resce n̂ixan ponan me tî n̂epîrkekn̂e, metata ponan me ha. Ero yinhîrî takî tî Sakarias yanme nar̂metken̂e hara. Seremias mumuru tî mîk xakn̂e Sakarias. Akîhreno rin̂e tî mîk xakn̂e. Noro yanme ar̂mache nohce n̂ixan ponan me tî n̂epîrkekn̂e, metata ponan me.
15Obece-Eton yanme ar̂metaw suu n̂ixan ponan me tî n̂epîrkekn̂e hara ero yehtome tak noro n̂enîrî me metata hara. Noro mumuru komo tî n̂iir̂atken̂e Kaan mîn yawno mko yîmtotopo yenîn̂e me marha.
16Supin, Osa komo, n̂examro yanme ar̂metaw oesce n̂ixan ponan me tî n̂epîrkekn̂e, metata ponan me hara. Ero ke ero xakn̂e n̂examro n̂enîrî me. Sarekece metatan ponan me marha tî n̂epîrkekn̂e yîn̂enîrî ro komo me. Îîpî pona kîwtotopo yakan tî mîn xakn̂e ero metata. Xehxa tî xakn̂e enîn̂e, esama yeco po marha tî xakn̂e anarî hara enîn̂e, noro yemtaka hara.
17Repita komo tî mîkyam xatken̂e. 6 tî xatken̂e kaamo po roro resce n̂ixan yenîn̂e me, 4 makî tî xatken̂e nohce n̂ixan yenîn̂e me ahnoro kaamo po roro, 4 marha tî xatken̂e kaamo po roro suu n̂ixan yenîn̂e me hara. Asakî so tî xatken̂e Kaan mîn yawno mko yîmtotopo yenîn̂e me.
18Mehxa tî xakn̂e Kaan mîn roron. Oesce n̂ixa xakn̂e. Ero potaw tî xatken̂e 4 enîn̂e komo. Roro po xa tî xakn̂e asakî xa hara enîn̂e komo.
19Ero wa tî xatken̂e Kaan mîn metatan yenîn̂e komo. Kore yepamtho komo tî mîkyam xatken̂e, Merari yepamtho komo marha. Ero wa tî xatken̂e.
Mîn Hak Pokono Komo Yosot Hara
20On wara marha tî xatken̂e anarî kom hara Repita komo rma, Kaan purantan yîmtotopo yenîn̂e me tî xatken̂e, ahce na tîmxapu yîmtotopo yenîn̂e me marha.
21Raatan yepamtho komo tî xatken̂e ero pokono me, Xehson pen yepamtho komo tî mîkyam xatken̂e. Tîyanan komo yantoman̂e me tî xakn̂e noro. Xeieri tî mîk xakn̂e noro mumuru yosotî.
22Asakî tî xakn̂e Xeieri mumuru hara, Setan, Xoew, etakno re. Kaan purantan yen yîmtotopo yenîn̂e me marha tî mîkyam xatken̂e.
23On wara tî xakn̂e Anhaw yepamtho poyino komo yosot hara, Isa yepamtho poyino komo yosotî, Ebron yepamtho poyino komo yosotî, Usiew yepamtho poyino yosotî. Noro yipu komo tak wetahcasî.
24Sebuew tî xakn̂e Xehson yepamtho, Moises pen mumutho yepamtho ha. Noro marha tî xakn̂e Kaan purantan yîmtotopo yenîn̂e me.
25On wara tî xatken̂e noro yanan komo. Eriese mumuru tî xakn̂e Heabias tî osotî. Heabias mumuru tî xakn̂e hara, Xesaias tî osotî. Xesaias mumuru tî xakn̂e hara Xoraw tî osotî. Xoraw mumuru tî xakn̂e hara Sikri tî osotî. Sikri mumuru tî xakn̂e hara Seromice tî osotî. Ero wa tî xatken̂e Sebuew yanan komo.
26Taa, Seromice tî xakn̂e Kaan ya tîmxapu yîmtotopo yenîn̂e me tîyanan komo yakro. Mîn hakî tî nîmyakn̂e Tapi Kporin komo ya. Ero wa xa marha tî nîmyatken̂e noro re yepamtho me cehsom yantoman̂e komo. Ero wa xa marha nîmyatken̂e sowtatu yantoman̂e kom hara, 1.000 yantoman̂e komo, 100 yantoman̂e komo marha. Ero warai komo tî nîmyatken̂e Kporin komo ya ahce na mko.
27Ixaw Yana wapatho pen komo yar̂mache emyawnonhîrî komo takî tî nahsîyatken̂e sowtatu komo. Ero raconho tî nîmyatken̂e Kporin komo ya yîmîn yakir̂waman̂e komo yepetho me.
28Ero warai mko marha tî nîmyakn̂e Samuew, Kaanî n̂enpotho yenîn̂e ro, Sau marha, Kis mumuru, Abine marha, Nee mumuru, Xoabe marha, Seruia mrerî. Ahnoro yînmîthîrî komo tî xakn̂e Seromice n̂enîrî me, iyanan komo n̂enîrî me marha. Ero wa tî xakn̂e.
29On pokono me tî xatken̂e Xiisa yepamtho hara, Kenaniasî tî xakn̂e Ixaw Yana komo yantoman̂e me, Xerusaren pono pîn komo yantoman̂e me, en̂ekan̂e me marha. Tumumuru komo yakro rma tî ero pokono me xatken̂e.
30On pokono me tî xakn̂e Asabias hara, Ebron yepamtho ha, Ixaw komo yantoman̂e me tî xakn̂e, Xotaw yeco pono komo yantoman̂e me, oesce n̂ixan komo yantoman̂e me ha. Kporin komo yanme tî enîno n̂iir̂akn̂e, kayaritomo yanme marha. Mer̂pora tî xatken̂e noro yanan komo, 1.700 tî xatken̂e Asabias yakrono komo ero pokono me.
31Xerias marha tî xakn̂e Ebron yepamtho me. Tîyanan komo yantoman̂e me marha tî xakn̂e noro. Ero wara tî xakn̂e noro yosotî tmewreso iyanan komo yosotî yakro karita yaw. 40 cimn̂ipu exitaw kayaritomo me Tapi yehtoponho ero yimaw tî karita mko n̂een̂atken̂e, Ero yaw tî Xase pono komo yosotî n̂een̂atken̂e, Xireace pono komo yosot ha. Yaana komo mîkyam xatken̂e cemyawno komo poko. Ero ke tî n̂examro xatken̂e ero poko xa marha.
32Mer̂pora tî xatken̂e Xerias yanan komo, 2.700 tî xatken̂e. Yaana me cehsom marha tî mîkyam xatken̂e cemyawno komo poko. N̂examro tî n̂iir̂akn̂e Tapi Huben yepamtho komo yenîn̂e me, Kace yepamtho komo yenîn̂e me, Manases yepamtho poyinonho komo yenîn̂e me. Kaan yanme ehtopo komo poko akîhreno n̂iir̂akn̂e, kayaritomo mtapotacho yentamexpon̂e me marha. Ero pokono me tî n̂examro n̂iir̂akn̂e Tapi.
Sowtatu Yantoman̂e Komo Yosotî

1Taa, anarî komo tan wetahcas hara Ixaw Yana komo, tîyanan komo yantoman̂e me cehsom kom ha. Sowtatu yantoman̂e komo mîkyam xatken̂e. 1.000 komo yantoman̂e me xatken̂e anarî komo, 100 komo yantoman̂e me xatken̂e anarî kom hara. N̂examro maywen komo marha tan wetahcasî. Kayaritomo yanme antomano rin̂e me xatken̂e n̂examro, sowtatu komo yantoman̂e me ha. Tîracoi so tko tî xatken̂e ero poko. 24.000 so tî xatken̂e yîraconhîrî, anarî nantomarî komo. Yîraconhîrî xa hara tî xakn̂e 24.000 xa marha tî xatken̂e anarî nantomarî kom hara. Ero wa so xatken̂e ahnoro sowtatu yantoman̂e komo. Anarî nuun̂i po so tî anarî komo xatken̂e cemyarke sowtatu me cehtopo komo poko, anarî nuun̂i po hara anarî komo tî xatken̂e hara ero poko emtaka so hara.
2Yihcirî nuun̂i po tî Xasobeaw xakn̂e ero pokono komo yantoman̂e me, Sabiciew mumuru ha. Tînantomarî komo yakro tî xatken̂e ero pokono me. 24.000 tî xatken̂e noro nantomarî komo.
3Perese pen yepamtho tî mîk xakn̂e Xasobeaw. Yihcirî po nuun̂i po tî noro xakn̂e sowtatu yantoman̂e komo yenîn̂e me ero nuun̂i po sowtatu me cehsom komo yenîn̂e me.
42-înhîrî nuun̂i po tî Totai xakn̂e sowtatu yantomacho poko hara. Ao pono tî mîk xakn̂e Totai. Noro yakrono me tî xakn̂e Mikroce hara sowtatu yantoman̂e me. 24.000 xa marha tî xatken̂e noro nantomarî kom hara, Totai nantomarî kom ha.
53-înhîrî nuun̂i po tî Benaia xakn̂e sowtatu yantomacho poko hara, Xoiata pen mumutho, Kaan yaka cewomsom mumutho ha. Sowtatu yantoman̂e komo yantoman̂e me tî xakn̂e noro ero nuun̂i po. 24.000 xa marha tî xatken̂e sowtatu komo noro nantomarî kom hara.
630 komo poyino rma tî mîk xakn̂e Benaia, karitî komo yakrono ha. 30 komo poturme rma tî xakn̂e. Yumumuru marha tî xakn̂e noro yakrono me. Amisabace tî mîk xakn̂e yumumuru yosotî.
74-nhîrî nuun̂i po tî Asaew xakn̂e sowtatu komo yantomacho poko hara, Xoabe yakno. Noro xawyaka tî xakn̂e Sebacias Noro mumuru rma. 24.000 xa marha tî xatken̂e yînantomarî kom hara.
85-nhîrî nuun̂i po tî Samuce xakn̂e sowtatu yantomacho poko hara, Isira pono ha. 24.000 xa marha tî xatken̂e yînantomarî kom hara.
96-înhîrî nuun̂i po tî sowtatu yantomacho poko tî xakn̂e Ira hara, Ikes mumuru, Tekoa pono mumuru ha. 24.000 xa marha tî xatken̂e yînantomarî kom hara.
107-nhîrî nuun̂i po tî Eres xakn̂e sowtatu yantomacho poko hara. Perona pono tî mîk xakn̂e Eres, Eprain yepamtho ha. 24.000 xa marha tî xatken̂e yînantomarî kom hara.
118-nhîrî nuun̂i po tî Sibekai xakn̂e sowtatu yantomacho poko hara. Usa pono tî mîk xakn̂e Sibekai, Sera pen yepamtho ha. 24.000 xa marha tî xatken̂e yînantomarî kom hara.
129-nhîrî nuun̂i po tî Abiese xakn̂e sowtatu yantomacho poko hara. Anatoce pono tî mîk xakn̂e Abiese. Benxamin yepamtho tî mîk xakn̂e. 24.000 xa marha tî xatken̂e yînantomarî kom hara.
1310-înhîrî nuun̂i po tî Maarai xakn̂e sowtatu yantomacho poko hara. Netopa pono tî mîk xakn̂e, Sera pen yepamtho ha. 24.000 xa marha tî xatken̂e yînantomarî kom hara.
1411-nhîrî nuun̂i po tî Benaia xakn̂e sowtatu yantomacho poko hara. Piraton pono tî mîk xakn̂e noro, Eprain yepamtho ha. 24.000 xa marha tî xatken̂e yînantomarî kom hara.
1512-nhîrî nuun̂i po tî Ewtai xakn̂e sowtatu yantomacho poko hara. Netopa pono tî mîk xakn̂e, Ociniew mumuru ha. 24.000 xa marha tî xatken̂e yînantomarî kom hara. Ero wa tî xatken̂e sowtatu raconho yantoman̂e komo.
Tîyanan Yenîn̂e Komo Yosotî
16Taa, Ixaw Yana komo yenîn̂e komo tan wetahcas hara, tribu komo yenîn̂e kom ha. Huben yepamtho komo yenîn̂e me tî xakn̂e Eriese, Sikri mumuru. Simeaw yepamtho komo yenîn̂e me tî xakn̂e Sepacias, Maaka mumuru.
17Repita komo yenîn̂e me tî xakn̂e Asabias, Kemuew mumuru. Araw yepamtho yenîn̂e me tî xakn̂e Satoke.
18Xuta yepamtho komo yenîn̂e me tî xakn̂e Eriu, Tapi yakno. Isaka yepamtho komo yenîn̂e me tî xakn̂e Onhi, Mikaew mumuru.
19Seburon yepamtho komo yenîn̂e me tî xakn̂e Ismaias, Obacias mumuru. Nahtari yepamtho komo yenîn̂e me tî xakn̂e Xerimoce, Asîriew mumuru.
20Eprain yepamtho komo yenîn̂e me tî xakn̂e Oseias, Asasias mumuru. Manases yepamtho poyinonho yenîn̂e me tî xakn̂e Xoew, Petaias mumuru.
21Manases yepamtho komo tî xatken̂e anarî komo hara, poyinonhîrî kom hara, Xireace pono komo reha, n̂examro yenîn̂e me tî xakn̂e Ito, Sakarias mumuru. Benxamin yepamtho komo yenîn̂e me tî xakn̂e Xaasiew, Abin̂e mumuru.
22Taan yepamtho komo yenîn̂e me tî xakn̂e Asarew, Xeroaw mumuru. Ero wa tî xatken̂e Ixaw Yana yenîn̂e komo, tribu komo yenîn̂e kom ha.
23Ixaw yepamtho komo tî yukuknomara xakn̂e Tapi 20 cimn̂ipu exihnawno komo ka. On wara tî kekn̂e Kporin komo, Ixaw yepamtho komo wepamnoyas amn̂e mer̂pora ro mak xirko wicakî ro makî, kekn̂e tî. Ero ke tî poritomo pîn komo yukuknomara xakn̂e Tapi.
24Yukuknomano n̂iir̂akn̂e ha re Xoabe, Seruia mrerî, yukuknomatîkara rma tko tî xakn̂e. Nîrwonakn̂e tko tî Kporin komo Ixaw Yana komo poko yukuknomarî ke. Ero ke katîkara tî xakn̂e Xoabe. Karita yaw marha tî mewrera xatken̂e yukuknomacho, Tapi Yehtoponho, kacho yaw. Ero wa tî xakn̂e.
Mîn Hak Pokono Komo Yosot Hara
25Anarî komo marha wetahcasî kayaritomo mawyen komo, mîn hak pokono komo. Asmapece tî xakn̂e kayaritomo purantan yenîn̂e me, ahce na cepethîkem yenîn̂e me ha. Aciew mumuru tî mîk xakn̂e. Xonatas tî xakn̂e kayaritomo yemyawno mîn yenîn̂e me, Usias mumuru ha. Mararî pono, ewto imo pono, ewtoci pono, sowtatu wacan yawno, ero warai mko yenîn̂e me tî xakn̂e Xonatas, kayaritomo yemyawno yenîn̂e me.
26Kayaritomo mararîn pomon̂e komo yantoman̂e me tî xakn̂e Esîri, Kerube mumuru.
27Uupa yatî yenîn̂e me tî xakn̂e Simei, Hamace pono. Uupa yeperîrî yenîn̂e me tî xakn̂e Sabci, Sipma pono. Wooku ciin̂e komo yantoman̂e me marha tî noro xakn̂e, ero yewkukacho komo yenîn̂e me ha.
28Anarî marha tî xakn̂e, Baaw Anan tî mîk xakn̂e Xete pono ha. Noro tî xakn̂e oripa yepu yenîn̂e me, sikamoro yepu yenîn̂e me marha aporî yecihtawno yenîn̂e me. Xoasî tî xakn̂e asece yenîn̂e me yîmtocho yawno yenîn̂e me.
29Kayaritomo yok yenîn̂e me tî xakn̂e Sitîrai, Saron pono. Paaka tî n̂een̂akn̂e Saron pono yahn̂e rma, cuupu yahn̂e. Sapace marha tî xakn̂e kayaritomo yok yenîn̂e me hara, paaka yenîn̂e me. Woskara pono yenîn̂e me makî tî mîk xakn̂e. Acirai mumuru tî mîk xakn̂e Sapace.
30Kameru marha tî xakn̂e kayaritomo yoku. Noro yenîn̂e me tî xakn̂e Obiw, Ismaew yepamtho. Buhu marha tî xakn̂e kayaritomo yoku. Noro yenîn̂e me tî xakn̂e Xecias, Merono pono.
31Oper̂a yenîn̂e me tî xakn̂e Xasis, Akara pono. Ero wa tî xatken̂e Tapi yemyano yenîn̂e komo, iyok yenîn̂e komo marha.
32Xonatas tî xakn̂e Tapi yakro cesentaxmu. Tapi tamru tî mîk xakn̂e noro. Yuhnarino yîhtînon̂e tî mîk xakn̂e, karita mewren̂e marha tî. Xeiew tî xakn̂e kayaritomo mumuru komo yakrono me, Akmoni mumuru ha.
33Aitopew tî xakn̂e kayaritomo yakîhren̂e me. Kayaritomo yakrono ro me tî xakn̂e Usai, Ahka pono.
34Aitopew waipuche Xoiata takî tî xakn̂e Tapi yakîhren̂e me hara. Benaia mumuru tî mîk xakn̂e Xoiata. Abiata marha tî xakn̂e noro yakîhren̂e me. Tapi sowtatun komo yantoman̂e me tî xakn̂e Xoabe. Ero wa tî xatken̂e Tapi maywen komo, mîn hak pokono komo.
Saromaw Nakîhresî Tapi Kaan Mîn Ciitopo Poko

1Taa, ero yinhîrî on wara tî xakn̂e Tapi, Ixaw Yana komo takî tî nan̂ikpekn̂e Xerusaren pona. Enîno rin̂e komo re nan̂ikpekn̂e, tribu yaan̂e komo, sowtatu raconho yantoman̂e komo, kayaritomo yanme ahce na yenîn̂e kom ha, 1.000 yantoman̂e komo, 100 yantoman̂e komo, kayaritomo yemyawno yenîn̂e komo, yumumuru komo yemyawno yenîn̂e komo, mîn hak yenîn̂e komo, karitî komo, erasîn komo marha. Ero warai komo tî nan̂ikpekn̂e Xerusaren pona.
2Ero yimaw takî tî piiri tî nawomyakn̂e Tapi tîmtapotachome tak esenmexapu komo yakro. On wara tî kekn̂e yîwya so, Ai oyakno komo, oyanan komo amyamro ahnoro, kîmtapowasî cma re ka awakro so, on wara wîîkes awya so, Pahxa ka mîîmo ciri xe wîxakn̂e, Kporin komo mtapotachonho yen mîn ha, miya miya wara arîhnî me tak ehtome yîmînma xe wîxakn̂e. Kporin komo tarî yapon warai mîn ha yîmtapotachonho yen. Ero ke ero me ciisom wenmekye ha re.
3On wara tko kekn̂e Kporin komo owya, Oyosotî mîn cirihra esko amoro. Waapa me toxapu roro thakwa amoro, kamxuku yen̂epen̂e roro ha. Ero ke omîn cirihra esko amoro, kekn̂e owya.
4Wara rma on wara oriyakn̂e Noro rma Kporin komo, ponaro Ixaw Yana komo yehtopo, omen̂ekekn̂e Ixaw Yana komo kayaritomon me, eroromerono me ha. Anarî oyanan komo men̂ekara xakn̂e. Xakn̂e rma re yaake. Ow xa men̂ekekn̂e. Xuta yepamtho komo tî men̂ekekn̂e kayaritomo me cepamsom me, apapa mumuru komo marha tî men̂ekekn̂e kayaritomo yakno me, ow tak men̂ekekn̂e kayaritomo me xa tak, Ixaw Yana komo kayaritomon me ha.
5Yaake tak naxe omumuru kom hara Kporin komo nîmîtho owya. N̂examro poyino takî tî men̂ekekn̂e omumuru Saromaw Kporin komo yanan komo kayaritomon me, Ixaw Yana komo kayaritomon me ha.
6On wara kekn̂e Kporin komo owya, Amumuru Saromaw xa n̂iir̂asî omîn. Noro wahsîyakn̂e omumuru me. Noro yîîm me wa was Ow ha.
7Noro marha wiir̂asî kayaritomo me eroromero. Ero warai me wiir̂asî owya tpanatanmetopo yewehcataw roro, Ero wara men ehcoko, kachonho yewehcataw roro ha. Oroto n̂ewehcasî ero wara roro ewehcataw miya roro kayaritomo me wiir̂asî noro eroromerono me, kekn̂e owya Kporin komo.
8Ero ke Ixaw Yana komo n̂enîrî me rma tan kîmtapowasî, Kporin komo yanan komo n̂enîrî me, ponaro kehtopo komo n̂entarî me marha tan kîmtapowasî awakro so. On wara wîîkes awya so, Aporin komo Kaan ya kpanatanmetopo men entatîkacoko on pono ro me awehtome so. Kîrwan on roowo. Awaipuche so awepamthîrî komo yeken me marha exi xe wasî miya roro. Ero wa ehtome kpanatanmetopo ewetîcoko.
9Okopuci Saromaw, on wara wîîkes awya hara, ponaro aamo yehtopo poko men ehcamhokatîkakî. Anarî ponarora ro mak esko. Tahwore Noro ewetko. Kropotarî komo yentîkan̂e xa Mîk Kporin komo. Kesehtînotopo meero n̂encetîkesî. Noro yepor̂ataw awya n̂eseporpesî rma awya. Noro yai awetowyataw reha awya awahsîpînkesî men okwe eroromero.
10On wara men kasko aropotaw, Tîmîn ciin̂e me omen̂ekekn̂e ham Kporin komo, cekenî ro ciin̂e me ha, kasko. Ero ke kar̂pe esko ciitome tak ha, kekn̂e tî. Ero wa tî kekn̂e Tapi tumumuru ya, esenmexapu komo ya marha.
11Ero yinhîrî karita takî tî nîmyakn̂e Tapi tumumuru ya, Saromaw ya. Kaan mîn yamtakponî mko kuknon tî mîn nîmyakn̂e yîwya. Mîîmo potawno, mîîmo mkaino, puranta yamtakpon, eporino mko, mîîmo rakatawno mko, Amna pînîn yaw cma re masî, kacho yamtakpon marha, ero warai kuknon mîn nîmyakn̂e tumumuru ya.
12Ahnoro ero yipu tî nîhtînoyakn̂e Kaan Yekatî yanme. Yîhroron kuknon, mîîmo mîtî pokono mko marha amtakpo mko, Kaan purantan yîmtotopo, ahce na Kaan ya tîmxapu yîmtotopo marha, ero mko kuknon tî nîmyakn̂e yîwya.
13Tîmsom pokono komo yosotî mewrexapu marha tî nîmyakn̂e yîwya. Tîracoi so mewrexapu mîn nîmyakn̂e. Repita komo yosotî marha nîmyakn̂e yîwya. Ero pokono me cirko moxam Kporin komo mîn yenîrî pokono me, ero yawno yenîrî pokono me marha, kacho mîn nîmyakn̂e yîwya karita.
14On wicakî ooru cirko ero me, kacho marha tî nîmyakn̂e yîwya. Ahce na me ciisom tî nukuknomekn̂e ahnoro, awsîn tî nukuknomekn̂e ooru ciisom kuknon. Ero wa xa marha tî nukuknomekn̂e prata ciisom kuknon hara, ahce na me ciisomu mko. Miyan kuknonî rma tî nîmyakn̂e yîwya mewrexapu ha.
15Ramha yecepu me ciisom yawsîn tî nukuknomekn̂e ooru, ramha me ciisom yawsîn marha tî, ahnoro tî ero yipu nukuknomekn̂e. Prata marha tî nukuknomekn̂e ramha me ciisom hara, ramha yecepu me ciisom marha. Ero wicakî so ooru cirko ero me, ero wicakî so marha prata cirko ero me hara, kacho tî mewrekn̂e karita yaw mîn hak poko etpoyino pîn poko.
16Ooru marha tî nukuknomekn̂e cuure warai yapon me ciisom, Kaan ya tîmxapu yapon me ciisom ha. Prata marha tî nukuknomekn̂e ahce na yapon me ciisom. Awsîn tî nukuknomekn̂e.
17Ooru marha tî nukuknomekn̂e prata warai me ciisom, esmanî ro ooru. Kesemokacho me ciisom marha tî nukuknomekn̂e, tuuna yen me ciisom marha, weer̂a me ciisom marha. Paayu me ciisom marha tî nukuknomekn̂e. Prata marha tî nukuknomekn̂e paayu me ciisom.
18Ooru marha tî nukuknomekn̂e kotoporem yakn̂itopo me ciisom, akir̂wamaxapu ooru ha, tarara warai me ciisom marha tî. Kerubin me ciisom marha nukuknomekn̂e. Taporarakawno me ciisom mîn xakn̂e kerubin, Kporin komo mtapotachonho yen yahrun̂e me, ero mko me ciisom tî nukuknomekn̂e.
19On wara tî kekn̂e Tapi, Ahnoro ero warai nîhtînomexpekn̂e Kporin komo owya. Yîmtapotarî ow mewrekn̂e. Noro yamorî tî xakn̂e oyahsîn̂e wara. Etpoyino pîn nîhtînomexpekn̂e owya. Ero warai xa ciicoko, kekn̂e owya, kekn̂e tî.
20On wara marha tî kekn̂e Tapi tumumuru ya Saromaw ya, Kar̂pe men esko, erasîra ro mak esko Kaan mîn ciitopo pona, ahwokara marha esko. Kporin komo Kaanî rma nasî awakroman̂e me, ponaro oyehtopo ha. Anomra ro mak wa nasî, apînînkara marha nasî. Miya roro awakronomesî onî mko ciitîkachome awya, Kporin komo mîn ciitîkachome ha.
21Tîmsom pokono komo naxe Kporin komo mîn ciitopo ponaro, Repita komo marha. Tîracoi so naxe cemyawno ro pokono me, Kaan mîn yawno pokono me ha. Mer̂pora marha naxe yaana komo ahce na ciitopo poko. Tanmero so awakronoma xatî komo awakronomexe ahce na ciitopo poko. Ahnoro antomano rin̂e komo marha naxe amtapotarî yewetîn̂e me. Ahnoro kpoyino komo marha naxe anantomarî me, kekn̂e tî. Ero wa tî kekn̂e Tapi tumumuru ya Saromaw ya.
Kaan Mîn Me Ciisom Nîmyaxe Ixaw Yana Komo Tahwore

1On wara marha tî kekn̂e Tapi esenmexapu komo ya, Kaanî n̂etacitho rma re moso omumuru Saromaw kayaritomo me. Kar̂pamxan me makî tko ka nasî ahce na ciitopo poko enpamra ka. Mer̂pora ro mak nas an̂irirî komo, Kaan mîn, ero yawno mko marha. Tooto mîn pîn mîn ha, Kporin komo mîn xa matko, ponaro kehtopo mîn ha.
2Kekaricekn̂e ro mak Kporin komo mîn me ciisom yenmekrî poko. Ooru wenmekye ahce na me ciisom. Prata marha wenmekye ahce na me ciisom hara. Bronse marha wenmekye ahce na me ciisom hara. Pehu wenmekye ahce na me ciisom hara. Sahsamaxapu wenmekye ahce na me ciisom hara. Toopuci enporixapu mko marha wenmekye oon̂ixi, tpepeyurem, cucurem, tîswayem, anamerpan wenmekye mer̂pora toopuci. Mahmore marha wenmekye enporixapu. Mer̂pora wenmekye.
3Ponaro oyehtopo mîn ciitopo ponaro xa wasî. Ero ke mehxarpa ekpoxapu mak pîn wenmekye Noro mîn me ciisom. Oyemyawno ro poyino meero marha wîmye ero me ciisom, ooru, prata.
43 miw tarentu wicakî wîmye ooru, Opi pononho okre. 7 miw tarentu wicakî wîmye prata, akir̂wamaxapu. Ero yipu wîmye mîîmo wacan yîmkarinomacho me.
5Ooru wîmye ahce na me ciisom, prata marha wîmye ahce na me ciisom hara. Mîn hak me n̂iir̂axe ciin̂e ro komo. Ero ke on wara wîîkes awya so, onoke xa n̂etîmya hara Kporin komo ya oroto? kekn̂e tî Tapi yîwya so.
6Ero yinhîrî takî tî cemyawno komo nîmyakn̂e hara esenmexapu komo tanme ro so rma. Tîyanan komo yantoman̂e komo, tribu yantoman̂e komo, 1.000 yantoman̂e komo, 100 yantoman̂e komo, kayaritomo yemyawno yenîn̂e komo, ero warai komo tî nîmyatken̂e cemyawnonhîrî tanme ro so rma.
7Ooru tî nîmyatken̂e 5 miw tarentu wicakî, 84 kiru wicakî xa hara. Prata marha tî nîmyatken̂e 10 miw tarentu wicakî. Bronse tî nîmyatken̂e 18 miw tarentu wicakî. Pehu tî nîmyatken̂e 100 miw tarentu wicakî. Ero wicakî tî nîmyatken̂e Kaan mîn me ciisom, ero yawno me ciisom marha.
8Anarî komo yaw tî xakn̂e toopuci enporixapu. Ero tî nîmyatken̂e Kaan mîn yawno yenîn̂e ya, cepethîkem yenîn̂e ya. Xeiew tî mîk xakn̂e ero mko yenîn̂e me, Xehson yepamtho. Ero ke noro ya tî nîmyatken̂e.
9Ero wa tîmîche nahwowatken̂e takî tî esenmexapu komo. Kporin komo ponaro makî tî xatken̂e. Tanme ro so tî nîmyatken̂e, tahwore marha tî. Ero ke nahwowatken̂e. Tapi marha tî nahwowakn̂e, nahwowakn̂e ro makî tî.
Kaan Yakro Nîmtapowasî Tapi
10Ero yinhîrî takî tî Kporin komo yakro nîmtapowakn̂e Tapi esenmexapu komo n̂entarî me. Kir̂wan̂he Noro yehtopo poko nîmtapowakn̂e. On wara tî kekn̂e, Kir̂wan̂he xa mai ham Apa okre, amna yîîm xa Amoro, ponaro Ixaw komo yehtopo ha. Kir̂wan̂he mai ham okre, kapore roro nas awya miya roro yîtîhkan me ro mak.
11Amoro xa kyopono ro Apa. Amoro xa karitî, Kir̂wan̂he xa mai ham okre, kacho, aaxatî pîn yar̂man̂e, kayaritomo xa. Noro yipu Amoro. Awyan me nasî kah yawno komo ahnoro, roowo pono komo marha ahnoro. Kayaritomo xa Amoro Apa. Miyan komo yantoman̂e rma Amoro.
12Ahyawno rma mak amna nahsîyasî tupurantan. Amoro mak amna miir̂asî kyopono me cekaiporesom me. Miyan komo kayaritomonî rma Amoro, etpoyino pîn kayaritomon ha. Karitî xa mîn awamorî. Ero ke rma amna mîkaricesî. Amoro mak amna miir̂asî kyopono me.
13Ero ke on wara kes amna awya Apa, ponaro amna yehtopo Amoro. Kir̂wan̂he xa mai ham okre. Kir̂wan xa marha mîn awosotî, kan̂e me nas amna.
14Anarî komo xawyakan makî tko ow, anarî komo xawyakan marha moxam omaywen komo. Amna rma tko n̂etîmyasî awya tanmero so. Ahyainonho mak mîn ahnoro amna yemyawno. Awemyawnonhîrî poyino mak tan amna nîmyas hara awya.
15Anarî yana warai mak amna awya. Ekemnî me tîtosom komo mak amna awero ro. Ero wa xa marha tî xatken̂e amna porin pen komo. Ahce na yekatî warai mak amna, kaamo n̂enpotho warai. Eroromerono mîkyam, kacho pînî ro mak amna okwe.
16On wara marha wîîkes awya Apa Kaan, amna rma re nîîm awya amna yemyawnonho mer̂pono pîn. Amîn me ciisom tan amna nîîm, awosotî yekenî ro me ciisom ha. Kir̂wanî ro xa awosotî. Awemyawno rma tko on amna nîmrî awya, awyanî ro rma on ahnoro.
17On warai me marha keen̂asî Apa, amna ropotarî yenîn̂e me keen̂asî. Kîr̂wan̂he amna meen̂asî kir̂wan me exitaw amna. Ero ke kir̂wan̂he cehsomu rma ow on wîmya awya. Oyanme ro mak on wîmye awya. Tawake marha wasî ayanan komo poko, oona esenmexapu komo poko. Tanme ro xa marha tîmrî ween̂asî yîwya so hara, awya tîmrî ha.
18On wara marha wîîkes awya Apa, ponaro amna porin pen yehtopo Amoro, ponaro Abraaw yehtopo, ponaro Isake yehtopo, ponaro Xako yehtopo, noro yipu Amoro. Awya cetîmsom me roro moxam cirko miya roro yîtîhkan me ro mak. Aponarono me xa cirko. Ero wa xa moxam cirko.
19Omumuru marha cirko aponarono me mak, Saromaw ha. Amtapotachonhîrî yewetîn̂e me roro cirko, amna panatanmetopo yewetîn̂e me roro ha. Amîn ciitopo ponaro marha cirko, ciisom wenmekyakn̂e mer̂pora ero ciitopo ponaro cirko, kekn̂e tî. Ero wa tî kekn̂e Tapi Kporin komo ya.
20Ero yinhîrî takî tî on wara kekn̂e Tapi esenmexapu komo ya, Taa, amyamro makîrha amtapotacoko Kporin komo yakro, ponaro awehtopo komo yakro. Kir̂wan̂he mai ham okre, kacoko yîwya, kekn̂e tî. Ero ke ahnoro esenmexapu komo takî tî nîmtapowatken̂e Kporin komo yakro, ponaro tporin pen komo yehtopo yakro. Kir̂wan̂he mai ham okre, ketken̂e tî yîwya. Nutupenwatken̂e tî, n̂esewnapetken̂e marha tî Kporin komo mamakan me, kayaritomo mamakan me marha.
Tîkayaritomon Me Tak Saromaw N̂iir̂axe Ixaw Yana Komo
21Ero yinhîrî takî tî enmapuche hara Kporin komo ya tîmsom nakn̂iyatken̂e. Takn̂itîkaxmu tî nakn̂iyatken̂e. 1.000 bui pun, 1.000 kahn̂eru pun, 1.000 oper̂a xîkrî pun marha. Ero yakro tîmsom marha tî wooku narketken̂e. Mer̂pora ro makî tî nakn̂iyatken̂e Ixaw Yana komo nîmîtho, etpoyino pîn nîmîtho ha.
22Ero yinhîrî takî tî n̂eseresmetken̂e ero kaamo po rma. Wooku marha tî n̂eer̂atken̂e. Tahwore tî n̂eseresmetken̂e. Saromaw takî tî n̂iir̂atken̂e xa hara kayaritomo me. Tapi mumuru tî mîk noro n̂iir̂atken̂e kayaritomo me. Tantoman̂e komo me tî nîhkapetken̂e Kporin komo yeepataw rma. Satoke marha tî nîhkapetken̂e Kaan yaka cewomsom me hara.
23Ero ke kayaritomo yapon pona takî tî n̂eremekn̂e Saromaw Kporin komo yanan komo kayaritomon me. Tîîm retawno me tî iina n̂eremekn̂e. Ehn̂an me takî tî xakn̂e noro ahce na poko, cemyawno poko. Noro takî tî n̂ewehcatken̂e Ixaw Yana komo ahnoro.
24Ixaw Yana komo yantoman̂e komo marha tî n̂ecir̂atken̂e Saromaw yewetîn̂e me. Noro xa amna n̂ewehcasî anwekîn me ro mak, ketken̂e tî. Yaaro xa tî ketken̂e. Ero wa xa marha tî ketken̂e sowtatu komo, karitî kom ha. Tapi mumuru komo marha tî ero wa ketken̂e.
25Kayaritomo ro me xa takî tî Saromaw n̂enpekn̂e Kporin komo Ixaw Yana komo ya. Kayaritomo ro me tî n̂iir̂akn̂e anarî komo yopo, pahxa Ixaw Yana kayaritomon me xatken̂e n̂examro yopo. Ero wa tî Saromaw n̂iir̂akn̂e Kporin komo.
Tapi Pen Tak Waihyasî
26Taa, ero wa tî xakn̂e Tapi, Xese pen mumutho. Ahnoro Ixaw Yana komo kayaritomon me tî xakn̂e.
2740 cimn̂ipu tî xakn̂e Ixaw Yana komo kayaritomon me. 7 cimn̂ipu tî xakn̂e kayaritomo me Ebron po. 33 cimn̂ipu tî xakn̂e kayaritomo me Xerusaren po hara.
28Ero yinhîrî takî tî waihyakn̂e okwe. Poritomo me rma xakn̂e. Cemyawnoi tî xakn̂e. Kir̂wan mîkro, kacho me marha tî xakn̂e. Waipuche yumumuru takî tî xakn̂e kayaritomo me yîhretawno me hara, Saromaw ha.
29Miya rma tî nai Tapi pen yehtoponho. Tmewreso nas ahnoro, kayaritomo me ciixan me ka ehtoponhîrî, miya roro waihtopo ponaro ro ehtoponhîrî hara. Ahnoro ehtoponhîrî nasî tmewreso Samuew nmewretho yaw, Kaan n̂enporî yenîn̂e ro nmewretho yaw ha. Natan nmewretho yaw marha nasî. Kweronoman̂e tî mîk xakn̂e Natan. Kace nmewretho yaw marha nasî. Kaan n̂enporî yenîn̂e ro tî mîk xakn̂e Kace.
30Kayaritomo me noro yehtoponho nasî tmewreso, karitî me xa ehtoponhîrî. Ahce wa so na ehtoponhîrî nasî tmewreso, Ixaw Yana komo yehtoponho marha, mîk hak rowon pono komo yehtoponho marha nasî tmewreso. Ero wa nasî tmewreso Tapi pen yehtoponho karita mko yaw. Iina makî ka nai ekatîmtopo.

1
1Taa, kayaritomo komo yehtoponho rma tan wekatîmyas awya so. Saromaw yehtoponho tan wekatîmyasî yihcirî me ha kapu. On wara tî xakn̂e Saromaw, Tapi pen mumutho, noro ponaro xa takî tî n̂ehtîketken̂e maywen komo. Kporin komo tî noro nakronomekn̂e, ponaro noro yehtopo rma. Kayaritomo ro xa mîkro, kacho me tî n̂iir̂akn̂e noro. Ero wa tî Saromaw n̂iir̂akn̂e Kaan.
2Ero yimaw takî tî on wara xakn̂e Saromaw, Ixaw Yana yenîn̂e komo tî nan̂ikpekn̂e ahnoro. Sowtatu yantoman̂e komo nan̂ikpekn̂e, 1.000 yantoman̂e komo, 100 yantoman̂e komo marha, en̂ekano rin̂e komo meero, tîyanan komo yantoman̂e kom ha. Ahnoro enîno rin̂e komo tî nan̂ikpekn̂e.
3Ero yinhîrî takî tî Xibeon pona cekn̂e Saromaw, Ixaw Yana komo marha cetken̂e noro yakro. Îh pona tî cetken̂e iitono pona. Iito tî xakn̂e Kaan yakro esentacho ro komo. Pahxan tî mîn xakn̂e Moises pen n̂irpotho rma, Kporin komo yanton pen n̂irpotho ha. Axawa imo po exitaw so tî n̂irpekn̂e. Ero yaka tî cetken̂e Saromaw komo.
4Kaan yamatanî reha tî xakn̂e Xerusaren po. Pahxa rma tî Tapi pen n̂aar̂akn̂e iina Kiriace Xearin pononho. Xerusaren pona tî n̂iir̂akn̂e yîmîn roona mak. Ero yaka tî Kaan yamatan naar̂akn̂e Tapi pen.
5Xibeon po reha tî xakn̂e Kporin komo ya tîmsom yakn̂itopo, bronse ciixapu ha. Besarew pen n̂iritho tî mîn xakn̂e, Uri pen mumutho n̂iritho ha, Uru pen parînho n̂iritho ha. Ero reha tî xakn̂e Kporin komo mîn mîtwo. Ero yaka tî cekn̂e Saromaw. Ixaw Yana komo marha cetken̂e noro yakro. Kporin komo mtapotarî yentaxi tî wa cetken̂e iina.
6Kporin komo ya tîmsom yakn̂itopo yaka tî cekn̂e Saromaw, Kporin komo mîn mîtwono yaka. Kesentacho mîtwo xakn̂e. Ero yaka tî cekn̂e. Iito tak tokuthîrî pun nîmyakn̂e takn̂itîkaxmu me, 1.000 komo pun ha.
7Ero yimaw takî tî kosope, Kporin komo rma tî n̂esenpekn̂e Saromaw ya. On wara tî kekn̂e yîwya, Ai Saromaw, yiixe awehtopo ka etacko. Ahce xa wîmya awya ha? kekn̂e tî yîwya.
8Ero ke on wara tî n̂eyukyakn̂e Saromaw, On wara wîîkes awya Apa, apapa pen makronomekn̂e ro mak okre. Oroto tak ow miir̂e hara kayaritomo me apapa pen retawno me.
9Ero ke on wara wîîkes awya Apa, amtapotachonhîrî yaw roro rma tak ow cirko, apapa ya mîîkekn̂e ero yaw roro ha. Mer̂pono pîn kayaritomon me ow miire ham. Axawa pupun wara ro mak naxe okyo omaywen komo yukuknomarî yopo ro mak.
10Ero ke yuhnarino yîhtînon̂e me cma re ow miir̂asî. Mîn hak poko camkîno pîn me marha ow cirko. Ero wa ow cirko takîhso oyehtome moxam wero ro. Ahna so na owcetaw, ahn̂i xa omokyataw marha ero wa ow cirko. Onoke thakwa re ayanan komo yehtopo nîhtînoya takîhso. Mer̂pono pîn mîkyam, kekn̂e tî yîwya. Ero wa tî kekn̂e Saromaw Kaan ya.
11Ero ke on wara tî Saromaw n̂eyukyakn̂e Kaan, Taa, kir̂wan̂he xa amtapotarî wencesî. Kir̂wan ponaro mex ham okre. Tupurantai xa oyexi xe wasî, cemyawnoi marha, kahra meexi. Cekaiporesom me xa oyexi xe wasî, kahra marha meexi. Ooxatî pîn komo yar̂man̂e ro me oyexi xe wasî, kahra marha meexi. Pahkî ro makî oyexi xe wasî waipîn me, kahra marha meexi. Ero yipu yetacira meexi. Yuhnari yîhtînon̂e me mak oyexi xe wasî, mîn hak poko camkîno pîn me marha oyexi xe wasî, mîîka mak. Ero wa oyexi xe wasî, mîîka oyanan komo yenîn̂e me awehtome. Oyanan komo kayaritomon me kiire, n̂examro yehtopo yîhtînon̂e me awexi xe mai ham okre, takîhso yîhtînon̂e me ha.
12Ero ke yuhnari yîhtînon̂e me tak kiir̂asî, mîn hak poko camkîno pîn me marha. Tupurantai meero marha kiir̂asî, cemyawnoi marha. Cekaiporesom me xa kiir̂asî. Cekaiporesom me rma re xatken̂e anarî kayaritomo komo pahxan pen komo. Cekaiporesom me marha naxe anarî komo xa hara amn̂e ahretawno komo. Iyopono me so tko kiir̂asî cekaiporesom me xa tak, kekn̂e tî. Ero wa tî kekn̂e Kaan Saromaw ya.
Saromaw Yoku Kawaru, Noro Yemyawno Marha Cepethîkem
13Ero yinhîrî takî tî Xerusaren pona n̂etîramekn̂e hara Saromaw. Kporin komo yakro esentacho ro mokyakn̂e, Xibeon pono yai, îh pono yai. Kporin komo yakro esentacho komo mîtîn̂i mokyakn̂e. Ero ke on wara takî tî xakn̂e noro, Ixaw Yana komo yentopo poko takî tî xakn̂e.
14On wara marha tî xakn̂e Saromaw, tarara takî tî nahsîyakn̂e mer̂pono pîn. Tarara yaan̂e komo marha tî nahsîyakn̂e tmaywen me. 1.400 tî xakn̂e noro tararan, 12.000 tî xatken̂e tarara yaan̂e kom hara. Noro yipu komo tî n̂ekenmekn̂e tarara yewtonî ro pona so. Tîmîtkoso marha tî n̂ekenmekn̂e anarî kom hara Xerusaren pona rma.
15Prata marha tî n̂epamnoyakn̂e Saromaw Xerusaren pona mer̂pora cehso ro. Ooru marha tî n̂epamnoyakn̂e. Tohkarara wara ro mak tak xakn̂e iito mer̂pora. Setru yepu marha tî n̂epamnoyakn̂e iina. Sikomoro yepu wara ro mak takî tî xakn̂e, tuuna yecihtawno wara mer̂pora ro mak.
16Kawaru marha tî n̂ekpekn̂e Saromaw Exitu poi. Noro maywen komo tî nahsîyatken̂e epethîrî pona, on wicakî nasî epethîrî kacho ro pona ha.
17Exipsiu komo tararan marha tî nahsîyatken̂e epethîrî pona, 600 sikru pona so. Kawaru tî nahsîyatken̂e 150 sikru pona so. Kayaritomo maywen komo tî ero yipu nahsîyatken̂e, Ixaw Yana komo yaka tî n̂ekyatken̂e. Ero yinhîrî takî tî tînahsîthîrî komo nîmyatken̂e hara Ixaw yana komo Etew kayaritomon komo ya, Siriu kayaritomon komo ya marha. Ero wa tî warawanwatken̂e Saromaw maywen komo.
Karita Mewresî Saromaw Iraw Yakan Kaan Mîn Me Ciisom Pokono
2
1Ero yinhîrî takî tî Kporin komo mîn ciitopo nîhtînoyakn̂e Saromaw, Noro yosotî yeken me ciisom. Kayaritomo mîn ciitopo marha tî nîhtînoyakn̂e tîmînî rma. Ero yipu ciri xe tî xakn̂e.
2Ero ke kîrkomo takî tî n̂antomekn̂e Saromaw ahce na yenmetopo poko. 70,000 tî nantomekn̂e ero poko. Anarî komo tî nantomekn̂e toopu towrî poko hara, îh pono towrî poko. 80.000 tî nantomekn̂e ero poko. Anarî komo tî nantomekn̂e ero pokono komo yantomacho poko hara. 3.600 tî nantomekn̂e ero poko.
3Ero yinhîrî takî tî tkaritan narpekn̂e Saromaw Iraw yakan. Ciru kayaritomon tî mîk xakn̂e Iraw. On wara kacho tî mîn mewrekn̂e Saromaw, Oyakno, on okaritan an̂enîrî. On wara cma re wîîkes awya, pahxa apapa pen mîwakrekn̂e. Setru yepu mekpekn̂e yîhyaka yîmîn me ciisom. Ero ke noro pen wara xa marha cma re ow mîwakres hara.
4Oroto Kporin komo mîn ciri xe wasî, ponaro oyehtopo mîn. Ciriche owya wîmyasî yîwya yîmînî ro me. Kotoporem yakn̂itopo me tak nasî. Cuure warai mîn me marha nasî, Kaan mîn yaw roro cenposom ha. Oper̂a xîkîtho yakn̂itopo me marha nasî pahxaxaro tîmsom yakn̂itopo me, kokon̂i tîmsom yakn̂itopo me marha. Kepokaretopo po tîmsom yakn̂itopo me marha, nuun̂i yepatakacho po tîmsom yakn̂itopo me marha, Kporin komo Kaan poko amna yahwotacho yimaw tîmsom yakn̂itopo me marha. Ero warai yakn̂itopo poko Ixaw Yana komo nantomekn̂e Kporin komo. Ero ke ero yipu me cehsom wiir̂asî Noro mîn ha.
5Porin wiir̂asî mîîmo, porin me exirî ke Kaan. Ponaro anarî komo yehtopo yopono ro mak Mîk Kaan, ponaro amna yehtopo.
6On wara tko wîhtînoyasî Noro poko, onoke thakwa re yîmîn n̂iir̂a. Kaapu yopono ro mak Mîkî, kaapu yepoyino yopono meero Mîk ha, kaapu mko mkaino yopono marha. Ero ke ahce kacho owîtho ciki yîmîn ciri xe wai? wîîkesî. Wara rma yîwya tîmsom yakn̂itopo me mak yîmîn wiir̂asî.
7Ero ke ahce na poko yaana komo cma re men̂epesî ohyaka tamocamkîno pîn. Yohno cma re noro yipu men̂epesî. Ahce na komo ciin̂e xe wasî takîhso ciin̂e xa, ooru ciin̂e, prata ciin̂e, bronse ciin̂e, pehu ciin̂e, poono ciin̂e, camnarexapu, yucurexapu, yîswarexapu, ero yipu ciin̂e ro xe wasî, poono ciin̂e. Takîhsom moku xe wasî poroku yenporitopo poko. Noro yipu cma re men̂epesî ohyaka. Naxe rma re tan Xuta komo chew, Xerusaren pono komo takîhsom kom ha ahce na ciitopo poko. Apapa pen nmen̂ekatho mîkyam. N̂examro yakro n̂etapicke an̂en̂epethîrî amn̂e.
8Setru yepu marha cma re mekpesî ohyaka, siprexte yepu, santaru yepu, ero warai komo cma re mekpesî ohyaka Ribanu pononho. Takîhso xa awanton komo yehtopo wencesî sahsamacho poko. Oyanton komo marha wen̂epesî iina awanton komo yakro etapickachome so.
9Mer̂pora ro mak tîsahsamapore nasî weewe. Porin wiir̂asî mîîmo. Kir̂wanî ro marha mîn wiir̂asî keserepokacho xa.
10Awanton komo nahrî warpesî iina sahsaman̂e komo nahrî. Puruma warpesî akihxapu, 4.400 kiroritru wicakî. Sepata marha warpesî akihxapu ero wicakî xa marha. Wooku marha warpesî 440 kiroritru wicakî, katî marha warpes ero wicakî xa marha. Ero wa so yînahrî komo warpes iina, kacho tî mewrekn̂e Saromaw. Ero wara kacho tî mewrekn̂e Iraw yakan karita.
11On wara takî tî n̂eyukyakn̂e Iraw, tkaritan takî tî mewrekn̂e noro hara Ciru pono komo kayaritomon. Saromaw yakan tî mewrekn̂e. On wara kacho tî mewrekn̂e, On okaritan ahyakan oyakno. On wara wîîkes awya, tîyanan komo xe xa nai ham Kporin komo. Ero ke awire n̂examro kayaritomon me, kacho tî mewrekn̂e.
12On wara kacho marha tî mewrekn̂e Iraw, On wara wîîkesî Kporin komo poko, ponaro Ixaw Yana komo yehtopo poko, Kir̂wan̂he xa nai ham okre Noro. Kaapu yakîhton̂enho Mîk, roowo yakîhton̂enho marha, wîîkesî. Tapi pen ya nîmye ham takîhsom yumumuru ha. Tweeno me cehsom nîmye, yuhnari yîhtînon̂e me cehsom marha. Ero ke Kporin komo mîn miir̂a ham, kayaritomo mîn marha miir̂a amînî rma.
13Ero ke tamocamkîno pîn tak wen̂epesî ahyaka, Iraw Abi osotî. Ahce na ciin̂e ro mîk takîhso ciin̂e.
14Taan tribun wosîn mîk yîson xakn̂e. Ciru pononho mîk xakn̂e yîîmînhîrî pen ha. Ahce na mko ciin̂e mîkî, takîhso ciin̂e. Ooru ciin̂e, prata, bronse, pehu, toopu, weewe komo. Poono kahn̂e marha mîk, riinu kahn̂e marha, camnarexapu, yucurexapu, yîswarexapu, ero warai poono kahn̂e mîk ha. Ahce na porokru ciin̂e marha mîkî. Ahce wa na kache yîwya, On wara men cirko, kache, ero wara rma ciin̂e mîkî. Ahce na ciin̂e komo marha na natu ahyaw takîhso ciin̂e komo, aamonhîrî pen nmen̂ekatho kom ha. N̂examro n̂etapicket ham Iraw Abi yakro.
15Ero ke oyanton komo nahrî mekpe ham, puruma, sepata, katî, wooku, metahce, ero yipu komo mekpe ham amna yaka.
16Ero ke tak amna namesî weewe Ribanu pono yiixe awehtopo wicakî. Amache amna narpesî ahyaka tuuna imo kwaw. Etpoko amna n̂imiyasî. Ero yipu tak amna narpesî iina Xope nakwataka. En̂exa tak amoro marpes hara Xerusaren pona tak. Ero wa amna n̂iir̂asî, kacho tî mewrekn̂e Iraw Saromaw yakan.
17Ero yinhîrî takî tî anarî yana komo nukuknomekn̂e Saromaw ahnoro, Ixaw Yana komo chewno komo. Pahxa n̂he tî yukuknomano n̂iir̂akn̂e Tapi pen, Saromaw yîîm pen. Ero wara xa marha takî tî yukuknomano n̂iir̂akn̂e Saromaw hara. 153.600 tî mîkyam xatken̂e Ixaw Yana komo chewno.
18Noro yipu komo tî nantomekn̂e ahce na yenmekrî poko, 70.000 ha. Anarî komo tî nantomekn̂e toopu yenporirî poko hara, îh pono yenporiri poko ha. 80.000 tî nantomekn̂e ero yipu poko. 3.600 tî n̂iir̂akn̂e ero yipu pokono komo yantoman̂e me. Ero wa tî antomano n̂iir̂akn̂e Saromaw.
Kaan Mîn Ciitopo N̂ihciyasî Saromaw
3
1Ero yinhîrî takî tî Kporin komo mîn ciitopo takî tî n̂ihciyakn̂e Saromaw Xerusaren pona, Moria Yîpîn pona. Iito rma tî Kporin komo n̂esenpekn̂e Saromaw yîîm pen ya. Iito tî xakn̂e puruma yatho yîpîpîtîkachonho, Ohnan yeken po, Xebusew yeken po. Ero rma tî Tapi pen naiwekn̂e Kporin komo mîn yeken me. Ero ke iina tî Kporin komo mîn n̂iir̂akn̂e, n̂ihciyakn̂e mak ha ka.
24-nhîrî cimn̂ipu po n̂ihciyakn̂e. Ero wicakî cimn̂ipu tî xakn̂e kayaritomo me Saromaw yehtoponho. 2-înhîrî nuun̂i po n̂ihciyakn̂e, 2-înhîrî kaamo po. Ero po xa tî n̂ihciyakn̂e.
3On wicakî tî ka n̂iir̂akn̂e mîîmo yapon, yuhnawno, 27 metru wicakî tî n̂iir̂akn̂e ehyatkawnon. 9 metru wicakî tî n̂iir̂akn̂e akwerî hara. Pahxan pen komo ya yukuknomacho wicakno tî mîn xakn̂e, metru, kacho.
4Mîîmo potuhremacho marha tî n̂iir̂akn̂e wacamnî. 9 metru wicakî tî xakn̂e ehyatkawnon. Mîîmo yakwerî yecenarî rma tî n̂iir̂akn̂e. 9 metru marha tî ero kawnon n̂iir̂akn̂e hara. Mîîmo ciriche ero wacan nîratawnoncekn̂e ooru ke.
5On wara tî n̂iir̂akn̂e mîîmo yamtakpon porin, siprexte sahsamaxapu ke tî nîratawnoncekn̂e. Ero ciriche ero rma takî tî nîratawnoncekn̂e xa hara ooru ke hara. Ooru ratari tî kuum yepu warai kuknon mewrekn̂e kanawa mici warai kuknon marha. Ero wara mîîmo wacan mewrekn̂e, wakîkrekn̂e makî.
6Ooru ratari marha tî toopuci enporixapu mko n̂iir̂akn̂e. Nahsîsîknoyakn̂e cenpore xa ehtome. Pahpain pononho tî mîn xakn̂e ooru.
7Mîîmo ahnoro tî nîratawnoncekn̂e ooru ke, makwanan, metata yecepu, wacan, metatan, ahnoro tî nîratawnoncekn̂e ooru ke. Kerubin warai tî wakîknoyakn̂e waaca poko porokru me.
8Ero yinhîrî takî tî Kporin komo yekenî ro n̂iir̂akn̂e hara amtakpo. 9 metru wicakî tî xakn̂e ehyatkawnon, mîîmo yakwerî yecenarî rma. Ero wicakî xa marha tî xakn̂e amtakpo yakwerî hara 9 metru wicakî xa marha. Ero marha tî nîratawnoncekn̂e amtakpo ooru ke, 600 tarentu wicakno ke ha.
9Ooru marha tî n̂iir̂akn̂e potupoture me. 0,6 kiru wicakî tî n̂iir̂akn̂e potupoture me. Amtakpo wacan perî marha tî nîratawnoncekn̂e ooru ke.
10Kporin komo yekenî ro yaw tî kerubin warai n̂iir̂akn̂e asakî. Ero warai tî mîn n̂enpor̂akn̂e maria ke. Enporiche ero marha nîmkarinomekn̂e ooru ke.
119 metru wicakî tî xakn̂e kerubin yaporî esepotponari yukuknomaxapu. 2,3 metru wicakî ti xakn̂e anarî kawnon. Amtakpo wacan tî napeyakn̂e. Eeconhîrî marha tî xakn̂e 2,3 metru wicakî. Anarî kerubin yaporî tî napeyakn̂e esepotponari.
12Ero wa xa marha tî xakn̂e anarî yaporî hara, eeco tî xakn̂e 2,3 wicakî ehyatkawnon. Amtakpo wacan tapeso ro tî xakn̂e. 2,3 wicakî marha tî xakn̂e eeconhîrî hara. Anarînhîrî yaporî tî esepotpona xa marha xakn̂e.
139 metru wicakî tî xakn̂e kerubin yaporî esepotponari yukuknomacho. Piiri tî xakn̂e kerubin Kaan yamatan wece cewru.
14Ero yinhîrî poono kahyakn̂e Kaan yekenî ro yahrurî me. Riin̂u tî kahyakn̂e ero me, kir̂wan̂he ekposîxapu riin̂u. Ceske tî kahyakn̂e camnarexapu ke, yîswarexapu ke, yucurexapu ke marha, ero wara tî iitono yahruru kahyakn̂e. Kerubin kuknon marha tî kahyakn̂e yîratari.
15Mapata imo marha tî n̂iir̂akn̂e asakî Kporin komo mîn potawno. 16 metru tî n̂iir̂akn̂e kawnon. Mapata meretîrî marha tî n̂iir̂akn̂e asakî. 2,3 metru wicakî so kawnon tî n̂iir̂akn̂e.
16Kanawa mici warai ke marha tî mapata imo meretîrî porokucekn̂e. Kaan mîn yaw n̂iir̂akn̂e ero yipu xa marha n̂iir̂akn̂e hara. Orosî warai marha tî n̂iir̂akn̂e kanawa mici poko cimiso, 100 tî n̂iir̂akn̂e.
17Ero yinhîrî mapata imo nanîmyakn̂e piiri asakno roro rma. Kaan mîn potaka rma n̂iir̂akn̂e, poowa n̂ixa anarî, kaari n̂ixa anarî hara. Ero mko marha nosohcekn̂e Saromaw. Kaari n̂ixan tî nosohcekn̂e Xakin me. Poowa n̂ixanî reha tî nosohcekn̂e Boas me. Ero wa tî mapata imo nosohcekn̂e.
Kaan Mîn Mîtwono Mko Nakîhtopesî Saromaw, Yawno Mko Marha
4
1Ero yinhîrî takî tî Kporin komo ya tîmsom yakn̂itopo nakîhcekn̂e hara Saromaw. Bronse ciixapu tî mîn xakn̂e. 9 metru wicakî tî xakn̂e ehyatkawnon. 9 metru wicakî xa marha tî xakn̂e akwerî hara. 4,5 metru kawnonke tî xakn̂e. Ero wa tî nakîhcekn̂e.
2Ero yinhîrî takî tî tuuna yen nakîhcekn̂e hara porin. Tamnon̂e tî xakn̂e. 4,5 metru tî xakn̂e potarî yakwerî. 2,3 metru kawnonke tî xakn̂e. Porin me tî xakn̂e awrutarî kuknomacho 13,5 metru wicak ha.
3Paaka kuknon takî tî mewrekn̂e tuuna yen poko porokru me. Petaporokutotopo tî mîn xakn̂e. 10 tî n̂iir̂akn̂e paaka warai meia metru wicakî so. Miya rma tî n̂iir̂akn̂e ero yipu mko tuuna yen tmamritîkaxi ro. Asakî yatî tî n̂iir̂akn̂e paaka warai, ekanataw re.
4Paaka marha tî n̂iir̂akn̂e tuuna yen yapon me, 12 hara. 3 paaka warai tî n̂iir̂akn̂e nohce yaw roro cewru, 3 marha tî n̂iir̂akn̂e oesce yaw roro cewru, 3 marha tî n̂iir̂akn̂e suu yaw roro cewru, 3 marha tî n̂iir̂akn̂e resce yaw roro cewru. Ero wa so tî n̂iir̂akn̂e paaka warai. Ero yipu maxkokoro tî tuuna yen nakriyakn̂e. Paaka warai matkîrî tî xakn̂e tuuna yen yapomyaw. Yîhtîpîrî komo tî xakn̂e tuuna yen yai cewru.
5Yahcome tî xakn̂e tuuna yen, 5 kamoyaran wicakî tî xakn̂e yahconon. Tahrem wara tî xakn̂e potarî, epemrutun wara. Mer̂pono pîn tuuna yen me tî xakn̂e, 66 kiroritru wicakno yen me ha.
6Basia komo marha tî n̂iir̂akn̂e 10. Porin tuuna yen mîtkoso tî n̂iir̂akn̂e 5 kaari n̂ixa. Ero mîtkoso xa marha tî n̂iir̂akn̂e 5 xa marha poowa n̂ixa hara. Okno pun tî koroketken̂e ero yaka, takn̂isom ha. Porin tuuna yen tî xakn̂e Kporin komo ya tîmsom pokono komo yekorokacho me reha. Ero wa tî xakn̂e.
7Ramha yecepu marha tî n̂iir̂akn̂e, 10. Ooru ciixapu tî mîn xakn̂e. On wara ciicoko, kacho yaw roro rma tî n̂iir̂akn̂e. Ero yinhîrî takî tî Kporin komo mîn yaka naar̂akn̂e. 5 tî n̂iir̂akn̂e kaari n̂ixan me, 5 marha tî n̂iir̂akn̂e poowa n̂ixan me hara. Ero wa tî ramha yecepu n̂iir̂akn̂e.
8Aapo mko marha tî nakîhcekn̂e tîhrekem, 10. Ero yipu mko marha tî n̂iir̂akn̂e Kporin komo mîn yaka. 5 tî n̂iir̂akn̂e kaari n̂ixan me, 5 xa marha tî n̂iir̂akn̂e poowa n̂ixan me hara. Tutumu mko marha n̂iir̂akn̂e, ooru hara. 100 tî n̂iir̂akn̂e.
9Kporin komo mîn roron marha tî wacancekn̂e asakî. Anarî tî wacancekn̂e Kporin komo ya tîmsom pokono komo wacan me. Anarî tî xakn̂e porin me n̂he. Yîhroron potarî yahruru marha tî nakîhcekn̂e metata mko, bronse ke yîmkarenomaxapu.
10Tuuna yen takî tî n̂iir̂akn̂e hara porin. Kporin komo mîn mîtkoso tî n̂iir̂akn̂e resce n̂ixa, suu yaw roro n̂he ha tko. Iina tî n̂iir̂akn̂e.
11Tahrem marha tî n̂iir̂akn̂e Iraw, caarapa komo, tutum komo. Ero warai komo tî n̂iir̂akn̂e. Ahnoro takî tî n̂iitîkekn̂e Kporin komo mîn yawno komo, Saromaw n̂enpekn̂e yukuknon yîwya ero wa xa tî n̂iir̂akn̂e.
12On wara tî xakn̂e noro n̂iritho, wetahcasî ka, mapata imo asakî, ero meretîrî tutum warai. Meretîrî porokru kanawa mici warai. Ero warai ke tî mapata imo meretîrî porokucekn̂e.
13Kanawa mici porokru marha tî n̂iir̂akn̂e kahri warai. Yaake tî n̂iir̂akn̂e, 400. Asakî yatî tî n̂iir̂akn̂e kahri warai. Ero warai ke tî mapata imo kanahtawno porokucekn̂e.
14Tarara warai cik marha tî n̂iir̂akn̂e yaake. Ahce na mko korokacho marha n̂iir̂akn̂e yaake. Ero mko tak n̂iir̂akn̂e tarara warai pona.
15Tuuna yen tî n̂iir̂akn̂e porin, cewn̂e mak. Paaka warai marha tî n̂iir̂akn̂e 12 yakenon. Tuuna yen yapon me tî n̂iir̂akn̂e paaka warai.
16Tahrem marha tî n̂iir̂akn̂e, caarapa komo, parata warai komo, ahnoro ero yipu komo tî n̂iir̂akn̂e Iraw Abi, bronse ciixapu. Kir̂wan xa mîn xakn̂e bronse tpepeyurem okre. Saromaw yanme tî ero yipu n̂iir̂akn̂e Kporin komo mîn yawno mko, yîmîtwono mko marha.
17Xotaw woskaran po tî ero yipu mko n̂iir̂akn̂e. Bronse tî nukuyakn̂e ewtarî yaka yukmamtome ciisom kuknon yaka. Ewto yotaw tî n̂iir̂akn̂e. Mehxa tî xakn̂e Sukoci, xehxa reha tî xakn̂e Sereta. Iito tî n̂iir̂akn̂e.
18Mer̂pono pînî ro mak ero yipu n̂irpekn̂e Saromaw Iraw ya. Bronse yawsîn tî xakn̂e mer̂pora ro mak, yukuknomarî yopo ro mak.
19Ero warai mko tî n̂irpekn̂e Saromaw Kporin komo mîn yawno mko. Kotoporem yakn̂itopo marha tî nakîhtopekn̂e ooru rma. Cuure warai yapon marha tî nakîhtopekn̂e Kaan mîn yaw cenposom yapon ha.
20Ramha yecepu marha tî n̂irpekn̂e, ramha mko marha. Ecepu pona ciisom mîn xakn̂e ramha mko ha. Ooru ciixapu rma tî mînî xakn̂e. Kaan Karitan yaw roro rma takî tî Kporin komo weyuru n̂iir̂akn̂e Kaan yekenî ro mîtkoso. Mehxa tî xakn̂e Kporin komo mînî ro, xehxa tak xakn̂e ramha yecepu. En̂exa takî tî Kaan mîn yawno mko weipekn̂e.
21Epemrutun warai ken̂e tî ramha yecepu n̂irpekn̂e, ramha marha tî n̂irpekn̂e, ramha potuhkototopo komo marha. Ooru ciixapu makî tî mîn xakn̂e, esmanî ro ooru ha.
22Ero wa tî n̂irpekn̂e ramha potuhkototopo komo, tutum komo, wooku yanîmtopo komo, kotoporem yakn̂itopo komo. Ooru ciixapu makî tî mîn xakn̂e, esmanî ro ooru ha. Kporin komo mîn metatan marha tî n̂irpekn̂e, Kaan yekenî ro metatan marha, porin amtakpo metatan marha, ero yipu mko tî n̂irpekn̂e. Ooru ciixapu re tî mînî mko xakn̂e. Ero warai tî n̂irpekn̂e Saromaw.
Kaan Yamatan N̂ekyaxe Kaan Mîn Yaka
5
1Ero ke ciitîkaxî takî tî xakn̂e Saromaw n̂irpotho ahnoro, Kporin komo mîn, ero yawno komo marha. Kaan mîn yaka takî tî n̂ekpekn̂e Saromaw tîîm pen nîmîtho ahnoro, Kaan ya yînmîthîrî ha. Prata ciixapu mko, ooru ciixapu mko, ahce na ciixapu ahnoro tî n̂ekpekn̂e Kaan mîn yaka. Cepethîkem yamtakpon yaka tî n̂ekpekn̂e. Ero wa tî n̂ekpekn̂e.
2-3Ero yinhîrî takî tî Ixaw Yana poritomon komo nan̂ikpekn̂e Saromaw, tribu yantoman̂e komo, tîyanan yenîn̂e ro komo, noro yipu komo tî nan̂ikpekn̂e Xerusaren pona. Kporin komo yamatan yekî xe tî xakn̂e Tapi pen Yewtontho pononho, Siaw pononho ha. Kaan mîn yaka tî ekî xe xakn̂e. Kporin komo mtapotachonho yen mîn xakn̂e Kporin komo yamatan. An̂ihxapu komo wero ro ekî xe tî xakn̂e. Ero ke mokyatken̂e Ixaw Yana komo, kîrkomo ahnoro. Kayaritomo yaka tî n̂esenmekyatken̂e tahwotacho yimaw, 7-nhîrî nuun̂i pono yimaw ha.
4Ero ke mokyatken̂e Ixaw Yana poritomon komo ahnoro. Kporin komo yamatan takî tî nanîmyatken̂e Repita komo.
5Kporin komo mîn yaka takî tî n̂ekyatken̂e. Kaan yakro cesentachonhîrî komo marha tî n̂ekyatken̂e roona warai. Ero yawnonho mko marha n̂ekyatken̂e ahnoro. Ero yipu mko tî n̂ekyatken̂e Kporin komo mîn yaka. Ero yipu tî n̂ekyatken̂e tîmsom pokono komo, Repita komo marha.
6Ero yimaw Kaan yamatan mîtwo tî xakn̂e Saromaw, Ixaw Yana komo ahnoro tî xatken̂e noro yakro. Oper̂a pun tî nakn̂iyatken̂e, paaka pun marha. Mer̂pora ro makî tî tokuthîrî komo pen waihketken̂e takn̂isom me, yukuknomarî yopo ro mak.
7Ero yinhîrî takî tî Kaan yamatan naar̂atken̂e tîmsom pokono komo. Mîîmo yatumnaka tî naar̂atken̂e, Kporin komo yekenî ro yaka. Kerubin warai yaporî makataka tî n̂iir̂atken̂e.
8Kaan yamatan yeken yahrun̂e me tî xakn̂e kerubin yaporî. Yamata tî nahruyakn̂e, weewe marha nahruyakn̂e, yamata yaatopo. Ahnoro nahruyakn̂e Kaan yekenî ro yawno.
9Aatopo mapirî rma tko mehxa n̂esenpekn̂e kotoporem yakn̂itopo yamtakpon yawno komo ya. Mîîmo mkaino komo ya tî esenpora xakn̂e. Iito rma nasî weewe yamata poko rma oroto, aatoponhîrî ha.
10Yarîhra tî xakn̂e ha re Kaan yamatan. Toopu makî tî xakn̂e ero yaw, mewrexapu asakî. Moises n̂enkatho tî mîn xakn̂e, Orebe po exitaw so tî n̂enkayakn̂e. Ixaw Yana komo mokyataw Exitu poi ero yimaw tî nîmtapowakn̂e Kporin komo n̂examro yakro, Kakronomexe so oyewehcataw awya so, kacho poko. Ero yimaw enkaxapu tî mîn xakn̂e.
11Ero yinhîrî Kaan mîn yai takî tî mokyatken̂e hara tîmsom pokono komo. Ahnoro rma tî xatken̂e cetakir̂wamaxi so ero yimaw anarmerpan pokono me ciixapu komo rma.
12Ero yinhîrî takî tî Kaan ya tîmsom yakn̂itopo mîtwo tî n̂ecececetken̂e Repita komo, cewanomaxmu komo mak. Asape yepamtho tî mîkyam xatken̂e, Eman, Xetutun, n̂examro mumuru komo marha tî xatken̂e iito, akno komo marha, ero warai komo tî xatken̂e iito. Tîmsom yakn̂itopo mîtwo n̂ecececetken̂e resce n̂ixa. Riin̂u ke tponoi so tî xatken̂e, tumutwem ke ha. Car̂ar̂a kan̂e komo ke cemyarke tî xatken̂e anarî komo. Anarî komo tî pioraw warai nîyorketken̂e, ahpa komo marha tî. Iito marha tî xatken̂e tîmsom pokono komo 120. Tuu kacho tî n̂eceyatken̂e n̂examro hara.
13Ero yimaw cewn̂an wara rma tî waano naar̂atken̂e raatî yecen̂e komo, cewanomaxmu komo marha. Kir̂wan̂he xa mai ham okre Apa, kacho tî naar̂atken̂e waano. Ero wa tî nahwowatken̂e Kporin komo poko. Raatî tî n̂eceyatken̂e kar̂pe, cerekcerek kan̂e marha tî nîyorketken̂e, pioraw warai marha tî. Kporin komo poko tî nahwowatken̂e. On wara tî ketken̂e, Kir̂wan̂he xa nai ham Kporin komo. Kîpînîn yaw so nasî miya roro kîpînînkan̂e pîn me ro mak, ketken̂e tî. Iito re tî n̂ewanometken̂e. Ero wara ketaw kaweresî ken̂e xa takî tî xakn̂e Kporin komo mîn.
14Ero ke takî tî Kaan mîn yaw ececetora thakwa xatken̂e tîmsom pokono komo kaweresî ken̂e xa exirî ke. Kaan weyuru ken̂e marha tî xakn̂e Kaan mîn ahnoro. Ero wa tî xakn̂e.
Saromaw Nîmtapowasî Esenmexapu Komo Yakro
6
1Ero yinhîrî takî tî on wara kekn̂e Saromaw Kaan ya, On wara mîîkekn̂e Apa, Tuuna yewru chewno me wasî cicwiyem chewno me ha, mîîkekn̂e.
2Wara rma tko amîn wiirî, awekenî ro xa on on̂iritho kir̂wanî ro. Eroromero nas on awekenî ro me, kekn̂e tî Saromaw Kaan ya.
3Ero yinhîrî takî tî Ixaw Yana komo wece n̂etaknamekn̂e hara Saromaw. N̂examro tî nakronomapekn̂e Kporin komo ya. Piiri tî n̂ecececetken̂e n̂examro Kaan yakro yîmtapowataw.
4On wara tî kekn̂e Saromaw, Kir̂wan̂he xa nai ham Kporin komo okre, ponaro Ixaw Yana komo yehtopo. Tîmtapotachonhîrî yaw roro rma tak kakronomacow so, apapa pen ya kekn̂e ero wa kachonho yaw roro rma.
5On wara tî kekn̂e Kaan apapa pen ya, Pahxa oyanan komo wekyakn̂e oona Exitu poi. Ero yimawnonho n̂ixa rma oyewtonî ro men̂ekara rma ka wîxakn̂e, Ixaw Yana tribun komo yewton poyino men̂ekara wîxakn̂e. On xa wahsîyasî ewto omîn yewtî me, oyosotî yeken me xa ehtome, kahra ka wîxakn̂e. Apoyino komo men̂ekara marha ka wîxakn̂e oyanan komo kayaritomon me ciisom.
6Kokon̂oro n̂he mak tak Xerusaren wîhtînoyakn̂e oyosotî yeken me. Tapi marha men̂ekekn̂e oyanan komo kayaritomon me, Ixaw Yana komo kayaritomon me, kekn̂e tî. Ero wa tî kekn̂e Kporin komo.
7Taa, on wara tî xakn̂e apapa pen, Kporin komo mîn ciri xe cma re xakn̂e ponaro Ixaw Yana komo yehtopo yosotî yeken me.
8On wara tko tî kekn̂e Kporin komo apapa pen ya, Omîn ciri xe mai ham, oyosotî yeken me. Kir̂wan̂he nasî ero wa yîhtînotopo awya.
9Omîn cirihra rma tko masî amoro. Amumuru xa nasî amn̂e ero ciin̂e me, apun me cehsomu rma, kekn̂e tî yîwya.
10Ero ke ero wa kacho yaw roro rma tak tîmîn ciin̂e me oriye. Ow tak wasî apapa pen yekenho yakan me. Ixaw Yana komo kayaritomon me tak wasî Kporin komo mtapotachonho yaw roro rma. Mîîmo marha wiire Kporin komo yosotî yeken, ponaro Ixaw Yana komo yehtopo yosotî yeken ha.
11Ero yaka tak wiire Kaan yamatan. Ero yaw nasî Kporin komo mtapotachonho, Kakronomexe so oyewehcataw awya so, kachonho Ixaw Yana komo ya. Ero yipu tak wiire Kaan mîn yaka, kekn̂e tî Saromaw.
Kaan Yakro Saromaw Mtapotachonho Esenmexapu Komo N̂entarî Me
12Ero yinhîrî takî tî piiri nawomyakn̂e Saromaw. Kporin komo ya tîmsom yakn̂itopo mîtwo tî n̂ecececekn̂e Ixaw Yana komo yeepatai rma. Napockanwakn̂e takî tî iito.
13Aapo po tî xakn̂e Saromaw tîn̂irpothîrî po rma. Kporin komo mîn roron pona n̂irpekn̂e rakataka rma. Bronse tî mîn n̂irpekn̂e. 2,3 metru tî mîn xakn̂e kawnon. 2,3 metru marha tî xakn̂e akwerî, 1,3 metru tî xakn̂e kawnon. Ero po tî n̂ecececekn̂e piiri ha ka. Tosokmuru po takî tî n̂eremekn̂e hara. Kahsî tî napockanwakn̂e.
14Kporin komo yakro tî nîmtapowakn̂e Saromaw. On wara tî kekn̂e yîwya, Apa, ponaro Ixaw Yana komo yehtopo Amoro, amna Porin. Amoro mak Amoro Kaan ha. Anarî exihra ro mak nasî awarai. Kah yaw exihra nasî, roowo po marha exihra nasî. Amtapotachonhîrî yaw roro kakronoman̂e rma Amoro, awanton komo yemîknon̂e pînî ro mak ha. N̂examro pînîn yawno xa matko Amoro yîpînînkan̂e pîn me ro mak. Ero wara masî awanton komo poko, tahwore awewetîn̂e komo poko.
15Amtapotachonhîrî yaw roro rma tak amna makronomai ham, apapa pen ya mîîkekn̂e ero wa kachonho yaw roro rma. Awanton mîk xakn̂e, Tapi pen ha. Amtarî ke ka mîîkekn̂e yîwya, ero yaw roro tak awamorî ke tak on ciitopo poko amna makronomai. Ero ke ciitîkaxi tak nasî oroto.
16Ero ke amtapotachonhîrî yaw roro rma amna cirko apapa pen ya mîîkekn̂e ero yaw roro rma. Awanton mîk xakn̂e apapa pen, Tapi pen. On wara tî mîîkekn̂e yîwya, on wara awepamthîrî komo exitaw so, Ixaw Yana komo kayaritomon me naxe amn̂e miya roro. Kir̂wan̂he cehtopo komo ponaro ro cexitaw so, owya apanatanmetopo komo yewetîn̂e me roro exitaw so marha. Ewetîn̂e me mîxakn̂e, ero wara rma exitaw so kayaritomo me naxe miya roro, mîîkekn̂e tî yîwya.
17Ero ke awantonînhîrî ya mîîkekn̂e Tapi pen ya, ero wa kachonho yaw roro rma cma re amna miir̂asî.
18On wara tko wîîkes awya, ahce wa thakwa re Kaan n̂esekenme tooto komo cheka roowo pono komo cheka? Porinî ro mak Amoro kaapu yopono, kaapu yepoyino yopono marha. Ero ke ahce wa thakwa re on yaw mai, on̂iritho yaw.
19Wara rma omtapotarî cma re mencesî Apa, yiixe oyehtopo pokono. Amna porin xa Amoro, ponaro oyehtopo ha. Yaaro xa tan wîîkes awya. Awepatai xa tan kîmtapowasî awakro. Ero ke cma re ow mencesî.
20On amîn poko cewke cma re masî enponkara ro mak. Yîtîhkan me ro makî cma re on meen̂asî katapanaw, kosope marha. On wara mîîkekn̂e, Oyosotî yeken me wahsîyasî an̂irithîrî, mîîkekn̂e. Ero ke omtapotarî cma re mencesî on amîn wece cewru omtapowataw ha.
21Ero ke pahxaro omtapowataw xa hara on wece cewru omtapotarî cma re mencesî roro. Ero wara xa marha ayanan komo nîmtapowatu amn̂e on wece cewru, Ixaw Yana komo. Ero wa amna yîmtapowataw so yîmtapotarî komo cma re mencesî roro. Kah yawno Amoro apa. En̂exa rma Amna entakî, kicicme amna yehtoponho yîhcamnoko.
22Anarimaw kicicme na nai amna poyino tîmîtwono poko. Ero yinhîrî antomano rin̂e na n̂ekya oona amîn mîtkoso, awya tîmsom yakn̂itopo mîtkoso. Yaaro xa men awehtoponhîrî ekatîmko, Kaan n̂entarî me kasko, nîîke ha na antomano rin̂e yîwya.
23Ero wa yîmtapowataw Amoro cma re mencesî kah yaw rma. Awanton komo yehtopo yîhtînoko. Kicicme ehxapu me exitaw kicicme ehtoponhîrî rma yîramanko hara noro pona rma yîwîrîmacho me. Kir̂wan̂he exitaw reha, kir̂wan̂he ehtoponhîrî yanme rma kirwanhe cirko hara.
24Anarimaw on wara na nat hara ayanan komo, Ixaw Yana kom ha, waparî komo na natu iyopono me so okwe kicicme exirî ke so apoko. Wara rma oona tak na mokyatu emahcixapu komo. Tan amîn yaw tak awosotî n̂etahcatu. Awakro na nîmtapowatu tukurunpetopo komo poko.
25Ero wa exitaw so kah yaw rma entakî Apa. Kicicme ayanan komo yehtoponho tak yîhcamnoko, Ixaw Yana komo yehtoponho. On pona tak n̂examro pen ek hara, yîwya so anmîthîrî pona, yîîm pen komo ya marha mîmyakn̂e ero pona ekno cirko hara.
26Anarimaw na tahruso tak nai kaapu. Tuuna na mokuhra ro mak nai kicicme exirî komo ke apoko. Ero yinhîrî na nîmtapowatu on wece cewru, amîn wece ha. Awosotî marha na n̂etahcatu. Kicicme cehtoponhîrî tak na nahsîpînketu. Ero wara tak na n̂esehtînoyatu tak tpanarerî komo ke awya.
27Ero wa exitaw so yîmtapotarî komo entakî kah yaw rma. Kicicme awanton komo yehtoponho tak yîhcamnoko, Ixaw Yana komo yehtoponho ha. Ero yinhîrî tak n̂examro panatanmeko kir̂wan̂he ehtopo komo poko hara. Ero yinhîrî tuuna tak ekpoko hara oona arowon pona. Ayanan komo ya mîmyakn̂e on roowo eken komo me ero ke on pona ekpoko hara.
28Anarimaw na rooma poko natu tantono komo. Anarimaw hara eper̂a ken̂e na natu, yînatîrî komo na kir̂wan̂he atîhtara nai okwe. Tpayaye so na nai anarimaw, makaka warai na mokya yînatîrî komo yahn̂e okwe. Anarimaw waapa komo na mokyatu. Ayanan komo yewton na wamcetu iitono komo wahkototome. Ahce wa so na n̂examro pen n̂etwîrîmetu, eper̂a yaw na natu anarimaw so.
29Ero wara exitaw so awakro na nîmtapowatu, cewn̂e rma na nîmtapowa, Ixaw Yana komo ahnoro na nîmtapowatu anarimaw. Yiixe cehtopo komo poko nîmtapowatu, cetwîrmarî komo ke ero wa nîmtapowatu, tahwokarî komo ke okwe. Ero wa cexirî ke so na napockanwatu on amîn wece.
30Ero wa yîmtapowataw so awakro yîmtapotarî komo entakî Apa kah yaw rma, aweken po ha. Kicicme ehtoponhîrî komo tak yîhcamnoko. Ehtopo komo rma yîhtînoko ahce wa so na ciitome awya. Yîropotarî komo yenîn̂e Amoro. Roowo poko hakno komo ropotarî yenîn̂e Amoro, Amoro mak ha.
31Panareko rma Apa, aponarono me xa tak ehtome so, awehtopo yaw roro tak ehtome so miya roro. Pahkî ro mak awehtopo yaw roro n̂examro cirko, on roowo po ehtopo komo poko hakî. Amna porin pen komo ya mîmyakn̂e on roowo ero po ehtopo komo poko hakî awehtopo yaw rorono me cirko.
32Anarimaw na anarî yana komo mokyatu oona awakro yîmtapotaxi. Ixaw Yana pîn na mîkyam, meyeno komo na mîkyam mokyatu. Awosotî na n̂encetu cekacaxmu me xa awexirî ke. Kar̂pe awehtopo na n̂encetu, ahce wa na ciino ritoponho awya. Ero yipu yentan̂e komo na mokyatu oona amîn yaka awakro yîmtapotaxi.
33Ero wa mokyataw so yîmtapotarî komo meero entakî kah yaw aweken po ha. Yîmtapotarî komo yaw roro cma re n̂examro miir̂asî. Ero wa cma re miir̂asî awosotî yekaiporechome n̂he roowo poko hakno komo n̂entarî me ha. Ero wa ciino cirko Apa aponaro xa tak ehtome so, ayanan komo naxe ero wara rma on on̂iritho yentome. Kporin komo Kaan mînî ro me entome yîwya so ero wa n̂examro cirko.
34Anarimaw ayanan komo cetu tîîxatî pîn komo yakro etarmaxi. Awanme rma na cetu. Ero wa cetaw so na nîmtapowatu awakro on ewto wece cewru, anahsîthîrî wece cewru. On mîîmo wece cewru marha na nîmtapowatu. On̂iritho on mîîmo awosotî yeken me. On wece cewru na nîmtapowatu awakro.
35Ero wa yîmtapowataw so yîmtapotarî komo entakî kah yaw, Ero wa cma re amna miir̂asî, kacho ha. N̂examro cirko yiixatî pîn komo yopono me Apa.
36Anarimaw kicicme so na natu ayanan komo apoko. Kicicme exihnî ro komo tko exihra ro mak nasî. Ero wa exirî ke so mîrwonasî poko so. Yiixatî pîn komo mamawno me tak na miir̂a. Ayanan pen komo na naar̂atu tapomiso so anarî komo rowon pona. Meyeno ewto pona na naar̂atu, meyeno pîn pona na anarimaw.
37Ero yinhîrî cehtoponhîrî komo na poxunketu anarî komo rowon po cexitaw so. Waapa rowon po thakwa mak natu okwe. Ero yimaw tak na yaaro n̂esehtînoyatu ayanan komo. Kicicme cehtoponhîrî komo na poxunketu. Awakro na nîmtapowatu takronomacho komo poko. Meye rma na nîmtapowatu ahsîn̂e komo rowon po. Kicicme ro mak amna xakn̂e kica, akpîra ro mak, ket ha na awya.
38Aponaro tak na nat hara yaaro xa tak na. Aaxe xa tak natu. Ahsîn̂e komo rowon po rma na ero wa natu. On roowo wece cewru tak na nîmtapowatu awakro, porin pen komo ya mîmyakn̂e ero wece cewru, on ewto wece cewru marha na nîmtapowatu anmen̂ekathîrî wece. On mîîmo wece cewru marha na nîmtapowatu, awosotî yeken me on̂iritho wece cewru.
39Ero wa exitaw so yîmtapotarî komo cma re mencesî kah yaw awekenî ro po. Amna cma re makronomesî, kacho cma re mencesî. Ero ke n̂examro cma re makronomesî. Kicicme ayanan komo yehtoponho tak yîhcamnoko, apoko kicicme ehtoponhîrî kom ha.
40Ero wa wîîkes awya Apa, on mîîmo mîtwo awakro tîmtapotaxmu ponaro cma re masî, yîmtapotarî marha cma re mencesî.
41Ero ke on wara wîîkes awya Apa, mîmokyasî cma re on yaka, awekenî ro yaka. Ayamatan marha mokope kar̂pe awehtopo yenpotopo. On wara n̂ehcowpe awya tîmsom pokono komo, akir̂wamano ritopo yawno wara xa n̂ehcowpe, poono yawno wara. Anakir̂wamathîrî komo nahwotacowpe marha kir̂wan̂he awehtopo poko, wîîkes awya.
42On wara marha wîîkes awya Apa, anîhkapethîrî ow. Ero ke owî cma re yîpînînkara ro mak masî. Awantonînhîrî pînîn yaw mîxakn̂e pahxa, Tapi pen pînîn yaw, ero wa xa marha cma re masî opoko hara, kekn̂e tî. Ero wa tî kekn̂e Saromaw Kporin komo ya.
Kaan Ya Tîmsom Nakn̂iyaxe Yîmîn Tîmtopo Yimaw

1Ero yinhîrî tak, Kaan yakro Saromaw yîmtapotatîkache wehto takî tî nîhcekn̂e kah yai oco. Takn̂itîkaxmu me tîmsom takî tî nakn̂iyakn̂e. Ahnoro tî Kporin komo ya tîmsom nakn̂iyakn̂e. Kporin komo weyuru marha tak n̂esenpekn̂e. Yîmîn weipetîkekn̂e miya ro mak.
2Ero ke tîmsom pokono komo ewomra thakwa tî xatken̂e iina Kporin komo mîn yaka noro weyuru yesenporî ke iito. Weipetîkekn̂e ro mak oco.
3Iito rma tî xatken̂e Ixaw Yana komo ahnoro. Wehto mokrî tî n̂een̂atken̂e. Kaan weyuru yîhtorî marha tî n̂een̂atken̂e Noro mîn pona. Ero yipu yenîche takî tî n̂esewnapetken̂e Kaan mîn roron po rma. Kporin komo poko tî nahwowatken̂e. On wara tî ketken̂e, Kir̂wan̂he xa Kaan nai ham okre. Yîtîhkan me ro mak kwakren̂e Mîk ham, ketken̂e tî.
4Ero yinhîrî takî tî tokuthîrî komo pun nakn̂iyatken̂e Kporin komo ya tîmsom me. Kayaritomo tî ero yipu nakn̂iyakn̂e, Ixaw Yana komo marha tî nakn̂iyatken̂e.
5Mer̂pono pînî ro makî tî paraxkapekn̂e Saromaw tokuthîrî pen. 22.000 tî paraxkapekn̂e bui pen. 120.000 tî paraxkapekn̂e oper̂a pen hara. Ero wicakno pun tî nakn̂ipekn̂e ero yimaw. Ero wa tî mîîmo nîmyatken̂e n̂examro Kporin komo ya Saromaw n̂ir̂potho ha.
6Ero yimaw takî tî cemyawno ro poko so xatken̂e tîmsom pokono komo, Repita komo marha. N̂examro tî nîyorketken̂e raatî, cecesom marha tî n̂eceyatken̂e hara. Pahxa rma Tapi pen nakîhtopekn̂e ratî mko, Kaan poko Ixaw Yana komo yahwotacho. Kir̂wan̂he xa nai Kaan ham, yîtîhkan me ro mak kwakren̂e Mîkî Kaan, kacho me tî nakîhtopekn̂e. Ero poko rma tî xatken̂e, yînakîtothîrî poko. Tîmsom pokono komo tî n̂ecececetken̂e Repita komo yemtacho me. Cecesom tî n̂eceyatken̂e n̂examro hara. Piiri tî xatken̂e iito Ixaw Yana komo ahnoro.
7Ero yinhîrî takî tî on wara kekn̂e Saromaw Kaan mîn roron raconho poko, Yîrakatawno xa tak nasî Kporin komo ya tîmsom yakn̂itopo me anarî hara, kekn̂e. Kporin komo mîn potawno mîn xakn̂e roro. Ero ke iina takî tî takn̂itîkaxmu pun nakn̂iyatken̂e. Katîthîrî marha tî nakn̂ipekn̂e iina, Aaxe xa wasî, kacho me tîmsom hara. Ecenarîra thakwa tî xakn̂e Kaan ya tîmsom yakn̂itopo ro mer̂pora ro mak exirî ke takn̂itîkaxmu pun, katîthîr̂î marha, puruma yeperîrî marha.
8Ero yimaw takî tî tahwotacho komo n̂iir̂akn̂e Saromaw 7 kaamo. Noro yakro tî nahwowatken̂e Ixaw Yana komo ahnoro. Mer̂pono pînî ro makî tî xatken̂e esenmexapu kom ha. Amace pona rorono komo tî mokyatken̂e, Exitu Yewku kwaka rorono komo marha.
98-nhîri kaamo po takî tî n̂esenmekyatken̂e xa hara Kaan pokono me. Kaan ya tîmsom yakn̂itopo yentome tî n̂esenmekyatken̂e 7 kaamo. Ero yinhîrî takî tî n̂esenmekyatken̂e 7 kaamo xa hara ahwotacho komo me rma. Ero wa tî xatken̂e.
10Taa, 7-nhîrî nuun̂i po takî tî, Ixaw Yana komo n̂en̂epekn̂e hara Saromaw yîmîn komo yaka 23-înhîrî kaamo po xa. Tahwore tî cetken̂e Kporin komo ya Tapi yakronomarî ke, Saromaw yakronomarî ke marha, takronomarî komo ke marha, Ixaw Yana komo yakronomarî ke ha. Ero wa tî cetken̂e hara.
11Ero wa tî xakn̂e Saromaw, Kporin komo mîn tî n̂irpetîkekn̂e, kayaritomo mîn marha. Ehn̂ara ro makî tî n̂irpekn̂e tînîhtînoputhîrî ahnoro, Kporin komo mîn yawno mko, tîmîn yawno mko marha. Ero wa tî n̂irpekn̂e Saromaw.
Omtapotarî Men Ewetko, Kesî Kaan Saromaw Ya
12Ero yinhîrî takî tî Kporin komo n̂esenpekn̂e xa hara Saromaw ya. Kosope tî n̂esenpekn̂e yîwya. On wara tî kekn̂e yîwya, Ai okopuci Saromaw, amtapotarî wentai. Ero ke an̂irithîrî wahsîy omîn me, owya tîmsom yakn̂itopo me ha.
13Anarimaw na kaapu wahruya tuuna mokuhra ehtome. Anarimaw makaka warai komo ya wahpe anatîthîrî komo okwe. Anarimaw na eper̂a ya oyanan komo wahsîpe okwe.
14Ero wa mesemetanmekyatu amn̂e amyamro oyanan komo, oyosoken komo amyamro. Ero ke on wara xa kapore nasî ero yimaw, Kicicitho mak amna kica, kan̂e me tak cexpore nasî, oyakro marha tîmtapotapore nasî. Oyewru yenîn̂e xatî wara cexpore nasî, kicicme awehtoponhîrî komo tpoxunkapore marha tak nasî. Ero wa awexitaw so tak amtapotarî komo wencesî kah yaw. Kicicme awehtoponhîrî komo wîhcamnoyasî. Arowon komo tak wakir̂wames hara.
15On omîn yaka tmohsom komo ween̂asî, yîmtapotarî komo ponaro tak wasî.
16On omîn me wahsîy. Wakir̂wamai marha. Eroromero oyosotî ciri xe wasî oona towhnî me ro mak. Eroromero enîn̂e me wasî. Ponaro marha wasî eroromero.
17-18On wara marha wîîkes awya, oponaro rma awexitaw aamo pen wara xa marha kakronomesî xa. Watohnî me ro mak owya apanatanmetopo yewehcataw awya, atwermacho komo yewehcataw marha, kayaritomo me xa kiir̂asî. Awepamthîrî marha wiir̂asî kayaritomo me eroromero. Aamo pen ya wîîkekn̂e on wara, Awepamthîrî exihra tak nas okwe kayaritomo me cehsom, kacho mera ro mak nasî amn̂e, wîîkekn̂e yîwya. Ero wa xa marha wîîkes awya hara. Ero wa xa marha wîîkesî awepamthîrî komo ya hara.
19Wara rma on wara na matu amn̂e, owya apanatanmetopo komo ponarora na matu, ero yipu marha na mahsîpînketu. Anarî ro komo ponaro marha na matu. Noro yipu komo poko na mahwowatu. Ero wara awexitaw so awakronomara tak was okwe.
20Ixaw Yana komo tak men mohkesî peen mîmohkexe yimicinthîrî meero ero wara. On po exihra tak naxe onîmîtho po. On omîntho marha wixkapesî on̂enîrî mera tak ehtome. Ero wa wiir̂as on, Oyosotî yeken onî, kachonho ha. On wara tak kexe anarî yana komo ahce na poko yîwîrîmaxapu poko. On tak nasî tîwîrîmaxi ro mak Kaan mîntho wara rma kica, kexe okwe. Ero wa kan̂e me naxe anarî yana komo miyan komo rma.
21Oroto ka aweserepokacho komo me nas on omîn kir̂wan̂he exirî ke. Ero warahra tak nas amn̂e ahsîpînkache owya. Ero yimaw tak n̂eserepokexe on yari tîtosom komo cixkaxi exirî poko hara. On wara tak kexe, Ahce poyero Kporin komo nîwîrîmai ontho okwe tantononhîrî komo rowontho? Ahce kacho on mîîmotho n̂ixkapoi okwe? kexe marha okwe.
22On wara n̂eyukyaxe anarî kom hara, Kporin komo tak nahsîpînketken̂e ham okwe, ponaro tporin pen komo yehtoponho ha. Exitu poi cekn̂enhîrî komo nahsîpînketken̂e okwe. Ponaro anarî komo yehtopo poko tak xatken̂e hara kica. Noro yipu komo poko nahwowatken̂e, yîmtapotarî komo marha n̂ewehcatken̂e kica. Ero ke on warai n̂ekmexpoi Kporin komo n̂examro pen yîwîrîmacho okwe, kexe. Ero wa men kexe miyan komo rma amn̂e oyahsîpînketaw awya so, kekn̂e tî Kporin komo. Ero wa tî kekn̂e Saromaw ya.
Mîn Hak Mak N̂irpesî Saromaw

1Taa, on wara tî xakn̂e Saromaw, 20 cimn̂ipu tî xakn̂e Kporin komo mîn ciitopo poko, tîmîn ciitopo poko marha.
2Xakn̂e marha tî ewto mko Iraw nîmîtho Saromaw ya. Ero pona so takî tî mîîmo mko n̂irpekn̂e Saromaw. Iina so tî Ixaw Yana komo n̂ekenmekn̂e.
3Ero yinhîrî takî tî Amace-Soba pona cekn̂e Saromaw. Iitono komo tî nahsîyatken̂e tmaywen me so.
4Tacmo marha tî n̂ewtomekn̂e axawa imo pono. Cemyawno yewton me marha tî ewtotho mko nakirwamekn̂e, Amace pono mko.
5Bece-Oron marha tî n̂irpekn̂e yaasîno. Bece-Oron marha tî n̂irpekn̂e uuman hara. Ewto mîn xakn̂e twacayem, tmetatayem, metata yecehtotopo ken̂arî, ero warai tî ewto mko n̂irpekn̂e iina so.
6Baarace marha tî n̂irpekn̂e ewto. Mîîmo mko marha tî n̂irpekn̂e Xerusaren pona. Ahce warai na ciri xe cexitaw ero warai rma tî n̂irpekn̂e mîîmo mko, ewto mko marha. Cemyawno yewton me anarî mko n̂irpekn̂e, tarara yewtonî ro me anarî mko hara, kawaru mkaw tîtosom komo yewtonî ro me anarî mko hara. Ero warai mko tî n̂irpekn̂e Ribanu pona, miyan pona so marha tî n̂irpekn̂e tîrowon me ahsîxapu poko ha kî so. Ero warai mko tî n̂irpekn̂e Saromaw.
7Iito rma tî xatken̂e Etew komo poyinonho, Amohew komo poyinonho, Peresew komo poyinonho, Epew komo poyinonho, Xebusew poyinonho, Ixaw Yana pîn tî mîkyam xatken̂e n̂examro.
8Pahxan pen komo tî waihketken̂e Ixaw Yana komo, noro yipu komo porin pen komo. N̂etîmcetken̂e rma tko n̂examro yepamtho, waipîra rma xatken̂e. N̂examronhîrî tî nantomekn̂e Saromaw mîn hak ciitopo poko. Epeman me tî napickekn̂e. Ero wara rma noro yipu komo napickexe oroto rma.
9Ixaw Yana komo yantomara reha tî xakn̂e Saromaw ahce na ciitopo poko. Sowtatu me makî tî xatken̂e n̂examro reha. Anarî komo tî xatken̂e sowtatu komo yantoman̂e me, tarara yaan̂e komo yantoman̂e me, kawaru mkaw tîtosom komo yantoman̂e me, ero warai me tî xatken̂e Ixaw Yana komo reha.
10Ixaw Yana komo marha tî xatken̂e antomano rin̂e komo yenîn̂e me, Saromaw maywen komo yenîn̂e me. 250 tî mîkyam xatken̂e ero pokono kom ha.
11On wara marha tî xakn̂e Saromaw Paraw yemsîrî poko, yîmînî ro tî n̂iir̂akn̂e. Ero ke ero yaka takî tî noro n̂ekyakn̂e Tapi pen Yewtontho poi. On wara tî kekn̂e Saromaw noro poko, Tapi pen mîntho yaw exihra ro mak cexpore nasî opici. Kporin komo yamatan mîn me ehxapunhîrî mko nasî Kaan mînî ro me rma. Ero ke ero yipu yaw exihra cexpore nasî noro opici, kekn̂e tî.
12Ero yinhîrî takî tî Kporin komo ya tîmsom tî nakn̂iyakn̂e Saromaw tîmsom yakn̂itopo ro pona. Yin̂ir̂pothîrî rma mîn xakn̂e. Kporin komo mîn potuhremacho mîtkoso rma tî n̂irpekn̂e, ero pona tî nakn̂iyakn̂e.
13Enmar̂atîxera tî tîmsom nakn̂iyakn̂e, Moises penî mtapotachonho yaw roro rma. Sabatu po roro tîmsom marha tî nakn̂iyakn̂e, nuun̂i yepatakache roro tîmsom marha, cimn̂ipu po roro tîmsom marha. 3 ro tî nahwowatken̂e Ixaw Yana komo Xerusaren po, Wahrututpamnî Tohtopo me tî nahwowatken̂e iito, 7 ro Yusuntintaxapu me marha, Kuum Yarî Warai Yaw enmatopo me marha, ero warai me tî nahwowatken̂e yicimn̂ipuntache roro Xerusaren po. Ero yimaw so tîmsom tî nakn̂iyakn̂e marha Saromaw akn̂itopo ro pona.
14Tîmsom pokono komo marha tî nantomekn̂e emyawno ro poko so. Tîracoi so tî nantomekn̂e Tapi penî mtapotachonho yaw roro rma. Repita komo marha tî n̂iir̂akn̂e Kporin komo poko ahwotacho komo pokono me, tîmsom pokono komo yakronomacho poko marha. Anarî kaamo po tî anarî poko xatken̂e, anarî kaamo po anarî poko tî xatken̂e hara. Ero warai pokono me tî Repita komo n̂iir̂akn̂e. Kaan mîn metatan yenîn̂e komo marha tî nantomekn̂e, tîracoi so tî nantomekn̂e yîwyanî ro poko so metata poko. Ero wa tî antomano n̂iir̂akn̂e Saromaw Tapi penî mtapotachonho yaw roro, Kaan yakrono ro me xakn̂e, noro mtapotachonho yaw roro ha.
15Kayaritomo ya tantomachonho yaw roro makî tî n̂etapicketken̂e tîmsom pokono komo, Repita komo marha. Ahce na poko cexitaw so noro yanme makî tî n̂etapicketken̂e, Kaan purantan yamtakpon yenîn̂e me marha xatken̂e noro yanme.
16Ahnoro Saromaw nîhtînoputho poko tî xatken̂e cetapickaxmu komo. Ero wa tî xatken̂e Kporin komo mîn poko, mîîmo yapon ciitopo poko tî ka n̂ihciyatken̂e, mîîmo yahruru marha tî n̂iir̂atken̂e. Mîn hak ciitopo poko tî xatken̂e hara. Ahnoro tî n̂iir̂atken̂e, ciitîkacho pona roro. Ero ke ciitîkaxi takî tî xakn̂e Kporin komo mîn. Ero wa tî xakn̂e.
17Ero yinhîrî Esion-Xebe pona takî tî cekn̂e Saromaw, Erace pona marha. Tuuna imo yecihtawno mîn xakn̂e ewto mko Eton rowon pono ha. Iina tî cekn̂e Saromaw.
18Iina takî tî kanawa imo narpekn̂e Iraw Saromaw yaka, tmaywen komo ya tî narpekn̂e. Tuuna imo poko yaana komo tî mîkyam xatken̂e Iraw maywen komo. N̂examro takî tî cetken̂e Saromaw maywen komo yakro Opi pona. Iito tî ooru nahsîyatken̂e 450 tarentu wicakî. Tînahsîthîrî takî tî n̂ekyatken̂e Saromaw yaka ooru ha. Ero wa tî xatken̂e.
Saba Kayaritomon N̂eserepokesî Ro Mak Saromaw Yehtopo Poko
9
1Ero yinhîrî takî tî on wara xakn̂e Saba pono komo kayaritomon. Wooxam tî mîk xakn̂e kayaritomo. Saromaw yekaci tî noro n̂encekn̂e. Ero ke Xerusaren pona tî mokyakn̂e yîmtapotarî yentaxi, camkîno ro pokono yentax ha. Mer̂pono pîn ke tmaywei tî mokyakn̂e. Kameru tî n̂ekyakn̂e knahrî poxuretopo ke tîmkawnoyem ha. Ooru marha tî n̂ekyakn̂e mer̂pono pîn, toopuci enporixapu mko marha. Saromaw yaka tmokuche noro yakro tî nîmtapowakn̂e. Ahce na ponaro cehtopo tî n̂ekatîmtîkekn̂e yîwya.
2Ero ke noro takî tî nîhcamhokekn̂e Saromaw camkî ehtoponhîrî poko. Apohana, camkî wasî ero poko, kahra ro makî tî xakn̂e.
3N̂eserepokekn̂e ro makî tî Saba pono komo kayaritomon takîhso yîmtapotarî poko. Yîmîn poko marha tî n̂eserepokekn̂e.
4Yînahrî poko marha tî n̂eserepokekn̂e, iyotî poko, anton komo yapon poko, anton komo ponon poko, noro wokru yekn̂e komo poko, n̂examro ponon poko marha, Kporin komo mîn yaka noro totopo poko, ero yipu poko tî n̂eserepoketîkekn̂e ro mak ha. Cekar̂kaxi ro makî tî n̂eserepokekn̂e. Ero wa tî xakn̂e Saba pono komo kayaritomon wooxam.
5On wara tî kekn̂e noro kayaritomo ya, Saromaw ya, Yaarono xa mîn wencekn̂e ham tapota, takîhsom me amtapotarî pokono. Meye rma wencekn̂e awehtopo yaaro xa ham.
6Awekatîmn̂e komo tko ka wanwekyakn̂e iito rma oyexitaw. Omokrî ke mak tak oyewru ke rma tak ween̂asî. Takîhso awehtopo yekatîmtîkara rma xatken̂e owya. Awehtopo raconho yekatîmtîkara rma xatken̂e owya. Takîhsom me xa masî awekaci yopono me ro mak.
7Tawake xa nat ham amaywen komo, moxam marha awanton komo. Amîtwo roro n̂ecececexe amtapotarî yentachome, takîhsom yentachome ha. Ero ke tawake xa nat ham okre.
8Kir̂wan̂he nai ham Kporin komo, ponaro awehtopo. Kayaritomo mexan me ween̂asî noro okre, kekn̂e apoko ham. Ero ke kayaritomo me awir̂akn̂e tîyanan komo panatanmetome cehtopo poko. Ixaw Yana komo xe xa nai ham Kaan, ponaro awehtopo. Eroromero n̂examro n̂ecehcesî. Yiixe so cexirî ke marha n̂examro kayaritomon me awir̂akn̂e. Ero wa awir̂akn̂e takîhso cino ritohme, takîhso panatanmekno ritohme marha, kekn̂e tî. Ero wa tî kekn̂e Saba pono komo kayaritomon wooxam.
9Ero yinhîrî takî tî ooru nîmyakn̂e noro Saromaw ya, 120 tarentu wicakî. Yînahrî poxuretopo marha tî nîmyakn̂e yîwya mer̂pono pîn. Kir̂wanî ro tî mîn xakn̂e yînahrî poxuretopo. Ero warai exihra ro makî tî ka xakn̂e anarî, Saromaw ya nîmyakn̂e Saba kayaritomon ero warai exihra xakn̂e. Toopuci enporixapu mko marha tî nîmyakn̂e yîwya. Ero warai komo tî nîmyakn̂e yîwya.
10On warai mko marha tî n̂ekyatken̂e Saromaw maywen komo Iraw maywen komo yakro, Ooru n̂ekyatken̂e Saromaw yaka, Opi pononho. Santaru yepu marha tî n̂ekyatken̂e, toopuci enporixapu mko marha.
11Santaru yepu tî n̂irpekn̂e Saromaw esama me, Kporin komo mîn yaka awomtopo me, kayaritomo mîn yaka awomtopo me marha. Ahpa komo marha tî n̂irpekn̂e, raatî mko marha tîyorkaxmu, cewanomaxmu komo ratîn. Ero warai exihra ro makî tî ka xakn̂e raatî Xuta yepamtho komo chew. Kir̂wanî ro tî mîn xakn̂e raatî.
12Ero ke Saba kayaritomon ya tî nîmyakn̂e Saromaw yîn̂etacithîrî ahnoro, Ero xe cma re wasî, kachonho mko ha. Saromaw yaka yîn̂ekîthîrî yopono tî nîmyakn̂e yîwya. Ero yinhîrî cekn̂e hara tîrowonî ro pona, tmaywen komo marha tî cetken̂e akro rma. Ero wa tî cekn̂e Saba pono komo kayaritomon wooxam.
Cemyawnoi Xa Xakn̂e Saromaw Anarî Komo Kayaritomon Yopo Ro Makî
13Anarî komo marha tî n̂ekyatken̂e ooru Saromaw yaka. Yicimn̂ipuntaxera tî n̂ekyatken̂e yîhyaka. Ahnoro cimn̂ipu po roro 666 ton̂erata wicakî so tî n̂ekyatken̂e yîhyaka. Ero wicakî roro tî n̂ekyatken̂e yîhyaka yicimn̂ipuntaxera.
14Anarî komo marha tî n̂ekyatken̂e ooru yîhyaka, twarawantaxmu kom ha. Arabia pono kayaritomon komo marha tî ooru n̂ekyatken̂e, anarî rowon pono kopenato komo marha tî. Ahnoro tî n̂ekyatken̂e ooru Saromaw yaka, prata marha. Ero wara tî n̂ekyatken̂e yîhyaka.
15Ero yinhîrî takî tî kecen̂anî mko n̂irpekn̂e Saromaw ooru ha. 200 tî n̂irpekn̂e. Porin tî mîn n̂irpekn̂e, 3,5 kiru wicakî so tî ooru n̂irpekn̂e cewn̂e kecen̂an me.
16Wahrai komo n̂he marha tî n̂irpekn̂e kecen̂anî mko. 1,7 kiru wicakî so makî tî ero n̂irpekn̂e. 300 tî ero yipu n̂irpekn̂e. Ero mko ahnoro ciitîkache mîîmo yaka tî n̂iir̂akn̂e, Ribanu Pononho, Comota Pononho On Weewe, kacho yaka.
17Kayaritomo yaponî ro marha tî nakîhtopekn̂e noro porinî ro mak. Erepanci yorî tî n̂irpekn̂e ero me. Cirpoche nîmkarinomapekn̂e ooru ke esmanî ro ke.
186 tî xakn̂e ero yaka awomtopo yetapitopo. Kayaritomo tarî yapon marha tî n̂irpekn̂e ooru. Kayaritomo yapon poko cetahsîso tî xakn̂e etapitopo, yîhtarî yapon marha. Kayaritomo yaporî yecepu tî xakn̂e eremacho poko xehxa mehxa wara. Aporî yecepu mkai tî xakn̂e reaw warai ciixapu, asakî tî xakn̂e mehxa anarî, xehxa anarî hara.
1912 reaw warai marha tî xakn̂e awomtopo yetapitopo po cececetoso so. Cewn̂e etapitopo po tî xakn̂e reaw warai xehxa, mehxa wara. Ero wa tî xakn̂e 6 etapitopo poko hakî. Ero warai tî cirpora ro makî tî xakn̂e anarî kayaritomo komo roowo poko hakno komo.
20Yaake xakn̂e Saromaw wokru yeetopo. Ero mko marha tî ooru ciixapu me xakn̂e ahnoro. Ero wa xa marha tî xakn̂e mîîmo yamtakpon yawno hara, Ribanu Comotan, kacho yawno. Etîme re tî xakn̂e ooru ciixapu me re, esman me ciixapu. Ero wa tî xakn̂e ahnoro. Prata ciixapu exihra ro makî tî xakn̂e Saromaw yaw wooku yetopo mko. Ero yipu poko tî eserepokara rma xatken̂e Saromaw maywen komo, ero pîntho me makî tî n̂een̂atken̂e. Ero ke ooru makî tî xakn̂e yîhyaw.
21Xakn̂e xa hara kayaritomo kanawarî yaake. Ero yipu yaw so tî cetken̂e emapona roro noro maywen komo Tahsisi pona. Iraw maywen komo marha tî cetken̂e roro Ixaw Yana komo yakro. 3 ro yicimn̂ipuntache tî cetken̂e roro iina warawantaxi. En̂exa tî n̂ekyatken̂e ooru, prata, erepanci yorî, xîpîrî imo, meeku, ero yipu mko tî n̂ekyatken̂e roro Tahsisi poi.
22Ero ke Saromaw yemyawno tî xakn̂e anarî komo kayaritomon yemyawno yopo ro mak, roowo poko hakno komo yemyawno yopo. On wara marha tî noro xakn̂e, camkîra ro mak keyukn̂e me tî xakn̂e miyan poko rma. Anarî komo reha ero warahra ro mak xatken̂e kayaritomo komo.
23Saromaw mtapotarî yenta xe tî xatken̂e kayaritomo komo ahnoro roowo poko hakno komo. Yuhnari yîhtînotopo tî Kporin komo n̂iir̂akn̂e Saromaw ropotaka. Ero ke yîmtapotarî yenta xe tî xatken̂e.
24Mokyataw so yîwya tîmsom tî n̂ekyatken̂e, prata ciixapu mko, ooru ciixapu mko, poono, sowtatu ponon kuripara ciixapu, yînahrî poxuretopo, iyoh komo marha, kawaru, muura marha. Ero yipu tî n̂ekyatken̂e Saromaw yaka. Tukuknomaxi so tî n̂ekyatken̂e roro yicimn̂ipuntaxera.
25Kawaru mîn tî xakn̂e tamtakpoi so. Tarara mîn marha tî xakn̂e tamtakpoi so. 4.000 tî ero mko xakn̂e amtakpo mko ha. 12.000 tî xatken̂e kawaru mkaw tîtosom komo. Tarara yewton po so marha tî xakn̂e n̂examro mîn. Xerusaren po marha tî xakn̂e anarî komo mîn hara, kayaritomo mîtwo.
26Kayaritomo komo kayaritomon me tî xakn̂e Saromaw. Ewpratesî kwaka rorono komo kayaritomon me tî xakn̂e, Piristew komo yaka rorono komo, Exitu rowon wokpan yaka rorono komo. Ero warai komo kayaritomon me tî xakn̂e noro.
27On wara marha tî xakn̂e prata Xerusaren po kayaritomo yanme, mer̂pora ro makî tî xakn̂e. Tohkarara wara mak xakn̂e iitono komo ya. Setru yepu marha tî xakn̂e mer̂pora ro mak noro yanme. Sikomoru yepu nasî aporî yecihtaw so ero wara ro makî tî xakn̂e setru yepu mer̂pora.
28Kawaru marha tî n̂ekyatken̂e twarawantaxmu komo Exitu poi. Mîk hak rowon komo poi tî n̂ekyatken̂e.
Saromaw Pen Waihyasî
29Miya rma nai Saromaw yehtoponho. Ahnoro rma nasî tmewreso tatke karita yaw, Natan Karitan yaka, kweronoman̂e mîk xakn̂e Natan. Kar̂pamxan me Saromaw yehtoponho nasî tmewreso, poritomo me noro yehtoponho marha. Anarî yaw marha nasî tmewreso, Aias karitan yaw, Siro pono karitan yaw ha. Ito karitan yaw marha nasî tmewreso, Kaan n̂enporî yenîn̂e ro mîk xakn̂e Ito. Xeroboaw yehtoponho tî Kaan n̂enpekn̂e yîwya, N̂ebace mumuru yehtoponho ha. Ero yipu tî mewrekn̂e karita yaw. Saromaw yehtoponho marha tî mewrekn̂e ero yaw rma.
3040 cimn̂ipu tî xakn̂e Saromaw Ixaw Yana komo kayaritomon me. Xerusaren tî xakn̂e noro yewton.
31Ero yinhîrî takî tî nîwînîkyakn̂e Saromaw pen tporin pen komo yakro. Tapi pen Yewtontho pona tî okoputhîrî nahruyatken̂e. Ero yinhîrî yumumuthîrî takî tî xakn̂e kayaritomo me tîîm pen retawno me. Hoboaw tî xakn̂e noro yosotî. Ero wa tî xakn̂e.
Hoboaw Yai N̂etwoyaxe Ixaw Yana Komo

1Ero yinhîrî takî tî on wara xakn̂e Hoboaw, Siken pona tî cekn̂e. Iina tî cetken̂e Ixaw Yana komo ahnoro kayaritomo me noro ciiso. Ero ke tî iina cekn̂e.
2Meye tî ka xakn̂e Xeroboaw Exitu po. N̂ebace pen mumutho tî mîk xakn̂e. Pahxa rma tî iina cekn̂e, noro pen tî waihka xe xakn̂e Saromaw. Ero ke Exitu pona n̂emahciyakn̂e. Iito cexitaw tî n̂encekn̂e Ixaw Yana komo yesenmetopo Siken pona. Ero ke takî tî Exitu poi tî mokyakn̂e hara. Ero wa tî xakn̂e Xeroboaw.
3Noro rma tko tî nan̂ikyatken̂e Ixaw Yana komo. Ero yinhîrî takî tî noro yakro cetken̂e ahnoro Ixaw Yana komo Hoboaw yaka.
4On wara tî ketken̂e esenmexapu komo, Ai, Hoboaw, on wara kes amna awya, amna yopo thakwa aamo pen amna napickekn̂e. Tawsîn̂em wara xa xakn̂e noro ya amna yentomacho. Ero ke on wara kes amna awya, wara n̂he tak amna apickakî aamo pen warahra nhe. Taponukyem wara n̂he tak cirko amna yantomacho awya. Ero wa awexitaw tak awewetîn̂e me rma nas amna, ketken̂e tî yîwya.
5Ai ha, kekn̂e tî Hoboaw, on wara makî ka wîîkes awya so, Etocoko cokorî kapu. Osorwaw ro enmapuche tak amohcoko hara. Ero yimaw tak amtapotachonhîrî komo weyukyasî, kekn̂e tî. Ero ke tî ka cetken̂e hara Ixaw Yana komo.
6Ero yinhîrî takî tî poritomo komo yakro ka n̂esencekn̂e Hoboaw, Saromaw pen yakro cesentaxmunhîrî komo tî mîkyam xatken̂e noro pen waipînaw ka. On wara tî kekn̂e yîwya so, Ai, apa komo, ahce wa Ixaw komo weyukya awya so? kekn̂e tî.
7On wara tî n̂eyukyatken̂e n̂examro, Tawake xa cexpore nasî n̂examro poko, yiixatî me cesenpopore nasî. Taa, ero wa ham, kapore nasî yîwya so. Kir̂wan̂he eikuche awya amaywen me roro naxe miya roro okre, ketken̂e tî yîwya.
8N̂examro mtapotachonho tko tî nanwekyakn̂e Hoboaw, poritomo komo mtapotachonho. Kar̂pamxan komo mtapotarî yentaxi makîrha tî cekn̂e, tpor̂mamyemînhîrî komo yentaxi. Noro yakro cesentaxmu me tî xatken̂e n̂examro.
9On wara tî kekn̂e Hoboaw yîwya so, Ai, oyakno komo, awya so wîîkes hara, ahce wa wîîke n̂examro ya awya so? Wara n̂he amna apickakî aamo pen warahra, ketken̂e owya. Ahce wa wîîke yiwya so? kekn̂e tî.
10On wara takî tî ketken̂e n̂examro reha, karpamxan komo, noro por̂mamyemînhîrî komo. On wara men kasko yîwya so, aamo pen warahra cma re amna mapickesî, ketken̂e, n̂examro ya, ketken̂e tî Hoboaw ya. Amna napickekn̂e ro mak aamo pen okwe. Amna yopono me xakn̂e noro ya amna yapickacho, tawsîn̂em wara xa. Wara nhe amna apickakî amoro, aamo pen warahra n̂he, ketken̂e. On wara xa matko n̂examro eyuhko, Apapa pen yawrutarî yopo ro mak nasî oyamoyaran wahraitho rma.
11Yaaro, awapicketken̂e so ro mak apapa pen. Ow tak kapicketîkexe so n̂he tak noro pen yopo ro mak. Ahyokyatken̂e so apapa pen ososwa ke. Owî reha kîhyokyaxe so cikiri ke oco, kasko yîwya so, ketken̂e tî. Ero wa tî ketken̂e kar̂pamxan komo Hoboaw ya.
12Ero yinhîrî takî tî osorwaw ro enmapuche mokyatken̂e xa hara Ixaw Yana komo Hoboaw yaka. Yîmtapotachonhîrî yaw roro rma tî mokyatken̂e, Osorwaw ro enmapuche amohcoko xa hara, kachonho yaw roro.
13Tîrwon̂e tko tî n̂examro n̂eyukyakn̂e Hoboaw. Poritomo komo mtapotachonho tî nanwekyakn̂e.
14Kar̂pamxan komo mtapotachonho xa matko tî n̂ewehcakn̂e. On wara tî kekn̂e esenmexapu komo ya, Ai, oyakno komo, on wara wîîkes awya so, yaaro rma mîîkexe, awapicketken̂e so xa apapa pen. Miya xe xa tko kapicketîkexe so owî reha noro pen yopo. Ahyokyatken̂e so apapa pen ososwa ke. Owî reha kîhyokyaxe so cikiri ke tak oco, kekn̂e tî.
15Ero wa tî kekn̂e Hoboaw Ixaw Yana komo ya. Yîmtapotarî komo tî ewetîra xakn̂e okwe. Kaanî rma tko ero wa n̂iir̂akn̂e tîmtapotachonhîrî yaw roro rma ciino ritohme. Pahxa n̂he tî Xeroboaw N̂ebace yakro nîmtapowakn̂e Kporin komo Aias mtari, Siiro pono mtari. Ero ke tîmtapotachonhîrî yaw roro rma ero wa ciino n̂iir̂akn̂e Kaan.
16Taa, Hoboaw mtapotarî tî n̂encetken̂e Ixaw Yana komo, tîmtapotachonhîrî komo yanwecho me tî n̂encetken̂e. Ero ke on wara takî tî ketken̂e hara, Ahce kacho Tapi pen yepamtho maywen me tatu ke kica? Xese pen yepamtho xe ma re tatu kîkayaritomon komo me? Kaikatko kr̂a hara kîmîn komo yaka kîwyam Ixaw Yana komo. Ayananî ro komo yenîn̂e me kr̂a mak esko amoro, Tapi pen yepamtho mak ha, ketken̂e tî yîwya. Ero wa tî ketken̂e Ixaw Yana komo Hoboaw ya. Ero wa kache cetken̂e hara ahnoro Ixaw Yana komo tîmîn komo yaka.
17On wara tko tî xatken̂e anarî komo, Ixaw Yana komo rma, Xuta tribun yewton pono komo. Hoboaw maywen me rma tî re n̂esehtînoyatken̂e n̂examro reha.
18Ero yinhîrî takî tî on wara tî xakn̂e Hoboaw, kayaritomo ha, Atoraw n̂en̂epekn̂e Ixaw Yana komo yaka. Epeman me cetapickaxmu komo yapickan̂e tî mîk xakn̂e. Noro penî tko tî waihketken̂e okwe Ixaw Yana komo, toh ke so tî waihketken̂e. Ero ke takî tî yohno Hoboaw n̂esenkai tîtararan yaka. Ero yaw takî tî n̂emahciyakn̂e Xerusaren pona hara.
19Ero ke Tapi pen yepamtho komo yanwekn̂e me roro tak xatken̂e Ixaw Yana komo. Ero wara rma naxe oroto okwe n̂examro maywen mera tak. Ero wara naxe.
Hoboaw Yehtoponho On

1Ero yinhîrî on wara takî tî xakn̂e Hoboaw, Xerusaren pona tmokuche Xuta yepamtho komo tî nan̂ikyakn̂e, Benxamin yepamtho komo marha tî. Kîrkomo tî nan̂ikyakn̂e, sowtatu me tîtosom kom ha. Ero ke mokyatken̂e mer̂pono pîn, 180.000 ha tî. Ixaw Yana komo yakro etar̂maxi tîto xe tî xakn̂e Hoboaw tmaywen komo me ahsîso xa hara. Ero wa tîto xe tî xakn̂e Hoboaw.
2-3Ero yimaw rma tko tî Kporin komo mtapotarî n̂encekn̂e Kaan yakrono ro, Semaias tî osotî. On wara kacho tî n̂encekn̂e, Ai Semaias, Hoboaw yakro amtapotata, Saromaw pen mumutho yakro, Xuta yepamtho kayaritomon yakro ha. Ahnoro Ixaw Yana komo ya kasko, Xuta yepamtho chewno komo ya, Benxamin yepamtho chewno komo ya marha.
4On wara kasko yîwya so, On wara tî nîîke Kporin komo awya so, ayanan komo yakro etar̂maxi tohra ro mak men ehcoko. Etîramacoko hara amîn komo yaka. Oyanme rma n̂examro n̂etowce. Ero ke n̂etowcowpe rma, kasko yîwya so, kacho tî n̂encekn̂e. Ero ke ero wara rma tî kekn̂e Semaias yîwya so. Ero wa kacho yentache takî tî Hoboaw komo ya tohra rma takî tî xatken̂e etar̂maxi Xeroboaw komo yakro. Ero wa tî xatken̂e.
5Ero yimaw tî Xerusaren pono ro me xakn̂e Hoboaw. Ero yinhîrî anarî ewto pona so tî n̂irpekn̂e sowtatu komo mîn. Mîn hak ewto pona so tî n̂irpekn̂e Xuta yepamtho komo yewton pona so. Tîrowon kurunpen̂e komo mîn tî n̂irpekn̂e ha.
6-10On warai pona tî n̂irpekn̂e sowtatu komo mîn, Beren, Etan, Tekoa, Bece-Suu, Soko, Aturaw, Kace, Maresa, Sipe, Atorain, Rakis, Aseka, Sora, Aixaron, Ebron, ero warai pona so tî n̂irpekn̂e. Xuta yepamtho komo yewton pona tî ero yipu mko n̂iir̂akn̂e, Benxamin yepamtho komo yewton pona marha. Ero wa tî sowtatu mîn n̂irpekn̂e iina so.
11Sowtatu mînî mko ciitîkache takî tî wacantopekn̂e yahcono ke. Sowtatu yantoman̂e komo marha tî n̂iir̂akn̂e iina so. Erewsî marha tî n̂enmekpekn̂e iina so, katî marha, wok marha, ero wara so tî.
12Sowtatu yecen̂an marha tî iina so n̂iir̂akn̂e kamorî yaw taasom, raapu marha cecehkem. Yaake tî ero yipu n̂iir̂akn̂e iina so waapa mokuchen. Ero wa tî n̂iir̂akn̂e tmaywen me rma exirî ke so Xuta yepamtho komo, Benxamin yepamtho komo marha.
13-14Ero yimaw on wara tî xatken̂e tîmsom pokono komo, cewtonthîrî komo takî tî nahsîpînketken̂e Hoboaw yaka mohtome so. Ero wa xa marha tî xatken̂e Repita kom hara, Hoboaw yaka mokyatken̂e ahnoro Ixaw Yana komo chewnonho komo. Cewtonthîrî komo tî nahsîpînketken̂e Repita komo, twoskaranthîrî komo marha. Xuta yepamtho komo cheka tî mokyatken̂e, Xerusaren pona marha tî mokyatken̂e anarî komo. Ero wa tî mokyatken̂e. Tîmsom pokononho komo tî mîkyam xatken̂e mohxapu komo, Repita kom ha. Xeroboaw komo tî n̂examro nowyatken̂e okwe tumumuru komo yakro ero yipu pokohra ro mak tak ehtome so. Ero wa xatken̂e n̂examro Repita komo poko okwe.
15On wara tî xakn̂e Xeroboaw, paaka xîkrî mko tî n̂enpor̂akn̂e ponaro cehtopo me. Îh po so tî xakn̂e yîn̂enporithîrî mko. Tanme ro takî tî îh po so tîmsom pokono komo n̂iir̂akn̂e kica. Worokyam ya tîmsom pokono ro me tî n̂examro nantomekn̂e, tîn̂enporithîrî pokono ro me marha.
16On wara takî tî xatken̂e anarî komo, Ixaw Yana tribun poyino komo rma, Repita komo toche Xuta pona, anarî komo takî ti tîtotopo komo nîhtînoyatken̂e Xerusaren pona Kporin komo ya tîmsom yakn̂iso iina. On wara tî ketken̂e, Kporin komo yehtopo yenî xe ro mak wasî. Yîwya tîmsom marha akn̂ipu xe was ha iito, ketken̂e. Ero ke Xerusaren pona cetken̂e.
17Ero ke n̂examro tî xatken̂e Xuta yepamtho komo yepamnon̂e me, Hoboaw maywen komo yepamnon̂e me ha. Hoboaw karihton̂e me xatken̂e, Saromaw pen mumutho karihton̂e me. 3 cimn̂ipu tî ero wa xatken̂e. Tapi pen yehtoponho yaw roro rma tî ka xatken̂e, Saromaw pen yehtoponho yaw roro marha tî. 3 cimn̂ipu makî tî ero wara xatken̂e. Ero wa tî ka xatken̂e ero yimaw.
18Ero yimaw takî tî cipici nahsîyakn̂e Hoboaw, Maarace tî osotî. Xerimoce yemsîrî tî mîk xakn̂e, Tapi pen mumutho yemsîrî. Abiaiw tî xakn̂e yîson yosotî. Eriabe pen yemsîtho tî mîk xakn̂e Abiaiw, Xese pen parî ha.
19Osorwaw ro tî n̂ewruyakn̂e Maarace Hoboaw mumuru kom ha. Xeus, Semarias, Saan, ero wa tî xakn̂e yîmrerî komo yosotî.
20Ero yinhîrî takî tî Maaka nahsîyakn̂e hara Hoboaw cipici me. Abisaraw parî tî mîk xakn̂e Maaka. 4 ro tî noro nîmxîkwakn̂e Hoboaw mumuru kom ha. Abias, Atai, Sisa, Seromice, ero wicakî tî xakn̂e yîmrerî komo.
21Maaka xe xa tî xakn̂e Hoboaw, Abisaraw parî xe. Anarî komo yopo tî yiixe xakn̂e cipici komo yopo, cipici wara cehsom komo yopo marha tî. Yaake tî wooxam nahsîyakn̂e Hoboaw cipici me, 18. 60 tî nahsîyakn̂e cipici wara cehsom kom hara. 28 tî xatken̂e yumumuru komo, 60 tî xatken̂e emsîrî kom hara.
22On wara tî xakn̂e Hoboaw, Abias tî n̂een̂akn̂e tumumuru kayaritomo me ciisom me. Maaka mrerî tî mîk xakn̂e. Kayaritomo me tî noro ciri xe xakn̂e. Ero ke tî akno komo yopono me n̂iir̂akn̂e.
23Takîhso tî xakn̂e Hoboaw tumumuru komo poko. Miya so tî n̂examro nakpayakn̂e mak Xuta tribun chere, Benxamin tribun komo chere marha. Anarî komo makî tî ero wa nakpayakn̂e. Sowtatu komo ken̂arî pona so tî n̂ekenmekn̂e, ewto pona so. N̂examro tî nînahmekn̂e mer̂pono pîn ke, n̂emyawnomekn̂e marha tî mer̂pono pîn ke. Mer̂pono pîn ke so marha tî n̂ipihcekn̂e. Ero wa tî xakn̂e Hoboaw tumumuru komo poko.
Sisake Mokyasî Hoboaw Pen Waparî Me

1On wara marha tî xakn̂e Hoboaw, kayaritomo me xa tak n̂ehtîkekn̂e. Yukurumîkno me marha tî n̂ehtîkekn̂e. Ero yimaw takî tî Kporin komo poko kpanatanmetopo takî tî nahsîpînkekn̂e okwe. Ixaw Yana komo marha tî xatken̂e ero wa xa marha noro yakro ro rma okwe.
2Taa, 5 cimn̂ipu exitaw takî tî kayaritomo me Hoboaw yehtoponho Sisake takî tî mokyakn̂e Xerusaren pono komo waparî me. Exitu pono komo kayaritomon tî mîk xakn̂e Sisake. Kporin komo mtapotarî yanwekrî poyero tî mokyakn̂e.
31.200 tî n̂ekyakn̂e tîtararan, 60.000 tî n̂ekyakn̂e kawaru mkaw tîtosom komo. Mer̂pora ro makî tî n̂ekyakn̂e tîhtarî po tîtosom komo yukuknomarî yopo ro mak. Exipsiu komo tî mîkyam xatken̂e, Rubin komo, Sukin komo, Eciopia pono komo, ero warai komo tî mokyatken̂e noro maywen me.
4Xuta komo yewton tî ka nahsîyakn̂e sowtatu ke tîchewnoyem komo rma. Ero yinhîrî takî tî Xerusaren pona roro mokyakn̂e.
5Ero ke Xuta yantoman̂e komo tî mohtîketken̂e Xerusaren pona Sisake pona cerahtîmrî ke so. Iito exitaw so takî tî mokyakn̂e xa hara tî Semaias Hoboaw komo yaka, Xuta yepamtho yantoman̂e komo yaka. Kweronoman̂e tî mîk xakn̂e Semaias. On wara tî kekn̂e noro yîwya so, On wara kesî Kporin komo awya so, Ow tak mahsîpînkace okwe. Ero ke anomn̂e komo me tak was Ow hara Sisake yewetîn̂e me tak awehtome so, kesî, kekn̂e tî. Ero wa tî kekn̂e Semaias yîwya so.
6Ero yipu yentache takî tî Kporin komo yewetîn̂e me n̂ecir̂atken̂e Ixaw Yana yantoman̂e komo, Hoboaw marha. On wara tî ketken̂e, Yaaro on wara kiice so ham Kporin komo, ketken̂e tî.
7Ero yinhîrî tmamakan me ecitopo komo tî n̂een̂akn̂e Kporin komo. Ero ke tîmtapotarî takî tî n̂ekatîmyakn̂e xa hara Semaias ya. On wara tî kekn̂e yîwya, Ai, Semaias, omamakan me tak n̂ecir̂at ham Xuta yepamtho komo. Ero ke n̂examro waihkara wasî. Wakronomesî rma ha re. Yîrwonîmtîkara wasî poko so. Emetanmetîkano cirpora tak wasî Sisake ya.
8Noro yewetîn̂e me rma tko naxe okwe on wara kachome yîwya so, Kicicme ro mak nasî kica anarî rowon pono komo maywen me kehtopo, Kir̂wan̂he reha nasî Kporin komo maywen me kehtopo hara, kexe. Ero wa kexe amn̂e, kekn̂e tî Semaias ya.
9Ero ke Xerusaren pona takî tî mokyakn̂e Sisake. Cepethîkemu mko tî naar̂akn̂e Kporin komo mîn yawnonho. Ero warai komo marha tî naar̂akn̂e kayaritomo mîn yawnonho hara. Ahnoro tî naatîkekn̂e okwe. Ecen̂an komo marha tî naar̂akn̂e Saromaw pen n̂ir̂potho. Ooru ciixapu mîn naar̂akn̂e okwe. Ero yipu tî naatîkekn̂e.
10Ero yinhîrî takî tî cecen̂anî mko tî n̂irpekn̂e hara Hoboaw ooru ciixaputho yemtakan hara. Bronse makî tî n̂irpekn̂e ero yipu me hara. Ero yipu tî nîmyakn̂e kayaritomo kurun yantoman̂e komo yemyaka, kayaritomo metatan yenîn̂e komo yemyaka ha.
11Kporin komo mîn yaka cetaw kayaritomo, noro kurun komo tî cetken̂e ecen̂an yehso. Amn̂e takî tî sowtatu mîn yaka n̂ermonoyatken̂e xa hara.
12Cewetîn̂e me eciriche Hoboaw noro poko takî tî n̂etîrwoxinkekn̂e Kporin komo. Noro maywen pen komo tî waihkatîkara xakn̂e. Ero ke kirwanhe rma xatken̂e ha re iitono komo, Xuta komo. Ehn̂an me tî xatken̂e n̂examro ha re, ahce na poko cexitaw so.
Hoboaw Pen Tak Waihyasî
13Ero yinhîrî takî tî kayaritomo me xa n̂ecitîkekn̂e Hoboaw Xerusaren po rma. 41 cimn̂ipu tî xakn̂e noro yewrutoponho kayaritomo me ecir̂ataw. 17 cimn̂ipu tî xakn̂e kayaritomo me. Xerusaren tî xakn̂e noro yewton. Kporin komo nmen̂ekatho tî mîn xakn̂e Xerusaren, Ixaw Yana tribun yewton poyino. On ewto wiir̂asî oyosotî yekenî ro me, kacho tî mîn xakn̂e. Ero wa tî xakn̂e. Taa, Naama tî xakn̂e Hoboaw yon yosotî. Amonita wosîn tî mîk xakn̂e.
14Kicicme tî xakn̂e Hoboaw okwe tîropotarî yaknamara cexirî ke Kporin komo wece.
15Miya rma tî nai Hoboaw yehtoponho. Ahnoro rma nasî tmewreso karita yaw, Semaias nmewretho yaw. Kweronoman̂enho pen mîk xakn̂e Semaias. Tmewreso marha nasî Ito nmewretho yaw hara, Kaanî n̂enporî yenîn̂enho ro mîk xakn̂e Ito. Xuta komo yosotî nasî tmewreso noro karitan yaw. Ero yaw marha nasî Hoboaw yehtoponho. N̂etar̂metken̂e tko tî okwe Hoboaw komo, Xeroboaw komo yakro. Pahkî tî n̂etar̂metken̂e okwe twaihtopo komo pona roro.
16Ero yinhîrî nîwînîkyakn̂e takî tî Hoboaw tporin pen komo yakro. Tapi pen Yewtontho po tî okoputhîrî nahruyatken̂e. Ero yinhîrî yumumuthîrî takî tî xakn̂e kayaritomo me Hoboaw pen yîhretawno me hara. Abias tî mîk xakn̂e noro yosotî. Ero wa tî xakn̂e.
Abias Sowtatun Komo Waihkexe Xeroboaw Sowtatun Pen Komo

1Ero yinhîrî 18 cimn̂ipu takî tî xakn̂e kayaritomo me Xeroboaw yehtoponho. Ero yimaw takî tî Xuta komo kayaritomon me takî tî xakn̂e Abias hara.
23 cimn̂ipu makî tî xakn̂e noro kayaritomo me. Xerusaren pono me tî xakn̂e. Mikaia tî xakn̂e yîson yosotî. Uriew yemsîtho tî mîk xakn̂e Xibea pono yemsîtho. N̂etar̂metken̂e tko tî Abias komo, Xeroboaw komo yakro.
3Ero ke sowtatu komo tî panahcekn̂e Abias Xeroboaw komo yakro etar̂machome. Erasîn komo tî mîkyam xatken̂e Abias sowtatun komo. 400.000 makî tî xatken̂e. N̂examro yemtaka takî tî tîsowtatun komo panahcekn̂e Xeroboaw hara. 800.000 tî noro sowtatun komo xatken̂e. Karitî komo marha tî mîkyam xatken̂e, erasîn komo marha.
4Ero yinhîrî takî tî on wara xakn̂e Abias, Semarain Yîpîn tî nawnukyakn̂e. Ero meretwo tî n̂ecececekn̂e. Eprain yepamtho chewno mîn Semarain Yîpîn, îîpî chewno ha. En̂exa tî nîmtapowakn̂e Abias Xeroboaw komo yakro. On wara tî kekn̂e yîwya so, Ai Xeroboaw, omtapotarî ka entakî, Ixaw Yana komo ahnoro amyamro, omtapotarî ka entacoko.
5On wara tî xakn̂e Kporin komo, ponaro Ixaw Yana komo yehtopo, Pahxa tî Tapi pen n̂iir̂akn̂e Ixaw Yana komo kayaritomon me. Yumumuru komo poko so meero tî nîmtapowakn̂e. On wara tî kekn̂e, Yaaro tan wîîkesî cemaro pîn me ro makî, kayaritomo me naxe Tapi komo miya roro etowîn me mak. Noro yepamtho komo meero naxe kayaritomo me miya roro etowîn me ro mak, kekn̂e tî. Ero wa kacho yentara katî matu?
6Xeroboaw tko tî xakn̂e Saromaw pen maywenînho, Tapi pen mumutho maywenînho ha. Noro takî tî tîkayaritomonînhîrî nanwekyakn̂e okwe.
7Ero yinhîrî takî tî warai makno komo n̂esenmekyatken̂e yîhyaka maywen me so. Noro yipu komo tî n̂iir̂akn̂e Xeroboaw tîsowtatun komo me. Ero yimaw Saromaw pen mumutho xakn̂e kayaritomo me Hoboaw ha. Kar̂pamxan me ka exitaw noro yar̂ma xe xakn̂e Xeroboaw okwe, Ketar̂macho poko enpamra ka exitaw okwe, waapa komo yar̂mapon̂e pîn me ka exitaw. Ero yimaw rma ar̂ma xe xakn̂e.
8Oroto Kporin komo n̂iritho yar̂ma xe tak mat ham okwe, kayaritomo me yin̂irithîrî ha. Tapi yepamtho amna, kayaritomo me cehsom. Noro yipu rma amna yar̂ma xe mat okwe. Mer̂pono pînî rma re amyamro. Ahyaw so marha nasî paaka xîkrî warai, Xeroboaw n̂ir̂potho, ponaro awehtopo komo me yin̂irithîrî kica.
9Kporin komo mîn yenîn̂e komo mowyatken̂e okwe, Araw pen yepamtho komo. Repita komo marha mowyatken̂e okwe. Anarî yana komo wara rma maxe, mîk hak mak miir̂axe ponaro awehtopo komo ya tîmsom pokono me. Onoke warai na mokyataw ahyaka so noro yipu komo miir̂axe rma kica. Bui na n̂ekya, kahn̂eru na n̂ekya anarimaw, 7 ha. Noro yipu mokuche ponaro awehtopo komo ya tîmsom pokono ro me miir̂axe kica, Kaan pîn ya tîmsom pokono me okwe.
10Ero warahra reha nas amna. Kporin komo rma nasî ponaro amna yehtopo. Noro yahsîpînkara rma nas amna. Araw pen yepamtho makî reha amna n̂iir̂asî Kporin komo ya tîmsom pokono ro me. Repita komo marha naxe n̂examro yakronoman̂e ro me.
11Amna yokutho pun nîmyaxe enmar̂atîxera takn̂itîkaxmu me. Pahxaxaro, kokon̂i marha nakn̂iyaxe. Kotoporem marha nakn̂iyaxe. Cuure warai marha panahcexe ero yaponî ro pona. Amna yaw marha nasî ramha yapon ooru ciixapu. Ero pokono mko marha potuhcexe ramha kokon̂i kaamo. Kporin komo mtapotacho yaw roro reha nas amna. Amyamro reha noro pona enîhkan̂e me maxe okwe.
12Ero ke on wara wîîkes awya so, Kaanî rma nas amna yakro. Amna yaan̂e me nasî. Noro mîn yenîn̂e komo marha tuu kexe awaparî komo me amna totohme. Ero ke on wara wîîkesî awya so, Ixaw Yana komo ya, Kporin komo yakro etar̂mara ehcoko, ponaro aporin pen komo yehtopo yakro. Noro yopo exihra men maxe okwe, kekn̂e tî. Ero wa tî kekn̂e Abias Xeroboaw komo ya.
13On wara tko tî xakn̂e Xeroboaw, en̂epa me tî n̂en̂epekn̂e tîsowtatun komo raconho Xuta komo mkai. Iito rma tî xatken̂e anarî komo Ixaw Yana komo raconho hara kir̂wantaw rma, Xuta komo yeepatai rma. Yîmkai so tî xatken̂e eseyamxapu kom hara.
14Ero yinhîrî takî tî tîmkai so n̂een̂atken̂e Xuta komo. Kopi, ketken̂e, n̂esekatketken̂e ro makî tî okwe. Twaparî komo tî n̂een̂atken̂e ceepatai so, tîmkai so marha okwe. Ero ke Kporin komo yakro tî nîmtapowatken̂e cerewre. Tuu ketken̂e marha tîmsom pokono komo.
15Ero yinhîrî takî tî n̂emtaraketken̂e Xuta komo. Emtaraketaw so on wara takî tî xatken̂e Xeroboaw komo, Ixaw Yana kom ha, Kaanî rma tî n̂examro pen nar̂mapekn̂e Abias komo ya, Xuta komo ya.
16Ero ke n̂emahciyatken̂e takî tî Ixaw Yana komo pen yuu, yuu, ketaw tî Xuta komo. Iixaw yana pen komo tî Kaan nar̂mapekn̂e yîwya so, Xuta komo ya.
17Ero ke n̂examro pen tî waihketken̂e Abias komo mer̂pono pîn. 500.000 yakenon tî waihketken̂e ero kaamo po rma okwe. Ero wicakî tî waihyatken̂e Ixaw Yana pen komo karitînhîrî pen komo okwe.
18Ero ke etar̂mara takî tî xatken̂e Ixaw Yana komo. Iyopo so tî xatken̂e Xuta komo. Ero wa tî xatken̂e n̂examro Kporin komo pona enîrî ke, ponaro tporin pen komo yehtopo pona ha.
19Ero yinhîrî takî tî Xeroboaw komo wenari rma cetken̂e Abias komo. N̂examro yewtontho mko takî tî nahsîyatken̂e cewton komo me so. Betew, Xesana, Epron, ero wicakî tî nahsîyatken̂e Ixaw Yana komo yewtontho. Ewtoci mko yakro rma tî nahsîyatken̂e.
20Ero yinhîrî takî tî sowtatu komo epamnopîra xa hara xakn̂e Xeroboaw Abias exitaw kayaritomo me. Ero yinhîrî takî tî Xeroboaw pen n̂eper̂ancekn̂e Kporin komo. Ero yanme rma takî tî waihyakn̂e. Ero wa tî xakn̂e Xeroboaw pen okwe.
21Yukurumîkno me tko tî n̂ehtîkekn̂e Abias. Cipici komo marha tî nahsîyakn̂e, 14. Yumumuru komo tî n̂ewruyatken̂e 22, emsîrî komo tî n̂ewruyatken̂e hara 16. Ero wicakî tî xatken̂e Abias xîkrî komo.
22Miya rma nai Abias pen yehtoponho, ahce na komo yin̂irithîrî marha, yîmtapotachonhîrî marha. Ero yipu nasî tmewreso karita yaw, Ito nmewretho yaw. Kweronoman̂enhîrî mîk xakn̂e Ito noro nmewretho yaw nai ha. Ero wa tî xakn̂e Abias.
Xuta Yepamtho Komo Kayaritomon Me Tak Nasî Asa Hara

1Ero yinhîrî takî tî nîwînîkyakn̂e Abias pen tporin pen komo yakro. Tapi pen Yewtontho pona tî noro yokoputho nahruyatken̂e. Ero yinhîrî yumumuthîrî takî tî xakn̂e kayaritomo me hara noro pen retawno me. Asa tî mîk xakn̂e yumumuthîrî yosotî. Ero yimaw mokuhra ro makî tî ka xatken̂e n̂examro waparî komo. 10 cimn̂ipu tî mokuhra xatken̂e.
2Kir̂wan̂he tî noro yehtopo n̂een̂akn̂e Kporin komo, takîhsom me tî n̂een̂akn̂e.
3Iito ti xakn̂e tîmsom yakn̂itoponho mko. Ponaro anarî yana komo yehtopo ya tîmsom tî nakn̂iyatken̂e ero mko po kica. Erotho mko tî n̂ixkapekn̂e kr̂a Asa. Îh pono mko marha tî xakn̂e ponaro ehtoponhîrî komo mîn. Erotho mko marha tî n̂ixkapekn̂e. Mapata warai marha tî nakuhr̂apekn̂e anarî ro komo yakro yîmtapotachonhîrî komo. Weewe marha tî namekn̂e ponaro ehtoponhîrî komo kuknontho me ciixaputho.
4Ero yimaw marha tî Xuta komo panatanmekyakn̂e Asa. On wara tî kekn̂e yîwya so, Kporin komo ponaro men ehcoko, ponaro aporin pen komo yehtopo ponaro ha. Kpanatanmetopo komo men ewetîcoko, Ero wa men ehcoko, kacho ha, kekn̂e tî yîwya so.
5Îh pono mko marha tî n̂ixkekn̂e anarî ro komo ya tîmsom yakn̂itopo mko. Kotoporem yakn̂itopo mko marha tî n̂ixkekn̂e. Ero wa tî xakn̂e Asa. Waapa komo tî mokuhra xatken̂e kayaritomo me exitaw noro.
6On wara marha tî xakn̂e Asa, twacaye so tî ewto mko n̂iir̂akn̂e Xuta yepamtho komo chewno. N̂examro waparî tî mokuhra xatken̂e. Pahkî tî ka mokuhra xatken̂e yaake cimn̂ipu. Kporin komo yanme rma tî mokuhra xatken̂e. Ero ke ewto mko wacantotopo poko tî xatken̂e.
7On wara tî kekn̂e Asa Xuta komo ya, Ewto mko tîtwacantocerî, waapa mokrî yenîn̂e mîn ciicerî, metatan marha ciicerî, metata yecehtotopo marha. Kporin komo yakro tîmtapowaxe kakronomacho komo poko. Ero ke kwaparî komo mokuhra n̂irmexpesî, kekn̂e tî. Ero ke tî ewto mko wacantotopo poko xatken̂e. Ehn̂an me tî xatken̂e ahce na poko exitaw so.
8On wicakî tî xatken̂e Asa sowtatun komo, mer̂pora tî xatken̂e. 300.000 tî xatken̂e Xuta yepamtho kom ha. Kecen̂an yaan̂e tî mîkyam xatken̂e, raapu yaan̂e komo marha. 280.000 tî xatken̂e sowtatu komo Benxamin yepamtho kom hara. Kecen̂an yaan̂e komo marha tî mîkyam xatken̂e, krapa yesîn̂e komo marha tî. Karitî komo tî mîkyam xatken̂e ahnoro, erasîn komo marha.
Mer̂pono Pîn Komo Nar̂mexe Asa Sowtatun Komo Kaan Pona Enîrî Ke Asa Ya
9Ero yimaw takî tî Sera mokyakn̂e Eciopia pono komo kayaritomon. 1.000.000 tî xatken̂e noro sowtatun komo kopi. 300 marha tî xakn̂e noro tararan. Maresa pona tî mokyatken̂e.
10Ero ke tîsowtatun komo takî tî naar̂akn̂e Asa n̂examro yakro etar̂maxi. Tîsowtatun komo tî panahcekn̂e Maresa po, Sepata Woskaran po ha.
11Ero yimaw Kporin komo yakro takî tî nîmtapowakn̂e Asa cerewre ro makî. On wara tî kekn̂e yîwya, Apa, mer̂pono pîn komo yakronoman̂e Amoro, kar̂pen komo yakronoman̂e marha. Apehceme mîkaricesî ero warai komo etîme re. Ero ke amna akronomakî Apa. Amna Porin Amoro, ponaro amna yehtopo ro mak. Ero ke Apona mak amna n̂een̂asî. Mer̂pono pînî rma re mîkyam. Wara rma apona mak amna n̂een̂asî. Awosotî ponaro amna cesî etar̂maxi n̂examro yakro. Apa, ponaro amna yehtopo Amoro. Tooto mak n̂examro, ero ke ayopono mera ro mak n̂examro cirko, kekn̂e tî. Ero wa tî kekn̂e Asa Kporin komo ya.
12Ero ke Eciopia pono pen komo takî tî nar̂mapekn̂e Kporin komo Asa ya, Xuta komo ya ha. Ero ke n̂emahciyatken̂e ro mak takî tî n̂examro pen.
13Ero ke wenari so tî cekn̂e Asa, tmaywen komo yakro, Xera pona roro tî cetken̂e wenari so. Ero ke waihyatken̂e thakwa tî Eciopia pono pen komo. Xuta komo yopono mera thakwa tî xatken̂e. Kporin komo rma tî ar̂mano n̂irpekn̂e tîsowtatun komo ya rma. Ero yinhîrî ar̂maxapu pen komo yemyawnonho takî tî naar̂atken̂e Xuta komo mer̂pono pînî ro mak. Cemyawno me so tî naar̂atken̂e.
14Ero yinhîrî takî tî anarî ewto pono pen komo meero nar̂metken̂e Xuta komo, Xera mîtwono pono kom ha. Kporin komo pona takî tî n̂eraswatken̂e iitono komo. Ero ke iyopo so xatken̂e Xuta komo. N̂examro yemyawnonho marha tî naar̂atken̂e Xuta komo mer̂pono pîn.
15Iito marha tî xakn̂e okno wacan yaake. Ero yawnonho marha tî naar̂atken̂e oper̂a pen, kameru pen marha mer̂pono pîn. Ero yinhîrî Xerusaren pona takî tî n̂etîrametken̂e hara. Ero wara tî xatken̂e Xuta yepamtho komo ero yimaw.
Kaan Ponaro Xa Nasî Asa
15
1Ero yinhîrî takî tî on wara xakn̂e Asarias, iitono ha. Otece mumuru tî mîk xakn̂e. Noro ropotaka tî mokyakn̂e Kaan Yekatî.
2Ero ke Asa yenso tî cekn̂e. Enîche on wara tî kekn̂e Asarias yîwya, Ai, apa Asa, omtapotarî ka entakî. Amyamro hara Xuta yepamtho komo, Benxamin yepamtho komo marha, omtapotarî ka entacoko. Awakronoman̂e komo me wa nasî Kporin komo Noro yakro awexitaw so. Noro yenî xe awexitaw so n̂esenpesî rma awya so. Noro yahsîpînketaw tko awahsîpînkexe so hara men okwe.
3On wara xatken̂e Ixaw Yana komo, pahkî ka xatken̂e Kaan ponarora, yaarono ponarora okwe. Kaanî mtapotarî poko panatanmekn̂e komo exihra marha xakn̂e, tîmsom pokono kom ha. Kpanatanmetopo komo exihra marha xakn̂e yîhyaw so okwe.
4Cesemetanmekyataw so tko Kporin komo wece tak n̂etaknametken̂e hara, ponaro Ixaw Yana komo yehtoponho wece hara. Noro tak n̂epor̂atken̂e hara. Ero wa epor̂ataw yîwya so Noro rma n̂esenpekn̂e yîwya so.
5Pahxa n̂he cerepore exihra ro mak xatken̂e Ixaw Yana komo ahnoro, erepotan me ro makî tî xatken̂e ahna so na tîcetaw so okwe. Ero wa xa marha xatken̂e en̂exa mokyataw so hara okwe. N̂esewrucpetken̂e mak mîk hak rowon pono komo.
6Anarî yana komo cetken̂e anarî yana pen komo yar̂maxi. Anarî ewto pono komo marha tî cetken̂e anarî pono pen komo yar̂maxi. Kaanî rma tî ero wa emetanmekno n̂iir̂akn̂e anarmerpan ke. Ero wa tî xatken̂e pahxa.
7On wara tko wîîkes awya so, kar̂pe ehcoko amyamro reha. Ahwokara ehcoko ahce na poko awekaricetaw so. Kaanî rma awakronomexe so ero poko, tohnaw ekaritora awehtome so, kekn̂e tî. Ero wa tî kekn̂e Asarias Asa komo ya.
8Ero wa kacho tî n̂encekn̂e Asa, Asarias mtapotarî. Otece mtapotarî marha tî n̂encekn̂e, kweronoman̂e marha mîk hara. Ero ke tahwore takî tî xakn̂e Asa. Ero ke mîk hak warai me ciixaputho mko takî tî nar̂mekn̂e kr̂a Xuta komo chewnonho, Benxamin komo chewnonho marha. Kicicitho ro mak mîn xakn̂e ciixaputho mko kica. Eprain komo yewtontho pononho komo marha tî nar̂mekn̂e. Îîpî chew tî xakn̂e yînahsîthîrî ewto mko, iitono pononho marha tî nar̂mekn̂e kra ciixaputho mko. Kporin komo ya tîmsom yakn̂itopo marha tî nakir̂wamekn̂e hara Kporin komo mîn potuhremacho mîtwono ha.
9Ero yinhîrî takî tî on wara xakn̂e Asa, ahnoro tî nan̂ikyakn̂e Xuta komo, Benxamin komo. N̂examro chewno komo marha tî nan̂ikyakn̂e, Eprain komo, Manases komo, Simeaw komo. Mer̂pono pîn mokyatken̂e Ixaw Yana tribun komo poyinonho Asa yaka. On wara tî ketken̂e, Kporin komo nai ham okre Asa yakro, ponaro noro yehtopo ha, ketken̂e tî. Ero ke tî mokyatken̂e yîhyaka.
10Ero wa mokyatken̂e Xerusaren pona. Ero yimaw 15 cimn̂ipu tî xakn̂e kayaritomo me Asa yehtoponho. Ero po tî n̂esenmekyatken̂e iina, 3-nhîrî nuun̂i po ha.
11Ero yimaw takî tî Kporin komo ya tîmsom nakn̂iyatken̂e, bui pun, 700. Oper̂a pun marha tî nakn̂iyatken̂e hara, 7.000. Ero wicakno pun tî nakn̂iyatken̂e tînar̂mathîrî komo yokutho poyinonho.
12Ero yimaw marha tî Kporin komo xe cehtopo komo poko nîmtapowatken̂e n̂examro, Xerusaren pona mohxapu komo. On wara tî ketken̂e, Yaaro xa on wara tîtkexe, Kporin komo yakro tak tîmtapowaxe kakronomacho komo poko, ponaro kporin pen yehtopo yakro ha. Yiixe ro mak taxe miya roro, ketken̂e tî.
13On wara marha tî ketken̂e, Kporin komo yakro tîmtapota xera exitaw kpoyino komo tîtwaikexe emyawnomnî komo, cemyawnoyem komo marha, kîîrî, wooxam marha, ketken̂e tî.
14Yaaro xa tan amna kesî cemaro pîn me ro mak. Kporin komo ponaro mak nas amna, ketken̂e. Kporin komo n̂entarî me rma tî ero wa ketken̂e. Kar̂pe xa tî ketken̂e. N̂emtaraketken̂e marha tî, tuu ketken̂e marha tî raatî ke, kuripara ciixapu ke, oper̂a meretîtho ke marha.
15Nahwowatken̂e takî tî Xuta komo ahnoro. Yaaro xa tîmtapotachonhîrî komo poko rma tî nahwowatken̂e. Kporin komo tî n̂epor̂atken̂e yaaro xa. Ero ke Noro takî tî n̂esenpekn̂e yîwya so. Yiixatî pîn komo marha tî n̂iir̂akn̂e tîtken̂arî me, waparî komo me mokuhnî me. Ero wa tî xakn̂e Kporin komo n̂examro poko.
16On wara marha tî xakn̂e Asa, iito tî xakn̂e yîson, Maaka tî osot ha. Noro tî nowyakn̂e, Kayaritomo yon mîkro, kachonho. Ero wa tî nowyakn̂e onnoke kuknon cirporî ke yîwya, weewe. Kicicitho ro makî tî mîn xakn̂e yin̂irpothîrî. Ero ke takî tî ero yiputho namapekn̂e Asa, nakuhr̂apekn̂e, nakn̂iyakn̂e marha Ketîron yecihtaw. Ero wa tî xakn̂e Asa.
17Îh po so rma tko tî xakn̂e mîk hak warai ya tîmsom yakn̂itopo mko. Yixkara rma tî xakn̂e Asa okwe ero yiputho. Kporin komo ponaro rma tko tî xakn̂e Asa miya roro twaihtopo pona roro.
18On wara marha tî noro xakn̂e, Kaan mîn yaka tak n̂iir̂akn̂e tîîmînhîrî pen nîmîtho Kaan ya. Yîwya tînmîthîrî marha tî n̂iir̂akn̂e iina. Prata, ooru, ahce na me ciixapu mko tî n̂iir̂akn̂e Kaan mîn yaka.
19Ero yimaw takî tî Xuta yepamtho komo waparî komo mokuhra ro makî tî xatken̂e pahkî. 35 cimn̂ipu exitaw tak kayaritomo me Asa yehtoponho ero yimaw makî takî tî mokyatken̂e xa hara waparî komo. Ero wa tî xatken̂e ero yimaw.
Siriu Komo Pona N̂een̂asî Asa Okwe
16
1Ero yinhîrî 36 cimn̂ipu takî tî xakn̂e kayaritomo me Asa yehtoponho. Ero yimaw takî tî mokyakn̂e Baasa, Ixaw Yana komo kayaritomon. Xuta komo wahkototopo ciiso tî mokyakn̂e ewto. Hama tî mîn xakn̂e ewto yosotî. Ero wa tî wahkotono ritopo n̂iir̂akn̂e Ixaw Yana komo cheka tohra ehtome so Xuta pono komo, yîhyaka so marha tohra ehtome so Ixaw Yana komo hara. Ero wa tî xakn̂e Baasa, Ixaw Yana komo kayaritomon.
2Ero ke takî tî prata nowyakn̂e Asa, ooru marha tî, Kporin komo mîn yawnonho. Kayaritomo mîn yawnonho marha tî nowyakn̂e. Tînowthîrî takî tî narpekn̂e Siriu komo kayaritomon ya tîmsom me. Ben-Atace tî mîk xakn̂e noro yosotî. Tamasku pono tî mîk xakn̂e.
3On wara tî kekn̂e aan̂e komo ya, Omtapotarî men ekatîmcoko Ben-Atace ya. On wara tî nîîke Asa, kacoko, Ai oyakno, ketkurunpetopo poko cma re tîmtapowasî oroto. Ero wa tî nîmtapowakn̂e apapa pen aamonhîrî pen yakro. Ero ke ero wa xa marha tîmtapotarî kîw hara. On men prata, ooru marha awya onîmrî. Ero ke ow tak akronomakî. Baasa oyakro cetar̂ma xe tî nai Ixaw Yana komo kayaritomon ha. Pahxa tî noro yakro tî on wara mîîketken̂e, etar̂mara tak cehcerî, mîîketken̂e tî. Wara rma ero wa kachonho yaw roro exihra takî cma re masî ohyai totohme noro, nîîke tî Asa, kacoko yîwya.
4Ero ke Asa mtapotarî takî tî n̂ewehcakn̂e Ben-Atace. Ixaw Yana yewton pono komo waparî me takî tî n̂en̂epekn̂e tîsowtatun yantoman̂e komo. Iitono komo tî nar̂metken̂e Ixon pono pen komo, Taan pono pen komo, Abew-Main pono pen komo, ero warai pen kom ha tî. Nahtari pono pen komo marha tî nar̂metken̂e ewto pono pen komo, kayaritomo yemyawno yîmtotopo pono pen kom ha. Ero wa tî ar̂mano n̂iir̂atken̂e Siriu komo, sowtatu kom ha.
5Ero ke takî tî waapa yekaci n̂encekn̂e Baasa. Ero ke takî tî, Hama wacan ciitîkara rma tî xakn̂e, wahkotono ritopo ha.
6Ero yinhîrî takî tî Xuta komo ahnoro takî tî naar̂akn̂e Asa Hama pona. Iitononhîrî takî tî naar̂atken̂e toopu, weewe marha ewto me ciisomînhîrî. Ahnoro Baasa n̂enmekîtho tî naar̂atken̂e. Mîîmo me ciisom tî re mîn n̂enmekyakn̂e. Ero yipu tî naatîketken̂e Xuta komo anarî ewto pona. Eronhîrî ke takî tî mîîmo mko n̂irpekn̂e hara Asa. Xeba po, Mispa po, ero po so tî mîîmo n̂irpekn̂e.
Asa Nîtwermesî Anan̂i
7Ero yinhîrî takî tî Anani cekn̂e Asa yenso. Kaanî n̂enporî yenîn̂e ro tî mîk xakn̂e Anani. On wara tî kekn̂e Asa ya, Ai oyakno, Siriu komo kayaritomon pona meen̂e ham okwe. Aporin komo Kaan pona yenîhra mehxe ham okwe. Ero wa awexirî ke Siriu sowtatun komo yopono me exihra tak maxe.
8Pahxa Eciopia pono komo mokyatken̂e awaparî komo me. Ribia pono komo yakro mokyatken̂e. Mer̂pono pînî ro mak mîkyam xatken̂e. Mer̂pora ro mak xakn̂e tararan komo, mer̂pora marha xatken̂e kawaru mkaw tîtosom komo. Kporin komo pona awya enîrî ke makî tko n̂examro penî rma nar̂mapekn̂e awya. Ero wa awakronomekn̂e Kporin komo okre.
9On warai xa Mîk Kporin komo, ahnoro roowo pono komo yenîn̂e roro Mîk ha. Tponarono komo xa nukurunpesî. Noro yipu komo yakronomacho poko n̂ekaricesî. Siriu komo kayaritomon pona tak meen̂e okwe. Kicicme xa n̂ehxe ero wa awehtopo. Ero ke tak awaparî komo yakro cetar̂maxmu me masî miya roro okwe, kekn̂e. Ero wa tî kekn̂e Anani Asa ya.
10Ero wa kacho yentache nîrwonakn̂e takî tî Asa Kaan n̂enporî yenîn̂e ro poko. Noro pen tî nahruyakn̂e kahrutopo yaka okwe. Nîrwonîmtîkekn̂e ro mak noro poko yîmtapotarî yanme. Ero yimaw marha tî anarî komo n̂emetanmekyakn̂e Asa okwe, tmaywen komo rma. Ero wa tî xakn̂e Asa okwe ero yimaw.
11Taa, miya rma nai Asa yehtoponho. Ahnoro nasî tmewreso karita yaw, Xuta Yepamtho Kayaritomon Komo Yehtoponho, kacho yaw, Ixaw Yana Kayaritomon Komo Yehtoponho, kacho yaw marha. Ero yipu yaw nasî tmewreso Asa yehtoponho.
12Ero yinhîrî tak on wara tî xakn̂e Asa 39 cimn̂ipu exitaw kayaritomo me ehtoponhîrî, n̂erewakn̂e takî tî yîhtarî oko epera yanme. Cerewre ro makî tî xakn̂e noro yeper̂an okwe. Wara rma Kporin komo yakro yîmtapotara tî xakn̂e cehcematopo poko. Kehceman̂e komo yaka makî tî cekn̂e esehcemaposo okwe.
13Ero yinhîrî takî tî Asa pen nîwînîkyakn̂e tporin pen komo yakro. 41 cimn̂ipu xakn̂e kayaritomo me ehtoponîrî. Ero yimaw tî waihyakn̂e okwe.
14Pahxa rma tî nahtopekn̂e ewtarî tahruthopo me. Tapi pen yewtontho po tî xakn̂e yînahtopothîrî. Ero yaka rma takî tî noro pen yokoputho nahruyatken̂e. Kama pona tî nîrapetken̂e okoputhîrî. Kotoporem marha tî n̂iir̂atken̂e kama pona, katî marha n̂iir̂atken̂e iina anarmerpan yakro esmaxapu. Okoputhîrî yahruyataw takî tî kotoporem nakn̂iyatken̂e mer̂pono pînî ro mak. Ero wa tî xatken̂e Xuta komo.
Kayaritomo Me Tak Nasî Xeosapa Hara
17
1Ero yinhîrî Xeosapa takî tî xakn̂e kayaritomo me tîîmînhîrî pen retawno me. Ero ke takî tî on wara xakn̂e, tukurunpen̂e komo n̂iir̂atken̂e miya so Ixaw Yana komo sowtatun komo wahkoton̂e me, waapa me mokuchen me ha.
2Sowtatu komo tî n̂ekenmekn̂e ahnoro Xuta yewtonî mko pona so, twacayemu pona so. Xuta komo chere ro tî sowtatu komo n̂ekenmekn̂e Eprain komo yewton pona so meero, tîîmînhîrî pen nahsîtho pona so.
3Xeosapa tî nakronomekn̂e Kporin komo tporin pen yehtoponho yaw roro exirî ke, Tapi pen xakn̂e pahxa ero wa ehtoponhîrî yaw roro xakn̂e Xeosapa. Baaw komo mtapotarî yentaxi tohra ro makî tî xakn̂e.
4Kaanî mtapotarî yenta xe makî tî xakn̂e, ponaro tîîmînhîrî pen yehtoponho mtapotarî ha. Yîwya kpanatanmetopo tî n̂ewehcakn̂e roro Ixaw Yana komo warahra.
5Ero wa exirî ke tî cewetîsom me xa tak Xeosapa n̂iir̂akn̂e Kporin komo. Mîn hakî tî nîmyatken̂e Xuta yepamtho komo Xeosapa ya. Mer̂pora ro mak takî tî xakn̂e noro yemyawno. Kyopono me cekacaxmu me marha tî xakn̂e.
6Tahwore tî xakn̂e noro Kporin komo yewetîtopo poko. Îh pono mko tî n̂ixkekn̂e, anarî ro komo ya tîmsom yakn̂itopo mko. Asera kuknon ke wakîknoxapu mko marha tî namapekn̂e weewe, Xuta yepamtho komo n̂iritho.
7On wara marha tî xakn̂e 3 cimn̂ipu exitaw kayaritomo me cehtoponhîrî, antomano rin̂e komo tî n̂en̂epekn̂e Xuta yewton pore ro. Panatanmekno rin̂e me tî n̂en̂epekn̂e. Ben-Aiw, Obacias, Sakarias, Natanaew, Mikaias, ero wa tî n̂en̂epekn̂e panatanmekno rin̂e komo.
8Repita komo marha tî n̂en̂epekn̂e akro so. Semaias, Netanias, Sebacias, Asaew, Semiramoce, Xonatas, Atonias, Tobias, Tobe-Atonias, ero wara tî en̂epeno n̂iir̂akn̂e Repita komo. Tîmsom pokono komo marha tî n̂en̂epekn̂e akro so. Erisama, Xewraw, ero wara tî n̂en̂epekn̂e.
9Ero ke Xuta yepamtho komo tî panatanmekyatken̂e n̂examro. Karita tî naar̂atken̂e Kporin komo ya Kpanatanmetopo. Xuta yewtonî mko tî n̂irihtîketken̂e. Ero pono komo tî panatanmekyatken̂e.
10Ero yimaw on wara tî xatken̂e mîk hak rowon pono komo, Xuta rowon mîtwono komo, n̂eraswatken̂e takî tî Xuta yepamtho komo pona. Kporin komo yanme rma tî ero wa xatken̂e. Ero ke tî Xuta komo waparî me mokuhra xatken̂e.
11Xeosapa ya tîmsom xa matko tî n̂ekyatken̂e Piristew komo. Prata marha tî n̂ekyatken̂e yîhyaka cepethîrî komo me. Arabia pono komo marha tî nîmyatken̂e tookuthîrî kom hara yîwya. Kahn̂eru tî nîmyatken̂e yîwya, 7.700. Boce marha tî nîmyatken̂e, 7.700 xa marha. Ero wara tî tîmsom nîmyatken̂e anarî yana komo Xeosapa ya.
12Ero ke yukurumîkno me takî tî n̂ehtîkekn̂e Xeosapa. Sowtatu yewtonî mko tî n̂irpekn̂e Xuta pona twacayemu mko. Cemyawno yewton marha tî n̂irpekn̂e yaake Xuta pona.
13Mer̂pora tî xakn̂e noro yemyawno Xuta yewton po so. Sowtatu komo tî xatken̂e Xerusaren po, karitî komo xa, erasîn kom ha.
14On wicakî tî xatken̂e sowtatu komo ero yimaw. Cetîraconkaxi tî xatken̂e n̂examro re. Xuta sowtatun yantoman̂e komo tan wetahcasî, 1.000 komo yantoman̂e kom ha, Acna tî xakn̂e 300.000 komo yantoman̂e me. Karitî komo tî mîkyam xatken̂e noro nantomarî kom ha, erasîn komo.
15Noro pona tî xakn̂e Xoanan hara, 280.000 tî xatken̂e noro nantomarî kom hara.
16Noro pona hara tî xakn̂e Amasias, Sikri mumuru. Awanton me mak oyexi xe wasî, kekn̂e tî noro Kporin komo ya. Tanme ro makî tî ero wa kekn̂e. 200.000 tî xatken̂e noro nantomarî kom hara. Karitî komo marha tî mîkyam xatken̂e, erasîn kom ha.
17On wara tî xatken̂e Benxamin yepamtho yantoman̂e kom hara, Eriata tî xakn̂e n̂examro sowtatun komo yantoman̂e me. Karitî marha tî mîk xakn̂e, erasîn. 200.000 tî xatken̂e noro nantomarî komo hara. Tukurui so tî xatken̂e noro nantomarî komo, krapa ke cemyarke so. Kecen̂an ke cemyarke so marha tî xatken̂e.
18Noro pona tî xakn̂e Xosabace hara. 180.000 tî xatken̂e noro nantomarî komo. Tukurui so xa marha tî xatken̂e n̂examro.
19Kayaritomo maywen komo re tî mîkyam xatken̂e sowtatu komo. Anarî komo xa hara tî xatken̂e sowtatu komo Xuta yepamtho yewtonî mko po, sowtatu mîn ken̂arî mko po ha. Xeosapa yanme tî iito so xatken̂e. Ero wa tî xatken̂e.
Xeosapa Cesî Akabe Yakro Siriu Komo Yakro Etar̂maxi
18
1Taa, on wara tî xakn̂e Xeosapa, mer̂pora tî xakn̂e noro purantan, noro yemyawno marha. Kyopono me cekacaxmu me marha tî xakn̂e. Ero yinhîrî takî tî Akabe yakrono me xakn̂e noro yemsîrî yahsîrî ke tumumuru pici me.
2Ero ke yaake cimn̂ipu exiche Akabe yenso takî tî cekn̂e Xeosapa Samaria pona. Iito exitaw tî mer̂pora ro mak oper̂a pen waihkapekn̂e Akabe Xeosapa komo yotî me, paaka pen marha tî waihkapekn̂e iyotî komo me. Ero yimaw takî tî Xeosapa yakro nîmtapowakn̂e Akabe Hamoce Xireace pona tîtotopo komo poko. Cewetîsom me tî Akabe mtapotarî n̂encekn̂e Xeosapa.
3On wara tî kekn̂e noro yîwya, Ai oyakno, oyakro mokuhra mai Hamoce Xireace pono komo yakro etar̂maxi? kekn̂e tî. On wara tî n̂eyukyakn̂e Xeosapa, Cewn̂an wara rma tasî kîw. Amaywen komo warai me rma naxe omaywen kom hara. Ero ke awakro so rma amna mokyasî etar̂maxi, kekn̂e tî.
4On wara marha tko tî kekn̂e Xeosapa yîwya, Ixaw Yana komo kayaritomon ya, Oroto cma re ka Kporin komo mtapotacho mencesî etar̂maxi kîwtotopo komo pokono, kekn̂e tî.
5Ero ke on wara takî tî xakn̂e Ixaw Yana kayaritomon, weronomano rin̂e komo tî nan̂ikpekn̂e. 400 tî mîkyam xatken̂e. Yîwya so tî kekn̂e on wara, Ai oyakno komo, on wara wîîkes awya so, Ahce wa nai amna awya so, amna cee Hamoce Xireace pona etar̂maxi? Tohra katî amna nai awya so? kekn̂e tî. On wara tî n̂eyukyatken̂e n̂examro, Etocoko rma, iyopono komo me rma awir̂axe so Kaan, ketken̂e tî.
6On wara tko tî kekn̂e Xeosapa, Ai oyakno, Kporin komo poko kweronoman̂e exihra nai tan ahyaw so? Noro yipu mtapotarî xa ka centapore nasî, kekn̂e tî.
7On wara tko tî n̂eyukyakn̂e Akabe, Nasî rma re Kporin komo mtapotarî yekatîmn̂e ro cewn̂e mak. Yiixera ro makî tko was ow ha. Yîmtapotarî yencetaw roro owya oyahworetopo yekatîmra ro mak nas okwe. Oyahwokacho xa matko n̂ekatîmyasî roro okwe. Mikaias tî mîk noro yosotî, Inira mumuru ha, kekn̂e tî. Okwe, ero wa kahra cma re masî, kekn̂e tî Xeosapa Akabe ya.
8Ero ke takî tî tmaywen nan̂ikyakn̂e Akabe. On wara tî kekn̂e yîwya, Ai, Mikaias an̂ihta yohno, Inira mumuru, kekn̂e tî yîwya.
9Ero yimaw on wara tî xatken̂e Ixaw Yana komo kayaritomon, Xuta komo kayaritomon marha, kayaritomo yapon po so tî n̂eremetken̂e. Kayaritomo ponon yaw so marha tî xatken̂e. Samaria potaw tî xatken̂e puruma yeperîrî yîpîpîtîkacho po. Iito exitaw so ahnoro weronomano rin̂e komo tî n̂ekatîmyatken̂e yîn̂entarî me so. Ero ke iina n̂eremetken̂e Akabe, Xeosapa yakro.
10On wara tî xakn̂e anarî, Setekias, Kenaana mumuru, paaka meretîtho warai tî n̂iir̂akn̂e pehu asakî. Ero tî n̂enpekn̂e kayaritomo ya. On wara tî kekn̂e yîwya, Ai apa, on wara kesî Kporin komo awya, On ke rma Siriu komo mîparaxkesî twaihkatîkaxi ro, kesî, kekn̂e tî.
11Ero wara xa marha tî ketken̂e ahnoro n̂examro weronoman̂e komo. Etoko Hamoce Xireace pona iitono komo yar̂maxi. Kporin komo rma tî iitono pen komo nar̂mape awya, ketken̂e tî.
12Taa, on wara tî kekn̂e Mikaias yan̂ihso toxapu yîwya, Ai oyakno, on wara wîîkes awya, iito re mak n̂ekatîmyaxe kweronoman̂e komo kayaritomo yahworecho mak. Ero ke ero poko xa marha cma re mekatîmyasî amoro hara. Noro yahworecho marha cma re mekatîmyasî, kekn̂e tî yîwya.
13On wara tko tî n̂eyukyakn̂e Mikaias, Yaarono xa mîn, Waipîn me nasî Kporin komo, kacho. Ero wa xa marha yaaro wîîkes ow hara, ahce wa na nîîke Kaan owya, ponaro oyehtopo, ero mak wekatîmyasî kayaritomo ya, kekn̂e tî.
14Taa, kayaritomo yaka takî tî cekn̂e Mikaias. On wara tî kekn̂e kayaritomo yîwya, Ai oyakno, ahce wa nai amna awya, amna cee Hamoce Xireace pona ar̂mano riso, tohra katî amna nai? kekn̂e tî. On wara tî n̂eyukyakn̂e Mikaias, Etocoko rma ar̂mano riso. N̂etar̂mapetu rma iitono pen komo awya so, kekn̂e tî.
15On wara tko tî kekn̂e kayaritomo yîwya, Kica, emapona roro mexe wîîkes awya, Yaaro mak Kporin komo mtapotarî ekatîmko owya, wîîkes awya. Yaarono mak tan wekatîmyas awya, kasko Kporin komo n̂entarî me rma, wîîkesî mexe awya emapona roro. Ahce kacho yaarono yekatîmra mai hara owya oroto kica? kekn̂e tî yîwya.
16Ero ke on wara takî tî kekn̂e hara Mikaias, Ixaw Yana komo ahnoro wencow so. Îh pono wara wencow so cetakpaxi mak okwe. Oper̂a wara n̂ehcow, osomnî wara okwe. On wara kekn̂e Kporin komo owya, Moxam yosom exihra ro mak nas okwe. Ero ke tîmîn komo yaka tocowpe hara etar̂mara rma, kekn̂e owya, kekn̂e tî Mikaias.
17Ero yinhîrî on wara tî kekn̂e Ixaw Yana komo kayaritomon Xeosapa ya, Enko ha ka, yaaro wa wîîka awya, oyahworecho yekatîmra nasî kica, oyahwokacho makî reha n̂ekatîmyasî kica, wîîka awya noro poko, kekn̂e tî.
18Ero yinhîrî tî on wara marha kekn̂e Mikaias, Kporin komo mtapotarî xa hara wekatîmyas awya so. Ero ke yîmtapotarî rma ka entacoko, Kporin komo wenwo kayaritomo yapon po ceremaxi. Noro panaw so tî n̂ehcow kah yawno komo ahnoro. Kaari n̂ixa n̂ehcow, poowa n̂ixa marha.
19On wara nîîka Kporin komo yîwya so, Onoke xa nîîce Akabe yaka, Ixaw Yana komo kayaritomon yaka on wara kaxi, Etoko rma Hamoce Xireace pona etarmaxi, kaxi. Ero wa kaxi nîîce iito tak waihtome noro pen, nîîka yîwya so. Ero ke anarmerpa so Kporin komo n̂eyuhcow. On wara wîhtînoyas owî, on wara wîhtînoyas ow hara, kacow yaake.
20Ero yinhîrî tak anarî tomo Kporin komo yaka. Noro yeepatai tî n̂ececeto. On wara noro nîîka yîwya, Ow xa noro wahworesî iina totopo poko, nîîka. Ai ha, ahce wa xa mîîke yîwya cewetîsom me awentachome? nîîka Kporin komo yîwya.
21Ekatî me rma kîwcesî, cemarontaxmu me ha tko. N̂examro weronoman̂e komo mtari yîmtapotaxi kîwcesî. Ahnoro noro ya ekatîmn̂e komo mtari kîmtapowasî cemaro me mak, nîîka. Taa, nîîka tak Kporin komo, cewetîsom me noro awence ham iina tîtotopo poko. Ero ke ero wa kaxi etoko, nîîka Kporin komo.
22Ero ke on wara men wîîkes awya, Cemarontaxmu n̂irî ham Kporin komo aweronoman̂e komo mtaka, ekat ha. Awîrîmacho men wa n̂ekatmo Kporin komo okwe, kekn̂e tî Mikaias.
23Setekias tko tî cekn̂e noro mîtkoso, Mikaias mîtkoso. Noro pen tî n̂ewkatapekn̂e oko. On wara tî kekn̂e yîwya, Ahto xa tom hara ekatî, Kporin komo n̂en̂epetho, oropotawnonho awakro yîmtapotax hara? kekn̂e tî. Ero wa tî kekn̂e Setekias kica.
24On wara tko tî n̂eyukyakn̂e Mikaias, Yaarono me xa tak omtapotarî mîhtînoyas amn̂e. Mîîmo yatumnakan yaka xa mîîcesî amn̂e eseyamso, amtakpo yaka, ero yimaw xa mîhtînoyasî, kekn̂e tî. Ero wa tî kekn̂e Mikaias yîwya.
25Ero yinhîrî on wara tî kekn̂e Akabe tmaywen ya, Moso Mikaias arko kr̂a Amon yaka, ewto yenîn̂e yaka, Xoas yaka marha arko, kayaritomo mumuru yaka.
26On wara kasko yîwya so, Moso kr̂a men ahrucoko kahrutopo yaka. Puruma ke mak iyurmakî wahra mak, tuuna ke marha wokpakî wahra xa marha. Ero wa noro cirko tahwore omohtopo pona roro hara, kekn̂e tî yîwya tmaywen ya.
27On wara tko tî kekn̂e Mikaias, Tahwore amokyataw hara etar̂maxapunhîrî Kporin komo mtapotacho pîn mak mîn wekatmo awya. Ero wa men yîhtînocoko omtapotarî amn̂e amyamro oyentan̂e komo, kekn̂e tî iitono komo ya. Ero wa tî kekn̂e Mikaias.
Akabe Pen Waihyas Okwe
28Ero yinhîrî takî tî cetken̂e Ixaw Yana komo kayaritomon, Xeosapa yakro, Xuta yepamtho komo kayaritomon yakro ha. Hamoce Xireace pona tî cetken̂e.
29Iito exitaw so on wara tî kekn̂e Ixaw Yana komo kayaritomon Xeosapa ya, Anarî men wamruyasî poono ero yaw owtotome etar̂maxi. Ero wa kîwces owî reha. Amoro reha etoko kayaritomo ponon yaw rma, kekn̂e tî. Ero ke anarî yaw tî cekn̂e Ixaw Yana komo kayaritomon. N̂etar̂metken̂e takî tî Ixaw Yana komo Siriu komo yakro.
30On wara tî kekn̂e Siriu komo kayaritomon tarara yaan̂e komo ya, Antomano rin̂e pîn komo yakro etar̂mara ro mak ehcoko, antomano rin̂e komo yakro marha etar̂mara ehcoko. Ixaw Yana kayaritomon yakro mak etar̂macoko, kekn̂e tî yîwya so.
31Ero yinhîrî on wara tî xatken̂e tarara yaan̂e komo, Xeosapa tî n̂een̂atken̂e. Ero ke on wara tî ketken̂e, Noro ha, Ixaw Yana komo kayaritomon, ketken̂e tî noro poko. Ero ke noro pen takî tî wamcetken̂e okwe waihkachome. N̂emtarakekn̂e tko tî Xeosapa. Ero ke noro takî tî nakronomekn̂e Kporin komo. Noro waparî komo ropotarî tî naknamekn̂e Kaan yîhyai totohme hara.
32Noro pîn ham, ketken̂e takî tî tarara yaan̂e komo, Ixaw Yana kayaritomon pînî rma mîkro ham, ketken̂e makî tî. Ero ke yîhyai tî cetken̂e hara. Ero wa tî cetken̂e.
33Ero yimaw iito tî xakn̂e anarî hara sowtatu, Siriu. Noro tî n̂ehsakn̂e tîkrapan, Noro xa wîtwesî, kahra ro makî tî nar̂mekn̂e. Cak krow, Ixaw Yana komo kayaritomon penî tko tî wekn̂e oko. Kuripara ke tponoyemu rma re tî mîk xakn̂e. Ero yîpîmîsîtotopo yaw xa tî wekn̂e oko. Ero ke tî on wara kekn̂e tîtararan yaan̂e ya, Tarara ewkor̂mak hara, yaw xa marha kaika hara cetar̂maxu komo chei. Owocow okwe, kekn̂e tî.
34Miya xe xa takî tî n̂etar̂metken̂e Ixaw Yana komo Siriu komo yakro kokon̂i cehso ro. Iito rma tî xakn̂e Ixaw Yana komo kayaritomon tarara yaw. Ahce na ke tî n̂ecececekn̂e Siriu komo wece cewru. Kokmamyataw takî tî waihyakn̂e okwe. Ero wa tî Akabe pen waihyakn̂e okwe.
Xeosapa Yehtoponho Rma On
19
1Ero yinhîrî takî tî on wara xakn̂e Xeosapa, Xuta yepamtho kayaritomon, n̂etîramekn̂e tîmîn yaka hara, Xerusaren pono yaka. Waipîra tî xakn̂e noro reha.
2Iina cetaw noro yakro esepotpona tî cetken̂e Xeu, Anani mumuru ha. Kaan n̂enporî yenîn̂e ro mîk xakn̂e Anani. On wara tî kekn̂e noro Xeosapa ya, Kir̂wan̂he ma re nai kicicitho yakronomacho awya? Kir̂wan̂he ma re nai Kporin komo xatî pîn xatî me awehtopo? Noro yipu yakronomarî ke awya Kporin komo tak nîrwonasî apoko okwe.
3Kir̂wan̂he rma tko tî awehtopo n̂een̂a Kporin komo. Asera kuknonî mko mamapekn̂e Xuta yepamtho n̂iritho weewe ha. Aropotarî marha miir̂e Kporin komo yepon̂e me okre, kekn̂e tî. Ero wa tî kekn̂e Xeu Xeosapa ya.
4Ero yinhîrî Xerusaren po tî xakn̂e Xeosapa. En̂exa takî tî cekn̂e xa hara Xuta komo chere. Behseba pona rorono komo chere tî cekn̂e, îîpî pona rorono komo chere marha tî cekn̂e Eprain yepamtho rowon pono komo chere. Iitono komo tî panatanmekyakn̂e Kporin komo ponaro ehtome so xa hara. Ero ke noro yanme takî tî xatken̂e Kaan ponaro hara, ponaro tporin pen komo yehtopo ponaro.
5En̂ekano rin̂e komo marha tî n̂iir̂akn̂e Xeosapa. Ewto pona so tî n̂examro n̂ekenmekn̂e, sowtatu yeken me cehsom pona so ha.
6On wara tî kekn̂e en̂ekano rin̂e komo ya, Takîhso men en̂ekano ciicoko. Tooto yanme mak en̂ekano rin̂e pîn amyamro, Kporin komo yanme mak en̂ekano rin̂e amyamro. Noro rma nasî awakro so en̂ekano riyataw awya so.
7Ero ke Kporin komo poko men twerî ehcoko. Yaaro men tan wîîkes awya so. Kicicitho ken̂ehra ro mak wa nasî Noro, ponaro kehtopo kom ha. Ehcakumyaka kenîn̂e pînî ro mak Mîkî, epethîrî yahsîn̂e pîn marha Mîkî kicicme cehsom nîmîtho esen̂ekapora cehtamci. Noro yipu men Mîk Kaan, kekn̂e tî. Ero wa tî kekn̂e Xeosapa en̂ekano rin̂e komo ya.
8Xerusaren pona cetîramache iitono komo marha tî n̂iir̂akn̂e. Kporin komo yanme en̂ekano rin̂e me hara, ceseisom komo yen̂ekan̂e me marha. Repita komo poyino, tîmsom pokono komo marha, Ixaw Yana yantoman̂e komo marha, poritomo komo marha, ero warai komo tî n̂iir̂akn̂e en̂ekano rin̂e me.
9On wara tî n̂examro panatanmekyakn̂e Xeosapa, On wara men en̂ekano ciicoko, Kporin komo poko tweeno me, Noro ponaro xa cehsom me. Noro xe mak ehcoko.
10Ero ke on wara ehcoko, anarimaw so anarî komo na mokyatu ahyaka so awakno komo, anarî ewto pono kom ha. Oyanan pen waihkai mîkro, kan̂e komo na mokyatu. Kaanî mtapotachonho yewetîra xakn̂e noro, kan̂e komo, kayaritomo mtapotacho yewetîra xakn̂e noro, kan̂e komo, ahce wa na kan̂e komo na mokyatu ahyaka so. Mokuche so yîtwermacoko men Kporin komo mtapotachonho yewetîra ehtopo komo poko. Yîtwermara awexitaw so kicicme so rma na natu Kporin komo poko. Ero ke Noro men nîrwona apoko so hara, awakno komo poko marha. Kir̂wan̂he yîtwermetaw awya so apona so cirihra reha nasî Kaan kicicme n̂examro yehtoponho.
11On wara marha wîîkes awya so, Tan nasî Amarias, Kaan yaka cewomsom. Noro xa awakîrexe so Kporin komo yanme awehtopo komo poko. Tan marha nasî Sebacias, Ismaew mumuru. Xuta komo yenîn̂e ro mîk ha. N̂examro xa awakîrexe so kayaritomo yanme awehtopo komo poko hara. Repita komo marha tanî naxe ahce na yenîn̂e me awakro so. Erasîn me ro mak en̂ekano ciicoko. Takîhsom komo yakronoman̂e Mîk Kporin komo. Ero ke ero wa ehcoko, kekn̂e tî. Ero wa tî kekn̂e Xeosapa en̂ekano rin̂e komo ya.
Xeosapa Waparî Komo N̂etwaikexe N̂examro Rma
20
1Ero yinhîrî takî tî on wara xatken̂e Moabita komo, Xeosapa waparî me tî mokyatken̂e okwe. Amonita komo yakro rma tî mokyatken̂e, anarî yana komo yakro marha.
2Ero ke ekaiporen̂e komo takî tî mokyatken̂e Xeosapa yaka. On wara tî ketken̂e yîwya, Awaparî komo men mokyaxe mer̂pono pînî ro mak kopi. N̂ikitho imo yeco pono komo mokyaxe, Siriu komo marha. Asason-Tama po tak naxe kopi, ketken̂e tî. En-Xeti rma mîn Asason-Tama.
3Ero ke n̂eraswakn̂e takî tî Xeosapa. Kporin komo takî tî n̂epor̂akn̂e. On wara marha tî kekn̂e Xuta komo ya, Oroto ka eseresmara cehcerî, kekn̂e tî yîwya so.
4Ero ke takî tî iina mokyatken̂e Xuta komo Xerusaren pona mer̂pono pîn. Kporin komo yakro yîmtapotaxi tî mokyatken̂e tukurunpecho komo poko. Ahnoro tî mokyatken̂e Xuta yewton pono komo.
5On wara tî xakn̂e Xeosapa ero yimaw, Kporin komo mîn yaw tî xakn̂e. Yîhroron po xakn̂e yaxan po. Iito marha tî xatken̂e Xuta komo, Xerusaren pono komo marha. N̂examro yeepatai tî n̂ecececekn̂e Xeosapa.
6Kporin komo yakro takî tî nîmtapowakn̂e Xeosapa. On wara tî kekn̂e yîwya, Apa kah yawno, on wara wîîkes awya, ponaro amna porin pen komo yehtopo xa Amoro. Ponaro kah yawno komo yehtopo marha Amoro. Mîk hak rowon pono komo kayaritomon marha Amoro. Karitî xa mîn awamorî. Ayopono exihra ro mak nasî.
7Kaan xa Amoro, ponaro amna yehtopo. Pahxa tantononhîrî komo men̂epepekn̂e ayanan komo ya, Ixaw Yana komo ya. On tak mîmyakn̂e Abraaw pen yepamtho ya, en̂epexapunhîrî komo yekenho. Eroromerono me mîmyakn̂e Abraaw pen yepamtho komo ya. Awakrono ro tî mîk xakn̂e Abraaw pen, Noro yepamtho komo ya mîmyakn̂e, amna ya ha.
8Ero ke on po takî tî xatken̂e amna porin pen komo. On pona marha tî amîn n̂iir̂atken̂e awosotî yekenî ro me.
9On wara tî ketken̂e awya on amîn ciriche, Apa kah yawno, amna tak na n̂esemetanmekya amn̂e. Amna waparî komo na mokyatu, eper̂a na amna nahsîya anarimaw, rooma poko na nai amna anarimaw, ero wa amna exitaw, amna mokyas oona amîn mîtkoso, awepatai ececetoso. Awosotî yeken on amîn Apa, Ero ke tan xa amna nîmtapowasî awakro cesemetanmesomu rma. Cerewre amna nîmtapowasî awakro. Ero wa amna yîmtapowataw awakro amna mtapotarî rma mencesî. Amna marha makronomesî esemetanmekîra tak amna yehtome, ketken̂e amna porin pen komo awya.
10Oroto takî tî mokyatu Amonita komo, Moabita komo, Sei Yîpîn pono komo marha, ero yipu komo tî mokyatu amna waparî me okwe. On wara mîîkekn̂e pahxa amna porin pen komo ya n̂examro porin pen komo poko, N̂examro n̂ehcowpe, waihkara ehcoko, mîîkekn̂e. Ero wa mîîkekn̂e amna porin pen komo ya Exitu poi mokyataw so. Ero ke n̂examro mak mamrikyatken̂e amna porin pen komo, waihkara ro makî tî xatken̂e.
11Wara rma n̂examro rma tak mokyaxe amna waparî me okwe. Arowon poi amna yen̂epe xe tak naxe, amna ya anmîthîrî poi rma okwe.
12Apa, ponaro amna yehtopo xa Amoro. N̂examro cma re mepemesî waihtopo komo ke. Kar̂pen mak amna okwe. Mer̂pono pîn thakwa mîkyam amna waparî me tmohsom komo. Ahce wa na amna nai okwe. Apona mak amna n̂een̂asî, kekn̂e tî. Ero wa tî kekn̂e Xeosapa Kporin komo ya.
13Iito rma tî xatken̂e Xuta komo ahnoro, yipici komo marha cenawnoyem komo meero, yîmxîkrî komo marha. Kporin komo yeepatai tî n̂ecececetken̂e.
14Ero yinhîrî Kporin komo yekatî takî tî mokyakn̂e Xaasiew ropotaka, Sakarias mumuru ropotaka ha. Benaia tî xakn̂e Sakariasî yîîm, Xeiew tî xakn̂e Benaia yîîm hara, Matan̂ias pen tî xakn̂e Xeiew yîîm hara. Repi tribun tî mîkyam xatken̂e, Asape yepamtho ha. Esenmexapu komo chew tî xakn̂e Xaasiew.
15On wara tî kekn̂e noro yîwya so, Ai Xuta yepamtho komo amyamro, Xerusaren pono komo marha amyamro, kayaritomo amoro Xeosapa, on wara kesî Kporin komo awya so, Erasîra ro makî tî ehcoko n̂examro pona, ahwokara marha ehcoko. Mer̂pono pînî rma re mîkyam. Anar̂marî pîn komo tko mîkyam. Kaan nar̂marî mak mîkyam n̂examro.
16Pahxaxa etocoko n̂examro wece. Sis yesamarî yaw etocoko îîpî yawnutopo yaw. Aporî pîtho mehxa tak n̂examro meen̂axe, Xeruew Yaxawan xehxa.
17Etar̂mara rma tko maxe n̂examro yakro. Epanatocoko rma re. Iito mak ececetocoko. Encoko mak Kporin komo ya akurunperî komo. Awakro so nasî Noro ya akurunperî komo. Erasîra ro mak ehcoko, amyamro Xuta komo, Xerusaren pono komo marha. Ahwokara marha ehcoko. Pahxaxa n̂examro waparî wara rma etocoko. Awakro so rma wa nasî Kporin komo, kekn̂e tî. Ero wa tî kekn̂e Xaasiew yîwya so.
18Ero wa kacho yentache n̂esewnapekn̂e takî tî Xeosapa. Ero wa xa marha tî n̂esewnapetken̂e ahnoro Xuta yepamtho komo, Xerusaren pono komo marha. Amna Porin xa Amoro, ketken̂e takî tî Kporin komo ya.
19Ero yinhîrî takî tî piiri nawomyatken̂e hara Repita komo. Koace yepamtho komo tî mîkyam xatken̂e, Koore pen yepamtho yakro. Kporin komo poko tahwotachome so wa nawomyatken̂e. Kar̂pe so tî nîmtapowatken̂e kir̂wan̂he Noro yehtopo poko.
20Ero yinhîrî, enmarî yakro ro takî tî paketken̂e Xuta komo. Tekoa Yaxawan pona tî cetken̂e. N̂examro cetaw on wara tî kekn̂e Xeosapa yîwya so, Ai Xuta komo, Xerusaren pono komo, awakro so ka kîmtapowasî. Ero ke omtapotarî ka entacoko. Kporin komo pona xa men encoko, ponaro awehtopo komo pona ha. Noro pona een̂ataw awya so ar̂man me maxe okre. Noro yanme aweronoman̂e komo mtapotarî marha ewetîcoko ehn̂an me tak awehtome so, kekn̂e tî. Ero wa tî kekn̂e Xeosapa yîwya so.
21Ero yimaw marha tî Xuta komo yakro tî n̂esen̂cekn̂e Xeosapa wano yaan̂e komo poko. Ero yinhîrî Kporin komo poko cewanomaxmu komo tî n̂etahcatken̂e. N̂examro takî tî nahwowatken̂e kir̂wanî ro me Kaan yehtopo poko. Poturme tî cetken̂e. Sowtatu komo tî cetken̂e n̂examro wenari. On wara tî ketken̂e cewanomaxmu komo, Kir̂wan̂he Kporin komo nai ham okre. Eroromero kakronoman̂e me nas okre, ketken̂e tî.
22Ero wa ewanometaw so kir̂wan̂he Kaan yehtopo poko, yihciyataw rma on wara tî xakn̂e Kporin komo, waapa me mohxapu komo waparî komo tî n̂iir̂akn̂e eseyamxapu kom hara. N̂examro takî tî xatken̂e takrono komo waparî me rma. Amonita pen komo waparî me, Moabita pen komo waparî me, Sei Yîpîn pono komo waparî me, ero warai me tak mokyatken̂e. Xuta komo waparî me mohxapu komo tî nar̂metken̂e eseyamxapunhîrî komo.
23Sei Yîpîn pono pen komo waparî me takî tî xatken̂e Amonita kom hara, Moabita komo marha. Sei Yîpîn pono pen komo tî waihketîketken̂e exihra cehso ro. N̂examro pen waihkatîkache n̂etwaiketken̂e takî tî n̂examro re rma okyo. Ero wa tî n̂etwaiketken̂e Amonita pen komo, Moabita pen komo, n̂examro re rma.
24Ero yinhîrî takî tî mokyatken̂e Xuta yepamtho komo axawa yemyatkoso. En̂exa takî tî etar̂maxapunhîrî komo n̂een̂atken̂e. Okputhîrî komo makî tî n̂een̂atken̂e, puknopukno wa so makî tî xatken̂e ahnoro okwe. Cewn̂e n̂hema etîmtoxapu exihra ro makî tî xakn̂e.
25Ero yinhîrî takî tî Xeosapa komo mokyatken̂e n̂examro pen yemyawnonho yaaso. Mer̂pora tî n̂een̂atken̂e cepethîkem okoputhîrî komo yaw. Toopuci enporixapu mko tî n̂een̂atken̂e mer̂pora ro makî. Ero ke takî tî naar̂atken̂e. Arîrî yopo ro makî tî xakn̂e n̂examro pen yemyawnonho. 3 ro tî n̂enmayatken̂e ero yarîrî poko mer̂pora exirî ke.
264-nhîrî kaamo po takî tî n̂esenmekyatken̂e xa hara tî Xuta komo. Beraka Woskaran pona tî n̂esenmekyatken̂e. Iito takî tî nahwowatken̂e Kporin komo poko. Ero wa ahwotarî komo ke tî on wara n̂esosocekn̂e iitono woskara, Beraka Woskaran me tî n̂esosocekn̂e. Ero wara rma tî n̂etahcaxe oroto.
27Ero yinhîrî takî tî n̂etîrametken̂e Xuta komo, Xerusaren pono kom ha. Xerusaren pona cetken̂e hara. Cetaw so poturme so tî cekn̂e Xeosapa. Tahwore tî cetken̂e. Kporin komo rma tî n̂examro nahworekn̂e yiixatî pîn komo yar̂marî ke.
28Xerusaren pona cepatakache so takî tî Kporin komo mîn yaka tî cetken̂e. Raatî tî nîyorketken̂e tîcetaw so, pioraw warai, ahpa, tuu kacho, ero warai komo tî n̂eceyatken̂e tîtorî me so iina. Ero wa tî xatken̂e Xuta yepamtho komo.
29Ero yimaw takî tî Ixaw Yana xatî pîn pen komo yar̂machonho n̂encetken̂e Kanan mîtwono komo mîk hak rowon pono komo. Kporin komo ya ar̂machonhîrî tî n̂encetken̂e. Ero ke Kaan pona takî tî n̂eraswatken̂e.
30Ero ke Xeosapa yakro cetar̂maxmu komo mokuhra ro makî takî tî xatken̂e. Kaan yanme rma tî tîtken̂e xatken̂e.
Xeosapa Yehtoponho Xa Hara On
31Ero wa tî xakn̂e Xeosapa, Xuta yepamtho komo kayaritomon tî mîk xakn̂e. 35 cimn̂ipu tî xakn̂e noro yewrutoponho kayaritomo me ecir̂ataw. 25 cimn̂ipu tî xakn̂e kayaritomo me ehtoponhîrî. Xerusaren tî xakn̂e noro yewton. Asuba tî xakn̂e noro nocwan yosotî. Siri pen yemsîtho tî mîk xakn̂e.
32Tîîmînhîrî pen yehtoponho yaw roro rma tî xakn̂e Xeosapa, Asa pen yehtoponho yaw roro. Anarî me cehtopo pona etowra ro makî tî xakn̂e. Takîhso makî tî xakn̂e. Ero ke tî kir̂wan̂he noro yehtopo n̂een̂akn̂e kporin komo.
33Iito rma tko tî xakn̂e îh pono mko, anarî ro komo ya tîmsom yakn̂itopo mko, matîwîn pono mko. On wara tî kahra xatken̂e Xuta komo okwe, Kaan ponaro xa oyexi xe xa wasî, ponaro kporin pen komo yehtopo ponaro ha, kahra rma tî xatken̂e okwe.
34Miya rma nai Xeosapa yehtoponho. Ahnoro rma nasî tmewreso karita yaw, Xeu karitan yaw, Anani mumuru karitan yaw, ha. Anarî karita yaw marha nasî tmewreso, Ixaw Yana Kayaritomon Komo Yehtoponho, kacho yaw ha.
35Ero yinhîrî on wara takî tî xakn̂e Xeosapa, Xuta komo kayaritomon, Akasias yakro tî nîmtapowakn̂e cetakronomacho komo poko. Ixaw Yana komo kayaritomon tî mîk xakn̂e Akasias. Kicicitho pokono ro makî tî mîk xakn̂e kica.
36On wara tî ketken̂e n̂examro re, Kanawa imo takîhtopocerî Tahsisi pona cen̂epesom, ketken̂e tî. Ero ke kanawa imo tî nakîhtopetken̂e Esion-Xebe po.
37Ero yinhîrî tko tî Eriese mokyakn̂e Xeosapa yaka. Totapa mumuru tî mîk xakn̂e, Maresa pono mumuru. Kanawa poko ehn̂acho komo yekatîmso tî mokyakn̂e yîhyaka, Xeosapa yaka. On wara tî kekn̂e yîwya, Kicicme nasî Akasias yakrono me awehtopo. Noro makronomekn̂e kanawa yakîhtorî poko, Tahsisi pona tîtosom yakîhtorî poko. Kicicme awexirî ke tko anakîtothîrî mko takî tî nîwîrîme Kporin komo, kekn̂e tî yîwya. Ero yinhîrî n̂ewakrokekn̂e takî tî kanawa imo penî mko okwe. Ero ke Tahsisi pona tohra thakwa tî xakn̂e okwe. Ero wa tî xakn̂e.
Kayaritomo Me Tak Nasî Xeoraw Hara

1Ero yinhîrî takî tî nîwînîkyakn̂e Xeosapa pen tporin pen komo yakro. Tporin pen yocho yawxaka rma tî okoputhîrî nahruyatken̂e Tapi pen Yewtontho pona. Ero yinhîrî yumumuthîrî takî tî xakn̂e kayaritomo me tîîm pen retawno me hara. Xeoraw tî xakn̂e yumumuthîrî yosotî.
2Noro yakno komo tî xatken̂e yaake Xeosapa pen mumutho kom ha. Asarias, Xeiew, Sakarias, Asarias, Mikaew, Sepacias, ero wa tî xakn̂e akno komo yosotî. Ero wa tî xatken̂e Xeosapa pen mumutho komo, Ixaw Yana komo kayaritomonho pen mumutho komo yosotî.
3N̂examro rma re tî n̂emyawnomekn̂e yîîm pen. Prata, ooru, ahce na cepethîkem nîmyakn̂e yîwya so mer̂pono pîn. Ewto mko marha tî nîmyakn̂e yîwya so, sowtatu ke tukuruyemu mko rma. Xeoraw reha tî n̂iir̂akn̂e kayaritomo me poturu komo me exirî ke.
4Ero yinhîrî takî tî kayaritomo me xa takî tî noro nîhtînoyatken̂e maywen komo. Ero yimaw takî tî on wara xakn̂e Xeoraw, ahnoro taknonhîrî pen komo tî waihkekn̂e okwe kacipara imo ke. Anarî komo marha tî waihkekn̂e Ixaw Yana pen komo, antomano rin̂e pen komo.
532 cimn̂ipu tî xakn̂e Xeoraw yewrutoponho kayaritomo me ecir̂ataw. 8 cimn̂ipu makî tî xakn̂e kayaritomo me ehtoponhîrî. Xerusaren tî xakn̂e noro yewton.
6Ixaw Yana komo kayaritomon komo yehtoponho yaw roro rma tî xakn̂e kica. Akabe pen yepamtho wara xa marha tî xakn̂e kica Akabe pen yemsîtho exirî ke noro pici me. Ero ke kicicme tî Xeoraw yehtopo n̂een̂akn̂e Kporin komo.
7Wara rma Tapi pen yepamtho waihkara tî xakn̂e Kporin komo. Tapi pen yakro tîmtapotachonhîrî ponaro rma tî xakn̂e. Aweyuru komo eihkara wasî, awepamthîrî weyuru marha eihkatîkara wasî, pîra ro makî, kekn̂e tî yîwya, Tapi pen ya. Ero wa kachonho ponaro rma tî xakn̂e Kporin komo.
8Kayaritomo me noro exitaw Eton pono komo takî tî n̂etowyatken̂e noro maywen me ehxapunhîrî komo. Tkayaritomonî ro komo takî tî n̂iir̂atken̂e hara.
9Ero ke n̂examro waparî me takî tî cekn̂e Xeoraw. Sowtatu yantoman̂e komo tî naar̂akn̂e, tîtararan marha tî naar̂akn̂e yaake. Eton pono komo pahnoke exitaw so n̂examro takî tî mokyatken̂e, Xeoraw pen komo tî wamcetken̂e okwe, yîtararan yaan̂e komo pen marha. Kosope rma tko tî Xeoraw komo n̂etar̂metken̂e hara Eton pono komo yakro, twamton̂enhîrî komo yakro rma.
10Wara rma tî n̂etowyatken̂e Eton pono komo. Xuta komo maywen mera tak naxe oroto rma. Ero yimaw marha tî Ribna pono komo n̂etowyatken̂e hara okwe Xeoraw maywen me ehxapunhîrî komo. Ero wa tî noro maywenînho komo tî n̂etowyatken̂e Kporin komo pona enîhra exirî ke so tak, ponaro tporin pen komo pona enîhra exirî ke so ha.
11On wara marha tî xakn̂e Xeoraw, îh pona so tî nakîhtopekn̂e anarî ro komo ya tîmsom yakn̂itopo mko. Ero warai mko tî nakîhtopekn̂e Xuta rowon po kica. Cipici yairono me so marha ti xatken̂e Xerusarem pono komo noro yanme kica. Anato ro mak tak nîhtînoyatken̂e Xuta komo noro yanme okwe.
12Ero yinhîrî Erias karitan takî tî n̂ekyatken̂e Xeoraw yaka. Kweronoman̂e mîk xakn̂e Erias. On wara tî kekn̂e noro tkaritan yaka, Xeoraw amoro, on wara kesî Kporin komo awya, ponaro xakn̂e Tapi pen, aporin pen, Noro kes awya on wara, mesemetanmekyasî amn̂e okwe kicicme awexirî ke. Aamo pen yehtoponho yaw roro exihra ro mak masî kica Xeosapa pen yehtoponho yaw roro exihra. Asa pen yehtoponho yaw roro exihra marha mas okwe, Xuta yepamtho komo kayaritomonînho yehtoponho yaw roro exihra.
13Ixaw Yana kayaritomon komo yehtopo yaw roro mak reha masî kica. Xuta komo miir̂akn̂e cipici yairono me so kica. Xerusaren pono komo marha ero warai me miir̂akn̂e kica. Akabe pen yepamtho yehtoponho yaw roro rma mas okwe. Awaknonhîrî pen komo marha tî mîwaikai okwe, aamo pen mumutho pen kom ha. Kir̂wan̂he tko xatken̂e n̂examro pen, awarara reha.
14Ero ke tak awîrîmetîkexe so ro mak Kporin komo. Amxîkrî pen komo nîwîrîmesî, apici pen komo marha. Ahnoro awemyawnonhîrî nîwîrîmetîkesî ro mak okwe.
15Mamotoyas tak amoro pen okwe. Cerewrem ro mak awahsîyasî aropotarî yeper̂an oko. Mîmasucetîkesî ro mak okwe enmar̂atîxera, awexkiririnthîrî cepatakaxi ro oko, kacho tî n̂ekyatken̂e Erias karitan.
16On wara takî tî xakn̂e Kporin komo Xeoraw poko, mîk hak rowon pono komo tî n̂iir̂akn̂e noro xatî pîn me so. Piristew komo, Arabia pono komo, ero warai komo tî n̂iir̂akn̂e yiixatî pîn me so. Eciopia mîtwono komo mîkyam xatken̂e Arabia pono komo.
17Waapa me takî tî n̂examro mokyatken̂e Xuta pona. Kayaritomo yemyawnonho tî naar̂atken̂e ahnoro, noro mîn yawnonho. Kayaritomo mumuru komo marha tî naar̂atken̂e, kayaritomo pici komo marha tî. Xeoraw mumuru komo exihra takî tî xatken̂e yîhyaw. Cewn̂e makî tî xakn̂e yîhyaw, Xoakas mak, mahtîkîthîrî.
18Ceperai takî tî Kporin komo niirakn̂e Xeoraw pen. Wexkiririn yeper̂an tî xakn̂e oko, ecpînî ro makî tî okwe.
19Pahkî exiche takî tî, 2 cimn̂ipu exiche n̂epatakekn̂e takî tî noro wexkiririnthîrî okwe. Ero wa tî xakn̂e eper̂a yanme okwe. N̂erewakn̂e ro makî tî eperan oko. Ero wa xakn̂e twaihtopo pona roro okwe. Noro pen waipuche kotoporem yakn̂ipîra tî xatken̂e maywenînhîrî komo. Xeoraw porin pen komo waipuche reha tî kotoporem nakn̂iyatken̂e. Pîra reha tî xatken̂e Xeoraw waipuche okwe.
2032 cimn̂ipu tî xakn̂e noro pen yewrutoponho kayaritomo me ciir̂ataw yîwya so. 8 cimn̂ipu makî tî xakn̂e kayaritomo me. Noro pen waipuche, Okwe okwe, kahra ro makî tî xatken̂e Xuta yepamtho komo. Noro yokoputho tî nahruyatken̂e Tapi pen Yewtontho pona rma ha re. Kayaritomo komo yahrutopo ro yaka tko tî ahrura xatken̂e. Ero wa tî xakn̂e Xeoraw pen.
Kayaritomo Me Tak Nasî Akasias Hara, Waihyasî Marha Noro Pen

1Ero yinhîrî takî tî on wara xatken̂e Xerusaren pono komo, Akasias takî tî n̂iir̂atken̂e tkayaritomon komo me hara noro yîîm pen retawno me. Xeoraw pen mumutho komo mahtîkîtho tî mîk xakn̂e Akasias. Anarînhîrî komo tî etîmtora xatken̂e, Xeoraw pen mumutho pen komo. Waihketken̂e tî waapa komo, Arabia pono komo yakro mohxapu kom ha. Ero ke Akasias takî tî xakn̂e kayaritomo me.
222 cimn̂ipu tî xakn̂e Akasias yewrutoponho kayaritomo me ciir̂ataw yîwya so. Cewn̂e cimn̂ipu makî tî xakn̂e kayaritomo me. Xerusaren tî xakn̂e noro yewton. Akasias nocwan yosotî tî xakn̂e Ataria. Onhi pen parînho tî mîk xakn̂e Ataria.
3Kicicme tî xakn̂e Akasias. Akabe yepamtho yehtopo yaw roro rma tî xakn̂e kica. Ero wa tî xakn̂e tînocwan poyero. Kicicme ehtopo poko tî tîmrerî panatanmekyakn̂e kica.
4Ero ke kicicme tî Akasias yehtopo n̂een̂akn̂e Kporin komo. Akabe pen yepamtho wara rma tî xakn̂e. Akasias yîîm pen waipuche yumumuthîrî panatanmekn̂e me takî tî xatken̂e Akabe pen yepamtho okwe. N̂examro poyero rma tî twaihkaxmu me tak xakn̂e Akasias okwe.
5N̂examro mtapotarî tî n̂ewehcakn̂e Akasias Akabe mumutho yakro tîtotome, Xoraw yakro, Ixaw Yana kayaritomon yakro ha. Asaew waparî me tî cekn̂e Xoraw Hamoce Xireace pona, Siriu kayaritomon waparî me ha. Iina cetaw Akasias marha tî cekn̂e noro yakro. Xoraw penî tko tî wetken̂e Siriu komo oko.
6Ero ke Xiserew pona takî tî n̂etîramekn̂e noro. Iina tî cekn̂e amotoso ha ka, twotoponhîrî yecihnoso. Iito exitaw Xisirew po Akasiasî takî tî cekn̂e enso, Xuta komo kayaritomon, Xeoraw pen mumutho ha. Okohme Xoraw yehtopo tî n̂encekn̂e. Ero ke tî enso cekn̂e.
7Kaanî rma tko tî Akasias naar̂akn̂e iina Xoraw yenso ero yimaw. Ero wa tî noro pen waihkapekn̂e Kaanî rma. Xew yukurunkaxi cma tî re cekn̂e Xoraw, Ninsi pen mumutho yukurunkax ha. Noro yakro tî cekn̂e Akasias Xew yukurunkaxi. Kporin komo nîhkapetho tko tî mîk xakn̂e Xeu, Akabe pen yepamtho komo waihkan̂e me nîhkapekn̂e.
8On wara tî xakn̂e Xeu, Akabe pen yepamtho waihketaw n̂examro yakro rma tî n̂een̂akn̂e Xuta yepamtho kom hara, Akasias pen yaknonho mumutho komo. Antomano riin̂e komo tî mîkyam xatken̂e, Akasias maywen komo rma. Noro yipu komo yenîche Xeu ya n̂examro pen meero takî tî waihkekn̂e noro.
9Ero yinhîrî Akasias tî n̂epor̂atken̂e Xeu maywen komo. Noro takî tî n̂een̂atken̂e Samaria po. Ceseyamso tî xakn̂e iito. Noro tî nahsîyatken̂e, naar̂atken̂e marha Xeu yaka waihkapotome tak noro ya. Ero ke takî tî noro pen waihketken̂e. Nahruyatken̂e takî tî okoputhîrî on wara karî ke so, Xeosapa pen mumutho mîk xakn̂e. Kporin komo ponarono xa tî mîk xakn̂e yîîm pen. Ero ke yumumuthîrî yokoputho tahrupore nasî, ketken̂e tî. Ero yinhîrî Akasias pen yepamtho exihra thakwa tî xakn̂e okwe kayaritomo me ciisom hara.
Ataria Tak Nasî Kayaritomo Me Akasias Nocwanînho
10Ero yinhîrî takî tî on wara xakn̂e Ataria, Akasias pen nocwanînho. Tîmrethîrî pen waihtoponho yentache ahnoro Xuta komo kayaritomon me ciisom komo takî tî waihkekn̂e okwe.
11On wara tko tî xakn̂e Xeosabeace, kayaritomo pen yemsîtho, Xoas ciki tî nahsîyakn̂e, Akasias pen mumutho ciki. Anarî pen komo waihketaw noro ciki tî naar̂akn̂e en̂epa me twaihkaxmu komo yai. N̂eyamyakn̂e takî tî amtakpo yaka, tîwîntopo yaka. Noro yenîn̂e ciki tî xakn̂e wooxam, rikomo yenîn̂e ro. Noro meero tî n̂eyamyakn̂e iina. Ero wa tî n̂iir̂akn̂e Xeosabeace, rikomo n̂eyamyakn̂e noro ciki waihkara ehtome Ataria. Kayaritomo pen yemsîtho mîk xakn̂e, Xeoraw pen yemsîtho. Xoiata pici tî mîk xakn̂e Xeosabeace, Kaan yaka tîtosom pic ha. Akasias pen yepekanho marha tî mîk xakn̂e. Noro yipu mîk xakn̂e Xeosabeace.
12Taa, iito rma tî xakn̂e Xoas cik Kaan mîn yaw ceyamso n̂examro yakro. 6 cimn̂ipu tî xakn̂e iito. Xuta komo kayaritomon me tî xakn̂e Ataria ero wicakî pahkînon. Ero wa tî xakn̂e.
Xoasî Mren Tak N̂iir̂axe Kayaritomo Me
23
1Ero yinhîrî takî 7-nhîrî cimn̂ipu po on wara takî tî xakn̂e Xoiata, antomano rin̂e me takî tî n̂ecir̂akn̂e noro rma. Ero ke sowtatu yantoman̂e komo yakro tî nîmtapowakn̂e, 100 komo yantoman̂e komo yakro ha. Yaaro xa tîtkacerî, awakronoman̂e me nas amna, mîîkexe cma re owya, ow marha ero wa wîîkes awya so hara, kekn̂e tî. On warai komo yakro tî nîmtapowakn̂e, Asarias, Xeroaw mumuru mîkî, Ismaew, Xoanan mumuru mîkî, Asarias, Obece mumuru mîkî, Maaseias, Ataias mumuru mîkî, Erisapace, Sikri mumuru mîkî. Noro yipu komo yakro tî nîmtapowakn̂e Xoiata cetakronomacho komo poko.
2Ero ke takî tî n̂examro cetken̂e miya so, Xuta rowon pore ro. Repita komo tî nan̂ikyatken̂e Xuta yewton pono komo ahnoro. Ixaw Yana marha nan̂ikyatken̂e noro re yepamtho komo yantoman̂e kom ha.
3Kaan mîn yaka takî tî n̂esenmekyatken̂e cetakronomacho komo poko tîmtapotachome so tkayaritomon komo yakro ciki. On wara tî kekn̂e Xoiata yîwya so, Kayaritomo mumuru xa matko cirpore nasî kayaritomo me. Ero wara rma tî kekn̂e Kporin komo Tapi pen mumutho komo poko, n̂examro makî reha naxe kayaritomo me.
4Ero ke on wara ehcoko amyamro sabatu po cemyarkem komo, tîmsom pokono komo, Repita komo marha, cetîraconkaxi so tak ehcoko, on wara, Tehsa wicakno mak ehcoko amyamro Kaan mîn metatan yenîn̂e me.
5Kayaritomo mîn mîtwo ececetocoko tehsa wicakno kom hara. Kaan mîn metatan mîtwo tak ececetocoko amyamro hara, tehsa wicakno xa hara. Kaan Mîn Yapon Metatan, kacho mîtwo ececetocoko. Tîmsom pokono pîn komo reha n̂ehcowpe Kaan mîn roron po mak.
6Tîmsom pokono pîn komo ewomra ro mak n̂ehcowpe oona Kaan mîn yaka. Tîmsom pokono komo, Repita komo marha, tîmsom pokono komo yakronoman̂e komo, noro yipu komo mak xa n̂ewomcowpe oona. Kaan nmen̂ekatho me cexirî ke so n̂ewomcowpe. Katpanaw makî reha n̂ehcowpe anarî komo kayaritomo xatî pîn komo wahkoton̂e me. Kporin komo yanme ero wara n̂ehcowpe.
7Taa, on wara ehcoko amyamro Repita kom hara, kayaritomo mamtocoko amyamro yukurunpetome. Kacipara imo ahsîcoko. Anarî ro yewomuche oona Kaan mîn yaka noro pen waihkacoko. Kayaritomo cetaw Kaan mîn yai etocoko noro yakro ro, mokyataw oona hara amohcoko xa hara noro yakro ro hara, kekn̂e tî. Ero wa tî kekn̂e Xoiata esenmexapu komo ya.
8Ero ke Xoiata mtapotacho yaw roro rma takî tî xatken̂e Repita komo, Xuta komo ahnoro. Anarî komo tî xatken̂e sabatu po emyarîtoxapu ro me, anarî komo reha tî xatken̂e emyarîn me sabatu po. Iito rma tko tî xatken̂e ahnoro, yîraconhîrî komo tî en̂epera rma, N̂ex ha, etocoko hara, kahra tî ka xakn̂e Xoiata ero yimaw. Ero ke iito rma ka xatken̂e tantoman̂e ro komo yewetîtome.
9On wara marha tî xakn̂e Xoiata, sowtatu yantoman̂e komo yemyaka tî nîmyakn̂e raapu imo mko, cecehkem, kecen̂anî mko marha. Tapi pen n̂ir̂potho tî mîn xakn̂e. Porin me tî xakn̂e anarî mko, kecen̂anî mko, wahra tî xakn̂e anarî mko hara. Iitono ro tî mîn xakn̂e ero yipu, Kaan mîn yawno ro me mak.
10Ero yinhîrî Kaan mîn yawno komo tî panahcekn̂e Xoiata Kaan mîn yaw. Poowa n̂ixa tî panahcekn̂e anarî komo, kaari n̂ixa tî panahcekn̂e hara anarî komo. Anarî komo tî panahcekn̂e Kaan ya tîmsom yakn̂itopo mîtkoso. Kayaritomo wamton̂e me tî n̂examro n̂iir̂akn̂e ahnoro.
11Ero yinhîrî kayaritomo mumuru takî tî n̂en̂emhataketken̂e Xoiata komo. Kayaritomo yarokorî tak namrupetken̂e yîwya. Kaan ya kpanatanmetopo tî nîmyatken̂e yîwya karita. Ero wa tî noro cik n̂iir̂atken̂e kayaritomo me tak. Ero yinhîrî takî tî noro nîhkapetken̂e Xoiata komo. Ero wa kayaritomo me ciki noro n̂iir̂atken̂e Xoiata, tumumuru komo yakro rma. On wara tî ketken̂e yîhkapetaw, Pahkî n̂he moso n̂expe kîkayaritomon komo me, ketken̂e tî.
12Ero yinhîrî on wara takî tî xakn̂e Ataria, wara hakî kano tî n̂encekn̂e, emahcitopo komo marha tî n̂encekn̂e. Kir̂wan̂he nai ham okre kîkayaritomon, kacho tî n̂encekn̂e. Ero ke noro takî tî mokyakn̂e Kporin komo mîn yaka iina esenmexapu komo yenso.
13Iito takî tî kayaritomo n̂een̂akn̂e Ataria Kaan mîn mapatan wararî. Kayaritomo panaw tî antomano rin̂e komo n̂een̂akn̂e, tuu kan̂e komo marha. Ahnoro tî Xuta yepamtho komo nahwowatken̂e, raatî marha tî nîyorketken̂e. Cewanomaxmu komo marha tî n̂een̂akn̂e, raatî iyorkan̂e komo, Kir̂wan̂he Kaan nai ham okre, kan̂e komo. Noro yipu yenîche tponon takî tî nahyaxkekn̂e Ataria. On wara tî kekn̂e, Kayaritomo yar̂macho tan ham kica, kekn̂e. Kekn̂e xa hara, ero wa xa marha, Kayaritomo yar̂macho tan ham kica, kekn̂e tî. Kar̂pe ro makî tî kekn̂e ero wa.
14Ero yinhîrî takî tî sowtatu yantoman̂e komo nan̂ikyakn̂e Xoiata, Kporin komo yaka cewomsom. 100 komo yantoman̂e komo mîkyam nan̂ikyakn̂e. On wara tî kekn̂e yîwya so, Noro tak aacoko Kaan mîn yai. Wamtocoko aar̂ataw. Anarî komo cetaw noro yakro n̂examro penî rma waihkacoko. Kporin komo mîn yaw noro waihkara ehcoko, kekn̂e tî noro.
15Ero ke Ataria pen takî tî nahsîyatken̂e. Kawaru Metatan yari cetaw tî nahsîyatken̂e, kayaritomo mîn potaw rma. Iito takî tî noro pen waihketken̂e. Ero wa tî waihyakn̂e Ataria pen.
16Ero yinhîrî Kporin komo ponaro cehtopo komo poko takî tî nîmtapowakn̂e Xoiata. Xuta yepamtho komo yakro tî nîmtapowakn̂e, kayaritomo yakro marha. Kporin komo ponarono me xa tak taxe, eroromero, ketken̂e tî.
17Ero yinhîrî takî tî Baaw mîn yaka takî tî cetken̂e Xuta komo. N̂ixketken̂e kr̂a takî tî. Ero yawnonho mko marha tî nakuhr̂apetken̂e, Baaw ya tîmsom yakn̂itopo mko, Baaw warai me ciixaputho mko marha. Baaw ya tîmsom pokono marha tî waihketken̂e iito rma, tîmsom yakn̂itopo mîtwo rma. Matan tî xakn̂e noro pen yosotî.
18Ero yinhîrî takî tî Kaan mîn yawno pokono ro me takî tî Xoiata n̂iir̂akn̂e tîmsom pokono komo. Repita komo rma tî mîkyam ero warai me n̂iir̂akn̂e. Ero poko rma tî wa n̂examro nantomekn̂e Tapi pen pahxa rma. On wara tî kekn̂e yîwya so, Kporin komo ya tîmsom akn̂icoko amyamro. Moises pen ya kpanatanmetopo yaw roro rma akn̂icoko. Ahwotacoko akn̂iyataw, waano aacoko, kekn̂e. Ero wara tî kekn̂e Tapi pen pahxa. Ero wa kachonho yaw roro rma tî n̂iir̂akn̂e Xoiata.
19Anarî komo tî nantomekn̂e Kporin komo mîn metatan yenîrî poko hara. Metata wararî rma tî n̂ecececetken̂e n̂examro kicicme ehxapu komo porohkan̂e me.
20Ero yinhîrî sowtatu yantoman̂e komo takî tî naar̂akn̂e Xoiata. Kayaritomo yanan komo, Xuta yepamtho kopenato komo, ahnoro tî naar̂akn̂e Xuta rowon pono komo. Kayaritomo yakro rma tî n̂examro naar̂akn̂e Kporin komo mîn yai kayaritomo mîn yaka. Waaca metatan yaro tî cetken̂e, îh pono yaro. Iito takî tî tkayaritomon komo n̂eremanmekyatken̂e kayaritomo yaponî ro pona.
21Ero yinhîrî nahwowatken̂e takî tî Xuta rowon pono komo ahnoro. Cerepore tî xatken̂e Xerusaren pono komo. Ero wa tî xatken̂e Ataria pen waihkarî ke kacipara imo ke. Ero wa tî xatken̂e.
Kaan Mîn Nakir̂wamapes Hara Xoas
24
1Taa, Xoas yehtoponho tan wekatîmyas awya so, 7 cimn̂ipu tî xakn̂e Xoas yewrutoponho kayaritomo me ciir̂ataw yîwya so. 40 cimn̂ipu takî tî xakn̂e kayaritomo me. Xerusaren tî xakn̂e noro yewton. Sibia tî xakn̂e noro nocwan, Behseba pononho.
2Kirwanhe tî ka noro yehtopo n̂een̂akn̂e Kporin komo Xoiata exitaw ha ka Kaan yaka cewomsom me.
3Noro tî n̂ipihcekn̂e Xoiata, asakî tî nîmyakn̂e yipici. Ero yinhîrî n̂examro tî nîmxîkwatken̂e Xoas mumuru komo, emsîrî komo marha.
4Ero yinhîrî takî tî Kporin komo mîn yakir̂wamacho nîhtînoyakn̂e Xoas.
5Ero ke tîmsom pokono komo takî tî nan̂ikyakn̂e, Repita komo marha. On wara tî kekn̂e yîwya so, Ahnoro Xuta yewton pona etocoko puranta yahsîso, Kaan mîn yakir̂wamacho yepetho yahsîso ha. Ixaw Yana komo yewton pona marha etocoko. Yohno men ahsîtatko. Eroyinhîrî tak cimn̂ipu po roro marha etocoko yînîmrî komo yahsîso, kekn̂e tî yîwya so. Repita komo tko tî yohno tohra xatken̂e okwe.
6Ero ke Xoiata takî tî nan̂ikyakn̂e kayaritomo. On wara tî kekn̂e yîwya, Ahce kacho Repita komo ya ekpora mai puranta, Xuta komo nîmîtho, Xerusaren pono komo nîmîtho marha, Ixaw Yana komo nîmîtho ahnoro. Ero yipu yahsîtopo poko tî kpanatanmekyatken̂e so Moises pen pahxa. Kporin komo yakro kesentacho yaka men n̂ehcowpe puranta Ixaw Yana komo ahnoro, kekn̂e tî noro pen, kekn̂e tî Xoas yîwya.
7On wara tî xakn̂e Kporin komo mîn ero yimaw, tawkaxi tî xakn̂e okwe. Ataria penî mretho komo tî nawketken̂e, kicicitho mretho kom ha. Kaan ya tîmxapunhîrî komo tî naatîketken̂e Baaw ya tîmsom me hara kica.
8Ero ke kayaritomo yanme takî tî yamata nakîhcetken̂e Repita komo. Kaan mîn potaw tî n̂iir̂atken̂e metata mîtwo.
9Ero yimaw marha tî Xuta yepamtho komo ahnoro panatanmekyatken̂e Repita komo. Xerusaren pono komo marha. On wara tî ketken̂e yîwya so, Ai Xuta yepamtho komo Xerusaren pono komo marha, awya so kesî kayaritomo on wara, Kaan purantan tak ehcoko. Mosese pen tî kekn̂e Ixaw Yana komo ya pahxa axawa imo po exitaw so ero yaw roro rma ehcoko oroto, ketken̂e tî.
10Ero yipu yentache nahwowatken̂e takî tî Xuta yepamtho yantoman̂e komo ahnoro, yînantomarî komo marha ahnoro. Tupurantan komo takî tî n̂ekyatken̂e tîmsom. Yamata yaka tî n̂enkayatken̂e copoi cehso ro.
11Ero yinhîrî takî tî Kaan purantan yen takî tî naar̂atken̂e Repita komo kayaritomo maywen yaka. Yamata yahrunkache mer̂pora tî n̂een̂atken̂e puranta pen. Ero ke kayaritomo karitan mewren̂e tî mokyakn̂e, Kaan yaka cewomsom maywen marha tî mokyakn̂e. N̂examro takî tî yamata yawnonho nowyatken̂e. Ero yinhîrî Kaan mîn yaka tî naar̂atken̂e hara ekenhîrî na hara. Ero wa tî yamata yawnonho nowyatken̂e enmar̂atîxera. Mer̂pora tî n̂epamnoyatken̂e puranta.
12Ero yinhîrî takî tî Kporin komo mîn yakir̂waman̂e komo ya tî nîmyatken̂e kayaritomo, Xoiata yakro. N̂examro makîrha tî nantometken̂e toopu ciin̂e ro komo, sahsamaxapu ciin̂e ro komo marha. Epethîrî pona tî nantometken̂e. Pehu ciin̂e ro komo marha tî nantometken̂e, bronse ciin̂e ro komo marha. Kporin komo mîn yakir̂wamacho poko tî noro yipu komo nantometken̂e.
13Ero ke n̂etapicketken̂e takî tî noro yipu komo. Kporin komo mîn takî tî nakir̂wametîketken̂e. Pahxa xakn̂e ero wara rma tî n̂iir̂atken̂e hara. Waaca yecepu marha tî n̂iir̂atken̂e.
14Taa, Kaan mîn yakir̂wamatîkache puranta yakwenho takî tî n̂ekyatken̂e hara kayaritomo yaka, Xoiata komo yaka. Ero yipu rma takî tî nukuyatken̂e Kporin komo mîn yawno ro me so ciitome. Kaan ya tîmsom pokono me n̂iir̂atken̂e, takn̂isom tîmtopo me marha. Warapapoturu mko n̂iir̂atken̂e, paayu mko marha, tutumu mko marha. Ero yipu me so tî ooru n̂irpetken̂e, prata marha. Ero yinhîrî paaka pun takî tî nakn̂iyatken̂e roro Kporin komo ya tîmsom me, oper̂a pun marha. Kporin komo mîn yaw tî nakn̂iyatken̂e. Xoiata waihtopo pona roro tî nakn̂iyatken̂e. Ero wara tî xatken̂e.
Kporin Komo Pona Enîhra Tak Nasî Xoas Okwe
15Ero yinhîrî takî tî poritomo me n̂ehtîkekn̂e okwe Xoiata. Mer̂pora cimn̂ipu takî tî xakn̂e ewrutoponhîrî. Ero yinhîrî waihyakn̂e takî tî okwe. 130 cimn̂ipu tî xakn̂e ewrutoponhîrî waihyataw.
16Noro yokoputho tî nahruyatken̂e Tapi pen Yewtontho pona kayaritomo pen komo yocho yawxari rma. Iina tî nahruyatken̂e kir̂wan̂he Ixaw Yana komo yakronoman̂e me exirî ke. Kaan poko Ixaw Yana komo yahworen̂e me tî xakn̂e noro Xoiata pen, yîmîn yakir̂waman̂e me marha tî xakn̂e okre. Ero ke tî iina nahruyatken̂e.
17Taa, Xoiata waipuche Xuta yepamtho yantoman̂e komo takî tî mokyatken̂e kayaritomo yaka. Noro mamaka tî nutupenwatken̂e tosokmuru komo po. Yîmtapotarî komo tî n̂encekn̂e kayaritomo.
18Ero ke Kporin komo mîn takî tî nahsîpînketken̂e hara okwe, ponaro tporin pen komo yehtoponho mîn tî nahsîpînketken̂e. Ciixaputho ponaro takî tî xatken̂e hara kica, weewetho mak. Mîk hak warai me ciixaputho komo ponaro tak xatken̂e hara kica. Ero ke Kaan takî tî nîrwonakn̂e Xuta pono komo poko, Xerusaren pono komo poko marha. Nîrwonakn̂e ro makî tî panatanmetopo komo yanwekrî poyero.
19Tpoko weronomano rin̂e komo rma tî re n̂en̂epekn̂e Kporin komo yîhyaka so tponarono me ciitome so xa hara. Kicicme maxe kica Kporin komo poko, ketken̂e tî yîwya so. Panahra ro makî tko tî xatken̂e okwe.
20Ero yinhîrî takî tî Kaan Yekatî mokyakn̂e Sakarias ropotaka, Xoiata pen mumutho ropotaka. Xuta yepamtho komo yeepatai tî n̂ecececekn̂e. On wara tî kekn̂e yîwya so, Ai, oyakno komo, on wara nîîke Kaan awya so, Ahce kacho Kporin komo ya apanatanmetopo komo manwekyatu okwe? Ero wa anwekrî ke awya so cehn̂axmu me tak men maxe okwe. Kporin komo yahsîpînkarî ke awya so, Noro takî tî awahsîpînkace so hara, kekn̂e tî. Ero wa tî kekn̂e Sakarias yîwya so.
21Ero ke noro pen waihkacho poko takî tî n̂esencetken̂e okwe. Kporin komo mîn roron po rma tî noro pen waihketken̂e toh ke oko. Kayaritomo mtapotarî yanme rma tî waihketken̂e okwe.
22Ero wa tî xakn̂e Xoas okwe, Sakarias yîîm pen ya twakrechonhîrî ponarora ro makî tî xakn̂e, Xoiata pen ya twakrechonhîrî ponarora ha. Yumumuthîrî pen tî waihkapekn̂e. On wara tko tî kekn̂e Sakariasî twaihîrî me, Owaikacho rma n̂enpe Kporin komo. Noro rma oyepanpe amn̂e, kekn̂e tî. Ero wa tî kekn̂e Sakarias pen.
Xoas Pen Waihkexe Maywen Komo Rma
23Ero yinhîrî takî tî kaamo me exitaw tak cwotu yimawnonho, Siriu komo tî mokyatken̂e Xoas yakro etar̂maxi. Xuta pona tî mokyatken̂e, Xerusaren pona marha. Xuta yantoman̂e pen komo takî tî waihketken̂e ahnoro. N̂examro yemyawnonho tî narpetken̂e tîkayaritomon komo yaka Tamasku pono yaka.
24Asakî makno tî mîkyam xatken̂e Siriu sowtatun komo. Mer̂pora tî xatken̂e Xuta sowtatun komo. Wara rma Xuta pen komo tî nar̂mapekn̂e Kporin komo Siriu komo ya. Tporin komo yahsîpînkarî ke tî nar̂mapekn̂e, ponaro tporin pen komo yehtoponho yahsîpînkarî ke okwe. Ero wa tî xatken̂e Siriu komo. Xoas panarecho me tî ero wa xatken̂e.
25Xoas pen meero tî paraxketken̂e tî oko. Ero ke tî karpera ro mak xakn̂e. N̂etîrapekn̂e makî tî tukuywan pona. Ero yinhîrî Siriu komo toche hara Xoas maywen komo rma tî n̂esencetken̂e noro waihkacho poko. Xoiata pen mumutho waihkaporî yanme tî waihka xe tî xatken̂e. Ero ke Xoas pen takî tî waihketken̂e noro kaman pona rma. Ero wa tî Xoas pen waihketken̂e okwe. Okoputhîrî tî nahruyatken̂e Tapi pen Yewtontho pona. Kayaritomo pen komo yocho yawxari tko tî ahrura xatken̂e.
26On warai tî mîkyam xatken̂e Xoas waihkacho poko cesentaxmu komo, Sabace, Simeace mrerî mîk, Amon̂ita wosînî mrerî, Xeosabace marha, Sin̂irice mrerî mîk, Moabita wosînî mrerî ha.
27Miya rma nai Xoas pen yehtoponho. Mer̂pora nai Kaanî mtapotachonho noro pen pokono. Kaan mîn yakir̂wamachonho marha nasî tmewreso. Ahnoro noro yehtoponho nasî tmewreso karita yaw, Kayaritomo Komo Yehtoponho, kacho yaw. Ero yinhîrî yumumuthîrî takî tî xakn̂e kayaritomo me tîîm pen retawno me hara. Amasias tî xakn̂e yumumuthîrî yosotî. Ero wa tî xakn̂e.
Kayaritomo Me Tak Nasî Amasias Hara

1Taa, Amasias yehtoponho tan wekatîmyasî hara awya so. 25 cimn̂ipu tî xakn̂e Amasias yewrutoponho kayaritomo me ecir̂ataw. 29 cimn̂ipu takî tî xakn̂e kayaritomo me. Xerusaren tî xakn̂e noro yewton. Xoatan tî xakn̂e yînocwan yosotî. Xerusaren pono tî mîk xakn̂e yîson.
2Kir̂wan̂he tî xakn̂e Amasias Kporin komo ya. Yîraco me n̂he makî tko tî xakn̂e Noro ponaro okwe.
3On wara takî tî xakn̂e noro yukurumîkno me xa takî tî n̂ehtîkekn̂e. Ero ke tîîm pen wapatho komo tî waihkekn̂e hara.
4Yîmxîkîthîrî komo tko tî waihkara xakn̂e. Moises ya kpanatanmetopo yaw roro rma tî ero wa xakn̂e yîmxîkîthîrî komo poko. On wara kacho mîn Mosese nmewretho, Yîîm waihkara ehcoko yîmxîkrî komo yehtoponho yanme, yîmxîkrî komo marha waihkara ehcoko yîîm yehtoponho yanme hara. Kicicme ehxapu makî reha waihkacoko, kicicme ehtoponhîrî ro yanme makî, kacho mîn Moises nmewretho. Ero ke ero wa kacho yaw roro n̂examro xîkîtho komo waihkara xakn̂e.
Sei Pono Pen Komo Waparî Me Cesî Amasias
5Ero yinhîrî takî tî Xuta komo takî tî nan̂ikyakn̂e Amasias. Ero ke yîhyaka takî tî n̂esenmekyatken̂e. On wara takî tî n̂examro n̂iir̂akn̂e, sowtatu yantoman̂e komo tî n̂iir̂akn̂e, 1.000 yantoman̂e komo, 100 yantoman̂e komo marha. Tîyanan komo yantoman̂e me so tî n̂iir̂akn̂e. Ero wa tî Xuta komo n̂iir̂akn̂e, Benxamin komo marha. N̂examro marha tî nukuknomekn̂e kîrkomo, 20 cimn̂ipu ehxapu komo, ero yopono komo marha. 300.000 tî xatken̂e. Karitî komo re tî mîkyam xatken̂e, enpamxapu komo raapu poko, kecen̂an poko marha. Ero wa tî xatken̂e Xuta sowtatun komo.
6Ixaw Yana komo marha tî nan̂ikyakn̂e 100.000. Karitî komo marha tî mîkyam xatken̂e erasîn komo. 100 tarentu wicakî tî nîmyakn̂e yîwya so prata, takronomacho komo yepetho.
7Ero yinhîrî tko tî mokyakn̂e Kaan yakrono ro Amasias yakro yîmtapotaxi. On wara tî kekn̂e yîwya, Ai kayaritomo, Ixaw Yana sowtatun komo arîhra ro mak men esko awakrono komo me. Ixaw Yana komo yakronoman̂e me exihra ro mak nasî Kporin komo okwe, Eprain yepamtho komo yakronoman̂e me exihra ro mak nas ha.
8Ero wara rma awto xe awexitaw etocoko rma kr̂a. Ekaritocoko ar̂mano ritopo poko. Awar̂mapexe so tko Kaan aaxatî pîn komo ya. Waapa komo yopono me kiin̂e Mîkî Kaan anarimaw, waapa komo mamakan me cepîrkaxmu me kiin̂e marha Mîk anarimaw. Noro yipu Mîkî Kaan, kekn̂e tî Kaan yakrono ro.
9On wara tko tî kekn̂e hara Amasias Kaan yakrono ro ya, Ahce okwe, Opurantantho okwe, ahce wa wai ero poko? 100 tarentu thakwa wîmye yîwya so okwe opurantantho, kekn̂e tî. On wara tî n̂eyukyakn̂e Kaan yakrono ro, N̂expe mak, 100 tarentu yopono yosom mîkî Kaan. Ero yipu tîmn̂e rma mîk ha tîmî xe cexitaw awya amn̂e, kekn̂e tî.
10Ero ke Eprain yepamtho sowtatun komo takî tî n̂en̂epekn̂e hara Amasias. Amîn komo yaka etocoko hara, kekn̂e tî yîwya so. Ero ke nîrwonatken̂e xa takî tî n̂examro Xuta komo poko. Cetken̂e rma tîmîn komo yaka, tîrwon̂e makî tko tî cetken̂e okwe.
11Ero yinhîrî takî tî n̂ekaricekn̂e Amasias cetarmaxmu me tîtotome. Ero ke tîsowtatun komo yakro rma taki tî cekn̂e etar̂maxi. Woskara pona tî cetken̂e, yîmîtî ken̂arî pona. Iito takî tî Sei pono komo waihketken̂e mer̂pono pîn komo, 10.000 tî.
12Anarî komo tî nahsîyatken̂e hara waihkara rma tî ka nahsîyatken̂e. 10.000 tî ero wa nahsîyatken̂e. Iito tî xakn̂e toopu, porin. N̂examro pen tî naar̂atken̂e ero meretkoso. En̂exa takî tî nar̂metken̂e okwe. Ero ke ahnoro rma tî n̂examro pen n̂ewakroketken̂e mak oko kai ro cepîrkarî ke so. Ero wa tî Sei pono pen komo waihketîketken̂e okwe.
13On wara tko tî xatken̂e Ixaw Yana sowtatun komo. Amasias n̂en̂epekn̂e hara takro tohra ehtome so etarmaxi, n̂examro tî waapa me cetken̂e Xuta yewtonî mko pona so yakeno pona. Samaria pono pen komo poko n̂ihciyatken̂e waihkano ritopo, miya rorono komo tî waihketken̂e Bece-Oron pona rorono kom ha. 3.000 tî waihketken̂e okwe. Emyawnonhîrî komo marha tî naar̂atken̂e mer̂pono pîn. Ero wa tî xatken̂e n̂examro okwe.
Ponaro Eton Pono Komo Yehtopo Mamakan Me Nutupenwasî Amasias Okwe
14Taa, on wara takî tî xakn̂e Amasias Eton pono komo yar̂man̂enho, ponaro Sei pen komo yehtopo mko tî n̂ekyakn̂e kica, enporixaputho mko. Cewton pona rma takî tî naponmekn̂e hara. Noro yipu mamaka tî nutupenwakn̂e kica. Kotoporem marha tî nakn̂iyakn̂e noro yipu komo ya tîmsom me. Ero wa tî xakn̂e Amasias okwe.
15Ero ke nîrwonakn̂e takî tî Kporin komo Amasias poko okwe. Ero ke tî weronoman̂e n̂en̂epekn̂e yîhyaka. On wara tî kekn̂e noro Amasias ya, Ai apa, ahce kacho ponaro Sei pono komo yehtoponho ponaro tak mai amoro hara okwe? Tosomînhîrî pen komo yakronomara ro makî tî xatken̂e. Enko xe, n̂examro pen yukurunpera ro mak wa xatken̂e etar̂mapora ehtome so awya so, kekn̂e tî Amasias ya.
16Ero wa ketaw rma on wara takî tî kekn̂e Amasias yîwya, Onoke ma re nîîka awya, Kayaritomo panatamekn̂e me esko, nîîka? Atîtmamko kr̂a. Kwaihkesî kr̂a men ketaw rma awya, kekn̂e tî yîwya okwe. Ero ke takî tî nîtîtmamyakn̂e weronoman̂e. On wara makî tî kekn̂e, Omtapotarî yentara awexirî ke tînarmarî me tak wa ahtînoya ham Kaan okwe, wîîkesî. Ero wa kekn̂e.
Xuta Pen komo Nar̂mexe Ixaw Yana Komo
17Ero yinhîrî on wara takî tî xakn̂e Amasias, Xuta komo kayaritomon, cesentayem komo yakro tî n̂esencekn̂e. Ero yinhîrî tîmtapotarî yekatîmn̂e takî tî n̂en̂epekn̂e Xeoas yaka, Ixaw Yana kayaritomon yaka. Xeoakas pen mumutho tî mîk xakn̂e Xeoas, Xeu pen parînho ha. On wara tî kekn̂e ekatîmn̂e yîwya, Ai Xeoas, xiya amohcoko amyamro etar̂maxi amna yakro, kekn̂e tî.
18Tîmtapotarî yekatîmn̂e tko tî n̂en̂epekn̂e hara Xeoas Amasias yaka, On wara tî nîîke Xeoas awya, kekn̂e tî, Ribanu po xakn̂e peentho, cekyekyem, setru yepu marha tî xakn̂e iito. Cekyekyem takî tî n̂en̂epekn̂e setru yepu yaka tîmtapotarî yekatîmn̂e, On wara tî nîîke cekyekyem awya, kekn̂e, Awemsîrî cma re mîmyas îomumuru ya yipici me, kekn̂e. Ero yimaw rma tko mokyakn̂e comota pono. Cekyekyem pen tak napikyakn̂e thakwa okwe, kekn̂e tî.
19On wara mîîke ham, Eton pono pen komo yar̂man̂enho ow ha, mîîke ham. Mehcoyoponke thakwa ham okwe. Awewton po rma tko esko ha ke. Ahce kacho awetwîrîmacho poko awexi xe thakwa mai hara okwe. Awar̂mesî men amna Xuta pen komo yakro rma okwe, nîîke tî Xeoas awya, kekn̂e tî ekatîmn̂e.
20Entara tko tî xakn̂e Amasias. Kaanî rma tî ero wa n̂iir̂akn̂e Amasias pen yiixatî pîn komo ya ar̂mapochome. Ero wa tî Xuta yepamtho komo yar̂mapotopo nîhtînoyakn̂e Kaan ero yimaw enporixaputho ponaro exirî ke so, ponaro Eton pono komo yehtopo poko exirî ke so okwe.
21Ero ke Xeoas komo tî cetken̂e etar̂maxi, Amasias komo marha. Bece-Semes po takî tî n̂etar̂metken̂e. Xuta yewton mîn Bece-Semes.
22Etar̂metaw so Xuta yepamtho pen komo tî nar̂metken̂e Ixaw Yana komo okwe. Ero ke ahnoro Xuta pono pen komo takî tî n̂emahciyatken̂e tîmîn komo yaka hara.
23Ero yinhîrî Amasias pen tî nahsîyatken̂e Xeoas komo. Xoas pen mumutho tî mîk xakn̂e Amasias, Xeoakas pen parînho ha. Bece-Semes po tî nahsîyatken̂e. Noro pen takî tî naar̂atken̂e Xerusaren pona. Xerusaren wacan pen tî n̂ixketken̂e Xeoas komo. Eprain metatanî n̂ixa tî n̂ixketken̂e miya roro Eknu Metatan yaka rorono. 180 metru wicakî tî n̂ixketken̂e okwe.
24Ooru marha tî naar̂akn̂e Xeoas, prata marha, Kaan mîn yawnonho. Obece-Eton tî xakn̂e enîn̂e me, ero ke noro yawnonho tî naatîketken̂e okwe ahnoro. Kayaritomo mîn yawnonho marha tî naar̂akn̂e cepethîkemu mko. Xuta yepamtho komo marha tî naar̂akn̂e yaake. Ero yinhîrî cetken̂e hara Xeoas komo Samaria pona. Ero wa tî xakn̂e Xeoas, Ixaw Yana kayaritomon.
25Ero yinhîrî pahkî rma tî xakn̂e Amasias, Xuta komo kayaritomon me. Waihyakn̂e Xeoas penî reha, Ixaw Yana kayaritomon pen. Ero yinhîrî 15 cimn̂ipu rma tî xakn̂e Amasias waipîra rma ka.
26Miya rma tî nai Amasias yehtoponho. Ahnoro rma tko nai tmewreso karita yaw, Xuta Komo Kayaritomon Komo Yehtoponho, Ixaw Yana Komo Kayaritomon Komo Yehtoponho Marha, kacho yaw ha.
27On wara marha tî xakn̂e Amasias Kporin komo pona enîhkan̂enhîrî, noro pen waihkacho tî nîhtînoyatken̂e maywen komo, iitono komo, Xerusaren pono komo. Ero yipu yentache Amasias ya Rakis pona tî n̂emahciyakn̂e. Waparî komo rma tko tî n̂en̂epetken̂e maywen komo noro wenari. Iito takî tî noro pen waihketken̂e okwe.
28Okoputhîrî tî n̂ekyatken̂e hara kawaru mkaw. Xuta Yewton pona tî nahruyatken̂e noro porin pen yocho yawxari rma. Ero wa tî xakn̂e Amasias pen okwe.
Kayaritomo Me Tak Nasî Usias Hara

1Taa, Amasias pen waipuche on wara takî tî xatken̂e Xuta yepamtho komo, noro pen mumutho takî tî n̂iir̂atken̂e tkayaritomon komo me hara. Usias tî xakn̂e yumumuthîrî yosotî. 16 cimn̂ipu tî xakn̂e noro yewrutoponho kayaritomo me ciir̂ataw yîwya so.
2On wara takî tî noro xakn̂e tîîm pen yîwînkîche tporin pen komo yakro, ewto tî nakirwamekn̂e, Eroce, ewto yosot ha. Xuta komo yewton me takî tî nahsîyakn̂e xa hara. Ero wa tî xakn̂e Usias.
316 cimn̂ipu tî xakn̂e Usias yewrutoponho kayaritomo me ecir̂ataw. 52 cimn̂ipu tî xakn̂e kayaritomo me. Xerusaren tî xakn̂e noro yewton. Xekoria tî xakn̂e yînocwan yosotî. Xerusaren pono tî mîk xakn̂e yînocwan.
4Kir̂wan̂he tî xakn̂e Usias Kporin komo ya. Tîîm pen yehtoponho yaw roro rma tî xakn̂e, Amasias pen yehtoponho yaw roro.
5Ero yimaw tî iito xakn̂e weronomano rin̂e, Sakarias tî osotî. Yuhnari yîhtînon̂e tî mîk xakn̂e Kaan yenpotopo poko. Ero ke Kporin komo ponaro ka xakn̂e Usias waipîra ka exitaw noro. Ero wa Kaan ponaro exitaw ka Noro rma tî nakronomekn̂e ehn̂an me ehtome ahce na poko. Ero wa tî ka Usias nakronomekn̂e Kaan.
6Ero yimaw tî Piristew komo yakro n̂etar̂mekn̂e Usias. Kace wacantho tî n̂ixkekn̂e, Xabne wacantho marha, Astoce wacantho marha. Ero yinhîrî anarî mko takî tî n̂irpekn̂e ewto mko hara. Astoce mîtkoso rma tî n̂irpekn̂e, miya so marha tî ewto mko n̂irpekn̂e Piristew komo cheka.
7Noro tî nakronomekn̂e Kaan Piristew komo yakro etar̂macho poko. Ero wa xa marha tî nakronomekn̂e Arabia pono komo yakro etar̂macho poko, Kur-Baaw pono komo yakro etar̂macho poko marha. Ero wa xa marha tî nakronomekn̂e Mewni pono komo yakro etar̂macho poko marha.
8On wara marha tî xatken̂e Amon̂ita kom hara Usias poko, noro tî n̂epemetken̂e roro. Miya ro makî tî n̂ekaiwakn̂e Usias Exitu potawno komo n̂entarî me meero. Tîsowtatun komo marha tî n̂epamnoyakn̂e ro mak noro.
9Kawno mko marha tî n̂irpekn̂e Usias mîîmo, Xerusaren pona. Ero yipu yaw tî xatken̂e sowtatu komo waapa mokrî yentome yîwya so, ewto yukurunpetome marha yîwya so. Waaca Yeknutawno Metatan mîtkoso tî anarî n̂irpekn̂e. Anarî tî n̂irpekn̂e Woskara Yesamarî Metatan mîtkoso. Anarî tî n̂irpekn̂e waaca yecetî mîtkoso hara. Ero warai mko tî n̂irpekn̂e Usias.
10Meye axawa pona marha tî ero yipu mko n̂irpekn̂e kawno mko. Tuuna marha tî nahtopekn̂e mer̂pono pîn. Mer̂pora tî xakn̂e iyoh komo. Ero ke mer̂pora tî tuuna nahtopekn̂e. Aporî yecihtaw tî nahtopekn̂e, woskara po so marha tî. Tmararîn ciin̂e ro komo tî napickekn̂e, uupa yatî yenîn̂e ro komo marha. Îh po so tî xakn̂e noro mararîn yaake, ewtî mexan po so ha. Tpoxwe tî xakn̂e roowo pomotopo yîwya. Ero ke tî ero poko xakn̂e.
11Usias sowtatun komo marha tî xatken̂e mer̂pono pîn komo. Cetîraconkaxi so tî cetken̂e etar̂maxi. N̂examro yosotî tî mewrekn̂e Xeiew, karita mewren̂e ro. Maaseias marha tî mewrekn̂e kayaritomo maywen. N̂examro yenîn̂e me tî xakn̂e Ananias. Kayaritomo maywen komo yenîn̂e rma tî mîk xakn̂e Ananias.
12Yaake tî xatken̂e sowtatu komo, karitî komo xa. Erasîn komo marha tî mîkyam xatken̂e. N̂examro yantoman̂e komo tî xatken̂e, 2.600.
13Mer̂pora tî xatken̂e n̂examro nantomarî komo, sowtatu kom ha, 307.500. Kar̂pe cetar̂maxmu komo tî mîkyam xatken̂e. Kayaritomo yakronoman̂e me tî n̂examro xatken̂e yiixatî pîn komo yarmacho poko.
14N̂examro kurun marha tî n̂irpekn̂e Usias tîsowtatun komo kurun. Ecen̂an komo, yîrahnu komo cecehkem, yîxapikan komo kuripara, ponon komo marha kuripara, yîkrapan komo, toopu yar̂macho mko, ero warai mko tî n̂irpekn̂e Usias tîsowtatun komo kurun me.
15Makina komo marha tî nakîhtopekn̂e noro tmaywen komo ya, yaana komo ya ha. Waiwî yar̂macho tî nakîhcetken̂e n̂examro, toopu yar̂macho marha porinî mko yar̂macho. Yînakîtothîrî komo takî tî n̂irpekn̂e kayaritomo mîîmo meretkoso, kawno meretkoso. Waaca yeknutaw so marha tî n̂irpekn̂e. Ero ke Usias takî tî n̂ekaiwakn̂e miya so ro mak. Noro yakronomarî ke Kaan ya yukurumîkno me xa n̂ehtîkekn̂e. Ero ke tî n̂ekaiwakn̂e.
Kaan Yewetîn̂e Pîn Me Cesî Usias Kaan Mîn Yaka
16Yukurumîkno me xa cexiche takî tko anarme takî tî xakn̂e Usias. Ow xa takîhsom ham okre, kekn̂e takî tî tîropotaw, n̂ehcoyoponkekn̂e tî. Ero wa esehtînotopo rma takî tî xakn̂e etwîrîmatopo me okwe. Kporin komo mtapotachonho takî tî ewetîra xakn̂e, ponaro cehtopo mtapotachonho rma okwe. Kporin komo mîn yaka tî n̂ewomyakn̂e, kotoporem yakn̂itome noro rma okwe.
17Noro wenari tko tî cekn̂e Asarias, Kaan yaka cewomsom. Noro yakro marha tî cetken̂e anarî kom hara, tîmsom pokono komo, 80. Erasîn komo tî mîkyam xatken̂e.
18Usias tî porohketken̂e n̂examro. On wara tî ketken̂e yîwya, Ai apa, kotoporem yakn̂in̂e pîn thakwa amoro. Tîmsom pokono komo makî reha naxe ero poko cehsom me, Araw yepamtho komo mak ha. N̂examro mak naxe kotoporem yakn̂in̂e ro me ciixapu. Ero ke Kaan mîn yai men epatakak hara. Noro mtapotachonho manwekyas okwe. Kir̂wan moso okre, kahra men nasî Kporin komo Kaan apoko on yaka awewomrî ke, ketken̂e tî yîwya.
19Yîmtapotarî komo yentache nîrwonîmtîkekn̂e takî tî Usias. Iito rma tî ka xakn̂e kotoporem yen ke cemyarke rma. Rîîwo me ro makî tî nîmtapowakn̂e tîmsom pokono komo yakro. Ero wa yîmtapowataw rma repra takî tî n̂esenpekn̂e noro perî poko n̂examro wero ro rma. Kporin komo mîn yaw rma tî xakn̂e ero yimaw, kotoporem yakn̂itopo mîtwo rma.
20Ero ke takî tî noro wece n̂een̂akn̂e Asarias, Kaan yaka cewomsom. Ahnoro tîmsom pokono komo marha tî n̂een̂atken̂e. Repra tî n̂een̂atken̂e perî pokono. Ero ke takî tî en̂exa kayaritomo n̂en̂epetken̂e yohno. Noro rma yohno cepataka xe xakn̂e tanme ro rma. Kporin komo rma on wara oyemetanmekî, ero ke men kepatakesî, kekn̂e tî.
21Ero yinhîrî rma takî tî repra ken̂e xakn̂e Usias pen okwe miya roro twaihtopo pona roro. Cewyarono yaw thakwa takî tî xakn̂e mîîmo yaw. Kporin komo mîn yaka tohnî me ro thakwa makî tî xakn̂e okwe. Noro waipînaw rma ha ka yumumuru takî tî xakn̂e kayaritomo mîn yenîn̂e me. Xotaw tî xakn̂e yumumuru yosotî. Xuta yepamtho komo yehtopo yentan̂e me marha tî noro xakn̂e, cesen̂ekaxmu komo yentan̂e me ha. Ero wa tî xakn̂e Xotaw, Usias mumuru.
22Miya rma nai Usias yehtoponho. Ahnoro mewrekn̂e Isaias karita yaka. Kayaritomo me ciitoponhîrî mewrekn̂e, ahce wa so na ciino ritoponho marha, ahnoro ehtoponhîrî mewrekn̂e, waihtoponhîrî ponarorono. Ero wa noro yehtoponho mewrekn̂e Isaias. Kweronoman̂e tî mîk xakn̂e Isaias, Amos mumuru ha.
23Ero ke takî tî nîwînîkyakn̂e Usias pen tporin pen komo yakro. Tporin pen yocho yahrutopo ro pona rma tî okoputhîrî nahruyatken̂e. Repra yawnonho pen mîk xakn̂e okwe, ketken̂e. Ero yinhîrî takî tî yumumuthîrî xakn̂e kayaritomo me tîîm pen retawno me hara. Xotaw tî xakn̂e yumumuthîrî yosotî. Ero wa tî xakn̂e.
Kayaritomo Me Tak Nasî Xotaw Hara

1Taa, on wara tî xakn̂e Xotaw, 25 cimn̂ipu tî xakn̂e noro yewrutoponho kayaritomo me ecir̂ataw. 16 cimn̂ipu tî xakn̂e kayaritomo me. Xerusaren tî xakn̂e noro yewton. Xerusa tî xakn̂e yînocwan yosotî. Satoke yemsîrî tî mîk xakn̂e yînocwan.
2Takîhso tî noro n̂een̂akn̂e Kporin komo. Tîîm pen wara rma tî xakn̂e, Usias pen wara. Kporin komo mîn yaka tko tî ewomra xakn̂e. Kicicitho poko rma tko tî xatken̂e maywen kom okwe, Xuta yepamtho komo.
3Kporin komo mîn metatan tî nakîhtopekn̂e Xotaw, îîpî n̂ixan ha. Opew wacan marha tî n̂irpekn̂e miya rorono rma.
4Ewto mko marha tî n̂irpekn̂e îh pono mko, Xuta yepamtho chewno pono ha. Comota chew tî sowtatu mîn marha n̂irpekn̂e yaake. Mîîmo mko marha tî n̂irpekn̂e kawno mko ero yaw so ehtome ewto yukurunpen̂e komo, sowtatu.
5Amonita komo kayaritomon yakro marha tî n̂etar̂mekn̂e. N̂examro pen tî nar̂mekn̂e. Ero ke ero cimn̂ipu po takî tî on warai nîmyatken̂e Amonita komo Xotaw ya, prata 100 tarentu wicakî awsîn, puruma yatho 2.200 kiruritru wicakî, sepata yatho 2.200 kiruritru wicakî xa marha. 3 cimn̂ipu po roro tî ero wicakî so nîmyatken̂e Amonita komo Xotaw ya. Yicimn̂ipuntaxera tî nîmyatken̂e yîwya.
6Karitî me tî n̂ehtîkekn̂e Xotaw. Kporin komo yanme cexi xe makî tî xakkn̂e. Ero ke kar̂pe tak xakn̂e.
7Miya rma nai Xotaw yehtoponho, waapa me totoponhîrî, ahce wa na ehtoponhîrî. Ahnoro rma nasî tmewreso karita yaw, Ixaw Yana Kayaritomon Komo Yehtoponho, Xuta Kayaritomon Komo Yehtoponho Marha, kacho yaw.
825 cimn̂ipu tî xakn̂e noro yewrutoponho kayaritomo me ecir̂ataw. 16 cimn̂ipu tî xakn̂e kayaritomo me. Xerusaren tî xakn̂e noro yewton.
9Ero yinhîrî takî tî nîwînîkyakn̂e Xotaw tporin pen komo yakro. Noro yokoputho tî nahruyatken̂e Tapi Pen Yewtontho pona. Ero yinhîrî yumumuthîrî takî tî xakn̂e kayaritomo me hara. Akas tî xakn̂e yumumuthîrî yosotî. Ero wa tî xakn̂e.
Kayaritomo Me Tak Nasî Akas Hara

1Taa, on wara tî xakn̂e Akas, 20 cimn̂ipu tî xakn̂e noro yewrutoponho kayaritomo me ecir̂ataw. 16 cimn̂ipu tî xakn̂e kayaritomo me. Xerusaren tî xakn̂e noro yewton. Kir̂wan̂he exihra xakn̂e noro Kporin komo ya. Ero ke kir̂wan̂he noro yenîhra xakn̂e Kporin komo okwe. Tporin pen warahra tî xakn̂e okwe, Tapi pen warahra.
2Ixaw Yana kayaritomon komo yehtopo yaw roro makî tî xakn̂e okwe. Kuripara tî nukuipekn̂e Baaw warai me mko cirpotome kica n̂examro wara rma.
3Kotoporem marha tî nakn̂iyakn̂e aporî yecihtaw, Inon Mumuru yewku yecihtaw ha. Tîmxîkîthîrî pen komo tî nakn̂iyakn̂e marha wehto ywaka oco. Kicicme ro makî tî xatken̂e mîk hak rowon pono pen komo, Kporin komo nar̂mapotho komo Ixaw Yana komo ya, n̂examro pen yehtoponho yaw roro rma tî xakn̂e Akas okwe.
4Tokuthîrî pun tî nakn̂iyakn̂e îh pona so, weewe yapomyaka so marha tî taakem yapomyaka. Iina so marha tî kotoporem nakn̂iyakn̂e.
Akas Pen Narmapesî Kaan Siriu Komo Ya, Ixaw Yana Komo Ya Marha
5Ero ke on wara takî tî Akas pen n̂iir̂akn̂e Kporin komo, ponaro noro yehtopo rma, Siriu komo kayaritomon ya tî noro pen narmapekn̂e. Xuta pono pen komo tî nahsîyatken̂e mer̂pono pîn. Naar̂atken̂e Tamasku pona cemeknumiso so rma. Ero yinhîrî Ixaw Yana komo kayaritomon ya marha tî Akas pen komo nar̂mapekn̂e Kporin komo. Xuta pen komo tî waihketken̂e n̂examro mer̂pono pînî ro mak okwe.
6Peka tî xakn̂e Ixaw Yana komo kayaritomon yosotî. Noro tî Xuta pen komo waihkekn̂e, 120.000 pen, cewn̂e kaamo po rma okwe. Sowtatu pen komo rma tî mîkyam waihketken̂e okwe. Ero wa tî waihyatken̂e Xuta pen komo Kporin komo yahsîpînkarî ke, ponaro cehtoponhîrî komo yahsîpînkarî ke ha.
7Ero yimaw iito tî xakn̂e Sikri, Eprain sowtatun. Noro tî Maasias pen waihkekn̂e, Akas mumutho pen,. Asîrikaw pen marha tî waihkekn̂e, kayaritomo mîn yenîn̂enho pen, Ewkana pen marha, kayaritomo ponan penî rma, noro yipu pen komo tî waihkekn̂e okwe Sikri.
8On wara marha tî xatken̂e Ixaw Yana komo, Xuta yepamtho pen komo wosîn komo tî naar̂atken̂e okwe. Yîmxîkîthîrî pen komo marha tî naar̂atken̂e, kîîrî mren, woosî mren. Mer̂pora tî noro yipu pen komo naar̂atken̂e 200.000 okwe. Mer̂pora marha tî naar̂atken̂e emyawnonhîrî pen okwe. Ero warai komo tî naar̂atken̂e Ixaw Yana komo Samaria pona.
Ahsîxapu Komo Naar̂axe Hara Ixaw Yana Komo
9Iito tko tî xakn̂e weronomano rin̂e, Obece tî osotî. Ixaw Yana sowtatun komo yepataketaw Samaria pona on wara tî kekn̂e noro yîwya so, Ai, oyakno komo, on wara wîîkes awya so, Xuta komo poko nîrwonakn̂e ham Kporin komo. Ero ke mak n̂examro pen nar̂mapoi awya so. Wara rma n̂examro pen mîwaikace tîrwon̂e ro mak okwe. Miya rorono wara ro mak nasî kopi n̂examro poko arwonîmtopo komo, kah yaka roro tawomsom wara.
10On wara mîîkexe, Moxam tak amna nahsîyasî tanton me, kîrkomo, wooxam komo marha. Ero wa amna nahsîyasî Xuta pen komo, Xerusaren pononho pen komo marha, mîîkexe. Kicicme ehxapu mera katî Aporin komo Kaan awen̂atu so hara awya so?
11Ero ke omtapotarî men entacoko, anahsîthîrî komo en̂epecoko hara. Ayanan komo rma thakwa mîkyam anahsîthîrî komo okwe. Ero ke tîrowon pona tocowpe hara. Nîrwonasî ro mak men Kporin komo apoko so n̂examro yahsîrî ke okwe, kekn̂e tî. Ero wa tî kekn̂e Otece yîwya so.
12Ero yimaw tî iito xatken̂e Eprain yepamtho yantoman̂e komo. Asarias, Xoanan mumuru ha, Berekias, Mesiremoce mumuru ha, Xeiskias, Sarun mumuru ha, Amasa, Atîrai mumuru ha, ero wara tî xatken̂e n̂examro yosotî. Sowtatu komo tî wahkocetken̂e n̂examro.
13Ero wa xa marha tî ketken̂e n̂examro hara. Anahsîthîrî komo ekîhra ro mak men ehcoko oona, ketken̂e tî. Pahxa rma re Kporin komo tîrwonmekyatken̂e kpoko so. Oroto tak kicicme kehtoponhîrî yîhrema xe tak mat ham okwe. Miya xe xa tak n̂ehtîkesî men okwe kicicme kehtoponhîrî komo. Ero ke nîrwonîmtîke tak men okwe Kporin komo Ixaw Yana komo poko oona n̂examro yekyataw awya so, ketken̂e tî.
14Ero ke tînahsîthîrî komo taki tî nahsîpînketken̂e sowtatu komo. Iito mak tak nînomyatken̂e. Emyawnonhîrî komo marha tî nînomyatken̂e iito rma antomano rin̂e komo mîtwo, esenmexapu komo mîtwo marha.
15Ero yinhîrî takî tî sowtatu nahsîtho komo wakrekn̂e antomano rin̂e komo, wetaci n̂examro rma. Ponomnî komo takî tî pononmetken̂e n̂examro yemyawnonho ke rma. Yîhtarî komo marha tî nîmyatken̂e. Nînahmetken̂e marha tî, wokpetken̂e marha. Eper̂an komo marha tî n̂ehcemetken̂e. Kar̂pen komo tî nakriyatken̂e buhu mkahsî noro mkaw totohme so. Ero yinhîrî n̂examro tî naar̂atken̂e iyanan komo yaka hara, Xer̂ko pono komo yaka. You Warai Ken̂arî, kacho rma mîn Xer̂ko, iina tî naar̂atken̂e. En̂exa takî tî n̂etîrametken̂e Samaria pona hara. Ero wa tî xatken̂e Samaria pono komo.
Anarmerpan Komo Mokyaxe Akas Waparî Me
16Ero yinhîrî takî tî on wara xakn̂e Akas, Asiriu komo kayaritomon komo yaka tî n̂en̂epekn̂e tîmtapotarî yekatîmn̂e komo. Oyetar̂macho poko cma re oyakronomaxi mîmokyaxe, kacho tî n̂entamexpekn̂e.
17Mehxarpa thakwa tî mokyatken̂e Xuta pono komo waparî. Eton pono komo tî mokyatken̂e n̂examro waparî me. Xuta pen komo tî naar̂atken̂e tapomiso so okwe.
18Piristew komo marha tî mokyatken̂e Xuta yewton pono komo waparî me. Woskara pono komo, suu n̂ixan komo, iitono komo waparî me tî mokyatken̂e. Ewto komo marha tî nahsîyatken̂e, Bece-Semes, Aixaron, Xeteroce, Soko, yîmîtwononhîrî komo marha, Cimna, yîmîtwononhîrî komo marha, Xinso, yîmîtwononhîrî komo marha, ero warai tî nahsîyatkn̂e Xuta yepamtho yewtontho komo. Ero mko pona so takî tî n̂esekenmetken̂e. Ero wa tî xatken̂e Piristew komo.
19Ero wa tî Xuta pono komo n̂emetanmekpekn̂e Kporin komo Akas yanme, Ixaw Yana kayaritomon yanme. Kicicitho poko tî Xuta pono komo panatanmekyakn̂e noro kica. Kporin komo mtapotarî yewetîn̂e pîn me roro tî xakn̂e okwe. Ero wa tî xakn̂e Akas okwe.
20Mokyakn̂e rma re Cikrace Pirese, Asiriu komo kayaritomon. Akasî tko tî n̂emetanmekyakn̂e, akronomara ro makî tî xakn̂e okwe.
21On wara tî xakn̂e Akas, Kporin komo mîn yawnonho mko tî nahsîyakn̂e cepethîkemu mko, poyino makî tî. Kayaritomo mîn yawnonho mko marha tî nahsîyakn̂e, antomano rin̂e komo yemyawnonho mko marha tî. Ero yipu takî tî nîmyakn̂e Asiriu komo kayaritomon ya. Akronomara rma tko tî noro xakn̂e okwe.
Kaan Yanwekn̂e Me N̂ehtîkesî Akas
22On wara marha tî n̂ehtîkekn̂e Akasî cesemetanmekyataw xa, Kporin komo tî nanwetîkekn̂e okwe. Noro yipu tî mîk xakn̂e okwe Akas.
23Anarî ro komo tî xatken̂e, ponaro Tamasku pono ehtopo. Noro yipu ponarono komo tî Akas pen komo nar̂metken̂e. Ero ke ponaro n̂examro yehtopo ya tîmsom tî nakn̂iyakn̂e noro hara kica, Akas ha. On wara tî kekn̂e, Noro yipu komo ponaro naxe Siriu komo kar̂pe cehtome so. Ero ke n̂examro ponaro tak wai ow haram oyakronomachome hara yîwya so, kekn̂e tî. Wara rma Akasî yakronomara rma tî xatken̂e. Akas yîwîrîman̂e me xa matko tî xatken̂e okwe, Ixaw Yana komo yîwîrîman̂e me marha.
24Ero ke Kaan mîn yawno mko nahsîyakn̂e xa hara Akas. Nîknoyakn̂e kr̂a tak okwe. Ero yinhîrî Kaan mîn metatan tî nahruyakn̂e okwe. Mîk hak ya tîmsom yakn̂itopo xa matko tî nakîhtopekn̂e yaake okwe Xerusaren po. Esama yetahsîtopo to so tî n̂irpekn̂e.
25Îh pono mko marha tî nakîhtopekn̂e kotoporem yakn̂itopo, anarî ro komo ya tîmsom yakn̂itopo kica. Ahnoro Xuta komo yewton pona so tî ero yipu nakîhtopekn̂e. Ero wa tî Kporin komo nîrwonmekyakn̂e okwe, ponaro tporin pen komo yehtopo. Ero wa tî xakn̂e Akas okwe.
26Miya rma tî nai Akas yehtoponho. Ahnoro rma nasî tmewreso karita yaw, Xuta Kayaritomon Komo Yehtoponho, Ixaw Yana Kayaritomon Komo Yehtoponho Marha, kacho yaw. Ero yaw nasî tmewreso.
27Ero yinhîrî takî tî nîwînîkyakn̂e Akas pen tporin pen komo yakro. Okoputhîrî tî nahruyatken̂e ewto pona, Xerusaren pona. Ixaw Yana kayaritomon komo yocho yawxari tko tî ahrura xatken̂e noro pen yokoputho. Ero yinhîrî yumumuthîrî takî tî xakn̂e kayaritomo me hara tîîmînhîrî pen retawno me hara. Esekiasî tî xakn̂e noro yosotî. Ero wa tî xakn̂e.
Kayaritomo Me Tak Nasî Esekias Hara
29
1On wara tî xakn̂e Esekias, 25 cimn̂ipu tî xakn̂e kayaritomo me ecir̂ataw. 29 cimn̂ipu tî xakn̂e kayaritomo me. Xerusaren tî xakn̂e noro yewton. Abia tî xakn̂e yînocwan yosotî. Sakarias yemsîrî tî mîk xakn̂e.
2Kir̂wan̂he tî xakn̂e Esekias Kporin komo ya. Tporin pen yehtoponho yaw roro rma tî xakn̂e, Tapi pen yehtoponho yaw roro ha.
Kaan Mîn Nakir̂wamapesî Esekias
3On wara tî xakn̂e noro, yihcirî cimn̂ipu po kayaritomo me cehtopo po, yihcirî nuun̂i po ha. Kporin komo mîn metatan tî nahrunkekn̂e. Metatanî mko rma tî nakir̂wamapekn̂e.
4Ero yinhîrî takî tî tîmsom pokono komo nan̂ikyakn̂e, Repita komo marha. N̂examro tî n̂enmekyakn̂e Kaan mîn roron pona, resce n̂ixan pona.
5On wara tî kekn̂e yîwya so, Ai oyakno komo, Repita komo, kîmtapowasî awakro so. Ero ke omtapotarî ka entacoko. Kaan ya etîmcoko amyamro. On marha akir̂wamacoko Kaan mîn, ponaro aporin pen komo yehtopo mîn. Ero wa ehcoko noro mînî ro me tak ehtome hara. Tamnuke thakwa nas okwe Kaan yamtakponî ro, Ero ke amnukacoko hara.
6Kporin komo mtapotachonho tî nanwekyatken̂e kporin pen komo okwe. Kicicme xa tî n̂examro pen n̂een̂akn̂e Noro. Noro tî nahsîpînketken̂e. Kporin komo mîn yai cesewkor̂maxmu wara tî xatken̂e okwe. Noro pona enîn̂e pîn me ro mak tak xatken̂e okwe n̂examro pen.
7Kaan mîn potarî metatan nahruyatken̂e, ramha marha n̂eihketken̂e iitononhîrî. Kotoporem yakn̂ipîra xatken̂e iito, takn̂itîkaxmu me tîmsom yakn̂ipîra marha xatken̂e Kaan mîn mîtwo. Ponaro Ixaw Yana komo yehtopo ya tîmsom yakn̂ipîra ro mak xatken̂e okwe. Ero wa tî xatken̂e okwe.
8Ero ke takî tî nîrwonakn̂e Kporin komo Xuta pen komo poko. N̂examro pen takî tî nahsîpînketken̂e etwîrîmachome so tak, poko so eserepokachome anarî yana komo, poko so etaporetome so marha. Ero wara rma wa kehtopo komo meen̂axe.
9Kicicme exirî ke so tî kporin pen komo waihyatken̂e okwe kacipara ke paraxkaxapu me. Ero ke marha anarî yana komo chew thakwa naxe kumumuru komo, kemsîrî komo, kihcinhîrî komo. Iitono komo nahsîtho me thakwa naxe okwe.
10Ero ke on wara ka xe wasî Kporin komo ya, ponaro Ixaw Yana komo yehtopo ya, etîrwoxinkachome tak Noro kpoko so. On wara ka xe wasî, Apa, yaaro xa tan amna kesî esemîknopîn me ro mak, Amna tak awewehcasî, ka xe wasî yîwya.
11Ero ke on wara wîîkes awya so okopuci komo, yuwun̂ura ro mak tak ehcoko. Kporin komo nahsîtho amyamro tanton me so. Tîmîn yawno pokono me amen̂eketken̂e so, ceepatai cececetosom me. Kotoporem yakn̂in̂e me marha awir̂atken̂e so, kekn̂e tî. Ero wa tî kekn̂e Esekias Repita komo ya, tîmsom pokono komo ya marha.
12Ero ke on warai komo takî tî nawomyatken̂e Esekiasî mtapotarî yewetîtome, Maace, Amasai mumuru mîk ha, Xoew, Asarias mumuru mîk ha, ero wara tî xatken̂e Koace yepamtho komo. Taa, Merari yepamtho kom hara, Kis, Abici mumuru ha, Asarias, Xearerew mumuru ha. Taa, Xehson yepamtho kom hara, Xoa, Sima mumuru mîk ha, Eten, Xoa mumuru mîk ha.
13Erisapan yepamtho hara, Siniri, Xeuew, ero wara. Asape yepamtho hara, Sakarias, Matanias, ero wara.
14Eman yepamtho hara, Xeuew, Simei, ero wara. Xetutun yepamtho hara, Semaias, Usiew, ero wara. Ero warai komo tî kayaritomo mtapotarî n̂ewehcatken̂e.
15N̂examro takî tî takno komo nan̂ikyatken̂e. Ero yinhîrî Kaan ya xa tî n̂etîmyatken̂e xa hara. Ero yinhîrî takî tî cetken̂e kayaritomo mtapotarî yanme Kaan mîn yakir̂wamaxi. Kporin komo mtapotachonho yanme rma tî ero wa cetken̂e.
16Tîmsom pokono komo tî n̂ewomyatken̂e Kaan yamtakponî ro yaka akirwamachome tak. Iitononhîrî takî tî nar̂metken̂e yukpurukpurunthîrî. Kporin komo mîn roron pona tî n̂enmekyatken̂e. En̂exa takî tî naar̂atken̂e hara Repita komo Ketîron yewku yecihtaka.
17Yihcirî nuun̂i po tî Kporin komo mîn yakir̂wamacho n̂ihciyatken̂e, yihcirî kaamo po rma. 8-nhîrî kaamo po takî tî nîtîhketken̂e hara, Kporin komo mîn potuhremacho yaka roro takir̂wamaxi tak xakn̂e. Ero yinhîrî takî tî 8 kaamo wicakî xa hara xatken̂e Kporin komo mîn tîmtopo poko hara, Kaan ya tîmtopo poko. Nîtîhketken̂e tak yihcirî nuun̂i po, 16-înhîrî kaamo po, ero po xa tî nîtîhketken̂e Kaan mîn tîmtopo yîwya.
18Ero yinhîrî takî tî cetken̂e akir̂waman̂enhîrî komo Esekias yaka. On wara tî ketken̂e yîwya, Ai apa, Kporin komo mîn tak amna nakîrwamatîkai. Taknitîkaxmu me tîmsom yakn̂itopo marha amna nakîrwamai, ero pona takn̂isom pokono mko marha. Cuure warai yapon marha amna nakir̂wamai cenposom yapon, ero ponan pokono mko marha.
19Mer̂pono pîn Kaan mîn yawnonho mko nar̂mekn̂e ham kica Akas pen ero pîntho wara. Ero wa tî nar̂mekn̂e Kporin komo yanwekrî ke tîwya. Yînar̂mathîrî mko tak amna nakir̂wamai hara. Kporin komo ya amna nîmye marha. Iito tak nasî amna nakir̂wamatho ahnoro Kporin komo ya tîmsom yakn̂itopo mîtwo, ketken̂e tî. Ero wa tî ketken̂e Repita komo Esekias ya.
Kporin Komo Poko Tak Naxe Xuta Pono Komo Kaan Mîn Mîtwo
20Ero yinhîrî enmapuche xa hara pahxaxa ro rma tî pakekn̂e Esekias. Xerusaren pono yantoman̂e komo tî nan̂ikpekn̂e. N̂examro yakro takî tî cekn̂e Kporin komo mîn yaka.
21Iina tî naar̂atken̂e bui, 7, kahn̂eru, 7 xa marha, oper̂a xîkrî, 7 xa marha, boce, 7 xa marha. Noro yipu komo tî naar̂atken̂e kicicme kayaritomo yehtoponho yahrutopo me, kicicme Kaan mîn yehtoponho yahrutopo me, kicicme Xuta yepamtho komo yehtoponho yahrutopo me marha. On wara takî tî kekn̂e tîmsom pokono komo ya, Araw yepamtho komo ya, Kporin komo ya tîmsom yakn̂itopo pona tak yupun akn̂icoko, kekn̂e.
22Ero ke bui komo ka waihketken̂e. Kamxukuthîrî tî momokyatken̂e tîmsom pokono komo. Iike takî tî akn̂itopo carametken̂e. Ero yinhîrî takî tî kahn̂eru komo waihketken̂e hara. Noro kamxukutho ke marha tî akn̂itopo carametken̂e. Ero yinhîrî oper̂a xîkrî komo tî waihketken̂e hara. Noro kamxukutho ke marha tî akn̂itopo carametken̂e.
23Iito rma tî xatken̂e boce komo Kaan mîn yaw, waipîn ka. Ero ke takn̂isom waihkache takî tî boce komo tî naar̂atken̂e hara Kaan mîn yai kayaritomo yaka, esenmexapu komo yaka marha. Kicicme so ehtoponhîrî komo yahrutopo me tî xakn̂e noro reha, boce. Ero ke noro tîpîrî komo tî ka nahsîyatken̂e.
24Ero yinhîrî takî tî boce pen komo waihketken̂e. Kamxukuthîrî tî nukmamyatken̂e akn̂itopo pore. Ero wa tî nukmamyatken̂e Ixaw Yana komo yehtoponho yahrutopo me. Ero yinhîrî takî tî yupunthîrî nakn̂iyatken̂e. Ero wara rma tî kekn̂e kayaritomo, Takn̂itîkaxmu me tîmsom akn̂icoko. Kicicme kehtoponhîrî komo yahrutopo me cehsom marha akn̂icoko. Ahnoro Ixaw Yana komo yehtoponho yahrutopo me akn̂icoko, kekn̂e tî. Ero ke takî tî ero warai nakn̂iyatken̂e ahnoro Ixaw Yana komo yehtoponho yeyamtopo me.
25Ero yinhîrî takî tî Repita komo takî tî nantomekn̂e kayaritomo raatî iyorkarî poko. Kaan mîn yaw n̂examro yececetotopo ro komo tî n̂enpekn̂e. Tîyorîrem pokono komo, pioraw warai pokono komo, ahpa pokono komo, ero warai pokono komo tî nantomekn̂e yîwyanî ro iyorkarî poko. Ero warai pokono komo poko tî panatanmekno n̂iir̂akn̂e pahxa Tapi pen, Kace pen, Kaan n̂enporî yenîn̂e ro pen mîk xakn̂e. Natan pen marha panatanmekno n̂iir̂akn̂e ero poko, weronomano rin̂enho pen ha. Kporin komo rma tî kekn̂e n̂examro pen ya. Ero ke yîmtapotachonhîrî komo yaw roro rma Repita komo nantomekn̂e Esekias.
26Ero ke piiri tî n̂ecececetken̂e Repita komo Tapi pen nakîhtopotho ke cemyarke, raatî ke cemyarke ha. Tîmsom pokono komo reha tî xatken̂e tuu kacho ke cemyarke so hara.
27Ero yinhîrî takî tî on wara kekn̂e Esekias, Taa, takn̂itîkaxmu me tîmsom tak akn̂icoko ero yipu yakn̂itopo pona, kekn̂e tî. Ero ke tîmsom pun takî tî nakn̂iyatken̂e. Ero yakn̂itopo yihciyataw rma Kporin komo wanorî marha n̂ihciyatken̂e hara akro rma. Raatî ke takronoi so tî n̂ewanometken̂e, tuu kacho yakro, Tapi pen nakîhtopotho yakro marha.
28Ero ke ahnoro esenmexapu komo tî n̂eremetken̂e tosokmuru po so waano yaar̂ataw aan̂e ro komo ya, raatî yeceyataw marha ecen̂e ro komo ya. Miya roro tî n̂ewanometken̂e Kporin komo ya tîmsom cecahtîkaxi ro.
29Akn̂itîkache takî tî kayaritomo n̂esewnapekn̂e. Ahnoro esenmexapu komo tî n̂esewnapetken̂e. Kporin komo poko nahwowatken̂e.
30On wara marha tî kekn̂e Esekias Repita komo ya, Kporin komo poko kahwotacho komo aacoko waano. Tapi penî n̂iritho aacoko waano, Asape penî n̂iritho marha, Kaan n̂enporî yenîn̂e ro n̂iritho ha, kekn̂e tî yîwya so. Ero ke Kporin komo poko tahwotacho komo tî naar̂atken̂e waano, tahwore tî naar̂atken̂e. Ero yinhîrî nutupenwatken̂e xa hara. Ero wara takî tî nahwowatken̂e xa hara Kporin komo poko.
31Ero yinhîrî takî tî on wara kekn̂e hara Esekias, Taa, metîmcow tak Kporin komo ya. Ero ke amohcoko tak, Kporin komo ya tîmsom ehcoko Kaan mîn yaka. Aaxe xa wasî, kacho me tîmsom marha ehcoko, kekn̂e tî. Ero ke Kaan ya tîmsom takî tî n̂ekyatken̂e Ixaw Yana komo, Aaxe xa wasî, kacho me tîmsom marha n̂ekyatken̂e. Anarî komo tî n̂ekyatken̂e takn̂itîkaxmu hara. Tooku yamenmekn̂e pîn komo tî ero yipu n̂ekyatken̂e.
32On wicakî tî tookuthîrî komo n̂ekyatken̂e Ixaw Yana komo, bui, 70, kahn̂eru, 100, oper̂a xîkrî, 200 ero wicakî tî tookuthîrî komo n̂ekyatken̂e. Kporin komo ya tîmsom mîk n̂ekyatken̂e, takn̂itîkaxmu me tîmsom ha.
33On warai komo marha tî n̂ekyatken̂e Kporin komo ya tîmsom, bui, 600, oper̂a, 3,000. Ero warai komo tî n̂ekyatken̂e Kporin komo ya tîmsom.
34Asakî makî tko tî xatken̂e tîmsom pokono komo, ehxapu mko tîmn̂e. Mer̂pora tî xakn̂e Ixaw Yana komo yokutho, Kaan ya tîmsom, yipikarî yopo tî xakn̂e okwe. Ero ke n̂examro tî nakronometken̂e iyanan komo, Repita kom ha. Ero wa tî n̂etakronometken̂e tîmsom pun takn̂itîkaxi ro. Pahkî n̂he tî akronomano n̂iir̂atken̂e tîmsom pokono komo yetakir̂wamacho momokrî poko. Yohno so n̂he tî Repita komo n̂etakir̂wametken̂e. Yamoro makî tî n̂etakir̂wametken̂e Kaan ya tîmsom pokono kom okwe.
35Mer̂pora ro makî tî xakn̂e tîmsom pun takn̂itîkaxmu. Mer̂pora marha tî xakn̂e katîthîrî, Aaxe xa wasî, kacho me tîmsom katîtho. Takn̂itîkaxmu yakro tîmsom marha tî n̂ekyatken̂e wok hara. Ero wa tî Kporin komo mîn nakir̂wametken̂e Kporin komo ya tîmsom tîmtome roro tak.
36Ero ke tahwore tî xakn̂e Esekias, Ixaw Yana komo ahnoro tî xatken̂e tahwore. Tponaro kiicow so ham okre Kaan, ketken̂e. Ponan̂e makî tî nîhtînoyatken̂e Kaan mîn yakir̂wamacho, Noro ya tîmsom tîmtopo marha. Wara rma tî kir̂wan̂he n̂iir̂atken̂e. Ero ke tî nahwowatken̂e. Ero wara tî xatken̂e.
Ahnoro Ixaw Komo Nan̂ikyasî Esekias Eseresmachome So Kwatotoponhîrî Yimaw

1Ero yinhîrî takî tî on wara xakn̂e Esekias, ceseresmacho yekaiporen̂e komo tî n̂en̂epekn̂e Xuta yepamtho komo cheka, Ixaw Yana komo cheka marha. Karita tî mewrekn̂e Eprain yepamtho komo yakan, Manases yepamtho komo yakan marha. On wara kacho tî mewrekn̂e, Kporin komo mîn yaka amohcoko Xerusaren pona. Kwatotoponhîrî yukukmachome amohcoko. Kporin komo ponarono me rma ceseresmacerî, ponaro Ixaw Yana komo yehtopo ponarono me ha, kacho tî mewrekn̂e.
2N̂esencetken̂e cokorî ka kayaritomo, antomano rin̂e komo yakro, ahnoro Ixaw Yana komo yakro, Xerusaren pona mohxapu komo yakro. On wara tî ketken̂e, 2-înhîrî nuun̂i po tak Kwatotoponhîrî tukukmacerî, ketken̂e tî.
3Ero yimaw rma tî ka eseresmara thakwa xatken̂e okwe. Asakî makî tî ka xatken̂e cetakir̂wamaxi tîmsom pokono komo. Xerusaren pona mohtîkara marha tî ka xatken̂e anîhxapu komo ero yimaw. Ero ke, Amn̂e mak ceseeresme ham, ketken̂e tî.
4Kir̂wan̂he tî ero wa xakn̂e kayaritomo ya, kir̂wan̂he marha tî xakn̂e Ixaw Yana komo ya.
5Ero ke ceseresmacho komo yekaiporen̂e komo yen̂epetopo takî tî nîhtînoyatken̂e. On wara tî ketken̂e, Keseresmacho yekaiporen̂e komo cen̂epepore nasî Ixaw Yana komo chere ro miya roro, Behseba pona roro, Taan pona roro marha. Amohcoko tî Kwatotoponhîrî yukukmaxi Xerusaren pona, kacho centamexpocerî, ketken̂e tî. On wara tî nîhtînoyatken̂e, Kaanî mtapotarî yaw roro rma Kwatotoponhîrî yukukmachome ha ka eseresmara xatken̂e pahxan pen komo. Pahkî ro makî tî ero wara eseresmara xatken̂e okwe, ketken̂e.
6Ero ke takî tî cetken̂e ekaiporen̂e komo Ixaw Yana komo chere ro, Xuta komo chere ro marha. Kayaritomo yanme tî cetken̂e. Karita tî naar̂atken̂e kayaritomo nmewretho, antomano rin̂e komo yakro yînmewrethîrî komo. Kayaritomo mtapotachonho yaw roro marha n̂ekatîmyatken̂e ekaiporen̂e komo. On wara tî ketken̂e, Ai Ixaw Yana komo, on wara kes amna awya so, Kporin komo ponaro tak ehcoko xa hara. Kaan ponaro tî xakn̂e Abraaw pen, Isake pen, Xako pen. Ero ke ponaro n̂examro yehtopo ponaro tak ehcoko amyamro hara. Noro ponaro awexitaw so awakronomexe so tak Noro okre. Asak mak maxe okwe Asiriu kayaritomon komo nwaikatho pen poyinonho, wara rma awakronomexe so.
7Kporin komo mtapotachonho tî nanwekyatken̂e aporin pen komo okwe, awaknonhîrî pen komo marha. Ponaro tporin pen komo yehtopo mtapotachonho nanwekyatken̂e, n̂examro pen warahra tak ehcoko. Okwe ro mak, kacho me mak takî tî n̂examro pen n̂iir̂akn̂e Kporin komo. Enko xe, ero wara exirî komo.
8Ero ke tîpîmîyewaxke exihra ro mak ehcoko amyamro reha. Aporin pen komo warahra ehcoko. Kporin komo tak ewetîcoko. Yîmîn yaka amohcoko, eroromero nahsîyakn̂e tîmîn me ero yaka amohcoko. Aporin komo yanton me tak ehcoko, ponaro awehtopo komo yanton me ha. Nîrwonasî ro mak Noro apoko so. Ero ke ero wa ehcoko etîrwoxinkachome hara apoko so.
9Kporin komo ponaro awexitaw so xa hara, awakno komo pînîn yaw tak naxe aan̂enhîrî komo, amxîkrî komo pînîn yaw marha. Taa, etocoko hara arowon komo pona hara, kexe tak yîwya so. Kîpînîn yawno komo Mîk Kporin komo, kakronoman̂e Mîk ponaro awehtopo kom ha. Ero ke Noro ponaro awexitaw so xa hara ahyai so etaknamara ro mak nasî, ketken̂e tî. Ero wa tî ketken̂e Ixaw Yana komo ya, Xuta yepamtho komo ya marha.
10Ewto mko pore tî cetken̂e. Eprain yepamtho komo chere ro tî cetken̂e, Manases yepamtho komo chere ro marha. Seburon yepamtho komo cheka meero tî cetken̂e. N̂ewretken̂e makî tko tî yîmtapotarî komo yencetaw, n̂etaporetken̂e marha tî poko so kica.
11Mokyatken̂e rma anarî kom mak. Yaaro ham, kicicme cehce ham kica, ketken̂e n̂examro. Ero ke mokyatken̂e rma Xerusarem pona. Ase yepamtho poyino komo, Manases yepamtho poyino komo, Seburon yepamtho poyino komo, ero warai komo tî mokyatken̂e rma Xerusaren pona.
12On wara tî xatken̂e Xuta pono komo reha. Kaan yamorî tî xakn̂e poko so akronomachome so. Iito re yîhtînon̂e me tî n̂examro n̂iir̂akn̂e. Ero ke ahnoro rma tî kayaritomo mtapotarî n̂ewehcatken̂e. Antomano rin̂e komo mtapotarî marha tî n̂ewehcatken̂e. Kporin komo yanme tî nîmtapowatken̂e. Ero ke ewetîn̂e me n̂examro n̂iir̂akn̂e Noro.
13Ero ke mer̂pono pîn takî tî mokyatken̂e Ixaw Yana komo Xerusaren pona. 2-înhîrî nuun̂i po tî mokyatken̂e. Wahrututpamnî Tohtopo yimawno me ahwotaxi so tî mokyatken̂e.
14Ero yinhîrî takî tî mîk hak ya tîmsom yakn̂itopo mko tî naar̂atken̂e Xerusaren pononho. Iito marha tî xakn̂e kotoporem yakn̂itopo mko hara, ero mko marha tî naar̂atken̂e. Aporî kwaka kr̂a tî nar̂metken̂e Ketîron kwaka.
15Ero yinhîrî kahn̂eru takî tî waihketken̂e 14-nhîrî kaamo po, 2-înhîrî nuun̂i po. Kwatotoponhîrî yimawno tî mîn waihketken̂e. Ero yimaw tî nîhyapamyatken̂e tî tîmsom pokono komo, Repita komo marha. Ero ke n̂etakir̂wametken̂e. Ero yinhîrî takî tî takn̂itîkaxmu tî n̂ekyatken̂e Kporin komo mîn yaka.
16Ero yinhîrî takî tî cehtopo ro komo to tî n̂ecececetken̂e, Moises mtapotachonho yaw roro, Kaan yakrono ro mtapotachonho yaw roro ha. Kamxuku ke takî tî tîmsom pokono komo carametken̂e iitono mko. Repita komo nîmyatken̂e yîwya so tîmsom kamxukutho. Ero ke iike rma tî carametken̂e.
17Mer̂pora mohxapu komo tî xatken̂e etakîrwamara rma okwe. Ero ke n̂examro yanme rma Repita komo mak waihketken̂e oper̂a xîkrî komo, Kwatoponhîrî yimaw tonosom. Ero poko tî xatken̂e Repita komo etakir̂waman komo yanme kir̂wan̂he ehtome so tak yînîmrî komo Kporin komo ya.
18Mer̂pora ro makî tî xatken̂e etakir̂waman komo, Eprain yepamtho komo, Manases yepamtho komo, Isaka yepamtho komo, Seburon yepamtho komo. Wara rma Kwatotoponhîrî yukukmacho tî non̂etken̂e Kaan Karitan yaw rorohra okwe. N̂examro poko tko tî nîmtapowakn̂e Esekias. On wara tî kekn̂e Kporin komo ya, Ai Apa, kir̂wan Amoro okre. Ero ke anarî me moxam yehtoponho cma re mîhcamnoyasî.
19On warai komo yehtoponho rma cma re mîhcamnoyas Apa, Kaan wece tîropotarî naknamexe anarî komo Kporin komo wece, ponaro tporin pen komo yehtopo wece ha, noro yipu komo yehtoponho cma re mîhcamnoyasî. Etakir̂wamara rma na natu kpanatanmetopo yaw roro, Kaan mîn pokono yaw roro ha, wara rma etakir̂wamara ehtopo komo cma re mîhcamnoyasî, kekn̂e tî Kaan ya.
20Ero ke Esekiasî mtapotarî tî n̂encekn̂e Kporin komo. Etakir̂waman komo takî tî nakir̂wamekn̂e rma.
21Ero yinhîrî takî tî on wara xatken̂e Ixaw Yana komo, Xerusaren pona mohxapu komo, Wahrututpamnî Tohtopo yimawno me takî tî nahwowatken̂e. Tahwore xa tî xatken̂e. Enmar̂atîxera tî n̂ewanometken̂e Repita komo Kporin komo poko, tîmsom pokono komo marha tî n̂ewanometken̂e akro so. Kporin komo wanorî tî naar̂atken̂e raatî yakro.
22Repita komo tî nahworekn̂e Esekias. Takîhso tî xatken̂e n̂examro Kporin komo yehtopo poko. 7 kaamo tî nahwowatken̂e. Kporin komo ya tîmsom marha tî nakn̂iyatken̂e, Aaxe xa wasî, kacho me tîmsom. Kir̂wan̂he xa nai ham Kporin komo okre, ketken̂e emapona roro. Kaan ya tî ero wa ketken̂e, ponaro tporin pen komo yehtopo ya.
23Ero yin̂hîrî on wara takî tî nîhtînoyatken̂e ahnoro esenmexapu komo, 7 kaamo xa hara tî ceseresmacho komo nîhtînoyatken̂e. Ero ke 7 kaamo xa hara tî nahwowatken̂e.
24Tookuthîrî tî nîmyakn̂e Esekias, Xuta yepamtho komo kayaritomon. 1.000 tî nîmyakn̂e bui. 7.000 marha tî nîmyakn̂e oper̂a. Ero wicakî tî nîmyakn̂e esenmexapu komo ya. Antomano rin̂e komo marha tî nîmyatken̂e tookuthîrî komo. 1.000 xa marha tî nîmyatken̂e n̂examro bui. 10.000 oper̂a marha tî nîmyatken̂e. Ero wa tî nîmyatken̂e Kporin komo ya tîmsom. Mer̂pono pîn takî tî n̂etakir̂wametken̂e tîmsom pokono komo akn̂itopo poko cehtome so.
25Ahnoro Xuta yepamtho komo tî nahwowatken̂e. Tîmsom pokono komo yakro rma tî nahwowatken̂e, Repita komo marha, Ixaw Yana komo marha iina mohxapu kom ha. Ixaw Yana komo chewno komo marha tî nahwowatken̂e, Xuta yepamtho chewno komo marha.
26Tahwore xa takî tî xatken̂e Xerusaren pona mohxapu komo. Ero wa ahwotara xatken̂e pahxan pen komo. Pahxa mak, Soromaw pen exitaw, Tapi pen mumutho, ero yimaw makî tî ero wara nahwowatken̂e Xerusaren pona mohxapu komo.
27Ero yinhîrî takî tî piiri nawomyatken̂e tîmsom pokono komo, Repita komo marha. Ixaw Yana komo tî nakronomapetken̂e Kporin komo ya. Yîmtapotarî komo tî n̂encekn̂e. Kah yaw rma tî xakn̂e Noro cekenî ro po. En̂exa rma tî n̂encekn̂e yîmtapotarî komo kah yai rma. Ero wa tî xakn̂e yîmtapotarî komo poko.
Tîmsom Pokono Komo Nahrî N̂ekpesî Esekias Kaan Mîn Yaka

1Ero yinhîrî takî tî, Xerusaren po eseresmacho komo yîtîhkache on wara xatken̂e Ixaw Yana komo, Xerusaren pona mohxapu komo ahnoro. Xuta komo yewton pore ro tî cetken̂e. Anarî ro komo ponaro tî ka xatken̂e iitono komo. Noro yipu komo poko ehtoponhîrî tî nakuhr̂apetken̂e toh pen, pataw ciixapu mko. Mîk hak warai ciixaputho mko marha tî nametken̂e weewe pen. Îh pono pen marha tî n̂ixketken̂e anarî ro komo ya tîmsom yakn̂itopo pen. Ewto pono marha tî n̂ixketken̂e ero yipu mko. Ero warai tî n̂ixketken̂e ahnoro Xuta pono mko Benxamin pono, Eprain pono, Manases pono. Ahnoro mak n̂ixketken̂e exihra cehso ro. Ero yinhîrî cewton pona so takî tî cetken̂e hara Ixaw Yana komo, cekenî ro komo pona so.
2Ero yinhîrî takî tî tîmsom pokono komo nantomekn̂e Esekias, Repita komo marha. Cemyarîrî ro pokono me so tî n̂iir̂akn̂e. On warai pokono me tî n̂examro n̂iir̂akn̂e, tîraconkaxi so. Takn̂itîkaxmu me tîmsom yakn̂itopo pokono me tî n̂iir̂akn̂e, Aaxe xa wasî, kacho me tîmsom yakn̂itopo poko marha, tîyanan komo yakronomacho poko marha, Kir̂wan̂he mai ham Apa, kacho poko marha, Kporin komo poko ahwotacho poko. Ero warai pokono me tî n̂examro n̂iir̂akn̂e Esekias, Kaan mîn yawno pokono me.
3On wara marha tî xakn̂e kayaritomo, tooku poyinonho takî tî nîmcekn̂e Kporin komo ya tîmsom ro me. Noro yipu tî nîmyakn̂e takn̂isom me, pahxaxaro so, kokon̂i so marha. Ero yimawno me tî nîmyakn̂e, sabatu po rorono me marha tî, nuun̂i yepatakache rorono me marha tî, ahwotacho komo yimaw rorono me marha tî, ero yimaw so takn̂isom me tooku poyinonho nîmyakn̂e Esekias. Kporin komo ya kpanatanmetopo yaw roro ero yimaw so nîmyakn̂e.
4On wara marha tî kekn̂e noro Xerusaren pono komo ya, Oyakno komo, anatîrî komo yeperîrî raconho men ehcoko tîmsom pokono komo nahrî me, Repita komo nahrî me marha. Ero yipu ehcoko Kporin komo ya kpanatanmetopo pokono me mak ehtome so n̂examro, kekn̂e tî yîwya so.
5Ero ke ero wa kacho yentache rma Ixaw Yana komo ya tînatîrî komo yeperîrî raconho tî n̂ekyatken̂e mer̂pora ro makî. Puruma tî n̂ekyatken̂e, sepata marha. Yihcirî me epetaxapu tî n̂ekyatken̂e. Uupa yukun, katî, weenu, ahce na komo n̂ekyatken̂e tînatîrî komo yeperîrî raconho. Cisimu wicakî so tî n̂ekyatken̂e.
6Xuta komo tî ero yipu n̂ekyatken̂e. Ixaw Yana komo marha tî n̂ekyatken̂e, Xuta komo chewno kom ha. Tookuthîrî komo poyino tî n̂ekyatken̂e paaka komo, oper̂a komo marha. Cemyawno komo raconho marha tî n̂ekyatken̂e, Kaan ya tîmxapu ro raconho rma. Cisimu wicakî tî n̂ekyatken̂e. Xerusaren pona arîche cemyawnonhîrî takî tî n̂enmekyatken̂e tukuhkaw cehso ro.
73-nhîrî nuun̂i po tî n̂ihciyatken̂e cemyawno komo yenmetopo Xerusaren pona, tukuhkaw enmetopo kom ha. 7-nhîrî nuun̂i po takî tî nîtîhketken̂e ero wa enmetopo.
8Ero yinhîrî takî tî enmexapu yenso mokyakn̂e Esekias, antomano rin̂e komo yakro. Enîche on wara tî ketken̂e, Kir̂wan̂he xa Kporin komo nai ham okre. Yiixatî me mat ham amyamro noro yanan komo, Ixaw Yana kom ha, ketken̂e tî.
9-10Ero yinhîrî takî tî tîmsom pokono komo yakro n̂esencekn̂e Esekias, Repita komo yakro marha. On wara tî n̂eyukyakn̂e Asarias, Kaan yaka cewomsom, Satoke yepamtho ha, Pahxa tînahrî komo raconho tîmtopo n̂ihciyatken̂e Ixaw Yana komo. Ero yimawnonho rma mer̂pora nas amna nahrî. Amna mak nîmcesî ahtîkara. Tîyanan komo wakrei ham Kporin komo, tînatke xa n̂iire okre. Amna nîmtotho mak mîn enmexapu. Mer̂pora ro mak ekrî ke amna nîmcesî, kekn̂e tî.
11Ero ke on wara takî tî kekn̂e Esekias, Taa, amtakpo mko tak ciicoko Kporin komo mîn yaw ero yipu yîmtotopo me, kekn̂e tî. Ero ke amtakpo tî n̂iir̂atken̂e Kporin komo mîn yaw.
12Ero yinhîrî takî tî ero yaka n̂enmekyatken̂e Ixaw Yana komo nîmîtho, cisimu me yînmîthîrî komo marha, Kaan ya tîmxapu ro mko marha. Ero yenîn̂e me tî xakn̂e Kononias, Repi yepamtho ha. Simei marha tî xakn̂e ero yipu yenîn̂e me, Kononias yakno.
13N̂examro maywen komo marha tî xatken̂e ero yipu pokono komo, Xeiew, Asarias, Naace, Asaew, Xerimoce, Xosabace, Eriew, Ismakias, Maace, Benaia, ero wara. N̂examro tî xatken̂e Kononias maywen me, Simei maywen me marha. Ixaw Yana komo nîmîtho yenîn̂e me tî n̂examro n̂iir̂atken̂e Esekias, Asarias komo. Asariasî tî mîk xakn̂e Kporin komo mîn yawno mko yenîn̂e ro.
14Kore tî xakn̂e Kporin komo ya tîmxapu yekamn̂e me, tanme ro so tîmxapu yekamn̂e ro me ha. Ahnoro Kaan ya tîmxapu yenîn̂e me tî xakn̂e noro. Kaan mîn metatan yenîn̂e rma tî mîk xakn̂e, resce n̂ixan yenîn̂e. Imna pen mumutho tî mîk xakn̂e Kore, Repita pen mumutho.
15Noro maywen komo tî xatken̂e tîmxapu yekamtopo pokono kom hara, Eten, Miniamin, Xesua, Semaias, Amarias, Sekanias, ero wara. N̂examro tî xatken̂e meye so, tîmsom pokono komo yewton pono me so. N̂examro tî n̂ekamyatken̂e Kporin komo yaka ehxapu mko, Takrono komo ya tî nîmyatken̂e, cemyawnoyem komo ya tî, emyawnomnî komo ya marha tî. Etîme re tî n̂ekamyatken̂e.
16Ahnoro Repita komo ya tî nîmyatken̂e kîrkomo ya, 3 cimn̂ipu ehxapu komo ya, ero yopono komo ya marha. Karita yaka osotî mewrexapu komo tî mîkyam xatken̂e. Noro yipu komo ya tî nîmyatken̂e. On warai komo ya meero tî nîmyatken̂e enmar̂atîxera Kporin komo mîn yaka cewomsom komo ya. Cemyawno ro poko ehtome tî n̂ewomyatken̂e roro, noro yipu komo ya tî nîmyatken̂e.
17Xatken̂e marha tî tîmsom pokono komo, karita yaka mewrexapu komo. Osotî komo tî xakn̂e tmewreso iyanan komo yosotî yakro rma. Noro yipu komo ya marha tî nîmyatken̂e. Xatken̂e marha tî Repita komo, 20 cimn̂ipu ehxapu komo, ero yopo ehxapu komo marha. Iito re mewrexapu me tî xakn̂e ero re pokono ro komo. N̂examro ya marha tî nîmyatken̂e. Ero wa tî n̂ekamyatken̂e Kaan ya tîmxapu mko ha.
18Yîmxîkrî komo yosotî marha tî xakn̂e karita yaka tmewreso, wahrai komo meero, yipici komo marha, yumumuru komo marha, emsîrî komo marha. Karita yaka osotî mewrexapu re tî mîkyam xatken̂e ahnoro, Repita Komo Yosotî Onî, kacho yaka. Kir̂wan̂he ro makî tî xatken̂e n̂examro. Kporin komo ya xa tî n̂etîmyatken̂e yînantomarî me so.
19Meye rma tko tî xatken̂e anarî komo, tîmsom pokono mumuru komo, Araw mumuru kom ha. Mararî po so tî xatken̂e ewto panawno po so. Anarî komo tî xatken̂e ewtoci po so mak. Tîmxapu yekamn̂e komo tî xatken̂e iito marha, ero pokono me etacixapu komo. Ero ke iitono komo ya nîmyatken̂e, Ahnoro kîrkomo ya tî n̂ekamyatken̂e Repita Komo Yosotî Onî, kacho yaw mewrexapu komo ya.
20Ero wa tî xakn̂e Esekias ahnoro Xuta pono komo poko. Kir̂wan̂he ciino tî n̂iir̂akn̂e, takîhso xa. Kporin komo yanme makî tî xakn̂e, ponaro cehtopo yanme ha.
21Ehn̂ara ro makî tî xakn̂e Kaan mîn yaw cetapickaxmu komo yantomacho poko. Ahce wa so na ciino riyataw, Kaan ya kpanatanmetopo yaw roro mak ciino n̂iir̂akn̂e. Tahwore xa tî xakn̂e ero yipu poko, Kaan yepon̂e me ro makî tî. Ero ke ehn̂ara tî xakn̂e ahce na poko. Ero wara tî xakn̂e Esekias.

1Ero wara tî xakn̂e Esekias, kir̂wan̂he ro makî tî ciino n̂iir̂akn̂e Kaan yanme. Ero yinhîrî tko tî mokyakn̂e Senakeribe, Asiriu komo kayaritomon. Xuta yewtonî mko pona tî mokyakn̂e. Ewto mko tî wamcekn̂e, sowtatu ke tukuruyemu mko rma tî wamcekn̂e. Ero yipu pono komo yahsî xe tî xakn̂e tmaywen me so.
2-3Noro mohtopo tî n̂encekn̂e Esekias. Xerusaren pono komo waparî me meero tî noro mokya, kacho marha tî n̂encekn̂e. Ero wa tî Senakeribe yehtopo n̂encekn̂e. Ero ke antomano rin̂e komo yakro tî n̂esencekn̂e, sowtatu yantoman̂e komo yakro marha. Tuuna pîtho mko nasî tahrupore ewto panawno mko, kacho poko tî n̂esencetken̂e. Ero ke tî Esekias nakronometken̂e ero yahrutopo poko.
4Kîrkomo tî mokyatken̂e mer̂pono pîn tuuna pîtho yahruso. Aporî meero tî nahruyatken̂e, Xuta rowon pore tîhtosom. On wara tî ketken̂e, Oona mokuche so Asiriu kayaritomon komo on wara men ketu, Okre mer̂pono pîn on tuuna Xuta pono okre, ketu na kica. Ero ke aporî meero tahrucerî kra, ketken̂e tî.
5On wara marha tî xakn̂e Esekias, kar̂pe tî n̂etapickekn̂e ewto wacan poko. Etawkaxapu mko tî nahrupekn̂e. Ero wa tî waaca nakir̂wamapekn̂e. Ero pona takî tî ewto kurunpetopo mko n̂irpekn̂e. Kawno mko tî n̂ir̂pekn̂e mîîmoci, yaw ehtome so sowtatu komo. Anarî marha tî n̂ir̂pekn̂e ero yipu ewto wacan, yihcirî yantari rma. Miro marha tî nakir̂wamekn̂e, Tapi pen Yewtontho pono. Sowtatu kurunu mko marha tî nakîhtopekn̂e mer̂pono pîn, raapu mko tî nakîhtopekn̂e cecehkemu mko, waiwî mko marha tî, kecen̂anî mko marha tî, ero yipu tî nakîhtopekn̂e. Ero wara tî xakn̂e Esekias.
6Ero yinhîrî takî tî sowtatu yantoman̂e komo n̂iir̂akn̂e Esekias, mîk hak yenîn̂e me hara. Ero yinhîrî Xerusaren pono komo takî tî nan̂ikyakn̂e ewto roron pona, waaca metatan mîtwono pona. Mokuche so tî n̂examro nahworekn̂e.
7On wara tî kekn̂e yîwya so, Ai oyakno komo, kar̂pe ehcoko, erasîra marha ehcoko. Ahwokara ro mak ehcoko Asiriu komo kayaritomon pona. Mer̂pora rma re naxe noro sowtatun komo. N̂examro poko tko ahwokara ehcoko. Mer̂pora xa naxe kukurunpen̂e komo noro sowtatun komo yopo ro mak.
8Toototho kyam makî reha mîkyam noro sowtatun komo. Kporin komo Kaan xa nasî kukurunpen̂e komo me. Noro rma nasî kakronoman̂e me, kwaparî komo yar̂man̂e me marha nasî, kekn̂e tî yîwya so, esenmexapu komo ya. Tahwore n̂he takî tî xatken̂e n̂examro Esekiasî mtapotarî yentache. Ero wa tî xatken̂e.
9Ero yinhîrî takî tî on wara xakn̂e Senakeribe, Asiriu komo kayaritomon, tmaywen komo tî n̂en̂epekn̂e Xerusaren pona. Rakis po tî xakn̂e noro reha. Ahnoro tîsowtatun komo yakro tî xakn̂e iito ero wamton̂e me ar̂machome. Esekias yaka tko tî tmaywen komo n̂en̂epekn̂e Xuta pono komo kayaritomon yaka. Xuta yepamtho komo yaka meero tî n̂examro n̂en̂epekn̂e, mîk hak yaka, Xerusaren pono komo yaka meero.
10Xerusaren panaka tmokuche so on wara tî kekn̂e Senakeribe maywen Xerusaren pono komo ya, Ai Xerusaren pono komo, on wara kesî Senakeribe Asiriu komo kayaritomon, Ahce pona re meen̂at ha Xerusaren po rma awehtome so epatakan me ro mak.
11On wara kyam na nîîke Esekias awya so, Kporin komo Kaan xa kukurunpexe so, Asiriu komo kayaritomon ya kar̂mapora nasî, nîîke. Awemîknoyaxe so ro mak okwe. Mîwaiyaxe xa matko rooma yaka, tuuna xe awehtopo komo yaka marha. Ero yipu yaka awaitome so kr̂a awemîknoyaxe so Noro.
12On wara mexe tî xakn̂e noro Esekias, Aporin komo ya tîmsom yakn̂itopo tî n̂ixkekn̂e ewto pono mko, îh pono mko marha. On wara tî kekn̂e awya so, Xuta pono komo ya, Xerusaren pono komo ya marha, On mîtkoso mak Kaan poko ahwotatamcoko Kaan ya tîmsom yakn̂itopo mîtkoso. On pona mak kotoporem akn̂icoko, kekn̂e tko tî awya so.
13Oyekaci yentara katî mîxatken̂e amyamro, oporin pen komo yekaci yentara marha? Mîk hak rowon pono pen komo yar̂man̂enho ow ha. Xatken̂e rma re ponaro n̂examro pen yehtoponho. Yukurunpeno cirihra ro makî tko wa xatken̂e n̂examro, ponaro ehtoponhîrî kom ha. Oyopono me n̂examro cirihra ro mak xatken̂e.
14Pahxa marha tî mîk hak rowon pono komo waihketîketken̂e kr̂a oporin pen komo. Xatken̂e marha re ponaro n̂examro pen yehtoponho kom hara. Wara rma yukurunpeno cirihra rma tî xatken̂e n̂examro, oporin pen komo yopono me cirihra rma xatken̂e. Ero ke ahce wa thakwa re ponaro awehtopo komo akurunpetu so hara?
15Tohnaw ro mak nîmtapowasî Esekias okwe. Yîmtapotarî ponarora ro mak men ehcoko. Oyopono me n̂examro pen cirihra thakwa xatken̂e ponaro meyeno komo yehtoponho, oporin pen yopono cirihra marha xatken̂e. Soroso xa ponaro awehtopo komo oyopono me awirira so nasî, kekn̂e tî. Ero wa kacho tî kekn̂e Senakeribe maywen Xerusaren pono komo ya.
16Noro yanton komo meero tî Kporin komo Kaan nîwîrîyaketken̂e Esekias pen marha tî nîwîrîyaketken̂e okwe.
17Karita marha tî mewrekn̂e Senakeribe yaake. Kporin komo yîwîrîyakacho pokono xa mîn xakn̂e karita mko, ponaro Ixaw Yana komo yehtopo yîwîrîyakacho pokono. Noro yanwetopo pokono marha makî tî mîn xakn̂e. On wara kacho tî mewrekn̂e, Tponarono komo yukurunpera ro mak xatken̂e ponaro anarî rowon pono pen komo yehtoponho, oyopono me n̂examro pen cirihra ro mak xatken̂e. Ero ke ero wa xa marha oyopono me awirira so marha nasî ponaro Esekias yehtopo hara, kacho tî mewrekn̂e.
18Ero yinhîrî takî tî kar̂pe xa tak nîmtapocetîketken̂e Asiriu kayaritomon maywen komo. Ebrew mtapotarî yaro tî nîmtapowatken̂e Xerusaren pono komo n̂entarî me, waaca pono komo n̂entarî me. Ero wa tî nîmtapowatken̂e eraspeno ciitome, ahwokano ciitome so marha ewto pono komo yahsîtome tîwya so.
19Ponaro Xerusaren pono komo yehtopo marha tî nîwîrîyaketken̂e. Ponaro roowo pono komo yehtopo yîwîrîyakacho wara rma Kporin komo nîwîrîyaketken̂e kica. Tooto nakîhtotho makî reha mîn ponaro n̂examro yehtopo. Ero wara re tî nîmtapowatken̂e noro yipu komo poko, Kporin komo poko marha.

20Ero wa kacho yentache Esekias ya, Isaias Amos ya marha, n̂examro takî tî nîmtapowatken̂e kah yawno yakro. Cerewre ro makî tî nîmtapowatken̂e.
21Ero yinhîrî takî tî ancu n̂en̂epekn̂e Kporin komo. Noro takî tî waihkekn̂e Senakeribe sowtatun pen komo, ahnoro karitînhîrî pen komo, antomano rin̂e pen komo marha. Ero ke tîrowon pona takî tî n̂etîramekn̂e hara Senakeribe. Tîhyapamso tî cekn̂e. Ero yinhîrî takî tî iito cexitaw ponaro cehtopo mîn yaka cekn̂e. Iito takî tî noro pen waihketken̂e yumumuru komo rma kacipara imo ke.
22Ero wa tî Esekias nukurunpekn̂e Kporin komo. Senakeribe ya ar̂mapora xakn̂e, Asiriu komo kayaritomon ya ar̂mapora xakn̂e ha. Xerusaren pono komo marha tî nukurunpekn̂e. Anarî komo ya marha tî ar̂mapora xakn̂e. N̂examro tî n̂iir̂akn̂e mehxa xehxa mohxapu komo yopono me.
23Ero yinhîrî takî ti mer̂pono pîn komo tî n̂ekyatken̂e Kporin komo ya tîmsom. Xerusaren pona tî n̂ekyatken̂e. Esekias ya tîmsom marha tî n̂ekyatken̂e, Xuta kayaritomon ya tîmsom. Ero ke takî tî on wara ketken̂e mîk hak rowon pono komo, Kayaritomo xa mîk ham Esekias, ketken̂e.
Esekias Yehtoponho Rma On, Waihtoponhîrî Marha
24Ero yinhîrî takî tî okohme xakn̂e Esekias pen okwe. Waiporo takî tî xakn̂e okwe. Ero ke Kporin komo yakro tî nîmtapowakn̂e takir̂wamacho poko. Ero ke tî Esekias mtapotarî n̂eyukyakn̂e Kaan. On wara tî kekn̂e yîwya, Anarmenî ro mak wenpes awya. Ero yipu yenîche awya, oyakir̂wame ham Kaan, kasko, kekn̂e tî yîwya. Ero ke takî tî ero yipu n̂enpekn̂e yîwya.
25Kporin komo ya takronomachonhîrî tko tî epanpîra xakn̂e Esekias okwe. Takîhsom me xa tak n̂esehtînoyakn̂e kica. Ero ke nîrwonakn̂e takî tî Kaan Xuta pono komo poko, Xerusaren pono komo poko marha.
26Ero yinhîrî tko tî Kporin komo mamakan me n̂ecir̂akn̂e hara Esekias. Anarî komo xawyakan me takî tî n̂ecir̂akn̂e hara. Ero ke tî Kaan n̂etîrwoxinkekn̂e ka, Xuta pono komo yen̂epera tî ka xakn̂e waipîra ka exitaw Esekias. Ero wa tî xakn̂e.
27On wara marha tî xakn̂e Esekias, mer̂pora ro makî tî xakn̂e noro purantan, emyawno mko marha. Kyopono me cekaiporesom me marha tî xakn̂e. Cemyawno mîn tî n̂irpekn̂e mer̂pora. On warai tî xakn̂e noro yemyawno mîîmo yaka so tîmtosom, prata, ooru, toopuci enporixapu mko, knahrî poxun, kecen̂an, ero warai mko ha. Ahce na komo yîmtotopo me tî n̂irpekn̂e mîîmo mko.
28Naatî yeperîrî mîn marha tî n̂irpekn̂e yaake. Puruma mîn, sepata mîn, uupa yukun mîn, aseci mîn, ero yipu mîn tî n̂irpekn̂e. Tok mîn marha tî n̂irpekn̂e yaake, oper̂a mîn, paaka mîn marha.
29Ewto mko marha tî n̂irpekn̂e, toh komo yewton me, cemyawno yewton me marha. Mer̂pora tî xakn̂e noro yoku oper̂a, paaka komo. Mer̂pono pîn ke ro makî tî noro n̂emyawnomekn̂e Kaan.
30On wara marha tî n̂ir̂pekn̂e Esekias, iito tî xakn̂e tuuna pîtho, Xion ha. Mehxa tîhtosom makî tî mîn xakn̂e, ero ke takî tî Esekias wahkotopekn̂e. Anarî takî tî n̂irpekn̂e totopo, Tapi pen Yewtontho pona roro yîhtotome tak ero yaro. Oesce n̂ixa takî tî nîhcekn̂e. Ero wa tî nakîhtopekn̂e. Ahce na ciir̂ataw Esekias ya ehn̂ara ro makî tî n̂iir̂akn̂e. Ero wara tî xakn̂e.
31Ero yinhîrî takî tî Babiron̂a pono komo mokyatken̂e Esekias yenso. Tantoman̂e komo yanme rma tî mokyatken̂e. On wara kacho tî n̂encetken̂e n̂examro, Ixaw Yana komo rowon po cirihnî tî n̂iir̂akn̂e iitono. Ero ke takî ti mokyatken̂e entaxi. N̂examro mokyataw Kaan takî tî ka n̂emoxenorekn̂e Esekias yai noro yehtopo xa yesenpotîkachome. Ero wara tî noro nukukmekn̂e Kaan.
32Miya rma nai Esekias yehtoponho, kir̂wan̂he rma ehtoponhîrî. Ero pokono rma mewrekn̂e Isaias Amos Kaan n̂enpotho rma tîwya. Xuta Kayaritomon Komo Yehtoponho, Ixaw Yana Kayaritomon Komo Yehtoponho Marha, kacho yaw marha nasî tmewreso.
33Ero yinhîrî takî tî nîwînîkyakn̂e Esekias tporin pen komo yakro. Okoputhîrî tî nahruyatken̂e Tapi pen yepamtho yahrutopo yaka, îh pono yaka ha. Noro pen waipuche ahnoro Xuta pono komo tî nîmtapowatken̂e kir̂wan̂he xa noro pen yehtoponho poko, Xerusaren pono komo marha tî nîmtapowatken̂e ero poko. Ero yinhîrî takî tî yumumuthîrî xakn̂e kayaritomo me hara tîîm pen retawno me. Manases tî mîk xakn̂e noro yosotî. Ero wa tî xakn̂e.
Kayaritomo Me Tak Nasî Manases Hara

1Taa, on wara tî xakn̂e Manases, 12 cimn̂ipu tî xakn̂e noro yewrutoponho kayaritomo me ecirataw. 55 cimn̂ipu tî xakn̂e kayaritomo me. Xerusaren tî xakn̂e noro yewton.
2Kicicme tko noro xakn̂e Kporin komo ya okwe. Kicicme ro makî tî xatken̂e mîk hak rowon pono komo, pahxan pen komo. Ixaw Yana komo ya Kporin komo nar̂mapekn̂e n̂examro. Kicicme n̂examro pen yehtoponho yaw roro rma tî xakn̂e noro hara kica Manases.
3Mîk hak ya tîmsom yakn̂itopo tî n̂irpekn̂e hara tîîm pen n̂ixkatho yekenho na rma okwe. Baaw ya tîmsom yakn̂itopo marha tî n̂irpekn̂e. Weewe n̂enpor̂pekn̂e mîk hak warai me kica. Yaake n̂enpor̂pekn̂e. Ahnoro kah yawno komo poko marha tî nahwowakn̂e. Noro yipu ya tîmsom tî nakn̂iyakn̂e marha kica.
4Anarî ro komo ya tîmsom yakn̂itopo mko marha tî nakîhtopekn̂e Kporin komo mîn yaka rma okwe. On wara tko tî kekn̂e Kporin komo tîmîn poko, Xerusaren tak nasî oyosotî yeken me eroromero, kekn̂e tî. Ero wa kachonho yaka rma tî nakîhtopekn̂e anarî ro komo ya tîmsom yakn̂itopo yaake kica.
5Asakî tî xakn̂e Kporin komo mîn roron. Asak hakno yaka rma tî kah yawno komo ya tîmsom yakn̂itopo nakîhtopekn̂e okwe.
6Tumumuthîrî pen komo marha tî nakn̂iyakn̂e wehto ywaka oco. Aporî yecihtaw tî nakn̂iyakn̂e, Inon Mumuru yekenho po ha. Pahxarono yentan̂e me marha tî xakn̂e. Kicicitho yekatî komo mtapotarî poko marha tî xakn̂e kica. Yaskomo me tî xakn̂e, erem poko marha tî xakn̂e kica. Worokyam ponaro marha xakn̂e. Kicicitho pokono me mak xakn̂e noro, miyan pokono me rma. Ero ke tî kicicme ro mak noro yehtopo n̂een̂akn̂e Kporin komo, tîrwonmekn̂e me.
7On wara meero tî xakn̂e. Weewe tî n̂irpekn̂e onoke na kuknon me. Ponaro cehtopo me tî n̂irpekn̂e. Kporin komo mîn yaka rma n̂iir̂akn̂e kica, tîn̂irpothîrî rma. On wara tî kekn̂e pahxa Kaan Tapi pen ya, yumumuthîrî pen ya marha Saromaw pen ya, On mîîmo yaka oyosotî wiir̂asî eroromero. Onahsîtho on mîîmo, anarî ahsîra wasî. Xerusaren marha wahsîye oyewton me. Anarî yahsîra wîxakn̂e Ixaw Yana tribun komo yewton ha. On xa wahsîye oyewton me, kekn̂e tî.
8On wara marha kekn̂e Noro, On roowo wîmyakn̂e aporin pen komo rowon me. On poi Ixaw Yana komo yen̂epera ro mak tak wasî. Ero wa wasî owya apanatanmetopo komo ponaro xa exitaw so mak ha tko. Ahnoro cewetpore nasî apanatanmetopo komo Moises pen ya wentamexpekn̂e ero ha. Ahnoro ero yipu yewehcataw Ixaw Yana komo ya tantono ro me tak n̂examro wiir̂asî, kekn̂e. Ero wa tî kekn̂e Kaan Tapi pen komo ya.
9Ero warahra tko tî xakn̂e Manases, kicicitho poko xa matko tî Xuta yepamtho komo panatanmekyakn̂e, Xerusaren pono komo marha. Miya xe xa ro makî tî kicicitho poko panatanmekyakn̂e. Pahxa mîk hak rowon pono komo waihkapekn̂e Kporin komo Ixaw Yana komo ya, n̂examro yopo tî xakn̂e kicicitho pokono me ro mak okwe. Ero wa tî xakn̂e Manases okwe.
Kicicme Wehxe Kica, Kesî Manases. Ero Ke Noro Tak Nakronomesî Kaan
10Noro yakro rma tî re nîmtapowakn̂e Kporin komo. Ahnoro Xuta yepamtho komo yakro tî nîmtapowakn̂e. Yîmtapotarî yentan̂e pîn wara ro makî tko tî xatken̂e okwe.
11Ero ke takî tî Asiriu komo kayaritomon sowtatun komo n̂ekmexpekn̂e Kporin komo, sowtatu yantoman̂e kom ha. Manases pen tî nahsîyatken̂e. Kiiwi warai tî n̂iir̂atken̂e noro pen yewnarî yaro oko. Napomiyatken̂e marha bronse ke. Ero yinhîrî takî tî noro pen naar̂atken̂e Babiron̂a pona.
12Iito cexitaw Kporin komo Kaan yakro takî tî nîmtapowakn̂e Manases cerewre ro mak. Opînîn yaw cma re mas Apa. Kicicitho ro mak ow ha kica, kekn̂e Kaan ya, ponaro tporin pen komo yehtopo ya ha.
13Ero ke tî yîmtapotarî n̂encekn̂e Kaan. Ero ke Xerusaren pona takî tî n̂ekpekn̂e hara. Kayaritomo me tî n̂iir̂akn̂e hara. Ero yimaw on wara takî tî kekn̂e Manases tîropotaw, Kaan xa Mîk ham Kporin komo, kekn̂e takî tî.
14Ero yinhîrî takî tî waaca n̂irpekn̂e xa hara Manases Tapi pen Yewtontho mkai. Xion mîtkoso rma n̂irpekn̂e oesce n̂ixa, aporî yecihtaw. Kaw roro tî n̂irpekn̂e Ootî Metatan pona roro. Opew wacan me tî xakn̂e. Kaw xa tî n̂irpekn̂e waaca. Ero yinhîrî sowtatu yantoman̂e komo tî n̂ekenmekn̂e Xuta yewton pona so, sowtatu wacan ken̂arî pona so.
15Mîk hak warai me ciixaputho mko marha kr̂a tî nar̂mapekn̂e, ponaro anarî yana komo yehtopo komo. Kaan mîn yawnonho marha tî nar̂mapekn̂e ero yipu. Anarî ro komo ya tîmsom yakn̂itopo mko marha tî nar̂mapekn̂e, Kaan mîn roron pononho mko, îh pononho mko ha. Yîhroronî mkainonho marha tî nar̂mapekn̂e Xerusaren pononho mko, tîn̂irpothîrî mko rma.
16Kporin komo ya tîmsom yakn̂itopo tî nakir̂wamapekn̂e hara. Ero pona takî tî nakn̂iyakn̂e tokuthîrî pun. Aaxe xa was Apa, kacho me tî nakn̂iyakn̂e, Kir̂wan̂he xa mai ham amna ya, kacho me marha. Xuta yepamtho komo marha tî panatanmekyakn̂e Kporin komo ponaro ehtopo komo poko. On wara tî kekn̂e yîwya so, Kporin komo ya tîmsom me mak tak akn̂icoko, ponaro Ixaw Yana komo yehtopo ya tîmsom ha, kekn̂e tî yîwya so.
17Îh pona so rma tko tî tokuthîrî komo pun nakn̂iyatken̂e Xuta komo. Kporin komo ya tîmsom makî tko tî nakn̂iyatken̂e, ponaro cehtopo komo ya tîmsom ha.
Manases Pen Waihyasî, Kayaritomo me Tak Nasî Amon Hara
18Miya rma nai Manases yehtoponho. Kaan yakro tî nîmtapowakn̂e. Kaan n̂enporî yenîn̂e ro komo mtapotarî marha tî n̂encekn̂e. Kporin komo mtapotacho tan ha, ponaro Ixaw Yana komo mtapotacho, ketken̂e tî yîwya. Ahnoro ero yipu nasî tmewreso karita yaw, Ixaw Yana Kayaritomon Komo Yehtoponho, kacho yaw.
19Kaan yakro yîmtapotachonhîrî marha nasî tmewreso Kaan n̂enporî yenîn̂e ro komo karitan yaw. On warai marha nasî tmewreso ero yaw, yîmtapotarî yentachonho Kaan ya, tîpîn̂e entachonhîrî. Kicicme ehtoponhîrî marha nasî tmewreso, Kaan yanwechonho yîwya, îh po so tîmsom yakn̂itopo ciitoponho yîwya, mîk hak warai me weewe ciitoponho yîwya, toopu ciitoponho marha yîwya, ero warai me hara. Ero wa Manases yehtoponho nai tmewreso karita yaw, Kicicitho ow ha, kan̂e pîn me ka exitawno ha. Ero yipu nasî tmewreso Kaanî mtapotarî yentan̂e ro komo karitan yaw.
20Ero yinhîrî takî tî nîwînîkyakn̂e Manases tporin pen komo yakro. Yîmînthîrî yaka rma tî okoputhîrî nahruyatken̂e. Ero yinhîrî yumumuthîrî takî tî xakn̂e kayaritomo me tîîmînhîrî yekenho yakan me hara. Amon tî mîk xakn̂e yumumuthîrî yosot ha.
21Taa, on wara tî xakn̂e Amon, 22 cimn̂ipu tî xakn̂e ewrutoponhîrî kayaritomo me ecir̂ataw. 2 cimn̂ipu makî tî xakn̂e kayaritomo me. Xerusaren tî xakn̂e noro yewton.
22Kicicme tî noro xakn̂e Kporin komo ya. Tîîm pen wara rma tî xakn̂e Manases pen wara kica. Iito rma tî xakn̂e mîk hak warai me yîîm pen n̂irpotho mko ha. Noro yipu ya tîmsom tî nakn̂iyakn̂e kica Amon, mer̂pono pîn ya tîmsom ha. Noro yipu poko makî tî xakn̂e kica.
23Noro reha tko tî kicicitho me esehtînopîra ro mak xakn̂e tîîm pen wara. Kicicitho ro mak ow ha kica, kahra tî xakn̂e okwe Kporin komo ya. Kicicme xa matko tî n̂ehtîkekn̂e okwe. Ero wara tî xakn̂e Amon okwe.
24Ero yinhîrî takî tî Amon maywen komo rma n̂esencetken̂e noro pen waihkacho poko. Ero ke noro pen takî tî waihketken̂e okwe yîmînthîrî yaw rma. Ero wa tî waihyakn̂e Amon pen okwe.
25Ero yinhîrî on wara xatken̂e Xuta komo, Amon pen waihkan̂enho pen komo tî waihketken̂e hara. Ero yinhîrî Amon pen mumutho takî tî n̂iir̂atken̂e hara kayaritomo me tporin pen komo retawno me. Xosias tî xakn̂e yumumuthîrî yosotî. Ero wa tî noro n̂iir̂atken̂e.
Kayaritomo Me Tak Nasî Xosias Hara

1Taa, on wara tî xakn̂e Xosias, 8 cimn̂ipu makî tî xakn̂e noro yewrutoponho kayaritomo me ecir̂ataw. 31 cimn̂ipu tî xakn̂e kayaritomo me. Xerusaren tî xakn̂e noro yewton.
2Kir̂wan̂he tî noro xakn̂e Kporin komo ya. Tporin pen yehtoponho yaw roro rma tî xakn̂e, Tapi pen yehtoponho yaw roro ha. Etowra ro makî tî xakn̂e okre, poowa me, kaari me, ero wa tî etowra xakn̂e.
3On wara tî xakn̂e noro 8 cimn̂ipu exitaw kayaritomo me cehtoponhîrî, kar̂pamxan me makî ka cexitaw, Kaan ponaro takî tî n̂ehtîkekn̂e, ponaro Tapi pen yehtoponho ponaro ha. Ero yinhîrî 12 cimn̂ipu exîtaw takî tî kayaritomo me cehtoponhîrî, Xuta yepamtho rowon tî nakir̂wamekn̂e, Xerusaren meero tî nakir̂wamekn̂e. N̂ihciyakn̂e mak ha ka ero wa akir̂wamacho poko. Îh pono mko tî nar̂mapekn̂e. Mîk hak warai me ciixapu mko marha tî nar̂mapekn̂e. Weewe tî xakn̂e ero yipu me ciixapu, toopu marha, kuripara marha, ero yipu mko tî nar̂mapekn̂e ahnoro ha.
4Baaw ya tîmsom yakn̂itoponho komo tî nakuhr̂apetken̂e Xosias maywen komo noro wero ro rma. Kotoporem yakn̂itoponho mko marha tî nar̂mapekn̂e ero yepoyino mko hara. Iito marha tî xakn̂e mîk hak warai me ciixapu komo, weewe, toopu marha. Ero yiputho tî nakuhr̂apopekn̂e yupupunthîrî me cehso ro. Ero yinhîrî yupupunthîrî takî tî pahyakn̂e pahxan pen komo yocho pore, noro yipu ya tîmsom yakn̂in̂enho komo yocho pore.
5Noro yipu ya tîmsom yakn̂in̂enho pen komo yocho marha tî nowpekn̂e. N̂examro pen n̂iritho pona rma takî tî iyochîrî komo nakn̂ipekn̂e kr̂a, akn̂itopo mko pona. Ero wa tî Xuta yewtonî mko nakir̂wamekn̂e, Xerusaren meero marha.
6Ero wa marha tî Manases yewtonî mko nakir̂wamekn̂e, Eprain yewtonî mko marha, Simeaw komo yewtonî mko marha. Meyeno meero tî nakir̂wamekn̂e Nahtari yewtonî mko meero. Ewto panawno mko meero tî namapekn̂e yawaka ke ahnoro enporixapunhîrî mko.
7Ero wa tî iitono mko n̂iir̂akn̂e Xosias, anarî ro komo ya tîmsom yakn̂itopo mko tî nar̂mapekn̂e, kotoporem yakn̂itopo mko marha. Mîk hak warai me ciixaputho marha tî namapekn̂e weewe. Toopu ciixapu mko tî nakuhr̂apekn̂e yupupunthîrî me cehso ro. Ero wa tî n̂iir̂akn̂e miya rma Ixaw Yana komo rowon poko hakî. Ero wara ciriche Xerusaren pona takî tî n̂etîramekn̂e hara. Ero wa tî xakn̂e Xosias.
Kaan Karitan N̂een̂asî Iwkias Kaan Mîn Yaw
8Taa, ero yinhîrî 18 cimn̂ipu takî tî xakn̂e kayaritomo me noro yehtoponho. Takir̂wamaxi takî tî xakn̂e Ixaw Yana komo rowon. Kicicitho mko ken̂ehra marha takî tî xakn̂e Kaan mîn. Ero yimaw takî tî tmaywen komo n̂en̂epekn̂e Kporin komo mîn yakir̂wamachome, ponaro cehtopo mîn ha. Sapan, Asarias mumuru mîkî, Maaseias, Xerusaren pono komo kayaritomon mîk ha, Xoa. Xoakas mumuru tî mîk xakn̂e Xoa, kayaritomo yehtoponho mewren̂e mumuru ha. N̂examro tî n̂en̂epekn̂e Kporin komo mîn yakir̂waman̂e komo.
9Ero ke Iwkias yaka tî cetken̂e, Kporin komo yaka cewomsom yaka. Yîwya takî tî nîmyatken̂e puranta Ixaw Yana komo n̂ekîtho Kaan mîn yaka. Pahxa rma tî Ixaw Yana komo n̂ekyatken̂e, Manases komo, Eprain komo. Xuta komo marha, Benxamin komo marha, ero warai komo tî puranta n̂ekyatken̂e. Xerusaren pono komo meero tî n̂ekyatken̂e. Ero yimaw tî Repita komo ya tî nîmyatken̂e, Kaan min metatan yenîn̂e komo ya. Yîn̂ekîthîrî komo takî tî Sapan naar̂akn̂e Iwkias yaka. Ero wa naar̂akn̂e.
10Ero yinhîrî cetapickaxmu yenîn̂e komo yemyaka takî tî puranta nîmyatken̂e hara Iwkias komo, Kporin komo mîn yakir̂waman̂e yenîn̂e komo yemyaka ha. N̂examro makîrha takî tî akir̂waman̂e komo n̂epemetken̂e, akir̂wamachonhîrî yepetho tî nîmyatken̂e yîwya so.
11Mîîmo ciin̂e ro komo ya tî n̂examro nîmyatken̂e hara. Ero ke ero pona takî tî toopu nahsîyatken̂e enporixapu, weewe marha sahsamaxapu. Makwanan me ciisom mîn nahsîyatken̂e, kamru me ciisom marha, mîîmo yetarî me ciisom hara. Ero warai tî nahsîyatken̂e epethîrî pona mîîmo mko yakir̂wamacho me, Xuta kayaritomon pen komo nîwîrîmatho yakir̂wamacho me ha.
12-13Esemîknopîn me tî n̂etapickekn̂e akir̂waman̂e komo. On wara tî xakn̂e cetapickaxmu yenîn̂e komo yosotî, Xaace, Obacias, ero wara tî. Repita tî mîkyam xatken̂e, Merari yepamtho ha. Koace yepamtho marha tî xatken̂e noro yipu komo yenîn̂e me, Sakarias, Mesuraw kom ha. Ero wara tî xakn̂e cetapickaxmu yenîn̂e komo yosotî. Anarî komo marha tî xatken̂e mîn hak pokono komo yenîn̂e me. Ero wa tî xatken̂e Repita komo. Yaana tî mîkyam xatken̂e raatî yecetopo poko, iyorkacho poko marha. Wara rma ahce na mko yenmekn̂e komo yenîn̂e me marha tî xatken̂e, mîn hak pokono komo yenîn̂e me tî xatken̂e. Anarî komo tî xatken̂e karita mewren̂e ro me, porisia warai me, metata yenîn̂e me. Ero pokono me tî xatken̂e Repita komo.
14Taa, on wara tî xakn̂e Iwkias, Kporin komo yaka cewomsom, puranta takî tî naar̂atken̂e yîhyaka, Kaan mîn yaka ehxapunhîrî. Ero yimaw takî tî Kaan Karitan n̂een̂akn̂e. Kporin komo ya kpanatanmetopo tî mîn n̂een̂akn̂e. Moises pen ya n̂entamexpekn̂e, ero rma.
15Ero ke on wara tî kekn̂e Iwkias Sapan ya, karita mewren̂e ro ya, Ai oyakno, karita ween̂e Kporin komo mîn yaw, kpanatanmetopo komo, kekn̂e tî. Yîwya takî tî nîmyakn̂e, Sapan ya.
16Ero ke kayaritomo yaka tî naar̂akn̂e Sapan. On wara tî kekn̂e yîwya, Apa, amaywen komo mantomai Kporin komo mîn yakir̂wamacho poko, ahnoro amtapotachonhîrî yaw roro rma n̂iir̂axe watohnî me ro mak.
17Puranta tî nahsîyatken̂e Kporin komo mîn yawnonho. Ero tî nîmyatken̂e cetapickaxmu yenîn̂e komo ya, cetapickaxmu komo ya marha, kekn̂e tî.
18On wara marha tî kekn̂e Sapan kayaritomo ya, On karita nîîm owya Iwkias, Kporin komo yaka cewomsom, kekn̂e tî. Ero yinhîrî takî tî n̂îmtapotarekn̂e kayaritomo n̂entarî me.
19On wara takî tî xakn̂e kayaritomo kpanatanmetopo yencetaw, tpononthîrî takî tî nahyaxkekn̂e ceserepokarî ke xa.
20Ero yinhîrî takî tî tmaywen komo nan̂ikyakn̂e, Iwkias, Aikaw, Sapan mumuru ha, Abiton, Mika mumuru ha, Sapan, kayaritomo yehtoponho mewren̂e ha, Asaias, kayaritomo yanton ha, ero warai komo tî nan̂ikyakn̂e.
21On wara tî kekn̂e yîwya so, Kporin komo mtapotarî entatatko opokono, Ixaw Yana komo pokono, Xuta komo pokono marha, etîmtoxapu komo pokono ha, ero pokono entatatko yîmtapotarî ha. Kaanî rwonîmtopo men n̂ekatîmyas on Kaan Karitan kopi Iwkias n̂enîtho. Kaan men nîrwonasî kpoko so kopi. Ero wa tî tatu Kporin komo mtapotachonho yewetîra exirî ke kporin pen komo pahxa. On karita yaw mewrexapu yewetîtîkara tî xatken̂e kopi, kekn̂e tî.
22Ero ke cetken̂e takî tî Iwkias komo, kayaritomo n̂en̂epetho komo ahnoro. Uwta yaka tî cetken̂e, kweronoman̂e yaka. Sarun pici tî mîk xakn̂e Uwta. Tokace mumuru tî mîk xakn̂e Sarun, Aras parî ha. Kayaritomo ponon yenîn̂e ro tî mîk xakn̂e Sarun. Xerusaren pono tî mîk xakn̂e Uwta, ewto mahrimachonho pono ha. Yîwya takî tî n̂ekatîmyatken̂e kayaritomo mtapotarî.
23-24On wara tî n̂eyukyakn̂e Uwta, Ai ha, taa, on wara kacoko awen̂epen̂enhîrî komo ya, On wara kesî Kporin komo awya, Awewtonthîrî pen komo men wîwîrîmes amn̂e. Ero pono pen komo marha wîwîrîmes okwe. Okaritan nîmtapotarece Xuta kayaritomon n̂entarî me, Oyewetîn̂e pîn komo men wîwîrîmesî, anararmepaso nasî yîwîrîmacho komo, kacho nîmtapotarece. Ero wa kacho yaw roro rma yîwîrîmano wiiras okwe.
25Oyahsîpînketken̂e okwe. Anarî ro komo ya tîmsom me nakn̂ice kotoporem, ponaro cehtopo komo ya tîmsom me. Ahnoro tîn̂irithîrî komo ke rma orwonmekyatken̂e okwe. Ero ke iitono pen komo tak wîwîrîmetîkesî ro mak orwon yanme. Wehto warai ro mak mîn orwon ha, eihkanî ro warai, kes awya, kacoko yîwya.
26On wara marha kacoko Xuta kayaritomon ya, Kporin komo mtapotarî entatko, kan̂enho ya, On wara kesî Kporin komo awya reha, ponaro Ixaw Yana komo yehtopo, Omtapotarî mentai amoro orwonîmtopo pokono.
27Cukmape tko n̂ehxe ham okre aropotarî. Kaan mamakan me tak mecire. Ero wa mecire omtapotarî yencetaw awya on ewto yîwîrîmacho pokono, on pono komo yîwîrîmacho pokono marha. Ero yencetaw awya omamakan me xa mecire. Apononthîrî mahyaxkai, mîwratai marha on̂entarî me. Ero ke amtapotarî wentai.
28Ero ke aporin pen komo yaka tak kaar̂as amn̂e. Ahwokan me rma mîwayas amn̂e. Ero ke amoro reha enîhra rma masî on yîwîrîmacho ewto pen yîwîrîmacho, on pono komo yîwîrîmacho marha, kesî Kporin komo awya, kacoko yîwya, kekn̂e tî. Ero wa tî kekn̂e Uwta yîwya so. Ero ke kayaritomo yaka takî tî cetken̂e hara. Uwta mtapotarî tî n̂ekatîmyatken̂e yîwya. Ero wa tî n̂ekatîmyatken̂e.
29Ero yinhîrî takî tî on wara xakn̂e kayaritomo, Xuta yepamtho poritomon komo tî nan̂ikpekn̂e ahnoro. Xerusaren pono komo marha tî nan̂ikpekn̂e.
30Mokuche so Kporin komo mîn yaka takî tî cekn̂e kayaritomo. Xuta yepamtho komo tî naar̂akn̂e kîrkomo, Xerusaren pono komo marha. On warai komo naar̂akn̂e, tîmsom pokono komo, Repita komo, ahnoro Ixaw Yana komo, cemyawnoyem komo, emyawnomnî komo marha, ero warai komo tî naar̂akn̂e iina. Iito takî tî Kaan Karitan nîmtapotarekn̂e yîn̂entarî komo me. On yewehcataw mak kakronomexe so, kacho tî mîn nîmtapotarekn̂e. Kporin komo mîn yaw enxapunhîrî tî nîmtapotarekn̂e.
31Yîmtapotaretîkache takî iito rma tî n̂ecececekn̂e kayaritomo. Kporin komo n̂entarî me takî tî nîmtapowakn̂e yîmtapotarî yewetîtopo poko. On wara tî kekn̂e, Yaaro tan wîîkesî esemîknopîn me ro mak, Kaan yehtopo yaw roro wasî, yîwya kpanatanmetopo wewetîtîkesî. On yewehcataw mak kakronomexe so, kacho wewehcasî karita wîmtapotarei ero rma. Tahwore rma wewehcasî yîkrîpîra ro mak, kekn̂e tî.
32Ero yinhîrî takî tî on wara kekn̂e noro iina mohxapu komo ya Xerusaren pona mohxapu komo ya, Benxamin yepamtho komo ya marha, Taa, ero wa tak kacoko tak amyamro hara, wîîka ero wa xa marha. Kaan Karitan wewehcasî xa, kacoko, kekn̂e. Ero ke ero wara rma tî ketken̂e n̂examro. Kaanî ya kpanatanmetopo wewehcasî, ponaro kporin pen komo yehtopo ya kapanatanmetopo ha. Omtapotarî yewehcataw mak awya so kakronomexe so, kacho wewehcasî, ketken̂e tî.
33Ero wa tî xakn̂e Xosias. Kicicitho mko tî nar̂metîkekn̂e ahnoro Ixaw Yana komo rowon pononho. Ixaw Yana komo tî panatanmekyakn̂e Kporin komo Kaanî yewetîtopo poko. Kporin komo poko mak ehcoko etowîn me ro mak, kekn̂e tî yîwya so. Ero ke noro exitaw ha ka kayaritomo me Kporin komo pona enîhkan̂e mera ro makî tî xatken̂e. Noro ponaro tî xatken̂e tporin pen komo wara rma. Ero wa tî ka xatken̂e.
Kwatotoponhîrî Yimawno Yukukmacho N̂iir̂asî Xosias

1Ero yinhîrî erewusmano takî tî n̂iir̂akn̂e Xosias. Kwatotoponhîrî yimawno yukukmacho me tî Ixaw Yana komo n̂erewusmekn̂e Xerusaren po. Yihcirî nuun̂i po tî kahn̂eru komo waihketken̂e noro maywen komo, 14-nhîrî kaamo po. Kwatotoponhîrî yimaw tonosom mîk waihketken̂e.
2Tîmsom pokono komo tî nantomekn̂e Xosias emyarîrî ro komo poko. On wara tî kekn̂e yîwya so, Kporin komo mîn yenîrî yawno poko ehcoko tahwore, kekn̂e tî yîwya so.
3Repita komo marha tî nantomekn̂e. Ixaw Yana komo panatanmekn̂e komo tî mîkyam xatken̂e, Kporin komo yantonî ro kom ha. On wara tî kekn̂e Xosias yîwya so, On wara tak men ciicoko Kaan yamatan, Noro yekenî ro me cehsom mîn. Ero ke tak Kporin komo mîn yaka ciicoko, Saromaw n̂iritho yaka, kekn̂e tî. Tapi pen mumutho mîk xakn̂e Saromaw, Ixaw Yana komo kayaritomon pen mumutho ha. Noro n̂iritho yaka tak cicoko. Amotaw so tak arîhra maxe Kaan yamatan oroto. Aporin komo Kaan yantonî ro me mak tak ehcoko. Noro mîn yentopo ponaro mak tak ehcoko, Kaan yanan komo ponaro marha ehcoko, Ixaw Yana komo ponaro.
4Tîraconkaxi so ehcoko ayananî ro komo yakro, ero re pokono ro komo yakro ha. Aporin pen komo nantomekn̂e Tapi pen, Ixaw Yana kayaritomon pen, yumumuthîrî pen marha. Karita yaw so nasî yînmewrethîrî komo ero wa kacho yaw roro ehcoko.
5Kaan mîn yaw tak ececetocoko ero re pokono komo yakro, Repita komo yakro ha. Tîraconkaxi so marha naxe ahnoro Ixaw Yana komo. Ero ke araconhîrî ro komo yakro ececetocoko amyamro.
6Kahn̂eru tak waihkacoko Kwatotoponhîrî yimaw tonosom, Kaan ponaro xa tak ehcoko marha. Ero yinhîrî ayanan komo yotî tak yupucoko. Ero wa ehcoko Kporin komo mtapotachonho yaw roro Moises pen ya kekn̂e yîn̂ekatîmrî hara ero yaw roro ehcoko, kekn̂e tî Xosias Repita komo ya.
7Ero yinhîrî oper̂a xîkrî komo takî tî nîmyakn̂e Xosias ceseresmaxmu komo yotî me, Kwatotoponhîrî yimaw tonosom. Kabritu marha tî nîmyakn̂e yîwya so. Mer̂pora tî nîmyakn̂e 30.000 ha tî. Paaka marha tî nîmyakn̂e yîwya so 3.000 tî. Tokuthîrî rma tî mîk nîmyakn̂e.
8Antomano rin̂e komo marha tî tookuthîrî nîmyatken̂e Ixaw Yana komo ya, tîmsom pokono komo ya marha, Repita komo ya marha. Iwkias, Sakarias, Xeiew, ero wara tî xakn̂e tîmn̂e komo yosotî. Tîmsom pokono komo tî mîkyam xatken̂e. Oper̂a xîkrî tî nîmyatken̂e n̂examro yîwya so Kwatoponhîrî yimaw tonosom, 2.600. Paaka marha tî nîmyatken̂e yîwya so 300.
9Konanias marha tî nîmyakn̂e tookuthîrî Repita komo ya. Noro yakno komo marha tî nîmyatken̂e, Semaias, Natanaew, Asabias, Xeiew, Xosabace, ero wara tî xakn̂e noro yakno komo yosotî. Repita komo yantoman̂e komo tî mîkyam xatken̂e. Oper̂a xîkrî tî nîmyatken̂e yîwya so Kwatotoponhîrî yimaw tonosom, 5.000. Paaka marha tî nîmyatken̂e, 500. Ero wa tî nîmyatken̂e.
10Ero ke cehtopo ro to so takî tî n̂ecececetken̂e tîmsom pokono komo. Repita komo marha tî n̂ecececetken̂e iito takrono ro komo yakro. Kayaritomo mtapotachonho yaw roro rma tî n̂ecececetken̂e.
11Ero yinhîrî takî tî oper̂a xîkrî komo waihketken̂e Kwatotoponhîrî yimaw tonosom. Noro pen kamxukutho tî carametken̂e tîmsom pokono komo tamorî ke so. Waihkaxapu tî n̂ipiketken̂e Repita komo reha.
12Ero yimaw takî tî takn̂itîkaxmu komo tî naar̂atken̂e anana. Mooxe n̂he tî ka n̂enmekyatken̂e Ixaw yana komo ya tîmtome, noro re yepamtho komo ya tîmtome. On wara tî ketken̂e yîwya so, Awanme ro so tak akn̂icoko Kporin komo ya tîmsom. Moises pen nmewretho yaw roro rma tak akn̂icoko. Ero wara ciitome yîwya so anana naar̂atken̂e.
13Kwatotoponhîrî yimaw tonosom reha tî nupur̂atken̂e kapanatanmetopo yaw roro. Anarme tîmsomu reha tî nîyetken̂e, Kporin komo ya tîmsom ha. Tahrem yaw so tî nîyetken̂e anarmerpan yaw so. Tîyoche takî tî Ixaw Yana komo ya n̂ekamyatken̂e yohno rma.
14Ero yinhîrî takî tî tootî ro komo takî tî nanîmyatken̂e hara Repita komo, Tîmsom pokono komo yotî marha. Cemyarke so tî xatken̂e tîmn̂e komo, Araw yepamtho komo. Takn̂itîkaxmu yakn̂irî poko tî xatken̂e kokmamso ro, katî yakn̂irî poko marha. Ero ke wooto poko reha tî xatken̂e Repita komo, tootî komo tî nanîmyatken̂e, tîmsom pokono komo yotî marha, Araw yepamtho yot ha. Ero poko tî xatken̂e Repita komo.
15Waano yaan̂e komo reha tî n̂ecececetken̂e esenmexapu komo yeepatai cehtopo ro to. Karita yaw roro rma tî iito xatken̂e. Tapi nmewretho, Asape nmewretho, Eman nmewretho, Xetutun nmewretho, ero warai pen komo nmewretho yaw roro tî iito xatken̂e. Kaan n̂enporî yenîn̂e ro tî mîk xakn̂e Xetutun, kayaritomo ya centamexposom yenîn̂e ro. N̂examro mtapotachonho yaw roro tî xatken̂e waano yaan̂e komo. Metata mîtwo so marha tî xatken̂e metata yenîn̂e komo. Tootî yanîmso tohra tî xatken̂e. Iyotî komo tî nanîmyatken̂e iyanan komo, Repita kom ha.
16Ero ke ero po rma tî Kporin komo ya tîmsom me takn̂itîkaxmu nakn̂iyatken̂e. Kporin komo ya tîmsom yapon pona tî nakn̂iyatken̂e. Kwatotoponhîrî yimaw tonosom marha tî nupur̂atken̂e ero kaamo po. Ero wa tî n̂iitîketken̂e Xosias yanme rma.
17Ero wara tî xatken̂e Ixaw Yana komo, Xerusaren pona esenmexapu komo, Kwatotoponhîrî yukukmacho me tî n̂eseresmetken̂e. Wahrututpamnî Tohtopo me marha tî n̂eseresmetken̂e 7 kaamo.
18Ero wara xa Kwatotoponhîrî me eseresmara ka xatken̂e Ixaw Yana komo. Pahxa makî tî ero wara n̂eseresmetken̂e Samuew pen exitaw, weronomano rin̂enho pen ha. Ixaw Yana kayaritomon komo tî re n̂eseresmetken̂e ero warahra ha tko tî. Kir̂wan̂he reha tî eseresmacho komo n̂iir̂akn̂e Xosias reha. Tîmsom pokono komo tî xatken̂e iito, Repita komo, Xuta yepamtho komo ahnoro, Ixaw Yana komo, Xerusaren pono komo, ero warai komo tî xatken̂e iito okre.
1918 cimn̂ipu tî xakn̂e kayaritomo me Xosias yehtoponho ero wara Kwatotoponhîrî me eseresmetaw so. Ero wa tî n̂eseresmetken̂e.
Waihyasî Tak Xosias Pen Okwe
20Ero yinhîrî takî tî on wara xakn̂e Xosias Kporin komo mîn yakir̂wamatîkache, ero yimaw Exipsiu komo kayaritomon tî cekn̂e etar̂maxi, N̂eko tî noro yosotî. Kahkemis pona tî cekn̂e, Ewpratesî yecihtawno pona. Noro yakro etar̂maxi tî cekn̂e Xosias hara N̂eko yakro.
21On wara tko tî tîmtapotarî n̂entamexpekn̂e N̂eko Xosias ya, Ai, Xuta komo kayaritomon amoro, ahce kacho oyakro etar̂maxi mîmokya hara okwe? Awakro so etar̂maxi mokuhnî ro mak ow. Anarî yana komo yakro etar̂maxi makî reha kmoko. Kaanî rma oyantomekn̂e n̂examro yakro oyetar̂macho poko. Yohno etoko n̂examro yakro etar̂maxi, kekn̂e owya. Kaanî rma nas oyakro. Ero ke Kaan yewetîn̂e pîn me exihra men esko amoro. Awaihke ha men Noro okwe anarimaw, kacho tî n̂entamexpekn̂e yîwya.
22Ero wa kacho tî n̂encekn̂e Xosias. Wara rma, Taa, tohra wai ham, kahra tî xakn̂e Xosias. Cekn̂e rma tî etar̂maxi, anarî kuknon yaw makî tî cekn̂e. N̂eko mtapotachonho ponarora ro makî tî xakn̂e. Kaanî mtapotachonho rma tî mîn xakn̂e yîmtapotachonhîrî. Wara rma ponarora tî xakn̂e Xosias okwe. Ero ke Mexito pona tî cekn̂e etar̂maxi woskara pona. Ero wa tî cekn̂e Xosias.
23Noro penî tko tî wetken̂e cetwosom komo. Ero ke on wara tî kekn̂e tmaywen komo ya, Ow aacoko miya. Owaitopo me owocow oko, kekn̂e tî.
24Ero ke tarara yai takî tî naar̂atken̂e maywen komo. Anarî yaka tî n̂enkayatken̂e hara yîtararan yaka. Ero yaw takî tî naar̂atken̂e Xerusaren pona. Iito takî tî waihyakn̂e okwe. Okoputhîrî tî nahruyatken̂e noro porin pen yocho yawxaka rma. Ero yinhîrî ahnoro Xuta yepamtho komo tî nîwracetken̂e Xosias pînîn yaw, Xerusaren pono komo marha tî.
25Xeremias tî waano n̂iir̂akn̂e yîwratarî komo me taasom. Ero takî tî naar̂atken̂e waano yaan̂e komo, kîrkomo, wooxam komo marha. Ero yimaw ciixapu rma waano naar̂axe oroto tîwratarî komo me. Xosias pen pokono naar̂axe. Ahnoro Ixaw Yana komo meero ero pokono naar̂axe waano tîwracetaw so. Ero wa kacho marha nasî tmewreso karita yaw, Yîwratacho Komo, kacho yaw ha.
26Miya rma tî nai Xosias yehtoponho, kir̂wan̂he ehtoponhîrî. Kporin komo ya kpanatanmetopo yaw rorononho tî mîk xakn̂e okre.
27Ahnoro rma noro yehtoponho nasî tmewreso karita yaw, Ixaw Yana Kayaritomon Komo Yehtoponho, Xuta Yepamtho Kayaritomon Komo Yehtoponho Marha, kacho yaw. Ero wa nasî tmewreso.
Xerusaren Pono Pen Komo Naar̂axe Waapa Komo Okwe

1Ero yinhîrî takî tî on wara xatken̂e Xuta yepamtho komo, Xosias pen mumutho tî n̂iir̂atken̂e kayaritomo me tîîm pen retawno me. Xeoakasî tî xakn̂e yumumuthîrî yosotî. Xerusaren tî xakn̂e noro yewton.
2On wara tî xakn̂e Xeoakasî, 23 cimn̂ipu tî xakn̂e noro yewrutoponho kayaritomo me ecir̂ataw. 3 nuun̂i makî tî xakn̂e kayaritomo me Xerusaren po.
3Ero yinhîrî takî tî iina mokyakn̂e Exipsiu komo kayaritomon. Noro tî Xeoakas pen nowyakn̂e kayaritomo me ehxapunhîrî. Xuta yepamtho komo marha tî nantomekn̂e tupurantan tîmtopo poko. Owya men tîmcoko prata 100 tarentu wicakî, ooru marha tîmcoko owya 1 tarentu wicakî, kekn̂e tî yîwya so.
4On wara marha tî xakn̂e Exipsiu komo kayaritomon, Eriakin takî tî n̂iir̂akn̂e Xuta komo kayaritomon me, Xerusaren pono komo kayaritomon me marha. Xeoakas yakno tî mîk xakn̂e Eriakin. Noro yosotî tko tî nowyakn̂e Exipsiu komo kayaritomon. Xeoiakin me takî tî nosohcekn̂e hara. Xeoakasî reha tî naar̂akn̂e Exitu pona. Ero wa tî naar̂akn̂e.
5Taa, on wara tî xakn̂e Xeoiakin, 25 cimn̂ipu tî xakn̂e noro yewrutoponho kayaritomo me ciir̂ataw N̂eko ya. 11 cimn̂ipu tî xakn̂e kayaritomo me. Xerusaren tî xakn̂e noro yewton. Kicicme tî noro xakn̂e Kporin komo ya, ponaro noro yehtopo ya rma.
6Ero yinhîrî takî tî noro yahsîso mokyakn̂e Nabukotonoso, Babiron̂a pono komo kayaritomon. Xeoiakin pen tî nîhromiyakn̂e bronse ke oko. Babiron̂a pona tî naar̂akn̂e okwe.
7Kporin komo mîn yawno mko marha tî naar̂akn̂e Nabukotonoso Babiron̂a pona ahnoro rma okwe. Iina arîche ponaro cehtopo mîn yaka tî n̂iir̂akn̂e.
8Miya rma tî nai Xeoiakin yehtoponho. Kicicitho poko tî xakn̂e, Nabukotonoso marha tî nanwekyakn̂e. Ero wara ehtoponhîrî nasî tmewreso karita yaw, Ixaw Yana Kayaritomon Komo Yehtoponho, Xuta Yepamtho Kayaritomon Komo Yehtoponho Marha, kacho yaw. Ero yinhîrî yumumuru takî tî xakn̂e kayaritomo me hara. Xoakin tî xakn̂e noro yosotî.
9On wara tî xakn̂e Xoakin, 18 cimn̂ipu tî xakn̂e noro yewrutoponho kayaritomo me ecir̂ataw. Xerusaren tî xakn̂e noro yewton. 3 nuun̂i, 10 kaamo xa hara, ero wicakî makî tî xakn̂e noro kayaritomo me. Kicicme xa marha tî noro xakn̂e Kporin komo ya okwe.
10Anarî cimn̂ipu yihciyataw rma takî tî noro pen n̂ekmexpekn̂e Nabukotonoso Babiron̂a pona. Ero wa tî naar̂atken̂e Xoakin pen. Cepethîkemu mko marha tî naar̂atken̂e Kporin komo mîn yawnonho. Setekias takî tî n̂iir̂akn̂e hara Xuta kayaritomon me, Xerusaren pono komo kayaritomon me marha. Xoakin yakno tî mîk xakn̂e Setekias.
11Taa, on wara tî xakn̂e Setekias hara, 21 cimn̂ipu tî xakn̂e noro yewrutoponho kayaritomo me ecir̂ataw. 11 cimn̂ipu tî xakn̂e kayaritomo me. Xerusaren tî xakn̂e noro yewton.
12Noro marha tî kicicme xakn̂e Kporin komo ya, ponaro ehtopo ya rma okwe. Panatanmekyakn̂e cma tî re Xeremias. Weronomano rin̂e tî mîk xakn̂e Xeremias. Kporin komo mtapotarî xa tî n̂ekatîmyakn̂e yîwya. Yaaro mîîkesî, kicicme wehxe ham okwe, kahra ro makî tko tî xakn̂e Setekias Xeremiasî mtapotarî yentache.
13Nabukotonoso marha tî nanwekyakn̂e Setekias. On wara tî ka kekn̂e Nabukotonoso yîwya, Awanwekîra ro mak wa wasî, kasko ha, Kaan n̂entarî me tan wîîkesî esemîknopîra ro mak, kasko men, kekn̂e tî yîwya. Ero ke tî ero wa kekn̂e. Wara rma tîropotarî ceipamnon̂e wara makî tî xakn̂e Setekias, tîpîmîyewaxkem wara tî n̂ecir̂akn̂e okwe. Kporin komo yewetîn̂e me cexi xera ro makî tî xakn̂e okwe.
14Kicicme ro makî takî tî n̂ehtîketken̂e tîmsom pokono yantoman̂e komo. Xuta yepamtho komo marha tî kicicme n̂ehtîketken̂e. Kaan yanwekn̂e me makî takî tî n̂ehtîketken̂e okwe. Mîk hak rowon pono komo yehtopo yaw roro rma tî xatken̂e kica, kicicitho poko ro makî tî xatken̂e n̂examro wara. Kporin komo mîn marha tî nîwîrîmetken̂e xa hara okwe. Omînî ro me wahsîyas on, kekn̂e cma re Kporin komo. Ero yipu rma tko tî nîwîrîmetken̂e okwe. Ero wa tî xatken̂e okwe.
15Tîmtapotarî yekatîmn̂e komo rma re n̂en̂epekn̂e yîhyaka so, Ero wara men exihra ehcoko, kan̂e kom ha. Pahxaxa ro so tpakaxmu wara tî xakn̂e ekatîmn̂e komo yen̂eperî poko. Emapona roro tî noro yipu komo n̂en̂epekn̂e yîpînîn yaw so cexirî ke, ceken ponaro cexirî ke marha.
16N̂etaporetken̂e mak tko tîhyaka so Kaan n̂en̂epetho komo poko kica. Ero pîntho me ro makî tî n̂encetken̂e yîmtapotarî komo. N̂ewretken̂e marha tî tweronoman̂e komo poko. Ero wa tî xatken̂e pahkî. Ero ke nîrwonîmtîkekn̂e takî tî Kporin komo tîyanan komo poko. Etîrwoxinkan me ro makî tî nîrwonakn̂e.
17Ero ke Noro rma takî tî Kawtew komo kayaritomon n̂ekpekn̂e n̂examro waparî me. Kacipara imo ke tî waihkano n̂iir̂akn̂e noro Kporin komo mîn yaw rma. Kar̂pamxan komo pînîn yawra ro makî tî xakn̂e, emasî komo pînîn yawra marha, poritomo komo pînîn yawra marha, nocwakomo pînîn yawra marha, kar̂pen komo pînîn yawra marha. Ahnoro rma tî waihkapekn̂e Kporin komo Nabukotonoso ya.
18Kporin komo mîn yawnonho marha tî naatîkekn̂e Nabukotonoso. Porin komo tî naar̂akn̂e, wahrai komo marha tî. Ahnoro tî naar̂akn̂e cepethîkemu mko kayaritomo yemyawnonho marha tî naar̂akn̂e cepethîkemu mko noro maywen komo yemyawnonho marha. Ero warai tî naatîkekn̂e Babiron̂a pona.
19Ero yinhîrî takî tî Kaan mîn pen nakn̂iyatken̂e noro maywen komo okwe. Xerusaren wacan marha tî mohraketken̂e. Kayaritomo mîntho marha tî nakn̂itîketken̂e, antomano rin̂e komo mîntho ahnoro. Emyawnonhîrî komo marha tî nakn̂itîketken̂e.
20Anarî komo reha tî waihkara xakn̂e Nabukotonoso. N̂examro tî naar̂akn̂e Babiron̂a pona. Iito takî tî tanton me n̂iir̂akn̂e. Yumumuthîrî komo yanton me marha xatken̂e. Pahkî tî ero wara xatken̂e, Pehsia kayaritomon komo yehtopo pona roro.
21Ero wa tî Xuta pen komo xatken̂e Kaanî mtapotachonho yaw roro rma tak ehtome so. Xeremiasî mtari kekn̂e ero wa kacho yaw roro rma tak xatken̂e. On wara tî kekn̂e Kporin komo, Pohra ka n̂expe Ixaw Yana komo rowontho epokarechome. 70 cimn̂ipu cma re xakn̂e epokaretoponhîrî. Epokarera ro mak tî ka xakn̂e. Ero ke ero wicakî xa marha tak n̂epokarepe 70 cimn̂ipu xa marha, kekn̂e tî. Ero wa tî kekn̂e Kporin komo.
Xuta Yepamtho Komo N̂en̂epesî Siru Xerusaren Pona Hara
22Taa, ero yinhîrî Siru takî tî xakn̂e kayaritomo me hara, Pehsia komo kayaritomon me. Ero yimaw noro takî tî n̂iir̂akn̂e Kporin komo Xuta yepamtho komo yakronomacho ponaro xa. Tîmtapotachonhîrî yaw roro rma ehtome so tî ero wa n̂iir̂akn̂e. Xeremiasî mtari kekn̂e ero yaw roro rma ehtome so ha. On wara kacho takî tî mewrekn̂e Siru tmaywen komo n̂enîrî me, miyan komo n̂enîrî me rma.
23Ai oyakno komo, omaywen komo amyamro, on wara wîîkes awya so. Siru ow ha Pehsia komo kayaritomon. Ahnoro kayaritomo komo n̂iir̂akn̂e Kporin komo Kaan omaywen me. Roowo poko hakno komo ero warai me n̂iir̂akn̂e. Kah yawno Mîk ero wa n̂iir̂akn̂e. Noro rma tak oyantomai tîmîn cirpotopo poko. On wara kekn̂e owya, Omîn men cirpoko amoro Xerusaren pona, Xuta yepamtho komo rowontho pona, kekn̂e owya. Ero ke on wara wîîkes awya so, Kaan yanan komo ya, tan matu omaywen komo chew rma. Awya so wîîkesî, tîtopore tak nas hara iina. Ero ke etocoko rma, wîîkesî. Kporin komo rma awakronomacowpe, ponaro awehtopo komo ha. Ero wa men wîîkes awya so, kacho tî mewrekn̂e. Ero wa kacho tî mewrekn̂e Siru. Iina mak nai ekatîmtopo.
EZREstras Nmewretho
1 2 3 4 5 6 7 8 9 10 EstrasXutew Komo N̂en̂epesî Siru Xerusaren Pona Kaan Mîn Ciitome
1
1Taa, pahxa tî Siru xakn̂e Pehsia komo kayaritomon me. Ero yimaw noro takî tî Kporin komo n̂iir̂akn̂e Xuta yepamtho komo ponaro xa. N̂examro yen̂epetopo ponaro xa tî xakn̂e, ekenhîrî komo pona en̂epetopo ponaro. Ero wa tî noro n̂iir̂akn̂e Kporin komo tîmtapotachonhîrî yaw roro rma ehtome Xuta komo. Xeremiasî mtari kekn̂e ero wa kacho yaw roro n̂examro ciri xe xa tî xakn̂e. Ero ke tîmtapotarî takî tî n̂ekatîmyakn̂e Siru tmaywen komo ya miyan komo ya rma. Ero wa kacho marha tî mewrekn̂e yîn̂enîrî komo me.
2On wara tî kekn̂e, Ai, omaywen komo amyamro, on wara wîîkes awya so. Siru ow ha akayaritomon komo, Pehsia komo kayaritomon ha. On warai me oriyakn̂e ham Kporin komo Kaan, kah yawno ha, kayaritomo komo kayaritomon me oriyakn̂e. Roowo poko hakno komo kayaritomon me oriyakn̂e. Noro rma tak nîmtapowakn̂e oyakro. On wara kekn̂e owya, Ai, Siru, omîn cirpoko Xerusaren pona Xuta komo rowon pona, kekn̂e owya. Ero wa kekn̂e Kporin komo owya.
3Ero ke on wara wîîkes awya so, ahto matu amyamro Noro yanan komo? Kaan nakronomarî me awexi xe so wasî, ponaro awehtopo komo nakronomarî me. Oroto tak awto xe so wasî Xerusaren pona, Xuta rowon pono pona. Iina tak ciri xe wasî Kporin komo mîn awya so, ponaro Ixaw Yana komo yehtopo mîn ha. Kaanî ro xa Mîk Kporin komo. Xerusaren pona yîmîn ciri xe was awya so.
4On wara marha wîîkesî tohnî komo ya hara, tîtosom komo exitaw amîtwono komo noro yipu komo men wakrecoko. Prata tîmcoko yîwya so, ooru marha. Ahce na mko tîmcoko yîwya yiixe ehtopo komo. Iyoh komo marha tîmcoko yîwya so. Awanme ro so marha tîmcoko ahce na mko yîwya so Kaan mîn ciitome yîwya so, Xerusaren pono ciitome. Ero wara men ehcoko, kacho tî n̂ekatîmyakn̂e Siru. Ero wa kacho tî mewrepekn̂e miyan komo n̂enîrî me rma. Ero wa tî xakn̂e Siru.
5Ero ke Xerusaren pona tîtotopo komo takî tî nîhtînoyatken̂e Xuta yepamtho komo, Benxamin yepamtho komo marha. Noro re cehsom yantoman̂e komo tî nîhtînoyatken̂e. Mer̂pora tî xatken̂e iina tîtotopo yîhtînon̂e komo. Tîmsom pokono komo marha tîtotopo komo nîhtînoyatken̂e, Repita komo marha. Kaanî rma tî n̂examro n̂iir̂akn̂e iina totopo komo ponaro. Ero ke tîtotopo komo nîhtînoyatken̂e. Kporin komo mîn ciiso tîto xe xatken̂e, Xerusaren pono ciiso ha.
6N̂examro tî nahworetken̂e yîmîtwono komo marha. Yîwya so tî nîmyatken̂e prata ciixapu mko, ooru ciixapu mko, ahce na cepethîkemu mko, mîn hak nîmyatken̂e yîwya so emyawno komo. Tookuthîrî komo marha tî nîmyatken̂e yîwya so. Kporin komo ya tîmsom marha tî nîmyatken̂e yîwya so. Ero wa tîtosom komo nahworetken̂e yîmîtwono komo. Tanmero tîmsomu mko marha nîmyatken̂e yîwya so.
7Kporin komo mîntho yawnonho marha tî n̂en̂emhatakekn̂e Siru. Pahxa erotho yawnonho tî naar̂akn̂e Nabukotonoso Babiron̂a pona. Ponaro cehtopo mîn yaka tî n̂iir̂akn̂e. Ero mko tî n̂en̂emhatakekn̂e hara Siru.
8Mitîretace tî nantomakn̂e ero yen̂emhatakacho poko kayaritomo purantan yenîn̂e. En̂emhatakache nîmyakn̂e takî tî Sesbasa ya, Xuta komo yenîn̂e ya. Nukuknomekn̂e tîmyataw yîwya, Ero wicak ham, kachome.
9-10On wicakî tî nîmyakn̂e yîwya, 30 paayu porin, ooru ciixapu, 1.000 paayu porin, prata ciixapu hara, 29 mariya, 30 basia, ooru ciixapu, 410 basia, prata ciixapu hara. Mîn hakî mko marha tî nîmyakn̂e yîwya, 1.000.
11Yaake xakn̂e ooru ciixapu mko, prata ciixapu mko marha, 5.400 tî xakn̂e. Ero mko takî tî naar̂akn̂e Sesbasa Babiron̂a poi, Xerusaren pona. Ixaw Yana komo yakro rma tî naar̂akn̂e, waapa narîthonho komo yakro. Ero wa tî naar̂akn̂e noro.
Xuta Pona Tîtosom Komo Kuknomacho On
2
1Taa, on warai komo tî cetken̂e hara Xerusaren pona, Xuta rowon pona marha. Waapa narîthonhîrî komo tî mîkyam cetken̂e hara, Nabukotonoso pen narîtho komo rma. Babiron̂a pono komo kayaritomon pen tî mîk xakn̂e, noro pen narîtho komo mîkyam xatken̂e. Cewtonthîrî ro komo pona so tî cetken̂e hara.
2Osotî komo tan wetahcasî, Sorobabew yakro tî cetken̂e yaake, Xesua, Neemias, Seraias, Heeraias, Mahtokeu, Biwsan, Mispa, Bikpai, Heun, Baana, ero wara tî cetken̂e Sorobabew yakro.
3On wara takî tî xakn̂e Ixaw Yana komo kuknomacho, ero re ewto pononho komo kuknomacho, Xuta rowon pona tîtosom kom ha, Paros pononho komo 2.172.
4Sepacias pononho komo 372.
5Ara pononho komo 775.
6Paace-Moabe pononho komo 2.812. Xesua-Xoabe yepamtho komo mîkyam xatken̂e.
7Eraw pononho komo 1.254.
8Satu pononho komo 945.
9Sakai pononho komo 760.
10Bani pononho komo 642.
11Bebai pononho komo 623.
12Askace pononho komo 1.222.
13Atonikaw pononho komo 666.
14Bikpai pononho komo 2.056.
15Acin pononho komo 454.
16Ate pononho komo 98. Esekias yepamtho rma mîkyam xatken̂e.
17Besai pononho komo 323.
18Xora pononho komo 112.
19Asun pononho komo 223.
20Xiba pononho komo 95.
21Beren pononho komo 123.
22N̂etopa pononho komo kîrkomo 56.
23Anatoce pononho komo kîrkomo 128.
24Asmapece pononho komo 42.
25Kiriace-Arin pononho komo 743. Kepira pononho komo yakro rma tî n̂examro cetken̂e, Beeroce pononho komo yakro marha.
26Hama pononho komo 621. Xeba pononho komo yakro rma tî n̂examro cetken̂e.
27Mikmas pononho komo 122 kîrkomo kuknomatopo.
28Betew pononho komo 223 kîrkomo kuknomatopo. Ai pononho komo yakro rma tî mîkyam cetken̂e.
29Nebo pononho komo 52.
30Makbis pononho komo 156.
31Anarî tî xakn̂e Eraw, kacho. Ero pononho komo 1.254.
32Arin pononho komo 320.
33Iito re tî cetken̂e ewto pononho komo, Roce pononho, Acice pononho, Ono pononho. Ero pononho komo 625.
34Xer̂ko pononho komo, 345.
35Senaa pononho komo, 3.630.
36Taa, tîmsom pokono komo marha tî cetken̂e. Xesua yepamtho komo tî cetken̂e, Xetaias pen yepamtho mîk xakn̂e Xesua. 973 tî mîkyam xatken̂e.
37Ime pen yepamtho komo 1.052.
38Pasu pen yepamtho komo 1.247.
39Arin pen yepamtho komo 1.017. Ero wa cetken̂e Kaan mîîn yenîn̂e komo.
40Repita komo marha cetken̂e 74. Xesua yepamtho komo xatken̂e, Kacmiew yepamtho komo marha, Otapias yepamtho komo marha. Ero wicakî Repita komo cetken̂e.
41Waano yaan̂e komo marha cetken̂e 128. Asape pen yepamtho komo tî mîkyam xatken̂e.
42Metata yenîn̂enho pen mumutho komo marha cetken̂e 139. On wara tî n̂examro yîîm pen yosotî xakn̂e, Sarun, Ate, Tawmon, Akube, Acita, Sobai, ero warai yepamtho komo tî mîkyam xatken̂e.
43-54Repita yanton komo marha tî cetken̂e. On wara tî n̂examro yîîm pen yosotî, Sia, Asupa, Tabaoce, Keros, Sia, Paton, Rebana, Akaba, Akube, Akabe, Sanîrai, Anan, Xitew, Kaarî, Heaias, Resin, Nekota, Kasaw, Usa, Pasea, Besai, Asna, Meunin, Nepusin, Bakbuke, Akupa, Aruru, Basruce, Meita, Ahsa, Bahkus, Sisera, Tama, Nesia, Acipa. Ero wa xakn̂e n̂examro yîîm pen yosotî.
55-58Taa, Saromaw yanton pen yepamtho komo yosotî tan wetahcas hara, Sotai, Soperece, Peruta, Xaara, Tahkon, Xitew, Sepacias, Aciw, Pokerece-Asebain, Ami, ero wara tî xakn̂e n̂examro yosotî. On wicakî tî mîkyam xatken̂e Repita yanton komo, Saromaw yanton pen yepamtho komo yakro, 392 tî mîkyam xatken̂e.
59Anarî pononho komo marha tî cetken̂e akro so, Tew-Mera pononho komo, Tew-Ahsa pononho komo, Kerube pononho komo, Atan pononho komo, Ime pononho komo, ero pononho komo tî cetken̂e. Tporin pen komo yosotî tko tî yîhtînopîra xatken̂e okwe. Ero ke Ixaw Yana me ehtopo komo tî yîhtînopîra xatken̂e okwe.
60Taa, Teraias yepamtho komo, Tobias yepamtho komo, Nekota yepamtho komo, n̂examro tî cetken̂e. 652 tî mîkyam xatken̂e.
61Tîmsom pokono komo marha tî cetken̂e. Abaias, Kos, Bahsirai, ero wara tî porin pen komo yosotî xakn̂e. Anarînhîrî tî cipici nahsîyakn̂e Bahsirai pen yemsîtho, Xireace pononho pen yemsîtho. Ero ke Bahsirai yepamtho me takî tî n̂esetacatken̂e n̂examro.
62Karita rma re n̂een̂atken̂e pahxan pen komo yosotî, kacho. Tporin pen komo yosotî yenîhra tko tî xatken̂e okwe. Ero ke tîmsom pokono mera takî tî n̂examro n̂iir̂atken̂e kicicme ehxapu wara rma.
63On wara tî kekn̂e kayaritomo n̂examro poko, tîmsom pokono komo yotî ro tonohra ka n̂ehcowpe, iyuru ro komo tokuhra marha ka n̂ehcowpe. Kaanî mtapotarî ka n̂entape Kaan yaka cewomsom. Urin ke n̂entape, Tumin ke marha. Ero yinhîrî tîhtînoyaxe tak n̂examro yehtopo, kekn̂e tî.
64Taa, ahnoro takî tî nukuknometken̂e tîtosom komo, 42.360 tî xatken̂e.
65Mer̂pora marha tî xatken̂e n̂examro yanton komo kîrkomo, wooxam komo marha. 7.337 tî n̂examro xatken̂e. Waano yaan̂e ro komo marha tî cetken̂e akro so kîrkomo, wooxam komo marha. 200 tî mîkyam xatken̂e waano yaan̂e ro komo.
66-67Toh komo marha tî naar̂atken̂e kawaru 736, muura marha 245, kameru 435, buhu 6.720. Ero wicakî tî toh komo naar̂atken̂e.
68Ero yinhîrî takî tî, on wara tî xatken̂e anarî komo, tîyanan yantoman̂e kom ha, Xerusaren pona cepatakache so Kporin komo mîn yeken pona tupurantanthîrî komo poi takî tî nîmyatken̂e Kaan mîn me ciisom yepetho me.
69Ero wicakî wîmyas ow ha, ketken̂e. Tanmero so tî nîhtînoyatken̂e tupurantan komo raconho tîmtome. Kaan purantan yen yaka enkachome. Ooru tî nîmyatken̂e, 500 kiru wicakî, prata marha tî nîmyatken̂e 2,9 ton̂erata wicakî. Tîmsom pokono komo ponon marha tî nîmyatken̂e, 100. Ero wa so tî nîmyatken̂e.
70Cewtonthîrî po so takî tî xatken̂e n̂examro. Tîmsom pokono komo, Repita komo, waano yaan̂e komo, metata yenîn̂e komo, Repita yanton komo, noro yipu komo tî xatken̂e cewtonthîrî po so. Ahnoro Ixaw Yana komo marha tî xatken̂e cewtonthîrî po so. Ero wa so tî xatken̂e.
Takn̂itîkaxmu Tak Nakn̂iyaxe Xa Hara Etîramaxapu Komo
3
1Ero wa so tî xatken̂e Ixaw Yana komo, cewtonthîrî po so tî xatken̂e. Ero yinhîrî takî tî, 7-nhîrî nuun̂i po Xerusaren pona n̂esenmekyatken̂e hara. Iito re makî tî nîhtînoyatken̂e iina tîtotopo komo.
2Cesenmekîche so takî tî Kaan ya tîmsom yakn̂itopo nakîhcetken̂e. Ero pona Kaan ya tîmsom yakn̂ipu xe xatken̂e Moises pen nmewretho yaw roro rma, Kaan yakrono ro nmewretho yaw roro ha. On wara tî xatken̂e akîhton̂e komo, Xesua, Xosatake mumutho mîk ha, noro yakno komo marha tîmsom pokono kom ha. Sorobabew marha xakn̂e akîhtorî poko Seawciew mumutho ha, noro yakno komo marha. Ero wa tî xatken̂e Kaan ya tîmsom yakn̂itopo yakîhton̂e komo.
3N̂eraswatken̂e rma re Ixaw Yana komo anarî rowon pono komo pona. Wara rma tî Kaan ya tîmsom yakn̂itopo tî nakîhcetken̂e rma aponî ro pona. Akîhtoche ero pona takî tî nakn̂iyatken̂e roro Kporin komo ya tîmsom. Pahxaxa ro tîmsom, kokon̂i tîmsom, ero warai tî nakn̂iyatken̂e roro ero pona.
4Kuum Yarî Warai Yaw Kenmatopo me exitaw marha tî nahwowatken̂e. Kaan Karitan yaw roro rma tî ero wara nahwowatken̂e. Takn̂itîkaxmu marha tî nakn̂iyatken̂e, Ero kaamo po ero wicakî akn̂icoko, kachonho yaw roro rma.
5Ero yinhîrî takî tî tîmsom nakn̂iyatken̂e roro ero pona, takn̂itîkaxmu ha. Nuun̂i yepatakache roro marha tî nakn̂iyatken̂e. Mîn hak me ahwotatopo yimaw so tîmsom marha tî n̂akn̂iyatken̂e, Kaanî mtapotarî yaw roro tahwotatopo yimawno ha. Anarimaw so tanme ro makî tî tookuthîrî nîmyatken̂e hara Kporin komo ya. Ero yipu marha tî nakn̂iyatken̂e.
67-nhîrî nuun̂i po tî n̂ihciyatken̂e, yihcirî kaamo po ha. Ero po tî Kaan ya tîmsom yakn̂itopo n̂ihciyatken̂e. Kporin komo mîn yaponî tko ka cirihra xatken̂e.
7Puranta tî nîmyatken̂e toopu ciin̂e komo ya, sahsamaxapu pokono komo ya marha. Erewsî marha tî narpetken̂e miya Siton pono komo yaka, Ciru pono komo yaka marha. Wooku marha tî narpetken̂e yîhyaka so, katî marha. N̂examro tî nantometken̂e setru yepu yenmekrî poko. Ribanu po tî ka ero yipu nametken̂e. Ero yinhîrî takî tî eemîtî n̂ekyatken̂e tuuna imo kwari Xope pona. Ero wa tî antomano n̂iir̂atken̂e Siru mtapotachonho yaw roro, Pehsia komo kayaritomonî mtapotachonho yaw roro ha.
Kaan Mîn Ciitopo N̂ihciyaxe, Yaxan Ciitopo
8Taa, 2 cimn̂ipu takî tî xakn̂e Kanan pona mohtoponhîrî komo, Kaan mîn ciiso mohtoponhîrî komo Xerusaren pona. 2-înhîrî nuun̂i po takî tî Kaan mîn n̂ihciyatken̂e. On warai komo tî xatken̂e ero poko, Sorobabew, Seawciew mumuru ha, Xesua, Xosatake mumuru ha, n̂examro yanan komo marha, tîmsom pokono komo, Repita komo, ahnoro mak waapa narîthonho mohxapu komo mîkyam xatken̂e, Xerusaren pona mohxapu komo. Ero yimaw takî tî Repita komo n̂iir̂atken̂e Kporin komo mîn ciin̂e komo yenîn̂e me. 20 cimn̂ipu ehxapu komo tî ero warai me n̂iir̂atken̂e, ero yopono komo marha.
9On wara xatken̂e Kaan mîn ciin̂e yenîn̂e komo, Xesua, yumumuru komo marha, iyanan komo marha, Kacmiew, yumumuru komo marha, Xuta mumuru komo, Enatace mumuru komo. N̂examro mumuru komo xa hara, iyanan komo marha Repita komo re, ero wa tî xatken̂e Kaan mîn ciin̂e yenîn̂e komo. Iito re yîhtînon̂e me tî xatken̂e ero ciitopo poko.
10Ero ke Kaan mîn yapon taki tî n̂iir̂atken̂e. Ero ciriche iina n̂esenmekyatken̂e tîmsom pokono komo. Kaan mîn yaka tîtotopo komo yaw tî xatken̂e poono yaw. Cemyarke marha tî xatken̂e raatî ke, cecesom ke. Iito marha tî n̂ececetken̂e Repita komo, Asape yepamtho xa. Car̂ar̂a kan̂e ke cemyarke tî xatken̂e n̂examro reha. Kporin komo poko tî n̂ewanometken̂e Tapi mtapotachonho yaw roro, Ixaw Yana kayaritomon penî mtapotachonho yaw roro.
11Ehcakumyaka so tî n̂ewanometken̂e. Kporin komo poko tî nahwowatken̂e. On wara tî ketken̂e waano me, Kir̂wan̂he xa nai ham okre Kporin komo. Eroromero Ixaw Yana komo yakronoman̂e xa Mîk ha, ketken̂e tî. Ero yinhîrî Kporin komo poko ahwotache n̂emtaraketken̂e takî tî Ixaw Yana komo ahnoro. Tahwore tî xatken̂e Kporin komo mîn yapon cirirî ke tak. Ero ke tî n̂emtaraketken̂e.
12Iito rma tko tî xatken̂e anarî kom hara. Tîmsom pokono komo, Repita komo, tîyanan yantoman̂e komo, ero warai komo tî xatken̂e iito. Poritomo komo tî mîkyam xatken̂e. Yihcithîrî yenîn̂enho komo tî mîkyam xatken̂e, Kaan mîntho yenîn̂enho. N̂examro tî n̂een̂atken̂e Kaan mîn yapon ciixapu. Ero ke tî nîwracetken̂e kar̂pe. Anarî komo reha tî n̂emtaraketken̂e kar̂pe tahwotarî me so hara.
13Ero ke camkî tî xatken̂e iitono komo wara hak kacho poko. Kar̂pe so tî n̂emtaraketken̂e tahwotaxmu komo, kar̂pe so marha tî nîwracetken̂e anarî kom hara. Kar̂pe so xa tî n̂emtaraketken̂e iina esenmexapu komo. Miya ro makî tî n̂esencekn̂e wara hak kacho n̂examro ya. Ero wara tî xatken̂e.
Kaan Mîn Ciitopo Nîtîtmamnoyaxe Xutew Xatî Pîn Komo
4
1Taa, iito rma tko tî xatken̂e Xuta yepamtho xatî pîn komo, Benxamin yepamtho xatî pîn komo marha. On wara kacho takî tî n̂encetken̂e n̂examro, Waapa narîtho yepamtho komo takî tî mîîmo n̂iir̂at hara kica. Tporin komo mînî rma tî n̂iir̂atu, ponaro Ixaw Yana komo yehtopo mîn ha, kacho tî n̂encetken̂e.
2Ero ke Sorobabew yaka takî tî mokyatken̂e, noro re yantoman̂e komo yaka marha. On wara tî ketken̂e yîwya so, Ai, oyakno komo, on wara kes amna awya so, Kporin komo mîn miir̂at ham okre. Ero ke ero poko cma re amna nasî awakro so. Kaan ponarono xa marha amna, ponaro awehtopo komo ponarono ha. Pahxa amna n̂ekyakn̂e xiya Esar-Aton, Asiriu komo kayaritomon pen. Noro yehtoponho n̂ixa ro rma amna nakn̂iyasî tokuthîrî pun Kaan ya tîmsom me, ketken̂e tî yîwya so.
3On wara tko tî ketken̂e Sorobabew, Xesua komo, antomano rin̂e komo ahnoro, Pîra oyakno komo, amna yakronoman̂e pîn me thakwa maxe amyamro. Amna makî reha on n̂iir̂asî Kaan mîn, ponaro amna yehtopo mîn. Noro mîn ciitatko, kekn̂e Siru amna ya. Pehsia komo kayaritomon mîk kekn̂e. Ero ke amna mak n̂iir̂asî, ketken̂e tî yîwya so.
4Ero yinhîrî takî tî Xuta yepamtho komo takî tî nahwokamexpetken̂e hara kica iitono ro komo. N̂ewrucpetken̂e Kaan mîn cirirî poko exitaw so okwe.
5Kicicme tîmtapotaxmu komo tî nantometken̂e epethîrî pona. Kaan mîn ciin̂e komo yehn̂anmecho poko nantometken̂e. Emapona roro tî n̂en̂epetken̂e kica kayaritomo me Siru yehtopo yecenarî, kayaritomo me Tar̂u yehtopo pona roro. Ero wa tî xatken̂e Kaan mîn ciin̂e komo poko okwe.
6Ero yinhîrî takî tî Asueru xakn̂e kayaritomo me hara. Kayaritomo me eciriche rma takî tî yîhyakan mewretken̂e karita Xuta xatî pîn komo. Kicicitho mîkyam kica Xerusaren pono komo, Xuta pono komo ahnoro, kacho tî mîn mewretken̂e.
7Ero yinhîrî takî tî Ahtaxexe takî tî xakn̂e Pehsia komo kayaritomon me hara. Noro yakan tî mewretken̂e xa hara karita Xuta pono komo pokono. On wara tî xakn̂e mewren̂e komo yosotî, Bisiraw, Mitîretace, Tabeew, n̂examro yakrono komo marha, ero wa tî xatken̂e mewren̂e komo. Siriu mtapotarî yaro tî mewretken̂e.
8Heun tî mewrepekn̂e Sinsai yakro. Karita mewren̂e ro tî mîk xakn̂e Sinsai. Xerusaren pono komo yîwîrîyakacho tî mîn mewretken̂e.
9On wara kacho tî mewretken̂e, Heun ow ha sowtatu yantoman̂e. Sinsai marha ow karita mewren̂e ro. Amna yakrono komo marha naxe tan karita mewrepon̂e. Mîk hak yana komo yanme rma amna mewresî. Cina pono komo, Apahsaka pono komo, Tahperu pono komo, Pehsia komo, Ereke pono komo, Babiron̂a pono komo, Susan pono komo, Teapi pono komo, Eraw pono komo. Ero warai komo yanme marha on mewres amna ahyakan.
10Tantono komo yanme marha amna mewresî, mîk hak rowon pononho komo yanme. Mîk hak rowon pono komo tî nahsîyakn̂e apapa pen Asnapa pen ha. Ewpratesî mehxan komo tî mîkyam nahsîyakn̂e. N̂examro takî tî n̂ekyakn̂e oona Samaria pono komo yewtontho pona so. N̂examro yanme marha on amna mewresî karita ahyakan, kacho tî mewretken̂e.
11On wara tî mewretken̂e kayaritomo yakan, Apa, Ahtaxexe amoro, kayaritomo ha. Awanton komo amna, Ewpratesî yeco pono kom ha.
12Taa, on wara kes amna awya, Xutew komo yehtopo amna n̂ekatîmyas awya. Ahyawnonhîrî komo mîkyam mokyatken̂e amna yaka, Xerusaren pona. Kicicithonhîrî mîkyam xatken̂e Xerusaren pononho pen komo, kayaritomo yanwekn̂enho roro mîkyam xatken̂e kica. Oroto tak cewton komo n̂iir̂axe hara kica. Ewto wacan n̂iitîkexe, waaca yapon marha nakir̂wamexe hara.
13On wara xa men yîhtînoko apa, on ewto ciitîketaw yîwya so, wacancetîketaw marha kayaritomo purantan tîmîhra ro mak tak naxe amn̂e okwe. Ero ke apurantanthîrî wahra mak tak n̂ehtîkes okwe.
14Amna yecehton̂e roro amoro okre. Ero ke ahwora nas amna awanwekn̂e komo kar̂pe ehtîketaw. Ero ke on narpes amna ahyaka moxam yehtopo yekatîmtopo.
15Amoro rma na mepor̂a karita mko, aporin pen komo yehtoponho mewrexapu. Iito tak meen̂asî moxam porin pen yehtoponho. Kayaritomo yanwekn̂e ro me n̂examro pen yehtoponho meen̂asî, arowon raconho pono komo yîwîrîman̂e me ehtoponhîrî komo marha meen̂asî. Kayaritomo kr̂a men tanwecerî, kan̂enhîrî men kica tantononhîrî komo. Ero wa karî ke tî on ewtotho nakn̂iyakn̂e anarî kayaritomo.
16Ero ke on wara kes amna awya apa, on ewto ciitîketaw, wacancetîketaw marha, n̂etowtîkexe tak men okwe amaywenînhîrî komo, tuuna yepu xehxan komo ahnoro ha, kacho tî mewretken̂e. Ero wa kacho tî mîn narpetken̂e Ahtaxexe yaka.
17Taa, ero yinhîrî takî tî n̂examro yeyuhtopo n̂ekpekn̂e hara kayaritomo, karita ha. On wara kacho tî n̂ekpekn̂e, Ai, Heun amoro, sowtatu yantoman̂e. Sinsai amoro hara, karita mewren̂e ro. Awakrono komo n̂enîrî marha tan okaritan, Samaria pono komo n̂enîrî. Ahnoro tuuna yepu mehxan komo n̂enîrî tan mewres ow. Esemetanmekîn me awexi xe so mak wasî.
18Akaritan komo nîmtapotarekn̂e omaywen on̂entarî me. Amtapotachonhîrî komo wentatîkai.
19Ero ke omaywen komo wantomekn̂e karita yepotopo poko. Yaaro mîîket ham. Kayaritomo komo yai cetowsom ro komo n̂examro xatken̂e iitononhîrî pen komo. Kayaritomo yanwetopo poko marha tî wakpamnono n̂iir̂atken̂e kica.
20Yukurumîknonhîrî tî anarî komo xatken̂e Xerusaren pono, kayaritomon pen komo. Tuuna yepu xehxan komo meero tî nahsîyatken̂e tmaywen me so. Puranta tî nîmyatken̂e roro yîwya so tantono komo iitono komo kayaritomon ya.
21Ero ke on wara men kacoko Xutew komo ya, On wara kesî kayaritomo, Yîtîhkacoko tak ha. On ewto ciitîkara ehcoko. Amn̂e na wîîke awya so, Taa, n̂iitîkacowpe tak ha, wîîke ha na. Ero wa kahra ka oyexitaw ciitîkara ka ehcoko, kacoko yîwya so.
22Ero wa men kacoko yîwya so yîhcamnopîra. Ahce kacho kayaritomo komo yîwîrîman̂e komo kar̂pe n̂ehtîket ha? kacho tî mîn n̂ekpekn̂e kayaritomo Samaria pono komo yaka. Ero warai tî n̂ekpekn̂e.
23Ero ke kayaritomo karitan takî tî n̂een̂atken̂e Heun, Sinsai, karita mewren̂e ha, n̂examro yakrono komo, ero warai komo. Enîche Xerusaren pona takî tî cetken̂e kar̂pe Xutew komo yîtîhkamexposo. Ai, Xutew komo yîtîhkacoko ha, ketken̂e tî yîwya so. Kacipara ke tî n̂examro n̂eraspetken̂e, rah ke marha.
24Ero ke thakwa tî nîtîhketken̂e Xutew komo okwe. Kaan mîn ciitîkara xatken̂e okwe. Pahkî tî xatken̂e okwe ero pokohra kayaritomo me Tar̂u yehtopo pona roro. Pehsia komo kayaritomon tî mîk xakn̂e Tar̂u. Asakî cimn̂ipu exitaw tak kayaritomo me noro yehtoponho ero yimaw mak takî tî Kaan mîn poko xatken̂e hara. Ero wa tî xatken̂e.
Kaan Mîn Ciitopo Poko Xa Hara Naxe Xutew Komo
5
1Ero yimaw iito tî xatken̂e kweronoman̂e komo asakî, Axew, Sakarias, ero wara. Ito mumuru tî mîk xakn̂e Sakarias. N̂examro takî tî Kaanî mtapotarî n̂ekatîmyatken̂e Xutew komo ya, Xuta pono komo ya, Xerusaren pono komo ya marha. Kaanî mtapotarî xa tan amna n̂ekatîmyasî, ponaro kehtopo komo mtapotarî ha, ketken̂e tî.
2Ero ke on wara takî tî xakn̂e Sorobabew, Seawciew mumuru mîk ha, Xesua marha, Xosatake mumuru mîk hara, Kaan mîn poko takî tî xatken̂e xa hara. N̂examro yakronoman̂e me tî xatken̂e weronoman̂e komo.
3Ero yimaw takî tî Tatenai mokyakn̂e yîhyaka so. Tuuna yepu xehxan komo kopenato tî mîk xakn̂e Tatenai. Seta-Bosenai marha tî mokyakn̂e, n̂examro yakrono komo marha tî. On wara tî ketken̂e n̂examro Xutew komo ya, Onoke xa mîk awantometken̂e so on mîîmo ciitopo poko? On ewto wacan marha ciicoko, kekn̂e onoke awya so? ketken̂e tî yîwya so.
4On wara marha tî ketken̂e Xutew komo ya, Onoke xa on ciin̂e me natu? Osotî komo ka etacicoko amna n̂entarî me, ketken̂e tî yîwya so. Ero wa tî ketken̂e yîwya so.
Karita Narpexe Xutew Xatî Pîn Komo Tar̂u Yaka
5Xutew komo ponaro rma tko xakn̂e ham Kaan, n̂examro poritomon komo ponaro. Ero ke n̂ehn̂etken̂e mak mohxapu komo Xutew komo yîtîhkamexpotopo poko. Tar̂u yakan makî tî mewretken̂e karita. Noro karitan mokuhra ka exitaw yîtîhkamexpono cirihra rma tî xatken̂e.
6On wara kacho tî mîn mewrekn̂e Tatenai, Apa Tar̂u, kayaritomo amoro. On amna karitan an̂enîrî. Kayaritomo maywen komo kopenato ow ha, tuuna yepu xehxan komo kopenato ha. Seta-Bosenai marha, noro yakrono komo marha, Pehsia kom ha. Ero warai amna on mewren̂e. Tuuna yepu xehxan komo amna.
7On wara kacho marha tî mewretken̂e, Apa, kayaritomo xa amoro Tar̂u ha. Esemetanmekîn me ro mak awexi xe nas amna.
8On wara kes amna awya, Xuta rowon pona cekn̂e amna. Iitono komo naxe mîîmo poko, Kaan mîn poko, kyopono ro mîn poko. Toh ke n̂iir̂axe porin ke. Weewe marha wexe ero wacan me. Takîhso n̂iir̂axe ehn̂ara ro mak.
9Ero ke amna nîmtapowakn̂e n̂examro poritomo komo yakro. On wara kekn̂e amna yîwya so, Onoke xa awantometken̂e so on ciitopo poko, Kaan mîn ciitopo poko ha? Wacantotopo poko marha awantometken̂e so onok ha? kekn̂e amna yîwya so.
10On wara marha kekn̂e amna yîwya so, Onoke xa amyamro? Awosotî komo ka etacicoko, kekn̂e amna yîwya so. N̂examro yantoman̂e komo yosotî mewre xe xakn̂e amna an̂enîrî me. Ero ke ero wa kekn̂e amna yîwya so.
11Ero ke tak on wara ketken̂e n̂examro amna ya, Kaan yanton mak amna. Kaapu yecehton̂e Mîk Kaan, roowo yecehton̂e marha Mîk, Noro yanton amna. Pahxa tî xakn̂e Ixaw Yana kayaritomon. Anarî komo yopono ro tî mîk xakn̂e, kayaritomo komo yopono. Kaan mîn tî n̂iir̂akn̂e noro, n̂iitîkekn̂e.
12Wara rma amna porin pen komo tî xatken̂e kicicme Kaan poko, kah yawno poko. Ero ke tî Noro nîrwonakn̂e n̂examro poko. Ero ke Nabukotonoso ya takî tî n̂examro pen nar̂mapekn̂e, Babiron̂a pono komo kayaritomon ya. Kawtew yepamtho tî mîk xakn̂e Nabukotonoso. Noro takî tî tantononhîrî nakn̂iyakn̂e Kaan mîntho pen. Tantononhîrî pen komo marha tî nahsîyakn̂e amna porin pen komo. Babiron̂a pona tî n̂examro pen naar̂akn̂e okwe.
13Ero yinhîrî takî tî Siru xakn̂e kayaritomo me hara, Babiron̂a pono komo kayaritomon me. Cewn̂e cimn̂ipu makî tî ka xakn̂e kayaritomo me noro yehtoponho. Ero yimaw noro takî tî amna nantomekn̂e Kaan mîn ciitopo poko.
14Kaan mîntho yawnonho mko marha tî Siru n̂en̂emhatakekn̂e ooru ciixapu mko, prata ciixapu mko marha. Nabukotonoso narîtho mko tî mîn xakn̂e. Xerusaren poi tî naar̂akn̂e Babiron̂a pona. Iina tî n̂iir̂akn̂e ponaro cehtopo mîn yaka hara. En̂exa takî tî Siru n̂en̂emhatakekn̂e hara. Ero yimaw marha amna poyino n̂iir̂akn̂e amna kopenaton me. Sesbasa tî mîk xakn̂e noro yosotî. Noro yemyaka tî nîmyakn̂e Kaan mîntho yawnonho mko.
15On wara tî kekn̂e Siru yîwya, On Kaan mîntho yawnonho mko aacoko ha men Kaan mîn yeken pona, Xerusaren pona. Iina takî Kaan mîn ciicoko xa hara pahxantho yekenho pona rma, kekn̂e yîwya. Ero wa tî kekn̂e Siru Sesbasa ya.
16Ero ke oona tak mokyakn̂e Sesbasa. Kaan mîn yapon n̂iir̂akn̂e oona Xerusaren pona. Eronhîrî ciitîkacho poko tak nas amna. Ciitîkara rma tko ka nas amna, ketken̂e amna ya. Ero wa ketken̂e Xutew komo amna ya.
17Ero ke kir̂wan̂he exitaw awya, kayaritomo yemyawno mîn yawno n̂epocowpe amaywen komo, karita n̂epocowpe. Babiron̂a pono yawno, kayaritomo yemyawno mîn yawno, ero yawno n̂encowpe. Yaaro xa ma re ketken̂e amna ya moxam Xutew komo, Siru mtapotarî yanme mak xa on Kaan mîn amna n̂iir̂asî oona Xerusaren pona, ketken̂e amna ya yaaro xa ma re? Ero wa eporîche amtapotarî cma re mentamexpes hara amna ya on pokono Kaan mîn pokono ha, kacho tî mewretken̂e. Ero wa kacho tî mewretken̂e karita kayaritomo yakan, Tar̂u yakan.
Kaan Mîn N̂iicowpe Rma Xutew Komo, Kesî Tar̂u Karitan
6
1Ero ke on wara takî tî xakn̂e Tar̂u, tmaywen komo tî nantomekn̂e karita yeporîrî poko. Karita mîn tî xakn̂e Babiron̂a po. Ero yaw marha tî xakn̂e kayaritomo yemyawno, cepethîkemu mko.
2Ero yinhîrî takî tî karita n̂een̂atken̂e, kayaritomo mîn yaw, Akmeta pono yaw. Mecia rowon pono mîn Akmeta. On wara kacho tî mîn xakn̂e karita yaw,
3On wara xakn̂e Siru, kayaritomo ha, yihcirî cimn̂ipu po kayaritomo me cehtoponhîrî, ero po nîmtapowakn̂e Kaan mîn ciitopo poko, Xerusaren pono ciitopo poko. On wara tî kekn̂e, Pahxa Kaan ya tîmsom tî nakn̂iyatken̂e Xutew komo Kaan mîntho yaw. Ero rma tak n̂iicowpe xa hara. Takîhso n̂iicowpe ero yapon. Kaw n̂iicowpe 27 metru kawnon. Ero wicakî xa marha n̂iicowpe ehyatkaw hara, 27 metru xa marha.
4Toh ke n̂iicowpe ero yapon, porin ke. Osorwaw yatî n̂iicowpe toopu. Cewn̂e yatî n̂iicowpe weewe hara sahsamaxapu yaxan. Ero wara men n̂iicowpe mîîmo yapon. On wara marha wîîkesî, kayaritomo purantan poi nahsîcowpe ero ciitopo yepetho.
5Kaan mîntho yawnonho tî n̂ekyakn̂e Nabukotonoso pen, Xerusaren pononho yawnonho. Ooru ciixapu mko n̂ekyakn̂e, prata ciixapu mko marha. Ero mko naacowpe hara Xerusaren pona Kaan mîn yaka. Ekenî ro pona so n̂iicowpe Kaan mîn yaka, kacho tî mîn xakn̂e Siru pen karitan.
6Ero ke on wara wîîkes awya so, Tatenai amoro, tuuna yepu mehxan komo kopenato ha, Seta Bosenai amoro hara, awakrono kom marha Pehsia komo, awya so wîîkes on wara, Kaan mîn yai men mooxe ehcoko ha.
7Kaan mîn ciin̂e komo ewrucpera ro mak tak ehcoko. Xutew kopenaton, poritomon komo marha, n̂examro n̂iicowpe rma Kaan mîn pahxantho yekenho na hara.
8On wara marha wîîkes awya so Xutew komo yakronomacho poko, Kir̂wan̂he Kaan mîn ciri xe wasî yîwya so. Ero ke kayaritomo purantan poyino tîmcoko yîwya so. Kayaritomo purantan nîmyaxe roro tuuna yepu mehxan komo ero poi tak tîmcoko Xutew komo ya Kaan mîn ciitopo yepetho. Yohno rma tîmcoko yîwya so yîtîtmamra ehtome so.
9Ahce na marha tîmcoko yîwya so yiixe ehtopo komo. Bui komo, kar̂pamxan, kahn̂eru komo, oper̂a xîkrî komo marha, noro yipu komo tîmcoko yîwya so Kaan ya yînîmrî komo me, kah yawno ya yînîmrî komo me. Puruma yatho xe na natu, yîmîtî xe ha na, wooku xe ha na, katî xe marha na, ero yipu komo xe exitaw so Kaan ya tîmsom yakn̂in̂e komo tîmcoko yîwya so. Enmar̂atîxera ero yipu tîmcoko yîwya so. Yîhcamnopîra men ehcoko.
10Noro yipu komo tîmcoko yîwya so Kaan ya tîmsom yakn̂itome, kah yawno ya tîmsom yakn̂itome ha. Kotoporem tîmn̂e me exi xe so wasî Kaan ya. Ero yimaw tak kayaritomo poko nîmtapowatu Kaan yakro, yumumuru komo poko marha. Waipîra amna yehtopo poko nîmtapowatu.
11On wara marha wîîkes awya so an̂ewetîrî komo me, on omtapotachonho towyataw iitono ya, noro mîntho kr̂a men yixkacoko. Mapatanthîrî rma tak ciicoko noro pen yexewnutopo me. Ero poko tak noro penî kr̂a exewnucoko. Yukpurukpurunthîrî yar̂macho me mak ciicoko yîmînthîrî yixkaxaputho.
12Anarimaw na kayaritomo on nowya omtapotachonho, noro maywen komo mak na nowyatu anarimaw. Anarimaw Kaan mîn yakn̂ipu xe na natu. Ero wa exitaw so n̂examro pen waihkape Kaan, Omînî ro xa mîn Xerusaren pono, oyosotî yeken xa ha, kan̂e rma Mîk noro yipu pen waihkape. Tar̂u ow ha, omtapotarî xa men tan. Ero ke on yaw roro men ciicoko takîhso, kacho tî. Ero wa kacho tî mewrekn̂e kayaritomo yîhyakan komo.
Kaan Mîn Tak N̂iitîkexe Xutew Komo
13Ero ke ero wa kacho yaw roro thakwa takî tî xatken̂e Tatenai, tuuna yepu xehxan komo kopenaton, Seta Bosenai komo, n̂examro yakrono komo marha. Ero wa tî xatken̂e. Kayaritomo mtapotachonho tî n̂ewehcatken̂e takîhso.
14Ero ke Xutew poritomon komo takî tî n̂iir̂atken̂e Kaan mîn, kir̂wan̂he tî n̂iir̂atken̂e ehn̂ara. Axew mtapotarî yanme tî ehn̂ara xatken̂e, Sakarias Ito mtapotarî yanme marha. Kweronoman̂e komo tî mîkyam xatken̂e n̂examro. Ero ke takî tî n̂iitîketken̂e. Kaanî mtapotachonho yaw roro rma tî n̂iitîketken̂e, ponaro Ixaw Yana komo mtapotachonho yaw roro. Pehsia komo kayaritomonî mtapotachonho yanme marha tî n̂iir̂atken̂e. Ciru, Tar̂u, Ahtaxexe, noro yipu komo mtapotachonho yanme ha. Ero wa n̂iir̂atken̂e.
156 cimn̂ipu takî tî xakn̂e kayaritomo me Tar̂u yehtoponho ero yimaw Kaan mîn n̂iitîketkekn̂e. Ata tî mîn xakn̂e nuun̂i yosotî. 3-înhîrî tî mîn xakn̂e kaamo hara. Ero po xa tî Kaan mîn n̂iitîketken̂e.
16Ero yinhîrî takî tî nahwowatken̂e takî tî Ixaw Yana komo, tîmsom pokono komo, Repita komo marha. Waapa narîthonhîrî yepamtho mîkyam xatken̂e. Noro yipu komo tî nahwowatken̂e. Kaan mîn me ciixapu takî tî nîmyatken̂e Kaan ya. Ero tîmtopo yimaw tî nahwowatken̂e.
17Ero yimaw marha tî tokuthîrî komo pun nakn̂iyatken̂e Kaan ya tîmsom me. Bui tî nakn̂iyatken̂e 100, kahn̂eru 200, oper̂a xîkrî 400. Kicicme cehtoponhîrî komo yehtoponho yahrutopo marha tî nakn̂iyatken̂e boce pun. 12 tî nîmyatken̂e kabritu ero wa takn̂isom komo. 12 naxe Ixaw yana tribun komo. Ero ke cewn̂e so tî kabritu nakn̂iyatken̂e tribu komo poko hakî so.
18Tîmsom pokono komo tî nantometken̂e cemyawno ro poko. Repita komo marha tî nantometken̂e cemyawno ro poko hara. Ero ke Kaan mîn yawno pokono me takî tî xatken̂e n̂examro, Xerusaren pono pokono me. Moises penî nmewretho yaw roro rma tî cemyawno ro komo n̂iir̂atken̂e.
Kwatotoponhîrî Yukukmacho Me N̂eseresmexe Xutew Komo Tahwore
19On wara marha tî xatken̂e aaxapunhîrî pen yepamtho komo, Kwatotoponhîrî tî nukukmetken̂e yihcirî nuun̂i po, 14-nhîrî kaamo po. Ero po tî ero yukukmacho me n̂eseresmetken̂e.
20Pahxa n̂he rma tî ka n̂etakir̂wametken̂e tîmsom pokono komo, Repita komo marha. Ahnoro rma tî xatken̂e kir̂wan̂he. Ero ke takî tî tokuthîrî waihketken̂e n̂examro Kwatotoponhîrî yimaw tonosom ha. Waapa narîtho yepamtho komo yotî me tî waihketken̂e. Tîyanan komo yotî waihketken̂e, Kaan ya tîmn̂e komo yot ha, tootî komo marha. Ero wa so tî okno waihketken̂e.
21Ero ke takî tî n̂eseresmetken̂e Ixaw Yana komo, waapa narîthonhîrî mohxapu komo. Anarî komo marha tî n̂eseresmetken̂e akro so. N̂examro tî ka n̂etakir̂wametken̂e. Mîk hak rowon pono komo yehtoponho yai tî n̂etowyatken̂e, kicicme ehtoponhîrî yai ha. Noro yipu komo takî tî Kporin komo n̂epor̂atken̂e, ponaro Ixaw Yana komo yehtopo ha. Ero wa so tî n̂eseresmetken̂e.
22Ero yinhîrî takî tî Wahrututpamnî Yohtopo yimawno me marha tî nahwowatken̂e hara 7 kaamo hara. Tahwore tî xatken̂e ero yimaw. Kporin komo rma tî ahworeno n̂iir̂akn̂e. Asiriu kayaritomon komo ropotarî tî n̂iir̂akn̂e n̂examro ponaro. Ero wa tî Ixaw Yana komo nakronomekn̂e Kaan mîn ciitopo poko, ponaro Ixaw Yana komo yehtopo mîn ciitopo poko ha. Ero wa tî Asiriu kayaritomon komo ropotarî n̂iir̂akn̂e Kporin komo.
Estras Tak Cesî Babiron̂a Poi Xerusaren Pona
7
1-5Taa, Estras yehtoponho tan wekatîmyas hara awya so. Ahtaxexe takî tî xakn̂e kayaritomo me hara. Ero yimaw iito rma tî ka xakn̂e Estras Babiron̂a po. Seraias mumuru tî mîk xakn̂e Estras, Asarias mumutho tî mîk xakn̂e hara, Iwkias mumutho tî mîk xakn̂e hara, Sarun mumutho tî mîk xakn̂e hara, Satoke mumutho tî mîk xakn̂e hara, Aitube mumutho tî mîk xakn̂e hara, Amarias mumutho tî mîk xakn̂e hara, Asarias mumutho tî mîk xakn̂e hara, Meraioce mumutho tî mîk xakn̂e hara, Serakias mumutho tî mîk xakn̂e hara, Usi mumutho tî mîk xakn̂e hara, Buki mumutho tî mîk xakn̂e hara, Abisua mumutho tî mîk xakn̂e hara, Pin̂eias mumutho tî mîk xakn̂e hara, Ereasa mumutho tî mîk xakn̂e hara, Araw mumutho tî mîk xakn̂e hara. Kaan yaka cewomsom pen tî mîk xakn̂e Araw pen.
6Ero yinhîrî tak Estras mokyakn̂e Xerusaren pona Babiron̂a poi. Moises ya kapanatanmetopo poko ehcamhokatîkaxapu tî mîk xakn̂e Estras. Kporin komo Kaanî mtapotachonho rma tî mîn Moises ya kpanatanmetopo, ponaro Ixaw Yana komo yehtopo mtapotachonho ha. Taa, en̂exa noro mokrî me yiixe ehtopo tî nîmyakn̂e kayaritomo yîwya, nîmtîkekn̂e amenmekîra ro mak. Ero wa tî nîmyakn̂e Estras ya noro yakronomarî ke Kporin komo ya, ponaro noro yehtopo ya akronomarî ke ha.
7Estras yakro mokyatken̂e Ixaw Yana komo, tîmsom pokono komo, Repita komo, waano yaan̂e komo, metata yenîn̂e komo, Repita yanton komo, ero wa tî mokyatken̂e. 7 cimn̂ipu tî xakn̂e kayaritomo me Ahtaxexe yehtoponho ero po mokyatken̂e.
85-nhîrî nuun̂i po n̂epataketken̂e Estras komo Xerusaren pona. 7-nhîrî rma mîn xakn̂e cimn̂ipu kayaritomo me Ahtaxexe yehtoponho.
9Babiron̂a poi tî ka mokyatken̂e 1-înhîrî nuun̂i po, 1-înhîrî kaamo po ha. Ero yinhîrî 5-nhîrî nuun̂i po tak n̂epataketken̂e Xerusaren pona, 1-înhîrî kaamo po ha. Estras nakronomekn̂e Kporin komo. Ero ke kir̂wan̂he n̂epatakekn̂e Xerusaren pona.
10On wara kekn̂e Estras tîropotaw pahxa rma, Kporin komo ya kpanatanmetopo poko oyehcamhokatîka xe was okre, ewetî xe marha wasî, ero poko marha Ixaw Yana komo panatanmekî xe wasî, kekn̂e tî pahxa rma. Ero ke wa noro nakronomekn̂e Kporin komo.
Tîkaritan Mewresî Ahtaxexe Estras Narîrî
11Tîmsom pokono tî mîk xakn̂e Estras, kpanatanmetopo mewren̂e ro marha. Yaana me tî xakn̂e Kporin komo ya kpanatanmetopo poko, Ixaw Yana komo panatanmetopo poko. Noro yipu ya tîkaritan nîmyakn̂e Ahtaxexe, kayaritomo ha.
12On wara kacho mîn xakn̂e yînmîthîrî karita, Ahtaxexe ow ha. Kayaritomo xa ow, kayaritomo komo kayaritomon ha. Estras amoro tîmsom pokono, Kaan ya kpanatanmetopo mewren̂e marha, kah yawno ya kpanatametopo mewren̂e. Noro yipu amoro Estras. Esemetanmekîn me ro mak awexi xe wasî.
13On wara wîîkes awya Ixaw Yana komo poko, orowon pono komo poko, tîto xe so na natu anarî komo Xerusaren pona. Tîmsom pokono komo marha na tîto xe so natu, Repita komo marha. Noro yipu komo tocowpe awakro tîto xe cexitaw so.
14Owî rma wa ken̂epesî, kayaritomo ow ha, 7 marha naxe oyesentayem komo, n̂examro marha awen̂epesî. Kaan ya kpanatanmetopo maarasî iina Xerusaren pona. Xuta pono komo yehtopo enko, Xerusaren pono komo yehtopo marha. Ponaro awehtopo ya kpanatanmetopo yaw roro ehtopo komo enko.
15Prata aacoko awakro so, ooru marha. Kayaritomo nîmîtho mîn aacoko, oyesentayem komo nîmîtho marha. Tanme ro mak nîmyas amna Kaan ya, ponaro Ixaw Yana komo yehtopo ya. Xerusaren po cekenkem Mîk ha Noro ya amna nîmyasî.
16Babiron̂a rowon pono komo marha na nîmyatu awya prata, ooru marha. Ixaw Yana komo marha na nîmyatu awya, tîmsom pokono komo marha na. Tanme ro mak na nîmyat awya Kaan mîn me ciisom yepetho me, Xerusaren po ciisom yepetho me ha.
17Ero ke yînmîthîrî komo pona men ahsîcoko bui, kahn̂eru komo, oper̂a xîkrî komo, puruma yatho marha wooto yakro takn̂isom, uupa yukun marha ero yakro takn̂isom. Ero yipu men ahsîcoko Kaan ya tîmsom anakn̂irî kom ha. Xerusaren pono pona akn̂icoko, Kaan ya tîmsom yakn̂itopo pona.
18Ero yinhîrî tak awanme ro so mak ciicoko prata yakwenho, ooru yakwenho marha. Ayanan komo yakro rma esentacoko ero ciitopo poko. Kaan yanme mak ciicoko, ponaro awehtopo komo yanme mak.
19Kaan mîn yawnonho mko marha wîmyas awya anarîrî komo. Ponaro awehtopo komo ya tîmsom me ehtome aacoko. Ero mko men aatîkacoko Kaan yaka, Xerusaren pono yaka.
20Iito awexitaw Kaan mîn yaw ahce na xe na mat hara amn̂e. Ero wa yîhtînoyataw awya so ahsîcoko. Kayaritomo purantan poi rma epemacoko.
21Ahtaxexe ow ha, kayaritomo ha. On wara wîîkesî kayaritomo purantan yenîn̂e komo ya, tuuna yepu mehxan komo ya, iina men cesî Estras, tîmsom pokono, kah yawno ya tîmsom ha. Noro ya kpanatanmetopo mewren̂e so marha mîkî. Ero ke, Ero xe cma re wasî, ketaw noro, yîwya men tîmcoko ha.
22Prata tîmcoko yîwya 100 tarentu wicakî rma yiixe exitaw, puruma marha tîmcoko yîwya 22 kirorituru wicak ha na, uupa yukun marha tîmcoko yîwya 2,2 kiroritru wicakî. Yîmîtî marha tîmcoko yîwya yukunomara ro mak.
23Kaanî mtapotarî yencetaw awya so ahce na awantomacho komo, Ero xe men natu tîmsom pokono komo, kah yawno mîn yenîn̂e kom ha, kacho yencetaw awya so ero men tîmcoko yîwya so takîhso. Tîmîhra awexitaw so Noro rma na nîrwona kayaritomo maywen komo poko kopi, kayaritomo mumuru komo poko marha kopi.
24On wara marha wîîkes awya so, On wara kahra ehcoko yîwya so, Ai, kayaritomo purantan men tîmcoko, kahra ro mak men ehcoko yîwya so. Ero wa kahra ro mak ehcoko tîmsom pokono komo ya, Repita komo ya, waano yaan̂e komo ya, Kaan mîn metatan yenîn̂e komo ya, Repita yanton komo ya, ahce na poko cetapickaxmu komo ya, Kaan mîn yawno poko cetapickaxmu ya, noro yipu komo ya men ero wa kahra ehcoko. Ero wa wîîkes awya so, tuuna yepu mehxan komo ya.
25Taa, Estras, on wara wîîkesî xa hara awya, takîhsom xa amoro Kaan nakîhretho ham. Ero ke enîno rin̂e komo cirko amoro, en̂ekano rin̂e komo marha. Tuuna yepu mehxan komo yenîn̂e me n̂examro cirko. Ponaro awehtopo ya kpanatanmetopo ponarono komo mak cirko. Ero yentan̂e pîn komo panatanmekn̂e me n̂ehcowpe. Ero pokono komo cirko.
26Iito na nai Kaan ya kapanatanmetopo yewetî xatî pîn, kayaritomo mtapotacho yewetî xatî pîn marha. Noro yipu exitaw yohno noro en̂ekacoko. Ahce wa na marha panarecoko kicicme ehtoponhîrî yepetho me rma, mîwaiketu na anarimaw, iyanan komo yai na men̂epetu anarimaw, emyawnonhîrî na mowyatu, mahruyatu na anarimaw. Ero wa men ciicoko Kaan ya kpanatanmetopo yewetîn̂e pîn komo, kacho tî mîn mewrekn̂e. Ero wa kacho tî nîmyakn̂e Estras ya tîkaritan ha. Ero wa tî mewrekn̂e kayaritomo.
27Ero yenîche on wara takî tî kekn̂e Estras, Kir̂wan̂he ro mak nai Kporin kom ham okre, ponaro kporin pen komo yehtopo. Noro rma ero wa kacho n̂iirakn̂e ham kayaritomo ropotaka. Noro rma n̂iirakn̂e ham Kporin komo mîn yakirwama xatî me, Xerusaren pono yakir̂wama xatî me ha.
28Noro rma kayaritomo n̂iirakn̂e oponarono me. Esentayem komo, kayaritomo maywen komo, yukurumîkno komo, noro yipu komo n̂iirakn̂e ham oponaro. Ero ke tahwore tak wîxakn̂e Kporin komo ya oyakronomarî ke. Ero ke Ixaw Yana komo wan̂ikyakn̂e Xerusaren pona totohme so oyakro, aano rin̂e me cehsom komo mîkyam wan̂ikyakn̂e. Ero wara wîxakn̂e.
Aano Rin̂e Komo Yosotî On, Estras Yakro Tîtosom Komo Yosotî

1Taa, oyakro tîtosom yantoman̂e komo tan wetahcasî. Tîyanan komo yantoman̂e me so tî xatken̂e. Babiron̂a poi tî cetken̂e oyakro kayaritomo me exitaw Ahtaxexe.
2Osotî komo tan wetahcasî. Xehson, Pin̂eias yepamtho yantoman̂e mîk ha, Taniew, Itama yepamtho yantoman̂e mîk ha, Atus, Tapi yepamtho yantoman̂e mîk ha.
3Sekanias yepamtho yantoman̂e marha xakn̂e, Paros yepamtho yantoman̂e mak. Sakarias tî mîk xakn̂e n̂examro yantoman̂e. 150 kîrkomo tî xatken̂e noro yakrono komo.
4Paace-Moabe pononho komo yantoman̂e mîk xakn̂e Erioenai, Seraias mumuru ha. 200 kîrkomo tî xatken̂e noro yakrono komo.
5Ben-Xeasiew, Sekanias yepamtho yantoman̂e mîk ha. 300 kîrkomo tî xatken̂e noro yakrono komo.
6Ebece, Acin yepamtho yantoman̂e mîk ha. Xonatas mumuru tî mîk xakn̂e Ebece. 50 kîrkomo tî xatken̂e noro yakrono komo.
7Xesaias, Eraw yepamtho yantoman̂e mîk ha. Atarias mumuru tî mîk xakn̂e Xesaias. 70 kîrkomo tî xatken̂e noro yakrono komo.
8Sebacias, Sepaciasî yepamtho yantoman̂e mîk. Noro yepamtho rma mîk xakn̂e Sebacias. Mikaew mumuru mîk xakn̂e. 80 kîrkomo tî xatken̂e noro yakrono komo.
9Obacias, Xoabe yepamtho yantoman̂e mîk ha. Xeiew mumuru tî mîk xakn̂e Obacias. 218 kîrkomo tî xatken̂e noro yakrono komo.
10Xosapias mumuru, Seromice yepamtho yantoman̂e mîk ha. 160 kîrkomo tî xatken̂e noro yakrono komo.
11Sakarias, Bebai yepamtho yantoman̂e mîk ha. Bebai mumuru rma tî mîk xakn̂e Sakarias. 28 kîrkomo tî xatken̂e noro yakrono komo.
12Xoanan, Askace yepamtho yantoman̂e. Akatan mumuru tî mîk xakn̂e Xoanan. 110 kîrkomo tî xatken̂e noro yakrono komo.
13Osorwaw tî xatken̂e Atonisaw yepamtho yantoman̂e, Eriperece, Xeew, Semaias, ero wara. Takno komo mahyaka ewruxapu komo tî mîkyam xatken̂e. 60 kîrkomo tî xatken̂e n̂examro yakrono komo.
14Asakî tî xatken̂e Bikpai yepamtho narîrî, Utai, Sabuce, ero wara. 70 kîrkomo tî n̂examro yakrono komo xatken̂e. Ero wa xatken̂e oyakro tîtosom komo.
Kaan Mîn Yawno Pokono Komo Nan̂ikyasî Estras Takro Tîtosom
15Taa, n̂examro wan̂ikyakn̂e, tuuna yecihtaka, Aapa wece tîhtosom yecihtaka. Iito amna xakn̂e roona yaw mak. 3 kaamo amna n̂enmayakn̂e iito. Ero yimaw oyakro tîtosom komo chere ketar̂akn̂e. Tîmsom pokono komo chere marha. Exihra tko ween̂akn̂e Repi yepamtho komo okwe yîchew so.
16Ero ke anarî komo tak wan̂ikyakn̂e hara. Eriese, Ariew, Semaias, Ewnatan, Xaribe, Ewnatan, Natan, Sakarias, Mesuraw, ero wara wan̂ikyakn̂e. Aano rin̂e komo tî mîkyam xatken̂e. Xoiaribe, Ewnatan, n̂examro marha wan̂ikyakn̂e. Yuhnari yîhtînon̂e komo tî mîkyam xatken̂e.
17Ito yaka tak n̂examro wen̂epekn̂e, Kasipia pono komo yantoman̂e yaka. On wara wîîkekn̂e yîwya so, Iito naxe Ito komo, iyanan komo marha, Kaan mîn yawno pokono komo mîkyam. On wara kasko yîwya so Kaan mîn yawno pokono me cehsom xe men nas amna, Xerusaren pono yawno pokono me cehsom ha, kacoko, wîîkekn̂e yîwya so.
18Ero ke ero wa kaxi cetken̂e. N̂examro nakronomekn̂e ham Kaan okre. Ero ke iitononho n̂ekyatken̂e amna yakro tîtosom, Serebias tî osotî. Mari yepamtho tî mîk xakn̂e, Repi pen mumutho yepamtho, Ixaw pen parînho yepamtho. Yuhnari yîhtînon̂e mîk xakn̂e. Noro mumuru komo marha n̂ekyatken̂e, akno komo marha. 18 tî mîkyam xatken̂e kîrkomo yukuknomacho.
19Asabias marha n̂ekyatken̂e, Xesaias marha. Merari pen yepamtho mîkyam xatken̂e. Yumumuru komo marha n̂ekyatken̂e, akno komo marha. 20 tî mîkyam xatken̂e kîrkomo yukuknomacho.
20Kaan mîn yawno pokono komo tî n̂ekyatken̂e. Tapi komo n̂iritho mîkyam xatken̂e Repita komo yanton me. 220 tî mîkyam mokyatken̂e Kaan mîn pokono me cehsom komo. Tmewreso wa xakn̂e n̂examro yosotî ahnoro karita yaka.
Eseresmara Ka Xatken̂e Tîtosom Komo Tîmtapotachome So Kaan Yakro
21Ero yinhîrî tak on wara wîîkekn̂e ohyaka mohxapu komo ya, Aapa yepu yecihtaw rma ka amna exitaw wîîkekn̂e, Oyakno komo, eseresmara ka cehcerî. Ero wara kar̂pen me cecicerî Kaan n̂enîrî me, ponaro kehtopo n̂enîrî me ha. On wara tîtkacerî yîwya, Apa, kir̂wan̂he cma re amna maar̂asî esama yaw. Amna yukurunpeko, amna xîkrî komo marha, amna yemyawno marha, tîtkacerî yîwya Kaan ya, wîîkekn̂e yîwya so.
22On wara ka xera wîxakn̂e kayaritomo ya, Sowtatu komo cma re men̂epesî amna kurun komo, kawaru mkaw tîtosom komo marha. Amna waparî komo na natu esama yaw. Ero ke tukurunpen̂e xe cma re nas amna, ka xera wîxakn̂e. Kîhyapamyakn̂e mak ero wara ka xera. On wara kan̂enho ow yîwya, On wara nasî Kaan, ponaro amna yehtopo, cepon̂e komo yakronoman̂e Mîk noro. Ero warahra reha nasî Noro tahsîpînkan̂e komo poko reha, Noro yipu komo poko nîrwonasî ro mak oko, wîîkekn̂e yîwya. Ero ke amna kurun komo yaponkura xakn̂e amna.
23Ero ke eseresmara ka amna xakn̂e. Tukurunpetopo poko amna nîmtapowakn̂e Kaan yakro. Amna mtapotarî n̂encekn̂e ham okre Noro. Ero wara amna xakn̂e.
Cepethîkem Nukuknomexe Kaan Mîn Yaka Taasomu Mko
24Ero yinhîrî tak 12 wan̂ikyakn̂e tîmsom pokono me cehsom. Serebias, Asabias, n̂examro yanan, 10 ha. Ero wara wan̂ikyakn̂e.
25N̂examro yemyaka wîmyakn̂e prata, ooru, ahce na mko Kaan ya tîmxapu mko, yîmîn yaka ciisomu mko ha. Kayaritomo nîmîtho mîn xakn̂e, noro yesentayem komo nîmîtho marha, kayaritomo komo nîmîtho marha yîxawyakan komo nîmîtho. Ixaw Yana komo nîmîtho marha mîn xakn̂e esenmexapu komo nîmîtho ha. Ero warai wîmyakn̂e n̂examro yemyaka. Awsîn marha wukuknomekn̂e tîmrî me.
26Puranta marha wîmyakn̂e emyaka so prata mak, 650 tarentu wicak ha. Ahce na me ciixapu marha wîmyakn̂e yîwya so prata ciixapu, 100 tarentu wicakî. Ooru marha wîmyakn̂e emyaka so 100 tarentu wicakî.
27Basia marha wîmyakn̂e yîwya so ooru ciixapu, 20. 8,5 kiru wicakî so xakn̂e ero mko yawsîn ahnoro. Ahce na yen marha wîmyakn̂e yîwya so bronse ciixapu, tpepeyure ciixapu. Cepethîkemu tko mîn xakn̂e bronse, ooru warai rma ha re.
28On wara wîîkekn̂e yîwya so ero yahsîn̂e komo ya, Kaan mîn yawno pokono ro amyamro. Ero ke Kaan mîn yawno ro on wîmyas anarîrî komo me. Kporin komo ya tîmxapu on puranta, prata, ooru marha. Ponaro kporin pen komo yehtopo ya tîmxapu on.
29Ero ke on ponaro men ehcoko, cemyapore aacoko. Xerusaren pona kepatakache so Kaan mîn yaka tak aacoko. Repita komo wero ro tak awsîn yukuknomacoko Kaan mîn yamtakpon yaka ermonotome yîwya so. Ixaw Yana yantoman̂e komo wero ro marha, wîîkekn̂e yîwya so.
30Ero ke prata tak nahsîyatken̂e tîmsom pokono komo, Repita komo marha. Ooru marha nahsîyatken̂e, ahce na yen marha. Awsîn yukuknomache nahsîyatken̂e. Xerusaren pona tînarîrî komo me nahsîyatken̂e, Kaan mîn yaka roro tînarîrî komo me ha. Ero wara nahsîyatken̂e.
Xerusaren Pona N̂epatakexe Estras Komo
31Ero yinhîrî tak amna cekn̂e Aapa yepu yecihtai. Yihcirî nuun̂i po amna cekn̂e, 12-nhîrî kaamo po. Esama yaw amna cetaw amna nakronomekn̂e Kporin komo. Amna nukurunpekn̂e, amna waparî mokuhra ro mak xatken̂e. Esama yakumyaw eseyamxapu komo exihra marha xakn̂e amna waparî kom ha.
32Ero ke Xerusaren pona roro amna cekn̂e. Iito ka amna xakn̂e 3 kaamo.
334-nhîrî kaamo po tak Kaan mîn yaw nukuknometken̂e prata, ooru marha, ahce na me ciixapu mko marha. Awsîn nukuknometken̂e. Merimoce xa nukuknomekn̂e, Urias mumuru, tîmsom pokono mumuru ha. Noro yakro marha nukuknomekn̂e Ereasa, Pin̂eias mumuru mîk ha. Repita komo marha n̂examro nakronometken̂e, Xosabace, Xesua mumuru mîk ha, Noacias, Binui mumuru mîk ha. Ero wa xatken̂e yukuknoman̂e komo.
34Ahnoro ehxapu komo tî nukuknometken̂e. Iyakenon nukuknometken̂e, awsîn marha. Ero tak mewretken̂e karita yaka yukuknomache so rma.
35Ero yimaw marha on wara xatken̂e Ixaw yana komo waapa narîthonho yepamtho komo, en̂exa mohxapu kom hara, tokuthîrî pun nakn̂iyatken̂e Kaan ya tîmsom me, ponaro Ixaw Yana komo yehtopo ya tîmsom me ha. Bui pun nakn̂iyatken̂e 12, kahn̂eru pun 96, oper̂a xîkrî pun 75. Boce pun marha nakn̂iyatken̂e 12, kicicme Ixaw Yana komo yehtoponho yahrutopo me. Ahnoro rma nakn̂iyatken̂e takn̂itîkaxi ro Kporin komo ya tîmsom me.
36Ero yinhîrî kayaritomo karitan nîmyatken̂e kopenato komo ya, tuuna yepu xehxan komo yenîn̂e komo ya. Ero ke Ixaw Yana komo nakronometken̂e n̂examro, n̂emyawnometken̂e marha. Tîmsom pokono komo marha nakronometken̂e. Ero wa xatken̂e.
Kaan Yakro Nîmtapowasî Estras Kicicme Xerusaren Pono Komo Yehtopo Poko
9
1Ero yinhîrî tak ohyaka mokyatken̂e Ixaw Yana yantoman̂e komo. On wara ketken̂e owya, Ai apa, amna poyino komo yehtopo cma re n̂ekatîmyas amna awya. On wara naxe Ixaw Yana komo, tantono ro komo yai etakpara naxe okwe. Kananew komo, Etew komo, Peresew komo, Xebusew komo, Amonita komo, Moabita komo, Exipsiu komo, Amohew komo, noro yipu komo yehtopo nukukmexe kica, kicicme ro mak ehtopo komo nukukmexe. Tîmsom pokono komo rma naxe ero wara, Repita komo marha.
2N̂examro yemsîrî komo nahsîce cipici me so okwe, tumumuru komo pici me so marha. Ero ke Kaan yananî ro komo tak naxe ceske tantono ro komo yakro. Antomano rin̂e komo xa yo naxe ero poko anarî komo yopo, kayaritomo komo marha ero wara naxe okwe, ketken̂e owya.
3Ero yipu yentache oponon wahxaikekn̂e kawno pîn, kawno meero. Ohpoci marha ow mohkekn̂e wahra mak, oyetpoci marha mohkekn̂e wahra mak. Ero wa wîxakn̂e oyeserepokarî ke. Keremekn̂e ceserepokaxi ro mak.
4Ero yinhîrî tak ohyaka mokyatken̂e Ixaw Yana komo mer̂pono pîn. Kaanî mtapotarî pona tatan̂em komo mîkyam mokyatken̂e ahnoro. Waapa narîthonho komo yehtoponho tî n̂encetken̂e, kicicme ehtoponhîrî komo kica. Ero ke mokyatken̂e. Iito rma tko keremekn̂e kokon̂i cehso ro, Kaan ya tîmsom yakn̂itopo me cehso ro. Keserepokekn̂e ro mak okwe.
5Ero yimaw tak kawomyakn̂e hara Kaan ya tîmsom yakn̂itopo yimaw. Eseresmara rma kawomyakn̂e, oponon xakn̂e tahxaikaxi rma. Ero yinhîrî tak oyosokmuru po keremekn̂e hara. Kporin komo wece tak kapockanwakn̂e, ponaro oyehtopo wece.
6On wara wîîkekn̂e yîwya, Apa kah yawno, ponaro oyehtopo xa Amoro. Kîhyapamyasî ro mak tak. Kicicitho me ro mak kesen̂asî. Kîhyapamyasî awece cewru oyexi xera. Kicicme amna yehtopo n̂epamtîkesî ro mak okwe. Amna yenorinokan̂e wara ro mak nasî. Kicicme maxe kica, kacho me men nas amna. Ero wara amna yehtopo n̂epamtîkesî kah yaka rorono wara okwe.
7Mehxa ro rma kicicme amna xakn̂e, amna porin pen komo yehtoponho n̂ixa ro rma. Kicicme amna yexirî ke amna mar̂mapekn̂e anarî rowon pono kayaritomon komo ya. Amna kayaritomon pen komo mar̂mapekn̂e, amîn yenîn̂e pen komo marha. Anarî pen komo waihketken̂e, anarî pen komo naar̂atken̂e mokuhnî me hara. Amna yemyawnonho nahsîyatken̂e. Tîwîrîyakaxmu me amna n̂iir̂atken̂e. Ero wara rma amna n̂een̂axe oroto.
8Kokon̂oro tak amna makronomai hara. Ero wara rma masî oroto amna poko. Amna yakwenho komo cik mukurunpesî. Amna tak mekenmesî oona awewtonî ro pona. Ponaro amna yehtopo Amoro apa. Amna yenpakan̂e wara tak mas okre, amna karihton̂e me marha waapa nahsîthonho me ehxapunhîrî rma.
9Antonano me mak amna xakn̂e. Noro yipu rma tko amna yahsîpînkara mîxakn̂e. Amna pînîn yawno me tak miire Pehsia kayaritomon komo, amna yenpakan̂e me ha. On wara kan̂e me n̂examro miire, Kaan mîn ciitatko hara akn̂ixapunhîrî, kan̂e me. Amna wacan wara marha mas okre amna kurunpen̂e me. Amna mekye oona Xuta rowon pona, Xerusaren pona xa.
10Oroto Apa, ahce wa thakwa re amna n̂ehyapampoke? Amtapotachonhîrî amna nîhcamnoi okwe tpanatanmetopo.
11On wara amna mîpanatanmekyakn̂e awanton komo mtari, amna weronoman̂e komo mtari, Kicicitho mak mîn kica roowo, pona mîîcexe ero ha. Iipono komo yehtoponho ken̂e xa nasî kica, kicicitho me ro mak ehtopo komo ken̂e. Ahnoro mak nasî kicicme ehtopo komo ken̂e kica, mapitaka roro marha kica.
12Ero ke awemsîrî komo tîmîhra ro mak men ehcoko iitono mumuru komo ya yipici me. N̂examro yemsîrî marha ahsîra ro mak ehcoko amumuru komo pici me hara. N̂examro akronomara ro mak ehcoko etar̂metaw so, ahce na ciitopo poko marha akronomara ehcoko. N̂examro yakronomara awexitaw so kar̂pe tak maxe, tînahporem me marha maxe. N̂examro yakronomara awexitaw so awekenhîrî komo tak mîmyaxe amxîkrî komo yeken me hara okre awaiyataw so. Eroromero nasî eken komo me, mîîkekn̂e amna ya.
13N̂esemetanmekyakn̂e ro makî tko amna kicicme ro mak amna exirî ke, Kicicitho mîkyam kica, kacho me amna exirî ke. Ponaro amna yehtopo xa Amoro. Kicicme amna yehtoponho xawyaka rma tko amna mîpanarekn̂e. Ero ke tak amna nasî towso antonanonhîrî.
14Ero ke ahce kacho amtapotachonhîrî amna nanwekya hara kica? Ahce kacho kicicitho komo yemsîrî amna nahsîya cipici me kica? Ero wara rma amna exitaw amna poko na mîrwonîmtîke oko. Amna pen na mîwaiketîke yîmton me ro mak okwe.
15Ai Apa, ponaro Ixaw Yana komo yehtopo Amoro, kir̂wanî ro Amoro. Oroto tak amna nasî asak mak mer̂pono pîn poyinonho. Awepataino wara rma nas amna, Kicicme xa maxe kica, kacho me cehsom. Pahkî awepatawno me exihra rma thakwa nas amna kicicme xa amna yexirî ke, wîîkekn̂e. Ero wara wîîkekn̂e omtapowataw Kaan yakro.
Cipici Komo Nahsîpînkexe Xutew Komo Anarî Yana Yemsîrî Komo
10
1Taa, iito rma ka xakn̂e Estras, Kaan yakro rma ka nîmtapowakn̂e, kicicme cehtoponhîrî komo n̂ekatîmyakn̂e, nîwracekn̂e marha, Kaan mîn potaw nutupenwakn̂e. Ero yimaw Ixaw Yana komo tak mokyatken̂e mer̂pono pînî ro mak. Kîrkomo mokyatken̂e, wooxam komo marha, rikomo komo marha. N̂examro meero nîwracetken̂e cerewre ro mak.
2Ero yinhîrî takî tî Estras yakro takî tî nîmtapowakn̂e Sekanias, Xeiew pen mumutho, Eraw pono mumutho. On wara tî kekn̂e yîwya, Ai apa, Kaanî mtapotachonho amna nanwekyakn̂e kica. Kaan yanan pîn komo yemsîrî amna nahsîye cipici me, tantono komo yemsîrî kica. Wara rma tko na Ixaw Yana komo yakir̂wamacho nai ha, wîîkesî.
3Ero ke ponaro kehtopo komo yakro tak tîmtapotacerî oroto. On wara tîtkacerî yîwya, Apa, amna tak n̂en̂epes hara tantono komo yemsîrî, cihcinhîrî kom ha. Yîmxîkrî komo marha amna n̂en̂epes hara. Ero wara so amna n̂en̂epesî amna panatanmekn̂e mtapotarî yaw roro rma, Kaanî mtapotachonho poko tweeno komo mtapotarî yaw roro marha. Amna panatanmetopo yaw roro mak tahsîpînkapore nasî. Ero wa men tîtkacerî Kaan ya. Yaaro xa tîtkacerî esemîknopîn me ro makî.
4Ero ke amoro xa awomko. Apona xa amna n̂een̂asî cipici yahsîpînkacho yentopo. Awakronomesî rma tko amna. Erasîra esko. Kasko mak tak ha, kekn̂e tî yîwya.
5Ero ke nawomyakn̂e tak Estras. Tîhyaka mohxapu komo yakro nîmtapowakn̂e, tîmsom pokono yantoman̂e komo, Repita yantoman̂e komo, ahnoro Ixaw Yana komo, noro yipu komo yakro nîmtapowakn̂e. On wara kekn̂e yîwya so, Taa, oyakno komo, omtapotarî ka entacoko, On wara amtapotacoko, Sekanias mtapotacho yaw roro tak amna nas ha, kacoko. Esemîknopîn me xa kacoko Kaan n̂entarî me rma, kekn̂e yîwya so. Ero ke ero wara rma ketken̂e iina mohxapu komo.
6Ero yinhîrî tak cekn̂e Estras Kaan mîn potai. Xoanan yamtakpon yaka cekn̂e, Eriasibe mumuru yamtakpon yaka. Iito cexitaw tak tuuru tokuhra ka xakn̂e, twokru yerîhra marha xakn̂e tuuna. Ero wa tî xakn̂e tîwratarî ke. Okwe, okwe, kekn̂e xa. Kicicme exirî komo yanme nîwracekn̂e, waapa narîthonho komo yehtopo yanme ha.
7Ero yinhîrî tak Xuta yepamtho rowon pono komo nan̂ikyatken̂e, Xerusaren pono komo marha. Waapa narîthonho yepamtho komo ahnoro amohcoko men Xerusaren pona, ketken̂e tî.
8On wara ketken̂e yîwya so, On wara kexe antomano rin̂e komo, poritomo komo marha, osorwaw ro enmapuche amohcoko Xerusaren pona. Mokuhra awexitaw so awemyawnonhîrî tak men nowtîkes amna, awantoman̂e komo, aporokexe so marha okwe, waapa narîthonho komo yakro esenmekîra tak maxe okwe, ketken̂e yîwya so.
9Ero ke tak kîrkomo mohtîketken̂e osorwaw ro enmapuche. Xerusaren pona n̂esenmekyatken̂e ahnoro Xuta yepamtho komo, Benxamin yepamtho komo marha. 9-nhîrî nuun̂i po mokyatken̂e, 20-nhîrî kaamo po xa. Kaan roron pona rma n̂eremetken̂e yîmîmra mak. Iito tatanatken̂e kicicme cehtoponhîrî komo yanme rma, tuuna mokrî ke marha. Mer̂pora mokyakn̂e tuuna ero yimaw.
10Ero yinhîrî tak piiri nawomyakn̂e Estras, tîmsom pokono. On wara kekn̂e esenmexapu komo ya, Kaanî mtapotachonho manwekyatken̂e ham okwe. Kaan yanan pîn mahsîyatken̂e ham okwe apici komo. Kicicme Ixaw Yana komo yehtoponho mîhremace xa hara kica.
11Ero ke oroto kicicme awehtoponhîrî komo ekatîmcoko Kaan ya, ponaro aporin pen komo yehtopo ya ha. Noro mtapotachonho yaw roro tak ehcoko. Tantono komo yai tak etakpacoko. Kaan yanan pîn yemsîrî exitaw apici komo, ahsîpînkacoko, kekn̂e yîwya so.
12Ero yipu yentache on wara n̂eyukyatken̂e esenmexapu komo, Taa, amtapotachonhîrî yaw roro rma amna nai ham.
13Mer̂pora tko nas amna ha. Cimn̂ipu marha mokyasî kica katpanaw amna yexirî yarohra. Pahkî men taxe n̂examro yahsîpînkacho poko, cewn̂e kaamo mak katîkara rma taxe, asakî kaamo marha katîkara. Mer̂pora men amna nasî Kaanî mtapotachonho yanwekn̂enho komo.
14Amna yantoman̂e makî cma re ka tan n̂ehcowpe. Amna cma re ces hara cewton pona. Ero yinhîrî Kaan yanan pîn ke cihyem komo mohcowpe. Mohtopo ro komo yukuknomacoko ero yimaw xa tak mohtome so. Cewton pono komo yakro mohcowpe poritomo komo yakro, en̂ekano rin̂e komo yakro marha. Ero wara cma re cihcinhîrî komo nahsîpînkesî amna poko tak etîrwoxinkachome Kaan, Kicicme maxe kica ero poko, kahra tak Noro ehtome amna ya, ketken̂e tî.
15Anarme tko ketken̂e anarî komo asakî mak. Pîra, ero warahra cehcerî, kan̂e komo. Ero wara tî ketken̂e Xonatas, Asaew mumuru mîkî, Xaseias, Cikpa mumuru mîkî. N̂examro mtapotarî tî nakronomekn̂e Mesuraw, Sabetai marha. Repita tî mîk xakn̂e Sabetai. N̂examro makî tî xatken̂e, Pîra, kan̂e me.
16On wara tko xatken̂e waapa narîtho yepamtho komo, Taa, ero wa ham, ketken̂e mak Estras ya. Ero ke ero pokono me tak n̂iir̂atken̂e Estras, tîmsom pokono ha. Anarî komo marha n̂iir̂atken̂e, tîyanan yantoman̂e kom ha. Ero pokono me ciixapu komo yosotî mewretken̂e. Ero ke takî 10-înhîrî nuun̂i po n̂eremetken̂e cihcinhîrî yahsîpînkan̂e komo mtapotarî yentachome.
17Kaamo po roro tî entano n̂iir̂atken̂e Kaan yanan pîn yahsîn̂enho komo yehtoponho. Yihcirî nuun̂i po tak n̂enahcakn̂e tak yîn̂entarî komo, 1-înhîrî kaamo po xa.
18Taa, tîmsom pokono mumuru komo meero xatken̂e Kaan yanan pîn ke cihyem me. Ero wa xakn̂e Xesua, Xosatake mumuru mîk ha. Xesua yakno komo marha xatken̂e ero wara. Maaseias, Eriese, Xaribe, Xetarias, ero wara xakn̂e Kaan yanan pîn yahsîn̂e komo yosotî.
19On wara tko tî ketken̂e n̂examro, Kicicme ro mak amna xakn̂e. Ero ke cihcinhîrî tak amna nahsîpînkesî, ketken̂e. Ero ke marha tooku takî tî nîmyatken̂e kahn̂eru, Kaan ya tîmsom me akn̂itome. Kicicme nas amna kica, kacho me tî nîmyatken̂e.
20Taa, miyan komo rma tak wetahcasî noro yipu ke cihyem komo yosotî, Anani, Sebacias, Ime mumuru komo mîkyam.
21Maaseias, Erias, Semaias, Xeiew, Usias, Arin mumuru komo mîkyam hara.
22Erioenai, Maaseias, Ismaew, Natan̂ew, Xosabace, Ereasa, Pasuru mumuru komo mîkyam hara.
23Repita komo marha tî nahsîyatken̂e Kaan yanan pîn yemsîrî komo cipici me, Xosabace, Simei, Keraias, (Kerita kacho rma tî mîk xakn̂e.) Petaias, Xuta, Eriese, ero wara tî nai n̂examro yosotî.
24Waano yaan̂e marha tî noro yipu komo nahsîyakn̂e cewn̂e mak, Eriasibe tî osot ha. Metata yenîn̂e komo marha nahsîyatken̂e, Sarun, Teren, Uri, ero wara tî nai n̂examro yosotî.
25Ixaw Yana komo xa marha tî nahsîyatken̂e noro yipu komo. On wara nai ahsîn̂enhîrî komo yosotî, Hamias, Xesias, Mawkias, Miamin, Ereasa, Mawkias, Benaia. Paros mumuru komo mîkyam xatken̂e.
26Eraw mumuru komo marha tî nahsîyatken̂e. On wara nai n̂examro yosotî, Matanias, Sakarias, Xeiew, Abci, Xeremoce, Erias, ero wara nai n̂examro yosotî.
27Satu mumuru kom hara tî ero wa xatken̂e. Erioenai, Eriasibe, Matanias, Xeremoce, Sabace, Asisa, ero wara nai n̂examro yosotî.
28Bebai mumuru kom hara ti ero wa xatken̂e. Xoanan, Ananias, Sabai, Acirai, ero wara nai n̂examro yosotî.
29Bani mumuru kom marha ero wa xatken̂e. Mesuraw, Maruke, Ataias, Xasube, Seaw, Xeremoce, ero wara nai n̂examro yosotî.
30Paace-Moabe mumuru kom marha xatken̂e ero wara. Acina, Keraw, Benaia, Maseias, Matanias, Besarew, Binui, Manases, ero wara nai n̂examro yosotî.
31-32Arin mumuru kom marha ero wara xatken̂e. Eriese, Xosias, Mawkias, Semaias, Simeaw, Benxamin, Maruke, Semarias, ero wara nai n̂examro yosotî.
33Asun mumuru komo marha ero wara xatken̂e. Matenai, Matata, Sabace, Eriperece, Xeremai, Manases, Simei, ero wara nai n̂examro yosotî.
34-42Bani mumuru komo, Maatai, Anhaw, Uew, Benaia, Becias, Kerui, Panias, Meremoce, Eriasibe, Matanias, Macnai, Xaasai, Bani, Binui, Simei, Seremias, Natan, Ataias, Macnacebai, Sasai, Sarai, Asareew, Seremias, Semarias, Sarun, Amarias, Xose, ero wara xakn̂e n̂examro yosotî.
43Nebo mumuru kom marha ero wara xatken̂e, Xeiew, Macicias, Sabace, Sebina, Xatai, Xoew, Benaia, ero wara nai n̂examro yosotî.
44Ero wa tî xatken̂e Kaan yanan pîn yahsîn̂enho komo cipici me so. Anarî komo tî xatken̂e tîmxîkye marha noro yipu komo ke, cipici komo ke. Ero wara xatken̂e okwe. Iina mak nai ekatîmtopo.
NEHNeemias Yehtoponho
1 2 3 4 5 6 7 8 9 10 11 12 13 NeemiasKaan Yakro Nîmtapowasî Neemias Tpoino Komo Poko
1
1Taa, Neemias ow ha, Akarias mumuru. Oyesekatîmtopo tan mewresî karita an̂enîrî komo. Pahxa wîxakn̂e Susa po, kayaritomo mîn yaw. 20-nhîrî cimn̂ipu xakn̂e kayaritomo yehtoponho. Kisirepe xakn̂e nuun̂i yosotî. Ero po wîxakn̂e iito.
2Ero yimaw tak mokyakn̂e oyanan, Ananias osot ha. Xuta pono komo yakro mokyakn̂e kîrkomo yakro. N̂examro mtapotarî wencekn̂e Xutew komo yehtopo pokono. On wara wîîkekn̂e yîwya so, Ahce wa nat ha waapa n̂ekîthonho komo etîramaxapu? Ahce wa nai ha kewtonthîrî komo Xerusaren? wîîkekn̂e yîwya so.
3On wara ketken̂e owya, Waapa n̂ekîthonho komo rma re naxe iito Xuta yepamtho komo rowon po. N̂esemetanmekyaxe ro makî tko okwe. Anarî yana komo nîwîrîyakarî me marha naxe okwe. Cixkatîkaxi nasî ewto wacantho, Xerusaren wacantho. Cecahso marha nasî metatanthîrî okwe, ketken̂e owya.
4Ero yipu yentache keremekn̂e mak tak, kîwracekn̂e mak okwe. Okwe, okwe, wîîkekn̂e yaake kaamo. Kaan yakro kîmtapowakn̂e marha kah yawno yakro. Eseresmara ka wîxakn̂e omtapotachome Noro yakro.
5On wara wîîkekn̂e Kaan ya, Apa kah yawno, ponaro kah yawno komo yehtopo xa Amoro. Kyopono ro xa Amoro, twerî mak cetacisom ha. Amtapotachonhîrî yaw roro ciino rin̂e xa Amoro. Aaxatî komo pînîn yawno marha Amoro, amtapotarî yewetîn̂e komo pînîn yawno ha.
6Ero ke omtapotarî cma re mences Apa. Opoko cewke marha cma re masî omtapotarî yentachome awya. Awanton mak ow ha. Pahkî kîmtapowasî awakro, kosope, katpanaw marha. Ixaw Yana komo poko tan kîmtapowasî, awanton komo poko. Kicicme amna yehtoponho tan wekatîmyas awya. Kicicme ro mak amna xakn̂e apoko kica. Kicicme marha xatken̂e apapa yanan komo. Ow meero kicicme wîxakn̂e kica.
7Kicicme ro mak xakn̂e amna kica apoko. Amtapotachonhîrî yewetîra xakn̂e amna kica tpanatanmetopo, Ero wara exihra ehcoko, kachonho. Awanton Moises ya mîîkekn̂e ero yewetîra xakn̂e amna okwe.
8On wara marha mîîkekn̂e Moises ya Ixaw Yana komo ya yîn̂ekatîmrî, Ai, Ixaw Yana komo, omtapotachonho yewetîra awexitaw so mîk hak rowon pono komo cheka kakpayaxe so ha men okwe.
9Ero yinhîrî tak na oponaro mat hara, omtapotachonho tak na mewehcat hara. Ero yaw roro tak na matu. Ero wara awexitaw so kekyaxe so hara. Oyewton pona kekyaxe so hara, oyosotî yeken me onahsîtho pona hara. Apoyino komo na natu meye ro mak kaapu mapirî makataw, en̂exa rma tko ekno wiir̂as hara oyosotî yeken pona, mîîkekn̂e awanton Moises ya. Ero ke ero wara amtapotachonhîrî ponaro rma cma re masî.
10Awanton mak amna Ixaw Yana komo, ayanan xa amna. Anahsîthîrî rma amna. Karitî xa Amoro, karitî marha awamorî. Ero ke rma amna mahsîyakn̂e.
11Ero ke omtapotarî cma re mences Apa. Anarî komo marha na nîmtapowatu awakro awanton kom ha, awosotî ponaro cexi xatî kom ha. N̂examro mtapotarî ponaro marha cma re masî. Ehn̂ara cma re ow miir̂asî oroto. Kayaritomo moso, noro cma re miir̂asî omtapotarî ponaro opînîn yaw awexirî ke, wîîkes awya, wîîkekn̂e. Ero wara wîîkekn̂e Kaan ya. Kayaritomo wokpan̂e ro me wîxakn̂e ero yimaw. Ero wara wîxakn̂e.
Neemias N̂en̂epesî Kayaritomo Xerusaren Pona
2
1Ero yinhîrî tak, 20 cimn̂ipu tak xakn̂e kayaritomo me Ahtaxexe yehtoponho, Nisan tî xakn̂e nuun̂i yosotî. Ero po tak uupa yukun n̂ekyatken̂e ciin̂e ro komo. Ero ke kayaritomo wokru tak wanîmyakn̂e, yîwya wîmyakn̂e. Ewyahwora tko wîxakn̂e ero yimaw. Ahwora exihnînhîrî ro mak ow kayaritomo yakro oyexitaw.
2Ero ke on wara kekn̂e kayaritomo owya, Ai, ahce kacho ahwora mai ham okwe? Okohme exihra cma re keen̂asî. Ahwora mak mai okwe, kekn̂e owya. Ero yipu yentache keraswakn̂e ro mak tak.
3On wara wîîkekn̂e kayaritomo ya, Apa, pahkî kayaritomo me awexi xe wasî eroromero. Ahce wa thakwa re tahwore wai? Cecahso tî nai oyewtontho. Ero metatan marha tî nai cecahso okwe. Iito thakwa nasî oporin pen komo yochotho, wîîkekn̂e yîwya.
4On wara tak kekn̂e kayaritomo owya, Ai ha, taa, ahce xe tak mai ha? kekn̂e owya. Ero ke kîmtapowakn̂e tak Kaan yakro kah yawno yakro.
5Ero yinhîrî on wara wîîkekn̂e kayaritomo ya, Apa, On wara cma re wîîkes awya, tawake awexitaw opoko, Xuta yepamtho komo rowon pona cma re ow men̂epesî, oporin pen komo yocho yeken pona. Oyewtontho ciri xe xa hara wasî, wîîkekn̂e.
6Ero ke kayaritomo oyeyukyakn̂e. Iito rma xakn̂e yipici kayaritomo panaw rma ceremaxi. On wara kekn̂e kayaritomo owya, Atî wicakî pahkî awto xe mai ha? Ahcemaw xa mîmokya hara oona? kekn̂e owya. Oyen̂epe xe rma xakn̂e ham kayaritomo. Ero ke omohtopo wukuknomekn̂e yîn̂entarî me.
7On wara wîîkekn̂e, On wara marha cma re wîîkes awya, akaritanî cma re marpes owya, meyeno komo yakan ha, tuuna yepu mehxan komo kopenaton yakan. On wara kacho cma re mîmewresî, Neemias moso xehxa toxapu. Noro men tompe ahyari so Xuta yepamtho komo rowon pona roro, kacho cma re marpesî.
8Anarî cma re marpes owya akaritan Asape yakan hara, kayaritomo comotan yenîn̂e yakan ha. On wara kacho cma re mîmewresî, Neemias moso. Noro ya men tîmko weewe, sowtatu mîn metatan me ciisom, Kaan mîn mîtwono metatan me ciisom, ewto wacan yaporwan me ciisom, omîn me ciisom marha, kacho cma re mîmewresî yîhyaka, wîîkekn̂e. Ero wa wîîkekn̂e kayaritomo ya. Ero ke, Taa, ero wara mewre ham, kekn̂e kayaritomo owya oyakronoman̂e me exirî ke Kaan.
9Ero yinhîrî tak kîwcekn̂e kopenato komo yaka, tuuna yepu mehxan komo yaka. Yîwya so wîmyakn̂e kayaritomo karitan. Sowtatu yantoman̂e komo yakro rma kîwcekn̂e, kayaritomo yanme mohxapu yakro. Sowtatu komo marha n̂en̂epekn̂e kayaritomo okurun me, kawaru mkaw tîtosom kom ha. Ero wara amna cekn̂e.
10Ero yimaw tak tî oyekaci n̂encekn̂e Sambarace, Oronita mîkî, Tobias marha tî n̂encekn̂e, Amonita mîkî. Centaporera ro makî tî amna mohtopo n̂encetken̂e, Ixaw Yana komo yakronoman̂e tî mokye, kacho ha. Ero wara kacho tî n̂encetken̂e kicicme ro mak okwe.
Xerusaren Wacantho N̂een̂asî Neemias
11-12Taa, iito ka wîxakn̂e Xerusaren po 3 kaamo mak ha ka. Ero yinhîrî tak ewtotho yenso kîwcekn̂e kosope rma. Asak mak waar̂akn̂e kîrkomo oyakro. Xerusaren po oyexitaw on wara men ciri xe wasî. Kaanî rma ero wa kacho nîhtînomexpo owya, kahra ka wîxakn̂e iitono komo ya. Yaake okno marha arîhra wîxakn̂e. Yîmkaw owtotopo mak waar̂akn̂e.
13Kosope kîwcekn̂e metata yaro, Woskara Yesamarî yakan yaro. Tuuna kwaka kîwcekn̂e ahtoxapu kwaka. Okoyi Tunarî, kacho tî mîn xakn̂e. Yukpurukpuruntho yaatopo yaro marha kîwcekn̂e metata yaro. En̂exa rma tak Xerusaren wacantho ween̂akn̂e. Tmoruhrakatîkaxi thakwa xakn̂e okwe. Cecahso marha ween̂akn̂e metatanthîrî okwe.
14Ero yinhîrî tak Tuuna Pîtho Metatan yaka kîwcekn̂e hara. N̂ikitho yenso marha kîwcekn̂e, kayaritomo tunarî me tî xakn̂e ero yenso. Tahruso thakwa tak xakn̂e esamatho okwe. Oyoku torî yarohra thakwa xakn̂e okwe.
15Ero yinhîrî tak aporî yecihtari kîwcekn̂e hara. Kosope rma kîwcekn̂e. En̂exa ewto wacantho ween̂akn̂e xa hara. Ero yinhîrî tak ketîramekn̂e hara ewto pona. Woskara Yesamarî yakan yaro kepatakekn̂e ewto pona hara.
16Owtotopo yenîhra ro mak xatken̂e antomano rin̂e komo. Ewtotho yenso tomo noro, kacho yentara marha xatken̂e opoko. Xutew komo ya owtotopo yekatîmra ro makî ka wîxakn̂e. Tîmsom pokono komo ya ekatîmra wîxakn̂e, kayaritomo me cehsom komo ya, sowtatu yantoman̂e komo ya, cetapickaxmu komo ya, noro yipu komo ya ekatîmra ro mak wîxakn̂e owtotopo.
17Ero yinhîrî tak on wara wîîkekn̂e yîwya so iitono komo ya, Oyakno komo, on wara wîîkes awya so, cesemetanmekyaxe ro mak tan okwe. Yixirorî ro me mak nas okwe on Xerusarentho, ewtotho okwe. Cecahso marha nas waaca metatantho. Ero ke on wara cma re wîîkes awya so, ciicerî hara ewto wacan. Ciriche tak kîîxatî pîn komo nîwîrîyakarî me exihra tak taxe, wîîkekn̂e yîwya so.
18Kaan ya oyakronomachonho marha wekatîmyakn̂e yîwya so, kayaritomo mtapotachonho marha. Ero ke on wara ketken̂e owya, Taa, ero wa ham, ciir̂at haram, ketken̂e owya. Ero ke tak ewto wacan ciitopo ponaro xa tak xatken̂e, ero poko cekaritotopo komo ponaro ha.
19Ero yinhîrî takî tî amna mîtwono komo n̂encetken̂e ewto wacan ciitopo. Ero ke amna poko tî n̂ewretken̂e. Sambarace Oronita, Tobias Amonita, Xesen Arabe, ero wara tî xatken̂e amna poko cewresom komo. Amna nîwîrîyaketken̂e ro mak. On wara ketken̂e amna ya, Ai, ahce poko kyam matu iito? Kayaritomo kyam na manwekyat hara amn̂e? ketken̂e amna ya.
20On wara mak tko weyukyakn̂e, Kaan xa nas amna yakronoman̂e me, kah yawno ha. Ehn̂an me amna n̂iir̂asî. Noro yanton xa amna. Ero ke tak on waaca poko nas amna mak ha. Awewton komo mera ro mak nas on Xerusaren, aporin pen komo exihra ro makî tî xatken̂e on po, wîîkekn̂e mak yîwya so. Ero wara wîîkekn̂e.
Xerusaren Wacan N̂iir̂axe Hara Iitono Komo
3
1Taa, ewto wacan ciin̂e komo tan wetahcasî. Oper̂a Metatan n̂iir̂akn̂e Eriasibe, Kaan yaka cewomsom. Tîyanan komo yakro rma tî n̂iir̂atken̂e, tîmsom pokono komo yakro. Ciriche Kaan ya nîmyatken̂e tîn̂irithîrî komo. Metata yahruru marha tî nakriyatken̂e. Ewto wacan marha n̂iir̂atken̂e mîîmoci yaka roro, Mea kacho yaka. Ciriche ero marha nîmyatken̂e Kaan ya. Ero yinhîrî waaca n̂iir̂atken̂e rma miya roro anarî mîîmoci yaka roro, Ananew Mîn, kacho yaka ha.
2Eriasibe mehxa tak waaca n̂iir̂atken̂e Xer̂ko pono kom hara. N̂examro mehxa tak n̂iir̂akn̂e Saku hara, Inhi mumuru.
3Ootî Metatan n̂iir̂atken̂e Asenaa mumuru kom hara. Ero mapatan n̂iir̂atken̂e, metatan marha nakriyatken̂e, ewkacho marha n̂iir̂atken̂e, ecehtotopo marha. Ero wa n̂iir̂atken̂e n̂examro.
4N̂examro mehxa tak n̂iir̂akn̂e Meremoce hara, Urias mumuru mîk noro, Kos mumuru tî mîk xakn̂e Urias. N̂examro mehxa n̂iir̂akn̂e Mesuraw hara Berekias mumuru, Berekias tî xakn̂e Mesesabeew mumuru hara. N̂examro mehxa n̂iir̂akn̂e Satoke hara, Baana mumuru mîk ha.
5N̂examro mehxa tak n̂iir̂atken̂e Tekoa pono kom hara. N̂examro yantoman̂e komo tko ekaritora xatken̂e Tporin komo ya tantomacho komo poko okwe.
6Pahxantho kacho tak n̂iir̂akn̂e Xoiata, metata yosotî rma mîn Pahxantho kacho. Paseia mumuru mîk ha, Mesuraw yakro n̂iir̂atken̂e, Besocias mumuru yakro. Mapatan n̂iir̂atken̂e, ahruru marha nakriyatken̂e, ewkacho n̂iir̂atken̂e, ecehtotopo marha. Ero wa n̂iir̂atken̂e.
7N̂examro mehxa n̂iir̂atken̂e anarî kom hara, Meracias, Xibeon pono, Xaton, Merono pono. Xibeon pono komo mîkyam, Mispa pono komo marha mîkyam, mîîmo nakir̂wametken̂e n̂examro, tuuna yepu xehxan komo kopenato mîn ha.
8N̂examro mehxa n̂iir̂akn̂e Usiew hara, Araias mumuru ha. Ooru pokono ro komo yakrono tî mîk xakn̂e Araias. Usiew mehxa n̂iir̂akn̂e Ananias hara, kotoporem ciin̂e ro. Xerusaren wacan n̂iir̂atken̂e n̂examro tamtakem yaka roro waaca yaka.
9N̂examro mehxa n̂iir̂akn̂e Hepaias hara, Uru mumuru mîk ha. Xerusaren pono komo yantoman̂e mîk xakn̂e Hepaias, etpoyino komo yantoman̂e mak.
10N̂examro mehxa n̂iir̂akn̂e Xetaias hara, Arumape mumuru ha. Tîmîn yecentono rma n̂iir̂akn̂e waaca. Noro mehxa n̂iir̂akn̂e Atus hara, Asabneias mumuru ha.
11N̂examro mehxa n̂iir̂akn̂e Mawkias hara, Arin mumuru ha. Asube yakro rma n̂iir̂atken̂e, Paace-Moabe mumuru yakro. Mîîmo marha n̂iir̂atken̂e n̂examro kawno. Wehto Yen Mîn, kacho mîn xakn̂e.
12Noro mehxa n̂iir̂akn̂e Sarun hara. Aroes mumuru mîk ha. Cemsîrî komo yakro rma tî n̂iir̂atken̂e. Xerusaren pono komo yantoman̂e mîk xakn̂e Sarun, yîraconhîrî komo yantoman̂e ha.
13Anarî metata n̂iir̂akn̂e Anun hara, aporî yesamarî yakan ha. Sanoa pono komo yakro n̂iir̂atken̂e. Metata mapatan n̂iir̂atken̂e, ahruru marha nakriyatken̂e, ewkacho n̂iir̂atken̂e, ecehtotopo marha. Waaca marha n̂iir̂atken̂e 450 metru wicakî kawnon ha. Yukpurukpurun Metatan yaka roro tî waaca n̂iir̂atken̂e.
14Yukpurukpuruntho Metatan n̂iir̂akn̂e Mawkias hara Hekabe mumuru ha. Ero yaporwan n̂iir̂akn̂e, ahruru marha, ewkacho n̂iir̂akn̂e, ecehtotopo marha, ero wara n̂iir̂akn̂e. Bece-Akeren pono komo yantoman̂e mîk xakn̂e Mawkias.
15Tuuna Pîtho Metatan n̂iir̂akn̂e Sarun, Cor-Ose mumuru ha. Ero yaporwan n̂iir̂akn̂e, nîmînmekn̂e marha, ahruru nakriyakn̂e, ewkacho n̂iir̂akn̂e, ecehtotopo marha. Ero wa n̂iir̂akn̂e Sarun. Mispa pono komo yantoman̂e mîk xakn̂e. Tuuna wacan marha n̂iir̂akn̂e noro Asera kacho wacan. Kayaritomo natîrî mîtwono mîn n̂iir̂akn̂e tuuna wacan. Miya roro n̂iir̂akn̂e ehyu pona roro, Tapi pen Yewtontho yakan pona roro.
16Noro mkai waaca n̂iir̂akn̂e Neemias hara, Asbuke mumuru ha. Bece-Suu pono komo yantoman̂e mîk Neemias, yîraconhîrî komo yantoman̂e mak. Waaca n̂iir̂akn̂e noro, Tapi yanan komo yocho yecento roro. Tuuna yaka roro n̂iir̂akn̂e wahkotoxapu yaka roro. Karitî komo mîn yaka roro marha n̂iir̂akn̂e. Ero wicakî waaca n̂iir̂akn̂e noro.
17Neemias mehxa n̂iir̂atken̂e Repita kom hara. Heun xakn̂e n̂examro yantoman̂e me, Bani mumuru ha. Noro mehxa n̂iir̂akn̂e Asabias hara. Keira pono komo yantoman̂e mîk xakn̂e, yîraconhîrî yantoman̂e mak.
18Noro mehxa n̂iir̂atken̂e n̂examro yanan komo hara. Bapai xakn̂e n̂examro yantoman̂e me, Enatace mumuru ha. Keira pono komo yantoman̂e marha mîk xakn̂e Bapai, anarî komo yantoman̂e mak, yîraconhîrî yantoman̂e mak.
19Noro mehxa n̂iir̂akn̂e Ese hara, Xesua mumuru. Mispa pono komo yantoman̂e mîk xakn̂e. Kawomtopo pona roro n̂iir̂akn̂e Kukurun Mîn pona roro. Iito nasî Kukurun Mîn waaca yeknu mîtwo.
20Noro mehxa n̂iir̂akn̂e Baruke hara, Sabai mumuru. Takîhso xa n̂iir̂akn̂e noro. Waaca yecetî yaino n̂iir̂akn̂e Eriasibe mîn metatan yaka roro, Kaan yaka cewomsom mîn metatan yaka ha.
21Noro mehxa n̂iir̂akn̂e Meremoce hara, Urias mumuru mîk, Kos parî ha. Eriasibe mîn metatan yai n̂iir̂akn̂e noro Eriasibe mîn mapitaka roro.
22Noro mehxa n̂iir̂atken̂e tîmsom pokono kom hara. Woskara pono komo mîkyam iitono n̂iir̂atken̂e.
23N̂examro mehxa n̂iir̂akn̂e Benxamin hara. Asube yakro n̂iir̂atken̂e. Tîmîn komo yecentono n̂iir̂atken̂e. N̂examro mehxa n̂iir̂akn̂e Asarias hara, Maaseias mumuru mîk, Ananias parî ha. Tîmîn yecentono marha noro n̂iir̂akn̂e.
24Noro mehxa n̂iir̂akn̂e Binui hara, Enatace mumuru ha. Asarias mîn yecentono yai n̂iir̂akn̂e waaca yecetî yaka roro, waaca yeknutawno pona roro ha.
25Waaca yecetî mîtwono n̂iir̂akn̂e Paraw hara, Usai mumuru ha. Mîîmoci marha n̂iir̂akn̂e kayaritomo mîn mîtwono, îh pono mîtwono ha. Kahrutopo roron mîtwono mîn kayaritomo mîn, waaca yeknutaw xakn̂e. Iitono n̂iir̂akn̂e Paraw. Noro mehxa n̂iir̂akn̂e Petaias hara, Paros mumuru ha.
26Repita yanton komo marha xatken̂e waaca poko, Opew pono kom ha. Tuuna metatan yaka roro n̂iir̂atken̂e resce n̂ixan yaka roro. Mîîmo marha n̂iir̂atken̂e tmeretpociciyem. Ero yipu n̂iir̂atken̂e.
27N̂examro mkai n̂iir̂atken̂e Tekoa pono kom hara. Tmeretpociciyem yai n̂iir̂atken̂e Opew wacan yaka roro.
28Kawaru Metatan mehxa n̂iir̂atken̂e tîmsom pokono komo. Tîmînî ro yecento so waaca n̂iir̂atken̂e.
29N̂examro mehxa n̂iir̂akn̂e Satoke hara, Ime mumuru. Tîmîn yecentono marha n̂iir̂akn̂e. Noro mehxa n̂iir̂akn̂e Semaias hara, Sekanias mumuru. Metata yenîn̂e mîk xakn̂e Semaias, resce n̂ixan yenîn̂e.
30Noro mehxa n̂iir̂akn̂e Ananias hara, Seremias mumuru. Anatono n̂iir̂akn̂e Anun hara. Sarape mumuru komo poyino mîk xakn̂e Anun, 6-înhîrî ha. Noro mehxa n̂iir̂akn̂e Mesuraw hara, Berekias mumuru. Tîmîn yecentono n̂iir̂akn̂e.
31Noro mkai n̂iir̂akn̂e Mawkias hara, ooru pokono ro. Repita yanton komo mîn yaka roro n̂iir̂akn̂e, twarawantaxmu mîn yaka roro marha. Mipkace metatan yecentono mîn twarawantaxmu mîn. Miya roro marha noro n̂iir̂akn̂e, amtakpo yaka roro, waaca yeknutawno yaka roro ha.
32Amtakpo mehxa n̂iir̂atken̂e ooru pokono kom hara. Waaca pono mîn amtakpo. Twarawantaxmu komo yakro iitono n̂iir̂atken̂e. Eknutawno yai n̂iir̂atken̂e Oper̂a Metatan yaka roro hara. Ero wa so xatken̂e Xerusaren wacan ciin̂e komo.
Xutew Komo Xatî Pîn Komo N̂esencexe Xerusaren Pono Komo Waparî Me Tîtotopo Komo Poko
4
1On wara kacho tko tî n̂encekn̂e Sambarace, Xerusaren wacan tak n̂iir̂axe Xutew komo, kacho tî n̂encekn̂e. Ero ke takî tî nîrwonakn̂e. Xutew komo poko tî n̂etaporekn̂e.
2Tîyanan komo n̂entarî me tî nîmtapowakn̂e, sowtatu komo n̂entarî me marha, Samaria pono komo n̂entarî me. On wara tî kekn̂e yîwya so, Ahce wa n̂iir̂atu Xutew komo kopi? Kar̂pentho komo ro mak mîkyam. Twacan komo ma re n̂iir̂atu tîwya so? Kporin komo ya tîmsom ma re nakn̂iyat ha tîwya so? Ewto wacan ma re n̂iitîketu ooro ha? Toopu ma re n̂enmekyatu yukpurukpurunthîrî chewnonho hara? Ecahxaputho ma re n̂iir̂atu twacan komo me? kekn̂e tî.
3Iito tî xakn̂e Tobias, Amonita. On wara tî kekn̂e noro hara. Waaca na re n̂iir̂atu toh ke, cemacakaxmu mak tko kica. Rokohci cetaw rma yin̂irithîrî komo pore macakes okwe, kekn̂e tî kica.
4Kaan yakro makî tko kîmtapowakn̂e. On wara wîîkekn̂e, Apa kah yawno, yîmtapotarî komo cma re mencesî amna yîwîrîyakacho. N̂examro cma re mîwîrîmesî, amna poko kexe ero wa kacho yaw roro rma. Waapa komo ya n̂examro arpoko anarî yana komo rowon pona mokuhnî me hara.
5Kicicme ehtoponhîrî komo cma re ahrura masî. Ero wa ehtoponhîrî komo yîhcamnopîra esko an̂enîrî pîn me. Amoro xa arwonmekyatken̂e waaca ciin̂e komo n̂entarî me rma, wîîkekn̂e. Ero wa wîîkekn̂e Kaan ya.
6Ero yinhîrî waaca poko rma amna xakn̂e. Cetahruso tak xakn̂e waaca yîhkotonhîrî me ehxapunhîrî. Cewn̂an me mak tak xakn̂e, kawra mak ha tko ka, metace mak xakn̂e kawnon. Cetapickacho komo ponaro xa xatken̂e Xutew komo. Ero ke yohno rma n̂iir̂atken̂e.
7Ero yinhîrî takî tî amna yekaci n̂encetken̂e xa hara Sambarace, Tobias komo, Arabe komo, Amonita komo, Astocita komo. Ero warai komo tî n̂encetken̂e. Xerusaren wacan n̂iir̂atu rma Xutew komo. Yîhkotonhîrî me exihra tak nai okwe, kacho tî n̂encetken̂e. Ero ke tî nîrwonatken̂e xa okwe.
8N̂esencetken̂e takî tî Xerusaren pono komo waparî me tmohtopo komo poko. Amna ciri xe xatken̂e waaca cirirî yarohra thakwa okwe.
9Amna tko nîmtapowakn̂e Kaan yakro, ponaro amna yehtopo yakro. Waapa yekaiporen̂e me tak amna n̂iir̂akn̂e anarî komo. Katpanaw tî n̂een̂atken̂e, kosope marha, waapa yekaiporetome mokyataw so.
10Ero yinhîrî tak on wara ketken̂e Xuta komo, Okwe, n̂ekar̂kexe ro mak tak cetapickaxmu komo. Mer̂pora ro mak nasî yukpurukpuruntho okwe. Ero ke ecirpora ro mak nasî waaca okwe amna ya, ketken̂e.
11On wara tî ketken̂e amna xatî pîn kom hara, Kenîhra ro mak mexe naxe Xutew komo. Amna mohtopo marha entara naxe. Yuu yuu, kacho mak n̂encexe amn̂e kîwtoche so waparî komo me. N̂examro pen waihkache tak kîwya so ewto wacan cirihra kr̂a tak naxe, ketken̂e okwe.
12Ero yinhîrî tak amna yaka mokyatken̂e Sambarace mîtwono komo. Xutew komo rma mîkyam mokyatken̂e. On wara ketken̂e amna ya, Ahna so na awcetaw so en̂exa rma men mokyaxe awaparî komo kopi, ketken̂e roro amna ya. 10 ro ero wara ketken̂e amna ya kica.
13Ero ke omaywen komo wen̂epekn̂e waaca mkai waapa yekaiporen̂e me. Puhyakanî mkai wen̂epekn̂e waaca mkai. Waaca yewtarî yaka so wen̂epekn̂e. Noro re me cehsom komo rma wantomekn̂e iito re cehsom komo kurunpen̂e me. Ero wa antomano wiir̂akn̂e miya roro. On wara wîîkekn̂e yîwya so, Akurun komo ke cemyarke so ehcoko, kacipara imo ke, rah ke, krapa ke, ero yipu ke cemyarke so ehcoko, wîîkekn̂e yîwya so.
14Ero yinhîrî cetapickaxmu komo ween̂akn̂e. Kawomyakn̂e, kîmtapowakn̂e tak enîn̂e komo yakro, antoman̂e komo yakro. Yînantomarî komo ya marha wîîkekn̂e, Ai oyakno komo, wîîkekn̂e, kîîxatî pîn komo pona erasîra men ehcoko. Kporin komo ponaro mak xa ehcoko. Kyopono ro xa Mîk ha, yukurumîkno ro xa. Ero ke waapa mokyataw etar̂macoko awakno komo yukurunpetome, amumuru komo, awemsîrî komo, apici komo, amîn komo, ero warai komo yukurunpetome etar̂macoko waapa komo mokyataw, wîîkekn̂e yîwya so.
15Ero yinhîrî takî tî on wara kacho n̂encetken̂e amna xatî pîn komo, Waapa me kîwtotopo tî n̂encetken̂e okwe Xutew komo. Knîhtînoputhîrî komo poko kehn̂anmecow so Kaan okwe, kacho tî n̂encetken̂e. Ero ke amna cekn̂e cemyawno ro ciiso xa hara.
16On wara tko xatken̂e onantomarî komo, metace wicakî mak xatken̂e waaca pokono me. Metace xa hara xatken̂e n̂examro yukurun komo me hara. Cemyarke so xatken̂e yukurun me cehsom komo rah ke so, cecen̂an ke so, krapa ke so marha. Tponoi so marha xatken̂e kuripara ke. Ero yipu ke tukurui so xatken̂e. Ahnoro Xuta yepamtho komo mkai n̂ecececetken̂e antomano rin̂e komo.
17On wara marha xatken̂e waaca ciin̂e komo, ahce na yenmekn̂e komo marha, eecome mak n̂etapicketken̂e waaca poko. Eeco ke hara tukurun komo nahsîyatken̂e.
18Taan̂apotun komo yaro marha tkaciparan komo numunukyatken̂e ahnoro waaca ciin̂e komo. Tuu kan̂e reha wiir̂akn̂e omîtwono ro me mak.
19On wara wîîkekn̂e enîno rin̂e me cehsom komo ya, antomano rin̂e komo ya marha, Kawno xa on waaca ciisom. Ero ke etmoxe so xa taxe okwe.
20Ero ke tuu kacho yencetaw awya so iina men amohcoko yohno amna yaka. Kaanî rma tko kukurunpexe so, wîîkekn̂e yîwya so.
21Ero ke n̂etapickekn̂e rma amna waaca poko. On wara amna xakn̂e, metace kîrkomo raapu nahsîyatken̂e. Enmarî yakro ro nahsîyatken̂e pahkî. Xir̂ko yepataketaw mak tak amna nîtîhkekn̂e hara.
22On wara marha wîîkekn̂e cetapickaxmu komo ya, Tan mak enmacoko Xerusaren po rma, awanton komo marha. Ero wa ehcoko kukurun komo me awehtome so kosope. Cetapickaxmu me tak maxe enmapuche hara, wîîkekn̂e yîwya so.
23Ero ke tponon mohkara ro mak xakn̂e amna. Ero wa wîxakn̂e, oyanan komo marha, oyanton komo marha, amna kurunpen̂e komo marha, owenarino komo marha. Amna rma re tponon mohkekn̂e korokachome mak. Ero wara amna xakn̂e.
Tîyanan Komo N̂emetanmekyaxe Xutew Komo Rma Okwe
5
1Ero yinhîrî tak on wara xatken̂e Xutew komo rma, yipici komo marha, kicicme so tak nîmtapowatken̂e tîyanan komo poko rma. Cerewre ro mak nîmtapowatken̂e.
2On wara ketken̂e anarî komo, Mer̂pora nas amna, amna mumuru komo, amna yemsîrî komo marha. Ero ke tîto xe thakwa nas amna mararî pono yeperîrî wece waipîra amna yehtome okwe, ketken̂e tî.
3On wara ketken̂e anarî kom hara, Puranta amna naponukyakn̂e tupurantayem komo yai tînahrî yepetho. Ero pona tak amna naponukyakn̂e rooma poko amna yexirî ke thakwa okwe. Tîmn̂enhîrî purantantho yîramanpîra thakwa nas amna. Ero ke amna mararîntho thakwa nahsîyaxe okwe, amna natîtho marha, amna mîntho marha, ketken̂e okwe.
4On wara ketken̂e anarî komo xa hara, Puranta marha amna naponukyakn̂e tupurantayem komo yai kayaritomo purantan tîmtome. Ero ke amna purantanman̂enho komo tak nahsîyaxe amna yekenho okwe, amna natîtho marha uupa yepu okwe.
5Etîme re rma tko nas amna pun, amna yanan pun. Amna xîkrî naxe n̂examro xîkrî wara xa marha. Wara rma amna mumuru komo tak nahsîyaxe tanton komo me. Nahsîce rma amna yemsîrî komo. Ahce pona thakwa re cemsîrî nahsîya hara amna? Anarî komo nahsîce okwe amna yekenho, amna natîtho marha nahsîce uupa yepu, ketken̂e tî.
6Ero yipu yentache kîrwonakn̂e xa tak, okwe, okwe, kacho yentache yîwya so.
7Ero ke owero ro tak kesehtînoyakn̂e. Ero yinhîrî tak kayaritomo komo weiyakn̂e, antomano rin̂e komo marha weiyakn̂e. On wara wîîkekn̂e yîwya so, Apurantan komo mîmyatu awakno komo ya, epethîrî pona makî tko mîmyaxe. Apurantan poko ehtopo komo yepetho mahsîyaxe awakno komo yemyawnonho rma kica, wîîkekn̂e yîwya so. Ero yinhîrî tak enmekno wiir̂akn̂e ahnoro Xutew komo.
8Mohtîkache so on wara tak wîîkekn̂e yîwya so, Ai oyakno komo, on wara xatken̂e kyanan komo, Xutew kom ha, n̂examro pen nahsîyatken̂e mîk hak rowon pono komo epethîrî pona. Tanton me so nahsîyatken̂e. N̂examro amna nowye hara oona ehtome hara. N̂examro tko mahsîyaxe amyamro hara kica awanton komo me xa hara kica. Amna katî n̂examro nahsîya amna yanton me hara awya so? wîîkekn̂e yîwya so. Ero ke nîtîtmamyatken̂e mak esenmexapu komo. Eyuhtopo yîhtînopîra ro mak xatken̂e.
9Ero ke on wara wîîkekn̂e hara yîwya so, Kir̂wanhe exihra ro mak nasî kica ero wara awehtopo komo. Anarî yana komo nîwîrîyakarî me mak taxe kîwyam okwe. Kîîxera men wa naxe okwe. Ero ke twerî men cexpore nasî Kaan poko.
10On wara tko nas amna takno komo poko, amna nîmyasî puranta yîwya so, puruma yatho marha, sepata yatho marha. Ero wa so nîmyas amna, ow, oyanton komo marha. Ero ke on wara wîîkes awya so, Opurantan poko awehtamci komo tîmcoko hara men amn̂e, kahra takî cma re maxe awakno komo ya.
11Oroto rma yîramancoko mararînthîrî komo, yînatîthîrî komo uupa yepu, oripa yepu, yîmînthîrî komo, ero yipu komo yîramancoko. Yupurantanthîrî komo marha yîramancoko, puruma yatho, sepata yatho, wooku, katî, ero yipu. Epethîrî me mahsîyatken̂e sentesima wicakî, ero rma yîramancoko hara, wîîkekn̂e yîwya so. Ero wara wîîkekn̂e yîwya so.
12Ero ke on wara oyeyukyatken̂e, Taa, amna nîramanîya haram. Epethîrî kahra tak nas amna tpoyino komo ya. Amtapotachonhîrî yaw roro rma amna nasî, ketken̂e owya. Ero yinhîrî tîmsom pokono komo wan̂ikyakn̂e hara. On wara wîîkekn̂e yîwya so hara, Ai oyakno komo, ero wara xa marha ehcoko amyamro hara. On wara kacoko ayanan komo ya, Amna marha nîramanîyas hara amna poyino komo yemyawnonho. Yaaro xa tan amna kesî, Kaan n̂entarî me rma, kacoko amyamro rma hara, wîîkekn̂e. Ero ke ero wa xa marha ketken̂e n̂examro hara.
13Ero yinhîrî tak oponon wupupunkekn̂e. On wara wîîkekn̂e, Ero wa xa marha awen̂epe xe so wasî Kaan ya amînthîrî komo yai, aweken komo yai marha amtapotachonhîrî yaw roro exihra awexitaw so. Ero wara cen̂epesom me men awexi xe so wasî, wîîkekn̂e. Taa, ero wara ham, ketken̂e tak ahnoro esenmexapu komo. Ero yimaw tak Kporin komo poko nahwowatken̂e. Ero yinhîrî tak tîmtapotachonhîrî yaw roro rma xatken̂e. Ero wara xatken̂e.
Tpoyino Komo Wakren̂e Me Reha Nasî N̂eemias
14On wara tko wîxakn̂e, oyehtopo tan wekatîmyasî, Xuta pono komo kopenaton me kecir̂akn̂e 20 cimn̂ipu exitaw kayaritomo me Ahtaxexe yehtoponho. 32-nhîrî cimn̂ipu noro exitaw kayaritomo me ehtoponhîrî ero yimaw ketowyakn̂e kopenato me ehxapunhîrî. 12 cimn̂ipu wîxakn̂e kopenato me. Ero wara oyexitaw onahrî yahsîra ro mak wîxakn̂e kopenato komo ya tîmsom ro. Ero yipu yahsîra marha xatken̂e oyakno kom hara. Amna nahrî ro mak amna nahyakn̂e.
15Ero warahra tî xatken̂e pahxan pen komo, kopenato komo, Oyepetho tîmcoko, ketken̂e rma tî Xutew komo ya. Puruma nahsîyatken̂e yîhyai so, uupa yukun marha, prata marha 40 sikru wicakî so. N̂examro maywen komo meero tî tpoyino komo ya n̂epemapetken̂e kica. Ero warahra reha wîxakn̂e ow Kaan poko twerî xa oyexirî ke.
16Waaca ciitopo poko makî reha wîxakn̂e ow. Ero wa xa marha xatken̂e omaywen kom hara, iina re mokyatken̂e cetapickachome so mak. Tîrowonî ro yahsîra ro mak xakn̂e amna epethîrî pona.
17On wara marha wîxakn̂e, mer̂pora Xutew komo werewusmekn̂e ohyaw rma, 150. Antomano rin̂e komo rma mîkyam xatken̂e anarî komo mak. Anarî rowon pononho komo marha werewusmekn̂e amna cheka mohxapu, amna mîtwononho kom ha.
18On wicakî oyotî nupur̂atken̂e omaywen komo enmar̂atîxera okno pun, paaka cewn̂e, oper̂a 6, kapikara warai marha yaake. Owokru marha n̂iir̂atken̂e roro anarmerpan, 10 ro enmapuche roro n̂iir̂atken̂e xa hara. Wara rma onahrî men tîmcoko owya kopenato me oyexirî ke, kahra ro mak wîxakn̂e Xutew komo ya. N̂esemetanmekyatken̂e thakwa n̂examro. Ero ke ero wa kahra wîxakn̂e.
19Apa Kaan, on wara cma re wîîkes awya, oyehtoponho cma re yîhcamnopîra masî. Xutew komo wakronomesî roro. Ero ke ero wa oyehtopo ponaro cma re masî oyakronomachome amn̂e, wîîkekn̂e. Ero wa wîîkekn̂e Kaan ya.
Neemias Wakman̂e Me Nîmtapowaxe Yiixatî Pîn Komo
6
1Ero yinhîrî takî tî amna yekaci n̂encetken̂e xa hara amna xatî pîn komo. Sambarace, Tobias, Xesen, Arabia pono mîkî, ero wara xatken̂e entan̂e komo. Amna xatî pîn komo ahnoro tî n̂encetken̂e. On wara kacho tî n̂encetken̂e, Xerusaren wacan takî tî n̂iitîketu Neemias komo. Ewtara n̂he takî tî nai okwe, kacho tî mîn n̂encetken̂e. Waaca metatanî tko ka akrira wîxakn̂e ero yimaw, ewto potarî yahruru ha.
2Ero ke tîmtapotarî komo yekatîmn̂e n̂en̂epetken̂e Sambarace, Xesen komo, ohyaka. On wara tî ketken̂e, Amna yakro cma re mîmokyasî esentaxi Ono Woskaran pona. Iito cma re cesencesî ewto po, ketken̂e tî. Oyemetanmekî xe makî tko xatken̂e ham okwe.
3Ero ke on wara kacho yekatîmn̂e wen̂epekn̂e ow hara, Cemyarke ro mak wasî tan yiixe amna yehtopo poko omokrî yarohra thakwa. Ahce kacho on waaca nahsîpînke amna ahyaka so omohtome? Mokuhra men was ha, kacho yekatîmn̂e wen̂epekn̂e.
4Ketken̂e rma tko emapona. Amohcoko ha men, kacho yekatîmn̂e komo n̂en̂epetken̂e xa hara ohyaka. 4 ro mokyatken̂e. Yihcirî me weyukyakn̂e ero wa xa marha weyukyakn̂e roro.
5Ero yinhîrî tak tanton n̂en̂epekn̂e xa hara Sambarace. Tîkaritan n̂ekpekn̂e ohyaka mîk hak n̂enîrî. 5-nhîrî tak mîn xakn̂e tîmtapotarî yekatîmtopo.
6On wara kekn̂e noro karitan, On wara awehtopo n̂esencesî mîk hak rowon pono komo ya. Xesen marha tî n̂ekatîmmya. On wara tî mai, metowya takî tî kayaritomo maywenînho. Xutew komo yakro rma tî metowyatu. Ero ke tî Xerusaren wacan miir̂atu iitono komo kayaritomonî ro me awecitome hara.
7Weronomano rin̂e komo marha tî mantomai. Xuta pono komo kayaritomon me tak nas okre Neemias, kacoko amn̂e, mîîkai tî yîwya so. Ero wa kacho men n̂ence amn̂e kayaritomo kopi. Ero ke amok ha men amna yakro esentaxi, kekn̂e karita yaka.
8Omtapotarî yekatîmn̂e tko wen̂epekn̂e yîhyaka, Ero wara kahra ro mak nas amna. Awanme ro mak ero wa omtapotarî makîhcesî, kacho yekatîmn̂e wen̂epekn̂e.
9Ero wa amna yeraspe xe xatken̂e kica. Kîmtapotarî komo yanme n̂ekar̂ketîkexe waaca ciitîkara rma, ketken̂e tî amna poko. Ero ke kîmtapowakn̂e tak Kaan yakro, Apa kah yawno, oyamorî cma re mîkaricesî, wîîkekn̂e Kaan ya.
10Ero yinhîrî tak Semaias yaka kîwcekn̂e, Teraias mumuru yaka. Meetabew mumuru tî mîk xakn̂e Teraias. Tîmîn yawno ro me makî tî mîk xakn̂e etarin. On wara kekn̂e noro owya, Kaika Kaan mîn yaka. Amna marha mokyas iina. Iina kewomuche so metata tahrucerî. Aaxatî pîn komo men mokyaxe awaihkaxi. Kosope rma wa mokyaxe awaikaxi okwe. Ero ke iina kaika, kekn̂e owya.
11On wara tko noro weyukyakn̂e hara, Erasînî ro mak ow. Ahce kacho re kemahciya hara kica? Owarai komo ma re nîîce Kaan mîn yaka cetkurunpetome? Iina tohra ro mak wasî, wîîkekn̂e yîwya.
12Ero yimaw tak noro yehtopo wîhtînoyakn̂e. Kaan n̂en̂epetho pînî ro mak moso ham kica, wîîkekn̂e. Tobias yanme mak ero wa nîmtapowakn̂e oyeraspetopo poko, Sambarace komo yanme ha. Epethîrî nîmce ham yîwya ero wa kachome owya.
13On wara ori xe mak xatken̂e ham Tobias komo, N̂eraswa tak Neemias, kicicme marha na nai. Ero ke kicicme nai N̂eemias kica, enko n̂emahciya, kacho yekaipore xe mak xakn̂e. Ero ke ero warai poko noro nantomekn̂e.
14On wara tak wîîkekn̂e Kaan ya, Apa kah yawno, kicicme n̂examro yehtoponho cma re yîhcamnopîra masî. Sambarace, Tobias komo. Noacia marha nasî oyeraspe xatî me, weronomano rin̂e mîk noro wooxam ha, anarî komo marha weronomano rin̂e komo ero wara naxe opoko. Ero ke kicicme n̂examro yehtoponho cma re yîhcamnopîra masî. Oyeraspe xe mak naxe okwe, wîîkekn̂e Kaan ya. Ero wa wîîkekn̂e.
Waaca Tak N̂iitîkexe Okre
15Taa, ero yinhîrî tak ciitîkaxi xa tak xakn̂e ewto wacan. Eruw nuun̂i po amna n̂iitîkekn̂e, 25-nhîrî kaamo po ha. 52 kaamo mak xakn̂e ciitoponhîrî.
16Ero yinhîrî tak tî waaca ciitîkacho n̂encetken̂e amna xatî pîn komo. Mîk hak rowon pono komo tî n̂encetken̂e amna mîtwono komo. Ero ke on wara ketken̂e, Cehn̂axmutho mak kîwyam kica, ketken̂e thakwa mak. Kaan yanme mak n̂iice ham, ponaro cehtopo komo yanme mak, ketken̂e marha tîhnaw so.
17Ero yimaw on wara marha tî xatken̂e Xuta pono komo yantoman̂e kom hara kica, emapona roro tîkaritan komo tî narpetken̂e Tobias yaka. Noro karitan marha tî n̂een̂atken̂e hara emapona roro.
18Mer̂pora xatken̂e, Kakronomesî ooxe awexitaw, kan̂e komo yîwya. Xuta pono komo rma mîkyam xatken̂e. Sekanias yemsîrî rma xakn̂e Tobias pici me okwe. Ara mumuru tî mîk xakn̂e Sekanias. On wara marha xakn̂e Tobias mumuru hara, Xoanan, Mesuraw yemsîrî nahsîyakn̂e cipici me okwe. Berekias mumuru mîk xakn̂e Mesuraw.
19Kir̂wan mîk Tobias, kwakren̂e ro okre, ketken̂e n̂examro owya. Ero wara noro yehtoponho n̂ekatîmyatken̂e owya. Omtapotachonho marha tî n̂ekatîmyatken̂e yîwya hara. Emapona roro marha tîkaritan n̂ekpekn̂e Tobias ohyaka oyeraspetome. Ero wara xakn̂e okwe.
Xutew Komo Yetacitopo On, Iina Esekenmaxapu Komo
7
1Taa, ero yimaw mîn hak mak tak xakn̂e ciitîkaxi oyemyawnonho. Ewto wacan wirpekn̂e, metatan marha wakripekn̂e. Metata yenîn̂e komo marha wiir̂akn̂e, cewanomaxmu komo marha wetahcakn̂e, Repita komo marha wantomekn̂e emyawno ro komo poko. Ero wa tak xatken̂e.
2Ero yimaw tak Xerusaren pono komo yenîn̂e me wiir̂akn̂e oyakno, Anani mîk xakn̂e noro yoso tî. Sowtatu komo yantoman̂e me wiir̂akn̂e Ananias hara. Takîhso xakn̂e noro, Kaan ponaro marha xakn̂e anarî komo yopo.
3On wara wîîkekn̂e yîwya so, Ai oyakno komo, Kaamo yawomuche n̂he mak ewto metatan nahrunkacowpe enîn̂e komo. Kosope tak sowtatu komo wero ro mak nahrucowpe hara, n̂ecehtocowpe marha. Waapa yekaiporen̂e komo marha ciicoko Xerusaren pono komo poyino rma. Anarî komo n̂ececetocowpe mînto mînto wara, anarî komo n̂ececetocowpe tîmîn potaw so rma. Ero wa waapa yekaiporen̂e komo antomacoko, wîîkekn̂e.
4Takweke ro mak xakn̂e ewto. Asak makî tko xatken̂e iipono komo. Cirihra so rma ka xakn̂e yaxan hara mîîmo mko okwe.
5Ero yinhîrî tak on wara nîhtînomexpekn̂e hara Kaan oywa, Xutew komo cenmekpore nasî, antomano rin̂e komo marha, kayaritomo me cehsom komo marha. Osotî komo tmewrepore nasî karita yaw, kacho nîhtînomexpekn̂e owya. Ero yimaw rma karita ween̂akn̂e, yihcirî me mohxapu komo yosotî. Ero yaw osotî komo ween̂akn̂e. On wara kacho ween̂akn̂e,
6Onî Xuta pono komo yosotî, waapa naarîthonho komo yosotî. Mer̂pono pîn naar̂akn̂e Nabukotonoso, Babiron̂a pono komo kayaritomon. Moxam mak aaxapunhîrî komo n̂etîrametken̂e Xerusaren pona hara, Xuta pona marha. Cewtonthîrî komo pona so n̂etîrametken̂e ha.
7Moxam reha Sorobabew yakro mohxapu komo, Xesua, Neemias, Asarias, Haamias, Naamani, Mohtekai, Biwsan, Misperece, Bikpai, Neun, Baana. Ero wara xakn̂e osotî komo, Sorobabew yakro mohxapu komo yosotî.
8On wicakî mokyatken̂e Ixaw Yana komo, Paros yepamtho komo, 2.172.
9Sepacias yepamtho komo, 372.
10Ara yepamtho komo, 652.
11Paace Moabe yepamtho komo, Xesua yepamtho komo xa, Xoabe yepamtho komo marha, 2.818.
12Eraw yepamtho komo, 1.254.
13Saatu yepamtho komo, 845.
14Sakai yepamtho komo, 760.
15Binui yepamtho komo, 648.
16Bebai yepamtho komo, 628.
17Askace yepamtho komo, 2.322.
18Atonikaw yepamtho komo, 667.
19Bikpai yepamtho komo, 2.067.
20Atin yepamtho komo, 655.
21Ate yepamtho komo, Esekias yanan komo rma, 98.
22Asun yepamtho komo, 328.
23Besai yepamtho komo, 324.
24Aripe yepamtho komo, 112.
25Xibeon pono komo, 95.
26Beren pono komo, Netopa pono komo marha, 188.
27Anatoce pono komo, 128.
28Bece Asmapece pono komo, 42.
29Kiriace Xearin pono komo, Kepira pono komo marha, Beeroce pono komo marha, 743.
30Haama pono komo, Xeba pono komo marha, 621.
31Mikmas pono komo, 122.
32Betew pono komo, Ai pono komo marha, 123.
33Nebo pono komo, anarî Nebo pono komo mak, 52.
34Eraw pono komo, anarî Eraw pono kom mak, 1.254.
35Arin pono komo, 320.
36Xer̂ko pono komo, 345.
37Roce pono komo, Acice pono komo marha, Ono pono komo marha, 721.
38Senaa pono komo, 3.930.
39Tîmsom pokono kom hara, Xetaias yepamtho komo, Xesua yepamtho komo komo marha, 973.
40Ime yepamtho komo, 1.052.
41Pasu yepamtho komo, 1.247.
42Arin yepamtho komo, 1.017.
43Repita kom hara, Xesua yepamtho komo, Kacmiew pono komo, Otapia yepamtho kom ha, 74.
44Waano yaan̂e kom hara, Asape yepamtho komo, 148.
45Kaan mîn metatan yenîn̂e kom hara, Sarun yepamtho komo, Ate yepamtho komo, Tawmon yepamtho komo, Akube yepamtho komo, Acita yepamtho komo, Sobai yepamtho komo, 138.
46Repita yanton kom hara, Sia yepamtho komo, Asupa yepamtho komo, Tabaoce yepamtho komo,
47Keros yepamtho komo, Sia yepamtho komo, Paton yepamtho komo,
48Rebana yepamtho komo, Akaba yepamtho komo, Sawmai yepamtho komo,
49Anan yepamtho komo, Xitew yepamtho komo, Kaa yepamtho komo,
50Heaias yepamtho komo, Hesin yepamtho komo, Nekota yepamtho komo,
51Kasaw yepamtho komo, Usa yepamtho komo, Pasea yepamtho komo,
52Besai yepamtho komo, Meunin komo yepamtho, Nepusin komo yepamtho,
53Bakbuke yepamtho komo, Akupa yepamtho komo, Aruru yepamtho komo,
54Basîrice yepamtho komo, Meita yepamtho komo, Ahsa yepamtho komo,
55Bahkusu yepamtho komo, Sisera yepamtho komo, Tama yepamtho komo,
56Nesia yepamtho komo, Acipa yepamtho komo,
57Saromaw maywen yepamtho komo marha mokyatken̂e hara, Sotai yepamtho komo, Soperece yepamtho komo, Perita yepamtho komo,
58Xaara yepamtho komo, Tahkon yepamtho komo, Xitew yepamtho komo,
59Sepacias yepamtho komo, Aciw yepamtho komo, Pokerece-Asebain yepamtho komo, Amon yepamtho komo.
60Yaake xatken̂e Repita yanton komo, Saromaw yanton yepamtho komo marha, 392 ha.
61Anarî komo marha mokyatken̂e Xerusaren pona. Tew-Mera pononho komo, Tew-Ahsa pononho komo, Kerube pononho komo, Aton pononho komo, Ime pononho komo. Camkî tko tî xatken̂e tporin pen komo poko. Ixaw Yana cma re amna, ketken̂e mak.
62Taraias yepamtho komo, Tobias yepamtho komo, Nekota yepamtho komo, 642.
63Tîmsom pokono komo marha mokyatken̂e, Obaias yepamtho komo, Kos yepamtho komo, Bahsirai yepamtho komo. Pahxan pen tî xakn̂e Bahsirai anarî hara, Xireace pononho pen. Noro pen yemsîtho nahsîyakn̂e Kos cipici me. Ero ke Bahsirai me takî tî n̂esosocekn̂e noro hara.
64Tporin pen komo yosotî tî n̂epor̂atken̂e n̂examro marha karita yaw. Enîhra rma tko tî xatken̂e okwe. Ero ke tîmsom pokono komo mîkyam, kacho mera takî tî xatken̂e. Kicicme ehxapu wara rma tî n̂iir̂atken̂e.
65On wara kekn̂e kayaritomo noro yipu komo ya, Kaan ya tîmxapu ke eseresmara ka ehcoko. Amn̂e tak Kaan yaka cewomsom n̂ecir̂asî, Urin yosom me tak nasî, Tumin yosom me marha. Ero yimaw mak tak Kaan ya tîmxapu poko eseresmacho komo n̂esehtînomexpesî, kekn̂e tî yîwya so.
66On wicakî xatken̂e ahnoro ero yimaw mohxapu komo, 42.360.
67Yaake marha xatken̂e n̂examro yanton komo, kîrkomo, wooxam komo marha. Noro yipu komo kuknomacho xakn̂e 7.337. Waano yaan̂e komo marha mokyatken̂e akro so kîrkomo, wooxam komo marha. 245 mîkyam xatken̂e.
68Iyoh komo marha xakn̂e yaake, 736 kawaru xakn̂e, 245 muura xakn̂e,
69435 kameru xakn̂e, 6.720 buhu xakn̂e.
70Puranta nîmyatken̂e noro re yaan̂e komo, anarî komo mak, waaca me ciisom yepetho nîmyatken̂e. Ooru nîmyakn̂e kayaritomo 8,5 kiru wicakî, tutum porin, 50, tîmsom pokono komo ponon, 530.
71-72Anarî komo marha nîmyatken̂e waaca me ciisom yepetho. Noro re yepamtho yantoman̂e komo mîkyam nîmyatken̂e. On wicakî nîmyatken̂e, ooru 170 kiru wicakî, prata 1,2 ton̂erata wicakî. Ero wicakî tî nîmyatken̂e waaca me ciisom yepetho me.
73Ero yimaw tak ahnoro Ixaw Yana komo takî tî xatken̂e cewtonî ro po so. Tîmsom pokono komo, Repita komo, Kaan mîn metatan yenîn̂e komo, waano yaan̂e komo, Repita yanton komo, anarî komo marha. Ero warai komo tî xatken̂e cewtonî ro po so. Ahnoro Ixaw Yana komo xatken̂e cewtonî ro po so. Ero wa so xatken̂e.
Kaan Ya Kpanatanmetopo Komo Nîmtapotaresî Estras Yîn̂entarî Komo Me
8
1Ero yinhîrî tak 7-nhîrî nuun̂i po cewtonî ro po so rma xatken̂e Ixaw Yana komo. Ero po takî tî Xerusaren pona cesenmetopo komo nîhtînoyatken̂e, iito re tî nîhtînoyatken̂e. Ero ke Xerusaren pona cetken̂e. Yîhroron pona n̂esenmekyatken̂e, Tuuna Metatan yecentono pona. Iito tak xakn̂e Estras, kpanatanmetopo mewren̂e ro. Noro tak nantometken̂e Kaan Karitan yîmtapotarerî poko, Moises ya kpanatanmetopo komo yîmtapotarerî poko. Ixaw Yana komo panatanmetopo mîn Kporin komo ya, ero yîmtapotarerî poko noro nantometken̂e.
2Ero ke tak kpanatanmetopo n̂ekyakn̂e Estras karita. Esenmexapu komo yeepatai n̂ecececekn̂e. Kîrkomo yeepatai xakn̂e, wooxam komo yeepatai marha. Miyan komo n̂entarî me rma yîmtapotare xe xakn̂e takîhso entan̂e komo n̂entarî me. 7-nhîrî nuun̂i po iito xatken̂e, yihcirî kaamo po ha.
3Ewto roron po xatken̂e Tuuna Metatan yecentono po. Pahxaxaro ka n̂ihciyakn̂e yîmtapotarecho. Kamarakataka cehso ro nîmtapotarekn̂e. Iito rma xatken̂e esenmexapu komo, kîrkomo, wooxam komo, ahnoro takîhso entan̂e komo. Kpanatanmetopo ponaro mak xatken̂e mewrexapu ponaro.
4Iito xakn̂e aapo, weewe. Estras yapon me akîhtoxapu mîn xakn̂e. Ero po tak n̂ecececekn̂e. Noro panaw n̂ecececetken̂e kaari n̂ixa Macicias, Sema, Anaias, Urias, Iwkias, Maaseias. Estras panaw marha xatken̂e anarî kom hara poowa n̂ixa, Petaias, Misaew, Mewkias, Asun, Asbatana, Sakarias, Mesuraw. Ero wa tî xatken̂e Estras panawno komo.
5Ero ke karita womhokekn̂e Estras esenmexapu komo wero ro. Kaw n̂he xakn̂e noro aapo po. Kaan Karitan womhoketaw piiri tak nawomyatken̂e esenmexapu komo.
6Ero yinhîrî tak Estras nîmtapowakn̂e Kporin komo yakro kir̂wan̂he Noro yehtopo poko, kyopono ro me ehtopo poko marha. Ero yinhîrî tak noro n̂eyukyatken̂e esenmexapu kom hara. Ero wa ham, ero wa ham, ketken̂e. Tapockaw so xatken̂e ero wa ketaw. Ero yinhîrî tak nutupenwatken̂e roowo wece cewru. Kporin komo poko nahwowatken̂e ero wara rma.
7Iito marha xatken̂e anarî komo, On wara nai osotî komo, Xesua, Bani, Serebias, Xamin, Akube, Sabetai, Ocias, Maaseias, Kerita, Asarias, Xosabace, Anan, Peraias, ero wa xakn̂e n̂examro yosotî. Repita komo marha xatken̂e iito. Esenmexapu komo nîhcamhoketken̂e n̂examro kpanatanmetopo komo poko camkî exitaw so. Iito rma xatken̂e esenmexapu komo cececetoso so.
8Ero ke tak karita nîmtapotaretken̂e, Kaan ya kpanatametopo ha. Centaxmu me xa nîmtapotaretken̂e. On wara kacho mîn ha, ketken̂e tak iitono komo, Repita komo yakro. Ero wara so yîhcamhokano n̂iir̂atken̂e.
9Ero yinhîrî tak Kaan ya kpanatanmetopo yentache n̂he esenmexapu komo ya nîwracetken̂e mak tak okwe. Anarme tko kekn̂e Neemias, kayaritomo mîk noro. Estras marha kekn̂e, tîmsom pokono mîk noro, Kaan Karitan mewren̂e ro marha mîk ha, Repita komo marha, iitono komo yîhcamhokan̂e komo, ero warai komo nîmtapowatken̂e. On wara ketken̂e yîwya so, Ai oyakno komo, aaci komo marha, Kaan yaka tîtmocow on kaamo po, Kporin komo yaka mak. Ero ke yîwratara ehcoko, ketken̂e.
10Estras marha kekn̂e yîwya so, Taa, etocoko ha ka, kasom tonocoko awotî komo, tîkporem marha eecoko awokru komo. Yînapumnî nahrî marha arpocoko. Kporin komo yaka kesenmetopo komo on kaamo. Ero ke ahwokara ehcoko. Akariton̂e komo xa mîn Kporin komo poko awahwotacho komo, kekn̂e. Ero wa kekn̂e Estras.
11Ero ke yîtîtmamnono xa marha n̂iir̂atken̂e Repita kom hara. On wara ketken̂e yîwya so, Tîtken̂e ehcoko. Kporin komo yaka kesenmetopo komo on kaamo okre. Ero ke ahwokara ehcoko, ketken̂e yîwya so.
12Ero yinhîrî tak n̂etakpayatken̂e esenmexapunhîrî komo. N̂eseresmetken̂e tak, wooku marha n̂eer̂atken̂e. Yînapumnî komo nahrî marha narpetken̂e. Nahwowatken̂e xa tak okre. Takîhso tî n̂encetken̂e Kaan Karitan, tîhcamhokarî ke so iitono komo ya. Ero ke wa nahwowatken̂e.
Mîîmoci Yaw N̂enmayaxe Xutew Komo
13Enmapuche xa hara n̂esenmekyatken̂e xa hara noro re yepamtho yantoman̂e komo, tîmsom pokono komo, Repita komo, ero wara n̂esenmekyatken̂e. Estras yaka n̂esenmekyatken̂e xa hara. Kpanatanmetopo n̂encetken̂e xa hara.
14On wara tak n̂een̂atken̂e Kaan ya kpanatanmetopo, Moises ya kekn̂e Kporin komo ero rma, 7-nhîrî nuun̂i po mîîmoci yaw mak enmacoko. Ero yimaw marha ahwotacoko, kacho n̂een̂atken̂e.
15On wara kacho marha n̂een̂atken̂e, Ahnoro men Ixaw Yana komo antomacoko mîn hak pono komo, ewto pono komo, Xerusaren pono komo marha. On wara kacoko yîwya so, Îh pona so etocoko oripera peremru kotoso, sambuxeru peremru, muhta peremru, kuum yarî warai, ahce na komo peremru, taakem komo peremru, ero warai komo kotoso etocoko amîn me so ciisom, kacho n̂encetken̂e.
16Ero ke tak îh pona cetken̂e Ixaw Yana komo ero yipu peremru kotoso. Ewto pona n̂enmekyatken̂e yîhkotoxapu. Tîmîn me so n̂iir̂atken̂e. Tîmînî ro meretwo so n̂iir̂atken̂e anarî komo, tîmîn roron pona so n̂iir̂atken̂e anarî kom hara. Kaan mîn roron pona n̂iir̂atken̂e anarî kom hara. Tuuna Metatan roron pona n̂iir̂atken̂e anarî komo, Eprain Metatan roron pona n̂iir̂atken̂e anarî kom hara. Ero wa so tîmîn komo n̂iir̂atken̂e.
17Ero ke ero wa xatken̂e ahnoro waapa narîthonho komo, mohxapu kom hara, n̂examro tak tîmîn komo n̂iir̂atken̂e mîîmoci mko. Ero yaw tak n̂enmayatken̂e. Pahxa makî tko ero warai yaw n̂enmayatken̂e pahxan pen komo Xoswe pen exitaw mak. Ero yinhîrî ero warai yaw enmapîra ro mak tak xatken̂e Ixaw Yana komo pahkî okwe. Estras nîmtapotaretho yencetaw mak tak ero yipu yaw n̂enmayatken̂e xa hara. Ero wara enmayataw so tahwore xa tak xatken̂e.
18Enmar̂atîxera Kaan ya kpanatanmetopo nîmtapotarekn̂e Estras ahwotacho komo cenatîso ro. 7 kaamo nahwowatken̂e. 8-nhîrî me enmayataw hara Kaan yaka takî tî n̂esenmekyatken̂e xa hara. Kaan Karitan kesî ero yaw roro rma n̂esenmekyatken̂e. Ero wa xatken̂e.
Kaan Yakro Nîmtapowaxe Xutew Komo Kicicme Cehtopo Komo Poko
9
1Taa, iito rma ka xatken̂e Ixaw Yana komo Xerusaren po rma. Ero nuun̂i po iito rma ka xatken̂e, 24-nhîrî kaamo po ha. Ero po tak eseresmara xatken̂e. Kumixitho yaw mak xatken̂e ero yimaw. Roowo ke marha n̂ekanapupuretken̂e.
2Ero yimaw marha Ixaw Yana me ewruxapu komo n̂etîcherenonketken̂e. Ixaw Yana pîn komo n̂en̂epetken̂e tîchei so. Ero wa en̂epeche so piiri so n̂ecececetken̂e Ixaw Yana komo. Kicicme cehtoponhîrî komo n̂ekatîmyatken̂e, kicicme tporin pen komo yehtoponho marha.
3Iito rma n̂ecececetken̂e roro po rma pahkî. Kaan ya kpanatanmetopo ka n̂encetken̂e pahxaxaro ha ka, 10 to cehso ro kaamo. Ero yinhîrî kamarakataka cehso ro tak kicicme cehtoponhîrî komo n̂ekatîmyatken̂e hara. Kporin komo poko marha nahwowatken̂e, ponaro cehtopo komo poko.
4Ero yimaw iito xatken̂e Repita komo. Osotî komo tan wetahcasî, Xesua, Bani, Kacmiew, Seman̂ias, Bun̂i, Serebias, Bani, Kenani, ero wara. Kawomtopo po tak n̂ecececetken̂e piiri, Repita komo yehyunî ro po. Kporin komo yakro tak nîmtapowatken̂e kar̂pe.
5On warai komo xa nîmtapowatken̂e Repita komo. Osotî komo tan wetahcasî, Xesua, Kacmiew, Bani, Asabneias, Serebias, Ocias, Sebanias, Petaias, ero wara xakn̂e osotî komo. N̂examro tak nîmtapowatken̂e esenmexapu komo yakro, Kporin komo yakro marha. On wara ketken̂e yîwya so, Piiri tak awomcoko. Kir̂wan̂he Aporin komo Kaan yehtopo poko amtapotacoko, N̂eexi tak, kacho mera ro mak. On wara kacoko yîwya, Apa kah yawno, kir̂wan̂he ro mak nasî awosotî amna ya, ka xe nas amna. Ekatîmtîkarî yopono mîn awosotî. Kir̂wan̂he awehtopo yekatîmtîkara ro mak nas amna.
6Amoro mak amna Porin. Kaapu yakîhton̂enho Amoro, kaapu mko yepoyino yakîhton̂enho marha. Ahnoro ero yawno komo yakîhton̂enho marha Amoro. Roowo yakîhton̂enho Amoro, ero pono komo marha ahnoro. Tuuna yakîhton̂enho Amoro, ero kwawno komo marha ahnoro. Ero yipu komo yecehton̂e marha Amoro. Apoko mak nahwowaxe kah yawno komo mer̂pono pîn komo.
7Kaanî ro xa Amoro amna Porin. Abraw pen mahsîyakn̂e ayanan me. Uru poi tak mekyakn̂e Kawtew komo yewton poi. Noro tak mosohcekn̂e Abraaw me hara.
8Noro meen̂akn̂e aponarono me anarî ponarora ro mak. Ero ke noro wakrecho poko mîmtapowakn̂e noro yakro rma. On wara mîîkekn̂e yîwya, Kananew komo rowontho tak wîmyasî awepamthîrî komo ya amn̂e. Etew komo, Amohew komo, Peresew komo, Xebusew komo, Kihkasew komo, ahnoro n̂examro rowontho wîmyas amn̂e awepamthîrî komo ya, mîîkekn̂e yîwya. Taa, amtapotachonhîrî yaw roro tak miir̂akn̂e ham okre. Ero wa miir̂akn̂e kir̂wanî ro me awexirî ke.
9Amna porin pen komo yemetanmetoponho meen̂akn̂e Exitu po. Ahce wa tat okwe, kacho marha mencekn̂e yîmtapotarî komo Cucurem Yewku yecihtaw exitaw so hara.
10Kaan me awehtopo menpekn̂e, keserepokacho marha menpekn̂e Paraw yîwîrîmacho poko. Noro maywen pen komo mîwîrîmekn̂e, ahnoro noro rowon pono pen kom ha. N̂examro yehcoyoponkarî mencekn̂e, Ixaw Yana komo yoponkacho ha. Ero wa kir̂wanî ro me awehtopo menpekn̂e miyan komo ya rma. Awosotî n̂esekaiporesî rma oroto.
11Tuuna imo tak mîhkocekn̂e n̂examro yesamarî me. Yarinho yaro mak tak cetken̂e, turpem pore. N̂examro yemetanmekn̂enho pen komo reha mar̂mekn̂e kr̂a weyuntaka. Tuuna imo kwaka tar̂mesî toopu karihcaka ero wara so n̂examro pen mar̂mekn̂e.
12On wara marha ayanan komo makronomekn̂e, katpanaw n̂examro maar̂akn̂e kaweresî ke patawno ke. Kosope reha maar̂akn̂e wehto ke hara patawno ke rma. Ero wa n̂examro yesamarî mîweipekn̂e kosope.
13Sinai Yîpîn pona marha mîhcekn̂e. N̂examro yakro mîmtapowakn̂e kah yai rma. Takîhso ehtopo komo poko mîpanatanmekyakn̂e, yaarono me ehtopo komo poko ha. Kir̂wan̂he kehtopo komo poko n̂examro mîpanatanmekyakn̂e, Ero wa ehcoko, kacho poko.
14On wara marha mîîkekn̂e yîwya so, Oponaro xa awehtopo komo mîn sabatu, kaamo, mîîkekn̂e. Anamerpan poko mîpanatanmekyakn̂e. Moises xakn̂e awanton me. Noro ya tî mekatîmyakn̂e n̂examro panatanmetopo.
15Yîromanataw so iyurmano miir̂akn̂e kah yaino ke okre. Twokru xe exitaw so marha wokpano miir̂akn̂e toopu yatumnawnonho ke. On wara mîîkekn̂e yîwya so, Kananew komo rowontho yahsîso tak etocoko. Pahxa rma ero tîmtopo poko kîmtapowakn̂e awakro so. Yaaro xa wîîkekn̂e esemîknopîn me ro mak. Ero ke ahsîso tak etocoko, mîîkekn̂e yîwya so.
16Tanmero so makî tko tî cexi xe so xatken̂e. Tîpîmyewaxke so makî tî xatken̂e kica. Awya tpanatanmetopo komo ponarora ro makî tî xatken̂e okwe. Ero wa tî xatken̂e n̂examro, kporin pen komo rma.
17Awewetî xera ro makî tî xatken̂e okwe. Cirihnî rma re miir̂akn̂e wero ro so, eserepokacho komo xa. Ero ponarora ro mak xatken̂e okwe. Tîpîmyewaxke mak takî tî xatken̂e kica. Awanwekrî ke yîwya so taan̂e komo tak n̂iir̂atken̂e anarî hara. Tîyopo so tantoman̂enhîrî komo yaka tîto xe so xatken̂e hara okwe. Kaanî ro xa tko Amoro Apa, kicicme kehtoponhîrî yîhcamnopu xatî amoro okre. Kakronoman̂e ro Amoro, kîpînîn yawno marha. Yamoro cetîrwonmesom Amoro, mer̂pono pîn ke kwakren̂e marha. Noro yipu Amoro. Ero ke n̂examro yahsîpînkara rma mîxakn̂e.
18Ero yinhîrî tak paaka xîkrî warai nakîhcetken̂e ooru mak. On wara tî ketken̂e tînakîtothîrî komo poko, Moso xa Kaan ha, ponaro kehtopo komo. Exitu poi awekn̂enhîrî komo moso, ketken̂e tî kica. Anarmerpan ke arwonmekyatken̂e kica.
19Wara rma kîpînîn yawno ro me mak awexirî ke n̂examro yahsîpînkara mîxakn̂e meye exitaw so pohnîntaw. Yîhyai so ehcamnopîra tî xakn̂e kaweresî patawno. Katpanaw roro tî cekn̂e n̂examro poturme esamarî komo yaw aan̂e me so. Iito roro marha tî xakn̂e kosope wehto hara patawno. Weipon̂e me so tî xakn̂e, esamarî komo weipon̂e me marha tî xakn̂e kosope cetaw so.
20Awekatî marha mîmyakn̂e yîwya so, kir̂wanî ro. N̂examro pen yakîhren̂e me xakn̂e. Awru poyero amemra ro mak mîxakn̂e maana poyero. Twokru xe exitaw so yutunarî komo marha mîmyakn̂e yîwya so.
2140 cimn̂ipu n̂examro yecehton̂e me mîxakn̂e. Esemetanmekîra ro makî tî xatken̂e. Etahyaxkara tî xakn̂e ponon komo. Yupurutara marha tî xakn̂e yîhtarî komo.
22On wara marha n̂examro miir̂akn̂e, mîk hak kayaritomon komo mar̂mapekn̂e yîwya so, maywen komo yakro rma mar̂mapekn̂e. Yîrowonthîrî komo mîraconkekn̂e ayanan komo yekenî ro me. Meyeno komo meero mar̂mapekn̂e yîwya so. Sion pen rowontho nahsîyatken̂e, Esbon pono komo kayaritomon pen rowontho ha. Oki pen rowontho marha mîmyakn̂e yîwya so, Basan pono komo kayaritomon pen rowontho ha.
23Yîmxîkrî komo mepamnoyakn̂e marha mer̂pora cehso ro. Xir̂ko wara ro mak tak xatken̂e mer̂pora. Ero yimaw tak on pona n̂epataketken̂e roowo pona. Pahxa cma re mîîkekn̂e n̂examro porin pen komo ya on wara, Ero pona tak etocoko roowo pona, mîîkekn̂e. Ero pona tak n̂epataketken̂e yîmxîkîthîrî komo.
24Kanan pona takî tî n̂epataketken̂e. Ceken komo me takî tî nahsîyatken̂e. Kananew komo tî xatken̂e iito ero yimaw. N̂examro pen mar̂mapekn̂e yîwya so, iyopono me so tî ayanan komo mîîr̂akn̂e. Kayaritomonînhîrî pen komo mahsîpekn̂e yîwya so, maywenînhîrî pen komo yakro rma. Ehe, moxam ahsîcoko, awanme ro so tak ciicoko, kan̂e me tî mîxakn̂e yîwya so.
25Twacayem xa nahsîyatken̂e ewtonthîrî komo. Ewtî mexan marha nahsîyatken̂e mararînthîrî kom hara. Yîmînthîrî komo marha nahsîyatken̂e emyawno ke copoyem okre. Ahtoxapu marha nahsîyatken̂e yutunathîrî komo. Uupa yepu nahsîyatken̂e yînatîthîrî komo, oripa yepu komo marha, mîn hak me cepetaxmu komo marha weewe komo. Mer̂pora nahsîyatken̂e ero yipu komo. Ero ke n̂eseresmetken̂e tmaxmitaxi ro so. Tupurukye tak n̂ehtîketken̂e. Kakronoman̂e me awehtopo poko nahwowatken̂e okre.
26Wara rma awanwekyatken̂e rma tko kica. Amtapotarî yewetîn̂e pîn me xatken̂e okwe. Awya tpanatanmetoponhîrî komo nahsîpînketken̂e okwe, tîmkai so ar̂man̂e wara mak xatken̂e. Apoko weronomano rin̂e pen komo waihketken̂e, Kicicme maxe okwe, kan̂e komo. Ero wara ketken̂e weronomano rin̂e pen komo ayanan komo ropotarî yaknamachome awece hara. Wara rma arwonmekyatken̂e ro mak okwe ayanan komo.
27Ero ke tak n̂examro pen makîrha mar̂mapekn̂e yiixatî pîn komo ya. Ixaw Yana pen komo tak n̂emetanmekyatken̂e okwe. Cesemetanmetopo chew cexitaw so tak cerewre nîmtapowatken̂e awakro. Yîmtapotarî komo rma mencekn̂e meye kah yaw rma. Yukurunpen̂e komo tak menpekn̂e Amoro. N̂examro tak towno n̂iir̂atken̂e, tîîxatî pîn komo n̂en̂epetken̂e hara. Ero wa Ixaw Yana komo makronomekn̂e kîpînîn yawno me xa awexirî ke.
28Ero yinhîrî tak waparî komo mokuhra exitaw so hara kicicme takî tî xatken̂e hara awece. Ero ke tak n̂examro mînomyakn̂e yiixatî pîn komo n̂emetanmekrî me xa hara. N̂examro yanton me thakwa tak xatken̂e. Wara rma awece etaknametaw so xa hara yîmtapotarî komo mencekn̂e xa hara meye kah yaw. Emapona roro towno miir̂akn̂e kîpînîn yawno ro me awexirî ke.
29N̂examro rma re men̂ekekn̂e. Ero wa mîxakn̂e n̂examro poko awya panatanmetopo komo wece etaknamatome hara. Wara rma, Kir̂wanî ro mak amna tanme ro rma, ketken̂e rma tko kica. Awya tpanatanmetopo komo ponarora rma tî xatken̂e okwe. Awya tîtwermacho komo nanwekyatken̂e kicicme so okwe. Waipîn me kiin̂e cma re mîn awya amna panatanmetopo, ewetîn̂e me amna exitaw. Ero yipu ponarora rma xatken̂e okwe. Kica, kica, ketken̂e ro mak ero poko. Tîpîmîrî komo mak n̂iir̂akn̂e cewaxke okwe. Amtapotarî yenta xera ro mak xatken̂e.
30Pahkî ro mak n̂examro yehtopo mînîmyakn̂e, mer̂pora cimn̂ipu okwe. Kicicme n̂examro yehtopo metahcakn̂e Awekatî ke, apoko weronomano rin̂e komo ropotawno ke. Amtapotarî yentara tko tî xatken̂e okwe. Ero ke tak n̂examro pen mar̂mapekn̂e mîk hak rowon pono komo ya.
31N̂examro pen waihkatîkara rma tko mîxakn̂e ahsîpînkatîkara marha. Ero wara mîxakn̂e poko so kîpînîn yawno ro kax ha. Kaan xa Amoro, amna yakronoman̂e ro, amna pînîn yawno ro xa.
32Ero ke on wara amna kes awya apa, ponaro amna yehtopo Amoro. Amna yopono ro xa Amoro, karitî ro xa. Kopi, kacho xa Amoro amna ya. Amtapotachonhîrî yaw roro kiin̂e ro xa Amoro. Amna yîpînînkan̂e pînî ro mak Amoro. Tahwokacho chew ro mak xakn̂e amna okwe. Ero wa xatken̂e amna kayaritomon komo, amna yantoman̂e komo, amîn yenîn̂e komo, amna weronoman̂e komo, amna porin pen komo, ayanan komo ahnoro ero yipu chew ro mak xatken̂e. Pahkî ro mak ero yipu chew xatken̂e Asiriu kayaritomon komo yehtoponho n̂ixa ro. Oroto rma ero wara nas amna. Ero ke wahra mak mesemetanmekyatken̂e, kahra cma re mas amna poko.
33Yaaro rma tko amna yîwîrîmacho mekmexpekn̂e. Amtapotachonhîrî yaw roro mak ero mekmexpekn̂e. Kicicme ro mak xakn̂e amna kica.
34Awya tpanatanmetopo yewetîra xakn̂e amna okwe. Ero wara xatken̂e amna kayaritomon komo, amna yantoman̂e komo, amîn yenîn̂e komo, amna porin pen komo. Kicicme awexitaw so awîrîmacho komo men wekmexpesî, kacho ponarora xatken̂e.
35Awanme mak exihra ro mak xatken̂e amna kayaritomon pen komo. Mer̂pora xakn̂e anmîthîrî yîwya so. Ero poi tko tîmîhra ro mak xatken̂e awya hara. Porin pona cma re n̂examro mekenmekn̂e roowo pona, cepethîkem ken̂arî pona. Ero wa xa ham Apa, amna cma mîwakrekn̂e ham okre, kahra tko xatken̂e kica awya. Kicicme cehtoponhîrî komo yîpînînkara marha xatken̂e okwe.
36Oroto tak amna nasî antonano me mak okwe. Anmîthîrî po rma re nas amna roowo po. Anmîthîrî on amna porin pen ya. On pono komo atîhtaxapu yeperîrî ahcoko, mîîkekn̂e yîwya so, on pono mko ahsîcoko ahce na cepethîkem komo, mîîkekn̂e marha yîwya so. Ero po rma nas amna oroto antonano me mak ha tko okwe.
37Mer̂pora rma re n̂eperwasî on po atîhtaxapu anarî rowon pono komo kayaritomon nahrî me mak ha tko okwe. Amoro rma n̂examro miir̂akn̂e amna kayaritomon me kicicme amna yexirî poyero. N̂examro yanton me mak nas amna, amna yokutho marha nahsîyaxe tanme ro so mak. Amna n̂esemetanmekyasî ro mak okwe.
38Ero wa amna yexirî ke yaaro xa tan amna nîmtapowasî awakro. Tîmtapotachonhîrî mewres amna. Ero wa kacho yapomyaw tosotî mewres hara amna yantoman̂e komo, Repita komo, amîn yenîn̂e komo. Ero wara amna mewresî yaarono me xa tîmtapotachonhîrî yenpotome. Ero wa tak nas amna.
Yaaro Xa Tak Nîmtapowaxe Xutew Komo Kaanî Mtapotarî Yewetîtopo Poko

1Taa, tîmtapotachonhîrî komo mewreche tak tosotî komo tak mewretken̂e hara ero yapomyaw. Yaaro xa tan wîîkes, kachome mewretken̂e tosotî komo. Yihcirî me ka Neemias mewrekn̂e tosotî. Xutew komo kayaritomon mîk xakn̂e, Akarias mumuru ha. Ero yinhîrî on wara xatken̂e tosotî mewren̂e kom hara. Osotî komo tan wetahcasî, Setekias,
2-8Seraias, Asarias, Xeremias, Pasu, Amarias, Mawkias, Atus, Sebanias, Maruke, Arin, Meremoce, Obacias, Taniew, Xin̂eton, Baruke, Mesuraw, Abias, Miamin, Maasias, Biwkai, Semaias, ero wa tî xatken̂e tîmsom pokono komo yosot ha.
9-13Repita komo marha mewretken̂e tosotî komo. N̂examro yosotî marha wetahcas hara, Xesua, Asanias mumuru mîk ha, Binui, Enatace mumuru mîk ha, Kacmiew. N̂examro yanan komo yosotî tan wetahcas hara, Sebanias, Ocias, Kerita, Peraias, Anan, Mika, Heobe, Asabias, Saku, Serebias, Sebanias, Ocias, Bani, Beninu, ero wa tî xakn̂e Repita komo yosotî, tosotî mewren̂e komo yosot ha.
14-27Ero yinhîrî tak Ixaw Yana yantoman̂e komo tak mewretken̂e tosotî kom hara. N̂examro yosotî tan wetahcas hara, Paros, Paace-Moabe, Eraw, Satu, Bani, Buni, Askaci, Bebai, Atonias, Bikpai, Acin, Ate, Esekias, Asu, Ocias, Asun, Besai, Aripe, Anatoce, Nebai, Makpias, Mesuraw, Esi, Mesesabew, Satoke, Xatua, Peracias, Anan, Anaias, Oseias, Ananias, Asube, Aroese, Pira, Sobeke, Heun, Asabna, Maaseias, Aias, Anan, Anan, Maruke, Arin, Baana, ero wa tî xakn̂e antomano rin̂e komo yosotî, tosotî mewren̂e komo yosot ha.
28-29Taa, iito marha xatken̂e anarî kom hara, tosotî mewren̂e pîn komo. On wara xatken̂e n̂examro, tîmsom pokono komo, Repita komo, metata yenîn̂e komo, waano yaan̂e komo, Repita yakronoman̂e komo, ero wa xatken̂e n̂examro. Kaan ya kpanatanmetopo yewetî xatî komo rma mîkyam xatken̂e, mîk hak rowon pononho komo yai etakpaxapu kom ha. Ero wa xa marha tî xatken̂e yipici komo, yumumuru komo, emsîrî komo, por̂me n̂he ehxapu komo, takîhso entan̂e kom ha. Ahnoro tî noro yipu komo ketken̂e takno komo wara xa marha, tantoman̂e komo wara xa marha. On wara tî ketken̂e, Kaan ya kpanatanmetopo komo amna n̂ewehcasî, Moises ya kekn̂e, tanton ya, ero rma amna n̂ewehcasî. Ero yaw roro mak nas amna. Ero wa kacho watohra ro mak amna nasî, ketken̂e. Yaaro xa ketken̂e, esemîknopîn me ro mak. Kaan ya rma ketken̂e, Amna rma waihkakî ero yewetîra amna exitaw, ketken̂e yîwya.
30On wara xa ketken̂e, Cemsîrî tîmîhra ro mak nas amna tantono ro komo ya, n̂examro yemsîrî marha ahsîpora nas amna tumumuru komo ya.
31Anarimaw twarawanta xe na natu tantono ro komo amna yakro. Ahce na me ciixapu na n̂ekyatu, mararî pono yeperîrî marha na n̂ekyatu. Kepokaretopo po rma tko na n̂ekyatu ero po amna warawantachome. Ero po ekyataw yîwya so ahsîra ro mak nas amna. Ahce po so na, Kaan yakan me amna yesenmetopo po so na n̂ekyatu cemyawno komo ero po so ahsîra marha nas amna. Taa, 6 cimn̂ipu ka tmararîn pono yeperîrî amna n̂enmekyasî tînahrî me. 7-nhîrî po tak atîhtaxapu yeperîrî reha enmekîra ro mak nas amna. Iito rma wa nasî mararî po rma. Taa, anarimaw so na amna n̂epethîke amna poyino. Yîwya tko kahra nas amna, amna men epemak okwe, kahra nas amna, kekn̂e amna ahnoro mak.
32-33On wara marha amna xakn̂e, tpanatanmetopo rma amna mewrekn̂e on wara kacho, Yicimn̂ipuntaxera amna nîmyasî tîmsom pokono komo ya puranta, tehsa sikru wicakî so amna nîmyasî ahce na yiixe n̂examro yehtopo yepetho me, Kaan mîn yaw cetapickaxmu komo yiixe ehtopo ha. Cuure warai, puruma yatho, Kaan ya tîmsom ro ha, okno, takn̂itîkaxmu, sabatu po roro tîmsom, nuun̂i yepataketaw roro tîmsom, amna yahwotatopo yimaw so tîmsom, Kaan mîn yawno ro, ero yipu yepetho me amna nîmyasî. Kicicme Ixaw Yana komo yehtoponho yahrutopo me tîmsom yepetho marha amna nîmyasî. Ahce na Kaan mîn yakir̂wamacho yepetho me amna nîmyasî marha, kekn̂e amna. Ero ke ero wa kacho amna mewrei tpanatanmetopo me.
34On wara marha xakn̂e amna, men̂ekacho amna nar̂mai tîmsom pokono komo poyino men̂ekachome, Repita komo poyino men̂ekachome marha, Ixaw Yana komo poyino men̂ekachome marha. Noro yipu komo amna men̂ekai wehto yenmekn̂e me Kaan mîn yaka. Anarî nuun̂i po anarî komo amna n̂iir̂akn̂e enmekn̂e me. Anarî cimn̂ipu po hara, ero nuun̂i po rma enmekn̂e me ciisom me tak xatken̂e. Ero wa amna n̂iire n̂examro ahnoro. Yicimn̂ipuntaxera ero yimaw so nasî awyanî ro weewe yenmetopo ro me. Ero wa so cenmekpore nasî, kacho yaw roro rma n̂enmekyaxe kpanatanmetopo komo yaw roro rma.
35On wara kacho marha amna mewrekn̂e tpanatanmetopo, amna mararîn pono yeperîrî raconho amna naar̂asî Kaan mîn yaka, amna natîrî yeperîrî marha weewe yeperîrî ha. Yihcirî me epetaxapu rma wa amna naar̂asî roro yicimn̂ipuntaxera, kacho amna mewrekn̂e.
36On wara kacho marha amna mewrekn̂e, Amna mumuru komo amna naar̂as iina Kaan mîn yaka, poturu me ewruxapu. Tîmsom pokono komo yaka amna naar̂asî kpanatanmetopo yaw roro rma Kaan ya tîmtopo me. Amna yoh komo marha amna naar̂asî poturme ewruxapu. Paaka amna naar̂asî, oper̂a marha. Noro tak amna naar̂asî tîmsom pokono komo yaka. Ero wa amna n̂iir̂asî tokuthîrî, tumumuru komo marha.
37Amna kwaxarîn raconho marha amna naar̂as iina. Ahnoro Kaan ya tîmsom amna naar̂as iina, weewe yeperîrî raconho, wooku, yaxan me ciixapu mîn ha, oripa katî marha. Ero yipu amna naar̂asî tîmsom pokono komo yaka, ero yipu yamtakpon yaka. Cisimu wicakî amna nîmyasî Repita komo ya, amna nahrî raconho, amna yotî raconho marha. Ero wa so tîmpore roro nasî yîwya so ahnoro mararî yosom komo, tokyem komo marha.
38Amna nahrî raconho yahsîyataw Repita komo ya n̂examro yakro marha n̂expe Kaan yaka cewomsom, Araw yepamtho ha. Cisimu komo yahsîyataw Repita komo ya ero raconho hara naar̂axe Repita komo Kaan mîn yaka, cisimu wicakî xa marha. Ero yipu yenmetopo ro yaka naar̂axe Kaan mîn yamtakpon yaka.
39Ahnoro Ixaw Yana komo naar̂axe Kaan ya tîmsom iina Kaan mîn yaka ero yipu yamtakpon yaka, Repita komo marha naar̂axe. Tmararîn komo pono yeperîrî naar̂axe, wooku naar̂axe ciixan, katî, ero yipu naar̂axe iina Kaan mîn yaka ero yipu yamtakpon yaka. Tîmsom pokono komo nahrî me naar̂axe, metata yenîn̂e komo, waano yaan̂e komo, noro yipu komo nahrî me marha. Pohnî me n̂examro cirihra ro mak nas amna, Kaan mîn pokono kom ha, kacho amna mewrekn̂e amna panatanmetopo me. Ero wa kacho amna mewrekn̂e. Ero wa amna xakn̂e.
Xerusaren Pono Komo Yosotî On

1Taa, on wara tî xatken̂e Ixaw Yana yantoman̂e komo, Xerusaren pono me rma re xatken̂e n̂examro mak okwe. Ero ke men̂ekacho takî tî nar̂metken̂e iitono komo Xerusaren pona cesekenmaxmu komo men̂ekachome, Kaan yewton pona cesekenmaxmu kom ha. 10 ka nan̂ikyatken̂e tpoyino komo cewn̂e mak poyinonhîrî komo men̂ekachome. Ero yinhîrî 10 xa hara nanîkyatken̂e n̂examro poyinonhîrî xa hara men̂ekachome cewn̂e xa hara. Ero wara so men̂ekano n̂iir̂atken̂e mohtome so iina cesekenmaxmu komo Xerusaren ponan me. Men̂ekan komo reha tî xatken̂e anarî ewto po so rma.
2Anarî komo reha tanmero so mak nîhtînoyatken̂e Xerusaren pona cesekenmacho komo. Ero ke on wara xatken̂e iyanan komo ero wara re yîhtînon̂e komo poko, nîmtapowatken̂e Kaan yakro n̂examro yakronomacho poko.
3-4Cekenî ro po so tî xatken̂e anarî komo Xuta rowon pono po. Ero wa tî xatken̂e Ixaw Yana komo, Repita komo, Repita yanton komo, Saromaw pen yantonînho pen yepamtho komo, ero wa tî xatken̂e. Antomano rin̂e komo reha xatken̂e Xerusaren pono me. Xuta yepamtho komo marha tî xatken̂e Xerusaren pono me etpoi so mak. Iitono me marha tî xatken̂e Benxamin yepamtho poyino kom hara. Taa, on wara tî xakn̂e antomano rin̂e komo yosotî, Xerusaren pono komo yosotî, Xuta yepamtho komo yosot ha, Ataias, Usias tî xakn̂e noro yîîm, Sakarias ti xakn̂e noro yîîm, Amarias tî xakn̂e noro yîîm, Sepacias tî xakn̂e noro yîîm, Maararew tî xakn̂e n̂oro yîîm. Perese pen yepamtho tî mîkyam xatken̂e.
5Maaseias marha tî xakn̂e Xerusaren pono me, Baruke mumuru ha. Kor-Ose tî mîk xakn̂e noro yîîm, Asaias tî xakn̂e noro yîîm, Ataias tî xakn̂e noro yîîm, Xoiaribe tî xakn̂e noro yîîm, Sakarias tî xakn̂e noro yîîm, Sironi ti xakn̂e noro yîîm.
6Mer̂pora tî xatken̂e Perese yepamtho komo Xerusaren pono komo, 468 tî xatken̂e, kîrkomo komo kuknomacho mak ha, karitî komo kuknomacho ha. Ero wa tî xatken̂e Perese pen yepamtho komo.
7On wara tî xakn̂e Benxamin yepamtho yantoman̂e komo yosotî, Saru, Mesuraw mumuru ha. Noro yîîm tî xakn̂e Xoece, noro yîîm tî xakn̂e Petaias, noro yîîm tî xakn̂e Koraias, noro yîîm tî xakn̂e Maaseias noro yîîm tî xakn̂e Iciew, noro yîîm tî xakn̂e Xesaias.
8Taa, Saru yakrono tî xakn̂e Kabai, Sarai marha tî. N̂examro maywen komo tî xatken̂e 928.
9Xoew tî xakn̂e n̂examro yantoman̂e, Sikri mumuru ha. Xuta tî xakn̂e Xoew ponan me hara antomano rin̂e me rma ha re. Senua mumuru mîk xakn̂e Xuta. Xerusaren pono komo yantoman̂e mîkyam xatken̂e.
10-11Tîmsom pokono komo yosotî tan wetahcas hara, Xetaias, Xoiaribe mumuru mîk xakn̂e. Xakin marha, Seraias, Iwkias mumuru ha. Noro yîîm tî xakn̂e Mesuraw, noro yîîm tî xakn̂e Satoke noro yîîm tî xakn̂e Meraioce, noro yîîm tî xakn̂e Aitube. Tîmsom pokono komo yenîn̂e tî mîk xakn̂e Seraias.
12Yaake xatken̂e n̂examro yanan komo, Kaan mîn yawno pokono komo, tî xatken̂e 822. Taa, iito marha xakn̂e Ataias, noro yîîm ti xakn̂e Xeroaw, noro yîîm tî xakn̂e Perarias, noro yîîm tî xakn̂e Ansi, noro yîîm tî xakn̂e Sakarias, noro yîîm tî xakn̂e Pasu, noro yîîm tî xakn̂e Mawkias.
13Yaake xatken̂e n̂examro yanan komo 242. Tîyanan yantoman̂e komo tî mîkyam xatken̂e. Iito marha tî xakn̂e Amasai, Asarew mumuru, noro yîîm tî xakn̂e Asai, noro yîîm tî xakn̂e Mesiremoce, noro yîîm tî xakn̂e Ime.
14Yaake marha tî xatken̂e n̂examro yanan komo 128. Karitî komo mîkyam xatken̂e. Sabiciew tî xakn̂e n̂examro yantoman̂e, Xetorin mumuru ha.
15-16Iito marha xatken̂e Repita komo. N̂examro yantoman̂e komo tan wetahcasî, Semaias, Asube mumuru. Noro yîîm tî xakn̂e Asîrikaw, noro yîîm tî xakn̂e Asabias, noro yîîm tî xakn̂e Buni, noro yîîm tî xakn̂e Sabetai, Xosabace marha, Repita yantoman̂e komo mîkyam xatken̂e. Kaan mîn roron pono yenîn̂e komo tî mîkyam xatken̂e.
17Iito marha xakn̂e Matanias, Mika mumuru. Noro yîîm tî xakn̂e Sabici, noro yîîm ti xakn̂e Asape. Waano yaan̂e tî mîk xakn̂e Matanias. Kaan yakro tîmtapotaxmu mîk xakn̂e, Kir̂wan̂he Kaan nai ham kachome tak. Noro ponan tî xakn̂e Bakbukias. Abita marha tî xakn̂e n̂examro yakrono me, Samua mumuru. Karaw tî mîk xakn̂e Samua yîîm, Xetutun tî mîk xakn̂e Karaw yîîm hara.
18Yaake xatken̂e Repita komo Kaan yewton pono komo, 284 tî xatken̂e.
19Yaake marha xatken̂e metata yenîn̂e komo. Asakî xakn̂e n̂examro yenîn̂e kom hara, Akube, Tawmon, ero wa xakn̂e n̂examro yantoman̂e komo. N̂examro yanan komo rma tî xatken̂e ero pokono me re. 172 mîkyam xatken̂e.
20Anarî pono me tî xatken̂e anarî kom hara, Ixaw Yana komo, tîmsom pokono komo, Repita komo marha. Xuta rowon po so tî xatken̂e ewto po so. Takpaxi xatken̂e cekenî ro po so.
21Opew pono me reha tî xatken̂e Repita yakronoman̂e komo. Asakî tî xatken̂e n̂examro yantoman̂e komo, Sia, Kispa, ero wara xatken̂e.
22Usi tî xakn̂e Repita komo yenîn̂e me, Xerusaren pono komo yenîn̂e ha. Bani mumuru tî mîk xakn̂e. Noro yîîm tî xakn̂e Asabias, noro yîîm tî xakn̂e Matanias, noro yîîm tî xakn̂e Miika. N̂examro tî xatken̂e Asape yepamtho komo. Waano yaan̂e tî mîkyam xatken̂e Kaan mîn yaw.
23N̂examro yepetho poko tî panatanmekno n̂iir̂akn̂e kayaritomo. Ero wicakî so puranta tîmcoko waano yaan̂e komo ya, kekn̂e tî. Ero ke ero wicakî so tî nîmyatken̂e enîn̂e komo yîwya so kaamo po roro.
24Iito marha xakn̂e kayaritomo maywen, Ixaw Yana komo yenîn̂e ha, yîmtapotarî komo yentan̂e marha kayaritomo yanme. Petaias tî mîk xakn̂e Mesesabeew mumuru. Sera pen yepamtho mîk xakn̂e, Xuta mumutho pen yepamtho ha.
Anarî Ewto Pono Komo Yosot Hara On
25Anarî ewto po so xatken̂e anarî kom hara Xuta yepamtho komo. Kiriace-Ahba po xatken̂e, yîmîtwono po so marha, Tibon po marha xatken̂e, yîmîtwono po so marha, Xekabseew po marha, yîmîtwono po so marha.
26-30On po so marha xatken̂e, Xesua po, Morata po, Bece-Perece po, Asa-Suaw po, Behseba po, ero mîtwono po so marha, Sikrake po, Mekona po, ero mîtwono po so marha, En-Himon po, Sora po, Xahmuce po, Sanoa po, Aturaw po, ero mîtwono po so marha, Rakis po, ero mîtwono po so marha woskara po, Asaka po, ero mîtwono po so marha. Behseba pona rorono po so xatken̂e, Inon yewkru pona rorono po so marha xatken̂e ewto po so. Ero wa xatken̂e Xuta yepamtho komo yewton yosotî.
31-35On pona so tî n̂esekenmetken̂e Benxamin yepamtho kom hara, Xeba po, Mikmas po, Aia po, Betew po, ero mîtwono po so marha, Anatoce po, Nobe po, Ananias po, Aso po, Hama po, Xitain po, Atice po, Seboin po, Nebarace po, Roce po, Ono po, woskara po marha xatken̂e, ahce na yakîhton̂e komo yeken po ha. Ero po so xatken̂e Benxamin yepamtho komo.
36On wara xatken̂e anarî komo, Repita komo, Xuta yepamtho komo chewnonho, Benxamîn yepamtho komo chewno me tak xatken̂e hara. Ero wara tî xatken̂e.
Tîmsom Pokono Komo Yosotî

1-7Taa, tîmsom pokono komo tan wetahcas hara, Repita komo marha. Sorobabew yakro mohxapu komo tan wetahcasî, Seawciew mumuru yakro, Xesua yakro mohxapu kom ha, Seraias, Xeremias, Estras, Amarias, Maruke, Atus, Sekanias, Heun, Meremoce, Ito, Xinetoi, Abias, Miamin, Maacias, Biwka, Semaias, Xoiaribe, Xetaias, Saru, Amoke, Iwkias, Xetaias, ero wa xatken̂e. Tîmsom pokono komo yenîn̂e mîkyam xatken̂e. Xesua exitaw Kaan yaka cewomsom me ero yimaw n̂examro xatken̂e tîmsom pokono komo yenîn̂e me.
8Taa, Repita komo yosotî tan wetahcas hara, waano yaan̂e komo mak ha ka, Kir̂wan̂he Kaan nai ham okre, kacho yaan̂e kom ha. Xesua, Binui, Kacmiew, Serebias, Xuta, Matanias, ero wa xatken̂e waano yaan̂e komo. Tîyanan komo yakro rma waano naar̂atken̂e.
9Eeco po hara n̂ececetken̂e n̂examro yanan kom hara, Bakbukias, Uni, ero wa tî n̂examro yosotî xakn̂e.
10-11Taa, Xesua yepamtho tan wetahcas hara, Xoiakin tî mîk xakn̂e Xesua mumuru, Eriasibe tî xakn̂e Xoiakin mumuru, Xoiata tî xakn̂e Eriasibe mumuru, Xonatas tî xakn̂e Xoiata mumuru, Xatua tî xakn̂e Xonatas mumuru. Ero wa tî xatken̂e Xesua yepamtho komo.
12-21Taa, Xoiakin exitaw takî Kaan yaka cewomsom me moxam tî xatken̂e tîmsom pokono komo yenîn̂e me hara, tîyanan komo yenîn̂e me so. N̂examro yosotî tan wetahcas hara. Meraias tî xakn̂e Seraias yanan komo yenîn̂e me, Ananias tî xakn̂e Xeremias yanan komo yenîn̂e me, Mesuraw tî xakn̂e Estras yanan komo yenîn̂e me, Xoanan tî xakn̂e Amarias yanan komo yenîn̂e me, Xonatas tî xakn̂e Maruki yanan komo yenîn̂e me, Xose tî xakn̂e Sebanias yanan komo yenîn̂e me, Acina tî xakn̂e Arin yanan komo yenîn̂e me, Ewkai tî xakn̂e Meraioce yanan komo yenîn̂e me, Sakariasî tî xakn̂e Ito yanan komo yenîn̂e me, Mesuraw tî xakn̂e Xineton yanan komo yenîn̂e me, Sikri tî mîk xakn̂e Abias yanan komo yenîn̂e me, Piwtai tî xakn̂e Miamin yanan komo yenîn̂e me, Moacias yanan komo yenîn̂e me, Samua tî xakn̂e Biwka yanan komo yenîn̂e me, Xonatas tî xakn̂e Semaias yanan komo yenîn̂e me, Matenai tî xakn̂e Xoiaribe yanan komo yenîn̂e me, Usi tî xakn̂e Xetaias yanan komo yenîn̂e me, Karai tî xakn̂e Sarai yanan komo yenîn̂e me, Ebe tî xakn̂e Amoke yanan komo yenîn̂e me, Asabiasî tî xakn̂e Iwkias yanan komo yenîn̂e me, Natanaew tî xakn̂e Xetaias yanan komo yenîn̂e me. Ero wa tî xatken̂e tîmsom pokono komo yenîn̂e komo ero yimaw.
22Taa, Eriasibe exitaw hara Kaan yaka cewomsom me osorwaw tî xatken̂e tîyanan komo yantoman̂e me. On wara tî xakn̂e osotî komo, Xoiata, Xoanan, Xatua, ero wara. Tîmsom pokono komo yenîn̂e tî mîkyam xatken̂e, Repita yenîn̂e komo marha. N̂examro yosotî tî mewretken̂e kayaritomo me exitaw Taar̂u, Pehsia yepamtho ha.
23Miya roro tî mewretken̂e Repita yenîn̂e komo yosotî, tîyanan yenîn̂e komo yosotî ha. Karita yaka tî mewretken̂e, Kayaritomo Yehtoponho, kacho yaka. Xoanan yehtopo pona rorono komo yosotî tî mewretken̂e, Eriasibe mumuru yehtopo pona rorono kom ha.
24On wara marha tî xakn̂e Repita yantoman̂e komo yosotî, Asabias, Serebias, Xesua. Kacmiew mumuru mîk ha Xesua. Ero wa tî xatken̂e Repita yantoman̂e komo. N̂examro yanan komo tî n̂ecececetken̂e eeco po. Waano tî naar̂atken̂e, Kir̂wan̂he Kaan nai ham okre, kacho. Xehxan komo ka naar̂atken̂e, ero yinhîrî mehxan komo n̂eyukyatken̂e hara. Ero wa ehcakumyaka so naar̂atken̂e. Tapi penî mtapotachonho yaw roro rma tî ero wa naar̂atken̂e, Kaan ponarono penî mtapotachonho yaw roro ha.
25On wara tî xatken̂e metata yenîn̂e komo yosot hara, Matanias, Bakbukias, Obacias, Mesuraw, Tawmon, Akube, ero wara. Emyawno komo yamtakpon metatan mîtwo so tî xatken̂e. Ero yenîn̂e me tî xatken̂e n̂examro.
26N̂examro tî xatken̂e ero pokono me Xoiakin exitaw Kaan yaka cewomsom me. Xesua mumutho mîk xakn̂e Xoiakin, Xosatake mumutho tî mîk xakn̂e Xesua. Ero yimaw xakn̂e Neemias Ixaw Yana komo kopenaton me, Estras xakn̂e tîmsom pokono me hara, kpanatanmetopo mewren̂e me marha. Ero wa tî xatken̂e n̂examro.
Kaan Poko N̂ewanomexe Xutew Komo Takronomacho Komo Poko
27Taa, ero yinhîrî tak n̂esenmekyatken̂e tak Ixaw Yana komo Xerusaren pona ero wacan tîmtome Kaan ya. Ero yimaw Repita komo yeposo cetken̂e, tanhamyan pono komo yeposo. Nan̂ikyatken̂e marha waaca tîmtopo poko ahwotachome so. On wara tî ketken̂e yîwya so, Amohcoko Xerusaren pona waano yaaso, Kir̂wan̂he Kaan nai ham okre, kaxi. Car̂ar̂a kan̂e yakro rma waano aatamcoko, ahpa yakro marha, raatî yakro marha, tîyorkaxmu yakro, ketken̂e tî yîwya so.
28-29Ero ke waano yaan̂e komo tak mokyatken̂e cewtonî mko poi, Xerusarenî mkaino mko poi. Netopata komo yewtoni mko poi marha, Bece-Xiwkaw poi, Xeba woskaran poi, Asmapece woskaran poi marha. Pahxa rma n̂esekenmetken̂e waano yaan̂e komo Xerusaren panaw so. Ero ke ero mko poi tî mokyatken̂e.
30Ero yinhîrî takî tî n̂etakir̂wametken̂e tîmsom pokono komo, Repita komo marha. Ixaw Yana komo marha nakir̂wametken̂e. Waaca metatan marha nakir̂wametken̂e, waaca marha.
31Ero yinhîrî tak Xuta yepamtho yantoman̂e komo waar̂akn̂e waaca kanahtaka. Waano yaan̂e komo marha waar̂akn̂e iina mer̂pono pîn. N̂examro wakpayakn̂e mehxa xehxa wara. Mehxa tak wen̂epekn̂e waano yaan̂e komo yaake. Kaari n̂ixa n̂examro wen̂epekn̂e metata wece yukpurukpuruntho yar̂matopo wece.
32N̂examro wenari cetken̂e Osaias. Xuta yepamtho yantoman̂e komo naar̂akn̂e noro, yîraconhîrî mak.
33-34On warai komo marha cetken̂e noro yakro, Asarias, Estras, Mesuraw, Xuta, Benxamin, Semaias, Xeremias, ero wara.
35Noro yakro marha cetken̂e tîmsom pokono mumuru komo. N̂examro wetahcas hara tan, Sakarias, Xonatas mumuru mîkî. Noro tî xakn̂e Semaias mumutho, noro tî xakn̂e Matanias mumutho. Noro tî xakn̂e Mikaias mumutho. Noro tî xakn̂e Saku mumutho. Noro tî xakn̂e Asape mumutho. Ero wa tî xatken̂e Sakarias porin pen komo yosotî.
36Sakarias yanan komo marha cetken̂e noro yakro. Semaias, Asarew, Mirarai, Xirarai, Maai, Natanaew, Xuta, Anani, ero wara xatken̂e noro yakro tîtosom komo. Raatî mko naar̂atken̂e Tapi pen n̂iritho, Kaan ponarono pen n̂iritho ha. N̂examro poturme tî cekn̂e Estras kpanatanmetopo mewren̂e ro.
37Ceepataw roro so rma cetken̂e n̂examro anarî metata wece hara Tuuna Pîtho mîtwono wece. En̂exa tak awomtopo pore nawomyatken̂e, Tapi pen Yewtontho ponan pore. Waaca pona awomtopo nas iito, ero pore cetken̂e. En̂exa tak cetken̂e Tapi pen mîntho twatoso ro. Miya rma cetken̂e resce yaw roro Tuuna Metatan yaka roro.
38Taa, yîraconhîrî komo tak cetken̂e poowa me hara, Kir̂wan̂he Kaan nai ham, kacho yaan̂e komo. Waaca kanahtari marha cetken̂e. N̂examro wenari kîwcekn̂e ow hara. Mîîmoci twatoso ro amna cekn̂e Puruma Yuputopo twatoso ro. Takwekem yaka roro amna cekn̂e, waaca maxixin yaka.
39Eprain Metatan yepore amna cekn̂e, Pahxantho Metata kacho yepore marha, Ootî Yenmetopo kacho yepore marha. Anarî mîîmoci amna wacekn̂e hara, Ananeew Mîn kacho ha. Anarî xa hara mîîmoci amna wacekn̂e 100 kacho ha. Anarî metata yepore rma amna cekn̂e Oper̂a kacho yepore. Kahrutopo mîtwono yaka roro amna cekn̂e metata yaka roro. Iina tak amna n̂ecececekn̂e.
40Ero yinhîrî tak Kaan mîn yaw n̂ecececetken̂e waano yaan̂e komo, ahnoro, xiya toxapunhîrî komo, miya toxapunhîrî komo marha. Akro so marha kecececekn̂e ow hara, Ixaw Yana yantoman̂e komo marha n̂ecececetken̂e oyakro, yîraconhîrî mak ha tko.
41Amna yakro n̂ecececetken̂e tîmsom pokono komo. N̂examro yosotî tan wetahcasî, Eriakin, Maaseias, Miniamin, Mikaias, Erioenai, Sakarias, Ananias, ero wara. Raatî ke cemyarke so xatken̂e n̂examro.
42Iito marha xatken̂e anarî kom hara, Maaseias, Semaias, Ereasa, Usi, Xoanan, Mawkias, Eraw, Ese, ero wara. Kar̂pe waano naar̂atken̂e aan̂e komo. Xesîraias mîk xakn̂e waano yihcin̂e ro.
43On wara marha xatken̂e Ixaw Yana komo ero kaamo po, tokuthîrî komo pun nakn̂iyatken̂e Kaan ya tîmsom me. Mer̂pora ro mak nakn̂iyatken̂e. Nahwowatken̂e marha. Kaanî rma n̂examro nahworekn̂e tahwore xa cehso ro okre. Wooxam komo marha nahwowatken̂e, rikomo komo marha. Ero ke miya ro mak n̂esencekn̂e Xerusaren pono komo yahwotacho. Ero wara xatken̂e iitono komo.
44Taa, ero yimaw iito tî xakn̂e mîîmo Kaan ya tîmxapu mîn. Yaake xakn̂e ero yamtakpon. Mararî pononho yeperîrî n̂enmekyatken̂e iina yihcirî me epetaxapu ha. Cisimu me tîmxapu marha n̂enmekyatken̂e iina. Mararî pononho n̂enmekyatken̂e iina mehxan pononho ewto mko panawno pononho ha. Kpanatanmetopo yaw roro rma mîn n̂enmekyatken̂e iina tîmsom pokono komo nahrî me, Repita komo nahrî me marha. Tawake tî xatken̂e Xuta yepamtho komo tîmsom pokono komo poko, Repita komo poko marha okre. Tîmsom pokono me exirî ke so tawake xatken̂e poko so.
45Kaan yanme mak cemyawno ro poko so xatken̂e waano yaan̂e komo, metata yenîn̂e komo marha. Akir̂wamano ritopo poko roro marha xatken̂e. Tapi penî mtapotachonho yaw roro rma xatken̂e ero poko, Saromaw penî mtapotachonho yaw roro marha, noro pen mumutho mtapotachonho yaw roro ha.
46Pahxa rma waano yaan̂e yenîn̂e komo xatken̂e, Tapi pen exitaw, Asape exitaw marha. Waano mko marha xakn̂e ero yimaw yaake, Kaan wanorî, Kir̂wan̂he Kaan nai ham okre, kacho mko.
47Taa, kayaritomo me exitaw tak Sorobabew, Neemias exitaw marha kayaritomo me hara waano yaan̂e komo nahrî nîmyatken̂e Ixaw Yana komo ahnoro, metata yenîn̂e komo nahrî marha. Kaamo po roro yînahrî komo nîmyatken̂e. Cemyawno komo marha nîmyatken̂e Kaan ya Repita komo ya tîmsom me. Ero raconho tak nîmyatken̂e Repita komo Kaan ya tîmsom me hara. Tîmsom pokono komo ya nîmyatken̂e cemyawno komo raconho hara. Araw yepamtho komo mîkyam xatken̂e tîmsom pokono komo. Ero wa nîmyatken̂e Ixaw Yana komo, Repita komo marha.
Tpoyino Komo Nakir̂wamesî N̂eemias Kaanî Mtapotarî Yaw Roro

1Taa, ero kaamo po rma Moises karitan nîmtapotaretken̂e esenmexapu komo n̂entarî me. On wara kacho nîmtapotaretken̂e, Esenmekîra ro mak men n̂ehcowpe Amonita komo Ixaw Yana komo yakro Kaan yakan me esenmekyataw so. Ero wa xa marha esenmekîra n̂ehcowpe Moabita kom hara, kacho nîmtapotaretken̂e.
2Ero wa esenmekîra n̂ehcowpe noro yipu komo on wara ehtoponhîrî komo yanme, Ixaw Yana komo tî iyurmara xatken̂e n̂examro Exitu poi mokyataw so, wokpara marha tî xatken̂e tuuna ke. Baraaw xa matko nan̂ikyatken̂e Ixaw Yana komo yeremkan̂e me okwe. Eremka xe ehtoponhîrî tko naknamekn̂e Kaan n̂examro yakronomacho me hara okre, kacho nîmtapotaretken̂e.
3Ero wa kacho yentache esenmexapu komo ya anarî yana komo tak n̂en̂epetken̂e ahnoro tîchei so. Ero wa en̂epeno n̂iir̂atken̂e Ixaw Yana komo.
4Taa, on wara tî xakn̂e Eriasibe, Kaan yaka cewomsom, Kaan ya tîmxapu yenîn̂e me marha xakn̂e, Kaan mîn yawno yenîn̂e me ha. Tobias yakronoman̂e me tko tî xakn̂e okwe.
5Tobias yamtakpon me tî nîmyakn̂e Eriasibe. Tîmsom pokono komo nahrî yîmtotoponho mîn xakn̂e. Iina ka n̂enmekyatken̂e Kaan ya tîmxapu, puruma yatho, sepata yatho, kotoporem, Kaan mîn yawno mko, cisimu me tîmxapu puruma yatho, sepata yatho marha, uupa yukun ciixan, aseci, ero wara. Repita komo ya tîmsom n̂enmekyatken̂e iina, waano yaan̂e komo ya tîmsom, metata yenîn̂e komo ya tîmsom, tîmsom pokono komo ya tîmsom. Ero mko naar̂akn̂e Eriasibe anana Tobias yamtakpon me tak ehtome hara okwe.
6Ero yimaw tko Xerusaren po exihra wîxakn̂e. Kayaritomo yenso kîwcekn̂e, Ahtaxexe yenso, Babiron̂a pono komo kayaritomon yenso. 32 cimn̂ipu tî xakn̂e kayaritomo me noro yehtoponho, ero yimaw kîwcekn̂e. Pahkî n̂he wîxakn̂e iito. Ero yinhîrî kesekatîmyakn̂e kayaritomo ya hara. Kîwces hara, wîîkekn̂e tak yîwya. Taa, etok hara, kekn̂e owya.
7Ero ke Xerusaren pona kmokyakn̂e hara. Ero yimaw tak kicicme Eriasibe yehtoponho wencekn̂e. Okwe, wîîkekn̂e ro mak, Tobias yamtakpon me nîmye ham kica Eriasibe. Kaan mîn yawno rma nîmyakn̂e noro yeken me kica, wîîkekn̂e.
8Ero ke kîrwonakn̂e ro mak. Tobias yemyawno ahnoro warpetîkekn̂e kr̂a hara Kaan mîn yai.
9Ero yinhîrî Kaan mîn yawno yenîn̂e komo wantomekn̂e amtakpo yakir̂wamarî poko hara. Akîrwamache Kaan mîn yawno mko wekpekn̂e hara iina. Kaan ya tîmsom marha wekpekn̂e puruma yatho, sepata yatho marha, kotoporem marha. Ero wa wekpekn̂e iina hara.
10Taa, ero yinhîrî on wara ween̂akn̂e hara, Repita komo ya tîmsom tîmîhra ehtopo ween̂akn̂e. Exihra tak xakn̂e iito Repita komo, waano yaan̂e komo marha exihra Kaan mîn pokono kom ha. Tmararîn komo pona totîkace haram okwe.
11Ero ke antomano rin̂e komo wen̂ekekn̂e. On wara wîîkekn̂e yîwya so, Ahce kacho Kaan mîn nai pohnî me hara okwe? wîîkekn̂e yîwya so. Ero yinhîrî tak Repita komo wan̂ikyakn̂e hara, waano yaan̂e komo marha. Emyarîrî ro komo poko tak wantomekn̂e xa hara.
12Ero yinhîrî tak cisimu me tîmsom tak n̂ekyatken̂e xa hara Xuta yepamtho komo ahnoro. Puruma yatho raconho, sepata yatho raconho, wooku raconho ciixan ha, aseci poyino, ero mko n̂ekyatken̂e xa hara Kaan ya tîmsom yamtakpon yaka.
13Ero yinhîrî tak kîrkomo wiir̂akn̂e Repita komo nahrî yenîn̂e me. Serebias mîk wîîr̂akn̂e, Kaan yaka cewomsom mîk xakn̂e noro, Satoke marha wiir̂akn̂e ero pokono me. Kpanatanmetopo mewren̂e ro mîk xakn̂e noro. Repita komo marha wiir̂akn̂e ero pokono me, Petaias ha ka. N̂examro yakrono marha wiir̂akn̂e Anan, Saku mumuru ha, Matanias parî mîk ha Anan. N̂examro wiir̂akn̂e ero pokono me kemîknon̂e pîn me exirî ke so poyino komo ya. Tpoyino komo nahrî yekamtopo pokono me wantomekn̂e. Ero ke ero pokono me tak xatken̂e n̂examro.
14Ero yinhîrî on wara wîîkekn̂e Kaan ya, Apa kah yawno, oyehtopo ponaro cma re masî. Amîn wakir̂wamapo, ero pokono komo nahrî yekamn̂e komo wiire. Awanorî yaan̂e komo marha wantomai waano yaatopo poko. Ero wa owya ciitoponho yîhcamnopîra cma re mas Apa, wîîkekn̂e. Ero wa wîîkekn̂e.
15Ero yimaw marha on wara tak ween̂akn̂e anarî kom hara, Xuta yepamtho komo, kepokaretopo po kaamo po rma uupa yeperîrî yewkukacho poko xatken̂e okwe. Puruma yeputho yenmekrî poko marha xatken̂e anarî kom hara, awrutamixapu yenmekrî poko ha. Buhu mkahsî marha nakriyatken̂e wooku, eenî mko yawno ha. Uupa yeperîrî, piiku yeperîrî, mîn hak mak nakriyatken̂e buhu mkahsî. Ero yipu tak n̂ekyatken̂e Xerusaren pona kepokaretopo po rma okwe. Ero ke on wara wîîkekn̂e ekn̂e komo ya, Ero yipu pokohra ro mak tak ehcoko kepokaretopo po okwe. Ero po warawantara ro mak ehcoko kica, wîîkekn̂e yîwya so.
16Ciru pononho komo marha xatken̂e iito Xerusaren po. Ootî n̂ekyatken̂e. Ero yipu poko marha warawanwatken̂e kepokaretopo po rma kica Xuta yepamtho komo yakro.
17Ero ke Xuta yepamtho yantoman̂e komo wen̂ekekn̂e. On wara wîîkekn̂e yîwya so, Ahce kacho kicicme mat hara kica? Kepokaretopo komo mîwîrîmexe kica.
18Ero wara rma tko tî xatken̂e kporin pen komo okwe. Ero wa exirî ke so kîwîrîmacho xa tak n̂ekmexpekn̂e Kaan, kewton komo yîwîrîmacho marha. Kaan mîrwonmetîkexe amyamro hara Ixaw Yana komo poko ero pîntho wara cirirî ke kepokaretopo komo, wîîkekn̂e yîwya so.
19Ero yinhîrî tak kepokaretopo ponan po kaamo po Xerusaren wacan metatan wahrupekn̂e awarpanwataw. On wara wîîkekn̂e metata yenîn̂e komo ya, Metata men ka ahrunkara ro makî ehcoko. Kepokaretopo komo yenatîche mak ahrunkacoko hara, wîîkekn̂e. Omaywenî ro komo marha wantomekn̂e metata yenîrî poko. On wara wîîkekn̂e yîwya so, Tîmponoyem komo men porohkacoko metata mkaî rma, kepokaretopo po mokuhra ro mak ehtome so oona ewto pona, wîîkekn̂e.
20Wara rma twarawantaxmu komo mokyatken̂e rma kepokaretopo ponan po. Waaca mkaî mak n̂enmayatken̂e. Cewn̂e ro mak ero wa mokyatken̂e anarî komo, asakî ro mokyatken̂e anarî kom hara okwe.
21Ero ke noro yipu komo weeyakn̂e. On wara wîîkekn̂e yîwya so, Ahce kacho waaca mkai menmayatu kica? Kepokaretopo po men mokuhra ro mak ehcoko. Ero wa amokuche so xa hara kahruyaxe so men okwe, wîîkekn̂e. Ero ke mokuhra tak xatken̂e twarawantaxmu komo kepokaretopo po.
22Repita komo marha wantomekn̂e metata yenîrî poko. On wara wîîkekn̂e yîwya so, Etakir̂wamacoko amyamro hara. Ero yinhîrî etocoko metata mîtkoso. Kepokaretopo po twarawantaxmu komo mokyataw so porohkacoko hara Kaan ponaro mak kehtome so ero po, wîîkekn̂e. Ero yinhîrî Kaan yakro tak kîmtapowakn̂e xa hara. On wara wîîkekn̂e yîwya, Apa kah yawno, ero wa oyehtoponho yîhcamnopîra cma re masî. Opînîn yawno me cma re masî amna pînîn yawno ro me awexirî ke, wîîkekn̂e. Ero wa wîîkekn̂e Kaan ya.
23Ero yinhîrî tak Xutew komo ween̂akn̂e anarî yana wosîn ke cihyem komo. Astocita komo wosîn ke, Amonita wosîn ke, Moabita wosîn ke, ero warai wosîn ke cihyem komo ween̂akn̂e okwe.
24Anarî xîkrî komo nîmtapowatken̂e Astocita komo mtapotarî yaro, anarî yana komo mtapotarî yaro nîmtapowatken̂e anarî xîkrî kom hara. Xutew mtapotarî yaro kahra thakwa xatken̂e okwe.
25Ero ke yîîm komo weeyakn̂e. Kaan nîwîrîmarî me men maxe okwe, wîîkekn̂e yîwya so. Anarî komo wetapekn̂e oyamorî ke, wîhpokekn̂e marha re oco. On wara wîîkekn̂e yîwya so, Awemsîrî komo men tîmîhra ro mak ehcoko anarî yana komo mumuru ya. Noro yipu komo yemsîrî ahsîra marha ehcoko amumuru komo pici me, apici komo me marha ahsîra ehcoko. Taa, ero warahra tak wasî, kacoko tak owya. Yaaro men kacoko Kaan n̂entarî me.
26Ero wa xa marha kicicme tî xakn̂e Saromaw pen, Ixaw Yana kayaritomon pen. Kir̂wan̂he ka xakn̂e noro anarî yana kayaritomon komo yopo ro mak. Yiixe Kaan yehtoponho xa mîk xakn̂e. Ahnoro Ixaw Yana komo kayaritomon me noro n̂iir̂akn̂e Kaan. Noro yipu rma tko n̂ikiciciretken̂e anarî yana wosîn komo kica.
27Ahce kacho awehtopo tak n̂esence hara okwe, kicicme xa awehtopo kom ha. Kaan yanwetopo rma mîn anarî yana wosîn yahsîtopo awya so okwe, wîîkekn̂e yîwya so.
28Iito rma xakn̂e Xoiata mumuru, Eriasibe parî ha. Noro rma xakn̂e Sambarace yemsîrî yin̂o me okwe, Orono pono yemsîrî yin̂o me ha. Ero ke noro wen̂epekn̂e ohyai.
29Ero yinhîrî on wara wîîkekn̂e Kaan ya, Apa kah yawno, n̂examro poko twen̂ekano wara exihra esko. Amîn yenîn̂e komo nîwîrîmexe kica. On wara cma re kexe, Kaan yanme mak wasî Noro mîn yenîn̂e me, Repita komo yemyawno pokono me marha, kexe cma re. Ero wa kan̂enho rma kicicme mak n̂esenpexe ero yipu poko cehsom komo, wîîkekn̂e.
30Ero wa tîmsom pokono komo wakir̂wamekn̂e. Anarî ponarono komo wen̂epekn̂e yîhyai so. Kaan mîn yenîn̂e komo marha wantomekn̂e emyawno ro komo poko so. Ero wa xa marha Repita komo wantomekn̂e hara, emyawno ro komo poko so hara.
31Anarî komo wantomekn̂e takn̂isom kamerî yenmekrî poko. Ehtopo ro yimaw xa tak enmecoko, wîîkekn̂e yîwya so. Anarî komo wantomekn̂e xa hara mararî pono yeperîrî yenmetopo poko Kaan mîn yaka, yihcirî me epetaxapu yenmetopo poko ha. Enmetopo ro yimaw so xa ero enmecoko, wîîkekn̂e marha yîwya so hara. Ero wa wîîkekn̂e. Ero yinhîrî on wara wîîkekn̂e Kaan ya, Apa kah yawno, oponaro cma re masî oyakronomachome, wîîkekn̂e. Ero wa wîîkekn̂e Kaan ya.
ESTEste Yehtoponho

1
1Pahxa kayaritomo xakn̂e, Asueru tî mîk xakn̂e noro yosotî. Miyan komo kayaritomonî rma tî mîk xakn̂e. Inca pona rorono komo kayaritomon mîk xakn̂e, Eciopia pona rorono komo kayaritomon marha. 127 xakn̂e yîrowon raco mko.
2Ero yimaw Susan xakn̂e kayaritomo yewton. Twacayem mîn xakn̂e ewto, Susan ha. Iito xakn̂e Asueru yapon, kayaritomo me esenpotopo ro. Ero po roro tî n̂eremekn̂e.
3Taa, ero yinhîrî tak osorwaw cimn̂ipu xakn̂e kayaritomo me Asueru yehtoponho. Ero yimaw tak erewusmano n̂iir̂akn̂e. Pehsia komo n̂erewusmekn̂e, Mecia pono komo marha. Tmaywen komo nan̂ikyakn̂e enîno rin̂e kom ahnoro. N̂examro maywen komo marha nan̂ikyakn̂e. Sowtatu yantoman̂e komo marha nan̂ikyakn̂e, tîrowon raco mko yenîn̂e komo marha. Noro yipu komo nan̂ikyakn̂e eseresmachome so.
4Taa, eseresmetaw so cemyawno tak n̂enpekn̂e kayaritomo tînan̂ikîthîrî komo ya. Mer̂pora ro mak xakn̂e noro yemyawno. Cepethîkem komo xa mîn xakn̂e. Tîmîn marha n̂enpekn̂e yîwya so kir̂wanî ro, tponon marha n̂enpekn̂e. Ero wa cehtopo n̂enpekn̂e. Kayaritomo me xa cehtopo n̂enpekn̂e yîwya so, cemyawnoyem me cehtopo marha. Pahkî ro mak n̂enpekn̂e ero yipu yîwya so, 180 kaamo.
5Ero wicakî kaamo yenatîche tak erewusmano n̂iir̂akn̂e xa hara kayaritomo. 7 kaamo n̂eseresmetken̂e xa hara. Mer̂pora xatken̂e ceseresmaxmu komo ero yimaw Susan po. Miyan komo rma n̂erewusmekn̂e cemyawnoyem komo, emyanomnî komo marha. Kayaritomo natîrî yewtî tî xakn̂e. Ero mîtwo xakn̂e yîhroron. Roro po erewusmano n̂iir̂akn̂e tîmîn mîtwono po rma.
6Ero yimaw tîmîn porokutopekn̂e kayaritomo poono ke anarmerpan ke so. Riin̂u kahxapu xakn̂e takriso mînto mînto wara mapata poko. Tumutwe so xakn̂e ero riin̂u kahxapu, tîswaye so marha. Toopu xakn̂e hara mapata, mahmore enporixapu. Prata ciixapu xakn̂e poono yahsîtopo, riin̂u kahxapu yahsîtopo. Iito marha xakn̂e kama warai mer̂pono pîn. Ooru ciixapu mîn xakn̂e ha, prata ciixapu marha. Toopu mko enporixapu mîn xakn̂e kayaritomo roron, anarmerpan komo toopu ha, cepethîkem kom ha. Cicwiye so xakn̂e toopu, tumutwe so marha. Ero wara xakn̂e toopu kayaritomo roron me ciixapu.
7Parakweci marha xakn̂e mer̂pora, an̂ihxapu komo wokru yen ha. Ooru ciixapu mîn xakn̂e. Anarmerpa mîn xakn̂e parakweci. Mer̂pora ro mak wooku n̂irpekn̂e kayaritomo erewusmano rin̂e ro me cexirî ke.
8Tanmero so makî tî wooku n̂eer̂atken̂e an̂ihxapu komo. Ero wara tî kekn̂e kayaritomo wok mîtîn komo ya. Tanme ro so mak wooku n̂eecowpe, kekn̂e tî yîwya so.
9Wooxam komo marha tî n̂erewusmekn̂e kayaritomo pici. Pasci xakn̂e noro yosotî. Kayaritomo mîn yaw hara tî n̂examro n̂erewusmekn̂e, Asueru mîn yaw.
10Taa, 7-nhîrî kaamo po tak tahwore xa takî tî xakn̂e Asueru wooku yerîrî ke. Ero ke takronoman̂e ro komo tî nantomekn̂e, 7 kom ha, ewnuku me cehsom kom ha. On wara xakn̂e n̂examro yosotî, Meuman, Bista, Ahbona, Bikta, Abakta, Seeta, Kahkas, ero wa xakn̂e n̂examro yosotî.
11On wara tî kekn̂e kayaritomo yîwya so, Ai, amyamro, etocoko opici yan̂ihso, Pasci yan̂ihso. Kayaritomo pici yarokorî yaw mokope. Wooxam yenpotho me noro yehtopo yenpo xe wasî kayaritomo me cehsom komo ya, esenmexapu komo ya ahnoro, kekn̂e tî yîwya so. Cenporem xa tî mîk xakn̂e kayaritomo pici.
12Ero ke cetken̂e kayaritomo yakronoman̂e komo yipici yan̂ihso. Kayaritomo mtapotachonho tko tî nanwekyakn̂e yipici. Mokuhra tî xakn̂e okyo. Ero ke nîrwonakn̂e xa takî tî kayaritomo.
13-15Ero ke takî tî kayaritomo n̂esencekn̂e xa hara panatanmekno ritopo yîhtînon̂e ro komo yakro, cesentayem komo yakro. En̂ekano ritopo poko ehcamhokaxapu komo yakro n̂esencekn̂e roro kayaritomo, kpanatanmetopo pokono yakro marha. Yîmtapotarî komo ponaro tî xakn̂e. On wara xakn̂e n̂examro yosotî, Kahsena, Seta, Acmata, Tahsis, Meres, Mahsena, Memukan, 7 me xatken̂e. Pehsia komo mîkyam xatken̂e, Mecia pono komo marha mîkyam xatken̂e anarî komo. Antomano rin̂e me cehsom komo mîkyam xatken̂e anarî komo yopo. Ero ke on wara tî kekn̂e yîwya so, Ahce wa kapore nai opici ya, Pasci ya? Kayaritomo ow ha, omtapotarî nanwekî kica ewnuku komo n̂ekatîmîtho yîwya. Ahce wa nîîke panatanmekno ritopo mewrexapu noro yipu poko awya so? kekn̂e tî yîwya so.
16On wara takî tî n̂eyukyakn̂e Memukan kayaritomo n̂entarî me, antomano rin̂e komo n̂entarî me marha, On wara ow wîhtînoyasî, kayaritomo yîwîrîman̂e me rma re n̂eexi apici Pasci, awîrîman̂e mak pîn me ha tko. Ahnoro kayaritomo me cehsom komo yîwîrîman̂e me marha n̂eexi kica. Miyan komo yîwîrîman̂e me rma n̂eexi ahnoro arowon pono komo yîwîrîman̂e me kica.
17Apici ya awanwetoponhîrî men n̂encexe amn̂e wooxam komo miyan komo rma kopi. Ero ke tak ciin̂o komo nîwîrîyakexe hara kopi. On wara kexe, Cipici cma re nan̂ikye kayaritomo Asueru. Pasci tî mîk nan̂ikye. Mokuhra tko tî xakn̂e, kexe men okwe.
18Oroto rma kayaritomo pici yehtoponho tak men n̂encexe Pehsia wosîn komo, Mecia pono komo wosîn marha. Ero ke ero wa xa marha naxe ciin̂o komo poko hara kica. Enîno rin̂e me cehsom pici komo rma men ero wa naxe. Miyan komo rma ciin̂o komo nîwîrîyakexe. N̂eseiyaxe marha okwe ciin̂o komo yakro.
19Ero ke on wara cma re wîîkes ow, kir̂wan̂he exitaw awya, panatanmekno ritopo me cma re mîmtapowasî. Amtapotachonhîrî tak mîmewrepesî Pehsia komo panatanmetopo me, Metu komo panatanmetopo me marha. Etowîn me ro mak nasî ero wa mewrexapu. On wara kacho cma re mîmewrepesî, Mokuhnî me ro mak tak n̂expe Pasci kayaritomo yaka Asueru yaka, kacho cma re mîmewrepesî. Ero yinhîrî anarî tak meen̂asî kayaritomo pici me cehsom hara, kir̂wan tak.
20Ero wa kacho yentamexpoche tak miyan komo ya rma arowon pono komo ya, ciin̂o komo ponaro tak naxe wooxam komo. Ero wa tak naxe cemyawnoyem komo pici, emyawnomnî komo pici marha, kekn̂e. Ero wa tî kekn̂e Memukan yîwya.
21Kir̂wan̂he tî n̂encekn̂e yîmtapotarî kayaritomo, antomano rin̂e komo marha. Ero ke ero wara kacho rma tî mewrepekn̂e kayaritomo Memukanî mtapotachonho yaw roro rma.
22Ero yinhîrî takî tî tîkaritan narpekn̂e kayaritomo tîrowon raconho pono komo yaka, miyan komo yaka rma. Miyan komo n̂enîrî me rma narpekn̂e. Anarî yana komo mtapotarî yaro mewrepekn̂e yîmtapotarî ro yaro entachome tak ero yipu kukman̂e komo ya. On wara kacho narpekn̂e, Ai, omaywen komo amyamro, on wara men wîîkes awya so, kîrkomo n̂ehcowpe cipici komo yantoman̂e me, tîhyawno komo yantoman̂e me ahnoro, kacho ha. Ero wa kacho tî narpekn̂e kayaritomo.
Este Tak Nahsîyasî Asueru Cipici Me Hara
2
1Ero yinhîrî takî tî n̂etîrwoxinkekn̂e ha re kayaritomo. Pasci ponaro tko tî xakn̂e, tanwetoponhîrî ponaro. Noro pen poko tîmtapotachonhîrî ponaro marha tî xakn̂e.
2Ero yimaw takî tî on wara ketken̂e kayaritomo ya noro maywen komo, Ai apa, amaywen komo takî cma re men̂epesî emasî komo yeposo, emasî yenpotho komo, iin̂omnî ro kom ha. Apici me cehsom komo n̂epocowpe.
3Ekn̂e komo marha cma re miir̂asî arowon raco mko pono komo. N̂examro tak n̂ehcowpe wooxam yenpotho komo oona Susan pona amîn yaka. Ekai yaka n̂ehcowpe, ewnuku yaka, wooxam komo yenîn̂e ro yaka. Emasî komo yekîche wooxam yenporitopo tak nîmcowpe Ekai maywen komo yîwya so.
4Ero yinhîrî tak ahyaka mohcowpe. Yiixe awehtopo xa tak miir̂asî apici ro me kayaritomo pici me tak ehtome, Pasci pen yekenho yakan me ha, ketken̂e tî. Ero wa tî ketken̂e kayaritomo ya. Kir̂wan̂he tî n̂encekn̂e ero wa kacho kayaritomo. Ero ke ero yaw roro rma tî antomano n̂iir̂akn̂e.
5Taa, ero yimaw iito rma kayaritomo yewton po Susan po tî xakn̂e Ixaw Yana, kîîrî, Matokew tî mîk xakn̂e noro yosotî. Benxamin yepamtho mîk xakn̂e, Xai pen mumutho ha. Simei pen mumutho tî mîk xakn̂e Xai, Kis pen mumutho tî mîk xakn̂e Simei pen. Noro yipu tî mîk xakn̂e Matokew.
6Nabukotonoso pen n̂ekîtho tî mîk xakn̂e Kis pen, Babiron̂a pono komo kayaritomon n̂ekîtho. Xekon̂ias xakn̂e Xuta komo kayaritomonînho, noro yakro rma n̂ekyakn̂e pahxa n̂he Xerusaren poi.
7Matokew yepeka tî xakn̂e yîhyaw, yîîm yaknonho pen yemsîtho, Atasa tî mîk xakn̂e noro yosotî. Yînpor̂mamnothîrî tî mîk xakn̂e yîmîhra cexirî ke, yînocwamra cexirî ke marha. Este marha tî xakn̂e noro yosotî xa hara. Cenporem xa tî mîk xakn̂e emasî. Cemsîrî me rma nahsîyakn̂e Matokew yîîm pen waipuche, yîson pen waipuche marha. Ero wa tî xakn̂e Este.
8Taa, kayaritomo mtapotacho tak n̂encetken̂e maywen komo miyan komo rma. Ero ke emasî komo n̂ekyatken̂e mer̂pono pîn Susan pona, Ekai yaka. Este marha n̂ekyatken̂e iina. Kayaritomo mîn yaka tî n̂ekyatken̂e Ekai yaka, wooxam komo yenîn̂e ro yaka.
9Tawake tî xakn̂e Ekai Este poko, kir̂wan̂he tî n̂een̂akn̂e. Ero ke yohno rma tî noro yesenporitopo nîmyakn̂e yîwya. Yînahrî marha tî nîmyakn̂e yohno. 7 wooxam komo takî tî n̂iir̂akn̂e noro yanton me. Kayaritomo mîn yawnonho komo rma mîkyam n̂iir̂akn̂e anton me. Kir̂wanî ro marha tî n̂enpekn̂e yîwya amtakpon, yaw enmacho. Iina tî Este naar̂akn̂e anton komo yakro rma ero yaw enmachome so.
10Tîyananî tko tî ekatîmra xakn̂e Este. Ixaw Yana ow ha, kahra tî xakn̂e. Ixaw Yana me awehtopo ekatîmra ro mak men esko, kekn̂e tî Matokew yîwya. Ero ke ekatîmra xakn̂e.
11Kayaritomo mîn yaka Este yarîche Matokew takî tî n̂etar̂akn̂e kayaritomo pici komo roron potaw. Enmar̂atîxera tî ero wara xakn̂e. Este yekaci tî n̂encekn̂e roro iito.
12Taa, on wara tî xatken̂e emasî komo, kayaritomo yaka ka tohra xatken̂e. 12 nuun̂i tî ka n̂enatketken̂e cenporem me xa cecitopo komo poko. Kayaritomo mtapotarî yanme rma tî ero wa xatken̂e. 6 nuun̂i tî ka n̂ekapetken̂e miiha ke. Ero yinhîrî 6 nuun̂i xa hara tî n̂ekotopekn̂e hara. Wooxam yenporitopo ro ke tî n̂etakir̂wametken̂e.
13Ero yinhîrî takî tî cetken̂e emasî komo kayaritomo yaka cewn̂e so mak. Tîcetaw takî tî cemyarke cekn̂e. Ahce na yarî xe exitaw kayaritomo mîn yawno ero rma narpetken̂e yîwya. Ero wa so cetken̂e kayaritomo mîn yaka.
14Kokon̂i tî cekn̂e yîhyaka. Enmapuche takî tî mokyakn̂e hara wooxam mîn yaka anarî yaka mak hara tko. Saskas yaka takî tî mokyakn̂e hara, ewnuku yaka. Kayaritomo pici wara cehsom komo yenîn̂e ro yaka. Kayaritomo yaka takî tî tohra xa hara xakn̂e. Noro xe xa mak exitaw, Noro moku xe xa hara wasî, ketaw marha ero yimaw makî tî yîhyaka cekn̂e xa hara.
15Ero yinhîrî takî tî Este pona tak xakn̂e kayaritomo yaka totopo, Matokew npor̂mamnotho mîk noro pona takî tî xakn̂e totopo. Noro yîîm yaknonho pen yemsîtho mîk xakn̂e Este, Abiaiw pen yemsîtho. Noro cetaw ahce na etacira tî xakn̂e tînarîrî. Onî mko xa men tarpore nasî kayaritomo yaka awcetaw, kekn̂e rma Ekai yîwya ero mko mak naar̂akn̂e. Tawake makî tî xatken̂e ahnoro tooto komo Este poko. Kir̂wan̂he roro tî n̂een̂atken̂e akrono komo ahnoro.
16Ero ke Este takî tî naar̂atken̂e kayaritomo yaka Asueru yaka 10-înhîrî nuun̂i po, tebece po. 7-nhîrî cimn̂ipu po tî cekn̂e, kayaritomo me Asueru yehtoponho po. Ero yimaw xa tî cekn̂e yîhyaka.
17Taa, noro xe xa takî tî xakn̂e kayaritomo. Yiixe ro makî tî xakn̂e anarî wooxam komo yopo. Ero ke noro takî tî n̂iir̂akn̂e cipici me. Kayaritomo pici yarokorî takî tî n̂iir̂akn̂e yîhtîpîrî pona. Ero ke kayaritomo pici me tak xakn̂e Este Pasci yemtakan me hara.
18Ero yinhîrî tak erewusmano n̂iir̂akn̂e xa hara kayaritomo, Este yahsîtopo me takî tî. Enîno rin̂e me cehsom komo tî n̂erewusmekn̂e. Tmaywen komo nan̂ikyakn̂e ahnoro. On wara marha tî kekn̂e tmaywen komo ya, Etapickara ka ehcoko opici yahsîtopo me exirî ke, kekn̂e tmaywen komo ya, tîrowon raco pono komo ya. Tmaywen komo wakrecho marha tî nîmyakn̂e mer̂pono pîn komo ya. Kayaritomo me cexirî ke mer̂pono pîn komo wakrekn̂e.
Kayaritomo Waihka Xatî Komo Mtapotarî N̂ekatîmyasî Matokew Kayaritomo Ya.
19Ero yinhîrî takî tî emasî komo n̂enmekyatken̂e xa hara. Ero yimaw kayaritomo mîn potaw rma xakn̂e Matokew ceremaxi.
20Tîyanan yekatîmra rma tko tî xakn̂e Este. Ixaw Yana ow ha, kahra tî xakn̂e Matokew mtapotarî yanme. Yîmtapotarî yewetîn̂e me rma xakn̂e, pahxa rikomo me ka cexitawno wara rma, Matokew npor̂mamnorî me ka cexitawno wara ha. Ero wa tî xakn̂e Este.
21Taa, ero yinhîrî tak kayaritomo mîn potaw exitaw Matokew kayaritomo maywen komo takî tî nîrwonatken̂e ewnuku me cehsom komo. Kayaritomo poko tî nîrwonatken̂e asakî. Kayaritomo waihkacho poko tî n̂esencetken̂e n̂examro kopi. Kayaritomo metatan yenîn̂e komo tî mîkyam xatken̂e. Biktan, Teres, ero wa tî xakn̂e osotî komo.
22Ero poko esentacho komo tko tî n̂encekn̂e Matokew. Ero ke tî Este ya n̂ekatîmyakn̂e. Ero ke kayaritomo ya takî tî n̂ekatîmyakn̂e hara Este. Matokew mtapotarî tan wentamexpes awya, kekn̂e tî yîwya.
23Ero ke Biktan komo takî tî n̂en̂ekekn̂e kayaritomo. Yaaro takî tî n̂encekn̂e twaihka xe ehtopo komo. Ero ke n̂examro pen tak n̂exewnukpekn̂e weewe pona waihkachome so tak. Ero wa ehtoponhîrî komo tko tî mewretken̂e mewren̂e ro komo kayaritomo karitan yaka. Kayaritomo wero ro rma tî mewretken̂e. Ero wa tî mewretken̂e.
Xutew Komo Waihkacho Poko N̂esencesî Aman Kayaritomo Yakro
3
1Ero yimaw tak iito xakn̂e anarî hara kayaritomo maywen, Aman tî mîk xakn̂e noro yosotî. Ametata mumuru tî mîk xakn̂e, Akakita mumuru ha. On wara takî tî noro n̂iir̂akn̂e kayaritomo, Anarî komo yopono me tî n̂iir̂akn̂e, antomano rin̂e komo yopono me.
2On wara tî kekn̂e kayaritomo tmaywen komo ya, Ahyari so cetaw Aman atupentacoko awosokmuru komo po noro mamakan me, kekn̂e tî. Ero ke ero wara tî nutupenwatken̂e kayaritomo maywen komo ahnoro tosokmuru komo po. Yutupentara rma tko xakn̂e Matokew noro mamakan me. Oyopono xa amoro okre, kahra marha xakn̂e yîwya. Ero wa xakn̂e Matokew Aman poko.
3Ero yimaw iito xatken̂e anarî kom hara kayaritomo maywen komo, kayaritomo roron potaw xatken̂e. On wara ketken̂e n̂examro Matokew ya, Ahce kacho kayaritomo mtapotachonho yewetîra mai kopi? Aman mamakan me atupentacoko, kacho yewetîra masî kopi, ketken̂e yîwya.
4Enmar̂atîxera ero wa ketken̂e yîwya. Ewetîra rma tko xakn̂e Matokew. Ero ke tak tî Aman ya n̂ekatîmyatken̂e hara okwe. On wara tî ketken̂e yîwya. Mînto nasî Xutew amna yakrono, Matokew tî mîk noro yosotî. Amamakan me eremara ro makî tko nas okwe tosokmuru po, ketken̂e tî yîwya. Tîyanan komo n̂ekatîmyakn̂e pahxa rma Matokew yîwya so, Xutew ow ha, kekn̂e yîwya so. Ero ke on wara tî ketken̂e n̂examro re mak, Ahce wa tak na Matokew pen n̂iir̂a kayaritomo. Cenîrî ika, ketken̂e tî. Ero wa tî ketken̂e Matokew yakrono komo.
5Ero yinhîrî Matokew takî tî n̂een̂akn̂e Aman, tmamakan me yutupentara exirî tî n̂een̂akn̂e. Oyopono xa amoro, kahra ehtopo marha tî n̂een̂akn̂e. Ero ke takî tî nîrwonakn̂e xa tak noro poko.
6Matokew yanan komo tî n̂ekatîmyakn̂e Aman ya. Ero ke noro pen mak waihka xera tî xakn̂e. Xutew komo waihka xe tî xakn̂e ahnoro, Asueru rowon poko hakno komo. Ero wa tî Matokew yanan pen komo waihka xe xakn̂e Aman okwe.
7Ero yimaw 12 cimn̂ipu tak xakn̂e kayaritomo me Asueru yehtoponho. Ero po takî tî men̂ekacho nar̂mapekn̂e Aman tmaywen komo ya. Ahce nuun̂i po xa tak kîmtapowa kayaritomo yakro, ahce kaamo po xa wîîke, kacho yîhtînotome nar̂mapekn̂e men̂ekacho yîwya so. Ar̂mache 12-nhîrî ponan me takî tî n̂epîrkekn̂e men̂ekacho, ata ponan me. Nuun̂i yosotî mîn, ata, kacho.
8Ero ke ero yimaw takî tî nîmtapowakn̂e Aman, kayaritomo yakro, Asueru yakro. On wara tî kekn̂e yîwya, On wara wîîkes awya apa, naxe tooto komo amaywen komo chew. Miyan komo chew rma naxe arowon poko hakno komo chew. Anarî me naxe n̂examro panatanmecho kopi, anarî yana komo panatanmecho warahra ro mak. Kayaritomo mtapotachonho yewetîra naxe kica amtapotacho ha. Ero ke iito rma exihra ro mak tak cexpore nasî.
9Ero ke on wara wîîkes awya, amtapotarî cma re mîmewrepesî n̂examro waihkacho pokono. Owî rma wepemesî waihkan̂e komo prata ke. 10 miw tarentu wicakî wîmyasî yîwya so epethîrî, kekn̂e tî yîwya, kayaritomo ya.
10Ero ke tamoyeknarî takî tî mohkekn̂e kayaritomo tukuknon ken̂arî. Aman ya tî nîmyakn̂e, Ametata mumuru ya, Akakita ya ha. Xutew komo xatî pînî ro mak mîk xakn̂e Aman kica.
11On wara kekn̂e kayaritomo yîwya, Taa, ahyaw mak n̂expe puranta. Tooto komo marha wîmyas awya. Awanme ro mak n̂examro cirko ha, kekn̂e tî yîwya.
12Ero ke yihcirî nuun̂i po tak kayaritomo mtapotarî mewren̂e komo tî nan̂ikyakn̂e Aman, 13-nhîrî kaamo po. Tîmtapotarî mewrepekn̂e yîwya so mîk hak yana komo mtapotarî yaro twero ro so tak entome kayaritomo maywen komo ya. Ahnoro roowo racho pono kopenaton komo yakan me mewrepekn̂e, ahnoro enîno rin̂e komo yakan me marha. Kayaritomo mtapotarî me rma tî mewrepekn̂e Asueru mtapotarî me ha. Kayaritomo yamoyeknarî ke tak mewrexapu nukuknomekn̂e hara.
13Ero yinhîrî tak Aman karitan narpetken̂e miya so ro mak aan̂e ro komo ya. On wara kacho mîn xakn̂e noro karitan, On wara men ehcoko amn̂e ata po, 12-nhîrî nuun̂i po ha, Xutew pen komo waihkacoko ahnoro, poritomo pen komo, kar̂pamxan pen komo, wooxam pen komo, rikomo pen komo, ahnoro mak Xutew pen komo waihkacoko ero po. 13-nhîrî kaamo po xa waihkacoko. Waihkano riche tak emyawnonhîrî pen tak ahsîcoko awanme ro so, kacho mîn xakn̂e Aman karitan.
14Kayaritomo mtapotachonho men tan ha, kacho marha xakn̂e tmewreso karita mko poko. Mîk hak yana komo n̂enîrî me tî nakpayatken̂e ero kaamo ponaro tak ehtome so, Xutew pen komo waihkacho ponaro ha.
15Yohno men karita aacoko, kekn̂e tî kayaritomo karita yaan̂e komo ya. Ero ke cetken̂e miya so tak. Susan pono komo n̂entarî me marha nîmtapotaretken̂e. Ero wara tî Amanî mtapotarî nakpayatken̂e. Ero yinhîrî takî tî kayaritomo n̂eremekn̂e. Wooku tî n̂eer̂atken̂e Aman yakro. N̂eserepoketken̂e ro makî tko tî Susan pono komo Aman karitan poko. Ero wa xatken̂e.
Kayaritomo Yaka Kîwce Ham An̂ikîn Me Rma, Kesî Este
4
1Ero yinhîrî takî tî Amanî mtapotachonho n̂encekn̂e Matokew, Ixaw Yana komo waihkatîkacoko, kachonho ha. Ero ke tponon tak nahxaikekn̂e. Kumixitho mak tak namruyakn̂e tponon me. Wemronho marha pahyakn̂e tîhtîpîrî pore. Ewto roron pore n̂etar̂akn̂e tîwrataro. Kar̂pe nîwracekn̂e. Okwe okwe okwe, kekn̂e kar̂pe ro mak.
2Kayaritomo roron potaka tko porohyakn̂e. Kumixitho yawno komo tî porohketken̂e roro enîn̂e komo ewomra ehtome so kayaritomo metatan yaro.
3Matokew wara xa marha tî nîwracetken̂e miyan komo rma Xutew komo. Kayaritomo rowon pono komo ahnoro tî ero wa nîwracetken̂e. Okwe okwe okwe, ketken̂e tî kar̂pe. Cerewre ro makî tî nîwracetken̂e. Eseresmara tî ka xatken̂e anarî komo. Anarî komo tî n̂etîrapetken̂e kumixitho yaw. Wemronho cheka marha tî n̂etîrapetken̂e. Ero wa tî nîwracetken̂e Xutew komo.
4Ero yinhîrî tak Matokew yîwratacho tî n̂ekatîmyatken̂e Este ya. Noro maywen komo tî n̂ekatîmyatken̂e yîwya wooxam komo, kîrkomo marha, ewnuku komo. Ero ke n̂eserepokekn̂e ro makî tî Este. Ero ke poono narpekn̂e Matokew yaka kumixitho yemtakan me. Ahsîra rma tko xakn̂e yîn̂ekpothîrî.
5Ero yinhîrî takî tî Ata nan̂ikyakn̂e Este, ewnuku me cehsom. Kayaritomo nantomatho mîk xakn̂e Este yakronomacho poko. On wara tî kekn̂e Este yîwya, Ai Ata, Matokew yaka etok ha. Ahce kacho mîwrace okwe? kasko yîwya, kekn̂e tî.
6Ero ke Matokew yaka takî tî cekn̂e Ata. Ewto imo roron po xakn̂e, kayaritomo roron potarî yecento. Este mtapotachonho yaw roro rma kekn̂e yîwya.
7Ero ke Aman karitan mewretoponho n̂ekatîmyakn̂e Matokew yîwya, Ixaw Yana komo waihkacoko, kacho ha. Puranta pen tî nîmya Aman kayaritomo purantan yenîn̂e komo ya. Xutew pen komo waihkan̂e komo yepemacho tî mîn nîmya yîwya so, kekn̂e.
8Aman karitan yepamnoxapu marha nîmyakn̂e yîwya karita, Xutew pen komo waihkacho pokono. Kayaritomo mtapotachonho me mewrexapu tî mîn xakn̂e karita. Susan pono komo n̂enîrî me mewrexapu mîn nîmyakn̂e yîwya. On wara kekn̂e yîwya, On karita arko Este yaka. Takîhso men ekatîmko yîwya amna yahwokacho. On wara marha kasko yîwya, Kayaritomo yaka men etoko amoro. On wara kasko yîwya, Ai, oyanan komo pînîn yaw cma re mas okwe. Oyanan komo cma re mukurunpesî, kaxi etoko, kasko men Este ya, kekn̂e. Ero wa kekn̂e Matokew Ata ya.
9Ero ke n̂etîramekn̂e hara tî Ata Este yaka hara. Matokew mtapotachonho tî n̂ekatîmyakn̂e yîwya.
10-11Ero ke on wara takî tî kekn̂e hara Este Ata ya, Matokew yaka etoko xa hara. On wara kasko yîwya, On wara kacho ponaro naxe kayaritomo maywen komo ahnoro yîrowon pono komo. Twaihkaxmu me men naxe kayaritomo yamtakponî ro yaka cemwomsom komo an̂ikîra exitaw kayaritomo, kacho ponaro. Noro yamoyin tko nai ooru ciixapu. Anarimaw so ero yipu ke n̂ekanîya tanme ro mohxapu rma. Ero ke twaihkaxmu mera nai noro yipu rma. Pahkî tko oyan̂ikîra nasî kayaritomo. 30 ro n̂enmai oyan̂ikîra rma. Ero ke ero wa oyehtopo men ekaktîmko Matokew ya, kekn̂e tî Este Ata ya.
12-13Ero ke ero wa kacho tak n̂ekatîmyakn̂e Ata Matokew ya, Este mtapotachonho ha. Ero wa kacho yentache on wara tko kekn̂e hara Matokew Ata ya, Ai ha, taa, etoko xa hara Este yaka. On wara kasko yîwya, Kayaritomo mîn yawno rma re amoro. On wara tko kahra men esko aropotaw, Tan oyexirî ke owaikara naxe waapa komo amn̂e anarî pen komo waihketaw, Xutew pen kom ha, kahra esko.
14Kayaritomo yakro yîmtapotara ro mak awexitaw ayanan komo yukurunpetopo poko, anarî tak n̂esenpesî Xutew komo yukurunpen̂e me hara. Amoro tko mîwaiyas okwe, aamo yanan pen komo marha waihyaxe okwe awakro. On yimaw tîmtapotaxmu me awehtome tko na kayaritomo pici me awire ha Kaan, kasko yîwya, kekn̂e Matokew.
15-16Ero ke ero wa kacho takî tî n̂ekatîmyakn̂e Ata Este ya. Ero yipu yentache takî tî, On wara kasko Matokew ya, kekn̂e hara tî Este, Taa, ero wa ham Apa. On wara makî tko wîîkes awya, Susan pono komo enmeko ahnoro Xutew komo. N̂examro yakro tak amtapotacoko Kaan yakro opoko. Eseresmara ka ehcoko 3 kaamo. Kosope meero eseresmara ehcoko, katpanaw marha. Ow marha wasî eseresmara ka, oyanton komo marha eseremara wiir̂asî wooxam komo. 3 ro enmapuche tak kayaritomo yaka kîwcesî. Yîmtapotachonhîrî yanwekn̂e warai me rma kîwcesî. Ero yimaw owaiketaw tak noro ya kwaihsî rma, kekn̂e tî ekatîmn̂e Matokew ya.
17Ero ke tak cekn̂e Matokew Xutew komo yan̂ihso. Este mtapotachonho yaw roro rma takî tî xatken̂e, N̂ewetîtîketken̂e yîmtapotarî ahnoro. Ero wa xatken̂e.
Kayaritomo N̂erewusmesî Este, Aman Marha
5
1Taa, osorwaw ro enmapuche on wara takî tî xakn̂e Este, kir̂wan takî tî namruyakn̂e tponon, kayaritomo pici me cesenpotopo rma. Kayaritomo mîn roron pona tî cekn̂e. Yîmîn potawno rma mîn xakn̂e roron. Tîmîn yaw tî xakn̂e kayaritomo taponî ro po. Potarî wece cewru rma tî xakn̂e.
2Ero ke Este takî tî n̂een̂akn̂e kayaritomo, tamtakpon potaw cececetoso exitaw tî n̂een̂akn̂e. Enîche tawake takî tî xakn̂e noro poko. Tamoyin ke tî pokupoku kekn̂e noro wece ooru ciixapu ke. Ero ke yîhyaka takî tî cekn̂e Este. Cei kekn̂e takî tî kayaritomo yamoyin poturu poko.
3On wara kekn̂e kayaritomo yîwya, Ai, Este, kayaritomo pici amoro. Ahce xe wa mai? Ahce na xe awehtopo wîmyas awya. Orowon raconho rma wîmyas awya yiixe awexitaw, kekn̂e tî yîwya.
4On wara cma re wîîkes awya, kekn̂e tî Este yîwya, amoku xe cma re wasî oroto oyakro eseresmaxi. Erewsî wirpo awokru marha. Aman yakro cma re mîmokyaxe, kekn̂e tî.
5Ero ke on wara takî tî kekn̂e kayaritomo tmaywen ya, Aman an̂ihta yohno Este mtapotachonho yaw roro rma amna totohme, kekn̂e tî. Ero yinhîrî yohno rma tî cekn̂e kayaritomo, Aman yakro rma tî cetken̂e Este n̂irpotho yahso.
6Ero yinhîrî wooku yeer̂ataw takî tî on wara kekn̂e xa hara kayaritomo Este ya, Taa, Este, ahce xe xara mai ha? Yiixe awehtopo wîmyas awya ha. Orowon raconho rma wîmyas awya yiixe awexitaw, kekn̂e tî yîwya.
7-8On wara tî Este n̂eyukyakn̂e, Taa, tawake awexitaw opoko, owakre xe marha awexitaw pahxaxa cma re mîmokyaxe xa hara oyakro eseresmaxi xa hara. Amoro, Aman, ero wa cma re mîmokyaxe on̂irpotho yahso xa hara. Ero yimaw tak yiixe oyehtopo xa wekatîmyas awya, kekn̂e tî yîwya. Ero wa tî kekn̂e Este kayaritomo ya.
Matokew Waihka Xe Takî Tî Nai Aman
9Ero ke takî tî Aman cekn̂e tahwore ro mak. Tîcetaw tko Matokew n̂een̂akn̂e xa hara. Awomra ro makî tî n̂een̂akn̂e xa hara, tpoko twerî exihra marha tî n̂een̂akn̂e. Ero ke nîrwonakn̂e xa tak noro poko.
10Tîrwonî tko tî ka nînîmyakn̂e. Tîmîn yaka makî tî cekn̂e. Iito cexitaw takî tî takrono ro komo nan̂ikyakn̂e. Cipici marha tî nan̂ikyakn̂e. Seres tî xakn̂e yipici yosotî.
11Yîwya so tî n̂ekatîmyakn̂e cemyawnoi xa cehtopo, yaake yumumuru komo yehtopo marha. Takîhsom me xa tak oyen̂a ham kayaritomo, kekn̂e takî tî. Anarî komo yopono me tak oriye kayaritomo me cehsom komo yopono me tak.
12On wara marha nasî oyahworecho hara okre, ow mak oyan̂ikî kayaritomo pici Este, kayaritomo yakro oyeseresmachome, tîn̂irpothîrî yahso ha. Pahxaxa tî kîwce xa hara kayaritomo yakro eseresmaxi Este yaka.
13Ahwora rma tko was okwe Xutew yenîrî ke, Matokew yenîrî ke ha. Kayaritomo roron potaw roro ween̂asî noro kica, kekn̂e tî. Ero wa tî kekn̂e Aman.
14On wara tî n̂eyukyakn̂e yipici, Seres. On wara wîîkes awya cîwya, Exewnukno ritopo cirpoko ha ke kawno weewe. 23 metru wicakî cirko kaw xa. Pahxaxa tak amtapotakî kayaritomo yakro. On wara kasko yîwya, Ai apa, Matokew kr̂a tak wexewnukyasî on̂iritho pona, kasko yîwya. Noro pen yexewnukuche tak etoko amn̂e tahwore kayaritomo yakro eseresmaxi, kekn̂e tî yîwya. Ero wa xa marha tî ketken̂e Aman yakrono kom hara. Kir̂wan̂he tî yîmtapotarî komo n̂encekn̂e Aman. Ero ke exewnukno ritopo takî tî n̂irpekn̂e. Ero wa tî n̂irpekn̂e Aman.
Cepaiporesom Me Xa Matokew N̂enpesî Kayaritomo
6
1Taa, on wara takî tî xakn̂e kayaritomo, kosope yîwînkîra tî xakn̂e okwe. Ero ke karita tî n̂ekpekn̂e ahce na poko cehtoponhîrî yekatîmtopo. Ero tî nîmtapotarepekn̂e tmaywen ya tîn̂entarî.
2Ero ke takî tî ero nîmtapotarekn̂e maywen kayaritomo n̂entarî me. Mîk hak yehtoponho tî nîmtapotarekn̂e. Kayaritomo roron potarî yenîn̂enho pen komo yehtoponho meero tî nîmtapotarekn̂e. Biktana pen, Teres pen, n̂examro pen yehtoponho tî nîmtapotarekn̂e. On wara kacho tî nîmtapotarekn̂e karita, Pahxa n̂he ka n̂esencetken̂e Biktana pen, Teres pen yakro. Kayaritomo waihkacho poko tî n̂esencetken̂e, Asueru waihkacho poko ha. Yîmtapotarî tko n̂encekn̂e Matokew ero poko esentacho komo. Ero ke kayaritomo ya tak n̂ekatîmyakn̂e noro, Matokew, kacho. Ero wa ehtoponhîrî komo tî nîmtapotarekn̂e kayaritomo n̂entarî me.
3Ero yipu yentache on wara takî tî kekn̂e kayaritomo tmaywen komo ya, Ai, Ahce wa Matokew cicir̂atken̂e ero yekatîmtoponho yepetho me. Cekaiporesom me na cicir̂atken̂e anarî komo yopono me esenpotome ha? kekn̂e tî. Pîra apa, ahce wa na noro cirihra ro mak cehce ero yekatîmtoponho yepetho, ketken̂e tî.
4Ero yinhîrî takî tî on wara kekn̂e hara kayaritomo, Ai, onoke nai mînto ohroron po, kekn̂e tî. Ero yimaw rma tî mokyakn̂e Aman kayaritomo roron pona. Kayaritomo yakro tîmtapota xe tî xakn̂e. Matokew penî kr̂a exewnuku xe wasî onakîhtotho pona exewnukno ritopo pona, ka xe tî xakn̂e yîwya. Ero wa kaxi tî wa mokyakn̂e ero yimaw xa.
5Aman mîk ha. Ahroron po n̂ecececesî, ketken̂e maywen komo kayaritomo ya. Taa, n̂ewomhe tak xiya ha, kekn̂e tî kayaritomo.
6Ero ke n̂ewomyakn̂e takî tî Aman. Ewomuche rma on wara takî tî kekn̂e kayaritomo yîwya, Ai, Aman, on wara wîîkes awya, Tawake wasî tantono poko. Anarî komo yopono me cekaiporesom me xa enpo xe wasî. Ero ke ahce wa noro wiir̂a awya ero warai me xa enpotome? kekn̂e tî yîwya. Ero wa entache on wara tî kekn̂e Aman tîropotaw mak, Onoke xa anarî komo yopono me enpo xe nai ha? Owî tko na, kekn̂e tîhnaw mak.
7-8Ero ke on wara tî kekn̂e kayaritomo ya, On wara xa cirpore nai iyopono me xa enpo xe awehtopo, aponon n̂ehcowpe amaywen komo, kayaritomo me xa awesenpotopo tak. Kawaru marha n̂ehcowpe yiipo awtotopo ro. Kayaritomo xapikan marha n̂ehcowpe yaw awehtopo ro.
9Ero yipu tak nîmcowpe amaywen ya, antomano rin̂e me cehsom ya xa ha. Noro tak aponon namrupope yîwya, cekaiporesom me xa enpo xe awehtopo ya ha. Awoku mkahsî marha nakripe ha. Taa, ero wa tak narpe kawaru mkaw miya roro ha ewto pore so. On wara kape roro amaywen aar̂ataw, On wara xa kayaritomo n̂iir̂asî cekaipresom me xa enpo xe cehtopo ha, kape roro, Ero wa kape noro poko, cekaiporesom me xa enpo xe awehtopo poko, kekn̂e tî Aman kayaritomo ya.
10Taa, kekn̂e takî tî kayaritomo Aman ya, amoro rma etoko oroto. Oponon ehta, oyok marha kawaru. Matokew tak cirko amtapotachonhîrî yaw roro rma. Xutew mîk, ohroron po ceremaxmu roro noro cirko ero wara ha. Amtapotachonhîrî yaw roro xa noro cirko watohra ro mak, kekn̂e tî yîwya.
11Ero ke thakwa tî kayaritomo ponon n̂ekyakn̂e Aman, kawaru marha. Matokew ya takî tî namrupekn̂e poono. Ero yinhîrî tak kawaru mkaw naar̂akn̂e ewto pore. Aar̂ataw nîmtapowakn̂e kar̂pe tooto komo n̂entarî me. On wara kekn̂e emapona, On wara kayaritomo n̂iir̂asî cekaiporesom me xa enpo xe cehtopo, kekn̂e. Ero wa kekn̂e Aman Matokew poko.
12Ero wa arîche tak kayaritomo roron potaka takî tî cekn̂e hara Matokew. Aman marha tî cekn̂e hara yohno tîmîn yaka. Ahwora ro makî tko tî cekn̂e. N̂ehtîwomcekn̂e mak tîcetaw.
13Tîmîn yaw cexitaw takî tî cipici ya takî tî n̂ekatîmyakn̂e ahwora cehtoponhîrî. Takrono komo ya marha tî n̂ekatîmyakn̂e, takîhren̂e komo ya ha. Ehtoponhîrî yentache on wara takî tî kekn̂e yîwya yipici, N̂ihciw tak ham okwe awepîrkacho. Matokew nai ham awar̂man̂e me amn̂e. Xutew tko mîkro noro. Noro yanan me exirî ke awar̂metîke tak ha men okwe, kekn̂e tî yîwya yipici. Ero wa xa marha tî ketken̂e Aman yakrono kom hara.
14Aman yakro yîmtapowataw so rma mokyatken̂e takî tî kayaritomo maywen komo ewnuku komo. Aman takî tî naar̂atken̂e yohno rma eseresmachome, Este n̂iritho yahtome xa hara tî. Ero wa tî naar̂atken̂e.
Aman Pen Xa Matko Waihkapesî Kayaritomo Matokew Pîn
7
1Ero ke takî tî kayaritomo cekn̂e cipici yaka eseresmaxi, Este yaka. Aman yakro rma tî cetken̂e.
2Asakî ro takî tî xakn̂e ero wa eseresmachonhîrî komo. Ero ke wooku takî tî n̂eer̂atken̂e hara. Wooku yeer̂ataw yîwya so on wara takî tî kekn̂e xa hara kayaritomo, Ai Este, kayaritomo pici xa amoro. Ahce xe tak mai? Yiixe awehtopo wîmyas awya. Orowon raconho xe awexitaw ero rma wîmyas awya, kekn̂e tî yîwya.
3Ero ke on wara takî tî Este n̂eyukyakn̂e, Tawake awexitaw opoko, owakre xe marha awexitaw on wara xa wîîkes awya, waipîra cma re ow miir̂asî. Oyanan komo marha cma re waipîra miir̂asî. Ero wa xa nasî yiixe xa oyehtopo ha.
4Twaihkaxmu me ekanxapu ow okwe, epethîrî pona ekanxapu ha. Oyanan komo marha naxe ero warai me. Exihnî ro me xa tî amna waihketu okwe ahnoro ro mak. Epethîrî pona rma tî amna pen waihketu. Amna pen tîmyataw antonano me tahsîsom me mak ketaw ha re ekatîmra rma wexirî ha re awya. Ero wa amna pen tîmyataw ketaw ha re amna xatî pîn ya, kayaritomo nîwîrîmarî me xa nasî epematîkan me ro mak amna xatî pîn ya okwe. Wara rma ero yipu yekatîmra wexirî ha re awya, kekn̂e tî.
5On wara takî tî kekn̂e kayaritomo Este ya, Onoke xa nai hara ero warai me awekanî xatî kom ha? Ahto nai ha? kekn̂e tî.
6On wara takî tî n̂eyukyakn̂e Este, Moso rma amna xatî pîn Amanî rma kica. Kicicitho ro mak moso kica, kekn̂e tî. Ero yipu yentache tak n̂eraswakn̂e xa takî tî Aman kayaritomo pona, yipici pona marha.
7Ero wa kacho yentache nîrwonakn̂e xa takî tî kayaritomo. Sai, nawomyakn̂e ro makî tî, twokru tî nînomyakn̂e, tînatîrî cheka tî cekn̂e ha ka. Tohra tko tî xakn̂e Aman. Owaikacho tak nîhtînoya ham okwe kayaritomo, kekn̂e takî tî tîhnaw. Ero ke iito rma n̂ecececekn̂e. Este yakro nîmtapowakn̂e. Owî cma re waihkapora masî kayaritomo ya, kekn̂e tî Este ya.
8Ero yinhîrî tî kayaritomo mokyakn̂e hara naatî chewnonho. Eseresmano ritopo yaka tî n̂ewomyakn̂e hara. Ewomyataw rma Aman takî tî n̂etîrapekn̂e Este yawxari rma, kama warai pona rma tî. Kica, kekn̂e takî tî kayaritomo, opici poko ma nai ke kica tanî rma oyexitaw mîîmo yaw rma, kekn̂e tî. Ero wa kache rma takî tî Aman n̂ewoponcekn̂e kayaritomo maywen komo poono ke.
9On wara tî kekn̂e Ahbona ewnuku me cehsom, Apa, mînto nai exewnukno ritopo kawno ro mak, 23 metru wicakî nasî ha. Aman mîn mîtwo rma nasî. Matokew yexewnutopo me tî re nakîhtopekn̂e. Kayaritomo waparî komo yekatîmn̂enho mîk noro rma exewnuku xe tî xakn̂e ero pona, kekn̂e tî. Taa, Amanî rma kr̂a exewnucoko ero pona rma, kekn̂e takî tî kayaritomo.
10Ero ke Aman pen takî tî n̂exewnukyatken̂e yînakîtoponhîrî pona rma, Matokew yexewnutopo me nakîhtopekn̂e ero pona rma. Noro pen yexewnukuche takî tî n̂etîrwoxinkekn̂e kayaritomo. Ero wa tî xakn̂e.
Xutew Komo Yetkurunpetopo Poko Nîmtapowasî Kayaritomo Este Yanme
8
1Ero yinhîrî tak ero po rma Aman pen yemyawnonho nîmyakn̂e kayaritomo cipici ya, Este ya. Xutew komo xatî pîn mîk xakn̂e Aman pen. Ero yimaw marha tak Matokew mokyakn̂e kayaritomo yaka. Oyepeka mîkro Matokew, Apapa pen yaknonho mumutho ha, kekn̂e tî Este yîwya. Ero ke nan̂ikyakn̂e.
2Pahxa Aman pen waihkapetaw kayaritomo ya tamoyeknarî tî mohkekn̂e noro pen yamorî pokononho. Matokew ya makîrha tak nîmyakn̂e hara. Ero yimaw marha on wara Matokew n̂iir̂akn̂e Este, Aman pen yemyawnonho yenîn̂e me n̂iir̂akn̂e.
3Ero yinhîrî takî tî kayaritomo yenso cekn̂e xa hara Este. Noro yamrinaka tî n̂esewnapekn̂e, nîwracekn̂e marha. Noro yakro tî nîmtapowakn̂e Aman penî mtapotachonho yîramantopo poko. Xutew pen komo waihkacoko awanme ro so, kachonho yîramanpo xe tî xakn̂e kayaritomo ya.
4Este mokuche tamoyin ke takî tî n̂ekanîyakn̂e xa hara kayaritomo noro wece xa hara. Ekanpuche nawomyakn̂e takî tî Este. N̂ecececekn̂e kayaritomo yeepatai.
5On wara tî kekn̂e yîwya, On wara cma re wîîkes hara awya, tawake awexitaw opoko, takîhso marha na omtapotarî mence, an̂enîrî mexe na ow meen̂a. Ero wa oyen̂ataw awya amtapotarî cma re mîmewrepesî Aman Ametata penî mtapotachonho yîramantopo hara. Xutew komo waihkacho poko mewrekn̂e noro pen okwe, arowon raco mko poko hakno komo waihkacho poko ha. Ero ke ero wa kachonho yîramantopo cma re mîmewrepes hara.
6Ahce wa thakwa re oyanan komo waihkacho wînîmya okwe. Apapa pen yananînho komo waihketaw tooto komo ya yînmîra thakwa was okwe, kekn̂e tî yîwya.
7On wara tak n̂eyukyakn̂e kayaritomo Este ya, Matokew ya marha, Xutew komo waihka xe xakn̂e Aman pen. Ero ke Aman pen yanan komo wîmye Este ya. Noro pen tak n̂exewnukyatken̂e.
8Ero ke awanme ro so mak tak mewrepocoko amyamro Xutew komo yetkurunpetopo pokono hara. Mewrepoche kayaritomo kuknon ke tak karita mewrecoko hara. Kayaritomo kuknon ke mewreche karita yîramanpon me ro mak nasî, kekn̂e. Ero wa kekn̂e kayaritomo Este ya, Matokew ya marha.
9Ero ke ero po rma tak kayaritomo mtapotacho mewren̂e komo nan̂ikyakn̂e Matokew. 3-înhîrî nuun̂i po nan̂ikyakn̂e, Sipan po ha. 23-înhîrî kaamo po xa. Mokuche so Matokew mtapotarî tak mewretken̂e Xutew komo yakan, roowo raco mko yenîn̂e me cehsom komo yakan marha, antomano rin̂e komo yakan marha. Miyan komo yakanî rma mewretken̂e 127 roowo raconho pono komo yakan. Inca pona rorono komo yakan meero mewretken̂e, Eciopia pona rorono komo yakan marha, ero wicakno komo yakan mewretken̂e. Xutew komo mtapotarî yaro mewretken̂e, anarî yana komo mtapotarî yaro so marha.
10Mewreche so kayaritomo yosotî tak mewrekn̂e Matokew karita mapitaw so. Noro yamoyeknarî ke marha yukuknon mewrekn̂e. Ero wa mewreche karita tak narpekn̂e aan̂e ro komo ya, kawaru mkaw tîtosom komo ya. Karitî mkaw so cetken̂e kawaru mkaw. Karitî yepamtho tî mîk xakn̂e kawaru, kayaritomo yanme epamkaxapu.
11-12On wara kacho mîn xakn̂e Matokew nmewretho, Ai, Xutew komo amyamro, on wara wîîkes awya so, on wara ehcoko amn̂e 12-nhîrî nuun̂i po, ata po, 13-nhîrî kaamo po ha, tukurui esenmecoko yiixe awexitaw so. Awaparî komo mokuche so waihkacoko kr̂a men, ar̂macoko kr̂a exihra cehso ro. Mîk hak yana komo mokyatu awaparî komo me, ahtono pono komo na mokyatu. Mokyataw so awaparî komo n̂examro pen waihkacoko yiixe awexitaw so. Awosîn komo yahsîso na mokyatu, amxîkrî komo yahsîso marha na. Ero wa mokyataw so waihkacoko kr̂a. Waihkache awya so emyawnonhîrî komo tak ahsîcoko eroromero yiixe awexitaw so. Ero wa ehcoko amn̂e amyamro Xutew komo ahnoro, mîn hak pono komo Asueru rowon raco mko pono komo, kacho. Ero wa kacho mewrekn̂e Matokew kayaritomo mtapotacho me rma.
13Ero wa kacho takî tî n̂epamnoyatken̂e iitono komo mîn hak pono komo n̂enîrî me, roowo raco pono komo n̂enîrî me. Mîk hak yana komo n̂enîrî marha mewretken̂e. Ero wa mewretken̂e Xutew komo tak ehtome so cetukurunpetopo komo ponaro, tîîxatî pîn komo waihkacho ponaro marha.
14Ero ke karita yaan̂e komo cetken̂e kar̂pe kawaru mkaw so. Kayaritomo mtapotarî yanme rma tî cetken̂e kar̂pe. Susan po mewrexapu rma mîn naar̂atken̂e.
15Ero yinhîrî tak kayaritomo mîn yai n̂epatakekn̂e Matokew kayaritomo ponon yaw. Tîswaye xakn̂e noro ponon, tumutwe marha tî xakn̂e. Aroko yaw marha n̂epatakekn̂e porin yaw, ooru ciixapu yaw. Poono mkarino marha xakn̂e kawno hara camnarexapu tak. Riin̂u kahxapu mîn xakn̂e. Ero warai yaw tak n̂epatakai Matokew. Ero yimaw tak nahwowatken̂e tak Susan pono komo. Tawake xa takî tî xatken̂e.
16Tawake marha tî xatken̂e Xutew komo, tahwore marha. Cekaiporesom me takî tî n̂examro n̂een̂atken̂e anarî yana komo. Ero wa tî Xutew komo n̂een̂atken̂e.
17Mîn hak pono komo takî tî tahwore xatken̂e Xutew komo. Ero wa tî xatken̂e ewto pono komo, roowo raconho pono komo ahnoro, kayaritomo mtapotachonho yentan̂e komo. N̂eseresmetken̂e, nahwowatken̂e xa tak okre etapickara. Xutew me takî tî n̂ecir̂atken̂e anarî yananînho komo. Ero wa tî n̂ecir̂atken̂e yukurumîkno me xa Xutew komo yenîrî ke. Ero wa tî xatken̂e.
Tîîxatî Pîn Pen Komo Waihkexe Xutew Komo
9
1Ero yinhîrî tak 12-nhîrî nuun̂i po, ata po, Xutew xatî pîn komo tî xatken̂e Xutew Yana komo waihkacho ponaro rma. 13-nhîrî kaamo po tî ero wa xatken̂e. Waihkara so rma tko tî xatken̂e. Iyopo so xa matko tî xatken̂e Xutew komo, tîîxatî pîn komo yopo ha tî.
2Miyan pona rma tî n̂esenmekyatken̂e Xutew komo ewto pona, Asueru rowon raconho pona. Twaparî me cehsom komo yopo tî xatken̂e Xutew komo. Yukurunkan me ro makî tî xatken̂e. Yukurumîkno me tî Xutew komo n̂een̂atken̂e anarî yana komo. Ero ke iyopo so exihra tî xatken̂e.
3Enîno rin̂e me cehsom komo ahnoro takî tî xatken̂e Xutew komo yakronoman̂e me. Ero wa tî xatken̂e ahnoro kayaritomo yanme enîno rin̂e komo. Xutew komo nakronometken̂e yukurumîkno me xa Matokew yenîrî ke tîwya so.
4Kayaritomo mîn yawno komo n̂ewetîrî me tak tî xakn̂e Matokew. N̂ekaiwakn̂e marha tî miyan komo n̂entarî me rma, kayaritomo rowon raconho pono komo n̂entarî me. Anarî komo yopono me xa tak n̂ehtîkekn̂e. Ero wa xakn̂e Matokew.
5Tîîxatî pîn komo tî waihketîketken̂e Xutew komo kacipara imo ke. Tanme ro so makî tî nar̂metken̂e.
6Susan pono komo waihketken̂e 500 kîrkomo ha tî. Ero wa tî xatken̂e Xutew komo.
7-10Aman pen mumutho komo marha tî waihketken̂e 10 pen komo. Ametata mumutho pen mîk xakn̂e Aman pen. Xutew komo xatî pînî ro makî tî mîk xakn̂e. On wara tî xakn̂e yumumuthîrî komo yosotî, Pahsantata, Tawpon, Aspata, Porata, Atar̂a, Aritata, Pahmasta, Arisai, Aritai, Paisata, ero wa tî xakn̂e yumumuthîrî pen komo yosotî. Emyawnonhîrî komo tko tî ahsîra xatken̂e. Ero wa tî xatken̂e Xutew komo.
11-12Ero po rma takî tî waihkaxapu komo kuknomacho n̂ekatîmyatken̂e kayaritomo ya. Ero ke on wara tak noro kekn̂e Este ya hara, Ai Este, 500 kîrkomo tî waihkacow Xutew komo tanî rma Susan po. Aman pen mumutho komo marha tî waihkacow. Atararo na waihkacow miyan pen komo rma orowon raco pono kom ha? Ero ke ahce xe tak mai hara? Etacko yiixe awehtopo hara. Ahce na wirpesî rma awanme, kekn̂e tî yîwya.
13On wara tî Este n̂eyukyakn̂e, On wara cma re wîîkes awya, on wara mîîkesî Xutew komo ya, Susan pono komo ya, Oroto aaxatî pîn komo mîwaikacow kayaritomo mtapotachonho yanme, ero wa xa marha kacoko xa hara pahxaxa yiixe awexitaw so hara, mîîkesî cma re Xutew komo ya, Susan pono komo ya. Aman pen mumutho komo yokoputho marha namposotocowpe weewe pona. Ero wa cma re mîîkesî tantono komo ya, kekn̂e tî yîwya.
14Ero ke ero wa kacho rma tî mewrepekn̂e kayaritomo tmaywen komo ya. Ero ke Aman pen mumutho yokoputho takî tî namposocetken̂e.
15Ero ke marha 14-nhîrî kaamo po xa hara tî n̂esenmekyatken̂e Xutew komo. 300 takî tî waihketken̂e tîîxatî pîn pen komo ero po. Emyawnonhîrî komo rma tko tî ahsîra xatken̂e. Ero wa tî xatken̂e Xutew komo, Susan pono komo.
16-17Taa, on wara tî xatken̂e meyeno komo, kayaritomo rowon raco mko pono komo, Xutew komo, 13-nhîrî po makî tî n̂esenmekyatken̂e cetkurunpetome so. Tîîxatî pîn pen komo tî waihketken̂e, 75.000. Emyawnonhîrî komo tko tî ahsîra marha xatken̂e. Ero yinhîrî takî tî 14-nhîrî po n̂epokaretken̂e hara, n̂eseresmetken̂e marha tî tahwotachome so.
18Asakî kaamo po reha tî Susan pono komo n̂esenmekyatken̂e tîîxatî pîn komo yar̂maxi. 13-nhîrî kaamo po n̂esenmekyatken̂e, 14-nhîrî kaamo po marha. 15-nhîrî po tak n̂epokaretken̂e n̂examro reha, n̂eseresmetken̂e marha tahwotarî me so.
19Ero ke ero wa cetkurunpetoponhîrî komo poko nahwowatken̂e Xutew komo, ewtoci pono komo, wacamnî pono kom ha. N̂eseresmetken̂e roro 14-nhîrî kaamo po roro tahwotachome so. Etapickara ti xatken̂e, n̂etîmyatken̂e marha ero po. Ero wa xatken̂e.
20-21Ero yinhîrî tak karita mewrekn̂e xa hara Matokew Xutew komo yakan. Ahwotacho komo poko mewrekn̂e. Ero yinhîrî tak tînmewrethîrî narpekn̂e Xutew komo yaka. Miyan komo n̂enîrî rma mîn narpekn̂e kayaritomo rowon raco pono komo n̂enîrî me. On wara kacho mewrekn̂e, Oyakno komo, Xutew komo amyamro, on wara wîîkes awya so, 14-nhîrî kaamo po roro ahwotacoko, 15-nhîrî po roro marha. Ero wa ahwotacoko ahnoro cimn̂ipu po roro, ata po nuun̂i po ha.
22Ero po aaxatî pîn komo pona meserasketken̂e. Tahwore tak mîxatken̂e hara ahwokaxapunhîrî. Tîwrataxmunhîrî tak mîxatken̂e tahwotaxmu me hara okre. Ero ke ero po roro eseresmacoko awahwotachome so. Etîmcoko marha mîk hak ya. Emyawnomnî komo marha wakrecoko ero po. Ero wara ehcoko roro ero po, kacho mewrekn̂e.
23Ero ke Matokew mtapotachonho takî tî n̂ewehcatken̂e Xutew komo. Tahwotace kokon̂oro ero po roro tak tahwowat ha, ketken̂e tî.
24On poko tî nahwowatken̂e, Xutew komo waihkacho poko tî n̂esencekn̂e okwe Aman Ametata pen, Akakita mumutho pen ha. Yiixatî pîn komo ro mak mîk pen xakn̂e okwe. Men̂ekacho tî nar̂mekn̂e n̂examro pen waihkacho yukuknomachome. Puru, kacho tî mîn, men̂ekacho, yîmtapotarî komo yaro. Ero yipu tî nar̂mekn̂e Aman pen.
25Kayaritomo yaka tko tî cekn̂e Este Xutew komo waihkacho yekatîmso yîwya. Ero ke anarî me tak mewrepekn̂e hara kayaritomo. On wara kacho tî mewrepekn̂e, Aman pen xa matko waihkacoko Xutew komo waihka xatînhîrî. Matokew yexewnutopo me ciixapu pona noro pen xa matko exewnucoko, yumumuthîrî pen komo marha exewnucoko ero pona, kacho mewrepekn̂e. Ero wa mewrepekn̂e kayaritomo.
26-27Ero ke ero kaamo mko n̂etahcatken̂e tak purin me, puru kacho wara rma. Ero kaamo mko nukuknometken̂e tahwotacho komo me roro kayaritomo karitan yenîrî ke, tîîxatî pîn pen komo waihkacho pokono yenîrî ke ha. Ero ke ero kaamo mko tak n̂iir̂atken̂e Xutew komo yahwotacho me, cepamthîrî komo yahwotacho me marha, Xutew me ecixapu komo yahwotacho me marha. Towîhnî me ro mak ero wa kacho nîhtînoyatken̂e. Cenîn̂e komo mtapotachonho yaw roro rma nahwowaxe, Ero wa ahwotacoko, ero kaamo po so marha asakî kaamo po, kacho yaw roro.
28On wara marha ketken̂e tîmxîkrî komo ya, Ero po roro purin yar̂machonho poko ahwotacoko amyamro, awepamthîrî komo marha. Mîn hak pono komo amyamro, yîraco pono komo, ewto pono komo marha amyamro ero yipu ponaro ehcoko. Ahsîpînkan me ro mak ahwotacoko ero po roro, awepamthîrî komo meero, miya roro ehretawnomaxapu komo rma. Ero ponaro ro ehcoko yîhcamnopîra ro mak ehtome awepamthîrî komo.
29Ero ke ero wa kacho mewrepekn̂e Este, kayaritomo pici, Abiaiw pen yemsîtho. Matokew marha mewrepekn̂e, Xutew ha. Karita ponanmacho mîn mewrepetken̂e. Yaaro men kes amna awya, ero wa ehcoko roro amyamro Xutew komo, purin yar̂machonho ponaro ahwotacoko roro, kacho mîn mewrepetken̂e.
30Ero wa kacho narpetken̂e Xutew komo yaka karita epamnoxapu. Miyan komo yaka rma narpetken̂e, 127 yîraco mko pono komo yaka rma. Cerepore ehcoko, kacho mîn xakn̂e karita yawno, Kaan yehtopo pokono marha mîn xakn̂e.
31Purin po ahwotacoko yukuknomaxapu po roro, kacho mewretken̂e ponaro xa ehtome so. Ero wa kacho mewrepekn̂e Este, Matokew yakro, Xutew mîk noro yakro ha. Ero wara ehtoponhîrî komo ponaro ehtome so tî tahwotacho komo nukuknometken̂e, ero ponaro cepamthîrî komo yehtome marha nukuknometken̂e. Ero wa tî xatken̂e Xutew komo, yaake nukuknometken̂e n̂examro hara ero wara cehtopo komo. Ahce wa na cehtopo komo, tahwotacho kom hara, tîwratacho komo marha. Ero wa so nukuknometken̂e ahce na poko cehtopo komo.
32Ero ke purin poko tahwotacho komo ponaro xa tî xatken̂e Xutew komo Este karitan yenîrî ke. Ero poko tahwotacho komo marha mewrepetken̂e anarî yaka karita yaka hara, kayaritomo komo yehtoponho yaka. Ero wa mewrepetken̂e.
Tooto Komo N̂ewetîrî Me Tak N̂ecir̂asî Matokew
10
1Ero yinhîrî on wara takî tî kekn̂e kayaritomo, Asueru, tmaywen komo ya tî kekn̂e, Opurantan tîmcoko, kayaritomo purantan ha, kekn̂e tmaywen komo ya. Miyan komo ya rma ero wa kekn̂e tîrowon pono komo ya, ciwya pono komo ya meero.
2Kayaritomo yehtoponho nasî tmewreso karita yaw kar̂pe xa ehtoponhîrî, Mecia Pono Komo Kayaritomon Yehtoponho, Pehsia Pono Komo Kayaritomon Yehtoponho Marha, kacho yaw nasî tmewreso. Matokew yehtoponho marha nasî ero yaw tmewreso. Tooto n̂ewetîrî me xa tak noro n̂iir̂akn̂e kayaritomo.
3Antoman̂e komo me xa takî tî xakn̂e Matokew, Xutew ha. Asueru makî tî xakn̂e iyopono me. Tîn̂ewetîrî me tî Matokew n̂een̂atken̂e Xutew komo. Kir̂wanî ro mîkro okre, kacho me tî xakn̂e tpoino komo ya, mer̂pono pîn komo ya rma. Tîyanan komo yakronomacho poko roro xakn̂e, tpoyino komo yerepotanmetopo poko roro marha. Ero wa xakn̂e Matokew.
JOBXoo Yehtoponho
1 2 3 4 5 6 7 8 9 10 11 12 13 14 15 16 17 18 19 20 21 22 23 24 25 26 27 28 29 30 31 32 33 34 35 36 37 38 39 40 41 42 XooKir̂wan Mîk Xakn̂e Xoo. Cemyawnoi Marha Xakn̂e, Tîmxîkye Marha
1
1Taa, pahxa tî xakn̂e Usu pono, Xoo tî mîk xakn̂e noro osotî. Kir̂wan tî mîk xakn̂e okre, Kicicitho mîkro kica, kacho pînî ro mak. Kaan ponarono tî mîk xakn̂e, kicicitho xatî pînî ro mak.
27 tî xatken̂e noro mumuru komo, 3 tî xatken̂e emsîrî kom hara.
3Mer̂pora ro makî tî xakn̂e iyoh komo. Oper̂a tî xakn̂e 7.000, kameru tî xakn̂e, 3.000, bui tî xakn̂e 500, taknoye re cehsom komo, 500 marha tî xakn̂e buhu, woosî re. Ero wicakî tî xakn̂e noro yoku. Mer̂pora marha tî xakn̂e anton komo. Cemyawnoi xa tî mîk xakn̂e noro anarî komo yopono, resce n̂ixan komo yopono.
4On wara tî xatken̂e Xoo mumuru komo amn̂e xa so, erewsî tî n̂iir̂atken̂e takno komo yakro ceseresmatopo komo. Anarî cokorî ka n̂iir̂akn̂e, ero yinhîrî anarî n̂iir̂akn̂e hara, anarî xa hara n̂iir̂akn̂e, ero wara n̂iir̂atken̂e ceseritîkaxi ro. Kaamo marha tî nukuknometken̂e, Noro mîn yaw tak ceseresmacerî ero kaamo po, kacho tî. Ero ke ero po tak cepeka komo tî nan̂ikyatken̂e takro so eseresmachome, wooku yeetome marha.
5Yaake kaamo tî n̂eseresmetken̂e Xoo xîkrî komo. Eseresmatîkache so on wara takî tî xakn̂e yîîm komo, tîmxîkrî komo nan̂ikyakn̂e. Mokuche so n̂examro yehtoponho yahrutopo tî n̂iir̂akn̂e roro. Pahxaxaro tî pakekn̂e. Ero yimaw tî tokuthîrî puntho nakn̂iyakn̂e Kaan ya tîmsom me. Anarî pun ka nakn̂iyakn̂e poturu yehtoponho yahrutome. Ero yinhîrî anarî tî nakn̂iyakn̂e ponan yehtoponho yahrutopo hara, ero wa so tî tokuthîrî pun nakn̂iyakn̂e tîmxîkrî komo cirihtîkaxi ro. On wara tî kekn̂e Xoo, Ahce wa na xatken̂e omumuru komo, kicicme so na. Kicicme so na nîmtapowatken̂e okwe Kaan poko tîropotaw so. Ero ke n̂examro yakir̂wamachome tan wakn̂iyasî Kaan ya tîmsom ha, kekn̂e ha tî. Ero wara roro tî xakn̂e Xoo.
Xoo Tî Nîwîrîyake Satanas Kaan N̂entarî Me
6Taa, anarî kaamo po takî tî Kaan xîkrî komo n̂esenmekyatken̂e Kporin komo yaka. Iina esenmekyataw so tî Satanas marha mokyakn̂e akro so kica.
7Ero ke on wara tî kekn̂e Kporin komo Satanas ya, Ai, Satanas, ahn̂i xa mîmoko? kekn̂e tî yîwya. Roowo pore etarixapu ow, miya xiya wara etarixapu ha, kekn̂e tî.
8Ai ha, kekn̂e tî Kaan. Taa, oyanton na meen̂e iito, Xoo ha, noro yehtopo na meen̂e? Anarî exihra ro mak nasî noro warai roowo pono. Kicicme nasî kica, kacho pînî ro mak mîk, takîhsom xa. Kaan ponarono marha mîk ha, kicicitho xatî pîn marha, kekn̂e tî yîwya.
9On wara tko tî n̂eyukyakn̂e Satanas, Epethîrî pona mak mexe Kaan ponaro nasî.
10Noro mîwacantoi esemetanmekîra ro mak ehtome. Yîhyawno komo marha mîwacantoi, emyawno komo marha, ahnoro mîwacantoi. Ehn̂an me ro mak noro miir̂asî emyawno poko. Mer̂pora ro mak nasî iyoh komo, miya so cetakpaxi nasî roowo pore.
11Taa, noro yemyawno etapakî awamorî ke. Ahnoro yîwîrîmakî yîmton me. Ero yinhîrî tak kicicme ro mak tak nîmtapowasî apoko awepatai rma, kekn̂e tî Satanas Kaan ya kica.
12Ero ke on wara tî n̂eyukyakn̂e Kporin komo, Taa, ahnoro noro yemyawno tak wîmyasî awemyaka. Awanme ro mak cirko. Yupunu tko apehra men esko, kekn̂e tî. Ero wa tî kekn̂e Kporin komo Satanas ya. Ero ke cekn̂e takî tî Satanas Kporin komo yai.
Xoo Pen N̂etîmxîkesî, N̂etohkesî Marha Okwe
13Taa, ero yinhîrî takî tî anarî kaamo po Xoo mumuru komo n̂eseresmetken̂e xa hara potuthîrî mîn yaw. Wooku marha tî n̂eer̂atken̂e iito. Akro so marha tî n̂eseresmetken̂e epeka komo.
14Ero yimaw tak waapa yekaiporen̂e takî tî mokyakn̂e Xoo yaka. On wara tî kekn̂e yîwya, Apa, mararî pomorî poko n̂eexi amna awanton kom ha. Paaka ke amna poomo. Iito marha n̂eexi buhu komo meyehra, cuupu yahrî poko.
15Ero yimaw tak mohcow Sabew komo waapa me kopi. Paaka pen naatîkacow ahnoro okwe, buhu pen marha. Awantonînhîrî pen komo waihkacow kacipara imo ke oko. Ow makî cma kemahciw ekatîmtome, awya, kekn̂e tî.
16Ero yipu yekatîmyataw rma anarî takî tî mokyakn̂e hara. On wara tî kekn̂e noro hara, Apa, Kaan wehtorî n̂epîrka kah yai oco. Awokuthîrî pen nakn̂itîka oper̂a. Amna pen marha nakn̂itîka awantonînhîrî pen okwe. Ow mak kemahciw ekatîmtome awya, kekn̂e tî.
17Ero wa ketaw rma anarî xa hara mokyakn̂e. On wara kekn̂e noro hara, Apa, waapa komo mohcow okwe Kawtew komo. Osorwaw yatî mohcow. Kameru pen nahsîcow, naacow marha. Awantonînhîrî pen komo waihkacow kacipara imo ke oko. Ow mak kemahciw ekatîmtome awya, kekn̂e tî.
18Ero wa ketaw rma anarî tak mokyakn̂e hara. On wara kekn̂e noro hara, Apa, on wara n̂ehcow amumuru komo, awemsîrî komo marha. N̂eseresmacow amumuru mîn yaw, tpoturu komo mîn yaw, wooku marha n̂eecow.
19Ero yimaw rma tak ocowo imo moko mehxa axawa imo n̂ixa. Yîmînthîrî tak nahsî okwe eknutaw. Ero yanme mîîmo pen tak n̂emacaka amxîkîthîrî pen komo pona okwe. Waihtîkacow okwe. Ow makî cma kemahciw ekatîmtome awya, kekn̂e tî yîwya. Ero wa tî ketken̂e Xoo ya.
20Ero yipu yentache takî tî piiri nawomyakn̂e Xoo. Tpononthîrî takî tî nahxaikekn̂e, n̂ehpokekn̂e marha. Ero yinhîrî roowo pona takî tî n̂esewnapekn̂e. Kir̂wan̂he xa Kaan yehtopo poko makî tî nîmtapowakn̂e.
21On wara tî kekn̂e, Ponomra ro mak kewruyakn̂e onocwan ropotai. Ponomra marha kîwce haram iina hara. Oyemyawno nîmye Kporin komo, oroto tak now hara. Kir̂wanî ro me cekaiporesom me ro mak n̂expe Kporin komo yosotî, kekn̂e. Ero wara makî tî kekn̂e.
22Ero yipu chew rma tî kicicme yîmtapotara ro makî tî xakn̂e Xoo. Kicicme ro mak nasî Kaan kica, kahra ro makî tî xakn̂e. Ero wa tî xakn̂e Xoo.

1Ero yinhîrî takî tî anarî kaamo po Kporin komo yaka n̂esenmekyatken̂e xa hara Kaan xîkrî komo. Akro ro so marha tî mokyakn̂e Satanas Kporin komo ya esenposo xa hara.
2On wara tî kekn̂e Kporin komo Satanas ya, Ai Satanas, ahn̂i xa mîmoko? kekn̂e tî. Mehxarpa etarixapu ow kmoko, roowo pore etarixapu, miya xiya wara, kekn̂e xa hara tî.
3Ai ha, kekn̂e tî Kporin komo, oyanton na meen̂e iito Xoo ha? Anarî exihra ro mak nai noro warai roowo pono. Kir̂wanî ro mîkro, Kicicitho mîk, kacho pînî ro mak. Takîhsom mîkro, Kaan ponarono xa, kicicitho xatî pînî ro mak. Noro yipu mîkro oyanton Xoo. Kicicme exihnî me rma nasî. Noro yemyawno yîwîrîmakî, mîîkekn̂e owya. Tohnaw ro mak ero wa mîîkekn̂e kica. Wara rma noro yemyawnonho wîwîrîmapoi awya, yîmxîkîthîrî pen marha waihkapoi awya okwe. Wara rma kir̂wan̂he rma nas okre, kekn̂e tî.
4On wara tko tî kekn̂e Satanas Kporin komo ya, On mara mexe naxe tooto komo, tîpîn̂e xa nasî yupun yîwya so. Cemyawnonhîrî komo nîmtîkexe ro mak waipîra cehtome so.
5Ero ke Xoo yocho tak emetanmeko hara, yupunthîrî marha. Ero yimaw tak kicicme ro mak nîmtapowasî apoko. Awepatai rma kr̂a kesî ero wara, kekn̂e tî Satanas.
6Ero ke on wara tî kekn̂e xa hara Kporin komo Satanas ya, Taa, awemyaka wîmyasî xa hara noro. Waihkara makî tko esko, kekn̂e tî yîwya.
7Ero ke cekn̂e hara tî Satanas Kporin komo yawnonho. Xoo pen takî tî n̂iir̂akn̂e ereh ken̂e, cerewrem ken̂e oko. Ero wa tî xakn̂e yupun ahnoro yîhtarî n̂ixa kanahtaka roro oko.
8Ero ke wemronho pona takî tî n̂eremekn̂e Xoo. Tupun tî wohxokekn̂e wakanan̂itho ke oko. Ero wa tî xakn̂e Xoo pen okwe.
9Ero wara exitaw on wara tî kekn̂e yipici yîwya, Kir̂wan̂he awehtoponhîrî yaw roro rma ma mai ke? Kicicme ro mak mai ham kica, kasko tak Kaan ya ha ke. Ero wa kan̂enho awaiko tak ha, kekn̂e tî yipici okwe.
10On wara tko tî Xoo n̂eyukyakn̂e, Naxe wooxam komo, akpîra cehsom komo. Noro yipu komo wara ro mak mîmtapowas okwe. Ahce wa katî tai awya? Kakronomacho tahsîyasî Kaan nîmîtho. Kîwîrîmacho makîrha ahsîra ro mak katî tai awya yînmîthîrî hara? kekn̂e tî yîwya. Ero yipu chew rma tî kicicme yîmtapotara ro mak xakn̂e Xoo. Ero wa tî xakn̂e.
Xoo Yakro Yîwrataxi Mokyaxe Noro Poyino Komo
11Ero yinhîrî takî tî Xoo poyino komo n̂encetken̂e noro pen yehtopo, esemetanmetîkacho ha. 3 makî tî mîkyam xatken̂e. On wara xakn̂e osotî komo, Eripas, Teman pono mîkî, Biwtace, Sui pono mîkî, Sopa, Naamata pono mîk hara, ero wara tî xakn̂e n̂examro yosot ha. N̂examro tî n̂esencetken̂e n̂examro re Xoo yenso tîtotopo komo poko. Ero ke yukuknomaxapu po kaamo po takî tî mokyatken̂e noro yenso. Okwe, okwe, kaxi tî mokyatken̂e, ahworeso marha.
12Tmokyataw so rma tî Xoo n̂een̂atken̂e mooxe rma ka. Camkî makî tî noro n̂een̂atken̂e ereh ken̂e xa exirî ke. Ero ke nîwracetken̂e tak kar̂pe. Okwe, okwe, okwe, ketken̂e tî. Tpononthîrî komo tî nahxaiketken̂e, roowo ke marha n̂ekanapupuretken̂e.
13Ero yinhîrî takî tî roowo pona n̂eremetken̂e Xoo mîtkoso. 7 kaamo tî n̂eremetken̂e iito, kosope meero tî iito xatken̂e ceremaxi. Yîmtapotara ro makî tko ka xatken̂e. Ero wa tî xatken̂e ceserepokarî ke so. Tahwokacho imo chew ro mak nai Xoo ham okwe, ketken̂e tî. Ero ke tî ka tîtken̂e mak xatken̂e.
Ahce Kacho Kewrui Okwe, Kesî Xoo

1Ero yinhîrî takî tî Xoo nîmtapowakn̂e, enmarî tî nîwîrîmapekn̂e cewrutoponhîrî.
2-3On wara tî kekn̂e, Enmarî kr̂a ehcamnopu xe wasî oyewrutoponho. Pahxa tî yememe ya ketken̂e, Mewru ham okre kîîrî cik ha, ketken̂e. Kosope tî ketken̂e yîwya. Ero yimawnonho yehcamnopu xe kr̂a wasî kokmamrî pen.
4Ero enmarî kr̂a tak nawarpantape. Ero ponarora ro mak n̂expe Kaan. Katpape exihra marha n̂expe.
5Eronhîrî kr̂a tak nawarpantape ro mak tak, kwaihtopo yimawno warai nahsîpe awarpan. Tahruso kr̂a n̂expe kaapu smun ke. Cicwiy xa tak n̂expe ero yeraspetome. Ero wara kr̂a n̂expe enmarî, oyewrutoponho.
6Ero kokmamrî marha nawarpantatîkape. Enmarî mko yukuknometaw ero enmarî yukuknomara ro mak n̂ehcowpe. Nuun̂i pono mko yukuknometaw kaamo komo, Ero nuun̂i pono mîn enmarî, kacho mewrera ro mak n̂ehcowpe.
7Wooxam wara ro mak n̂expe ero kokmamrî ha, yîmxîtanî ro wara. Okre, okre, kacho ken̂ehra ro mak n̂expe.
8Ero ponaro exi xe wasî enmarî yîwîrîmapon̂e komo, Ero kokmamrî yîwîrîmapon̂e me meero exi xe so wasî. Ero wa ka xe wasî Repiatan yenpakan̂e komo.
9Ero yimawnonho tak nawarpantape marha xir̂ko mko, enmayatawnonhîrî mko. Katpan xe wasî, kan̂e wara n̂expe. Katpan ken̂ehra rma tko n̂expe. Kaamo yepatakacho yenîn̂e pîn me ro mak n̂expe.
10Ero wa n̂expe ero kokmamrî, oyewrutoponho, yememe pen ropotarî yahrura exirî ke. Oyahwokacho n̂enpekn̂e owya, eyamra xakn̂e enîhra oyehtome okwe. Ero ke ero wa n̂expe oyewrutoponho enmarî ha.
11Ahce kacho waipîra wîxakn̂e oyewruyataw rma? Ahce kacho yememe pen ropotainonho rma waipîra wîxakn̂e okwe.
12Ahce kacho yememe pen yosokmuru xakn̂e oyeceton̂e me? Ahce kacho yememe pen manatîrî xakn̂e okwe owokru me?
13Ero exihra exitaw ketaw ha re oroto tak tîrapo weexirî ha re tîtken̂e. Yîwînîkyatawno wara weexirî ha re okre, cepokaresom wara.
14Kayaritomo pen komo yakro tak weexirî, roowo pono komo yakîhren̂e pen komo yakro marha. Cewton komo cma re n̂iir̂atken̂e noro yipu komo. Oroto tko ewtotho me mak tak nasî yin̂irithîrî komo. Noro yipu pen komo yakro tak weexirî ha re.
15Pahxa antomano rin̂e komo xatken̂e, ooru yosom pen komo. Tîmîn komo copoyinketken̂e prata ke marha. Noro yipu pen komo yakro re weexirî. Ero wara re weexirî owaiyataw ewruxapunhîrî rma.
16Ahce kacho oyokoputho yahrura xatken̂e waihxapu me cewrusom wara? Ero wa naxe anarî komo rikomo pen komo ciki, twaihso n̂eruyaxe katpan yenîhra rma. Ahce kacho ero warahra wîxakn̂e ow hara okwe?
17Twaipuche so tak eserepokara tak naxe kicicitho pen komo rma. Ekar̂kaxapu pen komo marha tak n̂epokarexe waipuche.
18Waixapu komo yeken po tak n̂epokarexe kahrutopo yawnonho pen komo. Cemetanmekn̂enhîrî komo mtapotarî yentara tak naxe.
19Cemyawnoyemînhîrî pen komo naxe iito, emyanomnînhîrî pen komo marha. Tantoman̂enhîrî komo yai towso marha tak naxe okre antonînhîrî komo. Noro yipu komo yakro oyexi xe wasî.
20Ahce kacho katpan n̂esenpe ahwokatîkaxapu komo ya? Ahce kacho, Okwe okwe, kan̂e ro komo karihce Kaan ha?
21Twaipu xe mak naxe noro yipu komo. Waipîra so rma tko naxe okwe anarimaw. Twaihtopo komo n̂epor̂axe puranta yepor̂atawno wara ro mak, eyamxapu yepor̂atawno wara.
22Tawake ro mak tak naxe noro yipu pen komo twaipuche so, cetahruche so roowo cheka.
23Ahce kacho katpan n̂esenpe cesamarî yenîn̂e pînî ro komo ya okwe? Anarî komo wahkocesî ro mak Kaan ahce na poko exihra ehtome so. Ahce kacho katpan n̂esenpe noro yipu komo ya okwe?
24Okwe okwe, wîîkesî oyeseresmarî yarohra ro mak okwe. Kemkutunasî ro mak tuuna yarketawno wara.
25Pahxa oyetwîrîmacho pona keraswakn̂e ro mak. Ero rma tak oyeporas okwe. Ketwîrîme tak na okwe amn̂e, wîîkekn̂e. Ero wara rma tak wai ham okwe.
26Cereporem me exihra tak was okwe, tîtken̂e exihra wasî. Epokarera ro mak was okwe. Oyemetanmecho mak oyepor̂a ham okwe. Ero wa was okwe, kekn̂e. Ero wa kekn̂e Xoo.
Kicicme Awehtoponhîrî Yepetho Me Mak Mesemetanmekya, Kesî Eripasî Xoo Ya

1-2Ero yinhîrî Eripasî takî tî nîmtapowakn̂e hara Xoo yakro. Teman pono tî mîk xakn̂e. On wara tî kekn̂e Xoo ya, Ai oyakno, ahce wara mai omtapotaw awakro? Kexpokanoya makî katî? Wara rma yîmtapotan me ro mak exihra thakwa wasî.
3Mer̂pono pîn komo yakîhren̂enho amoro. Ekar̂kaxapu komo karihton̂enho marha amoro.
4Ehrokaporono komo yakro mîmtapowakn̂e epîrkara ehtome so. Osokmukar̂pen komo mîkaricekn̂e. Noro yipunhîrî amoro okre.
5Oroto tak awahwokacho awepor̂asî amoro hara okwe. Mekar̂kesî tak amoro pen hara. Ero yipu tak awepor̂as okwe, ero ke meserepokesî amoro hara.
6Kaan ponaro awehtopo pona na meen̂a erasîra awehtome? Kicicme exihnî ow. Ero ke Kaanî nwakrerî me wai ham amn̂e, mîîke ha na?
7On wara tko wîîkes awya, Kicicme exihn̂i komo waihkacho ma re mentai amoro? Ahtono komo waihtoponho ma re mence, kir̂wan pen kom ha?
8On wara ween̂as ow anarî komo yehtopo, kicicitho pokono ro komo kica. Roowo pomon̂e wara mak naxe ero yipu poko. Kicicitho poko naxe naatî ciin̂e wara. Noro yipu komo xa tahwokacho komo chew tak naxe amn̂e okwe, naatî yeperîrî yenmetopo wara ro mak ero yipu nahsîyaxe.
9Puu kesî mak Kaan tapepen ke. Ero ke rma noro yipu komo waihkes okwe. Poko so nîrwonasî Kaan ocowo imo wara ro mak oko. Ero ke rma noro yipu komo waihkesî.
10Mayana rma na noro yipu komo, reaw warai komo, keskan̂e komo xa. Iyorî komo tko nahkesî Kaan, kar̂pamxan warai komo yorî rma.
11Reaw rma waihyasî anarimaw pahxa etîtîkaxapu rma. Wotohto yaka waihyas okwe. Ero yinhîrî yîmxîkîthîrî tak n̂etakpayas okwe. Ero wa naxe reaw wara cehsom komo.
12On wara wîxakn̂e pahxa, tapota wencekn̂e onoke mtapotarî ha na. Ehtun me mak kekn̂e. Wencekn̂e rma ha tko.
13Kosope enîhnî ween̂akn̂e oyeserepokacho kopi. Yuhnari kîwîntopo me xa exitaw ero yimaw ween̂akn̂e.
14Keraswakn̂e tak, kîtatanakn̂e kopi. Ahnoro oyocho komo tatanakn̂e kopi.
15Ero yimaw onoke na yekatî cekn̂e oyepatari. Ohpoci tak nawomyakn̂e.
16Noro tak n̂ecececekn̂e. Enîhra tko wîxakn̂e yupun. Tuhn̂em wara rma tko xakn̂e owero ro. Tîtken̂e makî ka xakn̂e. Ero yinhîrî yîmtapotarî tak wencekn̂e. On wara kekn̂e,
17Twaihsom mak mîkyam tooto komo. Ero ke ahce wa thakwa re natu kir̂wan̂he Kaan yopo? Tooto yakîhton̂enho Mîk Kaan. Ero ke ahce wa thakwa re natu tooto komo kicicitho ken̂ehra kakîhton̂enhîrî komo yopo?
18Tanton komo pona enîhra ro mak nasî Kaan. Ancu komo rma n̂en̂eke Noro anarme ehtopo komo poko.
19Soroso xa tooto pona enîhra nasî kicicme exirî ke so kica. Kawau ke tîmîyem mak mîkyam tooto komo. Yîmîn komo mapatan nasî poore mak ciiso roowo cheka, sororono cheka. Takuhr̂aposom mak mîkyam tooto komo tamatama wara.
20N̂ewruyaxe ha ka enmarî yakro ro. N̂ewakrokexe mak yohno rma awarpantara rma ka exitaw. Waihyaxe eroromerono me okwe. Eserepokara rma tko naxe poyinonhîrî komo.
21Kir̂wan̂he ehtoponhîrî komo rma n̂ehcamnoyasî. Waihyaxe tak akpîn me rma okwe. Ero wara naxe tooto komo okwe, kacho wencekn̂e, kekn̂e Eripasî Xoo ya.
Apanare Ham Kaan, Kesî Marha Eripas

1Nîmtapowakn̂e rma tî ka Eripas. On wara tî kekn̂e hara, Amtapotakî ika Kaan yakro awakronomacho poko. Onoke ma re aweyukya awya? Naxe rma re kir̂wanî ro komo. N̂examro ma re awence?
2Tîrwon komo yanme rma waihyaxe akpîra cehsom komo. Anarî poko tpohnîmrî komo rma nasî akpîra cehsom komo waihkan̂e me okwe.
3Ow ween̂asî akpîra cehsom komo, weewe wara yimicintacho komo ween̂asî anarimaw. Ero yinhîrî tko ponan̂e rma tîwîrîmaxi xakn̂e hara yîmînthîrî okwe.
4Mooxe naxe yîmxîkrî komo tukurunpen̂e komo yai. Ewto potaw rma akuhr̂apoxapu wara naxe okwe. Yîmtapotarî komo yakronoman̂e exihra ro mak nasî esen̂eketaw.
5On wara marha naxe akpîn komo, yînatîrî yeperîrî nahtîkexe tîroman̂em komo. Cekyekyem chewno yeperîrî meero nahtîkexe. Emyawnonhîrî komo marha nowyaxe.
6Roowo pupuntho chei epatakara nasî kahwokacho komo. Mararî po marha atîhtara nasî kesemetanmetopo komo.
7Cesemetanmesom me rma tko wa cewruyaxe tooto komo ahnoro. Kahsî nawomyasî thakwa wehto rorontho ciki ero wara rma thakwa taxe cesemetanmesom me.
8On wara wexirî ha re owî reha oyetwîrîmacho chew oyexitaw ketaw ha re, Kaan yakro kîmtapotarî. Apa kah yawno, owî cma re mowyasî oyetwîrîmacho chewnonho, wîîkarî re yîwya.
9Kyopono ro mak Mîk Kaan keserepokacho ciin̂e ro. Ero wa xa ero yipu n̂iir̂a Kaan, kacho yîhtînopîra thakwa taxe. Cirihnî mko ciin̂e Mîk mer̂pono pînî ro mak, yukuknomarî yopono ro mak.
10Tuuna yekpon̂e Mîk roowo tîhtopo, mararî yatîkrecho marha.
11Cewetîsom me kiin̂e Mîk Kaan ewetîn me ehxapunhîrî komo rma. Cewru yaan̂e komo nanîmyasî emetanmekn̂e komo yai.
12Emetanmekno rin̂e komo na n̂esencetu anarmerpa so kemetanmetopo komo poko okwe. N̂examro tko n̂ehn̂anmekyasî Kaan emetanmekno ri xat komo rma. Ero ke kemetanmekîra rma naxe tamorî ke so.
13Emîknono ri xatî komo n̂esehtînoyaxe kîwîrîmacho komo poko. Ero wara emîknono ritopo rma tko Kaan n̂iir̂asî n̂examro yîwîrîmacho komo me hara. Yohno rma n̂examro n̂etwîrîmexe anarî komo yemîknotoponho ke rma.
14Ero wa kiri xatînhîrî komo tak naxe awarpantaxapu wara katpanawno komo rma kopi. Kamarakataw rma cesamarî komo n̂epor̂axe kosope cetar̂atawno wara.
15Noro yipu komo mtaw nasî kacipara imo warai. Iike cesemetanmesom komo waihka xe naxe karitî komo. Nukurunpesî rma tko Kaan emetanmekîra tak ehtome so yiixatî pîn komo.
16Ero wara tukurunperî komo ke Kaan pona tak n̂een̂axe cesemetanmesom komo. Akpîn komo reha nîtîtmamyaxe mak yînkurunpethîrî komo yenîrî ke.
17Tawake naxe Kaanî npanaretho komo. Ero ke Karitî ro ya apanaretopo yîwîrîyakara esko ha ke.
18Ketapan̂e rma re Mîkî Kaan, kehceman̂e me rma tko nas hara amn̂e. Kerepen̂e rma re Mîkro, kehceman̂e me rma tko nasî Noro rma hara.
196 ro na mai awetwîrîmacho chew. Ero yipu chei rma tko awowyas okre. 7 ro tko na mai ero yipu chew. Ero yipu ya tko awaikapora nasî.
20Rooma poko awexitaw so aweceton̂e me rma nasî Kaan, waipîn me awin̂e me ha. Waapa yakro awetar̂metaw kacipara imo ya awamapora ro mak wa nasî.
21Kicicme yîmtapowataw so tooto komo anarî komo poko apoko yîmtapotara reha naxe. Anarimaw yîmînkano na n̂iir̂a wehto, ocowo imo na anarimaw. Ero yimaw erasîra rma masî amoro reha. Awaton̂e me mak nasî ero yipu, awîrîmacho ha.
22Mewresî mak ero wara anarî komo yetwîrîmetaw, rooma poko exitaw so marha. Aweskan̂e komo pona erasîra ro mak masî.
23Toopu yakro mîmtapowasî akurunpetopo poko. Tawake marha nasî keskan̂e komo apoko.
24Mooxe awetar̂ataw, Kir̂wan̂he nas omîn, ero yawno marha, mîîkesî marha erasîra. Amokuche hara iito rma wa meen̂asî awemyawno ehcamnopîn me.
25On wara marha mîîkesî yaaro, Mer̂pora tak nas amn̂e oyepamtho. Cuupu wara ro mak nasî mer̂pora ro mak, mîîkesî.
26Kir̂wan̂he mîporitomoncetîkesî awaitopo pona roro. Puruma yepu wara masî, akîhxapu yîhkotoxapu wara. Ero wa masî Kaanî npanaretho me awexitaw.
27Ero wa kehtopo komo amna n̂een̂asî tooto komo yenîrî ke. Yaarono tan wîîkes awya. Ero ke omtapotarî entakî takîhso tak awehtopo yîhtînotome, kekn̂e tî. Ero wa tî kekn̂e Eripasî Xoo ya.
Ow Ewyakîrecoko Xa Matko, Kesî Xoo Tpoyino Komo Ya

1-2Ero yinhîrî takî tî Xoo nîmtapowakn̂e hara. On wara tî kekn̂e, Oyahwokacho yukuknoma xe ro mak wasî awsîn yukuknomacho yaka. Oyemetanmetopo marha ciri xe wasî ero yipu pona yukuknomachome.
3Yukuknometaw tawsîn̂em me ro mak n̂esenpesî oyahwokacho axawa yopo, tuuna imo yecihtawno yopo. Ero wicakî exirî ke oyahwokacho kîmtapota cerewre.
4Karitî ro yuhre owoi oko. Iito rma nasî opun chew marawetî wara, oyekatî masmacho me ha. Yaake nasî Kaan ya oyeraspetopo. Cepanatoso mak nasî oyar̂machome.
5Ahce wa nai buhu, okno pîn? Iihoo, nîîke ma re cuupu yeen̂ataw tînahrî. Mooo, nîîke ma re paaka hara tînahke cexitaw puruma yeceputho ke.
6Ahce wa tai poxumra exitaw kootî? Yîmîtî ken̂ehra rma ma toon̂e? Ahce wa nai kapikara pume par̂ar̂amutunutho, tpoxwe ma re nai awya so?
7Ero yipu yapupra ro mak was ow ha. Opetakmesî mak ero yipu erewsî kica.
8On wara ka xe ro mak wasî Kaan ya, Apa kah yawno, omtapotarî cma re meyukyasî. Yiixe xa oyehtopo cma re mîmyas owya.
9Oyakumho xe ro mak wasî Kaan ya. Oyeceto xera tak wasî yîwya owaikachome.
10Ero yimaw tak cerepore wasî. Oyerewîmtopo chew rma kahwowasî, eserewkan chew rma. Kir̂wanî ro mtapotarî yeyamra rma wasî.
11Atî wicakî rma nai kar̂pe oyehtopo? Kar̂pe n̂he ciki na wai amn̂e, wîîke ha ma re? Ahce kacho owaipu xera wai? Kir̂wan̂he tak na wai hara amn̂e, wîîke ha ma re?
12Kar̂pe ma re wai toopu wara? Bronse me katî nai opuntho?
13Oyanme ro rma katî oyemyawno wiir̂a hara awya so? Ehn̂an me oyehtopo tak nasî mooxe, ohyawra ro mak okwe.
14On wara xa cexpore nasî tahwokacho chewno poko noro yipu xatî me kexitaw so, tahworepore mak nasî. Karitî ro poko etwerîmkaxapu komo meero tahworepore nasî tahwokacho chew exitaw so.
15-17On wara tko maxe amyamro oyakno komo owece, tuuna yaporî wara mak maxe okwe. On wara nasî aporî, kemîknon̂e wara nasî anarimaw. Xeata nuxukrapamya, n̂eepe marha nuxukrapamya, ero yimaw nukmesî tak aporî. Kaamo yimaw tko napaitîkes hara okwe. Ocoro xa kaamo exitaw yarinho me tak nas hara okwe. Ero wa xa marha maxe amyamro owece.
18On wara naxe mooxe cetarisom komo anarimaw, n̂etowyaxe cesamarî komo yai ro mak. Pohnîntaka ro mak tak cexe. Iito tak waihyaxe okwe.
19-20Tema pono komo mooxe cexe anarimaw so kameru mkaw so. Anarimaw so tuuna n̂epor̂axe. Ero wa xa marha naxe Saba pono kom hara, tuuna yenî xe ro mak naxe. Okwe okwe, kexe tak. Kir̂wan̂he tîhcexe iina roro kîwtopo pona roro, kexe cma ha re kapu. N̂etakriyaxe tko tuuna exihnî na rma okwe. Ero wa nasî aporî kaamo yimaw.
21Ero wa xa marha maxe amyamro hara, oyahworera ro mak maxe okwe. Owîrîmacho rma re meen̂axe. Ero pona tak meraswaxe mak okwe.
22Ahce wa katî wîîkai awya so, Opurantanî cma re mîmyas owya, wîîkai ha kat awya so? On̂epethîkatho cma re mepemexe, wîîkai ma re awya so?
23On wara katî wîîkai awya so, ooxatî pînî cma re mepemexe oyahsîpînkachome tak ha. Oyemetanmekn̂e komo epemacoko oyahsîpînkachome, wîîkai ma awya so? Ero wara kahra ro mak wîxakn̂e.
24Ow xa ka akîhrecoko. Ero wa oyakîretaw awya so tîtken̂e tak wasî. Akpîra oyehtoponho ekatîmcoko owya.
25Kîkariton̂e me xa nasî kîmtapotarî komo takîhso kîmtapowataw okre. Awya so oyanwetopo komo tko oyakîrera ro mak nas okwe.
26Omtapotachonho na cecenka xe matu? Ahwokatîkaxapu thakwa owî. Wara rma omtapotarî mencexe ero pîntho me ro mak, ocowotho wa mak okwe.
27On wara maxe rikomo poko, eporinkaxapu poko, men̂ekacho mar̂mexe ahsîtome awanton komo me. Awakrononhîrî komo rma na mîmyatu amyamro antonano me.
28Oroto tko on wara wîîkes awya so, owece xa encoko. Awero ro so xa cemarontaxmu me katî ow meen̂atu?
29Ero warahra tak ehcoko, kicicme cehsom komo tak yîtîtmamnoko. Owece tak etaknamak hara. Kir̂wan me oyehtopo n̂esenpesî rma.
30Akpîn me katî kîmtapota awya so? Kicicitho me omtapowataw poxumnî me entara katî wai ero yipu awya so? kekn̂e Xoo. Ero wa kekn̂e.
Ahwora Ro Mak Wasî, Kesî Xoo Pen

1On wara marha tî kekn̂e Xoo takrono komo ya, Ahce wa tai tan kexitaw so roowo po? Kîkar̂kan̂e poko apickaxapu wa thakwa taxe okwe. Epethîrî pona apickaxapu wara cetapickexe thakwa kokmamso roro.
2Antonano wara mak taxe okwe yohno so n̂he kokmam xe taxe. Epethîrî pona cetapickaxmu marha nasî cepethîrî ponaro xa. Ero wa xa marha taxe kîwyam, tooto komo.
3Ero wa xa marha was ow hara, yaake nuun̂i tohnawno poko mak wîxakn̂e ham okwe. Kosope so expora ro mak was oko. Ero chewno me ciixaputho mak ow.
4Kosope oyetakriche on wara wîîkesî, Atî wicakî pahkî tan wai okwe kama po ohtotome hara? wîîkesî. Ahcemaw xa tak n̂enmaya, wîîkesî. Kehmamesî mak kama po enmarî momokrî poko.
5Takye tak nas opuntho oko, roowo pupuntho ken̂e marha nasî ceipamxapu ken̂e. Cetîmtakaxi so nas oko opuntho, erekî n̂epatakesî roro oko.
6Yohno so kokmamsom warai makî reha ow, poono kahtopo cesî yohno so ero wara kokmamyas owya. Kokmamyataw roro, Kir̂wan̂he na wai pahxaxa, kacho ponarora ro mak was okwe.
7Kesehsîtopo wara mak nasî tan roowo po oyehtopo, cewn̂e ro mak kesehsîtopo wara. Ero wa oyehtopo ponaro cma re maxe. Oyahworecho yenîhra thakwa wai ham amn̂e.
8Oroto ka oyen̂axe opoyino komo cewru ke so. Amn̂e tko oyenîkayaxe hara okwe. Oyen̂ataw rma awya so kexponkesî thakwa okwe.
9Anarimaw kaapu smun ciki ceen̂axe wahrai. Ero yinhîrî poku, n̂ehcamnoyasî mak okwe. Ero wara xa marha taxe kwaipuche. Roowo cheka cetahruyaxe. En̂exa pakahra thakwa taxe hara okwe.
10Kîmînthîrî yaka mokuhnî me tak taxe hara okwe. Noro pen yekenho tan ha, kahra ro mak tak naxe kîmîtwononhîrî komo amn̂e kekenhîrî komo poko.
11Ero ke on wara wasî, tîtken̂e exihnî me wasî. Kîmtapowasî an̂entarî komo me ahwora ro mak oyexirî ke. Oyahwokacho chew ro mak was okwe. Ero ke ero wa oyehtopo wekatîmyasî rma.
12Onoke warai me katî ow meen̂a Apa, tuuna imo me katî ow meen̂a? Ero kwawno me katî ow meen̂a okoimo warai me ha? Noro yipu me oyenîrî ke awya awanton mantome oyenîrî poko ham emahcira ro mak oyehtome?
13Anarimaw on wara wîîkes ha re, Taa, ketakriyasî tak oyeserepotanmetome. Okaman tak na oyerepore, wîîkesî.
14Oyetakriche rma tko ow meraspesî kopi owosotîmtopo ke hara. Enîhnînhîrî mko menpes owya oyeraspetopo kopi.
15Ero yipu yenîrî ke owya oyexexewnuku xe mak wasî, owaipu xe wasî. Ontho yaw rma oyexi xera ro mak wasî, opuntho yaw.
16Poxumra ro mak nasî tan roowo po oyehtopo. Miya roro waipîn me oyexi xera ro mak wasî. Ero ke opokono mera tak ehcoko. Kesehsîtopo wara cik mak nasî oyenmacho owya.
17Ahce warai me nat amna awya, tooto komo? Ahce kacho awepataino wara xa amna miir̂a? Ahce wa amna nai awya, amna ponaro xa awehtome?
18Enmar̂atîxera tooto yehtopo meen̂asî. Amna yehtopo mukukmesî emapona roro, Ero wa nai ham noro, kachome awya.
19Anana enîhra ro mak katî mai oyentîkan̂enho? Opokohra tak na mai yohno mak, oyetakru yermomtome mak owya?
20Kicicme ma wîxakn̂e awya? Ahce wa wîxakn̂e kicicme awece? Amna yentîkan̂e ro xa Amoro ham Apa. Ahce kacho ow mentîke owon̂e wara? Oroto tak kpokesî oyehtopo yînîmrî ke rma owya.
21Ahce kacho owya awanwetoponhîrî yîhcamnopîra mai? Ahce kacho kicicme oyehtoponho towîhra mai? Pahnoke tak nasî oyetîrapotopo roowo cheka. Ero yinhîrî tak ow mepor̂axe tohnaw. Exihnî me tak wasî ero yimaw, kekn̂e tî. Ero wa tî kekn̂e Xoo.
Tohnaw Kemetanmetopo Yekmexpora Nasî Kaan, Kesî Biwtace Hara

1-2Taa, ero yinhîrî takî tî Biwtace nîmtapowakn̂e hara, Sui pono. On wara tî kekn̂e, Ai oyakno, atî wicakî pahkî ero wara mîmtapowa okwe? Ocowo wara ro mak nasî amtapotarî, karitî wara.
3Kecenarî kepeman̂e pîn katî Mîkî Kaan awya? Ahce wa katî Karitî ro meen̂a, akpîra kiin̂e katî Mîk awya?
4Kicicme na xatken̂e amxîkîthîrî pen komo. Ero ke n̂examro pen tak waihkekn̂e ham kicicme ehtoponhîrî komo yepetho me.
5-6Kaan eporko ha ke, expora ro mak esko Noro yenî xe. Karitî ro yakro marha tîmtapotapore nasî cerewre. Taa, kir̂wan̂he tak awexitaw, oroto rma Noro nawomyasî awakronoman̂e me hara. Esemetanmekîn me tak awîra okre.
7Mer̂pono pîn ke tak awakres amn̂e. Pahxa rma re awakrekn̂e wahra mak, ero yopo xa tak awakresî amn̂e okre.
8Pahxan pen komo yehtoponho poko tak ehcamhokak ha ke. Ahce warai poko n̂examro porin pen komo n̂ehcamhokekn̂e? Ero rma yîhtînoko ha ke.
9Kokon̂oro ewruxapu makî reha kîw. Ero ke camkîno me mak tasî. Kaamo n̂enporî wara mak tasî kekatî wara. Yohno kyam mak cenmayasî tan roowo po.
10Pahxan pen komo xa awakîrexe, Ero wa xa cexpore nasî, kexe awya. Takîhsomînhîrî pen komo mîkyam xatken̂e. Ero ke tîmtapotarî komo ke awakîrexe.
11Kaw ma re por̂mamya wanturu yukuhya exihnî to. Tuuwa ma re n̂epamya turpem po?
12Pîra ro mak. Tpor̂mamyataw rma na nuturpamya tuuwa yewtî. Ero wa exitaw yohno ro mak nuskuipamyasî ehkotora rma cexitaw. Yohno so n̂he nuskuipamyasî ero yipu anarî yopo, tatîhtaxmu yopo.
13Ero wara xa marha naxe amn̂e ahnoro Kaan poko ceponarononkaxmu komo. Kir̂wan̂he rma was amn̂e, kahra tak naxe amn̂e tohnaw cesenposom kom okwe.
14On wara tak naxe noro yipu komo, n̂ehcamnoyasî tak pona entoponhîrî komo okwe. Moyoskoto wara mak nas okwe ponaro ehtoponhîrî komo.
15Tîmîn pona n̂emkayececexe, n̂emacakesî tko amn̂e mîîmo pen okwe. Tîmîn komo rma re nahsîyaxe, n̂ehcamnoyasî rma tko okwe.
16-17Naatî wara makî ka naxe noro yipu komo. Tahwore natîkwasî naatî kir̂wan̂he tîhyataw roro, kaamo ywaw exitaw marha. Miya ro mak n̂etahyaresî n̂examro mararîn po. Yimicin tak n̂ekaramiyasî toopu poko enmexapu poko. Toopu yotaw so cesî roowo cheka tak.
18Noro yipu rma na n̂ehcamnoya anarimaw. Ekenhîrî po exihra tak nasî. On wara kan̂e wara tak nasî ekenhîrî, Awenîn̂e pîn ow, kan̂e wara okwe.
19Tahwore ehxapunhîrî tak naawaiyasî hara okwe naatî pen. Ekenhîrî po tko natîkwas anarî hara naatî. Ero wara naxe Kaan ponarono pîn komo okwe.
20On wara nasî Kaan, kahsîpînkara ro mak nasî kicicme exihnî me kexitaw. Kicicitho pokono komo yecehtora marha nasî.
21On wara tko nasî Noro amn̂e apoko, amtarî copoyinkesî pahxaro awewretopo ke. Okre okre, kan̂e me tak awir̂asî.
22Aaxatî pîn komo tak pononmesî yîhyapamnotopo ke reha. Kicicitho komo mîn marha tak n̂ehcamnoyasî. Exihra ro mak tak nasî. Ero wara naxe amn̂e kicicitho komo, kekn̂e. Ero wa tî kekn̂e Biwtace Xoo ya.
Exihra Nas Okwe Kîmtapotarî Yentamexpon̂e Kaan Ya, Kesî Xoo

1-2Ero yinhîrî on wara tî kekn̂e hara Xoo, Ai ha oyakno, yaaro rma wa mîîkesî. Ero wara xa marha wa wîîkes ow hara. Toototho makî tko kîw ha. Ero ke ahce wa thakwa re tatu kir̂wan me Kaan ya?
3Kaan yakro keseseiku xe kexitaw Noro mtapotarî yeikura rma wa tasî. 1.000 ro yîmtapowataw Noro ceyuhsom poko eikura rma thakwa tasî kîwtho okwe.
4Kir̂wanî ro mak Mîk Kaan, karitî ro marha. Onoke thakwa re nai Noro yanwekn̂enho ehn̂anî ro? Pîra ro makî.
5Îîpî komo yewyetakan̂e Mîk anana tooto komo wero rora mak. Îîpî n̂ewnapesî ro mak anarimaw tîrwonataw.
6Roowo n̂ewsîyasî ekenhîrî yai cewyetakaxi ro. Roowo mapatan n̂asî tatan̂em wara.
7Anarimaw kaamo n̂ewxîrîresî tîmtapotarî ke mak. Ero ke kîkatporen̂e mera tak nas okwe. Xir̂ko marha nahruyasî esenpora cehso ro.
8Noro mak kaapu nakweresî, Noro mak cewn̂e. Noro marha n̂etapikyasî tuuna mo yewcokocokon poko.
9Xir̂ko yakîhton̂enho Mîk. Uhsu wara cehsom me nakîhcekn̂e, Orion wara cehsom me marha, Xir̂koimo marha, amtakpo warai marha nakîhcekn̂e suu n̂ixan. Ero mko yakîhton̂enho Mîkî.
10Keserepokacho ciin̂e Mîk, Ahce wa na ero yipu n̂iir̂a, yîhtînorî yopono me nasî. Cirihnî mko n̂iir̂asî mer̂pora ro mak, yukuknomarî yopono ro mak.
11Anarimaw ohyari rma na nîîce Kaan. Enîhra rma tko wasî. Ohyari rma torî yentara rma wasî.
12Kemyawnonhîrî yaar̂ataw yîwya onoke thakwa re porohke? Onok ma re nîîke yîwya, Ai, ahce poko mai iito? nîîke?
13Kaan yîrwonataw etîrwoxinkan me ro mak tak nas hara. Noro yamrinaw nutupenwaxe cehcoyoponkaxmu yakrononho komo.
14Ero ke ahce wa thakwa re Noro weyukya owtho? Ahce wa ma re omtapotarî men̂eke ow Noro yakro oyesentachome?
15Kir̂wan̂he rma oyexitaw ketaw ha re yîmtapotarî yeikura thakwa wasî. On wara mak xa yo wîîkesî yîwya oyen̂ekan̂e me exirî ke, Opînîn yawno me cma re masî, wîîkesî mak.
16Anarimaw on wara na wîîke yîwya, Apa, omtapotarî cma re mencesî, wîîke na. Ero ke Noro tak na oyeyukya. Ahce xe mai? nîîke ha na owya. Ero wa oyeyukyataw rma, Omtapotarî ponarora rma nasî, wîîkesî mak.
17Oyakuhr̂apesî ro mak Noro ocowo imo ke. Oyerekrî n̂epamnoyasî mer̂pora cehso ro oko. Tohnaw mak oyeper̂ances okwe.
18Taa, epokareko ka, kahra ro mak nas owya. Oyahwokacho makî tko n̂epamnotîkes okwe.
19Kar̂pe Noro yehtopo poko amtapowataw so, yaaro rma mîîkexe, karitî Mîk Kaan ha. Yaaro xa ken̂ekan̂e Mîk, ketaw marha awya so, on wara mak wîîkes ow hara, Onoke thakwa re nukuknome kaamo oyehyapamhokacho yentacho yîwya, wîîkesî mak.
20Kir̂wan̂he rma oyexitaw, Kicicme masî, kesî omtarî rma owya. Kicicitho mîkro, kacho mera ro mak oyexitaw kicicitho wara rma tko oyenpesî omtarî rma.
21Kicicitho mîkro, kacho pîn me cma re wasî. Camkî rma tko wasî oyehtopo poko. Oyehtopo rma wîwîrîyakesî.
22Kir̂wan komo, kicicitho komo, etîme re kiin̂e rma Mîkro Kaan. Ero ke on wara wîîkesî, Kicicitho komo waihkan̂e Mîkî Kaan, Kicicitho mîkro, kacho pîn komo waihkan̂e marha okwe.
23Anarimaw tak na ahsîno n̂iir̂a eper̂a, yohno so kwaihkan̂e. Kicicme exihnî komo waihkan̂e rma na mîn okwe. Wara rma noro yipu komo poko n̂ewresî mak Kaan okwe.
24Anarimaw kayaritomo me n̂ecir̂a kicicitho kica. Ero wa exitaw Kaanî rma nai en̂ekano rin̂e komo yewyahrun̂e me okwe. Kaan pîn katî ero wa ciino n̂iir̂a awya so? Onoke xa katî ero wa ciino n̂iir̂a awya so?
25Oroto yohno so n̂enmayas owya. Kar̂pe cemahcisom wara mak nasî enmarî owya. Oyahworetopo ken̂ehra rma kenmayas okwe.
26Ohyari tîtosom wara nasî enmarî komo kanawa wara, kar̂pe tîtosom wara. Kurum wara marha nasî, tootî wece tîhtosom wara. Ero wa yohno so n̂enmayas owya.
27On wara na wîîke, Taa, oyahwokacho tak wîhcamnoyasî. Cewtawake tak wasî ewyahwonînhîrî, wîîke na?
28Keraswasî rma tko oyemetanmecho pona. Kicicme exihnî amoro, kan̂e pîn me rma keen̂asî Apa okwe.
29Kicicme masî kica, mîîkesî mak owya. Ero ke ahce kacho thakwa re kekarice tohnaw ro mak.
30-31N̂eepenhîrî kwaka rma na keyehya, tuuna kwaka, kir̂wan̂he xa tak oyehtome. Ewtarî yaka rma kr̂a ow mar̂mesî apacakrî ken̂arî yaka. Sakmo ke rma oyesemoketaw owî rma mar̂mesî. Opononî rma nasî owîrîyakan̂e wara okwe.
32Owarai pîn Mîk Kaan, tooto pînî ro mak Mîkî. Ero ke yîmtapotarî yeikura thakwa wasî. Oyakro tohra ro mak nai Noro en̂ekano rin̂e komo yaka.
33Exihra ro mak nasî omtapotarî yentamexpon̂e yîwya okwe. Noro yipu exitaw oyamorî tak nahsîya, Kaan yamorî marha.
34Tamoyin tak nakripe hara Kaan oyetapachonho. Noro pona keraswasî ro mak kopi. Ero wa oyerahtîmtoponho nowpe erasîra tak oyehtome.
35Ero yinhîrî tak Noro yakro kîmtapowasî erasîn me. Oroto tko Noro yakro yîmtapotara thakwa was okwe. Ero wa thakwa wa was okwe, kekn̂e tî Xoo. Ero wa tî kekn̂e.
Ahce Poyero Owîrîmacho Mekmexpe Okwe, Wîîkesî Kaan ya, Kesî Xoo

1Taa, nîmtapowakn̂e rma tî ka Xoo. On wara tî kekn̂e, Poxumnî me ro mak ween̂asî roowo po rma ka oyehtopo. Ero ke oyahwokacho wekatîmtîkesî. Ahwon me ro mak oyehtopo wekatîmyasî.
2On wara wîîkesî Kaan ya, Apa, Kicicme masî kica, kahra cma re mas owya. On wara cma re mîîkes owya, Kicicme oyehtopo metahcasî. Ero wa awehtopo yanme mak kîwîrîmesî, mîîkesî marha owya, wîîkesî yîwya.
3Kir̂wan̂he katî nai oyahwokacho awya? Kir̂wan̂he nai awya anakîtothîrî yîwîrîyakacho awya? Kir̂wan me katî meen̂a kicicitho komo ahce wa so na yîhtînoyataw yîwya so?
4Ahce wa nai awewru, tuhn̂e ma re nai awewru amna wara? Tooto wara ma re enîno miir̂a Amoro?
5Yohno twaihsom me ma re mai Amoro tooto wara? Asakî cimn̂ipu mak ma nai awewrutoponhîrî tooto wara?
6Ero wara awexitaw ketaw ha re kicicme oyehtoponho yukuknoman̂e me mas ha. Ero wara awexitaw ketaw ha re akpîra oyehtoponho yepotîkan̂e me rma na mai.
7Kicicme exihnî me rma tko ow mîhtînoyasî. Wara rma exihra thakwa nasî awamori yai tooto komo yown̂e.
8Ow makîhcekn̂e awamorî ke rma, ow menpor̂akn̂e takîhso. Noro yipu rma ow tak mîwaike hara okwe?
9Er̂mo kahyasî kahn̂e ro ero wara rma opun mîkahyakn̂e. Ero wa okahtoponho yîhcamnopîra cma re masî. Ahce kacho roowo me ow miir̂a hara okwe.
10Paaka mownu amna narkesî een yaka ero wara oyarkan̂e wara mak masî. Paaka mownu amna nîkîtîtîrexe ero wara rma okîtîtîren̂e wara mîxakn̂e okwe.
11Ow mîpononcekn̂e ohcîpîrî ke, opun ke ahnoro. Opun mahsîsîknoyakn̂e oyocho ke, opun micin ke marha.
12Karitî me tak ow miire, mîn hakî ke ow mîwakrekn̂e. Oyekatî mecehcekn̂e marha.
13Oyahwokacho tko meyamyakn̂e aropotaka rma ekatîmnî me. Oroto owîrîmacho mekmexpesî, ponaro mîxakn̂e ero yipu rma, wîîkesî.
14Kicicme oyexitaw ero xa mukuknomesî. Kicicme oyehtoponho yîhcamnopîra ro mak masî.
15Kicicme ehxapu me oyexitaw ow merepetîkesî ro mak oko. Kir̂wan me rma oyexitaw yîhkantara rma was okwe. Tîwîrîyakaxmu me ro mak wasî. Enko xe ka owîrîmacho.
16Anarimaw ohkantache tak ow mîwapancesî rma reaw wara. Yukurumîkno me awehtopo menpes owya okwe.
17Oroto xa hara kicicme oyehtoponho yekatîmn̂e komo mekyasî xa hara ohyaka. Miya xe xa tak mîrwonîmtîkesî opoko okwe. Anarmerpan oyepor̂asî oyahwokacho, emapona roro oyepor̂asî okwe. Oyar̂man̂e wara nas okwe.
18Ahce kacho yememe ropotai ow mewrunokekn̂e? Enîhnî me rma kwaihîrî ha re okre.
19Exihnî wara rma wexirî ha re okre. Yememe ropotainonho rma oyokoputho re naacerî ahruso okre.
20Asak mak tak nai enmarî waipîra ka oyehtopo. Ero ke n̂eexi tak, ow ahsîpînkakî cerepore oyehtome yohno mak.
21Ero yinhîrî tak kîwcesî oyetîramacho pîn yaka hara okwe, awarpanaw amna yehtopo yaka okwe. Iito amna nasî awarpan chew, amna waihtopo yawarpan chew ha.
22Kosope mak nas iito okwe. Awarpape ro mak nasî amna waihtopo yawarpan. Takîhso ciixapu exihra ro mak nas iito. Katpanî rma nas awarpan me rma okwe iito. Iina tak kîwces amn̂e, kekn̂e tî. Ero wa tî kekn̂e Xoo.
Kir̂wan̂he Awexitaw Ketaw Re Esemetanmekîn Me Ro Mak Masî, Kesî Sopa Xoo Ya

1-2Ero yinhîrî takî tî Sopa nîmtapowakn̂e hara Naamata pono ha. Xoo mtaka rma tî n̂eyukyakn̂e. On wara tî kekn̂e, Eikun me ma re nai amtapotachonhîrî? Tîmtapotatîkaxmu amoro ham. Kicicme exihnî ro moso, nîîke ha ma re amna noro yipu poko, apoko ha?
3Tohnaw mak mîmtapowas okwe. Ero yipu yentache tîtken̂e ma re tai awya? Cetaporesom me mak mîmtapowasî kica. Ero ke yîtwerman me ma re mai okwe?
4On wara mîîkesî Kaan ya, Kir̂wanî ro ponarono ow, kpanatanmetopo ponarono. Kicicme exihnî ro mak ow awero ro, mîîkesî yîwya.
5On wara exi xe wasî Kaan, Noro mtapota xe ro mak wasî awakro. Kicicme masî kica, ka xe tak was awya. Ero wa ka xe wasî Kaan apoko.
6Awakîretopo yekatîmn̂e me exi xe wasî Noro awya, ekatîmnînhîrî yekatîmn̂e me ha. Takîhso xa tak masî yîmtapotarî yentache. On wara xa tko kasko aropotaw, Kicicme oyehtoponho raconho rma nîhcamnoyasî Kaan. Yîraconhîrî xa hara men epemakî awîrîmatîkacho ke tak, kahra nas awya.
7Yuhnari xa nasî Kaan yehtopo. Ero ma re mîhtînotîke awya? Porinî ro mak Mîk Karitî ro. Noro yipu ma re mîhtînotîke awya?
8Kyopo ro mak nasî Kaan yehtopo, kaw xa nasî kaapu mko yopo. Ero ke ahce thakwa re miir̂a amoro hara? Yuhnari marha nasî Kaan yehtopo ewtarî imo yopono. Ero ke ahce wa thakwa re ero mencetîke amoro?
9Porin me xa nasî Kaan yehtopo roowo yopono, tuuna imo yopono marha.
10Anarimaw Noro mokya awahsîso. Awahruya tak na kahrutopo yaka. En̂ekano rin̂e komo marha na nan̂ikya. Ero wa exitaw onoke thakwa re Noro nîmtayar̂me okwe?
11Cesemîknosom komo yehtopo yenîn̂e Mîkî Kaan. Kicicitho poko kehtopo yen̂în̂e marha. Ero ke tîn̂enîthîrî poko eserepokara ma re nai awya?
12On wara tko naxe camkîno komo, etakîrepora ro mak naxe, pîra ro mak. Ahce wa nai buhu yon tarke cexitaw, tooto me ma re n̂ewruya? Ero wa xa marha nasî camkîno komo, etakîrepon me ro mak naxe.
13On wara xa yo cexpore nasî, Kaan xe xa tak cexpore nasî. Tapockantapore tak nasî Noro wece yiixatî me.
14Kicicitho poko awexitaw ero tak tahsîpînkapore nasî. Kicicitho exitaw amîn yaw tar̂matîkapore kr̂a nasî.
15Ero yinhîrî tak tîhkaw n̂he tak metar̂asî yîhyapamnî me. Epîrkan me tak masî, erasîn me marha.
16Ero yimaw marha awetwîrîmachonhîrî tak mîhcamnoyasî. Ero ponaro rma cik na mai wahra kyam mak, tuuna wara mak na nai awya miya yîhtoxapunhîrî wara.
17Katparexapu wara xa tak masî roro kamarakatawno wara. Awarpan chew rma awexitaw meen̂asî enmarî wara rma okre.
18Ahwokan me tak masî kir̂wan̂he awehtîkacho ponaro awexirî ke. Kir̂wan̂he marha meen̂asî amîtwono komo. Awîrîmacho yai ro mak mepokaresî.
19Kir̂wan̂he tak metakriyasî, aweraspen̂e exihra ro mak tak nasî. Mer̂pora tak awakrexe apoyino komo tîîxatî me so tak awehtome.
20N̂ewxîrîtîkesî makî tko kicicitho komo reha. Tîwîrîmacho komo yai emahcira thakwa naxe okwe. Twaihtopo komo ponaro mak naxe. Ero wara men naxe kicicitho komo, kekn̂e tî. Ero wa tî kekn̂e Sopa Xoo ya.
Tanme Ro Mak Kiir̂axe So Kaan Kyopono Ro Kaxi, Kesî Xoo

1-2Ero yinhîrî takî tî takrono komo mtaka n̂eyukyakn̂e xa hara Xoo. On wara tî kekn̂e yîwya so, On wara mak wîîkes awya so, Yuhnari yîhtînon̂e komo xa ham amyamro. Awaiyataw so yuhnari kesehtînotopo marha waihyasî awakro ro so rma okwe.
3Yuhnari yîhtînon̂e xa marha tko ow awara so rma. Axawyakan me so exihra rma wasî. Miyan komo nîhtînorî rma mîn, owya mîîkexe ero wa kacho.
4On wara was ow okwe, ow mak mîwîrîyakexe okwe oyakrono komo rma. Kaan yakro tîmtapotaxmu cma re ow. Omtapotarî marha n̂eyukyakn̂e Noro. Kir̂wan ow, kicicme exihnî. Wara rma ow mîwîrîyakexe amyamro oyakrono komo rma kica.
5Ero wara rma naxe esemetanmekîn komo, tahwokacho chewno ro komo nîwîrîyakexe kica. Epîrkaporono komo yepetho mak mîn esemetanmetopo komo, kexe mak kica.
6On wara naxe cen̂epan̂em komo, ehcamnopîra rma nasî n̂examro yemyawno, yîmîn komo yawno. Kaanî rwonmekn̂e komo naxe ehn̂an me rma cemyawno komo poko. Kaan nîmîtho yahsîrî ke tîwya so erasîra naxe.
7Okno komo ya xa matko kacoko ero yipu poko. Noro yipu komo rma ahcamhokexe so. Tarin̂em komo ya xa na mîîket ha. Noro yipu komo marha n̂ekatîmyas awya so Kaan yehtopo.
8Roowo ya rma kacoko. Ero rma ahcamhokesî Kaan yehtopo poko. Ootî ya marha kapore nasî. Noro yipu komo marha Kaan yehtopo nîhtînomexpes awya so.
9Noro yipu komo ahnoro nîhtînoyaxe Kaan yehtopo. Kporin komo n̂emetanmekîtho amoro, kexe noro yipu komo rma ahnoro.
10Ahnoro tînakîtothîrî komo n̂ecehcesî Kaan waipîn me. Ahnoro tooto komo yesehsîtopo ciin̂e Mîkî Kaan.
11Ahce wa nai kpanarî kom hara, tapota men̂ekan̂e pîn me ma re nai awya so? Knahrî komo men̂ekan̂e me marha nasî kîmtarî hara.
12Kakîhretopo komo yîhtînon̂e me natu poritomo kom ha. Mer̂pora cimn̂ipu ewrutoponhîrî ehxapu komo naxe yuhnari yîhtînon̂e me re. Ero wara rma mîhtînoyatu.
13Kaan xa tko nasî takîhso kesehtînotopo komo yosom me, kar̂pe kehtopo yosom me marha. Kakîhretopo yosom me marha nasî, yuhnari yîhtînotopo yosom me marha.
14Noro n̂ixkatho tak nasî cirihnî me xa hara. Noro nahrutho komo marha naxe ahrunkan me hara.
15Tuuna yekpora exitaw Noro atîhtara thakwa nasî naatî turpe exirî ke ewtî. Anarimaw hara tuuna n̂ekmexpesî roowo pen yukmanîretîkacho tak okwe.
16Kar̂pe kehtopo yosom Mîkro Kaan, yuhnari yîhtînotopo yosom marha. Cemarontaxmu komo yosom Mîkro, cemaro yewetîn̂e komo yosom marha. Noro yipu Mîkro Kaan.
17Kakîhren̂enhîrî komo yarpon̂e Mîk Kaan, waapa komo ya. Emyawnomnî me ro mak narpesî. En̂ekano rin̂e komo yehtopo yenpon̂e marha Mîkî, tohnaw tîmtapotaxmu me enpon̂e ha.
18Anarimaw yîhraknumino n̂iir̂axe kayaritomo kuripara ke oko. Ero yipu yîmhokan̂e hara Mîk Kaan. Noro yipu komo marha naan̂apotunces hara.
19Kaan mîn yenîn̂e pen komo narpesî marha Kaan anarimaw so waapa komo ya. Emyawnomnî me marha narpesî. Karitînhîrî pen komo meero narmapesî waapa komo ya okwe.
20Kakîhren̂enhîrî komo yîtîtmamnoren̂e marha Mîkî Kaan. Kakîhren̂e komo mîkyam, kachonhîrî komo yîtîtmamnoren̂e rma Noro. Poritomo pen komo yewkukman̂e meero Mîk Kaan takîhsomînhîrî pen komo.
21Enîno rin̂enho pen komo tak n̂iir̂asî Kaan tîwîrîyakaxmu me okwe. Karitînhîrî pen komo tak n̂iir̂asî yukurumnî me ro mak tak okwe.
22Yuhnawnonhîrî yenpon̂e marha Mîkî Kaan, awarpanawnonhîrî yenpon̂e marha. Awarpan n̂ekyasî katpanaka rma, kwaihtopo yawarpanî rma.
23Anarimaw anarî rowon pono komo karihcesî anarî rowon pono komo yopono me tak. Anarimaw hara anarî rowon pono komo nar̂mesî ro mak okwe. Anarî rowon pono komo reha n̂epamnoyas hara, n̂examro nakîhresî marha okre.
24On wara roowo pono komo kayaritomon n̂iir̂asî Kaan anarimaw so, akpîra cehsom me tak n̂iir̂asî. Noro yipu pen komo waimamnoyasî anarimaw miya esama ken̂arî pîn pona, pohnîntaka ro mak.
25Noro yipu komo tak n̂etar̂axe tapero. Awarpanaw ro mak n̂etar̂axe katpanawra ro mak. Noro yipu komo n̂iir̂asî Kaan epîrkaporono me wenîmxapu wara okwe. Ero wa ciino rin̂e Mîkro Kaan, kekn̂e tî. Ero wa tî kekn̂e Xoo.
Oyesenta Xe Wasî Kaan Yakro, Kesî Xoo
13
1Nîmtapowakn̂e rma tî ka Xoo. On wara tî kekn̂e hara, Ero wa so Kaan ya ciino ritopo ween̂asî. Ero wa yîwya ciino ritoponho marha wencesî.
2An̂enîthîrî komo yenîn̂enho xa marha ow hara, an̂entathîrî komo yentan̂enho marha. Axawyakan pîn ow ha.
3Karitî ro yakro tko omtapota xe wasî. Noro yakro oyesenta xe wasî.
4Amyamro reha tko cemaro mak mekatîmyaxe kica. Kehceman̂e warai mak amyamro, camkî kehceman̂e warai mak kica. Ero warai amyamro ahnoro.
5Atîtmam xe so ro mak wasî. Atîtmamyataw so tak takîhsom me tak maxe.
6Oroto tak omtapotarî makîrha entacoko, oyesehtînotopo hara, ero wa oyexi xe ro mak wasî, kacho ha.
7Kaan yanmen wara rma tko re mîmtapowaxe kicicitho me ha tko kica. Noro yanmen wara amtapowataw so yaarono pîn mak mekatîmyaxe kica.
8Yaarono me rma re mîmtapowaxe Kaan poko, yaarono mera tko mîmtapowaxe kica opoko hara. Kaan yanme ma re ow mîmtayar̂met ha?
9Ahce wa tak matu amyamro hara Kaan ya awen̂eketaw so amn̂e? Kir̂wan komo amyamro okre, nîîke ha ma re apoko so? Noro ma re mîwîrîyaketu awya so tooto mîwîrîyaketu ero wara rma?
10Pîra ro mak. Kicicme maxe okwe, kesî ro mak Noro ehtura acemaronwataw so oyehtopo poko.
11Erasîra ma re matu kayaritomo me xa Kaan yehtopo poko? Kopi, kahra ro mak matu Noro poko?
12Wemronho me mak nasî kica amtapotarî komo. Er̂mo me mak nasî amtapotarî komo, Kir̂wan̂he nasî Kaan, kacho awya so.
13Ero ke atîtmamcoko ka, oyakro yîmtapotara tak ehcoko. Ow cokorî ka kîmtapowasî. Omtapotatîkache tak oyeporpe ka oyahwokacho.
14Ahce kacho owaitopo meero wukurunke? Owaitopo pona erasîra wai ahce kacho?
15Owaike rma na Kaan. Wara rma Noro pona mak ween̂asî kir̂wan̂he oritome. Kehyapamhokesî rma tko Noro n̂entarî me.
16Noro rma oyowyasî owîrîmachonho yai. Kaan yaka tohnî ro me mak wa naxe tohnaw cesenposom komo.
17Omtapotarî men entacoko awero ro so xa. Oyesekatîmtopo entacoko apanarî komo ke.
18Takîhso tak wîmen̂eka omtapotarî, oyehyapamhokacho ha. Kicicitho pîn amoro, kesî rma wa Kaan owya amn̂e.
19Onoke katî kicicme oyehtoponho n̂etahca xa hara? Tîtken̂e mak oyexitaw tak, kwaihyasî mak tak, kekn̂e Xoo takrono komo ya.
20Ero yinhîrî takî tî Kaan yakro nîmtapowakn̂e hara Xoo. On wara kekn̂e, Apa kah yawno, kîmtapowasî cma re ka awakro yiixera oyehtopo poko, asak hakno poko mak. Taa, ero wara awirira wasî, ketaw awya, eseyamra tak wasî oyenîra awehtome.
21Oyemetanmetopo cma re mîtîtmamnoyasî. Oyeraspen̂e me esenpora marha cma re masî.
22Ero wa awexitaw tak oyakro amtapotakî. Keyukyasî tak. Anarimaw omtapotarî mak na mence. Ero yinhîrî omtapotarî meyukyasî Amoro hara.
23Atararo nai kicicme oyehtoponho, akpîra oyehtoponho ha? Awanwetoponhîrî owya ekatîmko ka owya, kicicme oyehtoponho ha.
24Ahce kacho mesewyahruya? Ahce kacho aaxatî pîn wara ow meen̂a okwe?
25Katayarîtho warai mak ow ocowo narîtho mak. Ahce kacho noro yipu ow meraspe okwe? Mîîna yarî pupuntho mak ow turpem ha. Ahce kacho noro yipu ow mîweken̂emekya?
26Akaritan yaka kicicitho me ro mak oyehtoponho mîmewre ham okwe. Kar̂pamxan me oyehtoponho miir̂a opona ham okwe, kicicme oyehtoponho ha.
27Kîhroyakîknotopo yaka orin̂e wara masî. Owtotopo meen̂asî ro mak ahna na owcetaw. Oporokacho marha mukuknomesî ero watohra tak oyehtome.
28Ero wa mak nas amna, tooto. Amna mak natîhyasî mataxaputho wara. Poonotho wara mak amna natîhyasî, tamatamaci naputho wara. Ero wara nas amna, kekn̂e tî Xoo Kaan ya.
Owaipu Xe Mak Wasî, Kesî Xoo

1Nîmtapowakn̂e rma tî ka Xoo Kaan yakro. On wara tî kekn̂e hara yîwya, Apa kah yawno, on wara marha amna nasî, tooto, wooxam ropotainonho, asakî ro mak amna n̂enmayasî tan roowo po. Cesemetanmecho chew mak nas amna okwe.
2Epemrutun wara mak amna n̂ewruyasî. Epemrutun wara xa marha amna nuskuruminwas hara. Ahce na yekatî wara mak nas amna kaamo n̂enpotho wara. Yohno cehcamnosom mak mîn. Ero wa xa marha nas amna hara pahkî exihra.
3Noro yipu ma ow mentîke? Ahce kacho ow oyen̂ekacho poko mai?
4Onoke thakwa re kicicithonhîrî nakîhce kir̂wanî ro me hara? Pîra ro mak okwe, kicicitho yakîhtora ro mak nas amna kir̂wanî ro me.
5On wara nasî tan roowo po amna yehtopo, tukuknomaxi nasî. Ero wicakî nuun̂i mak nasî roowo po awehtopo, mîîke ham amna ya Apa. Ankuknomathîrî watohra thakwa nas amna.
6Ero ke amna yai cma re mesewyaknamesî amna yepokaretome tak. Epethîrî pona cetapickaxmu komo n̂etapickexe kokon̂i cehso ro mak, ero wa xa marha amna yahwokacho cma re mîhkocesî n̂he.
7Anarme nasî weewe. Weewe yamache atîhtacho ponaro xa hara na tai. Natîkronwa hara tko na waipîra rma.
8Pahkî na nai yimicin roowo chew. Yîmîtîthîrî na natîhya roowo chew.
9Tuuna mokuche hara tko natîkronwas hara. Por̂mamya tak ha na atîkron yaxan me hara. Ero wara nai weewe anarimaw.
10Ero warahra reha nas amna tooto. Amna mak waihyas okwe, ero yinhîrî amna yokoputho nahruyaxe. Amna yesehsîtopo nîtîtmamyasî okwe. Ero yinhîrî ahto tak na nai amna?
11Anarimaw na napaitîke n̂ikithonhîrî. Tuuna yepu marha na napaitîke. Nuturpamya ro mak na yarinho me cehso ro.
12Ero wa xa marha nas amna hara, tooto. Eroromerono me amna n̂etîrapesî waixapu me. Ero yinhîrî awomun me ro mak tak nas amna. Pahkî ro mak amna pakahra nasî kaapu yehcamnotopo pona roro. Yîwînxapunhîrî amna pakahra ro mak nas okwe.
13On wara xa oyiri xe was awya, owî cma re ka meyamyasî roowo cheka. Iito rma ka oyexi xe wasî ceseyamso awetîrwoxinkacho pona roro. Iito roowo chew oyehtopo cma re mukuknomesî. Ero wicakî oyexiche oponaro xa hara awexi xe wasî.
14Ahce wa na nai amna tooto ha, amna waipuche amna pake hara na? Tanî rma roowo po oyexitaw kekaricesî ro mak oyemyawno ciitopo poko. Ero poko wasî anarme oyakîtotopo momokrî poko.
15Ero yimaw tak ow man̂ikyasî. Keyukyasî tak. Opînîn yaw tak masî, anakîtothîrî pînîn yaw ha.
16Ero yimaw oyetapitopo rma mukuknome, iyakenon ha. Kicicme oyehtoponho cma re mewrera masî.
17Owya awanwetoponhîrî tak nasî kumixi yaw potmixapu yaw. Kicicme oyehtoponho mahruyas okre esenpon me.
18On wara tko nai îîpî pahkî cexitaw, capahno pona tak cee roowo, yiipononhîrî. Toopu marha n̂ewakrokesî yiipononhîrî. Anarimaw n̂ehmame na toopu pupyaka. Cehtoponhîrî to exihra tak nasî.
19Anarimaw toopu mko n̂eton̂esî tuuna ke. Roowo marha naar̂asî tuuna karitî. Ero wa xa marha mas Amoro hara Apa amna poko. Amna mehn̂anmekyas yiixe amna yehtopo poko okwe.
20Amna mar̂mesî ro mak eroromerono me. Ero ke amna n̂ehcamnoyasî. Anarme amna yewru miir̂asî. Ero yinhîrî amna men̂epesî ahyai.
21Takîhsom me cekaiporesom me tak na n̂ehtîke amna mumutho komo, ero wen̂ekarî rma tko nas amna, yîîm pen kom ha. Anarîmaw cehn̂axmu me na n̂ehtîke hara amna mumutho komo, ero wa ehtopo komo yenîhra marha nas amna okwe.
22Amna pun n̂erewasî ero yipu yanme. Okwe okwe, kes amna cehtopo poko mak. Ero wa nas amna, kekn̂e tî. Ero wa tî kekn̂e Xoo Kaan ya.
Kicicme Awehtopo Yenpon̂e Me Nasî Amtapotarî Rma, Kesî Eripasî Xoo Ya

1-2Ero yinhîrî takî tî Eripasî nîmtapowakn̂e xa hara. Xoo ya tî kekn̂e on wara, Ahce wa tai takîhso kexitaw, tohnawno me ma re tîmtapowa? Ocowo ma re cenkaya kropotaka, resce n̂ixan ha? Pîra ro makî.
3Ceseseyukya ma re tohnaw ro mak? Kakîhretopo pînî ro poko ma re tîmtapowa? Ero wa ma re tai takîhso kexitaw? Pîra marha.
4Amoro reha metwerînkesî okwe Kaan poko. Kaan xatînhîrî komo tak miir̂asî yiixatî pîn me okwe.
5Kicicme awehtoponhîrî yanme rma wa ero wa so mîmtapowasî. Cesemîknosom wara rma mîmtapowasî kica.
6Amtapotachonhîrî rma nasî awen̂ekan̂e me, ow pîn ha. Amtarî rma n̂enpesî kicicme awehtopo.
7Pahxan ma re amoro yihcirî me ewruxapu? Pahxa ma re mewruyakn̂e îîpî exihnaw ro makî?
8Kaan nîhtînorî ma re mence, ekatîmnî me yînîhtînorî ha? Ow mak ow ha takîhso cehsom, mîîke ham kica?
9Ehcamhokaxapu ma re amoro amna yopo? Yuhnari ma re mîhtînoya amna nîhtînorî pîn?
10Amna wara rma kexe poritomo komo, yîhpoci tumutwem kom ha. Amna wara rma ketken̂e pahxan pen komo, aamo pen yexihnawnonho pen kom ha.
11Kaan ya awahworetopo mîwîrîyake ha ma kica? Yamoro cma re amna nîmtapowasî ero poko. Ero rma katî mîwîrîyake?
12Ahce kacho aropotarî awakname Kaan yai? Tîrwon̂em wara nai awewru hara okwe.
13Kaan poko rma mîrwonasî kopi. Ahce kacho ero wa mîmtapowa kopi?
14Kicicitho ken̂ehra ma re nai tooto awya? Kir̂wan me ma re nai wooxam ropotawnonho?
15Tînakir̂wamathîrî komo pona enîhra rma nasî Kaan. Kir̂wan̂he xa exihra rma nasî kaapu yîwya.
16Soroso xa kîw, tooto. Kicicitho ro mak kîwyam, kokem mak. Akpîra kehtopo yeen̂e mak kîwyam, tuuna ceer̂asî ero wara rma kica.
17Omtapotarî ka entakî, yuhnarino wekatîmyas awya on̂enîtho rma.
18Takîhsom pen komo mtapotachonho tan wentamexpes awya. Tporin pen komo mtapotachonho tî n̂ekatîmyatken̂e n̂examro. Cekatîmtîkaxi ro tî n̂ekatîmyatken̂e.
19On roowo yahsîn̂enho rma mîkyam xatken̂e. Anarî yana komo tohra ro mak xakn̂e yichere so. N̂examro penî mtapotarî wekatîmyas awya.
20On wara ketken̂e n̂examro pen, On wara naxe kicicitho komo, cerewîmtopo komo chew mak naxe miya roro twaihtopo komo pona roro. Ero wara naxe emetanmekno rin̂e komo yaake cimn̂ipu, twaihtopo komo pona roro ha. Kaan nukuknomatho po tak waihyaxe.
21Ceraspetopo komo mak n̂encexe okwe. Taa, cerepore exitaw so rma waparî komo tak mokyaxe hara okwe.
22On wara kexe, Awarpanaw mak was okwe etowîn me ro mak, kexe mak. Kacipara namarî me mak naxe okwe.
23Miya so n̂etar̂axe tînahrî komo yeporîrî poko. Ahto nai oyuru okwe, kexe. On wara marha kexe, Amn̂e tak awarpape xa tak nasî enmacho me exitaw kopi, kexe okwe.
24N̂eraswaxe ro mak tahwokacho komo pona, cesemetanmetopo komo pona marha. Iyopo so mak nasî emetanmecho komo kayaritomo wara, waparî me mohxapu wara.
25Tamotîwîn ke napockanwaxe Kaan wece Noro yetapan̂e wara kopi. On wara marha kexe, Kaan pen tar̂macerî amn̂e, kexe Karitî ro poko rma kopi.
26Kaan weken̂emekn̂e wara marha naxe, anwekn̂e me xa kopi. Cecen̂an komo naar̂axe Kaan yakro cetar̂macho komo kopi.
27Anarimaw so ceepatapurukye so rma re naxe noro yipu komo. Twepakye so marha naxe.
28Yarîhnîtho po makî tko n̂enmayaxe noro yipu komo, ewtotho po mak. Mîîmotho yaw mak n̂enmayaxe yarîhnîtho yaw mak okwe. Anarimaw so emacakaporono yaw mak naxe mîîmotho yaw okwe.
29Emyawnomnî me rma tko naxe noro yipu komo amn̂e. N̂enahcasî tak yupurantanthîrî komo okwe. Esenmamra nasî yîrowon komo miya so roowo pore.
30Awarpan chei etowra ro mak naxe. Yînatîrî komo peremtho naawaikesî wehto oco atîhtaxaputho rma. Amn̂e tak noro yipu komo Kaan naar̂asî tapepen ke rma okwe.
31Ero pîntho pona enîhra ro mak n̂ehcowpe noro yipu komo. Ero yipu pona een̂ataw n̂esemîknoyaxe n̂examro rma kica. Cehn̂axmu me tak naxe amn̂e ero yipu ponaro cehtopo komo yepetho me.
32N̂examro waihtopo mera rma ka exitaw yîwîrîmacho komo chew tak naxe okwe. Noro yipu komo naxe weewe peremtho wara, aawaixapu wara okwe.
33Uupa yatî wara marha naxe noro yipu komo cemaxkunkaxmu wara. Oripa yepu wara marha naxe epemrutun cemarakaxmu wara.
34Ahce na cirihra ro mak naxe tohnaw cesenposom komo. N̂ecakyasî mak tak yîmîn komo. Esen̂ekapora cehtoponhirî komo yepetho pona ahsîxapu n̂ecakyasî.
35Wooxam wara rma naxe cetahsîsom wara. Emetanmekno ritopo me makî tko n̂etahsîyaxe. Kicicme cehtopo komo me n̂ewruyaxe yîmxîkrî wara rma kica. Emîknono ritopo mak por̂mamyasî yîropotaw so yîmxîkrî wara. Ero wara men naxe kicicitho kom ha, ketken̂e pahxan pen komo, kekn̂e tî. Ero wa tî kekn̂e Eripasî Xoo ya.
Awesemetanmekyataw So Ketaw Ha Re Amyamro Kahworexe So Ow Reha, Kesî Xoo Tpoyino Komo Ya

1-2Ero yinhîrî nîmtapowakn̂e xa hara tî Xoo. On wara tî kekn̂e takrono komo ya, Ero wa kachonho yentan̂enho rma ow ha. Mer̂pora ro mak wencesî ero wa kachonho. Oyahworen̂e pînî ro mak amyamro okwe.
3Ocowo wara mak nasî amtapotarî komo. Ahcemaw tak mîtîtmamyat ha? Ahce wa awexirî ke so ero wa mîmtapowatu?
4Oyemtakan me awexitaw so ketaw ha re awahwokacho komo chew, ow marha re kîmtapotarî awakro so awara so xa marha. Awîrîyakacho komo me kîmtapotarî ha re. Kicicme ro mak maxe kica, wîîkarî ha re awya so. Ow marha re kepanamarî awece so. Ero wara wexirî ha re apoko so yiixe oyexitaw ketaw ha re.
5Ero warahra reha was ow. Owî reha kahworecerî so. Awahworetopo komo poko mak reha kîmtapotarî awerepotanmetome so.
6Wara rma on wara wasî, omtapowataw rma tahwore exihra rma wasî. Otîtmamyataw xa eserewkara marha was oko.
7On wara wîîkes awya Apa, ow tak mîkar̂katîkai okwe. Ohyawnonho pen komo marha mîwaikatîkai.
8Ow tak makpororei okwe. Ero wa oyehtopo rma nas oyehtopo yekatîmn̂e me. Takporoso oyehtopo nas oyahwokan̂e me. Ahwora oyehtopo yekatîmn̂e me marha nas okwe.
9Oyarixkan̂e wara nasî Kaan oko tîrwon̂e cexirî ke. Ooxatî pîn me marha nasî. Nîyokrececenwasî marha oko oyeska xatî wara. Ero wa nasî Kaan owece. Ooxatî pîn komo marha oyentîkexe okwe.
10Opoko mak n̂etaporexe, oyewkatapexe marha oko. Iina re tak n̂esenmekyaxe oyar̂machome.
11Tponarono pîn komo nahsîrî me oriye Kaan okwe. Kicicitho komo ya oyar̂mapesî.
12Cerepore ka wîxakn̂e. Ero yinhîrî tak oyakuhr̂apoi mak Kaan oko. Opîmtaw oyahsîye, ocor̂or̂omai mak oko. Tînworî me oriye ham oko.
13Kaan yuhre ke tuwuhrekem komo owamcexe ro mak okwe. Ocorowes oko Kaan. Opînîn yawra ro mak nasî. Oyerexkuthîrî mak nukmamyasî roowo pona.
14Emapona roro oyeper̂ancesî. Waapa wara rma mokyasî kar̂pe owece.
15Kumixitho watpoi ohcîpîtho ponon me. Roowo pona mak ketîrapoi.
16Cewcure tak wasî owratarî ke. Nîswantai tak oyewru picho waixapu wara.
17Tooto wapatho pînî rma tko ow. Kicicitho ken̂ehra marha nas Kaan yakro omtapotacho.
18Roowo, on wara wîîkes awya, okamxukutho ahrura ro mak esko. Centaxmu me roro cirko omtapotachonho, Okwe okwe, kachonho ha.
19Oroto rma tko oyehtopo yekatîmn̂e nasî kah yaw. Omtapotarî yakronoman̂e nasî meye kah yaw.
20Oyakrono komo mak owîrîyakexe okwe. Kaan n̂enîrî me kewyokwasî ro mak okwe.
21Kîmîtwono komo poko tîmtapowaxe en̂ekano rin̂e komo yakro yîpînîn yaw so ehtopo komo poko. Ero wa xa marha opînîn yaw Noro yehtopo poko omtapota xe wasî Kaan yakro.
22Asak mak tak kicimn̂ipunwasî tan roowo po. Ero yinhîrî tak kîwcesî ketîramatopo pîn yaka. Iina thakwa kîwces ha, kekn̂e tî. Ero wa tî kekn̂e Xoo.
Ahwora Ro Mak Wasî, Kesî Xa Hara Xoo

1Taa, nîmtapowakn̂e rma tî ka Xoo. On wara tî kekn̂e hara, Ahwora ro mak was okwe. N̂enahcasî tak okwe roowo po oyenmacho. Oyokoputho yewtarî mak omomokyasî.
2Opoko cetaporesom komo owamcexe okwe. Oyewru ke rma ween̂asî yîwya so owîrîyakacho okwe.
3Apa kah yawno, Amoro xa kir̂wan me oyehtopo yekatîmn̂e me esko. Anarî exihra ro mak nas okwe ero wa kan̂e.
4N̂examro ropotarî mahrui ham takîhretopo yentara ro mak ehtome so. Ero ke oyoponkan̂e mera cma re n̂examro miir̂asî.
5Ahce wa tai kakrono komo yîwîrîyaketaw? Ero wa kîmtapowataw so n̂esewkexe tak kîmxîkrî kom okwe.
6Oyosotî n̂iire Kaan tooto komo nîwîrîyakarî me. Tooto yetakutho yapon me marha nasî oyepatarî.
7Kewxîrîye ahwora ro mak oyexirî ke. Ekatî wara mak nas opun ahnoro, kaamo n̂enpotho wara.
8Oyenîche on wara kexe kir̂wan komo opoko, Okwe ro mak okwe, kexe. Tohnaw cesenposom komo poko n̂eserepokexe kicicme exihnî komo.
9Wara rma kir̂wan̂he rma tko naxe kir̂wan komo. Kar̂pe n̂ehtîkexe kicicme exihnî komo.
10Taa, oyakno komo, awya so wîîkes hara, amohcoko xa hara ohyaka. Takîhsom me tko awenîra so ro mak was okwe.
11N̂enahce tak ha cerepore oyehtoponho okwe. Tohnawno me tak n̂ehtîkai owya onîhtînoputho, Ero poko was amn̂e, kachonho ha. Tpohciso marha nasî ahce wa na oyexi xe oyehtoponho okwe.
12On wara kexe moxam, Katpan tan ha, kexe awarpan poko rma kopi. Awarpanaw cexitaw so marha on wara kexe, Meyehra tak nasî katpan, kexe kopi.
13-14On wara mak na wîîke, oyokoputho yewtarî mak na nai omîn me amn̂e, oyetîrapotopo na wîîr̂a awarpanaw mak. On wara na wîîke opun matacho ya, Oyîm amoro ha, wîîke. Opun yakrî ya na wîîke, Onocwan amoro, oyepeka na amoro, wîîke mak na okwe.
15Ero wa ketaw makî tko owya tahwore oyehtopo ponaro ma re wai okwe? Onoke thakwa re tahwore oyehtopo n̂een̂a? Pîra ro mak okwe.
16Oyokoputho yewtarî yaka tîtosom wara mak nasî tahwore oyehtoponho. Iito mak tak wasî ero yakro roowo pupun chew okwe, kekn̂e tî. Ero wa tî kekn̂e Xoo.
N̂etwîrîmexe Ro Mak Kicicitho Komo, Kesî Biwtace

1-2Ero yinhîrî takî tî Biwtace nîmtapowakn̂e xa hara, Sui pono. On wara tî kekn̂e, Ai oyakno, ahcemaw xa tak mîtîtmamya? Takîhso ka esko ha ke. Ero yinhîrî tak kir̂wan̂he tîmtapowasî.
3Ahce kacho tooto pîn wara amna meen̂a? Okno wara mak amna meen̂asî kica, akpîra cesehtînosom me mak amna meen̂a ham kica.
4Cetarixkaxmu wara mak mai ham okwe arwonîmrî ke. Roowo poi ma re cet ha tooto komo ahnoro awanme mak? Toopu katî n̂esewyetake awanme?
5On wara xa wa naxe kicicitho komo, n̂examro weyuru n̂eseikesî. Noro yipu komo wehtorî mak n̂eseikesî.
6N̂eseikesî marha noro yipu komo weyuru yîmîn komo yawno. Noro yamtakpon yawno rma n̂eseikesî ramha.
7Kar̂pera tak n̂etar̂axe. Ahce wa so na nîhtînoyatu noro yipu komo ciino ritopo, ero rma tak nas n̂examro yar̂matopo me tak okwe.
8Tîhtarî komo po rma cexe mîîye yaka, cemcinotopo komo yaka rma okwe. Mîîye yaka rma n̂etamxikyaxe.
9Yîhraknu komo tak namxikyasî mîîye. N̂emciyaxe kamina yakan wara.
10Ruupu nasî roowo po ceyamso noro yipu komo tarî yamxitopo. Noro yipu komo yesamarî yaw nasî xiika warai.
11Ceraspetopo komo n̂een̂axe tanhamya mak. Cetar̂ataw so iito tak n̂een̂axe cerahtîmtopo komo kopi.
12Noro yipu komo wece nîromanasî n̂examro yahwokacho rma. Noro yipu komo panaw rma nasî ahwokacho komo ahsîtome epîrketaw so.
13Yîhcîpîthîrî komo yonon̂e wara nasî yîwîrîmacho komo okwe mînto mînto wara. Kwaihtopo yihcitopo nasî yîhrepu komo poko, aporî komo poko marha. Tonon̂e komo wara rma nas okwe.
14Cerepore ka na natu tîmîn komo yaw anarimaw. Iina rma tko ahsîn̂e komo mokyasî. Miya rma naar̂asî erahtîmtopo komo yaka.
15Poyinonhîrî pîn komo mak tak naxe yîmîn komo yaw. Weeyu warai cetahsîsom nar̂mexe noro mîn pona akn̂itome kr̂a.
16Weewe wara naxe noro yipu komo. Yimicinthîrî komo nuturpamtîkesî yuhnawno. Peremthîrî komo marha naawaiyasî kaikokorono hara.
17Noro yipu komo yosotî tak nîhcamnoyaxe roowo pono komo. Cekaiporesom me naxe anarî komo. Pîra reha naxe kicicitho komo.
18Katpanawnonhîrî tak noro yipu komo n̂en̂epexe yiixatî pîn komo awarpanaka okwe. Roowo poi kr̂a n̂en̂epexe.
19Yîmxîkrî komo exihra ro mak nas okwe, epamthîrî komo marha exihra. Iyanan komo exihra ro mak nasî yîmîn komo yaw.
20N̂eserepokexe tak oesce n̂ixan komo noro yipu komo waihtoponho yencetaw. Okwe ro mak, kexe resce n̂ixan kom hara noro yipu komo waihtoponho yencetaw.
21Ero wa nasî kicicitho komo yehtopo. Ero wa nasî Kaan ponarono pîn komo yehtopo. Ero wa men naxe, kekn̂e tî. Ero wa tî kekn̂e Biwtace Xoo ya.
Kaan N̂emetanmekîtho Ow Ha. Ero Ke Opînîn Yaw Ehcoko, Kesî Xoo Tpoyino Komo Ya

1-2Ero yinhîrî nîmtapowakn̂e xa hara tî Xoo. On wara tî kekn̂e, Ahcemaw tak oyerepokara tak mat ha? Ahcemaw owakrokan̂e pîn wara tak mat okwe amtapotarî ke so?
310 ro ow mîwîrîyakacow okwe. Yîhyapamnî me ro mak ow memetanmekyaxe okwe.
4Kicicme ehxapunhîrî me oyexitaw ketaw ha re ow mak ha tko. On̂enîrî me mak nasî ero wa oyehtoponho.
5On wara na matu, oyopono me awesenpo xe mak na matu. Cesemetanmesom me oritoponho yanme mak, Kicicitho amoro ham, mîîkexe.
6On wara xa kacoko aropotaw so, Xoo pen nîwîrîmesî Kaan tohnaw ro mak okwe. Noro pen n̂emcinoyasî tîmîyen ke.
7On wara cma re wîîkesî, Tohnawno ro mak on owîrîmacho, wîîkesî. Kar̂pe wîîkesî. Omtapotarî yentan̂e tko exihra ro mak nasî. Owî akronomatamko, wîîkesî kar̂pe. Wara rma on wara kan̂e exihra nasî, Taa, kakronomesî rma tohnaw yîwîrîmaxapu me awexirî ke, kan̂e exihra nas okwe.
8Oyesamarî nahrui Kaan owtorî yarohra thakwa okwe. Oyesamarî marha nawarparekn̂e okwe.
9Takîhsom me cesekaiporesomu rma tko ow ha. Cesemetanmetîkaxmu me tak oriye hara Kaan okwe. Oyarokorî warai mohkekn̂e okwe.
10Owîrîman̂e me nasî Kaan xehxa mehxa wara. Poku, kehcamnoyasî mak tak okwe. Weewe tîtmokesî anarimaw yimicinthîrî meero, ero wa xa marha oriyas Noro. Kir̂wan̂he na wai amn̂e, wîîkes cma ha re. Pîra rma wai ham okwe yîwya.
11Opoko nîrwonasî ro mak Noro okwe. Tîîxatî pîn wara oyen̂a ham okwe.
12Yaake mokyaxe Noro sowtatun komo owaparî me. Roowo n̂enmekyaxe tawomtopo komo me owece. Omîn mamhoko n̂iir̂axe tîmîn komo.
13Ooxatî pîn me tak oyakno komo n̂iire okwe. Oyakrononho komo tak naxe ohtînon̂e pîn wara okwe.
14Ohyai tak toce oyanan komo. Oyakrononho komo tak naxe twen̂ekarî opoko okwe.
15Tîn̂enthîrî pîn wara oyen̂axe ohyawno komo rma, opici yanton komo meero. Anarî yana wara mak oyen̂axe okwe.
16Oyantonî cma re wan̂ikyasî. Oyeikura ro mak nasî. Mîmokyasî cma re, wîîkesî yîwya ro xa.
17Kicicme tî nai oyapepen opici ya rma. Poxumra ro mak wasî omxîkrî komo ya rma, opun yaino komo ya rma.
18Rikomo komo meero owîrîyakexe kica. Oyawomyataw kicicme nîmtapowaxe opoko kica.
19Ooxera ro mak tak naxe oyakrononho komo. Ooxatîmnokace tak yiixe oyehtoponho komo rma okwe.
20Oyocho tak n̂etahsîyas opuntho poko okwe, ohcîpîtho poko marha. Owaitopo yai emahcixapu wara wasî oyorî picho ke mak okwe.
21Oyakno komo, on wara wîîkes awya so, opînîn yaw tak ehcoko, opînîn yaw xa. Kaan nîwîrîmatho ow okwe. Ero ke opînîn yawno me ehcoko.
22Ahce kacho ow mîwîrîmetu Kaan wara rma? Maxmitara ka mat ham ke opuntho ke.
23Tmewreso exi xe was omtapotarî karita yaka armomixapu yaka.
24Toh poko xa tmewreso exi xe wasî eroromero esenpotome. Pehu ke mewre xe wasî xumbu poko.
25On wara matko wa wîîkesî, nasî rma kicicitho yai oyown̂e ha. Waipînî ro xa Mîk Noro. Eromanhîrî kaamo po tak roowo po n̂ecececesî.
26Ohcîpîtho rma re macesî. Wara rma opun yaw rma Kaan ween̂as amn̂e.
27Ow xa ween̂asî, anarî pîn. Oyewru ke rma ween̂asî. Enî xe ro mak wasî cerewre ro mak.
28On wara tko na mîîketu amyamro opoko, Ahce wa noro penî kr̂a tîwîrîmetu? Cehtoponhîrî yepetho me rma wa n̂esemetanmekyasî, mîîket ha na.
29Ero wara kan̂e me awexitaw so kacipara imo pona men erahtîmcoko amyamro rma. Apoko so yîrwonataw Kaan kacipara imo ke cemyarkem komo men n̂ekmexpe awaparî komo me ha. Noro yipu yenîche awya so on wara tak mîîkexe, Nnn, yaaro, ken̂ekan̂e me nai ham Kaan, mîîkexe tak, kekn̂e tî. Ero wa tî kekn̂e Xoo tpoyino komo ya.
Sopa Nîmtapowas Hara Kir̂wan̂he Exihnî Komo Yetwîrîmacho Poko

1-2Ero yinhîrî takî tî Sopa nîmtapowakn̂e xa hara, Naamata pono. On wara tî kekn̂e, Ai oyakno, keserepokesî. Ero ke omtapota xe xa hara wasî. Keserepokesî ro mak.
3Otwermacho me wences amtapotarî, owîrîyakacho wara marha. Yuhnari yîhtînon̂e rma tko mîn oyekatî. Ero ke amtapotarî yeiku xe wasî.
4Tooto pen komo yehtoponho tko na mence, pahxan pen komo yehtoponho. Pahxa tooto n̂iir̂akn̂e Kaan roowo pona. Ero yimaw n̂ixa ro rma on wara naxe,
5kyopono me so rma re naxe kicicitho komo anarimaw, yohno so makî tko. Ero wa naxe tohnaw cesenposom komo, yohnono me mak nahwowaxe.
6Cehcoyoponkaxmu me ro mak natu kica anarî komo. Tukuhkawno wara ro mak na nai ehcoyoponkacho komo, kah yaka roro esenmexapu wara. Kaapu smun cheka rorono wara nasî yîhtîpîrî komo kaw xa.
7Wara rma n̂ehcamnoyaxe amn̂e. Eroromero n̂ehcamnoyaxe twetîthîrî komo wara rma. Ero yimaw tak on wara kexe werononhîrî komo, Ahto tak nai noro? kexe.
8Kwosotîmtoponhîrî komo wara rma n̂ehcamnoyaxe. Esenpora ro mak tak naxe. Kaan xa kicicitho komo n̂en̂epesî kwosotîmtoponhîrî wara rma, kosope censom wara.
9N̂examro pen yenîhra tak naxe werononhîrî komo amn̂e. Ekenhîrî komo po exihra ro mak tak naxe.
10Yîmxîkîthîrî komo tak nîmyaxe yupurantanthîrî komo yupurantamnî komo ya. Noro rma cemyawno nîramanîyas hara osomînhîrî komo yaka.
11Kar̂pe ka na natu kar̂pamxan komo yocho Kaan ponarono pîn komo. Kar̂pe ehtoponhîrî komo rma tko cesî okoputhîrî komo yakro rma ewtarî yaka n̂examro pen waihyataw.
12-13Tpoxwe kyam na nai yîwya so kicicitho poko ehtopo komo. Tun̂uru komo makatakan wara rma na n̂eyamyatu. Ahsîpînkara ro mak naxe cehtoponhîrî komo. Tîmtaw so rma nîmcexe.
14Wara rma kawaxinwasî tak n̂examro naputho wethîrî komo yaw hara. Okoyi yokumuru wara tak n̂etakîcesî n̂examro wetho yaw rma.
15Puranta yermomn̂e wara ka naxe. Amn̂e tak tupurantanthîrî komo tak narîrkexe hara Kaan yanme rma.
16Okoyi yokumuru n̂emeyaxe oko. Okoyi n̂uru tak nasî noro yipu komo waparî me.
17Tuuna yepu warai yenîhra naxe noro yipu komo. Weenu na nai mer̂pono pîn, tuuna yepu wicakî, iito marha nasî paaka mown katî. Ero yipu yenîhra rma naxe Kaan ponarono pîn komo okwe.
18Tînahrî komo rma re nahsîyaxe cetapickachonhîrî komo yepetho me. Ero rma tko nîramanîyaxe hara okwe apupra rma. Cemyawno komo poko warawanwaxe. Epethîrî komo poko rma tko erepotara naxe.
19Ero wara n̂esemetanmekyaxe tohnaw cesenposom komo yupurantamnî komo yemetanmekn̂enho me cexirî ke so. Noro yipu pen komo n̂emyawnonketîkekn̂e okwe. Mîîmo mko nahsîyatken̂e tîn̂irithîrî komo pînî rma. Ero ke n̂esemetanmekyaxe.
20Mîn hak xe n̂ehtîkexe expora ro mak. Tupurantan komo pona ahsîra naxe yiixe cehtopo komo.
21N̂etînakexe ro mak okwe. N̂enahcasî tak yupurantanthîrî komo okwe.
22Cemyawnoi so rma re naxe, ahwokacho komo chew rma tko naxe okwe. Nahwoketîkexe ro mak tak okwe.
23N̂eseresmexe rma tmaxmitachome so. Ero yimaw rma tko Kaan nîrwonasî poko so. Nar̂mesî tak yîwîrîmacho komo yiipo so. Mer̂pora nar̂mesî tuuna tmohsom wara.
24Rah poturu na n̂emahciyatu. Ero yimaw rma tko n̂examro pen wexe waiwî ke hara, bronse ke pononmaxapu ke ha.
25Tîmkarî komo wotoponho tak mohkexe. Cererî komo wotoponho rma mohkexe bronse ke pononmaxapu. Pona erahtîmtoponhîrî komo tak n̂examro pen n̂epor̂as okwe.
26Awarpan nîmcesî Kaan n̂examro yemyawnonho yahrun̂e me. Wehto tak n̂etahsîyasî n̂examro pen poko aiponî rma oco. Yîmînthîrî komo yawnonho marha n̂ecakyas okwe.
27Kaapu rma n̂ekatîmyasî kicicme noro yipu komo yehtoponho. N̂examro pen yar̂maxi tak nawomyasî roowo pono komo meero.
28Tuuna tak nukmesî n̂examro mîntho yaan̂e. Kahxi wara tak naar̂asî Kaanî rwonîmtopo po kaamo po.
29Ero wa kicicitho komo n̂iir̂asî Kaan. Noro rma nukuknomesî ero wara yîwîrîmacho komo, kekn̂e tî. Ero wa tî kekn̂e Sopa Xoo ya.
Tahwokacho Chewra Rma Tko Naxe Akpîn Komo, Kesî Xoo Tpoyino Komo Mtaka

1-2Ero yinhîrî takî tî yîmtapotarî komo n̂eyukyakn̂e xa hara Xoo. On wara tî kekn̂e yîwya so, Oyakno komo, on wara wîîkes awya so, on wara xa ow erepotanmecoko, omtapotarî ka entacoko awero ro so xa.
3Yîmtapotara ka ehcoko omtapowataw. Omtapotatîkache tak ow yîwîrîyakacoko rma awanme ro so.
4Tooto poko mak yîmtapotara tan wasî oyahwokacho poko. Tooto poko mak omtapowataw ketaw ha re, ahce kacho eserepokan me wai?
5Ow cokorî ka encoko ha ke. Oyahwokacho poko tak eserepokatîkacoko. Ero yinhîrî emtayahrucoko awamorî ke so rma.
6Taa, anarî komo yehtopo ween̂asî. N̂examro yehtopo pona keraswasî ro mak. Kîtatanasî mak kopi.
7On wara wîîkes awya so noro yipu komo poko, ahce kacho pahkî natu kicicitho komo waipîra rma? Poritomontaxi ro naxe, yukurumîkno me marha tak n̂ehtîkexe.
8Tîmxîkrî komo n̂een̂axe etîtîkaxapu komo, emyawnontaxapu kom ha. Ero wa naxe yîmxîkrî komo yîîm komo wero rma.
9Ahce wa so na exihra nasî yîmîn komo. Erasîra marha naxe yîmîn yawno kom ha. Kaan n̂emetanmekrî pîn me rma ka naxe.
10Paaka woosî yîmxîkîton̂e me roro nasî iyoh komo bui, ehn̂ara nasî. Ero wa xa marha nasî paaka woosî, tîmxîkrî me n̂ewruyasî roro emarakan me. Ero wa nasî kicicitho komo yoku rma.
11On wara marha naxe akpîn komo, tîmxîkrî komo manmekyaxe kahn̂eru xîkrî komo wara rma. Yîmxîkrî komo nahronaxe tahwore.
12Waano naar̂axe cik maraka yakro, ahpa yakro marha, cecesom yakro marha. Ero wa so nahwowaxe okre.
13Yîîm komo naxe cemyawnoi so miya roro. Ero yinhîrî tak yohno rma cesî okoputhîrî komo ewtarî yaka tahruso ro.
14On wara tko kexe noro yipu komo Kaan ya, Amna yai etoko. Awehtopo ponaro cexi xera ro mak nas amna.
15Onoke xa Mîk Karitî ro awya so? Ahce kacho ma re noro n̂ewehca amna? Noro yakro amna yîmtapowataw amna ma re nakronome awya so? kexe mak kica. Ero wa kexe kicicitho komo.
16Cemyawnoi so rma re naxe tanmerora so mak ha tko. Ero ke noro yipu komo ya oyakîretopo ponarora ro mak wasî. Ero wa wasî kicicitho komo mtapotarî poko.
17Atararo meen̂atu kicicitho komo ramhan eihkaxapu? Atararo noro yipu komo meen̂atu cetîwîrîmacho chew cehsom kom ha? Kahwokacho ro komo rma n̂ekmexpe Kaan kpona so anarimaw so tîrwonîmîche. Noro yipu komo pona tko ekpora n̂he nasî.
18Atararo noro yipu komo meen̂atu cekenî ro poi aaxapu komo mooxe? Puruma yeputho naar̂asî ocowo, puruma pîpîtho marha naar̂asî. Atararo ero wara aaxapu komo meen̂atu, kicicitho kom ha?
19On wara kacho rma re wencesî anarî komo mtapotarî, Kicicme ehxapu komo poko cesepantopo nîmcesî Kaan yumumuthîrî komo poko cesepantome tak amn̂e, kacho wencesi. Ero ke on wara xa tko wîîkes ow, kicicme ehxapu komo poko rma n̂esepanpe Kaan, Kicicitho komo poko cesepansom xa Mîk ham Kaan, kachome tak awya so, wîîkes ow.
20Twaparî komo rma n̂encowpe. N̂examro rma n̂eecowpe Karitî ro wokru, yîrwonîmtopo ha.
21On wara naxe kicicitho komo twaipuche so tak, tîhyawno komo ponarora mak tak naxe okwe. Ero wa naxe nuun̂i yîhkotoche, waipîra ehtopo me yukuknomaxapu yîhkotoche ha, kexe anarî komo.
22On wara tko wîîkesî owî Kaan poko, Noro ma re tîhcamhoke ahce na poko awya so? Pîra ro makî. Kyopono ro komo yen̂ekan̂e rma Mîk Kaan.
23-24On wara naxe anarî komo, kar̂pe rma naxe twaihtopo komo pona roro. Waapa komo yai ro mak n̂enmayaxe, cerepore so marha naxe. Tupurukye so marha naxe. Kir̂wan̂he so marha nasî iyochîrî komo yarîrî. Ero wa naxe twaihtopo komo pona roro.
25On wara reha naxe anarî kom hara, ahwora ro mak naxe twaihyataw so okwe. Tahwotacho komo chewra ro mak enmaxapunhîrî mak mîkyam okwe.
26Twaipuche so tak esewararî rma naxe ewtarî yaw. Etîme re tak naxe takye re. Ero wa naxe okwe.
27Awesehtînotopo komo poko camkîra wasî. Oyahwokacho poko mak mesehtînoyaxe okwe.
28On wara mîîkexe owya, Ahto nai awya antomano rin̂enho pen mîntho? Ahto nat ha re awya kicicitho komo mîntho? mîîkexe owya.
29On wara tko wîîkes ow hara awya so, yîmtapotara ro mak na mîxatken̂e mooxe tîtosom komo yakro. Noro yipu komo yesekatîmtopo ponarora ro mak na mat ha?
30On wara xa kexe awya so, Tahwokacho komo chewra ka n̂enmayaxe kicicitho komo n̂examro yîwîrîmachome tak amn̂e epematopo me exitaw tak. Kaanî rwonîmtopo yimaw tak yohno waihyaxe.
31Wara rma onok ma re noro yipu komo n̂eiya? Onok ma re noro yipu komo n̂epeme kicicme ehtoponhîrî komo yepetho ha?
32Noro yipu komo waipuche okoputhîrî komo nahruyaxe iyananhîrî komo. Ero yinhîrî iyochîrî komo kurunpen̂e tak n̂ecececesî ewtarî mîtwo.
33Tpoxwe nasî roowo, woskara po waihxapu komo ya. Noro yipu komo yokoputho wenari cexe iina tooto komo ahnoro. Twaihtopo komo pona cexe. Noro yipu komo poturme marha cetken̂e pahxa mer̂pono pîn kom hara. Ero wa naxe kicicitho komo twaihyataw so.
34Taa, ahce wa thakwa ma re ow mahworetu ero pîntho poko amtapotacho komo ke okwe? Tohnawno me ro mak ow meyukyaxe okwe. Ero wa maxe okwe, kekn̂e tî. Ero wa tî kekn̂e Xoo.
Kaanî Mtapotarî Men Ka Entakî Oyakno Kicicme Awehtoponhîrî Pokono, Kesî Eripas

1-2Ero yinhîrî takî tî Eripas nîmtapowakn̂e xa hara, Teman pono. On wara tî kekn̂e, Ai, oyakno, on wara wîîkesî xa hara awya, Kaan ma re takîhre kîw takîhso n̂he tak Noro yehtome? Takîhso kexitaw so kîwyamu rma re cetakîrexe wara n̂he tak kehtome so.
3Tawake ma re nai Karitî ro apoko kir̂wan̂he awexitaw? Kar̂pe n̂he ma re nai Kaan awya, Kicicitho Mîkro, kacho mera ro mak awexitaw?
4Ahce wa awexirî poyero awen̂eke Noro? Tpoko twerî awexirî poyero ma re awen̂eke awya?
5Mer̂pora tko na nai kicicme awehtoponhîrî? Miya rma na nai akpîra awehtoponhîrî yîtîhkan me ro mak?
6Apurantan tîmyataw apoyino yemyaka, noro yemyawnonho tko na mahsîyakn̂e tohnaw ro mak okwe. Oyepeme hara amn̂e, kacho mahsîyakn̂e tohnaw. Anarî komo pononî rma tko na mahsîyakn̂e ero wa kacho me. Pononkatîkano na mîîr̂akn̂e ponomnî pen komo rma okwe.
7Ekar̂kaxapu komo marha na wokpara mîxakn̂e tuuna ke okwe. Tîroman̂em komo na yînahmara mîxakn̂e okwe.
8Cemyawnoi ro mak mîxakn̂e, mararî yosom me, woskara yosom me marha. Takîhsom me cekaiporesom komo mak xatken̂e iito awakro.
9Iin̂o waixapu komo reha men̂epekn̂e yînapumnî me okwe. Rikomo komo yapoxwon̂e wara marha mîxakn̂e oko, yîmîhnî komo yapoxwon̂e wara.
10Ero wa awexirî poyero wa awemcinotopo warai chewno me tak mas okwe. Ero wa awexirî poyero marha awahwokacho awekatkesî.
11Ero wa awexirî poyero marha awarpanawno wara tak masî ahce na yenîn̂e pîn me tak okwe. Ero wa awexirî poyero enorixapu wara tak masî, yukmarî kwaka enorixapu wara.
12Meye ro mak nai Kaan kah yaw, kawno yaw xa. Xir̂ko ka enko kaw ro mak exirî. Anarî mko nai meye ro mak kaw xa tak.
13On wara tko mîîkesî, Oyehtoponho ma re n̂een̂a Kaan? Awarpan chere ma re keen̂atu so ken̂ekachome so?
14Kaapu smun chew mak nasî Noro, mer̂pono pîn chew. Ero yanme kenîhra nas ha. Meye mak n̂etar̂a kah yaw tamnon̂em yaw, mîîkesî mak okwe.
15Pahxan pen komo yesamarî yaw rma mîîce ham amoro, kicicithonhîrî pen komo yesamarî yaw.
16Noro yipu komo pen waihkekn̂e Kaan, waihtopo komo mera rma ka exitaw okwe. Yîmînthîrî komo mapatantho naar̂akn̂e yukmarî okwe.
17On wara ketken̂e n̂examro pen Kaan ya, Amna yai ro mak etoko, ketken̂e. Ahce wa thakwa re kiir̂atu so Karitî ro? Pîra ro thakwa mak, ketken̂e kica.
18Yîmîn komo cma re ka narîhcekn̂e Kaan emyawno komo ke, kir̂wan ke. Noro yipu rma nanwekyatken̂e kica. Ero ke kicicitho komo ya opanatanmecho ponarora tko was owî reha.
19Kicicitho komo yîwîrîmacho n̂een̂axe kir̂wan komo. Tawake naxe yîwîrîmarî ke so Kaan ya. N̂ewrexe tak kicicme exihnî komo noro yipu komo poko.
20On wara kexe kicicitho komo poko, Kîîxatî pîn komo tak naxe tîwîrîmaxi. N̂ecakyasî tak n̂examro yemyawnonho pen, kexe. Ero wa kexe amn̂e kir̂wan komo kicicitho komo poko.
21Taa, on wara xa wîîkes awya oyakno, Kaan poko tak ehcamhokak ha ke. Tawakem me tak esko Noro poko. Ero wa awexitaw tak awahworetopo tak awepor̂as okre.
22Yîmtapotarî ponaro cma re masî, awakîretopo ponaro. Aropotaka xa cirko yîmtapotachonhîrî yîhcamnopîn me.
23Karitî ro yaka awetîrametaw hara ehn̂an me tak mas ha. Kicicme awehtoponhîrî yai ro mak tak mas ha.
24Awemyawnonhîrî marha ar̂makî roowo pona ooru pen. Opi pononho na nai ahyaw ooru. Ero rma ar̂makî toh pona, aporî kwawno pona.
25Ero yinhîrî tak Karitî ro nasî apurantan warai me, ooru warai me ha. Noro marha nasî apurantan warai me hara, prata warai me ha.
26Karitî ro tak nasî poko awahwotacho me. Kaan wece cewruno me xa tak masî.
27Noro yakro tak mîmtapowasî. Amtapotarî tak n̂ences ha. Kaan ya tîmsom tak mîmyasî yîwya, amtapotachonhîrî yaw rorono rma.
28Ero poko oyexi xe wasî, mîîkesî. Taa, ehn̂ara tak masî ero poko, awemyawno poko. Katpape tak nasî awesamarî.
29Anarimaw so tko na awetwîrîmacho chew na mai. Ero yimaw Kaan yakro mîmtapowa. Owî cma re makronomes Apa, mîîkesî. Ero wa kache awya awakronomesî tak, Kicicitho ow ha, kan̂e me awexitaw tak.
30Kicicme ehxapu rma na nakronome Kaan amtapotarî yanme rma. Ero wa amtapotachonhîrî n̂ewehcasî Noro kicicitho ken̂ehra exirî ke tak awamorî. Ero wa awewecasî Kaan, kekn̂e tî. Ero wa tî kekn̂e Eripasî Xoo ya.
Okukmetaw Kir̂wanî Ro Me Oyenpesî Kaan, Kesî Xoo

1-2Ero yinhîrî tak tî Xoo nîmtapowakn̂e xa hara. On wara tî kekn̂e, Kîmtapowasî rma oyahwokacho poko. Cerewre ro mak kîmtapowasî oroto. Oyemetanmekyasî rma Kaan omtapotarî yentan̂e pîn wara, Okwe okwe, kacho yentan̂e pîn wara.
3Ahto xa nai Noro yeken okwe? Enta xe ro mak wasî, Iito nai Noro yeken, kacho. Owto xe ro mak wasî yîhyaka.
4Yîhyaw oyexitaw oyehtopo tak wekatîmyasî yîwya. Miya ro mak kîmtapowasî owîrîmacho poko. Tohnaw yîwîrîmaxapu me oyehtopo poko kîmtapocetîkesî.
5Ero yimaw tak wencesî oyeyutopo yîwya. Takîhso tak wencesî yîmtapotarî.
6Omtayar̂me katî Noro kar̂pe ro mak cexirî ke? Pîra ro mak. Omtapotarî xa matko n̂encesî.
7Iito kexitaw yîhyaw, kehtopo cekatîmtîkesî yîwya. Kir̂wan me kexitaw cesekatîmtîkesî. Ero wa oyesekatîmtîkache yîwya oyen̂ekan̂e pîn me tak nasî miya roro.
8Wara rma resce yaw roro owcetaw iito exihra nasî Kaan. Oesce yaw roro owcetaw hara iito marha enîhra wasî.
9Anarimaw nohce n̂ixa nai Noro ahce na poko. Wara rma iito enîhra wasî. Anarimaw hara suu yaw roro nîîce hara. Iito marha Noro yenîhra ro mak wasî.
10Oyehtopo rma tko n̂een̂asî Noro. Okukmatîkache tak ooru warai me tak kesenpes okre.
11Noro wenatho yaw tîtosom me roro wîxakn̂e. Noro yesamarî yaw mak ketar̂akn̂e etowra ro mak.
12Yîwya opanatanmetopo yaw roro mak wîxakn̂e etowîn me ro mak. Tpoxwe ro mak wîhtînoyasî Kaanî mtapotachonho, onahrî yopo ro mak.
13Kwarai pînî ro makî tko Mîkî Kaan. Ero wara xa wiir̂asî, ketaw yîwya, onoke thakwa re anarme nîhtînomexpe yîwya? Ahce na ciri xe cexitaw ero rma n̂iir̂asî.
14Pahxa rma owîrîmacho nukuknomekn̂e ham Noro. Ero ke ero yaw roro rma tak owîrîmesî. Miya rma na nai yîwya yîhtînotopo ero yipu pokono xa hara.
15Tan opanaw nai Noro. Ero ke keraswasî ro mak. Ero wara Noro yehtopo yîhtînoyataw owya keraswasî Noro pona.
16Kaanî rma Mîk oyahwokamexpoi, Karitî ro Mîk ha. Noro xa oyeraspesî ro mak.
17Ahce kacho waipîra ka wîxakn̂e oyahrura ehtome awarpan. Oyewopontotopo wara nasî awarpan. Ahce kacho waipîra ka wîxakn̂e awarpan chewra tak oyehtome? kekn̂e tî. Ero wa tî kekn̂e Xoo.
Emetanmekno Rin̂e Me Ro Mak Naxe Kicicitho Komo Kica, Kesî Xoo

1On wara marha tî kekn̂e Xoo, On wara marha wîîkes awya so, ahce kacho ken̂ekacho yukuknomara nai Karitî ro, kaamo yukuknomara? Ero yipu ponaro xa naxe Noro ponarono komo. Entara rma tko naxe, Ero kaamo po xa nasî awen̂ekacho kom ha, kacho.
2On wara naxe anarî komo, mararînano wokpan n̂ewyetakexe okwe. Anarî komo yokutho marha naar̂axe en̂epa me. Noro yipu nînahmexe toh komo wara rma kica.
3Anarimaw tokye nai na rikomo yîmîhnî. Buhu na nai iyoku. Noro yipu yokutho tko naar̂axe okwe. Anarimaw puranta nîmyaxe anarî komo wooxam yemyaka, iin̂o waixapu yemyaka. Noro yipu yokutho tko naar̂axe bui tupurantan yîramanpîra exichen me.
4Cesemetanmesom komo kr̂a n̂en̂epexe anarî komo esama yai. Ero ke yupurantamnî komo mak n̂eseyamyaxe okwe.
5Buhu komo wara rma naxe yupurantamnî komo, okno pîn wara, pohnîntawno wara. Iito mak naxe yupurantamnî komo tînahrî komo yeporîrî poko. Pohnîntawno mak n̂een̂axe tînahrî komo, tîmxîkrî komo nahrî marha.
6Puruma yeputho namekyaxe mararînano pono mak. Kicicitho komo natîrî yeperîrî namekyaxe etîmtoxaputho cik.
7Ponomnî me mak nîwînîkyaxe kosope tponon komo exihtorî ke thakwa okwe. Twotu chew nîwînîkyaxe amuhnî me thakwa okwe.
8Îh po cexitaw so macexe kica tuuna chew. Toopu mîtkoso mak n̂ecececexe yîmîmnî me cexirî ke so okwe.
9On wara marha naxe anarî komo, rikomo cik nahsîyaxe yîmîhnî okwe. Yîson n̂enarkexe moomo ke wokpetaw rma. Yupurantamnî xîkrî cik marha naar̂axe cepethîkachonhîrî komo yepetho me kica.
10Yupurantamnî komo n̂en̂epexe ponomnî me rma okwe. Noro yipu komo rma re napickexe tînatîrî komo poko. Puruma yepu yenmekrî poko napickexe, awrutamixapu yenmekrî poko. Enmekîche tak naar̂axe tîmîn yaka rooma poko exitaw so rma enmekn̂enhîrî komo.
11Oripa yeperîrî kawnukyaxe tantoman̂e komo mîn yaw so. Uupa yeperîrî yewkukacho poko marha n̂etapickexe. Twokru xe ro mak cexitaw so ero poko n̂etapickexe okwe.
12Anarî pen komo waihyaxe ewto imo po rma. N̂emkutunaxe waiporo cexitaw so okwe. Anarimaw iito marha naxe paraxkaxapu komo oko. N̂emtarakexe marha noro yipu komo. Wara rma, Kicicme maxe kica, kahra nai ham Kaan waihkan̂e komo ya.
13On wara naxe anarî kom hara, tweyuru komo xatî pîn me naxe. Tweikem yenîhra naxe esama. Ero yipu yaw tohra naxe kica.
14Enmaporo tak cexe noro yipu komo waihkano riso. Ero yimaw tak yupurantamnî pen komo waihkexe okwe, cesemetanmesom pen kom ha. Kosope mak nasî ero yipu poko cen̂epan̂em wara okwe.
15Cipici yai ro cehsom komo marha naxe kokmamtopo ponaro. On wara kexe, Oyenîra ro mak naxe iitono komo kosope owcetaw, kexe. N̂esewoponyaxe marha kica tîcetaw so.
16Kosope mak mînînano yaka n̂ewomyaxe. Katpanaw mîmonano nukuknomexe ero yaka cewomtome so kosope. Katpan xera ro mak naxe okwe.
17Enmarî n̂een̂axe twaihtopo komo kuknon me mak okwe. Anarimaw on wara kacho n̂encexe, Noro men mîkro ha, kacho n̂encexe. Ero yimaw n̂eraswaxe ro mak tak twaihtopo komo pona.
18On wara tko naxe noro yipu komo amn̂e okwe, kahxi wakron wara mak naxe, tuuna n̂iritho wara. Noro yipu komo mararîn nasî tîwîrîmaxi Kaanî mtapotarî yanme. Ero ke yînatîrî yaka tohra ro mak naxe tînahrî xatî komo, uupa yepu yaka tohra.
19Kaamo yimaw n̂eepenhîrî tak nuxukrapamyasî. Eronhîrî rma tko nuturpamnotîkesî kaamo oco. Ero wa xa marha naxe kicicme ehxapu komo, noro yipu komo n̂ehcamnoyaxe okoputho yewtarî yaka.
20Twen̂ekarî tak nasî yîsonînhîrî noro yipu komo poko. Okoputhîrî yakrî tak yupunthîrî korîn nahtîke tpoxwem wara. Kicicitho komo yosotî tak n̂ehcamnoyasî. Yîpîrîtho wara mak naxe amn̂e, tîrakaxmu me.
21On wara marha naxe okwe, wooxam pen komo n̂emetanmekyaxe, yîmxîtan pen kom ha. Iin̂o waixapu komo marha wakrera naxe okwe.
22Miya kr̂a tko karitî komo n̂ihxikyasî Kaan kar̂pe cexirî ke. Cemyawnoi rma re n̂ehtîkexe. Wara rma twaihtopo komo ponaro rma tko n̂axe.
23Ahri ka etwîrîman me rma ka n̂ehcowpe, kesî makî ka Kaan noro yipu komo poko. Ero ke cerepore ka naxe. N̂examro yehtopo rma tko n̂een̂asî Kaan.
24Kyopono me ka n̂esenpexe yohno mak ha tko. Ero yinhîrî tak n̂ehcamnoyaxe hara okwe. Kîxawyakan me tak n̂ehtîkexe hara. Noro yipu komo nar̂mesî Kaan miyan komo wara rma okwe. Ehtoponhîrî komo tak nîhkocesî puruma yeperîrî taxikwesî ero wara rma.
25Ero warahra katî nai kicicitho komo yehtopo awya so? Onoke ma re tohnaw ekatîmn̂e me oyenpe? Onoke ma re omtayar̂me ha? kekn̂e tî. Ero wa tî kekn̂e Xoo.
Kir̂wanî Ro Exihra Ro Mak Nasî Kaan Ya, Kesî Biwtace

1-2Ero yinhîrî takî tî Biwtace nîmtapowakn̂e xa hara, Sui pono. On wara tî kekn̂e, Kaan xa nasî kosom komo me. Twerî xa cexpore nasî Noro poko. Noro rma n̂iir̂asî kah yawno komo cereporem me.
3Yukuknomarî yopo ro mak naxe Noro sowtatun komo. Noro nkatparetho pîn exihra ro mak nasî.
4Ero ke ahce wa thakwa re takîhso tai Kaan ya? Ahce wa thakwa re kicicitho ken̂ehra ro mak tai wooxam ropotainonho me ewruxapu.
5Kweipon̂e pîn wara rma nasî nuun̂i yîwya. Kicicitho ken̂e rma nasî xir̂ko yîwya.
6Soroso tasî kîw, tooto, kicicitho ken̂e xa taxe Kaan ya. Akrî warai mak kîwyam, kar̂wa warai xa. Ero wa xa taxe, kekn̂e tî. Ero wa tî kekn̂e Biwtace Xoo ya.
Kar̂pe Xa Nasî Kaan Kyopo So Ro Mak, Kesî Xoo

1-2Ero yinhîrî takî tî nîmtapowakn̂e xa hara Xoo. On wara tî kekn̂e, Oyakno komo, kar̂pentho owî. Ahce wa ha re ow makronomacow? Ahce wa ha re apokar̂pen mîkaritocow ha?
3Ahce wa ha re ow makîhrecow camkîno? Ahce wa re akîhreno miicow?
4Onoke xa awakîrecow so ero wara amtapotarî komo poko? Onoke yekatî yanme xa ma mîmtapotacow? wîîkes awya so.
5On wara marha wîîkes awya so, N̂eraswatu xa waixapu komo, tatanatu ro mak okwe. Ero wa natu tuuna makatawno komo, yukwawno komo marha.
6Ahrura ro mak nasî waihxapu komo yeken Kaan ya. Tahruso exihnî me nasî kwaihtopo yîwya.
7Kaapu n̂ehyatkesî Kaan yarîhnî yepoi, nohce n̂ixan yepoi. Exihnî pona marha roowo namposocesî.
8Tuuna womcesî tuuna yewru ke, tîn̂irithîrî ke rma. Wara rma etahkara nasî tuuna yewru ero ke, tawsîn̂em ke.
9Tapon n̂eewoponcesî kaweresî ke, tîn̂irithîrî ke marha.
10Tuuna rarî mamhoko tî n̂iir̂akn̂e kaapu mîtî, tamnon̂em ha. Iito nasî katpan wokpan, awarpan wokpan marha.
11Eino ciir̂ataw Kaan ya n̂esewsîyasî mak tak kaapu mapatan eserepokaxapu wara.
12Kar̂pe cexirî ke Noro tuuna imo n̂ewcokocokomesî, kahxi wara ro mak n̂iir̂asî. Yuhnari yîhtînon̂e me cexirî ke cehcoyoponkaxmu pen komo namekn̂e tarixkaxi ro.
13Ero yinhîrî kaapu tak katpankes hara Cekatî ke. Tusmuyemînhîrî katpankesî. Okoyi pen tî paraxke tamorî ke, sehrere me cetaw rma.
14Ero wa nasî Kaan. Noro yehtopo yemyatwono makî tko wekatmo. Noro yehtopo cencexe rma cik ha re ehtun wara ro mak ha tko okwe. Onoke ma re Noro yehtopo n̂ence takîhso kar̂pe cehtopo yenpetaw? Ero wicakî mak nai kar̂pe noro yehtopo, kan̂e exihra ro mak nasî. Tarai wara ro mak nasî kar̂pe Noro yehtopo kopi? kekn̂e tî. Ero wa tî kekn̂e Xoo.
Yaaro, Kicicitho Ow Ham Kica, Kahra Ro Mak Wasî, Kesî Xoo

1-4Taa, nîmtapowakn̂e rma tî Xoo. On wara tî kekn̂e, Yaaro tan kîmtapowasî. Oyepanîn̂e pînî rma Mîk Kaan. Karitî ro Mîk. Noro rma tko oyahwokekn̂e ro mak okwe. Yaaro tan wîîkesî. Kaan nasî waipîn me, kacho wara rma nasî omtapotarî tan yaaro xa. Kicicitho me yîmtapotara ro mak wasî, cemaro me yîmtapotara marha. Miya roro ero wara wasî kar̂pe oyehtopo yecenarî rma, Kaan yapepen exitaw ro oyewnarî yaw ero wara yîmtapotara ro mak wasî.
5Yaaro mîîkexe owya, kahra ro makî tko was awya so. Kicicme wai ham ke kica, kahra ro mak wasî miya roro owaitopo pona roro.
6Kir̂wan me oyehtopo wekatîmyasî rma. Kicicme wai ham okwe, kahra ro mak wasî. Kicicitho ow ham, kahra ro mak wasî oropotaw miya roro kar̂pe oyehtopo yecenarî.
7Ooxatî pîn komo yîwîrîma xe wasî Kaan ya kicicitho komo nîwîrîmesî ero wa xa marha. Kicicitho komo n̂emetanmekyasî Noro ero wa xa marha emetanmekî xe wasî oponanîmton̂e kom hara.
8On wara naxe tohnaw cesenposom komo cexponketaw so, Kir̂wan̂he rma wai amn̂e, kahra thakwa naxe okwe. Ero wa kahra naxe Kaan ya n̂examro pen waihketaw yîwya.
9Noro yipu komo mtapotarî ma re n̂ence Kaan ahwokacho komo eporîche?
10Kir̂wan̂he nai Karitî ro okre, nîîke ha ma re noro yipu komo? Kaan yakro ma re nîmtapowatu roro n̂examro takronomacho komo poko?
11Kar̂pe Kaan yehtopo poko kîhcamhokexe so ow. Karitî ro yehtopo yeyamra ro mak wasî.
12Ero wa Noro yehtopo rma re meen̂axe. Ero ke ahce kacho akpîra ro mak mîmtapowatu kica oyakro?
13Kicicitho komo xa n̂epemesî Kaan on wara. Emetanmekno rin̂e komo reha n̂esemetanmekyaxe Karitî ro yanme ha.
14N̂epamyaxe rma yîmxîkrî komo tamaxmu me mak ha tko kacipara imo ke okwe. Rooma poko roro naxe okwe noro yipu yepamtho komo.
15Noro yipu komo wenatîwono pen komo tak nahsîyasî eper̂a, kwaihkacho xa. Okoputhîrî komo tak nahruyaxe ewtarî yaka. Waipuche yîwratara rma naxe yihcinhîrî komo yîpînîn yaw so.
16Anarimaw so prata na n̂enmekyatu noro yipu komo roowo pupun wara ro mak. Tponon komo marha n̂epamnoyatu mer̂pora, kawau cenmekyasî ero wa xa marha.
17Yîn̂enmekîthîrî komo tko tak nas amn̂e takîhsom komo ponon me. Noro yipu komo purantantho tak n̂esekamyasî amn̂e kicicme exihnî komo ya yupurantan komo me hara.
18Tîmîn komo rma re n̂iir̂axe tamatama wara kyam mak ha tko. Pawxi matko wa mak nasî yin̂irithîrî komo, waapa yekaiporen̂e mîn wa mak.
19Noro yipu komo n̂etakriyaxe tupurantai ha ka. Ero yimaw makî tko tupurantai naxe. Pakache so hara exihra tak nasî yupurantanthîrî kom okwe.
20Pona erahtîmtoponhîrî rma tak naar̂asî noro yipu pen komo kopi. Yukmacho warai rma naar̂asî. Anarimaw ocowo imo mokyasî kosope noro yipu komo yaan̂e.
21Resce n̂ixan na mokya ocowo imo. Noro yipu pen komo tak naar̂asî. Ekenhîrî komo poi naar̂asî ro mak.
22Noro yipu pen komo poko ciki kesî ro mak ocowo kar̂pe xa. Yîpînîn yaw so exihra ro mak nasî ocowo. Ero yai n̂emahciyaxe ro mak kicicitho komo.
23Knowknow kan̂e wara rma tko naxe noro poyino komo tahwotaxmu wara. Ekenhîrî komo poi n̂en̂epesî ro mak, exe exe, kacho ke rma. Ero wa naxe poyino komo kicicitho komo poko, kekn̂e tî. Ero wa tî kekn̂e Xoo.
Kaan Mak Nasî Kakîhren̂e Komo Me, Kesî Xoo

1Taa, nîmtapowakn̂e rma tî Xoo. On wara tî kekn̂e hara, Yaaro tan wîîkesî, nasî ewtarî, prata yahtotopo ro yuhnawnonho. Nasî marha mîîmo ooru yusmunkacho ro hara.
2Pehu nowyaxe anarî kom hara yuhnawnonhîrî. Kobre nukuyaxe anarî kom hara. Ero wa toopu yakro esesmaxapunhîrî nowyaxe.
3Awarpanawnonhîrî weipexe ero yipu yahton̂e komo. Yuhnaka ro mak nahcexe. Awarpanaka ro mak cexe toopu ka, ero yipu komo ken̂arî ka.
4Pohnîntaw ro mak ewtarî nahcexe yuhnaka ro mak. Tooto yesamarî yai mooxe ro mak cexe ero yipu yahtoso. Ahton̂e komo n̂enîhcexe anarî kom hara, ruupu poko cimiso n̂enîhcexe. N̂esewsîyaxe tîhcetaw so. Ero wa nahcexe anarî komo pohnîntaw ro mak. Ero wa naxe ero yipu xatî komo.
5On wara nasî roowo, ero po atîhtaxapu yeperîrî nasî kuuru me. Yuhnaw tko toopunhîrî tak n̂etakîcesî cepethîkem me wehto ke rma.
6Sapira mko nasî toh yaw so. Roowo pupun chew nasî ooru pin̂ipici me so.
7Ero yipu yesamarî yîhtînopîra ro mak nasî tarin̂em komo. Enîhra ro mak nasî yaimo warai komo.
8Iina so etapikîra ro mak nasî reaw komo, cehcoyoponkaxmu kom ha. Iina so tootî yeporîra ro mak nasî reaw, tmayan̂em kom ha.
9Saama warai rma nahkexe anarî kom hara. Îîpî yaponî rma n̂enpexe ahtorî ke.
10Toopu rma nahcexe tuuna yîhtocho. Cepethîkem ahnoro n̂een̂axe ero yipu chewno.
11Tuuna yaporî wahkocexe yîhtora tak ehtome. Enîhnînhîrî tak nowyasî entome tak. Ero wa naxe tooto komo cepethîkem yepor̂ataw.
12Ahna tko tîhcetu takîhso kesehtînotopo yeposo reha? Ahto nai yuhnari yîhtînon̂e me kehtopo yekenî reha?
13Camkî mak naxe tooto komo cepethîke xa ehtopo poko ha. Roowo po exihra ro mak nasî eken, waipîn komo yeken po exihra nasî.
14On wara kesî weyunthîrî takîhso kesehtînotopo poko, Okwaw exihra ro mak nasî, kesî. Ero wa xa marha kesî n̂ikitho hara, Okwaw exihra nasî, kesî marha.
15Ooru pona ahsîn me ro mak nas okwe takîhso kesehtînotopo yahsî xe kexitaw. Prata yawsîn marha yukuknomara tasî ero wicakî xa tîmtome epethîrî me.
16Opi pono pona meero ahsîra tasî takîhso kehtopo, ooru pona. Oon̂ixi pona marha ahsîra tasî, sapira pona pîra marha. Cepethîkemu rma re mîn. Wara rma ero yipu ke epemara tasî takîhso kehtopo yahsîtome.
17Yuhnari yîhtînon̂e me kehtopo yepetho yecenarîra ro mak nas ooru, kristaw marha. Toopuci enporixapu mko pona marha ahsîra tasî. Ooru ciixapu pona rma ahsîra tasî.
18Koraw yetacira ro makî tasî takîhso kesehtînotopo yepetho me, perora yetacira marha. Hubi yopo ro mak nasî cepethîke ro mak. Ero wa nasî takîhso kesehtînotopo.
19Ero yepetho yecenarîra ro mak nasî topasiu hara, Eciopia pono meero. Ero yahsîra ro mak tasî ooru pona, esmanî ro pona rma.
20Ero ke ahn̂i xa tahsîya takîhso kehtopo? Ahto wa nai yuhnari yîhtînotopo yeken ha?
21Ceyamso mak nasî enîhra ehtome so waipîn komo. Ceyamso marha nasî tarin̂em komo n̂enîhtorî me meero.
22On wara kesî wehto imo, kwaihtopo komo marha, Takîhso tooto komo yesehtînotopo nai ha, kacho amna n̂ences ha re, kesî.
23Kaan xa n̂een̂asî takîhso kesehtînotopo yesamarî. Noro mak n̂een̂asî eken.
24Roowo yenatîtopo pono komo yenîn̂e Mîk Kaan. Kah yakwerî mamawno komo ahnoro n̂een̂asî Noro.
25Ero wicakî mooxe n̂een̂asî Kaan ocowo yawsîn yukuknomachome, tuuna yukuknomachome marha.
26Tuuna tmohsom panatanmetopo mewrekn̂e. Ocowo imo yesamarî marha nukuknomekn̂e, tarai ken̂arî yesamarî ha.
27Ero yimaw rma takîhso kesehttînotopo n̂een̂akn̂e. Kir̂wan mîn okre. Ero ponaro cexpore nasî, kekn̂e tî.
28Ero yinhîrî on wara kekn̂e Kaan tooto komo ya, Aporin komo ponaro xa ehcoko. Takîhso cesehtînosom me maxe ero wara awexitaw so. Kicicitho pokohra ro mak ehcoko. Yuhnari yîhtînon̂e me rma maxe ero wa awexitaw so, kekn̂e. Ero wa kekn̂e Kaan, kekn̂e tî Xoo.
Anarî Komo Yopono Me Ka Wîxakn̂e Kir̂wan̂he Oyexiri Ke, Kesî Xoo

1-2Taa, nîmtapowakn̂e rma tî ka Xoo. On wara tî kekn̂e hara, Pahxa wîxakn̂e ero wara rma oyexi xe ro mak wasî oroto xa hara. Ero yimaw oyenîn̂e me xakn̂e Kaan.
3Noro ramhan marha ohtîpîrî weipekn̂e. Noro weyuru po marha ketar̂akn̂e awarpanaw rma.
4Poritomotho mera ka oyexitaw on wara wîxakn̂e, Kaan xakn̂e oyakrono ro me. Ohyawno komo yakronoman̂e me marha xakn̂e ero yimaw okre.
5Karitî ro ka xakn̂e oyakrono me. Omxîkrî komo marha xatken̂e ohyaw.
6Ero yimaw oyesamarî xakn̂e paaka mownu katî ken̂e xa okre. Toh yai n̂epatakekn̂e aseci onahrî yesuru. Mer̂pora ro mak n̂epatakekn̂e eepu wara ro mak okre.
7Anarimaw so ewto imo potaka kîwcekn̂e. Iito tak keremekn̂e ewto roron pona.
8Iina oyexitaw kar̂pamxan komo oyen̂atken̂e. Oyesamarî yai cetken̂e owtotome. Poritomo komo marha nawomyatken̂e piiri so yîcheka so owcetaw.
9Iito exitaw antomano rin̂e komo n̂examro meero nîtîtmamyatken̂e, yîmtapotara tak. N̂emtayahruyatken̂e tak tamorî ke so.
10Kayaritomo me cehsom komo marha nîtîtmamyatken̂e. Yun̂uru komo n̂etahsîyakn̂e karantaka so rma.
11Omtapotarî yencetaw opoyino komo ya, Kir̂wan mîkro, ketken̂e. Ero wa xa marha ketken̂e opoko oyen̂ataw hara.
12Ero wa ketken̂e opoyino komo opoko cesemetanmesom komo yakronoman̂e me oyexirî ke. Owî cma re makronomesî, kan̂e komo wakronomekn̂e. Yîmîhnî komo marha wakronomekn̂e, akronoman̂e ken̂arî pîn kom ha.
13Kir̂wan̂he oyehtopo n̂ekatîmyatken̂e kîrkomo twaihyataw so. Iin̂o waixapu komo n̂ewanometken̂e tahwore cexirî ke so okre.
14Kir̂wan me oyehtopo wamruyakn̂e oponon wara. Ecenarî xa epemano rin̂e me oyehtopo wamruyakn̂e oponon warai me, ohtîpîrî wom warai me marha.
15Ewuhnî komo yewru wara wîxakn̂e. Yîhrepun komo tarî wara marha wîxakn̂e.
16Cesemetanmesom komo yîîm wara wîxakn̂e. Kîcheka mohxapu komo mtapotarî wakronomekn̂e cen̂ekaxmu me exitaw so.
17Kicicitho komo yorî kr̂a wîhkocekn̂e. Noro yipu komo n̂eskatho komo ow mohkekn̂e yîmtai so.
18On wara cma re ka wîîkekn̂e ero yimaw, Tanî rma kyam kwaihya ham amn̂e omîn yaw rma. Mer̂pora ro mak tak nai ero yimaw kaamo, oyewrutoponho, axawa wicakî mak okre, wîîkekn̂e.
19Miya cee amn̂e omicin warai yukwaka roro. Operemru poko n̂etakîcesî cicakî. Iito nasî cenmakaxi ro.
20Tahwore roro wasî kar̂pamxan komo wara rma. Yaxan me nasî okrapan miya roro. Ero wa nai okrapan oyemyawno ha, wîîkekn̂e cma re. Ero wa so ka oyehtopo wîhtînoyakn̂e.
21Ero yimaw ka omtapotarî n̂encekn̂e kîrkomo. Ahri ka noro mtapotarî ka wencesî, ketken̂e opoko. Tîtken̂e makî ka xatken̂e omtapotarî yentachome takîhretopo komo.
22Omtapotatîkache yîmtapotara tak xatken̂e. Omtapotarî n̂etahsîyakn̂e n̂examro poko cicakî wara.
23Omomokyatken̂e tuuna tmohsom tîtmomokyas ero wara. N̂emcayatken̂e tuuna tmohsom yeen̂e wara, yihcirî me tmohsom yeen̂e wara.
24N̂examro wece cewtawake oyexitaw oyanwekn̂e wara xatken̂e. Tpoxwe tî xakn̂e yîwya so cewtawake oyehtoponho.
25On wara xa cirpore nasî, wîîkekn̂e roro yîwya so cemyawno poko esencetaw so. Kayaritomo wara wîxakn̂e, sowtatu ke tmayweyem wara. Tîwrataxmu komo yewyakîren̂e me marha wîxakn̂e. Ero wara wîxakn̂e pahxa ha ka, kekn̂e. Ero wa tî kekn̂e Xoo.
Oroto Tak Opoyino Komo Nîwîrîyakarî Me Mak Was Okwe, Kesî Xoo

1Nîmtapowakn̂e rma tî ka Xoo. On wara tî kekn̂e hara, Ero warahra tak naxe opoyino komo oroto opoko okwe. Opoko n̂etaporexe tak okwe. Oyecenarîno komo rma n̂etaporexe opoko. N̂examro yîîm meero naxe kicicitho me ro mak. Oyoku yakrono mera ro mak ween̂asî noro yipu yîîm komo, kahn̂eru yenîn̂e me naxe xapari noro yipu yîîm komo yakrono mera.
2Kar̂pe rma re xakn̂e n̂examro yamorî. Oyakronoman̂e pîn me tko xatken̂e ahwora cetapickaxmu me.
3Takporoso xatken̂e cesemetanmekrî ke so, rooma poko cexirî ke so marha. Roowo pore waimamyatken̂e mak okwe turpem pore. Miya so n̂etar̂atken̂e pohnîntari so okwe, kosope so n̂etar̂atken̂e.
4Tînahrî komo pohcatken̂e krarasî chewno yeperîrî. Weewe micin marha nahcetken̂e tînahrî komo me.
5N̂examro n̂en̂epetken̂e enmayipu komo rma okwe. N̂examro n̂eiyatken̂e kîrîyem komo cen̂epan̂em ceiyasî ero wara.
6Tuuna yarinho yaw mak n̂enmayatken̂e. Toopu chew mak n̂enmayatken̂e, ewtarî yaw so anarimaw.
7Peen chew mak n̂ewnoyatken̂e kar̂pe buhu wara. Cekyekyem makataka mak n̂esenmekyatken̂e.
8Akpîn mumuru komo mîkyam xatken̂e kica, kicicitho komo mumuru kom ha. Miya ro kr̂a makî noro yipu pen n̂en̂epetken̂e poyino komo ceken komo poi. Ero wa xatken̂e noro yipu komo.
9Oroto tko noro yipu komo rma n̂etaporexe opoko. Waano me n̂etaporexe opoko. Cetwîrîyakacho me so rma oyetacaxe.
10Ooxatî pîn me ro mak tak naxe okwe. Omamrikyaxe mak okwe. Yîkrîpîn me ro mak n̂etakwaxe oyewru pore rma kica.
11Okrapan yaacitho tak nîmhokai Kaan okwe. Oyemetanmekyasî tak okwe. Ero ke n̂examro mumuru komo naxe opoko camra ro mak.
12Kaari n̂ixa tak mokyaxe wara hakî kan̂e komo. Ohtayamxitopo n̂iir̂axe oyesamarî yaka. Cesamarî komo nakir̂wamexe tmohtome so oyar̂maxi.
13Owahkototopo n̂iir̂axe oyesamarî yaka. Oyahwokacho n̂ekmexpexe okwe. Oyakronoman̂e exihra ro mak nasî noro yipu komo yîtwerman̂e.
14Waaca yewtarî yaro mokyatawno wara mokyaxe. Ewtotho pore so mokyaxe mer̂pono pîn komo.
15Oyopo ro mak tak nasî oyeraspetopo. Ehnanî ro me oyehtoponho tak n̂ehcamnoi okwe ocowo narîtho wara. Kaapu smun ciki n̂ehcamnoyasî wahrainhîrî ciki, ero wa xa marha n̂ehcamnoyasî ehn̂an me oyehtoponho.
16Oroto tak kekar̂ketîkesî oyesemetanmecho ke. Enmar̂atîxera ahwora oyehtopo oyahsîyasî.
17Kosope tak oyocho n̂erewas oko paraxkaxapu wara. Kîkamereyasî roro eserewkan me ro mak oko.
18Karitî xa on oyeper̂an. Erotho ke rma oponon nusmuresî kica. Oyexewnukyasî mak oponon oko.
19Apacakrî kwakan wara oyar̂mesî Kaan. Roowo pupun me tak oriye kica, wemronho me marha kica.
20Apa Kaan, awakro kîmtapowasî cerewre ro mak. Oyeikura ro makî tko mas okwe. Piiri kawomyasî. Wara rma ow meen̂asî mak okwe.
21Owaparî wara tak metaknamai hara okwe. Owahkoton̂e wara ro mak masî awamorî ke, karitî ke.
22Ow manîmyasî ocowo narîrî me mak okwe. Ocowo imo nar̂marî wara ow miir̂as oko. Ow mîwîrîmesî ro mak.
23On wara marha wîîkesî, Amn̂e tak ow maar̂as owaitopo yaka, waipînînhîrî komo yeken me ciixapu yaka, wîîkesî.
24Ahwokatîkaxapu yîwîrîman̂e mera cma re nasî Kaan. Owî cma re makronomesî, ketaw yîwya ahwokatîkaxapu pen noro yipu yîwîrîmara nai.
25Owî reha kîwracekn̂e ahwokaxapu komo pînîn yaw. Kahwokai xa oyenmayipu komo yesemetanmekrî ke.
26Wara rma tahwore oyehtopo ponaro oyexitaw oyahwokacho xa matko oyepore okwe. Oweyuru ponaro oyexitaw awarpan xa matko oyepore kica.
27Cetar̂maxmu wara ro mak nasî oropotarî okwe. Erepotara wasî. Kokmamso roro kerewas oko.
28Yicwirexapu me mak ketar̂asî. Kaamo pînî rma tko ocwiresî. Esenmexapu komo chew oyexitaw piiri kawomyasî. Owî cma re makronomexe, wîîkesî yîwya so.
29Kamara warai yakno me mak tak wasî, apesuturu yakrono me marha.
30Cicwiye tak nas ohcîpîtho. Ketpikesî marha. Ocoro marha nasî oyocho oco.
31Tîwrataxmu warai me tak nasî oratîn ahpa. Okwe okwe, kacho mak naar̂asî oratîn cecesom. Ero wara was okwe, kekn̂e. Ero wa tî kekn̂e Xoo.
Akpîn Me Oyexitaw Owîrimape Rma Kaan, Kesî Xoo

1Taa, nîmtapowakn̂e rma tî Xoo. On wara tî kekn̂e hara, On wara marha wîîkes awya so oyakno komo, Pahxa on wara wîîkekn̂e oyewru ya rma, Emasî entîkara esko, wîîkekn̂e. Ero ke ahce kacho noro yipu rma wentîke hara?
2Meye nasî Kaan kah yaw. Ahce wa xa kehtopo nîhtînoya Noro? Ahce wa xa kiitopo nîhtînoya Karitî ro.
3On warai xa nîhtînoyasî kicicitho komo ciitopo, yîwîrîmacho xa nîhtînoyaî noro yipu komo ciitopo. Ero xa nîmyasî kicicme ehxapu komo ya.
4Oyehtopo rma wa n̂een̂asî Kaan. Oyetapitopo meero nukuknomesî ahnoro.
5Cemarontaxmu me ma re wai? Yohno ma re kîwcekn̂e emîknono riso?
6Oyehtopo yawsîn nukuknomape Kaan awsîn yukuknomacho ke yaarono ke. Ero wa oyehtopo yukuknometaw kicicme exihnî me ro mak oyen̂asî.
7Kaan yesamarî yai etowxapu me exihra wasî. Censom poko epohkara marha wasî. Oyamorî yusmuren̂e mera marha wasî kicicitho ke?
8Ero yipu poko rma oyexitaw ketaw re kica onatîrî yeperîrî nahcowpe mak anarî komo. Onatîtho rma kr̂a mohkacowpe.
9Wooxam poko epohkara ro mak wasî. Omîtwono mîn potarî pahnoke eseyamra marha wasî.
10Ero wa oyexitaw ketaw ha re anarî natîrî yeperîrî naposokape rma opici. Noro yenaka marha kr̂a n̂etakricowpe kîrkomo.
11Ero wara oyepoketaw ketaw ha re anarî wooxam poko kicicme ro mak wexirî kica. Yaaro rma oyetwîrîmacho chew tak was ha re.
12Wehto warai xa mîn kipici pîn poko kepohkacho. Kakn̂in̂e xa mîn twaihkaxi ro. Onatîtho penî kr̂a n̂emohkatîkarî ha re ero wara oyexitaw ketaw ha re.
13Oyanton komo mtapotarî yentan̂e pîn me ma re wîxakn̂e awya so kîrkomo mtapotarî, wooxam komo mtapotarî marha. Amna memetanmekyasî kica, kacho yentan̂e pîn me ma re wîxakn̂e n̂examro mtapotarî?
14Entan̂e pîn me oyexitaw ketaw ha re ahce wa thakwa wai okwe amn̂e ero poko oyen̂eketaw Kaan ya. Ero wa oyehtoponho yanme owîrîmacho yekpetaw ketaw ha re ahce wa thakwa re weyukya okwe?
15Onocwan ropotaw oyakîcekn̂e Kaan. Ero wa xa marha n̂examro nakîhcekn̂e hara Noro rma. Noro re Mîkî amna yakîhton̂enho amna nocwan ropotaka.
16Kamenakn̂e ha ma re awya so oyemyawno poyero? Yiixe cesemetanmesom komo yehtopo komo tîmîhra ma re wîxakn̂e? Iin̂o waixapu komo ma re wîspekn̂e awya so cesewkaxi ro.
17Oyuru ma re wîmcekn̂e oyuru ro me mak? Ekamra ma re wîxakn̂e yîmîhnî komo yuru me?
18On wara xa matko wîxakn̂e yîmîhnî komo poko, noro yipu komo por̂mamnon̂e me wîxakn̂e yîîm komo wara rma. Oyewrutoponho n̂ixa ro rma iin̂o waixapu komo wakronomekn̂e.
19-20Komsîn̂em komo marha ween̂akn̂e amn̂e xa so, pononpon komo okwe. Waiporono komo mîkyam ween̂akn̂e yahcono yosom pîn kom ha. Noro yipu komo yenîche owya, ponon komo wîmyakn̂e yîwya so. Oyok poci kahxapu wîmyakn̂e ponon komo me. Ero ke, Ero wa ham okre oyakno, ketken̂e owya tpononmetaw so.
21On warai komo marha ween̂akn̂e rma re, yîmîhnî yen̂ekarî ween̂akn̂e okwe anarî komo ya, rikomo pen yen̂ekarî. Miya kr̂a arko moso noro yanton me, ka xe tî xatken̂e noro yipu poko. Ero wa en̂ekarî yencetaw owya, kapockanwakn̂e ma re awya so, Taa, arko rma kr̂a, kachome yîwya so? Ero wa kahra ro mak wîxakn̂e.
22Ero wa kan̂e me oyexitaw ketaw ha re n̂emohkape kr̂a oyapotho omotai. N̂emohkape kr̂a ewru to xa.
23Ero wa exihra ro mak wîxakn̂e twerî oyexirî ke Kaan poko. Owaike men kopi, wîîkekn̂e Noro poko. Kayaritomo imo Mîk kopi, wîîkekn̂e marha. Ero wa Noro yenîrî ke owya kicicme so exihra wîxakn̂e.
24Ooru pona ma re ween̂akn̂e awya so esemetanmekîn me oyehtome. On wara ma re wîîken̂e ooru ya, esmanî ro ya, Pona owya entopo xa amoro esmetanmekîn me ro mak oyehtome, wîîkekn̂e ma re awya so?
25Mer̂pora ro mak xakn̂e ha re oyemyawno ahce na pona ahsîxapu. Ero poko ma re kahwowakn̂e awya so?
26-27Kaamo rma re ween̂akn̂e kîkatparen̂e imo ro mak. Nuun̂i marha re ween̂akn̂e kosope kweipon̂e kom ha. Ero yipu poko epohkatîkara tko wîxakn̂e. Oyamorî yewcokara wîxakn̂e ero mko wece yiixatî me. Pîra ro mak.
28Ero wa oyexitaw ketaw ha re kaamo wece, nuun̂i wece marha kicicme was ha re okwe, tîwîrîmaxmu me yaaro. Kaan yanwekn̂e me tak was okwe, kah yawno yanwekn̂e me.
29Anarimaw so tak n̂esemetanmekyakn̂e rma okwe ooxatî pîn. Awya kr̂a ha, kahra tko wîxakn̂e noro yipu poko. Ahwotara ro mak wîxakn̂e noro yipu yesemetanmetopo poko.
30Omtarî rma wîtwermekn̂e kicicme omtapotacho poko. Kaan yai aponkura ro mak esko aaxatî pîn komo yîwîrîmacho, wîîkekn̂e omtarî ya rma.
31On wara kahra ro mak xatken̂e oyanton komo, ohyawno kom ha, Kir̂wan̂he knahmara ro mak nas okwe Xoo, kahra.
32Pawana mokuche ohyaka kokon̂i en̂epera ro mak wîxakn̂e esama yaw mak yîwînso. Ahnoro pawana komo wermonoyakn̂e omîn yaka.
33Kicicme cehtoponhîrî n̂eyamyakn̂e Ataw pen okwe. Ero wa oyehtoponho yeyamra ro mak wîxakn̂e owî reha oropotaka.
34Esenmexapu komo pona erasîra wîxakn̂e. Katpanaka epatakara wasî kopi. Owîrîyakexe men okwe, kahra wîxakn̂e. Tîtîtmamso mak exihra wîxakn̂e oyehtoponho yekatîmn̂e pîn me. Ero wara exihra wîxakn̂e owî reha. Ero warai ow.
35Taa, on wara xa wîîkesî, oyesekatîmtopo yentan̂e xe ro mak was okwe. Karitî ro mtapotarî yenta xe tak wasî oyehyapamhokacho yeyuhtopo. On wara xa nasî kicicme awehtoponhîrî, kacho mewre xe wasî yîwya karita yaka.
36Ero wara oyehtoponho mewretaw yîwya yînmewrethîrî watporî ha re oponon motaka tooto n̂enîrî me. Ero takî re wamrurî marha oyarokorî me.
37Oyehtoponho wekatîmtîkarî yîwya. Kayaritomo mumuru wara rma kîwtorî yîhyaka. Ero wara kîwtorî Kaan yaka.
38Ahce wa nai omararînî mko, owoskaranî mko marha? Kicicme masî kica, kan̂e wara ma re nat owya? Tîwrataxmu me ma re nai omararîn pomoxapu?
39Omararîn pono yeperîrî ma re wahtîkai ero poko etapickaxapunhîrî komo yepemara rma ka oyexitaw? Omararîn ciin̂enho komo ma re wahwokai awya so?
40Ero wara oyexitaw ketaw ha re omararîn po tak natîhtape pomn̂uko mak puruma yemtakan me. Peen mak tak natîhtape iito, sepata yemtakan me hara. N̂eexi tak, ero wicakî mak nasî omtapotarî. Xoo ow ha, kekn̂e tî. Ero wa tî kekn̂e Xoo.
N̂eserepokesî Eriu Xoo Poko, Kir̂wan Ow Ha, Karî Ke Yîwya

1Ero yinhîrî takî tî nîtîtmamyatken̂e Xoo yakrono komo, 3 kom ha. Xoo mtapotachonho yeikura takî tî xatken̂e kir̂wan me cesesensom me exirî ke.
2Iito tko tî xakn̂e anarî hara, Eriu tî mîk xakn̂e noro yosotî, Barakew mumuru ha. Busu yepamtho tî mîk xakn̂e, Raw pen yepamtho tî. On wara takî tî xakn̂e noro, Xoo poko takî tî nîrwonakn̂e, Kir̂wan ow ha, karî ke yîwya, Kir̂wan xa Kaan, kahtorî ke marha. Ero wa Xoo mtapotarî poko nîrwonakn̂e.
3Xoo yakrono komo poko marha nîrwonakn̂e, 3 komo poko, camkî exirî ke so Xoo mtapotachonho yeyuhtopo poko. Wara rma, Kicicme masî kica, ketken̂e tî Xoo ya. Ero wa exirî ke so tî nîrwonakn̂e Eriu poko so.
4N̂examro rma ka nîmtapotacowpe, kekn̂e rma tko tî ka Eriu poritomo me n̂he exirî ke so n̂examro.
5Taa, Xoo yeyuhtopo yîhtînopîra nat ham okwe akrono komo, 3 kom ha, kekn̂e takî tî Eriu. Ero ke takî tî nîrwonakn̂e Eriu.
6Ero ke on wara takî tî kekn̂e noro, Barakew mumuru, Busu yepamtho, Ai oyakno, on wara cma re wîîkes ow hara, kar̂pamxan me n̂he was ow. Poritomo komo reha amyamro. Ero ke twerî ka weexi. Onîhtînorî poko omtapota xera ka weexi.
7On wara wîîka, poritomo komo cokorî ka nîmtapotacowpe. Mer̂pora cimn̂ipu exitaw kewrutoponhîrî ero yimaw tak takîhso kehtopo poko panatanmekno cicir̂asî, wîîka.
8Wara rma cekatke tasî tooto kaxi. Karitî ro yapepen nasî kropotaw so. Ero xa kiir̂asî yuhnari yîhtînon̂e me.
9Anarimaw akpîra cehsom me na natu poritomo komo rma okwe. Kir̂wan̂he kehtopo yîhtînon̂e pîn me rma na natu anarimaw.
10Ero ke on wara wîîkes awya so, Omtapotarî ka entacoko. Onîhtînorî tak wekatîmyas ow hara awya so.
11Yîmtapotara ka weexi amtapowataw so. Awesehtînotopo komo ka wenta. Amtapotarî komo wenta ero men̂eketaw awya so.
12Amtapotarî komo ponaro xa weexi. Camkî Xoo yehtopo yenpora rma tko mehcow. Noro mtapotarî yeikura mehcow okwe.
13On wara tko kahra ehcoko, Takîhso rma tîmtapota Xoo yakro. Kaan mak xa yo yîmtayar̂man̂e me nasî, kahra.
14Omtayar̂macho mera reha nîmtapowakn̂e Xoo. Ero ke noro mtapotachonho yeikura wasî amtapotachonhîrî komo wara.
15On wara wîîka, nahwokacow tak Xoo yakrono komo. Tîmtapotarî komo yîhtînopîra tak naxe okwe. N̂enatî tak yîmtapotarî komo.
16Ahce wa katî wai? wîîka. Nîtîtmamcow tak. Iito mak tak n̂ecececexe eyuhtopo ken̂ehra. Tîtken̂e rma katî wai ow?
17Pîra, ow makîrha kîmtapowasî. Onîhtînorî tak wekatîmyasî.
18Copoi xa nasî oropotarî omtapotarî ke. Expon me ro mak oriyasî oyekatî omtapotacho poko.
19Wok warai nasî oropotaw, een yawno warai. Etawkaporono wara tko nas oropotarî, wok yen wara, yaxan wara.
20Ero ke kîmtapowasî thakwa oyexpotachome. Omtarî thakwa wahrunkesî aweyutome so.
21Etîme re mak keyukyaxe so, ehcakumyaka so aweiku xera ro mak wasî. Kir̂wanî ro amoro, ka xera ro mak was awya so tohnaw mak.
22Kir̂wanî ro amoro okre, kan̂e ro me oyexitaw, tohnaw kan̂e ro me mak oyexitaw, owaikesî tak okwe oyakîton̂enho. Ero wa oriyas okwe, kekn̂e tî. Ero wa kekn̂e tî Eriu.
Kaan Yakîhren̂e Mera Ro Mak Tas Kîîw, Kesî Eriu

1Taa, nîmtapowakn̂e rma tî Eriu. On wara tî kekn̂e, Oyakno Xoo, oroto tak kîmtapowasî awakro. Omtapotarî cma re ka mencesî. Omtapotarî ponaro men esko etpoyino pîn ponaro.
2Oroto tak omtarî wahrunkesî. Omtapotarî nasî on̂uru potwo tak ha.
3Takîhso nasî oropotarî. Ero yipu yai n̂epatakesî omtapotarî. Yaaro xa mak tan kîmtapowasî camkîno pîn me.
4Oyakîton̂enho Mîkî Kaan Yekatî. Karitî ro yapepen oriyasî waipîn me.
5Omtapotarî yeyuhtopo yîhtînoyataw awya ow tak eyuhko. Tatke xa oyeyutopo yîhtînoko. Ero tak ekatîmko owya.
6Awara xa marha was ow hara Kaan wero. Kawaunhîrî xa marha ow hara.
7Ero ke erasîn me ro mak esko opona. Awetapan̂e pîn me wasî.
8On wara tko mîîka on̂entarî me rma, kir̂wantaw wenta amtapotarî.
9On wara mîîka, Kir̂wanî ro mak ow, kicicme oyehtoponho exihra ro mak nasî. Yusmumnî ro mak ow. Akpîra cehtoponhîrî ke tîropotawnoyem mîkro, kacho mera ro mak was ow ha.
10Wara rma kicicitho warai me rma oyen̂a ham Kaan. Tîîxatî pîn me rma oyen̂a ham okwe.
11Ohraknu nakîknoyasî ahsîtopo yaka okwe. Ahnoro oyesamarî n̂een̂asî roro, mîîka.
12On wara tko wîîkes awya, akpîra mîmtapowasî ero wara. Porinî ro mak Mîk Kaan, tooto yopono ro makî.
13Ahce kacho Kaan yakro ceseseyusom wara mai hara? Esekatîmnî ro Mîkî tîmtapotacho poko.
14Anarmen ke rma na tîmtapotarî n̂entamexpe Kaan kîwya so. Entara rma tko tasî kîw tooto kaxi thakwa.
15Anarimaw tooto yakro nîmtapowasî Kaan wosoto, kosope na enîhnî n̂enpe yîwya. Yuhnari tîwînîkyasî rakatawro kama po. Ero yimaw so ahce na n̂enpe kîwya so.
16Kpanarî komo nahrunkesî tîmtapotarî yentachome. Kîtwermacho komo poko nîmtapowasî.
17Ero wa na nîmtapowa anarî komo yakro kicicme exihra ehtome so, anarî komo yopono me esehtînopîra marha ehtome so.
18Waipîra ehtome so n̂he marha nîmtapowasî akro so, kacipara imo ke paraxkan̂e komo yai mooxe ro mak ehtome so.
19Anarî komo na namotore cerewrem ke eper̂a ke. Namotore ro mak ha na kama po rma. Iyochîrî komo na n̂iir̂a cerewrem me ro mak oko.
20Ero wa exitaw so tak poxumra ro mak n̂een̂axe tînahrî komo. Tpoxwe ciixapu rma na nai poxumra ro mak yîwya so amotorî ke so okwe.
21Nakporoyaxe wahra cehso ro mak okwe. Iyochîrî komo tak n̂esenpesî esenponînhîrî.
22Roowo cheka tahrutopo komo pahnoke tak naxe. Twaparî komo pahnoke tak n̂ehtîkexe.
23Anarimaw tko Kaanî mtapotarî yekatîmn̂e na nai iito, On wara xa kesî Kaan awya, kan̂e. 1.000 me na natu ekatîmn̂e komo. Cewn̂e makî tko na nai takîhso kehtopo komo yekatîmn̂e.
24Kaan yakro marha nîmtapowa. On wara na nîîke yîwya, Moso cma re mîmcesî. Mîwahkocesî cma re tohra ehtome tahrutopo yaka. Moso yepemacho tak wenwo, nîîke na Kaan ya.
25Noro yipu exitaw Kaan yakro tîmtapotaxmu kir̂wan̂he tak nasî okopunhîrî. N̂etakir̂wamesî tak yupun rikomo pun wara rma. Kar̂pamxan me ka xakn̂e ero wara rma tak nas hara okre.
26Kaan yakro tak nîmtapowasî okopunhîrî rma. Kaan n̂enîrî mexe xa tak nai. Kaan yewru tak n̂een̂asî tahwore okre. Kir̂wan me xa hara noro yipu n̂iir̂asî Kaan.
27Ero yinhîrî n̂esekatîmyasî tak okopunhîrî karihtoxapu. On wara kesî yîwya so, Kicicme wîxakn̂e kica. Akpîra wîxakn̂e kica takîhsomînhîrî rma ha re. Wara rma kicicme oyehtoponho yecenarîra rma oyepemai Kaan, kesî.
28Ero ke noro yipu porohkesî Kaan waihtopo pona tîtosomînhîrî. Waipîra tak wai ham katpan yentome rma okre owya, kesî. Ero wa kesî Kaan namotorethonhîrî.
29Ero wa kiin̂e xa Mîk Kaan. Asakî ro na ero wa kiir̂a, osorwaw ro ha na.
30Ero wa kporohkexe so kwaihtopo pona tohra kehtome so, katpan yentome rma kîwya so, waipîra kiin̂e yentome ha.
31Omtapotarî men entakî oyakno Xoo. Ahce na ponarora esko. Tîtken̂e ka esko omtapotachome n̂he.
32Ahce wa na ka xe awexitaw kasko. Ow eyuhko. Ahyapamhokachome mak omtapota xe tan wasî.
33Amtapotarî yîhtînopîra awexitaw ow mak entakî. Tîtken̂e mak esko awakîretopo poko ahcamhokachome owya, kekn̂e tî. Ero wa tî kekn̂e Eriu.
Kicicme Exihra Ro Mak Nasî Kaan, Kesî Eriu

1-2Nîmtapowakn̂e rma tî Eriu. On wara tî kekn̂e hara, Omtapotarî rma ka entacoko amyamro takîhsom komo. Omtapotarî rma ka entacoko amyamro mîn hak poko ehcamhokaxapu komo.
3Knahrî nukukmesî kîkaran. Ero wara xa marha tooto mtapotarî nukukmesî kpanarî.
4Ero ke kîwyamu rma kir̂wan̂he kehtopo poko cehcamhokacerî. Iito re xa tîhtînocerî kir̂wan̂he kehtopo komo.
5On wara nîîke Xoo, Kir̂wan ow. Oyehtoponho yopo ro mak oyemetanmekyas okwe Kaan.
6Cemarontaxmu me ma re wai kir̂wan me oyehtopo poko? Kicicme exihnî ow. Wara rma oyeper̂ancesî Kaan ecpînî ro ke mak okwe, kesî. Ero wa kesî Xoo.
7Anarî exihra ro mak nasî Xoo warai, yîwîrîyakano rin̂e. Tuuna yeetopo wara nasî yîwya yîwîrîyakano ritopo.
8Akpîn komo yakro cetarisom ham mîkî, kicicitho komo yakro ha.
9On wara kan̂e me nasî, Kir̂wan̂he kirihra rma nasî Kaan tîîxe cehsom komo rma, kan̂e me.
10Ero ke omtapotarî ka entacoko amyamro yuhnari yîhtînon̂e komo. Kicicitho pînî ro mak Mîk Kaan. Akpîra exihnî ro mak Mîkî Karitî ro.
11Kepemexe so rma tko Noro kehtoponhîrî komo yecenarî. Ahce na n̂ekmexpe kîîpo, kehtoponhîrî yecenarîno mak ha.
12Tohnaw esepanpînî ro mak Mîkî Kaan, yaarono mera kehtoponhîrî yepeman̂e pîn Mîk Karitî ro.
13Onoke xa katî Kaan n̂iir̂akn̂e roowo pono komo kayaritomon me? Onoke xa roowo pono komo yenîn̂e me Noro n̂iir̂akn̂e?
14-15On wara ciri xe cexitaw, Cekatî nowyasî Kaan tooto ropotawnonho, tapepenthîrî marha nowyasî. Ero yimaw ahnoro tooto komo tak waihyaxe iito re rma. Roowo me tak n̂etakîcexe hara okwe tootonhîrî.
16-17Taa, yuhnari yîhtînon̂e me awexitaw omtapotarî tak entakî. Kîkayaritomon me ma re cicir̂a kecenarî kepeman̂e pîn kica? Yaaro xa kepeman̂e ro mîwîrîyake ha ma okwe? Karitî marha Mîk Noro mîwîrîyake?
18Kayaritomo komo ya ma re tîtketu, Cehn̂axmu ro mak amoro kica, tîtketu? Antomano rin̂e komo ya ma re, Kicicitho amoro, tîtketu?
19Kayaritomo me cehsom komo yen̂ekacho watohra ro mak nasî Kaan. Cemyawnoyem komo n̂een̂asî emyawnomnî komo wara rma. Ececenarî re mak noro yipu komo n̂een̂asî. Etîme re rma naxe yînakîtothîrî me re.
20Ponan̂e so rma waihyaxe okwe etîme re. Rakatawro rma na waihyatu. N̂eserepokexe tak tooto komo, n̂ehcamnoyaxe marha. Karitînhîrî pen komo naar̂asî Kaan roowo poi tooto yamorî ken̂ehra rma anarimaw.
21Tooto yehtopo yenîn̂e Mîkî Kaan. Ketapitopo komo rma n̂een̂asî ahnoro.
22Exihra ro mak nasî awarpan, kwaihtopo yawarpan xa exihra nasî kicicitho pokono komo yeseyamtopo Kaan n̂enîrî mera ehtome so.
23Miya xe xa tak en̂ekatîkano cirihra rma na nasî Kaan. Amoko xa hara ohyaka, ken̂eketîkesî ka, kahra rma nasî.
24Karitî komo nar̂mesî ro mak Noro en̂ekara rma. Yîhretawno tak n̂iir̂asî anarî hara kayaritomo me.
25N̂examro yehtopo rma n̂een̂asî roro. Kosope rma nar̂mesî. Nakuhr̂apesî ro mak oko n̂examro pen.
26Kicicme ehtoponhîrî komo yanme rma waihkesî tooto komo wero ro rma.
27Ero wa nasî Kaan kicicitho komo poko tîmtapotarî yai etowrî ke so, cehtopo ponarora ro mak exirî ke so marha okwe.
28Cesemetanmesom komo yîspen̂e komo mîkyam, yîwratarî komo n̂encekn̂e Kaan. Cesemetanmesom komo ratarî yentan̂e ro Mîkî.
29Anarimaw so tko tîtken̂arî wara tak nasî Kaan. Ero wara exitaw onoke ma re Noro nîwîrîyake tîtken̂e exirî ke? Cewru yahruyataw onoke ma re n̂een̂a Noro? Ero wa nai cewn̂an wece anarimaw so, mer̂pono pîn komo wece anarimaw so hara.
30Ero warai me nasî kir̂wan wara mak cesenposom komo porohkachome, kayaritomo mera kr̂a tak ehtome so. Ero wa porohkesî yikicicireno cirihra ehtome.
31On wara tko na ketu tooto Kaan ya anarimaw, opanarei Kaan. Kicicme wai ham okwe. Ero warahra tak was amn̂e.
32Camkî mak was Apa, kicicme oyehtoponho poko. Owî n̂he panatanmeko ero poko. Ero yîhtînopuche tak owya ero yipu pokohra ro mak tak wasî, ketu na.
33On wara tko wîîkes ow, awanme makî katî awepeme Kaan? Ero warahra ow epemakî, ketaw awya awewehca ha ma re awya? On wara xa kapore nasî Kaan ya, Apa, amoro xa yîhtînoko oyepemacho, kapore nasî.
34-35Apoko rma tko nîmtapowaxe oyakro, oyakno, yuhnari yîhtînon̂e komo rma nîmtapowaxe. On wara kexe takîhsom komo rma apoko, Akpîn me mak nîmtapowasî Xoo okwe. Yuhnari yîhtînon̂e pîn wara nîmtapowas okwe, kexe.
36Ero ke on wara reha wîîkes ow apoko, Xoo yukukmatîka xe wasî Kaan ya. Ero wa yukukma xe wasî kicicitho komo wara yîmtapotarî ke kica.
37Kicicme cehtoponhîrî tak nîhremesî Kaan yanwetopo ke hara kica. Knowknow kesî kn̂entarî me Kaan yanwecho me rma kica. Mer̂pora ro mak nîmtapowasî Kaan yanwecho poko, kekn̂e tî. Ero wa tî kekn̂e Eriu.

1-2Taa, nîmtapowakn̂e rma tî ka Eriu. On wara tî kekn̂e hara, Takîhso ma re mîmtapowa oyakno? On wara mîîkesî, Kir̂wan owî Kaan yopono, mîîkesî kica.
3On wara marha mîîkesî, Kicicme exihnî ow. Wara rma ero wara oyehtoponho yepetho ahsîra rma wai ham. Kicicme cehsom wara rma oriyasî Kaan okwe, mîîkesî kica.
4Amtapotarî tko weyukyas oyakno, awakrono komo yeiku xe marha was awakro rma.
5Kaapu ika enko. Kaapu smun marha enko. Kaw xa nas ero ayopo ro mak.
6Ero ke kicicme awexitaw Kaan ma re memetanmekya ero wa awehtoponhîrî ke? Noro yanwekyataw emapona roro Noro memetanmekya ha ma re ero wara awexirî ke?
7Kir̂wan̂he awexitaw reha Noro yepetho me ma re nai ero wa awehtoponhîrî hara. Ahce ha re nahsîya Noro anmîthîrî?
8Ero warahra nasî awehtopo. Awexiyem komo makî reha mîwîrîmesî rma kicicme awehtoponhîrî ke. Tooto mak makîhresî kir̂wan me awehtoponhîrî ke hara.
9On wara naxe anarî komo anarimaw so, Okwe okwe, kexe kicicme exirî ke tantoman̂e komo. Miya ro mak tînantomarî komo n̂emetanmekyaxe anarî komo okwe. Karitî me naxe anarî komo antomano rin̂e komo. Ero ke on wara kexe yînantomarî komo, Wara n̂hema amna apickak okwe, kexe.
10On wara tko kahra naxe emetanmexapu komo, Ahto nai Kaan hara oyakîton̂enho? Noro xa kpanatanmekyasî waano poko kosope rma. Ahto nai Noro hara? kahra naxe okwe.
11Kîhcamhokexe so rma Noro camkîra kehtome so okno yopo. Tarin̂em yopo cma re kakîhrexe so. Ahto nai Noro yipu, kahra tko naxe emetanmexapu kom okwe.
12Eyukno cirihra rma na nai Kaan anarimaw. Ow akronomatamko, kexe rma re. Eikura rma tko nai Kaan okwe. Ero wa kicicitho komo yeikura nai cehcoyoponkaxmu me exirî ke kica.
13Tohnaw mak nîmtapowaxe Kaan yakro. Ero ke yîmtapotarî komo yentara nasî. Yîmtapotarî komo ponarora ro mak nasî Karitî ro.
14On wara mîîkesî, Noro yenîhra ro mak wasî, mîîkesî. Awehtoponhîrî rma tko wa n̂een̂asî awepemachome. Ero ke Noro ya awakronomacho mak momohko ha ke.
15On wara mîîkesî, Tîrwon̂e epanîno cirihra rma nai Kaan okwe. Akpîra kehtopo komo ponarora ro mak nai ham okwe, mîîkes okwe.
16Ero ke on wara nasî Xoo, tohnaw ro mak nîmtapowasî. Mer̂pora nîmtapotasî camkî mak ha tko okwe, kekn̂e tî. Ero wa tî kekn̂e Eriu.
Kir̂wan Mîkî Kaan, Kyopono Marha Mîk Ha, Kesî Eriu

1-2Taa, nîmtapowakn̂e rma tî ka Eriu. On wara tî kekn̂e hara, Taa, expokan me ka esko oyakno. Kîmtapowasî rma ka awakro. Nasî rma kir̂wan me Kaan yehtopo on̂ekatîmrî. Entakî xe ka.
3Meyeno komo mtapotachonho wencesî ohcamhokacho. Kir̂wan̂he ro mak oyakîton̂enho yehtopo wekatîmyas awya.
4Tohnawno pîn me ro mak omtapotarî entakî. Ehcamhokatîkaxapu nasî tan ahyaw.
5Karitî Mîk Kaan. Tooto komo tko yîwîrîyakara nasî. Karitî Mîk. Ahce na yîhtînopuche tîn̂irirî ero xa rma n̂iir̂asî.
6Kicicitho komo yecehtora nasî waipîn me. Emetanmexapu komo yepanîn̂e reha Mîk ha.
7Kir̂wan komo yenîn̂e me nasî miya roro enponkan me. Noro yipu komo n̂iir̂asî kayaritomo me eroromero. Kyopono me xa n̂enpesî.
8Anarimaw so cimiso naxe anarî komo kuripara ke. Cesemetanmecho chew ro mak naxe anarimaw so ruupu ke yimixapu wara.
9Ero wa exitaw so kicicme ehtoponhîrî komo n̂ekatîmyasî Kaan yîwya so. Kicicme mehce kica oyanwekn̂e me, kesî yîwya so.
10Kir̂wan̂he ehtopo komo poko marha n̂examro panatanmekyasî. Kicicme awehtoponhîrî komo poxunkacoko, kesî yîwya so.
11Kaan na n̂ewehcatu anarî komo. Noro yanton me tak natu. Ero wara cexitaw so tahwokacho komo yai ro mak tak n̂enmayaxe mooxe. Ero wara naxe miya roro twaihtopo komo pona roro. Cerepore roro naxe waipîn me cehtopo komo yecenarî.
12Noro yewetîra exitaw so waihyaxe tak okwe kacipara imo ke. Camkîno me rma waihyaxe okwe.
13On wara naxe kir̂wan wara cesenposom komo, Kaanî rwon yenmekn̂e wara naxe yîmtotopo yaka. Anarimaw so noro yipu komo napomipesî Kaan waapa ya. Ero yimaw rma tko on wara kahra naxe yîwya, Owî akronomak okwe, kahra naxe.
14Kar̂pamxan me rma waihyaxe okwe. Kicicitho pokono komo chew mak waihyaxe okwe.
15Cesemetanmesom komo reha nowyasî Kaan esemetanmekîra tak ehtome so. Cemetanmesom me rma exitaw so n̂examro yakro tak nîmtapowasî.
16Amoro meero awow xe nasî Kaan awahwokacho yai. Kir̂wantaka tak awiri xe nas okre. Kir̂wanî ro ke tak anahma xe nas okre mer̂pono pîn ke.
17Oroto tko metwîrîmesî kicicitho komo wara rma okwe. Kaan xa n̂esepanîyas apoko, yaaro n̂esepanîyasî.
18On wara marha wîîkes awya, puranta ke apohkan̂e exitaw kicicitho poko noro yipu men ewetîra ro mak esko. Mer̂pono pîn puranta tîmî xe na nai awya. Wara rma ewetîra ro mak esko.
19Mer̂pora exitaw awemyawno akurunpe ma re ero yipu esemetanmekîra ro mak tak awehtome? Anarimaw ahce na poko mekarice. Ero ke ma re tukurui mai esemetanmekîn me?
20Yohno kokmam xe wasî, kahra esko. Kosope tko n̂etwaikexe tooto pen okwe.
21Kicicitho poko rma na wai, kahra men esko. Kicicitho xatî wara rma kencesî awetwîrîmacho yopo.
22Kyopono me xa nasî Kaan kar̂pe cexirî ke. Onok ma re nai anarî kpanatanmekn̂e Noro warai?
23Onok ma re Noro panatanmekyakn̂e kir̂wan̂he ehtopo poko? Onoke ma re kekn̂e yîwya, Kicicme mîxakn̂e kica, kekn̂e?
24Ero ke Kaan n̂iritho ponaro men esko ero poko ahwotachome. Ero poko so n̂ewanometken̂e pahxan pen komo.
25Kaan n̂iritho n̂een̂axe tooto komo miyan komo rma ahnoro. Mooxe rma yin̂irithîrî n̂een̂axe.
26Kyopono ro xa Mîk Kaan. Kyopono ro me Noro yehtopo nasî entatîkarî yopo ro mak kîwya so. Mer̂pora marha nasî cimn̂ipu Noro yehtoponho, yukuknomatîkarî yopo ro mak.
27Tuuna nanîmyasî Noro pin̂ipici me so. Ero tak por̂mamyasî tmohsom me tak ehtome.
28Ero yipu tak nasî tuuna yewru chew. Ero yai tak mokyasî mer̂pora ro mak tooto tîhtopo me.
29Ahce wa na Noro n̂iritho n̂esenmamyasî tuuna yewru mko. Camkî mak tasî ero yipu poko. Ahce wa na knerere nîîke tarai Noro mîn yawno.
30Enko xe, pepe kan̂e miya ro mak Noro n̂en̂epesî takpaxi ro mak. Ero ke rma weyunu mko nahruyasî tuuna imo kwawno mko.
31Ero yipu ke rma mîk hak rowon pono komo panatanmekyasî. Yînahri komo marha nîmyasî mer̂pono pîn.
32Tamorî womuhcesî pepe kan̂e ke. Pohcira marha nar̂mesî ahce na wotopo me.
33Knerere kacho yencetaw, Tuuna mokyasî, tîtkexe. Paaka komo marha nasî tuuna ponaro, tmohsom ponaro.
Kyopono Me Ro Mak Nasî Kaan, Kesî Xa Hara Eriu

1Taa, nîmtapowakn̂e rma tî ka Eriu. On wara tî kekn̂e hara, Tarai wencesî. Entache rma owya ocoro tohtohtoh kesî. Tahron̂em wa nasî kopi.
2Entacoko xe ka. Cewtun̂em me xa nîmtapowasî Kaan, nupurwasî mak kopi. Yîmtapotarî mîn ha.
3Knerere kacho n̂entamexpesî Kaan ahnoro roowo poko hakno komo n̂entarî me. Pepe kacho marha n̂enpesî mîyan komo ya rma, roowo yenatîtopo tono komo n̂enîrî me meero.
4Pepe kache tarai tak kesî kar̂pe ro mak. Car̂ar̂a kesî ro mak Kaan kar̂pe, yamoro mak kahra ro mak nasî.
5Keserepokacho me xa nîyorwasî Kaanî mtapotarî. Keserepokacho me nasî yin̂irithîrî. Camkî mak tasî ero yipu poko.
6On wara kesî n̂eepe ya, Roowo pona etoko, kesî. Tuuna marha n̂en̂epesî roowo pona. Wahra so mak n̂en̂epesî anarimaw. Xii kacho xa tak n̂en̂epesî anarimaw hara, kar̂pe xa cehtopo yenpotopo ha.
7Kîtîtmamnoyasî iike, etapickaxapunhîrî komo. Ero wa kîtîtmamnoyasî tîn̂irithîrî ponaro tak kehtome so.
8Comota pono komo cexe ewtarî yaka. Iito tak naxe epatakara ka.
9Anarimaw tîmînî ro yai mokyas ocowo. Twotme nasî ocowo karitî.
10Xeata n̂iir̂asî Kaan yapepen. Ceipamyasî tak tuuna takwekem komo rma.
11Tuuna yewru n̂iir̂asî tuuna ken̂e xa. Miya so marha nakpayasî pepe kacho kaapu smun chere.
12Noro mtapotarî yanme n̂etapomrikyasî tuuna yewru, kaapu smun kom ha. Kaapu yakwerî poko hak cesî. Kaanî mtapotarî yanme mak cesî ahce wa na ciino riso.
13Anarimaw tuuna yewru nakîhcesî kpanarecho me. Tîrowon tîhtome n̂ekmexpesî anarimaw, kwakrecho ha. Ero wa n̂iir̂asî Kaan.
14On wara wîîkes awya oyakno Xoo, atîtmamko ha ka, Kaan n̂iritho poko eserepokak ha ka.
15Ahce wa na tuuna yewru nakîhce Kaan. Mîhtînoya ha re amoro? Ahce wa na pepe kacho n̂iir̂a hara. Ero ma re mîhtînoya amoro?
16Ahce wa tuuna yewru nanîmya epîrkan me? Ero wa ciitopo ma re mîhtînoya amoro? Keserepokacho ciin̂e Mîk Kaan. Ehcamhokatîkaxapu xa Mîk ha.
17Ahce kacho mîperamkwa aponon yaw anan̂i xan yekmexpetaw hara ocowo? Suu n̂ixan n̂ekmexpe anarimaw yamorono, roowo pono komo yerepotacho ha, ahce kacho mîperamkwa ero yimaw?
18Noro ma re makronomai kaapu yakweretaw yîwya? Ceipuru mîn kaapu kanapa warai, bronse ciixapu warai.
19Ahce wa kyam tîtketu Kaan ya Noro yakro kîmtapowataw so? Ekatîmko ka amna ya. Awarpanawno thakwa kîw. Ero ke kehyapamhokacho poko camkî tas okwe.
20Apa, tîmtapota xe tî nai moso awakro, nîîke na Noro maywen yîwya kpoko so? Ero wa ketaw kîwyam pen kermomyasî mak kopi.
21Kaamo wece xa enîhra tasî. Kewkaranpesî ro mak kah yaw kîkatparetaw. Ero wa kewkaranpesî kaamo yekatpankache ocowo ke.
22Mehxa mokyasî Noro rma nohce n̂ixa. Yukurumîkno me xa mokyasî ooru ke tponoye. Kayaritomo me xa n̂esenpesî kopi.
23Karitî ro yaka tohnî ro kîw. Karitî ro mak Mîk Kaan. Kecenarî kepeman̂e makî tko Mîk takîhsom xa. Tohnaw emetanmekno cirihra ro mak nasî.
24Ero ke Noro poko twerî naxe tooto komo. Takîhso cesehtînosom ow ha, kan̂e komo poko eserepokara ro mak nasî. Ero wa nasî Kaan, kekn̂e tî. Ero wa tî kekn̂e Eriu.
Ayopono Komo Ro Mak Ow Ha, Kesî Kaan Xoo Ya

1-2Ero yinhîrî takî tî Kporin komo nîmtapowakn̂e hara Xoo yakro. Ocowo chew rma nîmtapowakn̂e cetapomrisom chew. On wara tî kekn̂e yîwya, Ai, onoke xa moso camkî tîmtapotaxmu? Owya awakîretopo komo yawarparen̂e me mîmtapowas okwe.
3Ececetoko tak ha etîtîkaxapu me xa. Amtapotarî wencesî. Ow men eyuhko.
4Ahto mîxakn̂e roowo yapon ciir̂ataw owya. Ekatîmko ika owya yuhnari yîhtînon̂e me awexitaw.
5Onoke xa roowo nukuknomekn̂e, Ero wicakî xa nai, kekn̂e? Mîhtînoya rma tko na. Onoke xa ero nukuknomekn̂e xapopo warai ke?
6Ahce yaka xa roowo yapon n̂ecehcekn̂e? Onoke ero yapon pona xa hara n̂iir̂akn̂e toopu, aapo yeknutawno?
7Ero ciir̂ataw kwakwarî komo n̂ewanometken̂e. N̂emtaraketken̂e Kaan xîkrî komo marha tahwore xa.
8Onoke tuuna imo nahruyakn̂e metata warai ke? Ero wa nahruyakn̂e kar̂pe epataketaw, rikomo n̂ewruyasî tîson ropotaino wara.
9Ero yimaw marha tuuna yewru wamrupekn̂e roowo ya ero ponon wara. Roowo womcekn̂e ow awarpan ke kîtîtîno ke.
10Ero yimaw tuuna imo porohkatopo wiir̂akn̂e. Ero metatan warai wiir̂akn̂e, wecepucekn̂e marha etahrunkan me.
11On wara wîîkekn̂e tuuna imo ya, Oona mak mîmokyasî, on watohra ro mak masî. Oona tak awewcokocokon nîtîtmamyasî. Cehcoyoponkaxmu wara nai awewcokocokon. Nîtîtmamyasî rma tko tan ha, wîîkekn̂e. Onoke xa ero wa n̂iir̂akn̂e?
12Enmarî ma re mantomekn̂e mehxa ro? Oroto tak enmak ha, mîîkekn̂e ha ma re amoro? Saa kacho ma re miir̂akn̂e iina xa cenmaxmu me?
13Roowo yahsîn̂e wara nasî enmarî, mapirî poko ahsîn̂e wara. Roowo yenîhman̂e wara nasî kicicitho komo yen̂epen̂e me roowo poi.
14Yamoro tak roowo pono mko n̂esenpetîkesî enmayataw. Er̂mo tîtmewresî teme kacho ke ero wa roowo pono mko n̂esenpetîkesî mewrexapu wara. Poono wara rma n̂esenpesî roowo pono mko.
15Kicicitho komo katparen̂e pîn me rma nasî. Noro yipu komo yapockanwataw n̂etapoxwexe kr̂a tak.
16Tuuna pîtho yenso ma re mîîcekn̂e tuuna imo kwawno? Tarenakem yari ma re mîîcekn̂e, weyun yawno yari ha?
17Awaitopo komo metatan ma re meen̂akn̂e amoro? Awaitopo komo yawarpan metatan ma re meen̂akn̂e?
18Takwekem xa mîn roowo. Ero yakwerî ma re mentîkai camkîra? Ekatîmko ika owya camkîra awexitaw.
19Ahto nai katpan yeken yesamarî awya? Ahto nai awarpan yeken hara awya?
20Ero yipu komo ma re maar̂a ekenî ro pona? Eken yakan ma re meen̂a esama kom ha?
21Ero yipu ma re meen̂a amoro ewruxapu me rma awexirî ke pahxa ero ciir̂ataw? Mer̂pora ma re nai cimn̂ipu awewrutoponhîrî ero yipu yenîn̂enho me awehtome?.
22N̂eepe yîmtotopo yaka ma re mewomye, mer̂pono pîn yîmtotopo ha? Saraipa yîmtotopo ma re meen̂a mer̂pono pîn yîmtotopo marha?
23Ero mko wîmcesî ero poko tak oyehtome amn̂e yîwîrîmano ritopo yimaw. Etar̂mano ritopo yimaw xa tak ero yipu wen̂emhatakesî.
24Ahto xa nai katpan yakpacho yesamarî? Ahto xa nai ocowo yakpacho roowo ratari, resce n̂ixan yakpacho ha?
25Onoke xa tuuna mohtopo nahcekn̂e tarenakem yukmacho mohtopo ha? Onoke xa tarai yesamarî nînankekn̂e?
26Pohnî ro pona mokyasî tuuna anarimaw, axawa imo pona, pohnîtho pona ro mak ha. Onoke xa Mîk ero wara n̂iir̂a?
27Ero tak nîhyasî iiponomnîtho. Ero yipu nîhyasî cuupu yatîkrechome tak cukmano. Onoke xa ero wara n̂iir̂a awya?
28Tîmke nai tuuna tmohsom awya? Onoke xa cicakî yîîm me nai?
29Onoke ropotai n̂ewruya xeru. Onoke ropotai n̂ewruya xeru kah yai tmohsom?
30Ero yipu mokyataw ceipamyasî tak tuuna toopu wara ro mak. Ceipu tak nasî tuuna rarî ero yimaw. Onoke ero wara n̂iir̂a?
31Xir̂koimo ma re mimiya amoro? Yaipî yohyatho mici ma re mîmhoke?
32Xir̂ko mko ma re men̂emhatake onoke na warai me cesenposom? En̂emhatakacho me exitaw men̂emhakate amoro? Uhsu warai men̂emhatake yîmxîkrî warai yakro?
33Kah yawno komo panatanmetopo ma re mîhtînoya? N̂examro ma re miir̂a roowo pono komo yantoman̂e me?
34Kar̂pe xa ma re mîmtapowa tuuna yewru n̂entarî me rma? Ero wa amtapowataw tuuna yukmacho ma re man̂ikya akmanîretopo?
35Pepe kacho yen̂epen̂e ma re amoro? Awya ma re n̂esekatîmya ero yipu komo? Tanî nas amna, nîîke ha ma re awya?
36Onoke xa tooto tîpîrî n̂iir̂akn̂e takîhsom me? Onoke xa tooto ropotarî n̂iir̂akn̂e yuhnari yîhtînon̂e me?
37-38Onoke xa takîhso cehsom me nai kaapu smun yukuknomacho poko iyakenon yukuknomachome? Onoke kah yawnonho nukmamya tuuna, een yawnonho ha? Ero wa tukmampore nasî ceipamtîketaw roowo, etamnonoyataw marha.
39Amoro ma re mesetake reaw yon yotî wece? Amoro ma re reaw xîkrî motme?
40Ero wa so ma re noro yipu komo motme amoro ewtarî yaw etamruyataw, peen chew wapancetaw marha?
41Onok xa maxweren̂e warai nînahme. Anarimaw noro yipu xîkrî xee xee nîîke Kaan n̂entarî me rma. Miya so n̂etar̂asî yînapumra cexirî ke. Ero yimaw onoke xa nînahme ha? kekn̂e tî. Ero wa tî kekn̂e Kporin komo Xoo ya.
Onoke Na Komo Yenîn̂e Ro Ma Re Amoro? Kesî Kaan Xoo Ya
39
1Taa, nîmtapowakn̂e rma tî Kporin komo Xoo yakro. On wara tî kekn̂e hara yîwya, Ai Xoo, on wara marha wîîkes awya, ahcemaw xa kabra komo n̂ewruya okno pîn, îh pono ro? Kooso yewrutopo ma re mukuknome hara?
2Nuun̂i ma re mukuknome tarke noro yipu komo yehtoponho ewrutome takî? Ero po xa men n̂ewruyasî, mîîke ha ma re amoro?
3On wara n̂ewruyasî noro yipu komo, n̂etatmunukyasî mak. Ero wara tak n̂ewruyasî. Ewruche erewra tak nasî.
4Por̂mamyasî tak yîmxîkrî. Kar̂pe n̂ehtîkesî meye pohnîntaw. Ero yinhîrî tîson yai cesî mokuhnî me hara.
5Onoke xa buhu n̂en̂epekn̂e okno pîn tanme ro mak totohme? Onoke xa yimicithîrî nîmhokekn̂e totohme?
6Axawa imo wîmyakn̂e yîwya noro yeken me. Woskara marha wîmyakn̂e yîwya eken me yîmîtî ken̂arî ha.
7Wara hakî kacho na n̂ence noro anarimaw ewto imo pono komo mtapotarî. Ero yipu yentache n̂ewresî mak. Taan̂e mtapotarî yewetîra ro mak nasî, Kaika ha, kacho.
8Îh pore n̂etar̂asî cuupu yeposo tînahrî. Ahce na n̂epor̂asî ahnoro tatîhtaxmu. Ero wa nasî buhu, okno pîn ha.
9Ahce wa nai paaka hara awya, okno pîn? Noro yipu ma re amtapotarî n̂ewehca? Yînahrî yen yakîhcetaw awya ero mîtwo ma re kokmamya awya?
10Noro yimiche roowo ma re poome pataw roro awanme? Mararî komo ma re poome amkai?
11Noro pona ma re meen̂a kar̂pe ro mak exirî ke? Noro ma re mapicke tawsîn̂em yaatopo poko?
12Noro pona ma re meen̂a anatîrî puruma yeperîrî yenmetopo? Anatîrî yeperîrî yapikmotopo pona ma re n̂enmekya?
13Ahce wa nai apeseturusu hara? Powpow kesî noro tahwore cexirî ke. Wara makî tko nasî noro yaporî r̂awr̂a yaporî warahra ro mak.
14Roowo pona mak n̂etuhmeke noro. Roowo rma nasî yuhme yocoronpen̂e me.
15Tooto men napikya ahkachome okwe, kahra nasî. Onoke na men nahke okwe, kahra marha nasî.
16Tîmxîkrî n̂etapes oko. Tîmxîkrî pîn wara ro mak n̂iir̂asî kopi. Tîmxîkîthîrî waihyataw, Okwe, tohnaw kewrui okwe, kahra rma nasî.
17Takîhso cehsom me noro yakîhtora ro mak xakn̂e Kaan. Camkîno me thakwa mak noro nakîhcekn̂e.
18Anarimaw so tko nahronasî noro cemahciyataw. Ero yimaw xa yo kawaru mkaw tîtosom poko n̂ewresî iyoponkarî ke. Ero wa nasî apeseturusu.
19Onoke xa kawaru nakîhcekn̂e karitî me? Noro pîmîrî pokono ma re makîhcekn̂e katîhpoci kawno? Yîpîmîrî ponon wara nas okre.
20Amoro ma re makîhce noro tahron̂em me makaka wara. Yahya kacho wara rma nasî emtarakacho yînar̂marî komo yeraspetopo.
21Roowo pore n̂ehtarixkesî tmayanataw. Kar̂pe cehtopo poko nahwowasî. Ero wa tahwotaw cetar̂maxmu komo cheka tak cesî kar̂pe ro mak kopi.
22Ceraspen̂e poko n̂ewresî. Onoke na pona erasîra ro mak nasî. Kacipara yai emahcira marha nasî.
23Xakaxaka kesî emepu noro yawxawno. Raapu cecehkem marha naar̂asî tpepeyurem, raapuci marha.
24N̂eserepokesî ro mak etar̂mano riyataw tooto komo ya, nîrwonasî marha. Ero ke kar̂pe ro mak cesî iina. Tuu kacho yentache iito rma cececeto xera ro mak nasî.
25Tuu kache n̂emtarakesî tak. Ai ha, kan̂e wara nasî. Etar̂matopo kotorî n̂esunukya mooxe rma. Sowtatu yantoman̂e komo mtapotarî marha n̂encesî, sowtatu yantoman̂e komo yemtarakacho marha n̂encesî etar̂metaw so. Ero wa nasî kawaru.
26Ahce wa nai wekoko hara? Amoro ma re wekoko komo makîhre kaikokoro totohme. Amoro ma re noro makîhre taporî yehyatkacho poko suu yaw roro totohme.
27Amtapotarî yanme ma re narina yaimo kaikokoro xa? Amtapotarî yanme ma re takowerî n̂iir̂a kawno pona?
28Toh pona n̂iir̂asî porin pona. Iito nasî kosope. Toopu nasî noro yukurunpetopo, kawno ha.
29En̂exa cesî tootî wece. Mooxeno rma n̂een̂asî totowarî.
30Kamxuku yeen̂e mîk yîmxîkrî. Waihkaxapu yokoputho exitaw iito marha nasî noro hara. Ero wa nasî yaimo, kekn̂e tî Kaan Xoo ya.
Ow Warai Ma Re Amoro Karitî? Kesî Kaan Xoo Ya

1-2Taa, nîmtapowakn̂e rma tî ka Kporin komo Xoo yakro. On wara tî kekn̂e hara yîwya, Karitî ro yakro ceseseyusom wara masî. Owî ma re mîpanatanmekya? Akpîra mai okwe, kan̂e wara masî Kaan ya kopi. Oroto tak omtapotarî eyuhko hara, kekn̂e tî yîwya.
3-4On wara tko tî n̂eyukyakn̂e Xoo, Kicicitho ro mak ow ha. Ahce wa thakwa re keyukya? Kemtayahruyasî ro mak tak ha.
5Cewn̂e ro makî ka kîmtapota. Oroto tak aweyutopo yîhtînopîra ro mak wasî. Asakî ro xa kîmtapota. Yîmtapotara ro mak tak wasî, kekn̂e tî Xoo Kaan ya.
6-7Ero ke tî nîmtapowakn̂e xa hara Kporin komo Xoo yakro. Cetapomrisom chew rma nîmtapowakn̂e, ocowo chew. On wara tî kekn̂e yîwya, Ececetoko ka kar̂pe. Etîtîkaxapu me xa esko. Amtapotarî yenta xe wasî. Ero ke Ow men eyuhko.
8Tohnaw panareno rin̂e Mîk Kaan okwe, mîîke katî opoko? Owî katî mîwîrîyake kir̂wan̂he awehtopo yenpotome ha?
9Kaan yaporî warai ma re mîn awaporî? Tarai wara ma re mîmtapowa Kaan wara ha?
10Ero wa awexitaw kir̂wanî ro me tak esenpoko. Cenporem xa tak amruko aponon. Takîhsom me xa tak esenpoko kayaritomo wara.
11Mîk hak poko tak arwonîmko. Amayanîmko tak poko so. Anarî komo yopono me cesehtînosom komo enko, noro pîntho me so tak enpoko.
12Ahnoro enko anarî komo yopono me cesehtînsom komo, cehn̂axmu me so tak enpoko. Kicicitho komo tak ar̂makî ro mak ekenhîrî komo pona rma.
13Noro yipu komo yokoputho ahruko roowo cheka iina re. Ewru komo marha tak ahruko ewtarî yaw rma.
14Ero wa esko amoro. Ero wara ciino riyataw awya on wara wîîkes apoko, Taa, awamorî ke rma kaari n̂ixan ke metkurunpe ham, wîîkes apoko. Ero wa wîîkes apoko.
15Taa, beemoce enko hara. Awakro ro rma onakîtotho mîk ha. Cuupu yahn̂e mîk bui wara.
16Karitî ro mak mîn noro petî. Karitî marha mîn noro momri.
17Noro matkîrî pikipiki kesî setru yepu n̂esewsîyasî ero wara. Iito re nasî petî yatî, ekaritotopo.
18Tpotokoyem mîn noro yocho. Bronse ciixapu wara nasî. Pehu warai mak mîn noro repu, aporî marha.
19Kaan nakîhtotho komo yopono xa mîk, anarî komo yopono. Akîhton̂enhîrî makî tko nasî waihkan̂e me kacipara imo ke.
20Îîpî mko nasî noro nahrî yeken me. Iito marha n̂eseman̂iyasî anarî komo, okno pîn komo.
21Weewe yepu yapomyaka n̂etîrapesî, taakem yapomyaka. Tuuwa cheka n̂eseyamyasî krarasî cheka.
22Noro nawarparesî weewe yepu. Sawkeru yepu chew marha nasî, aporî yecihtawno chew.
23Tuuna yepu yukmetîketaw erasîra rma nasî. Ero poko eserepokan me nasî. Xotaw kwaka enorira rma nasî yukmache xa, tîmtarî yecenarî yukmache rma.
24Noro ma re mahsîya noro wero ro rma? Ewnarî yaro yimici miir̂a aatome tak? Pîra ro mak, kekn̂e tî. Ero wa tî kekn̂e Kporin komo Xoo ya.
Ayopono Ro Mak Mîk Repiatan Onakîhtotho, Kesî Kaan Xoo Ya

1Nîmtapowakn̂e rma ka Kporin komo. On wara tî kekn̂e hara Xoo ya, Taa, okopuci, repiatan xara enko. Noro ma re manîmya kiiwi ke? Noro n̂uru mimiya ruupu ke awya?
2Noro yewnarî yaro ma re mumunukya yimici? Noro yohyarî ma re matpe kiiwi ke?
3Owî cma re mahsîpînkesî, kee ma re noro awya? Tawake ma re nîmtapowa awakro?
4Kewehcasî tak, nîîke ma re awya? Eroromero ow ahsîko awanton me, nîîke ma re awya?
5Noro ma re mahsîya awok me tarin̂em nasî awok me ero wara? Noro yawyoci ma re mimiya yîpîmtari awemsîrî komo narîrî me?
6Noro ma re nahsîyatu twarawantaxmu komo epethîrî pona? Noro pun n̂ekamyatu twarawantaxmu komo ya?
7Tarîrka ke ma re yîhcîpîrî matpe yakeno ke? Ootî paraxkacho ke yîhtîpîrî matpe awya?
8Noro yakro awetar̂mache awetar̂macho komo yîhcamnopîra ro mak masî. Ero yinhîrî noro yakro etar̂mara ro mak tak esko.
9Noro yahsîtopo poko na nîmtapowatu anarî komo. Tohnaw ro mak ero wa ket okwe. Noro yenîche rma nahwokexe ro mak okwe.
10Naxe rma ha re tooto komo, erasîn kom ha. Noro kurunkan̂e tko exihra ro mak nasî. Ero ke onoke thakwa re okurunke hara awya?
11Onoke xa wepethîkekn̂e awya? Epethîkano ciin̂e pînî ro mak ow. Ahnoro kah yakwerî makatawno komo naxe owyan me. Ero wa naxe.
12Taa, repiatan poko kîmtapowasî xa hara. Aporî poko tak kîmtapowasî, yîhrepu poko marha. Karitî xa mîk, cenporem marha.
13Onoke ma re yîmkapîpîthîrî nowya? Onoke ma re yîhtîpîrî mici naar̂a yîhyaka yimitome?
14Onoke thakwa re yîmtarî nahrunke metata wara? Yîmtarî wemcaw nasî iyorî eraspeto kopi.
15Yaake yatî nasî yîmkapîpîthîrî, sowtatu yecen̂an wara. Ero poko tahwotaxmu me nasî. Etpoko cetasîsîknoso nasî yîmkapîpîthîrî etowîn me ro mak.
16Etpoko xa nasî cetasîsîknoso. Ocowo torî yarohra ro mak nasî iyotari so.
17Ceipu xa nasî etasîsîknotopo. Etpoko xa nasî akpan me ro mak ha.
18Noro yacinataw sakasaka kesî kopi. Enmayataw nîhrewasî katpan ero wara nasî noro yewru hara.
19Wehto roron n̂epatake yîmtai. Saka kan̂e nahronasî yîmtai kopi.
20Ewnarî yai n̂epatakesî yîsîn. Wooto mîyetu anarimaw tahrem yaw. Tuuwa ke na wehto mîkamecetu turpem ke. Ero warai xa nîsînasî. Ero wara yîsîn n̂epatakesî repiatan yewnarî yai.
21Weewe pore puu ketaw wehto roron me tak n̂etahsîyas oco. Wehto n̂epatakesî yîmtai tun̂kem ha.
22Kar̂pe xa nasî yîpîmîrî. Ahna na cetaw nahwokexe ro mak iitono komo.
23Cetasîsîknoso marha nasî yupun raconho mko. Cekuswe xa nasî yupun raconho mko towhnî me ro mak.
24Ceipu xa nasî noro coro toopu mak oko. Ceipu nasî puruma yakihtopo toopu, makatawno, ero wara xa marha nasî noro coro.
25Noro yawomyataw piiri, n̂eraswaxe karitî komo rma kopi. Noro yehmametaw mooxe n̂he n̂ecececexe.
26Noro paraxka xe awexitaw so kacipara imo ke cei tara kesî mak paraxkara rma. Ero wa xa marha kesî raapu, waiwî, raapuci, ero yipu. Yupun yaka ewomra ro mak nasî.
27Cukmape nasî pehu yîwya, puruma yeputho wara mak nasî yîwya. Bronse marha nasî weewe wara yîwya, atîhxapu wara mak.
28Emahcira nasî waiwî ke wetaw. Toopu yar̂mache noro wece raixi pîpîtho wara mak nasî yîwya.
29Puruma yeputho wara mak n̂een̂asî watma. Rerekrere ketaw noro wece rah ke, tar̂maxmu ke, n̂ewresî mak noro.
30Noro momri pîpîtho nasî wakanan̂itho wara tpotke so oko. Noro cetaw apacakrî wakîkresî wenathîrî yaw.
31Yukwaw cetaw weyunthîrî yaw n̂emakpoponkesî ro mak tahrem yawno wara, cenukresom wara. Tuuna imo pen nukumcesî katî wara, een yawno wara.
32Yukwari cetaw wenathîrî nasî tpepeyure. Tîhpoxem wara nasî weyun noro yesamatho yawno, tumutwem ke tîhpoxem wara nasî kopi.
33Anarî exihra ro mak nasî noro warai roowo pono. Erasînî ro mak mîkî.
34Anarî komo yopono me cehsom komo n̂een̂asî ahnoro. Noro yipu komo kayaritomon me nasî. Ero wa nasî repiatan onakîtotho, kekn̂e tî. Ero wa tî kekn̂e Kporin komo Xoo ya.
Akpîra Kîmtapota Kica, Kesî Xoo. Noro Tak Wakres Hara Kaan

1-2Ero yinhîrî tak Kporin komo mtapotarî tî n̂eyukyakn̂e Xoo. On wara tî kekn̂e yîwya, Miyan komo ciin̂e me rma kîhtînoyasî. Ahce na ciri xe awexitaw ero rma miir̂asî ehn̂an me ro mak.
3On wara mîîka owya, Onoke xa moso takîhso kehtopo yawarparen̂e? Camkî ro mak mîmtapowasî kopi, mîîka. Yaaro rma mîîkesî. Camkî oyehtopo poko rma kîmtapota kica, oyesehtînotopo yopono ro poko kîmtapota. Ero yipu poko kîmtapota okwe.
4On wara marha mîîka owya, Kîmtapowasî ka awakro. Omtapotarî ka entakî. Ero yinhîrî amtapotarî wences hara. Omtapotarî men eyuhko, mîîka owya.
5Pahxa awehtopo wencekn̂e Apa. Oroto tak keen̂asî oyewru ke xa tak.
6Ero ke kicicme ro mak tak kesen̂asî owî rma. Omtapotachonho tak poxunkesî ro mak. Roowo pona mak oyerema xe wasî, wemronho cheka marha, kekn̂e tî. Ero wa tî kekn̂e Xoo Kporin komo ya.
7Ero yinhîrî tak, Xoo yakro tîmtapotache, Eripas yakro takî tî nîmtapowakn̂e hara Kporin komo, Teman pono yakro. On wara tî kekn̂e yîwya, Ai, apoko kîrwonasî, awakrono poko marha, asakno rorono poko rma. Takîhso yîmtapotara mehce okwe opoko. Wara n̂he moso nîmtapota opoko Xoo, oyanton ha.
8Ero ke bui tak ahsîcoko 7, kahn̂eru marha ahsîcoko 7. Oyanton yaka arko, Xoo yaka. Owya tîmsom me akn̂icoko, akn̂itîkacoko. Akpîra amtapotachonhîrî komo yahrutopo me akn̂icoko. Oyanton Xoo marha nîmtapowasî oyakro apoko so. Noro mtapotarî wencesî. Noro yanme tak apanarera wasî akpîra amtapotachonhîrî poko. Oyanton Xoo xa nîmtapota wara n̂he opoko, kekn̂e tî. Ero wa tî kekn̂e Kporin komo Eripas ya.
9Ero ke Kporin komo mtapotachonho yaw roro rma takî tî n̂iir̂atken̂e. Eripas, Teman pono, Biwtace, Sui pono, Soopa, Naamata pono, ero wara xatken̂e n̂examro. Ero yinhîrî Xoo marha nîmtapowakn̂e Kporin komo yakro n̂examro poko. Yîmtapotarî tî n̂encekn̂e Kporin komo kir̂wan̂he tak.
10Ero yinhîrî on wara takî tî Xoo wakrekn̂e Kporin komo, takrono komo poko yîmtapotache, iyoku xa hara nîmyakn̂e, emyawno marha. Xakn̂e ka yîhyaw ero yopo ro mak tak nîmyakn̂e yîwya. Cewn̂anînhîrî pen retawno tak nîmyakn̂e iyok hara asak so tak okre.
11Noro yenso marha tî mokyatken̂e akno komo, epeka komo. Pahxa yînîhtînorî komo ahnoro mokyatken̂e enso. Noro yakro takî tî n̂eseresmetken̂e yîmîn yaw. Noro nahworetken̂e, n̂ewyakîretken̂e marha Kporin komo n̂emetanmekîtho me exirî ke. Yîwya nîmyatken̂e exepeyu prata, cewn̂e so nîmyatken̂e yîwya etpoyino pîn. Emeknumci marha nîmyatken̂e yîwya ooru, cewn̂e so marha.
12Miya xe xa tak Xoo wakrekn̂e Kporin komo pahxa noro wakretoponho yopo ro mak. 14.000 tak xakn̂e iyoku oper̂a, 6.000 tak xakn̂e iyoku kameru, 1.000 tak xakn̂e iyoku bui, asak hakno re yukuknomaxapu, 1.000 marha xakn̂e iyoku buhu. Ero wicakî tak xakn̂e Xoo yoku.
137 xa hara xatken̂e yumumuru komo, 3 xa hara xatken̂e emsîrî komo.
14On wara cemsîrî komo nosohcekn̂e, poturme ewruxapu nosohcekn̂e Xemima, ponan hara nosohcekn̂e Kesia, ponan xa hara nosohcekn̂e Keren Apuke. Ero wara cemsîrî komo nosohcekn̂e Xoo.
15Cenporem komo xa mîkyam xatken̂e Xoo yemsîrî komo. Anarî komo yopo ro mak xatken̂e wooxam komo yopo, poyino pono komo yopo. Ero yinhîrî cemyawnonhîrî yekamyataw tumumuru komo ya, cemsîrî komo ya marha n̂ekamyakn̂e cemyawnonhîrî.
16Ero yinhîrî 140 cimn̂ipu rma tî xakn̂e Xoo waipîra. Tîmxîkrî komo tî n̂een̂akn̂e, tparî komo marha, tparî komo xîkrî marha, tparî komo parî marha. Ero wicakî tî n̂een̂akn̂e cepamrî komo.
17Ero yinhîrî takî tî waihyakn̂e Xoo. Poritomotho me takî tî xakn̂e twaihyataw. Mer̂pora cimn̂ipu xakn̂e noro yewrutoponho. Ero wa tî xakn̂e Xoo.

1
1-2Taa, tawake kehtopo tan wekatîmyas awya so. On wara cexpore nasî tawake kehtome so, Kaan xatî pîn komo mmtapotarî ewetîra cexpore nasî, kicicme cehsom komo yakrono ro me exihra marha cexpore nasî, kir̂wan komo yîwîrîyakara marha cexpore nasî. Kporin komo ya kpanatanmetopo ponaro xa matko cexpore nasî, tpoxwe ro mak centapore nasî. Ponaro cexpore roro nasî katpanaw, kosope marha. Ero wa kexitaw so tawake taxe okre.
3On wara tak kiir̂axe so Kaan noro yipu komo, weewe wara kiir̂axe so tuuna yepu yecihtawno wara. On wara nasî weewe ecihtawno, n̂eperwasî roro epetatopo me exitaw. Aawaipîra marha nasî. Ero wa xa marha kiir̂axe so Kaan. Ahce poko so na kexitaw so ehn̂an me ro mak kiir̂axe so.
4Ero warahra reha naxe Kaan ponarono pîn komo, puruma pîpîtho wara mak naxe kica. Puruma pîpîtho naar̂asî kr̂a ocowo, ero wa xa marha naxe Kaan ponarono pîn komo, ocowo narîrî wara mak naxe okwe.
5Ero ke en̂ekano riyataw Kaan ya, Kir̂wan komo amyamro, kacho mera ro mak naxe noro yipu komo. Kir̂wan komo yesenmekyataw yîchew so exihra ro mak naxe. Ero wara naxe Kaan ponarono pîn komo.
6Kir̂wan komo yesamarî yenîn̂e me nasî Kporin komo. Kaan ponarono pîn komo yesamarî reha nasî waihtopo komo yakan me okwe. Ero wa nasî.
Kayaritomo Komo Weronomacho On
2
1Taa, kayaritomo komo poko tan kîmtapowas hara. Ahce poko Xenciu kayaritomon komo n̂etîrwonmekyatu kopi? Ahce kacho tohnawno poko mak n̂esencet okwe?
2Kporin komo yanwecho poko mak n̂esencexe kica. Ero warai poko n̂esencexe kayaritomo komo, roowo poko hakno komo. N̂esenmekyaxe cesentachome so Kporin komo nîhkapetho poko, waihkacho poko mak okwe. Ero wa naxe okwe Kporin komo n̂iritho poko, kayaritomo me yin̂irithîrî poko ha.
3On wara kexe kica, Kimin̂e wara mak nasî kica Kporin komo n̂iritho kayaritomo. Tawotocerî kr̂a kimicithîrî, tar̂macerî marha kr̂a, kexe kica. Ero wara kexe kayaritomo komo.
4Kah yaw rma tko nasî Kporin komo ceremaxi. N̂ewresî mak Noro ero wa kan̂e komo poko. Tohnaw ro mak n̂esencexe kopi, kesî poko so.
5Ero yinhîrî tak tîrwon̂e n̂examro pen n̂eeyasî hara. Nîrwonasî ro mak poko so, ero ke n̂erahtîmtîkexe Noro pona.
6On wara kesî yîwya so, Onîhtînoputho men wiire kayaritomo me. Siaw yîpîn pona wekenmai oyekenî ro pona, kesî. Ero wa kesî Kporin komo kayaritomo komo ya.
7Taa, on wara kesî Kporin komo mumuru, On wara kekn̂e Kporin komo owya hara, Yaaro xa tan wîîkesî, Omumuru xa Amoro. Oroto xa tak Aamo me was ha, kekn̂e owya.
8On wara marha kekn̂e owya, On wara kasko owya, Ai, Apa, ahnoro mîk hak maywen komo xe was omaywen me, roowo mapitawno komo xe meero wasî, kasko owya. Ero wa kache awya amaywen me rma tak wiir̂asî miyan komo rma ahnoro, kekn̂e owya.
9N̂examro pen tak makuhr̂apesî ro mak, awamoyin ke rma metapesî, kuripara warai ke. Mîcor̂or̂omesî ro mak parakwecitho wara, kekn̂e marha owya, kesî Kporin komo mumuru.
10Ero ke on wara wîîkes awya so, kayaritomo komo amyamro. Ero ke takîhso men esehtînocoko awehtopo komo poko. Roowo pono komo yen̂ekan̂e komo amyamro hara awya so marha wîîkesî. Aweronomacho komo men ewetîcoko.
11Kporin komo ewetîcoko. Twerî tak men Noro poko ehcoko. Ahwotacoko rma re tatan̂e mak ha tko.
12Kaan mumuru men ewcokacoko yîrwomra tak ehtome Noro apoko so. Noro yîrwonîmîche na apoko so mîwaiyaxe men okwe esama yaw rma ka awexitaw so. Yohno men Noro yewetîn̂e me ehcoko wahra yîrwonataw ro ha ka apoko so. Tpona enîn̂e komo wakren̂e Mîk Noro okre. Ero ke ero wa ehcoko Kaan mumuru poko. Ero wa wîîkes awya so.
3
Tapi Wanorî On. Noro Pen Waihka Xe Xakn̂e Yumumuru Rma, Abisaraw. Ero ke N̂emahciyakn̂e. Ero Yimaw Mewrexapu On.
Kukurunpen̂e Ro Mîkî Kporin Komo
1Apa kah yawno on wara wîîkes awya, mer̂pora ro mak naxe okwe oyemetanmekn̂e komo.
2Opoko nîmtapowaxe kica. On wara kexe, Noro yukurunpera ro mak mexe wa nasî Kaan, kexe kica. Mer̂pora naxe ero wa kan̂e komo opoko.
3Okurunpen̂e rma tko Amoro Apa oyecen̂an me ha. Poko oyahwotacho marha Amoro. Tuupe oyexitaw ow mîhkares hara okre.
4Kporin komo yakro kîmtapowakn̂e, kar̂pe xa. Cekenî ro pono Mîkî Kporin komo îh pono. En̂exa rma oyeyukya.
5Ero ke kir̂wan̂he ketakriyas owîntome. Kir̂wan̂he kpakes hara oyecetorî ke mak yîwya.
6Ero ke marha erasîra wasî owaparî komo mokyataw rma. Anarimaw mer̂pora ro mak na mokyatu owaparî komo, 10.000 ha na. Owamcetu ha na. Noro yipu komo pona erasîra wasî.
7On wara wîîkes awya Apa, Kaan xa Amoro, ponaro oyehtopo xa. Ero ke piiri cma re mawomyasî okurunpetome. Pahxa ka ooxatî pîn komo tak mewkatapai. Kaan ponarono pîn komo mîyokai kr̂a. Ero ke ero wa xa hara ow yukurunpeko oroto.
8Kporin komo mak nasî kukurunpen̂e me. Tawake naxe ayanan komo Apa. Ero wa wîikes awya Apa.

Tapi Wanorî On Waano Yaan̂e Ro N̂enîrî. Raatî Yakro Taasom On, Tawyockem Yakro Taasom Ha.
Kahworen̂e Ro Mîk Kporin Komo
1Apa kah yawno, Kir̂wanî ro xa Amoro, ponaro oyehtopo xa. Kîmtapowasî awakro. Ero ke omtapotarî cma re mencesî. Oyahworen̂enho xa Amoro ahwora oyexitaw. Ero ke wîîkesî xa hara awya. Opînîn yaw cma re masî, omtapotarî cma re mencesî, wîîkesî. Ero wa wîîkes awya.
2Taa, on wara wîîkesî tooto komo ya hara, Atî wicakî pahkî mîmtapowatu opoko okwe? Kir̂wan̂he oyehtopo poko rma mîmtapowaxe kicicitho me kica. Ero pîntho poko marha mepohkexe kica. Cemaro ponaro mak awexi xe so mat ham kica. Ahcemaw tak ero ponarora mat ha?
3On wara xa kacoko Kaan poko, Tponarono komo men̂ekesî, nahsîyasî tîwyanî ro me, kacoko. Ero warai me cexirî ke Noro omtapotarî n̂encesî.
4Ero ke on wara wîîkes awya so, arwonataw so kicicme exihra men ehcoko. Kuywa po awexitaw so tîtken̂e mak ehcoko. Awehtopo komo poko xa esehtînocoko.
5Ero wara ehcoko kir̂wan̂he awehtome so Kaan ya tîmsom tîmyataw. Noro pona marha encoko. Ero wara ehcoko.
6On wara kexe anarî komo mer̂pono pîn komo, Onoke thakwa re kahworetu so okwe? kexe mer̂pono pîn komo Apa, Amoro xa amna ahworeko awewru ke rma. Weeyu warai xa mîn awewru okre.
7Tahwore rma re naxe mararî ciin̂e komo ceperke xa exitaw tînatîrî komo raixi warai, merpora exitaw marha uupa yukun. Ow xa tko mahworei tahwore xa tak oyehtome noro yipu komo yopo.
8On wara was Apa, cerepore roro was okurunperî ke awya. Ero ke erasîra ro mak ketakriyasî owîntome. Amoro mak ow mukurunpesî. Ero ke erasîra wasî.

Tapi Wanorî On, Waano Yaan̂e Ro Narîrî. Raatî Yakro Taasom On
Kaan Yakro Tapi Mtapotacho On
1Apa kah yawno, kîmtapowas awakro. Ero ke omtapotarî cma re mencesî. Ahwora oyehtopo ponaro cma re masî.
2Cerewre kîmtapowas awakro. Ero ke omtapotarî cma re mencesî. Okayaritomon Amoro, ponaro oyehtopo xa. Ero ke awakro kîmtapowasî.
3Pahxaxa ro rma ka omtapotarî mences Apa. Ero yimaw roro so kîmtapowasî awakro oyakronomacho poko. Apona mak ween̂asî.
4Kaan xa Amoro apa. Tawake wasî apoko so, kahra ro mak masî kicicime cehsom komo ya. Ahyawno me exihra ro mak naxe kicicitho komo.
5Cehcoyoponkaxmu komo ececetora thakwa naxe awepatai. Kicicitho pokono komo xatî pînî ro mak Amoro.
6Cemarontaxmu komo waihkan̂e Amoro Apa. Waihkano ciri xatî komo xera ro mak masî, cesemîknosom komo xera marha masî. Noro yipu komo xatî pînî ro mak Amoro.
7Ero warahra reha mas opoko. Opînîn yaw reha masî, opînîn yaw xa okre. Ero wa awexirî ke opoko amîn yaka kewomyasî. Anarimaw amîn wece cewru mak kutupenwasî amamakan me. Oporinî ro Amoro, wîîkesî amînî ro wece cewru.
8On wara marha wîîkes awya Apa, kir̂wanî ro me awehtopo yaw roro ow arko, pataw mak ow arko awesamarî yaw roro. Yaake naxe ooxatî pîn komo okwe. Ero ke ero wara wîîkes awya.
9On wara naxe ooxatî pîn komo, kemîknon̂e me mak nîmtapowaxe kica. Ar̂mano ritopo ponaro marha naxe okwe. Kokem wara mak nasî kica eexe komo, iyocho ahrunkaxapu wara kica. Kir̂wan rma ha re kîwya so. Tohnaw ro mak ero wa kexe kica.
10Kicicme maxe kica, kasko yîwya so Apa. Kaan xa Amoro. Esentatoponhîrî komo ke rma n̂examro ar̂makî. Mooxe en̂epeko awewetîra exirî ke so kica emapona roro. Awanwekyaxe mak okwe, ero ke en̂epeko. Ero wa cirko noro yipu komo.
11Ero warahra reha cirko apona enîn̂e komo. Tahwore reha cirko noro yipu komo. Tahwore cewanomaxmu me xa n̂examro cirko miya roro yîtîhkan me ro mak. Noro yipu komo yukurunpeko Apa. Ero wa yukurunpeko awosotî xatî komo, apoko ahwotachome so.
12Kir̂wan komo yakronoman̂e xa Amoro Apa. Yukurunpen̂e me masî, yiixe so awehtopo ke rma mîwacancesî yukurunpetome. Ero wa takîhsom komo makronomesî.

Waano Yaan̂e Ro N̂enîrî Tan. Raatî Yakro Taasom Tîyorkaxmu Yakro. Semin̂ici Wa Taasom. Tapi Wanorî Tan.
Tapi Nîmtapowasî Kaan Yakro Ahwora Cexitaw
1Apa kah yawno, on wara wîîkes awya, rîîwome cma re ow yîtwermara masî. Ow mîpanare rma na. Rîîwo me tko ow panarera esko.
2Kar̂pera ro mak was Apa. Ero ke opînîn yaw esko. N̂erewasî xa oko oyocho. Ero ke cma re ow mîkarices hara.
3Ahwora ro mak was Apa. Ahcemaw xa ow makronome? Pahkî xa ow akronomara masî.
4Ohyaka cma re mîmokyas hara okurunpeso. Opînîn yaw awexirî ke Ow yukurunpeko.
5Aponaro exihra ro mak naxe waixah pen komo. Kir̂wan̂he awehtopo poko yîmtapotara ro mak naxe roowo cheka ahruxah pen kom ha.
6Kekar̂katîka oyemkutunîmrî ke. Owratarî poko xa wenmakesî. Okuywan wukmanîresî mak oyewyokuthîrî ke mer̂pono pîn ke.
7Kewxîrîyasî oyahwokarî ke. Poritomotho yewru wara tak n̂ehtîkes okwe oyewru owratarî ke, ooxatî pîn komo poko owratarî ke ha.
8On wara wîîkesî kicicitho poko cehsom komo ya, Etocoko kr̂a amyamro ahnoro. Owratarî tak wa n̂enta Kporin komo.
9Omtapotarî n̂enta, Opînîn yaw cma re masî, kacho owya. Omtapotacho ponaro nasî. Ero wa wîîkesî ooxatî pîn komo ya.
10Ooxatî pîn komo yîhyapamnopu xe cma re was awya Apa. Ahwoka xe so ro mak was awya. Noro yipu komo porohkakî, ponan̂e rma ehn̂anmeko. Ero wa cma re n̂examro miir̂as Apa. Ero wa mak wîîkes awya.

Kporin Komo N̂entarî Me Tapi Narîtho Tan Waano Kuuxe Pokono, Benxamin Yepamtho Pokono Ha.
Tapi Nîmtapowasî Kaan Yakro Tîîxatî Pîn Komo Poko
1Apa kah yawno, ponaro xa oyehtopo Amoro. Ero ke on wara wîîkes awya, apona xa ween̂asî. Yaake naxe oyemetanmekn̂e komo okwe. Ero ke cma re ow mukurunpesî.
2Okurunpera awexitaw oyeskan̂e wara mak naxe oko reaw wara. Oyarixkexe mak oko okurunpen̂e exihtorî ke thakwa.
3-4Oporin xa Amoro Apa, ponaro oyehtopo. Ero ke on wara marha wîîkes awya, ahce wa wai awya? Kicicme katî wai awya, ooxatî komo katî wepanîyakn̂e yîîxera oyehtopo ke hara? Ooxatî pîn komo yemyawnonho katî waar̂akn̂e tohnaw mak?
5Ero wara oyexitaw ketaw na ooxatî pîn mokope rma oyahsîso. Oyar̂mape roowo pona oyapitome. Noro pîntho me ro mak oripe roowo pona ar̂maxapu wara. Ero wara kr̂a oripe kicicme oyexitaw awya Apa.
6Piiri tak awomko, Apa, rîîwo me xa. Nîrwonaxe ooxatî pîn komo opoko. Ero ke wîîkesî, Rîîwo me awomko, wîîkesî. Apakak Apa. Ow epanko amtapotachonhîrî yaw roro rma.
7Tooto komo enmeko ahyaka. Enmekîche so n̂examro kayaritomon komo me tak esenpoko. Kah yawno me rma esenpoko yîwya so.
8Anarî yana komo mak en̂ekakî Apa. Kir̂wan me oyehtopo enpoko, emîknono rin̂e pîn me oyehtopo marha.
9Kaan xa Amoro Apa kir̂wanî ro. Kropotarî yenîn̂e xa Amoro, kesehtînotopo yenîn̂e meero. Ero ke on wara cma re mîîkesî kicicme cehsom komo ya, N̂ex ha kicicitho poko awehtopo komo, mîîkesî cma re yîwya so. Kir̂wan komo reha yukurunpeko roro. Kir̂wanî ro Amoro Apa. Tooto komo ropotawno mukuknomesî, tooto komo yesehtînotopo marha.
10Okurunpen̂e Mîkî Kaan, kayaritomo me cehsom xa. Kir̂wan me cexi xatî komo kurunpen̂e Mîk ha.
11Yaaro ken̂ekan̂e Kaan. Ero ke enmar̂atîxera nîrwonasî Noro kicicme cehsom komo poko.
12On wara nasî Kaan amn̂e kicicme cehsom komo poko cehtoponhîrî komo poxunkara exitaw so, tîkaciparan tak nîyohcesî oko, tîkrapan naincesî marha taatîy xa.
13Mîn hak mak n̂iir̂asî waihkano ritopo. Tuwuhre marha napohcesî wehto ken̂arî oco.
14On wara naxe kicicme cehsom komo, wooxam wara mak naxe ewruporono wara. Kicicme cehtopo makî tko nai yîropotaw so. Cetahsîsom wara rma re naxe, yîwîrîmano ritopo mak nai yîmxîkrî wara kica. Pahkî cexiche so tak cewrusom wara naxe hara. Kemîknotopo me mak n̂ewruyaxe okwe tîmxîkrî komo wara.
15Ewtarî nahcexe kicicme cehsom komo yiixera cehtopo komo yepîrkachome tak ero yaka. Yuhnaka nahcexe. Ero yaka tko n̂epîrkexe ahton̂enhîrî rma.
16On wara naxe amn̂e emetanmekno cin̂enho, ero rma tak n̂etaknamesî emetanmekn̂enhîrî yemetanmecho me hara oko. Anarî komo waihkano n̂iir̂at okwe. Ero yinhîrî ero rma tak n̂etaknamesî waihkano rin̂enho waihkacho me hara okwe. Ero wa naxe.
17Kir̂wan̂he mai ham Apa, wîîkesî Kporin komo ya kir̂wanî ro me exirî ke. Kewanomesî marha Kporin komo poko, Kyopono ro poko. Noro yosotî poko kewanomesî. Ero wa kewanomesî Noro poko.

Waano Yaan̂e N̂enîrî On, Tapi Wanorî.
Kaan Nakîhtotho Yeen̂ataw Noro Pîntho Me Mak N̂esehtînoyasî Tapi
1Apa kah yawno, amna porin Amoro. Kir̂wanî ro me xa mekaiwasî roowo poko hakno komo ya. Kaw xa miir̂akn̂e kir̂wan̂he awehtopo kaapu yepoyino me.
2Kar̂pe xa awehtopo menpesî rikomo mtapotarî ke, moomo yeen̂e mtapotarî ke rma. Noro yipu komo ke awehtopo menpesî aaxatî pîn komo yîtîtmamnotome, cesepansom komo yîtîtmamnotome.
3Anarimaw so kaapu ween̂asî ceserepokaro. Awamoyaran ke an̂irithîrî mîn kah yawno komo. Nuun̂i marha miir̂akn̂e kah yawno me, xir̂ko komo marha.
4Ero yipu yeen̂ataw owya on wara wîîkes awya, ahce kacho amnatho ponaro mai toototho ponaro? Ahce kacho amna mîwakre tooto komo yepamrî mak? wîîkesî.
5Tooto komo miir̂akn̂e ancu komo xawyakan me. Takîhsom me rma tko miir̂akn̂e, cekaiporesom me marha.
6Amna miir̂akn̂e anakîtothîrî komo yenîn̂e me. Amna yanton me miir̂akn̂e ahnoro anakîtothîrî.
7-8Ero wa miirakn̂e kahn̂eru komo, paaka komo, okno pîn komo meero, tarin̂em komo, ootî komo, yukwawno kom ha. Tuuna imo yesamarî yaw tîtosom komo marha ero wa miir̂akn̂e. Ahnoro mak miir̂akn̂e amna yanton me.
9Apa kah yawno, amna porin Amoro. Kir̂wanî ro me xa mekaiwasî roowo poko hakno komo ya. Ero wa mekaiwasî.

Waano Yaan̂e Ro N̂enîrî Tan. Omumutho Pen Waihtopo, Kacho On, Tapi Wanorî.
Emetanmexapu Komo N̂epanîyasî Kaan
1Apa kah yawno, on wara wîîkes awya, Kir̂wan̂he xa mai ham okre, wîîkesî. Yaaro xa ero wa wîîkes awya. An̂irithîrî komo marha wekatîmyasî mîk hak ya, amna yeserepokacho me an̂irithîrî ha.
2Tawake xa was apoko, apoko kahwowasî. Awosotî poko kewanomesî Apa. Kyopono xa Amoro.
3Ooxatî pîn komo porohyaxe oyakro awexirî ke. Cehrokaxmu me mak naxe, waihyaxe mak tak.
4Kir̂wan mîkro, mîîkekn̂e opoko oyen̂eketaw yîwya so. Awapon po ceremaxi mîxakn̂e en̂ekano ritopo po. Yaaro en̂ekano miir̂akn̂e.
5Mîk hak maywen komo meeyakn̂e, kicicme cehsom komo tak mîwaikekn̂e. Osotî komo kr̂a mîhcamnoyakn̂e etacin me ro mak tak ehtome so miya roro.
6Aaxatî pîn komo tak n̂etwîrîmetken̂e akir̂waman me hara okwe. Eroromero n̂etwîrîmetken̂e. Ewtotho me tak nas ewtonthîrî komo. Anarimaw naatî tîtmokesî yimicin meero, ero wa n̂examro yewtontho komo mohkan̂e wara mîxakn̂e. Ewtonthîrî komo yosotîtho meero n̂ehcamnoyakn̂e okwe.
7Ehcamnopîn me ro makî tko nasî Kporin komo. Kîkayaritomon me n̂ecir̂akn̂e en̂ekano ritohme tak.
8Takîhso en̂ekano n̂iir̂asî Noro. Roowo poko hakno komo n̂en̂ekesî. Anarî yana komo n̂en̂ekesî, etîme re mak.
9Emetanmexapu komo wacan warai Mîk Kporin komo yîhyaka ketkurunpetopo. Kesemetanmekyataw yîhyaka ketkurunpetopo me nasî.
10On wara natu awosotî yentan̂e komo Apa, apona tak n̂een̂atu. Awenî xatî komo yahsîpînkan̂e pînî ro mak Amoro Apa. Ero warai Amoro.
11Ero ke on wara wîîkes awya so oyakno komo, Kporin komo poko ewanomacoko, Siaw pono me nasî, Noro poko ha. Kir̂wan̂he yîwya ciino ritoponho ekatîmcoko kpoyino komo ya.
12Waihkaxa pen yepanîyataw emetanmexapu komo ponaro marha nasî. Yîwratarî komo poko yîtwen̂ekarîntara ro mak nasî. Noro yipu Mîk Kporin komo.
13Apa, ooxatî pîn komo oyemetanmekyaxe, enko xe. Ero ke opînîn yaw cma re masî. Owaitopo potawno wara oyexitaw ow cma re manîmyasî.
14Ero wa cma re ow manîmyasî kir̂wan̂he xa awehtopo yekatîmn̂e me tak oyehtome. Ewto potaw rma wekatîmyasî, Siaw yemsîrî potaw ha. Iito rma kahwowas apoko oyanîmrî ke awya.
15Ewtarî tî nahcetken̂e anarî yana komo. Ero yaka rma tko n̂epîrketken̂e n̂examro rma. Mîîye warai marha tî enîhnî na n̂iir̂atken̂e. N̂examro rma tko n̂emciyatken̂e ero yaka.
16Yaaro xa en̂ekano rin̂e me n̂esehtînomexpesî Kporin komo. Enko xe, emcinono ritopo n̂iir̂atu kicicme cehsom komo. Ero yaka rma n̂emciyatu n̂examro rma. Kporin komo rma ero wa ciino n̂iir̂asî.
17Wehto imo ywaka kicicme cehsom komo n̂en̂epesî Kporin komo. Iina n̂en̂epesî Kaan ponarono pîn pen komo ahnoro, mîk hak maywen pen kom ha.
18Eroromero twen̂ekano wara exihra nasî Kaan yupurantamnî komo poko. Oyakronomesî amn̂e Kporin komo, kexe cesemetanmesom komo. Ero wa kacho poko twen̂ekarî exihra nasî Kaan.
19Piiri cma re mawomyasî, Apa. Ayopono warahra tak tooto komo cirko. Anarî yana komo enko panaretome awya.
20Cerahsom me n̂examro cirko, Apa. Tooto mak ham kîwyam, kamexpoko tak yîwya so. Ero wa kan̂e me mîk hak maywen komo cirko.
Tponarono Pîn Komo Waihkesî Kaan

1Apa kah yawno, on wara wîîkes awya, ahce kacho mooxeno wara mai ha? Ahce kacho meseyamya amna yesemetanmekyataw?
2On wara naxe kicicme cehsom komo, anarî komo yopono me n̂esehtînoyaxe kica. Ero ke kar̂pen komo n̂epor̂axe emetanmechome. On wara kr̂a wemetanmekyasî, kexe kica. N̂examro xa matko n̂esemetanmecowpe Apa tînîhtînoputhîrî komo yaw roro rma.
3On wara kexe kicicme cehsom komo, Ow xa oyemyawno wahsîyasî mer̂pora, kexe. Takîhsom xa ham mîkyam, kexe marha cesewakresom ro komo poko. Kicicme so reha nîmtapowaxe Kporin komo poko okwe.
4Kporin komo yenî xera naxe noro yipu komo, Ow xa takîhsom, kan̂e wara cexirî ke so. Kaan poko esehtînopîra ro mak naxe okwe.
5Ahce poko so na cexitaw so ehn̂ara rma naxe. Kawno wara mak nîhtînoyaxe awya tpanaretopo Apa, mooxeno wara ro mak. N̂etaporexe mak tîîxatî pîn poko.
6On wara kexe tîhnaw so, Ahwokan me ro mak wasî. Oyesemetanmetopo oyeporîra ro mak wa nasî, pahxaro meero oyeporîra, kexe.
7Emapona roro eremkano ritopo poko nîmtapowaxe. Cemaronwaxe roro marha kica. Emetanmekno ritopo poko marha nîmtapowaxe. Kicicitho me ro mak nîmtapowaxe kica.
8Ewto panaw so wapantono n̂iir̂axe. Peen cheka n̂eseyamyaxe kir̂wanînhîrî pen komo wotohme okwe. En̂epa me mak tînwaikarî komo momokyaxe yukurumnî pen kom ha.
9Reaw wara naxe oko. Cewtarî yaw n̂ewapancesî reaw. Ero wa xa marha naxe kicicme cehsom kom hara, yukurumnî komo wapancexe emcinotome tak tîmîyen komo warai yaka.
10Iito tak n̂etamruyaxe roopore xa. Yukurumnî pen komo nar̂mexe kar̂pe cexirî ke so.
11On wara kexe emetanmekn̂enhîrî komo tîhnaw so, Twen̂ekarî mak nasî Kaan owya emetanmekno ritoponho poko. Oyehtoponho yenîhra ro mak nasî, kexe kica.
12Ero ke on wara wîîkes awya, Kaan xa Amoro Apa. Piiri tak awomko. Apockantakî, yukurumnî pen komo akronomakî. Yîtwen̂ekarîntara cma re masî noro yipu komo poko.
13Ahce wa cexirî ke Kaan nîwîrîyaketu kicicme cehsom komo? Ahce kacho on wara ketu, Oyen̂ekara ro mak nasî Kaan, ketu?
14Kicicme n̂examro yehtopo rma tko wa meen̂as Apa. Ahwokano rirî yîwya so meen̂asî, emetanmekno rirî marha. Ero wa exirî komo wa yenîn̂e me masî emetanmexapu komo yepantome tak. Tukurunpen̂e me ahtînoyaxe yukurumnî komo. Yîmîhnî komo marha makronomes Apa.
15Kicicme cehsom komo yaporî axikwoko Apa, kicicme cehsom komo yaporî ha. Kicicme ehtopo komo poyero en̂ekakî, en̂ekatîkakî xa.
16Kîkayaritomon komo Mîk Kporin komo. Miya roro kayaritomo me nasî etowîn me ro makî. Anarî yana pen komo tak n̂ehcamnoyaxe, Noro rowon pononho pen komo.
17Kar̂pen me cesehtînosom komo mtapotarî mentai Apa, Amna cma re mukurunpesî, kacho ha. Noro yipu komo mahworesî. Yîwratarî komo mencesî.
18Yîmîhnî komo mukurunpesî, emetanmexapu komo marha. Ero wa yukurunpeno miir̂asî emetanmekno cirihra tak ehtome so roowo pono kom ha. Ero wa ehtome so yukurunpeno miir̂asî.

Waano yaan̂e ro n̂enîrî on, Tapi wanorî
Kehtopo Komo N̂een̂asî Kaan
1On wara was ow, Kporin komo pona ween̂asî. Ero ke ahce kacho on wara mîîketu owya, Miya etoko torowo wara? Îh pona cesî torowo takowerî yaka ero wa etoko, mîîkexe owya. Ahce kacho ero wa mîîketu owya?
2On wara naxe kicicme cehsom komo, tîkrapan komo n̂ehsaxe. Tuwuhre n̂iir̂axe yaaci yaka. Waiwî yar̂ma xe naxe awarpanaw kir̂wan̂he cexi xatî komo wotohme oko.
3Mîîmo mapatan yatpîche ahce wa thakwa re mîîmo n̂iir̂atu kir̂wan komo?
4Tîmîn yaw nasî Kporin komo kir̂wanî ro yaw. Kah yaw nasî Noro yapon. Tooto komo poko cewke rma tko nasî. En̂exa rma ehtopo komo n̂een̂asî yukuknomachome tîwya.
5Kir̂wan komo yehtopo nukuknomesî Kporin komo. Kicicme cehsom komo xera reha nasî. Waihkano ciri xatî komo xera ro mak nasî.
6Noro yipu komo yînwakrerî mera ro mak naxe. Pona so xa matko nar̂mesî wehto roron, weeyu yehkuru warai marha nar̂mesî pona so wehto ke etahsîxapu. Ocowo marha n̂ekpesî ocorono xa oco, yipikan̂e komo me. Ero wa so makî thakwa Kaan n̂iir̂asî kicicme cehsom komo.
7Kir̂wanî ro Mîk Kporin komo. Tpoxwe xa nasî yîwya kir̂wan̂he kehtopo. Kir̂wan̂he kexitaw so Noro yewru yenîn̂e me taxe amn̂e. Ero wa taxe.

Waano Yaan̂e Ro N̂enîrî On, Tîyorkaxmu Yakro Taasom, 8 Ke Tawyockem Yakro. Tapi Wanorî On.
Kicicitho Me Tîmtapotaxmu Komo Waihkesî Kaan. Kir̂wan̂he Nasî Noro Mtapotarî Reha
1Apa kah yawno, on wara wîîkes awya, ow akronomakî. Kaan ponarono komo exihnî wara ro mak tak n̂ehtîkexe okwe. N̂ehcamnoyaxe mak okwe kemîknon̂e pînînhîrî pen komo. Kaan ponarono pîn komo mak n̂etîmcexe okwe.
2Cemaro me mak nîmtapowaxe kica tpoyino komo yakro. Kir̂wan amoro ham okre, kexe rma re yîwya so. Yiixatî pîn me rma tko ero wa kexe.
3Ero wa kan̂e pen komo tak nîhcamnope amn̂e Kporin komo, cehcoyoponkaxmu pen komo marha.
4On wara kexe noro yipu komo, Iyoponkano wiir̂asî omtapotarî ke rma. Oyanme ro mak kîmtapowasî. Onoke ma re otwerman̂e me nai ha? kexe kica.
5On wara tko kesî Kporin komo, Cesemetanmesom komo yemetanmekrî ween̂asî. Emyawnomnî komo mtapotarî marha wencesî, Okwe, okwe, kacho. Ero ke piiri tak kawomyasî yukurunpetome so tak owya. Tukurunpen̂e xe cehsom komo wukurunpesî, kesî. Ero wa kesî Kporin komo.
6Taa, on wara marha wîîkes ow hara, kir̂wanî ro xa mîn Kporin komo mtapotarî, kicicitho pînî ro mak. Prata wara nasî akir̂wamaxapu wara. On wara prata nakir̂wamexe ciin̂e ro komo, nukuyaxe wehto yen yaw, kawau kahxapu yaw. Yusmunthîrî nowyaxe 7 ro anarimaw kir̂wan̂he xa tak ehtome. Ero wara xa marha nasî Kporin komo mtapotarî hara, prata wara, akir̂wamatîkaxapu wara.
7Cesemetanmesom komo kurunpen̂e Amoro. Emetanmekî xatî komo yehn̂anmekn̂e me masî miya roro eroromero.
8Anarimaw so kayaritomo me rma tak n̂ecir̂axe kicicitho komo kica. Ero wa ecir̂ataw so twerîhra ro mak tak n̂etar̂axe kicicme cehsom komo amna chere kica.

Waano Yaan̂e ro N̂enîrî on, Tapi Wanorî.
Opoko Cma Re Eponarononkara Mas Apa, Kesî Tapi Kaan Ya
1Apa kah yawno, on wara wîîkes awya, ahcemaw xa ow makronome? Eroromero katî opoko meponarononkai? Atî wicakî pahkî may awepatarî yenpora owya?
2Pahkî erepora ro mak wasî oyesehtînoyataw. Enmar̂atîxera ahwora ro mak was okwe. Atî wicakî pahkî nai ooxatî pîn oyopono me okwe?
3Apa kah yawno, Kaan xa Amoro, ponaro oyehtopo. Ero ke omtapotarî tak entakî. Oponaro tak esko. Owî cma re mîweipesî. Oweipora awexitaw kîwînîkyasî men okwe owaitopo me tak ha.
4Owaipuche on wara tak kesî ooxatî pîn, Iyopo kr̂a wex ham okre, kes okwe. Tawake naxe oyemetanmekn̂e komo okwe oyepîrkache.
5On wara tko wasî apoko Apa, Opînîn yaw awehtopo ponaro mak wasî. Ero ke kahwowasî amn̂e awya okurunpetopo poko.
6On wara tak wîîkesî opoyino komo ya, Kewanomesî Kporin komo poko owakrerî ke yîwya, miya xe ro mak owakrerî ke ha. Ero wara wasî.

Waano Yaan̂e Ro N̂enîrî On, Tapi Wanorî.
Kir̂wanî Ro Exihra Ro Mak Nasî Tooto, Kacho On
1On wara kexe akpîra cehsom komo tîropotaw so, Exihra ro mak nasî Kaan, kexe kica. Kicicme ro mak naxe ero wa kan̂e komo. Poxumnî poko ro mak naxe kica. Exihra ro mak nas okwe kir̂wan̂he cehsom.
2Kah yaw nasî Kporin komo. En̂exa rma keen̂axe so. Miyan komo rma n̂een̂asî. Yuhnari yîhtînon̂e komo n̂epor̂asî, Kaanî yenî xatî kom ha. Noro yipu komo n̂epor̂asî Kaan.
3Exihra ro mak nasî. N̂etowce mak okwe miyan komo rma. Komxaputho wara ro mak naxe kica. Kir̂wan̂he cehsom exihra ro mak nasî. Cewn̂e n̂hema exihra ro mak nas okwe.
4Camkî ro mak ma nat ke kicicme ciino rin̂e komo? Oyanan komo yermomn̂e wara naxe okwe. Tuuru nokyaxe ero wa xa marha oyanan komo yermomn̂e wara mak naxe okwe. Kporin komo yakro yîmtapotara naxe okwe yiixe cehtopo komo poko.
5Noro yipu komo tak n̂eraswaxe ro mak amn̂e kir̂wan komo yakronoman̂e me exirî ke Kporin komo.
6On wara kexe kicicme cehsom komo yukurumnî komo ya kica, Tohnaw mak mesencexe ahce poko na awesencetaw so, kexe. Kporin komo rma tko nasî yukurunpen̂e komo me.
7On wara was ow, Ixaw Yana komo kurunpen̂e moku xe ro mak wasî Siaw pono. Noro mokuche tak waapa narîtho me ehxapunhîrî komo tak n̂ekyas hara Kporin komo. Ero yimaw tahwore xa tak n̂ehcowpe Xako Yepamtho komo, Ixaw Yana kom ha. Ero wa n̂ehcowpe.

Tapi wanorî on.
On Warai Komo Mak Naxe Kporin Komo Yawno Ro Me
1Apa kah yawno, Ahce wa cexitaw amna mahsîya amîn yawno ro me. Îh pono ro Amoro awekenî ro pono. Ahce wa cexitaw amna mahsîya ero pono ro me?
2On wara Kaan oyeyukyasî, On wara ehcoko ohyawno me awehtome so, kir̂wan me roro ehcoko, takîhso marha. Yaaro tîmtapotaxmu me mak ehcoko aropotaw so meero.
3Rîîwo yakîhtora marha ehcoko, amîtwono komo emetanmekîra marha ehcoko. Kicicme awakrono komo yehtoponho entara ehcoko.
4On wara marha ehcoko, Kicicme naxe kica, kan̂e me ehcoko kicicitho komo poko. Kir̂wan komo mîkyam okre, kan̂e me reha ehcoko Kporin komo poko tweeno komo poko. Anarimaw on wara na mîîketu, On wara was amn̂e, yaaro tan wîîkesî towîhnî me ro mak, mîîketu na. Ero yinhîrî awesemetanmetopo me rma na mîhtînoyatu amtapotachonhîrî komo. Wara rma ero yaw roro rma ehcoko etowîn me ro makî.
5Anarimaw apurantan komo na mîmyatu apoyino komo ya. Wîmyas hara awya amn̂e, kee na noro. On wara kahra ehcoko yîwya, Opurantan poko awehtamci tîmko men owya on yîramanîyataw hara, kahra ehcoko. Anarimaw on wara na natu kicicitho komo kir̂wan yen̂ekapo xe na natu awya so epethîrî pona. Ero yipu ahsîra ro mak ehcoko, tohnaw en̂ekano ritopo yepetho ha. Ero wa ehcoko ohyawno me awehtome so. Ero wara awexitaw so ahwokan me ro mak maxe. Ero wa maxe, kesî Kporin komo owya.

Tapi Wanorî On
Kaan Ponaro Mak Wasî Anarî Ponarora, Kesî Tapi
1On wara wîîkes awya Apa, Kaan Amoro. Okurunpen̂e me xa kîhtînoyasî. Ero ke waipîra cma re ow miir̂asî.
2On wara wîîkekn̂e Kporin komo ya, Oporin xa Amoro Apa. Oporin mera awexitaw ketaw ha re kir̂wan̂he exihnî me ro mak wasî re okwe, wîîkekn̂e yîwya.
3Anakir̂wamathîrî komo tanî naxe Apa roowo po. Tahwore xa wasî noro yipu komo yakro oyexitaw okre. Ero wa wasî anakir̂wamathîrî komo poko.
4Ero warahra reha naxe anarî komo reha. Anarmen komo wece mak cexe n̂examro yohno, ponaro cehtopo komo wece okwe. Tahwokaxmu me makî tko n̂ehtîkexe amn̂e noro yipu komo okwe. On wara naxe ponaro cehtopo komo poko, kamxuku nukmamyaxe n̂examro ya tîmsom me. Ero yipu tîmîhra ro mak was owî reha. Ponaro n̂examro yehtopo yetacira meero wasî.
5Apa, Oporin xa Amoro. Amoro xa masî oyeken me, oyemyawno me marha, owokru warai me marha. Oyeceton̂e me marha masî ahce wa so na oyexitaw.
6Kir̂wan on oyeken me wokpamaxapu. Kir̂wanî ro on ahnoro onahsîtho okre.
7On wara wîîkesî Kporin komo ya, Kir̂wan̂he xa mai ham okre Apa. Mîn hak poko ow mîweronomesî, wîîkesî yîwya. Kosope meero oweronomesî oropotarî rma.
8-9Kporin komo ponaro wasî eponarononkan me ro mak. Opanaw xa nasî Noro kaari n̂ixa. Ero ke ahwokan me ro mak wasî. Tawake xa matko wasî, kahwowasî ro mak. Ehcamnopîn me oyokoputho meero miir̂as owaipuche.
10Wehto imo ywawno me n̂expe Noro, kan̂e pîn me ro mak kîhtînoyasî Apa. Ayananî ro xa ow. Ero ke kohnî me ro mak miir̂as oyokoputho owaipuche amn̂e. Ero wa orin̂e me ahtînorî ke owya kahwowasî xa Apa.
11On wara marha ow miir̂asî, oyesamarî menpesî roro owya waipîn me oyehtopo. Ahyaw roro oyexirî ke tahwore xa wasî. Amîtwono me wasî kaari panaw. Iitono me oyexirî ke cexpore roro wasî expokan me ro mak miya roro. Ero wa wasî.

Tapi Nîmtapowasî Kaan Yakro.
Kir̂wan Ow, Ero Ke Cma Re Ow Mukurunpesî, Kesî Kaan Ya
1Apa kah yawno, omtapotarî cma re mencesî. Kir̂wan̂he kehtopo poko tan kîmtapowasî. Ero ke omtapotarî ponaro cma re masî cemarontanî ro me exirî ke omtarî.
2Kir̂wan̂he oyehtopo yenpon̂e me esko awakrono me oyexirî ke. Takîhso oyehtopo yenîn̂e me esko.
3Oropotarî meen̂e, Kir̂wan̂he nai ham, kachome awya. Kosope rma mîmokye oropotarî yenso, yuhnaw oyehtopo yenso ha. Kicicme oyehtopo yenîhra rma mehxe. On wara kan̂e me was oropotaw, Kicicme yîmtapotan me ro mak wasî, kan̂e me ha.
4On wara wasî tooto komo yehtopo poko, waihkano rin̂e komo yehtopo yaw roro exihra wasî. Ero wara wasî amtapotarî ponaro oyexirî ke mak.
5Awesamarî yaw mak ketar̂asî etowîn me ro mak. Turai kahra nas ohtarî.
6Awakro kîmtapowas Apa yiixe oyehtopo poko. Ero wa wîîkes awya oyeyukn̂e me awexirî ke. Ero ke omtapotarî cma re mencesî.
7Kîîxatî xa Amoro Apa. Ero wa awehtopo enpoko apona enîn̂e komo ya eserepokachome so apoko. Noro yipu komo kurunpen̂e Amoro. Awamorî ke rma mukurunpesî, kaari ke. Ero ke rma noro yipu yar̂ma xatî komo ehn̂anmeko. Ero wa esko Apa.
8Ow ewyomak Apa. Awewru yatho rma mewyomesî ero wara rma ow ewyomakî. Awaporî yawarpan yaw ow eyamko.
9Kicicitho komo oyemetanmekyaxe. Owaika xatî komo meero omamcexe okwe. Ero ke cma re ow meyamyasî.
10On wara marha naxe noro yipu komo, tîropotarî komo nahruyaxe kîpînîn yawra cehtome so. Cehcoyoponkacho poko nîmtapowaxe kica.
11Owenatîketken̂e ooxatî pîn komo. Oroto tak omamcexe mehxarpa. Oyentîkexe tak oyar̂machome roowo pona.
12Reaw wara naxe twotohton̂em wara. Tootî wapantaw cetamrusom wara naxe kopi. Ero wa naxe kicicme cehsom komo Apa opoko.
13Ero ke piiri awomko Amoro. Porohkano tak cirko. Akaciparan ke ar̂mano cirko owaikara ehtome so. Ero wa kicicitho komo ar̂mak Apa.
14On wara naxe n̂examro, tan roowo po mak cepethîrî komo nahsîyaxe. N̂examro ropotarî rma re marîhcesî anmîthîrî ke, cepethîkem ke. Yîmxîkrî komo mîmyasî yîwya so cerepore ehtome so. Cemyawnonhîrî komo nînomyaxe mak tîmxîkrî komo yemyawno me. Noro yipu komo porohkakî owaparî me mokyataw so.
15Owî reha awewru tak ween̂as amn̂e. Kir̂wanî ro me tak wasî ero yimaw. Cerepore xa wasî opakache amn̂e awara tak oyexirî ke. Ero wara was amn̂e Apa.
18
Waano yaan̂e n̂enîrî on. Tapi wanorî on Kporin komo n̂entarî me tî naar̂akn̂e on waano Kporin komo ya tukurunpetîkache. Noro waparî komo mokuhra takî tî xakn̂e, Sawru pen meero takî tî mokuhra xakn̂e noro waparî me. Ero yimaw on n̂iir̂akn̂e waano. Kaan yakro tî nîmtapowakn̂e waano me. On wara tî kekn̂e,
Kaan Xa Oriyasî Ooxatî Pîn Komo Yopono Me
1Aaxe was Apa, okariton̂e xa Amoro.
2On wara xa wîîkes awehtopo poko, toopu warai Mîk Kporin komo porin warai. Pona oyececetotopo Mîk ha. Owacan warai marha Mîk ha yahcono warai. Ponaro xa oyehtopo Mîk ha, okariton̂e me marha nasî. Ero ke Noro pona xa ween̂asî. Oyecen̂an warai marha Mîk ha. Paaka meretîtho warai marha Mîk. Ero warai me nasî Kporin komo owya okurun warai me. Omîn warai Mîk ha kawno warai.
3Kir̂wan Mîk ham okre, kacho mexan xa Mîk Kporin komo. Owaparî komo mokuche Noro yakro kîmtapowasî okurunpetopo poko. Ero ke okurunpesî okre.
4Ruupu ke oyamxikn̂e wara ween̂akn̂e owaparî komo. Keraswakn̂e xa tak. Kicicme cehsom komo yehtopo ween̂akn̂e tuuna yukmacho wara ro mak, oyopono me.
5Ewtarî imo yaka oyen̂epen̂e wara ween̂akn̂e n̂examro, oyamxikn̂e komo. Mîîye yawno wara marha wîxakn̂e. Kwaihyasî tan okwe, wîîkekn̂e.
6Ero wara wîxakn̂e owairî yaro okwe. Ero ke Kporin komo yakro tak kîmtapowakn̂e. Ow akronomatamko Apa, wîîkekn̂e yîwya. Ponaro oyehtopo xa Mîk. Ero ke ero wa wîîkekn̂e yîwya. Tîmîn yaw rma n̂encekn̂e, Ow akronomatamko, kacho owya.
7Ero yinhîrî roowo tak nîrîrînakn̂e, n̂esewsîyakn̂e marha. Îîpî yapon meero n̂esewsîyakn̂e Kporin komo yîrwonîmrî ke.
8Wehto yîsîn tak n̂epatakekn̂e Noro yewnarî yai. Wehto n̂epatakekn̂e yîmtarî yai akn̂ino rin̂e oco. Wehto roron xakn̂e oco wehto chew.
9Kaapu tak wananîyakn̂e roowo pona tîhtotome tak. Awarpan tî xakn̂e Noro tarî yapon me.
10Keruminî mkahsî tak n̂etakriyakn̂e kaikokoro tîtotome. Tapokem wara xakn̂e ocowo. Ero pono wara rma mokyakn̂e kaikokoro. Ero wara mokyakn̂e Kporin komo.
11On wara marha xakn̂e Noro, Awarpan xakn̂e ahrun̂e wara. Tuuna yewru rma xakn̂e yîmîn me cicipiyem xa.
12Noro poturme katpape xakn̂e. Katpape ro mak n̂iir̂akn̂e kaapu. Ero yipu yai rma tak n̂epatakekn̂e tuuna yewru, saraipa tak mokyakn̂e oko. Pepe kekn̂e marha oco.
13Kporin komo nîmtapowakn̂e kar̂pe ro mak, tarai wara ro mak. Kah yawno mîn n̂esencekn̂e yîmtapotarî. Saraipa mokyakn̂e, pepe kekn̂e marha oco.
14Tuwuhre warai nar̂mekn̂e waiwî warai tîîxatî pîn komo wotopo. Ero ke tak n̂examro pen n̂akpayakn̂e ro mak. Pepe kacho nar̂mekn̂e pona so mer̂pono pîn. Ero ke n̂examro pen nar̂mekn̂e.
15Tuuna imo rma napaitîkekn̂e arinhîrî me cehso ro. Roowo yecetî komo tak n̂esenpekn̂e. Ero wara miir̂akn̂e Apa, tuuna yein̂e wara mîxakn̂e. Puu mîîkekn̂e awewnarî yaro rma. Kar̂pe ro mak mîîkekn̂e tuuna yen̂epetome. Ero wa miir̂akn̂e Apa.
16Kah yawno Mîk Kporin komo. En̂exa rma tko n̂etapoyankekn̂e oyanîmtome. Oyanîmyakn̂e weyun kwawnonho.
17Kar̂pe rma re xatken̂e ooxatî pîn komo, oyopono ro me mak okwe. Kporin komo tko oyar̂mapora xakn̂e yîwya so.
18Kesemetanmekyakn̂e ro mak okwe. Ero yimaw rma mokyatken̂e ooxatî pîn komo oyar̂maxi. Kporin komo tko oyececekn̂e epîrkara oyehtome.
19Kir̂wantawno me tak oriyakn̂e Kaan tîn̂enîrî mexan me oyenîrî ke. Oyar̂mapora xakn̂e n̂examro ya.
20Ero wa oyakronomekn̂e Kporin komo kir̂wan̂he oyexirî ke, kicicme oyehtoponho exihtorî ke ha.
21On warai ow, Kporin komo yehtopo yaw rorono mak ow. Kicicitho pona etowra ro mak wasî.
22Yîmtapotarî ponarono xa ow kpanaretopo ponarono ha. Ero wa men ehcoko, kacho cirihra ro mak wîxakn̂e pohnî me.
23Kicicme meexi kica, kacho pîn me ro mak oyen̂e Noro. Kicicme exihra ro mak wehxe.
24Kir̂wan̂he oyen̂akn̂e Kporin komo, kicicitho pokono pîn me. Ero ke oyakronomekn̂e, ero wa oyenîrî ke ha.
25On wara mas Amoro Apa amna poko, miyan komo poko rma. Kîpînîn yawno komo ya mesenpesî yîpînîn yawno me xa marha. Kicicme exihnî mîkro, kacho komo ya mesenpesî kicicme exihnî me hara.
26Esman me exitaw yîropotarî komo, esman me xa marha mesenpesî yîwya so hara. Kanwekn̂e me exitaw so anarî kom hara, noro yipu komo ya mesenpesî anwekn̂e komo me hara.
27On wara marha masî, Anarî komo xawyakan mak owî, kan̂e komo poko, yukurunpen̂e me masî. Anarî komo yopono wara cesenposom komo reha miir̂asî yaana pîntho me hara. Ero wara ciino rin̂e Amoro Apa.
28On wara mas Apa opoko hara, oweyuru potuhton̂e me masî. Awarpanaw oyexitaw ow mîweipes okre. Ponaro oyehtopo xa Amoro. Ero ke ero wara ow makronomesî.
29Oyakronoman̂e me awexirî ke yaakeno yar̂maxi kîwcesî sowtatu pen yar̂maxi. On wara wîîkesî Noro poko, Oyakronoman̂e Mîk Kaan. Noro xa okaricesî waaca yepore rma oyahronîmtome.
30On wara marha wîhtînoyasî Kaan yehtopo, kir̂wan̂he mak nasî ahce wa na kiitopo poko. Kir̂wan̂he marha nîmtapowasî, kemîknon̂e pîn me ro mak. Noro ya ketkurunpetaw kecen̂an me nasî. Noro yipu Mîk Kaan.
31Kaanî ro xa Mîk Kporin komo. Ahto ma re nai anarî hara ponaro kehtopo awya so? Onoke xa toopu warai hara? Pîra, Noro mak toopu warai, ponaro kehtopo kom ha.
32Okariton̂e Mîk Kaan. Noro marha oyehtopo n̂enporitîkesî.
33Ohtakaricesî marha kooso wara xa owtotome kar̂pe xa. Îîpî meretwo so cececetosom me oriyasî.
34Waapa yar̂macho poko ohcamhokesî. Oyamorî n̂enpamnoyasî ero poko. Oyapokaricesî krapa yehsîtome owya. Cewaxkem yehsîn̂e me oriyasî, kuripara ciixapu meero.
35Ow mecen̂anmesî ooxatî pîn komo yopono me oyehtome. Awamorî ke ow mecehcesî kaar̂i ke. Yamorono me mak masî ahce wa na oritopo poko. Ero ke mer̂pono pîn komo yopono me tak ow miir̂e Apa.
36Esama yaw owcetaw ow makronomekn̂e. Oyesamarî maiwekn̂e takweke okre. Ero wara maiwekn̂e ehrokara oyehtome.
37Ero ke ooxatî pîn komo wenatho yaw kîwcekn̂e waihkaxi. N̂examro pen waihkatîkache so mak owya kporohyakn̂e.
38N̂examro pen werewnukyakn̂e ro mak. Awomra xa hara xatken̂e thakwa. Onapikrî me n̂epîrketken̂e.
39Ow mîkaricekn̂e ar̂mano ritohme owya. Ooxatî pîn komo mar̂mapekn̂e owya. Omamaka cesewnaposom me miir̂akn̂e.
40Ooxatî pîn pen mîweken̂emekpoi owya. N̂exmro pen waihkai ow.
41Amna yukurunpetamko, ketken̂e rma re. Exihra thakwa xakn̂e yukurunpen̂e komo. Kporin komo yakro meero nîmtapowatken̂e. Eikura so tko xakn̂e Noro.
42N̂examro pen yaposokan̂e wara wîxakn̂e. Pin̂ipici me waposokekn̂e roowo pupuntho wara ro mak. Esama yaka ar̂maxaputho wara ro mak wiir̂akn̂e.
43Ow makronomekn̂e roro Apa cetanwesom me exitaw omaywen komo. Mîk ha maywen̂inho komo kayaritomon me marha ow miir̂akn̂e. On̂enîtho pîn komo rma tak naxe omaywen me.
44Noro yipu komo tak mokyaxe oyewetîso. Anarî yana komo mîkyam mokyaxe. Omtapotarî yentache rma oyewecaxe yohno.
45Cerahso mak n̂ecececexe oyepatai. Ceseyamtoponhîrî komo yai so n̂epatakexe cerahso ro mak.
46Ero ke on wara wîîkesî Kporin komo poko, waipîn me nasî. Oyececetotopo me nasî Noro toopu wara. Okurunpen̂e marha Mîk ha. Ero ke, Kir̂wan̂he xa mai ham okre, kapore nasî yîwya.
47Noro xa nasî oyepanîn̂e me. Mîk hak yana komo n̂iir̂asî oyewetîn̂e me.
48Oyar̂mapora nasî ooxatî pîn komo ya. Ero ke on wara wîîkesî yîwya, Apa, owaparî me mohxapu komo yopono me ow miir̂as okre. Cewapatosom komo ya ow owaikapora masî.
49Ero ke Xenciu komo n̂entarî me kîmtapowasî apoko Apa. Kir̂wan̂he awehtopo poko xa kîmtapowasî. Kir̂wan̂he xa nai ham Kporin komo okre, kacho waar̂asî waano.
50Tapi ow, kayaritomo me Kporin komo n̂iritho, yînîhkapethîrî ha. Waapa komo yopono me oriyasî Noro. Pahxaro tak oyepamtho komo meero wakresî miya roro yîtîhkan me ro mak. Ero wa xa nasî Kporin komo opoko.
19
Waano Yaan̂e N̂enîrî On, Tapi Wanorî.
Kaan Yehtopo N̂esenpesî Kah Yawno Yenîrî Ke
1Taa, kah yawno poko tan kîmtapowasî. Kah yawno komo naxe Kaan yehtopo yekatîmn̂e me, kir̂wanî ro me ehtopo yekatîmn̂e me ha. Kaan nakîhtotho amna okre, kan̂e wara naxe.
2Enmar̂atîxera naxe tîmtapotaxmu wara. Kokmamr̂atîxera marha naxe takîhton̂enhîrî yehtopo yekatîmrî poko.
3Yîmtapotara rma re naxe, tîtken̂e mak naxe.
4Miyan komo n̂entarî me rma tko n̂ekatîmyaxe kir̂wan̂he Kaan yehtopo, roowo yenatîtopo pono komo n̂entarî me meero. Kaamo mîn warai Kaan n̂iir̂akn̂e kah yaw rma.
5On wara nasî kaamo, kar̂pamxan wara rma nasî cipitaxmu wara, tîmîn yai cepatakaxmu wara ha. Karitî wara marha nasî cehcoyoponkaxmu wara cemahcitopo poko. Ero wara nasî kaamo.
6Kaapu mîtî n̂ixa n̂epatakesî. Miya ro mak cesî kaapu yenatîtopo pona roro. Kaamo nocoronpetho pîn exihra ro mak nasî.
Kaan Karitan Xa Noro Yehtopo Nîhtînomexpesî Kir̂wantaw Xa Tak
7Taa, Kaan karitan poko mak hara kîmtapowasî. Kir̂wanî ro xa mîn Kporin komo ya kpanatanmetopo. Kropotarî yakir̂waman̂e mîn ha. Kir̂wan̂he marha nasî pahxan pen komo yehtoponho yakatîmtopo Kporin komo ya. Yaaro xa Kaan yehtopo yekatîmn̂e mîn, akpîn komo yakîhren̂e marha.
8Yaarono xa mîn ha Kaan ya kpanatanmetopo komo. Kahworen̂e komo mîn ha. Kicicitho ke esumnî ro mîn, Ero wara ehcoko, kacho yîwya. Kîhcamhokan̂e komo marha mîn okre.
9Kir̂wanî ro xa mîn Kporin komo poko twerî kehtopo, yusmumnî warai ro mak. Ehcamnopînî ro mak mîn ha. Yaarono xa mîn Kporin komo ya kpanaretopo. Kir̂wanî ro me Noro yesenpotopo mîn ha.
10Tîpîn̂em xa mîn yîmtapotarî, ooru yopono ro mak, akir̂wamaxapu yopono. Mer̂pono pîn exitaw ooru ero yopo xa rma nasî Kaanî mtapotarî tîpîn̂e xa. Tîkporem marha mîn weenu yopono, amichîrî yawno yopono.
11Otwermacho mîn Kaan ya kpanatanmetopo. Ero yewetîche owya mer̂pora ro mak wahsîyas amn̂e ewetîtopo yepetho.
Oropotarî Korokak Apa, Kesî Tapi Kaan Ya
12Onoke thakwa ma re n̂een̂a kicicme cehtopo rma tanme ro mak? On wara tko wîîkes awya Apa, nai rma na kicicme oyehtopo esenponî ro. Ero cma re mowyasî kir̂wan̂he xa tak oyehtome.
13Kicicme marha nasî, Oyanme ro mak tan was ha, kacho. Ero ke ero wa kan̂e mera ro mak ow cirko Apa. Oyantoman̂e me exi xera ro mak wasî ero wa kacho. Ero wa exihnî me oriche awya, Kicicitho mîkro kica, kacho mera tak wasî, Kaan yanwekn̂e mera tak wasî.
14On wara oyexi xe was Apa, an̂entarî mexan me xa exi xe wasî omtapotarî. Ero wa xa marha exi xe wasî oyesehtînotopo hara, an̂entarî mexan me xa marha. Ero wa wîîkes awya Apa. Toopu warai Amoro, pona oyececetotopo warai. Oyown̂e marha Amoro. Noro yipu xa Amoro Apa.

Waano Yaan̂e N̂enîrî On, Tapi Wanorî.
Amtapotarî Komo Yenta Xe Wasî Kporin Komo Ya
1On wara wîîkes awya so, awesemetanmekyataw so amtapotarî komo yeyukn̂e me Kporin komo exi xe wasî. Akurunpen̂e komo me exi xe wasî Kaan, ponaro Xako yehtopo ha. Noro yosoke awexirî ke so akurunpen̂e komo me exi xe wasî.
2Awakronoman̂e komo yen̂epe xe wasî yîwya tîmînî ro yawno rma. Akariton̂e komo yen̂epe xe wasî yîwya, Siaw pono ya.
3Ahnoro anmîthîrî komo ponaro exi xe wasî. Tawake exi xe wasî apoko so awokuthîrî pun yakn̂iyataw awya so yîwya tîmsom me.
4Ahce xe so na awexitaw so ero tîmn̂e me exi xe marha wasî. Ehn̂an me awiri xe so marha wasî yîwya, Ero poko cma re wasî, kacho poko awya so. Ero wa exi xe wasî Kporin komo apoko so.
5Amn̂e amna yukurunpeche tak awya amna nahwowasî xa. Banteira amna nanîmyasî, Kaan yanan amna, kacho. Yiixe awehtopo komo tîmn̂e me exi xe wasî Kporin komo, Ero xe cma re nas amna Apa, ketaw awya so. Ero wa exi xe wasî Kporin komo apoko so.
6Taa, oroto tak on wara wîîkesî Kaan poko, tînîhkapethîrî kurunpen̂e Mîk ham Kporin komo, wîîkesî. Yîmtapotarî yeyukn̂e me marha wîhtînoyasî. Kah yaw nasî Noro cekenî ro po. En̂exa rma n̂eyukyasî. Kar̂pe cehtopo ke noro nukurunpesî tamorî ke kaari ke.
7Anarî komo tarara pona mak n̂een̂axe okwe tukurun komo me. Anarî komo n̂een̂axe kawaru pona hara. Kîwyam xa Kporin komo Kaan yosotî ponaro taxe.
8On wara naxe tarara pona enîn̂e komo amn̂e, kawaru pona enîn̂e komo marha, katuhke so tak naxe, n̂epîrkexe ro mak okwe. Kîwyam xa tawomyaxe piiri. Ar̂man me cecececexe.
9Apa kah yawno, kayaritomo kurunpen̂e me cma re masî. Awakro amna mtapowataw cma re amna meyukyasî. Ero wa mak wîîkes awya Apa.

Waano Yaan̂e N̂enîrî On, Tapi Wanorî
Nahwowasî Kayaritomo Kaan Ya Tukurunperî Ke
1On wara wîîkes awya Apa, tahwore xa nasî kayaritomo tîkaritorî ke awya. Nahwowasî ro mak apoko tukurunperî ke marha awya.
2Yiixe ehtopo xa mîmye yîwya. Ero xe cma re wasî, kacho yewyomara mîxakn̂e.
3Noro yakro esepotpona mîmokyakn̂e. Enîche cepethîkem xa tak mîmyakn̂e yîwya emyawno. Kayaritomo yarokorî miire yîhtîpîrî pona. Ooro ciixapu mîn miire esmanî ro ha.
4Waipîra cma re ow miir̂asî, kekn̂e awya. Taa, ero wara rma tak miire ham. Waipîn me ro mak miire eroromero.
5Yiixatî pîn yopono me miire. Takîhsom me cekaiporesom me marha miire, kayaritomo me xa.
6Ehcamnopînî ro ke mîwakrekn̂e, kir̂wanî ro ke xa. Tahwore ro mak miire amîtwono me cirirî ke awya.
7Kporin komo pona xa n̂een̂asî kayaritomo. Ahwokan me ro mak nasî tîpînîn yaw rma Kaan yehtopo ponaro cexirî ke, Kyopono ro yehtopo ponaro cexirî ke ha.
8Ahnoro aaxatî pîn komo mepor̂asî Apa, censo ro. Kaari me tak mahsîyasî awesepantome tak.
9Wehto yen yawno wara ro mak miir̂asî n̂examro oco. Ermomn̂e wara nasî Kporin komo, tîrwon̂e ermomn̂e wara. N̂ecakyaxe ro mak oco.
10N̂examro yepamtho pen komo marha mîwaikesî. Roowo pono me exihra tak naxe okwe, tooto chewno me exihra.
11Awemetanmekî xe re naxe. Ero poko n̂esencexe takrono komo yakro. N̂ehn̂exe makî tko awemetanmetopo poko.
12N̂examro pen tak mîweken̂emekyasî. Wece so akrapan yehsîrî ke.
13Kyopono me so tak esko Apa kar̂pe xa awexirî ke. Amna n̂ewanomesî kar̂pe xa awehtopo poko. Ero wa amna nasî.

Waano Yaan̂e N̂enîrî On, Tapi Wanorî. Kooso, Enmayataw Cetarisom, On Yosotî
Cesemetanmekyataw Nîmtapowasî Tapi Kaan Yakro
1Apa, Apa, ponaro oyehtopo Amoro. Ahce kacho Ow mahsîpînkai? Ahce kacho mooxeno wara mai hara? Oyakronomara tak mas okwe. Cemkutun̂e ro makî cma re kîmtapowas awakro. Entan̂e pîn wara rma tko mas okwe.
2Apa, ponaro oyehtopo Amoro. Ero ke kar̂pe kîmtapowas awakro katpanaw. Omtapotarî yentara ro mak masî. Kosope marha kîmtapowasî. Tîtken̂e exihra ro mak wasî.
3Kir̂wanî ro mak Amoro, kayaritomo yapon pono ro. Apoko ahwowataw Ixaw Yana komo iito rma mas Amoro yîropotaw so.
4Amna porin pen komo tî n̂een̂atken̂e apona. Ero wa een̂ataw yîwya so n̂examro mukurunpekn̂e.
5Awakro tî nîmtapowatken̂e cerewre. Ero ke n̂examro yar̂mapora mîxakn̂e yiixatî pîn komo ya. Yaaro tî apona n̂een̂atken̂e tohnawra ro mak.
6Kar̂watho makî tko ow ha, tooto pîn mak. Opoko n̂etaporexe tooto komo, owîrîyakexe marha okwe.
7Ohyari tîtosom komo n̂etaporexe mak okwe opoko. N̂epotuyetkexe mak kica owece. N̂epanamexe owece kica.
8On wara kexe opoko, Kporin komo pona tî re n̂een̂a ha. Ero ke Noro rma ka nukurunpepe. Noro poko tî re nahwowa. Ero ke Noro rma ka nukurunpepe ha, kexe opoko okwe.
9Apa, Amoro tko ow mewrunokekn̂e. Pona owya entopo me mesenpekn̂e pahxa moomo yeen̂e me makî ka oyexitaw.
10Oyewrutopo n̂ixa ro rma apona enîn̂e me mak wîxakn̂e. Onocwan ropotainonho rma ponaro oyehtopo me keen̂akn̂e.
11Ero ke mooxeno warahra cma re mas Apa. Meyehra naxe okwe oyemetanmekn̂e komo. Anarî exihra ro mak nas okwe oyakronoman̂e.
12Paaka warai komo mîkyam kîîrî warai. Omamcexe mak okwe. Karitî komo mîkyam omamcexe Basan pono warai, paaka warai ha.
13Reaw wara mak n̂een̂axe owece. Tootî yarixkan̂e wara naxe oko. N̂emtayankexe ro mak oyermomn̂e wara.
14Tuuna wara kyam mak was okwe yukmamxaputho wara. Cewkatîkaxi tak nasî ahnoro oyocho yewru. Maan̂i wara tak nas oropotarî yukuixapu wara.
15Kar̂pe oyehtoponho tak nuturpamtîkekn̂e wakanan̂etho wara. On̂uru n̂etahsîyasî okarantaka. Ow mak mîrapes okwe roowo pona owaitopo pona.
16Xapari warai komo omamcetken̂e, kicicitho komo ro mak. Oyamoyatpetken̂e ro mak oko, ohtayatpetken̂e marha.
17Oyocho tak wukuknomesî takporoso xa oyexirî ke. Owece n̂entîkexe tooto komo.
18Oponontho nahsîyaxe tponon me so. Men̂ekacho nar̂mexe oponontho yahsîn̂e ro yîhtînotome.
19Apa kah yawno, mooxeno wara exihra cma re mas okwe. Okariton̂e xa Amoro. Yohno cma re amoku xe was oyakronomaxi.
20Waipîra cma re ow miir̂asî kacipara imo ke etamapon me. Tpoxwe xa nasî waipîn me oyehtopo. Ero ke cma re owaikapora masî xapari warai komo ya.
21Reaw ya cma re ow eskapora masî. Paaka komo ya oparaxkapora marha cma re masî tmeretîrî komo ke. Ero wa ow yukurunpeko Apa. Omtapotarî meyukyas okre.
22Ero ke oyakno komo n̂entarî me ketahcasî. Esenmexapu komo n̂entarî me kahwowas apoko.
23Kporin komo poko tweeno komo, awya so wîîkesî, ahwotacoko Noro poko. Xako pen yepamtho komo, awya so wîîkes hara, Kir̂wanî ro xa Mîk Kporin kom ha, kacoko. Ixaw pen yepamtho komo, awya so wîîkes hara, Noro poko men ehcoko twerî.
24Kica, ero warai rotho mak amoro kica, kahra xakn̂e Kporin komo cesemetanmesom komo ya. Esewyahrura xakn̂e noro yipu yenîche. Yîmtapotarî xa matko n̂encekn̂e, Ow akronomak Apa, kacho ha.
25Ero ke esenmexapu komo ya on wara wîîkes apoko Apa, Kir̂wanî ro xa Mîk Kaan, wîikesî. On wara wîîkekn̂e pahxa n̂he, On warai wîmyasî amn̂e Kaan ya, wîîkekn̂e. Ero ke ero yipu wîmyasî awya n̂examro wero ro, apoko tweeno komo wero ro. Ero wa wîmyasî omtapotachonho yaw roro rma.
26Amn̂e yupurantamnî ro komo rma tak n̂eseresmexe cerepotaxi ro. Kporin komo yenî xatî komo nahwowaxe Noro poko. On wara wîîkesî yîwya so, Tahwore awexi xe so wasî miya roro eroromero.
27Amn̂e roowo yenatîtopo tono komo meero tak naxe Kporin komo yehtopo ponaro. Noro pona tak n̂een̂axe. Oporinî ro xa Amoro, kexe tak ahnoro etîyananî re komo yîwya. Ero wa kexe anarî maywen komo raconho.
28Kayaritomo ro xa Mîk Kporin komo. Mik hak maywen komo kayaritomon me rma nasî.
29Tupurantayem komo marha n̂eseresmexe, Oporinî ro Amoro, karî me. Roowo cheka cetahrusom komo marha nutupenwaxe Noro mamakan me. Ero wa naxe twaihtopo yesakan komo meero.
30Amn̂e kepamthîrî komo tak naxe Noro yanton me hara. Kir̂wan̂he xa Kporin komo yehtopo n̂encexe.
31Pahxaro anarî komo n̂ewruyaxe hara kepamthîrî me. N̂examro ya meero tko kir̂wan̂he Kporin komo yehtopo n̂ekatîmyaxe amn̂e. Ero wa kiitoponhîrî komo n̂ekatîmyaxe yîwya so. Ero wa n̂ekatîmyaxe.

Tapi Wanorî On
Oper̂a Yosom Warai Mîk Kporin Komo
1Oper̂a yosom Mîk Kporin komo, oyosom xa. Ero ke esemetanmekîra ro mak wasî.
2Kir̂wan pona oyar̂asî Noro cuh ken̂arî pona. Iina oyarîche tak ketîrapesî. Tuuna yecihtari marha oyar̂asî tîtîhno yecihtari.
3Oyahwokache oyahwores hara. Kir̂wan̂he oyehtopo poko ohcamhokesî esama yaw oyan̂e wara. Ero wa oriyasî, Kaan yanan mîkro, kacho me oyexirî ke.
4Anarimaw na awarpanawno wara wai. Owaitopo rma na nai pahnoke ro mak kopi. Ero yimaw rma tko oyakro masî. Awamoyin nasî oyereporen̂e me, oper̂a yanîmtopo marha nas awemyaw oyereporen̂e me.
5Onahrî metakesî ooxatî pîn komo wero ro rma. Ow marha mîhkapes okre. Oparakwen nasî copoyi ro mak owakrecho ke, iyopo po ro mak.
6On wara wîîkesî yaaro xa, owakresî roro Kporin komo, opînîn yaw roro marha nasî. Ero wa nasî opoko owaitopo pona roro. Ero ke yîmîn yawno me mak wasî miya roro. Ero wa wasî.

Tapi Wanorî On
Roowo Poko Hakno Komo Kayaritomon Mîk Kporin Komo
1Kporin komo rowon tan on roowo ahnoro. Noro yemyawno me marha nasî ahnoro roowo pono komo, tooto pîn, tooto komo marha.
2Tuuna imo ratakan me tî roowo nakîhcekn̂e. Tuuna rma tî n̂iir̂akn̂e roowo yapon me.
3Kporin komo yekenî ro nas îh po. Ahce wa kexitaw Noro yaka tawnukya? Ahce wa kexitaw iitono me tat ha?
4Amosmumnî me kexitaw so mak tîhcexe iina, esumnî me marha exitaw kropotarî komo, akîhtoxaputho poko ahwotara ro mak kexitaw marha, Yaaro xa tan wîîkesî, kan̂e pînî ro me mak kexitaw so tohnaw.
5Ero wa kexitaw so Kporin komo nwakrerî me taxe. Kir̂wan̂he kehtopo marha nîmyasî Kaan kîwya so. Kakir̂waman̂e komo rma Mîk ero yipu nîmyasî kîwya so.
6Ero wa naxe awenî xatî komo, Apa, awewru yenî xatî kom ha. Kaan Amoro, ponaro Xako yehtopo ha.
7Taa, on wara tak wîîkesî ewto metatan komo ya, Etahrunkacoko amyamro metata. Pahxanînhîrî komo rma amyamro, etahrunkacoko kayaritomo yewomtome tak ahyaro so, kir̂wanî ro yewomtome, wîîkesî.
8Onoke xa Mîk kayaritomo kir̂wanî ro? Kporin komo xa Mîk ero warai. Karitî ro xa Mîk. Kar̂pe xa nasî ar̂mano ritohme.
9Ewto metatan komo awya so wîîkesî xa hara, etahrunkacoko. Pahxanînhîrî komo xa amyamro metata komo. Ero yipu rma etahrunkacoko tak kayaritomo kewomtome ahyaro so, kir̂wanî ro yewomtome ha.
10Onoke xa Mîk kayaritomo kir̂wanî ro? Kporin komo xa Mîk ero warai ha, kantoman̂e ro ha. Noro yipu Mîkro Kporin komo.

Tapi Wanorî On
Kicicme Cehsom Komo Pînîn Yaw Rma Nasî Kaan
1Apa kah yawno, aponaro xa wasî.
2Kaan xa Amoro, ponaro xa oyehtopo, apona xa ween̂asî. Ahce na poko ehn̂ara ro makî cma re ow miir̂asî. Oyar̂mapora cma re masî ooxatî pîn komo ya.
3Ehn̂ara ro makî cma re miir̂asî apona enîn̂e komo. On warai komo xa n̂ehn̂acowpe, tohnaw ro mak kemîknon̂e komo.
4Owî cma re makîhres Apa awehtopo poko, awesamarî komo poko marha ow panatanmeko.
5Ow akîhreko yaarono poko, amtapotarî poko ha. Ow panatanmeko. Kaan xa Amoro oyakir̂waman̂e. Apona mak ween̂asî kokmamso ro.
6Pahxanî ro Amoro Apa, amna pînîn yawnonho, amna wakren̂enho ha. Ero ke ero wa awehtoponhîrî ponaro xa hara cma re masî oroto rma.
7Kar̂pamxan me ka oyexitaw kicicme wîxakn̂e kica. Awanwekn̂e me wîxakn̂e okwe. Ero wa oyehtoponho takî cma re mîhcamnoyasî. Kîpînîn yawno ro Amoro Apa, kir̂wanî ro ha. Ero ke oponaro rma cma re masî.
8Kir̂wan Mîk Kporin komo, kicicme exihnî ro. Ero ke kicicme cehsom komo panatanmekyasî cehtopo poko.
9Kyopono pîn me cesehtînosom komo panatanmekyasî Noro kir̂wan̂he kehtopo poko. Cehtopo poko rma panatanmekyasî noro yipu komo.
10Ahce na chere kaar̂ataw so Kporin komo ya, kîpînîn yaw so cexirî ke mak ero yipu chere kaar̂axe so. Yaaro rma wa ero yipu chere kaar̂axe so. Yîmtapotachonhîrî ponaro kexitaw so mak ero wa kaar̂axe so, Awewetîn̂e me nas amna Apa, kachonho ponaro kexitaw so mak ha.
11Kicicme oyehtoponho cma re mîhcamnoyas Apa. Ero cma re mîhcamnoyasî awosotî yetwîrîyakara ehtome so. Kicicme ro mak wîxakn̂e kica. Wara rma oyehtoponho cma re mîhcamnoyasî.
12Ahce wa xa kiir̂atu so Kporin komo twerî kexitaw so tpoko. Kpanatanmekyaxe so kehtopo poko. On wara kesî kîwya so, Okopuci, on wara xa esko. Ero wa awehtopo men̂ekekn̂e ow. Ero ke ero poko men esko, kesî kîwya so.
13Twerî kexitaw so Kaan poko esemetanmekîn me cenmayaxe okre. Kepamthîrî komo marha naxe roowo yosom me amn̂e.
14On wara marha nasî Kporin komo kpoko so Noro poko twerî kexitaw so, ekatîmnînhîrî rma n̂ekatîmyasî kîwya so. Oponaro awexitaw so ero wa kiir̂axe so amn̂e, kacho n̂ekatîmyasî kîwya so.
15Kporin komo pona ween̂asî roro. Noro mak ohtarî namxiponkesî mîîye warai yaka etamxixapunhîrî.
16Apa, owece cewru takî cma re metaknamesî. Opînîn yaw cma re masî. Cewn̂e thakwa tan was okwe, kesemetanmekyasî ro mak okwe.
17N̂epamtîkesî mak okwe oyahwokamexpotopo. Owî takî cma re miir̂asî ahwokamexpon me.
18Oyesemetanmetopo ponaro cma re masî, oyerewîmtopo ponaro marha. Kicicme oyehtoponho marha cma re mîhcamnotîkesî.
19Ooxatî pîn komo cma re meen̂as Apa, mer̂pora ro mak naxe okwe, okwe. Ooxera ro mak naxe, n̂etîrwonmekyaxe ro mak opoko.
20Waipîn me cma re ow mecehces Apa. Owî cma re makronomesî. Ehn̂an me marha cma re ow miir̂asî. Apona xa ween̂asî. Ero ke ero wa cma re ow miir̂asî.
21Yaarono cma re ow, kir̂wan̂ marha cma re ow. Ero wa oyehtopo cirko okurunpen̂e me rma. Ero wa ow yukurunpeko apona enîn̂e me oyexirî ke.
22Apa, ponaro amna yehtopo Amoro, on wara mak tak wîîkes awya, Ixaw Yana komo n̂esemetanmekyaxe ro mak. Ero ke cma re esemetanmekîra tak miir̂asî, wîîkesî. Ero wa wîîkes awya Apa.

Tapi Wanorî On
Kir̂wan̂he Nas Oropotarî, Ow Akronomakî, Kesî Tapi
1Apa kah yawno, on wara cma re wîîkes awya, Kir̂wan me cma re ow menpesî. Kicicme exihra wîxakn̂e meexa ro omrenai ro. Apona ween̂akn̂e roro. Apohana, kakronome ha ma re Kporin komo, kahra ro mak wîxakn̂e.
2Oyehtopo enko Apa, yukukmakî kir̂wan̂he na nai noro, kachome awya opoko. Oyesehtînotopo meero yukukmakî, oropotarî marha.
3Ooxe awehtopo ponaro wasî enmar̂atîxera. Amtapotachonhîrî yaw roro mak wasî ahce na poko oyexitaw, yaarono yaw roro ha.
4Kemîknon̂e komo yakro eremara wasî. Tohnaw cesenposom komo yakro etarira marha wasî.
5Kicicme ro mak ween̂asî kicicitho pokono komo yesenmetopo. Kicicme cehsom komo yakro oyerema xera ro mak wasî.
6Esemokaxapu wara wasî kicicme oyehtoponho ken̂ehra. Ero wa oyexirî ke kmokyas Apa, awya tîmsom yakn̂itopo mîtkoso.
7Iito oyexitaw, Kir̂wan̂he xa nai ham Kporin komo, wîîkesî opoyino komo n̂entarî me. Kir̂wan̂he awya ciino ritoponho ahnoro wekatîmyasî yîwya so.
8Tpoxwe xa nasî owya amîn yaw oyehtopo. Kir̂wanî ro me awehtopo mîn me nasî. Ero ke yiixe xa wasî.
9Roowo poi ow arîhra cma re masî kicicme cehsom komo yakro. Ow waihkara cma re masî waihkano ri xatî komo yakro.
10Noro yipu komo n̂esencexe emetanmekno ritopo poko, anarmerpa so amna yemetanmetopo poko ha. Emyaw so marha nasî puranta mer̂pono pîn cen̂ekan̂e komo yepemacho kica, esen̂ekapora ro mak cehtamci komo.
11Kicicitho mîkro, kacho mera ro mak was owî reha. Ero ke twaihkaxmu mera cma re ow miir̂asî. Opînîn yaw cma re masî.
12Capahno po xa kecececesî. Opoyino komo yesenmekîche n̂examro n̂entarî me kahwowasî kir̂wan̂he xa Noro yehtopo poko. Ero wara wasî.

Tapi Wanorî On.
Okurunpen̂e Mîk Kporin Komo. Ero Ke Erasîra Wasî, Kesî Tapi
1On wara nasî Kporin komo opoko, oweyuru me nasî, okurunpen̂e me marha. Ero ke onok pona ma re keraswa? Okariton̂e Mîk Kporin komo, waipîra orin̂e ha. Ero ke onok pona ma re keraswa?
2Kicicme cehsom komo rma re mokyatken̂e oyonoso kr̂a. Ooxatî pîn komo ro mak mîkyam mokyatken̂e. Tmokyataw so rma tko n̂ehroketken̂e cepîrkaxi ro.
3Anarimaw sowtatu pen na mokyatu owaparî me mer̂pono pînî ro mak. Pona so rma tko erasîra wasî. Waapa komo mokyataw owece Kaan pona rma ween̂asî okurunpetopo.
4Kîmtapowasî Kporin komo yakro yiixe xa oyehtopo poko. Cewn̂e mak nasî yiixe xa oyehtopo. On wara wîîkesî yîwya, Apa kah yawno, amîn yaw oyexi xe wasî miya roro owaitopo pona roro. Iito oyexi xe wasî kir̂wan̂he ro mak awehtopo yentome, amtapotarî yentachome marha, wîîkesî yîwya.
5Oyesemetanmekyataw tak Noro rma oyeyamyasî tîmîn yaka. Tîmîn yatumnaka rma oriyasî. Toh pona marha oyanîmyasî kawno pona.
6Ero yimaw tak ooxatî pîn komo yopono me tak wasî, omamton̂e komo yopono me. Ero ke Kporin komo mîn yaw wakn̂iyasî yîwya tîmsom. Tahwore xa wakn̂iyasî. Kewanomesî marha Noro poko okre. Ero wara wasî.
7Apa kah yawno, omtapotarî cma re mencesî awakro omtapowataw. Opînîn yaw esko, omtapotarî yeyuhtome tak awya.
8On wara mîîkes owya anarimaw so, Oyewru ka entamko, mîîkesî. Ero wa kacho yentache owya on wara wîîkesî oropotaw, Taa, awewru yenso tak kmokyas Apa, wîîkesî.
9Esewyahrura cma re mas Apa. Ow enko rma. Awanton ow ha. Ohyai kr̂a etok ha, kahra cma re masî owya tîrwon̂e. Oyakroman̂enho Amoro. Ero ke oroto ow tînomra esko, ow ahsîpînkara esko. Kaan xa Amoro okurunpen̂e ro.
10Anarimaw apapa meero na oyahsîpînke, yememe marha na. Ero yimaw tak Kporin komo xa nasî oyenîn̂e me.
11Apa kah yawno, owî cma re mîpanatanmekyasî awehtopo poko. Kir̂wan yaw ow arko esama yaw, tmemehsem yaw. Ero warai yaw ow arko oyemetanmekn̂e komo exirî ke mer̂pono pîn komo.
12On wara kahra cma re masî ooxatî pîn komo ya opoko, On ha, moso emetanmecoko awanme ro so, kahra cma re mas opoko. Kicicme oyehtopo yekatîmn̂e komo nîmtapowaxe opoko tohnaw mak kica. Owaikacho poko meero nîmtapowaxe okwe. Ero ke yîwya so owaikapora esko Amoro, wîîkesî. Ero wa wîîkesî Kporin komo ya.
13Taa, on wara wîîkekn̂e, kir̂wan̂he Kporin komo yehtopo rma tko ween̂as amn̂e waipîra ka oyexitaw, wîîkekn̂e. Ero wa kahra oyexitaw ketaw ha re kahwokatîkarî ro mak ha re okwe.
14Ero ke on wara wîîkes awya so, Kporin komo ka momohcoko ahwokan me ro mak. Ero wa awexitaw so aropotarî komo karihcesî. Wîîkesî xa hara, Kporin komo ka momohcoko, wîîkesî. Ero wa mak wîîkesî.

Tapi Wanorî On.
Kaan Yakro Nîmtapowasî Tapi, Yîmtapotarî N̂eyukyasî Kaan
1Apa kah yawno, awakro cma re kîmtapowasî. Toopu warai Amoro oyapon warai. Ero ke yîmtapotan me exihra cma re mas oyakro. Oyeikura awexitaw ewtarî imo yaka toxapu wara tak was okwe.
2Awakro kîmtapowasî yiixe oyehtopo poko. Cerewre kîmtapowas awakro. Kapockanwasî omtapowataw amînî ro wece. Ero ke omtapotarî cma re mencesî.
3Kicicitho pokono komo yen̂epetaw awya, Etoko kr̂a amoro meero, kahra cma re mas owya hara. Kicicme cehsom komo yakro rma ow en̂epera esko. N̂examro nîmtapowaxe tawakem wara ha re tîmîtwono komo yakro. Emetanmekî xe so rma tko naxe kica tîropotaw so.
4Ero ke noro yipu komo epemak tak ehtoponhîrî komo yaw xa marha. Kicicme ro mak xatken̂e ha kica. Ero wa ehtoponhîrî komo yepetho tîmko yîwya so. Yînwîrîmathîrî komo epanîko yîwîrîmachonhîrî komo ke xa marha.
5On wara naxe noro yipu komo, Kporin komo n̂iritho ponarora ro mak naxe okwe, tamorî ke n̂iir̂akn̂e ero ponarora naxe. Ero ke n̂examro yixkan̂e wara tak nas amn̂e Kporin komo. N̂exaro ciin̂e warai me xa hara exihra ro mak nasî.
6Kporin komo poko kahwowasî. Omtapotarî n̂entai ham, Opînîn yaw cma re masî, kacho owya.
7Okariton̂e Mîk Kporin komo, oyecen̂an marha. Noro pona mak ween̂asî. Ero ke oyakronomesî. Oyakronomarî ke kahwowasî ro mak. Kir̂wan̂he xa mai ham Apa okre, wîîkesî yîwya waano yarîrî me rma.
8Tîyanan komo karihton̂e Mîk Kporin komo. Yînîhkapethîrî wacan warai marha Mîk ha yahcono warai.
9Ayanan komo yukurunpeko Apa. Anahsîthîrî komo wakreko. Amna yosom komo me esko oper̂a yosom wara rma. Amna arko roro ahsîpînkan me ro mak. Ero wa esko Apa amna poko, ayanan komo poko ha.

Tapi Wanorî On.
Kar̂pe Xa Nasî Kporin Komo Mtapotarî
1On wara wîîkes awya so karitî komo ya, Kir̂wanî ro xa Amoro ham Apa, karitî ro marha Amoro ham, kacoko Kporin komo ya, wîîkesî.
2Kir̂wan xa Noro yosotî. Ero ke, Kir̂wan xa Amoro ham Apa, kapore nasî yîwya osotî yaro rma. Cenpore xa Mîk Kporin komo, kicicitho ken̂arî pînî ro mak. Ero ke, Oporinî ro Amoro, kacoko yîwya kicicitho ken̂ehra ro mak.
3Tuuna yopono me nîmtapowasî Kporin komo. Kir̂wanî ro Mîk Kaan. Noro yipu rma nîmtapowasî tarai wara ro makî. Mer̂pono pîn tuuna yopono me nasî Kporin komo.
4Karitî xa mîn Kporin komo mtapotarî. Kayaritomo me xa nîmtapowasî.
5Setru yepu yaxikwon̂e mîn Kaanî mtapotarî, Ribanu pono komo kararakesî pin̂ipici me cehso ro.
6Ribanu pono komo n̂ewsîyasî Kporin komo. Paaka xîkrî wara n̂iir̂asî roowo iitono, tahron̂em wara. Sirion marha n̂ewsîyasî. Paaka wara marha nahronasî iitono roowo kar̂pamxan wara, okno pîn wara.
7Pepe kacho wara rma cesî Kporin komo mtapotarî.
8Axawa imo marha n̂ewsîyasî Kporin komo mtapotarî. Kates yaxawanî rma n̂ewsîyasî Noro.
9Kporin komo mtapotarî yanme marha kooso komo n̂ewruyaxe. Comotanhîrî yaiwan̂e me nasî yîmtapotarî woskara me cehso ro. Tîmtapotaxmu wara naxe ahnoro yîmîn yawno komo. Kir̂wanî ro xa Mîk, kexe.
10Pahxa roowo ahnoro nukmanîrekn̂e Kporin komo. Tuuna yantoman̂e me rma xakn̂e ero yimaw. Eroromero nasî Noro kayaritomo me, kayaritomo yapon pono me ha.
11Tîyanan komo karihton̂e Mîk Kporin komo, ahwokan me ciin̂e me marha nasî. Ero yipu ke tîyanan komo wakresî.

Tapi Wanorî On. Noro Mîn Tîmtopo Yimaw Taasom On,
Omtapotarî Meyukye Okre Apa, Kesî Tapi Kaan Ya
1Apa kah yawno, kir̂wanî ro Amoro okre, wîîkesî. Yuhnawnonhîrî warai ow manîmye okre. Ooxatî pîn komo mîtîtmamnoi. Ai okre, kamexpora mîxakn̂e yîwya so opoko.
2Apa kah yawno, ponaro oyehtopo xa Amoro. Owî cma re mîkaricesî, wîîkekn̂e awya. Ero ke ow mîkaricekn̂e amotoxapunhîrî.
3Roowo cheka etahruporo wîxakn̂e okwe. Amoro makî cma ow manîmyakn̂e hara. Ow mîkaricekn̂e hara roowo cheka tohra oyehtome.
4Taa, on wara wîîkes awya so hara, Kporin komo nakir̂wamatho komo ya makîrha, Kporin komo poko ewanomacoko. Kir̂wanî ro mîn Noro yosotî. Ero ke Noro poko ahwotacoko.
5On wara nasî Noro yîrwonataw, yohno so mak nîrwonasî. Kwaihtopo pona roro tko nasî tawake kpoko so. On wara na tatu kîwyam, tîwracetu rma na anarimaw. Kosope maki tko tîwracexe. Enmapuche tak tahwore taxe hara.
6On wara wîîkekn̂e pahxa esemetanmekîra ro mak oyexitaw ha ka, Ahwokan me ro mak wasî, wîîkekn̂e,
7On wara wîîkes hara Kaan ya, Apa, oyahworen̂e me ka awexitaw oyîpîn mecehcekn̂e esewsîn me. Ero yinhîrî tak esenpora mîxakn̂e hara owya okwe. Ero ke tak kahwokekn̂e hara okwe.
8Ero ke awakro kîmtapowakn̂e cerewre. On wara wîîkekn̂e awya, Apa kah yawno, opînîn yaw cma re masî.
9Ahce kacho okamxukru yen̂epe xa mai Apa? Ahce kacho roowo cheka oyetarutopo mîhtînoya? Roowo ma re nahwowa apoko Apa? Yaaro kan̂e ro mak Mîk Kporin komo, nîîke ha ma re ero apoko?
10Omtapotarî cma re mences Apa. Opînîn yaw cma re masî. Ow cma re makronomesî.
11Taa, on wara tak ow mîîre hara, tmanîmsom me ow miire okre tîwrataxmunhîrî. Kumixitho mîmohkapekn̂e owya oponontho. Owya tak mamrupekn̂e oyahwotacho hara oponon warai me.
12Ero wa ow mîwakrekn̂e apoko oyahwotachome oropotaw, tîtken̂e exihra ro mak oyehtome. Ero wa ham okre Apa, kir̂wan̂he ow mîwakrei, wîîkesî tak awya. Miya roro ero wa wîîkes awya yîtîhkan me ro mak. Ero wa wîîkes Apa.

Waano Yaan̂e N̂enîrî On, Tapi Wanorî.
Cesemetanmekyataw Nîmtapowasî Tapi Kaan Yakro
1Apa kah yawno, on wara wîîkes awya, apona mak ween̂asî. Ero ke ehn̂an me ro makî cma re ow miir̂asî. Okurunpen̂e me roro esko kir̂wanî ro me awexirî ke.
2Apanarî aknamakî xiya oyentachome. Yohno cma re mîmokyasî okurunpeso. Toopu warai me esko pona oyececetotopo warai me. Owacan warai me marha esko oyecen̂an me ha.
3Toopu warai xa Amoro, pona oyececetotopo warai. Owacan wara marha masî oyecen̂an me. Kaan yanan mîkro, kacho me oyexirî ke kir̂wan̂he ow arko.
4Mîîye warai n̂eyamyatken̂e ooxatî pîn komo oyemcinotopo okwe. Ero yaka kemciyakn̂e okwe. Ero ke ero yai cma re ow mowyas hara oyakronoman̂e me awexirî ke.
5Oyekatî wîmyas awya Apa. Waipîra cma ow miir̂akn̂e. Kaan xa Amoro Oporin, yaaro xa tîmtapotaxmu ha.
6Akîhtoxaputho ponarono me mak naxe anarî komo reha. Kakronoman̂e pînî ro mak mîn akîhtoxaputho. Noro yipu ponarono komo xera ro mak wasî. Kporin komo pona enîn̂e makî reha ow.
7Tawake ro mak wasî opînîn yaw awexirî ke Apa. Kahwowasî ero wa awehtopo poko. Meen̂akn̂e oyesemetanmetoponho. Ahwora ro mak oyehtoponho ponaro marha mîxakn̂e.
8Ooxatî pîn ya ow ahsîpora mîxakn̂e. Tamtakem pona xa matko ow mekenmekn̂e roowo pona.
9Apa, opînîn yaw cma re masî. Kahwokesî xa okwe. N̂erewasî tak oyewru owratarî ke. Opun meero marha n̂ekar̂kesî ahwora oyexirî ke. Oyahwokacho pokes okwe.
10Ahwora roro wasî kaamo poko roro. Yaake cimn̂ipu wenatîkesî, Okwe, okwe kacho poko. Kekar̂kesî ro mak kicicme oyexirî ke ham. Oyocho meero nasî tatîhsom wara.
11Mer̂pora naxe ooxatî pîn komo. N̂examro nîwîrîyakarî me mak wasî. Owîrîyakexe xa tak omîtwono komo. Poxumra ro mak wasî oyakrononho komo ya. Esama yaw oyeporîche cexe mak ohyai kar̂pe.
12Waihxapu wara mak oriyaxe, ohcamnoyaxe ro mak okwe. Tahremtho wara ro mak wasî yîwya so etahkaxaputho wara.
13Mer̂pono pîn komo owîrîyakexe on̂entarî me rma. Mehxa mehxa wara so mokyaxe oyeraspen̂e komo. Oyemetanmetopo poko n̂esencexe okwe. Owaikacho poko meero n̂esehtînoyaxe.
14On wara tko was ow Apa, Apona mak ween̂asî. On wara wîîkes awya, Kaan xa Amoro ponaro oyehtopo xa, wîîkesî.
15Ahce wa na orin̂e Amoro. Ero wa tak kiir̂asî ero cimn̂ipu po, ero kaamo po xa, kan̂e ro Amoro ahce wa na oritopo poko. Ero ke ooxatî pîn komo ya cma re oyemetanmekpora masî.
16Opoko tawake xa esenpoko. Awanton mak ow. Ow yukurunpeko opînîn yawno ro me awexirî ke.
17Awakro kîmtapowakn̂e Apa, oyakronomacho poko. Ero ke ehn̂an me ro mak ow cirko. Kicicme cehsom komo xa matko cirko cehn̂axmu me hara. Yîmtapotan me tak n̂ehcowpe noro yipu komo roowo cheka ahruxapu wara.
18Cemaro me mak nîmtapowaxe kica, cehcoyoponkaxmu me marha, n̂etwîrîyakexe marha. Ero wa nîmtapowaxe kir̂wan komo poko kica. Ero ke yîmtapotan me so tak cirko noro yipu komo.
19Naxe tko apoko tweeno komo. Apona enîn̂e me xa naxe tooto komo weroro rma. Noro yipu komo wakrecho mîmcesî ahyaw rma ha ka Apa mer̂pono pînî ro mak, kir̂wanî ro kom ha. Noro yipu komo ya tîmsom mîn mîmcesî.
20Noro yipu komo meyamyasî ahyaka rma. N̂examro yar̂macho poko n̂esencexe cehcoyoponkaxmu komo. Anarimaw yîwîrîma xe naxe tîmtapotarî komo ke mak. Amoro tko mukurunpesî, amîn yaka rma meyamyasî.
21Kir̂wan̂he xa nai ham Kporin komo okre, kapore xa nasî. Ooxe xa cehtopo ro mak n̂enpekn̂e owya ewto imo po oyexitaw twacayem po.
22Iito oyexitaw kîmtapowakn̂e Kaan yakro yohno ro mak. On wara wîîkekn̂e yîwya, Oyenîra tak mai ham Apa okwe, wîîkekn̂e. Omtapotarî rma tko mencekn̂e, Owî cma re makronomesî, kacho rma.
23Ero ke on wara wîîkes awya so Kporin komo nakir̂wamatho komo ya, Kporin komo xatî me ehcoko amyamro ahnoro. Tpona enîn̂e komo kurunpen̂e xa Mîkî. Anarî komo yopono me cesehtînosom komo reha n̂epemetîkesî kicicme ehtoponhîrî komo yecenarîno ke ha.
24Ero ke tahwore xa ehcoko amyamro Kporin komo pona enîn̂e komo. Noro rma aropotarî komo karihcesî. Ero ke ero wa ehcoko.

Tapi Wanorî On. Kpanatanmetopo On Waano
Tawake Taxe Kicicme Kehtoponhîrî Komo Yîhcamnoche Kaan Ya
1On wara wîîkesî kehtoponhîrî poko, tîhcamnoso exitaw Kaan yanwechonho kîwya tawake ro mak taxe, kicicme kehtoponhîrî tahruso exitaw ha. Ero wa kexitaw tawake ro mak taxe.
2Tawake xa taxe kicicme kehtoponhîrî komo mewrera exitaw Kporin komo tîkaritan yaka. Tawake marha taxe kesemîknotopo ken̂ehra ro mak kexitaw so kropotaw so.
3On wara ka wîxakn̂e ow kicicme ehxapu, esekatîmra ka wîxakn̂e. Ero ke kar̂pera n̂ehtîkekn̂e oyocho oyemkutunîmrî ke okwe.
4On wara marha wîîkesî Kaan ya oyehtoponho poko rma, Apa, oyerewnukn̂e wara mîxakn̂e. Katpanaw so ero wa mîxakn̂e, kosope so marha. Kekar̂kekn̂e mak okwe kaamo yimawno wara ocorono yimawno wara xa.
5Ero yinhîrî tak kicicme oyehtoponho wekatîmyakn̂e awya. Kicicme oyehtoponho yeyamra tak wîxakn̂e. On wara wîîkekn̂e, Kicicme oyehtoponho tak wekatîmyasî Kporin komo ya, wîîkekn̂e. Ekatîmrî ke tak kicicme oyehtoponho mîhcamnoyakn̂e okre. Ero wa mîxakn̂e opoko.
6Ero ke ero wa xa marha n̂esekatîmcowpe awya ahnoro aponarono komo Apa. Oroto ha ka n̂esekatîmcowpe awya amna mtapotarî yeyukn̂e me ka awexitaw. Amn̂e tuuna yukmetaw mer̂pora ro mak ero wa cesekatîmsom komo yukmara rma naxe okre.
7Oyeseyamtopo xa Amoro Apa. Ow makronomesî esemetanmekîra oyehtome. Ow mîwamcesî waano komo ke rma, okurunpetopo pokono ke rma.
8On wara kesî Kporin komo owya hara, Kweronomesî roro awesamarî poko. Kpanatanmekyasî marha awehtopo poko. Oyewru ke rma kewyaknamesî oyesamarî yaw xa awtotome.
9Kawaru warahra men esko, muura warahra marha esko. Camkîno komo mîk noro yipu komo. Yîmtayetkacho ke mak noro yipu n̂esewkor̂me, awyoci ke marha. Ero yipu cicir̂asî ewkor̂macho komo kanme so totohme. Ero ke noro yipu komo warahra ehcoko.
10On wara marha wîîkes awya so, mer̂pora nasî kicicme cehsom komo yahwokacho. Kporin komo pona enîn̂e me kexitaw so reha Kaan ya kwakrecho ke cewamtoso ke xa taxe okre.
11Ero ke on wara ehcoko amyamro kir̂wan komo, Kporin komo poko ahwotacoko, tawake xa ehcoko. Kar̂pe ewanomacoko ahnoro amyamro kir̂wan̂he awexi xatî kom ha. Ero wa ehcoko.
Tawronohkatîkaxi Nasî Roowo Kir̂wan̂he Noro Yehtopo Ke, Kesi Tapi
33
1On wara wîîkes awya so kir̂wan komo, Ahwotacoko Kporin komo poko. Centapore xa nasî kir̂wan komo mtapotarî, Kir̂wan̂he Kaan nai ham okre, kacho ha.
2Kporin komo poko ahwotacoko ahpa yakro. Noro pokono aacoko waano 10 ke tawyockem yakro.
3Yaxan aacoko waano Noro pokono. Yaana me iyorkacoko raatî. Okre, kacoko kar̂pe tahwore xa awexirî ke so.
4Yaarono xa mîn Kporin komo mtapotarî. Ahce wa so na ciino riyataw tîmtapotachonhîrî yaw roro rma wa n̂iir̂asî.
5Tawake ro mak nasî Kporin komo kpoko so kir̂wan̂he kexitaw so, yaaro ciino rin̂e me kexitaw so marha. Miya rma nasî Kporin komo ya kwakrecho komo, roowo poko hak mak nas okre.
6Kaapu komo tî nakîhcekn̂e Kporin komo tîmtapotarî ke rma. Kah yawno komo tî nakîhcekn̂e tapepen ke rma tîmtaino ke. Mer̂pono pînî ro mak nakîhcekn̂e.
7Tuuna imo n̂enmekyasî Kporin komo iina re een yawno wara rma. Weyunu komo n̂enmekyasî mîîmo yakan wara, kemyawno yîmtotopo yakan wara.
8Roowo poko hakno komo, awya so wîîkesî, Kporin komo poko twerî xa ehcoko. Ayopono ro komo me xa Noro encoko miyan komo rma ahnoro.
9Noro nîmtapowakn̂e ahce na yakîhtotopo poko. Yîmtapotachonhîrî yaw roro tak n̂etakîcekn̂e ahnoro. Ero wa esko, kekn̂e ahce na poko. Ero yanme tak ero wara xakn̂e.
10On wara nasî Kporin komo, mîk hak maywen komo n̂esencexe ahce na poko. Ero wa esentachonhîrî n̂ehn̂anmekyasî. Ero wa xa cehcerî, kexe anarî yana komo. Ero wa kachonho tko n̂ehn̂anmekyasî.
11Ehn̂ara reha nasî Kporin komo cesehtînotopo poko. Ero wa ciino ri xe wasî, kachonho yaw roro rma wa n̂iir̂asî miya rorono me, kepamthîrî komo n̂enîrî me meero.
12Tawake naxe kayaritomo maywen komo Kporin komo exitaw ponaro ehtopo komo me. Iyanan komo ro me naxe, Kporin komo nmen̂ekatho me xa. Ero ke tawake naxe.
13-14Kah yaw nasî Kporin komo ceken po. Mahxa rma tooto yepamrî n̂eenasî. En̂exa tooto komo n̂een̂asî roowo poko hakno komo ahnoro.
15Kropotarî komo yakîhton̂e marha Mîk Kporin komo. Ahce na poko kehtopo komo n̂een̂asî ahnoro.
16Sowtatu komo mak na nai kayaritomo kurunpen̂e me tî re, mer̂pono pîn sowtatu ha. Wara rma n̂examro mak exitaw yukurunpen̂e me, yukurumra rma nas okwe. Kar̂pe cehtopo ponaro mak cexitaw twaparî yopono me cehtome, iyopono me exihra rma nas okwe.
17Tohnaw mak kukurun me ceen̂axe kawaru. Kar̂pe rma re nasî kawaru, kar̂pe xa. Kukurunpen̂e pîn me rma tko nasî noro mak.
18-19Kporin komo xa tko keen̂axe so tweeno me kexitaw so tpoko, tîpîn̂e kenîn̂e me cehtopo ponaro kexitaw so marha. Noro rma waipîra kiir̂axe so. Rooma pokono me kexitaw so waipîn me kiin̂e Mîk ha.
20Kporin komo ya kakronomacho tîtmomokyaxe. Kakronoman̂e komo xa Mîk, kecen̂anman̂e komo marha.
21Noro yosotî pona enîrî ke kîwya so tahwowaxe okre. Kir̂wanî ro mîn Noro yosotî.
22Amna pînîn yaw cma re mas Apa, apona enîrî ke amna ya. Ero wa cma re masî.

Tapi Wanorî On Wara Noro Yehtoponho Pokono, Abimereke Yaw Tî Xakn̂e. Tîmtawaimamsom Wara Tî N̂esenpekn̂e Iito. Ero ke Noro N̂en̂epekn̂e Hara Abimereke. Ero Ke Tî Cekn̂e Tapi.
Tawake Xa Naxe Kaan Pona Enîn̂e Komo, Kacho
1Kporin komo poko kahwowasî roro ero yimaw mak kacho mera. Kir̂wan̂he Kaan nai ham okre, kacho poko kîmtapowasî roro.
2Kir̂wanî ro me Kporin komo yehtopo poko kîmtapowasî. Tahwore omtapotarî n̂encexe, Kar̂pen mak ow ha, kan̂e komo.
3Kir̂wan me xa Kporin komo yehtopo poko amtapotacoko oyakro. Iito re tîmtapotacerî Noro yosotî poko.
4On wara wîxakn̂e pahxa, Kporin komo mtapotarî yenta xe wîxakn̂e. Ero ke oyeyukyakn̂e. Erasîn me tak oriyakn̂e mîn hak poko cerahsomînhîrî rma.
5Kporin komo pona n̂een̂atken̂e anarî kom hara. Ero ke cewtawake ro mak tak naxe. Tîhyapamtopo ken̂ehra ro mak tak xakn̂e ewru komo.
6Oyesemetanmekyataw Kporin komo yakro kîmtapowakn̂e cerewre. Ero ke omtapotarî n̂encekn̂e. Esemetanmekîra tak oriyakn̂e.
7On wara nasî Kporin komo yancun, Kaan poko tweeno komo mamhokono me roro nasî yukurunpen̂e komo me.
8Kporin komo xe ka yukukmacoko, Kir̂wan̂he nai ham okre, kachome tak awya so. Tawake naxe Noro pona enîn̂e komo.
9Kporin komo poko twerî men ehcoko amyamro yînakir̂wamathîrî komo. Esemetanmekîra ro mak naxe Noro poko tweeno komo.
10Anarimaw so reaw komo n̂ekar̂kesî kar̂pamxan warai rma. Rooma poko na nai anarimaw. Kporin komo yenî xatî komo reha esemetanmekîra ro mak naxe.
11Okopuci komo, amohcoko ka xiya omtapotarî yentaxi. Kporin komo ponaro xa awehtopo komo poko kpanatanmekyaxe so.
12On wara wîîkes awya so, cerepore roro awenmapu xe so na matu. Awaipu xera so marha na matu pahkî n̂he.
13Ero wa awexi xe awexitaw so kicicme yîmtapotara ro mak ehcoko. Cemarontara marha ehcoko.
14Kicicitho yai etocoko. Kir̂wan pokono me mak ehcoko. Etpoko tawake oyexi xe ro mak wasî opoyino komo yakro, kacoko.
15On wara nasî Kporin komo, kir̂wan komo n̂een̂asî roro. Yîwratacho komo marha n̂encesî.
16Cewîrwoxe nasî Noro kicicitho pokono komo poko reha. Noro yipu komo nîhcamnoyasî ro mak. Osotî komo yentara ro mak tak naxe roowo pono komo.
17Ow akronomatamko Apa, kexe kir̂wan komo Kporin komo ya. Ero ke yîmtapotarî komo n̂encesî. Esemetanmekîra tak n̂examro n̂iir̂asî roro.
18Meyehra nasî Kporin komo ahwokaxapu komo mîtwo. Kicicme ro mak was Apa kica, kan̂e komo nakronomesî.
19Mer̂pora rma re nasî kir̂wan komo yahwokacho. Noro yipu komo tko nahwores hara Kporin komo.
20Kir̂wan̂he rma nas iyochîrî ahnoro. Cewn̂e n̂hema etaxikwora ro mak nasî.
21Twaihkaxmu me reha naxe kicicitho komo kicicme cehtopo komo poyero rma. Ero warai me n̂iir̂asî Kporin komo. Cetwîrîmaxmu me ro mak Noro n̂iir̂asî kir̂wan xatî pîn komo.
22Tanton komo reha n̂iir̂asî twaihkaxmu mera rma. Noro pona enîn̂e komo naxe cetwîrîmaxmu mera ro makî.

Tapi Wanorî On
Ooxatî Pîn Komo Naxe Okwe, Ero Ke Ow Yukurunpeko Apa, Kesî Tapi
1Apa kah yawno, on wara wîîkes awya, owîrîyakexe ro mak anarî kom okwe. Ero ke kir̂wan̂he oyehtopo enpoko yîwya so. Oyakro n̂etar̂mexe ro mak okwe. Ero ke n̂examro yakro etar̂mak Amoro.
2Awecen̂an ahsîko Apa, asakî rma ahsîko akurun kuripara ciixapu. Ero wa awexiche mawomyasî cma re piiri okurunpetome tak.
3Arahnu marha ahsîko cecehkem. Ero ke tak owece tmohsom komo wahkotoko. On wara cma re mîîkes owya, Akurunpen̂e ro xa Ow ha, mîîkesî.
4Owaika xatî komo yîhyapamnoko. Cehn̂axmu me ro mak enpoko. Oyemetanmekî xatî komo porohkakî. N̂examro cirko cesewkukmaxmu me.
5Puruma pîpîtho wara mak n̂examro cirko ocowo narîrî wara. En̂epen̂e komo me cirko Kporin komo yancun.
6Awarpape cirko esamarî komo, tapeswe marha cirko. N̂examro weken̂emekrî komo poko antomakî Kporin komo yancun.
7Ero wa noro yipu komo cirko oyemcinotopo yeyamrî ke, mîîye warai yeyamrî ke ha. Tohnaw ro mak oyemcinopu xe xatken̂e kica. Ewtarî marha nahcetken̂e oyepîrkacho. Tohnaw mak owaika xe xatken̂e okwe.
8N̂examro xa matko n̂etwîrîmacowpe ponan̂e rma. N̂etamxicowpe tîn̂irithîrî yaka rma mîîye yaka, tîn̂eyamthîrî komo yaka rma. Tînahtothîrî yaka marha n̂epîrkacowpe ewtarî yaka waihtome so tak.
9Ero wara tak n̂examro pen ciriche Kporin komo ya kahwowasî Noro poko. Kir̂wan̂he ro mak nasî Kporin komo okre okurunpen̂e, wîîkesî.
10Oyocho meero nasî tîmtapotaxmu me. On wara kan̂e wara nasî, Apa kah yawno, onoke ma re nai awara? Yukurumnî komo yakronoman̂e Amoro. Karitî komo ya iyoponkapora masî. Emyawno komo yarpora marha masî cen̂epan̂em komo ya. Noro yipu komo wahkoton̂e Amoro okre, kan̂e wara nas oyocho.
11Kicicme oyehtoponho yekatîmn̂e komo tî re nîmtapowaxe opoko. Cerewre nîmtapowaxe okwe. Ahce wa mîxakn̂e ero yimaw, kexe oyehtoponho pînî ro poko mak kica.
12Oyemetanmekyaxe okwe twakren̂enhîrî komo rma. Oyahwokamexpon̂e ro me mak naxe okwe.
13Owî reha on wara wîxakn̂e n̂examro poko, amotoyataw so kumixitho wamruyakn̂e ow yîpînîn yawno komo me oyexirî ke. Kporin komo mamakan me tak kesenpekn̂e. Eseresmara marha ka wîxakn̂e ow akro ro so oyerewîmtome. Kaan yakro marha kîmtapowakn̂e poko so tuupe cewru.
14N̂examro pînîn yaw wîxakn̂e oyakrono pînîn yawno wara, oyakno pînîn yawno wara marha. Kutupenwakn̂e marha onocwan pînîn yawno wara. Ero wa wîxakn̂e n̂examro poko reha.
15Ero yinhîrî cehrokaxmu wara tak wîxakn̂e ow hara. Ero yimaw tak n̂examro nahwowatken̂e kr̂a oyepîrkacho poko. Oyar̂man̂e komo mokyatken̂e owen̂ekarî. Kicicme so nîmtapowatken̂e opoko yîtîtmamra ro mak okwe.
16Kaan ponarono pîn komo yakro rma n̂etaporetken̂e opoko ahwotacho komo yimaw so rma kica. Nîyocicinwatken̂e mak owece kica.
17Apa, atî wicakî pahkî ow meen̂a pohnî me mak? Reaw wara mak naxe oko ooxatî pîn komo oyeska xatî wara. Owaikapora cma re masî yîwya so. Tpoxwem xa mîn waipîra oyehtopo. Ero ke owî cma re mukurunpesî.
18Ero yinhîrî kir̂wan̂he awehtopo wekatîmyasî mer̂pono pîn komo ya esenmexapu komo ya. Awya okurunpetoponho wekatîmyasî yîwya so.
19Awya kr̂a, kamexpora cma re mas ooxatî pîn komo ya. Tohnaw ro mak naxe ooxatî pîn me okwe. Takrono komo wece n̂ewkpinaxe, Noro kr̂a tahsîcerî, kachome. Ero wa kan̂e pîn me tak noro yipu komo cirko.
20Tawake yîmtapotara naxe okwe. Kicicme nasî noro, kexe xa matko atara kan̂e pîn komo poko rma, cenmayipu komo poko rma kica.
21N̂emtayankexe mak kica ooxatî pîn komo owece. Ero wa kr̂a xa yo, kexe. Kwero ro so rma kicicme ciino n̂irî ha kica, kexe opoko.
22Ero wa ehtopo komo rma wa meen̂as Apa. Ero ke tîtken̂e mak exihra cma re masî. Mooxeno wara exihra cma re masî.
23Apakak Apa, awomko okurunpetome tak. Owîrîmachonho poyero n̂examro en̂ekak hara Apa. Kaan xa Amoro, ponaro xa oyehtopo.
24Kir̂wan mîkro, kasko Apa opoko kir̂wanî ro me awexirî ke. Awya kr̂a, kamexpora cma re masî yîwya so.
25On wara marha kamexpora esko yîwya so, Awya kr̂a, noro pen yopo cehcow ham okre, kamexpora esko yîwya so opoko ha.
26Oyemetanmetoponho poko tahwotaxmunhîrî komo tak ehn̂anmeko hara. Camkîno me tak cirko. Karitî xa kîwyam okre noro pen yopo, kan̂e komo yîhyapamnoko. Awya kr̂a, kamexpora cma re masî yîwya so opoko. Akpîntho me mak tak n̂examro enpoko.
27Kir̂wan me oyenîn̂e komo reha tahwotaxmu me n̂ehcowpe. Kar̂pe ro mak nîmtapotacowpe kir̂wan̂he Kaan yehtopo poko. Ehn̂an me tanton ciri xe xakn̂e ham. Kir̂wan̂he xa nai ham okre Kporin komo, kan̂e me roro n̂ehcowpe. Ero warai me n̂examro cirko Apa.
28Ero wa ciino riche awya kir̂wanî ro me awehtopo tak wekatîmyasî mîk hak ya. Kir̂wan̂he xa nai ham okre Kporin komo, wîîkesî. Kaamo poko ero wa wîîkesî. Ero wara wîîkesî.

Waano Yaan̂e N̂enîrî On. Tapi Wanorî On, Kporin Komo Yanton Wanorî.
Kicicme Ro Mak Naxe Kaan Ponarono Pîn Komo. Kir̂wan̂he Tko Nasî Kaan Ya Kakronomacho Komo
1On wara kesî Kaan oropotaw kicicme cehsom komo poko, Kaan yanwekn̂e me cehsom komo poko ha, Twerî mak ehcoko Kaan poko, kacho ponarora ro mak naxe kica.
2Tpoyino komo yopono me mak n̂esehtînoyaxe kica. On wara kan̂e me marha naxe, Oyehtoponho esehtînomexpora ro mak nasî. Ero poko en̂ekan me ro mak wasî, kan̂e me naxe okwe.
3Kicicme so nîmtapowaxe kica, cesemîknoso marha. Takîhso esehtîn̂opîn me tak naxe okwe. Akronomano rin̂e pîn me marha naxe okwe.
4Kuywa po meero emetanmekno ritopo poko n̂esehtînoyaxe. Ero wa kr̂a xa way ham, kexe kicicme cehtopo komo poko rma kica. Poxunkara ro mak naxe kicicme cehtopo komo, kesî. Ero wa kesî Kaan kicicme cehsom komo poko.
5On wara xa mas Amoro reha Apa, amna xatî ro xa Amoro. Îîpî wara ro mak nas amna xe awehtopo, kah yaka rorono wara. Kemîknon̂e pîn me marha mas okre. Ero wara awehtopo marha nasî îîpî wara, kah yaka rorono wara xa marha.
6Kir̂wanî ro me awehtopo marha nasî îîpî wara porin wara. Kpanaren̂e me awehtopo nasî weyun wara yuhnakanî ro wara. Kecehton̂e xa Amoro Apa. Tooto mecehcesî, tooto pîn komo marha. Miyan komo yecehton̂e rma Amoro.
7Tpoxwem xa mîn amna wakrecho awya. Kapikara xîkrî kurun me nasî yîson yaporî. Ero wa xa marha tooto komo mukurunpesî. Awaporî mamaka tîtosom wara naxe hara.
8Ahce na komo nai amîn yaw kir̂wan komo okre. Ero poyino ke amna merepotanmekyas okre. Tuuna yepu wara nasî ahworeno ritopo awya. Ero poi twokru merpes amna ya okre.
9Ahyaw marha nasî waipîn me kiin̂e tuuna pîtho. Kîkatparen̂e xa Amoro Apa. Amna katparerî ke awya katpan pono me xa tak nas amna.
10Aponarono komo mîwakres Apa. Ero wara rma wakreko roro. Kir̂wan̂he cexi xatî komo wakreko rma kir̂wanî ro me awehtopo ke rma.
11Ow xa n̂ero kir̂wanî ro, kan̂e komo wahkotoko ohyaka mokuhra ro mak ehtome so. Kicicme cehsom komo ehnanmeko, Miya kr̂a noro pen cen̂epecerî, kan̂e kom ha.
12Iito rma n̂epîrkexe kicicme ciino rin̂e komo. Tar̂maxi so naxe awomun me thakwa okwe. Ero wa naxe.

Tapi Wanorî On.
Roowo Nahsîyaxe Amn̂e Kir̂wan Komo Ceken Komo Me
1On wara wîîkes awya so, esewrucpera ehcoko kicicitho pokono komo poko. Noro wara xa oyexi xe was okre, kahra marha ehcoko kicicitho pokono komo poko.
2Cuuputho wa mak naxe noro yipu komo yohno tawotosomtho wa. Peen wara marha naxe yohno taawaisom wa hara.
3Kporin komo pona xa matko encoko. Kir̂wan̂he marha ciino ciicoko. Ero wa awexitaw so awewton komo po rma maxe pahkî. Anahmexe roro so marha Kporin komo yîtwen̂ekarîntara.
4Tpoxwe ro mak Kporin komo encoko. Ero wa awexitaw so yiixe xa awehtopo komo tak nîmyas awya so.
5On wara kacoko Kporin komo ya, Awanme mak oyexi xe was Apa. Apona marha ween̂asî, kacoko. Ero wa ketaw awya so ehn̂ara awir̂axe so Noro.
6Kir̂wan me marha awenpexe so enmarî wara ro mak okre, Kir̂wan̂he awehtopo n̂enpesî awakrono komo ya kamarakataw kaamo katparexe so, ero wa awehtopo yenpon̂e me nasî.
7Kporin komo pona mak encoko cerepore roro awehtome so. Noro ya awakronomacho komo momohcoko eserepokan me mak. Esewrucpera ehcoko tpoyino komo yopono me ehtîketaw anarî komo, kicicitho poko cesehtînosom kom ha. Ero yipu na n̂iir̂atu ehn̂ara ro mak okwe. Wara rma esewrucpara ro mak ehcoko.
8Yîrwomnî me tak ehcoko, yîrwomnî me ro mak ha. Esewrucpara marha ehcoko. Kicicme mak mehtîkexe amyamro hara awesewrucpetaw so.
9Roowo po exihra tak naxe amn̂e kicicitho komo. Kporin komo momokn̂e komo reha roowo nahsîyaxe cewton komo me.
10Yohno mak naxe kicicme cehsom komo waipîra ha ka. Ero yinhîrî tak n̂ehcamnoyaxe okwe. N̂examro na mepor̂at ha re anarimaw, enîhra rma tko maxe.
11On wara tko naxe tîrwonporem komo reha, roowo tak nahsîyaxe. Cerepore roro mak naxe okre.
12-13On wara reha naxe kicicme cehsom kom hara, kir̂wan komo yar̂macho poko n̂esehtînoyat okwe. Tmayan̂em wara ro mak naxe kopi. N̂ewresî makî tko Kporin komo noro yipu komo poko. N̂epahnokesî tak n̂examro yar̂macho kaamo ha, kesî mak poko so.
14Tîkaciparan komo mohkexe kicicme cehsom komo esemetanmexapu komo waihkachome. Tîkrapan komo marha n̂ehsaxe noro yipu komo wotohme. Kir̂wan komo waihka xe naxe cerewre ro mak okwe.
15N̂eparaxkexe makî tko tîkaciparanthîrî ke so rma tîcorothîrî komo poko rma. N̂etaxikwesî mak tak yîkrapanthîrî kom hara. Ero wa naxe kicicme cehsom kom okwe.
16On wara naxe kir̂wan komo reha, asak mak exitaw emyawno komo ciki cerepore rma naxe. Erepora reha naxe kicicme cehsom komo mer̂pono pîn ke cemyawnoyemu rma.
17On wara naxe kicicme cehsom komo amn̂e, aporî komo naxikwesî Kporin komo. Kir̂wan̂he cehsom komo reha n̂ecehcesî Noro.
18Kir̂wan̂he cehsom komo yenmacho nukuknomesî Kporin komo. Ero wicakî mak nasî kaamo waipîra ehtopo komo, kesî. On wara marha naxe kir̂wan̂he cehsom komo, eroromerono me nahsîyaxe Kaan nîmîtho.
19On wara marha naxe kir̂wan komo, n̂esemetanmekyaxe rma re anarimaw so. Ero wa cexitaw so ahwokara rma naxe. Rooma poko exitaw so cerepore rma naxe. Ero wa naxe kir̂wan komo.
20Kicicme cehsom komo reha waihyaxe, Kporin komo xatî pîn kom ha. Cuuputho wara rma naxe woskara pono wara. Yohno rma waihyasî cuupu iitono. Ero wa xa marha Noro xatî pîn komo n̂ehcamnoyaxe hara, wehto yîsîn wara mak n̂ehcamnoyaxe okwe.
21On wara marha naxe kicicme cehsom komo, tpoyino komo purantan nahsîyaxe tîramansom me hara. Yîramanpîra rma tko naxe hara okwe. Kir̂wan komo reha nîmyaxe yîramanpîn me ro mak.
22Kporin komo nwakrerî komo roowo nahsîyaxe. Yînwîrîmarî komo reha waihyaxe mak okwe.
23Kir̂wan komo yetaritopo n̂enpesî Kporin komo. Tawake nasî Kporin komo tîn̂enpothîrî yaw roro torî ke.
24N̂ehroketu rma na anarimaw so. Cerewre xa epîrkara tko naxe. Kporin komo rma ecehtono n̂iir̂asî tamorî ke. Ero wa kir̂wan komo n̂ecehcesî Kporin komo.
25Pahxa kar̂pamxan me ka wîxakn̂e. Poritomo me tak was oroto. On warai yenîhra tko wasî kir̂wan komo, Kporin komo nahsîpînkatho me ehxapu yenîhra ro mak wasî takîhsom. Kir̂wan komo yepamrî marha ween̂asî. Oyuru thakwa tîmcoko, kan̂e yenîhra wasî noro yipu komo yepamrî.
26On wara naxe n̂examro, cesemetanmesom komo pînîn yawno me xa matko naxe. Cemyawno komo nîmyaxe emyaka so. Ero ke Kaanî nwakrerî me marha naxe yîmxîkrî kom hara. Ero wa naxe kir̂wan komo reha.
27Ero ke ero wara ehcoko, kicicitho yai ro mak etocoko. Kir̂wan̂he mak ehcoko. Ero wa awexitaw so waipîn me tak maxe miya roro.
28Yaaro ciino rin̂e komo xe nasî Kporin komo. Tînakir̂wamathîrî komo yahsîpînkara ro mak nasî. N̂ecehcesî xa matko miya roro. Kicicme cehsom yepamtho komo reha waihkesî mak.
29Roowo nahsîyaxe kir̂wan komo. Ceken komo me nahsîyaxe eroromerono me.
30On wara marha naxe kir̂wan komo, takîhsom me mak nîmtapowaxe. Yaaro ciino ritopo poko mak nîmtapowaxe.
31Ponaro n̂examro yehtopo komo mtapotarî nasî yîropotaw so Kaan ya kpanatanmetopo kom ha. Ero ke turai kahra nasî yîhtarî komo.
32Kir̂wan pen komo wapancexe kicicme cehsom komo waihkachome okwe.
33Kicicme cehsom komo n̂emetanmekrî me tko kir̂wan komo tînomra nasî Kporin komo. Kir̂wan yen̂ekan̂e komo exitaw, Kicicme mai ham kica, kamexpora nasî yîwya so.
34Kporin komo ka momohcoko. Noro yesamarî yaw roro mak ehcoko. Ero wa awexitaw so kir̂wan me awenpexe so. Arowonî ro komo tak mahsîyaxe. Kicicme cehsom komo waihketaw yîwya waihkarî komo rma meen̂axe. Ero wa maxe.
35Taa, anarimaw so tooto ween̂asî kicicme cehsom. Yukurumîkno me tko nasî, antomano rin̂e me, mer̂pono pîn komo yantoman̂e me. Weewe wara ro mak nasî taakem wara, ewtî mexan pono wara. Ero warai ween̂asî kicicme cehsom.
36Yohno rma tko noro pen n̂ehcamnoyakn̂e hara. Wepor̂akn̂e rma re. Enîhra ro mak tak wîxakn̂e.
37Ahce wa natu, Kicicme cehsom mîkyam, kacho pîn komo reha. Ehtopo komo ika encoko takîhso. Ahwokan me so tak naxe noro yipu komo amn̂e.
38Tanwekn̂e komo reha waihkesî Kaan ahnoro. Epamthîrî komo meero waihkesî.
39Anarimaw kir̂wan komo yesemetanmetopo me na nai. Ero yimaw n̂examro nukurunpesî Kaan, wacan komo wara nasî Noro rma.
40Noro yipu komo nakronomesî Kporin komo. Kicicme cehsom komo ya waihkapora nasî, n̂ukurunpesî xa matko. Ero wa nakronomesî tukurunpen̂e komo me yîhtînorî ke yîwya so. Ero wa nakronomesî.

Tapi Wanorî On. Ero Xe Wasî, Kacho On.
Kicicme Cehtoponhîrî N̂ekatîmyasî Tapi. Kaan Pona Rma Tko N̂eenasî
1Apa Kah yawno, owî cma re yîtwermara masî arwon me. Owî cma re panarera marha masî arwon me.
2Awuhre ke ow mîwes oko. Ow merewnukyas oko.
3Opoko arwonîmrî ke kar̂pera tak nas opun. Kir̂wan̂he exihra nas oyocho. Ero wa nasî kicicme oyehtoponho yanme.
4Oyopono wara nasî kicicme oyehtoponho. Oyerewnukn̂e wara nasî awci wara, tapatawno pîn wara.
5Ereh ken̂e marha wasî tîkmotaxmu ken̂e. Opetakman̂e wara mak nasî kica. Ero wa wasî panahnî me oyehtoponho ke kica.
6Kahwokesî ro makî. Kîkatwasî ro mak roopore cehso ro. Kaamo poko ketar̂asî tîwrataro.
7N̂erewasî ro mak opetî oko. Kar̂pera ro mak nas opun ahnoro mak.
8Etapaxaputho wara ro mak was oko. Kar̂pera ro mak wasî. Kahwoketîkesî ro mak okwe. Okwe okwe, karî poko mak wasî.
9Ahce xe so na oyehtopo nas an̂enîrî me Apa, kir̂wantawno wara. Opokacho marha meen̂asî.
10Tohtohtoh kes ocoro. Kekar̂kesî ro mak okwe. Cewxîrîtpe marha was okwe.
11Oyakrononho komo tak omamrikyaxe oyerekrî yanme. Oyanan komo meero mokuhra naxe meyehra. Mooxe mak n̂ecececexe.
12Naxe marha owaika xatî komo okwe. Tîmîyen komo n̂iir̂axe oyemcinotopo. Oyemetanmekî xatî komo nîmtapowaxe owîrîmacho poko. Kaamo poko oyemîknotopo ponaro mak naxe kica.
13Panahnî wara tko wasî, yîmtapotarî komo yentan̂e pîn wara. Yîmtapotan wara marha wasî, tîmtarî yahrunkan̂e pîn wara.
14Panahnî wara wasî, yîmtapotan me marha, keyukn̂e pîn me ha.
15Apona rma tko ween̂as Apa. Omtapotarî mencesî rma wa. Kporin komo xa Amoro ponaro oyehtopo.
16On wara wîîkekn̂e awya, Anarimaw turai kee ohtarî. Ero wa oyexiche n̂examro yîtîtmamnoko Apa. Ai okre, kamexpora esko yîwya so. Noro yopo kr̂a tak taxe okre, kamexpora esko yîwya so, wîîkekn̂e awya.
17Epîrkaporo tak was okwe. Kerewasî roro eserewkara ro mak oko.
18Kicicme oyehtoponho wekatîmyasî. Keserepokesî ro mak kicicme oyehtoponho poko.
19Karitî komo xa mîkyam ooxatî pîn komo, ekar̂kan kom ha. N̂epamtîkexe mak okwe noro yipu komo. Tohnaw ro mak ooxera nat okwe.
20Twakren̂enhîrî komo yemetanmekn̂e me naxe anarî komo. Noro yipu komo naxe ooxatî pîn me okwe. N̂epamtîkexe mak okwe tohnaw ooxatî pîn komo.
21Apa kah yawno, owî cma re ahsîpînkara rma masî. Mooxe exihra esko. Kaan Amoro, ponaro oyehtopo.
22Yohno cma re mîmokyasî oyakronomaxi. Oporin Amoro oyakronoman̂e ro ha. Noro yipu xa Amoro Apa.

Waano Yaan̂e N̂enîrî On, Xetutun N̂enîrî. Tapi Wanorî On.
Yohno Mak Amna Nasî Tan Roowo Po. Wara Rma Omtapotarî Cma Re Mences Apa, Kesî Tapi
1On wara wîîkekn̂e oropotaw, Twerî tak wasî ahce wa so na oyexitaw. Kicicme yîmtapotara ro mak tak wasî. Xapari potmitopo warai ke kemtamiyasî. Ero wara xa wasî kicicme cehsom komo exitaw ohyaw, wîîkekn̂e.
2Ero ke tîtken̂e ka wîxakn̂e. Kir̂wan poko meero yîmtapotara wîxakn̂e. Ero wara oyexitaw tko ahwora wehtîkekn̂e mak okwe.
3Ocorono wara n̂ehtîkekn̂e oropotarî. Oyehtopo poko kesehtînoyakn̂e. Ero wa oyesehtînoyataw wehto ken̂arî wara ro mak xakn̂e oropotarî. Ero ke kîmtapowakn̂e xa hara.
4On wara wîîkekn̂e Kaan ya, Apa, owaitopo cma re mukuknomesî on̂entarî me. Ero wicakî pahkînon nas amn̂e awenmacho roowo po, mîîkesî cma re owya. Kar̂penî ro mak ow, kacho ponaro ow cirko.
5Kamorî wicakî kyam mak mukuknomekn̂e waipîra oyehtopo pahkînon. Asak man wa kyam mîhtînoyasî cimn̂ipu waipîra oyehtopo. Roowo po amna yehtopo nasî kapepen wicakno me kyam mak. Ero wa nasî karitî komo yehtopo meero.
6Ekatî warai cik mak amna tooto komo, kaamo n̂enpotho warai. Miya so n̂etar̂axe tooto komo. Kar̂pe so cexe cemyawno komo poko. Tohnaw kyam mak n̂ekaricexe okwe. Cemyawno komo rma re n̂epamnoyaxe. Onoke na oyemyawnonho nahsîya amn̂e? kexe mak.
7Taa, Apa ahce wa na ori xe mai? Amoro ha tko. Apona mak ween̂asî. Oyeceton̂e me xa kîhtînoyasî.
8Awanwekn̂e me wîxakn̂e Apa kica. Ero warai mera takî cma re ow miir̂asî. Akpîra cehsom komo yetaporetopo mera cma re ow miir̂asî.
9Amoro xa tko on wara ow miir̂akn̂e, ahwokaxapu me ow mîîr̂akn̂e. Ero ke tîtken̂e wîxakn̂e, yîmtapotara ro mak.
10Kar̂pera ow miir̂akn̂e. An̂ekpothîrî cma re mowyasî oyeper̂an. Ero wa cma re ow miir̂asî. Oyopo xa oyetapan̂e wara mas oko, awamorî ke oyetapan̂e wara.
11En̂ekano rin̂e Amoro, panareno rin̂e marha. Ero wa panareno miir̂asî kicicme exirî komo ke. Ero wa panareno riyataw awya tamatama wara kyam mak tak nas amna tooto ha. Yohno tpoxunkaxmu me nas amna, kapepen wara kyam mak.
12Omtapotarî cma re mencesî Apa. Cerewre xa kîmtapowasî. Ow akronomatamko, wîîkes awya. Owratacho yencetaw tîtken̂e exihra cma re masî. Ahyawno rma re ow. Ayanan pîn wara tko was okwe, anarî rotho wara mak okwe. Ero wara xa marha xatken̂e oporin pen kom hara.
13Yarî cewru cma re mesewkor̂mesî owecera tahwore oyehtome xa hara. Ero wa oyexi xe wasî owaipîrarî ha ka, ehcamnopîra ka oyexitaw. Ero wa oyexi xe wasî.

Waano Yaan̂e N̂enîrî On, Tapi Wanorî.
Tawake Xa Taxe Kaan Pona Enîn̂e Komo, Kesî Tapi
1On wara wîxakn̂e, Kporin komo momokrî poko wîxakn̂e expokan me rma. Owece tak Noro n̂etaknamekn̂e omtapotarî yentachome. Cerewre wîîkekn̂e yîwya oyakronomacho poko.
2Ewtarî yai oyanîmyakn̂e apacakrî ken̂arî yai, kahsîn̂e yai ha kica. Toh pona tak oriyakn̂e. En̂exa tak oyar̂akn̂e epîrkan me ro mak.
3Omtaka tak waano n̂iir̂akn̂e yaxan, kir̂wan̂he Kaan yehtopo pokono, ponaro kehtopo komo pokono ha. Oyanîmtoponho tak n̂een̂axe amn̂e mer̂pono pîn komo. Ero ke twerî tak naxe Kporin komo poko. Noro pona marha tak n̂een̂axe.
4Tawake xa naxe Kporin komo pona enîn̂e komo. Ero wa naxe cehcoyoponkaxmu ponarono pîn komo, cemaro yewetîn̂e ponarono pîn komo marha.
5On wara wîîkes awya Apa, mer̂pora ro mak nasî an̂irithîrî, amna yeserepokacho ha. Mer̂pora ro mak nasî awesehtînotopo amna poko. Ero yekatîm xe oyexitaw, pîra ro mak was okyo. Yukuknomarî yopo ro mak nasî.
6On wara kahra mîxakn̂e owya, Awokuthîrî pun akn̂iko owya tîmsom me, ahce na tîmko owya. Yîmton me takn̂isom men akn̂iko, kicicme awehtoponhîrî yahrutopo marha akn̂iko, kahra mîxakn̂e owya. Ow xa matko mîpanayatpekn̂e.
7Ero yinhîrî on wara wîîkai awya, Ai Apa, kmoko tak ha. On wara kacho nasî tmewreso akaritan yaw.
8Tahwore xa was Apa awewetîtopo poko. Ponaro oyehtopo Amoro. Awya kpanatanmetopo nasî oropotaw, kacho nasî tmewreso.
9Kir̂wan me xa cexpore nasî, kacho wekatîmyasî esenmexapu komo ya mer̂pono pîn komo ya. Tîtken̂e mak exihra ro mak was Apa. Ero wa oyehtopo meen̂asî rma.
10Kir̂wanî ro me awehtopo yeyamra was oropotaka. Kemîknon̂e pîn me awehtopo wekatîmyasî. Kakir̂waman̂e me awehtopo marha wekatîmyasî. Eyamra ro mak wasî kwakren̂e me awehtopo. Amtapotachonhîrî marha eyamra wasî yaarono me exirî ke. Wekatîmtîkesî xa matko esenmexapu komo ya, mer̂pono pîn komo ya ha.
11Apînîn yawra tak was okwe, kahra cma re mas owya Apa. Okurunpen̂e me rma esko ooxe awexirî ke. Amtapotarî ponaro oyexirî ke marha ow yukurunpeko, yaarono ponaro oyexirî ke ha.
12Oyesemetanmecho chew ro mak was okwe yukuknomarî yopono chew. Kicicme oyehtoponho rma tak oyahsîy okwe. Ero yanme rma yîhkantara was okwe. Mer̂pora nasî kicicme oyehtoponho. Mer̂pora ro mak nas ohpoci, ohtîpîrî pokono. Ero yopo ro mak nas okwe kicicme oyehtoponho. Ero ke kahwokesî ro mak tak okwe.
13Kir̂wan̂he takî cma re ow miir̂as Apa. Yohno ow akronomatamko.
14Owaika xatî komo reha yîhyapamnoko. Cesewkukmaxmu me tak n̂examro cirko. Owîrîma xatî komo porohkakî. Cehn̂axmu me mak enpoko. Ero wa cirko oyemetanmekî xatî komo.
15On wara kexe opoko, Ai kr̂a, ai kr̂a, kexe. Ero wa kan̂e komo nahwokatîkacowpe camkî cehtopo komo yanme.
16Awenî xatî komo reha nahwotacowpe. Tawake xa n̂ehcowpe apoko rma. Awya takronomacho ponarono komo marha mîkyam, Ero ke on wara kacowpe, Kir̂wanî ro xa Mîk Kporin komo, kacowpe.
17Cesemetanmesom mak ow, asak mak nas oyemyawno okwe. Wara rma oponaro nas Oporin, wîîkes apoko Apa. Oyakronoman̂e Amoro, okurunpen̂e marha. Ero ke ecmamra cma re masî oyakronomacho poko. Ero wa cma re mas Apa.

Waano Yaan̂e N̂enîrî On, Tapi Wanorî.
Kir̂wan̂he Nai Ham Kporin Komo Okre, Kapore Roro Nasî Miya Roro
1Tawake xa naxe cesemetanmesom pînîn yawno komo. Noro yipu komo nakronomesî Kporin komo n̂examro yesemetanmekyataw so hara.
2Noro yipu komo nukurunpesî Kporin komo, waipîra n̂iir̂asî. Tanî rma exitaw so roowo po nakronomesî, yiixatî pîn komo ya emetanmekpora so marha nasî.
3Amotoyataw so karihcesî marha Kporin komo. Okohme exitaw so waipîra rma n̂iir̂asî. Ero wa nasî Kporin komo cesemetanmesom pînîn yawno komo poko.
4Taa, on wara wîîkekn̂e Kporin komo ya, Apa, opînîn yaw xa cma re masî. Oropotarî akir̂wamak hara. Kicicme wîxakn̂e kica apoko, wîîkekn̂e.
5On wara kexe ooxatî pîn komo opoko, owîrîma xatî kom ha, Ahcemaw noro pen waihya, ahcemaw osotî n̂ehcamnoya? kexe opoko okwe.
6Anarimaw so oyenso mokyaxe ooxatî pîn komo. Ero pîntho poko mak nîmtapowaxe oyakro. Ohyaw cexitaw so kicicme oyehtopo yenî xe naxe. Ohyai tîtoche so hara, Ero wa nai ham kica, kexe opoko tohnaw ro mak.
7Ahnoro ooxatî pîn komo n̂esencexe oyemetanmetopo poko. Ehtura mak n̂esencexe owîrîmacho poko okwe.
8On wara kexe, Eper̂a kr̂a tak nahsî. Awomura kr̂a tak nas amn̂e. Kuywa po mak nasî yîhtora ro mak, kexe okwe opoko.
9Oyakrononho meero tak ooxera nas okwe, ohyaw rma reha n̂eseresmekn̂e. Pona owya entoponhîrî mîk xakn̂e. Noro rma tak nasî tîhtarî ke oyetapan̂e me.
10Ero ke Amoro xa opînîn yaw esko Apa. Ow karihtoko oyesepantome tak n̂examro poko.
11Kir̂wan̂he ow meen̂a ham. Enko xe, oyopono me exihra rma nasî ooxatî pîn.
12Aponarono mak ow anarî ponarono pîn. Ero warai me roro ow miir̂asî. Awepatawno me roro xa ow miir̂asî eroromero, wîîkesî. Ero wa wîîkes awya Apa.
13Ero ke on wara wîîkesî yîtîhkarî me tak, Kir̂wan̂he mai ham okre Apa, kapore nasî Kporin komo ya, ponaro Ixaw Yana komo yehtopo ya. Pahxa ro mak ero wa kapore xakn̂e, ahce na mko exihra ro mak exitaw. Miya roro marha ero wa kapore nasî yîtîhkan me ro mak. Ero wa ka xe wasî. Yaaro xa ero wa wîîkesî.

Waano Yaan̂e N̂enîrî On, Kore Mumuru Komo Wanorî
Ahce Kacho Kahwoke Okwe? Kaan Pona Rma Tko Ween̂asî, Kesî Tapi
1On wara wîîkesî Kaan ya, Amîtwo xa oyexi xe ro mak was Apa. On wara nasî kooso cerekayakayanataw, tuuna yaporî xe xa nasî cerewre. Ero wa xa marha was ow hara apoko, awenî xe ro mak wasî.
2Owokru xe oyexitawno wara wasî Kaan poko. Noro ponarono me oyexi xe ro mak wehtîkesî, waipînî ro ponarono me. Ahcemaw xa kîwce Kaan yenso?
3On wara makî ka was ow okwe, oyewyokutho yemen̂e wara was okwe katpanaw, kosope marha. On wara kexe tooto komo owya, Ahto ma nai hara Kaan awya, ponaro awehtopo ha? kexe okwe. Emapona roro ero wa kexe owya.
4On wara cma re ka wîxakn̂e pahxa, mer̂pono pîn komo yakro kîwcekn̂e Kaan mîn yaka. Poturme kîwcekn̂e ow Kaan poko tahwotaxmu komo yakro. Kir̂wan̂he Kaan nai ham okre, tkaro amna cekn̂e. Amna marha nahwowakn̂e okre. Ero wa oyehtoponho ponaro rma wasî. Ero ke kesekatîmtîkesî ro mak Kaan ya.
5On wara tko wîîkes owya rma, ahce poyero ahwora wai okwe? Ahce poko wa keserepoke? Kaan pona xa enko, wîîkesî owya rma. Noro poko rma wa kahwowas amn̂e oyahworen̂e me exirî ke.
6Ahwora tko was Apa. Ero ke aponaro xa tak wasî Xotaw woskaran po oyexitaw. Ero ke Ehmon Yîpîn ween̂asî, Miisa Yîpîn marha. Ero yipu yeen̂ataw owya aponaro xa tak wasî.
7Apa, kahxi wara ro mak n̂ewtunasî anakîtothîrî tuuna imo. Weyun nasî tîmtapotaxmu wara anarî weyun yakro. Oyopo ro mak cee okwe yamarataka mko anakîtothîrî mer̂pono pîn, porin komo xa.
8Oyahworesî rma tko Kporin komo ooxe cehtopo ke. Katpanaw oyahworen̂e n̂en̂epesî ohyaka. Kosope Noro wanorî nas hara oropotaw. Kaan yakro omtapotacho rma mîn waano, waipîn me orin̂e yakro omtapotacho ha.
9Toopu warai Mîk Kaan oyapon warai ha. Ero ke Noro ya wîîkesî, Apa, ahce poyero twen̂ekarî mai opoko? Ahce poyero tîwrataro mak ketar̂a? Ahce poyero ooxatî pîn komo n̂emetanmekrî me wai okwe?
10Ahwora ro mak wasî etaxikwotîkaxapu wara. Owîrîyakexe ooxatî pîn komo, kaamo poko nîmtapowaxe oyakro. On wara kexe, Ahto ma re nai Kaan awya, ponaro awehtopo ha? kexe owya okwe.
11On wara tko wîîkes ow owya rma, ahce poyero ahwora wai okwe? Ahce poyero keserepoke xa okwe? Kaan pona xa enko, wîîkesî owya rma. Noro poko rma wa kahwowasî amn̂e oyahworen̂e me exirî ke, ponaro oyehtopo me exirî ke ha, wiikesî. Ero wa wîîkesî owya rma.
Ahce Kacho Ahwora Wai Kica? Kaan Poko Rma Tko Kahwowasî, Kesî Tapi

1On wara wîîkes awya Apa, Kir̂wan mîkro, mîîkesî cma re opoko owîrîyakan̂e komo ya. Kaan ponarono pîn mîkyam owîrîyakan̂e kom okwe, cesemîknosom me marha naxe kica, kicicme ro mak okwe. Ero ke opokora ro mak tak n̂examro cirko Apa.
2Kaan xa Amoro, owacan warai, yahcono warai ha. Ahce wa oyexirî ke ow mahsîpînkai? Ahce wa oyexirî ke tîwrataro mak ketar̂a okwe? Ahce wa oyexirî ke ooxatî pîn komo n̂emetanmekrî me wai okwe?
3Ow weipoko aweyuru ke. Yaarono marha ekatîmko owya amtapotarî. Ero yipu tak nasî oyesamarî yenpon̂e me amîn yaka xa owtotome, awekenî ro pona, îh pono pona.
4Iito oyexitaw tak Kaan ya tîmsom yakn̂itopo yaka kîwcesî, Kaan yaka rma xa. Iina kîwcesî oyahwotachome Noro poko. Noro xa Mîk tahwore oyehtopo ro. Iito waano waar̂asî kir̂wan̂he awehtopo pokono. Raatî yakro waar̂asî, tawyockem yakro. Kaan xa Amoro Apa, ponaro oyehtopo. Ero wa wîîkes awya Apa.
5On wara tak wîîkes owya rma, ahce poyero ahwora wai okwe? Ahce poyero keserepoke okwe? Kaan pona xa enko, wîîkesî owya rma. Noro poko rma wa kahwowas amn̂e oyahworen̂e me exirî ke, ponaro oyehtopo me exirî ke ha, wîîkesî. Ero wa wîîkes owya rma.

Waano Yaan̂e N̂enîrî On, Koore Mumuru Komo Wanorî Ha
Amna Ahsîpînkara Esko Apa, Kacho On
1On wara wîîkes awya Apa, amna n̂encekn̂e pahxa awya ciino ritoponho, Ero n̂ekatîmyatken̂e amna porin pen komo amna ya. Twero ro so ciino ritoponho awya n̂ekatîmyatken̂e amna ya.
2Awamorî ke rma iitono maywen komo men̂epekn̂e ekenhîrî komo poi. Ekenhîrî komo pona tak amna porin pen komo mekenmekn̂e hara. Iitononhîrî pen komo reha memetanmekyakn̂e. Amna porin pen komo reha makronomekn̂e.
3Tîkaciparan komo yanmera rma iitononhîrî pen komo yekenho nahsîyatken̂e. Tapokar̂pe cexirî komo yanmera marha iyopono me xatken̂e. Amoro xa mar̂mekn̂e awamorî ke kaari ke. Awaporî ke marha mekaricekn̂e ar̂machome awya. Tawake mîxakn̂e amna porin pen komo poko. Yiixe so mîxakn̂e okre. Ero ke iitononhîrî pen komo mar̂mapekn̂e yîwya so.
4Ero ke on wara wîîkes awya Apa, Kaan xa Amoro. Aaxatî pîn komo yopono me ehcoko, kacoko Xako yepamtho komo poko.
5Takronomarî ke mak awya tîîxatî pîn komo nar̂mes amna amn̂e. Awosotî ponan me amna napikyasî kr̂a tar̂ma xatînhîrî komo.
6Okrapan pona enîhra wasî. Okaciparan ke mak owaparî komo yopono me exihra wasî.
7Amoro xa amna miir̂akn̂e tîîxat pîn komo yopono me okre. Amoro xa amna waparî komo mehn̂anmekyakn̂e.
8Kîkariton̂e xa Mîk Kaan okre, kes amna kaamo poko. Awosotî poko amna nahwowasî miya roro yîtîhkan me ro mak.
9Amna tko mahsîpînkes okwe. Cehn̂axmu me amna miir̂as okwe. Amna sowtatun komo yakro tohra tak mas okwe.
10Amna xatî pîn komo miir̂as amna weken̂emekn̂e me okwe. Amna yemyawnonho naar̂atken̂e okwe amna xat pîn komo.
11Tîîxat pîn komo ya amna mar̂mapoi. Amna pun tonon̂e wara ro mak naxe kahn̂eru pun yonon̂e wara. Amna makpayakn̂e ro mak okwe mîk hak maywen komo cheka ro mak.
12Ayananî cma re amna. Wara rma amna tko mîmyasî mîk hak maywen komo ya epethîmra ro mak okwe. Epamra ro mak xakn̂e apurantan okwe amna tîmrî ke thakwa yîwya so.
13Tîmîtwono komo nîwîrîyakarî me amna miir̂as okwe. Etaporetopo komo me marha amna miir̂as okwe. Amna poko mak n̂ewrexe kica.
14On wara kexe mîk hak maywen komo ceseyataw so, Ixaw Yanatho mak amoro kica, kexe okwe. N̂epanamexe ro mak kica amna yosotî yentache.
15Tîwîrîyakaxmu me mak wasî ahnoro kaamo po. Tîhyapamsom me mak oyewru n̂esenpesî.
16Ero wa wasî opoko etaporerî ke so owîrîyakan̂e komo, Ai okre, kan̂e kom ha. Ooxatî pîn komo oyemetanmekyaxe. Opoko tî n̂esepanîyatu. Ero ke tîhyapamsom me kesenpesî.
17Ero wa thakwa xatken̂e amna poko. Apoko eponarononkara rma tko xakn̂e amna. Amtapotachonhîrî yewetîn̂e me roro nas amna, kacho ponaro rma amna nasî etowra.
18Aaxatîmnokara rma xakn̂e amna. Awesamarî yai etowra marha xakn̂e amna.
19Amna yerewnukn̂e wara rma tko mîxakn̂e oko. Kamara warai yewtarî me mak amna yewtontho miir̂e okwe. Amna marha mahrui awarpan ke amna waihtopo ke okwe.
20-21Ponaro amna yehtopo yosotî poko yîtwen̂ekarînwataw ketaw ha re amna ya ero wa amna yehtopo rma n̂enîrî Kaan. Amna marha n̂enîrî Noro, ponaro anarî yana komo yehtopo wece amna yapockanwataw ketaw ha re. Enîhnî yenîn̂e ro tko Mîkî Kaan kesehtînotopo komo yenîn̂e ha.
22Wara rma on wara nas amna kaamo poko, twaihkaxmu me mak nas amna pen ayanan me amna yexirî ke mak. Kahn̂eru wara mak amna pen n̂een̂axe amna xatî pîn komo, twaihkaxmu me mak okwe.
23Apakak Apa. Ahce kacho mîwînîkya? Awomko tak. Eroromero amna ahsîpînkara esko.
24Ahce kacho mesewyahruya okwe? Ahce kacho amna yahwokacho ponarono pîn wara mai okwe, amna yemetanmetopo ponarono pîn wa ha?
25Roowo pona roro katuhkem wara nas amna ropotarî okwe. Roowo poko mak n̂etahsîyas amna pun.
26Ero ke awomko amna yakronomachome. Amna tak ahsîko hara. Ero wa amna ahsîko amna wakren̂e ro me awexirî ke. Ero wa amna ahsîko.

Waano Yaan̂e Komo N̂enîrî On. Epemrutun Pokono Wara Rma Taasom. Kore Mumuru Komo Wanorî On, Maskiw Me Taasom, Kipitacho Yimaw Taasom Ha.
Kayaritomo Pokono On, Yipici Pokono Marha
1On wara wasî, poko oyeserepokacho yekatîm xe xa wasî. Kayaritomo yehtopo poko keserepokes ha. Ero ke Noro poko kîmtapowasî. Karita mewretopo wara rma nas on̂uru, takîhso mewren̂e yemyawno wara.
2Ero ke on wara kacho mewrepo xe wasî yîwya, Cenporem xa Amoro Apa, tooto komo yopo ro mak. Kir̂wanî ro me cehtopo Kaan n̂iir̂akn̂e amtaka. Ero wara awexirî ke eroromerono ke awakrekn̂e Kaan.
3Karitî Amoro, akaciparan tak enkakî awan̂apotun pokono yaka. Kayaritomo ponon marha tak amruko kir̂wanî ro xa.
4Ero yinhîrî tak kayaritomo me xa etoko kawaru mkaw ehn̂an me ro mak. Yaaro tîmtapotaxmu komo yukurunpen̂e me etoko, ehcoyoponkanî ro komo kurunpen̂e me marha, kir̂wan komo kurunpen̂e me marha. Yukurumîkno komo yar̂man̂e me rma etoko. Awamorî ke ar̂mano cirko, kaari n̂ixan ke.
5Tpotkem mîn awuhre kayaritomo xatî pîn komo coro wotopo. Anarî yana komo yar̂man̂e me masî.
6Kaan xa Amoro, kayaritomo me masî miya roro etowîn me ro mak. Awamoyinî rma nasî kayaritomo me awehtopo kuknon me. Kir̂wanî ro me awehtopo kuknon me marha nasî.
7Tpoxwe ro mak nas awya kir̂wan̂he kehtopo. Poxumra ro makî reha nas awya kicicme amna yehtopo. Ero ke ero wa awexirî ke Kaanî rma ahkapekn̂e awahworetopo ke. Awakrono komo rma re nîhkapekn̂e ero yipu ke. Amoro xa ahkapekn̂e xa n̂examro yopo.
8Kotoporem okre aponon. Miiha me kotowasî, aroe me marha, kaxa me marha. Kayaritomo mîn yaw naxe raatî yorkan̂e komo. Mahpin ke ciixapu mîn yîmîn komo. Ero yawno komo awahworexe raatî yorkarî ke.
9Kayaritomo yemsîrî komo naxe awakrono komo, takîhsom kom ha. Apanaw rma nas apici hara kaari n̂ixa. Kir̂wan mîn noro ponon okre, Oopi poi ehxapu mîn ooru.
10Taa, on wara wîîkes awya hara oyemsîrî, omtapotarî men ka entakî. Ayanan komo ponarora tak esko, aamo yawno kom ha.
11Ero wa awexitaw tak tîn̂enîrî mexe xa tak awen̂asî kayaritomo cenporem me awexirî ke. Noro ponaro xa esko an̂ewetîrî me exirî ke.
12Amn̂e mokyaxe wooxam komo, Ciru pono yemsîrî komo. Awya tîmsom n̂ekyaxe. Ahyaka mokyaxe tupurantayem komo tponaro so awehtome hara.
13On wara nasî kayaritomo yemsîrî, kir̂wan̂he ro mak nasî kayaritomo mîn yaw. Kir̂wan̂he xa nasî Noro ponon, ooru yakro ceske kahso nasî.
14Tporokye nasî noro ponon okre. Ero yaw kayaritomo yaka naar̂axe. Wenari cexe akrono komo emasî kom ha. Ero wa n̂ewomyaxe ahyaka Apa.
15Tahwore xa n̂ewomyaxe, nahwowaxe xa iina taatopo poko kayaritomo mîn yaka. Kayaritomo mînî ro yaka n̂ewomyaxe.
16On wara marha wîîkesî kayaritomo yemsîrî ya, Amrerî komo tak naxe amn̂e ahyaw aamo komo yemtaka hara. N̂examro miir̂asî enîno rin̂e me xa, roowo poko hakno komo yenîn̂e me.
17Awehtopo wekatîmyasî miya roro ehretawnomaxapu komo ya rma. Ero ke, Kir̂wan̂he mai ham okre, kexe tak apoyino komo apoko. Yîhtîhkan me ro mak ero wara kexe.

Waano Yaan̂e N̂enîrî On, Kore Mumuru Komo Wanorî, Aramotu Me Taasom Ha.
Erasîra Ro Mak Taxe Kukurunpen̂e Me Exirî Ke Kporin Komo
1On warai xa Mîk Kaan, Kwacan warai Mîk ha, kecen̂an warai, kîkariton̂e marha Mîk ha. Kesemetanmekyataw so kakro so rma nasî kakronomachome so.
2Ero ke erasîra ro mak taxe roowo pen yehcamnoyataw rma kaponhîrî pen komo. Anarimaw îîpî pen komo n̂emokocetu tuuna imo rakataka.
3Tuuna imo marha na n̂ewtuna, n̂esewcokocokomesî marha. N̂esewsîya na îîpî pen komo tuuna yekahximarî ke. Ero wa exitaw erasîra rma taxe.
4Taa, anarî nai hara tuuna yepu. Ero nîhcesî Kaan yewton pore, Kyopono Ro yekenî ro pore. Iitono komo yahworetopo mîn tuuna yepu.
5Iito nasî Kaan iitono komo chew. N̂examro yar̂mapora ro mak nasî Noro waapa ya. Enmayataw tak n̂examro nakronomesî Kaan.
6On wara xatken̂e mîk hak rowon pono komo, n̂etîrwonmekyatken̂e ro mak okwe. Waihyatken̂e kayaritomon pen komo. Kaan tak nîmtapotai. Yîmtapotarî yanme tak nuxukrapamye roowo pen.
7Kakro so rma tko nasî Kporin komo kantoman̂e ro. Ponaro Xako yehtopo Mîkî. Kwacan me nasî Noro kecen̂an me ha.
8Amohcoko Kporin komo nîwîrîmatho yenso. Nîwîrîmekn̂e ro mak roowo pono pen komo okwe.
9Anarimaw so cetar̂maxmu komo nîtîtmamnoyasî hara Noro roowo mapitawno komo meero marha. Yîkrapanthîrî komo marha naxikwesî. Yîrahnuthîrî komo marha natukmesî. Tararanthîrî komo marha nakn̂iyasî. Ero wa cetar̂maxmunhîrî komo n̂iir̂asî Kporin komo.
10On wara tko kesî Noro kîwya so hara, Tîtken̂e mak ehcoko Kaan me xa oyehtopo yîhtînotome tak awya so. Kayaritomo ro me tak oyen̂axe amn̂e mîk hak rowon pono komo. Karitî me xa tak oyen̂axe roowo pono komo ahnoro.
11Kakro so nasî Kporin komo, kantoman̂e ro. Ponaro Xako yehtopo Mîk ha. Kwacan warai me nasî Noro, kecen̂an me ha. Ero wa nasî.

Waano Yaan̂e N̂enîrî On, Kore Mumuru Komo Wanorî
Roowo Poko Hakno Komo Kayaritomon Me Nasî Kporin Komo
1On wara wîîkes awya so anarî yana komo, knowknow kacoko, On wara kacoko Kporin komo ya, Tahwore ro mak nas amna apoko Apa okre, kacoko yîwya. Kar̂pe ro mak kacoko, emtarakacoko xa ero wa ketaw.
2Yukurumîkno xa Mîk Kporin komo, Kyopono Ro xa. Roowo poko hakno komo kayaritomon xa Mîkî, miya ro mak cekaiporesom ha.
3Anarî yana pen komo nar̂mapes amna ya. Mîk hak rowon pono pen komo n̂iir̂asî amna napikrî me.
4Noro rma keken komo men̂ekekn̂e. Xako yeken mexan xa men̂ekekn̂e, yiixe cehtopo yeken me ha.
5Ero ke on wara wîîkes awya so, Kaan cekn̂e ceken pona îh pona. Akrono komo nahwowatken̂e. Okre, okre ketken̂e kar̂pe ro mak tîcetaw so. Tuu ketken̂e marha, raatî n̂eceyatken̂e okre.
6Amyamro marha kir̂wan̂he Kaan yehtopo poko ewanomacoko, ewanomacoko xa tak. Kir̂wan̂he kîkayaritomon komo yehtopo poko ewanomacoko. Ewanomacoko ro mak.
7Roowo poko hakno komo kayaritomon xa Mîk Kaan. Awero ro so xa ewanomacoko kir̂wan̂he Noro yehtopo poko.
8Mîk hak maywen komo kayaritomon me nasî Kaan. Ceremaxi nasî Noro taponî ro po, kayaritomo me cesenpotopo po ha.
9Kaan yeken pona n̂esenmekyaxe antomano rin̂e komo, ponaro Abraaw yehtopo yanan kom ha. Kaan yemtawno ro me nasî roowo poko hakno komo yecen̂anmacho ha. Kayaritomo me xa tak n̂esenpesî Noro, kyopono ro me xa tak ha. Ero wa n̂esenpesî.

Kore Mumuru Komo Wanorî On
Kir̂wanî Ro Mîn Siaw Kporin Komo Yewtonî Ro
1Kyopono ro xa Mîk Kporin komo. Ero ke kir̂wan̂he Noro yehtopo poko tîmtapotapore nasî. Tahwore xa kapore nasî ponaro kehtopo yewton po. Ero wa tîmtapotapore nasî, Noro yekenî ro po îh po.
2Cenporem xa mîn okre Siaw Yîpîn, kawno okre. Roowo poko hakno komo yeserepokacho xa mîn ha. Nohce yaw roro nasî. Kayaritomo yewton mîn, Kyopono ro yewton ha.
3Iito nasî kayaritomo mînî mko. Ero yawno komo Kaan nîhtînoyaxe tukurunpen̂e komo me.
4Kayaritomo komo rma re n̂esenmekyatken̂e. Cow wara cetken̂e.
5Ewto yenîche tak n̂eserepoketken̂e, nahwoketken̂e xa. Ero ke tak n̂emahciyatken̂e ro makî.
6Tatanatken̂e tak iito cerahtîke so. N̂erewatken̂e ro mak tak ha tî wooxam wara cewrusom wara.
7Ero yimaw tak n̂examro pen mar̂mekn̂e exihra cehso ro. Tahsisi pono pen komo kanawarî wakrokesî ocowo, kaamo yepatakacho n̂ixan, ero wa n̂examro pen mar̂mekn̂e. Ero wa ar̂mano miir̂akn̂e Apa.
8Kir̂wanî ro mîn Kaan yewton, kacho amna n̂encekn̂e. Oroto tak amna n̂een̂asî. Yaaro xa ketken̂e amna ya. Kporin komo yewton xa mîn ham, kantoman̂e ro yewton, ponaro kehtopo komo yewton ha. Ar̂man me ro mak Kaan n̂iir̂asî.
9Ero po nas amîn Apa. Ero yaw amna exitaw, twakren̂e me awehtopo poko amna n̂esehtînoyasî.
10Apa, awosotî n̂encexe roowo poko hakno komo. Ero wicakno komo marha n̂encexe kir̂wan̂he awehtopo. Kir̂wan̂he ciino ritopo nasî awamorî yaw, kaari n̂ixan yaw.
11Tawake n̂ehcowpe Siaw Yîpîn pono komo. Tawake marha n̂ehcowpe Xuta yemsîrî komo ahnoro. Ero wa n̂ehcowpe awya panareno rirî ke.
12Siaw mamhoko etapomricoko. Yaake nasî mîîmo iito, kawno komo. Yukuknomacoko xe ka.
13Ero ewto wacan komo marha encoko takîhso, sowtatu yecen̂an kom ha. Mîîmo komo marha encoko iitono komo, sowtatu komo mîn. Ero wa encoko ekatîmtome tak amn̂e amxîkrî komo ya.
14Ponaro kehtopo xa Mîk Kaan. Eroromero Noro ponaro taxe. Kaan̂e me nasî Noro miya roro, kwaihtopo komo pona roro. Ero wa nasî.

Waano Yaan̂e N̂enîrî On, Kore Mumuru Komo Wanorî
Akpîra Cesehtînosom Me Naxe Tupurantan Komo Pona Enîn̂e Komo
1On wara wîîkes anarî yana komo ya, roowo poko hakno komo ya, entacoko ka omtapotarî, wîîkesî.
2Maywe me cehsom komo ya wîîkesî, antomano rin̂e komo ya marha, cemyawnoyam komo ya wîîkesî, emyawnomnî komo ya marha, omtapotarî ka entacoko amyamro ahnoro.
3Takîhso kehtopo poko tan kîmtapowasî. Oropotawno rma tan wekatîmyas awya so yuhnari yîhtînomexpotopo.
4Poritomo penî mtapotachonho wencesî, kakîhretopo komo. Camkînonhîrî wekatîmyas awya so waano me. Raatî yakro kewanomesî.
5Anarimaw oyesemetanmetopo me na n̂enmaya emapona. Kicicitho komo owamcetu, cesemîknosom komo kica. Ero wara oyexitaw ahce kacho ma re keraswa?
6Tupurantan komo pona mak n̂een̂axe anarî komo. Cemyawnoi xa cehtopo poko n̂ehcoyoponkexe.
7Noro yipu komo rma tko takno komo yepemara thakwa naxe waipînî ro me tak ehtome so. Kaan ya tîmîhra thakwa naxe epethîrî, waipînî ro me ehtopo komo yepetho.
8Cepethîke xa thakwa nasî waipîn me kehtopo. Atî wicakî na epethîrî exitaw kîhyaw so ero yecenarîra rma thakwa nasî.
9Ero ke waipîn me kakno komo yehtopo yepetho tîmîhra thakwa taxe, matahnî me ro mak ehtopo komo yepetho ha.
10On wara naxe anarî komo, takîhso cehsom komo waihîrî rma n̂een̂axe, akpîra cehsom komo waihîrî marha wa n̂een̂axe, wara mak cesehtînosom komo waihîrî ha. Waipuche so cemyawnonhîrî tak nînomyaxe anarî komo yemyawno me hara. Ero wa anarî komo waihtopo rma re n̂een̂axe.
11On wara tko kexe noro yipu komo tîropotaw so, Eroromerono mîn okre omîn. Miya roro ehretawnomaxapu komo mîn me rma nas amn̂e omîntho, kexe. Ceken komo marha nosohcexe tosotî me so rma.
12Miya rorono pîn me tko taxe, tooto kom ha. Takîhsom me cekaiporesom komo rma eroromerono me exihra naxe. Okno wara kyam mak naxe tooto komo ahnoro twaihsom me.
13Ero wa naxe akpîra cehsom komo. N̂examro wa xa marha naxe yîhretawno kom hara, yîmtapotachonhîrî komo ponarono kom ha.
14Kahn̂eru wara rma thakwa naxe roowo cheka tahrusom me. Kwaihtopo yotî me mak naxe okwe. Enmapuche tak kir̂wan komo naxe n̂examro yantoman̂e me hara. Cenpore xa n̂examro pen yehtoponho tak macesî roowo chew. Mooxe rma macexe ekenhîrî komo pohra ro mak.
15Owî reha oyanîmyasî Kaan amn̂e roowo chewnonho. Oyahsîyasî tak tîyanan me.
16Ero ke eserepokatîkara ehcoko cemyawnoi ehtîketaw anarî komo. Cenporem xa na n̂iir̂atu tîmîn komo.
17Twaihyataw so tko cemyawnonhîrî komo yarîhra ro mak wa naxe Cenporem me exihra tak naxe roowo cheka tîtoche so.
18Waipîra rma ka cexitaw so, Takîhsom xa ow ham okre, kexe tîropotaw so. Ero wa xa marha kexe miyan komo rma cemyawnoyem komo poko, Takîhsom mîkyam ham okre, kexe poko so.
19Tporin pen komo yaka makî tko cexe. Katpan yenîn̂e pîn me ro mak tak naxe okwe.
20Okno wara kyam mak naxe kyopono me cesekaiporesom komo rma. Yuhnari yîhtînon̂e pîn me exitaw so ero wara naxe. Waihyaxe thakwa okwe okno wara rma. Ero wa naxe okwe.

Asape Wanorî On.
Takîhso Ken̂ekan̂e Mîk Kporin Komo
1On wara wîîkes awya so, Kporin komo tak nîmtapowasî kakro so. Kaan Mîk nîmtapowasî, Karitî Ro. Roowo pono komo nan̂ikyasî miyan komo rma, kaamo yepatakacho n̂ixan komo, kaamo yemicitopo n̂ixan komo marha ahnoro mak.
2Siaw po nasî Kaan, cenporem po xa. En̂exa rma katpareno n̂iir̂asî.
3Mokyasî xa tak men Kaan, ponaro kehtopo. Tîtken̂e exihra tak nasî. Wehto n̂etahsîyasî Noro poturme. Noro mamhoko nocowonasî kar̂pe ro makî.
4Kah yawno komo nan̂ikyasî Kaan, kepoyino yawno kom ha. Roowo pono komo marha nan̂ikyasî. Tîyanan komo yen̂ekachome nan̂ikyasî.
5On wara kesî tanton komo ya, Ai, oyanan komo enmecoko oona ohyaka. Awewetîn̂e me nas amna, kan̂enho komo owya. Tokuthîrî komo pun yakn̂irî me ero wa ketken̂e owya, noro yipu komo enmecoko ohyaka, kesî Kaan yîwya so.
6Kir̂wanî ro me Noro yehtopo n̂ekatîmyaxe kah yawno komo. Noro rma nasî en̂ekano rin̂e me.
7On wara kesî Noro, Omtapotarî ka entacoko amyamro oyanan komo. Ixaw Yana kom ha. On wara wîîkes awya so, kicicme awehtopo komo tak wekatîmyas awya so. Kaan xa Ow ha, ponaro awehtopo komo.
8Ahce na rma re mîmyaxe owya. Awokuthîrî komo pun marha makn̂iyaxe yîmton me. Emapona roro makn̂iyaxe. Ero wa awehtopo komo poyero aweira so wasî.
9On wara tko wîîkesî, Awok mîn yawnonho komo mîmyaxe owya bui ha. Boce marha mîmyaxe owya awok wacan yawnonho.
10Ahnoro comota chewno komo nasî oyok me. Paaka komo marha nasî oyok me, îh pono komo, 1.000 pono komo rma.
11Ahnoro tarin̂em komo yenîn̂e xa Ow, îh pono kom ha. Woskara pore cetarisom komo yosom me marha wasî, okno pîn komo yosom me ha.
12Oromanataw ketaw ha re, Oyotî n̂he eeko, kahra was awya. Roowo ahnoro nasî orowon me. Yiipono marha nasî owyan me ahnoro.
13Paaka pun ma re woon̂e awya so? Boce kamxukutho ma re weer̂a awya so?
14On wara xa matko ehcoko, Kir̂wan̂he amna mîwakrei ham okre, kacoko xa matko owya. Amtapotachonhîrî komo yaw roro marha ehcoko, Ero wa men was amn̂e Apa, mîîkai na Kaan ya Kyopono ro ya ha, ero wa kachonho yaw roro marha ehcoko ha.
15Ero wa awexitaw so oyakro tak amtapotacoko awesemetanmekyataw so, Ero yimaw tak kakronomexe so. Ero ke, Kaan xa oyakronomai, mîîkexe opoko, kesî. Ero wa kesî Kaan tîyanan komo ya.
16On wara marha kesî Kaan kicicme cehsom komo ya hara, Ahce kacho omtapotarî mukukmetu apanatanmetopo kom ha? Ahce kacho, Kakronomexe so Kaan amn̂e, kachonho poko mîmtapowatu amyamro reha omtapotachonho poko ha?
17Poxumra ro makî tko mencexe omtapotarî, apanatanmetopo kom ha. Omtapotarî yar̂man̂e wara mak maxe okwe, amkai so ar̂man̂e wara.
18Cen̂epan̂em yeen̂ataw awya so makronomexe mak kica. Cipici yai ro cehsom komo yakronoman̂e me marha maxe kica.
19Kicicitho poko tîmtapotaxmu me mak amtarî komo miir̂axe kica. An̂uru komo marha miir̂axe cesemîknosom me mak kica.
20Awakno komo poko mîmtapowaxe kicicme so kica, anocwan komo mrerî poko rma. Kicicme n̂eexi noro, mîîkexe tohnaw ro mak.
21Ero wa maxe kica. Tîtken̂e makî ka wîxakn̂e aweira so. Kwara so xa marha nai Kaan ham, mîîketken̂e ham kica. Keiyaxe so rma tko wa ha amn̂e. On wara, on wara, mîxakn̂e kica, wîîkesî tak. Tatke wekatîmyasî awehtoponhîrî komo awya ro so rma.
22Ero ke on wara wîîkesî Kaan poko twen̂ekano komo ya, On wara kacho men entacoko, Noro ponarora awexitaw so kwaihkexe so tak men okwe. Karixkexe so ro mak oko. Akurunpen̂e komo exihra ro mak men nas okwe ero yimaw.
23On wara men entacoko, Kir̂wanî ro Amoro Apa okre, kacho xa yo tîmpore nas owya. Ero yipu tîmn̂e me awexitaw so kir̂wan̂he oyehtopo yenpon̂e me maxe. Kir̂wan̂he awexitaw roro so marha Kaan ya awakir̂wamacho komo poko tak kîhcamhokexe so. Ero wa wasî apoko so, kesî Kaan awya so.

Waano Yaan̂e N̂enîrî On, Tapi Wanorî. Tapi Yaka Tî Mokyakn̂e Natan Baceseba Poko Exiche. Kweronoman̂e Mîk Xakn̂e Natan. Ero Yimaw Mewrexapu On.
Kicicme Cehtoponhîrî Poxunkesî Ro Mak Tapi
1On wara wîîkes awya Apa, opînîn yaw cma re masî. Kwakren̂e ro xa Amoro, kîpînîn yawno ro marha. Ero ke kicicme oyehtoponho cma re mîhcamnoyasî.
2Kicicme oyehtoponho towko ahnoro. Ow korokakî kicicme ehxapunhîrî.
3Awewetîra oyehtoponho tak wekatîmyasî. Kicicme oyehtoponho ponaro ro was okwe.
4Apoko xa kicicme wîxakn̂e kica. Kicicme meen̂as oyehtoponho. Ero ke kesekatîmyas awya, Yaaro xa nîmtapowasî, kachome tak miyan komo ya rma apoko. Yaarono mera en̂ekano n̂iir̂a ham kica Kaan, kahra marha ehtome so apoko ero wa wîîkes awya.
5Kicicitho ow ha meexaro oyewrutoponho n̂ixa ro. Kicicme wîxakn̂e onocwan ropotaw rma, oyetahsîtoponhîrî n̂ixa ro rma.
6On wara amna exi xe mai, yaaro tîmtapotaxmu me amna exi xe mai ham tîropotaw. Oropotaw rma ow makîhre ham okre.
7Iisopu ke ow akir̂wamakî kir̂wan̂he tak oyehtome hara. Ow korokakî tumutwe xa tak oyehtome n̂eepi yopo ro mak.
8Oyahworetopo tak ekatîmko owya, otawakerecho marha. Ero warai ekatîmko owya tahwore tak ehtome oyocho anaxikwothîrî ha.
9Kicicme oyehtoponho yenîn̂e pîn wara esko Apa. Kir̂wn̂he exihra ro mak oyehtoponho yickak ahnoro.
10Kir̂wan me tak oropotarî cirko hara Apa. Emacakan me ro mak tak oyekatî cirko.
11Miya ow en̂epera marha esko. Awekatî marha towhra esko oropotai, Kir̂wanî ro Yekat ha.
12Kakir̂waman̂e xa Mîk ham Kaan okre, kan̂e me xa hara ow cirko. Oyekatî tak cirko awewetî xatî me.
13Ero wa oyexiche tak awanwekn̂enhîrî komo tak panatanmekyas ow awehtopo poko. Ero yimaw apona enîn̂e me tak natu kicicme ehxapunhîrî komo.
14Waihkano rin̂enho me oyehtoponho yîhcamnoko Apa. Oyakir̂waman̂e xa Amoro Apa. Ero wa oyakir̂wamache tak awya, kewanomesî kar̂pe kir̂wanî ro me awehtopo poko.
15Omtarî ahrunkak Apa. Ero yimaw tak kir̂wan̂he xa awehtopo wekatîmyasî.
16Oyokutho pun yakn̂iyataw owya awya tîmsom me yiixera mai. Ero yipu poko mak tawake awexitaw ketaw ha re wîmrî ha re awya. Oyokutho pun yakn̂itopo poko mak tawake exihra masî, takn̂itîkaxmu me akn̂itopo poko meero. Ero yipu poko tawake exihra masî.
17Kicicme kehtoponhîrî poko kahwokatîkacho xa yo nasî Kaan ya tîmsom mexan me. Kicicme cehtoponho poko amna yahwoketaw amna yîwîrîyakara ro mak mas Apa.
18Yiixe awexitaw tak Siaw pono komo wakreko Apa. Xerusaren wacan tak cirko hara.
19Ero yimaw tak kir̂wan komo nakn̂iyaxe tokuthîrî komo pun awya tîmsom me. Takn̂itîkaxmu marha nîmyaxe awya. Tokuthîrî komo pun nîmtîkexe awya tîmsom yakn̂itopo pona. Ero yimaw tawake tak masî yînîmrî komo poko. Ero wa masî.

Waano Yaan̂e N̂enîrî On, Tapi Ya Kpanatanmetopo. Toeke Tî Cekn̂e Sau Yaka. Eton Pono Mîk Ha. On Wara Tî Kekn̂e Yîwya, Aimereke Yaka Cekn̂e Tapi, Kekn̂e. Ero Pokono On.
Kicicitho Xatî Komo Naar̂asî Kaan Amn̂e Roowo Poi
1On wara wîîkesî tooto ya, karitî ya, Ahce kacho kicicme awehtopo poko mehcoyoponke? Kwakren̂e komo me rma re wa nasî Kaan miya roro.
2Waihkano ritopo poko mîmtapowasî kica. Iyohtoxapu wara nasî an̂uru kun̂imixi wara. Cemaro poko nîmtapowasî kica.
3Kicicitho xatî mak amoro, kir̂wan xatî pîn. Cemaro xatî marha amoro, kir̂wanhe amtapota xatî pîn.
4Kîwîrîmacho poko amtapota xatî xa amoro. Cemarontaxmu mak mîn an̂uru.
5Amoro pen xa marha awîrîmesî ro mak Kaan eroromero. Awahsîyasî, amohkesî amîn yai. Peen tîtmokesî yimicin meero ero wa xa marha amohkan̂e wara nasî Kaan waipîn komo chei.
6Ero wa awitopo n̂een̂axe amn̂e kir̂wan komo. Ero ke Kporin komo poko twerî tak naxe. Apoko n̂ewrexe marha.
7On wara kexe apoko, Enko tî mîk pen okwe. Kaan ya ekaritopora ro mak xakn̂e ham okwe. Cemyawno pona mak n̂een̂akn̂e mer̂pono pîn pona. Waihkano rirî poko mak n̂ekaricekn̂e okwe, kexe tak apoko.
8Owî reha wasî oripa yepu wara. Taakem wara wasî Kaan mîn yawno wara. Kîpînîn yaw Kaan yehtopo ponaro mak wasî miya roro.
9Miya roro kîmtapowas Apa, yaarono me awehtopo poko. Yaaro awya en̂ekano ritoponho poko kîmtapowasî. Anakir̂wamathîrî komo n̂entarî me rma kîmtapowasî kir̂wan̂he awehtopo poko. Awosotî pona marha ween̂asî. Kir̂wan mîn awosotî. Ero ke ero poko kîmtapowasî.

Waano Yaan̂e N̂enîrî On, Tapi Yesehtînotopo. Maarace Me Taasom On.
Akpîra Cehsom Me Mak Naxe Kaan Ponarono Pîn Komo
1On wara kexe akpîra cehsom komo, Exihra ro mak nasî Kaan, kexe. Kicicme ro mak naxe ero wa kan̂e komo okwe. Kcicme ro mak naxe ahce na poko cexitaw so. Miyan komo rma naxe ero wa okwe. Kir̂wan̂he cehsom exihra ro mak nas okwe.
2Kah yawno Mîkî Kaan, en̂exa rma keen̂axe so, miyan komo rma n̂een̂asî. Yuhnari yîhtînon̂e tî n̂epor̂a, Kaanî yenî xatî.
3Yiixera ro makî tko naxe, anato nîhtînoyaxe okwe ahnoro. Kicicme tak n̂ehtîketken̂e kica etîme re. Kir̂wan exihra ro mak nasî tooto, cewn̂e n̂hema exihra nas okwe.
4Camkî ma natu kicicme ciino rin̂e komo? Oyanan komo yonon̂e wara naxe, turu komo nokyaxe ero wa oyanan komo yermomn̂e wara naxe okwe. Ow akronomak Apa, kahra ro mak naxe Kaan ya.
5On wara xatken̂e noro yipu komo, n̂eraswatken̂e tak erahtîmtopo komo exihra rma exitaw so kopi. Kaanî rma ero wa n̂iir̂akn̂e. Iyochîrî komo nakpayakn̂e Noro, awaparî me mohxapunhîrî komo yocho. N̂examro yopo mîxatken̂e, kar̂pera xatken̂e n̂examro yiixera ro mak Kaan yehtopo me exirî ke so.
6Ixaw Yana komo kurunpen̂e moku xe ro mak wasî, Siaw po nasî Noro. Noro mokyataw amn̂e tîyanan komo tak n̂iir̂asî ehn̂an me hara. Ero yimaw Xako yepamtho komo tak nahwowaxe, Ixaw Yana komo naxe tawake. Ero wa naxe okre.

Waano Yaan̂e N̂enîrî On, Raatî Yakro Taasom, Tîyorkaxmu Yakro. Tapi Ya Kpanatanmetopo On. Sau Yaka Tî Cetken̂e Sipe Pono Komo. Amna Chew N̂eseyamyasî Tapi, Ketken̂e Tî Yîwya. Ero Yimaw Mewrexapu On.
Kaan Nasî Okurunpen̂e Me, Kesî Tapi
1On wara wîîkes awya Apa, ow yukurunpeko awosoke oyexirî ke. Kar̂pe awehtopo ke kir̂wan me ow enpoko.
2Omtapotarî cma re mences Apa. Kîmtapowas awakro, ero ke ow cma re mencesî.
3Anarî yana komo oyar̂ma xe naxe okwe. Owaparî komo oyepor̂axe okwe owaikachome. Kaan ponarono pîn komo mîkyam kica.
4Oyakronoman̂e rma Mîk Kaan. Oyeceton̂e Mîk Kporin komo.
5Oyemetanmekn̂enho komo nar̂mesî. Yaarono me awexirî ke mak n̂examro pen waihkakî.
6Ero yinhîrî oyanme ro mak tak wîmyas awya tîmsom. Awosotî poko kahwowas Apa, kir̂wan̂he exirî ke. Ero wa wasî apoko Apa.
7On wara xakn̂e Kaan opoko, esemetanmekîra tak oriyakn̂e miya xe xa esemetanmexapunhîrî. Ooxatî pîn pen komo yîwîrîmachonho tak ween̂e. Ero wa ween̂e.

Waano Yaan̂e N̂enîrî On, Tawyockem Yakro Taasom. Tapi Yesehtînotopo On.
Tapi Xatî Pîn Me Tak Xakn̂e Akrononhîrî Rma Okwe
1Apa kah yawno, kîmtapowas awakro. Ero ke omtapotarî cma re mencesî. Kehsamesî apoko. Entan̂e pîn wara exihra cma re masî.
2Ow ka entakî, ow marha eyuhko. Expora was Apa. Keserepokesî ro mak okwe.
3Ooxatî pîn komo mtapotarî poko ahwora wasî. Oyemetanmekyaxe okwe. Owîrîmexe ro mak. Tîrwon me so ooxera ro mak naxe kica.
4Ero ke ahwora ro mak was okwe. Keraswasî ro mak owaitopo pona.
5Keraswasî ro mak okwe. Kîtatanas okwe. Keserepoketîkesî oyopo ro mak okwe.
6Ero ke on wara wîîkekn̂e oropotaw, Potkuku yaporî xe was okre. Ero warai ke tapoke oyexitaw ketaw ha re miya kîwtorî ha re kaikokoro. Oyepokarecho pona kîwtorî ha re okre.
7Miya ro makî re kîwtorî. Iito tak re wexirî pohnîntaw.
8Kar̂pe ro makî re kîwtorî iina. Iito takî re wexirî mooxe ocowo imo n̂ewrucperî mera.
9Oyar̂ma xatî komo cirko cesewkukmaxmu me Apa. Anarmerpa tîmtapotaxmu me cirko. Ewto pono komo n̂esetapexe oko owero ro, etpoko naxe okwe.
10Ewto wacan kanahtaw n̂etapomrikyaxe ehtura. Katpanaw cexe, kosope marha. Kicicme naxe etpoko ewto pono komo, emetanmekno n̂iir̂axe okwe.
11Waihkano rirî poko naxe okwe ewto pono komo. Cemaronwaxe roro, emîknono marha n̂iir̂axe roro ero po esama yaw so.
12Ooxatî pîn mak yîmtapowataw ketaw ha re opoko, kicicme yîmtapowataw so opoko, wînîmrî ha re. Ooxatî pîn komo mak mîkyam oyar̂ma xe exitaw so ketaw ha re keseyamrî ha re n̂examro n̂enîhtorî rma, wîîkesî. Ero wa wîîkes awya Apa.
13Taa, oyakrononho yakro tak kîmtapowas hara. On wara wîikesi yîwya, Amoro xa matko ero wa mas opoko okwe okîrîyemî rma. Oyakro tîmtapotaxmunhîrî rma.
14Pahxa ka tahwore cesencetken̂e. Iito re tîhcetken̂e mer̂pono pîn komo yakro Kaan mîn yaka. Noro yipunhîrî tak ow mîwîrîyakes hara okwe.
15On wara wîîkesî noro yipu komo poko, Ooxatî pîn komo waihcowpe. Kar̂pe rma tocowpe ewtarî imo yaka. Kicicitho poko naxe tîmîn komo yaw.
16Kaan yakro tko kîmtapowasî owî reha oyakronomacho poko. Noro rma oyakronomesî.
17Kokmamrî me kîmtapowasî Noro yakro, pahxaxaro marha, kamarakataw marha. Kar̂pe kîmtapowasî Noro yakro. Omtapotarî xa n̂encesî.
18Mer̂pora ro mak naxe oyar̂ma xatî kom okwe. Oyar̂mapora tko nasî Noro yîwya so. Ahwokara rma oyar̂asî.
19Kayaritomo xa Mîkro Kaan pahxanînhîrî rma. Noro rma n̂encesî opoko yîmtapotarî komo. N̂examro tak n̂emetanmekyasî. On wara kyam wai ham, kexe mak. Ero ke Kaan poko twerîhra naxe.
20On wara nasî noro ooxatî pîn, noro poko tawake xatken̂e anarî komo. Noro yipu komo n̂emetanmekyasî mak okwe. Tîmtapotachonhîrî yaw roro exihra tak nas okwe, Cetakronomaxmu me cexirî, kachonho ponarora.
21Tmemehse xakn̂e yîmtapotarî katî wara, puruma tawaretopo wara. Kwaihkacho komo ponaro tko xakn̂e tîropotaw okwe. Katî wara rma cma re xakn̂e yîmtapotarî kir̂wan̂he okre. Kacipara imo wara rma tko xakn̂e hara yîmtapotarî oko, een yai mohkaxapu wara. Ero wa xakn̂e ooxatî pîn.
22On wara tko wîîkesî, Kporin komo pona xa enko tawsîn̂em yaan̂e warai me awexitaw. Kir̂wan komo yecehton̂e Mîk, ahwokatîkara kiin̂e ha.
23On wara tko mas Amoro Apa, kicicme cehsom komo mar̂mesî ewtarî yaka waihkachome so. Ero ke waihyaxe mak tak waihkano ri xatînhîrî pen komo, cesemîknosom pen komo marha. Yohno rma waihyaxe kar̂pamxan me rma okwe. Owî reha apona mak ween̂asî. Ero wa was ow.

Waano Yaan̂e N̂enîrî On Potkuku Pokono, Meyeno Pono Kapar̂u Pono Pokono Ha. Tapi Wanorî On, Miktan Me Taasom. Kaasa Po Exitaw Tapi Noro Nahsîyatken̂e Piristew Komo Ero Yimaw Ciixapu On.
Kukurunpen̂e Mîkî Kaan
1On wara cma re wîîkes awya Apa, opînîn yaw cma re masî. Oyemetanmekyaxe mak ooxatî pîn komo okwe cerewre ro mak. Kaamo poko oyemetanmekyaxe.
2Kaamo poko oyar̂ma xe naxe okwe. Mer̂pora naxe oyar̂ma xatî komo. Cehcoyoponkaxmu komo mîkyam kica.
3-4On wara tko was ow Apa, oyeraswataw apona mak ween̂asî. Amtapotarî poko kahwowasî. Kaan pona ween̂asî. Ero ke erasîra wasî tooto komo pona. Ahce wa ma re oriyatu tooto komo? wîîkesî mak.
5Wara rma kaamo poko omtapotachonho naknamexe kicicitho me hara okwe. Oyemetanmetopo ponaro mak naxe okwe.
6Owapancexe ahna na owcetaw. Esama yawxaw owapancexe owaikachome okwe.
7Ero wa naxe anarî maywen komo. Ero ke n̂examro poko tak arwonîmko Apa. Ar̂makî tak, esakan me ro mak n̂examro cirko.
8Otacitoponho yukuknomatîkakî akaritan yaka. Oyewyokutho marha momohko een yaka, patere yaka. Tmewreso rma tko nasî oyewyokutho kuknomacho akaritan yaw.
9Awakro kîmtapowas amn̂e oyakronomacho poko. Ero yimaw ooxatî pîn komo porohyaxe oyemetanmekîra rma. Ero wa oyakronomarî ke awya ooxatî me xa tak kîhtînoyas Apa.
10Kaan pona ween̂asî, yîmtapotarî poko kahwowasî. Kporin komo pona ween̂asî, yîmtapotarî poko kahwowasî.
11Kaan pona xa ween̂asî. Erasîra wasî tooto komo pona. Ahce wa ma re oriyatu tooto komo?
12Oyokutho pun men wîmyasî roro awya, wîîkekn̂e awya pahxa Apa. Yaaro xa wîîkekn̂e. Ero wa omtapotachonho ponaro rma wasî. Ero ke, Aaxe xa wasî, kacho wakn̂iyasî awya tîmsom.
13Waipîn me tko ow miir̂akn̂e. Ohtarî marha miir̂akn̂e ehrokan me. Ero wa ow miir̂akn̂e Kaan yanme mak oyehtome roro, weeyu po oyetaritome, waipîra kehtopo po ha. Ero wa ow miir̂akn̂e Apa.

Waano Yaan̂e N̂enîrî On. Waihkara Esko, Kacho Me Taasom On. Tapi Wanorî On Miktan Warai Ha. Ewtarî Yaka N̂ewomyakn̂e Tapi Sau Ya Etahsîpora Cehtome. Ero Yimaw Mewrexapu On.
Kir̂wan̂he Xa Kaan Yehtopo Poko Nîmtapowasî Rma Tapi Cemetanmekn̂e Komo Chew Rma
1On wara wîîkes awya Apa, opînîn yaw cma re masî, opînîn yaw esko ha. Apona xa ween̂asî. Awaporî nasî kawarparen̂e me okre. Ero ke ero makataka rma kmokyasî okurunpetome awya. Iito wasî oyesemetanmetopo cenatîso ro.
2Kaan yakro kîmtapowasî okurunpetopo poko, Kyopono Ro yakro. Ahce na poko oyexitaw ero ciin̂e me nasî Noro.
3Kah yai rma n̂en̂epesî ancu, okurunpen̂e. Noro rma oyemetanmekî xatî komo n̂eeyasî. Ero wa ooxe cehtopo n̂enpesî, kemîknon̂e pîn me cehtopo marha.
4Reaw chewno wara mak was okwe. Tmayan̂em chewno wara mak ketîrapesî. Tooto komo rma mîkyam reaw warai komo. Rah poturu mak mîn iyorî komo oko, waiwî rma ha. Kacipara imo marha mîn yun̂uru kom hara oko.
5Ero ke kyopono ro me xa esenpoko Apa. Kaapu yepoyino me esenpoko. Roowo yepoyino me marha esenpoko kir̂wan̂he xa awehtopo yenpotome miyan komo ya rma.
6Mîîye warai n̂iir̂atken̂e ooxatî pîn komo oyemcinotopo tî re. Katuhke mak wîxakn̂e oyahwokarî ke okwe. Ewtarî nahcetken̂e oyesamaw. Ero yaka rma tko n̂epîrketken̂e ahton̂enhîrî komo rma okwe.
7Etaknaman me nas oropotarî Apa, etaknaman me ro mak ha. Ero ke kahwowasî apoko waano ke rma.
8Apakakî tak ha, wîîkesî oropotarî ya. Raatî ya marha wîîkesî, sawter̂u ya, ahpa ya marha. Apakacoko wîîkesî yîwya so. Enmaporo rma kpakesî waano yaatome.
9Apoko kahwowas Apa anarî yana komo n̂entarî me. Mîk hak rowon pono komo n̂entarî me waano waar̂asî apokono.
10Amna xatî ro xa Amoro. Kah yaka rorono wara nas amna xe awehtopo. Ero wa xa marha nasî yaaro xa tîmtapotaxmu me awehtopo hara, kaapu smun yaka rorono wara nasî.
11Kyopono ro me xa esenpoko Apa, kaapu yepoyino me esenpoko. Roowo yepoyino me marha esenpoko kir̂wan̂he xa awehtopo yenpotome miyan komo ya rma. Ero wa esko Apa.

Waano Yaan̂e N̂enîrî On. Waihkano Cirihra Esko, Kacho Me Taasom On. Tapi Wanorî On Miktan Warai.
Kicicme Cehsom Komo Yen̂ekan̂e Ro Mîk Kporin Komo
1On wara wîîkes awya so en̂ekano rin̂e komo, yaaro ma re mîmtapowat ha? Yaaro ma re en̂ekano miir̂at ha?
2Pîra ro mak. Aropotaw so kicicme ciino ritopo ponaro mak maxe. Emetanmekno ritopo poko mesehtînoyaxe kica. Awamorî ke so tak miyan komo rma memetanmekyaxe waihkano ritopo ke awya so. Ero wa miir̂axe roowo pono komo.
3On wara naxe kicicme cehsom komo, cewrutoponhîrî komo n̂ixa ro rma anato n̂esehtînoyaxe. Tînocwan ropotainonho rma anarî me naxe, cemaronwaxe mak kica.
4Iyokumuru komo nasî okoyi yokumuru wara. Okoyi warai xa mîkyam panahnî warai, cepanayahrusom warai.
5Tpohkan̂e wanorî yentara thakwa nasî okoyi. Kir̂wan̂he aar̂ataw entara rma nasî. Noro warai xa marha amyamro.
6Ero ke on wara noro yipu komo cirko Apa, etapakî tîyokaxi ro. Reaw warai mîkyam, kar̂pamxan warai. Noro yipu komo rma iyokakî Apa.
7N̂ehcamnocowpe mak tuuna wara, pupyaka tîhtosom wara. Krapa yehsataw yîwya so potuhra cirko iyuhre komo.
8Pooto wara rma n̂examro cirko. N̂ehcamnoyasî mak pooto tîcetaw rma. Ero ke noro wara rma cirko n̂examro. Rikomo wara xa marha cirko twaihso ewruxapu wara, kaamo yenîn̂e pîn wara rma. Ero wa n̂examro cirko.
9Yohno rma wehto n̂etahsîyasî cekyekyem poko tahrem yeikacho poko. Anarimaw yaxanî rma n̂etahsîyasî, anarimaw waihxapu n̂etahsîyasî. Tahrem yocoronpera rma ka exitaw kicicme cehsom komo naar̂asî kr̂a Kporin komo. Ocowo warai ke n̂examro pen naar̂asî, cetapomrisom ke.
10Nahwowaxe xa kir̂wan komo cepanpuche tak awya Apa. Tîhtarî komo tak korokexe kicicme cehsom komo kamxukutho kwaka.
11Ero wa exitaw so on wara tak kexe waihkachonhîrî yentan̂e komo, Yaaro, kir̂wan̂he cehtoponhîrî yepetho nahsîyaxe ham kir̂wan komo. Roowo pono komo yen̂ekan̂e rma Mîk ham Kaan, kexe marha. Ero wa kexe kir̂wan komo yepanpuche awya Apa. Ero wa wîîkes awya Apa.

Waano Yaan̂e N̂enîrî On, Waihkano Cirihra Esko, Kacho. Tapi Wanorî On Miktan Warai. Tmaywen Komo N̂en̂epekn̂e Sau Tapi Mîn Yaka Noro Waihkachome Ero Yimaw Ciixapu On.
Mîk Hak Rowon Pono Komo Waihkesî Kaan Amn̂e
1On wara wîîkes awya Apa, ooxatî pîn komo naxe yaake. Oyar̂ma xe ro mak naxe okwe. Ero ke ow cma re mukurunpesî.
2Kicicme ciino rin̂e komo yai ro mak ow arko. Waihkano ri xatî komo ya marha Ow waihkapora esko.
3Owapancexe okwe owaikachome, enko xe Apa. Karitî komo mîkyam. Tohnaw ro mak owaika xe naxe okwe kicicme oyehtoponho yanmera ro mak, kpanatanmetopo yanwecho yanmera marha okwe.
4Kicicme exihra wîxakn̂e poko so. Wara rma kar̂pe cexe tuwuhre komo ka so, owotopo ka. Ero ke awomko tak Apa oyakronomachome. Enko xe oyar̂ma xe exirî komo.
5Karitî ro xa Amoro Apa, ponaro Ixaw Yana komo yehtopo. Awomko tak mîk hak maywen komo panarechome awya ahnoro. Kicicme cehsom komo mîkyam, awanwekn̂e komo. Ero ke yîpînîn yawra so esko.
6Kokmamyataw mokyaxe hara ewto pona. Xapari wara mak mayanaxe kica. Ewto mamhoko n̂etar̂axe.
7Kicicme ro mak nîmtapowaxe kica. Kacipara imo wara nasî yîmtarî komo oko, entakî xe. Onoke ma re kencetu so? kexe kica.
8N̂examro poko mewresî ro mak Apa. Noro pîntho ro mak amyamro, mîîkesî yîwya so. Ero wa mîîkesî mîk hak rowon pono komo ya.
9Okariton̂e Amoro Apa. Owacan me cehsom marha Amoro, okurun me cehsom ha. Amohtopo ponaro wasî.
10Ooxatî Mîk Kaan, ponaro oyehtopo. Oywapu cesî Noro. Tohnaw opoko tîmtapotaxmu komo panare xe tak wasî yîwya. Ero ke panarexapu komo tak n̂enpes owya.
11Amna yecen̂an Amoro Apa. Ooxatî pîn komo waihkara esko. Waihkache awya n̂examro pen yehtoponho tak nîhcamnoyaxe opoyino komo. N̂examro pen akpakî mak kar̂pe awexirî ke. Anarî komo yopono mera marha n̂examro cirko.
12Kicicme ro mak nîmtapowaxe n̂examro kica. Erem poko marha nîmtapowaxe, cemaronwaxe marha. Ero wa yîmtapotarî ke so n̂examro emcinoko ehcoyoponketaw so rma.
13Ero ke n̂examro waihkakî kr̂a arwonîmrî me rma. Exihra cehso ro waihkakî. Ero wa n̂examro pen yîhcamnopuche awya awehtopo tak n̂ekaiporesî miyan komo ya rma roowo yenatîtopo pono komo ya meero. Kaan xa nasî Xako yepamtho komo kayaritomon me, kexe tak apoko.
14On wara reha naxe noro yipu komo, kokmamrî me mokyaxe ewto pona. Tmayan̂em wara naxe xapari wara. Ewto mamrikyaxe.
15Miya so cexe tînahrî yeposo. Kowunwaxe marha xapari wara.
16Owî reha kewanomesî kar̂pe awehtopo poko. Pahxaxaro ka kewanomesî amna pînîn yaw awehtopo poko hara. Owacan warai Amoro. Ahyaka ketkurunpesî oyesenmekyataw roro.
17Okariton̂e rma Amoro. Kir̂wan̂he awehtopo poko kewanomesî. Owacan warai Amoro, yahcono warai. Kaan xa Amoro ponaro oyehtopo, opînîn yaw cehsom xa. Noro yipu xa Amoro Apa. Ero wa wîîkes awya.

Waano Yaan̂e N̂enîrî On. Kaanî Mtapotarî Nasî Epemrutun Wara, Kacho Me Taasom On. Tapi Wanorî On Miktan Me Taasom, Kpanatanmetopo Ha. Aram Naharain Komo Yakro N̂etar̂mekn̂e Tapi, Aram Soba Komo Yakro Marha. Xoabe Marha Tî N̂etar̂mekn̂e Tmokyataw Hara. Eton Pono Komo Tî Nar̂mekn̂e Yîmîtî Ken̂arî Po, Îîpî Yamrinaw.
Tîyanan Komo Wakres Hara Kaan Yîwîrîman̂enhîrî
1On wara wîîkes awya Apa, amna mahsîpînkekn̂e ham okwe. Amna macakan̂e wara mîxakn̂e okwe. Ahwora ro mak mîxakn̂e ham amna poko. Ero ke on wara wîîkes awya, amna cma re makir̂wames hara.
2Roowo tak miir̂akn̂e cesewsîsom me. N̂etîmtakekn̂e marha tak esewsîrî ke. Ero ke tak etîmtakaxapu komo ahruko hara esewsîra tak ehtome.
3Ayanan komo yahwokacho xa mekmexpekn̂e. Amna wokpan̂e wara mîxakn̂e kawaxiyem ke. Ero ke epîrkaporono wara n̂etar̂as amna okwe.
4Banteira tko mîmyakn̂e amna ya, apoko tweeno komo ya. Awosotî ke mewrexapu mîn bandeira. On wara mîîkekn̂e amna ya, On anîmcoko kahsî, Yaarono ponarono moxam ham, kachome enîn̂e komo ya, mîîkekn̂e.
5Amna yukurunpeko awamorî ke kaari n̂ixan ke. Amna akronomakî, omtapotarî marha entakî. Yiixe awehtopo amna. Ero ke amna akronomakî esemetanmekîra tak amna yehtome.
6On wara tak kesî Kaan kir̂wanî ro me cexirî ke, Kahwowasî tak ooxatî pîn komo yar̂macho poko. Siken wîraconkesî, wokpamesî tak. Sukoci woskaran marha wukuknomesî.
7Orowonî rma mîn Xireaci ahnoro. Manases yepamtho rowon marha. Eprain yepamtho komo naxe oxapikan wara kuripara wara. Xuta yepamtho komo reha naxe oyamoyin wara, kayaritomo yamoyin wara.
8Obasian warai mîkyam Moabe yepamtho komo, poono korokacho warai. Eton pono komo cheka ohtarî war̂mesî. Piristew komo yopono me oyexirî ke yahya wîîkesî tak, kesî. Ero wa kesî Kaan.
9On wara wîîkesî yîwya hara, Onoke xa oyar̂a ewto imo pona twacayem pona? Onoke xa oyar̂a Eton pona?
10Amoro rma na Apa iina ow maar̂a. Amna rma re ka mahsîpînkekn̂e okwe. Amna sowtatun komo yakro tohra ka mîxakn̂e okwe.
11Amna tak akronomak hara esemetanmekîra n̂he tak amna yehtome. Tooto komo ya kakromomacho nasî kakronomacho pîn me rma okwe.
12Kaan yakro kexirî ke so kîîxatî pîn komo yopo xa taxe okre. Noro xa kîîxatî pîn komo napikyasî. Ero wa kakronomexe so.

Waano Yaan̂e N̂enîrî On Tapi Wanorî. Raatî Yakro Taasom On.
Kaan Yaw Wasî Miya Roro, Noro Yaporî Mamaw Wasî
1Apa, Kaan xa Amoro. Kîmtapowasî cma re awakro cerewre. Ero ke omtapotarî cma re mencesî.
2Meye ro mak oyexitaw kîmtapowas awakro roowo yenatîtopo to oyexitaw rma. Awakro kîmtapowasî oyahwoketîketaw. On wara wîîkes awya, Ow arko Apa toopu yaka. Kaw xa nasî oyopo ro mak ero yaka ow arko, wîîkesî.
3Amoro rma omîn warai me mîxakn̂e Apa, kawno wara, emacakanî ro wara. Ahyaka ketkurunpekn̂e roro.
4On wara was Apa, amîn yaw cma re wasî eroromero. Awaporî makataka ketkurunpesî.
5Omtapotarî tko mencekn̂e Apa, Ero yipu men wîmyas awya amn̂e, kacho owya mencekn̂e. Twerî awosotî yetacin̂e komo wakren̂e Amoro. Ero warai me oyexirî ke ow mîwakres okre.
6Pahkî cirko kayaritomo waipîra. Mer̂pora cimn̂ipu cirko waipîn me esepamkaxapu komo yentome yîwya mer̂pora. Ero wicakî pahkî kayaritomo me noro cirko.
7Eroromerono me noro cirko Kaan mîtwono me. Yîpînîn yaw awehtopo epamnoko. Yaarono marha entamexpoko yîwya amtapotarî. Ero warai komo rma nasî yukurun me.
8Okurunpetaw tak kewanomesî miya roro kir̂wan̂he awehtopo poko xa. Omtapotachonho yaw roro rma tîmsom wîmyasî marha awya. Enmar̂atîxera wîmyasî. Ero wa wîmyasî.

Tapi Wanorî On, Waano Yaan̂e N̂enîrî, Xetutun N̂enîrî
Kaan Pona Ceserepotanmesom Ow Ha, Kesî Tapi
1On wara wîîkes awya so, Kaan pona mak ceserepotanmesom xa ow ha. Ero ke tîtken̂e mak wasî. Noro xa nasî oyakir̂waman̂e me.
2Noro xa Mîk toopu warai oyapon warai. Noro mak nasî okurunpen̂e me. Owacan warai marha Mîk. Ero ke ahwokan me ro mak wasî.
3On wara wîîkesî ooxatî pîn komo ya, Atî wicakî pahkî oyakro metar̂met okwe? Amyamro pen tak maxe twaihkaxmu me amn̂e okwe. Mîîmo wacan wara mak maxe emacakaporono wara okwe. Paaka wacan wara marha maxe cewananîhsom wara.
4Tîyopono komo me oyexirî ke roowo pona oyar̂matîka xe mak nat ham okwe. Nahwowaxe marha cemaro poko kica. Awakre xe wasî Kaan ya, kexe rma re tîmtapotarî ke so mak. Tîropotaw so reha anarme nîîkexe. Awîrîma xe kr̂a wasî Kaan ya, kexe hara okwe tîropotaw so. Ero wa naxe ooxatî pîn komo.
5Owya rma wîîkes on wara, Kaan pona xa enko tîtken̂e mak, wîîkesî. Noro mak oripe tanmero, wîîkesî marha.
6Noro mak nasî oyapon me toopu warai me. Noro mak nasî oyakir̂waman̂e me, owacan me marha. Ero wa exirî ke ahwokan me ro mak wasî.
7Kaan mak nasî oyakir̂waman̂e me. Noro poko marha kahwowasî. Toopu warai Mîk porin warai. Karpe orin̂e Mîk Kaan. Noro yaka mak ketkurunpesî.
8Oyakno komo, on wara wîîkes awya so, Noro pona encoko ahce wa so na awexitaw so. Ahce wa na awehtopo komo ekatîmtîkacoko yîwya. Kukurunpen̂e ro komo xa Mîk ha.
9On wara naxe tpoyino xawyakan komo, kaweresî wara kyam mak naxe. Iyopono me cehsom komo reha naxe cemaro wara mak. Awsîn komo yukuknometaw awsîmnî me ro mak naxe okwe. Asakno roro rma naxe kaweresî wara kyam mak.
10On wara kahra ehcoko, Yupurantankano kr̂a wiir̂asî tupurantai tak oyehtome, kahra ehcoko. Emyawnano poko ken̂epanasî cemyawnoi oyehtome okre, kahra marha ehcoko. Awemyawno komo yepamche meero tîpîn̂e xa enîhra ehcoko.
11-12Kaanî mtapotarî wencekn̂e on wara ehtopo pokono. Asak hakno pokono tko wencekn̂e yîmtapotarî. On wara wencekn̂e, Karitî xa Mîk ha Kaan, kacho wencekn̂e. Kîpînîn yawno marha Amoro Apa. Kepeman̂e ro me masî kehtoponhîrî komo yaw roro. Ero wa kacho marha wencekn̂e. Ero wa awehtopo pokono wencekn̂e Apa.
Tapi Wanorî On, Xuta Yaxawan Po Ciixapu

1Apa, ponaro oyehtopo xa Amoro. Awenî xe ro mak wasî. Owokru xatî wara wasî oropotaw awenî xe. Opun meero amîtwo cexi xe ro mak nasî. Tuuna ken̂arî pîn pono wara ro mak was okwe. Twokru xatî wara marha nasi oyeken. Ero wa was Apa.
2Amîn yaw oyexitaw awehtopo ween̂asî. Kar̂pe awehtopo weenasî, kir̂wanî ro me awehtopo marha.
3-4Tpoxwe rma re nasî kar̂pe oyehtopo. Tpoxwe xa tko nasî awya owakrecho. Ero ke kir̂wan̂he xa awehtopo poko kîmtapowasî. Miya roro kîmtapowasî kir̂wan̂he awehtopo poko owaitopo pona roro. Ayanan me oyexirî ke kapockanwasî.
5Apona kerepowasî, kasom yonon̂e wara xa was okre cerepore. Tahwore xa kîmtapowasî kir̂wan̂he awehtopo poko.
6Okuywan po rma oyexitaw aponaro wasî. Kosope meero aponaro wasî rakatawro, enmaporo marha.
7Oyakronoman̂enho Amoro. Ero ke kahwowasî awaporî yawarpan makataw oyexirî ke.
8Awenari xa kmokyasî meyehra. Awamorî ke ow mecehcesî kaari ke.
9Ero warahra naxe owaika xatî komo. Noro yipu komo reha cexe roowo yatumnaka mak okwe.
10Kacipara ke twaihkaxmu me waihyaxe okwe. Kamara warai yotî me marha naxe okwe.
11Kayaritomo reha nahwowasî Kaan poko. Kaan yetacin̂e komo marha nahwowaxe Noro poko, yaaro tîmtapotacho kuknon me etacin̂e kom ha. Cemarontaxmu komo yîtîtmamnorî ke Kaan ya n̂examro nahwowaxe. Ero wa naxe.

Waano Yaan̂e N̂enîrî On, Tapi Wanorî.
Kaan Xa N̂emetanmekyasî Emetanmekno Ritopo Poko Cesentaxmu Komo
1Kîmtapowasî awakro Apa. Ero ke omtapotarî cma re mencesî. Ahwora ro mak oyehtopo tan wekatîmyas awya. Kwaihkesî kr̂a, kexe ooxatî pîn komo owya okwe. Ero ke owaikapora cma re masî yîwya so okwe.
2Owaikacho poko n̂esencexe kicicme cehsom komo. Wara ro mak kexe kicicme ciino rin̂e komo. Ero ke ow eyamko yîn̂entorî me so.
3Tun̂uru komo yohton̂e wara naxe kacipara imo yohton̂e wara. Tîmtapotarî komo nar̂mexe tooto wece waiwî wara oko. Cerewrem xa mîn yîmtapotarî komo.
4Kicicme exihnî komo rma wapancexe. Peen chew so n̂eseyamyaxe wotohme so oko. Ponan̂e rma wexe twerîhra ro mak okwe.
5Takrono komo wakpamnoyaxe kica emetanmekno ritopo poko. Mîîye warai yeyamtopo poko n̂esencexe, kir̂wan komo yemcinotopo poko. Onoke ma re kn̂eyamthîrî n̂een̂a? kexe okwe.
6Kicicme ciino ritopo poko n̂esencexe. Ero wa xa ham, ehn̂an me tat ham okre, kexe mak kica. Yuhnari xa nasî noro yipu komo yîhtînotopo, ahce wa na kiri xe ehtopo komo pokono ha.
7Waiwî ke won̂e komo wara tko nasî Kaan. Ponan̂e rma twoso naxe oko.
8Yîmtapotachonhîrî komo rma Kaan n̂iir̂asî yîwîrîman̂e komo me okwe. Yîwîrîmachonhîrî yenîn̂enho komo tak n̂epanamexe ceserepokarî ke so. Ahce okwe, kexe.
9Ero ke twerî tak naxe miyan komo rma amn̂e. Kaan ya waihkano ritopo tak n̂ekatîmyaxe anarî komo ya. Ero wa ciino rin̂e me Kaan yehtopo poko n̂esehtînoyaxe takîhso.
10On wara reha naxe kir̂wan komo, Kporin komo poko nahwowaxe. Noro pona xa n̂een̂axe. Kir̂wan̂he Noro yehtopo poko nîmtapowaxe kir̂wan̂he cexi xatî komo ahnoro. Ero wara naxe.

Waano Yaan̂e N̂enîrî On, Tapi Wanorî
Kakronomexe So Kaan Kar̂pe Cexirî Ke
1On wara tak mences amn̂e Apa Siaw pona amokuche, Kir̂wan̂he mai ham okre, kacho mencesî. Ero yimaw marha tîmtapotachonhîrî yaw roro tîmsom amna nîmyas awya.
2Awakro amna mtapotacho yentan̂e ro Amoro Apa. Ero ke awakro yîmtapotaxi mokyaxe miyan komo rma ahnoro.
3Kicicme amna yehtoponho nasî amna yar̂man̂e me okwe. Ero ke amna ya awanwetoponhîrî cma re mîhcamnoyas Apa.
4Amînî ro yaw mas Apa. Tawake xa nas amna iina tmohsom me anmen̂ekathîrî kaxi. Ohyawno me ehcoko, mîîkesî amna ya. Cerepore kehtopo xa mîn amîn ha, kir̂wanî ro me exirî ke. Cerepore amna nas iito.
5Amna mtapotarî meyukyas Apa, cirihnî ciitopo ke. Kir̂wanî ro me awehtopo menpesî. Yaaro tko panareno miir̂asî. Amna yakir̂waman̂e xa Amoro Apa. Apona n̂een̂axe mer̂pono pîn komo, roowo yenatîtopo pono komo meero ahnoro, tuuna imo kwawno komo marha, meyeno kwawno komo xa.
6On wara mîxakn̂e Apa, îîpî makîhcekn̂e kar̂pe awexirî ke. Kar̂pe awehtopo mamruyakn̂e aponon wara.
7Tuuna imo mîtîtîrekn̂e cewtun̂emînhîrî, esewcokocokomaxapunhîrî. Anarî yana komo mîtîtmamnoyakn̂e wara ro mak kan̂enho komo. Ero wara menpesî kar̂pe awehtopo.
8Meyeno komo n̂eraswaxe ero wa awesenporî ke. Enmayataw, kokmamyataw, ero yimaw so n̂examro miir̂asî tahwotaxmu me xa.
9On warai marha Amoro Apa, roowo ponarono Amoro. Mîhyasî roro, mîpoxuresî marha. Nasî marha tuuna yepu komo an̂irithîrî, tukmaxi nasî amna natîrî yatîkren̂e me. Raixi warai komo, puruma komo, ero yipu yatîkren̂e me nasî.
10Tuuna mekmexpesî pomoxapu tîhtopo, yuturunu komo mîmemehseresî marha. Tuuna ke marha roowo mucukmaresî. Ero wa amna natîrî matîkresî epetachome tak okre.
11Tînahke xa amna miir̂asî cimn̂i yimaw, kaamo yimaw marha. Awesamarî yaw so nas amna nahrî mer̂pora ro mak okre.
12Cuupu marha natîkwasî mer̂pora pohnîntaw. Tahwotaxmu warai me nas okre cuupu îîpî komo pono.
13Kahn̂eru pen marha naxe woskara po so. Woskara ponon wara mak naxe okre. Îîpî yamrinaw so nasî puruma komo, raixi warai komo. Poono wara xa marha n̂esenpesî ero hara. Ero wa exirî ke tahwotaxmu wara nasî îîpî yamrinawno, cewanomaxmu wara xa nasî. Ero wa nas awanme mak Apa.

Waano Tan, Waano Yaan̂e N̂enîrî.
Kir̂wan̂he Kaan Yehtopo N̂ekatîmyasî Tapi, Kar̂pe Xa Ehtopo Marha
1Oyakno komo, on wara wîikes awya so roowo poko hakno komo ya ahnoro, Kaan poko ahwotacoko. Emtarakacoko ro mak awahwowataw so.
2Kir̂wanî ro mîn Kaan yosotî. Ero ke Noro poko ewanomacoko. Tahwore xa ekatîmcoko kir̂wan̂he Noro yehtopo.
3On wara kacoko Kaan ya, Apa, n̂eserepokesî ro mak amna cirihnî ciitopo poko awya ciino ritoponho yentache. Karitî xa Amoro. Ero ke awewetîn̂e me naxe amn̂e aaxatî pînînhîrî komo.
4Amna Porinî ro Amoro, kexe amn̂e roowo poko hakno komo ahnoro. Apoko nahwowaxe. Awosotî poko n̂ewanomexe kir̂wan̂he ro mak awexirî ke.
5Keserepokacho ro mak mîn Kaan ya cirihnî ciitopo. Entamcoko xe.
6Tuunanhîrî n̂iir̂akn̂e yarinho me. Tuuna yepu wacetken̂e iyanan komo tîhtarî komo po rma. Iito tak tahwowatken̂e Noro poko.
7Kayaritomo me nasî Kporin komo eroromero. Kar̂pe xa cexirî ke ero wa nasî. Mîk hak maywen komo yenîn̂e me nasî. Ero ke tpoyino komo yopono me esenpora ro mak n̂ehcowpe Noro yanwekn̂e komo.
8Anarî yana komo, awya so meero wîîkesî, Kaan poko ahwotacoko, poko amna yehtopo poko ha. Kir̂wan̂he ehtopo ekatîmcoko miyan komo n̂entarî me.
9Waipîra amna n̂iir̂akn̂e. Amna tarî marha n̂ecehcekn̂e sehrere kahra ehtome.
10Amna yehtopo mukukmekn̂e Apa, Kir̂wan̂he na natu, kachome. Amna musmunkekn̂e prata nusmunkexe ero pokono ro komo ero wara.
11Amna memcinoyakn̂e mîîye warai yaka. Amna mkahsî tawsîn̂em makriyakn̂e.
12Amna yepore cekn̂e kawaru mkawno komo awanme. Amna cekn̂e wehto chere, tuuna kwaw marha. Ero yinhîrî amna maar̂akn̂e kir̂wan pona tak, cemyawnoi xa amna yehtopo pona xa.
13Amîn yaka kmokyas Apa. Oyokutho pun wekyas iina awya tîmsom, yîmton me takn̂isom ha. Ero yipu men wîmyas awya, kachonho yaw roro rma wîmyasî.
14Oyesemetanmekyataw ka kîmtapowakn̂e awakro awya tîmsom poko. Ero men wîmyas awya amn̂e, wîîkekn̂e. Ero wa kachonho yaw roro rma tak wîmyas awya Apa.
15Oyokutho pun marha wakn̂iyas awya tîmsom me, tupurukyem pun. Kahn̂eru pun wîmyas awya, bui pun marha. Kabritu pun marha wîmyas awya. Ero wa oyehtopo tpoxwe nas awya Apa.
16Taa, oona ka amohcoko amyamro Kaan poko tweeno komo. Omtapotarî yentaxi amohcoko. Kaan ya owakrechonho wekatîmyas awya so.
17Noro yakro kîmtapowakn̂e oyakronomacho poko. Kir̂wan̂he Noro yehtopo poko marha kîmtapowakn̂e.
18On wara nasî Kporin komo, kicicme oyehtoponho yîmcetaw rma oropotaw ketaw ha re omtapotarî yentara nas okwe.
19Omtapotarî rma tko n̂encekn̂e Kporin komo. Ow cma re makronomesî, kacho ponaro nasî, omtapotacho ponaro.
20Kir̂wan̂he xa Kaan nai ham okre. Omtapotarî yanwekîra xakn̂e. Opînînkara ro mak xakn̂e ham. Ero wa xakn̂e okre opoko.

Waano Yaan̂e N̂enîrî On Waano. Raatî Yakro Taasom On, Tîyorkaxmu Yakro.
Kir̂wan̂he Xa Kaan Yehtopo Poko Nahwotacowpe Roowo Pono Komo Ahnoro
1On wara exi xe wasî Kaan kpoko so, Kîpînîn yaw so exi xe wasî. Kakronoma xe so marha wasî yîwya. Cewtawake xa exi xe wasî kpoko so.
2Ero wa cma re mas amna poko Apa awehtopo yesenpotome roowo pono komo ya. Kakir̂waman̂e me awehtopo yenpo xe wasî mîk hak rowon pono komo ya, roowo poko hakno komo ya rma.
3Kir̂wan̂he awehtopo poko xa nahwotacowpe Apa anarî yana komo. Ahnoro ro mak nahwotacowpe kir̂wan̂he xa awehtopo poko.
4Tahwore n̂ehcowpe mîk hak rowon pono komo, n̂ewanomacowpe tahwore cexirî ke so. Takîhso xa roowo poko hakno komo yen̂ekan̂e me mas amn̂e. Ahnoro roowo pono komo kayaritomon me masî. Ero ke tahwore xa n̂ehcowpe mîk hak rowon pono komo apoko.
5Kir̂wan̂he awehtopo poko nahwotacowpe Apa anarî yana komo. Ahnoro xa nahwotacowpe kir̂wan̂he xa awehtopo poko.
6Ero wa apoko ahwotache so tak n̂eperwasî knatîrî komo, kmararîn pono komo. Miyan ke rma tak kwakrexe so Kaan. Ponaro kehtopo komo Noro.
7Kakronomexe so tak Kaan. Ero ke Kaan ponaro xa tak naxe miyan komo rma roowo yenatîtopo pono komo meero. Ero wa naxe.

Waano Yaan̂e N̂enîrî On, Tapi Wanorî.
Ixaw Yana Komo Wakresî Kporin Komo
1On wara wîîkesî Kaan poko, nawomhe tak Noro tîîxatî pîn komo yakpachome. N̂examro pen weken̂emekn̂e me tak n̂expe.
2Apa, on wara wîîkes awya, wehto yîsîn naar̂asî ocowo ero wa xa marha aaxatî pîn komo en̂epeko. Maan̂i nuxukrapamyasî wehto yepona ciriche ero wa xa marha kicicme cehsom komo waihcowpe hara Kaan yanme.
3Tawake reha n̂ehcowpe kir̂wan komo. Nahwotacowpe xa tak Kaan n̂enîrî me. Miya xe xa nahwotacowpe.
4Ero ke Kaan poko ewanomacoko. Noro yosotî poko ewanomacoko. Kir̂wan̂he Noro yehtopo poko amtapotacoko, kaapu smunu mkaw tîtosom yehtopo poko ha. Kporin komo Kaan Mîk Noro yosotî. Noro yeepataw ahwotacoko.
5On warai Mîk Kaan, yîmîhnî komo yîîm Mîk ha. Wooxam komo kurunpen̂e marha Mîkî, iin̂o waixapu komo kurunpen̂e ha. Ero wara nasî Kaan cekenî ro pono ha.
6Cewyarono komo yepamnon̂e Mîk Kaan. Kahrutopo yawnonho komo yen̂emhatakan̂e marha Mîkî. Cemyawnoi so tak noro yipu n̂iir̂asî. Anwekn̂e komo reha naxe anarî roowo pono me, kaamo n̂ipikatho pono me mak okwe.
7-8On wara mîxakn̂e Apa pahxa, ayanan komo poturme mîîcekn̂e. Pohnîntari awcetaw n̂esewsîyakn̂e roowo. Tuuna mokyakn̂e kah yai iito awexirî ke. Kaan xa Amoro Sinai pono, ponaro Ixaw Yana komo yehtopo ha.
9Tuuna mekmexpekn̂e Apa mer̂pono pîn. Ero ke rma arowon pono komo mexporekn̂e pokaxapunhîrî.
10Ero pona tak n̂esekenmetken̂e ayanan komo. Mer̂pora ro mak nasî ahce na mko, kîrwanî mko xa ahyaw Apa. Ero poi rma cesemetanmesom komo ya mîmyakn̂e yiixe ehtopo komo.
11Tîmtapotarî n̂ekatîmyakn̂e Kporin komo. Mer̂pora ro mak xatken̂e entan̂e komo. N̂examro tak n̂ekatîmyatken̂e, miya so nakpayatken̂e.
12On wara kacho nakpayatken̂e, Kayaritomo pen komo tak n̂emahciyaxe kar̂pe. Sowtatu komo yakro rma n̂emahciyaxe. Emyawnonhîrî komo tak nahsîyaxe wooxam komo, yîmînthîrî komo yawno ha.
13On wara kesî Kaan takrono komo ya reha, Kahn̂eru mîn mîtkoso mak na metakriyatu. Cenpore rma tko maxe. Potkuku yaporî wara maxe prata ke yîmkarinomaxapu wara. Ahnoro noro yipu poci yawno wara maxe ooru ke yîmkarinomaxapu wara.
14Kayaritomo pen komo nakpayakn̂e Kaan, Karitî Ro. N̂examro yakpetaw n̂eepe wara xatken̂e, Sawmon pona mohxapu wara.
15Kaan yeken me nasî îîpî mko, Basan pono mko. Tpotuciciy so nasî iitono mko îîpî.
16Anarî komo rma re naxe tpotuciciy so îîpî mko. Ero ke on wara wîîkesî yîwya so, tpotuciciyemu mko ya hara, Ahce kacho arwon me so mîpohnatu ero poko? Cekenî ro me xa mîn men̂ekekn̂e Kaan îîpî. Iina n̂esekenmesî, iitono ro me tak nas amn̂e Kporin komo eroromero.
17Mer̂pora ro mak nasî Kaan tararan, 20.000. Ero yopo xa matko naxe mer̂pora ro mak. Yîchew so nasî Kporin komo. Sinai tak n̂iir̂asî cekenî ro me.
18Kah yaka awcetaw Apa anahsîthîrî komo maar̂akn̂e awakro. Tooto komo mahsîyakn̂e awya tîmsom me. Cetanwesom komo meero mahsîyakn̂e. Ero yipu mahsîyakn̂e yîcheka so tak awesekenmachome. Ero wa mîxakn̂e Apa.
19Kir̂wan̂he xa Kporin komo yehtopo poko tahwotapore nasî. Kakronoman̂e xa Mîk Kaan. Tawsîn̂em yaan̂e wara taxe anarimaw. Ero yipu yaan̂e me rma nasî Kporin komo kakro ro so. Enmar̂atîxera naar̂asî.
20On wara marha nasî Kaan, ponaro kehtopo komo, kukurunpen̂e me nasî. Kporin komo Mîk Kaan. Kwaihtopo komo yesakan̂e me xa kiir̂axe so Noro.
21On wara men nasî Kaan amn̂e, tîîxatî pîn komo kanakatapesî oko. Tîhpoxem pen komo kanakatapesî, cetanwesom me cehtoponhîrî poko epanatanmekpon pen kom ha.
22-23On wara kesî Kporin komo, Noro yipu komo wekyasî Basan pononho komo. Tuuna imo kwawnonho komo marha wekyasî ahtarî komo yukpachome tak aaxatî pînînînhîrî pen komo kamxukutho kwaka. Yupunthîrî komo marha tak non̂esî awoh komo xapari, kesî.
24Awenarino komo tak n̂esenpexe Apa. Tmaywei xa mîîcesî amînî ro yaka. Ponaro oyehtopo Amoro, okayaritomon ha. Noro yipu mîîcesî amînî ro yaka n̂examro yakro.
25Apoturme cexe cewanomaxmu komo. N̂examro mahyaw tak cexe raatî yorkan̂e kom hara. Iyorkan̂e komo yakro rma cexe emasî komo, maraka pokono kom ha.
26Kir̂wan̂he Kaan yehtopo ekatîmcoko esenmexapu komo ya mer̂pono pîn komo ya. Kir̂wan̂he nai ham okre Kporin komo, kacoko Ixaw Yana komo ya, esenmexapu komo ya.
27Iito marha naxe Benxamin yepamtho komo cesenmesom komo yaan̂e me. Asak makno mak mîkyam Benxamin yepamtho komo. Akro so marha cexe Xuta yepamtho yaan̂e komo. Akro so marha cexe Seburon yepamtho yaan̂e kom hara, Nahtari yepamtho yaan̂e komo marha.
28Ekaritoko xa tak Apa. Kar̂pe awehtopo xa enpoko amna ya pahxa menpekn̂e ero wa xa marha.
29Xerusaren po exirî ke amîn, iina awya tîmsom komo n̂ekyaxe amn̂e kayaritomo komo.
30Kamara warai komo eiko tuuwa chewno. Bui warai komo marha eiko. Paaka xîkrî chewno eiko, anarî yana komo chewno ha. Ero wa awya eiche amamawno me tak naxe. Awya tîmsom tak n̂ekyaxe prata. On wara naxe anarî yana komo, tpoxwe nîhtînoyaxe waapa me tîtotopo komo kica. Noro yipu komo akpakî.
31Kayaritomo maywen komo mokyaxe amn̂e ahyaka, Exitu pono komo. Yohno Eciopia pono komo tak napockanwaxe Kaan wece Noro pona enîn̂e me.
32Kaan poko ewanomacoko roowo pono komo, mîk hak maywen kom ha. Kporin komo poko ahwotacoko waano ke rma.
33Kah yaw tîtosom Mîk Kaan mehxan yaw, pahxa akîhtoxapu yaw. Kar̂pe marha nasî yîmtapotarî. Noro poko xa ewanomacoko.
34Kar̂pe Kaan yehtopo poko amtapotacoko. Ixaw Yana komo kayaritomon me n̂esenpesî. Kar̂pe Noro yehtopo n̂esenpesî kah yaw.
35Kopi kacho me ro mak mas Apa. Ero wara mesenpesî amîn yaw rma. Tîyanan komo karihcesî Kaan, ponaro Ixaw Yana komo yehtopo. Ero ke kir̂wan̂he xa Kaan yehtopo poko ahwotacoko. Ero wa xa ehcoko.

Waano Yaan̂e N̂enîrî On, Tapi Wanorî. Epemrutun Kacho Me Taasom On.
Emetanmexapu Komo Pînîn Yaw Nasî Kaan
1On wara wîîkes awya Apa, ow anîmko. Kenor̂asî mak tan okwe. Oyexenari tak n̂ehtîkesî tuuna okwe.
2Apacakrî kwaka kemihcasî, oyececetotopo exihra ro mak nas okwe. Yuhnaka ro mak kenor̂asî okwe weyun yaka, yukmarî warai kwaka okwe.
3Kekar̂kesî ro mak tak okwe pahkî omtapotarî ke. Ow akronomatamko, karî ke ha. Kexeturpam tak okwe. Kesewkesî marha tak okwe ponaro oyehtopo momokrî ke pahkî.
4Mer̂pora ro mak naxe ooxatî pîn komo. Tohnaw ro mak ooxatîmnokexe okwe. Ohpoci yakenon yopo ro mak naxe, ohtîpîrî pokono yopo. Kar̂pe ro mak naxe tohnaw ooxatîmnokan̂e komo, owaika xatî kom ha. Tîmko hara men, kexe thakwa owya, on̂en̂epanmekîtho pîn poko rma.
5Akpîra cehsom me oyehtoponho meen̂as Apa. Ceyamso exihra nasî kicicme oyehtoponho.
6Kaan xa Amoro Apa, kantoman̂e ro. On wara exi xera ro mak wasî aponarono komo, tîhyapamso exi xera so wasî akpîra oyesehtînotopo yanme kica. Cesewkukmaxmu me exi xera so ro mak wasî awenî xatî komo kicicme oyehtopo yanme. Kaan xa Amoro, ponaro Ixaw Yana komo yehtopo ha.
7Owîrîyakexe kica anarî komo aponaro oyexirî ke. Kîhyapamyasî okwe, kesewyahruyasî mak.
8Tîyanan pîn me oyen̂axe oyakno ro komo rma. Anarî yana me oyen̂axe yememe xîkrî komo rma okwe.
9On wara mak was Apa, kir̂wan̂he ro mak exi xe wasî amîn. Ero wa exi xe ro mak wasî. Oyopo ro mak wasî ero wa exi xe. Awîrîyaketaw aaxatî pîn komo ya owîrîyakacho me rma nasî.
10Anarimaw so kîwracesî, eseresmara marha wasî pahkî. Ero wa oyexirî poko rma owîrîyakexe okwe.
11Kumixitho mak wamruyakn̂e oponon me. Ero poko marha n̂etaporexe opoko kica.
12Ewto potaw ceremaxmu komo owîrîyakexe kica. Wenîmxapu komo n̂ewanomexe opoko kica.
13Awakro tko kîmtapowas Apa wakreno ritopo me rma ka exitaw. Kwakren̂e ro xa Amoro Apa. Ero ke omtapotarî cma re mencesî. Ehn̂ara yukurunpeno rin̂e Amoro. Ero ke ow yukurunpeko.
14Apacakrî chei ow anîmko emicira oyehtome okwe. Ooxatî pîn komo wahkotoko oyahsîso mokyataw so. Yukmarî kwawno wara wasî. Ero ke ow anîmko.
15Ow enorinokara ro mak esko yukmarî kwaka. Weyun yaka ow enorinokara esko. Etahrura cirko ewtarî ero yaw oyexitaw.
16Ow eyuhko Apa kakronoman̂e me awexirî ke. Kîpînîn yawno ro xa Amoro. Ero ke owece tak etaknamakî.
17Esewyahrura esko oyenîkara tak awehtome. Awanton ow. Ero ke yohno cma re ow meyukyasî. Kesemetanmekyasî thakwa okwe.
18Ohyaka amoko okurunpeso. Ooxatî pîn komo ya cma re oyahsîpora masî.
19Opoko ewretopo komo rma mencesî, opoko etaporetopo kom ha. Owîrîyakacho marha mencesî. Awero ro wa naxe ooxatî pîn komo ahnoro.
20Kahwoketîkekn̂e owîrîyakarî ke yîwya so. Kar̂pera wehtîkekn̂e okwe. Opînîn yawno komo cma re wepor̂akn̂e. Okwe, opînîn yawno yenîhra ro mak wîxakn̂e okwe. Oyahworen̂e wepor̂akn̂e ha re. Exihra ro makî tko xakn̂e okwe.
21Onahrî cheka n̂esmetken̂e okno yerexkutho kica. Owokru xe oyexitaw kawawano ke mak owokpetken̂e kica.
22Ero ke n̂examro yeseresmetaw yînahrî komo rma tak cirko yîwîrîman̂e komo me rma. Cemyawnoi xa ehtopo komo rma cirko emcinon̂e komo me hara.
23Cewxîrpe tak cirko enîhra ro mak tak ehtome so. Tîhretatan̂em me roro mak tak ciino cirko.
24Arwonîmko ro mak n̂examro poko. Cerewre ro mak n̂expe arwon, n̂examro pen yahsîn̂e wara ro mak n̂expe.
25Pohra tak n̂expe ekenhîrî komo. Yarîhra marha tak n̂expe yîmînthîrî komo.
26An̂emetanmekîthîrî komo n̂emetanmekyaxe xa hara kica. An̂erepethîrî komo poko nîmtapowaxe kicicme so kica.
27Ero ke pona so rma cirko kicicme ehtoponhîrî komo. Asakro tko cirko ero yipu n̂examro pona. Kir̂wanî ro me awehtopo cirihra ro mak esko n̂examro pona.
28N̂examro yosotî kr̂a yickakî akaritan yaw mewrexapu. Waipîn komo Yosotî Tan, kacho yaw mewrexapu ha. Kir̂wan Komo Yosotî Tan, kacho yaka mewrera ro mak esko. Ero wa ooxatî pîn komo cirko Apa.
29On wara tko was owî reha, kerewasî ro mak oko, kahwokesî marha okwe. Ero ke ow akronomakî. Kawno ponan wara ow cirko, îîpî ponan wara.
30Kir̂wanî ro mak mîn Kaan yosotî, wîîkesî oyewanomarî me. Kir̂wan̂he xa mai ham Apa okre, wîîkesî marha.
31Ero wa oyewanomarî n̂encesî Kporin komo tîn̂entarî mexe xa okre. Oyokutho punu rma re wakn̂iyasî, bui pun. Tmeretkem mîk noro yipu, tîhroxoxoyem marha mîk. Ero yipu yakn̂iyataw owya Kaan ya tîmsom me, tawake n̂he rma cik nasî. Kir̂wan̂he xa tko nasî yîwya Noro yehtopo poko oyewanomatopo.
32Ero wa oyewanomarî n̂encexe, Kaan mamawno me cesehtînosom komo, Tawake naxe entarî ke. Tahwore xa maxe amyamro, Kaan yenî xatî komo.
33Esemetanmexapu komo mtapotarî yentan̂e Mîk Kporin komo. Tîyanan komo yîwîrîyakara ro mak nasî kahrutopo yawno komo.
34Kporin komo poko nahwotacowpe kah yawno komo, roowo pono komo marha, tuuna imo komo marha, ero kwaw tîtosom komo marha. Noro yipu komo nahwotacowpe Kporin komo poko.
35Siaw rma n̂ecehcesî Kaan. Xuta yepamtho komo yewtontho pona tak mîîmo komo n̂iir̂as hara. N̂examro tak n̂esekenmexe iina. Ewton komo me tak nas ero.
36Ero tak nahsîyaxe amn̂e Kaan yanton komo yepamtho cewton komo me. Kaan yosotî xatî komo yeken me nasî. Ero wa nasî.

Waano Yaan̂e N̂enîrî On, Tapi Wanorî Yiixe Ehtopo Pokono.
Ooxatî Pîn Komo Ehn̂anmeko Apa, Kesî Tapi
1Apa, on wara cma re wîîkes awya, Kaan Amoro. Yohno cma re mîmokyasî okurunpeso. Yohno cma re mîmokyasî oyakronomaxi. Oporin xa Amoro.
2Owaika xatî komo ehn̂anmeko, camkîno me marha cirko. Oyemetanmekî xatî komo porohkakî. Camkîno me tak cirko.
3On wara marha ciino cirko, Ai okre, kan̂e komo opoko, tanme ro so tporohsom me cirko tîhyapamrî ke so.
4Awenî xatî komo reha cirko tahwotaxmu me. Tawake cirko apoko. On wara cirko tukurunpen̂e me awenîn̂e komo, Karitî xa Mîkî Kaan, tîtkacerî, kan̂e me cirko.
5Ahwora rma tko was Apa, kesemetanmekyasî. Ero ke yohno cma re mîmokyas ohyaka. Oyakronoman̂e ro xa Amoro, okurunpen̂e marha. Ero ke ecmamra cma re mîmokyasî. Ero wa cma re masî.
Ow Akronomakî Apa Poritomotho Me Oyehtopo Pona Roro, Kesî Tapi

1On wara wîîkes awya Apa, apona enîn̂e ow. Ero ke ehn̂an me cma re ow miir̂asî.
2Ow yukurunpeko kir̂wanî ro me awexirî ke. Oyahsî xatî komo wahkotoko. Omtapotarî entakî Apa okurunpetome tak awya.
3Toopu wara esko yaaka oyetkurunpetopo me. Ahyaka oyemaci xe wasî emapona roro. Awanton komo mantomai okurunpetopo poko. Toopu warai xa Amoro, pona oyececetotopo warai. Owacan warai marha Amoro, oyecen̂an warai ha.
4Kaan Amoro, ponaro oyehtopo. Ow tak towko kicicme cehsom komo nahsîthonho. Oyahsîyatken̂e thakwa kicicitho komo, kîpînîn yawno pîn komo. Ero ke ow towko.
5Kaanî xa Amoro Apa, Oporinî ro. Apona mak ween̂asî roro. Mehxa ro rma ow makronomekn̂e omrenai ro rma.
6Oyewrutoponho n̂ixa ro rma ow mecehcekn̂e. Yememe ropotai oyewrunokan̂enho Amoro. Ero ke kir̂wan̂he awehtopo poko kîmtapowasî miya roro.
7Opoko n̂eserepokexe mer̂pono pîn komo. Owacan warai rma tko Amoro yahcono warai.
8Kir̂wan̂he awehtopo poko mak kîmtapowasî. Kir̂wanî ro me awehtopo wekatîmyasî kokmamso ro.
9Owî cma re ahsîpînkara masî Apa, oporitomontache meero. Kar̂pera oyehtîkache tak ow ahsîpînkara rma esko.
10Kicicme so nîmtapowaxe ooxatî pîn komo opoko. Owapanton̂e komo n̂esencexe owaikacho poko.
11On wara kexe opoko, Noro pen tak nahsîpînkekn̂e Kaan ham. Ero ke kr̂a ahsîso kaikatko. Yukurunpen̂e exihra ro mak nasî, kexe.
12Ero ke mooxe exihra esko Apa. Yohno cma re mîmokyasî oyakronomaxi.
13Cehn̂axmu me mak n̂ehcowpe owaika xatî komo. N̂examro xa matko waihcowpe. Owîrîma xatî komo n̂ehcowpe poyino komo yetaporetopo me rma. Camkîno me kyam mak n̂examro enpoko.
14Owî reha wasî oyakronomacho ponaro rma. Ero wara wasî miya roro. Kir̂wan̂he awehtopo poko kîmtapocetîkesî miya roro.
15Kir̂wanî ro me awehtopo wekatîmyasî. Awya okurunpetoponho wekatîmyasî kokmamso ro. Atî wicakî rma ka nai okurunpetopo awya, yîhtînopîra wasî.
16Ahna na owcetaw Apa, awya okaritotopo rma nasî oyan̂e me. Kir̂wan me kiin̂e me awehtopo wekatîmyasî. Awehtopo mak wekatîmyasî anarî yehtopo pîn.
17Omrenai ro rma ow mîpanatanmekyakn̂e Apa. Ero ke wekatîmyasî rma oroto cirihn̂i ciitoponho awya.
18Oporitomontache meero ow ahsîpînkara ro mak esko Apa, tumutwe ohpoci exitaw tak. Owî rma ecehtoko opoyino komo ya oyesekatîmtome, kar̂pe xa awehtopo yekatîmtome ha. Amna yepamtho ya marha ekatîm xe wasî kar̂pe xa awehtopo.
19Amna yopo ro mak nasî kir̂wanî ro me awehtopo Apa. Kah yaka rorono me nasî ero wa awehtopo. Amna n̂eserepokesî ro mak an̂irithîrî poko. Onoke ma re nai awarai Apa?
20Cesemetanmesom me xa ow miir̂akn̂e ham okwe. Amoro rma tko ow menpakes hara amn̂e. Yuhnawnonhîrî ow manîmyas hara.
21Ero yimaw takîhsom me xa tak ow menpesî. Ow mahworetîkesî xa tak ero yimaw.
22Apoko kewanomes Apa. Raatî yakro kewanomesî sawteriu yakro. Kemîknon̂e pînî ro me awehtopo poko kewanomesî. Ahpa yakro marha kewanomesî kir̂wan̂he awehtopo poko. Kir̂wanî ro xa Amoro Apa, ponaro Ixaw Yana komo yehtopo ha.
23On wara was apoko oyewanometaw, kemtarakesî ro mak tahwore oyexirî ke. Ero wa wasî oropotaw anakir̂wamathîrî me oyexirî ke.
24Kokmamso ro awehtopo poko kîmtapowasî, kir̂wanî ro me awehtopo poko. Oyemetanmekî xatînhîrî komo mehn̂anmekyakn̂e. Tîhyapamso tak naxe. Ero wa ow mepanîyakn̂e Apa.

Saromaw Wanorî On.
Kayaritomo Nas Amn̂e Kir̂wanî Ro, Roowo Poko Hakno Komo Naxe Noro Ponaro
1On wara wîîkes awya Apa, yuhnari yîhtînon̂e me awehtopo tîmko owya awara xa marha panatanmekno riin̂e me oyehtome. Kayaritomo mumuru ow Apa, kir̂wanî ro me awehtopo tîmko owya.
2Ero wa oriche awya takîhso tak ayanan komo wen̂ekesî. Emetanmexapu komo wepanîyasî yaarono me xa. Ero wara ayanan komo wiir̂as Apa.
3Ero yimaw tak îîpî komo rma nasî ayanan komo yereporen̂e me. Matîwîn komo marha nasî ereporen̂e me, kir̂wan me ciino rin̂e me cexirî ke.
4Cesemetanmesom komo nukurunpesî kayaritomo, tmaywen kom ha. Emyawnomnî komo xîkrî marha nukurunpesî. Emetanmekn̂enhîrî pen komo yakuhr̂apon̂e wara kr̂a nasî.
5Aponaro xa tak naxe n̂examro amn̂e. Pahkî nasî kaamo ehcamnopîra, pahkî marha nasî nuun̂i. Ero wicakî pahkînon aponaro naxe okre. Miya roro ehretawnomaxapu komo meero ero wara naxe apoko.
6Kir̂wan̂he nasî tuuna cuupu pona tmohsom, yîhkotoxapu pona tmohsom. Ero wa nasî Noro amn̂e kayaritomo mumuru ha, tuuna wara nasî roowo tîhn̂e wara.
7Kayaritomo me rma exitaw Noro ehn̂an me naxe kir̂wan komo. Cerepore so marha naxe miya roro, nuun̂i yehcamnotopo pona roro.
8Miyan komo kayaritomon me rma nasî Noro, tuuna imo yecihtaka rorono komo kayaritomon me. Anarî marha nasî meyeno hara, ero yecihtaka rorono komo kayaritomon me marha nasî. Tuuna yepu yecihtaka rorono komo kayaritomon me nasî, roowo mapitaka rorono komo kayaritomon me marha nasî.
9Axawa imo pono komo meero nutupenwaxe Noro mamakan me. Yiixatî pînînhîrî komo meero nutupenwaxe rowo cemeso ro.
10Tupurantan komo n̂ekyaxe Tahsisi pono komo kayaritomo ya tîmsom. Kayaritomo komo rma mîkyam n̂ekyaxe. Meyeno komo kayaritomon marha cepethîkem n̂ekyaxe yîwya tîmsom. Saba pono komo n̂ekyaxe, Seba pono komo marha.
11Noro yamrinaka nutupenwaxe kayaritomo komo ahnoro. Ahnoro mîk hak maywen komo naxe Noro maywen me.
12Cesemetanmesom komo nakronomesî Noro, Kesemetanmekyas Apa okwe, ketaw ha tko yîwya. Ahce wa so na ehxapu komo nukurunpesî yukurumnînhîrî kom ha.
13Kar̂pen komo pînîn yaw marha nasî, esemetanmexapu komo pînîn yaw ha. Esemetanmexapu komo n̂ecehcesî, waipîn me n̂iir̂asî.
14Esemetanmekîra tak n̂examro n̂iir̂asî, waihkan me marha n̂iir̂asî. Tîpîn̂e xa n̂een̂asî noro yipu komo kamxukru. Ero wa nasî kayaritomo.
15Pahkî kayaritomo me nasî Noro waipîn me. Ooru n̂ekyaxe Saba pononho yîwya tîmsom. Noro poko nîmtapowaxe roro maywen komo Kaan yakro. Kir̂wan̂he xa mai ham okre, kexe yîwya kaamo poko.
16Puruma marha natîkwasî mer̂pora ro mak, ero warai marha natîkwasî anarî men hara. Îîpî meretwo so natîkwasî ocowo nwananîrî me. Ceperke marha nasî Ribanu pono wara. Mer̂pora n̂epamyaxe ewto pono komo. Cuupu wara n̂epamyaxe woskara pono wara.
17Noro yosotî ponaro naxe tooto komo miya roro yîhcamnopîn me ro mak. Kaamo nasî pahkî ero wicakî pahkînon naxe osotî ponaro. Kayaritomo me exirî ke Noro miyan komo rma esemetanmekîra naxe. Kaanî nwakrerî xa Mîk ham, kexe tak n̂examro ahnoro mîk hak maywen komo Noro poko, kayaritomo poko.
18Kir̂wan̂he Kporin komo yehtopo poko tîmtapotacerî ponaro Ixaw Yana yehtopo poko ha. Noro mak Mîk keserepokacho me ciino rin̂e.
19Kyopono ro me cetacisom me tak n̂expe Noro miya roro yîtîhkan me ro mak. Kir̂wanî ro me Noro yehtopo n̂esenpope miya ro mak roowo poko hakno komo ya. Yaaro xa ero wa wîîkesî, yaaro xa ha.
20Ero wa mak nas omtapotarî Kaan yakro. Tapi ow ha, Xese mumutho ha. Ero wa makî ka wîîkesî.

Asape Wanorî On.
Cemyawnoyem Me Ka Naxe Anarî Komo Kicicme Cehsom Komo, N̂ehcamnoyaxe Tko Amn̂e
1On wara wîîkes awya so, Ixaw Yana komo wakren̂e Mîk Kaan, esumnî yîropotarî komo wakren̂e ha tko.
2Owî reha ehrokaporo wîxakn̂e okwe. Sehrere wîîkarî ha re okwe pupyaka.
3Cehcoyoponkaxmu komo pona kpohnakn̂e kica. Ero wa wîxakn̂e cemyawnoyem komo yeen̂ataw, kicicme cehsom kom ha.
4Ahwokamexpotopo komo ken̂ehra ro mak naxe, amotopîra so marha.
5Anarî komo warahra naxe n̂examro, esemetanmekîra naxe, amotopîra so n̂he marha naxe anarî komo warahra.
6Ero ke anarî komo yopono me n̂esehtînoyaxe kica. N̂examro warî wara rma nasî ehcoyoponkacho komo. Waihkano ritopo marha nasî ponon komo wara hara.
7Nupurukwaxe marha kica. Ero ke ewpen̂e so tak naxe. Yiixe kehtopo komo yopono me mak nasî n̂examro yemyawno.
8N̂ewrexe marha kica anarî komo poko. Kicicme ro mak nîmtapowaxe yîwîrîmano ritopo poko. Cehcoyoponkarî komo poko marha nîmtapowaxe okwe.
9Kah yawno komo meero nîwîrîyakexe kica. Roowo yosom wara marha nîmtapowaxe kopi. Ero wara nîmtapowaxe kica.
10Ero ke yîhyaka so n̂etîramexe iyanan komo. Parakwe yawno yeetîkan̂e wara mak naxe.
11On wara kexe cehcoyoponkaxmu komo, Ahce wa ma re kehtopo komo n̂een̂a Kaan awya so? Kenîn̂e ma re Mîk Kaan, Kyopono ro ha? kexe. Ero wa nîmtapowaxe kica.
12Ero wa naxe Kaan ponarono pîn komo, ceserepokacho komo ken̂ehra ro mak naxe. N̂epamyasî mak emyawno komo.
13Ero ke on wara tak wîhtînoi, Tohnaw ro mak oropotarî wakir̂wame ham okwe. Tohnaw kir̂wan̂he oyexi xe wai ham okwe, cesemokaxmu wara wasî kicicme oyehtoponho poko. Tohnaw mak ero wara wai ham okwe.
14Ow penî reha kesemetanmekyasî ro mak kaamo poko okwe. Ow mîpanaresî enmar̂atîxera okwe, wîîkarî ha re.
15Ero wara rma kîmtapotarî ha re. On wara tko wîhtînoyakn̂e hara, Ero wa omtapowataw amxîkrî komo yewkukman̂e me wasî kica, wîîkekn̂e.
16Ero wa kicicme cehsom komo yehtopo ponaro wîxakn̂e. Keserepokekn̂e ro mak oyopo. Ahce kacho ero wa natu? wîîkekn̂e.
17Ero yinhîrî Kaan mîn yaka kîwcekn̂e. Iito oyexitaw tak n̂examro yehtopo wîhtînoyakn̂e, eromanhîrî me ehtopo kom ha.
18On wara tko n̂examro miir̂as Apa, tapeswem pona tîtosom me miir̂asî epîrkachome so tak. Mar̂mesî tak yîhcamnotopo komo cheka.
19Ponan̂e rma n̂ehcamnoyaxe. Pona erahtîmtoponhîrî rma tak nasî aan̂e komo me ehcamnotopo komo pona.
20Kwosotîmtoponhîrî wara rma n̂examro meen̂as Apa. Tpakache yaarono pîn me tak amna nîhtînoyasî tîn̂enthîrî rma twosoto. Ero wara rma n̂examro meen̂as Apa pakaxapu wara awexitaw, noro pîntho me n̂examro meen̂asî awosoto enxaputho wara.
21-22Taa, ero wara ka wîxakn̂e, kahwokekn̂e ro mak ha ka okwe. Werewcekn̂e marha okwe ero wa oritopo. Ero wa oyexitaw tko camkî ro mak wîxakn̂e. Akpîra ro mak kesehtînoyakn̂e kica. Oknotho wara ro mak wîxakn̂e ahce na yîhtînon̂e pîn wara. Ero wara wîxakn̂e awero ro rma Apa.
23Awakro rma tko wasî etowîn me ro mak. Oyamorî poko ow mecehcesî, kaari poko.
24Ow ka mîweronomesî mîn hak poko. Pahxaro tak ow maar̂asî kir̂wanî ro pona okre.
25Anarî ma re nai kah yawno ponaro oyehtopo Amoro pîn Apa? Pîra, exihra nasî. Tantono marha exihra nasî roowo pono yiixe xa oyehtopo. Amoro mak yiixe xa oyehtopo.
26Anarimaw na keraswa hara ahce na pona. Kahwoke marha na okwe. Oropotarî karihton̂e rma tko Mîk Kaan. Oyemyawno me marha nasî Noro ehcamnopînî ro me ha.
27Apa, amîtwono pîn komo waihyaxe okwe, ciin̂o yai rono komo. Noro yipu komo mîwaikesî.
28Owî reha, tawake wasî Kaan mîtkoso owtoche. Pahxa rma Kporin komo pona ween̂akn̂e. Ero ke, Ero wara Kaan oriye okre, wîîkes Apa, mîk hak ya. Ero wa wekatîmyasî oritoponho awya.

Asape Wanorî On Maskiw Me Taasom.
Kar̂pe Awehtopo Enpoko Xa Hara Apa Ayanan Komo Ya
1Apa kah yawno, on wara wîîkes awya, ahce poyero amna mahsîpînkai okwe? Eroromerono wara amna mahsîpînkai okwe. Awoku cma re amna, kahn̂eru warai, cuh ken̂arî pono rma re amna, awok nahrî ken̂arî pono ha. Ahce poyero tak amna poko mîrwona?
2Ayanan komo ponaro cma re mas amna ponaro. Pahxa amna mahsîyakn̂e epethîrî pona. Ayananî re thakwa amna. Ero yipu amna mahsîyakn̂e ayanan me. Siaw Yîpîn marha mahsîyakn̂e awekenî ro me. Ero ke ero ponaro marha cma re masî.
3Xiya cma re mîmokyasî ewtotho pona. Eroromerono wara ro mak nas on ewtotho me okwe. Amînthîrî nîwîrîmetîketken̂e ro mak okwe aaxatî pîn komo Apa.
4Awakro amna yesentacho yaw tak xatken̂e okwe aaxatî pîn komo, amîn yaw okwe. N̂emtarakexe ro mak iito kopi. Tukuknon komo marha n̂iir̂atken̂e iito, Amna rowon tan ha, kacho kica.
5Comota namexe kîrkomo ero wa xatken̂e n̂examro amînthîrî poko okwe.
6Tmewreso xakn̂e mîîmo mîtîtho, maria ke twakîknoso. Ero yiputho rma kr̂a nakuhr̂apetîketken̂e okwe yawaka ke, aama ke marha.
7Amînthîrî nakn̂iyatken̂e okwe. Nîwîrîmetken̂e ro mak, Kaan Mîn Tan Ha, kachonho.
8On wara ketken̂e tîhnaw so, N̂examro pen tar̂mexe ro mak exihra cehso ro, ketken̂e okwe. Amna rowon poko hakno nakn̂iyatken̂e Kaan poko amna yesenmetoponho ahnoro okwe.
9Cirihnî ciitopo yenîhra tak amna nas okwe, kweronman̂e komo exihra ro mak tak nas okwe. Atî wicakî rma ka nai noro yipu komo ken̂ehra amna yehtopo, yîhtînopîra thakwa nas amna.
10Atî wicakî rma ka nai aaxatî pîn komo ya awîrîyakacho Apa? Eroromero katî awosotî nîwîrîyaket ha?
11Ahce kacho awamorî yenpora mai, kaari ha? Aponon yaka eyamxapu wara nas awamorî. En̂exa cma re mîmohkesî aaxatî pîn komo waihkachome tak.
12Okayaritomonî tko Amoro Apa pahxanînhîrî rma. Roowo pono komo yakir̂waman̂e marha Amoro.
13Amoro xa tuuna imo mîraconkekn̂e kar̂pe xa awexirî ke. Onok na komo pîtho mahkekn̂e yukwawno komo pîtho.
14Amoro xa Repiatan pîtho mahkekn̂e yaakeno ke tîhtîpîkemî rma. Noro pen puntho mîmyakn̂e kamara warai yotî me, axawa imo pono yotî me.
15Amoro marha tuuna pîtho mawkekn̂e, tuuna yaporî marha miir̂akn̂e. Anarimaw tuuna yepu mapainokekn̂e hara apaipînînhîrî ro.
16An̂irithîrî marha on katpan hara. An̂irithîrî marha mîn awarpan hara. Katpan ciin̂enho Amoro Apa, kaamo yakrin̂enho marha.
17Roowo wokpaman̂enho marha Amoro. Ahnoro mukuknomekn̂e wokpa komo. Kaamo me roro enmacho miir̂akn̂e Amoro, twotme roro enmacho marha miir̂akn̂e.
18On wara marha wîîkes awya Apa, apoko n̂etaporetken̂e aaxatî pîn komo. Awosotî nîwîrîyaketken̂e marha akpîra cesehtînosom komo. Ero wa ehtopo komo ponaro rma esko.
19Potkuku warai makî reha owî. Noro reha n̂expe kamara warai komo yotî me, kahra esko opoko. N̂esemetanmekyaxe ayanan komo. N̂examro ponarono pîn wara exihra tak esko Apa. Waihyaxe men okwe.
20Amtapotachonhîrî ponaro marha esko, Kukurunpexe so, kachonho ponaro. Mînto mînto wara naxe awarpan chewno komo. Iito so naxe mer̂pora kîpînîn yawno pîn komo ro mak okwe.
21Anarimaw so emetanmexapu komo porohyaxe okwe ahna so na tîto xatînhîrî komo. Ahce na poko n̂ehn̂exe ro mak okwe. Noro yipu komo cma re makronomesî Apa ehn̂an me tak ehtome so. Cesemetanmesom komo cirko awosotî poko tahwotaxmu me.
22Awomko Apa, kir̂wanî ro me awehtopo enpoko amna ya. Awîrîyakexe kica akpîra cehsom komo. Kaamo po roro ero wa kexe apoko kica. Yîmtapotarî komo men entakî.
23Aaxatî pîn komo mtapotarî poko yîtwen̂ekarîntara esko. Wara ro mak ketîkexe kica. Ero ke yîmtapotarî komo poko yîtwen̂ekarîntara esko. Ero wa esko.

Waano Yaan̂e N̂enîrî On. Waihkano Cirihra Esko Okwe, Kacho Me Taasom On, Asape Wanorî.
Kayaritomo Pen Komo N̂en̂ekes Amn̂e Kporin Komo
1On wara kes amna Apa awya, Kir̂wan̂he xa mai ham okre, kes amna awya. Meyehra nasî awosotî. Ero ke kir̂wan̂he awehtopo poko amna nîmtapowasî. Amna nîmtapowasî an̂irithîrî poko, amna n̂eserepokesî ro mak ero poko.
2On wara mîîkes Apa amna ya, En̂ekano ritopo yukuknoman̂e Ow. Ero yimaw xa en̂ekano wiir̂asî. Takîhso mak en̂ekano wîîr̂asî.
3Anarimaw roowo n̂esewsîyasî, iipono komo marha n̂esewsîyaxe. Ero yimaw roowo yaporwan wecehces Ow, mîîkesî. Ero wa mîîkes Apa.
4On wara wîîkes Ow cehcoyoponkaxmu komo ya, Ehcoyoponkara ro mak tak ehcoko, wîîkesî. Kicicme cehsom komo ya wîîkes on wara hara, Tmeretkem warai amyamro. Ameretîrî komo anmîra ehcoko.
5Kahsî ameretîrî komo yanîmn̂e warahra ehcoko, kanwekn̂e me yîmtapotara ro mak ehcoko, wîîkesî kicicme cehsom komo ya. Ero wa wîîkes Apa.
6Anarî komo yopono me kiin̂e pîn mîkyam, tooto komo kyam mak mîkyam. Resce n̂ixan komo ero wa kirihra naxe, oesce n̂ixan komo pîra marha, suu n̂ixan komo pîra marha.
7Kaan mak nasî kehtopo komo yenîn̂e ro me. Anarî komo xawyakan me n̂iir̂as anarî. Anarî komo yopono me n̂iir̂asî anarî hara.
8Kporin komo yemyaw nasî parakweci kawaxiyem ke copoyem. Esmatîkaxapu mîn wooku cucurem. Ero tak narkesî kicicme cehsom komo wokru me. Roowo pono komo wokru me narkesî. Eetîkacoko men makumuru meero, kesî tak yîwya so.
9Owî reha Kaan yehtopo wekatîmyasî miya roro yîtîhkan me ro mak. Kir̂wan̂he Kaan yehtopo poko kewanomesî, ponaro Xako yehtopo poko ha.
10Kar̂pentho me ro mak wîir̂asî kicicme cehsom komo reha. Kir̂wan komo reha wiir̂asî anarî komo yopono me.

Waano Yaan̂e N̂enîrî On, Aasape Wanorî Raatî Yakro Taasom On, Tîyorkaxmu Yakro
Kporin Komo Ponaro Xa Cexpore Nasî
1On wara naxe Xuta yepamtho komo, Kaan yehtopo yentan̂e me naxe. Karitî xa Mîk Kaan ha, kan̂e me naxe Ixaw Yana komo.
2Yîmîn nasî Saren po. Siaw xa nasî ekenî ro me xa.
3Iito tak waapa yuhretho naxikwekn̂e waiwîtho. Waapa yecen̂antho komo nakuhr̂apekn̂e, kaciparanthîrî komo meero nîhkocekn̂e. Ero wa waapa me mohxapu komo kuruntho n̂iir̂akn̂e Kporin komo iito Siaw po.
4On warai Amoro Apa, kir̂wan xa Amoro, kir̂wan̂he cesenposom xa Amoro okre. Amna n̂eserepokesî rma re îîpî poko wooto yapon poko. Apoko xa tko amna n̂eserepokesî.
5Pukno wa mak tak naxe erasînînhîrî pen komo. Taaso thakwa tak nas emyawnonhîrî komo. Nîwînîkyaxe eromanhîrî me. Amohnîtho wara ro mak naxe waapa me mohxapu pen komo apockantan me ro mak.
6Ponaro Xako yehtopo Amoro. Amtapotarî ke rma yîwînxapu wara tak miir̂akn̂e iyokuthîrî komo, kawaru pen, tarara pen komo yakro rma.
7Twerî xa amna yehtopo Amoro. Onok ma re n̂ececece awepatai arwonataw?
8Kah yawno Amoro. En̂exa rma en̂ekano miir̂akn̂e. Amtapotarî tak n̂encetken̂e roowo pono komo. Ero ke n̂eraswatken̂e, tîtken̂e mak tak xatken̂e.
9Piiri nawomye Kaan en̂ekano ritohme. Emetanmexapu komo yakronomachome nawomyakn̂e, roowo poko hakno komo yakronomachome.
10Kir̂wan̂he awehtopo yenpon̂e me rma naxe tooto komo yîrwonataw so rma. Miya xe xa tîrwonîmtîka xe cexitaw so tak mîtîtmamnoyasî.
11Ero ke on wara wîîkesî, on wara kacoko Kporin komo ya, Ero wa men was amn̂e, kacoko yîwya, ponaro awehtopo komo ya. Ero wa kache amtapotachonhîrî komo yaw roro rma tak men ehcoko hara. Kaan ya tîmsom n̂ehcowpe Noro mamhokono komo, twerî kehtopo komo ya ha.
12Kayaritomo komo yahwokamexpon̂e Mîk Kaan. Noro pona n̂eraswaxe kayaritomo komo, roowo pono kom ha.

Waano Yaan̂e N̂enîrî On Xetutun N̂enîrî. Asape Wanorî On
Kar̂pe Cehtopo N̂enpekn̂e Kaan Pahxa Ixaw Yana Komo Ya Okre, Kacho Ponaro Nasî Asape Tahwore Cehtome
1On wara wîxakn̂e, Kaan yakro kîmtapowakn̂e. Omtapotarî cma re mences Apa, wîîkekn̂e yîwya cerewre ro mak.
2Oyesemetanmekyataw Kporin komo yenî xe ro mak wîxakn̂e. Kosope kapockanwakn̂e Noro wece. Pahkî ro mak kapockanwakn̂e. Etahworepora ro mak wîxakn̂e.
3Apoko kesehtînoyakn̂e Apa. Ero wara oyexitaw tak keserepokekn̂e. Ahce kacho on wara ow miir̂a Apa? wîîkekn̂e. Kahwokekn̂e ro mak okwe.
4Oyewru marha mecehcekn̂e yîwînkîra oyehtome. Keserepokekn̂e ro mak omtapotarî yarohra okwe.
5Pahxan pen komo yehtoponho poko tak kesehtînoyakn̂e amna porin pen komo yehtoponho poko. Mer̂pora tak n̂icimn̂ipunwakn̂e n̂examro pen waihtoponho.
6Kosope owanorî ponaro wîxakn̂e. Kaan yehtopo poko kesehtînoyakn̂e. Ahce wa xa wa nai Kaan? wîîkekn̂e.
7On wara marha wîîkekn̂e, Eroromero ma kahsîpînke Kporin komo? Kwakrera ro mak tak nai ha ma?
8Kîpînîn yawno me exihra ro mak ma nai okwe? Tîmtapotachonhîrî poko ma n̂ehn̂e eroromerono me okwe?
9Kwakren̂e me cehtopo ponarora ma nai okwe? Kîpînîn yaw exihra ma nai tîrwonataw? wîîkekn̂e. Ero wara ka wîîkekn̂e okwe oropotaw.
10Ero yinhîrî on wara wîîkekn̂e hara, Apehceme tahwokaxmutho ro mak ow ham kica. Yaake cimn̂ipu ka kar̂pe cehtopo n̂enpekn̂e Kaan, Kyopono ro ha. Tamorî ke cehtopo n̂enpekn̂e kaari ke, wîîkekn̂e.
11Ero wa awehtoponhîrî ponaro rma wasî Apa yîtwen̂ekarîntara. Cirihnî miir̂akn̂e emapona pahxan pen komo wero ro. Ero wa awya ciino ritoponho ponaro rma wasî.
12Miyan komo rma ween̂as Apa an̂irithîrî. Ero ke keserepokesî ero poko. Kar̂pe xa awehtopo poko kîmtapowasî.
13Kicicitho ken̂ehra ro mak nas awehtopo Apa. Kaan xa Amoro, ponaro amna yehtopo, Amoro mak ha. Kyopono xa Amoro Apa. On wara wîîkes apoko, Anarî katî nai ponaro amna yehtopo awarai? Pîra, exihra ro mak nasî.
14Amoro xa cirihnî ciin̂e Apa. Anarî yana komo wero ro kar̂pe awehtopo menpekn̂e.
15Awaporî ke rma ayanan komo miir̂akn̂e Exitu pono komo yanton mera. Ero wa Xako yepamtho komo miir̂akn̂e, Xose yepamtho komo ha.
16Taa, on wara xakn̂e tuuna ero yimaw Apa, n̂examro yaar̂ataw awya, awen̂akn̂e tuuna. Apona n̂eraswakn̂e. Tatanakn̂e ro mak weyunu rma kopi.
17Tuuna marha tî mokyakn̂e, tuuna yewru ken̂e tî xakn̂e, xii kekn̂e ro mak. Knerere knerere kekn̂e marha tarai. Awuhre tî cekn̂e kar̂pe yarpa so.
18Tarai tî n̂esencekn̂e an̂irithîrî. Ocowo marha tî xakn̂e, kar̂pe cetapomrisom. Ero chewno me mîmtapowakn̂e. Roowo tî katparekn̂e pepe kan̂e, an̂irithîrî marha. Nîrîrînakn̂e marha tî roowo, n̂esewsîyakn̂e xa tak.
19Tuuna imo ratari rma xakn̂e awesamarî. Karitî mîn tuuna imo. Ero ratari rma mîîcekn̂e. Awenathîrî tko tî esenpora xakn̂e.
20Ayanan komo maar̂akn̂e tooku naar̂asî oper̂a yosom ero wara. Moises ke rma maar̂akn̂e, Araw komo ke. Ero wa ayanan komo maar̂akn̂e.

Asape Wanorî On, Maskiw Me Taasom
Kaan Ponarora Tî Xatken̂e Ixaw Yana Komo Kar̂pe Noro Yehtopo Yenîn̂enho Rma
1Oyakno komo, kîmtapowasî tan kpanatanmetopo komo poko. Ero ke omtapotarî ka entacoko.
2Anarî pokono wara kîmtapowasî. Pahxan pen komo mtapotachonho tan wekatîmyasî camkînonhîrî.
3Ero rma cencetken̂e, ponaro rma tîxatken̂e. Kîwya so n̂ekatîmyatken̂e kporin pen komo.
4Yîmtapotachonhîrî komo yeyamra taxe kîmxîkrî komo n̂entatorî me. Cekatîmyasî rma yîwya so. Ero wa xa kporin pen komo n̂iir̂akn̂e Kporin komo okre, tîtkexe yîwya so. Kar̂pe ro mak cehtopo n̂enpekn̂e yîwya so. Cirihnî rma n̂iir̂akn̂e, tîtkexe yîwya so.
5Xako yepamtho komo panatanmetopo n̂entamexpekn̂e Kporin komo Moises ya. Ixaw Yana komo yîtwermacho mîn n̂entamexpekn̂e yîwya. On men ekatîmcoko amn̂e amxîkrî komo ya, kekn̂e tî Kporin komo kporin pen komo ya.
6Ero wa ekatîmcoko yîwya so entachome tak awepamthîrî komo ya. Ewrura ka naxe anarî komo. N̂examro ya meero ekatîmcoko amn̂e ewruche so tîmxîkrî komo ya mahrimachome so xa hara, kekn̂e tî.
7Ero wa awexitaw so Kaan pona enîn̂e me naxe n̂examro hara. Kar̂pe Kaan yesenpotoponho yîhcamnopîra tak naxe. Yîwya tpanatanmetopo komo yewetîn̂e me roro marha naxe.
8Ero wa ekatîmcoko amxîkrî komo ya tporin pen komo warahra tak ehtome so. Cetanwesom me ro mak xatken̂e n̂examro porin pen komo. Oyanme ro mak wehsî, kan̂e me mak xatken̂e kica. Kaan yewetîn̂e me oyexi xe ro mak wasî, kan̂e pîn me xatken̂e. Kaan ponaro exihra xatken̂e okwe. N̂examro warahra tak ehtome so epamthîrî komo amn̂e kar̂pe Kaan yesenpotoponho ekatîmcoko yîwya so, kekn̂e tî. Ero wa tî kekn̂e Kporin komo kporin pen komo ya.
9On wara tî xatken̂e Eprain yepamtho komo, Amohcoko amn̂e etar̂maxi, ketken̂e yîwya so antoman̂e komo. Tukuknomaxi tî xakn̂e kaamo, etar̂matopo kom ha. Tukurui rma tî re xatken̂e krapa ke, waiwî ke marha. Porohyatken̂e tko tî okwe anarî komo cetaw.
10Kaanî mtapotarî yewetîra tî xatken̂e okwe, Kwakrexe so oyewehcataw awya so, kachonho. Tpanatanmetopo komo tî nanwekyatken̂e kica.
11Kar̂pe Kaan yesenpotoponho ponarora ro makî tî xatken̂e kica. Cirihnî komo rma tî re n̂iir̂akn̂e n̂examro wero ro, ero yipu ponarora ro makî tî xatken̂e okwe.
12N̂examro porin pen komo wero ro marha cma tî re cirihnî n̂iir̂akn̂e. Exitu po exitaw so ero wa n̂iir̂akn̂e, Soan woskaran po ha.
13Tuuna imo tî nîraconkekn̂e Kporin komo. Ero yotari tî aano n̂iir̂akn̂e. Tuuna tî nanîmexpekn̂e îîpî wara ro mak okyo.
14Kaweresî ke tî aano n̂iir̂akn̂e katpanaw. Kosope takî tî wehto ke weipono n̂iir̂akn̂e hara cenmakaxi ro.
15Toopu tî nîmtakekn̂e axawa imo pono. Ero yai tî tuuna mokyakn̂e n̂examro wokru. Mer̂pono pîn ke tî wokpekn̂e tuuna weyun wicakno ke.
16Toopu yatumnawnonho rma tî tuuna n̂ekpekn̂e mer̂pono pîn, tuuna yepu wicakî.
17Kicicme rma tko tî n̂ehtîketken̂e Kaan poko okwe. Kyopono ro tî nanwekyatken̂e axawa imo po cexitaw so.
18Kaan yukukmacho tî nîhtînoyatken̂e kica. Twakon xe xa nas amna okre, ketken̂e tî kica. Ero wa tî Kaan nukukmetken̂e kica.
19Kaan yanwekn̂e me tî nîmtapowatken̂e kica. On wara tî ketken̂e, Knahrî komo ma re n̂etake Kaan tan axawa imo po ha?
20Toopu yetapetaw tuuna rma re mokyakn̂e toh yai. Mer̂pono pînî ro mak mokyakn̂e eepu wara ro mak. Knahrî komo tko na tîmîhra nai. Tîyanan komo ma re notme awya so? ketken̂e rma tî kica.
21Yîmtapotarî komo yentache nîrwonakn̂e xa takî tî Kporin komo. Noro yanme wehto takî tî n̂etahsîyakn̂e Xako yepamtho komo poko oco. Ixaw Yana komo poko tî nîrwonakn̂e.
22Kaanî mtapotarî ponarora tî xatken̂e kica. Noro pona tî enîhra xatken̂e, takronoman̂e me so en̂ihra.
23On wara tko xakn̂e Kporin komo, kaapu smun tî nantomekn̂e erewusmarî komo poko. Kaapu metatan komo marha tî nahrunkekn̂e okre.
24Maana takî tî n̂ekpekn̂e tuuna mokyasî ero wara. Kah yaino ke rma tî iyurmano n̂iir̂akn̂e.
25Ancu yuru rma tî nokyatken̂e n̂examro rma. Ero yipu ke tî iyurmano n̂iir̂akn̂e Kaan cerepotaxi ro so.
26Ocowo takî tî n̂ekmexpekn̂e hara resce n̂ixa. Suu n̂ixa marha tî n̂ekmexpekn̂e kar̂pe xa cexirî ke.
27Ero yipu ke tî wooto n̂ekpekn̂e. Roowo pupuntho wara ro makî tî n̂ekmexpekn̂e. Tarin̂em komo tî mîk n̂ekmexpekn̂e mer̂pono pînî ro mak, axawa yakenon wicakî ro mak, tuuna imo yecihtawno wicak ha.
28Tarin̂em mokuche Ixaw Yana komo yetarî yaka rma tî nar̂mapekn̂e. Yîmîn komo mîtkoso rma tî nar̂mapekn̂e.
29Ero ke tarin̂em pun tî non̂etken̂e tmaxmitaxi ro so. Yiixe xa ehtopo komo tî nîmyakn̂e Kaan yîwya so.
30-31Cerepore exihra rma tko tî xatken̂e. Ero ke yîmtaw so rma exitaw iyotî komo, Kaan nîrwonakn̂e poko so. Ero ke waihkano Kaan n̂iir̂akn̂e. Karitî komo xa tî waihkekn̂e okwe. Kar̂pamxan komo rma tî waihkekn̂e Ixaw Yana pen kom okwe.
32Wara rma kicicme rma tî xatken̂e okwe. Cirihnî ciitopo rma tî re n̂een̂atken̂e, Kaan n̂iritho. Noro pona rma tko tî enîhra xatken̂e okwe.
33Ero ke ahce na poko cehn̂axmu me takî tî n̂examro pen n̂iir̂akn̂e Kaan, waihtopo komo pona roro okwe. Cerahsom me marha tî n̂examro n̂iir̂akn̂e waihtopo komo pona roro.
34Tpoyino pen komo waihkache tko Kaan ya ero yimaw makî tî Noro ponaro xa hara xatken̂e. Cerewre takî tî nîmtapowatken̂e xa hara Noro yakro takronomacho komo poko.
35On wara takî tî ketken̂e, Kaanî rma nai toopu wara iipo kececetotopo wara okre. Kown̂e xa Mîk ham Kaan, Kyopono ro ha, ketken̂e tî.
36Wara rma tî, Kir̂wan̂he xa mai ham okre Apa, ketken̂e Kaan ya tohnaw ro mak kica. Cemaronwatken̂e ro kyam mak tî kica.
37Etowîn me ro makî tî exihra xatken̂e okwe. Yîmtapotachonhîrî ewetîra xatken̂e, Kwakrexe so oyewehcataw awya so, kachonho ha.
38Yîpînîn yaw so rma tko tî xakn̂e Kaan. Kicicme ehtoponhîrî komo tî nîhcamnoyakn̂e mak. Waihkatîkano cirihra rma tî xakn̂e. Emapona roro tî n̂etîrwoxinkekn̂e poko so. Emapona roro marha tî yîrwonîmtîkara xakn̂e.
39Yîpînîn yaw so cexirî ke on wara tî kekn̂e poko so, Yupun me cehsom thakwa mak mîkyam okwe. Ocowo warai kyam mak mîkyam. Miya tîtosom mîn ocowo, yaw xa marha mokuhnî me ro mak. Ero warai mak mîkyam okwe, kekn̂e tî poko so.
40Emapona roro tko tî Kaan nanwekyatken̂e kica pohnîntaw cexitaw so axawa imo po. Noro tî nahwokamexpetken̂e roro kica iito.
41Emapona roro tî nîrwonmekyatken̂e, Kir̂wan̂he kiin̂e ma re Mîkî Kaan? karî ke kica. Kir̂wanî ro Mîkî Kaan. Noro yipu rma tî nîrwonmekyatken̂e, ponaro Ixaw Yana komo yehtopo ha.
42Kar̂pe Kaan yehtopo ponarora ti xatken̂e. Tîîxatî pîn komo yai taatoponhîrî komo ponarora ro makî tî xatken̂e okwe.
43Cirihnî tî n̂iir̂akn̂e Noro yaake ro Exitu po exitaw so. Soan woskaran po tî erepokano n̂iir̂akn̂e. Ero yipu tî n̂iir̂akn̂e kyopono ro me xa cesenpotome yîwya so.
44Tuuna yepu komo tî n̂iir̂akn̂e kamxuku me, Exipsiu komo nakwarî. Erîhnî me ro mak tak tî xakn̂e aporî komo.
45Werewere pen tî n̂ekmexpekn̂e Kaan Exitu pono komo yemetanmecho okwe. Pororî warai marha tî n̂ekmexpekn̂e yîwîrîman̂e kom hara okwe.
46Yînatîthîrî komo tî nîmyakn̂e orko ya ahtome kr̂a. Poko etapickachonhîrî komo yahn̂e me tî n̂iir̂akn̂e makaka warai.
47Saraipa marha tî n̂ekmexpekn̂e yînatîthîrî komo yakuhr̂apon̂e, uupa yatî pen. Sikamoro yepu pen marha tî naxikwekn̂e ero ke rma okwe.
48Iyokuthîrî pen komo marha tî waihkekn̂e saraipa ke, paaka pen komo okwe. Oper̂a pen komo marha tî waihkekn̂e pepe kacho ke oco.
49Tîrwonî tî nar̂mekn̂e Exitu pono komo po cerewrem xa oko. Nîrwonakn̂e ro makî tî poko so. N̂examro pen tî n̂emetanmekyakn̂e ro mak. Ancu komo marha tî nantomekn̂e waihkacho komo poko.
50Tîrwon yesamarî yaiwan̂e wara tî xakn̂e Kaan. N̂examro tî yîmtora xakn̂e waipîra ehtome so. Eper̂a nahsîrî me tî ciino n̂iir̂akn̂e.
51Exitu pono mumuru komo tî waihkekn̂e poturme ewruxapunhîrî pen komo. Kao pen yepamtho komo mîkyam waihkekn̂e. Yihcirî me kar̂pe ehtoponhîrî raconho mîkyam waihkekn̂e okwe. Ero wa tî Exitu pono pen komo n̂emetanmekyakn̂e Kaan.
52Tîyanan komo reha tî naar̂akn̂e Exitu poi. Tooku wara rma tî aano n̂iir̂akn̂e oper̂a wara. Axawa imo pore tî aano n̂iir̂akn̂e.
53Waapa komo yai ro makî tî n̂examro naar̂akn̂e erasîn me. Yîîxatî pînînhîrî pen komo reha tî n̂enor̂atken̂e tuuna imo kwaka.
54Ero yinhîrî tîrowonî ro yemyatkoso takî tî n̂ekyakn̂e. Îîpî pona roro tî n̂ekyakn̂e, tamorî ke nahsîyakn̂e kaari ke, ero pona roro n̂ekyakn̂e ha.
55Mîk hak rowon pono komo takî tî nar̂mapekn̂e Ixaw Yana komo ya. Ekenhîrî komo tî n̂ekamyakn̂e tîyanan komo yeken me tak. Yukuknomache tî n̂ekamyakn̂e yîwya so. Ero wa tî Ixaw Yana komo n̂ekenmekn̂e iitononhîrî komo mîntho yaka so. Cewtoworo so tî n̂iir̂akn̂e tribu komo. Ero wa tî Ixaw Yana pen komo nakronomekn̂e okre.
56Wara rma tî Kaan nukukmetken̂e xa hara Ixaw Yana komo kica. Kyopono ro tî nîrwonmekyatken̂e kica. Yîmtapotacho tî ewetîra xatken̂e.
57Porohyatken̂e tporin pen komo wara rma. Cesemîknosom me makî tî xatken̂e kica. Krapa wara tî xatken̂e pataw ar̂man̂e pîntho wara kica.
58Kaan tî nîrwonmekyatken̂e kicicme cexirî ke so îh po so. Iito so mîk hak warai me enporixaputho poko xatken̂e kica. Ero poko exiri ke so nîrwonakn̂e xa Kaan n̂examro yewyomacho ke.
59Nîrwonakn̂e ro makî tî poko so ero yipu poko ehtopo komo yentarî ke. Ixaw Yana komo xera ro mak takî tî xakn̂e okwe.
60Tîmînthîrî marha tî nahsîpînkekn̂e Siro pononho. Iito tî ka xakn̂e Kaan mîn tooto cheka ciixapu. Eronhîrî tko tî nahsîpînkekn̂e.
61Tîyamatan tî narpekn̂e waapa komo ya, kar̂pe cehtopo yenpotopo. Kir̂wanî ro me cehtopo yenpotopo tî mîn nîmyakn̂e tîîxatî pîn komo ya.
62Tîyanan komo tî nîmyakn̂e waapa komo ya kacipara imo ke waihkachome so okwe. Tînahsîthîrî komo poko tî nîrwonakn̂e xa.
63Wehto tî xakn̂e kar̂pamxan pen komo yakn̂itopo oco. Iin̂ontan me marha tî xatken̂e emasî kom hara.
64Tîmsom pokono pen komo tî waihketken̂e waapa komo kacipara imo ke oko. Yihcinhîrî komo tî yîwratara ro mak xatken̂e yîpînîn yaw so. Ero wa tî xatken̂e okwe.
65Ero yinhîrî takî tî pakekn̂e Kporin komo yîwînxapunhîrî wara. Wok yeen̂enho n̂emtarakesî ero wa tî n̂emtarakekn̂e Noro.
66Tîîxatî pîn komo tî n̂en̂epekn̂e hara. N̂examro tî n̂iir̂akn̂e tîwîrîyakaxmu me eroromero.
67Ero yimaw takî tî Xose yepamtho komo rowon men̂ekara xakn̂e ceken me. Eprain yepamtho komo rowonî rma mîn ero tî men̂ekara xakn̂e cewton me.
68Xuta yepamtho komo xa matko tî men̂ekekn̂e. Siaw Yîpîn marha tî men̂ekekn̂e. Ceken mexe tî n̂een̂akn̂e ero reha.
69Iina takî tî tîmîn n̂iir̂akn̂e kawno pona. Roowo nakîhcekn̂e eroromerono me ero warai me xa marha tî tîmîn n̂iir̂akn̂e hara, eroromerono me xa marha.
70Tapi marha tî men̂ekekn̂e tantonî ro me. Noro takî tî nahsîyakn̂e oper̂a wacan yawnonho.
71Oper̂a yenîn̂enho tî Noro nahsîyakn̂e tîyanan komo yenîn̂e me, Xako yepamtho komo yenîn̂e me ha. Yînahsîthîrî komo mîkyam xatken̂e Ixaw Yana komo, n̂examro yenîn̂e me noro yipu n̂iir̂akn̂e.
72Ero ke n̂examro yenîn̂e me takî tî xakn̂e Tapi. Kaan ponaro makî tî xakn̂e ahce wa na n̂examro ciitome. Takîhso marha tî xakn̂e tamorî ke ciisom poko. Ero wara takî tî xakn̂e Tapi Ixaw Yana komo yenîrî poko. Ero wa tî xakn̂e.

Asape Wanorî On.
Atî Wicakî Pahkî Mai Rîîwoxe Apa Ayanan Komo Poko Okwe
1Apa kah yawno, on wara wîîkes awya, aweken pona mohce mîk hak maywen komo. Waapa me mohce okwe. Amînî ro pen n̂ikiciciretken̂e kica. Xerusaren tak nasî yukpurukpuruntho yewtî me okwe, ewtotho pen ha.
2Amaywenînhîrî komo puntho nîmyatken̂e kwacinama komo yotî me okwe. Anakir̂wamathîrî komo puntho nîmyatken̂e kamara warai komo yotî me hara.
3Xerusaren pono pen komo kamxukutho n̂en̂epetken̂e mer̂pora ro mak Xerusaren mamhoko. Tuuna wara ro mak n̂en̂epetken̂e kamxukuthîrî komo. Okoputhîrî komo yahrun̂e exihra ro mak xakn̂e okwe.
4Tîmîtwono komo nîwîrîyakarî me ro mak tak amna xakn̂e. N̂ewretken̂e mak kica amna poko.
5Atî wicakî pahkî ero wa mai Apa amna poko? Eroromero katî mîrwona amna poko? Miya xe xa tak awosotî yewyomacho ke mîrwona wehto wara ro mak oco. Atî wicakî pahkî ero wara mai?
6Mîk hak maywen komo poko xa matko arwonîmko Apa. N̂examro xa naxe aponarora okwe. Awosotî ponan me awakro yîmtapotanî ro mak mîkyam. Ero ke n̂examro poko xa arwonîmko.
7Xako yepamtho komo yermomn̂e wara ro mak xatken̂e n̂examro okwe. N̂examro yewtontho pen nîwîrîmetken̂e ro mak okwe.
8Kicicme rma re xatken̂e amna porin pen komo kica. N̂examro pen yehtoponho cirihra cma re mas amna pona hara. Amna pînîn yaw cma re masî oroto rma, yohno Apa. N̂esemetanmekyasî ro mak amna okwe.
9Amna yakir̂waman̂e Amoro Apa. Ero ke amna akir̂wamakî. Kir̂wan̂he xa nai Kaan ham okre, kachome tak amna ya. Ero wa amna akir̂wamakî. Kicicme amna yehtoponho ahruko. Ero wa cma re amna miir̂asî awosotî yîwîrîyakara ehtome so mîk hak maywen komo amna poyero.
10On wara men kexe n̂examro, Ahto ma re nai ponaro Ixaw Yana komo yehtopo? kexe kica. Amaywen pen komo waihkachonho epanîko Apa amna wero ro. Ero warai me awehtopo yîhtînomexpoko mîk hak rowon pono komo ya hara.
11Okwe okwe, kexe kahrutopo yawno komo. Ero wa kacho yentan̂e me tak esko. Anarî komo naxe, Twaihkaxmu kr̂a moxam, kacho me okwe. Noro yipu komo yukurunpeko Apa, kar̂pe ro mak awehtopo ke.
12Awîrîyaketken̂e kica Apa, amna mîtwono komo. Ero ke n̂examro tak cirko tîwîrîyakaxmu me hara. Cewn̂e ro awîrîyakachonhîrî epanko 7 ro n̂examro yîwîrîyakacho ke hara. Enaka so ar̂man̂e wara esko yîwîrîyakacho komo. Ero wa esepanko.
13Ero wa awesepanpuche tak kir̂wan̂he awehtopo poko amna nîmtapowasî. Miya roro amna nîmtapowasî ero poko yîtîtmamnî me ro mak. Ayanan amna Apa, awoku warai, oper̂a warai. Cepamthîrî komo yakro marha amna nîmtapowasî kir̂wan̂he awehtopo poko, n̂examro yepamtho komo marha nîmtapowaxe miya roro ehretawnomaxapu kom ha. Ero wa amna nîmtapowasî.

Waano Yaan̂e N̂enîrî On, Asape Wanorî. Epemrutun Wara Nasî Kaan Ya Kwakrecho Komo, Kacho Me Taasom On,
Atî Wicakî Pahkî Mîrwona Apa Ayanan Komo Poko
1Apa kah yawno, amna mtapotarî cma re ka mencesî. Oper̂a yosom warai Amoro, Ixaw Yana komo yaan̂e. Oper̂a naar̂asî osom ero wara rma Xose yepamtho komo maar̂asî. Kerubin yotaw nas awapon. En̂exa tak amna katpareko.
2Ekaritoko tak Apa. Amoko amna yakronomaxi. Eprain yepamtho komo wero ro ekaritoko, Benxamin yepamtho komo wero ro, Manase yepamtho komo wero ro marha.
3Amna akir̂wamakî xa hara Apa. Cewtawake tak esko amna wece amna yukurunpetome tak awya.
4Kaan xa Amoro, kantoman̂e ro. Ayanan amna ha. Awakro cma re amna nîmtapowasî. Amna poko mîrwona ham okwe amna mtapotarî yenta xatî pîn wara. Atî wîcakî pahkî na ero wa mîrwona?
5Amna yewyokutho mîmyakn̂e amna yuru wara. Cewyokuthîrî ke marha amna mîwokpekn̂e mer̂pono pîn ke ro mak.
6Amna mîtwono n̂eirî me mak amna miire okwe. Amna poko mak n̂ewrexe okwe amna xatî pîn komo.
7Amna akir̂wamakî xa hara Apa. Kantoman̂e ro Amoro. Cewtawake tak esko amna wece amna yukurunpetome tak awya.
8On wara mîxakn̂e Apa, anatîrî warai amna, naatî yatî warai. Ero yipu mekyakn̂e Exitu poi. Mîk hak maywen komo tak men̂epekn̂e ekenhîrî komo poi. Ekenhîrî komo pona tak miir̂akn̂e an̂ekîthîrî anatîrî me hara.
9Ewtî ka maiwekn̂e cokorî ciitome tak awya. Ciixapu tak natîkwakn̂e, n̂imicinwakn̂e, por̂mamyakn̂e marha. Roowo tak nawronohketîkekn̂e.
10Îîpî yawarpamacho me meero tak xakn̂e. Weewe komo marha nahruyakn̂e setru yepu porin komo rma.
11Miya ro mak tak n̂eseknacekn̂e tuuna imo yecihtaka roro. Xiya tak petawakn̂e hara tuuna yepu yecihtaka hara. Ero wa natîkwakn̂e.
12Ero ke ahce wa exirî ke anatîrî wacantho mixkekn̂e hara Apa? Wacamra exirî ke tak ero yari tîtosom komo pohcaxe uupa yeperîrî ha.
13Yimicinthîrî tak namikexe pon̂ko komo okwe. Ero ke naawaiyasî thakwa okwe. Yathîrî nahyaxe tanhamya cetarisom kom hara okwe.
14Amna yaka cma re mîmokyas hara Apa, kantoman̂e ro Amoro, kah yawno ha. En̂exa amna enko, tîwîrîmaxi thakwa amna nasî, enko xe. Anatîrî yenîn̂e me tak esko hara.
15An̂atîrî rma mîn. Awamorî ke rma miir̂akn̂e kaari n̂ixan ke. Uupa peremru warai rma mîn, anatîkrerî ha.
16Tamaxi tak nas okwe anatîrî, cecahso nas okwe. Ayanan komo waihyaxe okwe. Awepatarî nasî n̂examro pen yein̂e wara. Ero ke rma waihyaxe okwe.
17Apanaw tak n̂expe Noro awakrono ro kaari panaw. Tooto mumuru rma Mîk anatîkrethîrî naatî. Ero ke Noro tak akronomakî.
18Ero wa amna yakronomache awya etowîn me ro mak tak nas amna. Amna karihtoko awosotî ponan me tak amna mtapotachome awakro.
19Amna akir̂wamakî xa hara Apa. Kantoman̂e ro Amoro. Cewtawake tak esko amna wece amna yukurunpetome tak. Ero wa esko amna poko.

Waano Yaan̂e N̂enîrî On, Asape Wanorî. Kace Pono Komo Ratîn Yakro Taasom On
Omtapotarî Yentan̂e Me Exi Xe So Ro Mak Was Oyanan Komo, Kesî Kaan
1Oyakno komo, on wara wîîkes awya so, ewanomacoko Kaan n̂entarî me, kîkariton̂e komo n̂entarî me ha. Tahwore ro mak ewanomacoko. On wara marha kacoko Kaan ya, ponaro Xako yehtopo ya, Apoko amna nahwowas Apa okre, kacoko. Kar̂pe ro mak kacoko yîwya.
2Raatî yakro waano aacoko. Chachacha kacho etapacoko, ahpa marha iyorkacoko centaporem ha, sawter̂u marha iyorkacoko.
3On wara marha ehcoko, nuun̂i yepatakache roro tuu kacoko. Nuun̂i yepunwache hara tuu kacoko xa hara kahwotacho komo po.
4-5Ero poko rma Ixaw Yana komo nantomekn̂e Kaan, ponaro Xako pen yehtopo ha. Xose yepamtho komo marha nantomekn̂e ero poko. Ero wa panatanmekno n̂iir̂akn̂e Kporin komo Exitu pono komo rowon pore tîcetaw. Camkî wencekn̂e iitono komo mtapotarî okwe.
6On wara kesî Kaan awya so ero poko, pahxa Exitu po exitaw so aporin pen komo xatken̂e tmotawnoi so tawsîn̂em ke. Ero yaan̂e mera n̂examro wiir̂akn̂e Ow. Awci warai mera marha tak n̂examro wîîr̂akn̂e, kesî Kaan awya so.
7Awesemetanmekyataw so Ow tak man̂ikyatken̂e. Ero ke kakronometken̂e so tak. Eyamxapu me mak nasî tarai yeken. Iito marha wîxakn̂e Ow. En̂exa rma keyukyatken̂e so. On wara marha kiir̂atken̂e so, Meriba yecihtaw awexitaw so kukukmetken̂e so. Oponaro nat ham, kachome tak owya apoko so.
8On wara wîîkekn̂e awya so, Ai, oyanan komo amyamro, kweronomexe so. Ixaw Yana komo amyamro, omtapotarî yenta xe ro mak tak was awya so.
9On wara wîîkekn̂e awya so, Achew so exihra ro mak n̂expe ponaro anarî yana komo yehtopo. Oporin amoro, kahra ro mak ehcoko ero yipu komo ya.
10Ow xa Ow ha Aporin komo, ponaro awehtopo kom ha. Exitu poi awekn̂enhîrî komo rma Ow. Emtayankacoko tak. Yiixe awehtopo komo tak wîîr̂asî amtaka so copoyi cehso ro, wîîkekn̂e awya so.
11On wara tko wîîkes apoko so, omtapotarî yenta xera xatken̂e oyanan komo okwe. Poxumra ro mak ohtînoyatken̂e Ixaw Yana kom okwe.
12Kanwekn̂e me ro mak xakn̂e kica yîropotarî komo. Ero ke ero wara rma n̂ehcowpe yîropotarî komo yanme rma. Awanme ro so kyam mak ehcoko, wîîkekn̂e yîwya so.
13Omtapotarî yentan̂e me exi xe so ro mak wasî oyanan komo. Oyehtopo yaw rorono me exi xe so ro mak wasî Ixaw Yana komo okwe.
14Ero wa exitaw so yiixatî pîn komo kr̂a wen̂epesî yohno rma. Yiixatî pîn komo yemetanmekn̂e me tak was Owî ero yimaw.
15Ero wa exitaw so Kporin komo xatî pîn komo tak nutupenwaxe tanmenkera Noro mamakan me. N̂etwîrîmexe ro mak okwe eroromero, kicicme cehtoponhîrî komo yepetho me.
16Ero wara awexitaw so amyamro reha kurmexe so tak puruma ke, kir̂wanî ro ke. Ween marha wîmyas ha re awya so an̂emerî komo awerepotacho komo. Toopu yetîmtakaxapu yawnonho wîmyas awya so okre. Ero wa kiir̂axe so omtapotarî ponaro awexitaw so tak.

Asape Wanorî On.
Yaarono Me Mak En̂ekano Ciicoko, Kesî Kaan
1On wara nasî Kaan, karitî komo yesenmekyataw iito nasî Noro yîchew so. Ponaro anarî komo yehtopo yen̂ekan̂e me nasî.
2Atî wicakî pahkînon yaarono mera en̂ekano miir̂at ha? Atî wicakî pahkînon kicicme cehsom komo yen̂ekara mat ha?
3On wara xa yo ehcoko ha ke, yukurumnî komo yukurunpecoko, yîmîhnî komo marha yukurunpecoko. Yupurantamnî komo yukurunpecoko, emetanmexapu komo marha.
4Yukurumnî komo n̂emetanmekyaxe kicicme cehsom komo. Ero ke tak yîn̂emetanmekrî komo mera tak n̂examro cirko Apa.
5Camkî ro mak naxe tooto komo okwe. Yuhnari yîhtînon̂e mera ro mak naxe. Awarpanaw mak n̂etar̂axe okwe. Epîrkaporono me tak nas okwe roowo mapatan ahnoro.
6On wara wîîkekn̂e oyanan komo ya, Kaan me cehsom amyamro. Kyopono mumuru komo xa amyamro ahnoro, wîîkekn̂e awya so.
7Wara rma mîwaiyaxe thakwa tooto wara rma. Antomano rin̂e komo waihyaxe ero wa xa marha mîwaiyaxe amyamro hara.
8Piiri tak awomko Apa, roowo pono komo tak en̂ekak Amoro. Anahsîrî me rma naxe mîk hak maywenînho komo ahnoro amaywen me. Ero ke cen̂ekapore tak nasî. Ero wa cexpore nasî.

Asape Wanorî
Aaxatî Pîn Komo Ehn̂anmeko Apa
1On wara wîîkes awya Apa, tîtken̂e mak exihra esko. Yîmtapotan me exihra esko Apa, tîî kahra ro mak esko.
2Wara hak kexe okwe aaxatî pîn komo. N̂esewankaricexe tak okwe.
3Ayanan komo yar̂macho poko n̂esencexe. Emku me mak ar̂ma xe naxe. Ankurunperî komo yar̂macho poko n̂esencexe.
4On wara kexe kica, Amohcoko, Kaan yanan komo kr̂a tar̂macerî. Kayaritomonhîrî pen komo kr̂a tîtwaikacerî. Ero wa ciicerî Ixaw Yana komo yosotîtho yehcamnotome kr̂a tak eroromero, kexe.
5Etîme re n̂esehtînoyaxe awar̂macho poko Apa okwe. On wara kexe, Cetakronomacerî Kaan yîwîrîmacho poko, kexe okwe.
6Ero wa kexe Eton mîn yawno komo, Ismaerita komo, Moabe yepamtho komo, Akarenu komo,
7Xebaw pono komo, Amon komo, Amareke komo, Piristew komo, Ciru pono komo,
8Asiriu komo meero n̂examro nakronomexe. Ero wicakî naxe Roo yepamtho yakronoman̂e komo.
9Apa, n̂examro ar̂makî Micianita pen komo mar̂mekn̂e ero wa xa marha. Sisera pen mar̂mekn̂e Kison yewkuru yecihtaw. Xabin pen marha mar̂mekn̂e iito.
10Entoro po n̂examro pen waihyatken̂e. Weetî wara ro mak xatken̂e. N̂examro pen wara rma tak aaxatî pîn komo cirko oroto.
11N̂examro kayaritomon komo waihkakî. Orebe pen mîwaikekn̂e, Seebe komo, Seba komo, Sawmuna komo.
12On wara tî ketken̂e n̂examro pen pahxa, Kaan rowontho tahsîcerî cuupu yewtî, koh komo nahrî yewtî me ha, ketken̂e tî.
13Roowo pupuntho wara ro mak n̂examro cirko Apa, tosu kan̂e wara. Puruma pîpîtho wara marha cirko, ocowo narîrî wara.
14-15Mararî n̂ecakyasî amaxapu. Peen poko n̂etahsîyasî wehto îh pono poko. Ero wa n̂examro pen weken̂emeko awocowon ke. Awocowon ke n̂examro eraspeko karitî ke.
16Tîhyapamsom me xa tak n̂examro cirko. Ero wa n̂examro cirko awosotî ponaro tak ehtome so.
17Ahce okwe, kan̂e me roro n̂examro cirko. Ahce wa ma yo tatu kopi? kan̂e me marha cirko eroromero. Cehn̂axmu me ro mak tak waihcowpe.
18Ero wa awehtopo enpoko on wara kachome tak tooto komo awya, Kporin komo, kacho me mak masî Amoro mak. Kyopono ro xa Amoro, roowo poko hakno komo yopono ro xa, kachome awya. Ero wa awehtopo enpoko yîwya so. Ero wa esko Apa.

Waano Yaan̂e N̂enîrî On, Kace Pono Komo Ratîn Yakro Taasom. Kore Mumuru Komo Wanorî On.
Tawake Xa Taxe Kaan Yawno Ro Me Kexitaw So
1On wara was Apa, cenpore xa ween̂asî amîn okre. Kantoman̂e ro Amoro.
2Kporin komo roron po oyexi xe ro mak wasî. Expora ro mak wasî ero po oyexi xe. Kaan yaw oyexi xe ro mak wasî waipînî ro yaw, wîîkesî cerewre ro mak. Oropotarî kesî ero wara, opun marha.
3Torowo meero n̂iir̂asî takowerî awya tîmsom yakn̂itopo mîtkoso Apa. Cor̂or̂wa marha iina n̂iir̂asî cewtarî, tuhme yahkamexpocho. Kantoman̂e ro Amoro Apa, okayaritomon ha. Kaan xa Amoro, ponaro oyehtopo.
4Tawake xa naxe ahyawno komo. Miya roro nîmtapowaxe kir̂wan̂he awehtopo poko.
5Tawake xa naxe karpe awehtopo ke mak cekaritosom komo. Awenso tîtotopo komo ponaro marha naxe. Ero ke tawake naxe.
6Anarimaw so tarenakem yari rma cexe noro yipu komo, Baka kacho yari. Tuuna pîtho ken̂arî me rma tko n̂iir̂axe roowo iitono. Tuuna marha mokyasî iito exitaw so, akawanî komo yaka n̂esenmekyasî.
7Kar̂pe ehxapunhîrî komo rma tak kar̂pe xa tak naxe hara. Ero wara naxe miya roro, Kaan yaka tîtotopo komo pona roro, Siaw pona tîtotopo komo pona roro ha.
8Kantoman̂e ro Amoro Apa. Omtapotarî cma re mencesî. Ponaro Xako yehtopo Amoro Apa. Owî cma re ka mencesî.
9On wara wîîkes awya Apa, Kaan xa Amoro. Amna yecen̂an enko. Anîhkapethîrî wece enko owece ha.
10Tawake xa wasî cewn̂e kaamo mak oyexitaw ahroron po. Ahroron pîn po oyenmayataw reha 1.000-îro meero tahwore exihra rma was okwe. Kaan mîn metatan yenîn̂e me mak na wai anarimaw, ponaro oyehtopo mîn metatan ha. Tawake was ero yenîn̂e me kyam mak oyexitaw. Ahwora ro mak wasî kicicme cehsom komo mîn yawno ro me oyexitaw reha.
11Kaamo warai me nasî Kporin komo Kaan. Kecen̂an warai me marha nasî. Kwakren̂e me nasî Noro, takîhsom me kenpon̂e me marha. Ahce na kir̂wan yamenmekîra ro mak nasî. Ero yipu tîmn̂e me ro mak nasî kir̂wan komo ya.
12Kantoman̂e ro Amoro Apa. Tawake ro mak naxe apona enîn̂e komo. Ero wa naxe.

Waano Yaan̂e N̂enîrî On, Kore Mumuru Komo Wanorî
Amna Cma Re Mahwores Hara Apa, Kacho On
1On wara wîîkes awya Apa, arowon pono komo tak makronomekn̂e okre. Xako yepamtho komo mekyakn̂e hara oona waapa narîthonhîrî komo.
2Kicicme ayanan komo yehtoponho mîhcamnoyakn̂e. Kir̂wanhe exihra ehtoponhîrî komo mahruyakn̂e ahnoro.
3Rîîwoxe ro makî ka mîxakn̂e. Oroto tak metîrwoxinkesî tak hara okre. Mîrwonakn̂e ro makî ka. Wehto roron wara xa xakn̂e oco arwon. Oroto tak yîrwomra mas hara.
4Kakir̂waman̂e ro Amoro Apa. Ero ke amna akir̂wamak hara. Amna poko arwonîmtoponhîrî cma re mahsîpînkesî.
5Eroromero katî wa mai rîîwoxe amna poko? Miya roro esepamkaxapu komo poko meero mai rîîwoxe?
6Amna cma re mahwores hara ayanan kom ha apoko tak amna yahwotachome.
7Kîpînîn yawno ro me esenpoko Apa amna ya, anakir̂wamarî me amna cirko. Ero wa cma re wîîkes awya Apa.
8Kaanî mtapotarî ka wencesî Kporin komo mtapotarî. On wara kesî Noro tîyanan komo poko, Ahwokan me tak noro yipu n̂iir̂asî tîmtapotarî ke rma. Ero wa nasî tînakir̂wamathîrî komo poko. Ero pîntho ponarono me exihra ro mak tko men n̂ehcowpe xa hara okwe, kesî Kporin komo.
9Pahnoke tak nasî kakir̂wamacho komo, Kaan poko tweeno komo yakir̂wamacho. Ero wa tantono komo nakir̂wamesî kir̂wanî ro me cehtopo yesenpotome tan krowon komo po.
10Asakî nasî Kaan yehtopo, kîpînîn yawno me nasî, yaarono me marha nasî. Noro re rma ero wara nasî. Ero wa xa marha nasî Noro yehtopo hara, kir̂wan me nasî, tawake marha nasî. Cesewcokaxmu wara nasî ero wa Noro yehtopo asakî. Ero wa nasî Kaan.
11Yaarono me Kaan yehtopo n̂epatakesî yuhnai. Kah yaw nasî kir̂wanî ro me Noro yehtopo. En̂exa kenîn̂e wara nasî.
12Kwakrexe so wa Kaan amn̂e. Noro yanme mak tak kmararîn komo pono n̂eperwasî, numunwasî marha.
13Kir̂wanî ro me Kaan yehtopo cesî Noro poturme. Noro yesamarî yakir̂waman̂e me cesî. Ero yawno me tak kiir̂axe so, Noro wenatho yaw xa marha kîwtotome so kîwyam hara. Ero wa kiir̂axe so.
86
Tapi Mtapotachonho On Kaan Yakro.
Apoko Cehsamaxmu Komo Pînîn Yawno Ro Mak Amoro Apa
1Apa kah yawno, omtapotarî cma re mencesî. Ow eyuhko. Kar̂pen mak ow ha. Kesemetanmekyasî thakwa okwe.
2Waipîra cma re ow miir̂asî. Aponarono xa ow. Kaan xa Amoro ponaro oyehtopo ha. Awanton ow, apona enîn̂e. Ero ke ow yukurunpeko.
3Opînîn yaw esko Apa. Awakro cma re kîmtapowasî kokmamso ro oyakronomacho poko.
4Awanton ow Apa. On wara wîîkes awya cerewre, Ow ahworeko, wîîkesî.
5Kwakren̂e xa Amoro Apa, kehtoponhîrî komo yîhcamnon̂e ro marha. Apoko cehsamaxmu komo pînîn yawno ro mak Amoro.
6Omtapotarî entak Apa. Kehsames apoko. Ero ke cma re ow mencesî.
7Oyesemetanmekyataw kîmtapowasî tak awakro. Omtapotarî rma meyukyasî.
8Ponaro anarî yana komo yehtopo rma re naxe merpora. Awarai xa tko exihra ro mak nas Apa. Kir̂wan̂he ro mak ciino miir̂as Amoro, ponaro n̂examro yehtopo komo warahra.
9Anakîtothîrî komo rma mîkyam mîk hak rowon pono komo. N̂examro tak mokyaxe amn̂e ahnoro ahyaka. Amna porin Amoro, kexe awya. Kir̂wan̂he Kaan nai ham okre, kexe marha apoko.
10Kyopono ro mak Amoro, cirihnî ciin̂e ha. Kaan Amoro, Amoro mak cewn̂e.
11Ero ke ow akîhreko Apa, awehtopo poko. Ero wa ow akîhreko amtapotarî yaw roro tak oyehtome, yaarono yaw roro ha. Cewn̂e yatî ponarono me mak oropotarî cirko Apa, twerî awetacin̂e me oyehtopo ponaro.
12Kir̂wan̂he xa mai ham Apa, wîîkes awya tahwore ro mak. Miya roro kîmtapowasî kir̂wanî ro me awehtopo poko, yîtîhkan me ro mak.
13Opînîn yawno ro xa Amoro. Roowo yatumnaka tîtosom me xakn̂e oyekatî. Amoro cma mîporokai.
14Owaparî komo mokyaxe okwe Apa, kyopono me cesehtînosom kom ha. Kîpînîn yawno pînî ro mak mîkyam owaika xatî komo. Aponarono pîn komo mîkyam kica.
15Kir̂wanî ro tko Amoro, kîpînîn yawno xa, kwakren̂e ro marha. Ero warai Amoro Apa. Yamoro cetîrwonmesom marha Amoro, kîpînîn yawno ro, yaaro tîmtapotaxmu ro marha. Ero warai Amoro Apa.
16Owece cewru tak esko, opînîn yaw esko. Awanton mak ow. Ero ke ow karihtoko awehtopo ke rma. Awanton me marha nas onocwan hara. Ero ke ow yukurunpeko yîmrerî ha.
17Kir̂wantaw tak ow wakreko ooxatî pîn komo n̂enîrî me rma. Ero yipu yenîche tak cehn̂axmu me n̂esenpexe. Ero wara n̂esenpexe oyakronomarî ke awya, oyahworerî ke marha awya okre. Ero wa naxe.

Kore Mumuru Komo Wanorî On.
Kaan Yewton Mexan Me Xa Nasî Siaw
1Tîmîn mapatan n̂iir̂akn̂e Kaan îh pona cekenî ro pona.
2Siaw wacan metatan komo xe xa nasî Kporin komo. Xako yepamtho komo yewton komo xe rma re nasî. Siaw xe xa tko nasî ero yopo xa.
3Kpohkan̂e ro me xa nas on ewto, kexe Kaanî mtapotarî yekatîmn̂e komo apoko, ewto poko. Kaan yewton xa amoro, kexe ero poko.
4On wara kesî Kaan, Oponarono komo poko omtapowataw on wara wîîkesî poko so, Mîkro n̂ewruyakn̂e Haabe po. Mîkro n̂ewruyakn̂e Babiron̂a po hara. Mîkro n̂ewruyakn̂e Piristew komo chew hara. Mîkro n̂ewruyakn̂e Ciiru po hara, mîkro n̂ewruyakn̂e Eciopia po hara, wîîkesî.
5Siaw poko omtapowataw reha on wara wîîkesî, Siaw po ewruxapu moso okre, mîkro marha iito ewruxapu okre. Kyopono ro rma nasî Siaw yecehton̂e me, wîîkesî, kesî Kaan.
6Karita poko tooto komo yosotî mewresî Kporin komo. Siaw po ewruxapu komo xa nukuknomesî. Siaw po ewruxapu moso okre, kacho mewresî.
7Siaw ponarono komo n̂ewanomexe amn̂e. On warai naar̂axe waano, Siaw, ahce na poko oyexitaw tahwore wasî aponaro oyexirî ke okre, kacho naar̂axe. Ero wa xa marha kexe raatî yorkan̂e kom hara. Ero wa waano naar̂axe.

Kore Mumuru Komo Wanorî On, Waano Yaan̂e N̂enîrî. Cerewre Xa Kesemetanmekyasî, Kacho On, Maskiw Me Taasom. Eman Wanorî On, Esuraita Mîk Noro Wanorî Ha.
Ow Memetanmekyasî Ro Mak Apa, Kesî Eman
1Apa kah yawno, okurunpen̂e ro xa Amoro. On wara cma re wîîkes awya, Emapona roro kîmtapowasî awakro. Katpanaw kîmtapowasî, kosope marha. Cerewre ro mak kîmtapowasî awakro.
2Ero ke omtapotarî cma re mencesî. Owece esewkor̂makî omtapotarî yentachome, owratarî me kîmtapowasî ero yentachome esewkor̂makî.
3Kesemetanmekyasî ro mak okwe. Roowo yatumnaka owtorî yaro xa wai ham okwe.
4Roowo yatumnaka tîhtosomu kr̂a mîkro, kexe ooxatî pîn komo. Kar̂pen wara ro mak was okwe.
5Ahsîpînkaxapu wara wasî waihxapu pen komo wara ro mak okwe. Ar̂maxapu pen komo wara marha wasî, okoputhîrî komo nasî roowo chew ero wa. Noro yipu pen komo ponarora mas okwe, wakren̂e komo me exihra marha mas okwe. Noro yipu pen komo wara rma wai ow ham okwe.
6Ewtarî yakan wara ow mahruyakn̂e yuhnakan yaka. Yuhnawno wara ow miir̂akn̂e awarpanawno wara xa.
7Oyerewnukn̂e wara nasî arwon oko. Oyopo ro mak cesî yamarataka imo koomo an̂irithîrî ha.
8Oyakrononho komo men̂epekn̂e mooxe okwe. Poxumnî me ro mak ow menpekn̂e yîwya so. Ahruxapu me mak wasî epatakan me ro mak okwe.
9Cewxîrpe tak wasî oyesemetanmekrî ke. Enmar̂atîxera kîmtapowasî awakro oyakronomacho poko Apa. Kapockanwas awece, Ow akronomakî, wîîkes awya.
10Cirihnî ma re miir̂a waixapu pen komo n̂enîrî? Waixapunhîrî komo ma re paket hara kir̂wan̂he awehtopo poko tîmtapotachome so xa hara?
11Roowo yatumnawno komo ya ma re wekatîmya wakreno rin̂e me awehtopo? Kemîknon̂e pînî ro me awehtopo ma re wekatîmya kehcamnotopo po oyexitaw?
12Awarpanawno komo ma re n̂een̂atu cirihnî ciitopo awya? Kir̂wanî ro me awehtopo ma re n̂een̂atu twen̂ekarî kehtopo tono komo?
13Kehsamesî rma tko apoko Apa. Pahxaxa ro rma omtapotarî mencesî.
14Ahce poyero ow mahsîpînke Apa? Ahce poyero mesewyahruya awenîra oyehtome okwe?
15Omrenai ro rma kesemetanmekyakn̂e. Emapona roro waihporo wîxakn̂e okwe. Keraswakn̂e ro mak ahce wa na oritopo pona awya. Ero yanme keserepokesî ro mak okwe.
16Arwon xakn̂e yamarataka imo wara oyenorinokan̂e wara. Awya oyeraspetopo oporokai okwe.
17Kokmamso ro mak ween̂asî oyeraspetopo awya. Yukmarî chewno wara ro mak wasî enoriporono wara kopi.
18Oyakrononho komo maar̂akn̂e mooxe okwe, oyananî ro komo marha. Awarpan mak tak nasî oyakrono ro me. Ero wa ow miir̂akn̂e Apa.

Etan Yesehtînotopo On, Esuraita Mîk Noro Etan
Kayaritomo Me Nasî Tapi Yepamtho Miya Roro Towîhnî Me Ro Mak
1On wara wasî, kewanomesî kîpînîn yaw Kporin komo yehtopo poko. Miya roro yîtîhkan me ro mak kewanomesî ero poko. Kemîknon̂e pîn me ro mak awehtopo marha wekatîmyas Apa. Miya roro ehretawnomaxapu komo ya meero wekatîmyasî.
2On wara wîîkesî, kîpînîn yaw xa masî, kîpînînkan̂e pîn me ro mak. Kemîknon̂e pîn me awehtopo miir̂akn̂e kah yaka towîhnî me ro mak.
3On wara mîîkekn̂e Apa, Awepamthîrî wakronomesî amn̂e, kacho poko kîmtapowakn̂e onmen̂ekatho yakro, Tapi yakro. Yaaro xa wîîkekn̂e yîwya towhnî me ro mak.
4On wara wîîkekn̂e yîwya, Awepamthîrî wiir̂as amn̂e kayaritomo me towîhnî me ro mak. Miya roro ehretawnoxapu komo kayaritomon me rma Noro wiir̂asî, wîîkekn̂e yîwya, mîîkekn̂e Apa.
5On wara kexe amn̂e kah yawno komo, Cirihnî ro ciin̂e ro Mîk Kporin komo okre. Kemîknon̂e pîn marha Mîk okre, kexe. Anakir̂wamathîrî komo ya ero wa kexe, esenmexapu komo ya.
6Onoke ma re nai kah yawno Kporin komo warai? Onoke xa ma re nai karitî mumuru komo Kporin komo warai? Pîra ro mak.
7On wara kapore nasî Kaan nakir̂wamatho ro komo yesenmekyataw, twerî xa men cexpore nasî Kaan poko. Ponaro xa men ehcoko amyamro Noro mîtwono komo.
8Kaan Amoro Apa, kantoman̂e ro. Onoke ma re nai awarai karitî? Amamhoko nasî kemîknon̂e pînî ro me awehtopo.
9Tuuna imo yîtwerman̂e Amoro cokohcoko kan̂e yîtwerman̂e. Porin me so exitaw yamarataka imo mîtîtîres hara.
10Haabe pen makuhr̂apekn̂e ro mak waihkaxapu wara. Aaxatî pîn komo makpayakn̂e awaporî ke karitî ke.
11Awyan mîn kaapu. Awyan marha on roowo hara. Pahxa roowo mapatan miir̂akn̂e. Roowo pono komo marha makîhcekn̂e ahnoro. Ero ke awyan me naxe.
12Nohce yaw rorono makîhcekn̂e, suu yaw rorono marha. Awosotî poko tahwotaxmu wara nasî Tabo Yîpîn, Ehmon Yîpîn marha.
13Karitî xa mîn awaporî, kar̂pe marha nas awamorî. Mapockanwasî xa kaar̂i ke.
14Kayaritomo me masî kir̂wan̂he xa ciino rin̂e me awexirî ke, yaaro en̂ekano rin̂e me awexirî ke marha. Kîpînîn yaw awehtopo cesî apoturme, ero wara marha cesî kemîknon̂e pîn me awehtopo hara.
15Tawake xa naxe apoko ahwotacho yentan̂e komo. Awewru rma nasî noro yipu komo weipon̂e me ahna so na cetaw so.
16Awosotî poko nahwowaxe noro yipu komo kokmamso ro. Tahwore xa natu kir̂wanî ro me awehtopo poko.
17Noro yipu komo yakir̂waman̂e xa Amoro Apa, karihton̂e marha. Amna mîkaricesî amna xe awexirî ke.
18Kporin komo n̂iritho mîn kecen̂an komo, Kir̂wanî ro yanton marha mîk kîkayaritomon komo, ponaro Ixaw Yana komo yehtopo yanton ha.
19Taa, on wara wîîkes hara, pahxa mîmtapowakn̂e aponarono pen komo yakro. Enîhnî menpekn̂e yîwya so. On wara mîîkekn̂e yîwya so, Karitî xa wakronomai, apoyino komo men̂ekekn̂e Ow kayaritomo me ciisom.
20Tapi mîk noro ween̂akn̂e oyanton mexan xa. Noro wîhkapekn̂e tak owyanî ro ke katî ke.
21Noro wecehcesî oyamorî ke, karihcesî marha oyaporî ke.
22Opurantan men tîmko roro, kahra naxe anarî komo yîwya, kayaritomo komo. Kicicme cehsom komo n̂emetanmekrî me exihra ro mak nasî noro.
23Yiixatî pîn komo war̂mesî noro wero ro. Yiixatî pîn komo Ow paraxkesî.
24Onwakrerî me roro nasî noro. Yîpînîn yaw marha was Ow. Kaan yanan mîkro, kacho me exirî ke yukurumîkno me nasî.
25Tuuna imo kwawno komo nahsîyasî noro tamorî ke. Tuuna yepu kwawno komo marha nahsîyasî tamorî ke kaari ke. Ero wa nasî oyanme.
26On wara kesî noro owya, Oporin Amoro. Kaan marha Amoro ponaro oyehtopo ha. Toopu warai marha Amoro oyececetotopo warai, epîrkan me orin̂e ha, kesî owya.
27Omumuru me tak noro wiir̂asî, poturme ewruxapu me. Noro wiir̂asî kayaritomo me xa tak, roowo poko hakno kayaritomon komo yopono me.
28Yîpînîn yaw wasî miya roro yîpînînkan me ro mak. Omtapotachonho towîhra ro mak wasî, Kakronomesî amn̂e, kachonho yîwya.
29Noro yepamtho marha wiir̂asî kayaritomo me eroromero. Pahkî xa nasî kah yawno komo ehcamnopîra ro mak, ero wicakî pahkînon xa marha Noro wiir̂asî kayaritomo me hara.
30-31Anarimaw yumumuthîrî komo na natu oponarora. Omtapotachonho yewetîra tak na natu tpanatanmetopo komo. Owya apanaretopo komo yaw rorohra na nat okwe.
32Ero wa exitaw so n̂examro panaresî Ow oyamoyin ke. Kicicme ehtoponhîrî komo yanme, yîhyokn̂e komo wara marha wasî.
33Wara rma noro yakronoman̂e me rma wasî yîtîhkara. Emîknono rin̂e pînî ro mak Ow. Ero ke noro yemîknopîra ro mak wasî.
34Kwakresî men amn̂e, wîîkekn̂e yîwya ero wa kachonho ponaro wasî miya roro. Omtapotachonho towîhra ro mak wasî.
35Yaaro xa ero wa wîîkekn̂e Tapi ya. Kicicme exihnî me ro mak oyehtopo wetahcakn̂e yaaro xa omtapotacho kuknon me. Ero wa nasî omtapotacho Tapi yakro, cemarontara ro mak kîmtapowasî noro yakro.
36Noro yepamtho nasî waipîn me ro mak. Pahkî nasî kaamo eseikara, ero wicakî pahkînon xa marha noro yepamtho nasî kayaritomo me oyanme rma.
37Pahkî marha nasî nuun̂i. Kah yawno ro mîn, kemîknon̂e pîn me oyehtopo yenpon̂e me roro nasî. Ero wicakî pahkînon marha nasî Noro kayaritomo me, kekn̂e. Ero wa wîîkekn̂e Tapi yepamtho poko, kekn̂e Kporin komo.
38On wara tko wîîkes awya Apa, amna rma mahsîpînkekn̂e okwe. Amna ponarono pîn wara mîxakn̂e. Anîhkapethîrî poko mîrwonakn̂e xa okwe.
39Amtapotachonhîrî rma tko mowye okwe, awanton ya mîîkekn̂e ero wa kachonho ha. Yîxapikanthîrî mar̂mekn̂e roowo pona ero pîntho wara ro mak okwe.
40Yîmîn wacantho mawkekn̂e ahnoro. Sowtatu wacan marha mixketîkekn̂e yahcononhîrî.
41Noro yemyawnonho tak naar̂axe okwe yîhyari tîtosom komo rma. Yîmîtwono komo reha n̂etaporexe tak noro poko.
42Yiixatî pîn komo xa matko mîkaricekn̂e noro yopo okwe. N̂examro mahworekn̂e ahnoro okwe.
43Kaman̂e pîn me marha tak miire noro kaciparantho, tahtara kan̂e me mak okwe. Waapa komo yakro etar̂metaw waapa yopono me noro cirihra mîxakn̂e okwe.
44Pahxa kayaritomo menpekn̂e kayaritomo me xa. Ewetîn me tak menpes oroto okwe. Noro yaponho marha tak mar̂mai kr̂a roowo pona kayaritomo me esenpotoponhîrî ha.
45Kar̂pamxan me noro yehtoponho yohno n̂enahce awanme rma okwe. Cehn̂axmu me ro mak tak miir̂akn̂e noro pen okwe.
46Atî wicakî pahkînon ero wara mai noro poko Apa? Eroromero katî meseyamya okwe? Atî wicakî pahkî xa mîrwona wehto wara ro mak?
47Yohnono me mak tan roowo po oyehtopo ponaro cma re masî. Tohnawno me makî katî amna makîhcekn̂e tooto komo?
48Nai ha ma re tooto waipînî ro? Nai ha ma re tanme ro mak cekaritosom, ewtarî yaka tohnî ro?
49Apa, ahto tak nai amna xe awehtoponhîrî oroto? Aaxe ro mak wasî miya roro, mîîkekn̂e cma re Tapi ya. Yaaro xa mîîkekn̂e yîwya. Tohnaw yîmtapotanî ro mak Amoro.
50Awanton mak ow Apa. Opoko tko n̂etaporexe mer̂pono pîn komo kica. N̂erewasî thakwa oropotarî ero yipu yencetaw owya. Anarî yana komo n̂etaporexe opoko kica mer̂pono pîn komo. Ero wa etaporetopo komo ponaro cma re masî oroto.
51Aaxatî pîn komo mîkyam n̂etaporexe opoko Apa. Oyetar̂ataw roro opoko n̂etaporexe okwe. Anîhkapethîrî rma cma re ow, wara rma opoko n̂etaporexe. Ero wa naxe okwe.
52Kir̂wan̂he xa mai ham okre, kapore roro nasî Kporin komo ya miya roro eroromero, wîîkesî rma tko. Yaaro xa ero wa wîîkesî. Ero wa mak wîîkesî.

Moises Mtapotarî On Kaan Yakro, Kaan Yakrono Ro Mtapotarî Ha
Ehcamnopîn Me Ro Mak Cirko Amna N̂iritho Apa, Kacho On
1Apa kah yawno, on wara wîîkes awya, amna yeken me masî Amoro meexaro rma. Amna porin pen komo n̂ixa rono komo yeken me rma mîxakn̂e.
2Pahxanînhîrî ro mak Amoro Apa. Mîxakn̂e ro mak îîpî mko exihra ka exitaw. Roowo yakîhtora ka awexitaw mîxakn̂e rma, roowo pono komo yakîhtora marha ka awexitaw. Awehtopo yihcitopo exihra ro mak xakn̂e. Aawehtopo yenatîtopo exihra marha nasî miya roro. Kaanî ro xa Amoro eroromerono ha.
3Roowonhîrî makî reha amna tooto. Amna waipuche amna miir̂asî roowo me xa hara. On wara mîîkesî amna ya, Roowo me tak ehcoko xa hara amyamro tooto me ewruxapunhîrî komo, mîîkesi amna ya.
4Yohnono me mak nas awya 1.000 cimn̂ipu rma. Cewn̂e kaamo wara mak nas okyo, kokon̂orononho wara rma. 4 oora so mak sowtatu komo n̂etaraxe kosope waapa yenîrî poko ero wicakî pahkînon kyam mak nas awya 1.000 cimn̂ipu rma okyo.
5-6Tooto komo maar̂asî roowo poi yukmarî ke aaxapu wara. Kîwîntopo wara marha naxe yohnono me mak. Pahxaxa ro so amna pakache cuupu amna n̂een̂asî atîhtaxapu. Yohno ro mak n̂eperwasî. Kokon̂i tko tîhkotosom me nas hara. Naawaiyasî thakwa tak okwe. Ero wa xa marha amna miir̂as hara Apa, yohno twaihsom me hara.
7Amna mîwaiketîkes okwe arwon ke. Amna n̂eraswasî ro mak arwon pona.
8Kicicme amna yehtopo miir̂akn̂e an̂enîrî me. Kicicme amna yehtopo xa mîweipesî awewru ke rma. Ekatîmnînhîrî rma mîweipes amna yehtoponho.
9Poko arwonîmtopo mak amna Apa okwe. Ero wa amna n̂enmayasî roro. Yohno n̂he thakwa amna n̂enatkesî tan roowo po cehtopo, tpoko arwonîmtopo. Yohno so cimn̂ipu n̂enahcasî amna yewrutoponho, îh kacho wara mak okwe.
1070 cimn̂ipu mak nasî waipîra amna yehtopo. Kar̂pe amna exitaw tko 80 cimn̂ipu n̂he cik na nai amna waipîra. Ero wicak exitaw tko amna yewrutoponho, pokaxapu wara mak nas amna, ahwokaxapu wara mak okwe. Ero yinhîrî roowo poi tarin̂em wara rma amna cesî.
11Kar̂pe ro mak nasî arwon Apa. Onoke ma re nukuknome ero wa arwon yehtopo? Yaaro rma amna n̂eraswasî apona kar̂pe xa exirî ke arwon ha.
12Ero wicakî yakenon mak na nai waipîra ka oyehtopo, kan̂e me amna cirko takîhso cehtopo ponaro xa amna yehtome.
13Amok hara Apa. Ahcemaw xa mîmokya hara oona? Awanton xa amna. Ero ke amna pînîn yaw cma re masî.
14Yohno cma re amna merepotanmekyasî tîpînîn yaw awehtopo ke rma. Ero wa cerepotanmekyataw tak awya, amna n̂ewanomesî. Tahwore tak nas amna twaihtopo pona roro.
15Pahkî amna memetanmekyakn̂e mer̂pora kaamo. Yaake cimn̂ipu meero amna miir̂akn̂e cesemetanmesom me okwe. Ero ke ero wicakî pahkî xa marha amna ahworeko hara.
16Kir̂wan̂he awya ciino ritopo enpoko amna ya, awanton komo ya ha. Kayaritomo me xa awehtopo enpoko amna xîkrî komo ya hara.
17Cenporem xa Amoro Apa. Ero ke amna marha enpor̂ko cenpore xa awehtopo ke rma. Ehcamnopîn me marha cirko ahce na poko amna yehtoponho. Yaaro tan wîîkesî, ehcamnopîn me xa cirko ahce na poko amna yehtoponho. Ero wa mak wîîkes awya Apa.
Kporin Komo Yawno Ro Me Kexitaw So Kukurunpen̂e Me Nasî Noro

1On wara taxe Kyopono ro mîn yaw kenmayataw so enîhnî yaw, yîwya kawarpamacho yaw cepokarexe okre, Karitî ro ya kawarapamacho yaw ha.
2On wara wîîkesî Kporin komo poko, Okurunpen̂e xa Mîk ha, owacan warai me cehsom marha. Kaan xa Mîk ha ponaro oyehtopo, wîîkesî. Ero ke Noro pona xa ween̂asî.
3Anarimaw torowo yemcinotopo yawno wara na mai. Awowyasî tko Noro. Noro marha awir̂asî eper̂a nahsîtorî me, kwaihkacho nahsîtorî me.
4Kapikara yon yaporî warai ke awahruyasî akurunpetome ha. Ero yipu makataka mîîcesî etkurunpeso. Noro mtapotarî nasî awecen̂an me. Yaarono mîn ha yîmtapotarî.
5-6Anarî komo reha n̂eraswaxe ro mak kosope ahce na pona. Amoro reha erasîra masî ero pona. Erasîra marha masî waiwî pona, katpanaw tar̂maxmu pona. Erasîra marha masî eper̂a pona hara, awarpanaw kahsîn̂e pona. Erasîra marha masî kamarakataw tmohsom pona hara, kîwîrîmacho pona.
7Amîtkoso rma na waihyatu 1.000 tooto pen komo okwe. 10.000 na waihyatu anarimaw apanaw rma kaari panaw. Amamrikyasî makî tko awaitopo.
8Awewru ke makî tko meen̂asî kicicme cehsom komo yepemacho.
9Ero wa mas amoro reha okre awesekenmarî ke Kporin komo yaka rma. Owacan warai Mîk Kyopono ro ha. Noro yaka rma mesekenmesî. Ero ke ero wa akurunpesî.
10Aweporîra ro mak tak nasî awîrîmacho. Amîn yaka marha tohra nasî eper̂a.
11Tancun komo nantomesî awenîrî poko. Ahce poko so na awexitaw n̂examro akurunpexe.
12Cemyaw so rma awanîmyaxe ehtakatapara awehtome toh pona.
13Reaw mapikyasî kar̂pamxan me cehsomu rma. Okoi marha mapikyasî, mapikyasî ro mak.
14On wara kesî Kporin komo apoko, Ooxatî me cecisom mîk okre. Ero ke wukurunpesî. Îh pona wiir̂asî yiixatî pîn komo yai ro mak. Ero wa noro wiir̂asî oyosotî ponarono me exirî ke.
15Oyakro nîmtapowasî noro takronomacho poko. Ero ke weyukyasî. Esemetanmekyataw noro yakro wasî. Wakronomesî, takîhsom me wenpesî.
16Noro werepotanmekyasî pahkî waipîn me ehtopo ke. Kukurunpen̂e me oyehtopo wenpesî yîwya. Ero warai ke noro yipu werepotanmekyasî, kesî Kporin komo apoko. Ero wa kesî.

Waano Tan Sabatu Po Taasom.
Anakronomathîrî Ow Ha Apa, Kesî On Mewren̂e
1Kir̂wan̂he nasî Kporin komo poko kahwotacho. Kaan xa Amoro Apa, Kyopono ro xa. Tpoxwe ro mak nas amna yewanomacho awosotî poko.
2Tpoxwe nasî kwakren̂e me awehtopo yekatîmtopo hara pahxaxa roro ekatîmyataw ha. Ero wa xa marha nasî kemîknon̂e pîn me awehtopo yekatîmtopo hara kosope roro ekatîmyataw.
3Waano amna naar̂asî ero wa awehtopo pokono. Raatî yakro amna naar̂asî, 10 awyoci ken̂arî yakro. Ahpa yakro marha amna naar̂asî waano awehtopo pokono, tîyorîrem yakro.
4An̂irithîrî menpekn̂e owya Apa. Ero ke rma ow mahworekn̂e. Kewanomesî tahwore oyexirî ke an̂irithîrî poko.
5Amna n̂eserepokesî ro mak Apa cirihnî ciitopo poko awya. Yuhnari ro mak nasî awesehtînotopo hara.
6Ero yenîhra ro makî tko naxe akpîra cehsom komo. Kaan ya ciino ritopo poko naxe camkî tohnawno poko cesehtînosom komo okwe.
7Kicicme cehsom komo yehtopo poko naxe camkî. On wara naxe kicicme cehsom komo, n̂epamyaxe rma re ka cuupu wara. Ahnoro rma n̂ehtîkexe cemyawnoi anarimaw. Amn̂e tko noro yipu komo nîhcamnoyasî Kaan eroromero okwe. Ero wa kicicme cehsom komo yehtopo poko yîhtînopîra ro mak naxe akpîra cesehtîn̂osom komo.
8Kah yaw xa tko mas Amoro Apa eroromero.
9Waihyaxe rma wa Apa aaxatî pîn pen komo, waihyaxe wara ha. Ahnoro kicicitho pen komo tak makpayas amn̂e. Ero wa mas Apa noro yipu komo poko.
10Omeretîrî warai tko mîpor̂mamnoyakn̂e paaka meretîrî warai ha, comota chewno meretîrî warai rma. Ow mîhkapekn̂e marha yaxan ke katî ke okre.
11Ooxatî pîn pen komo reha mar̂mekn̂e owero ro rma. Kicicme cehsom komo mîkyam xatken̂e. Oyar̂ma xe xatken̂e. N̂examro pen yar̂machonho tak wencekn̂e.
12On wara naxe kir̂wan komo, yow yepu wara por̂mamyaxe. Setru yepu wara marha por̂mamyaxe Ribanu pono wara porin me cehso ro ha.
13Naatî wara naxe, Kporin komo mîn yaka ciixapu wara. Kaan roron po rma taxe tahwore tatîhtaxmu wara.
14Cepetaxmu wara rma naxe tporitomontache so meero. Taakem wara rma naxe, cepetaxmu wara.
15On wara kexe poritomo me cexiche so tak, Kir̂wanî ro me ciino rin̂e Mîk Kporin komo. Toopu warai Mîk oyececetotopo warai. Kicicme exihra ro mak nasî Noro, kexe. Ero wa kexe kir̂wan komo tporitomontache so.
Kayaritomo Me Nasî Kporin Komo

1On warai xa Mîk Kporin komo, kayaritomo xa Mîk ha. Kayaritomo me xa ehtopo nasî Noro ponon wara. Ahnorono yaw nasî poono yaw. Kar̂pe ehtopo nasî Noro yan̂apotun wara hara. On wara nasî roowo, apotmîkî ciiso xa nasî iitono ro me.
2Pahxanînhîrî rma kayaritomo me mas Apa. Mehxanî ro mak Amoro etakîtonî ro.
3Tîtpe exihra ro mak nasî tuuna imo mko Apa. N̂ewtunasî xa tak okwe. Yamarataka ken̂e marha nas okwe.
4Tuuna imo yopono xa tko Mîk Kporin komo, karitî. Kah yawno Mîk ha tuuna yopono, mer̂pono pîn yopono, cetun̂em yopono ha. Yamarataka imo yopono marha Mîk, tuuna imo kwawno yopono.
5Towîhnî me ro mak nas amtapotachonhîrî Apa, awehtoponhîrî yekatîmtopo ha. Kir̂wanî ro me awehtopo nas amîn porokutotopo wara, eroromerono me. Ero wa nasî.
Tawake Xa Taxe Kaan Npanatanmekîtho Me Kexitaw So

1On warai xa Amoro Apa, Kaan xa Amoro, Oporinî ro. Kepanîn̂e xa Amoro Apa. Ero ke tweikem me tak esenpoko.
2Roowo pono komo yen̂ekan̂e marha Amoro. Ero ke piiri tak awomko. Anarî komo yopono me cesehtînosom komo tak en̂ekakî kicicme ehtopo komo yepemachome tak awya.
3Nahwowaxe mak okwe kicicme cehsom komo Apa. Atî wicakî pahkî ero wa nat okwe?
4Kîmtayanwekn̂e me ro mak nîmtapowaxe ro mak kica. N̂ehcoyoponkexe marha kica. Ero wa naxe kicicme ciino rin̂e komo ahnoro okwe.
5Apa, ayanan pen komo yakuhr̂apon̂e wara mak naxe okwe. Amxîkrî komo n̂emetanmekyaxe okwe.
6Wooxam pen waihkexe okwe ecin̂onkaxapu pen komo. Tîchewno pen komo marha waihkexe okwe, yîmîhnî pen komo marha, rikomo pen komo. Ero warai pen komo waihkexe okwe.
7On wara tko kexe kica, Kenîhra ro mak wa nasî Kporin komo. Ponaro Xako yehtopo nasî kponarora so, kexe mak kica. Ero wa kexe kica.
8On wara men wîîkes awya so panahnî komo, Akpîra cehsom komo amyamro, ahcemaw n̂he tak takîhso mesehtînoyatu ha?
9Kîmtapotarî yentara ma re nai awya so kpanarî yakîhton̂enho? Kenîhra ma re nai awya so kewru yakîhton̂enho hara?
10Kpanarera ma re nai awya so mîk hak maywen komo panaren̂e, yîhcamhokano rin̂e ro ha?
11On warai xa Mîk porin komo, tooto komo yesehtînotopo yenîn̂e ro Mîk ha. Tohnaw mak n̂esehtînoyaxe okwe, kesî poko so.
12On wara tko naxe anpanarethîrî komo Apa, tawake naxe okre. Tawake marha naxe amtapotachonhîrî poko anpanatanmekîthîrî kom hara.
13Ero wa aponarono komo mîpanatanmekyasî cerepore ehtome so esemetanmexapunhîrî. Ero wa n̂examro merepotanmekyasî kicicme cehsom pen komo yahrutopo yahtotopo momokyataw.
14Tîyanan komo yahsîpînkara ro mak nasî Kporin komo. Tîmxîkrî komo tînomra ro mak nasî.
15Amn̂e tak takîhso naxe en̂ekano rin̂e komo pahxan pen komo wara rma hara. Ero yimaw ken̂ekan̂e komo tak n̂ewehcaxe kir̂wan̂he cexi xatî komo.
16Onoke xa oyepanîya kicicitho komo poko? Onoke xa kicicitho pokono komo n̂en̂epe oyemetanmekn̂e kom ha?
17Kporin komo oyakronomara exitaw ketaw ha re yohno takî re tîtken̂e wexirî, twaihso tak okwe.
18On wara wîîkekn̂e awya Apa, sehrere kes okwe ohtarî, kepîrkesî ha re okwe, wîîkekn̂e. Ero yimaw tak opînîn yaw mîxakn̂e. Ero ke ow mecehcekn̂e.
19Anarimaw so ahce na poko keserepokesî, miyan poko rma okwe. Ahce wa wai hara kopi? wîîkesî. Ero yimaw rma ow mereporesî. Tahwore was hara.
20Amaywen me ma re nai kicicme cehsom komo kayaritomo kom ha? On wara naxe anarî komo, kayaritomo komo, kicicme kehtopo poko rma panatanmekno n̂iir̂axe kica. Amaywen me ma re natu noro yipu komo?
21On wara naxe kayaritomo komo anarimaw, anarî komo yakro n̂esencexe kir̂wan komo yahsîtopo poko kr̂a. Kicicitho ro mak amoro kica, twaihkapore kr̂a masî, kexe kicicime exihnî komo ya rma okwe.
22Kporin komo tko nas okurunpen̂e me. Toopu wara marha nasî Noro, yaaka oyetkurunpetopo wara. Ero wa xa nasî Kaan, ponaro oyehtopo ha.
23Noro rma kicicme cehsom komo n̂emetanmekyakn̂e kicicme ehtoponhîrî komo ke rma. Kicicme ehtoponhîrî komo yanme rma noro yipu komo nîhcamnoyasî. Kporin komo mak noro yipu komo nîhcamnoyasî, ponaro kehtopo kom ha. Ero wa waihkes ha.
Kporin Komo Mamakan Me Tutupentacerî Kakîhton̂enhîrî Me Exirî Ke

1On wara wîîkes awya so oyakno komo, amohcoko tak ewanomaxi. Tahwore xa cewanomacerî Kporin komo poko. Kar̂pe tîtkacerî yîn̂entarî me. Toopu warai Mîkî, kececetotopo warai, enorira kehtopo warai ha.
2Noro yaka kaikatko. Kir̂wan̂he xa mai ham okre, tkaro kaikatko yîhyaka. Kir̂wan̂he ehtopo poko cewanomacerî kar̂pe.
3Kaan xa Mîk Kporin komo, anarî komo yopono xa. Kayaritomo xa Mîkî, ponaro anarî komo yehtopo yopono.
4Noro yemyaw nasî weyun komo, yuhnawno komo marha. Îîpî marha nasî yîwyan me hara.
5Noro yîwyan me marha nasî tuuna imo yînakîtothîrî kaxi. Noro n̂iritho marha mîn roowo hara. Tamorî ke rma n̂iir̂akn̂e.
6Ero ke amohcoko amna yakro, Oporinî ro Amoro, kaxi. Tutupentacerî marha kosokmuru komo po, Kporin komo mamakan me, kakîhton̂enhîrî komo mamakan me ha.
7Noro mak Mîkî Kaan, ponaro kehtopo komo. Iyanan komo kîwyam, Noro woskaran pono komo marha kîwyam iyoku warai komo oper̂a warai. Kenîn̂e komo Mîk oper̂a yosom warai.
8-9Ero ke oroto yîmtapotarî yenta xe ro mak was awya so. On wara kesî Noro awya so, Oyanwekn̂e me exihra ro mak ehcoko. Aporin pen komo warahra tak ehcoko. Meriba po cexitaw so oyanwekyatken̂e n̂examro pen okwe, Ero wa xatken̂e okwe n̂examro pen yukukmetaw owya. Cirihnî cma re wiir̂akn̂e roro wero ro so. Ero yipu yenîn̂enho rma okukmetken̂e oyanwecho ke kica.
1040 cimn̂ipu ahwora wîxakn̂e okwe n̂examro pen poko. On wara wîîkekn̂e poko so, Anarme cesehtînosom ro mak mîkyam kica, oponarono pînî ro mak okwe. Oyehtopo poko ehcamhokanî ro mak mîkyam okwe, wîîkekn̂e.
11Ero ke on wara tak wîîkekn̂e n̂examro pen poko, Oyepokaretopo pona mokuhra ro mak wa naxe okwe, wîîkekn̂e. Yaaro xa ero wa wîîkekn̂e towîhnî me ro mak. Orwon me marha wîîkekn̂e. Ero wa wîîkekn̂e n̂examro pen poko.
Miya Ro Mak N̂ekaiwasî Kporin Komo Kir̂wanî Ro Me

1On wara wîîkes awya so, roowo poko hakno komo ya, ewanomacoko tak Kporin komo n̂entarî me. Yaxan tak aacoko waano.
2Ewanomacoko Kporin komo n̂entarî me. Kir̂wanî ro mak Noro yosotî, kacoko. Kukurunpen̂e ro Mîk okre, kacoko marha Noro poko. Enmar̂atîxera kacoko.
3Kir̂wan̂he xa Noro yehtopo ekatîmcoko mîk hak maywen komo ya. Cirihnî ciitoponîrî yîwya ekatîmcoko anarî yana komo ya ahnoro.
4Anarî komo yopono ro mak Mîk Kporin komo. Kyopono xa ham Amoro, kapore ro mak nasî yîwya. Yaake naxe ponaro tooto komo yehtopo. Kporin komo poko xa tko twerî cexpore nasî noro yipu komo yopo.
5Ciixaputho mak mîn ponaro anarî yana komo yehtopo mko. Kaapu yakîhton̂enho reha Mîk Kporin komo.
6Kir̂wan me Kporin komo yehtopo n̂esenpesî Noro yeepataw kexitaw so. Kayaritomo me ehtopo marha n̂esenpesî iito. Kar̂pe ehtopo n̂esenpesî yîmîn yaw, cenpore ehtopo marha. Iito xa Kporin komo yehtopo n̂esenpesî.
7Ai, anarî yana komo amyamro, tribu komo xa, on wara wîîkes awya so, Kporin komo yehtopo poko amtapotacoko. Kir̂wan̂he ehtopo poko amtapotacoko, kar̂pe ehtopo poko marha.
8Yaaro rma n̂ekaiwasî Kporin komo yehtopo miyan komo ya rma kir̂wan̂he ro mak exirî ke. Ero ke Noro yehtopo poko amtapotacoko. Yîhroron pona amohcoko. Yîwya tîmsom ehcoko amokyataw so.
9Kicicitho ken̂ehra ro mak nasî Kporin komo. Cenporem Mîk okre. Cenpore Noro yehtopo ponaro ehcoko awahwotaw so Noro poko. Noro poko tweeno me marha ehcoko tatan̂e cehso ro. Ero wa ehcoko Noro poko amyamro ahnoro roowo poko hakno komo.
10On wara kacoko mîk hak maywen komo n̂entarî me, Kayaritomo me nasî Kporin komo, kacoko. Mapata pona ciixapu wara nasî roowo, Ero yanme miya so etarira nasî. Anarî yana komo n̂en̂ekesî Kporin komo amn̂e. Yaaro xa n̂en̂ekesî.
11Nahwotacowpe kah yawno komo. Tahwore marha n̂ehcowpe roowo pono kom hara. Tuuna imo marha n̂ewtunîmhe kar̂pe. Tîmtapotaxmu wara marha n̂ehcowpe ero kwawno komo.
12Tahwotaxmu wara n̂expe mararî kom hara, ero pono marha ahnoro. Ero yimaw weewe komo marha nasî tahwotaxmu wara comota pono. Kporin komo pokono me rma nahwotacowpe.
13Ero wa n̂ehcowpe tahwotaxmu wara Kporin komo mohtopo ponaro cexirî ke. Noro rma mokyasî roowo pono komo yen̂ekaxi ahnoro. Yaaro xa n̂en̂ekesî. Anarî yana komo n̂en̂ekesî tîmtapotachonhîrî yaw roro rma. Yaarono mîn yîmtapotachonhîrî. Ero wa en̂ekano n̂iir̂asî Kporin komo amn̂e.
Kir̂wanî Ro Me Kporin Komo Yehtopo Pokono Xa Hara

1On wara nasî Kporin komo, kayaritomo me xa nasî. Ero ke nahwotacowope roowo pono komo. Ciwya pono komo meero n̂ehcowpe tahwore, mer̂pono pîn pono komo rma.
2Tuuna yewru nasî Kporin komo mamhoko, awarpape marha nas iito. Kir̂wanî ro me exirî ke kayaritomo me nasî, yaaro ciino rin̂e me exirî ke marha.
3Noro cetaw wehto cesî poturme. Ero rma tak yiixatî pîn pen komo nakn̂iyasî miyan komo, xiyan komo marha.
4Pepe kamexpesî Noro roowo katparen̂e me. Tatanaxe tak roowo poko hakno komo pepe kacho yenîrî ke.
5On wara nasî îîpî Kporin komo mokyataw, nuxukrapamyasî ro mak weeyu wara. Ero wa nuxukrapamyasî ahnoro roowo pono komo kayaritomon me exirî ke Noro.
6Kaapu komo rma n̂ekatîmyasî kir̂wanî ro me Noro yehtopo. Iito Noro yehtopo n̂een̂axe anarî yana komo ahnoro.
7Anarî komo reha nahwowaxe mîk hak warai me ciixapu poko kica. Kir̂wanî ro moso ponaro oyehtopo ha, kexe ero yipu poko kica. On wara wîîkes awya so ponaro n̂examro yehtopo komo ya, On wara ehcoko amyamro, Kporin komo yakro mak xa amtapotacoko. Oporinî ro Amoro, kacoko yîwya mak. Ero wa ehcoko.
8Apa, yaarono me awya ciino ritoponho n̂encexe Siaw pono kom ha. Ero ke tahwore naxe okre. Tahwore marha naxe Xuta yepamtho yemsîrî komo awya panareno ritopo yentarî ke.
9Kyopono ro xa Amoro Apa. Roowo pono komo kayaritomon Amoro. Naxe rma re ponaro tooto komo yehtopo ro. Amoro xa tko masî kar̂pe noro yipu komo yopo ro mak.
10Kporin komo xatî komo, on wara wîîkes awya so, kicicme kehtopo komo xera ro mak ehcoko. On wara nasî Kporin komo tînakir̂wamathîrî komo poko, nukurunpesî roro, kicicme cehsom komo n̂emetanmekîtho komo nowyasî.
11Katpan n̂iir̂asî Kporin komo naatî ciitopo wara rma. Kir̂wan komo ya tîmsom me n̂iir̂asî. Kahwotacho marha n̂iir̂asî kir̂wan̂he cexi xatî komo ya tîmsom me hara.
12Kporin komo poko ahwotacoko amyamro kir̂wan komo. Kir̂wan̂he Kporin komo nai ham okre, kacoko. Kir̂wanî ro Noro yosotî. Ero ke ero poko ahwotacoko. Ero wa ahwotacoko.

Waano On
Waano Aacoko Kir̂wanî Ro Me Kporin Komo Yehtopo Pokono
1Taa, waano tak taacerî Kporin komo pokono. Yaxan taacerî. Keserepokacho me xa nasî cirihnî ciitoponho yîwya. Tîîxatî pîn komo nar̂mekn̂e tamorî ke kaari n̂ixan ke. Taporî ke marha nar̂mekn̂e kir̂wanî ro ke.
2Kukurunpen̂e me cehtopo tak Noro n̂enpekn̂e tooto komo ya. Kir̂wan̂he ciino rin̂e me cehtopo n̂enpekn̂e marha mîk hak maywen komo ya.
3Ixaw Yana komo pînîn yaw cehtoponhîrî ponaro rma xakn̂e Kporin komo. Akro so tîmtapotachonhîrî ponaro marha xakn̂e. N̂examro yakronomachonho tak n̂een̂atken̂e roowo poko hakno komo ahnoro, roowo yenatîtopo pono komo meero. Ponaro kehtopo komo ya akronomachonhîrî mîn n̂een̂atken̂e.
4Okre, okre, kacoko amyamro roowo pono komo ahnoro, kar̂pe kacoko tahwore. Ewanomacoko marha kir̂wan̂he Kporin komo yehtopo poko. Tahwore xa ewanomacoko.
5Raatî yakro ewanomacoko, tawyockem yakro. Kporin komo pokono aacoko waano.
6Cecesom yakro marha aacoko, raatî yakro kuripara ha. Kahn̂eru meretîtho marha ececoko. Kar̂pe xa ewanomacoko tahwore exirî ke so. Ero wa n̂ewanomacowpe Kporin komo n̂entarî me. Kayaritomo xa Mîk Noro.
7Tuuna imo marha n̂ewtunîmhe, ero kwawno marha n̂ehcowpe tîmtapotaxmu wara. Roowo marha n̂expe tîmtapotaxmu wara, iipono komo marha nîmtapotacowpe.
8Knowknow kan̂e wara n̂expe tuuna yepu komo. Îîpî komo marha n̂expe cewanomaxmu wara, tahwotaxmu wara ha. Kporin komo n̂entarî me rma n̂ehcowpe ero wara.
9Kporin komo rma wa mokyasî roowo pono komo yen̂ekaxi. Yaarono me xa roowo pono komo n̂en̂ekesî. Ehtoponhîrî komo yaw roro xa epemano n̂iir̂asî, anarî yana komo n̂en̂ekesî. Ero wa en̂ekano n̂iir̂asî Noro.
Kir̂wanî Ro Mîk Kporin Komo, Kicicme Kehtoponhîrî Yîhcamnon̂e Me Rma Tko Nasî

1Kayaritomo me nasî Kporin komo. Ero ke n̂erahtîmcowpe tak anarî yana komo tatanîmso ro. Kerubin yotawno ro Mîkî. Ero ke n̂esewsîpe tak roowo.
2Kyopono xa Mîk Kporin komo, Siaw pono ha. Anarî yana komo kayaritomon me nasî, miyan komo kayaritomon me rma.
3Awosotî poko nahwotacowpe n̂examro, anarî yana komo. Cekaiporesom me xa nasî awosotî, twerî cetacisom me rma tko nasî. Kir̂wanî ro xa Mîk Kporin komo.
4Karitî ro mak Mîkî kayaritomo. Yaaro xa epanîno ciri xatî Mîk ha. Kehtoponhîrî yecenarî xa kepeman̂e Amoro Apa. Ero wa mîxakn̂e Xako yepamtho komo poko. Yaaro xa mepemekn̂e, ehtoponhîrî komo yaw roro xa.
5Karitî xa Mîkî Kporin komo Kaan, kacoko. Noro poko ahwotacoko yîhtarî yapon mîtwo rma. Kir̂wanî ro xa Mîk Noro.
6Moises tî xakn̂e Kporin komo yaka cewomsom ro me. Araw marha tî xakn̂e yîhyaka cewomsom me. Samuew marha tî xakn̂e Kporin komo poko cehsamaxmu me. Apa, ayanan komo amna. Ero ke amna akronomakî, kan̂e me xakn̂e noro. Ero wa tî ketken̂e n̂examro Kaan ya. Ero ke yîmtapotarî komo tî n̂eyukyakn̂e.
7N̂examro yakro tî nîmtapowakn̂e Kporin komo kaweresî chew patawno chew. Yîmtapotarî tî n̂ewehcatken̂e tpanatanmetopo komo, tantomacho komo marha.
8Apa, ponaro amna yehtopo Amoro, amna porin penî mtapotarî meyukyakn̂e. Kicicme ehtoponhîrî komo yîhcamnon̂e me mîxakn̂e. Kicicme ehtoponhîrî komo yanme rma tko n̂examro pen mîpanarekn̂e.
9Kyopono ro Mîkî Kporin komo Kaan, kacoko ha. Oporinî ro Amoro, kacoko yîwya Noro yekenî ro po, îh po. Kir̂wanî ro xa Mîk Kporin komo Kaan. Ero warai Mîk ha.
Waano On, Kir̂wan̂he Mai Ham Okre, Kacho

1On wara wîîkes awya so roowo poko hakno komo ya, ahwotacoko amyamro ahnoro Kporin komo poko. Emtarakacoko ro makî tahwore.
2Kporin komo ya etantomapocoko tahwore. Noro yaka esenmecoko awewanomarî komo me.
3On ponaro xa ehcoko, Kaan xa Mîk Kporin komo, kacho ponaro. Yînakîtothîrî mak kîwyam. Kanme ro so mak etakîtora ro mak tîxatken̂e. Iyanan komo kîwyam. Iyoku warai marha kîwyam, Noro woskaran pono warai, kahn̂eru warai ha.
4Kir̂wan̂he nai ham okre, karî me epatakacoko Noro yewton pona. Ero wa karî me etocoko yîhroron pona xa. Kir̂wan̂he xa mai ham okre, kacoko. Kir̂wan̂he nasî Noro yosotî, kacoko marha.
5Kir̂wan Mîk Kporin komo. Kîpînîn yaw roro nasî miya roro yîtîhkan me ro mak. Yaarono xa mîn yîmtapotachonhîrî. Towîhnî me ro mak nasî miya roro ehretawnomaxapu komo meero exitaw amn̂e. Noro yipu Mîk Kporin komo.

Tapi Wanorî On
Kicicme Cehsom Komo Waihkesî Kaan Yohno Rma
1Apa kah yawno, on wara wasî, kwanomesî tak kîpînîn yawno me awehtopo poko. Yaaro xa en̂ekano rin̂e me awehtopo poko marha kewanomesî. Kir̂wan̂he xa mai ham okre, wîîkes apoko waano ke.
2Taa, oyehtopo poko kîmtapowas hara, on wara cma re wasî, takîhso mak oyexi xe wasî kicicme exihra ro makî. Ahcemaw xa ohyaka mîmokya? Kir̂wan̂he oyexi xe ro mak wasî ohyawno komo wero ro.
3Ero pîntho poko mak epohkara wasî. Aaxatîmnokan̂e komo yehtopo xera ro mak wasî. Opoko etahsîra cma re nasî ehtopo kom ha.
4Kaan yanwekn̂e me oyehtoponho wen̂epesî oropotai. Kicicitho poko oyehcamhoka xera ro mak wasî.
5Anarimaw na en̂epa me tîmtapotaxmu wence. Tpoyino poko nîmtapowa kicicme kica. Noro yipu waihkes ow. Anarimaw anarî na nai tpoyino komo yopono me cesehtînosom yewke. Ow xa takîhsom anarî komo yopono ro makî, kan̂e me na nai tîropotaw. Noro yipu cirihra ro mak wasî omîtwono me.
6Kaan pona enîn̂e komo xa ween̂asî omîtkoso ciisom me. Kicicme exihnî komo mak wahsîyasî oyanton komo me.
7Ohyaw exihra ro mak nasî tohnaw cesenposom. Cemarontaxmu ahsîra ro mak wasî omaywen me.
8Yohno rma kicicme cehsom komo waihkes ow. Kicicitho pokono komo wen̂epesî Kporin komo yewton poi. Ero wa ciino wiir̂as ow.

Emetanmexapu Mtapotarî On, Ahwora Ro Mak Exitawno Mtapotarî Kporin Komo Yakro
Kporin Komo N̂eenasî Cesemetanmesom Komo Yahwokacho
1Omtapotarî cma re mences Apa. Cerewre tan kîmtapowas awakro. Ero ke cma re omtapotarî mencesî.
2Ohyai cma re esewkor̂mara masî oyesenmekyataw. Owece xa matko enko omtapotarî yentachome tak awya. Awakro omtapowataw ero po rma cma re ow meyukyasî yohno.
3Yohno so n̂ehcamnoyasî oyenmachonho wehto yîsîn wara okwe. Oyocho nasî ecahxapu wara oco.
4Ahwora ro mak wasî. Cuupu naawaiyasî yîhkotoche ero wara nasî oropotarî. Ero ke twen̂ekarî mak wasî oyeseresmacho poko rma okwe.
5Kemkutunasî mak kar̂pe. Ero ke takporoso ro mak wasî. Oyocho poko tak ohcîpîtho n̂etahsîyasî okwe.
6Yuruma warai mak ow axawa imo pono warai ha. Anarimaw pupuri nasî ewtotho po ero wa xa marha was ow hara.
7Cewke mak wasî okuywan po. Anarimaw torowo na nai mîîmo meretwo akronomra ro mak. Ero wara xa marha was ow hara.
8Kokmamso ro owîrîyakexe ooxatî pîn komo. Awîrîma xe kr̂a wasî Kaan ya, kexe okwe oyanwekn̂e komo.
9Wemronho wahyasî onahrî wara rma. Oyewyokutho wesmesî owokru yakro.
10Opoko xa mîrwonakn̂e oko Apa. Tîrwon̂e rma ow mahsîyakn̂e, yukpurukpuruntho ponan wara xa ow mar̂mekn̂e okwe.
11Ekatî wara mak wasî kaamo n̂enpotho wara. Kokon̂i cehsom wara wasî cekawnoresom wara. Cuuputho wara marha wasî taawaisom wara.
12Waipînî ro makî reha Amoro Apa eroromerono ha. Cekaiporesom me nas awosotî amn̂e miyan komo n̂entarî me, miya roro esepamkaxapu komo n̂entarî me rma.
13Piiri tak mawomyas amn̂e, Siaw pono komo pînîn yaw tak masî. N̂examro wakretopo me tak nasî oroto, ankuknomathîrî me tak n̂enmai ham.
14Siaw pono pînîn yaw naxe awanton komo toopu komo pînîn yaw. Okwe okwe, kexe roowo pupuntho pînîn yaw rma iitono pînîn yaw ha.
15Siaw pînîn yaw awexiche tak twerî tak Kporin komo yosotî n̂etahcaxe mîk hak rowon pono komo. Ero yimaw marha n̂eserepokexe tak kayaritomo komo kir̂wanî ro me awehtopo poko. Ero wa naxe amn̂e kayaritomo komo, roowo poko hakno kom ha.
16Amn̂e tak Siaw n̂iir̂as hara Kporin komo, ewto imo me n̂iir̂as hara. Ero yimaw tak Noro rma n̂esenpesî kyopono ro me okre.
17Cesemetanmesom komo mtapotarî ponaro tak nasî Noro. Yîmtapotarî komo yîwîrîyakara ro mak nasî.
18Ero mewrecoko amn̂e esepamkaxapu komo n̂enîrî. Amn̂e pahxaro tak tooto komo nakîhces hara Kporin komo n̂examro n̂enîrî me marha mewrecoko. Ero yeen̂ataw yîwya so, Kir̂wan̂he xa mai ham okre, kexe tak.
19Kah yawno Mîk Kporin komo. Iito nasî Noro mînî ro. En̂exa tak enîno n̂iire. Roowo pono komo tî n̂een̂akn̂e.
20Ahruxapu komo yemkutunîmtopo yenta xe xakn̂e. Twaihkaxmu komo moxam, kachonho komo yahrunka xe marha xakn̂e.
21-22Kporin komo yehtopo yekatîm xe marha xakn̂e Noro Siaw pono komo ya. Kir̂wan̂he Noro yehtopo yekatîm xe xakn̂e Xerusaren pono komo ya. Ero wa ekatîm xe rma nasî anarî yana komo ya esenmekîche so, mîk hak maywen kom ha. Kporin komo poko ahwotachome so wa n̂esenmekyaxe.
23On wara tko oriyakn̂e Kporin komo, poritomo mera rma ka oyexitaw okar̂kekn̂e okwe. Ero wicakî xa nasî cimn̂ipu waipîra awehtopo, kachonho nîhkocekn̂e okwe.
24Ero ke on wara wîîkekn̂e yîwya, Apa Kaan, owî cma re arîhra masî waipîra oyehtopo rakataw mak oyexitaw. Mer̂pora ro mak nasî cimn̂ipu pahkî awehtopo reha. Miya ro mak micimn̂ipunwasî Amoro reha. Miya roro esepamkaxapu komo exitaw ero yimaw iito rma mas Amoro waipîra rma.
25Pahxa rma roowo mapatan warai miir̂akn̂e. Kaapu komo marha makîhcekn̂e awamorî ke.
26Kaapu pen takî tko n̂ehcamnoyas amn̂e, roowo pen marha. Iitono ro me reha mas Amoro. Poonotho wara nasî kaapu komo amn̂e, roowo marha. Pahxantho me tak nasî. Pahxantho me exiche poonotho anarî tak amna namruyas hara. Ero wa xa marha kaapu pen miir̂as anarî me hara, roowo pen marha.
27Amoro reha masî atpînî ro me. Enatîra ro mak nasî cimn̂ipu pen waipîra awehtopo.
28Miya roro marha naxe awanton komo xîkrî. N̂examro yepamtho komo naxe ahyawno ro me. Ero wa naxe.

Tapi Wanorî On.
Tponarono Komo Pînîn Yaw Nasî Kporin Komo
1On wara kepanatanmekyasî owî rma, kir̂wan̂he Kporin komo yehtopo poko amtapotak okre. Kir̂wan̂he Noro yehtopo poko esehtînoko okre, wîîkesî oyekatî ya rma anarme kahra ro makî.
2On wara marha wîîkesî oyekatî ya, Kporin komo poko ahwotakî. Yîwya owakrechonho yîhcamnopîra men esko, wîîkesî.
3On wara nasî Kporin komo, kicicme awehtoponhîrî nîhcamnoyasî ahnoro. Kar̂pera awexitaw akaricesî roro hara.
4Roowo yatumnaka tîtosom me awexitaw aporokesî iina tohra tak oyehtome. Tarokoyem warai me marha awirasî awakrecho ke, apînîn yaw cehtopo ke marha.
5Kir̂wan ke anahmesî okre iime aweseresmachome roro. Ero wara akaricesî kar̂pamxan wara awehtome xa hara yaimo wara.
6Emetanmexapu komo yepanîn̂e Mîk Kporin komo. Takîhso noro yipu komo n̂epanîyasî yaarono me mak ha.
7Pahxa tî cehtopo nîhtînomexpekn̂e Moises ya. Ahce wa na ciino rin̂e me cehtopo tî n̂enpekn̂e Ixaw Yana komo ya.
8Kîpînîn yawno Mîk Kporin komo, yiixe kehtopo ponarono marha. Yamoro cetîrwonmesom marha Mîk. Kwakren̂e me marha nasî miya xe xa kwakren̂e me okre.
9Ken̂ekan̂e rma re Mîk Kporin komo. Miya roro tko ken̂ekatîkara nasî. Miya roro yîrwomra marha nasî kpoko so.
10Kpanaretken̂e so rma re Noro, kicicme kehtoponhîrî komo yecenarîra ha tko. Miya xe xa tpanaresom me taxe. Ero xawyaka makî tko kpanarexe so.
11Kîpînîn yawno xa Mîk Kporin komo. Kaw xa nasî kaapu roowo yepoi ero wicakî xa marha nasî kîpînîn yaw so Noro yehtopo, tpoko tweeno komo pînîn yaw ehtopo ha.
12Tanwetoponhîrî komo naar̂akn̂e Noro mooxe. Etmoxe xa nasî kaamo yepatakacho emicitopo yai. Ero wicakî moxenon xa marha kîhyai so naar̂akn̂e tanwetoponhîrî komo.
13Rikomo yîîm nasî tîmxîkrî komo pînîn yaw ero wa xa marha nasî Kporin komo kîpînîn yaw so, tpoko tweeno komo pînîn yaw ha.
14On wara kesî Kporin komo kpoko so, Ero pînthonhîrî mîkyam tooto komo, kesî. Roowonhîrî me kehtopo komo ponaro ro nasî.
15-16On wara mak tasî, cuupu wara mak. Epemrutun wara marha tasî woskara pono wara. Kir̂wan̂he ka n̂esenpesî epemrutun. Ero yinhîrî ocowo mak napeperes hara. Poku, n̂ehcamnoyas hara epemrutun okwe. Ero yekenho tan ha, kahra tak naxe tooto komo ekenhîrî poko. Ero wara xa marha tasî kîîw hara.
17Miya roro makî tko Kporin komo nasî kîpînîn yaw so kîpînînkan me ro mak okre. Pahxa ro mak kîpînîn yaw so xakn̂e, ero wa Noro yehtopo yihcitopo exihra ro mak xakn̂e. Ero wa Noro yehtopo yenatîtopo exihra marha nasî. Ero wa nasî Noro tponaro xa cehsom komo poko. Kir̂wan̂he kiin̂e marha Mîkî, Ero wara rma nasî kîmxîkrî komo poko hara, kparî komo poko marha.
18Ero wa nasî Kporin komo tîmtapotachonhîrî ponarono komo poko, Oyewehcataw so, kakronomexe so, kacho ponarono komo poko. Ero wa marha nasî tîwya kpanatanmetopo ponarono komo poko hara.
19Tapon n̂iir̂akn̂e Kporin komo kah yaka, kayaritomo me cesenpotopo ha. Miyan komo kayaritomon Mîk etpoyino pîn komo kayaritomon ha.
20Taa, ancu komo awya so wîîkes hara, Kir̂wan̂he xa nai ham Kporin komo, kacoko amyamro. Kaan yancun komo amyamro, karitî komo, kyopono ro mak. Yîmtapotarî yewetîn̂e amyamro, yîwya awantomacho komo yewetîn̂e kom ha. Ero wa kacoko amyamro Kporin komo poko.
21Ero wa kacoko amyamro Kporin komo nantomarî komo ahnoro. Kir̂wan̂he Noro yehtopo poko amtapotacoko. Noro yanton komo amyamro, Noro yanme ciino rin̂e kom ha. Ero wa xa marha kacoko amyamro.
22Ero wa amtapotacoko ahnoro Kporin komo n̂iritho komo. Kir̂wan̂he Kporin komo yehtopo yenpon̂e me ehcoko. Ahto so na awexitaw so Noro rowon po ero wa kacoko. Oyekatî ya rma wîîkesî, Kir̂wan̂he Kporin komo yehtopo poko amtapotakî, wîîkesî. Ero wa wîîkesî.
Ahnoro Roowo Pono Komo Naxe Kaan Nakîhtotho Me, Yîn̂ecetorî Me Marha

1On wara wîîkesî oyekatî ya rma, Kir̂wan̂he Kporin komo yehtopo poko amtapotakî, wîîkesî. Apa, on wara wîîkes awya hara, Kyopono ro mak Amoro. Cekaiporesom me xa awehtopo nasî aponon wara. Ero wa xa marha nasî kayaritomo me awehtopo hara, wîîkes awya.
2On wara marha masî Apa, katpan mamruyasî poono wara. Kaapu mko mehyatkesî ro mak roona wara rma.
3Amîn ciir̂ataw awya amtakpo miir̂asî kaikokoro. Ero yipu makwanan miir̂asî tuuna rataka rma. Tuuna yewru miir̂asî atararan me hara. Ocowo miir̂asî tapokem wara. Yîmkawno wara tak metar̂as Amoro.
4Ekatî me mak miir̂as awanton komo ancu kom ha. Wehto n̂uru warai me marha miir̂asî awanton komo.
5Roowo mapatan miir̂akn̂e. Ero ke ceipu nasî roowo, emacakan me ro mak.
6Roowo yakîhtoche tuuna ke tak mîwomcekn̂e poono ke womton̂e wara. Îîpî yopo tî ka xakn̂e tuuna.
7Ero yinhîrî tuuna tak meeyakn̂e. Ero ke cemahcisom wara tak xakn̂e. Tarai me ro mak mîmtapowakn̂e kopi. Ero yentache miya ro mak tak n̂etakpayakn̂e tuuna kar̂pe.
8Îîpî yepore cekn̂e tuuna, îîpî yamrinaka marha nîhcekn̂e. Cekenî ro yaka tak cekn̂e tuuna an̂irithîrî yaka.
9Tuuna tak mîwokpamekn̂e wahkototopo ke. Ero watohra ro mak tak nasî. Ero ke roowo ahnoro yukmanîrera ro mak tak nasî xa hara amn̂e.
10Tuuna pîtho marha n̂iir̂asî Kporin komo îîpî yamrinawno yaka yîhtotome. Matîwîn yotari tak cesî.
11Tuuna yepu komo nasî woskara pono wokru me, kooso, kamara, onoke warai na wokru me ha. Ero kwaka cesî buhu warai, okno pîn, twokru xe cexitaw so.
12Tuuna yecihtaka torowo komo n̂iir̂asî takowerî. Weewe yarihtaw piopio kesî tahwore cexirî ke.
13Kaikokoro nasî tuuna yen Kporin komo n̂iritho. Ero yaino ke îîpî nîhyasî. Cerepore nasî roowo pono komo ahnoro yînakîtothîrî yeperîrî ke.
14Cuupu marha natîkresî Kporin komo, paaka nahrî me. Tooto natîrî marha natîkresî. Yînahrî komo me tak n̂eperwasî roowo po atîhtaxapu komo.
15Ero yeperîrî ke twokru komo n̂iir̂axe tooto komo tahworen̂e komo me. Ero ke marha katî n̂iir̂axe cewyenporin̂e me so. Tuuru komo marha n̂iir̂axe ero yeperîrî ke tîropotarî komo yecehton̂e me ha.
16Cehkuke xa nasî Kporin komo natîrî weewe komo. Ero wa nasî setru, Ribanu pono, yin̂irithîrî kom ha.
17Iitono pona takowerî n̂iir̂asî torowo. R̂awr̂a warai marha n̂iir̂asî tîwîntopo iitono pona, siprexte yepu pona.
18On wara nasî îîpî kawno, kabra yeken me nasî, okno pîn yeken me. Wiir̂a warai yeken me marha nasî toopu kawno.
19Kir̂wan̂he marha nasî nuun̂i. Ahce na ciitopo kuknon me n̂iir̂akn̂e Kporin komo. Cemicitopo ro marha nîhtînoyasî kaamo hara.
20Awarpan marha miir̂as Apa, kosope tak ehtome. Ero yimaw comota pono komo tak n̂etar̂asî.
21Reaw marha mayanasî por̂mamxan. Tootî n̂epor̂asî Kaan nîmîtho.
22Ero yinhîrî kaamo tak n̂epatakes hara. Ero yimaw n̂esenmekyaxe hara comota pono komo. Cewtarî komo yaka cexe etîrareso.
23Ero yimaw tak tooto komo cexe cemyawno komo ciiso xa hara. N̂etapickexe kokon̂i cehso ro.
24Anarmerpa so xa nas an̂irithîrî Apa. Takîhso xa makîhcekn̂e ham ahnoro. Tawronohkatîkaxi nasî roowo awemyawno ke.
25Tan marha nasî tuuna imo hara. Mer̂pora ro mak nasî ero kwawno kom hara anakîtothîrî komo. Yukuknomarî yopo ro mak nas okyo, karitî komo, porin komo, wahrai komo marha.
26Tuuna imo kwaw n̂etar̂asî kanawa komo. Ero kwaw marha nasî repiatan. Noro makîhcekn̂e ero kwaw eseman̂itome.
27Noro yipu komo ahnoro n̂een̂axe apona tînahmacho komo. Yînahmacho me exitaw roro mînahmesî.
28Yînahrî komo mîmyasî yîwya so. Ero tak n̂enmekyaxe. Awetamoyanketaw mer̂pora nahsîyaxe tînahrî komo kir̂wan komo. Cerepore tak naxe ahnoro.
29Anarimaw so mesewyahruyas hara. Ero yimaw so n̂esemetanmekyaxe hara anakîtothîrî komo. Apepenthîrî komo tak mowyasî. Ero ke thakwa waihyaxe okwe. Roowo me tak n̂ehtîkexe hara okwe.
30Anarimaw xa hara awekatî mantomesî noro yipu komo yakîhtorî poko xa hara. Ero ke n̂etakîcexe xa hara. Ero wa roowo pore tîtosom komo mepamnoyasî xa hara Apa, iina xa marha.
31Ero ke on wara wîîkesî, kir̂wanî ro me Kporin komo yehtopo yesenpo xe wasî miya roro eroromero. Tahwore exi xe wasî Noro tîn̂irithîrî poko.
32Anarimaw so roowo wece n̂een̂asî Kporin komo. Ero yanme tatanasî tak roowo. Îîpî napeyasî anarimaw so. Ero yanme nîsînasî tak.
33Ero ke Kporin komo n̂entarî me kewanomesî miya roro owaitopo pona roro. Kaan n̂entarî me rma kewanomesî kir̂wan̂he Noro yehtopo poko. Ponaro oyehtopo n̂entarî me kewanomesî waipîra oyehtopo yecenarî.
34Tawake exi xe wasî Noro poko oyesehtînoyataw. Tahwore wasî Noro poko.
35Kicicme cehsom komo waipu xe reha wasî roowo pononho komo. N̂ehcamnocowpe mak noro yipu komo. Kir̂wan̂he Kporin komo yehtopo poko tahwotapore nasî, wîîkesî oyekatî ya rma. Noro poko ahwotakî. Ero wara esko, wîîkesî. Ero wa wîîkesî.
Ixaw Yana Komo N̂ecehcekn̂e Kporin Komo

1On wara wîîkes awya so, Kir̂wan̂he mai ham okre, kacoko Kporin komo ya. Yiixe awehtopo poko amtapotacoko Noro yanan me awexirî komo ke. Anarî yana komo n̂entarî me ekatîmcoko yin̂irithîrî mer̂pono pîn.
2Yîn̂entarî me marha ewanomacoko. Noro wanorî rma aacoko. Cirihnî n̂iire emapona roro. Ero poko marha amtapotacoko.
3Kir̂wanî ro xa mîn Noro yosotî. Ero ke ero poko ahwotacoko. Tahwore xa n̂ehcowpe Kporin komo yenî xatî komo ropotarî ha.
4Kporin komo yenî xe ehcoko, kar̂pe Noro yehtopo yenî xe ha. Noro yewru yenî xe ehcoko miya roro.
5Yin̂irithîrî ponaro rma ehcoko, keserepokacho me yin̂irithîrî ha. Kar̂pe xa cesenpotopo rma n̂iir̂akn̂e, ero ke ero ponaro ehcoko. Yîmtapotarî ponaro marha ehcoko, kpanaretopo pokono ponaro ha.
6Ero wa ehcoko amyamro Abraaw pen yepamtho komo, Kporin komo yanton pen yepamtho kom ha. Ero wa ehcoko amyamro Xako pen yepamtho komo, yînmen̂ekathîrî komo amyamro ha.
7Kporin komo Mîk Kaan, ponaro kehtopo kom ha. Miya ro mak naxe yînpanarethîrî komo. Roowo poko hak naxe.
8Tîmtapotachonhîrî ponaro rma nasî Noro miya roro yîhcamnopîra ro mak. 1.000 me roro n̂ehretawnomexe Ixaw Yana komo. Ero wicakno komo n̂entarî me rma nîmtapowakn̂e, Ow men ewetîcoko, kacho poko.
9Abraaw yakro tî nîmtapowakn̂e Kporin komo pahxa, Awepamthîrî wakresî, kacho poko. Ero wa xa marha tî kekn̂e Iisake ya hara. Yaaro tîmtapotacho kuknon n̂etahcakn̂e yîwya ketaw.
10Ero wa xa marha tî kekn̂e Xako ya hara. Panatanmetopo komo me tî kekn̂e yîwya. Eroromero kwakrexe so, kekn̂e marha tî Ixaw Yana komo ya.
11On wara tî kekn̂e yîwya so, Kanan tak wîmyas awya so roowo. Ero tak mahsîyaxe amn̂e aweken komo me, kekn̂e tî.
12Ero wa tî kekn̂e yîwya so asak makî ka exitaw so, asakî xa mak okwe. Anarî yana komo chew makî tî xatken̂e iito Kanan po.
13Waimamyatken̂e makî tî mîk hak rowon komo cheka so. Anarî kayaritomo maywen komo chei cetken̂e anarî yana komo cheka hara. Ero wa so tî cetken̂e.
14Ixaw Yana komo yemetanmekpora tî xakn̂e yîchew ehtopo komo ya. Kayaritomo komo tî n̂eeyakn̂e kicicme exirî ke so Ixaw Yana komo poko.
15On wara tî kekn̂e Kporin komo kayaritomo komo ya, Onîhkapetho mîkyam Ixaw Yana komo, ero ke pokohra ro mak ehcoko. Opoko weronomano rin̂e komo marha mîkyam. Ero ke emetanmekîra so ehcoko, kekn̂e tî yîwya so.
16Ero yinhîrî rooma poko takî tî xatken̂e iitono komo Kporin komo yanme rma. Iyurkano ro makî tî n̂iitîkekn̂e ro mak okwe.
17Tooto rma tko tî n̂en̂epekn̂e yîywapu so. Xose mîk n̂en̂epekn̂e anarî rowon pona. Tanton me makî tî noro pen nahsîyakn̂e iitono komo epethîrî pona.
18Noro tarî takî tî n̂erepetken̂e kuripara ke oko, ahsîtopo ke ha. Kuripara ke tî n̂imiyatken̂e oko.
19Ero wara tî noro pen n̂iir̂atken̂e oko Kporin komo mtapotachonho yaw roro ehtîkacho pona roro tak. Kporin komo mtapotachonho tî xakn̂e Xose yehtopo kukman̂e me.
20Ero yinhîrî tak tî tmaywen tak n̂en̂epekn̂e kayaritomo noro yahrunkachome. Iitono komo kayaritomon noro nahrunkekn̂e.
21Ero yinhîrî tîmîn yenîn̂e me takî tî Xose n̂iir̂akn̂e hara, ahnoro cemyawno yenîn̂e me ha.
22Ero ke kayaritomo maywen komo yahrun̂e me takî tî xakn̂e Xose kahrutopo yaka. Antomano rin̂e komo yahrun̂e me rma n̂iir̂akn̂e. Tanme ro mak nîhtînoyakn̂e tahrusom komo. Poritomo komo yakîhren̂e me marha tî xakn̂e, kayaritomo maywen komo yakîhren̂e me ha.
23Ero yinhîrî Exitu pona takî tî cekn̂e Ixaw hara. Kao yepamtho komo cheka n̂esekenmekn̂e noro hara, anarî yana komo cheka ha.
24Iito takî tî Xako yepamtho komo n̂epamnoyakn̂e ro mak Kporin komo mer̂pora cehso ro. Yiixatî pîn komo yopono me takî tî n̂iir̂akn̂e.
25Ero yinhîrî Exitu pono komo ropotarî takî tî naknamekn̂e Kporin komo. Tîyanan komo xatî pîn me tî n̂iir̂akn̂e hara. Tanton komo poko cesentaxmu me tî n̂iir̂akn̂e, emetanmetopo komo poko cesentaxmu me okwe.
26Ero yimaw takî tî tanton n̂en̂epekn̂e Kporin komo yîhyaka so, Moises ha. Araw marha tî n̂en̂epekn̂e tînmen̂ekathîrî.
27Ero ke kar̂pe Kaan yehtopo yenpotopo takî tî n̂iir̂atken̂e n̂examro iitono komo wero ro. Cirihnî rma n̂iir̂atken̂e yaake ro Kao yepamtho komo chew.
28Awarpan tî n̂en̂epekn̂e Exitu rowon pona. Awarpape ro makî tî n̂iir̂akn̂e. Kporin komo mtapotarî yanwekîra tî xatken̂e Moises komo, Araw yakro.
29Kamxuk me tî n̂iir̂akn̂e kica yutunarî komo. Ero yanme takî tî ootî pen waihyakn̂e okwe.
30Ero yinhîrî pororî warai pen makîrha takî tî mokyakn̂e ewton komo pona hara. Mer̂pora ro makî tî mokyakn̂e kica. Kayaritomo komo yamtakpon yaka meero n̂ewomyatken̂e pororî warai pen kica.
31Ero yinhîrî Kporin komo takî tî nîmtapowakn̂e xa hara werewere pen mohtome hara kica. Ero yinhîrî oyomo makîrha takî tî mokyakn̂e hara okwe. Yîrowon komo poko hakî tî xakn̂e.
32Ero yinhîrî saraipa makîrha takî tî n̂ekmexpekn̂e hara, tuunanhîrî ha. Pepe kacho marha tî n̂ekpekn̂e yîrowon komo pona wehto me mak oco.
33Yînatîthîrî komo tî peremkekn̂e saraiva. Uupa yepu pen tî peremkekn̂e, piiku yepu pen marha okwe. Weewe pen naxikwekn̂e ro mak yîrowon komo pono pen.
34Ero yinhîrî takî tî Kporin komo nîmtapowakn̂e xa hara. Ero ke mokyakn̂e takî tî makaka warai pen hara. Yukuknomarî yopo ro makî tî mokyakn̂e okwe.
35Yînatîrî komo tî naaketîkekn̂e ahnoro, peen pen marha tî naakekn̂e. Mararîn komo pono marha tî nahtîkekn̂e yînatîrî komo yeperîrî.
36Ero yinhîrî Exitu pono mumuru komo takî tî waihketîkekn̂e hara poturme ewruxapunhîrî pen komo okwe. Ahnoro ro makî tî waihkekn̂e okwe. Yihcirî me kar̂pe ehtoponhîrî pen komo mîkyam waihkekn̂e.
37Ero yinhîrî Ixaw Yana komo takî tî naar̂akn̂e Exitu poi. Prata tî naar̂atken̂e tîcetaw so, ooru marha. Kar̂pen exihra ro makî tî xakn̂e n̂examro tribun komo.
38Tawake takî tî xatken̂e Exitu pono komo n̂examro toche. Ixaw Yana komo pona tî n̂eraswatken̂e ro mak.
39Cetaw so tak kaapu smun tî n̂iir̂akn̂e Kporin komo takwekem. Awarpamacho komo me tî n̂iir̂akn̂e. Wehto marha tî n̂iir̂akn̂e kosope weyuru komo me.
40Ero yinhîrî tootî xe cehtopo komo poko takî tî nîmtapowatken̂e Ixaw Yana komo Kporin komo yakro. Ero ke turukwarî warai takî tî n̂ekmexpekn̂e iyotî komo me. Iyurmano marha tî n̂iir̂akn̂e kah yawno komo yuru ke. Ero warai ke n̂examro n̂ereporekn̂e Kporin komo.
41Toopu marha tî nîmtakekn̂e tuuna yepatakachome tak atumnai. Mer̂pora ro makî tî n̂epatakekn̂e eepu wara ro mak. Turpem pore tî nîhcekn̂e.
42Ero wa tî wakreno n̂iir̂akn̂e Kporin komo. Tîmtapotachonhîrî ponaro rma tî xakn̂e ham, towîhnî ro ponaro. Tanton ponaro marha tî xakn̂e Abraaw ponaro ha.
43Tahwore xa tî xatken̂e Kporin komo yanan komo Exitu poi ekyataw so. Tawake xa tî xatken̂e n̂examro, yînmen̂ekathîrî kom ha.
44Ero yinhîrî mîk hak rowontho takî tî nîmyakn̂e yîwya so. Iitononhîrî komo yekaritotoponho tî nahsîyatken̂e mîîmo komo, mararî komo, ahce na komo. Ero yipu tî nahsîyatken̂e tîwyan me so.
45Ero warai tî nîmyakn̂e Kporin komo yîwya so tîmtapotarî yewetîn̂e me tak ehtome so, panatanmetopo komo yewetîtome, yîtwermacho komo marha. Ero yewetî xe xakn̂e yîwya so. Ero ke, Kir̂wan̂he xa mai ham okre, kacoko Kporin komo ya. Ero wa kacoko.
Kicicme Roro Xatken̂e Ixaw Yana Komo. Yîpînîn Yaw So Rma Tko Xakn̂e Kporin Komo

1On wara wîîkes awya so, Kporin komo poko ahwotacoko. Kir̂wan̂he xa mai ham Apa, kacoko yîwya kir̂wan̂he xa exirî ke. Kwakren̂e me nasî Noro miya roro yîtîhkan me ro mak.
2Onoke ma re n̂ekatîmtîke Kporin komo yekaritotoponho? Onoke ma re n̂ekatîmtîke kir̂wan̂he ehtopo?
3Tawake xa naxe etîme re ciino rin̂e komo, kir̂wan̂he roro ciino rin̂e kom ha.
4On wara wîîkesî Kaan ya, Apa, ayanan komo yakronoman̂e ro Amoro. Ero ke ero wa xa marha cma re ow makronomes hara. Yukurunpeno rin̂e ro Amoro. Ero ke ow meero marha cma re mukurunpesî.
5Ero wa cma re ow miir̂asî, Tînmen̂ekathîrî yakronoman̂e Mîk ham, kachome owya apoko. Ero wa oyakronometaw awya kahwowasî amaywen komo yakro. Apoko ahwowataw so amxîkrî komo ow marha kahwowasî akro so.
6On wara tko xakn̂e amna Apa, Kicicme amna xakn̂e amna porin pen wara rma kica. An̂enîrî mexan me exihra amna xakn̂e kica. Kir̂wan̂he exihra ro mak amna xakn̂e kica.
7Pahxa amna porin pen komo exitaw Exitu po cirihnî cma tî re miir̂akn̂e wero ro so. Ero ponarora tko tî xatken̂e kica. Emapona roro tî n̂examro pen makronomekn̂e. Takronomachonhîrî komo ponarora tko tî xatken̂e kica. Tuuna imo yecihtaw tî awanwekyatken̂e kica, Cucurem Yewku yecihtaw ha. Ero wara xatken̂e kica, wîîkesî Kaan ya.
8Wara rma n̂examro tî nukurunpekn̂e rma, Kaan yanan komo mîkyam, kacho me exirî ke so. Kar̂pe cehtopo yenpotome marha tî nukurunpekn̂e.
9Tuuna pen tî n̂eeyakn̂e Cucurem Yewku pen. Ero ke tî nuturpamyakn̂e. Weyun yotari rma tî n̂examro n̂aar̂akn̂e axawa imo pore tîtosom wara rma.
10Xatken̂e rma yiixatî pîn komo okwe. Nukurunpekn̂e rma tko Kaan. Ahsî xatînhîrî komo ya tî ahsîpora xakn̂e.
11Tuuna kwaka takî tî n̂enor̂atken̂e yiixatî pînînhîrî pen komo. Cewn̂e n̂hema esakan me ro mak xakn̂e.
12Ero wa waihkano riche Kporin komo mtapotachonho ponaro takî tî xatken̂e kîîm pen komo. Noro poko takî tî nahwowatken̂e waano yaatopo ke okre.
13Yohno tko tî n̂eponarononketken̂e hara kica Exipsiu pen komo yenorinokachonho poko. Ahri ka Kporin komo mtapotarî ka centacerî kakîhretopo komo, kahra marha tî xatken̂e kica.
14Axawa imo po cexitaw so twakon komo xe tî xatken̂e tînahrî komo xe. Iixe ro makî tî xatken̂e. Ero wa tî xatken̂e pohnîntaw. Kaan tî nukukmetken̂e anwecho ke.
15Ero ke iixe ehtopo komo rma tî nîmyakn̂e Kaan yîwya so. Kar̂pera tko tî n̂iir̂akn̂e yîropotarî kom okwe.
16Ero yinhîrî tak Moises xera takî tî xatken̂e kica tîyopono me exirî ke. Cetarî komo yaw rma ero wara ti xatken̂e. Araw xera marha tî xatken̂e Kporin komo yaka cewomsom me exirî ke.
17Ero ke n̂etîmtakekn̂e takî tî roowo. Tatan pen takî tî n̂ermomyakn̂e okwe. Abiraw pen komo marha tî nahruyakn̂e.
18Ero yinhîr̂î wehto takî tî n̂etahsîyakn̂e n̂examro pen yakrononho komo poko oco. Kicicme cehsom komo takî tî n̂ecakyatken̂e wehto ke ro mak oco.
19Taa, Orebe po cexitaw so rma paaka xîkrî warai takî tî n̂iir̂atken̂e kica. Ciixaputho yakro makî tî nîmtapowatken̂e kica. Oporinî ro amoro, ketken̂e erotho ya kica.
20Takir̂waman̂e ro komo tî nahsîpînketken̂e okwe. Paaka warai ponaro mak takî tî xatken̂e, cuupu yahn̂etho warai ponaro mak kica.
21-22Kaan ponarora takî tî xatken̂e kica tukurunpen̂enhîrî komo rma. Kar̂pe cehtopo cma re n̂enpekn̂e Noro Exitu po yaake ro. Cirihnî tî n̂iir̂akn̂e emapona roro Kao yepamtho komo rowon po. Erepokano marha tî n̂iir̂akn̂e Cucurem Yewku yecihtaw. Ero wa tukurunpetoponhîrî ponarora ro mak tî xatken̂e kica.
23Ero ke on wara takî tî kekn̂e Kporin komo, Ixaw Yana pen komo kr̂a waihketîkesî, kekn̂e tî. Mosese tko tî n̂ecececekn̂e Noro yeepataw rma yîrwoxinkan̂e me. Noro yanme makî tî n̂examro pen waihkatîkara xakn̂e Kporin komo.
24Ero yinhîrî takî tî roowo nîwîrîyaketken̂e hara kica kir̂wanî ro rma. Kporin komo mtapotachonho tî nanwekyatken̂e kica,
25Kporin komo yîwîrîyakan̂e me tî nîmtapowatken̂e kica tîmîn komo yaw so. Yîmtapotarî tî ewetîra xatken̂e okwe.
26-27Ero ke on wara tî kekn̂e Kporin komo yîwya so, Kwaihkexe so tak men amyamro pen axawa imo po rma. Awepamthîrî komo marha wakpayasî amn̂e mîk hak maywen komo cheka. Iito so tak n̂examro pen meero waihkesî, kekn̂e tî. Yaaro xa tî kekn̂e towîhnî me ro mak. Napockanwakn̂e tî yaarono me xa tîmtapotarî yentamexpotome.
28Ero yinhîrî takî tî Baaw-Peo poko tî xatken̂e hara kica. Waihxapu pen nahrî me tîmxapunhîrî marha tî nahyatken̂e kica.
29Kporin komo nîrwonmekyatken̂e kicicme ro mak cexirî ke so. Ero ke n̂examro pen takî tî nahsîyakn̂e eper̂a hara okwe.
30Pin̂easî tko tî nawomyakn̂e piiri Kaan yepanîn̂e me. Noro yanme takî tî n̂etowyakn̂e hara eper̂anthîrî komo.
31Ero ke ero wa cepantoponhîrî takî tî Kaan mewrekn̂e tîkaritan yaka. Kir̂wan̂he xakn̂e Pin̂easî, kacho tî mewrekn̂e. Iitono rma mîn mewrexapu noro pen yehtoponho, miya roro esepamkaxapu komo n̂enîrî rma.
32Taa, Meriba yewku yecihtaw marha tî Kporin komo nîrwonmekyatken̂e xa hara kica. Ero yimaw takî tî Moises n̂esemetanmekyakn̂e okwe n̂examro yehtopo yanme.
33Kaan Yekatî tî nanwekyatken̂e. Ero wa Ixaw Yana komo poyero anarme takî tî nîmtapowakn̂e Moises kica. Ero wa tî xakn̂e Moises okwe.
34On wara marha tî xatken̂e Ixaw Yana pen komo, anarî yana komo tî waihkatîkara xatken̂e. Kporin komo mtapotachonho tî ewetîra xatken̂e okwe, Iitono pen komo men waihkatîkacoko, kachonho ha.
35Mîk hak maywen komo chewno me mak takî tî xatken̂e okwe. N̂examro yehtopo poko tî n̂ehcamhoketken̂e kica.
36Ciixaputho pokono me makî tî xatken̂e kica, ponaro iitono komo yehtopo komo pokono me. Mîîye yaka emcixapu wara makî tî xatken̂e ero yipu poko.
37Worokyam ya tîmsom me tî tumumuthîrî pen komo waihketken̂e okwe, cemsîthîrî pen komo marha okwe.
38Ero wa tî kamxuku n̂en̂epetken̂e, kicicme exihnî komo kamxukutho okwe. Tumumuthîrî komo kamxukutho rma mîn n̂en̂epetken̂e okwe, cemsîthîrî komo kamxukutho marha. Ponaro Kanan pono komo yehtopo ya tîmsom me tî waihketken̂e okwe. Ero ke kicicme takî tî xakn̂e yîrowon komo kamxukutho ken̂e kica.
39Ero wa tî xatken̂e n̂examro pen, tîn̂irithîrî komo ke rma tî xatken̂e kicicme so kica. Cihcinhîrî komo yai etowxapu wara tî xatken̂e anarî pokono wara hara kica.
40Ero ke takî tî nîrwonakn̂e Kporin komo tîyanan komo poko. Poxumra takî tî n̂een̂akn̂e tînahsîthîrî komo rma.
41Ero ke mîk hak maywen komo ya takî tî n̂examro pen nar̂mapekn̂e. Yiixatî pîn komo takî tî xatken̂e kayaritomon komo me okwe.
42Ixaw Yana pen komo tî n̂emetanmekyatken̂e okwe. Tîîxatî pîn komo yanton me takî tî xatken̂e okwe.
43Emapona roro cma re tîyanan komo nowyakn̂e Kporin komo. Wara rma Kporin komo yanwetopo poko rma tî n̂esencetken̂e kica. Ero ke tîmîtwono komo nîwîrîyakarî me takî tî n̂ehtîketken̂e okwe kicicme cehtopo komo yanme rma. Ero wa tî xatken̂e okwe.
44On wara tko tî xakn̂e Kporin komo, yîmtapotarî komo tî n̂encekn̂e, Okwe okwe, kacho. Ero ke emetanmetopo komo takî tî n̂een̂akn̂e.
45Tîmtapotachonhîrî ponaro takî tî xakn̂e hara yîpînîn yaw so cexirî ke. N̂etîrwoxinkekn̂e takî tî poko so kîpînîn yawno ro kaxi.
46On wara tî Noro n̂iir̂akn̂e Ixaw Yana yaan̂enho komo ropotarî, naknamekn̂e hara yîpînîn yaw so tak ehtome so hara. Ero wa tî xakn̂e Kporin komo tîyanan komo poko.
47Ero ke on wara wîîkes awya Apa, amna cma re makronomesî. Kaan xa Amoro ponaro amna yehtopo. Mîk hak rowon pono komo chei tak amna enmeko hara. Ero wa cenmetîkache amna tak nîmtapowasî awosotî poko, kir̂wanî ro me awehtopo poko ha. Amna nahwowasî kir̂wan̂he awehtopo yekatîmrî me.
48Taa, on wara wîîkes awya so, Kporin komo poko ahwotacoko, ponaro Ixaw Yana komo yehtopo poko ha. Yihcitopo ken̂ehra tahwotaxmunhîrî komo miya roro ahwotacoko rma yîtîhkan me ro mak. Yaaro xa mahwowaxe ha, kacowpe tak awentan̂e komo ahnoro. Kporin komo poko ahwotacoko, wîîkesî. Ero wa mak wîîkes awya so.
Kporin Komo Ya Akurunpetoponhîrî Komo Ekatîmcoko Mîk Hak Ya

1On wara wîîkes awya so, Kir̂wan Mîk Kporin komo, miya roro kakronoman̂e kom okre. Ero ke on wara kapore nasî yîwya, Kir̂wan̂he xa mai ham okre, kapore nasî yîwya.
2Kporin komo nowtho komo amyamro, awya so wîîkesî, aaxatî pîn komo n̂emetanmekîtho komo amyamro awowyatken̂e so. Ero ke awowtoponhîrî komo yekatîmn̂e me roro ehcoko.
3Mehxarpa awekyatken̂e so mîn hak roowo poi. Resce n̂ixa awekyatken̂e so, oesce n̂ixa marha, nohce n̂ixa marha, suu n̂ixa marha. Ero wa so awekyatken̂e so.
4On wara xatken̂e anarî komo, n̂examro pen waimamyatken̂e mak axawa imo pore pohnîntari ro mak okwe. Ewto yenîhra ro mak xatken̂e okwe cesekenmacho komo.
5Nîromanatken̂e thakwa okwe, twokru komo xe marha xatken̂e. Ero ke nahwoketîketken̂e ro mak okwe.
6Ero ke Kporin komo yakro tak nîmtapowatken̂e cesemetanmekyataw so. Ero ke Noro tak n̂examro nakronomekn̂e esemetanmekîra tak ehtome so.
7Esama yaw tak n̂examro naar̂akn̂e patawno yaw tak okre. Ewto pona roro naar̂akn̂e iina tak esekenmachome so.
8Ero ke, Kir̂wan̂he xa mai ham okre, ka xe ro mak wasî noro yipu komo Kporin komo ya. Kakronoman̂e ro mak Amoro ham okre Apa, ka xe so marha wasî yîwya so.
9Twokru xatî warai komo yerepotanmekn̂e Mîkî Kaan. Kir̂wan̂he cehtopo poko tîroman̂em komo n̂erepotanmekyasî Noro kir̂wan̂he ehtopo ke rma. Noro yipu Mîk Kporin komo.
10Taa, anarî komo reha xatken̂e ceremaxi awarpanaw. Twaparî komo pona tî n̂eraswatken̂e okwe. Kahrutopo yawno thakwa mîkyam xatken̂e okwe. Kuripara ke tîhraknumiso thakwa xatken̂e okwe.
11Ero wa xatken̂e Kaanî mtapotarî yanwekrî ke. Kyopono ro ya takîhretopo komo rma tî re n̂encetken̂e. Ero pîntho wara ro makî tko tî n̂encetken̂e okwe.
12Ero ke n̂examro tak nahsîpekn̂e Kporin komo apickan̂e komo ya, iyopo so apickan̂e komo ya okwe. Ero wa etapickarî ke so n̂epîrketken̂e mak tak okwe. Akronoman̂e komo exihra ro mak xakn̂e okwe.
13Ero ke Kporin komo yakro tak nîmtapowatken̂e cesemetanmekyataw so. Ero ke n̂examro tak nowyakn̂e Noro esemetanmexapunhîrî komo.
14Awarpanai tak naar̂akn̂e. Twaihtopo yaro xatken̂e awarpan warai yaw. Ero yawnonho tak n̂examro nukurunpekn̂e. Kuripara pen tak cor̂or̂omekn̂e yimicithîrî komo.
15Ero ke, Kir̂wan̂he xa mai ham okre, ka xe ro mak wasî noro yipu komo Kporin komo ya. Kakronoman̂e ro Amoro ham okre Apa, ka xe marha wasî yîwya so.
16Kahrutopo metatan macakan̂e Mîk Kporin komo bronse ciixapu macakan̂e rma. Kuripara ciixapu yîhkoton̂e marha Mîkî metata yecehton̂enho rma. Noro yipu Mîkî Kporin komo.
17Taa, anarî komo xatken̂e akpîra ro mak okwe. Kporin komo nanwekyatken̂e kica. Ero ke thakwa n̂esemetanmekyatken̂e kicicme cexirî ke so mak okwe.
18Poxumra tak tînahrî komo n̂een̂atken̂e okwe. Miya xe ro mak n̂ehtîketken̂e twaihîrî komo yaro okwe.
19Ero yimaw tak Kporin komo yakro nîmtapowatken̂e cesemetanmekyataw so. Ero ke nowyakn̂e tak Noro esemetanmexapunhîrî.
20Tîmtapotarî ke tak n̂examro karihcekn̂e. Kar̂pe tak n̂examro n̂iir̂akn̂e okre waiporononhîrî.
21Ero ke, Kir̂wan̂he xa mai ham okre, ka xe ro mak wasî noro yipu komo Kporin komo ya. Kakronoman̂e ro Amoro ham okre Apa, ka xe marha wasî yîwya so.
22Kaan ya tîmsom tak nîmcowpe, Kir̂wan̂he xa mai ham okre, kacho ha. Twakretoponhîrî komo marha n̂ekatîmcowpe waano ke. Tahwore n̂ewanomacowpe. Ero wa n̂ehcowpe.
23Taa, anarî komo reha cexe tuuna imo kwaw, kanawa imo yaw. Twarawantaxmu mîkyam tuuna imo yecihtawno komo yakro.
24Tîcetaw so tak Kporin komo n̂iritho n̂een̂axe. Ceserepokacho xa n̂een̂axe yin̂irithîrî komo, weyun kwawno kom ha.
25Anarimaw so ocowo imo tak mokyasî Kporin komo mtapotarî yanme. Yamarataka imo nanîmyasî kopi.
26Kah yaka rorono wara n̂etanîmyasî kanawa pen. Yuhnaka tak nîhces hara okwe yamarataka yotaw so. Twaihîrî komo yaro ro mak naxe kanawa yawno komo okwe. Ero ke nahwokexe ro mak okwe.
27Epîrkaporo mak n̂etar̂axe wenîmxapu wara kica. Ahce wa tak tatu kopi? kexe mak okwe.
28Ero yimaw tak Kporin komo yakro nîmtapowaxe cesemetanmekyataw so mak. Ero ke tak n̂examro nakronomesî Noro enor̂porononhîrî komo.
29Ocowo imo tak n̂îtîtîresî. Yamarataka exihra tak nasî.
30Ero ke tawake tak naxe kanawa yawno komo tîtpe exirî ke. N̂examro tak naar̂asî Kporin komo to xe ehtopo komo pona roro.
31Ero ke, Kir̂wan̂he xa mai ham okre, ka xe ro mak wasî noro yipu komo Kporin komo ya. Kakronoman̂e ro Amoro ham okre Apa, ka xe so marha wasî yîwya so.
32Takîhsom me xa Noro yehtopo n̂ekatîmcowpe tpoyino komo ya esenmekîche so. Kir̂wan̂he ehtopo marha n̂ekatîmcowpe poritomo komo ya n̂examro yesenmekyataw hara.
33Anarimaw on wara n̂iir̂asî Kporin komo, tuuna yepunhîrî tak napainokesî axawa me cehso ro okwe. Tuuna pîthonhîrî n̂iir̂asî turpem me hara okwe.
34Naatî yewtî mexanînhîrî n̂iir̂asî yîmîtî ken̂arî me hara okwe. Ero wa roowo n̂iir̂asî kicicme iitono komo yehtopo yanme.
35Anarimaw hara axawanhîrî tak n̂iir̂asî n̂ikitho ken̂arî me hara. Turpem marha n̂iir̂asî tuuna pîtho ken̂arî me hara.
36Iina tak tîroman̂emînhîrî komo naar̂asî ekenmachome so. Ewto imo tak n̂iir̂axe ceken komo me.
37Tmararîn komo n̂iir̂axe. Uupa yepu marha n̂iir̂axe tînatîrî komo. Ceperke xa tak nasî yînatîrî komo okre.
38Mîn hak ke n̂examro wakres okre Kporin komo. Ero ke n̂examro n̂epamyaxe mer̂pora cehso ro tak. Iyoh komo marha n̂iir̂asî waipîra so.
39Ero yinhîrî asak mak tak n̂ehtîkexe hara okwe iitono komo. Eper̂a yaw tak n̂ehtîkexe kica. Waparî komo mokyaxe emetanmeso. Tahwokacho komo chew mak naxe okwe.
40Akpîntho me kenpon̂e Mîk Kporin komo. Antomano rin̂e komo rma ero wa n̂enpesî anarimaw. N̂examro pen n̂iir̂asî twaimamsom me tak okwe, pohnîntari ro mak tîtosom me naxe esamanari so mak okwe.
41Anarimaw hara cesemetanmesom komo nakronomes hara. Îh pono wara n̂iir̂asî, mooxe esemetanmetopo chewra ro mak. N̂examro tak n̂epamnoyas hara oper̂a wara.
42Ero wa noro yipu komo yakronomacho n̂een̂axe kir̂wan komo. Nahwowaxe ero yipu poko. Nîtîtmamyaxe makî reha kicicitho komo reha.
43Takîhsom komo reha ero wa kakronomacho komo n̂een̂axe. Kîîxatî ro me Kporin komo ponaro naxe. Ero wa naxe.

Tapi Wanorî On.
Anarî Yana Komo Yantoman̂e Me Rma Nasî Kporin Komo
1Apa kah yawno, on wara wîîkes awya, aponaro mak wasî etowîn me ro mak. Ero ke kewanomesî tak. Tahwore ro mak waano waar̂asî.
2Apakakî amoro ahpa, sawter̂u marha, tîyorkaxmu kom ha. Kewanomesî tak enmarî yakro ro.
3Anarî yana komo chew oyexitaw kir̂wan̂he awehtopo poko kîmtapowas Apa. Apoko kewanomesî marha mîk hak rowon pono komo n̂entarî me.
4Porin me ro mak nas amna xe xa awehtopo. Kaapu komo yopono me ro mak nasî. Amtapotachonhîrî yaw roro ciino rin̂e marha Amoro. Porin me marha nasî ero wa awehtopo, kaapu smun yaka rorono wara.
5Kyopono ro me xa tak esenpoko Apa, kah yawno komo yopono me. Kir̂wanî ro me awehtopo marha enpoko roowo pono komo yopono me.
6Ero wa esenpoko yiixe awehtopo komo yukurunpetome. Ow akronomakî awamorî ke kaari ke. Omtapotarî marha entakî.
7Tooto komo poko nîmtapowakn̂e Kaan kir̂wanî ro me cexirî ke. On wara kekn̂e, Kahwowasî oroto. Siken wokpamesî, wokpamaxapu tak wekamyasî. Sukoci yîpîn yamrinawno wukuknomesî.
8Oyanton komo rma mîkyam Xireace pono komo, oyanton marha mîkyam hara Manases yepamtho komo. Oxapikan warai mîkyam hara Eprain komo, kuripara warai. Oyamoyin warai mîkyam hara Xuta komo, kayaritomo yamoyin warai ha.
9Obasian warai mîkyam hara Moabe komo, poono korokacho warai. Ohtarî war̂mesî Eton pono komo cheka. Yahya wîîkesî tak Piristew komo waihkache owya.
10Onoke xa oyar̂a ewto imo pona twacayem pona? Onoke oyar̂a Eton pona?
11Amoro rma na amna maar̂a iina Apa. Amna tko mahsîpînkekn̂e okwe. Amna sowtatun yakro tohra mîxakn̂e okwe etar̂maxi cetaw so.
12Wara rma oroto cma re amna makronomes hara cesemetanmekyataw. Kakronomara rma nasî tooto komo ya kakronomacho reha.
13Taa, on wara wîîkes awya so hara oyakno komo, kakro so exirî ke Kaan kîîxatî pîn komo yopono me taxe. Noro xa n̂examro pen waihkesî knapikrî komo me. Ero wa taxe Noro yanme mak.

Waano Yaan̂e N̂enîrî On, Tapi Wanorî.
Tohnaw Oponanîmton̂e Komo Emetanmeko Amoro Apa, Kesî Tapi
1Apa kah yawno, on wara wîîkes awya, apoko tahwotaxmu ow. Ero ke tîtken̂e exihra cma re masî.
2Kicicme cehsom komo nîmtapowaxe opoko. Tohnaw tîmtapotaxmu komo mîkyam kica. Cemaronwaxe mak opoko kica.
3Ooxatî pîn me ro mak nîmtapowaxe. Omamcexe mak okwe. Opoko n̂etar̂mexe tohnaw ro mak.
4Yiixatî komo me rma re was owî reha. Ero wa oyehtopo tko n̂epanîyaxe kicicitho me oyekantopo ke hara kica. Awakro tîmtapotaxmu ro tko ow Apa.
5N̂examro wakren̂e cma re ow. Ero wa oyehtoponho n̂epanîyaxe oyemetanmecho ke hara okwe. N̂examro xe was owî reha. Ero wa oyehtopo n̂epan̂iyaxe ooxera ro mak cehtopo ke okwe.
6Ero ke noro yen̂ekan̂e tak enpoko kicicitho xa marha. Satanas marha n̂ececetope panaka rma kaari n̂ixa.
7Noro yen̂eketaw, Kicicme cehsom amoro ham, kape tak en̂ekano rin̂e noro poko. Kicicme ehtopo me rma n̂expe awakro yîmtapotacho meero.
8Asakî mak cirko cimn̂ipu noro yenmacho tan roowo po. Ero yinhîrî anarî tak n̂expe enîno rin̂e me hara noro pen yekenho yaka.
9Yîmîhnî me tak n̂ehcowpe yîmxîkîthîrî komo. Iin̂omnî me marha tak n̂expe yihcinhîrî.
10Onahrî n̂he, kan̂e me marha n̂ehcowpe yîmxîkîthîrî komo tooto komo ya. Mooxe twaimamsom me mak n̂ehcowpe ero poko, Onahrî n̂he, kacho poko. Anarimaw so ewtotho po rma ero wa kacowpe.
11Yîn̂epethîkathîrî tak mokope emyawnonhîrî yahsîso hara ahnoro. Yin̂irithîrî tak naacowpe anarî yana komo, ahce na yin̂irithîrî ha.
12Noro wakren̂e exihra ro mak n̂expe. Yîmxîkîthîrî komo pînîn yawno exihra marha n̂expe.
13Epamthîrî komo tak n̂ehcamnocowpe. N̂examro yosotî yentan̂e pîn me cirko ponan me esepamkaxapu komo.
14Kicicme noro porin pen komo yehtoponho ponaro ro esko Amoro Apa miya roro. Kicicme yînocwanînhîrî pen yehtoponho marha n̂expe yîhcamnopîn me.
15Kicicme n̂examro yehtoponho n̂expe Kporin komo wero ro miya roro, yîhcamnopîn me ro mak. Ero wa exirî ke so n̂examro yosotî poko twen̂ekarî mak cirko roowo poko hakno komo.
16Ero wa noro pen cirko Apa akronomano ritopo ponarora ro mak exirî ke kica. On wara xakn̂e noro kica, yupurantamnî komo n̂emetanmekyakn̂e ro mak kica. Cesemetanmesom komo rma n̂emetanmekyakn̂e. Ahwokaxapu komo marha waihka xe mak xakn̂e okwe.
17Tpoxwe xakn̂e eremkano ritopo yîwya. Ero ke erem yanme rma tak n̂etwîrîmape noro hara. Awakronoma xe wasî Kaan ya, kacho poxumra xakn̂e yîwya. Ero ke anakronomarî mera ro mak n̂expe noro hara.
18Erem yamrun̂e wara xakn̂e tponon wara. Ero ke ero tak tompe yupun chere tuuna wara, iyochîrî yaka roro tompe katî wara.
19Ero ke noro ponon wara rma kr̂a tak n̂expe erem, yupun pore amruxapu wara. Aan̂apotun wara marha n̂expe yupun poreno wara.
20Ero warai ke oponanîmton̂e komo n̂epemape Kporin komo. Kicicme tîmtapotaxmu komo opoko ero warai ke n̂epemape.
21On wara tko opoko esko Amoro Apa, ow akronomakî ayanan me oyexirî ke. Tpoxwem mîn kîpînîn yaw awehtopo. Ero ke rma ow yukurunpeko.
22Cesemetanmesom ow, cesemer̂wesom ha. Oropotarî n̂erewasî paraxkaxapu wara.
23Cehcamnosom mak ow. On wara nasî ahce na yekatî kaamo n̂enporî, n̂esehyatkawnonkes tak kokon̂i xa ehtîkache, n̂ehcamnoyasî marha. Ero wa xa marha kehcamnoyas ow hara. Makaka yahsîche tar̂mexe roowo pona, ero wa oyar̂mexe ooxatî pîn komo.
24Oyecetora nasî oyosokmuru eseresmara oyexirî ke thakwa. Takporoso xa was okwe. Ero ke kar̂pera wasî.
25Ero wa oyexirî ke owîrîyakexe ooxatî pîn kom okwe. Oyen̂ataw n̂epanamexe mak owîrîyakacho me.
26Apa, ponaro oyehtopo Amoro. Ow akronomakî. Ow yukurunpeko kîpînîn yawno me awexirî ke.
27Ooxatî pîn komo wero ro rma ow akronomakî kar̂pe awehtopo yentome ero wa oritopo ke. Ero wa esenpoko yîwya so, Noro nakronome ham Kporin komo, kachome tak yîwya so.
28Oyeremkacowpe rma re n̂examro. Amoro xa tko ow akronomakî. Piiri awomuche so owece tmohtome so n̂ehn̂acowpe mak. Owî reha cirko tahwotaxmu me.
29Tîwîrîyakaxmu me mak tak n̂ehcowpe oyen̂ekan̂enho komo. Cehn̂acho komo yaw tak n̂ehcowpe poono yawno wara rma.
30Ero wa ciino riche awya, owî reha kîmtapowasî kir̂wan̂he xa Kporin komo yehtopo poko. Miya xe xa kîmtapowasî ero poko. Kahwowasî marha Noro poko mer̂pono pîn komo n̂entarî me, esenmexapu komo n̂entarî me ha.
31Ero wa xa nasî Kporin komo amn̂e, n̂ecececesî tak cesemetanmesom panaw kaari n̂ixa akronomachome so. Iito nasî yukurunpen̂e me, en̂ekan̂e komo yehn̂anmekn̂e me ha. Ero wa nasî Kporin komo cesemetanmesom komo poko.

Tapi Wanorî On.
Kayaritomo Me Nasî Mesias Amn̂e, Kaan Mîn Yenîn̂e Me Marha Nasî
1On wara kesî Kporin komo Oporin ya, Opanaka ka eremakî kaari n̂ixa. Iito makî ka esko aaxatî pîn komo yar̂macho mîtwo owya. Ahtarî yapon me ka wiir̂asî n̂examro pen, kesî Kporin komo yîwya.
2On wara nasî Kporin komo apoko, awamoyin yenpon̂e me nasî. Kar̂pe awehtopo yenpotopo mîn awamoyin. Siaw nasî awewton. En̂exa rma antomano miir̂asî. Aaxatî pîn komo chew rma re masî. N̂examro meero tko mantomesî en̂exa Siaw poi.
3Karitî me xa awesenpotopo me exitaw tak ayanan komo tak n̂etantomapexe awya tanme ro so rma. Enmayataw nasî cicakî cuupu poko. Ero yimaw tîtpakexe kar̂pe hara, kar̂pamxan wara hara. Ero wa mas Amoro, enmayatawno wara, kar̂pamxan wara. Kir̂wanî ro me awehtopo nasî aporokru me rma.
4On wara kekn̂e Kporin komo awya, Kaan yaka cewomsom me ciiso tak masî towîhnî me ro mak. Mewkiseteke retawno me masî ero pokono me, kekn̂e. Yaaro xa ero wa kekn̂e, cehtopo rma n̂etahcakn̂e yaaro xa tîmtapotacho yîhtînomexpotopo me. Ero ke anarme kahra ro mak wa nasî.
5Kporin komo nasî apanaw kaari n̂ixa. Yîrwonîmtopo me exitaw tak amn̂e kayaritomo pen komo tak nar̂mesî ro mak.
6Mîn hak roowo pono komo kayaritomon n̂en̂ekesî. Yînwaikathîrî pen komo yokoputho n̂enmekyasî mer̂pora ro mak. Mer̂pono pîn komo waihkesî kayaritomo pen komo.
7Noro reha tuuna n̂eer̂asî aporî, esama yakumyawno ha. Ero yerîrî ke tak nîhkanwasî. Ero wa nas amn̂e Oporin ha.
Kîpînîn Yaw So Nasî Kporin Komo, Yaaro Kiin̂e Me Marha Nasî

1On wara wîîkes awya so, Kporin komo poko ahwotacoko. Kir̂wan̂he xa mai ham okre, wîîkesî yîwya ow ha. Yaaro xa ero wa wîîkesî. Kir̂wan komo yesenmekîche ero wa wîîkesî yîn̂entarî komo me. Ahnoro kpoyino komo yesenmekîche hara ero wara xa marha wîîkesî yîn̂entarî komo me.
2Keserepokacho xa mîn Kporin komo ya ciino ritopo. Ero poko n̂esehtînoyaxe ahnoro tpoxwe entan̂e komo.
3Kir̂wan̂he ro mak nasî yin̂irithîrî, kir̂wan̂he xa n̂esenpes okre. Kir̂wanî ro mak Mîk ha miya roro kicicme exihnî me ro mak.
4Tpoko keserepokacho mko n̂enpoi ero ponaro n̂he tak kehtome so. Kakronoman̂e ro Mîk Kporin komo, kîpînîn yawno ro marha.
5Tpoko tweeno komo nahman̂e Mîk. Tîmtapotachonhîrî ponarono marha Mîk, Kwakrexe so amn̂e, kacho ponarono.
6Kar̂pe cehtopo n̂enpekn̂e tîyanan komo ya cirihnî cirirî ke. Mîk hak maywen komo rowontho nîmyakn̂e yîwya so eken komo me.
7Ahce wa na ciino riyataw tîwya yaaro rma wa ciino n̂iir̂asî. Etîme re xa en̂ekano rin̂e Mîk ha. Yaarono marha mîn yîmtapotarî, kpanatanmetopo komo.
8Eroromerono marha mîn yin̂irithîrî. Yaaro xa n̂iir̂asî ahce na ciir̂ataw. Kir̂wanhe mak n̂iir̂asî.
9Tîyanan komo nowyakn̂e kicicme cehsom komo yantonînho. Eroromerono me tîyanan komo panatanmekyakn̂e. Eroromerono me marha nîmtapowakn̂e n̂examro yakronomacho poko. Kir̂wanî ro mak Noro yosotî. Twerî makî tko cetacpore nasî.
10Takîhso kehtopo komo yihcitopo mîn twerî kehtopo komo Kporin komo poko. Yuhnari yîhtînon̂e me naxe yîmtapotarî yewetîn̂e komo, kpanatanmetopo yewetîn̂e kom ha. Kir̂wan̂he xa mai ham okre, kacho n̂esencesî miya roro eroromerono me. Ero wa n̂esencesî.
Kaan Ponarono Komo Naxe Noro Nwakrerî Me Okre

1On wara wîîkes awya so, Kporin komo poko ahwotacoko. Tawake xa taxe Noro poko twerî xa kexitaw. Tawake marha taxe tpoxwe xa yîmtapotarî yentan̂e me kexitaw so, kpanatanmetopo komo yentan̂e me ha. Ero wa kexitaw so tawake xa taxe okre.
2Kar̂pe naxe noro yipu mumuru komo. Roowo pono komo ya cekaiporesom me naxe. Kaan nakronomarî me naxe kir̂wan yepamtho komo.
3Puranta nasî yîhyaw so mer̂pora, emyawno komo pen marha. Kir̂wan̂he ehtoponhîrî komo nasî ehcamnopîn me ro mak.
4Anarimaw so awarpanawno wara na natu kir̂wan komo. Ero yinhîrî tko enmayatawno wara naxe hara. Kir̂wan̂he naxe noro yipu komo, kîpînîn yaw so ha. Takîhso marha naxe.
5Kir̂wan komo naxe wakreno rin̂e me. Tupurantan poi tîmn̂e me naxe yiixe cehsom komo yemyaka, amemra tîmn̂e me ha. Takîhso cemyawno komo ciin̂e me marha naxe.
6Noro yipu komo naxe ahwokan me ro mak. Kir̂wan komo yehtoponho nasî ehcamnopîn me ro mak.
7Erasîn me ro mak naxe noro yipu komo tahwokacho yentatopo pona. Ahwokatîkan me ro mak nasî Kporin komo pona enîrî ke.
8Cecehtoso nasî noro yipu komo ropotarî. Erasîn me ro mak naxe. Ero wa naxe tîîxatî pîn komo yar̂matîkacho mîtwo.
9Cemyawno yîraconkan̂e me naxe mîk hak ya tîmsom me. Emyawnomnî komo wakren̂e me naxe. Ero ke kir̂wan me naxe eroromero. Takîhsom me naxe anarî komo yopo.
10Kica, kexe mak kicicme cehsom komo noro yipu komo yeen̂ataw, tîyopono me ciitopo komo yeen̂ataw. On wara naxe kicicitho komo, nîyokrececenaxe, nakporoyaxe marha. Ahce wa na ciino ciri xe cexitaw so cehn̂axmu me naxe ero poko. Ero wa naxe kicicitho kom okwe.
Kyopono Ro Mak Mîk Kporin Komo. Emyawnomnî Komo Ponaro Tko Nasî

1On wara wîîkes awya so, Kporin komo poko ahwotacoko. Kporin komo yanton komo amyamro, awya so wîîkesî, ahwotacoko Noro poko. Osotî poko xa ahwotacoko.
2Tahwotapore nasî Kporin komo yosotî poko oroto. Miya roro tahwotapore nasî ero poko yîtîhkan me ro mak.
3Kporin komo yosotî poko xa tahwotapore nasî kaamo yepatakacho n̂ixa ro, kaamo yemicitopo pona roro.
4Kayaritomo me nasî Kporin komo roowo pono kayaritomon komo yopo, miyan komo yopo rma. Meye xa nasî kir̂wanî ro me Noro yehtopo kaapu mkai.
5Onoke ma re nai Kporin komo warai, ponaro kehtopo komo warai ha? Kah yawno Mîk ha.
6Katuhwasî rma tko Noro kaapu yawno komo yentome, roowo pono komo yentome marha.
7Yupurantamnî komo yanîmn̂e Mîkî, roowo sororono chewnonho kom ha. Cesemetanmesom komo marha nanîmyasî yukpurukpuruntho chewnonho.
8Anmîche antomano rin̂e komo cheka tak n̂eremanmekyas hara, poyino yantoman̂e komo cheka rma. Ero wa nasî Kporin komo yupurantamnî komo poko.
9On wara marha nasî wooxam komo poko hara, yîmxîkînînhîrî komo poko, noro yipu komo n̂ekenmesî tak yîmînî ro komo yaka. Tahwore tak n̂iir̂asî rikomo komo yon me ha. Taa, Kporin komo poko ahwotacoko. Ero wa ehcoko.
Anarme Kporin Komo N̂iir̂akn̂e Tuuna Imo, Îîpî Marha, Ixaw Yana Komo Yaar̂ataw

1-2On wara wîîkes awya so, pahxa Ixaw Yana komo mokyatken̂e Exitu poi. Xako yepamtho komo mîkyam mokyatken̂e anarî yaro tîmtapotaxmu komo chewnonho. Mokuche so tak Xuta komo rowon tak xakn̂e Kaan yeken me. Ixaw Yana komo xatken̂e Noro maywen me hara.
3N̂examro yenîche takî tî n̂emahciyakn̂e tuuna imo. Xotaw Yepu marha tî n̂ehcoyotacekn̂e.
4Ero yimaw îîpî mko nahronakn̂e kahn̂eru wara. Matîwînî mko nahronakn̂e oper̂a xîkrî wara.
5-6Tuuna imo, awya wîîkesî, ahce wa mîxakn̂e hara? Ahce yanme memahciyakn̂e hara? Xotaw Yepu, awya wîîkes hara, ahce yanme mehcoyotacekn̂e? Îîpî mko awya so wîîkes hara, ahce kacho mahronakn̂e kahn̂eru wara? Matîwînî mko, awya so wîîkes hara, ahce kacho mahronakn̂e oper̂a xîkrî wara?
7Roowo, awya wîîkes hara, esewsîko tak iito exirî ke Kporin komo, ponaro Xako yehtopo ha.
8On wara n̂iir̂akn̂e Kporin komo ero yimaw, toopunhîrî n̂iir̂akn̂e n̂ikitho me. Saama n̂iir̂akn̂e tuuna pîtho me. Ero wa ciin̂enhîrî exirî ke iito esewsîko. Ero wa esko amoro roowo.
Kakronoman̂e Pînî Ro Mak Mîn Mîk Hak Warai Me Enporixaputho. Kporin Komo Xa Nasî Kakronoman̂e Me

1Apa kah yawno, on wara wîîkes awya, Kir̂wanî ro xa mîkyam, kacho me cexi xera ro mak nas amna. Pîra ro mak. Amoro mak ero wa kacho me esko. Ero wa awexi xe nas amna, amna pînîn yaw awexirî ke, yaarono me amtapotarî ke marha.
2Ahce kacho on wara ketu mîk hak rowon pono komo, Ahto nai hara Kaan, ponaro n̂examro yehtopo? ketu?
3Kah yaw tko nasî Kaan, ponaro kehtopo komo. Tanme ro mak cin̂irirî nîhtînoyasî Noro.
4Mîk hak rowon pono komo reha naxe cixaputho ponaro mak. Prata mak n̂iir̂axe ponaro cehtopo komo me, ooru xa anarimaw. Tooto n̂iritho mak mîn kica.
5On wara nasî yîn̂enporithîrî komo, tîmtake rma re nasî, yîmtapotan me mak ha tko kica. Cewke marha re nasî, enîn̂e pîn me thakwa okwe.
6Tpanake marha re nasî, entan̂e pîn me ha tko okwe. Cewnake marha re nasî, esuntopo pîn ke ha tko.
7Tamoke rma re nasî, ahce na yahsîtopo pîn me ha tko. Tîhtake marha re nasî, cetaritopo pîn me ha tko okwe. Cexeke marha re nasî, yîmtapotan me ro mak ha tko. Ero wa nasî yînporethîrî kom okwe.
8Enporin̂enhîrî komo naxe tîn̂enporithîrî komo wara rma. Ero wa xa marha naxe ero yipu pona enîn̂e kom ahnoro.
9Ero ke Ixaw Yana komo, on wara wîîkes awya so, Kporin komo pona mak encoko. Noro xa Mîk Ixaw Yana komo yakronoman̂e, ecen̂an komo marha.
10Araw yepamtho komo, awya so wîîkes hara, Kporin komo pona mak encoko. Noro xa Mîk Araw yepamtho komo yakronoman̂e, ecen̂an komo marha.
11Kporin komo poko tweeno komo, awya so wîîkes hara, Kporin komo pona mak xa encoko, wîîkesî. Noro xa Mîk noro yipu komo yakronoman̂e ro, ecen̂an komo marha.
12Kponaro so rma nasî Kporin komo. Kakronomexe so rma amn̂e. Ixaw Yana komo nakronomesî, Araw yepamtho komo marha nakronomesî.
13Ahnoro Kporin komo ponarono komo nakronomesî. Emyawnomnî komo nakronomesî, cemyawnoyem komo marha. Ero warai komo nakronomesî Kporin komo amn̂e.
14Awepamnopu xe so wasî Kporin komo ya, amxîkrî komo marha epamnopu xe wasî yîwya. Miya roro awepamnopu xe so wasî.
15Awakronoma xe so wasî Kporin komo ya. Kaapu yakîhton̂enho Mîk, roowo yakîhton̂enho marha. Noro yipu ya awakronoma xe so wasî.
16Kaapu nasî Kporin komo yeken me. Yaake nasî kaapu komo, ahnoro rma nasî Noro yeken me. Roowo reha nîmyakn̂e Noro tooto komo ya.
17On wara marha wîîkesî, Kporin komo poko ahwotara ro mak naxe waihxa pen komo. Yuhnaka mak cexe tîtken̂e cehso ro mak okwe.
18Kîwyam reha tahwowaxe Kporin komo poko. Oroto tahwowaxe, pahxaro marha tahwowaxe miya roro yîtîhkan me ro mak. Kporin komo poko ahwotacoko. Ero wa ehcoko.
Kaan Xe Xa Wasî Okurunperî Ke Yîwya

1Kesekatîmyasî tan an̂enîrî komo me. Kporin komo xe wasî omtapotarî yentarî ke yîwya. Opînîn yaw cma re masî, kacho n̂encekn̂e omtapotarî.
2N̂epanakor̂mekn̂e owece omtapotarî yentachome. Ero ke Noro yakro kîmtapowasî miya roro owaitopo pona roro.
3On wara ka wîxakn̂e, owaitopo oyamxikye thakwa re ruupu wara. Kerewakn̂e ro mak oko roowo yatumnawno komo wara rma. Kesemetanmekyakn̂e xa, kahwokekn̂e marha okwe.
4Ero yimaw kîmtapowakn̂e Kporin komo yakro. Apa, ayanan mak ow ha. Ero ke cma re oropotarî mukurunpesî, wîîkekn̂e.
5Kakronoman̂e ro mak Mîk Kporin komo, kir̂wanî ro Mîk ha. Kîpînîn yawno marha Mîkî, ponaro kehtopo kom ha.
6Ehcamhokan komo yecehton̂e Mîk Kaan. Oyesemetanmekyataw xa okurunpekn̂e ow ha.
7On wara wîîkes owya rma, Cerepore xa hara esko. Owakrei xa Kporin komo okre, wîîkesî owya rma.
8-9Ow mukurunpekn̂e Apa waipîra oyehtome. Ow mîspeponkekn̂e marha, epîrkan me marha ow maar̂akn̂e. Ero wa ow miir̂akn̂e amîtwo roro oyetaritome waipîn komo chew, wîîkesî Kaan ya.
10Noro pona xa ween̂akn̂e Kaan pona. Ero wara oyexirî ke on wara wîîkai, Emetanmexapu xa thakwa ow okwe, wîîkai.
11On wara wîxakn̂e anarî kaamo po, Ponan̂e rma kîmtapotai tooto komo poko. On wara wîîkai, Cemarontaxmu mak mîkyam tooto komo ahnoro okwe, wîîkai.
12-13Ahce ke re Kporin komo ya oyakronomachonho wepanîya? Noro n̂iritho wanîmyas owokru warai. Oyakronomacho mîn owokru warai. On wara marha wîîkesî yîwya, Ayanan xa ow ha. Ero ke ow yukurunpeko, wîîkesî. Ero wa oyakronomachonho wepanîyasî.
14Yîwya tîmsom marha wîmyasî omtapotachonho yaw roro rma, Ero men wîmyas amn̂e awya, kachonho yaw roro ha. Ero yipou wîmyasî yîwya oroto iyanan komo n̂enîrî me rma.
15Okwe, kesî Kporin komo tînakir̂wamathîrî pen komo waihyataw.
16Apa, awanton xa ow ha, awantonî mrerî marha ow, yememe mrerî. On wara tko ka wîxakn̂e, cimiso thakwa ka wîxakn̂e kuripara ke. Omicitho tko mîmhokekn̂e okre.
17Ero ke, Kir̂wan̂he xa mai ham, kachome owya oyokutho pun wakn̂iyasî awya tîmsom me. Ayanan ow ha, ero ke owî cma re makronomesî, wîîkesî marha.
18Ero yipu men wîmyas awya amn̂e, wîîkekn̂e Kporin komo ya. Ero ke ero wa kachonho yaw roro tak wîmyasî rma yîwya Noro yanan komo wero ro rma.
19Ero yipu wîmyasî yîwya Kporin komo mîn roron po. Xerusaren amoro, aapo rma ero yipu wîmyasî. On wara wîîkesî xa hara, Kir̂wan̂he xa may ham okre, kacoko Kporin komo ya, wîîkesî. Ero wa mak wîîkesî.
Kir̂wan̂he Xa Kaan Yehtopo Poko Amtapotacoko Amyamro Anarî Yana Komo Ahnoro

1Ai, mîk hak maywen komo, on wara wîîkes awya so, Kir̂wan̂he xa mai ham, kacoko Kporin komo poko. Ero wa xa marha kacoko amyamro anarî yana komo ahnoro.
2Kwakren̂e ro xa Mîk Kporin komo. Kemîknon̂e pîn marha Mîk Noro. Miya rorono me nasî kemîknon̂e pîn me. Wîîkesî xa hara awya so, Kporin komo poko ahwotacoko, wîîkesî. Ero wa mak wîîkes awya so.
Kir̂wan̂he Kaan Yehtopo Poko Amtapotacoko Kîpînîn Yawno Me Exirî Ke

1On wara wîîkes awya so, Kir̂wan̂he xa mai ham okre, kacoko Kporin komo ya. Kir̂wan Mîk okre miya roro kwakren̂e xa. Ero ke ero wa kacoko yîwya.
2Ero wa kacowpe Ixaw Yana komo, Miya roro kakronoman̂e Mîkî yîtîhkan me ro mak, kacowpe.
3Ero wa xa marha kacowpe Araw yepamtho kom hara, Miya roro kakronoman̂e Mîkî yîtîhkan me ro mak, kacowpe.
4Ero wa xa marha kacowpe Kporin komo poko tweeno kom hara, Miya roro kakronoman̂e Mîkî yîtîhkan me ro mak, kacowpe.
5On wara wîxakn̂e ow, oyesenmekyataw Kporin komo yakro kîmtapowakn̂e oyakronomacho poko. Oyeyukyakn̂e tak Noro. Kir̂wantaka oyar̂akn̂e okre.
6Oyakrono Mîk Kporin komo. Ero ke erasîra wasî tooto pona. Ahce wa na oyemetanmekyatu tooto komo kopi, kahra wasî.
7Kporin komo nasî oyakronoman̂e me. Oyakroman̂e komo yakro rma nasî Noro. Ero ke ooxatî pîn komo tak ween̂asî ciiso omtapotachonho yaw roro rma, Cemetanmesom mîkyam, kachonho yaw roro rma.
8Kporin komo pona xa een̂ataw kîwya so kukurunpes okre Noro. Tooto komo pona enîn̂e me mak kexitaw reha yukurumra mak taxe okwe.
9Kporin komo pona xa cenpore nasî. Kantoman̂e komo pona cenpore rma re nasî Kporin komo xawyaka mak.
10Mîk hak rowon pono komo ahnoro owamcetken̂e owaparî me. Kporin komo yosotî pona enîn̂e me oyexirî ke n̂examro pen war̂mesî.
11Mehxarpa mokyatken̂e owece, owamcetken̂e thakwa okwe. Wara rma Kporin komo yosotî pona enîn̂e me oyexirî ke war̂mesî.
12Swaruwaru wara ro mak mokyatken̂e mer̂pono pînî ro mak okwe. Yohno tko waihyatken̂e cekyekyem n̂ecakyasî yohno ero wara. Kporin komo yosotî pona enîn̂e me oyexirî ke n̂examro pen war̂mesî.
13Ciki ketken̂e opoko kar̂pe ro mak oyar̂machome. Oyakronomekn̂e rma tko Kporin komo.
14Okariton̂e rma Mîk Kporin komo. Noro poko marha kewanomesî. Okurunpen̂e me tak nas okre oroto.
15Okre okre, kacho n̂esencesî kir̂wan komo mîn yaw, kukurunpet ham okre, kacho ha. Kar̂pe xa cehtopo tak n̂enpoi Kporin komo. Tamorî ke rma ar̂mano n̂iire kaari n̂ixan ke.
16Cekaiporesom xa mîn okre Kporin komo yamorî kaari n̂ixan. N̂ekaricesî xa Noro tamorî ke kaari ke.
17Waipîra rma wasî, kar̂pe rma wasî. Ero wara wasî Kporin komo n̂iritho yekatîmn̂e me oyehtome.
18Opanarekn̂e rma tko Kporin komo, cerewre ro mak oko. Waihpe mak noro, kahra tko xakn̂e opoko.
19Waaca metatan ahrunkacoko ohyaka kir̂wan komo yewomtopo ro. Ero yaro kewomyasî, Kir̂wan̂he mai ham okre, kachome tak Kporin komo poko.
20Kporin komo yewton metatan on. On yaro mokyaxe amn̂e kir̂wan komo Noro yewton pona roro.
21On wara wîîkesî Kaan ya, Omtapotarî meyukyakn̂e okre Apa. Ow tak mukurunpekn̂e. Ero ke, Kir̂wan̂he mai ham okre, wîîkesî yîwya.
22On wara xatken̂e mîîmo ciin̂e komo, toopu n̂iir̂atken̂e mîîmo wacan me. Anarî toopu tko tî poxumra n̂een̂atken̂e, waaca me ciisom mera tî. Ero yinhîrî tko ero toopu rma tak xakn̂e waaca me ciisom me, metata peyecepu me rma.
23Kporin komo rma ero wa n̂iir̂akn̂e. Keserepokacho me xa nasî yin̂irithîrî.
24Kporin komo n̂iritho on kaamo. Ero ke on po tahwotacerî, tahwore xa cehcerî.
25On wara wîîkes hara Kaan ya, Apa, amna akronomakî oroto. Cemyawno poko ehn̂an me amna cirko oroto rma.
26Kaan nakronomarî me xa nasî Kporin komo yanme tmohsom. Kporin komo mîn yaw amna nasî amna yakronomacho poko tîmtapotachome Noro yakro.
27Kaan xa Mîk Kporin komo. Noro xa kîkatparen̂e komo me nasî. Kaan ya tîmsom yimicoko Kporin komo ya tîmsom yakn̂itopo poko, meretîrî poko xa. Ruupu ke yimicoko.
28On wara wîîkesî xa hara Kaan ya, Kaan Amoro, ponaro oyehtopo. Kir̂wan̂he xa mai ham okre, wîîkes awya. Kaan Amoro Apa, ponaro oyehtopo. Kyopono me xa awehtopo poko kîmtapowasî.
29Kir̂wan̂he mai ham okre, kacoko ro mak Kporin komo ya. Kir̂wan Mîk ha, miya roro kakronoman̂e ro. Noro yipu Mîk okre Kporin komo.
Kaanî Mtapotarî Ponaro Xa Cexpore Nasî

1On wara wîîkes awya so, tawake taxe esmurera kexitaw so esama yaw, Kporin komo ya kapanatanmetopo komo yaw roro kexitaw so ha.
2Tawake marha taxe yîmtapotarî ponaro xa kexitaw so. Tawake marha taxe Noro yenî xatî me kexitaw so marha, enî xatî me xa kexitaw so ha.
3Kicicme exihra ro mak naxe noro yipu komo. Kaan yehtopo yaw roro mak naxe.
4On wara mîîkekn̂e amna ya Apa, Owya apanatanmetopo komo men ewetîcoko. Ero ponaro xa men ehcoko, mîîkekn̂e amna ya.
5On wara wasî, Oyehtopo kor̂ma xe ro mak wasî awya kpanatanmetopo yewetîn̂e me roro oyehtome ha.
6Ero wa oyexitaw yîhyapamra ro mak tak was awya kpanatanmetopo yentîkarî ke owya.
7Kir̂wan̂he xa mîn wencesî awya kpanatametopo. Ero yencetîketaw tak owya kir̂wan̂he tak kahwowasî apoko.
8Amtapotarî wewehcasî, kpanatanmetopo ha. Ero ke owî cma re ahsîpînkatîkara masî.
9Ahce wa xa cehtopo komo nakir̂wametu kar̂pamxan komo? Amtapotarî ponaro mak cexitaw so, ero yaw roro cexitaw so marha kir̂wan̂he tak naxe.
10Cerewre ro mak awehtopo yenî xe cehsom ow Apa. Ero ke awya kpanatanmetopo ponaro xa oyexi xe wasî etowîn me ro mak.
11Amtapotarî weyamye roro oropotaka kicicme exihra ro mak oyehtome apoko.
12Kir̂wanî ro mîkro, kacho Amoro ham Apa. Ero ke owî cma re mîhcamhokesî amtapotarî poko, kpanatanmetopo poko ha.
13Omtarî ke rma wekatîmye ahnoro amtapotarî, kpanatanmetopo ha.
14Tahwore ro mak wasî amtapotarî poko. Tawake rma re wasî puranta poko mer̂pono pîn poko, ero wa xa marha wasî tahwore amtapotarî poko hara.
15Awya kpanatanmetopo poko kesehtînoyasî. Awehtopo poko kesehtînotîkesî.
16Tahwore ro mak wasî kpanatanmetopo poko. Amtapotachonhîrî yîhcamnopîra ro mak wasî.
17Awanton mak ow Apa. Ero ke ow akronomakî waipîra oyehtome, amtapotarî yewetîtome marha owya.
18Cewke tak ow cirko oyepokachome xa tak amtapotarî poko, amna panatanmetopo poko ha.
19Anarî yana warai me mak wasî tan roowo pono komo chew. Ero ke awya kpanatanmetopo eyamra esko on̂entorî na.
20Enmar̂atîxera amtapotarî yenta xe wasî kpanatanmetopo. Oyopo ro mak enta xe wasî, cerewre ro mak.
21On wara mas Apa anarî komo yopono me cesehtînosom komo poko, noro yipu komo yein̂e Amoro. Anîwîrîmathîrî komo mîkyam. Amtapotarî yai cetowsom komo mîkyam okwe, kpanatanmetopo yai ha.
22Amtapotarî ponaro xa wasî. Ero ke ohyai en̂epeko owîrîyakan̂e komo, opoko cetaporesom komo marha.
23Anarimaw antomano rin̂e komo rma n̂eremexe iina re. Iito cexitaw so kicicme nîmtapowaxe opoko. Wara rma amtapotarî poko kesehtînoyasî kpanatanmetopo poko ha. Awanton mak ow Apa.
24Tpoxwe ro mak nas owya amtapotarî. Oyakîren̂e mîn ha.
25Roowo pona epîrkaxapu wara nasî oropotarî okwe. Amtapotarî yaw roro rma tko ow karihtoko hara.
26Oyehtopo wekatîmye awya. Omtapotarî meyukyakn̂e. Amtapotarî poko ow yîhcamhokakî, kpanatanmetopo poko ha.
27Kpanatanmetopo poko ow yîhcamhokakî yuhnari yîhtînotome tak owya. Ero wa oyexiche tak an̂irithîrî poko keserepokesî.
28Kpokesî ro mak okwe oyahwokarî ke. Ero ke ow karihtoko hara amtapotachonhîrî yaw roro rma.
29Cemarontan me ro mak tak ow cirko Apa. Ow wakreko kpanatanmetopo yentacho ke.
30Yaaro ekatîmn̂e me kehtopo wahsîy oyehtopo ro me. Kpanatanmetopo ponaro xa wasî.
31Amtapotarî wahsîyas Apa, ahsîpînkan me ro mak. Ero ke ehn̂ara cma re ow miir̂asî ahce na poko oyexitaw.
32Oropotarî rma tak mîpor̂mamnoyas amn̂e. Ero yinhîrî kpanatanmetopo yaw roro tak wasî kar̂pe tîtosom wara.
33Ow yîhcamhokakî Apa awehtopo poko, kpanatanmetopo poko ha, ero yaw roro xa tak oyehtome. Ero yinhîrî tak ero wewehcasî owaitopo pona roro.
34Yuhnari yîhtînon̂e me ow cirko Apa. Ero yinhîrî awya kpanatanmetopo wewehcasî tahwore xa tak.
35Esama wara nasî amtapotarî, kpanatanmetopo ha. Ero yaw mak ow arko. Tawake xa wasî ero poko.
36Oropotarî aknamakî amtapotarî wece. Oyemyawno yepamnotopo wece reha oropotarî aknamara esko.
37Ero pîntho yai ow ewkor̂makî. Awehtopo yaw roro mak xa ow karihtoko.
38Awanton mak ow Apa, apoko tweeno ha. Ero ke amtapotachonhîrî yaw roro rma kasko xa hara owya, Yaaro nîîke ham, kachome owya ero poko.
39Owîrîyakacho pona keraswasî. Ero ke yîwîrîyakan me mak ow cirko. Kir̂wanî ro mak mîn awya kpanatanmetopo.
40Awya kpanatanmetopo yenta xe ro mak wasî. Ow tak karihtoko hara kir̂wan̂he awehtopo ke ha.
41Mîk hak pînîn yaw masî. Ero ke opînîn yaw marha esko. Oyakronoman̂e me tak esko amtapotachonhîrî yaw roro rma.
42Ero wa oyakronometaw awya opoko owîrîyakan̂e yeyuhtopo tak wîhtînoyasî. Amtapotarî pona xa tak ween̂asî.
43Yaarono xa mîn amtapotarî, awya kpanatanmetopo ha. Ero pona mak ween̂asî roro. Ero ke amtapotarî cma re towîhra masî omtai.
44Ero towîhra awexitaw amtapotarî wewehcasî miya roro kpanatanmetopo ha. Etowîn me ro mak wewehcasî.
45Kicicme cehsom yanton pîn me marha tak ketar̂asî oyemyawno poko oyehtome. Ero wa wasî awya kpanatanmetopo yenta xe xa oyexirî ke.
46Kayaritomo komo ya meero wekatîmyasî amtapotarî. Yîhyapamra ro mak wekatîmyasî yîwya so.
47Tpoxwe ro mak wencesî awya kpanatanmetopo. Yiixe ro mak oyehtopo mîn ero.
48Kapockanwasî awya kpanatanmetopo wece, yiixe xa oyehtopo wece. Awya kpanatanmetopo poko kesehtînoyasî. Ero wara wasî.
49Pahxa mîmtapowakn̂e oyakronomacho poko Apa, awanton yakronomacho poko ha. Kakronomes amn̂e, mîîkekn̂e owya. Ero ke ero wa kachonho ponaro rma cma re masî.
50Ero ke oyesemetanmekyataw amtapotachonhîrî xa oyereporesî. Ero rma nasî okariton̂e me, amtapotachonhîrî ha.
51Opoko rma re n̂etaporexe kica cehcoyoponkaxmu komo, miya xe ro mak kexe. Wara rma awya kpanatanmetopo yahsîpînkara wasî.
52Pahxa panareno mîîr̂akn̂e Apa. Ero wa awya ciino ritoponho ponaro rma wasî. Ero poko tak keserepotanmekyasî.
53Kîrwonasî ro mak kicicme cehsom komo poko awya kpanatanmetopo yahsîpînkarî ke yîwya so kica.
54Awya kpanatanmetopo nasî owanorî me ahna so na owcetaw.
55Kosope meero awosotî ponaro was Apa. Awya kpanatanmetopo ponaro marha wasî.
56Ero wara roro wasî amtapotachonhîrî yewetîrî ke owya, kpanatanmetopo ha.
57Oyeken Amoro Apa. Amtapotachonhîrî men wewehcasî, wîîkekn̂e awya.
58Ow akronomakî, wîîkekn̂e awya, yaaro xa wîîkekn̂e. Ero ke opînîn yaw xa tak esko amtapotachonhîrî yaw roro rma.
59Oyehtopo poko rma kesehtînoi. Ero ke ketaknamekn̂e tak amtapotarî yentachome ha.
60Yohno wewehce awya kpanatanmetopo Apa. Amn̂e mak wewehcasî, kahra ro mak wîxakn̂e.
61Apomixapu wara wîxakn̂e, kicicme cehsom komo napomitho wara. Wara rma awya kpanatanmetopo yîhcamnopîra wasî.
62Rakataw ro rma kîhcesî kuywa poi awakro omtapotachome, Amna makronomekn̂e ham okre, kachome awya. Ero wara wîîkesî kir̂wanî ro me exirî ke amtapotachonhîrî, kpanatanmetopo ha.
63Apoko tweeno komo yakrono me wasî miyan komo yakrono me rma. Awya kpanatanmetopo yewetîn̂e komo yakrono me marha wasî.
64Mer̂pora ro mak nasî tan roowo po amna wakrecho awya. Tawronohkatîkaxi nasî roowo pen ero yipu ke. Awya kpanatanmetopo poko ow yîhcamhokakî Apa.
65Ow makronomekn̂e Apa awantonî rma. Amtapotachonhîrî yaw roro rma ow makronomekn̂e.
66Ow akîhreko mîn hak poko. Mîn hak poko marha ow yîhcamhokakî n̂he. Ero wa ow cirko awya kpanatanmetopo ponaro oyexirî ke.
67On wara ka wîxakn̂e esemetanmekîra ka oyexitaw, esama yai cetowsom wara wîxakn̂e kica. Oroto tak amtapotarî wewehcas okre.
68Kir̂wan xa Amoro Apa, akronomano rin̂e ro xa. Ero ke amtapotachonhîrî poko ow yîhcamhokakî, kpanatanmetopo poko ha.
69On wara xatken̂e tpoyino komo yopono me cesehtînosom komo, tapota mak nakîhcetken̂e opoko tohnaw kica. Wara rma awya kpanatanmetopo wewehcasî tahwore rma.
70Twepakyem wara xa nasî cehcoyoponkaxmu komo ropotarî, kasom wara ro mak. Owya reha tpoxwe xa nasî awya kpanatanmetopo.
71Oyakir̂wamacho me rma xakn̂e oyesemetanmetoponho Apa. Oyesemetanmekrî ke tak awya kpanatanametopo poko tak kehcamhokesî.
72Tpoxwe ro mak wencesî amtapotachonhîrî, kpanatanmetopo ha. Ero pîntho me makî reha ween̂asî exepeyu mer̂pono pînî rma, 100.000 yakenonî rma. Ooru rma na mîn exepeyu, prata ha na anarimaw. Ero pîntho me rma tko ween̂as ero reha.
73Awamorî ke rma ow makîhcekn̂e Apa. Ero ke tak yuhnari yîhtînon̂e me ow cirko hara awya kpanatanmetopo poko oyehcamhokachome.
74On wara naxe apoko tweeno komo amn̂e opoko, tawake naxe okre oyen̂ataw. Ero wara naxe opoko amtapotarî ponaro oyexirî ke, Kakronomexe so, kacho ponaro.
75Kir̂wan xa mîn awya kpanaretopo Apa, wîîkesî yaaro xa. Yaaro rma oyemetanmecho mekmexpekn̂e, oponaro rma mai ham okre, wîîkesî.
76Awya oyakronomacho cirko oyereporen̂e me. Amtapotachonhîrî yaw roro rma ero wa ow cirko. Awanton mak ow ha.
77Tpoxwe xa wencesî kpanatanmetopo awya. Ero ke opînîn yaw awehtopo mokope ohyaka waipîra oyehtome.
78On wara xatken̂e anarî komo yopono me cesehtînosom komo opoko, oyemetanmekyatken̂e tohnaw ro mak kica. Ero ke n̂examro pen cirko cehn̂axmu me. On wara tko was owî reha, awya kpanatanmetopo poko kesehtînoyasî.
79Oyakrono me tak exi xe wasî apoko tweeno komo, an̂ekatîmrî poko ehcamhokaxapu kom ha.
80Awya kpanatanmetopo ponaro oyexi xe wasî, Ero wa kacho ewetîra ro mak nasî noro, kacho mera ro mak oyehtome. Ero wa oyexiche tak yîhyapamra wasî.
81Amoku xe ro mak was Apa okurunpen̂e me. Kahwokesî okwe pahkî amomokrî poko owya. Wara rma amtapotarî ponaro rma wasî.
82Kewxîrîyasî mak okwe pahkî amtapotachonhîrî yenî xe. Ahcemaw xa tak ow mahwore? wîîkesî.
83Wooku yenho wa mak wasî yîsîn chewno wa. Wara rma awya kpanatanmetopo poko yîtwen̂ekarîntara wasî.
84On wara marha wîîkes awya Apa, awanton mak ow ha. Atî wicakî kaamo rma ka nai waipîra oyehtopo? Ahcemaw xa na ow mepanîya oyemetanmekn̂e komo poko? wîîkes awya.
85Ewtarî komo nahcetken̂e cehcoyoponkaxmu komo ero yaka oyepîrkacho okwe. Ero wa nahcetken̂e awya kpanatanmetopo yaw rorohra ro mak okwe.
86Yaarono xa mîn awya kpanatanmetopo, ahnorono rma. Tohnaw ro mak oyemetanmekyaxe ooxatî pîn komo. Ero ke ow yukurunpeko.
87Roowo poi re oyen̂epetken̂e okwe. Wara rma awya kpanatanmetopo yîhcamnopîra ro makî wîxakn̂e.
88Akronomano rin̂e ro Amoro Apa. Ero ke ow karihtoko hara. Ero wa ow karihtoko amtapotarî ponaro oyehtome.
89Tmewreso nasî amtapotarî Apa, kah yaw. Towîhnî me ro mak nasî iito.
90Kemîknon̂e pînî ro mak Amoro Apa. Miya roro ehretawnomaxapu komo meero emîknopîra mas amn̂e. Roowo mecehcekn̂e pahxa. Ero ke ehcamnopîra ro mak nasî.
91Amtapotachonhîrî yanme rma nasî roowo, kah yawno mko marha. Ahce wa na naxe awanme mak.
92Awya kpanatanmetopo poko tahwore exihra oyexitaw ketaw ha re kwaihîrî ha na re okwe oyesemetanmetopo yanme rma.
93Awya kpanatanmetopo yîhcamnopîra ro mak wasî. Ero ke rma ow mîkaricekn̂e.
94Awya kpanatanmetopo wepor̂akn̂e entachome tak owya. Ero ke ow yukurunpeko Apa, awyanî ro me oyexirî ke xa.
95Owapancexe kicicme cehsom komo owaikachome okwe. Wara rma amtapotarî poko kesehtînoyasî rma.
96Ahnoro kir̂wan̂he kehtopo yîhtînon̂e me rma re wasî. Miya xen pokono rma tko mîn kpanatanmetopo awya.
97Tpoxwe ro mak nasî awya kpanatanmetopo owya. Ero poko kesehtînoyasî kokmamso ro.
98Ow makîhres Apa awya kpanatanmetopo ke. Ero ke ooxatî pîn komo yopo ow miir̂asî takîhso xa. Eroromero nasî amtapotachonhîrî oropotaw.
99Naxe rma re opanatanmekn̂e komo. N̂examro yopo tko wasî yuhnari yîhtînon̂e me. Ero wa wasî amtapotarî poko oyesehtînorî ke.
100Yuhnari yîhtînon̂e me wasî pahxan pen komo yopo awya kpanatanmetopo yewetîrî ke xa owya.
101Kicicme kehtopo nai esama wara kicicitho wara. Ero yipu yaka tîtosom me ohtarî kor̂mara ro mak wîxakn̂e.
102Awya kpanaretopo ponaro rma wasî etowra ro mak. Amoro rma ow mîtwermekn̂e. Ero ke etowra wîxakn̂e.
103Tîkporem wara ro mak nasî amtapotarî owya. Tîkpore rma re nasî weenu, tîkpore xa tak nasî amtapotarî ween yopo ro mak.
104Yuhnari tak wîhtînoyasî awya kpanatanmetopo yentarî ke mak owya. Ero ke tooto yehtopo xera ro mak wasî, tohnawno me ehtopo komo.
105Oyesamarî weyuru me mak nasî amtapotarî, ahna na owtotopo weipon̂e me ha.
106On wara wîîkekn̂e, Kir̂wan mîn amtapotarî, kpanaretopo pokono. Ero ke wewehcasî, wîîkekn̂e. Yaaro xa wîîkekn̂e towîhnî me ro mak.
107Kesemetanmekyasî ro mak Apa. Ero ke ow karihtoko amtapotachonhîrî yaw roro rma.
108Kir̂wan̂he xa mai ham Apa okre, wîîkes awya. Awya tîmsom mîn ero wa kacho. Ero ke tpoxwe cma re mencesî. Awya kpanaretopo poko marha ow yîhcamhokakî.
109Emapona owairî yaro wasî. Wara rma awya kpanatanmetopo yîhcamnopîra wasî.
110Mîîye warai n̂iir̂atken̂e kicicme cehsom komo oyemcinotopo okwe. Wara rma awya kpanatanmetopo ponaro rma wasî etowra.
111Amtapotarî wahsîyakn̂e oyemyawno wara. Eroromero wahsîyakn̂e oyahworen̂e ro me exirî ke.
112Awya kpanatanmetopo yewetî xatî me roro kesehtînoyasî. Eroromero ero wara oyexi xe wasî miya roro, owaitopo pona roro.
113Anarî komo naxe yarpa yîhtînon̂e me kica. Noro yipu komo xera ro mak wasî. Awya kpanatanmetopo xe xa tko wasî.
114Oyeseyamtopo xa Amoro Apa, oyecen̂an marha Amoro. Amtapotacho ponaro mak wasî.
115Ohyai etocoko amyamro, kicicme ciino rin̂e komo. Kaanî mtapotarî makî reha wewehcas ow, ponaro oyehtopo ya kpanatanmetopo kom ha.
116Ow ecehtoko waipîra oyehtome. Amtapotarî yaw roro rma ow ecehtoko. Yîhyapamra ro mak ow cirko, Kaanî rma tî okurunpe, kacho pona.
117Ow ecehtoko waipîra oyehtome. Ero ke awya kpanatanmetopo ponaro wasî miya roro mak.
118Amtapotacho poko ceponarononkaxmu komo ahsîra ro mak masî ayanan me okwe. Cemaro me mak nîmtapowaxe kica noro yipu komo, tohnaw ro makî.
119Kicicme cehsom komo yar̂man̂e me masî yukpurukpuruntho wara. Ero ke amtapotarî yenta xe ro mak wasî.
120Kîtatanasî ro mak apona oyeratîmrî ke. Awya kpanaretopo pona keraswasî.
121Kir̂wan̂he wiir̂akn̂e tooto komo. Kir̂wan̂he wîxakn̂e poko so. Ero ke oyemetanmekn̂e komo chew ow tînomra esko.
122On wara kasko Apa cehcoyoponkaxmu komo n̂entarî me, Noro kurunpen̂e ro Ow ha, kasko opoko. Ero wa kasko oyemetanmekîra tak ehtome so.
123Kukurunpesî, mîîkekn̂e cma re owya. Yaaro xa wa mîîkekn̂e. Ero ke okurunpetopo ponaro xa wasî. Pahkî momokn̂e wara was okwe. Momokrî poko kekar̂kesî ro mak cewxîrîso ro okwe.
124Amna pînîn yawno xa Amoro Apa. Ero ke owî cma re mîwakresî. Awya kpanatanmetopo poko ohcamhokacho ke xa ow wakreko.
125Awanton mak ow ha. Ero ke yuhnari yîhtînon̂e me n̂he tak ow cirko. Ero wa ow yîhcamhokakî amtapotarî yentachome n̂he owya.
126Awya panareno ritopo me tak nasî oroto Apa. On wara naxe mer̂pono pîn komo, ero pîntho wara n̂een̂axe okwe awya kpanatanmetopo.
127Ero wa wîîkes awya kpanatanmetopo xatî me oyexirî ke. Ooru xe rma re wasî, esmanî ro xe. Awya kpanatanmetopo xe xa tko wasî ero yopo xa.
128Kir̂wan̂he xa wencesî awya kpanatanmetopo. Ero ke ero pîntho pokono me kehtopo xatî pîn me ro mak wasî.
129Opohkacho me rma tko nasî ahnoro amtapotarî. Ero ke ero yewetîn̂e me wasî oropotaw.
130Amtapotacho yewomuche kropotaka kweipon̂e me nas okre. Camkîno komo yakîhretopo me nasî.
131Kpanatanmetopo yenta xe ro mak wasî. Keserepokesî ro mak enta xe.
132Ow tak enko Apa. Opînîn yaw tak esko. Awosotî xatî komo pînîn yawno Amoro. Ero ke ero wara xa marha esko opoko hara.
133Owtotopo yîhtînomexpoko owya amtapotarî ke rma. Oyantoman̂e mera ro mak cirko kicicme oyehtopo kica.
134Oyemetanmekyaxe ooxatî pîn komo. Ero ke ow yukurunpeko. Ero wa ow yukurunpeko awya kpanatanmetopo yewetîtome owya.
135Cewtawake cma re masî owece Apa, awanton wece. Awya kpanatanmetopo poko ow yîhcamhokakî.
136Mer̂pora ro mak kewyokwasî ow tuuna yepu wicakî ro mak. Ero wa kîwracesî awya kpanatanmetopo yewetîra exirî ke so tooto komo.
137Kir̂wanî ro Amoro Apa. Kir̂wan marha mîn awya amna panaretopo.
138Kir̂wan marha mîn amtapotarî. Ero wa men ehcoko, kachonho ha. Yaarono xa mîn ha, kemîknotopo pînî ro mak.
139Amtapotarî ponarora naxe okwe ooxatî pîn komo. Ero ke keserepokesî oyopo ro mak.
140Kicicitho ken̂arî pînî ro mak mîn amtapotacho, Ero wa exirî ke enta xe ro mak wasî.
141Wahraitho mak ow, yîwîrîyakaxaputho kyam mak. Awya kpanatanmetopo poko yîtwen̂ekarîntara rma tko wasî.
142Eroromerono mîn kir̂wanî ro me awehtopo. Yaarono marha mîn amtapotarî, kpanatanmetopo ha.
143Oyesemetanmetopo tak oyepor̂asî, oyahwokacho xa. Tpoxwe rma tko wencesî awya kpanatanmetopo.
144Kir̂wanî ro mîn amtapotarî. Miya roro kir̂wan̂he nasî. Yuhnari yîhtînon̂e me marha ow cirko waipîra tak oyehtome.
145Cerewre ro mak kehsamesî apoko Apa. Omtapotarî cma re mencesî. Ero yinhîrî amtapotarî tak wewehcasî, awya kpanatanmetopo.
146Cewrewre xa kîmtapowasî awakro Apa. Owî cma re makir̂wamesî amtapotarî ponaro n̂he tak oyehtome.
147Enmaporo kîhcesî kuywa poi awakro omtapotachome. Ero yimaw cerewre kîmtapowasî awakro oyakronomacho poko. Amtapotarî ponaro xa wasî, Kakronomexe so amn̂e, kacho ponaro.
148Cewke rma wasî kosope pahkî, cenmakaxi ro. Ero wa wasî amtapotarî poko oyesehtînotome.
149Omtapotarî cma re mences Apa kakronoman̂e me awexirî ke mak. Ow karihtoko hara Apa, amtapotachonhîrî yaw roro rma, awya akîhreno ritopo yaw roro ha.
150Meyehra mokyaxe kicicitho ponarono komo. Mooxeno wara rma tko naxe awya kpanatanmetopo yai.
151Meyehra rma mas Amoro reha Apa. Yaarono mîn amtapotarî ahnoro amna panatanmetopo.
152On wara wencekn̂e pahxa rma, Eroromerono mîn amtapotarî Apa. Towîhnî me ro mak nasî, kacho wencekn̂e.
153Oyesemetanmekrî rma cma re meen̂asî okurunpetome tak awya. Awya kpanatanmetopo poko yîtwen̂ekarîntara ro mak wasî.
154Kir̂wan̂he oyehtopo ekatîmko ooxatî pîn komo ya. Ero wa tak ow yukurunpeko. Ow marha karihtoko amtapotachonhîrî yaw roro.
155Yukurunpen̂e komo nasî mooxe kicicme cehsom komo yai. Ero wa nasî awya kpanatanmetopo yentaxi tohra ro mak exirî ke so okwe.
156Amna pînîn yaw xa mai ham Apa. Ero ke ow karihtoko hara awya kpanatanmetopo yaw roro rma.
157Mer̂pora ro mak naxe ooxatî pîn komo, oyemetanmekn̂e kom ha. Wara rma etowra ro mak wasî amtapotarî yai.
158Kica, wîîkes kemîknon̂e komo yeen̂ataw owya. Ero wa wîîkesî poko so amtapotachonhîrî yewetîra exirî ke so.
159Amtapotarî xe xa was ow, kpanatanmetopo xe ha. Enko xe ero wa oyehtopo. Owî rma karihtoko Apa, kakronoman̂e ro me awexirî ke.
160Yaarono mîn amtapotarî ahnoro mak. Kir̂wan mîn amtapotarî, kpanatanmetopo awya. Towhnî ro mak mîn ha.
161Antomano rin̂e komo meero oyemetanmekyaxe tohnaw. Amtapotarî poko rma tko keserepokesî ro mak.
162Kahwowasî ro mak amtapotarî poko. Pahxan pen komo purantantho yenîn̂e nahwowasî xa, mer̂pono pîn yenîn̂e. Ero wa xa marha kahwowas ow amtapotarî poko.
163Poxumra ro mak nasî cemaro owya, yiixera ro mak wasî kica. Awya kpanatanmetopo xatî me xa tko wasî.
164On wara wîîkes awya Apa, Kir̂wan̂he xa mai ham okre. Kir̂wan xa mîn okre kpanatanmetopo awya, wîîkesî. Emapona roro ero wa wîîkesî. 7 ro ero wa wîîkesî ahnoro kaamo po roro.
165Ahwokan me ro mak naxe awya kpanatanmetopo xatî komo. Ahce na yanme emacakan me ro mak naxe, kicicitho yanme.
166Awya okurunpetopo momokyas ow Apa. Awya kpanatanmetopo marha wewehcasî.
167Awya kpanatanmetopo ponaro xa wasî. Tpoxwe ro mak wences okre.
168Awya kpanatanmetopo ponaro wasî, an̂ekatîmthîrî ponaro marha. Ahnoro oyehtopo meen̂asî kir̂wantawno wara.
169Cerewre kîmtapowasî awakro Apa. Ero ke omtapotarî cma re mencesî. On wara wîîkes awya, yuhnarino poko cma re ow mîhcamhokesî amtapotachonhîrî yaw roro rma, wîîkes awya.
170Omtapotarî cma re mencesî, Ow yukurunpeko, kacho. Amtapotachonhîrî yaw roro rma ow yukurunpeko.
171Kir̂wan̂he ro mak awehtopo poko kîmtapowasî. Awya kpanatanmetopo poko ohcamhokan̂e Amoro. Ero ke xa kahwowas apoko.
172Amtapotachonhîrî wekatîmyasî. Kir̂wan xa mîn awya kpanatanmetopo ahnoro.
173Oyakronoman̂e me tak esko awamorî ke. Ero wa esko opoko awya kpanatanmetopo yahsîrî ke owya, ponaro oyehtopo me.
174Awya oyakir̂wamacho yenî xe ro mak was Apa. Tpoxwe ro mak wencesî kpanatanmetopo awya.
175Waipîra cma re ow miir̂as Apa apoko oyahwotachome. Oyakronoman̂e me exi xe wasî awya kpanatanmetopo.
176Ahyai kîwcekn̂e okwe oper̂a wara, tacixapu wara. Ero ke cma re ow mepor̂as hara, awanton ha. Awya kpanatanmetopo poko twen̂ekarî exihra ro mak wasî. Ero wa wasî.

Waano On, Xerusaren Pona Tîtosom Komo Narîrî
Cemarontaxmu Mera Ro Mak Ow Cirko Apa, Kacho On
1On wara wîîkes awya so, on wara wîxakn̂e, oyesemetanmekyataw kîmtapowakn̂e Kporin komo yakro oyakronomacho poko. Omtapotarî n̂encekn̂e Noro.
2On wara wîîkekn̂e yîwya, Apa, cemarontan me ro mak cirko omtarî picho. Tohnawno yekatîmn̂e pîn me ro mak cirko on̂uru, wîîkekn̂e yîwya.
3On wara wîîkesî on̂uru ya rma, Cemarontaxmu ro mak amoro kica on̂uru. Ahce wa na apanare Kporin komo? wîîkesî on̂uru ya.
4Waapa yuhre ke men apanaresî. Wehto roron ke marha apanaresî, simbru yepu roron ke xa awakn̂iyas oco.
5Meseke pono thakwa mak ow okwe. Keta pono komo chewno marha ow okwe.
6Pahkî ro mak was okwe tawake cexi xatî pîn komo chew ha.
7Tawake oyexi xe cma re was owî reha opoyino komo poko. Akro so omtapowataw tko oyakro cetar̂ma xe mak tak naxe okwe. Ero wa naxe opoko okwe.

Waano On, Xerusaren Pona Tîtosom Komo Narîrî
Kporin Komo Mak Nasî Kecehton̂e Me
1Kakronoman̂e poko tan kîmtapowasî. Onok pona xa ween̂a oyakronoman̂e me? Îîpî pona katî ween̂a oyakronomacho? Ahn̂i xa katî mokya oyakronoman̂e?
2Kporin komo xa nasî oyakronoman̂e me. Kaapu yakîhton̂enho Mîk, roowo yakîhton̂enho marha, noro xa oyakronomesî.
3Ahtarî komo yecehton̂e Mîk sehrere kahra ro mak awehtome so. Awenîn̂e komo Mîk, yîwînkîra ro mak nasî awenîrî komo poko.
4Yîwînkînî ro mak Mîk Ixaw Yana komo yenîn̂e, eewînkîra marha nasî.
5Aweceton̂e komo Mîk Kporin komo. Awawarparen̂e komo marha Mîk. Apanaw nasî kaari n̂ixa apikara so ehtome kaamo.
6Apikara so nasî kaamo katpanaw, nuun̂i marha aweper̂antora so nasî kosope hara.
7Ahce na awepor̂ataw so awîrîmacho komo awececexe so Kporin komo. Aropotarî komo meero n̂ecehcesî.
8Ahna so na awcetaw so akurunpexe so, en̂exa amokyataw so hara akurunpexe so hara. Oroto akurunpexe so, miya roro marha akurunpexe so apoko eponarononkan me ro mak. Ero wa akurunpexe so Kporin komo.

Waano On, Xerusaren Pona Tîtosom Komo Narîrî
Xerusaren Pono Komo Poko Amtapotacoko Cerepore Ehtopo Komo Poko
1On wara ketken̂e opoyino komo owya, Kaikatko Kporin komo mîn yaka, ketken̂e. Tawake ro mak wîxakn̂e ero wa kacho yentache.
2Ai, Xerusaren amoro ewto ha, on wara wîîkes awya, amna n̂ecececesî awacan yaw okre.
3Etmîtwo re ciiso nasî mîîmo mko, Xerusaren pono mko ha.
4Iina cexe tribu komo, Kporin komo yanan kom ha. Iina men etocoko yicimn̂ipuntaxera, kachonho yaw roro rma cexe iina. Kporin komo yosotî poko ahwotaxi cexe.
5Iito nasî kayaritomo yaponî mko. Ero pona so n̂eremexe kayaritomo komo, Tapi yanan komo. En̂ekano n̂iir̂axe iito.
6Ero ke on wara wîîkes awya so, Xerusaren pono komo poko amtapotacoko Kaan yakro esemetanmekîra ehtopo komo poko. Ahce na poko ehn̂an me exi xe so ro mak wasî aaxatî komo, Xerusaren pono xatî kom ha.
7Ahwokan me exi xe so was awacan yawno komo. Ehnan me exi xe so wasî amîn yawno komo marha, kayaritomo mîn yawno kom ha.
8Oyakno komo ponaro wasî, oyakrono komo ponaro marha. Ero ke on wara wîîkes awya Xerusaren ya, Esemetanmekîn me mak exi xe so wasî aapono kom ha, wîîkesî.
9Etwîrîman me exi xe wasî Kporin komo mîn, ponaro kehtopo komo mîn. Ero ke amoro marha etwîrîman me awexi xe wasî. Ero wa wîîkesî Xerusaren ya, ewto ya ha.

Waano On, Xerusaren Pona Tîtosom Komo Narîrî
Amna Pînîn Yaw Esko Apa, Kacho On
1On wara wîîkes awya Apa kah yawno, apona xa ween̂asî.
2Tantoman̂e pona xa n̂een̂asî anton, kîîrî. Ero wa xa marha nasî wooxam yanton hara, tantoman̂e pona marha n̂een̂asî wooxam pona. Ero wa xa marha Kporin komo pona ceen̂axe kîwyam hara kîpînîn yaw so Noro yehtome tak.
3Amna pînîn yaw esko Apa, amna pînîn yaw xa tak esko. Tîwîrîyakacho ro mak amna n̂encesî okwe.
4On wara naxe cehcoyoponkaxmu komo, amna poko n̂etaporexe ro mak. Amna nîwîrîyakexe xa tak ero wa cehsom komo. Ero ke amna pînîn yaw esko. Ero wa wîîkes awya Apa.

Tapi Wanorî On, Xerusaren Pona Tîtosom Komo Narîrî
Kporin Komo Makî Cma Kukurunpetken̂e So, Kacowpe Ixaw Yana Komo
1-2On wara kacowpe Ixaw Yana komo, Kakronoman̂e me exihra exitaw ketaw ha re Kporin komo ahce wa na re cehcerî okwe. Kakronoman̂e me exihra exitaw ketaw ha re Kporin komo ahwora ro mak cehcerî ha re kwaparî komo mokyataw okwe.
3Kpoko so etîrwonmekyataw so kermomcerî ha re okwe, waipîra rma kermomcerî ha re okwe.
4Tuuna wara ro mak n̂ehcerî ha re kenorinokan̂e wara. Kahxi wara ro mak n̂ehcerî ha re kenorinokan̂e wara.
5Kenorinokan̂e wara n̂ehcerî ha re tuuna wara, cehcoyoponkaxmu wara. Ero wara kiicerî ha re okwe kakronomara exitaw ketaw ha re Kporin komo.
6Kir̂wan̂he xa nai ham okre Kporin komo, kapore nasî. Keskan̂e wara ro mak mokyataw so kwaparî komo Noro rma amna nukurunpekn̂e.
7Ero ke tîhcetken̂e yîhyai so torowo wara. Anarimaw torowo n̂ecimyasî mîîye yaka. Mîîye pen yetawotoche ces hara torowo. Ero wara tîhcetken̂e kîwyam. Kwaparî komo kahsîra xatken̂e.
8Kporin komo yosotî pona mak ceen̂axe kakronomachome so. Kaapu yakîhton̂enho Mîk, roowo yakîhton̂enho marha. Noro yipu yosotî pona ceen̂axe. Ero wa taxe.

Waano On, Xerusaren Pona Tîtosom Komo Narîrî
Tîyanan Komo Mamton̂e Me Nasî Kporin Komo Yukurunpetome So
1On wara naxe Kporin komo pona enîn̂e komo, Siaw Yîpîn wara naxe. Iitono ro mîn Siaw Yîpîn anana etakanî ro mak. Ero wa xa marha naxe Noro pona enîn̂e kom hara.
2Xerusaren mamhoko nasî îîpî mko. Ero wa xa marha tîyanan komo mamhoko nasî Kporin komo yukurunpen̂e komo me. Oroto mamcesî, miya roro mamcesî anana tohnî me ro mak.
3Kir̂wan komo rowon yahsîra naxe kicicme cehsom komo pahkîno me. Iitono komo yahsîyataw rma ketaw ha re, kicicme xa marha na n̂ehtîketu kir̂wanînhîrî kom hara okwe.
4Kir̂wan komo akronomakî Apa, kir̂wan̂he cexi xatî kom ha.
5On wara tko naxe cekumxem yaw tîtosom warai komo, kir̂wanînhîrî kom ha, Noro yipu komo n̂en̂epesî Kporin komo kicicitho pokono komo yakro rma. Ahwokan me tko exi xe so wasî Ixaw Yana komo reha. Ero wa exi xe so wasî.

Waano On, Xerusaren Pona Tîtosom Komo Narîrî
Tawake Ro Mak Xatken̂e Ixaw Yana Komo Siaw Pona Cetîrametaw So Hara
1On wara kwakretken̂e so Kporin komo, Siaw pona kekyatken̂e so hara okre waapa narîthonhîrî. Oona kekîche so kwosowatawno wara ro mak tîxatken̂e okre.
2Cewretken̂e ro mak tak okre. Waano marha taar̂atken̂e kahwotacho komo. Ero yimaw on wara takî tî ketken̂e mîk hak rowon pono komo kpoko so, Kir̂wan̂he ro mak n̂examro nakronomai ham okre Kporin komo, ketken̂e tî.
3Yaaro, kir̂wan̂he ro mak kakronomace so ham okre Kporin komo. Ero ke tahwore ro mak taxe okre.
4Ero wa xa marha amna ek hara Apa aaxapunhîrî hara. Ero wa cekîche hara tuuna yepu wara mak nas amna N̂ekebe pono wara.
5Taa, on wara marha wîîkes awya so, tîwrataro kîwcetaw so knatîrî komo ciiso ero yeperîrî tak cenmekyaxe amn̂e tahwore okre.
6Ero wara taxe knatîrî ciiso kîwcetaw roro so, tîwrataro kîwcetaw roro so tîtmokyaxe hara amn̂e ero yeperîrî ke cemyarke tak okre. Tahwotaro tîtmokyaxe. Yaaro, ero wa tîtmokyaxe hara.

Saromaw Wanorî On, Xerusaren Pona Tîtosom Komo Narîrî
Kaan Mak Nasî Kîmxîkrî Komo Tîmn̂e Me, Akir̂waman̂e Me Marha
1Mîîmo ciin̂e komo, on wara wîîkes awya so, amîn komo cirihra exitaw Kporin komo tohnaw ro mak amîn komo miir̂axe okwe. Waapa yekahton̂e komo, awya so wîîkes hara, ewto kurunpen̂e me exihra exitaw Kporin komo tohnaw ro mak yîwînkîra maxe waapa yenîrî poko.
2Anarimaw na enmaporo mîpaketu awemyawno ciitome. Kosope marha na yîwînkîra matu rakatawro cehso ro. Ero wa na matu awetapickachome so anahrî komo yepetho me. Tohnaw ro makî tko ero wa metwînîkpormexe okwe. Kporin komo nîmrî rma mîn kîwîntopo okre, yiixe cehtopo komo ya yînîmrî ha.
3Kporin komo nîmrî marha mîkyam kîmxîkrî komo. Wooxam ropotainonho komo naxe kepethîrî komo warai me.
4Kar̂pamxan me kexitaw so ka kîmxîkrî komo n̂ewruyaxe. Ewruxapunhîrî komo amn̂e naxe waiwî wara, sowtatu yuhre wara.
5Tawake ro mak taxe yaake exitaw so kemehnu warai yawno komo. Yîhyapamnî me taxe. Waaca potaw kîîxatî pîn komo yakro cesencexe. Ero wa taxe yaake exitaw kîmxîkrî komo.

Waano On, Xerusaren Pona Tîtosom Komo Narîrî
Kporin Komo Nakronomarî Me Taxe Twerî Kexitaw So Noro Poko
1Kporin komo nakronomarî me naxe ahnoro Noro poko tweeno komo, Noro yehtopo yaw roro cehsom kom ha.
2Ero wa awexitaw so anatîrî komo yeperîrî mahyaxe okre. Mekaricetken̂e cirirî poko ero yeperîrî mahyaxe ha. Tawake maxe okre, ehn̂an me marha maxe okre.
3Uupa yatî wara marha nasî apici ceperkem wara, amîn yawno wara. Oripera xîkrî wara marha naxe amxîkrî komo anahrî komo yapon mamhokono wara.
4Ero wa tpoko tweeno komo wakres okre Kporin komo.
5Siaw poi awakronomacho komo yekpo xe wasî Kporin komo ya. Tahwore xa tak Xerusaren pono komo yehtopo yenî xe marha was awya so. Ero wa awexi xe so wasî miya roro awaitopo komo pona roro.
6Pahkî awexi xe so marha wasî waipîra. Aparî komo yenî xe meero was awya so. Ahwokan me roro exi xe wasî Ixaw Yana komo. Ero wa exi xe so wasî.

Waano On, Xerusaren Pona Tîtosom Komo Narîrî
N̂etwîrîmacowpe Siaw Xatî Pîn Komo
1-2On wara kacowpe Ixaw Yana komo, Emapona roro oyemetanmekyatken̂e xa ooxatî pîn komo. Mehxa ro omrenai ro rma oyemetanmekyatken̂e roro okwe. Oyopono me exihra ro makî tko xatken̂e ha.
3Roowo pomotopo warai ke omkarî kararaketken̂e oko. Kaw roro omkarî pomon̂e wara xatken̂e oko.
4Kicicme cehsom komo oyapomiyatken̂e okwe. Kir̂wan̂he rma tko nasî Kporin komo. Oyapomitoponho nawocetîkekn̂e okre.
5On wara exi xe so wasî Siaw xatî pîn komo, tporohkaxi exi xe so wasî. Cehn̂axmu me marha exi xe so wasî.
6Cuupu wara mak exi xe so wasî, mîîmo meretwo ciixapu wara. Iitono naawaiyasî por̂mamra ro mak. Ero wara exi xe so wasî.
7Anarimaw puruma yepu yîhkocetaw mararî yosom pohra ro mak cuupu n̂iir̂asî, ahsîra ro mak nasî, awrutamira marha nasî. Pohra ro mak n̂iir̂asî. Ero wa exi xe so wasî Siaw xatî pîn komo.
8On wara ka xera wasî noro yipu komo yari tîtosom komo, Kporin komo nakronomarî me awexi xe so wasî. Kporin komo yanan amna. Noro yakro amna nîmtapowasî awakronomacho komo poko, ka xera wasî yîwya so. Ero wa ka xera so wasî Siaw xatî pîn komo ya.

Waano On, Xerusaren Pona Tîtosom Komo Narîrî
Kicicme Kehtoponhîrî Komo Yîhcamnon̂e Mîkî Kporin Komo
1Apa kah yawno, on wara wîîkes awya, weyuntawno wara ro mak was okwe. En̂exan wara rma kîmtapotai awakro, cerewre xa wîîkai awya.
2Omtapotarî cma re mences Apa. Opînîn yaw xa awexi xe wasî, kacho ponaro cma re masî.
3Kicicme kehtoponhîrî yîcamnopîra ro mak awexitaw onoke ma re nai amîtwono ro me?
4Kicicme kehtoponhîrî yîhcamnon̂e tko Amoro. Ero wa masî twerî xa amna yehtome apoko.
5Kporin komo ya oyakronomacho ka momokyasî. Cerepore momokyasî. Yîmtapotachonhîrî ponaro rma wasî, Kir̂wan̂he kiir̂axe so amn̂e, kachonho ponaro.
6Kporin komo ya oyakronomacho momokyasî cerepore. Waapa yekahton̂e komo naxe yohno enmapu xe noro yipu komo yopo was ow Kporin komo yenî xe. Enmapu xe cehsom komo yopo ro mak Kporin komo yenî xe wasî.
7Ixaw Yana komo, on wara wîîkes awya so, Kporin komo ya awakir̂wamacho komo ponaro mak ehcoko. Kakronoman̂e ro Mîkî, kicicitho yai kown̂e ro marha. Noro yipu Mîk Kporin komo.
8Noro rma Ixaw Yana komo nowyasî kicicme ehtoponhîrî komo yewetîn̂enho. Ero wa nowyasî.

Tapi Wanorî On, Xerusaren Pona Tîtosom Komo Narîrî
Cerepore Wasî Kporin Komo Pona Enîrî Ke Makî, Kesî Tapi
1On wara wîîkes awya Apa, Ow xa anarî komo yopono, kahra ro mak wasî oropotaw. Esewyetkara ro mak wasî anarî komo yopono me esenpora. Eserepokara marha wasî ahce na poko, oyopono ro poko, onîhtînorî pînî ro poko marha.
2Oropotarî wereporei eserepokara tak oyehtome. Cexpore nasî rikomo, tîson yenawno, moomo yerîhkache, ero wa xa marha nasî oropotarî, cerepore.
3Ixaw Yana komo amyamro, on wara wîîkes awya so, Kporin komo ya awakronomacho komo ponaro mak ehcoko. Miya roro ero ponaro ehcoko eponarononkan me ro mak. Ero wa ehcoko.

Waano On, Xerusaren Pona Tîtosom Komo Narîrî
Siaw Men̂ekekn̂e Kporin Komo Cewtonî Ro Me, Tapi Yepamtho Marha N̂iir̂asî Kayaritomo Me
1Apa kah yawno, on wara cma re wîîkes awya, Tapi yesemetanmetoponho yîhcamnopîra cma re masî.
2On wara marha xakn̂e noro, Kporin komo yakro tî nîmtapowakn̂e yaaro xa, towîhnî me ro mak. Karitî ro tî n̂etahcakn̂e towîhnî me ro mak ehtome tîmtapotarî. Ponaro Xako yehtopo Mîk n̂etahcakn̂e.
3On wara tî kekn̂e, Omîn yaka ewomra ro makî ka wasî, okuywan pona etakrira marha ka wasî.
4Yîwînkîra ro makî ka wasî, eewînkîra meero ha ka.
5Kporin komo yeken ka ween̂asî, yîmîn marha ka wiir̂asî, Karitî ro mîn, ponaro Xako yehtopo mîn ha. Ero yinhîrî mak tak omîn yaka kîwcesî yîwînso, kekn̂e tî. Ero wa tî kekn̂e Tapi.
6On wara amna n̂encekn̂e, Meye nasî Kporin komo yamatan Eprata po. Ero rma tak amna n̂een̂akn̂e meye comota po mak.
7Ero ke on wara wîîkes awya so, Noro yeken pona kaikatko. Yîhtarî yapon mîtkoso rma kaikatko Noro mamakan me yutupentaxi.
8On wara wîîkes awya hara Apa, Awomko tak ha, awepokaretopo pona tak amoko. Amoro amoko, ayamatan marha mokope, kar̂pe awehtopo kuknon ha.
9Awya tîmsom pokono komo n̂ehcowpe kir̂wan me cehtopo yaw, poono yawno wara. Anakir̂wamathîrî komo n̂ewanomacowpe tahwore xa cexirî ke so.
10Tapi ponaro cma re mas Apa, awanton ponaro. Anîhkapethîrî ahsîpînkara esko.
11Taa, pahxa n̂he Tapi yakro tî nîmtapowakn̂e Kporin komo. Yaaro xa kekn̂e yîwya towîhnî me ro makî. On wara tî kekn̂e yîwya, Awepamthîrî wiir̂asî kayaritomo me amn̂e ahretawno me hara.
12Anarimaw amumuru komo na n̂ewehcatu omtapotarî, Kakronomexe so oyewehcataw awya so, kachonho. N̂examro wîhcamhokesî owya panatanmetopo komo poko. Ero yipu rma na n̂ewehcatu. Ero yewehcataw yumumuru komo makîrha tak naxe kayaritomo me awekenhîrî yaka. Eroromero naxe yumumuru komo kayaritomo me, kekn̂e tî. Ero wa tî kekn̂e Kporin komo Tapi ya.
13On wara xakn̂e Kporin komo Siaw poko, ewto poko, ero men̂ekekn̂e cewton me. Ero xe tî xakn̂e ceken me.
14On wara kesî Noro Siaw poko, Oyepokaretopo on miya rorono. Tanî wasî cekenke, oyeken mexan me exirî ke on okre.
15Siaw pono komo wakres amn̂e ahce xe so na ehtopo komo ke. Yupurantamnî komo wînahmesî yîromamra ehtome so. Ero wa wakresî iitono komo amn̂e.
16On wara wîîr̂asî iitono komo, kicicitho yai kowtopo yamrupon̂e wara mak wasî yînîmrî pokono komo ya, poono yamrupon̂e wara. Akir̂wamaxapu komo n̂ewanomexe miya roro tahwore cexirî ke so. Ero wa iitono komo wiir̂asî.
17Tan Siaw po Tapi meretîrî warai por̂mamnoyasî. Onîhkapetho weyuru warai marha Ow potuhcesî tan.
18Yiixatî pîn komo ya tko yîhyapamtopo komo wamrupesî, poono yamrupon̂e wara. Tapi kanahtaw reha nasî kayaritomo yarokorî. Cenpore xa n̂ehtîkes okre ero, noro yarokorî ha. Ero wa nasî.

Tapi Wanorî On, Xerusaren Pona Tîtosom Komo Narîrî
Tahwore Xa Taxe Iito Re Yîhtînon̂e Me Kexitaw So
1On wara wîîkes awya so, Anarimaw iito re na tatu noro re me. Iito re yîhtînon̂e me marha na tatu. Ero wa kexitaw so tawake xa taxe, cexpore xa okre.
2Ero wa kehtopo nasî yîhkatî wara cepethîkem wara. Aaraw yîhkapetopo wara nasî. Noro yîhkapeche katî nîhcekn̂e noro yetpoci pore. Noro ponon yen̂etî pona roro marha nîhcekn̂e. Ero wa nasî iito re yîhtînon̂e me kehtopo komo.
3On wara marha nasî ero wara kehtopo komo, cicakî wara nasî. Ehmon Yîpîn po n̂etakîcesî cicakî. Ero warai xa marha n̂etakîcesî Siaw Yîpîn po hara. Ero wara rma nasî iito re yîhtînon̂e me kehtopo komo. Ero wa yîhtînon̂e komo wakresî Kporin komo waipîn me ro mak kehtopo ke okre. Ero warai ke kwakrexe so okre.

Waano On, Xerusaren Pona Tîtosom Komo Narîrî
Kporin Komo Poko Ahwotacoko Kosope Meero
1Kporin komo yanton komo amyamro, on wara wîîkes awya so, Kporin komo poko mak ahwotacoko. Kosope Kporin komo mîn yaw cececetosom komo amyamro, ahwotacoko ro mak Noro poko, wîîkesî.
2Apockantacoko Kporin komo mîn yaw. Ero wa ahwotacoko Noro poko.
3Awakre xe so wasî Kporin komo ya, kaapu yakîhton̂enho ya, roowo yakîhton̂enho Mîk Noro ya ha. Siaw po nasî Noro ya awakre xe so wasî. Ero wara awexi xe so wasî.
Kaan Yosotî N̂esekaiporesî Miya Roro, Kar̂pe Ehtopo Ha

1On wara wîîkes awya so oyakno komo, Kporin komo poko ahwotacoko. Noro yosotî poko xa ahwotacoko. Noro yanton komo, awya so wîîkes hara, Noro poko ahwotacoko, wîîkesî.
2Kporin komo mîn yenîn̂e komo amyamro, Kaan mîn roron yenîn̂e komo, awya so marha wîîkesî,
3Noro poko ahwotacoko kir̂wanî ro me exirî ke. Noro yosotî poko ewanomacoko. Centaporem me xa nasî ero pokono waano okre.
4On wara xakn̂e Kporin komo, Xako yepamtho komo men̂ekekn̂e tîyanan me. Ixaw Yana komo men̂ekekn̂e cemyawno warai me ehtome so, cepethîkem warai me ha.
5On wara wîîkes ow, kyopono ro mak Mîk Kporin komo, anarî komo yopono ro xa kaan komo yopono, wîîkesî yaaro xa.
6Tanme ro mak tîn̂irirî nîhtînoyasî Kporin komo. Kah yawno komo n̂iir̂asî tanme ro mak, roowo pono komo marha, tuuna imo kwawno komo marha, weyuntawno komo meero. Ero wa ciino n̂iir̂asî ahnoro tanme ro mak.
7Tuuna yewru nanîmyasî Noro mehxa roowo yenatîtopo n̂ixa ro. Tuuna n̂ekpesî pepe kacho yakro rma. Tîmîn yai ocowo n̂en̂emhatakesî puu kacho xa.
8Pahxa Exitu pono mumutho pen komo waihkekn̂e okwe. Tooto xîkîtho pen waihkekn̂e, okno xîkîtho pen marha.
9Ai, Exitu pono komo, awya so wîîkesî, cirihnî n̂iir̂akn̂e Kporin komo aapono komo poko. Awerepokacho komo xa mîn n̂iir̂akn̂e. Paraw yemetanmetopo xa mîn n̂iir̂akn̂e, noro maywen komo yemetanmetopo marha.
10Mîk hak rowon pono pen komo marha nar̂mekn̂e mer̂pono pîn. Kayaritomo pen komo waihkekn̂e karitînhîrî pen kom ha.
11Sion pen waihkekn̂e Amohew komo kayaritomon pen, Oki pen marha, Basan pono komo kayaritomon pen ha. Kanan pono kayaritomon pen komo marha waihkekn̂e ahnoro.
12Ekenhîrî komo tak nîmyakn̂e tîyanan komo ya. Ixaw Yana komo ya nîmyakn̂e eken komo me.
13Ehcamnopîra ro mak nasî awosotî Apa, miya roro awetacaxe yîtîtmamnî me ro mak. Awehtopo n̂ekaiwasî miya roro ehretawnomaxapu komo n̂entarî me rma.
14Pahxaro tak tîyanan komo yehtoponho n̂etahcasî Kporin komo. Yîpînîn yaw so nasî, tanton komo pînîn yaw.
15On wara naxe mîk hak rowon pono komo, prata mak n̂iir̂axe ponaro cehtopo komo me, ooru n̂iir̂axe anarimaw. Tooto n̂iritho kyam mak mîn kica.
16Tîmtake rma re nasî ero yipu, yîmtapotan me ha tko. Cewke rma re nasî, kenîhra ha tko.
17Tpanake rma re nasî, kentara tko. Apepen exihra ro mak nasî yîmtaw so.
18Ero yipu wara rma naxe okwe enporin̂enhîrî komo rma. Ero wara xa marha naxe ero yipu pona enîn̂e kom hara okwe. Ero wara naxe.
19Ixaw Yana komo reha amyamro, on wara wîîkes awya so, Kporin komo poko mak ahwotacoko. Araw yepamtho komo, awya so wîîkes hara, Kporin komo poko mak ahwotacoko.
20Repi yepamtho komo, awya so wîîkes hara, Kporin komo poko mak ahwotacoko. Ahnoro Kporin komo ponarono komo, awya so wîîkes hara, Kporin komo poko mak ahwotacoko.
21Siaw pono komo amyamro marha ahwotacoko Noro poko, Xerusaren po nasî, Noro poko ha. Kporin komo poko ahwotacoko. Ero wa ehcoko.
Miya Roro Kakronoman̂e Me Nasî Kporin Kom Okre

1On wara wîîkes awya so, Kir̂wan̂he xa mai ham okre, kacoko Kporin komo ya. Kir̂wan Mîk okre. Miya roro kakronoman̂e Mîk yîtîhkan me ro mak okre.
2Kir̂wan̂he xa mai ham okre, kacoko ponaro anarî yana komo yehtopo yopono ya, Kaan ya xa. Miya roro kakronoman̂e Mîk yîtîhkan me ro mak.
3Kir̂wan̂he xa mai ham okre, kacoko poritomo komo Porin ya. Miya roro kakronoman̂e Mîk yîtîhkan me ro mak.
4Ero wa kacoko yîwya cirihnî ciin̂e me exirî ke Noro mak ha. Keserepokacho komo ciin̂e marha Mîk ha. Miya roro kakronoman̂e Mîk yîtîhkan me ro mak.
5Ero wa kacoko yîwya yuhnari yîhtînon̂e me exirî ke. Ero wa cexirî ke kaapu mko nakîhcekn̂e. Miya roro kakronoman̂e Mîk yîtîhkan me ro mak.
6Ero wa kacoko yîwya roowo yehyatkarî ke tuuna rataka. Miya roro kakronoman̂e Mîk yîtîhkan me ro mak.
7Ero wa kacoko yîwya kîkatparetopo yakîhton̂enho me exirî ke. Porin komo nakîhcekn̂e. Miya roro kakronoman̂e Mîk yîtîhkan me ro mak.
8Kaamo tî nakîhcekn̂e enmarî ciitopo. Miya roro kakronoman̂e Mîk yîtîhkan me ro mak.
9Nuun̂i marha tî nakîhcekn̂e, xirko mkko marha. Kosope kweipon̂e me tî ero komo nakîhcekn̂e. Miya roro kakronoman̂e Mîk yîtîhkan me ro mak.
10Ero wa kacoko yîwya Exitu pono mumutho pen komo waihkarî ke, poturme ewruxapu pen komo waihkarî ke ha. Miya roro kakronoman̂e Mîk yîtîhkan me ro mak.
11Exitu pono komo chei takî tî Ixaw Yana komo naar̂akn̂e. Miya roro kakronoman̂e Mîk yîtîhkan me ro mak.
12Karitî me xa tamorî n̂enpekn̂e, taporî marha n̂enpekn̂e ehyatkaxapu wara. Ero wa tî n̂esenpekn̂e Ixaw Yana komo yarîrî ke. Miya roro kakronoman̂e Mîk yîtîhkan me ro mak.
13Kir̂wan̂he xa mai ham okre, kacoko yîwya Cucurem Yewku yîhkoton̂enho me exirî ke. Miya roro kakronoman̂e Mîk yîtîhkan me ro mak.
14Tuuna yotari takî tî Ixaw Yana komo naar̂akn̂e. Miya roro kakronoman̂e Mîk yîtîhkan me ro mak.
15Paraw pen tî n̂enorinohkekn̂e Cucurem Yewku kwaka, noro sowtatun pen komo marha. Miya roro kakronoman̂e Mîk yîtîhkan me ro mak.
16Ero yinhîrî tîyanan komo takî tî naar̂akn̂e pohnîntari. Miya roro kakronoman̂e Mîk yîtîhkan me ro mak.
17Ero wa kacoko yîwya kayaritomo pen komo yar̂marî ke xa hara yîwya. Yukurumîkno pen komo nar̂mekn̂e. Miya roro kakronoman̂e Mîk yîtîhkan me ro mak.
18Miya ro mak cekaiporesom komo mîkyam waihkekn̂e kayaritomo pen komo. Miya roro kakronoman̂e Mîk yîtîhkan me ro mak.
19Sion pen tî waihkekn̂e, Amohew komo kayaritomon pen ha. Miya roro kakronoman̂e Mîk yîtîhkan me ro mak.
20Oki pen marha tî waihkekn̂e, Basan pono komo kayaritomon pen. Miya roro kakronoman̂e Mîk yîtîhkan me ro mak.
21Yîrowonthîrî komo nîmyakn̂e anarî komo ya eken komo me. Miya roro kakronoman̂e Mîk yîtîhkan me ro mak.
22Ixaw Yana komo yeken me tî nîmyakn̂e, tanton komo yeken me ha. Miya roro kakronoman̂e Mîk yîtîhkan me ro mak.
23Kir̂wan̂he xa mai ham okre, kacoko yîwya, kponarono komo me exirî ke. Tooto komo xawyakan me ro mak kexitaw so kponaro so rma xakn̂e okre. Miya roro kakronoman̂e Mîk yîtîhkan me ro mak.
24Kîîxatî pîn komo yai kowce so okre. Miya roro kakronoman̂e Mîk yîtîhkan me ro mak.
25Ero wa kacoko yîwya tînakîtothîrî komo nahman̂e me exirî ke. Tooto nînahmesî, tooto pîn marha. Miya roro kakronoman̂e Mîk yîtîhkan me ro mak.
26Kir̂wan̂he xa mai ham okre, kacoko Kaan ya, kah yawno ya. Miya roro kakronoman̂e Mîk yîtîhkan me ro mak okre. Noro yipu Mîk Kporin komo.
Ahwora Ro Mak Xatken̂e Ixaw Yana Komo Babiron̂a Po
137
1On wara tîxatken̂e Babiron̂a po kexitaw so, tuuna yepu yecihtaw ceremetken̂e. Tîwracetken̂e thakwa okwe Siaw pînîn yaw.
2Ahwora ro mak tîxatken̂e okwe. Kratînthîrî komo takriyatken̂e mak sawkeru yepu pona, ahpatho ha.
3On wara ketken̂e kaan̂enhîrî komo kîwya so, Ai, Awanorî komo kyam aacoko amna n̂entarî, ketken̂e kîwya so. Siaw po maar̂atken̂e ero aacoko tahwore, ketken̂e. Ero wa ketken̂e kîwya so kemyawnonhîrî komo yaan̂enho komo rma kica.
4Ahce wa thakwa re Kporin komo wanorî taar̂atu anarî yana komo rowon po kexitaw so okwe.
5Ai Xerusaren, ewto amoro, awakro kîmtapowasî. Ahcamnopu xera ro mak wasî. Ahcamnoyataw ketaw ha re owya camkî kr̂a tak n̂ehtîkape oyamotho hara kaaritho.
6Ahcamnoyataw ketaw ha re owya on̂utho pen tak n̂etahsîpe okarantaka. Ero wa kr̂a oyexi xe wasî oyahworetopo me xa Xerusaren yenîhra oyexitaw ketaw ha re.
7Apa kah yawno, on wara wîîkes awya, Eton yepamtho komo mtapotachonho yîhcamnopîra esko. On wara ketken̂e kica Xerusaren wacan yawkache amna waparî komo ya, Xerusaren wacantho kr̂a mohrakacoko, mîîmotho meero. Mapatanthîrî meero macakacoko, ketken̂e okwe. Ero wa kachonho yîwya so yîhcamnopîra esko.
8Ai, Babiron̂a yemsîrî, awya wîîkes hara, Twaihkaxmu me thakwa mas amn̂e okwe. Tawake xa naxe amn̂e amna yepanîn̂e komo apoko.
9Tawake naxe amxîkîthîrî yahsîn̂e komo, wahrai komo yahsîn̂e. Noro yipu komo ciki tak nar̂mexe kr̂a toh pona waihkachome so. Ero wa amxîkîthîrî pen komo waihkexe. Tawake naxe waihkan̂e komo. Ero wa naxe.

Tapi Wanorî On
Ahnoro Kayaritomo Komo Nahwowaxe Aapoko Amn̂e Apa
1On wara wîîkes awya Apa, kir̂wan̂he xa mai ham okre, wîîkes awya tahwore xa. Naxe mer̂pora ponaro anarî komo yehtopo. Noro yipu komo n̂entarî me rma kewanomesî kir̂wan̂he awehtopo apoko.
2Amînî ro wece kutupenwasî amamakan me. Kir̂wan̂he xa awehtopo poko marha kîmtapowasî. Kakronoman̂e me awehtopo poko kîmtapowasî, kemîknon̂e pîn me awehtopo poko marha. On wara mîîkekn̂e amna ya, Omtapotachonho ponaro xa ehcoko, oyosotî ponaro marha. Ero ponaro ehcoko ahce na yopo ro mak miyan komo yopo rma, mîîkekn̂e amna ya.
3Pahxa rma on wara wîîkekn̂e awya, Owî cma re mîkaricesî, wîîkekn̂e cerewre ro mak. Ero ke ow meyukyakn̂e. Erasîn me tak ow miir̂akn̂e, oropotarî mîkaricekn̂e xa tak ha.
4Amn̂e tak amtapotarî n̂encexe roowo pono kayaritomon komo ahnoro. Ero yimaw tak kir̂wan̂he awehtopo poko nahwowaxe.
5Kporin komo yehtopo poko cewanomaxmu me tak naxe okre. Yaaro kexe ero wara. Kir̂wanî ro xa Mîk Kporin komo, Kyopono ro.
6Kah yawno rma re Mîk Kporin komo. Tpoyino komo xawyakan me cesehtînosom komo ponarono rma tko tî Mîk okre. Ow xa kyopono okre, kan̂e komo reha n̂een̂asî mooxe mak. Ero wa nasî Kporin komo.
7Kesemetanmekyasî roro okwe. Wara rma waipîra ow miir̂as okre. Opoko nîrwonaxe okwe ooxatî pîn komo. Awaporî tko mehyatkesî n̂examro yemetanmekn̂e me. Awamorî ke ow mukurunpesî kaari n̂ixan ke.
8Oyenporitîkesî Kporin komo iime xa tak oyehtome. Miya roro kwakren̂e Amoro Apa, Ero wicakî mak kwakrexe so, kacho mera ro mak. Ero ke an̂irithîrî ahsîpînkara ro mak esko, wîîkes awya. Ero wa mak wîîkes awya Apa.

Waano Yaan̂e N̂enîrî On, Tapi Wanorî
Mer̂pora Ro Mak Nasî Kaan Yesehtînotopo Kpoko So
1Apa kah yawno, on wara mas opoko, oyehtopo mukuknometîkesî. Esewkukmara ro mak masî oyehtopo poko.
2Oyeremetaw ow meen̂asî, oyawomyataw hara ow meen̂asî rma. Oyesehtînotopo meero mîhtînoyasî pahxarono rma.
3Esama yaw owcetaw ow meen̂asî, oyetakriyataw marha. Ahce wa so na oyehtopo meen̂asî etpoyino pîn.
4Omtapotarî marha mencetîkesî watohnî me ro mak.
5Owacan warai me masî omamhokono wara. Oyepatai masî, omkai marha. Awamorî ke oyahsîn̂e wara marha masî.
6Keserepokesî ro mak apoko Apa oyehtopo yentîkan̂e me awexirî ke. Ero wa tooto yehtopo yîhtînopîra ro mak was owî reha.
7Ahna thakwa re kîwce Awekatî yai? Ahna thakwa re kesake ahyai?
8Kah yaka owcetaw iito rma masî. Roowo yatumnaka owcetaw etakriso iito marha mas hara.
9-10Enmarî yakro ro na kîwce tarin̂em wara, miya ro mak na kîwce tuuna imo mapitaka xa. Iito rma tko oyahsîn̂e me masî awamorî ke. Iito rma ow mecehcesî awamorî ke kaari n̂ixan ke.
11On wara na wîîke anarimaw, Awarpan xa na oyeyamya, wîîkesî. Ero rma tko n̂etakîcesî katpan me hara, oyenpon̂e me.
12Keyamra ro mak wa nasî awarpan an̂entorî me. Kosope meero nasî enmarî wara awya. Awarpan, katpan etîme re ro mak nas awya.
13Oropotarî yakîhton̂enho meero Amoro. Yememe ropotaw ow mîkahye.
14Kyopono ro xa Amoro ham, wîîkes awya Apa. Keserepokesî ro mak oyakîtotoponho poko awya. Kir̂wan̂he ro mak ow makîhcekn̂e, wîîkesî. Yaaro xa ero wa wîîkesî.
15Enîhnî to rma ka oyexitaw ow meen̂akn̂e. Takîhso ro mak opun makîhcekn̂e roowo yatumnaw.
16Opun meen̂akn̂e akîhtonaw rma ka. Akaritan yaw marha mîmewrekn̂e oyenmacho yukuknomacho. Ero wicakî xa nasî noro amn̂e waipîra, kacho mîmewrekn̂e. Ero wa mîmewrekn̂e enmarî yenîhra rma ka oyexitaw.
17Tpoxwe ro mak nas owya opoko awesehtînotopo Apa. Mer̂pora ro mak nas opoko awesehtînotopo.
18Opoko awesehtînotopo yukuknoma xe oyexitaw, okyo, axawa yopo ro mak nasî mer̂pora ro mak. Opakache ahyaw rma wasî. Ero wa mas opoko Apa.
19Taa, on wara marha wîîkes awya Apa kicicme cehsom komo poko hara, noro yipu komo waihka xe xa was awya, wîîkesî. On wara wîîkesî kicicme cehsom komo ya hara, Ohyai kr̂a etocoko amyamro waihkano ciri xatî komo, wîîkesî yîwya so.
20Apoko nîmtapowaxe n̂examro Apa, kicicme ro mak kica. Yukurumîkno pîn wara ro mak awetacaxe okwe.
21On wara was ow Apa, aaxatî pîn komo xera ro mak wasî. Awîrîyakan̂e komo xatî pînî ro mak ow.
22Noro yipu komo xera ro mak wasî, Wara n̂he mak yiixatî pîn ow, kacho mera ro mak wasî. Yiixatî pînî ro me kesehtînoyas ow. Ero wa kicicme cehsom komo wîhtînoyas ow.
23Taa, on wara wîîkes hara awya Apa, oropotarî entîkakî ahce wa na oyehtopo yentome awya. Oyeserepokacho yîhtînoko, Ero wa xa nai ham, kachome awya opoko.
24Kicicme oyehtopo enko ero ken̂e oyexitaw. Ow tak arko awesamarî yaw kehcamnotopo pîn yaw. Ero warai yaw ow arko.

Waano Yaan̂e N̂enîrî On, Tapi Wanorî
Ow Yukurunpeko Apa. Ooxatî Pîn komo Yîwîrîmakî, Kesî Tapi
1On wara cma re wîîkes awya Apa, Naxe tan opoko expon komo, kicicme cehsom komo, waapa me cehsom kom ha. Ero ke owî cma re mukurunpesî.
2Tîropotaw so yîwîrîmano ritopo poko n̂esehtînoyaxe. Emapona roro n̂esenmekyaxe waapa me tmohtome so okwe.
3Tun̂uru komo pohcukman̂e wara ro mak naxe okoyi n̂uru wara. Yîmtarî picho yaw nasî okoyi yokumuru warai oko.
4Kicicme cehsom komo wahkotoko Apa oyahsîso mokyataw so, ohrokamexpo xe exitaw so. Waapa me tmokyataw so ow yukurunpeko.
5On wara naxe cehcoyoponkaxmu komo, oyemcinotopo warai n̂eyamyaxe. Tîmîyen warai kahyaxe oyahsîtopo okwe. Yaake oyemcinotopo n̂iir̂axe oyesamarî yaka. Ero wa n̂iir̂axe okwe.
6On wara tko wîîkes awya Apa, Kaan xa Amoro, ponaro oyehtopo. Ero ke omtapotarî cma re mencesî, yiixe oyehtopo poko omtapotarî ha.
7On wara marha wîîkes awya Apa, Kaan xa Amoro. Okurunpen̂e Amoro karitî xa. Ohtîpîrî yecen̂anman̂e Amoro owaparî komo mokuche.
8Kicicme cehsom komo ehn̂anmeko Apa, Tohnawno me cirko yîwya so yînîhtînoputhîrî komo. Ehn̂ara exitaw so tînîhtînorî komo poko takîhsom me tak n̂esehtînoyaxe kica.
9On wara cirko omamton̂e komo, tîmtapotachonhîrî komo yaw roro rma n̂examro tîpîrî ahruko.
10Wehto roron n̂emarakape n̂examro pona. Wehto ywaka rma n̂examro ar̂mapoko yiixatî pîn komo ya hara. Ewtarî yaka xa na n̂examro penî cma re mar̂mesî yuhnakan yaka awomura ro mak tak ehtome so.
11On wara xa cirko kicicme tîmtapotaxmu komo, tohnaw tooto komo poko tîmtapotaxmu kom ha, eken komo enpora ro mak esko yîwya so. On wara cirko waihkano rin̂e kom hara, n̂examro wenatîkan̂e wara cirko yîwîrîmacho kom ha.
12Cesemetanmesom komo mtapotarî yakronoman̂e me ween̂asî Kporin komo, yupurantamnî komo yepanîn̂e me marha.
13On wara reha kexe kir̂wan komo awya Apa, Awosotî cma xakn̂e amna kurun me, kexe. Amîtwono me rma n̂enmayaxe noro yipu kom ha. Ero wa naxe.

Tapi Wanorî On
Kicicme Oyehtoponho Yewetîn̂e Mera Ow Cirko Apa, Kesî Tapi
1Apa kah yawno, kîmtapowasî cerewre awakro. Ohyaka cma re mîmokyasî yohno. Awakro omtapowataw owî cma re mencesî.
2Kotoporem wara rma omtapotarî entakî, akn̂ixapu wara. Awece oyapockanwataw owî cma re meen̂asî oyokutho pun yakn̂itopo wara, kokon̂i takn̂isom wara ha.
3Ancu antomak Apa omtapotarî yakir̂waman̂e me. Omtarî picho nasî metata wara. Ero yenîn̂e me noro antomakî kicicme yîmtapotara ro mak oyehtome.
4Kicicitho xatî pîn me xa ow cirko. Kicicitho pokono komo yakrono mera marha ow cirko. Yîn̂emerî komo yemen̂e pîn me ow cirko, tîkporem yemen̂e pîn me ha.
5Oyetapacowpe rma reha kir̂wan komo. Oyakronomacho me rma tko nasî ero wa. Otwermacowpe marha. Noro yipu komo ya otwermacho nasî ohkapetopo wara. Ewetîn̂e pîn me ow cirihra cma re masî. Wara rma kicicme cehsom komo yehn̂anmecho poko kîmtapowasî roro awakro.
6Kicicme cehsom kayaritomon pen komo nar̂mexe amn̂e waapa komo. Toopu poi rma nar̂mexe porin poi. Ero yimaw tak on wara kexe kicicme cehsom komo, Kir̂wan̂he kekn̂e ham, kexe tak omtapotarî poko.
7On wara marha n̂examro kexe ero yimaw, Roowo pomesî mararî pomon̂e, tamnon̂em nakpayasî, ero wa xa marha amna yocho nakpayaxe amna waparî komo. Ewtarî potaka rma nakpayaxe amn̂e amna yocho yahrutopo potaka rma, kexe.
8On wara tko was ow Apa, awece cewru tko wasî. Akurun yaw xa wasî. Ow tînomra esko owaparî komo nar̂marî me.
9Oyemcinotopo warai n̂iice okwe. Ero yai cma re ow maar̂asî, kicicme cehsom komo mîîyen yai ro mak.
10Tîmîyen komo yaka xa matko n̂etamxicowpe ciin̂enhîrî komo rma. Owî reha arko oyemcinotopo yai ro mak. Ero wa ow arko.

Tapi Yesehtînotopo On. Kaan Yakro Yîmtapotachonhîrî, Ewtarî Yaw Yînmewrethîrî
Kaan Mak Nasî Okurunpen̂e, Anarî Ooxatî Exihra Ro Mak Nasî, Kesî Tapi
1On wara wasî, cerewre kîmtapowasî Kporin komo yakro. Yiixe oyehtopo poko kîmtapowasî Noro yakro.
2Ahwora oyehtopo wekatîmtîkesî yîwya, oyesemetanmecho ha.
3On wara wîîkesî yîwya, Apa, ahwora oyexitaw Amoro xa oyesamarî rma meen̂e. Oyesamarî yaka oyemcinotopo n̂iice ooxatî pîn kom okwe, en̂epa me n̂iice okwe.
4Xehxa enko kaari panaw. Iito exihra ro mak nasî opoko ceserepokaxmu okwe. Okurunpen̂e exihra ro mak nasî tan okwe. Owaiyataw, Okwe okwe, kan̂e exihra thakwa nas okwe.
5Ero ke awakro kîmtapowasî Apa cerewre. On wara wîîkes awya, Amoro xa masî okurunpen̂e me. Oyeken me marha masî tanî rma ka oyexitaw waipîn komo chew.
6Omtapotarî cma re mencesî. Oyemetanmekyaxe ro mak ooxatî pîn komo. Kar̂pe xa naxe oyemetanmekn̂e komo oyopo. Ero ke ow yukurunpeko.
7Kahrutopo yawno wara nasî oropotarî okwe. Ero ke owî cma re mahrunkesî awosotî poko oyahwotachome tak. Ero yimaw tak ohyaka n̂esenmekyaxe kir̂wan komo kir̂wan̂he xa awya oyakronomacho yenîrî ke. Ero wa n̂esenmekyaxe.

Tapi Wanorî On
Ow Akîhreko Awanme Oyehtopo Poko, Kesî Tapi Kaan Ya
1Apa, omtapotarî cma re mencesî. Kîmtapowasî awakro yiixe oyehtopo poko. Kemîknon̂e pînî ro mak Amoro, kir̂wanî ro xa. Ero ke omtapotarî cma re mencesî.
2Oyen̂ekara cma re masî. Onoke thakwa re kir̂wan awya? Mer̂pora naxe roowo pono kom ha. N̂examro chew exihra ro mak nasî, Kir̂wan mîkro, kacho awya.
3On wara was okwe, oyemetanmekyasî mak okwe ooxatî pîn. Oyerewnukn̂e wara nasî roowo pona roro oko. Awarpanaka oyahruyasî okwe pahxa waihxa pen wara.
4Ero ke kahwokesî ro mak. Ahce wa tak wai okwe, wîîkesî.
5Pahxa kar̂pe xa ciino miir̂akn̂e. Ero ponaro rma tko wasî. Keserepokesî awya ciino ritoponho poko, awamorî ke ciino miir̂akn̂e, ero poko ha.
6Kapockanwasî awece. Aaxe ro mak wasî. Roowo wara nasî oropotarî turpem wara, tuuna xatî wara xa. Ero wara xa marha was ow hara, aaxe ro mak.
7Yohno cma re ow meyukyas Apa. Kahwokesî ro mak okwe. Esewyahruxapu wara exihra esko. Ero wa awexitaw rma roowo yatumnaka tîtosom wara na wai okwe.
8Enmarî yakro ro oyakronoman̂e me awehtopo entamexpoko owya. Apona mak ween̂asî. Oyesamarî enpoko owya yaw owtotome. Cewrewre xa tan kîmtapowasî awakro.
9Naxe ooxatî pîn komo okwe Apa. Ero ke ow yukurunpeko. Awya xa ketkurunpesî.
10Kaan xa Amoro ponaro oyehtopo. Ero ke awanme mak oyexi xe wasî. Ero wara oyehtopo poko ow yîhcamhokakî. Capahno warai pore oyarî xe wasî Awekatî ya, kir̂wanî ro ya.
11Owî cma re mîkarices Apa, ayanan me oyexirî ke. Kir̂wanî ro Amoro. Ero ke esemetanmekîra tak ow cirko esemetanmexapunhîrî.
12Owakren̂e ro xa Amoro. Ero ke ooxatî pîn komo yîhcamnoko. Oyemetanmekn̂e komo waihkakî. Ero wa ow yukurunpeko awanton me oyexirî ke. Ero wa wîîkes awya Apa.

Tapi Wanorî On
Tawake Xa Taxe Kporin Komo Exitaw Ponaro Kehtopo Me
1On wara wîîkesî Kporin komo poko, Kir̂wan̂he xa mai ham okre, wîîkesî yîwya. Toopu warai Mîkî, oyapon warai ha. Oyamorî yîhcamhokan̂e Mîk ar̂mano ritopo poko. Oyamoyaran marha nîhcamhokesî ero poko.
2Oyakronoman̂e ro Mîk, owacan warai marha, okurun warai. Omîn warai marha Mîk, kawno warai. Okurunpen̂e Mîk, oyecen̂an warai marha. Ero wa exirî ke Noro pona ween̂asî. Oyewetîmexpon̂e marha Mîk omaywen komo ya.
3On wara wîîkes awya Apa, ahce wa amna meen̂a amna ponaro awehtome. Toototho mak amna, tooto xîkîtho kyam mak ha. Ahce kacho amna ponaro mai?
4Kapepen wara kyam mak nas amna, tooto kom ha. Ahce na yekatî n̂esenpe, kaamo n̂iritho, yohno mak n̂esenpe. Ero warai xa marha amna yohno mak cehsom.
5Kaapu komo tak wananko xiya Apa, xiya ahtoko. Îîpî komo apeko yîsînîmtome tak.
6Awuhre mîn pepe kacho. Ero tak ar̂makî aaxatî pîn komo yakpachome, waihkachome marha.
7Kah yai tak etapoyankakî oyowtome, okurunpetome ha. Tuuna kwai ow anîmko, mer̂pono pîn kwai. Anarî yana komo oyahsî xe naxe. Ero ke ow yukurunpeko.
8Ero pîntho poko tîmtapotaxmu mîkyam kica. Emîknono rin̂e me marha naxe tamorî ke so kaari n̂ixan ke so. Ero ke ow yukurunpeko.
9On wara tko was ow, waano yaxan waar̂as Apa an̂entarî me. Ahpaci yakro waar̂asî 10 ke tawyockem yakro. Apoko kahwotacho waar̂asî waano.
10Kayaritomo komo kurunpen̂e Amoro, yiixatî pîn komo yopono me ciino rin̂e ha. Awanton mak ow ha, Tapi. Kacipara ke yînamarî komo pîn me orin̂e Amoro. Ero wa awexirî ke an̂entarî me kewanomesî.
11Anarî yana komo naxe ooxatî pîn me okwe. Ero ke yînahsîrî komo pîn me ow cirko. Tohnawno poko mak nîmtapowaxe kica. Emîknono rin̂e me naxe tamorî ke so kaari n̂ixan ke. Ero ke ow yukurunpeko.
12Ero wa okurunpetaw awya amna mumuru komo tak naxe akîhxapu wara, kar̂pamxan me rma ka cexitaw so. Naatî wara tak naxe, yohno tpor̂mamsom wara. Amna yemsîrî komo marha tak naxe kayaritomo mîn mapatan wara, kir̂wan̂he enporixapu wara.
13Tawronohkatîkaxi marha nas amna natîrî yeperîrî mîn. Mîn hak mak nasî ero yimaw amna natîrî yeperîrî ero yaw so. Mer̂pora ro mak n̂epamyasî marha amna yoku oper̂a. 1.000 me so n̂epamya emapona. 10.000 me so n̂epamya anarimaw so. Ero wa n̂epamyas amna yoku amna woskaran po so.
14Kar̂pe marha nas amna yoku paaka, tawsîn̂em yaan̂e me ha. Amna yewton wacan yawkara marha nasî waapa komo. Amna poyino komo yarîhra naxe tanton komo me. Okwe okwe, kacho esentara marha nas amna yesamarî yaw so.
15Tawake xa naxe ero wa cehsom komo. Tawake xa naxe tooto komo Kporin komo exitaw ponaro ehtopo komo me. Ero wa naxe.

Tapi Wanorî On, Kporin Komo Poko Kahwotacho Kom Ha
Kir̂wan Mîkî Kaan, Kîpînîn Yawno Marha Mîkî
1On wara wîîkes awya Apa, kir̂wanî ro xa Amoro, wîîkesî. Ponaro oyehtopo Amoro, okayaritomon ha. Awosotî poko kahwowasî miya roro yîtîhkan me ro mak.
2Enmar̂atîxera kahwowasî apoko. Awosotî poko kahwowasî miya roro yîtîhkan me ro mak.
3Kyopono xa Mîk Kporin komo. Yaaro xa tahwowaxe Noro poko. Kyopono ro mak Mîk Noro. Entatîkarî yopo ro mak nasî Noro yehtopo.
4Awya ciino ritoponho n̂ekatîmyaxe yîîm komo tîmxîkrî komo ya. Kar̂pe awehtopo menpekn̂e roro ahce wa na ciino ritopo poko, ero n̂ekatîmyaxe yîwya so.
5Kyopono me ro mak masî. Kayaritomo xa Amoro. Kesehtînoyasî roro ero wa awehtopo poko, an̂irithîrî poko marha. Keserepokesî ro mak ero poko.
6Awehtoponhîrî marha n̂ekatîmyaxe aponarono komo Apa. Kar̂pe ro mak cehtopo n̂enpekn̂e Kporin komo cirihnî cirirî ke, kexe. Ow marha wekatîmyasî kyopono me xa awehtopo.
7Kakronoman̂e me xa awehtoponhîrî marha n̂ekatîmyaxe tooto komo. Kir̂wanî ro me awehtopo poko n̂ewanomexe.
8Kponarono xa Mîk Kporin komo, kîpînîn yawno ro. Yamoro mak tîrwon̂em Mîk, kîpînîn yawno ro xa.
9Kir̂wan̂he nasî Kporin komo miyan komo poko rma. Tînakîtothîrî komo pînîn yaw nasî, miyan komo pînîn yaw rma.
10Kir̂wan̂he xa awehtopo yenpon̂e me rma nas ahnoro anakîtothîrî Apa. Kir̂wan̂he xa nai ham okre Kporin komo, kexe anakir̂wamathîrî kom hara apoko.
11Tawake ro mak taxe Noro exitaw kîkayaritomon me, kexe. Kar̂pe awehtopo poko marha n̂ekatîmyaxe.
12Ero wa ekatîmrî ke tak kar̂pe awehtopo n̂encexe miyan komo rma. Kayaritomo ro xa Mîk Noro, kacho marha n̂encexe.
13Miya roro kayaritomo me mas Apa etowîn me ro mak, miya roro ehretawnomaxapu komo kayaritomon me rma.
14Epîrkaxapu komo yecehton̂e marha Mîkî Kporin komo, katuhtaxapu komo yanîmn̂e marha.
15Apona n̂een̂axe ahnoro anakîtothîrî komo tînahmachome. Yînahmano miir̂asî yînahmacho me exitaw roro ha.
16Awamorî mankesî mîk hak ya tîmtome yiixe ehtopo kom ha.
17Kir̂wan̂he ciino n̂iir̂asî Kporin komo ahce wa so na kiir̂ataw. Ahce wa so na kiir̂ataw yîwya kakronomacho komo me rma nasî.
18Kîmîtwo so rma nasî Kporin komo, Ow cma re makronomes Apa, kan̂e komo mîtwo, yaaro kan̂e komo mîtwo ha.
19Yiixe kehtopo tîmn̂e Mîk tponarono komo ya. Yîmtapotarî komo n̂encesî yukurunpetome so tak.
20Tîîxatî komo yecehton̂e Mîk Kporin komo. Kicicme cehsom komo reha nîhcamnoyasî.
21Kir̂wan̂he xa Kporin komo yehtopo wekatîmyasî. Ahnoro yînakîtothîrî komo nîmtapowaxe Noro yosotî poko, kir̂wanî ro me ehtopo poko ha. Miya roro ero wa nîmtapotawaxe yîtîhkan me ro mak. Ero wa nîmtapowaxe.
Tawake Taxe Kporin Komo Exitaw Kakronoman̂e Me

1On wara wîîkes awya so, Kporin komo poko ahwotacoko. Oyekatî ya rma wîîkesî, Kporin komo poko ahwotakî, wîîkesî. Ero wa kepanatanmekyasî.
2Noro poko kahwowasî miya roro owaitopo pona roro. Waano marha waar̂asî waipîra ka oyexitaw ro. Ponaro oyehtopo pokono mîn waar̂asî waano, kir̂wan̂he ehtopo pokono ha.
3Kayaritomo komo pona mak enîhra ehcoko. Tooto kyam makî reha mîkyam kayaritomo komo, twaihsomtho kyam mak. Kukurunpen̂e pînî ro mak mîkyam.
4Noro yipu komo yekatî toche roowo me tak n̂etakîces hara yupunthîrî komo okwe. Waihtopo komo po rma kaamo po tohnawno me tak n̂ehtîkesî yîhtînotoponhîrî komo, Ero poko men was amn̂e, kachonho yîwya.
5Tawake xa tasî ponaro Xako yehtopo exitaw kakronoman̂e me. Tawake xa tasî Kporin komo pona mak een̂ataw kîwya so, Kaan pona een̂ataw ha.
6Kaapu yakîhton̂enho Mîk Kporin komo, roowo yakîhton̂enho marha, tuuna imo, kah yawno komo, roowo pono komo, tuuna imo kwawno komo, miyan komo yakîhton̂enho rma Mîkî. Tîmtapotachonhîrî yaw roro kiin̂e Mîk miya roro.
7Emetanmexapu komo yepanîn̂e Mîk. Rooma pokono komo nahman̂e marha Mîkî, kahrutopo yawno komo yahrunkan̂e marha.
8Ewîhnînhîrî komo yewtanîren̂e marha Mîk, katuhkemînhîrî komo yanîmn̂e marha. Kir̂wan komo xatî marha Mîk ha.
9Anarî yana chewno komo n̂een̂asî, yîmîhnî komo n̂ecehcesî, iin̂o waixapu komo marha n̂ecehcesî. Kicicme cehsom komo reha n̂ehn̂anmekyasî. Noro yipu Mîk Kporin komo.
10Kayaritomo me nasî Noro miya roro etowîn me ro mak. Siaw pono komo, awya so wîîkesî, ponaro awehtopo komo Mîk Kporin komo. Awepamthîrî komo n̂ewetîrî Mîkî, miya rorono komo n̂ewetîrî ha. Ero warai komo kayaritomon me nasî Noro. Ero ke Kporin komo poko ahwotacoko.
Tponarono Komo Poko Tawake Nasî Kporin Komo

1On wara wîîkes awya so, Kporin komo poko ahwotacoko. Kir̂wan̂he xa nasî ponaro kehtopo poko kewanomacho komo, centapore nasî. Tpoxwe xa nasî, Kir̂wan̂he xa mai ham okre, kacho Noro poko.
2On poko nasî Kporin komo, Xerusaren pono n̂iir̂as hara mîîmo mko. Ixaw Yana komo marha n̂enmekyasî miya so etakpaxapunhîrî komo.
3Ahwokaxapunhîrî komo nahworesî. Ahce wa so na erewru komo n̂ehcemesî.
4Xir̂ko komo marha nukuknomesî iyakenon. Ahnoro xir̂ko mko nosohcesî. Noro yipu Mîk Kporin komo.
5Kyopono ro xa Mîk Kporin komo, karitî marha Mîk ha. Yuhnari yîhtînon̂e marha Mîk, etpoyino pîn yîhtînon̂e. Ero wicakî mak nîhtînoyasî, kacho mera ro mak nasî.
6Ehcoyoponkan komo yecehton̂e Mîk. Kicicme cehsom komo reha nar̂mesî roowo pona.
7Kporin komo poko ewanomacoko. Kir̂wan̂he xa mai ham okre, kacho aacoko. Ahpa yakro rma aacoko. Kaan n̂entarî me aacoko, ponaro kehtopo komo n̂entarî me ha.
8Kaapu nahruyasî Noro tuuna yewru ke. Tuuna n̂enmekyasî roowo tîhtopo me. Îh pore cuupu natîkresî.
9Okno nahman̂e Mîk, comota pono komo nahman̂e marha. Maxweren̂e xîkrî marha nînahmesî, xee xee, ketaw. Ero wa nasî Kporin komo.
10Tawake exihra tko nasî Noro kawaru poko, karitî poko. Tooto repu poko marha tawake exihra nasî.
11Tponarono komo poko xa yo tawake nasî, Opînîn yaw cehtopo n̂enpesî Kporin komo owya amn̂e, kan̂e komo poko xa tawake nasî.
12Kir̂wan̂he xa nai ham Kporin komo, kacoko amyamro Xerusaren pono komo. Ponaro awehtopo komo poko ahwotacoko amyamro Siaw pono komo.
13Noro xa cewaxke n̂iir̂asî awacan komo metatan yecetî. Noro xa aapono komo xîkrî nakronomesî, ewto pono kom ha.
14Arowon komo wokpan yawno komo n̂iir̂asî erasîra waapa pona. Tînahke xa marha awir̂axe so puruma ke kir̂wanî ro ke. Ero tak mokyaxe okre tmaxmitaxi ro.
15Anarimaw roowo pona tak n̂en̂epesî tîmtapotarî. Kar̂pe xa tîtosom mîn ha.
16Ero ke rma n̂eepi n̂ekpesî roowo pore kahn̂eru poci warai. Xeata pahyasî anarimaw wemronho wara.
17Saraipa nar̂mesî roowo pona cuure mtîtho warai. Kececetotopo mera nasî Noro n̂iritho cwotu.
18Ero yinhîrî tîmtapotarî n̂en̂epesî xa hara ceipamxapu yuxukrapamnon̂e me hara. Ocowo n̂ekpesî kapeperetopo hara. Ero ke tuuna tak nîhces hara. Ero wa n̂iir̂asî Kporin komo.
19Xako komo ya tîmtapotarî n̂entamexpesî. Tîwya kpanatanmetopo n̂entamexpesî Ixaw Yana komo ya, tîwya kpanaretopo marha.
20Ero warai entamexpora ro mak xakn̂e mîk hak rowon pono komo ya. Yîwya kpanaretopo komo yentara ro mak xatken̂e. Ero wa xatken̂e. On wara mak tak wîîkesî, Kporin komo poko ahwotacoko. Ero wa mak wîîkesî.
Ahnoro Kaan Nakîhtotho Komo Nahwotacowpe Noro Poko

1On wara wîîkes awya so, Kporin komo poko ahwotacoko. Kah yaw awexitaw so iito rma Noro poko ahwotacoko. Îh po awexitaw so kawno po iito rma Noro poko ahwotacoko.
2Ancu komo amyamro, ahnoro Noro nantomarî komo amyamro, Noro poko ahwotacoko.
3Kaamo, nuun̂i, amyamro marha Noro poko ahwotacoko. Xir̂ko mko, tweikemu mko ciki, amyamro marha Noro poko ahwotacoko.
4Kaapu komo yepoyino komo xa awya so marha wîîkesî, Noro poko ahwotacoko, wîîkesî. Tuuna, kaapu yepoyino, amoro marha Noro poko ahwotakî.
5Ero warai komo nahwotacowpe Kporin komo yosotî poko. Ero warai komo yakîhton̂enho Mîk Kporin komo. Tîmtapotarî ke mak nakîhcekn̂e. Ero ke nahwotacowpe Noro yosotî poko.
6Eroromerono me tî ero komo nakîhcekn̂e. Towîhnî me ro makî tî nîmtapowakn̂e akîhtotopo poko.
7Xehxa roowo poi kacoko amyamro hara tuuna imo kwawno komo, porin kom ha. Weyun yawno komo amyamro ahnoro kacoko. Kporin komo poko ahwotacoko.
8Pepe kacho, saraipa, n̂eepe, tuuna yewru, ocowo karitî, yîmtapotarî yewetîn̂e amyamro,
9îîpî komo, matîwîn komo ahnoro, weewe yepu cepetaxmu, setru yepu ahnoro,
10kamara komo, meeku komo, noro yipu komo ahnoro, paaka komo marha, sehrere me tîtosom komo, tarin̂em komo,
11roowo pono komo kayaritomon komo, anarî yana komo ahnoro, antomano rin̂e komo, en̂ekano rin̂e komo, roowo poko hakno komo,
12kar̂pamxan komo, emasî komo, poritomo komo, rikomo komo,
13noro yipu komo ahnoro nahwotacowpe Kporin komo yosotî poko. Noro yosotî mak nasî kahwotacho komo me. Kir̂wanî ro me Noro yehtopo nasî roowo yepoyino me, kaapu yepoyino me marha.
14Tîyanan komo karihton̂e Mîkî, mîk hak rowon pono komo yopono me ciin̂e ha. Noro poko nahwowaxe yînakir̂wamathîrî komo ahnoro, Ixaw Yana kom ha. Yîmîtwono komo xa mîkyam Ixaw Yana komo. Taa, on wara wîîkesî xa hara, Kporin komo poko ahwotacoko, wîîkesî. Ero wa mak wîîkes awya so.
Tahwore N̂ehcowpe Kporin Komo Yanan Komo Noro Poko

1On wara wîîkes awya so, Kporin komo poko ahwotacoko. Waano aacoko Noro n̂entarî, yaxan ha. Kir̂wan̂he Noro yehtopo pokono aacoko yînakir̂wamathîrî komo yesenmekîche.
2Takîhton̂enhîrî komo poko nahwotacowpe Ixaw Yana komo. Tîkayaritomon komo poko nahwotacowpe Siaw pono komo.
3Noro yosotî poko nahwotacowpe tmanîmtopo ke. Waano naacowpe yîn̂entarî maraka yakro, ahpa yakro marha.
4Tawake xa nasî Kporin komo tîyanan komo poko. Ehcoyoponkan komo porokucesî akir̂wamacho ke.
5Nahwotacowpe Kaan nakir̂wamatho komo kir̂wan̂he Kaan yehtopo poko. Tîkaman komo po rma n̂ewanomacowpe tahwore cexirî ke so.
6Kir̂wan̂he xa Kaan nai ham okre, kacho naacowpe waano. Amorî komo yaw rma tko n̂expe kacipara imo ececokan.
7Ero warai n̂expe amorî komo yaw mîk hak rowon pono pen komo poko cesepantome so, mîk hak maywen pen komo yîwîrîmachome.
8Noro yipu kayaritomonînho pen komo n̂imicowpe kanawa mici warai ke. N̂examro yantoman̂enho pen komo n̂imicowpe pehu ke, kîhraknu mici ke.
9Pahxa Kaan mewrekn̂e karita yaka, Twaihkaxmu xa mîkyam noro yipu komo, kacho. Ero yipu komo yemetanmekn̂e me Kporin komo n̂iir̂asî tînakir̂wamathîrî komo. Taa, Kporin komo poko ahwotacoko, wîîkesî. Ero wa mak wîîkesî awya so.
Ahnoro Kesehsîtopo Ken̂arî Komo Nahwotacowpe Kporin Komo Poko

1On wara wîîkes awya so, Kporin komo poko ahwotacoko. Kaan poko ahwotacoko yîmîn yaw. Kah yaw marha Noro poko ahwotacoko. Karitî mîn kaapu yînakîtothîrî, ero yaw ahwotacoko Noro poko.
2Kar̂pe cehtopo n̂enpekn̂e ahce na ciitopo poko, ero yipu poko ahwotacoko yin̂irithîrî poko ha. Kyopono ro xa Mîk Kaan, kir̂wanî ro marha, ero wa Noro yehtopo poko marha ahwotacoko.
3Noro poko ahwotacoko tuu kacho yakro. Poko ahwotacoko ahpa yakro, sawteru yakro marha.
4Noro poko ahwotacoko maraka ke, amanîmtopo komo ke marha. Raatî yakro Noro poko ahwotacoko tîyorkaxmu yakro, cecesom yakro marha.
5Car̂ar̂a kan̂e yakro marha Noro poko ahwotacoko, kar̂pe xa kan̂e yakro ha. Exehci me tîyorîrem yakro rma ahwotacoko.
6Ahnoro mak kesehsîtopo ken̂arî komo nahwotacowpe Kporin komo poko. Kporin komo poko ahwotacoko, wîîkesî. Ero wa mak wîîkes awya so.
PROKakîhretopo Komo
1 2 3 4 5 6 7 8 9 10 11 12 13 14 15 16 17 18 19 20 21 22 23 24 25 26 27 28 29 30 31 KakîhretopoKaan Ponaro Kexitaw So Takîhso Cehtîkexe
1
1Taa, kakîhretopo komo tan wekatîmyas awya so. Saromaw ow, Tapi pen mumutho ha, Ixaw Yana komo kayaritomon pen mumutho.
2Awakîretome so tan kîmtapowasî, yuhnari yîhtînon̂e komo mtapotarî men̂ekachome tak awya so.
3Omtapotarî centapore nasî takîhso tak awehtome so. On yentache awya so ececenarî re cino rin̂e me tak maxe. Yaaro cino rin̂e me marha tak maxe, takîhsom me marha.
4Omtapotarî yencetaw awya so twerî tak maxe wara mak cesehtînosomînhîrî. Kar̂pamxan komo yîhcamhokacho tan, panatanmetopo komo marha.
5Omtapotarî n̂encexe takîhsom komo, n̂ehcamhoketîkexe tak. Ero wa naxe yuhnari yîhtînon̂e komo, takîhsom komo mtapotarî n̂encexe.
6Omtapotarî yencetaw tak noro yipu komo ya takîhretopo komo yentan̂e me marha tak naxe, yuhnari yîhtînon̂e me marha naxe. Takîhsom komo mtapotarî tak n̂encexe, camkîno poko yîmtapowataw so camkîra rma tak n̂encexe. Ero wa tak naxe omtapotarî yentan̂e komo.
7Ero ke on wara marha wîîkes awya so, Kporin komo ponaro xa ehcoko. Mîn hak poko cehcamhokaxmu me awehtopo yihcitopo mîn ha, Kporin komo ponaro awehtopo. Akpîn me awexitaw so reha poxumra ro mak mencexe awakîretopo komo, awehcamhokacho komo marha.
8Okopuci, on wara wîîkes awya, aamo ya awakîretoponhîrî ponaro men ehcoko. Anocwan ya apanatanmetoponhîrî yai etowra ro mak men esko.
9Awarokorî komo wara rma nasî yîmtapotachonhîrî komo, cenporem wara xa okre. Awarî komo wara marha nas okre.
Kicicitho Komo Yakrono Me Exihra Esko
10On wara marha wîîkes awya okopuci, anarimaw kicicitho pokono komo na apohke ahce na poko. Noro yipu komo ya apohketaw ewetîra ro mak men esko.
11On wara na ketu, Amna yakro amok ha. Noro kr̂a tîtwapantocerî waihkachome kr̂a. Esama yakumyaka ceseyamcerî waihkachome. Kicicme exihnî rma kr̂a tîtwaikacerî tohnaw mak.
12Ermomn̂e wara kr̂a cehcerî, waixa pen yokoputho n̂ermomyasî ewtarî imo, roowo yatumnaka cexe cewararî rma, ero wa xa marha kr̂a noro pen tîtwaikacerî.
13Yîmînthîrî yaw tak ceen̂axe emyawnonhîrî mîn hak mak okre, cepethîkem okre. Kîmîn komo tak nasî copoyi emyawnonhîrî ke okre.
14Ero ke amna yakrono me tak esko. Ero re yaka marha tak cenkacerî kupurantan komo, ketu. Ero wa na ketu kica awya.
15Ero ke on wara wîîkes awya okopuci, noro yipu komo yakro tohra ro mak men esko. Esamarî komo yaw tohra marha esko.
16Kar̂pe cexe kicicitho poko ehso okwe. N̂erekanaxe waihkano riso tîtorî komo poko.
17Ahce wa tatu torowo yemcinotopo ciri xe kexitaw so, torowo wero ro rma katî cicir̂atu? Pîra ro mak. Emcinopîra ro mak taxe torowo wero ro rma ciir̂ataw.
18On wara naxe n̂examro reha kicicitho poko apohkan̂e komo, wapantono rma re n̂iir̂axe cetwaikachome rma ha tko okwe. N̂eseyamyaxe rma re, cetwaikachome marha kopi.
19Ero wa men naxe cemyawno poko cepohkaxmu komo. Ero poko epohkacho komo rma nasî waihkan̂e komo me hara okwe. Ero wa nasî.
Takîhso Kehtopo Nasî Kpanatanmekn̂e Wara
20On wara xa nasî takîhso kehtopo, katpanaw tîmtapotaxmu wara nasî, twarawantaxmu komo roron po tîmtapotaxmu wara. Kar̂pe tîmtapotaxmu wara nasî.
21Esama yaw tîtosom komo n̂entarî me nîmtapowasî. Ewto potaw marha nîmtapowasî. Iito so kakîhretopo poko nîmtapowasî.
22On wara kan̂e wara nasî takîhso kehtopo, Ai, wara mak cesehtînosom komo, awakro so ka kîmtapowasî. Atî wicakî pahkî tpoxwe meen̂atu wara mak awesehtînotopo komo kica? Apanatanmetopo komo yîwîrîyakan̂e me maxe, tpoxwe rma meen̂axe ero wa awehtopo komo kica. On wara marha naxe akpîn komo, poxumra ro mak n̂encexe cehcamhokacho komo.
23Omtapotarî tak men entacoko atwermacho komo. Entache tak awya so oyekatî rma wiir̂asî aropotaka so, wooku yukmamn̂e wara was apore so. Kîhcamhokexe so tak omtapotarî poko.
24On wara tko mehce okwe, Ow men ka entacoko, wîîkai hara re awya so. Enta xera ro makî tko mehce okwe. Pokupoku wîîkekn̂e re awece so amohtome so. Enîn̂e pîn wara makî tko mîxatken̂e okwe.
25Omtapotarî ponarora ro mak mîxatken̂e kica, awakîretopo komo ponarora. Poxumra ro mak mencetken̂e owya atwermacho komo.
26Ero ke kewresî tak ow hara amn̂e apoko so awetwîrîmacho komo awepor̂ataw so. Awya kr̂a ha tî, wîîkes amn̂e, pona meraswaxe ero rma awepor̂ataw so.
27Ocowo imo wara rma men mokyasî, pona meraswaxe ero kopi. Cetapomrisom wara mokyasî awetwîrîmacho komo. Awesemetanmetopo komo men awepor̂axe so okwe. Ahwora ro mak tak maxe okwe. Ero yimaw tak kewresî apoko so, kesî takîhso kehtopo komo awya so.
28On wara marha kesî takîhso kehtopo, Omtapotarî yenta xera exirî ke so tooto komo on wara naxe amn̂e cetwîrîmetaw so, owya tak kexe. Ai, ow akronomatamko, kexe. Eikura ro mak tak wasî ero yimaw. Cerewre tak oyepor̂axe ero yimaw, oyenîra rma tko naxe okwe.
29Ero wa naxe poxumra ro mak cehcamhokacho komo yentarî ke okwe, Kporin komo ponaro cexi xera cexirî ke so marha kica.
30Omtapotarî yewetîra ro mak xatken̂e takîhretopo komo. Poxumra n̂encetken̂e owya tîtwermacho kom ha. Ero wa xatken̂e kica.
31Ero ke ero wa cehtoponhîrî komo yeperîrî thakwa nahyaxe amn̂e okwe. Maxmiwaxe tak tpoxwe tîn̂enîthîrî komo ke rma kica.
32Ero wa thakwa naxe wara mak cesehtînosom komo. Takîhretopo komo yai etaknamacho komo rma nas amn̂e waihkan̂e komo me okwe. Wara kyam mak ehtoponhîrî komo rma nasî akpîra cehsom komo waparî me okwe.
33Omtapotarî yentan̂e komo naxe pahkî cetwîrîmacho komo chewra okre. Erasîn me naxe okre. Ero wa naxe omtapotarî yentan̂e komo okre, kesî takîhso kehtopo komo. Ero wa kesî.
Kukurunpen̂e Me Nasî Takîhso Kehtopo

1On wara wîîkes hara awya okopuci, on wara na mai, omtapotarî ponaro rma na mai. Tpoxwe na mence owya apanatanmetopo okre. Aropotaka na ero miir̂a.
2Tpoxwe na mence awakîretopo. Yuhnari yîhtînotopo ponaro xa na mai okre.
3On wara na mîîke Kaan ya, Apa kah yawno, kir̂wan̂he oyehtopo men̂ekan̂e me xa ow cirko. Yuhnari yîhtînon̂e me xa ow cirko, mîîke na yîwya.
4Ero na mepor̂a prata yepor̂atawno wara, puranta pen yepor̂atawno wara rma ha na, eyamxapu yepor̂atawno wara xa.
5Ero wa awexitaw Kporin komo ponaro xa awehtopo tak mencesî, Kaan yehtopo poko tak mehcamhokesî.
6Kporin komo xa nasî kakîhren̂e me. Tîmtapotarî ke rma kîhcamhokexe so mîn hak poko. Yuhnari yîhtînotopo marha n̂ekatîmyasî kîwya so.
7Takîhso kehtopo komo n̂epamnoyasî Kporin komo kir̂wan komo ya enpotome amn̂e. Kir̂wan̂he cehsom komo kurun me nasî Noro.
8Kir̂wan komo yesamarî yaw nasî Kporin komo emetanmekno rin̂e komo yen̂epen̂e me. Tînakir̂wamarî komo nukurunpesî ahna na cetaw so.
9Yîmtapotarî ponaro awexitaw takîhso kehtopo poko cehcamhokaxmu me tak masî, yaaro en̂ekano rin̂e me tak mîhtînoyasî, yaaro ciino ritopo poko cehcamhokaxmu me marha masî. Kir̂wan̂he kehtopo men̂ekan̂e me roro tak masî pohcira ro mak.
10On wara na mai, awakîretopo ponarono me tak na mai. Tpoxwe tak na mence mîn hak poko awehcamhokacho.
11Ero wa awexitaw twerî awehtopo tak nasî akurun me. Yuhnari yîhtînon̂e me awehtopo nasî etwîrîmara awin̂e me.
12Kicicitho komo poko pohnîmra tak masî. Kicicitho poko tîmtapotaxmu komo poko marha pohnîmnî me masî. Ero wa tak masî awakîretopo ponaro awexitaw.
13On wara naxe anarî komo, Kicicme tak naxe, kir̂wan̂he ehxapunhîrî okwe. Awarpanawno yaw tîtosom wara naxe okwe, esama yaw.
14Tpoxwe xa nasî yîwya so kicicitho poko ehtopo komo. Centapore xa n̂encexe Kaan yanwetopo kicicitho komo ya.
15Anarmerpa so ciino rin̂e me naxe kica. Esama yai twaimamsom wara naxe okwe. Noro yipu komo poko pohnîmnî me masî awakîretopo yencetaw tpoxwe awya.
16On wara marha awir̂asî awakîretopo ero ponarono me awexitaw, wooxam yai akurunpesî, tweeno pîn yai. On wara wooxam nîîke anarimaw, Kîîrî yenpotho amoro okre, nîîke ha na awya apohkachome mak kica.
17On wara naxe noro yipu komo wooxam, emasî me ka cexitaw so ciin̂o ka nahsîyaxe. Ero yinhîrî yîhyai so n̂etowyaxe hara kica. Anarî kîîrî poko epohkan me ro mak wasî owaitopo pona roro, kexe cma re ka ciin̂o yahsîyataw. Kaan n̂entarî me rma ero wa kexe. Ero wa kachonho tko nîhcamnoyaxe hara kica.
18Noro yipu mîn yaka awcetaw awaitopo yaka xa mîîces okwe. Noro yipu yesamarî yaw awcetaw waihxapu pen komo cheka men mîîces okwe.
19En̂exa mokuhnî me ro mak tak naxe yîhyaka toxapu pen komo. Kar̂pe cehtopo komo yesamarî yenîhra ro mak tak naxe hara okwe. Ero wa naxe wooxam npohkatho komo, kicicitho komo npohkatho kom ha.
20Kporin komo ya kakîhretopo ponaro awexitaw reha kir̂wan komo yesamarî yaw mak mîîces okre. Takîhsom komo yesamarî yai etowra masî.
21Takîhsom komo naxe pahkî roowo po. Kicicitho mîkro, kacho pîn komo marha naxe tîrowon komo po miya roro.
22Kicicitho pen komo reha naxe roowo poi cen̂epesom me. Kaan pona enîn̂e pîn pen komo n̂emohkexe roowo poi peen n̂emohkesî ero wara rma okwe. Ero wa naxe okwe.
Tpoxwe Xa Nasî Takîhso Kehtopo Puranta Yopo

1On wara wîîkes xa hara awya okopuci, owya apanatanmetopo ponaro men esko miya roro. Omtapotarî poko twen̂ekarî exihra ro mak esko.
2Ero ponaro awexitaw, pahkî n̂he waipîn me awin̂e me nas okre, mer̂pora cimn̂ipu menatkesî. Ahwokan me awin̂e me marha nasî.
3Etpînîn yawno me awehtopo ahsîpînkara esko, yaarono ponarono me awehtopo marha ahsîpînkara. Ero wa awehtopo yamrun̂e wara esko awarî mamruyasî ero wara rma. Aropotaka marha mewreko karita yakan wara rma.
4Ero wa awexitaw kir̂wan̂he awen̂axe so Kaan. Takîhsom mîkro, kacho me tak masî yîwya. Ero wa kacho me xa marha masî tooto komo ya hara.
5On wara marha wîîkes awya, Kporin komo pona enîn̂e me roro esko awero ro xa. Yuhnari yîhtînon̂e ow oyanme ro mak, kan̂e pîn me ro mak esko.
6Ahce wa xa cexpore nai awya Apa, kasko xa matko Kaan ya ahce wa na awehtopo poko. Ero wa awexitaw awesamarî tak n̂enpesî Noro.
7Takîhsom xa ow ha, kahra ro mak esko. Twerî mak esko Kporin komo poko. Kicicitho yai ro mak etok ha.
8Ero wa awexitaw kar̂pe tak nas apun. Ceipu marha nas ayochîrî.
9On wara ehcoko Kporin komo poko, kyopono me Noro yehtopo yenpon̂e me esko awemyawno komo raconho tîmrî ke awya, Anatîrî yeperîrî raconho marha tîmko yîwya yihcirî me epetaxapu.
10Ero warai tîmn̂e me awexitaw yîwya tawronohkatîkaxi tak nas amîn amn̂e, anatîrî yeperîrî yîmtotopo ha. Copoyi so marha nas awokru yen, ciixan yen, iyopo rma nas okre. Ero wa nasî.
11On wara marha wîîkes awya okopuci, Okwe okwe, kahra esko Kporin komo ya apanaretaw. Poxumra marha enîhra esko apanaretopo yîwya.
12Ahnoro yiixe cehtopo komo panaren̂e Mîk. Ero wara rma nasî rikomo yîîm, panaresî tumumuru, tîpîn̂emu rma. Ero wa xa marha nasî Kporin komo kpoko so hara. Ero ke, Okwe okwe, kahra esko ero wara awitopo poko.
13Taa, kakîhretopo komo poko tan kîmtapowasî xa hara. Tawake xa taxe takîhso kehtopo komo yeen̂ataw kîwya so. Tawake marha taxe yuhnari yîhtînotopo yahsîyataw kîwya so.
14-15Cepethîke rma re nasî prata, ooru marha nasî cepethîke, kir̂wan ooru ha. Cepethîke marha nas rubi mko. Ero yipu yopo ro makî tko nasî takîhso kehtopo cepethîke xa tak ha. Ahce na xe awehtopo komo yopo ro mak nas ha.
16Knocwan wara nasî takîhso kehtopo. Noro yemyawno wara nasî pahkî waipîra kehtopo, kaari n̂ixan yawno wara. Poowa n̂ixan yawno wara reha nasî cemyawnoi kehtopo hara, Takîhsom mîkro, kacho me kehtopo marha.
17Tawake taxe takîhso kehtopo ponaro kexitaw. Cerepore marha taxe ero yesamarî yaw kexitaw.
18Weewe warai marha mîn, waipîn me kiin̂e yepu warai. Ero wa kiin̂e me nasî tponarono me kexitaw. Tawake xa naxe ahnoro ero yahsîn̂e komo. Ero wara kiin̂e mîn takîhso kehtopo.
19Kir̂wanî ro me cesehtînosom xa Mîk Kporin komo. Ero wa cexirî ke mak roowo nakîhcekn̂e. Yuhnari yîhtînorî ke marha kaapu mko nakîhcekn̂e.
20Camkîra cexirî ke tuuna nakpekn̂e yuhnawno ha. Ero wara cexirî ke marha cicakî n̂ekmexpesî kaapu smun chei. Ero wa n̂iir̂asî Kporin komo camkîra ro mak cexirî ke.
21On wara marha wîîkes awya okopuci, takîhso awehtopo yenîn̂e wara roro esko, twerî awehtopo yenîn̂e me marha. Ero wa awehtopo yenponkan̂e pîn me ro mak esko.
22Ero yipu ponaro awexitaw so awahworen̂e me xa nasî. Aporokru wara marha nasî, awarî wara.
23Ero wa awehtopo ponaro awexitaw awesamarî yaw mîîcesî kir̂wan̂he, ehrokan me.
24Awetakriche tak erasîra marha masî, tpoxwe xa metakriyasî awîntome okre.
25Awetwîrîmacho pona erasîra esko, ponan̂e tmohsom pona. Kicicitho komo pona marha erasîra esko awemetanmekn̂e komo pona. Awemetanmekyataw rma yîwya so erasîra esko.
26Kporin komo pona xa meen̂asî. Noro xa etamxikîra n̂iir̂asî ahtarî ahna na awcetaw. Ero wa mas okre takîhso awehtopo ponaro awexitaw.
27On wara marha wîîkes awya, Anarimaw na n̂esemetanmekya amîtwono ahce na xe. Ero wara exitaw on wara kahra ro mak esko, Noro yakronomara wasî, kahra esko noro yipu poko. Akronomakî rma ehn̂ara awexitaw.
28On wara marha kahra esko amîtwono ya, Etok hara ka, pahxaxa mak kepemesî, kahra esko noro yepetho exitaw rma ahyaw.
29On wara marha kahra esko ahnaw amîtwono poko, On wara noro pen wemetanmekyas amn̂e, kahra esko. Tukurunpen̂e me tko awen̂asî. Ero ke amîtkoso n̂esekenmai. Ero ke ero wara kahra esko.
30Tohnaw mak eino cirihra marha esko. Awemetanmekîra exitaw eihra esko.
31Emetanmekno rin̂e poko pohnîmra ro mak esko. Noro wara oyexi xe was okre, kahra ro mak esko ahce wa na ehtopo poko.
32On wara nasî Kporin komo, kicicme ro mak n̂een̂asî tanwekn̂e komo. Ero warahra reha nasî kir̂wan komo poko, noro yipu komo ya nîhtînomexpesî cesehtînotopo ekatîmnînhîrî rma.
33Kicicitho komo mîn nasî Kporin komo nîwîrîmarî me. Tpoxwe xa n̂iir̂asî takîhsom komo yeken.
34Yîwîrîyakano rin̂e komo nîwîrîyakesî Kporin kom hara. Ehcoyoponkan komo reha nakronomesî.
35On wara kacho me naxe amn̂e takîhsom komo, Kir̂wanî ro mîkro, kacho me naxe okre. Cehn̂axmu me makî reha n̂esenpexe amn̂e akpîn kom okwe. Ero wa naxe.
Takîhso Awexitaw So Weeyu Pono Wara Mehtîkexe Okre

1On wara marha wîîkes awya so okopuci komo, omtapotarî men entacoko, aamo komo ow ha. Ero ke kakîhrexe so. Omtapotarî ponaro ehcoko yuhnari yîhtînon̂e me tak awehtome so.
2Kir̂wan poko xa kpanatanmekyaxe so. Ero ke owya apanatanmetopo komo ahsîpînkara ro mak ehcoko.
3Pahxa ka apapa pen yaw wîxakn̂e rikomo me ka oyexitaw, wahra rma ka oyexitaw. Ow mak wîxakn̂e yememe penî mrerî me.
4Ero yimaw oyakîrekn̂e apapa pen. On wara kekn̂e owya, Okopuci, omtapotarî ponaro men esko. Ero poko eponarononkara ro mak esko. Owya apanatanmetopo ewetko waipîra awehtome, kekn̂e owya.
5Takîhso awehtopo xa ahsîko. Yuhnari yîhtînon̂e me awehtopo marha ahsîko. Omtapotarî yîhcamnopîra ro mak esko, ero yai etaknamara ro mak ha.
6Takîhso awehtopo yahsîpînkara ro mak awexitaw akurun me nasî. Ero ke ero wa awehtopo pînîn yaw esko akurun me ehtome.
7Tpoxwe xa nasî takîhso kehtopo. Ahce wa na kehtopo yopo ro mak nasî tpoxwe xa. Ero ke ero wa awehtopo xa ahsîko. Ahce na mahsîya amn̂e awemyawno. Ero yipu yakro ro rma men ahsîko yuhnari yîhtînon̂e me awehtopo hara.
8Tpoxwe xa enko ero wa awehtopo. Ero wa een̂ataw awya, Takîhsom mîkro, kacho me tak awir̂a amn̂e. Tîyopono me awen̂axe amn̂e apoyino komo takîhso awehtopo ponaro awexitaw.
9Anocwan wara rma nasî takîhso awehtopo. Noro rma tak ahtîpîrî porokucesî. Awarokocesî marha kir̂wan ke okre. Ero wa nasî takîhso kehtopo, kekn̂e. Ero wa kekn̂e apapa pen owya.
10Ero ke awya wîîkes ow hara, okopuci. Omtapotarî men ewetko yaake cimn̂ipu yenatkachome awya waipîra.
11Takîhso awehtopo poko kpanatanmekyakn̂e. Esama yaw awan̂e wara wîxakn̂e kir̂wan yaw.
12Ero warai yaw roro rma awcetaw kir̂wan̂he mîîcesî ewahkoton me. Kar̂pe awcetaw ehrokan me marha mîîcesî.
13Awakîretopo men ahsîko, ahsîpînkan me ro mak. Ahyaka men cirko, waipîn me awin̂e me exirî ke.
14Kicicitho komo yesamarî yaw tohra ro mak esko. Kicicitho komo yukukmara ro mak esko.
15Mooxe esko noro yipu komo yesamarî yai. Tohra ro mak esko ero yaw. Noro yipu yesamarî yeen̂ataw rma awya anana etoko, watoko mak anarimaw. Ero wa esko kicicitho komo yesamarî poko.
16On wara naxe kicicitho komo, yîwînkîra ka naxe emetanmekno cirihra ka cexitaw so. N̂etwînîkpormexe ro mak ar̂mano cirihra ka cexitaw so.
17Tuuru komo yokyatawno wara naxe kicicitho poko. Twokru komo yeer̂atawno wara marha naxe waihkano ritopo poko.
18Takîhsom komo yesamarî reha nasî enmayatawno wara okre, saa ketawno wara. Saa kr̂owe, ketîketawno wara nasî. Ero wa nasî takîhsom komo yesamarî.
19Awarpanawno wara nasî kicicitho komo yesamarî reha. N̂ehrokexe mak okwe enîhra cexirî ke so. Ahce na pona kehroka oko, kexe mak enîhra cexirî ke so.
20Ero ke on wara wîîkesî xa hara awya, okopuci, omtapotarî ponaro men esko. Entakî xa men.
21Omtapotarî enko roro enponkan me. Aropotaka xa cirko yîhcamnopîra ro mak awehtome.
22Cenîn̂e komo karihton̂e tan omtapotarî, waipîn me ciin̂e ha. Yupun komo yakir̂waman̂e me nasî ehci komo wara rma.
23On wara xa wîîkes awya, aropotarî wacanton̂e wara men esko. Kropotarî komo yai n̂epatakesî ahce wa na kehtopo. Ero ke twacantopore xa nasî.
24Cemaro me yîmtapotara ro mak esko. Kicicitho me yîmtapotan me marha cirko amtarî.
25Awepataw roro mak enko. Miya xiya wara enîhra esko.
26Takîhso men enko awesamarî etowra ro mak awehtome. Ero wa awexitaw kir̂wan yaw roro tîtosom me mas okre.
27Kir̂wan yai etowra ro mak esko esama yai. Poowa me etowra, kar̂me etowra marha. Kicicitho wece tohra ro mak esko. Ero wa xa men esko, wîîkes awya okopuci. Ero wa wîîkesî.
Apici Pîn Poko Epohkara Ro Mak Ehcoko
5
1On wara marha wîîkes awya okopuci, kakîhresî tan okre, yuhnari tan wekatîmyas awya. Ero ke omtapotarî men entakî.
2Omtapotarî ponaro awexitaw tweeno me tak mas okre miya roro. Camkîra marha tak mîmtapowas okre mîn hak poko.
3On wara nasî tweeno pîn, wooxam, weenu wara xa nasî yîmtapotarî, cipicipi kan̂e wara. Katî wara marha nasî tapeswe xa. Ero wa nasî yîmtapotarî.
4Cîmîkno wara ro makî tko nasî noro yipu wooxam pahkî awexitaw yîhyaw, erexkuthîrî wara nasî kica. Tîyokem wara marha nas oko noro yipu, kacipara imo wara, ececokan wara.
5Twaihtopo yaka tîtosom mîk noro yipu wooxam okwe. Wehto imo ywaka ces okwe.
6Takîhso oyexi xe wasî waipîra oyehtome, kan̂e pîn me ro mak nasî noro yipu. Kwexixpe tîtosom wara mak nasî pataw tohnî me ro mak. Ero wa tîtotopo poko twen̂ekarî mak nas okwe. Ero wa nasî wooxam tweeno pîn okwe.
7Ero ke omtapotarî men entakî okopuci komo. Omtapotarî ahsîcoko ahsîpînkan me.
8Noro yipu yesamarî yai mooxe esko, anarî yaw mak etoko. Yîmîn mîtkoso tohra ro mak men esko.
9Yîhyaka awtoche so rma, Takîhsom mîkro, kacho mera ro mak tak maxe okwe. Anarî komo xa n̂esenpexe ero warai me awemtaka so hara. Apînîn yawno pîn komo yanton me tak maxe pahkî ro mak okwe.
10Apoyino pîn komo marha nahsîyaxe awemyawnonhîrî. Kar̂pe men metapickesî anarî yana komo yemyawno yepamnotome mak okwe.
11Okwe, okwe, okwe, mîîkesî tak amn̂e poritomotho me tak awehtîkache. Ero wa men mîîkesî cekar̂katîkaxi thakwa awexirî ke, takporoso awexirî ke marha okwe.
12Ero yimaw on wara tak mîîkesî, Poxumra ro mak wencekn̂e oyakîretoponho kica? Centaporera ro mak wencekn̂e otwermachonho, ahce kacho hara kica?
13Opanatanmekn̂e komo mtapotarî yewetîn̂e pîn me wîxakn̂e kica. Oyakîretken̂e cma re. Enta xera ro makî tko wîxakn̂e kica.
14Ero ke oyetwîrîmatîkacho yaka epîrkaporo tak was okwe. Ero wa wasî tan opoyino komo chew rma, esenmexapu komo chew, mîîkexe. Ero wa mîîkexe tweeno pîn pokononho me awexirî ke so mak okwe. Ero wa men mîîkexe amn̂e.
15Ero ke on wara xa esko okopuci, anakwarî yawno ro mak erko tuuna. Anahtothîrî ro yai anîmxapu mak erko ha.
16Atunarî ma re mîmya mîk hak ya? Ero yipu ma re nîîce ewto roron pore? Pîra ro mak kica.
17Awyanî ro me mak n̂expe atunarî warai. Anarî ro komo ya tîmîhra ro mak esko.
18Kaanî nakronomarî me mak n̂expe atunarî warai. Ahwotakî apici ro poko mak. Kar̂pamxan me ka awexitaw mahsîyakn̂e noro poko mak ahwotakî.
19Tupunporem wara xa noro enko pixkaru wara woosî wara. Noro manatîrî poko mak eserepotanmeko miya roro. Noro ya mak ewakremekpoko awepokachome okre.
20Ahce kacho mepohke tweeno pîn poko hara kica? Ahce kacho awakman̂e yenaka metakriya kica?
21Kporin komo wero ro men nasî kehtopo komo. Ahna so na kîwcetaw so kukuknomexe so.
22Kicicitho poko kexitaw ero wara kehtoponhirî rma kahsîyas hara amn̂e. Kimin̂e wara ro mak men nas amn̂e okwe kicicitho poko kehtoponhîrî rma.
23Ero wa cehsom komo waihyaxe ro mak okwe takîhretopo komo yentara cexirî ke so okwe. Akpîn me cexirî ke so anana ro mak cexe okwe. Ero ke omtapotarî men entakî. Ero wa wîîkes awya okopuci.
Metwîrîmexe Men Akpîra Amtapowataw So

1On wara marha wîîkes awya okopuci, anarimaw na amîtwono yakro mîmtapowa yîn̂epethîkathîrî yepemacho poko. On wara na mîîke yîwya, Apurantan exihra exitaw amn̂e an̂epethîkathîrî wepemesî owî rma, mîîke na. Ero wa na mîîke anîhtînorî ya, anîhtînorî pîn ya rma na anarimaw.
2Ero wa amtapowataw amîtwono komo yakro emcinoxapu wara tak mas okwe. Amtapotachonhîrî rma nasî awemcinon̂e wara rma okwe.
3Ero wa awexitaw apoyino n̂emcinoputho warai me rma mas okwe. Ero ke on wara wîîkes awya, Noro yakro amtapotata xa hara. On wara kasko yîwya, Oyakno, akpîra kîmtapotai kica awakro. Omtapotachonho tow xe xa wasî, kasko yîwya. Cerewre kasko yîwya ero poko.
4Yîwînkîra ro makî ka esko. Owînîkî xe ka wasî, kahra ro mak men esko.
5Kooso n̂emahciya twaparî yai ero wara cemahcisom wara men esko amoro hara. Torowo na n̂en̂epe ahsîn̂enhîrî mîîye yai ero wa etowko amtapotachonhîrî yai. Ero wa wîîkes awya, okopuci.
Kemyawnonkan̂e Me Nasî Tuwun̂ure Kehtopo
6On wara marha wîîkesî, tuwun̂urem komo ya hara, Ai, oyakno, tuwun̂ure masî kica. Ero ke yawko yenso etoko. Noro yetapickacho poko eserepokakî takîhsom me tak awehtome.
7Yawko kayaritomon exihra ro mak nasî, antoman̂e exihra nasî, enîn̂e marha exihra nasî. Ero wa nasî yawko.
8Wara rma n̂etînamesî kaamo yimaw. Naatî yeperîrî yenmetopo yimaw tînahrî n̂enmekyasî.
9Atî wicakî mîwînîkya amoro tuwun̂urem? Ahcemaw tak mîpake hara yîwînxapunhîrî?
10On wara mak mîîkesî, Kîwînîkyasî rma ka yohno mak, ketakriyasî ka wahra mak, mîîkesî kica.
11Ero wa karî ke awya emyawnomnî me tak awehtopo awepor̂asî cen̂epan̂em wara. Awesemetanmetopo awepor̂asî awaparî wara oko. Ero wara men mas okwe tuwun̂ure awexitaw.
Anarmerpa Nasî Kicicme Kehtopo
12Taa, on wara naxe anarî kom hara, kir̂wan̂he exihra ro mak naxe, kicicitho poko mak naxe. Kicicitho yekatîmrî poko mak n̂etar̂axe kica noro yipu komo.
13N̂ewkpenaxe anarimaw, tîhtarî ke so ekanîno n̂iir̂axe, tamorî ke so marha ekanîno n̂iir̂axe kica.
14Kanwekn̂e me mak naxe kica tîropotaw so. Emetanmekno ciitopo ponaro marha naxe. Ceseisom me na tatu anarimaw noro yipu komo yanme kica. Ero wara naxe anarî komo kica.
15Ero ke ponan̂e tak Noro yipu komo n̂epor̂asî yîwîrîmacho komo. Yohno ro mak mokyasî waihtopo kom okwe. Twaparî komo yeen̂ataw emahcira ro mak naxe okwe. Ero wa naxe noro yipu komo.
16Taa, on wara wîîkes hara, yaake nasî kicicitho me kehtopo, yiixera ro mak Kporin komo yehtopo, 6 nasî. 7 tko nasî poxumnî me ro mak kehtopo yîwya.
17Ow xa ayopono, kan̂e wara enîno ritopo, cemarontaxmu me kehtopo, kicicme exihnî komo waihkan̂e me kehtopo,
18emetanmekno ritopo poko cesehtînosom me kehtopo, kar̂pe tîtosom me kehtopo kicicitho poko ehso.
19Tohnaw ro mak tpoyino komo yehtoponho yekatîmn̂e me naxe anarî komo, cemaronwaxe mak kica. Anarimaw etîxatî pîn me tak naxe anarî komo etakno re rma. Kîmtapotarî yanme mak naxe okwe. Ero wa so kehtopo xera ro mak nasî Kporin komo.
20On wara marha wîîkes awya okopuci, aamo ya apanatanmetopo ponaro men esko. Anocwan ya apanatanmetopo marha ahsîpînkara esko.
21Yîmtapotachonhîrî komo yimin̂e wara esko aropotaka, awarî wara marha cirko awexenakan wara.
22Ero wa amna mtapotachonho ciir̂ataw awya awan̂e me nasî ahna na awcetaw. Awînîkyataw akurun me nasî. Apakache tak awakro tîmtapotaxmu wara nasî.
23Ramha wara nasî kpanatanmetopo, kweyuru wara. Kîtwermacho nasî waipîn me kehtopo yesamarî yaw kaan̂e me.
Kakn̂in̂e Wara Nasî Kipici Pîn Poko Kehtopo
24Apanatanmetopo awar̂asî kicicitho yai wooxam yai. Kîîrî pohkan̂e komo yai awan̂e me nasî.
25Wooxam yenpotho na nai anarimaw kicicitho rma. Ero wa exirî poko epohkara ro mak esko. Cewru ke rma apohkesî men okwe. Ero ke noro yipu poko epohkan me ro mak esko.
26Yînapumnî me ro mak tak mas amn̂e tweeno pîn poko awexitaw wooxam poko. Kar̂pe awehtoponhîrî town̂e men mîk okwe noro yipu komo.
27Ahce wa tatu kenaka wehto yahsîyataw oco? Ecakîra ma re nai kponon komo awya?
28Ahce wa tatu wehto roron pore ketapikyataw so oco? Ecakîra ma re nai kîhtarî komo awya?
29Ero wa xa marha nasî kîîrî tîmîtwono pici yahsîso tîcetaw. Noro yipu poko awexitaw, Kicicitho pîn mîkro, kacho mera ro mak men mas okwe.
30On wara naxe anarî komo, knaputhîrî poko n̂en̂epanaxe rooma poko xa cexirî ke so mak. Ero wa cehsom yîwîrîyakara tasî rooma yanme mak en̂epanataw.
31Wara rma cen̂epan̂em yîhtînopuche tînarîthîrî tîmpore nas hara osom ya. Ahce na yarîche 1 mak arîche, 7 tak tîmpore nas hara ero yepetho me. Ero ke cemyawnonhîrî na nîmtîke okwe anarimaw tînarîthîrî yepemacho me.
32Cipici yai ro cehsom reha nasî yuhnari yîhtînon̂e pîn me ro mak kica. Ketwaikacho rma mîn kipici pîn yahsîtopo kopi.
33Tparaxkaxmu me naxe oko noro yipu komo, tîwîrîyakaxmu me marha. Kicicitho mîkro, kacho me nasî miya roro yîtîhkan me ro mak.
34Kîrwonmekn̂e xa mîn kipici yewyomacho, iin̂o yîrwonmekn̂e ha. Cesepanîyataw tak cipici pokononho pînîn yawra men nas iin̂o.
35Puranta tîmyataw yîwya yipici poko ehtoponhîrî yepetho, ahsîra ro mak nas iin̂o. Ahce na tîmyataw iin̂o ya cepethîkem pen mer̂pono pîn, etîrwoxinkara rma nasî. Ero wa men nasî iin̂o cipici pokononho poko.

1On wara marha wîîkes awya okopuci, owya apanatanmetopo men cirko aropotaka yîhcamnopîn me. Puranta mîmcesî cemyapore ero wa xa marha omtapotarî yîmtoko aropotaka cemyapore.
2Owya apanatanmetopo ewetko waipîra awehtome. Owya ahcamhokacho ponaro xa esko awewru yatho yewyoman̂e me masî ero wara rma.
3Omtapotacho tak yimiko awamoyaran poko. Aropotaka marha mewreko karita yakan wara rma.
4On wara kasko takîhso awehtopo ya, tooto yan wara rma kasko, Oyepeka amoro, kasko. Oyananî ro xa amoro, kasko marha yuhnari yîhtînon̂e me awehtopo ya.
5Ero wa awehtopo ponaro xa awexitaw akurun me xa nasî, tweeno pîn nîwîrîmarî mera awehtome, wooxam nîwîrîmarî mera. Apohkan̂e me xa na nîmtapowa kica awakro. Noro yipu komo nîwîrîmarî mera masî omtapotarî ponaro xa awexitaw.
6On wara wîxakn̂e anarî kaamo po, omîn yaw wîxakn̂e ewkanapan yecento. Ero yaro enîno wiir̂akn̂e, xwaraxwarano yaro.
7Iito tak ween̂akn̂e wara mak cesehtînosom komo yaake. Yaake xatken̂e iito kar̂pamxan kom ha. Anarî tak ween̂akn̂e iito yuhnari yîhtînon̂e pînî ro mak okwe.
8On wara xakn̂e noro, esama yaw cekn̂e wooxam mîn wece. Wow kekn̂e esama noro mîn wece. Ero yaw cekn̂e kar̂pamxan.
9Kokmamche mak cekn̂e, kosope xa okwe. Awarpape ro mak xakn̂e.
10Iina cetaw wooxam mokyakn̂e kar̂pamxan yakro esepotpona. Kîîrî pohkan̂e ro ponon yaw mokyakn̂e. Kar̂pamxan pen pohkacho ponaro xakn̂e kica.
11Kar̂pe tîmtapotaxmu mîk xakn̂e wooxam. Oyanme ro mak wehsî ha, kan̂e mîk xakn̂e kica. Tîmîn yaw mak exihnî mîk xakn̂e, cetarisom kyam mak mîk xakn̂e kica.
12Anarimaw so katpanaw xakn̂e, anarimaw so ewto roron po xakn̂e. Esama yakumyaw so ceseyamsom marha mîk xakn̂e kica.
13Noro yipu tak on̂enîtho pen nahsîyakn̂e kar̂pamxan pen, n̂ewcokekn̂e marha kica. Cewukpinîmro mak nîmtapowakn̂e noro yakro.
14On wara kekn̂e yîwya, Ai, on wara wîîkes awya, omîn yaw nasî Kaan ya tîmsom, Aaxe xa wasî, kacho me tîmsom ha. Kaan purantan me onîmrî marha wenkapu oroto, omtapotachonho yaw roro rma.
15Ero ke xiya tak kmoko aweposo. Cerewre ro mak awenî xe weexi. Kenwo tak okre.
16Okaman wamuhto tmewrem ke poono ke. Exipsiu komo nkaputho wiirî ero pona okre.
17Kotoporem ke marha okaman kotopew miiha ke, aroe ke, kan̂era ke. Ero yipu ke okaman kotopew.
18Ero ke kaika omîn yaka. Etîxe kehtopo poko cexirî cenmakaxi ro. Cepohkarî ketwakremecho ke.
19Oyin̂o exihra nas omîn yaw. Miya ro mak toye mooxe ro mak.
20Tupurantan naare kumixi yaw. Nuun̂i yepunwache makî tî mokya hara, kekn̂e. Ero wa kekn̂e wooxam kar̂pamxan ya.
21Ero wa karî ke noro pohkekn̂e kica cewetîso ro, Aaxe ro mak wasî, karî ke kica.
22Ero ke yohno rma tak cekn̂e kar̂pamxan wooxam yakro. Paaka naar̂asî waihkan̂e paraxkachome ero wara rma noro pen naar̂akn̂e. Akpîra cehsom naar̂axe porisia komo yîhrakîknotopo yaka, ero wa noro pen naar̂akn̂e wooxam tîmîn yaka okwe.
23Cetwotopo pona makî tko cekn̂e oko kar̂pamxan pen. Ererî poko cetwoposom me mak cekn̂e okwe. Torowo cesî yohno cemcinotopo na, ero wa xa marha noro pen cekn̂e twen̂ekarî ro mak okwe. Owaitopo pona tan kîwces okwe, kahra ro mak xakn̂e okwe. Noro yipu ween̂akn̂e.
24Ero ke omtapotarî men entacoko okopuci komo. Omtapotarî ponaro men ehcoko.
25Noro yipu poko epohkara ro mak men ehcoko, wooxam poko. Noro yipu yesamarî yaw tohra ro mak ehcoko.
26Mer̂pora ro mak naxe noro yipu komo nar̂matho pen komo okwe, yînwothîrî pen kom ha. Mer̂pora naxe yînwaikathîrî pen kom okwe.
27Wehto imo yesamarî men mîn okwe noro yipu mîn. Puhyakan men mîn noro yesamarî awaitopo yakan okwe. Ero wa men wîîkes awya so okopuci komo.
Ooru Yopono Ro Mak Mîn Takîhso Kehtopo Tpoxwem Xa

1On wara nasî takîhso kehtopo, tooto wara rma nîmtapowasî. Kar̂pe tîmtapotaxmu wara rma nasî yuhnari yîhtînon̂e me kehtopo ha.
2Knocwan wara rma n̂ecececesî îh po kawno po. Esama yetakpacho to marha n̂ecececesî esama yakumyaw so.
3Ewto potaw marha n̂ecececesî metataw. Mîîmo potaw so marha n̂ecececesî. Iito tak nîmtapowasî kakro so kar̂pe.
4On wara kesî kîwya so, Okopuci komo, kîmtapowasî ka awakro so. Tooto komo xîkrî amyamro, awya so wîîkesî, omtapotarî ka entacoko.
5Wara mak cesehtînosom komo amyamro, on wara wîîkes awya so, tweeno me awehtopo komo entacoko. Akpîra cehsom komo amyamro hara, awya so marha wîîkesî, yuhnari yîhtînon̂e me tak ehcoko, wîîkes awya so.
6Omtapotarî entacoko. Kir̂wan poko mak tan kîmtapowasî, takîhso kehtopo poko mak.
7Yaarono mak wekatîmyas awya so. Kicicitho poko omtapota xera ro mak wasî kica.
8Kir̂wan̂he mak kîmtapowasî mîn hak poko. Cesemîknosom me yîmtapotara ro mak wasî. Kaan yanwecho poko yîmtapotara marha wasî.
9Sara wara xa omtapotarî n̂encexe yuhnari yîhtînon̂e komo. Kir̂wan̂he omtapotarî n̂encexe mîn hak poko ehcamhokaxapu komo.
10Ero ke tpoxwe xa entacoko omtapotarî. Prata reha encoko poxumra n̂he. Tpoxwe xa entacoko mîn hak poko awehcamhokacho ooru yopo kir̂wanî ro yopo.
11Cepethîkem xa mîn takîhsom me kehtopo tohkarara yopo, cepethîkem yopo. Ahce xe xa na matu awemyawno komo xe, ero yopono me rma nasî takîhso kehtopo, cepethîke xa.
12Takîhso awehtopo komo ow ha. On warai ow, twerî awehtopo komo yaw cenmaxmu ow. Mîn hak poko cehcamhokaxmu marha ow. Tweeno me awehtopo komo poko cehcamhokaxmu marha ow.
13On wara maxe twerî awexitaw so Kporin komo poko, kicicme awehtopo komo xatî pîn me maxe. Poxumra marha meen̂asî awehcoyoponkacho komo, Owî xa kir̂wan, kacho ha. Ero wa xa marha meen̂asî kicicitho poko awehtopo komo. Poxumra ro mak wencesî kicicitho poko tîmtapotaxmu komo. Ero yipu nasî poxumra ro mak owya.
14Ohyaw xa nasî awakîretopo komo. Yaarono xa wîhtînoyasî awakîretopo komo. Yuhnari yîhtînotopo marha nas ohyaw, karitî me awitopo komo marha.
15Ooke rma kayaritomo me naxe anarî komo. Ooke marha tmaywen komo panatanmekyaxe.
16Ooke marha antomano n̂iir̂axe antomano rin̂e komo, kopehnato komo. Ooke marha en̂ekano n̂iir̂axe en̂ekano rin̂e komo ahnoro.
17Ooxe cehsom komo xatî xa marha ow ha. Oyen̂axe tak expora oyepon̂e komo.
18Ohyaw xa nasî cemyawnoyem me awehtopo komo. Ohyaw marha nasî, Kîrwan mîkro, kacho me awehtopo komo. Ehcamnopîn yosom me awehtopo nas ohyaw, kir̂wan̂he awehtopo komo marha nas ohyaw.
19Kir̂wan ke cepetaxmu warai ow. Ooru yopono xa mîn oyeperîrî, kir̂wan yopono. Prata yopono me marha nasî opokono me awepethîrî komo.
20Kir̂wan komo yesamarî yaw tîtosom ow. Yaaro en̂ekano rin̂e komo yesamarî yaw xa kîwcesî.
21Ero wara wasî ooxatî komo yemyawnomachome, copoyi tak ehtome yupurantan yen komo.
22On wara marha wîîkes awya so, Kporin komo yaw wîxakn̂e pahxa ro mak yihcirî me xa, ahce na yakîhtotopo yihciyataw ka yîwya. Pahxa wîxakn̂e yîhyaw, ahce na yakîhtora ro makî ka exitaw.
23Cehsom ro xa ow. Wîxakn̂e ro mak mehxa ro rma. Roowo exihra rma ka exitaw Kporin komo yaw wîxakn̂e.
24Weyunu imo exihra ro makî ka exitaw kesenpekn̂e. Tuuna pîtho exihra exitaw marha wîxakn̂e, xoo kan̂e xa exihra ka exitaw.
25Îîpî yerematîkara ka exitaw iito rma wîxakn̂e, matîwîn komo exihra ka exitaw marha.
26Roowo yakîhtora ka exitaw Kporin komo iito rma wîxakn̂e, mararî yakîhtora exitaw marha. Sororono meero exihra ka exitaw roowo iito rma wîxakn̂e ow.
27Kaapu mko yakîhcetaw iito wîxakn̂e. Tuuna imo wokpametaw Kporin komo ya iito wîxakn̂e.
28Kaapu smun n̂iir̂akn̂e roowo yepoi. Tuuna imo kwaka marha n̂iir̂akn̂e tuuna pîtho mko. Porin me so n̂iir̂akn̂e ero yipu. Ero mko ciir̂ataw iito wîxakn̂e.
29Tuuna imo marha wokpamekn̂e Noro. Wokpa ke rma porohkekn̂e ero watohra ro mak ehtome tuuna. Roowo yapon marha nukuknomekn̂e.
30Ero yipu ciir̂ataw Kporin komo ya iito wîxakn̂e ow hara Noro panaw. Takîhso akîhton̂e me wîxakn̂e. Enmar̂atîxera opoko nahwowakn̂e Noro. Enmar̂atîxera marha kahwowakn̂e Noro wero ro hara.
31Roowo poko kahwowakn̂e yin̂irithîrî poko ha. Tooto yakro marha tawake wîxakn̂e, ero pono komo yakro. Ero wa wîxakn̂e, kesî takîhso kehtopo.
32Ero ke ow men entacoko okopuci komo. Tawake xa naxe oyehtopo yaw roro cehsom komo.
33Awakîretopo komo entacoko takîhso tak awehtome so. Kica, ero yipu yenta xera ro mak wasî, kahra ro mak ehcoko.
34Tawake xa naxe oyentan̂e komo. Omîn potaka mokyaxe enmar̂atîxera. Omîn metatan mîtwo roro naxe omtapotarî yentachome.
35On wara naxe oyenîn̂e komo, waipîra cehtopo komo n̂een̂axe oyenîrî ke rma. Kporin komo nakronomarî me marha naxe noro yipu komo.
36Anarî komo reha naxe kicicme omtapotachonho yaw rorohra ro mak okwe. Noro yipu komo n̂etwîrîmexe mak okwe, tîropotarî komo rma nîwîrîmexe. Ooxatî pîn komo naxe twaihkacho xatî me rma okwe. Ero wa naxe okwe, kesî. Ero wa kesî takîhso kehtopo.
Amohcoko Eseresmaxi, Kan̂e Wara Nasî Takîhso Kehtopo

1On wara nasî takîhso kehtopo, knocwan wara nasî. Tîmîn ciin̂e wa nasî. Tîmîn mapatan warai n̂iir̂akn̂e, 7 ha.
2Tootî marha paraxkekn̂e. Twokru marha n̂iir̂akn̂e. Tînahrî yapon pona n̂iir̂akn̂e paayu, parakwe, ahnoro knahrî yahtopo mko.
3Tanton komo marha n̂en̂epekn̂e wooxam, an̂ikno rin̂e komo. Noro rma tko an̂ikno n̂iir̂asî ewto poi rma, îh poi.
4On wara kesî tooto komo ya, Ai, wara mak cesehtînosom komo amyamro, oona ka amohcoko, kesî. On wara kesî yuhnari yîhtînon̂e pîn komo ya,
5On hare he, eseresmatamcoko. Awokru komo eetamcoko onamkîrî.
6Akpîra awehtoponhîrî komo kr̂a ahsîpînkacoko waipîra awehtome so. Yuhnari yîhtînopuche tak awya so anîhtînorî komo yaw roro tak ehcoko, kesî. Ero wa kesî takîhso kehtopo, wara mak cesehtînosom komo ya.
7On wara naxe anarî komo, ero pîntho me n̂encexe tpanatanmetopo komo. Noro yipu komo yîtwermetaw awya so noro pîntho me awetacaxe so hara kica. Kicicitho komo yîtwermetaw awya so kicicitho me tak awetacexe so hara.
8Ero ke n̂ehcowpe mak ero pîntho wara tpanatanmetopo yentan̂e komo, yîtwermara ehcoko. Aaxera tak men naxe okwe yîtwermache awya so. Takîhsom komo yîtwermetaw reha awya so aaxe so tak naxe noro yipu komo reha.
9Takîhso cehsom yakîhretaw awya so takîhso n̂he tak n̂ehtîkesî. Takîhsom panatanmekyataw awya so miya xen poko tak n̂ehcamhoketîkes okre.
10Kporin komo poko twerî cexpore nasî. Takîhso kehtopo yihcitopo rma mîn, Noro poko twerî kehtopo ha. Ero wa xa marha nasî Kir̂wanî ro poko kehcamhokacho awya so, yuhnari yîhtînotopo xa marha mîn, kesî takîhso kehtopo.
11On wara marha kesî takîhso kehtopo, Oponaro awexitaw so pahkî n̂he tak maxe waipîra. Yaake ro tak micimn̂ipunwaxe kar̂pe rma.
12Takîhso awexitaw so ero wa awehtoponhîrî komo yepetho tak mahsîyaxe amyamro rma amn̂e. Takîhsom komo poko awetaporetaw so reha ero wa awehtoponhîrî xa marha mepemesî amoro mak okwe, kesî. Ero wa kesî takîhso kehtopo.
13On wara naxe akpîn komo, wooxam komo, twerîhra nîmtapowaxe kica. Wara mak cesehtînosom me naxe okwe, ahce na yîhtînopîra ro mak okwe.
14Tîmîn potaw n̂eremesî noro yipu, wooxam. Îh po so marha n̂eremesî ewto pono po.
15Tîhyari tîtosom komo nan̂ikyasî, pataw roro tîtosom kom ha.
16On wara kesî yîwya so, wara kyam mak cesehtînosom me awexitaw so oona atîtmamcoko, kesî. On wara marha kesî yuhnari yîhtînon̂e pîn komo,
17Tîkpore xa nasî anarî komo tunarî, en̂epanmexapu. Tpoxwe xa nasî knahrî komo en̂epa me ahxapu, kesî. Ero wa kesî wara mak cesehtînosom komo.
18Waixa pen yokoputho tko nasî iito noro yipu komo mîn yaw okwe. Noro yipu yakro eseresmaxapunhîrî komo naxe wehto imo chew oco. Ero wa yîhtînopîra ro mak naxe yuhnari yîhtînon̂e pîn komo okwe. Ero wa naxe okwe.
Mîn Hak Poko Kakîhrecho Saromaw Mtapotarî

1Taa, Saromaw ow ha, awakîretopo komo tan wekatîmyas awya so. Takîhsom me exitaw kumumuru tawake tasî, noro yîîm. Akpîra exitaw reha wooxamu mrerî, ahwora nasî yîson.
2On wara naxe anarî komo, tupurantan komo nahsîyaxe kicicme cehtoponhîrî komo yepetho me mak, kir̂wan̂he ahsînî ro mak. Ero wa ahsîxapu tko kir̂wan̂he kirihra ro mak nasî. Kir̂wan̂he kehtopo reha nasî kukurunpen̂e me waipîra kehtome so.
3Kporin komo xa nasî kir̂wan komo nahman̂e me roro waipîra ehtome so rooma yaka. Ero warahra reha nasî kicicme cehsom komo poko, yiixe n̂examro yehtopo nar̂mesî mak. Ero wa nasî Kporin komo.
4On wara naxe anarî komo, wara mak cemyawno n̂iir̂axe okwe. Noro yipu komo naxe emyawnomra okwe. Cemyapore cemyawno rin̂e komo reha naxe tupurantai so okre.
5On wara naxe kumumuru komo takîhso cexitaw so, mararî pono yeperîrî n̂enmekyaxe kaamo yimaw, twotme ka enmapîra exitaw. Anarî komo reha, nîwînîkyatu mak okwe mararî pono yeperîrî yenmetopo yimaw. Ero wa exitaw kumumuru komo noro pona tîhyapamyaxe mak okwe.
6Taa, kir̂wan komo yehtopo wekatîmyasî, kicicitho komo yehtopo marha. On wara naxe kir̂wan komo, noro yipu komo nakronomesî Kporin komo. N̂examro yarokorî wara rma nasî yînmîthîrî yîwya so. Waihkano ritopo poko xa nîmtapowaxe kicicitho komo reha kica.
7On wara taxe pahxan pen komo poko, kir̂wan pen yehtoponho ponaro kexitaw so tawake taxe. Kicicitho pen yosotî reha nasî kokem wara kica.
8On wara naxe takîhsom me cexi xatî komo, tpanatanmetopo komo n̂ewehcaxe okre. Wara kyam mak tîmtapotaxmu komo reha n̂etwîrîmexe ro mak okwe.
9On wara naxe takîhso cemyawno rin̂e komo, epîrkan me mak n̂etar̂axe okre. On wara naxe anarme cexi xatî kom hara, noro yipu komo yehtopo reha n̂esehtînomexpesî men amn̂e.
10On wara naxe cewkpin̂em komo, kahwokan̂e me naxe kica. Kicicme marha naxe wara mak tîmtapotaxmu komo. Noro yipu komo naxe cepîrkaxmu me mak okwe.
11On wara nasî kir̂wan komo mtapotarî, tuuna pîtho wara nasî, waipîra kiin̂e wara okre. Waihkano ritopo poko xa nîmtapowaxe kicicitho komo reha kica.
12On wara taxe etîxatî pîn me kexitaw so, ceseisom me cehtîkexe okwe. Etîxatî me kexitaw so reha kicicme kpoyino komo yehtoponho yekatîmn̂e pîn me taxe.
13Takîhso nîmtapowaxe yuhnari yîhtînon̂e komo. Tmaxkatapore tko nasî yuhnari yîhtînon̂e pîn komo reha.
14On wara marha naxe takîhsom komo, mîn hak poko n̂ehcamhoketîkexe. Akpîra cehsom komo yetwîrîmacho reha nasî pahnoke yîmtapotarî komo yanme rma.
15Tupurantayem komo wacan wara nasî yupurantan komo rma, yukurun komo wara nasî. Yupurantamnî komo yîwîrîmacho me reha nasî yupurantamra ehtopo komo rma.
16Waipîra cehtopo nahsîyaxe kir̂wan komo cepethîrî komo me. Kicicitho poko cehtîkaxmu me mak tak naxe kicicitho komo cepethîrî komo me hara okwe.
17Awakîretopo komo ponaro awexitaw so waipîra awehtopo komo yesamarî yaw mîîcexe. Atwermacho komo yanwekn̂e me awexitaw so reha waipîra awehtopo komo yesamarî yai metowyaxe men okwe.
18On wara naxe tpoyino xatî pîn komo anarimaw, Aaxera wasî, kahra rma tko na natu tpoyino komo ya. Cemaro me mak na nîmtapowatu kica yiixatî wara. Akpîra naxe kicicme tîmtapotaxmu komo tpoyino komo poko.
19Mer̂pora ro mak kîmtapowataw kicicitho ken̂e thakwa wa nasî kîmtapotarî. Takîhso kexitaw reha wahra n̂he mak tîmtapowaxe.
20Cepethîke xa nasî takîhsom komo mtapotarî, prata wara rma nasî kir̂wanî ro wara okre. Epethîmra reha nasî kicicitho komo mtapotarî.
21Mer̂pono pîn komo nahman̂e wara naxe kir̂wan komo tîmtapotarî komo ke rma. Akpîn komo reha waihyaxe takîhretopo yentatorî ke okwe.
22On wara nasî Kporin komo ya kakronmacho, cemyawnoyem warai me rma kiir̂asî okre. Kahwokacho ken̂ehra ro mak nasî yînmîthîrî okre.
23Keseman̂iyasî kyam mak wara, kesî akpîn kicicitho poko cexitaw kica. Tpoxwe tko nasî takîhso kehtopo reha yuhnari yîhtînon̂e komo ya.
24On wara naxe kicicitho komo anarimaw, tahwokacho komo pona n̂eraswaxe. Yaaro xa n̂eraswaxe, ero yipu rma n̂examro n̂epor̂asî okwe. On wara tko naxe kir̂wan komo, yiixe cehtopo komo rma wa nahsîyaxe. Ero yipu rma nîmyasî Kaan yîwya so.
25Anarimaw kicicme cehsom pen komo naxe ocowo imo chewno wara rma okwe. Ahwokacho komo yîtîtînache hara kicicme cehsom pen komo exihra tak naxe okwe. Emacakara reha naxe kir̂wan komo. Eroromero n̂ecececexe toh pono wara.
26Tuwun̂urem komo yehtopo wekatîmyas hara. Ahce wa nai kyorî kawawano yemeyataw? Ahce wa nai kewru komo yîsîn chew kexitaw so? Ero wara rma naxe tuwun̂urem komo tantoman̂e komo ya.
27Twerî kexitaw Kporin komo poko pahkî n̂he tak taxe waipîra okre. Kicicitho komo yenmacho reha nîhkocesî Kporin komo, waipîra ehtopo kom ha.
28Tawake xa was amn̂e, kexe kir̂wan komo. Yaaro, ero wara rma naxe okre. Tawake xa was amn̂e, kexe marha kicicitho kom hara. Tohnaw makî tko ero wa kexe n̂examro reha. Tawake ehtopo komo n̂ehcamnoyas okwe.
29Kporin komo yehtopo yaw roro exirî ke so takîhsom komo ero rma nasî n̂examro yecehton̂e me okre. Kicicitho pokono komo reha n̂ehcamnoyaxe okwe.
30Kir̂wan komo yen̂epen̂e kr̂a exihra ro mak nasî, eken komo poi en̂epen̂e kom ha. Pahkî exihra tko naxe kicicme cehsom komo reha ceken komo po.
31Kakîhretopo komo me nîmtapowaxe kir̂wan komo. N̂ehkocesî kr̂a kicicitho poko tîmtapotaxmu komo n̂uru reha.
32Tîmtapotarî yîhtînon̂e me naxe kir̂wan komo, kir̂wan mak men̂ekexe tîmtapotarî. Ero warahra reha naxe kicicitho komo, kanwetopo pokono makî reha nîhtînoyaxe tîmtapotarî komo noro yipu komo okwe. Ero wa naxe okwe.

1Taa, awakîretopo komo wekatîmyasî rma. On wara naxe anarî komo twarawantaxmu komo, yaarono pîn nasî yîhyaw so kemyawno yawsîn kuknomacho. Kicicme ro mak nasî kica ero yipu Kporin komo ya. Tawake reha nasî Kaan yaarono poko, kemyawno yawsîn kuknomacho poko.
2Owî xa takîhsom anarî komo yopono, kan̂e me kexitaw so, cehn̂axmu me tak men taxe amn̂e okwe tooto wero ro. Anarî komo xawyakan me makî reha kesen̂ataw so takîhso taxe okre.
3Yaaro mak nîmtapowaxe takîhsom komo. Ero wa cexirî ke so kir̂wan mak nîhtînoyaxe ahce na poko cehtopo. Tanme ro mak cexi xe naxe cesemîknosom komo reha kica. Ero wa ehtopo komo rma tko nasî waihkan̂e komo me okwe.
4Kukurun mera men nasî kupurantan komo Kaanî rwonîmtopo yimaw. Kir̂wan me kehtopo komo xa nasî kukurun me waipîra kehtome.
5On wara naxe, Kicicitho mîkro, kacho pîn komo, kir̂wan̂he ehtopo komo rma wa nasî esamarî komo yînankan̂e me kir̂wan̂he totohme so. Kicicitho komo reha n̂etwîrîmexe kicicitho me cehtopo komo ke rma okwe.
6On wara naxe kir̂wan komo, kir̂wan̂he n̂enmayaxe tîwîrîmacho komo chewra ro mak. Kir̂wan̂he ehtopo komo yanme rma ero wa naxe. Cesemetanmetopo komo chew mak n̂enmayaxe cesemîknosom komo reha. Mîn hak poko epohkacho komo rma nasî emetanmekn̂e komo me.
7Kicicitho komo waihyataw nîtîtmamyasî tak, Tawake xa was amn̂e, kachonho yîwya. N̂ehcamnoyas amn̂e, Oyemyawno pen wahsîyas amn̂e, kachonho komo kicicitho komo mtapotachonho.
8Kir̂wan komo nukurunpesî Kaan, ahwokacho komo yai ro mak n̂iir̂asî. Ahwora cehtopo tak nahsîyaxe kicicitho kom hara.
9On wara naxe tohnaw cesenposom komo, tpoyino komo yîwîrîman̂e me naxe tîmtapotarî komo ke rma okwe. Takîhsom komo tko etwîrîmapora rma naxe yîwya so cehcamhokaxi cexirî ke so okre mîn hak poko.
10Kar̂pe exitaw so kir̂wan komo tawake naxe enmayipu komo. Kicicitho pen komo waipuche marha, Okre, kexe ro mak enmayipunhîrî komo, tawake xa naxe.
11Yaake exitaw kir̂wan komo ewto po iitono komo nakronomesî Kaan ahnoro. Ero ke, cekaiporesom me tak naxe iitono komo. Yaake exitaw kicicitho komo anarî po hara, ewto po, ero pen tak n̂ehcamnoyas okwe ewtotho pen. Kicicitho komo mtapotarî yanme rma n̂ehcamnoyasî.
12On wara naxe kakîhretopo yîhtînon̂e pîn komo, tpoyino komo nîwîrîyakexe kica. Nîtîtmamyaxe makî reha yuhnari yîhtînon̂e komo reha.
13Ekatîmnî ro n̂ekatîmyaxe kica tapota yakpan̂e komo. Ero yipu yekatîmra reha naxe cemaro xatî pîn komo.
14Akîhreno rin̂e komo exihra exitaw ewto po twaparî komo nar̂marî me naxe iitono komo. Yaake exitaw so tko iitono yakîhren̂e komo ar̂man me tak naxe ewto pono komo.
15On wara kexe anarî komo puranta tîmn̂enho ya, Awepethîkan̂enhîrî awepemara exitaw ow xa kepemes amn̂e, kexe. Tînîhtînorî pîn yanme rma ero wa kexe kopi. Ero wa tîmtapotaxmu me awexitaw so mesemetanmekyaxe men amn̂e. Esemetanmekîra tko naxe ero wa tîmtapota xatî pîn komo reha.
16Kir̂wan mîkro wooxam okre, kacho me nasî tawakem wooxam. On wara tko naxe kîrkom hara, kîpînîn yawno pîn kom ha, tupurantan komo yamenmekn̂e me naxe okwe.
17On wara naxe kîpînîn yawno komo, tîropotarî karihcesî okre kîpînîn yaw so cehtopo komo ke rma. Kîpînîn yawno pîn komo reha n̂etwîrîmexe kîpînîn yawra cehtopo komo ke rma kica.
18On wara naxe kicictho komo, wara kyam mak cemyawno n̂iir̂axe. Kir̂wan̂he wiirî okre, nîîke rma kica. Anarî komo reha naxe kir̂wan̂he ciino rin̂e me. Naatî ciitopo wara rma nasî kir̂wan̂he ciino ritopo yîwya so. Ero yipu yepetho rma nahsîyaxe amn̂e watohnî me ro mak okre.
19Kir̂wan̂he roro kexitaw so waipîn me kehtopo yesamarî yaw taxe. Kicicitho poko roro kexitaw so reha kwaihkacho komo pona kaan̂e me rma nasî ero wara kehtopo okwe.
20Kicicme ro mak naxe kanwekn̂e ro komo Kporin komo ya. Kicicitho mîkro kica, kacho pîn komo poko reha nasî tawake.
21Anarimaw so n̂etakronomexe kicicme cehsom komo yaake cehtome so. Noro yipu komo panaretopo watohra ro mak nasî Kporin komo. Kir̂wan komo reha nukurunpesî Noro.
22Ahce wa emekna ceen̂a kuuxi yewnarî poko exitaw, ooru ciixapu ha? Poxumra ro mak ceen̂asî kica. Ero wa xa marha ceen̂asî wooxam yenpotho twerîhra exitaw kica.
23On wara kexe kir̂wan komo, Oyakronomesî Kporin komo amn̂e, kexe. On wara reha kexe kicicitho kom hara, Kaan mak nîrwonasî opoko amn̂e, kexe.
24On wara naxe anarî komo, wakreno n̂iir̂axe roro. N̂epamyasî rma tko emyawno komo. Anarî komo reha cemyawno komo nîmcesî mer̂pora, poko cehtopo yopono ro mak. Wahra makî tko n̂ehtîkes okwe noro yipu komo yemyawno hara okwe.
25Cemyawnoi xa n̂ehtîkexe wakreno rin̂e ro komo. Tuuna ke wokpano rin̂e ro komo marha tak naxe amn̂e anarî komo nwokparî me hara tuuna ke xa marha.
26On wara kexe tooto komo tmararîyem ya tînatîrî komo yeperîrî yîmcetaw tîyopo ro mak, Awîrîmape tak amn̂e Kporin komo, kexe yîwya. Ero warahra reha kexe ero yipu tîmn̂e komo ya, Awakrepe tak amn̂e Kporin komo, kexe reha noro yipu komo ya.
27On wara naxe anarî komo, akronomano ritopo ponaro xa naxe. Ero wara exitaw so takronoman̂e komo tak n̂een̂axe hara amn̂e. Emetanmekno rirî ponaro reha naxe anarî komo. Noro yipu komo naxe amn̂e cesemetanmesom me okwe.
28On wara naxe cemyawno pona enîn̂e komo cecehton̂e komo me, n̂esemetanmekyaxe tak amn̂e okwe. Esemetanmekîra ro makî reha naxe kir̂wan komo. Weewe yarî wara mak naxe noro yipu komo, tahwore tatîhtaxmu wara.
29Kîhyawno komo yemetanmekn̂e me rma kexitaw ocowo imo tak men nas amn̂e kmacakan̂e me okwe. Panatan me kexitaw takîhso cexi xatî komo yanton me tak tas amn̂e.
30On wara nasî kir̂wan komo, naatî wara rma naxe ceperkem wara. Waipîn me kiin̂e yepu yeperîrî wara rma nasî noro yipu komo yeperîrî warai okre. Takîhso tasî tooto komo ropotarî yaknaman̂e me kexitaw so Kaan ponaro tak ehtome so.
31On wara naxe kir̂wan komo, kir̂wan̂he cehtoponhîrî komo yepetho nahsîyaxe tan roowo po rma. Soroso xa tak kicicme cehtoponhîrî komo yepetho nahsîyaxe tan kicicitho kom hara. Ero wa nahsîyaxe.

1Taa, awakîretopo komo rma tan wekatîmyas awya so. On wara wîîkes hara, tpoxwe awakîretopo komo yencetaw awya so mîn hak poko awehcamhoka xatî me mat ham okre. Camkî mak naxe poxumra ro mak tîtwermacho yentan̂e komo reha.
2Kir̂wan komo nakronomesî Kporin komo. On wara reha kesî Noro emetanmekno ritopo ponarono komo ya, Kicicitho amoro kica, kesî noro yipu komo ya.
3Pahkî keken komo po exihra ro mak wa taxe kicicme kehtopo komo yanme. Kir̂wan̂he kexitaw so reha weewe yepu wara taxe yuhnaka cimiciyem wara. Emacakan me ro mak taxe okre.
4Kir̂wan̂he exitaw kipici, karokorî wara xa nas okre. Kicicme exitaw reha yipici ahwora ro mak nas iin̂o. Iyochîrî matacho wara mak nasî yipici okwe.
5Yaarono ponaro mak naxe kir̂wan komo. Yaarono pîn poko makî reha kakîhrexe so kicicitho komo kica.
6On wara kan̂e me naxe kicicitho komo, Wapantono ciicerî waihkano ritohme. Takîhsom komo reha nîmtapowaxe twaihkaxmu komo kurunpetopo poko.
7Kicicitho pen komo nar̂mexe waapa komo. Ar̂maxapunhîrî tak n̂ehcamnoyaxe mak okwe. Ar̂man me ro mak naxe kir̂wan komo reha miya roro. Yîhyawno komo marha naxe ar̂man me.
8Kir̂wan mîkro okre, kacho me naxe takîhsom komo. Kanwekn̂e ro komo reha naxe tîwîrîyakaxmu me kica.
9On wara naxe anarî komo, takîhso ekaiporen me mak naxe. Anton komo rma tko naxe okre. Tawake rma naxe ero wara rma. Anarî komo reha naxe, Kir̂wan ow ham okre, kan̂e me. Yînapumra tko naxe okwe. Tawake exihra rma naxe noro yipu komo okwe.
10Kir̂wan komo naxe toh komo ponaro rma kir̂wan̂he ciitome. Kicicitho komo reha naxe kîpînîn yawno wara rma cma ha tî re anarimaw. Kemetanmekn̂e me tko naxe okwe kîpînîn yawno pîn me rma okwe.
11Amararîn komo pomon̂e ro me awexitaw so turke tak maxe amn̂e okre. Wara kyam mak cesehtînosom me mak maxe aweseman̂itopo komo poko mak awexitaw so.
12N̂epohkexe mak kicicitho komo kicicme cehsom komo yotowatho poko. Weewe yepu wara tko naxe kir̂wan komo reha cimiciyem wara. Cepetaxmu wara xa naxe okre.
13On wara naxe kicicitho komo, kicicitho me nîmtapowaxe kica. Yîmtapotarî rma tko nasî noro yipu komo yemcinotopo me. Kir̂wan komo reha n̂etowyaxe cesemetanmetoponhîrî komo yai.
14Takîhso kîmtapowataw so kîmtapotarî rma tak nas amn̂e kerepotanmecho ke cepetaxmu me. Kamorî ke kn̂irithîrî komo yepetho marha tahsîyaxe.
15On wara naxe akpîn komo, tanmero so mak nîhtînoyaxe ahce wa na cehtopo komo. Takîhsom komo reha n̂esencexe takîhren̂e komo yakro.
16Yohno tîrwon n̂ekatîmyaxe akpîn komo. Tîtken̂e mak naxe takîhsom komo reha tapota yencetaw anarme tooto komo yehtoponho.
17On wara naxe yaaro mak tîmtapotaxmu komo, yaaro mak tpoyino komo yehtoponho n̂ekatîmyaxe. Cemaronwaxe makî reha tohnawno yekatîmn̂e komo kica.
18On wara naxe anarî komo, kacipara imo ke kparaxkan̂e wara nîmtapowaxe oko. Kropotarî yehceman̂e wara tko nîmtapowaxe takîhsom komo reha.
19Yaarono yekatîmn̂e me kexitaw so miya roro nasî kîmtapotachonhîrî komo ehcamnopîn me. Tohnawno yekatîmn̂e me kexitaw so reha yohno rma n̂ehcamnoyasî kîmtapotachonhîrî komo.
20On wara naxe emetanmekno ritopo poko cesentaxmu komo, cemaro ponaro mak naxe kica. Tahwore tko naxe tawake kehtopo poko cesentaxmu komo reha.
21Miya xe xa esemetanmekîra ro mak naxe kir̂wan komo. Kicicitho komo reha n̂etwîrîmexe ro mak okwe.
22Kicicme ro mak kîmtapotarî komo n̂encesî Kporin komo kîcemaronwataw so. Tawake tko nasî esemîknopîn me cehsom komo poko.
23On wara naxe takîhsom komo, tînîhtînorî komo yekatîmra n̂he naxe. Ero warahra reha naxe akpîra cehsom komo. Noro yipu komo reha n̂enpetîkexe akpîra cehtopo tîmtapotacho komo ke rma kica.
24On wara naxe cemyaporem komo, antomano rin̂e me tak naxe amn̂e. Antonano me makî reha n̂ehtîkexe okwe tuwun̂urem komo, epeman me tantomaxmu me ha.
25On wara natu anarî komo, cesemetanmetopo komo ponaro mak nat okwe. Ero ke nahwokexe mak okwe. Ero wa kexitaw so tpoxwe xa cencexe kahworen̂e mtapotarî hara.
26Kir̂wan̂he kexitaw so takîhso mak tîtmen̂ekexe kakrono ro komo. Kicicitho komo yakrono ro me kexitaw so n̂examro yehtopo poko tîtpohnaxe kica.
27Anarimaw totowarî komo kan̂porera rma na natu tuwun̂urem komo. Cemyapore kehtopo komo tko nasî kemyawno wara rma, cepethîkem wara xa okre.
28Kir̂wan̂he kehtopo nasî esama wara. Ero yaw roro kîwcetaw so kar̂pe n̂he taxe okre. Kwaihtopo komo keporîra nasî ero yaw. Ero wa taxe.

1On wara naxe kar̂pamxan komo takîhso cexitaw so, tîîm ya takîhretopo komo ponaro naxe. Ero warahra reha naxe ero pîntho me tpanatanmetopo yentan̂e komo, tîtwermacho komo yentan̂e pîn me naxe okwe noro yipu komo.
2Kir̂wan̂he tîmtapotaxmu me kexitaw so ero yeperîrî tak tahyaxe amn̂e, kîmtapotachonhîrî komo yeperîrî rma. Emetanmekno ritopo ponaro mak naxe cesemîknosom komo tootî yonotopo ponarono wara rma.
3Twerî mak tîmtapotaxmu me kexitaw kwaihkacho wahkoton̂e me tasî. N̂etwaikexe reha twerîhra tîmtapotaxmu komo.
4On wara naxe tuwun̂urem komo, mîn hak xe ro mak naxe. Ahsîra ro makî tko naxe okwe. Cemyaporem komo reha nahsîtîkexe yiixe cehtopo komo.
5On wara naxe kir̂wan komo, kicicme ro mak n̂encexe cemaro. Poxumra ro mak naxe kicicitho komo tpoyino komo ya okwe. Cehn̂axmu me thakwa mak n̂ehtîkexe okwe.
6On wara na tatu anarimaw, Kicicitho mîkro, kacho mera ro mak na tatu. Ero wa kexitaw so, kir̂wan̂he kehtopo rma nasî kukurun komo me. Kicicitho pen komo yar̂macho me tko nasî kicicme ehtopo komo rma okwe.
7On wara naxe anarî komo, nahsîtîkexe cemyawno komo cemyawnoy xa tak cehtîkachome. Emyawnomnî me rma tko naxe okwe. Anarî komo reha cemyawno yepamnotîkara naxe, cemyawnoy xa rma tko naxe okre.
8Anarimaw na tupurantayem pen nahsîyatu cen̂epan̂em komo. Apurantanthîrî men tîmko amna ya. Tîmîhra awexitaw awaikesî kr̂a men amna, ketu na yîwya. Ero ke thakwa nîmya waipîra cehtome. Ero wa kahra ro makî tko naxe cen̂epan̂em komo yupurantamnî komo ya reha.
9Kir̂wan̂he kweipexe so kir̂wan komo ramhan okre. Kahworexe so okre. Kicicitho komo ramhanî tko n̂eihkesî Kaan.
10Ow xa takîhsom anarî komo yopo, kacho ponaro kexitaw so ceseseyusom me mak taxe kica. Kakîhretopo yentan̂e me kexitaw so reha takîhso tak taxe okre.
11On wara naxe anarî komo, puranta nahsîyaxe emîknono ritopo ke kica. Ero wa ahsîxapu asak man me tak n̂ehtîkes hara okwe. Anarî komo reha nahsîyaxe puranta cetapickachonhîrî komo yepetho me makî reha. Ero wara ahsîxapu tak n̂epamyas okre.
12Anarimaw ahce na xe kehtopo ponaro xa taxe. Enîhra rma kexitaw so pahkî tahwokexe ro mak okwe. Yiixe ro mak kehtopo yahsîche tawake reha taxe. Waipîn me kiin̂e yepu yeperîrî yahn̂e wara rma taxe okre.
13On wara naxe anarî komo, takîhretopo komo nîwîrîyakexe okwe. Ero ke tak n̂etwîrîmexe okwe. Anarî komo reha naxe tpanatanmetopo ponaro xa. Ero ke ero ponaro cehtopo yepetho tak nahsîyaxe amn̂e okre.
14Tuuna pîtho wara rma nasî takîhsom komo mtapotarî, kpanatanmetopo komo pokono ha. Waipîn me kiitopo n̂epatakesî yîmtai so tuuna pîtho wara rma okre. Kemcinotopo komo poko kweronomexe so kwaihtopo komo mamritome tak kîwya so.
15Yuhnari yîhtînon̂e me kexitaw so tawake naxe kakrono komo kpoko so. Ero warahra reha naxe Kaan pona enîn̂e pîn komo, cehn̂anmecho komo chew mak n̂enmayaxe okwe.
16Mîn hak yîhtînon̂e me naxe tweeno komo ahnoro. Camkîra n̂iir̂axe cemyawno komo. Ero warahra reha naxe akpîn komo, akpîra cehtopo komo n̂enpexe kir̂wantaw ro mak.
17On wara nasî kicicitho kîmtapotarî yekatîmn̂e me en̂epetaw, Cehn̂axmu me mak ces okwe. Esemîknopîn yen̂epeche reha tawakereno n̂iir̂as okre.
18Kpanatanmetopo ponarora ro mak kexitaw so cesemetanmekyaxe men amn̂e okwe. Cehn̂axmu me marha taxe okwe. Ero warahra reha taxe kpanatanmetopo ponaro kexitaw so. Kir̂wan mîkro okre, kacho me reha taxe okre.
19On wara na tatu anarimaw, ahce na ciri xe na tatu cerewre ro mak. Ciriche tak tawake xa tak taxe okre. On wara naxe akpîn komo reha, poxumra ro mak nîhtînoyaxe kicicme cehtoponhîrî yahsîpînkacho komo.
20Takîhsom komo yakrono ro me kexitaw so takîhso xa marha cehtîkexe okre. Akpîn komo yakrono me kexitaw so reha ketwîrîmacho komo mak tak kepor̂axe so okwe.
21Kesemetanmecho komo nasî kwenatîkan̂e wara kicicme kexitaw so. Ehn̂an me cehtopo komo reha nahsîyaxe kir̂wan komo kir̂wan̂he cehtoponhîrî komo yepetho me.
22On wara naxe kir̂wan komo, cemyawnonhîrî komo nîmcexe tîmxîkrî komo nahsîrî me twaipuche, tparî komo nahsîrî me marha. Kicicitho pen komo yemyawnonho reha n̂etîmcesî kir̂wan komo ya tîmsom me hara.
23Mer̂pora nai yupurantamnî komo nahrî mararîn komo exitaw, ciir̂ataw marha. Ero pono yeperîrî rma tko na nahsîtîketu okwe osom pîn komo yaaro en̂ekano rin̂e exihra exitaw.
24Kîmxîkrî komo maxkatapara kexitaw so yiixatî pîn me rma taxe okwe. On wara reha naxe tîmxîkrî xatî komo reha, tîmxîkrî komo panarexe kicicme exiche so rma.
25On wara naxe kir̂wan komo, n̂eseremexe tmaxmitaxi ro okre. Yarîhra rma reha nas okwe kicicitho komo wetho. Ero wa thakwa nas okwe.
14
1Taa, awakîretopo komo wekatîmyasî rma tan awya so. On wara naxe wooxam komo, takîhsom komo, tîmîn komo ciin̂e me naxe okre. Ero warahra reha naxe akpîn komo, wooxam komo, tîmînthîrî komo yixkan̂e me mak naxe okwe noro yipu komo.
2On wara naxe takîhso ciino rin̂e komo, Kporin komo ponaro xa naxe okre. Anarî komo reha naxe kesamarî komo yai cetowsom me kica. Noro yipu komo naxe Kporin komo yîwîrîyakan̂e me kica.
3On wara naxe akpîn komo anarimaw so, cehcoyoponkaxmu me nîmtapowaxe kica. Watma wara rma nasî yîmtapotarî kica cetapacho wara rma. Ero warahra reha naxe takîhsom komo, yîmtapotachonhîrî komo rma nasî yukurun komo me.
4Kooku exihra exitaw paaka, yarîhra nasî yînahrî yen okwe. Mer̂pora reha nasî knatîrî yeperîrî kooku exitaw paaka. Kar̂pe exirî ke paaka knahrî komo yepamnon̂e me nas okre.
5On wara naxe yaaro mak ekatîmn̂e komo, tpoyino komo poko cemarontara naxe. Ero warahra reha naxe tohnawno yekatîmn̂e komo, cemaronwaxe rma tpoyino komo poko kica.
6On wara naxe ero pîntho me kpanatanmetopo yentan̂e komo, takîhso cehtopo komo rma re n̂epor̂axe, enîhra rma tko naxe okwe. Ero warahra reha naxe yuhnari yîhtînon̂e komo. Apehceme n̂ehcamhokexe noro yipu komo.
7Anarimaw akpîn yakro na mai. Yîmtapotarî yentache on wara na mîîke, Akpîn me moso nîmtapowasî kica, mîîke ha na. Ero wa ketaw awya yîhyai etok hara.
8On wara naxe tweeno komo, takîhso cehtopo men̂ekan̂e me naxe. On wara reha naxe akpîn komo, akpîra mak naxe cehtopo komo poko cesemîknosom me cexirî ke so rma.
9On wara marha naxe akpîn komo, kicicme cehtoponhîrî komo poko n̂etaporexe kica. Ero warahra reha naxe kir̂wan komo, kir̂wan̂he cexi xe mak naxe noro yipu komo reha.
10Ahwora ro mak kexitaw kîw makî reha tîhtînoyasî ero wara kehtopo. Tahwore kehtopo marha yîhtînopîra naxe anarî ro komo. Kîw mak xa tîhtînoyasî tahwore xa kehtopo.
11On wara nasî kicicitho komo mîn, n̂exixkesî mak tak amn̂e. Tawake reha naxe kir̂wan komo roona yaw kyam mak cexitaw so rma.
12Kir̂wan̂he on ween̂as okre esama warai, kexe anarî komo ahce wa na cehtopo komo poko. Ero yenatîtopo to tko nasî n̂examro pen waihkacho mak okwe.
13On wara na tatu anarimaw, cewret ha re ahwora kexitaw so rma. Kewretîkache so tak ahwora rma na tatu okwe anarimaw.
14On wara naxe Kaan pona enîhkan̂e komo, kicicme cehtoponhîrî komo rma nasî ero wara ehtoponhîrî yepetho me. Cerepore tko naxe kir̂wan komo amn̂e kir̂wan̂he cehtoponhîrî komo yepetho me hara okre.
15On wara naxe wara mak cesehtînosom komo, ahce na yentache yaarono wara n̂encexe ahnoro okwe. Tweeno komo reha men̂ekexe cetapitopo komo.
16On wara naxe takîhsom komo, twerî naxe. Ero ke kicicme cehtoponhîrî komo yai n̂etowyaxe okre. Ero warahra reha naxe akpîn komo. Ow xa yo takîhsom, kexe noro yipu komo kica. Twerîhra ro mak naxe kica.
17On wara naxe anarî komo, apehceme nîrwonaxe kica. Ero ke akpîra naxe ahce na poko. On wara naxe emetanmekno ciri xatî komo, tpoyino komo nîîxatîmnokarî me tak naxe okwe.
18On wara marha naxe wara mak cesehtînosom komo, akpîra mak n̂ehtîkexe okwe. Tweeno komo reha n̂ehcamhokexe mîn hak poko. Ero wa ehtopo komo nasî arokorî komo warai me okre.
19On wara naxe kicicitho komo amn̂e, kir̂wan komo mamakan me nutupenwaxe. Kir̂wan komo mîn potaka rma nutupenwaxe. Ero wa naxe kicicitho komo amn̂e.
20Yupurantamnî komo xatî pîn me naxe yîmîtwono komo rma okwe. Mer̂pora naxe tupurantayem komo xatî komo reha.
21Kicicme men taxe Kaan ya kîmîtwono komo yîwîrîyakan̂e me kexitaw so. Tawake reha taxe emyawnomnî komo pînîn yawno me kexitaw so.
22Tacixapu wara mak naxe emetanmekno ritopo ponarono kom okwe. Akronomano ritopo ponarono komo pînîn yaw nasî Kporin komo, yaarono marha n̂entamexpesî yîwya so akîhretopo komo.
23Ketapicketaw so kemyawno komo tak tahsîyaxe amn̂e kepethîrî komo. Tapota poko mak kexitaw so reha emyawnomra tak cehtîkexe okwe.
24Takîhsom komo yarokorî wara nasî n̂examro yemyawno rma. Akpîn komo reha naxe cehn̂axmu me okwe. Akpîra cehtopo komo yanme rma ero wa naxe.
25On wara naxe yaaro ekatîmn̂e komo, twaihkaxmunhîrî komo nukurunpesî tîmtapotarî komo ke rma. Ero warahra naxe tohnaw yekatîmn̂e komo, cemaro mak n̂ekatîmyaxe kica noro yipu komo.
26On wara taxe twerî kexitaw so Kporin komo poko, waaca ke tukuruyem wara taxe. Noro yipu xîkrî komo naxe twacaye so okre.
27Tuuna pîtho wara marha nasî Kporin komo ponaro xa kehtopo. Waipîn me kiin̂e me nasî ero wara kehtopo komo. Kwaihkacho yai cemahcisom me taxe Kporin komo ponaro xa kexitaw so.
28Kayaritomo xa mîkro, kacho me nasî kayaritomo mer̂pora exitaw maywen komo. Asak mak exitaw maywen komo kayaritomo mera tak na n̂ehtîke okwe.
29On wara naxe yamoro cetîrwonmesom komo, yuhnari yîhtînon̂e me xa naxe. On wara reha naxe apehceme tîrwon̂em kom hara, Kir̂wan̂he nasî panahra kehtopo, kan̂e wara naxe kica.
30Cerepore kexitaw so kar̂pe n̂he nasî kupun komo. Kewresawra kyopono komo yeen̂ataw kar̂pera nasî kupun komo. Kyochîrî matacho wara rma nas oko ero wa kehtopo komo.
31Emyawnomnî komo yemetanmekn̂e me kexitaw so noro yipu komo yakîhton̂enho yîwîrîyakan̂e me rma taxe okwe. Kir̂wan Mîk Kaan ham, kan̂e me kexitaw so emyawnomnî komo takronomexe.
32On wara naxe kicicitho komo, kicicitho poko ehtopo komo rma nasî ar̂man̂e komo me. Ero warahra reha naxe kir̂wan komo, twaihyataw so rma tukurui so naxe okre.
33On wara naxe yuhnari yîhtînon̂e komo, takîhso esehtînotopo n̂eremesî yîropotaw so tîtken̂e mak. Ero warahra naxe akpîn komo, noro yipu komo yehtopo reha n̂esehtînomexpesî.
34Kir̂wan̂he exitaw kayaritomo, noro maywen komo marha, anarî rowon pono komo yopono me tak n̂ehtîkexe okre. Tîwîrîyakaxmu me makî tko n̂ehtîkexe tooto komo okwe kicicme exitaw so kica.
35Tawake nasî kayaritomo tmaywen poko takîhso exitaw. Nîrwonasî reha tmaywen poko tîhyapamnotopo me exitaw. Ero wa nasî kayaritomo.

1Taa, kakîhretopo komo poko tan kîmtapowasî xa hara. Ahce wa eyukno cirpore nai kpoko so yîrwonataw anarî komo? Tawake eikuche n̂etîrwoxinke tak na kpoko so hara. Cetanwesom me eyukyataw reha nîrwonîmtîke miya xe xa okwe.
2On wara naxe takîhso cehsom komo, takîhso mak n̂ekatîmyaxe tînîhtînorî komo. Akpîra cehsom komo reha nîmtapowaxe akpîra ro mak kica. Nîmtapocetîkexe ro mak ero poko kica.
3Miyan komo yenîn̂e me rma nasî Kporin komo yewru. Kicicitho komo yenîn̂e me nasî, kir̂wan komo yenîn̂e me marha.
4Waipîn me kiin̂e yepu wara nasî kun̂uru kir̂wanhe kehtopo poko kîmtapowataw so. Cetanwesom me kîmtapowataw so reha ahwokano rin̂e me thakwa taxe okwe.
5Tîîmî mtapotarî nîwîrîyakesî akpîn tpanatanmetopo poko yîmtapowataw. Tîtwermacho komo yentan̂e me reha naxe tweeno komo.
6Mer̂pora ro mak nasî kir̂wan komo yemyawno, yîmîn komo yawno ha. Cemyawno komo rma re nahsîyaxe kicicitho komo, Noro yipu komo yemetanmekn̂e me makî tko nas okwe yînahsîthîrî komo rma.
7Mîn hak poko kîhcamhokacho poko nîmtapowaxe takîhsom komo. Kîhcamhokan̂e mera ro makî reha nasî akpîn komo ropotarî.
8Poxumra ro mak kicicitho komo nîmîtho n̂een̂asî Kporin komo. Tpoxwe reha n̂encesî takîhsom komo mtapotarî takro yîmtapowataw so.
9Poxumra marha nasî kicicitho komo yehtopo Kporin komo ya. Ero warahra reha nasî kir̂wan̂he cexi xatî komo poko. Noro yipu komo xatî me reha nasî.
10On wara naxe Kaan yehtopo yai cetowsom komo, tpanaresom me thakwa naxe cerewrem ke oko. Tîtwermacho yenta xatî pîn komo waihyaxe makî reha okwe.
11Waixapu komo yenîn̂e Mîk Kporin komo, wehto imo chewno komo yenîn̂e marha. Soroso xa tooto ropotarî yenîn̂e me nas hara.
12On wara naxe ero pîntho me tpanatanmetopo yentan̂e komo, tîtwerman̂e komo xatî pîn me naxe okwe. Takîhso cehsom komo mtapotarî yentaxi tohra ro mak naxe okwe.
13Tahwore kexitaw so cewtawake marha taxe. Ahwora kexitaw so reha ahce na ciri xera taxe okwe, kemyawno komo rma ciri xera taxe.
14On wara naxe yuhnari yîhtînon̂e komo, mîn hak poko cehcamhoka xe naxe. Ero warahra reha naxe akpîn komo, akpîn me ro mak nîmtapocetîkexe kica noro yipu komo. Tootî yonotopo wara rma nasî yîwya ero yipu poko yîmtapotarî.
15Ahwora roro mak n̂enmayaxe okwe cesemetanmetopo chewno komo. Ahwotacho yimaw ceseresmaxmu komo yakrono wara roro naxe tahworem komo reha.
16Tawake xa naxe emyawnomnî komo rma Kporin komo poko twerî exitaw so. Tawake exihra reha naxe cemyawnoyem xa cetanwetopo chew cexitaw so okwe.
17On wara naxe etîxatî me cehsom komo, tawake xa naxe iyotîmra rma ceseresmetaw so. Totke na natu anarî komo paaka xîkîtho pun ke, kasom ke xa. Tawake exihra rma tko naxe etîxatî pîn me cexitaw so okwe.
18On wara naxe yîrwon̂pon komo, cetanwesom me ciino n̂iir̂axe okwe. Ero warahra reha naxe yamoro tîrwon̂em komo, eseseyuxapunhîrî komo rma tawakeren̂e me naxe okre.
19Tahruso nasî tuwun̂urem komo yesamarî cekyekyem ke oko. Swaa wara nasî kir̂wan komo yesamarî reha tarara yesamarî wara ro makî.
20Tawake xa nasî yîîm takîhso exitaw tumumuru. On wara tko naxe akpîn komo anarimaw so, tînocwan komo rma nîwîrîyakexe okwe.
21On wara marha naxe akpîn komo, tpoxwe xa n̂een̂axe akpîra cehtopo komo rma. Takîhso roro naxe yuhnari yîhtînon̂e komo reha.
22Anarî komo yakro esentara kexitaw so cehn̂etu n̂he na okwe kemyawno komo poko. Yakeno yakro kesentache so kemyawno komo poko ehn̂ara tak taxe okre.
23Tawake taxe takîhso eyukno ciriche kîwya so. Tpoxwe xa nasî kîmtapotarî ero wa yîmtapotacho me exitaw ero yimaw.
24Takîhsom komo yehtopo nasî esama wara. Kahsî tîtosom wara nasî noro yipu komo yesamarî yuhnaka tohra ehtome so wehto imo ywaka.
25Tpoyino komo yopono me cesehtînosom mîntho n̂ixkesî Kporin komo rma. Ero warahra reha nasî Noro wooxam komo poko, iin̂o waihxapu komo poko. Noro yipu komo rowon wokpan yewyoman̂e me nasî, ewyetakan me ciin̂e me ha.
26On wara nasî Kporin komo kicicitho komo yesehtînotopo poko, poxumra ro mak n̂encesî kica. Tîn̂entarî mexe reha n̂encesî kicicitho ken̂arî pîn komo yesehtînotopo.
27On wara naxe puranta poko cepohkaxmu komo, tîhyawno komo yemetanmekn̂e me mak naxe okwe. On wara tko naxe anarî kom hara, puranta yahsîra ro mak naxe kicicme ehxapu komo cen̂ekara cehtamci me tîmsom. Ero yipu yahsîn̂e pîn komo naxe pahkî waipîra.
28On wara kexe kir̂wan komo, Ahce wa xa takîhso eyukno wiir̂a? kexe. Ero warahra reha naxe kicicitho komo, kicicitho yekatîmn̂e me ro mak naxe kica.
29Mooxe nasî Kporin komo kicicitho komo yai. Ero warahra reha nasî kir̂wan komo poko. Noro yipu komo mtapotarî n̂encesî takro yîmtapowataw so.
30Cewtawake kexitaw so kpoyino komo yahworen̂e me taxe okre. Kar̂pe nasî kyochîrî kir̂wan̂he kpoyino komo yehtoponho yencetaw kîwya so.
31Anarimaw kîtwermacho nasî waipîra kiitopo me rma. Ero wa kacho yen̂tan̂e me kexitaw so takîhsom komo chewno me taxe okre.
32On wara taxe kîtwermacho komo yenta xera ro mak kexitaw so, kwaipu xatî me mak taxe okwe. Kîtwermacho komo ponaro kexitaw so yuhnari yîhtînon̂e me tak cehtîkexe okre.
33Takîhso kehtopo poko cehcamhokexe okre Kporin komo ponaro xa kexitaw so. Kir̂wan xa mîkro okre, ketu rma na kpoyino komo kpoko so. Amn̂e makî tko ero wara kexe, Opoyino komo xawyakan mak ow ha, kan̂e me kexiche so mak. Ero wa taxe.

1Taa, kakîhretopo komo rma tan wekatîmyas awya so. On wara tîtkexe anarimaw, Ero wara oyexi xe wasî, tîtkexe. Kporin komo tko n̂iir̂asî eyukno ritopo kîmtaka so.
2Kir̂wan me na cesen̂atu. Kicicitho ken̂arî pîn ow ha, tîtketu na re ahce na poko kexitaw so. Kporin komo xa tko yaaro nukuknomesî kekatî komo yehtopo.
3On wara kacoko Kporin komo ya, Apa kah yawno, ahce poko wai awya? Awanme mak oyexi xe wasî, kacoko. Ero wa ketaw yîwya awesehtînotopo komo n̂ecehcesî kir̂wan̂he.
4Miyan komo rma nakîhcekn̂e Kaan ahnoro tîwyan me ehtome. Kicicitho komo meero nakîhcekn̂e tîwîrîmaxmu me tak ehtome so amn̂e yîwîrîmacho me exitaw.
5Ow xa kir̂wan, kacho poko cesehtînosom komo naxe kicicme ro mak Kporin komo ya. On wara men yîhtînocoko, ero wa kan̂e komo panaretopo watohra ro mak nasî Kporin komo.
6Etpînîn yaw xa cexpore nasî. Yaaro cesehtînosom me marha cexpore nasî. Ero wa kexitaw so kicicme kpoyino komo yehtopo yahrupon̂e me taxe. Kporin komo ponaro xa kexitaw so kicicme kehtoponhîrî komo yahsîpînkan̂e me taxe.
7Kir̂wan̂he exitaw kehtopo komo Kporin komo ya, kîîxatî pîn komo meero n̂iir̂asî tawake kpoko so.
8On wara naxe anarî komo, wahra mak nasî emyawno komo. Kir̂wan̂he tko naxe. Noro yipu komo naxe tawake okre. Anarî komo reha naxe tupurantai xa. Kicicme tko naxe tpoyino komo poko. Tawake exihra naxe okwe noro yipu komo.
9Kemyawno komo ciitopo tîhtînoyaxe kanmero so rma re. Kporin komo xa tko nasî kewkor̂man̂e me ahce na poko kiitome so hara.
10Kaan yanme tîmtapotaxmu me cma re nasî kayaritomo. Ero ke takîhso mak nîmtapotape en̂ekano ritopo poko.
11Kporin komo yanme mak nasî awsîn yukuknomacho, yaarono ha. Yin̂irithîrî mîn ahnoro ero yipu yukuknomacho mko kumixi yawno mko.
12Kicicme ro mak ceen̂asî kayaritomo komo kicicme ciino rin̂e me exitaw so. Tkayaritomon komo ponaro tko n̂ehtîkexe maywen komo kir̂wan̂he exitaw.
13Tawake naxe kayaritomo komo kir̂wan̂he tîmtapotaxmu komo poko. Kîîxatî me naxe ero wa tîmtapotaxmu me kexitaw so.
14Kpoko yîrwonataw kayaritomo, Owaike men okwe, kacho tîhtînoyaxe. Takîhso kexitaw so kayaritomo tîrwoxinkexe yîrwonîmxapunhîrî.
15Cewtawake exitaw kayaritomo kpoko so, Waipîra wai ham okre, tîtkexe. Yînwakrerî me kexitaw so tuuna tmohsom wara nasî kîwya so, okomn̂i tmohsom wara okre.
16Tawake rma re taxe ooru yahsîche. Tawake xa tak taxe takîhso kehtopo komo yahsîche. Prata yopono ro mak mîn yuhnari yîhtînotopo, cepethîkem xa.
17Takîhsom komo yesamarî cesî kicicme kehtopo yai ro mak. Kir̂wan̂he kehtopo komo yaw roro rma kexitaw so waipîra taxe okre.
18Cehcoyoponkaxmu me kexitaw so ketwîrîmacho komo pahnoke tak nas okwe. Ow xa wasî takîhso anarî komo yopo okre, kacho ponaro kexitaw so meyehra tak nasî kepîrkacho kom okwe.
19Tawake taxe, Opoyino komo xawyakan mak ow ha, kan̂e me kexitaw so, ero wara kan̂e komo yakro kexitaw so marha. Ahce wa tatu waapa me toxapu nahsîtho raconho yahsîyataw kîwya so? Tawake exihra taxe okwe noro yipu nahsîtho raconho yahsîyataw rma.
20Kakîhretopo ponaro kexitaw so ehn̂ara n̂he tak taxe okre. Tawake xa taxe Kporin komo pona enîn̂e me marha kexitaw so.
21Takîhso kexi xe kexitaw, Kir̂wanhe cehtopo men̂ekan̂e mîkro, kacho me taxe. Tawake kîmtapowataw so kakîhretopo poko kîmtapotarî ponaro n̂he tak naxe kentan̂e komo.
22Tuuna pîtho wara nasî yuhnari yîhtînotopo kîwya so. Waipîn me kiin̂e pîtho wara nas okre. Akpîn komo panaretopo me nasî akpîn me n̂examro yehtopo rma okwe.
23On wara naxe takîhsom komo, yîropotarî komo rma nasî yîmtarî komo panatanmekn̂e me. Ahce wa xa tîmtapotapore nai? kacho poko n̂ehcamhokexe.
24Tawake kîmtapowataw so ween yamicho wara nasî kîmtapotarî komo. Kahworexe so okre. Kyochîrî yehci wara marha nas okre.
25Kir̂wan̂he on ween̂as okre esama, kexe anarî komo ahce wa na cehtopo komo poko. Ero yenatîtopo to tko nasî n̂examro pen waihkacho okwe.
26Kir̂wan̂he rma kiir̂axe so kroman komo ahce na poko ketapicketaw so. Kar̂pe n̂he ciitîkakî on awemyawno aweseresmachome tak amn̂e, kan̂e wara nasî kroman komo kîwya so.
27On wara naxe kicicitho komo, yuhnaka ahton̂e wara naxe kicicme anarî komo yehtopo yentome kica. Wehto wara ro mak nasî yîmtaw so kicicme anarî komo yehtoponho.
28On wara naxe cetanwesom komo, cetanmwesom me kehtopo komo n̂ihciyaxe kica. Ero wa xa marha naxe kpoko so tîmtapotaxmu kom hara, ehtura tîmtapotaxmu kom ha, etîxatî pîn me kiin̂e me naxe okwe etîxatînhîrî komo rma.
29On wara naxe emetanmekno rin̂e komo, tpoyino komo pohkexe kica kicicme ehtopo komo poko. Amok ha oyakro, kesî yîwya kicicitho poko ehso tîcetaw so kica.
30N̂esemikexe anarimaw noro yipu komo Kaan yanwekyataw tîwya so. Potucicinwaxe marha kica emetanmekno ciir̂ataw.
31Cenpore xa nasî poritomo poci, tumutwem, kir̂wan komo poci mak ha tko.
32Tawake naxe karitî komo, ewto imo pono komo yar̂man̂enho komo marha. Tawake xa tko naxe yamoro cetîrwonmesom komo. Tawake marha taxe kropotarî komo yaknaman̂e me kexitaw so kir̂wan ponaro kehtome so tak okre.
33Kenaka so rma men̂ekacho tar̂mexe anarimaw so, Ero poko xa wai ham, kachome kîwya so. Kaan xa tko nasî ahce na poko kiin̂e me. Ero wa nasî Kaan.

1Awakîretopo rma tan wekatîmyas awya so. On wara naxe anarî komo, wahra mak na nai iyuru komo, cerereno mak ha na. Eserepokan me tko naxe okre. Kir̂wan̂he nasî ero wara. Anarî komo reha naxe yînahpen̂e ro mak. N̂etanwekyaxe mak ha tko kica ceseresmaxmu komo rma. Ero ke tahwore exihra rma naxe okwe.
2On wara na nai tooto yanton anarimaw, takîhso roro na nai okre. Osom mumuru reha na nai akpîra kica, tîîm yîhyapamnon̂e me na nai kica. Ero wa exirî ke yîîm yanton xa nasî tosom mumuru yantoman̂e me. Yîîm waipuche antonînhîrî tak nahsîyasî tosom pen yemyawnonho raconho yumumuthîrî komo yakro rma.
3Kuripara yaw nukuyaxe prata, tahrem warai yaw. Ooru marha nukuyaxe wehto pona yusmunthîrî yowtome. Ero wa xa marha kropotarî komo nukukmesî Kporin komo.
4Tohnaw ekatîmn̂e komo ponaro naxe kicicme ciino rin̂e komo. Kîîxatî pînî mtapotarî ponaro marha nasî cemarontaxmu hara.
5Yupurantamnî komo poko n̂etaporexe kica anarî komo. Noro yipu komo yakîhton̂enho poko etaporetopo rma mîn kopi ero wa kacho. On wara naxe anarî kom hara, nahwowaxe kica tpoyino komo yetwîrîmacho poko. Noro yipu komo panaretopo watohra ro mak nasî Kporin komo.
6Poritomo komo yarokorî wara rma naxe parî komo okre. Kir̂wan̂he tîîm komo yehtopo poko nahwowaxe yîmxîkrî kom hara.
7Kica, tîtkesî akpîn komo poko takîhsom wara yîmtapowataw so. Soroso xa, Kica, tîtkesî antomano rin̂e poko cemaronwataw kica.
8On wara naxe anarî komo kicicme ehxapu komo, toopuci enporixapu nîmyaxe en̂ekano rin̂e ya esen̂ekapora cehtamci. Ero yinhîrî ahce na poko exitaw ero yipu tîmn̂enho, ehn̂ara rma nasî.
9On wara naxe anarî komo, kicicme tpoyino komo yehtoponho yahrun̂e wara naxe, mîk hak ya ekatîmra naxe. Ero wa naxe tîîxe so n̂he ehtome so tpoyino komo. Ero warahra reha naxe anarî kom hara, kicicme tpoyino komo yehtoponho n̂ekatîmyaxe reha kica. Ero yanme etîxatî pîn me tak naxe etîxatînhîrî komo rma okwe.
10On wara nasî takîhsom, tîtwermacho yentache twerî tak nasî. Akpînî reha na tîhyokya 100 ro, cmaicmai kacho ke oco. Wara rma twerîhra rma nasî kica.
11On wara naxe kicicitho pokono komo, anwekno ciri xe mak naxe kica. Ero wa exirî ke so noro yipu komo yemetanmekn̂e n̂en̂epesî Kaan yîhyaka so. Yîpînîn yawno pînî ro mak n̂en̂epes ha.
12Ahce wa tatu uhsu yon yakro kesepor̂ataw, yîmxîkaxapu yakro ha? Keskesî ro mak oko. Soroso xa tko kîwîrîmetîkexe so akpîn yakro kesepor̂ataw so. Akpîra cehtopo poko exitaw rma kesepor̂ataw so kîwîrîmetîkexe so okwe.
13On wara naxe anarî komo, twakren̂enhîrî n̂epanîyaxe emetanmetopo ke hara kica. Noro yipu komo tak naxe cesemetanmesom me miya roro yîtîhkan me ro mak. Yîhyawno komo meero ero wa naxe okwe.
14Ahce wa nai tuuna wahkotoxapu, wahkototoponhîrî yemacakache? Nîhcesî ro mak tak tuuna kar̂pe. Ero wa xa marha nasî ketanwetopo, wahra mak na nai yihcitopo. Ero yinhîrî miya xe ro mak tak ceseitîkexe okwe. Ero ke n̂expe mak awetanwetopo komo, yohno rma atîtmamcoko miya xe xa tak katîkara awexitaw so ha ka.
15On wara naxe anarî komo, en̂ekano rin̂e komo, Kicicme exihra mat ham, kexe kicicme ehxapu komo ya rma kica. Kicicme ro mak mat ham kica, kexe kir̂wan komo ya hara kica. Kicicme ro mak naxe asakno roro rma Kporin komo ya.
16Ahce kacho takîhsom komo yepema xe natu akpîn komo takîhretopo komo yepetho ha? Poxumra mexe n̂encexe takîhretopo komo. Ero ke ahce kacho ero yepetho nîmyat hara?
17On wara naxe kîîxatî komo xa, kîîxe rma naxe ahce wa so na kexitaw. Ahce wa cehtome kakno komo n̂ewruyakn̂e? Kahwokacho chew kexitaw so kahworen̂e me cehtome xa n̂ewruyakn̂e ham.
18On wara na nîîke yuhnari yîhtînon̂e pîn tpoyino ya, An̂epethîkathîrî wepemesî amn̂e apurantan exihra exitaw, nîîke na. N̂etamoyasîya na yaaro xa tîmtapotarî yentamexpotome. Yuhnari yîhtînon̂e pînî ro makî tko mîk ero wa kan̂e.
19On wara naxe kicicme cexi xatî komo, cesei xatî me marha naxe kica. Ow xa takîhsom anarî komo yopo, kan̂e komo naxe cetwîrîmacho komo yan̂ikn̂e wara okwe.
20On wara naxe Kaan yanwekî xatî komo, cehn̂axmu me naxe okwe. On wara naxe cetanwetopo poko tîmtapotaxmu kom hara, cesemetanmetopo komo chew tak men n̂ehtîkexe okwe.
21Ahwora nasî yîîm, cetaporesom me exitaw yumumuru takîhsom komo poko. Tahwore exihra ro mak nasî panatan yîîm okwe.
22Kar̂pe kiin̂e rma mîn tahwore kehtopo, kehci warai me rma nas okre. Ahwokatîkaxapu me kexitaw so reha kyochîrî komo n̂ewturpamyasî mak okwe.
23On wara naxe anarî komo, cen̂ekaxmu komo, puranta nîmyaxe cen̂ekan̂e ya yaarono mera cen̂ekachome. En̂epa me rma nîmyaxe yîwya yaarono mera en̂ekano ritohme kica.
24On wara naxe yuhnari yîhtînon̂e komo, takîhso cehtopo komo ponaro mak naxe. Ero warahra naxe akpîn komo, mooxeno yenîn̂e me makî reha naxe, roowo mapitawno komo yenîn̂e me makî kica.
25Tîîm yahwokamexpon̂e me nasî yumumuru akpîn me cexitaw. Okwe, okwe, kamexpon̂e me marha nasî tînocwan ya.
26Kicicme ro mak nasî en̂ekano rin̂e takîhsom komo yemetanmekn̂e me exitaw. Antomano rin̂e komo yîhyokura ro mak cexpore nasî takîhso exirî komo poyero.
27On wara naxe mîn hak poko ehcamhokaxapu komo, wahra mak tîmtapotaxmu me naxe. On wara marha naxe yuhnari yîhtînon̂e komo, apehceme yîrwomnî me naxe, apehceme eserepokan me marha.
28On wara tîtkexe akpîn poko yîmtapotara exitaw, Takîhsom mîkro ham, tîtkexe. Yuhnari yîhtînon̂e mîkro okre, tîtkexe noro yipu poko tîî ketaw mak. Ero wa tîtkexe.

1On wara naxe anarimaw cewyarono me xa cexi xatî komo, cesewakoma xe mak naxe kica. Nîrwonaxe mak takîhren̂e komo poko okwe.
2Tahwore exihra naxe akpîn komo yuhnari yîhtînomexpotopo yencetaw. On wara wîhtînoyas owî reha, ka xe mak naxe kica.
3Kicicitho komo mokyataw kîhyaka so, yîwîrîyakano ritopo marha mokyas okwe. Camkîno me keen̂ataw so kpoyino komo ya kîwîrîyakexe so marha okwe.
4Tuuna yepu wara nasî kîmtapotarî komo, weyun wara. Tuuna yaporî wara nasî kîmtapotarî komo takîhso kîmtapowataw so.
5On wara naxe anarî komo, en̂ekano rin̂e komo, kyopono me cekaiporesom komo yen̂ekara natu, kîxawyakan komo xa n̂en̂ekexe xa tak okwe. Kir̂wan̂he exihra ro mak nasî ero wa ehtopo komo. On wara marha naxe anarî kom hara, en̂ekano rin̂e komo, Kicicme mai ham okwe, kexe kir̂wan komo poko rma kica. Kir̂wan̂he exihra marha nasî ero wa en̂ekano ritopo kica.
6On wara naxe akpîn komo, ceseseyusom komo yentache n̂examro meero tak n̂eseseyukyaxe akro so rma kica. Ero ke ero wa ceseseyusom komo naxe tîhyokpore so.
7N̂etwîrîmexe akpîn komo tîmtapotarî komo ke rma kica. Yîropotarî komo yîwîrîman̂e me nasî yîmtapotarî komo rma kica.
8On wara nasî ekatîmnî yekatîmn̂e ro mtapotarî, yînahrî wara nasî yîwya tpoxwem wara. Kwethîrî yaka roro tîtosom me tko nas okwe.
9On wara naxe tuwun̂ure cemyawno ciin̂e komo, kemyawno yakuhr̂apon̂e yakno me rma naxe kica.
10Mîîmo wara nasî Kporin komo yosotî, kawno wara, emacakan wara. Ero yaka cexe kir̂wan komo kar̂pe tukurui tak cehtome so okre.
11On wara reha kexe tupurantayem komo, Mer̂pora nas opurantan. Oyewton wara rma nas okre ar̂manî ro wara, oyesemetanmetopo oyeporîra ro mak nasî, kexe. Twacan komo wara n̂een̂axe tupurantan komo, kawno wara.
12On wara men taxe kpoyino komo yopono me kesehtînoyataw so, ketwîrîmacho komo tak nasî pahnoke okwe. Anarî komo xawyakan me xa cesehtînopore nasî, Kir̂wan mîkro okre, kacho me tak kehtome so hara.
13On wara naxe anarî komo, tooto komo yehtopo poko nîmtapowaxe ehtoponhîrî komo yentatîkara rma cexitaw so okwe. Ero wa ketaw akpîn me n̂esenpexe tpoyino komo ya, tîwîrîyakaxmu me meero naxe okwe.
14Tahwore kexitaw so kamotoyataw so rma kar̂pera kehtopo komo yînîmn̂e me n̂he taxe okre. Ahwokatîkaxapu me kexitaw so reha ahce wa na kehtopo komo yînmîra ro mak taxe okwe.
15On wara naxe twerî cehtopo men̂ekan̂e komo, mîn hak poko n̂ehcamhokexe okre. Cehcamhokacho yenta xe naxe takîhsom komo.
16On wara naxe anarî komo, cepethîkem nîmyaxe kayaritomo komo ya tîmtapotarî komo yentachome tak yîwya so. Ero yipu tîmrî ke yohno n̂he tak tîmn̂enhîrî komo mtapotarî n̂encexe.
17On wara naxe en̂ekano rin̂e cesen̂ekaxmu komo mtapotarî yencetaw, yihcirî me ka anarî n̂encesî. Yaarono wara ka n̂encesî yîmtapotarî, kir̂wan wara. Ero yinhîrî noro mîtwono mtapotarî tak n̂ences hara. Ero yimaw tak yaarono mera tak na n̂ence yihcirî me ekatîmn̂enhîrî.
18On wara nasî men̂ekacho yar̂macho, cetanwesom komo yîtîtmamnon̂e me nasî. Ero yanme etanwekîn me tak naxe yukurumîkno komo rma.
19On wara naxe kakno komo ahce wa na kehtoponhîrî komo yerewcetaw, cehn̂axi ro mak n̂etîrwoxinkexe hara okwe. Ahce wa na natu sowtatu komo ewto imo pono komo yar̂macho poko, twacayem pono komo yar̂macho poko rma? Ehn̂ara rma na natu anarimaw noro yipu komo yar̂macho poko. Cehn̂etu rma tko na kakno komo yîrwoxinkacho poko reha. Kakno yakro keseiche ceipu tak na nai yîropotarî kayaritomo mîn metatan wara, ecetî ke ahruxapu wara.
20Kîmtarî yeperîrî wara rma nasî kîmtapotarî. Knahrî wara rma nasî, kerepotanmekn̂e wara okre.
21Kîmtapotarî yanme waihyaxe anarî komo. Ero yanme marha waipîra rma naxe anarî kom hara. Ero wa nasî kîmtapotarî kopi. Kîmtapotarî xatî komo nahyaxe amn̂e ero yeperîrî warai.
22Kir̂wan̂he nasî kipici yahsîtopo. Kwakren̂e me tak nasî Kporin komo ahsîche.
23On wara naxe yupurantamnî komo, tweeno me nîmtapowaxe kakro so. Ero warahra reha nîmtapowaxe tupurantayem komo. Yukurumîkno me n̂he nîmtapowaxe noro yipu komo kakro so.
24On wara cexpore nasî yaake ehtome kîîxatî komo, tawake xa cesenpopore nasî yîwya so. Nasî rma tko kîîxatî ro xa. Kakno komo yopono me ro mak nas okre, kîpînînkan̂e pîn me ro mak nasî. Ero wa nasî noro yipu kîîxatî xa.

1On wara marha wîîkes awya so, kir̂wan̂he exihra naxe akpîn komo cetanwetopo poko tîmtapowataw so kica. Wara n̂he xa tasî yupurantamnî rma takîhsom me roro kexitaw.
2On wara naxe anarî komo, kir̂wan̂he cexi xe ro mak naxe. Camkî makî tko naxe okwe kir̂wan̂he cehtopo komo poko. Kir̂wan̂he exihra rma tasî ero wara kexitaw. Kicicme marha na tatu yohno ro mak kîwcetaw so ahce na wece.
3On wara naxe anarî komo ahce na poko cehn̂axmu me naxe akpîn me cexirî ke mak okwe. Noro yipu komo rma tko na Kporin komo nanwekyatu. Owakrera nas okwe Kporin komo, ketu kica.
4Tupurantai kexitaw so mer̂pora tak naxe kîîxatî komo. Yupurantamra kexitaw so reha kîîxatînhîrî komo rma na kahsîpînketu so okwe.
5Ahce wa natu amn̂e tpoyino komo poko tîmtapotaxmu komo, tohnaw ro mak tîmtapotaxmu kom ha? Noro yipu komo panaretoopo watohra ro mak nasî Kporin komo. Emahcin me marha naxe cemarontaxmu kom ha.
6On wara kayaritomo ya kexe noro maywen komo, Owî cma re mîwakresî, kexe. Mer̂pora naxe ero wa kan̂e komo. Miyan komo rma naxe wakreno rin̂e xatî komo.
7Yupurantamnî xera natu akno komo rma okwe. Soroso xa akno pîn komo, yiixatînhîrî komo. Mooxe cexe yîhyai. Kîmtapowasî cma re awakro so, nîîke rma re yîwya so. Mokuhra rma tko naxe yîhyaka, yupurantamnî yaka.
8On wara natu takîhretopo yentan̂e komo, waipîn me cexi xatî me nat ham. Kaan ya twakrecho komo nahsîyaxe yuhnari yîhtînon̂e komo.
9Panaren me mak exihra ro mak naxe tohnaw tpoyino poko tîmtapotaxmu komo. Waihyaxe okwe cemarontaxmu kom ha.
10Cenporera ceen̂axe akpîn komo cemyawnoi xa exitaw so. Soroso xa cenporera ceen̂axe tooto yantonînho, antomano rin̂e komo kayaritomon me exitaw tak.
11On wara taxe kir̂wan̂he kehtopo komo men̂ekan̂e me kexitaw so, yamoro cetîrwonmesom me taxe okre. Kir̂wan mîkro, kacho me marha taxe kemetanmetoponhîrî yîhcamnon̂e me kexitaw so.
12Eraspeto xa nasî kopi kayaritomo tîrwonataw. Reaw wara rma nîmtapowasî kopi tmayan̂em wara. Kîîxatî me exitaw reha kayaritomo tawake xa taxe. Cicakî wara rma nasî kîîxe ehtopo, cuh pokono wara. Ero wara nasî kîîxe kayaritomo yehtopo.
13Kîwîrîman̂e me nasî kumumuru komo akpîra cexitaw so? On wara marha nasî kipici keyuhtîkan̂e me roro cexitaw, tuuna yîkrotîmtopo wara rma nasî, cipicipi kan̂e wara okwe.
14Kîmîn na tahsîyatu kîîm pen mîntho. Kemyawno marha na tahsîyatu noro pen yemyawnonho. Kporin komo makî tko takîhsom ke kipihcexe so.
15On wara kiin̂e mîn kuwun̂uru komo, yuhnari kîwînîkren̂e komo mîn kica. Rooma poko men naxe tuwun̂urem komo.
16Kaan ya kpanatanmetopo komo yewehcataw kîwya so waipîra taxe. Kaan yanme kehtopo komo ponarora kexitaw so tîtwaiyaxe men okwe.
17Ahce wa keen̂atu so Kaan yupurantamnî komo wakretaw kîwya so? Kaan ya tîmsomu rma moro yupurantamnî komo wakretopo. Noro rma tak knîmîthîrî nîmyas hara amn̂e kîwya so.
18Amumuru komo men panarecoko awentan̂e me rma ka exitaw so. Amxîkrî komo yîwîrîman̂e me exîhra ro mak ehcoko.
19On wara naxe miya xe xa cetîrwonmesom komo, tpanaresom me naxe amn̂e kicicme cehtoponhîrî komo yepetho. Noro yipu komo yukurunpetaw awya so panahra rma exitaw, tukurunpen̂e xe xa hara nas amn̂e emapona roro kica.
20Awakîretopo komo men entacoko, ahcamhokacho komo marha. Ero yipu entacoko takîhso awehtome so amn̂e poritomo me awexitaw so.
21Anarmerpa tîhtînoyaxe ahce wa na kemyawno komo ciitopo. Kporin komo xa tko n̂irpesî kemyawno komo kîwya so tînîhtînoputhîrî yaw roro mak. Anarme ecirin me ro mak nasî.
22Kir̂wan mîkro okre, kacho me taxe kpoyino komo ya akronomano rin̂e me kexitaw so. Yupurantamnî me na tatu anarimaw. Wara rma cerepore n̂he taxe cemarontaxmu yopo.
23Kporin komo ponaro xa kexitaw so waipîn me n̂he tak taxe okre. Cerepore cenmayaxe pahkî, kesemetanmetopo komo keporîra so n̂he nas okre. Ero wara taxe Kporin komo ponaro xa kexitaw so.
24On wara naxe tuwun̂urem komo, tuuru komo rma re nukpexe iinan me kyam makî ha tko. Tîmtaka so cirihra rma naxe hara tuwun̂uru ke so mak kica.
25Ero pîntho me tpanatanmetopo yentan̂e komo yîhyocoko. Tîhyotopo komo yenîche camkîno komo ya panawaxe tak okre. Yuhnari yîhtînon̂e komo yîtwermacoko. Amtapotarî komo yanme miyan poko rma tak n̂ehcamhokexe okre.
26On wara naxe anarî komo tîîm nîwîrîmexe okwe. Tînocwan komo marha n̂en̂epexe yîmîn yai okwe. Noro yipu komo pona nîhyapamyaxe, yîîm komo, yînocwan kom ha. Tîwîrîyakaxmu me naxe okwe tîmxîkrî komo poyero.
27Awakîretopo komo yentara tak awexitaw so okopuci komo, awehcamhokachonhîrî komo yai tak men metowyaxe okwe.
28On wara naxe kicicitho komo, tpoyino komo yehtoponho yekatîmn̂e kom ha, Yaaro men ekatîmko noro yehtoponho, ketaw yîwya so n̂etaporexe mak kica. Kicicme cehtopo komo yermomn̂e wara ro mak naxe kica kicicitho komo.
29Ero pîntho me mmak tpanatanmetopo yentan̂e komo panarecho me nasî yîwîrîmacho komo. Akpîn komo panarecho me nasî amoyi ke etapacho komo. Ero wa men nasî.

1Taa, apanatanmetopo komo rma wekatîmyas awya so. On wara wîîkes hara, kpoko so cetaporesom warai mîn kawaxiyem. Miya xe ro mak kîrwonmekn̂e mîn kica, kewkukman̂e marha. Akpîra men taxe okwe ero yipu ya kewkukmapetaw so kica.
2On wara nasî kayaritomo tîrwonîmîche, tmayan̂em wara nasî kopi reaw wara. Noro yipu yîrwonmekyataw kîwya so cetwaikaposom me rma taxe kanme ro so rma.
3Takîhsom mîkro, kacho me taxe kîtîtmamyataw so eseseyuxapunhîrî. Akpin komo rma n̂ihciyaxe keseseyutopo apehceme rma.
4On wara naxe tuwun̂urem komo, tmararîn komo pomohra naxe twotme exitaw. Ero ke tînatîrî komo yeperîrî yenmekyataw poyino komo ya, Onahrî cma re, kexe thakwa yîwya so. Yînapumnî me mak naxe okwe. Ero wara naxe tuwun̂urem komo okwe.
5Tuuna wara nasî kakîhren̂e komo mtapotarî, yuhnawno wara. Yîropotaw so makî ka nasî. Yuhnari yîhtînon̂e komo tko naxe anîmn̂e me hara.
6Mer̂pora ro mak naxe, Kir̂wanî ro ow ha, kan̂e kom ha. Enîhra n̂he taxe okwe yaaro mak cehtopo yekatîmn̂e komo reha.
7Kir̂wan̂he roro naxe takîhsom komo. Noro yipu pen komo waipuche Kaanî nakronomarî me rma naxe yîmxîkîthîrî kom hara.
8On wara naxe kayaritomo komo en̂ekano riyataw tîwya so, kicicme tmaywen komo yehtopo yen̂epen̂e me naxe cewru komo ke.
9Onoke thakwa re nîîke on wara, Oropotarî tak wakir̂wamai owî rma? Towtîkaxi tak nasî kicicme oyehtoponho, nîîke onoke thakwa re?
10On wara naxe anarî komo, twarawantaxmu komo, anarmen nasî yîhyaw so tîmsom yawsîn yukuknomacho, porin me ehtopo yukuknomacho marha. Ero warai exitaw yîhyaw so kicicme ro mak nasî Kporin komo ya.
11Rikomo komo yehtopo meero n̂esenpesî ahce wa na ciino ritopo ke yîwya. Kicicitho ken̂ehra exitaw so, takîhso exitaw so marha ero wara ehtopo komo n̂esenpesî.
12Onoke nakîhcekn̂e kpanarî komo, entacho kîwya so? Onoke nakîhcekn̂e kewru kom hara, entopo kîwya so? Kporin komo xa Mîk ero yipu yakîhton̂enho, asakno roro rma.
13Awînîknon komo poxunkacoko n̂he. Tpoxwe xa exitaw awya so emyawnomra tak men mehtîkexe okwe. Apakacoko n̂he turke tak awehtome so okre.
14On wara ka kexe anarî komo twarawan komo ya yiixe cehtopo poko, Ero pîntho me n̂he ween̂as ero, kexe. Ahsîche tak on wara kesî anarî komo ya hara, Wex ham okre. Kir̂wan wahsî epethîmra n̂he okre, kesî kica.
15Ooru nai anarî komo yaw. Hubi mko nai anarî komo yaw hara. Cepethîke xa tko nasî ehcamhokaxapu komo mtapotarî tohkarara wara rma, cepethîkem wara.
16On wara na matu anarimaw, apurantan na mîmyatu apoyino ya emyaka so mak. Amn̂e kepemes hara, nîîke awya so. On wara tko nîîke anarî hara awya so anîhtînorî pîn, Yupurantamra exitaw moso amn̂e ow xa kepemesî noro yemtaka, nîîke awya so. Ero wa kan̂e ponontho ka ahsîcoko awepeman̂e me xa ehtome hara amn̂e. Noro ponontho xa ahsîcoko wooxam yepema xe exitaw, kîîrî pohkan̂e ro yepema xe exitaw ha.
17Cesemîknosom me mak tînahrî komo nahsîyaxe anarî komo. Ero yipu yahsîche tpoxwe ka nahyaxe. Ero yinhîrî tohkarara wara rma tak nas hara oko yîmtaw so.
18Ahce na poko awexi xe awexitaw so takîhsom komo yakro cokorî ka esentacoko takîhso ciitome awya so. Waapa me awto xe awexitaw so, takîhsom komo mtapotarî men ka entacoko ero poko.
19On wara naxe anarî komo, kicicme tpoyino komo yehtoponho yekatîmrî pokono me mak n̂etar̂axe kica. Ekatîmnî n̂ekatîmyaxe kica noro yipu komo. Naxe anarî komo kîîxatî komo wara tîmtapotaxmu komo, tohnaw makî tko kexe ero wara kica. Noro yipu komo yakrono me exihra ehcoko.
20On wara kexe anarî komo tîîm komo ya, tînocwan komo ya marha, Awîrîma xe ro mak wasî Kaan ya, kexe okwe. Ero wa kan̂e komo ramhan tak men n̂eseikesî ro mak amn̂e. Awarpanaw so xa tak naxe kopi ero wa kan̂e komo.
21On wara naxe anarî komo, yohno ro mak tupurantan komo nahsîyaxe tîîm pen komo yemyawnonho. Ero yipu tko nasî cetkuresom me amn̂e pahkî exiche.
22On wara kahra ehcoko, Oyemetanmekn̂enho poko kr̂a kesepanîyas hara, kahra. Kporin komo pona xa encoko awepantopo komo. Noro xa akurunpesî.
23On wara naxe anarî komo, anarmen nasî yîhyaw so awsîn yukuknomacho kica. Kicicme ro mak nasî ero yipu Kporin komo ya. Kir̂wan̂he exihra ro mak nasî awsîn yukuknomacho iimen pîn me exitaw.
24Kporin komo mak kaar̂axe so ahna so na kîwcetaw so, Noro marha kiir̂axe so ahce na pokono me marha. Ero ke ahce wa thakwa re kanmero so tîtketu, Iina xa kîwcesî, ero poko marha wasî, tîtketu? Yîhtînopîra thakwa taxe.
25On wara naxe anarî komo, yohno ro mak nîmtapowaxe Kporin komo ya tîmsom poko. On wîmyasî Kaan ya, kexe yohno ro mak. Ero yinhîrî on wara kexe hara, Okwe, ero xe rma wai ham okwe, kexe. Xiika yawno wara rma naxe yohno tîmtapotaxmu komo ero yipu poko.
26On wara naxe tînatkem komo, puruma yeperîrî pore naar̂axe tarara ero yîpîpîtîkachome Eronhîrî tak nar̂mexe kahsî yîpîpîthîrî yaatome tak ocowo ya. Ero wa xa marha naxe kayaritomo komo, takîhsom kom ha, tmaywen komo nîcherenonkexe kicicitho komo ke tîchewnoyemînhîrî.
27Kekatî komo nasî Kporin komo ramhan wara. Ero ke rma kehtopo komo weipetîkesî Noro, yuhnawno rma kehtopo.
28On wara cexpore nasî kayaritomo komo pahkî n̂he cehtome so kayaritomo me, esemetanmexapu komo pînîn yaw cexpore nasî. Yaaro tîmtapotaxmu me marha cexpore nasî, wakreno rin̂e me marha. Ero wa exitaw so pahkî n̂he tak naxe kayaritomo me rma.
29Cenpore ceen̂axe kar̂pamxan komo kar̂pe exitaw so. Cenpore xa marha ceen̂axe poritomo kom hara tumutwe exitaw yîhpoci komo.
30Cerewre xa yîhyokno riche panawatu tak na yîhyoxapu komo, kicicitho pokohra n̂he tak natu. Kekatî yakir̂wamacho me rma wa nasî kîmkayotopo, yuhnawno yakir̂wamacho me xa. Ero wa nasî.

1Taa, awakîretopo komo wekatîmyas hara awya so. On wara wîîkes hara awya so, on wara nasî kayaritomo komo ropotarî, Kporin komo naknamarî me mak nasî. Tuuna yepu naknamesî Kporin komo miya, xiya tîhtosom me. Ero wa xa marha kayaritomo komo ropotarî naknames hara tanme ro makî.
2Takîhsom ow opoyino komo poko, oyemyawno poko marha, tîtkexe cma ha re kîwyam mak. Kporin komo xa matko nukuknomesî kropotarî komo yuhnawno xa.
3Ahce na tîmyataw Kporin komo ya tpoxwe rma re n̂een̂asî. Ero yopo xa tak tpoxwe nasî yîwya takîhso ciino rin̂e me kehtopo, etîme re ciino rin̂e me kehtopo marha.
4On wara naxe anarî komo, kyopono wara keen̂axe so kica. Kyopono me marha n̂esehtînoyaxe tîropotaw so. Kicicme tko nasî ero wa ehtopo komo. Kicicme marha nasî kicicitho komo n̂iritho.
5Kir̂wan̂he n̂esehtînoyaxe cemyaporem komo cemyawno komo poko. Ero ke n̂epamyasî tak noro yipu komo yemyawno. Yohno kyam mak cesehtînosom komo reha n̂esemyawnonkexe mak okwe.
6On wara naxe anarî komo, tupurantan komo n̂epamnoyaxe tîcemarontarî ke so mak kica. Kaweresî wara rma tko nasî noro yipu komo purantan yohno cehcamnosom me hara okwe. Twaihtopo komo xatî me mak naxe ero wara tupurantan yepamnon̂e komo.
7Waapa me naxe anarî komo kicicitho kom ha. Ero wa ehtopo komo rma nasî n̂examro yar̂man̂e me. Takîhso ciino ciri xera ro mak naxe. Ero ke waihtopo xa n̂epor̂asî noro yipu komo.
8On wara naxe kicicme ehxapu komo, anarme ro mak nasî ehtopo komo kica. Kicicme exihnî komo reha naxe takîhso ciino rin̂e me roro.
9Tawake tasî tîmîye kexitaw kipici yakro. Kein̂e me tko exitaw kipici ahwora ro mak tas okwe. Wara n̂he re tasî amtakpo ciki ciir̂ataw mîîmo kanahtaka mak. Tawake n̂he tasî iito mak kexitaw cewyaro.
10On wara naxe kicicitho komo tîropotaw so, yîwîrîmano ciri xe mak naxe kica. Kir̂wan mîkro, kahra ro mak naxe tpoyino komo poko okwe.
11Anarimaw so ero pîntho me tpanatanmetopo yentan̂e komo panaresî Kporin komo. N̂examro panarecho yencetaw tak camkîno komo tak nakîhyaxe. Takîhsom komo marha n̂encexe takîhrecho. Ero yencetaw n̂ehcamhoketîkexe tak okre.
12Kir̂wanî ro xa Mîkî Kaan. Ero ke kicicitho komo mîn n̂een̂asî. Noro yipu komo nîwîrîmesî kicicme exirî komo yanme.
13On wara kexe yupurantamnî komo anarimaw so, Amna n̂esemetanmekyasî ro mak okwe, kexe. Ero wa kacho yentan̂e pîn wara kexitaw so, kîwyam makîrha tak tîtkexe amn̂e ero wara xa marha. Entan me thakwa tîtkexe okwe.
14Anarimaw na nîrwona kpoyino kpoko so. Noro yipu rma tko na n̂etîrwoxinke kpoko so cepethîkem tîmîche yîwya en̂epa me. Ero wa tîmpore nasî kpoko so yîrwonîmxapunhîrî yetîrwoxinkachome.
15Tahwore naxe takîhsom komo yaaro ciino riyataw tîwya so. N̂eraswaxe tko kicicme ehxapu komo reha ero wara ciino ritopo yencetaw.
16On wara naxe anarî komo, yuhnari yîhtînon̂enhîrî tak n̂etowyaxe hara okwe. Ero wara exiche so waixapu komo chewno me tak naxe okwe.
17On wara naxe anarî komo, ceseman̂ipu xe mak naxe kica. Ero wa cexitaw so emyawnomra thakwa n̂ehtîkexe okwe. Wooku xatî me naxe anarî kom hara, katî xatî me marha. Ero wara cexirî ke so tupurantai ehtîkara thakwa naxe okwe.
18Anarimaw so kicicitho komo nîmyasî Kaan kir̂wan komo yepetho me. Ero wa xa marha cesemîknosom komo nîmyasî kir̂wan komo yepetho me.
19Ahwora rma na tatu pohnîntawno me kexitaw so. Ahwora xa takî taxe ceseseyusom me exitaw kipici komo okwe, tîrwon̂em me exitaw marha.
20Takîhso cehsom komo mîn yaw nasî emyawno komo, cepethîkem. Katî marha nasî yîmîn yaw so. Ero warahra reha naxe akpîn komo, cemyawnonhîrî komo mak nukuhrexe noro yipu kom okwe.
21On wara naxe anarî komo, kir̂wan̂he cexi xe so naxe, etpînîn yawno me cexi xe so marha naxe. Ero wa cexi xatî komo tak nahsîyaxe waipîra cehtopo komo, kir̂wan me cehtopo komo marha. Takîhsom me cekaiporesom me marha naxe okre. Ero wara cehtopo komo nahsîyaxe.
22On wara naxe takîhso cehsom komo karitî komo yewton waparî me cetaw so, wacanthîrî komo macakexe yahcononhîrî rma. Macakanî ro mak on waaca, kachonho rma macakexe.
23On wara naxe twerî mak tîmtapotaxmu komo, etwîrîmara n̂he naxe okre.
24On wara naxe anarî komo, kanwekn̂e me naxe kyopono me cesehtînorî ke so. On wara nasî noro yipu yosotî, Ero pîntho me tpanatanmetopo yentan̂e, kacho me. Tpoyino komo yopono me cesenpo xe naxe. Cetanwesom me marha nîmtapowaxe. Ero wa naxe kica noro yipu komo.
25On wara naxe tuwun̂urem komo, mîn hak xe ehtopo komo rma nasî waihkan̂e komo me okwe. Etapickara thakwa nasî amorî komo.
26Kaamo poko mak mîn hak xe cehtopo komo ponaro mak naxe noro yipu kom okwe. Ero warahra naxe kir̂wan komo reha. Wakreno n̂iir̂axe noro yipu komo amemra ro mak.
27On wara nasî Kporin komo kicicitho komo nîmîtho poko, kicicme ro mak n̂een̂asî. Anarimaw Kaan ya tîmsom nîmyaxe kicicme cehtopo komo yahrutopo me rma kica. Ero wa tîmyataw kicicme xa tak n̂een̂asî yînmîthîrî Kporin komo.
28Waihyasî tak men okwe tpoyino ponanîmton̂enho, tohnaw ponan̂imton̂enho ha. Noro yipu mtapotarî yentan̂e komo tko nîmtapowaxe miya roro okwe.
29Etîxatî pîn me rma n̂esenpexe kicicitho komo. Kir̂wan komo reha men̂ekexe cehtopo komo.
30On wara na ketu anarî komo, Yaaro xa kesehtînoyasî Kporin komo yehn̂anmetopo poko, yuhnari marha kesehtînoyasî ero poko, tooto komo yakro marha kesencesî ero poko, nîîke ha na. Pîra ro mak, Noro yehn̂anmetopo exihra ro mak nasî.
31Kawaru n̂enpamnoyaxe sowtatu komo waapa me totopo poko. Kporin komo yanme mak xa yo nasî waapa yopono me kehtopo. Ero wa nasî.
22
1On wara marha wîîkes awya so, tawake na mat ha re mer̂pora ro mak exitaw awemyawno komo, prata, ooru kom ha. Tawake xa matko maxe, Kir̂wan mîkro, kacho me awexitaw so, yaake exitaw so marha aaxatî komo.
2Etîme re rma naxe cemyawnoyem komo, cesemetanmesom kom ha. Kporin komo nakîhtotho me re naxe. Ero wa naxe.
3On wara naxe takîhsom komo, mooxe rma cetwîrîmacho komo n̂een̂axe. Ero ke takîhso tak naxe etwîrîmara cehtome so. Cetwîrîmacho komo yenîhra reha naxe okwe camkîno komo. Cexe rma cetwîrîmacho komo cheka rma okwe.
4Anarî komo xawyakan me cesehtînopore nasî, Kporin komo ponaro marha cexpore nasî. Ero wa kexitaw so kemyawno komo n̂epamyasî, Kir̂wan mîkro okre, kacho me marha taxe, waipîra marha taxe pahkî. Ero wa taxe.
5Cekyekyem ken̂e xa nasî cetanwesom komo yesamarî, kemcinotopo ken̂e marha nasî. On wara tko naxe tweeno komo, mooxe mak naxe ero yipu yai.
6Rikomo komo panatanmecoko roro kir̂wan̂he ehtopo komo poko. Ero ke ero wa tpanatanmetoponhîrî komo yai etowra naxe amn̂e tporitomontache so.
7On wara naxe cemyawnoyem komo, cesemetanmesom komo yantoman̂e wara naxe. Anarimaw cemyawnoyem purantan ka nahsîyaxe poyino komo tîramansom me mak. Ero wa ahsîn̂e komo tko naxe tîmn̂e komo yanton me.
8On wara naxe anarî komo, kicicme cehtopo komo n̂iir̂axe naatî wara. Ero yipu yeperîrî tak nahsîyaxe amn̂e cetwîrîmacho komo. Emetanmekno ka n̂iir̂axe tîrwon me so oko. Noro yipu komo tko n̂ehn̂exe amn̂e.
9On wara naxe wakreno rin̂e komo, twakresom me tak naxe n̂examro hara okre. Ero wa naxe yînapumnî komo nahman̂e me cexirî ke so okre.
10Ahyai so en̂epecoko ero pîntho me tpanatanmetopo yentan̂e komo. Noro yipu komo yen̂epeche aweseseyutopo komo tak nîtîtmamyasî, awetanwecho komo marha, awetwîrîyakacho komo marha. Ero wa kacho tak nîtîtmamyasî noro yipu komo yen̂epeche awya so.
11On wara naxe anarî komo, kicicitho ken̂ehra ro mak exi xe naxe tîropotarî komo. Tawake tîmtapotaxmu me marha naxe. Ero warai komo naxe kayaritomo yakrono me.
12Ehcamhokaxapu komo n̂een̂asî Kporin komo ehcamnopîra ehtome yînîhtînorî komo. On wara reha nasî tpona enîn̂e pîn komo poko, yîmtapotarî komo n̂iir̂asî camkîno mtapotarî me rma.
13On wara kexe tuwun̂urem komo, Reaw na nai mînto katpanaw. Owaike men kopi esama yaw owcetaw, kexe kica.
14On wara nasî wooxamu mtarî, tweeno pînî mtarî, ewtarî wara nasî yuhnakan wara. Poko Kporin komo rwonîmtopo komo mak n̂epîrkexe ero yipu yaka.
15Akpîra nasî rikomo komo ropotarî takîhso exihnî me ro mak. Maxkatapacho komo tko n̂en̂epesî akpîra ehtoponhîrî komo mooxe ro mak.
16On wara naxe anarî komo, cesemetanmesom komo n̂emetanmekyaxe okwe tupurantan komo yepamnotome hara. Anarî komo tupurantan komo nîmyaxe tupurantayem komo ya rma. Ero warai komo n̂epurantanketîkexe amn̂e okwe asakno roro rma. Ero wara naxe okwe.
17Taa, on wara wîîkesî xa hara awya so okopuci komo, omtapotarî men entacoko, takîhsomu mtapotarî. Awehcamhokacho komo poko tan kîmtapowasî. Ero ke ponaro men ehcoko.
18Omtapotarî ciriche aropotaka so awerepotanmecho komo me nas okre. Amtaka so marha cicoko omtapotarî an̂ekatîmrî komo me hara.
19Oroto kpanatanmecow so Kporin komo pona enîn̂e me awehtome so, amyamro xa kpanatanmecow so ero poko.
20Kir̂wan xa tan mewrew an̂enîrî komo awakîretopo komo, awehcamhokacho komo marha.
21Ero yipu mewrew yaaro xa tak entachome awya so, ponaro xa awehtome so marha. Ero yipu ponaro awexitaw so takîhso tak meyukyaxe, Owî cma re makîhresî, kan̂e komo awya so.
22On wara kahra ehcoko, Mîkro yupurantamnî. Noro yemyawnonho kr̂a waatîkesî, kahra ehcoko. Tohnaw en̂ekapora ro mak ehcoko cesemetanmesom komo en̂ekano rin̂e komo ya.
23Kporin komo rma tko nasî cesemetanmesom yemetanmekn̂enho komo yen̂ekan̂e me hara kopi. Noro rma nasî emyawnonkano rin̂enho komo yemyawnonkan̂e me hara.
24On wara naxe anarî komo, tîrwon̂em me roro naxe okwe. Noro yipu komo yakrono ro me exihra ehcoko. Miya xe ro mak nîrwonaxe anarî komo. Noro yipu komo yakro tohra ehcoko.
25Noro yipu komo yakro awcetaw so ehtopo komo poko tak na menpamtîketu okwe. Awemcinotopo me tak nasî noro yipu komo yehtopo.
26On wara kahra ehcoko apoyino komo purantan yahsîche awemyaka so, Apurantan yîramanpîra oyexitaw amn̂e oyemyawnonho takî mahsîyasî apurantanthîrî yemtaka hara, kahra ehcoko. On wara marha kahra ehcoko apoyino komo ya, Awepethîkan̂enhîrî purantan exihra exitaw ow tak kepemesî noro yemtaka hara, kahra marha ehcoko.
27Apurantan exihra exitaw yîwya tîmsom akamanî rma na nahsîya cepethîrî me okwe. Ahce kacho ero yipu mahsîpe yîwya?
28On wara wîîkes hara awya so, tîrowon wokpan na n̂iir̂atken̂e aamo pen komo pahxa. Iito rma exitaw iito rma n̂expe, anana ewyetakara ehcoko.
29Anarimaw on warai na meen̂atu, takîhso cemyawno ciin̂e ro na meen̂atu. Noro yipu nasî kayaritomo komo yakro cesentaxmu me. Esekaiporen komo yakro cesentaxmu me exihra nasî. Ero wa nasî.

1Taa, apanatanmetopo komo rma tan wekatîmyasî. On wara wîîkes hara awya so, anarimaw kayaritomo yakro na meseresmetu. Noro yipu yakro aweseresmetaw so twerî men eseresmacoko.
2Ayopo ceseresmaxmu ro me awexitaw mariya cirko awexenaka awexe yîhkototopo wara.
3Epohkara ro mak men esko yînahrî poko. Tpoxwe rma re nai. Cesemîknosom me makî tko nas okwe. Ero wa men nasî.
4On wara marha wîîkes awya so, cekar̂kaxi ro ekaritora ehcoko awemyawno komo yepamnotopo poko. On wara kacoko aropotaw so, Ero yipu poko ponaro xa exihra cexpore nai, kacoko.
5Ahce kacho cehcamnosomtho ponaro mehtîketu? Tapokem wara nasî kupurantanthîrî komo. Yaimo wara men nasî kaikokoro tîtosom wara. Ahyai ro mak cesî apurantanthîrî komo amn̂e kah yakan wara rma.
6On wara marha wîîkes awya so, tamen̂em nahrî poi apupra men ehcoko. Tpoxwe rma na re nai. Epohkara rma tko ehcoko ero poko.
7Kicicitho ponaro mak naxe noro yipu komo. Ero ke ero wara rma nasî ehtopo ro komo, kicicitho me. Awya so rma na ketu, Eseresmatamko, ketu. Aaxatî pîn komo me rma tko naxe kica.
8Anaputhîrî men marîrkes hara okwe. Tawake amtapotachonhîrî marha mukuhresî. Ero wa men masî.
9On wara marha wîîkes awya so, akpîn komo n̂entarî me yîmtapotara ehcoko. Amtapotachonhîrî komo mak nîwîrîyakexe kica, takîhso amtapotachonhîrî komo rma.
10Rowonano wokpantho ewyetakara ro mak ehcoko pahxanînhîrî. Yîîm waixapu komo mararîn raconho ahsîra marha ehcoko, en̂etîthîrî meero ahsîra ehcoko.
11Karitî men Mîk yîîm waixapu komo kurunpen̂e. Noro xa awen̂ekexe so yîîm waixapu komo yanme. Ero wa awen̂ekexe so.
12On wara wîîkesî xa hara awya so, awakîretopo komo ponaro men ehcoko. Awehcamhokacho komo yentan̂e me marha ehcoko.
13Rikomo komo panaren̂e me ehcoko, N̂expe mak tanmero, kan̂e pîn me ehcoko. Waipîra rma naxe tmaxkatapacho komo yanme.
14Maxkatapetaw so awya so kir̂wan̂he xa matko naxe rikomo komo. Wehto imo ywakan me tîtosomînhîrî n̂examro tak mîporokesî maxkatapacho komo ke rma.
15On wara xa wîîkes awya, okopuci, takîhso exitaw aropotarî tawake nas oropotarî hara, owyanî ro rma.
16Takîhso tîmtapotaxmu me awexitaw tahwore ro mak wehtîkesî oropotaw okre.
17Kicicitho komo poko pohnîmra men esko. Kporin komo ponaro xa esko. Kokmamso ro ero wa esko.
18Ero wara awexitaw kir̂wan̂he rma mas amn̂e eromanhîrî yimaw. Ehn̂ara rma masî, Kir̂wan̂he oyexi xe was amn̂e, kachonho poko.
19Omtapotarî men entakî okopuci, takîhso tak awehtome. Kporin komo ya kpanatanmetopo yaw roro mak cirko aropotarî etowîn me ro mak. Ero wa men wîîkes awya.
20On wara marha wîîkes awya, wooku pokono ro komo yakrono me exihra esko. Tîyopo so wooto tonon̂e komo yakrono me marha exihra esko.
21On wara men naxe amn̂e twenîmsom komo, tîyopo so wooto tonon̂e komo marha, emyawnomra tak n̂ehtîkexe okwe. Wînîkno ken̂e mak awexitaw so etahxaykaxaputho yaw mak tak menmayaxe amn̂e, poonotho yaw.
22Aamo mtapotarî men entakî, awin̂enhîrî mtapotarî ha. Anocwan yîwîrîyakara marha esko nocwakomo me tak exitaw.
23Yaarono ahsîko awakîretopo, epethîrî pona rma ahsîko. Tîmîhra tak esko anarî ya epethîrî pona xa hara. Takîhso awehtopo xa ahsîko. Awakîretopo entakî, yuhnari yîhtînon̂e me marha esko.
24Tawake ro mak nasî kir̂wan yîîm. Nahwowasî xa tîmxîkrî poko takîhso exitaw.
25Ero ke tawake cirko aamo awehtopo poko, anocwan marha. Tahwore xa cirko yîropotai mewruyakn̂e noro.
26Aropotarî xa tîmko owya okopuci. Oyehtopo enko takîhso. Ero wa men esko.
27On wara marha wîîkesî awya wooxam poko, ewtarî wara ro mak nasî wooxam, tweeno pîn, yuhnakan wara. Ahtoxapu wara marha nasî tuuna wara, amtaci wara. Ero wa xa nasî kîîrî pohkan̂e ro wooxam.
28Waapa wara rma n̂eseyamyaxe noro yipu komo esama yakumyaka. Tînar̂marî komo momokyaxe iito kica. Mer̂pora xa tak n̂ehtîkexe cesemîknosom komo noro yipu komo yanme kica. Noro yipu komo men naxe kica.
29Taa, anarî poko kîtwermes hara okopuci. Onoke warai komo xa cetwîrîmacho komo chew xa nat awya? Onok warai komo natu ahwora? Onoke warai komo ceseisom me nat hara? Onoke warai komo xa, Okwe okwe, kan̂e me nat hara? Onoke warai komo paraxkaxapu me natu tohnaw mak okwe? Onoke warai komo yewru nai karasasai hara?
30On wara cehsom komo xa ero wara naxe, pahkî kawaxiyem yeen̂e komo, anarmerpan ke ceskem yeeso tîtosom komo marha, ero warai komo xa naxe ero wara.
31Kawaxiyem wece enîhra ro mak esko cucure exitaw, twakroi xa exitaw parakwe yaw, apehceme eserpetaw marha.
32Ero yipu yeer̂ataw awya pahkî, aweskan̂e wara tak nas okoyi wara oko. Okoyi wara ro mak keskan̂e mîn oko.
33On wara tak mas amn̂e ero yipu yeen̂enho, anarmenî ro mak tak meen̂asî kopi. Kicicitho me marha mîmtapowasî kica.
34Kanawa imo yaw tîwînsom wara tak masî, tuuna imo kwawno yaw tîwînsom wara. Ocowo yahsîtopo yecepu po cetakrisom wara marha masî, kanahtaka cetakrisom wara rma kopi.
35On wara mîîkesî kica, Oyetapacow oko, oyeper̂antora rma tko n̂ehcow. Oyetapacow owen̂ekarî rma. Ahcemaw xa kpake hara kawaxiyem yeetome xa hara, mîîkesî kica. Ero wa mîîkesî pahkî kawaxiyem yeen̂enho.

1On wara marha wîîkesî, awakîretopo komo rma tan wekatîmyas awya so, pohnîmra ro mak ehcoko kicicitho komo poko. N̂examro yakrono me oyexi xe wasî, kahra ro mak ehcoko.
2Etapano ritopo ponarono komo mîkyam okwe, emetanmekno ritopo poko tîmtapotaxmu komo marha okwe.
3Taa, ahce wa kexitaw so mîîmo cicir̂atu? Takîhso kexitaw so mak mîîmo cicir̂axe. Yuhnari yîhtînon̂e me kexitaw so marha emacakan me nas okre.
4Mîn hak poko ehcamhokaxapu me kexitaw so mer̂pora n̂he nasî kemyawno komo kîmîn yamtakponî mko yaw. Kir̂wanî mko tak nas iito cepethîkem ha.
5Taa, ahce wa natu takîhsom komo? Karitî komo xa mîkyam. Kar̂pe cehsom marha mîkyam, mîn hak poko ehcamhokaxapu komo.
6Sowtatu komo yarî xe awexitaw so aaxatî pîn komo yakro etar̂maxi takîhsom komo mtapotarî yaw roro mak tîtopore nasî. Mer̂pora exitaw takîhsom komo, awakro so cesentaxmu komo, awaparî me cehsom komo yopono me maxe ha.
7Ahce wa natu akpîn komo takîhsom komo mtapotarî yencetaw? Epore so mak ces okwe yîmtapotarî komo. Ewto potaw so yîmtapotara naxe akpîn komo.
8On wara naxe anarî komo, emetanmekno rirî poko n̂esehtînoyaxe. Ero ke on wara kacho me naxe noro yipu komo, Kicicitho poko cesehtînosom, kacho me naxe kica.
9Ero poko kyam wasî, ketaw kîwya so ero pîntho poko, kicicme kehtopo komo me rma nasî kica. Ero pîntho wara tpanatanmetopo yentan̂e marha nasî poxumra ro mak tooto komo ya.
10On wara na mîîketu anarimaw awesemetanmekyataw so, Oyopo xa thakwa nasî oyesemetanmetopo okwe, mîîketu na. Ero wa ketaw awya so kar̂pen me mak maxe okwe.
11Taa, on wara na matu anarimaw, twaihkaxmu komo na meen̂a, waihkaxi aar̂ataw so rma na meen̂a. Noro yipu yeen̂ataw awya so porohkacoko. Epîrkaporono wara mak na cee twaihkacho yaka. Noro yipu komo wahkotocoko twaihkacho komo yaka tohra tak ehtome so.
12On wara na mîîketu, Waihkacho yaka taasom mîk, kacho yentara ro mak amna xakn̂e okwe. Ero ke porohkara thakwa amna xakn̂e, mîîketu na. Awehtopo komo yenîhra ma nai awya so aropotarî komo yukuknoman̂e? Awehtopo yenîn̂e pîn me ma nai awya so Noro waipîra aweceton̂e kom ha? Yuhnari xa awehtopo komo wa n̂een̂as ha Kporin komo rma. Noro men awepemexe so amn̂e ahce wa na awehtoponhîrî komo yecenarî xa.
13On wara marha wîîkes awya okopuci, ween emeko, kir̂wan̂he exirî ke. Ween yamicho marha emeko, tîkpore nas okre.
14Ero wara xa marha nasî takîhso kehtopo kom hara, tpoxwe nasî aropotaw. Ero wa awehtopo ponaro awexitaw kir̂wan̂he mas amn̂e. Ehn̂ara tak masî. Ero wara oyexi xe xa was amn̂e, kacho poko ehn̂ara masî.
15On wara wîîkes awya so kicicitho komo ya hara, kir̂wan komo mîn wapantora ehcoko. Noro yipu mîn yawno arîhra marha ehcoko.
16On wara na natu takîhsom komo, emapona n̂esemetanmekyatu, 7 ro ha na. Tahwokache roro so tko nahwowaxe hara okre. Ero warahra reha naxe kicicitho komo, tahwokache so ahwotan me mak naxe hara okwe.
17Ahwotara ro makî tko ehcoko aaxatî pîn komo yesemetanmekyataw so. Tawake exihra ehcoko noro yipu komo exitaw ehrokaxapu wara.
18Awya kr̂a ha tî, kan̂e me awexitaw so tko noro yipu komo poko Kporin komo n̂enîrî mexera men maxe okwe. Ero wa awexirî komo yanme rma na n̂etîrwoxinke hara esemetanmexapunhîrî poko.
19On wara marha kahra ehcoko kicicitho komo poko, N̂examro cma naxe cemyawnoi xa okre, kahra ehcoko. Kicicitho komo poko pohnîmra ro mak ehcoko.
20Tahwore xa was amn̂e, kacho ken̂ehra ro makî tko naxe noro yipu amn̂e okwe. Kporin komo rma n̂examro weyutho n̂eihkesî.
21On wara xa esko okopuci, twerî esko Kporin komo poko. Akayaritomon poko marha twerî esko. Anarmerpa cesehtînosom komo yakrono me tko exihra esko.
22Noro yipu komo n̂etwîrîmexe ponan̂e rma okwe. Kporin komo rma n̂emetanmekya. Kayaritomo komo marha na n̂emetanmekya. Ahce warai ke na noro yipu komo nîwîrîmetu n̂examro asakno roro rma.
23On wara marha wîîkes awya awakîretopo, anarimaw on wara naxe en̂ekano rin̂e komo, kicicitho komo yen̂ekara rma naxe okwe. Anarî komo reha n̂en̂ekexe cerewre okwe. Etîme re en̂ekano cirihra tko naxe kica. Kir̂wan̂he exihra ro mak naxe etîme rehra en̂ekano rin̂e komo.
24On wara kexe anarî kom hara, en̂ekano rin̂e komo, kicicitho komo ya rma kexe, Kir̂wan amoro okre, kexe kica. On wara kexe poyino komo rma ero wa kan̂e ya, Awîrîma xe wasî Kporin komo ya, kexe. Yiixera ro mak naxe amn̂e mîk hak rowon pono komo.
25Kir̂wan̂he rma tko naxe anarî kom hara en̂ekano rin̂e komo. Kicicme ro mak masî kica, kexe kicicitho komo ya rma. Ero wa kan̂e komo tak naxe tahwore amn̂e. Kaanî rma noro yipu komo nakronomes okre.
26Kewcokan̂e wara rma nasî kpoyino takîhso xa keyukyataw.
27On wara cexpore nasî awesekenmetaw so, katpanawno poko ka ehcoko, amararîn komo marha ka ciicoko. Ero yinhîrî tak amîn ciicoko hara.
28Tohnaw ekatîmra ehcoko apoyino yehtoponho, kicicme ehtoponhîrî wara ekatîmra ehcoko. Cemarontara men ehcoko amtarî ke.
29On wara marha kahra ehcoko, Opoko cemarontai kica. Ero ke kesepanîyasî hara, kahra ehcoko. Owîrîman̂enho mîkî. Ero ke noro makîrha tak wîwîrîmes hara, kahra marha ehcoko.
30Taa, on wara wîxakn̂e kokon̂oro, tuwun̂urem mararîn yemyatî poko kîwcekn̂e, yuhnari yîhtînon̂e pîn mîk noro mararîn yemyatî poko kîwcekn̂e.
31Peen ken̂e ro mak xakn̂e okwe. Cekyekyem ken̂e xakn̂e okwe. Mararî wacantho xakn̂e cixkaxi okwe toopu ciixaputho.
32Ero yipu yenîche takîhso kesehtînoyakn̂e. Oyakîretopo me ween̂akn̂e.
33On wara kexe tuwun̂urem komo, Yohno makî ka kîwînîkyasî. Ketakriyasî ka yohno mak oyepokaretome n̂he, kexe kica.
34Ero wa kan̂e me awexitaw okopuci, awepor̂asî men emyawnomra awehtopo. Cen̂epan̂em wara rma mokyasî. Tuwuhrekem wara mokyasî awesemetanmetopo okwe. Ero wa men mas amn̂e.

1Taa, Saromaw mtapotarî rma tan wekatîmyas awya so kakîhretopo komo rma. Esekias maywen komo nmewretho tan Saromaw karitan yawno rma. Xuta yepamtho komo kayaritomon mîk xakn̂e Esekias pen.
2On wara nasî Kaan, mîn hak yekatîmtîkara nasî tînîhtînorî rma. Kir̂wan̂he nasî ero wara. Ero warahra reha naxe kayaritomo komo, kir̂wan̂he cehtopo komo reha n̂enpexe noro yipu komo ekatîmnînhîrî yentatîkarî ke tmaywen komo yehtoponho.
3Kaw xa nasî kaapu, entîkarî yopo ro mak. Tuhn̂e xa nasî roowo hara atumnaka roro enîrî yarohra marha. Ero wa xa marha nasî kayaritomo komo yesehtînotopo, yîhtînorî yarohra ro mak nasî anarî komo ya.
4Prata nai tukuipore yusmunthîrî yowtome. Yusmunkache tak prata yenporin̂e komo tak n̂iir̂axe poroku me okre.
5Ero wa xa marha kicicitho komo naxe cen̂epepore kayaritomo yakro cesentaxmunhîrî komo. En̂epeche so, Kir̂wan xa mîk okre, kacho me tak n̂ehtîkes okre kayaritomo tmaywen komo ya.
6Ow xa takîhsom anarî komo yopo, kan̂e wara esenpora ehcoko kayaritomo ya. Kayaritomo yakro cesentaxmu me ecirira ehcoko awanme ro so kyam mak.
7Ero wa ecirira awexitaw on wara na nîîke kayaritomo awya, Xiya amok ha omîtkoso n̂he, nîîke na. Ero wa ketaw awya tawake xa masî. Ahwora men mas okwe on wara ketaw reha awya, Miya n̂he etoko amoro mooxe n̂he ohyai, ketaw awya. Ero wa ketaw awya kayaritomo, camkîno me tak mesenpes okwe an̂enîthîrî ya, antomano rin̂e ya.
8On wara marha wîîkes awya so, Ponan̂e rma apoyino komo en̂ekapora ehcoko en̂ekan̂e ro ya. Yohno en̂ekapetaw awya so ahce wa na mat amn̂e? Camkîno me na awenpe anarimaw kopi. Ero ke ahce wa tak mai ero yimaw kopi?
9Awemetanmekn̂e me apoyino yeen̂ataw awya en̂ekakî amoro mak cewn̂e. Apoyino yehtoponho ekatîmra esko anarî komo ya.
10Ehtoponhîrî yekatîmche anarî komo ya entan̂enhîrî na awîrîyake. Kicicitho me tîmtapotaxmu me tak ahtînoyaxe so miyan komo rma okwe.
11Kir̂wan̂he xa nasî kîmtapotarî takîhso kîmtapowataw, orosî warai wara nasî, ooru ciixapu wara okre. Prata yaka ciixapu wara rma nasî.
12On wara marha nasî takîhsomu mtapotarî kewetîn̂e yîtwermetaw, kpanatarîn wara nasî, ooru ciixapu wara okre. Kporokru wara marha nas ooru ciixapu wara, kir̂wanî ro wara.
13Tahwore taxe twotme enmayataw knatîrî yeperîrî yenmetopo me exitaw. N̂eepe meero tpoxwe tîhtînoyaxe ero yimaw tmohsom. Ero wa xa marha tahwore taxe kîmtapotarî yekatîmn̂e poko. Yaaro ekatîmn̂e me exitaw kîmtapotarî yekatîmn̂e tahwore taxe en̂epen̂enhîrî komo.
14Anarimaw so tuuna yewru ken̂e nasî kaapu, nocowonasî marha. Tuuna tko mokuhra nas okwe. Ero wara xa marha nasî tohnaw tîmtapotaxmu. On wîmyas amn̂e awya, kesî tohnaw ro mak okwe.
15On wara na matu anarimaw, tahwore na mîmtapowatu kayaritomo yakro, emapona roro marha na mîmtapowatu, N̂ex ha, kahra rma na matu. Ero wa amtapowataw so pahkî awewecatu so tak na. Yamoro tîmtapotaxmu me exitaw an̂uru komo iyochîrî yaxikwon̂e wara mas okre.
16Weenu na meen̂e? Taa, awecenarî mak emeko. Ayopo xa emeche ero rma na marîrke hara kica.
17Amn̂e xa so mak etoko apoyino yaka. Emapona roro awcetaw poke ha na okwe noro awenîrî ro ya. Ero yanme aaxatî pîn me tak na nai okwe.
18On wara taxe okwe kpoyino komo yehtoponho yekatîmyataw tohnawno, watma ke etapan̂e wara taxe oko, kacipara imo ke aman̂e wara marha, waiwî ke twon̂e wara marha taxe, tpotkem ke ha. Ero wara taxe oko tohnaw ekatîmyataw kpoyino komo yehtoponho.
19On wara taxe anarimaw, cesemetanmekyatu na okwe. Ero yimaw kpoyino pona na ceen̂atu kakronomachome. Kemîknoya makî tko na noro okwe kakronomara rma. Ero wa exitaw kpoyino, kyorî wara rma nasî, mataxapu wara. N̂erewas oko. Kîhtarî wara marha nasî etaxikwoxapu wara. Ero wa nasî kpoyino kemîknon̂e me exitaw.
20Ahce wa na tai kponon mohkache twotme exitaw, yîmkarino mohkache ha? Ahce wa nai kawawano yarketaw salitîre pore? Ero wa xa marha tasî waano yaar̂ataw ahwokaxapu n̂entarî me.
21Taa, on wara cexpore nasî aaxatî pîn pooko, yîromanataw thakwa yînahmacoko. Twokru xe exitaw so marha wokpacoko. Ero wa wakrecoko aaxatî pîn komo.
22Ero wa wakretaw awya so wehto roron ciin̂e wara maxe yîhtîpîrî pona. Noro yipu wakretoponho yepetho tak nîmyas amn̂e Kporin komo awya so.
23On wara wîîkes awya so, ocowo mokyataw nohce n̂ixa tuuna marha mokyasî. Ero wa xa marha nasî kpoyino komo, yîmtaka eyuhtîketaw kîwya so cewîrwoxe tak nasî.
24Tahwore tasî tîmîye kexitaw kipici yakro. Kein̂e me exitaw tko kipici ahwora ro mak tas okwe. Wara n̂he re tasî amtakpo ciki ciir̂ataw mîîmo kanahtaka mak. Tahwore n̂he tasî iito mak kexitaw cewyaro.
25Kekar̂katîkache tpoxwe tak ceer̂asî tuuna twotmem. Ero wa xa marha kn̂entarî mexe xa nasî kyanan komo yekaci meyeno komo yekaci. Kir̂wan̂he exitaw so tpoxwe cencesî ekaci komo.
26On wara na natu anarimaw tuuna ka tîtosom komo, tuuna pîtho mak napikyatu kica. Anarimaw kusmun ke tîwîrîmaxi na nai kica ahtoxapu marha tuuna. Ero wa xa marha nasî kir̂wanînhîrî, kicicitho yanme cemacaketaw tak okwe.
27Kir̂wan̂he exihra nasî mer̂pora ween yemerî. On wara marha taxe, Kyopono xa ow ha, kan̂e me kexitaw. Kyopono me exihra rma taxe okwe.
28Ahwora ceen̂asî ewtotho cemacakaxi exitaw mîîmotho mko, wacamra exitaw marha ewtotho. Ero wa xa marha tasî kîw hara kekatî yantoman̂e mera kexitaw so kica. Ero wa tasî.

1Taa, on wara wîîkes hara awya so, Anarme ro mak ceen̂asî n̂eepe kaamo yimaw mokyataw kopi. Ero wa xa marha tuuna ceen̂as hara knatîrî yeperîrî yenmetopo yimaw mokyataw okwe. Ero wa xa marha anarme ro mak cencexe, Takîhsom mîkro okre, kacho akpîn poko kica.
2Miya so n̂etar̂asî torowo pahkî etahsîra. Ero wa xa marha n̂etar̂asî cor̂or̂wa. Ero wa xa marha nasî erem. Kicicme ehtopo kom yanmera ro mak eremkano riyataw erewra ro mak nasî erem.
3Ososwa nasî kawaru yîhyotopo me. Ewnarî mici nasî buhu yaatopo me. Amoyici reha nasî akpîn komo maxkatapacho me.
4Akpîn me apoyino komo yeen̂ataw awya so noro yipu eikura ehcoko akpîra xa marha. Akpîn me eyukyataw noro wara xa marha tak na mehtîketu amyamro hara kica.
5Anarimaw akpîn wara rma tko eyuhcoko akpînî mtapotarî. Ero wa eyuhcoko, Takîhso ow ham okre, kahra ro mak ehtome noro awentache so.
6On wara taxe akpîn yen̂epetaw kîmtapotarî yekatîmn̂e me, kîhtarî yîhkoton̂e wara rma taxe oko, kmasmacho yeen̂e wara marha taxe okwe.
7Anarimaw na kakîhretopo poko nîmtapowatu akpîn komo rma kopi. Ero wa yîmtapowataw so yîhrepun wara naxe okwe. Ecehton̂e pîn me mak nasî noro yipu yîhrepu okwe. Ero wara rma naxe akpîn komo, kakîhretopo poko yîmtapowataw kica.
8Ahce wa tai tohkarara yimiyataw ar̂macho yen yaka, tawyockem yaka? Ero wa xa marha tasî, Takîhsom amoro okre, ketaw akpîn ya.
9On wara nai wenîmxapu anarimaw, cekyekyem na nahsîya, amorî natpes oko. Ero wa xa marha cencexe akpînî mtapotarî kakîhretopo yekatîmyataw kica.
10Kyopono ro mak Mîkî Kaan. Mîn hak yakîhton̂e Mîk ahnoro. Noro rma n̂epemesî akpîn komo, tanwekn̂e komo marha.
11On wara nasî xapari, twenarîthîrî rma nahyas hara kica. Ero wa xa marha nasî akpîn. Akpîra ehxapunhîrî kir̂wan̂he tak nai hara. Ero yinhîrî tak akpîra nasî xa hara kica.
12On wara nasî, Takîhsom ow ha, kan̂e, n̂etwîrîmetîkesî ro mak akpîn yopo okwe.
13On wara kexe tuwun̂urem komo, Mînto nasî kopi reaw esama yaw. Ewto roron po rma wa nasî kopi, kexe kica.
14On wara nasî mîîmo metatan, n̂etaknamesî etahsîtopo poko. Ero wa xa marha n̂etaknamexe tuwun̂urem komo tîkaman komo po.
15On wara marha naxe tuwun̂urem komo, tuuru nukpexe ha re tamorî ke so. Pokexe takî tko tîmtaka so ciitopo poko hara.
16Takîhsom xa ow ha, kexe tuwun̂urem komo. 7 komo yopono me n̂esen̂axe, takîhso keyukn̂e komo yopo.
17Ahce wa tai xapari yahsîche panarî poko oko? Ero wa xa marha naxe cetanwesom komo yari tîtosom. Tînîhtînorî pîn poko rma n̂etanwekyasî kopi.
18-19Ahce wa ceen̂atu kpoyino tîmtawaimamsom me cehsom kopi, wehto ke poturem nar̂me kwece so, waiwî marha nar̂me kwece so kwaihkachome so oko? Ero wa xa marha cenpore nasî tîmîtwono komo yemîknon̂e kica. Emîknopuche on wara nîîke, Ketaporew mak, nîîke ha na kica. Ero wara kan̂e komo kicicme naxe.
20Kamerî yecahtîkache n̂eseikesî thakwa wehto. Ero wa xa marha tohnaw kekatîmn̂e exihra exitaw, cetanwesomînhîrî komo tak nîtîtmamyaxe.
21Ahce wa nai yixirorî ciriche wehto roron pona? Ahce wa nai weewe ciriche wehto pona? Ero wa xa marha nasî kîmtaka kanwekn̂e ro. Ceseisom komo wakpamnon̂e me mak nasî kica.
22On wara nasî kpoko tîmtapotaxmu mtapotarî, wooto wara rma nasî wahra so yîknoxapu wara. Kropotaka tîtosom me nasî. Ero wa xa marha nasî kpoko so tîmtapotaxmu mtapotarî, kropotaka so ces oko.
23On wara na nai tahrem anarimaw, er̂mo kahxapu, tîspomaxi nai prata ke, tusmuyem ke rma ha tko kica. Ero wa xa marha naxe anarî komo, kir̂wan̂he ro mak nîmtapowaxe kakro so. Cemaro tko n̂iir̂asî tîropotaka so kica.
24On wara naxe kîîxatî pîn komo, kir̂wan̂he rma re nîmtapowaxe tohnaw ro makî tko kica. Cemaro mak n̂epamnoyaxe tîropotaw so kica.
25Tawakem wara rma na re nîmtapowatu noro yipu komo awakro so. Ero wa yîmtapowataw so ewetîra ehcoko. Anarmerpa nasî kicicme ro mak ehtopo komo yîropotaw so, 7 ha.
26Kîîxatî pîn me n̂examro yehtopo nasî ceyamso kîîxatî wara yîmtapotarî komo ke. Kicicme ehtopo komo rma tko n̂esenpesî amn̂e poyino komo ya, ahnoro esenmexapu komo ya.
27On wara naxe okwe ewtarî yahton̂enho komo, tînahtothîrî yaka rma n̂epîrkexe okwe. Ero wa xa marha naxe toopu yîhmaman̂enho komo, yaw xa marha mokyas hara yînîhmamathîrî komo iipo so hara oko.
28On wara naxe cemarontaxmu komo, yîwîrîmano n̂iir̂axe tîcemaron komo ke rma okwe. Tînwîrîmathîrî komo xatî pîn me ro mak naxe okwe. Kîwîrîmexe so marha okwe kpoyino komo mtapotarî tohnaw mak yîmtapowataw so, Kir̂wan amoro okre, ketaw kpoko so. Ero wara kîwîrîmexe so okwe.

1On wara kahra ehcoko, Ero poko xa wasî amn̂e pahxaxa okre, kahra ehcoko. Ahce poko na matu pahxaxa, yîhtînopîra thakwa maxe okwe.
2Kir̂wan mîk okre, kacowpe anarî komo mak apoko so. Anîhtînorî pîn komo mak kacowpe ero wara. Ow xa kir̂wan, kahra esko amoro rma kica.
3Nawsînasî toopu, axawa marha. Nawsînasî xa tak akpîn yîrwonataw oko.
4Kicicme rma re nasî kîrwon, etpînîn yawra kiin̂e mîn kopi. Kaan̂e wara marha nasî kahxi wara, porin wara. Kîwîrîmacho ro me xa tko nasî kipici yewyomacho reha.
5On wara naxe anarî komo, tpoyino xatî me rma re naxe. Yiixe cehtopo yenpora ro makî tko naxe okwe. Wara n̂he nasî kîtwerman̂e komo kîwya ro so rma.
6On wara na natu kîîxatî komo rma anarimaw, kîtwermetu so cerewre rma. Ero wara kacho ponaro rma tko cexpore nasî, cerewrem ponaro rma. On wara na natu kîîxatî pîn kom hara, kewcoketu so rma na, cesemîknosom me makî tko kica.
7Tmaxmike kexitaw so weenu xera rma taxe okyo. Rooma poko reha kexitaw so tîkporem wara rma tahyaxe ahnoro mak, cîmîkno meero.
8Anarimaw on wara nasî torowo, takowerî yai n̂etar̂asî mooxe. Ero wa xa marha nai tooto hara. Cekenhîrî poi n̂etar̂a anarimaw mooxe okwe.
9Kahworen̂e me nasî kotoporem, katî. Ero wa xa marha kahworexe so kîîxatî komo mtapotarî kakîhretopo yekatîmyataw kîwya so, tahwore ekatîmyataw okre.
10Apoyino komo yîpînînkara ehcoko yiixe awehtoponhîrî. Yiixe aamo pen yehtoponho marha yîpînînkara ehcoko. On wara marha ehcoko, awakno mîn yaka tohra ehcoko awahwokacho aweporîche so. Kakronoman̂e me n̂he natu kîmîtwono komo meyeno pîn. Kakronoman̂e mera n̂he natu okwe kakno komo rma mooxe exitaw so okwe.
11Takîhso men esko okopuci, oyahworen̂e me awehtome okre. Ero wa awexitaw owîrîyakan̂e mtaka weyukyasî. Omumuru yehtopo enko okre, wîîkesî yîwya.
12On wara naxe tweeno komo, mooxe rma n̂een̂axe cetwîrîmacho komo. Ero ke twerî tak naxe etwîrîmara rma cehtome so. Wara mak cesehtînosom komo reha cexe ero yipu yaka rma cetwîrîmachome thakwa okwe.
13On wara na mai anarimaw, apurantan na mîmya apoyino ya, emyaka so mak. Amn̂e kepemesî hara, nîîke ha na awya so. Anarî xa hara na nîîke awya so, Moso yîhtînopîra wasî. Wara rma yupurantamra exitaw amn̂e ow xa kepemesî, nîîke. Ero wa kan̂e pononî tko ahsîcoko. Ahyaka so ciicoko. Ero wa xa ehcoko wooxam yepemacho poko ketaw awya, tweeno pîn yepemacho poko ha.
14On wara na nîîke apoyino tîmîtwono ya, Ai cîw, kir̂wan̂he mai? Awakre xe wasî Kaan ya, nîîke na. Enmaporo rma tko na ero wa nîîke, kar̂pe xa. Ero wa ketaw, Awîrîma xe wasî Kaan ya, kacho wara rma na n̂ence yîmîtwono.
15Anarimaw tuuna na mokya pahkî. Ero yimaw kîmîn na nîkrokwa, cipicipi nîîke kokmamso ro. Ero wa xa marha nasî kipici mtapotarî ceseseyusom me exitaw. Cipicipi kan̂e wara rma nasî.
16Noro yipu yîtîtmamnopu xe kexitaw, ocowo yîtîtîren̂e wara rma tasî. Katî yahsîn̂e wara marha tasî, kamorî ke ahsîn̂e wara, kaari ke ahsîn̂e wara. Ero wa tasî noro yipu yîtîtmamnopu xe kexitaw, kipic ha.
17Pehu ciixapu me nasî maria. Pehu ciixapu me marha nasî kîrîkîrî maria yohtotopo. Pehu rma nasî pehu yohtotopo me. Ero wara xa marha nasî kakrono komo, kewru komo yohton̂e wara naxe okre.
18On wara nai piiku yepu ke tînatkem, atketaw roro osom ya, eperîrî nahyasî noro amn̂e. Ero wa xa marha taxe kîwyam hara kantoman̂e komo ponarono me roro kexitaw so, Kanton mexan mîkro, kacho me xa tak taxe amn̂e.
19On wara tasî tuuna rataka een̂ataw, kewru yekatî rma ceen̂asî. Ero wa xa marha kehtopo ceen̂asî kropotaw.
20Copoyi exihra ro mak nasî kwaihtopo komo, ewtarî imo kom ha. Ero wa xa marha nasî kewru komo. Erepotan me ro mak nas okwe kewru komo.
21Prata yosom yaw nasî yukuitopo, prata yen ha. Ooru yosom yaw marha nasî yukuitopo, wehto yen. Ero wa xa marha nasî kir̂wan me kehtopo yenpon̂e. Kir̂wanî ro mîkro okre, ketaw kpoko so anarî komo, ero wa kacho nasî kir̂wan̂he kehtopo yenpon̂e me xa.
22Ahce wa nai akpîn noro yar̂metaw aaku yaka? Ero yaw na taposoketu oko puruma yatho yakro rma. Aposokache iito rma tko nasî akpîn me ehtopo etowra rma.
23Awoh komo men encoko roro takîhso. Ero wa oper̂a encoko, paaka marha.
24Eroromerono pîn mîn kupurantan. Koh komo marha eroromero exihra nasî. Miya rorono me kayaritomo me exihra marha naxe kayaritomo yepamtho kom hara.
25Cuupu yîhkotoche paaka nahrî me yaxan me tak natîkwas hara. Îh pono meero nîhkocexe cuupu yenmetome. Ero wara awoh komo nahrî ponaro ehcoko.
26Ero ponaro awexitaw so oper̂a poci tak nai ahyaw aponon komo me. Boce poko marha mîwarawanwaxe amararîn komo yepetho yahsîtome.
27Kabra mownu marha tak nasî awokru komo me, ahyawno komo wokru me marha. Apici maywen komo wokru marha nasî, emasî komo wokru. Ero wa maxe twokye so awoh komo yenîn̂e me roro awexitaw so.

1On wara marha wîîkes awya so, on wara naxe kicicitho komo, n̂emahciyaxe waapa exihra ro mak exitaw. Erasîn me reha naxe kir̂wan komo reaw wara rma.
2On wara naxe kayaritomo komo, yaake ro n̂ehretawnomexe kicicme exitaw maywen komo. Yuhnari yîhtînon̂e me exitaw tko kayaritomo, mîn hak poko cehcamhokaxi exitaw marha, tmaywen komo yakîhren̂e me nasî pahkî.
3On wara naxe anarî komo, yupurantamnî kom ha, twarai komo xa marha n̂emetanmekyaxe kica, yupurantamnî komo xa marha. Noro yipu komo naxe tuuna tmohsom wara, ocowo imo yakro tmohsom wara. Kmararîn yîwîrîman̂e me mak nas okwe. Naatî macakesî, naar̂asî marha. Ero wa xa marha nasî yupurantamnî yemetanmekn̂e komo yupurantamnî komo rma.
4On wara naxe kpanatanmetopo komo yai cetowsom komo, kicicitho komo poko nahwowaxe kica. Kpanatanmetopo komo yewetîn̂e komo reha naxe kicicitho komo yîtwerman̂e me.
5Camkî naxe kicicitho komo takîhso en̂ekano ritopo poko. Kporin komo yepon̂e komo reha naxe yuhnari yîhtînon̂e me ahnoro.
6Tawake n̂he naxe yupurantamnî komo, takîhso cexitaw. Tawake exihra n̂he naxe cetanwesom komo tupurantayem komo rma.
7On wara naxe kumumuru komo kpanatanmetopo yewetîn̂e me cexitaw so, takîhso cehtopo komo ponaro marha naxe okre. Anarî komo mumuru naxe tîyopo so ceseresmaxmu komo yakrono me. Noro yipu komo naxe tîîm komo yîhyapamnon̂e me.
8On wara naxe anarî komo, tupurantan komo n̂epamnoyaxe yupurantamnî komo yai towrî ke okwe. Ero wa ahsîxapu tak nasî anarî komo purantan me hara amn̂e, yupurantamnî pînîn yawno komo purantan me ha.
9Anarî komo naxe kpanatanmetopo yenta xatî pîn me. Noro yipu komo rma na nîmtapowatu Kaan yakro. Poxumra ro makî tko nasî yîmtapotarî komo Kaan ya.
10On wara naxe anarî komo, kir̂wan komo, n̂etowyaxe tak kicicme cehtopo komo pona hara kica. Kicicitho komo yanme rma n̂etowyaxe okwe. Noro yipu komo towpon̂e komo tak men n̂epîrkexe amn̂e ewtarî yaka, tînahtothîrî komo yaka rma. Ero warahra naxe kir̂wan komo, Kicicitho komo mîkyam kica, kacho pîn kom ha, kir̂wanî mko tak nahsîyaxe okre.
11On wara kexe cemyawnoyem komo, Takîhsom xa ow okre, kexe kica. Anarimaw tko yupurantamnî na nai noro yipu mîtwo yuhnari yîhtînon̂e hara. Noro tak na cemyawnoyem yehtopo n̂entîke yuhnaw ehtopo xa.
12Anarimaw so kir̂wan komo nahwowaxe okre. Ero yimaw nahwowaxe ahnoro iitono komo. Anarimaw hara kicicitho tak nai kayaritomo me hara kica. Ero wa exitaw noro yipu maywen komo tak n̂eseyamyaxe mak okwe.
13Kicicme kehtoponhîrî yeyamyataw kîwya so cehn̂axmu me mak taxe okwe. Ero wa kehtoponhîrî komo yekatîmyataw reha kîwya so, ahsîpînketaw marha kîpînîn yaw so cehtopo n̂enpesî Kaan kîwya so.
14Tawake xa taxe twerî kexitaw so Kporin komo poko. Kropotarî komo ceipamnon̂e me kexitaw so reha cesemetanmekyaxe tak okwe.
15Ahwora ro mak naxe yupurantamnî komo kicicme exitaw kayaritomon komo. Reaw wara rma nasî noro yipu kayaritomo, tmayan̂em wara. Uhsu wara marha nasî, keska xatî wara kopi.
16On wara naxe kayaritomo komo, yuhnari yîhtînon̂e pîn komo, tmaywen komo nantometîkexe ro mak okwe iyopo so ro mak. Anarî komo reha cemyawno komo yepamnotopo ponarono me mak cexi xera ro mak naxe. Ero wa cexirî ke so pahkî naxe kayaritomo me okre.
17On wara na nai waihkano rin̂enho, tawsîn̂em yaan̂e wara nasî miya roro ewtarî imo yaka. Noro yipu yakronomara ro mak cexpore nasî.
18On wara naxe, Kicicitho mîkro, kacho pîn komo, Kaan nukurunperî me naxe. Cetanwesom komo reha n̂epîrkexe ponan̂e rma.
19Tînahke roro taxe kmararîn komo poko roro kexitaw so. Ero pîntho pokono komo reha naxe yînapumnî me roro okwe, emyawnomnî me roro marha.
20Kporin komo nakronomarî me xa naxe Noro pona enîn̂e komo. Anarî komo reha yohno ro mak cemyawno yepamno xe naxe. Noro yipu komo panaretopo watohra ro mak nasî Kporin komo.
21Cemyawnoyem komo ponaro mak naxe anarî komo, emyawnomnî komo ponarora. Kicicme taxe ero wara kexitaw so. Kpanatanmetopo yewetîn̂e pîn me men naxe anarî komo tuuru yahsîtome mak okwe.
22On wara naxe cemyawno poko tamen̂em komo, yohno cemyawno yepamno xe mak naxe. Mesemetanmekyasî tak men amn̂e okwe, kacho ponarora ro mak naxe okwe.
23Kicicme exitaw kpoyino komo tîtwermapore nasî. Ero yinhîrî, pahkî n̂he exiche, kîîxatî me rma tak nasî yîtwermaxapunhîrî. Kir̂wanî ro amoro okre, kexe mak anarî komo reha kîwya so. Tohnaw mak na ero wa ket okwe. Ero wa kan̂enho xatî pîn me n̂he taxe amn̂e.
24On wara naxe anarî komo, tîîm yemyawnonho nowyaxe okwe, tînocwan yemyawnonho anarimaw. Kaan yanwekn̂e pîn me rma wasî, kexe rma okwe noro yipu komo. Noro yipu komo naxe kemyawnonhîrî komo yakuhr̂apon̂e komo yakrono me rma.
25Kyopono me cesehtînosom komo naxe ceseseyusom me kiin̂e me kica. Kporin komo pona enîn̂e me kexitaw so ehn̂ara n̂he taxe kemyawno komo ciitopo poko.
26Takîhsom ow okre oyanme ro mak, kan̂e me kexitaw so akpîn me rma wa taxe kica. Takîhso kehtopo men̂ekan̂e me kexitaw so reha tukurui so cenmayaxe okre.
27On wara taxe cesemetanmesom komo wakren̂e me kexitaw so, esemetanmekîn me taxe okre. Cesewyahrusom wara tko naxe anarî komo reha, cesemetanmesom komo yenîn̂e pîn me kica. On wara men kexe poyino komo noro yipu ya, Awîrîma xe kr̂a wasî Kporin komo ya, kexe.
28Kayaritomo me n̂ehtîkexe anarimaw kicicitho komo rma kica. Ero wa exitaw so n̂eseyamyaxe mak tak maywen komo. Kicicitho komo waipuche reha n̂epamyaxe tak hara kir̂wan kom okre. Ero wa naxe.

1On wara naxe anarî komo, emapona roro tîtwermacho komo n̂encexe. Cetanwesom me rma tko n̂ehtîkexe kica. Noro yipu komo n̂ehcamnoyaxe ponan̂e rma okwe. Emahcira ro mak naxe okwe.
2Kir̂wan komo exitaw antomano rin̂e me, tahwore naxe yînantomarî komo. Kicicitho komo reha exitaw antomano rin̂e me, cewru komo mak naar̂axe okwe yînantomarî komo.
3On wara naxe yîîm komo takîhso exitaw so yumumuru komo, tahwore naxe okre. On wara tko naxe anarî komo mumuru, wooxam pokono me mak naxe kica, tweeno pîn pokono me. Noro yipu komo naxe tupurantan komo yukuhren̂e me mak okwe.
4On wara naxe anarî komo kayaritomo komo, yaaro en̂ekano rin̂e me naxe okre. Ero wa exirî ke so cerepore naxe maywen komo okre. On wara reha naxe anarî kom hara, kayaritomo komo, cen̂ekaxmu komo nîmrî nahsîyaxe esen̂ekapora ro mak ehtamci. Ero wara exitaw kayaritomo cemaywenkaxmu me tak nas okwe.
5On wara nîmtapowaxe anarî komo tpoyino komo yakro, Kir̂wanî ro xa amoro okre, kexe ro kyam mak. Tpoyino komo yemcinon̂e wara mak naxe ero wa kan̂e komo kica, yîhtarî komo yamxikn̂e wara ha.
6On wara naxe anarî komo, cemcinosom warai me rma naxe Kaanî mtapotarî yanwekrî ke okwe. Kir̂wan komo reha n̂ewanomexe tahwotachome so okre.
7On wara naxe kir̂wan komo, emyawnomnî yemetanmekn̂e komo yen̂ekacho ponaro naxe. Emyawnomnî yemetanmekn̂e komo yen̂ekacho ponarora ro mak naxe kicicitho komo reha.
8On wara naxe anarî komo, ero pîntho wara mak n̂encexe kpanatanmetopo komo. Noro yipu komo yanme tko enmapuyem komo naxe cetanwesom me okwe. Takîhsom komo reha naxe yîrwoxinkano rin̂e me reha okre.
9Anarimaw akpîn n̂eseseyukyasî takîhsom yakro. Ero wa eseseyukyataw so akpîn na nîmtapowa tîrwon̂em wara. Anarimaw n̂ewre mak hara na kopi. Tawake exihra rma naxe okwe etpoko. Ero wara naxe okwe.
10On wara naxe waapa me cexi xatî komo, kicicme exihnî xatî pîn me naxe. On wara reha naxe takîhsom komo, kicicme exihnî komo nakronomexe okre.
11On wara naxe akpîra cehsom komo, anarme exino yeen̂ataw yohno rma nîwîrîyakexe. Anarme exino yeen̂ataw takîhsom komo reha yohno ekatîmra naxe. Ero wa naxe.
12On wara naxe anarî komo, kayaritomo komo, cemaro ponaro mak naxe kica. Ero wara exitaw so kicicme n̂ehtîkexe kica maywen komo ahnoro.
13On wara naxe cesemetanmesom komo, emetanmekno rin̂e komo marha, Etîme re rma naxe. N̂examro yesamarî nasî Kporin komo nweiporî me re.
14On wara naxe anarî komo kayaritomo komo, emyawnomnî komo yanme en̂ekano rin̂e me natu, yaarono me mak en̂ekano n̂iir̂atu. Ero wara exitaw so pahkî ro mak naxe kayaritomo me.
15Takîhso n̂he tak naxe rikomo komo maxkatapaxapu komo, yîtwermaxapu kom ha. Kicicme men por̂mamyaxe rikomo komo tanme ro mak cehtopo yîhtînon̂e. Noro yipu komo tak naxe amn̂e tînocwan komo yîhyapamnon̂e me okwe.
16Kicicitho komo n̂epamtîkexe anarimaw. Ero wa exitaw so kicicme n̂ehtîkexe poyino komo meero okwe. Wara rma kicicitho pen komo n̂etwîrîmexe rma tak amn̂e kir̂wan komo wero ro rma.
17Amumuru komo panatanmecoko kir̂wan̂he. Ero wa panatanmexapu komo tak awerepokara n̂he naxe, awahworexe so xa matko okre.
18Kporin komo mtapotarî yentara ro mak exitaw so anarî rowon pono komo, twerîhra ro mak n̂ehtîkexe okwe. Tawake tko naxe kpanatanmetopo yewetîn̂e komo reha.
19On wara naxe kanton komo anarimaw ahce wa na cexitaw so, On wara xa yo ehcoko, tîtketu na yîwya so. Kewetîra rma naxe kîmtapotarî yanme mak. N̂ence rma na re, ewetîra mak naxe okwe.
20On wara na meen̂atu apoyino komo, yohno ro mak keyukn̂e me na meen̂atu. Ero wa wîhtînoyas ow ha, kan̂e me na nai yohno ro mak. Noro yipu komo naxe epanatanmekpon me n̂he okwe. Wara n̂he re n̂epanatanmekyaxe akpîn komo rma yohno keyukn̂e mera cexitaw so.
21On wara na matu awanton komo poko, amumuru komo wara rma na miir̂atu. Mehxa ro rma ero wa miir̂atu, yîmrenai ro. Ero wara ciriche amumuru me rma tak nas amn̂e tpor̂mamîche.
22On wara naxe yîrwonpontho yakrono komo, Ceseseyusom me mak tak n̂ehtîkexe yîrwonpontho poyero rma. Emapona roro kpanatanmetopo nanwekyaxe tîrwon̂em komo okwe.
23Akpîn me cehtîkexe kpoyino komo yopono me kesehtînoyataw so. Kir̂wan mîkro okre, kacho me reha tasî anarî komo xawyakan me kesehtînoyataw.
24On wara nasî cen̂epan̂em yakrono, cetwaika xatî wara nasî kopi. On wara kesî takrono ya, Yaarono mak tan wekatîmyasî, Kaan n̂entarî me xa tan wîîkesî, kesî yîwya. Ahce wa so na cehtopo komo yekatîmra rma tko nas okwe.
25Tooto pona keraswataw so ero rma nasî kemcinotopo warai me okwe. Kporin komo pona enîn̂e me kexitaw so reha tukurui xa taxe okre.
26Mer̂pora naxe kayaritomo yakro tîmtapota xatî komo, Oyemetanmekn̂e cma re men̂ekesî, ka xatî kom ha. Kporin komo xa tko nasî yaaro xa kepanîn̂e me.
27Poxumra ro mak naxe kicicitho komo kir̂wan komo ya. Poxumra xa marha naxe kir̂wan komo kicicitho komo ya hara okwe. Ero wa naxe.
Aku Ya Kpanatanmetopo Hara

1Taa, omtapotarî mewres ow hara apanatanmetopo komo rma. Aku ow ha, Xake pen mumutho. Kaanî mtapotarî rma tan mewresî. On wara wîîkesî Iciew ya, Ukaw ya marha tan wîîkesî,
2On warai ow, camkîno ro mak ow okwe. Camkî na re natu anarî komo. Owî xa tko wasî iyopo so camkî xa. Tooto warahra ro mak wasî camkî xa okwe.
3Oyakîretopo yentan̂enho pîn ow okwe. Kir̂wanî ro yehtopo yentan̂enho pîn marha ow.
4On wara tko wîîkes awya so, onoke xa wa cekn̂e kah yaka, ero yinhîrî nîhcekn̂e hara? Onoke xa ocowo nahsîyakn̂e tamoyeretarî ke? Onoke xa ahnoro tuuna womcekn̂e poono ke? Onoke xa roowo yenatîtopo n̂iir̂akn̂e? Onoke Noro yosotî? Onoke Yumumuru yosot hara? Mencet ha na?
5Kicicme exihnî ro mak mîn Kaanî mtapotarî. Kporin komo nasî kecen̂an wara, tpona cetkurunpesom komo yecen̂an wara ha.
6Noro mtapotachonho yîhremara men ehcoko amtapotarî komo ke. Ero ke yîhremetaw atwermes ha men. Cemarontaxmu me awenpexe so tak okwe.
7-8Taa, Apa kah yawno, awakro cma re kîmtapowasî yiixe oyehtopo poko. Asak hak nasî yiixe oyehtopo. Ero cma re amenmekîra masî owaipîrarî ka. Tohnaw ekatîmn̂e komo cma re men̂epes ohyai, cemarontaxmu kom ha. On wara marha wîîkes awya, oyemyawno cma re epamnotîkara masî. Emyawnomnî me marha cma re ow cirihra masî. Oyecenarîno ke mak ow yînahmakî.
9Cemyawnoi xa oyexitaw awanwekn̂e me tko na wehtîke kica. Onoke Mîk Kporin kom hara awya so? wîîke tak na kica. Emyawnomra ro mak oyexitaw hara cen̂epan̂em me na wehtîke hara kica. Kaan xatî pîn me tak na natu tooto komo opoyero rma okwe. Ero wa tak na wai cemyawnoi xa oyexitaw, emyawnomra ro mak oyexitaw marha, wîîkes awya Apa.
10Taa, oyakno komo, on wara wîîkes hara awya so, tooto yanton yîwîrîyakara ro mak ehcoko antoman̂e n̂entarî me. Noro yipu yîwîrîyakache awya so on wara tak na nîîke anton Kaan ya apoko, Noro cma re mîwîrîmesî Apa, nîîke. Kaan tak na nîmtapowa apoko hara, Kicicme mas okwe, nîîke na apoko.
11On wara kexe anarî komo tîîm komo ya rma kica, Awîrîma xe kr̂a wasî Kporin komo ya, kexe. Awakronoma xe wasî Kporin komo ya, kahra marha naxe tînocwan komo ya hara.
12On wara naxe anarî kom hara, Kir̂wanî ro ow ha, kan̂e me naxe. Ero wa kan̂e komo rma naxe korokan me rma, kicicme rma naxe okwe.
13On wara naxe anarî kom hara, kyopono me cesensom me naxe kica. Ewru komo rma n̂enpesî kyopono me esehtînotopo komo kica.
14On wara naxe anarî kom hara, iyorî komo nasî kacipara wara. Mariya wara nasî iyopoturu komo oko. Ero wa nas iyorî komo cesemetanmesom komo yeskan̂e wara ehtome so. Emyawnomnî komo yermomn̂e wara ro mak naxe roowo po exihra ehtome so tak. Cesemetanmesom komo waparî me naxe tpoyinonhîrî komo chewra tak ehtome so okwe.
15-16On wara nasî kamuxpa ciki kîkamxukru yeen̂e, cemsîkem wara nasî. Asak nas emsîrî warai. Owya xa tîmko, owya xa tîmko, kan̂e ro mak mîkyam emsîrî warai. Osorwaw xa nasî erepotanî ro komo. 4 xa nasî, N̂ex ha, ero wicakî mak eeko, kan̂e pînî ro komo. Wehto imo, yîmxîtanî ro wooxam, roowo, kir̂wan̂he tîpîhnî, wehto tak, Ero wicakî mak wakn̂iyasî, kan̂e pînî ro. Ero warai komo, N̂eexi tak ha, ero wicakî makî yiixe wasî, kan̂e pîn kom ha.
17On wara naxe anarî komo, akpîntho me mak n̂een̂axe tîîm komo. N̂ewrexe marha tantometaw so tînocwan komo ya. Noro yipu komo yewtho tak nowyas amn̂e kwacinama. Yaimo xîkrî marha non̂esî. Ero wa nas amn̂e noro yipu komo yewtho oko.
18Osorwaw nasî poko oyeserepokacho xa, 4 xa nasî, Ahce wa xa nai ero kopi? kacho owya.
19Ero wa nas owya yaimo totopo kaikokoro, okoi totopo marha toh pore, kanawa imo totopo marha tuuna imo kwari, kîîrî yeserepokacho marha emasî poko. Ero yipu poko keserepokesî xa.
20On wara reha naxe wooxam komo, tweeno pîn komo, n̂eseresmexe ha ka. Ero yinhîrî tîmtarî n̂ickexe. Kicicme exihra rma weexi, kexe kica.
21Osorwaw nasî roowo pono komo yîwîrîman̂e komo. 4 xa nasî yînîmrî yarono pîn komo okwe tpoyino komo ya.
22Ero wa nasî tooto yantonînho kayaritomo me cexiche tak hara kica. Ero wa xa marha nasî akpîn tmaxmitache hara kica.
23Ero wa xa marha nasî wooxam, kîîxatî pînî ro, ciin̂o yahsîche tak. Ero wa xa marha nasî wooxam, tooto yantonînho, tantoman̂enhîrî yekenho yakan me cexitaw hara. Noro yipu nasî ahwokano rin̂e me xa okwe.
24Taa, 4 naxe wahrai komo ciki, rooporeno ciki, takîhso cehsom komo rma ha tko.
25Kar̂pen mîk min̂iri warai ciki. Kaamo yimaw tko tînahrî komo n̂enmekyaxe.
26Kar̂pen marha mîk wiir̂a warai hara. Toopu yetîmtakaxapu yaka rma tko n̂esekenmesî.
27Makaka warai kayaritomon exihra ro mak nasî. Iina re tko n̂etîywecexe emapipo.
28Xokoko warai n̂etahsîyasî tamorî ke. Kayaritomo mîn yaw so rma nasî. Noro yipu komo naxe takîhso cehsom me xa.
29Osorwaw naxe cenpore xa tîtosom komo, 4 xa nas ero wa tîtosom kom ha.
30Reaw cesî cenpore xa. Kîî, kan̂e pîn me ro mak nasî noro onok na komo yeen̂ataw.
31Kapikara hara, kîîrî, woosî n̂enîrî me cetar̂ataw, boce hara, kayaritomo hara cenpore cesî, iyoponkanî ro. Ero warai komo cenporem me xa cexe.
32On wara marha wîîkes awya, anarimaw na akpîra mesehtînoi. Apoyino komo yopono me na mesehtînoi kica. Anarimaw apoyino komo yemetanmecho poko mesehtînoi kica. Ero wa ehxapunhîrî me awexitaw emtayahruko men awamorî ke.
33Paaka mownu karmetaw katî tak n̂etamnonohyasî. Kewnarî yekmiyataw kamxukwasî tak oko. Ero wa xa marha tîrwon̂em yewrucpetaw kîwya so, kpoko so nîrwonasî tak men okwe. Ero wa nasî.
On Wara Tîmrerî Panatanmekyakn̂e Kayaritomo Yon

1Taa, omtapotarî tan mewres ow hara an̂enîrî komo. Remuew ow ha. Kaanî mtapotarî rma tko tan mewresî yememe pen ya opanatanmetoponho.
2On wara kekn̂e yememe pen owya, Ahce wa wîîke awya okopuci? Omrerî cik amoro okwe oropotainonho xa. Moso omrerî panatanmekyasî apoko mak, wîîkekn̂e Kporin komo ya apoko. Yaaro xa ero wa wîîkekn̂e yîwya. Ahce warai poko kpanatanmekya?
3On wara xa wîîke awya, Kar̂pe awehtopo yukuhkara esko wooxam komo poko. Kayaritomo komo yar̂man̂e ro mak mîkyam wooxam komo tweeno pîn komo kica.
4On wara marha wîîkes awya Remuew, on wara nasî kayaritomo panatanmetopo, kayaritomo wokru mera nasî kawaxiyem. Kayaritomo wokru mera ro mak men nasî kica. Kawaxiyem yerîhra ro mak n̂ehcowpe antomano rin̂e komo marha.
5Kawaxiyem yerîche kayaritomo ya, kpanatanmetopo tak na nîhcamnoya kica. Ero ke emetanmexapu komo yepanpîra na nai okwe. Ero wa na nai kayaritomo kawaxiyem yerîche.
6Kawaxiyem erpoko waihporono komo ya mak, ahwokatîkaxapu komo ya marha.
7Noro yipu komo ya mak erpoko kawaxiyem cesemetanmetopo komo yîhcamnotome tak. Ahwora ro mak wasî okwe, kachonho tak na nîhcamnoya.
8On wara marha wîîkes awya, anarî komo naxe yîmtapotan wara. Noro yipu komo yanme amtapotakî. Twaihkaxmu komo yukurunpeko amtapotarî ke rma.
9Tîtken̂e mak exihra esko okopuci, takîhso en̂ekano cirko. Emetanmekno rin̂e komo en̂ekakî takîhso. Cesemetanmesom komo marha akronomakî amtapotarî ke. Ero wa esko.
Cemyapore Cemyawno N̂iir̂asî Takîhsom Wooxam
10On wara marha wîîkes awya okopuci, Onoke thakwa re kir̂wanî ro n̂een̂a wooxam cipici me. Noro yipu yeen̂ataw cepethîke xa nasî noro hubi yopo ro mak.
11Noro yipu pona n̂een̂asî iin̂o esemetanmekîra cehtome.
12Ciin̂o yakronoman̂e me nasî miya roro twaihtopo pona roro okre. Yîwîrîman̂e me exihra ro mak nasî.
13On warai pokono me nasî kir̂wanî ro wooxam, oper̂a poci n̂epor̂asî tînahsîrî, riin̂u marha n̂epor̂asî. Tamorî ke n̂etapickesî tahwore.
14Twarawantaxmu kanawarî wara nasî, mooxe cesî tînahrî ka.
15Kosope rma ka pakesî tîhyawno komo nahmachome. Tanton komo marha nînahmesî wooxam komo.
16Mararî marha men̂ekesî kir̂wan. Tupurantan pona tak nahsîyasî, warawanasî ahsîxapu pona. Ero tak nîmyasî tînatîrî yepetho me uupa petarî yepetho me ha. Ahsîche n̂iir̂asî tak tînatîrî me.
17N̂ekaricesî xa cemyawno poko. Taporî rma karihcesî kar̂pe n̂he cehtome.
18Takîhso warawanwasî cemyawno poko. Kir̂wan mak men̂ekesî. Tweyuru yeihkara marha nasî kosope.
19Poono kahtopo nahsîyasî tamorî ke, mawîrka yekposîtopo marha nahsîyasî. Ero yipu poko nasî.
20Cesemetanmesom komo ponaro nasî wakrechome so. Emyawnomnî komo yakronoman̂e me marha nasî.
21Okwe, komsînaxe men ohyawno komo okwe, kahra nasî n̂eepe mokyataw. Cucurem yaw naxe yîhyawno komo, poono yaw komsîmra ehtome so.
22Tîkaman yaam kahyasî tmewrem. Riin̂u kahxapu marha natpesî tponon me. Tîswayem marha natpesî tponon me.
23Ewto potaw cesentaxmu komo nîhtînorî me nasî noro yipu yiin̂o. Poritomo komo yakro n̂eremesî cesentaxmu komo yakro.
24Poono marha natpesî noro yipu wooxam. Riin̂u kahxapu xa natpesî epethîrî pona tîmsom ha. Aan̂apotu marha natpesî twarawantaxmu komo ya tîmsom.
25Kar̂pe ehtopo nasî noro yipu ponon wara. Takîhsom me ehtopo marha nasî ero wara. Nahwowasî tak noro yipu amn̂e.
26Takîhso tîmtapotaxmu me marha nasî. Wakreno ritopo poko panatanmekno n̂iir̂asî.
27Tîhyawno komo ponaro marha nasî. Yuwun̂ura ro mak nasî ceseresmetaw meero.
28Kir̂wan mîk yememe, kexe tak yîmxîkrî komo tpor̂mamche so. Iin̂o marha ero wa kesî. Nahwowasî cipici poko.
29Kir̂wan̂he xa rma re xatken̂e wooxam komo mer̂pono pîn komo. Amoro xa kir̂wan̂he xa tak mas okre okopuci, wîîkesî noro yipu ya wooxam ya.
30Kemîknoyasî mak cenporem me wooxam yehtopo. Ero pîntho me n̂he nasî yupun yenporitopo. On wara tko cexpore nasî wooxam komo, Kporin komo ponaro xa cexpore nasî. Kir̂wan mîkro okre wooxam, kacho me xa tak naxe noro yipu komo.
31Ero wa ehxapu komo n̂iritho mak tîmko yîwya yîn̂enporî me. Tamorî ke yin̂irithîrî rma nasî ehtopo yekatîmn̂e me. Kir̂wan mîkro okre, kan̂e wara nasî. Ero wa kan̂e me nasî yin̂irithîrî. Iina mak nasî awakîretopo okopuci, kekn̂e. Ero wa tî kekn̂e Remuew yon tîmrerî ya.
ECCEkresiastes
1 2 3 4 5 6 7 8 9 10 11 12 EkresiastesTohnawno Wara Nai Roowo Po Kehtopo Komo, Kesî Saromaw
1
1Taa, omtapotarî tan mewresî an̂enîrî komo. Kaanî mtapotarî yekatîmn̂e ow ha. Tapi pen mumutho ow, kayaritomo, Xerusaren pono. Noro yipu ow ha.
2On wara wîîkesî, Tohnaw ro mak tas okwe, tohnaw ro mak tasî, wîîkes ow, Kaanî mtapotarî yekatîmn̂e ha. Tohnaw ro mak tasî, tohnaw ro mak okwe. Ahnoro nasî tohnawno me ro mak okwe, wîîkesî.
3Cetapickexe xa tan roowo po, kaamo makataw. Ahce re tahsîyatu ketapickachonhîrî komo yepetho?
4On wara taxe ahnoro tooto komo, tîtwaiyaxe. Ero yinhîrî kepamthîrî komo tak naxe hara kîhretawno me so. Ero yinhîrî n̂examro yepamtho komo tak naxe n̂examro yîhretawno me hara. Eroromerono me exihra taxe. Iito rorono me reha nasî roowo, kapon kom ha.
5On wara nasî kaamo hara, n̂epatakes ha ka. Ero yinhîrî n̂emihcas hara. Ero yinhîrî yohno cesî cepatakachonhîrî pona xa hara.
6On wara nasî ocowo hara, suu yaw roro ka cesî. Ero yinhîrî n̂etaknames hara, nohce yaw roro tak ces hara. Emapona roro n̂etaknamesî ocowo. Cesamathîrî yaw xa marha ces hara.
7On wara nasî tuuna hara, tuuna imo kwaka nîhce tuuna yepu ahnoro. Copoyi ehtîkara rma tko nasî tuuna imo. Yaw xa marha n̂etîrames hara tuuna cehtoponhîrî pona hara.
8Ahnoro mak nasî kpokaren̂e me okwe. Tîtpokexe ekatîmrî yopo ro mak okwe. Ero wicakî mak enî xe wasî, kahra ro mak nasî kewru komo miyan komo yenîche rma. Ero wicakî mak enta xe wasî, kahra marha nasî kpanarî komo miyan komo yentache rma hara.
9Pahxan pen komo xatken̂e mîn hak pokono me, ero poko xa marha taxe kîwyam hara. Ero poko xa marha naxe kepamthîrî komo amn̂e. On wara kacho exihra nasî, Oroto tak pahxan pen komo warahra ro mak taxe, kacho exihra. Ero pokohra ro mak xatken̂e pahxan pen komo, kacho exihra marha nasî. Ero wa taxe ahnoro kaamo makatawno komo.
10Nai ha katî poko kehtopo komo, On yipu pokohra ro mak xatken̂e pahxan pen komo, kacho? Pîra ro mak. Pahxanî ro mak mexe mîn ero wa kemyawno ciitopo ahnoro mak.
11Pahxan pen komo yehtoponho nasî tîhcamnoso. Kepamthîrî komo n̂ewruyaxe amn̂e. N̂examro pen waihyaxe hara. Ehtoponhîrî komo poko meero naxe twen̂ekarî n̂examro pen yepamtho kom hara. Ero wa thakwa tas okwe.
Miyan Poko Rma Kehcamhoketîketaw Kahwokacho Komo Marha N̂epamyas Okwe, Kacho Yîwya
12Taa, kesekatîmyasî tan awya so. Kaanî mtapotarî yekatîmn̂e ow. Ixaw Yana komo kayaritomon marha owî, Xerusaren pono ha.
13Pahxa on poko wîxakn̂e, ahce na poko tooto komo yehtopo yentîka xe wîxakn̂e. Takîhso ehtopo komo yenî xe wîxakn̂e, Ai ha, ero wa ma tai ke tooto, kachome owya. On wara tooto yehtopo ween̂akn̂e. Tawsîn̂em ke tîmponoyem wara kiir̂axe so Kaan okyo, wîîkesî tak.
14Ahnoro ween̂akn̂e kaamo makatawno komo yemyawno, poko ehtopo kom ha. Tohnawno poko ro mak naxe okwe. Ocowo yahsî xatî wara mak naxe kopi.
15Ahce na yetatukmache pexunkara thakwa taxe hara okwe. Ahce na exihra exitaw yukuknomara thakwa taxe okwe.
16On wara kesehtînoyakn̂e, On warai xa ow, yaana me ehtîkaxapu ow. Ketakîrekn̂e marha pahxan pen komo yopo, Xerusaren pono komo yopo. Miyanî rma wîhtînoyakn̂e kakîhretopo mko. Miyan poko rma kehcamhokekn̂e marha mer̂pono pîn poko.
17Ero yimaw kakîhretopo yentatîka xe ro mak wîxakn̂e. Tohnaw kehtopo yenta xe marha wîxakn̂e, wara mak kesehtînotopo yenta xe ha. Wara rma tohnaw ro mak tak ween̂akn̂e ero wa ketakîretopo, kehcamhokacho kom ha. Ocowo yahsî xe kehtopo marha mîn okwe.
18Miyan poko rma ketakîretaw kahwokacho marha kepor̂axe so hara okwe. Miyan poko rma kehcamhoketaw miya xe xa marha kahwokacho n̂epamyas hara okwe. Ero wa thakwa tas okwe.
Kerepotanmekîra Nai Kesewakomacho Komo
2
1Ero yinhîrî on wara tak wîhtînoyakn̂e hara, kesewakomacho tak wukukmes hara kerepotanmekya na, kachome owya. Ero ke kesewakomekn̂e ro mak. Ero meero tko kerepotanmekîra nas okwe.
2On wara wîîkekn̂e kewretopo poko, tohnaw ro mak ero poko tas okwe. On wara wîîkekn̂e kesewakomacho poko hara, Kir̂wan̂he ma re kiir̂a? wîîkekn̂e.
3Ero yinhîrî opun yahwore xe tak wîxakn̂e wooku ke hara. Keseman̂itopo poko marha wîxakn̂e. Takîhso oyexi xe rma tko wîxakn̂e ero yipu poko oyexitaw rma. Ahce poko xa cexpore nai kir̂wan̂he kehtome so tan ka kexitaw so waipîra? Yohno mak tas tan okwe kaapu makataw, wîîkekn̂e.
4Ero yinhîrî ahce na tak wiir̂akn̂e miyanî rma. Omîn wiir̂akn̂e yaake. Onatîrî marha wiir̂akn̂e uupa yatî. Mer̂pora wiir̂akn̂e.
5Onatîrî yewtî marha waiwapekn̂e. Iina so onatîrî wirpekn̂e. Weewe mko marha wiir̂akn̂e anarmerpanan. Aiwaxapu pona wiir̂akn̂e.
6N̂ikitho marha wiir̂akn̂e onatîrî tîhtopo me, weewe tîhtopo me ha. Por̂mamyakn̂e tak onatîrî weewe mko.
7Oyanton komo marha wahsîyakn̂e epethîrî pona. Kîrkomo wahsîyakn̂e, wooxam komo marha. Ohyaw marha n̂ewruyatken̂e anarî kom hara oyanton kom ha. Tokye marha wîxakn̂e mer̂pono pîn ke. Mer̂pora xakn̂e oyoku paaka komo, oper̂a komo, noro yipu kom ha. Pahxan pen komo yoku yopo xakn̂e oyoku, Xerusaren pononho komo yok yopo.
8Ooru marha wenmekyakn̂e mer̂pono pîn, prata marha mer̂pono pîn. Ero yipu nahsîyaxe roro kayaritomo komo, kopenato kom ha. Waano yaan̂e komo marha wahsîyakn̂e kîrkomo, wooxam kom ha. Yiixe xa toooto komo yehtopo marha wahsîyakn̂e.
9Ero ke cemyarkem me xa tak wîxakn̂e oyexinawnonho pen komo yopo ro mak, Xerusaren pono komo yopo. Ero wara oyehtîketaw rma takîhsom me rma wîxakn̂e.
10Ahce na yeen̂ataw owya cenporem me ero rma wahsîyakn̂e. Oyewru yanwekîra ro mak wîxakn̂e. Twakon xe exitaw oropotarî ero marha anwekîra wîxakn̂e. Tahwore wîxakn̂e on̂irirî poko okre. Tahwore oyehtopo rma xakn̂e oyekaritotoponho yepetho.
11Ero yipu mko ciitîkache tko ween̂akn̂e. Oyamorî ke ciixapu rma ween̂akn̂e ahnoro. Cekar̂kaxi ro kekaricekn̂e ero mko poko. Tohnawno me tko ween̂akn̂e okwe. Ocowo yahsî xe oyehtopo wara rma xakn̂e ero mko ciitoponho. Keserepotanmetopo exihra ro mak nasî tan okwe kaamo makataw.
Takîhsom Komo N̂ehcamnoyaxe Akpîn Komo Wara Rma
12Ero yinhîrî cesewkor̂maxu wara wîxakn̂e hara takîhso oyehtopo wece hara. Ero ponaro wîxakn̂e hara. Wara ro mak kehtopo ponaro marha wîxakn̂e, keseman̂itopo ponaro marha. Ahce thakwa re n̂iir̂a ohretawno, kayaritomo retawno ha? On̂iritho pîn ma re n̂iir̂a? Ciiso rma thakwa nasî ero yipu mko ahnoro.
13Ero yinhîrî on wara tak ween̂akn̂e, kir̂wan̂he nasî takîhso kehtopo wara mak kehtopo yopo ro mak. Katpan nasî kir̂wan̂he awarpan yopo ro mak, kir̂wan̂he xa marha nasî takîhso kehtopo hara wara mak kesehtînotopo yopo hara.
14On wara nasî takîhsom, ewru nasî yîhtîpîrî yaw. Awarpanaw makî tko n̂etar̂asî akpîra cehsom. Wara rma etîme re rma thakwa naxe tahwokacho komo chew anarimaw so asakno roro rma okwe.
15Ero ke on wara wîîkekn̂e oropotaw, akpîra cehsom thakwa nasî tahwokacho chew okwe. Ero yipu chew xa marha was ow hara okwe. Ero ke ahce kacho takîhso oyehtopo ponaro wai okwe, wîîkekn̂e. Tohnaw marha wai ham okwe takîhso kesehtînotopo ponaro, wîîkekn̂e.
16Yohno rma takîhsom pen yehtoponho poko n̂eponarononkexe poyino kom okwe. Akpîra cehsom yehtoponho poko n̂eponarononkexe ero wara xa marha takîhsom yehtoponho poko naxe hara okwe. Asakno yehtoponho poko rma n̂eponarononkexe okwe. Akpîra cehsom komo waihyaxe. Ero wa xa marha takîhsom komo waihyaxe hara okwe. Ero wa thakwa taxe etîme re okwe.
17Ero ke poxumra ro mak tak ween̂akn̂e waipîra oyehtopo. Oyahwokacho me mak ween̂akn̂e ahce na ciitopo kîwya so. Ero wa ween̂akn̂e ahnoro tooto komo n̂iritho, kaamo makatawno komo n̂iritho. Tohnawno me mak nas okwe. Ocowo yahsî xe kehtopo wara mak nas okwe.
18Poxumra ro mak tak ween̂akn̂e on̂iritho ahnoro. Kaamo makatawno poko kekaricekn̂e. Ohretawno nahsîrî me mak nasî on̂iritho okwe, wîîkekn̂e.
19Ahce wara na nai ohretawno? Takîhso nai ha na, akpîn me mak katî nai? Noro rma tko nahsîya on̂iritho ahnoro. Kekaricekn̂e ro mak ero mko poko. Takîhso marha wiir̂akn̂e. Ahce wara cehsom xa nahsîya amn̂e? wîîkekn̂e. Ero ke ero marha nasî tohnawno me kica.
20Ero ke kahwokekn̂e tak oyekaritotoponho poko, kaamo makatawno mko wiir̂akn̂e ero mko poko kahwokekn̂e.
21Anarimaw ahce na ciitopo poko tatu, takîhso na cicir̂atu. Yaana me xa na cicir̂at okre. Eronhîrî rma tko tînomyasî thakwa ciin̂enhîrî pîn nahsîrî me hara okwe. Ero ke tohnawno me nasî ero yipu ciitoponho. Kahwokacho me ro mak nas okwe.
22Ahce thakwa re tahsîyatu kar̂pe ro mak kekaritotoponhîrî yepetho me. Ceserepoketu ahce na ciir̂ataw kaamo makatawno ciir̂ataw ha. Ciitîkache ahce thakwa re tahsîyatu epethîrî ha?
23Kaamo poko roro na cetapicketu tahcitaxi ro mak oko. Tahwoke marha na ahce na ciir̂ataw. Kosope meero na ceserepoketu ciisom poko. Tohnawno marha mîn, mîn hak ciitopo okwe.
24-25On wara kexitaw so mak cerepore taxe, ceseresmexe, wooku ceer̂axe, kn̂irithîrî poko taxe. Ero wa kexitaw so mak cerepore taxe. Ero yopono kerepotanmecho exihra ro mak nasî. Kaanî rma tko nîmyasî kîwya so ero poko keserepotanmecho. Onoke ma re n̂eseresme oyopo, onoke ma re n̂eserepotanmekya oyopo? Pîra ro mak okwe.
26On wara kiir̂axe so Kaan kir̂wan me keen̂ataw so, kakîhrexe so, ahce na poko kîhcamhokexe so, kahworexe so marha, ero wara kiir̂axe so. On wara tko kicicme cehsom komo reha n̂iir̂asî, emyawno yenmekrî pokono me n̂iir̂asî, yîmtorî pokono me marha. Ero yipu yîmtoche Kaan yanme marha nîmyaxe tîn̂enîrî mexan komo ya. Tohnaw marha tasî ero yipu poko okwe. Ocowo yahsî xe kehtopo warai kyam mak mîn okwe. Ero wa mak nas owya.
Tukuknomaxi Nasî Ahce Na Poko Kehtopo Komo Ahnoro
3
1Taa, on wara marha kehtopo komo ween̂asî, ahce na poko kexi xe kexitaw nasî rma ero poko kehtopo ro kaamo. Ahce na ciir̂ataw tooto komo ya, kaapu makatawno komo ya, ero ciitopo ro tak nasî.
2Kewrutopo me exitaw xa cewruyasî, kwaihtopo me exitaw tîtwaiyas hara. Knatîrî ciitopo me exitaw tak cicir̂asî, knatîthîrî yeputho mohkacho yimaw tak tîtmokes hara.
3Waihkano ritopo ro nasî, ehcemano ritopo ro nas hara. Ahce na ciixaputho yixkacho tak nasî, ahce na ciitopo marha nas hara.
4Kîwratacho me tak nasî anarimaw hara, kewretopo me tak nasî anarimaw hara. Okwe okwe, kacho me tak nasî anarimaw, kmanîmtopo me tak nasî anarimaw hara.
5Toopu yaatopo me tak nasî anarimaw ar̂machome, toopu yenmetopo me tak nasî anarimaw hara. Yîpîmîmino ritopo me tak nasî anarimaw, yîpîmîmino ritopo mera tak nasî anarimaw hara.
6Ahce na yahsîtopo me tak nasî anarimaw, ahce na yahsîpînkacho me tak nasî anarimaw hara. Ahce na yîmtotopo me nasî anarimaw, ahce na yar̂macho me kr̂a tak nasî anarimaw hara.
7Ahce na yahyaxkacho me tak nasî anarimaw, ahce na yeemitopo me tak nasî anarimaw hara. Tîtken̂e mak kehtopo me tak nasî anarimaw, kîmtapotacho me tak nasî anarimaw hara.
8Etîxe kehtopo me tak nasî anarimaw, etîxera kehtopo me tak nasî anarimaw hara. Ketar̂macho me tak nasî anarimaw, etar̂mara kehtopo me tak nasî anarimaw hara. Ero wa so nasî ahce na poko kehtopo ro komo.
9Anarimaw so cetapickexe ahce na poko. Ahce xa re tahsîyatu ero ciitoponho yepetho, kerepotanmecho kom ha?
10Tooto ween̂asî cemyawno ciitopo poko. Kaanî yanme rma ero pokono me thakwa naxe.
11Poko kehtopo ro nukuknomekn̂e Kaan ahce na poko kehtopo ahnoro. Kir̂wan̂he nasî ahce na ciitopo yîwya, ciitopo me exitaw. On wara nasî Kaan cihcitopo ken̂ehra ro mak nasî. Ero wara cehtopo poko ceserepokaxmu me kiir̂atken̂e so Kaan. Miya roro tak Kaan yehtopo poko ceserepokaxmu me kiir̂atken̂e so, ehcamnopîn me ro mak ehtopo poko ha. On wara kacho poko tko tasî camkî okwe, Ahce na n̂iir̂a Kaan mehxa ro mîn hak yihcitopo n̂ixa ro miya roro yîtîhkacho pona roro, kacho poko camkî tasî.
12On wara tko wîhtînoyasî, tahwore cexpore nasî, akronomano rin̂e me marha. Ero wara xa cexpore nasî kwaihtopo pona roro. Ero wa kehtopo yopono exihra ro mak nasî kir̂wan̂he kehtopo ha.
13On wara cexitaw so ahnoro tooto komo cerepore rma naxe, n̂eseresmetu, wooku n̂eer̂atu, tîn̂irithîrî komo poko nahwowatu, ero wara exitaw so kir̂wan̂he nasî. Ero wa cexpore nasî. Ero poko kehtopo nasî Kaan nîmîtho kîwya so.
14On wara wîîkesî Kaan n̂iritho poko, eroromerono me n̂iir̂asî ahnoro. Yin̂irithîrî yîhremara thakwa tasî kîw, yîraconhîrî marha towîhra thakwa tasî, wîîkesî. On wara marha wîîkesî, ero wa so ciino n̂iir̂asî Kaan tponaro xa kehtome so. Ero wara wîîkesî Kaan n̂iritho poko.
15Ahce wa tooto komo yehtopo ceen̂atu oroto, ero wara rma xatken̂e pahxan pen kom hara. Ahce wa tooto komo yehtopo ceen̂atu amn̂e, ero wara rma xatken̂e pahxan pen komo. Pahxa kehtoponhîrî komo nukuknomesî Kaan, Ero wa mîxatken̂e ham, kachome kîwya so.
Xaparî Waihyasî, Ero Wa Xa Marha Tîtwaiyaxe Kîwyam Hara Okwe, Kesî Saromaw
16On warai komo ween̂akn̂e kaamo makatawno komo, en̂ekano rin̂e komo ween̂akn̂e, yaaro en̂ekano rin̂e komo cma ha re. Kicicme so rma xatken̂e kica. Kayaritomo komo marha ween̂akn̂e kir̂wan̂he kantoman̂e komo cma ha re, kicicme rma tko ween̂akn̂e okwe.
17Ero ke on wara wîîkekn̂e oropotaw, kir̂wan komo yehtoponho n̂etahcasî Kaan amn̂e, kicicitho komo marha n̂en̂ekesî. Ahce na ciitopo ahnoro nasî tukuknomaxi, Ero yimaw xa nasî ero ciitopo me, kacho ha.
18On wara marha wîîkekn̂e oropotaw, On wara nai ham Kaan tooto komo poko, ehtopo komo nukukmesî enpotome kîwya so. Xapari warai mak kîwyam kica, kachome tak kîwya so nukukmesî.
19Xaparî wara rma taxe tooto. Ahce wa na xapari, ero wa xa marha taxe kîwyam hara. Etîme re tîtwaiyaxe xapari wara xa marha. Etîme re cesehsaxe xapari wara xa marha. Xapari yopono me exihra rma taxe tooto komo. Tohnaw mak taxe ahnoro etîme re.
20Iina re tîtosom me marha taxe xapari komo yakro. Roowo pupunthonhîrî mak kîwyam ahnoro tooto komo, xapari marha. Roowo me tak cetakîhcexe hara amn̂e tooto komo, xapari marha.
21Onoke thakwa re n̂een̂a tooto yekatî torî waipuche, kahsî torî ha. Onoke thakwa re n̂een̂a xapari yekatî torî roowo cheka hara? Yîhtînopîra thakwa taxe ero wa so torî kom ha.
22Ero ke on wara wîîkes hara, on wara thakwa nasî cerepore tooto komo yehtopo, kemyawno poko ceserepotanmekpore nasî. Anarme kehtopo exihra ro mak nasî wara n̂he kehtopo kom ha. Onoke thakwa re n̂enpe kîwya so pahxarono komo yehtopo, kwenatîwono komo yehtopo ha? Enpon̂e exihra thakwa nas okwe, wîîkekn̂e. Ero wa wîîkekn̂e.
4
1Ero yinhîrî tak emetanmexapu komo ween̂akn̂e hara, ahnoro ween̂akn̂e kaamo makatawno kom ha. Emetanmexapu komo yewyokrî ween̂akn̂e. Ahworen̂e komo exihra ro mak xakn̂e okwe. Kar̂pe xatken̂e emetanmekn̂e komo okwe. Emetanmexapu komo yahworen̂e komo exihra ro mak xakn̂e okwe.
2Ero ke on wara wîîkekn̂e, Tawake n̂he naxe waixapu komo, pahxa n̂he waixapu kom ha. Ahwora n̂he naxe okwe waipîn kom ha ka.
3Wara n̂he xa matko naxe ewrunu ro komo. Kicicme kaamo makatawno komo yehtopo yenîhra naxe noro yipu komo okre, wîîkekn̂e.
Tohnaw Tîtpohnaxe Tooto Komo Poko
4Ero yinhîrî on wara tooto komo yehtopo ween̂akn̂e, ahnoro tooto komo pohnaxe tpoyino komo poko. Tpohnîmtopo yanme mak n̂etapickexe, ero yanme naxe ahce na poko. Ero ke ero yanme ahce na ciitopo meero nasî tohnaw okwe. Ocowo yahsî xatî wara mak taxe ero wa kexitaw so.
5On wara naxe akpîn komo, ahce na pokohra ro mak naxe. Ero wa cexirî ke so yupun komo n̂eton̂esî takporoso cehso ro okwe.
6Asak mak nasî noro yipu komo yemyawno. Yarpa exihra rma tko naxe. Cerepore n̂he rma naxe okre. Anarî komo reha natu cemyarke xa. Ahce na poko tko n̂ekaricexe ro mak okwe. Ocowo yahsî xatî wara mak naxe okwe.
7Ero yinhîrî anarî komo yehtopo tak ween̂akn̂e hara kaamo makatawno komo yehtopo. Tohnawno pokono komo marha mîkyam xatken̂e okwe.
8Anarî ween̂akn̂e hara, cewn̂e xakn̂e okwe akronomra. Yumumuru exihra xakn̂e okwe, akno exihra marha xakn̂e okwe. Noro pen n̂etapickekn̂e yîtîhkan me ro mak okwe. Wara rma eserepotanmekîra xakn̂e cemyawno poko. Ero ke on wara tak kekn̂e tîhnaw, Onoke yanme xa tan ketapicke? Ahce kacho oyahwotacho yai onî mko poko roro wai okwe? kekn̂e tîhnaw. Noro ween̂akn̂e tohnawno poko, cerepotanmetopo pîn poko okwe.
Cehcamnoyaxe Thakwa Okwe Takronoyemînhîrî Rma
9Kir̂wan̂he tasî iito re kexitaw asak hakno. Kir̂wan̂he exihra n̂he tasî cewn̂e kexitaw okwe. Asak hakno me kexitaw iito re kir̂wan tak tahsîyaxe ketapickachonhîrî komo yepetho.
10Anarînhîrî yepîrketaw akrono tak nanîmyasî hara. Okwe tîkexe xa thakwa cewn̂e kexitaw. Ero wa kepîrketaw exihra ro mak nasî kanîmn̂e hara okwe.
11On wara marha nasî ketakriyataw, asakî ketakriyataw iina re ocoro n̂he tas okre. Ahce wa thakwa re tai ocoro cewn̂e ketakriyataw?
12Cewn̂e kexitaw kar̂mesî thakwa kwaparî. Asakî kexitaw reha kwaparî yopo n̂he tak tas okre. Ero wa xa marha nasî ahce na mici, asakî yatî n̂he exitaw yimici yohno etawotora nas okre.
13Kir̂wan̂he nasî kar̂pamxan emyawnomnî rma takîhso cexitaw. Kir̂wan̂he exihra rma nasî poritomo akpîra cexitaw. Kayaritomo me cehsomu rma kir̂wan̂he exihra nai. On wara xa cexpore nasî, kacho yenta xatî pîn me cexitaw okwe kir̂wan̂he exihra nai.
14Kahrutopo yawnonho rma n̂epatake kayaritomo me tak cehtome hara okre. Anarimaw emyawnomnî ro mak mîk. Kayaritomo me rma tak na nai noro yipu rma.
15Mer̂pora ro mak ween̂akn̂e noro yipu yakrono komo. Kayaritomo me tak na n̂iir̂atu tîkayaritomonînhîrî komo retawno me. Ero wa tak kar̂pamxan n̂een̂atu kaamo makatawno komo.
16Mer̂pora ro mak tak na natu noro yipu maywen komo, kar̂pamxan maywen kom ha. N̂examro yepamtho komo reha tko na natu anarme hara okwe. Kir̂wan̂he xakn̂e noro okre, kahra natu. Kar̂pamxan me ciixapunhîrî pen xera naxe waipuche. Ero ke ero wa tooto yehtopo meero nai ham tohnawno me mak okwe. Ocowo yahsî xatî wara mak nai ham.
Kaan Ponaro Rma Cexpore Nasî
5
1On wara marha wîîkes awya so, Kaan mîn yaka awcetaw so twerî men etocoko. Yîmtapotarî yentaxi mak etocoko. Akpîn komo warahra ehcoko. Yohno kahra ehcoko, Ero men wîmyas amn̂e awya Apa, kahra ehcoko yohno. Camkî na natu ero wa tîmtapotaxmu komo. Kicicme wasî wara kyam mak Kaan yakro omtapowataw, kahra nat okwe.
2Kaan yakro amtapowataw so, yohno so yîmtapotara ehcoko. Yohno so marha yîhtînopîra ehcoko amtapotarî komo Noro yakro. Kah yawno Mîkî Kaan. Roowo pono mak reha amyamro kopi. Ero ke wahra mak amtapotakî.
3Mîwosowasî cemyarke xa awexitaw so. Mer̂pora ro mak amtapowataw so, Akpîn mîkro, kexe awentan̂e komo.
4On wara na mîmtapowatu Kaan yakro anarimaw, Apa ero men wîmyasî roro awya, mîîketu na. Ero wa kache awya so ecmamra ro mak men ehcoko tîmtopo poko. Ahwora men nai Kaan akpîn komo poko okwe. Ero ke tîmcoko men.
5Wara n̂he tasî, Ero men wîmyasî awya Apa, kahra ro mak kexitaw. Ahwora nai Kaan kpoko so tîmîhra kexitaw, Wîmyasî men, kan̂enho ha.
6Kicicme men kiir̂atu so anarimaw kîmtarî komo rma okwe. On wara kahra men ehcoko amn̂e Kaan yanton ya, Camkî kîmtapowakn̂e kica Kaan ya onîmrî poko, kahra ehcoko. Ero wa ketaw awya so nîrwona men Kaan apoko so. An̂irithîrî komo tak men n̂ixke ero wara amtapotache so.
7Tohnaw marha nasî ahce na yeen̂ataw kîwya so wosoto mak, mer̂pora ero yipu yeen̂ataw rma tohnaw nasî. Tohnaw marha nasî kîmtapotarî mer̂pora kîmtapowataw so hara. Kaan poko twerî xa matko ehcoko.
Kerepotanmekîra Nai Kemyawno Yepamnotopo
8Anarimaw on warai komo na meen̂atu, emyawnomnî komo yemetanmetopo na meen̂atu. Kir̂wan̂he epemara ro mak natu apickano rin̂e komo. Etîme re en̂ekano ritopo marha na meen̂atu. Esen̂ekapora ehtamci komo marha na meen̂at okwe. Ero pokono komo yeen̂ataw awya so eserepokatîkara ehcoko. Nasî rma kayaritomo me cehsom n̂examro yenîn̂e. N̂examro yenîn̂e yopono komo xa hara naxe, enîn̂e yenîn̂e kom hara.
9Kmararîn komo pono yeperîrî nasî miyan komo nahrî me rma. Kayaritomo nahrî me meero nasî kmararîn komo pono yeperîrî.
10On wara marha tasî, puranta xatî me kexitaw erepotara rma thakwa tasî puranta ke mak. Kemyawno xatî me kexitaw so erepotara marha tasî kemyawno yahsîche. Kerepotanmekn̂e pîn mîn kemyawno.
11Kemyawno rma na n̂epamya anarimaw. Ero yimaw rma tko n̂epamyasî ahn̂e kom hara. Ero ke ahce wa thakwa re n̂erepowa osom ero yipu poko. N̂erepowa rma cik ha re enîrî ke mak okwe.
12Tpoxwe xa nasî kîwîntopo kîwya cetapickaxmu me kexitaw. Ero wa nasî kîwîntopo yînahpen̂e kexitaw, yînapucme kexitaw marha. N̂etwînîkpormesî tko okwe cemyawnoyem mer̂pora exirî ke emyawno.
13On warai marha ween̂asî kaamo makatawno komo yehtopo, kicicme ro mak ehtopo komo, anarî komo n̂esewakrexe mer̂pono pînî ke ro mak okyo. Emyawno komo rma tko nasî yîwîrîmacho komo me okwe.
14Ero yinhîrî cemyawnoyem yemyawnonho pen tak na n̂ehcamnoya hara okwe camkî exirî ke osom. Ero ke cemyawnoyemînhîrî pen waihyataw exihra tak nasî tumumuru ya tîmsom okwe.
15Ponomra ro mak n̂ewruyakn̂e tînocwan ropotai. Ponomra marha cee hara okwe. On wara ro mak mokyakn̂e oona roowo pona, ero wara xa marha ces hara roowo poi. Cemyawno yarîhra ro mak wa nasî twaihyataw, cetapickachonhîrî yepetho ha.
16Ero wa noro yipu komo yehtopo nasî kahwokacho me mak okwe. Emyawnomra ro mak n̂ewruyasî, emyawnomra marha waihyas hara. Ahce poko ma re n̂erepowa? Ocowo warai yahsîtome mak n̂etapickekn̂e ham okwe.
17Enmar̂atîxera ceseresmexe awarpanawno wara mak. Ahwora ro mak taxe, tamotoyaxe marha, tîrwonaxe marha okwe, wîîkekn̂e. Ero wa wîîkekn̂e kehtopo poko.
18Ero yimaw tak on wara wîîkesî, tooto komo yehtopo yenîrî ke wîîkesî, ceseresmapore rma nasî, wooku marha cerpore nasî. Ketapickacho poko marha cerepotapore nasî, kpokaren̂e poko rma. Atî wicakî na enmarî nîmya Kaan kîwya so, waipîra kehtopo komo. Ero wicakî rma tko cerepotapore nasî ero yipu poko, kaamo makataw kehtopo komo poko. Ero warai me thakwa kakîhcetken̂e so Kaan.
19On warai ke kwakrexe so Kaan, kemyawno nîmyasî kîwya so, kmararîn komo marha. Kar̂pe marha kiir̂axe ero poko kerepotachome so okre. Cerepore kiir̂axe so ketapickacho poko rma. Kaan ya kwakrecho rma mîn ero wara kehtopo komo.
20Ero wara kexitaw, Ero wara wîxakn̂e pahxa okwe, kahra n̂he taxe. Kahworexe so rma Kaan kemyawno komo poko rma pahxan ponarora n̂he kehtome so. Ero wa kiir̂axe so Kaan.

1On wara anarî komo ween̂as hara, kaamo makatawno kom ha, Ahwora ro mak naxe on wara cexirî ke so okwe,
2Kaanî rma nîmyasî anarî komo ya yupurantan mer̂pora, emyawno merpora marha. Kyopono me cekaiporesom me marha n̂examro n̂iir̂asî. Ero ke esemetanmekîra ro mak naxe okre. Yiixe cehtopo rma nasî yîhyaw etpoyino pînî ro mak. On wara tko na nai amn̂e, somînhîrî komo yai nowpesî Kaan anarî yana komo ya okwe. Tohnawno me tasî ero wara kexitaw so. Kahwokamexpotopo xa mîn ero wara kehtopo.
3Noro yipu xîkrî komo na n̂ewruyatu 100 okyo. Noro yipu marha na nai pahkî waipîra mer̂pora ro mak cimn̂ipu. Noro yipu rma tko na erepotara nai pahkî cehtopo poko, tîmxîkye xa cehtopo poko marha. Waipuche okoputhîrî ahrura mak nat okwe. Okwe xa thakwa, tîtkesî noro yipu poko. Rikomo xa nasî wara n̂he owya akpîra emarakaxapu rma.
4On wara nasî rikomo emarakaxapu, tohnaw mak n̂ewruyasî, awarpanawno wara tak waihyas hara. Osotîthîrî marha nasî awarpanawno wara.
5-6Kaamo yenîhra ro mak nasî. Ahce na yîhtînopîra ro mak nasî. Wara rma noro yipu n̂epokaresî cemyawnoyemînhîrî pen yopo. Anarimaw cemyawnoyem na nai pahkî waipîra. 1.000 cimn̂ipu na nai ewrutoponhîrî. Asakî ro na 1.000 cimn̂ipu n̂enatke. Ero yimaw rma tko erepotara nai cemyawno poko, cehtopo poko marha. Ero wa exitaw, Okwe kan̂e me xa nas okwe. Iina re katî tohra tatu? Iina re xa mak tîhcexe.
7Knahrî yahsîtome mak cetapickexe. Wara rma erepotara rma nasî kropotarî komo okwe.
8Kir̂wan̂he ma re nai takîhsom komo akpîn komo yopo. Emyawnomra kexitaw wara n̂he ma re tai ketakîretaw kir̂wan me kesenpotome kpoyino komo ya.
9Wara n̂he tasî censom ponaro mak kexitaw. Mîn hakî xatî me xa natu anarî komo, erepotan me ro mak okwe. Tohnaw ro mak naxe ero yipu ponaro. Ocowo yahsî xatî wara mak naxe noro yipu komo.
10Pahxa rma tosohtoso xakn̂e ahnoro. Kar̂pera tooto yehtopo nîhtînoyatken̂e pahxan pen komo rma. Kyopono komo yakro etar̂mara ro mak tasî tooto kaxi.
11Mer̂pora ro mak kîmtapowataw so wahra n̂he mak tak natu kentan̂e komo kîmtapotarî ponaro. Ero ke wara n̂he ma re tatu mer̂pora kîmtapowataw so.
12Asakî ro mak cenmayasî tan roowo po. Tohnawno me mak cenmayasî tan. Onoke thakwa re n̂ekatîmya kîwya so, Ero wa xa cexpore nai miya roro awaitopo komo pona roro, kacho ha? Onoke thakwa re n̂ekatîmya kîwya so, Ero wara maxe amyamro, kaamo makatawnonho komo amn̂e awaipuche, nîîke onoke ha re? Pîra ro mak, ero yipu yîhtînopîra taxe okwe. Ero wa mak wîîkes ow.
Kir̂wanhe Rma Re Nasî Takîhso Kehtopo Komo

1Kir̂wan̂he nai ha re katî, kekotopetopo, cepethîkem. Wara n̂he xa tko tasî kir̂wan me cekaiporesom me kexitaw. Kir̂wan̂he rma re nasî kewrutoponhîrî, kaamo. Wara n̂he xa nasî kwaihtopo, kaamo.
2Kir̂wan̂he nas ha re kîwtotopo ceseresmaxmu komo mîn yaka. Wara n̂he nasî tîwrataxmu komo mîn yaka kîwtotopo reha. Twaihsom thakwa kîwyam tooto. Ero ke ero wara kehtopo komo ponaro tak na tatu waipîn komo.
3Kir̂wan̂he tasî kewretaw, wara n̂he tasî ahwora kexitaw. Kir̂wan̂he kropotarî ciin̂e me nasî ewyahwora kehtopo.
4On wara naxe takîhsom komo, tîwrataxmu komo yaw cexi xe naxe. On wara naxe akpîn kom hara, cewresom komo yaw mak cexi xe so naxe.
5Akpîn komo wanorî na cencetu enta xe kexitaw so. Wara n̂he xa tko taxe kîtwermacho komo yencetaw, takîhsom komo ya kîtwermacho kom ha.
6Cetow kesî cekyekyem, ecakyataw tahrem makataw. Ero wara xa marha nasî akpîn komo yewretopo. Tohnaw mak n̂ewrexe kica.
7On wara natu anarî komo, takîhsomînhîrî tak natu purantanano yowtopo pokono me hara okwe, kicicitho me towtopo pokono me. Ero wa exirî ke so rma akpîra cehsom me tak nat hara kica. Puranta nahsîyatu anarî komo, tîmn̂enhîrî yen̂ekara cehtamci okwe. Ero yipu yahsîtopo n̂ekiciciresî kropotarî komo kica.
8Ahce na poko kexitaw kir̂wan̂he nai ha re ero yihcitopo. Wara n̂he xa tko nasî ero ciitîkacho tak. Anarî komo naxe tpoyino komo yopono me cesehtînosom me kica. Wara n̂he tasî pahkî ahce na yînîmn̂e me kexitaw.
9Yohno so yîrwomra ehcoko. Akpîn komo ropotawno ro me nasî yîrwon komo.
10On wara kahra cexpore nasî, Ahce wa exirî ke so pahxan pen komo xatken̂e cerepore n̂he kyopo so, kahra cexpore. Akpîra mak tasî ero wa ketaw.
11Kir̂wan̂he nasî yuhnari yîhtînon̂e me kehtopo. Kîîm pen yemyawnonho yahsîtopo wara rma nas okre. Kaamo yenîn̂e komo yerepotacho me nas okre.
12Kukurunpen̂e mîn takîhso kehtopo. Kupurantan marha nasî kukurunpen̂e me takîhso kehtopo wara rma. Waipîra kiin̂e mînî reha, mîn hak poko kehcamhokacho, takîhso kehtopo marha.
13Kaan n̂iritho poko ka eserepokacoko. Onoke thakwa re pexunke hara Noro nîkwexixiretho.
14Esemetanmekîra awexitaw so cerepore ehcoko. Awesenmekyataw so reha on wara kacoko, Kaan n̂iritho rma on kesemetanmetopo kom hara. Noro n̂iritho marha esemetanmekîra kehtopo hara. Ero ke, Ero wa xa was amn̂e pahxaro, kahra thakwa tas okwe.
15Tohnawno wara wasî tan roowo po okwe. Tan oyexitaw on warai komo ween̂akn̂e, anarî ween̂akn̂e kir̂wan. Noro penî tko waihyakn̂e kir̂wan̂he cexitaw rma okwe. Anarî ween̂akn̂e hara kicicitho tak kica. Noro tko xakn̂e pahkî ro mak waipîra rma. Kicicme roro xakn̂e okwe.
16Ayopo xa kir̂wan̂he exihra esko. Ayopo xa yuhnari yîhtînon̂e me marha exihra esko. Ahce kacho metwaike amoro rma okwe?
17Kicicitho me xa exihra esko. Kicicitho poko cesehtînosom me marha exihra esko. Ahce kacho mîwaiya awaitopo mera ka exitaw okwe?
18Ero wa awehtopo ahsîko, ero warahra awehtopo marha ahsîpînkatîkara esko. Kaan ponaro kexitaw ahce na poko ehtîkara tasî miya xe xa.
19Kar̂pe xa kiin̂e mîn takîhso kehtopo. Takîhso kexitaw kar̂pe xa tasî 10 antomano rin̂e komo yopo rma, ewto imo pono komo yantoman̂e yopo.
20Takîhso ehtîkaxapu tko exihra ro mak nasî tan roowo po. Exihnî ro mak mîk kir̂wanî ro, kicicitho ken̂arî pînî ro mak ha.
21Eserepokara esko tooto komo mtapotarî poko, ahnoro yîmtapotarî poko. Miyan poko rma aweserepoketaw awantonî mtapotarî rma na mence, Kaan ya awîrîmapotopo rma na mence na kopi yîmtapotarî kom ha.
22Mîhtînoya rma tko aropotarî rma. Emapona anarî komo mîwîrîmapekn̂e Kaan ya okwe amoro rma.
23Ero wara kehtopo komo wîhtînoyasî takîhso yukukmarî ke owya. On wara wîîkekn̂e, Takîhso men wehtîkesî, wîîkekn̂e cma re. Ero wara oyehtopo tko xakn̂e mooxe okwe.
24Nai rma takîhso kehtopo. Meyeno wara tko nas okwe. Yuhnaw xa nas okwe. Onoke thakwa re n̂een̂a?
25Ero ke yuhnari yîhtînotopo ponaro xa tak wehtîkai. Takîhso kehtopo wepor̂akn̂e cerewre ro mak. Ahce wa na kehtopo komo men̂eka xe wîxakn̂e. Ahce kacho kicicitho me kehtopo nai, ahce kacho akpîra kehtopo nai hara? Ahce kacho, Kicicitho mîkyam, kacho me natu panatan komo, wara ro mak kan̂e komo marha? wîîkekn̂e. Ero yipu poko oyehcamhoka xe wîxakn̂e.
26On wara xa ween̂asî, kicicme ro mak ween̂asî anarî komo, wooxam komo, kîrkomo pohkan̂e komo. Tîmîyen warai yaka ahsîno rin̂e wara nasî noro yipu ropotarî, kamina warai yaka ahsîn̂e wara ha. Kamorî mici wara rma nasî noro yipu komo yamorî okwe. Kaan n̂enîrî mexan me kexitaw so noro yipu ya etahsîpora taxe. Kicicitho pen komo tko nahsîyasî rma okwe.
27Kaanî mtapotarî yekatîmn̂e ow ha, on wara wîîkesî, anarmerpa kehtopo wentîkai. Ahce wa kiir̂a ero wa kehtopo? wîîkekn̂e. Ero yinhîrî wîîkekn̂e xa hara, Ahce wa kiir̂a ero wa kehtopo hara? Miyanî rma wukukmai anarmerpa kehtopo.
28Pahkî takîhso kehtopo wepor̂akn̂e. On wara tooto komo yehtopo ween̂e, cewn̂e ciki re ween̂akn̂e takîhsom kîîrî. 1.000 xa hara ween̂akn̂e akpîn komo hara. Ero warahra ween̂e wooxam komo reha. 1.000 poyinonho rma cewn̂e takîhsom yenîhra wîxakn̂e okwe wooxam.
29On wara xa tko kehtopo komo ween̂e, takîhsom me rma kakîhcetken̂e so Kaan. Anarmerpa so cehtopo komo n̂epor̂axe mer̂pono pîn okwe. Ero wara tooto komo yehtopo ween̂e okwe.

1Onoke xa nai takîhso cehsom me? Onoke xa yuhnari yîhtînon̂e me nai? Kewyahworen̂e me nai takîhso kehtopo. Ewyahwora ehxapunhîrî cewtawakem me tak kiin̂e me nasî.
Kayaritomo Komo Cewetpore Rma Nasî Kaan Yanme
2Kayaritomo mtapotarî men ewetko. Kayaritomo wewehcasî, mîîkekn̂e towîhnî me ro mak, Kaan metahcakn̂e amtapotachonhîrî yakronoman̂e me. Ero ke amtapotachonhîrî yaw roro men ehcoko.
3Yohno tohra esko kayaritomo yai. Kicicitho komo mtapotarî yakronoman̂e me exihra ro mak esko. Tanme ro mak kayaritomo nîhtînoya ahce wa na kiitopo.
4Kyopono me xa nîmtapowasî kayaritomo. Ero ke onoke ma re nîîke yîwya, Ahce poko mai iito okwe? nîîke?
5Kayaritomo komo mtapotarî yewetîn̂e me kexitaw kerepera nasî noro. Takîhso kexitaw on wara kacho ponaro tasî, Ahcemaw xa tîmtapotapore nai noro yakro? kacho ponaro. Ero wa xa wîîkesî yîwya, kacho marha tîhtînopore nasî. Ero wa tîmtapowasî kayaritomo yakro takîhso kexitaw.
6Nasî xa, Ero yimaw xa kayaritomo yakro tîmtapotapore nasî ero poko, kacho. Nasî marha, Ero wa xa kapore nasî yîwya, kacho hara. Ero wa kacho tîhtînopore nasî kesenmekyataw rma.
7Ero wa xa was amn̂e, kahra thakwa tasî. Camkî taxe pahxarono poko. Onoke ma re nîîke kîwya, Ero yimaw xa masî ero wara, kacho?
8On wara thakwa taxe, kekatî yahsîtîkan̂e me exihra thakwa taxe, waipîn me kehtome so. Kwaihtopo komo yenmamnon̂e me exihra marha taxe. Ketar̂macho wara rma nasî kwaihtopo komo. Ahsîxapu komo yahsîpînkara ro mak naxe ero yipu waapa. Ero wara xa marha nasî kicicme kehtopo komo, ero poko kexitaw kowhra ro mak nasî awipîra kehtome. Ero wara nasî kwaihtopo.
9Mer̂pono pîn komo yehtopo ween̂akn̂e, kaamo makatawno komo yehtopo. Yin̂irithîrî komo xa ween̂akn̂e. Yuhnari xa yîhtînopu xe wîxakn̂e yin̂irithîrî komo. Ero wara oyexitaw on wara ween̂akn̂e antomano rin̂e komo, tanton komo nantomexe tîwîrîmacho me rma okwe.
Etîme Re Tîtwaiyaxe Kir̂wan Komo, Kicicitho Komo Marha
10Anarimaw kicicitho pen komo yokoputho ween̂akn̂e roowo cheka ahruru. Kaan mîn yaka tîtosomînhîrî pen mîkyam xatken̂e. Ahruche so n̂examro pen yehtoponho nîhcamnoyatken̂e okwe enmayipunhîrî komo rma. Tohnaw ro mak xakn̂e ham Kaan mîn yaka totoponhîrî komo okwe.
11Anarimaw so yohno so kicicme ehxapu komo yen̂ekara naxe en̂ekano rin̂e komo. Ero wara exirî ke tak miya xe xa tak n̂ehtîkexe tooto komo kicicme cexi xatî me.
12On wara naxe anarî komo, kicicitho poko naxe kica. Emapona roro ero wa naxe 100 ro okwe. Waipîra rma na natu anarimaw pahkî. Wara rma on wara wîhtînoyasî, Kaan ponarono komo xa naxe Noro nakronomarî me. Ero wa naxe Noro poko tweeno kom ha.
13Kaanî nakronomarî mera reha naxe kicicitho komo. Pahkî xa waipîn me exihra naxe. Ekatî wara mak nasî noro yipu komo yenmacho tan roowo po, kaamo n̂iritho wara. Ero wa naxe Kaan ponarora cexirî ke so okwe.
14On wara marha ween̂asî anarî komo yehtopo. Tohnaw ro mak noro yipu komo yehtopo ween̂asî. Anarimaw so n̂esemetanmekyaxe takîhsom komo rma okwe. Kicicitho komo yepetho yahsîn̂e wara rma naxe okwe. Anarimaw so marha Kaanî nakronomarî me naxe kicicitho kom hara. Kir̂wan komo yepetho yahsîn̂e wara xa marha naxe noro yipu kom hara. Tohnaw ro mak nasî ero wa kehtopo kom okwe, wîîkai.
15Ero ke on wara cexpore nas owya, tahwotapore mak nasî, wîîkekn̂e. Ceseresmapore nasî, wooku cerpore marha, tahwore roro cexpore nasî. Ero wara kexitaw so ceserepotanmekyaxe tak kemyawno komo poko, kaamo makatawno poko. Miya roro tahwore taxe kwaihtopo komo pona roro, Kaan nukuknomatho pona roro ha.
16-17Ero yimaw takîhso kehtopo poko oyehcamhoka xe ro mak wîxakn̂e. Roowo pono komo yetapickacho tak ween̂akn̂e. Miya xe ro mak n̂etapickexe anarî komo Kaan n̂iritho yîhtînotome. Yîwînkîra ro mak naxe katpanaw, kosope marha. Ahnoro Kaan n̂iritho cma re ween̂akn̂e owî. Ahce kacho ero wara ciino n̂iir̂a Kaan, kacho yeyuhtopo yenta xe wîxakn̂e. Ponaro xa na natu anarî komo marha. Wara rma yîhtînopîra rma thakwa taxe okwe. Ahce kacho ero wara ciino n̂iir̂a Kaan, kacho yîhtînopîra taxe. Anarimaw ero poko nîmtapowa takîhsom, Kaan n̂irirî yîhtînotîka xe ro mak wasî, nîîke na. Pîra, yîhtînotîkara rma nas okwe, wîîkesî, Ero wara wîîkesî.
9
1Ero wara kehtopo komo poko kesehtînoyakn̂e. Ero yinhîrî on wara wîîkekn̂e, Kaan xa ahce wa na kiir̂axe so tanme ro mak. Kir̂wan komo n̂iir̂asî Kaan tanme ro, takîhsom komo n̂iir̂asî ero wara. Wara rma pahxaro kehtopo yîhtînopîra ro mak tas okwe. Anarimaw kîîxatî komo chewno me na tatu, anarimaw na kîîxatî pîn komo chewno me na tatu.
2Ero wara re kiitopo komo kepor̂axe so ahce wa so na cehsom komo. Kir̂wan komo n̂eporasî, kicicitho komo marha n̂epor̂asî etîme re. Ahce warai ciitopo n̂eporasî kir̂wan komo, yusmumnî kom ha, ero warai xa marha ciitopo n̂epor̂asî tusmuyem kom hara. Kaan ya tîmsom tîmn̂e komo, yîwya tîmsom tîmn̂e pîn komo marha, kir̂wan komo, kicicitho komo marha, tîmtapotarî yewetîtopo yetacin̂e komo, tîmtapotarî yewetîtopo yetacitopo pona cerahsom komo marha. Ero wara re kiitopo epono riyasî, cerepore kehtopo, kîwîrîmacho marha. Ero wa taxe ahnoro.
3Kahwokacho xa mîn okwe ero wara re kiitopo kom okwe, etîme re cesmetanmekyaxe tooto komo ahnoro mak. On wara naxe tooto me ewruxapu komo, kicicitho ponaro xa naxe okwe. Wara ro mak kan̂e me cexi xe naxe kica waipîra ka cexitaw so. Ero yinhîrî tak waixapu komo cheka cexe hara okwe.
4Waipîn komo chew kexitaw so ka cerepore kehtopo ponaro rma taxe. Wara n̂he nasî xapari waipîra exitaw. Noro pîntho me mak nasî reaw rma twaihso exitaw okwe.
5On wara taxe waipîn komo, kwaihtopo ponaro taxe. Waihxapu komo reha naxe ahce na ponarora ro mak okwe. Cehtoponhîrî komo yepetho yahsîra tak naxe okwe. Osotî komo meero n̂ehcamnoyas okwe.
6Cehcamnoso tak nasî ahce na xe ehtoponhîrî komo, ahce na xera ehtoponhîrî komo marha. Tpoyino komo poko tpohnîmtoponhîrî komo marha nasî cehcamnoso. Kaamo makatawno komo yakronomara ro mak naxe ahce na poko exitaw so okwe.
7Ero ke etocoko, eseresmatatko tahwore. Tahwore marha awokru komo eetatko. Pahxa rma an̂irithîrî komo n̂een̂akn̂e Kaan kir̂wan̂he.
8Tumutwem yaw roro ehcoko poono yaw. Ehkapecoko roro marha.
9Tahwore marha ehcoko apici komo yakro, yiixe awehtopo komo yakro. Ero wara roro ehcoko awaitopo komo pona roro. Atî wicakî pahkî na awenmanoketu so Kaan tan roowo po. Tohnaw rma wa taxe tan okwe. Ero warai me tko kakîhcetken̂e so Kaan. Ero mak nasî ahce poko na awehtoponhîrî komo yepetho waipîra ka awexitaw so, kaamo makataw awexitaw so ha.
10Ahce na exitaw awemyawno komo ero poko xa ehcoko kar̂pe. Amn̂e tak roowo yatumnaka wa mîîcexe hara okwe. Iito tak etapickara thakwa maxe, an̂irirî poko esehtînopîra marha, ahce na yîhtînopîra marha, takîhso exihra ro mak maxe. Ero wa exihra thakwa maxe iina awtoche so.
11On wara marha ween̂asî tooto komo yehtopo, kar̂pe tîtotopo komo poko cetkukmetaw so iyoponkano cirihra rma na natu kar̂pe tîtosom komo. Tooto komo yetar̂metaw so iyopo so exihra marha na natu karitî komo. Tînahke exihra marha na natu takîhso cehsom komo. Emyawnomra marha na natu anarimaw so ehcamhokaxapu komo rma. N̂esenmetanmekyatu so marha na ahce na poko yaana me cehsom komo okwe.
12Ero yimaw xa kwaihyasî, kahra thakwa tasî. Mîîye yaka n̂emciyasî ootî twaihkacho yaka. Ahsîtopo yaka marha cesî torowo. Ero wa xa marha n̂emciyaxe tooto kom hara tîwîrîmacho yaka. Ponan̂e rma kepor̂atu so okwe ero wara kiitopo komo. Ero wara tas okwe.
Kir̂wan̂he Rma Re Nasî Takîhso Kehtopo Komo
13-14Pahxa on wara tooto komo yehtopo wencekn̂e. Keserepokekn̂e ro mak noro poko, kaamo makatawno poko rma. Meye tî xakn̂e ewto wahrai mak. Asak mak xatken̂e iipono komo. Iitono komo waparî me takî tî mokyakn̂e kayaritomo yukurumîkno xa kopi. Ewto takî tî wamcetken̂e noro sowtatun komo. Ewto wacan yawkacho tî nakîhcetken̂e waaca mamhoko.
15Iito tko tî xakn̂e ewto po takîhsom emyawnomnî rma. Noro yipu tî nîmtapowakn̂e cenmayipu komo yakro waapa yen̂epetopo poko. Ero ke cetken̂e hara waapa me mohxapunhîrî komo waihkano cirihra rma. Takîhso yîmtapotarî yanme rma tî cetken̂e okre. Ero yinhîrî tko emyawnomnî poko tî nîtwen̂ekarînwatken̂e hara kica ewto pono komo.
16Noro yehtoponho yentache owya on wara wîîkekn̂e, Kown̂e me nai ham takîhso kehtopo. Kowhîra n̂he reha nai kar̂pe kehtopo, wîîkekn̂e. Wara rma ero pîntho me ro makî tî n̂een̂atken̂e iitono komo emyawnomnî yehtopo, takîhso ehtopo ha. Yîmtapotarî ponarora takî tî xatken̂e okwe waapa komo toche.
17Anarimaw yamoro mak nîmtapowatu takîhsom komo. Yîmtapotarî komo ponaro rma tko cexpore nasî tahwore kehtome so. Anarimaw akpîn komo kayaritomon nîmtapowa kar̂pe ro mak. Yîmtapotarî ponarora n̂he tko cexpore nas okwe.
18Kwaparî komo yopono me rma na re kiir̂atu so raapu, kacipara imo, waiwî kom ha. Kwaparî komo yopono me xa tak kiir̂axe so takîhso kehtopo komo. Wara rma kir̂wan komo yîwîrîman̂e me reha nasî kicicitho cewn̂e rma okwe. Ero wa nasî kicicitho okwe.
10
1On wara marha wîîkes awya so, anarimaw werewere na n̂epîrke kotoporem kwaka, katî kwaka. Waihyasî tak iito rma. Iina epîrkache kotopesî mak kica kotoporemînhîrî. Ero wa xa marha kîwîrîmexe so akpîra kehtopo cik wahrai rma. Anarimaw kponaro so na natu kpoyino komo takîhso kexirî ke. Ero yinhîrî akpîra kexitaw cik hara wahra mak kokem wara xa marha nasî kehtoponhîrî kica.
2Kar̂me tîtotopo ponaro naxe takîhso komo. Poowa me makî tko tîto xe naxe akpîra cehsom kom hara.
3Akpîra n̂esenpexe akpîn me cehsom komo esama yaw tîcetaw so rma. Akpîra mak n̂esehtînoyasî kica. Akpîra ehtopo n̂esenpesî mîk hak ya cetaw so rma.
4Anarimaw apoko so tko nîrwona akayaritomon komo. Ero wa exitaw apoko so iito mak ehcoko emahcira. Eserepokara mak awexitaw so kicicme xa awehtoponhîrî komo ponarora tak na nai.
5-7On wara xa ciino ritopo ween̂asî anarimaw kayaritomo komo, kaamo makatawno komo, kicicme ween̂axe so tmaywen komo poko. Anarimaw so akpîn komo n̂iir̂axe mer̂pono pîn komo yantoman̂e me kica. Cemyawnoyem komo reha n̂iir̂axe enîno rin̂e pîn me mak. Tooto yanton komo ween̂asî kawaru mkaw tîtosom me. Ero yimaw rma ween̂asî antomano rin̂e komo totopo tîhtarî komo po mak, anto komo wara rma okwe. Ero wara ciino ritopo ween̂asî kayaritomo komo ya okwe.
8-9On wara marha kehtopo ween̂asî, ewtarî yahtoche kîwya so iina rma na cepîrketu kîwyamu rma oko. Mîîmo wacan yawkache kîwya so okoyi na keske oko. Toopu towrî poko kexitaw so ero rma na kamoyapikmetu so oko. Weewe kararakarî poko kexitaw ero rma na kamokr̂amanke oko.
10Iyohra na nai anarimaw kyawakan. Ero yipu iyohtora kexitaw kar̂pe n̂he thakwa tar̂mesî yawaka weewe yamachome. Takîhso kexitaw reha kemyawno cicir̂asî ehn̂ara rma.
11Waano yentara ka cexitaw na okoyi keske oko. Ero wara rma nasî ero pîntho poko tîmtapotatîkaxmu komo.
12Tpoxwe nasî takîhsomu mtapotarî okre. Akpînî mtapotarî reha nasî noro yîwîrîman̂e me rma okwe.
13Yihcirî me yîmtapowataw akpîn ero pîntho poko mak nîmtapowasî. Ero yinhîrî kicicitho me ro mak nîmtapocetîkesî kica.
14Mer̂pora ro mak nîmtapowaxe akpîn komo. Taa, ahce wa na tatu pahxaro? Ero yîhtînon̂e exihra ro mak nasî tooto. Onoke thakwa re n̂ekatîmya akpîn ya, Ero wa xa mai pahxaro, kacho ha?
15N̂ekar̂kesî mak akpîra cehsom komo cetapicketaw so. Camkî mak n̂een̂axe esama ewto imo yakanî rma kopi.
16Taa, anarî rowon pono komo amyamro, on wara wîîkes awya so, metwîrîmexe ro mak men okwe rikomo warai me mak exitaw akayaritomon komo. Metwîrîmexe marha awantoman̂e komo wenataw pahxaxaro rma okwe.
17Tawake tko maxe amyamro rma kayaritomo yepamtho me exitaw akayaritomon. Awantoman̂e komo marha na n̂eseresmetu keseremetopo me exitaw mak. Wenîmtome eseresmara marha natu, kar̂pe cehtome so mak n̂eseresmetu. Ero wara exitaw awantoman̂e komo tawake maxe okre, wîîkesî.
18On wara nasî tuwun̂urem mîn, n̂ewananîyasî mak makwanan okwe. Ahce na cirihra ro mak exitaw tîmîn yakir̂wamacho nîkrokwasî tak yîmîn okwe.
19Kpoyino komo yakro ceseresmexe kewretome so. Tahwore taxe okre wooku yeer̂ataw. Ahnoro mak tahsîyasî puranta pona reha.
20On wara marha wîîkes awya so, akayaritomon komo yîwîrîyakara ro mak men ehcoko. Ahnaw so rma yîwîrîyakara ehcoko. Cemyawnoyem komo yîwîrîmacho an̂ikîra marha ehcoko. Awîntopo komo yaw rma an̂ikîra ehcoko, amtakpo yaw. Anarimaw kaikokoro cee torowo amtapotachonhîrî komo yaan̂e kopi. Torowo rma na cee amtapotachonhîrî yekatîmso kopi. Ero wara men nas okwe kehtopo komo.
Cemyapore Rma Cirpore Nasî Awemyawno Komo

1On wara marha wîîkes awya so, awru komo ar̂macoko tuuna rataka, tanhamyan rataka rma. Pahkî exiche tak ero rma tak meen̂axe hara okre.
2Tooto komo yînahmacoko 7 rma, 8 xa ha na. Ahce warai na kepor̂atu so amn̂e kîwîrîmacho komo, roowo pono komo yîwîrîmacho. Ero yîhtînopîra thakwa tas okwe.
3On wara nasî tuuna yewru, tuuna ken̂e exitaw mer̂pono pîn ken̂e, mer̂pora tak mokyasî tuuna roowo pona. Ahna na n̂emokoce weewe, ametaw? Suu wece na n̂emokoce, nohce wece na n̂emokoce anarimaw. Ahna na emokotoche iito thakwa nasî emokototoponhîrî to rma.
4On wara na ketu anarî komo, Kar̂pe xa nai ocowo ham kica. Onatîrî cirihra wai ham oroto, ketu. On wara na ketu anarî komo noro yipu komo rma, Mokya na tuuna. Onatîrî cirihra wai ham oroto, ketu marha. Ero wara kan̂e komo tînatîrî komo cirihra rma natu. Tînatîrî komo yeperîrî yenmekîra marha nat okwe.
5Ahce wa tîtketu ocowo poko, iina xa cesî ocowo, tîtketu ha ma re? Pîra ro thakwa mak. Ahce wa tîtketu rikomo poko, yîson ropotawno poko rma? Ero wa xa iyochîrî n̂etakîcesî ciki, tîtketu ha ma re? Kahra thakwa taxe okwe. Ero wa taxe Kaan n̂irirî poko. Ahce wa na tîn̂irirî n̂iir̂a, yîhtînopîra tasî. Miyan komo yakîhton̂e rma Mîk Kaan.
6Pahxaxaro rma anatîrî komo yatho ciicoko. Kokon̂i marha ero poko ehcoko yuwun̂ura. Ahtono na natîkwa yîhtînopîra maxe. Anarimaw pahxaxaro ciixapu natîkwa, anarimaw hara kokon̂i ciixapu natîkwa. Anarimaw asakno roro rma na natîkwa okre. Yîhtînopîra ro mak maxe.
7Tpoxwe xa nasî katpan okre. Kn̂enîrî mexe marha nasî kaamo ya katparetopo.
8Atararo cimn̂ipu na matu tan waipîra. Tahwore mak ehcoko ahnoro cimn̂ipu po roro, awaitopo komo pona roro. On wara tko kacoko, Awarpan chew men kenmayas amn̂e pahkî ro mak okwe, kacoko. Ero yimaw tohnaw ro mak nas ahnoro okwe.
Kaan Ponaro Cexpore Nasî Kar̂pamxan Me Rma Awexitaw
9On wara wîîkesî kar̂pamxan komo ya hara, tahwore ehcoko okopuci komo, kar̂pamxan me ka awexitaw so. Awahworen̂e me ciicoko aropotarî komo kar̂pamxan me rma ka awexitaw so. Ahce na poko awexi xe awexitaw ero poko rma ehcoko. Ahce na yenîche awya ero poko rma ehcoko. On wara tko kacoko, Kaan ya men kesekatîmyasî amn̂e ahce na poko oyehtoponho poko, kacoko.
10Ero ke, awahwokacho komo ponarora n̂he ehcoko. Apun yeper̂an marha ehcemacoko. Tohnaw men nasî rikomo me kehtopo, kar̂pamxan me kehtopo marha, Ero wa men nas okwe.
12
1On wara marha wîîkes awya so kar̂pamxan komo ya, awakîton̂enhîrî komo ponaro men ehcoko kar̂pamxan me ka awexitaw so. Amn̂e tak men cesemetanmesom me tak maxe hara okwe. On wara tak mîîkexe ero yimaw, Ahwora kenmayas okwe, mîîkexe.
2Ero yimaw tak n̂ewxîrîyasî kaamo, nuun̂i marha, xir̂ko marha. Awarpape n̂he tak nasî katpanînhîrî okwe. Tuuna mohtîkache n̂ekatpankesî tak. Ero yinhîrî n̂etahruyasî xa hara kaapu okwe. Ero wara men tas amn̂e, awarpanawno wara tas okwe.
3On wara marha tas amn̂e, kîmîn yecehton̂e tak tatanas okwe. Katuhke marha nasî karitînhîrî komo. Knahrî yakihpîra tak tasî asakî mak exirî ke akihtopo. Ewkanapa yaro enîn̂e komo marha n̂ewxîrîyaxe okwe.
4Tahruso marha nasî kpoyino komo mîn metatan. Ero ke yamoro tak n̂esencesî ahce na cihtopo yîwya so. Ero yimaw pahxaxaro rma tîtpakesî tarin̂em kokwataw rma. Esentacke rma tko n̂esencesî kohtîmrî.
5Ero yimaw ceraswasî tak kaw xa kexi xera. Ceraswasî marha ahce na pona, esama yawno pona. Ero yimaw n̂epemrutunwasî tak amentoera. Kewrucpen̂e me nasî makaka warai rma. Poxumra n̂he tak nasî kîwya so tpoxemînhîrî rma okwe. Ero yinhîrî keken pona tak tîhcexe eroromerono pona ha. Ero yimaw kîpînîn yawno komo nîwracexe esama yaw so.
6Ero yimaw marha kimicithîrî men n̂etawoce prata ciixaputho okwe. N̂etahkesî marha parakwe ooru ciixaputho. N̂ecor̂or̂omesî marha weer̂atho tuuna pîtho mîtwo rma. Tuuna yanîmtoponho pen marha n̂ewakrokesî, ahtoxapu yawno yanîmtoponho.
7Ero yinhîrî roowo me tak n̂etakîces hara roowonhîrî. Kekatî tak ces hara Kaan yaka, tîmn̂emhîrî yaka rma. Ero wa exihra ka awexitaw so awakîton̂enhîrî komo ponaro ehcoko.
8Tohnaw ro mak nas okwe, tohnaw ro mak nas okwe, kesî Kaanî mtapotarî yekatîmn̂e. Miyanî rma nasî tohnaw ro mak okwe, kesî.
9Takîhso xakn̂e Kaanî mtapotarî yekatîmn̂e. Ero ke yîhcamhokano rma n̂iir̂akn̂e. Ahce na poko n̂eserepokekn̂e, nîhtînoyakn̂e marha. Yîhtînopuche tak kakîhretopo me tak mewrekn̂e karita yaka. Mer̂pora mewrekn̂e kakîhretopo.
10Tpoxwem xa tîmtapotarî men̂ekekn̂e kir̂wan̂he mewretome. Yaarono mak mewrekn̂e, takîhso kehtopo pokono ha.
11Paaka yuwun̂ukacho wara nasî takîhsom komo mtapotarî. Yuhnarino komo mtapotarî nasî potopoture wara, weewe yaka woxapu wara. Ero wara nasî Oper̂a Yosomu mtapotarî noro re mtapotarî mak ha.
12Ero ke takîhso men esko okopuci, omtapotachonho ponaro awexirî ke. Karita mewrerî poko naxe anarî komo miya roro yîtîhkan me ro mak. Mer̂pora ro mak mewrexe. Cekar̂kesî tak karita poko kexitaw pahkî.
Kehtoponhîrî Komo N̂ekatîmyasî Kaan Amn̂e
13Taa, omtapotarî mentatîkacow tak. On wara mak wîîkesî yîtîhkarî me tak, Kaan ponaro men ehcoko. Yîmtapotarî ewetîcoko. Ero poko mak cexpore nasî.
14Kaan tak men n̂ekatîmtîkes amn̂e ahce wa na kehtoponhîrî komo, entanînhîrî meero. Kir̂wan̂he mîxakn̂e ero poko, kesî kir̂wan̂he kehtoponhîrî komo poko. Kicicme mîxakn̂e ero poko hara, kesî kicicme kehtoponhîrî komo poko hara. Ero wa mak wîîkes awya so.
SNGSaromaw Wanorî
1 2 3 4 5 6 7 8 Saromaw WanorîEtîxatî Me Nasî Iin̂o Cipici Yakro
1
1Taa, Saromaw wanorî tan wentamexpes awya so. Kir̂wanî ro on anarî waano mko yopono.
2Tîmtarî ke oyewcoka xe wasî noro ya. Tpoxwe ro mak nas owya ooxe awehtopo. Uupa yukun yopo xa nasî tpoxwe owya.
3Tpoxwe marha mîkotowasî akotopetopo ke. Kotoporem wara nasî awosotî, arkaxapu wara. Ero ke aaxe naxe emasî komo.
4Ow arko awakro. Yohno kaika. Taa, tamtakpon yaka oyar̂akn̂e tak kayaritomo. Tawake nas amna apoko. Tahwore amna nas awakro okre. Kir̂wan̂he nasî etîxe awehtopo, kes amna. Kir̂wan̂he xa nasî wooku yopo, kes amna.
5On wara wîîkes awya so wooxam komo, Xerusaren pono komo, cicwiye nas opun. Wooxam yenpotho rma ow. Cicwiye nasî opun Keta pono komo mîn wara, Saromaw mîn yahruru wara marha.
6Owî entîkara ehcoko cicwiye n̂he oyexirî ke. Kaamo opun n̂icwirei kica. Yememe mrerî komo nîrwonatken̂e opoko. Uupa yepu yatkacho poko oyantometken̂e okwe. Ero ke onatîrî ro pokohra rma wîxakn̂e okwe.
7Ai, on wara wîîkes awya, yiixe xa oyehtopo amoro. Ahna maar̂a awoku oper̂a yînahmachome? Ahna n̂ereme awoku kamarakataw? Ahce kacho cesewoponso wai awakrono komo yoku panaw?
8Ai ha, taa, on wara wîîkes awya hara, anarî wooxam komo yopono ro mak amoro cenporem. Oyoku nahmacho yenîhra awexitaw oper̂a wenatîkakî mak. Oyoku yenîche awoku tak eeko iina kabritu. Noro tak yînahmakî iito oyoku yenîn̂e komo mîn mîtwo.
9On wara keen̂asî, yiixe oyehtopo, kawaru woosî wara keen̂asî. Kir̂wan kawaru komo nasî Paraw tararan yihxikn̂e komo. Noro yipu wara keen̂as okre.
10Cenpore xa nasî awepatarî apanatarîn yotaw. Kir̂wan̂he marha ween̂as awarî.
11Amn̂e anarî tak amna n̂iir̂asî apanatarîn hara. Ooru amna n̂iir̂asî ero me, prata ke tporokye amna n̂iir̂asî.
12Taa, on wara wîxakn̂e ow hara kayaritomo yeseresmetaw, kotoporem ken̂e wîxakn̂e. Kîkotowakn̂e okre miya ro mak.
13Miiha wara mak nasî yiixe oyehtopo owya, kapatu yawno wara. Omanatîrî yotaw n̂etakriyasî cenmakaxi ro.
14Eena yepu yepemrutun wara marha nasî yiixe oyehtopo owya. En Xeci po nasî eena yepu, uupa chew, ero yepemrutun wara nasî noro owya okre.
15On wara wîîkes ow hara, cenporem amoro, yiixe oyehtopo, cenporem xa okre. Potkuku yewru wara mak nasî awewru, wîîkesî.
16On wara wîîkes ow apoko hara, cenporem marha amoro hara. Cerepora wasî awakro okre. Ketîrapotopo nasî tîxkukuyure katayarî wara.
17Setru mîn kîmîn makwanan. Siprexte mîn kamru hara. Ero wara nasî kîmîn okre.
2
1On warai ow, epemrutun mak ow Saron pono warai okre. Tumutwem warai marha ow epemrutun warai, woskara pono warai.
2Epemrutun warai rma noro, yiixe oyehtopo, cekyekyem chewno warai. Ero wara noro ween̂asî anarî emasî komo yakro exitaw.
3On warai moso, yiixe oyehtopo hara owya, masan yepu warai, comota chewno warai. Ero wara xa noro ween̂asî kar̂pamxan komo yakro exitaw. Tpoxwe ro mak keremesî noro yawarpanaw. Tpoxwe marha nasî noro yeperîrî warai owya.
4Keseresmacho ro yaka oyar̂akn̂e mîîmo yaka. Ooxe cehtopo n̂enpesî mîk hak ya bandeira wara.
5Ow ka karihtocoko uupa ke, yuturpamnoxapu ke. Ow exporeko hara masan ke. Okar̂kesî mak yiixe oyehtopo rma.
6Ohtîpîrî n̂ecehcesî noro tamorî ke poowa n̂ixan ke. Opun nahsîyasî eeco ke hara kaari ke.
7On wara wîîkes awya so emasî komo, Xerusaren pono komo, yiixe oyehtopo men enpakara ehcoko. Tanme ro mak pakape amn̂e. Yaaro ero wara wîîkesî, kooso n̂entarî me tan wîîkesî, pixkaru n̂entarî me marha.
8Entacoko ka, noro ha yiixe oyehtopo. Encoko xe, noro mokyasî okre. Îîpî yepore mak nahronas okyo, matîwîn yepore marha.
9Pixkaru warai mak noro, yiixe oyehtopo, kooso warai, kar̂pamxan me cehsom warai. Noro ha, kîmîn wacanî mkai n̂ececeto. Ewkanapan yaro n̂een̂asî. Xwaraxwarano yotari rma n̂een̂asî.
10Yiixe oyehtopo tak nîmtapota oyakro. On wara nîîka, Yiixe oyehtopo amoro, amok ha. Cenporem amoro, amok ha oyakro.
11Cwotu yimawnonho tak n̂enahce okre. Entamko xe. Tuuna marha nîtîtmamye. Mokuhra tak nasî.
12Epemrutun tak nas okre miya so. Kewanomacho me tak nasî, Potkuku tak kesî kewton panaw.
13Piku yepu yeperîrî tak n̂etakîcesî ciki. Poxwasî tak uupa yatî yepemrutun. Ero ke amok ha cîwya, cenporem ha, oyakro amok ha, kekn̂e. Ero wara kekn̂e owya.
14Potkuku warai mak amoro, toopu yetîmtakaxapu yawno warai. Îh po ceseyamsom warai amoro. Awewru yenî xe wasî. Amtapotakî on̂entarî. Tpoxwe nas amtapotarî owya okre, cenpore marha nas awewru okre.
15Rokohci xîkrî ahsîcoko amna yanme. Uupa yatî yîwîrîman̂e mîk rokohci xîkrî kica. Cepemrutwe so nas amna natîrî uupa yatî. Ero ke rokohci xîkrî ahsîcoko.
16Oyin̂o mîk yiixe xa oyehtopo, noro pici ow hara. Epemrutun chew tooku nînahmesî noro tumutwem chew.
17Ai, on wara esko cenmakaxi ro, cekatpankaxi ro ha, yiixe oyehtopo amoro. Etaknamakî, pixkaru wara esko, kooso wara, kar̂pamxan me cehsom wara. Ero wara esko îh po, Bete pono po.
3
1Anarimaw okaman po wîxakn̂e kosope. Yiixe oyehtopo ro wepor̂akn̂e iito. Enîhra rma wîxakn̂e okwe.
2Ero ke on wara wîîkekn̂e, kîhcesî tak. Ewto imo pore kîwcesî miya xiya wara. Esama yaw so kîwcesî, yîhroron pore marha kîwcesî. Yiixe oyehtopo wepor̂asî, wîîkekn̂e. Ero ke eposo kîwcekn̂e. Enîhra rma wîxakn̂e okwe.
3Porisia warai komo oyen̂atken̂e, ewto imo pore cetar̂isom komo. Ero wa etar̂ataw so oyen̂atken̂e. Yiixe oyehtopo yenîhra mîxatken̂e amyamro? wîîkekn̂e yîwya so.
4N̂examro watoche rma tak yiixe oyehtopo ween̂akn̂e okre. Ero ke noro wahsîyakn̂e. Ahsîpînkara wîxakn̂e. Yememe mîn yaka waar̂akn̂e. Pahxa yîropotaw ketahsîyakn̂e rikomo me noro yamtakpon yaka xa waar̂akn̂e.
5Ai, emasî komo, Xerusaren pono komo, on wara wîîkes awya so, yiixe oyehtopo men enpakara ehcoko. Tanme ro mak pakape amn̂e, wîîkesî. Ero wa wîîkesî pixkaru n̂entarî me rma, kooso woosî n̂entarî me marha, woskara pono n̂entarî me ha.
6Taa, onoke mîkro axawa imo poi tmohsom. Wehto yîsîn wara mokyasî patawno wara. Kotopore mokyas okre. Miiha me kotowasî, anarî me marha kotoporem me. Twarawantaxmu komo yai taponukyasî kotoporem, sororono, ero me rma kotowas okre.
7Saromaw tararan warai mîn mokyasî, enko xe. Sowtatu ke takronoi mokyasî noro. 60 sowtatu komo naxe akrono komo okyo. Erasînî ro komo mîkyam, Ixaw Yana kom ha.
8Tkaciparai so naxe, sowtatu me tîtotopo poko enpamxapu mîkyam. Aan̂apotun komo poko cimiso nasî kaciparan komo yen eraspetono yen̂epetome kosope.
9Taasom nakîhcekn̂e Saromaw, kayaritomo. Amna yapon mîn nakîhcekn̂e. Weewe ke nakîhcekn̂e, Ribano pononho ke.
10Prata n̂iir̂akn̂e ecepu me, ooru tî n̂iir̂akn̂e ecetî me. Amna yapon tî nîmkarinomekn̂e poono ke camnarexapu ke. Yai tak nîratarinometken̂e emasî komo, Xerusaren pono komo. Kir̂wan ke nîratarinometken̂e yiixe cexirî ke so.
11Amohcoko xiya emasî komo, Siaw pono komo. Kayaritomo yenso amohcoko, Saromaw yenso. Tarokoi nasî kayaritomo yarokorî ke. Yîson tî n̂iir̂akn̂e yîhtîpîrî pona, yipici yahsîtopo po rma n̂iir̂akn̂e kaamo po. Tawake ro mak ehtopo po rma arokorî n̂iir̂akn̂e yîhtîpîrî pona. Entamcoko xe.
4
1Yiixe xa oyehtopo amoro. Cenpore xa keen̂asî. On̂enîrî mexan xa amoro. Xwaraxwarano yaro rma re awewru ween̂asî potkuku wara. Ahpoci ween̂asî kabra wara, mer̂pono pîn wara. Xireace Yîpîn yenîhton̂e komo wara ween̂asî.
2Oper̂a komo wara ween̂as ayorî, oroto yîhpokaxapu wara, eyehxapu wara. Taknoi so nas ahnoro, cewyarono exihra.
3Kir̂wan̂he ween̂asî amtarî picho, cucure. Cenporem okre amtarî. Ahtîpîrî yakawan ween̂asî marha xwaraxwarano yaro. Roman wara rma ween̂asî yîraconhîrî wara.
4Tapi mîn wara ween̂asî apîmîrî, kawnon wara, sowtatu kurun mîn wara. Mîîmo wacan po takriso nasî kecen̂anî mko, 1.000. Sowtatu komo yecen̂an rma mîn iina akrixapu, karitî komo yecen̂an. Ero wara ween̂asî apîmîrî okre.
5Amanatîrî ween̂asî pixkaru wara asakno wara, woosî wara. Asak hakno rma peen yarî nahya epemrutun chew. Ero wara ween̂as amanatîrî okre.
6Kîwcesî tak îh pona, miiha yewtî pona. Matîwîn pona marha kîwcesî kotoporem yewtî pona. Iito enmarî momokyasî. Iito wasî cekatpankaxi ro.
7Cenporem xa amoro, yiixe oyehtopo amoro. Yupunpon me awehtopo ciki exihra ro mak nas okre.
8Opici amoro, amoko tak oyakro Ribano poi. Amana Yîpîn meretwononho kaika, Seen̂i meretwononho, Ehmon meretwononho marha. Reaw yeken poi kaika, reopahtu yeken poi ha, îh pono poi.
9Opici amoro, oyepeka warai rma ha re. Ow mîpohketîkesî ro mak okre. Owece menwo, awarî pokono marha menpo owya tohkarara cepethîkem. Ero ke rma ow mîpohka okre.
10Opici amoro, oyepeka warai rma ha re. Kir̂wan̂he ro mak nasî ooxe awehtopo owya. Tpoxwe rma re nasî uupa yukun. Tpoxwe marha nasî aponon pokono kotoporem. Knahrî poxuretopo marha nasî tpoxwe. Ooxe awehtopo xa tko nasî kir̂wan̂he xa tak okre.
11Opici amoro. Cipicipi kesî amtarî picho wen yamicho yaino wara. An̂uru makataw nasî paaka mownu warai, ween warai marha. Kotoporem xa mîn aponon Ribano kotorî wara okre.
12Opici amoro, oyepeka warai rma ha re. Naatî warai amoro, twacayem wara. Wacan metatan nasî tahruso, cewkaxi marha, ero warai amoro. Tuuna pîtho warai marha amoro, ahruxapu warai. Ero warai amoro.
13-14On warai anatîrî, roman yepu, anarmerpan anatîrî, tpoxwem me cepetaxmu yepu, eena, nahtu, asapuraw, karamu, kan̂era, anarmerpan ke kotoporem yepu, miiha, aroe, knahrî poxuretopo ahnoro, kir̂wanî ro ha. Ero wa nasî anatîrî.
15Tuuna pîtho warai marha amoro naatî chewno warai. Tuuna yepu me n̂epatakesî porin yai, tuuna pîtho yai. Tuuna tak nîhcesî Ribano poi, ero warai amoro okre.
16Taa, apakakî ocowo nohce n̂ixan. Suu n̂ixan marha amoko ocowo. Onatîrî pore puu kasko kotorî yakpachome miya so. Yiixe oyehtopo marha moku xe wasî tînatîrî pona. Iitono nahpe okre naatî yeperîrî kir̂wanî ro. Ero wece mokope yiixe oyehtopo.
5
1Taa, kmoko tak onatîrî yewtî pona. Opici amoro, oyepeka warai rma ha re. Miiha yarî wenmekî, knahrî poxuretopo marha. Wen yamicho waapu, wen marha wemeu. Owokru weerî uupa yukun, paaka mownu marha. Taa, eseresmacoko rma cîw komo, oyakrono komo amyamro. Uupa yukun marha eecoko tmaxmitaxi ro. Yiixe oyehtopo komo amyamro.
2Taa, anarimaw kîwînîkyakn̂e, cewkem wara rma tko xakn̂e oropotarî. Yiixe oyehtopo mtapotarî wencesî. Kneiknei kesî metata poko. On wara kes owya, Ai, opici amoro, oyepeka warai rma. Ahrunkakî ka metata ohyaka. Oyok warai amoro, potkuku warai. Kir̂wanî ro mak amoro okre. Ohtîpîrî nasî cicah ken̂e, tukre nasî ohpoci cicakî ke, kosope tmohsom ke, kes owya.
3Ai ha. Kepononka okwe. Wamruya hara okwe? Kehtakoroka marha. Ohtarî wusmure haram okwe?
4Ero yinhîrî on wara xakn̂e yiixe oyehtopo, tamorî numunukyakn̂e ewtarî yaro metata yewkachome. Ero yimaw yiixe tak wehtîkekn̂e.
5Ero ke kîwcekn̂e metata yahrunkaxi yîhyaka. Miiha katî xakn̂e oyamorî poko. Cipicipi kekn̂e oyamoyaran poi metata yewkacho poko.
6Metata tak wahrunkekn̂e yiixe oyehtopo yaka. Exihra tko xakn̂e okwe. Anana cekn̂e haram. Yiixe xa tak wîxakn̂e yîmtapotarî yentarî ke owya. Ero ke wepor̂akn̂e. Enîhra rma wîxakn̂e okwe. Osotî wetahcakn̂e kar̂pe. Eikura xakn̂e okwe.
7Ero yinhîrî porisia warai oyen̂atken̂e, ewto pore cetar̂ataw so. Oyetapetken̂e oko cerewre ro mak oko. Waaca pono komo marha oyahsîyatken̂e, waapa yekahton̂e komo. Oyewopon naar̂atken̂e okwe xwaraxwarano pen.
8On wara wîîkesî awya so, emasî komo ya, Xerusaren pono komo ya, Yiixe oyehtopo yeen̂ataw awya so on wara men kacoko yîwya, N̂ekar̂kesî ro mak apici okwe aaxe xa cexirî ke, kacoko yîwya, wîîkekn̂e yîwya so.
9On wara ketken̂e emasî komo owya, Ahce wa xa nai aan̂o anarî wooxam komo yiin̂o yopo. Cenporem xa amoro anarî wooxam komo yopono. Ahce wa xa nai aan̂o anarî wooxam komo yiin̂o yopo ha? Ahce kacho ero wa mîîke amna ya? ketken̂e owya.
10On wara weyukyakn̂e, Tumutwe nas oyin̂o, cewcure rma ha re. 10.000 exitaw on̂iyo yakrono komo iyopo so rma wa nasî noro cenpore xa okre.
11Ooru mak mîn yîhtîpîrî, kir̂wanî ro mak ooru. Koikoipe nasî yîhpoci. Cicwiye nasî kohpu wara.
12Potkuku wara nasî noro yewru, tuuna yecihtawno wara. Paaka mown warai ke rma nasî tîhso noro yewru. Kir̂wan̂he xa ciiso nasî ewru mîtî yaka.
13Knahrî poxuretopo yepu wara nasî noro yeepatarî, iina re ciixapu wara. Tpoxun yakpan̂e wara nasî. Epemrutun wara nasî yîmtarî picho, miiha ke cipicipi kan̂e wara.
14Amoyi wara nasî noro yaporî, ooru ciixapu wara ha. Xasintu ke tporokyem wara nasî. Erepanci yorî wara nasî yupun tmemehsem wara. Sapira ke tporokyem wara nas okre.
15Mîîmo mapatan wara nasî yîhrepu marmore enporixapu wara. Aapo pona ciixapu wara nasî ooru pona. Ero wa xa marha nasî yîhrepu. Ribano wara rma n̂esenpes oyin̂o. Cenporem xa mîk setru yepu wara rma Ribano pono wara.
16Tîkpore xa nasî yîmtarî. Ahnoro rma yupun cenpore nas okre. Ero wa xa nas oyin̂o, oyakrono ro ha. Ero wa wîîkes awya so emasî komo ya, Xerusaren pono komo ya.

1Ai, cenporem xa amoro, wooxam, ahna tomo yiixe awehtopo. Ahtono yaw xa tomo esama yaw? Noro n̂epor̂as amna awakro.
2Miya tomo yiixe oyehtopo tînatîrî yenso, knahrî poxuretopo yenso. Tooku nînahmesî iito naatî chew. Iitono marha pohcasî ririu okre.
3Yiixe xa noro yehtopo ow, yiixe xa oyehtopo marha noro hara. Ririu chew tooku nînahmesî noro.
4Yiixe xa oyehtopo amoro. Cenporem xa amoro okre, Cihsa wara rma okre. Enpotho xa amoro Xerusaren wara rma okre. Keserepokacho rma amoro sowtatu komo wara, tîbanteiran wenari tîtosom wara.
5Miya cewru tak esko. Oyopo ro mak opohkesî awewru. Kabra wara nasî ahpoci Xireace Yîpîn yenîhton̂e wara, yakeno wara.
6Oper̂a wara nas ayorî eyehxapunhîrî mohxapu wara. Taknoye re nasî, cewyarono exihra nasî.
7Awewru mîtî n̂esenpesî rma ha re awewopon yaro. Roman wara rma n̂esenpesî, yîraconhîrî wara.
8Naxe rma re yaake kayaritomo pici komo, 60. Opici warai komo marha naxe yaake, 80. Naxe marha emasî komo yukuknomarî yopo ro mak.
9Cewn̂e makî tko masî potkuku warai owya. Kir̂wan̂î ro mak amoro owya. Anarî exihra ro mak nasî awarai. Amoro mak masî ason yemsîrî. Tîmxîkrî mexan me xa tî awen̂akn̂e anocwan. Anarî komo emasî komo tî awen̂atken̂e. Kaanî nwakretho xa mîkro ham, ketken̂e apoko. Enpotho xa mîkro, ketken̂e kayaritomo pici komo, yipici warai cehsom komo marha.
10On wara ketken̂e apoko, Onoke xa moso wooxam, enmarî wara rma cesenposom? Cenporem moso nuun̂i wara. Kîkatparen̂e moso kaamo wara. Keserepokacho me nasî sowtatu pen wara rma, banteira wenari tîtosom wara, ketken̂e.
11Ero yinhîrî naatî yenso kîwcekn̂e tîtko warai yenso. Yar̂kwetkuru yenso kîwcekn̂e. Naawa tak na weewe woskara pono, wîîkekn̂e. N̂epemrutunwa tak na uupa yatî, roman yepu marha na, wîîkekn̂e marha. Ero ke enso kîwcekn̂e.
12Ahce wa tak ha na, yohno tak yiixe oyehtopo oyar̂akn̂e oyanan komo tararan cheka, kayaritomo tararan cheka ha.
13Amok hara, amok hara, amoro Surami pono. Amok hara, amok hara awentîkachome amna ya. Ahce kacho noro yentîka xe matu, Surami pono yentîka xe ha? Maanain pono komo manîmrî mentîkexe ero wa xa marha noro yentîka xe matu ahce kacho?
7
1Kantoman̂e yemsîrî amoro. Cenpore xa nasî ahtarî twomkem. Cenpore marha nasî apetî. Tohkarara cepethîkem wara nas okre.
2Parakweci wara nas apon̂uru, wooku ke copoyem wara, esmaxapu ke copoyem wara. Puruma yeperîrî wara nasî awecîkrî tukuhkaw enmexapu wara. Ririu ke mamtoxapu wara nasî.
3Pixkaru xîkrî wara nasî amanatîrî woosî wara cik. Asakno cik wara nasî.
4Mîîmo wara nasî apîmîrî kawno wara. Erepanci yorî ciixapu wara rma nasî mîîmo wara. N̂ikitho wara nasî awewru, Esbon pono wara, Bace Rabin metatan mîtwono wara. Mîîmo wara marha nasî awewnarî, kawno wara, Ribano wara. Tamasku wece cewruno wara nasî.
5Kir̂wan̂he nas ahtîpîrî Kahmeru Yîpîn wara okre. Kayaritomo ponon wara nasî ahpoci, camnarexapu wara. Kayaritomo yimin̂e wara nasî ahpoci kawno ha.
6Wooxam cenporem xa amoro, oyahworen̂e ro okre. Ow mahworesî ro mak.
7Kaw masî kuum yepu wara. Amanatîrî nasî eperîrî wara hara.
8On wara wîîkekn̂e, Ero pore kîkainasî kuum yepu warai pore. Eperîrî wahsîyas okre, wîîkekn̂e. Uupa yeperîrî wara cirko amanatîrî. Awapepen kotorî exi xe wasî masan kotorî wara okre.
9Uupa yukun wara exi xe was akaran, kir̂wanî ro wara. Taa, ero yaro to xe wasî uupa yukun yiixe oyehtopo mtaka. Kir̂wan̂he to xe wasî yîmtaka yîmtarî picho yotari, iyorî yotari marha.
10Yiixe noro yehtopo ow ha, ooxe ro mak nasî noro hara.
11Taa, amok ha yiixe xa oyehtopo, miya kaika woskara pore. Ewtoci po mak tîtkokmamcerî.
12Enmarî yakro ro tak kaika uupa yatî yenso. N̂epemrutunwa tak na uupa yatî. Cepemrutuntaxi tak na nai okre. Roman yenso marha kaika, n̂epemrutunwa na, kachome kîwya. Iito kexitaw kwakremekyasî aaxe xa oyexirî ke.
13Kir̂wan̂he poxwasî mantakora okre. Mîn hak mak nasî kîmîn potaw tpoxwemu mko ahnoro. Pahxantho nasî tan, yaxan marha. Ero mko wîmcekn̂e pahxa rma anahrî me. Yiixe xa oyehtopo amoro.
8
1Oyepeka me awexi xe wasî. Yememe nwokpatho mîkro moomo ke. Noro warai me awexi xe wasî. Ero me awexitaw ketaw re anarimaw na keen̂a katpanaw. Iito so awen̂ataw owya kewcokesî. Ero poko oyen̂ataw owîrîyakara natu iitono komo.
2Yememe mîn yaka marha kekyasî, ohcamhokan̂enho mîn yaka. Iito tak kwokpesî poxurexapu ke wooku ke. Onatîrî yeperîrî ke kwokpesî roman yukun ke.
3Poowa me ohtîpîrî n̂ecehcesî noro. Eeco ke hara opun nahsîyasî.
4Ai, emasî komo, Xerusaren pono komo, on wara wîîkes awya so, yiixe oyehtopo men enpakara ehcoko. Tanme ro mak pakape amn̂e, wîîkesî.
5Onoke mîkro mehxa tmohsom axawa imo n̂ixa? Yiixe cehtopo yaporî yaw mokyasî onoke? Masan yepu yapomyaw awexitaw kenpaka. Iito rma anocwan n̂ewruyakn̂e aame. Iito aame n̂ewruyakn̂e tîropotawnonhîrî. Iito rma kenpaka.
6On wara xa wîîkes awya, ow tak yîhtînoko aropotarî yahkoromacho wara, awaporî yahkoromacho wara marha. Karitî ro mak mîn etîxe kehtopo, kwaihtopo wara rma nasî kar̂pe xa. Kîpînîn yawno pîn wara ro mak nasî kewyomacho, okoputho yewtarî wara. Wehto wara nasî, mararî yecakyatawno wara ro mak oco.
7Tuuna mokyataw mer̂pora ro mak, etîxe kehtopo yeihkara rma nasî. Tuuna yukmache etîxe kehtopo yarîhra rma nasî. On wara na nîîke cemyawnoyem yipici xatî ya, Yiixe awehtopo cma re wowyasî epethîrî pona. Oyemyawno ahnoro wîmyasî awya noro yepetho me, nîîke. Ero wara ketaw kîwya epethîrî yahsîra ro mak nasî. Kica nîîkesî ro mak epethîrî poko.
8Taa, on wara wîîkes hara, amna yakno nasî emasîntan ha ka. Etawkara ka nasî noro manatîrî. Amn̂e tak na noro pokonome kar̂pamxan, Noro xe cma re wasî opici me, nîîke. Ahce wa noro cicir̂a ero yimaw?
9Waaca wara rma exitaw mîîmo warai cicir̂asî noro pona, prata ciixapu warai. Metata wara exitaw noro tîtwacancesî setru ke, sahsamaxapu ke.
10Waaca warai xa marha ow hara. Mîîmoci wara nasî omanatîrî, waaca pono wara. Ero ke kir̂wan̂he xa oyen̂asî oyin̂o. Noro yereporen̂e me wasî.
11Saromaw natîrî xakn̂e Baaw Amon po. Uupa yatî mîn xakn̂e. Ero tî nîmyakn̂e anarî komo yemyaka. On wara kekn̂e eperîrî yahsîn̂e komo ya, Eperîrî yepetho ehcoko amn̂e exepeyu, prata ha. 1.000 wicakî so ehcoko ahnoro apoko hakî so, kekn̂e yîwya so.
12Onatîrî marha nasî tan, owyanî ro. Epethîrî ahsîko amoro rma, Saromaw, yiixe awexitaw, 1.000 sikru ahsîko ha. 200 wîmyasî marha onatîrî yenîn̂e komo ya epethîrî komo me.
13Ai, naatî yewtî pono amoro, yakeno ke tmayweyem amoro awya wîîkesî, amtapotarî yenta xe wasî.
14Amok ha yiixe oyehtopo. Pixkaru wara esko. Kooso kîîrî wara esko, kar̂pamxan me cehsom wara. Ero wara esko îh po so, knahrî poxuretopo ken̂arî po so. Ero wara xa esko.

1Taa, Isaias ow ha, Amos mumuru. Kaan n̂enpotho ween̂akn̂e Xuta pono komo pokono, Xerusaren pono komo pokono marha mîn ween̂akn̂e. Emapona roro ween̂akn̂e. Yaake xatken̂e Xuta pono komo kayaritomon komo ero yeen̂ataw owya. On wara xatken̂e n̂examro kayaritomon komo ero yimaw, Usias ka xakn̂e kayaritomo me. Amn̂e een̂ataw xa hara owya, Xotaw tak xakn̂e hara, Akas tak, Esekias tak hara. Ero wara xatken̂e Xuta pono kayaritomon komo Kaan n̂enpotho yeen̂ataw owya.
Kicicme Ro Mak Naxe Xuta Yepamtho Komo
2Ai, kah yawno komo, omtapotarî ka entacoko. Roowo pono komo, awya so wekatîmyas hara. Kporin komo rma nîmtapowakn̂e. On wara kekn̂e, Omxîkrî komo Ow por̂mamnoyakn̂e. Cetîtîkaxi ro por̂mamnoyakn̂e. Wara rma oyanwekn̂e me naxe okwe.
3Ahce wa nai awoh kom hara? Tosomî rma n̂een̂asî paaka. Buhu marha tosom n̂iritho n̂een̂asî cuupu yen. Camkî mak naxe Ixaw Yana komo reha, takîhso esehtînopîra ro mak naxe oyanan komo okwe.
4Okwe ro mak okwe, wîîkesî n̂examro poko. Kicicitho re mîkyam ham kayaritomo maywen komo. Kicicitho ke tîmponoyem warai komo mîkyam okwe. Kicicitho xîkrî re mîkyam okwe, kekatî matacho pokono mak. On wara naxe n̂examro, Kporin komo nahsîpînketken̂e okwe. Kir̂wanî ro Mîk, ponaro Ixaw Yana komo yehtopo cma re. Noro yipu rma nîrwonmekyatken̂e. Yîhyai cetaknamaxmu wara xatken̂e okwe.
5Ahce kacho cerewrem ke tpanaresom me mehtîket okwe. Cetanwesom me mehtîketu rma okwe. Ereh ken̂e ro mak nasî ahtîpîrî komo ahnoro. Kar̂pera ro mak maxe aropotaw so.
6Kir̂wan̂he exihra ro mak nasî apun komo. Ahtarî n̂ixa ro rma nasî ero wara ahtîpîrî meretkoso rma. N̂erewas oko awetapachonhîrî komo, kamxukre nasî awetamatoponhîrî komo oko, aweparaxkachonhîrî komo marha. Ereh ken̂e marha maxe oko. Korokan wara rma nasî awerekrî, yimihnî wara mak okwe. Ehceman wara ro mak nas okwe.
7Pohnî me ro mak nasî arowon komo. Cecahso tak nasî awewtonthîrî komo okwe. Amararîn komo pono naatîkexe okwe anarî yana komo. Awero ro so rma naar̂axe. Ahce na exihra ro mak nasî arowon komo po. Waapa nîwîrîmatho me mak nasî. Ero wa nasî.
8Ero ke on wara tak nasî Siaw yemsîrî, pohnîtho wara mak nasî mîîmocitho wara, uupa yatî chewno wara. Mîîmocitho wara mak nasî, pepinu yatî chewno wara. Ewto wara marha nasî waapa ke mamtoxapu wara. Ero wara mak nasî Siaw yemsîrî.
9Asak mak kpoino komo nîmcekn̂e Kporin komo, kantoman̂e ro, asakî xa mak ha. Yîmtora exitaw ketaw ha re Sotoma pono komo wara thakwa re tasî, Komoha pono komo wara ha re okwe.
10Ero ke Kporin komo mtapotarî tak entacoko amyamro, Sotoma pono komo yantoman̂e kom ha. Kaan ya kpanatanmetopo komo men entacoko amyamro Komoha pono komo.
11Mer̂pono pînî ro mak awoh komo pun makn̂iyaxe owya tîmsom me. Tpoxwe ma re nai ero yipu owya? nîîke Kporin komo. N̂eexi tak awoh komo puntho yakn̂itopo owya tîmsom me. Kahn̂eru pun xera tak wasî, awoh komo pen katîtho xera marha wasî, tupurukyem katîtho xera meero wasî. Poxumra ro mak nas owya bui kamxukutho, oper̂a xîkîtho kamxukutho, boce kamxukutho marha.
12Ohyaka amokyataw so onoke xa nîîke awya so, Kaan mîn roron pona rma ehcoko awoh komo, nîîke onok ha na?
13N̂eexi tak awoh komo yehtopo ohyaka. Tohnaw ro mak mekyaxe kica. Poxumra ro mak nas owya kotoporem yakn̂itopo awya so. Mesenmekyaxe rma re nuun̂i yepataketaw roro, awepokaretopo po roro marha. Opokono wara rma re mesenmekyaxe. Kicicme rma tko maxe awesenmekyataw so kica. Ero wa awehtopo komo yînmîra ro mak tak was okwe.
14Poxumra ro mak nas owya awesenmetopo komo nuun̂i yepatakacho yimawno, ahcemaw so na awahwotacho kom ha. Tawsîn̂em wara nasî owya kica. Ero wa awesenmetopo komo wînîmkayas okwe.
15Anarimaw so cma re mapockanwaxe oyakro amtapotaw so. Ero wa awexitaw so kesewyahruyasî mak tak awenîra so oyehtome. Emapona amtapowataw so rma oyakro awentara so wasî. Tooto pen kamxukutho ken̂e xa nasî awamorî komo okwe.
16Ekorokacoko tak ha, esmunkacoko ro makî. Kicicme awehtoponhîrî komo yenî xera ro mak tak wasî. Ero ke ahsîpînkacoko tak ha.
17Kicicme exihra tak ehcoko, kir̂wan̂he awehtopo komo poko tak ehcamhokacoko n̂he. Yaaro mak en̂ekano ciitopo ponaro tak ehcoko. Emetanmekno rin̂e komo en̂ekacoko. Yîmîhnî komo yemetanmekn̂e komo panarecoko. Iin̂o waixapu komo akronomacoko amtapotarî komo ke noro yipu komo yen̂eketaw tohnaw.
18On wara marha wîîkes awya so, Aporin komo Ow wîîkesî, ohyaka amohcoko. Cesentacerî ka awehtoponhîrî komo poko. Cucurem wara rma nasî kicicme awehtoponhîrî komo. Wara rma tumutwe xa tak nas amn̂e n̂eepi wara rma okre. Cucurem wara xa nas okwe awehtoponhîrî komo, wara rma kahn̂eru poci wara mak tak nas amn̂e okre.
19Ero wara awexi xe na matu, oyewetîn̂e me awexi xe na matu. Ero wara awexitaw so tpoxwem tak mahyaxe okre amararîn komo pono.
20Ero wara awexi xera rma tko na matu. Ero ke omtapotarî yanwekn̂e me rma awexitaw so mîwaiyaxe tak men okwe kacipara imo ke paraxkaxapu me rma. Owî rma ero wara wîîkes awya so, Aporin komo Ow ha.
21Kir̂wan̂he cma re ka xatken̂e iitono komo, ewto pono komo. Oponarono me xatken̂e etowîn me ro mak ha ka. Oroto tak mîk hak pokono wara naxe wooxam wara. Yaaro mak ciino rin̂e me xatken̂e iitono komo pahxa. Takîhsom komo yeken me makî ka mîn xakn̂e ewton komo. Oroto tak waihkano rin̂e komo yeken me mak nas hara okwe.
22Prata wara ka xakn̂e awehtopo komo. Oroto tak awehtopo komo nasî prata smuntho wara mak okwe. Tpoxwe ka xakn̂e awokru komo okre. Oroto tak nasî xukrape ro mak kica.
23Kanwekn̂e komo mak mîkyam awantoman̂e komo okwe, cen̂epan̂em yakronoman̂e rma kica. On wara kexe yîwya so kicicitho komo, On ahsîcoko awepethîrî komo, oyen̂ekara awehtamci, kexe. Tpoxwe n̂encexe ero wa kacho kica. Miya so cexe tîwya so tîmsom yahsîtome. Yîmîhnî komo yukurunpera rma naxe okwe. Iin̂o waixapu komo yemetanmekn̂e komo yen̂ekara marha naxe okwe.
24Ero ke on wara tak kesî Kporin komo, kantoman̂e ro Mîk kesî, Ixaw Yana komo yecehton̂e ro ha, Taa, ooxera cehsom komo kr̂a tak wen̂epesî. Ooxatî pîn komo poko tak kesepanîyasî.
25Awemetanmekn̂e me tak was Ow hara. Prata smuntho warai tak wowtîkesî, akro esmaxapunhîrî komo. Ero pîntho wara ehxapu komo tak wowyasî achewnonhîrî komo.
26Kir̂wan komo tak wiir̂asî awen̂ekan̂e komo me, pahxa xatken̂e ero warai komo xa hara. Pahxa kir̂wan komo xatken̂e akayaritomon komo yakro cesentaxmu komo. Ero warai komo tak wiir̂as hara amn̂e. Ero yimaw tak, Kir̂wan komo yewton mîn, kacho me tak nas awewton komo, Kemîknon̂e pîn komo yewton mîn, kacho me marha nasî.
27Kir̂wan komo yewton, kacho me tak nas hara Siaw, yaaro tîmtapotaxmu me cexirî ke so tak iipono komo. Kir̂wan me tak naxe iitono komo, cehtoponhîrî poxunkan̂e komo. Ero wara n̂examro wakir̂wamesî.
28Kaan tak waihkesî tîmtapotarî yanwekn̂enho pen komo, kicicme ehxapunhîrî pen komo yakro rma. N̂exponkexe tak Kporin komo yahsîpînkan̂e pen kom okwe.
29Kahpar̂u yepu xe xa mîxatken̂e. Kir̂wan marha mîmen̂eketken̂e naatî yewtî mko. Mîhyapamyaxe takî tko yiixe awehtoponhîrî komo pona rma.
30Kahpar̂u yepu wara rma tak maxe aawaixapu wara. Naatî yarî wara marha mîxamanwaxe tîpîhnî yarî wara ha.
31On wara naxe karitînhîrî pen komo, wehto yetahsîtopo wara tak naxe. N̂examro n̂iritho nasî poturem wara hara. Asakno roro rma n̂ecahtîkexe okwe. Wehto yeihkan̂e exihra ro mak tak nas okwe. Ero wa maxe amn̂e okwe.
Pahxaro Kaan Yewtonî Ro Me Tak Nasî Xerusaren

1Ero yinhîrî on wara kacho tak ween̂akn̂e hara ow, Isaias, Amos mumuru ha. Xuta pono komo pokono xa hara mîn ween̂akn̂e, Xerusaren pono komo pokono marha.
2On wara tak nasî Kporin komo mîn amn̂e, eromanhîrî kaamo pahnoke exitaw, Îîpî mko meretwo tak nasî. Matîwîn komo yopo ro mak nasî. Ero pona tak mokyaxe mîk hak rowon pono komo ahnoro.
3Mer̂pono pîn komo mokyaxe anarî yana komo. On wara kexe, Kaikatko Kporin komo yekenî ro pona îh pona. Kaan mîn iito nasî, ponaro Xako yehtopo mîn. Ero yaka kaikatko. Noro tak kîhcamhokexe so cehtopo poko. Noro yehtopo yaw roro rma tak taxe okre, kexe. Ero yimaw Siaw po tak nîmtapowasî Kporin komo kpanatanmetopo komo me, Xerusaren po nîmtapowasî. En̂exa tak n̂etakpayasî yîmtapotachonhîrî kpanatanmetopo me.
4Ero yimaw etpoko exitaw so mîk hak rowon pono komo, Noro rma kicicme ehxapu komo n̂en̂ekesî. Noro rma yîtîtmamnono n̂iir̂asî anarî yana komo eseixapunhîrî komo. On wara tak naxe roowo poko hakno komo, tîkaciparanthîrî komo n̂iir̂axe roowo pomotopo me hara, tîrahnuthîrî komo tak n̂iir̂axe naatî yatkacho me hara. Waapa me tohra ro mak tak naxe mîk hak rowon pono komo. Waapa me tîtotopo komo poko ehcamhokara ro mak tak naxe okre.
5Amohcoko amyamro Xako yepamtho komo. Kweipexe so tak Kporin komo okre. Ero ke Noro weyuru po cetaricerî.
6On wara tko mai ham Apa ayanan komo poko, Xako yepamtho komo poko, n̂examro mahsîpînkai okwe. On wara naxe kica, kaamo yepatakacho n̂ixan komo yehtopo ponaro mak naxe, anarî ro poko ehtopo komo ponaro kica. Pahxarono marha n̂ekatîmyaxe cehtopo komo, Piristew komo wara rma. Anarî yana komo yakrono ro me marha naxe okwe.
7Tawronohkatîkaxi nasî ayanan komo rowon prata ke, ooru ke marha. Enatîn me ro mak nasî n̂examro yemyawno, cepethîkem kom ha. Miya ro mak nas iyoh komo kawaru komo, yîrowon komo poko hakî. Enatîn me ro mak nasî n̂examro tararan.
8Tawronohkatîkaxi nasî yîrowon komo marha mîk hak wara ciixaputho mko ke, ponaro ehtopo komo ke kica. Oporin xa amoro, kexe ero yipu ya. Tamorî ke tîn̂irithîrî komo ya rma kexe kica.
9Ero yipu mamakan me nutupenwaxe. N̂esewnapexe ro mak okwe. Ero ke kicicme ehtoponhîrî komo yîhcamnopîra ehcoko ha.
10Yukurumîkno me xa tak n̂esenpesî Kporin komo amn̂e. Kayaritomo me xa tak n̂esenpesî. Ero ke tak toopu cheka eseyamcoko ero yimaw, roowo cheka marha.
11Ero yimaw on wara tak maxe, kyopono me cesenposom komo n̂enpesî Kporin komo yîxawyakan me xa matko. Ero wara n̂enpesî, Takîhsom xa ow ha, kan̂e komo. Tuupe cewruno me tak noro yipu komo n̂iir̂asî. Ero yimaw tak Kporin komo mak n̂esenpesî, kyopono xa ha.
12En̂ekano tak n̂iir̂asî Kporin komo amn̂e. Ero wara ciino ritopo me enmayataw tak, Ow ha takîhsom, kan̂e komo nar̂mesî, kyopono ro me cesenposom kom ha. Noro yipunhîrî komo tak n̂iir̂asî kyopono mera ro mak tak.
13Ero wara n̂iir̂asî setru yepu ahnoro Ribanu pono komo, kawno komo, anarî komo yopono kom ha. Kahpar̂u yepu marha ero wa n̂iir̂asî Basan pono mko ha.
14Ero wa xa marha n̂iir̂asî îîpî, kawno komo, matîwîn komo marha anarî komo yopono kom ha.
15Ero wa xa marha n̂iir̂asî mîîmo, kawno komo ahnoro, waaca marha ahnoro ero wara n̂iir̂asî, sowtatu mîn ke tkanahtawnoyem kom ha.
16Ero wa xa marha n̂iir̂asî Tahsisi pono komo kanawarî ahnoro. Kir̂wan komo ero wa n̂iir̂asî kanawa komo.
17Ero wara cehcoyoponkaxmunhîrî komo n̂iir̂asî, anarî komo mamawno me n̂iir̂asî. Ow xa wasî ayopono me so, kan̂enhîrî komo tak n̂iir̂asî anarî komo mamawno me xa. Kporin komo mak tak n̂esenpesî kyopono komo me ero yimaw, en̂ekano ritopo po.
18Noro rma tak nîhcamnotîkesî mîk hak wara ciixaputho mko, ponaro tooto komo yehtoponho pen ahnoro.
19On wara n̂esenpesî Kporin komo ero yimaw, kayaritomo me xa tak n̂esenpesî kir̂wanî ro me. Yukurumîkno me marha n̂esenpesî. Ero wa n̂esenpesî cekaricetaw roowo yewsîrî poko. Ero ke toopu yaka tak n̂eseyamyaxe tooto komo ero yimaw ewtarî yaka so. Yuhnawno yaka marha n̂eseyamyaxe ewtarî yaka so.
20Ero yimaw tak nar̂mexe, ponaro cehtoponhîrî pen komo. Oporin amoro, kachonho tîwya so, prata n̂iir̂atken̂e ero yipu me, ooru marha anarimaw. Ero yipu pen tak nar̂mexe kr̂a cawa yaka, rere yaka marha.
21Ewtarî yaka tak n̂emahciyaxe tooto komo toopu yetîmtakaxapu yaka. Toopu makataka marha n̂emahciyaxe. Iina so n̂emahciyaxe Kporin komo yai cerahtîke so kopi. Yukurumîkno me xa tak n̂esenpesî Noro ero yimaw. Kayaritomo me marha n̂esenpesî kir̂wanî ro me. Ero yimaw marha n̂ekaricesî xa tak roowo yewsîrî poko. Ero ke n̂emahciyaxe okwe.
22Ero ke tooto komo pona enîhra tak ehcoko. Cewnarî yaro mak n̂ehsesaxe tooto komo. Aweceton̂e komo me ma re natu noro yipu komo awya so?
Noro Pîntho Komo Tak Naxe Amn̂e Xuta Yepamtho Kayaritomon Me

1On wara tak nasî Kporin komo Xuta pono komo poko, Xerusaren pono komo poko marha, iitono komo yemyawnonho pen tak nowyasî, yupurantanthîrî pen komo marha. Yînaputhîrî komo marha nowyasî, yutunathîrî komo marha napainokes okwe.
2Karitî komo ke yîchewnomra tak n̂examro wiir̂asî, sowtatu komo ke yîchewnomra marha. En̂ekano rin̂e komo ke marha, weronoman̂e komo ke, amn̂e kehtopo yenîn̂e komo ke, poritomo komo ke, noro yipu ke yîchewnomra n̂examro wiir̂as okwe.
350 komo yantoman̂e komo exihra marha naxe yîchew so, takîhsom komo, kayaritomo yakro cesentaxmu komo, yaana komo ahce na ciitopo pokono, eremkano rin̂enho komo, noro yipu komo ke yîchewnomra tak naxe amn̂e okwe Kporin komo yanme rma.
4On wara kesî Noro, rikomo komo mak tak wiir̂asî n̂examro kayaritomon me. Ewruxan komo mak naxe n̂examro yantoman̂e me kica.
5Ero yimaw n̂esemetanmekyaxe tak n̂examro re rma okwe. Mehxarpa n̂esemetanmekyaxe. Tîmîtwono pen komo rma n̂emetanmekyaxe kica. Camra ro mak tak nîmtapowaxe rikomo komo poritomo komo yakro kica. Camra marha nîmtapowaxe akpîntho komo takîhso komo yakro kica.
6Ero yimaw tak takno yaporî poko tak nahsîyaxe iitono komo tîîm komo mîn yawno rma. On wara kexe yîwya, Tponoyemu cma amoro. Ero ke amna yantoman̂e me esko. Ontho mîîmotho yosom me tak esko amoro, etawkatîkaxaputho yosom me, kesî.
7On wara tko kesî noro yîmtaka hara, Awehci komo exihra ro mak nas ohyaw. Omîn yaw exihra ro mak nasî knahrî, poono marha. Antomano rin̂e me ow cirihra ehcoko, kesî noro hara okwe.
8Ehrokaxapu wara mak naxe Xerusaren pono komo, epîrkaxapu me marha naxe Xuta pono komo ahnoro. Kporin komo xatî pîn me nîmtapowaxe kica. Noro yanwekn̂e me marha naxe okwe. Kir̂wanî ro Mîk Kporin komo. Noro yipu rma kicicitho me n̂een̂axe okwe. Ero wara naxe Xuta pono komo Kporin komo poko.
9Kicicitho yewke rma naxe kica. Kicicme ehtopo komo n̂esenpesî ewru komo ke rma kica. Kicicme cehtopo komo n̂ekatîmyaxe Sotoma pono pen komo wara rma kica. Kicicme cehtopo komo yeyamra ro mak naxe. Ero ke n̂etwîrîmatîkacowpe ro mak okwe. Tîwîrîmacho komo yan̂ikn̂e me rma naxe n̂examro rma okwe.
10On wara tko kacoko takîhsom komo ya, Awakronoman̂e komo me reha tak nasî Kporin komo. Kir̂wan̂he awehtoponhîrî komo yeperîrî warai tak mahsîyaxe okre amn̂e.
11Okwe, kapore ro mak nasî kicicitho komo poko reha. N̂etwîrîmetîkexe ro mak n̂examro okwe. Kicicitho me cehtoponhîrî komo yepetho men nahsîyaxe amn̂e.
12Rikomo komo rma naxe oyanan pen komo yemetanmekn̂e me okwe. Wooxam komo naxe kayaritomon komo me. On wara wîîkes awya so oyanan komo ya, anato mak apanatanmekyaxe so apanatanmekn̂e komo okwe. Esama poko awewkukman̂e me mak naxe okwe.
Emyawnomnî Komo N̂emetanmekyaxe Kica Cemyawnoyem Komo
13Ero ke yîmtayar̂man̂e komo me tak nawomyasî Kporin komo. Piiri nawomyasî tîyanan komo yen̂ekachome.
14Tîyanan poritomon komo xa n̂en̂ekesî, antomano rin̂e komo marha. On wara kesî yîwya so, Amyamro xa onatîrî warai mîwîrîmexe okwe uupa yatî pen warai. Cesemetanmesom komo yemyawnonho nasî amîn komo yaw so. Anarîthîrî komo rma mîn okwe.
15Ahce kacho oyanan komo matmunukyatu ro mak okwe? Ahce kacho cesemetanmesom komo yeepatarî yakihn̂e wara mat hara okwe?, kesî. Ero wara kesî Kporin komo awya so, kantoman̂e ro Mîk ero wa kesî.
16Taa, on wara kesî Kporin komo wooxam komo poko hara, Cehcoyoponkaxmu me naxe kica wooxam komo, Siaw yemsîrî komo. Tîpîmîrî komo n̂ehyatkexe cetar̂ataw so kica. Kîrkomo n̂entîkexe pohkachome so. Sah sah me mak n̂etar̂axe kica. Yoroyoro nîyorwasî yîhraknu komo pokono.
17Ero wa exirî ke so wooxam komo tîpîrî takî n̂erekresî Kporin komo. Ero wa n̂iir̂asî wooxam komo Siaw pono kom ha. Kanahmurinkesî meero, pononkesî marha.
18-23Ero yimaw tak wooxam komo porokutho nowyasî Kporin komo. On warai komo nowyasî, Yîhraknumcithîrî komo, arokothîrî komo, wathîrî komo, panatarînthîrî komo, emeknumcithîrî komo, eewoponthîrî komo, yîhtîpîrî komo porokutho, resmithîrî komo, aan̂apotunthîrî komo, kotoporem yenho, yîhyasîthîrî komo, amoyeknathîrî komo, ewnarî yakanthîrî komo, pononthîrî komo cepethîkem, pononthîrî komo yîmkarinonhîrî, pononthîrî komo yahcono, pakaranthîrî komo, kanapanthîrî komo, pononthîrî komo riin̂u kahxapu, yîhtîpîrî komo womînho, ponon komo motawnonhîrî, ero warai komo kr̂a nowyasî Kporin komo wooxam komo porenomachonho.
24Kotopore exihra tak naxe, kokem me mak tak naxe kica. Aan̂apotunthîrî komo yekenho to tak nasî ruuputho mak okwe. Yîhpocithîrî komo, anarmerpa so ciixaputho exihra tak nasî. Kanahmuri yaw so mak tak naxe okwe. Pononthîrî komo exihra tak nasî cepethîkemînhîrî pen. Kumixitho mak tak nasî ponon komo me. Ceepataporemînhîrî tak naxe ecahxapu yotho ken̂e mak eepatarî komo okwe.
25Ero yimaw marha akîrîn komo waihyaxe kacipara imo ke oko. Karitî pen komo waihyaxe okwe cetar̂metaw so.
26Tîwrataxmu wara tak nasî Siaw wacan metatan komo okwe. Pohra ro mak tak nas ewtotho. Roowo pona ceremaxmu wara mak naxe okwe Siaw yemsîrî komo okwe. Ero wa naxe amn̂e.
4
1Ero yimaw on wara tak naxe wooxam komo, 7 wooxam komo nahsîyaxe kîîrî yamorî, cewn̂e kîîrî. On wara kexe yîwya, Ai, on wara kes amna awya, apici warai me amna ahsîko awosoken me tak amna yehtome. Tînahrî rma amna nahyasî, tpononî rma amna namruyasî. Awosoke mak cexi xe nas amna yîhyapamra tak amna yehtome.
Xerusaren Pono Komo Nakir̂wamesî Kporin Komo Amn̂e
2Ero yimaw tak kir̂wanî ro me tak nasî Kporin komo peremru warai, cenpore xa. Ero yimaw marha tpoxwem me tak n̂eperwasî Kanan pono komo natîrî okre. Ero ke tahwore tak naxe Ixaw Yana komo, etîmtoxapu kom ha.
3On wara kacho me tak naxe Siaw po etîmtoxapu komo, Xerusaren po etîmtoxapu kom ha, Kaan yananî ro komo mîkyam, kacho me naxe. Ero wa naxe karita yaka osotî mewrexapu komo, Waipîn Komo Yosotî Tan, kacho yaka mewrexapu kom ha.
4Ero yimaw tak wooxam komo korokesî Kporin komo, Siaw pono komo, kicicme ehtoponhîrî ke tusmuyem komo. Xerusaren pono komo marha korokesî, yînwaikathîrî pen komo kamxukutho ke esmurexapu. Cekatî ke rma korokano n̂iir̂asî. En̂ekano rin̂e ro Mîk Noro Yekatî, akn̂ino rin̂e ro marha Mîk. Noro ke korokano n̂iir̂asî.
5Ero yimaw tak kaapu smun n̂iir̂asî Kporin komo Siaw Yîpîn yahruru me. Iitono komo mîn yahruru me nasî, etpoyino pîn yahruru me. Esenmexapu komo yahruru me marha nasî. Katpanaw yîsîn nasî ahruru me, kosope wehto tak nasî katparen̂e me hara. Kir̂wanî ro me Kaan yehtopo mîn ero wa nasî.
6Ero rma tak nasî iitono komo mîn me. Ero yaka n̂etkurunpexe puu ketaw ocowo kar̂pe, tuuna mokyataw marha mer̂pora. Ero warai n̂iir̂asî Kporin komo Xerusaren pono komo yukurunpetopo me amn̂e.
Kicicme Mak N̂eperwasî Kaan Natîrî
5
1Oroto tak kewanomesî yiixe oyehtopo n̂entarî me. Noro natîrî pokono tan waar̂asî waano, uupa yatî pokono. Yiixe oyehtopo natîrî nai uupa yatî. Îh po nai, ewtî mexan po.
2Pahxa ewtî pomekn̂e Noro, toopu marha nar̂mekn̂e iitononhîrî. Ero yinhîrî uupa yatî n̂iir̂akn̂e iina, cepetaxmu xa okre. Ewtî rakataw mîîmo n̂iir̂akn̂e kawno. Ero mîtkoso marha eperîrî yewkukacho n̂iir̂akn̂e hara. Taa, kekn̂e tak ciin̂enhîrî, Kir̂wan me tak n̂eperwasî okre amn̂e, kekn̂e. Okwe, apupnî me mak tko n̂eperwakn̂e kica.
3Ero ke on wara wîîkes awya so Xerusaren pono komo ya, Xuta pono komo ya ahnoro. Ahce wa nai awya so, ahce kacho kir̂wan me epetara n̂eexi onatîtho? Oyanme katî ero wa xakn̂e? Tanmero rma katî ero wa xakn̂e?
4Ahce wa xa katî cirpore xakn̂e onatîtho? Kir̂wan̂he ro mak wiir̂akn̂e. Ahce kacho oyemîknon̂e me xakn̂e kica? Kir̂wan me n̂eperwasî amn̂e okre, wîîkekn̂e cma re. Okwe, kicicitho me makî tko n̂eperwakn̂e kica. Ahce kacho ero wara xakn̂e okwe?
5Ero ke on wara ka xe was awya so, on wara tak wiir̂asî, onatîrî wacantho warai mohkesî, naatî wara atîhtaxaputho. Wakn̂iyasî kr̂a tak. Naatî wacan marha wixkesî tooto komo ya apihtome tak.
6Pohnî me ro mak tak wiir̂asî ewtîthîrî. Iito atîhtaxapu yatîkronkara wasî, aiwara marha wasî. Cekyekyem makî natîkwasî iito. On wara marha wîîkesî tuuna yewru ya, Iitono tîpîhra ro mak esko, wîîkesî. Ero wa men wîîkesî onatîrî poko.
7Ixaw Yana poko xa tko wîîkesî, Kporin komo natîrî, kacho, kantoman̂e ro natîrî, kacho ha. Xuta pono komo pokono marha mîn, Yînatîrî, tpoxwem me cepetaxmu, kacho ha. N̂examro n̂een̂akn̂e Kaan, yaaro en̂ekano rin̂e komo yenî xe xakn̂e. Okwe, emetanmekno rin̂e komo makî tko n̂een̂akn̂e okwe. Kir̂wan komo yenî xe xakn̂e. Tîwrataxmu komo mak tko n̂een̂akn̂e okwe.
Wara Ro Mak N̂ehtîkexe Kica Xuta Yepamtho Komo
8Ero ke on wara wîîkes awya so, metwîrîmexe ro mak okwe on wara awexirî ke so, amîn komo miir̂axe yaake xa. Mararî pen marha mahsîtîkexe hara yaake. Ero wa ahsîtîkarî ke awya so apoyino komo yeken exihra tak nas okwe. Cewyaro so tak maxe amyamro iito rma.
9On wara kekn̂e Kporin komo on̂entarî me, Yaaro men tan wîîkesî, yarîhra tak nasî mîîmo mer̂pono pîn okwe. Porin komo mîîmo, cenporem komo, ero yipu komo rma nasî yarîhra okwe.
10On wara marha nasî anatîrî kom hara, wahra mak n̂eperwasî uupa yatî. 22 ritru wicakî mak wooku miir̂axe mer̂pono pîn yatî yeperîrî ke. Anarimaw 220 ritru wicakî puruma yatho miir̂axe. Epetache tak 22 ritru mak menmekyaxe hara ero yeperîrî cik okwe, kekn̂e Kporin komo.
11Metwîrîmetîkexe ro mak okwe amyamro. Pahxaxaro mîpakexe kawaxiyem pona mak. Ero meer̂axe kokmamso ro kica. Ero ke cetîrwonmesom me xa tak mehtîkexe okwe wooku yanme.
12Ero yipu meer̂axe wooku. Ahpa marha miyorkexe eer̂ataw, ahpaci marha, maraka marha, cecesom marha meceyaxe raatî, ero yipu poko maxe awetaworetaw so. Wara rma Kporin komo n̂iritho ponarora ro mak maxe okwe. Kporin komo n̂iritho mîn okre, kahra ro mak maxe yin̂irithîrî poko rma.
13Ero wa exirî ke so oyanan komo nahsîyaxe waapa komo, miya naar̂axe anarî roowo pona emahcin me. Camkî ro mak naxe. Ero ke waapa narîrî me naxe okwe. Iito rma re naxe, Takîhsom komo mîkyam, kacho komo. Rooma poko ro mak naxe noro yipu komo meero. Miyan komo rma tak naxe kar̂pera twokru komo exihtorî ke thakwa tuuna.
14Ero ke n̂esenmamyasî tak wehto imo. Cemtayankaxmu wara ro mak nasî waihxapu komo yermomtome. Ero yaka thakwa cexe moxam kayaritomon, maywenînho pen komo marha mer̂pono pîn. Iina cexe n̂examro wara ro mak kan̂e komo rma.
15Ero yimaw anarî komo mamawno me mak tak n̂ehtîkexe tooto komo ahnoro. Cehn̂axmu me tak naxe etpoyino pîn okwe. Kyopono me cesehtînosom komo tak n̂esenpexe kyopono pîn me ro mak tak okwe.
16Kyopono me tak n̂esenpesî Kporin komo reha, kantoman̂e ro ha. Ero wa n̂esenpesî takîhso ciino rin̂e me cexirî ke. Kir̂wanî ro Mîk Kaan. Kir̂wanî ro me cehtopo n̂enpesî kir̂wan̂he ciino rirî ke.
17Ero yimaw tak cuupu nahyasî kahn̂eru xîkrî tosom woskaran po cexitawno wara. Tupurukyem pen komo yewtontho po tak n̂eseresmesî.
18On wara naxe anarî komo, akpîra cehtopo komo yixikn̂e wara naxe ruupu warai ke. Cemaro rma mîn ruupu warai, tarara yixihtopo warai. Ero ke rma kicicme cehtoponhîrî komo yihxikn̂e wara naxe. Ero ke n̂etwîrîmexe ro mak okwe.
19Ero wa xa marha n̂etwîrîmexe on wara kan̂e kom hara, Yohno enî xe nas amna ahce na Kaan n̂iritho. Yohno n̂irpe entome kîwya so. Ahce wa na nîhtînoyakn̂e Kir̂wanî ro, ponaro Ixaw Yana komo yehtoponho? Ero wara rma kiicowpe tînîhtînoputhîrî yenpotome tak kîwya so, kan̂e komo n̂etwîrîmexe.
20On wara marha kexe n̂examro, Kir̂wan̂he nasî ero wara kehtopo, kexe kicicme kehtopo poko rma kica. Kicicme ro mak nasî ero wara kehtopo, kexe marha kir̂wan̂he kehtopo poko hara. Katpan mîn ha, kexe awarpan poko rma kica. Awarpan mîn, kexe katpan poko hara. Tîkporem mîn okre, kexe, cîmîkno poko rma. Cîmîkno mîn kica, kexe, tîkporem poko hara. N̂etwîrîmexe ro mak ero wa kan̂e pen komo.
21N̂etwîrîmexe ro mak on wara kan̂e kom hara, Takîhsom ow ha, kan̂e komo, ehcamhokaxapu xa ow okre, kan̂e komo marha.
22N̂etwîrîmexe ro mak on wara kan̂e kom hara, Ow xa wooku yeen̂e ro, anarî komo yopo een̂e ro mak, kan̂e komo. On wara kexe anarî kom hara, Ow xa anarmerpan yesman̂e ro, kawaxiyem yesman̂e ro, kexe kica. Ero wa kan̂e komo n̂etwîrîmexe ro mak okwe.
23On wara marha naxe anarimaw, Kir̂wan mîkro, kexe kicicme ehxapu komo poko rma. Epethîrî pona ero wa kexe. On wara marha kexe anarimaw hara, Noro pen memetanmekye kica. Ero ke epemakî, kexe marha emetanmekn̂e pîn ya rma kica.
24Kporin komo ya kpanatanmetopo yanwekn̂e komo mîkyam okwe. Kir̂wanî ro mtapotachonho nîwîrîyakexe okwe. Ero ke wehto ywawno wara naxe amn̂e. Puruma yeputho nakn̂iyasî wehto yohno ro mak. Ero wa xa marha yohno n̂ecakyasî cuupu waixaputho wehto ke. Ero wa noro yipu komo micin natîhyasî. N̂examro yepemrutun warai tak naar̂asî ocowo roowo pupuntho wara.
25Ero ke tîyanan komo poko rma nîrwonasî xa Kporin komo. Napockanwasî tak, n̂examro pen tak n̂etapesî tar̂maxi ro oko. N̂esewsîyasî tak matîwîn. Ero yimaw n̂examro yokoputho tak nasî esama yaw so rma yukpurukpurun wara mak okwe. Wara rma etîrwoxinkara rma nasî Kporin komo. Tapockantaxi rma nasî etapano ciitome xa hara okwe.
26Ero ke tîbanteiran tak nanîmyasî Kporin komo mîk hak rowon pono komo n̂enîrî me, meyeno komo n̂enîrî me. Pii kesî marha roowo mapitawno komo yan̂ihtome. Ero ke mokyaxe yohno rma. Kar̂pe ro mak mokyaxe.
27Exihra ro mak nasî cekar̂kaxmu n̂examro mokyataw, Cehrokaxmu exihra marha nasî. Yîwînkîra ro mak naxe tmokyataw so. Cewn̂e n̂hema etîmhokara ro mak nasî n̂examro yaan̂opotun. Cewn̂e n̂hema ehkotora marha nasî yîhtarî mici.
28Tpotkem xa mîn yuwuhre komo waiwî. Ceipuru mîn iyoh komo roxoxon, kawaru roxoxon ha. Saama wara ro mak nasî. Yohno so marha n̂etapomrikyasî n̂examro tararan tarî, ocowo wara, woi woi kan̂e wara.
29N̂etîrwonmekyaxe ro mak reaw wara kopi, kar̂pamxan wara. Tînahsîrî komo yahsîyataw mayanaxe. Ero yinhîrî naar̂axe ahsîpînkara ro mak yukurunpen̂e exihtorî ke thakwa okwe.
30Ero yimaw tak tînahsîthîrî komo poko mayanaxe ro mak tuuna imo n̂ewtunasî ero wara ro mak kopi. Ero wa naxe amn̂e waapa komo oyanan komo poko. Ero yimaw Kanan wece een̂ataw awya so awarpan mak tak meen̂axe, ahwokaxapu komo marha meen̂axe. Katpan meero nasî xîrpe kaapu smun ke. Ero wa nas amn̂e.
Isaias Nantomesî Kaan Tîmtapotari Yekatîmrî Poko
6
1Taa, on wara wîxakn̂e ow, Usias pen waihyakn̂e kayaritomonhîrî pen. Noro pen waihtoponho po tak Kporin komo ween̂akn̂e. Kayaritomo yapon po xakn̂e kawno po. Kayaritomo me xa n̂esenpekn̂e. Kawno yaw xakn̂e poono yaw. Noro ponon mapirî xakn̂e porin me, Kaan mîn yawronohkatîkan̂e me.
2Noro yepoi n̂ecececetken̂e serapin komo piiri. 6 so xakn̂e n̂examro yaporî. 2 ke n̂esewyahruyatken̂e, 2 ke tîhtarî nahruyatken̂e hara. 2 ke narinatken̂e hara. Ero wara so xatken̂e.
3N̂examro nîmtapowatken̂e kar̂pe. On wara ketken̂e, Kir̂wanî ro, kir̂wanî ro, kir̂wanî ro Mîk Kporin komo, kantoman̂e ro. Roowo poko hak nasî kir̂wanî ro me Noro yehtopo.
4Ero wa yîmtapowataw serapin komo, metata yecepu nîrîrînakn̂e kar̂pe karî ke oko. Kaan mîn marha xakn̂e copoyi wehto yîsîn ke.
5Ero yinhîrî on wara wîîkekn̂e, Okwe ro mak okwe, etwîrîmaxapu ro mak ow okwe. Ero wara wasî tîmtasmui oyexirî ke kica. Tîmtasmuyem komo chewno marha ow ha kica. Kayaritomo ro xa wenwo, Kporin komo, kantoman̂e ro, Noro xa wenwo kopi. Ero ke cetwîrîmaxi was okwe.
6Ero yinhîrî anarînhîrî serapin mokyakn̂e kaikokoro rma ohyaka. Kaan ya tîmsom yakn̂itopo pono ka namekyakn̂e wehto roron. Ahsîtopo ro ke namekyakn̂e. N̂ekyakn̂e tak ohyaka tamorî yaw.
7Ero ke rma tak teme kekn̂e omtarî poko. On wara kekn̂e owya, On wehto tak amtarî napeu. Ero ke akpîra awehtoponhîrî tak nasî towso, tîhcamnoso tak nasî kicicme awehtoponhîrî, kekn̂e owya.
8Ero yinhîrî Kporin komo mtapotarî wencekn̂e hara. On wara kekn̂e, Onoke xa wantome? Onoke xa cee amna mtapotarî yentamexposo? kekn̂e. Ero ke on wara wîîkekn̂e ow, Tan was ow Apa. Ow xa en̂epeko, wîîkekn̂e.
9Taa, kekn̂e owya, etoko amoro. On wara kasko tantono komo ya, Entan̂e me roro ehcoko, yuhnari yîhtînon̂e pîn me rma tko okwe. Enîn̂e me roro marha ehcoko, takîhso enîn̂e pîn me rma tko okwe.
10Moxam ropotarî ceipamnoko tak, wara kyam mak entan̂e me mak cirko panarî komo, ewru komo marha ahruko. Ero wa moxam cirko enîhra ro mak ehtome so cewru komo ke, entara marha ehtome so tpanarî komo ke, yuhnari yîhtînon̂e mera marha ehtome so tîropotarî komo ke. Ero wara moxam cirko ohyaka mokuhra ehtome so takir̂waman̂e komo yaka, kekn̂e.
11Ero ke on wara wîîkekn̂e yîwya, Apa, atî wicakî pahkî natu ero wara? wîîkekn̂e. On wara oyeyukyakn̂e, Pahkî naxe ero wara ewtotho me cehso ro ewtonthîrî komo, yarîhra cehso ro yîmînthîrî komo, pohra ro mak cehso ro yîrowonthîrî komo.
12Miya kr̂a on roowo pono komo wen̂epes Ow Aporin komo. Pohra ro mak tak nasî yîrowonthîrî kom okwe.
13Wara rma 10 komo poyinonho 1 n̂etîmcesî iito rma. Ero yinhîrî pohnî me tak n̂ehtîkesî xa hara on roowo. Teremintu yepu yamache natîkwa hara na yîmîtîthîrî. Ero wa xa marha nasî kahpar̂u yepu. Ero ke n̂examro yatho rma nasî yîmîtîthîrî yaw, atîhtachome xa hara. Ero wara nasî on roowo pono komo.
Akas Yakro Nîmtapowasî Isaias Kaan Yanme
7
1Taa, ero yinhîrî Akas tak xakn̂e Xuta pono komo kayaritomon me hara. Xotaw mumuru mîk xakn̂e Akas, Usias parî ha. Ero yimaw tak mokyakn̂e Hesin, Siria pono komo kayaritomon, Peka marha mokyakn̂e Hemarias mumuru. Ixaw Yana komo kayaritomon mîk xakn̂e Peka ha. Xerusaren pono komo waparî me mokyatken̂e okwe. Xerusaren pono komo yar̂mara rma tko xatken̂e.
2Ero yinhîrî on wara takî tî n̂encetken̂e Tapi pen yepamtho komo, Eprain yepamtho komo rowon po tak naxe Siriu sowtatun komo kopi. Iina men n̂epanacexe, kacho tî n̂encetken̂e. Ero ke n̂eraswakn̂e takî tî Akas, noro maywen komo marha. Wîî kan̂e wara ro mak xakn̂e yîropotarî komo. Wîî kesî weewe comota pono ocowo yanme ero wara xatken̂e yîropotarî komo.
3Ero yinhîrî on wara kekn̂e Kporin komo Isaias ya, Ai, Isaias, etoko Akas yenso. Amumuru marha arko awakro, Xea Xaxubi. Iito nai Akas tuuna totopo mapitaw, n̂ikitho kwawno nîhcesî tuuna, yaasîno kwawno ero mapitaw ha. Poono korokan̂e yesamarî yaw xa nasî.
4On wara kasko yîwya, Ai, apa, on wara wîîkes awya, n̂examro yanme eserepokara ro mak men esko. Erasîra ro mak esko, ahwokara marha. Poturemtho warai mak mîkyam tosutosu kan̂e warai ha. Nîrwona rma re Hesin, Siriu komo ahnoro nîrwonatu. Hemarias mumuru marha nîrwona, nîrwonasî ro mak. Erasîra rma tko esko pona so.
5Awaparî komo me tmohtopo komo poko rma re n̂esencetken̂e Siriu komo, Eprain yepamtho komo yakro, Hemarias mumuru yakro ha.
6On wara ketken̂e ha re, Kaikatko Xuta pono komo waparî me. N̂examro rowon tîraconkacerî, yîraconhîrî mahsîyaxe amyamro, yîraconhîrî amna nahsîyas hara. Tabeaw mumuru takî ciicerî n̂examro kayaritomon me hara, ketken̂e rma re.
7On wara tko kesî Kaan, Aporin komo, Tîmtapotachonhîrî yaw roro cirihra rma naxe. Arowon yahsîra rma naxe.
8Siriu komo kayaritomon yewton mîn Tamasku. Tamasku pono komo kayaritomon mîk Hesin. 65 cimn̂ipu yenatîche tak Eprain yepamtho komo tak naxe tar̂matîkaxi okwe. N̂examro kayaritomon exihra tak nas okwe.
9Eprain yepamtho komo kayaritomon yewton Samaria. Ero pono komo kayaritomon mîk Hemarias mumuru. Omtapotarî ponarora awexitaw so amyamro marha maxe waapa nar̂marî me hara okwe.
Wooxam Yewrutopo N̂ekaiporesî Isaias
10-11On wara marha kekn̂e Kporin komo Akasî ya, Ai, Akasî, yaaro xa omtapotacho kuknon poko amtapotak amoro oyakro. Kaan Ow ha, Aporin komo. Ero ke on wara kasko owya, Yuhnawno enpoko amtapotachonhîrî kuknon, kasko owya. Kah yawno xa enpoko, mîîke ha na yiixe awexitaw, kekn̂e yîwya.
12On wara tko n̂eyukyakn̂e Akasa, Ero wa kahra ro mak wasî Kporin komo ya. Noro yukukmara wasî, kekn̂e.
13On wara tko n̂eyukyakn̂e Isaias, Omtapotarî men entacoko amyamro, Tapi pen yepamtho komo, tooto komo yexpokanon̂e me maxe okwe. Kicicme oyehtopo pînî n̂he cik mîn ero wa oyehtopo, mîîke ham. Kaan meero tko mexpokanoyaxe hara kica ponaro oyehtopo ha.
14Ero ke Kaanî rma n̂enpesî tîmtapotacho kuknon awya so. Amn̂e tak emasî n̂etahsîyasî, n̂ewruyasî marha kîîrî ciki. Kîîrî pokono pînî ro mak mîk emasî ero wara n̂etahsîyasî. Yîmrerî ciki tak nosohcexe Iman̂uew me.
15Noro cik nasî paaka mownu yahn̂e me, yîkîtîtîrexapu yahn̂e me. Ween yemen̂e me marha nasî. Ero yipu ke n̂eseresmesî cetakîretome tak, kicicitho yanwekn̂e me cehtome, kir̂wan men̂ekan̂e me cehtome marha.
16Yohno tko n̂examro kayaritomon pen komo exihra tak naxe asakno roro rma. Pona so meraswaxe n̂examro kayaritomon exihra tak naxe. Ero wa naxe yohno rma wahra rma exitaw rikomo, kicicitho yanwekn̂e pîn me, kir̂wan men̂eken̂e pîn me exitaw marha, ero yimaw rma n̂examro kayaritomon pen exihra tak naxe.
17Ero yimaw Asiriu komo kayaritomon tak n̂ekyasî Kporin komo awaparî me, amaywen komo waparî me, ayanan komo waparî me marha. Ero yimaw tak awetwîrîmacho komo me xa tak nasî. Mehxa ro rma metwîrîmetken̂e anarimaw so. Eprain yepamtho komo n̂etowyatken̂e Xuta pono komo yai ero yimaw rma re metwîrîmetken̂e ha re. Amn̂e tak metwîrîmexe xa tak kopi.
18Ero yimaw on wara tak nasî Kporin komo, kokoko kesî werewere yan̂ihtome. Exitu pono komo yewkuru yecihtawno nan̂ikyasî, n̂examro mapitawno komo yewkuru yecihtawno. Ween marha nan̂ikyasî Asiriu Yana rowon pono hara.
19N̂examro mokyaxe xiya. Tan tak n̂etahsîyaxe capahno pona so pohnî me cehsom pona so ha. Toh pona so marha n̂etahsîyaxe etîmtakaxapu pona. Cekyekyem pona marha n̂etahsîyaxe, cuh ken̂arî pona so marha.
20Ero yimaw rma tantono komo poci pahyasî Kporin komo kun̂imixi ke, epethîrî pona antomaxapu ke. Tuuna yepu mehxan komo mîkyam nan̂ikyasî, Asiriu komo kayaritomon maywen komo. N̂examro ke tantono komo poci pahyasî yîhtîpîrî pokononho, yîhrepu pokononho marha. Etpoci komo marha pahyas okwe.
21Ero yimaw tak on wara naxe tantono komo anarî komo mak, tokye naxe paaka ke, emasî me cehsom ke, kahn̂eru ke marha asak hakno ke.
22Noro yipu komo mownu nasî mer̂pora ro mak. Ero ke tahsom n̂iir̂axe, yîkîtîtîrexapu me. Ero yipu yahn̂e me nas osom. Ahnoro rma on roowo po tînomxapu komo ero yipu nahyaxe weenu ke yîkporexapu okre.
23Ero yimaw tak on wara nasî roowo uupa yatî yewtî me cehsomunho, 1.000 yatî yewtîtho wicakno me cehsomînho mîn roowo. Cepethîkemînhîrî mîn roowo ero yipu, 1.000 sikru wicakî epethîrî. Pohra tko nasî ero yimaw. Peen ken̂e mak nasî, cekyekyem ken̂e kica.
24Ero yipu pona cexe kîrkomo krapa ke cemyarke, waiwî ke cemyarke marha. Ero wa mak cexe ero yipu pona peen ken̂e exirî ke mak, cekyekyem ken̂e exirî ke.
25Mînto mînto wara nasî îîpî mko naatî yewtî mexanînho, pururi ke tpomosomînhîrî ha. Iina so tohra maxe peen ken̂e exirî ke thakwa, cekyekyem ken̂e xa. Ero yimaw paaka nahrî mak natîkwasî iito cuupu, kahn̂eru yetaritopo me marha nasî. Ero wa nasî on roowo amn̂e.
Samaria Pono Komo Waparî Me Mokyaxe Asiriu Komo

1Ero yinhîrî on wara kekn̂e Kporin komo owya, Ai Isaias, karita ahsîko porin. Ero yaka mewreko omtapotarî. Karita mewretopo ke mewreko, Yohno ahsîcoko ar̂maxapu komo yemyawnonho, kacho, kekn̂e owya.
2Ero ke oyehtopo mewren̂e komo wan̂ikyakn̂e asakî. Urias wan̂ikyakn̂e Kaan ya tîmsom pokono. Sakarias marha wan̂ikyakn̂e Xeberekias mumuru.
3Ero yinhîrî weronomano rin̂e yaka kîwcekn̂e, wooxam yaka. Ero ke n̂etahsîyakn̂e tak noro, omumuru cik tak n̂ewruyakn̂e. Ewruche on wara kekn̂e Kporin komo owya, Amumuru cik osohtoko Maye-sararasbasî me.
4Wahra exitaw rma amumuru ciki, Tamasku pono komo yemyawnonho tak naar̂asî Asiriu komo kayaritomon, Samaria pono komo yemyawnonho marha. Yeme, apa, kacho komo poko ehcamhokara ka exitaw amumuru cik ero yipu naar̂asî, kekn̂e owya.
5-6Ero yinhîrî on wara kekn̂e hara Kporin komo owya, On wara naxe moxam, tuuna xera naxe yamoro tîhtosom, Siroe pore tîhtosom ha. Hesin poko xa matko nahwowaxe kica, Hemarias mumuru poko marha.
7Ero ke tuuna warai tak wekpesî n̂examro yenorinohkan̂e warai me thakwa okwe, tuuna yepu warai. Asiriu komo kayaritomon mîk wekpesî tuuna warai. Tmaywei xa noro mokyasî. N̂examro tak nasî tuuna yukmacho wara ro mak kopi. Ahnoro tarenakem yoponkan̂e me nasî.
8Xuta pore marha cesî tuuna wara. Cewukmatîkaxmu wara cesî. Kexenari tukmaxmu wara nasî kopi. Taporarakantaxmu wara rma nasî. Arowon nawronohketîkes okwe, wîîkes awya, Iman̂uew ya, kekn̂e. Ero wa kekn̂e Kporin komo owya.
9Anarî yana komo, awya so wîîkes hara, esenmecoko amyamro. Etakuhr̂apoxapu wara ro makî tko maxe amn̂e waapa yanme. Omtapotarî men entacoko amyamro meyeno komo, akurun komo ahsîcoko. Wara rma etakuhr̂apoxapu wara maxe okwe. Wîîkesî xa hara, akurun komo ahsîcoko, wara rma etakuhr̂apoxapu wara ro mak maxe okwe, wîîkesî.
10Esentacoko awaparî me tmohsom komo yen̂epetopo poko. Mehn̂exe thakwa mak okwe. On wara xa cen̂epepore nasî, kacho ekatîmcoko apoyino komo ya. Mehn̂exe makî tko okwe. Kaan xa matko nas amna yakro. Ero wa kasko mîk hak rowon pono komo ya.
Kaan Ponaro Xa Ehcoko, Worokyam Ponarora
11Kaanî rma nîmtapowakn̂e oyakro yukurumîkno me ro mak. On wara kekn̂e owya, Moxam yesamarî yaw so etarira esko amoro reha.
12On wara kexe moxam, Kar̂macho komo poko n̂esencexe asakno roro rma kayaritomo komo kopi, kexe. Pîra, ero wa kahra ehcoko n̂examro yesentacho poko. Erasîra marha ehcoko n̂examro mtapotarî pona, Awaparî komo me amna mokyasî, kacho pona. Ahwokara ehcoko ero poko.
13Kporin komo ponaro xa tak ehcoko, kantoman̂e ro ponaro. Noro xa encoko yukurumîkno me. Noro pona xa erahtîmcoko ha.
14Ero wara een̂ataw awya so amîn komo warai me nasî Kporin komo. Ero warahra tko nasî Noro n̂examro poko. On wara nasî Ixaw Yana komo poko, asakno rorono komo poko rma, toopu wara nasî n̂examro yehrokacho wara. Mîîye wara marha nasî Xerusaren pono komo yemcinotopo wara hara okwe.
15N̂examro poyino komo tak n̂ehrokexe mer̂pono pîn komo okwe, n̂epîrkexe marha oko, n̂etaxikwexe mak oko. N̂emciyaxe marha. Waapa komo nahsîrî me mak naxe okwe, kekn̂e. Ero wa kekn̂e Kporin komo owya.
16On wara marha kekn̂e Noro owya, Taa, anmewrethîrî ahruko, wekatmo awya ero, yimiko marha. Owya apanatanmetopo ahruko, ahkoromakî marha. Onpanatanmekrî komo ya mak tîmko, kekn̂e owya.
17On wara tak weyukyakn̂e, Taa, Kporin komo momokyas ow. Cesewopontoso ka nasî Noro Xako yepamtho komo ya esenpora cehtome. Noro pona rma tko ween̂asî.
18Tan was ow, omxîkrî komo marha naxe tan Kporin komo nîmîtho owya, Karitî ro nîmîtho. Kporin komo yehtopo yenpotopo me nas amna yehtopo. Cirihnî n̂iir̂asî yaake ro ero yenpotopo ha. Ixaw Yana komo n̂enîrî me xa n̂iir̂asî. Siaw Yîpîn pono Mîk Kporin komo, kantoman̂e ro. Noro rma ero yipu n̂iir̂asî.
19On wara na ketu apoyino komo awya so anarimaw, yaskomo mtapotarî entata, worokyam pokono mtapotarî. Ehtura nîmtapowaxe, anarî ro wara nîmtapowaxe tîmtapotarî ro pîn me, noro yipu komo mtapotarî entata, ketu na awya so. On wara xa ceyukpore nasî, Kaanî mtapotarî yentara ma tai ke, ponaro kehtopo mtapotarî ha? Waihxa penî mtapotarî ma re cence waipîn komo yehtopo yentachome?
20Kporin komo ya kpanatanmetopo ponaro xa cexpore nasî. Kaanî mtapotari yekatîmn̂e komo mtapotarî ponaro marha cexpore nasî. Ero yaw roro ekatîmra exitaw so ekatîmn̂e komo on wara kacoko poko so, Weeyu ken̂arî pînî ro mak mîkyam kica, kacoko tak noro yipu komo poko.
21On wara naxe noro yipu pokono komo, tîrowon komo pore n̂etar̂axe emetanmexapu me okwe, nîromanaxe marha okwe. Rooma poko cexitaw so nîrwonaxe tak. Tîkayaritomon komo yîwîrîmacho n̂etahcaxe. Kicicme nîmtapowaxe Kaan poko marha kahsî een̂ataw so rma.
22Ero yinhîrî roowo wece tak n̂een̂axe hara. Iito tak n̂een̂axe cesemetanmetopo komo mak, awarpan marha, cerahtîmtopo marha, awarpanawno ha. Ero yipu mak tak n̂een̂axe okwe. Awarpanaka cen̂epesom me tak naxe okwe. Ero wa naxe noro yipu pokono komo reha okwe.
Kîkayaritomon Komo N̂ewruyas Amn̂e

1Wara rma on wara naxe anarî komo reha ahwokaxapunhîrî komo rma, awarpanaw exihra n̂he naxe reha. Pahxa Seburon pono komo n̂iir̂akn̂e Kporin komo cehn̂axmu me. Ero wa xa marha n̂iir̂akn̂e Nahtari pono kom hara. Amn̂e tko Karireia pono komo tak nakronomesî Kaan, Xenciu komo ke tîchewnoyem kom ha, tuuna imo yecihtawno komo mîkyam nakronomesî. Xotaw Yepu mehxan komo.
2On wara xatken̂e awarpanawnonhîrî komo, weeyu imo tak n̂een̂atken̂e okre. Kwaihtopo ka xakn̂e anarî komo yawarpamachonho me okwe. Enmaxapu wara tak naxe okre.
3Ayanan komo mepamnoyakn̂e. N̂examro marha mahworekn̂e xa. Apoko nahwowaxe tînatîrî yenmekn̂e komo wara. Apoko nahwowaxe tînar̂mathîrî komo yemyawnonho yekamyatawno wara marha.
4Mician komo mar̂mapekn̂e pahxa Ixaw Yana komo ya, ero wa xa marha yîpîmtawnonho warai tak makuhr̂apekn̂e tawsîn̂emînhîrî oko. Emetanmekn̂enhîrî komo watmantho marha makuhr̂apekn̂e okre.
5Ero yimaw tak waapanhîrî pen tatho tak nasî wehto kamerî me hara. Ero wa xa marha nasî noro yipu pen komo ponontho, kamxukremtho. Iitono komo wehtorî me mak tak nasî.
6Taa, rikomo tak n̂ewruyasî kyanan komo xîkrî rma. Kyanan ya Kaan nîmyasî yumumuru. Noro motawno wara tak nas amn̂e kayaritomo me ehtopo. On wara tak nas amn̂e Noro yetacitopo, Kir̂wanî ro Kakîhren̂e, Kaan, Karitî ro, Kporin komo Eroromerono, Ahwokara kiin̂e kayaritomo ha. Ero wara nasî Noro yetacitopo.
7Kayaritomo me tak n̂ehtîkesî miyan komo poko rma. Etar̂mara ro mak tak naxe Noro maywen komo. Miya roro kayaritomo me nasî etowîn me ro mak. Tapi pen yekenho yakan me nasî kayaritomo me, noro pen yaponho pona n̂eremesî. Takîhso mak n̂iir̂asî tmaywen komo. Noro ponaro xa tak n̂ehtîkexe miyan komo rma yaaro mak en̂ekano rirî ke, takîhso ciino rirî ke marha. Etowîn me ro mak nasî kayaritomo me. Kayaritomo me Noro ciitopo poko n̂eserepokesî ro mak Kporin komo, kantoman̂e ro. Ero ke Noro rma ero wa n̂iir̂asî.
Samaria Pono Komo N̂ekamexe Kaanî Rwon Oko
8Taa, on wara wîîkes hara, Xako yepamtho komo yîwîrîmacho poko nîmtapotai Kporin komo. Ixaw Yana komo po n̂epîrkesî yîmtapotarî yîwîrîman̂e komo me.
9-10Ero yipu n̂encexe Eprain pono komo ahnoro, Samaria pono komo meero. Cehcoyoponkaxmu komo mîkyam kica. On wara kan̂e komo mîkyam, Kawau amnonoxapu tak n̂exixkekn̂e okwe. Wara rma mîîmotho yekenho pona kîmîn cicir̂axe xa hara toopu enporixapu tak. Sikamoru yepu ka xakn̂e knatîthîrî. Ero pen nametken̂e okwe kwapathîrî. Ekenhîrî na tko cicir̂asî setru yepu hara, kan̂e komo mîkyam. Ero wa kexe.
11On wara tko n̂examro n̂iir̂asî Kporin komo, Hesin komo karihcesî Kporin komo. Ixaw Yana komo yemetanmecho ponaro mak n̂examro n̂iir̂asî.
12Ixaw Yana komo mehxa naxe Siriu komo. N̂examro mokyaxe Ixaw Yana komo waparî me. Ixaw Yana komo mkai naxe Piristew kom hara n̂examro waparî me marha okwe. Noro yipu komo tak naxe Ixaw Yana pen komo yermomn̂e wara, cemtayankaxmu wara okwe. Wara rma etîrwoxinkara rma nasî Kporin komo. Tapockantaxi rma wa nas Noro n̂examro wece.
13Cetapan̂enhîrî yaka etîramara ro mak tko naxe okwe Ixaw Yana komo. Kporin komo mtapotarî yenta xera rma naxe okwe, kantoman̂e ro mtapotarî yenta xera.
14Ero ke on wara tak Ixaw Yana komo n̂iir̂as amn̂e Kporin komo, yîpîmkoton̂e komo wara nasî, matîhkoton̂e komo wara marha. Kuum yarî warai marha nîhkocesî, tuuwa warai marha. Ero wara Ixaw Yana pen komo n̂iir̂asî ero kaamo po rma.
15Poritomo komo naxe yîhtîpîrî warai me, antomano rin̂e me cehsom komo marha. Weronomano rin̂e komo reha naxe matkîrî warai me hara. Cemaro poko panatanmekno rin̂e komo mîkyam kica.
16Anato mak moxam panatanmekyaxe okwe akîhren̂e komo. Ero ke n̂examro yanme rma tak waihyaxe okwe.
17Ero ke Kporin komo nasî ahwora kar̂pamxan komo poko. Yîmîhnî komo pînîn yawra marha nasî, iin̂o waixapu komo pînîn yawra marha. Ahnoro rma naxe kir̂wan wara cesenposom me tohnaw ro mak kica. Kicicitho pokono me mak naxe okwe. Kicicitho poko tîmtapotaxmu me marha naxe miyan komo rma. Ero ke etîrwoxinkara rma nasî Kporin komo poko so. Tapockantaxi rma nasî n̂examro wece.
18Wehto wara rma nasî kicicme ehtopo komo. Cekyekyem yakn̂in̂e wara nasî. Comota yakn̂in̂e wara marha nasî weewe yakn̂in̂e wara. Kahsî ro mak nawomyasî yîsîn.
19Kporin komo rwonî rma nasî roowo yakn̂in̂e wara. Wehto kamerî wara rma naxe iitononhîrî pen komo oco. Takno komo pînîn yawra ro mak naxe okwe.
20Kar̂me n̂etaknamexe tînahrî komo yahsîtome. Wara rma nîromanaxe. Poowa me n̂etaknamexe hara ceseresmachome so xa hara. Wara rma erepotara naxe okwe. Tapothîrî komo meero non̂exe okwe.
21Eprain pono pen komo tonon̂e wara naxe Manases pono komo. Manases pono pen komo tonon̂e wara naxe Eprain yepamtho kom hara. N̂examro tak n̂etakronomexe Xuta pono pen komo waparî me hara okwe. Ero wa exiche so rma etîrwoxinkara nasî Kporin komo poko so. Tapockantaxi rma nasî n̂examro wece. Ero wara nasî.

1On wara marha wîîkes awya so, cetwîrîmaxmu me naxe ro mak okwe kayaritomo komo, kicicitho poko antomano rin̂e komo kica. Ero wa xa marha naxe emetanmekno ritopo pokono mewren̂e kom hara, iyopo so antomano rin̂e kom ha.
2Ero wara cesemetanmesom komo n̂emetanmetîkexe okwe. Cesemetanmeso rma re naxe oyanan komo, anarî komo. Miya xexa tko n̂examro pen n̂emetanmetîkexe kayaritomo komo tohnaw ro mak okwe. Iin̂o waixapu komo n̂emetanmekyaxe okwe, yîmîhnî komo yemyawnonho marha nowyaxe okwe.
3Ero ke ahce wa thakwa mat amn̂e kicicme awehtoponhîrî komo yepetho yahsîtopo me tak enmayataw? Ahce wa matu meyeno komo tak mokyataw awewton pen komo yixkatîkaxi? Onok yaka tak memahciyatu akurunpetome so? Ahna ma re mînomyatu awemyawnonhîrî pen komo okwe?
4Waapa nahsîtho komo chew thakwa mak maxe okwe. Anarimaw mîwaiyaxe twaihkaxmu pen komo yakro ro rma okwe. Ero wa nasî Kporin komo noro yipu komo poko. Wara rma etîrwoxinkara rma nas okwe. Tapockantaxi rma wa nasî noro yipu komo wece.
Asiriu Komo Kayaritomon Nîwîrîmesî Kaan Amn̂e
5Taa, Asiriu pen komo marha naxe cetwîrîmaxmu me ro mak amn̂e. Owatman warai rma re mîkyam, oyanan komo poko orwon yenpotopo ha. N̂examro yemyawno wara rma nasî orwon, owatman wara rma nasî.
6N̂examro wen̂epesî Kaan ponarono pîn komo waparî me. Orwonmekn̂e komo waparî me wen̂epesî. Oponarono pîn komo yemyawnonho yaatopo poko wantomesî, oponarono pîn pen komo yapihtopo poko marha. Apacakrî yapikn̂e wara rma napikyaxe okwe. Ero poko Asiriu komo wantomesî.
7Ero warahra tko nîhtînoyasî Asiriu komo kayaritomon, anarme mak nîhtînoyasî noro reha. Waihkatîkano ritopo mak nîhtînoyasî noro. Yakeno yar̂ma xe nai noro kayaritomo pen komo, tmayweyemînhîrî pen kom ha.
8-9On wara kesî Asiriu komo kayaritomon, Kayaritomo me cehsomu rma omaywen yantoman̂e komo. Kahkemisi pono pen komo warahra ma re natu Kawno pono pen kom hara? Ahpaci pono pen komo warahra ma re natu Aamaci pono kom hara?. Tamasku pono pen komo warahra ma re natu Samaria pono pen komo hara?
10Mîk hak warai me ciixaputho ponaro xatken̂e mîk hak rowon pono komo. Yîrowonthîrî komo rma tko wahsîyakn̂e. Kir̂wanhe enporixapu me xakn̂e ponaro n̂examro pen yehtoponho. Xerusaren po nasî ponaro iitono yehtopo mko ero yopono me xakn̂e onar̂matho komo n̂iritho, Samaria pono mko yopono me marha xakn̂e yin̂irithîrî komo.
11Samaria pono pen komo war̂mai ponaro ehtoponhîri komo yakro rma. Ero ke ar̂mara ma re wai Xerusaren pono pen komo ponaro n̂examro yehtopo komo yakro marha? kesî. Ero wara kesî Asiriu komo kayaritomon.
12Ero ke on wara ka nasî Kporin komo, Siaw Yîpîn pono pen komo ka panaresî, Xerusaren pono pen kom ha. N̂examro pen panaretîkache tak Asiriu komo kayaritomon makîrha tak wîwîrîmes hara. Cehcoyoponkaxmu mak mîk kica. Anarî komo yopono me mak keenîn̂e mîk ha kica. Ero ke noro pen makîrha wîwîrîmesî.
13On wara kan̂e mîk, Kar̂pe exirî ke oyamorî ar̂mano wiir̂e, takîhso oyexirî ke marha. Yuhnari yîhtînon̂e ow ham okre. Tooto komo rowon wokpan wetakai, anana wiir̂e. N̂examro purantan mîn yawnonho marha waare. N̂examro kayaritomon pen war̂mai karitî me oyexirî ke.
14Kapikara pume cenmekyasî akowerî yawnonho ero wara rma oyamorî ke roowo poko hakno komo yemyawnonho wepore censo ro. Wenmekye marha. Ero wa ahsîyataw owya powpow kahra ro mak xakn̂e cewn̂e n̂hema, piwpiw kahra marha xakn̂e, kan̂e mîk kica. Ero wa kan̂e mîk kica Asiriu komo kayaritomon.
15Ahce wa nîîke yawaka awya so, Okre, weewe wames owî rma, nîîke ha ma re tîîke aman̂e ya? Ahce wa nîîke sahsa tîîke yîhkoton̂e ya hara, Okre, weewe wîhkoces owî rma, nîîke ha ma re? Tahsîn̂e ma re n̂etape amoi awya so? Ketape ma re watma tanme ro mak weewetho pîn wara?
16Ero wara karî ke yîwya on wara tak noro pen n̂iir̂asî Kporin komo, kantoman̂e ro, noro sowtatun komo yeper̂an tak n̂iir̂asî akpororen̂e komo me. Tupurukyem komo yakpororen̂e rma mîn n̂iir̂asî. Cepethîke xa nasî noro ponon, tporokye so nasî. Ero yipu yakn̂itopo wehto n̂iriyasî Kporin komo.
17Ixaw Yana komo weyuru tak n̂etakîcesî wehto me oco. Ero wara tak nasî Ixaw Yana komo yakir̂waman̂e ro. Ero kaamo po rma Asiriu pen komo nakn̂iyasî. Noro natîrî warai nakn̂iyasî cekyekyem warai ha.
18Kir̂wanî ro me mak n̂esenpexe Asiriu sowtatun komo. Comota wara ro mak naxe. Mararî warai me marha naxe naatî yewtî mexan warai me. Noro yipu komo rma nakn̂itîkes Kporin komo. Kar̂pen me n̂ehtîke n̂examro yekatî, yupun komo marha. Takporoyasî ro mak anarimaw kamotoyataw, ero wara xa marha naxe n̂examro.
19Asak mak tak n̂ehtîkesî weewe komo noro rowon pono. Rikomo rma mewresî ero wicakno yukuknomacho ciki. Ero wara tak Asiriu pen komo n̂iir̂asî Kporin komo asak makno me tak ha.
20Ero kaamo po tak on wara naxe Ixaw Yana komo, asakî mak tak naxe n̂examro yakwenho, Xako pen yepamtho komo. Ero yimaw tak tar̂man̂enhîrî komo pona enîhra naxe. Kporin komo pona mak tak n̂een̂axe, Ixaw Yana komo yakir̂waman̂e ro pona. Yaaro tak Noro pona n̂een̂axe.
21Asak mak tak n̂etaknamexe Kporin komo wece hara. Ero wara naxe Xako pen yepamtho komo, asak mak n̂etaknamexe Kaan wece Karitî ro wece.
22Mer̂pora ro makî ka na matu amyamro Ixaw Yana komo, axawa wara matu tuuna yecihtawno wara. Amn̂e tko asak mak tak n̂etaknamexe hara Noro wece. Anarî pen komo waihkacho n̂ekatîmyakn̂e Kporin komo. Ero wa kacho yaw roro rma tak waihkano n̂iir̂asî. Yukmarî wara rma nasî n̂examro pen komo waihkacho. Yaaro rma waihkano n̂iir̂asî.
23Tîmtapotachonhîrî yaw roro rma tak waihkano n̂iir̂asî Kporin komo, kantoman̂e ro ha. Kanan poko hakno komo waihkesî.
24Ero ke on wara kesî Kporin komo awya so, kantoman̂e ro Mîk kesî, On wara wîîkes awya so oyanan komo ya, Siaw pono komo ya, erasîra ehcoko Asiriu komo pona. Awetapetken̂e so rma re watma ke, Exitu pono komo awetapetken̂e so ero wara rma Asiriu komo awetapetkexe so hara. Wara rma n̂examro pona erasîra ehcoko.
25Yohno rma tak tîî kesî apoko so orwonîmtopo. N̂examro makîrha tak orwon n̂ekamexe hara waihkachome tak owya.
26On wara nasî Kporin komo n̂examro poko, ososwa ke nîhyokyasî oco. Mician komo nar̂mekn̂e pahxa Orebe Tohrî mîtwo ero wara rma n̂examro nar̂mes hara. Tuuna yepore marha tamoyin nanîmyasî, Exitu po exitaw so nanîmyakn̂e ero wara rma. Ero wa naxe ar̂mano ritopo ro po.
27Ero kaamo po tak tawsîn̂em n̂etanîmyasî amotawnonhîrî komo, awya so noro yînarpotho. Apîmtawnonhîrî komo marha n̂etaxikwesî yin̂irithîrî komo. Ero wara n̂etaxikwesî Kporin komo nîhkapetho me awexirî ke so.
28Mokyaxe rma tko ka Asiriu komo. Ayace pona mokyaxe, Mikron pore mokyaxe. Mikmasa po tukurun komo n̂ermonoyaxe mîîmo yaka.
29Îîpî katîhwo roro mokyaxe. Xeeba pona n̂etakriyaxe. N̂eraswaxe ro mak Haama pono komo. N̂emahciyaxe Xibeia pono komo, Sawru pen yewtontho pono kom ha.
30Awratacoko amyamro Karin pono komo yemsîrî. Waapa komo mokrî entacoko Rais pono komo. Okwe ro mak, wîîkesî Anatoce pono komo poko.
31Macmena pono komo marha n̂emahciyaxe. Ceseyamtopo komo yeposo cexe Xebin pono kom hara.
32Nobe po rma kokmamyaxe. Siaw yemsîrî yîpîn pono komo wece tamorî namnonoyasî etapan̂e wara oko. Xerusaren Yîpîn yetapan̂e wara pokupoku kesî tamotîwîn ke. Ero wara mokyaxe Asiriu komo.
33On wara tko nasî Kporin komo n̂examro poko, peremkan̂e wara nasî. Eepu warai komo namesî, kawno warai pen komo. Kar̂pen me tak n̂enpesî karitî me cesehtînosomînhîrî komo.
34Weewe komo namesî yawaka ke ametawno wara. Ribanu pono komo n̂epîrkexe Karitî ro yanme. Ero wara nasî Kporin komo weewe warai komo poko.
Xese Yepamtho Tak Nasî Kayaritomo Me Amn̂e

1Taa, pahxaro tak weewe mîtî warai petawasî. Xese pen pokono rma mîn, weewe mîtî, kacho. Noro micin natîkwasî weewe peremru wara.
2Noro ropotaw nasî Kporin komo Yekatî. Kakîhren̂e Mîk Noro Yekatî, yuhnari yîhtînon̂e me kiin̂e marha. Ero wa xa esko, kan̂e marha Mîk Noro Yekatî, karitî me kiin̂e marha. Mîn hak poko kîhcamhokan̂e marha Mîk Noro Yekatî, Kporin komo ponaro xa kiin̂e marha. Noro yipu nasî peremru warai ropotaw ha.
3On wara nasî Noro, kir̂wan̂he ro mak n̂een̂asî Kporin komo poko tweeno komo. Tooto yehtopo yetacira nasî esenpotopo yanme mak. Ero wa xa mîxakn̂e, kahra marha nasî tapota yentacho yentarî ke mak.
4Cesemetanmesom komo yepanîn̂e Mîk, roowo pono komo yepanîn̂e ha. Tîrwonporem komo yepanîn̂e marha Mîk ha. Takîhso n̂epanîyasî. Yîmtai rma n̂epatakesî amoi warai roowo pono komo yetapacho. Yîmtai marha n̂epatakesî Noro yapepen, kicicitho komo waihkacho okwe.
5Kir̂wanî ro me ehtopo nasî Noro yaan̂apotun warai me. Kemîknon̂e pîn me ehtopo marha nasî aan̂apotun warai me hara.
6Ero yimaw robu tak n̂enmayasî kahn̂eru komo yaw rma. Kabritu yawxari rma n̂etîrapesî reopatu. Iito re n̂etar̂axe paaka xîkrî, reaw yakro, karpamxan yakro. Paaka yupurukrexapu marha cesî noro yipu komo yakro. Noro yipu komo rma naar̂asî rikomo ciki.
7Cuupu tak nahyasî paaka uhsu yakro. Iito re marha tak n̂etîrapesî uhsu xîkrî paaka xîkrî yakro rma. Puruma yeputho yahn̂e me tak nasî reaw paaka wara rma.
8Okoi yewtarî mîtwo rma n̂eseman̂iyaxe rikomo komo moomo yeen̂e komo rma. Okoi yewtarî rma napeyasî rikomo komo moomo yahsîpînkan̂enho komo rma.
9Keskara ro mak tak nasî oyekenî ro pono komo, îh pono komo. Waihkano cirihra marha nasî. Tawronohkatîkaxi tak nasî roowo ahnoro Kporin komo yehtopo yentacho ke. Tukmaxi nasî tuuna imo tuuna ke, ero wara rma nasî roowo amn̂e Kporin komo yehtopo yentacho ke yukmaxapu wara nasî.
10Ero yimaw on wara nasî, Xese micin, kacho. Xenciw komo n̂enîrî me n̂ecececesî, Ow xa akayaritomon komo, kacho me cesenpotome yîwya so. Cececetoso mak nasî iito, ekaritoxapunhîrî. Kir̂wanî ro mîn okre Noro yeken.
11On wara marha nasî Kporin komo ero po rma kaamo po, tamorî n̂ehyatkesî xa hara tîyanan komo yakwenho yenmeso hara. Asiriu chewnonho n̂ekyasî, Exitu pono komo chewnonho, Patîroso pono komo chewnonho, Eciope komo chewnonho, Eran pono komo chewnonho, Sina pono komo chewnonho, Amace pono komo chewnonho, ciwya pono komo chewnonho, iitononhîrî komo n̂ekyas hara oona.
12Ero yimaw marha tak Ixaw Yana komo banteiran nanîmyasî. Ero ke mîk hak roowo pono komo marha n̂enmekyasî tîhyaka. Ixaw Yana komo marha n̂enmekyasî, anarî komo rowon pona en̂epexapunhîrî komo. Cetakpaxi naxe Xuta yepamtho komo amn̂e mîn hak roowo pononho komo. En̂exa rma tko n̂examro n̂enmekyas hara Kporin komo.
13Ero yimaw tak Xuta yepamtho komo poko yîrwomra naxe Eprain yepamtho komo tîyopono me so exirî komo poyero. Ero yimaw marha Xuta yepamtho xatî pîn komo tak n̂ehcamnoyaxe. Kyopono me naxe kica Xuta yepamtho komo, kahra tak naxe Eprain yepamtho komo. N̂examro yemetanmekîra marha tak naxe Xuta yepamtho kom hara.
14Piristew komo motawno wara rma mokyaxe kaamo yemicitopo yaw roro. Iito re cexe kaamo yepatakacho n̂ixan komo yemyawnonho yahsîso hara. Eton pono komo marha nahsîyaxe tmaywen komo me, Moabe komo marha. Xuta yepamtho komo yewetîn̂e me marha naxe Amon yepamtho kom hara.
15Ero yimaw tuuna imo yukuhyan tak nuturpamnoyasî Kporin komo exihra cehso ro, Exitu yecihtawnonho pen ha. Tamorî ke marha pokupoku kesî Tuuna Yepu yepoi. Puu kesî ro mak Noro kar̂pe ro mak ero yimaw. Tuuna Yepu pîtho komo tak napainokesî 7 me cehsom kom ha. Ero ke yarinho pore mak tak wacexe tooto komo tîhtarî koomo po rma.
16Ero yimaw marha esama tak nasî iito kir̂wan. Kporin komo yanan yakwenho komo mohtopo me tak nasî, Asiriu komo chewnonho mohtopo me ha. Pahxa xakn̂e esama Exitu poi Ixaw Yana komo mohtoponho, ero wa xa marha nasî Asiriu komo yesamarî hara amn̂e. Ero wa ehtopo komo me tak n̂enmayas amn̂e, kaamo ha.
Waano On Kaan Poko Ahwotacho Komo

1Taa, ero kaamo po on wara tak mîîkexe, Apa kah yawno, kir̂wan̂he awehtopo poko kîmtapowasî. Pahxa opoko mîrwonakn̂e. Metîrwoxinkai tak ham opoko. Ow tak mahwores hara okre.
2Yaaro tan wîîkesî, oyakir̂waman̂e Mîk Kaan okre. Ero ke Noro pona ween̂asî erasîra. Okariton̂e Mîk Xeopa Kaan, poko oyewanomacho marha Mîk ha. Oyakir̂waman̂e me tak nas okre.
3Ero ke atunarî komo yanîmyatawno wara maxe, ahtoxapu yawno yanîmn̂e wara. Tahwore maxe ero yanîmyataw. Awakir̂wamacho komo pokono rma mîn, tuuna manîmyaxe, kacho.
4Ero yimaw on wara marha mîîkexe, Kir̂wan̂he mai ham okre, kacoko Kporin komo ya. Anarî yana komo n̂entarî me ekatîmcoko yin̂irithîrî. Kosotî komo yopono ro xa Mîn Kporin komo yosotî, kacoko yîwya so.
5Kporin komo poko ewanomacoko. Kir̂wan̂he kiin̂e ro Mîk Kporin komo, kacoko. Roowo poko hakno komo n̂entari me rma ero wa kacoko.
6Siaw pono komo, awya so wîîkesî, kar̂pe ro mak amtapotacoko Kporin komo poko. Ero wa kacoko tahwore awexirî ke so. Kyopono xa Mîk Kir̂wanî ro, ponaro Ixaw Yana komo yehtopo ha. Ero ke tahwotapore xa nasî Noro poko.
Babirona Pono Komo Yar̂macho Pokono

1-2Taa, Babiron̂a pono komo yar̂macho pokono wencekn̂e hara. On wara kacho wencekn̂e, Banteira anîmcoko îîpî meretwo rma. Eeeei, kacoko yîwya so. Pokupoku kacoko marha n̂examro n̂enîrî antomano rin̂e komo yewton pona mohtome so.
3Onahsîtho komo wantomekn̂e. Osowtatun komo wan̂ikye orwonîmrî ke. N̂examro tak nahwowaxe opoko, tooto komo yopono me oyesenpetaw.
4Wara hakî kacho wencesî îh pono komo mtapotarî. Mer̂pono pîn komo mtapotarî kopi. Wara ro mak kexe, mîk hak rowon pono komo mîkyam nîmtapowaxe, kayaritomo maywen kom ha. Sowtatu pen komo n̂enmekyasî Kporin komo etar̂maxi totohme so.
5Meyeno komo xa mokyaxe, kaapu mapirî makatawno komo mîkyam mokyaxe. Kporin komo Mîk mokyasî tîrwon̂e. Tuwuhreke xa mokyasî. Ahnoro roowo pono komo waihkaxi mokyasî.
6Awratacoko tak ha. Pahnoke tak nasî Kporin komo kamon. Ar̂mano ritopo me men n̂enmayasî amn̂e.
7Ero yimaw tak amokar̂pera ro mak naxe ahnoro tooto komo. Nahwokexe ro mak ahnoro kîrkomo okwe.
8N̂eraswaxe tak ha, n̂erewaxe tak oko, nahwokexe marha okwe. N̂erewaxe wooxam komo wara rma, cewrusom wara. N̂esekatkexe ro mak tîmîtwono komo yeen̂ataw. Wehto ke etahsîxapu wara nasî eepatarî komo.
9N̂enmayasî men amn̂e Kporin komo kamon. Tooto pînîn yawra tak nasî Noro ero yimaw, nîrwonasî ro makî. Pohnî me tak roowo n̂iir̂asî. Kicicme cehsom pen komo waihkesî iitononhîrî pen komo.
10Kweipora tak nai xirko, kah yawno mko, xir̂ko imo warai mko esenpora ro mak nasî. Kaamo marha nawarpanwasî enmayataw. Kweipora marha tak nasî nuun̂i.
11Ero yimaw ahnoro roowo poko hakno komo wîwîrîmesî kicicme exirî ke so. Ow xa takîhsom, kan̂e komo wîtîtmamnoyasî. Ehcoyoponkan me ro mak tak wiir̂asî noro yipu komo. Kicicitho komo wiir̂asî cehn̂axmu me ro mak.
12Ero yimaw exihra n̂he tak natu kîrkomo. Mer̂po mak nasî ooru kir̂wanî ro, ero wa xa marha naxe kîrkomo, asakî xa mak naxe okwe. Ooru esenpora nas ha re paayu wicakno, Opi pononho. Ero wa xa marha naxe kîrkomo ero yimaw.
13Kaapu wewsîyasî ro mak ero yimaw, roowo marha n̂esewyatakesî anana n̂he. Ero wa nasî Kporin komo yîrwonîmtopo po, yîrwonîmtîketaw xa.
14Ero yimaw tooto komo naxe kooso merkaxapu wara. Oper̂a wara marha naxe waaca yaka an̂ikîn wara. Ahnoro tak cexe tîyanan komo cheka, Tîrowonî ro pona tak n̂emahciyaxe.
15Kîrkomo yeenataw rma noro yipu komo paraxkexe ro mak okwe. Ahsîxapu komo reha waihkexe kacipara imo ke okwe.
16Yîmxîkîthîrî pen komo nar̂mexe yîîm komo weroro so rma. Toh pona so nar̂mexe kar̂pe, cewakrokaxi ro okwe. N̂examro yemyawnonho pen naatîkexe. Yihcinhîrî pen komo nahsîyaxe okwe.
17Meca pono komo wiir̂asî ceserepokaxmu me n̂examro poko. Prata ponarora ro mak naxe. Ooru wahsîyas okre, kahra marha naxe.
18N̂examro krapan tak waihkesî kar̂pamxan komo, wakrokesî ro mak okwe. Wooxam ropotainonho komo pînîn yawra marha naxe okwe. N̂expe rikomo komo, kahra marha naxe.
19Babiron̂a wara rma exi xe wasî oyewton, kexe mîk hakî, kayaritomo komo. Cenporem xa okre kewton komo, kexe Kawtew komo ero poko. Kaan kamon po tak Babiron̂a tak exihra nasî Sotoma pen wara rma, Komoha pen wara marha okwe.
20Tooto yeken me exihra ro mak tak nasî miya roro. Iina esekenmara ro mak naxe tooto komo miya ro mak ehretawnomaxapu komo rma. Iina tîronan komo cirihra ro mak naxe Arabe komo, tîmîn me cirihra. Oper̂a yosom komo marha iina cirihra natu tooku wacan.
21Kamara warai komo mak n̂etîrapesî iina, axawa pono ro komo. Tooto mîntho yaka tak waw kan̂e n̂iir̂a takowerî, mer̂pora ro mak nai iito. Apeseturusu marha n̂enmayasî iito, kooso warai marha nahronasî iito okno pîn.
22Howhow kesî tak rokohci warai komo iito. Kayaritomo mîntho yaw rma nasî onok na komo. Pahnoke tak nasî ero wa Babiron̂a pono pen komo yîwîrîmacho. Cerepore iitono komo yehtopo yenmamnopîra nai Kporin komo. Ero wa nasî.
Ixaw Yana Wakresî Kporin Komo Amn̂e Yîpînîn Yaw So Cexiri Ke

1Ero warahra reha nasî Kporin komo Xako yepamtho komo poko, n̂examro pînîn yaw nasî. Yînmen̂ekathîrî me rma naxe Ixaw Yana komo. N̂examro n̂ekenmesî xa hara yîrowonî ro komo pona. Anarî yana komo tak nasî yîchewno komo me. Xako yepamtho komo yakrono me tak naxe.
2On wara marha naxe anarî yana komo ero yimaw, Ixaw Yana komo tak n̂ekyaxe hara oona ekenî ro komo pona. Ixaw Yana yanton me tak naxe. Kîrkomo naxe anton komo me, wooxam komo marha. Ero wa naxe anarî yana komo Kporin komo rowon po cexitaw so tak. Tahsîn̂enhîrî komo tak nahsîyaxe hara Ixaw Yana komo. Cemetanmekn̂enhîrî komo yantoman̂e me tak naxe hara.
3Ero yimaw tak cepokaresom me tak awir̂axe so Kporin kom ha. Ahwora ka mîxatken̂e, meraswatken̂e marha. Epeman me thakwa awapicketîketken̂e so awantoman̂e komo. Ero ke tak cepokaresom me awir̂axe so Kporin komo.
Babiron̂a Pono Komo Kayaritomon Nar̂mesî Kaan Wehto Imo Cheka
4Ero yimaw tak on wara mîmtapowaxe kakîhretopo me. Babiron̂a pono komo kayaritomon poko mîmtapowaxe. On wara mîîkexe, Enko ka, kemetanmekn̂enhîrî komo tak n̂ehcamnoi okwe. Tîrwon̂emînhîrî exihra tak nas okre, mîîkexe.
5On wara marha mîîkexe, Kicicitho komo yamoyin naxikwekn̂e Kporin komo, kayaritomo yamoyintho.
6Anarî yana pen komo yar̂man̂e me roro xakn̂e noro tîrwon me. Mîk hak rowon pono komo nantomekn̂e tîrwon me okwe. Noro penî tko nasî cemetanmesom me hara. Yukurunpen̂e exihra thakwa nasî.
7Ero ke cerepore tak naxe roowo pono komo ahnoro. Ahwokamexpon me tak naxe ahnoro. Tahwore ro mak tak n̂ewanomexe okre.
8On wara kexe yîwya, Babiron̂a kayaritomon ya, Siprexte yepu meero nahwowaxe awaitopo poko. Setru yepu komo marha nahwowaxe Ribanu pono komo. On wara kexe, Awaipuche amna yaman̂enho komo tak mokuhra naxe okre, kexe.
9Wehto imo ywawno komo meero n̂eserepokexe apoko. Awenso mokyaxe iina awtoche. Waixapunhîrî pen komo n̂eserepokexe iina awtotopo poko. Antomano rin̂enho pen komo n̂eserepokexe roowo pononho komo. Awaponhîrî poi awomcoko, kexe. Ero wa kexe mîn hak pono kayaritomonînho pen komo yîwya.
10Iina awtoche on wara kexe awya, Ai, kar̂pera tak mai amoro hara okwe amna wara xa marha? Amna wara rma tak mai hara okwe?
11Cenporem me xa esenpoxapunhîrî tan tak mai haram wehto imo ywaw mak oco. Apoko tahwotacho komo raatî yorkara tak naxe amaywenînhîrî komo. Awakrî mak tak nasî awapon me. Aponon wara ro mak nasî awakrî kica, kexe. Ero wa kexe iitono komo Babiron̂a pono komo kayaritomonînho ya.
Kwakwarî Warai N̂en̂epesî Kaan Amn̂e Wehto Imo Cheka
12Taa, kwakwarî warai ya wiikes hara, enmaporo cesensom ya. Ahce wa awexirî ke kah yai mepîrkekn̂e? Ahce wa tak mehtîkai hara? Roowo pona ar̂maxapu wara tak mas okwe. Anarî kayaritomo komo maywen pen kar̂kan̂enho amoro.
13On wara tko mîîkekn̂e aropotaw, Kah yaka roro kawomyasî. Oyapon tak wiir̂asî kaw xa xir̂ko yopo, Kaan nakîhtotho yopo. Îh pona marha keremesî enmekno ritopo pona. Iina keremesî meye xa nohce n̂ixan pona.
14Tuuna yewru yopo xa kawomyasî kaw ro mak ha. Yîtîhkathîrî wara rma tak wasî, mîîkekn̂e kica.
15Wehto imo ywaka xa matko ar̂maxapu me tak masî, ewtarî imo mapitaka roro en̂epexapu me okwe.
16On wara naxe awenîn̂e komo amn̂e, awentîkexe ro mak. Apoko marha n̂eserepokexe. On wara kexe apoko, Moso ma moso roowo yewsin̂enho kopi, mîk hak rowon pono komo yahwokamexpon̂enho ha?
17Pohnî me ro mak roowo ciin̂enho moso. Ero pononho yakn̂in̂enho moso ewto pen komo. Iitononhîrî pen komo nahsîyakn̂e ahrutome. Ahrunkan me ro mak nahruyakn̂e okwe, kexe apoko. Ero wara kexe.
18On wara nas anarî komo yokoputho, kayaritomo pen komo yokoputho, cepethîkem yaw rma nasî poono yaw. Tporokye marha nasî ponon, een marha. Tîmîye ro so marha nasî okoputhîrî.
19On wara kexe awya reha, Awokoputhîrî yewtatho yai reha awar̂metken̂e kr̂a. Weewe peremtho wara rma awar̂metken̂e ero pîntho wara rma. Waihkaxapu komo ponontho tar̂mesî kr̂a ero wara rma mas amoro tar̂maxmu me kr̂a. Kacipara imo ke paraxkaxapu komo cexe ewtarî imo yaka, iitono pona toh pona. Ero wara xa marha mas amoro hara. Anarimaw tooto pen yokoputho mak napikyaxe sowtatu komo, ero wara rma nasî awokoputhîrî tapihsom me kr̂a hara.
20Kayaritomo pen komo yakro awahrura ro mak naxe arowon yîwîrîmachonhîrî yanme awya. Amaywenînhîrî pen komo marha mîwaikekn̂e okwe. Kicicitho xîkrî komo tak naxe etacin me ro mak. Ero ke ero wa xa marha naxe amxîkîthîrî pen kom hara okwe.
21On wara kesî Kporin komo apoko, Yîmxîkîthîrî komo waihkacho marha ciicoko. N̂examro pen waihkatîkacoko yîîm pen komo yehtoponho yanme rma, kicicme ehtoponhîrî komo yanme rma. Ero wa waihkacoko ekaritora ehtome so, roowo yahsîtîkara marha ehtome so. Ekaritotîkache roowo tak men nawronohketîkexe cewton komo ke. Ero wara exihra ehtome so waihkacoko, kesî Kporin komo.
Ewtotho Me Mak Nasî Babiron̂a Amn̂e
22On wara marha kesî Kporin komo, kantoman̂e ro, Babiron̂a pono komo yar̂machome tak kawomyasî. Babiron̂a pen tak wîhcamnoyasî kr̂a. Osotîthîrî wîhcamnoyasî, ero po yîmtoxapunhîrî pen komo, yîmxîkîthîrî pen komo, epamthîrî pen komo marha. Ero warai komo wîhcamnoyasî kr̂a.
23Waw kan̂e komo yeken me mak tak wiir̂asî. Krarasî me tak wiir̂asî ewtonthîrî komo. Wacmiiku ke ewtotho waiwesî. Mîîmo yixkacho, kacho rma mîn wacmiiku, kacho, kesî. Ero wara kesî Kporin komo kantoman̂e ro.
24On wara kesî Kporin komo, yaaro xa wîîkesî cemaro pîn me ro mak. Ciino ritopo wîhtînoi pahxa ero yaw roro rma men wiir̂as amn̂e. Anarme cirihra ro mak wasî.
25Asiriu komo war̂mesî orowon po rma. Oyeken po rma wapikyasî kr̂a îh po. Ero wa wîir̂asî oyanan komo yemetanmekîra tak ehtome so. Yîpîmtawno ke paaka ya tarara n̂ixikpexe osom komo, ero wara rma oyanan komo napickexe okwe, tîpîmtawnoyem wara rma. Ero ke ero yipu tak wowyasî ero yimaw. Motaw so tawsîn̂em yaan̂e wara marha n̂iir̂axe. Ero ke motawnonho yar̂man̂e wara marha wasî.
26Ero wara nîhtînoyasî Kporin komo roowo poko hakno komo ciitopo. Noro rma moso mîk hak rowon pono komo ciin̂e tamorî ke. Etpoyino pîn ciin̂e Mîk ha.
27Ero wara nîhtînoi Kporin komo, kantoman̂e ro. Ero ke onoke thakwa re Noro n̂ehn̂anmekya? Noro yaporî nasî cesehyatkaxi. Onoke thakwa re Noro porohkesî? Pîra ro thakwa mak.
Piristew Komo Marha Nar̂mesî Kaan
28-29Taa, on wara tooto ciitopo n̂een̂akn̂e hara Isaias Akasî waihtoponho po cimn̂ipu po. On wara kekn̂e Kaan yîwya, On wara wîîkes awya so Piristew komo, ahwotara ro mak ehcoko. On wara kahra ehcoko, Kwaparî komo xatken̂e amoi ke ketapan̂e komo wara. Amoyinthîrî tak nasî cetaxikwoso okre, kahra ehcoko. Ero wa kacho poko ahwotara ehcoko. Okoyi warai mîk. Ero ke noro yepamtho tak men n̂ewruyas amn̂e okoyi me xa hara, kaikokoro tîtosom warai, wehto warai me oco.
30Cesemetanmesom xîkrî komo reha tak n̂een̂axe tînahrî komo, poturme ewruxapunhîrî kom ha. Erasîn me marha n̂etîrapexe cesemetanmesom komo. Amicin warai komo reha waihkesî Ow rooma yaka. Waipîn me yîmtoxapu komo waihyaxe rma ero yaka apoyinonhîrî pen komo, kesî Kporin komo.
31Awratacoko amyamro ewto potawno komo, kar̂pe ro mak awratacoko amyamro ewto pono komo. Etkuixapu wara tak ehcoko yuxukrapamxapu wara. Ero wa tak ehcoko amyamro Piristew komo. Wehto yîsîn warai mokyasî nohce n̂ixa mer̂pono pîn. Kar̂pen exihra ro mak nasî n̂examro chew.
32Akayaritomon n̂en̂epetho komo mokyataw, Ahce wa kapore nai yîwya so? On wara kapore nasî yîwya so, Siaw ciin̂enho Mîk Kporin komo, ewto ciin̂enho ha. Ero ke ero pona cexe Noro yanan komo, cesemetanmesom kom ha. Tukurui so cehtome so iina cexe, kapore nasî yîwya so. Ero wa kapore nasî.
Moabe Komo Poko Marha Nîrwonasî Kaan
15
1Taa, on warai wencekn̂e hara Kporin komo mtapotarî Moabe komo pokono hara, Ai, on wara wîîkesî Moabe komo poko, n̂ecahtîkesî tak okwe Moabe komo pen yewtontho. Kiiri n̂ecakyasî, ooro rma n̂ecahtîkes okwe kosope rma.
2Tibon pono komo cexe ponaro cehtopo komo mîn yaka, îh pona so marha cexe. Yîwrataxi mak cexe iina so. N̂ebo pononho pen komo pînîn yaw nîwracexe, Meteba pononho pen komo pînîn yaw marha. Kanahmuri yaw so naxe ahnoro, etpoci komo marha nasî tpahso.
3Kumixitho yaw so mak n̂etar̂axe esama yaw so. Mîîmo meretwo so rma nîwracexe, ewto roron po so marha. Okwe okwe, kexe kar̂pe ro mak okwe.
4Esbon pono komo marha nîwracexe, Ereare pono komo marha. Mooxe n̂esencesî yîwratarî komo Xaasî pona roro. Ero ke sowtatu komo meero nîwracexe Moabe sowtatun komo. Nahwokexe ro mak okwe.
5Owrata xe marha wasî Moabe komo pînîn yaw. Miya ro mak n̂emahciyaxe n̂examro anarî komo, Soa pona roro n̂emahciyaxe, Ekraci Serisia pona roro marha. Ruice yesamari yaw n̂esawnukyaxe. Tîwratarî me so cexe. Oronain yesamarî yaw marha cexe. Iina tîcetaw so nîwracexe tpoyinonhîrî pen komo waihîrî ke okwe.
6Tuuna marha napaitîkai okwe N̂imrin pononho. Twaihso tak nasî cuupu. Ahce na atîhtaxapu exihra ro mak tak nas okwe.
7Pahxa cemyawno komo nahsîyatken̂e mer̂pora ro mak. Mîîmo yaka nîmcetken̂e. Ero tak naar̂axe aporî kwaka sawkeru ken̂arî kwaka.
8Miya ro mak n̂encexe yîwratarî komo Moabe komo rowon wokpan pona rorono komo. Ekrain pona roro n̂esencesî, Bee Erin pona roro marha. Ero wa n̂esencesî yîwratarî komo mooxe ro mak okwe.
9Kamxuku ken̂e nasî tuuna yepu Tibon yewkuru. Wara rma miya xe ro mak tak wekpesî kamxuku xa hara Tibon yewkuru yesuru me. Reaw marha wekpesî Moabe komo rowon poi emahcixapu pen komo yeskan̂e me, Moabe komo rowon po rma etîmtoxapu pen komo yeskan̂e marha mîk wekpesî. Ero wara Moabe pen komo wemetanmekyasî, kesî Kporin komo. Ero wara kesî.
16
1On wara marha wîîkesî Moabe pen komo poko, kahn̂eru xîkrî arpocoko iitono komo kayaritomon yepetho me. Sera pona arpocoko miya axawa yeco pona. Siaw yemsîrî yîpîn pono komo yaka arpocoko.
2Torowo xîkrî wara rma naxe Moabe wosîn komo. Anarimaw torowo xîkrî nar̂mesî yîson takowerî yai. Noro yipu powpow kes ha re tohnaw mak okwe. Noro yipu wara rma naxe Moabe wosîn komo. Ahnon yecihtaw naxe tuuna watotopo to.
3On wara kexe Moabe komo, Amna akîhrecoko. Yîhtînocoko ka, ahna amna cee? Awekatî komo ciicoko kokmamxapu wara. Ero wa ciicoko kamarakataw rma. Emahcixapu komo eyamcoko. Waapa ya enpora ro mak ehcoko.
4Ahyaw so mak n̂enmacowpe emahcixapu komo, Moabe pen komo. Waparî komo yeen̂ataw eyamcoko. Awemetanmekn̂enhîrî komo tak n̂ehcamnoyaxe hara okre. Waihkano ritoponho tak nîtîtmamyasî. Awapathîrî komo tak waihtîkace. Exihra naxe arowon komo po.
5Pahxaro tak kayaritomo n̂iir̂asî Kporin komo ar̂manî ro. Kîpînîn yawno ro xa Mîk n̂iir̂asî. Yaaro mak ciino rin̂e Mîk okre. Tapi pen yepamtho rma Mîk ha. Yaaro en̂ekano rin̂e me nasî. Yohno so rma kicicitho komo n̂en̂ekesî. Noro yipu Kporin komo n̂iir̂asî kayaritomo me.
6On warai komo mîkyam Moabe komo, Ow xa kir̂wan, kan̂e ro komo mîkyam kica. Cehcoyoponkaxmu ro mak mîkyam, anarî komo yanwekn̂e ro kom ha. Ero wara n̂examro yehtopo amna n̂encekn̂e.
7Ero ke nîwracexe Moabe komo. Cekenhîrî komo pînîn yaw nîwracexe. Awratacoko rma, ahwora ehcoko uupa yuturpamnoxapu pînîn yaw, Kiiri Aresece pono komo natîrî yeperîrî nai kir̂wan. Ero pînîn yaw awratacoko ha.
8Naawaiyasî mak okwe yînatîrî komo mararî pono, Esmon pono komo natîrî. Sibma pono komo natîrî marha naawaiyasî uupa yatîtho okwe. Mîk hak kayaritomon komo ero peremetken̂e kir̂wanînhîrî. Pahxa miya rma xakn̂e yînatîrî komo uupa yatî. Xase pona roro xakn̂e yînatîrî komo, axawa imo wece marha n̂esenmamyatken̂e. Miya marha tînatîrî komo n̂iir̂atken̂e tuuna imo yecihtaka roro.
9Ero ke kîwracesî Xase pono komo yakro rma. Sibma pono komo natîrî pînîn yaw kîwracesî uupa yatî pînîn yaw. On wara wîîkes awya so Esbon pono komo ya, Ereare pono komo ya marha, oyewyokuthîrî ke rma kîhyasî mak. Pahxa memtaraketken̂e tahwore awexirî ke so. Tahwore ka memtaraketken̂e anatîrî komo yeperîrî yenîrî ke akîhxapu yenîrî ke. Tîtîtmamso tak nasî awemtarakachonhîrî kom okwe.
10Tahwore exihra tak maxe anatîrî komo poko. Tawake exihra marha maxe okwe. Uupa yatî chew ewanomara tak naxe apoyino komo, emtarakara marha. Awokru komo yapikîra tak naxe okwe ewkukacho yaw. Awemtarakachonhîrî komo wîtîtmamnoyakn̂e.
11Kîwracesî oropotaw Moabe komo pînîn yaw. Raatî yorkacho wara rma nas owratacho. Ohnaw xa kîwracesî Kiiri Aresece pono komo pînîn yaw.
12Cexe rma re Moabe komo îh pona so ponaro cehtopo komo yakro yîmtapotaxi. Tanme ro rma n̂ekar̂kexe ero poko. Tohnaw ro kyam mak cexe ponaro cehtopo komo mîn yaka noro yakro yîmtapotaxi. Ero wara naxe Moabe komo okwe.
13-14Ero wa kekn̂e Kporin komo Moabe komo poko pahxa rma. On wara tko kesî hara Noro oroto, osorwaw cimn̂ipu tukuknomapore nasî. Epethîrî pona cetapickaxmu nukuknomesî cimn̂ipu ero wa xa marha tukuknomapore nasî. Ero wicakî cimn̂ipu exiche tak Moabe komo yemyawnonho tak nasî yîmîtwono komo nîwîrîyakarî me. Ero wara nasî cepetîkemîn̂hîrî rma. Mer̂pora ro makî ka xatken̂e Moabe komo. N̂examro pen marha naxe yînwîrîyakarî me amn̂e. Asak mak tak naxe waipîn komo. Kar̂pen me marha naxe okwe. Ero wara naxe Moabe komo amn̂e, kes oroto. Ero wa kesî Kporin komo Moabe komo poko.
Ewtotho Me Marha Nasî Tamasku Amn̂e

1Taa, Tamasku pono komo yîwîrîmacho pokono ween̂akn̂e hara. On wara kacho mîn ween̂akn̂e, Tamasku encoko. Pahxaro ewto pîn me tak nas okwe. Yixirorî enmexapu me mak tak nas okwe.
2Anarî ewto komo nasî Arowe pono komo hara. Ero komo tak nasî yarîhra ro mak tak okwe. Okno mak nas iito kahn̂eru komo. Iina so n̂etîrapexe ceraspen̂e komo yai ro mak.
3Eprain yepamtho komo kurun me ka nasî Siriu komo. Kayaritomo exihra tko nas amn̂e Tamasku po. Asak mak tak naxe Siriu komo. Ixaw Yana komo yehtoponho n̂ehcamnoyakn̂e, iyopono komo me ehtoponhîrî kom ha. Ero wa xa marha naxe Siriu kom hara, asak mak tak n̂ehtîkexe okwe, kesî Kporin komo, kantoman̂e ro.
Ixaw Yana Komo Yakwenho N̂etîmcexe
4On wara marha kesî Noro, Ero yimaw on wara tak naxe Xako yepamtho komo, kyopono me ehxapunhîrî komo kyopono mera n̂he tak naxe hara okwe. Nakporoyasî tupunporemînhîrî pen komo okwe.
5Puruma yeperîrî yenmetopo wara naxe Ixaw Yana komo. Puruma yepu nîhkocesî enmekn̂e, taporî ke rma n̂enmekyasî, ero wa naxe okwe. Anarimaw on wara naxe Hepain Yakawan pono komo, tmararîn komo yeperîrî naxikwesî mak.
6Uupa yeperîrî yaxikwetaw n̂etînomya rma na eperîrî ciki re wahra mak. Oripera yeperîrî yetapache ar̂machome roowo pona 2 mak na n̂etîmce yarihtaw, 3 ha na. 4 na n̂etîmce cepetaxmu pokono xa peremru pokono, 5 na n̂etîmce. Ero wara rma n̂etîmcexe Ixaw Yana komo asak mak tak okwe, kesî Kporin komo, ponaro Ixaw Yana komo yehtopo.
7Ero yimaw tak takîhton̂enhîrî pona tak n̂een̂axe tooto komo. Kir̂wanî ro pona n̂een̂axe, ponaro Ixaw Yana komo yehtopo pona.
8Mîk hak ya tîmsom yakn̂itopo ponarora tak naxe, tamorî ke so akîhtoxapu ponarora. Weewe ciixapu thoponarora marha naxe, mîk hak warai me wakîknoxaputho ponarora. Kotoporem yakn̂itopo ponarora marha naxe, tamoyaran ke rma akîhtoxapu ponarora.
9Ero yimaw tak pohra nasî n̂examro yewtontho okwe wacantoxapunhîrî rma. Ero yipu nahsîpînketken̂e Ixaw Yana komo yai cemahciyataw so. Peen me mak tak nas okwe ewtotho. Pohnî me ro mak nas okwe.
10Kaan poko tak meponarononketken̂e okwe akurunpen̂enhîrî komo. Twen̂ekarî mak tak maxe toh poko okwe, yaaka awetkurunpetoponhîrî komo poko. Ero ke anarimaw na anatîrî komo miir̂atu cepetaxmu xa okre. Uupa yatî yeceputho na mekpetu anarî yana komo natîtho anatîrî komo me.
11Ero yipu ciir̂ataw awya so ewtî na mîpoxuretu, mîhya marha na. Pahxaxaro na miir̂atu anatîrî komo. Ero po rma na natîkwa yohno. Wara rma ero yeperîrî tak nasî yukpurukpuruntho me mak okwe. Ero yimaw tak mahwoketîkexe ro mak tak okwe. Eper̂a yaw marha maxe okwe cerewrem yaw.
12Okwe ro mak okwe, wîîkesî anarî yana komo poko, mer̂pono pîn komo poko. N̂ewtunaxe ro mak n̂examro tuuna imo n̂ewtunasî ero wara. Wara ro mak kexe mîk hak rowon pono komo. Kahxi imo wara ro mak kexe kopi.
13Kahxi wara ro mak n̂ewtunaxe mîk hak rowon pono komo. Noro yipu komo tko n̂eiyasî Kaan. Ero ke miya ro mak tak n̂emahciyaxe. Puruma pîpîtho naar̂asî ocowo miya îh pona, peen marha naar̂asî ocowo cetapomrisom, ero wara rma n̂examro pen n̂emahciyaxe kar̂pe ro mak.
14Kokmamyataw esemetanmetopo komo tak nasî kopi. Enmapîra rma exitaw n̂ehcamnoyaxe okwe. Ero wara amna yemyawnonho yaan̂e komo n̂iir̂asî Kporin komo. Ero wara nasî noro yipu komo yehtoponho yepetho ero yimaw. Ero wa mak naxe Kaan ponarono pîn komo.
Eciopia Pono Komo Poko Marha Kaan Nîrwonasî

1Okwe ro mak wîîkesî meyeno komo poko hara. Iito nasî tapokem komo, tîyorîrem komo. Eciopia yewkuru mehxan komo mîkyam.
2Tîmtapotarî yentamexpon̂e komo n̂en̂epesî iitono komo kayaritomon anarî komo kayaritomon yaka. Kanawa yaw cexe tuuwa warai kahxapu yaw. On wara kexe yîwya so, Etocoko amyamro tapota yentamexpon̂e komo, kar̂pe tîtosom komo. Kawno komo yaka etocoko, tmemehsem yîhcîpîrî komo yaka. Kopi, kacho rma mîkyam xatken̂e n̂examro yihcitoponhîrî komo n̂ixa ro rma. Karitî komo mîkyam, waapa me tîtosom kom ha. Yîrowon komo nasî tîraconkaxi tuuna yepu ke. Noro yipu komo yaka etocoko, kexe tîn̂en̂eperî komo ya.
3On wara wîîkes awya so roowo poko hakno komo ya, roowo po cekenkem komo ya, amn̂e kayaritomo banteiran n̂etanîmyasî îh po. Ero tak meen̂axe. Ero yimaw marha tuu kacho n̂esencesî. Ero tak mencexe.
4On wara kesî Kporin komo owya, Tîtken̂e mak wasî tan oyeken po. Xehxa enîno wiir̂asî. Kaamo me exitaw ocoro tak nasî kaamo, ero wa wasî. Kaweresî wara marha wasî natî yeperîrî yenmetopo yimaw esenpoxapu, kes owya.
5On wara n̂iir̂asî Kporin komo, uupa yeperîrî yenmetopo mera ka exitaw, ero yimaw n̂epemrutunwasî kir̂wan̂he okre. Eperîrî tak por̂mamyasî epemrutun yaw rma. Ero yimaw uupa yatî natîkronkesî Noro atîkronkacho ke rma. Peremthîrî komo marha nîhkocesî.
6Iitononhîrî komo yokoputho tak nasî pukno wara îh po. Kurum komo nahrî me tak nasî korînthîrî kom okwe. Kamara warai yotî me marha nas okwe. Kaamo yimaw kurum komo nahrî me nasî, twotu yimaw tak kamara warai makîrha nahyasî okoputhîrî komo.
7Ero yimaw tak Kporin komo ya tîmsom tak n̂ekyaxe n̂examro, kantoman̂e ro ya tîmsom. Kawno komo mîkyam n̂examro, tmemehsem yîhcîpîrî. Kopi, kacho mîkyam yihcitoponhîrî n̂ixa ro rma. Karitî komo mîkyam waapa me tîtosom kom ha. Yîrowon komo nasî tîraconkaxi tuuna yepu ke. Tînîmrî komo n̂ekyaxe Siaw Yîpîn pona, Kporin komo yosotî yekenî ro pona, kantoman̂e ro yosotî yeken pona ha. Iina n̂ekyaxe.
Exitu Pono Pen Komo Poko Marha Kaan Nîrwonasî

1Taa, Exitu pono komo yar̂macho pokono tak wencekn̂e hara on wara kacho, Kporin komo encoko, tuuna yewru mkaw cesî kar̂pe tîtosomu mkaw. Exitu pona cesî. Iina epatakache mîk hak warai me ciixaputho mko tak tatanasî. Exitu pono komo tak nahwokexe ro mak okwe.
2On wara kesî Kporin komo, etpoko tîrwonîmsom me rma n̂examro wiir̂asî. Exitu pono komo nîrwonasî Exitu pono komo poko rma. Etpoko n̂etar̂mexe etakno re komo rma, etmîtwono komo re marha, ero re ewto pono komo rma, noro re maywen komo marha. Noro yipu komo n̂etar̂mexe etpoko okwe.
3Nahwokexe ro mak tak Exitu pono komo. Ahce na poko esentachonhîrî komo wiir̂asî tohnawno me ro mak. Mîk hak warai me ciixaputho mko mtapotarî n̂encexe, waihxa pen yekatînho komo mtapotarî marha. Yaskomo mtapotarî marha n̂encexe, erem pokono ro mtapotarî marha.
4Kîpînîn yawno pîn tak wiir̂asî Exitu pono komo kayaritomon me. Yîrwonpontho ro mak nasî kayaritomon komo me, kesî. Ero wara kesî Kporin komo, kantoman̂e ro.
5Pahxaro tak napaiyasî tuuna imo. Yarinho me marha tak nasî tuuna yepu, turpe ro mak okwe.
6Kowasî tak tuuna yepu komo. Aporî mko marha napayasî, n̂ewturpamyasî marha. Ero wa nasî Exitu pono komo. Tuuwa warai marha waihyasî ecihtawnonhîrî ha.
7Ero wa xa marha nasî tuuwa N̂iru yecihtawno hara, waihyasî marha okwe, eepu kentawno marha. Yînatîrî komo marha naawaiyasî, N̂iru yecihtaw ciixapu. Roowo tak naar̂asî ocowo okwe mararî pononho. Mararî exihra tak nasî iito.
8Nîwracexe mak tak ootî yanîmn̂enho komo, N̂iru kwaka kiiwi yar̂man̂enho komo. N̂ekar̂kexe marha tak mîîye yar̂man̂enho komo ero kwaka.
9Riin̂u pokono komo marha nahwoketîkexe. Ahce poko thakwa ma re tatu okwe? kexe ero kahn̂enho komo.
10Poono pokono komo marha naxe ahwora. Ahnoro puranta pona cetapickaxmu komo naxe ahwora ro mak okwe.
11On wara naxe Soan pono yantoman̂e komo, akpîra cesehtînosom me mak naxe kica. Ero pîntho me ro mak nîmtapowaxe Paraw yakîhren̂e komo rma. Ahce kacho on wara mîîketu Paraw ya, Takîhso cesehtînosom mumuru ow, pahxan pen mumuru ow ha kayaritomo mumuru, mîîkexe ahce kacho kica?
12Ahto natu? Ahto natu takîhsom komo, awakîren̂e kom ha? Ero wa xa maxe amn̂e, kacowpe oroto awya. Ero wa xa nîhtînoi Kporin komo Exitu pono komo yîwîrîmacho. Kantoman̂e ro Mîk ero wara nîhtînoi, kacowpe ha ka.
13Soan pono yantoman̂e komo tak naxe akpîra cesehtînosom me. Cemaro mak n̂ewehcaxe Nope pono yantoman̂e komo. Ahnoro Exitu pono komo n̂iir̂axe cemaro yewetîn̂e me kica Exitu yecehton̂e komo meero okwe.
14Cetanwesom yekatî n̂iir̂akn̂e Kporin komo n̂examro ropotaka. Noro tak Exitu pono komo n̂iir̂asî camkîno me ahce na poko exitaw so. On wara nasî wenîmxapu, twenarîthîrî kwaw rma n̂etar̂asî epîrkaporo kica. Ero wara Exitu pono komo n̂iir̂axe tohnawno poko akîhren̂e komo.
15Ahce na poko Exitu pono komo yehtopo exihra ro mak tak nas okwe. Yîhtîpîrî me cehsom, matkîrî me cehsom, kuum yarî warai me cehsom, tuuwa warai me cehsom, ero warai komo naxe emyarîra ro mak. Ahce na poko ehtopo komo exihra thakwa mak nas okwe.
16Ero yimaw tak wooxam wara mak naxe Exitu Pono komo. N̂examro yepoi tak pokupoku kesî Kporin komo, kantoman̂e ro, tamorî ke. Ero wara Noro yenîche tatanaxe mak tak okwe Exitu pono komo cerahtîke so.
17Xuta rowon pono komo pona tak n̂eraswaxe ro mak Exitu pono komo. Xuta pono komo yetacirî yencetaw mak Exitu Pono komo ya n̂erahtîmtîkexe ro mak kopi. Exitu pono komo yîwîrîmacho nîhtînoi ham okwe Kporin komo, kantoman̂e ro. Ero wa Exitu pono komo n̂emetanmekyas amn̂e Kporin komo.
18Ero yimaw tak on wara naxe Exitu pono yewton pono komo, 5 pono kom ha, Kanan pono komo mtapotarî yaro tak nîmtapowaxe. Kporin komo yakrono ro me tak nas amna, kexe tak. Yaaro xa kexe cemaro pîn me ro mak. On wara kacho me nasî anarînhîrî ewto, Takn̂isom Tan Ewto, kacho me tak nas okwe.
19Ero yimaw tak Kporin komo ya tîmsom yakn̂itopo nasî Exitu po, yîrowon komo rakataw rma. Yîrowon komo wokpan to marha nasî toopu mîîmo mapatan warai Kporin komo ponaro ehtome so iitono komo.
20Exitu pono komo n̂enîrî mîn. Kporin komo pona enîn̂e komo moxam, kantoman̂e ro pona enîn̂e kom ha, kacho mîn ha. Cemetanmekn̂e komo mokuche Kporin komo yakro nîmtapowaxe takronomacho komo poko. Ero wa karî ke yîwya yukurunpen̂e komo tak n̂en̂epesî yîhyaka so karitî. N̂examro yemetanmekn̂e komo mokyataw Noro rma nas yukurunpen̂e komo me.
21Ero wa Exitu pono komo yukurunpen̂e me n̂esenpesî Kporin komo. Kaan ponarono ow ha, kexe tak. Noro poko nahwowaxe. Tokuthîrî komo pun marha nakn̂iyaxe yîwya tîmsom me. Ahce na marha nîmyaxe yîwya. On wara was amn̂e awanme, kexe marha yîwya. Ero yinhîrî tîmtapotachonhîrî komo yaw roro rma wa naxe.
22Exitu pono komo ka namotoresî Kporin komo eper̂a ke. Amotoreche tak karihces hara. Kporin komo yakro tak nîmtapowaxe tamotoyataw so. Ero wara yîmtapotache so karihces hara. Ero wara n̂examro n̂iir̂asî.
23Ero yimaw tak tarara yesamarî nasî Exitu poi kîwtotopo Asiria pona. Asiriu komo cexe Exitu pona. Exitu pono komo marha cexe Asiria pona hara. Kporin komo poko nahwowaxe iito re Exitu pono komo, Asiriu kom ha. Ero wara naxe.
Tînwîrîmathîrî Komo Tak Wakresî Kaan Amn̂e
24Ero yimaw n̂examro yanme rma ahnoro roowo pono komo nakronomesî Kporin komo. Ixaw Yana komo ke rma tak naxe ero wara. 3 tak naxe, Exitu pono komo, Asiriu komo, Ixaw Yana komo, n̂examro yanme ahnoro roowo pono komo nakronomesî Kporin komo.
25N̂examro marha wakresî Kporin kom hara, kantoman̂e ro. On wara kesî poko so, Onwakretho xa mîkyam. Oyanan komo mîkyam Exitu pono komo. Onakîtotho mîkyam Asiriu komo. Apapa nîmîtho owya mîkyam Ixaw Yana kom hara, kesî poko so. Ero wara kesî Kporin komo.
Anarme N̂etar̂asî Isaias Waapa Komo Nahsîtho Wara
20
1Taa, ero yinhîrî Tahtan takî tî n̂en̂epekn̂e Sahkon, Asiriu komo kayaritomon. Astoce pono komo waparî me tî n̂en̂epekn̂e. Ero ke cekn̂e noro Astoce pona. Iitono pen komo tak nar̂mekn̂e.
2Ero cimn̂ipu po rma on wara kekn̂e Kporin komo Isaias ya, Amos mumuru ya, Ai, Isaias, etoko amîn yaka, kumixitho takî mohkakî aponon me nasî ero. Ahtarî marha mohkakî. Ero ke ero yaw roro rma takî xakn̂e Isaias. Ponomra tak n̂etar̂akn̂e, yîhtara marha.
3Ero yinhîrî on wara kekn̂e Kporin komo Ixaw Yana komo ya, Oyanton Isaias n̂etar̂asî ponomra, yîhtara marha. 3 cimn̂ipu tak nasî ero wa etaritoponhîrî. Exitu pono komo yîwîrîmacho yenpotopo me rma ero wa nasî, Eciopia pono komo yîwîrîmacho yenpotopo me marha.
4Ero wara rma Exitu pono komo naar̂as amn̂e Asiriu komo kayaritomon, tapomiso so rma naar̂asî. Eciopia pono komo marha ero wara naar̂asî. Kar̂pamxan komo naar̂asî, poritomo komo marha. Ponomra ro mak n̂examro naar̂asî kir̂wantaw mapirî komo. Yîhtara so marha naar̂asî. Ero wara Exitu pono komo nîhyapamnoyasî Kporin komo.
5Ero yimaw tak n̂eraswaxe tak tantono komo, nîhyapamaxe marha Eciopa pona enîn̂enhîrî komo, Kukurunpen̂e komo okre Exitu pono komo, kan̂enho komo marha.
6Ero yimaw on wara tak kexe tantono komo, Ponaro kehtoponhîrî komo cma re ka mîkyam xatken̂e. Yîhyaka so cemahciyatken̂e. Amna akronomatamcoko, tîtketken̂e yîwya so. Asiriu komo kayaritomon men mokyasî amna waparî me. Amna men yukurunpetamcoko, tîtketken̂e yîwya so. Oroto tak encoko ponaro kehtoponhîrî pen komo. Tapomiso tak naxe n̂examro kopi. Ero ke ahce wa thakwa re cemahciyatu kîwyam hara kopi? Asiriu komo kayaritomon kar̂mexe so men okwe, kexe. Ero wara kexe tantono komo.
Babiron̂a Pono Pen Komo Nar̂mexe Mecia Pono Komo
21
1Taa, anarî tak wencekn̂e hara Kaanî mtapotarî axawa imo pono komo yar̂macho pokono, tuuna imo yecihtawno komo pokono, On wara kekn̂e, Ocowo mokyasî cetaporisom. Suu n̂ixa mokyasî. Ero wa mokyaxe waapa komo kopi. Axawa imo poi mokyasî kicicitho poi ha.
2Kerepokacho xa ween̂e, kahwokacho xa. Emku me kwapahton̂e komo naxe emku me wapahtono rirî poko. Kemyawno yaan̂e komo marha naxe emyawnano yarîrî poko hara. N̂examro ar̂macoko amyamro Eraw pono komo. N̂examro yewton wamtocoko amyamro hara Mecîa pono komo. Okwe okwe, kamexpono n̂iir̂atken̂e iitono komo mer̂pora ro mak. Amn̂e tak ero wa kamexporî wîtîtmamnoyasî, kesî Kporin komo.
3Ero yipu yenîrî ke n̂erewasî ro mak opun. Kerewasî wooxam wara ro mak cewrusom wara. Keserepokekn̂e ro mak waapa yekaci yentarî ke, kahwokekn̂e ro mak Kaan n̂enpotho yenîrî ke owya.
4Yîtîtmamporono wara n̂eexi ocoro okwe. Kîtatanmo ro mak oyerahtîmrî ke. Pahxa tpoxwe xakn̂e kokmamrî owya awarpantacho. Oroto tak oyerahtîmtopo me ro mak nasî kopi awarpantacho.
5Keseresmacho yapon n̂iir̂axe. Kurara pona poono n̂ehyatkexe. N̂eseresmexe, wooku n̂eer̂axe. Piiri awomcoko amyamro sowtatu yantoman̂e komo. Awecen̂an komo ka kapecoko.
6On wara kesî Kporin komo owya, waapa yekaiporen̂e antomakî. On wara kasko yîwya, An̂enîthîrî men ekatîmko owya amn̂e, kasko.
7Tarara meen̂asî amn̂e asak hakno kawaru n̂ihxikrî. Buhu mkaw tmohsom meen̂asî, kameru mkaw tmohsom marha. Noro yipu komo yenîche awya tîtken̂e mak esko kir̂wan̂he entachome awya, kasko. Ero wa kasko yîwya.
8Ero yinhîrî on wara tak kekn̂e waapa yenîn̂e, Apa, reaw ween̂asî kopi. Tan wasî pahkî mîîmo meretwo kawno meretwo. Katpanaw tan wasî, kosope marha. Yaake kaamo wenatkai tan.
9Taa, enko tak, Noro tak ham, tarara yawno mokyasî, asakî kawaru nai tarara xikn̂e. On wara kexe n̂examro, Babiron̂a pono komo waihkace okwe, waihkatîkace ro mak okwe. Xakn̂e ha ka mîk hak warai me ciixapu mko, ponaro n̂examro yehtopo me. Ero mak tak nasî cor̂or̂maxi mak okwe roowo pore, kesî. Ero wa kesî tmohsom, kekn̂e waapa yenîn̂e. Ero warai wencekn̂e Babiron̂a pono pen komo yar̂macho pokono.
10On wara wîîkes awya so hara, oyanan komo amyamro okwe. Puruma yîpîpîtîkaxapu warai mak amyamro oko. Kporin komo mtapotacho rma tko mîn wekatmo awya so okre. Kantoman̂e ro Mîk Kaan ha, ponaro Ixaw Yana komo yehtopo ha. Noro mtapotacho xa wekatmo awya so.
Tawarpantaxmu Wara Naxe Eton Pono Pen Komo
11Taa, on wara wencekn̂e Tuma pokono hara, Seei pono mtapotarî wencesî. On wara kes owya, Ai, waapa yekaiporen̂e amoro, on wara wîîkes awya, atî wicakî ka nai enmatopo? Ai, waapa yenîn̂e amoro, atî wicakî ka nai enmatopo?
12On wara kesî waapa yekaiporen̂e enmaporo tak nai ha re, kokmamporo rma tko nas okwe. Kaanî mtapotarî yenta xe awexitaw so kacoko yîwya. Ero yinhîrî amohcoko xa hara oona, kesî Kporin komo. Ero wara kesî.
Arabia Pono Pen Komo N̂emahciyaxe Amn̂e
13Taa, on warai tak wencakn̂e hara Arabia pono komo yar̂macho pokono hara, On wara wîîkes awya so Tetan pono komo amyamro, kameru mkaw so tîtosom ha. Comota cheka mak metakriyaxe amyamro, Arabia pono cheka.
14On wara wîîkes awya so, tuuna ehcoko twokru xatî komo wokru. Tema pono komo amyamro hara, waapa yenîche emahcixapu komo nahrî ehcoko.
15N̂emahciyaxe n̂examro kacipara imo pona cerahtîmrî ke so, enhîrî yai mohkaxapu pona cerahtîmrî ke so. Krapa pona cerahtîmrî ke so marha n̂emahciyaxe, esîxapu pona cerahtîmrî ke so. Ero wara cetar̂macho komo pona n̂eraswaxe. Ero ke n̂emahciyaxe.
16On wara kesî Kporin komo owya, Cewn̂e cimn̂ipu yenatîra rma ka exitaw, apickaxapu nukuknomatho yaw roro, ero wicakî exihra rma ka exitaw n̂etwîrîmexe tak okwe Keta pono komo, kyopono mera tak n̂esenpexe okwe.
17Asak mak tak n̂etîmcexe asakî mak waiwî yar̂man̂e komo. Asak mak tak n̂ehtîkexe Keta pono komo karitî kom ha. Ero wara naxe okwe, kesî. Ero wara kesî Kporin komo, ponaro Ixaw Yana komo yehtopo.
Xerusaren Pono Pen Komo Yîwîrîmacho N̂ekatîmyasî Xa Hara
22
1Taa, on warai tak wencekn̂e hara îîpî yotawno pokono, enîhnînhîrî yentopo pokono ha, Ahce wa mehcow kopi? Ahce kacho mîîmo meretkoso mîîtocow kopi?
2Wara hakî kacho ken̂arî amoro ewto. Wara ro mak kan̂e komo ken̂arî amoro, tahwotaxmu komo ken̂arî marha. Iito nasî apononhîrî pen komo yokoputho. Kacipara imo ken̂ehra rma tko waihyatken̂e n̂examro pen, etar̂mara rma waihyatken̂e.
3Ahnoro awantoman̂enhîrî komo n̂emahciyatken̂e iito re rma. Emahciyataw so rma tko nahsîyatken̂e waapa komo. Krapa ke tukuruyem komo rma nahsîyatken̂e. Awahsîyatken̂e so marha n̂examro yakro rma. Awapomiyatken̂e so okwe ahnoro. Mooxe rma ka exitaw waapa memahciyatken̂e. Awahsîyatken̂e so rma ha tko.
4Ero ke on wara wîîkekn̂e, Miya cewru etaknamacoko. Owrata xe ro mak was okwe. Oyewyakîrera ro mak ehcoko. Kîwracesî rma oyanan yemsîtho pen komo waihkarî ke.
5Awîrîmacho me xa tak n̂enmayas amn̂e kaamo ha. Wara hakî kacho me n̂enmayasî, awapitopo komo me, awerahtîmtopo komo me, waaca mohrakacho me marha, îîpî yakro amtapotacho komo me marha, tîwrataro amtapotacho komo me ha. Ero wa kacho me n̂enmayasî amn̂e Kporin komo yanme.
6Emepu nahsîyaxe Eraw pono komo. Tarara yawno komo mîkyam, kawaru mkaw tîtosom komo marha. Cecen̂an komo womhokexe Kiiri pono komo.
7Yaake nasî woskara arowon pono mko. Kir̂wan komo mîn ha. Oroto tko tawronohkatîkaxi nas ahnoro tarara ke. Ewto potaw so nasî sowtatu komo, kawaru mkawno komo.
8Xuta yepamtho komo kurunînho tak naare Kporin komo. Mîîmo yaka cma re miir̂atken̂e amyamro, comota chewno yaka. Iito rma re mepor̂atken̂e.
9Ero po marha Tapi yewtontho tak meen̂atken̂e. Cetawkaxi tak meen̂atken̂e ero wacantho okwe. Yaake xakn̂e etawkacho okwe. Tuuna mîmcetken̂e n̂ikitho kwawno uuman kwawno he.
10Mîîmo komo mukuknometken̂e Xerusaren pono komo. Anarîtho mixketken̂e mîîmotho ewto wacan yecehtotome.
11Asakî nas ewto wacan etantaw re. Ero yotaw anarî mahcetken̂e n̂ikitho. Iina mekpekn̂e tuuna pahxantho kwawnonho, n̂ikitho kwawnonho. Awîrîman̂e komo yekpon̂enho pona enîhra rma tko mîxatken̂e okwe. Noro pona cencerî, kahra mîxatken̂e okwe pahxa rma ero wara yîhtînon̂enhîrî poko.
12Ero yimaw tak awan̂ikyatken̂e so Kporin komo, kantoman̂e ro. On wara kekn̂e awya so, Amohcoko yîwrataxi. Kar̂pe ro mak awratacoko. Ekanamurinkacoko, kumixitho mak amrucoko aponon komo me, kekn̂e awya so.
13Yîwratara tko mîxatken̂e. Enko xe, mahwowaxe, wara ro mak mîîkexe. Awoh komo mîparaxkexe paaka, kahn̂eru komo. Awotî komo mon̂exe, awokru komo marha meer̂axe. On wara mîîkexe, Ceseresmacerî ha ka, wooku marha ka ceecerî. Pahxaxa men tîtwaiyaxe, mîîkexe mak okwe.
14Ero yimaw on wara kekn̂e Kporin komo on̂entarî me, kantoman̂e ro Mîk kekn̂e, Kicicme ro mak maxe okwe. Ero wa awehtoponhîrî komo yîhcamnopîra ro mak wasî miya roro awaitopo komo pona roro, kesî. Ero wara kesî Kporin komo, kantoman̂e ro.
Enîno Rin̂e Pen Nar̂mesî Kaan, Anarî N̂iir̂as Hara Enîno Rin̂e Me
15Taa, on wara kes hara owya Kporin komo, kantoman̂e ro, Etoko Sebna yaka. Kayaritomo maywen mîk, kayaritomo mîn yenîn̂e ha. Noro yaka etok ha.
16On wara kasko yîwya, Ahce kacho tan mai? Onoke xa kekn̂e awya, Taa, awokoputhîrî yewtarî ahtoko yiixe awexitaw. Kaikokorono ahtoko. Toopu rma ahtoko yiixe awexitaw awokoputhîrî yewtarî me amn̂e awaipuchen, kekn̂e onoke xa awya?
17Karitî rma re amoro. Wara rma on wara awir̂asî Kporin komo amn̂e, kar̂pe xa awahsîyasî. Miya ro mak awar̂mesî.
18Miya awar̂mesî eem wara anarî komo rowon pona amtapen̂an pona. Iito tak mîwaiyasî. Iito marha nasî atararanthîrî komo, yaakeno rma cenporemînhîrî komo. Kicicitho mak amoro kica, akayaritomon yanan komo yîhyapamnon̂e mak amoro, kes okwe apoko.
19Kayaritomo mîn yenîn̂e me ka mîxakn̂e. Ero pokono mera kr̂a tak kiir̂asî.
20Ero yimaw tak anarî wan̂ikyasî hara oyanton hara. Eriakin xa wan̂ikyasî Iwkias mumuru.
21Apononthîrî takî wamrupesî yîwya hara, awan̂apotunthîrî marha. Noro takî nasî antomano rin̂e me awenhîrî yaka hara. Xerusaren pono komo yîîm warai me tak nasî noro, Xuta yepamtho komo yîîm warai me.
22Noro motaka tak wiir̂asî Tapi pen mîntho yewkacho. Ahce na yahrunkache yîwya etahrupon me ro mak nas hara. Ahce na yahruche yîwya etahrunkapon me mak nas hara.
23Pasahtoxapu wara noro wiir̂asî weewe wara, yuhnaka pasahtoxapu wara. Kayaritomo yapon wara tak nasî noro cenporem wara. Takîhsom me tak naxe noro yîîm yanan komo Eriakin yanan me cexirî ke so.
24Noro pona tak n̂een̂axe yîîm pen yananînho komo, tîyopono me xa n̂een̂axe. Ero wara naxe poritomo xîkrî komo, ahnoro iyanan komo. Wooku yen wara nasî noro yanan komo, parakwe wara, parakweci mara marha. Ero wara naxe iyanan komo amn̂e.
25On wara marha tko kesî Kporin komo, kantoman̂e ro, pasahtoxapunhîrî rma tak n̂emohkes hara amn̂e okwe. N̂ehkocesî mak tak okwe, n̂epîrkesî marha tak okwe. N̂emarakesî marha ero pona akrixapunhîrî komo okwe, kesî. Ero wara kesî Kporin komo.
Ciru Pono Pen Komo Poko Marha Kaan Nîrwonasî
23
1On wara kacho n̂encekn̂e Isaias Kporin komo mtapotarî, Ciru pono komo pokono hara, Awratacoko amyamro kanawa imo yawno komo, Tahsisi pono kom ha. Tar̂matîkaxi tak nasî Ciru pen okwe ewto pen. Ero pononho exihra ro mak tak nasî mîîmotho okwe. Yînakwathîrî komo marha exihra nas okwe. Ero wa Ciru pen yehtopo amna n̂encekn̂e Xipre pono komo mtapotarî.
2Tîtken̂e tak ehcoko amyamro ciwya pono komo, amyamro marha Siton pono kom hara. Awemyawnometken̂e so ha ka kanawa yaw tîtosom komo.
3Sio pono n̂ekyatken̂e ahyaka so puruma, raixi warai komo. Niru yecihtawno yeperîrî marha n̂ekyatken̂e Ciru pona okre. Mîk hak rowon pono komo ka warawanwatken̂e Ciru pononho pen komo yakro.
4Okwe okwe, kacoko tak amyamro Siton pono komo. Tuuna imo kwaw tîtosom komo kurunpen̂e komo amyamro. On wara kesî tuuna imo, Erewra ro mak wîxakn̂e omxîkrî yewrutopo poko. Omrerî komo por̂mamnopîra wîxakn̂e okwe, oyemsîrî marha por̂mamnopîra wîxakn̂e, kesî.
5N̂examro pen waihtoponho yentache Exitu pono komo ya nahwokexe ro mak okwe. Ciru pononho pen komo tî nar̂mace okwe, kexe.
6Tuuna imo watocoko amyamro, Tahsisi pona etocoko. Awratacoko amyamro hara ciwya pono komo.
7On ma xakn̂e awewtonthîrî komo, wara ro mak kachonhîrî awya so? Pahxantho ma on ewtotho? On pononho komo cetken̂e meyeno pona esekenmaxi, n̂examro yewtontho ma tan okwe?
8Onoke xa on wara Ciru pono komo yar̂macho nîhtînoyakn̂e? Aroko yaw ciino riin̂e me mîkyam xatken̂e iitononhîrî pen komo. Twarawantaxmu me marha xatken̂e. Cesekaiporesom me xa tî xatken̂e iitononhîrî pen komo, twarawantaxmunhîrî pen komo.
9Kporin komo xa tko nîhtînoyakn̂e Ciru pen yar̂macho. Kantoman̂e ro Mîk ha. Ero wara nîhtînoyakn̂e, Ow xa takîhsom, kan̂e komo yemetanmetopo ahnoro, Poxumnî me enpo xe so nasî Noro ahnoro takîhsom me cesehtînosomînhîrî komo, roowo poko hakno kom ha.
10Arowon komo yopono me ehcoko amoro Tahsisi yemsîrî. Tarenarî yopo nukmesî N̂iru yepu ero wara ehcoko. Ciru nakwarî exihra tak nas okwe ero kwaka awtotoponhîrî komo.
11Tuuna imo yecihtawno komo wece tak n̂ekanîyakn̂e Kporin komo. Ero wa ekanîrî ke mîk hak rowon pono komo tak tatanaxe. Kanan pono komo yar̂marî poko antomano n̂iir̂akn̂e Kporin komo. Iitono komo wacan yixkacoko sowtatu komo wacan, kekn̂e.
12On wara marha kekn̂e Noro iitono komo ya tak, Ahwotara tak maxe amoro Siton yemsîrî. Wooxam warai rma re amyamro iitono komo iin̂omnî ro warai. Tar̂maxi tak maxe oroto okwe. Awomcoko tak, etocoko Xipre pona. Iito meero tko awepokaretopo komo exihra nas okwe.
13Kawtew komo rowon encoko. N̂examro kayaritomon exihra ka xakn̂e. Asiriu pen komo nar̂metken̂e n̂examro. Xapari warai komo yeken me mak n̂iir̂atken̂e yîrowonthîrî komo, axawa imo pono komo yeken me. Tîsowtatun komo mînî komo n̂iir̂atken̂e Kawtew komo iina, kawno mko. Asiriu sowtatun komo tko ero wacantho mohraketken̂e. Pohnî me tak n̂iir̂atken̂e iitono komo yekenho.
14Awratacoko amyamro kanawa imo yawno komo, Tahsisi pono komo. Asowtatun komo wacan marha nasî tmohrakaxi okwe.
15Ero yimaw tak yîhcamnoxapu me tak nasî Cirutho. 70 cimn̂ipu nasî kayaritomo yewrutoponho twaihtopo pona roro ero wicakî xa marha tîhcamnoso nasî Cirutho. 70 cimn̂ipu yenatîche tak Cirutho ponaro tak nas hara Kporin komo. Wooxam wanorî kesî, kîîrî pohkan̂e ro wanorî ero wara rma nasî Ciru ero yimaw.
16On wara kesî waano, Awya wîîkesî okopur̂wa. Mîk hak pokononho amoro kica. Apoko twen̂ekarî tak naxe poko awehtoponhîrî komo. Ahpa tak ahsîko aratîn. Ewto pore etariko. Takîhso men ahpa iyorkakî. Yaake xa arko waano yîtwen̂ekarîntara tak ehtome so apoko, kesî.
17Taa, 70 cimn̂ipu yenatîche tak Ciru pono komo karihcesî xa hara Kporin komo. Mîk hak pohkan̂e ro wara nas hara kica wooxam wara. Roowo poko hakno komo pohkan̂e me nasî xa hara. Mîk hak rowon pono komo pohkan̂e me nasî.
18Yupurantan komo tko n̂etîmcesî Kporin komo ya tîmsom me. Tupurantan komo me yîmtora naxe iitono komo. Kporin komo mîtwono komo purantan me xa nasî. Ero pona n̂examro tak nahsîyaxe tponon komo kir̂wan. Tînahrî komo marha nahsîyaxe ero pona Ciru pono komo purantantho pona. Ero wa nasî Ciru pono komo purantan amn̂e.
Roowo Poko Hakno Pen Komo Poko Kaan Nîrwonasî

1On wara n̂iir̂asî Kporin komo amn̂e, roowo nîwîrîmesî ahnoro. Ewtotho wara ro mak n̂iir̂asî pohnî me ro mak okwe. Cewtake so tak n̂iir̂asî tahrorononhîrî. Yiipononhîrî komo tak nakpayasî.
2Etîme re mak akpano n̂iir̂asî. Kaan ya tîmsom pokono pen komo, noro yipu pîn pen komo marha, antomano rin̂e pen komo kîrkomo, anton pen komo marha kîrkomo, antomano rin̂e pen komo wooxam komo, anton pen komo marha wooxam kom hara, twarawantaxmu pen komo marha, cemyawnoyem pen komo marha. Awemyawno xe ka wasî, wekyas hara yohno, kan̂e pen komo, ero yipu tîmn̂e pen komo marha emyaka so, puranta tîmn̂e pen komo marha, tîramansom me tîmn̂e pen, ero yipu yahsîn̂e pen komo marha, yohno mak ahsîn̂e pen marha. Etîme re mak akpano n̂iir̂asî.
3Pohnî me ro mak nasî roowo. Iitononhîrî komo yemyawnonho narpesî ahnoro waapa komo ya. Kporin komo mtapotarî tan wekatîmyas awya so.
4Tîwrataxmu wara tak nasî roowo. Yiipononhîrî pen tak naawaiyasî atîhtaxapunhîrî pen. Okwe ro mak, kan̂e wara nasî roowo. N̂epoxunketîkesî tak okwe. Okwe ro mak, kan̂e me marha naxe cehcoyoponkaxmu komo roowo pono komo.
5Tîwîrîmaxi tak nasî roowo okwe tîîpono komo ke rma. Tpanatanmetopo komo nanwekyatken̂e okwe. On wara ehcoko, kacho yewetîra marha naxe. Kaanî mtapotachonho yaw roro exihra marha naxe okwe. Kakronomexe so oyewehcataw awya so, kacho yaw roro exihra naxe.
6Ero ke Kaan ya yîwîrîmacho tak nasî roowo yermomn̂e wara okwe. Ero ke thakwa yiipono komo nahsîyaxe kicicme cehtoponhîrî yepetho okwe. Ero ke cecahso tak naxe roowo pononhîrî pen komo. Asak mak tak nasî waipîn komo reha.
7N̂enahcasî tak uupa yewkutho, ciixanînhîrî okwe. Uupa yepu naawaiyas okwe. Okwe, okwe, kexe tak tahwotaxmunhîrî komo.
8Kahworechonhîrî komo marha tak nasî tîtîtmamso cerecere kachonho. Wara hakî kan̂en̂hîrî komo tak naxe tîtken̂e. Ahpa marha nasî tîtken̂e kahworechonhîrî komo kewanometaw so.
9Cewanomarî me so uupa yukuntho yerîhra naxe, wok me ciixapu. Cîmîkî tak nasî kawaxiyem, ero yeen̂e komo ya.
10Pohnî me ro mak tak nasî ewtotho. Tahruso tak nasî mîîmo mko ahnoro ewomrî yarohra.
11Okwe, exihra nas okwe, kexe iitono komo uupa yukuntho poko, wok me ciixapu poko. Tahwore ehxapunhîrî komo ahwora ro mak tak naxe hara. Tahwotacho komo pokohra ro mak tak naxe roowo pono komo, pîra ro mak okwe.
12Cecahso tak nasî mîîmotho ahnoro ewtotho pononho. Takuhr̂aposo marha nasî ewto wacan metatantho okwe.
13On wara nasî oripa yepu yenîhmetawno wara nasî amn̂e. Iito rma cik nas asak mak eperîrî epotura rma. Uupa yeperîrî pohcataw marha iito rma cik n̂etîmcesî asak mak eperîrî. Ero wara rma naxe roowo pono komo amn̂e.
14Waipîn komo tko nîmtapowaxe kar̂pe, n̂ewanomexe marha tahwore cexirî ke so. Oesce n̂ixan komo n̂ewanomexe Kporin komo yehtopo poko, kayaritomo me xa ehtopo poko ha.
15Ero ke awya so wîîkes hara resce n̂ixan komo ya, amtapotacoko kir̂wan̂he Kaan yehtopo poko. Kyopono xa Mîk Kporin komo, ponaro Ixaw Yana komo yehtopo, kacoko. Ero wara xa marha kacoko amyamro hara ciwya pono komo, tuuna imo kwawno pono kom ha.
16Waano cencesî roowo mapitawno komo yewanomarî rma, Kir̂wanî ro xa Mîkî Kporin komo okre, kacho naar̂axe waano. On wara tko wîîkekn̂e ow, Tîwîrîmaxi was okwe, tîwîrîmaxi was okwe. Okwe ro mak wîîkes opoko rma. Kemîknoyaxe so okwe kemîknon̂e komo. Yaaro, kemîknoyaxe so ro mak kemîknon̂e komo kica.
17Ai, on wara wîîkes awya so roowo pono komo ya, iito nasî pona awerahtîmtopo komo. Ewtarî marha nasî awesamarî komo yaw, awemcinotopo komo marha nasî iito ahyaw so.
18Anarimaw memahciyatu na pona awerahtîmtopo komo yentarî ke. Awemaciyataw so tko ewtarî yaka mepîrkexe hara okwe. Ewtarî yai awepatakache so memciyaxe hara okwe xiika warai yaka xa hara. Tahrunkaxi tak nasî kaapu yewkanapan. N̂esewsîyasî marha roowo mapatanî mko.
19N̂ewakrokesî tak roowo pen kopi, n̂etîmtakesî marha kopi. N̂esewsîyasî ro mak roowo pen okwe.
20Miya xiya wara n̂esewsîyasî roowo wenîmxapu n̂etar̂asî ero wara. Pawxi matko n̂esewsîyasî anarimaw, ero wara xa nasî roowo kopi. Iipono komo yehtopo nasî tawsîn̂em wara roowo yopono wara. Ero wara nasî Kaan yanwetoponho yîwya so. Ero ke roowo pono komo n̂epîrkexe awomun me ro mak tak okwe.
21Ero yimaw tak kah yawno komo poko n̂esepanîyasî kr̂a Kaan, yukurumîkno me cehsom komo poko. Roowo pono komo poko marha n̂esepanîyasî kayaritomo komo poko.
22Yihcirî me ka noro yipu komo n̂enmekyasî Kaan. Kahrutopo yaka ahruxapu wara naxe. Iito tak naxe tahruso. Pahkî exiche tak Kaan nîmyasî yîwya so kicicme ehtoponhîrî komo yepetho.
23Ero yimaw tak nuun̂i nasî ehn̂anmexapu wara, kaamo marha nasî yîhyapamnoxapu wara. Ero yimaw Kporin komo tak nasî kayaritomo me. Siaw Yîpîn nasî Noro yewton me, Xerusaren ha. Iito naxe poritomo komo, n̂examro wero ro rma kayaritomo me nasî Kporin komo kantoman̂e ro. Kir̂wan̂he ro mak n̂esenpesî yîwya so kayaritomo me xa. Ero wara n̂esenpesî Kporin komo amn̂e.
Kaanî Rma Nasî Tîyanan Komo Kurun Me

1Apa, on wara wîîkes awya, ponaro xa oyehtopo Amoro. Kyopono ro me awehtopo poko tan kîmtapowasî. Kir̂wanî ro me awehtopo wekatîmyasî mîk hak ya, cirihnî ciitopo awya. Amna n̂eserepokesî ro mak amtapotarî poko, pahxa mîîkekn̂e ero poko. Kemîknotopo pînî ro mak amtapotarî, yaarono xa mîn okre.
2Ewto mko miir̂akn̂e wemronho me mak. Ero wara miir̂akn̂e sowtatu ken̂arî mko rma. Anarî yana komo yewtontho komo xakn̂e twacaye so. Ero rma makn̂iyakn̂e ewtotho me cehso ro. Ero yipunhîrî tak nasî ewto me cirihnî me xa hara.
3Ero wara ciino rirî ke awya karitî me tak awen̂axe karitî komo rma. Twerî tak naxe yukurumîkno komo apoko.
4-5Emyawnomnî komo mîkaricekn̂e. Cesemetanmesom komo makronomekn̂e ahwokaxapu kom ha. Noro yipu komo mîn me mîxakn̂e ocowonataw xa oko. Awarpaman̂e komo wara marha mîxakn̂e ocoro xa exitaw kaamo. Ocowo wara rma nasî waapa komo yapepen, puu kacho. Cikihciki kesî ocowo waaca poko ero wara rma nasî kicicitho komo yapepen okwe. Axawa imo po kexitaw kipikesî ro mak kaamo oco, ero wara nasî noro yipu komo yapepen. Anarî yana komo mîtîtîresî cewtun̂em wara ketaw. Ocoro exitaw kaamo, kaapu smun ke mahruyasî twotme n̂he amna yehtome, ero wara xa marha nasî waapa komo wanorî yîtîtmamnotopo awya.
6On îh po rma erewusmano n̂iir̂asî Kporin komo, kantoman̂e ro ha. Erewusmacho n̂iir̂asî anarî yana komo nahrî etpoyino pîn komo nahrî ha. Tpoxwem ro mak n̂etakesî yînahrî komo. Wooku marha n̂etakesî pahxa ciixapu, akir̂wamaxapu ha. Wooto marha n̂etakesî kasom komo okre.
7Oroto ka ceewopoyem wara thakwa naxe anarî yana komo ahnoro. On îh po rma tko eewoponthîrî komo nowyasî Kporin komo. Xwaraxwarano ke ewyahruxapu wara ka naxe mîk hak rowon pono komo. Ero warai mera tak Noro n̂iir̂asî.
8Kwaihtoponhîrî komo marha nîhcamnoyasî Kporin komo Kaan. Erotho yermomn̂e wara nasî. Kewyokuthîrî komo marha n̂ickesî exihra cehso ro. Ero yimaw tîyanan komo yîwîrîyakacho tak nîhcamnoyasî. Ero ponarora tak naxe roowo pono komo ahnoro. Kporin komo rma ero wara kesî.
9On wara kexe Noro yanan komo, Kaan xa Moso, ponaro kehtopo kom ha. Noro ya kakronomacho komo tîtmomokyatken̂e. Ero ke tak kakir̂wametken̂e so okre. Kporin komo rma Moso. Noro ya kakir̂wamacho komo tîtmomokyatken̂e. Oroto tak tahwowaxe Noro ya kakir̂wamacho komo poko. Tawake xa taxe okre, kexe. Ero wa kexe Kporin komo yanan komo.
10On îh pono komo yakronoman̂e me nasî Kporin komo amn̂e. Moabe komo reha naxe yînapikrî me. Puruma yeputho tapikyasî paaka wetî cheka ero wara naxe Moabe komo amn̂e apihxapu wara.
11N̂examro chew rma napockanwasî Kporin komo tperen̂em napockanwasî ero wara. Akpîntho me tak n̂examro pen n̂enpesî Kaan, Amna xa takîhsom, kan̂enhîrî komo. Amocamkîra rma re naxe emîknono ritopo poko mak kica. Ero ke Kporin komo tak camkîno me n̂iir̂as hara.
12On wara tak kesî Noro yîwya so, Twacayem po rma re maxe ewto po. Sowtatu komo marha naxe awewton komo wacan meretwo akurunpen̂e komo me. Ero yipu rma tko mohrakesî Kporin komo. Roowo pona mak nar̂mesî awacanthîrî komo, roowo pupuntho pona xa. Ero wara Moabe pen komo n̂iir̂asî Kporin komo amn̂e.
Xerusaren Pono Komo Nukurunpesî Kaan Amn̂e

1On wara marha wîîkes awya so, ero yimaw on waano naar̂axe Xuta yepamtho komo, Kir̂wan on kewton komo okre, waapa nawkatorî ro mak kewton komo wacan. Kaanî rma nasî kukurunpen̂e me. Noro rma nasî kewton komo wacan me ha. Waapa yekahton̂e mîn me marha nasî.
2Waaca metatan ahrunkacoko kir̂wan komo yewomtome kewton komo pona. Ero wa ahrunkacoko ewomtome so tak yaarono ponarono komo.
3Ahwokan me roro amna miir̂asî Apa aponaro xa amna exitaw eponarononkan me ro mak. Ero wa amna miir̂asî Apa apona enîn̂e me amna yexirî ke.
4Kporin komo pona encoko miya roro etowîn me ro mak. Xewpa Mîk Kporin komo. Toopu imo warai Mîk emacakanî ro.
5On wara tko nasî Noro kyopono me xa cekaiporesom komo poko, kyopono mera tak noro yipu komo n̂iir̂asî. Mer̂pora exitaw so noro yipu komo ewto po n̂examro yewton pen macakesî Noro roowo pona roro. Tahrorope ro mak tak n̂iir̂asî ewto me ehxapunhîrî.
6Tapihsom me mak n̂iir̂asî, cesemetanmesom komo napikrî me, yupurantamnî komo napikrî me ha.
7Capape mak nasî takîhsom komo yesamarî. Ewtarî ken̂ehra miir̂asî noro yipu komo yesamarî, yîtîwîmra marha.
8On wara nas amna Apa, awya tpanatanmetopo yaw roro mak amna nasî. Amomokyas amna. Awosotî yenta xe ro mak nas amna, awehtopo yenta xe ha.
9Kosope amîtwo oyexi xe ro mak wasî expora. Enmapuche marha awenî xe wasî. Roowo pono komo yen̂ekache tak awya ero yimaw tak kir̂wan̂he cehtopo komo poko n̂ehcamhokexe.
10Kicicitho komo yakronoman̂e me rma re masî. Wara rma ehcamhokara naxe noro yipu komo kir̂wan me cehtopo komo poko. Kir̂wan komo chew rma cexitaw so kicicme rma naxe okwe. Kayaritomo me xa Kporin komo yenîhra ro mak naxe okwe.
11Tapockantaxi mas Apa. Awamorî yenîhra rma tko naxe okwe kicicitho komo. Ayanan komo xe xa awehtopo enpoko tak yîwya so. Ero wa awenîche nîhyapamyaxe tak. Nai xa wa ha wehto ahyaw Apa aaxatî pîn komo yakn̂itopo oco. Ero rma tak n̂examro pen nakn̂iyasî oroto rma.
12Apa, ahwokan me roro amna miir̂asî. Nasî rma ha re amna n̂iritho kir̂wanî komo. An̂ir̂mexpothîrî rma tko mîn amna n̂iritho ahnoro.
13Apa, ponaro amna yehtopo xa Amoro. Xatken̂e rma re anarî komo amna kayaritomonînho komo. Awosotî ponaro mak tko nas amna.
14Twaihso thakwa tak naxe n̂examro, amna kayaritomonînho komo, pakahnî me ro mak tak naxe okwe. N̂exponkace ro mak, awomra ro mak tak naxe. Amoro rma tko mesepanîyakn̂e n̂examro pen poko. Mîhcamnoyakn̂e ro mak okwe. Ehtoponhîrî komo meero mîhcamnoyakn̂e. Ero wa n̂examro poko mesepanîyakn̂e.
15Ayanan komo reha mepamnoi okre Apa, mepamnoye ro mak okre. Ero wara kir̂wan̂he awehtopo menpekn̂e. Amna rowon wokpan metakekn̂e porin me ehtome tak amna rowon.
16On wara xatken̂e ayanan komo Apa, n̂esemetanmekyatken̂e ro mak okwe. N̂examro mîpanarekn̂e. Ero yimaw tak ehtura thakwa mak nîmtapowatken̂e awakro.
17On wara naxe wooxam komo tarke exitaw so. Ewruyataw tak n̂erewasî oko. Aka, aka, kexe thakwa erewîmrî ke. Ero wara xa marha xakn̂e amna awero ro rma Apa.
18Amna marha xakn̂e tarkem wara. Amna n̂erewakn̂e ro mak. Ocowo warai me mak tko amna n̂ewruyakn̂e okwe. Roowo pono komo yukurunpetopo enpora rma xakn̂e amna. Ewrura ro mak xatken̂e n̂examro amna xîkrî me.
19Mîpakexe hara tko waihxapunhîrî. Oyokoputho yakro ro rma mîpakexe hara. Roowo chewno komo, awya so wîîkesî, Apakacoko, wîîkesî. Emtarakacoko tahwore xa awexirî ke so. Cicah ken̂e tak maxe, cuupu poko nasî cicakî pahxaxaro ero wara xa marha nas apoko so hara. Roowo nasî cewrusom wara. Waihxapunhîrî komo n̂enpesî ewruxapu wara.
20Oyanan komo amyamro. On wara wîîkes awya so, awamtakpon yaka ka ewomcoko. Metata ahrucoko awewomuche so. Eseyamcoko ka yohno mak ha tko Kaanî rwonîmtopo cenatkaxi ro mak.
21Enko xe ka, tîmîn yai n̂epatakesî Kporin komo. Roowo pono komo poko esepanso wa mokyasî, kicicme ehtoponhîrî komo poko n̂esepanîyasî. Ero ke pahxan pen komo kamxukutho tak n̂enpesî roowo, tîîpo waihkaxa pen komo kamxukutho ha. Tîîpo rma waihkaxa pen komo kamxukutho yeyamra tak nasî, n̂enpesî tak ha. Ero wara nasî roowo amn̂e.
Naatî Wara Naxe Ixaw Yana Komo Amn̂e, Ceperkem Wara

1On wara marha wîîkes awya so, ero yimaw tak repiatan poko tak n̂esepanîyasî Kporin komo. Tîkaciparan ke noro pen waihkesî. Porin xa mîn Noro kaciparan, ceipuru xa, kaman̂e ro mak oko. Ero ke rma noro pen waihkesî. Okoi mîk repiatan kar̂pe tîtosom, cekaramisom. Porinî ro mîk repiatan, tuuna imo kwawno ha. Noro pen tak waihkesî Kporin komo.
2-3Ero yimaw tak waano aacoko, naatî pokono. Uupa yepu pokono aacoko, cepetaxmu pokono ha. On wara kesî Kporin komo ero poko, Owî rma Aporin komo. Onatîrî ween̂asî. Emapona roro wîhyasî. Onatîrî kurun me wasî yîwîrîmara ehtome yiixatî pîn komo. Katpanaw ween̂asî, kosope marha.
4Yîrwomra rma wasî. Cekyekyem wara naxe ooxatî pîn komo. Noro yipu komo mokyataw owaparî me n̂examro chere rma kîwcesî. Wahsîyasî, wakn̂iyasî marha. Ero wara wiir̂asî noro yipu komo.
5Anarimaw kar̂pe oyehtopo ke rma n̂ekaritocowpe. Ero wara n̂ehcowpe ooxatî me tak cehtome so. Ero wara cexitaw so ooxatî me tak naxe.
6On wara tak naxe Xako yepamtho komo, n̂imicinwaxe tak iito tîrowon komo po. N̂epemrutunwaxe tak Ixaw Yana kom ha, n̂eperwaxe marha. Roowo tak nas amn̂e tawronohkatîkaxi ro mak eperîrî komo ke okre.
7Ahce wa Ixaw Yana komo n̂etapekn̂e Kporin komo, tîîxatî pîn komo n̂etapekn̂e ero wara rma katî Ixaw Yana komo n̂etapekn̂e hara? Ixaw Yana komo rma re waihkekn̂e. Ixaw Yana komo waihkan̂enho komo waihkekn̂e ero wara ma re Ixaw Yana komo waihkekn̂e awya so?
8On wara mak n̂examro mîpanarekn̂e Apa, men̂epekn̂e waapa komo yanton me. Ocowo imo n̂ekmexpekn̂e Kaan, resce n̂ixan n̂ekmexpekn̂e ocowo.
9On wara kicicme Ixaw Yana komo yehtoponho poko n̂esepanîyasî Kporin komo, on wara marha nasî kicicme ehtoponhîrî komo yeperîrî warai, noro pîntho komo ya tîmsom yakn̂itoponho tak nakuhr̂apesî. Tooputho nakumhesî sororope cehso ro. Ero yimaw mîk hak warai me ciixapunhîrî pen exihra tak nas amn̂e, kotoporem yakn̂itopo komo marha exihra.
10Pohra tak nas ewtotho okwe sowtatu yekenho rma. Tahsîpînkaxi nasî, yarîhra tak nasî mîîmotho mko iitono. Axawa imo wara mak nasî pohra okwe. Iito tak cuupu nahyasî paaka xîkrî. Iina n̂etîrapesî. Peen peremru marha nahyasî.
11Twaihso exitaw iitono yakuxwere n̂ehkocesî. Wooxam komo mokyaxe akn̂iso. Yuhnari yentan̂e pînî ro mak moxam oyanan komo. Ero ke yîpînîn yawra nasî akîhton̂enhîrî komo rma. Akronomara nasî akîhton̂enhîrî komo okwe.
12Ero yimaw tak tînatîrî yeperîrî potun̂e wara nasî Kporin komo. Ixaw Yana komo amyamro, awenmekyaxe so Ewpratesî pona rorono komo, Exitu Yaporî pona rorono komo marha. Cewn̂e so awenmekyaxe so.
13Ero yimaw tuu kacho tak n̂encexe. Raatî n̂encexe porinî ro mak. Tuu kache tak mokyaxe waiporono komo Asiriu komo chewnonho. Mokyaxe marha Exitu pono komo chewnonho, iina emahcixapunhîrî kom ha. Kporin komo yakro tak nîmtapowaxe, Oporinî ro Amoro, kexe yîwya. Ero wa kexe Kaan yekenî ro po îh po. Xerusaren pono mîn Kaan yeken. Ero wara naxe iito.
Kicicme Ixaw Yana Komo Yehtopo N̂ekatîmyasî Xa Hara

1On wara marha wîîkes awya so, okwe ro mak wîîkesî Eprain yepamtho komo yarokorî poko. N̂examro yarokorî wara nasî ehcoyoponkacho komo kica. Twenîmsom makî tko mîkyam kica. Iito nasî ewton komo cenporemînhîrî. Woskara potaw so nasî, naatî yewtî mexan potaw so ha. Ero poko n̂ehcoyoponkexe iitono komo ewto poko. Epemrutun warai tko mîn ewto, xahwontaxapu warai mak okwe. Iitono komo yar̂man̂e me nasî wokru komo rma okwe.
2Nas ha tko Kporin komo yanton karitî xa, kyopono ro. Noro tak ewto pen nar̂mesî roowo pona, kar̂pe ro mak nar̂mes oko tamorî ke rma. Anarimaw so saraipa mokyasî, nocowonasî marha kar̂pe. Ero yipu ke ar̂maxapu wara nasî. Tuuna marha mokyas anarimaw, mer̂pora ro mak, roowo yukmanîren̂e. Ero yipu ke ar̂maxapu wara nasî ewto pen okwe. Ero wa Kporin komo nar̂mesî Eprain yepamtho komo yewton pen.
3Ero yimaw tak n̂examro yarokorî nasî waapa komo napikrî me mak okwe. Ero wara nasî Eprain komo yehcoyoponkachonho. Ero wara naxe twenîmsom pen komo okwe.
4On wara tak nasi ewto cenporemînhîrî, epemrutun warai. Îîpî yamrinawno potwononho mîn, ewtî mexan potwononho ha. Xahwontaxapu wara mak nas okwe epemrutun wara. Knatîrî yepetache, yihcirî xa ka ceen̂a, yohno rma tîtpocasî ahtome ero yimaw rma. Yohno mak nasî kemyaw. Ero wara n̂ehcamnoyasî n̂examro yewtontho okwe.
5Ero yimaw tko Kporin komo rma nasî tîyanan komo yarokorî warai me, cenporem warai me xa. Asakî mak tak naxe Noro yanan komo ero yimaw, etîmtoxapu komo mak natu. Wara rma n̂examro yarokorî warai me nasî.
6Noro marha nasî en̂ekano rin̂e komo ropotaw ekatî me mak. Ero yimaw n̂examro tak naxe yaaro en̂ekano rin̂e me so mak. Sowtatu komo ropotawno me marha nasî. Noro yipu komo karihcesî Kporin komo waapa komo yen̂epetome ewto potaka mohxapunhîrî komo rma.
7Kir̂wan̂he cehtopo pohcin̂e wara naxe oyanan komo okwe. Kawaxiyem yerîrî ke so mak ero wa naxe kica. Kaanî mtapotarî yaw roro exihra naxe. Yaarono poko camkî naxe Kaan mîn yenîn̂e komo twenîmtopo komo yanme kica. Ero wara xa marha naxe n̂examro weronoman̂e kom hara. Kawaxiyemu rma nasî ar̂man̂e komo me okwe. Kaanî mtapotarî yaw roro exihra naxe okwe ero yanme kica. Ahce na Kaan n̂enpotho poko camkî n̂een̂axe okwe, wara kyam mak en̂ekano n̂iir̂axe okwe.
8Yînahrî komo yapon ahnoro nasî wenarîthîrî komo ken̂e ro mak kica. Tusmuye ro mak nasî kica. Yusmumnî exihra ro mak nasî aapo okwe.
9On wara kexe owya, Onoke xa panatanmekî xe nai Isaias? Onok ya xa Kaanî mtapotarî n̂entamexpe ha? Rikomo komo katî panatanmekya oroto ka moomo yerîhkan̂e komo katî, tîson manatîrî yahsîpînkan̂enho komo rma katî?
10On wara kesî Isaias kîwya so, Ero poko ehcoko, ero poko ehcoko. Ero yinhîrî kesî xa hara, Ero poko ehcoko, ero poko ehcoko. Kpanatanmetopo n̂ekatîmyasî, poi cik mak ha. Ero yinhîrî n̂ekatîmyasî xa hara ero wa xa marha. Wahra so mak, wahra so mak, ero wara kpanatanmekyaxe so noro kica, kexe owya okwe.
11Ero ke anarî yana komo tak n̂en̂epesî Kporin komo moxam panatanmekn̂e me. Tîmtapotarî yaro tko nîmtapowaxe, entan me n̂he mak okwe. Noro yipu komo n̂en̂epesî Kaan tîyanan komo yaka tîmtapotarî yentamexpon̂e me.
12On wara cma re kekn̂e Kaan tîyanan komo ya, Awesemetanmetopo pokai awya so. On ha awepokaretopo komo. Apokache so epokarecoko tan. On xa awerepotacho komo, kekn̂e ha re yîwya so. Yîmtapotarî yentara tko xatken̂e okwe.
13Ero ke ero wara rma kesî Kporin komo yîwya so. Ero poko ehcoko, ero poko ehcoko, ero poko ehcoko, ero poko ehcoko. Kpanatanmetopo poyino ciki, kpanatanmetopo poyino ciki xa hara, yohno so mak, yohno so mak. Ero wara kesî Kporin komo yîwya so yîhyai totohme so tak, tîmkai so epîrkachome so oko. Ero wara n̂epîrkexe ceper̂antaxi ro oko, n̂emciyaxe marha, waapa nahsîrî me mak naxe okwe. Ero wara naxe okwe.
14Ero ke on wara wîîkes awya so kîwîrîyakan̂e komo ya, Xerusaren pono komo yantoman̂e komo amyamro. Kaanî mtapotarî cma re wen̂tamexpes awya so. Ero ke omtapotarî ka entacoko.
15On wara kan̂e amyamro, Kwaihtopo komo yakro amna n̂esentai amna waihkara ro mak cehtopo poko. Ero wara xa marha amna n̂esentai ewtarî imo yakro hara. Ero ke ahsîno riyataw eper̂a ya kahsîra ro mak nasî. Cemaro rma amna n̂iir̂asî twacan me, tukurun me ha. Cemaro cheka rma amna n̂eseyamyasî, mîîkexe kica.
16Ero ke on wara kesî Kporin komo awya so, Enko xe amn̂e, Mîîmo tak wiir̂asî Siaw po. Ero yapon me toopu wiir̂asî. Kir̂wan mîn toopu, onkukmatho rma. Emacakara ro mak ehtome mîîmo wiir̂asî. Ero rma wiir̂asî mîîmo peyecepu me hara. Takîhso mak nîhtînoyaxe cemyawno ciitopo cerekan̂e cirihra ha.
17Yaaro en̂ekano ritopo tak wiir̂asî awehtopo komo kuknomachome. Kir̂wan̂he kehtopo wiir̂asî pataw awehtopo komo kuknomacho me. Saraipa tak men mokyasî awetkurunpetopo komo yar̂machome kr̂a cemaro pen ha. Aweseyamtoponhîrî komo tak nowyasî tuuna, yukmano rirî ke.
18Awaitopo komo yakro rma na mesentace waipîra awehtopo komo poko. Ero wa amtapotachonhîrî komo tko nasî towso. Ewtarî imo yakro awesentachonhîrî komo marha nasî towso. Ero ke ahsîno riyataw eper̂a, awahsîyaxe so amyamro meero. Kicicitho ro mak mîn awahsîyaxe so. Awapikn̂e komo wara rma nas okwe.
19Emapona roro awahsîyaxe so eper̂a. Enmar̂atîxera ahsîno n̂iir̂as okwe. Katpanaw ahsîno n̂iir̂asî, kosope marha. Awirihtîkexe so okwe, awar̂axe so okwe. Meraswaxe ro mak, Eper̂a xa hara kopi, kacho yencetaw.
20Ehyatkawra nas okwe awetîrapotopo komo, esehyatkara rma maxe okwe ero po. Akwera marha nasî awam komo awewomtorî yarohra okwe.
21Amn̂e tak nawomyasî Kporin komo, pahxa nawomyakn̂e Perasin Yîpîn po ero wara xa marha nawomyasî. Pahxa nîrwonakn̂e îîpî yamrinawno po, Xibeon mîtwono po, ero wara xa marha nîrwonas hara okwe. Nîrwonasî karitî me cesenpotome tak. Okwe ro mak okwe, kamexpotopo poko n̂ekaricesî. Anarmenî ro mak mîn ero poko ekaritotopo.
22Ero ke Kaanî mtapotarî poko etaporera ro mak tak men ehcoko. Ero poko awetaporeche so etawotonî ro ke men amiyaxe so okwe. On wara wencekn̂e Kporin komo mtapotarî rma kantoman̂e ro mtapotarî. Roowo poko hakno komo men waihkesî, kacho wencekn̂e okwe.
23-24Kîmtapowasî rma ka awakro so. Ero ke omtapotarî men ka entacoko. Ahce wa kyam nai mararî pomon̂e awya so, Roowo pomorî poko kyam makî katî nai yîtîtmamnî me ro mak? Miya roro pomorî poko mak nai awya so ciitopo pokohra?
25Pomotîkache naatî yatho cirihra ma nai awya so? Kumasa, komin̂u, puruma, sepata, senteu, ero yipu xa matko cicir̂asî takpaxi ewtî ro pona so.
26Kaanî rma mararî yosom komo nakîhresî naatî ciitopo poko takîhso ciitome.
27Kumasa yeperîrî yîpîpîtîkara tasî cihxisom ke, kupruru kacho ke marha apikmora tasî. Komin̂u yatho yîpîpîtikara tasî tarara tarî ke, epore tîtosom ke. Ero warai ke epotura nasî eperîrî. Weewe ke xa cetapesî komin̂u, amoi wicakno ke. Ero wa tîtpocasî.
28Puruma yatho yîpîpîtîkache takihyasî kuuru me ciitome. Ero ke miya roro yîpîpîtîkara tasî. Tarara taar̂asî rma re yîhkotoxapu pore. Kawaru ke yîpîpîtîkara ro mak nasî.
29Ero wa kakîhrexe so Kporin komo, kantoman̂e ro ha. Kir̂wan̂he kakîhren̂e xa Mîk okre. Keserepokacho me ro mak nasî Noro ya kakîhretopo komo. Kyopono ro komo xa Mîk yuhnari yîhtînon̂e ha, Noro yipu xa Mîk ha Kporin komo.
Xerusaren Pono Komo Waparî Pen Komo Tak N̂ehcamnoyaxe Amn̂e

1Okwe ro mak wîîkesî Ariew poko, Tapi pen yewtontho poko. Yicimn̂ipuntaxera mesenmekyaxe iina aweseresmachome so. Ero wa eseresmacoko rma.
2Wara rma Ariew pono komo tak wahwokamexpesî. Ero ke, Okwe, okwe, kexe ro mak tak iitono komo, ahwora xa naxe okwe. Ero yimaw owehtorî yapon me xa tak nasî iitono ewto.
3On wara wîîkes awya so iitono komo ya, Owî rma wiir̂asî omîn komo amamhoko so. Kwahkocexe so roowo enmexapu ke. Awacanthîrî komo mohrakacho komo marha wiir̂asî.
4Roowo pona kar̂mexe so okwe. En̂exa tak mîmtapowaxe roowo poi. Wara mak mîmtapowaxe pukno wa awexitaw so rma. Yaskomo mtapotarî wara tak nasî amtapotarî komo yuhnawno wara. Ehtura mak mîmtapowaxe roowo po awexirî ke so okwe.
5Mer̂pora ro mak naxe aaxatî pîn komo. Wara rma roowo pupuntho wara tak naxe amn̂e pin̂ipici me cehsom wara. Mer̂pora ro mak naxe eraspetono komo, puruma pîpîtho wara mak naxe kopi ocowo narîrî wara. Yohno ro mak n̂ehcamnoyaxe n̂examro pen okwe.
6Ero yimaw Kporin komo mokyasî kantoman̂e ro. Tarai kesî ro mak Noro mokyataw, roowo marha n̂esewsîyasî, cewtun̂em marha n̂esencesî, nocowonasî karpe ro mak, wehto marha rerehrere kesî mararî yecakyatawno wara oco. Ero wara nasî Kporin komo mokyataw.
7On wara tko naxe Ariew pono komo yakro cetar̂maxmu komo, mer̂pora ro mak naxe iitono komo waparî. N̂examro wacantho yawka xe naxe. Ero wara Ariew pono komo yar̂ma xe naxe kopi. Kwosotîmtoponhîrî wara makî tko naxe ero yimaw, kosope kwosoto enxapunhîrî wara ha.
8Anarimaw nîwînîkya tîroman̂em. Tîwînîkyataw wosowa na. Ceseresmetawno wara n̂esen̂a noro rma twosoto. Tpakache tak nîromanasî rma okwe. Anarimaw twokru xatî na nîwînîkya. Wooku yeer̂atawno wara n̂esen̂a twosoto mak okwe. Tpakache tak twokru xe rma nas okwe, kar̂pera rma. Ero wara xa marha naxe mîk hak rowon pono komo, mer̂pono pîn kom ha, Siaw Yîpîn pono komo waparî kom ha.
Kaan Yehtopo Yenîhra Ro Mak Naxe Ixaw Yana Kom Okwe
9On wara tko wîîkes hara awya so, eserepokacoko tak. Okyo, okyo, kacoko mak. Esewkacoko amyamro rma. Ewuhra tak ehcoko. Wenaxe kica, kawaxikyem yeetopo yanmera ha tko. Epîrkaporono wara n̂etar̂axe, twenîmtopo yanmera so mak.
10Awekatî komo nîwînîkrekn̂e Kporin komo. Yuhnari awînîkretken̂e so. Apoko weronomano rin̂e komo yewru nahruyakn̂e, ero wa xa marha n̂iir̂akn̂e pahxarono yenîn̂e kom hara. N̂examro n̂ewoponcetken̂e okwe.
11On wara xa nas on on̂enîtho, karita wara nasî, ahkoromacho ke ahruxapu wara. Anarimaw on wara na mîîketu, Onî cma re mîmtapotaresî on̂entarî me, mîîketu na. On wara tko aweyukyatu so, Enîhra thakwa wasî, tahkoromaxi thakwa nas okwe ahrunkan me ro mak, nîîke.
12Anarimaw na karita yenîn̂e pîn ya mîmyat hara. On wara na mîîketu yîwya hara, Onî cma re mîmtapotaresî on̂entarî me, mîîketu na. On wara tak na aweyukyatu so noro yipu hara, Karita yenîn̂e pînî ro mak ow okwe, nîîke okwe.
13On wara tko kesî Kporin komo apoko so, On wara naxe moxam, oyakro rma re nîmtapowaxe, tîmtarî ke so mak ha tko okwe. Kporin komo ponarono ro ow ha, kexe rma re tîmtarî picho ke so mak okwe. Mooxe rma tko nasî yîropotarî komo. Kporin komo men cewetpore nasî, kexe rma re. Tooto mtapotarî poko makî tko panatanmekno n̂iir̂axe kica.
14Ero ke karitî me xa tak kesenpes hara moxam ya opoko eserepokachome so. Wîhcamnoyasî tak takîhsom komo mtapotarî. Eyamxapu me tak wiir̂asî yuhnari yîhtînon̂e komo mtapotarî ha.
15Okwe ro mak, wîîkesî cesehtînotopo komo yeyamn̂e komo poko, yuhnaka eyamn̂e komo poko ha. Ero wa n̂eyamyaxe enîhra ehtome Kporin komo. Awarpanaw mak yîwîrîmano n̂iir̂axe. On wara kexe, Onoke thakwa re keen̂axe so? Onoke thakwa re kîmtapotarî komo n̂ence? kexe.
16Anarme ro mak mesen̂at ham okwe. Er̂mo warai rma mîk er̂mo kahn̂e, tîtket ha ma re? On wara ma re nîîke tahrem tkahn̂enhîrî ya, Okahn̂enho pîn amoro, nîîke. On wara xa katî nîîke tahrem tîkahn̂enhîrî ya, Camkî mak masî okwe kahrî poko, nîîke ma re awya so? kesî Kporin komo awya so.
17On wara wîîkes hara, on wara tak nasî Ribanu amn̂e, mararî me xa tak n̂ehtîkesî, naatî yewtî mexan me okre. Comota wara mak nasî naatî pen iitono ha. Pahnoke xa tak nasî ero wa ciitopo.
18Ero yimaw tak Kaanî mtapotarî n̂encexe panahnînhîrî komo, on karita yawno n̂encexe. Enîn̂e me marha tak nasî ewuhnînhîrî kom hara. Awarpanawnonhîrî tak enîn̂e me naxe okre.
19On wara marha naxe kyopono mera cesehtînosom komo, Kporin komo poko nahwowaxe xa hara. Cesemetanmesom komo marha nahwowaxe Kir̂wanî ro poko, ponaro Ixaw Yana komo yehtopo poko ha.
20Ero yimaw eraspetono komo tak n̂ehcamnoyaxe okwe. Ero wara xa marha naxe Kaanî mtapotarî poko cetaporesom kom hara. Ahnoro n̂exponkexe kicicitho ponarono komo.
21On wara kexe noro yipu komo okwe, Kicicme nai ham noro, kexe camkî yîmtapotachonhîrî yanme mak okwe. Anarimaw so yîtwermano na n̂iir̂a iitono, ewto potaw. Noro yipu mtapotarî naknamexe, Kicicitho mîk ham kica, kachome tak en̂ekano rin̂e komo ya. Anarimaw so takîhsom komo n̂en̂ekapexe en̂ekano rin̂e komo ya tohnaw ro mak kica. Noro yipu pen komo n̂ehcamnoyaxe amn̂e.
22Ero ke on wara kesî Kporin komo, Abraaw yukurunpen̂enho ha. Xako yepamtho komo poko kesî, Ero yimaw tak yîhyapamra naxe Xako yepamtho komo, ero yimaw tak ewxamantara naxe, kesî.
23Amn̂e takî cepamthîrî komo n̂een̂axe tîchew so rma, kir̂wan̂he tak n̂een̂axe, oyamorî ke akir̂wamaxapu me n̂een̂axe. Ero ke takî twerî n̂etahcaxe oyosotî. Kir̂wanî ro Mîk Kaan, ponaro Xako yehtopo, kexe. Kaan ponaro xa tak naxe, ponaro Ixaw Yana komo yehtopo ponaro.
24On wara tak naxe kir̂wan̂he cexi xera cehsomunhîrî komo, yuhnari yîhtînon̂e me tak naxe okre. Kaanî mtapotarî yanwekn̂enho komo tak naxe takîhretopo komo yentan̂e me okre. Ero wara tak naxe amn̂e.
Paraw Pona Mak N̂een̂axe Ixaw Yana Komo Kica

1On wara marha kesî Kporin komo, Okwe ro mak wîîkesî omxîkrî komo poko oyanwekn̂e me exirî ke so kica, kesî. Ero poko cma re taxe, kacho poko n̂esencexe. Omtapotarî tko entara ro mak naxe takîhrecho komo pokono. Cetkurunpetopo komo poko nîmtapowaxe anarî yana komo yakro oyekatî yanmera ro mak kica. Ero wa karî ke kicicme ehxapunhirî komo tak kicicme naxe xa hara okwe.
2Exitu pona cexe okwe. Ahce wa katî amna nai Apa? kahra ro mak naxe owya. On wara mak kexe, Kar̂pe xa nasî Paraw. Noro xa kukurunpexe so. Exitu pono komo pona amna n̂een̂asî kawarpamacho me exirî ke, kexe mak okwe.
3Ero ke kar̂pe Paraw yehtopo tak nas amn̂e ahyapamnotopo me mak kopi. Exitu pono komo pona meen̂axe awawarpamacho me. Awehn̂anmekn̂e komo me xa matko awir̂axe so kopi.
4Soan po rma re naxe Paraw maywen yantoman̂e komo. An̂es pona marha re mokyatken̂e hara Paraw maywen komo.
5Cehn̂axmu me makî tko mesenpetken̂e n̂examro yakro amtapowataw so. Takronoman̂e komo mera awen̂atken̂e so mak, tkariton̂e komo mera marha. Nîhyapamyatken̂e mak apona so, kesî. Ero wara kesî Kporin komo awya so.
6Taa, on wara wencekn̂e hara Kporin komo mtapotarî, okno komo pokono tak mîn wencekn̂e suu n̂ixan pokono ha. On wara kekn̂e, Miya cexe n̂examro kopi. N̂esemetanmekyaxe ro mak esama yaw, nahwokexe marha. Keskan̂e chere cexe kopi. Iito nasî reaw kîîrî, woosî marha. Iito marha nasî okoyi komo oko, anarî hara okoyi, wehto kenarî, kaikokoro tîtosom ha. Noro yipu komo chere cemyawno komo naar̂axe buhu mkaw so. Cepethîkem naar̂axe kameru mkaw so marha. Miya naar̂axe takronoman̂e pîn komo ya tîmsom ha okwe.
7Tohnaw ro mak Exitu pono komo pona n̂een̂axe takronomachome so. Ero ke on wara Exitu pono komo wetahcasî, Haabe Emyarînî Ro, kacho me wetahcasî. Ero wara kacho ween̂akn̂e.
8Taa, etoko tak, omtapotarî mewreta karita poko, tamomisom yaka. Ero wa mewreko yîn̂enîrî komo me ehtome amn̂e, miya roro yîn̂enîrî me ehtome ehcamnopîn me ro mak ha.
9On wara kacho mewreko, Kanwekn̂e komo moxam kica. Omxîkrî komo rma re moxam, cemarontaxmu komo makî tko kica. Tporin komo ya tpanatanmetopo komo yenta xera ro mak naxe okwe.
10On wara kexe moxam Kaan n̂enpotho yenîn̂e komo ya, Ero yipu enîhra ehcoko kica, kexe. On wara kexe Kaanî mtapotarî yekatîmn̂e komo ya hara, Takîhso kehtopo pokono ekatîmra ehcoko. Centaporem mak ekatîmcoko amna ya, tohnawno marha ekatîmcoko.
11Anarî yawno wara ehcoko esama yawno wara. Kaan yesamarî yawhra tak ehcoko. Kir̂wanî ro ponaro ehcoko, ponaro Ixaw Yana komo yehtopo ponaro, kahra tak ehcoko amna ya, kexe mak okwe.
12Ero ke on wara kesî Kir̂wanî ro, ponaro Ixaw Yana komo yehtopo, Poxumra ro mak mencet ham omtapotarî Isaias n̂entamexpesî awya so ero. Emetanmekno ritopo ponaro mak mat ham, anwekno ritopo ponaro marha. Kir̂wan̂he kiin̂e mîn ham okre, mîîketu ero yipu poko rma kica.
13Ero ke on wara nas ero wara awehtopo komo, kicicme awehtopo kom ha, waaca wara nasî kawno wara, emacakaporono wara, etîmtakaxapu wara. Ero wara exitaw waaca wîî nîîke tak na. Ero yinhîrî n̂emacakesî ro mak ponan̂e rma. Ero wa nasî kicicme awehtopo komo marha okwe.
14Ero wara awehtoponhîrî komo tak nakuhr̂apesî ro mak Kporin komo tahrem yakuhr̂apon̂e wara. Cor̂or̂omesî ro mak okwe. Ahce na yîmtora ro mak nasî. Wahra so tak nas ahkaxapu. Wakanan̂etho exihra ro mak nasî ahkaxapu chew, porinî n̂he ciki exihra nasî wehto yaatopo wicakno ciki, tuuna yanîmtopo wicakno cik marha exihra ro mak nasî. Nahketîkesî ro mak okwe, kesî Kporin komo awya so.
15On wara tko kes hara Kporin komo Kaan. Kir̂wanî ro Mîk kesî, ponaro Ixaw Yana komo yehtopo, Ohyaka amohcoko hara awepokaretome so. Ero wa awexitaw so kakir̂wamexe so okre. Tîtken̂e mak tak ehcoko, opona enîn̂e me marha kar̂pe tak awehtome so okre, kes awya so. Owî tko manwekyatken̂e mak okwe.
16On wara mîîketken̂e, Pîra, kawaru mkaw xa amna n̂emahciyasî, mîîketken̂e. Ero ke memahciyaxe rma. Karitî mkaw amna n̂emahciyasî, mîîketken̂e. Ero ke men awahsîn̂e komo marha cexe kar̂pe awahsîso so hara.
17On wara memahciyaxe, 1.000 yakenon na matu iito re. Ero wicakî rma memahciyaxe ahnoro cewn̂e mak awaparî komo mokuche. Anarimaw 5 mak mokuche so awaparî komo memahciyaxe ahnoro rma. Ero wara memahciyaxe exihra cehso ro ha re. Asakî cik na naxe rma apoyino komo mîîmo yîretîrî yecepu wara, îîpî meretwono wara ha. Banteira wara matu etîmtoxapu, matîwîn pono wara.
Kaan Ya Awakronomacho Komo Momohcoko
18Ero ke pahkî ka nasî Kporin komo awakronomara so cokorî. Ero wara nasî apînîn yawno me so xa tak cesenpotome amn̂e. Kir̂wan me cehtopo rma ka n̂enpesî pahkî n̂he apînîn komo yawno me xa tak cesenpotome hara amn̂e. Yaaro ken̂ekan̂e Mîk Kporin komo Kaan. Tawake xa naxe Noro momokn̂e komo ahnoro.
19On wara wîîkes awya so Siaw pono komo ya, Xerusaren pono komo ya ha, pahxaro tak yîwratara ro mak maxe okre. Apînîn yawno me xa tak n̂esenpesî Kporin komo amtapotarî komo yentache, Amna cma re makronomesî, kacho yentache. N̂encesî rma wa amtapotarî komo, Ero ke aweyukyaxe so tak okre.
20Cesemetanmesom komo wokru wicakî mak awokpexe so Kporin komo, yîwîrîmaxapu komo yuru ke cik mak awurmexe so hara. Wara rma ceyamso exihra tak naxe apanatanmekn̂e komo. N̂examro tak meen̂axe awewru ke so rma.
21Anarimaw so na metaknametu kar̂me. Anarimaw so na metakanametu poowa me hara. Ero wara awexitaw so on wara kacho tak mencexe amkaino komo mtapotarî, Ero ha awesamarî, ero yaw tak etoko, kacho rma mencexe.
22On wara maxe ero yimaw, mîk hak warai me wakîknoxaputho mko tak mîwîrîmexe, yukuixapunhîrî ciixaputho marha. Prata ke yîmkarinomaxapu mko mîn mîwîrîmexe, ooru ke yîmkarinomaxapu marha anarî mko hara. Mar̂mexe kr̂a poonotho wara, tusmuyemtho wara. On wara tak mîîkexe ero yipu komo ya, Etocoko kr̂a, mîîkexe.
23Ero yimaw tak tuuna n̂ekmexpesî Kporin komo anatîrî komo tîhn̂e, an̂irithîrî komo tîhn̂e. Anahmexe so amararîn komo pono ke rma, tpoxwem ke mer̂pono pîn ke. Ero yimaw marha cuupu nahyasî awoh komo paaka woskara po, porin po.
24On wara marha nasî awoh komo paaka, buhu komo, anapickarî komo mîk roowo pomorî poko, puruma yatho xa nahyasî kir̂wan. Caarapa ke pahxapu mîn nahyasî, parata warai ke pahxapu marha.
25On wara tak nasî waihkano ritopo po hara kaamo po, mîîmo komo n̂emacakesî kawno pen. Ero po marha tko tuuna yepu n̂epatakesî îh po kawno po, matîwîn po so marha. En̂exa nîhcesî.
26Ero yimaw marha kweipon̂e me xa nasî nuun̂i kaamo wara rma. Miya xe xa tak kweipon̂e me nasî kaamo hara. 7 kaamo wicakno wara rma kweipexe so okyo. 7 kaamo po kweipesî oroto ero wicakî rma kweipesî ero kaamo po rma okyo. Ero wara nas amn̂e tîyanan komo yeper̂an yimiyataw ehcemacho ke. N̂examro yetapacho n̂ecihnoyasî kir̂wanhe cehso ro. Ero wa tîyanan komo n̂iir̂asî Kporin komo.
Asiriu Komo Panaresî Kaan Amn̂e
27On warai komo marha mokyaxe amn̂e, Kporin komo yosotî yetacin̂e komo mokyaxe meyeno komo rma. Kporin komo men mokyasî, kexe. On wara mokyasî Noro, tîrwon̂e xa men mokyasî kopi wehto wara ro mak, yîsîn chew marha mokyasî. Yîrwon yekatîmn̂e me mak nasî yîmtarî. Wehto wara ro mak nasî yun̂uru oco.
28Noro yapepen nasî kahxi wara. Kahxi chew kexitaw enor̂poro na tatu, kîpîmtari na nai tuuna, ero wara nasî Noro yapepen kpoko so. Mîk hak rowon pono komo nîmyapesî mak manari yari. Waihkacho pokono rma mîn manari kacho. Yîmtaka so kawaru yewkor̂macho ciir̂atawno wara nasî, tîwîrîmacho komo wece ewkor̂macho rma. Ero wara mîk hak rowon pono komo n̂iir̂asî Kporin komo.
29Ero yimaw tak mewanomexe amyamro reha. Opoko awahwotachome so meseresmexe anarimaw so. Ero yimaw so mewanomexe kosope, ero wara rma mewanomexe pahxaro tak. Tahwore xa maxe okre. Raatî yecerî me mîîcetu îh pona, Kporin komo yeken pona. Toopu warai me cehsom Mîk, Ixaw Yana komo yececetotopo me cehsom xa, Noro yeken pona mîîcexe tahwore xa. Ero wara rma mahwowaxe pahxaro.
30Ero yimaw roowo pono komo n̂entarî me tak nîmtapowasî Kporin komo. Kayaritomo me ro mak nîmtapowasî. Taporî marha n̂enpesî yîwya so. Apockantaxapunhîrî n̂enpesî etapano ritopo ha. Tîrwon̂e xa waihkano n̂iir̂asî. Wehto ke rma waihkano n̂iir̂asî, mararî yecakyatawno warai ke oco. Ocowo ke marha waihkano n̂iir̂asî, tarai ke marha, saraipa ke marha. Ero warai ke waihkano n̂iir̂as okwe.
31Tîmtarî ke rma kr̂a Asiriu komo nakuhr̂apesî. Tamoyin ke rma n̂examro nar̂mes okwe.
32N̂examro pen n̂etapesî tamoyin ke oko. Ero ke etaparî komo yakro ro rma cerekcerek kan̂e n̂etapexe akrono komo, ahpa marha nîyorkexe. Ero wa taporî ke rma n̂etapes oko.
33Pahxa rma wehto imo n̂iriyakn̂e Kaan. N̂examro kayaritomon pen yeken me rma n̂iriyakn̂e oco. Iito nasî ewtarî porin, wehto yen. Amtapen̂e nasî tahtoso, yuhnaka marha nasî. Wehto pen nasî iito mer̂pono pîn, kamerî marha nasî mer̂pora xa marha. Tapepen ke rma Kporin komo wehto nahsîmexpesî oco. Enxopre warai me rma nasî Noro yapepen. Wehto ke ahsîmexpoxapu xa mîn oco. Ero wa wehto imo n̂iriyasî Kporin komo.
Tohnaw Ro Mak Exitu Pono Komo Pona N̂een̂axe Ixaw Yana Komo
31
1On wara marha kesî Kporin komo awya so, Okwe ro mak, wîîkes apoko so Exitu pona awtorî ke so akurunpen̂e komo yan̂ihso. Kawaru pona mak meen̂axe okwe, tarara pona marha meen̂axe mer̂pora exirî ke. Kar̂pe naxe kawaru mkaw tîtosom komo. Ero ke n̂examro pona marha meen̂axe okwe. Kir̂wanî ro pona enîhra rma tko maxe okwe, ponaro Ixaw Yana komo yehtopo pona. Apa kah yawno, amna cma re mukurunpesî, kahra ro mak maxe okwe.
2Takîhso enîno rin̂e rma tko Mîkî. Ero ke tîwîrîmaxmu me rma awir̂axe so. Tîmtapotachonhîrî towîhra nasî. Kicicitho komo yîwîrîmachome nawomyasî, iyanan komo yîwîrîmachome marha. Kicicitho komo yakronoman̂e komo marha nîwîrîmesî.
3Tooto mak mîkyam Exitu pono komo, Kaan pîn thakwa mîkyam. Tuhn̂em makî re kyam mîk iyoh komo kawaru, ekatî pîn mîk. On wara nasî Kporin komo amn̂e, taporî n̂ehyatkesî n̂examro yar̂machome hara. Ero yimaw tak akronomano rin̂e komo n̂ehrokexe. Yînakronomathîrî komo marha n̂epîrkexe. Asakno roro rma waihyaxe okwe. Ero wara naxe amn̂e okwe.
Kporin Komo Pona N̂een̂axe Xa Hara Amn̂e Ixaw Yana Komo
4On wara kesî Kporin komo owya, On wara nasî reaw, yîîm me cehsom, kar̂pamxan me cehsom anarimaw, totke cexitaw mayanasî ro mak tootî yewyomachome. Ero yimaw kahn̂eru yosom komo n̂etan̂ikyaxe merpono pîn noro yen̂epen̂e komo. Noro yipu komo mtapotarî pona erasîra rma nasî. Exe exe, ketaw rma yîwya so, kar̂pe ketaw eserepokara nasî. Ero wara rma nasî Kporin komo. Siaw Yîpîn pona nîhcesî ar̂mano ciitome.
5Xerusaren pono komo nukurunpesî Kporin komo, kantoman̂e ro. Ewto yepore cesî tarin̂em komo, ero wara rma Xerusaren yepore tîtosom wara nasî Kporin kom hara yukurunpetome.
6Kporin komo yaka amohcoko hara amyamro Ixaw Yana komo. Noro manwetîketken̂e ro mak okwe. Wara rma amohcoko hara.
7Ero yimaw tak on wara maxe amyamro ahnoro, ponaro awehtoponhîrî komo mar̂mexe kr̂a an̂irithîrî mko. Prata ciixapu mar̂mexe, ooru ciixapu marha. Kicicme awehtopo komo mîn ciixaputho mko. An̂irithîrî komo rma mîn awamorî ke so rma kica. Ero yipu tak mar̂mexe kr̂a.
8Ero yimaw tak Asiriu komo waihyaxe kacipara imo ke rma ha re tooto kaciparan pîn ke ha tko. Kacipara imo ke tamaxmu me rma naxe oko, tooto kaciparan pîn namarî me ha tko. Kacipara yai n̂emahciyaxe. Yumumuru komo tak napickexe anarî yana komo epethîmnî me ro mak. Ero wa kar̂pamxan komo napickexe.
9N̂emahciyaxe tak Asiriu komo cerahtîke so okwe. Twacan komo yaka cesî. Waapa banteiran yenîche n̂erahtîmtîkexe ro mak sowtatu yantoman̂e kom ha. Ero wara naxe amn̂e Asiriu komo, kesî Kporin komo. Twehtokem Mîk Kporin komo. Siaw po nasî Noro wehtorî, Xerusaren po nasî Noro wehtorî yen. Ero wa nasî.
Takîhsom Tak Nasî Ixaw Yana Komo Kayaritomon Me Amn̂e

1On wara wîikes hara awya so, Kayaritomo tak nas amn̂e, kir̂wan̂he ciino rin̂e ro. Antomano rin̂e komo marha naxe kir̂wan̂he ciino rin̂e ro kom ha.
2Ero yimaw Noro rma nasî kwacan me, kecen̂an me nasî kar̂pe ocowo exitaw. Tooto rma Mîk. Kîmîn me marha nasî kar̂pe xa kapepemetaw. Tuuna yepu wara marha nasî Noro, turpem pore tîhtosom wara. Cetarisom komo yawarpaman̂e me nasî toopu, porin xa. Ekar̂kaxapu komo yawarpaman̂e me nas ha. Ero wa xa marha nasî Noro, kawarpaman̂e wara hara.
3Ero yimaw xîrpe exihra tak nasî cewkem komo yewru. Kîmtapotarî ponarono me xa tak naxe tpanakem kom hara.
4Ero yimaw on wara naxe wara mak cesehtînosomînhîrî komo, yuhnari entan̂e me tak naxe. Kir̂wan̂he marha tak nîmtapowaxe kor̂ope tîmtapotaxmunhîrî komo, centaxmu me tak nîmtapowaxe hara okre.
5Ero yimaw tak, Kwakren̂e xa mîkro, kahra naxe akpîn komo poko. Kwakren̂e ro mîkro, kahra marha naxe tamen̂em komo poko hara.
6On wara naxe akpîn komo, akpîra nîmtapowaxe okwe. Kicicme cehtopo ponaro xa naxe. Kaan yanmen pîn pokono me naxe. Kporin komo poko rma re nîmtapowaxe anarme mak ha tko okwe. Tîroman̂em komo n̂een̂axe rma re, yînahmara so rma okwe. Twokru xatî komo wokru n̂enatkexe okwe.
7Kicicme nasî kicicitho komo yesehtînotopo. Yîwîrîmano ritopo nîhtînoyas okwe. Cesemetanmesom komo yîwîrîma xe nasî tîcemaron ke. Ow epanko, ketu rma na re cesemetanmesom komo. Yaaro rma ero wa ketu. Noro yipu komo yîwîrîma xe mak naxe okwe kicicitho komo.
8Kakronomacho komo nîhtînoyaxe kakronoman̂e komo reha. Etwîrîmara rma naxe kakronoman̂e me cexirî ke so okre. Ero wara naxe.
Eserepokan Me Mak Naxe Ixaw Yana Wosîn Komo Kica
9Taa, aaci komo awya so wîîkes hara, eserepokan me mak maxe okwe. Awomcoko tak piiri, omtapotarî entacoko. Wara mak cesehtînosom komo amyamro okopuci komo. Wara rma omtapotarî ka entacoko.
10Eserepokan me ka maxe oroto. Cewn̂e ro mak tko micimn̂ipunwaxe ero warai me. Ero yinhîrî menmayaxe xa hara asak ro mak. Ero yimaw tak meserepokexe okwe. Uupa yatî yepetara tak nasî, eperîrî exihra tak nasî cenmesom.
11Atatanîmcoko amyamro aaci komo. Eserepokan me ka maxe. Oroto tak eserepokacoko. Epononkacoko, kumixitho mak amrucoko aponon komo me.
12N̂esewankatapexe tmararînthîrî komo pînîn yaw kir̂wanînhîrî pînîn yaw ha. Okwe okwe, kexe uupa yatî pînîn yaw, ceperporemînhîrî pînîn yaw ha.
13Oyanan komo rowon pînîn yaw marha nîwracexe. Peen me mak tak nas okwe amn̂e. Cekyekyem mak natîkwasî iito. Tîmîn komo yaw so tahwore ro mak xatken̂e pahxa noro yipu komo pînîn yaw nîwracexe. Cewtonthîrî komo po nahwowatken̂e ro mak okre ero pînîn yaw marha nîwracexe.
14Yarîhra tak nasî kayaritomo mîntho okwe. Wara hak kachonho n̂esencekn̂e iito, esentara tak nas amn̂e. Pohnî me nas okwe amn̂e. Woskara me tak nas amn̂e sowtatu mîntho yewtîtho, waapa yekatîmn̂e mîntho yewtîtho marha. Buhu yeken mexe tak nasî, kahn̂eru yeseresmacho me marha. Ero wa tak nas amn̂e. Miya roro nas ero wara okwe. Ero ke eserepokacoko. Ero wa wîîkes awya so.
Kaan Yekatî Exitaw Tak Yîropotaw So Takîhso Tak Naxe Okre
15Amn̂e n̂he tko kpona so Cekatî tak n̂iir̂asî Kporin komo. Kah yawno rma Mîk n̂iir̂asî kpona so wooku yarkan̂e wara rma. Ero yimaw tak axawanhîrî tak nasî naatî yewtî mexan me hara okre. Naatî yewtî tak n̂esenpesî comota wara rma.
16Axawa imo po tak nasî yaaro ciino ritopo. Naatî yewtî mexan po tak nasî kir̂wan̂he ciino ritopo.
17Ahwokan me tak naxe iitono komo ero yimaw kir̂wan̂he cexirî ke so. Eserepokan me mak tak naxe, erasîn me marha okre. Ero wara naxe miya roro.
18Kahwokacho komo ken̂ehra ro mak tak nasî oyanan komo yeken. Kerahtîmtopo exihra ro mak nasî yîmîn komo mîtwo. Ahce wa so na exihra ro mak naxe n̂examro ceken komo po.
19-20Saraipa rma tko mokyasî okwe. Comota po mokyasî. Mîîmo komo marha nîwîrîmesî ewto pononho. Kaanî nwakrerî me rma tko maxe okre. Anatîrî komo yatho miir̂asî aporî yecihtari so, miyan yecihtari rma. Awoh komo marha men̂emhatakexe wacan yai hara paaka komo, buhu kom ha. Tanmero so mak etaritome ero wa miir̂axe. Ero wara maxe amn̂e.
Mîn Hak Pokono
33
1On wara marha kekn̂e Kporin komo, Okwe ro mak wîîkes awya so, ar̂mano rin̂e komo amyamro okwe. Awar̂man̂e pîn komo rma mar̂mexe okwe. Awemîknon̂e pîn komo marha memîknoyaxe rma okwe. Ero ke ar̂mano ciitîkache tak awya so, awar̂mexe so tak okwe awaparî kom hara. Emîknono ciitîkache awya so anarî komo tak awemîknoyaxe so amyamro pen hara okwe, kekn̂e.
2Apa kah yawno, amna cma re makronomesî. Aponaro mak amna xakn̂e takronomacho. Amna cma re mîkaricesî enmar̂atîxera. Amna yesemetanmekyataw amna akronomatamko.
3Wara hakî kacho tak n̂esences Apa, kar̂pe ro mak kesî. Ero yentache n̂emahciyaxe tak miyan komo rma. Piiri awawomuche n̂etakpexe tak mîk hak rowon pono komo.
4Naatî naroketîkesî orko komo, ero wa xa marha naxe amn̂e awaparî komo hara amn̂e. Awemyawnonhîrî pen komo naatîkexe okwe. Makaka warai komo marha nahronaxe, ero wara xa marha awaparî komo nahronaxe awahsîtome so. Ero wa kes amna awya Apa.
5Kayaritomo me xa tak n̂esenpesî Kporin komo kah yawno me cexirî ke. Siaw tak nawronohketîkesî yaaro ciino ritopo ke, kir̂wan̂he ciino ritopo ke marha.
6Ero yimaw ehn̂an me tak maxe awemyawno komo poko takîhso awexirî ke so, mîn hak poko ehcamhokaxapu me awexirî ke so marha. Kporin komo poko twerî maxe. Awepethîrî komo rma mîn ero wa awehtopo komo, cepethîkem xa awepethîrî ha. Awya so yînmîthîrî mîn ha.
7Taa, on warai komo encoko hara, kîrkomo nîwracexe okwe karitî komo rma. Roro po rma nîwracexe. Tawake cehcerî etpoko, kaxi mohxapu komo marha nîwracexe ro mak okwe.
8Esama tak nasî pohra okwe takwekemu rma. Ero yaw so tîtosom komo exihra tak naxe okwe. Tawake taxe etpoko, kachonho tak nasî towso okwe. Ewto pono komo pînîn yaw exihra xakn̂e waapa okwe. Tooto pînîn yawra ro mak naxe okwe.
9Tîwrataxmu wara nasî roowo, n̂epoxunkesî ro mak okwe. Tîhyapamso naxe Ribanu pono komo, taawaiso tak nasî iitono weewe komo okwe. Axawa imo wara tak nasî Saron. N̂emaxkunketîkesî tak weewe yeperîrî Basan pono, Kahmeru pono marha. Ero wara nasî.
10On wara tko kesî Kporin komo, Oroto takî piiri kawomyasî. Oroto tak tooto yopono me kesenpesî, oroto tak karitî me xa tak kesenpesî, kesî Kporin komo.
11Kîmxîkrî n̂etahsîyasî, ero wa etasîyatawno wara maxe. Puruma pîpîtho makî tko n̂etahsîyas aropotaka so. Amn̂e tak ewruyatawno wara awexitaw so, puruma yeputho mak menpexe hara okwe amxîkrî yenpetawno wara. Wehto wara ro mak nasî awapepen komo, awakn̂in̂e komo me rma nas oco.
12N̂ecakyaxe tak apoyino komo wemronho me cehso ro mak okwe. Cekyekyem wara n̂ecakyasî ro mak okwe acpoxaputho wara.
13Ai, meyeno komo on wara wîîkes awya so, owya ciino ritopo wekatîmyasî awya so. Ero ke omtapotarî ka entacoko. Meyeno pîn kom hara, awya so wîîkes hara, Karitî xa Mîkro Kporin komo kopi, kacoko tak opoko.
14On wara naxe kicicitho pokono komo, Siaw pono kom ha, n̂eraswaxe xa tak kir̂wan wara mak cesenposom komo. Tatanaxe mak Kaan ponarono pîn komo. On wara kexe, Onoke thakwa re n̂enmaya wehto mîtwo rma oco, kakn̂in̂e mîtwo oco? Ero wa ma re nai kakrono komo? Nai ha ma re eseykanî ro mîtwo cenmaxmu oco? kexe.
15On wara cehsom komo xa n̂enmayaxe iito, takîhso ciino rin̂e komo, takîhso tîmtapotaxmu komo, tooto komo yemyawno town̂e pîn komo. On wara na ketu anarî komo puranta n̂enpetu cemyaw so on wara kacho me, On wîmyas awya oyen̂ekara awehtamci, ketu na. Pîra, ahsîra ro mak wasî, kan̂e komo, waihkano ritopo poko esencetaw so marha cepanayahrusom komo, cesewyahrusom komo kicicitho exitaw yîn̂enîrî komo,
16noro yipu komo tak naxe îh pono wara, kawno pono wara okre. Noro yipu komo naxe iito cenmaxmu me. Sowtatu wacan nasî etkurunpetopo me îh pono rma. Tuuru komo marha n̂een̂axe roro okre, yutunarî komo marha apaipîra nasî. Ero wara naxe noro yipu komo.
Kayaritomo Ceen̂axe Amn̂e Cenporem Xa Okre
17Kayaritomo xa n̂een̂axe amn̂e, cenporem xa okre. Roowo marha n̂een̂axe meyeno.
18Meserepokexe rma pahxa awerahtîmtoponhîrî komo poko. On wara mîîkexe ero yimaw, Ahto nai karita mewren̂e pen? Ahto nai kayaritomo purantan yahsîn̂enho pen hara? Ahto nai sowtatu mîn kuknoman̂e pen hara? mîîkexe.
19Tîrwon̂em komo xa enîhra tak maxe. Entan me ro mak tîmtapotaxmu komo marha enîhra maxe. Anarî yaro tîmtapotaxmu komo yenîhra maxe.
20Siaw xa yo encoko kewton komo, yiipo keseresmacho ro komo, yukuknomaxapu po so keseresmacho kom ha. Xerusaren tak meen̂axe tîtken̂e awenmacho kom ha. Roona nas ero po yixkanî ro. Ero mici yecetî nasî emohkan me ro mak. Etawoton me marha nasî yimici.
21Iito tak nasî Kporin komo rma, kîkayaritomon xa. Tuuna yepu nasî iito yaake, amtapen̂an kom ha. Aporî komo marha nasî. Ero kwaw kanawa mokuhra ro mak nasî, kweikwei po taasom mokuhra. Porin marha mokuhra nasi ero kwaw.
22Ero yimaw Kporin komo rma tak nasî ken̂ekan̂e komo me, Noro marha nasî kpanatanmetopo yekatîmn̂e me, Noro marha nasî kîkayaritomonî ro me. Noro xa nasî kukurunpen̂e komo me. Awaparî komo mokuhra ro mak tak naxe.
23Taarore mak nasî akanawarî mici. Ocowo yahsîtopo yecehtora tak nasî. Epîrkaporo nasî. Ocowo yahsîtopo ehyatkara tak naxe okwe. Ero yimaw aaxatî pîn pen komo yemyawnonho tak nas awemyawno komo me okre. Cekamso tak nasî iitono komo nahsîrî ro me. Yîhrepun komo meero nahsîyaxe.
24Ero yimaw on wara kahra tak naxe Siaw pono komo, Kamotoyas okwe, kahra. Iitono komo yehtoponho tak nasî tîhcamnoso okre, kicicme ehtoponhîrî komo. Ero wara naxe Siaw pono komo amn̂e.
Mîk Hak Rowon Pono Komo Nîwîrîmesî Kporin komo
34
1Taa, mîk hak rowon pono komo yakro tak kîmtapowas hara. Ero ke oona amohcoko amyamro noro yipu kom ha. Omtapotarî ka entacoko aweroro so amyamro anarî yana komo. Omtapotarî ka entacoko roowo pono komo ahnoro yuhnawnonhîrî komo meero.
2Nîrwonasî Kporin komo mîk hak rowon pono komo poko. Mîk hak sowtatun komo poko marha nîrwonasî. N̂examro pen waihketîkesî ro mak okwe. Twaihkatîkaxmu me n̂iir̂as okwe.
3Peen cheka mak nar̂mexe okoputhîrî komo. Kowasî xa okoputhîrî komo. Îîpî komo tak nasî tîhso kamxukuthîrî komo ke.
4Ero yimaw kah yawno komo tak n̂ehcamnoyas ahnoro. Kaapu n̂etamomiyasî karita wara, tamomisom wara. Xir̂ko marha n̂etowtîkes okwe. Uupa yarî n̂emarakesî waihîrî ke, pikera yeperîrî marha n̂emarakesî, ero wara xa marha n̂epîrkesî xir̂ko komo.
5Taa, okaciparan korokexe kah yawno komo. Eton pono komo yamacho me tak nas okwe, enko xe. Tîwîrîmatîkaxmu mîkyam, wîîkai n̂examro poko. N̂examro yaman̂e me tak nasî okaciparan okwe.
6Kamxuku ken̂e xa nasî Kporin komo kaciparan, katîthîrî ken̂e marha nasî. Kahn̂eru xîkîtho kamxukutho ken̂e nasî, boce kamxukutho ken̂e marha. Kahn̂eru katîtho ken̂e nasî par̂kakan pokononho ken̂e. Bosîra pononho pen komo tak waihkesî Kporin komo, okno pen waihkesî tîwya tîmsom me rma. Mer̂pono pînî ro mak waihkesî Eton pononho pen komo okwe.
7Paaka marha n̂epîrkesî okno pîn pen. Paaka xîkrî waihkesî kar̂pamxan me cehsom. Bui waihkesî karitî pen komo okwe. Roowo tak nasî tîhso noro yipu komo kamxukutho ke, iitononho pen komo rowontho. Katîthîrî ken̂e marha nasî. Ero wa nas amn̂e.
8Ero yimaw tak nasî Siaw pono pen komo yepantopo me hara, Kporin komo ya epantopo komo me ha. Ero po ero wa nasî cimn̂ipu po.
9On wara nasî tuuna yarinho komo Eton pono komo ero yimaw, maan̂i warai tak nîhcesî ero yaw so tuuna pîn tak. Roowo pupun tak nasî enxopre me wehto ke etahsîxapu me oco. Maan̂i warai tak n̂etahsîyasî iitono po roowo po oco.
10Eseikanî ro mak mîn wehto, kosope eseikara nasî, katpanaw marha. Kahsî nawomyasî yîsîn yîtîtmamra ro mak, pîra ro xa makî. Pohnî me ro mak n̂een̂axe miya roro ehretawnomaxapu komo okwe. Ero pore tohra ro mak nasî esama yaw tîtosom komo.
11Wayakuku yeken me mak nasî, pupuri komo yeken me marha. Iina takowerî n̂iir̂asî wayakuku warai, maxweren̂e warai marha. Eton pono komo yehtoponho nukuknomesî Kporin komo. Ehyatkawnon yukuknomacho ke nukuknomesî, patawnon yukuknomacho ke marha. Ero ke tamnukem me tak n̂iir̂asî iitono roowotho okwe, pohnî me ro mak n̂iir̂asî.
12Iitono pen komo nan̂ikyaxe cma re, antomano rin̂e kom ha. Exihra ro makî tak nas okwe. N̂ehcamnoyaxe tak iitono komo, antomano rin̂enho pen kom ha.
13Cekyekyem yatî tak natîkwasî sowtatu pen mîntho pore. Ero yipu chew ro nak tak nasî sowtatu komo mîntho okwe. Xakaw yeken me tak nasî iitononhîrî pen komo rowontho, pupuri yeken me marha.
14Axawa imo pono komo naxe iito okno pîn kom ha. Noro yipu komo n̂esepor̂axe xakaw komo yakro iito. Saciru komo n̂eseseyukyaxe cexihyem komo yakro. Kosope cetarisom tak n̂esekenmexe iito, iina n̂epor̂axe cepokaretopo komo.
15Iina takowerî n̂iir̂asî pupuri cetuhmekachome tak. Iito rma tuhme nahkamexpesî. Tîmxîkrî nukurunpesî taporî mamaka rma. Wikoko komo marha n̂esenmekyaxe iina cihye so rma.
16Kporin komo karitan xe ka encoko, Tîmtapotachonhîrî yaw roro xa nasî pohcira ro mak. Tîmtarî ke rma kekn̂e Kporin komo. Ero wara so men n̂expe, kekn̂e thakwa. Ero ke Noro yekatî tak n̂enmekyasî ero yaw roro ciino ritopo mko.
17N̂examro rowontho yukuknomacho nar̂mai men̂ekacho yînahsîrî ro komo men̂ekachome. Noro yipu komo yekenî ro nukuknomai ehyatkawnon ke yukuknomacho ke. Tamorî yawno ke rma kekn̂e. N̂examro yekenî ro me nasî eroromero. Miya roro ehretawnomaxapu komo yeken me nasî. Ero wa nasî.
Ixaw Yana Komo Tak Nahwowaxe Amn̂e Ahwokanî Ro Me Tak

1-2Taa, ero yimaw tak tawakem wara nasî pohnînhîrî roowo. Tahwotaxmu wara tak nasî axawa imo. Iitono tak n̂epemrutunwasî ro mak naatî, hosa wara rma n̂epemrutunwasî okre. Mer̂pora ro mak n̂epemrutunwasî. Tahwotatîkaxmu wara nasî, tahwore naxe iitono komo, n̂ewanomexe marha. Kir̂wanî ro me iitono n̂iir̂asî Kporin komo, Ribanu wara n̂iir̂as okre. Cenporem me n̂iir̂asî Kahmeru wara, Saron wara marha. Kir̂wanî ro me Kporin komo yehtopo tak n̂een̂axe iitono komo, takîhsom me Kaan yehtopo, ponaro kehtopo komo yehtopo ha.
3-4Ero ke amokar̂pen komo karihtocoko. Osokmukar̂pen komo ecehtocoko. On wara kacoko cerahsom komo ya, Kar̂pe ehcoko, erasîra. Mokyasî rma wa Kaan, ponaro awehtopo komo. Kepanîn̂e me mokyasî. Kaan ya kepantopo ke rma wa awepanîyaxe so, akurunpexe so marha, kacoko yîwya so.
5Ero yimaw tak ewuhnînhîrî komo tak n̂eewaxe okre. Panahnînhîrî komo panawaxe hara okre.
6Ero yimaw marha yîhrepunînhîrî komo tak nahronaxe kooso wara okre. Yîmtapotanînhîrî komo marha tak n̂ewanomexe okre. Tuuna tak n̂epatakesî axawa imo po rma. Axawa imo pore tak nîhcesî tuuna yepu komo okre.
7Ero yimaw n̂ikitho me tak nasî axawa imo ocorononhîrî. Tuuna pîtho me marha nasî turpemînhîrî roowo. Xakaw yekenho tak nasî cuupu yewtî me. Tuuwa warai yewtî me marha nasî, wanturu warai yewtî me marha.
8Iito tak nasî tarara yesamarî, kîhtarî po ketarîtopo marha. Akir̂wamaxpu Komo Yesamarî Ro, kacho me tak nasî ero yosotî. Ero yaw tohra ro mak naxe tusmuyem komo, ero warai pîn komo mak cexe ero yaw. Ero yaw tîcetaw so tacihra ro mak naxe camkîno komo rma.
9Iito exihra ro mak nasî reaw. Ero yaw tohra ro mak nasî onok na, keskan̂e kom ha. Noro yipu komo eseporîra ro mak nasî ero yaw. Kporin komo nahsîtho komo mak reha cexe ero yaw, epethîr pona yînahsîthîrî kom ha.
10Kporin komo n̂epematho komo tak mokyaxe hara. Siaw pona mokyaxe hara cewanomaro. Tahwotaro xa mokyaxe. Enatîn me ro mak nasî ahwotacho komo. Arokorî komo wara rma nasî ahwotacho komo. N̂examro tak Kaan n̂iir̂asî tahwotaxmu me xa, tawakem me xa ha. Yîhyai so tîtosom wara ro mak nasî ahwora ehtoponhîrî komo, Okwe, okwe, kachonhîrî komo ha. Ero wara naxe okre Kporin komo n̂epematho komo.
Kporin Komo Nîwîrîyakesî Senakeribe

1Taa, on wara tak xatken̂e Xuta pono komo, Asiriu komo kayaritomon tak mokyakn̂e waparî komo me okwe, Senakeribe ha. Xuta pono komo yewton nahsîyakn̂e ahnoro okwe, twacayem komo rma. 14 cimn̂ipu xakn̂e kayaritomo me Esekias yehtoponho, ero yimaw mokyakn̂e okwe.
2Ero yinhîrî Habsake takî tî n̂en̂epekn̂e Senakeribe Xerusaren pona. Esekias yaka tî n̂en̂epekn̂e. Sowtatu komo marha tî n̂en̂epekn̂e mer̂pono pîn Habsake yakro. Rakis pononho tî mokyatken̂e. Mokuche so tarara yesamarî yaw takî tî n̂ecececekn̂e, poono korokan̂e mararîn yesamarî yaw ha. Iito xakn̂e tuuna yîhtotopo, n̂ikitho kwawnonho yîhtotopo. Îh pono mîn n̂ikitho. Ero kwawnonho mohtopo mîtwo n̂ecececetken̂e Habsake komo.
3Ero ke noro mtapotarî yentaxi takî cekn̂e Eriakin, Iwkias mumuru, Sebna marha, karita mewren̂e ro, Xoa marha, Asape mumuru. Kayaritomo yehtoponho mewren̂e ro mîk xakn̂e Asape. Ero wicakî cetken̂e Habsake mtapotarî yentaxi.
4Ero yinhîrî nîmtapowakn̂e takî tî Habsake komo n̂examro yakro. On wara tî kekn̂e yîwya so, Ai, Xuta yepamtho komo, On wara kacoko Esekiasî ya, On wara kesî kayaritomo, anarî komo yopono ro, awya, Onoke pona meen̂a ha re awya?
5On wara tî mîîke ha re, Takîhsom amna waapa yen̂epetopo poko, karitî komo marha amna, mîîke ha tî re. Tohnaw makî tko ero wara mîîkesî kica. Onoke pona meen̂a ha re awya? Noro pona enîrî ke awya oyanwekn̂e me masî kica.
6On wara na mai, Exitu pono komo pona na meen̂a. Tuuwa warai makî tko mîkyam Exitu pono komo, etatukmaxapu warai. Kamoyin wara n̂examro yîhtînoyataw kîwya so kamoparaxkexe so mak oko. Ero wa nasî Paraw, Exitu pono komo kayaritomon, tpona enîn̂e komo poko.
7Anarimaw on wara na mîîketu owya, Kporin komo pona xa amna n̂een̂asî ponaro cehtopo pona, mîîket ha na. Okyo, wîîkesî, Noro poko awahwotachonhîrî komo tî n̂ixkekn̂e Esekias. Îh pononho tî n̂ixkekn̂e. Noro ya tîmsom yakn̂itoponho marha tî n̂ixkekn̂e. On wara tî kekn̂e noro Xuta yepamtho komo ya, Xerusaren pono komo ya ha, On mak nasî Kporin komo ya tîmsom yakn̂itopo. On mîtkoso mak ahwotatamcoko Noro poko, kekn̂e tî awya so kopi.
8Ero ke on wara wîîkes awya so, Amtapotarî komo tak entamexpocoko oporin ya Asiriu komo kayaritomon ya ha, Awewehcasî tak amna, kacoko yîwya, yaaro kacoko. Ero wa kache 2.000 kawaru wekpesî oona awan̂e komo. Ero wicakî yakenon xawyaka makî katî matu yîmkaw so tîtosom komo?
9Ahce wa thakwa re oporin sowtatun yantoman̂e men̂epet okyo. Nasî anarî komo noro pîntho n̂he sowtatu yantoman̂e komo, asak makno yantoman̂e kom ha. Noro yipu rma en̂epera thakwa maxe. Exitu pono komo pona mak meen̂atu kopi tarara yekpon̂e me, sowtatu komo yekpon̂e me marha, kawaru mkaw tîtosom komo marha.
10Kporin komo yanmera katî kmokye oona aweken komo pona awar̂matîkaxi so awya so? Noro xa matko kekn̂e owya, Iitono komo yar̂maxi etoko, kekn̂e owya, kekn̂e tî. Ero wa tî kekn̂e Habsake yîwya so kica.
11Ero yinhîrî on wara tî ketken̂e Eriakin komo, Sebna komo, Xoa kom ha, Ai, Siriu komo mtapotarî rma amna n̂encesi. Ero yaro cma re mîmtapowasî amna yakro. Xutaiku yaro cma re yîmtapotara masî. Amna poyino n̂entarî mera cma re mîmtapowasî waaca meretwono komo n̂entarî mera ha, ketken̂e tî yîwya.
12On wara tko tî n̂eyukyakn̂e Habsake, Onoke yaka oyen̂epekn̂e oporin on wara omtapotachome? Awakro omtapotachome makî katî oyen̂epekn̂e, waaca meretwono komo n̂entarî mera ha? N̂examro n̂entarî me rma omtapotachome oyen̂epekn̂e. N̂examro rma tak nahyaxe twetîthîrî amn̂e, tuxkuthîrî marha n̂eer̂axe. Awakro so rma ero yipu poko naxe.
13Ero yinhîrî tak nîmtapowakn̂e xa hara Habsake kar̂pe xa tak. Xutaiku yaro rma ti nîmtapowakn̂e. On wara tî kekn̂e, Ai, Xerusaren pono komo, kayaritomo mtapotarî entacoko ka kyopono ro mtapotarî ha. Asiriu komo kayaritomon me nasî noro mtapotarî entacoko.
14On wara kesî noro, tohnaw men nîmtapowasî Esekias awakro so. Akurunpera so mexe nasî noro okwe.
15Tohnaw awahworexe so Aporin komo pona entopo poko. Kporin komo rma kukurunpexe so, nîîke tî awya so. On ahsîra ro mak nasî Asiriu komo kayaritomon kewton komo, nîîke marha tî awya so.
16Kee ro kyam mak noro kica. Esekiasî mtapotarî ponarora ro mak ehcoko. On wara tko kesî Asiriu komo kayaritomon, Opurantan tîmcoko owya otawakeretopo. Ohyaka marha amohcoko. Awewetîn̂e me nas amna, kacoko owya. Ero yinhîrî iito rma ka ehcoko awewton komo po rma. Anatîrî komo yeperîrî rma ka ahcoko uupa yeperîrî, piiku yeperîrî marha. Atunarî yen yawnonho marha eecoko tuuna.
17Amn̂e tak kmokyas awece so anarî pona awatome so. Kir̂wan pona kaar̂axe so arowonthîrî komo warai pona rma. Puruma yewtî mîn ha, uupa yewtî marha. Turke so maxe iito okre, twokye so marha okre.
18Yaarono wara entara men ehcoko Esekiasî mtapotarî, Kporin komo xa kukurunpexe so, ketaw awya so. Yîmtapotarî ponarora ro mak ehcoko. Ahce wa xatken̂e ponaro anarî yana komo yehtopo? Cewetîn̂enhîrî pen komo ma re nukurunpetken̂e, Asiriu komo kayaritomon ya ar̂mapora xakn̂e awya so?
19Ahto nai ha re awya so ponaro Amace pono komo yehtoponho, ponaro Ahpace pono komo yehtoponho marha? Ahto nat ha re ponaro Sepahpain pono komo yehtoponho kom hara? Ahce wa xatken̂e ponaro Samaria pono komo yehtoponho hara, cewetîn̂e komo ma re nukurunpetken̂e owya etar̂mapora ehtome so awya so?
20Yaake ro ar̂mano wiir̂akn̂e anarmerpan yana pen komo. Cewetîn̂e pen komo yukurunpera ro mak xatken̂e ponaro ehtopo komo okwe. Ero ke ahce wa thakwa re Xerusaren pono komo nukurunpe Aporin kom hara awya so? Owya ma re awar̂mapora nai awya so? kekn̂e tî yîwya so. Ero wa tî kekn̂e Habsake Xerusaren pono komo ya.
21Ero wa kacho yentache nîtîtmamyatken̂e makî tî entan̂enhîrî komo, eikura ro makî tî xatken̂e. Ero wara rma tî kekn̂e kayaritomo yîwya so, Eikura ro mak men ehcoko, kekn̂e tî.
22Ero yinhîrî cekn̂e hara Eriakin, Iwkias mumuru, kayaritomo mîn yenîn̂e ha, Sebna marha cekn̂e kayaritomo karitan mewren̂e ro, Xoa marha, kayaritomo yehtoponho mewren̂e ro. Esekias yaka tî cetken̂e hara. Tpononthîrî komo tî nahxaiketken̂e. Yîwya tî n̂ekatîmyatken̂e Habsake mtapotachonho. Ero wara tî n̂ekatîmyatken̂e.
Erasîra Ehcoko Senakeribe Pona, Kesî Isaias Esekias Ya
37
1Taa, on wara tî xakn̂e Esekias Habsake mtapotachonho yentache, tpononthîrî takî tî nahxaikekn̂e. Kumixitho tî namruyakn̂e. Kporin komo mîn yaka tî cekn̂e.
2Ero yinhîrî tmaywen komo tî n̂en̂epekn̂e Isaias Amos yaka hara. Kweronoman̂e tî mîk xakn̂e Isaias. Eriakin tî n̂en̂epekn̂e, kayaritomo mîn yenîn̂e, Sebna marha, karita mewren̂e ro mîkî. Tîmsom pokono komo marha tî n̂en̂epekn̂e poritomo me cehsom komo. Noro yipu komo tî n̂en̂epekn̂e Isaias yaka. Kumixitho yaw tî cetken̂e yîhyaka.
3On wara tî ketken̂e Isaias ya, Ai apa, on wara tî nîîke Esekias, Kemetanmetopo me n̂enmapu ham okwe oroto, keitopo me, Kporin komo yîwîrîyakacho me marha. Ero warai me n̂enmapu ham okwe oroto. Wooxam wara xa taxe tarkem wara. Takîhso nai rikomo anarimaw, ewrura rma tko nai kar̂pera yîson exirî ke okwe. Ero wara rma taxe kîwyam oroto.
4Habsake tî n̂en̂epekn̂e Asiriu komo kayaritomon Kaan yîwîrîyakachome, waipînî ro yîwîrîyakachome. Yîmtapotachonhîrî rma na n̂enta Kporin komo, ponaro awehtopo. Ero wa yîmtapotatopo yanme na Asiriu komo kayaritomon panare. Ero ke Kporin komo yakro men amtapotak amoro kakronomacho komo poko, etîmtoxapu komo yakronomacho poko ha, ketken̂e tî yîwya, Isaias ya.
5Ero wa kaxi tî cetken̂e Esekias maywen komo, Isaias yaka cetken̂e.
6Yîmtapotarî komo yentache on wara tî kekn̂e noro hara yîwya so, Oyakno komo, on wara kacoko akayaritomon komo ya, On wara kesî Kporin komo awya, Owîrîyakacho me rma re nîmtapotacow Asiriu komo kayaritomon maywen komo. Erasîra rma tko esko yîmtapotachonhîrî komo pona.
7Anarî tko wiir̂asî yîropotaka ekat ha. Ero yinhîrî waapa yekaci tak n̂ences hara. Ero ke ceken pona tak n̂etîrames hara. Iito tak noro pen waihyasî kacipara imo ke ceken po rma, kes awya. Ero wara kesî Kporin komo awya, kacoko akayaritomon komo ya, kekn̂e Isaias yîwya so. Ero wara tî kekn̂e yîwya so.
8Ero yinhîrî tî cekn̂e hara Habsake Asiriu komo kayaritomon yaka. Noro yekaci tî n̂encekn̂e, Ribna pona tak toi hara kayaritomo. Iitono komo yakro makîrha tî n̂etar̂me hara, kacho tî n̂encekn̂e. Ero ke iina tî cekn̂e Habsake noro yenso.
9Ero yinhîrî Eciopia pono komo kayaritomon yekaci takî tî n̂encekn̂e hara, Ciraka tî osotî. Noro men mokyasî awaparî me, kacho tî n̂encekn̂e kopi. Ero ke tîmtapotarî yentamexpon̂e komo tî n̂en̂epekn̂e xa hara Esekias yaka.
10On wara tî kekn̂e entamexpon̂e komo ya, On wara kacoko Esekias ya, Xuta pono komo kayaritomon ya, Tohnaw mak nîîke Kaan, ponaro awehtopo, Xerusaren pono komo yar̂mapora ro mak wasî Asiriu komo kayaritomon ya, nîîke tohnaw ro mak. Yîmtapotarî entara ro mak esko kica.
11Enko ka, miyan pono komo rma nar̂metîketken̂e Asiriu komo kayaritomon komo. Awar̂mara so ma re nai amyamro pen hara?
12Oporin pen komo nar̂metken̂e yaake ewto pono komo, Kosan pononho pen komo, Aran pononho pen komo marha, Hesepe pononho pen komo, Eten pononho pen komo, Terasa po xatken̂e n̂examro pen. N̂examro pen nar̂metîkekn̂e oporin pen komo. N̂examro pen yukurunpera thakwa xatken̂e ponaro ehtopo kom ha.
13Ahto tak natu Amace pononho komo kayaritomon pen, Ahpace pononho komo kayaritomon pen, Sepahpain pononho komo kayaritomon pen, Ena pononho komo kayaritomon pen, Ipa pononho komo kayaritomon pen? Exihra tak naxe okwe, kacho tî narpekn̂e Esekias yaka mewrexapu. Ero wara kacho tî narpekn̂e.
Esekias Nîmtapowasî Kporin Komo Yakro
14Ero yinhîrî Asiriu komo kayaritomon karitan tî nahsîyakn̂e Esekias, noro maywen komo n̂ekîtho. N̂een̂akn̂e takî tî. Ero yinhîrî Kporin komo mîn yaka takî tî cekn̂e xa hara. Iito takî tî karita namomhokekn̂e Kporin komo yamtakpon mîtwo.
15-16Ero yinhîrî Kporin komo yakro tî nîmtapowakn̂e. On wara tî kekn̂e yîwya, Apa kah yawno, amna yantoman̂e ro Amoro, ponaro Ixaw Yana komo yehtopo xa Amoro. Kerubin yotawno Amoro. Kaanî ro xa Amoro. Kayaritomo Amoro Apa, mîk hak rowon pono komo kayaritomon, roowo poko hakno komo kayaritomon. Kaapu yakîhton̂enho Amoro, roowo yakîhton̂enho marha.
17Senakeribe mtapotachonho cma re mencetîkes Apa, noro karitan marha cma re men̂tîkesî. On yîn̂ekpothîrî. Kaan yîwîrîyakacho on noro karitan, waipînî ro yîwîrîhyakacho kica.
18Yaaro rma re anarmerpan yana komo nar̂metken̂e Asiriu komo kayaritomon komo. Yîrowonthîrî komo marha nîwîrîmetken̂e okwe.
19Ponaro iitono pen komo yehtoponho komo kr̂a nakn̂iyatken̂e. Kaan pînî ro mak mîkyam xatken̂e okwe, tooto nakîhtotho mak mîkyam xatken̂e, weewetho enporixapu, tooputho enporixapu anarimaw. Ero ke kr̂a nakn̂iyatken̂e.
20Ero ke on wara xa wîîkes awya Apa. Kaan xa Amoro. Amna cma re mukurunpesî, yîwya amna yar̂mapora. Ero wa amna yukurunpeko Tporin komo me xa tak ahtînotome mîk hak rowon pono komo ya, roowo poko hakno komo ya rma. Noro mak nai ham Kporin komo me, kan̂e me tak ehtome so. Ero wa ehtome so amna cma re mukurunpesî Apa, kekn̂e tî. Ero wa tî kekn̂e Esekias Kporin komo ya.
Esekiasî Mtapotarî N̂eyukyasî Kporin Komo
21Ero yinhîrî tîmtapotarî takî tî n̂entamexpekn̂e Isaias Esekias ya, on wara kacho ha, On wara kesî Kporin komo awya, ponaro Ixaw Yana komo yehtopo, Oyakro mîmtapota akurunpetopo komo poko, Senakeribe ya ar̂mapora awehtopo poko ha. Ero wa amtapotarî wenta, kes awya.
22Ero ke on wara takî tî nîîke Kporin komo Noro poko, Asiriu komo kayaritomon ya xa kesî, On wara nasî Siaw yemsîrî, emasî warai, apoko, awîrîyakesî. Apoko mak n̂ewresî. Awemaciyataw n̂epanamesî mak Xerusaren yemsîrî awece, awîrîyakacho me n̂epanamesî.
23Onoke xa mîwîrîyake? Onok poko xa mîmtapowa kar̂pe kica? Onoke yopono wara xa mesen̂a ha ke? Ow xa mîwîrîyakesî Kîr̂wanî ro, ponaro Ixaw Yana komo yehtopo ha.
24Amaywen komo ke Aporin komo mîwîrîyakesî kica. On wara mîîkesî, Mer̂pora ro mak exirî ke otararan îîpî komo wawnukye meretkoso. Ribanu rowon wokpan yaka roro kîwtoi. Ero pono xa wawnukye. Kaw rma re nasî setru iitono. Kir̂wan̂he nasî siprexte yepu iitono, ceperke. Ero yipu rma tko wamaye. Ribanu mapitaka roro kîwtoi. Iitono wamaye comota, kir̂wanînhîrî mîîkesî.
25Otunarî wahtoi anarî yana komo yeken po. Iitono tak weere. Ohtarî ke rma aporî komo wuturpamnoi waapa wahkotoponhîrî ha, mîîkesî kica. Ero wa mîîkesî kica.
26Pahxa rma entara mîxakn̂e ham oyehtoponho. Awehtopo wukuknomekn̂e Ow pahxa rma. Oroto tak owya yîhtînotoponho yaw roro kiir̂asî. Owî rma ewto komo yakuhr̂apon̂e me kiir̂akn̂e twacayemînhîrî rma. Yukpurukpuruntho me ciin̂e me kiir̂akn̂e Owî ha.
27Ero ke ewto pononho pen komo xatken̂e kar̂pera. Ero ke nahwoketken̂e, n̂ehn̂etken̂e marha okwe. Cuupu wara mak xatken̂e woskara pono wara. Peen wara xatken̂e taakem wara. Cuupu wara mak xatken̂e mîîmo poci me ciixapu wara, wahra exitaw rma naawaiyasî. Ero warai me xatken̂e ewto pononho pen komo anar̂mathîrî pen kom ha.
28Awekenî rma tko wa ween̂as Ow. Ahna na awtotopo marha ween̂asî, amohtopo hara ween̂asî. Opoko arwonîmtopo marha wencesî.
29Wara ro mak mîmtapowasî opoko rîîwo me ro mak. Ero wa amtapotarî wencesî. Ero ke okiwin wiir̂asî awewnarî yaka. Kawaru yewkor̂macho warai marha wiir̂asî amtaka. Ero yipu ke tak kewyaknamesî. Awesamathîrî yaw xa marha ken̂epes hara, kesî Kporin komo awya, kacho n̂entamexpekn̂e Isaias Esekias ya hara.
30Ero yinhîrî on wara tî kekn̂e hara Isaias Esekias ya centamexposom, Taa, on warai wenpes awya Esekias, awakro so oyehtopo kuknon me, on cimn̂ipu po tanme ro atîhtaxapu yeperîrî mahyaxe amyamro. Ponan po tak ero yipu xa marha mahyaxe tanme ro atîhtaxapu yeperîrî. Mîk ha mehxan po cimn̂ipu po tak anatîrî komo tak ciicoko. Ero yeperîrî marha enmecoko. Uupa yepu ciicoko. Ero yeperîrî marha ahcoko hara.
31Asakî mak tak amyamro Xerusaren pono komo, etîmtoxapu amyamro. Wara rma yuhnaka cimicintaxmu wara tak maxe hara amn̂e. Cepetaxmu wara marha maxe hara.
32Xerusaren poi tak cexe amn̂e etîmtoxapu komo. Waipîra ehxapu komo cexe Siaw Yîpîn poi. Ero wa Kporin komo awir̂axe so, kantoman̂e ro ha. Aaxe so ro makî cexirî ke ero wa awir̂axe so, kes awya Kporin komo.
33Taa, on wara kesî Kporin komo Asiriu komo kayaritomon poko xa hara, On ewto pona epatakara ro mak nasî. Waiwî marha ar̂mara nasî on wece. On panaka mokuhra ro mak nasî cecen̂an ke cemyarke. Roowo yahtora marha nasî on mamhokono cecen̂an komo me so.
34Esama yaw mokyakn̂e, ero yaw xa marha n̂etîrames hara. On ewto pona epatakara nasî, kesî Kporin komo awya.
35On ewto wukurunpesî yixkara ro mak ehtome on pono mîîmo komo, waaca macakara marha ehtome so. Oyewton me exirî ke wukurunpesî, Tapi yewtontho me exirî ke marha. Oyanton me xakn̂e noro, ero ke noro yewtontho wukurunpesî, kes awya, kekn̂e tî. Ero wa kacho tî n̂entamexpekn̂e Isaias Esekias ya.
Senakeribe Sowtatun Pen Komo Waihkesî Kporin Komo
36Ero yinhîrî takî kosope takî tî Kporin komo yancun cekn̂e Asiriu komo sowtatun komo chere. Asiriu pen komo tî waihkekn̂e mer̂pono pînî ro mak, 185.000. Enmapuche tak waipîn komo cik pakache so okoputhîrî pen makî tî n̂een̂atken̂e ha re.
37Ero ke ceken pona takî tî n̂etîramekn̂e hara Senakeribe, Asiriu komo kayaritomon. Iito mak takî tî xakn̂e N̂in̂epe po cekenke.
38Ero yinhîrî on wara takî tî xakn̂e noro, Senakeribe, ponaro cehtopo mîn yaka tî cekn̂e noro poko ahwotaxi. N̂isiroke tî xakn̂e ponaro ehtopo yosotî. Iito exitaw yumumuru komo takî tî mokyatken̂e asakî. Atîramereke tî xakn̂e anarî yosotî, Sarese tî xakn̂e anarî yosot hara. Tîîmînhîrî pen tî paraxketken̂e kacipara imo ke. Noro pen waihkache n̂emahciyatken̂e miya Araraci pona hara roowo pona. Ero yinhîrî anarî yumumuthîrî takî tî xakn̂e kayaritomo me noro pen yemtaka hara, Esa-Aton tî xakn̂e noro yosotî. Ero wa tî xakn̂e.
Esekias Waihtopo N̂enmamnoyasî Kporin Komo
38
1Ero yinhîrî namotoyakn̂e takî tî Esekias okwe. Waiporo takî tî xakn̂e okwe. Ero ke yîhyaka tî cekn̂e Isaias Amos. Kweronoman̂e tî mîk xakn̂e Isaias. On wara tî kekn̂e yîwya, Ai, Esekias, on wara kesî Kporin komo awya, Anarî komo tak antomakî awemyawnonhîrî poko. Mîwaiyasî tak amn̂e. Waipîn me exihra thakwa mas okwe, kekn̂e Isaias yîwya.
2Ero wa kacho entache mîîmo wacan wece takî tî n̂esewkor̂mekn̂e Esekias. Kporin komo yakro tî nîmtapowakn̂e.
3On wara tî kekn̂e yîwya, Apa kah yawno, oyehtoponho ponaro cma re masî. Awewetîn̂e me roro wîxakn̂e etowîn me ro mak. Kir̂wan̂he roro wîxakn̂e kir̂wan̂he oyentome awya, kekn̂e tî. Nîwracekn̂e ro makî tî Esekias pen.
4-5Ero ke Isaias yakro tak nîmtapowakn̂e xa hara Kporin komo. On wara kekn̂e yîwya, Ai, Isaias, Esekias yaka etoko xa hara. On wara kasko yîwya, On wara nîîke Kporin komo awya, ponaro xakn̂e aporin pen Tapi Noro kes awya, Amtapotarî wenta, awewyokuthîrî marha wenwo. Ero ke pahkî n̂he tak wukuknomesî waipîra awehtopo. 15 cimn̂ipu ke wîhremesî waipîra awehtopo.
6Kukurunpesî rma, amaywen komo marha wukurunpesî on ewto pono komo. On ewto pono komo kurun me wasî. Asiriu komo ya ar̂mapora wasî.
7-8Awehcemacho kuknon marha tî n̂enpe Kporin komo awya, Tîmtapotachonhîrî yaw roro rma akarices hara, kacho kuknon ha. Mînto nasî kaamo kuknomacho Akas pen nakîhtotho. Ero yekantopo yekatî nasî kmackape xa oroto kokon̂i exirî ke. Ero tko wîramanîyas hara pahxaxarono wece hara. 10 kraw wicakî wîramanîyas hara. Ero wara wiir̂asî yaaro xa omtapotachonho kuknon me, kes awya, kekn̂e tî. Ero wa tî kekn̂e Isaias Esekias ya. Ero ke kaamo kuknon yekantopo yekatî n̂etîramekn̂e yaw xa marha hara, 10 kraw wicakî n̂etîramekn̂e okyo. Ero wa tî xakn̂e.
9-10Taa, tîmtapotarî takî tî mewrekn̂e Esekias amotoxapunhîrî, kar̂pe cexiche hara. On wara tî mewrekn̂e, On wara ka wîîkai okwe, poritomo mera rma ka oyexitaw ewtarî imo potaka kîwce ham okwe. Tan roowo po oyehtopo yirihtîkara rma wai ham okwe. N̂ehkotoi tak okwe cimn̂ipu yakwenho, waipîra oyehtopo yakwenho.
11On wara marha wîîkekn̂e, Tan roowo po Kporin komo yenîhra thakwa was okwe, Xewpa yenîhra was okwe owaiyataw. Waipîn komo yeken po oyexitaw Noro yenîhra. Tooto yenîhra marha was okwe roowo pono komo chewra oyexirî ke thakwa.
12Waipîra oyehtopo tak n̂enat okwe. Anarimaw kahn̂eru yenîn̂e mîn naar̂asî ocowo ero wara xa marha waipîra oyehtopo nasî taaso okwe. Poono mapirî nawocesî kahn̂enhîrî kahtîkache, kahtopo pokononho nawocesî, ero wa xa marha kar̂pe oyehtopo nîhkocesî Kporin komo. Oroto rma oyehtopo nîhkoces okwe.
13Pahxaxa na okarice hara, wîîkekn̂e ha ka. Cenmakaxi ro ero wara wîîkekn̂e. Pîra, oyocho pen naxikwotîkai reaw ya keskacho wara rma oko. Kokmamra exitaw rma oyehtopo mîhkoces okwe.
14Cor̂or̂wa nîyohyatatanasî, porin marha tarin̂em hara, ero wa kîyohyatatanakn̂e okwe. Kemkutunakn̂e potkuku wara. Kewxîrîyakn̂e mak okwe kahsî roro enîrî ke owya okwe. Ahwora ro mak was Apa okwe. Owî cma re makronomesî, wîîkekn̂e Kaan ya.
15Ahce wa na wîîke hara yîwya? Kîkarices hara, nîîka owya. Ero wara rma tak oriw ham okre. Ero ke twerî tak kenmayasî miya roro owaitopo pona roro. Ahwora ro mak oyehtoponho ponaro wasî miya roro.
16Apa, ero wara amna karihtorî ke mak awya amna n̂enmayasî roro tan roowo po. Waipîn me rma ka nas amna. Oyekatî yenpakacho me marha nasî ero wara okaritotopo. Ow mîkarito hara, waipîn me tak ow miir̂î haram okre.
17Oyakir̂wamacho me rma xakn̂e ham oyahwokachonho. Wara rma ooxe awexirî ke oyen̂epera mîxakn̂e ewtarî imo yaka. Amkai tak kicicme oyehtoponho kr̂a mar̂mai ahnoro.
18Ewtarî imo yaw amna exitaw kir̂wan̂he awehtopo yekatîmra thakwa nas amna. Amna waipuche apoko ewanomara marha thakwa nas amna okwe. On wara thakwa kexe ewtarî imo yaka toxapu komo, Kakronomara tak nai ham okwe Kporin komo. Kakronomexe so, kan̂enho kwakrera rma thakwa nai ham tan kexirî ke so, kexe okwe.
19Waipîn komo, waipîn komo xa yo nîmtapowaxe kir̂wan̂he awehtopo poko. Enko xe, oroto kir̂wan̂he awehtopo wekatîmyasî. Ero rma n̂ekatîmyaxe yîîm komo tîmxîkrî komo ya. Tîmtapotachonhîrî yaw roro rma wa kakronomexe so Kporin komo, kexe yîwya so.
20Kporin komo tak okarito, twaihsomînhîrî rma. Ero ke amna n̂ewanomesî enmar̂atîxera miya roro amna waihtopo pona roro. Kporin komo mîn yaw amna n̂ewanomesî. Raatî yakro amna n̂ewanomesî tawyockem yakro, kekn̂e tî. Ero wa tî kekn̂e Esekias.
21On wara tî kekn̂e Isaias noro yehci poko, Piiku yeperîrî ehcoko amnonoxapu. Ero tak cirko nonku pona. Ero wara ciriche kar̂pe tak nas hara Esekias, kekn̂e tî.
22On wara tî ka kekn̂e Esekias hara, Ahce n̂enpe Kporin komo owya, yîmîn yaka kîwce hara mî, kachome owya? kekn̂e tî. Ero wa tî kekn̂e Esekias.
Cemyawno N̂enpesî Esekias Babiron̂a Pono Komo Ya
39
1Taa, ero yinhîrî takî tî Esekias ya tîmsom tak narpekn̂e Babiron̂a pono komo kayaritomon. Merotake Baratan tî xakn̂e noro yosotî. Baratan pen mumutho tî mîk xakn̂e. Karita marha narpekn̂e yîhyaka. Esekias yamototoponho tî n̂encekn̂e Merotake, ekaritotoponhîrî marha. Ero ke ero yipu narpekn̂e yîhyaka.
2Tawake tî xakn̂e Esekias Merotake maywen komo poko. Ero ke cemyawno n̂enpekn̂e yîwya so cepethîkem yîmtotopo yawno ha. Ero yaw tî xakn̂e prata ciixapu komo, ooru ciixapu komo, katî cepethîkem, sowtatu kurun mer̂pono pîn, Ahnoro tî n̂enpetîkekn̂e yîwya so cemyawno pen cepethîkem ha. Cemyawno yeyamra ro makî tî xakn̂e tîmîn yawno, n̂enpetîkekn̂e ro mak. Ahnoro makî tî n̂enpetîkekn̂e yîwya so miya rorono tîrowon poko hakno.
3Ero yinhîrî tak Esekias yaka cekn̂e Isaias, kweronoman̂e ha. On wara kekn̂e noro, Ai, Apa, on wara wîîkes awya, Ahce wa ketken̂e n̂examro awya? Ahn̂i xa mohxapu mîkyam xatken̂e? kekn̂e yîwya. On wara n̂eyukyakn̂e Esekias, Meyeno komo tî mîkyam Babiron̂a pono kom ha, kekn̂e yîwya.
4Ahce n̂een̂atken̂e amîn yawno komo? kekn̂e hara Isaias yîwya. On wara Esekias n̂eyukyakn̂e, Ahnoro n̂een̂atken̂e omîn yawno komo. Oyemyawno wenpetîkekn̂e yîwya so cepethîkem komo, kekn̂e yîwya.
5-6Ero ke on wara kekn̂e Isaias yîwya, Taa, Kporin komo mtapotarî ka wentamexpes awya, pahxaro tak amîn yawno pen tak nasî taatîkaxî iina Babiron̂a pona. Ahnoro amîn yawno komo naatîkexe, aporin pen komo yemyawnonho marha pahxanînhîrî rma ahsîxapu. Ahce na tînomra ro mak naxe tan, nîîke tî Kporin komo awya.
7Awepamthîrî komo poyino marha naar̂axe iina kîrkomo. Ewnuku me tak naxe Babiron̂a pono komo kayaritomon mîn yaw, kekn̂e yîwya. Ero wa kekn̂e Isaias Esekias ya.
8Ero wara entache on wara kekn̂e Esekias Isaias ya hara, Taa, kir̂wan̂he wencesî Kporin komo mtapotarî, mekatmo owya ero, kekn̂e. On wara yîhtînorî ke ero wa n̂eyukyakn̂e, Waapa mokuhra ka nai ham waipîra ka oyexitaw, Kaanî mtapotari rma ka n̂encexe omaywen komo, kekn̂e tî. Ero wa kekn̂e Esekias.
Tîyanan Komo N̂ewyakîresî Kporin Komo

1Taa, on wara kesî Kaan, ponaro awehtopo komo, Oyanan komo ahworecoko. Yaaro tan wîîkesî, n̂examro men ahworecoko, wîîkesî.
2Xerusaren pono komo ahworecoko. On wara kacoko yîwya so, N̂eexi tak awetar̂matoponhîrî komo. Tîhcamnoso tak nasî kicicme awehtoponhîrî komo. Kicicme awehtoponhîrî komo yepetho rma Kporin komo nîmyakn̂e awya so. Asakro rma ero yepetho nîmyakn̂e awya so. Ero wicakî awepethirî komo mahsîyatken̂e, kacoko oyanan komo ya.
3Taa, pohnîntaw cenmaxmu nai amn̂e tooto. Noro mtapotarî tak n̂esences amn̂e. On wara kesî, Kporin komo yesamarî ka aiwacoko axawa imo pore. Pataw xa ciicoko Kaan yesamarî, ponaro kehtopo komo yesamarî.
4Ero yimaw tak akawanînhîrî komo nasî capape ahnoro okre. Ero wa xa marha nasî ahnoro îîpînhîrî hara, matîwînînhîrî komo marha, capape marha nas okre. N̂epexunkesî tak cekumxemînhîrî. Tuturuyemînhîrî tak nasî capape okre.
5Kir̂wanî ro me Kporin komo yehtopo tak n̂esenpesî. Ero wa Noro yehtopo tak n̂een̂axe tooto komo ahnoro ehcemaw re. Kporin komo mtapotari rma tan, ero ke ero wa men nas amn̂e, kesî. Ero wa kacho n̂esences ha.
6Ero yinhîrî on wara kekn̂e hara tîmtapotaxmu owya, Amtapotakî tak kar̂pe, kekn̂e. Ahce wa wîîke, kekn̂e anarî hara yîwya? On wara kasko, kekn̂e, cuuputho mak amyamro tooto komo. Kir̂wan̂he rma re mesenpexe epemrutun wara mak okwe.
7On wara nasî cuupu, yohno naawaiyasî, epemrutunthîrî marha xamanwasî. Ero wa nasî puu karî ke Kporin komo ya ero yipu pore. Taa, cuupu warai me mak naxe tooto komo ahnoro.
8Naawaiyasî tak okwe cuupu, xamanwasî marha epemrutunthîrî okwe. Iito rma tko nasî ponaro kehtopo komo mtapotarî etowîn me ro mak, kasko, kekn̂e.
9On wara marha kekn̂e, Ai, Siaw pono komo, kahwotacho yekatîmn̂e komo amyamro, On wara wîîkes awya so, îîpî awnucoko kawno. Ai, Xerusaren pono komo, kahwotacho yekatîmn̂e marha amyamro, on wara wîîkes awya so, amtapotacoko tak kar̂pe ro mak. Kar̂pe men kacoko, erasîra ro mak ehcoko. On wara kacoko Xuta pono komo ya, ewto pono komo ya, Moso ha Kaan, ponaro awehtopo kom ha, kacoko yîwya so.
10Encoko xe, Kporin komo men mokyasî Kaan, karitî. Taporî ke rma tooto komo n̂iir̂asî cewetîn̂e me. Tîyanan komo yepemacho nasî yîhyaw, ahce wa na ehtoponhîrî komo yepetho ha.
11Toh komo n̂een̂asî kahn̂eru yosom wara rma. Kahn̂eru xîkrî komo cik naar̂asî cenaw. Nosomcesî ro mak okre. Yamoro mak tarkem komo marha naar̂asî. Ero wara nasî tîyanan komo poko.
12On wara marha wîîkes awya so, onoke xa tuuna nukuknomekn̂e tamoyeretaw mak awya so? Onoke kaapu yakwerî nukuknomekn̂e tamorî ke awya so? Onoke xa yukuknomacho ro ke roowo pupuntho nukuknomekn̂e awya so? Onoke xa îîpî komo yawsîn nukuknomekn̂e kawsîn yukuknomacho ke awya so? Onoke marha matîwîn komo nukuknomekn̂e hara ero yipu ke xa marha awya so?
13Onoke ma re xakn̂e Kporin komo yakîhren̂e me? Onoke ma re xakn̂e Noro panatanmekn̂e me awya so?
14Onoke yakro n̂esencekn̂e ha re Noro, Taa, ero wara ham, kachome tak yîwya? Onoke xa Noro nakîhrekn̂e ha re awya so yaaro en̂ekano ritohme yîwya? Onoke xa re Noro nîhcamhokekn̂e ha mîn hak poko awya? so? Onoke xa re yuhnari esehtînotopo n̂entamexpekn̂e Noro ya awya so?
15On wara Kporin komo n̂een̂asî mîk hak rowon pono komo ahnoro, wahra ro mak n̂een̂asî. On wara na nai tahrem anarimaw, turpe na nai. Mapitaw rma tko na nai tuuna ciki cewn̂e mak cipi kacho ciki. Ero wara so ciki Kporin komo n̂een̂asî mîk hak rowon pono komo. Anarimaw roowo pupuntho ciki na nai kawsîn yukuknomacho yaw panahno ro mak, sororono mak. Ero wa kyam naxe mîk hak rowon pono komo Kaan ya. Ahnoro ciwya komo nanîmyasî wahrai wara rma okyo.
16Weewe nasî Ribanu po mer̂pora ro mak. Iitono ahnoro exitaw wehto me Kaan ya tîmsom yakn̂itopo yecenarîra ro mak nas okwe. Kaan ya tîmî xe kexitaw etîmton me takn̂isom, yupumra rma nasî okno komo, Ribanu pono komo ahnoro.
17Exihnîtho me ro mak tooto komo n̂een̂asî Kporin komo, mîk hak rowon pono komo ahnoro rma. Exihnîtho xawyaka rma naxe yîwya. Noro pîntho me ro mak n̂een̂asî.
18Ero ke onoke thakwa re nai on wara kacho me awya so, Noro warai xa Mîkî Kaan, kacho me awya so? Ahce ma re makîhcetu, Kaan kuknon on ha, kacho awya so?
19On wara nasî kuripara pokono ro, ponaro cehtopo n̂iir̂asî. Ero tak nîmkarinomesî ooru pokono ro hara. Ooro ke xa nîmkarinomesî. Kanawa mici warai cik marha nakîhtopesî prata pokono me hara.
20Anarî komo tko natu emyawnomnî me ha re. Ero ke ero yipu cir̂pora thakwa naxe ponaro cehtopo komo me. Ero ke weewe mak men̂ekesî kir̂wan, atpîn. Ero tak naar̂asî weewe pokono ro yaka hara. Yîwya tak n̂ir̂pesî ponaro cehtopo me. Kir̂wanî cma re miir̂asî emacakanî ro, kesî yîwya.
21On wara wîîkes awya so, Kaan yehtopo ponarora ma mat ke? Noro yehtopo yentara matu ke? Mehxa ro rma ero yekatîmra xatken̂e awya so ekatîmn̂e komo? Roowo yakîhtotoponho n̂ixa ro cehtopo n̂enpesî Noro. Entan̂e pîn me rma mat ke okwe?
22Roowo yepoyino me nasî Noro yapon tamnon̂em yepoyino me. Ero po ceremaxi nasî. Wahrai ro mak kîwyam roowo pono komo reha, makaka wara cik mak taxe. Kaapu n̂ehyatkesî Noro, poono cehyatkesî ero wara. Mîîmo wara rma n̂ehyatkesî.
23Noro pîntho me tak antomano rin̂enho komo n̂iir̂asî. Cehn̂axmu me marha en̂ekano rin̂e komo n̂iir̂as hara, roowo pono kom ha.
24Noro yipu komo naxe naatî wara, On wara nasî naatî, roowo cheka n̂ecir̂asî, n̂epahyasî mak anarimaw naatî yatho. Ero wa ciriche so n̂imicinwasî roowo cheka. Yohno rma tko puu kesî Kporin komo iipo kar̂pe. Ero yanme rma naawaiyas hara. Ocowo rma tak naar̂as okwe cetapomrisom. Puruma yeputho naar̂asî. Ero wara rma antomano rin̂e pen komo nîhcamnoyasî Kaan, en̂ekano rin̂e pen komo marha. Puu kan̂e wara rma nasî n̂examro pen poko yîhcamnotome so.
25Ero ke onoke warai me Ow mîhtînoyat ha re? Onok ma re mîhtînoyatu oyecenarîno me? kesî Noro, Kir̂wanî ro ha.
26Kahsî tak encoko, kah yawno komo pen encoko. Onoke Mîk ero yakîhton̂enho awya so? Xir̂ko komo n̂en̂emhatakesî Noro tukuknomaxi. Mer̂pono pînî ro mak n̂en̂emhatakes okyo. Osotî komo poko n̂etahcasî ahnoro. Cewn̂e rma ehcamnopîra nasî xir̂ko komo. Ero wa nasî Kporin komo yanme kar̂pe ro mak exirî ke.
27On wara tko wîîkes awya so Xako yepamtho komo ya. Ixaw Yana komo rma amyamro. Ahce kacho on wara mîîketu, Oyehtopo yenîhra ro mak nai ham okwe Kporin komo, oyepantopo ponarora ro mak nai ham okwe Noro, ponaro oyehtopo ha, mîîketu. Ahce kacho ero wa mîîket ha okwe?
28Kaan yehtopo yîhtînopîra ma matu ke? Kaan yehtopo yentara ma matu ke? Kaan xa Mîk Kporin komo. Eroromerono Mîk ha. Roowo yakîhtotîkan̂enho Mîk. Ekar̂kanî ro Mîk, pokahnî ro ha. Yuhnari entan̂e Mîk, kyopono ro yentan̂e ha.
29Ekar̂kaxapu komo karihton̂e Mîk, kar̂pen komo karihton̂e marha Mîk ha.
30Kar̂pamxan komo meero n̂ekar̂kexe, n̂ekar̂kexe ro mak okwe.
31On wara tko naxe Kporin komo pona entîkan̂e komo, pahkî entîkan̂e komo, n̂ekaricexe hara. Tapokem wara ro mak nawomyaxe yaimo wara. Kar̂pe ro mak cexe ekar̂kan me. Yamoro n̂he marha cexe ekar̂kan me ro mak okre. Ero wara naxe Noro pona entîkan̂e komo.
Aweceton̂e Komo Ow Ha, Kesî Kporin Komo Ixaw Yana Komo Ya

1On wara marha kesî Kporin komo awya so, Ai, ciwya pono komo amyamro, awya so wîîkesî, tîtken̂e tak ehcoko oyepatai awexirî ke so. Kar̂pe tak n̂ehcowpe kar̂pera ehxapunhîrî komo. Meyehra mohcowpe. Oyakro tak nîmtapotacowpe. Ahce warai me so na ehtopo komo yîhtînotome kîwya so cesenmecerî.
2On warai poko cesentacerî, onoke xa resce n̂ixan n̂iir̂akn̂e kayaritomo me awya so? Onoke xa kir̂wan nan̂ikyakn̂e tmaywen me? Onoke xa mîk hak rowon pono komo nar̂mape yîwya awya so? Onoke noro n̂iir̂akn̂e kayaritomo komo kayaritomon me? Kayaritomo pen komo nakihyasî ro mak noro sororope cehso ro. Tîkaciparan ke rma nakihyasî. Puruma yeputho wara kayaritomo pen komo n̂iir̂asî tîkrapan ke, ocowo npahrî wara n̂iir̂asî. Onoke xa ero warai me noro n̂iir̂akn̂e?
3Kayaritomo komo weken̂emekyasî noro. Ero yinhîrî ces hara waipîra rma. Cesamathîrî pîn yaw cesî kayaritomo pen komo yar̂maxi.
4Onoke xa ero wara noro n̂iir̂akn̂e awya so? Onoke ke noro nakronomekn̂e tîmtapotachonhîrî yaw roro ehtîkachome? Onoke pahxa ehretawnomaxapu komo nan̂ikyakn̂e, oroto ehretawnomaxapu komo meero, onoke Mîk ero wa xakn̂e? Ow ha Noro, Aporin kom ha. Owî rma ero wa ciino wiir̂akn̂e. Yihcirî me ehxapu Ow, okomn̂i cehsom marha Ow ha.
5Ero wa owya ciino ritoponho n̂een̂atken̂e ciwya pono komo. Ero ke n̂eraswaxe tak opona. Roowo mapitawno komo rma tatanatken̂e opona cerahtîmrî ke so. Ohyaka tak mokyatken̂e.
6On wara naxe n̂examro, n̂etakronomexe tîmîtwono komo yakro rma ahnoro. Kar̂pe ehcoko, kexe takno komo ya.
7Ooru pokono ro wakpamnoyasî weewe yenporin̂e. Kuripara yetapan̂e ro wakpamnoyasî ooru memehseren̂e ro hara, aama ke etapan̂e ro ha. Kir̂wan̂he mahkorome ham okre, kesî yîwya. Ero yinhîrî tak tînakîtothîrî wesî potupoture ke emacakara ehtome.
8-9On wara tko wîîkes awya so Ixaw Yana komo, oyanton komo reha amyamro. Xako yepamtho komo, awya so wîîkesî. Oyakrono ro yepamtho komo amyamro Abraaw yepamtho kom ha. Roowo mapitai rma kekyatken̂e so. Meyenonhîrî komo amyamro onan̂ikîtho komo, oyanton kom ha, wîîkekn̂e awya so. Awahsîpînkara so ro mak wîxakn̂e.
10Ero ke erasîra ro mak tak ehcoko. Awakro so rma wa was ha. Ahwokara ehcoko. Kaan xa Ow, ponaro awehtopo komo. Kîkaricexe so, kakronomexe so marha. Kecehcexe so oyamorî ke kaari n̂ixan ke. Kîr̂wanî ro Ow ha. Noro yipu Ow kecehcexe so.
11On wara tak naxe amn̂e apoko tîrwon̂emînhîrî komo, nîhyapamyaxe tak, cehn̂axmu me tak naxe okwe. Noro pîntho me tak n̂esenpexe awar̂ma xatînhîrî komo. Waihyaxe mak okwe.
12Awein̂enhîrî pen komo yepor̂ataw na awya so enîhra rma maxe. Noro pîntho me ro mak tak naxe awakro so etar̂maxapunhîrî pen komo, exihnî wara tak naxe.
13Aporin komo Ow, Kaan, ponaro awehtopo kom ha. Awamorî komo poko kaan̂e Ow kaari n̂ixan poko. On wara wîîkes awya so, Erasîra ehcoko. Kakronomexe so rma wa ha, wîîkes awya so.
14Ai, Xako yepamtho komo, awya so wîîkesî, erasîra ehcoko. Kar̂watho cik mak amyamro Ixaw Yana kom ha. On wara wîîkes awya so, Owî rma kakronomexe so, wîîkesî. Ero wa wîîkes Ow Aporin komo. Awown̂enhîrî kom Ow ha. Kir̂wanî ro Ow, ponaro Ixaw Yana komo yehtopo ha.
15Amn̂e tak puruma yîpîpîtîkacho warai me kiir̂axe so, yaxan warai me, enko xe amn̂e. Tîyokem warai me kiir̂axe so. Îîpî mko yaposokan̂e wara tak maxe. Maposokexe ro mak pin̂ipici me cehso ro.
16Kahsî puruma yatho mar̂mexe aposokache yîpîpîthîrî pahtome ocowo ya. Anarimaw kar̂pe kesî ocowo, cetapomriso kesî. Ero wa îîpî me cehsom komo miir̂axe amyamro, ocowo narîrî wara miir̂axe. Aporin komo poko rma mahwowaxe amyamro reha. Kir̂wanî ro poko mahwowaxe, ponaro Ixaw Yana komo yehtopo poko ha.
17Anarimaw on wara na natu cesemetanmesom komo, yupurantamnî kom ha, twokru komo xe na natu tuuna xe. Exihra ro mak na nai wokru komo okwe. Turpe ro mak na nai yun̂uru komo. Ero yimaw yîmtapotarî komo wencesî Ow, Aporin komo. N̂examro yahsîpînkara wasî. Ponaro Ixaw Yana komo yehtopo Ow ha.
18Tuuna yepu tak wiir̂asî îh po so rma ahce na yewtî pîn po so rma. Îîpî yamrinawno yaw so marha tuuna pîtho wiir̂asî. Axawa imo tak wiir̂asî n̂ikitho me. Turpemînhîrî tak wiir̂asî tuuna pîtho me. Ero wa wiir̂asî roowo.
19Weewe komo marha wiir̂asî axawa imo po naatî me. Setru yepu, akaxa yepu, muhta yepu, oripa yepu, ero warai wiir̂asî iina so. Ahce na yewtî mexan pîn pona wiir̂asî paaya yepu, pin̂eiru yepu, aramo yepu, ero wara wiir̂asî.
20Ero wa wiir̂asî oyanan komo n̂enîrî me. Ero yipu yenîche yîwya so n̂eserepokexe tak, yuhnari tak n̂encexe. Kporin komo n̂iritho tan ham okre, kexe tak. Kir̂wanî ro n̂iritho on ham, ponaro Ixaw Yana komo yehtopo n̂iritho, kexe. Ero wara kexe.
21Taa, on wara marha kes awya so Aporin komo, Ponaro awehtopo komo yehtopo tak ekatîmcoko hara, akîhtoxaputho yehtopo. Ero wa exirî ke noro ponaro tak wasî, kacoko, kesî Xako yepamtho komo kayaritomon.
22Ponaro awehtopo komo ehcoko xiya anakîtothîrî kom ha. N̂examro tak n̂ekatîmcowpe awehtopo komo pahxarono. Ero wara maxe amn̂e, kacowpe kîwya so. Pahxan komo yehtoponho marha n̂ekatîmcowpe kîwya so ero poko keserepokachome so. Ero wara tak naxe amn̂e awepamthîri komo, kacowpe marha kn̂entarî me so.
23Pahxaro awehtopo komo marha n̂ekatîmcowpe. Ero wara maxe amn̂e, kacowpe. Ero wa awehtopo komo yekatîmche, Taa, kaan warai rma amyamro ham, kesî tak amna yîwya so. On wara marha amna kesî yîwya so, Akronomano ika ciicoko, yîwîrîmano na miir̂atu anarimaw. Ero wa ciino riyataw na yîwya amna tak n̂eserepokesî awakro so rma.
24On wara xa matko kes amna yîwya so, Noro pîntho mak amyamro okwe. Ero pîntho me marha nasî ahce wa so na ciino ritopo awya so. Kicicitho me ro mak naxe aponarono komo. Ero wa amna kes okwe.
25Taa, meyeno tak wan̂ikye nohce n̂ixan ha. Nohce n̂ixa rma noro mokyasî. Oyosotî ponarono me nasî. Antomano rin̂e pen komo yar̂maxi mokyasî, kawau yapikmetawno wara kr̂a n̂examro pen n̂iir̂asî. Er̂mo napikmesî tahrem kahn̂e, ero wa noro yipu komo n̂iir̂asî.
26Onoke xa pahxan pen komo yehtoponho yekatîmn̂e me nai? Yihcitoponho n̂ixa rono yekatîmn̂e exitaw, Yaaro kekn̂e ham, tîtkexe tak noro yipu poko. Kir̂wan mîkro, tîtkexe noro yipu poko. Exihra tko nasî pahxan pen komo yehtoponho yenpon̂e. Exihra ro mak nasî ekatîmn̂e. Oroto awehtopo yekatîmn̂e exihra nasî. Amtapotarî komo yentan̂e exihra marha nas okwe.
27Ow xa Siaw pono komo yahwotacho yekatîmn̂e me wîxakn̂e. N̂examro xa ha awahworen̂e komo, wîîkekn̂e. On wara wîîkekn̂e Xerusaren pono komo ya, Awahwotacho komo yekatîmn̂e tak wîmyas okre, wîîkekn̂e.
28Wepor̂akn̂e rma re ekatîmn̂e, exihra ro makî tko xakn̂e okwe. N̂examro poyino exihra ro mak xakn̂e akîhreno rin̂e komo. Ahce wa tak mat amn̂e ha? wîîkesî rma re yîwya so. Oyeyukn̂e exihra ro mak xakn̂e okwe.
29Okwe, kakronoman̂e pînî ro mak mîkyam. Mîn hak pokono me naxe ha re, ero pîntho ro poko mak naxe okwe. Ocowo warai mak mîn yin̂irithîrî komo, ponaro ehtopo komo. Kewkukman̂e me mak nas okwe. Ero wa nasî yin̂irithîrî komo okwe.
Kporin Komo Yanton Pokono

1Taa, oyanton yehtopo tan wekatîmyas hara awya so. Oyantonî ro Moso, on̂ecehtorî xa, encoko xe ka, wîîkesî. Oyanton me Noro wiire on̂enîrî mexan me exirî ke. Noro ropotaka oyekatî wiir̂asî. Takîhso tak Xenciu komo n̂en̂ekesî.
2Emtarakan me nasî Noro, kar̂pe xa yîmtapotara nasî. Ahce wa na kahra marha nasî ewto roron po.
3Waiwî wara naxe anarî komo etatukmaxapu wara. Noro yipu komo yaxikwotîkan̂e pîn me nasî oyanton. Anarî komo naxe ramha yetahsîtopo wara hara. Wehto ke etahsîn wara naxe, yîsînatawno wara mak. Noro yipu komo yeihkatîkan̂e pîn me marha nasî Noro. Takîhso xa en̂ekano rin̂e me xa nasî. Emetanmexapu komo n̂epanîyasî.
4Ehn̂an me nasî Noro, ahwokara marha nasî takîhsom me roowo pono komo ciitîkacho poko. Noro mtapotarî ponaro tak naxe ciwya pono komo, tpanatanmetopo komo ponaro ha. Ero wara naxe.
5On wara marha kesî Kporin komo awya so, Kaanî rma Mîk kesî. Kaapu yakîhton̂enho Ow, amtaren̂enhîrî marha. Roowo yamtaren̂enho marha Ow, ero po tatîhtaxmu komo yakpan̂enho marha Ow. Roowo pono komo yesesîtopo ciin̂e roro marha Ow. Waipîra so wiir̂asî roowo pore cetarisom komo.
6Aporin komo Ow ha. Oyanton me kan̂ikyakn̂e so kir̂wan me awitome so. Awamorî poko kahsîyasî awecetotome so owya. On wara tak anarî yana komo kexe awenîrî ke so, Yaarono mîn ham Kaanî mtapotarî, Kakronomexe so amn̂e, kacho yîwya, kexe. Ero wa kamexpon̂e me kirmexpesî. Xenciu komo weyuru me marha kiir̂asî.
7Ewuhnî komo yewtanîren̂e me kiir̂asî, kahrutopo yawnonho komo yahrunkan̂e me marha. Anarî komo naxe awarpanawno me xa. Noro yipu komo mekyasî katpanaka kahrutopo yawnonho rma.
8Aporin komo Ow ha. Oyosotî xa mîn ha. Ponaro kehtopo xa mîn ham okre, kamexpora ro mak wasî tooto komo ya anarî poko. Mîk hak warai me ciixaputho komo poko ahwotacoko kir̂wan̂he exirî ke so, kahra marha wasî.
9Pahxa rma wekatîmyakn̂e awya so awehtopo komo, Ero wa maxe amn̂e, wîîkekn̂e. Ero ke ero wara rma tak maxe omtapotachonho yaw roro xa. Pahxarono marha wekatîmyas awehtopo kom ha. Ero wara maxe amn̂e, wîîkesî ero warahra ro makî ka awexitaw so. Ero wara awehtopo komo rma wekatîmyas awya so, kesî Kporin komo awya so.
10Ero ke on wara wîîkes hara, ewanomacoko Kporin komo n̂entarî me. Yaxan aacoko waano. Roowo mapitawno komo, awya so wîîkes hara, kir̂wan̂he Noro yehtopo poko ewanomacoko. Ero wara ewanomacoko amyamro hara tuuna imo kwaw tîtosom komo, tuuna imo kwawno komo marha. Ciwya pono kom hara, amyamro marha Noro yehtopo poko ewanomacoko, kir̂wanî ro me ehtopo poko ha.
11Noro poko cewanomaxmu wara n̂expe axawa imo hara, iitono komo marha n̂ewanomacowpe ewto pono kom ha, Keta pono komo marha ewtoci pono kom ha. Sera pono komo marha n̂ewanomacowpe tahwore exirî ke so. N̂emtarakacowpe marha îîpî meretîn̂i rma.
12Kporin komo poko nahwotacowpe. Kir̂wanî ro me Noro yehtopo n̂ekatîmcowpe ciwya pono komo ya.
13Sowtatu me cesî Kporin komo karitî me xa. Ar̂mano riso men kîwcesî, kesî sowtatu wara rma. Ero yinhîrî yahya kesî waapa me tîcetaw xa tak. Tîîxatî pîn komo tak nar̂mesî.
14On wara kesî Noro, Kporin kom ha, Tîtken̂e ka wîxakn̂e pahkî. Ahce wa na kahra ro mak wîxakn̂e. Ahri ka n̂ehcowpe kyam mak, wîîkekn̂e ha ka. Oroto tak kemtarakesî wooxam wara, cewrusom wara. Okwe, okwe, wîîkesî, kerekayakayanasî mak ha.
15Iiponomra tak wiir̂asî îîpî komo, matîwîn komo marha. Ero po atîhtaxapu komo waihyasî tuuna mokuhtorî ke. Tuuna yepunhîrî tak wiir̂asî yarinho me. N̂ikithonhîrî marha wapainokes okwe.
16Ewuhnî komo waar̂asî esama yaw yîn̂enîhtorî komo yaw. Esamarî ro pîn yaw so waar̂asî. Aar̂ataw so n̂examro katparesî awarpanawnonhîrî. Wow kachonho komo pexunkesî tak. Capape tak wiir̂asî esamarî komo. Ero wa n̂examro wakronomesî. Ahsîpînkara so ro mak wasî.
17On wara tko naxe anarî komo, mîk hak warai me ciixaputho ponaro rma naxe okwe. Ero yipu ya rma kexe on wara, Amoro xa, ponaro oyehtopo ro, kexe kica. Ero wa kan̂e komo tporohsom me wiir̂asî, cehn̂axmu me marha tak wiir̂asî. Ero wara ciino wiir̂as okwe.
18-19Omtapotarî ka entacoko amyamro panahnî komo. Oyehtopo ka encoko amyamro ewuhnî kom hara. Onoke xa nai ewuhra? Oyantonî rma ero wa nasî. Onoke xa nai panahra? Omtapotarî yekatîmn̂e me on̂en̂epetho noro xa nasî panahra okwe. Onoke xa nai ewuhra? Kir̂wanî ro ero wara nasî. Onoke xa nai ewuhnî me? Kporin komo yanton xa ero wa nasî.
20Mer̂pora ro mak nasî an̂enîrî kom ha re. Ponarora ro makî tko maxe okwe. Tpanake rma re maxe, ahce na yentan̂e pîn me rma tko maxe okwe, kesî Kporin komo awya so.
21Kir̂wanî ro Mîk Kporin komo. Ero ke kir̂wanî ro me enpo xe nai kpanatanmetopo, takîhso kiin̂e me enpo xe nai.
22On wara tko kesî Noro apoko so, emyawnonkaxapu mîkyam okwe, waapa nahsîtho mak mîkyam okwe. Epatakan me so mak naxe anarî komo ewtarî yaw so. Kahrutopo yaw so naxe anarî kom hara, ehcamnoxapu wara mak okwe. Yukurunpen̂e komo exihra ro mak nas okwe, N̂examro yemyawnonho tîmcoko hara, kan̂e exihra nas okwe.
23Onoke xa omtapotarî n̂ence? Onoke xa omtapotachonho ponaro nai amn̂e pahxaro?
24Onoke xa Xako yepamtho komo nahsîpekn̂e aan̂e komo ya? Onoke xa Ixaw Yana komo nahsîpekn̂e cen̂epan̂em komo ya? Kporin komo pîn katî Mîk nahsîpekn̂e noro yipu komo ya? Kporin komo rma Mîk ero wa n̂irpekn̂e kicicme exirî ke so tpoko. Noro yehtopo yaw roro exihra ro mak xatken̂e okwe. Yîmtapotarî yewetîra xatken̂e okwe tpanatanmetopo kom ha.
25Ero ke nîrwonakn̂e ro mak poko so okwe. Pona so ocorono yukmamyatawno wara xakn̂e. Cetar̂macho komo chewno me tak n̂iir̂akn̂e oko, wehto chewno wara rma oco. Wara rma yîmtapotarî yentara rma xatken̂e. N̂examro pen waihketken̂e okwe waapa komo. Wara rma yîmtapotarî ponarora rma xatken̂e okwe, Kporin komo mtapotarî ponarora. Ero wa xatken̂e okwe.
Tîpîn̂e Xa Keen̂axe So, Kesî Kporin Komo Ixaw Yana Komo Ya

1On wara tko kesî Kporin komo oroto awya so, Xako yepamtho amyamro, Ixaw Yana kom ha. Awakîton̂enhîrî komo Ow, apun komo yakîhton̂enho rma. Erasîra ehcoko, awown̂enhîrî komo Ow. Awosotî komo poko ketahcatken̂e so, oyanan komo me kiir̂atken̂e so.
2On wara kakronomexe so, kahxi chere awcetaw so iito wasî awakro so. Tuuna yepu kwari awcetaw so enorira maxe. Wehto chere meero na mîîcetu anarimaw hara. Ero wa awexitaw so ecakîra rma maxe. Apoko so etahsîra nasî wehto.
3Aporin komo Kaan Ow, Ponaro xa mak Ixaw Yana komo yehtopo komo Ow ha. Awown̂enhîrî komo marha Ow ha. Exitu pono komo wîmyakn̂e awepethîrî komo me. Eciopia pono komo marha wîmyakn̂e awepethîrî komo me, Seba pono komo marha.
4Yîpînîmîkno xa amyamro owya, takihsom me marha keen̂axe so, aaxe so wasî. Ero ke tooto komo rma wîmyasî awepethîrî komo me, anarî yana komo wîmyasî waipîra awehtopo komo yepetho me.
5Erasîra ehcoko, awakro so wasî. Awepamthîrî komo wekyasî mehxa resce n̂ixan komo. Oesce n̂ixan komo marha wekyasî.
6On wara wîîkesî nohce yaw rorono komo ya hara, N̂examro ahsîpînkacoko, wîîkesî. On wara wîîkesî suu yaw rorono komo ya hara, N̂examro porohkara ehcoko, wîîkesî. Omumuru komo ehcoko meyenonhîrî komo. Oyemsîrî komo marha ehcoko roowo mapitawnonho komo, wîîkesî marha.
7Ahnoro ehcoko oyosoken komo. N̂examro wakîhcekn̂e kir̂wanî ro me oyehtopo yenpon̂e me. Ero ke n̂examro ehcoko ahnoro.
8Cewke so rma re naxe. Ewuhra rma tko naxe okwe. Tpanake so rma re naxe. Panahra rma tko naxe okwe. Noro yipu komo ehcoko xiya.
9N̂esenmecowpe tak mîk hak rowon pono komo. Anarî yana komo mohcowpe. On wara kacoko yîwya so, Ahto natu apoyino komo, on yekatîmn̂e komo? Ahto natu pahxan komo yehtopo yekatîmn̂e kom hara? Ero wara ekatîmn̂enhîrî exitaw mohcowpe, yîmtapotarî yentan̂enho komo marha mohcowpe, Yaaro, ero wara rma ketken̂e, kan̂e kom ha. Ero wara kan̂e komo yentache, Ai ha, yaaro ekatîmn̂e komo mîkyam ham, kexe tak.
10Amyamro xa matko maxe oyehtopo yekatîmn̂e me, kesî Kporin komo. Oyanton me kiice so, oyehtopo yentan̂e me awehtome so, opona enîn̂e me marha awehtome so. Noro xa Mîk Kaan ham, kan̂e me awehtome so marha ero wa kiice so. Cehsom ro xa Ow ha. On wara na mîîketu opoko, pahxa Noro yexihnaw ka anarî xakn̂e akîhtoxapu, mîîketu na. Pîra ro mak, exihra xakn̂e ero yipu. On wara na mîîketu anarimaw hara, Amn̂e Noro exihra exitaw tak anarî nai hara akîhtoxapu, mîîketu na. Pîra xa marha, exihra nasî.
11Ow mak Ow ha Aporin komo, Ow mak ha. Anarî exihra ro mak nasî akurunpen̂e komo.
12Oyehtopo wenpekn̂e awya so, kowyatken̂e so marha. Oyehtopo wekatîmyakn̂e marha awya so. Ow mak ero wa wîxakn̂e. Ponaro anarî yana komo yehtopo exihra xakn̂e achew so ero yimaw. Ero ke amyamro xa maxe oyehtopo yekatîmn̂e me, Noro mak Mîk Kaan ha, kan̂e me ha, kesî Kporin komo.
13Noro Ow ha, pahxanî ro mak. Onahsîtho komo town̂e komo exihra ro mak nasî. Ahce wa na ciino riche owya onoke thakwa re anarme n̂iir̂a hara? Pîra ro xa mak, kesî Kporin komo awya so.
14Awown̂e komo xa Mîk Kporin komo. Kir̂wanî ro Mîk Noro, ponaro Ixaw Yana komo yehtopo. On wara kesî Noro awya so, Aaxe so oyexirî ke waapa komo wen̂epesî Babiron̂a pono komo wece hara. Iitono komo war̂mapesî on̂en̂epetho komo ya ahnoro. Emahcixapunhîrî komo rma mîkyam wekyas oona. Kawtew komo mîkyam tîkanawarî komo poko cehcoyoponkaxmu kom ha. Ero wara Babiron̂a pono pen komo wiir̂as amn̂e.
15Aporin komo Ow ha, Kir̂wanî ro, ponaro awehtopo komo. Ixaw Yana komo yakîhton̂enho Ow, akayaritomon kom ha, kesî Kporin komo.
16-17On wara ciino n̂iir̂akn̂e Noro, esama n̂iir̂akn̂e tuuna imo rakatari rma. Karitî xa mîn tuuna imo. Ero yipu yotari rma esama n̂iir̂akn̂e. Tarara yekpon̂e Mîkî, kawaru komo yekpon̂e marha. Sowtatu komo yekpon̂e marha Mîkî, sowtatu yakronoman̂e komo marha. Iito tak xatken̂e tîrapo so. Piiri awomun me ro mak tak xatken̂e. Wehto wara xatken̂e eyihkaxpu wara. Ramha yetahsîtopo wara xatken̂e eihkaxapu wara mak okwe. Ero wara ciino rin̂enho xa Mîk Kaan.
18On wara marha kesî Noro awya so, Pahxa awehtoponhîrî komo yîhcamnocoko. Erotho ponarora ro mak ehcoko.
19Oroto tak an̂enîthîrî pîn komo wenpes awya so, oroto tak n̂esenpesî. Enîhra katî matu? Esama tak wînankesî axawa imo pore. Pohnîntari tak wiir̂asî tuuna yepu okre.
20Ero ke takîhsom me oyehtopo yenîn̂e me naxe iitono komo tooto pîn komo meero, xakaw komo, apesuturusu komo marha. Tuuna wenpesî pohnîntaw rma, tuuna yepu wiir̂asî axawa imo po rma. Ero wa wiir̂asî oyanan komo wokru me, oyananî ro me onahsîtho komo wokru me ha. Ero wa wiir̂asî pohnîntaw rma. Ero ke oyehtopo yekatîmn̂e me naxe iitono komo.
21Oyanan komo ro me onakîhtotho komo naxe kir̂wan̂he oyehtopo yekatîmn̂e me.
22On wara tko mîxatken̂e amyamro Xako yepamtho komo, Amna cma re makronomesî, kahra rma mîxatken̂e. Opoko awehtopo komo pokai ham okwe. Ero wara mîxatken̂e amyamro Ixaw Yana komo.
23Oper̂a yekîhra maxe owya tîmsom me, takn̂itîkaxmu. Owya tîmsom yekîhra ro mak maxe okwe, ayopono komo me oyenpotopo. Awapickara so wîxakn̂e puruma tîmtopo poko. Ayopo so awantomara so wîxakn̂e kotoporem yakn̂itopo poko. Wara rma tko tîmîhra rma maxe okwe.
24Paranci ahsîra maxe epethîrî pona owya tîmsom me. Awokuthîrî komo katîtho tîmîhra marha maxe owya, anîmrî komo katîtho ha. Owî xa matko mahwokexe kicicme awehtoponhîrî komo ke kica. Oyanwekrî ke awya so kpoketîkes mak okwe.
25On wara tko was apoko so, awya so oyanwetoponho tak wickes amn̂e kir̂wan̂he xa oyehtopo yenpotome. Kicicme awehtoponhîrî komo poko tak twen̂ekarî wasî eroromero. Noro rma Ow ero wa awin̂e komo.
26Pahxa awehtoponhîrî komo ekatîmcoko owya ero ponaro oyehtome. Kicicme exihnî katî amyamro. Ero poko ka ceseseyucerî, ekatîmcoko ika owya, Kicicme exihnî moxam ham, kachome owya.
27Pahxa kicicme xakn̂e aporin pen yihcithîrî. Oyehtopo yekatîmn̂e komo marha tak xatken̂e omtapotarî yanwekn̂e me hara okwe.
28Ero ke Kaan mîn yenîn̂e komo wîhyapamnoyas Ow hara. Ero ke marha Xako yepamtho pen komo wiir̂asî tîwîrîmaxmu me kr̂a. Ixaw Yana pen komo wiir̂asî tîwîrîyakaxmu me. Ero wa tak n̂examro pen wiir̂asî.
Cekatî N̂iir̂asî Kporin Komo Ixaw Yana Komo Ropotaka

1-2On wara tko kesî Kporin komo awya so, Xako yepamtho komo amyamro oyanton komo. Ixaw Yana komo rma amyamro, oyananî ro me onahsîtho kom ha. On wara marha wîîkes awya so, Aporin komo Owî, awakîton̂enhîrî kom ha. Owî rma kakîhcetken̂e so anocwan komo ropotaka so rma. Awakronoman̂e komo rma Ow. Oyantonî ro komo amyamro Xako yepamtho kom ha. Xesurun komo rma amyamro oyananî ro me onahsîtho komo. Ero ke erasîra ehcoko, wîîkes awya so.
3On wara kakronomexe so, tuuna wen̂epesî twokru xatî komo pona. Tuuna yepu komo wakîhcesî turpem pono rma. Awepamthîrî komo pona Oyekatî warkesî, xoo kacho wara. Awepamthîrî komo wakresî ro mak xoo kacho wara rma.
4Awepamthîrî komo naxe cuupu chew atîhtaxapu wara, woskara pono wara okre. Sawkeru yepu wara marha naxe, tuuna yepu yecihtaw tatîhtaxmu wara okre.
5On wara kes amn̂e awepamthîrî, Kporin komo yanton xa ow ha, kesî. Xako yepamtho ow ha, kesî anarî hara. Tamorî poko rma mewresî anarînhîrî hara. Kporin komo yanan ow ha, kacho mewresî. Ixaw Yana ow ha, kexe marha tpoko so rma.
6On wara kesî Kporin komo awya so, Ixaw Yana komo kayaritomon Mîk kesî. Ixaw Yana komo town̂enho Mîkî kesî, kantoman̂e ro ha. On wara kesî Noro awya so, Yihcithîrî Ow, okomn̂an marha Ow ha. Ow mak Ow ha Kaan, anarî exihra ro mak nasî.
7Ero ke onoke xa nai owara xa awehtopo komo yekatîmn̂e me? Noro yipu exitaw na awehtoponhîrî komo ka n̂ekatîmhe, tatkem me xa n̂ekatîmpe. Pahxa oyanan komo wahsîyakn̂e. N̂examro yehtoponho n̂ekatîmpe mehxarononho rma. Ahce wa tak nat amn̂e pahxaro? Ero marha n̂ekatîmpe pahxarono hara. Ero yipu xa n̂ekatîmpe anarî exitaw owarai xa.
8Erasîra ehcoko, tatamra marha ehcoko. Pahxa rma ero wara awehtopo komo wekatîmyakn̂e awya so. Ero yipu yentan̂enho komo xa amyamro. Ero ke on wara wîîkes awya so, Nai ha ma re awya so anarî owarai xa, ponaro awehtopo ro komo? Pîra, Ow mak Ow ha Kaan. Anarî exihra ro mak nasî. Nai ha ma re toopu hara owarai hara? Pîra ro mak, anarî exihra ro mak nas owya, kesî Kporin komo awya so.
Awakronoman̂e Pîn Komo Ro Mak Mîk Ciixaputho
9On wara marha kesî Noro awya so, Tohnaw cesehtînosom komo mak mîkyam ponaro awehtopo ciin̂e komo. Tîpîn̂e xa n̂een̂axe tîn̂irithîrî komo rma. Ero wara n̂een̂axe takronoman̂e pîn komo rma okwe. Ehn̂atopo komo me mak nasî ero pîntho poko ehtopo komo. Yin̂irithîrî nasî tohnawno me cehtopo rma. Enko xe, ewuhnî me naxe okwe, panahnî me marha. Ero ke akpîntho me mak n̂enpexe okwe tîcin̂e komo.
10Anarî komo weewe n̂iir̂atu ponaro cehtopo komo me. Anarî komo kuripara nukuyatu hara ero yipu ciitopo xa marha. Ahce kacho takronoman̂e pînî ro mak n̂iir̂atu kopi?
11Cehn̂axmu me mak naxe kopi noro yipu yakrono komo. Tooto mak mîkyam ponaro ehtopo yakîhton̂e komo. Mohcowpe rma ka oona, piiri nawomcowpe. N̂eraswaxe makî tko okwe amn̂e, etîme re rma naxe cehnaxmu me re.
12On wara kuripara n̂iir̂axe noro yipu komo, nahsîyaxe carata imo ke. Wehto roron chew nocoronpexe. Ero rma tak nakîhcexe ponaro cehtopo komo me, aama ke n̂etapexe enporitome. Emapona n̂etapexe kar̂pe exirî ke aporî komo. Ero yinhîrî nîromanaxe hara, n̂ekar̂kexe tak. Tuuna yerîhtorî ke so marha n̂ekar̂kexe.
13On wara naxe anarî kom hara, weewe n̂enpor̂axe hara. Hekwa ke nukuknomexe. Xapopo warai ke marha nukuknomexe. Wohxokacho ke memehserexe marha. Kompasu ke mewrexe weewe poko. Kir̂wan̂he n̂enpor̂axe tooto warai me. Ero wara n̂enpor̂axe tîmîn yawno me ciitome tak.
14Setru yepu na nametu, siprexte yepu ha na, kahpar̂u ha na anarimaw. Mer̂pora nasî weewe komo comota po. Anarî mak men̂ekexe poko cehtopo ro komo me. Anarimaw piinu na n̂iir̂atu tînatîrî komo me. Ciriche tuuna tak mokyasî atîkrecho.
15Ero yinhîrî tak twehtorî komo me tak nakn̂iyaxe amn̂e. Ero pona tak n̂eson̂axe okre. Ero pona marha tak tuuru komo naayaxe hara. Yîhkotonhîrî tak n̂iir̂axe ponaro cehtopo komo me hara. Ero yakro nîmtapowaxe, Oporin amoro, kexe kopi. Ero mamaka marha nutupenwaxe cesewnaposo ro kopi.
16On wara n̂iir̂axe tînamathîrî kotonho komo, twehtorî me so n̂iir̂axe. Wehto yetahsîche ero pona tootî komo nîyexe, anarimaw petîthîrî nupur̂axe tot me so. Tmaxmitaxi ro tak n̂eseresmexe. Twehtorî pona marha n̂eson̂axe. Okre, oyesontopo on okre, kexe.
17Yîhkotonhîrî rma tak n̂iir̂axe hara ponaro cehtopo komo me kopi. Noro mamaka tak nutupenwaxe. Oporin amoro, kexe ero ya rma kopi. Ero yakro nîmtapowaxe. On wara kexe yîwya, Ponaro oyehtopo ro amoro, Ero ke ow yukurunpeko, kexe kopi. Ero wa kexe noro yipu komo.
18Camkîno ro mak mîkyam noro yipu komo, takîhso esehtînopîn kom ha okwe. Ahkoromaxapu wara ewru komo n̂iire Kaan ahce na yenîhra ro mak ehtome so okwe. Yîropotarî komo marha nahrui takîhso esehtînopîn me ro mak ehtome so.
19Ahri ka, takîhso ka kesehtînoyasî, kahra ro mak naxe. Takîhso esehtînopîn me thakwa naxe okwe, yuhnari yîhtînon̂e pîn me ha. Takîhso cesehtînosom me exitaw so ketaw ha re on wara kexe ha re, Ero pîntho mamakan me kutupenwa ham kica. Enko, weewe kotonho wiirî owehtorî me. Ero roron pona tak oyuru waai, oyotî marha wupur̂u. Keseresma tak okre. Ero yîhkotonho tak wenporiw hara kicicitho me ro mak tak kica. Weewetho mamakan me kutupenwa ham kica, kexe ha re. Ero wa kexe ha re takîhso cesehtînosom me cexitaw so ketaw ha re.
20Wermonho yahn̂e wara mak naxe noro yipu komo okwe. Cesewkukmaxi mak naxe tîropotaw so okwe. Ero wa exirî ke so n̂etowyatken̂e anarmen pona okwe. Tîropotarî komo yakir̂wamara thakwa naxe okwe. On wara kahra thakwa naxe, Cemaro mak on oyamorî yawno, kaari n̂ixan yawno ha, kahra thakwa naxe okwe.
Kicicme Ixaw Yana Komo Yehtoponho Nîhcamnoyasî Kporin Komo
21Ero ke ero wa omtapotachonho ponaro men ehcoko amyamro Xako pen yepamtho komo. Onakîhtotho amyamro, oyanton komo me kakîhcetken̂e so. Ero ke apoko so yîtwen̂ekarîntara ro mak wasî. Ero wara wasî apoko so Ixaw Yana komo poko.
22Awya so oyanwetoponho tak wickai. Tuuna yewru n̂ehcamnoyasî anarimaw ero wara wickai. Kicicme awehtoponhîrî komo wickai kaapu smun wara. Ero ke ohyaka amohcoko hara. Kowyatken̂e so owyanî ro me.
23Ewanomacoko tak amyamro kah yawno komo tahwore awexirî ke so Ixaw Yana komo yakir̂wamacho poko, Kporin komo ya akir̂wamacho poko ha. Emtarakacoko amyamro hara roowo pono komo, kaapu makatawno kom ha. Îîpî komo amyamro marha ewanomacoko, comota komo marha, weewe komo ahnoro. Xako yepamtho komo nowyakn̂e Kporin komo okre. Kir̂wan̂he cehtopo tak n̂enpesî Ixaw Yana komo ke. Ero ke ewanomacoko. Ero wara ehcoko.
24Awown̂enhîrî komo Mîk Aporin komo, anocwan komo ropotaw awakîton̂enhîrî kom ha. On wara kesî Noro awya so, Aporin kom Ow ha. Miyan komo yakîhton̂enho Ow ha. Ow mak kaapu wehyatkekn̂e. Roowo marha wamtarekn̂e Ow mak ha.
25Naxe rma re awehtopo yekatîmn̂e komo. Ero wa taxe amn̂e, kexe kica. Yîmtapotarî komo yehn̂anmekn̂e tko Ow. Tîmtawaimamsom wara marha wenpesî, Ero wara taxe amn̂e, kan̂e komo. Ehcamhokaxapu komo yesehtînotopo waknamesî camkî ehtome so tak okwe.
26-27Oyanton komo mtapotarî yaw roro rma ero wa ciino wiir̂asî. Ero wara taxe amn̂e, kexe onantomatho komo, ero wa kacho yaw roro rma ciino wiir̂asî. On wara wîîkesî Xerusaren poko, mer̂pora tak ehcoko ero pono komo, wîîkesî. Xuta yepamtho yewtonî mko ya wîîkesî, Ecirpocoko tak amn̂e, wîîkesî. Mîîmotho komo ya marha wîîkesî iitono komo pono ya, Ecirpocoko tak hara amn̂e iitono komo mîîmotho, wîîkesî. On wara wîîkesî tuuna imo ya, Apaiko tak ha, wîîkesî. Tuuna yepu marha wapainokesî arowon komo pore tîtosomu mko ha.
28On wara wîîkesî Siru poko hara, Oyok yenîn̂e mîkro oper̂a yenîn̂e, wîîkesî. Ciino ri xe oyehtopo n̂iitîkesî noro. On wara kesî noro Xerusaren ya amn̂e, Esewtomapoko xa hara, kesî. On wara kesî omîn ya hara, Amapatan tak n̂ecirpope, kesî. Ero wa kes amn̂e Siru, wîîkesî. Aporin komo Ow ero wa wîîkesî.
Ixaw Yana Komo Nakronomesî Siru Kporin Komo Yanme

1On wara marha kekn̂e Kporin komo owya, Siru yakro kîmtapowasî rma. Kayaritomo me onîhkapetho mîkî, noro yamorî yahsîn̂e marha Ow kaari n̂ixan. Mîk hak rowon pono pen komo war̂mapesî yîwya. N̂examro kayaritomon pen ponontho tak mohkapesî yîwya kuripara ha. Noro cetaw metata komo wahrunkesî ero yaro so totohme tak. Ahrun me ro mak wiir̂asî metata komo noro totopo me.
2On wara wîîkesî yîwya, Aywapu kîwces Ow. Cekumxe exitaw awesamarî pexunkesî tak. Awahkoton̂e komo na natu metata wara so, bronse ciixapu wara. Ero yipu komo yahkan̂e wara ro mak wasî. Pehu me exitaw metata yecetî wîhkocesî kr̂a. Ero wa wiir̂asî awahkoton̂enhîrî pen komo.
3Kir̂wan komo marha wîmyasî awya awarpanawno. Cepethîkem xa wîmyas awya, eyamxapunhîrî ha. Ero warai wîmyas awya on wara kachome tak awya opoko, Kporin komo Mîk oyakronome ham. Oyetacasî Noro, ponaro Ixaw Yana komo yehtopo Noro oyakronome ham, kachome awya opoko.
4Oyehtopo yentan̂e pînî rma amoro. Wara rma ketahcasî. Awosohton̂enhîrî rma Ow. Ero wara kiir̂e Xako yepamtho komo yanme, oyanton komo yanme ha. Oyananî ro me onîhtînoputho komo mîkyam Ixaw Yana komo.
5Aporin komo Ow ha. Anarî exihra ro mak nasî Aporin komo xa. Ow mak Ow ha Kaan. Anarî exihra ro mak nasî. Oyehtopo yentan̂e pîn Amoro. Wara rma kîkaricesî.
6Ero wara wasî apoko oyehtopo yentome tak tooto komo ya ahnoro, resce n̂ixan komo, oesce n̂ixan komo meero. On wara kan̂e me exi xe so wasî, Noro mak Mîk Kporin kom ham, anarî exihra ro mak nai ham, ka xe wasî yîwya so.
7Katpan ciin̂e Ow, awarpan ciin̂e marha Ow. Ahwokan me ciino rin̂e Ow. Emetanmekno rin̂e marha Ow. Aporin xa Ow ero wara ciino rin̂e ha.
8Kir̂wanî ro me oyehtopo yenpo xe wasî. Ero ke tuuna mokyatawno wara n̂expe kah yai tmohsom. Akir̂wamano ritopo owya tak roowo yai cepatakaxmu wara marha n̂expe hara. Ero yakro rma tatîhtaxmu wara n̂expe kir̂wan̂he kehtopo hara. Aporin komo Ow ero yipu ciin̂e.
9Okwe ro mak wîîkesî takîhton̂enhîrî yakro ceseseyusom poko. Wakanan̂etho mak amyamro, wakanan̂etho komo chewno mak ha. Ahce wa nîîke er̂mo tîkahn̂e ya, Ahce me ow miir̂a kopi? nîîke ha? Ahce wa nîîke ankaputhîrî komo apoko so, Amohnî ro mak mîkro kica okahn̂enho, nîîke ha? Ero wa kahra ro mak nasî.
10Okwe ro mak wîîkesî on wara kan̂e ya hara, tîîm ya kan̂e ya, Ahce warai me ow miir̂e kica, kan̂e komo ya. Tînocwan ya na nîîke on wara, Onoke warai me mewrui kica? nîîke. Okwe ro mak wîîkesî ero wa kan̂e komo ya. Ero wa kesî Kporin komo.
11On warai Mîk Kporin komo, Kir̂wanî ro Mîk, ponaro Ixaw Yana komo yehtopo, n̂examro yakîhton̂enho ha. Noro yipu on wara wîîkes awya so, Ahce kacho mîîketu, Cesentacerî kîw amxîkrî komo yehtopo poko, pahxarono poko ha, mîîketu? Ahce na ciir̂ataw owya On wara cirko ha ke? mîîketu ma re owya? kesî Kporin komo.
12Roowo yakîhton̂enho Ow. Ero pono me tak tooto wakîhcekn̂e hara. Oyamorî ke rma kaapu komo wehyatkekn̂e. Ahnoro rma xir̂ko komo yantoman̂e Ow ha.
13Siru tak wiir̂as kayaritomo me kir̂wan̂he oyexirî ke. Noro yesamarî komo pexunkesî kir̂wan̂he totohme. Oyewton pona tak mîîmo komo n̂irpesî noro. Oyanan komo tak n̂en̂epesî tanme ro so totohme. Ero wa n̂iir̂asî waapa nahsîtho komo. Epethîrî ponahra rma ero wara n̂iir̂asî oyanan komo, kesî Kporin komo, kantoman̂e ro.
Anarî Kaan Exihra Ro Mak Nasî, Kporin Komo Mak Mîk Ha
14On wara marha kesî Kporin komo awya so, Amn̂e tak Exitu pono komo n̂iritho tak mahsîyaxe awemyawno komo me, Eciopia pono komo n̂iritho marha, Sabeu komo n̂iritho marha. Kawno komo xa mîkyam. N̂examro tak mokyaxe ahyaka so. Awanton komo me tak naxe. Awenari so mokyaxe tapomiso so rma kanawa mici warai ke. Amamakan me nutupenwaxe. On wara kexe awya so, Amna pînîn yaw ehcoko. Kaan xa nasî awakronoman̂e komo me ham. Noro mak Mîk Kaan, anarî exihra ro mak nai ham, kexe awya so. Ero wara naxe n̂examro amn̂e, kesî Kporin komo awya so.
15Yaaro wîîkes on wara Apoko Apa, Ceseyamsom Mîk Noro Kaan, wîîkesî. Ponaro Ixaw Yana komo yehtopo Mîk Kaan, amna yakir̂waman̂e ha, wîîkes apoko Apa.
16On wara naxe mîk hak warai ciin̂e komo amn̂e, cehn̂axmu me mak naxe ahnoro mak. Iito re n̂epîrkexe, camkîno me tak n̂esenpexe.
17Ixaw Yana komo reha nakir̂wamesî Kporin komo eroromerono me. Ehn̂an me reha maxe amyamro Ixaw Yana komo, camkîno me esenpora marha maxe okre. Ero wara maxe miya roro eroromero mak ha.
18Awakro so nîmtapowas hara Kporin komo. Kaapu yakîhton̂enho Mîk Kporin komo, Kaan xa Mîk, roowo yakîhton̂enho. Cekenke roowo n̂iir̂akn̂e anana tohnî me. Pohnî me mak akîhtora xakn̂e, tooto yeken me xa matko nakîhcekn̂e. Ero yipu yakîhton̂enho Mîk Kporin komo. On wara kesî Noro tpoko rma, Aporin kom Ow ha. Anarî exihra ro mak nasî Aporinî ro komo.
19En̂epa me mak yîmtapotara wîxakn̂e. Awarpanawno po yîmtapotara wîxakn̂e. On wara kahra wîxakn̂e Xako yepamtho komo ya, Oyakro mîmtapowaxe ha re tohnaw ro mak okwe, awentara so wasî, kahra wîxakn̂e yîwya so. Aporin komo xa Ow ha. Kir̂wan poko tîmtapotaxmu Ow. Kir̂wanî ro me awehtopo komo yekatîmn̂e Ow ha.
20On wara wîîkes awya so, Xiya amohcoko. Mîk hak rowon pono komo chei emahcixapu komo amyamro esenmecoko ohyaka. On wara naxe anarî komo, onoke na warai me ciixapu n̂ewyar̂axe ponaro cehtopo komo me, weewe makî. Kaan warai me cehsom yakro tî re nîmtapowaxe tukurunpen̂e pîn yakro rma kica. Camkîno komo mak ero wara naxe okwe.
21Esentacoko amyamro awehtopo komo poko. Ero yinhîrî owya ekatîmcoko, Onoke xa awya so n̂ekatîmyakn̂e pahxa awehtoponhîrî komo? Ow mak wekatîmye ha. Ow mak Ow ha Kaan. Anarî exihra ro mak nasî Takîhso ciino rin̂e Ow Kaan ha. Awakir̂waman̂e Ow. Anarî exihra ro mak nasî awakir̂waman̂e kom ha.
22Opona tak encoko amyamro ahnoro tooto komo, roowo mapitawno komo meero. Kaan Ow ha, anarî exihra ro mak nasî.
23On wara wîîkekn̂e awya so, Yaaro xa tan wîîkesî cemaro pîn me ro mak, oyehtopo rma wetahcakn̂e ehn̂an me ehtome omtapotarî. On wara wîîkekn̂e, Ahnoro tooto komo tak omamakan me n̂eremexe amn̂e tosokmuru po so. On wara kexe, Yaaro xa amna kesî cemaro pîn me ro mak, Noro yakrono xa amna ha, kexe tak opoko.
24On wara marha kexe opoko, Kporin komo ponarono me oyexirî ke mak kir̂wan̂he wasî, ero wa oyexirî ke marha kar̂pe wasî, kexe, wîîkekn̂e. Ero ke ero wa naxe omtapotachonho yaw roro, kesî Kporin komo. On wara tak naxe tooto komo ero yimaw, Kporin komo yaka tak mokyaxe, nîhyapamyaxe tak Noro poko yîrwonîmxapunhîrî komo ahnoro. Ero wa naxe okwe.
25On wara tak naxe Ixaw Yana komo ero yimaw, Kporin komo ponarono me tak naxe. Ero wa cexirî ke so kir̂wan me ciiso naxe. Noro poko tahwotaxmu me marha naxe. Ero wara naxe Ixaw Yana komo amn̂e.
Ow Mak Aweceton̂e Komo, Kesî Kporin Komo

1On wara marha kesî Kporin komo awya so, Bew encoko, N̂ebu kom ha. Ponaro awehtopo komo mîkyam kica. Tutupentaxmu wara ero yipu komo exirî encoko. Epîrkaporo naxe okwe. Noro yipu komo warai me ciixapu naar̂asî paaka, tawsîn̂em okwe. N̂ekar̂kekn̂e thakwa awoh komo ero yipu yaar̂ataw.
2N̂eremexe mak paaka. Anakîtothîrî komo yecehtora thakwa naxe, arîhra naxe. Awaparî komo xa matko naare okwe. Ero wa xakn̂e ponaro awehtopo komo okwe.
3Ai, Xako yepamtho komo awya so wîîkesî, Ixaw Yana poyinonho etîmtoxapu rma amyamro, omtapotarî ka entacoko. Awewrutoponhîrî komo n̂ixa ro rma aweceton̂e komo Owî reha. Anocwan komo ropotainonho rma awan̂e komo marha Ow.
4Ero wara rma was apoko so amn̂e poritomo me awehtopo komo pona roro. Kaar̂axe so rma tumutwe ahpoci komo yehtopo pona roro. Kakîhcetken̂e so, ero ke kaar̂axe so eroromero, kukurunpexe so marha.
5Onoke warai me xa Ow mîhtînoyatu? Etîme re mak naxe n̂examro, Kporin komo, anarî komo yakro, mîîket ha ma re awya so?
6On wara naxe anarî komo, ooru merurkexe kumixi yawnonho mer̂pora. Prata marha nukuknomexe kawsîn yukuknomacho ke. Ooru pokono ro tak nantomexe ponaro cehtopo komo yakîhtorî poko. Akîhtoche n̂esewnapexe tak ero mamaka. Oporin xa amoro okre, kexe ero yipu ya kica.
7Anarimaw so akîhtoxaputho nanîmyaxe tmotaka so. Anana naar̂axe ekenî ro pona. Iina tak n̂iir̂axe piiri. Iito thakwa mak nasî, anana tohnî me ro mak. Ero n̂entarî me rma tak nîmtapowaxe kar̂pe, Ow yukurunpeko, kexe. Eikura ro so mak nas okwe. Esemetanmexapu komo yakronomara marha thakwa nas okwe.
8-9Omtapotarî ponaro men ehcoko. Tooto me mak awehtopo marha enpoko. Omtapotarî yîhcamnopîra ehcoko. Ero wa xa nîîkai Kaan kîwya so, kacoko roro amyamro oyanwekn̂e kom ha. Pahxa awehtoponhîrî komo ponaro marha ehcoko. Kaan Ow ha, anarî exihra ro mak nasî. Kaan Ow ha, owarai exihra ro mak nas anarî hara.
10Yihcirî me kakîhcetken̂e so ero yimaw rma miya roro awehtopo komo wekatîmyakn̂e awya so. Pahxa ro mak wekatîmyakn̂e awya so, Ero wara men maxe miya roro awaitopo komo pona roro, wîîkekn̂e ero wa exihra rma ka awexitaw so. On wara kan̂e ro Owî, Omtapotachonho yaw roro rma kiir̂axe so. Ahce wa na ciino ciri xe oyexitaw ero wara rma ciino wiir̂asî ciitîkaxi ro.
11On wara marha ciino wiir̂asi, wikoko warai wan̂ikyasî mehxa resce n̂ixa ro. Meyeno mîk wan̂ikyasî owya yîhtînotopo yaw roro ciino rin̂e ha. Ero wara ciino wiir̂asî, wîîkekn̂e. Ero ke ero yaw roro rma ciino wiir̂asî. Owya yîhtînotopo yaw roro rma wa ciino wiir̂as ha.
12-13Kanwekn̂e ro komo amyamro, kir̂wan me exporono pînî komo ro mak amyamro. Omtapotarî men ka entacoko. On wara wîîkes awya so, kir̂wanî ro me oyehtopo wekyas amn̂e meyehra xa. Mooxe exihra tak nasî. Akurunpetopo komo poko ecmamra wasî. Kukurunpexe so tak amyamro Siaw pono komo. Kir̂wanî ro me oyehtopo wiir̂asî Ixaw Yana komo pona. Ero wa n̂examro wiir̂asî.
Babiron̂a Pono Pen Komo Nîwîrîmes Hara Kporin Komo

1Ai, on wara wîîkes awya, Babiron̂a pono yemsîrî amoro, iin̂omnî ro ha. Ahtoko ka xiya. Roowo pona mak tak eremakî. Roowo pupun pona mak eremakî kayaritomo yapon ponahra. Kawtew komo yemsîrî amoro. Tupunporem, kacho mera ro mak tak mas okwe, yupun cukmano, kacho mera marha masî.
2Etapickakî tak puruma yaposokacho poko. Toh ke aposokakî. Awewoponthîrî tak mohkakî. Asayanthîrî marha mohkakî. Pononmra tak n̂expe apetî. Tuuna yepu tak watoko.
3Sayamra ro mak tak masî. Akicicin tak n̂esenpesî kopi. Ero wa kesepanîyas apoko. Ahyawno komo wîwîrîmesî ahnoro watohnî me ro mak. Ero wa kesî Kporin komo.
4Kir̂wanî ro Mîk kown̂e ro, ponaro Ixaw Yana komo yehtopo. Kporin komo Mîkî, kantoman̂e ro. Ero wa nai Noro yosotî.
5On wara marha wîîkes awya, Kawtew komo yemsîrî ya, kes hara Noro, tîtken̂e mak eremakî, awarpanaka etoko. Kayaritomo pici mîk ham, mer̂pono pici, kacho mera tak masî.
6Owî rma re kîrwonakn̂e oyanan komo poko. Ero ke n̂examro wîwîrîmekn̂e oyanan komo rma. Awemyaka wîmyakn̂e. Yîpînîn yaw sora ro makî tko mîxakn̂e okwe. Poritomo komo meero mapickekn̂e iyopo so ro mak okwe.
7On wara mîîkekn̂e, Kayaritomo pici me wasî eroromero, mîîkekn̂e. Ero ke oyanan komo yahwokatîkacho poko eserepokara mîxakn̂e kica. Opoko men n̂esepanîya amn̂e ponaro n̂examro yehtopo, kahra ro mak mîxakn̂e okwe.
8Ero ke omtapotarî ka entakî. On wara masî, awesewakoma xe mak mas okwe. Erasîn me mak menmayasî. On wara kan̂e amoro, Ow mak ow ha kayaritomo pici, anarî exihra ro mak nasî owarai, mîîkesî. Iin̂owaixapu me exihra ro mak wasî, tîmxîkwaisom mera marha wasî, mîîkesî marha kica.
9Ero ke ero wara rma mas amn̂e okwe. Iin̂owaixapu me masî, yîmxîkwaixapu me marha masî. Ero wa masî ero re po rma kaamo po. Ero wa mehtîkesi ro mak okwe. Erem komo poko masî mer̂pono pîn poko. N̂ukwa yosom me marha mas okwe. Ero ke ero wara tak mas okwe.
10Kicicme awehtopo mak mîhtînoyakn̂e akurun me. On wara mîîkekn̂e, On poko oyexitaw oyenîn̂e exihra ro mak nasî, mîîkekn̂e kica. Takîhso rma re masî, cehcamhokaxi marha re masî. Ero wara awehtopo rma tko awir̂asî anarme cesehtînosom me okwe. Ero ke on wara mîîkesî, Kayaritomo pici ow ha. Anarî exihra ro mak nasî kayaritomo pici me cehsom, mîîkesî kica.
11Metwîrîmetîkesî men amn̂e okwe. Onoke yanme na ketwîrîmetîke, yîhtînopîra wasî, mîîkesî. Mesemetanmekyasî ro mak amn̂e. Yukurumra ro mak mas okwe. Ponan̂e rma metwîrîmetîkesî twen̂ekarî awexitaw rma okwe.
12N̂ukwa poko roro mîxakn̂e, eremkano rin̂e me marha mîxakn̂e emapona roro. Ero yipu ponarononho amoro mehxa ro amrenai ro rma. Yukukmakî rma ka. Ehn̂an me ma re awir̂a ero poko awehtopo? Kar̂pe ma re awir̂a awaparî komo yopono me?
13Anarmerpan komo mîhtînoyasî awakîretopo me. Ero yipu poko awehtopo pokekn̂e tak awya. Taa, akurunpen̂e me tak nawomcowpe xir̂ko yenîn̂e komo rma, xir̂ko yanme awehtopo yekatîmn̂e komo marha. Nuun̂i yepatakacho yimaw roro awehtopo yekatîmn̂e komo marha nawomcowpe. Noro yipu komo tak akurunpepe etwîrîmara awehtome.
14Puruma yeputho wara rma tak naxe noro yipu komo amn̂e. Wehto ywaw n̂ecakyaxe okwe. Cecahsom mera rma kecir̂asî, ket ha na. Pîra rma thakwa, n̂ecakyaxe rma. Porin mîn wehto oco, wehto roron mak pîn mîn, awesontopo komo mak pîn mîn oco.
15Ero wa mak naxe yaskomo komo. Noro yipu komo yakro metapickekn̂e. Amrenai ro rma n̂examro yakro mîwarawanwakn̂e. Awakronoman̂e pîn me ro mak naxe. Miya so mak n̂etar̂axe awarawanînhîrî komo cemyawno ro poko. Akurunpera rma naxe okwe noro yipu komo. Ero wara naxe okwe.
Ixaw Yana Komo Nakir̂wames Amn̂e Kporin Komo

1Taa, Xako yepamtho komo amyamro, omtapotarî ka entacoko amyamro hara. Ixaw Yana komo, kacho rma amyamro. Xuta pen yepamtho rma amyamro. Kporin komo yetacin̂e amyamro, Yaaro xa tan wîîkesî, kachome awya so. Kaan yetacin̂e amyamro, ponaro Ixaw Yana komo yehtopo yetacin̂e ha. Yaarono mera tko metahcaxe okwe, kicicme awexitaw so rma okwe.
2Kaan yewtonî ro pono amna okre, ponaro Ixaw Yana komo yehtopo pona enîn̂e ha, mîîkexe. Kporin komo, kantoman̂e ro, kacho Mîk, Noro poko ero wa mîîkexe.
3Yîhcirî me ka awehtoponhîrî komo wekatîmyakn̂e awya so pahxa rma. An̂entarî me kîmtapowakn̂e. Ponan̂e tak ero wara rma kiir̂atken̂e so omtapotachonho yaw roro rma.
4Oyanwekn̂e me kîhtînoyatken̂e so rma. Pehu me mak xakn̂e apîmîrî komo micin. Bronse me marha xakn̂e aperî komo.
5Pahxa rma awehtopo komo wekatîmyakn̂e awya so. Ero wara maxe amn̂e, wîîkekn̂e awya so ero wa exihra rma ka awexitaw so. Ero wa wekatîmyakn̂e awya so on wara kahra ro mak awehtome so. Nasî weewe ponaro oyehtopo me ciixaputho ohyaw. Nasî marha kuripara ciixaputho ohyaw ponaro oyehtopo kom ha. Noro yipu komo rma ero wara amna n̂iir̂e, kahra awehtome so wekatîmyakn̂e awya so.
6Ero wara awitoponhîrî komo mencetken̂e rma ha re. Yaaro, tîmtapotachonhîrî yaw roro rma kiice ham okwe, kahra kat mat ha? Oroto tak an̂entarî pîn komo wekatîmyas hara awya so, pahxarono tak ha. Ekatîmnînhîrî komo on wekatîmyasî awya so.
7Oroto tak ahce na komo wakîhcesî, pahxa akîhtonînhîrî kom ha. Ero ke ero yipu yentara ka maxe. Oroto mak tak mencexe. Ero ke on wara kahra maxe, Nhnk, ero yipu wencesî rma, kahra maxe.
8Ero yipu yentara ro mak ka mîxatken̂e. Ai ha, ero wara ma amna n̂iir̂a Noro, kahra ro makî ka mîxatken̂e. Pahxanînhîrî rma tpanayahruso mîxatken̂e okwe. Ween̂asî rma wa awehtopo komo, emîknono rin̂e me awehtopo komo kica. Awewrutoponhîrî komo n̂ixa ro rma, Kanwekn̂e, kacho me maxe kica.
9Wara rma oyosotî yanme rma yamoro n̂he kîrwonasî apoko so. Awaikatîkara rma wasî opoko awahwotachome so rma.
10Kusmunkace so rma tko, enko xe awexirî komo. Prata nusmunkexe ero warahra tko kusmunkace so. Awemetanmecho komo ke rma kukukmace so.
11Kir̂wanî ro me oyesenpotopo ponaro xa wasî. Kir̂wanî ro me oyesenpotopo ponaro oyexirî ke xa ero wara kiice so. Warai makno wara oyesenpo xera ro mak wasî. Taa, kir̂wanî ro mîk hara ponaro oyehtopo, kacoko anarî ya, yiixe awexitaw so, kahra ro mak wa wasî.
12Omtapotarî men entacoko amyamro, Xako yepamtho komo. Ixaw Yana komo amyamro, onan̂ikîtho komo. Kaan Ow ha, yihcithîrî xa Ow, mapitawno marha Ow ha.
13Oyamorî ke rma roowo mapatan wiir̂akn̂e. Oyamorî ke marha kaapu komo wehyatkekn̂e, kaari n̂ixan ke. Kah yawno komo yan̂ikyataw owya oyewehcaxe. Iito re nawomyaxe.
14Amohcoko xiya amyamro ahnoro. Omtapotarî ka entacoko. Nai ha re akîhtoxaputho ahyaw so. Onok warai ma re on wara ciino ritopo n̂ekatîmyakn̂e awya so, Babiron̂a pono pen komo yar̂macho ha? Yiixe xa Kaan yehtopo mîk n̂examro pen yar̂man̂e. Kaan nîhtînorî yaw roro rma Kawtew Yana komo nar̂mesî taporî ke rma.
15Owî rma ero warai me noro wiir̂akn̂e. Noro wan̂ikyakn̂e xiya mohtome. Ehn̂an me ro mak noro wiir̂asî n̂examro pen yar̂macho poko.
16On wara marha wîîkes awya so, Meyehra n̂he amohcoko omîtkoso, omtapotarî ka entacoko. Yihcirî me ka awehtopo komo yekatîmyataw owya en̂epa me yîmtapotara rma wîxakn̂e. Omtapotacho yaw roro rma tak mîxatken̂e. Ero yimaw iito rma wehxe Ow. Taa, ahyaka so tak oyen̂epei Kporin komo, Kaan ha. Cekatî ke rma oyen̂epei. Ero wara oyen̂epei, kesî. Ero wa kesî Kporin komo.
17On wara marha kesî Noro, Kporin komo, awown̂e kom ha. Kir̂wanî ro Mîk, ponaro Ixaw Yana komo yehtopo Mîk kesî, Aporin komo Ow ha, ponaro awehtopo kom ha. Kir̂wan̂he awin̂e komo Ow ha, kesî. Owenari amohcoko kir̂wan̂he awehtome so, kesî marha. Ero wa kesî Noro awya so.
18Ahce kacho apanatanmetopo komo ponarora mîxatken̂e okwe? Ero ponaro awexitaw so ketaw ha re ahwokan me roro mehcerî ha re okre. Tuuna yepu wara rma n̂exirî ha re ahwokan me awehtopo komo. Tuuna imo wara marha n̂exirî ha re kir̂wan me awehtopo kom hara, yamarataka ken̂arî wara.
19Mer̂pora ro mak n̂ehcerî awepamthîrî komo axawa wicakî rma okre. Yukuknomarî yopo ro mak nasî axawa pupuntho ciki, ero wicakî yakenonî rma n̂ehcerî ha re amxîkrî kom ha. N̂examro yosotî yîhcamnopîra ro mak wehxirî ha re. N̂examro yir̂ponkara marha wexirî ha re, kes awya so ha.
20On wara marha wîîkes awya so, Babiron̂a poi etocoko. Kawtew komo yai ro mak tak emahcicoko. Awowtoponhîrî komo tak ekatîmcoko miyan komo ya rma. Waano me rma ekatîmcoko. Emtarakacoko ro mak tahwore awexirî ke so. Roowo yenatîtopo tono komo n̂entarî me meero emtarakacoko. On wara kacoko, Tanton komo tak nowye Kporin komo, Xako yepamtho kom ha, kacoko.
21Turpem pore xa n̂examro naar̂akn̂e, tuuna exihnî pore. Wokumnî me xa exihra rma tko tî xatken̂e. Tuuna tî n̂en̂emhatakekn̂e Noro toopu yatumnai rma. Toopu nîmtakekn̂e, ero yinhîrî xoo kekn̂e ro mak tak tuuna mer̂pono pîn.
22Cereporem me exihra ro makî tko naxe kicicitho komo, kesî Kporin komo. Ero wara kesî.
Kporin Komo Yanton Me Ixaw Yana Komo Yehtopo

1Taa, ciwya pono komo n̂entarî me tan kîmtapowas hara meyeno komo n̂entarî me. Iitono komo, awya so kesekatîmyasî. Ero ke omtapotarî ka entacoko. Oyewrunaw rma oyan̂ikyakn̂e Kporin komo. Oyetacakn̂e oyewrutoponho n̂ixa ro rma.
2Kacipara imo wara rma n̂iir̂akn̂e omtarî, iyohtoxapu wara. Oyeyamyakn̂e tamorî yawarpan yaka. Waiwî wara rma oriyakn̂e kir̂wan̂he enporixapu wara. Oyeyamyakn̂e marha, cemehnu yawno wara oriyakn̂e.
3On wara kekn̂e owya, Oyanton amoro Ixaw ha. Kir̂wanî ro me oyehtopo yenpon̂e me mas okre, kekn̂e owya.
4On wara tko wîîkekn̂e ohnaw makî, Tohnaw kekaricekn̂e okwe. Kar̂pe oyehtoponho wirihtîkekn̂e tohnaw ro mak okwe. Ero poko oyehtoponho yepetho tko nîhtînoyasî Kporin komo. Ponaro oyehtopo rma Mîk oyepemes amn̂e tanme ro.
5Yememe ropotaw rma Kporin komo oyakîcekn̂e tanton me. On poko oyantomesî, tîhyaka Xako yepamtho komo yenmetopo poko, Ixaw yepamtho komo yenmetopo poko. Kir̂wanî ro me oyen̂as amn̂e Kporin komo, ponaro oyehtopo. Noro rma nasî okariton̂e me.
6On wara kesî Kporin komo owya, Oyantonî rma re amoro. Ohyaka Xako yepamtho komo yenmekn̂e me masî, Ixaw Yana komo yenmekn̂e me ha. Onkurunpetho komo mîkyam menmekyasî. Ero pokono me ciki re masî. Wara rma Xenciu weyuru me marha tak kiir̂as hara oyanme akir̂wamano rin̂e me awehtome. Meyeno komo yakir̂waman̂e me masî, roowo mapitawno komo yakir̂waman̂e me, kes owya. Ero wa kesî Noro owya.
7On wara marha kesî Kporin komo awya, Ixaw Yana komo yown̂enho Mîk Noro kesî, Kir̂wanî ro ha. Tooto komo nîwîrîyakatho amoro, kayaritomo komo yanton marha amoro, kesî. On wara marha kesî awya, Amn̂e tak kayaritomo komo nawomyaxe awen̂ataw. Antomano rin̂e komo nutupenwaxe tak Kporin komo xe cexirî ke so. Ero wara tak naxe apoko Kporin komo yanme, Kir̂wanî ro Mîk ponaro Ixaw Yana komo yehtopo, kemîknon̂e pînî ro mak. Tîwyanî ro me awahsîn̂enhîrî Mîk. Noro xe cexirî ke so nutupenwaxe, kesî. Ero wa kesî Kporin komo.
8On wara marha kesî Kporin komo awya hara, Amtapotarî wentai mîk hak poko tawake oyehtopo me ka exitaw. Akir̂wamano ritopo me exitaw kakronomai. Kukurunpesî roro tak yaarono me omtapotarî yenpon̂e me awehtome. Yaaro ham Kaanî mtapotarî, Kakir̂wamexe so amn̂e, kacho, kexe tak apoyino komo awenîrî ke so. Roowo yakir̂waman̂e me marha kiir̂asî, ewtotho yekamn̂e me marha n̂examro yeken me, Ero warai me kiir̂asî.
9On wara kan̂e me marha masî ahruxapu komo ya, Epatakacoko tak ha, kan̂e me. Awarpanawno komo ya mîîkes hara, Esenpocoko tak ha, mîîkesî. Esama yaw rma cetaw so noro yipu komo n̂eseresmexe tak. Cuupu tak n̂een̂axe îh po so, ewtî mera ehxapunhîrî po so.
10Yîromamra tak naxe ero yimaw, Tuuna xe was okwe owokru, kahra marha naxe. Peramtara naxe, yipikara so marha nasî kaamo. N̂examro naar̂asî yîpînîn yawno rma. Tuuna pîtho kwaka naar̂asî.
11Esama me tak wiir̂asî îîpînhîrî komo, orowon pono komo. Kaw n̂he marha wiir̂asî esama komo, orowon pono kom ha.
12Mokyaxe tak amn̂e meyenonhîrî komo, mehxa mehxa wara mokyaxe, enko xe. Anarî komo mokyaxe nohce n̂ixa, anarî komo mokyaxe oesce n̂ixa, anarî komo mokyaxe hara Sin̂in rowon pononho komo.
13Okre, okre, kacoko kar̂pe amyamro kah yawno komo. Ahwotacoko marha amyamro roowo pono kom hara. Ewanomacoko tak amyamro hara îîpî komo. Ero wara ehcoko tîyanan komo yahworerî ke Kporin komo ya okre, cesemetanmesom komo pînîn yaw exirî ke ha. Ero ke ahwotacoko.
Ixaw Yana Komo Poko Twen̂ekarî Exihra Ro Mak Nasî Kporin Komo
14On wara tko kesî Siaw, oyahsîpînkai okwe Kporin komo, opoko twen̂ekarî mak nas okwe, kexe.
15Ahce wa nai rikomo yon awya so, tîmxîkrî poko ma re twen̂ekarî nai, moomo yeen̂e poko ha? Tîropotawnonhîrî pînîn yawra ma re nai awya so? Anarimaw so rma tko twen̂ekarî nat okwe rikomo yon. Wara rma apoko so yîtwen̂ekarîntara ro mak was Ow ha.
16Awosotî komo mewrekn̂e Ow oyamoyeretaw. Awewton komo wacan ponaro xa wasî.
17Amrerî komo tak mokyaxe hara kar̂pe. Awaparî komo tak cexe ahyai so ero yimaw, awewton komo yakn̂in̂enho kom ha.
18Miya so esewyar̂ko. N̂esenmekyaxe tak amrerî komo. Ahyaka mokyaxe. Yaarono xa tan omtapotarî, waipîra wasî, kacho wara rma. On wara wîîkesî, aponon porokru wara rma miir̂axe amrerî komo. N̂examro yamrun̂e wara masî wooxam wara ciin̂ontaxmu wara, wîîkesî. Ero wa wîîkesî.
19On wara tak nas amn̂e amararînthîrî komo, peen me ehxapunhîrî komo, eken ken̂ehra tak nasî mer̂pora ro mak exirî ke iina cesekenmaxmu komo. Eken ken̂ehra xa marha nasî awewtonthîrî komo, iipo aporin pen komo waihtoponho komo. Awermomn̂enhîrî pen komo tak naxe mooxe.
20Mer̂pora tak naxe amn̂e amxîkrî komo, anarînhîrî pen komo yemtakan komo. On wara kexe n̂examro an̂entarî me, Wahra nas oyeken okwe. Takwekemî n̂he xe xa wasî oyeken, kexe.
21Ero yimaw on wara mîîkexe ahnaw so mak, Onoke n̂ewrui moxam me omxîkrî me ha? Kîmxîkwaiyakn̂e cma re ka okwe, yîmxîtara marha wîxakn̂e. Owaparî rowon po thakwa wîxakn̂e okwe, poxumnî me mak. Onoke moxam por̂mamnoyakn̂e? Cewn̂e wîxakn̂e akronomra okwe. Ahn̂ixan komo moxam hara? mîîkexe tak.
22On wara kes hara Kporin komo Kaan, On wara was amn̂e, kapockanwasî tak amn̂e Xenciu komo n̂enîrî me. Kayaritomo banteiran wanîmyasî meyeno komo n̂enîrî me. Ero ke amumuru komo tak n̂ekyaxe cenaw so rma. Awemsîrî komo marha n̂ekyaxe tmotaw so.
23Kayaritomo komo tak naxe amxîkrî komo por̂mamnon̂e me. Kayaritomo pici komo marha naxe amxîkrî komo wokpan̂e me. Amamakan me nutupenwaxe n̂examro cesewnaposo ro. Roowo mak n̂emeyaxe ahtarî mîtwono. Ero yimaw on wara mîîkexe, Kporin komo xa Mîk ham on wara kiin̂e, mîîkexe. Pahkî opona enîn̂e komo naxe ehn̂an me ro mak okre, kesî Kporin komo.
24-25Karitî komo nahsîtho ma re tahsîyat hara yînar̂mathîrî komo yemyawnonho awya so? Yukurumîkno komo narîtho ma re towyatu awya so? On wara tko kesî Kporin komo awya so, Nhnk, Karitî komo nahsîtho komo rma wowyasî. Yukurumîkno komo nahsîtho marha wowyasî yînar̂mathîrî komo yemyawnonho. Awakro cetar̂maxmu komo yakro marha ketar̂mes Ow hara. Ero wara wasî amxîkrî komo yukurunpetome owya.
26Tupunthîrî komo ke rma tak awemetanmekn̂enhîrî komo wîyotmesî. Kawaxiyem yeen̂enho wara marha naxe tîkamxukuthîrî komo ke rma wenîmxapu wara. Ero yimaw tak on wara kexe tooto komo ahnoro, Ixaw Yana komo kurunpen̂e xa Mîk ham Kporin komo, n̂examro nowye. Karitî Mîk kopi ponaro Xako yepamtho komo yehtopo, kexe. Ero wara kexe tooto komo ahnoro.
Tanton Nakîhresî Kporin Komo

1Taa, on wara marha kesî Kporin komo awya so, Ahto nai karita anocwan yai oyetowtoponho pokono, noro yen̂epetoponho owya? Ahto nai on̂epethîkatho, yîwya kîmyatken̂e so noro? Kicicme awexirî ke so matko wa metîmyatken̂e anarî komo ya. Omtapotarî yanwekrî ke awya so anocwan komo wen̂epekn̂e.
2Omokyataw awenso so ahce kacho exihra ro mak mîxatken̂e iito? Ai, ai, wîîkekn̂e cma re awya so, ahce kacho oyeyukn̂e exihra ro mak xakn̂e okwe? Aporî kawra katî wai awya so awown̂e komo pîn me? Kar̂pera kat wai awya so akurunpen̂e komo pîn me? Tuuna imo yapainokan̂e tko Ow, eitopo ke mak wapainokesî. Tuuna yepu wiir̂asî axawa imo me mak. Ootî pen tak kowasî tuuna yexihtorî ke.
3Awarpape tak wiir̂asî kaapu. Kumixitho ke ahruxapu wara mak wiir̂asî. Ero wara wiir̂as anarimaw so, kesî Kporin komo.
4On wara oriyakn̂e Kporin komo Kaan. Ekar̂kaxapu komo yakro tîmtapotaxmu me oyehtopo poko ohcamhokekn̂e. On̂uru ciin̂e ro Mîk takîhso omtapotachome noro yipu komo yakro. Oyenpakesî marha Noro enmar̂atîxera. Cehcamhokaxmu waara oyenpakesî. Opanarî yenpakan̂e wara rma nasî tîmtapotarî yentachome.
5Opanarî nahrunkekn̂e Kporin komo Kaan. Yîmtapotarî yanwekîra wîxakn̂e. Yîhyai etaknamara marha wîxakn̂e.
6Omkarî rma wîhyokpekn̂e ooxatî pîn komo ya. Oyetpoci marha mohkapekn̂e yîwya so. Opoko n̂etaporetken̂e. N̂etakwatken̂e meero opore kica. Esewyahrura rma tko wîxakn̂e ero wara exitaw so opoko.
7Oyakronomesî Kporin komo Kaan ha. Ero ke ahce na poko cehn̂axmu me exihnî me wasî. Ero ke apotmîkî xa wiire oyewru saama wara ro mak. Yîhyapamnoxapu me exihra ro mak wa was ha.
8Kir̂wan̂he oyehtopo yenpon̂e nasî meyehra. Ero ke onoke ma re, Kicicme masî kica, nîîke opoko? Cesentacerî tak. Onoke xa oyen̂eka xe nai? Noro rma mokope ohyaka.
9Kporin komo Kaan xa Mîk oyakronoman̂e. Onoke ma re oyen̂eke? Poonotho wara mak naxe oyen̂eka xatî komo ahnoro, tatîhsom wara. Mahcaru warai nahyasî poonotho, ero wara naxe.
10Nai ha na apoyino komo, Kporin komo ponarono komo, Noro yantonî mtapotarî yewetîn̂e kom ha? Noro yipu rma na nai awarpanaw cetarisom wara. Weyumnî me ro mak na nai? Noro yipu komo exitaw Kporin komo yosotî pona mak tak n̂encowpe, ponaro cehtopo komo yosostî pona.
11On wara tko wîîkes awya so hara, awehtorî komo yirin̂e komo ya, tpoturim yaan̂e komo ya, Awehtorî komo weyuru po rma etaricoko, tpoturim komo weyuru po mak ha. On wara tko maxe amn̂e merewaxe xa oko, awerewîmtopo chew cetîraposom me maxe oko. Owî rma ero wa kiir̂axe so.
Siaw Pono Komo Nahwores Amn̂e Kporin Komo

1Taa, on wara kesî Kporin komo awya so, kir̂wan̂he awexi xatî komo ya, Kporin komo yenî xatî komo ya ha. Toopu wara maxe hara, porin poi yîhkotoxapu wara. Ewtarî yawnonho mîn toopu. Ero ke iitononhîrî ow ham, ewtarî yai anîmxapu, kacoko. Toopunhîrî ow ham, porin poyinonho ham, kacoko marha.
2Abraaw mîk aporin komo. Ero ke noro yehtoponho ponaro ehcoko, Sara mîk anocwan komo. Noro yehtoponho ponaro marha ehcoko. Abraaw wan̂ikyakn̂e cewyarono me tak ehtome. Ero yinhîrî noro wakronomekn̂e, wepamnoyakn̂e takî.
3Siaw pono komo marha nahwores amn̂e Kporin komo. Yîrowon komo marha nahworesî, peen ken̂arî kom ha. Peen kan̂arînhîrî tak n̂iir̂asî naatî yewtî me, Eten pononho wara rma okre. Axawa imo marha nasî yîmîtwo. Kporin komo natîtho wara tak nas okre. Iitono komo tak naxe tahwore, tawake marha. Amna cma mîwakrew okre, kacho xa n̂esencesî iito, ewanomarî komo marha.
4Omtapotarî men entacoko amyamro oyanan komo, Ow men entacoko omaywen kom ha. Omtapotacho tak n̂etakpayasî amn̂e, panatanmekno ritopo komo. Takîhso xa en̂ekano wiir̂asî. Ero wara owya ciino ritopo rma nas anarî yana komo weyuru wara rma.
5Pahnoke takî nasî kir̂wanî ro me oyesenpotopo. N̂esencesî tak akir̂wamano ritopo owya. Oyaporî rma nasî anarî yana komo yen̂ekan̂e me, yaaro en̂ekan̂e me ha. Ciwya pono komo n̂een̂axe opona. Oyaporî nîhtînoyaxe tukurunpen̂e komo me.
6Kahsî encoko kaapu yentome awya so. Roowo marha encoko kaapu makatawno. Pahxaro tak n̂ehcamnoyasî kaapu komo, wehto yîsîn n̂ehcamnoyas ero wara rma. Natîhyasî marha roowo poonotho wara. Waihyaxe tak ero pononho pen komo. Eroromero tko was Ow akurunpen̂e komo me. Ehcamnopîn me marha nasî kir̂wanî ro me oyehtopo.
7Omtapotarî ka entacoko amyamro kir̂wanî ro me oyehtopo poko ehcamhokaxapu komo, Omtapotarî entacoko amyamro apanatanmetopo ponarono kom ha. Awîrîyaketu so rma na tooto komo. Kicicme so na nîmtapowat apoko so. Ero wara yîmtapotarî komo pona erasîra ro mak ehcoko.
8Poonotho wara mak naxe amn̂e noro yipu komo, awkaxaputho wara, mahcaru warai naputho wara. Nasî akrî warai ciki poonotho yahn̂e, oper̂a poci kahxapu yahn̂e ha. Yînaputhîrî wara naxe noro yipu kom okwe. Eroromerono me tko nasî kir̂wanî ro me oyehtopo. Eroromerono me akir̂wamano wiir̂asî. Miya roro ehretawnomaxapu komo yakir̂waman̂e Ow, kesî Kporin komo awya so.
9On wara tak wîîkes ow Kporin komo ya, Awaporî yenpakan̂e wara esko Apa, ekaritoko xa. Kar̂pe awehtopo amruko poono wara. Apakakî Amoro Kporin komo yaporî, wîîkesî. Pahxa mesenpekn̂e kporin pen komo exitaw ero wara rma esko hara. Habe yaman̂enho amoro, watwa imo mîk mîparaxkekn̂e.
10Amoro rma tuuna imo mapainokekn̂e, weyunu imo mapainokekn̂e ha. Weyunu imo yotaw rma esama miir̂akn̂e yarinho yaw rma. Anowthîrî komo yesamarî mîn miir̂akn̂e tuuna imo watotome yîwya so.
11Pahxaro tak on wara naxe hara Kporin komo nahsîtho komo epethîrî pona, tîrowon pona tak n̂etîramexe hara. N̂ewanomexe Siaw pona cepataketaw so. Eroromero tahworem me ehtopo komo nasî n̂examro yarokorî wara. Tahwore tak naxe okre, tawake marha. Yîhyai so cemahcisom wara tak nasî ahwora ehtoponhîrî komo, Okwe, okwe, kachonho yîwya so.
12Owî rma Ow ha awahworen̂e komo. Onoke warai xa amyamro hara okwe? Tooto pona cerahsom me maxe, twaihsomtho pona mak ha. Cuupu wara ciisom mak mîkyam tooto me ewruxapu kom ha. Ahce kacho noro yipu komo pona meraswat ha?
13Aporin komo ponarora tak mehtîkexe okwe, awakîton̂enhîrî komo ponarora. Kaapu yehyatkan̂enho Ow, roowo mapatan ciin̂enho marha Ow. Wara rma oponarora tak maxe okwe. Ero ke meraswaxe ro mak enmar̂atîxera okwe. Mokyaxe men okwe kwaparî komo kopi tîrwon̂em kopi. Kwaparî me tmohtopo komo poko n̂esencexe kopi, mîîkexe okwe. Ahto ma nat awya so awemetanmekn̂e komo, tîrwon̂em kom ha?
14Pahnoke tak nasî ahruxa pen komo yahrunkacho. Yuhnawno yaw tahruso naxe okwe. Yohno rma tko n̂epatakexe waipîra cehtome so, iyuru komo yenatîra marha ehtome.
15Aporin komo Ow ha, ponaro awehtopo komo. Tuuna imo yotakanman̂enho Ow yamarataka ken̂arî, cewtunîmsom ha. Ero yipu yotakanman̂enho rma Ow. Kporin komo, kantoman̂e ro, kacho Ow ha. Ero wa nasî oyosotî.
16Omtapotarî rma wiir̂akn̂e amtaka so. Kahruce so marha oyamorî yawarpan ke. Ero wa kakronomexe so roowo mapatan ciitome hara owya. Ero yimaw marha on wara wîîkes Siaw pono komo ya, Oyanan komo amyamro okre, wîîkesî, Ero wa wîîkes awya so, kesî Kporin komo.
Ixaw Yana Komo Yîwîrîman̂enho Pen Komo Nîwîrîmes Hara Kaan
17Ai Xerusaren pono komo, awya so wîîkesî rma, Apakacoko, apakacoko, kuywa poi tak ahtocoko. Kporin komo nîmîtho yeen̂enho amyamro wooku, yîrwonîmtopo yeen̂enho ha. Yînmîthîrî meetîketken̂e oko makumuthîrî meero. Atataren̂e komo mîn meetîketken̂e.
18Mer̂pora cma re xatken̂e amrerî komo. N̂examro poyino exihra tko nas awan̂e komo me cehsom. Mer̂pora cma re mîpor̂mamnoyatken̂e amrerî komo. Exihra tak nai ham okwe n̂examro poyino awamorî komo yahsîn̂e, aweceton̂e kom ha.
19Asakî thakwa nai awesemetanmetopo kom okwe. Onoke thakwa re apînîn yaw so nai hara? On wara nasî awesemetanmetopo komo, Metwîrîmetken̂e okwe, amînthîrî komo n̂ecakyakn̂e, rooma poko mîxatken̂e, awenmayipu pen komo marha waihketken̂e kacipara imo ke oko. Ero wara nas okwe awesemetanmetopo komo, awahwokacho kom ha. Onoke thakwa re wantome awahworetopo komo poko hara okwe?
20On wara marha nasî awesemetanmetopo komo, n̂ekar̂ketîketken̂e amrerî komo okwe. Esama yaw so mak naxe pukno wa okwe. Kooso wara ro mak naxe mîîye yaka ecimxapu wara okwe. Kporin komo yîrwonîmrî ke ero wa naxe. Ponaro awehtopo komo n̂eitho me mak naxe okwe.
21-22Ero ke on wara wîîkes awya so, emetanmexapu komo amyamro okwe. Wenîmxapu komo amyamro, kawaxiyem ken̂ehra wenîmxapu ha tko. On wara wîîkes awya so, Aporin komo Ow ha, ponaro awehtopo kom ha. Ow mak Aporinî ro komo. Oyanan xatî pîn komo yopono me tîmtapotaxmu Ow. Ero ke on wara wîîkesî, wooku makumuthîrî yeen̂e wara mehce, orwonîmtopo yeen̂e wara. Atataren̂e komo mîn orwonîmtopo. Ero yipu yeen n̂eexi awemyaw so, parakweci. Wowye tko awemyai so erîhra tak awehtome so.
23Awemetanmekn̂e komo yemyaka tak wiir̂asî n̂examro wokru me hara. On wara kan̂enho mîkyam awya so, Etîrapocoko kr̂a amyamro oona amna yesamarî me, kan̂enho mîkyam. Ero ke roowo wara rma miice amkarî komo n̂examro yesamarî me, aapore n̂examro totopo me. Noro yipu komo tak n̂eer̂axe hara awokruthîrî komo, kesî Kporin komo awya so.
Ixaw Yana Komo Nakir̂wamesî Kaan

1On wara marha wîîkes awya so, Siaw pono komo amyamro, apakacoko, apakacoko n̂he. Kar̂pe awehtopo komo yamrun̂e wara ehcoko, poono yamrun̂e wara. Kir̂wanî ro tak amrucoko aponon komo. Xerusaren pono komo amyamro, Kporin komo yewtonî ro pono kom ha. Awewton komo pona mokuhra ro mak tak naxe etanpikan komo, esmurexapu komo marha mokuhra naxe.
2Aponon komo tak yupupunkakî. Awomcoko tak awapon komo pona so aweremachome so tak. Ero wa ehcoko amyamro Xerusaren pono komo. Apîmîrî komo micitho yîmhokacoko, kuripara ha. Siaw yemsîrî amoro waapa nahsîthonhîrî ha.
3On wara kesî Kporin komo awya so, Epethîmra ro mak awahsîyatken̂e so anarî komo okwe. Ero ke epethîmra marha kowyaxe so hara, kesî Kporin komo awya so.
4On wara marha kesî Kporin komo, Yihcirî me ka Exitu pona cetken̂e oyanan komo iitono komo yaw enmachome. Kokon̂oro tak oyanan komo n̂emetanmekyatken̂e Asiriu kom hara. Tohnaw ro mak n̂emetanmekyatken̂e.
5On wara marha kesî Kporin komo, Ahce wa tak ciino wiir̂a hara? Epethîmra ro mak oyanan komo naar̂atken̂e waapa kom okwe. N̂etaporexe mak aan̂enhîrî komo n̂examro poko, kesî Kporin komo. Kaamo po roro kicicitho me ro mak nîmtapowaxe oyosotî poko.
6Ero ke oyehtopo yenîn̂e me tak naxe oyanan komo. Ero yimaw on wara tak kexe, Kporin komo xa Mîk xakn̂e ham on kîwirîmacho yekaiporen̂e, kexe. Yaaro, Owî rma ero wa awehtopo komo wekaiporekn̂e.
7Taa, on wara wîîkes hara, cenpore xa nasî kahwotacho yekatîmn̂e tarî, îh pore tmohsom komo tarî ha. Kaan poko tawake kiitopo komo yekatîmn̂e komo mîkyam, awahwotacho yekatîmn̂e komo, awakrecho kom ha. Awakir̂wamexe so Kaan, kacho yekatîmn̂e komo marha mîkyam okre. On wara kexe n̂examro Siaw pono komo ya, Ai, kayaritomo me tak nasî Kaan, ponaro awehtopo kom okre, kexe.
8Siaw pono komo yekyataw xa hara Kporin komo ya, kar̂pe tak kexe awaparî yekahton̂e komo. N̂emtarakexe mak tahwore xa okre. Ero wa n̂emtarakexe ekno rirî ke tak.
9Xerusaren po nasî mer̂pora mîîmotho komo, ecahxaputho komo. On wara wîîkesî ero yipu komo ya, Ai, ewanomacoko tak iito re, tahwore ewanomacoko, wîîkesî. Tîyanan komo tak nahworei Kporin komo. Xerusaren tak nowye hara, cewton me okre.
10Taporî tak n̂enpesî Kporin komo kir̂wanî ro. Ponomnî me n̂enpesî. Mîk hak rowon komo wero ro rma n̂enpesî. Ero yimaw tak ponaro kehtopo komo ya kakir̂wamacho tak n̂een̂axe mîk hak rowon pono komo ahnoro, roowo yenatîtopo tono komo meero.
11On wara marha wîîkes awya so, ewto poi so tak etocoko, etocoko ha men. Kicicitho yapehra ro mak ehcoko. Ewto poi epatakacoko ka, esmunkacoko tak amyamro Kporin komo mîn yawno yaan̂e komo.
12Ponan̂e tko tohra maxe, emahcira marha maxe. Yamoro n̂he mak mîîcexe. Kporin komo rma cesî apoturme so. Noro marha mokyasî amapitawno komo me hara, ponaro Ixaw Yana komo yehtopo. Ero wa mîîcexe.
13Taa, kîmtapowasî oyanton poko hara. Oyanton encoko, takîhso ciino rin̂e me nasî Noro. Kayaritomo komo yopono ro me tak nasî Noro, yaana me xa tak nasî.
14Pahxa ka mer̂pono pîn komo n̂eserepoketken̂e apoko so. Noro punu reha xakn̂e yîhyotopo yotho ken̂e xa oko. Anarî komo rma re xatken̂e ero wa ha re. Noro reha miya xe xa xakn̂e oko. Tooto warahra ro mak n̂esenpekn̂e tîhyokrî ke oco.
15Ero ke mîk hak rowon pono komo tak caramesî Noro, mer̂pono pîn kom ha. Noro yenîche kayaritomo komo ya nîtîtmamyaxe mak. Noro tak n̂een̂axe ekaci yentan̂e pîn komo ha ka. Tîn̂entathîrî pîn komo poko tak n̂esehtînoyaxe. Ero wara naxe ha.
Cerewrem Kicicme Kehtopo Komo N̂epemekn̂e
53
1On wara marha wîîkes awya so, onoke ha re amna mtapotarî n̂ewehcakn̂e? Onoke ya ha re taporî n̂enpekn̂e Kporin komo? Amna mtapotarî nanwekyaxe mak okwe entan̂e komo.
2Kaan yanton poko tan amna nîmtapowasî. On wara nasî Noro, por̂mamyasî tak Kporin komo wero ro. Naatî wara por̂mamyasî, kokon̂oro atîhtaxapu wara, cukmano wara. Naatî micintho wara rma tko n̂esenpesî turpem poi mohkaxapu wara. Cenporem me exihra ro mak nasî. Okre, cenporem Mîk okre, kacho mera ro mak nasî. Oyakrono mexe ween̂asî Noro, kacho mera marha ceen̂asî.
3Tooto komo nîwîrîyakarî me mak nas okwe. Nanwekyaxe ro mak okwe. Ahwokamexpoxapu me roro mak nas okwe. Cemetanmetopo yînîmn̂e me roro marha nasî. Noro yenîche tooto komo ya anana mak n̂esewkor̂metken̂e. Yîwîrîyakaxapu me exirî ke amna marha ponarora mak xakn̂e.
4Kar̂pera kehtopo tko nahsîye. Ahwora kehtopo marha nukukmai. On wara makî tko kekn̂e amna Noro poko, Kaan nîwîrîmatho thakwa Mîkro, Kaan n̂etapatho ha. Kaan n̂emetanmekîtho xa, kekn̂e mak amna Noro poko.
5Kanme so rma tko Noro n̂eparaxkapekn̂e, Kaan yanwetoponho yanme rma kîwya so. Kicicme kehtopo komo yanme mak n̂eserepekn̂e. Ero wa Noro n̂irpekn̂e Kaan tawake tak cehtome kpoko so. Yîhyoxapu me marha xakn̂e oko. Ero wara ehtoponhîrî ke rma keper̂anthîrî komo tak nasî cicihso okre.
6Oper̂a warai mak kîwyam, kosom komo yai mak tîhcetken̂e okwe. Cetakpayatken̂e mak okwe kesamarî ro yaw so mak kîwtotome so kica. Noro pona tko kicicme kehtopo komo n̂iir̂akn̂e Kporin komo.
7Emetanmexapu me ro mak xakn̂e Noro, yîhyoxapu me ro mak okwe. Wara rma nîtîtmamyakn̂e mak. Oper̂a xîkrî naar̂axe osom komo paraxkachome, ero wara Noro pen naar̂atken̂e. On wara nasî oper̂a yîhpoci pahyataw, tîtken̂e mak nasî emtarakara. Ero wara rma xakn̂e Noro pen hara tîtken̂e mak.
8Emetanmekn̂e komo tak naar̂atken̂e en̂ekaposo hara. Onoke ha re, Noro yepamtho mîkro, nîîke Noro poko? Noro pen tak nîhcamnoyatken̂e. Ero ke waipîn komo chew exihra tak xakn̂e. Kaan yanwekn̂e me oyanan komo yehtopo yanme mak ero wa xakn̂e, Kaan n̂etapatho me xakn̂e okwe.
9Kicicitho pen komo yokoputho yakro rma Noro pen nahruyatken̂e, cemyawnoyem nahtotho yaka rma tko. Waapa me exihnî rma ero yipu yaka nahruyatken̂e, cemaro me yîmtapotanî ro. Ero ke ero yipu yaka rma nahruyatken̂e.
10Kporin komo rma tko nîhtînoyakn̂e Noro pen yemetanmetopo. Kaanî rma Noro pen n̂iir̂akn̂e tahwokaxmu ro me. Kicicme kehtopo komo yepetho me mak waihkapekn̂e. Ero wa twaihîrî ke tak cepamrî komo n̂een̂asî Noro. Pahkî ro mak tak nasî waipîn me. Kporin komo yanme mak ciino n̂iir̂asî Noro ehn̂an me ro makî.
11Wooxam n̂erewasî cewruyataw, ero wara xakn̂e Noro ropotarî, cerewre xa. Ero wa cexirî ke tîmxîkrî komo n̂een̂as amn̂e. Ero yimaw tak cerepore nasî. On wara kesî Kporin komo Noro poko, Oyanton Mîk Noro kir̂wanî ro ero wa n̂eserepotanmekyasî. Ero wa cexirî ke mer̂pono pîn komo nakir̂wamesî. Noro rma kicicme ehtoponhîrî komo yepetho me waihyasî.
12Ero ke Noro tak wemyawnomesî. Karitî komo nahsîtho raconho rma nahsîyasî cemyawno me. Ero warai nahsîyasî tanmero rma cewaikaporî ke. Oyanwekn̂e komo yakrono me rma n̂etkuknomapekn̂e kicicitho wara okwe. Kicicme cehsom komo yehtopo nahsîyakn̂e tponan me rma, merpono pîn komo yehtopo ha. Oyanwekn̂e komo poko marha nîmtapowakn̂e oyakro, Yîpînîn yaw so cma re mas Apa, kekn̂e noro yipu komo poko. Ero wa xakn̂e Noro, Kporin komo yanton, wîîkesî. Ero wa wîîkes awya so.
Ixaw Yana Komo Yin̂o Warai Me Nasî Kporin Komo

1On wara marha kesî Kporin komo awya so, Ewanomakî tak aaci, yîmxîtanînhîrî. Kar̂pe tak ewanomakî. Yîmxîtara ro makî ka mîxakn̂e okwe. Erewra mak mîxakn̂e okwe amxîkrî yewrutopo me. Emtarakakî tak tahwore. Mer̂pora tak naxe yîmxîtanînhîrî xîkrî komo ciin̂oyem xîkrî komo yopo, kesî Kporin komo.
2Awetarî tak amtareko n̂he. Amîn wacan etakakî miya n̂he. Wahra mak etakara esko. Amîn mici yupupusmakî n̂he kaw xa tak. Amîn mici yecetî komo pasahtoko nhe yuhnaka.
3Miya tak mepamyasî kaari yaw roro, poowa yaw roro marha. Xenciu komo tak nahsîyaxe awepamthîrî komo amn̂e tmaywen komo me. Ewtotho komo pona tak n̂esekenmexe.
4Erasîra esko. Ahyapamtopo ponarora esko. Cehn̂axmu me exihra ro mak masî. Ero ke tîwîrîmaxmu mera tak masî. Amn̂e tak tîhyapamsom me awehtoponhîrî mîhcamnoyasî, emasî me awexitawnonhîrî ha. Pahxa ahwon me mîxakn̂e iin̂owaixapunhîrî me awexirî ke. Ero ponarora tak masî oroto.
5Awakîton̂enhîrî rma nasî aan̂o me tak. Kporin komo, kantoman̂e ro Mîk ha, Noro yosotî. Kir̂wanî ro Mîk awown̂e komo, ponaro Ixaw Yana komo yehtopo, kacho Mîk. Roowo yosom Mîk ha, miya rorono yosom ha.
6Noro rma tak awahsîye, Aporin komo. Kîîrî cinho wara rma masî, ahsîpînkaxapu wara. Anarimaw emasî nahsîyasî kîîrî yohno mak. Ero yinhîrî nahsîpînkes hara okwe. Ero ke thakwa nahwokesî. Ero warainhîrî amoro. Kahsîyasî hara tko Ow, kesî Kaan, ponaro awehtopo.
7Yohno makî kahsîpînketken̂e so. Apînîn yaw so ro makî tko was amn̂e. Ero yimaw tak kenmekyaxe so hara.
8Kîrwonakn̂e rma re apoko so wara n̂he ha tko. Ero ke kesewyahruyakn̂e oyenîra awehtome so, yohno mak ha tko. Eroromero tko awakronoman̂e me was amn̂e, apînîn yawno me ha, kesî Kporin komo, awown̂e kom ha.
9Roowo yukmachonho wara rma nas owya awemetanmetopo komo oroto, Noe pen exitawno wara. On wara wîîkekn̂e ero yimaw, Tuuna yukmara xa hara nasî roowo yukmanîretîkacho me, Noe exitawnonho wara exihra ro mak tak nas amn̂e, wîîkekn̂e. Cemaro pîn me xa wîîkekn̂e ero wara. Ero wara xa marha wîîkesî apoko hara oroto, apoko so yîrwomra tak was amn̂e, aweira so marha wasî, wîîkesî. Cemaro pîn me xa marha ero wa wîîkes awya so.
10N̂ehcamnoyasî rma re îîpî amn̂e, matîwîn komo marha n̂ehcamnoyasî. Ehcamnopîra ro mak tko nasî owya awakronomacho komo. Opoko tawakem me tak kiir̂axe so, kacho marha nasî etowîn me, kesî Kporin komo.
11On wara marha kesî Kporin komo awya ewto ya, etwîrîmaxapu xa amoro. Ocowo nar̂matho warai amoro. Ahworenî ro mak amoro okwe. On wara wîîkes awya, amn̂e tak amîn komo wiir̂as hara toh ke, kir̂wan ke. Sapira tak wiir̂asî amîn komo yapon me, awacan komo yapon me marha.
12Amîn yiretîrî me wîîr̂asî hubi. Awacan metatan me wiir̂asî tpepeyurem hara. Ero wa xa marha wiir̂asî awewton wacan ahnoro, kir̂wan komo xa wiir̂asî waaca me, cepethîkem komo xa toopu.
13Kporin komo npanatanmekrî me tak naxe amxîkrî komo ahnoro. Ahwokan me ro mak tak naxe amxîkrî komo ero yimaw.
14Kir̂wan̂he awexirî ke so ar̂man me ro mak tak maxe okre. Mooxe tak naxe awemetanmekî xatî komo. Mooxe tak naxe awerahtîmtoponhîrî komo, awaparî kom ha. Meyehra mokuhra ro mak tak naxe amîtkoso.
15Awapari komo rma re n̂esenmekyaxe, oyanmera mak ha tko. Awar̂maxi so mohxapunhîrî komo tak n̂epîrkexe amamawno me hara.
16Pehu pokono ro komo xe ka encoko. Onakîtotho mîkyam, ero pokono ro komo. On wara naxe, twehtorî komo naipexe kir̂wan̂he etahsîtome. Ero yinhîrî ahce na n̂iir̂axe yiixe cehtopo, kacipara imo ha na. Onakîtotho rma mîkyam noro yipu komo. Ero wa xa marha yîwîrîmano rin̂e komo wakîhcekn̂e Ow hara, waihkano rin̂e hara.
17Awaikacho komo rma na nakîhcetu aaxatî pîn komo. Awaikara rma tko nasî yînakîtothîrî komo. Awen̂ekan̂e komo exitaw, tohnawno me yîmtpotarî menpexe. Ero wara maxe Kporin komo yanton me awexirî ke so okre. Oyanme mak naxe oyanton komo kir̂wanî ro me, kesî Kporin komo. Ero wara kesî Noro awya so.
Ixaw Yana Komo Nahworesî Kporin Komo Amn̂e

1Taa, on wara kes hara Kporin komo awya so, Ai, awokru xatî komo, on wara wîîkes awya so, ahnoro amohcoko xiya tuuna kwaka. Yupurantamnî komo, awya so marha wîîkesî, amohcoko. Anahrî komo ahsîtamcoko, aweseresmachome so tak okre. Amohcoko, uupa yukun ahsîtamcoko epethîmra ro mak, paaka mownu marha. Puranta ponahra ro mak ahsîtamcoko ha.
2Ahce kacho apurantan komo mirihtîketu awru pîn komo pona? Ahce kacho awetapickachonho yepetho mîmyatu awereporen̂e pîn komo yepetho me. Omtapotarî men ka entacoko kir̂wan poko tak aweseresmachome so okre. Tpoxwem komo xa tak mahyaxe okre oyentan̂e me awexitaw so.
3Ohyaka amohcoko omtapotarî yentaxi. Ero wa ehcoko waipîn me awehtome so. Awakro so kîmtapowasî awakronoman̂e ro me oyehtopo poko. Towîhnî me ro mak wîîkesî ero poko. Pahxa kîmtapowakn̂e Tapi yakro yîpînîn yaw oyehtopo poko. Yaaro xa wîîkekn̂e yîwya. Ero wa xa marha kîmtapowasî awakro so hara.
4Noro xa wiir̂akn̂e oyehtopo yekatîmn̂e me anarî yana komo ya. Aano rin̂e me marha wa noro wiir̂akn̂e, antomano rin̂e me ha.
5Ero yimaw tak anarî yana komo man̂ikyaxe, an̂entorî pîn kom ha. N̂examro tak mokyaxe ahyaka so kar̂pe. Awenîn̂enhîrî komo rma ero wa mokyaxe. Kporin komo yanme ero wa naxe, ponaro awehtopo komo yanme. Kir̂wanî ro Mîk Kporin komo, ponaro Ixaw Yana komo yehtopo. Noro rma kir̂wan me awenpetken̂e so okre.
6Kporin komo epocoko Noro yesenpotopo me exitaw rma ka. Meyehra ka exitaw Noro an̂ihcoko.
7On wara tak n̂ehcowpe kicicitho komo, cehtoponhîrî komo tak nahsîpînkacowpe. Cesehtînotoponhîrî komo marha nahsîpînkacowpe noro yipu komo. N̂esewkor̂macowpe tak Kporin komo wece hara, ponaro kehtopo ro komo wece. Ero wara esewkor̂mache so yîpînîn yaw so tak nasî Noro. Kicicme ehtoponhîrî komo tak nîhcamnoyasî. Ehtoponhîrî komo ponarora ro mak tak nas okre. Ero wara tak nasî Kporin komo noro yipu komo poko.
8Etîme re esehtînopîn me taxe Ow, amyamro. Etîme re exihra marha nasî ahce wa na kehtopo komo, kesî Kporin komo.
9Kaw xa nasî kaapu roowo yepoi ro mak. Ero wa xa marha nas oyehtopo awehtopo komo yepoi ro mak. Ero wa xa marha nasî oyesehtînotopo hara, awesehtînotopo komo yopo xa marha nasî.
10On wara nasî tuuna, n̂eepi kom ha, kah yai mokyasî. Ero yinhîrî tohra nasî kah yaka hara. Roowo xa matko nîhyasî. Ero ke tak naatî n̂epemrutunwasî epetachome tak okre. Naatî yatho me n̂eperwasî tmararîyem komo n̂irirî xa hara, iyuru komo me marha okre. Ero wara nasî tuuna yanme, tmohsom yanme ha.
11Ero wara xa marha nasî omtapotarî omtai toxapu. Tohnaw mak mokuhra nasî ohyaka hara. Oyanme ciino ritopo rma mîn omtapotarî. Ero wa ciino rin̂e me tompe, ketaw owya, ero wara rma cesî ehn̂ara rma.
12On wara maxe amyamro amn̂e, tahwore mîîcexe ahce na wece. Cerepore maxe awar̂ataw so awantoman̂e komo. Cewanomaxmu wara tak nasî îîpî komo iina awcetaw so, matîwîn komo marha. Knowknow kan̂e wara nas ahnoro weewe komo tahwore.
13Cekyekyem yewtîtho po tak natîkwasî siprexte yepu hara. Kpata warai yewtîtho po tak natîkwasî muhta yepu hara. Ero yipu yenîrî ke tak miyan komo rma tak nîmtapowaxe kir̂wan̂he Kporin komo yehtopo poko. Noro yehtopo kuknon me nasî arowon pono komo miya roro eroromero. Yîwîrîman me ro mak tak nasî arowon komo. Ero wara nasî.
Tooto Komo Nîwîrîyakatho Komo Meero Nahworesî Kaan Amn̂e

1On wara marha kesî Kporin komo awya so, On wara tak ehcoko, yaaro mak en̂ekano ciicoko. Kir̂wn̂he me mak ehcoko roro. Pahnoke tak nas awakir̂wamacho komo owya. Yohno rma n̂esenpesî kir̂wanî ro me oyehtopo.
2Tawake xa naxe ero wara cehsom komo, ero wara cehtopo komo yahsîpînkan̂e pîn kom ha. Tawake xa marha naxe awepokaretopo komo yîwîrîman̂e pîn komo, kicicitho pokono mera ro mak oyamorî wîîr̂asî, kan̂e komo marha. Noro yipu komo tawake naxe.
3Achew so naxe anarî yana komo, Kporin komo yakrono me cehsom komo rma. On wara kahra ro mak n̂ehcowpe noro yipu komo, Tîyanan mera ro mak oriyasî Kporin komo okwe, kahra n̂ehcowpe. Achew so marha naxe anarî kom hara, ewnuku me cehsom komo. On wara kahra ro mak n̂ehcowpe noro yipu kom hara, Yîpîrîtho mak ow okwe, kahra ro mak n̂ehcowpe.
4On wara wîîkes Ow Aporin komo, On wara ween̂asî anarî komo, ewnuku komo, awepokaretopo komo po cemyawno ro pokohra naxe. Oyanmen poko mak naxe tawake mak oyehtome tpoko so. Omtapotacho ponaro marha naxe, Oyewehcataw awya so kakronomexe so, kacho ponaro.
5Noro yipu komo ya wîmyasî ekenî ro komo. Omîn yaka rma ekenî ro komo wiir̂asî. N̂examro wosohcesî marha. Yumumuru komo exihra nasî, emsîrî komo marha exihra. Exitaw ketaw ha re tawake naxe ha re osotî komo poko. Tawake xa tko naxe tosohtotopo poko owya. Eroromerono ke xa n̂examro wosohcesî, ehcamnopînî ro ke ha.
6Taa, anarî rowon pono yepamtho komo poko kîmtapowas hara. On wara naxe noro yipu komo anarî komo mak, Kporin komo yakrono me tak naxe. Yînantomarî me cexi xe so mak naxe. Tîpîn̂e nasî Noro yosotî yîwya so. Noro yanton me xa naxe. Awepokaretopo komo marha yîwîrîmara naxe. Omtapotacho marha n̂ewehcaxe, Oyewecataw awya so kakronomexe so, kacho ha. Ero wara naxe anarî komo, anarî rowon pono komo.
7Noro yipu komo wekyasî oyekenî ro pona, îh pono pona. Omîn yaka marha wekyasî oyakro amtapotacho komo yaka. Iito tak n̂examro wahworesî. Owya tîmsom yakn̂itopo pona tookuthîrî komo nakn̂iyaxe, ahce na marha nakn̂iyaxe owya tîmsom me ero pona. Ero yipu yakn̂iyataw tawake wasî poko so. Ero yimaw on wara kacho me nas omîn amn̂e, Kaan yakro kîmtapotacho komo, mîk hak rowon pono komo mtapotacho ha, kacho me nasî, kesî Kporin komo.
8On wara marha kesî Kporin komo, Pahxa n̂he Ixaw Yana komo wekye hara oona. Miya so waapa narîtho komo wenmekye hara. Wara rma pahxaro n̂examro yaka wenmekyasî anarî komo xa hara, yihcirî me enmexapu komo yîhreru xa hara, kesî. Ero wa kesî Kporin komo.
Tpohn̂em Komo Mak Mîkyam Kica Ixaw Yana Yantoman̂e Komo
9On wara marha kesî Kporin komo anarî poko hara, Ai, woskara pono komo, comota pono komo marha, ahnoro enpamnî komo, amohcoko awotî komo yonoso, kesî.
10On wara naxe Ixaw Yana yenîn̂e komo, Ewuhra ro mak naxe okwe, camkî mak okwe. Xapari mak mîkyam, owhow kan̂e pîn makî tko okwe. Nîwînîkyaxe mak, cetîrapo xe mak naxe, Tpoxwe xa nasî yîwîntopo komo yîwya so.
11Xapari mak mîkyam, tîyopono xatî mak kica. Taa, n̂eexi tak ha, oyecenarî wahsî, kan̂e pîn komo mîkyam kopi. Oper̂a yenîn̂e mak mîkyam, yuhnari yîhtînon̂e pîn mak ha tko okwe. Cemyawno ro ponarono komo mak mîkyam, tupurantan yepamnotopo ponarono mak ha. Cekenî ro ponaro mak naxe okwe.
12On wara kan̂e mîkyam, Amohcoko kawaxiyem yeeso. Wekyas ow. Oroto kawaxiyem ceecerî mer̂pora ro mak okre. Pahxaxa ero wa xa marha ceecerî, ero yopo xa matko okre, kan̂e mîkyam kica. Ero wa naxe kahn̂eru yenîn̂e warai komo kica, kesî Kporin komo.
Tooputho Ponaro Mak Naxe Ixaw Yana Komo Okwe

1On wara marha kesî Kporin komo awya so, On wara tak naxe kir̂wan pen komo, waihyaxe mak okwe. Waihtopo komo poko tko eserepokara maxe amyamro. Yîpînîn yawno komo exihra mak naxe okwe. Camkî mak naxe okwe n̂examro waihtopo komo poko. Nnn, kir̂wan komo naar̂a ham Kaan esemetanmekîra ehtome so amn̂e, kahra naxe okwe.
2Cerepore tak naxe ero wa waihxapu komo. Kuywa po cepokaresom wara naxe okre. Ero wara naxe takîhso roro cehsom kom okre.
3On wara wîîkes awya so hara, yaskomo mrerî komo mak amyamro, ciin̂o pîn pokono mrerî, anarî ro pokono mrerî ha. Amohcoko xiya amyamro.
4Onok poko xa metaporetu? Onok wece na meen̂atu kicicitho wece enîn̂e wara? Onok wece an̂uru komo mekanîyat ha? Kicicitho me anocwan komo yehtoponho rma amyamro yîmrerî komo. Cemarontaxmu mrerî komo amyamro okwe.
5Mîk hak warai me an̂irithîrî komo poko mepohketîkexe ro mak okwe. Weewe komo yapomyaw ero yipu poko maxe, taakem komo yapomyaw so ha. Amxîkrî komo marha mîwaikexe aporî yecihtaw so, toopu makataw so marha. Ero wara maxe okwe.
6Toopucitho mak nasî ponaro awehtopo komo me, tmemehsemu komo, aporî kwawno komo ha. Ero yipu komo mak nasî yiixe awehtopo komo me okwe. Ero yipu ya tîmsom me markexe wooku, puruma marha makn̂iyaxe ero yipu ya tîmsom me kica. Tawake ma re wai awya so ero poko awexitaw so kica? kesî Kporin komo awya so.
7On wara marha kesî Noro awya so, Îh pona maar̂axe akaman komo kawno pona. Iina mîîcexe mîk hak ya tîmsom yakn̂iso kica.
8Ametatan komo mkai so miir̂axe ponaro awehtopo komo kuknon, metata yecepu mkai marha miir̂axe. Ow mahsîpînketken̂e okwe. Akaman komo yaam maswankexe. Ero yaka metîrapexe. Swaa, mîîkexe ro mak kica. Etpoko cehcerî, mîîkexe awayamnu mexan me an̂enîrî komo ya. N̂examro pun wece meen̂axe ponomnî ro wece kica.
9Kayaritomo yaka maar̂axe asece. Yaakeno ke mekotopexe kotoporem ke iina awcetaw so. Amtapotarî yentamexpon̂e komo men̂epexe meyeno komo yaka okwe. Mekiciciretîkexe ro mak kica wehto imo ywawno komo wara rma okwe.
10Mekar̂kexe rma okwe ponaro awehtopo komo poko. N̂eexi tak ha, kir̂wan̂he kirihra rma nai ham noro kica, kahra rma tko maxe. Kar̂pe rma maxe ha re. Ero ke, N̂eexi kica, kahra rma maxe okwe.
11Onoke pona xa meraswatu? Kopi, mîîketu onoke pona? Noro pona awerahtîmrî ke mîcemaronwaxe kica on̂entarî me. Oponarora mak maxe okwe, omtapotarî ponarora marha. Kîtîtmamyakn̂e mak pahxa rma. Ero ke opoko twerîhra mat ham okwe.
12Kir̂wan komo wara rma re menpexe, kir̂wan̂he ciino ritopo pokono me rma ha re. Tohnaw makî tko ero wa maxe. Kir̂wan̂he xa exihra rma maxe okwe.
13Amna akronomatamko okwe, ketaw awya so on wara wîîkesî, Anakîtothîrî komo xa matko awakronomacowpe. Mer̂pora naxe ahyaw so ero ke noro yipu komo xa ka awakronomacowpe ha. Ocowo narîrî me mak naxe okwe ero yipu komo. Awapepenîmtopo warai rma ciki naar̂as okwe. Ero wara nasî ponaro awehtopo komo. Anarî komo reha tukurunpen̂e me ohtînoyaxe. Noro yipu komo xa ceken komo tak nahsîyaxe amn̂e on roowo pono. Oyekenî ro nasî îh po, ero marha nahsîyaxe amn̂e ceken komo me, kesî Kporin komo awya so.
14Ero yimaw on wara kes anarî, Roowo enmecoko kaikokoro n̂he ciitome tak oyanan komo yesamarî. Peen marha aiwacoko n̂he kir̂wan̂he totohme so ero yaw, kesî.
Eroromero Tîyanan Komo Panarera Nasî Kporin Komo
15On wara nasî Kporin komo, kah yaw xa nasî Noro yeken, kyopono ro xa Mîk, waipînî ro ha. Kir̂wanî ro mîn Noro yosotî. On wara kesî Noro, Kah yaw xa nasî oyeken, kir̂wanî ro mîn oyeken. Tooto ropotaka marha kesekenmesî, Kicicme wex ow ha kica, kan̂e komo ropotaka, anarî komo xawyakan me cesehtînosom komo ropotaka marha. Noro yipu komo ropotaw oyexitaw wahworesî tak okre.
16Kicicme maxe kica, kahra wasî eroromero. Miya roro yîrwomra wasî onakîtotho komo poko. Ero wara oyexitaw nahwokexe ro mak okwe oyanme rma. Nahwoketîkexe tak okwe onakîtotho komo rma, kar̂pera tak nasî ekatî komo okwe.
17Kicicme rma tko xatken̂e oyanan kom okwe, cemyawno komo yepamnopu xe mak xatken̂e kica. Ero ke kîrwonakn̂e poko so, wîwîrîmekn̂e tak oko. Keseyamyakn̂e marha, kîrwonakn̂e mak okwe. Ohyai tko n̂emoxenoretken̂e rma kica. Cehtoponhîrî komo yaw roro rma xatken̂e kica, yiixe cehtopo komo poko rma.
18Kicicme noro yehtopo rma re ween̂asî. Wara rma wehcemesî kar̂pe ehtome hara. Noro yaan̂e me tak was hara, wahworesî marha ahwokaxapunhîrî.
19Kir̂wan̂he Kaan nai ham okre, kan̂e me tak wiir̂asî tîwrataxmunhîrî komo, Ixaw Yana kom ha. Tawake tak wasî apoko so, tawake tak wasî apoko so, wîîkesî xa hara. Meyeno komo ya ero wa wîîkesî, meyeno pîn komo ya marha. Noro yipu komo wehcemesî kir̂wan̂he tak ehtome so, kesî Kporin komo.
20Tuuna imo wara makî tko naxe kicicitho komo cekahximaxmu wara, tîtpe exihnî wara. Ecihtaka roowo nar̂mesî yamarataka, apacakrî kica. Ero wa xa marha naxe kicicitho komo.
21Cereporem me exihra thakwa naxe kicicitho komo, kesî Kporin komo. Ero wa kes awya so.
Cesemetanmesom Komo Wakrecoko Amtapotarî Komo Yentachome Owya

1On wara marha kesî Kporin komo owya hara, Kar̂pe amtapotakî, yamoro mak kahra esko. Kar̂pe xa amtapotakî tuu kacho wara ro mak. Oyanan komo ya ekatîmko oyanwekn̂e me ehtopo komo. On wara maxe kicicme mak okwe, kasko yîwya so Xako yepamtho komo ya. Kicicme ehtopo komo ekatîmko.
2Enmar̂atîxera tko oyakro tîmtapota xe naxe. Oyehtopo yencetaw tpoxwe n̂encexe okre. Kir̂wan komo wara rma re naxe Ixaw Yana komo. Owya tpanatanmetopo komo yahsîpînkan̂e pîn wara naxe. Kir̂wan̂he cma re amna mîhcamhokesî takîhso en̂ekano ritopo poko, kexe rma re owya. Tahworem wara marha naxe ohyaka tmokyataw so.
3On wara tko kexe owya, Ahce kacho pahkî eseresmara amna nasî tohnaw mak okwe? Ero wa amna yehtopo yenîhra mehxe okwe. Ahce kacho kar̂pen me amna n̂ecire tohnaw? Ero wara amna yecitopo ponarora ro mak mas okwe, kexe owya. On wara tko wîîkesî yîwya so hara, On wara maxe amyamro okwe eseresmara awehtopo komo po rma, awemyawno komo poko rma maxe, yiixe awehtopo komo poko mak ha. Ero po so marha awanton komo mapicketîkexe iyopo so okwe.
4Pahkî eseresmara awehtopo komo po rma meseseyukyaxe, meseyaxe kom ha okwe. Mesetapexe marha awamorî ke so rma, kicicme cehsom ke rma kica. Ero wara maxe. Eseresmara maxe oroto. Ero wa cehcerî kîmtapotarî komo yentachome Noro, kah yawno, mîîkexe. Pîra rma okwe. Amtapotarî komo yentara rma was okwe ero wa awehtopo komo yanme.
5On wara maxe pahkî eseresmara awexitaw so, cesemetanmesom me mecir̂axe. Mutupenwaxe marha re, tuuwa n̂ewananîyasî ero wara kyam mak okwe. Kumixitho pona mak metîrapexe, wermonho pona marha re meremexe. Ero wa mak maxe okwe. Tawake ma re wai ero wara mak eseresmara awehtopo komo poko awya so? Aporin komo Ow ha.
6On poko xa yo kantomexe so pahkî eseresmara awehtopo komo pokono wara rma awehtome so, kicicitho n̂imitho komo yîmhokacoko, wara n̂he tak apickacoko iyopo so apickaxapu komo, emetanmexapu komo tak tocowpe emetanmekîra ro mak tak ha. Ahnoro yîwîrîmaxapu komo yîwîrîmara tak ehcoko.
7Anahrî komo marha yîraconkacoko rooma pokono komo yakro, yîmîmnî komo marha ermonocoko amîn komo yaka, ponomnî komo marha pononmacoko. Ayanan komo yesemer̂wetaw so eseyamra ehcoko noro yipu komo n̂enîhtori me. Ero wara xa yo ehcoko aweseresmacho komo watotopo pokono warai me awentome so owya.
8Ero wara awexitaw so tak enmayatawno wara tak maxe okre, yohno tak akaricexe so hara Aporin komo kar̂pera awexitaw so. Apoturme so tîtosom wara tak nasî kir̂wan̂he awehtopo komo. Kir̂wanî ro me Aporin komo yehtopo marha n̂esenpesî amapitaw so tmohsom me, akurunpen̂e komo me ha.
9Ero yimaw tak oyakro mîmtapowaxe awakronomacho komo poko. Keyukyaxe so tak. Apa kah yawno, mîîkexe owya. Tan wasî, wîîkesî tak awya so. Ero wa tak kencexe so omtapotarî yewehcataw awya so. Iyopo so apickano cirihra tak ehcoko, wîîkesî. Apoyino komo wece ekanpîra marha ehcoko awamorî komo ke, kicicme yîmtapotara marha ehcoko.
10Rooma me cehsom komo pînîn yaw marha ehcoko. Cesemetanmesom komo wakrecoko, yiixe ehtopo komo tîmcoko, wîîkes awya so. Ero wara awexitaw so enmayatawno wara tak maxe okre awarpanawnonhîrî. Kamarakatawno wara tak maxe okre kosope ehxapunhîrî wara okre.
11Aporin komo rma tak awesamarî komo n̂enpesî roro awya so. Atîhtara exitaw amararîn komo tuuna mokuhra exirî ke ero yimaw rma anahmexe so iime aweseresmachome so. Ayochîrî komo marha n̂iir̂asî cewaxke. Naatî yewtî wara tak maxe tîhxapu wara. Tuuna pîtho wara marha maxe apaipînî ro wara okre.
12Apoyino komo tak n̂esewtomexe hara ewtotho pona so. Pahxantho pona so n̂iir̂axe tîmîn komo mîîmo mapatantho pona so. On wara kacho me tak maxe ero yimaw, Waacatho Yahrun̂e Awkaxaputho, kacho me maxe. Esamatho Yaiwan̂e Hara, kacho me marha maxe. Ero wa kacho me tak maxe okre.
13Awemyawno ro komo ciiso tohra tak ehcoko awepokaretopo komo po. Oponaro xa awehtopo komo ro mak mîn awepokaretopo komo. Ero ke yiixe awehtopo poko mak exihra ehcoko ero po so. Kepokaretopo tan okre, kacoko ero me enmayataw. Kporin komo ponan me xa tan kesenmetopo okre, kir̂wanî ro, kacoko marha. Noro ponaro xa ehcoko, ero po awemyawno ro komo pokohra tak ha, awesewakomacho komo pokohra marha, amtapotarî ro komo pokohra n̂he marha. Ero wara exihra ehcoko Noro ponaro xa tak awehtome so.
14Ero wara awexitaw so tahwore xa tak maxe opoko, Aporin komo poko ha. Ow tak kaar̂axe so kawaru mkawno wara. Îîpî meretîrî pore kaar̂axe so, kawno meretîrî pore. Aporin pen komo wecehcekn̂e Xako pen ha, kir̂wanî ro ke noro pen wînahmekn̂e. Ero yipu ke xa marha kecehcexe so hara. Aporin komo xa Ow ha. Yaaro tan wîîkes awya so, kesî Kporin komo awya so.
Kicicme Ixaw Yana Komo Yehtoponho Nasî Wahkoton̂e Komo Me Kaan Yai

1On wara marha wîîkes awya so, Aporî kawno pîn me exihra rma nasî Kporin komo akurunpen̂e pîn komo me exihra. Panahnî me exihra marha nasî Noro awentan̂e pîn komo me exihra. Pîra ro mak, ero warahra ro mak nasî.
2Kicicme awehtopo komo xa matko nasî awahkoton̂e komo me. Ero ke Aporin komo mîtwono mera thakwa maxe. Kicicme awehtoponhîrî komo nasî Noro yewru yahruru me. Ero ke esenpora nas awya so okwe. Kicicme awehtopo komo yanme rma amtapotarî komo yentara nas okwe Kaan.
3Kamxukutho ken̂e nasî awamorî komo kica. Kicicme awehtopo ken̂e nasî awamoyaran komo kica. Amtarî komo ke mîcemaronwaxe kica. Kicicitho me mîmtapowatken̂e an̂uru komo ke kica.
4Takîhso xa en̂ekano ciicoko, kan̂e exihra ro mak nasî apoyino komo, Yaaro xa ekatîmn̂e me ehcoko, kan̂e exihra marha nas okwe. Tohnaw ro mak nîmtapowaxe mîn hak poko. Ero wara tîmtapotachonhîrî komo ponaro rma tko naxe kica. Cemaronwaxe mak okwe. Emetanmekno ritopo nîhtînoyaxe tanme ro so okwe. Akpîra cehtopo komo mak n̂enpexe rikomo wara, ewruxan wara ciki.
5Okoyi pume yahkamexpon̂e komo mak mîkyam oko. Moyoskoto kahn̂e marha mîkyam. N̂examro pume yahn̂e komo waihyaxe okwe. Yuhme yahkache okoyi tak n̂epatakes oko.
6N̂examro ponon mera thakwa nas okwe moyoskoto, yînkaputhîrî komo. Etpononmacho mera nasî ahce na poko ehtoponhîrî komo okwe. Kicicme ro mak ciino n̂iir̂axe. Waihkano rin̂enho mîkyam tamorî ke so okwe.
7Kar̂pe cexe kicicitho poko ehso kica. N̂erekanaxe kicicme exihnî komo waihkacho poko okwe. Kicicme marha n̂esehtînoyaxe. Etkurexapu mko mak nasî n̂examro yesamatho yaw okwe, etwîrîmaxapu komo marha okwe.
8Ahwokan me kehtopo poko camkî ro mak naxe okwe. Takîhso ciino rin̂e mera ro mak naxe kica. Cekumxe mak nînankexe cesamarî komo. Ero yipu yaw so kîwcetaw so ahwokan me kehtopo yenîn̂e pîn me ro mak taxe okwe.
9Ero ke mooxeno me mak nasî takîhso epanîno ritopo. On wara nas amna Apa, amna yaka xa mokuhra nas okwe takîhso kehtopo. Ahto nai kweyuru komo, kesî rma re amna. Awarpanaw makî tko nas amna okwe. Katpan yenî xe nas amna. Wara rma awarpanaw mak amna n̂etar̂as okwe.
10Ewuhnî warai mak amna, tapero mak waaca amna n̂epor̂as okwe. Tapero mak amna n̂etar̂asî ewuhnî wara ro mak okwe. Kamarakataw amna n̂ehrokes oko kokmamchen wara rma okwe. Waihxapu wara ro mak nas amna, ewtotho pono wara.
11Amna n̂emkutunasî uhsu wara ro mak. Okwe okwe, kes amna potkuku wara. Takîhso cepanîn̂e komo amna n̂epor̂asî, enîhra rma tko amna nas okwe. Tukurunpen̂e komo yenî xe nas amna, mooxe rma tko naxe okwe.
12Apa, awanwekn̂e me amna yehtopo n̂epamtîkesî ro mak awero ro. Kicicme amna yehtoponho rma nas amna yen̂ekan̂e wara rma. Amna ropotaw roro nasî awanwekn̂e me amna yehtopo okwe. Akpîn me amna yehtopo n̂een̂asî rma amna kica.
13On warai amna, awanwekn̂e komo amna. Kporin komo poko cemarontaxmu me marha nas amna. Ahyai cemoxenoresom mak amna, ponaro amna yehtopo yai okwe. Emetanmekno ritopo poko tîmtapotaxmu amna, ahyai cetowtopo poko cesentaxmu marha amna okwe. Cemaro yakîhton̂e marha amna tîropotaw, ero yekatîmn̂e marha amna kica. Noro yipu mak amna kica.
14Ero ke takîhso en̂ekano ritopo porohyasî mak okwe, amna yaka mokuhra nasî kica. Mooxe n̂ecececesî takîhso amna yehtopo. Mokuhra nas amna yaka roro. Cehrokaxmu wara mak nasî yaaro cesehtînosom me amna yehtoponho. Amna mîn yaka ewomra nas okwe takîhsom me amna yehtopo.
15Ero ke yaaro ekatîmn̂e ro exihra ro mak nasî tan okwe. Anarî komo rma re nahsîpînkexe kicicme cehtoponhîrî komo. Noro yipu komo tko n̂emetanmekyaxe kicicitho pokono kom okwe. Ero wara nas amna. Ero wara amna yehtopo tî n̂een̂akn̂e Kporin komo, ahwora ro mak xakn̂e amna poko takîhso ciino rihra ro mak amna exirî ke okwe.
Kaanî Rma Tko N̂examro Nakir̂wamesî
16N̂examro pînîn yaw cma re mas Apa, kan̂e cma re n̂epor̂akn̂e Kporin komo. N̂eserepokekn̂e tak noro yipu exihra exirî poko. Ero ke taporî ke rma tak akir̂wamano n̂iir̂akn̂e cerepore n̂he tak cehtome. Kir̂wan̂he ciino rin̂e me cehtopo rma xakn̂e Noro yecehton̂e me.
17Kir̂wanî ro me cehtopo namruyakn̂e cewanpîpîthîrî me. Kukurunpen̂e me cehtopo n̂iir̂akn̂e tîxapikan me, kuripara ha. Epanîno ritopo marha namruyakn̂e tponon me. Tîrwon ke n̂ewomcekn̂e tpononî mkarino me.
18Ero ke on wara ciino n̂iir̂asî Kporin komo, yîwîrîmano ciin̂enho komo nîwîrîmesî ero wa xa marha. Tîîxatî pîn komo poko nîrwonasî ro mak. N̂examro poko n̂esepanîyas okwe. Ciwya pono komo poko meero n̂esepanîyasî kicicme ehtoponhîrî komo yecenarî rma.
19Ero ke oesce n̂ixan komo tak naxe twerî mak Kporin komo yetacin̂e me. Resce n̂ixan komo marha naxe Noro ponaro xa kir̂wanî ro me Noro yehtopo yenîrî ke. Tuuna yukmarî wara rma re mokyaxe anarimaw Kporin komo xatî pîn komo. Ero yimaw tak Kporin komo Yekatî tak nanîmyasî tîbanteiran tîîxatî pîn komo weken̂emekn̂e komo yan̂ihtopo me.
20Siaw pona tak mokyasî awown̂e komo. Xako yepamtho komo towso mokyasî, kicicme cehtoponhîrî poxunkan̂e komo towso ha, kesî. Ero wa kesî Kporin komo awya so.
21On wara marha kesî Kporin komo awya so, Kîmtapowasî tak amn̂e awakronomacho komo poko, towîhnî me ro mak tan kîmtapowasî. On wara wîîkesî. Oyekatî nasî aropotaw so. Omtapotarî marha wiire amtaka so. Ero rma etowra ro mak nasî amtai so, amxîkrî komo mtai so marha, n̂examro yepamtho komo mtai so marha. Etowra ro mak wa nasî miya roro, kesî. Ero wara kesî Kporin komo awya so ha.
Ixaw Yana Komo Yemyawno Nîmyaxe Amn̂e Xenciu Komo Ahnoro

1On wara marha kesî Kporin komo tîyanan komo ya, Awomcoko, weipono ciicoko, aweyuru komo tak moko okre. Kir̂wanî ro me Kporin komo yehtopo nasî enmarî wara akatparen̂e komo me.
2Awarpape nasî roowo ahnoro amn̂e. Awarpan chew mak naxe roowo poko hakno kom okwe. Awece so reha Kporin komo nasî cenmaxmu wara. Apoko so rma kir̂wan̂he Noro yehtopo n̂esenpes okre.
3Xenciu komo tak mokyaxe amn̂e katpape awehtopo pona. Kayaritomo komo marha mokyaxe kir̂wanî ro me awenmacho komo pona.
4Esewyaricoko tak, miya so encoko. Ahnoro rma n̂esenmekyaxe, ahyaka so mokyaxe. Meyenonhîrî tak mokyaxe amumuru komo. Awemsîrî komo marha tak naxe moomo yeen̂e wara, wen̂epu yawno wara.
5N̂examro tak meen̂axe. Tawake ro mak tak maxe enîrî ke so. Tahwore ro mak tak maxe. Ayopono komo me mak nasî tahwore awehtopo komo. Awemyawno komo n̂ekyaxe tuuna kwaw tîtosom komo. Ccpethîkem xa tak n̂ekyaxe. Xenciu komo yemyawnonho tak n̂ekyaxe ahyaka so cepethîkem.
6Kameru komo mokyaxe arowon komo yawronohkatîkan̂e me. Mician pono komo, Epa pono komo, Saba pono komo, ero wa mokyaxe kameru pen. Ooru n̂ekyaxe, kotoporem marha. Kir̂wan̂he nai Kporin komo okre, kexe ahyaka so tmokyataw so.
7Oper̂a marha n̂ekyaxe awya tîmsom me. Toh komo n̂ehtîkexe Keta pono komo, oper̂a, N̂ebaioce pono komo marha n̂ekyaxe kahn̂eru anîmrî komo me. Owya tîmsom yakn̂itopo pona makn̂iyaxe. Kir̂wan̂he ween̂asî yînîmrî komo. Ero yimaw kir̂wanî ro me xa tak wenpesî omîn. Kir̂wanî ro me oyehtopo yenpotopo rma mîn omîn ha.
8Onoke mîkyam kaapu smun wara tîtosom komo? Potukuku cesî takowerî yaka ero wara cexe, onoke mîkyam ha?
9Ciwya pono komo meero omomokyaxe. Poturme mokyaxe Tahsisi pono komo kanawarî. Amumuru komo n̂ekyaxe meyenonhîrî komo. Tupurantan marha n̂ekyaxe amumuru komo, prata, ooru, ero wara. Cekaiporesom me xa tak nasî Kporin komo yosoti, ponaro awehtopo komo yosot ha. Kir̂wanî ro Mîk ponaro Ixaw Yana komo yehtopo. Amyamro marha kir̂wan me awenpexe so Kporin komo. Ero ke meyeno komo mokyaxe ahyaka so.
10Anarî rowon pono mumuru komo tak n̂iir̂axe awewton komo wacan. Noro yipu kayaritomon komo marha wiir̂asî awakronoman̂e komo me. Ero wara was apoko so. Yihcirî me ka kîwîrîmetken̂e so okwe. Ero yinhîrî tak apînîn yawno komo me was hara.
11Ero ke swaa wara nas awewton wacan metatan, eroromero nasî ero wara. Tahruso exihra ro mak nasî katpanaw, kosope marha. Ero wara roro nasî cemyawnonhîrî komo yehtome Xenciu komo ahyaka so. Cepethîkem n̂ekyaxe. N̂examro kayaritomon komo mokyaxe etîmkaw re.
12On wara tko wiir̂asî anarî yana komo, anarî rowon pono komo. Awanwekyatu so tko anarimaw, anantomarî komo me cexi xera na natu. Ero wara exitaw so n̂etwîrîmexe ro mak okwe.
13Weewe komo n̂ekyaxe Ribanu pono komo. Kir̂wanî ro mîn iitono weewe. On warai n̂ekyaxe ahyaka so, paia yepu, pin̂eru yepu, aramu yepu, ero warai n̂ekyaxe weewe ahyaka so. Omîn yakir̂wamacho me n̂ekyaxe. Ero wara ohtarî yapon wakir̂wamesî kir̂wan̂he cehso ro okre.
14Awemetanmekn̂enhîrî mumuru komo tak mokyaxe ahyaka so. Nutupenwaxe tak amamakan me so. Ahnoro awîrîyakan̂enhîrî komo tak nutupenwaxe awamrinaka so cesewnaposo ro, ahtarî komo yecento so rma. On wara awetacaxe so, Kporin komo yewton pono ro komo amyamro. Siaw pono komo. Kir̂wanî ro yewton pono komo marha amyamro, ponaro Ixaw Yana komo yehtopo yewton pono kom ha, kexe apoko so.
15Pahxa poxumnî me ro mak mîxatken̂e. Aaxera so xatken̂e tooto komo, ahyari so tohra xatken̂e okwe. Ero warahra tak maxe amn̂e. Kir̂wanî ro me tak kiir̂axe so amn̂e eroromerono me okre. Miya roro ehretawnomaxapu komo rma nahwowaxe apoko so.
16Anocwan komo wara rma naxe Xenciu komo, n̂examro mownu yeen̂e wara maxe. Kayaritomo komo naxe anocwan komo wara, moomo ke awokpan̂e komo wara ha. Ero yimaw tak on wara mîîkexe opoko, Kakir̂waman̂e xa Mîk ham Kporin komo okre. Kown̂e Mîk ham okre. Karitî Mîkro ponaro Xako yehtopo, mîîkexe opoko.
17Bronse yemtaka tak ooru wekyas ahyaka so. Pehu yemtaka tak wekyasî prata. Weewe yemtaka tak wekyasî bronse hara. Toopu yemtaka tak wekyasî pehu. Etîxatî me awehtopo komo tak wiir̂asî awenîn̂e komo me. Kir̂wan̂he awehtopo komo wiir̂asî awantoman̂e komo me.
18Waapa, kacho tak esentara nasî arowon komo po. On wara kacho marha esentara, N̂etwîrîmesî mak erotho okwe, n̂exixkesî mak erotho hara okwe, n̂ecakyasî erotho hara okwe, ero wa kacho esentara tak nasî arowon komo po. Kakir̂wamacho me tak mosohcexe awewton komo wacan. Kaan poko kahwotacho me tak mosohcexe awewton wacan metatan. Ero wara mosohcexe okre.
19Kaamo tak akatparera so nasî. Nuun̂i marha nasî akatparera so hara. Kporin komo mak nasî akatparen̂e komo me okre. Eroromero akatparexe so. Ponaro awehtopo komo rma nasî kir̂wanî ro me awenpon̂e komo me hara.
20Emicira ro mak tak nasî kaamo awero ro so. Esenponkara marha tak nasî nuun̂i hara. Kporin komo tak nasî akatparen̂e komo me okre awarpantan me ro mak tak okre. Ero yimaw tak n̂enahcasî, Okwe okwe, kan̂e me awehtoponhîrî komo.
21Ero yimaw tak ahnoro apoyino komo naxe kir̂wan me. Arowon komo tak nasî n̂examro yeken me eroromero. Naatî petarî warai mîkyam, on̂iritho warai ha. Oyamorî ke akîhtoxapu marha mîkyam. Ero wara tak naxe kir̂wan̂he xa oyehtopo yenpotome okre.
22Axawyakanînhîrî komo rma n̂epamyasî 1.000 me cehso ro. Asak makno me na natu anarî komo, apoyino komo. Noro yipu rma tko n̂epamyasî anarî yana komo yopono me, kariti me ha. Aporin komo Ow ha. Ero wara ciino wiir̂asî Owî rma. Yohno rma ciino wiir̂asî, ciitopo me exitaw mak ha tko. Ero wara wiir̂asî, kesî Kporin komo awya so.
Takîhsom Me Tak Ixaw Yana Komo N̂iir̂asî Kaan Amn̂e

1On wara marha kesî Kporin komo awya so, Kporin komo Yekatî nasî okariton̂e me, Kaan Yekat ha. Ohkapekn̂e Kporin komo emyawnomnî komo yahwotacho yekatîmn̂e me. Ahwokatîkaxapu komo yehceman̂e me marha oyen̂epekn̂e, ahruxapu komo yahrunkacho yekatîmn̂e me marha.
2Kîpînîn yaw ka nasî Kporin komo on cimn̂ipu po, kacho yekatîmn̂e me marha oyen̂epekn̂e. N̂esepanîyasî ro mak Kaan amn̂e anarî kaamo po, kacho yekatîmn̂e me marha oyen̂epekn̂e. Ahnoro tîwrataxmu komo yewyakîren̂e me marha oyen̂epekn̂e.
3Siaw pono komo yewyakîren̂e me marha oyen̂epekn̂e, tîwrataxmu komo yewyakiren̂e me ha. Wemronho nai yîhtîpîrî komo po so. Noro yipu komo tak wiir̂asî cenporem me okre. Ahwotacho komo ke yîhkapen̂e komo me wasî yîwratachonhîrî komo yemtaka hara. Kir̂wan̂he Kaan nai ham okre, kacho wamrupesî yîwya so ponon komo wara. Ero wara kan̂e me n̂examro wiir̂asî, Ahce wa wai okwe? kan̂enho ha. Ero yimaw, Kir̂wan komo mîkyam, weewe yepu warai kom ha, kacho me tak naxe. Kporin komo natîrî mîkyam kir̂wanî ro me Noro yehtopo yenpon̂e kom ha, kacho me marha naxe.
4Ewtotho komo po tak mîîmo n̂iir̂axe hara. Pahxa akn̂ixapunhîrî komo tak n̂iir̂axe hara mîîmotho komo. Pahxanî ro pen komo yewtontho n̂iir̂axe hara.
5Anarî yana komo tak naxe awoh komo yenîn̂e me. Anarî rowon pono mumuru komo naxe amararîn komo pomon̂e me hara, anatîrî komo yenîn̂e me marha, uupa yatî yenîn̂e me ha.
6Kporin komo ya tîmsom pokono mîkyam, kacho me tak maxe ero yimaw. Kaan maywenî ro komo mîkyam, kexe marha tooto komo apoko so. Xenciu komo nahrî yahn̂e me tak maxe okre, cepethîkem yahn̂e me ha. N̂examro yemyawnonho komo poko marha mahwowaxe, kir̂wanî ro poko ha.
7Cehn̂axmu me mîxatken̂e amyamro. Amn̂e tak takîhsom me tak kenpexe so hara. Ero yinhîrî esewkukman me xa tak kenpexe so xa hara. Cehn̂axmu me ehxapunhîrî tak nahwowaxe ceken̂i ro poko. Asakî ro wemyawnomesî yîrowon komo po rma. Ero yimaw tak nahwowaxe ahwokan me ro mak okre. Ero wara oyanan komo wiir̂as amn̂e.
8On warai Ow Aporin kom ha, yaaro mak ciino ritopo xatî Ow. Okno komo na nakn̂iyatu owya tîmsom me, en̂epanîmxapu tko na nîmyatu owya kica. Ero yipu tîmtopo xatî pînî ro mak Ow. Awemîknon̂e pîn komo me oyexirî ke n̂examro wakîhresî yaarono me ehtopo komo poko. On wara marha tak kîmtapowasî akro so, Kakronomexe so men amn̂e, wîîkesî yîwya so. Yaaro xa wîikesî yîwya so towîhnî me ro mak.
9Ero ke tak n̂examro yepamtho yehtopo n̂encexe Xenciu komo. N̂examro yepamtho komo n̂ekaiwaxe anarî yana komo n̂entarî me. On wara kexe ahnoro n̂examro yenîn̂e komo, Kporin komo nwakretho komo xa n̂examro ham okre, kexe. Ero wara kexe n̂examro poko, kesî Kporin komo.
10On wara was ow, Kporin komo poko kahwowasî ro mak okre. Tahwore wasî Kaan poko, ponaro oyehtopo poko. Oyakir̂wamacho namrupesî Noro owya oponon yamrupon̂e wara. Kir̂wan̂he oyehtopo yamrupon̂e wara nas owya. Tarokorî namruyasî kîîrî, cipitaxmu, wooxam marha n̂eporokucesî ciin̂otaxmu, toopuci mko ke n̂eporokucesî enporixapu ke okre, ero wara rma oyenporiy Kporin kom okre.
11On wara nasî roowo, tatîhtaxmu yewtî me nas okre. Ero wa xa marha nasî mararî, iina ciixapu natîkwasî okre. Ero wa xa marha cehtopo yatîkren̂e wara nasî Kporin komo Kaan. Kir̂wanî ro me cehtopo natîkresî, tpoko kahwotacho marha. Ero yipu natîkresî mîk hak rowon pono komo wero ro. Ero yipu yatîkren̂e wara nasî Kporin komo.
Xerusaren Yakir̂wamacho Poko Amtapotacoko Roro Kaan Yakro

1On wara wasî, Siaw pînîn yaw wasî, Xerusaren pînîn yaw ha. Ero ke iitono komo poko yîmtapotan me mak exihra wasî. Tîtken̂e mak exihra wasî. Kîmtapowasî rma iitono komo poko takîhso ehtopo komo cesenposo ro, weeyu wara cesenposo ro ha. N̂examro yakir̂wamacho cesenposo ro marha kîmtapowasî. Ramha wara n̂esenpesî n̂examro yakir̂wamacho amn̂e, potuhtoxapu wara xa.
2On wara maxe amn̂e amyamro Xerusaren pono komo, kir̂wan̂he awehtopo komo tak n̂een̂axe Xenciu komo. Cenporem me awehtopo komo n̂een̂axe kayaritomo komo ahnoro. Anarî tak nasî awosot hara ero yimaw. Kporin komo rma awosohcexe so.
3Aroko wara tak maxe ero yimaw cenporem wara xa okre, Kporin komo yamorî yawno wara rma. Kayaritomo yarokorî wara rma maxe, ponaro awehtopo komo yamorî yawno wara ha.
4Ahsîpînkaxaputho, kacho me exihra tak maxe ero yimaw. Pohnîtho, kacho me exihra marha nas arowon komo. Tpoxwem, kacho me xa matko maxe. Ciin̂oyem, kacho me marha nas arowon komo. Ero wa Kporin komo awir̂axe so, tîpîn̂e xa awexirî ke so yîwya. Ciin̂oyem wara rma tak nas arowon komo ero yimaw.
5Cipici me emasî nahsîyasî kar̂pamxan, ero wara xa marha awahsîyaxe amrerî komo cipici warai me. Cipici poko nahwowasî iin̂o oroto ka ahsîxapu poko, ero wara xa marha apoko so nahwowasî Kaan, ponaro awehtopo komo.
6Ai, Xerusaren on wara wîîkes awya, waapa yekahton̂e komo wantomekn̂e awacan meretwono komo. Tîtken̂e exihra ro mak naxe katpanaw, kosope marha. On wara wîîkes awya so Kporin komo yakro tîmtapotaxmu komo, Yîtîtmamra ro mak ehcoko.
7Xerusaren yakir̂wamacho poko amtapotacoko roro Kporin komo yakro. Yîtîhkan me amtapotacoko roro panapickan̂e wara. Ero wa ehcoko, Kir̂wanî ro komo mîkyam iitono komo, kachome roowo pono komo. Ero wara amtapotacoko Xerusaren poko kir̂wan̂he cehso ro.
8On wara marha kesî Kporin komo, Yaaro xa tan wîîkesî, Anatîrî komo yeperîrî nas amn̂e puruma yeperîrî. Ero tîmîhra ro mak tak wasî aaxatî pîn komo nahrî me. Awokru komo cirirî poko mekaricexe uupa yukun poko ha, ero yerîhra ro mak tak naxe anarî rowon pono komo. Kari n̂ixa oyamorî wetahcasî yaaro omtapotarî yentachome awya so ero pokono ha, oyaporî marha wetahcasî, karitî xa.
9Tînatîrî yeperîrî yenmekn̂enho komo rma nahyaxe tîn̂enmekîthîrî komo. Kir̂wan̂he nai ham okre Kporin komo, kexe ahyataw. Uupa yeperîrî potun̂enho komo rma yukun n̂eer̂axe. Omîn roronî ro po rma n̂eer̂axe, kekn̂e Kporin komo. Ero wa kekn̂e.
10Taa, etocoko tak, waaca metatan yaro etocoko. Iina tîtosom komo yesamarî akir̂wamacoko. Îîpî katpîrî wara n̂he cik cicoko kaw n̂he. Toopu komo ar̂macoko marha esama yawnonho. Ero wa esama yakir̂wamache akayaritomo komo banteiran tak anîmcoko anarî yana komo n̂enîrî me.
11Tîmtapotarî n̂entamexpekn̂e Kporin komo miyan komo ya rma, roowo yenatîtopo yawno komo ya meero. On wara kekn̂e, On wara kacoko Siaw yemsîrî ya, Awakir̂waman̂e komo men mokyasî. Awepethîrî komo n̂ekyasî. Epemano ritopo poko tak nasî oona tmokuche.
12Ero yimaw on wara kacho me tak naxe Kaan yanan komo, Kaan yanan komo ro, kacho me. Kporin komo nowtho komo, kacho me marha naxe. Tpoxwem, kacho me marha mas amoro Xerusaren, Ahsîpînkan, kacho me marha masî. Ero wa cetacisom me nasî awewton komo, Xerusaren ha, kesî. Ero wa kesî Kporin komo.
Tponarono Pîn Komo Waihkesî Kaan

1On wara marha kesî Kporin komo, Onoke xa Moso mokya Eton poi? Onoke xa Moso Bosîra poi mokya? Yucurexapu yaw mokyasî poono yaw. Kir̂wanî ro mîn Noro ponon. Kar̂itî xa Mîkî. Kar̂pe xa cehtopo n̂enpesî tmokyataw. Owî rma Ow ha, mehxa tmohsom, kir̂wan̂he xa tîmtapotaxmu Ow. Cekaritosom xa Ow akir̂wamano ritopo pokono.
2-3Ahce kacho cucure nai aponon? Uupa yewkukan̂e wara mesenpes okyo, ketaw yîwya on wara n̂eyukyasî, Wewkukai rma wa ha. Cewn̂e wewkukmai, kesî Noro. Oyakrono exihra ro mak xakn̂e ero poko oyexitaw. Orwon me wewkukai. Kîrwonîmtîkai n̂examro poko. Oponon n̂ecaramai n̂examro kamxukutho ke. Ahnoro tak oponon wucureye.
4Oyesepantopo me tak wîhtînoyasî on kaamo. On cimn̂ipu nasî towno ritopo me owya.
5Oyakrono cma re wepor̂akn̂e, enîhra rma tko wîxakn̂e okwe. Keserepokekn̂e oyakrono exihtorî ke. Ero ke oyaporî rma oyanan komo nukurunpekn̂e. Orwonî rma xakn̂e oyeceton̂e me.
6Tîrwon̂e tak anarî yana komo wapikye. Ero yanme n̂examro wenatken̂e wooku yeen̂enho wara. Ero wara n̂examro wiir̂akn̂e orwonîmtîkarî ke. Karitînhîrî komo mîkyam war̂mekn̂e roowo pona, kesî. Ero wa kesî Kporin komo.
Ixaw Yana Komo Nukurunpekn̂e Kaan Kicicme Ehxapu Komo Rma
7Taa, on wara wîîkes ow hara, kwakren̂e me Kporin komo yehtopo poko tan kîmtapowas hara. Kir̂wan̂he xa nai ham, wîîkesî Noro poko. Mer̂pono pîn ke kwakretken̂e so okre. Ixaw Yana komo nakronomekn̂e ro mak okre. Ero wa nakronomekn̂e yîpînîn yaw cexirî ke. Kakronoman̂e ro kaxi ero wa kakronmetken̂e so.
8On wara cma re kekn̂e Kporin komo kporin pen komo poko, Oyanan me naxe n̂examro. Omxîkrî komo mîkyam cemarontanî ro kom ha, kekn̂e poko so. Ero ke n̂examro pen nukurunpekn̂e.
9N̂examro pen yesemetanmekyataw so Noro meero nahwokekn̂e. Ancu tî n̂en̂epekn̂e Noro yawno ro rma. N̂examro kurunpen̂e me n̂en̂epekn̂e. Yiixe so xakn̂e, yîpînîn yaw so marha xakn̂e. Ero ke n̂examro nowyakn̂e yiixatî pîn komo n̂emetanmekîtho. N̂examro nanîmyakn̂e, naar̂akn̂e marha pahkî ro mak. Ero wa xakn̂e Noro pahxa n̂examro pen poko.
10On wara tko xatken̂e n̂examro pen okwe, Kporin komo tak nanwekyatken̂e kica. Noro Yekatî nahwokamexpetken̂e ro mak okwe, Kir̂wanî ro. Ero ke yîhyai so tak n̂esewkor̂mekn̂e Kporin kom hara. Yiixatî pîn me tak xakn̂e okwe. Noro rma tak n̂etar̂mekn̂e n̂examro yakro okwe.
11Ero yimaw tko on wara xatken̂e n̂examro, pahxan pen komo yehtoponho takî tî nîhtînoyatken̂e hara, Moises pen yehtoponho marha. Ero ke on wara ketken̂e, Tuuna imo kwai kporin pen komo n̂ekyakn̂e Kporin komo. Moises pen n̂iir̂akn̂e n̂examro yaan̂e me, oper̂a yaan̂e wara. Cekatî marha n̂iir̂akn̂e yîropotaka so, Kir̂wanî ro.
12N̂examro pen narpekn̂e Noro Moises ya. Noro rma tko aano n̂iir̂akn̂e taporî ke rma. Kir̂wanî ro mak Noro yaporî. Ero yipu rma xakn̂e Moises karihton̂e me, akro tîtosom me xakn̂e, kari n̂ixa. Tuuna imo marha nîyotawnomekn̂e Noro Ixaw Yana komo yesamarî me. Ero wa n̂examro pen naar̂akn̂e cekaiporesom me tak cehtome miya roro eroromero ha.
13Ixaw Yana komo naar̂akn̂e weyun yotari. Kawaru wara tî cetken̂e tuuna yotari, woskara pore tîtosom wara. Ehrokara ro makî tî cetken̂e.
14Paaka komo cesî tuuna yecihtaka etîraposo ero wara n̂examro pen n̂iir̂akn̂e cepokaresom me. Kporin komo Yekatî rma noro yipu komo n̂iir̂akn̂e cepokaresom me. Ahto nai Noro ero wa ciino rin̂enho? ketken̂e. Ero wara xa ayanan komo maar̂akn̂e Apa kir̂wan me cekaiporesom me xa tak awehtome.
15On wara wîîkes ow hara, Apa, kah yaw mas Amoro. En̂exa tak amna enko. Awekenî ro po masî kir̂wanî ro po. En̂exa amna enko. Ahto tak nai amna xe awehtopo, kar̂pe xa awehtopo marha? Amna xatî me xa ka mîxakn̂e, amna pînîn yawno me marha mîxakn̂e. Ero wara awehtopo yenpora mai hara amna ya?
16Amna Porinî rma Amoro Apa. Oyanan komo n̂examro, kahra rma na nai Abraaw amna poko, Ixaw marha ero wa kahra na nai. Wara rma amna Porin me rma mas Amoro Apa. Pahxanînhîrî rma Mîk Ixaw Yana komo yown̂e, kacho me masî.
17Ahce kacho amna mîwaimamnopoi Apa awesamarî yawno pîn me ehtome amna? Ahce kacho ceipuru wara amna ropotarî miire twerîhra tak amna yehtome apoko? Awanton amna, etîyananî re nas amna. Ero ke amok hara amna yakronomaxi.
18Ayananî ro amna. Yohno mak tko amînî yenîn̂e me ka xakn̂e amna okwe. Oroto tak amînthîrî nas amna xatî pîn komo napikrî me mak okwe.
19Pahxan pen komo wara mak tak nas amna, awanton pîn me cehsom komo wara. Awosoken mera ro mak xatken̂e n̂examro. N̂examro wara mak nas amna okwe. Ero wara nas amna okwe. Ero wa wîîkes awya Apa.
Kicicme Amna Yehtoponho Cma Re Mîhcamnoyas Apa, Kesî Ixaw Yana Komo

1Apa kah yawno, on wara wîîkes awya, kaapu yawka xe ro mak was awya. Amna yaka amoku xe ro mak wasî. Îîpî yesewsî xe ro mak wasî roowo po awexirî ke tak.
2Yakuxwere poko n̂etahsîyasî wehto. Tuuna yenukren̂e me nasî wehto. Ero wa awexi xe wasî tan roowo po. Ero wara rma amoku xe wasî awosotî yentan̂e me xa ehtome so aaxatî pîn komo. Ero wara awosotî yentache tak tatan̂em me cma re miir̂asî mîk hak rowon pono komo.
3Pahxa cirihnî mko miir̂akn̂e. Amna yeserepokacho mîn menpekn̂e, Kopi kacho ro mak amna ya. Roowo pona mîhcekn̂e. N̂esewsîyakn̂e tak îîpî amokrî ke. Ero wara miir̂akn̂e.
4Kaan Amoro, anarî exihra ro mak nas awarai, ponaro amna yehtopo ro. Mehxa rono komo rma noro yipu yehtopo yentara xatken̂e, enîhra marha xatken̂e roowo yakîhtotoponho n̂ixa rono kom ha. Aponarono komo yakronoman̂e Amoro, pahkî amomokn̂e komo yakronoman̂e ha. Noro yipu yehtopo yenîhra ro mak xatken̂e.
5On wara amna exi xe mas Apa, kir̂wan̂he cehtopo poko amna exi xe masî tahwore. Awehtopo ponaro mak amna exi xe masî eponarononkara. Noro yipu komo yakro eseposo mîmokyasî. Amna tko xakn̂e kicicme rma. Awehtopo yaw rorohra ro mak amna xakn̂e kica. Ero ke amna poko mîrwonakn̂e. Ero ke ahce wa thakwa re amna mukurunpe?
6Tusmuyemtho wara tko amna n̂ehtîkekn̂e kica. Kir̂wan poko amna yehtoponho meero nasî poonotho wara, tusmuyemtho wara kica. Amna mak nuskuruminwasî katayarîtho wara kica. Ocowo wara nasî kicicme amna yehtoponho, amna yaan̂e me nas okwe.
7Exihra ro mak nasî tukurunpetopo poko tîmtapotaxmu awosoken me cehtopo yanme mak. Awahsî xatî exihra ro mak nas okwe. Cesewyahrusom wara mak mas okwe amna yenîn̂e pîn wara. Amna kar̂kan̂e me mak masî Apa kicicme amna yehtoponho yanme rma.
8Wara rma Apa, amna Yîîm Amoro. Er̂mo warai mak amna, amna kahn̂e mak Amoro. Anakîtothîrî mak amna ahnoro.
9Apa, miya xe xa cma re yîrwomra mas amna poko. Eroromero kicicme amna yehtoponho ponaro exihra cma re masî. Amna cma re meen̂asî. Ayanan komo amna ahnoro.
10Pohnîtho me ro mak nas awewtonthîrî komo okwe. Siaw meero nasî pohnîtho me okwe. Yarîhra ro mak nasî Xerusaren.
11Cecahso tak nas amînthîrî Apa, cenporemînhîrî ha. Iito amna porin pen nahwowatken̂e apoko. Tîpîn̂e amna n̂enîtho tak nasî wemronho me mak, ahnoro rma okwe.
12Kicicme amna exirî ke amna memetanmekpoi okwe Apa, amna xatî pîn komo ya. Ahce wa tak mai oroto, amna yakronomara rma katî mai? Tîtken̂e makî katî mai okwe? Amna katî memetanmetîke miya xe xa tak okwe? Ero wa cma re kes amna awya Apa.
Yaaro Ixaw Yana Komo N̂emetanmekye Kporin Komo

1Taa, on wara kes hara Kporin komo awya so, On wara wîîkes hara awya so, anarî komo tak oyenî xe xatken̂e. Ahto nai Kaan? kan̂enho pîn komo mîkyam oyenî xe tak xatken̂e. Oyenî xatî pînînhîrî komo tak oyen̂atken̂e rma. Tan wasî, tan wasî, wîîkekn̂e oyosoken pîn komo ya rma.
2Oyewetîn̂e pîn komo wece reha kapockanwakn̂e kaamo poko roro an̂ihtome so. Kicicitho pokono ro mak mîkyam kica. Tanme ro so mak nîhtînoyaxe ahce na poko cehtopo kom okwe.
3Orwonmekn̂e me roro naxe n̂examro, camra ro mak nîmtapowaxe oyakro. Tînatîrî komo chew so tîmsom nîmyaxe noro pîntho komo ya okwe. Kawau amnonoxapu ke tînîmrî komo yapon nakîhcexe. Ero pona so kotoporem nakn̂iyaxe okwe.
4Tooto yocho chew ceremaxmu mîkyam. Anarimaw so n̂enmayaxe okoputho yewtatho yaw. Kuuxi pun tonon̂e mîkyam kica. N̂examro kaxaran me nasî mîk hak pun yewkuru, kicicitho yewkuru kica.
5On wara kan̂e komo n̂examro, Iito esko, ohyaka mokuhra esko. Ow xa kir̂wan̂he wasî, pîra n̂he mas amoro reha, kan̂e kom ha. Kewnakwiikesî wehto yîsîn, ero wara mak naxe ero wa kan̂e komo owya. Wehto wara marha naxe owya, kaamo poko eseikanî ro wara.
6-7Tmewreso nasî tan on̂enîrî kicicme n̂examro yehtoponho, kicicme n̂examro porin pen komo yehtoponho marha, kesî Kporin komo awya so. Kotoporem makn̂iyatken̂e mîn hak pona îh pona. Kicicme ro mak mîmtapowatken̂e opoko matîwîn po so. Ero ke tîtîtmamso mak exihra ro mak wasî. N̂examro poko kesepanîyasî, enaka so rma wiir̂asî epethîrî komo. Pahxa rma ahce wa na ehtopo komo wukuknomesî ero yecenarî xa marha emetanmetome so owya, kesî Kporin komo.
8On wara marha kesî Kporin komo awya so, On wara nai uupa yukun anarimaw so, cewkremu rma nai mataxapu chew. On wara nîîke anarî potun̂e ya, Ar̂mara esko. Cewkremu mko rma cik nai ero chew, kexe. Ero wara xa marha wasî oyanton komo poko, ahnoro xa waihkatîkara wasî.
9Xako yepamtho komo wepamnoyas hara. Xuta yepamtho komo marha wepamnoyasî îîpî yahsîn̂e me, oyeken mamhokono komo yahsîn̂e me. Oyananî ro me onahsîtho komo iina n̂esekenmexe. Iitono ro me tak naxe oyanton komo.
10Saron tak nasî kahn̂eru wacan me. Akoro woskaran tak nasî paaka yetîrapotopo me. Iito so nasî oyanan komo yoku, oyenî xatî komo yok ha.
11Kporin komo yahsîpînkan̂e tko amyamro okwe. Oyekenî ro ponarora ro mak maxe îîpî ponarora. Pohtuna nahrî metakexe kica. Tescinu ya tîmsom marha metakexe wooku kica.
12Ero ke kukuknomexe so kacipara imo namarî me. Ahnoro amyamro mutupenwaxe awaikachome so kr̂a waapa komo ya. On wara mîxatken̂e okwe, Amohcoko ohyaka, wîîkekn̂e cma re awya so. Ow eikura ro mak mîxatken̂e okwe. Kîmtapowakn̂e cma re awakro so. Omtapotarî yentara mîxatken̂e okwe. Kicicme mîxatken̂e owero ro rma. Yiixera oyehtopo poko awexi xe mak mîxatken̂e kica. Ero ke twaihkaxmu me kiir̂axe so, kesî Kporin komo awya so.
13Ero ke on wara kesî Kporin komo Kaan awya so, N̂eseresmexe amn̂e oyanton komo. Amyamro reha maxe rooma poko. Wooku n̂eer̂axe oyanton komo. Amyamro reha wokumra mak maxe okwe. Nahwowaxe oyanton komo, amyamro reha maxe tahwokaxmu me okwe.
14N̂ewanomexe oyanton komo tahwore cexirî ke so. Amyamro reha mîwracexe ahwora ro mak awexirî ke so. Okwe okwe, mîîkexe ahwora awexirî ke aropotaw so.
15Awosotîthîrî komo tak mahsîpînkexe onahsîtho komo yîwîrîmacho me exirî ke. Awaikexe so Aporin komo Kaan. Anarî me tak tanton komo nosohcesî.
16Ero yimaw tak twakrecho komo xe cexitaw so arowon pono komo Kaan xa n̂etahcaxe twakren̂e me, kemîknon̂e pîn ha. Anarimaw apoyino komo nîmtapowaxe ahce poko so na cehtopo komo poko. Towîhnî me ro mak nîmtapowaxe. Ero wa ketaw Kaanî rma n̂etahcaxe, kemîknon̂e pîn ha. Ero yimaw tak n̂ehcamnoyasî awesemetanmetoponhîrî komo. Weyamyasî tak enîhra tak oyehtome.
Kaapu Nakîhces Hara Kaan, Roowo Marha
17Taa, pahxaro tak yaxan tak wakîhces hara kaapu komo. Yaxan marha wakîhcesî roowo hara. Pahxantho komo ponarora tak maxe. Twen̂ekarî tak maxe ontho poko.
18Ero ke tawake tak ehcoko onakîtorî poko. Ahwotacoko ero mko poko miya roro ahwokan me ro mak. Xerusaren tak wakîhcesî iitono komo yahwotacho me okre. Tahwotaxmu me wiir̂asî ero pono komo.
19Ow marha kahwowasî Xerusaren poko. Tawake wasî oyanan komo poko. Iitono komo yîwratacho yesentara ro mak tak nasî. Okwe okwe kacho esentara nasî ero po.
20Ero yimaw exihra tak nasî ewruxan yohno rma twaihsom. Exihra marha nasî tooto poritomontatîkara twaihsom hara. Rikomo me mak waihye okwe, kexe waihxapu poko 100 cimn̂ipu exitaw ewrutoponhîrî waihyataw. Yîwîrîmaxapu mîk ham okwe, mîîkexe kicicitho waihyataw 100 cimn̂ipu mak exitaw okwe ewrutoponhîrî.
21Ero yimaw tîmîn n̂iir̂axe iitono komo. Ciriche ero yawno ro me tak naxe. Uupa yatî marha n̂iir̂axe tînatîrî komo me. Ero yeperîrî nahyaxe okre.
22On wara ka xatken̂e okwe, tîmînî cma re n̂iir̂atken̂e, anarî tko xakn̂e ero yawno ro me okwe. Tînatîrî cma re n̂iir̂atken̂e anarî tko nahtîkekn̂e okwe. Ero warahra ro mak tak naxe oyanan komo amn̂e. Pahkî ro mak naxe oyanan komo waipîra, weewe n̂icimn̂ipunwasî pahkî ro mak ero wara rma naxe. Pahkî ro mak nahwowaxe oyanton me onmen̂ekatho komo tîn̂irithîrî komo poko.
23Tohnaw etapickara tak naxe ero yimaw. Nîmxîkwaxe marha, esemetanmekîn me mak naxe yîmxîkrî komo. Kporin komo nakronomatho yepamtho me mak naxe okre. Ero wara naxe n̂examro amn̂e, ero wa xa marha naxe epamthîrî kom hara.
24N̂examro wakronomesî, Amna cma re makronomesî, kahra rma ka exitaw so owya. Anarimaw so ero wa ketaw so rma yîmtapotarî komo wencesî.
25Ero yimaw iito re tak n̂eseresmesî robu, kahn̂eru xîkrî yakro. Puruma yeputho yahn̂e me tak nasî reaw paaka wara rma. Roowo nahyasî rma tko okoyi. Keskara ro makî tko nasî noro yipu komo oyekenî ro pono komo, îh pono kom ha. Eseskara ro mak tak naxe iitono komo, etwaikara marha naxe. Ero wara naxe amn̂e pahxaro, kesî Kporin komo.
Tîmtapotarî Ponarono Komo Ponaro Xa Nasî Kporin Komo

1On wara marha kesî Kporin komo awya so, Oyapon on kaapu. Ohtarî yapon mîn roowo. Ero ke ahto ma re nai omîn me an̂irithîrî komo? Ahto ma re nai oyeremacho?
2On̂iritho mîn ahnoro. Oyanme mak nas ahnoro, kesî Kporin komo. On warai komo ponaro xa tko wasî, anarî komo xawyakan mak ow ha, kan̂e komo, Kicicme weexi kica, kan̂e komo marha, tatan̂e omtapotarî yentan̂e komo, noro yipu komo ponaro xa wasî.
3On wara tko n̂examro ween̂asî, bui waihketaw yîwya so owya tîmsom me ween̂asî tooto waihkacho wara rma. Oper̂a pun yakn̂iyataw owya tîmsom me ween̂asî xapari pîmîxwotopo wara rma. Puruma yeperîrî yakn̂iyataw owya tîmsom me, kuuxi kamxukutho yakn̂itopo wara rma ween̂asî kica. Kotoporem yakn̂iyataw yîwya so mîk hak warai me ciixapu poko tahwotacho komo wara rma ween̂asî. Tanme ro mak cexi xatî komo mîkyam. Tpoxwe ro mak nasî yîwya so kicicitho me ro mak cehtopo komo kica.
4Ero ke n̂examro panarecho wîhtînoyas Ow hara. Nasî ahce na pona erahtîmtopo komo, ero yipu ke rma wemetanmekyasî. Omtapotarî yeikura ro mak exirî ke so ero wa wiir̂asî. Omtapowataw akro so omtapotarî yentara ro mak xatken̂e kica. Kicicme xatken̂e owero ro rma. Yiixera oyehtopo mak nîhtînoyatken̂e poko cehtopo komo me kica. Ero wara xatken̂e kica. Ero ke n̂examro panaresî, kesî Kporin komo.
5On wara wîîkes awya so hara, Kporin komo mtapotarî yentan̂e ro komo amyamro, tatan̂e entan̂e ro kom ha, Aaxera so naxe ayanan komo, aporokexe so Kaan mîn yai okwe. Kaan yosoken pîn komo amyamro kica, kexe okwe apoko so. On wara marha kexe aporoketaw so, Kaan poko xa yo ahwotacoko. Tahwore ehcoko amna wero ro, kexe kica. Cehn̂axmu me mak naxe ero wa kan̂e komo amn̂e.
6Entacoko ka. Ahce mîn n̂esence, ewto pono wa kesî kopi? Wara ro mak karî n̂esencesî kopi. Kaan mîn yawno rma kesî kopi. Kporin komo xa Mîk nîmtapowasî. Tîîxatî pîn komo poko cesepansom xa Mîk ha kopi. Noro rma mencexe, kesî Kporin komo awya so.
7On wara marha kesî Noro awya so, Wooxam wara rma nasî Xerusaren, cewrusom wara. On wara nasî, Aka aka, kahra rma ka cexitaw n̂ewruyasî kopi. Erewra ro mak cexitaw n̂ewruyasî kîîrî ciki.
8Onoke ma re n̂examro yehtopo warai n̂ence? Onoke ma re n̂examro yehtopo warai n̂eena? Anarî yana komo yeken ma re n̂ecir̂a ero kaamo po rma? Cewn̂e kaamo po rma katî anarî yana komo n̂ewruyatu tkayaritomoi? Ero wara rma tko nasî Siaw, ewto ha. Erewataw rma n̂ewruyasî yîmxîkrî komo.
9Ahce wara wai awya so? kesî Kporin komo awya so. Rikomo pormamnoyasî Ow yîson ropotaw takîhso cehso ro. Ero yinhîrî ewrunokara ma re wai awya so? Rikomo yewrunokan̂e ro Ow. Takîhso ehxapu ciki ewrunokara ma re wai awya so?
10On wara wîîkes awya so Xerusaren xatî komo, ahwotacoko iitono komo yakro, tawake esko iitono komo poko. Iitono komo pînîn yaw tîwrataxmu komo, awya so wîîkesî, ahwotacoko xa tak iitono komo yakro.
11Anocwan komo wara nasî Xerusaren. Pahxaro tak moomo yeen̂e wara maxe cerepotaxi ro okre. Noro manatîrî awexporexe so okre. Mer̂pora ro mak nasî kir̂wanî ro me iitono komo yehtopo. Ero poi een̂e wara maxe okre. Ero ke mahwowaxe xa okre.
12On wara marha kesî Kporin komo Xerusaren poko, Ero yimaw tak ahwokan me ro mak wiir̂asî iitono komo. Tuuna yepu wara wiir̂asî ero wara ehtopo komo. Xenciu komo yemyawnonho tak wekpesî ahyaka so mer̂pono pîn, tuuna yepu wara mokyas emyawnonhîrî komo, kar̂pe tîhtosom wara. Ero yimaw ewto mownu yeen̂e wara maxe okre. Enaw taasom wara marha maxe okre. Tosokmuru po awenîman̂e wara marha nasî ewto awerepotametome so.
13Tîmxîkrî n̂erepotanmekya yîson ero wa Xerusaren werepotanmekyasî.
14Ero ke ero wara Xerusaren yeen̂ataw awya so mahwowaxe okre. Cuupu natîkwasî tahwore ero wa mahwowaxe amyamro. Cekaritotopo n̂enpesî Kporin komo tanton komo ya reha. Tîîxatî pîn poko reha nîrwonasî.
15Encoko ka, mokyasî tak Kporin komo wehto chew rma oco. Ocowo chewno wara nasî Noro tararan, cetapomrisom chewno wara. Nîrwonasî xa tak roowo pono komo poko. Wehto n̂uru ke rma eino n̂iir̂asî.
16Wehto ke n̂esepanîyasî Kporin komo, tkaciparan imo ke marha, cemyawno ke ha. Ahnoro n̂epemesî. Mer̂pora tak naxe amn̂e Kporin komo nwaikatho kom okwe. Ero wara naxe amn̂e okwe.
17On wara naxe anarî komo okwe, yiixe cehtopo komo nahsîpînkexe, tupun komo marha nakir̂wamexe. Ero wara n̂etakir̂wamexe naatî cheka tîtotome so enporixaputho yaka, naatî rakatawno yaka. Iito kuuxi pun non̂exe kica, onoke na pun non̂exe kicicitho pun, mukuku pun marha non̂exe kica. Noro yipu komo waihyaxe iito re rma, kesî. Ero wa kesî Kporin komo.
Kir̂wan̂he Xa Kaan Yehtopo N̂een̂axe Ahnoro Xenciu Komo Amn̂e
18On wara marha kesî Kporin komo, N̂examro yehtopo ween̂asî, esehtînotopo komo meero ween̂asî. Ero yimaw tko mîk hak rowon pono komo wenmekyasî ahnoro, anarmerpan yaro tîmtapotaxmu kom ha. N̂examro mokyaxe iina, kir̂wanî ro me oyehtopo n̂een̂axe okre.
19Ero yimaw cirihnî tak wiir̂asî n̂examro wero ro. Ero yinhîrî etîmtoxapu komo tak wen̂epesî mîk hak rowon pono komo cheka. Tahsisi pona wen̂epesî, Puru pona, Ruce pona marha. Waiwî yar̂man̂e ro komo mîkyam Ruce pono komo. Tubaw pona marha wen̂epesî, Xapan pona, miyan komo cheka rma wen̂epesî, ciwya pono komo cheka meero wen̂epesî. Kir̂wanî ro me oyehtopo yentan̂e pîn komo mîkyam, enîn̂e pîn komo marha mîkyam. Noro yipu komo cheka wen̂epesî oyekatîmn̂e komo. Iitono komo ya tak n̂ekatîmyaxe kir̂wanî ro me oyehtopo, Xenciu komo ya.
20Ero yimaw tak ayanan komo n̂ekyaxe oyekenî ro pona, îh pona, Xerusaren pona ha. Mîk hak rowon pono komo chewnonho n̂ekyaxe. Kporin komo ya tîmsom me rma n̂ekyaxe. Kawaru mkaw so n̂ekyaxe, mura mkaw so, kameru mkaw so. Sowtatu tararan yaw so n̂ekyaxe, anarmen yaw so marha. Kporin komo mîn yaka puruma yeperîrî n̂ekyaxe Ixaw yana komo Kaan ya tîmsom me, kir̂wan yaw mak n̂ekyaxe, ero wara xa marha ayanan komo n̂ekyaxe anarî yana komo Noro ya tîmsom me hara.
21Ehxapu komo poi tak Ow men̂ekesî owya tîmsom pokono me, Repita warai me marha wiir̂asî anarî komo, kesî Kporin komo.
22On wara marha kesî Noro, Amn̂e tak yaxan wakîhcesî kaapu komo, yaxan marha wakîhcesî roowo hara. Ero tak nasî on̂enîrî me ehcamnopîn me ro mak. Ero wa xa marha naxe awepamthîrî komo, ehcamnopîn me ro mak naxe. Ero wa xa marha nas awosotî komo, ehcamnopîn me marha nasî.
23Ero yimaw ahnoro tooto komo tak mohtîkexe opoko ahwotaxi. Anarî nuun̂i po so mokyaxe, anarî sabatu po so marha mokyaxe. Miyan komo rma mokyaxe opoko ahwotaxi. Oporin Amoro, kexe owya, kesî Kporin komo.
24Ero yinhîrî tak cexe oyanwekn̂enho pen komo yokoputho yenso. N̂examro pen yakrî waipîra nasî, wehto marha eseikara nasî. Ero yipu chew thakwa naxe okwe. Okwe, kexe tooto komo ahnoro n̂examro pen yeen̂ataw. Ero wara kexe, kesî Kporin komo. Ero wa mak kesî Noro. Iina mak nai on̂ekatîmrî.
JERXeremias Nmewretho

1
1Anatoce pononho, Benxamin komo rowon pononho ha. Iitono komo yakrono ow ha.
2Kporin komo mtapotarî wencekn̂e Xosias exitaw Xuta komo kayaritomon me. Amon pen mumutho tî mîk xakn̂e Xosias. 13 cimn̂ipu xakn̂e kayaritomo me Xosias yehtoponho. Ero cimn̂ipu po takî Kaanî mtapotarî wencekn̂e.
3Emapona roro tak Kaanî mtapotarî wencekn̂e. Pahkî exiche Xosias pen mumutho tak xakn̂e kayaritomo me hara, Xuta komo kayaritomon pen mumutho. Xeoiakin mîk xakn̂e noro yosotî. Ero yinhîrî tak Setekias xakn̂e kayaritomo me hara. Xosias pen mumutho marha mîk xakn̂e Setekias. Ero yinhîrî Xerusaren pononho pen komo tak naar̂atken̂e waapa komo okwe. 11 cimn̂ipu xakn̂e kayaritomo me Setekias yehtoponho ero po tî naar̂atken̂e. 5 po naar̂atken̂e nuun̂i po. Ero wicakî pahkînon xakn̂e Kaanî mtapotarî yentachonho owya.
Xeremias N̂iir̂asî Kporin Komo Tîmtapotarî Yekatîmn̂e Me
4-5On wara wencekn̂e Kporin komo mtapotarî, Ai, Xeremias, on wara wîîkes awya, Pahxa rma onîhtînoputho amoro. Anocwan ropotaka awakîtonaw rma owya kîhtînoyakn̂e. Ewrura rma ka awexitaw anarî komo warahra kiire. Waronomano rin̂e me kiire mîk hak rowon pono komo n̂entarî me.
6Ero ke on wara tko wîîkekn̂e yîwya, Okwe, Apa, Kaan Amoro, camkî tîmtapotaxmu ro mak ow okwe. Kar̂pamxan mak ow okwe, wîîkekn̂e yîwya.
7Omtaka tko n̂eyukyakn̂e Kporin komo. On wara kekn̂e, Kar̂pamxan mak ow okwe, kahra ro mak esko. Tooto komo yaka men ken̂epesî mîk hak yaka. On wara xa amtpotakî n̂examro ya, wîîkes awya, Ero wa kacho men ekatîmko omtapotarî ha.
8Amtapotarî yentan̂e komo yewru yeen̂ataw awya erasîra esko. Owî rma tko was awakro. Kukurunpes Owî. Aporinî rma Ow ero wa wîîkesî.
9Ero wara kache napockanwakn̂e tak Kporin komo owece. Teme kekn̂e omtarî poko. On wara kekn̂e owya, Omtapotarî tak wiirî amtaka.
10Enko xe, oroto mîk hak rowon pono komo yopono me tak kiirî, kayaritomo maywen komo yopono me ha. N̂examro mohkan̂e me kiirî, yixkan̂e me marha, waihkan̂e me marha, ar̂man̂e me marha. N̂examro ciin̂e me marha kiirî mîîmo ciin̂e wara, n̂examro ciin̂e me marha kiirî mararî ciin̂e wara. Ero wara ciin̂e me kiirî oroto, kekn̂e. Ero wara kekn̂e Kporin komo owya.
11Ero yinhîrî Kporin komo mtapotarî wencekn̂e xa hara. On wara kekn̂e owya, Ai, Xeremias, ahce meen̂a? kekn̂e. Amentoera peremtho ween̂asî yîhkotoxapu, wîîkekn̂e yîwya.
12Yaaro menwo ham, kekn̂e owya. Mîk hak pono komo ciitopo me tak nasî omtapotachonho yaw roro rma, kekn̂e. Ero wara kekn̂e Kporin komo owya.
13Ero yinhîrî Kporin komo mtapotarî wencekn̂e xa hara. On wara kekn̂e owya, Ai, ahce tak meen̂a hara? kekn̂e. Tahrem tak ween̂asî cenuhsom. Tmackape ween̂asî nohce yaw roro, wîîkekn̂e.
14On wara kekn̂e Kporin komo owya, Taa, nohce n̂ixa tak mokyasî yîwîrîman̂e komo okwe, on roowo pono komo yîwîrîmatîkan̂e.
15Pahnoke tak nasî kayaritomo maywen komo yan̂ihtopo owya. Nohce n̂ixan komo wan̂ikyasî ahnoro. Iitono kayaritomon komo mokyaxe amn̂e Xerusaren pona, tmaywen komo yakro rma mokyaxe. Tapon komo tak n̂iir̂axe ewto metataka rma. Ewto wacan wamcetîkexe ro mak okwe. Mîn hak pono komo waparî me marha cexe, Xuta rowon pono komo waparî me.
16Ero yimaw tak iitono komo yîwîrîmacho wekatîmyasî yîwya so, kicicme ehtopo komo yepetho. On wara xatken̂e okwe, oyahsîpînketken̂e okwe. Kotoporem nakn̂iyatken̂e anarî komo tawakeretopo me. Tîn̂enporithîrî komo yakro rma nîmtapowatken̂e. Oporin amoro, ketken̂e kica. Ero yanme yîwîrîmacho komo wekatîmyasî yîwya so.
17On wara marha wîîkes awya, Xeremias, n̂examro n̂entarî me an̂ekatîmrî men yîhtînoko. Piiri awomko. Ow wîîkes awya ero rma ekatîmta yîwya so. Erasîra ro mak esko n̂examro pona. Pona so aweraswataw n̂examro wero ro rma keraspes amoro hara.
18Oroto tak ewto warai me kiirî, sowtatu ke tukuruyem warai me. Mîîmo mapatan warai me marha kiirî, pehu warai me. Ewto wacan warai me marha kiirî bronse warai me. Ero warai me tak kiirî oroto on roowo pono komo yukurunkan̂e me awehtome. Kayaritomon komo yukurunkan̂e me kiirî, antoman̂e komo yukurunkan̂e me marha, yînmîthîrî komo pokono ro komo yukurunkan̂e me marha, ahnoro on roowo pono komo yukurunkan̂e me kiirî.
19Awakro rma re n̂etar̂mexe, ayopo exihra tko naxe. Awakrono ro me was Owî rma akurun me, wîîkes Ow Aporin komo, kekn̂e owya. Ero wara kekn̂e Kporin komo owya.
N̂etowce Ixaw Yana Komo Kaan Ponarononho Komo Okwe
2
1-2Ero yinhîrî tak Kporin komo mtapotarî wencekn̂e xa hara. On wara kekn̂e owya, Ai, Xeremias, etoko Xerusaren pona. On wara kasko iitono komo ya, Ai, Xerusaren pono komo, on wara kesî Kporin komo awya so, Pahxa emasî wara ka awehtoponhîrî ponaro wasî. Ero wara awexitaw so ooxe mîxatken̂e. Ciin̂o xe xa nasî emasî ero wara rma ooxe mîxatken̂e. Owenari mîmokyatken̂e axawa imo pore, naatî yewtî pîn pore.
3Opokono ro me makî ka mîxatken̂e amyamro, Aporinî ro komo pokono ro me. Aporin komo natîrî yeperîrî wara mîxatken̂e, yihcirî me potuxapu wara okre. Ero wa mîxatken̂e amyamro, Ixaw Yana komo. Awonon̂e komo wara tko xatken̂e tooto komo. Kicicme maxe kica, wîîkekn̂e tko awonon̂e warai komo ya. Yîwîrîmacho komo tak n̂examro pen n̂epor̂as amn̂e, kesî Aporin komo.
4-5Ai, Xako yepamtho komo amyamro, Aporin komo mtapotarî ka entacoko omtapotarî ha. Ahnoro Ixaw pen mumutho komo yepamtho amyamro. On wara kesî Kporin komo awya so, Akpîra oyehtoponho ma re n̂een̂atken̂e aporin pen komo awya so? Ero poyero ma wa oyahsîpînketken̂e? Mooxeno wara tak cetken̂e ha. Mîn hak ponaro mak tak xatken̂e enporixaputho ponaro. Ero yiputho ponarono me mak tak xatken̂e kica.
6On wara kahra xatken̂e n̂examro, Ahto nai Kporin komo Exitu poi kekn̂enhîrî kom ha? Pohnîntari ro mak kekyatken̂e so, axawa imo pore, cewtakem pore. Tuuna ken̂arî pîn pore kekyatken̂e so. Awarpan chere marha kekyatken̂e so, kwaihtopo komo yawarpan chere. Esama ken̂arî pîn pore ro mak kekyatken̂e so. Pohnîntari ro mak okwe. Ahto nai Kporin komo ero yipu pore kekn̂enhîrî komo? kahra ro mak xatken̂e okwe.
7Ow xa kekyatken̂e so kir̂wanî ro pona roowo pona, naatî yewtî mexan pona ha. Tantono yeperîrî tak mahyatken̂e tpoxwe okre. Oona awepatakache so tko orowon mîwîrîmetken̂e okwe. Kicicitho me ro mak orowonî ro miir̂atken̂e okwe.
8On wara kahra xatken̂e owya tîmsom pokono ro komo, Ahto nai Kporin komo? kahra xatken̂e. Apanatanmetopo yekatîmn̂e komo ohtînopîra xatken̂e okwe. Awantoman̂e komo marha omtapotarî yewetîra xatken̂e okwe. Aweronoman̂e komo cma re xatken̂e achew so. Baaw mtapotarî makî tko n̂ekatîmyatken̂e kica. Takronoman̂e pînî ro mtapotarî mak n̂ewehcatken̂e okwe.
9Ero ke ken̂ekexe so men kicicme awehtoponhîrî komo poyero, wîîkesî Ow Aporin komo. Amxîkrî komo yepamtho meero wen̂ekes amn̂e.
10Miya etocoko ha Kitin pono komo yenso. Keta pono komo yenîn̂e marha en̂epecoko n̂examro yehtoponho yentan̂e komo. On wara kacoko, Nai ha ma re anarî komo, amna wara ehxapu komo? kacoko iitono komo ya.
11Anarî komo ma re nahsîpînketken̂e ponaro cehtoponhîrî komo anarî komo ponaro tak cehtome so hara, Kaan pîn komo ponaro cehtome so ha? Ow wîxakn̂e oyanan komo yenporin̂e me okre. Oyahsîpînketken̂e tko oyanan komo ero pîntho yahsîtome hara kica.
12Ai, kah yawno komo, amyamro eserepokacoko oyanan komo poko. Erahtîmcoko ro mak. Ahwokacoko ro mak n̂examro poko, wîîkes Ow Aporin komo.
13Asakî nasî oyanan komo yehtoponho, kicicme ehtoponhîrî komo, tuuna pîtho warai Ow n̂examro karihton̂e komo ken̂arî warai. Noro yipu rma tko oyahsîpînketken̂e okwe. Toopu tak nahcetken̂e tutunarî komo yen hara. Cetahkaxi tko nasî yînahtothîrî komo okwe. Cetîkesî tak yutunathîrî komo okwe. Ero wara xatken̂e oyanan komo kica.
14Tooto yanton makî katî mîkyam Ixaw Yana komo? Tosom mîn yaw ewruxapu ma mîkyam ha? Ahce poyero waapa narîtho me tak nat hara okwe?
15N̂examro pen wece mayanatken̂e reaw warai komo, kar̂pamxan warai kom ha, hihi, ketken̂e kopi wece so. N̂examro rowon nîwîrîmetken̂e ro mak okwe. N̂examro yewtontho nakn̂iyatken̂e. Pohra so tak nasî ewtonthîrî komo okwe.
16Ahtîpîrî komo nahketken̂e oko Nope pono komo, Tapn̂es pono komo marha.
17Aporin komo Ow, kir̂wan̂he kaar̂atken̂e so esama yaw. Owî tko mahsîpînketken̂e okwe. Awanme ro so rma metwîrîmet ham okwe.
18Oroto tak ahce kacho mîîcetu Exitu pona Sio yepu poi eetome awokru komo awya so? Ahce kacho Asiria pona mîîcet hara iitono poi eetome awokru kom hara okwe?
19Kicicme awehtoponhîrî komo rma apanarexe so amn̂e. Opona enîhkan̂e me awehtopo komo marha nas amn̂e atwerman̂e komo me. Ero ke on wara kacoko, Kicicme ro mak taxe kica. Kporin komo mak tahsîpînketken̂e kica, ponaro kehtoponhîrî komo rma. Cîmîkno wara ro mak nasî ero wara kehtopo komo kica, kacoko. Oponarora ro mak maxe okwe, wîîkes Ow Aporin komo Kaan, awantoman̂e ro kom ha.
20Pahxa rma paaka yîpîmtawno warai maxikwetken̂e apîmtawnonhîrî komo, amicithîrî komo warai marha mawocetken̂e. On wara mîîketken̂e owya, Awewetîra ro mak nas amna, mîîketken̂e okwe. Îh po so metîrapetken̂e wooxam wara, kîîrî pohkan̂e wara. Weewe yapomyaw so marha ero wara metîrapetken̂e kica.
21Yihcirî me ka onatîrî warai me kiir̂atken̂e so, uupa yatî warai me. Tpoxwem me cepetaxmu warai me ka mîxatken̂e. Ahce kacho anarî warai me tak metakîcetken̂e hara okwe owero ro rma? Naatî pîn warai me tak metakîcetken̂e okwe, comota pono warai me mak okwe.
22Anarimaw na mekoroketu kotokan̂e ke, sakmo ke marha na meyehyatu mer̂pono pîn ke. Wara rma kicicme awehtoponhîrî komo etowra rma nas okwe, owero ro rma wa nasî, wîîkes Ow Aporin komo Kaan ha.
23On wara mîîkexe, Kicicme exihra rma nas amna. Baaw poko exihra ro mak xakn̂e amna, mîîkexe. Ahce kacho ero wara mîîketu kopi? Tarenakem yaw so mîxatken̂e kicicme ro mak. Ero wara awehtoponhîrî komo yîhtînocoko. Kameru warai mak amyamro karitî warai. Anarimaw cimicithîrî nawocesî kameru, miya n̂emahciyasî. Noro yipu warai amyamro okwe.
24Buhu warai marha amyamro, okno pîn warai, woosî warai. Pohnîntari mak n̂etar̂asî noro yipu. Ciin̂o xe cexitaw kîîrî kotorî n̂esunukyasî. Ero yimaw ewacantopora ro mak nai. Cipici xe exitaw kîîrî hara mooxe tohra rma nasî woosî yeposo cekar̂kaxi ro tohra. Yohno rma n̂eseporpesî woosî kîîrî ya. Ero wara nasî buhu okno pîn. Noro yipu warai rma amyamro kica.
25Mooxe awcetaw so ahtarî komo n̂ewakrokesî, awokru komo xe marha tak maxe tuuna xe. Ero wa so tohra ro mak ehcoko, wîîkesî thakwa re awya so. On wara makî tko Ow meyukyaxe, Tohnaw mak tak amna mîpanatanmekya. Pîra, kesî tak amna awya. Ponaro anarî yana komo yehtopo xatî me mak nas amna. Ero ke noro yipu yaka men amna cesî, mîîkexe owya okwe.
26Anarimaw na cen̂epan̂em meen̂atu awemyawno komo yaar̂ataw rma. Ero wa een̂ataw cehyapampokacho ken̂ehra thakwa nai noro. Ero wa xa marha naxe Ixaw Yana pen komo amn̂e, cehyapampokacho komo ken̂ehra thakwa naxe. Ero wa naxe n̂examro kayaritomon komo, antoman̂e komo, tîmsom pokono ro komo, weronoman̂e komo marha. Ero wa naxe Ixaw Yana komo ahnoro.
27Weewetho yakro mak nîmtapowaxe, Apapa amoro, kexe ero yipu ya kopi. Toopu yakro marha nîmtapowaxe, Amxîkrî ow, kexe ero yipu ya hara kopi. Ohyai tak n̂etaknametken̂e okwe. Owece cewru exihra ro mak tak naxe okwe. On wara tko naxe amn̂e cetwîrîmacho chew cexitaw so hara, Apa, amok ha, amna n̂he yukurunpetamko, kexe tak hara re owya.
28On wara tko weyukyasî yîmtaka so, Ahto ma natu ponaro awehtopo ro komo? Menpor̂atken̂e hara re akro amtapotacho komo. Ahto tak natu n̂examro? Noro yipu komo xa matko mohcowpe awesemetanmekyataw so, akurunpen̂e komo me exitaw so. Xuta yepamtho komo amyamro, Mer̂pora ro mak mexe naxe ponaro awehtopo komo. Yaake nas awewton komo, ero wicakî xa marha naxe ponaro awehtopo kom hara.
29Ahce kacho oyakro mîmtapowatu akurunpetopo komo poko? Oyanwekn̂e komo mexe amyamro ahnoro. Aporin komo rma Ow wîîkes ero wara awya so ha.
30On wara marha wîîkes awya so, Tohnaw amxîkrî komo Ow panarekn̂e ham okwe. Panatara rma xatken̂e okwe. Aweronoman̂enhîrî pen komo mîwaiketken̂e kacipara imo ke rma okwe. Reaw wara rma mîxatken̂e tmayan̂em wara.
31On wara wîîkes awya so Ixaw Yana komo ya, omtapotarî poko men eserepokacoko, Aporin komo mtapotarî poko ha. Axawa imo wara makî katî wai awya so Ixaw Yana komo ya? Awarpanawno wara katî wai yîwya so roowo wara? Ahce kacho on wara mîîketu amyamro oyanan komo, Tanme ro mak amna n̂etar̂as okre. Ahyaka mokuhra ro mak tak amna nasî, mîîketu okwe ahce kacho?
32Twen̂ekarî ma re nai emasî tporokru poko? Twen̂ekarî ma re nai wooxam, ciin̂ontaxmu, tporokru poko? Wara rma opoko twen̂ekarî xatken̂e oyanan komo mer̂pora kaamo, yukuknomarî yopo ro mak okwe.
33Takîhsom amyamro aaxatî komo yenpamnotopo poko mak okwe. Kicicitho komo rma n̂ehcamhokexe awehtopo komo poko kica, wooxam kom ha.
34-35Aponon komo poko rma kamxuku n̂esenpesî. Emyawnomnî pen komo kamxukutho mîn, emetanmexapu komo kamxukutho ha. Awapantaw so exihra rma wîxakn̂e kamxuku yentome owya. Kir̂wantaw mak n̂esenpesî. Wara rma on wara rma mîîkexe, Kicicme exihra ro mak nas amna. Amna poko tak n̂etîrwoxinke ham Kaan, mîîkexe kica. Ero ke tak ken̂ekexe so, Kicicme exihra rma nas amna, karî poyero awya so.
36Ahce kacho miya xiya wara metar̂atu awehtopo komo yaknamachome awya so? Mîhyapamyaxe men okwe amn̂e Exitu pono komo pona hara. Pahxa mîhyapamyatken̂e Asiriu komo pona, ero wa xa marha mîhpayamyaxe Exitu pono komo pona.
37Exitu poi mîîcexe hara tîhyapamso. Ahtîpîrî komo mahsîyaxe ahyapamrî ke so. Aporin komo nahsîpînkatho komo mîkyam, pona meen̂axe n̂examro. Awakronoman̂e komo me exihra ro mak naxe okwe, kasko yîwya so, kekn̂e. Ero wara kekn̂e Kporin komo owya.
Ohyaka Amohcoko Hara, Kesî Kporin Komo Ixaw Yana Komo Ya
3
1On wara marha wîîkes awya so Ixaw Yana komo ya, ahce wa nai kîîrî cipici yai cetowyataw? Yîhyai na nîîce yihcinhîrî. Anarî tak na nahsîya ciin̂o hara. Ero wara exitaw ahce wa tak nai noro yin̂onho? Cihcinhîrî katî nahsîya xa hara awya so ahsî xe cexitaw? Kica, ero wara cihcinhîrî yahsîyataw xa hara kicicme arowon komo n̂ehtîkes okwe ero wa ahsîtopo yanme. Ero wara rma maxe amyamro, mîk hak mak mahsîyatken̂e amyamro aan̂o komo warai me kica. Wara rma ohyaka amohcoko hara.
2Îîpî meretîrî mko encoko comota ken̂arî pînî mko ha. Ahto nai îîpî kîîrî yenakan wara awetakritopo pîn awya so? Apokono warai komo mîmomokyaxe ceremaxi esama yakumyaw. Arabe wara rma maxe, axawa imo pono wara. Kicicme miir̂atken̂e arowon komo kicicme awexirî ke so kica, ciin̂o yairono wara awexirî ke so ha.
3Ero ke tuuna yekpora tak wîxakn̂e. Okomn̂i tmohsom mokuhra tak xakn̂e okwe. Tweeno pîn yewken xa amyamro, ewcutan kom ha. Pîra, yîhyapamra ro mak nas amna, mîîkexe rma re okwe.
4-5On wara tko mîmtapowaxe amn̂e oyakro, Apa, oyakronoman̂enho roro Amoro. Mehxaro ow makronomekn̂e okre emasî me oyehtoponho n̂ixa ro. Miya roro katî mîrwona opoko? Etîrwoxinkara ro mak katî mai amna poko? mîîkexetak owyla. Ero wa mîmtapowaxe oyakro. Wara rma kicicme mîxatken̂e, kicicme marha mîmtapowatken̂e. Ero yipu poko mekaricetken̂e ro mak kica. Ero wa mîxatken̂e kica.
6Taa, ero yinhîrî nîmtapowakn̂e xa hara Kporin komo oyakro. Kayaritomo me exitaw Xosias on wara kekn̂e owya, Kaan pona enîhkan̂e komo mak mîkyam Ixaw Yana komo. Meen̂e ha na exirî komo? Îh pona so cetken̂e, weewe yapomyaka so marha cetken̂e, taakem yapomyaka. Iito so ciin̂o yairono wara ro mak xatken̂e kica.
7On wara cma re wîîkekn̂e n̂examro poko, Amn̂e na mokyat hara ohyaka, wîîkekn̂e cma ha re. Mokuhra tko xatken̂e okwe. Ohyai totopo komo tko n̂een̂akn̂e noro yakno Xuta. Kemîknon̂e komo marha mîkyam Xuta komo meero okwe.
8On wara wîxakn̂e Ixaw Yana komo poko, opona enîhkan̂e komo poko ha, yîhyai so oyetowtoponho Owî rma mewrekn̂e karita. Ero wîmyakn̂e yîwya so. Ohyai tak wen̂epekn̂e ciin̂o yairono wara exirî ke so emapona roro kica. Ero yinhîrî tweeno pîn me tak noro yakno ween̂akn̂e hara kica Xuta. Kemîknon̂e mîk kica. Noro makîrha tak cekn̂e ciin̂o yairono wara ehso hara.
9Eserepokara ro mak xatken̂e Ixaw Yana komo kicicme cehtopo komo poko. Kicicme ro mak tîrowon komo n̂iir̂atken̂e kica. Tooputho poko mak xatken̂e ciin̂o pokono wara rma kica, weewetho poko marha xatken̂e ero wara kica. Ero wara xatken̂e Ixaw Yana komo, wooxam wara, ciin̂o yairono wara.
10Wara rma on wara xatken̂e noro yakno hara, Xuta komo, kemîknon̂e me mak xatken̂e kica. Ohyaka tmohsom wara xatken̂e ha re. Aaxe tak nas amna, ketken̂e. Ketken̂e ro kyam mak kica, yaaro xa kahra, kekn̂e Kporin komo owya.
11On wara rma kekn̂e Noro owya, Opona enîhkan̂e komo rma re mîkyam Ixaw Yana komo. Miya xe xa kemîknon̂e komo mîkyam Xuta kom hara. Wara n̂he tko naxe ha re Ixaw Yana komo takîhso n̂he Xuta yepamtho komo yopo.
12Taa, omtapotarî ekatîmta miya nohce n̂ixan komo ya. On wara kasko, Ai Ixaw Yana komo, opona enîhkan̂e komo rma re amyamro. Wara rma ohyaka tak amohcoko hara. Yîrwomra was apoko so. Etpînîn yawno Ow ha, wîîkes Ow Aporin komo. Eroromero yîrwomnî Ow.
13On wara kan̂e me mak awexi xe so wasî, Kicicme xakn̂e amna kica, kan̂e me. On wara mîxatken̂e, Ow manwekyatken̂e kica, Aporin komo Ow ha, ponaro awehtopo komo. Ponaro anarî yana komo yehtopo ya xa matko mîmyatken̂e tawakerecho komo kica. Ero warai mîmyatken̂e weewe yapomyaw so, taakem yapomyaw so, wîîkes Ow Aporin komo, kesî Kporin komo awya so.
14On wara marha kesî Kporin komo awya so, opona enîhkan̂e komo mak amyamro omxîkrî komo. Wara rma amohcoko hara ohyaka. Aan̂o komo rma Ow ha. On wara kiir̂axe so, kmen̂ekexe so. Cewn̂e so kmen̂ekexe so ewto pono komo poyinonho. Asakî so kmen̂ekexe so noro re komo yepamtho. Onmen̂ekatho komo tak wekyasî Siaw pona.
15Ero yimaw tak awenîn̂e komo wiir̂asî oper̂a yenîn̂e komo warai me. Owara xa marha cesehtînosom komo mak wiir̂asî ero warai me. N̂examro tak awar̂axe so camkîra, yuhnari yîhtînon̂e me cexirî ke so kir̂wan̂he tak awar̂axe so okre.
16Ero yimaw tak mepamtîkexe ro mak okre. Arowon komo po rma naxe awepamthîrî komo. Ero yimaw on wara kahra tak naxe n̂examro, Mînto nasî Kporin komo yamatan, kahra naxe. Erotho ponarora ro mak tak naxe, twen̂ekarî mak naxe ero poko. Ero yaka tohra marha naxe. Ero yipu yakîhtora marha naxe anarî xa hara.
17Ero yimaw on wara kexe tooto komo Xerusaren poko, Kporin komo yapon yeken mîn ha, kexe. Iina tak cexe mîk hak rowon pono komo ahnoro. Kporin komo yeken, kacho me exirî ke iina cexe Xerusaren pona. Kaan yanwekn̂e me exihra tak naxe ero yimaw, oyanme ro mak wehsî, kahra marha naxe.
18Ero yimaw Xuta yepamtho komo tak mokyaxe hara, Ixaw Yana komo yakro rma mokyaxe. Meyeno pononho mokyaxe nohce n̂ixan pononho ha. On roowo pona tak mokyaxe, aporin pen komo ya onmîtho pona ha.
19On wara tko wîîkekn̂e, Ahce wa thakwa re kiir̂atu so omxîkrî warai me? Ahce wa thakwa re tpoxwem wîmya roowo awya so, ahce wa thakwa re ero yipu wiir̂a aweken komo me? Kir̂wanî ro on roowo, mîk hak rowon pono komo yeken yopono okre. On wara tko wîîkekn̂e, ero yimaw, Apa, mîîkexe tak owya okre. Ohyai etowra ro mak tak maxe.
20On wara tko mîxatken̂e, wooxam wara mîxatken̂e ciin̂o yai cetowsom wara. Apoko mak wasî, kan̂enho rma n̂etowyaxe anarî komo. Ero wara xa marha maxe amyamro hara, Ixaw Yana komo. Ohyai metowyatken̂e, Ahyai etowra ro mak nas amna, kan̂enho rma. Ero wa mîxatken̂e amyamro okwe, kesî Kporin komo.
21Taa, on wara marha kesî Kporin komo awya so, Tooto mtapotarî n̂esencesî mehxa îh po, comota ken̂arî pîn po. Ixaw Yana komo yîwratarî mîn n̂esencesî. Amna yukurunpeko, kexe. Kicicitho pokono me tko n̂ehtîketken̂e kica. Tporin komo Kaan nîhcamnoyatken̂e okwe. Ero ke nîwracexe okwe.
22Opona enîhkan̂e komo mak amyamro okwe. Wara rma ohyaka amohcoko hara. Kakir̂wamexe so ka opona enîhkan̂e pîn me tak awehtome so, kesî Kporin komo awya so. On wara tak Ow meyukyaxe amn̂e, Taa, amna tak mokyas hara ahyaka. Amna porin Amoro, ponaro amna yehtopo ha, mîîkexe.
23Tohnaw ro mak ceen̂asî îh pona kukurunpetopo komo. Kukurunpera ro mak wa nasî ero yipu mer̂pono pînî rma. Kporin komo xa nasî Ixaw Yana komo kurunpen̂e, ponaro kehtopo kom ha.
24Pahxa amna mrenai ro rma enporixaputho mak nas amna yîîm pen komo n̂iritho yermomn̂e wara. Iyokuthîrî pen komo oper̂a, paaka pen marha, yumumuthîrî pen komo, emsîthîrî pen komo marha. Ero warai pen komo yermomn̂e wara marha nasî enporixaputho okwe.
25Amna tak n̂etakriyasî tîhyapamso ro mak. Amna yopo mak nas amna yîwîrîyakacho tooto komo ya. Kporin komo poko kicicme amna xakn̂e kica, ponaro amna yehtopo poko. Ero wa xakn̂e amna, amna porin pen komo marha. Mehxa ro rma ero wara xakn̂e amna tîmrenai ro rma okwe. Kporin komo yewetîn̂e pîn me nas amna, ponaro amna yehtopo yewetîn̂e pîn me kica. Ero wara nas amna kica, mîîkexe. Ero wara Ow meyukyaxe amn̂e, kesî. Ero wara kesî Kporin komo awya so.
4
1On wara marha kesî Kporin komo awya so Ixaw Yana komo ya, Amoku xe awexitaw so hara amohcoko tak ohyaka. Kicictho me ro mak awehtoponhîrî komo kr̂a ar̂macoko enîhra oyehtome. Ero wara ar̂mache miya so waimamxapu wara exihra tak maxe.
2On wara tak mîîkexe yaarono me xa amtapotachonhîrî komo yentamexpotome, Waipîn Mîk Kporin komo, kacho wara rma nasî omtapotarî yaaro xa, mîîkexe ahce na poko amtapowataw so. Yaaro xa tak mîmtapowaxe, esemîknopîn me ro mak. Kir̂wan̂he marha mîmtapowaxe. Ero wa awexitaw so mîk hak rowon pono komo tak n̂een̂axe Aporin komo pona takronomacho komo. Noro poko marha nahwowaxe okre, kesî Noro awya so.
3On wara marha kesî Kporin komo Xuta komo ya, Xerusaren pono komo ya marha, Mararî wara maxe pomohnî wara. Ero yipu tak pomocoko. Anatîrî komo yatho cirihra ehcoko cekyekyem cheka kica.
4Etanpikaxapu wara tak ehcoko amyamro Xuta komo, Xerusaren pono kom ha. Ero wa ehcoko Aporin komo yakrono ro me awehtome so. Aropotarî komo wapin̂e wara xa ehcoko. Ero warahra awexitaw so kîrwonasî tak apoko so. Wehto wara ro mak nas orwon oco. Awakn̂in̂e komo wara nasî eihkanî ro wara. Ero wara was apoko so kicicitho poko awexirî ke so kica, kesî Kporin komo awya so.
Ixaw Yana Komo Waparî Komo Mokyaxe Nohce N̂ixa
5Taa, Xeremias, omtapotarî ekatîmko rma Xuta komo ya, Xerusaren pono komo ya marha. On wara kasko hara yîwya so, Ai oyakno komo, tuu, kacoko arowon komo poko hakno komo n̂entarî me. Amtapotacoko marha apoyino komo n̂entarî me, kar̂pe kacoko. On wara kacoko yîwya so, Amohcoko men xiya. Ewto pona so men kaikatko twacayem pona, kacoko.
6Siaw pona amohcoko, kacho anîmcoko poono mewrexapu. Emahcicoko men yohno kopi. Awîrîmatîkacho komo wekpesî nohce n̂ixa. Awaikacho komo wekpes okwe.
7Reaw warai n̂epatakai cewtarî yaino wara kopi. Mîk hak rowon pono komo yar̂man̂e mîkî. Ceken poi tak mokye arowonthîrî komo yîwîrîmaxi. Amn̂e tak wemronho me mak nasî awewtonthîrî komo. Pohra ro mak tak nas okwe.
8Ero ke kumixitho tak amrucoko aponon komo me. Awratacoko marha, okwe okwe, kacoko. Nîrwonasî ro mak Kporin komo. Etîrwoxinkara rma ka nasî kpoko so, kacoko apoyino komo ya.
9On wara marha kesî Kporin komo, Ero yimaw tak nahwokesî kayaritomo, antomano rin̂e komo marha. Okwe ro mak, kexe tîmsom pokono ro komo, kweronoman̂e komo marha. Ero wara nahwokexe, kesî. Ero wara kesî Kporin komo, wîîkekn̂e opoyino komo ya.
10Ero wara entache on wara wîîkekn̂e, Ai okwe Apa, Kaan, Moxam mak memîknoi okwe, Xuta komo, Xerusaren pono komo marha. Cerepore tak maxe amn̂e, mîîkekn̂e cma re yîwya so. Kacipara imo xa tko paraxkano n̂iir̂as oko, yîropotaka so rma paraxkano n̂iir̂as oko, wîîkekn̂e.
11Nîmtapowakn̂e rma tko Kporin komo. On wara kekn̂e hara, Ero yimaw on wara tak kexe tooto komo moxam ya, Xerusaren pono komo ya ha, Nocowonasî tak mehxa îîpî meretîn̂i, atîhtaxapu ken̂arî pîn meretîn̂i. Axawa imo pore nocowonasî ocorono ocowo. Oyanan komo yemsîrî wece nocowonasî. N̂examro yaipon̂e pîn mîn nocowonasî, yukpurukpurunthîrî komo yaatopo pîn marha.
12Karitî xa mîn ocowo imo. Oyanme rma puu kesî. Oroto tak n̂examro wen̂ekesî.
13Mîkro tak ha kopi, tuuna yewru wara ro mak mokyasî noro kopi. Ocowo wara mokyasî noro tararan, cetapomrisom wara. Kar̂pe tîtosom ro makî iyoku kawaru, yaimo yoponkan̂e kopi. Ahce wa tak tatu kopi? Kîwîrîmacho xa tak kepor̂axe so okwe.
14On wara wîîkes awya so Xerusaren pono komo ya, Aropotarî komo korokacoko kicicme awehtoponhîrî komo towtome tak. Ero wara xa etakir̂wamacoko. Atî wicakî pahkî kicicme awesehtînotopo komo mîmcetu kica?
15Tooto mtapotarî tak n̂esencesî Taan komo rowon pono wara. Eprain rowon pono wara marha nîmtapowasî. Kîwîrîmatîkacho komo poko kweronomexe so Noro.
16On wara kesî tîmtapotaxmu, Ai, mîk hak rowon pono komo ya ekatîmcoko. Xerusaren pono komo ya marha ekatîmcoko. On wara kacoko yîwya so, Mehxan komo men mokyaxe sowtatu komo awamtoso so. Awaparî komo mîkyam mokyaxe Xuta komo yewton yar̂maxi.
17N̂examro yewton marha wamcexe mararî yewyoman̂e wara. Ero wara Xuta komo n̂emetanmekyaxe oyanwekrî poyero yîwya so, kesî Kporin komo.
18Awanme ro so rma awaparî komo mokyaxe. Kicicme awehtopo komo rma nasî noro yipu komo yan̂ikn̂e wara. Apanaretopo komo yan̂ikn̂e mîn ha. Cîmîkî men nas apanaretopo komo kica. Aropotarî komo paraxkan̂e wara rma nas oko.
19Oropotarî n̂erewasî ro mak oko, oko ro mak. Tohtoh kesî ocoro okwe. Tîtken̂e mak exihra thakwa was okwe. Oropotarî n̂eserepokesî ro mak raatî yentarî ke, Waapa mîkyam, xiya mokyaxe kopi, kacho yentarî ke ha.
20Tan hak mak n̂esencesî waihkano ritopo okwe. Cecahso nasî kewtonthîrî kom okwe. Yohno ro mak amna mîntho nakn̂itîkace okwe. Yohno ro mak amna mîntho n̂ehcamnotîkai okwe.
21Atî wicakî pahkî tan sowtatu banteiran ween̂a okwe? Atî wicakî pahkî marha raatî wence okwe sowtatu komo yenmetopo?
22On wara kesî Kporin komo, Akpîn komo mak mîkyam oyanan komo okwe. Oyentan̂e pîn komo mak mîkyam okwe. Rikomo wara cesehtînosom me mak naxe okwe, yuhnari yîhtînon̂e pîn me mak naxe okwe. Cehcamhokaxi rma re naxe kicicitho me cehtopo komo poko mak okwe. Camkî ro mak naxe kir̂wan̂he cehtopo komo poko hara.
23Ero yinhîrî roowo ween̂akn̂e hara. Iiponomra ro mak tak xakn̂e okwe, îîpî exihra, tuuna exihra. Pohra marha xakn̂e, tooto exihra. Kaapu marha ween̂akn̂e, katpape exihra ro mak xakn̂e okwe.
24Îîpî mko marha ween̂akn̂e, n̂esewsîyakn̂e mak kopi. Matîwînî mko meero n̂esewsîyakn̂e ahnoro.
25Ween̂akn̂e xa hara, tooto exihra tak xakn̂e okwe. Kahsî ween̂akn̂e tarin̂em komo yentome. Exihra marha ween̂akn̂e okwe. Miya ro makî cekn̂e ahnoro tarin̂em komo, torowo kom ha.
26Roowo wece ween̂akn̂e xa hara, peen me mak tak xakn̂e naatî yewtîtho okwe. Wemronho me marha xakn̂e ewtotho mko hara okwe. Ero wa xakn̂e Kporin komo exirî ke iito. Ero wa roowo n̂iir̂akn̂e tîrwonîmtîkarî ke oko, kesî Kporin komo awya so.
27On wara marha kesî Kporin komo, Amn̂e tak tîwîrîmaxi nasî arowonthîrî komo ahnoro. Yîwîrîmatîkara xa tko wasî.
28Roowo tak nas amn̂e tîwrataxmu wara. Kaapu marha nasî cicwiye. Ero wara nasî omtapotarî ke. Towîhnî me ro mak kîmtapowakn̂e ero wa ciitopo poko. Yaaro xa kesehtînoyakn̂e ero poko anarme esehtînopîn me ro mak.
29On wara naxe ewto pono komo miyan pono komo rma, kawaru mkaw tmohsom komo n̂encexe, tuwuhrekem komo mokrî marha n̂encexe. Ero ke n̂emahciyaxe. Anarî komo cexe peen cheka. Anarî komo toopu mko nawnukyaxe. Yarîhra ro mak tak nasî ewtonthîrî komo ahnoro. Tooto komo exihra ro mak tak nasî iipo so okwe.
30Ahce wa tak mat amn̂e awaparî komo mokuche? Anarimaw cucurem tak na mamruyatu aponon komo. Ooru ke marha na meporokucetu. Mesewraketu na acpon komo ke. Tohnaw makî tko meporokucexe. Aaxera so rma naxe aaxe so ehxapunhîrî komo. Awaika xe so tak naxe hara okwe.
31Yîwratarî komo wences okwe. Wooxam wara kexe cewrusom wara. Aka aka, kan̂e wara wencesî wooxam wara, emasîn yakan me cewrusom wara wencesî. Siaw yemsîrî yerekayakayanîmrî mîn wencesî. Napockanwasî thakwa noro. On wara kesî, Okwe, okwe, owero rohra tak wehtîkes okwe. Owaikexe tak okwe waapa komo, kesî. Ero wara kesî Siaw yemsîrî warai.
Yaaro Tîyanan Komo Waparî Komo N̂ekpesî Kporin Komo
5
1On wara marha kesî Kporin komo awya so, Xerusaren pore etaricoko tarara yesamarî yaw so. Takîhsomu ika epocoko miya so, yaarono me cehsom ha. Noro yipu exitaw, cewn̂e n̂hema, on pono komo yehtoponho tak wîhcamnoyasî, ketîrwoxinkesî tak moxam poko noro yanme.
2On wara rma re kexe ahce na yekatîmyataw, Yaaro xa tan wîîkesî. Waipîn me nasî Kporin komo, kacho wara rma nas omtapotarî yaaro xa, kexe. Tohnawno yekatîmyataw rma tko ero wara kexe kica.
3On wara nasî awewru Apa, yaarono yeporîrî poko nasî. N̂examro penî tko metapekn̂e oko. Aka aka, kahra rma tko xatken̂e okwe. N̂examro mar̂mekn̂e ro mak. Wara rma awanwekyatken̂e tkko okwe. Cewru komo mak ceipamnoyatken̂e okwe, toopu yopo ceipamnoyatken̂e okwe. Ahyaka mokuhra ro mak xatken̂e okwe.
4Ero yinhîrî on wara wîîkekn̂e, Emyawnomnî komo mak ero wara naxe Kaan poko. Camkîno komo mak mîkyam okwe. Kaan yehtopo yîhtînon̂e pîn komo mîkyam. Cesepansom men Mîk Kaan, kahra naxe okwe.
5Antomano rin̂e komo yaka xa kîwcesî. Noro yipu komo yakro kîmtapowasî hara. Kporin komo yehtopo ponarono tko na mîkyam. Cesepansom men Mîk Kaan, kan̂e komo na mîkyam reha, wîîkekn̂e. Pîra okwe, kicicme xa tak naxe n̂examro. Tîpîmtawnonhîrî yaxikwon̂e wara ro mak naxe noro yipu komo okwe. Cimicithîrî warai yawoton̂e wara marha naxe okwe.
6Ero ke reaw tak mokyasî n̂examro waparî, comota chei mokyasî. N̂examro pen tak waihkes okwe. Robu mokyasî axawa imo poi. N̂examro pen tak waihkesî noro yipu. Reopahtu marha nasî n̂examro yewton potaw so ewto poi cepatakaxmu komo yentome. Ewto poi epatakaxapu komo narixkesî ro mak oko. Ero wa waihyaxe mer̂pora ro mak exirî ke kicicme ehtoponhîrî komo. N̂epamtîketken̂e tak opona enîhkan̂e komo okwe.
7Ahce wa thakwa re ero wa awehtoponhîrî komo wîhcamnoya? Ohyai n̂etowyatken̂e amxîkrî komo okwe. Yaarono wara nîmtapowatken̂e kaan warai yetacirî me, kaan pîn yetacirî me ha tko. Pahxa n̂he n̂examro wînahmekn̂e tmaxmitaxi ro okre. Ero yimaw rma tko cipici yairono me ro mak tak xatken̂e kica. Wooxam komo mîn yaka n̂esenmekyatken̂e kîrkomo mer̂pora ro mak, kîîrî pohkan̂e ro komo mîn yaka kica.
8Kawaru kîîrî wara mak naxe kir̂wan̂he yînahmaxapu wara. Hehehehe, kan̂e wara ro mak xatken̂e tîmîtwono pici poko kica.
9Ero wara ehtoponhîrî komo poyero n̂examro panarera ma re wai? Esepanpîra ma re wai noro yipu komo poko? Kesepanîyasî men wa ha, kesî Korin komo.
10On wara marha kesî Noro, N̂examro natîrî chere etoko. Yînatîthîrî komo kr̂a tak amakî. Amatîkara tko esko. Peremkakî mak. Kporin komo yanan pînî rma tko mîkyam okwe.
11Oyemîknotîketken̂e ro mak n̂examro kica. Ero wara xatken̂e Ixaw Yana komo, Xuta komo marha, kesî. Ero wara kesî Kporin komo.
12On wara marha kesî Noro, On wara marha n̂examro xatken̂e, Kporin komo poko rma cemaronwatken̂e kica. On wara ketken̂e, Ahce wa na kiin̂e pînî ro mak Mîk Kaan. Esemetanmekîra ro mak mexe taxe amn̂e. Waapa komo mokuhra naxe, rooma pokohra marha taxe, kexe tohnaw ro mak okwe.
13Ocowo me mak nasî n̂examro weronoman̂e komo mtapotarî. Kaanî mtapotarî exihra ro mak nasî yîropotaw so. Tpoyino komo yîwîrîmacho yekatîmn̂e me naxe. Ero ke ero wara rma n̂ehcowpe n̂examro hara, kesî Kporin komo.
14Ero ke on wara marha kesî Kporin komo Kaan, kantoman̂e ha, On wara wîîkes awya so, Ero wara amtapotarî ke so on wara wiir̂asî omtapotachonho amtawno komo rma, wehto warai me rma wiir̂as iito. Wehto kamerî me tak moxam wiir̂as hara apoyino pen komo. N̂examro yakn̂in̂e me tak nasî omtapotarî oco.
15Ai, Ixaw Yana komo amyamro, on wara kesî Kporin komo awya so, meyeno pono komo wekyas awaparî komo. Karitî komo men mîkyam. Pahxa ro mak n̂examro porin pen komo xatken̂e. Camkî ro mak maxe yîmtapotarî komo poko. N̂examro yentara ro mak maxe yîmtapowataw so.
16On wara nasî n̂examro yemehnu, tooto pen yocho wara nas okwe ahrunkaxapu wara. Karitî komo mîkyam kopi.
17Amn̂e amararîn komo yeperîrî nahtîkexe. Awru komo nohtîkexe. Amumuru pen komo yermomn̂e wara naxe, awemsîrî pen komo yermomn̂e wara marha. Awokuthîrî pen komo marha waihkexe ahnoro totî komo me, paaka pen komo, oper̂a pen komo marha. Anatîrî komo yeperîrî marha nahtîkexe, uupa yeperîrî, piiku yeperîrî marha. Awewton pono pen komo marha waihkexe kacipara imo ke, sowtatu ke tukuruyem pono pen komo rma. Kukurun komo mîkyam okre, mîîkexe sowtatu komo poko, n̂examro penî rma waihkexe okwe.
18On wara tko kesî Kporin komo awya so, Ero yimaw tko awaikatîkara so wasî, kesî Kporin komo.
19Pahxaro tak on wara kexe apoyino komo awya so, Ahce poyero on wara kemetanmekyatu so Kporin komo, ponaro kehtopo komo? kexe. On wara n̂examro meyukyaxe, On wara kesî Kporin komo, Ohyai metowyatken̂e okwe. Ponaro anarî yana komo yehtopo poko tak mîxatken̂e kica. Ero ke anarî yana komo yanton me tak maxe arowon pîn komo po hara, kasko yîwya so, mîîkexe.
20-21On wara kasko Xako pen yepamtho ya, Xuta komo ya marha, Ai, camkîno komo amyamro, omtapotarî men entacoko, yuhnari yîhtînon̂e pîn amyamro okwe. Cewkemu rma re amyamro. Enîn̂e pîn me rma tko maxe okwe. Tpanakemu rma re amyamro. Entan̂e pîn me marha maxe okwe.
22Oponarora ma mat ke okwe? kesî Kporin komo. Tatamra ma re mat ke ahyaka so omokuche? Tuuna imo wahkotopo ciin̂enho Ow. Axawa wiir̂akn̂e ero wahkototopo me. Eroromerono me ero warai me wiir̂akn̂e. Ero watohra thakwa nasî tuuna imo. N̂esewcokocokomesî rma re, axawa yoponkara ro makî tko nasî. N̂ewtunasî rma re yamarataka, axawa pore tohra ro mak nasî.
23Ero warahra tko naxe moxam, kanwekn̂e me ro mak nasî yîropotarî komo, twerîhra ro mak kanwekn̂e me ha. Ohyai n̂etowyatken̂e, miya ro mak cetken̂e okwe.
24On wara kahra naxe tîropotaw so, Tuuna yekmexpon̂e Mîk Kporin komo Kaan. Yihcirî me tmohsom n̂ekmexpesî, okomn̂i tmohsom marha n̂ekmexpesî. Emapona roro kir̂wan̂he n̂iir̂asî kaapu knatîrî komo yeperîrî yenmetopo me exitaw tak. Ero ke Noro ponaro xa tak cehcerî, ponaro kehtopo komo ponaro ha, kahra naxe okwe.
25Kanwekn̂e me awehtoponhîrî komo xa nasî tuuna porohkan̂e me okwe. Kir̂wanî mko yamenmekn̂e me nasî kicicme awehtoponîrî komo mak.
26Kicicitho ke tîchewnoi naxe oyanan komo kica. Kwapanton̂e komo mîkyam wooto yemcinon̂e wara. Tooto pen komo tko n̂emcinoyaxe n̂examro okwe.
27Anarimaw mer̂pora na nai torowo ero re yaw kayora yaw, tawronohkatîkaxi na nai. Ero wara xa marha nasî n̂examro mîn, tawronohkatîkaxi nasî emîknono ritopo ke. Ero yipu ke rma tko re cemyawnoyem me so n̂ehtîketken̂e, tupurantayem me so marha.
28Nupurukwatken̂e mak okwe n̂examro tmemehse tak nasî yupun komo. Kicicme xa naxe kicicitho komo yopo kica. Yîmîhnî komo yen̂ekan̂e komo yopo yîmtapotara ro mak naxe okwe. Cesemetanmesom komo yemetanmekî xatî komo yen̂ekara marha naxe okwe.
29Ero wara ehtopo komo poyero noro yipu komo yemetanmekîra ma re wai awya so? Esepanpîra ma re wai noro yipu komo poko? kesî Kporin komo.
30-31Keserepokesî ro mak orowon pono komo poko. Okwe ro mak okwe, wîîkesî n̂examro yehtopo poko. Cemaro mak n̂ekatîmyaxe weronoman̂e komo. Tanme ro so marha tpoyino komo nantomexe owya tîmsom pokono ro kom hara kica yukurumîkno me cexirî ke so. Tpoxwe rma tko nasî ero wa ehtopo komo oyanan komo ya. Awehtopo komo yenatîtopo yimaw tko ahce wa tak mat okwe? wîîkesî. Ero wa wîîkes Ow Aporin komo awya so.
Waapa Mokyasî Mehxa Nohce N̂ixa, Kesî Xa Hara

1Ai, Benxamin yepamtho komo amyamro, On wara wîîkes awya so, emahcicoko Xerusaren poi. Tuu kacoko Tekoa pono komo n̂entarî me. Bece Akeren po yîsînpecoko awemacitopo komo kuknon me. Waapa komo men mokyaxe nohce n̂ixa. Awîrîman̂e komo xa mîkyam kopi.
2Siaw yemsîrî nasî wooxam wara, cenporem wara, tupuncukmano wara.
3Noro yipu yaka rma tak mokyaxe oper̂a yenîn̂e warai komo. Tîmîn komo n̂iir̂axe noro mamhoko wahkototome. Toh komo nînahmexe tîmîn mîtwono ke cuupu ke.
4On wara kexe n̂examro Xerusaren pono komo poko, Iitono komo waparî me kaikatko. Awuhre komo ahsîcoko. Awomcoko tak ha. Kamarakataw rma kaikatko n̂examro pen yar̂maxi. Kokmamyasî rma tko yohno. Kaw n̂ehtîkes ekatî mko kokmamporo exirî ke.
5Kosope rma kaikatko n̂examro pen yar̂maxi. N̂examro kayaritomon mîntho yakn̂iso kaikatko, kexe, kesî Kporin komo.
6On wara marha kesî Kporin komo, kantoman̂e ro ha, Weewe amacoko, Xerusaren wacan pore akainîmtopo komo akîhtocoko ehyu mko. Tawronohkatîkaxi nasî ewto emetanmekno ritopo ke. Ero ke emetanmexapu pen komo epancoko.
7Tuuna n̂epatakesî tuuna pîtho yai ero wa xa marha kicicme iitono komo yehtopo n̂epatakesî kica. Waihkano ritopo n̂esencesî iito ewto po, yîwîrîmano ritopo marha. Ceper̂ai n̂examro yehtopo ween̂asî roro, tamotosom me ehtopo kom ha.
8Apanatacoko men amyamro Xerusaren pono komo. Panahra rma awexitaw so ahyai so men ketowyas okwe. Arowonthîrî komo tak wiir̂asî pohnî me ro mak okwe, kesî Kporin komo.
9On wara marha kesî Kporin komo, kantoman̂e ro komo, Amn̂e Ixaw Yana komo yakwenho tak naxe uupa yatî wara, eperkaxapu wara. Eperîrî pohcaxe tînatkem komo etîmtoxapu, n̂etapoyankexe ero wece potutîkachome xa tak. Ero wara Ixaw Yana pen komo yakwenho naatîkexe waapa kom okwe, kesî. Ero wara kesî Kporin komo.
10On wara wîîkes ow hara, Onok yakro ma re kîmtapowa okwe, onoke ha re weronome? Onoke ha re omtapotarî n̂ence okwe? Wapihra mak nai ham okwe n̂examro panarî. Ero ke thakwa oyentara naxe. Ceitopo wara n̂encexe Kporin komo mtapotarî. Centaporera ro mak n̂encexe okwe.
11Copoyi ro makî tko nas oropotarî Kporin komo rwon ke. Ero ke tîtken̂e mak exihra thakwa wasî. Wooku yukmamn̂e wara wasî rikomo komo poko oko, katpanawno komo poko. Kar̂pamxan komo poko marha yukmamn̂e wara wasî cesenmesom komo poko rma. Waapa mokuche kîrkomo pen nahsîyaxe, yihcinhîrî pen komo marha, poritomotho pen komo meero okwe, mer̂pora cimn̂ipu ewrutoponhîrî ehxapu pen komo.
12Yîmînthîrî komo tak nahsîyaxe anarî komo, mararînthîrî komo marha, yihcinhîrî komo meero okwe. Ketapoyankesî orowon pono komo yîwîrîmachome, kesî Kporin komo.
13On wara naxe oyanan komo, cemyawno komo yepamnotopo ponaro mak naxe kica. Ero wara naxe ahnoro, emyawnomnî komo, cemyawnoyem komo marha. Ahnoro naxe cesemîknosom me kica. Ero wa naxe n̂examro weronoman̂e komo, tîmsom pokono komo marha okwe. Cesemîknosom me mak naxe ahnoro okwe.
14Erekî imo ken̂arî wara naxe oyanan komo. Ero yipu yehceman̂e wara cma re naxe weronoman̂e komo, tîmsom pokono komo marha. Wara kyam makî tko ehcemano n̂iir̂axe okwe. Cerepore cehcerî, cerepore cehcerî ha, kexe, erepotacho komo mera exitaw thakwa okwe.
15Ahce wa xatken̂e noro yipu komo, kicicitho poko ehxapunhîrî komo, nîhyapamyatken̂e katî? Pîra, yîhyapamra ro mak xatken̂e okwe. Camkî mak naxe cewcutacho komo poko. Ero ke twaihsom komo yakro rma n̂examro pen meero waihyaxe okwe. Epantopo me exitaw tak owya n̂examro pen meero war̂mesî. Ero wara men naxe okwe, kesî Kporin komo.
16On wara marha kesî Noro awya so, Esama yetakpacho to ececetocoko. En̂exa esama encoko. Iitono komo ya marha kacoko, ahto nai esama pahxantho? Ahto nai esama kir̂wan, kacoko yîwya so. Ero yipu yîhtînopuche awya so ero yipu yaw tak etocoko. Ero yipu yaw awcetaw so cerepore tak maxe, kesî Kporin komo. On wara tko n̂eyukyatken̂e omtaka, Pîra, ero yipu yaw tohra nas amna, ketken̂e owya okwe.
17Aweronoman̂e komo cma re wiire awewton komo po, Tuu kacho men entacoko amn̂e, wîîkekn̂e awya so. On wara tko ketken̂e owya, Pîra, tuu kacho yentara ro mak nas amna, mîîketken̂e mak kica.
18Ero ke mîk hak rowon pono komo amyamro, on wara wîîkesî awya so hara, omtapotarî men entacoko. Oyanan komo yehtopo marha encoko amyamro.
19Roowo pono komo amyamro ahnoro, awya so wîîkesî, oyanan komo yîwîrîmacho men wekpesî. Kicicitho me ro mak n̂esehtînoyatken̂e ahce wa na ciino ritopo poko. Ero wa esehtînotoponhîrî komo yeperîrî rma wekpesî n̂examro waparî me rma. Ero yipu wekpesî omtapotarî yentara ro mak exirî ke so. Poxumra owya tpanatanmetopo komo n̂encetken̂e, nanwekyatken̂e mak kica.
20Tpoxwe ma re nai owya kotoporem Saba poi ehxapu? Tpoxwem okre, wîîke ma re paranci warai yakn̂iyataw awya so, mooxenonhîrî yakn̂iyataw ha? Kir̂wan̂he exihra ro mak nas owya awoh komo puntho yakn̂itopo, takn̂itîkaxmu me akn̂itopo ha. Poxumra mak nas owya anmîthîrî kom ha, kesî Kporin komo.
21Ero ke on wara marha kesî Kporin komo awya so, Moxam yîhrokacho wiir̂asî esamarî komo yaka so. Ero yipu pona n̂ehrokexe, yîîm komo, yumumuru komo yakro rma. Mer̂pono pîn komo waihyaxe, etmîtwononhîrî pen komo, etîxatînhîrî pen kom ha, kesî Kporin komo.
22On wara marha kesî Noro awya so, Enko xe, waapa pen komo kopi. Anarî yana komo mokyaxe nohce n̂ixa. Roowo mapitawno komo mîkyam, oona tmoku xe tak naxe kopi.
23Tîkrapai so mokyaxe, tîrahnui so marha oko. Kakpotun̂e komo ro mak n̂examro, kîpînîn yawno pîn kom ha. Cewtun̂em wara mak mokyaxe kopi tuuna imo wara cewcokocokon̂em wara. Kawaru mkaw so mokyaxe. Cepanatoso marha mokyaxe ar̂mano riso tmokrî ke so. Awar̂maxi mokyaxe okwe, Siaw yemsîtho pen amoro, kesî Kporin komo awya so.
24On wara kexe Xuta yepamtho kom hara, Waapa yekaci amna n̂encekn̂e kopi. Ero ke kar̂pera n̂ehtîkes amna yamorî. Nahwokesî ro mak amna. N̂erewasî ro mak amna wooxam wara rma, cewrusom wara.
25Tohra men ehcoko oyakno komo, mararî pona so. Esama yaw so marha tohra ehcoko. Iito so men naxe kwaparî komo, tkaciparai so naxe oko. Mînto mînto wara so naxe eraspetono komo kopi, kexe Xuta komo.
26On wara kesî Kporin kom hara, Ai, oyanan yemsîrî, on wara wîîkes awya so, kumixitho tak amrucoko aponon komo me. Ehmamacoko wermonho chere. Awratacoko marha cerewre ro mak okwe. Amrethîrî pen pînîn yawno wara rma awratacoko, cewn̂anînhîrî pen pînîn yawno wara. Ponan̂e rma awaparî komo mokyaxe okwe.
27Ai, Xeremias, on warai me kiire, kuripara yukukman̂e me kiire. Oyanan komo naxe kuripara ken̂arî warai me, toopu warai me marha na. N̂examro yehtopo enko, yukukmakî kir̂wan̂he na natu, kachome.
28Kanwekn̂e ro komo mak mîkyam okwe. Kir̂wan komo poko tîmtapotaxmu marha mîkyam, cemaronwaxe mak poko so. Bronse warai mak mîkyam, pehu warai marha kica. Kicicitho pokono komo mîkyam ahnoro.
29Kar̂pe xa puu puu kesî wehto yaipotopo. Xumbu n̂etowyasî wehto ke. Tohnaw tko kuripara nukuyasî akir̂waman̂e. Ero wa xa marha naxe oyanan kom hara, iito rma naxe kicicitho komo okwe yîchew so rma.
30Prata me rma re n̂examro n̂etahcaxe tooto komo, poxumnîtho me makî tko n̂etahcaxe. Ero wara n̂etahcaxe Kporin komo ya ahsîpînkarî komo ke okwe. Ero wara naxe okwe, kesî Kporin komo.
Kaan Mîn Ponaro Rma Re Naxe Ixaw Yana Komo Tohnaw Mak Okwe

1-2Ero yinhîrî tak Kporin komo mtapotarî n̂encekn̂e xa hara Xeremias. On wara kekn̂e yîwya, Ai, Xeremias, Kporin komo mîn yaka etoko. Iito tak ececetoko metataw rma. Metata yaro n̂ewomyaxe mer̂pono pîn komo Xuta komo. Aporin komo poko ahwotaxi mokyaxe. N̂examro ya ekatîmko omtapotarî. On wara kasko yîwya so.
3Ai, oyakno komo, Xuta komo amyamro. Awakro so tî nîmtapowa Kporin komo, kantoman̂e ro komo. Ponaro Ixaw Yana komo yehtopo Mîkî kesî awya so on wara, Kicicme awehtoponhîrî komo tak ahsîpînkacoko. Kicicitho pokohra tak ehcoko. Ero wara awexitaw so tak on pono ro me kiir̂axe so.
4On wara kacho mencexe, Onî Kporin komo mîn okre, Kporin komo mînî tan okre, Kporin komo mîn xa tan, kacho mencexe. Ero wa kacho ponarora ro mak tak ehcoko. Cemaro mak mîn kica ero wa kacho.
5Kicicme awehtoponhîrî komo ahsîpînkatîkacoko ahnoro, kicicitho poko awehtoponhîrî komo pokohra ro mak tak ehcoko. Takîhso marha en̂ekano ciicoko etpoko exitaw so etmîtwono komo.
6Acheka so mohxapu komo emetanmekîra tak ehcoko, yîmîhnî komo marha, iin̂o waixapu komo marha, ero warai komo emetanmekîra tak ehcoko. Kicicme exihnî komo marha waihkara tak ehcoko. Ponaro anarî yana komo yehtopo ponarora ro mak ehcoko. Noro yipu komo ponaro awexitaw so metwîrîmexe okwe.
7Ero wara awehtoponhîrî komo yahsîpînketaw awya so on pono ro me rma kiir̂axe so okre. On wîmyakn̂e aporin pen komo ya roowo, eroromerono me wîmyakn̂e, ero pono me kiir̂axe so.
8Cemaro ponaro makî tko maxe kica, awakîren̂e pîn komo ponaro okwe.
9On wara marha maxe kica, apoyino komo yemyawno poko men̂epanaxe, waihkano marha miir̂axe, apici pîn komo poko maxe, yaarono wara mîmtapowaxe Kaan yetacirî me rma, tohnaw tko ero wara mîîkexe kica. Baaw tawakeretopo makn̂iyaxe kotoporem. Ponaro anarî yana komo yehtopo poko maxe, anîhtînorî pîn komo poko.
10Ero wara ehxapu rma mîmokyaxe ohyaka, omîn yaka, oyosotî me osohtoxapu yaka. On wara mîîkexe tan, Kaan xa nasî kukurunpen̂e me okre. Ero ke ero yipu poko rma taxe, kicicitho poko ha, mîîkexe.
11Oyosotî me osohtoxapu men tan on mîîmo. Ahce wa tak on meen̂atu oroto, cen̂epan̂em yeken me mak katî nai awya so? Awehtopo komo rma tko ween̂asî, kesî Kporin komo.
12Siro pona tko ka etocoko. Pahxa ero wiir̂akn̂e oyosotî yeken me. Erotho rma tko wîwîrîmekn̂e ro mak kicicme exirî ke so oyanan komo, Ixaw Yana kom ha. Entatko xe tîwîrîmaxi exirî.
13Ero ke on wara wîîkes awya so, kicicme ehxapu komo amyamro mîn hak poko ehxapu ha. Ero poko exihra ro mak ehcoko, wîîkekn̂e rma re awya so. Pahxaxaro rma kawomyakn̂e awakro so omtapotachome. Omtapotarî yentara ro makî tko mîxatken̂e okwe. Kan̂ikyatken̂e so rma ha re, oyeikura ro mak mîxatken̂e kica.
14Ero ke ero wara xa marha on wîwîrîmes hara omîntho, oyosotî me osohtoxapunhîrî, ponaro awehtopo kom ha. Sirotho wîwîrîmekn̂e ero wa xa marha on mîîmotho wîwîrîmes hara. Roowo marha wîwîrîmesî, pahxa wîmyakn̂e awya so aporin pen komo ya marha erotho wîwîrîmesî.
15Amyamro hara, miya tak ken̂epexe so on̂enîrî mera tak awehtome so. Kokon̂oro apoyino pen komo wen̂epekn̂e, Eprain pen komo ahnoro, ero wara xa marha ken̂epexe so amyamro pen hara okwe.
16Ero ke on wara wîîkes awya Xeremias, moxam poko yîmtapotara ro mak tak esko oyakro. Moxamu cma re mukurunpes Apa okwe, kahra ro mak esko owya. Moxam pînîn yaw cma re mas okwe, kahra marha esko poko so. Awentara ro mak wasî ero wa ketaw owya.
17Kicicme ro mak naxe Xuta komo yewton po so. Xerusaren po marha kicicme naxe tarara yesamarî yaw so. Enîhra katî mai ero wa exirî komo?
18Wehto kamerî n̂enmekyaxe rikomo komo. Wehto n̂iriyaxe yîîm komo. Puruma n̂esmexe wooxam komo, ero nayaxe kah yawno komo kayaritomon ya tîmsom me ha tî kica, wooxam ya tîmsom me. Wooku marha nukmamyaxe ponaro anarî yana komo yehtopo ya tîmsom me. Ero wara orwonmekyaxe kica.
19On wara marha kesî Kporin komo, Ow makî katî orwonmekyatu awya? N̂etwîrîmexe xa matko n̂examro rma. Nîhyapamyaxe men amn̂e cehtoponhîrî komo pona rma, kesî.
20Ero ke on wara kes hara Kporin komo Kaan, Amn̂e kîrwonasî ro mak tantono pen komo poko okwe. Tooto pen komo poko, okno pen komo poko, comota poko meero, mararî pono mko poko marha. Ero yipu pen komo wakn̂iyasî tîrwon̂e. Wehto wara nasî orwon, eihkan wara ro mak nas oco, kesî.
21On wara marha kesî Kporin komo, kantoman̂e ro. Ponara Ixaw Yana komo yehtopo Mîk kesî. Iina re tak ciicoko awoh komo takn̂itîkaxmu. Ahce na anîmrî komo yakro rma ciicoko. Awotî komo marha tonocoko.
22Pahxa aporin pen komo wekyakn̂e Exitu poi. Ero yimaw owya tîmsom poko n̂examro yantomara wîxakn̂e, takn̂itîkaxmu poko, ahce na tîmsom poko yîmtapotara wîxakn̂e akro so.
23On wara xa matko wîîkekn̂e yîwya so, Omtapotarî men ewetîcoko. Ero wa awexitaw so ponaro awehtopo komo me wasî. Oyanan me tak maxe amyamro hara. Owya apanatanmetopo komo yaw roro mak ehcoko esemetamekîn me roro awehtome so, wîîkekn̂e xa yîwya so.
24Oyewetîra ro makî tko xatken̂e okwe. Omtapotarî ponarora ro mak xatken̂e. Tanme ro so mak nîhtînoyatken̂e poko cehtopo komo. Kicicitho me xakn̂e yîropotarî komo, kanwekn̂e ro me kica. Ero ke tîwya so yîhtînotopo komo yaw roro mak xatken̂e okwe. Ceepatai ro so tohra xatken̂e, n̂emaxixicetken̂e mak okwe.
25Pahxa rma aporin pen komo mokyataw Exitu poi oyanton komo wen̂epekn̂e yîhyaka so weronoman̂e kom ha. Pahxaxaro so rma kawomyakn̂e en̂epetome so. Ero yimawnonhîrî n̂ixa ro rma wen̂epesî enmar̂atîxera.
26Wara rma oyewetîra ro makî tko xatken̂e n̂examro pen okwe. Tîpîmîyewaxke mak xatken̂e, oyanwekn̂e me okwe. Kicicme ro mak tak xatken̂e okwe tporin pen komo yopo. Ero wara xatken̂e okwe.
27Ero ke ero wa omtapotacho ekatîmko yîwya so. Awewetîra rma tko naxe okwe. Ai, kîmtapowasî cma re awakro so, mîîkes ha re yîwya so. Aweikura ro mak naxe okwe.
28Ero ke on wara kasko yîwya so, Kporin komo mtapotarî yewetîn̂e pîn amyamro ham, ponaro awehtopo komo mtapotarî yewetîn̂e pîn. Atwermacho yentan̂e pîn amyamro ham. Yaarononhîrî tak n̂ehcamnoi ham okwe amtapotachonhîrî komo. Yaaro yîmtapotan me mak tak maxe kica, kasko yîwya so.
29Ekanamurinkakî tak, ahpocithîri kr̂a ar̂makî. Îh pona tak etoko kawno pona, comota ken̂arî pîn pona. Iito tak awratakî apoyino komo pînîn yaw. Moxam pen tak wahsîpînkekn̂e Ow Aporin kom okwe. Poko orwonîmtopo mak moxam okwe.
30Kicicme ro mak naxe Xuta komo owero ro, kesî Kporin komo. Kicicitho mko ro mak n̂iir̂axe omîn yaka rma, oyosotî yeken me nasî ero yaka rma. Ero wara omîn nîwîrîmexe okwe.
31Îh po so n̂iir̂atken̂e tîmsom yakn̂itopo kica. Topece po n̂iir̂atken̂e Inon Mumutho woskaran po. Ero mko po tak tumumuthîrî pen komo ciki nakn̂iyatken̂e okwe, cemsîthîrî pen komo ciki marha okwe. Ero wara amxîkrî komo akn̂icoko, kahra ro mak wîxakn̂e yîwya so. Noro yipu komo yakn̂itopo poko esehtînopîra ro mak wîxakn̂e.
32Ero ke on wara tak n̂esosocesî amn̂e Topece, kachonho, Inon Mumutho woskaran ha, Waihkaxapu Yocho woskaran me tak n̂esosocesî. Tooto pen yokoputho nahruyaxe amn̂e Topece po roowo pen tawronohkatîkaxi ro mak okwe.
33N̂examro korîntho nasî kwacinama nahrî me, kamara warai komo nahrî me marha. Ero yahn̂e yen̂epen̂e komo exihra ro mak nasî.
34Ero yimaw anarme wiir̂asî Xuta komo yewtontho mko. Anarme marha wiir̂asî Xerusaren yesamatho mko. Cewresom komo yewrecho esentara ro mak tak nasî iipo so, tahwotaxmu komo yahwotacho marha esentara. Cipitaxmu komo mtapotarî esentara nasî, ciin̂ontaxmu komo mtapotarî marha esentara. Ero wara n̂examro yewtontho wiir̂asî. Pohra tak nasî on roowo ero yimaw, kesî. Ero wara kesî Kporin komo.
Mokuhra Nasî Waapa, Kexe N̂examro Weronoman̂e Komo Tohnaw Ro Mak

1On wara marha kesî Kporin komo awya so, Ero yimaw tak Xuta yepamtho pen komo yokoputho nahrunkexe, iyochîrî komo nowyaxe. Kayaritomo pen komo yocho, antoman̂e pen komo yochotho, tîmsom pokono pen komo yochotho, weronoman̂e pen komo yochotho, Xerusaren pono pen komo yochotho mer̂pora. Ewtarî yawnonho nowyaxe.
2Ero yipu tak nakpayaxe kr̂a kaamo ywaka, nuun̂i nweiporî me marha, xir̂ko nweiporî me marha, ahnoro nweiporî me. Kah yawno xatînhîrî pen komo mîkyam xatken̂e. Ero yipu yanme xatken̂e, ero yipu nantomarî me xatken̂e, ero yipu mtapotarî n̂encetken̂e, ero yipu poko nahwowatken̂e, ero wara n̂examro pen xatken̂e kica. Ero ke iyochîrî enmekîn me tak nasî, ahrun me marha nasî. Roowo ratari takpaxi mak nasî yukpurukpuruntho wara ro mak kica.
3Ero yimaw, owaipu xe mak wasî, waipîn me rma oyexi xera ro mak wasî, kexe waipîn komo rma ciki, n̂examro poyinonho komo, kicicitho poyinonho kom ha. Miya so on̂en̂epetho ciki re mîkyam mîn hak pona so roowo pona. Iito so n̂etîmcexe asak mak. Ero wara kexe n̂examro, twaipu xatî me mak nîmtapowaxe okwe, kesî. Ero wara kesî Kporin komo, kantoman̂e ro.
4On wara kasko yîwya so amoro, Ai, oyakno komo, on wara men kesî Kporin komo awya so, Ahce wa matu awepîrkache so? Awomun me ro mak mat hara awya so? Mawomyaxe hara. Ahce wa matu miya cewru awetaknamache so, xiya cewru etaknamara ro mak mat hara? Xiya cewru metaknamexe hara.
5Ero ke ahce kacho opona n̂enîhketken̂e hara moxam okwe? Ahce kacho Xerusaren pono komo opona n̂enîhketken̂e eroromero okwe? Cesemîknosom me cexi xe so ro mak naxe miya roro okwe. Ohyaka tmoku xera so ro mak naxe okwe.
6Yîmtapotarî komo wencekn̂e. Takîhso yîmtapotara ro mak naxe okwe. Kicicme cehtoponhîrî komo poxunkara ro mak xatken̂e kica. Ahce kacho ero wa weexi kica? kahra ro mak xatken̂e okwe. Tanme ro so mak nîhtînoyaxe ahce wa so na cehtopo komo. Kawaru wara mak naxe kica. Anarimaw kawaru cesî kar̂pe ro mak cetar̂maxmu komo cheka. Ero wara rma xatken̂e moxam Xuta komo, n̂etaknametken̂e tînîhtînorî ro wece.
7Ahce wa nai sekon̂a, kaikokoro tîtosom ha? Cetuhmekacho nîhtînoyasî anarimaw so, cwotu yimaw tîtotopo marha nîhtînoyasî. Ero wa xa marha nîhtînoyas hora, krou, antorin̂a komo. Tîtotopo komo nîhtînoyasî, tmohtopo kom hara. Camkî reha tko naxe oyanan komo. Tporin komo ya tpanatanmetopo komo yîhtînopîra ro mak naxe okwe.
8Ahce wa mîîket hara kopi, Takîhso cehsom amna, mîîketu? Ahce kacho, Kporin komo ya kpanatanmetopo nasî kîhyaw so, mîîketu? Ahce kacho ero wa mîîketu kopi? Enko ka, apanatanmetopo mewren̂e ro komo tî re mewretu karita yaw. Cemaro me mak mewrexe kica.
9Camkîno me mak tak naxe amn̂e takîhsomînhîrî komo. Nahwokexe ro mak. Waapa nahsîrî me mak tak naxe okwe. Kporin komo mtapotarî mak nanwekyaxe okwe. Ero ke ahce wa ma re noro yipu komo takîhso nat hara okwe?
10Ero wara exirî ke so yihcinhîrî komo wîmyasî anarî komo ya hara. Mararînthîrî komo marha wîmyas anarî komo ya. On wara naxe ahnoro ro mak okwe, emyawnomnî komo, cemyawnoyem komo marha, cemyawno komo yepamnotopo ponaro mak naxe kica. Ahnoro ro marha naxe cesemîknosom me kica. Ero wara naxe n̂examro weronoman̂e komo, owya tîmsom pokono komo marha.
11Wahra mak oyanan komo yemsîrî yeper̂an n̂ehcemexe. Tahwore mak ehcoko ha, kahwotacho me tak nas okre, kexe mak kica. Ero wara kexe awerepotacho komo me exihra ro mak exitaw okwe.
12Ahce wa katî natu kicicitho poko ehxapunhîrî komo, nîhyapamyatu katî? Pîra ro mak, yîhyapamra ro mak naxe kica. Camkî mak naxe cewcutacho komo poko. Ero ke tooto komo yepîrketaw tak n̂examro pen meero n̂epîrkexe okwe. N̂examro yemetanmetopo me exitaw tak n̂examro pen war̂mesî, kesî Kporin komo.
13N̂examro pen marha wînahkesî, kesî Kporin komo. Uupa yeperîrî exihra ro mak tak nasî yatî poko. Piiku yeperîrî exihra marha nasî eepu poko hara. Yînatîrî komo tak naawaiyas okwe. Onîmîtho mîn yînahrî komo. Erotho rma tko n̂ehcamnoyas hara okwe.
14On wara tak kexe amn̂e, Ahce kacho tan mak tat hara? Xiya amohcoko ahnoro kîwtotome so. Ewto imo pona so kaikatko, sowtatu ke tukuruyem pona. Iito tak tîtwaicerî okwe. Twaihkaxmu me thakwa wa maxe okwe, kai ham Kporin komo, ponaro kehtopo kom ha. Kpoko so nîîkai. Kutunarî komo kwaka kmasmacho n̂iir̂akn̂e ham kica. Ero wara kwaihkexe so kicicme kexirî ke so Noro poko, kexe.
15Cerepore na tatu amn̂e, tîtketken̂e cma re. Enîhra rma tko taxe kerepotacho komo. Kupun komo yehcemacho ponaro cma re tîxatken̂e. Kerahtîmtopo komo makî tko kepor̂axe so okwe.
16Moroto mak naxe kwaparî komo Taan rowon po. En̂exa n̂esencesî iyoh komo kawaru kîîrî hehehehe kacho. Ero wa kacho n̂encetken̂e mak ahnoro on roowo pono komo. Ero ke tatanaxe mak okwe cerahtîmrî ke so. Krowonthîrî yermomn̂e wara mohce kopi, iipono pen yermomn̂e wara marha. Ewto mko yermomn̂e wara naxe okwe, iipono pen komo yermomn̂e wara marha okwe, kexe tantono komo amn̂e. Ero wa kexe, kesî Kporin komo.
17On wara marha kesî Kporin komo awya so, Okoyi tak wen̂epesî acheka so oko, cerewre xa keskan̂e oko. Esewkucanmekîra ro mak nasî noro waano poko. Aweskexe so tak oko, kesî Kporin komo.
Nîwracesî Ro Mak Kporin Komo Tîyanan Pen Komo Pînîn yaw
18On wara marha wîîkes ow hara, Ahwora ro mak was okwe. Oyahworen̂e xe ro mak was okwe.
19On wara nîîke oyanan komo yemsîrî. Meyeno po cexitaw tak amn̂e on wara nîîke, Ahto tak nai Kporin komo, Siaw po exihra tak ma nai okwe? Iitono komo kayaritomon exihra ro mak ma nai okwe? kexe. On wara kesî Kporin kom hara, Ahce kacho orwonmekyatken̂e n̂examro ciixaputho poko cexirî ke so? Ponaro anarî yana komo yehtopo ponaro cexirî ke so orwonmekyatken̂e okwe, kesî Noro.
20Oroto tak n̂enahce mararî pono yeperîrî yenmetopo. Kaamo me exihra tak nas okwe. Wara rma kicicitho yai towso exihra rma taxe okwe.
21On wara marha kesî Kporin komo, Oyanan komo yemsîrî n̂erewasî ro mak oko. Oropotarî marha n̂erewas oko n̂examro pînîn yaw. Kîwracesî, keserepokesî ro mak poko so.
22Keper̂an yehci exihra ma nai Xireace po? Iito exihra ro mak ma nai kehceman̂e okwe? Exitaw ahce kacho oyanan yemsîrî nai tamotosom wara roro, ekariton me ro mak okwe? kesî. Ero wara kesî Kporin komo.

1On wara wîîkes ow, tuuna pîtho me mak exi xe wasî ohtîpîrî. Oyewyokru pîtho me exi xe wasî oyewru. Ero wa exitaw kîwracesî ro mak tak oyanan komo yemsîrî pînîn yaw. Katpanaw kîwracesî, kosope marha. Mer̂pora ro mak waihce okwe oyanan pen komo.
2Mooxe tîtosom yenmacho yîhtînopu xe wasî meye ro mak pohnîntaw ro mak. Ero wara yîhtînoyataw owya opoyino komo yai kîwcesî. Mooxe ro mak owto xe wasî yîhyai so. Cipici yairono komo mak mîkyam ahnoro kica. Cesemîknosom komo marha mîkyam okwe, wîîkesî. Ero wara wîîkes ow.
3On wara kesî Kporin kom hara, On wara naxe oyanan komo, tîkrapan komo naincexe waiwî yar̂machome wîî wara cehso ro. Ero wara xa marha tun̂uru komo wananîyaxe cemaro me tîmtapotachome hara kica. Yaaro tîmtapotaxmu komo yukurunpera naxe okwe. On wara xa matko naxe okwe kicicme ehxapunhîrî, kicicme xa hara naxe okwe. Ohtînopîra ro mak naxe okwe.
4Twerî men ehcoko amîtwono komo poko. Awakno komo pona rma enîhra ehcoko. Awemîknoyaxe so men kica awakno komo rma ahnoro. Amîtwono komo rma naxe tîmtapotarî yakîhton̂e me apoko so okwe.
5Ahnoro rma naxe tîmîtwono yemîknon̂e me kica. Yaaro yîmtapotara ro mak naxe kica. Tun̂uru komo panatanmekyaxe cemaro poko mak kica. Kicicitho poko naxe pahkî, cekar̂kaxi ro mak okwe.
6Cesemkînosom komo chewno me mak mas okwe. Emîknono ritopo poko mak cexirî ke so oyehtopo poko cehcamhoka xera ro mak naxe okwe, kesî Kporin komo owya.
7Ero ke on wara kes hara Kporin komo, kantoman̂e ro, On wara oyanan komo yemsîrî wiir̂asî, yukuyin̂e wara wasî akir̂wamachome so. Cerewrem ke n̂examro wukukmesî. Ahce wa tak oyanan komo wiir̂a kicicme ehxapu kom okwe?
8Waiwî wara ro mak nasî yun̂uru komo, kwotopo wara oko. Cesemîknosom me nîmtapowaxe kica. Tawakem wara rma re nîmtapowaxe tîmîtwono komo yakro tîmtarî ke so mak. Tîropotaw so tko emcinon̂e wara rma naxe okwe.
9Ero wara exirî komo poyero n̂examro yemetanmekîra ma re wai? Esepanpîra ma re wai noro yipu komo poko kica?
10Kîwracesî ro mak, îîpî pînîn yaw. Okwe okwe, wîîkesî, comota pînîn yaw kîwracesî. Yarîhra ro mak nasî iitono mko, tooto komo mîntho mko okwe. Iituxari tohra naxe tooto komo. Moo moo, kacho tak esentara nasî paaka mtapotarî iito. N̂emahciyakn̂e tak torowo komo, tarin̂em kom ha. Roopori tîtosom komo marha exihra nas okwe, n̂emahciye mak okwe.
11Xerusaren tak wiir̂asî wermonho me mak okwe. Kamara warai yeken me wiir̂asî. Ahnoro Xuta komo yewton wiir̂asî ewtotho me. Yarîhra ro mak tak nas amn̂e okwe.
12Ahto nai takîhsom, yuhnari yîhtînon̂e, ero wara ciino ritopo yîhtînon̂e ha? Onoke xa Kaan nîhcamhokekn̂e ero wa tîn̂irithîrî yekatîmtome anarî komo ya takîhso? Ahce poyero tîwîrîmaxi tak nai on roowo? Ahce poyero axawa imo wara mak tak nai? On pore kîwtorî yarohra ro mak tak nas okwe. Ahce kacho ero wa nai ha?
13On wara kekn̂e Kporin komo, Owya tpanatanmetopo komo nahsîpînketken̂e okwe. Wekatîmyakn̂e yîwya so ero nahsîpînketken̂e okwe. Oyewetîra naxe. Owya tpanatanmetopo komo yaw roro exihra naxe okwe.
14Cetanwesom me mak nasî yîropotarî komo. Ero rma tko n̂ewehcatken̂e okwe. Baaw komo marha n̂ewehcatken̂e tporin pen komo ya tpanatanmetopo komo yaw roro rma.
15Ero ke omtapotarî men entacoko. Aporin komo xa Ow, awantoman̂e kom ha, ponaro Ixaw Yana komo yehtopo Ow ha. On wara wîîkesî, On̂irirî encoko amn̂e, cîmîkno ke tak moxam wînahmesî, masmacho ken̂arî ke marha wokpesî tuuna ke.
16Moxam wakpayasî ro mak Xenciu komo cheka. Yînîhtînorî pîn komo cheka wakpayasî, tporin pen komo nîhtînorî pîn komo cheka rma. Iito tak n̂examro paraxkan̂e komo wen̂epesî kacipara ke oko. N̂examro pen paraxkexe exihra cehso ro okwe, kesî Kporin komo.
17On wara marha kesî Noro, On wara yîhtînocoko, wooxam komo an̂ihcoko tîwrataxmu ro komo. Tîwratacho poko ehcamhokaxapu komo xa an̂ihcoko.
18Yohno men nîwratacowpe kîpînîn yaw so. Ero wa nîwratacowpe kewyotachome kîwyam hara. Tuuna pîtho wara ro mak n̂expe kewru picho komo.
19Siaw pono komo yîwratarî n̂esencesî. On wara kexe iitono komo, Kewtonthîrî komo nasî tîwîrîmaxi okwe. Tîhyapamyaxe ro mak. Krowonthîrî komo poi thakwa tîhcexe cecahso exirî ke kîmînthîrî komo ahnoro okwe, kexe. Ero wara kexe Siaw pono komo.
20Ai aaci komo, on wara wîîkes awya so hara, Kporin komo mtapotarî men entacoko, awya so kekn̂e ero ponaro men ehcoko. Awemsîrî komo yîhcamhokacoko yîwratacho komo poko. Amîtwono komo marha yîhcamhokacoko ero poko.
21Kwaihtopo komo thakwa mokye kîhyaka so okwe. Kîmîn yewkanapan yaro n̂ewomye okwe, sowtatu wacan yaka meero n̂ewomye. Kîmxîkrî pen komo waihkekn̂e katpanaw rma, kar̂pamxan komo meero waihkekn̂e roro po rma okwe.
22On wara kasko apoyino komo ya, On wara kesî Kporin komo awya so, Pahxaro kîrkomo pen yokoputho n̂emokocexe woskara po so. Paaka wetî wara ro mak naxe okwe. Puruma yeputho n̂emokocesî eperîrî yenmekn̂e marian yanme, ero wara xa marha n̂emokocexe kîrkomo pen yokoputho. N̂examro yokoputho yenmekn̂e exihra ro mak tak nas okwe ero yimaw, kesî.
23On wara marha kesî Kporin komo awya so, takîhso awexitaw so ero wara awehtopo komo poko ahwotara ehcoko. Kar̂pe xa awexitaw so hara kar̂pe awehtopo komo poko ahwotara marha ehcoko. Tupurantai xa natu anarî komo. Ero wara awexitaw so ero poko marha ahwotara ehcoko.
24Awahwota xe awexitaw so on poko xa yo ahwotacoko, Ow mîhtînoyaxe, yuhnari mîhtînoyaxe oyehtopo pokono. On wara mîîkexe, Kporin komo xa Mîkro, kakronoman̂e komo, yaaro ken̂ekan̂e komo marha. Kir̂wan̂he kiin̂e Mîk kpoko so okre, mîîkexe. Ero wara oyehtopo poko xa ahwotacoko. Ero wara awexitaw so kir̂wan̂he xa maxe owya okre, kesî Kporin komo.
25On wara marha kesî Noro, Pahxaro tak anpikaxapu komo wemetanmekyasî, anpikan komo yakro rma.
26Exitu pono komo, Xuta komo, Eton komo, Amon komo, Moabe komo, meyeno komo ahnoro, axawa imo pono komo meero. Ahnoro n̂examro naxe anpikan me. Ixaw Yana komo marha naxe anpikan me yîropotaw so. Noro yipu komo wemetanmekyas okwe, kesî. Ero wara kesî Kporin komo.
An̂enporithîrî Komo Ponaro Mak Maxe Tohnaw Ro Mak Okwe

1-2Ai, Ixaw Yana komo, awakro so nîmtapowasî xa hara Kporin komo. On wara kesî awya so, Xenciu komo yehtopo poko men ehcamhokara ro mak ehcoko. N̂eraswaxe reha n̂examro anarme kaapu exitaw. Ero yipu pona reha erasîra ehcoko amyamro.
3Ero pîntho pokono ro me mak naxe anarî yana komo. Weewe namexe comota chewnonho. Ero yipu tak n̂enpor̂axe weewe yenporin̂e ro komo mariaci ke.
4Enporitîkache porokucexe tak prata ke, ooru ke marha. Ero yinhîrî tak ecetî wexe aama ke potupoture ke. Ero wara n̂ecehcexe emacakara ehtome.
5Piiri n̂iir̂axe you yepu wara. Yîmtapotan me thakwa nasî yîn̂enporithîrî komo. Etarin me marha nasî, taasom me kyam mak nasî kica. Ero yipu pona erasîra ro mak ehcoko amyamro reha. Awemetanmekîra so thakwa nasî, awakronomara so marha nasî, kesî Kporin komo awya so.
6Ai Apa, anarî xa hara exihra ro mak nasî awarai. Amoro mak masî cewn̂e. Amna yopono ro mak Amoro. Karitî ro xa mîkro, kacho me masî.
7Onoke ma re nai apoko twerîhra kopi? Mîk hak rowon pono komo kayaritomon marha Amoro. Yaaro xa n̂examro kayaritomon me masî. Naxe rma re takîhso yîhtînon̂e komo Xenciu kom ha. Mîk hak rowon pono komo chew rma re naxe takîhso cesehtînosom. Awarai tko exihra ro mak nasî takîhso cesehtînosom.
8Wara mak cesehtînosom komo mak mîkyam ahnoro, akpîra cesehtînosom kom ha. Noro pîntho komo npanatanmekîtho mak mîkyam, enporixaputho npanatanmekîtho mak ha.
9Prata n̂ekpexe anarî komo Tahsisi poi, aama ke papaknorexapu. Ooru marha n̂ekpexe Upas poi hara. Ero tak n̂enpor̂axe ahce na me prata pokono ro komo, ooru pokono ro komo marha. Enporitîkache tak pononmexe tîswayem ke, camnarexapu ke marha. Yaana me enporin̂e komo re mîkyam ero warai ciin̂e kom ha.
10Kaanî ro xa tko Mîkro Kporin komo. Waipînî ro mak Mîkro Kaan ha. Kayaritomo Mîkro eroromerono. Yîrwonataw tak amn̂e Noro roowo n̂ewsîyasî kopi. Noro yîrwonîmtopo yînmîra ro mak naxe amn̂e Xenciu komo.
11On wara kasko yîwya so, On wara men naxe amn̂e ponaro awehtopo komo, kaapu yakîhton̂enho pîn komo, roowo yakîhton̂enho pîn kom ha. Ero warai komo tak n̂ehcamnotîkexe amn̂e. Roowo po exihra ro mak tak naxe, kaapu makataw exihra marha.
12Roowo yakîhton̂enho tko Mîkro Kaan. Kar̂pe cexirî ke nakîhcekn̂e. Roowo n̂ecehcekn̂e Noro takîhso cexirî ke. Kaapu mko marha nakîhcekn̂e tamtakem xa yuhnari yîhtînorî ke.
13Noro yîmtapowataw kar̂pe tuuna tak nasî kah yaw mer̂pora ro mak. Tuuna yewru nanîmyasî Noro roowo yenatîtopo n̂ixan ha. Tuuna mokyataw pepe kan̂e marha n̂iir̂asî. Ocowo marha n̂en̂emhatakesî yîmtotopo yawnonho ha.
14Akpîra naxe tooto komo ahnoro okwe, camkî ro mak naxe okwe. Camkîno me ro mak n̂esenpexe ooru pokono komo. Yin̂irithîrî komo rma nasî camkîno me enpon̂e komo me, Yin̂irithîrî komo nasî kemîknon̂e me. Kesesîtopo ken̂ehra ro thakwa mak nas okwe.
15Ero pîntho ro mak mîn yin̂irithîrî komo, emîknono ritopo mak mîn ha. Pahxaro ero yipu komo yîhcamnotopo me kr̂a tak nasî. Ero yimaw n̂ehcamnotîkesî ahnoro.
16Ero warahra ro makî reha nasî Xako yepamtho komo yecehton̂e. Miyan komo yakîhton̂enho rma Mîk Noro reha. Ixaw Yana komo naxe Noro yanan me. Kporin komo, kantoman̂e ro, kacho. Ero wa nasî Noro yetacitopo.
17Taa, on wara wîîkes hara awya so, awemyawno komo tak enkacoko akumixin komo yaka so arowon komo poi awtotome so. Sowtatu ke wamtoxapu thakwa amyamro.
18On wara kesî Kporin komo awya so, Oroto tak miya so ken̂epexe so, on roowo pono komo. Kahwokamexpexe so amn̂e awen̂epetopo komo me yîhtînotome tak awya so.
19On wara tak mîîkexe amn̂e, Aka, aka. N̂erewasî ro mak oyeper̂an oko, mîîkexe. Oyeper̂anî ro thakwa on. Ero ke wînîmyasî mak, mîîkexe hara tko.
20On wara marha mîîkexe amn̂e, Cixkaxi tak nasî omîntho. Cetawotoso tak nas okwe omîn micitho. Omxîkrî komo n̂ehcamnoce, exihra tak naxe ohyaw okwe. Omîn ciin̂e exihra tak nasî, yîhpoci ciin̂e marha exihra nas okwe, mîîkexe men amn̂e okwe, kesî Kporin komo.
21On wara tak naxe oyok warai yenîn̂e komo, ceipu tak nasî yîropotarî komo, Kporin komo mtapotarî yenta xe wasî, kahra ro mak naxe okwe. Ero ke cehn̂axmu me mak naxe okwe ahce na poko cexitaw so. N̂etakpexe tak yîn̂enîthîrî komo oper̂a warai kom ha.
22Entacoko ha ka, waapa yekaci tak n̂esencesî. Wara hakî kano tak n̂esencesî nohce n̂ixan wara. Xiya men wa mokyaxe kopi Xuta komo yewtontho yakn̂iso. Yîmînthîrî komo tak n̂iir̂axe kamara warai yeken me okwe. Noro yipu komo yekaci n̂esences ha kopi, kesî. Ero wara kesî Kporin komo awya so.
23Apa, on wara wîhtînoyasî, Ero poko xa was amn̂e, kan̂e pîn thakwa amna tooto kaxi thakwa. Tanme ro mak yîhtînopîra ro mak nas amna, Iina xa tîtopore nai, kacho.
24On wara marha wîîkes awya Apa, Owî rma panareko ha. Oyakîretopo me makî cma re ow mîpanaresî. Arwon me ow panarera ro makî cma re masî. Ero wara opanareche ow pen thakwa mak mîhcamnoyas okwe.
25Xenciu komo poko xa yo arwonîmko Apa yîwîrîmatome so. Aponarono pîn komo n̂examro reha. Noro re me cehsom komo poko arwonîmko cerewre xa. Awosotî yetacin̂e pîn komo mîkyam ahce xe so na cexitaw so. Xako yepamtho komo yonotîkan̂e warai mak mîkyam okwe. Ermomn̂e wara mak naxe exihra cehso ro okwe. Ekenhîrî komo tak n̂iir̂atken̂e yarîhra ro mak okwe. Ero wara amna ciin̂e komo poko xa arwonîmko Apa, wîîkesî. Ero wara mak wîîkesî.
Kaanî Mtapotarî Yewetîra Ro Mak Xatken̂e Ixaw Yana Komo

1-2Ero yinhîrî tak Kporin komo mtapotarî n̂encekn̂e xa hara Xeremias. On wara kekn̂e yîwya, Ai, Xeremias, omtapotarî ka entak hara. Kakronomexe so oyewehcataw awya so, kacho wekatîmyas awya. Ero yentache ekatîmta Xuta komo ya hara, Xerusaren pono komo ya marha.
3-4On wara kasko yîwya so, Oyakno komo, on wara kesî Kporin komo, ponaro Ixaw Yana komo yehtopo, Tîwîrîmaxmu me xa naxe omtapotarî yewetîn̂e pîn komo. Pahxa rma kîmtapowakn̂e aporin pen komo yakro. Kakronomexe so oyewehcataw awya so, wîîkekn̂e yîwya so. Exitu poi ekyataw so wîîkekn̂e yîwya so. Wehto yen yawno wara xatken̂e n̂examro pen, pehu warai yaw. Ero yai ekyataw so owya on wara wîîkekn̂e yîwya so, Omtapotarî men ewetîcoko ha. Apanatanmetopo komo tan wekatîmyasî awya so ero yaw roro men ehcoko ha. Ero wara awexitaw so oyanan me xa maxe. Ponaro awehtopo komo me was Ow hara, wîîkekn̂e yîwya so.
5Ero wara ehcoko omtapotachonho yaw roro rma awitome so owya. On wara marha wîîkekn̂e aporin pen komo ya, Arowonî ro komo wîmyas awya so. Kir̂wan mîn roowo. Paaka mownu nas iito mer̂pora ro mak. Ween marha nas iito mer̂pora, tuuna yepu wara mak nasî. Ero yipu wîmyas awya so arowon komo me, wîîkekn̂e. Yaaro xa wîîkekn̂e yîwya so towîhnî me ro mak, kekn̂e Kporin komo owya. Taa, ero wa ham Apa, wîîkekn̂e yîwya.
6Ero yinhîrî tak on wara kekn̂e xa hara Kporin komo owya, Omtapotarî ekatîmko Xuta komo yewton pore so, Xerusaren po marha. Esama yaw so ekatîmko iitono komo yesamarî yaw. On wara kasko yîwya so, Ai, oyakno komo, on wara kesî Kporin komo awya so ha, Omtapotachonho xa men entacoko ha, ewetîcoko marha, kachonho. Ero yaw roro tak ehcoko.
7Pahxa aporin pen komo panatanmekyakn̂e Exitu poi ekyataw so rma. Cerewre panatanmekno wiir̂akn̂e. En̂exa ehtoponhîrî komo n̂ixa ro rma panatanmekno wiir̂asî roro. Pahxaxaro so rma kawomyakn̂e ero wara panatanmeso so. Omtapotachonho xa men ewetîcoko, wîîkekn̂e yîwya so.
8Oyewetîra rma tko xatken̂e okwe. Omtapotarî ponarora mak xatken̂e kica. Kicicme mak xakn̂e yîropotarî komo kica. Tanme ro so rma nîhtînoyatken̂e ahce wa na cehtopo komo. Ero ke n̂examro yîwîrîmacho tak wekmexpesî omtapotachonho yaw roro rma, Kakronomexe so oyewehcataw awya so, kachonho yaw roro. Ero wara xa men ehcoko, wîîkekn̂e yîwya so. Ewetîra tko xatken̂e okwe, kasko men yîwya so, kekn̂e Kporin komo owya.
9Ero yinhîrî on wara kekn̂e hara Kporin komo owya, On wara wencesî Xuta komo mtapotarî, Xerusaren pono komo mtapotarî marha, oyanwecho poko n̂esencexe okwe.
10Ohyai cetowso tak naxe okwe tporin pen komo yehtoponho pona hara, kicicme ehtoponhîrî komo pona. Omtapotachonho ponarora ro mak xatken̂e n̂examro porin pen komo. Ero wara xa marha naxe iitono kom hara oroto. Ponaro anarî yana komo yehtopo ponaro mak naxe kica. Noro yipu komo yakro marha nîmtapowaxe, yîwya so tîmsom marha nakn̂iyaxe kica. Pahxa kîmtapowakn̂e n̂examro porin pen komo yakro akronomacho komo poko ero yewetîra rma tko naxe okwe. Ero wara naxe Ixaw Yana komo oroto, Xuta komo marha.
11Ero ke on wara wîîkes Ow hara Aporin komo, n̂examro yîwîrîmacho xa tak wekmexpesî iipo so. Emahcira ro thakwa mak naxe. Apa, amna cma re mukurunpesî, kexe rma ha re. Yîmtapotarî komo yentan̂e pîn wara tko wasî.
12Ero ke on wara tak naxe Xuta yewton pono komo, Xerusaren pono komo marha, ponaro anarî yana komo yehtopo yaka cexe xa hara okwe. Kotoporem nakn̂iyaxe meyeno komo anarî ro tawakerecho komo noro yipu yaka cexe. Amna yukurunpeko, kaxi cexe. Yukurunpeno cirihra rma naxe waapa mokyataw.
13Ai, Xuta komo, mer̂pora ro mak naxe ponaro awehtopo komo. Mer̂pora nasî awewton komo ero wicakî xa marha nasî ponaro awehtopo komo. Mer̂pora nasî esama Xerusaren pono ero wicakî xa marha makîhcetken̂e aapo komo, ahyapamnotopo komo ya tîmsom yakn̂itopo, Baaw ya tîmsom yakn̂itopo kom ha. Ero wara men maxe okwe.
14Ero ke on wara wîîkes awya Xeremias, n̂examro poko yîmtapotara tak esko oyakro. N̂examro cma re mukurunpesî, makronomesî marha cma ha re, kahra tak esko owya. Yîmtapotarî komo yentara ro mak tak was amn̂e owya ketaw n̂examro. Owya rma re kexe tahwokacho komo chew cexitaw so amn̂e. Ero yimaw tko yîmtapotarî komo yentara ro mak wasî, kekn̂e Kporin komo owya.
15On wara marha kekn̂e Kporin komo owya, Yiixe xa oyehtopo komo amyamro. Wara rma ahce kacho ma re mîmokyatu omîn yaka hara. Kicicitho poko mîxatken̂e mer̂pono pîn komo yakro. Awokuthîrî komo punu rma re makn̂iyaxe, owya tîmsom me. Ero yanme ma re awîrîmara wai awya so? Kicicitho poko awexitaw so ero yimaw rma mahwowaxe kica.
16On wara ka kosohcetken̂e so Ow Aporin komo, Piiku Yepu Taakem, kacho me ka kosohcetken̂e so. Taapore ka mîxatken̂e okre. Tpoxwe marha ka xakn̂e aweperîrî kom okre. Oroto tko kakn̂iyaxe so. Rerehrere kesî ro mak wehto awakn̂itopo komo kopi. Peremkaxapu wara mak maxe amn̂e okwe.
17Aporin komo Ow, awantoman̂e ro komo. Onatîrî warai me awin̂enhîrî kom Ow. On wara wîîkes awya so Ixaw Yana komo ya, Xuta komo ya marha, awîrîmacho komo men wekmexpes amn̂e okwe kicicme awexirî ke so okwe. Ow mîrwonmekyatken̂e kotoporem yakn̂irî ke Baaw tawakerecho. Ero wa akn̂irî ke metwîrîmetîketken̂e amyamro rma okwe. Ero wa mak mîxatken̂e okwe, kekn̂e. Ero wa kekn̂e Kporin komo yîwya so.
Xeremias Pen Waihka Xe Xatken̂e Enmayipu Komo Rma Okwe
18Ero yimaw tak Kporin komo n̂ekatîmyakn̂e owya iitono komo yesentacho opoko. N̂examro yehtopo marha n̂enpekn̂e owya.
19Owî reha wîxakn̂e oper̂a xîkrî wara mak, twaihkaxmu me aaxapu wara. Mayamnî me ro mak wîxakn̂e. Owaikacho poko esentacho komo yentara ro makî ka wîxakn̂e. On wara tko tî ketken̂e opoko, Weewe yepu kr̂a tamacerî, eperîthîrî yakpachome kr̂a kîwya so. Noro pen tak tîtwaikacerî waipîn komo chew exihra mak tak ehtome noro. Ero yinhîrî tak noro yosotî n̂ehcamnoyasî kr̂a, ketken̂e tî opoko.
20On wara tko wîîkekn̂e Kaan ya hara, Apa, kantoman̂e ro Amoro. Takîhso en̂ekano rin̂e Amoro. Tooto ropotarî yukukman̂e Amoro, esehtînotopo komo yîhtînon̂e ro marha Amoro. Owî cma re mepanîyasî n̂examro poko owero ro rma. Apona xa ween̂as Apa, ero ke ero wara wîîkes awya, wîîkekn̂e.
21Ero ke on wara oyeyukyakn̂e hara Kporin komo, Ai, Aporin komo Ow. On wara wîîkes awya Anatoce pono komo poko. Awaika xe naxe. On wara kexe awya, Kporin komo yanmen wara weronomano rihra ro mak tak esko. Ero wara ketaw rma awya awaikesî men amna, kexe awya.
22Ero ke on wara tko wîîkes Ow awantoman̂e ro komo, kepanîyasî tak amn̂e. N̂examro pen tak waihyaxe kacipara imo ke, kar̂pamxan pen komo. Yumumuthîrî pen komo waihyaxe rooma yaka so, emsîthîrî pen komo marha.
23Etîmtora ro mak waihyaxe okwe. Anatoce pono komo yîwîrîmatîkacho tak wekmexpesî. N̂examro pen yen̂ekacho me tak nasî ero cimn̂ipu po. Ero wara men waihyaxe n̂examro pen, kekn̂e Kporin komo owya.
Kicicitho Komo Waihkakî Apa, Kesî Xeremias Kaan Ya

1On wara marha wîîkes awya Apa, kir̂wan̂he roro ow meyukyasî ahce na poko omtapowataw awakro. Wara rma on poko omtapota xe was awakro, etîme re awya ciino ritopo poko. Ahce kacho ehn̂ara natu kicicitho komo? Tahwokacho komo chewra so rma naxe okwe. Ahce kacho tawake roro natu kemîknon̂e ro komo?
2Anatîrî wara naxe noro yipu komo an̂irithîrî wara rma. Yimicintaxapu wara naxe. Por̂mamyaxe, cepetaxmu wara marha naxe. Amîtwono wara rma nîmtapowaxe. Mooxe tko nasî yîropotarî komo okwe.
3On wara tko masî Apa opoko reha, ow rma mîhtînoyasî. Owî rma meen̂akn̂e. Oropotarî marha mukukmekn̂e, Ooxe xa nai Xeremias, kachome tak awya. N̂examro penî reha yihxiko miya, oper̂a n̂ihxikyaxe tooto komo twaihkaxmu me ero wara rma n̂examro yihxiko hara. N̂examro pen yukuknomakî waihkachome so tak amn̂e waihkacho komo me enmayataw.
4Atî wicakî pahkî tîwrataxmu wara nai on roowo? Atî wicakî pahkî naawaiya naatî pen mararî pono pen? Comota pono pen marha waihyasî, onoke na pen komo. Tarin̂em komo marha waihyasî. Ero wara nasî noro yipu pen komo kicicme exirî komo poyero ha, on pono komo poyero ha. On wara tko ketken̂e n̂examro, Kenîhra ro mak nasî Kaan amn̂e, ahce wa na kehtopo komo yenîhra, ketken̂e kica, wîîkesî. Ero wa wîîkes awya Apa.
N̂examro Pen Waihkesî Rma Ow, Kesî Kporin Komo
5On wara kekn̂e hara Kporin komo owya, Ai Xeremias, tîhtarî po cemahcisom komo yakro awcetaw mekar̂kekn̂e okwe. Ahce wa thakwa re kawaru mkawno yakro memahciya hara okwe? Mehrokekn̂e okwe woskara pore awcetaw rma, capahno pore rma. Ero ke ahce wa thakwa re mîîce Xotaw yecihtaw awexitaw so yukmetaw okwe?
6Kicicme xatken̂e apoko apoyino komo rma, aamo pen yepamtho rma. Kicicme ro mak nîmtapowatken̂e apoko kica. Ai, kicicitho moso kica, ketken̂e apoko, kar̂pe ro mak ketken̂e kica. Ero ke n̂examro mtapotarî anweko tawakem wara rma yîmtapowataw so awakro, wîîkes awya, kekn̂e Kporin komo owya.
7On wara marha kekn̂e Noro owya, Omîntho tak wahsîpînkesî. Oyanan komo meero marha wahsîpînkesî. Yiixe xa oyehtoponho rma war̂mapesî thakwa yiixatî pîn komo ya.
8On wara tak naxe oyanan komo owya, reaw wara naxe owya, comota chewno wara. Mayanaxe opoko okwe. Ero ke yiixera so ro mak tak was oroto.
9On wara marha naxe oyanan komo owya, kwacinama wara naxe kwacakwacano wara. Noro wamcexe anarî komo kwacinama komo waihkacho me so kr̂a. On wara kexe, Amohcoko, kamara warai komo an̂ihtatko, woskara pono komo. Xiya ehcoko tootî komo yonotome.
10On wara xatken̂e oyanan yenîn̂e komo, onatîrî mak nîwîrîmetken̂e uupa yatî. Omararîn marha napikyatken̂e ceipu cehso ro okwe. Omararîn ka xakn̂e naatî ken̂e okre. Oroto tak ahce na atîhtara ro mak nas okwe ero po. N̂examro yanme ero wa nasî.
11Pohnî me ro thakwa mak n̂iir̂atken̂e orowontho okwe. Turpe ro mak nas okwe, pohnî me ha. Ero wa nas ahnoro orowontho. Okwe ro mak okwe, kan̂e komo exihra ro mak nat okwe.
12Mohce tak orowontho yîwîrîman̂e komo. Mînto naxe axawa imo po îh po so, comota ken̂arî pîn po so. Tootî yonon̂e wara nasî Kporin komo kaciparan oko. Oyanan pen komo pun yonon̂e wara nasî orowon yihcitopo n̂ixan pen komo, mapitaka rorono pen komo marha. Tahworem komo exihra ro mak tak naxe ero yimaw tooto komo, tooto pîn komo marha.
13Puruma yatho rma re n̂iir̂atken̂e tînatîrî me so. Cekyekyem makî tko pohcaxe ero yeperîrî warai hara okwe. N̂ekaricexe ro mak cekar̂katîkaxi ro tmararîn komo ciitopo poko. Tohnaw ro makî tko n̂ekaricexe. Ero ke amararîn pono yeperîrî pona ahyapamcoko mak. Ero wa ahyapamcoko apoko so yîrwonîmrî ke Kporin komo, kesî Kporin komo awya so, kekn̂e.
14Ero yinhîrî on wara kekn̂e hara Kporin komo owya, Kîmtapowasî omîtwono pen komo poko hara. On wîmyakn̂e roowo oyanan komo ya, Ixaw Yana komo ya. Omîtwono komo tko nahsîyatken̂e tîrowon komo me hara okwe. Ero ke n̂examro pen mohkan̂e wara was amn̂e yimicinthîrî warai meero. Yîrowonthîrî komo poi rma mohketîkesî. Xuta komo mohkan̂e wara marha wasî omîtwono komo chewnonho.
15N̂examro mohkache tko yîpînîn yaw so was hara. Ero ke ahnoro rma wekyasî yîrowonthîrî komo pona hara, eken komo pona hara.
16Amn̂e tak oyanan komo yehtopo poko na n̂ehcamhoketu. Cehcamhokacho komo ponaro xa tak natu. On wara marha ketu ahce na poko tîmtapotaw so, Yaaro tan wîîkesî, Kporin komo nasî waipîn me ero wara xa marha nas omtapotarî, kan̂e me tak natu. Pahxa oyanan komo panatanmekyatken̂e Baaw yetacitopo poko kica yaaro xa tîmtapotarî komo yentamexpotome entan̂e komo ya. Ero ke esemtaka tak nat hara okre, oyosotî yetacin̂e me hara. Ero wara ehcamhoketaw so oyanan komo chewno me tak naxe hara.
17Omtapotarî yewetîn̂e pîn me rma tko na natu anarî rowon pono komo okwe. Ero ke noro yipu komo tak Ow mohkesî yimicinthîrî komo warai meero. N̂examro penî kr̂a wîhcamnoyasî, kesî. Ero wa xa kesî Kporin komo.
Xeremias Yaan̂apotuntho Pokono On

1Ero yinhîrî on wara kekn̂e hara Kporin komo owya, Ai Xeremias, warawantacho yaka etoko. Iito aponko awan̂apotun riin̂u kahxapu. Ahsîche amruko awecikrî to xa. Yukwaka tko cirihra ro mak esko, kekn̂e owya.
2Ero ke oyan̂apotun waponukyakn̂e Kporin komo mtapotachonho yanme. Ero tak wamruyakn̂e owecikrî to xa.
3-4Ero yinhîrî Kporin komo mtapotarî xa hara wencekn̂e. On wara kekn̂e owya, Xeremias, awan̂apotun tak mohkak hara. Miya arko Ewpratesî yecihtaka. Iito tak ewtarî yaka ahruko, kekn̂e owya.
5Ero ke Ewpratesî yecihtaka kîwcekn̂e Kporin komo mtapotachonho yaw roro rma. Iina oyan̂apotuntho weyamyakn̂e.
6Ero yinhîrî tak, pahkî exiche on wara kekn̂e hara Kporin komo owya, Ai Xeremias, etoko xa hara Ewpratesî yecihtaka. Awan̂apotunthîrî tak ehta hara, Iina eyamta ewtarî yaka, kachonho rma owya, kekn̂e tak owya.
7Ero ke Ewpratesî yecihtaka kîwcekn̂e xa hara. Oyan̂apotun tak mohkekn̂e hara, ewtarî yai, on̂eyamîtho. Okwe, tatîhso ro mak tak xakn̂e. Kir̂wan̂he exihra ro mak xakn̂e okwe.
8-9Ero yinhîrî on wara kekn̂e Kporin komo owya, Ero wa xa marha Xuta komo yehcoyoponkacho wîwîrîmetîkesî ro mak, Xerusaren pono komo yehcoyoponkacho marha. Cehcoyoponkaxmu komo xa mîkyam kica Xerusaren pono komo.
10Kicicme ro mak naxe moxam. Omtapotarî yenta xera ro mak naxe kica. Tîropotaw so nîhtînoyaxe ero poko mak naxe tanme ro so. Ponaro anarî yana komo yehtopo marha n̂ewehcaxe. Oporin amoro, kexe noro yipu ya rma kica. N̂examro tak naxe awan̂apotunthîrî wara rma okwe, kir̂wan̂he exihra ro thakwa mak naxe okwe.
11On wara nasî aan̂apotu, tooto pun poko cetahsîso nasî. Ero wa xa marha wîîkekn̂e Xuta komo ya, Ixaw Yana komo ya marha, Opoko etahsîcoko amyamro oyanan me tak awehtome so. Ero wa awexitaw so kir̂wan̂he xa tak maxe okre. Cekaiporesom me xa tak maxe okre, Kir̂wan komo mîkyam, kacho me ha, wîîkekn̂e yîwya so. Omtapotarî yentara rma tko xatken̂e okwe, kekn̂e Kporin komo owya.
Uupa Yukun Yen Pokono Hara
12On wara marha kekn̂e Kporin komo owya, Ero wa exirî ke so on wara men kasko yîwya so, Ai oyakno komo, on wara kesî Kporin komo awya so, ahnoro uupa yukun yenî mko tak n̂etarîces amn̂e uupa yukun ke, kesî. On wara tko aweyukyaxe, Ero wara rma kesî amna, Ahnoro wooku yen tak n̂etarîcesî wooku ke, kes amna.
13Ero yinhîrî tak on wara kasko hara yîwya so, On wara marha kesî Kporin komo awya so oyakno komo, Ahnoro on roowo pono komo tak warîhcetîkesî wenîmtopo komo ke so okwe. Ero wara wiir̂asî kayaritomo komo, Tapi pen retawno komo, tîmsom pokono komo, weronomano rin̂e komo, ahnoro Xerusaren pono komo ero wa so wiir̂as okwe.
14Etpo so tîtosom me rma n̂examro pen war̂mesî yîîm pen komo, yumumuthîrî pen komo marha, kar̂pe so war̂mesî etpo so oko. Yîpînîn yaw so exihra ro mak tak wasî. Okwe, waihkara n̂he tko na wai okwe, kahra ro mak tak wasî. Waihketîkesî ro mak, kesî Kporin komo awya so.
15On wara marha wîîkes awya so oyakno komo, omtapotarî men entacoko awero ro so xa. Cehcoyoponkaxmu me exihra tak ehcoko. Kporin komo mtapotarî xa tan wekatîmyas awya so.
16Kir̂wan̂he xa mai ham Apa, kacoko ka Kporin komo ya, ponaro awehtopo komo ya. Kahra awexitaw so awarpan men n̂ekyas aapo so. Îh po awarpantaxapu wara maxe cehrokaxmu wara. Aweyuru komo xe rma re maxe. Aweyuthîrî komo tko n̂eihkesî Kporin komo, awarpanaw xa tak maxe okwe cewcîkînînîhno chew xa okwe.
17Yîmtapotarî yentara rma awexitaw so kîwracesî ro mak tak cewyaro. Anarî komo yopono me awesehtînorî komo ke kîwracesî. Cerewre ro makî kîwracesî, kewyokwasî ro mak okwe. Kporin komo yoku warai komo tak naar̂axe waapa komo okwe. Ero poyero kîwracesî, wîîkes awya so.
18On wara kasko kayaritomo ya, yîson ya marha, Ai Apa, yeme komo, on wara wîîkes awya so, Anarî komo xawyakan me tak esenpocoko. Awaponthîrî komo poi ahtocoko. Kir̂wan̂he rma re nas awarokorî komo. Ahtîpîrî komo poi tko n̂epîrkes amn̂e okwe.
19On wara tak nasî awewtonthîrî komo, suu n̂ixan komo, tahruso tak nas okwe. Ahrunkan̂e komo tko exihra ro mak nas amn̂e. Ahnoro Xuta komo naar̂axe waapa miya ro mak yîrowonthîrî komo poi rma okwe.
20Miya tak encoko, nohce n̂ixa tmohsom komo encoko. Ahto tak natu awoh komo, oper̂a warai komo? Kaan nîmyakn̂e awya n̂examro ahto tak nat ha? Kir̂wan komo moxam awoh komo warai.
21On wara mîxakn̂e pahxa n̂he ha re, anarî yana kayaritomon komo yakro mesencekn̂e awakronomacho komo poko. Amn̂e tak n̂examro n̂iir̂asî Kporin komo akayaritomon komo me hara okwe. Ahce wa mîîke ero wara n̂examro ciriche? Merewasî ro mak tak wooxam wara cewrusom wara oko.
22On wara tko na mîîketu aropotaw so, Ahce poyero oyahwokacho mokye opona okwe? mîîketu na. Ero wa ketaw awya so on wara wîîkesî, mer̂pora ro mak nasî kicicme awehtoponhîrî komo kica. Ero ke asayanthîrî komo mohkan̂e wara tak n̂ehce awaparî komo. Kicicme tak n̂iice apun komo, wîîkesî.
23Ahce wa nai Eciope komo awya, tîhcîpîthîrî ma re n̂iir̂atu anarme tîswai exihra tak ehtome? Ahce wa nai hara reopahtu mewrexapu? Tanme ro mak katî tmewthîrî nowya awya so? Pîra ro makî. Ero wa xa marha maxe amyamro hara, kir̂wan̂he exihra ro thakwa mak maxe cenpamso awexirî ke kicicme awehtopo komo poko kica.
24Ero ke kakpayaxe so ro mak puruma pîpîtho wara. Puruma pîpîtho naar̂asî ocowo axawa imo n̂ixan ero wa xa marha kakpayaxe so okwe.
25On wara kesî Kporin komo awya so, Ero wa nasî awitopo komo amn̂e, apoko so owya yîhtînotopo yaw roro okwe. Ero wara ciisom me thakwa maxe amn̂e. Ero wa maxe twen̂ekarî awexirî ke so opoko okwe, awemîknon̂e komo ponaro awexirî ke so marha.
26Asayan komo wanîmyasî awewopon komo wara. Akicicin komo tak n̂esenpesî ahyapamnotome so tak okwe.
27Kicicme ro mak nas apici yai rono wara awehtoponhîrî komo. Kawaru wara ro mak mîxatken̂e hihihi kan̂e wara woosî wece. Mîk hak pokono wara mîxatken̂e wooxam pokono wara. Yîhyapamra ro mak mîxatken̂e kica ero poko. Kicicme ro mak mîxatken̂e îh po so, woskara po so marha. Ero poko awehtoponhîrî komo ween̂akn̂e. Ai, Xerusaren pono komo, metwîrîmexe ro mak tak okwe. Atî wicakî pahkî matu etakir̂wamapon me kica? kesî. Ero wara kesî Kporin komo awya so.
Rooma Ke Waihyaxe Ixaw Yana Komo, Kacipara Imo Ke Marha, Eper̂a ke Marha

1-2Ero yinhîrî Xeremias yakro nîmtapowakn̂e xa hara Kporin komo. Tuuna mokuhra exirî poko nîmtapowakn̂e. On wara kekn̂e yîwya, Nîwracexe ro mak tak Xuta komo, tooto exihra tak naxe ewto potaw so okwe. Tîrowon komo pînîn yaw thakwa nîwracexe. Mooxe ro mak n̂esencesî Xerusaren pono komo yîwratarî.
3Tanton komo n̂en̂epexe antomano rin̂e komo tuuna ka. Porin tuuna yen yaka rma re cexe. Iito tuuna yenîhra ro mak naxe okwe. Yarîhra rma twer̂an komo n̂ekyaxe hara okwe. Ero ke nahwokexe ro mak. Ahce wa tat okwe? kexe mak okwe. N̂esewopon̂axe mak okwe.
4Turpe ro mak nasî roowo. Tuuna mokuhra ro mak nasî. Roowo pomon̂e komo nahwokexe mak okwe. N̂esewoponyaxe marha okwe.
5On wara nasî kooso hara, woskara po cma re n̂ewruyasî ha. Tîmxîkîthîrî pen mak nînomyasî cuupu exihtorî ke okwe.
6Îh po so n̂ecececesî buhu komo okno pîn. Comota ken̂arî pîn po n̂ecececesî. N̂erekayakayanasî kamara warai wara rma. Cewxîrpe tak n̂ehtîkesî cuupu exihtorî ke okwe, kekn̂e. Ero wara kekn̂e Kporin komo owya.
7On wara tak wîîkekn̂e ow hara, Apa, on wara kes amna awya, kicicme ro mak amna yehtoponho nas amna yen̂ekan̂e wara rma okwe. Wara rma Apa, amna cma re makronomesî awosotî ponaro n̂he ehtome so tooto komo. Apona enîhkan̂e me tak amna n̂ehtîkesî emapona roro okwe. Awece kicicme ro mak xakn̂e amna.
8Pona Ixaw Yana komo entopo Amoro. Amna kurunpen̂e xa Amoro amna yesemetanmekyataw. Ahce kacho tantono komo cheka mohxapu wara mai? Pawana wara mak masî yîwya so, cewn̂e ro cenmaxmu wara okwe.
9Ahce kacho ceserepokaxmu wara mak mai okwe? Sowtatu wara rma re masî kukurunpen̂e pîn wara makî tko okwe. Ahce kacho ero wa mai? Amna chewno cma re Amoro Apa. Awosoken marha amna. Ero ke amna ahsîpînkara esko, kes amna awya Apa.
10On wara tko kesî Kporin komo moxam poko, Twaimam xatî komo mak moxam apoyino komo. Miya so tohra ro mak esko, kahra naxe tîhtarî komo ya. Ero ke oyanan me tak moxam yetacira was Ow Aporin komo. Kicicme ehtoponhîrî komo ponaro tak wasî. Ero poyero n̂examro pen poko kesepanîyasî, kesî. Ero wa kesî Noro moxam poko.
11Ero yinhîrî on wara kekn̂e Kporin komo owya, Moxamu cma re makronomesî, kahra ro mak tak esko owya apoyino komo poko.
12Anarimaw so eseresmara rma re naxe. Wara rma yîmtapotarî komo yentara wasî. Tokuthîrî pun nakn̂iyaxe owya tîmsom me, tînatîrî yeperîrî marha nîmyaxe ha re owya. Wara rma oyanan komo moxam, kahra ro mak tak wasî poko so. N̂examro pen waihkesî kacipara imo ke, rooma ke, eper̂a ke, ero warai ke n̂examro pen waihkesî Owî rma, kekn̂e owya.
13On wara Noro weyukyakn̂e, Ai Apa okwe. On wara xa matko kexe moxam weronoman̂e komo yîwya so, Ai oyakno komo, awaparî komo mokuhra ro mak naxe oona, kacipara ke cemyarkem komo mokuhra naxe. Rooma poko exihra marha taxe okre, esemetanmekîra rma maxe okre, kexe yîwya so, wîîkekn̂e.
14On wara oyeyukyakn̂e Kporin komo, On wara naxe n̂examro weronoman̂e komo, oyanmen wara rma re weronomano n̂iir̂axe, cemaronwaxe mak kica. Oyanmera ro makî tko n̂ekatîmyaxe okwe. Omtapotarî yekatîmrî poko n̂examro yantomara ro mak wîxakn̂e. Akro so yîmtapotara ro mak wîxakn̂e. Cemaro mak mîn yîn̂enîthîrî komo. Tohnawno mak mîn yîn̂enîthîrî komo, awehtopo komo kuknon ha tî yîwya so. Ero pîntho mak n̂ekatîmyaxe awya so. Tanme ro so mak nîhtînoyaxe awemîknotopo komo okwe.
15Oyanmen wara rma tko n̂ekatîmyaxe kica, on̂en̂epetho pîn kom ha. On wara kexe, Kwaparî komo mokuhra ro mak mexe naxe oona, kacipara imo ke cemyarkem komo mokuhra. Rooma poko exihra marha taxe, kexe. On wara wîîkes Ow Aporin komo ero wa kan̂e komo ya, Waapa kaciparan yorî ke rma mîwaiyaxe okwe, rooma yaka marha okwe. Ero yaka rma mîwaiyaxe okwe, wîîkesî.
16On wara marha naxe yîmtapotarî yentan̂enho komo, n̂examro yokoputho nasî tar̂maxmu wara esama yaka, Xerusaren pono yaka. Rooma yaka marha n̂examro pen waihyaxe, waapa kaciparan ke marha oko. Okoputhîrî komo yahrun̂e exihra ro mak nas okwe. Yihcinhîrî komo yokoputho, yumumuthîrî komo yokoputho, emsîthîrî komo yokoputho, noro yipu komo yokoputho yahrun̂e exihra ro mak tak nasî ero yimaw. Kicicme ehtoponhîrî komo rma war̂mesî iipo so rma oko, wîîkesî yîwya so.
17Ero yinhîrî on wara kasko hara yîwya so, Owrata xe ro mak wasî mer̂pora ro mak. Cetukmamsom wara ro mak exi xe was oyewyokru. Kosope owrata xe wasî, katpanaw marha. Yîtîtmamra ro mak owrata xe wasî. Oyanan komo yemsîtho pen pînîn yaw kîwracesî, iin̂omnî ro warai pînîn yaw okwe. Etapaxapu me thakwa nasî twaihkaxi ro okwe, yuhnaka paraxkaxapu me marha.
18Mararî pore owcetaw oyanan komo yokoputho ween̂as okwe waapa nparaxkatho pen. Ewto pore owcetaw hara okoputhîri komo ween̂asî hara rooma yaka waihxapu pen kom hara. Weronomano rin̂e komo n̂etar̂axe tîrowon pîn komo pore rma, Kaan ya tîmsom pokono komo marha. Tîn̂enîthîrî komo pîn pore n̂etar̂axe okwe, kasko yîwya so, kekn̂e Kporin komo owya.
19On wara wîîkes awya Apa, Xuta komo mahsîpînketîkekn̂e ro mak? Siaw pono komo xera ro mak tak mai ham okwe? Ahce poyero amna meper̂ancekn̂e ehceman me ro mak? Cerepore cexi xe cma re xakn̂e amna. Cerepotacho yenîhra rma amna xakn̂e okwe. Cecihtopo ponaro cma re xakn̂e amna. Cesemetanmetopo makî reha amna n̂een̂akn̂e hara okwe.
20Apa, kicicme amna yehtoponho rma amna n̂ekatîmyas awya. Kicicme amna porin pen yehtoponho marha amna n̂ekatîmyas awya. Kicicme rma xakn̂e amna apoko kica.
21Wara rma amna xatîmnokara cma re masî. Amna poxunketaw awya awosotî meero nîwîrîyakexe tooto komo okwe. Yîwîrîyakan me ro makî cma re mesenpesî, kayaritomo me xa okre. Amtapotachonhîrî ponaro marha cma re masî. Kakronmexe so oyewecataw awya so, kacho poko mîmtapowakn̂e amna yakro, ero ponaro cma re masî.
22Enporixaputho ponaro mak naxe mîk hak rowon pono komo. Tuuna ma re n̂ekmexpetu noro yipu komo? Pîra ro mak. Tanme ro mak katî tuuna n̂ekmexpe kaapu? Pîra marha. Amoro xa tko Apa tuuna mekmexpesî. Ponaro amna yehtopo Amoro. Ero ke apona mak amna n̂een̂asî tuuna yekmexpotopo. Amoro xa yiixe amna yehtopo yakîhton̂e. Ero wa wîîkes apoko Apa.
Tîyanan Komo Pînîn Yaw Exihra Tak Nasî Kporin Komo

1Ero yinhîrî on wara kekn̂e xa hara Kporin komo owya, Ahce wa wai awya so tan Moises pen komo exitaw, Samuew pen yakro. Tan n̂examro pen exitaw oyakro tîmtapotaxmu me oyanan komo yukurunpetopo poko, yîmtapotarî komo yanme rma moxam pînîn yaw exihra rma was okwe. On̂enîrî mera ro mak tak en̂epeko oyanan komo. Tocowpe ro kr̂a makî.
2Anarimaw on wara na ket hara moxam awya, Ahna thakwa re amna cee ha? ketu. Ero wara ketaw awya on wara eyuhko, On wara men kesî Kporin komo awya so, Twaihkaxmu me yukuknomaxapu komo cexe etwaikaposo. Kacipara nparaxkarî me yukuknomaxapu kom hara cexe eparaxkaposo. Rooma yaka twaihsom me yukuknomaxapu kom hara cexe rooma yaka waihso. Waapa narîrî me yukuknomaxapu kom hara cexe waapa narîrî me hara, kasko mak yîwya so, kekn̂e owya.
3On wara marha kesî Kporin komo awya so, wîîkekn̂e Xuta komo ya, 4 komo wantomesî n̂examro pen yîhcamnon̂e komo. Kacipara imo ke cemyarkem komo wantomesî n̂examro waihkan̂e me. Xapari komo marha wantomesî yupunthîrî komo yihxikn̂e me. Kwacinama komo wantomesî korînthîrî komo yahn̂e me, kamara komo wantomesî tonon̂e me. Noro yipu komo wantomesî oyanton komo yokoputho tonon̂e me, yîhcamnon̂e me marha.
4Mîk hak kayaritomon komo nîîxatîmnokarî me wiir̂asî Xuta komo, roowo poko hakno komo nîîxatîmnokarî me. Ero wa n̂examro wiir̂asî Manases poyero. Esekias pen mumutho mîk xakn̂e Manases, Xuta komo kayaritomon pen mumutho. Kicicme ro mak ciino n̂iir̂akn̂e noro Xerusaren pono pen komo. Ero ke ero yipu yanme moxam wiir̂asî cemetanmesom me, kesî Kporin komo awya so.
5Xerusaren pono komo, awya so wîîkesî, onoke thakwa re apînîn yaw so nai ha? Onoke thakwa re nîwrace apînîn yaw so hara. Onoke thakwa re awece so n̂esewkor̂me amtapotarechome so? Onok ma re ero wa nai awya so?
6On wara xa kesî Kporin komo awya so, Ow mahsîpînketken̂e okwe. Awehtoponhîrî komo rma re mîpoxunkexe ha, ero yinhîrî mîpoxurexe xa hara kica. Ero wara roro maxe kica. Ero ke kahsîyaxe so tak ha men oyamorî ke. Kîhcamnoyaxe so tak okwe. Kpoka tak omtapotachonho towrî poko, Kwaihkexe so men, kachonho towrî poko.
7N̂examro pen war̂mesî. Puruma yatho aposokaxapu mar̂mexe kahsî yîpîpîthîrî yaatome ocowo ya. Ero wara n̂examro pen waihkesî ewton komo potaw so rma. Oyanan pen komo wîmxîketîkesî, N̂examro pen meero wîhcamnoyasî okwe. Ero wara wiir̂asî kicicme ehtoponhîrî komo yahsîpînkara rma exirî ke so okwe.
8Iin̂o waixapu komo xa hara wepamnoyasî mer̂pora cehso ro. Axawa yopo ro mak tak naxe okwe mer̂pora ro mak tuuna imo yecihtawno yopo. Kamarakataw wekyasî wooxam pen waihkan̂e komo, kar̂pamxan yon pen waihkan̂e kom ha. Tîhra rma wekyasî iipo so eraspetono komo, waihkan̂e kom ha.
9Ero yimaw takî 7 ro yîmxîtaxapunhîrî rma n̂ekar̂kesî. Esesîra tak nas okwe. Kokmamxapu wara rma nasî noro yipu katpape rma exitaw. Tîwîrîyakaxmu me tak naxe noro yipu komo, cehnaxu komo me marha okwe. Noro yipu komo poyinonho komo rma wîmyasî yiixatî pîn komo ya kacipara imo ke yînparaxkarî komo me okwe. Yîîxatî pîn komo wero ro rma paraxkexe okwe, kesî. Ero wa kesî Kporin komo awya so.
Ahwora Nasî Xeremias
10Ero yinhîrî on wara wîîkekn̂e, onocwan pen yan wara rma wîîkekn̂e, Okwe ro mak wîîkesî yeme. Ahce kacho ow mewrunohkekn̂e okwe? Omtayar̂mexe mak opoyino komo ahnoro, oyakro mak n̂eseseyukyaxe okwe. Opurantan tîmîhra ro mak wîxakn̂e yîwya so tîramansom me, poko ehtoponhîrî yepetho yakro rma tîramansom me ha. Owya marha tîmîhra xatken̂e tupurantan kom hara tîramansom me, poko oyehtoponho yepetho yakro rma tîmsom me ha. Wara rma owîrîmacho yan̂ikn̂e me mak naxe okwe ahnoro, wîîkekn̂e.
11On wara tko oyeyukyakn̂e Kporin komo, Kukurunpesî rma akronomano ciitome tak awya amn̂e. Aaxatî pîn komo rma mokyaxe amn̂e cesemetanmekyataw so, onok na pona ceraswataw so. On wara kexe awya, Kaan yakro cma re mîmtapowasî amna poko, kexe n̂examro awya, aaxatî pîn komo rma, kekn̂e owya.
12Ero yinhîrî on wara kekn̂e hara Noro Xuta komo ya hara, Ai, Xuta komo, ahce wa matu pehu poko, mahket ha ma re awya so? Ahce wa matu mehxan poko pehu poko, nohce n̂ixan poko ha, bronse poko hara, ero yipu ma re mahketu amyamro tooto mak ha? Pîra ro mak okwe.
13Awemyawnonhîrî komo tak wîmtîkesî aan̂e komo ya, epethîmra ro mak wîmyasî yîwya so. Apurantanthîrî komo marha wîmyasî yîwya so. Ero wa wîmyasî yîwya so kicicme awehtopo komo poyero. Kicicme mîxatken̂e arowon komo poko hakî.
14Aaxatî pîn komo men awar̂axe so anarî rowon pona an̂enîtorî komo pona. Wehto yirixapu wara rma nas orwon apoko so. Ero tak awakn̂iyaxe so oco, kekn̂e Kporin komo.
15On wara wîîkekn̂e ow hara Kporin komo ya, Oyahwokacho rma tko meen̂as Apa. Oponaro rma cma re masî, owî cma re mukurunpesî roro. Oyemetanmekn̂e komo poko ow epanîko. Amna yehtoponho yînîmn̂e xa Amoro Apa, pahkî yînîmn̂e. Ero ke owî cma re waihkara masî. Awanme owîrîyakacho wencesî ro mak okwe. Ero wa oyehtopo ponaro cma re mas Apa.
16Amtapotarî rma tko ween̂e. Ero yahn̂e wara tak wîxakn̂e okre. Oyahworekn̂e ro mak, kahwowakn̂e ro mak ero poko okre. Kporin komo yakrono, kacho ow ha. Noro yipu ow Apa Kaan. Kantoman̂e ro komo Amoro Apa.
17Aponarono komo poko cetaporesom komo yakro eremara ro mak wîxakn̂e ow. Noro yipu komo yakro ahwotara ro mak wîxakn̂e. Cewyaro mak keremekn̂e awamorî ke oyahsîn̂e wara awexirî ke. Kicicitho komo poko arwonîmtopo ke rma oropotarî marîhcekn̂e.
18Ahce kacho oyerewrî eserewkara ro mak nai oko? Ahce kacho oparaxkachonho warai nai ecpîn me ro mak? Tuuna yaporî wara katî mai opoko Apa, kemîknon̂e wara? Tuuna pîtho wara katî mai opoko, yohno tapaitîkaxmu wara hara okwe? wîîkekn̂e yîwya.
Noro Nahwores Hara Kporin Komo
19On wara tko kekn̂e Kporin komo owya, Amtapotachonhîrî poxunketaw awya, kîkaricesî xa hara okre oyanton me rma awehtome. Takîhso xa amtapowataw, akpîra yîmtapotara ro mak awexitaw omtarî wara rma mas okre. Awewetîn̂e me mak n̂ehcowpe n̂examro. N̂examro yewetîn̂e me exihra ro mak men esko amoro reha.
20Ewto wacan wara rma kiir̂asî, bronse warai wara, sowtatu ke kanahtawnoyem wara. Awakro rma re n̂etar̂mexe ha. Awar̂mara rma tko naxe okwe. Awakro xa tko was Ow akurun me okre. Ero ke kukurunpesî, kekn̂e Kporin komo owya.
21Kicicitho komo ya awar̂mapora wasî, apînîn yawno pîn komo nahsîrî mera kiir̂asî. Ero wara kakronomesî, kekn̂e. Ero wara kekn̂e Kporin komo owya.
Tan Yipitara Esko, Yîwratara Marha Esko, Onharehe, Kahra marha Esko, Kesî Kporin Komo Xeremias Ya

1-2Ero yinhîrî on wara kekn̂e hara Kporin komo owya, Yipitara ro mak men esko tan on ewto po. Apici ahsîra ro mak esko tan amumuru komo ewrura ehtome, awemsîrî komo ewrura ehtome marha.
3-4On wara wîîkes Ow Aporin komo xa, on po ewruxapu komo poko wîîkesî, kîîrî mren pen poko, woosî mren pen poko marha, yîson pen komo poko marha wîîkesî, yîîm pen komo poko marha. On wara men naxe amn̂e, waihyaxe mak okwe eper̂a yaka cerewrem yaka oko. Yîpînîn yaw so tîwrataxmu komo exihra thakwa naxe waipuche so, ahrun̂e komo exihra marha naxe. Noro yipu komo yokoputho mak nasî pukno wa paaka wetî wara ro makî. Waapa kaciparan ke rma waihyaxe, rooma yaka marha waihyaxe. Okoputhîrî komo korîntho nahyasî kwacinama komo, kamara warai komo marha, roowo pore tîtosom kom ha, kekn̂e owya.
5On wara marha kekn̂e Kporin komo owya, Anarimaw so mîîmo yaw nîwracexe apoyino komo. Ero wa yîwracetaw so yîhyaka so ewomra ro mak esko amoro ero mîîmo yaka. Yîpînîn yaw so yîwratara esko. Okwe okwe, kaxi tohra esko. Onkurunperî mera ro mak tak naxe okwe. Onwakrerî me exihra marha tak naxe n̂examro, yîpînîn yaw so oyehtopo mera ro mak. Ero ke n̂examro yakro yîwratara esko.
6Cemyawnoyemînhîrî pen komo rma waihyaxe on roowo po, emyawnomnînhîrî pen komo marha. Ahrun me ro makî tko nasî okoputhîrî komo. Yîpînîn yaw so yîwratara ro mak naxe iyananînhîrî komo. Ecaikara so marha naxe, ekanamurinkara so marha naxe. Yîpînîn yaw sora so naxe okwe.
7Waixapu pen komo pînîn yaw tîwrataxmu komo yînahmara ro mak naxe iitono komo amn̂e, ewyakîrera marha naxe. Wokpara ro mak naxe ahworechome so. Yîîm pen pînîn yaw so yîwratatopo me exitaw tîwrataxmu komo wokpara ro mak naxe ahworetome so okwe, yînocwan pen komo pînîn yaw tîwrataxmu komo marha wokpara naxe.
8-9Ceseresmaxmu komo yaka marha tohra esko amoro. Akro so eremara marha esko aweseresmachome, awokru yeetome marha. On wara tko wîîkes Ow Aporin komo, awantoman̂e ro komo. Ponaro Ixaw Yana komo yehtopo Ow, Owî rma wîîkesî, on wara men ciino wiir̂asî awero ro rma, waipîra rma ka awexitaw, tahwotaxmu komo mtapotarî tak wîtîtmamnoyasî, cipitaxmu komo mtapotarî, cin̂ontaxmu komo mtapotarî, ero warai komo mtapotarî wîtîtmamnoyasî. On po esentara ro mak tak nasî noro yipu komo.
10Ero wara kacho ekatîmko apoyino komo ya. Amtapotarî yentache on wara tak kexe awya, Ahce kacho ero yipu poko nîmtapotai Kporin komo amna yîwîrîmacho poko xa ha? Ahce poko amna xakn̂e kicicitho me yîwya? Ahce kacho tanwekn̂e wara amna n̂een̂a okwe? kexe awya.
11Ero ke on wara n̂examro eyuhko, On wara kesî Kporin komo awya so, Aporin pen komo oyahsîpînketken̂e okwe. Ponaro anarî yana komo yehtopo ponaro tak xatken̂e kica. Noro yipu komo ya tîmsom nîmyatken̂e, Oporin amoro, ketken̂e marha yîwya so. Owî reha opînînketken̂e mak okwe. Owya tpanatanmetopo komo yewetîra xatken̂e okwe.
12Oroto tak maxe amyamro hara kicicme xa tak aporin pen komo yopo okwe. Kicicme nasî aropotarî komo. Oyanme ro mak wehsî, kan̂e me mak maxe okwe. Ero ke omtapotarî yentara ro mak maxe okwe.
13Ero ke on roowo poi tak ken̂epexe so kr̂a. Anarî pona ken̂epexe so hara anîhtînorî pîn komo pona. Aporin pen komo nîhtînotorî marha mîn, ero yipu pona ken̂epexe so. Iito tak anarî komo poko maxe, ponaro anarî yana komo yehtopo poko ha. Katpanaw ero yipu poko so maxe, kosope marha. Iito awexitaw so awakronoman̂e komo pîn me ro mak was okwe, kesî Kporin komo.
Ixaw Yana Komo N̂ekyas Hara Amn̂e Kaan Kanan Pona Hara
14On wara tko kekn̂e hara Kporin komo, Pahxaro tak on wara kahra tak naxe tooto komo, Waipîra nasî Kporin komo Ixaw Yana komo yekn̂enho Exitu poi, kahra ro mak naxe.
15On wara xa matko kexe, Waipîra nasî Kporin komo Ixaw Yana komo yekn̂enho nohce n̂ixan pononho. Pahxa mîk hak rowon pona n̂examro n̂en̂epekn̂e ero poi ekn̂enhîrî komo Mîk Kporin komo, waipîn ha, kexe. On roowo wîmyakn̂e n̂examro porin pen komo ya ero ke oona xa marha n̂examro wekyas hara.
16On wara marha kesî Kporin komo, Ero yimaw ootî yanîmn̂e warai komo wantomesî Ixaw Yana komo yanîmrî poko. Ero yinhîrî tak cesetakaxmu warai komo wantomes hara. Ixaw Yana komo n̂epor̂axe mîn hak pore, îh pore, matîwîn komo pore, toopu chew so marha n̂epor̂axe, ewtarî yaw so marha. Ahnoro mak n̂epor̂axe oona ehtome so hara.
17Ixaw Yana komo yehtopo rma tko ween̂asî. On̂enîrî mera eyamxapu me exihra ro mak naxe n̂examro. Kicicme ehtopo komo marha eyamxapu me exihra nasî.
18Yihcirî me n̂examro yehtoponho cokorî ka wepanîyasî. Asakî ro wepanîyasî. Ero wicakî wepanîyasî orowon yîwîrîmarî poyero yîwya so. Orowon nawronohketîketken̂e ponaro cehtopo komo ke, okoputho warai ke. Poxumnî ro mak mîn kica yîn̂enporithîrî komo, kica kacho me ro mak nasî. Ero yiputho ke rma tko orowon nawronohketîketken̂e kica. Ero ke kesepanîyasî, kekn̂e Kporin komo. Ero wa kekn̂e owya Xuta Yana komo poko.
19On wara wîîkekn̂e ow hara, Apa kah yawno, okariton̂e Amoro, okurunpen̂e marha. Pona oyetkurunpetopo Amoro oyesemetanmekyataw. Ahyaka mokyaxe amn̂e Xenciu komo. Roowo mapitawnonho komo rma mokyaxe. Tmokuche so on wara kexe awya, Apa, yaarono pîn komo mak xatken̂e ponaro amna porin pen yehtoponho komo. Ero pîntho ponaro mak xatken̂e kica, takronoman̂e pîn komo ponaro mak kica.
20Ahce kacho on wara natu n̂examro, kaan pîn komo n̂enpor̂atu ponaro cehtopo komo me rma. Ahce kacho kopi? wîikesî.
21On wara kekn̂e Kaan hara owya, On wara wasî ero wa cehsom komo poko, Cewn̂e ro mak tak oyehtopo wenpesî yîwya so, kar̂pe xa oyehtopo ha. Ero yimaw tak oyosotî tak nîhtînoyaxe. Kporin komo xa Mîk ham, kexe opoko, kesî. Ero wara kesî Kporin komo.
N̂etwîrîmexe Ro Mak Okwe Tooto Pona Enîn̂e Komo

1On wara marha kesî Kporin komo, On wara nasî kicicme Xuta yepamtho komo yehtoponho, tmewreso nasî yîropotarî komo poko rma. Mewretopo ke rma nasî tmewreso, pehu warai ke. Ciamanci ke tpotkem ke tmewreso nasî. Paaka meretîtho warai nasî ponaro awehtopo komo ya tîmsom yakn̂itopo po. Ero poko marha nasî tmewreso kicicme n̂examro yehtoponho.
2N̂examro xîkrî komo meero n̂een̂axe ponaro awehtopo komo ya tîmsom yakn̂itopo. Axera kuknontho ponaro marha naxe. Ero yipu nasî weewe yapomyaw so, taakem yapomyaw so ha. Îh po so nasî kawno po so.
3Ai oyîpîn, on wara wîîkes awya, orowon pono amoro. Ahce na cepethîkem mer̂pora nai aapo, puranta pen marha. Ero rma wîmyasî waapa komo ya. Yîtîwîn po so nai kicicme iitono komo yehtopo. Ero marha wîmyasî yîwya so. Arowon komo poko hakno komo rma wîmyasî yîwya so.
4Kicicme awexirî komo poyero rma arowonthîrî komo mahsîpînkexe, awya so wîmyakn̂e ero ha. Anîhtînorî pîn po tak maxe roowo po. Iito tak maxe aaxatî pîn komo yanton me thakwa. Ow mîrwonmekyatken̂e wehto yirin̂e wara rma. Eseikan me ro mak tak nasî ero wehto warai, orwon ha.
5On wara marha kesî Kporin komo awya so, Tîwîrîmaxmu me thakwa maxe tooto pona mak een̂ataw awya so. Ero wa xa marha maxe, Noro xa okaricesî, kan̂e me awexitaw so tooto poko mak. Kporin komo yai awetowyataw so marha tîwirîmaxmu me maxe okwe.
6Ero wara awexitaw so peen wara mak maxe pohnîntawno wara. Ehn̂an me tak exitaw so anarî komo, ero wa ehtopo komo yenîhra rma maxe okwe. Axawa imo pono wara mak maxe amyamro reha tuuna ken̂arî pîn pono wara. Pohnîntawno me mak maxe, yîmîtî ken̂arî pono me mak okwe.
7Kporin komo pona enîn̂e me awexitaw so reha takronomaxmu me xa tak maxe okre. Ero wara maxe Noro ponaro xa awexitaw so.
8Weewe wara tak maxe tuuna yecihtawno wara. Ero yipu n̂imicinwasî tuuna yepu wece. Ero ke erasîra rma nasî kaamo me roro mak enmayataw. Aawaipîn me ro mak nas okre. Tuuna mokuhra exitaw tahwore rma nas okre. Epetantho mera ro mak nasî miya roro. Ero wara maxe amyamro okre Kporin komo pona enîn̂e me awexitaw so.
9On wara tko nasî tooto ropotarî, cesemîknosom me ro mak nasî kica. Ahce na kemîknon̂e yopo ro mak nasî cesemîknosom me. Kicicitho me ro mak nas okwe. Ahce wa ma re kropotarî komo tîhtînoya, Ero wa xa nai ham oropotarî, kachome.
10On warai tko Ow, Aporin komo, tooto komo ropotarî yentîkan̂e Ow. Esehtînotopo komo yukuknoman̂e marha Ow. Ero warai me oyexirî ke epemano wiir̂asî ehtoponhîrî komo yecenarî rma. Yaaro xa epemano wiir̂asî.
11On wara naxe anarî komo, tupurantan komo nahsîyaxe emku me mak kica. Noro yipu komo naxe turukwarî warai wara rma. On wara nasî turukwarî warai, anarimaw tuhme pînî po rma na nai. Ero wa xa marha naxe tooto komo, kicicme tupurantan yahsîn̂enho komo. Poritomontara rma ka exitaw yîhyai thakwa ces hara okwe yupurantanthîrî. Poritomotho me exitaw so tak cehnaxmu me rma n̂esenpexe kica, kekn̂e Kporin komo.
12On wara wîîkes ow hara, Kayaritomo yapon nasî amîn yaw Apa. Kir̂wanî ro mîn ha. Pahxanînhîrî rma mîn. Kir̂wan̂he ro mak nasî.
13Ponaro Ixaw Yana komo yehtopo Amoro Apa. On wara naxe ahnoro awahsîpînkan̂enhîrî komo, cehn̂axmu me mak naxe okwe. On wara naxe ahyai etaknamaxapu komo, osotî komo nasî roowo po mewrexapu wara. Ero wara nasî Kporin komo yahsîpînkarî ke. Tuuna pîtho warai Mîk okre Kporin komo, waipîn me kiin̂e pîtho warai ha. Noro yipu rma tko nahsîpînkexe okwe, wîîkesî.
Oyemetanmekn̂e Komo Yîhcamnoko Apa, Kesî Xeremias Kaan Ya
14On wara marha wîîkekn̂e Kaan ya, Ow ehcemak Apa. Ero yinhîrî kar̂pe xa tak wasî. Ow yukurunpeko, etwîrîman me tak oyehtome. Apoko tahwotaxmu me wasî.
15On wara kexe opoyino komo owya, Ahto tak nai Kporin komo mtapotarî? Ero yaw roro rma tak ciino ritopo yenî xe tak nas amna oroto, kexe owya.
16Apa, awenîche ahyai etaknamara wîxakn̂e. Opoyino komo weronoman̂e me oyexi xera wasî, kahra wîxakn̂e. Poxumra rma wekatîmyasî yîwya so n̂examro yahwokacho me enmacho amn̂e. Omtapotarî rma mencekn̂e, an̂entarî me rma wekatîmyakn̂e yîwya so.
17Oyeraspen̂e me exihra cma re mas Apa. Amna yîwîrîmacho me enmapuche Amoro mak masî pona oyetkurunpetopo me.
18Oyemetanmekn̂e komo xa yo cirko cehn̂axmu me. Owî reha ehn̂anmekîra esko. N̂examro xa cirko tahwokaxmu me. Ahwokan me xa ow cirko. N̂examro pen waihkacho me tak n̂enmape amn̂e. Asakî ro n̂examro pen waihkakî.
Awemyawno Komo Pokohra Ehcoko Awepokaretopo Komo Po
19Ero yinhîrî on wara kekn̂e hara Kporin komo owya, Ai, Xeremias, etoko ewto wacan metataka. Apoyino komo mohtopo yaka etoko, ewto pona mohtopo komo yaka. Metata yaro n̂epatakexe Xuta kayaritomon komo ero yaro xa marha n̂ewomyaxe hara ero yaka etoko. Ahnoro Xerusaren wacan metatan yaka etoko. Iina so ececetoko.
20Iito awexitaw on wara kasko apoyino komo ya, Ai, oyakno komo, Xuta kayaritomon komo, Xuta yepamtho komo ahnoro, Xerusaren pono komo marha ahnoro. On metata yaro tîtosom komo ahnoro awya so wîîkesî. Kporin komo mtapotarî tan wekatîmyas awya so.
21On wara kesî Noro awya so, Awepokaretopo po men tawsîn̂em arîhra ehcoko. Xerusaren wacan metatan yaro ero yipu ekîhra ro mak ehcoko ero kaamo po.
22Tawsîn̂em arîhra ehcoko amîn komo yai awepokaretopo komo po. Ahce na poko etapickara ro mak ehcoko ero po. Awepokaretopo komo ciicoko anarme, oponaro awehtopo komo me xa. Ero wara rma wîîkekn̂e aporin pen komo ya pahxa.
23Omtapotarî yentara tko xatken̂e n̂examro pen kica. Omtapotarî ponarora ro mak xatken̂e okwe. Tîpîmyewaxkem wara mak xatken̂e kica. Tpanatanmetopo komo yenta xera ro mak xatken̂e okwe. Ero wara xatken̂e aporin pen komo okwe.
24N̂examro warahra ehcoko amyamro reha. Omtapotarî men entacoko, wîîkes Ow Aporin komo. Awepokaretopo komo po tawsîn̂em ekîhra ehcoko on yaro ewto metatan yaro. Oponaro awehtopo komo me mak xa ciicoko, awepokaretopo komo me marha. Ero po etapickara ro mak ehcoko.
25Ero wara awexitaw so on ewto metatan yaro tak n̂ewomyaxe amn̂e kayaritomo komo, antomano rin̂e komo marha. Tapi pen retawno komo mîkyam naxe kayaritomo me. Tarara yaw so mokyaxe, kawaru mkaw so anarimaw. Tmaywei rma mokyaxe antomano rin̂e komo ke tmaywei ha. Xuta yepamtho komo marha n̂ewomyaxe xiya kayaritomo komo yakro, Xerusaren pono komo marha n̂ewomyaxe. Ar̂man me ro mak tak nasî on ewto. Ero wa nasî miya roro eroromero.
26Ero yimaw mokyaxe apoyino komo. Xuta yepamtho yewton pono komo mîkyam mokyaxe. Xerusaren mîtwono komo, Benxamin rowon pono komo, woskara pono komo, îîpî chewno komo, suu n̂ixan komo, ero warai komo mokyaxe oona. Owya tîmsom n̂ekyaxe tookuthîrî komo, takn̂itîkaxmu, ahce wa na tîmsom, tmararîn komo pono yeperîrî, kotoporem, ero warai komo n̂ekyaxe oona Aporin komo mîn yaka owya tîmsom me. Kir̂wan̂he xa mai ham okre, kexe ero yipu yekyataw rma. Ero warai komo mokyaxe etapickara awexitaw so awepokaretopo komo po so.
27Omtapotarî yentara tko na mat okwe. Oponaro awehtopo komo ro me cirihra na matu awepokaretopo komo. Ero po rma na on ewto metatan yaro mîmokyatu tawsîn̂em yekn̂e komo rma. Ero wara rma awexitaw so wehto tak wiriyasî on ewto metataw so rma. Ero yimaw tak kayaritomo mîntho pen n̂ecakyasî yaake Xerusaren pononho pen. Eseikan me ro mak nas on̂iritho oco, kesî. Ero wara kesî Kporin komo awya so.
Tahrem Kahyas Hara Kahn̂e, Etwîrîmaxapunhîrî

1-2Ero yinhîrî on wara kekn̂e hara Kporin komo owya, Ai, Xeremias, etoko takî tahrem kahn̂e ro mîn yaka. Iito awexitaw tak omtapotarî wekatîmyas awya, kekn̂e.
3Ero ke tahrem kahn̂e ro mîn yaka kîwcekn̂e. Iito rma xakn̂e noro tahrem kahtopo mîtwo. Tahrem kahyakn̂e.
4Kahyataw n̂etwîrîmekn̂e tak okwe yînkahrî. Ero ke erotho rma kahyakn̂e xa hara. Anarme kahyakn̂e tînîhtînorî yaw roro rma.
5-6Noro yeen̂ataw owya on wara kekn̂e Kporin komo owya, Ai Xeremias, on wara wîîkesî Ixaw Yana komo ya, Ai Ixaw Yana komo, Moso tahrem kahn̂e warahra katî wai Ow apoko so? Enko xe, er̂mo nasî moso yemyaw. Tînîhtînorî yaw roro rma kahyasî. Ero wa xa marha maxe amyamro hara Ixaw Yana komo. Oyemyaw maxe on̂irirî me ha.
7Anarimaw anarî rowon pono komo poko na kîmtapowa, tîkayaritomoyem komo poko na kîmtapowa. On wara na wîîke yîwya so, Ai, kar̂mexe so tak okwe, kwaihkexe so tak okwe, amînthîrî komo marha wixkesî, wîîke na yîwya so.
8Ero yimaw rma tko on wara tak na natu n̂examro, kicicme cehtoponhîrî komo yai tak na n̂etowyatu. Ero wara exitaw so omtapotachonho tak wowyasî, Awaparî komo men wekmexpesî, kachonho wowyasî. N̂examro waihkara rma wasî.
9Anarimaw anarî rowon pono komo poko na kîmtapowa hara, tîkayaritomoyem komo poko ha. On wara na wîîke yîwya so, Kepamnoyaxe so tak amn̂e okre, ar̂man me kiir̂axe so on roowo pono ro me, wîîke na yîwya so.
10Ero yimaw rma tko na on wara natu n̂examro, kicicme na natu owero ro. Omtapotachonho yewetîra na nat okwe. Ero wara exitaw so omtapotachonho tak wowyas hara, Kakronomexe so amn̂e, kachonho owya. N̂examro akronomara rma was okwe.
Tanme Ro So Mak Ixaw Yana Komo Nîhtînoyaxe Cehtopo Komo Kica
11Ero ke on wara kasko Xuta komo ya, Xerusaren pono komo ya marha, Ai oyakno komo, on wara kesî Kporin komo awya so, Awaikacho komo men wîhtînoyasî, awar̂macho kom ha. Wara rma kicicme awehtoponhîrî komo yai tak etowcoko. Kir̂wan poko mak tak ehcoko, kesî Noro awya so, kasko yîwya so.
12On wara tko aweyukyaxe, Ahce kacho ero wa amna nai? Pîra ro mak. Tînîhtînorî yaw roro mak nas amna. Kicicitho rma tan amna ropotarî. Wara rma tîropotaw amna nîhtînoyasî ahce wa na amna yehtopo. Ero yaw roro mak nas amna, kexe awya okwe.
13Ero ke on wara kesî Kporin komo, On wara kacoko Xenciu komo ya, Kicicitho komo yehtoponho ma re mencetken̂e Ixaw Yana komo yehtoponho warai xa marha, kicicme cehsom komo xa? Emasî warai rma re mîkyam Ixaw Yana komo. Kicicitho me ehxapu komo ro makî tko mîkyam okwe.
14Kir̂wanî ro mîn n̂eepe yuxukrapamxapu Ribano poi yîhtoxapu. Toopu yatumnai epatakaxapu mîn tuuna, twotmem mîn okre. Ero yipu ma re tahsîpînke anan̂ixan yeetome hara kica?
15Opoko nîtwen̂ekarînwatken̂e mak okwe oyanan komo rma. Kotoporem nakn̂iyaxe ero pîntho tawakeretopo me, tîn̂enporithîrî tawakeretopo me. Tanmero so rma n̂ehroketken̂e esamatho yai cetowtome okwe. Esamaci yaw so mak cexe, tamtakem yaw xa tohra tak naxe okwe, kir̂wan yaw tohra.
16Ero ke pohra ro mak tak nas amn̂e yîrowonthîrî komo. Okwe ro mak, kexe tak ero pore tîtosom komo. Miya roro ero wa kexe yîrowonthîrî komo yeen̂ataw. N̂eserepokexe ro mak, n̂epanamexe mak ceserepokarî komo ke.
17N̂examro pen wakpayasî waapa ke rma. Katayarî nakpayasî ocowo ero wa n̂examro pen wakpayasî waapa ke. Omkarî mak wenpesî yîwya so, oyewru enpora wasî yîwya so. Ero wara wasî n̂examro poko yîwîrîmacho komo me enmayataw tak okwe, kesî Kporin komo apoko so, wîîkekn̂e yîwya so.
Xeremias Nanwekyaxe Ro Mak Ixaw Yana Komo
18Ero yinhîrî tak on wara ketken̂e Xuta yepamtho komo Xeremias poko, Amohcoko, cesentacerî noro yîwîrîyakacho poko. Kaan ya kpanatanmetopo komo yekatîmn̂e me rma naxe Kaan mîn yenîn̂e komo. Kakîhretopo yekatîmn̂e me rma naxe takîhsom komo, Kaanî mtapotarî n̂ekatîmyaxe rma kweronoman̂e komo. Ero ke Xeremias pen poko tîmtapotacerî kicicitho me ro mak. Yîmtapotarî yentara ro mak cehcerî, ketken̂e kica opoko.
19On wara tko wîîkekn̂e Kaan ya, Apa, oponaro rma cma re masî. Owîrîyakan̂e komo mtapotarî cma re mencesî.
20Yîwîrîmano ma re cicir̂a kakronoman̂enhîrî yepetho me? On wara tko naxe n̂examro, ewtarî yahton̂e wara naxe ero yaka oyepîrkachome. Etwîrîmara n̂examro yehtopo ponaro rma cma re wîxakn̂e Apa. Amîtwo rma kecececekn̂e, N̂examro cma re makronomesî, n̂examro poko marha cma re metîrwoxinkesî, wîîkekn̂e awya.
21Ero ke n̂examro xîkîtho pen waihkakî rooma ke. N̂examro pen kamxukutho en̂epeko kr̂a kacipara ke. Yihcinhîrî komo kr̂a cirko iin̂onkaxapu me, yîmxîkaxapu me marha. Kîrkomo waihkakî, kar̂pamxan komo meero waihkakî kacipara imo ke waapa yakro etar̂metaw so.
22Waapa kopi, kacho tak n̂esentape yîmîn yawno komo mtapotarî. Ponan̂e rma sowtatu komo eeko n̂examro waparî me. Ero wa n̂examro cirko Apa kicicme exirî ke so opoko. Ewtarî nahcetken̂e ero yaka oyahsîtome. Oyemcinotopo marha n̂eyamyatken̂e ohromxitome okwe.
23Yîmtapotarî komo rma mences Apa. N̂esencexe owaikacho poko, ero wara yîmtapotarî komo mencesî. Kicicme n̂examro yehtoponho yahrutopo cirihra ro mak esko Apa. Kicicme ehtoponhîrî komo yickara ro mak esko. Ero yenîn̂e me rma esko. Awero ro rma n̂examro ar̂mapoko waapa komo ya. Ero wara n̂examro pen cirko arwonîmtopo me xa exitaw tak, wîîkesî. Ero wara wîîkes awya Apa n̂examro poko.
Parakwe Ahkakî Antomano Rin̂e Komo Wero Ro, Kesî Kporin Komo Xeremias Ya

1Ero yinhîrî nîmtapowakn̂e xa hara Kporin komo oyakro. On wara kekn̂e owya, Ai Xeremias, parakwe arko er̂mo kahxapu. Antomano rin̂e komo arko awakro poritomo komo. Kaan ya tîmsom pokono komo marha arko, poritomo komo marha.
2Miya n̂examro arko aporî yecihtaka, Inon Mumuru Yewkuru, yecihtaka. Ewto wacan metatan mehxa rma arko, Tahrem Etahkaxaputho, kacho mehxa. Iito awexitaw tak kîmtapowasî awakro. Omtapotarî ekatîmko yîwya so.
3On wara kasko yîwya so, Ai, Xuta kayaritomon komo, Xerusaren pono komo marha, on wara kesî Kporin komo, kantoman̂e ro, ponaro Ixaw Yana komo yehtopo, Tantono komo yîwîrîmacho xa tak wekmexpesî. Yîwîrîmachonhîrî komo yentache amn̂e anarî komo ya, nîyorwasî tak panarî komo.
4On wara xatken̂e kica tantono komo, oyahsîpînketken̂e okwe. Ponaro anarî yana komo yehtopo n̂ekyatken̂e oona yaake. Noro yipu komo tawakeretopo me kotoporem nakn̂iyatken̂e. Tînîhtînorî pîn komo tawakeretopo me nakn̂iyatken̂e, tporin pen komo nîhtînorî pîn, Xuta kayaritomon komo nîhtînorî pîn, noro yipu komo tawakeretopo me rma nakn̂iyatken̂e tan kica. Rikomo pen komo kamxukutho marha n̂en̂epetken̂e tan mer̂pora ro mak okwe, kicicme exihnî ro komo kkamxukutho rma.
5Baaw mîn marha n̂iir̂atken̂e mer̂pora îh po so. Iito tak tumumuthîrî komo ciki nakn̂iyatken̂e Baaw ya tîmsom me okwe. Ero wara amxîkrî pen komo akn̂icoko, kahra ro mak wîxakn̂e yîwya so. Ero wa akn̂itopo komo poko twen̂ekarî ro mak wîxakn̂e.
6Ero ke pahxaro tak on roowo nosohcexe anarme, kesî Kporin komo. Topece tan ha, kahra tak naxe, Inon Mumuru Yaporî tan ha, kahra marha naxe. Waihkano Ritoponho, kexe tak on poko apori poko.
7Tanî rma tohnawno me tak wiir̂asî Xuta komo yesentachonho, Xerusaren pono komo yesentachonho marha. N̂examro xatî pîn komo ya n̂examro pen war̂mapesî, waparî komo ya. Okoputhîrî komo wîmyasî kwacinama yotî me, kamara yotî me marha.
8Pohnî me ro mak on wiir̂asî ewtotho. Okwe ro mak, kexe tak ahnoro taixa tîtosom komo amn̂e on yenîche. N̂eserepokexe ro mak tîwîrîmaxi ro mak exirî ke.
9Moxam pen wamcexe ro mak waapa komo tînahrî komo wece tohra ro mak ehtome so. Ero ke tak nahwokexe ro mak on pono komo. Tumumuthîrî pen komo punu rma non̂exe okwe, cemsîthîrî pen komo pun marha. Takrononhîrî pen komo pun marha non̂exe. Ero wara so tantono pen komo n̂iir̂axe yiixatî pîn komo, waihka xatî kom ha, kasko yîwya so.
10Ero wara kache parakwe tak ahkakî awakrono komo wero ro.
11Ahkache on wara kasko yîwya so, On wara kesî Kporin komo awya so, Ero wa xa marha on pono komo wahkesî, on ewtotho yahkan̂e wara xa marha wasî. Parakwe yahkache kapuhnî me ro mak tak nas hara okwe. Ero wa xa marha on pono pen komo yahkan̂e wara was okwe. Topece pona okoputhîrî komo nahruyaxe roowo pen tawronohkatîkaxi ro mak.
12Ero wara men wiir̂asî on ewtotho, kesî Kporin komo, on pono pen komo marha ero wa wiir̂asî. On ewtotho tak wiir̂asî Topece warai me rma okwe.
13Topece nasî kicicitho me ero wara rma nasî mîîmo mko Xerusaren pononho komo mîntho, Xuta kayaritomon komo mîntho marha. Kicicitho me so nasî. Tîmîn komo meretwo rma kotoporem nakn̂iyatken̂e kah yawno komo tawakeretopo me. Ponaro anarî yana komo yehtopo ya tîmsom me marha wooku nukmamyatken̂e mîîmo meretwo so. Ero ke kicicitho me so yîmînthîrî komo wiir̂asî, kasko yîwya so, kekn̂e Kporin komo owya.
14Ero yinhîrî Topece poi tak mokyakn̂e hara Xeremias, Kporin komo n̂en̂epetho, weronoman̂enhîrî ha, en̂exa mokyakn̂e hara. Kporin komo mîn roron po tak n̂ecececekn̂e hara. Iina mohxapu komo yakro nîmtapowakn̂e xa hara.
15On wara kekn̂e yîwya so, On wara men kesî Kporin komo, kantoman̂e ro, ponaro Ixaw Yana komo yehtopo, Mer̂pora kîmtapowakn̂e on ewto pono komo yîwîrîmacho poko, ewto panawno komo yîwîrîmacho poko marha. Ero wara kachonho yaw roro rma men wiir̂as amn̂e. Ero wara tantono pen komo wiir̂asî tîpîmyewaxkem me cecirirî ke so. Ero wara n̂ecir̂atken̂e omtapotarî yentan̂e pîn me cehtome so, kesî. Ero wa men kesî Kporin komo awya so.
Pasuru Yemetanmecho N̂ekatîmyasî Xeremias

1Ero yimaw tak iito xakn̂e Pasuru, Ime mumuru. Kaan ya tîmsom pokono mîk xakn̂e Pasuru, Kporin komo mîn yawno komo kopenato me marha tî xakn̂e. Noro tî n̂encekn̂e Xeremiasî mtapotarî.
2Ero ke Xeremias pen tak n̂etapekn̂e. Yîhroyakîknotopo yaka marha n̂iir̂akn̂e. Benxamin metatan mîtwo xakn̂e kîhroyakîknotopo, îh po, Kporin komo mîn mîtwo rma. Ero yaka n̂iir̂akn̂e.
3Enmapuche tak Xeremias pen tak nahrunkekn̂e hara Pasuru. Yîhroyakîknotopo yawnonho n̂ekyakn̂e hara. Ero yimaw on wara kekn̂e Xeremias yîwya, Anarme tak awosohcesî Kporin komo. Pasuru me awetacira tak nasî, Mehxarpa Eraspeno Rin̂e, kacho me tak awosohcesî.
4On wara kesî Kporin komo awya, Eraspeno rin̂e me xa tak kiir̂asî. Meseraspesî amoro rma. Awakrono komo yeraspen̂e me marha masî. Awakrononhîrî pen komo waihkexe aaxatî pîn komo awero ro rma. Xuta komo war̂mapesî Babiron̂a pono komo kayaritomon ya. N̂examro pen naar̂asî noro miya Babiron̂a pona. Iito tak n̂examro pen waihkesî kacipara imo ke okwe.
5Mer̂pora rma re nasî on ewto pono komo yemyawno cepethîkem. Mer̂pora nasî yînakîtothîrî komo, yupurantan komo marha, Xuta kayaritomon komo yemyawno, ooru warai, prata warai, toopuci enporixapu. Ero yipu ahnoro wîmyasî aaxatî pîn komo ya. Ero tak n̂epor̂axe, nahsîyaxe marha. Miya tak naar̂axe Babiron̂a pona.
6Amoro marha awaraxe. Ahnoro ahyawno komo marha naar̂axe mokuhnî me ro mak oona hara. Babiron̂a pona awar̂axe so. Iito tak mîwaiyasî. Ahnoro awakrononhîrî pen komo marha waihyaxe iito, amtapotachonhirî yentan̂enho pen komo waihyaxe ahnoro. Cemaro mekatîmyakn̂e yîwya so n̂examro pen waihyaxe okwe, kesî. Ero wara kesî Kporin komo awya Pasuru, wîîkekn̂e yîwya.
Ahwora Xa Hara Nasî Xeremias
7Ero yinhîrî on wara kekn̂e Xeremias hara Kporin komo ya, Ai Apa, oyakro mîmtapowakn̂e weronomano rin̂e me oyehtopo poko. Yaaro xa mîmtapowakn̂e. Ero ke tak kewehce. Ow mîyoponkai kar̂pe xa awexirî ke. Ero ke kewehce. Opoko tko n̂etaporexe tooto komo enmar̂atîxera okwe. Ahnoro opoyino komo n̂etaporexe opoko.
8Amtapotarî yekatîmyataw roro owya kar̂pe wekatîmyasî. Ai, oyakno komo, waapa komo men mokyaxe, awemyawnonhîrî pen komo marha naar̂axe, wîîkesî kar̂pe. Poxumra ro mak oyen̂axe amtapotarî yekatîmrî ke owya, n̂etaporexe marha opoko.
9Ero ke on wara wîîkekn̂e oropotaw, Kporin komo yetacira ro mak tak wasî. Kporin komo mtapotarî tan wekatîmyas yîwya so, kahra ro mak tak wasî, wîîkekn̂e cma re ka. Wehto wara ro mak tko xakn̂e yîmtapotarî oropotaw. Rerehrere kan̂e wara xakn̂e oco. Oyocho yaw ahruxapu wara xakn̂e oco. Kpokekn̂e makî tko ekatîmra oyexirî. Weronomano rin̂e pîn me exihra thakwa wasî, wîîkekn̂e.
10Opoyino komo mtapotarî wencekn̂e, Ahto so na exitaw noro keraspetopo poko mak nîmtapowasî kopi, kexe. Ekatîmko ka, kexe owya. Amtapotachonhîrî tak amna n̂ekatîmyasî kayaritomo ya, kexe. Ahnoro oyakrononho komo kicicme omtapotacho yenta xe xatken̂e kica. On wara ketken̂e opoko, Noro penî kr̂a cemîknocerî kicicme yîmtapotachome. Ero wa kr̂a noro pen tîyoponkexe. Ero wa emîknorî ke cesepanîyaxe noro pen poko, kacho wencekn̂e okwe mer̂pono pîn komo mtapotarî.
11On wara tko wîîkekn̂e. Oyakrono me rma tko nasî Kporin komo, Karitî ro, yukurumîkno ro mak. Ero ke n̂epîrkexe tak oyemetanmekn̂enho pen komo. Oyopono me exihra tak naxe amn̂e. Nîhyapamyaxe xa tak amn̂e cehn̂arî komo ke. Miya roro n̂examro yehn̂achonho n̂esencesî. Ero wara ehn̂achonhîrî komo yîhcamnopîra ro mak naxe tooto komo miya rorono komo rma.
12Ero yinhîrî on wara wîîkekn̂e hara Kporin komo ya, Ai Apa, amna yantoman̂e ro Amoro. Kir̂wan komo yukukman̂e Amoro, Kir̂wan̂he xa na natu, kachome. Tooto yesehtînotopo yentan̂e Amoro, yîropotarî komo yenîn̂e marha. Ero ke owero ro rma cma re n̂examro pen poko ow mepanîyasî. Awya xa ooxatî pîn komo wen̂ekapesî. Ero ke ero wara ow epanko poko so, wîîkes awya.
13Ai, Kporin komo poko cewanomacerî, Noro poko tahwotacerî okre. Cesemetanmesom komo waihkapora nasî Noro kicicitho komo ya.
14Tîwîrîmaxi exi xe tko wasî kaamo, oyewrutoponho. Pahxa kewruyakn̂e yememe pen xîkrî me ero kaamo poko ahwotara ro mak n̂ehcowpe oyanan komo.
15Tîwîrîmaxi exi xe wasî oyewrutopo yekatîmn̂enho apapa pen ya. Amxîkrî n̂ewru oroto kîîrî cik okre, kekn̂e apapa pen ya. Yîmtapotarî yentache tawake ro makî tî xakn̂e noro pen. Wara rma oyekatîmn̂enho n̂expe tîwîrîmaxi.
16Pahxa ewtotho pen nakn̂iyakn̂e Kporin komo. Iipono pen komo pînîn yawra xakn̂e okwe. Ero wara xa marha tîwîrîmaxi n̂expe oyewrutoponho yekatîmn̂enho. Okwe okwe, kacho yentan̂e me mak n̂expe pahxaxaro. Waapa kopi, kacho yentan̂e me marha n̂expe kamarakataw tak.
17Ero wara n̂etwîrîmape kr̂a noro pen oyetapara cexirî ke ewruxanî rma. Anarimaw yememe pen ropotarî rma na n̂exirî ha re oyokoputho yahrutopo me. Twepakye n̂exirî miya roro eroromero oyocho ke.
18Ahce kacho ma re kewruyakn̂e oyetapickachome me mak, oyahwokacho chew mak oyehtome marha. Tan roowo po oyenmatopo wenatkesî ohyapamtopo poko mak okwe. Noro yiputho mak ow okwe.
Xerusaren Pono Komo Yukurunpera Ro Mak Tak Wasî, Kesî Kporin Komo

1-2Ero yinhîrî kîrkomo n̂en̂epekn̂e kayaritomo ohyaka. Setekias mîk xakn̂e kayaritomo yosotî. Pasuru n̂en̂epekn̂e, Mawkias mumuru, Sepan̂ias marha n̂en̂epekn̂e Maaseia mumuru, tîmsom pokono mumuru. On wara ketken̂e owya, Ai Xeremias, on wara tî nîîke Setekias awya, Kaan yakro cma re mîmtapowasî kpoko so. Kwaparî me mokye Nabukotonoso, Babiron̂a komo kayaritomon kopi. Pahxa tko tî yukurunpeno n̂iir̂akn̂e Kporin komo keserepokacho ke. Ero ke amtapowataw Noro yakro oroto keserepokacho na n̂iir̂a xa hara kukurunpetopo komo. Ero ke na Nabukotonoso nîîce hara kîhyai so, nîîke Setekias awya, ketken̂e owya.
3-4On wara tko kekn̂e Xeremias yîwya so, On wara kacoko Setekias ya, On wara men kesî awya Kporin komo, ponaro Ixaw Yana komo yehtopo, On wara xa matko kiir̂axe so, akurun komo rma re mahsîyaxe. Ero ke rma re Babiron̂a kayaritomon yen̂epe xa matu. Kawtew komo awamcexe awaparî komo me. N̂examro ahnoro en̂epe xe matu. Akurun komo rma tko waknamesî awaparî komo me rma okwe. Kawtew wenmekyasî oona ewto roron pona rma.
5Owî rma ketar̂mesî awakro so. Karitî xa oyaporî. Ketapoyankesî awar̂metome so. Orwon ro mak kar̂mexe so.
6On ewto pono komo weper̂ancesî eper̂a imo ke. Ero yaka tak waihyaxe tooto pen komo, okno pen komo marha okwe.
7Ero yinhîrî on ewto po etîmtoxapu komo wahsîpesî Nabukotonoso ya, Babiron̂a kayaritomon ya. Yiixatî pîn komo ya xa wahsîpesî, waihka xatî komo ya ha. Tantono pen komo paraxkexe kacipara imo ke. Yîmton me ro mak paraxkexe, yîpînîn yaw so exihra ro mak naxe okwe. Ero wa Setekias pen wahsîpesî yîwya so, Xuta kayaritomon pen. Noro maywen komo marha wahsîpesî yîwya so. Ahnoro eper̂a yaka waipîn komo rma, rooma yaka waipîn komo marha, kacipara imo ke waipîn komo marha. Ero wa etîmtoxapu pen komo waihkapesî Nabukotonoso komo ya, kesî Kporin komo, wîîkekn̂e. Ero wa wîîkekn̂e omtapotarî yentaxi mohxapu komo ya.
8Ero yinhîrî on wara kekn̂e hara Kporin komo owya, On wara kasko moxam ya apoyino komo ya, Ai oyakno komo, on wara kesî Kporin komo awya so, esama wekatîmyas awya so. Waipîn me awehtopo komo yakan wekatîmyasî, awaitopo komo yakan marha wekatîmyasî.
9Tanî rma awexitaw so ewto po mîwaiyaxe kacipara imo ke, rooma yaka, eper̂a yaka ha na. Awepataketaw so reha Kawtew komo yaka, awamton̂e komo yaka, waipîra rma maxe. Kar̂pe rma mîîcexe xehxa.
10Anarme esehtînopîn me thakwa wîhtînoi on ewto yîwîrîmacho. On pono komo yakronomacho yîhtînopîra ro mak wasî. Babiron̂a kayaritomon ya wîmyasî. On ewto nakn̂iyasî kr̂a noro, kesî Kporin komo awya so.
Kayaritomo Panatanmetopo Ekatîmko, Kesî Kporin Komo Xeremias Ya
11-12Taa, on wara kasko Xuta kayaritomon ya, iyanan komo ya marha, Ai, Tapi pen yananînho komo amyamro, on wara kesî Kporin komo awya so, Yaaro men en̂ekano ciicoko pahxaxaro so kapu. Cen̂epan̂em komo marha en̂epecoko yîn̂emetanmekîthîrî komo yai. Ero wara ciino cirihra awexitaw so kîrwonasî tak men apoko so wehto wara ro mak oco. Eihkan me thakwa nasî orwon ero yimaw oco. Ero wara men kîrwonas apoko so kicicme awexirî ke so.
13Awaparî komo men Ow, aporî yecihtawno komo amyamro, woskara pono komo marha amyamro, toh ken̂arî pono komo, kesî Kporin komo. On wara mîîkexe kica, Onoke ma re mokya amna waparî me, onoke ma re n̂ewomya amna mîn yaka? mîîkexe ha re.
14Kepemexe so rma tko awehtoponhîrî komo yecenarî rma. Owî rma tak wehto wiriyasî. Acomotan komo chew wehto wiriyasî. Ero tak amararinthîrî komo meero nakn̂iyasî, amînthîrî komo marha, awemyawnonhîrî komo ahnoro mak nakn̂iyasî on̂iritho wehto, kesî Kporin komo. Ero wa men kesî Noro awya so.

1-2Ero yinhîrî on wara kekn̂e hara Kporin komo owya, Xuta komo kayaritomon mîn yaka etoko. Iito awexitaw tak omtapotarî ekatîmko kayaritomo ya. On wara kasko yîwya, Ai, Xuta kom kayaritomon amoro, Kporin komo mtapotarî tan wekatîmyas awya, Tapi pen retawno amoro kayaritomo. Ero ke entakî Kporin komo mtapotarî, amaywen komo yakro rma entacoko, on metata yaro cewomsom komo yakro ha.
3On wara kesî Kporin komo awya so, Yaaro men epanîno ciicoko, kir̂wan̂he marha en̂ekano ciicoko. Emetanmexapu komo yukurunpecoko, emetanmekn̂e komo panarecoko. Kicicme exihra ro mak ehcoko. Yîwîrîmano cirihra ro mak ehcoko. Acheka mohxapu komo, yîmîhnî komo, iin̂o waixapu komo, ero warai komo yîwîrîmara ro mak ehcoko, en̂epera marha ehcoko yîmîn komo yai. Kicicme exihnî komo marha waihkara ehcoko tan on ewto po.
4Ero wa awexitaw so tak kayaritomo komo n̂ewomyaxe on mîîmo yaka metata yaro. Anarimaw so kawaru mkaw n̂ewomyaxe, anarimaw hara tarara yaw so mokyaxe. Tantoyem komo n̂ewomyaxe, antomnî komo marha. Tapi pen retawno komo mîkyam n̂ewomyaxe.
5Omtapotarî yewetîra awexitaw so reha on mîîmo tak nasî wermonho me amn̂e. Yaaro tan wîîkesî, oyehtopo rma wetahcasî ero yewetîtome awya.
6On wara marha kesî Kporin komo awya so Xuta kayaritomon yanan komo ya, Xireace warai amyamro owya. Ribanu meretîrî warai marha amyamro owya. Wara rma axawa imo wara tak kiir̂axe so. Pohnî me mak wiir̂asî awewtonthîrî komo.
7Awaparî komo wen̂epesî awece so. Yukurun komo rma wîmyasî yîwya so. Acomotanthîrî komo namexe setru yepu komo, kir̂wanînhîrî komo. Amatîkache nakn̂iyaxe tak okwe.
8Ero yinhîrî tak mîk hak rowon pono komo mokyaxe on ewtotho panari. Enîche on wara kexe takrono komo ya, Ahce poyero ewto imo n̂iir̂akn̂e Kporin komo ewtotho me okwe. Porinînhîrî on okwe, kexe.
9On wara n̂eyukyaxe akrono komo, On wara xatken̂e on ewtotho pononho pen komo, kicicme xatken̂e kica. Tporin komo mtapotarî yai n̂etowyatken̂e, ponaro cehtopo komo mtapotarî yai ha. Omtapotari ewetîcoko awakronomachome so owya, kachonho yai n̂etowyatken̂e okwe. Anarî ro komo tak nîhtînoyatken̂e Tporin komo me. Noro yipu komo ya tîmsom nakn̂iyatken̂e marha. Ero poyero on wara nas on ewtotho me okwe, kexe. Ero wa kexe on poko ewtotho me exiche takî.
10Ero ke on wara kesî Kporin komo awya so, Waixa pen komo pînîn yaw yîwratara ehcoko. Waapa narîtho komo pînîn yaw xa yo awratacoko, cerewre awratacoko yîpînîn yaw so. Oona mokuhra ro mak tak naxe hara. Tîrowonthîrî komo yenîhra ro mak tak naxe okwe, kesî. Ero wa kesî Kporin komo awya.
Xosias Pen Mumutho Komo Yîwîrîmacho N̂ekatîmyasî Xeremias
11-12On wara marha kesî Kporin komo awya Sarun poko hara. Xosias pen mumutho mîk Sarun, Xuta kayaritomon pen mumutho. Kayaritomo me xakn̂e tîîm pen retawno me. Noro cekn̂e xehxa waapa narîtho me. Noro mokuhra ro mak tak nas hara oona. Tîrowonthîrî yenîhra ro mak tak nas hara okwe. Taan̂enhîrî komo rowon po rma waihyasî, kesî Kporin komo awya so.
13On wara marha kesî Kporin komo tîmîn ciin̂e komo poko hara, Kicicme ro mak maxe kica anapickarî komo poko. Kir̂wan̂he exihnî me ro mak n̂examro mapickexe kica. Amîtwono komo mantomexe epethîmnî me ro mak kica. Ahce na tîmîhra ro mak maxe yîwya amîn ciitamci.
14On wara mîîkesî ahnaw, Porin wiir̂as omîn. Porin marha wiir̂asî oyamtakponî mko. Cewkanapai wiir̂asî. Setru ke amtakponî mko wacancesî. Yîmkarî tak wucures okre, mîîkesî.
15Kayaritomo me ma re mai pahkî setru me exiri ke mak amîn? Tînahke xakn̂e aamo pen, twokye marha. Yaaro epanîno n̂iir̂akn̂e noro, takîhso marha en̂ekano n̂iir̂akn̂e. Ero ke kir̂wan̂he xakn̂e noro reha, ahce na poko ehn̂ara.
16Cesemetanmesom komo kurunpen̂e me xakn̂e. Emetanmekno rin̂e komo n̂en̂ekekn̂e yaaro. Ero ke kir̂wan̂he xakn̂e esemetanmekîra. Ohtînotopo rma moro ero wa ehtoponhîrî, kesî Kporin komo.
17On ponaro mak mas amoro reha, awemyawno yepamnopu xe mak masî, kicicme exihnî komo waihka xe marha masî, epeman me apickano miir̂asî. On wara mîîkesî apoyino komo ya, Ow epemacoko mer̂pora. Oyepemara awexitaw so kahruyaxe so okwe, mîîkesî kica, kesî Kporin komo awya.
18On wara marha kesî Kporin komo Xeoiakin poko hara. Xosias pen mumutho mîkî, Xuta kayaritomon pen mumutho ha. Noro pen waipuche yîpînîn yaw yîwratara naxe poyinonhîrî komo. Oyakno pen cik okwe, kahra naxe. Oyepeka cik okwe, kahra naxe yihcinhîrî poko hara noro pen waipuche. Yîwratara naxe yîpînîn yaw so. Oyantoman̂enho pen cik okwe. Kir̂wan pen mîk xakn̂e kayaritomo pen okwe, kahra naxe noro poko.
19Buhu pen yokoputho n̂iir̂axe ero wara xa marha noro pen yokoputho n̂iir̂axe hara. N̂ihxikyaxe mak ewto wacan metatan yaro. Xeruxaren wacanî mkai mak nar̂mexe kr̂a. Ero wara noro pen yokoputho nar̂mexe okwe.
20Ribanu pona etocoko, Okwe okwe, kaxi. Kar̂pe kacoko. Ero wa kacoko Basan po marha. Abarin po marha, Okwe okwe kacoko. Twaihso tak naxe yiixe awehtoponhîrî pen komo okwe.
21Pahxa ka esemetanmekîra awexitaw so kîmtapowakn̂e awakro so. On wara tko mîîketken̂e, Amtapotarî ponarora ro mak nas amna, mîîketken̂e. Ero wara rma mîxatken̂e amrenai ro rma kica. Omtapotarî yewetîn̂e pîn me mak mîxatken̂e kica.
22Ero ke antomano rin̂e pen komo naar̂asî ocowo okwe. Aaxatînhîrî komo naar̂axe waapa komo. Ero yimaw mîhyapamyaxe tak kicicme awehtoponhîrî komo pona. Tîwîrîyakaxmu me mak tak maxe kicicme xa awexirî ke.
23On wara marha kekn̂e Kporin komo Ribanu pono komo ya hara, On wara wîîkes awya so awakowerî warai miir̂axe setru yepu pona rma re. Aka aka, mîîkexe tko amn̂e cerewrem aweporîche so. Wooxam wara rma merewaxe cewrusom wara oko. Ero wara wîîkes awya so Ribanu pono komo ya.
24On wara wîîkesî Xekon̂ias poko hara, Xeoiakin mumuru poko, Xuta yepamtho kayaritomon mumuru mîk noro poko wîîkesî. Yaaro wasî waipîn me, ero wa xa marha yaaro wîîkesî on wara apoko, oyamoyeknarî warai me rma awexitaw ketaw ha re, kaari pokono warai me awexitaw rma en̂exa rma kmohkesî.
25Awaika xe nasî Nabukotonoso, Babiron̂a pono komo kayaritomon. Kawtew komo ahnoro awaika xe naxe. N̂examro pona meraswasî. Yîwya so rma tko kahsîpesî.
26On poi kr̂a ken̂epesî, anocwan yakro rma, aame n̂ewruyakn̂e noro pen yakro rma ken̂epexe so anarî pona roowo pona. Awewrutoponhîrî pîn pona ken̂epexe so. Iito rma mîwaiyaxe amyamro asakno roro rma okwe.
27Oona amoku xe xa hara maxe ha re arowonthîrî komo pona. Oona mokuhnî me ro mak tko maxe okwe, wîîkes awya, kesî Kporin komo.
28Onoke warai xa mîk Kon̂ias? Onoke kuknon me ciixapu warai katî mîk, poxumnîtho warai, etahkaxaputho warai? Tooto komo nîxatîmnokarî mîk ha? Ahce yanme anarî rowon pona cen̂epesom me nai, tîmxîkrî komo yakro rma cen̂epesom me natu ahce yanme? Tîn̂enîthîrî pîn pona cen̂epesom me naxe ahce yanme ha?
29Ai, roowo pono komo, roowo pono komo, roowo pono komo, Kporin komo mtapotarî men entacoko.
30On wara kesî Kporin komo Kon̂ias poko xa hara, Moso yehtopo mewreko on wara, Yîmxîkîn me tak mewreko moso, cehn̂axmu me marha nasî kayaritomo me cexitaw. Cehn̂axmu me marha naxe epamthîrî kom hara, Xuta yepamtho komo kayaritomo mera ro mak naxe, Tapi pen retawno me exihra naxe, kesî. Ero wa kesî Kporin komo Kon̂ias poko.
Takîhsom Tak Wiir̂asî Kayaritomo Me, Tapi Pen Peremru Warai

1On wara marha kesî Kporin komo, N̂etwîrîmexe ro mak okwe oyok warai yenîn̂e komo, owoskaran warai pono yenîn̂e komo. Oyok warai pen komo waihkexe okwe. Anarî pen komo nakpayaxe mak okwe, kesî.
2Ero ke Kporin komo tak nîmtapowasî kicicme tîyanan nahman̂e komo yehtopo poko. Ponaro Ixaw Yana komo yehtopo Mîk nîmtapowasî. On wara kesî yîwya so, On wara mîxatken̂e kica, oyok warai komo makpayatken̂e mak okwe. Men̂epetken̂e kr̂a mak okwe. Ahce wa so na exirî komo yenîhra mîxatken̂e kica. Ero ke kemetanmekyaxe so tak men kicicme awehtoponhîrî komo yepetho me okwe.
3Pahxaro tak oyok warai poyinonho komo, etîmtoxapu komo wenmekyas hara. Miya so ka n̂examro wen̂epekn̂e mîk hak rowon pono komo cheka. En̂exa tko wekyas hara oona yîmînî ro komo yaka. Tan tak nîmxîkwaxe okre, n̂epamyaxe mer̂pora hara.
4Ero yimaw anarî komo tak wiir̂asî oyok warai komo yenîn̂e me. Kir̂wan̂he tak yînahmano n̂iir̂axe n̂examro reha. Erasîra tak naxe oyok warai komo ero yimaw, ahwokara marha naxe. Ahto tak nai noro hara okwe? kacho exihra ro mak tak nasî. Ero wara naxe oyok warai komo pahxaro, kesî Kporin komo.
5On wara marha kesî Kporin komo, Pahxaro tak Tapi pen retawno wiir̂asî kayaritomo me. Kir̂wan Mîk Tapi pen peremru warai. Kayaritomo me xa tak nasî, ehn̂an me ro mak nasî ahce na ciitopo poko. Yaaro epanîno n̂iir̂asî Noro. Kir̂wan̂he marha roowo pono komo panatanmekyasî.
6Kayaritomo me exitaw Noro tukurui so tak naxe Xuta komo. Ahnoro Ixaw Yana komo n̂enmayaxe erasîn me okre. On wara nasî Noro yetacitopo, Kporin komo, Takîhso Kehtopo Komo, kacho tak nasî Noro yetacitopo me.
7-8On wara kahra tak naxe apoyino komo pahxaro, Waipîn me nasî Kporin komo, Ixaw Yana komo yekn̂enho Exitu poi, kahra tak naxe. On wara xa matko kexe, Waipîn me nasî Kporin komo Ixaw Yana yepamtho komo yekn̂enho roowo poi, nohce n̂ixan poi. Mîn hak pona n̂examro pen n̂en̂epekn̂e, en̂exa so ekn̂enhîrî Mîkî Kporin komo. Noro nasî waipîn me, kexe tak. Ero yimaw tak tîrowonî ro komo pono me naxe Ixaw Yana komo. Ero wara naxe.
Tohnaw Ro Mak N̂ekatîmyaxe Ixaw Yana Weronoman̂e Komo
9Ahwora ro makî tko wasî moxam weronoman̂e komo poko. Tatanasî mak oyocho. Wenîmxaputho wara ro mak was okwe, tîyopo kawaxiyem yeen̂enho wara. Keserepokesî marha Kporin komo poko, yîmtapotachonhîrî poko marha. Kir̂wanî ro mîn yîmtapotachonhîrî.
10Tawronohkatîkaxi nasî krowon komo cipici yairono komo ke kica. Kaan nîwîrîmatho me nasî krowon komo okwe, tîwrataxmu wara nas okwe. Turpe xa thakwa nasî woskara mko cuh ken̂arînhîrî okwe. Kicicme ro mak naxe tantono komo. Yukurumîkno me naxe, kicicitho me ha tko okwe.
11Kaan yîhtînopîra ro mak naxe weronoman̂e komo rma, tîmsom pokono komo marha. Omîn yaw rma kicicme ehtoponhîrî komo ween̂asî kica, kesî Kporin komo.
12Ero ke esama wara tak nasî n̂examro yehtopo, tapeswem wara. Ero yipu yaw en̂epexapu wara naxe, kosope en̂epexapu wara. Ero yaw tak n̂epîrkexe. Yîwîrîmacho komo xa tak wukuknomesî cimn̂ipu, poko so oyesepantopo me, kesî Kporin komo.
13Poxumra ro mak ween̂e weronomano rin̂e komo yehtopo, Samaria pono komo yehtopo. Baaw mtapotarî xa matko n̂ekatîmyatken̂e kica. Oyanan komo panatanmekyatken̂e tohnawno poko kica. Ero yanme kicicme xatken̂e kica.
14Kicicitho me ro mak ween̂asî Xerusaren pono komo yehtopo hara, weronomano rin̂e komo yehtopo. Cipici yairono me mak naxe kica. Kir̂wan wara n̂esenpexe yaarono mera ro mak kica. Kicicitho komo marha nahworexe kicicme ehtopo komo poko rma kica. Ero ke kicicme cehtopo komo poxunkara ro mak naxe oyanan komo, pîra ro mak okwe. Sotoma pono pen komo wara ro mak naxe owya, Komoha pono pen komo wara marha.
15Ero ke on wara kesî Kporin komo tpoko weronomano rin̂e komo poko, N̂examro wînahmesî cîmîkno ke ro mak, tuuna ke marha n̂examro wokpesî erexkuthîrî warai ken̂arî ke kica. Kaan ponarora ro mak naxe oyanan komo ahnoro. Weronomano rin̂e komo yanme rma ero wara naxe Xerusaren pono komo yanme. Ero wa n̂examro wînahmesî cîmîkno ke.
16On wara marha kesî Kporin komo, Weronomano rin̂e komo mtapotarî yentara ro mak ehcoko. Kahwokacho komo keporîra ro mak nasî, kexe. Tohnawno ponaro mak awir̂axe so okwe. Tanmero so mak nîhtînoyaxe tîn̂ekatîmrî komo kica. Aporin komo mtapotachonho pîn n̂ekatîmyaxe kica.
17On wara roro kexe tpoyino komo ya, poxumra ro mak oyenîn̂e komo ya, On wara kesî Kporin komo, Ahwokan n̂e roro tak maxe okre, kexe yîwya so. On wara naxe oyanan komo, tîropotarî komo mak n̂ewehcaxe kica. Oyanwekn̂e me nasî yîropotarî komo, ero rma tko n̂ewehcaxe kica. Noro yipu komo ya rma kexe weronoman̂e komo, Awîrîmacho komo aweporîra ro mak nas okre, kexe kica.
18Nai ha ma re awya so Aporin komo mtapotarî yentan̂e ro? Nai ha ma re awya so yîwya apanatanmetopo komo yentan̂e? Takîhso entan̂e nai ha ma re awya so?
19Kporin komo yocowonî rma tko nocowonasî ro mak cetapomrisom, cerewrem oko. Woi woi woi kesî ro mak kicicitho komo tîpîrî po oko.
20Poropîra rma ka nasî Kporin komo tîrwon̂e tîcetaw, tînîhtînorî ciitîkara rma ka cexitaw poropîra nasî. Amn̂e pahxaro tak on wara mîîkexe, Yaaro rma amna yîwîrîmacho n̂ekmexpekn̂e Kporin komo, mîîkexe tak.
21Aweronoman̂e komo yantomara ro mak wîxakn̂e omtapotarî yekatîmrî poko. Wara rma miya so tî re n̂ekatîmyatken̂e omtapotarî tîwya so. N̂examro yakro yîmtapotara ro mak wîxakn̂e. Wara rma n̂ekatîmyatken̂e rma omtapotarî yentan̂e wara rma kica.
22Owya apanatanmetopo komo yewetîn̂e me roro cexitaw so ketaw ha re omtapotarî xa tak n̂ekatîmcerî oyanan komo ya. N̂examro tak naknamacerî kicicme ehtoponhîrî komo yai, kicicitho poko ehtoponhîrî komo yai ha.
23Kaanî me rma re Ow meen̂atu. Ahtono warai me katî Ow meen̂atu, tantono me makî katî Ow meen̂atu meyeno pîn me? Ero warai me katî Ow mîhtînoyatu?
24Meseyamyat ha ma re awya so enîhnî na, awenîra so ro mak oyehtome ha? Kaapu poko hak exihra katî wai awya so, roowo poko hak exihra marha wai awya so? kesî Kporin komo.
25Weronomano rin̂e komo mtapotarî rma wa wencesî. Kaanî mtapotarî tan wekatîmyasî, kexe kica. Cemaronwaxe mak kica. Kwosotmo kopi, kwosotmo xa hara, kexe kica.
26Atî wicakî pahkî ero wa nîhtînoyatu n̂examro, cemaro yekatîmn̂e komo? Yaarono pîn ponaro mak nat ham. Ero ke ero rma n̂ekatîmyaxe kica.
27On wara kexe tîhnaw so, Owosotîmtoponho yekatîmyataw yîwya so Kporin komo yosotî poko tak naxe twen̂ekarî. Pahxa Kporin komo yosotî poko nîtwen̂ekarînwatken̂e kporin pen komo Baaw poko tahwotarî komo ke. Ero wa xa marha Noro yosotî poko twen̂ekarî tak naxe moxam hara owosotîmtoponho yekatîmrî ke yîwya so, kexe kica.
28Weronomano rin̂e komo wosowataw so ero rma n̂ekatîmcowpe. Omtapotarî yentan̂e komo reha n̂ekatîmcowpe omtapotarî yaaro mak ha. Kir̂wan̂he ma re nai puruma pîpîtho, yathîrî yakro ceske exitaw? Pîra ro mak kica.
29Wehto wara rma exihra katî nai omtapotarî awya so? kesî Kporin komo. Aama wara exihra katî nai, toopu yahkan̂e wara exihra nai awya so? kesî.
30Ero ke on wara kesî Kporin komo, Weronomano rin̂e komo naxe kicicme ro mak owya. Tpoyino komo mtapotarî mak nukukmexe omtapotarî warai me rma kica.
31Kicicme ween̂asî weronomano rin̂e komo. Tîmtapotarî komo rma n̂ekatîmyaxe. Ero wara kesî Kporin komo, kexe rma tko kica.
32Kicicme ro mak ween̂asî twosotîmtoponhîrî warai yekatîmn̂e komo. Anatono poko oyanan komo panatanmekyaxe kica, cemaro poko kica. Wara kyam mak n̂ekatîmyaxe yîwya so. N̂examro yantomara ro mak wîxakn̂e ero poko. Weronomano rin̂e me ehcoko, kahra ro mak wîxakn̂e yîwya so. Ero ke moxam yakîhrera ro mak naxe kica, kesî Kporin komo.
33Anarimaw apoyino na nîmtapowa awakro. Weronomano rin̂e na nîîke awya, tîmsom pokono ha na anarimaw. On wara na nîîketu awya, Ahce wa tak nîîke Kporin komo kîwya so? nîîke na awya. Ero wa ketaw awya on wara eyuhko, Nai ha ma Kaanî mtapotarî awya so yîn̂entamexporî? On wara makî tko kesî Kporin komo, Kahsîpînkexe so ro mak okwe, kesî mak okwe, kasko yîwya so.
34On wara rma tko nîîke apoyino anarimaw, weronomano rin̂e rma anarimaw, tîmsom pokono anarimaw, Kporin komo mtapotarî tan wekatîmyas awya so, nîîke. Ero wa kan̂e komo men wîwîrîmesî men okwe, yîhyawno komo meero.
35On wara xa matko mîîkexe amîtwono komo ya, awakno komo ya marha, Ahce wa xa aweyukye Kporin komo? Ahce wa xa kekn̂e Kporin komo awya? mîîkexe yîwya so.
36Kaanî mtapotarî xa tan, kahra ro mak tak ehcoko. Amtapotachonhîrî komo rma mekatîmyaxe Kaanî mtapotarî me kica. Kaanî mtapotarî mowyatken̂e, waipînî ro mtapotarî, kantoman̂e ro mtapotarî ha. Ponaro xa kehtopo Mîk, Noro mtapotarî rma mowyatken̂e kica.
37Ero ke on wara mîîkexe weronomano rin̂e komo ya, Ahce wa aweyukye Kporin komo? Ahce wa kai Kporin komo awya? mîîkexe.
38On wara tko mîîkexe okwe, Kaanî mtapotarî xa tan wekatîmyasî awya so, mîîkexe. On wara mexe wîîkekn̂e awya so, Kaanî mtapotarî xa tan wekatîmyasî awya so, kahra ro mak men ehcoko, wîîkekn̂e. Wara rma ero wara rma mîîkexe kica.
39Ero ke twen̂ekarî tak wasî apoko so okwe. Kahsîpînkexe so takî. On ewto wahsîpînkesî awya so onmîtho, aporin pen komo ya onmîtho marha. Mooxe ro mak ken̂epexe so ohyai okwe.
40Tîwîrîyakaxmu me tak kiir̂axe so erorome. Poxumnî me ro mak kiir̂axe so miya roro eroromero. Ero wara awehtopo komo ehcamnopîra ro mak nas okwe, wîîkes Ow, kesî Kporin komo. Ero wara kesî Kporin komo awya so.
Piiku Yeperîrî N̂een̂asî Xeremias, Kir̂wan, Kicicitho Marha

1-2Ero yinhîrî on warai n̂enpekn̂e Kporin komo owya, piiku n̂enpekn̂e owya asakî een yaw, kahxapu yaw. Kaan mîn potaw rma xakn̂e. Anarî yaw xakn̂e kir̂wan piiku, tpoxwem okre, yihcirî me yucutaxapu. Anarî yaw ween̂akn̂e piiku xa marha kicicitho xa tak kica. Kicicme ro mak xakn̂e apuhnî me ro mak kica. Xekon̂ias pen naar̂akn̂e Nabukotonoso, Babiron̂a kayaritomon. Xeoiakin mumuru mîk xakn̂e Xekon̂ias, Xuta komo kayaritomon mumuru. Noro pen naar̂akn̂e Nabukotonoso tapomiso okwe. Xuta yantoman̂e komo marha naar̂akn̂e, sahsamaxapu pokono komo, pehu pokono komo, noro yipu komo naar̂akn̂e Xerusaren poi Babiron̂a pona. N̂examro pen yarîche tak piiku n̂enpekn̂e owya.
3Ero ke on wara kekn̂e Kporin komo owya, Ai, Xeremias ahce meen̂a? kekn̂e. On wara weyukyakn̂e, Piiku ween̂asî, anarî kir̂wan̂he ro mak ween̂asî. Anarî hara kicicitho me ro mak ween̂asî apuhnî me ro mak kica, wîîiekn̂e.
4-5Ero yinhîrî on wara kekn̂e Kporin komo owya, On wara wîîkes Ow Aporin komo awya, anarî komo naxe kir̂wan wara, piiku wara. N̂examro ponaro wasî. Xuta rowon poi rma warpekn̂e tapomiso so rma re. N̂examro yakir̂wamachome rma tko warpekn̂e Kawtew komo cheka.
6N̂examro ponaro xa wasî akronomachome. Pahxaro tak n̂examro wekyas hara oona. Oona ekîche so hara mîîmo warai me rma n̂examro wiir̂asî. Yixkan me ro mak tak wiir̂asî. Onatîrî wara marha wiir̂asî, mohkan warai me ro mak.
7Ero yimaw anarî tak wîmyasî yîwya so yîropotarî komo, oponarono me cehsom mîn wîmyasî yîwya so. Tporin me xa tak ohtînoyaxe ero yimaw. Oyanan me tak naxe, ponaro n̂examro yehtopo me was Ow hara. Ohyaka tak mokyaxe hara yaarono me xa tak okre.
8Anarî komo reha naxe kicicitho warai me hara piiku warai me, apupnutho warai me okwe. On wara wîîkes hara Ow Aporin komo, kicicitho piiku wara rma nasî Setekias, Xuta kayaritomon, antomano rin̂e komo, Xerusaren pono yakwenho komo, Exitu pono komo chewno komo marha, ero wara naxe kicicitho warai komo, piiku warai kom ha. Noro yipu komo tak wahsîpînkesî.
9N̂examro wen̂epesî anarmerpan yana komo cheka, roowo poko hakno komo cheka. Iito so tak wemetanmekyasî. Tîwîrîyakaxmu me tak naxe. Osotî komo wiir̂asî mîk hak rowon pono komo nîwîrîyakarî me. N̂examro n̂etahcaxe yîwîrîmano ritopo yan̂ikyataw. Ero wa naxe ahna so na en̂epeche so owya.
10N̂examro cheka wen̂epesî waparî komo, kacipara imo ke cemyarkem oko, rooma poko wiir̂asî iito, eper̂a ken̂e marha wiir̂asî. Ero wa n̂examro pen wîwîrîmesî twaihkatîkaxi ro, on roowo po exihra cehso ro. Yîwya so cma re on roowo wîmyakn̂e, n̂examro porin pen komo ya marha wîmyakn̂e. On po tko exihra tak naxe amn̂e, kekn̂e. Ero wa kekn̂e Kporin komo owya.
Ewtotho Me Tak Nasî Xerusaren 70 Cimn̂ipu Okwe

1Ero yinhîrî nîmtapowakn̂e xa hara Kporin komo Xeremias yakro. Xuta yepamtho komo poko nîmtapowakn̂e. 4 cimn̂ipu tak xakn̂e Xeoiakin yehtoponho, Xuta kayaritomon me ehtoponhîrî. Yihcirî mîn xakn̂e cimn̂ipu Nabukotonoso yehtoponho, Babiron̂a komo kayaritomon me ehtoponhîrî.
2Kporin komo mtapotarî yentache ero rma n̂ekatîmyakn̂e Xeremias Xuta komo ya, Xerusaren pono komo ya marha. Weronomano rin̂e tî mîk xakn̂e Xeremias.
3On wara kekn̂e yîwya so, Pahxa rma Kporin komo mtapotarî wencekn̂e. Kayaritomo me ka xakn̂e Xosias pen, Amon pen mumutho. 13 cimn̂ipu xakn̂e kayaritomo me noro yehtoponho ero yimaw wencekn̂e yihcirî me ka. Ero yimawnonhîrî rma Noro mtapotarî wencesî roro. Oroto meero wencesî rma. 23 cimn̂ipu tak nasî Noro mtapotarî yentachonho owya. Ero rma wekatîmyakn̂e awya so. Pahxaxaro so rma kpakekn̂e ekatîmtome awya so. Omtapotarî ponarora rma tko mîxatken̂e kica.
4Ahnoro tanton komo n̂en̂epekn̂e Kporin komo ahyaka so, tpoko weronomano rin̂e kom ha. Pahxaxaro so rma n̂examro n̂en̂epekn̂e ahyaka so. Yîmtapotarî komo yentara marha tko mîxatken̂e okwe. Enta xera ro mak mîxatken̂e okwe.
5On wara ketken̂e aweronoman̂e komo awya so, Kicicme maxe kica, kicicitho ponaro mak maxe. Ero wara awehtopo komo tak poxunkacoko kr̂a on pono ro me tak awehtome so eroromero. Kporin komo nîmîtho on awya so, aporin pen komo ya marha. On pono ro me tak maxe miya roro en̂epenî ro me awehtoponhîrî komo poxunketaw awya so.
6Ponaro anarî yana komo yehtopo poko exihra ro mak ehcoko. Oporin amoro, kahra ro mak ehcoko noro yipu komo ya. Orwonmekîra ehcoko an̂irithîrî komo ke. Orwonmekîra awexitaw so awemetanmetopo komo yekpora wasî, ketken̂e aweronoman̂e komo.
7On wara kesî Kporin komo awya so, Omtapotarî ponarora rma tko mîxatken̂e okwe. Ow mak mîrwonmekyatken̂e an̂irithîrî komo ke rma okwe. Ero ke metwîrîmexe rma okwe, wîîkes awya so.
8-9Ero ke on wara kes hara Noro Kporin komo awya so, kantoman̂e ro, Omtapotarî ponarora ro mak mîxatken̂e okwe. Ero ke nohce n̂ixan komo wan̂ikyasî ahnoro. Nabukotonoso wan̂ikyasî Babiron̂a pono komo kayaritomon. Oyanton mîk Nabukotonoso. N̂examro wekyasî tantono komo waparî me. Mîk hak rowon pono komo waparî me marha wekyasî, amîtwono komo waparî me. N̂examro pen marha waihkesî. Ekenhîrî komo wiir̂asî ewtotho me miya roro. Ekenhîrî komo yenîche iituxari tîtosom komo ya amn̂e n̂eserepokexe ro mak. Okwe ro mak, kexe. Ero wara kexe.
10Tantono komo tak wîtîtmamnoyasî tawakem komo mtapotarî, tahworem komo mtapotarî marha. Cipitaxmu komo mtapotarî marha wîtîtmamnoyasî, cin̂ontaxmu komo mtapotarî marha. Puruma yatho yakihtopo marha esentara nasî. Esenpora marha nasî ramha n̂examro weyutho.
11On roowo tak nasî pohnî me ro mak okwe ahnoro. Babiron̂a pono komo kayaritomon yanton me naxe tantono komo pahkî, 70 cimn̂ipu. Ero wa naxe Xuta yepamtho komo, yîmîtwononhîrî pen komo marha.
1270 cimn̂ipu yenatîche tak Babiron̂a pono komo kayaritomon poko kesepanîyas hara, noro maywen pen komo poko marha, Babiron̂a pono pen komo ahnoro, Kawtew pen komo meero. Kicicme exirî ke so kesepanîyasî poko so. Yîrowonthîrî komo makîrha tak wiir̂asî pohnî me hara. Eroromero wiir̂asî pohnî me.
13N̂examro pen rowontho wîwîrîmesîomtapotachonho yaw roro rma. Mîk hak rowon pono komo yîwîrîmacho mewrekn̂e Xeremias karita yaka. Tîmtarî ke marha n̂ekatîmyakn̂e ero wa kachonho yaw roro rma ciino wiir̂asî.
14Babiron̂a pono pen komo makîrha tak naxe mîk hak rowon pono komo yanton me hara, noro yipu kayaritomon komo yanton me, yukurumîkno komo yanton me ha. Kicicme ehtoponhîrî komo yepetho rma wîmyasî Babiron̂a pono pen komo ya. N̂examro yehtoponho yecenarî rma wepemesî, tamorî ke yin̂irithîrî komo yecenarî ha, kesî Kporin komo awya so. Ero wara kesî Noro awya so.
Cîmîkno N̂erpesî Kporin Komo Mîk Hak Yana Komo Ya
15Ero yinhîrî on wara kekn̂e hara Kporin komo owya, ponaro Ixaw Yana komo yehtopo, Ai Xeremias, on ha wooku parakwe yawno. Orwonî rma tan on yawno. On erpoko mîk hak rowon pono komo ya. Yîhyaka so ken̂epesî n̂examro ya erpoko, etpoyino pîn komo ya.
16On yerîche tak epîrkaporo mak n̂etar̂axe, nîmtawaimamyaxe marha. Ero wara naxe kacipara imo ke cemyarkem komo yenîrî ke, yîcheka so on̂en̂epetho komo yenîrî ke ha.
17Ero ke parakwe wahsîyakn̂e Kporin komo yemyawnonho. Mîk hak rowon pono komo ya werpekn̂e, yîhyaka so oyen̂epekn̂e n̂examro ya werpekn̂e.
18Xerusaren pono komo ya werpekn̂e, Xuta yewton pono komo ya ahnoro, Xuta kayaritomon komo, antomano rin̂e komo marha. N̂examro ya werpekn̂e ewtotho me tak ehtome ewtonthîrî komo. Okwe ro makî, kacho me ehtome so marha n̂examro pen ya werpekn̂e, tîwîrîyakaxmu me ehtome so marha. N̂examro pen yîwîrîma xe wasî Kaan ya, kacho me ehtome so marha werpekn̂e yîwya so. Ero wara ehtome so wooku werpekn̂e yîwya so. Enko xe, ero wara rma naxe oroto.
19Paraw ya marha werpekn̂e, Exitu pono komo kayaritomon ya, noro yanton komo ya, noro yesentayem komo ya, noro maywen komo ya etpoyino pîn komo ya, noro yipu komo ya werpekn̂e.
20Etîchereno komo ya marha werpekn̂e. Usu pono kayaritomon komo ya, Piristew kayaritomon komo ya, Askaron pono ya, Kasa pono ya, Ekron pono ya, Astoci po rma etîmtoxapu komo ya marha, noro yipu kayaritomon komo ya werpekn̂e.
21-22Eton pono komo ya, Moabe komo ya, Amon komo ya, Ciru pono kayaritomon komo ya etpoyino pîn komo ya, Siton komo kayaritomon komo ya, etpoyino pîn ya marha, tuuna imo yeco pono komo kayaritomon komo ya marha,
23-24Tetan pono komo ya, Tema pono komo ya, Bus pono komo ya, meyeno komo ya etpoyino pîn komo ya. Arabe kayaritomon komo ya, etîchereno komo ya marha, axawa imo pono komo ya,
25-26Sin̂hi pono komo kayaritomon komo ya marha werpekn̂e, Eraw pono ya, Mecia pono komo ya, nohce n̂ixan pono ya, meyeno komo ya, meyeno pîn komo ya marha, emahyaka re rma n̂eer̂axe, roowo poko hakno komo maywen komo ya werpesî. Ero yinhîrî Sesake pono komo kayaritomon ya marha werpesî. Ero warai komo ya werpesî wooku Kaan nîmîtho yîwya so.
27Ero yinhîrî on wara kasko mîk hak rowon pono komo ya, On wara kesî Kporin komo kantoman̂e ro, ponaro Ixaw Yana komo yehtopo Mîk kes on wara, On wooku eecoko amyamro, awenîmcoko, arîrkacoko, epîrkacoko awomun me ro mak okwe. Ero wara thakwa maxe kacipara imo ke cemyarkem komo yanme, acheka so on̂en̂eperî komo yanme.
28Anarimaw awanwekyatu ha na. Pîra, anmîthîrî yerîhra ro mak wasî, ket ha na awya. Ero wa ketaw awya on wara eyuhko, On wara men kesî Kporin komo awya so, kantoman̂e ro, Meer̂axe thakwa wa ha.
29On ewto nasî oyosoke. Yîwîrîmano ritopo wihciyasî on pono komo yîwîrîmarî ke. Ero ke esepanpîra ma re wai apoko so hara? Erepen me exihra ro mak wa maxe ha. Kacipara imo ke cemyarkem komo wan̂ikyasî roowo poko hakno komo waparî me cehsom, kesî. Ero wara kesî Kporin komo, kantoman̂e ro, mîk hak rowon pono komo ya ero wa kesî.
30Taa, on wara wîîkes xa hara awya, omtapotarî ekatîmtîkakî yîwya so. On wara kasko hara yîwya so, Kah yai rma mayanasî Kporin komo. Cekenî ro po cexitaw kar̂pe ro mak n̂emtarakesî, kir̂wanî ro po cexitaw ha. Tîrowon pono komo poko mayanasî ro mak kopi. N̂emtarakesî uupa yeperîrî yapikmon̂e wara. Roowo poko hakno komo poko mayanasî ro mak okwe.
31Yîmtapotarî n̂esencesî miya ro mak roowo mapitaka roro. Mîk hak rowon pono komo n̂en̂ekesî Kporin komo. Miyan komo rma n̂en̂ekesî etpoyino pîn komo. Kicicme ehxapu komo tak waihkesî kacipara imo ke, kesî Kporin komo.
32On wara marha kesî Kporin komo, kantoman̂e ro, Enko xe, yîwîrîmano ritopo n̂esenmamyasî. Mîk hak rowon pono komo n̂etwîrîmexe etpona re. Ocowo imo n̂etakîcesî cetapomrisom. Roowo mapitai rma tak mokyasî, kesî Kporin komo.
33Ero yimaw mer̂pora ro mak tak naxe Kporin komo nwaikatho komo. Miya rma nasî okoputhîrî komo roowo poturu pona roro, xiya hara roowo mapitaka roro marha. Okwe okwe, kahra ro mak naxe tooto komo yîpînîn yaw so. Enmekîra so marha naxe, roowo cheka ahrura so marha okwe. Paaka wetî wara mak nasî kica roowo pore okoputhîrî. Ero wara nasî Kporin komo nwaikatho komo yokoputho amn̂e okwe.
34Ai, oper̂a yenîn̂e komo warai, awya so wîîkesî, awratacoko tak. Okwe, okwe, kacoko. Ehmamacoko wermonho cheka. Oyok warai yenîn̂e amyamro. Awaikacho komo me tak n̂enmai okwe. Mepîrkexe tak, mecor̂or̂omexe mak tak parakwe wara panahno wara.
35Oper̂a yenîn̂e warai komo yemahcitopo mera thakwa nas okwe. Oyok yaan̂e komo marha emahcitopo mera nas okwe.
36Kahn̂eru yenîn̂e warai komo mtapotarî tak n̂esencesî. Oper̂a yîwratarî marha n̂esencesî poturme tîtosom yîwratarî. N̂examro woskaran nîwîrîmesî Kporin komo.
37Ero yimaw waapa ponarono pîn komo tak waihyaxe okwe. Ero wa waihyaxe tîrwon̂e xa exirî ke Kporin komo.
38Ceken poi n̂epatakesî Noro reaw wara kopi. N̂examro rowon tak nasî pohnî me ro mak okwe. Ero wa nasî mayanîmrî ke n̂examro waparî, Kporin komo yîrwonîmrî ke marha. Ero wa nasî yîrowonthîrî komo okwe.
Xeremias Pen Waihka Xe Naxe Xuta Komo Okwe

1Taa, nîmtapowakn̂e xa hara Kporin komo Xeremias yakro. Cewn̂e cimn̂ipu xakn̂e kayaritomo me Xeoiakin yehtoponho. Xosias pen mumutho mîk xakn̂e Xeoiakin, Xuta komo kayaritomon pen mumutho. Ero yimaw nîmtapowakn̂e Kporin komo noro yakro.
2On wara kekn̂e yîwya, Ai, Xeremias, etoko omîn roron pona. Iito tak omtapotarî ekatîmko. Xuta yewton pono komo ya ekatîmko Kaan mîn yaw. Ahwotaxi mohxapu komo ya ekatîmko. Ahnoro omtapotachonho ekatîmtîkakî yîwya so, Ero men ekatîmko yîwya so, kachonho owya. Wahrai rma watohra esko omtapotachonho.
3Amtapotarî na n̂encetu n̂examro ahnoro rma. Kicicime cehtoponhîrî komo yai na n̂etowyatu. Ero wa exitaw so anarme tak kesehtînoyasî Ow hara. N̂examro pen waihkesî kicicitho poko exirî ke so, kachonho tak wowyasî.
4On wara kasko yîwya so, On wara kesî Kporin komo awya so, Omtapotarî yentara na matu. Wentamexpekn̂e awya so apanatanmetopo komo, ero rma tko na ewetîra matu.
5Oyanton komo cma re wen̂epekn̂e ahyaka so. Pahxaxaro so rma kawomyakn̂e en̂epetome so. N̂examro mtapotarî ponarora tko mîxatken̂e kica.
6Ero wa awexitaw so rma omîntho tak wiir̂asî Siro pononho wara hara okwe. Ewto wiir̂asî mîk hak rowon pono komo yîwîrîman̂e me okwe, roowo poko hakno komo yîwîrîman̂e me, kasko. Ero wa kasko iina mohxapu komo ya, kekn̂e Kporin komo owya.
7Ero ke ero wara rma kekn̂e Xeremias. Kporin komo mîn roron po rma kekn̂e. Ahnoro iitono komo n̂encetken̂e yîmtapotarî. Tîmsom pokono komo n̂encetken̂e, weronomano rin̂e komo, ahnoro iitono komo n̂encetken̂e.
8Kporin komo mtapotachonho n̂ekatîmtîkekn̂e yîwya so. Ero wa men kasko yîwya so, kachonho n̂ekatîmtîkekn̂e. Katîkache tak noro pen nahsîyatken̂e tîmsom pokono komo, weronomano rin̂e komo marha. Ahnoro iitono komo noro pen nahsîyatken̂e okwe. Mîwaiyasî kr̂a wa ha okwe, ketken̂e yîwya.
9On wara marha ketken̂e owya, Ahce kacho ero wa mîîke Kporin komo yanmen wara kica? On wara mîîkesî, Siro pono pen wara men nasî on amn̂e Kaan mîntho. Pohra tak nas on ewtotho, tooto exîhra ro mak nas okwe, mîîkesî ahce kacho? ketken̂e yîwya. Ero ke Xeremias pen tak wamcetken̂e iitono komo. Yiixatî pîn me ro mak xatken̂e okwe.
10Ero yinhîrî tak noro pen yahsîtopo n̂encetken̂e Xuta yantoman̂e komo. Ero ke kayaritomo mîn yai cetken̂e Kporin komo mîn yaka. Iina tak n̂eremetken̂e yaxan yaw metata yaw, Kporin komo mîn yaka kewomtopo yaw ha.
11Eremache so antomano rin̂e komo yakro nîmtapowatken̂e tîmsom pokono komo, weronomano rin̂e komo marha. Ahnoro iina mohxapu komo nîmtapowatken̂e. On wara ketken̂e yîwya so Xeremias poko, Twaihkapore kr̂a nasî moso. On ewto yîwîrîmacho n̂ekatmo kica. Yîmtapotachonhîrî rma tko mentacow amyamro rma, ketken̂e. Ero wa ketken̂e antomano rin̂e komo ya.
12On wara tko kekn̂e Xeremias antomano rin̂e komo ya, iina mohxapu komo ya ahnoro, Yaaro, Kporin komo rma oyen̂epekn̂e tîmîn yîwîrîmacho yekatîmtome, ewto yîwîrîmacho yekatîmtome marha. Noro mtapotarî mak wekatmo an̂entarî komo me.
13Ero ke awehtoponhîrî komo tak akir̂wamacoko. Poko awehtoponhîrî komo ahsîpînkacoko. Kporin komo mtapotarî tak ewetîcoko ponaro awehtopo komo mtapotarî. Ero wa ewehcataw awya so tîmtapotachonhîrî tak nowyasî Kporin komo, Kîwîrîmexe so men okwe, kachonho nowyasî. Awîrîmara so tak nasî.
14Tan was owî reha anahsîthîrî komo me. Ow tak ciicoko anîhtînorî komo yaw roro rma, Ero wa xa cirpore nasî, kacho yaw roro.
15Owaiketaw tko awya so on wara men yîhtînocoko, kicicme exihnî wapatho me tak maxe okwe. Ero wara xa marha naxe on ewto pono komo. Yaaro tan wîîkesî, Ero wa kasko n̂examro n̂entarî me, kekn̂e Kporin komo owya. Ero ke wa ero wa wîîkesî, wîîkekn̂e.
16Ero wara kacho yentache on wara ketken̂e antomano rin̂e komo. Iina mohxapu komo marha ketken̂e n̂examro wara xa marha, Twaihkaporem pînî tko moso. Kporin komo yanmen wara nîmtapota, ponaro kehtopo komo yanmen wara, ketken̂e. Ero wa ketken̂e tîmsom pokono komo ya, weronomano rin̂e komo ya marha.
17-18Ero yinhîrî piiri nawomyatken̂e anarî kom hara. Xuta poritomon komo mîkyam xatken̂e. Esenmexapu komo yakro nîmtapowatken̂e. On wara ketken̂e, Ai, oyakno komo, amna mtapotarî ka entacoko. On wara kes amna awya so, pahxa tî weronomano rin̂e xakn̂e kayaritomo me exitaw Esekias pen, Xuta komo kayaritomon pen. Mikeias pen tî mîk xakn̂e, Morasci pononho pen. Xuta komo yakro tî nîmtapowakn̂e noro pen. On wara tî kekn̂e yîwya so, Ai oyakno komo, on wara kesî Kporin komo, pahxaro tak tpomoso nas on roowo Siaw pen ewtotho. Wermonho me mak tak nasî Xerusaren pononho mîîmotho. Yiiponomra marha nasî îîpî, iipo nasî Kaan mîn ero. Anarî îîpî wara mak nas ero, iiponomnîtho mko wara, kekn̂e. Ero wa tî kekn̂e Mikeias pen.
19Ahce wa tî xakn̂e Esekias noro poko, Xuta yepamtho kayaritomon? Ahce wa xatken̂e Xuta komo ahnoro noro poko? Noro katî waihketken̂e awya so? Pîra, Kporin komo poko twerî takî tî xakn̂e. Noro yakro tî nîmtapowakn̂e Esekias takronomacho poko yîwya. Ero ke tîmtapotachonhîrî tak nowyakn̂e Kporin komo, Kîwîrîmexe so men, kachonho. Kîwyam reha ketwîrîmacho imo yan̂ikn̂e wara rma taxe kopi, ketken̂e. Ero wa ketken̂e poritomo komo.
20Ero yimaw rma anarî xakn̂e hara Kporin komo yanme weronomano rin̂e. Urias tî noro yosotî xakn̂e. Semaias mumuru tî mîk xakn̂e. Kiriace Xearin pononho pen mîk xakn̂e. Xerusaren yîwîrîmacho xa marha n̂ekatîmyakn̂e noro hara, ahnoro iitono komo yîwîrîmacho ha. Xeremias n̂ekatmo ero wara xa marha n̂ekatîmyakn̂e noro hara.
21Ero yinhîrî takî tî Urias mtapotachonho n̂ekatîmyatken̂e tooto komo Xeoiakin ya, kayaritomo ya ha. Noro sowtatun yantoman̂e komo ya marha n̂ekatîmyatken̂e, tooto komo yantoman̂e komo ya marha. Yîmtapotachonhîrî yentache Urias pen yahsî xe tî xakn̂e kayaritomo waihkachome kr̂a. Twaihka xe noro yehtopo tko tî n̂encekn̂e Urias. N̂eraswakn̂e takî tî. N̂emahciyakn̂e tî, Exitu pona tî cekn̂e.
22Ero ke Exitu pona takî tî kîrkomo n̂en̂epekn̂e Xeoiakin. Ewnatan tî n̂en̂epekn̂e Akboro mumuru. Anarî komo marha cetken̂e noro yakro.
23Urias pen takî tî n̂ekyatken̂e Ewnatan komo Exitu poi. Kayaritomo yaka tî naar̂atken̂e Xeoiakin yaka. Noro tî Urias pen waihkekn̂e kacipara imo ke okwe. Noro yokoputho nahruyakn̂e mîk hak yocho yewtarî yaka mak. Ero wa ti xakn̂e Urias pen okwe.
24On wara tko xakn̂e Xeremiasî reha, noro nukurunpekn̂e Aikaw, Sapan mumuru. Noro yanme noro tîmîhra xatken̂e antoman̂e komo tooto komo ya, waihka xatî komo ya tîmîhra xatken̂e. Ero wa tî xatken̂e iitono komo Xeremias poko.
Nabukotonoso Maywen Me Tak Ehcoko, Kesî Xeremias Mîk Hak Rowon Pono Komo Ya
27
1Taa, Xeremias yakro nîmtapowakn̂e xa hara Kporin komo kayaritomo me exitaw Xeoiakin. Cewn̂e cimn̂ipu makî ka xakn̂e kayaritomo me noro yehtoponho. Xosias mumuru mîk xakn̂e Xeoiakin, Xuta komo kayaritomon mumuru ha. Ero yimaw nîmtapowakn̂e noro yakro.
2On wara kekn̂e Kporin komo yîwya, paaka pîmîrî yakan akîhtoko, yimici ken̂e rma akîhtoko. Akîhtoche apîmtaka rma cirko.
3Ero yinhîrî ero rma anakîtothîrî arpoko Eton pono komo kayaritomon yaka, Moabe yepamtho kayaritomon yaka, Amon yepamtho kayaritomon yaka, Ciru pono komo kayaritomon yaka, Siton pono komo kayaritomon yaka. Setekias yaka mokyaxe n̂examro maywen komo Xuta yepamtho kayaritomon yaka. Xerusaren pona mokyaxe. N̂examro ya arpoko kayaritomon komo yaka so.
4-5On wara kacho entamexpoko n̂examro kayaritomon komo ya, On wara kesî Kporin komo akayaritomon komo ya, Roowo yakîhton̂enho Ow. Tooto marha wakîhcekn̂e, okno marha wakîhcekn̂e roowo pono kom ha. Karitî Ow, kekaricekn̂e oyaporî ke rma noro yipu komo yakîhtorî poko. Ero ke onakîtotho komo wîmye tooto ya, onîhtînoputho komo ya.
6Kokon̂oro tak iitono komo wîmye ahnoro Nabukotonoso ya, Babiron̂a komo kayaritomon ya. Oyanton mîk ha. Noro yanton me men kîmce so amyamro hara. Awoh komo marha wîmye iyok me.
7Ero ke ahnoro kayaritomo komo tak naxe noro yanton me, Ixaw Yana mîtwono komo kayaritomon kom ha. Noro mumuru yanton me marha naxe mn̂e, noro parî yanton me marha. Ero wa naxe kayaritomo me n̂examro yehtopo cenatîso ro. Ero yinhîrî tak mîk hak pono komo kayaritomon komo yanton me tak nasî Babirona komo kayaritomon hara. Yukurumîkno komo yanton me naxe.
8On wara na nai ahtono ha na kayaritomo, Nabukotonoso yanton me cexi xera na nai okwe. Tîpîmîrî yenka xera na nai paaka pîmîrî yakan warai yaka, noro nakîhtotho warai yaka. Ero wara exitaw noro pen wemetanmekyasî, maywen komo yakro rma wemetanmekyaxe so okwe. N̂examro pen waihkesî kacipara imo ke, rooma yaka marha, eper̂a ke marha okwe. N̂examro pen waihkapetîkes Ow Nabukotonoso ya rma okwe.
9Ero ke aweronoman̂e komo mtapotarî entara ro mak ehcoko. Iito marha naxe worokyam ponarono komo. Awosotîmtoponhîrî komo poko ahcamhokan̂e komo, yaskomo komo, eremkano rin̂e komo, noro yipu komo mtapotarî entara ro mak ehcoko. Babiron̂a pono komo kayaritomon yanton me exihra maxe, kexe awya so. Ero wa kacho entara ro mak ehcoko kica.
10Cemaro mak n̂ekatîmyaxe awya so. Yîmtapotarî komo yewetîche awya so miya men mîîcexe arowonthîrî komo poi mooxe ro mak. Anarî rowon pona kr̂a ken̂epexe so. Iito tak mîwaiyaxe okwe.
11On wara tko na natu anarî rowon pono komo, Babiron̂a komo kayaritomon nakîhtotho nahsîyatu rma paaka pîmîrî yakan warai. Noro yanton me tak naxe. Noro yipu komo wîmcesî yîrowon komo po rma. Tîrowon pomon̂e me rma naxe, iitono ro me naxe, kesî Kporin komo awya so, kacho wentamexpekn̂e kayaritomo komo ya.
12Ero yinhîrî ero wa xa marha wîîkekn̂e Setekias ya, Xuta yepamtho komo kayaritomon ya. On wara wîîkekn̂e yîwya, Apîmîrî komo yumuncoko paaka pîmîrî yakan warai yaka. Babiron̂a pono komo kayaritomon nakîhtotho yaka ciicoko. Noro yanton me esko, noro maywen komo yanton me marha esko. Ero wara awexitaw so waipîra maxe.
13Ahce kacho mîwaiyatu, amoro amaywen komo yakro? Kacipara imo ke rma mîwaiyaxe, rooma yaka marha, eper̂a ke marha. Ero poko rma kekn̂e Kporin komo. On wara kekn̂e, Ero wara waihyaxe mîk hak rowon pono komo. Babiron̂a pono komo kayaritomon yewetîra exitaw so waihyaxe men okwe, kekn̂e. Ero ke ahce kacho mîwaiyatu?
14Aweronoman̂e komo mtapotarî ponarora ro mak esko. On wara kexe awya so, Babiron̂a komo kayaritomon yanton me exihra ro mak maxe, kexe kica. Cemaro mak mîn ero wara kacho.
15On̂en̂epetho pînî ro mak mîkyam, kesî Kporin komo. Cemaro me mak n̂ekatîmyaxe oyanmen wara rma kica. N̂examro mtapotarî ponaro awexitaw miya kr̂a ken̂epexe so, awaitome so tak okwe. Aweronoman̂e komo yakro rma mîwaiyaxe meye tak okwe, kesî Kporin komo, kacoko akayaritomon komo ya, kasko iina mohxapu komo ya.
16Ero yinhîrî tîmsom pokono komo ya makîrha wîîkekn̂e hara. Ahnoro iina mohxapu komo ya wîîkekn̂e, on wara wîîkekn̂e, On wara men kesî Kporin komo awya so, Aweronoman̂e komo mtapotarî ponarora ro mak ehcoko. On wara kexe n̂examro kica, Yohno rma Kporin komo mîn yawnonho mko n̂ekyaxe oona hara. Babiron̂a poi n̂ekyaxe hara, kexe kica. Cemaro mak n̂ekatîmyaxe awya so kica.
17N̂examro mtapotarî ponarora ro mak ehcoko. Babiron̂a pono komo kayaritomon yanton me xa matko ehcoko waipîra awehtome so. Ahce kacho wermonho me mak n̂ecakya on ewtotho okwe?
18Weronomano rin̂e me xa cexitaw so, Kporin komo mtapotarî xa exitaw yîhyaw so, Noro yakro nîmtapotacowpe cerewre, kantoman̂e ro komo yakro. On wara kacowpe yîwya, Apa kah yawno, nasî rma cik ha re ahce na mko amîn yaw, ahce na yenî mko, ahce na yanîmtopo mko marha. Ero yipu xa marha nasî Xuta kayaritomon mîn yaw hara. Ero yipu xa marha nasî mînto mînto wara Xerusaren po. Ero mko cma re arpora masî miya Babiron̂a pona, kacowpe Kporin komo ya.
19-20On wara tko kesî Kporin komo, awantoman̂e ro komo, mîîmo mapatan poko kesî, tuuna yenî imo poko, esemokarî komo yaponî mko poko, ahce na mko poko, on ewto po rma etîmtoxapu poko kesî. Ero yipu yarîhra xakn̂e Nabukotonoso Xekon̂ias yaar̂ataw. Xeoiakin mumutho pen mîk, Xuta kayaritomon mumutho. Antomano rin̂e komo yakro rma n̂examro naar̂akn̂e. Xerusaren poi naar̂akn̂e Babiron̂a pona. Ero wa aano riyataw nînomyatken̂e rma ha re ahce na mko tan ewto po.
21-22On wara kesî Kporin komo, awantoman̂e ro komo, ponaro Ixaw Yana komo yehtopo ha, Iito rma re nasî yînînomthîrî komo. Aporin komo mîn yaw nasî, Xuta kayaritomon mîn yaw marha nasî, miya so nasî Xerusaren po. Ero rma tko naar̂axe amn̂e Babiron̂a pona. Iito nasî pahkî. Pahkî exiche oyanan komo wakronomes hara. Ero yimaw tak omîn yawno mko wekyas hara, kesî. Ero wara kesî Kporin komo awya so, wîîkekn̂e yîwya so. Ero wara wîîkekn̂e.
Weronomano N̂iir̂asî Anan̂ias Tohnaw Ro Mak Kica

1Ero yinhîrî tak, ero cimn̂ipu po rma Anan̂ias nîmtapowakn̂e oyakro. Asu mumuru tî mîk xakn̂e Anan̂ias, weronomano rin̂e mumuru ha. Xibeon pononho tî mikyam xatken̂e. 4 cimn̂ipu makî ka xakn̂e kayaritomo me Setekias yehtoponho, 5-nhîrî nuun̂i po nîmtapowakn̂e. Kporin komo mîn yaw kekn̂e. Iito xatken̂e tîmsom pokono komo. Tooto komo marha xatken̂e iito mer̂pono pîn.
2On wara kekn̂e Anan̂ias owya, On wara kesî Kporin komo, kantoman̂e ro, ponaro Ixaw Yana komo yehtopo ha, Babiron̂a pono komo kayaritomon nakîhtotho waxikwoi hara paaka pîmîrî yakan warai.
3Asakî cimn̂ipu yenatîche Aporin komo mîn yawnonho mko wekmexpes hara oona. Nabukotonoso naar̂akn̂e, Babiron̂a pono komo kayaritomon, ceken pona naar̂akn̂e ero mko wekyas hara oona.
4Oona marha wekyas hara Xekon̂ias, Xeoiakin mumuru, Xuta kayaritomon mumuru. Xuta komo ahnoro wekyas hara oona Babiron̂a pona aaxapunhîrî komo. Babiron̂a pono komo kayaritomon nakîhtotho waxikwesî kr̂a paaka pîmîrî yakan warai, kesî Kporin komo, kekn̂e. Ero wa kekn̂e Anan̂ias owya.
5-6Ero yinhîrî Xeremias nîmtapowakn̂e hara. Weronomano rin̂e mîk xakn̂e. Anan̂ias yakro nîmtapowakn̂e, tîmsom pokono komo n̂entarî me rma. Mer̂pora xatken̂e tooto komo iito Kaan mîn yaw, n̂examro n̂entarî me nîmtapowakn̂e. On wara kekn̂e Anan̂ias ya, Amen, ero wara rma n̂irpe Kporin komo. Amtapotachonhîrî mekatmo Kaan mîn yawnonho yîramantopo poko, aaxapunhîrî komo yîramantopo poko, kpoyino komo yîramantopo poko marha oona mîîka, ero wara rma n̂irpe Kporin komo.
7-8Omtapotarî tko ka entakî. Ow kîmtapowas hara an̂entarî me, tantono komo n̂entarî me marha. Pahxa weronomano rin̂e komo xatken̂e ewrura ka oyexitaw, ewrura ka awexitaw marha. N̂examro pen n̂ekatîmyatken̂e mîk hak rowon pono komo yîwîrîmacho, yukurumîkno komo yîwîrîmacho meero n̂ekatîmyatken̂e. Awaparî komo mokyaxe amn̂e, ketken̂e anarimaw so, awîrîmacho komo awepor̂axe so amn̂e, aweper̂an komo awahsîyaxe so amn̂e, ketken̂e anarimaw so noro yipu komo ya.
9On wara nîîke anarî, Kaanî mtapotarî yekatîmn̂e, Cerepore tak maxe amn̂e esemetanmekîra ro mak okre, nîîke. Taa, yîmtapotachonhîrî yaw roro exitaw so tooto komo ero yimaw n̂esehtînomexpesî noro yehtopo. Kporin komo yanme mohxapu xa ham mîkro okre, tîtkesî noro yipu poko, kekn̂e yîwya.
10Ero yinhîrî paaka pîmîrî yakan mohkekn̂e Anan̂ias Xeremias pîmtawnonho. Mohkache tak naxikwekn̂e.
11On wara kekn̂e Anan̂ias iitono komo n̂entarî me, On wara kesî Kporin komo, Ero wa xa marha Nabukotonoso nakîhtotho waxikwes hara paaka pîmtawno warai. Asakî cimn̂ipu exiche tko noro wowyasî kayaritomo mera tak ehtome. Mîk hak rowon pono komo kayaritomon mera tak nasî Nabukotonoso ero yimaw, kesî Kporin komo, kekn̂e. Ero wa kache Anan̂ias ya anana mak cekn̂e Xeremias.
12Ero yinhîrî Xeremias yakro tak nîmtapowakn̂e xa hara Kporin komo. Yîpîmtawnonho yaxikwoche Anan̂ias ya ero yimaw nîmtapowakn̂e.
13On wara kekn̂e yîwya, Ai, Xeremias, etoko Anan̂ias yaka xa hara. On wara kasko yîwya, On wara kesî Kporin komo awya, paaka pîmtawno warai maxikwoi rma re. Ero yipu rma tko makîhtoi hara pehu warai tak okwe.
14On wara kesî Kporin komo, ponaro Ixaw Yana komo yehtopo, paaka pîmîrî yakan warai wakîhtoi pehu warai tak. Ero wiir̂e mîn hak pono kayaritomon komo pîmtaka Nabukotonoso yanton me ehtome so. Noro yanton me thakwa naxe. N̂examro yokutho marha wîmyakn̂e yîwya iyok me, kesî. Ero wa kesî Kporin komo awya, kekn̂e Xeremias Anan̂ias ya.
15Ero yinhîrî on wara kekn̂e hara Xeremias Anan̂ias ya, weronoman̂e ya, Omtapotarî men entakî amoro Anan̂ias, Kporin komo n̂en̂epetho pîn mexe amoro. Moxam miir̂asî cemaro ponaro makî kica.
16Ero ke on wara kesî Kporin komo awya, roowo poi tak kar̂mesî kr̂a. On cimn̂ipu po rma mîwaiyasî. Yohno mîwaiyasî Kporin komo yanwetopo poko moxam panatanmekrî ke awya kica, kesî, kekn̂e Xeremias Anan̂ias ya.
17Ero yinhîrî tak Anan̂ias pen waihyakn̂e ero cimn̂ipu po rma. Tohnaw weronomano rin̂enho pen mîk waihyakn̂e. 7-nhîrî nuun̂i po waihyakn̂e. Ero wa xakn̂e noro pen okwe.
Karita Narpesî Xeremias Waapa Narîtho Komo Yaka

1Ero yinhîrî karita mewrekn̂e Xeremias, weronomano rin̂e. Mewreche Xerusaren poi narpekn̂e Babiron̂a pona, iina aaxapu komo yaka. Xuta komo yaka narpekn̂e, poritomo komo yaka iina aaxapu komo yaka. Tîmsom pokono komo yaka marha narpekn̂e, weronomano rin̂e komo yaka marha. Ahnoro tpoyino komo yaka narpekn̂e, Nabukotonoso narîtho komo yaka. Xerusaren poi naar̂akn̂e Babiron̂a pona n̂examro yaka narpekn̂e.
2Ero mewrekn̂e Xerusaren pononho pen komo yarîche. Xekon̂ias pen naar̂akn̂e, kayaritomonhîrî pen mîk noro, yîson pen, kayaritomo yakro cesentaxmunhîrî pen komo, Xerusaren pono yantoman̂enho pen komo, Xuta yantoman̂enho pen komo, ahce na yakîhton̂enho pen komo, ahce na ciin̂enho pen komo pehu ciin̂e kom ha. Ero warai pen komo yarîche karita mewrekn̂e Xeremias.
3Karita mewreche ero narpekn̂e Erasa ya, Sapan mumuru ya, Xemarias ya marha, Iwkias mumuru ya. Setekias n̂en̂epetho tî mîkyam xatken̂e, Xuta yepamtho kayaritomon n̂en̂epetho. Nabukotonoso mtapotarî yentaxi tî n̂examro n̂en̂epekn̂e, n̂examro ya tîkaritan narpekn̂e Xeremias.
4On wara kacho mîn xakn̂e Xeremias nmewretho, Ai oyakno komo, on wara kesî Kporin komo awya so, kantoman̂e ro Mîk kesî, ponaro Ixaw Yana komo yehtopo ha. Xerusaren poi aaxapu komo Babiron̂a pona amyamro, awya so kesî on wara,
5Amîn komo ciicoko iito, ciriche ero yaw ehcoko. Amararîn komo marha ciicoko. Ero pono yeperîrî ahcoko.
6Apici komo ahsîcoko iito rma. Amxîtacoko marha amumuru komo me, awemsîrî komo me marha. Amumuru komo pici marha aponcoko. Awemsîrî komo tîmcoko iin̂o komo ya. Ero wa n̂etahsîcowpe amumuru komo, awemsîrî komo marha n̂examro makîrha yîmxîtachome hara. Ero wara ehcoko asakman me tak exihra awehtome so, awepamtome so xa matko.
7Iitono komo akronomacoko ehn̂an me ehtome so, ewton komo pona karpetken̂e so n̂examro akronomacoko. Kporin komo yakro marha amtapotacoko iitono komo yakronomacho poko. Ahwokan me exitaw iitono komo ahwokan xa marha maxe amyamro hara okre.
8On wara kesî Kporin komo, kantoman̂e ro, ponaro Ixaw Yana komo yehtopo Mîk kesî, Achew so naxe aweronoman̂e komo, worokyam ponarono komo marha. Esemîknopora ro mak men ehcoko yîwya so. Yîmtapotarî komo ponarora ro mak ehcoko kica. Twosotîmtoponhîrî na n̂ekatîmyatu awya so awanme so mak enxapu kica. Ero yipu entara ro mak ehcoko.
9Oyanmen wara n̂ekatîmyaxe awya so tohnaw ro mak kica. On̂en̂epetho pîn mîkyam, kesî Kporin komo.
10On wara marha kesî Kporin komo awya so, 70 cimn̂ipu maxe iito Babiron̂a po. Ero wicakî cimn̂ipu yenatîche kakronomexe so hara. Omtapotachonho yaw roro rma kakronomexe so okre. Oona kekyaxe so hara.
11Apoko so oyesehtînotopo rma wîhtînoyasî, kesî Kporin komo. Awakronomacho komo wîhtînoyasî cerepore awehtome so. Awîrîmacho pîn komo wîhtînoyas ha. On wara kan̂e me kiir̂axe so, Kir̂wan̂he ro mak tak kiir̂axe so Kaan amn̂e, kan̂e me tak kiir̂axe so okre.
12Ero yimaw tak mîîcexe oyakro yîmtapotaxi. Awakronomacho komo poko mîmtapowaxe. Amtapotarî komo ponaro tak wasî.
13Ow mepor̂axe ero yimaw. Ow tak meen̂axe. Yaaro xa mak oyepor̂ataw Ow meen̂axe.
14Kesenpesî awya so, kesî Kporin komo. Oona kekyaxe so hara meye porohkaxapunhîrî. Oroto karpexe so on poi mîk hak yana cheka, mîk hak rowon pona. Iito porohkaxapu me ka maxe okwe. En̂exa so rma tko kekyaxe so oona hara okre. On poi karpetken̂e so, ero ke on pona kekyaxe so hara.
15On wara tko mîîkexe, Kweronoman̂e komo rma Kporin komo n̂iir̂akn̂e tan kexitaw so Babiron̂a po, mîîkexe kica.
16Ero wa karî ke awya so Kporin komo nîmtapowasî kayaritomo poko, Tapi retawno poko. Xerusaren po etîmtoxapu komo poko rma nîmtapowasî, awakno komo poko. Waapa narîtho pîn kom ha ka, n̂examro poko nîmtapowasî.
17On wara kesî Aporin komo, awantoman̂e ro komo noro yipu komo poko, N̂examro pen cheka wen̂epesî kacipara ke cemyarkem komo iitono komo waparî me. N̂examro pen marha wînahkesî, eper̂a yaw marha n̂examro pen wiir̂asî. Piiku yeperîtho wara rma n̂examro pen wiir̂asî, mataxapu wara. Matatîkaxapu yapupra ro mak maxe kica, ero wara rma n̂examro wiir̂asî.
18N̂examro pen poko ro kîwcesî kacipara imo ke cemyarke. Wînahkesî marha, eper̂a yawno me marha wîîr̂asî oko. Kayaritomo komo n̂emetanmekrî me n̂examro wiir̂asî, miyan komo n̂emetanmekrî me rma. N̂examro yîwîrîmacho kr̂a mokupe, kan̂e me wiir̂asî mîk hak rowon pono komo, eserepokacho komo me wiir̂asî, yîwîrîyakacho komo me marha, Kica ro mak, kacho me marha yîwya so. Ero wara n̂examro pen wiir̂asî mîk hak rowon pono komo ya, yîcheka so wen̂epesî n̂examro ya ha.
19Ero wara n̂examro pen wiir̂asî omtapotarî ponarora ro mak exirî ke so okwe. Pahxaxaro so rma weronoman̂e komo wen̂epekn̂e yîhyaka so. Omtapotarî yentara tko xatken̂e okwe. Amyamro meero entara mîxatken̂e, kesî Kporin komo.
20Ero ke omtapotarî men entacoko amyamro waapa narîtho komo. Xerusaren poi onarpotho amyamro Babiron̂a pona. Aporin komo xa Ow ha.
21On wara kesî Kporin komo, awantoman̂e ro komo, ponaro Ixaw Yana komo yehtopo. Akabe poko nîmtapowasî, Koraias mumuru poko. Setekias poko marha nîmtapowasî, Maaseias mumuru poko ha. Cemaro mak n̂examro n̂ekatîmyaxe awya so oyanmen wara rma kica. N̂examro pen wahsîpesî Nabukotonoso ya, Babiron̂a pono komo kayaritomon ya. N̂examro pen tak waihkesî noro awero ro so rma.
22N̂examro yosotîtho tak metahcaxe amn̂e yîwîrîmano ritopo yan̂ikyataw awya so. On wara mîîkexe, Kporin komo ya awiri xe wasî Setekias pen wara, Akabe pen wara marha. N̂examro pen nakn̂iyakn̂e Nabukotonoso oco, ero wara xa marha awiri xe wasî Kporin komo ya, mîîkexe. Ero wara mîîkexe amyamro Xuta rowon pononho komo, Babiron̂a pona aaxapu kom ha.
23Ero wara Setekias komo wirpekn̂e kicicme ro mak exirî ke so Ixaw Yana komo chew rma okwe. Tîmîtwono komo pici poko naxe kica. Cemaro marha n̂ekatîmyaxe oyanmen wara rma kica. Ero wara ekatîmcoko, kahra ro mak wîxakn̂e yîwya so. N̂examro yehtoponho ween̂asî. Owero ro rma wa naxe, kesî Kporin komo, kekn̂e owya.
24-25On wara marha kekn̂e Noro owya, Taa, on wara kasko Semaias ya, N̂eerama pono ya, Ai oyakno, on wara kesî Kporin komo, kantoman̂e ro, ponaro Ixaw Yana komo yehtopo Mîk kes awya, Akaritan mekpekn̂e Xerusaren pono komo ya, Sopon̂ias yaka mekpekn̂e, Maaseias mumuru yaka. Kaan yaka cewomsom mîk xakn̂e Sopon̂ias. Ahnoro Kaan ya tîmsom pokono komo yaka mekpekn̂e.
26On wara kacho mekpekn̂e yîhyaka so, Oyakno komo, Kaan mîn yenîn̂e me awir̂atken̂e so Kporin komo Xoiata retawno me, Kaan yaka cewomsom rewtawno me ha. Ero warai me awir̂atken̂e so Kaan mîn yawno komo yenîn̂e me. Tîmtawaiwamsom komo tî natu iito, weronomano rin̂e me cesehtînosom komo. Noro yipu komo exitaw tahrupore nasî, kîhroyakîknotopo yaka cirpore nasî.
27Ero ke ahce kacho Xeremias yeihra matu Anatoce pononho? Aweronoman̂e komo me n̂ecir̂asî tanmero mak kica. Awya so tî n̂ekatîmya.
28Tîkaritan n̂ekpekn̂e noro amna yaka, Babiron̂a pono komo yaka. On wara kacho mewrekn̂e, Pahkî men maxe iito porohkaxapu me okwe. Ero ke amîn komo ciicoko, ciriche ero yaw so ehcoko. Amararîn komo marha ciicoko, ero pono yeperîrî ahcoko, kacho mewrekn̂e okwe Babiron̂a pono komo yaka, kacho mewrekn̂e okwe, kekn̂e Semaias karita yaka.
29Ero yinhîrî noro karitan nîmtapotarekn̂e Sopon̂ias, Kaan yaka cewomsom. Xeremias n̂entarî me nîmtapotarekn̂e.
30-31Ero yinhîrî on wara kekn̂e Kporin komo Xeremias ya, Ai, Xeremias, on wara kacho arpoko Babiron̂a pono komo yaka hara, iina porohkaxapu komo yaka, Oyakno komo, on wara kesî Kporin komo awya so, Semaias poko kesî N̂eerama pono poko, Omtapotarî tî n̂ekatîmyakn̂e noro awya so, Onantomatho pînî tko mîk ha. Cemaro ponaro mak awir̂atken̂e so kica.
32Ero ke on wara kesî Kporin komo, Semaias pen poko kesepanîyasî, N̂eerama pono poko, noro yepamtho poko marha. Noro yanan komo tak waihtîkexe okwe. Noro yepamtho exihra naxe okwe moxam chewno me ehtome so. Oyanan komo yakronometaw amn̂e owya n̂examro yakronomacho yenîhra nas okwe. Ero wa noro pen wemetanmekyasî Kporin komo yanwetopo poko apanatanmekrî komo poyero kica, kesî. Ero wa kesî Kporin komo noro poko, Semaias poko.
Ahnoro Ixaw Yana Komo Nukurunpes Amn̂e Kporin Komo

1-2Ero yinhîrî on wara kekn̂e hara Kporin komo Xeremias ya, Ai, Xeremias, on wara wîîkes hara awya. Aporin komo Owî, ponaro Ixaw yana komo yehtopo, Omtapotachonho mewreko karita yaka, awya wîîkekn̂e ero mewreko ahnoro.
3On wara wîîkes Ow Aporin komo, pahxaro tak oyanan komo wekyas hara oona. Ixaw Yana komo wekyas hara, Xuta yepamtho komo marha. Anarî chew porohkaxapunhîrî komo mîkyam wekyasî. On roowo wîmyakn̂e n̂examro porin pen komo ya. Ero ke on pono ro me tak naxe amn̂e, wîîkesî, kekn̂e.
4-5On wara marha kekn̂e Kporin komo Ixaw Yana komo poko, Xuta yepamtho komo poko marha, On wara wîîkes Ow Aporin komo, Tooto mtapotarî n̂esencesî kopi. Cerahsom komo mtapotarî mîn n̂esencesî, tatan̂em komo mtapotarî xa kopi. Cereporemu komo mtapotarî pîn mîn n̂esencesî.
6On wara kasko apoyino komo ya, Ai, kîrkomo ma re n̂ewruyatu tîmxîkrî me wooxam wara kopi? Ahce kacho on wara ween̂a kîrkomo, karitî komo rma, twethîrî komo nahsîyaxe wooxam wara cewrusom wara oko? Cewxamape ro mak tak naxe ahnoro okwe.
7Ero kaamo po awîrîmacho komo xa tak awepor̂axe so okwe. Anarî yana komo yîwîrîmachonho yopono xa mîn ha. Xako yepamtho komo yîwîrîmacho imo me n̂enmayasî ero yimaw. Ero yipu chew rma tko n̂examro nukurunpesî Kaan waihtîkara ehtome so.
8Ero kaamo po tak awîrîman̂e komo nakîhtotho waxikwesî apîmtawnonho komo. Amitoponhîrî komo marha wawocesî. Anarî yana komo yanton me exihra ro mak tak maxe amyamro, oyanan kom ha, kesî Kporin komo.
9Kporin komo yanton me tak maxe, ponaro awehtopo komo yanton me. Tapi maywen me marha maxe akayaritomon komo maywen me. Noro rma wiir̂asî akayaritomon komo me.
10Ero ke erasîra ehcoko amyamro Xako yepamtho komo. Oyanton komo amyamro, kesî Kporin komo. Ahwokara ehcoko amyamro Ixaw Yana komo. Meyenonhîrî rma kekyaxe so hara oona. Awepamthîrî komo marha wekyasî oona anarî yana komo chew porohkaxapunhîrî. Mokyaxe hara Xako yepamtho komo. N̂epokarexe tak, tîtken̂e tak naxe okre. Eraspen̂e komo exîhra ro mak tak nasî.
11Awakro so rma wasî akurun komo me, kesî Kporin komo. Mîk hak rowon pono komo cheka ka ken̂epexe so, n̂examro pen Owî waihketîkesî, yîchew so awehtoponhîrî pen kom ha. Awaikatîkara so tko wasî amyamro reha. Kpanarexe so rma re awehtoponhîrî komo yecenarî mak. Panaren me ro mak n̂ehcowpe, kahra ro mak was apoko so.
12On wara marha wîîkes Ow Aporin komo awya so, Ecpîn me ro mak nas oko aweper̂an komo. Awetapachonhîrî komo yehci exihra ro mak nasî.
13Awîrîman̂e komo yen̂ekan̂e yopo tîmtapotaxmu exihra ro mak nas okwe. Aweper̂anthîrî yimin̂e warai exihra nas okwe. Awehci komo exihra ro mak nas ahyaw so okwe.
14Aaxe ehxapunhîrî komo tak naxe twen̂ekarî apoko so okwe. Ahto tak nat okwe yiixe kehtoponhîrî komo? kahra tak naxe okwe. Owî rma tko keper̂ancetken̂e aaxatî pîn wara rma. Kîpînîn yawno pîn komo ke kpanaretken̂e so oko. Ero wara kpanaretken̂e so mer̂pora ro mak exirî ke kicicme awehtoponhîrî komo kica. Miya ro mak n̂epamyakn̂e kicicme awehtoponhîrî kom okwe.
15Ahce kacho mîwracetu awetapachonhîrî yerewîmrî ke? Awerewîmtoponhîrî komo yehci exihra ro mak nas okwe. Ero wara rma tko keper̂ancetken̂e so akpîra ro mak awexirî ke so okwe. Kicicme xa awexirî ke so mak awetapan̂e komo wara wîxakn̂e oko.
16On wara tko naxe amn̂e awonon̂enhîrî warai pen komo, anarî komo yotî warai me makîrha tak naxe n̂examro pen hara okwe. Aaxatî pîn komo tak naar̂axe waapa komo miya, mokuhnî me naar̂axe hara. Awemyawnonkan̂enhîrî komo yemyawnonho tak naar̂axe anarî kom hara. Ero wara awîrîman̂enhîrî komo nîwîrîmexe.
17Kar̂pe tak kiir̂axe so hara amotoxapunhîrî. Aweper̂anthîrî komo wehcemesî kir̂wan̂he cehso ro. Ero wa kehcemexe so noro pîntho me ro mak awenîrî komo ke anarî komo ya. Ero pîntho ro mak on Siawtho, ewtotho ha. Poxumnîtho ro mak on ewtotho, kexe tooto komo. Ero wara karî ke yîwya so kar̂pe kiir̂axe so hara, kesî Kporin komo.
18On wara marha kesî Noro, Kporin komo, Kir̂wan̂he tak wiir̂asî Xako Yana komo mîn. N̂examro yewtontho pînîn yaw wasî. Ewtotho pona rma n̂ecir̂asî ewto xa hara ecahxaputho pona rma. Kayaritomo mîn n̂ecir̂asî ekenhîrî pona xa hara.
19Ero yimaw Xako yepamtho komo mtapotarî takî n̂esencesî, Kir̂wan̂he xa Kaan nai ham okre, kacho. Ahwotacho komo n̂esencesî. N̂examro tak wepamnoyasî. Asak mak ehtîkara ro mak tak naxe. Takîhsom me marha n̂examro wenpesî. Akpîntho me exihra ro mak tak naxe ero yimaw.
20Tahwore tak naxe epamthîrî komo. Tahwore ka xatken̂e pahxa ero wara xa marha naxe hara. Esenmekyataw so takîhso cesenmesom me wiir̂asî. N̂examro yemetanmekn̂e komo wemetanmekyas Ow.
21Tpoyino komo rma n̂iir̂axe tantoman̂e komo me. Poyino marha nasî kopenato me hara. Noro tak wan̂ikyasî, ohyaka xa tak mokyasî. Onoke ma re n̂ecir̂a ohyaka tmohsom me tanme ro mak? kesî Kporin komo.
22Ero yimaw oyanan me tak maxe okre. Ponaro awehtopo komo me marha was Ow hara.
23Enko xe, Kporin komo yocowon mokyasî tîrwon̂em wara. N̂etapomrikyasî kar̂pe ro mak. Kicicitho komo tîpîrî n̂etapes oko.
24Nîrwonasî ro makî Kporin komo. Etîrwoxinkan me ka nasî. Tînîhtînorî yaw roro ciino riitîkache mak tak n̂etîrwoxinkes hara. Pahxaro tak ero wara Noro yehtopo poko tak mehcamhokexe. Ero wa maxe amn̂e.
Ixaw Yana Komo Nakronomesî Kaan Amn̂e, Etîmtoxapu Komo Mak

1On wara marha kesî Kporin komo, Ero yimaw tak ponaro Ixaw Yana komo yehtopo me wasî. Ahnoro noro re me cehsom komo naxe oponaro. Oyanan me marha naxe. Ero wa naxe Ixaw Yana komo.
2On wara marha kesî Kporin komo, On wara naxe Ixaw Yana komo amn̂e, kacipara imo ke cemyarkem komo nwaihkatho pîn komo mak. Noro yipu komo tak n̂een̂axe takronomacho komo axawa imo po. Iina kmokyas n̂examro ciitome cepokaresom me, kesî.
3On wara kekn̂e Kporin komo pahxa kîwya so cesenpetaw, Eroromerono me aaxe so wîxakn̂e. Ero ke ooxatî me tak kiice so awakronomacho komo ke.
4Pahxaro tak awewton komo wiir̂as hara. Cewtoi so tak maxe ero yimaw. Emasî warai amyamro Ixaw Yana komo. Pahxaro maraka ke tak maxe tporokye so okre. Amîn komo yai mepatakexe amanîmtome so tahworem komo yakro.
5Ero yimaw anatîrî komo miir̂axe îh pona so, Samaria pono pona. Ero yipu n̂iir̂axe tînatkem komo. Epetache tak eperîrî nahyaxe okre.
6Anarî kaamo po tak Eprain yîpîn po naxe ekahtono rin̂e komo. Tpoyino komo nan̂ikyaxe. On wara kexe, Ai, oyakno komo, amohcoko Siaw pona. Kporin komo yaka kaikatko, ponaro kehtopo komo yaka, kexe. Ero wara kexe pahxaro, kesî Kporin komo.
7On wara marha kesî Noro, Ewanomacoko tahwore awexirî ke so. Xako yepamtho komo yakronomarî ke ewanomacoko. Kar̂pe xa amtapotacoko Ixaw Yana komo poko mîk hak rowon pono komo yopono me xa exirî ke so. Kir̂wan̂he Kaan yehtopo poko amtapotacoko. On wara kacoko Kporin komo ya, Apa, asak mak tak naxe ayanan komo, Ixaw Yana kom ha. N̂examro cma re mukurunpesî, kacoko yîwya.
8Ixaw Yana komo wekyasî nohce n̂ixan poi roowo poi. Ahnoro wekyasî roowo mapitawnonho komo meero. Ewuhnî me naxe anarî komo, yîhrepun me naxe anarî kom hara. Wooxam komo naxe tarkem komo. Ewruporono me naxe anarî komo. Ero warai komo mokyaxe oona. Mer̂pono pînî ro mak mokyaxe.
9Nîwracexe rma tko tmokyataw so. Kaan yakro nîmtapowaxe oona ekyataw so owya, yiixe so cehtopo komo poko nîmtapowaxe. Eepu yecihtari wekyasî. Capahno yaw wekyasî esama yaw ehrokara ro mak ehtome so. Kir̂wan̂he wekyasî Ixaw Yana komo yîîm me oyexirî ke. Eprain komo naxe omumuru warai me, poturme ewruxapu warai me ha.
10Ai, mîk hak rowon pono komo amyamro, on wara wîîkes awya so, Kporin komo mtapotarî entacoko. Ero ekatîmcoko meyeno komo ya ciwya pono komo ya meero. On wara kacoko yîwya so, Ixaw Yana komo yakpan̂enho rma tak nasî enmekn̂e me hara. Tîyanan komo yenîn̂e me tak nasî, tooku n̂een̂asî oper̂a yosom ero wara rma, kacoko.
11Xako yepamtho komo nowyasî Kporin komo. Karitî komo yanton me thakwa ka xatken̂e okwe. Iyopo so thakwa xatken̂e antoman̂e komo kar̂pe xa. N̂examro yai rma tko nahsîyas hara epethîrî pona.
12Ero yimaw tak Ixaw Yana komo mokyaxe Siaw pona, îh pona ha. N̂emtarakexe tahwore xa cexirî ke so. Mer̂pora ro mak mokyaxe iina Kporin komo ya takronomarî komo ke. Iito tak nasî puruma, sepata, wooku, asece, oper̂a xîkrî, paaka xîkrî. Mararî wara rma naxe Ixaw Yana komo ropotarî, emapona roro tîhxapu wara. Ahwora exihra ro mak tak naxe okre.
13Ero yimaw tak manaxe emasî komo, tahwore naxe. Kîrkomo marha nahwowaxe, kar̂pamxan komo, poritomo komo ahnoro. Ahwora n̂examro yehtoponho waknamesî tahwore ehtopo komo pona hara. N̂examro wewyakîresî, wahworesî marha ahwokaxapunhîrî komo.
14Kaan ya tîmsom pokono komo nahrî marha wîmyasî mer̂pono pîn, iyotî komo marha. Cerepore tak naxe oyanan komo twakrerî ke so owya, kesî Kporin komo.
15On wara kes hara Kporin komo, Hama pono komo yîwratarî n̂esences okwe. Cerewre ro mak nîwracexe okwe. Hakew yemsîrî komo nîwracexe tîmxîkîthîrî komo pînîn yaw. Esewyakîrepora ro mak naxe okwe yîmxîkîthîrî komo exihtorî ke tak okwe.
16On wara tko kesî Noro, Kporin komo, yîwratara tak ehcoko. Awewyokuthîrî komo yickacoko. Ahce poko na awehtoponhîrî komo yepetho rma wa mahsîyaxe. Mokyaxe xa hara ayanan komo tîîxatî pîn komo rowon pononho.
17Ero ke on wara kacoko, Kir̂wan̂he rma kiir̂axe so Kaan amn̂e, kacoko. Amxîkîthîrî komo mokyaxe hara tîrowon komo pona, kesî rma wa Kporin komo.
18On wara marha kesî Noro, Eprain komo mtapotarî wencesî, Okwe okwe, kexe. On wara kexe, Ow mîpanarekn̂e Apa. Paaka xîkrî wara wîxakn̂e, panarenî ro wara kica. Aponaro tak ow cirko hara. Ahyaka tak kmokyasî. Oporin Amoro, ponaro oyehtopo ha.
19Ahyai ka kemoxenorekn̂e kica. Ero yinhîrî kicicme oyehtoponho tak poxunkekn̂e hara. Awehtopo tak wîhtînoyakn̂e yuhnari. Kepetkatapekn̂e tak oyeserepokarî ke. Kîhyapamyakn̂e ro mak, kicicitho me kesehtînoyakn̂e kicicitho poko oyehtoponho poyero, kar̂pamxan me oyexitawnonho poyero ha.
20On wara tko kesî Kporin komo, Omumuru komo rma mîkyam Eprain komo. Omxîkrî mexan komo xa mîkyam okre. Kicicme ehtoponhîrî komo yanme rma re wen̂ekekn̂e. Wara rma n̂examro ponaro rma wasî. Yiixe so ro mak wasî, yîpînîn yaw so ro mak was amn̂e.
21Esama kuknonî mko ciicoko esama yakumyaw so. Esama yekanîn̂e mko marha ciicoko. Awesamathîrî tak yîhtînocoko hara amyamro Ixaw Yana komo. Awewtonthîrî komo pona etocoko xa hara. Emasî warai amyamro owya.
22Oyemsîrî cik amoro, opona enîhkan̂e ro okwe. Atî wicakî pahkî mîîcetu mîk hak yaka okwe? On wara tko awir̂axe so Kporin komo, tooto komo yehtopo ro warahra awir̂axe so. Wooxam tak nasî kîîrî yecehton̂e me hara. Ero wara naxe Kporin komo yanme rma, kesî Kporin komo.
23On wara marha kesî Kporin komo, kantoman̂e ro, ponaro Ixaw Yana komo yehtopo Mîk kesî on wara, Pahxaro tak oyanan komo wekyas hara oona waapa narîtho. Ero yimaw on wara tak kexe Xuta rowon pono komo, n̂examro yewton pono kom ha, Ai, yaaro ciino rin̂e komo yeken amoro ewto, Kporin komo yekenî ro amoro îîpî. Awakre xe wasî Kporin komo ya, kexe.
24Ero yimaw iito re tak n̂enmayaxe Xuta yewton pono komo. Ero wara naxe mararî pokono ro komo, oper̂a ke tokyem komo marha, tok yewyarin̂e kom ha.
25Ekar̂kaxapu komo werepores hara. Ahwokaxapu komo wînahmesî ahnoro, kesî Kporin komo.
26Ero yinhîrî kpakai hara. Miya so tak kesewyar̂akn̂e. Tpoxwe xakn̂e owîntopo okre.
27On wara marha kesî Kporin komo, Pahxaro tak omararîn wara rma naxe Ixaw Yana komo, Xuta komo marha. N̂examro cheka wiir̂as onatîrî warai. Cepamsom me xa tak n̂examro wiir̂asî, cepamsom me marha iyoh komo wiir̂asî.
28Pahxa n̂examro ponaro wîxakn̂e ar̂machome so, mohkachome so marha, yîmînthîrî komo yixkachome marha, n̂examro pen yîwîrîmachome. Ero wa ciitome ka ween̂akn̂e. Oroto tak n̂examro ween̂asî yîmîn komo ciitome hara. Onatîrî wara rma n̂examro wiir̂asî ewton komo pona, kesî. Ero wara kesî Kporin komo.
29Ero yimaw on wara kahra tak naxe Ixaw Yana komo, Uupa nahce yîîm komo, kawawano nahce kica. Ero yanme yîmxîkrî komo nîyokakwawanasî, kahra naxe.
30Kicicme ehxapu makî reha waihyasî kicicme cehtoponhîrî poyero. Kawawano yapuche tooto ya, uupa yapuche, noro rma nîyokakwawanasî, anarî pîn, kesî Kporin komo.
Anarmen Tak N̂ekatîmyasî Kporin Komo Kakronomexe So, Kacho
31On wara marha kesî Kporin komo, Pahxaro tak Ixaw Yana komo yakronomacho poko kîmtapowasî xa hara, Xuta yepamtho komo yakronomacho poko marha. Anarmen poko kîmtapowasî n̂examro yakro.
32Pahxa kîmtapowakn̂e ha re n̂examro yîîm pen komo yakro akronomacho komo poko. Exitu poi on̂ekîtho mîkyam, amorî yaw so rma wekyakn̂e. Ero yimaw kîmtapowakn̂e n̂examro pen yakro akronomacho komo poko. N̂examro yin̂o wara rma wîxakn̂e ha re. Wara rma omtapotachonho yewetîra tko xatken̂e okwe. Ero ke omtapotachonho wara yîmtapotara tak wasî pahxaro, anarme tak kîmtapowasî ero yimaw.
33On warai poko xa kîmtapowasî Ixaw Yana komo yakro ero yimaw, n̂examro panatanmetopo mewresî yîhtîpîrî komo yaka, yîropotaka so marha. Ponaro n̂examro yehtopo me tak wasî. Oyanan me tak naxe n̂examro hara.
34Ero yimaw on wara kahra tak naxe tooto komo tîmîtwono komo ya, takno komo ya marha, Kporin komo ponaro esko, kahra tak naxe. Ahnoro rma naxe oponaro, emyawnomnî komo naxe oponaro, cemyawnoyem komo marha, ahnoro mak. Ero yimaw tak kir̂wan pîn me ehtoponhîrî komo wîhcamnoyasî. Kicicme ehtoponhîrî komo ponarora tak wasî, kesî Kporin komo.
35Taa, anarî poko tan kîmtapowas hara. Aporin komo Ow ha, kaamo yantoman̂e Ow, katpareno ritopo poko antoman̂e ha. Nuun̂i yantoman̂e marha Ow, xir̂ko mko yantoman̂e marha, kosope weipono ritopo yantoman̂e cik ha. Tuuna imo yewcokocokoman̂e marha Ow, cewtun̂em me ciin̂e ha. Kporin komo Mîk ha, kantoman̂e ro. Ero wa nasî Noro yosotî.
36Epatakara exitaw ketaw ha re kaamo, nuun̂i komo, xir̂ko komo, ahnoro onantomarî komo yepatakara exitaw ketaw ha re, tuuna imo ewcokocokomara exitaw marha ketaw ha re, ero yimaw tak n̂ehcamnoyaxe Ixaw Yana komo exihnî me tak okwe, wîîkesî, kesî Kporin komo.
37On wara marha kesî Noro, Kaapu mko yakwerî mukuknometu ma re awya so? Roowo mapatan ma re mepor̂atu censo ro roowo makatawno ha? Kaapu mko yukuknomache rma awya so, roowo mapatan yenîche marha awya so ero yimaw mak tak Ixaw Yana komo wahsîpînkesî ahnoro. Kicicme ehtoponhîrî komo poyero wahsîpînkesî, kesî Kporin komo.
38Pahxaro tak on ewto n̂iir̂axe xa hara miya Anameew mîn pona roro, waaca metatan pona roro marha n̂iir̂axe xiya waaca yeknutawno pona roro.
39Karebe Yîpîn pona roro waaca nukuknomexe pataw, xapopo warai ke nukuknomexe. Iito tak wow kesî Koa wece hara.
40On wara tak nasî woskara iitono ero yimaw, tooto pen yokoputho yahrutopo me nasî, wemronho yar̂macho me marha nasî. Kporin komo rowonî ro me tak nasî. Ero wa nasî yîhroron Ketîron kwaka rorono ha. Ero wa marha nasî resce n̂ixan waaca metatan yaka rorono mko, Kawaru Metatan yaka rorono mko ha. Ahnoro ero yipu nasî Kporin komo rowonî ro me. Ero yinhîrî on ewto yar̂mara ro mak tak nasî waapa, akn̂ipîra marha nasî. Ero wa nasî miya roro eroromero.
Mararî Nahsîyasî Xeremias Epethîrî Pona
32
1Ero yinhîrî nîmtapowakn̂e xa hara Kporin komo Xeremias yakro, weronomano rin̂e yakro ha. 10 cimn̂ipu xakn̂e Xuta komo kayaritomon me Setekias yehtoponho. 18 cimn̂ipu reha xakn̂e kayaritomo me Nabukotonoso yehtoponho hara.
2Ero yimaw rma Xerusaren wamcetken̂e Babiron̂a pono komo, sowtatu kom ha. Iitono komo kayaritomom n̂en̂epetho mîkyam xatken̂e. Ero yimaw marha tahruso xakn̂e Xeremias pen kahrutopo roron po. Xuta komo kayaritomon mîn yaw rma xakn̂e kahrutopo ero yaw tahruso xakn̂e.
3Xeremias pen nahruyakn̂e Setekias, Xuta komo kayaritomon. On wara kekn̂e noro Xeremias ya ahruyataw, Ahce kacho Kporin komo mtapotarî yanmen wara mekatîmya kîwîrîmacho komo poko kica? On wara mîîkesî kica, On wara men kesî Kporin komo, On ewto wîmyasî Babiron̂a pono komo kayaritomon ya. Noro tak awar̂mexe so.
4Emahcira thakwa nasî Setekias pen, Xuta komo kayaritomon pen. Noro pen nahsîyaxe Kawtew komo. Babiron̂a kayaritomon yaka naar̂axe. Noro yakro xa nîmtapowasî. Noro yewru rma n̂een̂asî yîmtapowataw.
5Ero yinhîrî tak Setekias pen naar̂asî Nabukotonoso Babiron̂a pona. Iito tak nasî noro pen owya akronomacho me cehso ro tak. Kawtew Yana komo yakro rma re metar̂mexe. Iyopo so tko exihra thakwa maxe okwe, kesî Kporin komo, mîîkesî kica. Ahce kacho ero wa mîîke kica? kekn̂e. Ero wa kekn̂e Setekias Xeremias ya.
6-7Ero yinhîrî on wara kekn̂e Xeremias, Nîmtapowakn̂e xa hara Kporin komo oyakro. On wara kekn̂e owya, Mokyasî men amn̂e aamo yakno mumuru. Anan̂eew mîk mokyasî, Sarun mumuru, aamo yakno mumuru ha. On wara kesî noro awya, Mînto nai omararîn Anatoce panaw. Ero cma re mahsîyasî amararîn me. Epethîrî pona cma re mahsîyasî. Ahsîn̂e me rma masî amoro noro re me kexirî ke, kes awya, kekn̂e Kporin komo owya.
8Ero yinhîrî tak mokyakn̂e rma Anameew, apapa yakno mumuru. Kahrutopo roron pona mokyakn̂e ohyaka. Kporin komo mtapotachonho yaw roro rma mokyakn̂e. Tmokuche on wara kekn̂e owya, Omararîntho cma re mahsîyasî epethîrî pona. Anatoce panaw rma nasî, Benxamin rowon po rma. Ahsîn̂e me mas amoro epethîrî pona noro re me kexirî ke. Ero ke amararîn me cma re mahsîyasî, kekn̂e owya. Yîmtapotarî yentache, Kaanî mtapotachonho yaw roro rma nîmtapowa ham, wîîkekn̂e.
9Ero ke Anan̂eew mararîntho tak wepemekn̂e ahsîtome tak owya. Anatoce po xakn̂e apapa yakno. Noro mumuru mararîntho yepetho wîmyakn̂e. Opurantan yawsîn wukuknomekn̂e epethîrî yecenarî xa tîmtome. 17 exepeyu wîmyakn̂e yîwya prata.
10Karita yaka tak oyosotî mewrekn̂e. Mewreche een yaka wenkayakn̂e. Enkapuche, teme wîîkekn̂e tak, ahruru wahkoromekn̂e. Puranta tîmtopo yenîn̂e wan̂ikyakn̂e. N̂examro wero ro tak puranta wukuknomekn̂e awsîn yukuknomacho ke.
11Ero yinhîrî karita wahsîyakn̂e, On wahsî on kaamo po, kacho. Enkaxapu wahsîyakn̂e, kayaritomo mtapotachonho yaw roro rma ahkoromaxapu ha. Enkan meero wahsîyakn̂e.
12Ero mko wîmyakn̂e Baruke ya. N̂erias mumuru mîk xakn̂e Baruke, Maaseia parî. Anan̂eew wero ro rma wîmyakn̂e yîwya, apapa yakno mumuru wero ro. Epemachonho yenîn̂e komo n̂enîrî me marha wîmyakn̂e yîwya, karita poko tosotî mewren̂enho komo n̂enîrî me. Iito marha xatken̂e yaake Xutew komo kahrutopo roron po. N̂examro wero ro meero karita wîmyakn̂e Baruke ya.
13-14Ero yinhîrî Baruke yakro kîmtapowakn̂e iitono komo n̂entarî me rma. On wara wîîkekn̂e yîwya, On wara kesî Kporin komo awya, kantoman̂e ro Mîkî, ponaro Ixaw Yana komo yehtopo Mîk kesî. On wara kesî Noro awya, On karita mko arko mararî yepetho yukuknomacho. Enkaxapu arko, enkan marha. Enkakî amn̂e tahrem yaka, er̂mo kahxapu yaka. Iito n̂expe pahkî, kesî.
15On wara marha kesî Noro, Kporin kom ha, kantoman̂e ro, ponaro Ixaw Yana komo yehtopo, Mararî mko nahsîyaxe xa hara apoyino komo amn̂e. On roowo pono komo rma nahsîyaxe. Mîîmo mko marha nahsîyaxe, tînatîrî komo marha n̂iir̂axe uupa yatî. Ero wara naxe tantono komo rma amn̂e, kesî Kporin komo, wîîkekn̂e iitono komo ya.
Ahce Wa Thakwa Re Omararîn Wiir̂a, Kesî Xeremias Kporin Komo Ya
16-17Ero yinhîrî on wara wîxakn̂e karita tîmîche Baruke ya, mararî yahsîtopo pokono tîmîche, Kporin komo yakro kîmtapowakn̂e. On wara wîîkekn̂e yîwya, Apa, Kaan Amoro. On wara wîîkes awya, Kaapu yakîhton̂enho Amoro, roowo yakîhton̂enho marha. Awaporî ke rma makîhcekn̂e. Kar̂pe xa awexirî ke makîhcekn̂e. Ahce na poko awehn̂anmetopo exihra ro mak nasî.
18Mer̂pono pîn miw komo yakronoman̂e rma Amoro. Kicicme ehxapunhîrî komo marha mepemesî. Yîmxîkîthîrî pen komo yenaka rma mar̂mesî emetanmetopo komo. Kyopono ro xa Amoro, Karitî marha. Amna porin Amoro, amna yantoman̂e ha.
19Kyopono me xa mas Amoro amna yakîhretopo poko. Mekaricesî ro mak an̂irirî poko. Ahnoro tooto me ewruxapu komo yehtopo yenîn̂e Amoro. Ehtoponhîrî komo yecenarî xa epemano miir̂asî, yin̂irithîrî komo marha mepemesî.
20Pahxa keserepokacho miir̂akn̂e Exitu pono komo wero ro, cirihnî mko miir̂akn̂e. Ero yipu rma miir̂asî oroto Ixaw Yana komo wero ro hara, anarî komo wero ro marha. Karitî me ekaiporexapu Amoro. Ero wara rma mekaiwasî.
21Ayanan komo mekyakn̂e Exitu poi cirihnî ciriche, eserepokacho komo ciriche. Awamorî ke rma n̂examro mekyakn̂e karitî ke ha. Awaporî ke marha mekyakn̂e apockantaxapu ke. Eraspeno xa miir̂akn̂e n̂examro yekyataw en̂exa.
22On roowo tak mîmyakn̂e n̂examro ya. On roowo wîmyas awya so, awepamthîrî ya marha, mîîkekn̂e n̂examro yîîm pen komo ya, ero wa kachonho yaw roro rma mîmyakn̂e yîwya so. Mer̂pora paaka mownu nas iito eepu wara rma ha re. Weenu pen marha nas iito ero wicakî xa marha okre.
23Ero ke on pona tak mokyatken̂e ayanan komo. Ceken komo me nahsîyatken̂e. Amtapotachonhîrî yewetîra rma tko xatken̂e kica. Awya tpanatanmetopo komo yaw roro exihra xatken̂e okwe. Ero wa men ehcoko, mîîkekn̂e yîwya so ahce wa na ehtopo komo poko. Ewetîra xatken̂e kica. Ero ke on warai tak mekmexpekn̂e yîwîrîmacho komo xa tak okwe.
24Enko xe, ehyu nakîhtoce waapa komo. Ewto imo panaka mohce Kawtew komo. Kacipara imo ke cemyarke naxe. Rooma me ro mak naxe ewto pono komo, eper̂a ken̂e marha. Ero yipu yanme ewto tak nahsîyat ham Kawtew komo okwe, waapa me mohxapu kom ha. Amtapotachonhîrî yaw roro rma tak nat ham. Enko xe exirî komo.
25On wara tko mîîkes owya, Mararî ahsîko epethîrî pona prata pona. Apoyino komo wero ro epemakî, mîîkesî, Wara rma ewto tak mahsîpesi Kawtew komo ya okwe, wîîkekn̂e. Ero wara wîîkekn̂e Kporin komo ya.
Ehn̂anî Ro Mak Ow Ha, Kes Hara Kaan Xeremias Ya
26-27Ero yinhîrî Xeremias n̂eyukyakn̂e Kporin komo. On wara kekn̂e yîwya, Aporin komo Ow ha. Ponaro ahnoro tooto komo yehtopo Ow. Oyehn̂atopo ma re nai awya?
28Ero ke on wara wîîkes Ow Aporin komo awya, on ewto wîmyasî Kawtew komo ya. Nabukotonoso ya wîmyasî, Babiron̂a pono komo kayaritomon ya. Tantono komo nahsîyasî noro.
29Waapa me mohce Kawtew komo, n̂examro tak n̂epatakexe on ewto pona. Mîîmo mko nakn̂itîkexe wermonho me cehso ro. Iito rma nas mîîmo mko. Ero meretwo so kotoporem nakn̂iyatken̂e Baaw tawakeretopo me. Iito marha wooku nukmamyatken̂e ponaro anarî yana komo yehtopo ya tîmsom me kica. Ero wa orwonmekyatken̂e mîîmo mko meretwo kica. Ero ke ero mko nakn̂iyaxe Kawtew komo.
30Kicicitho pokono me mak xatken̂e Ixaw Yana komo, Xuta komo marha. Tîmrenai ro so rma ero wa xatken̂e. Kir̂wan̂he exihra ro mak xatken̂e. Orwonmetopo poko mak xatken̂e kica. Tîn̂irithîrî komo ke rma orwonmekyatken̂e, wîîkes Ow Aporin komo.
31Yihcirî me on ewto ciitoponho n̂ixa ro rma on pono komo naxe orwonmekn̂e me rma kica. Oroto rma ero wara naxe okwe. Miya xe ro mak orwonmekyaxe kica. Ero ke on ewto thakwa war̂mesî oroto oyepatawra tak ehtome.
32Orwonmekyatken̂e Ixaw Yana komo, Xuta komo marha. Kicicme ro mak xatken̂e okwe. Ero wa xatken̂e n̂examro kayaritomon komo, antoman̂e komo, tîmsom pokono komo, weronoman̂e komo, Xuta komo kîrkomo, Xerusaren pono komo marha, ero warai komo orwonmekyatken̂e kica.
33Tîmkarî komo mak n̂aknametken̂e owece okwe, owece cewru exihra ro mak xatken̂e. Pahxaxaro so n̂examro panatanmekyakn̂e. Omtapotarî yentara ro mak xatken̂e okwe. N̂examro panaretaw owya panatara rma xatken̂e okwe.
34Iito nasî omîn oyosoken. Ero yaka rma n̂iir̂atken̂e kica yiixera ro mak oyehtopo. Ero wa omîn nîwîrîmetken̂e kica.
35Baaw kuknon mînî mko n̂iir̂atken̂e Inon mumuru yaporî yecihtaka. Iito marha tumumuthîrî pen komo cik nakn̂iyatken̂e Moroke ya tîmsom me okwe, cemsîthîrî pen komo cik marha nakn̂iyatken̂e. Ero wara amxîkîthîrî pen komo akn̂icoko, kahra ro mak wîxakn̂e. Ero wa akn̂itopo yîhtînopîra ro mak wîxakn̂e. Kicicme ro mak xakn̂e Xuta yepamtho komo yehtopo, ero wara akn̂itopo komo okwe.
36On wara tko wîîkes hara Ow Aporin komo, on wara mîîkexe on ewto poko, kacipara imo yaka waihyaxe on pono komo, rooma yaka marha waihyaxe, eper̂a yaka marha. Ero ke Babiron̂a pono komo kayaritomon nahsîrî me thakwa nas on ewto, mîîkexe.
37On wara tko wîîkes hara Owî, Aporin komo, ponaro Ixaw Yana komo yehtopo, miya so tantononhîrî komo wakpayasî mîn hak pona roowo pona. Kîrwonasî ro mak poko so, ero ke iina so wakpayasî. Wara rma oona n̂examro wekyas hara amn̂e. Tan tak naxe cekenke erasîn me okre.
38Oyanan me tak naxe ero yimaw. Ponaro n̂examro yehtopo me was Ow hara.
39Ero yimaw iito re cesehtînosom me wiir̂asî n̂examro ropotarî. Iito re opokono me marha n̂examro wiir̂asî. Ero wa n̂examro wiir̂asî oponaro xa tak ehtome so etowîn me ro mak. Ero wa n̂examro wiir̂asî kir̂wan̂he ehtome so, kir̂wan̂he ehtome so marha yîmxîkrî komo yîîm pen komo waipuche.
40Akronomacho poko marha kîmtapowasî n̂examro yakro. Towîhnî me ro mak kîmtapowasî. Yîtîhkara ro mak wasî n̂examro yakronomacho. Oponaro xa ehtopo komo wiir̂asî yîropotaka so. Ero ke ohyai etowra ro mak tak naxe okre.
41Kahwowasî n̂examro yakronomacho poko. On roowo pona n̂examro wiir̂asî onatîrî wara rma. Tahwore ro mak n̂examro wakresî.
42On wara marha wîîkes Owî, Aporin komo, Moxam yîwîrîmacho xa wekmexpekn̂e oko. Ero wa xa marha n̂examro yakronomacho xa tak wekmexpes hara amn̂e. Omtapotachonho yaw roro rma n̂examro wakronomesî.
43On wara mîîkexe on roowo poko, pohnî me ro mak nas okwe. Tooto exihra nasî tan, okno marha exihra nasî. Kawtew komo rowon me tak nîmye ham Kaan, mîîkexe. Pahxaro tko mararî mko nahsîyaxe hara apoyino komo epethîrî pona. Tantono rma nahsîyaxe.
44Mararî mko xa hara nahsîyaxe puranta pona. Karita mewrexe mararî yahsîtopo pokono. Eronhîrî tak nahkoromexe. Yaaro epethîrî nîmye ham, kan̂e komo wero ro epethîrî nîmyaxe. Ero wa naxe Benxamin rowon pono komo, Xuta yewton pono komo, îîpî chewno komo, matîwîn pono komo, resce n̂ixan pono kom ha, suu n̂ixan komo marha. Iitono komo nahsîyaxe tmararîn komo amn̂e, wîîkesî, kekn̂e Kporin komo. Ero wa kekn̂e.
Tahwore Xa Tak Naxe Ixaw Yana Komo Amn̂e, Kesî Kporin Komo
33
1Ero yinhîrî tak Xeremias yakro nîmtapowakn̂e xa hara Kporin komo tahruso exitaw, kahrutopo roron po exitaw. Asakî ro tak xakn̂e noro yakro yîmtapotachonhîrî iito exitaw.
2On wara kekn̂e yîwya, On wara wîîkes Ow Aporin komo, Owî rma ero wara ciino rin̂enho. Omtapotachonho yaw roro rma ciino wiir̂akn̂e. Aporin komo, kacho Ow oyosotî.
3Oyakro amtapotakî yiixe awehtopo poko. Keyukyasî rma. Awya wenpesî aweserepokacho, enîhnînhîrî mko tak wenpes awya, anîhtînorî pîn ha.
4On wara wîîkes Ow Aporin komo, ponaro Ixaw Yana komo yehtopo ha. Mîîmotho yixkaxapu mko poko wîîkesî, on ewto pononho poko. Xuta kayaritomon mîntho mko poko marha wîîkesî yixkaxaputho poko. Erotho mko n̂ixketken̂e ewto wacan kawnoretome, ero pore kain̂em komo wahkototopo me. Kacipara ke cemyarkem komo yewomrî pona marha ewto wacan n̂ecehcetken̂e.
5Kawtew komo yakro etar̂maxi mokyaxe ha re. Ewto mak tko nawronohkexe tokoputhîrî komo ke rma okwe. Owî rma Xuta pen komo waihkesî. N̂examro poko kîrwonasî ro mak. Kesewopon̂akn̂e mak okwe on ewto yenîhra tak oyehtome. Ero wara wasî on pono komo poko kicicme ro mak exirî ke so, kekn̂e Kporin komo Xeremias ya.
6On wara tko on pono komo wiir̂asî, kar̂pe tak wiir̂asî, amotopîra so wiir̂asî, wehcemesî marha. Cerepore tak wiir̂asî, onoke na komo pona erasîra ro mak, omtapotarî wentamexpesî marha yîwya so.
7Xuta yepamtho komo wekyas hara oona, Ixaw Yana komo komo marha wekyas hara waapa komo nahsîthonho. N̂examro yewton wiir̂as hara pahxan wara rma hara.
8Kicicme ro mak xatken̂e n̂examro opoko. Ero wara ehtoponhîrî komo tko wowyasî. Oyanwekyatken̂e marha okwe. Ero wara ehtoponhîrî komo rma wîhcamnoyasî.
9Ero yimaw tak opoko nahwowaxe mîk hak rowon pono komo miyan komo rma ahnoro. On pono komo yehtopo yentarî ke rma nahwowaxe. Kir̂wan̂he nai Kaan ham okre. Kyopono ro xa Mîk ham Kporin komo okre, kexe. Ixaw Yana komo yakronomacho n̂encexe, owya akronomacho. Ero ke twerî tak naxe opoko, tatanaxe mak cerahtîmrî ke so. Ero wa naxe on pono komo yakronomarî ke owya. Ahce na poko exitaw so ero poko oyanan komo wiir̂asî ehn̂an me ro mak. Ero wa owya ciitopo n̂encexe. Ero ke opoko twerî xa tak naxe.
10-11On wara marha kesî Kporin komo, On wara mîîkexe on ewto poko, Pohnî me tak nas okwe. Tooto komo exihra tak naxe, okno komo marha exihra nas okwe, mîîkexe. Yaaro mîîkexe, tooto komo exihra ro mak naxe Xerusaren po, esamathîrî komo yaw exihra, okno komo meero exihra nasî. Amn̂e tko on po rma n̂esencesî xa hara tahwotaxmu komo mtapotarî, cipici yahsîn̂e komo mtapotarî, ciin̂o yahsîn̂e komo mtapotarî marha. On wara kacho n̂esencesî, Kir̂wan̂he nai ham Kporin komo okre, kantoman̂e ro. Kir̂wan Mîkro, eroromero kakronoman̂e Mîk okre, kacho n̂esencesî. Ero wara kacho nîmyaxe Kporin komo ya tokuthîrî komo puntho tîmtopo wara rma, yîmîn yaw so rma nîmyaxe. Waapa narîtho komo wekyas hara oona. Tan tak naxe, pahxa xatken̂e ero wara rma naxe hara, kesî Kporin komo.
12On wara marha kesî Kporin komo, Oroto ka pohra nasî on ewto. Tooto komo exihra nasî tan, okno marha exihra. Pahxaro tko on po nasî xa hara oper̂a yosom mîn. Iyoh komo yetîrapotopo marha nasî. Ero wa so nasî ahnoro Xuta komo yewton po.
13Ero yimaw tooku nukuknomexe oper̂a yosom komo. Ero wa naxe îîpî chewno komo, tuuna yecihtawno komo, suu n̂ixan pono komo, Benxamin rowon pono komo, Xerusaren mîtwono komo, Xuta yewton pono komo. Iitono komo tak tooku nukuknomexe.
14On wara marha kesî Kporin komo, Pahxaro tak omtapotachonho yaw roro rma tak Ixaw Yana komo wakronomesî, Xuta yepamtho komo marha wakronomesî.
15Ero yimaw Tapi peremru warai por̂mamnoyas Ow. Kir̂wan xa Noro Tapi peremru warai. Yaaro epanîno rin̂e me nasî, kir̂wan̂he mak ciino rin̂e me ha.
16Ero yimaw towso tak naxe Xuta komo, waapa yantonînho. Erasîra marha naxe Xerusaren pono komo. On wara kacho me tak nasî Xerusaren, Kporin Komo Yeken, Kir̂wan̂he Kehtopo Yeken, kacho me.
17On wara marha kesî Kporin komo, Tapi yepamtho exihra ro mak nas okwe, Ixaw Yana komo kayaritomon me cehsom, kacho mera ro mak nas amn̂e. Miya roro nasî noro yepamtho kayaritomo me.
18On wara marha naxe omîn yenîn̂e komo, Repita komo marha, Noro yipu komo exihra ro mak nas okwe, kacho mera ro mak nasî. Kporin komo ya tîmsom yakn̂in̂e komo exihra nas okwe, takn̂itîkaxmu yakn̂in̂e komo marha exihra, puruma yatho tîmn̂e komo exihra okwe, iime roro kahn̂eru pun yakn̂in̂e komo exihra marha, kacho mera marha nasî. Noro yipu komo rma naxe amn̂e miya roro, kesî Kporin komo.
Towhnî Me Ro Mak Nasî Omtapotacho Moxam Yakronomacho Pokono, Kesî Kporin Komo
19-21Ero yinhîrî nîmtapowakn̂e xa hara Kporin komo Xeremias yakro. On wara kekn̂e yîwya, Ai Xeremias, on wara wîîkes awya, Aporin komo rma Ow, pahxa kîmtapowakn̂e enmarî poko, Roowo n̂enmape roro kosope ehxapunhîrî, wîîkekn̂e. Awarpan poko marha kîmtapowakn̂e, Kosope n̂expe kokmamche roro, wîîkekn̂e. Ero wa kachonho wowya ma re awya so enmapîra ro mak tak ehtome, kosope exihra marha ehtome? Pîra ro mak. Ero wa xa marha omtapotachonho towîhra wasî, Tapi ya wîîkekn̂e ero towîhra. Oyanton mîkro Tapi. On wara wîîkekn̂e yîwya, Awepamthîrî komo naxe kayaritomo me miya roro. Exihra tak nas okwe oyanton Tapi yepamtho kayaritomo me cehsom, kacho mera ro mak tak nasî, wîîkekn̂e. Ero wa xa marha wîîkekn̂e Repita komo ya hara n̂examro yepamtho komo poko, tîmsom pokono komo ya marha ero wara wîîkekn̂e. Ero wara kachonho towîhra ro mak wasî, enmarî pokono wara rma.
22Atî wicakî nai xir̂ko mko? Yukuknomarî yopo ro mak nasî mer̂pora ro makî. Atî wicakî nai axawa yatho cik hara tuuna imo yecihtawno? Yukuknomarî yopo xa marha nasî. Ero wicakî xa marha oyanton Tapi wepamnoyasî mer̂pora ro mak ehtome so. Ero wicakî xa marha Repita komo wepamnoyas hara, tîmsom pokono kom ha.
23-24On wara marha kekn̂e Kporin komo Xeremias ya, Tantono komo mtapotarî mence ha na? On wara kexe, Ixaw Yana komo cma re ka nahsîyakn̂e Kporin komo, Xuta komo marha. Tîyanan me nahsîyakn̂e. Oroto tak nahsîpînkes hara okwe, kexe. Ero wara oyanan komo nîwîrîyakexe. Cehcamnosom me mak nîhtînoyaxe okwe.
25-26On wara xa wîîkes Ow Aporin komo, Roowo n̂enmape roro, kahra katî wîxakn̂e pahxa awya so? Kosope roro n̂expe hara kokmache roro, kahra marha katî wîxakn̂e awya so? Roowo yecehtora marha wîxakn̂e omtapotarî ke, kaapu marha ecehtora wîxakn̂e ero ke rma awya so? Ero wara kan̂e pîn me oyexitaw ketaw ha re, Xako yepamtho komo re wahsîpînkesî, oyanton Tapi yepamtho komo marha re wahsîpînkesî. Noro yepamtho men̂ekara ro mak wasî Abraaw yepamtho komo kayaritomon me ehtome, Isake yepamtho komo, Xako yepamtho komo kayaritomon me ehtome ha. On wara tko wîîkesî, n̂examro yahsîpînkara xa matko wasî. N̂examro pen wekyas hara oona waapa narîtho me ehxapunhîrî. Yîpînîn yaw so tak wasî, wîîkesî. Ero wara men wîîkes oyanan komo poko, kekn̂e Kporin komo Xeremias ya.
Setekias Yahsîtopo N̂ekatîmyasî Xeremias

1Ero yinhîrî nîmtapowakn̂e xa hara Kporin komo Xeremias yakro. On wara tî xatken̂e Nabukotonoso komo tîsowtatun komo yakro, n̂etar̂metken̂e Xerusaren pono komo yakro. Babiron̂a pono komo kayaritomon n̂etar̂mekn̂e, noro sowtatun komo marha n̂etar̂metken̂e. Yaake kayaritomo komo xatken̂e noro maywen me rma ha re anarî yana kom ha. N̂examro maywen komo marha n̂etar̂metken̂e ahnoro Xerusaren pono komo yakro. Xuta komo yewton pono komo yakro marha n̂etar̂metken̂e. Ero yimaw rma nîmtapowakn̂e Kporin komo Xeremias yakro.
2On wara kekn̂e yîwya, Ai Xeremias, etoko Setekias yaka, Xuta komo kayaritomon yaka. On wara kasko yîwya, On wara men kesî Kporin komo awya, On ewto pono komo men war̂mapesî Babiron̂a komo kayaritomon ya. Ahnoro mîîmo pen nakn̂itîkes okwe tantono mko.
3Emahcira mas amoro. Awahsîyaxe, awar̂axe Nabukotonoso yaka. Noro yewru rma meen̂asî, Babiron̂a pono komo kayaritomon yewru ha. Awakro xa nîmtapowasî. Ero yinhîrî Babiron̂a pona mîîces okwe.
4Omtapotarî rma tko entakî amoro Setekias, Xuta yepamtho kayaritomon, on wara wîîkes Ow Aporin komo apoko, kacipara imo nparaxkatho me waipîra reha mas amoro.
5Eserepokara mak mîwaiyasî. Awaipuche kotoporem nakn̂iyaxe aponaro cexirî ke so. Apînîn yaw nîwracexe, Apapa pen okwe, kexe. Ero wa men kexe. Owî rma ero wara kîmtapowas apoko, kesî Kporin komo, kata Setekiasî ya, kekn̂e Kporin komo Xeremias ya.
6Ero ke tak Setekias yaka cekn̂e Xeremias, weronomano rin̂e mîk cekn̂e. Kporin komo mtapotarî n̂ekatîmtîkekn̂e yîwya. Xerusaren po rma kekn̂e yîwya.
7Ero wa kekn̂e Xeremias Setekias ya Xerusaren pono komo yakro etar̂metaw Nabukotonoso sowtatun komo. Xuta yewton pono komo yakro marha n̂etar̂metken̂e etîmtoxapu komo yakro. Rakis pono komo yahsîra ka xatken̂e, Aseka pono komo marha ahsîra. Twacayem mîn xakn̂e ewto mko. Ero mko mak tak xakn̂e Babiron̂a pono komo nahsîtho pîn ha ka. Ero yimaw ero wa kekn̂e Xeremias Setekias ya.
Tanton Komo Nahsipînkexe Xerusaren Pono Komo Yohno Mak Okwe
8Ero yinhîrî tak nîmtapowakn̂e xa hara Kporin komo Xeremias yakro. Pahxa n̂he ka nîmtapowakn̂e Setekias Xerusaren pono komo yakro. Tanton komo yahsîpînkacho poko nîmtapowakn̂e.
9On wara kekn̂e yîwya so, Ai oyakno komo, awanton komo naxe okwe Ebrew komo rma. Kîrkomo naxe, wooxam komo marha naxe. Ero wa naxe awanton komo Xutew komo rma, apoyino kom ha. Noro yipu komo exihra ro mak cexpore nasî ahyaw so etowîn me ro mak. Ero ke noro yipu komo ahsîpînkacoko, kekn̂e yîwya so.
10Ero ke yîmtapotarî n̂encetken̂e antomano rin̂e komo, ahnoro Xerusaren pono komo. Ahsîpînkacoko awantonînhîrî komo. Kîrkomo ahsîpînkacoko, wooxam komo marha, kacho n̂encetken̂e, etowîn me ro mak antomara tak ehcoko, kacho ha. Taa, ero wa ham, noro yipu komo nahsîpînkes amna, ketken̂e. Ero ke nahsîpînketken̂e tantonînhîrî komo, kîrkomo, wooxam komo marha.
11Ero yinhîrî tko anarme n̂esehtînoyatken̂e hara okwe. Tantonînhîrî komo nahsîyatken̂e xa hara kica kîrkomo, wooxam komo marha. Ahsîpînkaxapunhîrî komo nahsîyatken̂e hara okwe. Etowîn me ro mak nantometken̂e xa hara kica.
12-13Ero ke nîmtapowakn̂e xa hara Kporin komo Xeremias yakro. On wara kekn̂e yîwya, On wara wîîkes Ow Aporin komo, pahxa kîmtapowakn̂e aporin pen komo yakro. Oyewehcataw awya so kakronomexe so, kacho poko kîmtapowakn̂e. Exitu poi n̂examro pen wekyakn̂e, Exitu pono komo yanton me ehxapunhîrî n̂examro wowyakn̂e, etowîn me ro mak antomaxapunhîrî ha. Ero yimaw rma kîmtapowakn̂e n̂examro pen yakro.
14On wara wîîkekn̂e yîwya so, Anarimaw apoyino komo rma na mahsîyatu awanton komo me. Ebrew rma na mahsîyatu, epethîrî pona na mahsîyatu. Noro yipu yahsîyataw, 6 cimn̂ipu yenatîche tak awanton me ehtoponhîrî tahsîpînkapore nas hara. 7-nhîrî po tahsîpînkapore nasî cimn̂ipu po, wîîkekn̂e cma re yîwya so. Omtapotarî tko ewetîra xatken̂e aporin pen komo okwe. Omtapotarî ponarora ro mak xatken̂e okwe.
15Kokon̂oro tak amyamro mesehtînoyatken̂e anarme. Takîhso ka keen̂atken̂e so. Etocoko tak awanme ro so, mîîketken̂e apoyino komo ya okre. On wara marha mîîketken̂e omîn yaw, oyosoken yaw rma. Oyepatai rma mîîketken̂e. Tpoyino komo yahsîra ro mak tak nas amna tanton me, mîîketken̂e okre.
16Ero yinhîrî metaknametken̂e hara okwe. Oyosotî mîwîrîyakamexpetken̂e hara kica tooto komo ya. Awantonînhîrî komo mahsîyatken̂e xa hara kica kîrkomo, wooxam komo marha. Awanme ro so mak tak etocoko, awantomara so tak nas amna, mîîketken̂e cma re ka. Ero yinhîrî mahsîyatken̂e xa hara kica etowîn me ro mak ehtome so awanton me so xa hara. Kîrkomo mahsîyatken̂e hara, wooxam komo marha kica.
17Ero ke on wara kesî Kporin komo awya so, Omtapotachonho yewetîra mîxatken̂e kica. Awanme ro so mak etocoko, kahra mîxatken̂e awakno komo ya, amîtwono komo ya marha. Ero ke Ow tak kahsîpînkexe so kacipara imo nparaxkarî me awehtome so, eper̂a nahsîrî me awehtome so, rooma pokono me awehtome so marha, ero yipu nahsîrî me awehtome so kahsîpînkexe so okwe. Mîk hak kayaritomo komo nahsîrî me ken̂epexe so, roowo poko hakno komo nahsîrî me. Iito awexitaw so awahwokacho komo chewno ro me kiir̂axe so okwe.
18-19Owya apanatanmetopo komo yanwekn̂e amyamro kica. Amyamro rma re ka mîmtapowatken̂e awantonhîrî komo yahsîpînkacho poko. Ow metahcatken̂e yaaro xa entamexpotome amtapotarî komo. Paaka xîkrî marha mîraconketken̂e. Yîraconhîrî yotari mîîcetken̂e, Yaaro xa tan kîmtapowasî towîhnî me ro mak, kachome ero wa mîîcetken̂e. Ero wa mîîketken̂e antomano rin̂e komo, ewnuku komo, tîmsom pokono komo, ahnoro on roowo pono komo.
20Ero ke kahsîpexe so ero wara kan̂enhîrî komo, aaxatî pîn komo ya kahsîpexe so, awaparî komo ya. Kwacinama yotî me tak nas apunthîrî komo, kamara komo yotî me marha.
21Setekias pen marha wahsîpesî yiixatî pîn komo ya, Xuta komo kayaritomon pen. Ero wara marha wiir̂asî noro maywen komo, antomano rin̂e kom ha. Waparî komo ya wahsîpesî. Babiron̂a pono kayaritomon sowtatun komo ya wahsîpesî, ahyai so toxapunhîrî komo ya ha.
22On wara tko kesî Kporin komo, N̂examro wan̂ikyas hara. On ewto pona wekmexpes hara. Tantono komo yakro n̂etar̂mexe. Awewtonthîrî komo nahsîyaxe. Amînthîrî komo nakn̂iyaxe. Wermonho me ro mak tak wiir̂asî ahnoro Xuta yepamtho komo yewtontho pen. Pohnî me ro mak wiir̂asî, kesî. Ero wara kesî Kporin komo awya so, wîîkekn̂e iitono komo ya.
Tîîm Pen N̂ewehcaxe Okre Hekabe Mumutho Komo

1-2Taa, pahxa n̂he Kporin komo mtapotarî n̂encekn̂e Xeremias. Xeoiakin xakn̂e Xuta komo kayaritomon me, Xosias pen mumutho, ero yimaw wencekn̂e. On wara kekn̂e yîwya, Ai, Xeremias, etoko Hekabe pen yepamtho komo yaka. N̂examro yakro amtapotakî. Aporin komo mîn yaka n̂examro eeko, amtakpo yaka. Iito tak n̂examro wokpakî uupa yukun ke, kekn̂e Kporin komo owya.
3Ero ke Xasan̂ias waar̂akn̂e oyakro. Xeremias mumuru mîk xakn̂e Xasan̂ias, Abasin̂ias parî. Xasan̂ias yakno komo marha waar̂akn̂e, yumumuru komo ahnoro, Hekabe pen yepamtho komo ahnoro waar̂akn̂e.
4Kporin komo mîn yaka waar̂akn̂e, Anan mumuru komo yamtakpon yaka. Kaan ponarono xa mîk xakn̂e Anan, Xiktarias mumuru ha. Antomano rin̂e komo yamtakpon mîtwono mîn xakn̂e amtakpo. Maaseias yamtakpon yepoi xakn̂e. Kaan mîn metatan yenîn̂e mîk xakn̂e Maaseias, Sarun mumuru ha.
5Iito exitaw so amna Hekabe yepamtho komo wokru wetakekn̂e uupa yukun. Parakwe yaw so wetakekn̂e. Parakweci marha wetakekn̂e eetopo yîwya so. Ehe, on ha awokru komo uupa yukun, wîîkekn̂e yîwya so.
6On wara tko oyeyukyatken̂e, Uupa yukun yerîhra ro mak nas amna. On wara kekn̂e apapa pen Xonatabe, Hekabe pen mumutho, amna ya, Uupa yukun yerîhra ro mak men ehcoko amyamro, amumuru komo marha erîhra n̂ehcowpe amn̂e miya roro ha.
7Amîn komo marha cirihra ehcoko, ayporî komo marha cirihra ehcoko, anatîrî komo marha cirihra ehcoko uupa yatî. Ero yipu yosom me exihra ro mak men ehcoko. Roona warai yaw so mak ehcoko pahkî ro mak awehtome so waipîn me, on roowo po awehtome so pawana warai me pahkî, kekn̂e amna ya.
8Ero ke apapa penî mtapotachonho n̂ewehcas amna. Xonatabe pen mîk xakn̂e, Hekabe pen mumutho ha. Yîmtapotachonhîrî rma n̂ewetîtîkes amna. Uupa yukun yerîhra ro mak nas amna tîmrenai ro rma. Amna, amna pici komo, amna mumuru komo, amna yemsîrî komo, ahnoro amna erîhra nasî uupa yukun.
9Tîmîn marha amna cirihra nasî yaw amna yehtopo. Amna natîrî exihra marha nasî uupa yatî, amna mararîn exihra ro mak nasî. Naatî yatho exihra ro mak nas amna yaw.
10Roona warai mak nas amna mîn me. Apapa penî mtapotachonho amna n̂ewetîtîkesî, Xonatabe penî mtapotachonho ha.
11On wara tko kekn̂e amna Nabukotonoso mokuche oona, Kaikatko Xerusaren pona. Kwaparî komo men mîkyam sowtatu komo kopi, Kawtew komo, Siriu komo marha. Ero ke tantono me tak nas amna Xerusaren pono me, ketken̂e.
12-13Ero yinhîrî Kporin komo mtapotarî n̂encekn̂e xa hara Xeremias. On wara kekn̂e yîwya, On wara wîîkes Ow Aporin komo, ponaro Ixaw Yana komo yehtopo ha, On wara kata Xuta yepamtho komo ya, Xerusaren pono komo ya marha, Ai oyakno komo, on wara kesî Kporin komo awya so, Owya apanatanmetopo komo yenta xera ma matu amyamro reha okwe? Omtapotarî yewetîra ro mak mat okwe, ahce kacho hara?
14Pahxa tumumuru komo nîtwermekn̂e Xonatabe, Hekabe pen mumutho. Uupa yukun yerîhra ro mak ehcoko, kekn̂e tî yîwya so. Yîmtapotachonhîrî yaw roro rma naxe okre. Tîîmînhîrî penî mtapotachonho n̂ewehcaxe. Owî tko kîmtapotai awakro so. Pahxaxaro so kîwcekn̂e awakro so omtapotachome. Omtapotarî yewetîra rma tko maxe okwe amyamro reha.
15Emapona roro oyanton komo ahnoro wen̂epekn̂e ahyaka so aweronoman̂e komo. On wara kacho wentamexpekn̂e awya so, Kicicme awehtoponhîrî komo yai etowcoko. Kir̂wan̂he mak tak ehcoko. Ponaro anarî yana komo yehtopo pokohra ro mak ehcoko. Noro yipu komo ya tîmsom tîmîhra ehcoko. Ero wa exihra awexitaw so tak on pono ro me tak maxe okre. Awya so on wîmyakn̂e roowo, aporin pen komo ya marha, ero pono ro me tak maxe. Omtapotarî ponarora ro makî tko mîxatken̂e. Oyewetîra marha mîxatken̂e okwe.
16Tîîm penî mtapotachonho n̂ewehcaxe reha Xonatabe Hekabe pen mumutho komo mtapotachonho. Ero wa exihra ehcoko, kachonho n̂ewehcaxe. Omtapotachonho tko ewetîra reha maxe amyamro oyanan komo.
17Ero ke on wara kesî Kporin komo, kantoman̂e ro, ponaro Ixaw Yana komo yehtopo, Xuta yepamtho pen komo yîwîrîmacho wekatîmyakn̂e yîwya so, Xerusaren pono komo yîwîrîmacho marha. Ero ke ero wara omtapotachonho yaw roro rma men wiir̂as amn̂e okwe. Ero wara rma wiir̂asî omtapotarî yentara exirî ke so. Ai, oyanan komo, kîmtapowasî awakro so, wîîkekn̂e roro yîwya so. Oyeikura ro makî tko xatken̂e kica. Ero ke yîwîrîmacho komo wekmexpesî, kesî Kporin komo awya so, kata yîwya so, kekn̂e Kporin komo Xeremias ya.
18Ero yinhîrî on wara kekn̂e Xeremias Hekabe yepamtho komo ya, On wara kes awya so Kporin komo, kantoman̂e ro, ponaro Ixaw Yana komo yehtopo, Kir̂wan̂he ween̂asî awya so apapa penî mtapotachonho yewetîtopo awya so, Xonatabe mtapotachonho yewetîtopo. Ahnoro yîmtapotachonhîrî mewetîtîkexe okre.
19Ero ke on wara kesî Kporin komo awya so, Xonatabe pen yepamtho komo yehcamnopîra ro mak naxe miya roro. Omîtwo roro naxe noro pen yepamtho komo miya roro, kesî. Ero wara kesî Kporin komo.
Kaanî Mtapotacho Nîmtapotaresî Baruke Kaan Mîn Yaw, Xeremias Nmewretho

1-2Ero yinhîrî Kporin komo mtapotarî n̂encekn̂e xa hara Xeremias. 4 cimn̂ipu xakn̂e kayaritomo me Xeoiakin yehtoponho. Xuta komo kayaritomon mîk xakn̂e Xeoiakin, Xosias pen mumutho. On wara kekn̂e Kporin komo yîwya ero yimaw, Ai, Xeremias, karita ahsîko. Ero yaka tak mewreko omtapotarî, awya wîîkekn̂e ero ahnoro mewreko. Ixaw Yana komo yen̂ekacho pokono mîn omtapotarî, Xuta komo yen̂ekacho pokono marha, mîk hak rowon pono komo yen̂ekacho pokono marha. Ahnoro omtapotarî mewreko, wîîkekn̂e awya pahxa Xosias pen yehtoponho n̂ixa rono rma mewreko.
3On wara tko na natu Xuta komo, ahnoro tîwîrîmacho komo n̂encetu, ero rma ekî xe wasî iipo so. Ero yentache tak kicicme cehtoponhîrî komo yai na n̂etowyatu. Ero yai etowche so kicicme ehtoponhîrî komo tak wîhcamnoyasî, akpîra ehtoponhîrî komo marha, kekn̂e Kporin komo owya.
4Ero ke Baruke nan̂ikyakn̂e Xeremias, N̂erias mumuru. Tmokuche noro tak mewrekn̂e karita poko. Xeremias ya kekn̂e Kporin komo ero rma mewrepekn̂e noro Baruke ya.
5Ero yinhîrî tak on wara wîîkekn̂e Baruke ya, Tahruso thakwa was tan okwe. Kporin komo mîn yaka tohra thakwa was okwe.
6Ero ke amoro cma re mîîcesî iina on yîmtapotareso karita, oyanme anmewrethîrî yîmtapotareso ha. Kporin komo mtapotarî rma on ha. Amn̂e eseresmara kehtopo komo me tak n̂enmayasî. Ero po tak iina etoko Kporin komo mîn yawno komo n̂entarî me yîmtapotareso. Ero yîmtapotareko ahnoro Xuta komo n̂entarî me. Mîn hak ewto pono komo mokyaxe iina n̂examro n̂entarî me yîmtapotareko.
7Anarimaw Kporin komo yakro na nîmtapowatu tîpînîn yaw so cehtopo komo poko. Kicicme cehtoponhîrî komo yai tak na n̂etowyatu. Mer̂pora ro mak tîrwon n̂ekatîmyakn̂e Kporin komo on roowo pono komo yîwîrîmacho poko, kekn̂e Baruke ya.
8Ero ke Xeremiasî mtapotachonho yaw roro rma tak tî n̂iir̂akn̂e Baruke. Kporin komo mîn yaw rma tî nîmtapotarekn̂e karita, Kporin komo mtapotarî. Ero poko tî xakn̂e Baruke ero yimaw iito.
9Ero yimaw 5 cimn̂ipu xakn̂e kayaritomo me Xeoiakin yehtoponho, Xosias pen mumutho yehtoponho ha. 9-nhîrî nuun̂i po eseresmara ehtopo komo me tak xakn̂e, Kporin komo ponaro xa cehtome so eseresmara xatken̂e. Ero wa xatken̂e ahnoro Xerusaren pono komo, Xuta yewton pono komo marha, Xerusaren pona mohxapu kom ha.
10Ero po tak karita nîmtapotarekn̂e Baruke, Xeremiasî mtapotarî. Kporin komo mîn yaw rma nîmtapotarekn̂e, Xemarias Sapan mumuru yamtakpon yaw. Kaan karitan mewren̂e ro mîk xakn̂e Sapan. Kaan mîn roron pono mîn xakn̂e Xemarias yamtakpon, îh po ha. Kaan mîn metatan mîtwono marha mîn xakn̂e. Iito karita nîmtapotarekn̂e Baruke ahnoro mohxapu komo n̂entarî me. Ero wa tî xakn̂e Baruke ero yimaw.
11Ero yimaw Mikaias tak n̂encekn̂e Kporin komo mtapotachonho, karita yaw tmewreso xakn̂e ero. Xemarias mumuru mîk xakn̂e Mikaias, Sapan parî ha.
12Entache kayaritomo yaka takî tî cekn̂e. Karita mewren̂e ro yamtakpon yaka tî n̂ewomyakn̂e. Iito tî xatken̂e antomano rin̂e komo ahnoro. Ceremaxi so tî xatken̂e. Iito xakn̂e Erisama, karita mewren̂e ro mîk, Teraias Semaias, Ewnatan Akbo, Xemarias Sapan, Setekias Anan̂ias, ahnoro xatken̂e iito re antomano rin̂e kom ha.
13Iina cewomuche tîn̂entathîrî n̂ekatîmtîkekn̂e Mikaias yîwya so. Baruke nîmtapotarekn̂e karita Kaan mîn yawno komo n̂entarî me ero n̂ekatîmtîkekn̂e yîwya so.
14Ero wa entache Xewci takî tî n̂en̂epekn̂e antomano rin̂e komo, N̂etan̂ias mumuru. Seremias mumuru tî mîk xakn̂e N̂etan̂ias, Kuusi parî ha. Baruke yaka tî noro n̂en̂epekn̂e. On wara kacho tî n̂entamexpekn̂e yîwya, Karita eeko awemyaw, mohxapu komo n̂entarî me mîmtapotarew ero eeko amna yaka hara, kacho tî n̂entamexpekn̂e. Ero ke karita nahsîyakn̂e Baruke, yîhyaka so tak naar̂akn̂e.
15Mokuche on wara tî ketken̂e antomano rin̂e komo yîwya, Ai oyakno, oona cma re ka meremesî. Ero karita cma re mîmtapotaresî amna n̂entarî me hara, ketken̂e tî yîwya. Ero ke karita nîmtapotarekn̂e Baruke yîn̂entarî komo me.
16Karita yawno yentatîkache etwece takî tî n̂een̂atken̂e iitono komo. N̂eraswatken̂e takî tî. On wara tî ketken̂e Baruke ya, On karita yaw nasî tmewreso ero men amna n̂ekatîmyasî kayaritomo ya, ketken̂e tî.
17On wara tko ketken̂e hara Baruke ya, Ahce wa ero wa mîhtînoi karita yaka mewretopo awya kopi? Xeremiasî mtapotachonho xa mîn ha? ketken̂e tî Baruke ya.
18Nhnk, kekn̂e tî Baruke yîwya so, Xeremiasî mtapotachonho rma on. N̂ekatîmyakn̂e owya. Ero ke on karita yaka ow mewrekn̂e mewretopo ke mak, kekn̂e tî yîwya so.
19Ero yinhîrî on wara tî ketken̂e antomano rin̂e komo Baruke ya, Amyamro eseyamtatko Xeremias yakro. Anarî komo ya ekatîmra ro mak men ehcoko aweseyamtopo komo yîhtînopîra ahtome so, kekn̂e tî yîwya. Ero wa tî ketken̂e Baruke ya.
Kaan Karitan Kr̂a Nakn̂iasî Kayaritomo Okwe
20Ero yinhîrî karita tî n̂iir̂akn̂e Erisama yamtakpon yaka, karita mewren̂e ro yamtakpon yaka. Iina ciriche cetken̂e takî tî antomano rin̂e komo kayaritomo yaka, tamtakpon yaw exitaw. Yîwya tî n̂ekatîmyatken̂e Xeremias karitan yîmtapotarechonho Baruke ya.
21Ero ke Xeuci tî n̂en̂epekn̂e kayaritomo karita wece. Ero ke n̂ekyakn̂e takî tî noro Erisama yamtakpon yawnonho. Ekîche kayaritomo n̂entarî me takî tî nîmtapotarekn̂e. Ero yencetaw kayaritomo ya noro panaw tî n̂ecececetken̂e antomano rin̂e komo.
229-nhîrî nuun̂i po tî ero wa xatken̂e. Cwotu yimawno yaw tî xakn̂e kayaritomo ceremaxi mîîmo yaw. Wehto tî xakn̂e ero yekenî ro po kayaritomo yeepataw.
23On wara tko tî n̂iir̂akn̂e kayaritomo, karita yîmtapotaretopo ka n̂encekn̂e, 3 yîraconhîrî wicakî mak ha ka, 4 yîraconhîrî wicakî anarimaw. Ero wicakî so entache entaxapu nawocekn̂e kayaritomo mewren̂e ro cayin ke. Awotoche nar̂mekn̂e kr̂a wehto cheka okwe. Ero yinhîrî ero wa xa marha tî n̂iir̂akn̂e roro karita pen takn̂itîkaxi ro okwe.
24Erasîra ro makî tko tî xakn̂e kayaritomo karita yakn̂iyataw. Erasîra marha tî xatken̂e noro maywen komo. Encetaw so rma erasîra tî xatken̂e. Tponon komo tî ahxaikara xatken̂e.
25On wara tko tî kekn̂e Ewnatan kayaritomo ya, Apa, karita cma re akn̂ipîra masî, kekn̂e tî. Ero wa xa marha tî ketken̂e Teraias, Xemarias komo. Yîmtapotarî komo yentan̂e pîn wara rma tko tî xakn̂e kayaritomo okwe.
26Nîmtapowakn̂e xa matko kayaritomo Xerameew Amareke yakro. On wara tî kekn̂e yîwya so, Baruke ahsîtatko karita mewren̂e ro. Xeremias yakro rma ahsîtatko, weronomano rin̂e mîk noro ahsîtatko, kekn̂e tî yîwya. Seraias Asîriew kkomo marha tî nantomekn̂e Xerameew yakronomacho poko, Seremias Abtew marha. Ero ke tî cetken̂e n̂examro Xeremias komo yahsîso. Enîhra rma tko tî xatken̂e. N̂examro tî n̂eyamyakn̂e Kporin komo. Ero wa tî xatken̂e.
Kaanî Mtapotarî Mewresî Xa Hara Xeremias Kporin Komo Yanme
27Ero wa tî karita nakn̂iyakn̂e kayaritomo. Baruke nmewretho mîn nakn̂iyakn̂e, Xeremias mtapotachonho mewrexapu ha. Ero yinhîrî Xeremias yakro tak nîmtapowakn̂e xa hara Kporin komo.
28On wara kekn̂e yîwya, Ai, Xeremias, anarî tak ahsîko hara karita. Ero yaka mewreko ahnoro omtapotarî yihcithîrî yaw xakn̂e ero wa kacho. Xeoiakin nakn̂iyakn̂e, Xuta komo kayaritomon, ero retawno yaka mewreko xa hara ero wa kachonho xa marha.
29On wara marha kasko Xeoiakin ya, Xuta yepamtho kayaritomon ya, On wara kesî Kporin komo awya, Karita makn̂iye okwe. On wara mîîkekn̂e owya, Ahce kacho ero yipu mîmewrekn̂e karita yaka kica? On wara mîmewrekn̂e, Mokyasî men Babiron̂a komo kayaritomon. On roowo nîwîrîmesî ro mak okwe. Tooto yeken pînî ro me tak on n̂iir̂asî, okno yeken pîn me marha, kacho mîmewrekn̂e kica, mîîkekn̂e owya, kasko yîwya, kayaritomo ya.
30Ero ke on wara kesî Kporin komo Xeoiakin poko, Xuta komo kayaritomon poko, Tapi pen retawno me exihra ro mak tak naxe noro yepamtho komo. Cewn̂e n̂hema exihra nasî kayaritomo me. Noro pen yokoputho nar̂mexe kr̂a amn̂e waapa komo roowo pona. Kaamo n̂ipikarî me kr̂a nasî katpanaw, cicakî yapon me nasî kosope hara.
31Noro pen wemetanmekyasî, yîhyawno komo poko marha, noro maywen komo poko marha. Kicicme ehtoponhîrî komo yanme wemetanmekyasî. N̂examro ya cma re wîîkekn̂e, Awîrîmacho komo men wekmexpesî, Xerusaren pono komo yîwîrîmacho, ahnoro Xuta komo yîwîrîmacho, wîîkekn̂e. Omtapotarî ponarora ro makî tko xatken̂e okwe. Ero ke omtapotachonho yaw roro rma tak men wekmexpetîkesî yîwîrîmacho komo okwe, kesî Kporin komo.
32Ero yinhîrî anarî tak nahsîyakn̂e xa hara Xeremias karita. Baruke ya tak nîmyakn̂e, karita mewren̂e ro ya. Ero poko tak mewrekn̂e noro yîmtapotarî xa hara. Ahnoro mewrekn̂e Xeoiakin nakn̂iputho yaw xakn̂e ero yaw roro rma mewrekn̂e. Ero wa kacho nîhremekn̂e hara mer̂pono pîn ke hara. Ero wa mewrekn̂e Baruke, Xeremiasî mtapotachonho xa hara.
Kporin Komo Yakro Amtapotakî Amna Poko, Kesî Kayaritomo Xeremias Ya

1Ero yinhîrî on wara tak xakn̂e Nabukotonoso, Babiron̂a pono komo kayaritomon, Setekias n̂iir̂akn̂e Xuta yepamtho komo kayaritomon me. Xosias pen mumutho mîk xakn̂e Setekias. Kon̂ias yemtaka n̂iir̂akn̂e noro kayaritomo me, Xeoiakin mumuru yemtaka ha.
2Wara rma Kporin komo mtapotachonho ponarora ro makî tko xakn̂e noro hara okwe. Iito xakn̂e Xeremias, weronomano rin̂e ha. Kporin komo mtapotarî cma re n̂entamexpekn̂e yîwya. Wara rma ero ponarora xakn̂e. Ero ponarora marha xatken̂e noro maywen kom hara okwe. Ahnoro Xuta rowon pono komo xatken̂e ero ponarora okwe.
3Ero yinhîrî tak tmaywen komo n̂en̂epekn̂e Setekias yîhyaka, weronomano rin̂e yaka, Xukaw Seremias, Sopon̂ias Maaseias, tîmsom pokono mîkî, n̂examro tî n̂en̂epekn̂e. On wara kacho tî n̂ekatîmyatken̂e kayaritomo mtapotarî yîwya, Apa, oroto rma cma re ka mîmtapowasî Kporin komo yakro, ponaro kehtopo komo yakro ha. Amna cma re mukurunpes Apa, mîîkesî cma re yîwya, kacho tî n̂ekatîmyakn̂e yîwya.
4Ero yimaw ka tanme ro mak n̂etar̂akn̂e Xeremias ewto pono komo chere. Ahrura rma ka xatken̂e.
5Ero yinhîrî takî tî Paraw sowtatun komo mokyatken̂e Exitu poi mer̂pono pîn komo. Ero yimaw Kawtew komo xatken̂e Xerusaren twamtoso. Ewto pono komo yar̂ma xe tî xatken̂e. Exitu pono komo mohtopo yencetaw tko Xerusaren wamton̂enhîrî komo cetken̂e hara anana.
6-7Ero yimaw Kporin komo nîmtapowakn̂e xa hara Xeremias yakro. On wara kekn̂e yîwya, On wara wîîkes Ow Aporin komo, ponaro Ixaw Yana komo yehtopo, on wara kasko Xuta komo kayaritomon ya, Kporin komo yakro cma re mîmtapowas amna poko, kacho yentamexpon̂e komo ya, On wara men naxe Paraw sowtatun komo, Exitu poi mohce awakronomaxi so n̂examro tak cexe hara. Exitu pona n̂etîramexe hara cekenî ro komo pona hara.
8Ero yinhîrî mokyaxe xa hara Kawtew komo oona. On pono komo yakro n̂etar̂mexe. Ewto tak nahsîyaxe. Mîîmo mko tak nakn̂iyaxe on pononho penî mko okwe.
9On wara men kesî Kporin komo awya so, esemîknopora ro mak men ehcoko. Eroromero cet ham okre Kawtew komo kîhyai so, kahra ehcoko. Eroromero tohra ro mak men wa naxe okwe.
10Ahce wa na matu Kawtew sowtatun komo yakro awetar̂metaw so ketaw ha re iyopono me so cehso ro? Iito rma tak na nat ha re paraxkaxapu komo re mak tîmîn komo yaw. Ero wara rma exitaw so ketaw ha re en̂exa rma men mokyaxe noro yipu komo rma ewto yakn̂iso okwe. Ero wa men yîhtînocoko, kasko Xuta yepamtho komo kayaritomon ya, kekn̂e. Ero wa kekn̂e Kporin komo owya.
Xeremias Pen Nahruyaxe Antomano Rin̂e Komo Okwe
11Ero yinhîrî tak on wara xakn̂e hara Xeremias. Kawtew sowtatun komo ka cetken̂e Xerusaren wamton̂enho komo. Paraw sowtatun komo pona tî n̂eraswatken̂e. Ero ke tî cetken̂e hara.
12N̂examro toche Xerusaren poi cekn̂e cma re Xeremias Benxamin rowon pona. Tmararîn yahsîso cekn̂e Benxamin yepamtho komo chewno yahsîso.
13Benxamin komo metatan yaro cetaw iito xakn̂e kayaritomo kurunu ro komo yantoman̂e. Xerias tî mîk xakn̂e noro yosotî. Seremias mumuru tî mîk xakn̂e, Anan̂ias parî tî. Xeremias pen tak nahsîyakn̂e Xerias okwe, weronomano rin̂e pen ha. On wara kekn̂e yîwya, Mîîcesî Kawtew komo yakrono me tak ehso kica, kekn̂e yîwya.
14Pîra ro mak, kekn̂e yîwya. Kawtew komo yakrono me ehso tohra ro mak wasî, kekn̂e. Yîmtapotarî yentara ro makî tko xakn̂e Xerias. Xeremias pen nahsîyakn̂e rma okwe. Antomano rin̂e komo yaka naar̂akn̂e.
15Xeriasî mtapotarî yentache nîrwonatken̂e antomano rin̂e komo Xeremias poko okwe. N̂etapetken̂e oko. Ero yinhîrî nahruyatken̂e Xonatas mîn yaka, karita mewren̂e ro mîn yaka. Ero rma tî n̂iir̂atken̂e ahruno ritopo me. Ero ke iina Xeremias pen nahruyatken̂e.
16Iina nahruyatken̂e mîîmo yaka ahtoxapu yaka xa. Iito xakn̂e mer̂pora kaamo okwe.
17Ero yinhîrî tmaywen komo n̂en̂epekn̂e Setekias Xeremias yahrunkachome. Tîmîn yaka rma tî n̂ekpekn̂e. Iito nîmtapowakn̂e cewyaro noro yakro, en̂epa me mak. On wara kekn̂e yîwya, Ai oyakno, Kporin komo mtapotarî yentara mîxakn̂e kpokono kom ha? kekn̂e owya. Wencekn̂e rma, kekn̂e yîwya. On wara kekn̂e Noro apoko, Babiron̂a pono komo kayaritomon ya tî awahsîpe Noro okwe, kekn̂e yîwya.
18Ero yinhîrî on wara kekn̂e hara Xeremias kayaritomo ya, Setekias ya, Kicicme ma re wîxakn̂e apoko, amaywen komo poko, tooto komo poko marha? Ahce wa oyehtoponho yanme ow mahrui okwe? kekn̂e yîwya.
19Ahto wa nat awya aweronoman̂enhîrî kom hara. On wara mexe ketken̂e n̂examro awya, Babiron̂a komo kayaritomon awakro so etar̂mara nas amn̂e, on roowo yahsîra marha nasî, ketken̂e awya. Ahto tak nat ero wa kan̂enho komo oroto?
20Apa, omtapotarî cma re mencesî. Yiixe oyehtopo cma re wekatîmyasî awya. Xonatas mîn yaka cma re ow en̂epera xa hara mas okwe karita mewren̂e ro mîn yaka ha. Iito oyexitaw kwaihya tak na okwe, kekn̂e yîwya.
21Ero ke on wara tî kekn̂e Setekias sowtatu komo ya Xeremias poko, Moso ahrucoko okurun komo roron pono yaka mîîmo yaka. Noro iyurmacoko enmar̂atîxera kuuru yain̂e ro komo naitho ke. Ero wa iyurmacoko ewto pono cenatîso ro kuuru komo, kekn̂e. Ero ke iito tak xakn̂e Xeremias kahrutopo roron pono yaw hara, waaca yaw. Ero wara xakn̂e Xeremias pen okwe.
Xeremias Pen N̂iir̂axe Ahtoxaputho Yaka Okwe

1-2Taa, Xeremias nîmtapowakn̂e xa hara tooto komo n̂entarî me. On wara kekn̂e ero yimaw, On wara kesî Kporin komo, tanî rma awexitaw so ewto po mîwaiyaxe ha men okwe. Waapa komo men aparaxkexe so anarimaw, rooma yaka mîwaiyaxe anarimaw, eper̂a yaka mîwaiyaxe anarimaw so. Kawtew komo maywen me awcetaw so reha waipîra rma maxe okre. Waipîra awehtopo komo nasî awepethîrî komo me. Kar̂pe rma maxe.
3On wara men kesî Kporin komo, on ewto men wahsîpesî Babiron̂a pono komo kayaritomon sowtatun komo ya. Tantono komo men nahsîyaxe okwe, kesî Kporin komo, kekn̂e Xeremias iitono komo ya. Yîmtapotarî tko tî n̂encetken̂e kîrkomo. Sepacias Matan, Xetarias Pasu, Xukaw Seremias, Pasu Mawkias, ero wa tî xatken̂e yîmtapotarî yentan̂e komo.
4Antomano rin̂e komo mîkyam xatken̂e. Ero ke on wara tî ketken̂e n̂examro kayaritomo ya, Apa, Xeremias cma re mîwaikesî kr̂a. Tanî naxe sowtatu komo. N̂examro yahwokamexpon̂e me nasî Xeremias ero wa karî ke. Ahnoro kpoyino komo yahwokamexpon̂e me nasî kica ero wa karî ke. Tantono komo yakronoma xera nai ham noro, yîwîrîmano mak ciri xe nai ham okwe, ketken̂e tî kayaritomo ya.
5On wara makî tî n̂eyukyakn̂e kayaritomo, Setekias, Amyamro ha tko. Awanme ro so mak ciicoko. Kayaritomo rma re ow, wara rma anarme kahra thakwa was awya so, kekn̂e makî tî Setekias okwe.
6Ero ke Xeremias pen nahsîyatken̂e n̂examro. Roowo yahtoxapu yaka tak tî noro pen n̂enîhcetken̂e, Mawkias nahtotho yaka, kayaritomo mumuru nahtotho yaka. Ahruno ritopo roron po tî xakn̂e ero. Xeremias pen n̂enîhcetken̂e ruupu ke tawyocke. Tuuna exihra xakn̂e ahtoxapu yaw, apacakrî mak xakn̂e iito kica. Ero ke n̂emihcakn̂e ha re Xeremias pen apacakrî cheka kica. Ero wa noro pen n̂iir̂atken̂e okwe.
Xeremias Nanîmyaxe Hara Ebece-Mereke Komo
7Taa, ero yimaw kayaritomo mîn yaw tî xakn̂e Ebece-Mereke. Eciopia pononho mîk xakn̂e, ewnuku me cehsom. Kayaritomo yakro cesentaxmu tî mîk xakn̂e. Xeremias yenîhtotoponho tî n̂encekn̂e noro, yuhnawno yaka enîhtotoponhîrî. Ero yimaw kayaritomo tî xakn̂e ceremaxi waaca metatan yaw, Benxamin metatan yaw.
8-9Ero ke kayaritomo mîn yai tî cekn̂e Ebece-Mereke kayaritomo yenso. On wara tî kekn̂e yîwya, Apa, kayaritomo amoro. On wara wîîkesî awya mîkyam poko kîrkomo poko. Kicicme ro mak Xeremias pen n̂iicow okwe, weronomano rin̂e pen okwe. Ahtoxapu yaka n̂enîhtocow okwe. Iito rma cexitaw noro pen waihyasî men okwe rooma yaka. Iyurumra thakwa tak naxe on pono komo okwe, kekn̂e tî kayaritomo ya.
10Ero ke on wara tî kekn̂e kayaritomo Ebece-Mereke ya, Eciopia pononho ya ha, Taa, xehxa arko kîrkomo awakro 30. Xeremias anîmcoko hara ahtoxapu yai waipîra rma ka exitaw, kekn̂e tî.
11Ero ke ero wicakî kîrkomo naar̂akn̂e Ebece-Mereke. Kayaritomo mîn yaka tî cekn̂e, puranta yen makatawno yaka ha. En̂exa tî naar̂akn̂e poonotho. Ero tak n̂enîhcekn̂e ruupu poko Xeremias yaka.
12On wara kekn̂e Ebece-Mereke, Eciopia pononho yîwya, On poonotho cirko ayahtarî woom me, ruupu yaam me, kekn̂e. Ero ke ero wara rma n̂iir̂akn̂e Xeremias.
13Ero yinhîrî tak Xeremias nanîmyatken̂e ruupu ke. Ahtoxapu yai nanîmyatken̂e. Ero yinhîrî kayaritomo kurun komo roron pono yaw tak xakn̂e hara Xeremias, mîîmo yaw. Ero wa xakn̂e Xeremias.
Xeremias N̂encesi Kayaritomo En̂epa Me
14Ero yinhîrî on wara xakn̂e kayaritomo, Xeremias nan̂ikpekn̂e xa hara tîhyaka. Kporin komo mîn metatan tî xakn̂e osorwaw. Mehxan mîtwo xakn̂e kayaritomo, osorwawnonhîrî mîtwo. Iina nan̂ikpekn̂e Xeremias. On wara kekn̂e yîwya, Ai oyakno Xeremias, kîmtapowasî cma re awakro. Omtapotarî men eyuhko. Aropotaka rma eyamra ro mak men esko ekatîmnî kica, kekn̂e yîwya.
15On wara tko kekn̂e Xeremias Setekias ya, On wara mak wîîkes awya Apa, amtapotarî yeyukyataw owya, ow mak na mîwaike okwe. Awakîretopo yekatîmyataw awya omtapotarî ponarora ro mak mas okwe, kekn̂e Xeremias kayaritomo ya.
16On wara tko kekn̂e Setekias yîwya, On wara wîîkes awya, waipîn me nasî Kporin komo, kesesîtopo tîmn̂e ro, kacho wara rma nasî omtapotarî. Awaikara ro mak was ow. Amîhra marha was awaika xatî komo ya. Yaaro tan wîîkes awya, kekn̂e kayaritomo Xeremias ya.
17Ero ke on wara kekn̂e Xeremias Setekias ya, On wara men kesî Kporin komo, kantoman̂e ro, ponaro Ixaw Yana komo yehtopo ha, Babiron̂a pono komo yantoman̂e komo yaka awcetaw n̂examro mamawno me waipîra mas amoro, on ewto yakn̂ipîra marha naxe, ayanan komo marha waipîra naxe.
18Babiron̂a pono yantoman̂e komo mamawno me tohra awexitaw reha Kawtew komo ya rma ewto nîmyasî Kporin komo. On pononho tak nakn̂itîkesî mîîmo pen. Emahcin me thakwa mas amoro okwe, kekn̂e Xeremias.
19On wara tko kekn̂e Setekias Xeremiasî ya, Keraswasî Xutew komo pona, Kawtew komo mamawno me etowxapu komo pona. Noro yipu komo na omya Kawtew komo ya. N̂examro tak na oyemetanmekyat oko, kekn̂e.
20Pîra Apa, kekn̂e Xeremias, amîhra ro mak naxe Kawtew komo ya. Kporin komo mtapotarî tan wekatîmyas awya, ero men ewetko. Ero yewehcataw awya esemetanmekîra tak masî, waipîra marha masî.
21-22N̂examro mamawno me tohra awexitaw reha, on wara awehtopo n̂enpekn̂e Kporin komo owya, ahnoro wooxam komo, Xuta kayaritomon mîn yaw etîmtoxapu komo, nahsîyaxe amn̂e Babiron̂a pono komo, antomano rin̂e kom ha. On wara tak kexe n̂examro komo apoko, Awemîknoyatken̂e yiixe awehtoponhîrî komo rma. Ayopo xatken̂e ham okwe. Apacakrî cheka tak ahtarî n̂emihce okwe. Awakrononhîrî komo tak awahsîpînketken̂e okwe, kexe. Ero wa kexe wooxam komo apoko.
23Ahnoro ahcinhîrî komo naar̂axe Kawtew komo yaka, amxîkîthîrî komo marha naar̂axe yîhyaka so. Amoro meero emahcira masî. Awahsîyasî rma Babiron̂a pono komo kayaritomon. On ewto pen nakn̂itîkexe apoyero rma okwe, kekn̂e Xeremias. Ero wa kekn̂e Setekiasî ya.
24Ero yinhîrî on wara kekn̂e Setekias Xeremias ya, Taa, n̂ex ha, oroto tîtkacow ero men ekatîmra ro mak esko waipîra awehtome.
25Anarimaw, on wara na n̂encetu antomano rin̂e komo. Xeremias yakro nîmtapota kayaritomo, kacho na n̂encetu. Ero ke ahyaka na mokyatu on wara kaxi, Ai oyakno, ahce wa mîîka kayaritomo ya? Ahce wa noro nîîka awya hara? Ahnoro rma ekatîmko amna ya. Eyamra ro mak esko amtapotachonhîrî komo awaikara amna yehtome, ketu na awya.
26Ero wa ketaw awya on wara mak kasko yîwya so, Xonatasî mîn yaka cma re ow ahrura masî. Iito oyexitaw kwaihyas okwe, wîîkekn̂e yîwya, kasko yîwya so, kekn̂e kayaritomo. Ero wara kekn̂e Xeremias ya.
27Ero yinhîrî tak mokyatken̂e rma antomano rin̂e komo Xeremias yaka. On wara ketken̂e yîwya, Ahce wa mîîka kayaritomo ya? Ahce wa noro nîîka awya hara? ketken̂e yîwya. Ero ke kayaritomo kekn̂e yîwya ero wa kachonho yaw roro mak kekn̂e Xeremias yîwya so. Miyan poko rma kahra xatken̂e yîwya. Kayaritomo yakro yîmtapotachonhîrî yentan̂e exihra ro mak xakn̂e anarî komo.
28Ero yinhîrî iito rma xakn̂e Xeremias kayaritomo kurun komo roron pono yaw, mîîmo yaw. Iito xakn̂e Xerusaren pona xa sowtatu komo mohtopo pona roro. Iito rma xakn̂e Babiron̂a pono komo mokyataw iina. Ero wa xakn̂e Xeremias.
Xerusaren Pona N̂epatakexe Babiron̂a Pono Komo

1Taa, on wara xakn̂e Xerusaren pona xa sowtatu komo yepatakachonho, 9 cimn̂ipu ka xakn̂e Xuta komo kayaritomon me Setekias yehtoponho, 10-nhîrî nuun̂i po. Ero po mokyakn̂e Nabukotonoso, Babiron̂a pono komo kayaritomon Xerusaren pono komo waparî me. Tmokuche so Xerusaren wamcetken̂e epatakara ro mak ehtome so ero pono komo.
2Ero yinhîrî 11 cimn̂ipu takî xakn̂e kayaritomo me Setekias yehtoponho. 4-nhîrî nuun̂i po, 9-nhîrî kaamo po, ero po ewto wacan nawketken̂e sowtatu komo.
3Ero yinhîrî tak Babiron̂a kayaritomon maywen komo mokyatken̂e waaca potaka, antomano rin̂e kom ha. Waaca metatan yaw rma n̂eremetken̂e, rakatawno yaw. On wara xakn̂e osotî komo, N̂ekaw-Sarese, Sanka-N̂ebo, Sasekin, Habe-Saris, N̂ekaw-Sarese, Habe-Make, miya rma xatken̂e Nabukotonoso maywen komo, antomano rin̂e kom ha. N̂examro tî n̂er̂emetken̂e waaca metataw rma kopi.
4On wara tî xakn̂e Setekias, Xuta komo kayaritomon, Babiron̂a pono komo tî n̂een̂akn̂e ceremaxi waaca potaw rma. Ahnoro noro sowtatun komo marha n̂examro n̂een̂atken̂e. Ero ke n̂emahciyatken̂e tak ewto poi kosope. Kayaritomo natîrî yecento n̂epataketken̂e ewto poi. Iito xakn̂e asakî waaca etantaw re. Iito marha xakn̂e metata. Ero yaro n̂epatakekn̂e Setekias. Miya tak n̂emahciyakn̂e woskara pore.
5Noro wenari tko tî cetken̂e Kawtew sowtatun komo. Setekias pen takî tî nahsîyatken̂e Xer̂ko woskaran po. Noro pen yahsîche Nabukotonoso yaka tî naar̂atken̂e. Hibra po tî xakn̂e noro, Amace pono po. Iito takî tî Setekias pen n̂en̂ekekn̂e Nabukotonoso.
6Ero yinhîrî Setekias mumutho komo waihkapekn̂e yîîm wero ro rma okwe. Hibra po rma waihketken̂e. Ahnoro Xuta yepamtho yantoman̂e pen komo marha waihkapekn̂e Babiron̂a komo kayaritomon.
7Ero yinhîrî Setekias pen takî tî n̂ewkekn̂e oko. Nîhraknumiyakn̂e marha bronse ke aatome tak Babiron̂a pona.
8Ero yimaw marha kayaritomo mîntho mkko nakn̂iyatken̂e Kawtew komo, miyan komo mîntho rma nakn̂iyatken̂e. Xerusaren wacantho marha macaketken̂e cewakrokaxi ro.
9Xerusaren po rma etîmtoxapu komo tak naar̂akn̂e N̂ebusaratan Babiron̂a pona. Nabukotonoso maywen me etowxapu komo marha naar̂akn̂e. Kayaritomo kurun komo yantoman̂e mîk xakn̂e N̂ebusaratan.
10Iito rma tko tî emyawnomnî ro komo nînomyakn̂e N̂ebusaratan. N̂examro ya tî nîmyakn̂e naatî, uupa yatî, mararî mko marha. Ero yimaw rma tî nîmyakn̂e yîwya so.
Xeremias Nahsîpînkesî Nabukotonoso Tanme Ro Mak Totohme
11-12N̂ebusaratan tko tî nantomekn̂e Nabukotonoso Xeremias poko. Pahxa n̂he tî kekn̂e yîwya on wara, Xeremias cirko ahyaka. Noro yemetanmekîra esko. Ero wa oyexi xe wasî, ketaw awya ero wara rma noro cirko, kekn̂e.
13-14Ero ke kayaritomo maywen komo takî tî n̂en̂epekn̂e N̂ebusaratan Xerusaren pona. Habe-Sarisi, N̂ekaw-Sarese, Habe-make, ero wa xakn̂e en̂epexapu komo osotî. Ahnoro tî kayaritomo maywenî ro komo tî n̂en̂epekn̂e iina. N̂examro takî tî sowtatu komo n̂en̂epetken̂e Xeremias wece. Ero ke noro tî naar̂atken̂e kahrutopo yai. Xetarias yaka tî naar̂atken̂e. Aikaw mumuru tî mîk xakn̂e Xetarias, Sapan parî ha. Moso men arko yîmîn yaka, ketken̂e tî yîwya. Ero ke tîyanan komo chew tak xakn̂e Xeremias.
15-16Taa, pahxa n̂he, iito rma ka exitaw Xeremias kahrutopo yaw Kporin komo mtapotarî tî n̂encekn̂e hara noro. On wara kekn̂e yîwya, Ai Xeremias, etoko Ebece-Mereke yaka, Eciopia pononho yaka. On wara kasko yîwya, Ai oyakno, on wara kesî Kporin komo awya, kantoman̂e ro Mîk kesî, ponaro Ixaw Yana komo yehtopo ha, Omtapotachonho yaw roro rma on pono komo yîwîrîmacho wekmexpesî. N̂examro yahworetopo yekmexpora ro mak was okwe. Yîwîrîmatopo me enmayataw ero po rma yîwîrîmacho komo meen̂asî.
17Ero po tko amoro kukurunpesî. Waapa nahsîtorî me masî ero yimaw, pona awerahtîmtopo komo nahsîtorî me ha.
18Yaaro tan wîîkesî, kukurunpesî, wîîkesî. Waipîra masî kacipara imo ke. Waipîra awehtopo nasî awepethîrî me. Ero wara kukurunpesî opona enîn̂e me awexirî ke okre, kesî Kporin komo, kasko yîwya, kekn̂e. Ero wa kekn̂e Kporin komo Ebece-Mereke ya.
Etîmtoxapu Komo Kayaritomon Me Tak Nasî Xetarias

1Ero yinhîrî tak Kporin komo mtapotarî n̂encekn̂e xa hara Xeremias. On wara exitaw n̂encekn̂e, Xeremias n̂een̂akn̂e N̂ebusaratan, Nabukotonoso kurun komo yantoman̂e. Xuta komo yakro xakn̂e Xeremias, Xerusaren pononho yînarîrî komo yakro. Tapomiso tî noro xakn̂e n̂examro yakro, Babiron̂a pona taasom komo yakro.
2Xeremias yenîche N̂ebusaratan ya on wara kekn̂e yîwya, Ai oyakno, Kporin komo mtapotarî yanme rma on warai awîrîmacho komo awepor̂atken̂e so tan, ponaro awehtopo komo mtapotarî yanme ham.
3Oroto tak awîrîmacho komo n̂ekmexpo tîmtapotachonhîrî yaw roro rma. On warai awepor̂atken̂e so kicicme awexirî komo poyero Kporin komo ya. Yîmtapotarî yewetîra mîxatken̂e okwe.
4Oroto tko kîmhokesî, awemeknumitoponhîrî wîmhokesî. Oyakro tak amok ha Babiron̂a pona amoku xe awexitaw mak. Iina amokuche kakronomesî. Amoku xera awexitaw mokuhra esko. Enko xe, ahnoro roowo nasî anmen̂ekarî me. Aweken men̂ekakî awanme ro mak, kekn̂e. Ero wa kekn̂e Xeremias ya.
5Ero ke tak cekn̂e Xeremias. Tohra rma ka exitaw cokorî on wara kekn̂e N̂ebusaratan yîwya, Etok hara Xetarias yaka, Aikaw mumuru yaka, Sapan parî yaka ha. Xuta komo kopenaton me noro n̂iir̂akn̂e Nabukotonoso, ewto pono komo yenîn̂e me. Xetarias mîtwo esko etîmtoxapu komo chew yiixe awexitaw. Awanme ro mak etoko ahna ha na, kekn̂e. Ero yinhîrî Xeremias nahrî nîmyakn̂e yîwya, cepethîkem marha nîmyakn̂e yîwya ahce na. Ero yinhîrî n̂en̂epekn̂e tanme ro totohme. Ero wa xakn̂e sowtatu yantoman̂e Xeremias poko.
6Ero ke Xetarias yaka tak cekn̂e Xeremias Mispa pona. Noro mîtwono me xakn̂e iito rma etîmtoxapu komo chewno me. Ero wa xakn̂e Xeremias.
7Taa, iito rma Ixaw Yana komo rowon po rma xatken̂e sowtatu komo, sowtatu yen̂în̂e komo marha. Woskara po makî tî xatken̂e ewto po exihra. Iito cexitaw so Xetarias yehtoponho tî n̂encetken̂e. Xetarias tî n̂iir̂akn̂e Nabukotonoso on roowo pono komo kayaritomon me. Yupurantamnî komo xatken̂e iito rma, kîrkomo, wooxam komo, rikomo komo. N̂examro yarîhra xatken̂e Babiron̂a pono komo. N̂examro kopenato me takî tî Xetarias n̂iir̂akn̂e, Aikaw mumuru, kacho tî n̂encetken̂e.
8Ero wa kacho yentache sowtatu komo ya n̂examro takî tî mokyatken̂e Xetarias yaka Mispa pona. On wara xakn̂e mohxapu komo yosotî, Ismaew N̂etan̂ias, Xoanan, Xonatas komo, Karea mumuru komo, Seraias Tanumece, Epai mumuru komo, N̂etopace pono mumuru kom ha, Xesan̂ias, Maaka pono mumuru. N̂examro mokyatken̂e Xetarias yaka tîsowtatun komo yakro.
9Ero ke on wara kekn̂e Xetarias yîwya so, Yaaro xa tak amtapotacoko Kaan n̂entarî me, Amaywenî ro me tak nas amna, kacoko yaaro xa. Erasîra ro mak ehcoko Kawtew komo pona. N̂examro mamawno me cehcerî erasîn me ro mak. Aweken komo encoko on roowo pono. Babiron̂a kayaritomon yewetîn̂e me ehcoko. Ero wa awexitaw so kir̂wan̂he tak maxe ahce na poko ehn̂an me okre.
10Owî reha Mispa pono me wasî. Iito Kawtew komo mamawno me was ow hara kîhyaka so mohxapu komo maywen me. Mararî pono yeperîrî potucoko anahrî komo me. Uupa yeperîrî marha potucoko awokru komo me so ciisom. Oripa yeperîrî marha potucoko katî me ciisom hara. Ero wara ehcoko amyamro. Anmen̂ekathîrî komo po ehcoko ewto mko po so ha, kekn̂e. Ero wa kekn̂e Xetarias tîhyaka mohxapu komo ya.
11-12Anarî komo marha tî n̂encetken̂e Xetarias ciitoponho kayaritomo me. Xuta rowon po yîmtoxapu komo kayaritomon me noro n̂iir̂akn̂e Nabukotonoso, kacho tî n̂encetken̂e. Moabe chewno komo, Amon chewno komo, Eton pono chewno komo, mîk hak rowon pono komo, ero warai komo tî n̂encetken̂e Xetarias ciitoponho. Iina so emahcixapu komo mîkyam xatken̂e waapa pona erahtîmrî ke so. Noro ciitoponho yentache mokyatken̂e hara Xuta rowon pona hara. Xetarias yaka tî mokyatken̂e Mispa pona. Iina mokuche so uupa yeperîrî pohcatken̂e twokru komo me. Mararî pono yeperîrî marha pohcatken̂e mer̂pora ro mak.
13-14Ero yimaw takî Xetarias yakro tî nîmtapowakn̂e Xoanan, Karea mumuru. Ahnoro sowtatu komo marha tî nîmtapowatken̂e noro yakro yîhyaka mokuche so, woskara po ehxapunhîrî. On wara tî ketken̂e yîwya, Ai, oyakno Ismaew yehtoponho yentara ma mai, N̂etan̂ias mumuru yehtoponho? Baaris n̂en̂epetho men mîkro Amon komo kayaritomon n̂en̂epetho. Awaparî me tî n̂en̂epekn̂e okwe, ketken̂e tî yîwya.
15Ero yinhîrî cewyaro takî tî nîmtapowakn̂e Xoanan Xetarias yakro. Mispa po rma tî nîmtapowakn̂e. On wara tî kekn̂e yîwya, Ai oyakno, owî cma re men̂epesî Ismaew waihkaxi. En̂epa me mak waihkesî. Awaikache ahnoro Xuta yepamtho komo tak n̂etakpayaxe okwe ahyaka mohxapunhîrî komo. Xuta komo yakwenho ciki tak waihtîkexe okwe. Ero wara men naxe awaikache, kekn̂e tî yîwya.
16On wara tko tî kekn̂e Xetarias yîwya, Ero wa kahra ro mak esko. Tohnaw ro mak mîmtapowasî Ismaew poko okwe, kekn̂e tî. Ero wa tî kekn̂e Xetarias Xoanan ya.
Xetarias Pen Waihkesî Ismaew

1Ero yinhîrî Xetarias yaka takî tî mokyakn̂e Ismaew N̂etan̂ias. Erisama pen mumutho mîk xakn̂e N̂etan̂ias. 7-nhîrî nuun̂i po tî mokyakn̂e. Kayaritomo yananî rma tî mîk xakn̂e, kayaritomo maywenî ro komo marha mîk xakn̂e. 10 mokyatken̂e Ismaew yakro kîrkomo. Mispa pona tî mokyatken̂e. Iito tî n̂eseresmetken̂e Xetarias yakro.
2Ero wa eseresmetaw so rma Ismaew nawomyakn̂e piiri. 10 komo marha nawomyatken̂e noro yakrono komo. Xetarias pen tî paraxketken̂e kacipara imo ke oko, twaihkaxi ro tî paraxketken̂e okwe. Ero wa tî Nabukotonoso n̂iritho pen waihketken̂e okwe, kopenato me yin̂irithîrî pen ha.
3Iitononhîrî pen komo marha waihketken̂e Xuta pen komo, Xetarias yakrononho pen komo. Kawtew pen komo marha waihketken̂e, sowtatu pen komo, iitono kom ha. Mispa po rma n̂examro pen waihkekn̂e Ismaew.
4-5Taa, anarî komo tî entara xatken̂e Xetarias pen waihkachonho. Ero yimaw tak asak ro enmapuche kîrkomo mokyatken̂e iina. Siken poi mokyatken̂e, Siiro poi, Samaria poi marha, en̂exa so mokyatken̂e yaake, 80. Esetpokaxapu komo mîkyam xatken̂e, tahyaxkaxi so marha xakn̂e ponon komo. Cecaikaxi so marha xatken̂e oko. Puruma yeperîrî tî n̂ekyatken̂e Kporin komo mîn yaka Noro ya tîmsom me. Kotoporem marha tî n̂ekyatken̂e iina.
6N̂examro yakro esepotpona tî cekn̂e Ismaew, Mispa poi. Tîwrataro tî cekn̂e. N̂examro yakro ceseporîche on wara kekn̂e yîwya so, Ai oyakno komo, amohcoko Xetarias yaka, Aikan mumuru yaka, kekn̂e tî kica.
7Ero yinhîrî ewto pona epatakache so mohxapu pen komo takî tî waihketken̂e Ismaew, takrono komo yakro. Okoputhîrî komo tî nar̂metken̂e ewtarî yaka.
8Xatken̂e tko 10 kîrkomo waikaxa pen yakrononho komo. Ismaew yakro tî nîmtapowatken̂e n̂examro. On wara tî ketken̂e yîwya, Ai oyakno, amna waihkara esko. Mer̂pora ro mak nas amna nîmtorî puruma yeperîrî, sepata yeperîrî, asece, weenu, ero wara. Mînto nasî mararî po, ketken̂e tî yîwya. Ero ke n̂examro waihkara xakn̂e Ismaew akrononhîrî komo waihketaw.
9Taa, kîrkomo pen waihkache Ismaew ya okoputhîrî komo nar̂mekn̂e ewtarî yaka, Xetarias pen komo yokoputho nar̂mekn̂e ero yaka. Asa pen nahtotho tî mîn xakn̂e ewtarî, kayaritomo pen nahtotho. Baasa pona tî n̂eraswakn̂e Asa, Ixaw Yana komo kayaritomon pona. Ero ke tî ewtarî nahtopekn̂e. Ero yaka tî tînwaikathîrî komo yokoputho nar̂mekn̂e Ismaew N̂etan̂ias, copoyinkekn̂e tak.
10Ero yinhîrî waihkara ehxapu komo takî tî naatîkekn̂e Ismaew. Mispa pononho komo naar̂akn̂e, kayaritomo yemsîrî komo, ahnoro Mispa po etîmtoxapu komo naatîkekn̂e. Pahxa on wara tî kekn̂e N̂ebusaratan, Nabukotonoso kurun komo yantoman̂e, Xetarias ya tî kekn̂e, Moxam men amaywen komo, kekn̂e tî. N̂examro pen naatîkekn̂e Ismaew tahsîso so okwe. Cetken̂e tak Amon komo cheka.
11Ero yinhîrî tko waapa me Ismaew yehtoponho n̂encetken̂e Xoanan komo, anarî komo marha sowtatu yantoman̂e kom ha, noro yakrono kom ha.
12Ero ke kîrkomo naar̂atken̂e ahnoro. Ismaew yakro etar̂maxi tî cetken̂e. Noro takî tî n̂epor̂atken̂e n̂ikitho yecihtaw, Xibeon pono yecihtaw ha.
13Taa, Xoanan yeen̂ataw, noro sowtatun yantoman̂e komo yeen̂ataw marha tawake ro makî tî xatken̂e Ismaew narîrî komo.
14Ero ke on wara tî xatken̂e n̂examro, Mispa poi Ismaew narîrî komo, n̂etaknametken̂e takî tî. Xoanan Karea yaka tî cetken̂e.
15Ismaew takî tî n̂emahciyakn̂e Xoanan yai. 8 kîrkomo yakro ti n̂emahciyatken̂e. Amon yana komo yaka tî cetken̂e. Ero wa tî xatken̂e Ismaew komo.
16Ero yinhîrî on wara tak xatken̂e Xoanan komo, noro yakrono komo marha sowtatu yantoman̂e komo, Mispa po etîmtoxapu komo naatîketken̂e. Ismaew narîtho komo marha naatîketken̂e, Xetarias pen waihkan̂enho narîtho kom ha. Sowtatu komo naar̂atken̂e, wooxam komo, rikomo komo, ewnuku komo, Xibeon poi yîn̂ekîthîrî komo ahnoro naatîketken̂e.
17Keruce-Kiman pona takî tî n̂etakriyatken̂e. Beren mîtwono mîn Keruce-Kiman. Iina ka n̂etakriyatken̂e Exitu pona tîcetaw so.
18Kawtew komo pona tî n̂eraswatken̂e Xetarias pen waihkarî ke Ismaew ya, Nabukotonoso n̂iritho waihkarî ke. Xuta rowon pono komo kopenato me n̂iir̂akn̂e noro pen waihkarî ke n̂eraswatken̂e. Ero ke Exitu pona tîto xe xatken̂e. Ero wa tî xatken̂e.
Tohra Ehcoko Exitu Pona, Kesî Xeremias Xuta Yepamtho Yakwenho Komo Ya

1Ero yinhîrî tak Xeremias yaka mokyatken̂e sowtatu yantoman̂e komo, weronomano rin̂e mîk noro yaka. On warai komo mokyatken̂e, Xoanan Karea, Xesan̂ias Osaias, ahnoro yîmtoxapu komo mokyatken̂e yîhyaka, emyanowmnî komo, cemyawnoyem komo marha.
2On wara ketken̂e yîwya, Ai oyakno, on wara kes amna awya, amna mtapotarî cma re mencesî. Kporin komo yakro cma re mîmtapowasî, ponaro awehtopo yakro. Amna poko cma re mîmtapowasî asak mak yîmtoxapu komo poko. Enko xe asak mak taxe mer̂pono pînînhîrî komo okwe.
3On wara cma re mîîkesî Kaan ya, Apa kah yawno, pona amna totopo cma re mekatîmyasî amna ya. Poko amna yehtopo marha cma re mekatîmyasî amna ya, mîîkesî cma re yîwya, ketken̂e.
4On wara tî Xeremias n̂eyukyakn̂e, Amtapotarî komo wenta. Ero ke kîmtapowasî Kporin komo yakro, ponaro awehtopo komo yakro. Mîîkacow owya ero wara wîîkesî yîwya. Ahce wa na nîîke Noro owya ero rma wekatîmyasî awya so. Watohnî me ro mak wekatîmtîkesî yîmtapotachonhîrî awya so, kekn̂e.
5Ero yinhîrî on wara ketken̂e xa hara Xeremias ya, Taa, Kporin komo Kaan kes awya ero rma amna n̂ewehcasî. Ero yewetîra exitaw amna kicicme amna yehtoponho yekatîmn̂e me tak n̂expe Kporin komo rma, yaaro ekatîmn̂e me n̂expe.
6Amna n̂entarî mexan me aweyukyataw, amna n̂entarî mexan pîn me aweyukyataw, ahce wa na aweyukyataw Kporin komo mtapotarî n̂ewehcas amna. Ero wara amna n̂ewehcasî ehn̂an me tak amna yehtome ahce na poko, ketken̂e yîwya. Ero wa ketken̂e Xeremias ya.
7Ero yinhîrî 10 ro enmapuche tak Kporin komo mtapotarî n̂encekn̂e Xeremias.
8Ero ke Xoanan nan̂ikyakn̂e, ahnoro sowtatu yantoman̂e komo marha nan̂ikyakn̂e noro yakrono komo. Ahnoro etîmtoxapu komo nan̂ikyakn̂e emyawnomnî komo, cemyawnoyem komo marha.
9On wara kekn̂e Xeremias yîwya so, On wara mîîketken̂e owya, Kporin komo yakro cma re mîmtapowasî, ponaro Ixaw Yana komo yehtopo yakro, amna poko cma re mîmtapowasî, mîîketken̂e owya. Taa, on wara nîîkai Noro owya,
10On roowo po rma awexitaw so awin̂e komo me wasî, mîîmo miir̂axe ero wara. Axkan̂e komo mera ro mak wasî. Naatî ciin̂e wara marha wasî awin̂e komo me. Amohkan̂e komo mera ro mak wasî. Ahwora tak was okwe awîrîmacho komo poko, on̂ekmexpotho poko.
11Ero ke Babiron̂a kayaritomon pona erasîra ehcoko, pona meraswaxe noro pona erasîra tak ehcoko, kesî Kporin komo. Awakrono komo rma Ow ha. Kukurunpexe so tak awîrîmara so ro mak tak noro yehtome.
12Apînîn yaw so wasî. Ero ke noro xa marha tak nasî apînîn yaw so hara. Noro rma awen̂epexe so awekenhîrî komo pona hara.
13On wara tko na mîîketu anarimaw, On roowo po rma exihra tak nas amna, mîîketu na. Ero wa ketaw awya so Aporin komo yanwekn̂e me men maxe okwe, ponaro awehtopo komo yanwekn̂e me rma kica.
14On wara na mîîketu, Pîra, Exitu pona xa matko amna cesî. Iitono ro me tak nas amna. Iito tak waapa komo yenîhra ro mak nas amna. Tuu kacho yentara marha nas amna iito, Amohcoko etar̂maxi, kacho yentara. Iyurumra exihra marha nas amna iito okre, mîîketu na.
15Ero wara ketaw awya so entacoko men Kporin komo mtapotarî awakro so. Xuta poyino yîmtoxapu cik amyamro awya so wîîkesî. On wara men kesî Kporin komo awya so, ponaro Ixaw Yana komo yehtopo, awantoman̂e kom ha, On wara na mîîketu, Pîra, Exitu pona amna totopo nîhtînoyasî xa amna anarme yîhtînon̂e pîn me ro mak, mîîketu na. Ero wa kan̂enho mîîcetu rma na iina esekenmaxi.
16Iina awcetaw so iito tak aparaxkexe so rma kacipara imo, pona meraswaxe ero rma. Exitu pona roro mokyasî rooma awenari so, pona meraswaxe ero hara. Iito tak mîwaiyaxe okwe Exitu po rma.
17On wara na mîîketu, Pîra, Exitu pona amna totopo mak amna nîhtînoyasî, iina amna yesekenmacho marha amna nîhtînoyasî, mîîketu na. On wara maxe ero wa kan̂e komo ahnoro, iito tak mîwaiyaxe kacipara imo ke oko, rooma ke marha okwe, eper̂a yaka marha. Ero wara mîwaiyaxe. Awîrîmacho komo wekmexpesî iina. Ero ke iito rma waipîn me exihra ro mak maxe, cewn̂e n̂hema etîmton me maxe okwe. Metwîrîmexe emahcin me ro mak okwe, kesî Kporin komo awya so.
18On wara men wîîkes Ow Aporin komo, ponaro Ixaw Yana komo yehtopo, Kirwonakn̂e xa Xerusaren pononho pen komo poko yîwîrîmachome, ero wa xa marha tak kîrwonasî apoko so hara Exitu pona awcetaw so. Okwe ro mak okwe, kacho me mak maxe iitono komo ya. N̂eserepokexe ro mak apoko so. Aweremkexe so marha iitono komo, awîrîyakexe so marha okwe. On arowonthîrî komo yenîhra ro mak tak maxe hara okwe, kesî Kporin komo awya so.
19Xuta yepamtho yakwenho komo cik amyamro, on wara men nîîka Kporin komo apoko so, Exitu pona tohra ro mak ehcoko, nîîka. Kweronomacow so men oroto yîmtapotarî yaw roro.
20Yaarono mera ro mak mesehtînoyatken̂e aropotaw so oyantometaw awya so Kporin komo mtapotarî yentacho poko. On wara mîîketken̂e owya, Amtapotakî Kporin komo yakro, ponaro kehtopo komo yakro. Amna poko amtapotakî Noro yakro. Yîmtapotachonhîrî ekatîmko amn̂e amna ya. Ero tak amna n̂ewehcasî. Ahnoro yîmtapotachonhîrî amna n̂ewehcasî, mîîketken̂e cma re owya.
21Yîmtapotachonhîrî rma re wekatmo awya so. Ero yewetîra rma tko mehcow okwe. Ahnoro omtapotarî yewetîra mehcow okwe, awya so kekn̂e Noro ero.
22Ero ke on wara kacho men yîhtînocoko awero ro so xa, Iito awexitaw so tak awto xe awehtopo komo pona iito rma mîwaiyaxe okwe kacipara imo ke, rooma ke marha, eper̂a ke so marha okwe, kacho yîhtînocoko yaaro xa ha, kekn̂e. Ero wara kekn̂e Xeremias yîwya so.
Cexe Rma Xuta Yepamtho Komo Exitu Pona Kica

1Ero wa kekn̂e Xeremias, Kporin komo mtapotachonho n̂ekatîmtîkekn̂e tpoyino komo ya. On wara men kasko yîwya so, kekn̂e Kporin komo Kaan yîwya, ero wa kacho rma n̂ekatîmtîkekn̂e yîwya so.
2On wara tko n̂eyukyatken̂e entan̂e komo. Asarias Osaias, Xoanan Karea, ahnoro ehcoyopono me cesehtînosom komo n̂eyukyatken̂e. On wara ketken̂e yîwya, Mîcemaronwasî mak kica. Ero wara kahra ro mak xakn̂e Kporin komo awya, On wara men kasko yîwya so, Exitu pona men tohra ro mak ehcoko, kahra ro mak wa xakn̂e awya.
3Baruke N̂erias xa matko ero wa kekn̂e awya amna xatî pîn me awehtome. Kawtew komo ya amna waihkapo xe mak nai ham kica, anarimaw amna yarpo xe nai yîwya so Babiron̂a pona okwe, ketken̂e yîwya.
4Ero wa kekn̂e Xoanan okwe, sowtatu yantoman̂e komo, etîmtoxapu komo marha, ahnoro mak ero wa ketken̂e, Kporin komo yewetîra xatken̂e, On po rma ehcoko Xuta rowon po, kachonho yewetîra.
5-6Ero ke on wara xatken̂e Xoanan komo, ahnoro sowtatu yantoman̂e komo, Xuta yakwenho komo tak naar̂atken̂e Exitu pona. Yaake rma re xatken̂e etîmtoxapu komo. Mehxa mokyatken̂e anarî yana chewnonho komo, mîk hak rowon pona so en̂epexapunhîrî kom ha. Noro yipu komo ahnoro naar̂atken̂e, kîrkomo, wooxam komo, rikomo komo, kayaritomo yemsîrî komo. N̂ebusaratan nînomtho komo ahnoro naar̂atken̂e, Xetarias yaw yînînomthîrî komo. Xeremias marha naar̂atken̂e, weronomano rin̂e ha. Baruke N̂erias marha naar̂atken̂e.
7Ero wa cetken̂e Exitu pona. Kporin komo mtapotarî nanwekyatkekn̂e okwe. Miya cetken̂e Tapn̂es pona roro.
8-9Taa, Tapn̂es po exitaw so on wara kekn̂e Kporin komo Xeremias ya, Ai Xeremias, on wara esko Xutew komo wero ro. Toopu arko Paraw mîn potaka, Tapn̂es pono potaka. Porin komo arko. Iito nasî cixoru, noro roron me ciixapu. Iina tak toopu mko eyamko kawau cheka.
10Eyamuche on wara kasko Xutew komo ya, Ai oyakno komo, on wara kesî Kporin komo, kantoman̂e ro, ponaro Ixaw Yana komo yehtopo, Amn̂e oyanton wekmexpesî oona Nabukotonoso, Babiron̂a kayaritomon. On toopu pona rma tapon n̂iir̂asî kayaritomo me cesenpotopo. Tîmîn marha n̂iir̂asî on toopu yepoi.
11Exitu pono komo yar̂maxi mokyasî noro. Twaihkaxmu komo mîkyam, kacho komo waihkesî, cemeknumisom me taasom komo mîkyam, kacho komo naar̂asî cemeknumiso so, kacipara imo ke tparaxkaxmu komo mîkyam, kacho komo paraxkesî kacipara imo ke oko.
12Ponaro Exitu pono komo yehtopo mîntho mko nakn̂iyasî. Akn̂ipuche ponaro ehtopo komo tak naar̂asî takro. Tponon karamiyasî oper̂a yosom tupun pore ero wara xa marha Exitu pono komo karamin̂e wara nasî Nabukotonoso, tupun pore karamin̂e wara. Ero yinhîrî cerepore tak ces hara.
13Mapata warai marha nakuhr̂apesî Bece Semes pono, Exitu pono pen ha. Ponaro Exitu pono komo yehtopo mînî mko nakn̂iyasî kr̂a. Ero wa n̂iir̂asî amn̂e Nabukotonoso, kesî Kporin komo, kasko Xutew yepamtho komo ya, kekn̂e. Ero wara kekn̂e Kporin komo Xeremias ya.
Kaan Awemetanmekyaxe So Tan Exitu Po, Kesî Xeremias

1Ero yinhîrî Kporin komo mtapotarî n̂encekn̂e xa hara Xeremias. Xutew komo pokono mîn n̂encekn̂e, Exitu pono komo pokono marha. Mikitoro po xatken̂e Xutew komo, Tapn̂es po, Menpis po, Patros po, ero po so xatken̂e Xutew komo. N̂examro pokono mîn n̂encekn̂e Xeremias.
2On wara kekn̂e yîwya, On wara kesî Kporin komo, ponaro Ixaw Yana komo yehtopo, Xerusaren pononho pen komo yîwîrîmacho meen̂atken̂e, ahnoro Xuta komo yewton yîwîrîmacho meen̂atken̂e. On̂ekmexpotho rma mîn xakn̂e yîwîrîmacho komo okwe. Cecahso mak nasî ewtotho mko okwe, pohnî me ro thakwa mak nas okwe. Aweroro so rma ero wa nasî.
3Kicicme ro mak xatken̂e iitononhîrî komo okwe. Ero poyero kîrwonakn̂e poko so. Kotoporem yakn̂iso cetken̂e, ponaro anarî yana komo yehtopo tawakeretopo yakn̂iso kica. Tînîhtînorî pîn komo tawakeretopo nakn̂iyatken̂e. Anîhtînorî pîn komo ro ma mîkî, aporin pen komo nîhtînorî pîn marha, noro yipu komo tawakeretopo nakn̂iyatken̂e kica.
4On wara tko wîxakn̂e Ow, oyanton komo wen̂epekn̂e yîhyaka so aweronoman̂e komo. Pahxaxaro so rma wen̂epekn̂e. On wara wîîkekn̂e yîwya so yîn̂ekatîmrî me, Ai, okopuci komo, poxumra ro mak ween̂asî awehtopo komo. Ero pokohra ro mak tak ehcoko, wîîkekn̂e yîwya so.
5Omtapotarî ponarora ro makî tko xatken̂e kica. Kicicme cehtoponhîrî komo poxunkara ro mak xatken̂e okwe. N̂ex ha ponaro anarî yana komo yehtopo tawakeretopo yakn̂itopo kîwya so. Akn̂ipîra tak cehceri ha, kahra xatken̂e okwe.
6Ero ke kîrwonakn̂e tak wehto wara ro mak. Xuta komo yewtontho mko wakn̂ipekn̂e. Xerusaren roron po waihkano wiir̂akn̂e. Enko xe cecahso nas oroto, pohnî me marha.
7Ero ke on wara kesî Kporin komo awya so hara, kantoman̂e ro, ponaro Ixaw Yana komo yehtopo Ow on wara wîîkesî, Ahce kacho kicicme xa marha matu amyamro hara? Awîrîmacho komo yan̂ikn̂e wa xa marha maxe hara okwe. Awanmero so cetwaikaxmu wara rma maxe, Xuta yepamtho pen komo waihkan̂e me ha. Apoyero so rma kîrkomo pen exihra tak men naxe amn̂e, wooxam pen komo, rikomo pen komo, moomo yeen̂e pen komo meero. Exihra ro mak cehso ro mîwaiyaxe okwe.
8Ow mak mîrwonmekyaxe an̂irithîrî komo ke okwe. On wara maxe tan Exitu po awesekenmacho komo po, kotoporem makn̂iyaxe ponaro anarî yana komo yehtopo tawakeretopo kica. Ero wara awexirî ke so cetwaikaxmu wara maxe amyamro rma. Mîk hak rowon pono komo yîwîrîman̂e me maxe, yînwîrîyakarî me marha maxe okwe.
9Mîhcamnoce katî kicicme aporin pen komo yehtoponho, kicicme Xuta komo kayaritomon pen komo yehtoponho, kicicme n̂examro pici pen komo yehtoponho, kicicme awehtoponhîrî komo, kicicme apici komo yehtoponho, ero wara awehtoponhîrî komo mîhcamnoce katî? Kicicme ro mak mîxatken̂e Xuta rowon po, Xerusaren roron po marha okwe.
10Pahxanînhîrî rma, Kicicitho mak ow ha, kahra rma naxe okwe, opoko twerî exihra marha naxe. Owya tpanatanmetopo yewetîra rma naxe okwe. Ero wara ehcoko, wîîkekn̂e awya so, aporin pen komo ya marha. Ero yewetîra rma maxe okwe.
11Ero ke on wara wîîkes Ow Aporin komo, kantoman̂e ro, ponaro Ixaw Yana komo yehtopo, Awîrîmacho komo men wîhtînoyasî anarme yîhtînon̂e pîn me ro mak. Awîrîmacho komo men wekmexpesî aapo so. Ahnoro Xuta pen komo waihketîkesî.
12Xuta yepamtho komo yakwenho poko meero wîîkesî, Exitu pona tmohtopo komo nîhtînoyatken̂e n̂examro anarme esehtînopîn me. Esekenmaxi mokyatken̂e. N̂examro pen marha wîhcamnoyasî, Exitu po rma waihyaxe. Kacipara imo ke waihyaxe anarî komo, rooma ke waihyaxe anarî kom hara. Waihyaxe emyawnomnî pen komo, cemyawnoyem pen komo meero. Apoko so n̂eserepokexe ro mak tantono komo. Okwe ro mak okwe, kacho me xa maxe yîwya so, Kicicitho ro mak mîkyam ham, kacho me marha. Eremkaxapu me marha naxe, tîwîrîyakaxmu me marha okwe. Ero wa men kexe amn̂e okwe tantono komo apoko so.
13Exitu pona esekenmaxapu komo waihkan̂e me tak was Ow, Xerusaren pono komo waihkekn̂e ero wa xa marha. Kacipara imo ke waihkesî, rooma ke, eper̂a ke, ero yipu ke so waihkesî.
14Cewn̂e n̂hema etîmtora ro mak maxe amyamro, Xuta yepamtho yakwenho komo, Exitu Yana cheka mohxapu komo poyinonho ha. Tîwîrîmacho komo yai emahcira ro mak naxe. Xuta rowon pona tîto xe maxe, iina cesekenma xe xa hara naxe. Iina tohra naxe okwe. Asakî cik mak n̂etîramexe iina waapa yai emahcixapu komo cik mak, kesî. Ero wa kesî Kporin komo, kekn̂e. Ero wara kekn̂e Xeremias yîwya so.
15Taa, iito xatken̂e kîrkomo yaake, On wara ketken̂e anarî komo tîropotaw so mak, Opici meero nakn̂iyasî ponaro anarî yana komo yehtopo tawakeretopo kotoporem, ketken̂e tîropotaw so. Iito marha xatken̂e mer̂pono pîn wooxam komo cececetoso. Ahnoro Xuta yepamtho komo xatken̂e iito Exitu pona esekenmaxapu komo, Patros pona esekenmaxapu kom ha. N̂examro tak n̂eyukyatken̂e Xeremias mtaka.
16On wara ketken̂e yîwya, Amtapotarî yewetîra ro mak nas amna, Ero wara kesî Kporin komo, kacho yewetîra.
17Tîmtapotachonhîrî yaw roro mak nas amna. Kotoporem nakn̂iyasî rma amna kaapu kayaritomon tawakeretopo, wooxam tawakeretopo ha. Noro ya tîmsom marha amna nukmamyasî wooku. Pahxa ero wara amna xakn̂e, amna porin pen komo marha, amna kayaritomon komo marha, amna yantoman̂e komo marha. Ero yimaw tînahke xa xakn̂e amna okre, tahwokacho chewra xakn̂e amna, tîwîrîmacho chewra marha.
18Kokon̂oro n̂he takî kotoporem yakn̂ipîra amna xakn̂e kaapu kayaritomon tawakeretopo, wooxam tawakeretopo ha. Wooku yukmamra marha amna xakn̂e. Ero yimawno n̂ixa ro rma n̂esemetanmekyasî ro mak amna. Amna marha waihyasî kacipara imo yaka, rooma yaka marha, ketken̂e yîwya okwe.
19On wara ketken̂e wooxam kom hara, Kaapu kayaritomon tawakeretopo kotoporem nakn̂iyakn̂e amna. Noro ya tîmsom marha wooku amna nukmamyakn̂e. Kaapu kayaritomon ya tîmsom me puruma amna naayasî, wooku marha amna nukmamyasî noro wokru. Ero poko ma re amna xakn̂e amna yin̂o wen̂ekarî, ketken̂e. Ero wara ketken̂e wooxam komo yîwya.
20-21On wara tko n̂eyukyakn̂e Xeremias kîrkomo mtaka, wooxam komo mtaka marha, Kicicme awehtoponhîrî komo ponarora ma re xakn̂e Kporin komo awya so? Kotoporem makn̂iyatken̂e Xuta komo yewton po so, Xerusaren roron po marha. Aporin pen komo marha kotoporem nakn̂iyatken̂e, akayaritomon pen komo, awantoman̂enhîrî pen komo, apoyino pen komo, ero warai pen komo xatken̂e ero yipu poko okwe. Ero wa awehtopo komo ponarora ma re xakn̂e Kporin komo awya so?
22Pahkî exiche kicicme awehtoponhîrî komo yînmîra takî tî xakn̂e Kporin komo, poxumnî ro poko awehtoponhîrî kom ha. Ero ke tîwîrîmaxmu me tak arowonthîrî komo n̂iir̂akn̂e. Wermonho me mak nasî oroto, pohnî me ro mak okwe, tîwîrîmaxi ro mak nasî. Ero poko n̂eserepokexe ro mak amîtwononhîrî komo.
23Kotoporem makn̂iyatken̂e kica, kicicme ro mak mîxatken̂e kica Kporin komo poko. Noro yewetîra ro mak mîxatken̂e. Yîwya apanatanmetopo komo yewetîra mîxatken̂e, Ero wa ehcoko, kachonho yewetîra ha. Ero wa awexirî komo poyero mak awîrîmacho komo awepor̂atken̂e so, enko xe awexirî komo oroto okwe, kekn̂e tî.
24-25On wara marha kekn̂e Xeremias tpoyino komo ya, wooxam komo ya meero, Ai oyakno komo, aaci komo, Xuta yepamtho komo amyamro, Exitu Yana cheka mohxapu kom ha, on wara kes hara Kporin komo awya so, kantoman̂e ro, ponaro Ixaw Yana komo yehtopo, On wara mîîketken̂e amyamro, apici komo marha, Pahxa rma amna nîmtapowakn̂e kotoporem yakn̂itopo poko kaapu kayaritomon tawakerecho me, noro wokru yukmamtopo poko marha. Yaaro amna kekn̂e ero pokono ro me amna yehtopo poko. Ero ke ero wara rma nas amna oroto etowra ro mak, mîîketken̂e. Yaaro mîîketken̂e ham. Enko xe awexirî komo, entakî marha amtapotarî komo. Ero ke ero wara rma mat ham amtapotachonhîrî komo yaw roro rma ham, kesî Kporin komo awya so.
26Kporin komo mtapotarî tko entacoko xa hara. Ahnoro amyamro Xutew komo, Exitu po esekenmaxapu komo, on wara men kesî Kporin komo awya so, On wara exihra ro mak naxe Xuta komo, Exitu pona mohxapu komo, oyosotî yetacira ro mak tak maxe amyamro yaaro amtapotachonhîrî yentamexpotopo me. Yaaro xa nasî Kporin komo waipîn me ero wara xa marha yaaro wîîkesî, kahra tak men maxe. Yaaro men wîîkesî. Oyosotî tan wetahcasî yaarono me yîhtînomexpotome omtapotarî. Cekaiporem xa oyosotî. Ero warai me oyetacira ro mak tak naxe.
27Awenîn̂e komo me mak wasî awîrîmachome so, awakronomara so oyehtome. Mîwaitîkexe tak okwe Xuta komo, Exitu pono komo. Kacipara imo ke mîwaiyaxe, rooma ke marha, mîwaitîkexe okwe.
28Asakî cik mak n̂emahciyaxe Exitu poi tîtotome so, Xuta rowon pona cetîramachome so hara. Ero yimaw tak kîmtapotarî komo mîhtînoyaxe amyamro Xuta yakwenho komo, Exitu pono komo cheka mohxapunhîrî komo. Omtapotarî yaw roro kati n̂ehtîkace, yîmtapotarî komo yaw roro katî n̂ehtîkace? Ero tak nîhtînoyaxe yaaro.
29-30On wara marha kesî Kporin komo awya so, On wara ciino wiir̂asî amn̂e yaarono me omtapotachonho yîhtînotome awya so. Kîwîrîmacho xa n̂ekpe ham okwe Kporin komo, mîîkexe tak. On wara Paraw-Opra pen wiir̂asî, Exitu Yana kayaritomon pen, yiixatî pîn komo ya war̂mapesî, waihka xatî komo ya. Pahxa Setekias pen war̂mapekn̂e Nabukotonso ya, yiixatî pîn ya, waihka xatî ya ha. Ero wara Xuta komo kayaritomon pen wiir̂akn̂e. Ero wa xa marha Exitu pono komo kayaritomon wiir̂as hara owya awîrîmacho komo xa marha yîhtînotome xa tak awya so, kesî. Ero wa kesî Kporin komo awya so, kekn̂e Xeremias Xutew komo ya.
Kukurunpesî Ahna Na Awcetaw, Kesî Kporin Komo Baruke Ya
45
1Taa, pahxa n̂he Baruke yakro nîmtapowakn̂e Xeremias, N̂erias mumuru yakro. 4 cimn̂ipu xakn̂e kayaritomo me Xeoiakin yehtoponho, Xosias pen mumutho yehtoponho. Ero yimaw Xeremias mtapotarî mewrekn̂e Baruke karita yaka, ero yimaw rma noro yakro nîmtapowakn̂e Xeremias, weronomano rin̂e.
2-3On wara kekn̂e yîwya, Ai, Baruke, on wara kesî Kporin komo awya, ponaro Ixaw Yana komo yehtopo, On wara mîîkekn̂e, Okwe, okwe. Ahwora rma ka wîxakn̂e. Ero yinhîrî oyahwokacho xa hara n̂ekmexpekn̂e Kporin komo. Kekar̂ken̂e mak, Okwe, okwe, karî ro ya thakwa owya. Oyepokaretopo exihra ro thakwa mak nas okwe, mîîkekn̂e.
4On wara kasko yîwya, On wara kesî Kporin komo, On̂iritho tak wixkes hara okwe. Onatîrî warai wiir̂akn̂e ero rma tko Ow mohkes hara, ahnoro ro mak on roowo pononho pen komo mohketîkesî.
5Anarî komo yopono me awexi xe na mai? Ero wara awexi xera tak esko. Ahnoro roowo pono komo yîwîrîmacho men wekmexpes amn̂e, kesî Kporin komo. Wara rma waipîra rma kiir̂asî amoro reha awepethîrî warai me. Ero wara kiir̂asî ahna na awcetaw, kesî. Ero wara kesî Kporin komo awya, kasko Baruke ya, kekn̂e. Ero wara kekn̂e Kporin komo Xeremias ya.
Exitu Pono Komo N̂emetanmekyasî Kaan

1Taa, ero yinhîrî tak Kporin komo mtapotarî n̂encekn̂e xa hara Xeremias, weronomano rin̂e. Mîk hak rowon pono komo yîwîrîmacho n̂encekn̂e.
2Exitu Yana komo yîwîrîmacho poko kekn̂e Kporin komo. 4 cimn̂ipu xakn̂e kayaritomo me Xeoiakin yehtoponho, Xosias pen mumutho yehtoponho. Ero yimaw on wara xakn̂e Paraw-N̂eku, Exitu pono komo kayaritomon, noro xakn̂e Kakemis po tîsowtatun komo yakro. Ewpratesî yecihtawno mîn Kakemis. Iito tak noro sowtatun komo n̂etar̂metken̂e Nabukotonoso sowtatun komo yakro. Paraw sowtatun komo yopono me tî xatken̂e Nabukotonoso sowtatun komo, Babiron̂a kayaritomon sowtatun komo.
3Ero yimaw on wara kekn̂e Kporin komo, awecen̂an komo ahsîcoko, porin komo, wahrai komo marha. Etar̂maxi tak etocoko ha.
4Kawaru mtayetkacho ciicoko yîmtaka so. Kawaru mkaw tîtosom komo, awya so wîîkesî, etakricoko tak awoh komo mkahsî. Epanatacoko, axapikan komo amrucoko. Arahnu komo yusmunkacoko, aponon komo amrucoko kuripara warai.
5Cerahsom wara ween̂axe so kopi. Ahce kacho hara? Yaw xa marha mak mokyaxe hara okwe. Tîyopono me twaparî komo n̂een̂axe sowtatu komo okwe. N̂emahciyaxe mak okwe. Tîmkai so enîhra ro makî tko naxe cemahciyataw so. Ahnoro mak n̂eraswaxe, kesî Kporin komo.
6Emahcira rma tko naxe kar̂pe tîtosom komo rma. Emahcira thakwa naxe okwe karitî komo. Nohce yaw roro tîtoche so n̂ehrokexe tak, n̂epîrkexe okwe. Ewpratesî yecihtaw ero wa naxe.
7Onoke mîkyam roowo yukmanîren̂e warai komo, N̂iiru yepu warai kom ha? Roowo yukmanîren̂e wara ro mak naxe kopi tuuna yepu wara ro mak.
8Exitu pono komo mîkyam. N̂examro mokyaxe mer̂pono pîn, N̂iiru yepu wara naxe yukmetawno wara. Roowo yukmanîren̂e wara ro mak naxe kopi. On wara kesî n̂examro kayaritomon, Miya so ro mak kîwcesî. Roowo poko hakno komo chere kîwcesî. Tooto komo yewtontho kr̂a wakn̂iyasî. Yiipononhîrî pen komo waihketîkesî, kesî.
9Kar̂pe amohcoko kawaru komo. Kar̂pe amohcoko amyamro tarara yaan̂e komo marha. Ahtarî komo po amohcoko amyamro sowtatu komo. Ero wa amohcoko amyamro Eciopia pono komo, Ribya pono komo. Awecen̂an komo pokono ro komo amyamro. Rica pono komo, amyamro marha etocoko, krapa yesîn̂e ro komo amyamro hara.
10Kporin komo kamon me n̂enmayasî, kantoman̂e ro kamon me ha. Noro yesepantopo me n̂enmayasî, yiixatî pîn komo poko esepantopo me ha. Tooto pen pun non̂esî kacipara imo. Tooto kamxuku yeen̂e wara nasî tmaxmitaxi ro. Ero ke marha wenîmxapu wara nasî. Waihkano n̂iir̂asî Kporin komo ero po ha, tîwya tîmsom warai me rma ero wara n̂iir̂asî. Ero wa waihkano n̂iir̂asî nohce n̂ixan po roowo po, Ewpratesî yecihtawno po ha.
11Ai, Exitu yemsîrî amoro, emasî me cehsom ha. Xireace pona etocoko. Iitono ke ehci ke tak esehcemacoko. Tohnaw rma tko mesehcemexe. Ecpîra rma nasî aweper̂an kom okwe.
12Cehn̂axmu me awehtopo komo tak n̂encexe mîk hak rowon pono komo. Awratarî komo n̂encexe roowo poko hakno komo. Etpona so rma n̂ehrokexe asowtatun komo. Asakno roro rma tak n̂epîrkexe okwe, yîhrokan̂enhîrî, ehrokaxapu marha, kesî Kporin komo Exitu pono komo ya.
13Ero yinhîrî nîmtapowakn̂e xa hara Kporin komo Xeremias yakro, weronomao rin̂e yakro. Nabukotonoso mohtopo n̂ekatîmyakn̂e yîwya, Babiron̂a kayaritomon mohtopo Exitu pono komo waparî me. On wara kekn̂e yîwya,
14Ai Xeremias, omtapotarî wekatîmyasî xa hara awya. Ero tak entamexpoko Exitu pono komo ya, Mikitoro pono komo ya xa entamexpoko, Nope pono komo ya, Tapn̂es pono komo ya, ero pono komo ya entamexpoko. On wara kasko yîwya so, Ai, Exitu pono komo, epanatacoko, akurun komo ahsîcoko. Amîtwono komo tonon̂e wara ro mak naxe kacipara imo ke tukuruyem komo kopi.
15Ahce wa exirî ke so asowtatun pen komo nar̂mekn̂e waapa komo? Waapa yopo exihra thakwa n̂ehce okwe. Kporin komo rma asowtatun pen komo nar̂mekn̂e.
16Mer̂pono pîn nîhrokai Noro. Etpo so rma n̂ehrokexe cepîrkaxi ro. Ero yimaw tak on wara kexe, Awomcoko hara, kaikatko kyanan komo yaka hara, kekenî ro komo pona so hara. Miya kaikatko kacipara imo yai ro mak, waapa yai ha, kexe.
17Iito rma cexitaw so on wara kexe, On wara mak nasî Paraw Exitu pono kayaritomon, Panapickano rîn̂e me kyam mak nasî tohnaw. Iyopono komo me noro yehtoponho tak n̂enahce, kexe.
18Kporin komo, Kantoman̂e ro, kacho Mîkî Noro yosotî. On wara kesî Noro, Yaaro xa wasî waipînî ro me, ero wa xa marha yaaro wîîkes on wara, mokyas amn̂e kayaritomo îîpî warai ro mak. Yaaro, Tabo nasî anarî îîpî mko chew, Kahmeru wara marha nasî tuuna imo yecihtaw. Ero wa xa marha yaaro wîîkesî kayaritomo mohtopo poko hara.
19Ai, emasî warai amyamro Exitu pono komo, on wara men ehcoko, awemyawno komo enkacoko kumixi yaka awtotome so waapa narîrî me, tapomiso so awtotome so. Nope pono pen nakn̂iyaxe okwe mîîmo pen. Wermonho me mak tak nasî, pohnî me ro mak okwe.
20Paaka wara nasî Exitu rowon, cenporem wara. Waapa tko mokyasî noro wece kopi, nohce n̂ixa mokyasî.
21Naxe marha re sowtatu komo Exitu pono komo cheka mohxapu komo, epethîrî pona cetar̂maxmu komo. Bui komo wara naxe n̂examro hara, tupurukyem wara. N̂examro meero n̂emahciyaxe, iito re n̂emahciyaxe. Twaparî komo yopono me exihra ro mak naxe. N̂examro yîwîrîmacho me meero n̂enmayasî ero yimaw, poko so epantopo me ha.
22-23On wara kexe Exitu sowtatun komo twaparî komo mokyataw, sss, kexe okoyi wara, cemahcisom wara. Yawaka ke cemyarke mokyaxe n̂examro waparî komo wehto yîrakan̂e wara. Exitu pono namexe comotanhîrî, iito re cehsomu rma namexe weewe pen. Mer̂pora rma re naxe Exitu pono komo, makaka warai komo wara mak naxe, yukuknomarî yopo ro mak.
24On wara nasî Exitu yemsîrî, cehn̂axmu me mak nasî nohce n̂ixa mohxapu komo mokuche. N̂examro ya Exitu pono pen komo nar̂mapesî Kaan.
25On wara kesî Kporin komo, kantoman̂e ro, ponaro Ixaw Yana komo yehtopo, Amon yîwîrîman̂e komo wekmexpesî, ponaro Noo pono komo yehtopo yîwîrîman̂e. Yohno rma wekmexpesî. Paraw yepantopo marha wekmexpesî, ahnoro Exitu pono komo yîwîrîmacho, ponaro n̂examro yehtoponho komo yîwîrîmacho marha, n̂examro kayaritomon komo yîwîrîmacho marha, Paraw pona enîn̂e komo yîwîrîmacho marha, ero warai komo yîwîrîmacho wekmexpes amn̂e.
26N̂examro pen war̂mapesî waihka xatî komo ya, Nabukotonoso ya, noro maywen komo ya marha. Pahxaro tko tooto yeken me nasî xa hara Exitu, pahxa xakn̂e ero wara xa marha hara, kesî Kporin komo.
Erasîra Ehcoko, Kesî Kporin Komo Ixaw Yana Komo Ya Reha
27Taa, Ixaw Yana komo ya wîîkesî xa hara, erasîra tak ehcoko amyamro Xako yepamtho komo, ahwokara ehcoko amyamro Ixaw Yana komo. Mooxe awexitaw so rma kukurunpexe so. Awepamthîrî komo wekyas hara oona, ahsîxapu me ehxapunhîrî komo. Cerepore tak naxe Xako yepamtho komo ero yimaw, waapa ponarora ro mak. Eraspen̂e exihra ro mak tak nasî.
28Erasîra ehcoko amyamro Xako yepamtho komo. Oyanton komo xa amyamro. Awakro so rma wasî, kesî Kporin komo. Mîk hak rowon pono komo cheka rma ken̂epetken̂e so. Amn̂e tak n̂examro pen waihketîkesî, yîchew so awehtoponhîrî pen komo. Wara rma awaikatîkara so wasî amyamro reha. Kpanarexe so rma tko takîhso mak. Panaren me ro mak n̂ehcowpe, kahra rma wasî apoko so, kesî. Ero wa kesî Kporin komo apoko so.
Piristew Komo N̂emetanmekyasî Kporin Komo

1Ero yinhîrî Kporin komo mtapotarî n̂encekn̂e xa hara Xeremias, weronomano rin̂e. Piristew komo pokono tak mîn n̂encekn̂e. Kasa pono komo waparî me tohra ka exitaw Paraw ero yimaw n̂encekn̂e.
2On wara kekn̂e Kporin komo yîwya, On wara wîîkes awya, Aporin komo Ow, Yukmacho warai men encoko, nohce n̂ixa mokyasî yukmacho warai. Arowon komo yukmanîren̂e wara naxe, ero pono komo yenorinokan̂e wara marha okwe. Awewtonthîrî komo yukmanîren̂e wara naxe, ero pono pen komo marha. Okwe okwe, kexe tak iitono komo kîrkomo. Ahnoro iitono komo nîwracexe.
3Noro yoku mokrî n̂encexe kawaru mokrî, karitî komo mokrî. Kar̂pe nîyorwasî yîhtarî kar̂pe mokrî ke so. Noro tararan mokrî marha n̂esencesî kar̂pe. Nîyorwasî yîhtarî mko mokyataw. Ero yimaw tîmxîkrî komo yukurunpetopo ponarora tak naxe yîîm komo okwe. Taporore mak n̂ecececexe yîîm komo okwe.
4N̂enmayasî tak amn̂e Piristew pen komo waihkacho me, ahnorono komo waihkatîkacho me okwe. Yîmtora ro mak tak nasî Ciru pono komo yakronoman̂e komo, Siton yakronoman̂e kom ha. Piristew komo waihkesî tak Kporin komo. Kahtoro pononho pen komo mîkyam waihkesî, ciwya pononho pen kom okwe.
5Ero yimaw tak n̂ekanamurinkexe Kasa pono komo ahnoro. Nîtîtmamyaxe mak Askaron pono komo. Amyamro woskara pono komo yakwenho hara, atî wicakî pahkî mecaiket ha?
6On wara wîîkes awya Kporin komo kaciparan amoro, atî wicakî pahkî tîî kahra rma mai okwe? Awen yaka tak esenkak hara. Epokareko, tîtken̂e mak esko.
7Ahce wa thakwa ma re nîtîtmamya? Askaron pono komo waihkacho poko nantomekn̂e thakwa okwe Kporin komo, tuuna imo yecihtawno komo waihkacho poko marha. Iitono komo waihkacho poko thakwa nantomekn̂e. Ero wa nasî Kporin komo kaciparan, kekn̂e Kporin komo Xeremias ya.
Moabe Komo N̂emetanmekyasî Kporin Komo

1Ero yinhîrî Moabe komo yîwîrîmacho poko nîmtapowakn̂e hara Kporin komo. On wara kekn̂e, On wara wîîkesî Ow Aporin komo, awantoman̂e komo, ponaro Ixaw Yana komo yehtopo ha, Okwe ro mak okwe wîîkesî N̂ebo poko. Tîwîrîmaxi tak nas okwe. Cehn̂axmu me tak n̂esenpesî Kiriatain pono komo. N̂examro pen nahsîce waapa komo okwe. Miskabe pono komo nahsîce okwe. Cehn̂axmu me marha tak n̂esenpetken̂e iitononhîrî komo sowtatu pen komo, nahwoketken̂e marha.
2Kir̂wan̂he nat ham okre Moabe komo, kahra tak naxe anarî rowon pono komo. Esbon po cexitaw so waapa komo Moabe pen komo waihkacho poko n̂esencetken̂e. On wara ketken̂e, Amohcoko Moabe komo yar̂matîkaxi, Moabe komo exihra tak ehtome, ketken̂e. Macmen pono komo amyamro meero tak maxe tîtîtmamso. Awece so men mokyaxe kacipara imo ke cemyarkem komo.
3Entacoko ka, Oronain pono komo nîwracexe okwe. Tîwîrîmacho komo yanme nîwracexe, tîmîn komo yakn̂itopo yanme ha.
4Cecahtîkaxi takî nasî Moabe komo yewtontho ahnoro. N̂examro pen xîkîtho komo yîwratarî n̂esences okwe.
5Ruici yîpîn nawnukyaxe tîwrataro mak okwe. Oronain yîpîn n̂enîhcexe hara. Kwaihyas okwe, kwaihyas okwe, tkaro n̂enîhcexe.
6N̂examro men waapa komo, emahcicoko men okwe. Tamakeira wara tak ehcoko axawa imo pono wara.
7An̂irithîrî komo pona mak meen̂axe okwe, awemyawno komo pona marha, cepethîkem pona. Ero ke amyamro meero awahsîyaxe so waapa. Kemos marha naar̂axe mokuhnî me hara. Noro ya tîmsom pokono komo marha naar̂axe, antomano rin̂e komo marha.
8Ahnoro awewtonthîrî pono komo nar̂mexe waapa komo. Cewn̂e n̂hema watohra naxe awewtonthîrî komo. Tîwîrîmaxi marha nasî aporî yecihtawno komo. Ero wara xa marha nasî woskara pono kom hara. Kporin komo thakwa nîmtapowakn̂e noro yipu komo yîwîrîmacho poko.
9Yaimo yaporî warai tîmcoko Moabe komo ya emahcitome so, waapa yai emahcitome so. Yarîhra ro mak tak nasî n̂examro yewtontho mko okwe.
10Tîwîrîmaxmu me men nasî wara mak Kporin komo yemyawno ciin̂e. Tîwîrîmaxmu me nasî tîkaciparan ke kamxuku yen̂epen̂e pîn.
11Tîtken̂e mak xakn̂e Moabe tîmrenai ro rma. Wooku wara naxe n̂examro pahkî tînomxapu wara, tmakumkem wara. Arkan wara xatken̂e enhîrî yai anarî yaka. Waapa nahsîtho pîn me ka xatken̂e. Ero ke cîmîkno wara rma naxe kica, tpoxwe exihra rma nasî n̂examro kotorî.
12On wara marha kesî Kporin komo, Pahxaro tak wooku pokono komo wen̂epesî Moabe komo cheka. N̂examro pen yukmamn̂e wara naxe. N̂examro wokru nukmamtîkexe, patiri warai mko nahkexe okwe.
13Ero yimaw Kemos pona tak nîhyapamyaxe Moabe komo, ponaro cehtoponhîrî komo pona. Pahxa Betew pona n̂een̂atken̂e Ixaw Yana komo. Ero yinhîrî ero pona tak nîhyapamyatken̂e hara, ero wa xa marha Kemos pona nîhyapamyaxe Moabe komo amn̂e.
14Ahce wa ma re mîîketu, Karitî komo kîwyam, sowtatu me cehsom kom ha, mîîketu ha re?
15Moabe pen komo yewton tak nasî wemronho me mak okwe. Cewtonthîrî komo poi cetîketken̂e Moabe komo. Kîrkomo cetken̂e twaihkacho komo yaka okwe, kar̂pamxan pen komo rma kîîrî yenpotho kom okwe, kesî. Ero wara kesî Kayaritomo, Kporin komo, kantoman̂e ro, kacho ha.
16Pahnoke tak nasî Moabe pen komo waihkacho. Yohno rma yîwîrîman̂e komo mokyaxe.
17N̂examro pen pînîn yaw awratacoko amyamro yîmîtwononhîrî komo. Moabe komo mîkyam okre, kan̂enhîrî komo marha awratacoko. On wara kacoko, Okwe, okwe, okwe, amoyi wara ro mak xatken̂e Moabe komo, cewaxkem wara, enpor̂ixapu wara. Ahce kacho etaxikwoxapu wara tak naxe hara okwe.
18On wara kesî Kporin komo Cibon yemsîrî ya, Aapo po ceremaxmu wara maxe îh pono po. En̂exa ahtocoko cenporem me xa awesenpotoponhîrî poi. Roowo pona tak eremacoko turpem pona. Awokru komo exihra ro mak nasî iito. Moabe komo yîwîrîman̂e komo cexe awaparî komo me marha. Awewtonthîrî komo nîwîrîmexe ro mak, sowtatu ke tukuruyem komo rma okwe.
19Aroe pono komo, awya so wîîkes hara, esama yakumyaw ececetocoko. Cemahcisom komo encoko iito. On wara kacoko kîrkomo ya, waapa yai emahcixapu komo ya, wooxam komo ya marha kacoko. Ahce wa mehcow hara kopi? kacoko yîwya so.
20Cehn̂axmu me tak n̂esenpexe Moabe komo anarî yana komo ya. Cecor̂or̂omaxi mak naxe oko. Awratacoko, okwe okwe, kacoko. On wara kacoko Ahnon yecihtawno komo ya, Tar̂matîkaxi tak naxe Moabe pen komo okwe, kacoko.
21-24Kporin komo tak n̂esepanîyasî, woskara pono komo nîwîrîmesî. Mîn hak pono komo rma nîwîrîmes oko, Oron pono komo, Xasa pono komo, Mepaace pono komo, Cibon pono komo, N̂ebo pono komo, Bece-Tibratain pono komo, Kiriatain pono komo, Bece-Kamuru pono komo, Bece-Meon pono komo, Kerioce pono komo, Bosora pono komo, ero warai pono komo Noro nîwîrîmesî. Meyeno komo rma Kporin komo nîwîrîmesî Moabe yewton kom ha, meyeno pîn komo marha.
25Kar̂pe Moabe komo yehtoponho tak n̂ehcamnoi okwe. Etapoxwoxapu wara mak naxe okwe, kesî Kporin komo.
26N̂examro kr̂a wenmecoko Kporin komo yanwekrî poyero yîwya so. N̂ehmamexe n̂examro pen twenarîthîrî komo pore rma. N̂examro poko n̂etaporexe kr̂a anarî yana komo.
27Pahxa Ixaw Yana komo poko metaporetken̂e amyamro. Ahce poyero Ixaw Yana komo poko amtapowataw so mepanametken̂e kica aweserepokarî komo ke? Cen̂epan̂em komo chewno me katî n̂examro meen̂atken̂e awya so?
28Awewtonthîrî komo ahsîpînkacoko amyamro Moabe komo. Toopu chew mak tak enmacoko hara. Potkuku wara mak ehcoko, ewtarî potaka cetmînmaxmu wara.
29Anarî komo yopono ro mak amna, kan̂e komo mîkyam Moabe komo, kacho amna n̂encekn̂e. Ow xa ha n̂e ro kir̂wan. Pîra n̂he maxe amyamro reha, kan̂e komo mîkyam kica. Miyan komo yopono me rma n̂esehtînoyaxe n̂examro kica.
30Kanwekn̂e ro me n̂examro yehtopo ween̂asî, kesî Kporin komo. Tohnaw makî tko anwekno n̂iir̂axe. Akîhreno cirihra rma nasî yîmtapotarî komo tohnawno me exirî ke kica.
31Ero ke kîwracesî Moabe komo pînîn yaw okwe. Ahnoro n̂examro pen pînîn yaw, okwe okwe, wîîkesî. Kiri-Eres pononho pen komo pînîn yaw kîwracesî, kîrkomo pen pînîn yaw.
32Uupa yatî ke tînatkem me xa mîxatken̂e amyamro Sibma pono pen komo. Ero pînîn yaw kîwracesî. Xase pono komo nîwracetken̂e ero wa xa marha kîwracesî apînîn yaw so. Aperemru komo tak por̂mamyasî miya ro mak n̂ikitho yecihtaka roro. Xase n̂ikithon yecihtaka rma cesî. Waapa komo tko naatîketken̂e anatîthîrî komo yeperîrî, uupa yeperîrî meero okwe.
33Pahxa tahwore xatken̂e Moabe komo tînatîrî komo chew cexirî ke so, ceperkem chew cexirî ke so. Oroto tak tahwore awehtoponhîrî komo tak nasî cehcamnoso okwe, tawake awehtoponhîrî komo marha. Wooku tak epatakara nasî uupa yeperîrî yewkukacho yai. Owî rma wîtîtmamnoi. Uupa yeperîrî yewkukara tak naxe, Okre okre, tkaro ewkukara tak okwe. Tahwokarî komo yanme emtarakara ro mak tak naxe okwe.
34Esbon pono komo nîwracexe. Yîwratarî komo n̂encexe meyeno komo, Ereare pono komo, Xaas pono komo marha. Soa pono komo marha nîwracexe. Yîwratarî komo n̂encexe meyeno kom hara, Oronain pono komo, Ekrace-Serisia pono komo marha. Napaitîkai tuuna yepu N̂imrin̂i pore tîhtosom meero okwe.
35On wara marha kesî Kporin komo, On wara naxe Moabe komo, îh po so ponaro cehtopo komo ya tîmsom nakn̂iyaxe. Noro yipu komo tawakeretopo me marha kotoporem nakn̂iyaxe kica. Ero yipu yakn̂in̂e komo wîtîtmamnoyas okwe, kesî Kporin komo.
36Okwe okwe, kesî oropotarî Moabe komo pînîn yaw. Raatî wara rma. Okwe okwe, kesî marha oropotarî raatî wara Kiri-Eres pono komo pînîn yaw. Cemyawnoi xa xatken̂e okre n̂examro. Oroto emyawnonhîrî komo exihra ro mak tak nas okwe.
37Kanahmuri yaw so naxe ahnoro okwe. Cesetpokaxi marha naxe ahnoro kîrkomo. Cecaikaxi nasî n̂examro yamorî ahnoro. Kumixitho mak namruyaxe ahnoro iitono komo tponon komo me.
38Tîwrataxmu komo mak naxe Moabe mîn meretwo so okwe. Ewto roron po so marha naxe noro yipu komo re mak okwe. Moabe komo wahkekn̂e, tahremtho mahkexe pohnîtho ero wara, kesî Kporin komo.
39Cecor̂or̂omaxi mak naxe okwe. Cerewre ro mak nîwracexe. Tîmkai mak n̂etaknamexe tîhyapamrî ke so okwe. Tîmîtwono komo yetaporetopo me mak tak naxe okwe. Okwe ro mak, kacho me mak naxe n̂examro ya.
40On wara kes hara Kporin komo, Mîkro nîhcesî kar̂pe yaimo wara. Moabe komo yepoi naporarakanwasî kopi.
41N̂examro yewtontho mko nahsîyaxe waapa komo, sowtatu wacantho komo marha nahsîyaxe. Ero yimaw nahwokexe ro mak Moabe sowtatun komo. Wooxam nahwokesî cewruyataw ero wara naxe sowtatu komo rma okwe.
42Moabe pen komo exihra ro mak tak naxe ero yimaw. Ero wara naxe Moabe komo Kporin komo yanwekrî poyero okwe.
43Ai Moabe komo, on wara kesî Kporin komo awya so, amomokn̂e wara nasî eraspetono komo. Ewtarî marha amomokyaxe so, ero yaka awepîrkacho komo, mîîye marha nas iito awecimnotopo komo. Ero yipu mak nas amomokn̂e komo wara, kesî Kporin komo.
44Eraspetono yai cemahcisom tak n̂epîrkesî ewtarî yaka hara okwe. Ewtarî yai epatakaxapu komo tak n̂emciyasî mîîye yaka hara okwe. Ero cimn̂ipu tak nasî Kporin komo yesepantopo me Moabe komo poko. Ero ke ero po yîwîrîmacho komo n̂ekmexpesî.
45Esbon wacan yawarpanaw rma n̂ecececexe waapa yai emahcixapu komo kar̂pera okwe. En̂exa rma tko n̂epatakesî wehto oco Esbon poi rma. Seon poi marha cesî wehto. Ero tak Moabe komo perî nakn̂iyasî. Cehcoyoponkaxmunhîrî pen komo tîpîrî nakn̂iyas oco.
46Okwe ro mak wîîkesî Moabe komo pînîn yaw. Kemos ponarono pen komo waihyaxe okwe. Miya ro mak amumuru komo naar̂axe waapa komo mokuhnî me hara. Ero wa xa marha awemsîrî komo naar̂axe hara mokuhnî me.
47Pahxaro tko Moabe komo wekyas hara waapa narîtho komo. Eromanhîrî kaamo pahnoke n̂he exitaw wekyasî, kesî Kporin komo. Ero wa xa nasî Moabe komo poko Kporin komo yesepantopo.
Amon Komo N̂emetanmekyas Hara Kporin Komo

1Amon komo yîwîrîmacho poko marha nîmtapowakn̂e Kporin komo Xeremias yakro. On wara kekn̂e yîwya, Kîrkomo exihra ro mak katî nai Ixaw pen yepamtho? Exihra ro mak katî nai epamthîrî? Ahce kacho Mawkan nai Kace yepamtho komo kayaritomon me hara? Kace yepamtho komo yewtontho po tak naxe noro maywen kom okwe. Ahce kacho okwe?
2Ero wara exirî ke on wara tak wiir̂as amn̂e, kesî Kporin komo. Haba pono komo ya tuu kacho wentamexpesî, Amon yewton pono komo ya ha. Waapa men mokyaxe, kacho mîn wentamexpesî yîwya so. Ero yinhîrî tak wermonho me mak nasî Habatho okwe, pohnî me mak nasî. Cecahso marha nasî Habatho mîtwononho mko ewtoci mko. Ero yimaw tak Amon komo rowon tak nahsîyaxe Ixaw Yana kom hara ceken komo me. Pahxa Amon komo n̂en̂epetho komo rma mîkyam n̂examro tak naxe Amon rowontho yahsîn̂e me hara, kesî Kporin komo.
3Awratacoko amyamro Esbon pono komo. Cecahso tak nasî Aitho pen okwe. Wooxam komo, Haba pono komo amyamro, awratacoko. Kumixitho mak amrucoko aponon komo me. Waaca porero etaricoko kar̂pe. Okwe, okwe, tkaro etaricoko. Waapa narîrî me men nasî Mawkan pen ponarono kom okwe. Yîwya tîmsom yakn̂in̂e pen komo, antomano rin̂enho pen komo marha, ero warai komo cexe Mawkan pen yakro rma tapomiso cexe okwe.
4Oyemsîrî rma amoro, opona enîhkan̂e ha tko okwe. Ahce kacho mahwowa aporî yecihtawno poko? Naatî yewtî mexanî rma re mîn aporî yecihtawno. Ahce kacho tko ero yipu poko mahwowa okwe? Awemyawno komo pona mak meen̂a ham okwe, cepethîkem pona. Onoke ma re mokya owaparî me? mîîketken̂e okwe.
5Aweraspen̂e komo me tko wiir̂asî amîtwono komo rma, kesî Kporin komo, kantoman̂e ro, Kaan ha. Kar̂pe ro mak awen̂epexe so waapa komo. Miya so waimamxapu komo yenmekn̂e exihra thakwa nai ero yimaw.
6Pahxaro tko Amon komo wekyas hara oona hara, waapa komo narîtho kom ha, kesî. Ero wara kesî Kporin komo Amon komo poko.
Eton Pono Komo N̂emetanmekyasî Kporin Komo
7Eton pono komo yîwîrîmacho poko marha nîmtapowakn̂e Kporin komo Xeremias yakro. On wara kekn̂e yîwya, On wara wîîkes Ow Aporin komo, awantoman̂e komo, Takîhsom komo exihra tak ma nai okwe Teman po? Kakîhren̂e mera tak ma natu takîhsomunhîrî kom okwe? N̂ehcamnoi tak ma takîhso ehtoponhîrî komo okwe?
8Emahcicoko amyamro Tetan pono komo, awesamathîrî komo yaw xa marha etocoko hara. Ewtarî yaw mak enmacoko yuhnakan yaw. Esau yepamtho komo marha wîwîrîmes okwe. N̂examro yemetanmetopo me exitaw tak n̂examro wemetanmekyasî.
9Ahce wa nai uupa yeperîrî potun̂e komo awya so? Noro yipu komo mokyataw ahyaka so ahnoro ro mak potutîkara naxe. Nîmcexe ciki re asak mak. Kosope mokyataw cen̂epan̂em komo kîmîn yaka awemyawnonhîrî komo naar̂axe yiixe cehtopo komo yecenarî mak.
10Esau yepamtho komo reha Ow waihketîkesî exihra ro mak cehso ro okwe. N̂examro yeseyamtopo mko weyamhokesî ceseyamtopo komo ken̂ehra ro mak tak ehtome so. Waihyaxe thakwa okwe yîmxîkîthîrî pen komo okwe, iyananhîrî pen komo marha, yîmîtwononhîrî pen komo, ahnoro mak okwe. N̂examro pen exihra ro mak tak naxe okwe.
11Tînomcoko rma amxîkîthîrî pen komo. N̂examro wukurunpes Owî. Opona marha n̂encowpe ahcinhîrî komo.
12On wara kes hara Kporin komo, On wara xatken̂e oyanan pen komo, On awokru ro komo, awîrîmacho kom ha. On men eecoko, kachomera ro makî ka xatken̂e n̂examro. Wara rma ero yipu rma thakwa n̂eer̂atken̂e okwe. Ero ke ahce wa matu amyamro hara Eton pono kom ha, yîwîrîman me ro mak exihra ro mak ma re matu amyamro reha? Awokru ro komo thakwa meer̂axe amyamro marha okwe.
13Oyehtopo rma wetahcasî yaaro omtapotarî yentachome awya so, kesî Kporin komo, wermonho me tak nasî Bosoratho amn̂e. Kopi ro mak, kacho me mak nasî, tîwîrîyakaxmu me marha, yîwîrîmano ritopo me marha. Awewtonthîrî komo marha nasî wermonho me mak eroromero, kesî Kporin komo.
14Kporin komo mtapotarî wentai. Tîmtapotarî yentamexpon̂e n̂en̂epekn̂e Noro mîk hak rowon pono komo yaka. On wara n̂entamexpekn̂e Kporin komo yîwya so. Esenmecoko tak iina re amyamro. Eton pono komo yakro etar̂maxi amohcoko, kacho n̂entamexpesî yîwya so.
15Ai, Eton pono komo, asak makno me tak kiir̂axe so mîk hak rowon pono komo wero ro. Awîrîyakan̂e me so tak naxe tooto komo.
16On wara mîxatken̂e ha ka, yukurumîkno me ro makî ka mîxatken̂e. Ow xa karitî, mîîketken̂e. Mesemîknoyaxe tko kar̂pe awehtopo komo poko. Ewtarî yaw so rma re nas amîn komo, toopu yaw so etîmtakaxapu yaw. Îh po nasî aweken komo. Kaw xa rma re miir̂atu amîn komo yaimo wara. En̂exa rma tko kar̂mexe so okwe.
17Okwe ro mak, kacho me tak nasî Eton pono pen komo yewtontho. N̂eserepokexe ituxari tîtosom komo. Okwe ro mak, kexe yîwîrîmachonhîrî komo yeen̂ataw.
18Pahxa Sotomatho wakn̂iyakn̂e, Komohatho marha, yîmîtwononhîrî komo meero rma wakn̂iyakn̂e ewtoci mko. Ero wa xa marha Eton rowontho wiir̂as hara. Pohnî me ro mak nasî. Tooto yewton mera ro mak tak nas amn̂e okwe.
19Sowtatu komo wen̂epesî Eton pono komo waparî me. Reaw wara rma mokyaxe Xotaw yepu yecihtawnonho wara, eepu yukmetîketawno wara. Karitînhîrî pen komo mîn yixkan̂e me mokyaxe. Ero wa xa marha yohno ro mak Eton pono komo wen̂epesî Ow hara. Onoke ha na wen̂epe n̂examro pen waparî me? Onok ma re nai owarai xa? Onok ma re nîîke owya, Ahce kacho ero wara miirî hara ke? nîîke? Ahto ma re nai oper̂a yenîn̂e okurunkan̂e? Exihra ro thakwa mak nasî.
20Ero ke entacoko Kaanî mtapotarî. Eton pono komo yîwîrîmacho nîhtînoi, Teman pono pen komo waihkacho marha. Ero ke ero ka entacoko. Oper̂a xîkîtho warai komo n̂ihxikyaxe miya ro mak tak okwe. N̂examro yewtontho nakn̂itîkapesî waapa ya okwe.
21N̂examro pen yepîrkachonho n̂encexe miyan komo rma roowo poko hakno komo. Ero wa entache tatanaxe ro mak. Kwaihyas okwe, kacho n̂encexe miya rono komo, Cucurem Yewku kwaka rorono kom ha.
22N̂examro mokyaxe yaimo wara kaikokorono wara okwe. Bosora yepoi tak naporarakanwasî. Ero yimaw nahwokexe ro mak Eton pono sowtatun pen komo. Wooxam wara ro mak naxe okwe cewrusom wara. Ero wara naxe Eton pono pen komo amn̂e okwe, kesî Kporin komo.
Tamasku Pono Komo Marha N̂emetanmekyasî Kporin Komo
23Ero yinhîrî Tamasku pono komo yîwîrîmacho poko nîmtapowakn̂e hara Kporin komo Xeremias yakro. On wara kekn̂e yîwya, Amace pono komo nîhyapamyaxe, Ahpace pono komo marha. Nahwokexe okwe, n̂eserepokexe. Tuuna imo wara naxe cesewcokocokomaxmu wara eserepotanmekîn me okwe.
24Kar̂pera tak n̂ehtîkace Tamasku pono komo. Miya n̂emahciyaxe okwe. Tatanaxe ro mak cerahtîmrî ke so. Okwe, okwe, kexe ro mak. N̂erewaxe marha iitono pen komo wooxam wara cewrusom wara.
25Cekaiporesom me ka xakn̂e Tamasku. Tahwotaxmu me ka xatken̂e iitono komo. Ahce poyero pohnî me tak nai hara okwe?
26Iitono pen komo n̂epîrkexe kar̂pamxan pen komo rma. Ewto po rma n̂epîrkexe esama yaw so. Ero kaamo po rma tak ahnoro sowtatu komo tak waihyaxe iitono pen komo, kesî Kporin komo, kantoman̂e ro.
27Wehto wiriyasî Tamasku wacantho yakn̂itopo. Kayaritomo mîntho mko marha wakn̂iyasî, Ben-Atace pen mîntho ha, kesî. Ero wa kesî Kporin komo Tamasku yîwîrîmacho poko.
Anarî Rowon Pono Komo Marha N̂emetanmekyasî Kporin Komo
28Ero yinhîrî nîmtapowakn̂e xa hara Kporin komo Keta pono komo poko, Aso pono komo maywen komo poko marha. N̂examro pen yar̂maxi marha cesî Nabukotonoso, Babiron̂a pono komo kayaritomon. On wara kekn̂e Kporin komo Xeremias ya, Taa, etocoko tak Keta pono komo yar̂maxi. Resce n̂ixan komo ahnoro ar̂matatko.
29Yîmînthîrî komo naar̂axe waapa komo, iyokuthîrî komo marha oper̂a komo. Yîmînthîrî yewkanapan yahrutho komo marha naar̂axe. Ahnoro emyawnonhîrî komo naar̂axe, iyokuthîrî komo marha, kameru komo. Mehxarpa mak n̂esencesî tooto mtapotarî, Kwamcexe ro mak kwaparî komo kopi, kexe kar̂pe ro mak.
30On wara wîîkes awya so Aso pono komo, kesî Kporin komo, emahcicoko yohno. Ewtarî yaw so mak enmacoko yuhnawno yaw. Awaikacho komo tak men nîhtînoyasî Nabukotonoso. Awar̂macho komo poko n̂esencekn̂e ero poko ehn̂ara cehtome.
31Etoko rma n̂examro pen yar̂maxi, kesî Kporin komo yîwya. Eserepokan komo mak mîkyam, erasîn me ro mak naxe. Wacamra ro mak nasî n̂examro yewton, metata exihra marha nasî, metata yecetî marha exihra nasî. Cewyarono komo mak mîkyam.
32Iyokuthîrî komo tak naar̂axe waapa komo, kameru pen komo. Mer̂pora ro mak nasî n̂examro yoku paaka. N̂examro pen marha naar̂axe. Miya so ro mak n̂examro pen wakpayasî. Mehxarpa wekyasî n̂examro pen yîwîrîman̂e komo, kesî Kporin komo.
33Kamara yeken me tak nas amn̂e Asotho. Pohnî me mak nasî eroromero. Iina esekenmara ro mak nasî tooto, kesî Kporin komo. Ero wara kesî n̂examro poko.
34Ero yinhîrî nîmtapowakn̂e xa hara porin komo Xeremias yakro, weronomano rin̂e yakro. Eraw yîwîrîmacho poko kekn̂e hara yîwya. Ciixan me rma ka exitaw Setekias kayaritomo me ero poko nîmtapowakn̂e.
35On wara kekn̂e Kporin komo yîwya, On wara men wîîkes Ow Aporin komo, kantoman̂e ro, Eraw pono komo krapan waxikwesî kr̂a, karitînhîrî pen komo waihkesî.
364 ocowo mko wekyasî Eraw pono pen komo yaan̂e me. Nohce n̂ixan wekyasî, suu n̂ixan, resce n̂ixan, oesce n̂ixan, en̂exanî mko wekyasî ocowo. Iitono pen komo wakpayasî nohce yaw roro, suu yaw roro, resce yaw roro, oesce yaw roro. Mîk hak rowon pono komo cheka cexe Eraw pononho pen komo, Noro rowon pono komo chew exihra nasî Eraw pononhopen komo, kacho exihra ro mak tak nas amn̂e.
37Eraw pono pen komo wiir̂asî cerahsom me yiixatî pîn komo mokyataw, waihka xatî komo mokyataw. Eraw pono pen komo yîwîrîmacho wekmexpesî poko so. Orwonîmrî ke ero wara wiir̂asî, kesî Kporin komo. N̂examro wenari wen̂epesî kacipara imo ke cemyarkem komo. Eraw pononho pen komo wenatîkexe twaihkatîkaxi ro okwe.
38Oyaponî rma wiir̂asî Eraw pona, kayaritomo me oyesenpotopo ha. N̂examro kayaritomon pen waihkesî, antomano rin̂e pen komo marha, kesî Kporin komo.
39Eromanhîrî yimaw tko Eraw pononho komo wekyas hara, waapa narîtho kom ha, kesî. Ero wa kesî Kporin komo Eraw pono komo poko.
Babiron̂a Pono Komo N̂emetanmekyas Hara Kporin Komo

1-2Ero yinhîrî nîmtapowakn̂e Kporin komo Babiron̂a pono komo poko hara, Kawtew komo rowon poko ha. Xeremias yakro nîmtapowakn̂e, weronomano rin̂e yakro ha. On wara kekn̂e yîwya, Ai, Xeremias, on wara wîîkes awya, omtapotarî ekatîmcoko mîk hak rowon pono komo ya. Banteira anîmko. Aropotaka mak cirihra esko. On wara kasko, Babiron̂atho nahsîyaxe waapa komo okwe, ewtotho. Noro pîntho me tak n̂esenpesî Bew Merotake warai me ciixaputho tak nasî cor̂or̂omaxi. Mîk hak warai me ciixaputho mko tak n̂esenpesî cehn̂axmu me kica. Mîk hak warai me yin̂irithîrî komo tak nasî tahkatîkaxi.
3Babiron̂a pono komo yar̂maxi mokyaxe anarî rowon pono komo nohce n̂ixan kom ha. Kawtew pen komo rowontho tak n̂iir̂asî pohnî me ro mak. Ewtonthîrî po exihra tak naxe tooto. Anana cexe iitononhîrî komo, okno komo marha.
4On wara marha kesî Kporin komo, ero yimaw tak mokyaxe Ixaw Yana komo Xuta komo yakro rma. Tîwrataro rma mokyaxe Kporin komo yeposo.
5Ahto nai Siaw yesamarî? kexe iitono komo ya. Ero yaw tîto xatî me xa tak naxe Siaw pona. On wara kexe Ixaw Yana komo, Iito kexitaw so tîmtapotacerî tak Kporin komo yakro, Kporin komo ponaro xa cehcerî, kacho poko. Towhnî me ro mak, tîtkacerî ero poko. Miya roro ero wa kîmtapotacho komo ponaro cehcerî, kexe.
6On wara xatken̂e oyanan komo, oper̂a wara mak xatken̂e tacixapu wara okwe. Anana ro mak n̂examro naar̂akn̂e enîn̂e komo okwe. Îh pore so mak waimamnoyatken̂e kica. Îh pore so waimamyatken̂e oyok warai pen komo, matîwîn pore so marha. Cepokaretopo ro komo poko twen̂ekarî mak naxe okwe.
7Oyanan pen komo yenîche anarî yana komo ya, tonon̂e wara mak xatken̂e okwe. Oyanan pen komo waihkache on wara ketken̂e n̂examro wapatho komo, Kicicme exihra ro mak taxe. N̂examro xa matko xatken̂e kicicme Kporin komo poko, yaaro ciino rin̂e poko kica. Kporin komo Mîk, ponaro yîîm pen komo yehtopo Mîk, Noro poko kicicme xatken̂e kica, kexe yiixatî pîn komo.
8Emahcicoko Babiron̂a poi. Kawtew komo rowontho ahsîpînkacoko. Boce wara mak ehcoko, cexihyem komo yaan̂e wara.
9Mîk hak rowon pono komo werepokesî Babiron̂a pono komo poko. Nohce n̂ixan komo werepokesî mer̂pono pîn. Iito re kaikatko Babiron̂a pono komo yar̂maxi, kexe. N̂examro wekyasî Babiron̂a pono komo waparî me. Ewto panaw cexitaw so tak n̂epanacexe. En̂exa tak mokyaxe ewto pono komo yahsîso okwe. Sowtatu yuhre wara rma nasî n̂examro yuhre waiwî, yaana me ar̂man̂e yuhre wara. Pohcira ro mak nar̂mexe.
10Ero wa Kawtew pen komo waihkexe waapa komo. Waihkache so emyawnonhîrî pen komo naar̂axe mer̂pora ro mak. Cemyawnonta okre, kexe tak, kesî Kporin komo.
11On wara mîxatken̂e amyamro Babiron̂a pono komo, orowontho pono komo waihketaw awya so mahwowatken̂e kica. Tawake ro mak mîxatken̂e kica. Ero yimaw paaka woosî wara mupurukwatken̂e puruma yatho yîpîpîtîkacho pokono wara. Bui wara marha, Booo, mîîketken̂e kica.
12Ero ke anocwan komo tak nîhyapamyasî ro mak apona so. Noro pîntho me tak n̂esenpesî aame so ewruxapunhîrî. Anarî yana komo xawyaka xa tak naxe Babiron̂a pono komo. Naatî yewtî mera ro mak tak nasî arowonthîrî komo, turpe tak nasî, axawa imo me mak nas okwe.
13Nîrwonasî ro mak Kporin komo Babiron̂atho poko. Ero ke pohra tak nasî ewtotho. Tooto yeken mera ro mak tak nasî. Babiron̂atho panari cetaw so cetarisom komo amn̂e, Okwe ro mak okwe, kexe. N̂eserepokexe ro mak ewtotho poko yîwîrîmatîkaxapu me enîrî ke.
14Amohcoko amyamro krapa yesîn̂e komo. Waiwî ar̂macoko Babiron̂a pono komo wece. Awuhre komo yîmtora ro mak ehcoko. Kicicme ro mak xatken̂e n̂examro Kporin komo poko okwe.
15Yuuu, kacoko Babiron̂a pono komo wece. Mehxarpa kacoko. Ero yimaw tak etar̂mara tak naxe. Yîmînthîrî komo macakexe kawno pen. Ewto wacantho marha macakexe. Kporin komo yesepantopo me tak nasî Babiron̂a pono komo poko. Ero ke n̂examro poko esepancoko. Waihkano rin̂enho komo mîkyam. Ero ke ero wa xa marha n̂examro pen ar̂macoko hara.
16On wara ciicoko Babiron̂a pono komo, mararî ciin̂e komo waihkacoko. Mararî pono yeperîrî yenmetopo me exitaw tak enmekn̂e komo marha waihkacoko. Kacipara imo ke cemyarke so rma mokyaxe waapa komo. N̂examro yai tak n̂emahciyaxe Babiron̂a pono komo chewno komo ahnoro. Tpoyino komo cheka n̂emahciyaxe, tîrowonî ro komo pona.
17Oper̂a wara naxe Ixaw Yana komo, akpaxapu wara okwe. Reaw nweken̂emekîtho wara naxe okwe. Yihcirî me ka Asiriu komo kayaritomon xakn̂e ermomn̂e komo wara. Kokon̂oro tak Nabukotonoso xakn̂e n̂examro yocho yaxikwon̂e wara hara, Babiron̂a kayaritomon ha.
18Ero ke on wara kesî Kporin komo, kantoman̂e ro, ponaro Ixaw Yana komo yehtopo, Babiron̂a pono komo kayaritomon wîwîrîmesî, yîrowonthîrî marha wîwîrîmesî. Pahxa Asiriu komo kayaritomon wîwîrîmekn̂e ero wa xa marha Babiron̂a pono komo kayaritomon wîwîrîmes hara.
19Ixaw Yana komo reha wekyasî ekenî ro komo pona hara. Kahmeru po tak n̂eseresmexe Basan po marha. Cerepore so tak naxe Eprain yîpîn po so, Xireace po marha.
20Ero yimaw tak kicicme Ixaw Yana komo yehtopo n̂epor̂axe rma re anarî komo. Exihra ro makî tko nas okre. Xuta komo yehtopo marha n̂epor̂axe, kicicme ehtopo. Exihra marha nas okre. Kicicme ehtoponhîrî komo wîhcamnoyasî onkurunpetho komo yehtoponho ha. Ponarora ro mak tak wasî. Ero wara was amn̂e oyanan komo poko, kesî Kporin komo.
21On wara marha kesî Noro, Ai, waapa komo, on wara wîîkes awya so, etocoko Meratain pono komo waihkaxi, Pekoce pono komo yar̂maxi marha. N̂examro pen weken̂emecoko, waihkatîkacoko. Omtapotaconho yaw roro rma n̂examro pen ciicoko watohnî me ro mak, wîîkekn̂e awya so ero wa kacho yaw roro ciicoko, kesî Kporin komo.
22Waapa mtapotarî n̂esencesî yîrowon komo po, yuuu, kacho. Tooto pen waihkacho marha n̂esencesî.
23Aama wara ka xatken̂e Babiron̂a pono komo. Roowo poko hakno komo yakuhr̂apon̂e wara xatken̂e. Oroto cetahkaxi tak nasî aama warainhîrî pen okwe, cecor̂or̂omaxi mak nas okwe. Ero pîntho me tak Babiron̂atho n̂een̂axe mîk hak rowon pono komo. Awemcinotopo komo wiire, kesî Kporin komo.
24On wara maxe amyamro Babiron̂a pono komo, omîyen warai yaka memciyatken̂e. Awemcinotopo komo yenîhra rma mîxatken̂e. Awen̂atken̂e so tak awaparî komo. Awahsîyatken̂e. Ero wara awir̂atken̂e so Kporin komo yanwekrî ke kica awya so.
25On wara xakn̂e Kporin komo, tukurun mîn nahrunkekn̂e. En̂exa tak n̂en̂emhatakekn̂e tuwuhre warai mer̂pora, tîrwon̂e tînar̂marî. Ero poko tak nasî, Kawtew pen komo yîwîrîmacho poko. Ero poko xa nasî Kporin komo, kantoman̂e ro komo.
26Waapa komo, amohcoko roowo mapitawno komo meero. N̂examro yemyawno mîntho mko ahrunkacoko ero yawnonho yaatome tak. Yukpurukpuruntho enmexapu wara mak tak ciicoko n̂examro yewtontho. Iitono pen komo waihkatîkacoko, waipîn yîmtora ro mak ehcoko.
27N̂examro yokutho pen marha waihkatîkacoko bui pen komo. Miya aacoko waihkatopo yaka. Okwe ro mak okwe, kapore nasî Babiron̂a pono pen komo poko. N̂examro pen waihkacho me tak n̂enmapu, n̂examro yîwîrîmacho me ha.
28Babiron̂a poi emahcixapu komo cexe Siaw pona hara. On wara kexe iitono komo ya, N̂esepanîy ham okwe Kporin komo, ponaro kehtopo komo. Tîmînthîrî yîwîrîmachonho yanme n̂esepanîy ham okwe, kexe.
29Taa, waiwî yar̂man̂e komo ahnoro an̂ihcoko Babiron̂a pono pen komo wotohme so. Awetarî komo ciicoko n̂examro yewton tmamritîkaxi ro. Emahcira ro mak n̂ehcowpe iitononhîrî komo. Kicicme n̂examro yehtoponho epanîko. Yîwîrîmano rin̂enho mîkyam kica. Ero ke ero wa xa marha n̂examro pen yîwîrîmacoko hara. Ixaw Yana komo Porin yopo tîmtapotaxmu komo ro mak mîkyam kica, kir̂wanî ro yopo tîmtapotaxmu ha.
30Ero wara cexirî ke so iitono pen komo tak n̂epîrkexe ewto po rma. Kar̂pamxan pen komo rma n̂epîrkexe okwe. Twaihkaxi thakwa naxe ahnoro n̂examro sowtatun komo ero yimaw, kesî Kporin komo.
31On wara marha wîîkes Owî, Aporin komo, kantoman̂e ro, ponaro awehtopo komo, Awaparî komo me tak was Ow hara. Ow xa kir̂wanî ro, kan̂e ro mak amyamro kica. Awaitopo komo me tak n̂enmapu, kwaikexe so tak okwe.
32Cehcoyoponkaxmu me cesehtînosom ro mak mîkyam okwe, iitono yewton pono komo. Noro yipu komo tko n̂ehrokexe amn̂e, n̂epîrkexe marha oko cehcoyoponkaxmunhîrî pen komo. Anîmn̂e komo exihra ro mak tak nasî ero yimaw. Yaake nasî ewton komo. Ero po so rma tko wehto wiriyasî miyan komo yakn̂itopo rma oco.
33On wara marha kesî Kporin komo, kantoman̂e ro, Ixaw Yana komo n̂emetanmekyaxe ahsîn̂enhîrî komo okwe. Xuta yepamtho komo marha n̂emetanmekyaxe. Ahsîpînkara ro mak naxe. Taa, n̂ex ha, etocoko hara, kahra ro mak naxe yîwya so okwe.
34Karitî tko Mîkî, n̂examro town̂e. Kantoman̂e ro, kacho rma Mîkî. N̂examro yemetanmekn̂enho komo n̂en̂ekesî ro mak tak. Emetanmekîn me tak oyanan komo wiir̂asî yîrowon komo po. Cemetanmesom me tko wiir̂asî Babiron̂a pono kom hara okwe, kesî Kporin komo.
35On wara marha kesî Noro, Kacipara imo ke cemyarkem komo men mokyaxe Babiron̂a pono komo waparî me okwe. Iitono komo yantoman̂e pen komo paraxkexe oko, akîhreno rin̂e pen komo marha.
36Iito marha naxe tohnawno poko weronoman̂e komo. Camkî mak tak n̂ehtîkexe n̂examro. N̂examro pen marha paraxkexe tkaciparayem komo. N̂examro sowtatun komo n̂eraswaxe ro mak. N̂examro pen meero paraxkexe tkaciparayem komo.
37Iitono pen komo yokutho marha paraxkexe kawaru pen. N̂examro tararantho marha nîwîrîmexe. Yîchew so marha naxe anarî yana komo, sowtatu komo chew. Wooxam wara ro mak n̂ehtîkexe n̂examro okwe. Iitono komo yemyawnonho marha naar̂axe tkaciparayem komo.
38Tuuna tak mokuhra nas iito. Ero ke napaitîkesî tak tuuna yepu, aporî marha. Ponaro ehtopo me ciixapu yeken me mak nasî n̂examro rowon. Wara ro mak kan̂e me tak naxe tîn̂irithîrî komo poko.
39Okno pîn komo mak tak nas iito, axawa imo pono ro komo. Kamara komo nas iito, pupuri komo marha. Tooto yeken me exihra ro mak tak nasî. Iina esekenmara tak naxe tooto komo, yîmxîkrî komo marha, epamuthîrî komo marha. Iitono me exihra ro mak tak naxe miya roro mak ehretawnomaxapu komo.
40Pahxa Sotoma pono pen komo nakn̂iyakn̂e Kaan, Komoha pono pen komo marha. Ewtoci pono pen komo marha nakn̂iyakn̂e yîmîtwononhîrî pen komo. Ero wa xa marha nasî Babiron̂a amn̂e. Pohra ro mak tak nasî, tooto yeken me exihra ro mak nasî, kesî Kporin komo.
41On wara marha kesî Noro, Mîkyam anarî yana komo kopi. Mehxa mokyaxe nohce n̂ixa, enko xe. Anarî rowon pono komo mîkyam, mer̂pono pîn kopi. Akro so mokyaxe kayaritomo komo mer̂pono pîn komo xa marha. Meyeno komo rma n̂ewakpamnoyaxe iina tîtotopo komo poko, anarî rowon pono komo rma. Ero wa mokyaxe.
42Tukurui so mokyaxe krapa ke, rah ke marha. Kîpînîn yawno pînî ro mak mîkyam okwe. Moxam ciki okwe, kan̂e pîn me ro mak naxe. Kawaru mkaw so tmokyataw so cewtun̂em wara mak n̂esencexe, tuuna imo wara ro mak kopi. Cepanatoso rma mokyaxe etar̂maxi. Awaparî me men mokyaxe, Babiron̂a yemsîrî waparî me okwe.
43Twaparî mohtopo n̂encekn̂e Babiron̂a kayaritomon. Ero ke kar̂pera tak nasî noro yamorî. Nahwokesî ro mak okwe. N̂erewasî marha wooxam wara cewrusom wara.
44Babiron̂a pono pen komo weken̂emekyasî Ow ewtonthîrî komo poi. Yohno ro mak wen̂epesî. Reaw mokya anarimaw peen chei Xotaw yecihtawno chei. Woskara pona mokya yohno ro mak cuh ken̂arî pona, ero wa xa marha yohno kmokyasî Ow hara Babiron̂a pono komo cheka. Onoke xa wiir̂a n̂examro waparî komo yantoman̂e me? Onoke n̂esehtînoya owara rma? Onoke nîîke ha re owya, Ahce kacho ero wa miir̂a? nîîke? Onoke nai ha re oper̂a yosom warai oporokan̂e me?
45Ero ke omtapotarî tak entacoko, Kawtew komo poko wîhtînoi on wara kacho, Ero wa men n̂examro pen wîwîrîmesî, kacho owya. Oper̂a xîkrî warai komo cik naar̂axe kr̂a waapa komo. Woskara pononho nakn̂iyasî cuupu pen, n̂examro naputho okwe.
46Babiron̂a pono pen komo tak nahsîce okwe waapa, kacho n̂encexe roowo poko hakno komo. Ero ke tatanaxe tak kopi cerahtîmrî ke so. Miyan komo rma n̂examro pen waihtoponho n̂encexe mîk hak rowon pono komo. Ero wa n̂encexe.

1On wara marha kesî Kporin komo Babiron̂a pono komo poko, On wara wîîkesî Babiron̂a pono komo poko, ocowo imo wara cehsom komo werepokesî n̂examro waparî me mohtome so. Opoko tîrwon̂em me tmohsom pen komo waparî me mohtome so werepokesî.
2Puruma yatho mar̂mexe kahsî yîpîpîthîrî yarpotome ocowo ya, ero wara xa marha Babiron̂a pono komo n̂iir̂axe oyanme toxapu komo. Miya ro mak nar̂mexe. Pohra tak nasî yîrowonthîrî komo okwe. Yîwîrîmacho komo me enmayataw ewto pen wamcexe ar̂machome.
3Krapa ke cemyarkem komo tak n̂esesîcowpe n̂examro wotohme, Kuripara marha namrucowpe tponon me so cecen̂an komo me. N̂examro sowtatun waihkacoko ahnoro. Kar̂pamxan komo yîmtora ro mak ehcoko.
4Kawtew pen komo waihyaxe tîrowon komo po rma, waihkaxapu kom ha. Ewto roron po rma waihyaxe paraxkaxapu me so rma.
5Ixaw Yana komo yahsîpînkara ro mak nasî Kporin komo, ponaro n̂examro yehtopo, kantoman̂e ro kom ha. Xuta komo yahsîpînkara marha nasî. Tawronohkatîkaxi rma re xakn̂e yîrowon komo kicicme ehtopo komo ke. Kicicme xatken̂e kica Kir̂wanî ro poko, ponaro cehtopo komo poko rma. Wara rma n̂examro yahsîpînkara nasî.
6On wara wîîkes awya so, Babiron̂a pono komo chewno amyamro, emahcicoko men yîchei so tak waipîra awehtome so. Kicicme cehtoponhîrî komo poyero rma waihyaxe n̂examro pen. N̂examro pen yakro rma tko ewaikapora ehcoko amyamro hara yîchewno komo. Oroto tak Babiron̂a pono komo yemetanmetopo me nasî Kporin komo ya ehtoponhîrî komo yepetho me.
7Parakweci wara xatken̂e Babiron̂a pono komo, ooru ciixapu wara. Kporin komo yemyawno wara xatken̂e. Ero yai erîrî ke wenatken̂e tak roowo poko hakno komo. N̂examro wokru n̂eer̂atken̂e mîk hak rowon pono komo. Ero ke wara ro mak kan̂e me tak n̂ehtîketken̂e.
8Ponan̂e rma tko waihyaxe Babiron̂a pono komo. Ewtonthîrî komo nasî cecahso okwe. Iitononhîrî pen komo pînîn yaw awratacoko. Katî ke n̂examro ehcemacoko. Yukukmacoko ika, n̂ecihya rma na ehcemache so.
9N̂examro amna n̂ehcemarî ha re. Ecpin me thakwa mak naxe okwe. Ero ke n̂examro tahsîpînkacerî. Kaikatko krowonî ro komo pona so. Tukuhkawno wara ro mak nasî n̂examro yîwîrîmacho. Îîpî wara rma nasî kah yaka rorono wara. Mer̂pora ro mak nasî yîwîrîmacho komo.
10Kir̂wan me kehtopo komo reha tak n̂enpekn̂e Kporin komo. Ero ke amohcoko. Kporin komo n̂iritho cekatîmcerî Siaw pono komo ya, ponaro kehtopo komo n̂iritho ha.
11Awuhre komo tak kapecoko iime cehso ro. Awecen̂an komo enmecoko. Mecia pono komo wakpamnoyasî Kporin komo Babiron̂a pono komo waihkacho poko. N̂examro pen waihkacho nîhtînoyakn̂e Noro. Ero wara n̂esepanîyasî, tîmîn n̂epanîyasî n̂examro pen poko.
12Banteira anîmcoko waapa kuknon. Babiron̂a wacan kanahtaka rma ciicoko. Kayaritomo kurunu ro komo epamnocoko n̂he. Sowtatu komo antomacoko waapa yekahtorî poko. Ewto pono komo wapantorî poko antomacoko anarî kom hara. Tînîhtînorî yaw roro rma n̂iir̂asî Kporin komo. Tîmtapotachonhîrî yaw roro rma Babiron̂a pono komo nîwîrîmesî.
13Tuuna yecihtawno amyamro mer̂pono pîn yecihtawno. Mer̂pora ro mak nasî awemyawno komo cepethîkem kom ha. Roowo po awehtopo komo tko n̂enahcasî oroto okwe. Awemyawnononhîrî komo yepamnotopo ponaro mak mîxatken̂e. Ero wara awehtoponhîrî komo yecenarîno tak awepor̂asî awîrîmacho kom hara.
14Awaikacho komo poko nîmtapowakn̂e Kporin komo, kantoman̂e ro. Cehtopo rma n̂etahcakn̂e yaaro tîmtapotarî yentachome entan̂e komo ya. On wara kekn̂e apoko so, Awewton komo pona kîrkomo wekyasî roowo tawronohkatîkaxi ro. Mer̂pora ro mak wekyasî makaka wara ro mak. Yuu yuu, kexe n̂examro awar̂metaw so.
15On warai Mîk Kporin komo, roowo yakîhton̂enho Mîk. Kar̂pe cexirî ke nakîhcekn̂e. Ewakrokan me roowo n̂iir̂akn̂e takîhsom me cexirî ke. Kaapu marha namtarekn̂e yuhnari yîhtînon̂e me cexirî ke.
16Noro yîmtapotache tuuna yewru ken̂e xa tak nasî kaapu. Tuuna yewru nakîhcesî mehxa roowo yenatîtopo n̂ixa rma. Pepe kamexpesî marha tuuna yekpetaw. Ocowo marha n̂ekmexpesî yîmtotopo yawnonho.
17Ahnoro iitono komo naxe camkî, ahce na yîhtînon̂e pîn me naxe okwe. Ponaro cehtopo komo n̂iir̂axe prata pokono ro komo. Yin̂irithîrî komo rma tko nasî yîhyapamnoren̂e komo me. Kemîknon̂e mak mîn ponaro ehtopo komo me ciixaputho. Esesîn me ro mak nas okwe.
18Kakronoman̂e pîn thakwa mîn. Tohnawno mak nakîhcesî kopi. N̂ecakyasî kr̂a tak amn̂e emetanmekno ritopo me exitaw tak ha.
19Ero mko warahra ro mak nasî ponaro Xako yepamtho komo yehtopo. Miyan yakîhton̂enho rma Mîkî reha ahnoro mak. Ixaw Yana komo naxe Noro yanan me. Kporin komo Mîkî, kantoman̂e ro, kacho Mîk ha, Noro yosotî.
20On warai amyamro reha, owatman warai amyamro, waihkano ritopo. Aake so mîk hak rowon pono komo war̂mesî ro mak. Kayaritomo komo pen Ow waihkesî aake so, maywen pen komo yakro rma.
21Aake so kawaru komo war̂mesî ro makî yîmkawnonhîrî komo yakro ro rma. Aake so tarara war̂mesî ro makî, osomunhîrî pen komo yakro ro rma.
22Aake so kîîrî pen komo war̂mesî ro makî, wooxam pen komo marha. Aake so poritomo pen komo war̂mesî ro makî, rikomo pen komo marha. Aake so kar̂pamxan pen komo war̂mesî ro makî, emasî pen komo marha.
23Aake so oper̂a yenîn̂enho pen komo war̂mesî ro makî, iyokuthîrî pen yakro ro rma. Aake so tmararîyem pen komo war̂mesî ro makî, iyokuthîrî pen yakro rma paaka pen yakro. Aake so kayaritomo pen komo war̂mesî ro makî, ahce na yenîn̂enho pen komo marha. Ero wa ciino wiir̂asî aake so.
24Babiron̂a pono komo wîwîrîmesî, Kawteia pono komo ahnoro wîwîrîmesî. Kicicme ro mak Siaw pono komo n̂iir̂atken̂e n̂examro awero ro so rma. Ero ke n̂examro wepemesî cerewrem ke, kesî Kporin komo.
25On wara marha kesî Kporin komo, Îîpî warai amyamro. Roowo poko hakno komo yîwîrîman̂e amyamro okwe. Ero yanme awar̂macho komo wîhtînoyasî, kesî. Oyaporî wehyatkesî awahsîtome so. Îîpî poi kar̂mexe so, mehmere, mehmere, wîîkesî kr̂a apoko. Îîpî wara mak kiir̂axe so, ecahxapu wara.
26Awewton komo poi toopu yarîhra ro mak naxe mîîmo ciin̂e komo tîmîn wacan me ciitome. Tîmîn wacan yapon me ciisom marha arîhra naxe ahyai so. Pohnî me ro mak nasî awewtonthîrî komo eroromero, kesî Kporin komo.
27Kayaritomo banteiran anîmcoko sowtatu komo n̂enîrî me. Ero yinhîrî tuu kacoko sowtatu komo yan̂ihtopo, mîk hak rowon pono komo yan̂ihtopo. Tuwuhre komo napohtocowpe kayaritomo sowtatun komo. Babiron̂a pono komo wece tar̂maxmu napohtocowpe. Mîk hak rowon pono komo an̂ihcoko Babiron̂a pono komo waparî me totohme so. Ararace pono komo, Min̂i pono komo, Askenas pono komo, ero warai komo an̂ihcoko. Sowtatu komo yantoman̂e ciicoko. Kawaru komo marha ehcoko mer̂pora makaka wara ro mak, tmayan̂em wara.
28Sowtatun komo an̂ihcoko, mîk hak rowon pono komo. Mecia kayaritomon komo marha an̂ihcoko, n̂examro yantoman̂e komo marha, ahce na yenîn̂e komo. Ahnoro n̂examro maywen komo an̂ihcoko.
29Ero yinhîrî tatanaxe mak tak Babiron̂a pono pen komo, n̂ehmamexe marha cerewîmrî komo ke. Ahnoro Kporin komo ya yîhtînotopo tak n̂iir̂axe, Babiron̂a pono pen komo yîwîrîmacho ha. N̂examro rowontho tak n̂iir̂axe pohnî me ro mak, tooto yeken mera ro mak okwe.
30Etar̂mara tak naxe kîrkomo, Babiron̂a pono komo. Karitî komo rma nîtîtmamyatken̂e. Twacan komo yaw so mak naxe epatakara so. Cekar̂kaxi so tak naxe okwe. Wooxam wara tak naxe. Iitono komo mîntho nakn̂iyatken̂e waapa komo. N̂examro wacan metatan yecetî tak nasî cewakrokaxi so.
31Mehxa mokyasî waapa yekahton̂e Babiron̂a kayaritomon yaka, xehxa mokya anarî hara. Waapa, waapa, kexe yîwya. Ewto wacan nawkacow mînto mînto wa so okwe, kîsowtatun pen komo waihkacow okwe, kexe yîwya.
32Tuuna yepu watotopo tak nasî twahkotoso okwe. Cecahso nasî peen, ecihtawno okwe. N̂eraswaxe tak kîsowtatun pen komo okwe, kexe. Ero wara kexe waapa yekahton̂e komo kayaritomo ya.
33On wara kesî Kporin komo, kantoman̂e ro, ponaro Ixaw Yana komo yehtopo, On wara nasî Babiron̂a pen yemsîrî pen, puruma yîpîpîtîkacho pono wara nasî. Puruma yepu wara nasî, cenmesom wara. Pahnoke tak nasî n̂examro pen yîpîpîtîkacho okwe, kesî Kporin komo.
34On wara kexe Xerusaren pono kom hara, Konon̂e wara ro mak xakn̂e Nabukotonoso kpoko so. Kakumpon̂e wara ro mak xakn̂e oko. Parakwe wara kiice so yarîhnîtho wara. Kermomn̂e wara xakn̂e okoimo wara. Onaputho nahtîkekn̂e tpoxwemu rma. Tmaxmitaxi ro nahyakn̂e. Karîrkan̂e wara marha xakn̂e kopi.
35Amna nîwîrîmetken̂e ro mak Babiron̂a pono komo. Ero ke ero wa xa marha n̂examro n̂ehcowpe hara, kexe Siaw pono komo. Kawteia pono pen komo tak waihkape Kaan, amna pen waihketken̂e n̂examro ero wara rma, kexe Xerusaren pono kom ha.
36Ero ke on wara kes hara Kporin komo, N̂examro pen wen̂ekesî awanme so. Kepanîyaxe so. N̂examro tunarî wapainokesî n̂ikithonhîrî. Tuuna pîthonhîrî marha wapainokesî.
37Wermonho me mak tak nasî Babiron̂a amn̂e. Kamara yeken me mak nasî. Okwe ro mak, kacho me tak nasî iitoxa tîtosom komo ya. N̂eserepokexe ro mak ewtotho yenîche. Pohnî me ro mak nasî.
38Yihcirî me ka hihi kexe Babiron̂a pono komo reaw wara kopi. Mayanaxe reaw xîkrî wara.
39Ero wara mayanataw so n̂examro wokru wetakesî wenîmtome so tak. Nahwowaxe ha kapu. Ero yinhîrî nîwînîkyaxe hara, pakahnî me ro mak nîwînîkyaxe, kesî Kporin komo.
40N̂examro pen wekyasî oper̂a xîkrî wara, twaihkaxmu wara. Kahn̂eru wara wekyasî, boce komo wara marha.
41Sesaka tak nar̂mexe waapa komo. N̂examro yewton poko n̂eserepoketken̂e ahnoro roowo poko hakno komo kir̂wanî ro me exirî ke. Ero yipu rma tko nahsîyatken̂e waapa komo. N̂eserepokexe xa hara mîk hak rowon pono komo tîwîrîmatîkaxi xa exirî ke hara okwe.
42Tuuna imo warai tak nukmekn̂e Babiron̂a pono komo towso ro okwe. Cemiciso tak naxe okwe iitono pen komo mer̂pora exirî ke ewcokocokon.
43Pohnî me tak nas ahnoro n̂examro yewtontho penî mko. Yîrowonthîrî komo tak nasî turpe ro mak, pohnî me ro mak nas okwe. Tooto yeken me exihra ro mak tak nasî. Tooto yesamarî mera marha nas okwe.
44Bew pen wîwîrîmesî Babiron̂a po rma. Noro pen tak narîrkesî tîn̂ermomîthîrî. Oyanme rma narîrkesî. Noro yaka esesamatora tak naxe mîk hak rowon pono komo. Ero yimaw marha Babiron̂a wacantho tak n̂emacakes okwe.
45Ai, oyanan komo awya so wîîkesî, Babiron̂a poi amohcoko. Emahcicoko ro mak waipîra awehtome so. Iitono komo poko nîrwonasî ro mak Kporin komo. Ero ke en̂exa emahcicoko.
46Anarimaw etîxera kayaritomo komo yehtopo na mencetu n̂examro re rma. N̂etwaiketu n̂examro re rma kopi. Ero yipu yentache awya so ahwokara ehcoko, erasîra marha ehcoko. Anarî cimn̂ipu po ero yipu mencetu, yicimn̂ipuntache xa hara ero wa kacho xa marha mencetu xa hara.
47N̂enmayasî men amn̂e ponaro ehtopo komo yîwîrîmacho me, ciixaputho yîwîrîmacho me ha. Babiron̂a pono yîwîrîmacho me n̂enmayasî. Ero yimaw cehn̂axmu me tak n̂esenpexe ahnoro itono komo. Iitononhîrî pen komo yokoputho tak naxe ero yimaw pukno wa mak yîrowonthîrî komo po rma.
48Ero yimaw n̂ewanomexe tak kah yawno komo, roowo pono komo marha. Tahwore n̂ewanomexe. Ahnoro mak nahwowaxe Babiron̂a pono pen komo waparî komo mokrî ke. Nohce n̂ixan komo mokyaxe n̂examro waparî me, kesî Kporin komo.
49Ixaw Yana pen komo waihketken̂e Babiron̂a pono komo. Ero ke ero wa xa marha roowo poko hakno poyino komo waihyaxe Babiron̂a po hara.
50Ai, kacipara yai cemahcisom komo, awya so wîîkesî, Babiron̂a poi etocoko. Tan mak ececetora ro mak ehcoko. Mooxe rma awexitaw so Kporin komo ponaro ehcoko. Xerusaren ponaro marha ehcoko.
51Tîwîrîyakaxmu me taxe okwe. Tîhyapamyaxe ro mak kopi. Ixaw Yana pîn komo n̂ewomyatken̂e Kporin komo mîn yaka, Noro yekenî ro yaka xa okwe.
52Ero ke on wara kesî Kporin kom hara, On wara wiir̂asî pahxaro, mîk hak warai me ciixaputho wîwîrîmesî. Iitono pen komo marha n̂emkutunaxe ceparaxkarî ke so oko.
53Ahce wa natu Babiron̂a pono komo tîmîn ciir̂ataw kawno, kah yaka rorono? Ahce wa natu tîsowtatun wacan ciriche yahcome ro mak. Ero wara exitaw so n̂examro waparî komo rma tko wekyasî yîhyaka so, kesî Kporin komo.
54Babiron̂a pono pen komo yîwratarî n̂esencesî okwe. Kawtew komo rowon pononho komo waihkacho marha n̂esences okwe.
55Kporin komo rma waihkesî Babiron̂a pono pen komo. Kar̂pe ka nîmtapowatken̂e n̂examro. N̂examro tko nîtîtmamnoyasî Noro. Kar̂pe xa marha nîmtapowaxe yiixatî pîn komo. N̂ewtunaxe mak kopi tuuna imo wara, cewcokocokon̂em wara. Miya ro mak n̂esencesî yîmtapotarî komo.
56Babiron̂a waparî komo mokyaxe. Iitono pen komo nahsîyaxe karitî pen kom okwe. N̂etaxikwesî tak yîkrapanthîrî komo. Cesepansom Ow Aporin komo. Babiron̂a pono pen komo men n̂epemes amn̂e.
57Iitono komo wiirasî wenîmxapu wara, kesî Kporin komo. Antomano rin̂e komo, akîhreno rin̂e komo, kayaritomo warai komo, ahce na yenîn̂e komo, ero warai komo wiir̂asî wenmexapu wara. Ero yinhîrî nîwînîkyaxe tak n̂examro. Pakahnî me ro mak nîwînîkyaxe okwe, kesî. Ero wara kesî kayaritomo. Kporin komo Noro yosotî, kantoman̂e ro kom ha.
58On wara kesî hara Kporin komo, kantoman̂e ro komo, Yahcome rma nasî Babiron̂a wacan. Wara rma n̂emacakesî ro mak amn̂e. Kaw nasî waaca metatan. Ero rma n̂ecakyas okwe. Tohnaw mak n̂etapickexe iitono komo. Tohnaw marha pokexe okwe. Cecahsom me thakwa mak nasî mîk hak rowon pono komo n̂iritho, kesî. Ero wara kesî Kporin komo.
59Taa, ero yinhîrî ero wa kacho yentamexporî poko Seraias nantomekn̂e Xeremias, weronomano rin̂e ha. N̂erias mumuru mîk xakn̂e Seraias, Maaseias parî ha. Setekias yakro cekn̂e noro Babiron̂a pona, Xuta komo kayaritomon yakro. 4 cimn̂ipu xakn̂e kayaritomo me noro yehtoponho ero po cetken̂e iina. Sowtatu komo mîn yenîn̂e mîk xakn̂e Seraias.
60Babiron̂a yîwîrîmacho pokono mewrekn̂e Xeremias karita yaka. Ahnoro Babiron̂a pokono mewretîkekn̂e.
61On wara kekn̂e noro Seraias ya, Babiron̂a pona awtoche on men yîmtapotareko yîn̂entarî komo me. Ahnoro yîmtapotaretîkakî.
62Yîmtapotaretîkache awya on wara kasko, Apa kah yawno, on wara mîîkekn̂e on ewto poko, wakn̂itîkesî. Ero yinhîrî tooto yeken mera ro mak tak nasî, okno yeken mera marha. Pohnî me ro mak nasî eroromero, mîîkekn̂e, kasko.
63-64On karita yîmtapotaretîkache toopu yimiko ero poko. Ero tak ar̂makî eepu kwaka, Ewpratesî kwaka. Ar̂mache on wara kasko, Ero wa xa marha n̂emihcasî on ewto, Babiron̂a ha. Pakahra xa hara nas okwe. Yîwîrîmacho wekmexpesî. On pono komo waihyaxe okwe. N̂epîrkexe ro mak Babiron̂a pono pen komo, kasko. Ero wara kekn̂e Xeremias Seraias ya. Iina mak nai omtapotarî, Xeremias ow ha.
Xerusaren Pona N̂epatakexe Waapa Komo
52
1Taa, on wara xakn̂e Setekias, 21 cimn̂ipu tî xakn̂e noro yewrutoponho kayaritomo me cecir̂ataw. 11 cimn̂ipu xakn̂e kayaritomo me. Xerusaren xakn̂e noro yewton. Amutaw tî xakn̂e noro nocwan, Xeremias yemsîrî, Ribna pono yemsîrî.
2Kicicme marha tî noro n̂een̂akn̂e Kporin komo. Xeoiakin yehtoponho yaw roro rma xakn̂e kica.
3Ero wa xakn̂e Kporin komo rwon yanme rma. Xerusaren pono komo poko nîrwonakn̂e, Xuta komo poko nîrwonakn̂e miyan komo poko rma. Pahkî tîrwonîmîche n̂examro pen tak n̂en̂epekn̂e mooxe tîhyai. Ero ke marha Babiron̂a pono komo kayaritomon tak nanwekyakn̂e Setekias. Ewetîra tak xakn̂e okwe.
4Ero ke on wara tak xakn̂e Nabukotonoso, Babiron̂a kayaritomon, Xerusaren pono komo waparî me mokyakn̂e. Tîsowtatun komo n̂ekyakn̂e ahnoro takro. Ewto wamcetken̂e. Roowo marha n̂enmekyatken̂e twacan komo me. Cecen̂an me so roowo n̂iir̂atken̂e ewto tmamritîkaxi ro. 9 cimn̂ipu xakn̂e kayaritomo me Setekias yehtoponho n̂examro mokyataw. 10-înhîrî nuun̂i po mokyatken̂e, 10-înhîrî kaamo po ha.
5Iito rma xatken̂e pahkî ewto mamhoko. 11-nhîrî cimn̂ipu pona roro iito xatken̂e. Kayaritomo me Setekias yehtoponho kuknomacho mîn cimn̂ipu kuknon.
6Ero cimn̂ipu po, 4-nhîrî nuun̂i po, 9-nhîrî kaamo po rooma me tak n̂ehtîketken̂e ewto pono komo. Yînahrî komo exihra ro mak tak xakn̂e okwe.
7Ero ke ero po ewto wacan nawketken̂e ewto pono komo rma. N̂emahciyatken̂e tak ahnoro Xuta sowtatun komo. Kosope n̂emahciyatken̂e. Etantari ro xakn̂e waaca asakî kayaritomo natîrî panaw. Iito xakn̂e waaca metatan. Ero yaro n̂epataketken̂e. Kawtew komo xatken̂e rma ewto mamhoko. Wara rma n̂emahciyatken̂e. Woskara wece tî n̂emahciyatken̂e.
8Setekias wenari tko tî cetken̂e Babiron̂a pono komo, sowtatu komo. Kayaritomo mîk xakn̂e Setekias. Xer̂ko pahnoke exitaw noro nahsîyatken̂e woskara po exitaw ha. Yîhyai tî n̂etakpetken̂e noro sowtatun komo.
9Noro pen tî nahsîyatken̂e. Babiron̂a pono komo kayaritomon yaka tî naar̂atken̂e Hibra pona, Amace pono pona. Noro takî tî Setekias pen yemetanmetopo n̂ekatîmyakn̂e yîwya.
10Iito rma Hibra po rma Setekias mumutho pen komo waihkekn̂e Babiron̂a pono kayaritomon. Yîîm wero ro rma waihkekn̂e. Ahnoro Xuta yepamtho komo yantoman̂e komo waihkekn̂e iito.
11Ero yinhîrî Setekias pen tî n̂ewkanoyakn̂e oko. Noro pen marha nîhraknumiyakn̂e akîknotopo ke, bronse warai ke. Ero yinhîrî noro naar̂akn̂e Babiron̂a pona. Iito tak nahruyakn̂e noro pen waihtopo pona roro. Ero wa tî xakn̂e Setekias pen okwe.
12Ero yinhîrî tak N̂ebusaratan cekn̂e Xerusaren pona. 19 cimn̂ipu xakn̂e kayaritomo me Nabukotonoso yehtoponho. Ero po cekn̂e, 5-nhîrî nuun̂i po ha. Kayaritomo kurun komo yantoman̂e tî mîk xakn̂e N̂ebusaratan.
13Xerusaren pona tîtoche tak Kporin komo mîn nakn̂iyakn̂e, kayaritomo mîn marha, ahnoro mîîmo mko, Xerusaren pono mko nakn̂iyakn̂e. Enîno rin̂e me cehsom komo mîntho nakn̂itîkekn̂e ahnoro.
14Iito marha xatken̂e Kawtew komo sowtatun komo, N̂ebusaratan yakro xatken̂e. Ewto wacan macaketken̂e n̂examro. Kayaritomo kurunu ro nantomarî komo mîkyam n̂examro macaketken̂e. Macaketîketken̂e Xerusaren wacantho ahnoro okwe.
15Xuta yepamtho komo rma ciki re xatken̂e Xerusaren po emyawnomnî komo mak ha tko. N̂examro marha naar̂akn̂e N̂ebusaratan. Ahce na ciin̂e ro komo marha naar̂akn̂e, Nabukotonoso maywen me etowxapu komo marha. Noro yipu komo naar̂akn̂e noro.
16Iito rma tko nînomyakn̂e emyawnomnî komo, anarî komo mak, uupa yatî yenîn̂e me, mararî yenîn̂e me marha.
17Kporin komo mîn mîtwono mko nahketken̂e Babiron̂a pono komo. Mapata imo asakî, esemokacho yaponî mko, tuuna yen porin, ero mko nahketken̂e wahra cehso ro. Naatîketken̂e takî tî Babiron̂a pona.
18Kaan mîn yawno mko marha naar̂atken̂e, tîmsom pokono komo yemyawno mko ha. Tahrem, caarapa, wehto yetahsîtopo mahkototopo, tutum porin, kaxara yanîmtopo, ahce na mko naatîketken̂e Kaan mîn yawno mko, bronse ciixapu.
19Ooru ciixapu marha naatîketken̂e basia mko, kotoporem yakn̂itopo, tutum wahrai, tahrem, weeyu yapon, kaxara yanîmtopo, parakweci, ahnoro ooru ciixapu, prata ciixapu marha, ahnoro ero yipu mko naar̂akn̂e kayaritomo kurun komo yantoman̂e.
20Nawsînakn̂e ro mak mapata imo ahkaxapu, bronse ciixapu, tuuna yen porin, ero yapon paaka warai mko. Ero yipu mko nawsînakn̂e. Yukuknomarî yopo ro mak xakn̂e. Saromaw n̂ir̂potho mko mîn xakn̂e. Kporin komo mîn yakan me n̂irpekn̂e.
21Porin mîn xakn̂e mapata imo, 8,1 metru wicakî xakn̂e kawnon, 5,4 metru xakn̂e awrutarî kuknomacho. 4 kamoyaran wicakî xakn̂e yahconon. Potokoi so xakn̂e asakno roro rma.
22Kaw marha xakn̂e mapata imo kanahtawno. 2,3 metru wicakî xakn̂e kawnon. Mîîye warai ke tporokutoso xakn̂e, homan ke marha. Bronse mîn xakn̂e homan me ciixapu.
2396 homanî mko xakn̂e mapata kanahtawno yawxarî poko. 100 xa hara xakn̂e mîîye yepoi hara. Ero mko naar̂akn̂e N̂ebusaratan Babiron̂a pona.
Ixaw Yana Komo Naar̂asî Nabukotonoso Babiron̂a Pona Okwe
24Seraias marha naar̂akn̂e N̂ebusaratan. Kaan yaka cewomsom mîk xakn̂e Seraias. Sopon̂ias marha naar̂akn̂e Kaan yaka cewomsom xawyakan. Kaan mîn metatan yenîn̂e komo marha xatken̂e iito 3 mak. N̂examro pen marha naar̂akn̂e.
25Iito rma ewto po xakn̂e sowtatu yantoman̂e, kayaritomo yakro cesentaxmu komo marha 7 yakenon. Sowtatu komo yosotî mewren̂e ro marha xakn̂e iito. Sowtatu yan̂ikn̂e mîk xakn̂e. Yaake xatken̂e noro maywen komo marha iito, 60 ha.
26Noro yipu komo naar̂akn̂e N̂ebusaratan Babiron̂a kayaritomon yaka Hibra pona.
27Iito tak n̂examro pen waihkapekn̂e noro. Ero wa tî xatken̂e Xuta pen komo okwe. Yîrowonthîrî komo poi naar̂atken̂e waapa komo.
28On wicakî tî ka naar̂akn̂e Nabukotonoso miya mokuhnî me hara, 3023 tî naar̂akn̂e Xutew pen komo. 7 cimn̂ipu exitaw ka kayaritomo me noro yehtoponho n̂examro pen naar̂akn̂e.
29Ero yinhîrî tak 18 cimn̂îpu exitaw tak kayaritomo me noro yehtoponho 832 tî naar̂akn̂e hara Xerusaren pononho komo.
30Ero yinhîrî takî 23 cimn̂ipu exitaw kayaritomo me noro yehto-ponho 745 tî naar̂akn̂e hara N̂ebusaratan, kayaritomo kurunu ro komo yenîn̂e. 4.600 yakenon xatken̂e aaxapu komo ahnorono komo kuknomacho. Ero wicakî tî naar̂atken̂e.
31Taa, ero yinhîrî 37 cimn̂ipu tak xakn̂e aaxapu me Xeoiakin yehtoponho, Xuta komo kayaritomonînho yehtoponho. Ero po Epiw-Merotake tak n̂ecir̂akn̂e hara Babiron̂a pono komo kayaritomon me. Ero po rma tak Xeoiakin nahrunkekn̂e. 12-nhîrî nuun̂i po nahrunkekn̂e 5-nhîrî kaamo po.
32Tawake tî nîmtapowakn̂e Epiw-Merotake noro yakro. Yaake kayaritomo komo xatken̂e noro yakro Babiron̂a po. Xeoiakin yapon tî n̂iir̂akn̂e n̂examro yopono me.
33Ero ke tpononthîrî tak mohkekn̂e Xeoiakin, kahrutopo yaw ehtoponhîrî mko. Anarî namruyakn̂e hara. Kayaritomo yakro takî tî n̂eseresmekn̂e miya roro twaihtopo pona roro.
34Ahnoro kaamo po roro Xeoiakin nahrî nîmyakn̂e Babiron̂a kayaritomon. Ero wa nîmyakn̂e yîwya noro waihtopo pona roro. Ero wa tî xakn̂e Xeoiakin.
LAMYîwratachonhîrî
1 2 3 4 5 YîwratachonhîrîTîwîrîmaxi Ro Mak Nasî Xerusaren Pen Okwe
1
1Keserepokesî ro mak oyewtontho poko. Pohnî me ro mak tak nas okwe. Pahxa mer̂pora xatken̂e iipono komo. Oroto tak wooxam wara nasî ecin̂onkaxapu wara okwe. Pahxa cekaiporesom me roro xakn̂e mîk hak rowon pono komo n̂entarî me. Kayaritomo pici wara xakn̂e, mîn hak rowon pono kayaritomon pici wara. Oroto tak antonano me mak nas okwe, epeman me antomaxapu me thakwa.
2Kosope tîwrataxmu wara nasî, ceresposponîmsom wara okwe. Ewyokuthîrî nasî eepataw. Pahxa cma tî re xatken̂e yaake noro xatî komo. Oroto tak ahworen̂e exihra ro mak nas okwe. Noro pen n̂emîknoyatken̂e yiixatînhîrî komo. Yiixatî pîn me tak naxe hara okwe.
3Waapa narîtho me tak naxe Xuta pen kom okwe. N̂examro napickexe ro mak ahsîn̂e komo. N̂emetanmekyaxe marha okwe. Mîk hak rowon pono komo chewno me mak tak naxe. Cexpore exihra ro thakwa mak naxe iito yîchew so. Esemetanmekyataw so rma mokyaxe emetanmekn̂e komo xa hara. Ero wa Xuta pen komo n̂emetanmekyaxe okwe.
4Tîwrataxmu wara marha nasî Siaw yesamarî mko hara. Ahwon wara nasî mokuhra ro mak exirî ke tahwotaxmu komo ahwotacho komo yimaw so. Pohra marha nasî metata mko. Kaan ya tîmsom pokono komo marha pokexe okwe. Ahwora ro mak naxe emasî komo, Xerusaren pononho komo. Cerewre tîwrataxmu wara nasî ewtonthîrî komo okwe.
5Iitononhîrî komo yantoman̂e me tak naxe yiixatî pîn komo okwe. Esemetanmekîra ro mak naxe yiixatî pîn komo. Kporin komo xa Mîk Xerusaren pononho komo n̂emetanmekyasî. Mer̂pora ro mak xakn̂e kicicme ehtoponhîrî komo. Ero ke waapa narîtho me tak naxe yîmxîkrî komo. Yiixatî pîn komo nahsîtho me naxe okwe.
6Oroto tak yawno mera ro mak nasî Siaw yemsîrî kir̂wanînhîrî okwe. Kooso wara mak tak naxe iitononhîrî yantoman̂enho pen komo, katayarî yenîn̂e pîn wara. Ero wara exitaw kooso kar̂pera ro mak n̂emahciyasî twaparî yenîche. Ero wara naxe Xerusaren pononho pen komo okwe.
7Oroto tahcaxe ro mak tak Xerusaren pononho pen komo, n̂esemetanmekyaxe marha okwe. Ero wa tahcataw so rma cerepore cehtoponhîrî komo pînîn yaw naxe. Pahxa cerepore ro mak tîxatken̂e okwe, kexe. Ero wara exitaw so waparî komo mokyatken̂e. N̂examro pen tak nahsîyatken̂e okwe, yukurunpen̂e komo exihra ro mak xatken̂e okwe. Yiixatî pîn komo n̂ewretken̂e ro mak kica een̂ataw so. Ahsîyataw so rma n̂ewretken̂e kica.
8Kicicme ro mak xatken̂e Xerusaren pononho komo. Ero ke poxumnî me tak naxe kica. Cemyawnoyemînhîrî komo mîkyam okre, kan̂enho komo rma n̂examro nîwîrîyakexe tak kica. Ponomnî wara ro mak n̂examro yehtopo n̂een̂atken̂e. Ero ke nîwîrîyakexe. Okwe, kexe mak Xerusaren pononho komo. Tîwîrîyakan̂e komo yai n̂etaknamexe.
9Kicicme n̂examro yehtoponho xakn̂e wooxam sayan wara, tusmuyemtho wara kica. Ahce wa wai amn̂e on wara rma oyexitaw miya roro kopi? kahra xatken̂e okwe. Ero ke cerewre ro mak n̂epîrketken̂e twaparî komo mamaka. Ahworen̂e komo exihra ro mak xakn̂e okwe. On wara wîîkes awya Apa, oyemetanmetopo cma re meen̂asî. N̂ehcoyoponkexe ro mak amna xatî pîn komo okwe.
10N̂examro yemyawnonho nahsîtîketken̂e yiixatî pîn komo. Tpoxwem nahsîyatken̂e ahnoro. Xenciu komo n̂ewomyatken̂e Kaan mîn yaka n̂examro wero ro rma kica. Iina mokuhra ro mak n̂ehcowpe noro yipu komo, kachonho awya mokyatken̂e wero ro so rma.
11Okwe, okwe, kexe ahnoro Xerusaren pononho pen komo. Tuuru komo n̂epor̂axe. Cemyawnonhîrî komo nîmyatken̂e tînahrî komo yepetho me kar̂pe n̂he tak cehtome so. Owî cma re meen̂as Apa. Meserepokesî cma re opoko etaporerî ke so kica.
12Ahce wa amna meen̂atu amyamro hara amna yari tîtosom komo, amna pînîn yaw exihra ro makî mat ham okwe? Awero ro so xa amna encoko. Anarî yana komo ma re meen̂atu ahwokatîkaxapu komo amna wara? Ahwokatîkaxapu xa amna anarî yana komo yopo. Amna nahwoketîkekn̂e ro mak Kporin komo tîrwonîmtopo me xa exitaw.
13Kai ro wehto nar̂mekn̂e Noro opona. Oyocho tak nakn̂iyasî oco. Mîîye ke ohtayamxîkyakn̂e. Oporokekn̂e okwe yaw xa marha owtotome hara. Oyakrononkekn̂e, okar̂kekn̂e marha. Ero wara oriyakn̂e kokmamso ro okwe.
14Kicicme oyehtoponho n̂imiyakn̂e opîmtaka paaka pîmtawno wara. Kicicme oyehtoponho kahyakn̂e tamorî ke rma. Kapuche opîmtaka n̂imiyakn̂e. Okar̂kekn̂e okwe Kporin komo. Oyar̂mapekn̂e oyopono komo ya okwe.
15Kîrkomo yapikn̂e wara ro mak xakn̂e Kporin komo, karitî komo yapikn̂e wara okwe. Ero wa oyewton pononho pen komo n̂iir̂akn̂e. Waapa komo nan̂ikyakn̂e kar̂pamxan komo waparî komo. Oyewton pononho pen komo yapikmon̂e wara ro mak xakn̂e oko. Xuta yemsîrî yapikmon̂e wara ro mak xakn̂e Kporin komo okwe. Uupa napikmexe ewkukachome ero wara apikmon̂e wara xakn̂e.
16Ero ke thakwa tak kîwracesî. Kewyokwasî ro mak oyewru yopo. Omîtwono komo cma re naxe oyahworen̂e me. Mooxe mak naxe noro yipu komo okwe. Ahwora marha naxe amna xîkrî komo. Amna yopo thakwa naxe amna xatî pîn kom okwe.
17Napockanwaxe Siaw pononho komo tahworen̂e komo wece ha cma re. Ahworen̂e komo tko exihra ro mak nas okwe. On wara tko kekn̂e Kporin komo Xako yepamtho mîtwono komo ya, Ai, amyamro, Xako yepamtho komo xatî pîn me tak ehcoko, kekn̂e. Ero ke poonotho wara tak naxe Xerusaren pononho komo, tusmuyemtho wara ro mak kica.
18Yaaro rma ero wa kekn̂e Kporin komo. Yîmtapotachonhîrî wanwekyakn̂e okwe. Ero ke on wara wîîkes anarî yana komo ya, miyan komo ya rma, oyahwokacho encoko. Oyewtontho pononho komo naar̂atken̂e waapa komo okwe. Emasî komo naar̂atken̂e, kar̂pamxan komo marha.
19Ooxatî komo cma re wan̂ikyakn̂e. Oyemîknoyatken̂e mak ha tko kica. Poritomo pen komo waihyatken̂e okwe, tîmsom pokono pen komo marha okwe. Tan ewto po rma waihyatken̂e tînahrî komo yepor̂ataw rma, waipîra ciin̂e komo yepor̂ataw.
20Apa kah yawno, oponaro cma re masî. Kahwokesî ro mak, keserepokesî marha. Cerepore exihra ro mak wasî. Awanwekn̂e me ro mak wîxakn̂e kica. Esama yaw so yîmxîkano n̂iir̂axe kacipara imo ke okwe. Omîn yaw oyexitaw hara waixapu komo marha ween̂asî.
21Okwe okwe, kacho tî n̂encetken̂e ooxatî pîn komo omtapotarî ha. Oyahworen̂e exihtorî marha n̂encetken̂e. Ahnoro oyesemetanametopo n̂encetken̂e. N̂examro yewresaw tî amna mîwîrîme okwe. Apa, on wara mîîkekn̂e n̂examro poko, Pahxaro tak n̂examro meero naxe tîwîrîmaxmu me hara oyanan pen komo wara xa marha, mîîkekn̂e. Ero ke ero wara ciitopo me n̂enmape yohno n̂he.
22Kicicme n̂examro yehtoponho ponaro tak esko. N̂examro tak emetanmeko amna memetanmekyasî ero wara xa marha. Kicicme oyehtoponho yepetho me rma owî memetanmekyakn̂e. Ero ke ero wa xa marha n̂examro emetanmeko hara. Okwe wîîkesî emapona roro Apa. N̂ekar̂kesî ro mak oropotarî okwe. Ero wara wasî.
2
1On wara nasî Kporin komo Siaw yemsîrî poko, ahrun̂e wara nasî kaapu smun warai ke. Poko so tîrwonîmrî ke wa nahruyakn̂e. Cenpore ka xatken̂e Ixaw Yana komo. Kah yawno wara xatken̂e. Roowo pona tko nar̂mekn̂e cenporemînhîrî. Tîhtarî yapon pînîn yaw exihra ro mak xakn̂e tîrwonîmtopo me exitaw ha.
2Xako yepamtho komo yewton yer̂momn̂e wara marha xakn̂e Kporin komo. Yîpînîn yaw so exihra ro mak tak xakn̂e. Xuta yemsîtho sowtatun komo ka xatken̂e twacan komo yaw so. Ero mko marha macakekn̂e Noro roowo pona roro. Noro pîntho me ro mak tak n̂iir̂akn̂e n̂examro pen kayaritomon pen, antomano rin̂e pen komo marha.
3Yaake ka xatken̂e Ixaw Yana yaan̂e komo, poturu wara cehsom komo. Noro yipu pen komo marha waihkekn̂e Kporin komo ahnoro. Pahxa ka tamorî ke rma kaari ke Ixaw Yana xatî pîn komo porohkekn̂e amna yukurunpetome. Oroto ero wara amna yukurunpera nas okwe. Xako yepamtho pen komo yakn̂in̂e wara nasî Noro, wehto wara ro mak nasî akn̂in̂e komo mak oco. Yîmîtwono komo yakn̂in̂e wara marha nas oco.
4Ixaw Yana komo xatî pîn wara ro mak nasî Kporin komo. Tîkrapan n̂ehsasî karme. Amna waparî me tak nas okwe. Kir̂wan̂he tîn̂enîthîrî komo xa waihkekn̂e ahnoro. Wehto yar̂man̂e wara ro mak nasî Siaw yemsîrî mîn pona. Wehto wara ro mak nasî yîrwon oco.
5Ixaw Yana komo xatî pîn me tak nasî Kporin komo. N̂examro pen yermomn̂e wara xakn̂e okwe. N̂examro kayaritomon pen mîntho mko yermomn̂e wara marha nasî. Ixaw Yana sowtatun komo mîn macakekn̂e. Tîwrataxmu komo n̂epamnoyakn̂e, okwe okwe kan̂e komo marha. Ero wara Xuta yemsîrî n̂iir̂akn̂e okwe.
6Tîmîn n̂ixketîkekn̂e, mararî wara ro mak n̂iir̂akn̂e. Ixaw Yana komo yesenmetopo komo mîn n̂ixkekn̂e. Twen̂ekarî tak naxe Siaw pono komo tahwotacho ro me ciixapu mko poko, cepokaretopo me ciixapu mko poko marha. Kporin komo yanme rma ero wara naxe. Nîrwonasî ro mak tak Noro. Ero ke kayaritomo ponarora ro mak tak nasî, tîmsom pokono komo ponarora marha.
7Tîwya tîmsom yakn̂itopo tak poxunkekn̂e. Tîmînthîrî marha nahsîpînkekn̂e okwe. Kayaritomo mîn wacan n̂ixkapekn̂e yiixatî pîn komo ya. Yahya kexe tak yiixatî pîn komo Kporin komo mîn yaw rma. Ceseresmacho komo po so n̂emtarakes amna ero wara tak kexe amna xatî pîn kom hara okwe.
8Siaw yemsîrî wacan macakacho tak nîhtînoyakn̂e Kporin komo. Xapopo warai n̂ehyatkekn̂e waaca yukuknomachome. N̂eexi tak, ero wicakî mak macakesî, kahra ro mak nas okwe. Ero ke tîwrataxmu wara tak nasî ewto wacan, sowtatu mîn marha. Ehcamaw re rma n̂exixkesî ero yipu asakno roro rma.
9Yuhnaka tak n̂emihcakn̂e ewto metatan. Metata yecehtotopotho naxikwekn̂e Kporin komo. Meye tak nasî Ixaw Yana kayaritomon pen mîk hak rowon pono komo chew. Iito marha naxe antomano rin̂e pen komo. Kaan ya tpanatametopo komo yentara ro mak tak naxe. Ero wara ciino n̂iir̂asî Kporin komo amn̂e, kacho yenîhra tak naxe n̂examro weronoman̂e kom okwe.
10Siaw yemsîrî poritomon komo naxe ceremaxe roowo po. Tîtken̂e mak naxe iito. Ero wara naxe poritomo komo. N̂ekanapupurexe tak okwe. Kumixitho marha namruyaxe. Emasî komo marha nutupenwaxe. N̂esewnapexe ro mak. Ero wara naxe Xerusaren pono pen komo okwe.
11N̂erewasî tak oyewru oyewyotarî ke. Keserepokesî ro mak. Oropotarî nasî wooku wara yukmamxaputho wara. Ero wara wasî oyanan komo yemsîtho pen waihkarî ke. N̂epokunkexe tak rikomo komo roro po rma. Enawno komo meero naxe kar̂pera.
12On wara kexe tînocwan komo ya, Yeme, ahto nai oyuru, ahto nai owokru? kexe. Ero wara kexe twerorora cehtîketaw so roro po rma. Paraxkaxapu wara rma kexe oko. Ero wa kexe tîson komo yenaw so rma, twaihyataw so okwe.
13On wara wîîkes awya so, ahce wa thakwa re kewyakîre amoro Xerusaren yemsîtho okwe? Ahce wa thakwa re awehtopo komo wekatîmya? Onoke warai na amoro Siaw yemsîtho okwe? Yîhtînopîra ro mak wasî. Noro yipu komo wara maxe amyamro, ka xe was apoko so awahworetome so. Miya ro mak n̂esenmamye awîrîmacho komo. Amtapen̂e xa nasî tuuna imo wara rma. Onoke thakwa re awehcemetu so okwe?
14On wara ketken̂e apoyino komo awya so, aweronoman̂e komo, Kaanî mtapotarî ween̂e. On wara kekn̂e Noro apoko so, ketken̂e tohnaw ro mak okwe. Awemîknoyatken̂e so ro mak okwe. Kicicme awehtoponhîrî komo yenpora ro mak wa naxe awya so. Yaaro ekatîmyataw ketaw ha re waapa narîtho komo n̂ehcerî hara oona. Ero wara awemîknoyatken̂e so tohnawno poko aweronoman̂e komo okwe.
15Oroto ahyari tîtosom komo knowknow kexe awîrîyakachome. Okwe, kexe ro mak. N̂epanamexe marha ceserepokarî ke so Xerusaren yemsîtho yeen̂ataw. On wara tak ma nai ewto imo pen, cenporem xa mîn, kachonho, Roowo poko hakno komo n̂enîrî mexanînho okwe, kexe.
16Cemcaxmu wara mak naxe aaxatî pîn komo ahnoro aaxera so cexirî ke so. Kica ro mak, kexe apoko so. Nîyokrececenwaxe marha aaxera so ro mak cexirî ke so. On wara kexe apoko so, Xerusaren pononho pen komo tak cermomtîkace okre. Pahxa ro makî moxam waihkacho ponaro tîxatken̂e. Ceen̂asî tak tantono komo yîhcamnotopo okre, kexe okwe.
17Kporin komo xa matko amna n̂iir̂e tînîhtînoputhîrî yaw roro rma. Tîmtapotachonhîrî yaw roro rma n̂iire. Pahxa rma n̂ekatîmyakn̂e awya so awîrîmacho komo, ero yaw roro rma tak n̂iire. Awar̂metken̂e so okwe. Apînîn yaw so exihra ro mak xakn̂e okwe. Awya kr̂a, kamexpekn̂e aaxatî pîn komo ya apoko so. Karitî me tak aaxatî pîn komo kayaritomon n̂iir̂akn̂e. Ero wara xakn̂e Kporin komo apoko so.
18Ero wara exitaw so cerewre ro mak nîmtapowatken̂e opoyino komo Kporin komo yakro. On wara kesî Noro awya so hara, Ai, Siaw yemsîrî wacan, awya wîîkesî, ahyawno komo n̂ewyotacowpe mer̂pora ro mak, eepu wicakî ro mak okwe. Katpanaw n̂ewyotacowpe, kosope marha. Ewto pono komo, awya so wîîkesî, Tîî kahra ro mak ehcoko. N̂eexi tak oyewyotacho, kahra ro mak ehcoko.
19Kosope rma apakacoko Kaan yakro amtapotachome so. Ero yimaw rma amtapotacoko akurun komo yesenhîyakametaw. Aropotawno ekatîmtîkacoko Kporin komo ya. Amtapotarî en̂epeko tuuna yar̂kan̂e wara. Apockantacoko Noro wece. Ero wara amtapotacoko Noro yakro amxîkrî komo poko ciki, waipîra ehtopo komo poko. N̂ekar̂ketîkexe okwe amxîkrî komo rooma ke. Roro po rma n̂epokunkexe, ewto po rma ha.
20Apa kah yawno, amna cma re meen̂asî, amna poko cma re meserepokesî. Onoke warai komo mîwîrîmekn̂e amna yîwîrîmacho wara? Tîmxîkîthîrî pen punu rma non̂exe tan wooxam komo. Cenawnonhîrî komo punu rma non̂exe okwe. Kir̂wan̂he ma re nai awya tîmsom pokono pen komo waihketaw amîn yaw rma okwe, iina marha weronomano rin̂e pen komo waihketaw hara. Kir̂wan̂he ma re nai ero wara awya?
21Kar̂pamxan pen yokoputho nasî puknow wara ewto roron po, poritomo pen yokoputho marha nasî ero wara xa marha. Emasî pen komo waihyatken̂e kacipara imo ke, kar̂pamxan pen komo marha. Arwonîmtopo yimaw xa noro yipu komo mîwaikekn̂e. Yîpînîn yaw so exihra ro mak mîxakn̂e.
22Tooto amna nan̂ikyasî ahwotachome. On harehe, kes amna. Ero wara rma eraspetono man̂ikyakn̂e opona. Arwonîmtopo yimaw xa emahcira thakwa xatken̂e, cewn̂e n̂hema emahcira xakn̂e. Etîmtoxapu marha exihra xakn̂e okwe. Amna xîkrî cma re n̂ewruyatken̂e. N̂examro marha cma re amna por̂mamnoyakn̂e. Noro yinhîrî komo rma tko waihketken̂e amna xatî pîn komo okwe. Ero wara xatken̂e amna xîkîtho pen kom okwe.
3
1On wara oriyasî Kporin komo, oyemetanmekyasî ro mak okwe. Twatman ke kpanaretu so tîrwonataw, ero yipu ke panarexapu me was ow oko.
2Awarpanaw mak oyar̂asî roro Noro. Katpanawno pîn wara ro mak oriyas okwe.
3Oyakronoman̂e mera tak nai ham okwe. Oyemetanmekn̂e me mak tak nai ham okwe. Emapona roro ero wara nas opoko kokmamso ro rma.
4Poritomotho cîpîtho wara ro mak ohcîpîrî n̂iir̂as Noro. Poritomotho me xa thakwa kesenpesî. Oyocho marha tak naxikwesî marha oko.
5Kesemetanmetîkesî ro mak okwe. Ero ke kahwoketîkesî. Ero wa oyehtopo ke omamton̂e wara nasî Kporin komo. Ahna so na tohnî me ro mak oriyas okwe.
6Awarpanawno me mak oriyasî pahxa waihxapu pen komo wara rma.
7Owacanton̂e wara nasî Noro emahcin me ro mak oyehtome. Kanawa mici warai ke omin̂e wara nasî, tawsîn̂em ke oko.
8Kîmtapowasî cma re Noro yakro. Cerewre ro mak wîîkesî yîwya, kar̂pe wîîkesî. Omtapotarî yentan̂e pîn wara tko nas okwe.
9Oyesamarî wahkoton̂e wara ro mak nasî Noro, toh ke wahkoton̂e wara, enporixapu ke ha. Cekumxe ro mak n̂iir̂as oyesamarî.
10Uhsu wara ro mak nasî Noro opoko, owapanton̂e wara. Reaw wara marha nas opoko owapanton̂e wara.
11Peen cheka oyan̂e wara nasî iito oyarixkachome. Akronomra ro mak marha oriyas okwe.
12Tîkrapan yesîn̂e wara nasî. Waiwî ke yînworî me was ow pen.
13Tuwuhre ke owesî opar̂kakan to, cemepun yawnonho ke rma.
14Opoyino komo yetaporetopo me tak wasî. Owîrîyakacho naar̂axe waano, kokmamso ro naar̂axe.
15Ahwora ro mak oriyasî Kporin komo, cîmîkno yeen̂e wara.
16Tohkarara ke oyorî yahkan̂e wara nas oko. Wemronho ke opupuren̂e wara marha nasî.
17On wara wîîkes awya Apa, oyerepotacho yenpora ro mak mas owya. Cerepore oyehtoponho wîhcamnoyakn̂e mak okwe.
18On wara wîîkesî, Karitî me oyehtoponho n̂ehcamnoye ro mak okwe. Kporin komo xa oyerepores amn̂e, kacho marha n̂ehcamnoi.
19Oyesemetanmetopo ponaro cma re mas Apa, cîmîkno yeetoponho owya, erexkuthîrî warai yeetoponho ha.
20Ero wara oyehtoponho ponaro rma wasî. Ero yimawnonho yîhtînoyataw owya kahwokes hara okwe.
21-22On wara Noro yehtopo tko wîhtînoyasî oyahwotachome hara, kîpînîn yaw so rma wa nasî Kporin komo. Kîpînînkara ro mak nasî. Ero ke waihtîkara taxe.
23Kîpînîn yaw nasî Noro enmar̂atîxera. Kokmamso ro ero wa nasî. Amn̂e enmapuche ero wa xa marha nas hara, kîpînîn yaw xa hara. On wara wîîkesî yîwya, Amna pînîn yawno ro xa Amoro Apa esemîknopîn me ro mak miya roro okre.
24On wara wîîkesî oropotaw, Oyemyawno warai xa Mîk Kporin komo. Ero ke, Ahrika, ahwokara wasî, oyakronomesî rma Noro, wîîkesî mak.
25Kakronoman̂e Mîk Kporin komo. Ahrika oyakronomape Noro, kan̂e komo nakronomesî, yîmtapotarî yenta xatî kom ha.
26Kir̂wan̂he nasî on wara kan̂e, Kesemetanmekyasî ka. Ahrika oyakronomape Kporin komo, kan̂e. Ero wara kapore nasî pokahra ro mak.
27Kir̂wan̂he kiir̂asî kesemetanmetopo komo, kar̂pamxan me rma kesemetanmekyataw so.
28Cesemetanmesom me cexitaw kar̂pamxan cewyaro tak n̂eremape tîtken̂e. Ero wara n̂eremape Kaan npanaretho me cexirî ke.
29Roowo wece cewru mak n̂etîrapope, roowo po xa tîmtarî. Ero wa cexitaw tahworetopo tak na n̂een̂a hara amn̂e okre.
30Ceepatarî n̂enpope cewkatapan̂e ya rma. Tîwîrîyakaxmu me ro mak tak n̂expe. Ero wara n̂expe.
31Eroromero kahsîpînkara tko nasî Kporin komo.
32Kemetanmekyaxe so rma re. Kîpînîn yaw so cehtopo rma tko n̂enpesî kîwya so. Miya ro mak Noro nasî kîpînîn yaw so.
33Tanmenkera ro mak emetanmekno n̂iir̂asî Noro. Ahwokano ciri xera ro mak nasî.
34-36On wara naxe anarî komo, kahrutopo yawno pen komo yapikn̂e wara ro mak naxe, roowo poko hakno pen komo yapikn̂e wara naxe okwe. Kir̂wan̂he epemano cirihra ro mak naxe anarî kom hara. Kyopono ro wero ro rma ero wara naxe. Kicicme kpoyino yehtopo n̂ekatîmyaxe marha anarî komo tohnaw ro mak kica. Kir̂wan̂he naxe ero wara ciino rin̂e komo, kahra ro mak nasî Kporin komo.
37On wara xa kweronoman̂e yehtopo tîhtînopore nasî, Ero wara men taxe amn̂e, ero wara, ero wara, nîîke. Ero yinhîrî yîmtapotachonhîrî yaw roro rma na tatu. Ero wara exitaw, Kaan yanmera rma n̂ekatîmye kica, kahra cexpore nai noro poko.
38Kyopono ro mtapotarî yanme mak kepor̂asî kesemetanmetopo, esemetanmekîra kehtopo marha.
39Toototho makî tko kîwyam waipîn kom ha ka. Ahce kacho, Okwe, okwe, tîtketu kicicme kehtoponhîrî komo yepetho me rma kesemetanmekyataw so?
40Kehtopo komo centîkapore nasî, takîhso cesehtînopore nasî ero poko. Kporin komo wece tak cetaknamapore nas hara.
41Yaaro mak xa tîmtapotapore nai Noro yakro, Noro yaka kropotarî yanîmn̂e wara cexpore nai. Tapockantacerî marha Noro wece.
42On wara tîtkacerî yîwya, Kicicme ro mak amna xakn̂e kica. Awanwekn̂e me ro mak amna xakn̂e okwe. Ero wara amna yehtoponho yîhcamnopîra ro mak mîxakn̂e.
43Arwonî rma mamruyakn̂e aponon wara. Ero yaw tak amna memetanmekyakn̂e. Amna mîwaikai. Amna pînîn yawra ro mak mîxakn̂e okwe.
44Kaweresî ke cetahrusom wara mak mîxakn̂e okwe. Ero ke amna mtapotarî yentara mas okwe.
45Xapari wetî wara ro mak amna miir̂e, yukpurukpuruntho wara marha. Ero wara amna miire mîk hak yana komo wero ro rma.
46Amna poko nîmtapowaxe ro mak amna xatî pîn komo. Kicicme ro mak nîmtapowaxe.
47Pona amna yerahtîmtopo rma amna n̂epor̂as okwe. Ewtarî yaka epîrkaxapu wara amna nas oko. Amna mak n̂etwîrîmekn̂e okwe. Cehcamnoso tak nas amna yewtontho okwe.
48Kewyokwasî ro mak mer̂pora, tuuna yepu wara ro mak nas oyewyokru. Opoyino yemsîtho pînîn yaw kîwracesî tîhcamnoso exirî ke okwe.
49Kewyokwasî roro yîtîtmamra ro mak.
50Ero wara wasî pahkî Kporin komo ya amna yentome tak amn̂e. Kah yaw rma nasî, en̂exa rma oyen̂as amn̂e.
51Oyenmayipu komo yemsîtho komo yesemetanmetopo ween̂asî. N̂examro yenîrî ke n̂erewasî tak oropotarî.
52Oyepor̂atken̂e ooxatî pîn komo cemetanmekn̂enhîrî pînî ro mak okwe. Tarin̂em woso tîhcesî, ero wara rma oyepor̂atken̂e ooxatî pîn komo.
53Ewtarî yaka oriyatken̂e owaikacho. Toopu marha nar̂mekn̂e oopo oko.
54Kahxi cheka enor̂ixapu wara ro mak wîxakn̂e. Owaitopo xa tan okwe, wîîkekn̂e.
55Yuhnaw xa oyexitaw tak ewtarî yaw, awakro kîmtapowakn̂e. Ow akronomak Apa. Amxîkrî ow ha, wîîkekn̂e awya.
56Omtapotarî mencekn̂e okre. Ero ke omtapotarî entakî rma, Ow akronomakî okwe, kacho. Epanayahrura cma re masî.
57Pahxa kîmtapowakn̂e oyakronomacho poko awya. Ero ke ero kaamo po rma ohyaka mîmokyakn̂e. Erasîra tak esko, mîîkekn̂e owya.
58Ero yinhîrî tak ooxatî pîn komo men̂ekekn̂e. Ow mecehcekn̂e waipîra rma.
59Tohnaw ro mak oyemetanmekyaxe. Ero wara oritopo meen̂asî. Ero ke n̂examro en̂ekakî.
60Yîwya so oyemetanmetoponho meen̂as Apa. Oyemetanmetopo poko rma n̂esehtînoyaxe okwe.
61Kicicitho me ro mak nîmtapowaxe opoko. Ero wara yîmtapotacho komo mencesî. Oyemetanmetopo poko esentacho komo mencesî.
62Ehtura n̂esencexe owîrîmacho poko. Kokmamso ro ero wara n̂esencexe. Ero rma tko mencesî Amoro Apa.
63Enko Apa n̂examro yehtopo. N̂eremexe ka, ero yinhîrî nawomyaxe hara. Waano naar̂axe opoko cetaporetopo komo mak kica.
64Ow tak epanko Apa. Anarmerpan poko xatken̂e oyemetanmetopo poko. Ero wara ehtopo komo yepetho tîmko yîwya so.
65Yîropotarî komo ahruko yuhnareno yîhtînopîra ro mak ehtome so. N̂examro yîwîrîmacho poko amtapotakî Amoro.
66N̂examro wenari etoko tîrwon̂e. N̂examro pen yîhcamnoko kaapu makataw exihra cehso ro, aweken makataw exihra cehso ro ha Apa. Ero wara n̂examro cirko.

1On wara marha wîîkesî, nîcwinta ro mak okwe ooru tpepeyuremînhîrî. Anarme tak nasî ooru kir̂wanînhîrî xa. Cetakpaxi tak nasî toopu Kaan mîn wacan me ciixapunhîrî. Esama yaw so cetakpaxi so ro mak nasî.
2Ero wara xa marha naxe kar̂pamxan komo, Siaw pono komo. Tîpîn̂emînhîrî ro mak mîkyam ooru wara. Oroto tak yîpînîmnî me mak naxe. Tahremtho wara ro mak naxe, er̂mo kahxapu wara okwe.
3Kamara warai komo na rma tîmxîkrî komo wokpesî moomo ke. Ero warahra tak naxe oyanan yemsîrî komo. Tîmxîkrî komo pînîn yawra ro mak naxe okwe apeseturusu wara, axawa imo pono wara.
4Rikomo n̂uru n̂etahsîyasî karantaka wokru exihra exirî ke. Oyuru xe wasî yeme, kexe rikomo komo. Yîwya so tîmn̂e tko exihra ro mak nas okwe.
5Tînahporemînhîrî komo tak naxe yînapumra ro mak roro po so rma. Yucur̂exapu yaw por̂mamnoxapu komo poono yaw oroto tak n̂etîrapexe yukpurukpuruntho po mak okwe.
6Pahxa Sotoma pono pen komo n̂ecakyatken̂e kicicme cehtopo komo yepetho me. Yohno ro mak n̂ecakyatken̂e. Yukurunpen̂e komo exihra ro mak xakn̂e ero yimaw. Oyanan komo yemsîtho yehtoponho yepetho reha nasî Sotoma pono pen komo yehtoponho yepetho yopo okwe.
7On wara ka xatken̂e oyanan komo, yusmumra ro mak xatken̂e n̂examro yantoman̂e komo pun n̂eepe yopo. Tumutwe marha xatken̂e paaka mownu yopo. Cucure so xakn̂e yupun komo rubi yopo. Sapira wara n̂esenpekn̂e okre.
8Oroto tak cicwiye mak nasî yupun komo tahrem cwintho yopo. Onok na mîkro ha? kexe mak tak akrononhîrî komo rma, camkî ro mak tak n̂een̂axe esama yaw etar̂ataw so. Yîhcîpîrî tak n̂etahsîyasî iyochîrî poko okwe. Turpe tak nasî yîhcîpîrî, weewe wara ro mak nasî.
9Wara n̂he naxe kacipara imo ke waihkaxapu pen komo. Ahwora ro makî reha naxe rooma yaka twaihsom komo reha. N̂erewasî ro mak rooma oko. Nakporotîkexe ro mak yînahpumra cexirî ke so, mararî pono exihtorî ke okwe.
10On wara xatken̂e wooxam komo, tîmxîkîthîrî pen komo pînîn yawnonhîrî komo rma, tîmxîkîthîrî pen komo pun nîyetken̂e. Totme so n̂iir̂atken̂e tîmxîkîthîrî pen komo punu rma okwe. Ero wa xatken̂e oyanan komo yemsîtho yehcamnoyataw okwe.
11Nîrwonîmtîkekn̂e tak Kporin komo, tîrwon wahkotora tak xakn̂e. Tîrwon nar̂mekn̂e tîyanan pen po so wooku yukmamn̂e wara. Wehto yirin̂e wara xakn̂e, Siaw pona yirin̂e wara. Ero tak Siaw nakn̂itîkekn̂e mapatanthîrî meero okwe.
12On wara ka ketken̂e tooto komo, roowo poko hakno komo, n̂examro kayaritomon komo marha, Xerusaren wacan metatan yaro ewomra thakwa naxe iitono komo waparî, yîîxatî pîn kom ha, ketken̂e ha ka.
13Xerusaren wacan metatan yaro rma tko n̂ewomyatken̂e iitono komo waparî kicicme exirî ke so n̂examro weronoman̂e komo. Kicicme marha xatken̂e yînîmrî pokono kom hara. Takîhsom pen komo waihkan̂enho mîkyam xatken̂e okwe.
14On wara xatken̂e weronoman̂enhîrî komo, tîmsom pokono komo marha, ewto po n̂etar̂atken̂e ewuhnî wara ro mak. Kamxuku ke n̂etwîrîmetken̂e kica. Ero ke n̂examro ponon yape xera ro mak xatken̂e poyino komo rma.
15On wara kexe poyino komo yîwya so, Amna yai etocoko. Tusmuyemtho ro mak amyamro kica. Miya etocoko, etocoko ha. Amna apehra ro mak ehcoko, kexe yîwya so. Ero ke n̂emahciyatken̂e tak. Mîk hak rowon pono komo cheka toce. Iina toche so on wara ketken̂e iitono kom hara, Tan enmapîra ro mak ehcoko, ketken̂e. Ero wara ketken̂e yîwya so.
16N̂examro pen nakpayakn̂e Kporin komo cewru ke rma. N̂examro ponarora tak nasî Noro okwe. Tîmsom pokono komo ponarora ro mak tak naxe poyino komo. Apa, kahra ro mak tak naxe poritomo komo ya hara okwe.
17On wara amna xakn̂e amna waparî mokuche, esama amna n̂een̂akn̂e tukurunpen̂e komo mokrî yenî xe. Mokuhra ro mak xatken̂e. Sowtatu komo mokrî yenî xe amna xakn̂e anarî rowon pono kom ha. Amna n̂esewkekn̂e ha re pahkî enîrî ke. Tohnaw tko amna n̂een̂akn̂e. Amna re yukurunpen̂e mera thakwa xatken̂e anarî rowon pono komo.
18Amna wenatîketken̂e amna waparî komo. Ero ke esama yaw so etarira thakwa amna xakn̂e. Pahnoke tak xakn̂e ham amna waihtopo. Asak mak tak xakn̂e enmarî waipîra amna yehtopo. Amna waihtopo me tak xakn̂e ham okwe.
19Kar̂pe xa mokyatken̂e amna wenatîkan̂e komo. Yaimo yopo kar̂pe mokyatken̂e kaykokoro tîtosom yopo. Amna wenatîketken̂e îh pore so. Pohnîntaw so marha amna wapancetken̂e.
20Amna kayaritomon pen meero nahsîyatken̂e okwe Kporin komo nîhkapetho rma. Pona amna ya entopo xa mîk xakn̂e, amna yesesîtopo warai rma. Noro kurun yaw cenmayas amn̂e mîk hak rowon pono komo yotawno me, kekn̂e cma re amna. Noro rma tko nahsîyatken̂e waapa ewtarî yaka, tînahtothîrî komo yaka.
21Tawake rma ehcoko amyamro Eton yemsîrî komo, tahwore rma ka ehcoko. Amyamro marha ahwotacoko Usu pono kom hara. Amyamro meero awokpexe so Kporin komo amn̂e. Ero ke tak mîwenaxe. Mepononkexe marha kica.
22N̂eexi tak kicicme awehtoponhîrî yepetho amoro, Siaw yemsîrî reha. Waapa nahsîtho me awen̂epera ro mak tak nasî Kporin komo. Amoro hara Eton yemsîrî, kicicme awehtoponhîrî yepetho nîmyasî rma awya. Kicicme awehtoponhîrî komo nahrunkesî. Ero wara nasî Kporin komo apoko so hara.

1Apa kah yawno, amna yîwîrîmacho ponaro cma re masî. Amna nîwîrîyakexe tooto komo. Enko xe.
2Anarî yana komo tak naxe amna yekenho po. Amna mîntho yaw naxe okwe anarî rowon pononho komo.
3Rikomo wara ro mak tak nas amna, yîmîhnî wara, yînocwamnî wara marha. Amna nocwan komo tak naxe in̂omnî wara okwe.
4Epethîrî pona mak twokru nahsîyas amna tuuna. Cepethîke marha nas amna wehtorî.
5Amna wenatîkexe, amna nahsîyasî amna pîmîrî poko oko. Amna n̂ekar̂kesî ro mak. Epokaren me rma tko nas amna okwe.
6Amna n̂etantomapesî Exitu pono komo ya, Asiriu komo ya marha. Ero wara amna n̂etantomapesî amna nahrî yepetho me mak.
7Kicicme xatken̂e amna porin pen komo. N̂examro pen tak waihyatken̂e. Kicicme n̂examro yehtoponho yepeman̂e me nas amna okwe.
8Anto me cehsom komo mak tak naxe amna yantoman̂e me hara okwe. Amna town̂e komo exihra ro mak nasî n̂examro yantonînho.
9Amna cesî miya pohnîntaka tînahrî yeposo. Iito so rma tko nasî kacipara imo ke cemyarkem komo. Wara rma tînahrî yeposo thakwa amna cesî.
10Yupuxapu wara ro mak nas amna cîpîrî. Ocoro amna nasî rooma yanme, cerewrem yanme.
11Wooxam komo nahsîyatken̂e okwe Siaw pono pen komo. Emasî komo marha nahsîyatken̂e Xuta yewton pono pen komo.
12Antomano rin̂enho pen komo namhosocetken̂e amorî poko so oko. Poritomo komo moxam. Ero ke n̂ehcowpe emetanmekîra, kahra ro mak xatken̂e okwe.
13Kar̂pamxan komo napicketken̂e puruma yaposokacho poko. Kîîrî mren komo ya reha weewe narpetken̂e tawsîn̂em oko. Cepîrkarî yaro so naar̂atken̂e okwe.
14Esenmekîra tak naxe amna poritomon komo, ewto wacan metatan yaka. Waano yarîhra tak naxe kar̂pamxan kom hara.
15Tahwore amna yehtoponho tak n̂ehcamnoi okwe. Tmanîmsomînhîrî amna tak nîwraces hara okwe.
16Cepîrkaxi tak nas amna yarokotho. Amna kanahtai n̂epîrkekn̂e okwe. Amna n̂etwîrîmesî ro mak kicicme amna yehtoponho yepetho me.
17Ero wara amna exirî ke ahwora ro mak nas amna. Ero wara amna exirî ke amna n̂ewxîrîyasî mak okwe.
18Ero wara nas amna Siaw Yîpîn pînîn yaw amna exirî ke, pohnîtho pînîn yaw okwe. Rokohci mak tak n̂etar̂asî ero pore okwe. Ero wara nas amna okwe.
19On wara tko mas Amoro Apa, ehcamnopîn me ro mak mas okre. Kayaritomo me masî miya roro tooto komo cesepamkaxi ro.
20Ahce kacho amna ponarora mai miya roro? Ahce kacho amna mahsîpînke pahkî ro mak okwe?
21Amna tak aknamak Apa awece hara. Amna yaknametaw awya cetaknamaxi xa tak nas amna awece okre. Pahxa amna xakn̂e aponaro ero wara xa marha amna cirko oroto.
22Eroromero katî amna mahsîpînkai? Amna poko katî mîrwonîmtîke? Ero wara kesî amna awya Apa. Ero wa mak.

1
1Taa, on wara wîîkes awya so, on wara wîxakn̂e Keba yecihtaw oyexitaw. 30 cimn̂ipu xakn̂e ero yimaw oyewrutoponho. 4-nhîrî nuun̂i po iito wîxakn̂e, 5-nhîrî kaamo po. Opoino komo yakro wîxakn̂e waapa nahsîtho komo yakro. Iito oyexitaw n̂etahrunkekn̂e kaapu. Kaan n̂enpotho tak ween̂akn̂e.
2-35-nhîrî kaamo po xa Kporin komo mtapotarî wencekn̂e. 5 cimn̂ipu xakn̂e ero yimaw ahsîxapu me Xeoiakin yehtoponho, amna kayaritomonînho yehtoponho. Esekiew ow, Kaan ya tîmsom pokononho, Busi mumuru ow. Kawtew komo chew wîxakn̂e, eepu yecihtaw, Keba yecihtaw ha. Oyahsîn̂e wara xakn̂e Kporin komo, tamorî ke oyahsîn̂e wara.
4Nohce wece ween̂akn̂e. Ocowo imo mokyakn̂e en̂exa. Woi woi woi kekn̂e. Tuuna yewru ken̂e xakn̂e ocowo, porin tuuna yewru ha. Wehto ken̂e marha xakn̂e tuuna yewru, rehrere kekn̂e. Tuuna yewru mamhoko katpape xakn̂e, katpape xa oco. Sîîpo warai n̂esenpekn̂e wehto chew rma.
5Ero yeen̂ataw owya mîk hak warai komo tak n̂epataketken̂e wehto chei, 4 xatken̂e. On wara n̂examro ween̂akn̂e, tooto wara rma re xatken̂e.
64 so tko xakn̂e eepatarî komo, 4 so marha xakn̂e aporî komo, tarin̂em komo yaporî warai.
7Cecepe xakn̂e yîhrepu komo. Anarme xakn̂e yîhtarî komo, paaka xîkrî tarî wara xakn̂e. Pepeyure ro mak xakn̂e yîhtarî, kuripara wara xakn̂e sekeseke kaxapu wara.
8Tooto yamorî me rma re xakn̂e amorî komo. Aporî komo makataw tko xakn̂e amorî komo. Tamoke so xatken̂e yîrataw, yîmkaw, kar̂me, poowa me, ero wara. Ero wara xatken̂e mîk hak warai komo, eepatarî komo xakn̂e, aporî komo marha.
9On wara xakn̂e aporî komo, teme kekn̂e etpoko so awxawno pona roro n̂esehyatkekn̂e. Esewkor̂mara ro mak xatken̂e n̂examro. Pataw mak cetken̂e.
10On wara xakn̂e eepatarî komo, tooto yepatake so xatken̂e. Reaw yepatake so xatken̂e mehxa kar̂me. Paaka yepatake so xatken̂e poowa me hara. Yaimo yepatake so marha xatken̂e. Ero wara so xatken̂e eepatarî komo.
11On wara xatken̂e aporî kom hara, tapockantaxi xatken̂e kahsî. Asakî aporî komo xatken̂e teme wara etpoko. Asak hakno ke hara tupun komo nahruyatken̂e.
12Pataw so cetken̂e ceepatai so. Esewkor̂mara ro mak cetken̂e. Ekatî yanme mak cetken̂e.
13On wara marha xatken̂e n̂examro mîk hak warai komo, tîroromutwe ro mak xatken̂e. Wehto roron wara xatken̂e, poturem wara marha xatken̂e etahsîxapu wara rma. Rehrere kekn̂e wehto n̂examro yotaw so. Kewkaranpen̂e mîn xakn̂e wehto oco. Pepe kacho marha n̂epatakekn̂e wehto chei.
14Miya xiya wara cetken̂e n̂examro. Kar̂pe so cetken̂e pepe kacho wara ro mak.
15Ero yinhîrî tak onok na komo wentîkekn̂e, 4 ke ceepatakem kom ha. N̂examro panaw so tarara tarî ween̂akn̂e. Roowo po xakn̂e tarara tarî.
16On wara xakn̂e tarara tarî, tarara tarî yecepu marha, pepeyure xakn̂e okre beriru wara. Etîme re xakn̂e 4 komo. Asakî so tî xakn̂e tarara tarî, anarî xakn̂e wahra so. Porin yaw so xakn̂e wahrai.
17N̂etar̂akn̂e tarara tarî. Nohce yaw roro cekn̂e, anarimaw suu yaw roro cekn̂e, anarimaw resce yaw roro cekn̂e, anarimaw oesce yaw roro cekn̂e hara. Pataw ro mak cekn̂e, esewkor̂mara ro mak.
18Kaw so xakn̂e tarara tarî yen̂etî. Keserepokekn̂e ro mak ero poko. Cewke so xakn̂e tarara tarî yen̂etî. Mer̂pora ro mak ewru ween̂akn̂e en̂etî poko hakî.
19On wara cetken̂e, mîk hak warai komo cetaw tarara tarî marha cekn̂e akro so. Roowo poi awomyataw so hara onok na komo, tarara tarî marha nawomyakn̂e akro so rma.
20Ahna so tîto xe cexitaw ekatî, tarara tarî marha cekn̂e. Awomyataw so hara, akro so rma nawomyakn̂e tarara tarî. Ero wa cetken̂e mîk hak warai komo yekatî exirî ke tarara tarî yaw.
21Mîk hak warai komo cetaw so tarara tarî marha cekn̂e akro so. Ecececetaw so tak tarara tarî marha n̂ecececetken̂e. Kahsî awomyataw so mîk hak warai komo tarara tarî marha nawomyakn̂e akro so. Iito re cetken̂e n̂examro yekatî exirî ke tarara tarî yaw so. Ero wara cetken̂e.
22N̂examro yepoi n̂esenpekn̂e kaapu tamtake ro mak. Kristaw wara n̂esenpekn̂e kaapu. Keserepokekn̂e ro mak ero poko.
23Kaapu makataw xakn̂e mîk hak warai komo yaporî. Asakî so n̂esehyatkekn̂e aporî mko akno wece hara. Asak hakno ke so marha tupun komo nahruyatken̂e. Ero wa xakn̂e aporî komo.
24Cetaw so tak n̂examro kahxi yewtunîmrî wara ro mak wencekn̂e. Karitî mtapotarî wara rma wencekn̂e. Nîyorwasî sowtatu komo mer̂pono pîn ero wara marha nîyorwatken̂e. Cecececetaw so tak tarore tak xakn̂e aporî komo.
25Taa, cecececetaw so tarore xatken̂e. Ero wara exitaw so tooto mtapotarî warai wencekn̂e kah yawno. Onok na komo yepoyino wara nîmtapowakn̂e.
26Mîk hak warai komo yepoi xakn̂e kaapu. Ero yepoi hara xakn̂e kayaritomo yapon. Sapira wara xakn̂e ero aapo, kaikokoro xa xakn̂e. Ero po xatken̂e tooto.
27On wara Mîk xakn̂e tooto warai, awrutarî n̂esenpekn̂e sîîpo wara pepeyurem wara, wehto ken̂arî wara. Yîhrepu n̂esenpekn̂e wehto wara mak. Katpape ro mak xakn̂e Noro mîtwo.
28Noro mîtpoko marha xakn̂e kukawa warai kewkaranpen̂e xa oco. Tuuna mokyataw kukawa n̂esenpesî tuuna yewru chew, ero wara xakn̂e Noro mîtwo. Ero wara ween̂akn̂e Kporin komo weyuru warai. Ero yipu yeen̂ataw owya kesewnapekn̂e. Tooto mtapotarî warai tak wencekn̂e. Ero warai wencekn̂e.
Esekiew Nantomesî Kporin Komo Tîmtapotarî Yekatîmrî Poko

1Taa, on wara kekn̂e tîmtapotaxmu owya, Ai, tooto xîkrî, on wara wîîkes awya, piiri awomko. Kîmtapowas awakro, kekn̂e.
2Ero wa ketaw rma owya Kaan Yekatî mokyakn̂e oropotaka. Noro rma oyanîmyakn̂e piiri cehso ro tak. Oyawomuche tak tooto mtapotarî warai wencekn̂e xa hara.
3On wara kekn̂e owya, Ai, tooto xîkrî, on wara wîîkes awya, Ixaw Yana komo yaka ken̂epesî. Kanwekn̂e komo mîkyam okwe. Ow meero oyanwekyaxe kica oroto rma. Mehxa ro rma oyanwekyaxe, n̂examro porin pen komo marha.
4Noro yipu komo yaka ken̂epesî. Kewetîn̂e pînî ro mak n̂examro kica. Ceipu nasî yîropotarî kom okwe. Yîhyaka so awtoche on wara kasko yîwya so, Ai, oyakno komo, on wara men kesî Kporin komo awya so, kasko.
5Anarimaw na awencetu, anarimaw awentara rma na natu. Kanwekn̂e komo ro mak mîkyam okwe. Wara rma on wara tak kexe, Weronomano rin̂e xa mîk ham, kîcheka so mokye noro, kexe apoko.
6On wara wîîkes hara awya, tooto xîkrî, erasîn me ro mak esko n̂examro pona, yîmtapotarî komo pona marha. Anarimaw cekyekyem chewno wara mai oko. Anarimaw cikiri chewno wara na mai oco. Kanwekn̂e me rma re naxe, erasîra tko esko n̂examro pona. Yîmtapotarî komo pona erasîra esko, cewîrwoxe awece een̂ataw so marha erasîra esko pona so.
7Omtapotarî men ekatîmko yîwya so. Anarimaw na awencetu, anarimaw awentara na natu. Kanwekn̂e komo xa mîkyam okwe. Wara rma omtapotarî ekatîmko rma yîwya so.
8Tooto xîkrî amoro, on wara marha wîîkes awya, omtapotarî men entakî. Omtapotarî yanwekîra esko n̂examro wara, kanwekn̂e ro komo wara. On cirko amtaka. On wîmyas awya anahrî me, kekn̂e owya.
9Ero ke Noro wece tak ween̂akn̂e. Tooto yamorî warai ween̂akn̂e owece esehyatkaxapu. Emyaw xakn̂e karita yamomixapu.
10Ero yinhîrî karita tak namomhokekn̂e on̂enîrî me. Tmewreso xakn̂e yîratari, yîmkari, ero wara. Okwe okwe, kacho ro mak xakn̂e tmewreso ero yaw, kîwratacho komo, kahwokacho komo, ero re mak xakn̂e tmewreso okwe. Ero wara xakn̂e karita owya n̂enpekn̂e ero.
3
1Ero yinhîrî on wara kekn̂e tooto warai owya, Ai, tooto xîkrî, on wara wîîkes awya, on ahko karita rma. Apuche etoko Ixaw Yana komo yaka. N̂examro yakro amtapotakî.
2Ero ke kemtayankekn̂e. Noro tak onahmekn̂e karita ke.
3Ero yinhîrî on wara kekn̂e owya, Tooto xîkrî, on ahko. Karita wîmyas awya ero ahko. Awethîrî yaka tomhe, kekn̂e owya. Ero ke ero karita wahyakn̂e. Tîkpore xakn̂e okre omtaw ween wara ro mak okre.
4Ero yinhîrî on wara kekn̂e hara Noro owya, Ai, tooto xîkrî, on wara wîîkes awya, oroto etok ha Ixaw Yana komo yaka. Omtapotarî ekatîmko yîwya so.
5Anarî yana komo cheka awen̂epera wasî, anarî yaro tîmtapotaxmu komo cheka. Ixaw Yana komo cheka xa matko ken̂epesî.
6Mer̂pora naxe anarî yaro tîmtapotaxmu komo. Noro yipu komo mtapotarî yentara thakwa masî. Noro yipu komo yaka awen̂epera wasî. Noro yipu komo yaka rma tko awen̂epetaw ketaw ha re amtapotarî n̂encexe n̂examro reha.
7Amtapotarî yenta xera tko naxe Ixaw Yana komo. Ero wara naxe apoko omtapotarî yenta xera cexirî ke so marha okwe. Ceipu ro mak nasî Ixaw Yana komo ropotarî. Kanwekn̂e komo ro mak mîkyam okwe.
8Awepatarî tko wiirî ceipu n̂examro yeepatarî yopo. Aperî marha wiir̂asî ceipu n̂examro perî yopo.
9Ceipu xa wiir̂asî aperî toopu wara ro mak. Saama yopono wara wiir̂asî ceipu xa oko. Ero ke erasîn me ro mak esko pona so. Kopi, kahra ro mak esko n̂examro yeen̂ataw. Kanwekn̂e rma re mîkyam. Erasîra tko esko pona so, kekn̂e owya.
10On wara marha kekn̂e owya, Ai tooto xîkrî, omtapotarî men entakî takîhso. Aropotaka cirko ahnoro omtapotarî, apanarî ke marha entakî.
11Apoyino komo yaka etoko, waapa nahsîtho komo yaka. N̂examro yakro amtapotakî. On wara kasko yîwya so, Ai oyakno komo, On wara kes awya so Kporin komo, ponaro kehtopo kom ha, kasko. Amtapotarî yentan̂e me exitaw so ekatîmko yîwya so. Amtapotarî yentan̂e pîn me exitaw so reha ekatîmko rma yîwya so, kekn̂e owya. Ero wa kekn̂e tooto warai owya.
12Ero yinhîrî oyanîmyakn̂e Ekatî. Ero yimaw cewtunîmsom warai wencekn̂e omkai, kpanaikoton̂e warai oko. On wara kacho wencekn̂e, Kir̂wan̂he xa tahwotapore nasî kir̂wan̂he xa Kporin komo yehtopo poko. Tanî rma tahwotapore nasî, kacho wencekn̂e.
13Mîk hak warai komo yaporî marha wencekn̂e etpona esehyatkaxapu ha. Nîyorwakn̂e marha tarara tarî warai, n̂examro panawno mko. Kar̂pe ro mak kekn̂e tarai wara ro mak.
14Ero yinhîrî tak oyanîmyakn̂e Kaan Yekatî, miya oyar̂akn̂e. Tîrwon̂e ro mak kîwcekn̂e, ocorono wara xakn̂e oropotarî. Tamorî ke rma tko oyahsîn̂e wara xakn̂e Kporin komo. Karitî xa Mîk Noro yamorî.
15Ero ke waapa nahsîtho komo yaka kîwcekn̂e. Terabibe pono komo yaka kîwcekn̂e. Keba yecihtawno mîn Terabibe, ewto ha. Iito tak keremekn̂e n̂examro yakro rma. 7 kaamo wîxakn̂e yîchew so. Ceserepokaxi ro mak wîxakn̂e. Ero wara wîxakn̂e iito.
Waapa Yekahton̂e Me Ciixapu Me Nasî Esekiew
16-17Taa, 7 kaamo yenatîche tak on wara tak wîxakn̂e iito, Kporin komo mtapotarî xa hara wencekn̂e. On wara kekn̂e owya, Ai, tooto xîkrî, on wara wîîkes awya, waapa yekaiporen̂e me tak kiire, Ixaw Yana komo ya ekaiporen̂e me ha. Ero ke omtapotarî men entakî n̂examro weronomacho. Oyanme xa n̂examro weronomakî.
18Anarimaw on wara wîîkesî kicicitho ya, Mîwaiyasî men amn̂e okwe, wîîkesî. Amoro tko na noro yipu weronomara mai. Kicicme awehtoponhîrî yai tak etaknamakî waipîra awehtome, kahra na mai yîwya. Ero wara kahra awexitaw waihyasî rma noro pen okwe kicicme rma. Apona tko wiir̂asî noro pen waihtoponho.
19Anarimaw tko na kicicitho mîweronome, Mîwaiyasî men okwe, mîîke rma na yîwya. Wara rma noro etaknamara na nai kicicme cehtoponhîrî yai. Ero wara cexitaw noro pen waihyasî kicicme rma. Cetowso tko mas amoro, apona cirihra nai kicicme noro yehtoponho.
20Anarimaw on wara na nai kir̂wanînhîrî, kir̂wan̂he cehtoponhîrî tak na nahsîpînke. Kicicme tak nai okwe. Ero ke noro yehrokacho wiir̂asî noro yesamarî yaw. Ero ke noro pen waihyas okwe. Amoro tko na noro weronomara mai okwe. Mîwaiyasî men okwe kicicme awehtoponhîrî yanme, kahra mai. Ero wara exitaw noro yehtoponho wîhcamnoyasî, kir̂wan̂he ehtoponhîrî rma. Apona tko wiir̂asî noro pen waihtoponho.
21Anarimaw na kir̂wan mîweronome. Kicicme exihra men esko, mîîke na yîwya. Ero ke kicicme exihra na nai amtapotachonhîrî yaw roro. Ero wara exitaw waipîra nasî noro amtapotarî yentarî ke, tweronomacho ha. Apona ecirira nasî ahce wa na noro yehtoponho, kekn̂e owya. Ero wa kekn̂e Kporin komo owya.
22Iito rma oyexitaw oyahsîn̂e wara xakn̂e Kporin komo, tamorî ke oyahsîn̂e wara. Ero yinhîrî on wara kekn̂e hara Noro owya, Ai awomko, woskara pona etoko. Iito tak kîmtapowas awakro, kekn̂e.
23Ero ke kawomyakn̂e. Woskara pona tak kîwcekn̂e. Iito oyexitaw Kporin komo weyuru ween̂akn̂e xa hara. Iito xakn̂e cececetoso. Noro weyuru ween̂akn̂e pahxa n̂he Keba yecihtaw ero warai xa marha ween̂akn̂e hara. Ero ke kesewnapekn̂e.
24Ero yinhîrî mokyakn̂e tak Kaan Yekatî oropotaka. Oyanîmyakn̂e tak piiri. On wara kekn̂e Noro owya, Ai, tooto xîkrî, on wara wîîkes awya, etoko amîn yaka. Etahruko iito.
25Iito awexitaw amiyaxe iitono komo ruupu ke. Cimiso tak mas iito tooto chere tohnî me thakwa.
26Ero yimaw marha an̂uru wahsîsîknoyasî akarantaka. Ero ke yîmtapotan me tak masî. N̂examro weronomara tak masî. Kanwekn̂e komo ro mak mîkyam okwe.
27Ero yinhîrî kîmtapowasî awakro xa hara. Ero yimaw tîmtapotaxmu me tak kiir̂as hara. On wara tak kasko yîwya so, Ai oyakno komo, on wara men kesî Kporin komo Kaan, kasko. Ero wa ekatîmyataw tak amtapotarî yenta xatî komo awentacowpe. Amtapotarî yanwekn̂e komo awanwecowpe rma. Kanwekn̂e ro komo mîkyam okwe, kekn̂e. Ero wa kekn̂e Kaan Yekatî owya.
Xerusaren Pono Komo Yîwîrîmacho Nukukmesî Esekiew

1On wara marha kekn̂e Kaan Yekatî owya, Taa, tooto xîkrî, on wara wîîkes hara awya, er̂po warai ahsîko er̂mo kahxapu. Ero cirko awepatai. Ero pona ewto warai mewreko, Xerusaren warai.
2Ero yinhîrî ero waparî wara esenpoko amoro. Sowtatu wacan warai cirko ero mîtwo. Ero wacan yaka enmeko roowo sowtatu ya awnutopo warai. Sowtatu mîn warai cik cirko marha ero mîtwo. Ewto wacan mohrakacho mko marha akîhtoko ero mîtwo.
3Ero yinhîrî anarî xa hara ahsîko er̂po kuripara tak. Ero cirko anmewrethîrî yecen̂e, awecen̂e marha iyotaw mak. Ero ciriche anmewrethîrî wece cewru tak esko. Ero wara Xerusaren pono komo waparî warai me xa esenpoko. Ero wara esenpoko Ixaw Yana komo ya Xerusaren pono komo waparî kuknon me.
4Ero yinhîrî etakriko tawxapo, poowa n̂ixan po. Ero wara Ixaw Yana yehtopo ciin̂e wara esko, apona rma ciin̂e wara. Kicicme ehtopo komo cirko aponan wara. Pahkî ero wara n̂examro yehtopo yapon wara esko awxaw awehtopo poko hakî.
5Kicicme Ixaw Yana komo yehtopo wukuknomesî ero wicakî pahkînon. Cewn̂e kaamo awexitaw awawxarî po cewn̂e cimn̂ipu kuknon me nai, kicicme ehtopo komo kuknon. Ero ke 390 kaamo ero wa esko kicicme Ixaw Yana komo yehtopo kuknon me. 390 cimn̂ipu kicicme so naxe Ixaw Yana komo okwe.
6Ero wicakî kaamo yenatîche etakriko xa hara. Tawxapo etakriko kaarî n̂ixan po tak hara. Ero wara cetakriso awexitaw Xuta komo yehtopo yukuknoman̂e wara mesenpesî, kicicme ehtopo komo kuknoman̂e. 40 kaamo ero wara esko 40 cimn̂ipu kuknon me.
7Xerusaren waparî komo kuknon mîmewrew ero wece cewru esko akaman po awexitaw. Awaporî ahrura marha esko poono ke. Ero wara awexitaw Xerusaren pono pen komo yar̂macho ekatîmko.
8Ero wara awexitaw awahsîn̂e wara wasî epanamara ro mak awehtome akaman po. Xerusaren pono pen komo yar̂macho kuknon me awehtopo yenatîche tak kahsîpînkes hara.
9On wara awru cirko ero wara awexitaw, puruma ahsîko, kumasa, puruma warai, kumasa warai anarî hara. Ero yipu cirko een yaka er̂mo kahxapu yaka. Ero mko tak aposokakî awru me ciisom. Awru me tak aiko. Ero tak tohko 390 kaamo pahkînon tawxapo awetakriyataw.
10Ero tokyataw awya 0,2 kiru wicakî xa yukuknomakî awru me. Ero wicakî mak tohko kaamo po roro. Kaamo marha yukuknomakî ero tohtopo me awya. Mînto exitaw mak kaamo oyuru wokyasî roro, kasko.
11Tuuna marha yukuknomakî 0,6 ritru wicakî so. Tukuknomaxi marha ero erko, amn̂e xa so mak.
12Awru tohko sepata aixapu. Apoyino komo wero ro aiko. Tooto wetî marha cirko wehto kamerî me ero yuputopo.
13On wara marha kekn̂e Kporin komo owya, Ero wara xa marha tînahrî nahyatu Ixaw Yana komo amn̂e anarî yana komo chew n̂examro pen yen̂epeche owya. Tusmuyemtho mak nahyaxe kica, kekn̂e owya.
14On wara tko wîîkekn̂e yîwya, Okyo Apa Kaan, kicicitho yahn̂e pînî ro mak ow mehxa ro omrenai ro. Onok na yokoputho tonon̂e pîn ow puknow wa enxaputho, kamara n̂eskatho tonon̂e pîn marha ow. Kicicitho tonon̂e pînî ro mak ow okwe, wîîkekn̂e Kaan ya.
15Taa, kekn̂e Noro owya, paaka wetî xa cirko awehtorî kamerî me, awru yuputopo me. Tooto wetî cirko awehtorî me, kahra tak was awya, kekn̂e owya.
16Ero yinhîrî on wara kekn̂e xa hara owya, Ai, tooto xîkrî, on wara wîîkes awya, Xerusaren pono komo nahrî yekn̂e komo Ow wahkocesî. Ero ke iitono komo tak nahsîyaxe tînahrî komo tukuknomaxi cik mak okwe. Cerahso nokyaxe. Tuuna marha n̂eer̂axe tukuknomaxi xa marha okwe. Okwe ro mak, kexe ero wicakî so mak ceseresmetaw so.
17Wahra so mak nasî yînahrî komo, wokru komo marha. Okwe ro mak, kexe tpoyino komo yeen̂ataw. Nakporotîkexe ro mak okwe kicicme cehtoponhîrî komo yanme rma. Ero wara men naxe okwe, kekn̂e. Ero wara kekn̂e Kporin komo owya.
Xerusaren Pono Komo Yîwîrîmacho Nukukmes Hara Esekiew Tîhpoci Ke

1Ero yinhîrî on wara kekn̂e hara Kporin komo owya, Taa, tooto xîkrî amoro, on wara wîîkes awya, kacipara imo ahsîko tîyokem xa. Tooto poci yawototopo ro warai xa ahsîko. Ahpoci rma awotoko, ekanamurinkakî mak. Awetpoci marha pahko. Ero papuche awsîn yukuknomacho ke ahpocithîrî yîraconkakî osorwawno me.
2Kaamo yenatîche tak, Xerusaren waparî kuknon me awehtoponhîrî yenatîche ahpocithîrî akn̂iko ewto me mewrexapu po rma, tehsa wicakî mak akn̂iko. Ero yinhîrî tehsa wicakî xa hara ahsîko. Ero cirko anmewrethîrî pona, Xerusaren kuknon pona. Iito tak yîknoko kacipara imo ke rma. Ero yinhîrî tehsa wicakî xa hara ar̂makî kahsî ocowo narîrî me. Xerusaren pono pen komo wemetanmekyasî kacipara imo ke okwe.
3Ero yinhîrî asak mak ahpocithîrî yîmtoko. Ero wicakno mak eyamko aponon yaka, aramacho yaka.
4Ero yinhîrî aponon yawno poyino rma ahsîko asakî mak. Ero mko ar̂makî kr̂a wehto ywaka akn̂itome. Wehto men tak n̂epatakesî en̂exa ahnoro Ixaw Yana pen komo yakn̂itopo oco.
5On wara men wîîkes Ow, Aporin komo, ponaro awehtopo komo, on wara xatken̂e Xerusaren pono komo, mîk hak rowon pono komo cheka rma n̂examro wekenmekn̂e. Yîmîtwono komo chew so marha wekenmekn̂e.
6Omtapotachonho yanwekn̂e me xa xatken̂e mîk hak rowon pono komo yopo. Kicicme ro mak xatken̂e tîmîtwono komo yopo ro mak okwe. Omtapotachonho yenta xera ro mak xatken̂e tpanatanmetopo komo. Ero wara men ehcoko, kacho yewetîra ro mak xatken̂e okwe.
7On wara kesî Kporin komo, ponaro awehtopo komo, kicicme ro mak maxe Xerusaren pono komo mîk hak rowon pono komo yopo, amîtwono komo yopo marha. Omtapotarî yewetîra ro mak maxe okwe apanatanmetopo kom ha, Ero wa exihra ro mak men ehcoko, kacho yewetîra maxe. Nasî rma amîtwono komo yepanatanmetopo hara. Ero yipu yaw rorohra meero maxe. Kicicme maxe n̂examro yopo okwe.
8Ero ke on wara wîîkes awya so, Aporin komo Ow, ponaro awehtopo komo, Ai, Xerusaren pono komo, awemetanmekn̂e komo me tak was Ow ha. Kemetanmekyaxe so tak mîk hak rowon pono komo wero ro.
9Awemetanmetopo komo xa tak wîhtînoyas okwe. Pahxa anarî komo wemetanmekyakn̂e ero yopo tak kemetanmekyaxe so. Amn̂e awemetanmekîra xa hara wasî ero wara. Ero wara kemetanmekyaxe so kicicitho me ro mak awexirî ke so kica.
10Ero wa awemetanmekyataw so owya tîmxîkîthîrî pun non̂exe yîîmînhîrî komo rma. Anarî kom hara tîîmînhîrî pun non̂exe yîmxîkîthîrî kom hara okwe. Kemetanmekyaxe so ro mak okwe. Waipîn komo rma wakpayasî miya so ro mak.
11On wara marha wîîkes Ow Aporin komo, ponaro awehtopo kom ha, Yaaro wîîkesî, Waipîn me wasî, kacho wara rma nas omtapotarî yaaro. Kicicitho poko ro mak mîxatken̂e omîn yaw okwe. Yiixera ro mak oyehtopo mekyatken̂e iina okwe. Ero ke asakman me tak kiir̂axe so okwe. Apînîn yaw so exihra ro mak tak was okwe. Amtora so was okwe.
12Apoyino komo waihyaxe ewto po rma. Eper̂a ke waihyaxe, rooma ke marha. 1 tehxa wicakî waihyaxe ero yaka. Ewto wacanî mkai waihyaxe anarî kom hara tehxa wicakî xa hara. Anarî komo wakpayasî miya so ro mak. Iina so rma tko kmokyasî kacipara ke cemyarke n̂examro waparî me rma oko.
13Ero yinhîrî ketîrwoxinkesî tak. Yîrwomra tak was apoko so. Ero wara was oyesepanputîkache. On wara tak kexe apoyino komo ero yimaw, orwonîmtoponho yenatîche, Kporin komo xa Mîk nîrwonîmye ham kpoko so tîmtapotachonhîrî yaw roro rma, kexe. Ero wa kexe.
14Wemronho me mak tak wiir̂asî awewtonthîrî komo. Ero yeen̂ataw awîrîyakexe mîk hak rowon pono komo, iitoxari tîtosom komo.
15Ero wa nasî awewtonthîrî komo, kica, kacho me mak nasî. Ero yenîche awîrîyakexe so mîk hak rowon pono komo, amîtwono komo. N̂examro panatanmetopo me nasî awîrîmachonhîrî komo. N̂eserepokexe ro mak apoko so. Ero wa naxe apoko so awîrîmache so orwon ke. Kîrwonasî ro mak apoko so. Ero wa men was amn̂e. Kporin komo Ow, omtapotacho mîn ha.
16Kwexe so marha waiwî warai ke oko. Rooma mîn ha waiwî warai. Awaikachome so wa kwexe so. Cerewre xa wiitîkesî aroman komo. Anahrî yekn̂e komo wahkocesî.
17Aroman komo wekpesî aapo so. Kamara warai komo marha wekpesî aweskan̂e komo. Noro rma amxîkexe so okwe. Yîmxîkîra tak maxe okwe. Eper̂a marha awaikexe so, waapa komo marha. Tîkaciparayem komo wekpesî awaparî komo me. Ero wa men kwaihkexe so. Aporin komo Ow ero wa wîîkesî, kekn̂e. Ero wa kekn̂e Kporin komo Esekiew ya.
Ixaw Yana Komo Waparî N̂ekatîmyasî Esekiew

1-2Ero yinhîrî oyakro nîmtapowakn̂e xa hara Kporin komo. On wara kekn̂e owya, Ai, tooto xîkrî, on wara marha wîîkes awya, îîpî mko yakro amtapotakî, Ixaw Yana rowon pono yakro. Tooto yan wara kasko. Cemetanmesom me ehtopo ekatîmko yîwya.
3On wara kasko yîwya, Ai îîpî, Ixaw Yana rowon pono amoro, Kporin komo mtapotarî ka wekatîmyas awya so. On wara kesî Kporin komo Kaan îîpî ya, matîwîn ya marha, tarenakem ya marha, woskara ya marha, waapa wekpesî amn̂e apona so, kacipara imo ke cemyarkem mîkyam wekpesî. Iito aapo so nasî anarî ro ya tîmsom yakn̂itopo mko, Ero komo kr̂a wakuhr̂apesî.
4Tîmsom yakn̂itoponho mko tak nasî takuhr̂aposo, anakîtothîrî komo. Ero wa xa marha nasî kotoporem yakn̂itoponho hara, tar̂maxi so nasî. Iito marha nasî mîk hak warai me an̂irithîrî kom hara. Ero mîtwo so rma kîrkomo pen yokoputho war̂mesî, apoyino pen komo yokoputho okwe.
5Ixaw Yana pen komo yokoputho wiir̂asî iina ciixaputho mîtkoso. Ayochîrî komo wakpayasî anmîthîrî komo yakn̂itoponho mîtkoso rma.
6Ahnoro awewtonthîrî komo wakn̂iyasî. Anarî ro ya tîmsom yakn̂itoponho kr̂a tak nasî tîhcamnoso îh pononho komo. Tîmsom yakn̂itoponho nasî cixkaxi so, tîwîrîmaxi so. Takuhr̂aposo marha nasî mîk hak warai me an̂irithîrî komo. Anarî cirihra ro mak tak maxe. Kotoporem yakn̂itoponho marha nasî tar̂maxi so. Ahnoro an̂irithîrî komo tak nasî tîhcamnoso okwe, ero yipu me an̂irithîrî kom ha.
7Achew so rma apoyino pen komo waihyaxe okwe. Ero yimaw tak on wara mîîkexe opoko, Kporin komo xa Mîk ham, mîîkexe. Ero wara mîîkexe.
8Asak makî tko wîmcesî apoyino komo. Waapa komo yai cemahcisom me wiir̂asî n̂examro mîk hak rowon pono komo chew exitaw so rma. Ero wa kiir̂axe so awakpache so anarî rowon pona so.
9Ero yimaw on wara tak naxe etîmtoxapu komo iito, mîk hak rowon pono komo chew cexitaw so, ahsîxapu me taan̂enhîrî komo chew, oponaro tak naxe. Ahwora ro mak wîxakn̂e Ixaw Yana komo poko, anarî ro poko cepohkaxmu me exirî ke so. Opoxunketken̂e okwe. Mîk hak warai me ciixaputho yeen̂ataw yîwya so tpoxwe ro mak n̂een̂atken̂e kica. Poxumnîtho me ro mak tak n̂esen̂axe n̂examro rma. Ero wara n̂esen̂axe kicicitho me ro mak cehtoponhîrî komo yanme.
10Pahxaro tak on wara kexe opoko, Kporin komo xa Mîk ham, kexe. Yaaro xa Noro kekn̂e pahxa kîwya so, Kemetanmekyaxe so men amn̂e okwe, kekn̂e yaaro ham, kexe marha.
11On wara marha kesî Aporin komo Kaan owya, Ai, Esekiew, knowknow kasko aweserepokarî ke. Knuhknu kasko marha ahtarî ke. Okwe, kasko marha kar̂pe. Ero wa kasko Ixaw Yana komo yehtopo poko. Kicicme ro mak naxe okwe, poxumnîtho poko ro mak naxe okwe. Ero wa exirî komo yepetho me tak waihyaxe amn̂e kacipara imo ke, rooma ke, eper̂a ke, ero warai ke waihyaxe okwe.
12Meyeno komo waihyaxe eper̂a ke. Meyeno pîn komo reha waihyaxe kacipara ke. Etîmtoxapu komo reha waihyaxe rooma ke hara okwe. Ero warai wen̂epesî n̂examro yemetanmetopo orwonîmrî ke xa.
13Ero yimaw on wara mîîkexe opoko, Kporin komo xa Mîk ham, mîîkexe. Ero wara kexe tpoyino pen komo yokoputho yenîche puknow wa so okwe, waapa nparaxkatho pen. Miya so n̂een̂axe okoputhîrî komo mîk hak warai me tîn̂irithîrî mîtwo so rma, tîmsom yakn̂itopo mîtwo so, îîpî meretwo so, matîwîn meretwo so kawno meretwo so, weewe yapomyaw so porin yapomyaw so, kapar̂u yapomyaw so taakem yapomyaw so. Iina so kotoporem nakn̂iyatken̂e ciixaputho yanme me kica, iito so marha nasî tpoyino pen komo yokoputho.
14Oyamorî ke n̂examro pen waihkesî. Pohnî me tak wiir̂asî yîrowonthîrî komo. Pohnî rma re mîn Tibra mehxan roowo, pohnî me nasî ahnoro iitononhîrî komo pen yekenho mko. Pohnî me xa tak wiir̂asî Ixaw Yana komo rowontho ero yimaw. Ero yimaw tak on wara kexe n̂examro opoko, Kporin komo xa Mîk ham ero wa kiir̂axe so, kexe. Ero wara kexe.
N̂eexi Tak Ixaw Yana Komo Yakronomacho Owya, Kesî Kporin Komo
7
1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara Ixaw Yana rowon pono komo ya. Aporin komo Kaan Ow ha on wara wîîkesî, Ai, on wara wîîkes awya so, N̂eexi, n̂eexi xa tak ha arowon pono komo yakronomacho owya. Ero mapitawno meero akronomara wasî.
3N̂eexi tak awakronomacho komo owya. Kîrwonasî xa tak apoko so. Ken̂ekexe so tak awehtoponhîrî komo poko. Kepemexe so kicicme ro mak awehtoponhîrî komo yepetho ha.
4Amtora so wasî. Apînîn yawra so tak wasî. Kicicme awehtoponhîrî komo poko kesepanîyasî, kicicitho poko awehtoponhîrî komo wepemesî. Ero wara awehtoponhîrî komo poko oyesepanîche on wara mîîkexe opoko, Kporin komo xa Mîk ham, mîîkexe.
5On wara kesî xa hara Kporin komo, ponaro kehtopo komo, Awîrîmacho komo tak awepor̂axe so okwe, awîrîmacho komo xa tak ha.
6N̂eexi, n̂eexi tak awakronomacho komo owya. Awîrîmacho komo me tak n̂enmapu oroto xa.
7Awya so wîîkesî Ixaw Yana komo rowon pono komo ya, awîrîmacho komo xa tak awepor̂axe so okwe. Pahnoke tak men nasî awîrîmacho komo me enmacho. Ero ke on wara naxe îh pono komo, tahwore exihra ro mak naxe okwe.
8Pahnoke tak men nasî tîrwon̂e xa tak awemetanmetopo komo owya okwe. Kîrwonasî ro mak tak apoko so. Ken̂ekexe so kicicme awehtoponhîrî komo poko. Kepemexe so kicicitho poko awehtoponhîrî komo yepetho me.
9Amtora so men was okwe. Apînîn yaw so exihra tak was okwe. Kepemexe so mak awehtoponhîrî komo yaw roro rma. Kicicitho poko awehtoponhîrî komo yaw roro rma kepemexe so okwe. Ero yimaw on wara mîîkexe opoko, Kporin komo xa Mîk ham kemetanmekn̂e komo, mîîkexe. Ero wara mîîkexe.
10Taa, n̂enmapu tak awîrîmacho komo me okwe. N̂epemrutunta tak amoyi warai awîrîmacho komo. Cehcoyoponkaxmu me awehtopo komo tak nasî cepemrutuntaxmu me kica.
11Por̂mamtîka tak etapano rin̂e me awehtopo komo. Amoyi warai me tak n̂ehtîka kicicme awehtoponhîrî komo. Ero ke etîmtora ro mak naxe apoyino komo okwe. Noro yipu komo exihra tak nasî. Yupurantanthîrî komo exihra marha tak nasî. Yîpînîn yaw so yîwratara ro mak naxe poyino komo.
12Awîrîmacho komo me tak n̂enmapu. Kicicme awehtoponhîrî komo yepemacho me tak nasî. Ahwotara n̂ehcowpe emyawno poko twarawantaxmu komo. Ahwokara ehcoko amyamro hara warawantanmekno rin̂e kom ha. Tîrwon̂e xa tak n̂examro pen wemetanmekyasî ahnoro.
13On wara nasî roowo tîmn̂enho, epethîrî pona tîmn̂enhîrî, tînmîthîrî yahsîra ro mak nas hara. Waipîra rma na nai, wara rma ahsîra nasî. Tîrwon̂em me oyehtopo menwo ero wara oyehtopo rma nasî miyan komo pokono me rma. Tîmtapotachonhîrî towhîra ro mak nasî Kaan. Ekariton me ro mak tak naxe kicicitho pokono ro komo.
14Tuu ketu rma na anarimaw sowtatu komo yan̂ihtopo me. Tukurun komo marha na nahsîyatu. Wara rma waapa me tohra ro mak naxe. Tîrwon̂e xa n̂examro pen wemetanmekyasî ahnoro.
15Ewto poi tîto xe exitaw so, iito tko nasî kacipara imo kopi. Ewto po rma exitaw so iito nasî eper̂a, rooma marha okwe. Mararî pono komo waihyaxe kacipara imo ke. Ewto po rma exitaw so eper̂a nasî iito n̂examro pen yermomn̂e wara, rooma marha nasî ermomn̂e wara kopi.
16Waipîn komo rma cetu îh pona so etîmtoxapu komo ciki. Iito tak nîwracexe. Potkuku wara mak n̂esencexe, woskara pono wara. Ero wara nîwracexe kicicme cehtoponhîrî komo poyero.
17Kar̂pera tak n̂ehtîkesî n̂examro yamorî. Kar̂pera marha nasî osokmuru komo, xukrano wara mak okwe. Ero wara naxe ahnoro iitono komo.
18Kumixitho mak namruyaxe. Erahtîmtopo komo marha nasî ponon komo wara. Tîhyapamsom me mak n̂esenpexe. Yîhpora so naxe ahnoro.
19Cemyawnonhîrî tak nar̂mexe esama yaka, prata. Yukpurukpuruntho wara tak nasî ooru hara emyawnonhîrî komo. Yukurun mera ro mak nasî prata, ooru marha, emyawno komo. Kporin komo yîrwonîmtopo me exitaw yukurun komo me exihra ro mak nasî ero yipu okwe. Yîroman komo yerepotanmetopo mera thakwa nasî ooru, prata komo, wethîrî komo yakan mera thakwa nas okwe. Kicicitho poko pohkan̂e komo me mak xakn̂e ero yipu okwe.
20N̂ehcoyoponketken̂e mak cemyawno komo poko, ooru poko, prata poko. Ero rma tko n̂iir̂atken̂e ponaro cehtopo komo me. Poxumnîtho me ro mak n̂iir̂atken̂e kica. Ero ke ero yipu rma wiir̂akn̂e xapari wetî wara ro mak yîwya so, poxumnîtho me xa tak.
21Ero rma wîmyasî anarî yana komo ya yînarîrî komo me. Roowo poko hakno komo ya wîmyasî kicicitho komo ya. N̂examro ya wîmyas oyanan pen komo yemyawnonho, prata mko, ooru mko marha. Ero tak nîwîrîmexe ahsîce.
22Anana cewruno wara wasî oyanan komo yenîn̂e mera tak. Ero ke omînî ro nîwîrîmexe okwe kir̂wanînhîrî. Ero yaka n̂ewomyaxe cen̂epan̂em komo yîwîrîmachome kica.
23Kanawa mici warai ehcoko. Kir̂wan pen komo kamxukutho ken̂e xa nasî arowon komo miya ro mak mapitaka roro. Mer̂pora naxe waihkano rin̂enho komo Xerusaren po marha.
24Xenciu komo tak wekyasî, kicicitho komo xa. N̂examro tak naxe Xerusen pononho komo mîntho yahsîn̂e me. Noro pîntho me tak wiir̂asî cehcoyoponkaxmunhîrî komo, karitînhîrî kom ha. N̂etwîrîmesî tak anarî ro poko ehtoponhîrî komo.
25Pona erahtîmtopo mokuche waapa komo, n̂examro tawakeretopo nukukmexe re. Etawakeren me thakwa tko naxe waapa komo okwe.
26Anarî kaamo po yîwîrîmacho komo n̂epor̂asî, enmapuche hara yîwîrîmacho komo xa hara nai anarî men hara okwe. Tapota marha n̂esencesî roro ahwokacho komo. Weronomano rin̂e yaka cexe Kaanî mtapotarî yentaxi cma re. Entara rma tko naxe okwe. Kaan ya kpanatanmetopo yekatîmra tak naxe Kaan ya tîmsom pokono komo rma okwe. Akîhreno cirihra marha naxe poritomo komo.
27Nîwracesî tak kayaritomo. Ahwora ro mak naxe antomano rin̂e komo exihra exirî ke yînantomarî komo. Namotatanaxe tak yînantomarî komo. N̂examro yehtoponho yaw roro rma n̂examro wîîr̂as hara. Ero wara kesepanîyasî. Yaaro rma n̂examro pen wîwîrîmesî. Ero yimaw on wara tak kexe opoko, Kporin komo xa Mîk ham ero wara kiin̂e komo okwe, kexe. Ero wara kexe.
Mîn Hak Poko Mak Nahwowaxe Ixaw Yana Komo Kica

1Taa, on wara wîxakn̂e anarî kaamo po. 6 cimn̂ipu tak xakn̂e ero yimaw iito amna yehtoponho Xerusaren poi mohxapunhîrî. 6-înhîrî nuun̂i po omîn yaw wîxakn̂e ceremaxi. 5-nhîrî kaamo po iito wîxakn̂e. Iito marha xatken̂e Xuta poritomon komo ceremaxi oyepatai. Ero wa oyexitaw oyahsîn̂e wara tak xakn̂e Kporin komo Kaan.
2Ero ke tooto warai ween̂akn̂e wehto me cehsom mak ha tko. Noro wetho n̂esennpekn̂e wehto wara. Ero wara rma xakn̂e yupun roowo pona roro wehto, wara n̂esenpekn̂e. Noro yawrutarî xakn̂e sîîpo wara hara, ero wara Noro n̂esenpekn̂e.
3Noro tak napockanwakn̂e owece. Tamorî warai ke oyahsîyakn̂e ohpoci poko. Ero wa oyanîmyakn̂e Kaan Yekatî kahsî. Miya oyan̂e wara xakn̂e Xerusaren pona. Ero wara mak n̂esenpekn̂e. Ero wara enîn̂e me oriyakn̂e Kaan. Kaan mîn yaka oyar̂akn̂e ero roron pona rakatawno pona. Mehxa waaca metatan ween̂akn̂e nohce n̂ixan. Ero metata wararî xakn̂e onoke na me ciixaputho. Kaanî rwonmekn̂e me ro mak mîn xakn̂e kica, tîyanan komo yewyomacho ke yîrwonmekn̂e ha.
4Iito marha oyepataw ween̂akn̂e Kaan weyuru, ponaro Ixaw Yana komo weyuru. Pahxa ween̂akn̂e woskara po ero warai xa marha ween̂akn̂e xa hara.
5Ero yinhîrî on wara kekn̂e Kporin komo owya, Ai, tooto xîkrî, nohce yaw roro enko, kekn̂e. Ero ke iina ween̂akn̂e. Iito ween̂akn̂e metata Kaan ya tîmsom yakn̂itopo yaka kewomtopo. Iito marha onoke na me ciixaputho ween̂akn̂e metata mehxa nohce n̂ixa. Kaanî rwonmetopo xa mîn xakn̂e enporixaputho kica. Tîyanan komo yewyomacho ke yîrwonmekn̂e me xakn̂e. Ero yipu ween̂akn̂e.
6Ero yimaw on wara kekn̂e owya Kporin komo, Ai, tooto xîkrî, meen̂a tak na tantono komo n̂iritho? Kicicitho me ro mak naxe Ixaw Yana komo tan kica. Ero poko exirî ke so oyen̂epen̂e me thakwa naxe miya omîn yai okwe. Miya xenî xa tak meen̂as amn̂e kicicitho xa tak kica.
7Ero yinhîrî oyar̂akn̂e Kaan mîn roron metatan yaka. Iito ewtarî ween̂akn̂e Kaan mîn wacan yaw. Cetawkaxi xakn̂e.
8On wara kekn̂e Kporin komo owya, Tooto xîkrî, ahtoko n̂he, waaca n̂he awkakî porin me, kekn̂e. Ero ke wahcekn̂e. Iina ahtoche owya anarî tak ween̂akn̂e metata.
9On wara kekn̂e owya, Mîîmo yaka ewomko. Kicicme ro mak n̂examro yehtopo enta, kicicitho poko ehtopo komo kica, kekn̂e owya.
10Ero ke kewomyakn̂e entome. Iito mewrexapu mko ween̂akn̂e yaake. Mîk hak mewrexapu xakn̂e iito, kar̂wa warai, okoi warai, mîk hak ween̂akn̂e keskan̂e komo marha oko. Noro warai ween̂akn̂e mewrexapu. Ahnoro ween̂akn̂e ponaro Ixaw Yana komo yehtopo iito. Mewrexapu mîn ween̂akn̂e Kaan mîn wacan poko tapomritîkaxi ro.
11Ixaw Yana komo poritomon komo ween̂akn̂e 70. Mewrexapu wece cewru xatken̂e. N̂examro chew n̂ecececekn̂e Xaasan̂ias, Sapan mumuru. Ahnoro xatken̂e kotoporem yakn̂itopo ke cemyarke so. Ero yipu yai yîsîn pen nawomyakn̂e kotoporem.
12On wara kekn̂e tooto warai owya, Tooto xîkrî, Ixaw Yana poritomon komo yehtopo menwo? Awarpanaw mak ciixaputho poko naxe, tîmîn yawno poko. On wara kexe, Kenîhra ro mak nasî Kporin komo. Krowon poi cekn̂e ro mak Noro, kexe kica, kekn̂e.
13On wara marha kekn̂e oyekn̂e owya, Taa, amoko xiya hara. Miya xenî tko meen̂as amn̂e kicicitho n̂he kica, kekn̂e.
14Ero yinhîrî oyar̂akn̂e Kporin komo mîn metatan yaka hara, nohce n̂ixan yaka. Iito wooxam komo ween̂akn̂e ceremaxi so. Tamus pînîn yaw nîwracetken̂e kica.
15On wara kekn̂e Noro owya, Tooto xîkrî, moxam yehtopo meen̂a? Taa, miya xenî rma ka meen̂as amn̂e kicicme n̂he tak, kekn̂e owya.
16Ero yinhîrî oyar̂akn̂e Noro rma Kporin komo mîn roron pona xa hara, rakatawno pona. Iito xakn̂e Kaan mîn metatan. Iito marha xakn̂e Kaan mîn mahremacho. Xehxa n̂he xakn̂e Kaan ya tîmsom yakn̂itopo. Ero yotaw xatken̂e kîrkomo, 25. Yîmkarî komo xakn̂e Kporin komo mîn wece. Resce yaw roro cewru xatken̂e. Kaamo wece nutupenwatken̂e resce yaw roro. Ero yakro nîmtapowatken̂e. Tporinî ro me n̂etahcatken̂e kica. Ero wara xatken̂e kica.
17Ero yinhîrî on wara kekn̂e owya oyan̂e, Tooto xîkrî, moxam yehtopo meen̂a? Kicicme cik natu Xuta komo wahra mak, kacho me ma re nai? Pîra ro makî. Kicicitho poko ro mak naxe kica Kporin komo mîn yaw? Waihkano meero n̂iir̂axe okwe. Miyan komo rma waihkexe tîrowon mapitawno komo meero. Ero yinhîrî tak mokyaxe oona hara orwonmetome ro mak kica. Weewe peremru marha n̂iir̂axe cewnarî yakan me owîrîyakacho kica.
18Ero ke n̂examro wen̂ekesî orwon me oko. Tîpîn̂e enîhra so ro mak tak wasî. N̂examro yîmtora wasî, yîpînîn yaw so exihra ro mak wasî. Oyakro rma na nîmtapowatu, kar̂pe xa na nîmtapowatu opanarî yaka xa. Wara rma yîmtapotarî komo yentara ro mak wasî, kekn̂e. Ero wa kekn̂e owya oyan̂e.
Kicicitho Komo Waihkacho Yukuknomacho N̂een̂asî Esekiew

1Ero yinhîrî oyan̂e mtapotarî wencekn̂e xa hara, kar̂pe kekn̂e. On wara kekn̂e, Ai, ewto yenîn̂e komo amyamro, waihkano ritopo ke cemyarke so amohcoko, kekn̂e.
2Ero ke 6 ween̂akn̂e kîrkomo. Waaca metatan n̂ixa mokyatken̂e îh pono n̂ixa, nohce n̂ixa. Watma ke cemyarke so mokyatken̂e. N̂examro yakro mokyakn̂e anarî hara tooto, riin̂u kahxapu yawno. Noro yaan̂apotun yaw xakn̂e karita mewretopo. N̂examro mokyatken̂e Kporin komo mîn roron pona. Tîmsom yakn̂itopo mîtkoso n̂ecececetken̂e, bronse ciixapu mîtkoso.
3Ero yimaw Kaan weyuru tak xakn̂e anato, ponaro Ixaw Yana komo yehtopo weyuru. Kerubin yepoyinonho nawomyakn̂e. Kaan mîn potaka cekn̂e. Ero yinhîrî riin̂u ke tponoyem yakro nîmtapowakn̂e Kporin komo, karita mewretopo ke cemyarkem yakro.
4On wara kekn̂e yîwya, esama yaw so etoko, Xerusaren pore etariko. Iito anarî komo meen̂asî ahwokaxapu komo, tîwrataxmu kom ha. Kicicitho poko ro mak naxe opoyino komo, tantono komo okwe. Okwe ro mak okwe, kan̂e komo meen̂asî. Ero warai komo perî poko see kasko mewretopo ke. Ero wa men kasko, kekn̂e.
5Ero yinhîrî noro yakrono komo yakro nîmtapowakn̂e hara. On̂entarî me rma kekn̂e. On wara kekn̂e yîwya so, Taa, amyamro hara etocoko noro wenari. Ewto poko hak etocoko waihkano riso. Twaihkaxmu komo pînîn yaw exihra ro mak ehcoko. Moso mak wîmcesî, kahra ro mak ehcoko.
6Poritomo pen komo waihkakî, kar̂pamxan pen komo, emasî pen komo, wooxam pen komo, rikomo pen komo, ero warai kom ha. Pemewrexapu komo tko apehra ro mak men ehcoko. Tan ka waihkano ritopo yihcicoko omîn mîtwono komo poko rma, kekn̂e. Ero wa kekn̂e oyan̂e yîwya so. Ero ke yihcirî me ka poritomo pen komo waihketken̂e Kaan mîn mîtwono pen kom ha ka.
7Ero yinhîrî on wara kekn̂e hara yîwya so, Kaan mîn yîwîrîmacoko. Anwaikathîrî komo yokoputho yihxiko omîn roron pona. Mer̂pora ehcoko. Ero yinhîrî miya n̂he etocoko, kekn̂e. Ero ke miya tak cetken̂e. Waihkano n̂iir̂atken̂e ewto pono pen komo.
8Taa, waihkano ciir̂ataw yîwya so iito rma ketînomyakn̂e cewn̂e. Kesewnapekn̂e tak. On wara wîîkekn̂e Kaan ya, Ai, Apa kah yawno, ahnoro Ixaw Yana pen komo mîwaiketîke etîmtoxapu komo meero okwe? Tîrwon̂e me xa Xerusaren pono pen komo mîwaike? Ahnoro ro mak mîwaiketîke okwe? wîîkekn̂e.
9On wara kekn̂e Noro owya, Kicicme ro mak naxe Ixaw Yana komo, Xuta komo marha. Miya so nasî yînwaikathîrî komo kamxukutho yîrowon komo poko hak okwe. Mer̂pora ro mak naxe tan ewto po kicicitho poko ehtoponhîrî komo okwe. On wara kexe kica, Tîrowonthîrî tak nahsîpînkai Kporin kom ham. Kehtopo komo yenîhra ro mak tak nasî, kexe kica.
10Ero ke tîpîn̂e n̂examro yenîhra ro mak wasî. Okwe, moxam wîmces okwe, kahra ro mak wasî. N̂examro wemetanmekyasî ehtoponhîrî komo yaw roro rma, kekn̂e owya. Ero wa kekn̂e oyan̂e owya.
11Ero yinhîrî mokyakn̂e hara karita mewretopo ke cemyarkem. On wara kekn̂e noro oyan̂e ya, Apa, amtapotachonhîrî yaw roro rma wiirî, kekn̂e. Ero wara kekn̂e.
Kaan Weyuru Cesî Kaan Mîn Yai Okwe

1Ero yinhîrî tak kahsî ween̂akn̂e hara. Iito tak ween̂akn̂e kayaritomo yapon warai sapira ciixapu. Kaw xakn̂e kah yaw, kerubin komo yepoi.
2Ero yimaw riin̂u kahxapu yawno yakro nîmtapowakn̂e xa hara oyan̂e. On wara kekn̂e yîwya, Ai, tarara tarî warai cheka etoko, kerubin makatawno cheka. Iito kerubin chew nasî wehto roron. Ero amehko mer̂pora n̂he awemyaw. Amekîche miya so ar̂makî. Akpakî ro mak ewto poko hakî, kekn̂e yîwya. Ero ke tarara tarî cheka cekn̂e noro owero ro.
3Iina ewomyataw iito rma xatken̂e kerubin komo Kaan mîn mîtwo suu n̂ixa. Ero yimaw marha kaweresî ken̂e tak xakn̂e Kaan mîn roron, rakatawno ha.
4Ero yimaw tak Kporin komo weyuru nawomyakn̂e kerubin yepoyinonho. Morona cekn̂e Kporin komo mîn metataka. Ero yimaw tawronohkatîkaxi xakn̂e Kaan mîn kaweresî ke. Kaan mîn roron xakn̂e tawronohkatîkaxi Kporin komo weyuru ke hara.
5Mooxe n̂he n̂esencekn̂e kerubin yaporî powpow kacho. Kaan mîn roron pona roro n̂esencekn̂e, yîmkaino pona roro marha. Kar̂pe nîyorwakn̂e Kaanî mtapotarî wara rma, Karitî ro mtapotarî wara ha.
6Taa, ero wara riin̂u kahxapu yawno yantomache, Wehto roron amehko kerubin chewnonho, kache yîwya cekn̂e tak noro kerubin yaka. Iito n̂ecececekn̂e tarara tarî mîtwo.
7Ero yinhîrî n̂etapoyankekn̂e tak anarî kerubin wehto wece, tîchewno komo wece. Ero poi namekyakn̂e. Riin̂u kahxapu yawno yamorî yaka n̂iir̂akn̂e. Ero yahsîche mîîmo yai tak n̂epatakekn̂e riin̂u kahxapu yawno.
8On wara xatken̂e kerubin komo, aporî makataw so n̂esenpekn̂e tooto yamorî warai. Ero wara xatken̂e.
9Ero yinhîrî kerubin komo ween̂akn̂e xa hara. N̂examro mîtwo so xakn̂e tarara tarî, 4. Cewn̂e so xakn̂e tarara tarî kerubin panaw so. Pepeyure so xakn̂e tarara tarî, beriru wara.
10Etîme re n̂esenpekn̂e tarara tarî. Taknoye re so xakn̂e, wahrai xakn̂e porin yaw.
11Miya so cekn̂e tarara tarî, kerubin n̂een̂atken̂e iina so cetken̂e. Nohce yaw roro een̂ataw so kerubin iina cekn̂e tarara tarî. Suu yaw roro cekn̂e anarimaw, resce yaw roro anarimaw, oesce yaw roro anarimaw, ero wa so cekn̂e tarara tarî anarimaw so. Kerubin n̂een̂atken̂e ero yaw roro rma cekn̂e tarara tarî. Ahce wece na n̂een̂atken̂e kerubin yewru iina so cetken̂e kerubin. Pataw so mak cetken̂e ekor̂mara ro mak.
12Cewke so xakn̂e kerubin komo pun ahnoro. Ero wa xakn̂e yîmkarî poko, amorî poko, aporî poko, tawronohkatîkaxi mak xakn̂e yupun komo yewru ke. Ero wara marha xakn̂e tarara tarî, 4 ha. Cewke so xa marha xakn̂e mer̂pono pîn ke.
13Ero yimaw tooto mtapotarî warai wencekn̂e tarara tarî yetacitopo. Tarara tarî amoro, kekn̂e yîwya so on̂entarî me.
14On wara xatken̂e kerubin komo, 4 so xakn̂e eepatarî komo. Kerubin yepatake so xatken̂e, tooto yepatake so marha xatken̂e, reaw yepatake so marha xatken̂e, yaimo yepatake so marha xatken̂e. Ero wa xakn̂e kerubin komo yeepatarî.
15Ero yinhîrî kahsî takî nawomyatken̂e kerubin komo. N̂examro rma ween̂akn̂e pahxa n̂he Keba yecihtaw oyexitaw, onok na komo, kacho owya. Kerubin mîkyam xatken̂e.
16Kerubin komo cetaw tarara tarî marha cekn̂e akro so. Panaw roro so rma cekn̂e. Powpow ketaw kerubin komo tawomtome so panaw so rma nawomyakn̂e tarara tarî hara. Etînomra ro mak xakn̂e tarara tarî.
17Cecececetaw so kerubin komo n̂ecececekn̂e xa marha tarara tarî hara. Awomyataw so kerubin komo, akro so rma nawomyakn̂e tarara tarî. Mîk hak warai komo yekatî xakn̂e tarara tarî yaw so marha. Ero ke akro so cekn̂e roro. Ero wa cetken̂e.
18Ero yinhîrî Kaan mîn potai tak cekn̂e hara Kporin komo weyuru. Kerubin yepona cekn̂e hara. Iito tak n̂ecececekn̂e.
19Ero yinhîrî on wara xatken̂e kerubin komo owero ro rma, powpow ketken̂e tak roowo poi tawomtome so. Awomyataw so tarara tarî nawomyakn̂e akro so. Kaan mîn wacan potaw nîtîtmamyatken̂e kerubin komo, resce n̂ixan potaw. Kaan weyuru rma xakn̂e epoi so, ponaro Ixaw Yana komo yehtopo weyuru.
20Pahxa n̂he onok na komo ween̂akn̂e Keba yecihtaw oyexitaw. Kaan makataw xatken̂e, ponaro Ixaw Yana komo yehtopo makataw. Kerubin xa mîkyam xatken̂e ham, wîîkekn̂e tak ero yimaw.
214 ke cepatake so xatken̂e, 4 ke marha tapoke so marha xatken̂e. Aporî komo makataw so xakn̂e tooto yamorî warai.
22Etîme re n̂esenpekn̂e eepatarî komo, pahxa on̂enîtho komo yepatarî wara rma. Keba yecihtaw ween̂akn̂e n̂examro yepatake so rma xakn̂e. Etîme re xakn̂e eepatarî komo, etîme re marha xakn̂e yupun komo. N̂examro cetaw pataw mak cetken̂e ceepatai so rma. Ero wara cetken̂e kerubin komo.
Akpîkano Rin̂e Komo Waihkacho N̂ekatîmyasî Kporin Komo
11
1Ero yinhîrî oyanîmyakn̂e xa hara Kaan Yekatî. Kporin komo mîn potaka xa oyar̂akn̂e, resce n̂ixan potaka. Iito tak kîrkomo ween̂akn̂e, 25. Metataw xatken̂e. Iito ween̂akn̂e Xaasan̂ias, Asu mumuru, Peracias marha, Benaia mumuru, anarî komo yakro iito xatken̂e n̂examro. Antomano rin̂e komo mîkyam xatken̂e.
2On wara kekn̂e Kaan Yekatî owya, Tooto xîkrî, kicicitho poko cesentaxmu komo moxam. On ewto pono komo yakîhren̂e tî re moxam akpîkano rin̂e me xa matko naxe kica.
3On wara kexe tpoyino komo ya, Oroto ka kîmîn komo ciitopo mera nasî. Tahrem wara nasî on kewton komo, wooto wara taxe kîwyam on pono komo, tahrem yawno wara, kexe kica.
4Ero ke n̂examro yîwîrîmacho ekatîmko amoro tooto xîkrî. Ekatîmko men, kekn̂e owya.
5Ero yinhîrî tak Kaan Yekatî mokyakn̂e xa hara oropotaka. On wara kekn̂e hara owya, Ai, tooto xîkrî, on wara kasko apoyino komo ya, Ai Ixaw Yana komo amyamro, on wara kesî Kporin komo awya so, On wara mîmtapowaxe. Awesehtînotopo komo rma tko wîhtînoyasî.
6On ewto pono pen komo rma mîwaiketken̂e mer̂pora ro mak okwe. Esama mko mawronohketîketken̂e anwaikathîrî pen komo yokoputho ke okwe.
7Ero ke on wara kesî Aporin komo Kaan awya so, Tooto pen yokoputho mar̂metken̂e iina ero rma nasî wooto warai me. On ewto nasî tahrem warai me hara. Miya so tko ken̂epexe so on ewto poi kr̂a tak.
8Waapa pona meraswaxe tîkaciparayem komo pona. Noro yipu komo rma tko wekyasî awaikan̂e komo rma, kesî Aporin komo Kaan.
9On ewto poi ken̂epexe so. Kahsîpexe so marha anarî yana komo ya. Kemetanmekyaxe so okwe awehtoponhîrî komo yepetho me ha.
10Mîwaiyaxe tak kacipara ke. Kicicme awehtoponhîrî komo poko ken̂ekexe so meye Ixaw Yana komo rowon wokpan yaw xa. Ero yimaw on wara mîîkexe opoko, Kporin komo xa Mîk ham ken̂ekan̂e, mîîkexe.
11Tahrem warahra tak nasî on ewto awen komo mera. Wooto warahra marha tak maxe amyamro hara on ewto pono komo. Meye xa awehtoponhîrî komo poko ken̂ekexe so, Ixaw Yana komo rowon wokpan yaw.
12Ero yimaw on wara tak mîîkexe opoko, Kporin komo xa Mîk ham ken̂ekan̂e, mîîkexe. Omtapotarî yewetîra mîxatken̂e apanatanmetopo komo. Anarî yana komo yehtopo poko xa matko mîpohnatken̂e, amîtwono komo yehtopo poko, kasko yîwya so, kekn̂e owya. Ero wara kekn̂e Kaan Yekatî owya.
13Taa, ero wara ekatîmyataw rma owya waihyakn̂e tak okwe Peracias, Benaia mumutho pen. Ero ke tak kesewnapekn̂e. Kaan yakro kîmtapowakn̂e, kar̂pe wîîkekn̂e yîwya. Okwe Apa Kaan, Ixaw Yana komo ma mîwaiketîke asak maknonhîrî pen komo okwe? wîîkekn̂e yîwya.
Ixaw Yana Komo N̂ekyas Hara Amn̂e Kaan, Nakir̂wamesî Marha
14-15Ero ke on wara kekn̂e Kporin komo owya, Ai, tooto xîkrî, on wara kexe Xerusaren pono komo apoyino komo poko, awakno komo poko xa kexe on wara, Mooxe ehcoko amyamro Kporin komo yai. Amna yeken me mak nîmye on roowo, kexe.
16Ero ke on wara kasko yîwya so, Xerusaren pono komo ya, Yaaro rma re mooxe n̂examro wen̂epekn̂e anarî yana komo cheka. Mîk hak yana cheka n̂examro wakpayakn̂e. Wara rma n̂examro mîn wara rma wasî iito exitaw so mîk hak rowon pono komo chew.
17Ero ke on wara kasko apoyino komo ya waapa narîtho komo ya, Ai oyakno komo on wara kesî Kporin komo Kaan awya so, Miya so metakpayatken̂e anarî yana komo cheka, mîk hak rowon pono komo cheka. En̂exa rma tko kekyaxe so hara. Ixaw Yana komo rowon wîmyas hara awya so aweken komo me, kasko yîwya so.
18Iina men cexe hara. Iito cexitaw so tak kicicitho mko kr̂a nar̂mexe, yiixera ro mak oyehtopo mko ha.
19Ero yimaw cewn̂e yatî cesehtînosom me tak wiir̂asî n̂examro ropotarî. Yaxan wiir̂asî ekatî komo yîropotaka so. Toopu wara ka nasî yîropotarî komo oroto. Erotho wowyasî, ekenhîrî na tak tooto pun me cehsom wiir̂asî yîropotarî kom hara.
20Ero yimaw tak omtapotarî n̂ewehcaxe tpanatametopo kom ha. Tîtwermacho komo ponaro xa tak naxe. Oyanan me tak naxe okre. Ponaro n̂examro yehtopo me tak was Ow hara.
21Anarî komo reha naxe kicicitho mko ponaro rma okwe, yiixera ro mak oyehtopo mko ponaro. Noro yipu komo yehtoponho yaw roro rma wemetanmekyasî, kesî Aporin komo Kaan, kasko yîwya so, kekn̂e owya.
22Ero yinhîrî on wara xatken̂e kerubin komo, tarara tarî ke tpanawnoyem komo, powpow ketken̂e xa hara taporî ke so. N̂examro yepoi rma xakn̂e Kporin komo weyuru oco.
23Nawomyakn̂e tak Kporin komo weyuru. Ewto po exihra tak xakn̂e. Îh po mak nîtîtmamyakn̂e resce n̂ixan po.
24Ero yinhîrî oyanîmyakn̂e xa hara Kaan Yekatî. Oyar̂akn̂e Babiron̂a pona hara, waapa nahsîtho komo cheka hara. Ero wara owtotopo wara n̂esenpekn̂e, Kaan Yekatî n̂enpotho owya. Ero yinhîrî Noro n̂enpotho nawomyakn̂e hara. Enîhra tak wîxakn̂e okwe.
25Ero yinhîrî wekatîmtîkekn̂e iitono komo ya, waapa nahsîtho komo ya. Owya n̂enpekn̂e Kporin komo ero wekatîmtîkekn̂e yîwya so. Ero wara wekatîmyakn̂e.
Ixaw Yana Pen Komo Yaatopo Nukukmesî Esekiew

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes awya, kanwekn̂e komo chewno me mas okwe. Cewkemu rma re mîkyam. Enîhra tko naxe okwe. Tpanakemu rma re mîkyam. Entara rma tko naxe okwe. Kanwekn̂e ro mak mîkyam ham okwe.
3Ero ke on wara wîîkes awya, awci yaka enkakî awemyawno waapa narîrî wara. Enkapuche amîn yai epatakakî katpanaw n̂examro wero ro rma. Anana etoko amîn yai. Ero wara awesenpotopo ponaro na natu. Kanwekn̂e me rma naxe, wara rma ero ponaro rma na natu.
4Katpanaw rma n̂examro wero ro eeko awemyawno katpanaka. Awci yaka enkaxapu eeko. Waapa narîrî wara rma awemyawno enkakî. Kokon̂i tak n̂examro wero ro rma epatakakî waapa narîrî wara.
5N̂examro wero ro rma ewto wacan awkakî. Ewtarî yaro tak arko awemyawno.
6Amotaka anîmko awemyawno n̂examro wero ro. Awarpantaporo exitaw ero wara esenpoko. Poono ke awewru ahruko roowo yenîhra awehtome. Ixaw Yana komo yehtopo kuknon me kiirî. Ero ke ero wa esko, kekn̂e owya.
7Ero ke Kporin komo mtapotarî yaw roro rma wîxakn̂e. Katpanaw rma oyemyawno wen̂emhatakekn̂e. Enkaxapu wen̂emhatakekn̂e waapa narîrî wara. Kokon̂i tak ewto wacan wawkekn̂e oyamorî ke rma. Awarapantaporo exitaw oyemyawno waar̂akn̂e. Omotaw waar̂akn̂e n̂examro wero ro rma. Ero wara wîxakn̂e.
8-9Enmapuche tak hara on wara wencekn̂e Kporin komo mtapotarî, Ai tooto xîkrî, Ahce wa ketken̂e Ixaw Yana komo awya, kanwekn̂e kom ha? Ahce poko mai kopi? kahra xatken̂e awya?
10On wara kasko hara yîwya so, On wara kesî Aporin komo Kaan awya so, Kayaritomo kuknon me ero wara kesenpekn̂e, Xerusaren pono komo kayaritomon kuknon me ha. Ahnoro Ixaw Yana komo kuknon me kesenpoi marha iitono komo kuknon me.
11On wara kasko yîwya so, Ero wara kesenpoi Xerusaren pono komo yehtopo yenpotome awya so. Owî kesenpoi ero wara rma emetanmexapu me naxe. N̂examro pen naar̂axe waapa anarî roowo pona. Ahsîpînkan me ro mak nahsîyaxe okwe.
12Awarpantaporo exitaw on wara nas iitono komo kayaritomon, cemyawno naar̂asî tmotaw. Ewto poi n̂epatakesî. Ewto wacan nawkexe noro yepatakachome. Cewru tko nahruyasî roowo yenîhra ro mak cehtome.
13Omîyen wiir̂asî noro pen yemcinotopo me. Ero yaka rma n̂emciyas okwe. Babiron̂a pona noro waar̂asî, Kawtew komo rowon pona. Roowo yenîhra rma tko nasî. Iito tak waihyas okwe.
14Miya so ro mak wakpesî noro yakrononho komo, noro maywen komo, antomano rin̂e komo, sowtatu komo marha. N̂examro pen meero Ow wenatîkesî kacipara imo ke waihkachome so owya.
15Mîk hak rowon pono komo cheka n̂examro pen wakpesî, anarî yana komo cheka. Ero yimaw on wara kexe opoko, Kporin komo xa Mîk ham kakpexe so, kexe tak opoko.
16N̂examro poyinonho rma tko wîmcesî waihkara so kacipara imo ke, rooma ke, eper̂a ke. Iito so cexitaw onok na rowon pona toxapu komo on wara tak kexe, Kicicitho pokononho xa kîwyam okwe, kexe. Ero yimaw on wara kexe opoko, Kporin komo xa Mîk ham, kexe, kekn̂e. Ero wara kekn̂e Kporin komo owya.
Ecmamra Tak Nasî Ixaw Yana Pen Komo Waihkacho
17-18Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara marha wîîkes awya, atatanîmko aweseresmetaw, awokru yeer̂ataw marha. Cerahsom wara atatanîmko.
19On wara kasko iitono komo ya, Ai oyakno komo, on wara kesî Kporin komo Kaan awya so, On wara men naxe amn̂e Xerusaren pono komo, Ixaw Yana rowon pono komo ahnoro, cerahso ro mak n̂eseresmexe, ahwora marha twokru komo n̂eer̂axe tuuna. N̂etînakexe ro mak iitono komo, yutunarî komo marha wahra xa nasî. Ero wara nasî waihkano rin̂e me exirî ke iitono komo okwe.
20Wemronho me tak nasî ewtonthîrî komo. Pohnî me tak nasî yîrowonthîrî komo okwe. Ero yimaw on wara mîîkexe opoko, Kporin komo xa Mîk ham kemetanmekyaxe so, mîîkexe, kasko yîwya so, kekn̂e owya.
21-22Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, Ahce wa ketu Ixaw Yana komo takîhretopo komo tî re tîrowon komo pokono? Pahkî mexe n̂enmayasî. Enîn̂e komo n̂enîtho yaw rorohra mexe tasî, kexe kica.
23Ero ke on wara kasko yîwya so, On wara men kesî Kporin komo Kaan, ero wara kan̂e komo wîtîtmamnoyasî. Ero wa kahra tak naxe Ixaw Yana komo. On wara xa matko kasko yîwya so, Pahnoke tak men nasî enîn̂e komo n̂enîtho yaw roro rma tak awitopo komo.
24Ero yimaw tohnaw ekatîmra tak naxe enîn̂e komo. Kukurunpexe so rma Kporin komo, kacho yentara naxe Ixaw Yana komo.
25Ero yimaw Owî rma Aporin komo, awehtopo komo wekatîmyas awya so oyanme ro. Ero wa kacho yaw roro rma tak nasî ecmamra ro mak. Waipîra rma ka awexitaw so omtapotachonho yaw roro rma tak kiir̂axe so, wîîkes awya so Ow, Aporin komo Kaan. Kanwekn̂e ro mak amyamro ham okwe, kasko yîwya so, kekn̂e.
26-27Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, Entakî Ixaw Yana komo mtapotarî. On wara kexe apoko, Kaan ya kîwîrîmacho komo rma re n̂een̂a Esekiew. Pahxarono pokono mak mîn n̂een̂asî, kwenatîwono komo yîwîrîmacho mak, kexe okwe.
28Ero ke on wara kasko yîwya so, On wara men kesî Kporin komo Kaan awya so, Ecmamra tak men nas omtapotachonho yaw roro ciino ritopo. Yohno men ciino wiir̂asî omtapotachonho yaw roro, kes awya so, kasko yîwya so, kekn̂e. Ero wara kekn̂e Kporin komo owya.
Kicicme Ro Mak Naxe Tohnaw Weronomano Rin̂e Komo Kica

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, iito naxe Ixaw Yana weronoman̂e komo. Tîmtapotarî komo rma tko n̂ekatîmyaxe, tanme ro so tînîhtînoputhîrî komo mak kica. On wara tko kexe, Ai, oyakno komo, entacoko ka, Kporin komo mtapotarî wekatîmyas awya so, kexe kica.
3On wara wîîkesî, Aporin komo Kaan Owî, n̂etwîrîmexe men okwe ero wa kan̂e komo. Akpîra cesehtînosom mak mîkyam, weronomano rin̂e komo. Cekatî rma kyam mak n̂ewehcaxe. On̂enporî yenîhra ro mak naxe.
4Okwe, wîîkesî apoko so Ixaw Yana komo. Rokohci wara mak naxe apoyino komo, aweronoman̂e kom ha. Ecahxaputho yawno wara naxe mîîmotho yawno wara. Ero wara naxe okwe.
5On wara maxe okwe amyamro tohnaw ekatîmn̂e komo, tohra mîxatken̂e Ixaw Yana komo wacan yaka etawkaxaputho yaka ahruso hara. Etawkaxaputho tahrupore nasî Ixaw Yana komo wacan me ehtome amn̂e etar̂metaw so amn̂e Kporin komo kamon me enmayataw. Ahrura rma tko mîxatken̂e okwe.
6On wara naxe tohnaw ekatîmn̂e komo, On warai ween̂e, kexe tohnaw ro mak kica. Kaan ya ciino ritopo wîhtînoyasî, kexe marha, cemaronwaxe mak kica. On wara men kesî Kporin komo, kexe, Kporin komo nantomatho pîn komo ro mak. Tîmtapotachonhîrî komo yaw roro ciino ritopo ponaro rma tko naxe kopi.
7Tohnawno mîn an̂enîthîrî komo kica. Tohnaw ro mak mîhtînoyaxe an̂ekatîmrî komo kica. On wara men kesî Kporin komo, mîîkexe kica yîmtapotara ro mak oyexitaw.
8Ero ke on wara wîîkes awya so, Aporin komo Kaan Ow wîîkesî. Yaarono pîn mak mekatîmyaxe kica. Cemaro mak mîn an̂enîthîrî komo. Ero ke awîrîman̂e komo me men wasî, wîîkes Ow Aporin komo Kaan.
9Ero wara weronomano rin̂e komo yîwîrîman̂e me men was okwe. Oyanan komo chew esenmekîra tak men naxe okwe. Karita yaw osotî komo mewrera ro mak nas amn̂e, Ixaw Yana komo Yosotî Tan, kacho yaw. Ixaw Yana komo rowon pona tohra ro mak naxe. Ero yimaw on wara mîîkexe opoko, Kporin komo Kaan xa Mîk ham, mîîkexe tak.
10Oyanan komo n̂emîknoyaxe ro mak kica. Cerepore taxe amn̂e, kexe cerepore awehtopo komo exihra ro mak exitaw so. On wara marha naxe. Waaca n̂iir̂axe poyino komo. Ero tak numuturexe tohnaw ekatîmn̂e komo cetowsom ke mak kica.
11Ero ke on wara kasko cetowsom ke yumuturen̂e komo ya, N̂emacakesî men amn̂e waaca, anmuturethîrî komo. Tuuna mokyasî mer̂pora ro mak, ceipamxapu marha mokyasî porin komo. Nocowonasî marha ocowo imotho ro mak.
12Ero yinhîrî waaca yemacakache on wara men kexe apoyino komo awya so, Ahto tak nai waaca yumuturetopo an̂irithîrî komo, kexe awya so.
13Ero ke on wara wîîkes Ow Aporin komo, Kîrwonasî tak apoko so. Ero ke ocowo imo wen̂epes aapo so. Tuuna marha wen̂epesî xukrano, ceipuru marha porin ha. Mer̂pora wen̂epesî awîrîman̂e komo me. Tîrwon̂e xa wen̂epesî.
14Waaca marha Ow macakesî anumuturethîrî komo. Wakuhr̂apesî ro mak exihra cehso ro. N̂esenpesî tak toopu mko waaca yaponho. Waaca yemacaketaw amyamro meero tak mîwaiyaxe akro ro rma. Ero yimaw on wara mîîkexe opoko, Kporin komo xa Mîk ham, mîîkexe.
15Ero wa wasî orwon yanme rma. Waacatho Ow mohrakesî, yumuturen̂enhîrî komo wîwîrîmesî marha. Ero yimaw on wara wîîkes awya so, Waaca exihra tak nas okwe, yumuturen̂enhîrî pen komo marha exihra naxe.
16Ero wa men naxe amn̂e Ixaw Yana weronoman̂e komo. On wara ketken̂e, Cerepore tak taxe amn̂e esemetanmekîra ro makî. Ero wara kehtopo komo ween̂asî, ketken̂e kica awerepotacho komo exihra ro mak exitaw. Ero wa kan̂e komo exihra tak naxe amn̂e, wîîkesî ero yimaw Ow Aporin komo Kaan.
17Taa, tooto xîkrî, on wara wîîkes hara awya, apoyino komo yemsîrî wece tak enko hara en̂ekachome so. N̂examro marha tî re naxe ekatîmn̂e me. Tanme ro tînîhtînoputhîrî komo marha n̂ekatîmyaxe. N̂examro yîwîrîmacho marha ekatîmko.
18On wara kasko yîwya so, On wara men kesî Kporin komo Kaan, On wara naxe wooxam komo anarî komo, emeknuwar̂ko poko tîhyasîrî komo natpexe. Xwaraxwarano marha natpexe kawno mko, kawno pînî mko marha. Tooto yeewopontotopo mîn natpexe n̂examro yemcinotome mak kica. Ahce kacho tooto waihkacho ponaro matu, awetkurunpetaw so amyamro hara?
19Noro pîntho wara Ow menpexe oyanan komo ya. Ero wa n̂examro miir̂axe sepata yahsîtome wahra mak ahsîtome. Awru komo yahsîtome ero wara oyanan komo miir̂axe okwe. Cemaro yentan̂e me rma re naxe oyanan komo okwe. Noro yipu komo ya cemaro mekatîmyaxe kica twaihkaxmu pîn me cehsom komo waihkachome, twaihkaxmu me cehsom komo mukurunpexe waipîra ehtome so hara okwe.
20Ero ke on wara kesî Kporin komo Kaan awya so, Ahwora ro mak wasî ahyasîrî komo poko. Ero yipu ke tooto yemcinon̂e me maxe, torowo n̂emcinoyaxe kar̂pamxan komo ero wara. Ahce wa wiir̂a ahyasîthîrî komo? Awaporî komo yai kr̂a mohkesî. Tooto pen wowyasî amîyen komo warai yai, torowo warai wowyasî an̂emcinoputhîrî kom ha.
21Awewoponthîrî marha kr̂a Owî mohkesî. Oyanan komo wowyasî anahsîthîrî komo. An̂emcinorî komo mera tak wiir̂asî. Ero wara oyanan komo wukurunpesî. Ero yimaw on wara mîîkexe opoko, Kporin komo xa Mîk ham, mîîkexe hara.
22Kir̂wan komo mahwoketken̂e amtapotarî ke, cemaro yekatîmrî ke. Onahwokarî pîn komo mîkyam n̂examro rma mahwoketken̂e. Kicicitho komo marha mahworetken̂e kicicme ehtoponhîrî komo poko rma ehtome so. Kicicme cehtoponhîrî komo yahsîpînkara naxe okwe awanme so rma. Ahsîpînketaw ketaw ha re yîwya so waipîra n̂ehcerî ha re okre.
23Ero ke tohnawno yenîhra tak maxe ahce wa na tooto yehtopo pokono. Ahyasîrî komo ke tooto yehtopo yîhtînopîra tak maxe amn̂e. Oyanan komo wowyasî ahyai so. Ero yimaw on wara mîîkexe opoko, Kporin komo xa Mîk ham, mîîkexe. Ero wara mîîkexe.
Ciixaputho Komo Ponaro Mak Naxe Ixaw Yana Komo Kica
14
1Ero yinhîrî ohyaka tak mokyatken̂e Ixaw Yana poritomon komo, anarî komo mak. Oyepatai tak n̂eremetken̂e.
2-3Ero yimaw Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara naxe n̂examro, ciixaputho komo ponaro xa naxe. Yîpînîn yaw xa naxe, yîpînînka xera ro mak naxe okwe. Ero mko yanme kicicitho cheka cepîrkaxmu wara naxe okwe. Ero ke ahce wa wai n̂examro poko? N̂examro mtapotarî weyukya ha ma re awya?
4Ero ke amtapotakî n̂examro yakro. On wara kasko yîwya so, Oyakno komo, on wara naxe anarî komo Ixaw Yana kom ha, ciixaputho komo ponaro mak naxe okwe. Ero mko pînîn yaw xa naxe okwe. Ero mko yanme kicicme cheka cepîrkaxmu wara naxe okwe. Ero yipu ponaro cehsom komo rma mokyaxe weronomano rin̂e mtapotarî yentaxi. Ero ke Owî rma n̂examro weyukyasî. Aporin komo rma Ow ha. Cerewre kîmtapowasî akro so mer̂pora exirî ke ciixaputho ponaro ehtopo komo kica.
5Ero wara kîmtapowasî Ixaw Yana komo yakro yîropotarî komo yahsîtome tak owyan me. Oroto ooxatînhîrî komo tak naxe cetowso so hara okwe ciixaputho ponaro cexirî ke so okwe.
6Ero ke on wara kasko Ixaw Yana komo ya, Oyakno komo, on wara kesî Kporin komo Kaan awya so, Ponaro awehtoponhîrî komo poxunkacoko. Kicicitho pokono ro mak amyamro kica. Ero ke poxunkacoko.
7On wara na natu anarî komo, Ixaw Yana komo, anarî yana komo marha Ixaw Yana chewno komo, ohyai na n̂etowyatu, mîk hak warai me ciixaputho ponaro tak na natu kica. Ero mko yanme kicicme so naxe okwe, ponaro mak na natu, ponaro xa tak ha. Noro yipu komo rma na mokyatu weronomano rin̂e yaka omtapotarî yentaxi. Noro yipu mokyataw Owî rma kîmtapowasî noro yipu komo yakro, omtapotarî yekatîmn̂e ken̂ehra. Aporin komo Ow ha.
8Noro yipu komo yîwîrîman̂e me xa tak wasî. N̂examro wemetanmekyasî twerî tak ehtome anarî komo, n̂examro yehtoponho yentan̂e komo. Noro pen warahra men cexpore nasî, kexe cepanatanmekyataw so. Noro yipu tak Ow waihkesî, oyanan mera tak nasî. Ero yimaw on wara tak mîîkexe opoko, Kporin komo xa Mîk ham, mîîkexe.
9Anarimaw on wara na nai weronomano rin̂e, anarî komo mtapotarî na n̂ewehca. Ero ke tohnaw ro mak n̂ekatîmya kica. Ero wara ekatîmn̂e me exitaw on̂iritho me rma nasî, ero yipu yekatîmn̂e me on̂iritho me ha. Wara rma noro yipu tak wahsîyasî, waihkesî marha. Oyanan mera tak nasî, Ixaw Yana mera.
10Kicicitho mîkro, kacho me men nasî, tohnaw weronomano rin̂e. Kicicme cehtoponhîrî yepetho nahsîyasî, yîmtapotarî yentaxi mohxapu komo wara xa marha. Etîme re nahsîyaxe.
11Ero wara waihkano wiir̂asî ohyai etowra tak ehtome Ixaw Yana komo. Oyewetîn̂e pîn me roro cehtoponhîrî komo ke esmurera so marha naxe. Ero ke oyanan me tak naxe. Ponaro xa n̂examro yehtopo me marha tak was Ow hara, wîîkesî. Ero wara wîîkes Ow Aporin komo Kaan.
Kir̂wan Komo Yanme Rma Yîpînîn Yaw So Exihra Thakwa Wasî, Kesî Kaan
12-13Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wasî tooto komo poko, onok na rowon pono komo poko, kicicme roro na natu opoko. Oyewetîra roro na natu okwe. Ero wara exitaw so n̂examro tak wîwîrîmexe. Cetînakaxmu me wiir̂as okwe, rooma pokono me xa okwe. Iitononhîrî pen komo waihkesî, iyokuthîrî pen komo marha.
14Ahce wa na natu noro yipu komo, yîchew so exitaw moxam hara osorwaw, Noe, Tan̂iew, Xoo, n̂examro ha? Iito exitaw so, n̂examro mak waipîra naxe kir̂wan̂he cexirî ke so. Yîchew so ehtopo komo watohra ro mak wasî waihkara n̂examro yanme. Waihkesî rma yîchew so ehtopo komo okwe. Ero wara wîîkes Ow Aporin komo Kaan.
15Anarimaw ohyai etowxapu komo cheka na wen̂epe kamara komo, okoyi komo, onok na komo, eskan̂e kom ha. Iitono komo xîkîtho pen na waihketîke. Ero yinhîrî pohnî me tak na nai n̂examro rowontho, iitoxa re tohra ro mak tak na natu tooto komo keskan̂e ken̂e xa exirî ke okwe.
16Yaaro tan wîîkesî, Aporin komo Kaan Ow. Yaaro wîîkesî, Waipîn me nasî Kaan, kacho wara rma nasî omtapotarî yaaro xa. Noe, Tan̂iew, Xoo, n̂examro 3 exitaw iitono komo chew tumumuthîrî pen komo yukurunpera naxe, cemsîthîrî pen komo marha yukurunpera. Waihyaxe rma yîmxîkîthîrî pen komo okwe. Yîîm komo mak waipîra naxe. Pohnî me tak nasî roowo iitononhîrî pen komo yekenho.
17Anarimaw waapa na wekpe ohyai etowxapu komo waparî. On wara na wîîke, Tkaciparayem komo mohcowpe n̂examro waparî me, wîîke na. Ero wa na iitono pen komo waihke Ow, iyokuthîrî pen komo marha.
18Yaaro tan wîîkesî, Aporin komo Kaan Owî. Waipîn me nasî Kaan, kacho wara rma nas omtapotarî yaaro xa. N̂examro 3 exitaw so iitono komo chew tumumuthîrî pen komo meero yukurunpera naxe, cemsîthîrî pen komo marha yukurunpera naxe. Waihkesî rma yîmxîkîthîrî pen komo okwe. N̂examro mak waipîra naxe osorwaw, yîîm kom ha.
19Anarimaw na eper̂a wekpe iitono komo waparî me. Tîrwon̂e xa wekpe waihkano ritohme okwe. Ero wa iitono pen komo waihkesî, iyokuthîrî pen komo marha.
20Yaaro tan wîîkesî, Aporin komo Kaan Owî. Waipîn me nasî Kaan, kacho wara rma nas omtapotarî yaaro xa. Iito exitaw so Noe, Tan̂iew, Xoo komo, tumumuthîrî pen komo yukurunpera thakwa naxe okwe, cemsîthîrî pen komo marha yukurunpera naxe okwe. N̂examro mak waipîra naxe, yîîm komo mak, kir̂wan̂he cexirî ke so.
21On wara marha wîîkes Ow, Aporin komo Kaan, soroso xa tak n̂etwîrîmexe Xerusaren pono pen komo amn̂e owya en̂epetaw 4 rma iitono komo waparî kom ha. Kacipara ke waihkano rin̂e komo, rooma, eskano rin̂e komo, eper̂a, ero warai komo wen̂epesî iitono komo waparî me. Ero yipu ke iitono pen komo waihkesî xa tak okwe, iyokuthîrî pen komo marha.
22N̂etîmcexe rma tko anarî komo, iitono pen mumutho komo, emsîthîrî komo marha. N̂examro wukurunpesî waapa nwaikarî mera. Ahyaka mokyaxe. Ahwora ka maxe Xerusaren pono komo yîwîrîmachonho yentache awya so. Anarmerpa yîwîrîmacho komo mencexe yiipo so on̂ekîtho. Wara rma etîmtoxapu komo yeen̂ataw hara awya so merepowaxe tak hara.
23N̂examro tak awerepotanmekyaxe so okre. Kîr̂wanhe n̂examro yehtopo meen̂axe okre. Ero ke cerepore maxe. Ero yimaw on wara mîîkexe, Yaaro rma iitono pen komo nîwîrîmekn̂e Kporin komo. Tohnaw yîwîrîmano cirihra ro mak xakn̂e ham, mîîkexe. Ero wara wîîkes Ow Aporin komo Kaan, kekn̂e. Ero wara kekn̂e Noro owya.
Takn̂isom Me Mak Nasî Yatî Warai. Ero Wa Xa Marha Naxe Ixaw Yana Komo

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes awya, tpoxwe enîhra na matu yatî warai mko. Weewe yopo katî meen̂atu comota pono yopo?
3Wayapu me katî menpor̂atu yatî warai, yawaka mosotu me xa katî, ahce na me menpor̂atu poko awehtopo komo me? Kwahsî yakritopo me katî menpor̂atu yatî warai? Pîra ro mak.
4Wehto ywaka xa matko mar̂mexe yatî warai. Iito tak n̂ecakya yîmîtîthîrî, yar̂pîthîrî, ahnoro mak. Ecakîche ahce na me ero menpor̂atu yatî waraitho?
5Pîra ro mak, ahce na me enporira maxe ecakîra ka exitaw. Soroso xa ahce na me enporira ro mak maxe ecakîche.
6Ero ke on wara wîîkes Owî, Aporin komo Kaan, yatî warai natîkwasî comota chewno. Wehto kamerî me mak ero yipu wakîhcekn̂e. Ero warai me xa marha Xerusaren pono pen komo wiir̂asî.
7Twaihkaxmu me tak n̂examro ween̂asî. Wehto chewnonho n̂epataketu na waipîra rma. Anarî cheka cexe hara ecahtome so tak okwe. Twaihkaxmu me n̂examro yeen̂ataw owya ero yimaw on wara mîîkexe opoko, Kporin komo xa Mîk ham, mîîkexe.
8Pohnî me ro mak n̂examro rowontho wiir̂asî ohyai etowrî ke so pahkî ro mak okwe. Ero wara wîîkes Ow Aporin komo Kaan ha.
Ixaw Yana Komo Wakrekn̂e Ro Mak Kporin Komo
16
1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara tak amtapotakî Xerusaren pono komo yakro. Kicicme ro mak n̂examro yehtopo ekatîmko yîwya so.
3On wara kasko yîwya so, Ai, oyakno komo, on wara kesî Kporin komo awya so, Xerusaren pono komo ya. Kanan pono komo chew mewruyakn̂e. Amohew komo xatken̂e aporin pen wara, Etew komo xatken̂e anocwan pen wara hara.
4Awewrutoponhîrî po apon̂wetîthîrî awotora xakn̂e. Akorokara marha xatken̂e cukuywe ke kir̂wan̂he awehtome. Yîmîtî ke sekeseke kahra xatken̂e apun pore. Awomtora marha xatken̂e poono ke.
5Apînîn yawra ro mak xatken̂e iitono komo. Ockon̂e, kahra ro mak xatken̂e apoko. Ero ke apon̂wetîthîrî awotora xatken̂e, akorokara marha xatken̂e. Woskara pona xa matko awar̂metken̂e okwe. Awîrîyaketken̂e mak okwe awewrutoponhîrî po kaamo po.
6Ero yimaw itoxari kîwcekn̂e Ow hara. Keen̂akn̂e takî, akamxukuthîrî chew rma awehmamarî ween̂akn̂e. Iito rma awexitaw akamxukuthîrî chew rma on wara wîîkekn̂e awya, Waipîra cik esko okwe, wîîkekn̂e awya. Yaaro, waipîra cik esko okwe, wîîkekn̂e. Ero wa wîîkekn̂e awya.
7Kpor̂mamnoyakn̂e naatî wara rma, mararî pono wara. Mîpor̂mamyakn̂e tak cetîtîkaxi ro. Cenpore xa tak mîxakn̂e. Tmanatke tak mîxakn̂e. Kaw tak xakn̂e ahpoci. Ponomra ro makî tko mîxakn̂e okwe.
8Ero yinhîrî ahyari kmokyakn̂e hara. Keen̂akn̂e tak. Cetîtîkaxi tak keen̂akn̂e. Ciin̂ontaxmu me tak mîxakn̂e. Ero ke oponon mapirî ke tak kpononcekn̂e ponomra ro mak exihra awehtome. Opici me tak kahsîyasî, eroromero kahsîyasî, wîîkekn̂e awya. Yaaro xa wîîkekn̂e towîhnî me ro mak. Apici me wasî, mîîkekn̂e amoro hara, yaaro cma re mîîkekn̂e. Ero ke opici me tak mîxakn̂e.
9Kîhyakn̂e tak tuuna ke. Akamxukuthîrî korokekn̂e. Akorokache apun wîkapekn̂e.
10Poono tak wamrupekn̂e awya kir̂wan poono, tporokyem. Ahtarî marha wamrupekn̂e awya, wiir̂a picho warai mîn ahtarî wamrupekn̂e awya. Kir̂wanî ro ke kpononcekn̂e riin̂u kahxapu ke, cepethîkem ke okre.
11Kporokucekn̂e marha okre. Awemeknarî wîmyakn̂e awya yaake, awarî marha.
12Awewnar̂akan marha wîmyakn̂e awya emekna warai. Apanatarîn marha wîmyakn̂e. Karokocekn̂e marha okre.
13Ero wa tak mîxakn̂e, tporokye mîxakn̂e ooru ke, prata ke marha. Riin̂u kahxapu xakn̂e aponon. Cepethîkem yaw mîxakn̂e poono yaw. Tporokye marha xakn̂e aponon. Puruma aposokaxapu marha xakn̂e awru, ween xakn̂e an̂emerî. Aseci ke anahrî mîpoxurekn̂e okre. Cenpore xa tak mehtîkekn̂e okre. Kayaritomo pîci me tak mîxakn̂e okre.
14Ero ke miya so mekaiwakn̂e. Cenporem me awehtopo n̂encetken̂e mîk hak rowon pono komo. Kir̂wanî ro me oyehtopo rma wîmyakn̂e awya kir̂wan̂he xa tak awesenpotome, wîîkesî. Ero wara wîîkes awya Ow Aporin, Kaan ha.
Metowyatken̂e Mak Kica Ohyai, Kesî Kporin Komo
15On wara tko mîxakn̂e okwe, cenpore xa awehtopo pona tak meen̂akn̂e okwe. Cekaiporesom xa ow ham. Ero ke mîk hak poko tak wasî, mîîkekn̂e tak okwe. Mîk hak mak mahsîyakn̂e ahyari tîtosom kom ha.
16Apononthîrî rma miir̂akn̂e awacan me îh pono me. Cucurem ke, tîswayem ke, tîxewekem ke, ero warai ke awacan mîporokucekn̂e. Ero yaw so tak mîk hak poko mîxakn̂e kica. Ero wara exihra ro mak cexpore nasî, pîra ro mak okwe.
17Aporokuthîrî marha miir̂akn̂e anarme. Onîmîtho mîn xakn̂e ooru, prata marha. Awya wîmyakn̂e. Ero tak miir̂akn̂e kîîrî warai me hara kica. Ero poko tak mepohketken̂e ro mak kica.
18An̂irithîrî tak mîpononcekn̂e apononthîrî ke rma, tporokyem ke rma okwe. Aseci marha mîmyakn̂e yîwya so, kotoporem marha. Awya onmîtho mîn mîmyakn̂e an̂irithîrî ya.
19Anaputhîrî marha mîmyakn̂e yîwya so awya onmîtho kica. Puruma aixapu, aseci, weenu, ero yipu mîmyakn̂e yîwya so kica. Ero yipu makn̂iyakn̂e kotoporem me an̂irithîrî tawakeretopo. Ero wa mîxakn̂e kica, wîîkesî. Aporin Ow Kaan ha.
20On wara marha mîxakn̂e okwe, amrerî komo ciki mahsîyakn̂e, awemsîrî komo cik marha. Omxîkrî me rma tko mewruyakn̂e n̂examro mahsîyakn̂e. Noro yipu komo makn̂iyakn̂e an̂irithîrî ya tîmsom me kica. Kir̂wan̂he rma amna xakn̂e ero wara, mîîke ha ma re awya so?
21Omxîkîtho penî rma mîkyam xatken̂e. Noro yipu komo makn̂iyakn̂e okwe an̂irithîrî ya tîmsom me kica.
22Ero wa mîxakn̂e kica. Kicicme ro mak mîxakn̂e kica. Mîk hak poko mîxakn̂e. Ero wara awexitaw rikomo me awehtoponhîrî ponarora ro mak mîxakn̂e. Ero yimaw ponomra ro mak mîxakn̂e. Mehmamekn̂e mak akamxukuthîrî chew rma okwe. Ero wara awehtoponhîrî ponarora mîxakn̂e okwe.
23-24Metwîrîmesî ro mak amn̂e, metwîrîmesî ro mak okwe. Anarmerpan poko mîxakn̂e kica kicicitho poko. Ero yinhîrî tak on wara mîxakn̂e hara, roowo menmekyakn̂e mîn hak yaw so ewto yesamarî yaw so. Ero mko meretwo so makîhcekn̂e mîk hak ya tîmsom yakn̂itopo.
25Ero yipu makîhcekn̂e esama yaw so watohnî me ro makî. Cenporem me rma mîxakn̂e. Cenporera tak awen̂atken̂e anarî yana komo. Metîmyakn̂e mer̂pono pîn komo ya, ahyari mohxapu komo ya.
26Exitu pono komo ya metîmyakn̂e yipici wara. Amîtwono komo mîkyam, mîk hak poko cepohkaxmu komo kica. Mîk hak pokono me mehtîkekn̂e. Ero wa Ow mîrwonmekyakn̂e ro mak kica.
27Ero ke awemetanmekn̂e me tak wîxakn̂e. Wahra mak tak anahrî wîmyakn̂e awya. Kahsîpekn̂e tak aaxatî pîn komo ya, Piristew yemsîrî komo ya. Kica, ketken̂e tko n̂examro apoko. Awîrîyaketken̂e kicicme xa awexirî ke.
28Erepotan me ro mak mîxakn̂e. Ero ke Asiriu komo poko mîxakn̂e wooxam wara, kîîrî pohkan̂e ro wara. Wara rma erepotara rma mîxakn̂e okwe.
29Kawtew komo poko marha mîxakn̂e kica, meyeno komo ya. Twarawantaxmu komo mîkyam. Wara rma erepotara rma mîxakn̂e hara okwe.
30Kar̂pera ro mak nai ham okwe aropotarî, wîîkesî. Aporin Kaan Ow ha. Kar̂pera awehtopo menpesî mîk hak ya awetîmrî ke kica. Kicicitho ow ham kica, kan̂e pînî ro mak amoro, aano yai rono rma okwe.
31Ponaro awehtopo mîn mîîr̂akn̂e esama mapitaw so watohnî me ro mak. Noro yipu komo ya tîmsom yakn̂itopo marha makîhcekn̂e esama yaw so. Kîîrî pohkan̂e ro pîn komo warahra tko mîxakn̂e. Ow epemakî opoko awehtome so, kahra mîxakn̂e amoro reha.
32Kîîrî pici warai xa matko amoro, ciin̂o yairono warai okwe.
33On wara naxe tweno pîn komo, wooxam komo, Ow epemakî opoko awehtome tak, kexe. Ero warahra mîxakn̂e amoro reha. Yiixe awehtopo komo mepemekn̂e amoro reha. Tanhamyan komo rma mepemekn̂e awenaka mohtome so.
34Mîk hak ya awetîmyataw anarî komo warahra mas amoro, tweno pîn komo warahra. Tanme ro so epohkara naxe apoko. Tooto mepemesî awenaka mohtopo yepetho. Awepemara ro mak naxe awenaka tmohsom komo reha. Ero wara mas amoro reha okwe.
35-36Ero ke on wara wîîkes awya, Aporin Ow, Kaan ha. Cikicicintaxmu ro mak amoro. Ponomra mesenpekn̂e mîk hak ya kica, yiixe awehtopo komo ya ha. Kicicitho ro mak miir̂atken̂e ponaro awehtopo komo. Ero yipu ya rma mîmyakn̂e amxîkîthîrî komo kamxukutho okwe.
37Ero ke on wara tak kiir̂asî, ahnoro yiixe awehtoponhîrî komo wekpesî ahyaka, poko so mepohkekn̂e n̂examro. Yiixe awehtoponhîrî komo wekpesî, yiixera awehtoponhîrî komo marha. Mehxarpa n̂examro wekpesî awaparî me so okwe. N̂examro wero ro tak kpononkesî. Ponomra ro mak awehtopo tak n̂een̂axe.
38Ero yinhîrî tak ken̂ekesî. On wara wîîkes awya, Cemetanmekpore xa naxe wooxam komo, ciin̂o pîn pokono ro komo, waihkano rin̂e komo marha. Ero ke ero wa cemetanmesom me tak mas amoro hara, wîîkesî tak awya. Anwaikathîrî komo wepanîyas, tîrwon̂e xa tak wepanîyasî. Awewyomacho ke marha kîrwonasî apoko.
39Ero yimaw kar̂mapesî yiixe awehtoponhîrî komo ya. N̂examro tak n̂ixkexe an̂irithîrî mîntho. Ponaro awehtopo ya tîmsom yakn̂itoponho marha n̂ixkexe, îîpî meretwononho mko. Apononketîkexe, aporokuthîrî naar̂axe cepethîkem okwe. Iito kr̂a tak anomyaxe ponomnî me ro mak okwe.
40Sowtatu komo n̂ekyaxe awaparî me mer̂pono pîn komo. N̂examro tak awetapexe toh ke oko. Aparaxkexe marha kacipara imo ke okwe.
41Amînthîrî komo nakn̂iyaxe. Miyan ke rma awemetanmekyaxe wooxam komo wero ro, mer̂pono pîn komo wero ro. Kporohkesî tak poko awehtoponhîrî komo yaka tohra ro mak tak awehtome. Kîrkomo yepemara tak masî awenaka tmohsom komo.
42Ero yinhîrî tak ketîrwoxinkesî tak apoko. Tîrwon̂e awewyomachonhîrî ponarora tak was hara. Eserepokara tak wasî ero yimaw, yîrwomra marha. Ero wara wasî.
43Ero wara men was apoko. Emasî me ka awehtoponhîrî ponarora ro mak mîxakn̂e. Mîk hak poko awehtopo ke Ow mîrwonmekyakn̂e okwe. Ero ke akanakatapan̂e wara wasî kicicme awehtoponhîrî yepetho me oko. Ero yimaw tak kicicme awehtoponhîrî yîhremara tak esko mîk hak ya awetîmtopo ke hara kica, wîîkesî. Ero wa wîîkes Ow, Aporin, Kaan ha.
Kicicme Ro Mak Xatken̂e Xerusaren Pono Komo Anarî Komo Yopo
44On wara naxe anarî komo, poritomo penî mtapotachonho nukukmexe. Ero yipu kukman̂e komo nîmtapowaxe apoko marha. On wara kexe apoko, poritomo penî mtapotachonho ha, Tînocwan yehtoponho yaw roro rma nasî emsîrî hara, kexe apoko.
45Yaaro ero wa kexe apoko, anocwan pen yemsîtho me ro mak maxe. Ciin̂o xera ro mak xakn̂e anocwan pen komo, tîmxîkîthîrî komo xera marha xakn̂e okwe. Awakno komo yakno ro me marha mai ham. Ciin̂o xera ro mak xatken̂e awakno komo, tîmxîkrî komo xera marha xatken̂e. Etew komo mîkyam xatken̂e anocwan pen komo. Amohew komo mîkyam xatken̂e aamo pen hara.
46Samaria pono mîk xakn̂e awakno, poturu ha. Nohce n̂ixa xakn̂e noro yeken. Iito xakn̂e cemsîrî komo yakro. Sotoma mîk xakn̂e awakno hara. Suu n̂ixa xakn̂e noro yeken hara. Iito xakn̂e noro cemsîrî komo yakro.
47Kicicme rma re xakn̂e anocwan pen, awakno komo marha. N̂examro warahra tko mîxakn̂e amoro reha. Wahra meen̂akn̂e ham kicicme n̂examro yehtoponho. N̂examro yopo tak mîxakn̂e amoro kicicme xa tak okwe. Ahce na poko awexitaw kicicme ro mak mîxakn̂e okwe.
48On wara wîîkes Ow, Aporin komo Ow, Kaan ha, yaaro wîîkesî, waipîn me ro mak wasî, kacho wara rma nasî tan omtapotarî. Kicicme rma re xakn̂e awakno Sotoma, noro yemsîrî komo marha. Awarara tko xatken̂e n̂examro. Kicicme xa tak mîxakn̂e amoro reha awemsîrî komo yakro.
49Enko xe, on wara xakn̂e awakno Sotoma, kicicme ehtoponhîrî ha. Cehcoyoponkaxmu me xatken̂e noro cemsîrî komo yakro. Yînahpen̂e marha xatken̂e, nuwun̂watken̂e marha miya xe ro mak. Emyawnomnî komo yakronomara marha xatken̂e, yînapumnî komo yînahmara marha xatken̂e okwe.
50Cehcoyoponkaxmu me xatken̂e kica. Kicicitho poko marha xatken̂e owero ro. Ero ke n̂examro pen Ow waihkekn̂e.
51Kicicme rma re xakn̂e Samaria. Kicicme awehtoponhîrî xawyakan me rma tko xakn̂e noro yehtoponho. Kicicme xa tak mîxakn̂e awakno yopo ro mak okwe. Kicicme xa tak awexirî ke takîhsom wara rma awakno komo menpes hara.
52Awakno komo mîwîrîyakekn̂e. Ero ke awîrîyakacho tak yînîmko kicicme xa awexirî ke n̂examro yopo okwe. Wara n̂he naxe n̂examro kir̂wan̂he ayopo. Ero ke ahyapamko tak amoro, awîrîyakacho mak yînîmko. Kicicme xa awexirî ke awakno komo menpesî takîhso n̂he ha re.
53On wara xatken̂e Sotoma pononho pen komo, waapa narîtho me xatken̂e anarî komo. Noro yemsîtho komo yakro rma xatken̂e waapa narîtho me. Ero wa xa marha xatken̂e Samaria pononho pen komo, noro yemsîtho pononho pen komo marha, waapa narîtho me xatken̂e. Pahxaro tko n̂examro wekyas hara ekenhîrî komo pona hara. N̂examro yakro rma awewton pononho komo wekyas hara waapa narîthonhîrî komo.
54Ero wara kwakrexe so awehtoponhîrî yîwîrîyakachome tak awya, ahyapamtome marha awehtoponhîrî pona kopi. N̂examro mîhyapamhokekn̂e ha re kicicme awehtoponhîrî yenporî ke yîwya so.
55Pahxaro tak awakno komo naxe cehtoponhîrî komo yaw roro hara. Ero wara naxe Sotoma, emsîrî komo yakro rma. Ero wa xa marha naxe Samaria hara, noro yemsîrî komo yakro rma. Ero yimaw ero wara xa marha maxe amoro hara, awemsîrî komo yakro rma. Awehtoponhîrî komo yaw roro xa marha maxe amyamro hara.
56Pahxa cehcoyoponkaxmu me awexitaw awakno Sotoma poko amtapota xera ro mak mîxakn̂e.
57Ero wa mîxakn̂e esenpora ka exitaw kicicme xa awehtoponhîrî. Oroto tak awîrîyakexe Siriu kom hara, yîmîtwono komo marha. Piristew yemsîrî komo marha awîrîyakexe. Ahnoro amîtwono komo awîrîyakexe oroto.
58Mesemetanmekyasî xa tak amn̂e kicicme ro mak awehtoponhîrî yepetho me okwe. Ero wa wîîkes Ow Aporin kom ha.
59On wara men wîîkes awya, Aporin Kaan Ow ha, Yaaro kemetanmekyasî kicicme awehtoponhîrî yaw roro rma. Yaarono me cma re mîmtapowakn̂e omtapotachonho yewetîtopo poko. Omtapotachonho tko mîwîrîyakekn̂e kica, ewetîra mîxakn̂e okwe. Ero ke kemetanmekyasî.
60Wara rma awakro kîmtapowakn̂e emasî me ka awexitaw, awakronomacho poko kîmtapowakn̂e, Ero ke ero wara omtapotachonho ponaro rma wasî. Amn̂e tak kîmtapowasî xa hara awakronomacho poko. Eroromerono poko tak kîmtapowasî.
61Ero yimaw kicicme awehtoponhîrî tak mîhtînoyasî. Mîhyapamyasî marha tak awakno komo mokuche ahyaka. Ero warai komo mokyaxe ahyaka, apoturu komo, axawyakan komo marha. N̂examro wîmyas awya awemsîrî me. Pahxa kîmtapowakn̂e awakronomacho poko ero wa kachonho yanmera rma tko n̂examro wiir̂asî awemsîrî me.
62Ero yimaw kîmtapowasî xa hara awakronomacho poko. Kporin komo xa Mîk ham, mîîkexe tak opoko ero yimaw.
63Ero yimaw kicicme awehtoponhîrî yîhcamnopîra masî. Ero pona mîhyapamyasî. Tîtken̂e tak masî miya roro ahyapamnotoponhîrî yîhtînorî ke mak awya. Ero wara tak masî amn̂e kicicme awehtoponhîrî yahruyataw owya, wîîkesî. Aporin Kaan Ow ha. Ero wara wîîkesî.
Yaimo Natîrî Pokono

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, anarî pokono warai ekatîmko Ixaw Yana komo n̂entarî me. N̂examro panatanmetopo me ekatîmko.
3On wara kasko yîwya so, Ai, oyakno komo, on wara kesî Kporin komo Kaan awya so, Pahxa yaimo warai mokyakn̂e Ribanu pona. Porin mîk xakn̂e. Kar̂pe xakn̂e aporî. Kaw marha xakn̂e aporî poci. Mer̂pora xakn̂e noro poci, anarmerpa xakn̂e, tumutwe, cucure, cicwiye, anarmerpa xakn̂e yîhpoci.
4Noro tak n̂etahsîyakn̂e setru yepu pona yarihtaka xa. Iitono tak naxikwekn̂e peremru. Axikwoche miya tak naar̂akn̂e twarawantaxmu komo rowon pona tînatîrî me. Iina tak n̂iir̂akn̂e twarawantaxmu komo yewton pona.
5Ero yinhîrî iitono komo natîrî yatho nahsîyakn̂e noro, yaimo warai. Ero tak n̂iir̂akn̂e mararî pona ewtî mexan pona. Tuuna yecihtawno pona rma n̂iir̂akn̂e, sawkeru yepu cicir̂asî tuuna yecihtaka ero wara n̂iir̂akn̂e.
6Natîkwakn̂e tak okre. Yatî me mak natîkwakn̂e kawno pîn me, miya so natîkwakn̂e roopore mak. Cin̂enhîrî wece rma natîkwakn̂e ero peremru. Yuhnaw rma xakn̂e yimicin. Ero wa por̂mamyakn̂e yatî porinme cehso ro. Tperemke xakn̂e, taake marha okre.
7Ero yinhîrî anarî mokyakn̂e hara yaimo warai porin xa marha. Noro yaporî marha xakn̂e kar̂pe. Kir̂wan̂he marha xakn̂e noro poci hara. Ero ke noro wece makîrha cimicin kor̂mekn̂e yatî warai. Mooxe cimicin n̂ewkor̂mekn̂e noro wece cewtî ro poi. Owî cma re mîhyasî, kan̂e wara xakn̂e. Tperemru marha kor̂mekn̂e noro wece.
8Ewtî mexan pona xakn̂e ciiso yaimo warai n̂iritho. Tuuna yecihtaw xakn̂e kir̂wan̂he por̂mamtome, epetachome marha. Ero wara xakn̂e yaimo warai n̂iritho.
9Taa, on wara kasko Ixaw yana komo ya, On wara men kesî Kporin komo Kaan awya so, Ahce wa nai yaimo natîrî awya so? Kir̂wan̂he ma re por̂mamtîke awya so? Mohkara ma re nai ciin̂enhîrî yimicinthîrî meero? Eperîrî papupra ma re nai? Ero wa ciriche aawaipîra ma re nai awya so? Ahnoro atîkronthîrî waihyasî. Apehceme rma n̂emohkesî yimicinthîrî meero. Tapokaritî komo xera nai mohkan̂e, mer̂pono pîn komo xera marha nai ehn̂ara ehtome so mohkacho poko. Apehceme n̂emohkesî. Ero wara men nasî.
10Iito nai ciiso. Ahce wa nai awya so, tahwore ma re natîkwa iito awya so? Ocowonataw amn̂e, resce n̂ixa ocowonataw naawaiyasî ro mak okwe. Ewtî mexan po ka natîkwakn̂e iito rma naawaiyas hara okwe. Ero wa men nasî yatî warai okwe.
11-12Ero yinhîrî Kporin komo mtapotarî wencekn̂e xa hara. On wara kekn̂e owya, On wara kasko moxam ya, kanwekn̂e ro komo ya ha, Ai, oyakno komo, takîhso mentacow omtapotarî? kasko yîwya so. On wara marha kasko yîwya so, Pahxa n̂he Xerusaren pona cekn̂e Babiron̂a kayaritomon. Xerusaren pono komo kayaritomon naar̂akn̂e, n̂examro yantoman̂e komo marha. Babiron̂a pona naar̂akn̂e.
13Ero yimaw marha anarî tak n̂iir̂akn̂e Xerusaren pono komo kayaritomon me. Kayaritomo pen komo yepamtho mîk n̂iir̂akn̂e. Ciriche on wara kamexpekn̂e noro ya, kayaritomo me ciixapu ya, Awewetîn̂e me wasî eroromero. Yaaro xa tan wîîkesî etowîn me ro mak, kamexpekn̂e yîwya. Ero yinhîrî Xuta yepamtho sowtatun komo naar̂akn̂e.
14Antomano rin̂e pîn komo mak tak nînomyakn̂e iito, Kanme ro so mak cehcerî, kan̂e pîn komo mak ehtome iito. Oyewetîn̂e me mak tak na natu kir̂wan̂he cehtome so, kekn̂e. Ero wa kekn̂e Babiron̂a pono komo kayaritomon.
15On wara tko n̂ehxe Xerusaren pono komo kayaritomon, Babiron̂a kayaritomon tak nanwekyakn̂e. Tmaywen komo n̂en̂epekn̂e Exitu pona. Kawaru yapontome n̂en̂epekn̂e, sowtatu yapontome marha mer̂pono pîn. Ero wa xakn̂e Xerusaren pono komo kayaritomon. Ahce wa nai awya, ehn̂ara ma re nai awya so? N̂etowya ma re noro ero wara ehxapu, Babiron̂a kayaritomon maywenînho? Tukurui ma re nai tîmtapotachonhîrî town̂enho ha? Pîra ro makî.
16On wara wîîkes awya so, Aporin komo Kaan Ow ha. Waipîn me wasî, kacho wara rma nasî tan omtapotarî yaaro xa, Xerusaren pono komo kayaritomon men waihyasî Babiron̂a pono komo kayaritomon yeken po. Kayaritomo me cma re noro n̂iir̂akn̂e Babiron̂a kayaritomon. On wara kamexpekn̂e yîwya, Awewetîn̂e me wasî eroromero etowîn me ro mak, kamexpekn̂e yîwya. Tîmtapotachonhîrî nowyakn̂e okwe, Yaaro xa wîîkesî, kachonho rma. Ero pîntho me n̂een̂akn̂e tîmtapotachonhîrî kica. Ero ke Babiron̂a po waihyasî.
17Mer̂pora rma re naxe Paraw sowtatun komo. Kar̂pe so marha naxe. Wara rma Xerusaren kayaritomon yakronomara naxe waparî komo mokuche. Ewto wacan yawnutopo n̂iir̂axe waapa komo, waaca marha n̂iir̂axe ewto pono komo wahkototopo. Ero warai n̂iir̂axe ewto pono komo waihkachome mer̂pono pîn pen komo okwe. Ero yimaw Xerusaren pono komo yakronoman̂e me exihra ro mak nasî Paraw okwe.
18Ero pîntho me ro mak n̂een̂akn̂e tîmtapotachonhîrî. Nowyakn̂e kica. Babiron̂a kayaritomon yamorî meero nahsîyakn̂e yaaro xa kachome. Wara rma tîmtapotachonhîrî nowyakn̂e, Exitu pona n̂een̂akn̂e hara okwe. Ero ke n̂etwîrîmesî ro mak emahcin me thakwa okwe.
19Ero ke on wara wîîkesî, Aporin komo Ow, Kaan ha. Waipîn me wasî, kacho wara rma nasî tan omtapotarî yaaro xa wîîkes on wara hara, omtapotachonho rma mîn xakn̂e, Awewetîn̂e me wasî eroromero. Etowîn me ro mak tan wîîkesî, kachonho ha. Omtapotachonho mîn nowyakn̂e. Ero ke noro kanakatapan̂e wara was oko.
20Omîyen warai wiir̂asî noro yesamarî yaka. Ero yaka noro wemcinoyasî. Babiron̂a pona tak wekyasî. Iito tak noro wemetanmekyasî oyemîknon̂enho me exirî ke kica.
21Noro sowtatun pen komo n̂emahciyaxe, waihyaxe marha kacipara nparaxkatho me. Etîmtoxapu komo n̂etakpayaxe miya so ro mak. Ero wa exiche so on wara mîîkexe, Kporin komo xa Mîk nîmtapowakn̂e ham kpoyino pen komo yîwîrîmacho poko, mîîkexe tak.
22Taa, kîmtapowasî xa hara. Aporin komo Kaan Ow ha. On wara wîîkesî, Owî rma tak waxikwesî setru yepu yarihtawno xa. Ero wiir̂asî onatîrî me. Yarkwetkuru rma mîn waxikwesî yarihtawno xa. Ero wiir̂asî onatîrî me. Îh pona wiir̂asî kawno pona.
23Ixaw Yana rowon pono pona rma wiir̂asî îh pona. Ero tak n̂eseknacesî, n̂eperwasî marha. Kir̂wanî ro me tak nas okre setru me. Ero peremru po n̂etahsîyasî mîk hak warai tarin̂em kom ha. Iito n̂enmayaxe on̂iritho yawarpanaw.
24Ero yimaw on wara kexe ahnoro weewe yepu komo comota pono, Kawnonhîrî komo yaman̂e Mîk ham Kporin komo weewe yaman̂e. Kawno pînînhîrî reha natîkresî hara kaw xa tak. Taakemînhîrî n̂iir̂asî yîpîrîtho me okwe. Yîpîrîtho me ehxapunhîrî natîkres hara kaw xa tak okre, kexe. Ero wara rma men wiir̂as amn̂e. Aporin komo rma Ow ha. Ero wara wîîkesî.
Yîîm Yehtoponho Yepetho Me Waipîra Nasî Yîmxîkrî

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, on wara ketken̂e poritomo pen komo, Uupa nahce yîîm komo yupuyutho. Ero yanme rma yîmxîkrî yorî nasî kawawape ro mak kica, ketken̂e. Ero wa kacho rma mukukmexe amyamro Ixaw Yana komo poko. Ahce kacho ero wa mîîketu?
3Aporin komo Kaan Ow ha. Waipîn me wasî, kacho wara rma nasî tan omtapotarî yaaro xa. On wara wîîkesî, ero yukukmara tak maxe amn̂e amyamro Ixaw Yana komo, wîîkesî.
4Owyan me maxe ahnoro tooto komo, Yîîm nasî owyan me, yumumuru marha nasî owyan me. Etîme re naxe owyan me. Kicicme ehxapu komo makî reha waihyaxe.
5On wara na nai anarî, takîhso na nai. Owya apanatanmetopo komo yaw roro na nai, takîhso ro mak na nai okre.
6Îh po eseresmara na nai mîk hak ya tîmtopo mîtwo. Mîk hak pona n̂een̂axe Ixaw Yana komo ciixaputho pona, noro yipu pona enîhra tko na nai noro reha. Tîmîtwono pici yikicicirera marha nai. Wooxam pokohra ro mak nai roopo exitaw.
7Emetanmekno cirihra ro mak na nai. Tpoyino yemyaka marha na nîmya tupurantanthîrî. Ahce na nahsîya ahsîn̂e yemyawno puranta yîramantome xa hara. Eronhîrî rma na nîmya hara osomunhîrî ya. Emyawnano poko en̂epamra ro mak na nai. Rooma pokono komo marha na nînahme, ponomnî komo marha na pononme.
8Tupurantan marha na nîmya tpoyino komo ya, On men tîmko hara owya amn̂e, on poko awehtamci meero tîmko owya, kan̂e pîn me na nai. Kicicme exihra ro mak na nai. Tohnaw en̂ekano cirihra ro mak na nai.
9Owya apanatanmetopo komo yaw roro mak na nai etowra. Omtapotarî mak na n̂ewehca, Ero wara men ehcoko, kacho. Ero wara exitaw roro noro kir̂wan̂he xa nai ham okre. Ero ke waipîra nasî, wîîkes Ow Aporin komo Kaan.
10Taa, anarme ro makî tko na nai noro yipu mumuru hara. Cen̂epan̂em me na nai okwe. Waihkano rin̂e me marha na nai. Miyan poko rma na nai kicicitho poko.
11Ero wa men ehcoko, kacho marha ewetîra na nai. N̂eseresme marha na îh po so, tîmîtwono pici marha n̂ikicicire.
12Emyawnomnî komo marha na n̂emetanmekya, yupurantamnî kom ha. Emyawnano poko marha na n̂en̂epana. Tupurantan na nîmya tpoyino ya. Ahce na nahsîya tpoyino yai tupurantanthîrî yîramantome xa hara. Ero tko tîmîhra ro mak tak na nai hara osomunhîrî ya. Mîk hak warai me ciixaputho pona mak na n̂een̂a. Kicicitho pokono me na nai kica.
13Tupurantan na nîmya tpoyino ya. On men yîramanko hara amn̂e, kesî. On poko awehtamci meero tîmko owya mer̂pora, kesî marha okwe. Ero wa na nai takîhsom mumuru hara okwe. Ahce wa nai noro awya, takîhsom mumuru ha? Waipîra ma re nai noro yipu? Waihyasî rma wa okwe. Ero yipu poko cexirî ke noro pen waihyasî. Tanme ro rma nasî twaihkaxmu me.
14Ero yinhîrî noro mumuru na nai hara. Kicicme tîîm yehtoponho na n̂een̂a hara. Ero ke n̂esehtînoya tak na noro takîhso. Tîîm yehtoponho yukukmara ro mak tak na nai.
15Eseresmara na nai îh po so. Mîk hak warai me ciixaputho pona enîhra na nai, Ixaw Yana komo n̂iritho pona. Tîmîtwono pici yikicicirera marha na nai.
16Emetanmekno cirihra ro mak na nai. Tupurantan tîmyataw tpoyino yemyaka ero poko ehtamci etacira na nai. Emyawnano poko en̂epamra ro mak na nai. Rooma pokono komo marha na nînahme, ponomnî komo marha na pononme.
17Yupurantamnî komo yemetanmekîra na nai. Tupurantan tîmyataw yupurantamnî ya on wara kahra marha na nai, On men yîramanko amn̂e. On poko awehtamci meero tîmko owya amn̂e, kahra ro mak nai. Owya apanatanmetopo komo yaw roro na nai. Omtapotarî mak na n̂ewehca, Ero wa men ehcoko, kacho. Ero wa na nai noro mumuru, kicicitho mumuru. Waipîra tko nasî noro yipu tîîm yehtoponho yanme. Twaihkaxmu mera ro mak nasî.
18Noro yîîmî reha waihyasî kicicme cehtopo ro yepethome. Emetanmekno n̂iir̂akn̂e cerewre ro mak. Emyawnano poko n̂en̂epanakn̂e. Tpoyino wero ro kicicme ro mak xakn̂e. Ero wara cehtopo yanme noro pen waihyasî.
19On wara tko mîîkexe amyamro, Ahce kacho kicicme yîîm yehtoponho cirihra nai Kaan yumumuru pona hara? On wara keyukyaxe so, Takîhso nasî yumumuru. Owya apanatanmetopo komo ponaro nasî, ewetîn̂e me marha nasî. Ero wa cexirî ke waipîra nasî.
20Kicicme ehxapu makî reha waihyasî. Kicicitho me amumuru komo yenîhra wasî yîîm yehtoponho yanme. Kicicitho me enîhra marha wasî yîîm komo yumumuru komo yehtoponho yanme hara. Kir̂wan mîkro, wîîkesî kir̂wan poko. Kicicitho mîkro, wîîkesî kicicme cehsom komo poko hara.
Kicicme Ehxapunhîrî Rma Waipîra Nasî Cehtoponhîrî Yanme Ero Yahsîpînketaw
21On wara tko nasî kicicme ehxapunhîrî kicicme cehtoponhîrî na nahsîpînke. Owya apanatanmetopo komo tak n̂ewehca, kir̂wan̂he tak nai. Ero wara cexitaw waipîra nas okre.
22Kicicme ehtoponhîrî wîhcamnoyasî ahnoro. Kir̂wan̂he cexirî ke tak waipîra nasî.
23On wara wîîkes Ow, Aporin komo, Kaan ha, Tawake ma re wai awya so kicicitho pen waihyataw? Tawake xa matko wasî kicicme cehtoponhîrî yahsîpînketaw waipîra tak cehtome.
24On wara na nai kir̂wanînhîrî hara, kir̂wan̂he cehtoponhîrî tak na nahsîpînke. Kicicitho pokono me na nai hara kica kicicme ehxapu komo wara rma, yiixera ro mak oyehtopo poko na nai. Ero wa cexitaw waipîra ma re nai awya so? Waihyasî rma men. Kir̂wan̂he ehtoponhîrî wîhcamnoyasî ahnoro. Kicicme cexirî ke waihyasî, kicicme cexîrî ke ha.
25On wara tko mîîkexe amyamro, Kir̂wan̂he exihra rma tko nasî Kporin komo, mîîkexe. On wara wîîkes awya so Ixaw Yana komo ya, Kir̂wan̂he exihra ma re wai awya so? Kir̂wan̂he exihra xa matko maxe amyamro kica.
26On wara na nai kir̂wanînhîrî, kir̂wan̂he cehtoponhîrî na nahsîpînke. Ero wara cexitaw waihyasî men okwe. Kicicme cehtoponhîrî yepetho me rma waihyasî.
27On wara marha na nai kicicme ehxapunhîrî hara, kicicme cehtoponhîrî na nahsîpînke. Kir̂wan̂he tak na nai hara takîhso mak, apanatanmetopo komo n̂ewehca. Ero wara cexitaw waipîra rma nasî.
28Kicicme cehtoponhîrî poko na n̂esehtînoya, hara nahsîpînke marha. Ero wara cexirî ke waipîra nasî.
29Wara rma on wara mîîkexe amyamro Ixaw Yana komo, Kir̂wan̂he exihra nasî Kporin komo, mîîkexe okwe. Kir̂wan̂he was Owî reha. Amyamro xa matko maxe kir̂wan̂he exihra okwe. Ero wara maxe amyamro Ixaw Yana komo.
30Ero ke on wara wîîkes awya so Ixaw Yana komo ya, Aporin komo Kaan Ow ha, ken̂ekexe so kicicme awexitaw so. Kir̂wan̂he awexitaw so reha ero wara awehtopo komo marha wetahcasî. Ero ke kicicme awehtoponhîrî komo tak poxunkacoko. Kicicme awehtoponhîrî komo ahsîpînkacoko cetwîrîmaxmu me exihra tak awehtome so.
31Kicicitho poko awehtoponhîrî komo ahsîpînkacoko. Yaxan tak ahsîcoko aropotarî komo, awekatî komo marha ahsîcoko yaxan ha. Ahce kacho twaihkaxmu me matu okwe amyamro Ixaw Yana komo?
32Tawake exihra ro mak wasî tooto waihtopo poko, pîra ro mak, wîîkesî. Aporin komo Kaan Ow ha. Ero ke awehtoponhîrî komo poxunkacoko waipîra awehtome so, wîîkesî. Ero wara wîîkesî, kekn̂e Kporin komo owya.
Reaw Xîkrî Pen Wara Naxe Ixaw Yana Yantoman̂e Komo

1-2On wara marha kekn̂e Kporin komo owya, Ai, Esekiew, Ixaw Yana yantoman̂e pen komo pînîn yaw awratacho tak mewreko. On wara kacho mewreko, Ai, Ixaw Yana komo, reaw wara xakn̂e anocwan, woosî wara. Noro n̂etîrapekn̂e reaw komo chew, kar̂pamxan warai komo chew. Tîmxîkrî komo por̂mamnoyakn̂e.
3Cewn̂e tak men̂ekekn̂e tîmxîkrî tînpor̂mamnorî me. Kar̂pe tak n̂ehtîkekn̂e noro. Totowaxmu me tak xakn̂e. Tooto pen marha non̂ekn̂e.
4Ero yinhîrî noro yehtopo tak n̂encetken̂e mîk hak rowon pono komo. Ero ke noro pen tak nahsîyatken̂e ewtarî yaka, tînahtothîrî komo yaka. Ahsîche noro pen tak naar̂atken̂e Exitu pona. Kanawa mici warai ke noro nîhremiyatken̂e iina aatome.
5Ero ke ahwora xakn̂e reaw yon. Totowaxmu me exihra tak nai ham okwe omxîkîtho pen, kekn̂e. Ero ke anarî tak por̂mamnoyakn̂e hara tîmxîkrî. Kar̂pamxan warai me por̂mamnoyakn̂e.
6Reaw komo yakro n̂etar̂akn̂e yîmxîkrî por̂mamnoxapu. Kar̂pe tak xakn̂e. N̂ehcamhokekn̂e tootî yahsîtopo poko. Tooto pen komo marha non̂ekn̂e.
7N̂examro kayaritomon komo mîn n̂een̂akn̂e. Ewtotho me mak n̂iir̂akn̂e ewton komo. Pohnî me mak xakn̂e roowo noro yanme. Mîn hak pono komo n̂eraswatken̂e noro mtapotarî yencetaw, hihihi kacho yencetaw. Ero wa xatken̂e roowo pono komo.
8Ero yinhîrî noro waparî me tak mokyatken̂e mîk hak rowon pono komo, yîmîtwono komo rma. Tîmîyen komo n̂iir̂atken̂e noro yesamarî yaka emcinotome. Ewtarî yaka xa noro pen nahsîyatken̂e, tînahtothîrî komo yaka.
9Kanawa mici warai ke tak noro pen marha nîhromiyatken̂e. Kayora yaka nahruyatken̂e. Ero yaw tak naar̂atken̂e Babiron̂a kayaritomon yaka. Ero yinhîrî kahrutopo yaka tak noro pen nahruyatken̂e okwe. Noro mtapotarî esentara takî xakn̂e îh po so, Ixaw Yana rowon pono po so ha. Ero wa xakn̂e reaw xîkîtho pen okwe.
Naatî Wara Marha Naxe Ixaw Yana Komo, Yatî Warai Wara
10Taa, on wara marha xakn̂e anocwan komo, uupa yatî wara xakn̂e anatîrî komo wara. Tuuna yecihtawno wara xakn̂e. Iito cexirî ke tperemke so xa xakn̂e, n̂eperwakn̂e marha okre.
11Cewaxke xa xakn̂e peremru. Kayaritomo yamoyin me ciisom me xakn̂e peremru okre. Kaw xa natîkwakn̂e weewe peremru yopo. Mooxe n̂esen̂akn̂e kaw xa exirî ke, mer̂pora exirî ke peremru marha.
12Ero rma mohketken̂e tîrwon̂em komo. Roowo pona nar̂metken̂e. Nuskuruminwakn̂e marha eperîthîrî ocowo ke, resce n̂ixan ke. Eperîthîrî n̂emaraketîkekn̂e okwe. Peremthîrî tak nasî yîpîrîtho me cewaxkemînhîrî penî rma okwe. Ero yinhîrî n̂ecakyakn̂e naatî peremtho okwe.
13Oroto on wara tak nasî ero uupa yatî warai, meye tak nasî ciiso hara turpem pona roowo pona. Iina mokuhra nasî tuuna okwe.
14Iito exitaw wehto tak n̂etahsîyakn̂e ero peremru poko. Miya tak n̂esenmamyakn̂e wehto. Uupa warai yeperîtho tak n̂ecahtîkekn̂e okwe. Cewaxkem exihra tak nasî peremru kayaritomo yamoyin me ciisom exihra okwe. Ero wa nasî uupa yatî warai okwe. Taa, ero wa nasî awratacho komo. Ero yukukmacoko awracetaw so, kekn̂e. Ero wa kekn̂e Kporin komo owya.
Kaan Yanwekn̂e Me Roro Xatken̂e Ixaw Yana Komo

1Ero yinhîrî ohyaka tak mokyatken̂e Ixaw Yana poritomon komo yaake n̂he. 7 cimn̂ipu xakn̂e waapa nahsîtho me amna yehtoponho. 5-nhîrî nuun̂i po mokyatken̂e, 10-înhîrî kaamo po mokyatken̂e. Kporin komo mtapotarî yentaxi tî mokyatken̂e. Oyepatai n̂eremetken̂e.
2-3Ero yimaw Kporin komo mtapotarî wencekn̂e xa hara. On wara kekn̂e owya, Ai, tooto xîkrî, amtapotakî n̂examro yakro, Ixaw Yana poritomon komo yakro. On wara kasko yîwya so, Ai, oyakno komo, on wara kesî Kporin komo Kaan awya so, Omtapotarî yentaxi mîmohcow ha? Omtapotarî yentamexpora tko was awya so, kesî Noro, kasko yîwya so.
4Tooto xîkrî, amoro rma na n̂examro men̂eke? Kicicme ehtopo komo mekatîmya yîwya so? Taa, kasko rma. Wara rma kicicitho me ro mak n̂examro porin pen komo yehtoponho marha ekatîmko yîwya so.
5On wara kasko yîwya so, Ai oyakno komo, on wara men kesî Kporin komo Kaan awya so, Pahxa Ixaw Yana komo men̂ekekn̂e Ow oyanan komo me. Xako yepamtho komo ya oyehtopo wenpekn̂e Exitu po exitaw so. On wara wîîkekn̂e yîwya so, Aporin komo Ow, ponaro awehtopo komo. Yaaro xa ero wa wîîkekn̂e etowîn me ro mak. Kapockanwakn̂e, Yaarono tan omtapotarî ha, kacho kuknon me.
6On wara marha wîîkekn̂e yîwya so, Exitu pono komo chewnonho tak kaar̂axe so miya anarî roowo pona hara. Mer̂pora nasî paaka mown iito. Mer̂pora marha nasî ween iito. Tuuna yepu wara ro mak nasî mer̂pora. Cenporem xa mîn roowo anarî roowo pono komo yeserepokacho xa mîn ha. Ero yipu wepor̂akn̂e roowo aweken komo me. Iina tak kaar̂axe so. Yaaro xa tan wîîkesî. Kapockanwasî, yaarono xa tan omtapotarî, kachome, wîîkekn̂e yîwya so.
7On wara marha wîîkekn̂e yîwya so ero yimaw rma, Kicicitho tak men ar̂macoko pona entoponhîrî awya so. Etwîrîmara tak ehcoko mîk hak warai me ciixaputho poko, ponaro Exipsiu komo yehtopo poko. Ow mak Aporin komo, ponaro awehtopo kom ha, wîîkekn̂e yîwya so.
8Omtapotarî tko nanwekyatken̂e n̂examro aporin pen komo okwe. Oyewetîra xatken̂e. Kicicitho mko yar̂mara rma xatken̂e okwe, pona entoponhîrî tîwya so. Ciixaputho yar̂mara xatken̂e, ponaro Exipsiu komo yehtopo. Ero ke on wara wîîkekn̂e, N̂examro pen poko tak kîrwonîmtîkesî ro ma kî. Tan Exitu po rma n̂examro wemetenmekyasî tîrwon̂e rma, wîîkekn̂e cma re.
9Oyosotî ponaro tko wîxakn̂e. On wara wîîkekn̂e, N̂ewrexe men okwe Xenciu komo opoko, yîchew so naxe oyanan komo n̂examro n̂ewrexe okwe. Oyanan komo yîwîrîmache n̂examro wero ro n̂ewrexe opoko. N̂examro ya rma tko oyehtopo wenpekn̂e Ixaw Yana komo yarîrî ke Exitu poi, wîîkekn̂e.
10Ero ke Ixaw Yana komo waar̂akn̂e Exitu poi. Pohnîntaka waar̂akn̂e.
11Iito tak owya panatanmekno ritopo wekatîmyakn̂e yîwya so. Ero wa men ehcoko waipîra awehtome so, kacho wekatîmyakn̂e yîwya so.
12Oyepokaretopo mko marha wîhtînomexpekn̂e yîwya so. Ero po so men epokarecoko, Kporin komo xa nasî ponaro xa kehtopo komo, kacho ponaro awehtome so. Kporin komo xa nasî kir̂wan̂he kiin̂e me, kan̂e me marha awehtome so epokarecoko ero po so, wîîkekn̂e yîwya so.
13Oyanwekyatken̂e rma tko Ixaw Yana komo pohnîntaw cexitaw so. Owya tpanatanmetopo komo nanwekyatken̂e okwe, Ero wa men ehcoko, kacho owya. Apanatanmetopo komo yewehcataw waipîra maxe okre, kachonho nîwîrîyaketken̂e okwe. Kicicme ro mak xatken̂e oyepokaretopo po so. Ero ke on wara wîîkekn̂e, N̂examro tak men war̂mesî ro mak tîrwon̂e xa. Axawa imo po rma n̂examro pen waihkesî ahnoro, wîîkekn̂e cma re.
14Oyosotî ponaro rma tko wîxakn̂e. Xenciu komo wero ro Ixaw Yana komo wekyakn̂e Exitu poi. Ixaw Yana pen komo waihketaw ponan̂e rma noro pîntho me tak oyen̂axe okwe, wîîkekn̂e. Ero wa oyenîra ehtome so waihkatîkano cirihra wîxakn̂e.
15Taa, axawa imo po exitaw so on wara wîîkekn̂e yîwya so, Arowon komo cma re wîmyakn̂e awya so. Kir̂wan mîn roowo, paaka mownu ken̂arî xa, weenu ken̂arî marha mer̂pono pîn ken̂arî. Cenporem xa mîn roowo anarî roowo pono komo yeserepokacho xa mîn ha. Wara rma ero pona awarîra so tak men was okwe. Yaaro tan wîîkesî, wîîkekn̂e yîwya so. Kapockanwakn̂e, Yaarono tan ha omtapotarî, kacho yîhtînomexpotome yîwya so.
16Ero wa porohkano wiir̂akn̂e owya tpanatanmetopo komo yewetîra exirî ke so. Ero wa men ehcoko, kacho nanwekyatken̂e okwe. Oyepokaretopo marha nîwîrîmetken̂e kica. Mîk ha warai me tîn̂irithîrî komo ponaro mak xatken̂e okwe. Ero ke n̂examro porohkekn̂e.
17Yîpînîn yaw so rma tko wîxakn̂e. Ero ke n̂examro waihkatîkara rma wîxakn̂e axawa imo po.
18On wara mak wîîkekn̂e n̂examro xîkrî komo ya, Ai, okopuci komo, aporin komo ya apanatanmetopo komo ewetîra ehcoko, Ero wa exihra ehcoko, kacho yîwya so. N̂examro n̂enporitho poko marha etwîrîmara ro mak ehcoko.
19Aporin komo Ow ha, ponaro awehtopo komo. Owya apanatanmetopo komo men ewetîcoko.
20Oyepokaretopo po awemyawno komo pokohra ehcoko, Kaan yanan komo xa kîwyam, kacho ponaro awehtome so. Ero wa awexitaw so tak on wara mîîkexe opoko, Kporin komo xa Mîk ham, ponaro kehtopo komo, mîîkexe.
21Oyanwekyatken̂e rma tko yîmxîkrî komo meero. Owya tpanatanmetopo komo yewetîra xatken̂e. Ero wa men ehcoko waipîra awehtome so, kacho nanwekyatken̂e okwe. Oyepokaretopo nîwîrîmetken̂e okwe. Ero ke on wara wîîkekn̂e xa hara, N̂examro pen men wemetanmekyasî tîrwon̂e xa okwe. Ero wa orwon wenatkesî wîîkekn̂e cma re.
22Wara rma waihkano cirihra rma wîxakn̂e akpîn me oyenîra ehtome so Xenciu komo. Xenciu wero ro Ixaw Yana komo waar̂akn̂e Exitu poi. Oyosotî yîwîrîyakara ehtome n̂examro waihkara rma wîxakn̂e.
23On wara tko wîîkekn̂e yîwya so axawa imo po exitaw so, Ai, Ixaw Yana komo, miya so tak kakpayaxe so Xenciu komo chere, mîk hak rowon pona so, wîîkekn̂e. Yaaro xa ero wara wîîkekn̂e towîhnî me ro mak. Kapockanwakn̂e, Yaarono tan ha omtapotarî, kacho yentachome yîwya so.
24Ero wara wîîkekn̂e yîwya so owya tpanatanmetopo komo yewetîra exirî ke so. Ero wa men ehcoko, kacho nanwekyatken̂e. Oyepokaretopo marha nîwîrîmetken̂e okwe. Ciixaputho pona marha n̂een̂atken̂e ponaro tporin komo yehtoponho pona. Ero wa xatken̂e okwe.
25Ero ke on wara wîxakn̂e Ow hara n̂examro poko, kir̂wan pîn Ow mewrepekn̂e yîwya so panatanmekno ritopo. Ero wa ehcoko, kacho mewretken̂e n̂examro kayaritomon komo, kicicitho pokono rma kica. Ewetîra ro mak cehsom mewretken̂e tpanatanmetopo komo. Ero yipu Ow mewrepekn̂e yîwya so panatanmetopo komo.
26Taa, n̂etwîrîmacowpe tînmîthîrî komo ke rma, wîîkekn̂e. Tîmxîkîthîrî komo pen nakn̂icowpe rma onok na ya tîmsom me. Ero wara n̂etwîrîmacowpe, Kicicme ro mak taxe okwe, kachome tak yîwya so, Kporin komo xa Mîk ham, kachome opoko hara. Ero wara kachome yîwya so kicicitho yewetîn̂e me rma n̂ehcowpe, wîîkekn̂e.
27Taa, tooto xîkrî, on wara marha kasko Ixaw Yana komo ya, Ai, oyakno komo, on wara kesî Kporin komo Kaan awya so, kicicitho me tîmtapotaxmu me rma xatken̂e aporin pen komo oyahsîpînkarî ke.
28Pahxa yîrowon komo poko kîmtapowakn̂e akro so. Kanan wîmyas arowon komo me, wîîkekn̂e. Kapockanwakn̂e yaarono me xa omtapotarî yentachome yîwya so. Ero yinhîrî iina n̂examro waar̂akn̂e omtapotachonho yaw roro rma. Ero yimaw îîpî n̂een̂atken̂e kawno, weewe marha n̂een̂atken̂e taakem xa okre. Iito rma anarî ya tîmsom nakn̂iyatken̂e kica. Orwonmekn̂e me xatken̂e ero wa tîmsom yakn̂irî ke. Kotoporem nakn̂iyatken̂e, wooku marha nukmamyatken̂e anarî ya tîmsom me kica.
29On wara wîîkekn̂e yîwya so, Ahce mîn îîpî, meretkoso mîîcetu ero? wîîkekn̂e. Ero ke ero me n̂esosocekn̂e ero îîpî, Bama me rma n̂esosocekn̂e. Ero wara rma nasî yosotî oroto.
30Ero ke on wara kasko Ixaw Yana komo ya, Oyakno komo, on wara kesî Kporin komo Kaan awya so, Mekicicirexe amyamro hara, aporin pen komo wara xa marha kica. Kicicitho poko maxe kica ciin̂o yairono wara wooxam wara okwe. Kicicitho poko ro mak maxe aporin pen komo wara xa marha okwe.
31Anarî ro ya tîmsom mîmyaxe. Amumuru komo makn̂iyaxe yîwya so tîmsom me okwe. Ero wa tîmyataw awya so mekicicirexe okwe ciixaputho poko okwe. Ero poko rma maxe oroto. Ero ke amtapotarî komo ma re weyukya awya so? Aweikura so ro mak wasî amyamro Ixaw Yana kom ha. Waipîra wasî, kacho wara rma nasî omtapotarî yaaro xa. Aporin komo Kaan Owî.
32On wara mîîkexe, Xenciu wara cexpore nasî, anarî rowon pono komo wara. Enporixapu ponaro xa naxe n̂examro, weewe enporixapu anarimaw, toopu enporixapu anarimaw. Ero wa xa marha cexpore nasî kîwyam hara, mîîkexe kica. Ero wara awesehtînotopo komo yaw roro rma tko exihra ro mak men maxe.
33Waipîn me wasî, kacho wara rma nasî omtapotarî yaaro xa, akayaritomon Ow ha. Ero wa oyexirî ke kemetanmekyaxe so okwe. Karitî xa on oyamorî. Ketapoyankesî awemetanmetome so okwe. Kîrwonîmtîkesî apoko so. Aporin komo Kaan Ow ha.
Ixaw Yana Komo N̂ekpes Hara Kaan Amn̂e Yîrowon Komo Pona Hara
34Takpaxi maxe amn̂e anarî yana komo chew tanhamyan komo chew. En̂exa tko kekyaxe so hara ohyaka. Kemetanmekyaxe so ero yimaw orwonîmrî ke. Tapokar̂pe oyehtopo wenpesî, ketapoyankesî ahce wa na awitome so.
35Axawa imo pona kekyaxe so anarî yana komo yaxawan pona. Iito tak ken̂ekexe so. Awya ro so xa tak wîîkesî.
36Pahxa aporin komo wen̂ekekn̂e pohnîntaw, Exitu mîtwono po, ero wa xa marha ken̂ekexe so amyamro hara, kesî Kporin komo Kaan awya so.
37Oyamoyin makatari kaar̂axe so. Awehtopo komo wukuknomesî ero wa awcetaw so. Omtapotachonho yaw roro tak kiir̂axe so, Owya apanatanmetopo yewetîra awexitaw so kemetanmekyaxe so, kacho yaw roro rma kiir̂axe so.
38Oyanwekn̂e komo tak waihkesî achewnonhîrî pen komo, omtapotacho yanwekn̂enho kom ha. Noro yipu komo wekyasî mîk hak rowon pono komo chewnonho. Ixaw Yana rowon pona tko arîhra wasî. Ero wa yîcherenonkano riche owya on wara mîîkexe opoko, Kporin komo xa Mîk ham, mîîkexe.
39On wara marha wîîkes awya so, Ixaw Yana komo amyamro, Aporin komo Kaan Ow wîîkesî. Taa, omtapotarî yewetî xera awexitaw so, etocoko rma ahnoro, ciixaputho poko rma ehcoko yiixe awexitaw so. Wara rma oyosotî yîwîrîyakamexpora tak maxe ciixaputho ya tîmsom yakn̂irî ke.
40Mînto nai îîpî, owyanî ro, kawno. Ixaw Yana rowon po nai. Iito tak owya tîmsom nakn̂iyaxe Ixaw Yana komo amn̂e, yîrowon pono komo ahnoro. Ero yimaw yînmîthîrî komo poko tawake wasî. On wara wîîkesî yîwya so, Oona mak ehcoko owya tîmsom, akn̂itome. Oona amararîn komo pono yeperîrî ehcoko yihcirî me epetaxapu. Ahnoro owya anîmrî komo oona ehcoko, wîîkesî.
41Ero yimaw tawake was apoko so, kotoporem wara maxe owya. Ero wara was apoko so awekyataw so anarî yana komo chewnonho, mîk hak rowon pono komo chewnonho, takpaxi ehxapunhîrî ha. Ero yimaw twerî tak naxe Xenciu komo opoko awakronomarî komo yenîrî ke owya.
42Ixaw Yana komo rowon pona kekyaxe so. Pahxa wîîkekn̂e aporin pen komo ya, Ero roowo wîmyas awya so, wîîkekn̂e. Yaaro wîîkekn̂e, kapockanwakn̂e meero omtapotacho yentachome yaaro xa. Ero pona kekyaxe so. Ero yimaw on wara tak mîîkexe opoko, Kporin komo xa Mîk ham, mîîkexe.
43Iito tak kicicme awehtoponhîrî komo poko tak meserepokexe. Kn̂irithîrî komo ke cekiciciretken̂e ham kica, mîîkexe. Ero yimaw kicicme ro makî tak mesen̂axe amyamro rma kicicitho poko roro awexirî komo ke.
44Ero yimaw on wara tak mîîkexe opoko, Kporin komo xa Mîk ham, mîîkexe. Ero wara mîîkexe awakronomarî ke so owya oyosotî yîhtînomexpotome miyan komo ya rma. Kicicme awehtoponhîrî komo yaw rorohra kakronomexe so. Ixaw Yana komo amyamro. Ero wa wîîkes Ow Aporin komo Kaan ha, kekn̂e. Ero wara kekn̂e Kporin komo owya.
45-46Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, suu wece cewru esko. Iitono yîwîrîmacho ekatîmko. Enko comota iitono. Ero yakn̂itopo ekatîmko.
47On wara kasko ero comota ya, suu pono ya, Ai comota, Kporin komo mtapotarî tan wekatîmyas awya. Ero ke omtapotarî entakî. On wara men kesî Kporin komo Kaan awya, Wehto men wiriyasî awakn̂itopo. Ahnoro weewe komo n̂ecakyasî, taakem komo, yîpîrîtho komo marha. Eseikara ro mak nasî wehto. Ahnoro awepatarî komo n̂ipikesî suu n̂ixan pen komo, nohce n̂ixan pen komo marha.
48Wehto n̂een̂axe tooto komo ahnoro. Ero ke on wara kexe, Wehto oco, Kporin komo n̂iritho xa mîn oco. Ero ke eseikara ro mak nai ham, kexe.
49Ero yinhîrî on wara wîîkekn̂e, Ai, apa Kaan, ponaro amna yehtopo xa Amoro, on wara kexe Ixaw Yana komo opoko, Anarî ponan me mak na n̂ekatîmya noro, kexe, wîîkekn̂e. Ero wa wîîkekn̂e.
Waihkano N̂iir̂asî Kaan Tkaciparan Ke

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, Xerusaren wece tak enko. Omîn yakn̂itopo ekatîmko, ahnoro Ixaw Yana rowon pono komo yemetanmetopo marha ekatîmko.
3On wara kasko Ixaw Yana rowon pono komo ya, Ai, oyakno komo, on wara men kesî Kporin komo awya so, Awaparî komo me tak was okwe. Okaciparan tak mohkesî een yai. Ahnoro amyamro pen kwaihkexe so kir̂wan pen komo, kicicitho pen komo marha.
4Ero wa waihkano wiir̂asî, kir̂wan pen komo waihkesî, kicicitho pen komo marha. Ero wara waihkano rirî ke owya okaciparan mohkesî xa hara ahnoro tooto pen komo waihkachome xa hara okwe. Suu n̂ixan pen komo waihkesî, nohce n̂ixan pen komo marha.
5Ero wa waihkano riyataw owya on wara tak kexe tooto komo ahnoro, Tkaciparan mohkai ham oko Kporin komo een yai. Enkapîra men nai hara oko, kexe. Ero wa kexe tooto komo ero yimaw.
6Ero ke on wara esko amoro, tooto xîkrî, Okwe, okwe, kasko cerewre ro mak. Ahwora ro mak esenpoko.
7Ero yinhîrî on wara kexe apoyino komo awya, Ahce yanme okwe, okwe, mîîke? kexe. Ero wa ketaw awya on wara eyuhko, Kpoyino komo yekaci yentarî ke okwe wîîkesî. Ero yipu yentache amn̂e awya so ahwora ro mak tak maxe amyamro hara ahnoro. Awamorî komo tak nasî kar̂pera. Awosokmuru komo marha nasî kar̂pera, tuuna wara mak nasî kar̂pera. Ahwora ro mak maxe ahnoro. On wara kesî Kporin komo Kaan, Apoyino pen komo waihkacho me n̂enmayas amn̂e, yaaro men tan wîîkesî, kesî. Ero wara kesî Kporin komo awya so.
8-9Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, omtapotarî ekatîmko xa hara apoyino komo ya. On wara kasko yîwya so, Oyakno komo, on wara men kes hara Kporin komo awya so, Kacipara imo ween̂asî, kacipara imo xa oko. Iyohtoxapu mîn oko, sekseke kaxapu mîn tpepeyure cehso ro.
10Iyohtoxapu xa mîn waihkano ciitopo xa tak okwe. Cenporeso nasî pepe kan̂e wara esenpotome. Ero ke ahce wa thakwa re tahwore tatu? Kayaritomo yamoyinî rma re nai omumuru yemyaw. Ero nîhkocesî ro mak. Ahnoro weewe mko namesî.
11Kaanî mtapotarî yanme rma kacipara imo poko sekeseke ketken̂e. Noro yanme marha ero nahsîyaxe sowtatu komo tamorî ke so. Tîyohtoso nasî, tpepeyure marha nasî waapa komo yemyaw oko.
12Awratakî amoro tooto xîkrî. Okwe okwe, kasko oyanan komo pînîn yaw. N̂examro waparî yemyaw rma nasî kacipara imo, Ixaw Yana yantoman̂e komo waparî me ha. Oyanan komo yîwîrîmacho me xa tak nasî ero yimaw, anarmerpan ke yîwîrîmacho komo me. Kacipara ke tamaxmu me marha naxe okwe. Ero ke esewankatapakî, Okwe, kacho me.
13Oyanan komo yukukmacho me nasî ero yimaw. Ero yimaw kayaritomo yamoyin meero nîhkocesî kr̂a. Ero yinhîrî kayaritomo yamoyin n̂ehcamnoyasî okwe, kesî. Ero wara kesî Kporin komo awya so.
14On wara marha kekn̂e Noro owya, Ai, tooto xîkrî, omtapotarî ekatîmko xa hara. Knowknow kasko. Kacipara imo ke etapano riyatawno wara kasko. Asak ro kasko, osorwaw ro xa. Kacipara imo kuknon me ero wa kasko waihkano ritopo kuknon me, antomano rin̂enho pen komo waihkacho kuknon me rma okwe. Mehxarpa mokyaxe kacipara imo ke cemyawnoyem komo oyanan komo yamtakponî ro yaka rma.
15Ero ke nahwokexe ro mak oyanan komo. Mer̂pono pîn n̂epîrkexe paraxkaxapu pen komo. N̂examro yewton metatan pokono me so tkaciparayem komo wamtopekn̂e waihkano ritopo poko. Pepe kan̂e wara ro mak n̂esenpesî kacipara imo. Ero nahsîyaxe waapa komo waihkano ritopo okwe.
16Ai, kacipara imo awya wîîkesî, capa kasko poowa n̂ixan komo yamachome, capa kasko kari n̂ixan komo yamachome hara okwe. Ahna so exitaw ayorî capa kasko amano ritohme.
17Ow marha knowknow wîîkes Ow hara riiwoxe xa oyexirî ke. Ero yinhîrî takî ketîrwoxinkes hara. Ero wara wîîkes awya so, Aporin komo Ow ha, kekn̂e. Ero wara kekn̂e Kporin komo owya.
18-19Ero yinhîrî Kporin komo mtapotarî wencekn̂e xa hara. On wara kekn̂e hara owya, Ai, tooto xîkrî, roowo pore mewreko esama kuknon, Babiron̂a kayaritomon yesamarî kuknon, kacipara ke cemyarkem yesamarî kuknon ha. Cewn̂e yatî ka mewreko cetakpaxmu me hatko. Miya tak asakî mewreko esama. Ewto imo yesamarî tan ha, kacho marha mewreko weewe poko. Ero pasahtoko esama yetakpacho na.
20Anarî esama kuknon mewreko hara, Haba yesamarî kuknon takî, Amon komo yesamarî kuknon ha. Anarî esama kuknon mewreko hara Xuta yepamtho komo yesamarî kuknon hara, Xerusaren yesamarî kuknon ha. Sowtatu yeken mîn Xerusaren, ero yesamarî kuknon mewreko.
21Esama yetakpacho to n̂ecececesî Babiron̂a pono komo kayaritomon. Asakî esama yetakpacho to n̂ecececesî cesamarî yîhtînotome. Yaskomo mtapotarî n̂encesî yîhtînotome, waiwî marha nar̂mesî roowo pona. Mîk hak warai ciixaputho mko mtapotarî marha n̂encesî. Paaka yeretho marha n̂een̂asî cesamarî men̂ekachome.
22Kayaritomo yemyaka tak n̂epîrke Xerusaren pona totopo, kaari n̂ixan yaka. Ero ke iina tîtotopo nîhtînoyasî. Ero ke on wara kesî, Iina kaikatko Xerusaren wacan macakacho ciiso, Waapa me kaikatko, kaxi, emtarakaxi marha, waaca metatan yakuhr̂apotopo ciiso, roowo yahtoso kecen̂an komo me, waaca ciiso marha kecen̂an komo, kesî kayaritomo.
23On wara rma re kexe Xuta yepamtho komo, Nabukotonoso maywen me etaponxapu komo, Noro maywen me tak wasî, yaaro xa tan wîîkesî, kan̂e komo, Apohana, camkî mak na cesamarî nîhtînopu kayaritomo, kexe. Wara rma kicicme Ixaw Yana komo yehtoponho ponaro nasî Kporin komo. Ero ke iinan me Nabukotonoso n̂esewkor̂mesî Ixaw Yana komo yahsîtome.
24Ero ke on wara kesî Kporin komo Kaan awya so, Ixaw Yana komo ya, Owya mesenpexe kicicme ro mak. Ahce poko so na awexitaw kicicme mesenpexe okwe. Ero wara awexirî komo ke waapa awahsîyaxe so okwe.
25Taa, Ixaw Yana komo kayaritomon amoro, on wara wîîkes awya. Kaan yîhtînon̂e pînî ro mak amoro, kicicitho ro mak amoro. Oroto takî awaikacho me n̂enmapu okwe. Kicicme awehtoponhîrî tak n̂enahcasî oroto.
26On wara marha kesî Kporin komo Kaan, Noro yarokorî mohkacoko. Anarme tak naxe amaywen komo ahnoro, antomano rin̂e pînînhîrî komo tak ciicoko antomano rin̂e me. Antomano rin̂enho komo tak ciicoko anto me so mak hara okwe.
27Pohnî me ciicoko ewto, pohnî me ciicoko. Owî rma pohnî me wiir̂asî. Iitono komo kayaritomon exihra tak nasî pahkî. Pahxaro tak anarî mokyas hara kayaritomo me cehsom xa, Noro ro mak. Noro tak wiir̂asî kayaritomo me, kekn̂e. Ero wara kekn̂e Kporin komo owya.
Amon Pen Komo Marha Waihkesî Kaan Tîkaciparan Ke
28Taa, on wara wîîkes hara awya tooto xîkrî, omtapotarî ekatîmko anarî komo pokono hara. Amonita komo pokono ekatîmko hara. Oyanan komo nîwîrîyakexe okwe. Ero ke n̂examro pokono ekatîmko. On wara kasko, Kacipara imo ween̂as hara, een yai mohkaxapu ween̂asî. Sekeseke kaxapu marha mîn ween̂asî paraxkano ritohme tak. Tooto pen waihkacho ro mîn. Pepe kan̂e wara ro mak n̂esenpesî.
29Awehtopo yenpotopo tî n̂een̂atu yaskomo komo, tohnawno makî tko n̂een̂axe kica. Kir̂wan̂he awehtopo yenpotopo tî n̂een̂at hara cemaro me mak ha tko kica. Kacipara imo tko nasî kicicitho komo pîmtakan me. Tîpîmkotosom me naxe noro yipu komo. Noro yipu komo waihkacho me tak n̂enmapu, kicicme ehtoponhîrî komo tak n̂enahcasî.
30Kacipara imo tak enkacoko hara. Ken̂ekexe so awakîtotoponhîrî komo po rma, awewrutoponhîrî po rma ken̂ekexe so.
31Iito tak orwon yukmamn̂e wara was apoko so. Wehto wara ro mak nasî orwon. Ero wiriyasî awakn̂itopo komo me. Waapa komo ya kar̂mapesî apînîn yawno pîn komo ya. Waihkano ritopo poko ehcamhokaxapu xa mîkyam okwe.
32Wehto kamerî wara mak maxe ero yimaw. Akamxukuthîrî n̂en̂epexe arowonthîrî komo po rma. Ero yinhîrî awosotî komo tak n̂ehcamnoyasî, twen̂ekarî tak naxe apoko so. Ero wa men kiir̂axe so. Aporin komo rma Ow ero wa wîîkesî, kekn̂e. Ero wa kekn̂e Kporin komo Amonita komo poko.
Xerusaren Pono Komo N̂en̂ekesî Kaan
22
1-2Ero yinhîrî Kporin komo mtapotarî wencekn̂e xa hara. On wara kekn̂e hara owya, Ai, tooto xîkrî, on wara wîîkes awya, tooto pen waihkan̂enho yewton xa tak na men̂eke? Yaaro, kicicitho me n̂examro yehtoponho ekatîmtîkakî yîwya so.
3On wara kasko yîwya so, On wara men kesî Kporin komo Kaan, Apoyino pen komo kamxukutho yen̂epen̂enho amyamro. Ero yanme awîrîmacho komo awepor̂axe so okwe awanme ro so rma. Mekicicirexe marha mîk hak warai me ciixaputho poko awexirî ke so okwe.
4Kicicitho moxam, kacho me tak maxe waihkano rirî ke awya so. Cetwîrîmaxi maxe an̂irithîrî komo poko awexirî ke. Ero ke pahnoke tak nasî awaitopo komo. N̂eexi tak acimn̂ipuntacho komo tan roowo po. Ero wara awexirî ke so Owî rma kiir̂axe so mîk hak rowon pono komo nîwîrîyakarî me, mîk hak rowon pono komo yetaporetopo me ha.
5Miya so cekaiporesom mîkyam apono komo, Xerusaren pono komo. On wara kexe apoko so, Wara ro mak kan̂e komo mîkyam, kexe. Meyeno pîn komo awîrîyakexe so amn̂e, meyeno komo marha.
6Ahnoro Ixaw Yana yantoman̂e komo naxe waihkano rin̂e me, Xerusaren pono komo waihkan̂e me ha.
7On wara marha naxe apono komo, tîîm komo nîwîrîyakexe, tînocwan komo marha. Tîchewno komo n̂emetanmekyaxe. Yîmîhnî komo marha n̂emetanmekyaxe rikomo pen komo. Ecin̂onkaxapu komo marha n̂emetanmekyaxe wooxam kom hara.
8Ero pîntho me ro mak n̂een̂axe omîn yawno mko. Oyepokaretopo n̂ikicicirexe marha okwe.
9Kicicitho me nîmtapowaxe apono komo tpoyino komo poko waihkachome so okwe. N̂eseresmexe marha îh po so. Kicicitho poko ro mak naxe kica.
10Tîîm pici poko naxe kica. Wooxam komo poko marha naxe roopo exitaw so kica, Kaan mîn yaka tohnî me ka exitaw so.
11Kicicitho me nasî anarî tîmîtwono komo pici poko. Anarî nasî tumumuru komo pici poko. Anarî nasî cepeka poko rma, tîîm yemsîrî poko okwe.
12On wara marha naxe apono komo, waihkano n̂iir̂axe epethîrî pona mak okwe. Apurantan mîmyaxe apoyino komo yemyaka. Mer̂pono pînî tko metahcaxe ero poko ehtamci okwe. Puranta marha mahsîyaxe apoyino komo yerasperî ke mak kica. Opoko tko meponarononketken̂e ro mak okwe, wîîkes Ow Aporin komo Kaan.
13Knaiknai wîîkesî oyamorî ke apurantan yahsîtopo poko, kicicitho me mahsîyaxe kica. Ero wara marha wîîkesî tooto pen kamxukutho yen̂eperî ke awya so.
14Ahwokara ma re mai amn̂e awîrîmacho imo komo yekpoche owya aapo so? Kar̂pe ma re nai awamorî komo ero yimaw? Awîrîmacho imo komo men wekpesî, wîîkai. Aporin komo Kaanî rma Ow ero wa wîîkai. Ero ke ero wa kacho yaw roro wiir̂asî.
15Mîk hak rowon pono komo cheka kakpexe so, miyan komo cheka rma okwe. Ero wara wowyasî tusmui xa awehtoponhîrî komo.
16Kicicitho me mehtîkexe mîk hak rowon pono komo wero ro rma. Ero yimaw tak on wara mîîkexe opoko, Kporin komo xa Mîk ham, mîîkexe. Ero wara mîîkexe ero yimaw.
17-18Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, on wara naxe Ixaw Yana komo owya, prata smuntho wara mak naxe owya. Prata yukuyataw ero pokono ro komo ya ero yenho yaw rma nasî bronsetho, estan̂utho, pehutho, xumbutho, prata smuntho me kica. Ero wara naxe Ixaw Yana komo owya, prata smuntho wara mak naxe kica.
19Ero ke on wara wîîkesî, Aporin komo Kaan Ow, prata smun warai me tak maxe ahnoro. Ero ke Xerusaren pona kekyaxe so amn̂e.
20On wara naxe tooto komo, prata nahsîyaxe, bronse, pehu, xumbu, estan̂u komo. Ero yipu n̂enkayaxe tahrem yaka yukuitome. Wehto naipexe ocoro xa tak ehtome oco. Ero wara xa marha kenmekyaxe so Ow ewto pona. Kîrwonasî xa tak apoko so. Ero ke iina kenmekyaxe so. Iito tak akuyin̂e wara wasî.
21Kenmekyaxe so tak. Awenmekîche so owya puu wîîkes apoko so wehto yaipon̂e wara. Orwon me ro mak puu wîîkesî. Ero ke yuxukrapamnoxapu wara tak maxe ewto po rma.
22Nuxukrapamyasî prata tahrem yaw ero wa xa marha muxukrapamyaxe ewto po. Ero yimaw tak on wara mîîkexe, Kporin komo xa Mîk ham kemetanmekyaxe so tîrwonîmri ke okwe, mîîkexe. Ero wara mîîkexe ero yimaw, kekn̂e Kporin komo owya.
Kicicme N̂examro Yenîn̂e Komo Yehtopo Marha N̂etahcasî Kaan
23-24Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara kasko Ixaw Yana komo rowon ya, Ai, Ixaw Yana rowon, on wara wîîkes awya, comota wara mak maxe acpokunî ro wara. Axawa imo wara marha maxe, tuuna mohtopo pîn wara.
25On wara naxe iitono weronoman̂e komo, waihkano ritopo poko n̂esencexe okwe. Reaw wara mak naxe, tootî yarixkan̂e wara oko. Tooto tonon̂e wara mak naxe okwe, emyawnanotho nahsîyaxe cepethîkem okwe. Merpora naxe wooxam iito yin̂in̂onkathîrî komo okwe.
26On wara marha naxe apono komo, tîmsom pokono kom ha, owya apanatanmetopo komo nanwekyaxe ro mak okwe. Omîn yawno komo n̂ikicicirexe. Owyanî ro me cirihra ro mak naxe owya tîmxapu mko. Ero pîntho wara rma n̂iir̂axe. Ekicicirexapu komo n̂enmekyaxe ekiciciren komo yakro rma kica. Oyepokaretopo ponarora ro mak naxe okwe. Ero ke yukurumîkno pîn me mak oyen̂axe n̂examro npanatanmekîtho komo.
27Robu komo wara mak naxe apono yantoman̂e komo, tootî yarixkan̂e wara naxe. Waihkano n̂iir̂axe okwe puranta yahsîtome, emku me nahsîyaxe okwe.
28On wara naxe apono komo weronoman̂e komo, waacatho yumuturen̂e wara naxe, warai makno ke yumuturen̂e wara. Awehtopo komo ween̂asî pahxarono, kexe tpoyino komo ya tohnaw ro mak kica. Ero nasî awehtopo kuknon me, kexe. Cemaronwaxe mak kica. On wara men kesî Kporin komo Kaan, kexe anarî komo ya, yîmtapotara ro mak oyexitaw kica.
29Ixaw Yana rowon pono komo naxe emetanmekno rin̂e me okwe. Emyawnanotho poko n̂en̂epanaxe marha. Emyawnomnî komo meero n̂emetanmekyaxe. Achewno komo marha n̂emetanmetîkexe tohnaw ro mak okwe.
30Ero ke on wara wîxakn̂e, n̂examro poyino wepor̂akn̂e waaca ciin̂e warai. Waaca yewtarî yaw cececetosom wepor̂akn̂e iitono komo poko tîmtapotaxmu me oyakro, N̂examro pînîn yaw cma re masî, kan̂e owya. Ero wara kan̂e exitaw n̂examro waihkatîkara wasî. Enîhra ro makî tko wîxakn̂e ero wara kan̂e okwe.
31Ero ke n̂examro poko kîrwonasî ro mak okwe. N̂examro yakn̂in̂e wara wasî orwonîmrî ke xa. Kicicme ehtoponhîrî yanme rma n̂examro yemetanmekn̂e wasî kanakatapan̂e komo wara, wîîkesî. Ero wara wîîkes Ow Aporin komo Kaan, kekn̂e. Ero wara kekn̂e Kporin komo owya.
Kicicme Aora Yehtoponho
23
1-2Ero yinhîrî Kporin komo mtapotarî wencekn̂e xa hara. On wara kekn̂e hara owya, Ai, tooto xîkrî, on wara wîîkes hara awya, Pahxa wooxam xatken̂e asakî. Noro re yemsîrî mîkyam xatken̂e, wooxam yemsîrî.
3On wara xatken̂e n̂examro, Exitu po ka cexitaw so kicicme xatken̂e kîrkomo yakro. Ero wa xatken̂e emasî me ka cexitaw so. N̂etwakremekpetken̂e kîrkomo ya. Cenaw so rma kîrkomo nahsîyatken̂e. Ero wa xatken̂e iin̂omra rma ka cexitaw so.
4On wara xakn̂e n̂examro yosotî, Aora, poturu yosotî, Aoriba, akno yosot hara. Opici warai me mîkyam xatken̂e. N̂ewruyatken̂e omumuru me so, oyemsîrî me so marha. Osotî wentamexpes awya so, Samaria rma mîk Aora, kacho. Xerusaren reha mîk Aoriba, kacho hara.
5On wara xakn̂e Aora, opici me rma cexitaw, wara rma ohyai ro mak xakn̂e anarî poko. Tîîxatî komo poko n̂epohkekn̂e Asiriu komo poko. Yîmîtwono komo mîkyam xatken̂e Asiriu komo.
6Cenporem mîkyam xatken̂e Asiriu komo ahnoro. Kar̂pamxan me so xatken̂e. Sowtatu yantoman̂e komo mîkyam xatken̂e anarî komo, kayaritomo me so xatken̂e anarî kom hara. Camnarexapu yaw so xatken̂e poono yaw. Kawaru mkaw so tîtosom mîkyam xatken̂e.
7Ero ke ohyai ro xakn̂e noro n̂examro poko. Karitî komo xa mîkyam xatken̂e Asiriu komo. Ciixaputho pokono komo mîkyam xatken̂e. Ero ke ero yipu poko marha n̂ikicicinwakn̂e noro okwe.
8Kîrkomo poko cehtopo n̂enpamyakn̂e Exitu po cexitaw. Ero wara cehtopo yahsîpînkara xakn̂e okwe. Pahxa n̂he noro yenaka n̂etakriyatken̂e Exitu pono komo. N̂etwakremekpekn̂e yîwya so. Kicicme so xatken̂e noro yakro kica. Ero wa cehtopo yahsîpînkara xakn̂e okwe.
9Ero ke Aora pen wahsîpekn̂e yiixatî komo ya rma. Asiriu komo poko n̂epohkekn̂e. Ero ke n̂examro ya rma noro wahsîpekn̂e.
10Noro pen pononketken̂e kr̂a. Yîmrerî komo naar̂atken̂e, emsîrî komo marha. Noro pen tak waihketken̂e kacipara imo ke okwe. Noro yosotî n̂etahcatken̂e wooxam komo kicicitho me kica. Ero wara noro waihketken̂e kicicme ehtoponhîrî yepetho me. Ero wa xakn̂e Aora pen okwe.
Kicicme Aoriba Yehtoponho Hara
11Taa, Aora yehtoponho rma re n̂een̂akn̂e noro yakno, Aoriba. Wara rma kicicme tak n̂ehtîkekn̂e noro hara. Takno yopo ro mak n̂epohkekn̂e anarî ro komo poko. Noro yipu komo poko marha n̂ikicicinwakn̂e kica. Ohyai ro xa tak xakn̂e noro okwe.
12Asiriu komo poko marha n̂epohkekn̂e noro, tîmîtwono komo poko. Cenporem me mîkyam xatken̂e, kar̂pamxan me so xatken̂e. Kir̂wanî ro yaw so xatken̂e poono yaw. Sowtatu yaan̂e komo mîkyam xatken̂e, antomano rin̂e me so marha xatken̂e. Kawaru mkaw so tîtosom me xatken̂e. Ero wara xatken̂e Asiriu komo, yiixe noro yehtopo komo.
13Ero ke kicicme noro yehtopo ween̂akn̂e. Ero wara re xatken̂e, noro, akno hara. Kicicme re xatken̂e asakno roro rma.
14Miya xe xa tko n̂ikicicinwakn̂e noro, Aoriba. Kîrkomo kuknon n̂een̂akn̂e mîîmo wacan poko mewrexapu. Kawtew komo kuknon mîn n̂een̂akn̂e. Cucure so xakn̂e noro yipu komo kuknon.
15Taan̂apotui so xakn̂e yukuknon. Tîhtîwomke so marha xakn̂e kawno ke. Sowtatu yaan̂e wara n̂esenpekn̂e yukuknon komo. Babiron̂a pono komo wara xakn̂e yukuknon komo, Kawtew rowon pono komo wara ha. Ero po ewruxapu me mîkyam xatken̂e.
16Noro yipu komo kuknon yenîche rma n̂examro poko n̂epohkekn̂e. Tîmtapotarî yekatîmn̂e komo n̂en̂epekn̂e yîhyaka so.
17Ero ke mokyatken̂e tak Babiron̂a pono komo yîhyaka. Noro yenaka n̂etakriyatken̂e kica. Noro n̂ikiciciretken̂e poko cexirî ke so. N̂etîmyakn̂e noro yîwya so kica. Ero yinhîrî yiixera so tak xakn̂e hara.
18N̂examro mokuche rma ha ka mîk hak xe cehtopo n̂ekatîmyakn̂e yiwya so. N̂epononkekn̂e marha kica wero ro so. Ero ke noro wahsîpînkekn̂e. Pahxa noro yakno wahsîpînkekn̂e, ero wara xa marha Aoriba wahsîpînkekn̂e hara okwe.
19Wara rma miya xe xa n̂ehtîkekn̂e kîîrî pohkan̂e ro wara kica. Pahxa emasî me cehtoponhîrî ponaro rma xakn̂e. Cehtoponhîrî nîhtînoyakn̂e tpoxwe. Exitu po cexitaw kicicme xakn̂e ero wa cehtoponhîrî tpoxwe nîhtînoyakn̂e kica.
20Tîîxatî komo poko n̂epohkekn̂e. Kicicitho ke tupunkem mîkyam xatken̂e. Buhu pun wara xakn̂e yupun komo. Kawaru kuru wara marha xakn̂e yukuru komo kica.
21Ero wara tpoxwe cehtoponhîrî nîhtînoyakn̂e, Exitu po cexitawno ha. Ero yimaw apun wakremekyatken̂e Exitu pono komo emasî manatîke awexirî ke.
22Ero ke on wara wîîkes awya, Aoriba amoro, aaxatînhîrî komo tak wiir̂asî aaxatî pîn me. Anîxatîmnokathîrî komo wiir̂asî ceserepokaxmu me apoko. Awaparî me n̂examro wekpesî xehxa mehxa wara.
23Babiron̂a pono komo wekpesî, Kawtew komo ahnoro, Pekoci pono komo, Soa pono komo, Koa pono komo, Asiriu komo marha wekpesî n̂examro yakro. Kîrkomo cenporem mîkyam wekpesî, kar̂pamxan kom ha. Kopenato komo, antomano rin̂e komo, sowtatu yaan̂e komo, noro yipu komo wekpesî, cekaiporesom kom ha. Kawaru mkaw so mokyaxe ahnoro.
24Awaparî me mokyaxe. Tarara yaw so mokyaxe. Tarara yaw so marha n̂ekyaxe cemyawno komo. Kawaru mkaw so marha mokyaxe anarî komo. Mer̂pora ro mak mokyaxe sowtatu komo. Awamcexe tak okwe. Kuripara mîn yixapikan komo. Cecen̂an ke cemyarkem marha mîkyam. Porin komo ke cemyarke so naxe, wahrai ke so marha. N̂examro tak wiir̂asî awen̂ekan̂e me. N̂examro rma kicicme awehtoponhîrî n̂epemexe tînîhtînorî ro komo yaw roro rma.
25Kîrwonasî tak apoko awewyomacho ke. N̂examro tak awar̂mexe tîrwon̂e ro mak oko. Awewnakexe so oko, apanakexe so marha oko. Etîmtoxapu komo tak waihkexe kacipara imo ke oko. Amumuthîrî komo naar̂axe, awemsîthîrî komo marha. Etîmtoxapu komo ciki nakn̂iyaxe oco.
26Apononkexe ero yimaw. Aporokuthîrî marha naar̂axe cepethîkem okwe.
27Ero yimaw yikicicintara tak masî mîk hak poko. Tîî kan̂e me tak kirmexpesî. Mîk hak ya cetîmsom mera kiir̂asî. Pahxa Exitu po mihciyakn̂e ero wara awehtopo, ero warahra tak kirmexpes amn̂e. Exitu pono komo ponarora tak masî.
28On wara wîîkes Ow, Aporin, Kaan ha, kahsîpesî tak yiixera ro mak awehtopo komo ya. Anîxatîmnokathîrî komo ya rma kahsîpesî.
29Aaxatî pîn me ro mak naxe n̂examro. Awemyawno naatîkexe okwe. Ponomnî me ro mak tak anomyaxe hara. Kir̂wantaw tak n̂esehtînomexpesî mîk hak pokononho me awehtoponhîrî. Kicicitho me ro mak mesenpesî.
30Ero wara kemetanmekyasî mîk hak poko awepokarî ke Xenciu komo poko. Yîn̂irithîrî komo poko mekicicirekn̂e, ponaro n̂examro yehtopo poko.
31Awakno pen yehtoponho yaw roro rma mas amoro hara. Ero ke noro wokutho ke rma kwokpesî.
32On wara wîîkes awya, Aporin Kaan Ow ha, Awakno wokutho poi rma meer̂asî amoro hara. Porinî ro mîn noro parakwentho. Mer̂pora wooku nasî ero yaw. N̂ewrexe tak anarî yana komo apoko. N̂etaporexe ro mak apoko hara. Mer̂pora wooku nasî noro parakwentho yaw.
33Mîwenasî ro mak amn̂e, mahwoketîkesî marha. Awîrîmacho xa tak mîn awakno pen wokrutho, pohnî me ro mak awehtopo mîn ha. Ero wa awin̂e me nasî awakno wokrutho, Samaria wokrutho ha.
34Ero meetîkes amn̂e. Erîche enhîrî mahkesî. Amanatîrî yarixkan̂e wara rma mas oko. Ero wara masî ahwora ro mak awexirî ke. Omtapotarî xa mîn ero wa kacho. Aporin Ow ha, Kaan ha.
35On wara marha wîîkes awya, Opoko twen̂ekarî tak mîxakn̂e okwe. Amkai oyen̂epen̂e wara kr̂a mîxakn̂e okwe. Ero ke mîk hak poko awehtoponhîrî yepetho tak mepemes okwe, akicicitatoponhîrî yepetho ha. Ero wara wîîkes Ow, Aporin Kaan ha, kekn̂e owya.
N̂examro Pen Waparî N̂ekpesî Kaan Amn̂e
36Ero yinhîrî on wara kekn̂e hara Kporin komo owya, Ai, tooto xîkrî, Aora, Aoriba komo yen̂eka xe so na mai? Taa, kicicme ro mak ehtoponhîrî komo ekatîmko yîwya so.
37N̂ekiciciretken̂e okwe. Tooto pen kamxukutho yen̂epen̂enho me marha naxe. Ciixaputho poko n̂ekiciciretken̂e marha okwe. Ero yipu ya tîmsom me tîmxîkrî komo rma nakn̂iyatken̂e. Omxîkrî me rma n̂ewruyatken̂e, noro yipu komo rma nakn̂iyatken̂e waihkachome okwe.
38On wara marha xatken̂e opoko, omîn n̂ikiciciretken̂e. Oyepokaretopo marha nîwîrîmetken̂e. Ero kaamo po rma ero wara xatken̂e okwe.
39Tîmxîkîthîrî pen komo waihkache ponaro cehtopo komo ya tîmsom me ero kaamo po rma mokyatken̂e omîn yaka yikicicireso. Ero wara xatken̂e omîn yaw okwe.
40On wara marha kasko yîwya so, Meyeno komo man̂ikpekn̂e. An̂ikn̂e men̂epekn̂e. Ero ke mokyatken̂e anan̂ikpothîrî komo. Ero ke meyehyatken̂e kir̂wan̂he awesenpotome yîwya so. Mecpomekn̂e marha, meporokucekn̂e marha.
41Aapo pona tak meremetken̂e cepethîkem pona. Awepataw so miir̂akn̂e anahrî yapon. Ero pona miir̂akn̂e aseci, kotoporem marha. Onmîtho rma mîn xakn̂e aseci, kotoporem marha.
42N̂examro mokuche wara hak kacho tak n̂esencekn̂e Aoriba mîn yaw. Mer̂pora xatken̂e iito. Axawa imo pono komo meero mokyatken̂e twenîmsom komo kica. Kicicitho komo mîkyam mokyatken̂e. Emeknumci n̂iir̂atken̂e wooxam komo yemeknu poko. Aroko marha n̂iir̂atken̂e yîhtîpîrî komo pona hara, cenporem xa aroko. Ero wa xatken̂e yîhyaka so mohxapu komo.
43On wara xakn̂e noro, wooxam, kîîrî ya cetîmtopo komo poko cenpamso ro mak xakn̂e pahkî cexirî ke ero poko. Ero ke on wara wîîkekn̂e n̂examro poko, noro yipu poko ma natu kîrkomo oroto? N̂etîmya ha ma wooxam yîwya so hara? wîîkekn̂e.
44N̂etakriyatken̂e rma tko noro yenaka okwe. Kîrkomo cexe tpohkan̂e ro yenaka ero wara cetken̂e noro yenaka. Ero wara xatken̂e Aora poko, Aoriba komo poko. Kicicitho mîkyam wooxam komo.
45On wara tko kexe kir̂wan komo apoko, Kicicitho ro mak mîkyam kica wooxam komo, kîîrî pokono ro komo, waihkano rin̂e komo marha. Ero wara kexe n̂examro poko kîîrî pokono ro me exirî ke so, waihkano rin̂e ro me exirî ke so marha.
46On wara kesî Kporin komo Kaan, N̂examro waparî komo an̂ihko, mer̂pono pîn komo. On wara kasko n̂examro poko wooxam poko, Cemetanmesom me naxe okwe, cemyawnonkaxmu me marha, kasko.
47N̂examro waparî mokuche n̂examro pen n̂etapexe toh ke oko. Waihkexe tak kacipara imo ke. N̂examro mretho pen komo waihkexe, emsîthîrî pen komo marha. Yîmînthîrî komo marha nakn̂iyaxe okwe.
48Ero wa kicicitho poko n̂examro yehtoponho wîhcamnoyasî. Ero pokono komo exihra tak naxe arowon komo po. Ero wara kiir̂asî ahnoro wooxam komo panatanmetome, mekiciciretken̂e ero warahra ro mak cexpore nasî, kachome tak yîwya so.
49Ero wara kicicitho poko awehtoponhîrî komo tak awepemexe so, ciixaputho poko awehtoponhîrî komo yepetho mîmyaxe okwe. Ero wa awexitaw so tak on wara mîîkexe, Kporin komo xa Mîk ham, mîîkexe tak opoko, kekn̂e. Ero wara kekn̂e Kporin komo owya.
Tahrem Wara Nasî Xerusaren, Wooto Tîyotopo Wara

1Ero yinhîrî Kporin komo mtapotarî wencekn̂e xa hara. Ero yimaw 9 cimn̂ipu tak xakn̂e ahsîxapu me amna yehtoponho. 10-nhîrî nuun̂i po wencekn̂e, 10-nhîrî kaamo po. Ero po xa Kporin komo mtapotarî wencekn̂e. On wara kekn̂e owya,
2Ai, tooto xîkrî, on kaamo kuknon mewreko, on kaamo kuknon xa. On kaamo po rma Xerusaren wamtocow Babiron̂a pono komo, Nabukotonoso maywen kom ha. Iitono komo yar̂machome wamtocow.
3On wara marha amtapotakî Ixaw Yana komo n̂entarî me, kanwekn̂e ro komo n̂entarî me ha. On wara kasko yîwya so, Ai, oyakno komo, on wara kesî Kporin komo Kaan awya so, Tahrem akricoko wehto yepona. Tuuna arkacoko ero yaka.
4Wooto yîknocoko ero kwaka, kir̂wan wooto ha. Petîthîrî akpotucoko, apothîrî marha. Tahrem copoyinkacoko tpoxwem ke wooto ke.
5Kar̂pamxan oper̂a waihkakî awotî komo me, kir̂wan ha. Akpotuche tak iyochîrî meero enmeko tahrem makataka wehto kamerî me. Pahkî tîyoko. Akpotuxapu n̂enukpe ero yaw.
6Ero ke on wara kesî Kporin komo Kaan, Waapa, kapore nasî Xerusaren pono komo ya, tooto pen kamxukutho yen̂epen̂enho komo ya ha. Tahrem wara rma nasî Xerusaren tusmuyem wara. Etowra nasî yusmunthîrî okwe. Wooto tak anîmko tahrem yawno. Men̂ekacho ke yukuknomanî ro anîmko wahra so.
7Ewto po rma nasî tooto pen kamxukutho yîn̂en̂epethîrî komo. Tooto pen kamxukutho nukmamyatken̂e toh pona mak. Roowo pona yukmamra xatken̂e roowo pupuntho ke ahrutome.
8Owî rma ero wara wir̂pekn̂e yîwya so orwonîmtome iitono komo poko, waikaxapu pen komo yepantome ha. Toh pona rma tooto pen kamxukutho wirpekn̂e yîwya so etahrura ro mak ehtome roowo cheka.
9Ero ke on wara wîîkes Ow, Aporin komo Kaan, Xerusaren pono komo waparî men mokyaxe tooto pen kamxukutho yen̂epen̂e me exirî ke so okwe. Ow marha wehto kamerî wenmekyasî mer̂pora ro mak.
10Ero ke wehto yiriko. Kamehtoko n̂he mer̂pora. Wooto warai tîyoko pahkî ecotome kir̂wan̂he. Asîsî warai cirko ero kwaka tpoxwe ehtome. Wooto yochotho akn̂iko.
11Ero yinhîrî tahrem akriko wehto yepona yarîhra rma. Iito tak n̂ecocoronpepe. Ocoro xa n̂expe tpoture cehso ro bronse, tahrem ha. Ero wa exitaw yusmunthîrî tak n̂ecahtîkesî kir̂wan̂he cehso ro.
12Cemaronwatken̂e iitono komo merpora. Poketken̂e mak tak tîcemarontarî ke rma. Etakir̂wamara rma nasî tahrem. Wehto chew tak n̂expe yusmunthîrî.
13Kicicitho poko mîxakn̂e kica. Ero rma nasî asmunthîrî warai. Awakir̂wamacho komo cma re wukukmekn̂e. Etakir̂waman me thakwa mîxatken̂e okwe. Ero wa etowra ro mak nasî asmunthîrî miya roro. Orwon me xa kemetanmekyaxe so. Awemetanmetîkache so mak tak n̂etowyasî asmunthîrî komo.
14Ero wara wîîkesî, Aporin komo Ow. Omtapotachonho yaw roro rma tak kiir̂axe so. Wahra mak kemetanmekyaxe so, kacho mera ro mak. Apînîn yaw so exihra ro mak tak wasî. Kicicme awehtoponhîrî komo wepanîyasî, awehtoponhîrî komo yaw roro rma wepanîyasî. Awehtoponhîrî komo rma nasî awen̂ekan̂e komo me, wîîkesî. Ero wara wîîkes Ow, Aporin komo Kaan ha, kekn̂e. Ero wara kekn̂e Kporin komo owya.
Esekiew Cinho Pen Waihyas Okwe
15-16Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, Oroto yiixe awehtoponhîrî pen tak waar̂asî ahyai. Yohno ro mak waar̂asî. Wara rma yîwratara esko, ewyotara marha esko.
17Okwe okwe, mîîke rma na re ehtura mak. Tîyanan pen komo waipuche okwe, okwe, kexe tooto komo kar̂pe ro mak, ero wa kahra esko amoro. Tîhtîwomke rma esko, tîhtake marha. Amtarî yahrura esko. Tîwrataxmu nahrî ro apupra marha esko, kekn̂e. Ero wara kekn̂e Kporin komo owya.
18Ero ke Kporin komo mtapotachonho wekatîmyakn̂e opoyino komo ya. Kokon̂i tak opici pen waihyakn̂e okwe. Enmapuche Kporin komo mtapotachonho yaw roro rma wîxakn̂e.
19Ero ke on wara ketken̂e opoyino komo owya, Ahce kacho ero wa mai? Ahce yekatîm xe mai amna ya ero wa awehtopo ke? ketken̂e.
20-21Ero ke on wara wîîkekn̂e yîwya so, Kporin komo mtapotarî wentai. On wara kekn̂e owya, On wara kasko Ixaw Yana komo ya, On wara kesî Kporin komo awya so, pahnoke tak nas omîn yîwîrîmacho owya. Pona awehcoyoponkacho mîn ha, cenporem xa awya so, awahworetopo komo, ero rma wîwîrîmesî. Amumuthîrî pen komo mînomye meye, awemsîthîrî komo marha. N̂examro pen tak waihyaxe kacipara ke paraxkaxapu me.
22Ero yimaw owara rma maxe amyamro hara. Amtarî yahrura maxe. Tîwrataxmu nahrî ro yapupra marha maxe.
23Tîhtîwomke rma maxe, tîhtake marha. Yîwratara marha maxe. Mahwoketîkexe mak kicicme awehtopo ken̂e rma okwe. Okwe okwe mîîkexe ehtura mak, aropotaw so mak.
24Awehtopo komo kuknon me nasî Esekiew. Noro nasî ero wa xa marha maxe amyamro hara. Ero wara awexitaw so tak amn̂e on wara mîîkexe, Kporin komo Kaan xa Mîk ham, mîîkexe tak opoko.
25-26On wara marha wîîkes awya, tooto xîkrî, on wara mas amn̂e, pona apoyino komo yentopo wîwîrîmes amn̂e. Ponaro n̂examro yehtopo xa mîn, n̂examro yahworetopo xa, yiixe ro mak ehtopo komo. Ero wakn̂iyasî. Yumumuthîrî pen komo marha waihkesî, emsîthîrî pen komo marha. Ero kaamo po rma waapa yai emahcixapu n̂ekatîmyasî awya tooto pen waihkachonho, omîn yakn̂itoponho marha.
27Ero yimaw tîmtapotaxmu me tak mas hara. Emahcixapu yakro mîmtapowasî. Yîmtapotan me exihra tak masî. Apoyino komo yehtoponho yenpon̂e me masî. Ero yimaw on wara tak kexe opoko, Kporin komo xa Mîk ham, kexe. Ero wara kexe, kekn̂e Kporin komo.
Ixaw Yana Komo Mîtwono Pen Komo Yemetanmetopo Marha N̂ekatîmyasî Kaan

1-2Ero yinhîrî Kporin komo mtapotarî wencekn̂e xa hara. On wara kekn̂e hara owya, Ai, tooto xîkrî, on wara wîîkes hara awya, Amonita komo wece enko hara, n̂examro pen waihkacho marha ekatîmko.
3On wara kasko yîwya so, Ai, Amonita komo, Kporin komo Kaanî mtapotarî ka entacoko. On wara kesî Noro awya so, kokon̂oro omîn xakn̂e tîwîrîmaxi. Pohnî me marha xakn̂e Ixaw Yana komo rowon. Xuta yepamtho komo naar̂atken̂e waapa komo miya anarî roowo pona. Ero yimaw, Ai okre, mîîketken̂e kica.
4Ero ke kahsîpexe so meyeno komo ya, resce n̂ixan komo ya. Acheka so rma cetarî komo n̂iir̂axe. Iina rma tîmîn komo n̂iir̂axe. Anatîrî komo yeperîrî nahyaxe, awokuthîrî komo mownu n̂eer̂axe marha okwe.
5Haba tak wiir̂asî woskara me, cuupu yewtî me waapa yoku kameru nahrî yewtî me. Ahnoro Amonita komo rowon wiir̂asî oper̂a yetîrapotopo me. Ero wara ciriche owya on wara tak mîîkexe opoko, Kporin komo Mîk ham, mîîkexe.
6On wara kesî Kporin komo Kaan awya so, On wara mîxatken̂e Ixaw Yana komo poko n̂examro pen waihketaw waapa ya, arîche marha, knowknow mîîketken̂e, knuw mîîkekn̂e marha ahtarî ke so. Ero wara mîîketken̂e tahwore awexirî ke so. Ixaw Yana komo xera ro mak mîxatken̂e ham okwe.
7Ero ke ketapoyankesî tak awahsîtome so okwe. Mîk hak rowon pono komo nar̂marî me kiir̂axe so okwe. Ero yimaw exihra tak maxe, Amonita komo mîkyam, kacho kom ha. Kîhcamnoyaxe so kr̂a anarî yana komo exitaw so rma. Ero yimaw tak on wara mîîkexe opoko, Kporin komo Mîk ham, mîîkexe, kesî Kporin komo awya so, kasko Amon komo ya, kekn̂e. Ero wara kekn̂e Kporin komo owya.
8On wara kes hara Kporin komo Kaan, On wara kexe Moabita komo, Sei Pono komo marha, Encoko ka, Xuta yepamtho komo naxe mîk hak rowon pono komo wara rma, kexe.
9Ero wa karî ke yîwya so Moabita komo yewtonî mko wakn̂ipesî waapa komo ya. Yîrowon komo yemyatwono mko wakn̂ipesî. Beci-Xesimoci, Baaw-Meion, Kiriatain, ero warai mko ewto mko wakn̂ipesî. Kir̂wanî ro ewto mko mîn, kacho mko rma mîn wakn̂ipes okwe waapa ya.
10Moabita komo war̂mapesî mehxa mohxapu komo ya, resce n̂ixan komo ya. Amonita komo yakro rma war̂mapesî yîwya so. Ero yimaw Amonita komo yosotî nîhcamnoyaxe mîk hak rowon pono komo ahnoro.
11Moabita komo wemetanmekyasî. Ero yimaw tak on wara kexe n̂examro, Kporin komo xa Mîk ham, kexe. Ero wara tak kexe Moabita komo, kesî Kporin komo. Ero wara kesî.
12On wara marha wîîkesî, Aporin komo Kaan Ow ha, On wara xatken̂e Eton pono komo, Xuta yepamtho komo poko n̂esepanîyatken̂e. Ero yanme kicicme ro mak n̂examro ween̂asî.
13Ero ke on wara wîîkes Owî, Aporin komo Kaan, oyamorî ke Eton pono komo yahsîn̂e wara wasî. N̂examro pen waihkesî kîrkomo pen, iyokuthîrî komo marha. Pohnî me tak wiir̂asî yîrowonthîrî komo. Teman pona roro pohnî me nasî. Kacipara imo nparaxkatho me waihyaxe Tetan pono pen komo.
14Eton pono komo poko tak kesepanîyas Ow. Oyanan komo ke rma kesepanîyasî poko so, Ixaw Yana komo ke. Kîrwonasî Eton pono komo poko. Ero ke oyepanîyasî oyanan komo. Ero yimaw oyesepantopo tak nîhtînoyaxe Eton pono komo, wîîkesî. Aporin komo Kaan ero wara wîîkesî.
15On wara marha wîîkes Ow, Aporin komo Kaan ha, On wara xatken̂e Piristew kom hara, tîrwon̂e xa n̂esepanîyatken̂e. Xuta yepamtho pen komo waihkatîka xe xatken̂e okwe. Pahxa rma nîrwonatken̂e Ixaw Yana komo poko, ero wara rma nîrwonatken̂e kokon̂oro n̂he xa hara okwe.
16Ero ke on wara wîîkesî, Aporin komo Kaan Ow wîîkesî, Piristew komo wetapesî marha oyamorî warai ke. Kerecita komo marha waihkesî. Tuuna imo yecihtawno komo ahnoro waihkesî etîmtoxapunhîrî komo.
17N̂examro poko kesepanîyas Ow hara. Tîrwon̂e xa n̂examro wemetanmekyasî. Ero yimaw, oyesepanîyataw tak on wara kexe, Kporin komo xa Mîk ham kemetanmekn̂e komo, kexe. Ero wara kexe Piristew komo amn̂e, wîîkesî, kekn̂e. Ero wara kekn̂e Kporin komo owya.
Ciru Pono Pen Komo Waparî Marha N̂ekpesî Kaan

1Ero yinhîrî Kporin komo mtapotarî wencekn̂e xa hara. 11 cimn̂ipu xakn̂e ahsîxapu me amna yehtoponho. Yihcitopo kaamo po xa wencekn̂e, nuun̂i yihcitopo po ha.
2On wara kekn̂e owya, Ai, tooto xîkrî, on wara ketken̂e Ciru pono komo Xerusaren poko, Ai okre, tar̂maxi tak naxe Xerusaren pono komo, mîk hak pono komo yesamarî potawnonho komo. Tahrunkaxi tak nasî esama mîk hak rowon pono komo yakan. Takn̂iso tak nasî Xerusaren pen. Ero ke kemyawno komo tak tahsîyaxe mer̂pora okre, ketken̂e kica.
3Ero ke on wara wîîkesî, Aporin komo Kaan Ow wîîkesî, Ai, Ciru pono komo, on wara was apoko so, awaparî komo me tak was okwe. Mîk hak rowon pono komo wekpesî awaparî komo me. Emahyaka re mokyaxe esewcokocokomacho wara tuuna imo kwawno wara. Ero wara mîk hak rowon pono komo mokyaxe awaparî komo me.
4Ciru wacantho tak macakexe n̂examro. Mîîmoci marha n̂ixkexe waapa yekaiporen̂e mîntho mko. Ewtotho tak naiwexe toopu wara ro mak tmemehse.
5Tuuna imo ke twamtoso rma tak nasî ewtotho amn̂e, anîmn̂e komo mîyen yuturpamnotopo me nasî. Ciru pono komo yemyawnonho naatîkexe mîk hak rowon pono komo, wîîkesî. Ero wara wîîkes Ow Aporin komo.
6Ciru yemsîrî warai komo naxe woskara po so ewto mko. Ero pono komo marha waihyaxe kacipara imo ke. Ero yimaw tak on wara kexe opoko, Kporin komo xa Mîk ham, kexe.
7On wara wîîkesî, Aporin komo Kaan Ow wîîkesî, Ciru pono komo waparî me wekyasî Nabukotonoso, Babiron̂a kayaritomon. Kayaritomo komo kayaritomon mîk ha. Mehxa wekyasî nohce n̂ixa. Kawaru mkaw so mokyaxe anarî komo noro sowtatun komo, tarara yaw so mokyaxe anarî kom hara. Mer̂pora ro mak mokyaxe.
8On wara tak awir̂axe so noro, awemsîrî warai pen komo tak waihkesî kacipara imo ke oko, woskara pono pen kom ha. On wara awir̂axe so amyamro hara, roowo n̂enmekpesî amamhoko so. Waaca marha n̂irpesî amamhoko so cecen̂an komo me.
9Waaca macakacho ro ke awacan komo macakesî. Waapa yekaiporen̂e mîn marha nametîkesî yawaka ke.
10Mer̂pora ro mak nasî noro yoku kawaru. Noro yipu mokyataw tosuhtosuh kesî roowo pupuntho. Ero rma nas awahrun̂e me kaweresî wara. Awacan komo tak nîrîrîmesî mer̂pono pîn mokrî ke kawaru mkawno komo, tarara yawno komo marha. Ero yinhîrî awacan metatan yaro so n̂ewomyaxe ewto pona. Waaca awkaxapu yaro cepatakaxmu komo wara rma n̂ewomyaxe awewton komo pona.
11Awesamarî komo yaw so n̂etapikyasî noro yoh komo kawaru. Ahnoro awewtonthîrî komo pono pen komo waihkexe kacipara imo ke. Amîn komo mapatanî marha macakexe porinî mko rma.
12Apurantanthîrî komo naatîkexe, awemyawnonhîrî komo marha naar̂axe ahnoro. Awewton komo wacantho macakexe. Amînthîrî komo n̂ixkexe kir̂wanînhîrî okwe. Ero yinhîrî toopu mko nar̂mesî tuuna kwaka, amîn me ciixapunhîrî, awacan me ciixapunhîrî marha. Weewe marha nar̂mexe iina yukwaka amîn me ciixapunhîrî. Roowo marha nar̂mexe iina awewtonthîrî yewtî me ehxapunhîrî. Ero yipu mko nar̂mexe tuuna kwaka.
13Awewanomacho komo tak wîtîtmamnoyasî. Esentara tak nas aratîn komo, ahpa kom ha.
14Toopu meretîrî wara tak nasî awewtonthîrî. Iito tak ootî yanîmn̂e komo nuturpamnoyaxe tîmîyen komo. Ero yinhîrî esewtoman me ro mak tak nas hara awewtonthîrî komo. Ero wara wîîkes Ow Aporin komo.
15On wara marha wîîkes Ow, Aporin komo Kaan Ow wîîkesî, Ciru pono komo ya wîîkesî, Meyeno komo tak tatanaxe tuuna imo yecihtawno komo awaikachonhîrî komo yentache. Ciru pono pen komo waihkace ham okwe. Aka, aka, kace paraxkaxapunhîrî pen komo. Ero wa waihketken̂e Ciru pono pen komo, kacho n̂encexe.
16Ero wara kacho yentache tapon komo poi tak nawomyaxe tuuna yecihtawno komo kayaritomon komo. Tponon komo tak mohkexe kawno, kayaritomo ponon ha. Anarî marha mohkexe tponon komo tporokyem hara. Erahtîmtopo tak nasî n̂examro ponon warai me. Roowo pona mak n̂eremexe. Tatanaxe ro mak. Apoko so n̂eserepokexe ro mak, Ciru pono pen komo poko.
17Nîwracexe marha tak n̂examro apînîn yaw so. On wara kexe tîwratarî me so, Ahce kacho mexixkai okwe Ciru. Miya so cekaiporesomunhîrî amoro. Yaana me xa xatken̂e apononhîrî pen komo tuuna imo kwaw tîtotopo komo poko. N̂eraswatken̂e tuuna imo yecihtawno komo apono komo pona.
18Oroto tak tatanaxe hara tuuna imo yecihtawno komo awaikacho komo yentarî ke. N̂eraswaxe ro mak ciwya pono komo awaikarî komo yentarî ke. Ero wara naxe okwe, kexe tîwratarî komo me.
19On wara marha wîîkes awya so, Aporin komo Kaan Ow wîîkesî, Pahxaro ewtotho me tak kiir̂asî. Pohnîtho meen̂axe ewtotho mko, ero warai me kiir̂as amoro hara Ciru. Tuuna imo marha wekpesî awenorinokan̂e me. Weyun kwaw tak mas okwe.
20On wara marha wîîkes apono pen komo ya, ero yimaw pahxan pen komo yaka tak kaar̂axe so, ewtarî imo yaka ha. Roowo yatumnawno me tak maxe okwe. Ewtotho pono wara tak maxe ero yimaw. Iito tak maxe ewtarî imo yaka tîtosom komo yakro. Tooto yewton me exihra ro mak tak mas hara amn̂e. Kir̂wan komo reha wîîr̂asî waipîn komo rowon po.
21N̂eraswaxe tak mer̂pono pîn komo awaikacho komo yentache. Exihra tak maxe okwe. Awepor̂axe so rma re, awenîra ro mak tak naxe okwe. Ero wara kiir̂axe so amn̂e, wîîkes awya so. Aporin komo Kaan Ow ero wara wîîkesî, kekn̂e. Ero wa kekn̂e Kporin komo owya.
Cemyawnoi Xa Ka Xatken̂e Ciru Pono Pen Komo

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, awratakî Ciru pono komo pînîn yaw. Amtapotakî marha awratarî me.
3On wara kasko Ciru pono komo ya awratarî me, Ai, Ciru pono komo, tuuna imo yecihtawno komo amyamro. Twarawantaxmu komo amyamro mîk hak pono komo yakro, tuuna imo yecihtawno komo yakro. On wara kesî Kporin komo awya so, Ai, Ciru pono komo, on wara mîîketken̂e, Cewtoporem xa amna okre, mîîketken̂e.
4Awewkuru wara rma xakn̂e tuuna imo. Kir̂wan̂he ro mak amîn komo n̂iir̂atken̂e amîn ciin̂e komo.
5Siprexte yepu n̂iir̂atken̂e amîn me. Mehxa n̂ekyatken̂e siprexte yepu Sen̂i poi. Setru yepu marha n̂ekyatken̂e Ribanu poi akanawarî yecepu me ciisom.
6Basan poi n̂ekyatken̂e kahpar̂u yepu awayaru komo me ciisom. Siprexte yepu n̂ekyatken̂e akanawarî komo me ciisom. Mahpin ke ero yipu porokucetken̂e kanawa ciir̂ataw.
7Riin̂u kahxapu n̂ekyatken̂e Exitu poi akanawarî yecepu pono me. Tporokutoxapu n̂ekyatken̂e riin̂u kahxapu kir̂wanî ro okre. Ero poko so rma mîmewretken̂e awewton komo kuknon. Awawarpamacho komo me xakn̂e poono tîswayem, camnarexapu marha. Erisa poi tî ero n̂ekyatken̂e.
8Siton pono komo, Ahpace pono komo, ero warai komo xatken̂e kweikwei kan̂e me akanawarî komo yaw. Iito awewton po xatken̂e mîn hak poko ehcamhokaxapu komo. Noro yipu komo xatken̂e akanawarî kor̂man̂e komo me.
9Xebaw pono komo marha cetken̂e akanawarî komo yaw, poritomo komo, ehcamhokaxapu komo. Akanawarî yahkoroman̂e me xatken̂e okoropo warai ke. Anakwataka mokyatken̂e ahnoro tuuna kwaw tîtosom komo, kanawa yaan̂e komo. Awakro so warawantaxi mokyatken̂e.
10Pehsa komo xatken̂e asowtatun komo me, Rica pono komo marha, Puce pono komo marha. Amîn komo wacan pona nakrîyatken̂e cecen̂an komo, tîxapikan komo marha. Ero wara awewton komo n̂iir̂atken̂e eserepokano ritopo me xa okre.
11Asowtatun komo yakro xatken̂e Ahpace pono kom hara sowtatu komo, Kamace pono komo marha. Mîîmoci yaw so n̂examro xatken̂e awacan komo kanahtawno yaw. Waapa yekaiporen̂e mîn yaw so xatken̂e. Amîn komo wacan pona nakriyatken̂e cecen̂an komo. Ero wa amîn komo porokucetken̂e cenpore xa cehso ro.
12Tahsisi pono komo warawanwatken̂e awakro so mer̂pora ro mak exirî ke awemyawno komo, cepethîkem kom ha. Awya so nîmyatken̂e prata, pehu, estan̂u, xumbu, ero warai nîmyatken̂e awya so awemyawno komo yepetho me.
13Xapan pono komo marha warawanwatken̂e awakro so, Tubaw pono komo, Meseke pono komo, ero warai komo. Awya so nîmyatken̂e awanton komo, paayu, bronse ciixapu, ahce na ciixapu marha bronse. Ero yipu nîmyatken̂e awya so awemyawno komo yepetho me.
14Tokahma pono komo marha warawanwatken̂e awakro so. Kawaru komo nîmyatken̂e n̂examro reha awya so. Tawsîn̂em yaan̂e komo mîk nîmyatken̂e kawaru, sowtatu yaan̂e komo marha. Muura komo marha nîmyatken̂e awya so. Noro yipu komo nîmyatken̂e awya so awemyawno komo yepetho me.
15Tetan pono komo marha warawanwatken̂e awakro so. Miyan pono komo rma warawanwatken̂e awakro so tuuna imo yecihtawno komo. Erepanci yorî ke awepemetken̂e so n̂examro reha, ebanu yepu ke marha.
16Siriu komo marha warawanwatken̂e awakro so mer̂pora ro mak exirî ke awemyawno komo, an̂irithîrî kom ha. Ero pona so awepemetken̂e esmerawta ke, poono camnarexapu ke, poono porokotuxapu ke, riin̂u kahxapu ke, koraw ke, akata ke, ero warai ke awepemetken̂e so.
17Xuta komo warawanwatken̂e awakro so, Ixaw Yana komo marha. Awemyawno komo n̂epemetken̂e puruma ke, Min̂ici pono komo natîtho ke, anahrî komo tîkporem ke, weenu ke, aseci ke, bawsamu ke, ero warai ke awepemetken̂e so.
18Tamasku pono komo marha warawanwatken̂e awakro so mer̂pora exirî ke awemyawno komo, anarmerpan exirî ke marha cepethîkemu mko. Awepemetken̂e n̂examro reha kawaxiyem ke, Ewbon pono komo n̂iritho ke ha. Oper̂a pocitho ke marha awepemetken̂e so, tumutwem ke.
19Taan pono komo marha warawanwatken̂e awakro so, Xapan pono komo marha, Usaw pono komo xa. Awemyawno komo n̂epemetken̂e pehu ke, yukuyixapu ke, kasia ke, karamu ke, ero yipu ke awepemetken̂e so n̂examro reha.
20Tetan pono komo marha warawanwatken̂e awakro so. Kawaru mkarî yaam ke awepemetken̂e so n̂examro reha.
21Arabia pono komo marha warawanwatken̂e awakro so emapona roro, Keta pono komo marha. Kahn̂eru ke awemyawno komo n̂epemetken̂e, kahn̂eru xîkrî ke, boce ke marha.
22Saba pono komo marha warawanwatken̂e awakro so, Haama pono komo marha. Anahrî komo poxun ke awemyawnonhîrî komo n̂epemetken̂e, toopuci enporixapu mko ke, ooru ke, ero warai ke awemyawno komo n̂epemetken̂e.
23Aran pono komo marha warawanwatken̂e awakro so, Kan̂e pono komo, Eten pono komo, Saba pono komo, Asiriu komo, Kiwmace pono komo, ero warai kom ha.
24Poono ke marha awemyawno n̂epemetken̂e cenporem ke okre, tîswayem, porokutoxapu, ero warai ke awepemetken̂e so poono ke. Ketapitopo yaam ke marha awepemetken̂e so, tmewrem komo ke. Xapopo warai ke kahxapu mîn xakn̂e ketapitopo yaam. Ero warai ke awepemetken̂e so.
25Tahsisi pono komo kanawarî xakn̂e awemyawno komo yaan̂e me. Copoyi ro mak nasî awemyawno yîmtotopo mko. Ciwya pono amoro tuuna imo kwawno pono.
Noro Pîntho Me Ro Mak Ciru Pono Pen Komo N̂iir̂asî Kaan
26Miya so awar̂atken̂e so amaywen komo kweikwei kan̂e kom ha. Awetapetken̂e so ha tko ocowo imo, resce n̂ixan. Akanawarî komo n̂ekararakekn̂e tuuna imo rakataw rma okwe.
27Amn̂e tak awîrîmacho komo me xa tak n̂enmayas okwe. Ero yimaw tak ahnoro ahyawno komo n̂enor̂asî ro mak okwe tuuna imo rakataw rma. Apurantanthîrî komo n̂enor̂asî, awemyawnonhîrî komo, poko twarawantaxmunhîrî, akanawarî yaan̂enho komo, akanawarî yakîhton̂enho komo, ahce na tîmn̂e komo epethîrî pona, asowtatun pen komo, ahnoro awewton pononho pen komo n̂enor̂axe tuuna imo kwaka rma okwe.
28N̂esewsîyasî tak woskara komo akanawarî yaan̂e komo mtapotarî yentache, Amna n̂enor̂as okwe, kacho yentache ha.
29Ero yimaw tîkanawarî komo nahsîpînkexe kr̂a ahnoro kweikwei kan̂enho komo. Ahnoro kanawa yaan̂e komo n̂ecececexe ecihtaw mak.
30Okwe okwe, kexe apînîn yaw so. Cerewre ro mak nîwracexe. N̂ekanapupurexe roowo ke, wermonho cheka marha n̂ehmamexe.
31N̂ekanamurinkexe apînîn yaw so cexirî ke so. Kumixitho namruyaxe. Ahwora ro mak nîwracexe apînîn yaw so. Wara ro mak kexe tîwratarî me so.
32On wara kexe apînîn yaw tîwratarî komo me, Ahto ma re nai anarî ewto imo Ciru warai hara? Ahto ma re nai ero warai ewto pen tuuna imo kwaka ar̂maxaputho okwe? kexe.
33Awemyawno komo yaar̂ataw tuuna imo kwaw anarmerpan komo mereporetken̂e mer̂pono pîn kom ha. Kayaritomo komo meero memyawnometken̂e roowo poko hakno komo mer̂pora exirî ke awemyawno komo, cepethîke so exirî ke marha.
34Amn̂e tak tar̂matîkaxi tak maxe okwe tuuna imo ke rma. Cenoriso maxe okwe weyuntaw ro mak okwe. Cenoriso marha nasî awemyawnonhîrî komo, amaywenînhîrî pen komo marha.
35Ahnoro tuuna imo yecihtawno komo naxe ahwora ro mak awar̂marî ke so. Tatanaxe mak kayaritomon komo. Cerahsom wara mak tak n̂esenpexe okwe.
36Kuu kexe tak twarawantaxmu komo, anarî yana komo, apoko so ceserepokarî ke so. Okwe, kacho me xa tak maxe yîwya so. Eroromero mexponkexe okwe, kasko, kekn̂e Kporin komo owya. Ero wara kekn̂e.
Kaan Xa Ow Ha, Kekn̂e Tî Ciru Pono Komo Yantomen̂e Kica

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, Ciru pono komo yantoman̂e yakro tak amtapotakî. On wara kasko yîwya, Ai, apa on wara kesî Kporin komo Kaan awya, On wara mîîkesî, Kaan me cehsom ow ha. Kaan me cehsom komo yapon pono rma ow, tuuna imo rakatawno pono ha, mîîkesî kica. Tooto mak mexe amoro, Kaan me cehsom pînî ro mak. Tohnaw ro mak wa mîîkesî, Takîhso cesehtînosom xa ow, Kaan yesehtînotopo me rma kesehtînoyas ha, mîîkesî.
3Takîhso cesehtînosom me rma re mai Tan̂iew yopo. Ahce na poko camkî natu tooto komo ero poko camkîra ro mak masî amoro reha.
4Takîhso ro mak masî ahce na poko, yuhnari marha mîhtînoyasî ahce na poko. Ero wara awexirî ke awemyawno mepamnoyakn̂e. Apurantan mîn yaw so ooru mepamnoyakn̂e, prata marha.
5Awemyawno poko camkîra xa mîwarawanwasî tooto komo yakro. Ero ke awemyawno mepamnoyakn̂e. Mer̂pora ro mak exirî ke awemyawno pen anarî komo yopono me tak mesehtînoyasî kica.
6Ero ke on wara kesî Kporin komo Kaan awya, On wara mîîkesî, Kaan me cehsom komo warai rma ow, mîîkesî kica.
7Ero wara awesehtînorî ke anarî yana komo tak wekyasî awaparî me okwe. Anarî rowon pono komo mîkyam, waapa me cehsom xa tko okwe. Tîkaciparan komo mohkexe een yai awemyawno komo yamachome cenporemînhîrî ha. Kir̂wanînhîrî ro mak namexe okwe, takîhso ciixapunhîrî.
8Ewtarî imo yaka tak awar̂mexe. Waapa nwaikarî me mas okwe amoro pen. Tuuna imo rakataw rma awaikexe so.
9Ahce wa tak mîîke ero yimaw? Kaan xa ow ha, mîîke ha ma re ero yimaw awaparî komo ya? Tooto me mak masî ero yimaw, Kaan me exihra ro mak masî. Ero wa masî awaparî komo ya.
10Noro pîntho wara rma mîwaiyasî anpikan komo wara rma okwe. Anarî yana komo rma awaikesî. Ero wara wîîkes Ow Aporin komo Kaan ha, kekn̂e. Ero wara kekn̂e Kporin komo.
Ciru Kayaritomonî Ro Yehtoponho N̂ekatîmyasî Kaan, Yîwîrîmacho Marha
11-12Ero yinhîrî on wara kekn̂e xa hara Kporin komo owya, Ai tooto xîkrî, Ciru pono komo kayaritomon pînîn yaw tak awratak hara. Awratarî me on wara kasko yîwya, Ai, Ciru pono komo kayaritomon, on wara kesî Kporin komo Kaan awya, Pahxa kir̂wanî ro me mîxakn̂e okre. Takîhso xa mîxakn̂e. Cenporem me marha mîxakn̂e.
13Eten po mîxakn̂e pahxa, Kaan natîrî yewtî po. Anarmerpan ke ceporokutoso mîxakn̂e, toopuci enporixapu ke. Sahton̂ia, topasiw, ciamanci, turkesa, on̂ixi, xaspe, sapira, kahmunkuru, esmerawta, ero warai ke ceporokutoso mîxakn̂e okre. Ooru marha xakn̂e aporokru. Asamaporan marha n̂iir̂akn̂e Kaan, aratîn marha cecesom. Ero wara awir̂akn̂e Kaan pahxa awakîtotoponhîrî po rma.
14Kerubin amoro, kîhkapekn̂e oyeken yahrun̂e me. Kaan yîpînî ro po ka mîxakn̂e. Toopu chere metar̂akn̂e wehto ke cetahsîsom chere.
15Kicicitho mîkro, kacho mera ro makî ka mîxakn̂e. Ero wara roro ka mîxakn̂e awakîtotoponhîrî n̂ixa ro kicicitho me tak awehtoponhîrî pona roro hara okwe.
16Miyan komo yakro rma twarawantaxmu me mîxakn̂e. Ero yanme waapa me awehtopo tak mîhtînotîkekn̂e okwe. Kicicme tak mîxakn̂e okwe. Ero ke ken̂epekn̂e kr̂a Kaan yîpîn poi. Ero wara ken̂epekn̂e toopu chewnonho, wehto ke cetahsîsom chewnonho ha. Kerubinînhîrî amoro Kaan yeken yahrun̂enho.
17Miyan komo yopono me rma mesehtînyoyakn̂e, cenporem me xa awexirî ke. Takîhso cesehtînosom me awehtoponhîrî maknamekn̂e kicicme awehtopo pona hara. Ero wa mîxakn̂e cenporem me awexirî ke marha okwe. Roowo pona tak kar̂mekn̂e. Kayaritomo komo wero ro rma kar̂mekn̂e awentome tak yîwya so.
18Mer̂pora tak xakn̂e kicicme awehtoponhîrî. Kicicitho me mîwarawanwakn̂e kica. Ero wara awexirî ke amînî ro mko mîwîrîmekn̂e kica. Ero ke wehto tak wahrunkekn̂e ahyawnonhîrî rma. Ero rma awakn̂iyakn̂e. Ero wara wemronho me tak kiir̂akn̂e, roowo pore pahxapu warai me. Ero wa kiir̂atken̂e awehtoponhîrî yenîn̂e komo wero ro rma.
19Anarî yana komo xatken̂e awehtopo yentan̂e komo. N̂examro n̂eserepoketken̂e awar̂machonhîrî yentarî ke. Noro yipu amoro okwe. Okwe ro mak okwe, kexe ro mak anarî yana komo apoko. Mexponkesî tak exihnî me ro mak, kasko yîwya, kekn̂e. Ero wara kekn̂e Kporin komo owya.
Siton Pono Pen Komo Marha Waihkesî Kaan
20-21Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, Siton pono komo wece cewru tak esko hara. Iitono komo yîwîrîmacho ekatîmko hara.
22On wara kasko yîwya so, Ai Siton pono komo, on wara men kesî Kporin komo Kaan awya so, awemetanmecho komo tak wîhtînoyasî. Kayaritomo me xa oyehtopo wenpesî ero wara awirirî komo ke. On wara tak mîîkexe opoko amn̂e awîrîmache so owya, Kporin komo xa Mîk ham, mîîkexe. Kaan me xa tak kesenpesî awar̂marî komo ke.
23Siton pono pen komo wiir̂asî eper̂a nahsîrî me. N̂examro kamxukutho marha wen̂epesî esamarî yaw so. N̂examro yewton po rma iitononhîrî pen komo naxe paraxkaxapu me. Ero wa n̂examro ya wîmyasî kicicme ehtoponhîrî komo yepetho. Mehxarpa mokyaxe waparî komo okwe, kacipara imo ke cemyarkem kom ha. Ero yimaw on wara tak kexe Siton pono komo opoko, Kporin komo xa Mîk ham, kexe. Ero wara kexe.
24Ero yimaw Ixaw Yana xatî pîn komo exihra tak naxe yîmîtwono kom ha. Cekyekyem warai mîkyam xatken̂e oko. Ixaw Yana komo nîwîrîyakexe mak okwe. Ero wa exihra tak naxe yîmîtwono komo amn̂e. Ero yimaw tak on wara kexe Ixaw Yana komo, Kporin komo xa Mîk ham, kexe tak hara.
Ixaw Yana Komo Reha Nakronomesî Kaan Amn̂e
25On wara marha wîîkes Ow, Aporin komo Kaan ha, On wara naxe Ixaw Yana komo amn̂e, takpaxi so naxe anarî yana komo chew. Yîchei so tko n̂examro wekyas hara. Ero yimaw on wara tak kexe Xenciu komo, Kaan xa nai ham Ixaw Yana komo chew okre, kexe. Ero yimaw tîrowonî ro po tak naxe Ixaw Yana komo. Roowo wîmyakn̂e oyanton ya, Xako ya ero po n̂axe Ixaw Yana komo.
26Iitono ro me tak naxe tukurui okre. Tîmîn komo n̂iir̂axe, tînatîrî komo marha n̂iir̂axe uupa yatî. Mokuhra ro mak tak naxe n̂examro waparî komo. Yîmîtwononho pen komo wîwîrîmesî Ixaw Yana yîwîrîyakan̂enho pen komo. On wara kexe ero yimaw opoko, Kporin komo xa Mîk ham, kexe. Ero wara kexe Ixaw Yana komo, kekn̂e. Ero wara kekn̂e Kporin komo owya.
Ewtotho Me Tak Nas Amn̂e Exipsiu Komo Yewtonî Mko

1-2Ero yinhîrî Kporin komo mtapotarî wencekn̂e xa hara. 10 cimn̂ipu xakn̂e ero yimaw Babiron̂a po amna yehtoponho. 10-înhîrî nuun̂i po kekn̂e, 12-nhîrî kaamo po. On wara kekn̂e owya, Ai, tooto xîkrî, on wara wîîkes hara awya, Paraw wece cewru tak esko hara, Exipsiu komo kayaritomon wece. Noro yîwîrîmacho ekatîmko hara, ahnoro Exipsiu komo yîwîrîmacho ha.
3On wara kasko Paraw ya, Ai, Paraw, Exipsiu komo kayaritomon amoro. On wara wîîkes awya, awîrîmacho tak wîhtînoyasî. Watwa imo warai mak amoro awewkuru kwawno warai. On wara mîîkesî, oyewkuru ro mîn N̂iru yepu. Owî rma wiir̂akn̂e oyewkuru ro me, mîîkesî kica.
4Kiiwi ke tko kahsîyasî ayohyarî yahsîn̂e ke. Ootî marha n̂etahsîyasî apîpîthîrî poko. Ero wara nasî ootî awewkuru kwawno komo. Oyanme mak ero wara nasî. Ero yinhîrî kanîmyasî awewkuru kwai. Ootî rma nasî cetahsîso apîpîthîrî poko. Ero wa n̂etahsîyasî ahnoro awewkuru kwawno ootî komo.
5Axawa imo po rma knomyasî. Awakro rma wînomyasî ootî komo awewkuru kwawnonho komo. Woskara po rma mepîrkesî. Awepîrkache awanmîra ro mak naxe tooto komo. Amaywen komo yenmekîra naxe. Kamara yotî me mak knomyasî, kwacinama yotî me marha.
6-7Ero wa awexitaw tak on wara kexe ahnoro Exipsiu komo opoko, Kporin komo xa Mîk ham, kexe. Ixaw Yana yamoyin wara rma re mîxakn̂e amoro Paraw, cukmano wara hatko. Tamorî ke so awahsîn̂e wara xatken̂e. Ero wara exitaw so cetatukmaxmu wara mîxakn̂e okwe. Awanme marha n̂examro motarî n̂esewkekn̂e oko. Apona ecececetaw so metaxikwekn̂e n̂examro petî yenîhmatome mak oko.
8Ero ke on wara kesî Kporin komo Kaan awya Paraw, Awaparî komo wekyasî kacipara imo ke cemyarkem kom oko. Amaywen pen komo waihkexe okwe, iyokuthîrî pen komo marha okwe.
9-10Pohnî me tak nasî Exitu ero yimaw, axawa me mak. Ero yimaw on wara kexe iitononhîrî komo opoko, Kporin komo xa Mîk ham, kexe. Ero wara kexe. On wara mîîkekn̂e amoro Paraw, Oyewkuru ro mîn N̂iru yepu. On̂iritho rma mîn ha, mîîkekn̂e kica. Ero ke awaparî me rma was Ow hara. Awewkuru wapainokesî. Wemronho me tak wiir̂asî awewtonthîrî mko okwe. Pohnî me mak wiir̂asî arowonthîrî. Ero wara roowo wiir̂asî Mikitow pona rorono, Sien̂e pona rorono marha. Miya rorono ero wara wiir̂asî arowon Eciopia rowon wokpan pona roro.
11Arowonthîrî pore tohra ro makî tak nasî tooto, okno marha. Tooto yewton mera ro mak nasî pahkî 40 cimn̂ipu pahkînon ha.
12Pohnî me ro mak Exitu rowontho wiir̂asî. Yîmîtwononho komo rowontho meero wiir̂asî pohnî me. Pohnî me marha nasî Exipsiu komo yewtontho. Ero wara nasî 40 cimn̂ipu okwe. Exipsiu pen komo wakpayasî mîk hak rowon pono komo cheka. Mîk hak rowon po tak naxe ero yimaw.
13On wara marha kesî Kporin komo awya so, 40 cimn̂ipu exiche tak Exipsiu komo wekyas hara. Anarî yana komo cheka akpaxapunhîrî komo wekyas hara.
14Waapa nahsîtho me ehxapunhîrî wekyas hara Patîros rowon pona, n̂examro porin pen rowontho pona ha. Iito tak naxe tkayaritomoi ha re, kar̂pen me tko naxe okwe.
15Anarî komo xawyaka n̂he nasî Exipsiu komo kayaritomon. Pahxa Mîk hak rowon pono komo yopono me ka xatken̂e Exipsiu kayaritomon komo. Ero warahra ro mak tak nas amn̂e. Kar̂pen me tak n̂examro wiir̂asî. Mîk hak rowon pono komo yantoman̂e mera ro mak tak naxe.
16Exipsiu kayaritomon pona enîhra ro makî tak naxe Ixaw Yana komo ero yimaw. Kicicme n̂examro yehtoponho ponaronoman̂e me mak tko nasî. Kicicme tîxatken̂e kica pahxa Exipsiu kayaritomon pona een̂ataw kîwya so kica, kexe tak noro yîhtînoyataw. Ero yimaw on wara marha kexe opoko, Kporin komo xa Mîk ham, kexe. Ero wara kexe, kekn̂e Kporin komo owya.
17Ero yinhîrî Kporin komo mtapotarî wencekn̂e xa hara. 27 cimn̂ipu tak xakn̂e Babiron̂a po amna yehtoponho. Yihcirî nuun̂i po wencekn̂e, yihcirî kaamo po marha, ero po yîmtapotarî wencekn̂e. On wara kekn̂e owya,
18Ai, tooto xîkrî, on wara wîîkes awya Nabukotonoso poko, Babiron̂a kayaritomon poko, tîsowtatun komo nantometîkekn̂e Ciru pono komo yar̂marî poko. Pahkî n̂etapicketîketken̂e ero poko. Ero poko n̂ehpoketken̂e noro sowtatun komo ahnoro, n̂ekr̂amankekn̂e marha n̂examro motarî oko. Cepethîrî tko ahsîra xakn̂e Nabokotonoso, noro sowtatun komo marha ahsîra xatken̂e, Ciru pono komo yar̂matamci yahsîra.
19Ero ke on wara wîîkes Ow, Aporin komo awya, Exipsiu pen komo war̂mapesî Nabukotonoso ya, Babiron̂a pono komo kayaritomon ya. N̂examro purantantho naar̂asî. Ahnoro iitono komo yemyawnonho nahsîyasî, naar̂asî marha tîsowtatun komo yepetho me.
20Exipsiu pen komo war̂mapesî yîwya Ciru pono pen komo yar̂matoponho yepetho. Oyanme rma n̂examro n̂etapicketken̂e. Ero ke wepemesî, wîîkesî. Ero wara wîîkes Ow, Aporin kom ha.
21Ero yimaw paaka meretîtho warai me tak n̂ehtîkesî Ixaw Yana komo kayaritomon. Karitî me n̂he n̂ehtîkesî. Ero yimaw marha tîmtapotaxmu me kiir̂as hara n̂examro chew. Ero yimaw on wara kexe Ixaw Yana komo opoko, Kporin komo xa Mîk ham, kexe. Ero wara kexe, kekn̂e. Ero wara kekn̂e Kporin komo owya.
Exipsiu Komo Yakronoman̂enho Pen Komo Meero Waihyaxe Okwe

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, omtapotarî ekatîmko xa hara. On wara kasko Exipsiu komo kayaritomon ya, On wara kesî Kporin komo Kaan awya, Awratakî tak. Okwe ro mak, kacho me tak men n̂enmayas amn̂e okwe.
3Pahnoke tak nasî Kporin komo yîrwonîmtopo okwe. Awarapape men n̂enmayas amn̂e. Mîk hak rowon pono komo yîwîrîmacho me n̂enmayas okwe.
4Exipsiu pen komo waparî mokyaxe ero po, kacipara imo ke cemyarkem kom ha. Eciopia pono komo marha n̂esemetanmekyaxe tîwrataxi ro. On wara marha naxe Exipsiu komo waihyataw, n̂examro yemyawnonho naar̂axe waapa komo. Yîmînthîrî komo marha nakn̂iyaxe, mapatanthîrî marha mohkexe.
5Eciopia pono komo, Puce pono komo, Ruce pono komo, ahnoro Arabia pono komo, Kube pono komo, miyan komo rma n̂epîrkexe ero yimaw, Exipsiu pen yakronoman̂enho pen komo. Kaciparayem komo nparaxkatho me rma waihyaxe oko.
6On wara marha kesî Kporin komo, n̂epîrkexe amn̂e Exipsiu yakronoman̂enho pen komo. Exipsiu pen komo marha n̂epîrkexe, Mîk hak rowon pono komo yopono xa amna karitî, kan̂enho komo. Mikitoro pona rorono komo n̂epîrkexe, Sien̂e pona rorono komo marha. Iitono komo waihyaxe kacipara imo ke rma oko.
7Pohnî me mak nasî Exipsiu komo rowontho. Yîmîtwononho komo rowontho marha nasî pohnî me. Ewtotho me marha nasî Exipsiu komo yewtontho, yîmîtwononhîrî yewtontho marha.
8Ahnoro Exipsiu yewtontho wakn̂iyasî. N̂examro yakronoman̂enho pen komo waihkesî. Ero wara ciino wiir̂as amn̂e. Ero wara cexiche so tak on wara kexe Exipsiu komo, Kporin komo xa Mîk ham kîwîrîman̂enhîrî komo, kexe. Ero wara kexe.
9On wara naxe Eciopia pono komo, erasîn me ro mak naxe waapa pona. Kporin komo yîrwonîmtopo me enmapuche tko n̂examro yeraspen̂e komo wen̂epesî kanawa imo yaw. Exipsiu pen komo waihyaxe ero po. Ero po marha Eciopia pono pen komo n̂eraspexe on̂en̂eperî komo. Nahwokexe ro mak Exipsiu pen komo waihtoponho yentache. Ero wara men n̂examro pen ciitopo me n̂enmayas amn̂e.
10On wara marha wîîkesî Exipsiu komo poko. Aporin komo Kaan Ow wîîkesî, mer̂pora rma re naxe Exipsiu komo. Waihkano tko n̂iir̂asî Nabukotonoso, Babiron̂a kayaritomon. Ero yimaw mer̂pora exihra ro mak tak naxe mer̂pono pînînhîrî.
11Nabukotonoso wekyasî, noro sowtatun komo marha. Waapa me cehsom xa mîkyam mîk hak rowon pono komo yopo. Noro yipu komo wekyasî Exipsiu komo rowon yîwîrîmachome. Iitono pen komo namexe kacipara imo ke okwe. Tawronohkatîkaxi tak nasî Exipsiu komo yewtontho okoputhîrî komo ke rma.
12Ero yimaw tuuna yepu wapainokesî. Iitononhîrî pen komo rowontho wîmyasî kicicitho komo ya, epethîrî pona wîmyasî. Exipsiu komo rowontho wîwîrîmapesî anarî yana komo ya. Ero pono mko marha wîwîrîmapesî ahnoro yîwya so. Aporin komo rma Ow ero wara on̂irirî wekatimyasî.
13On wara marha wîîkes Ow Aporin kom ha, ciixaputho mko marha wîhcamnoyasî, ponaro n̂examro pen yehtoponho. Ero yimaw exihra tak nasî mîk hak warai me ciixaputho Nope po. Exihra marha nasî Exipsiu komo yantoman̂e hara. Cerahsom me tak wiir̂asî Exipsiu komo.
14Pohnî me tak wiir̂asî Patîros. Sowan pononho wakn̂iyasî mîîmotho. Noo pono komo marha wemetanmekyasî kicicme exirî ke so.
15Kîrwonasî Sin pono pen komo poko. Exipsiu sowtatun komo yewton mîn Sin ha. Noo pono pen komo waihkesî mer̂pono pînînhîrî pen komo.
16Exipsiu komo yewtontho wakn̂iyasî. Sin pono pen komo n̂erewaxe ro mak oko. Noo wacan nawkexe waapa komo. N̂esemetanmekyaxe Menpisi pono komo enmar̂atîxera okwe.
17Apen pono pen komo waihyaxe kacipara ke kar̂pamxan pen komo, Pi-Besece pono pen komo marha. Iitono komo rma tak naar̂axe waapa komo.
18Awarpape tak nasî kaapu ero yimaw Tapn̂ese to. Ero wara nas amn̂e antomano rin̂e mera tak Exipsiu komo riyataw owya. Ero yimaw ehcoyoponkara ro mak tak naxe, Karitî xa amna ayopo so, kahra tak naxe iitono komo. Ewtotho tak nahruyasî ero yimaw, Tapnesetho ha. N̂examro yemsîrî pen komo naar̂axe waapa komo ero yimaw.
19Ero wara Exipsiu pen komo wîwîrîmesî. Ero yimaw on wara kexe opoko, Kporin komo xa Mîk ham, kexe. Ero wara kexe Exipsiu komo opoko ero yimaw.
Exipsiu Komo Kayaritomon Napoxwesî Kaan Waihtome Tak Okwe
20-21Taa, 11 cimn̂ipu tak xakn̂e Babiron̂a po amna yehtoponho. Ero po Kporin komo mtapotarî wencekn̂e xa hara. Yihcirî nuun̂i po wencekn̂e, 7-nhîrî kaamo po. On wara kekn̂e owya, Ai, tooto xîkrî, on wara marha wîîkes awya, Paraw wapoxwoi Exipsiu komo kayaritomon pen. Eronhîrî yimihra xakn̂e kehceman̂e, ecetî cirihra marha xakn̂e ecihtome. Ero ke kar̂pera nasî noro yapotho kacipara yahsîrî yarohra thakwa.
22Ero ke on wara wîîkes Owî Aporin komo Kaan. Paraw waparî me tak was Ow, Exipsiu komo kayaritomon waparî me. Noro yapotho tak waxikwesî asakno roro rma. Axikwoxapu waxikwes hara, axikwonînhîrî marha waxikwesî. Ero wara noro pen wîwîrîmesî noro kaciparan yepîrkachome amorî yai.
23Exipsiu pen komo tak wakpayasî mîk hak rowon pono komo chere. Miyan komo cheka so rma wen̂epesî.
24Babiron̂a kayaritomon yaporî Ow karihcesî. Okaciparanî rma wîmyasî noro yemyaka. Paraw yapotho reha waxikwesî. Noro pen n̂emkutunasî paraxkaxapu wara, coro yaw paraxkaxapu wara. Nabukotonoso yeepatai rma n̂emkutunasî.
25Babiron̂a kayaritomon yaporî Ow karihcesî. Tarore mak tko nasî Paraw yaporî kar̂pera exirî ke. Babiron̂a Yana kayaritomon yemyaka wiir̂asî okaciparanî rma. Capacapa kesî tak noro ero ke Exipsiu komo yamacho poko. Ero yimaw on wara kexe Exipsiu komo opoko, Kporin komo xa Mîk ham, kexe.
26Ero yimaw Exitu pono komo wakpayas anarmerpan komo cheka. Miyan komo cheka rma wen̂epesî. Ero yimaw tak on wara kexe opoko, Kporin komo xa Mîk ham, kexe. Ero wara kexe Exipsiu komo.
Weewe Warai Mak Mîk Paraw, Tamaxmu Warai Mak Ha Tko Okwe

1-2Ero yinhîrî Kporin komo mtapotarî wencekn̂e xa hara 11-nhîrî cimn̂ipu po. 3-nhîrî nuun̂i po wencekn̂e, yihcirî kaamo po ha. Ero po wencekn̂e. On wara kekn̂e owya, Ai, tooto xîkrî, omtapotarî ekatîmko xa hara Paraw ya, noro sowtatun komo ya marha mer̂pono pîn komo ya. On wara kasko yîwya, Ai, Paraw, kayaritomo xa amoro. Anarî komo yopono xa amoro kayaritomo me cehsom xa. Onoke katî nai awarai?
3Asiriu kayaritomon yîhtînoko. Ribanu pononho mîk xakn̂e setru yepu warai. Cenpore xakn̂e ero peremru. Comota yawarpamacho me xakn̂e. Kaw xakn̂e ero peremru comota yarî yopo.
4Iito tuuna xakn̂e yuhnaw ero tîhn̂e. Ero yanme kaw xa por̂mamyakn̂e. En̂exa n̂etakpayakn̂e tuuna yepu yaake. Mîn hak tîhn̂e me xakn̂e weewe mko tîhn̂e me.
5Ero ke kaw xa por̂mamyakn̂e anarî weewe yopo xa. Mer̂pora n̂eseknacekn̂e. Kaw xa n̂ehtîkekn̂e peremru. Ero wara por̂mamyakn̂e mer̂pora exirî ke tuuna iito.
6Ero peremru pona tîmîn n̂iir̂akn̂e torowo komo ahnoro. Ero yawarpanaw okno komo n̂ewruyakn̂e. Mîk hak rowon pono komo n̂esekenmetken̂e ero yawarpanaka karitî me cehsom komo rma.
7Cenporem xa mîn xakn̂e weewe ehyatkaw so xakn̂e peremru okre. Yuhnaka n̂imicinwakn̂e tuuna kwaka mer̂pono pîn kwaka.
8Kir̂wan̂he rma re xakn̂e setru komo Kaan natîrî komo ero warahra ha tko. Kir̂wan̂he rma re xakn̂e siprexte yepu komo ero warahra marha. Kawra xakn̂e siprexte peremru. Kir̂wan̂he marha re xakn̂e anarî yepu komo ero warahra marha. Wahra xakn̂e anarî peremru. Ero xakn̂e cenporem me xa ahnoro weewe mko yopo Kaan natîrî yopo.
9Owî rma noro wiir̂akn̂e cenpore xa. Tperemke xa wiir̂akn̂e. Eten pono mko pohnîmtopo me xakn̂e okre, Kaan natîrî komo pohnîmtopo me ha.
10Ero ke on wara wîîkes Ow, Aporin komo Kaan, Kaw xa xakn̂e ero weewe. Ero yarihtarî xakn̂e kaw xa anarî yopo. N̂ehcoyoponkekn̂e tko kica kaw xa cexirî ke.
11Ero ke ero pen wtak ar̂mapesî anarî rowon pono kayaritomon ya. Noro rma n̂emetanmekyasî. Ero wen̂epekn̂e kr̂a miya kicicme exirî ke.
12Ero tak nametken̂e anarî yana komo. Waapa komo xa mîkyam, mîk hak rowon pono komo yopo. Amache nînomyatken̂e. Îh pona n̂epîrkekn̂e peremthîrî, woskara pona so marha. Miya so tak nasî peremthîrî taxikwoso okwe. Tuuna yaporî yecihtaw so nasî roowo poko hakno yecihtaw. Miya so tak cetken̂e anarî yana komo, roowo poko hakno komo. Ero yawarpanawnonhîrî komo cetken̂e weewe yepu yai.
13Yîpîrîtho me tak nas okwe. Ahnoro tarin̂em komo tak n̂etahsîyaxe ero peremtho pona. Ero peremtho mîtkoso mokyaxe okno kom ahnoro.
14Erotho wamapekn̂e ehcoyoponkara ro mak tak ehtome so anarî weewe komo yopo cexirî ke, kaw xa cexirî ke ha. Kaw xa por̂mamtîkara exi xe wasî anarî peremru yopono me. Ero wara exi xera wasî weewe komo tuuna yecihtawno kom ha. Twaihkaxmu me xa matko naxe noro yipu komo. Roowo yatumnaka tar̂maxmu me mak naxe waixapu pen komo cheka, ewtarî imo yawno komo cheka.
15On wara wîîkes Ow, Aporin komo Kaan, ewtarî imo yaka cetaw noro weewetho warai yîspeno wiir̂akn̂e. Tuuna wahruyakn̂e noro pînîn yaw. Tuuna yepu Ow wahkocekn̂e. Ahnoro iitono wahkocekn̂e tuuna pen mer̂pono pîn. Ahwon wara wîîr̂akn̂e Ribanu ero yimaw. Ahnoro weewe komo xakn̂e taatupe so ero yimaw.
16Mîk hak rowon pono komo Ow tatarekn̂e noro pen yepîrkacho yentarî ke. Ero wara ciino wiir̂akn̂e noro pen yar̂metaw owya, ewtarî imo yaka ar̂metaw ha. Ewtarî imo yawno komo cheka war̂mekn̂e. Iito ewtarî yaw xatken̂e yaake weewe Eten pononho komo. Ribanu pononho pen komo marha xatken̂e iito, kir̂wanînhîrî pen komo, tuuna ke atîkrexapunhîrî pen komo. N̂examro tak xatken̂e cerepore n̂he noro pen yenîrî ke tak. Ero wara xatken̂e roowo yatumnawno komo.
17Noro pen yawarpanawnonho pen komo marha cetken̂e ewtarî imo yaka noro pen yakro rma. Noro yakronoman̂enho komo mîkyam iina cetken̂e, mîk hak rowon pono komo. Kacipara imo ke waihkaxapu pen komo cheka rma cetken̂e.
18Yaake xatken̂e Eten pononho komo weewe komo. Kir̂wanînhîrî komo mîkyam xatken̂e. N̂examro yopo tko mîxakn̂e amoro reha kir̂wan me, karitî me marha. Noro yipunhîrî rma tko amoro rma mîîcesî roowo yatumnaka weewetho wara, Eten pononho wara. Tîrapo tak masî etanpikan komo chew, kacipara imo ke waihkaxapu pen komo chew. Paraw pokono mîn, Weewetho, kacho. Noro pen maywenînho pen komo pokono marha mîn, wîîkesî, kekn̂e. Ero wara kekn̂e Kporin komo Kaan owya.
Waixa Pen Komo Cheka Tak Cesî Paraw Pen Roowo Yatumnaka Okwe

1Ero yinhîrî Kporin komo mtapotarî wencekn̂e xa hara. 12 cimn̂ipu tak xakn̂e Babiron̂a komo chew amna yehtoponho. 12-nhîrî nuun̂i po wencekn̂e, yihcirî kaamo po. Ero po xa Kporin komo mtapotarî wencekn̂e.
2On wara kekn̂e owya, Ai tooto xîkrî, Paraw pen pînîn yaw awratakî xa hara. On wara kasko noro poko awratarî me, Ai, Paraw, reaw xîkrî warai mak amoro, mîk hak rowon pono komo chewno warai. Watwa imo warai marha amoro tuuna imo kwawno warai. Tuuna yepu nasî arowon po ero kwawno wara masî ewcokocokoman̂e wara. Ahtarî ke mewcokocokomesî. Tuuna yepu mukuturesî marha kica arowon pono mko.
3On wara wîîkes awya, Aporin komo Ow, Kaan ha. Omîyen yaka kemcinoyasî. Mer̂pono pîn komo yakro rma amna awemcinoyaxe so, tooto komo yakro. Omîyen yaw rma ahxikyaxe so n̂examro ecihtaka.
4Roowo pona kar̂mesî. Woskara po tak knomyasî. Iito tak kwacinama komo nîhces apona. Apunthîrî tak non̂exe kamara warai komo ahnoro roowo poko hakno komo. Tmaxmitaxi ro awon̂exe okwe.
5Apunthîrî pahyasî Ow miya so ro mak îh pona so. Takawayemu mko warîhcesî apunthîrî ke.
6Roowo wîhyasî akamxukuthîrî ke. Tuuna yaporî wara mak cesî akamxukuthîrî, îh pona roro cesî. Copoyi nasî yarinho mko aake.
7Ero yimaw aweyuru weihkesî. Ero yimaw marha kaapu wahruyasî. Xir̂ko marha weihketîkesî. Kaamo wahruyasî kaapu smun ke. Katpareno cirihra marha nasî nuun̂i.
8Ahnoro katpareno rin̂e komo wahruyasî kah yawno mko, awepoyino mko ha. Arowon tak wawarparesî, wîîkesî. Ero wara wîîkes Ow Aporin komo Kaan.
9Mer̂pono pîn komo werepokesî awaiketaw owya. Anarî yana komo ya wekatîmyasî awaikacho, anîhtînotorî komo ya. Ero wara n̂examro werepokesî.
10Yaaro wîîkesî, mer̂pono pîn komo werepokesî awaikarî ke. N̂examro wece meero pokupoku wîîkesî okaciparan ke. Ero yimaw n̂eraswaxe ro mak tatanîmso ro. Ow pen marha men kwaihyasî, kexe kokmamso ro. Ero wa n̂eraswaxe awaikacho yencetaw.
11On wara marha wîîkes Ow, Aporin komo Kaan, Babiron̂a komo kayaritomon mokyasî awaparî me. Kacipara imo ke cemyarke mokyasî.
12Karitî komo mîkyam Babiron̂a komo sowtatun komo, waapa me cehsom komo xa kopi, mîk hak rowon pono komo yopono ha. Kacipara imo ke cemyarke so mokyaxe. Karitî xa amna, kan̂e komo mîkyam Exitu pono komo. N̂examro pen yetapan̂e wara tko wasî, cor̂or̂oman̂e wara ha. Mer̂pora rma re naxe amaywen komo sowtatu kom ha. N̂examro penî tko waihkesî ahnoro okwe.
13Mer̂pora nasî Exitu pono komo tunarî. Ero yecihtaw so n̂etîrapesî n̂examro yoh komo paaka. Noro yipu komo meero tko waihkes Ow. Yutunathîrî komo ewcokocokomara tak nasî tooto tîhtarî ke so. Yukuturera marha nasî iyoh kom hara tîhtarî ke so.
14Tpar̂ar̂amutwe tak wiir̂asî yutunathîrî komo ero yimaw. Kir̂wan̂he tak nîhcesî yutunathîrî komo katî wara, wîîkes Ow Aporin komo.
15Pohnî me tak wiir̂as amn̂e Exitu rowon. Oroto ka mer̂pora nasî iitono komo yemyawno. Amn̂e tak ero yipu exihra ro mak tak nas iito. Iitono pen komo wetapesî. Ero yimaw on wara kexe opoko, Kporin komo xa Mîk ham, kexe. Ero wara kexe, kekn̂e Kporin komo. Ero wara kekn̂e owya.
16On wara naxe tooto komo amn̂e, nîwracexe wooxam komo, mîk hak rowon pono komo yemsîrî. Exipsiu komo pînîn yaw nîwracexe, mer̂pono pîn pen komo pînîn yaw, kesî Kporin komo. Ero wara kesî.
17Ero yinhîrî Kporin komo wencekn̂e xa hara. Ero cimn̂ipu po rma wencekn̂e 12-nhîri po. 15-nhîrî kaamo po wencekn̂e.
18On wara kekn̂e owya, Ai, tooto xîkrî, on wara wîîkes awya, awratakî tak amoro Exitu pono komo pînîn yaw, mer̂pono pîn komo pînîn yaw ha. Ewtarî imo yaka tîtosom thakwa amyamro, kasko n̂examro poko. Ero wara xa marha kasko mîk hak rowon pono yemsîrî komo poko hara, cekaiporesom komo yemsîrî poko. Ewtarî imo yaka tîtosom komo yakro rma etocoko, kasko yîwya so.
19On wara marha kasko yîwya so, Onok warai komo yopono katî amyamro cenporem me cehsom komo yopo xa? Etocoko xa matko etanpikan komo cheka. Iitono komo yakro tak maxe okwe, kasko.
20Mer̂pora naxe kacipara ke waihkaxapu pen komo. N̂examro cheka rma cexe Exitu pononhîrî pen kom hara. Tmohkaxi tak nasî kacipara imo een yai. Ero ke n̂examro pen n̂ixihcowpe mer̂pono pîn pen kom ha.
21On wara kexe ewtarî imo yawno komo, kayaritomo pen komo, karitî pen komo, Mohcow tak ham Exitu pononho kom ha, n̂examro yakronoman̂enho komo marha. Etanpikan komo yawxari rma n̂etîrapexe, kacipara imo ke waihkaxapu pen komo yawxari, kexe.
22Iito naxe Asiriu pen komo, n̂examro sowtatun pen komo marha. N̂examro mamhoko nasî n̂examro pen yewtarî, waihkaxapu pen komo yewtarî. Kacipara imo ke waihkaxapu pen komo mîkyam okwe.
23Ewtarî imo yaw rma naxe n̂examro pen yewtarî yuhnaw n̂he tko. Ero yipu mamhoko naxe tîrapo so n̂examro sowtatun pen komo. Pahxa waipîra ka cexitaw so eraspeno ciin̂enho mîkyam kopi. Noro yipu komo ahnoro tak naxe twaihkaxi kacipara imo ke oko.
24Eraw pono komo marha naxe iito. N̂examro yewtarî mamhoko nasî n̂examro pen yewtarî hara. Ahnoro naxe waapa nwaikatho me, kacipara imo ke waihkaxapu me oko. Waipîra so ka cexitaw so waipîn komo xa marha n̂eraspetken̂e n̂examro. Ero yinhîrî tko cetken̂e roowo yatumnaka etanpikan me rma okwe. Cehn̂axmu me thakwa n̂esenpexe ewtarî imo yaka toxapu pen komo yakro rma.
25Eraw pono komo kayaritomon yîrapotopo n̂iir̂atken̂e waihkaxapu pen komo chew rma. Noro maywenînho pen komo yewtarî nasî tkayaritomon komo yewtarî mamhoko, mer̂pora ewtarî nasî. Etanpikan komo re mîkyam. Waihkaxapu pen komo mîkyam kacipara imo ke. Eraspeno ciin̂enho komo mîkyam kopi waipîn komo chew cexitaw so. Wara rma cehn̂axmu me thakwa tak n̂esenpexe ewtarî imo yaka toxapu pen komo yakro rma. Waihkaxapu pen komo chewno me marha naxe n̂examro pen okwe.
26Iito marha naxe Meseke pono komo kayaritomon, Tubaw pono komo kayaritomon marha. Iito marha naxe n̂examro sowtatun pen komo tkayaritomon komo yewtarî mamhoko. Etanpikan komo marha mîkyam. Pahxa waipîn komo chew cexitaw so eraspeno n̂iir̂atken̂e. Wara rma cehn̂axmu me thakwa n̂esenpexe ewtarî imo yaka toxapu pen komo yakro rma.
27Pahxa xatken̂e anarî komo sowtatu komo, etanpikan kom ha. N̂examro pen waihyatken̂e. Wehto imo ywaka rma cetken̂e. Tuwuhrethîrî komo yakro rma cetken̂e. Tkaciparanthîrî komo n̂iir̂atken̂e tîhtîpîthîrî komo makataka. Iyochîrî komo yerewnukn̂e wara tko nasî kicicme ehtoponhîrî komo. Ero wara naxe okwe eraspeno ciin̂enho pen komo waipîn komo chew cexitaw so ka. Wehto imo ywaw mak tak naxe okwe.
28Ero wara xa marha mas amoro hara Paraw. Taxikwoso me thakwa mas amn̂e. Etanpikan komo cheka xa marha metîrapesî, kacipara imo ke waihkaxapu pen komo cheka.
29Eton pono pen komo marha naxe iito. N̂examro kayaritomon pen komo marha naxe iito, n̂examro yantoman̂e pen komo marha. Karitînhîrî komo mîkyam xatken̂e. Wara rma kacipara ke waihkaxapu pen komo yawxaw thakwa naxe oroto. Etanpikan pen komo yawxaw naxe, ewtarî imo yaka toxapu pen komo yawxaw ha. Ero wa naxe Eton pono pen komo okwe.
30Iito marha naxe nohce n̂ixan komo, antomano rin̂enho pen komo. Siton pono pen komo marha naxe iito ahnoro. Karitî komo mîkyam xatken̂e. Eraspeno ciin̂enho komo mîkyam kopi. Oroto tko waihkaxapu pen komo yakro naxe ewtarî imo yaw. Cehn̂axmu me thakwa n̂esenpexe. Iito thakwa naxe tîrapo so etanpikan me. Waihkaxa pen komo yawxaw rma naxe. Cehn̂axmu me thakwa n̂esenpexe ewtarî imo yaka tîtosom komo yakro rma okwe.
31N̂examro pen tak n̂een̂asî Paraw. Tîsowtatun pen komo yakro rma n̂een̂asî. N̂examro pen yenîche n̂erepowas hara ahwokaxapunhîrî. Tîsowtatun pen komo waihkarî ke waapa ya nahwokesî noro. Anarmerpan yana pen komo tko n̂een̂asî. Kacipara imo ke waihkaxapu pen komo n̂een̂asî. N̂examro pen yenîche n̂erepowas hara, nîîkesî Aporin komo Kaan ha.
32Pahxa eraspeno n̂iir̂akn̂e Paraw, waipîn komo n̂eraspekn̂e oyanme rma. Amn̂e tko etanpikan komo cheka tak cesî noro pen, tîsowtatun pen komo yakro rma. Kacipara imo ke waihkaxapu pen komo yawxari naxe ha, wîîkes Ow Aporin komo Kaan, kekn̂e. Ero wa kekn̂e Kporin komo owya.
Tîtken̂e Mak Exihra Ro Mak Cexpore Nasî Waapa Yekaiporen̂e

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, omtapotarî ekatîmko xa hara apoyino komo ya. On wara kasko yîwya so, Ai, oyakno komo, on wara kesî Kporin komo awya so, anarimaw anarî rowon pono komo waparî na wekya, ewto pono komo waparî. Ero yimaw on wara natu iitono komo, tpoyino komo men̂eketu waapa yekaiporen̂e me.
3Ero ke noro yipu tak na n̂een̂a waapa, kacipara imo ke cemyarkem kom ha. Waapa yenîche tuu nîîke raatî ke ewto pono komo weronomachome, Waapa mokyaxe kopi, kachome yîwya so.
4Iito na nai anarî hara ewto pono. Tuu kacho rma re n̂ence. Ponarora tko nai, tohnawno wara mak n̂ence okwe. Ero yinhîrî waapa komo mokyatu ewto pona. Tuu kacho ponarono pîn tak na waihketu okwe. Ero wa apoyino waihyataw noro pen pona rma n̂ecir̂asî waihtoponhîrî.
5Tuu kacho rma re n̂ence, ero ponarora makî tko nai. Ero wara exirî ke noro pona rma thakwa nasî waihtoponhîrî. Tuu kacho ponaro cexitaw anarî hara noro tak n̂emahciyasî waipîra cehtome.
6Anarimaw hara on wara tko na nai waapa yekaiporen̂e, waapa komo rma re n̂een̂a cewton wece mokrî komo. Tuu kahra ro mak nai okwe ewto pono komo weronomacho. Ero ke mokyatu rma waapa komo. Iitono pen waihketu ha na. Ero wa waihyataw iitononhîrî pen kicicme cehtoponhîrî yepetho me rma waihyasî. Waapa yekaiporen̂e pona tko wiir̂asî waihtoponhîrî okwe.
7Ero ke awya wîîkes hara, tooto xîkrî amoro, Ixaw Yana komo waparî yekaiporen̂e me kiire. Ero ke omtapotarî mencesî Ixaw Yana komo weronomacho. N̂examro men weronomakî oyanme.
8On wara na wîîke kicicitho pokono ya, Ai, kicicitho pokono amoro. Ero ke thakwa mîwaiyasî, wîîke. Ero yinhîrî noro yakro yîmtapotara ro mak na mai amoro. Ero wa awehtoponhîrî ahsîpînkakî, kahra ro mak na mai yîwya okwe. Ero ke thakwa waihyasî noro pen okwe. Ero wara awexitaw apona men wiir̂asî noro pen waihtoponho okwe.
9Anarimaw na kicicitho pokono yakro rma mîmtapowa. Kicicitho pokohra tak men esko, mîîke na yîwya. Wara rma amtapotachonhîrî ponarora na nai okwe. Cehtoponhîrî yai etowra rma na nai. Ero wara exitaw waihyasî thakwa noro yipu pen. Kicicme mas amoro, kahra was awya noro yipu pen waihtoponho poyero.
10Ai, tooto xîkrî, on wara marha kasko Ixaw Yana komo ya, On wara mîîkexe, Amna yerewnukn̂e wara nasî kicicme amna yehtoponho, amna panatanmetopo yanwetoponho. Asak mak tak amna n̂ehtîkesî ero wara amna exirî ke okwe. Ahce wa thakwa re waipîra nai amna? mîîkexe.
11On wara n̂examro eyuhko, On wara tko kesî Kporin komo Kaan awya so, waipîn me wasî, kacho wara nasî tan omtapotarî yaaro xa, tawake exihra ro mak wa wasî kicicitho komo waihyataw. Anarimaw kicicme cehtoponhîrî komo yai n̂etowyatu. Ero ke waipîra tak natu. Ero wa exitaw so tawake was okre. Ero ke etowcoko amyamro kicicme awehtoponhîrî komo yai. Etowcoko ha men. Ahce kacho mîwaiyat okwe, kesî Kporin komo awya so, Ixaw Yana komo ya. Ero wara kesî Kporin komo, kasko yîwya so.
Yaaro Mak Tooto Komo Yehtoponho N̂epanîyasî Kaan
12Ero ke on wara wîîkes hara awya, tooto xîkrî amoro, on wara kasko hara apoyino komo ya, Ai, oyakno komo, on wara na nai tooto anarimaw, kir̂wanînhîrî tak nai kicicme hara okwe. Tpanatanmetopo yewetîra tak na nai. Ero wa exitaw twaihtopo yai etîmtora nasî kir̂wanînhîrî me cexirî ke mak. Anarimaw on wara na nai kicicitho pokononho hara, ero wa cehtoponhîrî yai tak na n̂etakname. Ero wa exitaw waipîra rma nasî kicicitho poko ehxapunhîrî me cexirî ke. Kicicme exitaw kir̂wanînhîrî waipîn me exihra marha nasî noro yipu kir̂wan̂he ehxapunhîrî me cexirî ke.
13On wara na wîîke kir̂wan ya, Kir̂wan amoro ham. Ero ke waipîra masî, wîîke. Ero yinhîrî on wara na nai hara noro, Kir̂wan xa ow ham okre oyanme ro mak, ketîkes okwe. Kicicme xa matko nai hara okwe. Ero wara exitaw, kir̂wan̂he noro yehtoponho ponarora tak wasî. Waihyasî tak noro yipu pen kicicme cexiri ke okwe.
14Anarimaw kicicitho pokono weronomesî tak hara Ow. Mîwaiyasî men okwe, wîîke na yîwya. Ero yinhîrî kicicme cehtoponhîrî yai tak na n̂etakname. Kir̂wan̂he tak na nai hara okre.
15Yîhyaw tak na nai noro poyino yemyawno, Apurantan wîramanîyas hara amn̂e, kachonho. Ero rma na nîmya hara osom ya. Anarimaw on wara na nai cen̂epan̂em, tpoyino yemyawnonho nîmya hara tînarîthîrî. Ahnoro apanatanmetopo komo na n̂ewehca, waipîn me awin̂e kom ha. Kicicme exihra tak na nai. Ero wa cexitaw waipîra rma nasî.
16Kicicitho poko noro yehtoponho ponarora tak wasî. Takîhso tak nai, apanatanmetopo komo tak n̂ewehca ham. Ero wa cexirî ke waipîra nasî, kasko. Ero wara kasko yîwya so.
17On wara tko kexe apoyino komo, Akpîra nai ham okwe Kporin komo kpoko so kica, kexe. N̂examro yehtopo xa matko nasî akpîra okwe.
18On wara na nai kir̂wanînhîrî, kir̂wan̂he cehtoponhîrî yai n̂etakname. Kicicme tak na nai okwe. Ero wa cexitaw waihyasî men okwe ero wara cehtopo yanme rma.
19On wara na nai kicicitho hara, kicicme cehtoponhîrî yai n̂etakname. Kir̂wan̂he tak nai okre. Tpanatanmetopo marha n̂ewehca. Ero wa cexitaw twaihkaxmu me exihra tak nasî kir̂wan̂he cexirî ke.
20Ahce kacho on wara mîîketu, Akpîra kiin̂e Mîk Kporin komo okwe, mîîketu? On wara wîîkes awya so, Ixaw Yana komo ya, Ken̂ekexe so men amn̂e okwe ahnoro. Awehtoponhîrî komo yaw roro rma wa ken̂ekexe so, kekn̂e. Ero wa kekn̂e Kporin komo owya.
Xerusaren Pono Pen Komo Tak Nahsîyaxe Waapa Komo
21Ero yinhîrî ohyaka mokyakn̂e Xerusaren poi emahcixapu. 12 cimn̂ipu xakn̂e waapa nahsîtho me amna yehtoponho. Ero cimn̂ipu po mokyakn̂e, 10-înhîrî nuun̂i po mokyakn̂e, 5-nhîrî kaamo po. On wara kekn̂e owya tmokuche, Xerusaren pono pen komo nahsîce waapa kom okwe, kekn̂e owya. Ero wa kekn̂e.
22On wara wîxakn̂e kokon̂i Xerusaren poi emahcixapu komo mohtopo ponan po kokmamrî po, omtarî karihcekn̂e Kporin komo. Ero ke enmapuche hara noro mokyataw tîmtapotaxmu me tak wîxakn̂e. Yîmtapotan me exihra tak wîxakn̂e.
23-24Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara kexe ewtotho pono komo, Ixaw Yana rowon pono komo, Cewn̂e mak xakn̂e Abraaw pen. Noro yipu rma on nahsîyakn̂e roowo ceken me. Mer̂pono pîn tak reha kîwyam. Soroso xa on nîmyasî roowo Kporin komo kîwya so, kexe okwe.
25Ero ke on wara kasko yîwya so, Ai, oyakno komo, on wara kesî Kporin komo Kaan awya so, On wara maxe amyamro, awotî komo mon̂exe kamxukre rma, ciixaputho pona meen̂axe kica, waihkano marha miir̂axe okwe. Noro yipu komo ma re roowo yosom me mat awya so?
26On wara marha maxe, akaciparan komo pona mak meen̂axe akurun komo me okwe. Kicicitho poko ro mak maxe kica. Apoyino komo pici mîwîrîmexe marha kica. Noro yipu komo ma re roowo yosom me mat awya so? kasko yîwya so.
27On wara marha kasko yîwya so, Ai oyakno komo, on wara men kesî Kporin komo Kaan awya so, Yaaro tan wîîkes awya so. Waipîn me wasî, kacho wara rma nasî omtapotarî yaaro xa, ewtotho pono pen komo tak waihyaxe kacipara ke. Woskara pono pen komo wîmyasî kamara warai komo yotî me. Sowtatu wacan yawno pen komo waihyaxe eper̂a yaka, ero wara xa marha waihyaxe ewtarî yawno pen komo.
28Pohnî me ro mak tak wiir̂asî yîrowonthîrî komo. Ero wara wiir̂asî yîrowonthîrî komo, pona awehcoyoponkachonhîrî komo. Ar̂man me ro mak taxe iito kexitaw so krowonthîrî po, kexe. Ero wara kahra tak naxe amn̂e. Pohnî me ro mak tak nasî îîpî, Ixaw Yana rowon pono. Ero ke ero mko pore tohra ro mak naxe ahna na tîtosom komo.
29Ero wara wiir̂asî yîrowonthîrî komo, pohnî me ro mak wiir̂asî kicicitho pokono ro me exirî komo poyero. Ero yimaw on wara kexe opoko, Kporin komo xa Mîk ham, kexe. Ero wara kexe.
30On wara wîîkes awya, tooto xîkrî, on wara naxe apoyino komo apoko, apoko nîmtapowaxe mîîmo mîtwo so, mîîmo metataw so marha. Apoko n̂esencexe. On wara kexe takno komo ya, Mîmokyaxe cma re Kporin komo mtapotarî yekatîmn̂e yentaxi, kexe.
31Ero ke mokyaxe tak oyanan komo tmohtopo ro komo yaw roro rma. Awepatai n̂eremexe. Amtapotarî n̂encexe. Ewetîra tko naxe okwe. Ooxatî wara rma re naxe tîmtarî ke so mak okwe. Tîropotaw so tko cemyawno komo yahsîtopo ponaro mak naxe okwe.
32Waano yaan̂e wara mak masî yîwya so centaporem yaan̂e wara. Cexeporem wara maxe yîwya so. Raatî yorkan̂e wara masî yîwya so yaana me iyorkan̂e wara. Amtapotarî n̂encexe rma re, ewetîra tko naxe okwe.
33Amn̂e tak yîwîrîmacho komo me tak nas okwe. Pohcira ro mak nasî yîwîrîmacho komo, mekatîmye yîwya so ero warai. Ero yimaw on wara kexe, Kweronoman̂e xa mîk ham Esekiew, kexe. Ero wara kexe amn̂e apoko.
Oper̂a Yosom Warai Komo N̂en̂ekesî Kaan

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkesî xa hara awya, oper̂a yosom wara naxe Ixaw Yana yenîn̂e komo. Ero ke omtapotarî ekatîmko n̂examro yen̂ekacho hara. On wara kasko yîwya so, Ai, oyakno komo, on wara kesî Kporin komo awya so, oper̂a yenîn̂e warai komo ya, Oper̂a yenîn̂e warai komo amyamro, Ixaw Yana komo yenîn̂e. Awîrîmacho komo xa takî tî awepor̂atu so amn̂e okwe. On wara maxe amyamro, metînamexe amyamro mak okwe. Oper̂a nahman̂e pîn me katî nai oper̂a yenîn̂e komo awya so?
3Oper̂a katîtho mahyaxe. Yîhpocithîrî mîkahyaxe aponon komo me. Yupurukrexapu mîwaikexe. Oper̂a yînahmara ro mak maxe okwe.
4Kar̂pen komo karihtora mîxatken̂e okwe. Tamotosom komo yehcemara marha mîxatken̂e. Etaxikwoxapu komo yimihra mîxatken̂e. Miya en̂epexapunhîrî yekîhra mîxatken̂e yîmîn komo yaka hara. Tacixapu komo yeposo tohra marha mîxatken̂e. Miya xe xa matko mantometken̂e. Yîpînîn yaw so exihra ro mak mîxatken̂e okwe. Ero wa mîxatken̂e an̂enîrî komo poko, oper̂a warai komo poko.
5Ero ke miya so n̂etakpayatken̂e oper̂a warai komo cenîn̂e komo exihtorî ke okwe. Keskan̂e komo yotî me mak tak xatken̂e okwe. Ero wara xatken̂e cetakpache so okwe.
6On wara marha xatken̂e oyok warai komo, oper̂a warai komo, waimamyatken̂e ro mak îh pore so, miyan pore rma. Matîwîn pore marha waimamyatken̂e. Roowo poko hakî n̂etakpayatken̂e oyok warai pen komo. Exihra ro mak xakn̂e eposo tîtosom okwe.
7-8Ero ke on wara wîîkesî awya so oper̂a yenîn̂e komo, Kporin komo mtapotarî men entacoko. On wara kesî Noro awya so, Waipîn me wasî, kacho wara rma nasî tan omtapotarî yaaro xa. Oyok warai komo yenîn̂e exihra ro mak xakn̂e okwe. Ero ke keskan̂e yotî me mak xatken̂e okwe. Miya so etakpache so oyok pen yeposo tohra ro mak xatken̂e okwe oyok yenîn̂e komo. N̂eseresmetken̂e mak enîn̂e komo. Oyok yînahmara xatken̂e okwe.
9-10Ero ke Kporin komo mtapotarî entacoko amyamro oper̂a yenîn̂e komo. On wara men kesî Kporin komo Kaan awya so, Oper̂a yenîn̂e komo wen̂ekesî. Oyok warai komo wepanîyasî. Oyok nahman̂e mera tak naxe. Etînamara marha tak naxe oyok yenîn̂e komo. Oyoku wukurunpesî iyotî komo mera tak ehtome so.
Tok Warai Komo N̂een̂asî Kaanî Rma
11On wara wîîkes Owî, Aporin komo Kaan, Owî rma kîwcesî oyok warai komo yeposo. Miya so wepor̂asî censo ro.
12On wara naxe oper̂a yenîn̂e komo tooku yaar̂ataw, etakpache, miya so cesî eposo. Ero wa xa marha was Ow hara. Miya so ro mak cetakpaso nasî oyoku oper̂a warai komo. Awarpape xakn̂e kaapu ero yimaw etakpatoponhîrî komo po, tuuna yewru ken̂e xakn̂e. Etakpatoponhîrî komo yai so tko wekyas hara.
13Anarî yana komo chew so naxe oyok warai pen komo, mîk hak rowon po so naxe. En̂exa wekyasî yîrowonî ro komo pona. Ixaw Yana komo yîpînî ro po tak n̂examro wînahmesî, tuuna yecihtaw so marha, ewton komo po so marha.
14Kir̂wan wenpesî yîwya so yînahrî komo. Ixaw Yana yîpîn po so nasî yîmîn komo kawno po so. Iito tak n̂etîrapexe mîîmo yaw kir̂wan yaw waca yaw. Tînahrî komo marha nahyaxe Ixaw Yana yîpîn po so, yînahrî ken̂arî po so xa.
15Ero wara oyok warai komo wînahmesî. Ero wa marha n̂examro yetîrapotopo wenpesî yîwya so, wîîkes Ow Aporin komo Kaan.
16Tacixapu komo wepor̂asî. En̂epexapunhîrî komo wekyas hara. Etaxikwoxapu komo wimiyasî, kar̂pen komo karihcesî. Tupurukyem pen komo reha Ow waihkesî, karitî pen komo marha. N̂examro pen wînahmesî emetanmetopo komo ke makî reha.
17Taa, on wara wîîkesî awya so, Ai, oyok warai komo amyamro, awakro so kîmtapowasî hara, Aporin komo Kaan Ow ha, kîcherenonkexe so tak, xiya wiir̂asî kir̂wan komo, oper̂a warai komo, miya wiir̂asî kicicitho kom hara, oper̂a warai komo. Xiya wiir̂asî oper̂a komo, miya wiir̂asî boce kom hara.
18Kir̂wan mahtîketken̂e anahrî komo. N̂eexi tak, kahra tko mîxatken̂e. Anarî komo nahrî mapikyaxe kica. Kir̂wan meer̂atken̂e tuuna tpar̂ar̂amutwem okre. Ahce kacho ero yerîche tuuna mukuturetu ahtarî komo ke kica?
19Ahce nahyatu oyok warai komo? Anapikîthîrî komo thakwa mak nahyaxe okwe. Ahtono thakwa re n̂eer̂at hara tuuna, ahtarî komo ke anukuturethîrî komo mak n̂eer̂at okwe.
20Ero ke on wara kesî Kporin komo oyok warai komo ya, Owî rma men kîcherenonkexe so. Xiya wiir̂asî tupurukyem komo oper̂a, miya wiir̂asî takporosom kom hara.
21On wara maxe kar̂pen komo poko, oper̂a warai poko, ciki mîîkexe kar̂pen poko awawci komo ke, amotarî ke so marha. Ameretîrî ke so marha ciki mîîketken̂e kar̂pen komo poko okwe. Ero wa oyok warai komo makpayatken̂e kica.
22Ero ke Ow tak oyok warai komo wukurunpesî. An̂emetanmekrî komo mera tak naxe. Ero wa kîcherenonkexe so amyamro oper̂a warai komo. Xiya wiir̂asî anarî komo, miya wiir̂asî anarî kom hara.
23Ero yimaw cewn̂e mak tak wiir̂asî n̂examro yenîn̂e me. Oyanton mîk wiir̂asî n̂examro yenîn̂e me, Tapi ha. Noro tak nasî n̂examro nahman̂e me, enîn̂e me marha.
24Owî rma tak wasî ponaro n̂examro yehtopo, Aporin komo Ow. Oyanton nasî n̂examro yantoman̂e me, Tapi ha. Owî rma ero wara wîîkesî, Aporin kom ha.
25Ero yimaw marha oyanan komo yakro kîmtapowasî yukurunpetopo komo poko. Kamara warai komo Ow waihkesî, okoyi komo, ahnoro keskan̂e kom ha. Yîrowon komo po exihra tak nasî. Ero ke erasîra ro mak tak oyanan komo n̂esekenmexe axawa imo po. Kir̂wan̂he marha n̂enmayaxe comota chew.
26Akronomano rin̂e me tak n̂examro wiir̂asî. Ero warai me xa marha oyîpîn mamhokono komo wiir̂asî. Tuuna marha wekpesî mohtopo ro po roro. Tuuna tmohsom wara mokyasî n̂examro yakronomacho owya.
27Ero yimaw tak yînatîrî komo n̂eperwasî roro weewe komo, ceperkem komo. Tumn̂e marha nasî yîyporî komo. Erasîra tak n̂enmayaxe tîrowon komo po. N̂examro yahsîn̂e komo ya wahsîpînkapesî. Wowyaxe so tak ahsîpînkan me ro mak antomaxapunhîrî komo. Ero yimaw on wara kexe, Kporin komo xa Mîk kakronomexe so, kexe.
28Mîk hak rowon pono komo n̂emetanamekrî mera tak naxe. Keskan̂e komo n̂eskatorî me marha naxe. Mokuhra ro mak nasî waparî komo, emetanmekn̂e komo marha. Erasîra ro mak n̂enmayaxe okre.
29N̂examro mararîn komo wepetanmekyasî kir̂wan̂he ro mak tak. Miya so n̂ekaiwasî n̂examro mararîn cepetaxmu me xa exirî ke n̂examro natîrî. Ero yimaw cekar̂kaxi ro yîromamra tak naxe. Kicicitho mîkyam kica, kacho mera ro mak tak naxe mîk hak rowon pono komo ya.
30On wara kexe ero yimaw, Kakrono ro me so xa tak nai ham okre Kporin komo Kaan. Noro yanan me xa tak taxe kîwyam hara Ixaw Yana kom ha, kexe, wîîkesî. Ero wara wîîkes Ow Aporin komo Kaan.
31Oyoku warai amyamro, onînamarî ro komo. Tooto amyamro, Kaan Ow ha, ponaro awehtopo komo, wîîkes Ow awya so. Aporin komo Kaan Ow ha, kekn̂e. Ero wara kekn̂e Kporin komo owya.
Ewtotho Me Mak Tak Nasî Sei Yîpîn Amn̂e

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, Sei Yîpîn wece cewru tak esko. Iitono komo waihkacho ekatîmko hara.
3On wara kasko yîwya so, Ai, Sei Yîpîn pono komo amyamro, on wara men kesî Kporin komo awya so, awaparî komo me tak was okwe. Oyamorî ke awetapan̂e komo me was oko. Pohnî me ro mak tak wiir̂asî awekenhîrî kom okwe.
4Awewtonthîrî komo wakn̂iyasî kr̂a. Iipono komo exihra ro mak tak nas okwe. Ero yimaw on wara mîîkexe opoko, Kporin komo xa mîk ham, mîîkexe.
5Ixaw Yana komo xatî pîn komo amyamro pahxanî rma okwe. N̂examro kamxukutho men̂epetken̂e kacipara imo ke okwe. N̂examro pen yetwîrîmetaw mîparaxketken̂e okwe. Kicicme ehtoponhîrî komo yepemetîketaw owya ero wara mîxatken̂e Ixaw Yana komo poko.
6Ero ke yaaro tan wîîkes awya so, waipîn me xa wasî, kacho wara rma nasî on omtapotarî yaaro xa, Aporin komo Kaan Ow wîîkesî, tkamxukaxmu me tak kiir̂axe so amyamro hara. Awenatîkexe so akamxukuthîrî komo yen̂epen̂e kom hara. Kamxuku yen̂epetopo xatî pîn me exihra mîxatken̂e okwe. Ero ke akamxukuthîrî komo yen̂epen̂e komo awenatîkexe so hara okwe.
7Ero yimaw iiponomnî me ro mak tak Sei Yîpîn wiir̂asî. Ero poi tîtosom komo Ow porohkesî, ero pona tîtosom komo marha.
8On wara wîîr̂asî iitono îîpî, wawronohketîkesî waihkaxa pen komo yokoputho ke. Matîwîn pona so n̂epîrkexe kacipara imo ke waihkaxapu komo okwe, arowonthîrî komo pono pona so. Tarenakem yaw so marha n̂epîrkexe, awoskaranthîrî komo pona so marha.
9Eroromero wiir̂asî pohnî me arowonthîrî komo. Pohnî me ro mak tak nasî awewtonthîrî komo. Ero yimaw on wara mîîkexe opoko, Kporin komo xa Mîk ham, mîîkexe.
10On wara mîîketken̂e Ixaw Yana komo poko, Xuta komo poko marha, N̂examro tak naxe kanton komo me. Yîrowonthîrî komo marha tak nasî keken komo me, mîîketken̂e kica iito rma oyexitaw Ow Aporin komo.
11Yaaro tan wîîkesî, Waipîn me wasî, kacho wara rma nasî tan omtapotarî yaaro xa, Aporin komo Kaan Ow. Ixaw Yana komo poko mîrwonatken̂e ayopono me exirî ke so. Yiixera so ro mak mîxatken̂e okwe. Ero ke ero wara awehtoponhîrî komo yaw rorono komo wekyasî awaparî komo me hara. Iitono me oyehtopo tak n̂een̂axe Ixaw Yana komo awemetanmekyataw so amn̂e owya.
12Ero yimaw on wara mîîkexe opoko, Kporin komo xa Mîk ham, mîîkexe opoko. Kicicme so mîmtapowatken̂e Ixaw Yana komo yîpîn poko. Ero wara amtapotachonhîrî komo wencekn̂e. On wara mîîketken̂e, Ixaw Yana komo yîpîn tak nasî pohnî me ro mak. Knahsîrî komo me tak nas okre, koh komo nahmacho me tak ehtome, mîîketken̂e kica.
13Oyopono wara mîmtapowatken̂e kica. Miya ro mak mîmtapowatken̂e Ooxatî pîn me ro mak kica. Ero wara amtapotachonhîrî komo wencekn̂e.
14Ero ke on wara wîîkesî apoko so, Aporin komo Kaan Ow wîîkesî, pohnî me tak wiir̂asî arowonthîrî komo amn̂e. Ero yimaw ahnoro roowo poko hakno komo naxe tahwore.
15Mahwowatken̂e amyamro pohnî me exitaw Ixaw Yana pen komo rowontho. Ero ke ero wa xa marha kiir̂axe so amyamro hara. Pohnî me xa marha nasî arowonthîrî kom hara amn̂e okwe. Ero wara maxe amyamro Sei Yîpîn pono komo, ahnoro Eton rowon pono pen komo. Ero yimaw tak on wara mîîkexe opoko, Kporin komo xa Mîk ham, mîîkexe opoko, kekn̂e. Ero wa kekn̂e Kporin komo owya.
Ixaw Yana Rowon Yîwîrîyakara Ro Mak Naxe Anarî Yana Komo Amn̂e

1Ai, tooto xîkrî, on wara wîîkes hara awya, Ixaw Yana komo yîpîn yehtopo ekatîmko hara. On wara kasko yîwya so, Ai, Ixaw Yana komo yîpîn amyamro, Kporin komo mtapotarî men wekatîmyas awya so.
2On wara kesî Kporin komo, On wara ketken̂e Ixaw Yana xatî pîn komo, Okre, Ixaw Yana komo yîpîntho tahsîce ham. Pahxantho mko tak nasî keken komo me okre, ketken̂e kica.
3Ero ke omtapotarî ekatîmko îîpî komo ya. On wara kasko, On wara men kesî Kporin komo Kaan awya so. Pohnî me rma re awir̂atken̂e so mîk hak rowon pono komo. Mehxa mehxa wara mokyatken̂e awahsîn̂e komo. N̂examro yeken me tak mîxakn̂e okwe. Kicicme so nîmtapowatken̂e anarî yana komo apoko so kica.
4Ero ke kîmtapowasî awakro so. Ixaw Yana komo Yîpîn amyamro. Aporin komo Kaan Ow ha. On wara wîîkesî îîpî komo ya, matîwîn komo ya, eepu komo ya, woskara komo ya, pohnî komo ya, ewtotho komo ya, ecahxapu komo ya, ahsîpînkaxapu komo ya marha wîîkesî. Mîk hak rowon pono komo nakn̂iputho mîn ewtotho komo, amîtwono komo nakn̂iputho ha. N̂examro yetaporetopo me xakn̂e ewtotho komo okwe.
5On wara wîîkes Ow Aporin komo Kaan, orwon me ro mak kîmtapotai mîk hak rowon pono komo poko, yîwîrîmacho komo poko. Eton pono komo yîwîrîmacho poko marha kîmtapotai. Orowon nahsîyatken̂e n̂examro ceken komo me. Nahwowatken̂e ro mak ahsîyataw, Ixaw Yana nîwîrîyaketken̂e marha. Ero wara orowon nahsîyatken̂e, ero woskaran pono yaatome tak cemyawno komo me, wîîkesî.
6Ero ke omtapotarî ekatîmko amoro, Esekiew, Ixaw Yana komo rowon pokono. Amtapotakî îîpî komo yakro, matîwîn komo yakro, tarenakem komo yakro, woskara komo yakro. On wara kasko yîwya so, On wara men kes awya so Kporin komo Kaan, Tîrwon̂e xa kîmtapowasî mîk hak rowon pono komo yakro. Awewyomacho me kîrwonakn̂e. Awîrîyaketken̂e so n̂examro kica. Ero ke ero wara kîmtapowasî n̂examro poko.
7Oroto on wara wîîkes Ow n̂examro poko, Aporin komo Kaan Ow wîîkesî, amn̂e tak on wara naxe mîk hak rowon pono komo amîtwono komo, n̂examro makîrha tak naxe yîwîrîyakaxapu me hara. Yaaro tan wîîkesî, tapockantaxi wîîkesî towîhnî me ro mak.
8On wara tko maxe amyamro, Ixaw Yana komo yîpîn amyamro, weewe komo tak natîkwasî aapo so tperemkem komo. N̂eperwasî marha oyanan komo nahrî me, Ixaw Yana komo nahrî me. Pahnoke tak nasî n̂examro mohtopo hara cekenhîrî komo pona hara.
9Aponaro so wasî, îîpî mko ponaro. Awece cewru tak was amn̂e. Mararî pomexe oyanan komo amn̂e aapono. Iina marha n̂iir̂axe tînatîrî komo.
10Aapono komo marha wepamnoyasî. Ixaw Yana komo mîkyam wepamnoyasî. Tooto tak naxe ewto po so. Ewtotho mko n̂iir̂axe cewton komo me so hara.
11Aapono komo wepamnoyasî, iyoh komo marha wepamnoyasî. Mer̂pora nîmxîkwaxe okre, mer̂pora tak naxe okre. Pahxa tooto n̂esekenmetken̂e apona ero wa xa marha ekenmano wiir̂as hara apona xa hara. Tînahke rma xatken̂e pahxan pen komo aapono pen komo. Amn̂e tak tînahke xa tak naxe aapono komo, pahxa tînahke xatken̂e ero yopo okre. Ero yimaw on wara tak mîîkexe opoko, Kporin komo xa Mîk ham, mîîkexe.
12Tooto komo wewyar̂asî aapore. Oyanan komo rma mîkyam wewyar̂asî iina, Ixaw Yana kom ha. Awahsîyasî tak, n̂examro yeken me tak maxe, yîrowon komo me ha. N̂examro yîmxîkan̂e mera tak masî, pîra ro makî.
13On wara wîîkes awya îîpî mko ya, Aporin komo Kaan Ow wîîkesî, on wara rma re kexe tooto komo apoko, waihkano rin̂e ro mîn okwe. Tîîpono komo yîmxîkan̂e mîn okwe, kexe apoko.
14Ero ke waihkano rin̂e mera tak mas amn̂e, aapono yîmxîkan̂e mera. Ero wara wîîkes awya. Aporin komo Kaan Ow wîîkesî.
15Mîk hak rowon pono komo ya awîrîyakacho yentara tak masî ero yimaw. Apoko etaporera ro mak tak naxe anarî yana komo. Aapono komo yîhrokan̂e mera marha mas amoro, wîîkesî. Ero wara wîîkes awya so. Aporin komo Kaan Ow ha, kasko yîwya so, îîpî mko ya, kekn̂e. Ero wara kekn̂e Kporin komo owya.
Kicicitho Tak Nowyasî Kaan Ixaw Yana Komo Ropotatho. Kir̂wan N̂iir̂asî Emtaka Hara
16-17Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, pahxa tîrowon komo po xatken̂e Ixaw Yana komo. Ero yimaw tîrowon komo nîwîrîmetken̂e kicicme cehtopo komo ke, kicicitho poko cexirî ke so okwe. Nuun̂i po roro kicicme nasî wooxam roopo exitaw ero wara xa marha ween̂asî n̂examro yehtopo kica.
18Tooto pen kamxukutho n̂en̂epetken̂e orowon po ero yîwîrîmacho me. Ciixaputho ke marha orowon nîwîrîmetken̂e, ponaro cehtopo komo ke kica. Ero ke kîrwonakn̂e poko so emetanmetome so tak okwe.
19Mîk hak rowon pono komo cheka n̂examro pen wakpayakn̂e. Miya so n̂etakpayatken̂e anarî pona so, roowo pona so. N̂examro wemetanmekyakn̂e ehtoponhîrî komo yaw roro rma, yin̂irithîrî komo yaw roro marha.
20Ahna so na cetaw so mîk hak rowon pono komo cheka iito oyosotî xakn̂e tîwîrîyakaxmu me n̂examro poyero rma kica. Kir̂wanî ro oyosotî okwe. On wara ketken̂e iitono komo Ixaw Yana komo poko, Kaan yanan komo tî re moxam. Wara rma Noro rowon poi cetken̂e okwe, ketken̂e kica.
21Oyosotî ponaro xa tko wîxakn̂e. Tîwîrîyakaxmu me oyosotî n̂iir̂atken̂e Ixaw Yana komo kica. Ero wa xatken̂e mîk hak rowon pono komo yîchew so n̂examro yehtopo komo. Ixaw Yana komo poyero rma oyosoti nîwîrîyaketken̂e okwe.
22Ero ke on wara kasko Ixaw Yana komo ya, On wara men kesî Kporin komo awya so, Ai, Ixaw Yana komo amyamro, kakr̂onomexe so amn̂e. Kir̂wan̂he awehtoponhîrî komo yanme awakr̂onomara wasî. Kir̂wan̂he oyosotî yenpo xe mak wasî. Mîk hak rowon pono komo cheka mîîcetken̂e iitono komo tak oyosotî nîwîrîyakexe kicicme awehtopo komo poyero. Ero ke kir̂wanî ro me tak enpo xe was hara yîwya so.
23Cekaiporesom xa mîn oyosotî. Twerî cetacisom me tak oyosotî wenpesî. Tîwîrîyakaxmu me oyosotî menpetken̂e mîk hak rowon pono komo cheka awtoche so. Aake so rma tko kir̂wanî ro me oyehtopo wenpesî yîwya so amn̂e yîchew so awehtopo komo ya. Ero yimaw on wara tak kexe opoko, Kporin komo Mîk ham, kexe. Awenîrî ke so rma ero wa kexe, ponaro xa awehtopo komo me oyosotî yenpon̂e me awexitaw so, wîîkesî. Aporin komo Kaan Ow wîîkesî.
24On wara kiir̂axe so, mîk hak rowon pono komo chei kekyaxe so hara, mîn hak poi roowo poi. Arowon komo pona kekyaxe so hara.
25Kîcaramexe so kir̂wan ke tuuna ke. Ero yimaw kir̂wan̂he tak maxe okre. Kicicme awehtoponhîrî komo wowyasî aropotawnonhîrî komo. Ciixaputho mko marha wîhcamnoyasî ahnoro ponaro awehtoponhîrî komo.
26Yaxan tak wîmyas awya so aropotarî komo. Yaxan marha wiir̂asî aropotaka so awekatî komo. Toopu warai mak mîn aropotarî komo. Erotho wowyasî, tooto pun me cehsom tak wîmyas hara awya so aropotarî komo me.
27Oyekatî marha wiir̂asî aropotaka so. Owya apanatanmetopo komo yewetîn̂e me kiir̂axe so. Ero wa exihra men ehcoko, kacho yewetîn̂e me tak kiir̂axe so.
28Arowon komo pono me marha tak maxe, pahxa aporin pen komo ya wîmyakn̂e ero pono me ha. Oyanan me tak maxe. Kaan me xa tak Ow meen̂axe ponaro awehtopo komo me ha.
29Kicicme awehtoponhîrî komo yai kowtîkexe so. Amararîn komo yeperîrî wekpesî puruma, ero warai komo marha. Mer̂pora wepamnoyasî anahrî komo me. Aroman komo yekpora ro mak wasî.
30Cepetaxmu me xa tak wiir̂asî anatîrî komo weewe komo. Tumuntaxmu me marha wiir̂asî ayporî komo, paari komo, naapi komo ahce na komo. Pahxa mîk hak rowon pono komo awîrîyaketken̂e so kica rooma poko awexirî ke so. Ero yanme awîrîyakara tak naxe amn̂e.
31Ero yimaw kicicme awehtoponhîrî komo pona tak mîhyapamyaxe xa, kicicitho poko awehtoponhîrî komo pona. Kicicitho poko ro mak tîxatken̂e kica, mîîkexe.
32On wara kacho ponaro xa tko awexi xe so wasî, kir̂wan̂he awehtopo komo yanmera ro mak ero wara kakir̂wamexe so, kacho ponaro xa awexi xe so wasî. Aporin komo Kaan Ow ero wara wîîkesî. Kicicme awehtoponhîrî komo pona rma ahyapamcoko amyamro Ixaw Yana komo. Cetwîrîyakaxmu me rma ka ehcoko amyamro rma, wîîkesî.
33On wara marha wîîkesî Ow Aporin komo Kaan ha, Amn̂e tak kicicme awehtoponhîrî komo wowyasî aropotai so. Ero yimaw rma awewtonthîrî komo pona kekenmexe so hara. Awewtonthîrî komo wirpes hara awya so.
34Mararî ken̂e tak nasî arowon komo. Oroto pohnî me mak nasî iitoxari tîtosom komo wero ro. Amn̂e tak pohnî me mak exihra nasî.
35On wara kexe arowon komo pore tîtosom komo, Pahxa on roowo xakn̂e pohnî me ro mak okwe. Oroto Kaan natîrî wara nas okre, Eten pononho wara. Pahxa pohnî me marha xakn̂e ewtonthîrî komo. Cecahso xakn̂e okwe, cixkaxi so marha xakn̂e mîîmotho. Oroto tak tooto yeken me nas okre. Twacaye so marha nas okre, kexe.
36Ero yimaw on wara tak kexe mîk hak rowon pono komo, amîtwono komo, Kporin komo Mîk ham n̂examro yewtontho n̂irpekn̂e hara, Noro marha n̂examro mararîntho n̂irpekn̂e hara yîwya so peen ken̂e ehxapunhîrî, kexe. Ero wara men kexe ero yimaw. Aporin komo rma Ow ero wara awehtopo komo yekatîmn̂e. Owî rma ero wara kiir̂axe so.
37On wara wîîkes Ow Aporin komo Kaan, pahxaro tak Ixaw yana komo mtapotarî wencesî. N̂examro wakronomesî yîmtapotarî komo yanme. N̂examro wepamnoyasî mer̂pora oper̂a wara cehso ro okre.
38Mer̂pora nasî oper̂a Xerusaren po owya tîmsom me cehsom. Mer̂pora ro mak nîmyaxe owya tahwotacho komo me exitaw. Ero wicakî xa marha Ixaw Yana komo wepamnoyas hara. Tooto pen mer̂pora tak naxe n̂examro yewtotho po so ha. Ero yimaw on wara kexe opoko, Kporin komo xa Mîk ham okre, kexe. Ero wara kexe opoko, kekn̂e. Ero wara kekn̂e Kporin komo owya.
Tooto Pen Yochotho N̂etakîce Tooto Me Hara

1Ero yinhîrî tamorî ke oyahsîn̂e wara xakn̂e Kporin komo. Oyar̂akn̂e tak Noro Yekatî. Woskara pona oyar̂akn̂e. Tooto pen yocho xakn̂e iito woskara po. Mer̂pora ro mak xakn̂e iyochîrî mko woskara pen tawronohkatîkaxi ro okyo.
2Ero chere oyar̂akn̂e Kporin komo. Mer̂pora ro mak tooto pen yocho ween̂akn̂e iito woskara po. Turpem xa mîn xakn̂e.
3Ero yinhîrî on wara kekn̂e Kporin komo owya, Ai, tooto xîkrî, ahce wa mîhtînoya? Tooto me n̂etakîce hara on iyochîrî, karitî me n̂etakîce hara awya? kekn̂e owya. On wara mak weyukyakn̂e, Apohana Apa. Oporin xa Amoro ponaro oyehtopo. Amoro mak ero yipu mîhtînoyasî, wîîkekn̂e yîwya.
4Ero yinhîrî on wara kekn̂e hara Noro owya, Taa, omtapotarî ekatîmko iyochîrî mko ya. On wara kasko yîwya so, Ai, tooto pen yocho amyamro, turpemtho. Kporin komo mtapotarî wekatîmyas awya so. Ero ke omtapotarî ka entacoko.
5On wara kesî Kporin komo Kaan awya so, kesehsîtopo wiir̂asî ahyaka so. Ero yanme tak karitî me maxe okre.
6Apun micin marha wiir̂asî apona so. Tuhn̂em me mak kiir̂axe so, tîhcîpîke so marha. Awesehsîtopo wiir̂asî awewnarî yaka so. Ero ke karitî me tak maxe okre. Ero yimaw Aporin komo me tak Ow meen̂axe, kasko iyochîrî mko ya, kekn̂e owya.
7Ero ke Kporin komo mtapotarî wekatîmyakn̂e, Ero wara ekatîmko, kacho yaw roro. Ero wa ekatîmyataw rma owya ahce na wencekn̂e. Cereicerei wara n̂esencekn̂e. Etpoko so n̂etasîsîknoyatken̂e iyochîrî mko.
8Ero yinhîrî etpona toxapu komo ween̂akn̂e xa hara. Yupun micin n̂etakîcekn̂e etasîsîknoxapu poko. Tuhn̂em me so tak xakn̂e, tîhcîpîke so marha. Esehsîtopo ken̂ehra tko xatken̂e okwe.
9Ero yinhîrî on wara kekn̂e hara Kporin komo owya, Tooto xîkrî, omtapotarî ekatîmko xa hara. Ocowo ya kasko hara. On wara kasko yîwya, Ai ocowo amoro, on wara kesî Kporin komo Kaan awya, mehxarpanî mko apepenîmko xiya. On okoputhîrî po so apepenîmko karitî me tak ehtome so, kasko, kekn̂e.
10Ero ke yîmtapotachonhîrî wekatîmyakn̂e ocowo ya. Ero ke esehsîtopo tak n̂ewomyakn̂e ewnarî komo yaro. Karitî me tak xatken̂e okre. Piiri nawomyatken̂e mer̂pono pîn sowtatu komo okyo.
11Ero yinhîrî on wara kekn̂e hara Kporin komo owya, Tooto xîkrî, on wara wîîkes awya, Ixaw Yana komo warai rma on tooto yocho. On wara kexe Ixaw Yana komo, N̂ewturpamtîkai okwe kyochîrî. Kir̂wan̂he taxe amn̂e, kacho yîhtînopîra ro mak taxe okwe. Twaihkaxmu mak kîwyam okwe, kexe thakwa okwe.
12Ero ke omtapotarî ekatîmko xa hara yîwya so. On wara kasko yîwya so, Oyakno komo, on wara kesî Kporin komo Kaan awya so, Oyanan komo amyamro, on wara wîîkes awya so, amn̂e tak awokoputhîrî komo yewtarî wahrunkesî. Ero yai so kanîmyaxe so. Ixaw Yana rowon pona kekyaxe so hara.
13Oyanan komo amyamro. Awewtathîrî komo yahrunkache owya, awanmîche so hara on wara tak mîîkexe opoko, Kporin komo xa Mîk ham, mîîkexe.
14Ero yimaw Oyekatî wiir̂asî aropotaka so. Karitî me tak maxe okre. Arowonî ro pona kekenmexe so. Ero yimaw on wara mîîkexe, Kporin komo xa Mîk ham n̂ekatîmyakn̂e kakîhtotopo komo, Noro marha tîmtapotachonhîrî yaw roro rma kiice so ham, mîîkexe. Ero wara wîîkes Ow Aporin komo, kekn̂e. Ero wara kekn̂e Kporin komo owya.
Noro Re Me Tak Naxe Ixaw Yana Komo Amn̂e, Cewn̂e Marha Nasî Kayaritomon Komo
15-16Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, amoyi ahsîko awamoyin me. Ero pona mewreko on wara kacho, Xuta yamoyin on, noro yakrono komo yamoyin marha, Ixaw Yana komo poyino yamoyin ha, kacho mewreko ero pona. Ero yinhîrî anarî ahsîko hara amoyi. Ero pona mewreko on wara hara, Eprain yamoyin on, Xose yamoyin ha. Noro yakrono komo yamoyin marha on, Ixaw Yana komo poyino yamoyin ha, kacho mewreko ero pona hara.
17Ero wara mewreche iina re tak yimiko cewn̂e tak ehtome amoyi awemyaw asak haknonhîrî.
18Ero yinhîrî on wara kexe apoyino komo awya, Ahce kacho ero wara mîmewrew amoyi mko, cewn̂an me marha miir̂e asak haknonhîrî? Ahce kacho ero wara miire? kexe awya.
19Ero wara ketaw awya on wara n̂examro eyuhko, On wara kesî Kporin komo Kaan awya so, Amn̂e Xose yamoyin tak wahsîyasî Eprain yemyawnonho. Noro yakrono komo marha wahsîyasî Ixaw Yana poyino komo. Ero wasîsîknoyasî Xuta yamoyin poko. Cewn̂an me tak wiir̂asî asak haknonhîrî. Ero wa nasî oyemyaw cewn̂an me ha.
20-21Asakno roro rma enpoko yîwya so amoyi mko, pona mîmewrei ero mko ha. Enpetaw on wara kasko yîwya so, Oyakno komo, on wara kesî Kporin komo Kaan awya so, Ixaw Yana komo wekyas hara amn̂e mîk hak rowon pono komo cheka toxapunhîrî. Mehxarpan komo wekyasî yîrowonî ro komo pona hara.
22Noro re maywen me tak n̂examro wiir̂asî. Ixaw Yana yîpîn pona wekenmesî. Cewn̂e mak tak nasî n̂examro kayaritomon. Asak hakno me exihra ro mak tak naxe, asak marha exihra naxe kayaritomon komo.
23Ero yimaw yikicicintara ro mak tak naxe ciixaputho poko, ponaro ehtoponhirî komo poko ha. Kicicitho mko pokohra tak naxe ero yimaw. Omtapotarî yanwekn̂e me cehtoponhîrî komo yai marha n̂etowyaxe. Ekenhîrî komo yai marha wowyasî, kicicitho poko xatken̂e iito so, ero mko yai wowyasî. N̂examro tak wakir̂wamesî tak okre. Ero yimaw oyanan me tak naxe. Ponaro n̂examro yehtopo me was Ow hara.
24Oyanton nasî n̂examro kayaritomon me, Tapi ha. Cewn̂e mak nasî n̂examro yenîn̂e. Omtapotarî yaw roro tak naxe ero yimaw, owya tpanatanmetopo komo n̂ewehcaxe okre.
25Pahxa roowo wîmyakn̂e oyanton ya hara, Xako ya, aporin pen komo xatken̂e iitono ro me ha. Iitono ro me marha tak naxe yîmxîkrî kom hara, parî komo marha miya rorono kom ha. Oyanton nasî n̂examro yantoman̂e me, Tapi ha.
26Ero yimaw kîmtapowasî n̂examro yakro. Kukurunpexe so, wîîkesî yîwya so. Eroromerono me kîmtapowasî ero poko. Ar̂man me ro mak n̂examro wiir̂asî, wepamnoyasî marha mer̂pora cehso ro. Omîn wiir̂asî yîchew so eroromerono me.
27Tîmîye tak wasî yîchew so. Ponaro n̂examro yehtopo me tak wasî. Oyanan me naxe n̂examro hara.
28Ero yimaw on wara kexe mîk hak rowon pono komo, Tîyananî ro me tak Ixaw Yana komo n̂iir̂a ham Kporin komo, kexe. Ero wara kexe amn̂e omîn exitaw Ixaw Yana komo chew iitono ro me. Ero wara kexe ero yimaw.
Koke Komo, Makoke Komo, Ero Wara Mokyaxe Ixaw Yana Komo Waparî Me Pahxaro

1-2Ero yinhîrî Kporin komo mtapotarî wencekn̂e xa hara. On wara kekn̂e owya, Ai, tooto xîkrî, on wara wîîkes hara awya, Koke wece tak enko hara emetanmekn̂e wara. Makoke wece marha enko ero wara. Meseke pono komo yantoman̂e ro mîk Koke, Tubaw pono komo yantoman̂e marha. Omtapotarî ekatîmko n̂examro yemetanmecho pokono.
3On wara kasko, Koke amoro, Meseke pono komo yantoman̂e ro, Tubaw pono komo kayaritomon marha amoro. Kîmtapowasî oroto awemetanmecho komo poko. Aporin komo Kaan Ow kîmtapowasî.
4On wara kiir̂asî, kewyaknames amn̂e. Kiiwi warai wiir̂asî amtaka awahsîtopo. Ero ke rma kaar̂asî. Asowtatun komo marha waar̂asî ahnoro. Awoku kawaru marha, kawaru mkawno komo, ahnoro waar̂asî. Cenporem yaw xa n̂epatakexe n̂examro poono yaw. Mer̂pora ro mak naxe. Cemyarke so cexe cecen̂an komo ke porin ke, wahrai ke marha. Kacipara imo ke cemyarke so marha cexe ahnoro.
5N̂examro yakro Pehsa komo marha n̂epatakexe, Eciope komo, Puce komo, n̂examro marha cexe awakro. Cemyarke so marha n̂examro cexe cecen̂an ke, n̂examro xapikan marha nasî kuripara.
6Kome marha cesî noro sowtatun komo yakro ahnoro. Tokahma yepamtho komo marha cexe n̂examro sowtatun komo yakro. Nohce n̂ixan komo mîkyam. Mer̂pora naxe awakronoman̂e komo.
7Awuhre komo akîhtocoko. Awtotopo komo ponaro ehcoko. Awakronoman̂e komo marha ponaronomakî. Awtotopo komo ponaro men ehcoko, kasko yîwya so. N̂examro yantoman̂e me esko amoro.
8Mer̂pora kaamo yenmapuche tak awar̂axe so awantoman̂e komo. Tooto komo waparî me mîîcexe. Waihkaxapu komo poyinonho waparî me mîîcexe. Pahkî xatken̂e Ixaw Yana komo yîpîn pohnî me ro mak. Iina xa hara n̂esenmekyatken̂e osomunhîrî komo. Mîk hak rowon pono komo chewnonhîrî komo mîkyam. Tîrowon po tak naxe cerepore, waapa pona erasîra.
9Amoro tak mîîcesî. Asowtatun komo maar̂asî. Anarî yana komo marha maar̂asî sowtatu kom hara mer̂pora. Ocowo imo wara mîîcexe iina. Kaweresî wara mîîcexe roowo yahrun̂e wara.
10On wara wîîkes awya, Aporin komo Kaan Ow wîîkesî, Ero yimaw iina awtorî poko mesehtînoyasî. Kicicitho me mesehtînoyasî kica.
11On wara mîîkesî, Mînto naxe tooto tîrowon komo po. Wacamra ro mak nasî n̂examro yewton. Cereporem komo waparî me kîwcesî, erasîn komo waparî me. Iito naxe wacamra ro mak, metatamra marha, metatan yecetî ken̂ehra marha.
12N̂examro yemyawnonho waar̂asî. Iito naxe cewtothonhîrî komo pono me hara. Mîk hak rowon pono komo chewnonho mîkyam. Mer̂pora nasî n̂examro yoku, emyawno komo marha. Roowo rakatawno komo mîkyam, mîîkesî.
13Ero yimaw Saba pono komo nîmtapowaxe awakro, Tetan pono komo, Tahsisi pono komo marha, twarawantaxmu kom ha, reaw xîkrî komo yakro rma kexe. On wara kexe awya, Emyawnano yaaso mîmoko? Mer̂pora ro mak mekyasî awakro sowtatu komo. N̂examro menmekye emyawnano yaan̂e me mak? Prata maar̂a, ooru marha? Okno pen maar̂a, iitono komo yemyawnonho marha? Mer̂pono pîn yahsîso mîmoko ha? kexe awya.
14Ero ke on wara wîîkes awya, tooto xîkrî amoro. Omtapotarî ekatîmko Koke ya. On wara kasko yîwya, On wara men kesî Kporin komo Kaan awya. Ero kaamo po tak erasîn me naxe oyanan komo Ixaw Yana komo. Ero ke n̂examro ponaro exihra ma re mai ha? Ponaaro so rma masî.
15Ero ke mehxa mîmokyasî aweken poi, nohce n̂ixan poi. Anarî yana komo mekyaxe awakro mer̂pono pîn komo ro mak. Ahnoro mokyaxe kawaru mkaw so. Mer̂pora ro mak mokyaxe matarawra wara ro makî.
16Oyanan komo waparî me mîmokyaxe Ixaw Yana komo waparî me. Kaweresî wara ro mak mîmokyaxe roowo yahrun̂e wara. Koke amoro, on wara wîîkes awya, eromanhîrî kaamo yimaw ero wara kekyaxe so orowon pono komo waparî me. Ero wara kekyaxe so kir̂wanî ro me oyentome mîk hak rowon pono komo ya. Awîrîmarî komo ke rma ero wara oyen̂axe.
17On wara marha wîîkes awya, Aporin komo Kaan Ow ha. Pahxa rma omtapotarî wentamexpekn̂e oyanton komo ya, Ixaw Yana weronoman̂e komo ya. Apokono rma mîn wentamexpekn̂e yîwya so. Yaake cimn̂ipu n̂examro pen n̂ekatîmyakn̂e omtapotarî. Koke komo wekyasî pahxaro Ixaw Yana komo waparî me, kesî Kporin komo, ketken̂e apoko rma. Ero wara ketken̂e.
Kaan Nîrwonasî Xa Koke Komo Poko
18On wara wasî ero kaamo po, Ixaw Yana komo waparî me mokyataw Koke komo, cewîrwoxe xa tak wasî okwe. Ero wara wîîkes Ow Aporin komo Kaan.
19Cerewre xa tak orwonataw wîîkekn̂e Ixaw Yana komo rowon poko. N̂esewsîyasî tak Ixaw Yana komo rowon. N̂esewsîyasî ro mak kopi, wîîkekn̂e.
20Omokyataw ahnoro roowo poko hakno komo tatanaxe cerahtîke so. Tooto pîn komo marha tatanaxe, ootî komo, tuuna imo kwawno komo, tarin̂em komo, kaikokoro tîtosom komo, okno komo, woskara pono komo, sehrere me tîtosom komo, roowo pore tîtosom kom ha. Ero warai komo tatanaxe omokyataw. Îîpî komo n̂emerurkesî marha. N̂etamerenakesî cawawa komo. Ahnoro waaca komo n̂emacakesî. Ero wa nas okwe orwonataw xa.
21Kacipara imo marha wekpesî ero yimaw Koke komo waparî me, oyîpîn pono komo waparî me. Ero wara wîîkes Ow Aporin komo Kaan ha. Ero yimaw tak n̂etamexe ro mak etakno re me cehsom komo rma.
22N̂examro poko wîwîrîmesî eper̂a ke, etwaikacho komo ke marha. Tuuna marha wekpesî n̂examro pona xii kacho ro mak, yukmatikacho marha, saraipa marha war̂mesî pona so porin komo ro mak, wehto marha war̂mesî pona so, weeyu warai marha etahsîxapu rma oco. Ero war̂mesî Koke sowtatun komo pona, n̂examro yakronoman̂e komo pona marha, anarî yana komo pona.
23Ero wara kar̂pe xa oyehtopo wenpesî, ponaro xa awehtopo komo me kesenpesî marha. Ero wara oyehtopo n̂een̂axe mîk hak rowon pono komo, mer̂pono pîn komo. Ero yimaw on wara tak kexe opoko, Kporin komo xa Mîk ham, kexe, kekn̂e. Ero wara kekn̂e Kporin komo owya.

1Ero yinhîrî nîmtapowakn̂e xa hara Kporin komo oyakro. On wara kekn̂e owya, Ai, tooto xîkrî, Koke waihkacho ekatîmko rma. On wara kasko yîwya, On wara men kesî Kporin komo Kaan awya, Ai Koke, awar̂matopo men wîhtînoyasî. Meseke pono komo yantoman̂e ro amoro, Tubaw pono komo yantoman̂e ro marha.
2Kewyaknamesî tak, kihxikyasî marha. Mehxa kekyasî meyeno poi nohce n̂ixan poi. Ixaw Yana komo yîpîn pona kaar̂asî.
3Ero yimaw tak kamokatapesî, akrapan war̂mamexpesî awemyai poowa n̂ixan yai. Awuhre marha war̂mamexpesî awemyai kaari n̂ixan yai hara.
4Ixaw Yana komo yîpîn pona mepîrkesî. Amoro pen mepîrkesî, asowtatun pen komo, awakronoman̂e pen komo marha, mîk hak yana pen kom ha. Apunthîrî komo wîmyasî kwacinama warai komo yotî me, anarmerpan yotî me, kamara warai komo yotî me marha wîmyasî.
5Woskara po rma mepîrkexe. Ero wara xa wîîkai. Aporin komo Kaan Ow ha.
6Makoke pono komo pona wehto war̂mesî marha oco. Tuuna imo yecihtawno komo pona marha wehto war̂mesî, erasîra cenmaxmu komo pona. Ero yimaw on wara tak kexe opoko, Kporin komo xa Mîk ham, kexe.
7Ero yimaw oyosotî marha wîhtînomexpesî oyanan komo ya, Ixaw Yana komo ya. Kir̂wanî ro oyosotî. Oyosotî yîwîrîyakamexpora ro mak tak wasî oyanan komo ya. Ero yimaw on wara kexe mîk hak rowon pono komo, Kporin komo xa Mîk ham ponaro Ixaw Yana komo yehtopo. Kîr̂wanî ro Mîk ham, kexe.
8Awaikatopo komo me men n̂enmayas amn̂e, wîîkes Ow Aporin komo Kaan. Ero kaamo poko kîmtapowakn̂e pahxa rma.
Koke Pen Komo Yemyawnonho Namekyaxe Ixaw Yana Komo, Okoputhîrî Komo Nahruyaxe Pahkî
9Ero yimaw tak Ixaw Yana yewton pono komo cexe cewton komo poi so. Koke pen komo yuhretho pen nakn̂iyaxe, ecen̂anînhîrî komo porin, wahrai marha, yîkrapanthîrî komo, yuwuhrethîrî komo marha waiwî, watmanthîrî komo, yîrahnuthîrî komo. Ero warai komo nakn̂iyaxe. 7 cimn̂ipu ero yipu yenmetopo poko naxe. Twehtorî komo me n̂enmekyaxe.
10Mararî pono yîrakara naxe twehtorî komo, comota pono yîrakara marha naxe. Waapa pen yuhretho mak nasî wehtorî komo me. Cemyawnonhîrî komo yaan̂enho yemyawnonho nahsîyaxe hara, wîîkesî. Ero wara wîîkes Ow Aporin komo Kaan ha.
11Ero yimaw Koke pen komo yokoputho yahrutopo wukuknomesî Ixaw Yana komo chewno. Woskara pono wukuknomesî. Tuuna mehxa cexe mooxe tîtosom komo resce n̂ixa. Woskara pore cexe iitono rma wukuknomesî woskara n̂examro pen yahrutopo me. Iitoxari tîtosom komo wahkototopo me nasî mer̂pora ro mak exirî ke okoputhîrî komo. Iina n̂ahruyaxe Koke pen, noro sowtatun pen komo marha mer̂pono pîn. Ero ke on wara tak ero nosohcexe, Koke Pen Komo, Mer̂pono Pîn Pen Komo, kacho me.
127 nuun̂i n̂examro pen yahrutopo poko naxe Ixaw Yana komo. Tîrowon komo yakirwamachome nahruyaxe.
13Okoputhîrî yahrutopo poko naxe ahnoro Ixaw Yana rowon pono komo. Ero kaamo po tak kayaritomo me xa tak kesenpesî. Ero kaamo marha nasî Ixaw Yana komo yahwotacho me, wîîkesî. Ero wara wîîkes Ow Aporin komo Kaan.
147 nuun̂i yenatîche tak kîrkomo nantomexe ero pokono ro komo, roowo yakir̂wamacho pokono ro komo. Anarî komo cexe tooto yocho yeporîrî poko. Kanan poko hakî n̂epor̂axe. Iyochîrî yenîche nahruyaxe roowo yakir̂wamachome.
15On wara naxe iyochîrî yepor̂ataw, tooto yocho yenîche yukuknon pasahcexe ahrun̂e komo n̂enîrî me. Eronhîrî tak naar̂axe epon̂e ro komo. Koke Pen Komo Woskaran po nahruyaxe.
16Iito marha nasî ewto, Mer̂pono Pîn Pen Komo, kacho mîn ewto yosot ha. Taa, ero wara Ixaw Yana rowon nakir̂wamexe, kekn̂e Kporin komo owya.
17Ai, tooto xîkrî, on wara marha wîîkes awya, Aporin komo Kaan Ow, tarin̂em komo an̂ihko ahnoro, kamara warai komo marha. On wara kasko yîwya so, Amohcoko amyamro, mehxa mehxa wara esenmecoko. Owya tîmtopo yimawno tak wetakesî awotî komo. Mer̂pono pîn wetakesî Ixaw Yana komo yîpîn po. Iito tooto puntho mon̂exe, kamxukuthîrî komo marha meer̂axe.
18Karitî pen komo puntho mon̂exe, roowo pono komo yantoman̂enho pen komo kamxukutho marha meer̂axe. Oper̂a puntho marha mon̂exe, oper̂a xîkîtho puntho, boce puntho, bui puntho. Ero warai komo puntho mon̂exe yupurukrexapu, Basan pononho ha. Ero warai puntho tak mon̂exe ero yimaw.
19Owya tîmtopo yimawno min ero yimawno. Ero ke katîthîrî mahyaxe tmaxmitaxi ro. Kamxukuthîrî komo marha meer̂axe twenîmso ro. Ero wara meseresmexe owya tîmtopo yimawno me. Awotî komo me rma noro yipu komo waihkes Ow awotî komo me.
20On̂etakatho tak mon̂exe tmaxmitaxi ro. Kawaru puntho mon̂exe, yîmkaw so toxapunhîrî puntho, karitî komo puntho, sowtatu komo puntho ha. Noro yipu komo puntho mon̂exe, wîîkesî. Ero wara wîîkes Ow Aporin komo Kaan tarin̂em komo ya, kamara warai komo ya marha.
Cekatî Tak N̂iir̂asî Kaan Ixaw Yana Komo Ropotaka
21Ero wara kir̂wanî ro me oyehtopo wenpesî mîk hak rowon pono komo n̂enîrî me. Owya waihkano ritopo n̂een̂axe n̂examro, kar̂pe oyamorî yehtopo marha n̂een̂axe anarî pen komo waihkarî ke owya.
22Ero yinhîrî rma tak on wara kexe Ixaw Yana komo opoko, Kporin komo xa Mîk ham ponaro kehtopo komo, kexe opoko. Miya roro ero wara kexe.
23On wara kexe Xenciu komo ero yimaw, Ixaw Yana pen komo naar̂atken̂e waapa komo kicicme exirî ke so, Tporin komo yai etowrî ke so, kexe. Opona enîhra tak xatken̂e Ixaw Yana komo. Ero ke yiixatî pîn komo ya war̂mapekn̂e. Ahnoro waihyatken̂e kacipara imo namatho me.
24Kicicme ro mak ehtoponhîrî komo yaw roro rma n̂examro wemetanmekyakn̂e, oyanwetoponho yaw roro marha. Kesewyahruyakn̂e n̂examro yenîhra tak oyehtome.
25On wara tko wîîkes hara oroto awya. Aporin komo Kaan Ow wîîkesî, Xako yepamtho komo wekyas hara waapa nahsîthonhîrî. Yîpînîn yaw so tak wasî, ahnoro Ixaw Yana komo pînîn yaw. Kir̂wanî ro me oyosotî yenpo xe marha wasî, cerewre ero wara enpo xe wasî.
26Kicicitho me cehtoponhîrî komo tak nîhcamnoyaxe ero yimaw yîhyapamxapunhîrî. Pahxa tîrowon komo po xatken̂e erasîra ro mak waapa pona. Waparî komo exihra ro makî ka xakn̂e. Ero yimaw oyahsîpînketken̂e okwe. Ero wara cehtoponhîrî komo nîhcamnoyaxe yîhyapamxapunhîrî.
27On wara wasî n̂examro yekîche hara Mîk hak yana komo chewnonho, yiixatî pîn komo chewnonho ha, ero yimaw kir̂wanî ro me kesenpesî mîk hak rowono pono komo ya, mer̂pono pîn komo ya. Ooxatî me tak n̂esenpexe Ixaw Yana komo yîwya so.
28Ero yimaw Tporin komo me tak ohtînoyaxe, ponaro cehtopo komo me. Mîk hak rowon pono komo cheka rma re n̂examro warpekn̂e ahsîxapu me thakwa. Wara rma ero yimaw tak yîrowon komo pona wekyas hara. Cewn̂e etînomra ro mak nasî n̂examro poyino ahsîxapu me rma.
29Esewyahrura tak wasî ero yimaw n̂examro yenîn̂e pîn me. Oyekatî xa matko wiir̂asî yîropotaka so okre tuuna yarkacho wara. Ero wara wasî Ixaw Yana komo poko, wîîkesî. Ero wara wîîkes Ow Aporin komo Kaan, kekn̂e. Ero wara kekn̂e Kporin komo owya.
Kaan Mîn Nukuknomesî Tooto Esekiew Wero Ro
40
1Taa, ero yinhîrî 25 cimn̂ipu tak xakn̂e waapa nahsîtho me amna yehtoponho. Ero cimn̂ipu yihcitopo po, 10-nhîrî po kaamo po on wara wîxakn̂e. 14 cimn̂ipu xakn̂e Xerusaren pono komo yahsîtoponho. Ero po rma oyahsîn̂e wara xakn̂e Kporin komo. Xerusaren pona rma oyar̂akn̂e.
2Iina oyan̂e wara xakn̂e Kaan, enîhnî mak n̂enpekn̂e owya. Ixaw Yana komo rowon pona oyar̂akn̂e. Îh pona oyar̂akn̂e, kawno pona. Iito xakn̂e mîîmo mko îîpî mapirî po suu n̂ixan po. Ewto imo wara xakn̂e.
3Iina oyar̂akn̂e ewto imo warai pona. Iito tooto warai ween̂akn̂e. Bronse wara rma n̂esenpekn̂e yupun. Ewto potaw xakn̂e piiri. Xapopo warai xakn̂e noro yemyaw riin̂u yekposîxapu. Amoyi ke cemyarke marha xakn̂e ahce na kawnon yukuknomacho me.
4Ero yinhîrî on wara kekn̂e noro owya, Ai, tooto xîkrî amoro, tantono mko wenpes awya. Ero ke takîhso men enko, takîhso marha entakî. Wenpesî awya ero ponaro men esko. On yentome mak awekpo Kaan owya. Enîche awya an̂enthîrî ekatîmtîkakî Ixaw Yana komo ya, kekn̂e. Ero wara kekn̂e tooto warai owya.
5Ero yinhîrî tak waaca ween̂akn̂e. Kaan mîn roron mamhoko xakn̂e. Ero tak nukuknomekn̂e enpon̂e. Kaw xakn̂e yukuknomacho noro yemyawno 3,5 metru kawnonke, 8 sencimetru xa hara kawnonke. Ero ke waaca nukuknomekn̂e. Cewn̂e yukuknomacho wicakî xakn̂e kawnon. Cewn̂e yukuknomacho wicakî marha xakn̂e yahconon hara.
6Ero yinhîrî waaca metatan yaka cekn̂e resce n̂ixan yaka. Ero yawomtopo pore kainakn̂e. Metata yakwerî nukuknomekn̂e. Cewn̂e yukuknomacho wicakî xakn̂e ero yakwerî.
7Amtakpo marha xakn̂e iito asakî. Ero mko marha xakn̂e cewn̂e yukuknomacho wicakî so kawnon, cewn̂e so marha yukuknomacho wicakî xakn̂e akwerî. Mîîmo wacan xakn̂e amtakpo yotaw so. 3 metru wicakî so xakn̂e waaca kaw so amtakpo yotawno. Iito marha xakn̂e anarî xa hara metata Kaan mîn yemtacho po. Ero yakwerî marha xakn̂e cewn̂e yukuknomacho wicakî.
8-9Amtakpo nukuknomekn̂e hara metata wararîno, Kaan mîn yemtacho pono. 4 metru wicakî xakn̂e kawnon. Iito marha xakn̂e metata yecepu asakî. Takweke so xakn̂e, 2,5 metru wicakî so akwerî xakn̂e.
10On wara marha xakn̂e ero waaca metatan mîtwo amtakpo mko xakn̂e waaca poko cetahsîso rma. Metata xehxa xakn̂e 3 amtakpo, metata mehxa 3 marha xakn̂e amtakpo. Etîme re mak xakn̂e amtakpo mko, xehxan, mehxan kom ha. Etîme re marha xakn̂e metata yecepu, xehxan, mehxan kom ha.
11Takweke xakn̂e ero metata yaka kewomtopo, 5 metru xakn̂e akwerî kuknomacho. Ehyatkaw marha xakn̂e 7 metru wicak hara.
12Amtakpo metatan yecento xakn̂e waacaci. 0,5 metru wicakî mak xakn̂e kawnon. Ceknuke xakn̂e amtakpo mko. 3 metru wicakî so xakn̂e kawnon, ero wicakî xa marha xakn̂e akwerî.
13Ero yinhîrî waaca metatan nukuknomekn̂e amtakpo wacan yai anarî amtakpo wacan yaka, emtacho pono wacan yaka ha. 14 metru wicakî xakn̂e kawnon. Ero wicakî xakn̂e amtakpo yewtarî yai anarî amtakpo yewtarî yaka.
14Ero yinhîrî waaca nukuknomekn̂e. 35 metru wicakî so xakn̂e kawnon. Ero wicakî xakn̂e waaca anarî amtakpo yaka, Kaan mîn roron panawno yaka.
15Etmoxe so n̂he xakn̂e waaca metatan, anarî waaca metatan hara. 26 metru wicakî xakn̂e moxenon.
16Cewkanapai so xakn̂e amtakpo wacan amtacmen ke so. Miya ro mak xakn̂e ewkanapan yaake. Tmewreso marha xakn̂e waaca mko, kuum yepu warai me tmewreso xakn̂e waaca porokru me.
17Ero yinhîrî Kaan mîn roron pona oyar̂akn̂e, anarî pona hara Kaan mîn roron. Iito amtakpo xa hara ween̂akn̂e yaake. Iito marha simentu warai ween̂akn̂e tmemehsem, esama me ciixapu. Roro mamhoko xakn̂e esama. Roro wacan yaw xakn̂e amtakpo xa hara. 30 xakn̂e amtakpo mko.
18Amtakpo metatan wararî rma xakn̂e esama, toopu ciixapu. Ehyatkaw so xakn̂e esama, amtakpo metatan wicakî rma xakn̂e ehyatkawnon. Ero wa xakn̂e esama rooporeno.
19Ero yinhîrî roro nukuknomekn̂e metata yai anarî roro wacan yaka roro. 55 metru wicakî xakn̂e nohce yaw roro, 55 metru xa marha xakn̂e resce yaw roro hara.
20Ero yinhîrî nohce n̂ixan makîrha nukuknomekn̂e ewto wacan metatan. Anarî pona kîwtotopo mîn xakn̂e roro pona, waaca mkaino pona kîwtotopo ha.
21Ero wararî marha xakn̂e amtakpo mko. 3 amtakpo xakn̂e metata xehxa, 3 marha xakn̂e ero mehxa. Iito marha xakn̂e waaca mko kawno pîn. Yihcirî nukuknomekn̂e metata ero wicakî so marha xakn̂e iitono hara. 26 metru wicakî xakn̂e kawomtopo metata yaka. 13 metru wicakî xakn̂e metata yakwerî.
22Cewtake so marha xakn̂e waaca iitono. Tmewreso marha xakn̂e waaca iito kuum yepu warai me tmewreso ha. Etîme re rma xakn̂e resce n̂ixan wara rma waaca metatan wara. 7 ketapitopo xakn̂e metata yaka kawomtopo me. Kawomtopo mîn xakn̂e ero yihcitopo to.
23Iito marha xakn̂e anarî metata hara roro pona kîwtotopo Kaan mîn mîtwono pona kîwtotopo ha. Ero wa xakn̂e waaca metatan yemtacho po nohce n̂ixan yemtacho po. Etîme re xakn̂e iitono resce n̂ixan wara rma metata wara. Ero yinhîrî roro nukuknomekn̂e noro anarî metata yaino anarî metata yakan. 55 metru wicakî xakn̂e akwerî. Ero wa xakn̂e metata mko iitono.
24Ero yinhîrî miya oyar̂akn̂e tooto warai suu yaw roro. Iito anarî metata ween̂akn̂e hara suu n̂ixan hara. Ero yecepu nukuknomekn̂e, ero yamtakponî mko marha. Etîme re xakn̂e ero yipu mko anarî metata wararîno mko wara xa marha.
25Cewkanapai marha xakn̂e metata mîn mehxan wara rma. 13 metru xakn̂e metata yakwerî. Tîmîye marha xakn̂e ewto pona ewomtopo. 27 metru xakn̂e mîîmo ehyatkawnon.
267 xakn̂e ketapitopo metata yaka kawomtopo. Ero yihcitopo to xakn̂e mîîmo, kewomtopo mîn. Kuum yepu warai kuknon xakn̂e tmewreso metata wacan poko. Metata xehxa ero wa xakn̂e, metata mehxa marha.
27Twacai marha xakn̂e roro Kaan mîn mîtwono. Ero metatan marha xakn̂e suu n̂ixan ha. Mooxe xakn̂e ero ewto wacan metatan yai. 53 metru wicakî xakn̂e moxenon. Noro rma nukuknomekn̂e tooto warai.
28Ero yinhîrî roro pona oyar̂akn̂e hara Kaan mîn mîtwono pona. Suu n̂ixan yaro oyar̂akn̂e metata yaro. Ero yimaw ero nukuknomekn̂e suu n̂ixan ha. Etîme re xakn̂e yukuknomacho mko anarî metata wara rma.
29Amtakpo marha xakn̂e iito yaake, metata yecepu marha xakn̂e. Anarî metata yecepu wicakî xa marha xakn̂e ero mko. Cewkanapai so marha xakn̂e metata, amtakpo wacan marha. 27 metru wicakî xakn̂e kewomtopo mîn kawnon. 13 metru wicakî xakn̂e metata yakwerî.
30Miya so xakn̂e amtakpo mko. On wicakî so xakn̂e amtakpo mko, 13 metru kawnon, 3 metru wicakî akwerî. Ero wicakî so xakn̂e amtakpo mko.
31Metata mîn xakn̂e mehxa anarî roro yaka kewomtopo me. Ero metata yecepu poko tmewreso xakn̂e kuum yepu warai. 8 ketapitopo xakn̂e ero metata yaka kawomtopo.
32Ero yinhîrî Kaan mîn roron pona oyar̂akn̂e xa hara. Iito xakn̂e anarî waaca metatan, resce n̂ixan hara. Ero nukuknomekn̂e hara. Anarî metata wicakî rma xakn̂e ero hara.
33Ero wicakî so marha xakn̂e iitono hara amtakpo mko, metata yecepu, yîmînî mko. Anarî metata wararîno wicakî so marha xakn̂e. Cewkanapai so marha xakn̂e iitono waaca, amtakpo mko ha. 27 metru wicakî xakn̂e iitono hara kewomtopo mîn kawnon. 13 metru wicakî xa marha xakn̂e iitono metata yakwerî hara.
34Metata mîn xakn̂e mehxa anarî roro pona kewomtopo me. Ero metata yecepu poko tmewreso xakn̂e kuum yepu warai. 8 ketapitopo xakn̂e ero metata yehyun.
35Ero yinhîrî anarî metata yaka oyar̂akn̂e hara, nohce n̂ixan yaka. Ero tak nukuknomekn̂e hara. Anarî metata mko wicakî xa marha xakn̂e ero hara.
36Ero wicakî so marha xakn̂e iitono hara amtakpo mko, metata yecepu, yîmînî mko. Cewkanapai so marha xakn̂e iitono waaca, amtakpo mko ha. 27 metru wicakî xa marha xakn̂e iitono hara kewomtopo mîn ehyatkawnon. 13 metru wicakî xa marha xakn̂e iitono metata yakwerî hara.
37Metata mîn xakn̂e mehxa anarî roro pona kewomtopo me. Ero metata yecepu poko tmewreso xakn̂e kuum yepu warai. 8 ketapitopo xakn̂e ero metata yehyun.
38Iito marha xakn̂e anarî amtakpo hara. Metata yecepu mehxa xakn̂e. Ero amtakpo yaw okno puntho koroketken̂e takn̂itîkaxmu.
39Metata mîn yaw xakn̂e aapo mko. Asakî xakn̂e miya, asakî marha xakn̂e xiya. Okno waihkacho mîn xakn̂e aapo mko. Takn̂itîkaxmu waihketken̂e iito, kicicme cehtoponhîrî komo yahrutopo me tîmsom marha, Kicicme wasî kica, kacho me tîmsom marha. Ero wara tîmsom waihketken̂e iito okno pen.
40Meye xakn̂e anarî aapo mko hara nohce n̂ixan yaka kîwtotopo yakumyaw. Miya xakn̂e asakî, xiya xakn̂e asak hara.
41Metata mîtwo xakn̂e aapo mko hara. Miya 4 aapo xakn̂e, xiya 4 xakn̂e hara aapo. 8 aapo mîn xakn̂e aapo iitono okno waihkacho mko.
42Iito marha xakn̂e 4 aapo xa hara. Toopu mîn xakn̂e enporixapu. Okno waihkacho pokono mko yapon mîn xakn̂e aapo mko. 0,75 metru wicakî kaw so xakn̂e aapo, 0,75 wicakî xakn̂e akwerî, 0,50 metru wicakî kaw so xakn̂e. Ero pona so nakriyatken̂e maria mko, kamxuku yenî mko, ahce na mko takn̂itîkaxmu pokono, ahce na me tîmsom pokono marha.
43Miya so waaca pona takriso xakn̂e kiiwi imo warai. Kamorî wicakî kaw so xakn̂e. Aapo reha xakn̂e okno puntho yapon me, Kaan ya tîmsom yapon me ha.
44Taa, anarî yamtakpo xakn̂e metata mîtwo so. Kaan mîn roron po xakn̂e, ero wacan metatan mîtwo xa. Waano yaan̂e komo yamtakpon mîn xakn̂e. Anarî amtakpo xakn̂e nohce n̂ixan mîtwo. Suu n̂ixa xakn̂e ero metatan. Anarî amtakpo xakn̂e hara suu n̂ixan mîtwo hara. Nohce n̂ixa xakn̂e ero metatan hara.
45Ero yinhîrî on wara kekn̂e owya tooto warai, On amtakpo metatan nasî suu n̂ixa tmetatai. Kaan mîn yenîn̂e komo mîn me nasî.
46Anarî amtakpo metatan nasî nohce n̂ixa hara. Ero reha nasî Kaan ya tîmsom yakn̂itopo yenîn̂e komo mîn me. Kaan mîn yenîn̂e marha mîkyam ero yenîn̂e komo, Repita komo mîkyam. Satoke yepamtho komo makî reha mîkyam. Kporin komo mîtkoso xa tîtosom mîkyam, yîwya tîmsom pokono kom ha, kekn̂e. Ero wara kekn̂e tooto warai owya.
47Ero yinhîrî Kaan mîn roron nukuknomekn̂e hara. 55 metru wicakî xakn̂e kawnon, 55 metru wicakî xa marha xakn̂e akwerî. Etîme re xakn̂e kawnon, akwerî ha. Kaan mîn yaka kewomtopo yecen̂e rma xakn̂e Noro ya tîmsom yakn̂itopo.
48Ero yinhîrî Kaan mîn yaka xa oyar̂akn̂e. Mîîmoci xakn̂e iito Kaan mîn metatan mîn me. Mîîmoci metatan yecepu nukuknomekn̂e. Yahcome xakn̂e mîîmoci metatan yecepu, 2,7 metru wicakî so xakn̂e. Ero wicakî xakn̂e mehxan, ero wicakî xa marha xakn̂e xehxan hara. 1,7 metru wicakî xakn̂e metata yakwerî, xehxan yakwerî. 1,7 metru wicakî xa marha xakn̂e mehxan yakwerî hara.
4911 metru xakn̂e mîîmoci ehyatkawnon. 6 metru xakn̂e ero yakwerî hara. Ketapitopo mko xakn̂e mîîmoci yaka kawomtopo me. Iito marha xakn̂e mapata warai metata yecepu wararî. Metata xehxa xakn̂e anarî, metata mehxa xakn̂e anarî hara. Ero wara xakn̂e Kaan mîn metatan mîn.
Kaan Mîn Nukuknomesî Rma Esekiew Wero Ro
41
1Ero yinhîrî tak Kaan mîn yaka xa oyar̂akn̂e tooto warai. Ero metatan yecepu nukuknomekn̂e asakî. Xehxan xakn̂e 2 metru wicakî yahconon. Ero wicakî xa marha xakn̂e mehxan hara.
2Kewomtopo xakn̂e 5 metru wicakî akwerî kuknomacho. Twacai xakn̂e kewomtopo. 2,5 metru wicakî xakn̂e kewomtopo wacan kawnon. Ero wicakî xakn̂e xehxan, ero wicakî xa marha xakn̂e mehxan hara. Ero yinhîrî Kaan mîn maxixin tak nukuknomekn̂e. 20 metru xakn̂e ehyatkawnon. 10 metru xakn̂e akwerî hara.
3Ero yinhîrî anarî amtakpo yaka cekn̂e hara noro, Kaan mîn mapitawno yaka. Ero metatan yecepu nukuknomekn̂e asakî. 1 metru so xakn̂e iyahconon yukuknomacho. Ero metata xakn̂e 3 metru takweke. Twacai marha xakn̂e kewomtopo ero amtakpo yaka kewomtopo. 3,5 metru so xakn̂e ero wacan kawnon.
4Ero yinhîrî mîîmo mapitawno tak nukuknomekn̂e hara. 10 metru xakn̂e ehyatkawnon, 10 metru marha xakn̂e akwerî hara. Yukuknomache on wara kekn̂e owya tooto warai, Kaan yamtakponî ro xa tan on, kir̂wan xa tak, kekn̂e. Ero wara kekn̂e owya.
5Ero yinhîrî tak Kaan mîn wacan nukuknomekn̂e hara. 3 metru xakn̂e yahconon. Tamtakpoi so xakn̂e ero waaca. Yaake xakn̂e iitono amtakpo. Anarî amtakpo xakn̂e 2 metru akwerî. Ero wicakî re xakn̂e iitono amtakpo mko.
6Etantaw re xakn̂e amtakpo mko. Rooporino xakn̂e, rakatarino xakn̂e hara, epoyino xakn̂e hara. 30 yakenon xakn̂e rooporino, ero wicakî xa marha xakn̂e rakatarino, ero wicakî xa marha xakn̂e epoyino, iyakenon ha. Sahsamaxapu ken̂e xakn̂e Kaan mîn wacan miya ro mak ahnoro. Amtakpo yecetî yapon mîn xakn̂e sahsamaxapu. Kaan mîn wacan poko etahsîra xakn̂e sahsamaxapu.
7On wara marha xakn̂e amtakpo mko, rooporino mko xakn̂e wahra n̂he ha re. Rakatarino mko xakn̂e porin me n̂he, epoyino xakn̂e ero mko yopo n̂he hara. Kawomtopo marha xakn̂e iito. Rooporino yaw n̂ihciyakn̂e, kahsî cekn̂e rakatarino yari miya epoyino yaka. Ero wa xakn̂e kawomtopo iitono.
8Tapoi so xakn̂e amtakpo mko Kaan mîn mamhokono mko. Kaw n̂he ciki xakn̂e ero mko yapon. Takweke marha xakn̂e, 3,5 metru wicakî xakn̂e akwerî, tooto warai yemyaw xakn̂e yukuknomacho ero wicakî so xakn̂e.
9-10Yahcome xakn̂e amtakpo wacan mehxan, mîîmo wacan me cehsom, 2,5 metru wicakî xakn̂e yahconon. Waaca mkai tak xakn̂e esama warai mak. 10 metru wicakî xakn̂e ero yakwerî. Kaan mîn tapomriso ro xakn̂e ero esama warai.
11Tmetatai xakn̂e amtakpo mko. Esama pona kepatakacho me xakn̂e metata mko. Asakî so xakn̂e metata mko amtakpo poko hakno. Anarî metata xakn̂e suu yaw roro kîwtotopo me, anarî xakn̂e nohce yaw roro kîwtotopo me hara. Ero wa so xakn̂e metata mko ahnoro. 2,5 metru wicakî xakn̂e esama yakwerî ha.
12Taa, Kaan mîn roron mehxa xakn̂e anarî hara mîîmo, oesce n̂ixa. Takwekem mîn xakn̂e, 35 metru wicakî xakn̂e ero yakwerî. Ero mîîmo wacan xakn̂e 2,5 metru wicakî yahconon. Ero wicakî re xakn̂e mehxa mehxa wara. Kaw xakn̂e ero mîîmo, 45 metru xakn̂e ehyatkawnon.
13Ero yinhîrî Kaan mînî rma nukuknomekn̂e hara. 50 metru wicakî xakn̂e ero kawnon. Ero yinhîrî Kaan mîn roron nukuknomekn̂e hara. Mîîmo yakro rma nukuknomekn̂e oesce n̂ixan yakro. 50 metru wicakî xa marha xakn̂e ero mko kawnon.
14Ero yinhîrî Kaan mîn roron nukuknomekn̂e xa hara mehxa tak resce n̂ixan hara. Kaan mîn potarî yakro rma nukuknomekn̂e. Ero yakwerî marha xakn̂e 50 metru wicakî.
15Ero yinhîrî anarî mîîmo nukuknomekn̂e hara. Mehxa Kaan mîn mapitaw xakn̂e roro hara. Ero mapitaw xakn̂e mîîmo hara. Ero mîîmo nukuknomekn̂e hara, mîîmo mahcan meero nukuknomekn̂e. Ero wicakî xa marha xakn̂e ehyatkawnon, 50 metru ha.
16Taa, on wara xakn̂e Kaan mîn potawno, Kaan mîn mapitawno marha, Kaan mîn yaka kewomtopo marha, tîmkarinomaxi xakn̂e sahsamaxapu ke, weewe ke. Ero rma xakn̂e Kaan mîn yetarî yai, ewkanapan yaka roro, Kaan mîn metatawno marha. Ewkanapan meero xakn̂e sahsamaxapu ke tîmkarinomaxi. Ahnoro xakn̂e ero wara.
17-18On wara marha xakn̂e ero sahsamaxapu Kaan mînî ro yaka kewomtopo wacan pokono, ahnoro Kaan mîn wacan pokono marha, ero potawno wacan pokono marha, maria ke cenporiso xakn̂e kerubin kuknon, kuum yepu warai kuknon marha. Esemtaka cenporiso xakn̂e, kerubin kuknon, ero mehxa kuum yepu warai kuknon hara. Asak hakno ke so ceepatake xakn̂e kerubin kuknon. Miya roro ero wa xakn̂e cenporiso. Kaan yamtakponî ro wacan xakn̂e ero wara, Kaan mîn maxixin marha.
19Xehxa cenporiso xakn̂e kerubin tooto yeepatarî me kuum yepu warai wece cewru. Mehxa xakn̂e reaw yeepatarî me hara kuum yepu warai wece cewru hara anarî wece hara. Ero warai me enporixapu mko xakn̂e Kaan mîn wacan poko miyan poko rma ahnoro mak.
20On wara xakn̂e Kaan mîn maxixin wacan potawno wacan, kerubin me cenporiso xakn̂e kuum yepu warai me marha. Ero wara cenporiso xakn̂e eeta poi miya roro kewomtopo yaka roro epoyino yaka ha.
21On wara xakn̂e Kaan mîn maxixin metatan, potawno metatan, ececenarî re xakn̂e ero mko yakwerî, ero mko kawnon marha. Ero wa xa marha xakn̂e Kaan yamtakponî ro metatan hara.
22Iito marha xakn̂e Kaan ya tîmsom yakn̂itopo, sahsamaxapu ciixapu. 1,5 metru wicakî xakn̂e ero kawnon, 1 metru xakn̂e akwerî, 1 metru marha xakn̂e ehyatkawnon. Ahnoro ero xakn̂e sahsamaxapu ciixapu, ero yapon, ero yawxarî, ahnoro mak. Ero yinhîrî on wara kekn̂e tooto warai owya, Onî Kaan yamtakponî ro mîtwono aapo, kekn̂e. Ero wara kekn̂e owya.
23-24Asakî xakn̂e Kaan mîn yetahrunkacho. Ero wara xakn̂e potawno metatan, Kaan yamtakponî ro metatan marha. Asakî marha xakn̂e anarî metata, asakî marha xakn̂e anarî hara metata. Ero wara xakn̂e metata, xehxan, mehxan marha.
25Ero wara xa marha xakn̂e Kaan mîn metatan, potawno metatan ha, kerubin kuknon me, kuum yepu warai kuknon me marha cenporiso xakn̂e. Kaan mîn wacan xakn̂e cenporiso so ero wara xa marha xakn̂e metata hara. Sahsamaxapu marha xakn̂e ciiso Kaan mîn yaka kewomtopo mîn perî me.
26On wara marha xakn̂e kewomtopo wacan, cewkanapai so xakn̂e wahrai ke so. Ewkanapa mîtwo so xakn̂e kuum yepu warai enporixapu. Ero wara xa marha xakn̂e amtakpo mko Kaan mîn mamhokono mko, ero perî warai marha xakn̂e ero wara cenporiso, weewe sahsamaxapu. Ero wara ciiso xakn̂e Kaan mîn.
Kaan Mîn Yenîn̂e Komo Yamtakpon Nukuknomesî

1Ero yinhîrî oyar̂akn̂e xa hara tooto warai, nohce yaw roro oyar̂akn̂e Kaan mîn roron pona, yîmkaino pona. Iito xakn̂e amtakpo hara esama yemtacho po. Roro wacanî mkai marha xakn̂e nohce n̂ixanî mkai.
2Iito xakn̂e anarî mîîmo hara. Ero xakn̂e 50 metru wicakî kawnon, 25 metru wicakî xakn̂e akwerî. Ero metatan xakn̂e nohce n̂ixa.
3-4Asakî xakn̂e Kaan mîn roron, rakatawno xakn̂e, wemcawno marha. Ero yotaw xakn̂e amtakpo mko yaake. Waaca me rma xakn̂e mîn amtakpo, roro mko yotakan me. Amtakpo mehxa xakn̂e toopu tmemehsem roro me ciixapu, wemcawno me ciixapu ha. Amtakpo xehxa xakn̂e toopu marha tmemehsem asakî n̂he mak ha tko. Esama me ciiso xakn̂e ero. 5 metru wicakî xakn̂e esama yakwerî. 50 metru wicakî xakn̂e kawnon. Ahnoro amtakpo metatan xakn̂e nohce n̂ixa kepatakatopo me. Etantaw re marha xakn̂e ero mko amtakpo mko ha. Rooporino mko xakn̂e, rakatarino mko marha xakn̂e, epoyino mko marha xakn̂e. Ero wara xakn̂e amtakpo mko.
5Wahra n̂he xakn̂e epoyino mko amtakpo. Ketaritopo xakn̂e ero mko yawxaw, ero ke wahra n̂he xakn̂e. Ketaritopo exihra xakn̂e rakatarino mko yawxaw, rooporino mko yawxaw marha.
6Epoyino mapatan exihra xakn̂e. Ero ke ero mko xakn̂e wahra n̂hema, rakatarino xawyaka, rooporino xawyaka marha.
7Iito marha xakn̂e anarî waaca hara. Amtakpo mko yawxari cekn̂e, roro pona yîmkaino pona. Amtakpo metatan mehxa xakn̂e. Kaw xakn̂e waaca 25 metru wicakî kawnon.
8Asakî mak xakn̂e amtakpo mko roro pona epatakacho ken̂arî mko. Cepanatoso xakn̂e 25 metru wicakî mak kawnon. Mehxa xakn̂e amtakpo hara Kaan mîn wece epatakacho ken̂arî mko hara. Mer̂pora n̂he xakn̂e ero mko. Cepanatoso marha xakn̂e 50 metru wicakî kawnon.
9On wara xakn̂e rooporino mko metatan, resce n̂ixan, kepatakacho me xakn̂e roro ponan me, wemcawno ponan me ha.
10-11Mehxa xakn̂e amtakpo xa hara yaake xa hara. Suu n̂ixa xakn̂e. Roro wacan porero xakn̂e wemcawno porero. Kaan mîn roronî ro wacan porero marha xakn̂e. Iito marha xakn̂e esama xa hara. Mehxanî mko wara xa marha xakn̂e nohce n̂ixanî mko wara hara. Etîme re xakn̂e kawnon komo, etîme re marha xakn̂e akwerî. Etîme re marha xakn̂e metatanî mko.
12Yaake xakn̂e amtakpo metatan nohce n̂ixan ha. Yaake marha xakn̂e amtakpo metatan suu n̂ixan hara. Etîme re xakn̂e nohce n̂ixan, suu n̂ixan kom ha. Iito marha xakn̂e esama, roro wacan porero. Ero yaka kewomtopo xakn̂e mehxa oesce n̂ixa. Ero yaro kewomuche resce yaw roro tîhcetken̂e amtakpo mko yaka xa tak kewomtome. Ero warai n̂enpekn̂e tooto warai owya.
13Ero yinhîrî on wara kekn̂e noro owya, On wara nasî amtakpo mko Kaan mîn roron mamhokono mko. Nohce n̂ixanî mko nai, suu n̂ixanî mko marha nai. Tîmsom pokono komo yamtakpon mîn, Kporin komo yaka tîtosom komo yamtakpon ha. Iito n̂eseresmexe, Kaan ya tîmxapu non̂exe, nokyaxe marha puruma tîmxapu. Iina n̂enmekyaxe Kaan ya tîmxapu mko, puruma, sepata, okno puntho marha kicicme ehtoponhîrî yahrutopo me tîmxapu, Kicicme wasî kica, kacho me tîmxapu marha. Ero yipu mko n̂enmekyaxe ero amtakpo mko yaka. Kaan yamtakponî mko rma mîn ero mko.
14Ero mko yaka cewomuche tîmsom pokono komo miya ka tohra naxe mehxan pona hara, roro pona. Tponon nînomyaxe ero amtakpo yaw rma. Kaan poko etapickacho ro mak mîn ero, n̂examro ponon. Anarî ka namruyaxe hara miya totohme so tooto komo yaka hara, kekn̂e. Ero wa kekn̂e tooto warai owya.
Kaan Mîn Roron Nukuknomes Hara
15Ero wara Kaan mînî mko nukuknomekn̂e noro, Kaan mîn wacan yawno mko ha. Ero yinhîrî oyar̂akn̂e hara miya Kaan mîn wacanî mkai. Waaca metatan yaro oyar̂akn̂e resce wecan yaro. Amna yepatakache iitono nukunomekn̂e hara roro xa hara.
16-20Twacai xakn̂e ero roro. Resce n̂ixan ka nukuknomekn̂e amoyi warai ke. 250 metru wicakî xakn̂e kawnon. Nohce n̂ixan nukuknomekn̂e hara. 250 metru wicakî xa marha xakn̂e ero hara. Suu n̂ixan nukuknomekn̂e hara. 250 metru wicakî xa marha xakn̂e ero hara. Oesce n̂ixan marha nukuknomekn̂e. 250 metru wicakî xa marha xakn̂e ero hara. Ero wara Kaan mîn roron wacan nukuknomekn̂e amoyi warai ke. Mehxarpa nukuknomekn̂e waaca ahnoro. Waaca yawno xakn̂e tîmsom pokono komo mohtopo me. Waaca mkaino xakn̂e ahnoro tooto komo mohtopo me hara. Ero wara xakn̂e.
Kaan Weyuru Mokyas Hara Kaan Mîn Yaka

1Ero yinhîrî oyar̂akn̂e xa hara tooto warai. Kaan mîn metatan yaka oyar̂akn̂e, resce n̂ixan yaka.
2Ero yimaw Kaan weyuru ween̂akn̂e, ponaro Ixaw Yana komo yehtopo weyuru. Resce n̂ixa mokyakn̂e. Noro mtapotarî marha wencekn̂e, n̂ewtunakn̂e kahxi imo wara ro mak kopi. Katpape ro mak xakn̂e roowo Noro katpan ke.
3Pahxa rma Kaan weyuru ween̂akn̂e Noro mokyataw ewto yakn̂itopo yekatîmn̂e me. Keba yepu yecihtaw oyexitaw ween̂akn̂e. Ero warai xa marha ween̂akn̂e hara. Ero yenîche kesewnapekn̂e.
4Ero yinhîrî Kaan mîn yaka n̂ewomyakn̂e Noro weyuru. Waaca metatan yaro n̂ewomyakn̂e resce n̂ixan yaro.
5Ero yinhîrî oyanîmyakn̂e hara Kaan Yekatî. Kaan mîn roron pona oyar̂akn̂e mîîmo rakatawno pona. Ero yimaw ahnoro tîmîn katparekn̂e Kporin komo weyuru.
6Iito rma xakn̂e tooto warai opanaw rma. Ero yimaw Kaanî mtapotarî wencekn̂e hara. Kaan mîn yaw rma nîmtapowakn̂e.
7On wara kekn̂e owya, Ai, tooto xîkrî, on oyapon mîn, kayaritomo me oyesenpotopo ha. On xa ohtarî yapihtopo marha. Tantono ro me wasî Ixaw Yana chewno ro me miya roro. Oyosotî yîwîrîyakamexpora ro mak tak naxe n̂examro, kayaritomon komo marha. Mîk hak warai me enporixaputho komo pona n̂etowyatken̂e cipici yai ro cehsom wara kica. Îh po so xakn̂e kayaritomon komo yokoputho. Ero wa oyosotî yîwîrîyakamexpon̂e me xatken̂e kica. Ero wa exihra tak naxe amn̂e.
8Tîmîn komo potarî n̂iir̂atken̂e omîn potarî mîtkoso rma kica. Tîmîn metatan yecepu marha n̂iir̂atken̂e omîn metatan yecepu wararî rma kica. Waaca mak xakn̂e n̂examro porohkacho me ohyai. Kir̂wanî ro oyosotî. Ero yipu rma tko nîwîrîyakamexpetken̂e kicicitho poko ro mak cexirî ke so. Ero ke n̂examro pen Ow waihkekn̂e tîrwon̂e xa.
9Ero ke oroto ohyai cetowtoponhîrî komo tak nahsîpînkacowpe. Ponaro cehtoponhîrî komo nahsîpînkacowpe tîkayaritomon komo n̂enporitho ha. Ero wara ahsîpînkache yîchewno ro komo me was okre miya roro.
10On wara marha wîîkes awya tooto xîkrî, omîn kuknomacho ekatîmtîkakî Ixaw Yana komo ya kicicme ehtoponhîrî pona tîhyapamtome so. N̂examro rma omîn nukuknomacowpe.
11Kicicme cehtoponhîrî komo pona tîhyapamso exitaw so tak omîn yehtopo kuknon ekatîmtîkakî yîwya so. Katpanaka epatakacho mko, mîîmo yaka ewomtopo mko, amtakpo mko ahnoro yukuknon ekatîmtîkakî yîwya so. Ero wara men cirpore nasî omîn, ero wara marha cexpore nasî ero yaw awexitaw so, kacho mko marha ekatîmtîkakî yîwya so. Ekatîmîche yîwya so amtapotachonhîrî rma mewreko yîn̂enîrî komo me ero yaw roro xa ehtome so.
12Ero wara xa nasî apanatanmetopo komo omîn yaw awehtopo komo. Îîpî meretwo nas omîn. Ero ke ahnoro ero îîpî nasî omîn yewtî ro me xa. Yikiciciren me ro mak nasî. Ero wara nasî apanatanmetopo komo omîn yaw awehtopo komo pokono.
Kaan Ya Tîmsom Yakn̂itopo Nukuknomesî
13Taa, on wicakî nasî owya tîmsom yakn̂itopo. Kopatu poko wukuknomesî. On wicakno mîn kopatu, 0,5 meeturu, 8 sencimeturu xa hara. Ero wicakno mîn kopatu. Ero ke on wara nasî tîmsom yakn̂itopo yukuknomacho, 1 kopatu nasî kaw ehtopo, 1 kopatu marha nasî amtarî. Ero porero nasî ahce na ero mamhokono. 22 sencimetru wicakî nasî ero mamhokono yakwerî.
14On wara nasî akn̂itopo kuknomacho kawnon ha. Yîmîtî yai kahsî nukuknomekn̂e. 2 kopatu wicakî nasî ero kawnon. 1 kopatu wicakî nasî ero yakwerî. Ero wa xakn̂e ero yepirî. Kaw n̂he nasî anarî hara epirî. 4 kopatu wicakî nasî ero kawnon. 1 kopatu wicakî xa marha nasî ero yakwerî hara kanahtawno yakwerî.
15Kaw n̂he tak nasî wehto yen. 4 kopatu wicakî nasî kawnon. Wehto yen kanahtaw nasî paaka meretîtho warai, 4 ha. Kahsî nasî ero mko poturu.
16Ceknuke nasî wehto yen. 12 kopatu wicakî nasî ero yakwerî, 12 wicakî xa marha nasî ero kawnon.
17Iito nasî anarî hara ero yepirî kaw. Ero marha nasî ceknuke. 14 kopatu wicakî nasî ero yamtarî, 14 kopatu wicakî xa marha nasî ero yehyatkawnon. Cepike marha nasî ero epirî rma. 0,5 kopatu wicakî nasî ero yamtarî. On wara xakn̂e yîmîtî hara, 1 kopatu wicakî xakn̂e ero yakwerî. Ero wicakno mîn Kaan ya tîmsom yakn̂itopo. Ero yaka kawomtopo nasî resce n̂ixa, kekn̂e. Ero wara kekn̂e Kporin komo owya.
Kaan Ya Tîmsom Yakn̂itopo Yakir̂wamacho N̂ekatîmyasî
18Ero yinhîrî on wara kekn̂e hara Kporin komo owya, Ai, tooto xîkrî, on wara wîîkes awya. Aporin komo Kaan Ow wîîkesî, apanatanmetopo komo xa hara wekatîmyas awya owya tîmsom yakn̂itopo pokono rma. Ero yakîhtoche amn̂e omtapotarî yaw roro mak okno puntho takn̂ipore nasî ero po, takn̂itîkaxmu ha. Omtapotarî yaw roro marha okno kamxukutho caramapore nasî ero pore.
19Yihcirî me bui naacowpe tîmsom pokono komo yaka, kar̂pamxan warai ha, bui. Kicicme ehtoponhîrî komo yahrutopo me takn̂isom mîk naacowpe yîhyaka so. Repita komo mîkyam omîtkoso tmohsom kom ha, Satoke yepamtho kom ha. Noro yipu komo xa mohcowpe ohyaka xa owya tîmsom yakn̂itome, wîîkes Ow Aporin komo Kaan ha.
20Bui pen kamxukutho poi tanîmpore nasî paaka meretîrî warai pona 4 mko pona. Ero marha cirpore nasî aapo yepirî pore aapo kanahtawno pore. Eknu pona so marha n̂iicowpe, ero mamhoko see katîkapore nasî cucure cehso ro ahnoro ero capahno ciki. Ero wara owya tîmsom yakn̂itopo nasî takir̂wamapore. Ero wara takir̂wamapore nasî, kicicme ehtopo marha nasî tahrupore.
21Ero yinhîrî bui puntho tarpore nasî omîn yai, kicicme awehtoponhîrî komo yahrutopo me takn̂isom ha. Ero yipu yakn̂itopo ro pona naacowpe omîn yai. Iina tak nakn̂icowpe.
22Enmapuche xa hara boce puntho nakn̂icowpe hara kicicme awehtoponhîrî komo yahrutopo me xa hara. Tupunporem mak nakn̂icowpe. Ero yimaw tîmsom yakn̂itopo nakir̂wamacowpe xa hara, paaka kamxukutho ke nakir̂wamexe ero wa xa marha.
23Akn̂itopo yakir̂wamatîkache bui nakn̂icowpe anarî hara tupunporem xa marha. Owya tîmsom me nakn̂icowpe. Kahn̂eru puntho marha nakn̂icowpe tupunporem xa marha. Owya tîmsom me nakn̂icowpe.
24Owya tîmsom yakn̂itopo po rma nakn̂icowpe. Akpotuche yîmîtî sahsara kacowpe tîmsom pokono komo yupunthîrî pore. Ero yinhîrî nakn̂icowpe tak owya tîmsom me, Aporin komo ya tîmsom me ha.
25On wara marha n̂ehcowpe ero yimaw 7 kaamo po roro, boce nakn̂icowpe kicicme cehtoponhîrî komo yahrutopo me. Cewn̂e so nakn̂icowpe kaamo po roro. Kaamo po roro marha bui nîmcowpe owya kar̂pamxan. Noro puntho yakro kahn̂eru puntho marha nakn̂icowpe kaamo po roro. Tupunporem komo re mak nakn̂icowpe.
26Ero wara kicicme akn̂itopo yehtoponho n̂ahrucowpe, nakir̂wamacowpe marha. 7 kaamo po roro ero wara nakir̂wamacowpe. Ero wara owya tîmsom yakn̂itopo ro me n̂iicowpe.
277 kaamo yenatîche, 8 kaamo po tak Ixaw Yana nîmîtho puntho tak nakn̂icowpe hara tîmsom pokono komo aapo pona. Takn̂itîkaxmu, Aaxe xa wasî, kacho me tîmsom marha, ero warai nîmcowpe owya ero po. Ero yimaw tawake was apoko so, wîîkesî. Ero wara wîîkes Ow Aporin komo Kaan ha, kekn̂e. Ero wa kekn̂e Kporin komo owya.
Tîmsom Pokono Komo Pokono Xa Hara

1Ero yinhîrî oyar̂akn̂e hara tooto warai, Kaan mîn roron metatan yaka oyar̂akn̂e. Resce n̂ixa kepatakacho mîn xakn̂e metata. Wara rma tahruso xakn̂e.
2Ero yinhîrî on wara kekn̂e Kporin komo owya, Tahruso nasî on metata pahkî ro mak. Ahrunkara ro mak naxe iitono komo. Ixaw Yana Porin komo Kaan mohtoponho me nasî, ewto pona Noro yepatachonho me ha. Ero ke tahruso nasî.
3Amn̂e tak Ixaw Yana komo yantoman̂e iina n̂eremesî metataw rma. Iito n̂eseresmesî Noro Aporin komo poko tahwotacho me. Ero yaro n̂ewomyasî omîn yaka. Ero yinhîrî ero yaro n̂epatakes hara omîn yai, kekn̂e. Ero wara kekn̂e Kporin komo owya.
4Ero yinhîrî miya oyar̂akn̂e hara noro Kaan mîn roron metatan yaka hara, nohce n̂ixa kepatakacho yaka. Iina oyarîche Kaan mîn wece ween̂akn̂e. Katpape ro mak tak xakn̂e Kaan mîn ahnoro Kaan yehtopo ke rma oco. Ero yenîche kesewnapekn̂e tak iito rma.
5Ero yinhîrî on wara kekn̂e hara Kporin komo owya, Ai, tooto xîkrî, tîmsom pokono komo yantomacho wekatîmyas awya. Omtapotarî men entakî, on̂enporî marha enko. Ero wa men omîn akir̂wamacoko, ero wa marha ahce na poko ehcoko ero yawno mko, kacho wekatîmyas awya. Ero ke omtapotarî men entakî takîhso ero ponaro awehtome. Omîn yaka cewomsom komo encoko, omîn yai cepatakaxmu komo marha enko takîhso.
6Oroto tak on wara kasko Ixaw Yana komo ya, oyanwekn̂e ro komo ya rma, Ai, oyakno komo, Ixaw Yana komo amyamro, on wara kesî Kporin komo, N̂eexi tak kicicitho poko awehtoponhîrî komo.
7Anarî yana komo mekyatken̂e omîn yaka. Etanpikan komo mîkyam mekyatken̂e okwe. Etanpikan wara marha xakn̂e yîropotarî kom hara. Ero wa omîn mîwîrîmetken̂e kica. Onahrî me tîmsomu rma re mîmyakn̂e owya, okno katîtho, okno kamxukutho marha. Ero yimaw omtapotarî yewetîra mîxatken̂e kicicitho poko awexirî ke so kica.
8Omîn yawno yenîrî poko kantometken̂e so cma re. Ero pokohra tko mîxatken̂e okwe. Anarî komo mak mantometken̂e hara ero poko okwe.
9On wara wîîkes Ow Aporin komo Kaan ha, Omîn yaka ewomra ro mak n̂ehcowpe anarî yana komo, yupun etanpikan komo, yîropotarî etanpikan komo marha. Ixaw Yana komo chew rma re naxe anarî yana komo. Noro yipu komo meero ewomra ro mak n̂ehcowpe omîn yaka.
10Pahxa Ixaw Yana komo n̂etowyatken̂e ohyai. N̂examro yakro rma Repita komo n̂emoxenorekn̂e hara ohyai. Mik hak warai me tîn̂irithîrî komo ponaro tak xatken̂e okwe. Ero ke kicicme cehsom komo, kacho me tak naxe n̂examro rma okwe.
11Wara rma omîn yaw rma re n̂etapickacowpe. Omîn metatan yenîrî poko n̂ehcowpe, ero yawno pokono me marha n̂ehcowpe. Tooto komo yoku paraxkan̂e me marha n̂ehcowpe, takn̂itîkaxmu, kicicme tpoyino komo yehtoponho yahrutopo marha. Ero yipu paraxkan̂e me n̂ehcowpe. Tooto mtapotarî yentan̂e me roro naxe ahce na poko cehtome so n̂examro yanme.
12On wara tko xatken̂e Repita komo pahxa, tooto komo yoku paraxketken̂e tîn̂irithîrî komo ya tîmsom me kica. Ero wara Ixaw Yana komo kiciciretken̂e kica. Ero ke on wara wîîkekn̂e Repita komo poko, Kicicme cehsom, kacho rma mîkyam owya, wîîkekn̂e. Tapockantaxi wîxakn̂e ero wara ketaw owya towîhnî me ro mak omtapotarî yîhtînomexpotome. Ero wara wîîkes Ow Aporin komo Kaan ha.
13Meyehra mokuhnî me mak tak naxe n̂examro owya tîmsom poko cehtome. Omîn yawno mko yaka meyehra mokuhnî me naxe. Oyamtakponî ro yaka ewomnî me marha naxe. Porohxapu me mak n̂ehcowpe, Kicicme cehsomînhîrî komo mîkyam, kacho me marha n̂ehcowpe. Ero wara n̂ehcowpe kcicime ehxapunhîrî me cexirî ke so okwe.
14Wara rma ahce na pokono me rma n̂examro wiir̂asî omîn yenîrî poko. Ahce na ciisom exitaw ero yaw ero yipu ciin̂e me n̂examro wiir̂asî.
15Ero warahra tko xatken̂e tîmsom pokono komo reha. Repita komo rma re mîkyam, Satoke yepamtho komo mak ha tko. Pahxa ohyai etowyataw Ixaw Yana komo omtapotachonho n̂ewehcatken̂e rma n̂examro reha omîn yentopo pokono. Ero ke n̂examro makî reha mokyaxe meyehra omîtkoso owya tîmsom yakn̂itome. Okno katîtho, okno kamxukutho caramacho, ero yipu pokono ro me naxe n̂examro, wîîkes Ow Aporin komo Kaan ha.
16N̂examro makî reha n̂ewomyaxe oyamtakponî ro yaka. N̂examro marha mokyaxe oyuru yapon yaka ero ciiso. N̂examro mak naxe ahce na ciisom ciin̂e me, omtapotachonho yaw roro ciin̂e me ha.
17On wara naxe n̂examro omîn roronî ro pona mokyataw so metata yaro, riin̂u kahxapu yaw mak n̂ehcowpe poono yaw. Omîn roronî ro po ahce na ciir̂ataw oper̂a poci kahxapu yawhra ro mak n̂ehcowpe. Ero wara marha n̂ehcowpe omîn roronî ro po cexitaw so, omînî yaw cexitaw marha.
18Riin̂u kahxapu marha namrucowpe tîxapikan komo. Riin̂u kahxapu yaw marha n̂ehcowpe kamisa yaw. Omîn yaw cexitaw so ahce na amrura ro mak n̂ehcowpe tperamukren̂e komo poono.
19On wara tko n̂ehcowpe n̂examro roro pona tîcetaw so hara, yîmkaino pona, Tpoyino komo yenso tîcetaw on wara n̂ehcowpe hara, tponon komo mohkacowpe, Kaan mîn yaw cetapickachonhîrî komo. Oyamtakponî mko yaw mak ero yipu nînomcowpe, anarî tak tponon komo namrucowpe hara. Cetapickachonhîrî komo yaw rma tohra ro mak n̂ehcowpe so tpoyino komo yakir̂wamaxi.
20On wara marha n̂ehcowpe Satoke yepamtho komo amn̂e, ekanamurinkara ro mak n̂ehcowpe. Tîhpoci kawnorera marha n̂ehcowpe kaw xa cehso ro. Emapona roro tîhpoci pahcowpe takîhso mak.
21On wara marha n̂ehcowpe omîn yenîn̂e komo omîn roronî ro pona cewom xe cexitaw so, kawaxiyem yerîhra ro mak n̂ehcowpe.
22On wara marha n̂ehcowpe, iin̂o waihxapu komo yahsîra ro mak n̂ehcowpe cipici komo me, ciin̂oyemînhîrî etowxapu komo marha ahsîra n̂ehcowpe. Ixaw Yana wosîn makî reha nahsîcowpe cipici komo me, kîîrî pokono pînî ro mak. Anarimaw omîn yenîn̂enho pen cinho nahsîcowpe rma ahsî xe cexitaw so.
23Oyanan komo panatanmekn̂e me n̂ehcowpe n̂examro. Yîhcamhokano n̂iicowpe owyanî ro mko poko, owyan pîn poko marha. Akîhreno n̂iicowpe kicicme cehsom poko, kir̂wan poko marha.
24Anarimaw n̂eseyatu na Ixaw Yana komo. Ero wa eseyataw so ceseisom komo yehtopo yentan̂e me n̂ehcowpe, kicicme ehtopo komo yetacin̂e me marha. Takîhso mak cesen̂ekaxmu yehtoponho n̂etacicowpe omtapotachonho yaw roro rma. Esenmetopo ro komo me exitaw panatanmekno n̂iicowpe omtapotachonho yaw roro marha. Kir̂wan me marha oyepokaretopo mko n̂iicowpe cemyawno ro ciitopo mera.
25On wara marha n̂ehcowpe tîmsom pokono komo, ekicicmara n̂ehcowpe okoputho mîtkoso tmokrî ke so. Wara rma yîîm pen na waihya, yînocwan pen na, yumumuthîrî pen na, emsîthîrî pen na, aknonhîrî pen na, epekanhîrî pen ha na, iin̂omnînhîrî pen mak, noro yipu komo waipuche n̂examro yokoputho yaka rma tocowpe kicicme ceciso ro rma.
26Ero yinhîrî n̂etakir̂wamacowpe hara kicicme ecixapu. Ero yinhîrî omîn yaka ewomra rma ka n̂ehcowpe 7 kaamo.
27Ero yinhîrî omîn roronî ro yaka n̂ewomcowpe hara poko cehtopo ro komo ciiso xa hara. Ero kaamo po rma tko tookuthîrî komo nakn̂icowpe kicicme cehtoponhîrî komo yeyamtopo me, wîîkesî. Ero wara wîîkes Ow Aporin komo Kaan.
28Ow xa wasî tîmsom pokono komo yeken me. Ixaw Yana komo rowon yekamyataw tîmsom pokono komo ya ekamra ro mak ehcoko. Owî mak wasî n̂examro yeken me.
29Ixaw Yana komo n̂ekîtho xa nasî n̂examro nahrî me. Tînatîrî yeperîrî n̂ekyaxe yîhyaka so owya tîmsom me. Toh komo puntho marha nakn̂ipexe kicicme cehtoponhîrî komo yahrutopo me marha, Kicicme wasî kica, kacho me marha. Ahnoro Ixaw Yana komo n̂ekîtho Aporin komo ya tîmsom me, ero yipu nasî tîmsom pokono komo yîwyan me.
30Anatîrî komo yeperîrî reha n̂expe tîmsom pokono komo nahrî me. Ahce na tîmî xe awexitaw so owya ero nasî noro yipu komo nahrî me, iyotî komo me marha. Puruma yaposoketaw awya so, yihcirî me aposokaxapu marha tîmcoko tîmsom pokono komo ya. Ero yipu tîmcoko yîwya so apona so mohtome awakronomacho komo, ahyawno komo yakronomacho marha.
31On wara marha n̂ehcowpe tîmsom pokono komo, wooto yokoputho tonohra ro mak n̂ehcowpe tanmero waixapu, onok na n̂eskatho komo marha. Noro yipu yokoputho tonohra n̂ehcowpe. Ero wa n̂ehcowpe tîmsom pokono komo amn̂e, kekn̂e. Ero wa kekn̂e Kporin komo owya.
Kporin Komo Rowonî Ro Yukuknomacho N̂ekatîmyasî

1Taa, Ixaw Yana komo rowon yukuknometaw ahnoro tribu komo nahsîrî Aporin komo rowonî ro marha yukuknomacoko. 13 kirometru wicakî ehyatkawnon nukuknomacowpe oyeken. 10 kirometru wicakî akwerî nukuknomacowpe hara. Ero wicakî nasî oyekenî ro.
2Taa, ero roowo rakataw yukuknomacoko hara 250 metru ehyatkawnon, 250 metru marha yukuknomacoko akwerî hara. Ero nasî omîn yewtî me. Ero mamhokono marha yukuknomacoko roowo hara, 25 metru wicakî yukuknomacoko omîn yewtî mkaino hara, omîn tmamritîkaxi ro. Roro me ciisom mak ero yukuknomacoko.
3Ero ke orowonî ro yukuknomacoko rma, 12 kirometru ehyatkawnon, 10 kirometru yukuknomacoko akwerî hara. Ero po nasî omîn amn̂e, oyekenî ro me.
4Ero wicakî nasî tîmsom pokono komo rowon me. Aporin komo yaka tîtosom komo mîkyam, ahce na pokono komo marha mîkyam omîn yawno pokono kom ha. Iina n̂examro n̂iicowpe tîmîn komo. Iina marha omîn n̂iicowpe hara.
5Taa, omîn yewtî mîtwo rma anarî yukuknomacoko roowo raconho hara. 13 kirometru wicakî yukuknomacoko ero roowo ehyatkawnon, 5 kirometru yukuknomacoko akwerî hara. Ero reha nasî Repita komo rowonî ro me hara, omîn yenîn̂e komo yakronoman̂e komo rowonî ro. Ero pona tîmîn komo n̂iicowpe n̂examro reha.
Ixaw Yana Kayaritomon Pokono On
6Taa, ewto pono komo rowon yukuknomacoko hara omîn yewtî poyerono rma. 13 kirometru yukuknomacoko ero kawnon, 2,5 kirometru yukuknomacoko ero yakwerî. Ero reha ciicoko Ixaw Yana komo rowon me hara.
7Taa, oyanan komo yantoman̂e rowonî ro marha yukuknomacoko. Omîn yewtî poyerono rma yukuknomacoko, ewto imo rowon poyerono marha. En̂exa yukuknomacoko oesce yaw roro Ixaw Yana komo rowon poi arowon komo wokpan pona roro. Xehxa marha yukuknomacoko resce yaw roro hara Ixaw Yana komo rowon poi xa marha arowon komo wokpan pona roro.
8Ero nasî antomano rin̂e ro rowon me. Ero yimaw tak oyanan komo yemetanmekîra naxe antoman̂e komo. Arowonî ro komo ahsîcoko, kexe mak yîwya so. Miyanî rma roowo nasî Ixaw Yana komo rowonî ro me, tribu komo yeken me tukuknomaxmu me.
9On wara marha wîîkes Ow Aporin komo Kaan ha, Ai, Ixaw Yana yantoman̂e komo awya so tan wîîkesî, N̂eexi tak waihkano ritopo awya so, emetanmekno ritopo marha. Takîhso tak ehcoko oyanan komo poko. N̂examro yekenkan̂e mera ro mak tak ehcoko, wîîkesî. Ero wa wîîkes Ow Aporin komo Kaan ha.
10Yaarono poko mak ehcoko anahrî komo yukuknomacho poko. Yaaro mak epa wicakno yukuknomacoko, yaaro xa marha batu wicakno yukuknomacoko hara.
11Etîme re mak yukuknomacoko epa, batu komo. Oma yîraconkacoko 1 cisimu wicakî. Ero wicakî xa nasî batu me, epa me marha. Ero wara ooma xa yîraconkacoko batu me, epa me marha.
12Taa, awsîn yukuknomacho hara, 20 xera wicakî nasî 1 sikru. 20 sikru yukuknomacoko, 25 sikru yukuknomacoko xa hara, 15 sikru yukuknomacoko xa hara. Ero wicakî yukuknomacoko 1 mina me ehtome.
13Taa, owya tîmsom tîmcoko on wicakî so, puruma yeperîrî, 1 ome wicakî enmekyataw awya so ero yîroconkacoko 1 sexta epa wicakî owya tîmsom me. Ero wicakî so enmekîche awya so sepata hara ero wicakî xa marha tîmcoko owya.
14Aseci yewkuketaw hara awya so, 1 koro wicakî yewkukache ero poi anîmcoko 1 cisimu wicakî batu poyinonho ha. 10 batu exitaw 1 koro me nasî. Ececenarîno re mîn 1 ome, 1 koro hara. Ero wicakno mîn 10 batu wicakno, 1 ome me nasî.
15Cuh ken̂e xa nasî Ixaw Yana komo woskaran ero yimaw oper̂a nahrî ken̂e. Ero ke awoh komo exitaw oper̂a cewn̂e men̂ekacoko oper̂a xîkrî owya tîmsom me 200 poyinonho. 200 xa hara exitaw awoh komo oper̂a cewn̂e xa hara men̂ekacoko oper̂a xîkrî owya tîmsom me. Ero wa yukuknomacoko awoh komo miyanî rma owya tîmsom me. Ero wa marha tukuknomapore nasî owya tîmsom puruma, okno puntho, takn̂itîkaxmu komo, Aaxe xa wasî, kacho me takn̂isom komo marha. Ero yipu nîmyaxe owya, kicicme cehtoponhîrî komo yahrutopo me, wîîkesî. Ero wara wîîkes Ow Aporin komo Kaan ha.
16Ahnoro Ixaw Yana komo n̂ekyaxe amn̂e ero wicakî yukuknomaxapu Kaan ya tîmsom me. Ixaw Yana komo yantoman̂e ya nîmyaxe.
17On wara cexpore nasî Ixaw Yana komo yahwotacho me exitaw, nuun̂i epataketaw marha, epokaretopo komo po so marha, n̂examro yantoman̂e nîmyasî tookuthîrî owya. Puruma komo marha nîmyasî, wooku marha. Ero warai nîmyas owya. Kicicme Ixaw Yana komo yehtoponho yahrutopo me tîmsom nîmyasî, takn̂itîkaxmu me tîmsom, Aaxe xa wasî, kacho me tîmsom, ero warai nîmyasî roro noro owya Ixaw Yana komo yehtoponho yeyamtopo.
Kaan Ya Tîmsom Poko Ixaw Yana Komo Yantomacho On
18On wara marha wîîkes Ow, Aporin kom ha, yihcirî nuun̂i po roro bui men̂ekacoko. Tupunporem mak men̂ekacoko, kar̂pamxan. Noro kamxukutho ke omîn akir̂wamacoko.
19Noro kamxukutho momokyasî omîn yenîn̂e, kicicitho yahrutopo me tîmsom kamxukutho. Noro kamxukutho poyino n̂irpe omîn yenîn̂e omîn metatan yecepu pore, owya tîmsom yakn̂itopo pona eknutawno pona, epirî pona, omîn roronî ro metatan pona marha n̂irpe. Iina so noro kamxukutho n̂irpe.
20Ero wa xa marha paaka kamxukutho cirpore nasî yihcirî nuun̂i po, 7-nhîrî kaamo po hara. Kicicme na natu anarî komo camkî cexirî ke so, twen̂ekarî mak na natu anarimaw kicicme cehtopo komo poko. Noro yipu komo yehtoponho yahrutopo me omîn yawno pore kamxuku ciicoko. Ero wa kicicme omîn yehtoponho mahruyaxe.
21On wara cexpore nasî nuun̂i yihcirî po, 14-nhîrî kaamo po hara, Awatotoponhîrî komo yukukmacoko 7 kaamo. Ero yimaw wahrututpamnî ro mak tohcoko awru komo.
22Kaamo 14-nhîrî po on wara n̂expe awantoman̂e komo, bui nîmhe takn̂isom me. Noro puntho nakn̂ipesî kicicme cehtoponhîrî yahrutopo me, ahnoro orowon pono komo yehtoponho yahrutopo me marha.
23Ero yinhîrî kaamo po roro tookuthîrî nîmyasî omîn yenîn̂e komo ya, ahwotacho komo cenatîso ro, 7 kaamo po roro. 7 bui nîmhe roro, 7 kahn̂eru marha nîmhe roro. Tupunporem mak nîmhe. Takn̂itîkaxmu me nîmhe owya Aporin komo ya. Kabra xîkrî marha nîmhe cewn̂e mak. Enmar̂atîxera nîmhe noro yipu xa marha kicicme ehtoponhîrî komo yahrutopo me hara.
24Puruma komo marha nîmhe roro bui yakro, takn̂isom yakro, kahn̂eru yakro takn̂isom marha. Epa wicakî puruma nîmhe bui yakro tîmsom me, kahn̂eru yakro tîmsom me marha. Aseci marha nîmhe puruma yakro epa wicakno yakro.
25Ero mahyaka nai anarî awahwotacho kom hara. Ero yimaw roro ero warai komo nîmhe. Nuun̂i 7-nhîrî po n̂ihciyasî ero, awahworecho komo, 15-nhîrî kaamo po. 7 kaamo po roro ero warai nîmhe awantoman̂e komo kicicme awehtoponhîrî komo yahrutopo me tîmsom, takn̂itîkaxmu me tîmsom, puruma, aseci marha, ero warai nîmhe Kaan ya tîmsom noro, kekn̂e. Ero wa kekn̂e Kporin komo owya.
Kaan Ya Tîmsom Pokono Xa Hara

1On wara marha wîîkes Ow Aporin komo Kaan, on wara n̂expe omîn metatan, resce n̂ixan ha, tahruso mak n̂expe 6 kaamo po, awetapickacho komo po roro ha. Sabatu po roro tko tahrunkaxi tak n̂expe, nuun̂i yepatakacho po roro marha.
2Ero kaamo po so omîn roron pona n̂ewomyasî awantoman̂e komo. Resce n̂ixan yaro rma n̂ewomyasî, metata yaro. Metata yecepu wararî rma n̂ecececesî. Ero yimaw noro nîmrî nakn̂iyaxe omîn yenîn̂e komo takn̂itîkaxmu me tîmsom, Aaxe xa wasî, kacho me tîmsom kom ha. Iito rma nahwowasî noro Kaan poko. Ero yinhîrî ero yaro rma tak n̂epatakes hara katpanaka. Metata tko ahrura ka n̂ehcowpe noro toche. Kokmamyataw mak nahrucowpe.
3Ero metataw marha Aporin komo poko nahwotacowpe orowon pono komo. Awepokaretopo komo po roro iito nahwotacowpe, nuun̂i yepatakacho po roro marha.
4On wara n̂expe awantoman̂e komo awepokaretopo komo po roro, 6 oper̂a xîkrî n̂ekpe. Kahn̂eru etîtîkaxapu marha n̂ekpe cewn̂e mak. Tupunporem komo mak n̂ekpe. Takn̂itîkaxmu me tîmtome n̂ekpe.
5Kahn̂eru yakro nîmpe puruma cewn̂e epa wicakî. Oper̂a xîkrî komo yakro tîmsom marha nîmpe tanme ro mak puruma. Aseci marha nîmpe cewn̂e iin, puruma yakro tîmsom me. Cewn̂e epa wicakî tîmyataw puruma, cewn̂e iin wicakî nîmpe aseci hara. Ero wara roro nîmpe.
6On wara n̂expe awantoman̂e komo nuun̂i yepatakacho po hara, ero po bui nîmpe owya kar̂pamxan warai. 6 oper̂a xîkrî marha nîmpe, kahn̂eru marha nîmpe cewn̂e, etîtîkaxapu. Tupunporem komo mak nîmpe.
7Puruma nîmpe noro yipu komo yakro. Bui yakro cewn̂e epa wicakî nîmpe. Ero wicakî xa marha nîmpe kahn̂eru yakro hara. Oper̂a xîkrî komo yakro puruma nîmpe atî wicak ha na, tanmero mak nîmpe ero reha. Cewn̂e epa wicakî tîmyataw puruma ero yakro aseci hara nîmpe cewn̂e iin wicakî so.
8On wara n̂expe awantoman̂e komo omîn yaka cewomyataw, metata yaro n̂ewomhe tîmîyem yaro. Cepataketaw hara ero yaro xa marha n̂epatakape hara.
9Ero warahra n̂ehcowpe orowon pono komo Aporin komo mîn yaka tmokyataw so, awahwotacho komo po roro tmokyataw so. Ero po so anarî komo mokyatu nohce n̂ixan yaro, metata yaro. Opoko tahwotatîkache so mehxa tak n̂epatakacowpe hara suu n̂ixan yaro hara. Anarî komo mokyatu suu n̂ixan yaro. N̂examro cetaw hara, n̂epatakacowpe nohce n̂ixan yaro hara. Epatakara ro mak n̂ehcowpe cewomtoponhîrî komo yaro rma. Ecen̂an yaro mak n̂epatakacowpe hara.
10Orowon pono komo yakro mokope awantoman̂e komo omîn yaka. N̂examro yewomyataw noro meero n̂ewompe. N̂examro yepataketaw hara noro marha n̂epatakape hara.
11On warai n̂ehcowpe roro Ixaw Yana komo ahwotacho me exitaw so. Bui yekyataw tîmsom me puruma marha n̂ehcowpe cewn̂e epa wicakî mak. Kahn̂eru yekyataw ero wicakî xa marha n̂ehcowpe puruma. Oper̂a xîkrî yekyataw tanme ro so mak nîhtînope tînîmrî puruma. Aseci rma tko n̂ehcowpe puruma yakro. Cewn̂e epa wicakî ekyataw puruma cewn̂e iin wicakî aseci n̂ehcowpe marha ero wicakno yakro. Ero wara owya tîmsom n̂ehcowpe.
12Anarimaw so on wara nai awantoman̂e komo, Tanmero mak nîhtînoya tînîmrî Aporin komo ya. Takn̂itîkaxmu tîmî xe na nai, Aaxe xa wasî, kacho me cehsom tîmî xe na nai. Ero yipu tîmî xe cexitaw omîn metatan nahrunkacowpe resce n̂ixan. Ero yaro n̂ewompe. Noro yewomuche tînîmrî nakn̂ipe takn̂itîkaxmu. Anarimaw, Aaxe xa wasî, kacho nakn̂iyas hara. Awepokaretopo po tînîmrî nakn̂iyasî ero warai xa marha nakn̂ipe. Akn̂itîkache omîn yai n̂epatakape hara. Noro yepatakache metata nahrucowpe hara ero yenîn̂e komo.
13On wara xa ehcoko amyamro hara, ahnoro kaamo po roro cewn̂e oper̂a xîkrî ehcoko cewn̂e cimn̂ipu ewrutoponhîrî me cehsom. Tupunporem mak ehcoko takn̂itîkaxmu me, Aporin komo ya tîmsom me ha. Pahxaxaro so ehcoko.
14Ero yakro puruma ehcoko aposokaxapu. Epa raconho wicakî mak ehcoko, sexta wicakî mak ha. Ero yakro esmacoko aseci iin raconho wicakî, tehsa wicakî mak. Ero wara aseci esmacoko cewkre n̂he ehtome. Ero wara puruma tîmcoko miya roro owya, Aporin komo ya ha.
15Ero wara roro n̂ehcowpe pahxaxaro so, oper̂a xîkrî, puruma, aseci. Ero wara roro n̂ehcowpe takn̂itîkaxmu me, Aporin komo ya tîmsom me ha, wîîkes Ow Aporin komo.
16On wara marha wîîkes Ow, Aporin komo Kaan, anarimaw tîrowon raconho na nîmya awantoman̂e komo tumumuru komo ya. Ero yipu tîmîche yîwya n̂examro rowon me tak nasî miya roro.
17Anarimaw tko tîrowon raconho na nîmya awantoman̂e komo tumumuru pîn ya, tmaywen ya mak. Noro yipu ya tîmîche nahsîyas hara noro Xubirew kacho pona roro mak, cimn̂ipu pona roro. Ero po tak nahsîpe hara awantoman̂e komo. Yumumuru komo rowon me mak nasî noro rowontho.
18On wara exihra ro mak cexpore nasî awantoman̂e komo, Ixaw Yana komo rowon yahsîra ro mak cexpore nasî. Awekenhîrî poi etoko. Wahsîyasî omumuru rowon me, kahra ro mak cexpore nasî. Tumumuru rowon tîmî xe cexitaw tîrowonî rma nîraconkape yîwya tîmtome. Oyanan komo yen̂epera ro mak cexpore nasî yîrowon komo poi, kekn̂e. Ero wara kekn̂e Kporin komo owya.
19Ero yinhîrî oyar̂akn̂e xa hara tooto warai. Kaan mîn wacan metatan mîtwo xakn̂e anarî hara ewtarî, kewomtopo ha. Ero yaro oyar̂akn̂e amtakpo mko yaka nohce n̂ixanî mko yaka. Tîmsom pokono komo yamtakponî ro mak mîn xakn̂e, amtakpo mko. Amtakpo mapitaka oyar̂akn̂e oesce yaw roro. Iitono n̂enpekn̂e owya.
20On wara kekn̂e owya, On Kaan mîn yenîn̂e komo yetapickacho. Tanî wooto nîyexe, Kicicme wehxe kica, kacho, kicicme cehtoponhîrî komo yahrutopo me tîmsom. Puruma marha naiyaxe tan Kaan ya tîmsom. Miya arîhra n̂ehcowpe mehxan pona roro pona iina esenmexapu komo yakir̂wamaxi tîcetaw so, kekn̂e tooto warai.
21Ero yinhîrî anarî pona oyar̂akn̂e hara roro pona, Kaan mînî mkaino pona. Ceknuke xakn̂e ero wacan, 4 xakn̂e eknu mko. Eknu yaw so ween̂akn̂e roro xa hara, wahrai mko. Ero mko n̂enpekn̂e owya.
22On wara xakn̂e roro mko, waaca yeknu yawno mko, twacaye so xakn̂e. Anarî xakn̂e 20 metru wicakî kawnon, 15 metru wicakî xakn̂e akwerî hara. Etîme re xakn̂e wahrai mko porin eknutawno mko. Ero wa xakn̂e roro mko.
23Rorohci wacan porero xakn̂e aapo kawno, miya rorono mak xakn̂e rorohci tmamritîkaxi ro. Toopu rma mîn xakn̂e aapo, tmemehsem. Aapo makataw xakn̂e cehyakata yaake.
24Ero mko yenpoche owya on wara kekn̂e, On cehyakata enko. Ero po so wooto nîyocowpe Kaan mîn yaw cetapickaxmu komo. Tooto komo nîmîtho nîyocowpe Kaan ya yînmîthîrî kom ha, kekn̂e. Ero wara kekn̂e tooto warai owya.
Tuuna Yepu N̂enpesî Tooto Warai Esekiew Ya

1Ero yinhîrî Kaan mîn metatan yaka oyar̂akn̂e xa hara tooto warai. Iito ween̂akn̂e tuuna. Kaan mîn metatan makatai rma n̂epatakekn̂e. Miya nîhcekn̂e resce yaw roro. Iina cewruno wara rma xakn̂e Kaan mîn resce yaw roro cewruno wara. Kaan mîn makatai rma n̂epatakekn̂e tuuna kaari n̂ixan makatai. Kaan ya tîmsom yakn̂itopo mehxa n̂epatakekn̂e suu n̂ixa.
2Ero yinhîrî Kaan mîn wacan yai tak oyar̂akn̂e tooto warai. Ero metatan yaro oyar̂akn̂e nohce n̂ixan yaro. Kaan mîn wacan mehxa oyar̂akn̂e metata yaka hara, resce yaw roro kîwtotopo yaka. Iito tuuna ween̂akn̂e waaca makatai epatakaxapu, kaari n̂ixa epatakaxapu ha.
3Ero yinhîrî tak cekn̂e tooto warai resce yaw roro xa hara. Xapopo naar̂akn̂e cemyaw tuuna yukuknomacho. 500 metru wicakî nukuknomekn̂e tuuna yakwerî. Ero wicakî oyar̂akn̂e tuuna kwari rma. Ohtakmarun toxa mak xakn̂e tuuna.
4Ero yinhîrî 500 metru nukuknomekn̂e xa hara tuuna yakwerî rma. Ero wicakî marha oyar̂akn̂e tuuna kwari. Oyosokmuru toxa tak xakn̂e iitono tuuna hara. Ero yinhîrî 500 metru nukuknomekn̂e xa hara tuuna yakwerî rma. Ero wicakî marha oyar̂akn̂e yukwari. Oyeknu n̂ixa tak xakn̂e tuuna iitono hara.
5Ero yinhîrî 500 metru nukuknomekn̂e xa hara tuuna yakwerî. Eepu me tak xakn̂e ero kwari owtorî yarohra. Weyun me xa tak xakn̂e tuuna okwe. Tperenîmpore mak xakn̂e iito. Watorî yarohra thakwa xakn̂e.
6On wara kekn̂e tooto warai owya, Ai, tooto xîkrî, on tuuna meen̂a? kekn̂e owya. Ero yinhîrî oyar̂akn̂e ecihtaka hara.
7Iina oyawomuche weewe yepu ween̂akn̂e tuuna yecihtaw, eeco po marha. Mer̂pora ro mak ween̂akn̂e.
8On wara kekn̂e tooto warai owya, On tuuna nîhcesî resce yaw roro. Woskara pore nîhcesî, tuuna imo kwaka roro. Tuuna imo kwaka yîhtoche iitono tak nakir̂wamesî tuuna. Kmasmacho mera tak n̂iir̂asî.
9Onok na komo ahnoro nasî kar̂pe on tuuna kwawno, ecihtawno marha. Mer̂pora ro mak nas on kwawno ootî komo. Kar̂pe tak nasî ahnoro mak on tuuna kwawno komo, ecihtawno komo marha.
10Ootî yanîmn̂e komo nasî ecihtaw miya roro. Tîmîyen komo yaka n̂emcinoyaxe En Xeci pono komo. Miya rma naxe anîmn̂e komo En Ekrain pona roro. Anarmerpa so nasî ootî komo ero kwawno, porin tuuna imo kwawno wara rma. Mer̂pora ro mak nasî ootî on kwaw.
11Etîyîmîtînkara tko nasî krarasî mko. Yîmîtî ken̂e rma nasî ero yipu.
12Weewe yepu natîkwasî on yecitaw, eeco po marha. Cepetaxmu mîn okre weewe yepu. Aawaipîn me ro mak nasî. Epetan me exihra marha nas okre. Ahnoro nuun̂i po roro n̂eperwasî xa hara. Ero wara n̂eperwasî on tuuna torî ke yîhyari, Kaan mîn makatai epatakaxapu ha. Knahrî me nasî eperîrî. Ehci me reha nasî yarîthîrî. Ero wara nas amn̂e on yecihtawno weewe yepu, kekn̂e. Ero wara kekn̂e owya.
Ixaw Yana Rowon Yukuknomacho N̂ekatîmyasî
13Ero yinhîrî Kporin komo mtapotarî wencekn̂e xa hara. On wara kekn̂e owya, Taa, Ixaw Yana komo rowon wokpanî mko wekatîmyas awya. N̂examro ya mîmyaxe amn̂e yîrowonî ro komo, yînahsîrî kom ha. 12 nasî tribu komo, Ixaw pen mumutho yosoken kom ha. Asakî raco tko nahsîyaxe tîrowon komo Xose pen yepamtho komo.
14Etîme re mak nahsîyaxe anarî tribu komo. On wara wîîkekn̂e aporin pen komo ya pahxa, On roowo wîmyasî awepamthîrî komo ya amn̂e, wîîkekn̂e. Tapockantaxi wîîkekn̂e yaaro entachome omtapotarî. Ero ke wîmyasî tak amn̂e yîwya so.
15Taa, arowon komo wokpan tan wekatîmyasî awya. Nohce n̂ixa n̂ihciyasî tuuna imo yecihtaw. En̂exa cesî Etîron yesamarî yaw Setace pona roro.
16En̂exa ces hara Amace pona, Berota pona, Sibrain pona. Tamasku rowon yemyatwono mîn Sibrain, Amace rowon yemyatwono marha mîn ha. Mîya tak cesî Ase-Acikon pona. Awran rowon yemyatwono mîn Ase-Acikon.
17Ero wa nasî yîrowon komo wokpan nohce n̂ixan. Tuuna imo yecihtai cesî Asa-Eton pona. Tamasku rowon wokpan porero cesî nohce n̂ixan porero. Amace rowon wokpan porero marha cesî suu n̂ixan porero. Ero wa nasî Ixaw Yana komo rowon wokpan nohce n̂ixan.
18Taa, resce n̂ixan wekatîmyas hara yîrowon komo wokpan. Suu yaw roro cesî ewto yotaw, xehxa nasî Awran, mehxa nasî Tamasku. Xotaw yepu porero cesî. Mehxa nasî Xireace, xehxa nasî Ixaw Yana komo rowon. Miya cesî n̂ikitho imo yecihtari, resce n̂ixan yecihtari. Ero wa nasî n̂examro rowon wokpan resce n̂ixan.
19Taa, suu n̂ixan wekatîmyas hara yîrowon komo wokpan. Tama poi cesî tuuna kwaka Meriba Kates kwaka. En̂exa cesî aporî porero tuuna imo yecihtaka hara, porin yecihtaka. Ero wa nasî arowon wokpan suu n̂ixan.
20Taa, oesce n̂ixan wekatîmyas hara. Tuuna imo nasî yîrowon komo wokpan me. Miya roro nasî ero me Amace yecentono pona roro. Ero wa nasî yîrowon komo wokpan oesce n̂ixan hara.
21Ero roowo ekamcoko amn̂e Ixaw Yana komo ya, tribu komo ya.
22Ixaw Yana ya makî tko ekamra ehcoko, acheka so mohxapu komo yeken marha ekamcoko. Tîmxîkye exitaw so n̂examro yeken meero ekamcoko arowon komo poyino rma. Ixaw Yana me ewruxapu komo wara rma noro yipu komo encoko. Ero ke Ixaw Yana tribun ya roowo yekamyataw noro yipu komo yeken marha tîmcoko.
23Ahce warai tribu cheka na cetu esekenmaxi n̂examro rowonî rma tîmcoko eken me so. Ero wara ehcoko acheka so mohxapu komo poko, wîîkesî. Aporin komo Kaan Ow wîîkesî, kekn̂e. Ero wara kekn̂e Kporin komo owya.
Tribu Komo Rowon Yukuknomacho N̂ekatîmyasî

1On wara marha kekn̂e Kporin komo owya, Taa, on wara nasî Ixaw Yana komo nahsîrî yîrowonî ro me, tribu komo nahsîrî ro. Awokpan komo ka wetahcasî nohce n̂ixan ha. Etîron yesamarî yaw cesî wokpa Amace potarî komo yaka. Asa Enon yaka roro cesî. Tamasku rowon wokpan pona cesî Amace rowon wokpan porero. Yîhcirî me nasî Taan komo rowon, kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Taan komo rowon.
2Taan komo wokpan porero nasî Ase komo rowon hara, kawno, tamtakem marha. N̂examro wokpan cesî resce n̂ixan poi oesce n̂ixan pona. Ero wa nasî Ase komo rowon.
3Ase komo wokpan porero nasî Nahtari komo rowon hara, kawno, takwekem marha. N̂examro wokpan komo cesî resce n̂ixan poi oesce n̂ixan pona. Ero wa nasî Nahtari komo rowon.
4Nahtari komo wokpan porero nasî Manases komo rowon hara, kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Manases komo rowon.
5Manases komo wokpan porero nasî Eprain komo rowon hara, kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Eprain komo rowon.
6Eprain komo wokpan porero nasî Huben komo rowon hara, kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Huben komo rowon.
7Huben komo wokpan porero nasî Xuta komo rowon hara, kawno, takwekem marha. N̂examro wokpan komo poi cesî resce n̂ixan poi oesce n̂ixan pona. Ero wa nasî Xuta komo rowon.
8Taa, Xuta komo rowon wokpan porero nasî Kporin komo rowon hara. 12 kirometuru nasî ero yakwerî. Ehyatkaw marha nasî anarî komo rowon yecenarî. Noro rowon cesî resce n̂ixan poi oesce n̂ixan pona. Yîrowon rakataw nasî Kporin komo mîn roron hara.
9Ero raconho hara yukuknomacoko orowonî ro me cehsom, Aporin komo rowon me ha. 12 kirometru nasî ero ehyatkawnon, 5 kirometru nasî akwerî hara.
10Ero nasî omîn yenîn̂e komo rowonî ro me. 12 kirometru wicakî nasî ero wokpan nohce n̂ixan, 5 kirometru wicakî nas ero wokpan oesce n̂ixan, 5 kirometru wicakî xa marha nasî ero wokpan resce n̂ixan hara. 12 kirometru wicakî nas ero wokpan suu n̂ixan hara. Ero xehxa nasî Kporin komo mîn yeken.
11Ero rma nasî tîmsom pokono komo yeken me marha, akir̂wamaxapu komo yeken me, Satoke yepamtho komo yeken me xa. N̂examro xatken̂e omtapotarî yewetîn̂e me roro. Anarî komo reha oyahsîpînketken̂e Repita komo okwe. Ixaw Yana komo yakro rma n̂examro n̂etowyatken̂e. Etowra reha xatken̂e Satoke yepamtho komo.
12Ero nasî yîrowonî ro me tîmxapu orowon raconho. Yîrowonî ro mak mîn anarî komo rowon pînî ro mak. Repita komo rowon porero rma nasî.
13Taa, tîmsom pokono komo rowon porero nasî, Repita komo rowon hara. 12 kirometru nasî ero ehyatkawnon, 5 kirometru nasî ero yakwerî hara. Ero wicakî xa nasî n̂examro rowonî ro.
14Tîrowon komo tîmîhra ro mak n̂ehcowpe Repita komo anarî tribu ya. Ahce na pona tîmîhra ro mak n̂ehcowpe. Kir̂wanî ro mîn yîrowon komo anarî komo rowon yopo ro mak. Aporin komo rowonî ro rma mîn ha.
15Nasî rma roowo raconho. 2,5 kirometru wicakî nasî ero yakwerî. 12 kirometru wicakî nas ero kawnon hara. Ewto imo pono komo rowon me nasî ero reha. Yîmîn komo yewtî me nasî, woskara me marha nasî iyoh komo nahrî yewtî me. Ero rakataw xa nasî ewto imo.
16On wicakno xa mîn ewto imo, 2,25 kirometru wicakî nasî ero wokpan nohce n̂ixan, 2,25 kirometru wicakî nasî ero wokpan suu n̂ixan hara, 2,25 kirometru wicakî nasî ero wokpan resce n̂ixan, 2,25 kirometru wicakî nasî ero wokpan oesce n̂ixan hara. Ero wicakno xa mîn ewto imo.
17Ero woskaran nasî ewto imo mamhoko. 125 metru wicakî nasî woskara yamtarî nohce n̂ixan. 125 metru wicakî xa marha nasî suu n̂ixan hara. 125 metru wicakî xa marha nasî resce n̂ixan hara. 125 metru wicakî xa marha nasî oesce n̂ixan hara. Ero wicakî so nasî woskara yakwerî ewto imo mamhokono.
18Ewto imo pono komo rowon yakwenho rma nasî omîn yenîn̂e komo rowon porerono. 12 kirometru wicakî nasî resce n̂ixan ehyatkawnon. 12 kirometru wicakî xa marha nasî oesce n̂ixan ehyatkawnon hara. Iina so mararî n̂iir̂axe ero yeperîrî ehtome ewto imo po cetpickaxmu komo nahrî me.
19Mîk hak yepamtho komo naxe mararî ciin̂e me, Ixaw Yana kom ha. Ewto imo pono komo mîkyam. Ero wara nasî mararî iitono.
20Taa, ero wa nasî tribu komo rowon me ciisom pîn roowo. On wara nasî ero yukuknomacho ahnoro, cewararîno yukuknomacho rma, 12 kirometru wicakî nas ahnoro ero wokpan kawnon. Ero roowo miir̂axe anarme, owya anîmrî komo me mak. Ewto imo pono komo rowon yakro rma nas ero, anîmrî kom ha.
21Nasî rma tko Ixaw Yana tribun komo rowon pîn panaw. Ero nasî awantoman̂e komo rowon me hara, tîraconkaxi nasî. Resce yaw roro cesî yîraconhîrî, awokpan komo pona roro. 12 kirometru wicakî nasî ero kawnon. Oesce yaw roro hara cesî yîraconhîrî hara, awokpan komo pona roro hara oesce n̂ixan pona. 12 kirometru xa marha nasî ero kawnon hara. Ixaw yepamtho komo rowon porero so rma nas ero. Ero nasî awantoman̂e komo rowon. Ero yotaw nasî orowonî ro hara. Ero rakataw xa nasî omîn.
22Ero ke on wara nasî awantoman̂e komo rowon. Mehxa nasî Xuta komo rowon. Xehxa nasî Benxamin komo rowon hara. Ero yotaw nasî Repita komo rowon, ewto imo pono komo rowon marha. Iyotawno yakwenho nasî antomano rin̂e rowon.
23Taa, nasî rma tribu komo. N̂examro rowon tan wekatîmyas hara. Antomano rin̂e rowon porero rma nasî Benxamin komo rowon hara, kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Benxamin komo rowon.
24Benxamin yepamtho komo rowon porero rma nasî Simeaw komo rowon hara, Kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Simeaw rowon.
25Simeaw yepamtho komo rowon porero rma nasî Isaka komo rowon hara, kawno, takwekem marha. N̂examro wokpan cesî resce n̂ixan poi oesce n̂ixan pona. Ero wa nasî Isaka rowon.
26Isaka komo rowon porero rma nasî Seburon komo rowon hara, kawno takwekem marha. N̂examro wokpan poi cesî resce n̂ixan poi oesce n̂ixan pona. Ero wa nasî Seburon komo rowon.
27Seburon komo rowon porero rma nasî Kace komo rowon hara, kawno, takwekem marha. N̂examro wokpan komo poi cesî resce n̂ixan poi oesce n̂ixan pona. Ero wa nasî Kace rowon.
28On wara nasî Kace yepamtho komo wokpan suu n̂ixan ha, Tama poi cesî suu yaw roro tuuna kwaka, Meriba Kates kwaka. Ero yinhîrî oesce yaw roro ces hara aporî yaw roro, Miya roro cesî tuuna imo yecihtaka roro.
29Ero wa nasî roowo an̂ekamrî komo Ixaw yepamtho komo yeken me. Men̂ekacho ke mîmen̂ekexe yîrowonî ro komo. Ero warai tak nahsîyaxe tîwyanî ro me. Ero wara wîîkes Ow Aporin komo Kaan ha.
Ewto Wacan Metatan Pokono On
30-31On wara nasî ewto imo wacan metatan, yaake nasî. 2,25 kirometru wicakî nasî waaca kawnon nohce n̂ixan kawnon ha. Ewto wacan metatan nosohcexe Ixaw Yana komo yosotî me rma, tribu komo yosotî me. 3 metata nasî waaca yaw nohce n̂ixan yaw. Huben komo metatan, Xuta komo metatan, Repi komo metatan. Ero wara nosohcexe iitono komo metata.
323 metata xa marha nasî waaca yaw resce n̂ixan yaw hara. 2,25 kirometru wicakî xa marha nasî ero waaca kawnon hara. Xose komo metatan, Benxamin komo metatan, Taan komo metatan. Ero wara nosohcexe iitono kom hara metata.
333 metata xa marha nasî waaca yaw suu n̂ixan yaw hara. 2,25 kirometru wicakî xa marha nasî ero waaca kawnon hara. Simeaw komo metatan, Isaka komo metatan, Seburon komo metatan. Ero wara nosohcexe iitono mko hara metata.
343 metata xa marha nasî waaca yaw oesce n̂ixan yaw hara. 2,25 kirometru wicakî xa marha nasî ero waaca kawnon hara. Kace komo metatan, Ase komo metatan, Nahtari komo metatan. Ero wara nosohcexe iitono kom hara metata.
35Ahnoro waaca kawnon nasî 9 kirometru, ewto wacan yukuknomatîkacho. On wara tak nasî ewto imo yosotî ero yimaw, Kporin Komo Nasî Iito, kacho me nasî osotî. Ero wa tak nasî ero yosotî miya roro eroromero, kekn̂e. Ero wa mak kekn̂e Kporin komo owya. Esekiew ow ha.
DANTaniew Yehtoponho
1 2 3 4 5 6 7 8 9 10 11 12 TaniewKaan Ponaro Rma Naxe Taniew Komo
1
1Taa, Taniew yehtoponho tan wekatîmyas awya so. Pahxa tî xakn̂e Xuta yepamtho komo kayaritomon, Xeoiakin tî osot ha. Kayaritomo me ka xakn̂e noro 3 cimn̂ipu. Ero yimaw tak mokyakn̂e Nabukotonoso Xerusaren pono komo waparî me. Babiron̂a pono komo kayaritomon tî mîk xakn̂e Nabukotonoso. Xerusaren pona tmokuche ewto pen tak wamcetken̂e noro sowtatun komo ero pono pen komo wahkototome okwe.
2Ero yinhîrî tak Xeoiakin pen nahsîpekn̂e Kporin komo Nabukotonoso ya. Kaan mîn yawnonho mko marha nahsîpekn̂e yîwya ahnoro makî. Ero mko tak naar̂akn̂e Nabukotonoso mîya anarî roowo pona, Sina pona. Iito tak ponaro cehtopo mîn yaka n̂iir̂akn̂e, noro ya tîmxapu komo yîmtotopo yaka.
3Taa, ero yimaw Aspenas tî xakn̂e Nabukotonoso maywen me. Noro maywen komo yenîn̂e me tî xakn̂e, ewnuku komo yenîn̂e me. On wara tî kekn̂e kayaritomo yîwya, Ixaw Yana komo poyino men̂ekakî. Kayaritomonhîrî yepamtho komo xa men̂ekakî, enîno rin̂enho komo marha.
4Kar̂pamxan komo re mak men̂ekakî, tupunporem komo mak, enpotho kom ha, yuhnari yîhtînon̂e komo, mîn hak poko ehcamhokaxapu komo, yohno so cehcamhokaxmu komo, kayaritomo mîn yawno poko enpamxapu komo. Noro yipu komo men̂ekakî omîn yaka ehtome tak. Ekîche Kawtew komo mtapotarî poko yîhcamhokakî, karita poko marha yîhcamhokakî Kawtew komo nmewretho poko.
5Oyotî poi rma n̂examro erewusmakî. Owokru poi marha wokpakî. Osorwaw cimn̂ipu yîhcamhokano cirko. Ero yinhîrî omaywen me tak cîrko, kekn̂e. Ero wa tî kekn̂e Nabukotonoso Aspenas ya.
6Ero ke noro yipu komo takî tî men̂ekekn̂e Aspenas, Xuta komo poi. Yaake men̂ekekn̂e. 4 mak tan wetahcasî, Taniew, Ananias, Misaew, Asarias, ero wa n̂examro yosotî xakn̂e.
7Ekîche osohtono takî tî n̂iir̂akn̂e hara ewnuku komo yenîn̂e. Taniew tî nosohcekn̂e Bewtesasa me, Ananias tî nosohcekn̂e Sarake me, Misaew tî n̂osohcekn̂e Mesake me, Asariasî tî nosohcekn̂e Abecneko me. Ero wa tî osohtono n̂iir̂akn̂e ewnuku komo yenîn̂e.
8Ero yinhîrî on wara takî tî kekn̂e Taniew tîropotaw, ekicicirera ro mak wasî kayaritomo yotî ke, kawaxiyem ke marha, kekn̂e. Ero ke on wara tak kekn̂e ewnuku komo yenîn̂e ya, Apa, anarme nasî kayaritomo yotî owya, noro wokru marha. Ero ke tono xera cma re wasî, erî xera marha wasî. Ero yipu ke oyeseresmetaw kicicme wasî kica, kekn̂e yîwya.
9On wara tî xakn̂e ewnuku komo yenîn̂e, tawake tî xakn̂e Taniew poko, yîpînîn yaw marha xakn̂e. Kaanî rma tî ero wara n̂iir̂akn̂e.
10On wara tko kekn̂e noro Taniew ya, Kopi, keraswasî ro mak okayaritomon pona. Ero yipu ke xa n̂examro erewusmakî, kekn̂e thakwa owya. Anarimaw cewyakporoso na awen̂atu so. Awakrono komo reha n̂een̂a cenporem me xa. Ero wa enîche opîmkoce thakwa men okwe, kekn̂e.
11Iito tko xakn̂e anarî hara enîn̂e komo. Taniew, Ananias, Misaew, Asarias, n̂examro nahman̂e me tî xakn̂e noro ewnuku yenîn̂e ro yanme rma. Ero ke on wara tak kekn̂e Taniew yîwya,
12Ai, apa, on wara wîîkes awya, yohno makî cma re amna mukukmesî. Amna cma re ka mînahmesî mak. Amna yotî ekîhra ro mak esko. Tuuna mak eeko amna wokru hara. Ero warai poko cma re ka amna mukukmesî 10 kaamo mak.
13Ero yinhîrî amna enko tupurukye amna yexirî. Anarî komo marha enko kar̂pamxan komo, kayaritomo yotî tonon̂e komo, noro wokru yeen̂e komo marha. Tupurukye amna yeen̂ataw awya ero wara roro mak tak amna yînahmakî yiixe awexitaw.
14Ero ke tak yîmtapotarî n̂ewehcakn̂e enîn̂e komo. Taniew komo nukukmekn̂e 10 kaamo yîmtapotachonhîrî yaw roro rma.
1510 kaamo yenatîche tupurukye so n̂he takî tî xatken̂e Taniew komo, kar̂pe so n̂he marha okre. Yupurukura so n̂he reha xatken̂e kayaritomo yotî tonon̂e komo, kar̂pera so n̂he marha xatken̂e.
16Ero ke tak kayaritomo yotî yekîhra xakn̂e n̂examro yotî me. Kawaxiyem ke marha n̂examro wokpara xakn̂e. Tahsom ke mak nînahmekn̂e. Ero wa tî n̂examro n̂erewusmekn̂e enîn̂e komo.
17Ero ke on wara tak xatken̂e n̂examro, 4 kar̂pamxan komo, Kaan xa n̂iir̂akn̂e cehcamhokaxmu me xa ahce na poko, karita poko marha. Takîhsom me marha n̂iir̂akn̂e. Taniew xakn̂e camkîra enîhnî yentopo poko, wosoto enxapu yîhtînon̂e me marha xakn̂e.
18Ero yinhîrî tak yîhcamhokacho komo n̂enahcakn̂e, Ero wicakî men n̂examro yîhcamhokakî, kachonho kayaritomo ya. Ero ke ewnuku komo yenîn̂e ro tak aano n̂iir̂akn̂e kayaritomo yaka. Ahnoro kar̂pamxan komo naar̂akn̂e, Xuta kom ha.
19Ero ke akro so nîmtapowakn̂e kayaritomo. Kir̂wan̂he xa tî n̂encekn̂e Taniew komo mtapotarî, Ananias, Misaew, Asarias, n̂examro mtapotarî kir̂wan̂he n̂encekn̂e. Wara n̂hema reha tî n̂encekn̂e anarî komo mtapotarî. Ero ke tmaywenî ro me takî tî Taniew komo nahsîyakn̂e kayaritomo.
20N̂examro mtapotarî n̂encekn̂e roro kayaritomo takîhso exirî poko, yuhnari yîhtînorî komo poko marha. Ero yipu poko encetaw kir̂wan̂he xa tî n̂encekn̂e yîmtapotarî komo. Mer̂pora rma re xatken̂e yuhnari yîhtînon̂e kom ha tî re, xir̂ko yîhtînon̂e komo marha. Miya so tî xatken̂e noro yipu komo kayaritomo rowon poko hakî. Noro yipu komo yopo ro mak nîhtînoyatken̂e Taniew komo. Cewn̂e ro mak camkîra eyukyataw n̂examro, 10 ro camkîra n̂eyukyatken̂e Taniew komo.
21Ero yinhîrî kayaritomo maywen me rma xakn̂e Taniew pahkî. Pahkî exiche tak Siru xakn̂e kayaritomo me hara. Cewn̂e cimn̂ipu xakn̂e kayaritomo me noro yehtoponho. Ero yimaw kayaritomo maywen me rma xakn̂e Taniew. Ero wa xakn̂e.
Nabukotonoso Wosototîmtoponho
2
1Taa, on wara takî tî xakn̂e Nabukotonoso, 2 cimn̂ipu exitaw kayaritomo me ehtoponhîrî, wosowakn̂e takî tî. N̂eserepokekn̂e xa takî tî twosotîmtoponhîrî poko. Yîwînkîra ro mak takî tî xakn̂e okwe.
2Ero ke yaskomo komo takî tî nan̂ikpekn̂e, xir̂ko yenîn̂e komo marha, Kawtew komo marha. Noro yipu komo tî nan̂ikpekn̂e twosotîmtoponhîrî yekatîmtome. Ero ke tî mokyatken̂e. Kayaritomo yeepatai tî n̂ecececetken̂e.
3On wara takî tî kekn̂e kayaritomo yîwya so, Kwosotmo kopi. Keserepokesî ro mak on̂enîtho poko. Ahce pokono na mîn wenwo owosoto me. Ero pokono mîn menwo, kacho yenta xe ro mak wasî, kekn̂e tî yîwya so.
4Ero ke Kawtew komo takî tî kayaritomo n̂eyukyatken̂e. Siriu komo mtapotarî yaro tî ketken̂e. On wara tî ketken̂e yîwya, Ai ha apa. Waipîn me ro mak awexi xe nas amna. An̂enîthîrî cma re mekatîmyas amna ya. Ero yentache tak amna n̂ekatîmyas awya hara. Ero pokono xa mîn menwo ha, kes amna awya, ketken̂e tî.
5On wara tko tî n̂eyukyakn̂e kayaritomo, Yaaro men tan wîîkes awya so, owosoto on̂enîtho yekatîmra awexitaw so owya kakpocaxe so kr̂a ha men. Amînthîrî komo tak wiir̂asî yukpurukpuruntho yar̂macho me mak.
6Owosoto on̂enîtho rma na mekatîmyatu. Ero pokono mîn menwo ha, mîîketu marha na owya. Ero wa ketaw awya so kepemexe so tak okre. Kwakrexe so marha. Takîhsom me cekaiporesom me tak kiir̂axe so. Ero ke on̂enîtho ka ekatîmcoko owya. Ero pokono xa mîn ha, kacoko marha ka owya, kekn̂e tî yîwya so.
7On wara makî tko tî ketken̂e yuhnarino yîhtînon̂e komo, tîmtapotachonhîrî komo wara xa marha tî ketken̂e xa hara. Awanton mak amna apa. Amna ya ka ekatîmko an̂enîthîrî. Entache, Ero pokono xa mîn ha, kesî tak amna awya, ketken̂e tî.
8On wara tko n̂eyukyakn̂e kayaritomo, Awaikacho komo yenmamnopu xe mak maxe. Yaaro xa omtapotarî mentacow. Ero ke enmamnopu xe mat ham.
9On̂enîtho yekatîmra awexitaw so owya on wara mak wîîkes awya so, kwaihkexe so kr̂a tak ha, wîîkesî. Anarme kahra ro mak wasî. On warai poko mesencet ham okwe, Cemaro kr̂a mak cekatîmcerî kayaritomo ya. Kicicitho mak cekatîmpore nasî yîwya, kacho poko mesentacow ham. Ero warai kr̂a mak cekatîmcerî yîwya pahkî anarî me tak esehtînotome noro, mîîket ham kica. On wara makî tko wîîkes awya so, on̂enîtho men ekatîmcoko owya. Ekatîmîche awya so, Yaaro ekatîmn̂e mîkyam ham okre, wîîkes apoko so. Ero pokono xa mîn ha, ketu marha mî owya, wîîkesî tak apoko so, kekn̂e tî.
10On wara tko tî n̂eyukyatken̂e Kawtew komo, Awosoto an̂enîthîrî yekatîmn̂e exîhra ro thakwa mak nasî roowo poko hakî. Ero ke ero wa kahra ro mak xatken̂e kayaritomo komo tmaywen komo ya, yaskomo komo ya, yuhnarino yîhtînon̂e komo ya, xir̂ko yîhtînon̂e komo ya, noro yipu komo yantomara ro mak xatken̂e ero yipu poko.
11Yuhnarino poko xa thakwa amna mantomesî. Kaan komo makî reha naxe ero yipu yekatîmn̂e me awya, yupumnî me cehsom kom ha. Noro yipu komo mak ero yipu n̂ekatîmyaxe, ketken̂e tî yîwya.
12Ero yipu entache takî tî nîrwonakn̂e ro makî tî kayaritomo. Mayanakn̂e ro mak tî kopi. Ero ke on wara takî tî kekn̂e tîsowtatun komo yenîn̂e ya, Oroto kr̂a tak yuhnarino yîhtînon̂e komo waihkacoko Babiron̂a pono komo ahnoro, kekn̂e tî.
13Ero ke ero wa kacho tak tî n̂entamexpekn̂e sowtatu komo ya. Yuhnarino yîhtînon̂e komo takî tî waihkacoko, kacho tî n̂entamexpekn̂e. Ero ke Taniew komo takî tî n̂epor̂atken̂e n̂examro pen meero waihkachome okwe.
Kayaritomo Wosotîmtoponho N̂enpesî Kaan Taniew Ya
14Arioke tî mîk cekn̂e yuhnarino yîhtînon̂e komo waihkaxi. Kayaritomo kurunu ro komo yantoman̂e mîk xakn̂e. Taniew yaka toche takîhso tak nîmtapowakn̂e Arioke yakro, kir̂wan̂he nîmtapowakn̂e.
15On wara kekn̂e Arioke ya, Ahce kacho cerewre ro mak nîmtapota kayaritomo? kekn̂e yîwya. Ero ke kayaritomo mtapotachonho takî tî n̂ekatîmyakn̂e Arioke Taniew ya. Yuhnarino yîhtînon̂e komo mtapotachonho marha n̂ekatîmyakn̂e yîwya.
16Ero ke kayaritomo yaka tak cekn̂e Taniew hara. On wara kekn̂e yîwya, Apa, on wara cma re wîîkes awya, yuhnarino yîhtînon̂e komo cma re ka waihkara masî. Amn̂e n̂he cma re an̂enîthîrî wîhtînoyasî. Ero pokono mîn ha awosoto an̂enîthîrî, wîîkes awya. Ahri ka wîhtînosî, kekn̂e yîwya. Taa, ero wa kam, kekn̂e kayaritomo yîwya.
17Ero yinhîrî tak tîmîn yaka cekn̂e Taniew takrono komo yaka, Ananias, Misaew, Asarias, n̂examro yaka ha. Yîwya so tî n̂ekatîmyakn̂e kayaritomo mtapotarî.
18On wara marha kekn̂e yîwya so, Kaan yakro tîmtapotacerî kayaritomo n̂enîtho poko kîpînîn yaw so ehtome Noro, ero yenpotome marha kîwya so, kekn̂e yîwya so. Kayaritomo n̂enîtho yîhtînopu xe xatken̂e waipîra cehtome so iitono komo yakro ro, yuhnarino yîhtînon̂e komo yakro. Ero wa xatken̂e Taniew komo.
19Ero ke kosope tak kayaritomo n̂enîtho n̂enpekn̂e Kaan Taniew ya. Wosoto xa hara n̂enpekn̂e. Ero ke Kaan poko tak nahwowakn̂e noro. Kir̂wan̂he xa Kaan nai ham okre, kekn̂e tak.
20On wara marha kekn̂e Taniew, Kaan yosotî poko tahwotapore nasî miya roro yîtîhkan me ro mak. Noro yaw mak nasî takîhso kesehtînopo komo, kar̂pe kehtopo komo marha.
21Noro mak naknamesî ahce na poko kehtoponhîrî komo. Kayaritomo me ciino rin̂e Mîk ha, kayaritomo mera ciino rin̂e marha. Takîhso cesehtînosom komo yakîhretîkan̂e Mîk ha. Yuhnari yîhtînon̂e komo yîhcamhokatîkan̂e marha Mîkî ahce na poko.
22Yuhnarino yenpon̂e Mîkî, eyamxapunhîrî yenpon̂e ha. Awarpanawno yenîn̂e Mîkî. Katpan marha nasî yîhyaw. Noro yipu Mîk Kaan okre.
23Apa kah yawno, ponaro oporin pen komo yehtopo Amoro. Kahwowasî xa apoko. Kir̂wan̂he xa mai ham okre, wîîkes awya. Owya tak menpo yuhnawnonhîrî. Ow marha mîkarito. Amna mtapotarî menta ham. Ero ke yiixe kayaritomo yehtopo tak menpo owya, kekn̂e. Ero wa kekn̂e Taniew Kaan ya.
Wosotîmtoponhîrî Nîhtînomexpesî Taniew Kayaritomo Ya
24Ero yinhîrî Arioke yaka tak cekn̂e Taniew. Yuhnarino yîhtînon̂e komo waihkak ahnoro, kacho poko antomaxapu yaka, kayaritomo nantomatho yaka ha. On wara kekn̂e yîwya, Ai apa, yuhnarino yîhtînon̂e komo waihkara ro mak esko. Owî cma re maar̂asî kayaritomo yaka. Noro ya tak wekatîmyasî yîn̂enîthîrî. Ero yîhtînomexpotopo xa mîn menwo, wîîkesî marha yîwya, kekn̂e.
25Ero ke Taniew tak n̂aar̂akn̂e Arioke kayaritomo yaka cerekan̂e. On wara kekn̂e kayaritomo ya, Ai apa, Moso tak wenwo Xuta yepamtho, anahsîthîrî komo poyino rma. Moso takî tî n̂ekatîmya awya awosoto an̂enîthîrî. Ero pokono xa wa mîn meen̂e, nîîke marha tî awya, kekn̂e.
26Ero ke on wara tak kekn̂e kayaritomo Taniew ya. Bewtesasa rma mîk xakn̂e Taniew. On wara kekn̂e yîwya, Ai ha, on̂enîtho ma mekatîmya owya? Ero pokono xa meen̂e ha, mîîke ha ma owya? kekn̂e.
27On wara tak n̂eyukyakn̂e Taniew, Apa, on wara mîîkai amaywen komo ya, yuhnari yîhtînon̂e komo ya, yaskomo komo ya, xir̂ko yenîn̂e komo ya marha. Owosoto on̂enîtho men ekatîmcoko, mîîkekn̂e yîwya so. Camkî makî tko n̂ehce okwe.
28Nasî rma tko Kaan, kah yawno reha. Yuhnarinonhîrî yîhtînomexpon̂e Mîk Noro ha. Noro rma Mîk n̂enpoi awya ciino ritopo tîwya. Amn̂e tî anarmerpa so ciino n̂iir̂a, ero rma n̂enpoi awya, Nabukotonoso amoro, awya n̂enpoi. On warai tî meen̂e awosoto awînîkyataw,
29awînîkyataw tak amn̂e pahxaro tooto komo yehtopo n̂enpoi awya. On wara xa naxe tooto komo amn̂e, kacho mîn n̂enpoi Kaan awya. Enîhnînhîrî yenpon̂e Mîk ero yipu n̂enpoi awya.
30Ahce kacho takî reha n̂enpoi Kaan an̂enîthîrî owya? Anarî komo yopo yîhtînon̂e me oyehtopo yanmera ro mak on yuhnarino nîhtînomexpo owya. Amna yanme xa n̂enpo awya awosoto an̂en̂îthîrî yekatîmn̂e yanme. Awanme marha n̂enpoi awya awesehtînotopo yîhtînomexpotome awya. Ero ke mak an̂enîthîrî n̂enpo owya.
31On warai mîn meen̂e Apa, tooto warai meen̂e awepatai. Porinî ro mak mîn meen̂e. Cepethîkem ciixapu xa mîn meen̂e, tooto warai me ciixapu. Cececetoso xakn̂e awepatai. Aweserepokacho xa mîn xakn̂e.
32Ooru mîn xakn̂e tooto warai tîpîrî me, kir̂wan ooru. Prata tak xakn̂e awrutarî me hara, aporî me marha. Bronse tak xakn̂e wethîrî me hara, petî me marha.
33Pehu tak xakn̂e yîhrepu me. Yîhtarî reha xakn̂e ceske. Pehu rma mîn xakn̂e kawau yakro ceske.
34Ero yipu yeen̂ataw awya toopu tak n̂ehkocekn̂e tooto yamorî ken̂ehra ro mak. Tooto warai me ciixapu tak n̂etapekn̂e yîhtarî poko. Pehu poko n̂etapekn̂e, kawau yakro ceskem poko ha. Yîhtathîrî tak nakuhr̂apekn̂e.
35Ero yinhîrî ahnoro tak nakuhr̂apekn̂e, pehu, kawau, bronse, prata, ooru ahnoro nakuhr̂apetîkekn̂e yupupunthîrî me cehso ro. Puruma pîpîtho wara mak tak xakn̂e okwe, yîpîpîtîkacho pononho wara. Ero yipu tak naatîkekn̂e ocowo tîhcamnoso ro. Yupupunthîrî exihra ro makî tak xakn̂e. Toopu mak takî tî xakn̂e iito rma tooto warai yetapan̂enho. Por̂mamtîkekn̂e tak toopu îîpî imo me cehso ro. Roowo tak nawronohketîkekn̂e ro mak.
36Ero yipu wa meen̂e apa, awosoto. Kayaritomo amoro. Oroto tak amna n̂ekatîmyasî awya, Ero pokono xa mîn meen̂e, kes amna awya.
37On warai xa Amoro apa, kayaritomo komo kayaritomon amoro. Kaan xa Mîk awir̂akn̂e ero warai me, kah yawno Kaan ha. Karitî me awir̂akn̂e, anarî komo yopono xa mîk ha, kacho me marha.
38Roowo yakwerî poko hakno komo ahnoro n̂iir̂akn̂e amaywen me. Ahto so na natu tooto komo, wooto komo, woskara pore cetarisom komo, tarin̂em komo, kah ratari tîtosom komo, noro yipu komo ahnoro n̂iir̂akn̂e amaywen me, awok me marha. Ero ke apokono rma mîn n̂ehxe tooto warai tîpîrî, ooru.
39Awenatîwo tak amn̂e anarî komo tak naxe kayaritomo me hara. Yukurumîkno me rma re naxe axawyaka n̂he ha tko. Ero yinhîrî anarî komo xa hara naxe kayaritomo me. Bronse warai me naxe n̂examro hara. Roowo yakwerî poko hakno komo kayaritomon me rma tko naxe.
40Ero yinhîrî anarî komo xa hara naxe kayaritomo me hara. Ceipuru mîn peehu, kakuhr̂apon̂e, kîcor̂or̂oman̂e xa. Ero wa xa marha naxe n̂examro, kayaritomo komo, anarî maywen pen komo nar̂mexe ro mak okwe akuhr̂apon̂e wara tak.
41Taa, tooto warai tarî meen̂e pehu, kawau ke ceskem. Ero wa xa marha meen̂e yîhtayaran. Ero wa naxe amn̂e n̂examro, kayaritomo komo. Pehu warai me naxe ceipuru warai me ha. Kawau warai me reha naxe anarî kom hara.
42Yîhtayaran marha meen̂e pehu, kawau ke ceskem. Ero wara rma naxe noro maywen komo, anarî komo naxe karitî me. Anarî komo reha naxe kar̂pen me.
43Pehu rma re meen̂e ceskem ha tko, kawau yakro ceskem. Kir̂wan̂he esesmara nasî pehu kawau yakro. Ero wa xa marha naxe ero yimawno maywen komo, tooto yepamtho chew rma re naxe. Iito re esehtînopîn me tko naxe okwe.
44Taa, yîhtayaran warai komo exitaw kayaritomo me ero yimaw anarî tak n̂iir̂asî Kaan kayaritomo me hara. Miya roro xa tak nasî Noro kayaritomo me ar̂man me ro mak. Anarî komo mak n̂ehcowpe kayaritomo me, kahra tak nasî Kaan ero yimaw. Kayaritomonhîrî pen komo tak nar̂metîkesî ro mak. Kaan n̂iritho reha tak nasî kayaritomo me miya roro towîhnî me ro mak.
45Noro pokono mîn meen̂e awosoto toopu, tanme ro ehkotoxapu ha. Pehu pen nakuhr̂apekn̂e, bronse pen, prata pen, ooru pen ahnoro mak. Ero warai Kaan n̂enpoi awya, kyopono ro xa Mîk n̂enpoi awya. Pahxarono komo yehtopo tak n̂enpoi awya. Yaarono xa mîn meen̂e awosoto. Anarme exihnî me ro mak nasî, kekn̂e. Ero wa kekn̂e Taniew Nabukotonoso ya.
46Ero wa ekatîmtîkache tak n̂esewnapekn̂e tak kayaritomo Taniew mamaka. On wara tak kekn̂e tmaywen komo ya, Cepethîkem ehtatko moso ya tîmsom, kotoporem marha akn̂icoko tawakeretopo, kekn̂e.
47On wara tak kekn̂e kayaritomo Taniew ya hara, Yaarono xa tak Mîk ham ponaro awehtopo. Ponaro tooto komo yehtopo yopono ro mak Mîk ham. Kayaritomo komo kayaritomon marha Mîk ham. Yuhnawnonhîrî yîhtînomexpon̂e marha Mîk ham. Ero wa tak wîîkesî ponaro awehtopo poko owosotîmtoponho yekatîmrî ke awya, kekn̂e. Ero wa kekn̂e kayaritomo Taniew ya.
48Ero yinhîrî kayaritomo me tak Taniew n̂iir̂akn̂e. Cepethîkem marha nîmyakn̂e yîwya. Mer̂pora ro mak nîmyakn̂e yîwya. Babiron̂a rowon pono komo kopenato me marha n̂iir̂akn̂e. Yuhnarino yîhtînon̂e komo yenîn̂e me marha n̂iir̂akn̂e, Babiron̂a pono komo yenîn̂e me ha.
49On wara tko kekn̂e Taniew kayaritomo ya, Oyakrono komo xa na miir̂a Babiron̂a pono komo yantoman̂e me. Sarake, Mesake, Abecn̂eko, n̂examro mak xa na miir̂a antomano rin̂e me, kekn̂e. Ero ke ero warai me tak n̂examro n̂iir̂akn̂e Nabukotonoso. Taniew reha xakn̂e kayaritomo mîn potawno me mak. Ero wa xakn̂e Taniew.
Tooto Kuknon Nakîhtopesî Kayaritomo
3
1Ero yinhîrî tak on wara xakn̂e kayaritomo, Nabukotonoso, tooto warai n̂irpekn̂e ooru. Kawno mîn n̂irpekn̂e, 27 metru kawnon. 2,7 metru xakn̂e akwerî. Tura woskaran pona n̂irpekn̂e. Babiron̂a rowonî rma mîn Tura woskaran.
2Ero yinhîrî tmaywen komo takî tî nan̂ikpekn̂e kayaritomo. Ahnoro tî nan̂ikpekn̂e, antomano rin̂e komo, yuhnarino yîhtînon̂e komo, puranta kuknoman̂e komo, en̂ekano rin̂e komo, roowo raconho kopenaton komo ahnoro mak nan̂ikpekn̂e tîrowon raconho mko yenîn̂e kom ha. Amohcoko tî kayaritomo n̂irpotho poko ahwotaxi, tooto warai poko, kan̂e komo tî n̂en̂epekn̂e yîhyaka so.
3Ero ke mokyatken̂e tak antomano rin̂e komo, enîno rin̂e komo, akîhreno rîn̂e komo, puranta kuknoman̂e komo, en̂ekano rin̂e komo, roowo raconho kopenato komo, ahnoro mak mohtîketken̂e noro yipu komo Nabukotonoso n̂irpotho poko ahwotaxi, tooto warai poko ha. Ero yamrinaw tak n̂ecececetken̂e.
4Ero yinhîrî kayaritomo maywen tak nîmtapowakn̂e esenmexapu komo n̂entarî me. Kar̂pe xa kekn̂e. Ai tooto komo, kekn̂e, mîk hak yana komo amyamro, mîk hak rowon pono komo marha amyamro, mîn hak yaro tîmtapotaxmu komo marha amyamro.
5On wara tî nîîke kayaritomo awya so, amn̂e mencexe raatî cecesom, tîyorkaxmu marha. Anarmerpan mencexe. Entache tak esewnapocoko. Kaanî ro xa amoro okre, kacoko tak Nabukotonoso n̂irpotho ya.
6Esewnapora awexitaw so, Kaanî ro xa amoro, kahra awexitaw so marha yohno rma kr̂a metar̂mexe pokaw imo yaka, wehto cheka, kekn̂e. Ero wa kekn̂e Nabukotonoso maywen esenmexapu komo ya.
7Ero yinhîrî tak anarmerpan n̂eceyatken̂e raatî, nîyorketken̂e marha. Ero ke raatî yentache tak n̂esewnapetken̂e, Kaanî ro xa amoro, ketken̂e tak ero ya. Ero wa xatken̂e ahnoro ro mak mîk hak yana komo, mîk hak rowon pono komo, mîn hak yaro tîmtapotaxmu komo. Ero wa nahwowatken̂e kayaritomo n̂ir̂potho poko, tooto warai poko ha.
Kyaritomo Nanwekyaxe Sarake Komo
8Ero yinhîrî kayaritomo yaka takî tî cetken̂e anarî komo, Kawtew komo. Xutew komo ponanîmtoso tî cetken̂e.
9On wara tî ketken̂e Nabukotonoso ya, Ai apa, kayaritomo xa amoro. Waipîn me ro mak awexi xe nas amna.
10On wara tko mîîka amna ya tooto komo ya ahnoro, Raatî tak men mencexe amn̂e cecesom, tîyorkaxmu marha, anarmerpan kom ha. Ero yipu yentache awya so esewnapocoko tak men, Kaanî ro xa amoro, kacoko tak tooto warai ya, ooru ciixapu ya, mîîka.
11Esewnapora awexitaw so tooto warai mamaka, Kaanî ro xa amoro, kahra awexitaw so marha kar̂mexe so kr̂a tak pokaw imo yaka wehto cheka, mîîka amna ya.
12Taa, tan naxe anarî komo, Xutew komo, Babiron̂a rowon pono komo yenîn̂e me an̂irithîrî kom ha. Sarake, Mesake, Abecn̂eko, n̂examro awewetîra naxe kica. Ponaro awehtopo komo yewetîra naxe, Kaanî ro xa amoro, kahra marha naxe okwe an̂irpothîrî ya, tooto warai ya, ooru ciixapu ya, ketken̂e tî yîwya.
13Ero wa entache tak nîrwonakn̂e xa takî tî Nabukotonoso. Sarake tî nan̂ikpekn̂e, Mesake, Abecn̂eko kom ha. Ero ke n̂ekyatken̂e yîhyaka.
14On wara takî tî kekn̂e kayaritomo yîwya so, Ai Sarake, Mesake, Abecn̂eko, on wara wîîkes awya so, yaarono wa wenta apoko so ha. Ponaro oyehtopo ponarora ro makî tî mat okwe. Tooto warai wirpoi ero ya tî kahra mehcow, Kaanî ro xa amoro, kahra. Ero wa ma mehcow ke okwe?
15Taa, oyewetî xe rma tko na matu. Raatî n̂eceyaxe xa hara amn̂e, nîyorkexe marha anarmerpan, ero yipu yentache tak na mesewnapetu. Kaanî ro xa amoro, mîîketu tak na tooto warai ya, on̂irpotho ya. Ero wa awexitaw so kir̂wan̂he rma keen̂axe so. Ero poko ahwotara rma awexitaw so yohno rma kr̂a kar̂mexe so pokaw yaka, wehto cheka oco. Ahto ma re nai kaan awya so akurunpen̂e komo awakn̂ipîra oyehtome? kekn̂e Nabukotonoso yîwya so.
16On wara tko tî Sarake komo n̂eyukyatken̂e kayaritomo mtaka, Ai apa, amtapotarî yeyuhtopo poko eserepokara nas amna.
17Pokaw yaka amna yar̂metaw awya amna kurunpen̂e me rma nasî Kaan, ponaro amna yehtopo ha, Amna yakn̂ipîra n̂iir̂asî wehto. Kayaritomo rma re amoro apa. Amna kurunpen̂e me tko nasî Noro amna yakn̂ipîra awehtome.
18Amna yukurunpera rma tko exitaw on wara xa yîhtînoko, ponaro awehtopo pokohra ro mak nas amna. Tooto kuknon mirpoi ooru rma, ero poko ahwotara nas amna, Kaanî ro xa amoro, kahra nas amna ero yipu ya, ketken̂e tî kayaritomo ya.
Ecakîra Naxe Sarake Komo Wehto Ywaw Rma
19Ero yipu yentache tak nîrwonakn̂e xa takî tî Nabukotonoso. Cewîrwoxe ro mak takî tî xakn̂e Sarake komo poko. Tmaywen komo takî tî nantomekn̂e wehto kamehtotopo poko. On wara kekn̂e yîwya so, Wehto tak men kamehtocoko ero kamehtotopo ro yopo n̂he. 7 ro xa kamehtocoko ocoro xa tak etahsîtome, kekn̂e tî.
20Ero yinhîrî takî tî sowtatu komo nantomekn̂e hara Sarake komo yapomitopo poko. Karitî komo mîkyam nantomekn̂e ero poko, erasîn komo marha. On wara kekn̂e yîwya so, Apomiche awya so ar̂macoko kr̂a pokaw imo yaka wehto cheka, kekn̂e.
21Ero ke Sarake komo napomiyatken̂e tponoye so rma, kamisai so rma, tîxapikai so, ahnorono ke tponoye so rma. Ero yinhîrî tak wehto cheka nar̂metken̂e pokaw imo yaka rma oco.
22On wara tko xatken̂e ar̂man̂enhîrî pen komo, n̂ecakyatken̂e tak oco n̂examro rma, waihyatken̂e thakwa okwe. Cerewre ro mak kekn̂e kayaritomo wehto kamehtotopo poko. Ero ke ocoro xa tak xakn̂e. Ero ke ar̂man̂enhîrî pen komo waihkekn̂e thakwa okwe.
23On wara tko xatken̂e Sarake, Mesake, Abecen̂eko komo, tapomiso so rma tî n̂epîrketken̂e wehto cheka oco pokaw imo yawno cheka.
24Ero yinhîrî takî tî n̂eserepokekn̂e xa takî tî Nabukotonoso. Sai, nawomyakn̂e piiri. On wara tî kekn̂e cesentayem komo ya, Osorwaw makî cma re tar̂macow oroto wehto cheka apomixapu komo, kekn̂e tî. Yaaro mîîkes apa, ketken̂e tî yîwya.
25Enko xe okyo, kekn̂e takî tî kayaritomo. 4 mexe ween̂asî yimihnî komo rma. Wehto chere mak n̂etar̂axe kopi ecakîra rma. Anarme ween̂asî 4-nhîrî, Kaan mumuru warai me ween̂asî noro kopi, kekn̂e tî.
26Ero wa kache pokaw imo metatan mîtkoso takî tî cekn̂e Nabukotonoso. On wara tî kekn̂e, Ai Sarake, Mesake, Amecn̂eko, Kaan maywenî ro xa amyamro ham, yîtîhkathîrî maywen ha. Xiya ka epatakacoko, kekn̂e tî yîwya so. Ero ke n̂epataketken̂e tak Sarake komo wehto chei.
27Epatakache so cow wara tak mokyatken̂e kayaritomo me cehsom komo, roowo raco mko kopenato komo. Sarake komo takî tî mamcetken̂e entome. Ecakîra ro mak exirî tî n̂een̂atken̂e. Yîhpoci komo meero amririntara xakn̂e, kamisan komo marha ecakîra. Yîsînkoto me kotohra ro makî tî xatken̂e. Ero wa exirî komo tî n̂een̂atken̂e.
28Ero yinhîrî on wara takî tî kekn̂e Nabukotonoso esenmexapu komo ya, Tahwotapore xa nasî ponaro Sarake komo yehtopo poko. Noro n̂en̂epew tancun moxam yukurunpetome. Kaan pona n̂encow moxam. Ero ke kayaritomo mtapotarî rma nanwecow omtapotarî ha. Tupun komo rma nîmyatken̂e wehto cheka tar̂maxmu me anarî ro poko ahwotara ro mak cehtome so. Ponaro cehtopo komo poko mak nahwowat ham.
29Ero ke on wara tak wîîkesî an̂ewetîrî komo me. Mîk hak yana komo ya wîîkesî, mîk hak rowon pono komo ya, mîn hak yaro tîmtapotaxmu komo ya, ponaro Sarake komo yehtopo yîwîrîyakara ro mak ehcoko. Yîwîrîyakache awya so takpotusom me kr̂a tak maxe okwe. Amînthîrî komo tak nasî yukpurukpurun yar̂macho me ciisom me. Ero wa wîîkesî Noro poko Sarake komo yukurunperî ke oroto. Ero wa yukurunpeno rin̂e exihra ro mak wa nas anarî, ponaro kehtopo komo, kekn̂e tî. Ero wa tî kekn̂e kayaritomo.
30Ero yinhîrî tak kopenato me tak n̂iir̂akn̂e Sarake komo, Babiron̂a rowon pono komo yenîn̂e me. Ero wa n̂examro n̂iir̂akn̂e Nabukotonoso.
Nabukotonoso Wosowasî Xa Hara
4
1Taa, ero yinhîrî takî tî cehtoponhîrî rma tak mewrekn̂e Nabukotonoso, kayaritomo ha. On wara kacho tî mewrekn̂e, On okaritan an̂enîrî komo. Mîk hak yana komo amyamro, mîk hak rowon pono komo amyamro, mîn hak yaro tîmtapotaxmu komo marha amyamro. Roowo poko hakno komo amyamro ha. Esemetanmekîn me awexi xe so wasî.
2Oyehtoponho yekatîm xe wasî awya so. Kyopono ro me cehtopo n̂enpekn̂e Kaan owya. Keserepokesî ro mak anarme ro mak orirî ke yîwya.
3Keserepokacho me xa nasî Kaan n̂iritho, cirihnî ciitopo. Kar̂pe xa cehtopo n̂enpesî kîwya so, kyopono ro me cehtopo. Kayaritomo me nasî Noro miya roro yîtîhkan me ro mak. Kepamthîrî komo kayaritomon me marha nas amn̂e, miya roro cesepamkaxmu komo kayaritomon me ha.
4On wara wîxakn̂e, Nabukotonoso ow ha. Omîn yaw wîxakn̂e kayaritomo mîn yaw. Cerepore wîxakn̂e, tawake marha wîxakn̂e.
5Ero yimaw tak kwosowakn̂e kopi. Keraswakn̂e on̂enîtho pona. Okaman po oyexitaw anarî menî ro mak ween̂akn̂e kopi owosoto. Anarmerpan poko kesehtînoyakn̂e marha. Ero yipu poko keserepokekn̂e ro mak.
6Ero ke yuhnari yîhtînon̂e komo tak wan̂ikpekn̂e ahnoro Babiron̂a pono komo. Ero pokono xa mîn menwo, kacho yenta xe wîxakn̂e yîmtapotarî komo.
7Ero ke mokyatken̂e yaskomo komo, Kawtew komo, yuhnarino yîhtînon̂e komo. Owosotîmtoponho tak wekatîmyakn̂e yîwya so. Camkî tko xatken̂e ero poko. Ero pokono xa mîn meen̂e, kahra rma xatken̂e owya okwe.
8Ero yinhîrî tak Taniew mokyakn̂e ohyaka, Bewtesasa mîk noro, Ponaro oyehtopo yosokenî rma. Kir̂wanî ro Yekatî ke tîropotawnoyem xa mîk xakn̂e, Kaan Yekatî ke ha. Noro yipu mokyakn̂e. Ero ke yîwya makîrha wekatîmyakn̂e owosotîmtoponho.
9On wara wîîkekn̂e yîwya, Ai Bewtesasa, yuhnarino yîhtînon̂e komo yenîn̂e xa amoro. Kir̂wanî ro yekatî nai ham aropotaw Kaan yekatî. Esehtînopînî ro yîhtînon̂e rma amoro. Ero ke owî cma re mîhcamhokesî owosotîmtoponho poko. Ero pokono xa mîn meen̂e ha, mîîkesî cma re owya, wîîkekn̂e yîwya.
10On warai ween̂akn̂e owosoto okaman po oyexitaw, weewe ween̂akn̂e kawno ro mak. Roowo yakwerî yeretaw xakn̂e.
11Kaw ro mak por̂mamtîkekn̂e kah yaka roro. Cehke xa tak n̂ehtîkekn̂e. Roowo yenatîtopo n̂ixa rma n̂esenpekn̂e kaw xa exirî ke.
12Taaporem mîn xakn̂e. Mer̂pora marha n̂eperwakn̂e. Miyan komo nahrî me xakn̂e eperîrî. Okno komo yawarpamacho me marha xakn̂e, tarin̂em komo yetahsîtopo me marha. Miyan komo rma mokyatken̂e ero yeperîrî yahso. Tooto komo mokyatken̂e, tooto pîn komo marha.
13On warai marha tak ween̂akn̂e hara owosoto. Okaman po oyexitaw ween̂akn̂e. Een̂ataw rma owya enîno rin̂e tak nîhcekn̂e kah yai, kir̂wanî ro.
14Kar̂pe tak nîmtapowakn̂e noro. On wara kekn̂e, Ai, ero amacoko weewe, peremkotocoko marha. Aakacoko marha. Eperîthîrî tak ar̂macoko takpaxi ro. Okno komo marha en̂epecoko apomyawnonhîrî. Tarin̂em komo marha en̂epecoko ero pona etahsîxapunhîrî komo.
15Iito rma tko n̂expe yîmîtîthîrî, mohkara ehcoko. Kuripara ciicoko yîmîtîthîrî yaan̂apotun me pehu. Anarî marha ciicoko aan̂apotun me hara bronse hara. Ero warai ke aan̂apotuntocoko. Cuupu chew rma n̂expe yîmîtîthîrî. Tukre n̂expe cicakî ken̂e, kah yaino ken̂e. Okno chewno me mak tak noro n̂expe cuupu yahn̂e me mak ha.
16Tooto mera ciicoko yîropotarî, okno ropotarî me tak ciicoko yîropotarî. Ero wa mak n̂expe 7 cimn̂ipu cenatkaxi ro.
17Enîno rin̂e komo mtapotarî mîn ha, kir̂wanî ro komo mtapotarî. Ero wa n̂iir̂axe Kaan yehtopo yîhtînomexpotome tak waipîn komo ya, Tooto komo kayaritomon xa Mîk Kaan yîtîhkathîrî xa. Tanme ro mak kayaritomo me ciino rin̂e Mîk Kaan. Kicicitho komo xa rma n̂iir̂asî kayaritomo me. Ero wa Kaan yehtopo yîhtînomexpo xe nasî yîwya so. Ero ke ero wa noro pen n̂iir̂asî, kekn̂e. Ero wa kekn̂e enîno rin̂e, kah yai yîhtoxapu.
18Ero warai ween̂akn̂e owosoto, kayaritomo owî, Nabukotonoso. Bewtesasa amoro. Ero ke owî cma re mîhcamhokesî ero poko. Camkî thakwa naxe anarî komo okwe omaywen komo. Ero wa kacho pokono xa mîn ha, kahra ro mak naxe owya okwe. Amoro reha mîhtînoyasî Kir̂wanî ro Yekatî exirî ke aropotaw, Kaan yekatî ha, wîîkekn̂e. Ero wa wîîkekn̂e Taniew ya, kekn̂e Nabukotonoso.
Awehtopo Pokono Mîn Awosotîmtopo, Kesî Taniew
19Ero yinhîrî n̂eserepokekn̂e tak Taniew, Bewtesasa ha. Pahkî n̂he cik ha re n̂eserepokekn̂e. Nahwokekn̂e marha ero yipu yentache. Ero ke on wara tak kekn̂e kayaritomo yîwya, Ai Bewtesasa, eserepokara cma re mas on̂enîtho poko. Ero pokono, kacho poko marha eserepokara esko, kekn̂e. On wara tko n̂eyukyakn̂e Bewtesasa, Apa, aaxatî pîn komo pokono me makî exi xe cma re wasî an̂enîthîrî.
20On warai xa menwo, kekn̂e tak Taniew, weewe menwo. Por̂mamtîka tak kah yaka roro. Cehke ro mak tak n̂ehtîka. Roowo yenatîtopo n̂ixa rma tak n̂esenpekn̂e kaw xa exirî ke.
21Taaporem xa mîn n̂eexi, mer̂pora n̂eexi eperîrî miyan komo nahrî me rma. Okno komo yawarpamacho me n̂eexi. Tarin̂em komo yetahsîtopo me marha n̂eexi.
22Apokono rma mîn apa, weewe. Cekaiporesom me xa tak mas amoro. Kar̂pe marha mehtîkai yukurumîkno me xa tak. Kah yaka rorono wara nasî yukurumîkno me awehtopo. Roowo mapitaka rorono komo rma naxe amaywen komo me.
23Ero yinhîrî tak tooto komo yenîn̂e menwo apa, kir̂wanî ro, kah yai tîhtosom. On wara nîîka noro, Weewetho amacoko, yîhkototîkacoko marha. Yîmîtîthîrî tko n̂expe iito, yimicin marha n̂expe yuhnaw. Yîmîtîthîrî tak aan̂apotuntocoko pehu ke, bronse ke marha. Ero wa n̂expe cuupu chewno me mak. Tukre mak n̂expe cicakî ken̂e, kah yaino ken̂e. Okno komo chewno me makî tak n̂expe cuupu yahn̂e me. Ero wa ka n̂expe 7 cimn̂ipu cenatkaxi ro, nîîka. Ero wa nîîka enîno rin̂e an̂entarî me.
24On warai pokono mîn apa, on wara xa nasî Kaanî mtapotarî apokono, yîtîhkathîrî mtapotarî ha,
25Ewto poi takî tî awen̂epetu amn̂e. Okno chewno me mak takî tî mai okwe. Cuupu ke makî tî anahmetu paaka wara. Tukre takî tî mai cicakî ke kah yaino ke. 7 cimn̂ipu tî ero wa mai. Apanatanmecho rma mîn ero wa awîr̂a. Tooto kayaritomon komo kayaritomon xa Mîk Kaan, yîtîhkathîrî xa. Tanme ro mak men̂ekesî kayaritomo me tîn̂irirî. Ero wa cehtopo yîhtînomexpotome awya ero wa awemetanmekyasî.
26Weewe mîtîtho n̂expe mohkara rma, kacho rma tko menta hara. On wara kacho yîhtînomexpotopo mîn ero hara, kayaritomo me xa hara tî mai amn̂e, Kah yawno xa nasî kayaritomo me, kan̂e me awexitaw tak ha.
27Ero ke on wara cma re wîîkes awya apa, kpanatanmekyasî cma ha re ka. Kir̂wan̂he cma re mencesî omtapotarî. Kicicme awehtoponhîrî tak ahsîpînkakî. Kir̂wan̂he mak tak esko. Kicicme awehtoponhîrî ahsîpînkakî. Emyawnomnî komo pînîn yawno me tak esko. Ero wa awexitaw pahkî n̂he tak na nai emetanmekîn me awehtopo, kekn̂e. Ero wa kekn̂e Bewtesasa owya, kekn̂e. Ero wa kekn̂e Nabukotonoso.
28Taa, ero yinhîrî takî tî ero wa kacho yaw roro rma xakn̂e kayaritomo, Nabukotonoso.
2912 nuun̂i exiche Babiron̂a po takî tî noro xakn̂e kayaritomo mîn meretwo. N̂etar̂akn̂e tî iito.
30On wara tî kekn̂e ero yimaw, Okre, okre, porinî ro mak on ewto Babiron̂a. On̂irpotho rma on kayaritomo yewton me. Kar̂pe oyexirî ke xa wirpoi. Kayaritomo imo me xa oyehtopo yenpotome wirpoi okre, kekn̂e tî.
31Ero wa ketaw rma kah yawno mtapotarî takî tî n̂esencekn̂e on wara kacho, Ai kayaritomo, Nabukotonoso amoro, on wara tak men kesî Kaan apoko, kayaritomo mera tak masî oroto, kesî.
32Ewto poi tak awen̂epexe. Okno chewno me mak tak masî. Cuupu ke mak anahmexe paaka wara. Ero wa masî 7 cimn̂ipu. Ero yimaw tak on wara mîîke hara, Tooto komo kayaritomonî ro mak Mîk Kaan, yîtîhkathîrî Kaan ha. Tanme ro mak kayaritomo ciin̂e ro Mîk ha, mîîkesî tak ero yimaw, kekn̂e tî yîwya.
33Ero ke ero yimaw rma takî tî Kaanî mtapotarî yaw roro tak xakn̂e Nabukotonoso pen. Ewto poi takî tî noro n̂en̂epetken̂e thakwa maywenînhîrî komo rma. Cuupu takî tî nahyakn̂e paaka wara ro mak okwe. Tukre tak xakn̂e yupun cicakî ken̂e, kah yaino ken̂e. Yupun tak nîhpowakn̂e yaimo poci wara. Amoxoxon tak xakn̂e tarin̂em yamoxoxon wara. Ero wa xakn̂e Nabukotonoso pen okwe.
Kaan Poko N̂eserepokesî Nabukotonoso
34Taa, oyesemetanmetoponho yenatîche tak on wara tak wîxakn̂e ow ha, Nabukotonoso, kahsî tak ween̂akn̂e. Takîhso cesehtînosom me wîxakn̂e hara. Kahwowakn̂e tak Kaan poko, yîtîhkathîrî poko. Kir̂wanî ro xa Mîk ha, takîhso kiin̂e Mîk, waipînî ro marha, wîîkekn̂e. Ero wa nasî Noro, kayaritomo me nasî etowîn me ro mak. Miya roro ehretawnomaxapu komo kayaritomon me nasî.
35Noro pîntho me mak keen̂atu so kîwyam reha, roowo ponotho komo. Tanme ro marha kah yawno komo n̂iir̂asî karitî komo. Tanme ro xa marha kiir̂axe so roowo pono kom hara. Noro yamorî yahsîra ro mak wa tasî yîtîtmamnotome. Ahce wa wa miirî ke? kahra ro mak wa tasî yîwya Kaan ya.
36Ero yimaw tak takîhso cesehtînosom me wîxakn̂e hara. Kayaritomo me tak kesenpekn̂e hara. Kayaritomo ponon wamruyakn̂e hara. Tmaywei wîxakn̂e xa hara. Omaywen komo tak mokyatken̂e xa hara omtapotarî yentaxi. Kayaritomo me tak wîxakn̂e xa hara oyehtoponho yopono me xa tak ha. Ero wa wîxakn̂e.
37Ero ke on wara tak was ow, Nabukotonoso, kah yawno komo kayaritomon poko kahwowasî. Kyopono ro xa Mîk ha, wîîkesî tak. Yaaro ciino rin̂e Mîk ha, kehtoponhîrî komo yecenarî xa kepeman̂e marha. Cehcoyoponkaxmu komo n̂iir̂asî noro pîntho me. Noro yipu Mîk Kaan, kekn̂e tî. Ero wa tî kekn̂e Nabukotonoso.
Wokpano N̂iir̂asî Bewsasa
5
1Taa, Bewsasa yehtoponho tan wekatîmyas hara awya so. Kayaritomo mîk xakn̂e Bewsasa. Ero wara cexiche pahkî wooku tak n̂iir̂akn̂e. Tmaywen komo tî nan̂ikyakn̂e antomano rin̂e komo. Mer̂pono pîn tî nan̂ikyakn̂e, 1.000. Wooku tî n̂eer̂akn̂e kayaritomo an̂ihxapu komo wero ro. Ero wa tî xakn̂e Bewsasa.
2Wooku yeer̂ataw kayaritomo ya on wara takî tî kekn̂e noro tanton komo ya, Pahxa on wara xakn̂e pooco pen, Nabukotonoso pen, parakweci komo n̂ekyakn̂e Kaan mîn yawnonho komo, Xerusaren pono yawnonho ha. Ooru rma mîn parakweci, prata reha mîn xakn̂e anarî mko. Ero mko ehtatko kwokru yeetopo. Ow weer̂as ero yai, antomano rin̂e komo, opici komo, opici wara cehsom komo marha. Ero wa ceer̂axe, kekn̂e tî.
3Ero ke parakweci komo takî tî n̂ekyatken̂e ooru ciixapu. Kaan mîn yawnonho mîn xakn̂e, Xerusaren pono yawnonho ha. Ero ke ero yai takî tî wooku n̂eer̂atken̂e. Kayaritomo, antomano rin̂e komo, yipici komo, yipici wara cehsom komo, ero warai komo tî wok n̂eer̂atken̂e ero mko yai.
4Wok yeer̂ataw ponaro cehtopo komo poko takî tî nahwowatken̂e kica. Ooru ciixapu, prata ciixapu, bronse ciixapu, pehu ciixapu, weewe enporixapu, toopu enporixapu, ero warai poko nahwowatken̂e kica ponaro cehtopo komo poko.
5Ero yimaw rma takî tî tooto yamoyaran n̂esenpekn̂e kopi. Kayaritomo mîn wacan poko tî mewrekn̂e, weeyu mkaino poko, yîspomaxapu poko. Kayaritomo wero ro rma tî mewrekn̂e.
6Ero ke nahwokekn̂e takî tî kayaritomo pen, n̂eserepokekn̂e ro mak tak, kar̂pera tak n̂ehtîkekn̂e noro petî, osokmuru marha tî n̂esetapekn̂e. Ero wa tî xakn̂e kayaritomo tooto yamoyaran yenîrî ke.
7Ero ke xir̂ko yîhtînon̂e komo takî tî nan̂ikyakn̂e kayaritomo, Kawtew komo marha, yaskomo komo marha, ero warai komo. Mokuche so on wara tî kekn̂e yîwya so, Onoke xa tooto yamoyaran nmewretho nîmtapotare ha? On wara tak wiir̂asî ero yîmtapotaren̂enho, Ero pokono mîn, kan̂enho marha, tîswayem ke tak noro pononmesî, noro warî tak wîmyasî ooru, kopenato me n̂he tak noro wiir̂asî 3-înhîrî me tak ha, kekn̂e tî.
8Ero ke mohtîketken̂e takî kayaritomo maywen komo, yuhnari yîhtînon̂e kom ha. Mewrexapu tko tî yîmtapotarera thakwa xatken̂e okwe. Camkî makî tî xatken̂e okwe. On warai pokono xa mîn ha, kahra marha xatken̂e camkî.
9Ero ke n̂eserepoketîkekn̂e xa takî tî kayaritomo, nahwokekn̂e marha tî. Ahce wa tat hara okwe, ketken̂e marha tî antomano rin̂e kom ha.
10Ero yimaw takî tî kayaritomo yon tak mokyakn̂e iina, amtakpo yaka, eseresmacho komo yaka. Kayaritomo mtapotarî tî n̂encekn̂e, antomano rin̂e komo mtapotarî marha. Ero ke mokyakn̂e. On wara tî kekn̂e noro kayaritomo ya, Ai kayaritomo, eroromero awexi xe wasî waipîn me. Eserepokara esko, ahwokara marha esko.
11Tooto nasî tan arowon po Kaan yekatî ke tîropotawnoyem, Kir̂wanî ro Yekatî ke ha. Pahxa takîhso noro n̂een̂akn̂e aamo pen. Yuhnari yîhtînon̂e me marha n̂een̂akn̂e. Kaan komo wara rma tî n̂esehtînoyakn̂e takîhso. Ero ke on wara tak tî xakn̂e aporin pen, Nabukotonoso pen, noro poko, yaskomo komo yenîn̂e me takî tî n̂iir̂akn̂e noro, yuhnari yîhtînon̂e komo yenîn̂e me marha, Kawtew komo yenîn̂e me marha.
12Ero wa noro n̂iir̂akn̂e aporin pen Kir̂wanî ro Yekatî exirî ke yîropotaw. Mîn hak yîhtînon̂e me xakn̂e, yuhnari yîhtînon̂e me, kwosotîmtoponhîrî yîhtînon̂e me, kewkukman̂e yîhtînon̂e me marha. Ero wa tî xakn̂e Taniew, Bewtesasa me osohtoxapu ha, kayaritomonhîrî pen nosohtotho ha. Ero ke noro an̂ikpoko, Taniew ha. Noro tak ahcamhokesî mîn poko mewrexapu poko, kekn̂e tî. Ero wa tî kekn̂e kayaritomo yon kayaritomo ya.
Tooto Yamoyarantho Nmewretho N̂entamexpesî Taniew
13Ero ke Taniew tak n̂ekyatken̂e kayaritomo yaka. On wara tî kekn̂e kayaritomo yîwya, Ai Taniew, Xuta yepamtho tî amoro mehxa ehxapu ahsîxapu me. N̂examro pen n̂ekyakn̂e oporin pen n̂examro poyino rma na amoro? kekn̂e.
14Awehtopo tak wenta. Kaan Yekatî tî nai aropotaw. Ero ke takîhso yîhtînon̂e me tî mai, yuhnari yîhtînon̂e me weeyu wara ro makî. Ahce na poko camkîra ro makî tî mai.
15Oona mohcow oroto takîhsom komo, yaskomo komo marha. Ero cma re mîmtapotarexe mîîmo wacan pore mewrexapu, wîîka yîwya so. Yîmtapotareche on wara marha cma re mîîkexe, Ero wa kacho xa mîn ha, mîîkexe cma re owya, wîîka yîwya so. Camkî tko tî n̂ehcow ero poko. Ahce pokono na mîn ha, kacow mak okwe.
16Ero yimaw tak awehtopo wenta. Ero wa kacho yîhtînomexpotopo xa mîn ha, kan̂e ro mîk ha, camkîno yentamexpon̂e xa, kacho wenta apoko. Ero ke mînî cma re mîmtapotaresî mewrexapu, Ero wa kacho mîn ha, mîîkesî marha cma re. Ero wa kache awya tîcamnayem ke tak kpononmesî. Kwahcesî marha tak ooru ke. Kayaritomo me takî kiir̂asî anarî komo yopono me. 3-nhîrî me tak mas amoro kopenato me xa, kekn̂e yîwya. Ero wa kekn̂e kayaritomo Taniew ya.
17On wara tko n̂eyukyakn̂e Taniew, Apa, ahyaw rma n̂expe owya tîmsom. Anarî ya mak na mîmya ero, mewrexapu yîmtapotaretoponho yepetho. Wara rma wîmtapotaresî an̂entarî me. Ero wa kacho mîn ha, wîîkesî marha awya.
18On wara tko ka wîîkes awya apa, on wara Kaan n̂iir̂akn̂e aporin pen, Nabukotonoso pen, kayaritomo me n̂iir̂akn̂e, kayaritomo me xa anarî komo yopono me xa. Cemyawnoi marha n̂iir̂akn̂e. Ero warai me aporin pen n̂iir̂akn̂e Kaan.
19Kayaritomo me xa cirirî ke Kaan ya yukurumîkno me xa noro n̂een̂atken̂e tooto komo ahnoro, tatanatken̂e mak yîhyaka tmokyataw so. Ero wa noro n̂een̂atken̂e anarî yana komo, mîk hak rowon pono komo, mîn hak yaro tîmtapotaxmu komo marha. Tanme ro mak nîhtînoyakn̂e noro tînwaikarî komo, tanme ro xa marha nîhtînoyakn̂e waihkara cehsom kom hara. Tanme ro mak nîhtînoyakn̂e antomano rin̂e me tîn̂irirî komo, tanme ro marha nîhtînoyakn̂e antomano rin̂enho towtopo hara.
20Ero yinhîrî tak cehtopo poko rma nahwowakn̂e kica. Ow xa n̂e ro takîhsom anarî komo yopo, kekn̂e ro mak ceipamtome yîropotarî. Ero yimaw tak kayaritomo mera tak n̂iir̂atken̂e hara maywenînhîrî komo. Ewetîn me ro mak tak n̂iir̂atken̂e.
21Ewto poi tak noro pen n̂en̂epetken̂e okwe. Anarme tak xakn̂e yîropotarî, okno ropotarî wara mak. Buhu chew mak n̂enmayakn̂e okno pîn chew. Cuupu tak nahyakn̂e paaka wara. Tukre tak xakn̂e cicakî ken̂e. Ero wa noro pen n̂iir̂akn̂e Kaan pahkî, kayaritomo me xa cehtopo yîhtînomexpotome tak yîwya. Kaan mak xa men̂ekesî kayaritomo me ciisom komo, tanme ro mak nîhtînoyasî Noro tîn̂irirî komo. Ero wa nasî Kaan yîtîhkathîrî xa. Ero wa yîhtînomexpotome tak aporin pen ya ero wara noro pen n̂iir̂akn̂e. Ero wa aporin pen n̂iir̂akn̂e Kaan.
22Taa, noro parînho tak amoro, Bewsasa. Ero wa aporin pen yehtoponho rma re mencekn̂e. Kicicitho ow ha kica, kahra ro makî tko mîxakn̂e okwe.
23Kporin komo yanwekn̂e me xa matko mesehtînoyakn̂e kica, kah yawno yanwekn̂e me. Kyopono ro xa ow ham, mîîkekn̂e kica. Kaan mîn yawnonho mekpo kica parakweci komo. Ero yai wooku meecow ham, amoro, antomano rin̂e komo, apici komo, apici wara cehsom komo, ero warai komo meecow Kporin komo mîn yawnonho yai parakweci yai. Eer̂ataw awya so mahwotacow anarî ro poko, ponaro awehtopo komo poko mak kica. Prata ciixapu, ooru ciixapu, bronse ciixapu, pehu ciixapu, weewe enporixapu, toopu enporixapu, ero warai ciixapu poko mahwotacow okwe. Kenîn̂e pîn komo poko ro mak mahwotacow kica, kentan̂e pîn komo poko ro mak, ahce na yîhtînon̂e pîn poko ha. Kaanî ro yanme xa mesehsasî. Ahce wa so na awexitaw ero wa awin̂e rma Mîk ha. Noro yipu poko tko ahwotara ro mak mehcow kica.
24Ero ke tooto yamoyaran tak n̂enpekn̂e Kaan awya tapota mewren̂e. On wara kacho xa mîn mewrexapu,
25On warai mîn tapota mewrexapu, MEN̂E MEN̂E TEKEW UPAHSIN.
26On wara kacho mîn, MEN̂E, kacho, kayaritomo me awehtopo tak nukuknometîkekn̂e Kaan. N̂enatî tak ha kayaritomo me awehtoponhîrî, kacho.
27On wara kacho mîn hara, TEKEW, kacho, kawsîn yukuknomacho ke tak awehtoponhîrî nukuknomai Kaan. Awsîmnî me mak awen̂e okwe, kacho.
28On wara kacho mîn hara, PERES, kacho, tîraconkaxi tak naxe amaywenînhîrî komo. Metu komo tak naxe kayaritomo me oroto, Pehsa komo marha, kacho. Ero wa kacho xa mîn mewrexapu, kekn̂e. Ero wa kekn̂e Taniew kayaritomo ya.
29Ero wa kacho entache tmaywen komo tak nantomekn̂e Bewsasa Taniew pononmacho poko. Ero ke tîcamnayem ke pononmetken̂e. Warî marha n̂iir̂atken̂e yîpîmtari. Kayaritomo mtapotarî takî tî n̂ekatîmyatken̂e mîk hak ya. Kayaritomo me xa tak nasî Taniew 3-înhîrî me, kacho nakpetken̂e. Ero wa Taniew n̂iir̂atken̂e kayaritomo yanme.
30Taa, ero po rma tko Bewsasa pen waparî tak mokyatken̂e kosope. Noro pen tak waihketken̂e okwe, Kawtew komo kayaritomon pen.
31Ero yinhîrî Tar̂u tak xakn̂e kayaritomo me hara Bewsasa retawno me. Metu yepamtho mîk xakn̂e Taar̂u. 62 cimn̂ipu tî xakn̂e noro yewrutoponho kayaritomo me ecir̂ataw. Ero wa tî xakn̂e.
Taniew Xera Naxe Akrono Komo Rma
6
1Taa, on wara tak ciino n̂iir̂akn̂e kayaritomo, Tar̂u, tmaywen yenîn̂e komo tak n̂iir̂akn̂e, miyan komo yenîn̂e rma. Yaake n̂iir̂akn̂e ero warai me, 120.
2N̂examro yenîn̂e komo xa hara n̂iir̂akn̂e enîn̂e komo yenîn̂e me. 3 makî tî ero warai me n̂iir̂akn̂e. Taniew, 2 xa hara tî n̂iir̂akn̂e enîno rin̂e komo yenîn̂e me. Ero warai me tî n̂examro n̂iir̂akn̂e kayaritomo yemyawno yehcamnopîra ehtome.
3On wara tko xakn̂e Taniew, takîhso xa xakn̂e anarî komo yopo, enîno rin̂e komo yopo. Kir̂wanî ro xakn̂e noro ropotaw, ekatî. Ero ke ahnoro tmaywen komo yenîn̂e me ciri xe tî xakn̂e kayaritomo, miyan komo yenîn̂e me rma.
4Ero ke tak on wara tî xatken̂e anarî komo kayaritomo maywen yenîn̂e komo, Taniew ponanîmto xe tî xatken̂e kica. Ero wa tî xatken̂e kica Taniew poko. Kicicme ehtopo tko tî enîhra ro mak xatken̂e, wara mak cemyawno ciitopo marha tî enîhra xatken̂e. Takîhso mak cemyawno n̂iir̂akn̂e roro, wara mak cirihra ro mak xakn̂e. Kicicme ehtopo ken̂ehra marha xakn̂e. Ero wa tî xakn̂e Taniew okre.
5Ero yinhîrî on wara takî tî ketken̂e Taniew xatî pîn komo, Kicicme Taniew yehtopo yenîhra ro mak taxe, wara mak cemyawno ciitopo marha enîhra taxe. Ponaro cehtopo ponarono xa tko mîk ha. Ero wa ehtopo poko mak na Taniew tîtponanîmcetu, ketken̂e tî. Ero wa tî n̂esencetken̂e.
6Ero ke kopenato komo takî tî cetken̂e kayaritomo yaka, ahce na yenîn̂e komo marha cetken̂e. On wara tî ketken̂e yîwya, Ai apa, Tar̂u, ahyaka amna moko. Waipîn me ro mak awexi xe nas amna.
7On wara cma re amna n̂esentai ahnoro. Amaywen komo kopenato komo, n̂examro yenîn̂e kom hara, antomano rin̂e komo marha, akîhreno rin̂e komo marha, ahnoro amna n̂esentai onî yipu poko, on wara cma re mîmewresî amaywen komo n̂ewetîrî me, mîk hakî kaan komo yakro ka yîmtapotara ehcoko ahce na xe awehtopo komo poko. Tooto yakro marha ka yîmtapotara ehcoko ero poko. Kayaritomo yakro mak amtapotacoko yiixe awehtopo komo poko. 30 kaamo ero wa ehcoko. Anarî yakro amtapowataw so yiixe awehtopo komo poko awar̂mexe so kr̂a men reaw yewtarî yaka, kacho cma re mîmewresî.
8Ero wa kacho cma re mîmewres Apa etowîn me ro mak. On wara nasî kehtopo ro komo, Metu komo yehtopo, Pehsa komo yehtopo marha. Cewetîsom mewretaw kayaritomo ya, ero yapomyaw tosotî mewretaw marha, towîhnî me ro mak nasî, ketken̂e tî. Ero wa tî ketken̂e enîno rin̂e komo kayaritomo ya.
9Ero ke ero wa kacho rma takî tî mewrekn̂e kayaritomo, Tar̂u ha. Tmaywen komo n̂ewetîrî me mewrekn̂e.
Reaw Yotî Me Taniew Pen Nar̂mapesî Kayaritomo
10Taa, ero wa kacho mewretopo tî n̂encekn̂e Taniew. Wara rma tîmîn yaka cekn̂e xa hara. Tosokmuru po n̂eremekn̂e 3 ro ero kaamo po. Ero wa xakn̂e roro ahnoro kaamo po roro. Ponaro cehtopo yakro nîmtapowakn̂e yiixe cehtopo poko, Noro poko marha nahwowakn̂e. Pahxa cehtoponhîrî yaw roro rma xakn̂e etowra rma. Tîmîn yaw xakn̂e eporeno amtakpo yaw. Ahrura tko xakn̂e ewkanapan Xerusaren n̂ixan. Ero wara rma nîmtapowakn̂e Kaan yakro.
11Ero wa yîmtapowataw Taniew xatî pîn komo takî tî mokyatken̂e yîmîn mîtkoso. Iina re n̂esenmekyatken̂e. Tmokuche so Tporin yakro yîmtapotarî rma tî n̂encetken̂e. Yiixe cehtopo poko nîmtapowakn̂e rma yîn̂entarî me so.
12Ero ke kayaritomo yaka takî tî cetken̂e hara. On wara tî ketken̂e yîwya, Ai apa, mewrera ma mehxe ke amaywen komo n̂ewetîrî on wara kacho, Kayaritomo yakro makî ka nasî tîmtapotapore yiixe awehtopo komo poko. Ero wa tîmtapotapore nasî 30 kaamo. Anarî yakro amtapowataw so yiixe awehtopo komo poko kar̂mexe so kr̂a men reaw yewtarî yaka, kacho mewrera ma mehxe? ketken̂e yîwya. Nhnk, ow mewrei rma ero wara kacho. Towîhnî me ro mak wîmewrei Metu komo yehtopo yaw roro, Pehsa komo yehtopo yaw roro marha, kekn̂e tî kayaritomo.
13Ero ke on wara takî tî ketken̂e kayaritomo ya, On wara kes amna awya, aponarora ro mak nai ham okwe Taniew, Xuta yepamtho, tahsîso ehxapu ha. Amtapotachonhîrî ponarora marha nasî. Ponaro cehtopo yakro nîmtapowasî rma 3 ro. Ahnoro kaamo po roro nîmtapowasî, ketken̂e tî.
14Ero wa entache n̂eserepokekn̂e xa takî tî kayaritomo tpoko rma. Ahce wa xa Taniew wukrunpe ar̂mara rma oyehtome kamara imo cheka? kekn̂e cma ha tî re tîhnaw. Ero poko n̂esehtînoyakn̂e kokmamso ro.
15Ero yinhîrî kayaritomo yaka tî cetken̂e xa hara enîno rin̂e komo yaake. On wara tî ketken̂e yîwya, Ai apa, kehtopo ro komo tîhtînopore nasî, Metu komo yehtopo, Pehsa komo yehtopo marha. Cewetîsom mewreche kayaritomo ya towîhnî me ro mak tak nasî, kan̂e ro thakwa kîwyam, ketken̂e. Ero wa tî ketken̂e kayaritomo ya.
16Ero ke Taniew pen takî tî n̂ekpekn̂e kayaritomo, nar̂mapekn̂e marha reaw yewtarî yaka. Ar̂marî me tko on wara kekn̂e kayaritomo yîwya, Ponaro awehtopo pokono ro amoro. Ero ke Noro rma wa akurunpesî, kekn̂e. Ero wa kekn̂e kayaritomo yîwya.
17Ero yinhîrî tak Taniew pen yar̂mache reaw yewtarî takî tî nahruyatken̂e toh ke porin ke. Ero yahkoromacho takî tî mewrekn̂e kayaritomo tamoyeknarî ke, tmaywen komo yamoyeknarî ke marha. Ero wa mewrekn̂e Taniew pen yahrunkara ro mak ehtome so tooto komo.
Taniew Yeskara Naxe Reaw Komo
18Ero yinhîrî tîmîn yaka takî tî cekn̂e hara kayaritomo. Eseresmara ro makî tî n̂enmayakn̂e. Tahworen̂e komo tî an̂ikîra ro mak tî xakn̂e. Yîwînkîra marha tî xakn̂e.
19Ero yinhîrî takî tî tîmîn yai n̂epatakekn̂e kayaritomo enmarî yakro ro rma. Reaw yewtarî yaka tî cekn̂e cerekan̂e.
20Iito cexitaw tak nîmtapowakn̂e Taniew yakro. On wara kekn̂e yîwya, Ai Tan̂iew, Kaan maywen xa amoro, waipînî ro maywen. Ponaro awehtopo na akurunpew reaw ya aweskapora ha? kekn̂e tak yîwya. Tîwrataro tî kekn̂e.
21Ero ke on wara tak Taniew n̂eyukyakn̂e, Ai apa, waipîn me ro mak awexi xe wasî.
22Tanton tak n̂en̂epew Kaan oona, ancu. Ponaro oyehtopo Mîk Kaan. Reaw nîmtayahru oyeskara ro mak ehtome. Ero wara okurunpew kicicime exihnî me oyexirî ke yîwya. Apoko marha kicicme exihra ro mak wîxakn̂e, kekn̂e. Ero wa kekn̂e Taniew kayaritomo ya.
23Yîmtapotarî yencetaw tawake ro mak takî tî xakn̂e Taar̂u. Ero ke tmaywen komo tî nantomekn̂e Taniew yanîmrî poko, reaw yewtarî yai. Ero ke nanîmyatken̂e tak. Yixwiy kacho exihra ro mak xakn̂e ponaro cehtopo pona enîrî ke mak yîwya. Ero wa xakn̂e.
Kaan Ponaro Men Ehcoko, Kesî Kayaritomo Tmaywen Komo Ya Miyan Komo Ya Rma
24Ero yinhîrî tak Taniew ponanîmton̂enho komo n̂ekpekn̂e hara kayaritomo. N̂examro pen makîrha takî tî nar̂mapekn̂e reaw yewtarî yaka. Yîmxîkîthîrî komo marha tî nar̂mapekn̂e, yihcinhîrî pen komo marha tî. N̂examro pen tî nahsîyatken̂e reaw komo. Iyochîrî komo tî namkukyakn̂e yohno ro mak, ewtarî maxixin yaka tohra rma exitaw.
25Ero yinhîrî takî tî tmaywen komo panatanmetopo mewrekn̂e hara kayaritomo, Tar̂u. Mîk hak yana komo n̂enîrî tî mîn mewrekn̂e, mîk hak rowon pono komo n̂enîrî marha, mîn hak yaro tîmtapotaxmu komo n̂enîrî marha. On wara kacho tî mewrekn̂e, Omaywen komo, on wara wîîkes awya so, esemetanmekîn me awexi xe so wasî.
26On wara kacho wîmewresî apanatanmetopo komo me rma. Twerî men ehcoko ponaro Taniew yehtopo poko. Twerî xa ehcoko Noro poko tatanîmso ro. Yukurumîkno me xa Noro encoko. Waipînî ro Mîkî, miya rorono. Kayaritomo xa Mîk Noro, ar̂manî ro. Miya roro kayaritomo me nasî towîhnî me ro mak.
27Kukurunpen̂e Mîk, kown̂e komo marha kicicitho yai. Kaan me xa cehtopo n̂enpesî kîwya so. Cirihnî n̂enpesî roowo po, kah yaw marha. Taniew nukurunpekn̂e Noro, reaw ya eskapora n̂eexi. Noro poko twerî men ehcoko, wîîkes awya so, kacho mewrekn̂e. Ero wa kacho mewrekn̂e kayaritomo.
28Ero yinhîrî ehn̂an me xakn̂e Taniew Tar̂u exitaw ro kayaritomo me, Siru exitaw hara kayaritomo me. Ero wicakî pahkî xakn̂e Taniew ehn̂an me.
Keskan̂e Komo N̂een̂asî Taniew Twosoto

1Taa, on wara xakn̂e Taniew Bewsasa exitaw rma ka kayaritomo me. Cewn̂e cimn̂ipu ka xakn̂e kayaritomo me noro yehtoponho. Ero yimaw wosowakn̂e tak Taniew tîwînîkyataw. Anarmerpan n̂een̂akn̂e twosoto. Ero ke mewrekn̂e twosotîmtoponhîrî.
2On wara kekn̂e Taniew, Kosope on warai ween̂akn̂e owosoto, mehxarpa mokyatken̂e ocowo komo, nohce n̂ixa mokyakn̂e, suu n̂ixa, resce n̂ixa, oesce n̂ixa. Esemtaka so mokyakn̂e ocowo mko kar̂pe. Tuuna imo tak n̂ewcokocokomekn̂e.
3Ero yimaw keskan̂e komo tak paketken̂e tuuna imo kwai. 4 mak paketken̂e. Anarmerpa so xatken̂e.
4Yihcirî me pakaxapu xakn̂e reaw wara. Tapoke tko xakn̂e, yaimo yapoke. Pahkî n̂he ka ween̂akn̂e. Ero yinhîrî tak apothîrî mohketken̂e. Piiri tak nawomyakn̂e tooto wara. Asakî xakn̂e yîhtarî. Tooto ropotarî marha n̂ecir̂akn̂e yupun yaka.
5Ero yinhîrî ponan̂e rma tak ween̂akn̂e uhsu warai hara. Ehcopo ro xakn̂e aporî, yîhrepu marha. Yîmtaw xakn̂e wooto yawci yocho 3 mak. Ero yipu n̂eskekn̂e. On wara tak ketken̂e iitono komo noro ya, Awomko tak ha, mer̂pora tak tonoko awotî, ketken̂e.
6Ero yinhîrî tuuna imo wece ween̂akn̂e hara. Anarî tak pakekn̂e hara rewpahtu warai. Tarin̂em yapoke ween̂akn̂e noro. 4 xakn̂e aporî yîmkaw. 4 marha xakn̂e yîhtîpîrî. Noro tak n̂ecir̂akn̂e kayaritomo me.
7Ero yinhîrî owosoto ween̂akn̂e xa hara kosope. Ero yimaw anarî pakekn̂e hara keskan̂e, 4-nhîrî tak. Anarmenî ro mak mîk ween̂akn̂e. Eraspetono ro mak mîk xakn̂e kopi, kar̂pe ro mak. Porin me xakn̂e iyorî, pehu me cehsom. Tonono n̂iir̂akn̂e. Tînahsîthîrî narixkekn̂e oko. Akwenhîrî tak napikyakn̂em, knuhknu kekn̂e. Anarme xakn̂e noro, tuuna imo kwai pakaxapunhîrî komo warahra ro mak. Tmeretke marha xakn̂e, 10 xakn̂e meretîrî.
8Noro meretîrî ponaro ka wîxakn̂e. Een̂ataw rma owya yîchew tak n̂epatakekn̂e anarî hara noro meretîrî hara, wahrai tak. Ero yanme 3 tak n̂emohkekn̂e meretîthîrî, keskan̂e meretîtho. Meretîthîrî micin meero n̂emohkekn̂e. Cewkem mîk xakn̂e meretîrî, mahyaw pakaxapu. Tooto yewke rma xakn̂e. Tîmtake marha xakn̂e. Tîmtarî ke nîmtapowakn̂e cehcoyoponkacho poko kica. Noro yipu komo ween̂akn̂e keskan̂e komo.
Poritomo Me Xa Cehsom N̂een̂as Hara Taniew
9Ero yinhîrî tuuna imo kwai pakaxapu komo rma ka ween̂akn̂e. Ero yimaw takî kayaritomo komo yapon n̂iir̂atken̂e yaake. Ero yinhîrî Poritomo me xa cehsom tak n̂eremekn̂e iina, pahxanî ro. Tumutwe xa xakn̂e noro ponon, yukwarî wara ro mak. Yîhpoci marha xakn̂e oper̂a poci wara. Wehto me tko tî xakn̂e apon. Wehto me marha xakn̂e noro yapon tarî, tamnon̂em.
10Noro yamrinai cekn̂e wehto mer̂pono pîn, eepu wicakî ro makî. Mer̂pora ro mak xatken̂e anton komo, 1 mir̂aw yakenon. Yaake mir̂aw komo xatken̂e yîmtapotarî yentan̂e komo. Ero yinhîrî en̂ekano rin̂e komo tak n̂eremetken̂e hara. Ero yimaw karita komo tak n̂een̂atken̂e.
11Taa, keskan̂e rma ka ween̂akn̂e, 4-nhîrî. Paaka meretîrî warai mtapotarî wencekn̂e. Cehcoyoponkaxmu me nîmtapowakn̂e kica. Pahkî n̂he ween̂akn̂e. Ero yimaw tak keskan̂e pen tak waihketken̂e. Yupunthîrî nakpocatken̂e, wehto ywaka tak nar̂metken̂e, rehrere kan̂e ywaka xa.
12Waipîra rma ka xatken̂e anarî komo, keskan̂e komo. Kayaritomo mera makî ka n̂iir̂atken̂e. Waihkara rma ka xatken̂e pahkî n̂he ha re.
13On warai marha ween̂akn̂e owosoto kosope, tooto me ewruxapu warai tak ween̂akn̂e. Kaapu smun chew nîhcekn̂e. Poritomo me xa cehsom yaka tak cekn̂e. Noro yamrinaka tak tooto me ewruxapu naar̂atken̂e iitono komo.
14Ero yimaw tak kayaritomo me Noro n̂iir̂akn̂e Poritomo me xa cehsom, cekaiporesom me marha n̂iir̂akn̂e, yukurumîkno me marha. Noro poko tak nahwowaxe amn̂e mîk hak yana komo, mîk hak rowon pono komo, mîn hak yaro tîmtapotaxmu komo maraha. Kayaritomo me tak nasî noro miya roro towîhnî me ro mak. Noro waparî komo exihra ro mak naxe. Noro yipu ween̂akn̂e owosoto.
On Wara Kacho Mîn An̂enîthîrî, Kesî Kah Yawno Taniew Ya
15-16Ero ke ahwora ro mak wîxakn̂e, keserepokekn̂e on̂enîtho poko. Ero ke iitono yaka tak kîwcekn̂e. On wara wîîkekn̂e yîwya, Onoke pokono mîkyam wenwo keskan̂e komo warai? wîîkekn̂e. Ero ke on̂enîtho yîhtînomexpotopo n̂ekatîmyakn̂e owya.
17On wara kekn̂e owya, 4 menwo keskan̂e komo, porin komo. Kayaritomo komo kuknon mîkyam n̂ehcow. 4 tak naxe amn̂e roowo pono kayaritomon komo. Roowo pono komo chewnonho me tak n̂esenpexe n̂examro.
18Kaan nakir̂wamatho komo tko n̂ecir̂axe kayaritomo me so amn̂e, Yîtîhkathîrî nakir̂wamatho kom ha. Eroromero naxe kayaritomo me towîhnî me ro mak. Ero wa naxe.
19Ero yinhîrî kaskan̂e me cehsom yehtopo yenta xe wîxakn̂e, 4-nhîrî yehtopo mak. Anarme ro mak xakn̂e noro, 4-nhîrî, yihcirî me pakaxapu komo warahra ro mak. Eraspeto ro mak xakn̂e kopi. Pehu me xakn̂e iyorî kopi, bronse me marha xakn̂e amoxoxon. Tînahsîthîrî komo tonon̂e wara xakn̂e okwe, akuhr̂apon̂e wara marha. Akwenhîrî komo yapikn̂e me xakn̂e, knuhknu kekn̂e oko.
20Paaka meretîrî warai yehtopo yenta xe marha wîxakn̂e, 10 komo yehtopo. Ero yipu komo mahyaka pakaxapu yehtopo yenta xe marha wîxakn̂e, paaka meretîrî warai yehtopo. Ero yanme anarînhîrî tak n̂emohkekn̂e meretîthîrî komo, 3 mak. Yukurumîkno xa mîk xakn̂e mahyaka pakaxapu, meretîrî. Cewke xakn̂e, tîmtake marha. Cehcoyoponkaxmu me mak nîmtapowakn̂e kica. Anarme n̂esenpekn̂e takrono komo yopono me. Noro yehtopo yîhtînopu xe marha wîxakn̂e.
21Meretîrî yeen̂ataw rma owya, mahyaka pakaxapu yeen̂ataw, Kaan nakir̂wamatho komo yakro n̂etar̂mekn̂e kopi. Iyopo so xakn̂e okwe.
22Ero yinhîrî tko mokyakn̂e Poritomo me xa cehsom. On wara tak kekn̂e Noro tînakir̂wamathîrî komo poko, Kir̂wan komo mîkyam Kaan nakir̂wamatho kom okre, yîtîhkathîrî nakir̂wamatho kom ha, kekn̂e tak. Ero yinhîrî pahkî n̂he exiche tak kayaritomo me so tak xatken̂e Kaan nakir̂wamatho kom hara. Ero warai komo ween̂akn̂e. Ero ke iitono ya wîîkekn̂e, Onoke kuknon mîk wenwo? wîîkekn̂e yîwya.
23On wara kekn̂e ekatîmn̂e, 4-nhîrî menwo keskan̂e warai noro nasî roowo pono komo kayaritomon kuknon me. Anarî me nasî noro anarî kayaritomo komo warahra ro mak. Roowo poko hakno komo yermomtîkan̂e wara ro mak nasî noro tmaywen komo yakro okwe. Apikn̂e wara marha nasî, akuhr̂apon̂e wara marha.
24Paaka meretîrî warai mko menwo 10. 10 kayaritomo komo kuknon mînî mko, kayaritomo xa maywen komo rma. Kayaritomo me exitaw so n̂examro anarî tak n̂ecir̂as hara kayaritomo me. Anarme tak nasî noro, mahyaw so ecixapu. Yihcirî me ehxapu komo warahra ro mak nasî. 3 kayaritomo pen tak nar̂mesî noro.
25Kaan yopono wara tak nîmtapowasî kica, yîtîhkathîrî yopono wara. Yînakir̂wamathîrî komo marha n̂emetanmekyasî. Nuun̂i kuknomacho tak tow xe nasî, cimn̂ipu kuknomacho marha. Kpanatanmetoponhîrî marha tow xe nasî. Kaan nakir̂wamatho komo yemetanmekn̂e me xa nas okwe. N̂examro pen tak naxe noro nar̂marî me okwe. Cewn̂e cimn̂ipu, asakî cimn̂ipu xa hara, cimn̂ipu raconho xa hara, ero wicakî pahkînon n̂examro pen n̂emetanmekyasî.
26En̂ekano rin̂e komo rma tko n̂eremexe noro yen̂ekan̂e me. Kayaritomo mera kr̂a tak noro pen n̂iir̂axe. Kayaritomo me exihra ro mak tak nasî, pîra ro mak. Ero wa nasî noro pen, mahyaw ecixapunhîrî.
27Ero yinhîrî tak Kaan nakir̂wamatho komo tak n̂ecir̂axe kayaritomo me hara, Yîtîhkathîrî nakir̂wamatho kom ha. Cewetîsom me xa naxe. Ahnoro kaapu mamawno komo n̂ewetîrî me naxe. Miyan komo maywenînho komo rma nahsîyaxe tmaywen me. Ero wa naxe Yîtîhkathîrî nakir̂wamatho komo. Noro xa tak nasî kayaritomo me miya roro etowîn me ro mak. Noro yewetîn̂e me naxe kayaritomo komo ahnoro, tmaywen komo yakro rma. Noro poko nahwowaxe, n̂ewehcaxe marha. Ero wa naxe amn̂e, kekn̂e. Ero wa kekn̂e iitono owya.
28Ero wa mak ween̂akn̂e, wekatîmtîka tak awya so. Keserepokekn̂e ro mak owî, Taniew. Kewxamanwakn̂e ro mak ero yipu yeen̂ataw owya. Oropotaka mak wiir̂akn̂e on̂enîtho. Ero wa wîxakn̂e.
Kahn̂eru N̂een̂asî Taniew, Boce Marha
8
1Taa, on wara tak wîxakn̂e owî, Taniew, yihcirî me ka keskan̂e komo ween̂akn̂e owosoto. Ero yinhîrî anarî men tak ween̂akn̂e hara. Bewsasa exitaw rma ka kayaritomo me ween̂akn̂e. Osorwaw cimn̂ipu xakn̂e kayaritomo me noro yehtoponho ero yimaw ween̂akn̂e.
2Kayaritomo mîn yaw wîxakn̂e Susan pono yaw. Eraw rowonî rma mîn Susan. Tuuna yecihtaw wîxakn̂e Urai yecihtaw ha. Iito oyexitaw on warai ween̂akn̂e owosoto,
3Kesewyar̂akn̂e tak, kahn̂eru tak ween̂akn̂e. Tuuna yecihtaw xakn̂e. Asakî xakn̂e noro meretîrî, kawno. Anarî xakn̂e kaw xa takrono yopo. Kawno pîn marha natîkwakn̂e yihcirî me. Ero yinhîrî kawno xa tak natîkwakn̂e hara.
4Miya so mak cekn̂e kahn̂eru, kar̂pe ro mak cekn̂e oko. Oesce yaw roro cekn̂e, nohce yaw roro marha, suu yaw roro marha. Ero wa so cekn̂e. Noro kurunkan̂e exihra ro mak xakn̂e. Tooto pen komo yahsîche yîwya exihra ro thakwa mak xakn̂e town̂e kom hara. Tanme ro mak nîhtînoyakn̂e ahce wa na cehtopo. Miyan komo rma nahsîyakn̂e tmaywen komo me so. Noro yipu mîk ween̂akn̂e.
5Taa, kahn̂eru ponaro oyexitaw rma anarî tak mokyakn̂e hara boce tak. Oesce n̂ixa mokyakn̂e. Cewn̂e mak xakn̂e noro meretîrî porin ha. Ewru yotaw mak xakn̂e. Kaikokoro cekn̂e noro kopi roowo yapikîra. Roowo mapitaka roro cekn̂e.
6Kahn̂eru wece tak cekn̂e, tuuna yepu yecihtaw oyexitaw ween̂e asak hakno ke tmeretkem, noro wece cekn̂e. Kar̂pe ro mak cekn̂e, mayanakn̂e ro mak noro poko.
7Asakno ke tmeretkem wece tak cekn̂e, noro poko tak nîrwonakn̂e ro mak. Noro pen n̂etapekn̂e kar̂pe ro mak. Meretîthîrî tak nîhkocekn̂e asakno roro rma. Kar̂pera tak xakn̂e asak hakno ke tmeretkemînhîrî pen okwe. Roowo pona tak noro pen nar̂mekn̂e cewn̂an ke tmeretkem, napikyakn̂e marha, knuhknu kekn̂e noro pen poko. Asakno ke tmeretkemînhîrî pen kurunpen̂e exihra ro thakwa mak xakn̂e.
8Ero yinhîrî miyan komo rma tak nahsîyakn̂e cewn̂an ke tmeretkem hara, tmaywen me so nahsîyakn̂e. Kar̂pe ehtîkache rma tko n̂ehkocekn̂e tak meretîthîrî pen, porin pen. Emtaka tak natîkwakn̂e anarî kom hara meretîrî hara 4 takî. Miya miya wa so natîkwakn̂e. 4 nasî ocowo ero mko wece so natîkwakn̂e noro meretîrî mko.
9Meretîrî mko yeen̂ataw owya anarî tak petawakn̂e. Wahra ka xakn̂e petarî. Por̂mamtîkekn̂e ha tko, kar̂pe tak n̂ehtîkekn̂e suu n̂ixan komo yopono me, resce n̂ixan komo yopono me marha, cenporem pono komo yopono me marha n̂ehtîkekn̂e.
10Miya ro mak por̂mamtîkekn̂e kah yawno komo yaka roro. Iitono poyino komo n̂ar̂mekn̂e roowo pona. Xir̂ko mko marha tak nar̂mekn̂e roowo pona asakî mak. Ar̂mache napikyakn̂e kr̂a tak okwe, knuhknu kekn̂e mak okwe.
11On wara tak kekn̂e noro, Yukurumîkno xa thakwa ow ha. Kaan yanan komo yantoman̂e warai xa marha ow hara, kekn̂e kica. Ero yimaw tak on wara kekn̂e noro Ixaw Yana komo ya, Awokuthîrî komo tak tîmîhra ehcoko Kaan ya, kekn̂e. Kaan mîn marha nîwîrîmekn̂e kica.
12Kaan yanwekrî ke tîwya so Kaan yanan komo rma n̂epîrketken̂e noro mamakan me. Ero ke marha okno tîmn̂e komo tak porohkekn̂e. Ehn̂ara ro mak xakn̂e noro paaka meretîrî warai. Yaarono marha nar̂mekn̂e kpanatanmetopo, roowo pona nar̂mekn̂e. Ero wa noro xakn̂e okwe paaka meretîrî warai.
13Ero yinhîrî Kaan maywenî ro mtapotarî tak wencekn̂e. Ero yinhîrî anarî nîmtapowakn̂e xa hara noro yakro. Kaan maywenî ro xa marha mîk nîmtapowakn̂e. On wara kekn̂e yihcirî me tîmtapotaxmu ya, Ai, atî wicakî pahkî nai moso n̂enîtho yaw roro rma tak ehtome so iitono komo. Enmar̂atîxera Kaan ya tîmsom tîmn̂e komo porohkacho n̂enwo, Kaan yanwecho marha n̂enwo kîwîrîmacho ro komo. Kaan mîn yahsîtopo marha n̂enwo yiixatî pîn komo ya ahsîtopo. Kaan yanan komo yemetanmetopo marha n̂enwo, apihtopo meero. Atî wicakî pahkî nai Kaan yanan komo yîwîrîmacho? kekn̂e.
14On wara tak kekn̂e anarî owya, 2.300 kaamo wicaki enatîche ero yimaw, N̂eexi, kacho me tak nasî. Ero yinhîrî Kaan mîn tak nakir̂wamexe hara, kekn̂e owya. Ero wa kekn̂e owya.
On Wara Kacho Mîn An̂enîthîrî, Kesî Kabriew
15Iito rma ka wîxakn̂e, Taniew ow ha. On̂enîtho ponaro rma ka wîxakn̂e. Ahce pokono xa mîn wenwo? wîîkekn̂e rma ka ohnaw. Ero wa ketaw rma owya tooto warai tak ween̂akn̂e xa hara, oyepatai n̂ecececekn̂e.
16Ero yinhîrî tooto mtapotarî tak wencekn̂e, Urai yecihtawno mtapotarî ha. On wara kekn̂e, Ai Kabriew, noro yîhcamhokakî yîn̂enîthîrî poko, kasko yîwya, kekn̂e tak oyepataino ya.
17Ero ke tooto warai tak mokyakn̂e ohyaka. Keraswakn̂e ro mak kopi. Kesewnapekn̂e ro mak okwe. Ai, kekn̂e tak owya noro, tooto xîkrî amoro. On wara yîhtînoko, an̂enîthîrî nasî pahxarono me. Eromanhîrî yimawno komo pokono mîn menwo, kekn̂e.
18Ero wa ketaw owya kîwînîkyakn̂e yuhnari ro mak. Tuupe cewru mak wîxakn̂e. Ero yimaw tak oyapeyakn̂e oyakro tîmtapotaxmu. Oyanîmyakn̂e piiri.
19On wara tak kekn̂e owya, Pahxaro tak nasî Kaanî rwonîmtopo me. Ero yimawno komo yehtopo tan wekatîmyas awya. An̂enthîrî yaw roro tak naxe kayaritomo komo amn̂e, eromanhîrî yimaw, yukuknomaxapu yimaw ha.
20Kahn̂eru menwo asak hakno ke tmeretkem. Kayaritomo komo pokono mîk kahn̂eru, Mecia komo kayaritomon, Pehsia komo kayaritomon marha.
21Ero yinhîrî tak boce menwo hara. Kresia komo kayaritomon pokono mîk n̂ex hara. Meretîrî menwo noro yewru yotaw, n̂examro kayaritomon pokono mîn n̂ex ha meretîrî, yihcirî me nasî kayaritomo me noro.
22Meretîthîrî yehkotoche 4 tak menwo meretîrî mko hara ekenhîrî to atîhtaxapu. 4 kayaritomo komo pokono mîn meretîrî mko ha. Yihcithîrî pen rowontho raconkan̂e komo mîkyam kayaritomo pen rowontho. Kar̂pera n̂he tko naxe yihcithîrî pen warahra.
23Amn̂e tak 4 kayaritomo komo retawno komo naxe hara. Kicicme xa tak n̂ehtîkexe Kaan yanwekn̂e komo. Ero yimaw anarî tak n̂ecir̂asî kayaritomo me hara. Cewîrwoxatî xa mîkî, emîknono ritopo yîhtînon̂e xa tak kica.
24Kar̂pe xa tak n̂ehtîkesî noro tanmerora ha tko. Waihkano tak n̂iir̂asî ro mak. Ehn̂ara ro mak nas noro cemyawno ciitopo. Karitînhîrî pen komo nar̂mesî, Kaan nakir̂wamatho pen komo marha.
25Emîknono rin̂e me exirî ke noro emîknono rin̂e komo tak n̂epamtîkexe kica. Cehcoyoponkacho poko n̂esehtînoyasî kica. Mer̂pono pîn komo waihkesî cemyawnoyem komo rma. Kayaritomo komo kayaritomon yar̂ma xe meero nasî kopi. Waihyasî rma tko amn̂e noro tooto pîn ke tak ha.
26Yaarono xa mîn menwo awosoto. Kokmamrî me mentai, enmarî me mentai marha, yaarono xa mîn menwo. Ahruxapu wara makî tko cirko an̂enîthîrî. Pahxarono pokono xa mîn menwo, kekn̂e. Ero wa kekn̂e owya ekatîmn̂e.
27Ero yinhîrî kekar̂kekn̂e tak okwe. Kar̂pera tak wîxakn̂e yaake kaamo. Ero yinhîrî okaman poi tak kawomyakn̂e hara. Kayaritomo yemyawno poko xa hara wîxakn̂e. Keserepokekn̂e xa tko on̂enîtho poko. Onoke warai komo pokono na mîn ween̂e kopi, wîîkekn̂e ro mak. Ero pokono mîn ha, kan̂e exihra ro mak xakn̂e okwe. Ero wa wîxakn̂e.
Taniew Nîmtapowasî Kaan Yakro Ixaw Yana Komo Poko

1-2Taa, ero yinhîrî tak on wara wîxakn̂e hara Taar̂u exitaw Kawtew komo kayaritomon me, karita ween̂akn̂e 1-înhîrî cimn̂ipu po, kayaritomo me noro yehtoponho po. Metu komo yepamtho mîk xakn̂e Tar̂u, Asueru pen mumutho. Ero yimaw Kaan Karitan ween̂akn̂e Xeremiasî nmewretho, weronomano rin̂enho pen mîk noro nmewretho. Kporin komo mewrepekn̂e yîwya. On wara kacho mîn ween̂e, Pahkî nai Xerusaren pohra ro mak, 70 cimn̂ipu ero wa nas okwe, kacho ween̂akn̂e.
3Ero yipu yenîche Kporin komo Kaan yakro takî kîmtapowakn̂e yiixe oyehtopo poko. Cerewre ro mak kîmtapowakn̂e, eseresmara wîxakn̂e, kumixitho mak wamruyakn̂e oponon me, wemronho cheka marha keremekn̂e.
4Kîmtapowakn̂e Oporin Kaan yakro. Kesekatîmyakn̂e yîwya. On wara wîîkekn̂e, Apa, ponaro xa oyehtopo Amoro. Amna yopono ro mak Amoro, yukurumîkno ro mak Amoro. On wara kan̂e Amoro amna ya, Ooxe na mat ha, omtapotarî marha na mewehcatu. Ero wara awexitaw so kakronomexe so, mîîkes amna ya. Ero wa kachonho towîhra ro mak masî, ero yaw roro rma wa amna miir̂asî. Amna pînîn yaw marha masî.
5Kicicme tko amna xakn̂e kica, akpîn me mak. Kicicitho poko ro mak amna xakn̂e okwe, amtapotarî yanwekn̂e me. Amna panatanmetopo ponarora mak amna n̂ehtîkekn̂e kica, amtapotachonhîrî ponarora marha.
6Amna kayaritomon pen komo rma re panatanmekyatken̂e awanton kom ha, amna weronoman̂e kom ha. Kaanî mtapotarî tan wekatîmyas awya so, ketken̂e cma re amna ya. Ero wa ketken̂e amna kayaritomon pen komo ya, amna yantoman̂enho pen komo ya marha, amna porin pen komo ya marha. Ahnoro amna rowon pono pen komo ya ketken̂e. Yîmtapotarî komo ponarora tko xakn̂e amna kica.
7Kir̂wanî ro mak Amoro Apa, amna reha nasî tîhyapamsom me mak okwe. Ero wa nas amna oroto rma. Ero wa naxe Xuta komo, Xerusaren pono komo, Ixaw Yana komo ahnoro. Tantono komo naxe ero wara, meyeno komo marha. Mooxe naxe anarî komo, amna poyino komo. Anarî komo cheka men̂epekn̂e n̂examro pen mîk hakî cheka. Ero wara so amna men̂epekn̂e amna yetowrî ke kica ahyai. Ahnoro amna nasî tîhyapamsom me apona.
8Amna nîhyapamyasî Apa apona kicicme amna exirî ke kica apoko. Ero wa naxe amna kayaritomon komo, amna yantoman̂e komo marha. Ero wa xa marha xatken̂e amna porin pen kom hara okwe.
9Amna pînîn yawno Amoro Apa. Kicicme amna yehtoponho yîhcamnon̂e ro marha. Wara rma amtapotarî amna nanwekyakn̂e kica.
10Amna Porin xa Amoro, ponaro amna yehtopo xa. Amtapotarî yewetîra rma tko amna xakn̂e kica. Amna panatanmetopo cma re mekatîmyakn̂e awanton komo ya, amna weronoman̂e komo ya. Ero yipu rma tko ewetîra xakn̂e amna kica.
11Ahnoro Ixaw Yana komo tpanatanmetopo nanwekyatken̂e an̂ekatîmthîrî. Awahsîpînketken̂e mak okwe. Amtapotarî yewetî xera ro mak amna xakn̂e kica. Ero wa amna xakn̂e. Ero ke amna mîwîrîmekn̂e ro mak okwe kicicme amna yehtoponho yepetho ha. Ero yipu n̂ekatîmyakn̂e rma re Moises pen, awanton pen ha. Yaaro xa tan wîîkesî, kacho marha nasî tmewreso. Ero wa kacho yaw roro rma amna mîwîrîmekn̂e.
12Yîmtapotachonhîrî yaw roro rma amna pen n̂emetanmekyakn̂e, amna yenîn̂enho pen komo marha. Amna nîwîrîmekn̂e ro mak okwe. Mîn hak pono komo rma re n̂emetanmekyakn̂e Kporin komo. Ero wara rma re anarî komo n̂emetanmekyakn̂e kaapu makatawno pen komo ahnoro wahra n̂hema ha tko. Xerusaren pono pen komo reha n̂emetanmekyakn̂e ro mak anarî pono komo yopo xa tak okwe.
13Amna yîwîrîmacho xa tak amna n̂epor̂akn̂e Moises penî mtapotachonho yaw roro rma. Wara rma amna yîmtapotara rma xakn̂e amna Porin yakro, ponaro amna yehtopo yakro. Kicicme amna yehtopo yai cma re amna maknamesî Apa. Yaarono poko n̂he marha amna yîhcamhokakî, kahra xakn̂e amna awya.
14Ero wa amna yexirî ke amna yemetanmecho ponaro mîxakn̂e. Ero tak mekmexpekn̂e. Kir̂wan̂he ciino rin̂e ro xa Amoro Apa ahce wa na ciino riyataw awya. Ero ke amna yîwîrîmacho mekmexpekn̂e awewetîra amna yexirî ke kica.
15Apa Kaan, ayanan komo rma amna. Amna mekyakn̂e Exitu poi. Kar̂pe xa awehtopo menpekn̂e en̂exa amna yekrî ke. Ero yanme cekaiporesom me xa masî oroto. On wara wîîkes awya Apa, kicicme ro mak amna xakn̂e, akpîra amna xakn̂e kica.
16Apa, kir̂wanî ro me awehtopo yaw roro rma cma re metîrwoxinkesî hara Xerusaren poko, awewtonî ro poko, îîpî pono poko. Amna mîtwono komo nîwîrîyakarî me mak nas okwe Xerusaren. Ero wa naxe ayanan komo ahnoro. Ero wa amna nasî kicicme amna yexirî ke, kicicme amna porin pen komo yexirî ke marha okwe.
17Ero ke omtapotarî cma re mences Apa. Yiixe oyehtopo poko kîmtapowasî awakro. Awanton mak ow ha. Amînthîrî poko tawake tak esko, yixkaxaputho poko. Ero wa cma re masî kir̂wan̂he awehtopo yenpotome rma, miyan komo ya rma.
18Omtapotarî cma re mencesî Apa. Awewton wece cewru tak esko ha. Wemronho me mak nas okwe amna yewtontho, awosokenî rma. Ero wa kahra nas amna awya kir̂wan̂he amna yehtopo yepetho me. Amna pînîn yawno me xa awexirî ke mak ero wa kes amna awya.
19Taa, entak Apa, omtapotarî. Kicicme amna yehtoponho cma re mîhcamnoyasî. Omtapotarî xa entak Apa, ero yaw roro tak amna ciitome tak awya. Awanme rma cma re ecmamra masî. Awewtonî ro mîn Xerusaren, ayanan komo marha amna awosoken komo rma. Ero ke amna cma re makronomesî, wîîkes awya Ponaro Oyehtopo ya, wîîkekn̂e. Ero wa wîîkekn̂e ow Kaan ya.
20Ero wa kîmtapowakn̂e Kaan yakro. Kicicme oyehtoponho wekatîmyakn̂e yîwya. Opoyino komo yehtoponho marha wekatîmyakn̂e yîwya, Ixaw Yana komo yehtoponho ha. Kir̂wan̂he Kaan yîpînî ro ciitopo poko marha kîmtapowakn̂e.
21Ero wa omtapowataw rma Kabriew tak mokyakn̂e xa hara ohyaka. Pahxa on̂enîtho rma mîk mokyakn̂e. Kar̂pe xa mokyakn̂e kah yai. Oper̂a xîkrî pun tîmtopo me exitaw mokyakn̂e, kokon̂i tîmsom yakn̂itopo me exitaw ha.
22Oyakro tak nîmtapowakn̂e noro oyakîrecho poko. On wara kekn̂e owya, Ai Taniew, ahyaka tak kmoko yuhnari yîhtînon̂e me awitîkaxi.
23Yihcirî me amtapowataw rma oyantomekn̂e Kaan tîmtapotarî yekatîmtopo poko awya. Ero ke tak kmoko ahyaka. Yiixe Kaan yehtopo xa amoro. Ero ke yîmtapotarî tak entakî. An̂enthîrî poko ahcamhokacho rma mîn entak ha.
24On wara nas amn̂e, Tukuknomaxi nasî cimn̂ipu komo. 7 nasî tukuknomaxi, 7 xa hara, 7 xa hara, Yaake ro nasî tukuknomaxi 7 mko ha, 70 ro ha. Ero wicakî pahkînon nukuknomekn̂e Kaan apoyino komo yehtopo ciitîkacho, Kaan yewtonî ro yehtopo ciitîkacho marha. Ero wicakî pahkînon marha Kaan nukuknomekn̂e tanwetoponhîrî yenatkachome, kicicme tooto komo yehtoponho yenatkachome ha, Kaanî rwoxinkatîkacho kicicme ehxapu komo poko. Ero wicakî marha nasî kir̂wan me tak ciino ritîhkacho Kaan ya, eroromerono ciitîkacho ha. Ero wicakî pahkînon marha nasî wosoto Kaan n̂enpotho yaw roro ciino ritîhkacho, ekatîmn̂enhîrî pen komo mtapotachonho yaw roro ciino ritîhkacho marha. Ero wicakî cimn̂ipu yenatîche marha Kir̂wanî ro tak nîhkapesî Kaan kayaritomo me. Ero wa Kaan n̂iir̂asî ero yimaw.
25On poko marha kîhcamhokesî yuhnari poko. On wara kesî kayaritomo amn̂e, Xerusaren pono mko tak ciitatko hara mîîmo mko, kesî. Ero wa kachonho n̂ixa ro tukuknomapore nasî 7 komo cewn̂e ro, 62 ro marha. Ero wicakî cimn̂ipu nasî tukuknomaxi. Ero yimaw tak kayaritomo mokyasî, Kaan nîhkapetho rma. Xerusaren pono komo n̂iir̂axe hara mîîmo komo. Esama komo marha n̂iir̂axe ewto pore totopo komo. Ewto wacan marha n̂iir̂axe. Cesemetanmetopo komo chew rma ero yipu n̂iir̂axe.
26On wara tko nasî kayaritomo me yîhkapexapu, 62 ro 7 komo exiche tak Noro pen waihkexe okwe. Cehtoponhîrî yanmera tko waihyasî. Anarî tko mokyasî kayaritomo hara. Noro maywen komo tak mokyaxe, ewto pen nakn̂iyaxe, Kaan mîn pen marha nakn̂iyaxe. Tuuna yukmacho wara rma mokyaxe ewto pono komo waparî me. N̂etar̂mexe roro yukuknomacho cenatîso ro. Mer̂pono pîn tak nasî cecahso mîîmo mko, cixkaxi so marha nasî. Ero wa nasî Kaanî mtapotarî yanme rma.
27Ero yimaw mer̂pono pîn komo yakro tak nîmtapowasî kayaritomo. On wara kesî yîwya so, Omaywen me tak ehcoko. Ero wa awexitaw so kakronomexe so, kukurunpexe so marha. Ero wa cehcerî 7 wicakî pahkînon, kes ha re. 3 imeya wicakî mak exiche ha tko tîmtapotachonhîrî tak nowyas hara kica. Kaan ya tîmsom akn̂ipîra ro mak tak ehcoko, kesî tak kica. Ahce na tîmîhra ro mak ehcoko Kaan ya, kesî marha kica. Pohnî me Kaan mîn ciin̂e mîk kica. Kicicitho ro mak naar̂asî Kaan mîn yaka rma kica. Noro yanme tak pohnî me tak nasî ewtotho, tîwîrîmaxi ro mak nas okwe. Ero wa ka nasî Kaan mîn yîwîrîmacho cenatkaxi ro. Ero wa nasî, kekn̂e. Ero wa kekn̂e Kabriew owya.
Tooto Warai N̂een̂asî Taniew

1Taa, ero yinhîrî tak Siru xakn̂e kayaritomo me hara, Pehsia pono komo kayaritomon me hara. 3 cimn̂ipu ka xakn̂e kayaritomo me ero yimaw enîhnî tak ween̂akn̂e hara. Taniew ow ween̂akn̂e Bewtesasa rma oyosot hara. Yaarono mîn ween̂akn̂e. Etar̂mano ritopo imo pokono rma tko mîn xakn̂e. Ero wa kacho yîhtînomexpotopo tan, kacho marha wîhtînoyakn̂e.
2Ero yimaw on wara wîxakn̂e ow, Taniew, owratatopo poko mak wîxakn̂e 3 tominku pahkînon.
3Ero yimaw tpoxwem yapuhra ro mak wîxakn̂e. Wooto tonohra marha wîxakn̂e, uupa yukun yerîhra marha. Ehkapera marha wîxakn̂e 3 tominku pahkînon.
4On wara tak wîxakn̂e 1-înhîrî nuun̂i po, 24-nhîrî kaamo po. Tuuna yecihtaw wîxakn̂e, Itekew yecihtaw ha.
5Kesewyar̂akn̂e tak, tooto warai tak ween̂akn̂e. Riin̂u kahxapu yaw xakn̂e. Taan̂apotui xakn̂e ooru ke. Upas pononho mîn xakn̂e ooru ha.
6Beriru wara xakn̂e yupun. Pepe kacho wara xakn̂e eepatarî. Ewru xakn̂e poturem wara. Tpepeyure xakn̂e aporî, yîhtarî marha. Bronse wara xakn̂e, sekeseke kaxapu wara. Kar̂pe xa nîmtapowakn̂e mer̂pono pîn komo wara. Ero wa xakn̂e.
7Ow mak ween̂akn̂e. Enîhra tî xatken̂e oyakrono komo. N̂eraswatken̂e ro makî tko. Ero ke n̂emahciyatken̂e eseyamso.
8Ero ke cewn̂e wîxakn̂e iito. Keserepokekn̂e ro mak noro yeen̂ataw owya. Kekar̂kekn̂e ro mak okwe. Oyepatarî tak xamanwakn̂e okoputho yeepatarî wara cehso ro. Kekar̂kekn̂e ro mak tak okwe.
9Yîmtapotarî rma tko wencekn̂e yuhnari owînîkyataw rma. Tuupe cewru kîwînîkyakn̂e.
Noro Nîmtapowasî Taniew Yakro
10Ero yinhîrî tooto yamorî tak oyapeyakn̂e. Oyanîmyakn̂e tak oyosokmuru po, tamopo marha. Ero wa makî ka oyanîmyakn̂e.
11On wara kekn̂e owya, Ai Taniew, yiixe xa cehsom amoro. Kîmtapowasî tak awakro. Ero ke omtapotarî men entakî takîhso. Piiri tak awomko. Ahyaka wa oyen̂epew Kaan, kekn̂e owya. Ero ke tak piiri kawomyakn̂e. Kîtatanakn̂e ro makî tko okwe.
12On wara kekn̂e noro owya, Erasîra esko Taniew. Pahxa n̂he Kaanî mtapotarî yenta xe mîxakn̂e. Kyopono pîn me marha mesehtînoi Kaan wero ro, ponaro awehtopo wero ro. Takro amtapotachonhîrî n̂encekn̂e Kaan mehxa ro yihcirî kaamo po mîmtapowakn̂e ero n̂ixa ro rma n̂encekn̂e. Ero wa amtapotarî ke tak kmokyakn̂e.
13Pehsia komo yantoman̂e tko ka owahkocekn̂e kica. Pahkî owahkocekn̂e 21 kaamo. Mikew tko mokyakn̂e oyakronomaxi, antomano rin̂e komo yenîn̂e ha. Cewn̂e thakwa ka wîxakn̂e noro mokuhnaw. Iito wîxakn̂e cewn̂e Pehsia komo yantoman̂e yakro oyetar̂macho poko.
14Oroto xa tak kmoko ahyaka. On wara tak naxe apoyino komo amn̂e eromanhîrî kaamo pahnoke exitaw, kacho wekatîmyas awya. Pahxarono mîn wenpes awya, kekn̂e owya.
15Ero wa yîmtapotache oyakro kutupenwakn̂e tak. Yîmtapotan me thakwa tak wîxakn̂e.
16Ero yinhîrî tak omtarî napeyakn̂e tooto warai hara. Ero yinhîrî kîmtapowakn̂e tak hara. On wara wîîkekn̂e oyepatawno ya, Keserepokesî ro mak tak apa, enîhnînhîrî yenîrî ke owya. Kar̂pera ro mak tak was okwe.
17Awanton mak ow, apa. Ahce wa thakwa re kîmtapowa awakro? Kekar̂katîka ro mak okwe. Cehn̂axi mak tak kesehsas okwe oyekar̂karî ke, wîîkekn̂e.
18Ero yinhîrî tak oyapeyakn̂e xa hara tooto warai. Okaricekn̂e tak okre.
19On wara kekn̂e owya, Yiixe xa cehsom amoro. Erasîra esko, eserepokan me esko, kar̂pe tak esko, kar̂pe xa esko, kekn̂e owya. Ero wa kache owya kar̂pe n̂he tak wîxakn̂e. Ero ke on wara wîîkekn̂e yîwya, Taa, amtapotarî tak ekatîmko owya. Ow tak mîkarito okre, wîîkekn̂e.
20Ero ke on wara kekn̂e owya, Ahce kacho wa ahyaka kmoko, mîhtînoya rma ha re? Yohno rma kîwces hara Pehsia komo yantoman̂e yakro etar̂maxi xa hara. Owtoche takî Kresia komo yantoman̂e tak mokyasî.
21Tanî rma ka oyexitaw wekatîmyas awya karita yaka mewrexapu rma, yaarono yaka mewrexapu ha. Oyakrono exihra nasî n̂examro yakro oyetar̂metaw. Mikew mak nasî oyakrono me, ayanan komo yenîn̂e ro ha.

1Taa, Tar̂u ka xakn̂e kayaritomo me, Metu yepamtho. Cewn̂e cimn̂ipu makî ka xakn̂e kayaritomo me noro yehtoponho. Ero yimaw on wara kekn̂e tooto warai, Taniew mîtwo kecececekn̂e yukurunpetome, karihtotome marha. Ero wara wîxakn̂e, kekn̂e.
2On wara kekn̂e noro owya, yaarono xa tan wekatîmyas awya. 3 ka naxe amn̂e Pehsia kayaritomon komo. Ero yinhîrî 4-nhîrî tak nasî n̂examro kayaritomon me hara. Noro xa tak nasî cemyawnoyem me anarî komo yopo, kayaritomonhîrî pen komo yopo. Yukurumîkno me xa marha n̂ehtîkesî noro mer̂pora ro mak exirî ke emyawno. Yukurumîkno me cehtîkache tak on wara kesî miyan komo ya rma, Kaikatko Kresia pono komo kayaritomon yakro etar̂maxi, kesî tak miyan komo ya rma.
3Ero yimaw anarî tak nasî kayaritomo me hara, yukurumîkno xa tak, tanme ro mak ciino rin̂e ha.
4Kayaritomo me ehtîkache n̂etîraconke tak yîrowonthîrî. Suu n̂ixa nasî anarî yîraconhîrî, nohce n̂ixa nasî anarî yîraconhîrî hara, resce n̂ixa nasî anarî yîraconhîrî hara, oesce n̂ixa nasî anarî yîraconhîrî hara. Yîrowonthîrî yahsîra tko naxe kayaritomonhîrî pen yepamtho komo. Yukurumîkîra n̂hema marha naxe yîrowonthîrî yahsîn̂e komo, yihcithîrî pen warahra, kayaritomo pen warahra. Emohkaxapu wara tak nasî yihcithîrî kayaritomo pen. Anarî komo mak tak nahsîyaxe yîrowonthîrî.
N̂etar̂mexe Kayaritomo Komo Suu N̂ixan, Nohce N̂ixan Yakro
5Ero yinhîrî on wara tak nasî suu n̂ixan komo kayaritomon, yukurumîkno me xa tak n̂ehtîkesî. Noro sowtatun komo yantoman̂e tko tak nasî kayaritomo me hara tîkayaritomonînhîrî pen yemtaka hara. Miyanî rma tak nahsîyasî roowo tîrowon me.
6Yaake cimn̂ipu exiche tak, n̂etakronomexe tak n̂examro nohce n̂ixan komo yakro. Ero yimaw suu n̂ixan komo kayaritomon yemsîrî tak cesî nohce n̂ixan komo kayaritomon yaka. On wara kaxi cesî iina, Awakronoman̂e me cexi xe tî nai apapa, takronoman̂e me awexi xe marha tî nai, kaxi tî nîîce. Yukurumîkno mera tko n̂ehtîkes okwe noro, kayaritomo yemsîrî. Yukurumîkno mera marha tak n̂ehtîkesî yîîm hara, noro yemsîrî yaan̂enho pen komo marha.
7Ero yinhîrî kayaritomo yemsîrî yepamtho tak cesî nohce n̂ixan komo waparî me. Sowtatu komo naar̂asî mer̂pono pîn komo. Nohce n̂ixan yewton wacan yaka rma n̂ewomyasî. Iitono komo yopono me tak nasî.
8Ponaro n̂examro yehtopo komo tak nahsîyasî suu n̂ixan. Onok na me enporixaputho komo marha nahsîyasî, bronse ciixaputho. Emyawnonhîrî komo marha nahsîyasî mer̂pono pîn. Prata ciixapu, ooru ciixapu, ero warai nahsîyasî. Exitu pona tak naar̂asî. Ero yinhîrî yaake cimn̂ipu tak nasî nohce n̂ixan komo yakro etar̂mara.
9Ero yinhîrî nohce n̂ixan komo kayaritomon makîrha cesî suu n̂ixan rowontho yahsîso hara. N̂etîrames hara tko tîrowon pona hara.
10Ero yinhîrî nohce n̂ixan komo kayaritomon mumuru komo tak n̂esencexe cetar̂matopo komo poko hara. Sowtatu komo pen n̂enmekyaxe mer̂pono pîn. Tuuna yukmarî wara mak cexe waapa me mer̂pora ro mak. Ero yinhîrî tmaywen komo wacan yaka ces hara. Iitono komo yakro meero tak n̂eseiyaxe.
11Ero yinhîrî takî suu n̂ixan makîrha nîrwonas hara. Nohce wecan waparî me ces hara. Sowtatu komo rma re n̂enmekyasî nohce n̂ixan. Kar̂pera tko naxe. Iyopo so naxe suu n̂ixan komo.
12Nohce n̂ixan sowtatun komo yar̂mache tpoko rma tak nahwowasî suu n̂ixan komo kayaritomon. Mer̂pono pîn komo nar̂mesî noro, yaake miw pen komo. Iitono komo yopono komo me tko exihra nasî.
13Ero yinhîrî nohce n̂ixan tak ces hara sowtatu komo yenmeso xa hara. Mer̂pono pîn xa tak n̂enmekyasî, pahxa n̂enmekyakn̂e n̂examro yopo xa tak. Yaake cimn̂ipu exiche suu n̂ixan waparî me tak ces hara. Mer̂pono pîn sowtatu komo naar̂asî. Tuwuhreke so cexe noro sowtatun komo.
14Ero yimaw tak mer̂pono pîn komo cexe suu n̂ixan komo kayaritomon waparî me. Apoyino komo meero n̂etowyaxe kayaritomo maywenînho, apehceme tîrwon̂em komo mîkyam n̂etowyaxe. Ero wa n̂ehcoyoponkexe an̂enîthîrî yaw roro rma. N̂ehn̂exe tko n̂examro.
15Mokyasî rma tko nohce n̂ixan komo kayaritomon. Ewto imo pen wamcexe noro sowtatun komo. Roowo n̂enmekyaxe merpora ro mak cecen̂an me ehtome. Ewto pona rma n̂ewomyaxe twacayem yaka. Iitono komo tak nar̂mexe. Suu n̂ixan sowtatun komo naxe kar̂pera. Nohce n̂ixan komo yopo exihra naxe okwe. Karitî komo rma n̂epîrkexe nohce komo mamaka.
16Ero ke tanme ro tak ciino n̂iir̂asî suu n̂ixan komo waparî me mohxapu. Noro yar̂man̂e exihra ro mak nasî. Cenporem pona tak n̂iir̂asî cetarî roowo pona. Iitono komo yopo nasî, ar̂mano n̂iir̂asî ro mak.
17Ero yinhîrî on wara tak kes hara nohce n̂ixan tîhnaw, Kîwcesî hara ka. Amn̂e kmokyas hara. Ahnoro tak wekyas osowtatun komo. Suu n̂ixan yakro kîmtapowasî. Cetkurunpesom me tak cehcerî, kacho poko kîmtapowasî, kesî. Ero ke ero wara rma n̂iir̂asî. Cemsîrî tak nîmyasî yîwya suu n̂ixan ya noro pen yar̂machome mak. Ar̂mara rma nasî, n̂ehn̂esî mak cesehtînotopo poko.
18Ero yinhîrî tuuna imo yecihtawno komo yar̂maxi tak cesî nohce n̂ixan. Mer̂pono pîn nar̂mesî iitono komo. Ero yinhîrî sowtatu komo yantoman̂e nasî iyoponkan̂e me. Ow yîwîrîyakara ehcoko, kesî tooto komo ya. Kyopono pîntho xa matko amoro, kes hara yîwya.
19Ero yinhîrî tak on wara nasî noro, cewtonî pona tîto xe tî nai twacayem yaka. N̂ehrokesî tko tîcetaw, n̂epîrkesî marha okwe. Ero yinhîrî tak n̂ehcamnoyasî. Ero wa nasî nohce n̂ixan komo kayaritomon pen.
20Ero yinhîrî noro yekenho yakan tak n̂ecir̂asî kayaritomo me hara. Opurantan men tîmcoko, kesî cemyawnoi xa tak cehtome. Yohno rma tko noro pen waihyasî. Tîrwon̂em nar̂matho pîn me waihyasî, waapa nar̂matho pîn me marha. Waihyasî mak.
21Ero yinhîrî tak yîhretawno tak nasî kayaritomo me hara, kicicitho xa tak kica. Kayaritomo me ciisom moso, kacho mera ka nasî. Tawakem wara rma mokyasî noro. Kayaritomo me tak n̂ecir̂asî rma emîknono rirî ke mak kica.
22Ero yinhîrî tak sowtatu pen komo tak n̂esenmekyaxe noro porohkan̂e komo cma ha tî re. N̂examro penî tko nar̂metîkesî ro mak okwe tuuna yukmarî wara ro mak. Kayaritomo marha waihkesî, Cetkurunpesom me cehcerî, kan̂enho pen.
23Noro yakro rma ka nîmtapowasî, Cetkurunpesom me cehcerî, kacho poko. Ero yinhîrî emîknono mak tak n̂iir̂as hara kica. Asak makî ka naxe noro maywen komo. N̂examro ke rma tko kar̂pe n̂ehtîkesî.
24Ero yinhîrî on wara tak nasî noro, cemyawnoyem komo cheka cesî tawakem wara kica. Anarme ciino n̂iir̂asî noro tîîm pen warahra ro mak, tporin pen komo warahra marha. Tînar̂mathîrî pen komo yemyawnonho takî n̂ekamyasî tmaywen komo ya. Ero yinhîrî yakeno yar̂ma xe tak nasî ewto komo, twacayemu komo. Ero poko n̂esehtînoyasî. Yohno makî tko ero poko n̂esehtînoyasî.
25Ero yinhîrî mer̂pono pîn tak n̂enmekyas hara sowtatu komo. N̂esewankaricesî tak. Ero yinhîrî suu n̂ixan waparî me tak cesî. Mer̂pono pînî rma tko naxe suu n̂ixan sowtatun kom hara, karitî kom ha. Nohce n̂ixan yar̂mara tko nasî. N̂ehn̂esî mak tmaywen komo yanme rma okwe. N̂examro n̂esencexe tkayaritomon komo yar̂macho poko rma. Ero ke n̂ehn̂esî noro.
26Noro nînahmatho komo rma n̂esencexe waihkacho poko. Ero yimaw tak noro sowtatun pen komo tak n̂emahciyaxe anarî komo. Mer̂pono pîn komo marha waihyaxe paraxkaxapu komo.
27Ero yinhîrî n̂examro rma, kayaritomo komo tak n̂eremexe asakno roro rma iina re aapo mîtkoso. Waapa me tîto xatî komo re mîkyam okwe. Cemaro me mak n̂esencexe kica. Tohnaw makî tko n̂esencexe. Kaan nukuknomatho po rma tak n̂examro waihyaxe.
28Ero yinhîrî nohce n̂ixan takî ces hara ceken pona hara. Mer̂pora ro mak naar̂asî cemyawno iina. Tîcetaw rma tko Kaanî mtapotarî yosom komo poko tak nîrwonasî. N̂examro pen tak n̂emetanmekyasî. Ero yinhîrî tak ceken pona ces hara. Ero wa cesî.
29Ero yinhîrî yukuknomaxapu po tak suu n̂ixan waparî me ces hara. Ero yimaw tko anarme tak nasî noro totopo. Pahxa totoponhîrî warahra tak nasî.
30Kanawa yaw tak mokyaxe Kitin pono komo. N̂examro yanme tak nahwokesî noro, nohce n̂ixan. Ero ke yaw xa marha ces hara. Kaanî mtapotarî yosom komo poko tak nîrwonasî ro mak. N̂examro pen n̂emetanmekyasî. Ero yinhîrî ces hara. Kaanî mtapotarî yai etowxapu komo reha tak nakronomesî.
31Noro sowtatun komo tak cexe Kaan mîn yaka rma. Ero tak nîwîrîmexe okwe. Kaan ya tîmsom tîmîhra ro mak tak ehcoko, kexe tak okwe ero yipu tîmn̂e ro komo ya. Ero yimaw tak kicicitho ro mak n̂iir̂axe iina pohnî me cirmexpon̂e xa tak okwe.
32Kaanî mtapotachonho yanwekn̂e komo yakro nîmtapowasî kayaritomo. Takîhsom xa amyamro ham okre, kesî yîwya so emku me mak kica. Ero wa karî ke kicicme tak n̂iir̂asî yîropotarî komo. Iito rma tko naxe ponaro cehtopo yîhtînon̂e kom ha. Kar̂pe tak naxe. Kayaritomo nukurunkexe ehn̂ara rma.
33Ero yimaw yuhnari yîhtînon̂e me naxe anarî komo. Tpoyino komo yakîhren̂e me tak naxe mer̂pono pîn yakîhren̂e me. Noro yipu komo tko waihkexe yiixatî pîn komo. Kacipara imo ke anarî komo waihkexe, wehto ke anarî komo waihkexe hara. Anarî komo mak nahsîyaxe, anana tak naar̂axe. Anarî komo yemyawnonho mak naar̂axe okwe. Ero wa n̂examro pen n̂emetanmekyaxe yohno n̂he mak ha tko.
34Takîhso cesehtînosom komo yemetanmekyataw emetanmexapu yakronoman̂e komo tak mokyaxe hara. Emetanmexapu komo nakronomexe wahra mak. Kakronomexe so, kexe anarî komo reha tohnaw mak. Kexe ro kyam mak kica.
35On wara marha naxe takîhso yîhtînon̂e komo, anarî komo mak, n̂epîrkexe tak okwe. Akîrwamachome so makî tko noro yipu komo nar̂mapesî Kaan, kir̂wan̂he xa tak ehtome so, kicicitho ken̂ehra tak, yusmumra xa. Ero wa nasî n̂examro yakir̂wamacho miya roro eromanhîrî yimawno pona roro. Yukuknomaxapu po tak n̂enahcasî tak emetanmetoponhîrî komo. Ero wa nasî.
36Taa, on wara tak nasî kayaritomo, tanme ro mak ciino n̂iir̂asî. Ponaro tooto komo yehtopo komo yopono xa ow ha, kesî kica. Kicicitho me marha nîmtapowasî Kaan poko, kaan komo yopono poko. Ehn̂ara rma ka nasî noro cemyawno poko. Ero wa nasî Kaanî rwonîmtopo cenatîso ro. Ero wa emetanmekno n̂iir̂asî Kaanî rwonîmtopo me exirî ke. Kicicitho komo poko men kesepanîyas amn̂e oko, kachonho yaw roro rma wa ciino n̂iir̂asî Kaan.
37On wara marha nasî kayaritomo, Ponaro tporin pen komo yehtopo ponarora ro mak nasî noro. Ponaro wooxam komo yehtopo xera marha nasî. Mîk hak ponaro natu anarî komo, noro yipu komo ponarora ro mak nasî noro reha. Ow xa wasî miyan komo yopo ro mak, kaan komo yopo, kesî kica.
38Sowtatu komo mak naxe ponaro noro yehtopo. Tporin pen komo nîhtînotorî ponaro mak nasî. Yîwya nîmyasî cepethîkem, cemyawnonhîrî. Ooru nîmyasî, prata marha, toopuci enporixapu marha, ahce na tpoxwem. Ero yipu nîmyasî ponaro cehtopo ya.
39Ewto mko pona cesî noro ar̂mano riso, sowtatu kenarî pona xa. Ponaro anarî yana komo yehtopo ponaro mak nai noro. Noro yipu tak n̂ewehcasî. Taa, on wara nasî noro cewetîn̂e komo poko, n̂examro wakrexe. Kayaritomo me marha n̂examro n̂iir̂asî mer̂pono pîn komo kayaritomon me. Epethîrî pona tînahsîthîrî n̂ekamyasî roowo. Ero wa cewetîn̂e komo wakresî.
40Taa, eromanhîrî yimaw tak on wara tak naxe iitono komo, suu n̂ixan komo kayaritomon tak cesî xa hara nohce n̂ixan waparî me. Ero ke nohce n̂ixan komo kayaritomon tak mokyasî noro yakro etar̂maxi. Tarara yaw so mokyaxe noro sowtatun komo, kawaru mkaw so marha mokyaxe. Kanawa yaw so marha mokyaxe mer̂pono pîn yaw. Mîn hak pona cexe roowo pona iitono komo waparî me. Mîn hak pono komo yopo naxe noro sowtatun komo, tooto komo yopo. Anarmerpan komo chere cesî.
41Cenporem pona marha cesî roowo pona iitono komo waparî me. Mer̂pono pîn komo nar̂mesî kayaritomonhîrî pen komo. Eton pono komo tko ar̂mara nasî, Moabe pono komo marha, Amon pono poritomon komo marha. N̂examro yar̂mara nasî.
42Mîk hak rowon pono komo nahsîyasî tmaywen me so. Emahcira marha naxe Exitu pono komo.
43Exitu pono komo purantan nahsîyasî ahnoro, ooru, prata marha. Ribya pono komo marha naxe noro yewetîn̂e me, Eciopia pono komo marha.
44Ero yinhîrî on wara kacho tak n̂encesî, Aaxera natu nohce n̂ixan komo kopi, resce n̂ixan komo marha kopi. Ero ke nîrwonasî xa tak. Mîk hak waparî me ces hara. Mer̂pono pîn komo xa hara nar̂mesî.
45Tîmîn tak n̂iir̂asî roowo rakataw. Mehxa nasî tuuna imo, xehxa nas îîpî hara, cenporem îîpî, Kaan yewtonî ro. Ero yotaw n̂iir̂asî tîmîn. N̂exponkesî tko noro pen. Waihyataw akronoman̂e exihra ro mak nasî. Ero wa nasî noro pen, kayaritomo pen.
On Wara Naxe Tooto Komo Pahxaro Eromanhîrî Yimaw, Kacho On

1Ero yimaw tak Mikew n̂ekaricesî apoyino komo yukurunpetopo poko. N̂examro yukurunpen̂e ro mîk Mikew, yukurumîkno xa. Ero yimaw marha yîwîrîmano ritopo me xa tak nasî. Ero warai exihra ro makî ka xakn̂e yîwîrîmano ritopo, yihcirî me xa tooto komo kayaritomon ciitoponhîrî n̂ixa ro. Ero yimaw tko apoyino komo nukurunpesî Kaan, karita yaka osotî komo mewrexapu kom ha.
2Ero yimaw marha mer̂pono pîn komo tak pakexe hara roowo chew yîwînxapunhîrî kom ha. Anarî komo pakexe waipîn me ro mak tak. Anarî komo reha pakexe tîhyapamsom me, Kicicitho ro mak mîkyam, kacho me cehtome so mak miya roro.
3Ero yimaw takîhso cesehtînosom komo tak naxe katpape xa okre kaapu rarî wara ro mak. Ero wa xa marha naxe mer̂pono pîn yaknaman̂e komo kir̂wan̂he so tak ehtome so. Xir̂ko wara rma n̂esenpexe eroromero noro yipu komo.
4Taa, Taniew, on ahruko karita, ahkoromak marha. Ero wa n̂expe eromanhîrî yimawno me cehso ro. On wara tak naxe tooto komo amn̂e, miya xiya wara so cexe mer̂pono pîn komo, kar̂pe so cexe. Mîn hak poko marha tak n̂ehcamhoketîkexe. Ero wa naxe amn̂e tooto komo, kekn̂e. Ero wa kekn̂e owya tooto warai.
5Ero yinhîrî tak kesewyar̂akn̂e. Tooto warai tak ween̂akn̂e asakî. Tuuna yepu yecihtaw xakn̂e anarî, eeco po xakn̂e anarî hara.
6Iito marha xakn̂e riin̂u ke tponoyem. Tuuna yepoi xakn̂e. Noro ya tî kekn̂e ecihtawno on wara, Keserepokacho xa mekatmo moso ya. Atî wicakî pahkî nai amtapotachonhîrî yaw roro tooto komo yehtome tak ha? kekn̂e.
7Ero ke n̂eyukyakn̂e tak riin̂u ke tponoyem, tuuna yepoyino ha. Ececoka rma ka napockanwakn̂e kahsî. Nîmtapowakn̂e tak on̂entarî me. On wara kekn̂e, Yaaro xa tan wîîkesî, Kaan xa nasî omtapotarî yakronoman̂e me, waipînî ro Kaan ha. Cewn̂e cimn̂ipu nasî, asakî cimn̂ipu tak nas hara, cimn̂ipu raconho xa hara nasî, ero wicakî pahkî nas ero yipu yaw roro tooto komo yehtîkacho. Kaan yananî ro komo yemetanmetîketaw xa tak ero yimaw tak nasî omtapotarî yaw roro ehtîkacho kom ha, kekn̂e.
8Yîmtapotarî rma re wencekn̂e, camkî rma tko wîxakn̂e okwe. Ero ke on wara wîîkekn̂e hara yîwya, Apa, ahce wa tak amna nai ero yaw roro amna yehtîketaw xa tak? wîîkekn̂e.
9On wara oyeyukyakn̂e, Etoko tak Taniew. Tahruso mak nasî karita omtapotachonho mewrexapu. Tahkoromaxi nasî ahrunkan me pahkî. Eromanhîrî yimaw tak n̂esehtînomexpe hara.
10Mer̂pono pîn komo tak n̂etakir̂wamexe amn̂e. Tumutwe ciiso tak naxe okre, yusmunkaxapu me ha. Kicicme rma tko naxe kicicitho komo reha. Camkîno me thakwa naxe noro yipu kom okwe. Takîhso cesehtînosom komo reha naxe camkîra.
11Kaamo tukuknomapore nasî, Kaan ya tîmsom tîmîhra tak ehcoko, kacho n̂ixa ro tukuknomapore. Kicicitho me ro mak ciino ritopo n̂iir̂axe, pohnî me ro mak ciino ritopo ha. Ero n̂ixa ro tukuknomapore nasî 1.290 kaamo.
12Tawake xa naxe expokan komo, 1.335 kaamo pona roro expokan kom ha.
13Amoro reha etoko. Eromanhîrî kaamo ka momohko. Mepokares amn̂e. Yukuknomaxapu yenatîtopo yimaw tak mîpakes hara, kaamo yenatîtopo yimaw ha. Ero yimaw Kaan nîmrî tak mahsîyasî. Ero wara mas amn̂e ha, kekn̂e. Ero wa kekn̂e tooto warai owya.
HOSOseias Nmewretho

1Taa, Oseias yakro tak nîmtapowakn̂e Kaan pahxa. Beeri pen mumutho mîk xakn̂e Oseias. Ero wara yimtapowataw Usias pen xakn̂e kayaritomo me, noro pen retawno xakn̂e hara Xotaw, noro pen retawno xakn̂e hara, Akas, noro pen retawno xakn̂e hara, Esekias. N̂examro xatken̂e Xuta yepamtho komo kayaritomon me Kaanî mtapotarî yencetaw Oseias ya. Ero yimaw Xeroboaw xakn̂e Ixaw Yana komo kayaritomonî reha, Xoas pen mumutho ha.
Oseias Xîkrî Komo
2Ero yimaw tak tîmtapotacho n̂ihciyakn̂e Kporin komo Oseias yakro, yîn̂ekatîmrî hara. On wara kekn̂e yîwya, Ai Oseias, on wara wîîkes awya, apici tak ahsîta kicicme cehsom ha. Tîmxîkyem ahsîta wayamnu xîkrî yon ha. Noro wara xa marha naxe arowon pono komo. Ciin̂o yairono wara ro mak naxe kica itono komo Aporin komo yahsîpînkarî ke, kekn̂e. Ero wa kekn̂e Kporin komo Oseias ya.
3Ero ke cekn̂e tak Oseias. Kome tak nahsîyakn̂e cipici me Cimrain yemsîrî. Ero yinhîrî n̂etahsîyakn̂e tak noro, n̂ewruyakn̂e kîîrî ciki Oseias mumuru.
4Ero yinhîrî on wara kekn̂e hara Kporin komo Oseias ya, On wara osohtoko amumuru ciki, Xisirew me osohtoko. Pahnoke tak nasî Xeu pen yepamtho waihkacho owya. Xisirew pono pen komo waihketken̂e n̂examro. Ero yanme n̂examro pen wepanîyasî. Ero yimaw marha kayaritomomra tak wiir̂asî Ixaw Yana komo.
5Amn̂e tak Ixaw Yana komo krapantho waxikwesî Xisirew woskaran po rma, kekn̂e. Ero wa kekn̂e Kporin komo Oseias ya.
6Ero yinhîrî tak n̂etahsîyakn̂e xa hara Kome. N̂ewruyakn̂e hara woosî ciki tak. Noro yewruche on wara kekn̂e Kporin komo Oseias ya, On wara osohtoko awemsîrî ciki, Yîpînîmîkno Pîn, kacho me. On wara tak wasî Ixaw Yana komo poko, yîpînîn yawra so tak wasî. N̂examro pen tak wen̂epetîkesî.
7Ero warahra reha wasî Xuta yepamtho komo poko, n̂examro pînîn yaw rma wasî. N̂examro wukurunpesî. Yîkrapan komo ken̂ehra wukurunpesî, kaciparan komo ken̂ehra marha, ketar̂macho ken̂ehra marha, kawaru ken̂ehra marha, kawaru mkawno komo ken̂ehra marha, noro yipu komo ken̂ehra rma n̂examro wukurunpesî. Owî rma wa wukurunpesî, ponaro n̂examro yehtopo, n̂examro porin ha. Noro yipu Ow yukurunpen̂e kom ha, kekn̂e Kporin komo yîwya.
8Ero yinhîrî tak moomo yahsîpînkache Yîpînmîkno Pîn ya n̂ewruyakn̂e xa hara Kome kîîrî cik hara.
9Ero yinhîrî on wara kekn̂e Kporin komo noro poko ciki, Oyanan Pîn, kacho me tak noro osohtoko hara. Oyanan pîn amyamro Ixaw Yana komo. Ponaro awehtopo pîn komo marha Ow hara, kekn̂e Kporin komo.
Ixaw Yana Komo Nakronomesî Kaan Amn̂e
10On wara marha kekn̂e Kaan Oseias ya, On wara tko naxe Ixaw Yana komo amn̂e, mer̂pora ro mak tak naxe. Axawa wara ro mak naxe tuuna imo yecihtawno wara. Yukuknoman me ro mak nasî axawa, ero wara xa marha naxe n̂examro. Tan wîîkekn̂e yîwya so, Oyanan pîn amyamro okwe. Ero ke tan xa marha wîîkes hara yîwya so, Kaan xîkrî komo xa amyamro, waipînî ro xîkrî kom ha, wîîkesî yîwya so.
11Ero yimaw noro re me xa hara naxe Xuta yepamtho komo, Ixaw Yana kom ha. Cewn̂e tak nasî n̂examro yantoman̂e. Mehxan poi mokyaxe oona roowo poi. Aweserepokacho me so tak n̂enmayas amn̂e Xisirew pono komo owya wakrecho kaamo, kekn̂e. Ero wa kekn̂e Kporin komo Ooseias ya.

1On wara marha kekn̂e Kporin komo Oseias ya, On wara tak kacoko awakno komo ya, Oyanan komo amyamro, kacoko. On wara marha kacoko awepeka komo ya hara, Yîpînîn yaw enxapu amyamro, kacoko. Ero wara kacoko yîwya so.
Ciin̂o Yai Etowxapu Wara Naxe Ixaw Yana Komo
2On wara kacoko anocwan komo ya reha, kicicme ehxapu amoro okwe, kacoko yîwya. Opici pîn mîkro anocwan komo. Noro yin̂o pîn marha Ow hara okwe. Mooxe ro mak noro to xe wasî twayamnunhîrî komo yai. Cenawnonhîrî komo tak n̂en̂epepe kr̂a tmanatîrî pokononhîrî komo.
3Noro yipu komo yen̂epera exitaw noro men pononkes Owî. Ponomra ro mak tak wiir̂asî ewruxapu wara hara. Axawa imo wara marha kr̂a noro wiir̂asî. Turpem wara xa noro wiir̂asî roowo wara. Tuunahto yaka rma noro pen waihkes okwe.
4Yîmxîkîthîrî komo pînîn yawra marha wasî amn̂e anarî xîkrî me exirî ke so kica.
5Kîîrî pohkan̂e ro me mak xakn̂e kica yîson. Kica kacho me rma xakn̂e yîson. On wara kekn̂e noro twayamnu komo poko, Ooxatî komo mîkyam okre. Onahmexe, owokpexe tuuna ke, opononmexe riin̂u kahxapu ke, oper̂a poci kahxapu ke marha. On̂emerî nîmyaxe katî, owokru marha, ero yipu nîmyaxe owya. Ero ke n̂examro poko ehso kîwces hara, kekn̂e anocwan komo kica.
6Ero ke noro yesamarî wahruyasî cekyekyem ke oko. Noro marha wamcesî waaca ke cesamarî yenîhra ro mak ehtome.
7Tîîxatînhîrî komo yahsîso cma re cesî kar̂pe. Ahsîra rma tko nas okwe. Noro yipu komo cma re n̂epor̂asî. Enîhra ro mak tak nas okwe. Ero yimaw on wara tak kesî noro, Pahxa on̂iyo yaw mak wîxakn̂e. Noro yaka kîwces hara. Wara n̂he wîxakn̂e noro yaw oyexitaw, kesî. Ero wara kesî noro amn̂e.
8On wara kahra ro mak xakn̂e noro, Kporin komo xa mîk onahman̂e puruma ke, owokpan̂e marha, on̂emerî tîmn̂e marha aseci. Oyemyawnoman̂e marha Mîkî prata ke, ooru ke marha, kahra ro mak xakn̂e okwe. Onmîtho rma nahsîyatken̂e Baaw ya tîmsom me mak kica. Ero wa xatken̂e kica.
9Ero ke on wara wasî noro poko hara, onatîrî yeperîtho wowyas yîhyai. Akpîche rma wowyasî. Owokru marha wowyasî yîhyai ciixanî rma. Oponon marha wowyasî oyok pocitho kahxapu, riin̂u kahxapu marha. Ero cma re wîmyakn̂e yîwya ponomnî me exihra ehtome.
10Oroto tak kicicme noro yehtopo wahrunkesî yiixatînhîrî komo wero ro. Yukurunpen̂e exihra ro mak nas ero yimaw emetanmekîra oyehtome.
11Tahwore noro yehtoponho wîtîtmamnoyasî. Ahwotan me marha wiir̂asî ahwotacho ro komo yimaw so ha. Nuun̂i yepatakache roro marha esenmekîra tak nasî, cepokaretopo po roro meero esenmekîra tak nasî. Ahnoro noro yahwotachonhîrî tak wîtîtmamnoyasî.
12Noro natîtho marha waihkesî Ow uupa yatîtho, piiku yeputho marha. On wara kekn̂e noro ero yipu poko, Ooxatî komo nîmîtho okre onatîrî, kekn̂e. Erotho mko rma waihkes Owî. Peen me mak tak wiir̂asî ewtîthîrî. Okno pîn nahri me tak nas okwe.
13Mer̂pora kaamo kotoporem nakn̂iyakn̂e noro Baaw komo tawakeretopo me kica. Ero ke kesepanîyasî. On wara marha xakn̂e noro, n̂epanatarîncekn̂e, n̂eporokucekn̂e marha. Eporokutoxapu tak cekn̂e tîîxatî komo yenso. Opoko twen̂ekarî mak tak xakn̂e okwe, kesî. Ero wa kesî Kporin komo.
Ixaw Yana Komo Nahsîyasî Xa Hara Kaan
14On wara marha kesî Kporin komo noro poko, Pahxaro tak noro wenpamnoyas opoko hara. Pohnîntaka tak waar̂asî. Noro yahworecho poko tak kîmtapowas akro.
15Ero yimaw yînatîthîrî wîmyas hara yîwya uupa yatî. Akor woskaran pono wara nasî noro. Ero ke rma tko noro wiir̂as amn̂e, Kir̂wan̂he oriya ham Kaan amn̂e, kan̂e me tak wiir̂as. Ero yimaw tak n̂ewanomesî emasî me cexitawnonhîrî wara rma. Pahxa Exitu poi mokyataw n̂ewanomekn̂e ero wa tak n̂ewanomes hara okre.
16On wara marha kesî Kporin komo yîwya, Ero yimaw tak, On̂iyo mîkro, mîîkes tak opoko. Oyantoman̂e mîkro, kahra tak mas opoko, kesî yîwya.
17On wara marha kesî Kporin komo, Baaw komo yetacin̂e mera tak wiir̂asî. Baaw yosotî tak nîhcamnoyasî.
18Ero yimaw marha kîmtapowasî okno pîn komo yakro, tarin̂em komo yakro marha, sehrere me tîtosom komo yakro marha. N̂examro emetanmekîra ro mak men esko, wîîkesî yîwya so oyanan komo poko. Taa, yîwîrîmara ro mak nas amna, kan̂e wara naxe. Waapa krapantho waxikwesî, waapa kaciparantho marha war̂mesî. Etar̂mara tak naxe roowo poko hakno komo. Erasîn me ro mak tak n̂etakriyaxe oyanan komo ero yimaw.
19Opokono ro me xa tak kiir̂axe so ero yimaw etowîn me ro mak. Ero wara kiir̂axe so kir̂wanî ro me oyexirî ke, yaaro ciino rin̂e me oyexirî ke, etîxatî me oyexirî ke, etpînîn yawno me oyexirî ke marha. Ero wara xa marha kiir̂axe so opokono ro me tak awehtome so.
20Opokono ro me tak kiir̂axe so oyahsîpînkan̂e pînî ro me tak maxe okre. Ero yimaw tak Aporin komo ro me tak Ow meen̂axe.
21On wara marha wasî ero kaamo po, oyanan komo mtapotarî weyukyasî. Kaapu weyukyasî. Roowo tak n̂eyukyasî kaapu hara.
22Ero yinhîrî tak roowo tak n̂eyukyas hara. Puruma warai komo ke eyukno n̂iir̂asî, uupa yukun ke marha n̂eyukyasî oroto ciixapu ke. Aseci ke marha n̂eyukyasî. Xisirew pono komo mtapotarî tak n̂eyukyasî roowo.
23Noro tak wiir̂as orowon pona onatîrî wara rma. Yîpînîn yaw oyehtopo tak wenpesî noro ya, Yîpînîn yawra oyehtoponho mîkro, kachonho ya rma. On wara marha wîîkesî yîwya so, Oyanan pîn komo mîkyam, kachonho ya rma, Oyanan mîkyam, wîîkesî tak yîwya so. On wara tak oyeyukyaxe n̂examro hara, Ponaro xa amna yehtopo Amoro, kexe tak owya. Ero wara kexe amn̂e owya.

1Ero yinhîrî on wara kekn̂e hara Kporin komo owya, Ai Oseias, etoko xa hara apici yaka. Yiixe rma esko. Yiixe anarî yehtopo rma re mîkro, ciin̂o yairono marha re mîkro kica. Wara rma yiixe rma esko. On wara was Ow Aporin komo Ixaw Yana komo poko, yiixe so rma wasî anarî pona enîn̂e komo rma. Uupa yuturpamnoxapu xatî mîkyam anarî ya tîmxapunhîrî kica. Wara rma yiixe so wasî, kekn̂e Kporin komo owya.
2Ero ke noro wahsîyakn̂e opici me xa hara. Epethîrî pona wahsîyakn̂e 15 sikru pona, prata pona. Sepata marha wîmyakn̂e noro yepetho me 330 ritru wicakî.
3Ero yinhîrî tak on wara wîîkekn̂e yîwya, Tan men esko ohyaw. Kîîrî pokohra ro mak tak esko. Ero wara xa marha was ow awece hara, wîîkekn̂e yîwya.
4On wara kekn̂e Kporin kom hara ero yipu poko, Ero wa xa marha naxe Ixaw Yana kom hara amn̂e. Pahkî ka naxe kayaritomomnî me, antomano rin̂e ken̂ehra, Kaan ya tîmsom yakn̂itopo ken̂ehra, toopu ken̂ehra, piiri ciixapu ken̂ehra, Kaan mîn yaka tîtosom ponon ken̂ehra, ponaro cehtopo komo me ciixaputho ken̂ehra, ero yipu ken̂ehra naxe pahkî ro mak.
5Ero yinhîrî mokyaxe hara Ixaw Yana komo ohyaka, Tporin komo yakro tîmtapota xe xa hara naxe, ponaro cehtopo komo yakro. Tapi xe marha naxe, tîkayaritomon komo xe. Tporin komo yaka mokyaxe ehsamaxi, takronomacho komo poko nîmtapowaxe oyakro. Twerî mak mokyaxe. Ero wa so mokyaxe eromanhîrî kaamo pahnoke exitaw.
Kicicme Xa Ixaw Yana Komo Yehtopo
4
1Ero yinhîrî on wara kekn̂e xa hara Kporin komo owya, Ai, Ixaw Yana komo, omtapotarî ka entacoko. On wara wîîkes awya so, kicicme awehtoponhîrî komo poko tan ken̂ekexe so Ow, Aporin komo. On wara wîîkes awya so, yaarono yekatîmn̂e exihra ro mak nas okwe. Tpoyino komo pînîn yawno exihra marha nas okwe. Ero wa xa nasî Kaan, kan̂e exihra marha nasî tan arowon komo po.
2Mîn hak mak n̂etahcaxe yaarono me xa tîmtapotachonhîrî komo yentamexpotome, cemaronwaxe, waihkano n̂iir̂axe, n̂en̂epanaxe, cipici komo yairo naxe, ciin̂o komo yai ro marha naxe wooxam komo. Tpanatanmetopo komo yewetîra ro mak naxe. Waihkano n̂iir̂axe emapona roro okwe. Ero wara mak naxe tantono komo okwe.
3Ero yanme tîwrataxmu wara nas amn̂e on arowon komo. Nakporotîkexe tak on pono komo twaihso ro. Waihyasî tak comota pono pen kom ha, waihyasî marha tarin̂em pen komo, ootî pen komo marha, tuuna imo kwawno komo marha ahnoro.
4Apoyino komo yîwîrîyakara ehcoko. Kicicitho amoro, kahra ehcoko. Kaan mîn yenîn̂e komo yen̂ekan̂e wara rma naxe moxamu rma apoyino komo.
5Mehrokexe katpanaw, kosope marha. Weronomano rin̂e komo meero n̂ehrokexe awakro ro so. Anocwan pen komo marha waihkes Ow hara.
6N̂ehcamnoyaxe mak tak oyanan komo camkî cexirî ke so. Ahcamhokacho komo manwekyatken̂e kica. Ero ke owya tîmsom pokono mera tak keen̂axe so. Kaan ya apanatanmetopo komo ponarora ro mak mîxatken̂e kica. Ero ke amxîkrî komo ponarora tak was Ow hara.
7Epamtîketaw so oyanan komo miya xe xa tak kicicme n̂ehtîketken̂e opoko okwe. Ero ke kir̂wan̂he ehtoponhîrî tak wiir̂asî yîhyapamnotopo komo me okwe.
8Kicicme oyanan komo yehtopo nasî n̂examro nahrî wara. Tpoxwe xa nasî yîwya so akpîn me ehtopo komo.
9Ero ke on wara tak naxe, tîmsom pokono komo yehtopo yaw roro rma naxe Ixaw Yana komo ahnoro okwe. Ero ke iito re rma n̂examro wemetanmekyasî. Kicicme ehtoponhîrî komo wepanîyasî.
10Ero yimaw n̂eseresmexe rma re eserepotanmekîn me tko okwe. Mîk hak poko naxe cipici pîn komo poko. Epamura rma ha tko naxe okwe. Ero wa naxe Tporin komo yewetîra cexirî ke so okwe.
11On wara cir̂mexpon̂e mîn yipici pîn poko ehtopo komo, kawaxiyem pokono me ehtopo komo marha, ciixan pokono me ehtopo komo marha wok poko. Ero yipu poko kexitaw warai makno me kirmexesî kica.
12On wara naxe oyanan komo, weewe yakro mak nîmtapowaxe enporixaputho yakro takîhrecho komo poko kica, Amoyitho rma tî re n̂examro nakîhre. Kicicitho yekatî rma nasî anato n̂examro panatanmekn̂e me, yipici komo yai ro ehtopo poko panatanmekn̂e me. Noro rma n̂examro n̂emîknoyasî. Ero ke ponaro cehtopo komo yai ro mak naxe anarî poko okwe.
13Îîpî meretwo ponaro cehtopo komo ya tîmsom nakn̂iyaxe. Matîwîn po marha kotoporem nakn̂iyaxe. Kahpar̂u yapomyaw so rma ero yipu nakn̂iyaxe, aramu yapomyaw so, owmeiru yapomyaw so marha, Kir̂wan̂he nasî awarpan ero yipu komo yapomyawno. Ero ke iina so nakn̂iyaxe. Ero ke wa awemsîrî komo naxe ciin̂o pîn pokono me. Ero ke marha amumuru pici komo naxe ciin̂o yairono me okwe.
14Awemsîrî komo emetanmekîra tko wasî cikicicintaxmu me roro exirî ke so. Amumuru komo pici marha emetanmekira wasî ciin̂o yairono me exirî ke so. On wara naxe kîrkomo meero, kîîrî pohkan̂e ro komo pokono me roro naxe kica. On wara naxe anarî komo, wooxam komo, ponaro cehtopo komo mîn yaw so naxe, anarî ro mîn yaw so. Anarî ro ya tîmsom yakn̂in̂e komo pokono me naxe kica. Ero wa naxe kîrkomo. Ero ke yuhnari yîhtînon̂e pîn me cexirî ke so n̂etwîrîmexe thakwa okwe.
15Kîîrî pohkan̂e ro wara ro mak maxe amyamro okwe Ixaw Yana komo. Wara rma on wara wîîkesî Xuta yepamtho komo ya hara, Yikicicintara ro mak ehcoko amyamro reha. Xiwkaw pona tohra ro mak men ehcoko, Bece Apen pona marha tohra ehcoko. On wara so marha yîmtapotara ehcoko, Kporin komo nasî waipîn me, kacho wara rma nas omtapotarî tan yaaro xa marha, kahra ehcoko.
16Kanwekn̂e komo ro mak mîkyam Ixaw Yana komo. Anarimaw kanwekn̂e me nasî paaka xîkrî. Noro yipu warai rma mîkyam Ixaw Yana komo. Ero ke ahce wa thakwa re noro yipu komo wînahme oper̂a xîkrî wara? Tooku nînahmesî oper̂a xîkrî yosom woskara po porin po ero wara Ixaw Yana komo yînahmara was okwe.
17On wara naxe Eprain yepamtho komo, ciixaputho poko etahsîxapu me mak naxe okwe. Ero ke tanme ro so mak n̂ehcowpe n̂examro.
18Anarimaw so wokruthîrî komo n̂enahcasî. Wara rma cipici komo yairo rma naxe emapona roro. Kîhyapamnotopo xatî ro mak mîkyam n̂examro yantoman̂e komo kica.
19Ero ke on wara naxe amn̂e, ocowo imo narîrî me mak naxe okwe. Nîhyapamyaxe tak anarî ya tînmîthîrî komo pona. Ero wara naxe amn̂e Ixaw Yana komo okwe.
Ixaw Yana Komo Panaresî Kaan Amn̂e
5
1Ai oyakno komo, tîmsom pokono komo amyamro, omtapotarî ka entacoko. Ahnoro Ixaw Yana komo, amyamro marha omtapotarî entacoko. Ero wa xa marha entacoko amyamro hara kayaritomo yanan komo. Kicicme awehtopo komo wekatîmyas awya so. Mispa pono komo yemcinon̂e wara rma mîxatken̂e. Tabo pono komo yahsîn̂e wara marha mîxatken̂e hara mîîye yakan wara kica.
2Oyanwekn̂e komo mak n̂examro okwe. Ero poyero n̂examro weyasî rma. Wara rma waihkano rin̂e me ro makî tko naxe okwe.
3Eprain yepamtho komo yehtoponho ween̂asî. Ceseyamso so exihra ro mak naxe Ixaw Yana komo, on̂enîrî mera exihra ro mak naxe. Mîk hak pokono me maxe kica apici komo yairo. Apici pîn pokono me ro mak maxe amyamro Eprain yepamtho komo. Yikicicirexapu me so tak naxe okwe Ixaw Yana komo.
4Kicicme exirî ke so etaknaman me naxe Kaan wece. Worokyam nasî yîchew so cipici yai rono me ciin̂e komo. Kporin komo yehtopo yîhtînopîra ro mak naxe okwe.
5On wara marha naxe Ixaw Yana komo, cehcoyoponkaxmu me naxe kica. Ero wara ehtopo komo rma nasî n̂examro yen̂ekan̂e me. Cehrokaxmu wara mak naxe Ixaw Yana komo kicicme cehtoponhîrî komo pona rma. Eprain yepamtho komo marha naxe ero wa kica. N̂examro yakro rma n̂ehrokexe Xuta yepamtho kom hara okwe.
6Kporin komo yeposo rma re cexe. Tooku naar̂axe oper̂a komo, paaka komo. Noro yenîhra rma tko naxe okwe. Yîhyai so n̂emoxenorekn̂e Noro okwe.
7Kporin komo yemîknon̂e ro mak mîkyam okwe. Nîmxîkwaxe rma re anarî xîkrî me so kica. Oroto tak n̂eseresmexe nuun̂i yepataketaw. Ero poko ehtopo komo rma nasî n̂examro yîhcamnon̂e me, ero poko ehtopo komo nasî yîrowon komo yîwîrîman̂e me.
8Oroto tak tuu kacoko oper̂a meretîtho ke Xibea po, Hama po marha. Bece Apen po emtarakacoko. Benxamin komo amyamro, awenari so mokyaxe.
9N̂examro yeyataw amn̂e Eprain yepamtho komo yewton tak nasî pohra ro mak okwe. Ixaw Yana komo yîwîrîmacho me thakwa tak nas amn̂e. Ero ke ero rma wentamexpesî yîwya so.
10On wara naxe Xuta yepamtho yantoman̂e komo, roowo wokpantho yewyetakan̂e wara rma naxe kica. Ero ke kîrwonasî ro mak n̂examro poko. Mokya men okwe n̂examro yîwîrîmacho, tuuna tmohsom wara mokyasî, xii kan̂e wara ro mak.
11Waapa komo n̂emetanmekrî me naxe okwe Eprain yepamtho komo. Tîwîrîmaxi tak naxe owya en̂ekarî komo ke rma. Ero wa naxe ero pîntho poko cexirî ke so tanmero so rma okwe.
12Mahcaru wara mak tak wasî Eprain yepamtho komo poko, emyawnonhîrî komo yîwîrîman̂e me. Tmataxmu wara marha wasî Xuta yepamtho kom hara.
13Kokon̂oro ceper̂an komo tak n̂een̂atken̂e Eprain yepamtho komo. Ero yimaw marha tak cerekye xatken̂e Xuta yepamtho kom hara. Ero ke Asiriu komo kayaritomon yaka cetken̂e Eprain komo. Tîmtapotarî komo n̂entamexpekn̂e kayaritomo ya, Xarebe ya. Akariton̂e pîn thakwa mîkro okwe, awerekrî yehceman̂e pîn ha.
14Reaw wara mak wasî Eprain yepamtho komo poko amn̂e. Reaw wara marha wasî Xuta yepamtho komo poko hara, kar̂pamxan me cehsom wara. N̂examro pen warixkesî ro mak amn̂e. Owî rma warixkesî. Ero yinhîrî yîhyai so tak kîwces hara. Miya ro mak waar̂asî n̂examro pen. Yukurunpen̂e komo exihra ro mak tak nas okwe.
15Miya tak kîwcesî oyeken pona. Iito tak wasî kicicme cehtoponhîrî komo poko esekatîmtopo komo pona roro. Ero yimaw tak oyepor̂axe oyakro tîmtapotachome so. Ahwora ro mak cexirî ke so oyepor̂axe ro mak. Ero wa naxe amn̂e ha.
Kehtoponhîrî Komo Tîtpoxunkacerî, Kacho
6
1Taa, on wara wîîkes hara awya so, Amohcoko, Kporin komo yaka cetîramacerî hara. Karixkan̂enhîrî komo rma re Mîkî. Noro rma tko kîkaricexe so hara. Ketapan̂enhîrî rma re Mîkî. Noro rma ketapachonhîrî komo n̂imiyas hara ecihnotome.
2Asakî ro enmapuche kîkaricexe so hara. 3-înhîrî kaamo po tak kanîmn̂e wara tak nasî. Ero wara kiir̂axe so tîmîtwono me roro tak kehtome so.
3Kporin komo tîhtînotîkacerî n̂he ha. Noro yehtopo yîhtînotîkacho ponaro xa cehcerî. Ehn̂ara ro mak n̂epatakesî kaamo. Ero wara xa marha ehn̂ara ro mak n̂esenpesî Noro. Tuuna tmohsom wara xa marha mokyasî kîhyaka so yihcirî me tmohsom wara, mapitaw tmohsom wara marha. Ero wara Noro mokyas amn̂e kîhyaka so. Ero wara kexe amn̂e Ixaw Yana komo.
Kicicme Ixaw Yana Komo Yehtopo Pokono Rma
4Ahce wa xa kiir̂atu so amn̂e amyamro Eprain Yana komo? Ahce wa xa kiir̂atu so amn̂e amyamro hara Xuta yepamtho komo? Kaweresî wara mak nasî ooxe awehtopo komo pahxaxarono wara. Cicakî wara marha nasî pahxaxarono wara. Yohno n̂ehcamnoyas hara cecakînhîrî. Ero wara nas ooxe awehtopo komo awya so.
5Ero wara awexirî ke so weronomano rin̂e komo ke rma kametken̂e so okwe. Omtapotarî ke rma kwaihketken̂e so okwe. Pepe kan̂e wara ro mak xakn̂e awemetanmetopo komo owya.
6Etpînîn yawno me awexi xe so xa wasî. Owya tîmsom xera n̂he wasî. Kaan yîhtînon̂e me awexi xe so xa wasî. Awokuthîrî komo pun xera n̂he wasî, takn̂itîkaxmu xera.
7Ataw pen wara rma naxe omtapotachonho yewetîn̂e pîn me okwe, Kakronomexe so oyewehcataw awya so, kacho yewetîn̂e pîn me ha. Oyemîknoyatken̂e mak iito okwe.
8Kicicitho komo yeken mîn Xiriace, roowo ha. Tooto pen kamxukutho ken̂e nasî kica.
9On wara naxe anarî komo, waapa komo, tînwaikarî komo wapancexe okwe. Ero wa xa marha naxe tîmsom pokono kom hara okwe. Siken yesamarî yaw tîtosom komo waihkexe okwe. Kicicitho me ro mak naxe okwe.
10Kicicme ro mak Ixaw Yana komo yehtopo ween̂akn̂e okwe. Iito rma naxe Eprain yepamtho komo cipici yairono me so naxe okwe. Kicicme se tak naxe Ixaw Yana komo.
11On wara wîîkesî apoko so hara Xuta yepamtho komo poko hara, aweperîrî yenmetopo tak nasî tukuknomaxi, wîîkesî, kekn̂e Kporin komo.
Kicicme Ixaw Yana Komo Yehtopo Pokono Rma

1On wara cma re ka wîxakn̂e Ixaw Yana komo poko, n̂examro karihto xe wîxakn̂e amotoxapunhîrî. Ero yimaw rma tko n̂esenpoi kicicme Eprain komo yehtoponho. Ero yimaw marha n̂esehtînomexpoi kicicme ro mak Samaria pono komo yehtoponho hara. Emîknono rin̂e ro komo mîkyam kica. Mînînano yaka n̂ewomyaxe cen̂epan̂em komo. Anarî komo reha esama yaw tîtosom komo purantantho nahsîyaxe okwe.
2On wara kahra ro makî tko naxe, Kicicme kehtoponhîrî komo poko yîtwen̂ekarîntara ro mak nasî Kporin komo, kahra naxe okwe. N̂examro mamhoko mak nasî kicicme ehtoponhîrî komo. Owero ro nasî ero wara ehtoponhîrî komo.
3Tawake nasî kayaritomo tmaywen komo poko kicicme exirî ke so rma kica. Tawake xa marha naxe antomano rin̂e komo n̂examro cemarontacho poko kica.
4Cipici komo yairono komo mak mîkyam. Puruma yuputopo wara naxe. Wehto ka n̂iriyaxe ero yupun̂e komo. Ero yinhîrî tupusom poko naxe hara, wahrututpamnotopo n̂esmesî. Esmache wehto kamehtora ka naxe puruma wahrututpamtopo momokrî poko.
5On wara naxe n̂examro yantoman̂e komo kayaritomon komo yakro ceseresmetaw so, wehto ke ocoronpexapu wara mak naxe kica kawaxiyem yerîrî ke. Ero yimaw kayaritomo rma n̂asî kicicitho me cetaporesom komo yakronoman̂e me rma kica.
6Wehto yen wara ro mak nas antomano rin̂e komo ropotarî. Kayaritomo yaka cexe emîknoso okwe. Tîropotarî komo yocoronpen̂e wara ro mak naxe. Enmapuche tak wehto etahsîxapu wara tak nas hara okwe. Ero wa nasî yîropotarî komo.
7Ocoro xa naxe n̂examro, knahrî yuputopo wara. Cen̂ekan̂e komo yermomn̂e wara naxe okwe. N̂epîrkexe ahnoro n̂examro kayaritomonînho pen komo. Wara rma oyakro yîmtapotara rma naxe takronomacho komo poko.
8Anarî yana komo yakrono me naxe Eprain komo okwe. Cuure wara rma naxe aknamanî ro wara kica.
9Anarî yana komo naxe hara n̂examro kar̂kan̂e me okwe. Kekar̂kesî tak okwe, kahra rma tko naxe okwe. Cihxiroke cik nasî yîhpoci mînto mînto wara. Ero wara tîhpoci komo yenîhra rma naxe okwe.
10Ow xa n̂e ro takîhsom, kan̂e me naxe Ixaw Yana komo kica. Ero rma nasî n̂examro yen̂ekacho me. Wara rma Kporin komo yaka etîramara ro mak naxe. Ahto mai Apa, kahra ro mak naxe yîwya.
11Potkuku wara mak naxe Eprain yepamtho komo. Apehceme cesemîknoposom me mak naxe okwe, akpîra cesehtînosom me xa okwe. Anarimaw Exitu pono komo nan̂ikyaxe takronoman̂e me. Anarimaw Asiriu komo yan̂ihso cexe hara okwe.
12Ahna na cetaw so omîyen war̂mesî n̂examro yemcinotopo. Torowo n̂emcinoyaxe yiixatî komo ero wara n̂examro pen wemcinoyasî. N̂examro tak Owî panaresî amn̂e. Ero wara rma wasî poko so esenmekyataw so.
13N̂examro pen wemetanmekyasî ro mak ohyai emahcirî ke so okwe. Waihkesî meero oyanwekrî ke yîwya so. N̂examro yukurunpe xe cma re wasî kicicitho komo n̂emetanmekrî mera tak ehtome so. Opoko makî tko cemaronwaxe kica.
14Cesemetanmkyataw so nîwracexe rma re. Cewru komo marha naar̂axe ro mak. Okwe okwe, kexe rma re tîkaman po so. Ooxera rma tko naxe okwe ero wa tîmtapowataw so rma kica. N̂esenmekyaxe puruma yahso, uupa yukun yeeso marha, ero po ciixapu rma. Oyanwekyaxe rma tko okwe.
15N̂examro wîhcamhokekn̂e mîn hak poko. Aporî komo marha karihcekn̂e. Wara rma oyanwecho poko n̂esencetken̂e okwe.
16Kaan wece cewru etaknamara ro mak naxe okwe, Yîtîhkathîrî wece cewru etaknamara. Krapa wara mak naxe, kemîknon̂e wara kica. Owîrîyakan̂e me nîmtapowaxe. Ero yanme n̂examro yantoman̂e pen komo n̂epîrkexe. Ero wa exirî komo poko rma n̂ewrexe Exitu pono komo. Ero wa naxe oyanan komo poko okwe.
Kicicme Ixaw Yana Komo Yehtopo Pokono Rma

1On wara marha wîîkes awya so, tuu kacoko. Yaimo wara rma mokyaxe amn̂e waapa komo Kaan mîn yakn̂itome. Ero wa mokyaxe omtapotachonho yanwekrî ke oyanan komo ya. Kakronomexe so oyewehcataw awya so, kachonho nanwekyatken̂e. Owya tpanatanmetopo komo nanwekyatken̂e.
2On wara rma re kexe Ixaw Yana komo owya, Apa, ponaro amna yehtopo xa Amoro. Awehtopo yentan̂e xa amna, kexe mak.
3Kir̂wan̂he cehtopo komo tko poxunketken̂e kica. Ero ke n̂examro pen yemetanmeso men mokyaxe amn̂e okwe yiixatî pîn komo.
4Tanme ro so mak tkayaritomon komo n̂iir̂atken̂e okwe. Oyanmera ro mak n̂iir̂atken̂e okwe. Kir̂wan̂he wa nai moso awya? kahra ro mak xatken̂e owya noro yipu komo ciitopo poko. Xakn̂e yîhyaw so prata, ooru marha. Ero rma tko n̂iir̂atken̂e ponaro cehtopo komo me kica. Ero yanme rma wa n̂examro waparî komo mokyatken̂e okwe.
5On wara wîîkes awya so Samaria pono komo ya, ponaro awehtoponhîrî komo tak ar̂macoko paaka xîkrî wara, wîîkes awya so. On wara wasî n̂examro poko, kîrwonasî ro mak poko so. Atî wicakî pahkî natu cehn̂axmu me kir̂wan̂he cehtopo komo poko?
6Ixaw komo n̂enporitho mîn kica paaka xîkrî warai. Ooru pokono nakîhtotho mak mîn ha. Kaan pîn mîkro. Amn̂e tak n̂etakumpesî ro mak paaka xîkrî warai, Samaria pono ha.
7On wara naxe Ixaw Yana komo, ocowo n̂iir̂axe tînatîrî komo warai me. Ero yepetache cetapomrisom tak nasî n̂examro pen yemetanmekn̂e me hara ero yepetho me oko. Yînatîrî komo rma re nasî puruma, natîkwasî rma re eperîrî yecepu, eperîn me makî tko nasî. Anarimaw so ceperke rma re nasî, yarîhra ro mak nasî okwe eperîrî pîpîtho. Ceperke rma exitaw anarimaw so anarî yana komo tak mokyaxe ahtîkaxi okwe.
8Cermomso mak naxe okwe Ixaw Yana komo. Mîk hak rowon pono komo chew mak tak naxe okwe. Poxumnî wara ro mak naxe iito wakanan̂itho wara.
9Asiriu komo yaka cetken̂e. Buhu wara rma cetken̂e okno pîn wara, cewyaro twaimamsom wara okwe. Yiixe so cehtopo komo ya n̂etîmyatken̂e epethîrî pona okwe.
10Mîk hak yana komo yanton me n̂etapicketken̂e Ixaw Yana komo epethîrî pona. N̂examro rma wa wenmekyas hara. Ero yinhîrî tak asak mak tak n̂ehtîkexe kayaritomo ya cemetanmekrî komo ke. Antomano rin̂e komo kayaritomon mîk n̂examro pen yemetanmekn̂e.
11On wara xatken̂e Eprain komo, mer̂pora nakîhcetken̂e kicicitho ya tîmsom yakn̂itopo. Ero ke kicicme n̂examro yehtopo me rma tak nasî tîmsom yakn̂itopo yin̂irithîrî komo rma okwe.
12Mer̂pora nasî onmewretho n̂examro panatanmetopo. Ero rma tko n̂een̂atken̂e anarî yana komo panatanmetopo me mak okwe.
13Tookuthîrî komo rma re nakn̂iyaxe owya tîmsom me. Ero raconho rma non̂exe. Tawake exihra rma nasî Aporin komo ero yipu poko okwe. Oroto tak kicicme n̂examro yehtoponho ponaro nasî. Ero poyero tak n̂emetanmekyasî. Exitu pona cexe hara okwe.
14Takîhton̂enhîrî komo poko tak naxe twen̂ekaraî Ixaw Yana komo okwe. Mîîmo mko n̂iir̂atken̂e porinî mko, cepethîkem ha. Ero wara xa marha xatken̂e Xuta kom hara, sowtatu mîn n̂iir̂atken̂e cewton komo po, mer̂pono pîn po. Ero yipu pona so tko wehto war̂mes amn̂e. Sowtatu mînî mko kr̂a wakn̂iyasî.
Ixaw Yana Panaresî Kaan Amn̂e
9
1Ai, Ixaw Yana komo, on wara wîîkes hara awya so, ahwotara ehcoko anarî yana komo wara. Ponaro awehtoponhîrî komo yai ro mak mîxatken̂e okwe. Puruma yapikmocho po so nasî wooxam komo tweeno pîn. Noro yipu komo mepemexe poko so awehtome so. Tpoxwe meen̂atken̂e noro yipu komo poko awehtopo komo kica.
2Amn̂e n̂examro nahrî exihra tak nasî puruma potutopo po so. N̂examro wokru marha n̂enahcasî uupa yewkukacho yawno. Ewkukaxan exihra tak nas okwe.
3On wara naxe Ixaw Yana komo amn̂e, Aporin komo rowon pono me exihra tak naxe okwe. Exitu pona n̂etîramexe hara Eprain komo. Anarî komo reha kicicitho non̂exe Asiriu komo chew.
4Ero yimaw wooku yukmamra naxe Aporin komo ya tîmsom me. Tpoxwem me enîhra ro mak nasî Noro yînmîthîrî komo. Tîyanan pen pînîn yaw tîwrataxmu komo yuru wara rma nas yînmîthîrî komo. Kicicme so tak naxe ahnoro ero yahn̂e komo. Ero rma re nokyaxe turu me so mak. Kaan mîn yaka arîhra ro mak naxe ero yipu.
5Ahce wa tak mat amn̂e okwe awahwotacho komo po kaamo po? Tukuknonomaxi nasî Aporin komo poko awahwotacho komo. Ahce wa tak matu ero kaamo po amn̂e?
6Twaihtopo komo yai cma re n̂emahciyaxe miya. Wara rma n̂examro pen yokoputho n̂enmekyaxe Exitu pono komo. Menpisi pono komo tak okoputhîrî komo nahruyaxe. N̂examro pen yemyawnonho exitaw prata ciixapu, ero yipu yahrun̂e me tak natîkwasî peen, cekyekyem oko. Kpata warai tak natîkwasî yîmînthîrî komo yaw.
7Awemetanmetopo komo me tak men n̂enmayas amn̂e okwe, kicicme awehtoponhîrî komo yepemacho me ha. Ero yipu ekatîmko Ixaw Yana komo ya. Mer̂pora ro mak nasî kicicme awehtopo komo. Cerewre ro mak nasî etîxera awehtopo komo. Tohnawno poko tîmtapotaxmu ara mak n̂encexe tweronoman̂e komo. Tîmtawaimamsom wara marha n̂encexe Oyekatî yanme tîmtapotaxmu kom ha.
8Kaanî rma nasî Eprain yepamtho komo weronoman̂e me. Weronomano rin̂e komo naxe Ixaw Yana komo pen yemcinon̂e me rma okwe, torowo yemcinon̂e wara. Ponaro ehtopo komo mîn yaw rma naxe Ixaw Yana komo yein̂e me okwe.
9Kicicitho me ro mak tak n̂ehtîketken̂e kica oyanan komo. Xibea pononho pen komo wara rma xatken̂e okwe. Kicicme ehtoponhîrî komo ponaro tak nasî Kaan amn̂e. N̂examro tak n̂emetanmekyasî eroyepetho me.
10Pahxa tawake wîxakn̂e Ixaw Yana komo yeen̂ataw owya. Tawake naxe axawa imo pore cetarisom komo uupa yatî yeen̂ataw ceperkem. Ero wara xa marha tawake wîxakn̂e aporin pen komo yeen̂ataw owya. Tawake taxe piiku yeperîrî yeen̂ataw yihcirî me yucutuxapu, ero wara wîxakn̂e n̂examro poko. Ero yinhîrî tko Baaw-Peo pona mokyatken̂e kica. Iitono ya n̂etîmyatken̂e hara kica, kîhyapamnoretopo ya ha. Kicicme tak n̂ehtîketken̂e yiixe cehtopo komo wara rma kica.
11On wara nasî kir̂wan̂he Eprain komo yehtopo, miya ro mak cesî torowo wara rma okwe. Ero yimaw ewrura tak naxe n̂examro wosîn, tarke exihra marha naxe, etahsîra ro mak naxe okwe. Ero wara men naxe okwe.
12Anarimaw so tîmxîkrî komo por̂mamnoyaxe rma re. Wara rma tko wîmxîketîkes okwe. Cewru komo naar̂axe ro mak tak yîhyai so owcetaw okwe.
13Ciru nasî naatî wara ewtî mexan pona ciixapu wara. Ero wara xa marha ween̂akn̂e Eprain kom hara. Ero wa xa marha Eprain komo por̂mamnoyaxe tîmxîkrî komo waapa nwaikarî me mak okwe.
14Anîmrî tîmko yîwya so Apa. Ahce mîmya yîwya so? Wosîn komo cirko cemarakxmu me. Ewkura marha cirko manatîrî kom hara.
15Kicicme ro mak xatken̂e Ixaw Yana komo Xiwkaw po cexitaw so. Ero ke yiixatî pîn me tak wîxakn̂e iito. Kicicme exirî komo poyero n̂examro pen wen̂epesî omîn yai. N̂examro xatî me exihra tak was okwe. Oyanwekn̂e me naxe ahnoro n̂examro yantoman̂e komo.
16Naatî wara naxe Eprain komo payantaxapu wara. Tuskurumiye tak nasî yimicin. Epetan me ro mak tak naxe okwe. Anarimaw so rma re n̂ewruyaxe tîmxîkrî komo me. Noro yipu komo rma tko waihkes Owî, yîpînîmîknonhîrî pen komo rma okwe, kekn̂e Kporin komo owya.
17N̂examro pen tak nahsîpînkesî Kaan, ponaro oyehtopo. Tanwekrî poyero nahsîpînkesî. Ero yanme twaimamsom me mak tak naxe n̂examro pen okwe mîk hak rowon pono komo chere twaimamsom me. Ero wa mak naxe okwe.
Ixaw Yana Komo Panaretopo Pokono Rma

1On wara marha kekn̂e Kporin komo, On wara naxe Ixaw Yana komo, uupa yatî wara naxe, tahwore tatîhtaxmu wara okre. Cepetaxmu wara xa xatken̂e. On wara tko naxe kica, mer̂pora n̂he yînatîrî komo yepetache mer̂pora n̂he marha mîk hak ya tîmsom yakn̂itopo nakîhcexe hara kica. N̂examro yemyawno yepamtîketaw ero yecenarî xa marha toopu mko porokucetîkexe mîk hak yakro tîmtapotacho me so.
2Yarpa yîhtînon̂e me mak nasî n̂examro ropotarî. Ero ke tak, Kicicitho amyamro, kacho me tak naxe. Mîk hak ya tîmsom komo yakn̂itopo mko tak nar̂mesî Kporin komo. Ero yipu porokutho marha nahkesî toopu pen.
3Ero yimaw on wara kexe Ixaw Yana komo, Amna kayaritomon exihra tak nas Kporin komo ponarora amna exirî ke okwe. Amna kayaritomon exitaw rma tko re noro ma re kukurunpetu so, kexe.
4On wara nîmtapowaxe anarimaw so, Kakronomexe so amn̂e. Yaaro tan wîîkes awya so, Kaan xa owaikape cemaro me omtapowataw, kexe. Tohnaw rma tko ero wa kexe kica. Ero ke esen̂ekacho komo n̂epamtîkesî ro mak okwe. Mararî pomoche natîkwasî xa hara peen, kmasmacho me cehsom natîkwasî anarimaw so kica, ero wa xa marha n̂esenpesî n̂examro yîwîrîmacho okwe.
5Bece-Apen po nasî paaka warai enporixaputho. Ero pona n̂eraswaxe Samaria pono komo. Ero ponarono komo nîwracexe ero pînîn yaw okwe. Ero ya tîmsom pokono komo marha nîwracexe. Kir̂wanî ro mak Mîk okre ponaro kehtoponhîr̂î komo, kexe tîwratarî me so. Ero wa nîwracexe ero pen yarîrî ke amn̂e miya anarî rowon pona.
6Miya ro mak ero naar̂axe waapa komo Asiriu komo rowon pona. Tîkayaritomon komo ya nîmyaxe yukurumîkno ya xa. Ero yimaw tooto nîwîrîyakarî me tak naxe Eprain yepamtho komo. Camkî ro mak akîhreno wiir̂e ham okwe, kexe marha Ixaw Yana komo.
7On wara nasî Samaria pono komo kayaritomonînho pen, noro penî nîhcamnoyaxe waapa. Anarimaw weewe peremkirikirintho n̂epîrkesî aporî kwaka, uuma nîhcesî. Ero wara rma n̂ehcamnoyasî n̂examro kayaritomonînho pen okwe.
8Mînto nai onok na ya tîmsom yakn̂itopo mko Bece-Apen po. Îîpî mko po nai. Kicicitho me Ixaw Yana yehtopo xa mîn ha. Erotho kr̂a tko n̂exixkesî. Cekyekyem tak natîkwasî tîmsom yakn̂itopotho pore, ar̂maxaputho pore ha. Ero yimaw on wara kexe Ixaw Yana komo îîpî mko ya, Ai îîpî, amna n̂he ka ahruko kopi, kexe. On wara kexe matîwîn ya so hara, Amna pona n̂he emacakakî kexe. Ero wa kexe amn̂e.
9On wara mîxatken̂e amyamro Ixaw Yana komo, pahxa kicicme mîxatken̂e Xibea pononho pen komo yakro awetar̂metaw so. Ero wa awehtoponhîrî komo n̂ixa ro kicicme roro wa maxe okwe. Ahce wa xatken̂e Xibea pononho pen komo? Waipîra ma re xatken̂e n̂examro pen yetar̂metaw awya so?
10Ixaw Yana komo panare xe tak oyexitaw n̂examro panaresî Owî. Anarî yana komo mokyaxe n̂examro waparî me. N̂examro pen nahsîyaxe, napomiyaxe marha. Ero wa so n̂examro panares Ow asak hakno me exirî ke kicicme ehtoponhîrî komo.
11Paaka warai rma mîkyam Eprain komo, puruma yapikmocho poko ehcamhokaxapu warai. Tahwore nasî anarî komo paaka ero yapikmocho poko, noro warai mîkyam Eprain komo. Ero ke weewe wiir̂asî n̂examro yîpîmtari, ahce na xihtopo ha. Eprain komo wantomesî tarara yaatopo poko hara. Xuta komo naxe mararî pomon̂e me. Roowo, amnonoxapu mko yakumhon̂e me naxe Xako yepamtho kom ha.
12On wara wîîkes awya so, anatîrî komo warai me ciicoko kir̂wan̂he awehtopo kom ha. Etpînîn yawno me marha ehcoko anatîrî komo yeperîrî yenmekn̂e wara. Amararîn komo pomon̂e wara tak ehcoko pomohnî pomon̂e wara. Oroto tak nasî Kporin komo yepotopo me awya so. Ceporpore roro nasî Noro mohtopo pona roro. Tmokuche apona so tak pahyasî kir̂wan me awehtopo komo.
13Kicicme awehtopo komo poko makî tko mîxatken̂e kica anatîrî komo ciin̂e wara. Ero yanme akpîra awehtopo komo tak mahsîyatken̂e anatîrî yeperîrî potun̂e wara rma. Emîknoxapu me marha mîxatken̂e anatîrî yeperîrî yahn̂e wara rma. Apona so rma meen̂atken̂e okwe, asowtatun komo pona marha meen̂atken̂e mer̂pora exirî ke so.
14Ero ke nupurwasî tak amn̂e roowo awaparî komo mokyataw. Ero yimaw tak takn̂itîkaxi nasî ahnoro asowtatun komo mîn twacayemînhîrî mko okwe. Pahxa Bece Aber pononho pen komo waihketken̂e Xawman pono komo. Rikomo yonînho pen komo meero nar̂metken̂e kr̂a roowo pona, cenawnoi so rma nar̂metken̂e okwe. Ero wa xa marha awaikexe so amn̂e okwe awaparî kom hara.
15Ero wa awir̂axe so amyamro hara Betew pono pen komo kicicme ro mak awexirî ke so. Ero wara awaikacho komo me enmayataw tak amn̂e akayaritomonînhîrî pen komo tak waihyas okwe. Exihra ro mak tak nas okwe. Ero wa tak nas akayaritomonhîrî pen komo amn̂e.
Ixaw Yana Komo Xe Rma Nasî Kaan

1On wara marha kekn̂e Kporin komo owya, Pahxa Ixaw Yana komo xe wîxakn̂e rikomo warai me ka exitaw so. Omumuru me cehsomu rma mîkyam, n̂examro wan̂ikyakn̂e Exitu poi.
2On wara tko xatken̂e okwe, Baaw komo xatken̂e n̂examro yan̂ikn̂e wara. Ero ke miya xe n̂he n̂emoxenoretken̂e ohyai okwe. Baaw komo ya tîmsom nakn̂iyatken̂e kica. Mîk hak warai me ciixaputho ya tîmsom me nakn̂iyatken̂e kotoporem okwe.
3On wara tko ka wîxakn̂e Eprain komo poko, rikomo warai me exitaw so n̂examro waar̂akn̂e aporî yaw yîhcamhokachome so etaritopo komo poko. Amotoyataw so n̂examro karihcekn̂e hara Ow. Tîkariton̂e komo me tko ohtînopîra rma xatken̂e okwe.
4Yiixe so oyehtopo xakn̂e n̂examro yawyoci wara yihxitome so ohyaka. Weewe marha mohkekn̂e Ow yîpîmtarinonhîrî komo. Kîkatuwakn̂e marha n̂examro nahmacho poko.
5On wara tko naxe n̂examro pen amn̂e, Exitu pona etîramara naxe hara. Asiriu komo maywen me xa matko naxe amn̂e okwe. Ero wara naxe kicicme cehtoponhîrî komo poxunkara ro makî cexirî ke so okwe.
6Ero ke capa kesî tak waapa kaciparan ewto pono komo yamacho oko. N̂examro metatan yecetî mko nîhkocexe kacipara imo ke rma. Iitononhîrî pen komo waihkexe ro mak okwe kicicitho poko cesentaxmu me exirî ke so okwe.
7On wara naxe oyanan komo opoko, opona enîhkan̂e me cehtopo komo mak nîhtînoyaxe okwe. Ero yanme Kaan yakro yîmtapowataw so rma, Yîtîhkathîrî yakro, n̂examro cirihra ro mak wasî anarî komo yopono me.
8Awahsîpînka xera so ro mak was amyamro Eprain komo. Awar̂mapo xera so ro mak wasî amyamro Ixaw Yana komo awaparî komo ya. Atma pononho pen komo waihkekn̂e Ow, ero wara xa marha awaika xera so ro mak wasî. Seboin pono pen komo marha waihkekn̂e Ow, ero wara xa marha awaika xera so was okwe. Oyewru waar̂asî okwe. Apînîn yaw so ro mak wasî.
9Kîrwonasî ro mak oyanan komo poko. Wara rma n̂examro pen yar̂matîkara wasî. Eprain komo yar̂matîkara xa hara wasî. Kaanî ro xa Ow ha, tooto pîn. Kir̂wanî ro Ow achewno komo rma. Tîrwon̂e tko mokuhra wasî acheka so.
10Pahxaro tak Aporin komo wenari rma mokyaxe. Noro reha n̂emtarakesî reaw wara kopi. Noro yemtaraketaw yîmxîkrî komo tak mokyaxe oesce n̂ixa. Tatan̂e mokyaxe.
11Torowo wara rma mokyaxe tatan̂e. Exitu poi mokyaxe, Asiriu komo chewnonho marha mokyaxe potkuku wara. Yîmînî ro komo yaka tak n̂examro wermonoyasî, wîîkes Ow Aporin komo awya so.
Kicicme Naxe Xuta Yepamtho Komo Ixaw Yana Komo Wara Rma
12On wara naxe Eprain komo opoko, owamcexe ro mak okwe cemaro ke. Cesemîknosom me mak nîmtapowaxe roro oyakro Ixaw Yana komo. Kaan ponaro rma re naxe Xuta komo reha. Kir̂wanî ro yahsîpînkara rma naxe n̂examro, kemîknon̂e pînî ro komo yahsîpînkara naxe. Ero wara naxe.

1On wara marha kekn̂e Kporin komo owya, On wara marha naxe Eprain komo, ocowo yahn̂e wara mak naxe okwe. Resce n̂ixan yahsî xe mak naxe ocowo. Ahnoro kaamo po roro cemaronwaxe kica. Emapona roro marha waihkano n̂iir̂axe okwe. Cetakronomacerî men, kacho poko nîmtapowaxe Asiriu komo yakro. Aseci marha narpexe Exitu pono komo yaka.
2Xuta komo marha n̂en̂ekesî Kporin komo. Ahnoro Xako yepamtho komo panaresî kicicme ehtoponhîrî komo yecenarî rma. N̂examro n̂epemesî kicicme ehtoponhîrî yecenarî.
3On wara xakn̂e Xako pen pahxa, takno takmarun nahsîyakn̂e tîson ropotaw rma. Kar̂pamxan me cehtîkache tak Kaan yakro n̂etar̂mekn̂e.
4Ancu yakro tî n̂etar̂mekn̂e. Ancu yopo rma tî xakn̂e. Ero yimaw rma tko tî on wara kekn̂e ancu ya, Ow cma re makronomesî, kekn̂e. Tîwratarî me tî kekn̂e. Anarimaw tî Kaan yakro n̂esepor̂akn̂e Betew po. Iito tî nîmtapowakn̂e Kaan yakro.
5Aporin komo yakro nîmtapowakn̂e, Kaan yakro xa. Mer̂pono pîn yantoman̂e rma Mîk Kaan ha. Ero wara nai Noro yosotî, cekaiporesom ha.
6Oroto on wara wîîkes awya so, Kaan ponaro xa hara ehcoko, ponaro awehtopo komo Mîk ha. Etîxatî me ehcoko. Yaaro xa en̂ekano rin̂e me marha ehcoko. Kaan pona xa men encoko roro, ponaro awehtopo komo pona. Ero wara xa ehcoko.
7On wara tko naxe oyanan komo, twarawantaxmu me naxe. Yaarono pîn yosomu tko mîkyam kica, emyawno yawsîn kuknomacho yosom. Twarawan komo yemîkno xe mak naxe kica.
8On wara kexe Eprain komo, Cemyawnoyem xa ow okre. Mer̂pora ro mak wahsîye opurantan okre. Oyehtoponho yentîketaw tko tooto komo ya akpîra rma na oyen̂atu ha re, kicicme oyehtoponho pîn xa tko mîn n̂een̂axe, kexe.
9On wara tko wîîkes Ow, Aporin komo Ow, ponaro awehtopo komo xa. Exitu poi awekn̂enhîrî komo Ow. Pahxaro tak roona yawno me xa hara kiir̂axe so. Ero mak tak nas amn̂e amîn komo me, awahwotacho ro komo yimawno wara rma.
10Pahxa ka kîmtapowakn̂e weronomano rin̂e komo mtari. Emapona roro wenpekn̂e yîwya so enîhnînhîrî rma. Anarî pokono wara panatanmekno wir̂pekn̂e yîwya so.
11Kicicme marha naxe Xiriace pono komo. Poxumnî me ro mak naxe iitono komo. Bui punu rma re nakn̂iyaxe Xiwkaw po. On wara tko nas amn̂e n̂examro nîmîtho yaponho mko, cetakpaxi mak nasî mararî pore. Yîtîwîn me mak nasî pomoxapu pore. Ero wara naxe iitono komo.
12On wara xakn̂e Xako pen pahxa, Aran pono komo cheka n̂emahciyakn̂e. Iito tak n̂etapickekn̂e cipici yepetho me. Okno yentopo poko tî xakn̂e iito cipici yepemachome.
13Ero yinhîrî weronomano rin̂e ke Ixaw Yana komo n̂ekyakn̂e Kporin komo Exitu poi. Noro yipu ke marha n̂examro n̂ecehcekn̂e.
14On wara tko xatken̂e Eprain komo, Aporin komo yîrwonmekn̂e me ro mak tak xatken̂e okwe. Ero ke kicicme ehtoponhîrî komo yickara ro mak nasî n̂examro Porin, waihkano rin̂e me ehtoponhîrî komo kom ha. Tîwya yîwîrîyakano ritoponho marha nîramanîyasî n̂examro pona hara. Ero wa was Ow Aporin komo n̂examro poko.
Ixaw Yana Komo Panaretopo Pokono Xa Hara

1On wara marha kekn̂e Kporin komo owya, Pahxa n̂eraswatken̂e tooto komo Eprain yepamtho komo mtapotarî yencetaw. Ixaw Yana komo yantoman̂e me ka xatken̂e n̂examro. Ero yinhîrî tko kicicme xatken̂e Baaw komo poko hara. Ero poyero waihyatken̂e tak okwe.
2Oroto tak kicicme n̂ehtîkexe miya xe xa. Tupurantan komo nukuyaxe mîk hak warai me ciitome. Yaana me xa n̂iir̂axe ero mko. Ero yipu ciin̂e ro komo n̂iritho mîn ha. On wara kexe ero pokono komo tokuthîrî tîmn̂e komo ya, Paaka xîkrî pun yakn̂iyataw tîmn̂e komo tak n̂ewcokacowpe paaka xîkrî warai, kexe.
3Ero wa karî ke on wara tak naxe, kaweresî wara tak naxe pahxaxarono wara, n̂ehcamnoyaxe ro mak cicakî wara, pahxaxarono wara. Puruma pîpîtho wara marha naxe ocowo n̂arîrî wara ero yapikmocho pononho. Wehto yîsîn wara marha naxe epatakacho yaro cepatakaxmu wara.
4Aporin komo tko Ow ha, ponaro awehtopo kom ha. Exitu poi awehtoponhîrî komo n̂ixa ro rma ponaro awehtoponhîrî komo Owî. Ponaro anarî komo yehtopo ponarora ro mak men ehcoko amyamro. Oponaro mak ehcoko. Anarî exihra ro mak nasî akurunpen̂e komo.
5Pahxa axawa imo po awexitaw so aponaro so wîxakn̂e. Turpe ro mak xakn̂e roowo iito, tuuna mokuhra xakn̂e pahkî.
6Ero yinhîrî tak, tok nahrî exitaw cuupu, n̂eseresmetken̂e takî tmaxmitaxi ro. Ero yimaw tak cehcoyoponkaxmu me tak xatken̂e hara kica. Ero ke opok nîtwen̂ekarînwatken̂e mak kica.
7Ero ke reaw wara rma wasî n̂examro poko. Reopahtu wara marha n̂examro wapancesî esama yakumyaw.
8Uhsu wara rma wasî n̂examro poko, etîmxîkaxapu wara oko. Ewanthîrî komo warixkesî oko. N̂examro pen won̂esî iito reaw wara. Reaw wara rma n̂examro pen kararakes oko.
9Awaiketken̂e so amyamro Ixaw Yana komo okwe. Oyanwekn̂e me maxe okwe, awakronoman̂e komo yanwekn̂e me rma maxe okwe.
10Ahto tak nai akayaritomon komo, akurunpen̂e kom ha? Ahto tak natu awantoman̂e komo, awewton pono komo yantoman̂e kom ha? On wara mîîketken̂e pahxa, Amna kayaritomon tak cirko, amna yantoman̂e komo marha, mîîketken̂e. Ahto tak natu noro yipu pen komo oroto?
11Orwonataw akayaritomon komo wiir̂akn̂e. Orwonataw xa hara noro pen Ow waihkekn̂e hara okwe.
12Tîmtoso nasî Eprain komo yehtoponho, kicicme ehtoponhîrî komo. Karita yaka tmewreso nasî kicicme ehtoponhîrî komo.
13N̂erewaxe tak amn̂e oko wooxam wara rma, cewrusom wara. Rikomo wara mak naxe okwe akpîra cesehtînosom wara. Cewrutopo me exitaw tîson ropotai ewrura rma nas okwe.
14Wara rma tko n̂examro wanîmyas hara roowo cheka ahruxapunhîrî. N̂examro wahsîyasî epethîrî pona waihtoponhîrî yai. Ai, tooto pen waihtopo amoro, ahto tak nai tooto pen yar̂man̂e me awehtoponhîrî? Ai, tooto pen yocho yewtatho amoro hara, ahto tak nai yîhcamnono ritoponho awya? Exihra tak nas okre.
15Yîpînîn yaw sora rma tko wasî. Cemyawnoi so rma re n̂ehtîketu takno komo yopono me. Wara rma nocowon̂esî tak resce n̂ixa ro. Kporin komo n̂iritho rma mîn ocowo axawa imo n̂ixan. Ero yanme n̂examro tunatho tak n̂ewturpamtîkesî okwe tuuna pîthonho. N̂ewturpamtîkesî marha yutunathîrî komo, ahtoxapu. N̂examro yemyawnonho pen tak naar̂axe waapa komo. Ero yîmtotopo yawnonho pen exihra tak nasî cepethîkem pen komo okwe.
16Cen̂ekaxmu me thakwa naxe Samaria pono komo. Kaan yanwekn̂e komo mîkyam kica, ponaro cehtopo komo yanwekn̂e. Ero ke kacipara ke paraxkaxapu me n̂epîrkexe oko. Yîmxîkîthîrî pen komo ciki nar̂mexe waapa komo roowo pona cecor̂or̂omaxi ro mak. Wooxam pen komo wetîhkexe marha oko tarkem pen komo. Ero wa naxe amn̂e Ixaw Yana pen komo okwe.
Kaan Xatî Me Tak Naxe Ixaw Yana Komo Amn̂e

1On wara marha kekn̂e Kporin komo owya, On wara wîîkes hara awya so, Ixaw Yana komo amyamro. Etaknamacoko hara Aporin komo Kaan wece. Mepîrketken̂e kica kicicme awehtoponhîrî komo yanme.
2Aporin komo yakro amtapotacho komo ka yîhtînocoko awtotome so tak Noro yaka. On wara kacoko yîwya, Apa kah yawno, kicicme amna yehtoponho cma re mîhcamnoyasî. Amna cma re nîmyas awya amna mtapotarî, bui pun yakn̂itopo wara rma.
3Amna yukurunpera ro mak nasî Asiriu komo. Kawaru mkaw so tohra marha nas amna. Kaanî ro xa amoro ponaro amna yehtopo, kahra tak nas amna tîn̂enporithîrî ya rma. Amoro mak masî yîmîhnî komo pînîn yawno me.
4On wara marha wîîkesî Ixaw Yana komo poko, n̂examro tak wehcemesî, opona enîhkan̂e me ehtoponhîrî komo wehcemesî. N̂examro xe xa tak wasî, poko so yîrwomra tak wasî.
5Cicakî wara tak wasî Ixaw Yana komo ya. N̂epemrutunwaxe tak n̂examro epemrutun wara rma. Seeturu yepu wara marha naxe, Ribanu pono n̂imicinwasî ero wara naxe.
6Tperemtaxmu wara marha naxe okre. Kir̂wan̂he ro mak n̂esenpexe oripera wara. Kotopore marha naxe seeturu yepu wara okre, Ribanu pono wara.
7N̂examro yawarpamacho yaka n̂enmayaxe tooto komo. Puruma wara mak naxe tahwore tatîhtaxmu wara. Cepemrutuntaxmu wara naxe uupa yatî wara. Poxwas okre ewkuru kir̂wan̂he ro mak, Ribanu pono komo wokru wara okre.
8On wara tak kexe Eprain komo, Ahce kacho mîk hak warai me ciixaputho pokono me wai hara kica? kexe. Ow xa weyukyasi yîmtapotarî komo, n̂examro marha wecehcesî. Siprexte yepu warai Ow ha taakem warai. Oyanme mak meperwaxe amyamro, wîîkesî.
9Taa, onoke xa nai yuhnari yîhtînon̂e me? Ero wa exitaw yaarono me n̂encesî omtapotarî tan. Onoke xa nai tweeno me? Ero wa exitaw takîhso n̂encesî omtapotarî tan. Kir̂wan̂he ro mak nasî Kporin komo yehtopo. Noro yehtopo yaw roro naxe takîhsom komo. Noro yehtopo yukukmetaw Kporin komo yanwekn̂e komo ya reha n̂epîr̂kexe mak kica. Ero wara naxe, kekn̂e. Ero wara kekn̂e Kporin komo owya.
JOLXoew Nmewretho
1 2 3 XoewYînatîrî Komo Yîwîrîmacho

1Taa, pahxa tî Xoew xakn̂e Petuew mumuru. Noro ya takî tî tîmtapotarî n̂ekatîmyakn̂e Kporin komo.
2On wara tî kekn̂e yîwya, Ai, poritomo komo, omtapotarî ka entacoko. Ahnoro on roowo pono komo amyamro, omtapotarî ka entacoko. Awemetanmetopo komo tan wekatîmyas awya so okwe. On wekatîmyas awya so ero yipu ma re meen̂atken̂e awya so? Aporin pen komo katî on yipu n̂een̂atken̂e awya so?
3On wekatîmyas awya so ero ekatîmcoko amn̂e amxîkrî komo ya. Ero yinhîrî n̂examro n̂ekatîmcowpe tîmxîkrî komo ya hara. Ero yinhîrî n̂examro tak n̂ekatîmcowpe tîmxîkrî komo ya xa hara. Ero wa so n̂ekatîmcowpe amn̂e awemetanmetoponhîrî kom ha.
4On wara wîîkesî, anatîrî komo yahn̂e mokyatken̂e mer̂pono pînî ro mak. Yihcirî me ka mokyatken̂e yawko warai. Ero yinhîrî tak mokyatken̂e makaka warai hara, cow wa so cetarisom. Yawko warai komo nîmtotho tak nahyatken̂e n̂examro hara. Ero yinhîrî tak anarî hara mokyatken̂e makaka rma, tîhtarî po tîtosom tak. Cow wa so tîtosom nîmtotho takî nahyatken̂e n̂examro hara. Ero yinhîrî tak anarî mokyatken̂e hara makaka warai rma, ahtîkan̂e xa tak ha. Tîhtarî po tîtosom nîmtotho tak nahtîketken̂e noro hara. Noro yipu mokyatken̂e okwe.
5Ai, twenîmsom komo ro mak amyamro, on wara wîîkes awya so, apakacoko men, awratacoko marha. Ahnoro kawaxiyem yeen̂e ro komo amyamro, Awewru komo men aacoko. Okwe okwe, kacoko awokru komo exihtorî ke, ciixan exihtorî ke ha. Eer̂ataw rma awya so amtarî yai so naar̂atken̂e okwe awaparî komo.
6Anarî rowon pono komo mokyatken̂e orowon pono pen komo waparî me okwe. Karitî komo mîkyam okwe. Mer̂pono pîn komo ro mak mîkyam yukuknomarî yopono ro mak kopi. Tîyokem komo mîkyam reaw yokem warai komo kopi. Reaw yohyaken komo mîkyam tmayan̂em yohyaken ha.
7N̂examro tak nahtîketken̂e ro mak onatîtho uupa yatî okwe. Piiku yepu marha waihketken̂e onatîtho okwe. Piiku yepu n̂ipiketken̂e okwe. Nar̂mekn̂e tak yîhcîpîthîrî okwe. Tumutwe tak nasî onatîtho peremtho yipikaxapu.
8Ero wa exirî ke anatîthîrî komo pen awratacoko tak emasî wara kumixitho ke tponoyem wara. Ero wa nîwracesî emasî ciin̂onhîrî pen waipuche. Ero wa xa marha awratacoko amyamro hara.
9Puruma yarîhra tak naxe tooto komo Aporin komo mîn yaka Noro ya tîmsom. Wooku yarîhra marha naxe iina yîwya tîmsom ha. Cewru mak naar̂axe Aporin komo ya tîmsom pokono komo okwe.
10Yiponomra tak nasî amararîn kom okwe. Tîwrataxmu wara rma nas arowon komo. Tmataxi tak nasî anatîrî komo puruma. Tuturpamtîkaxi tak nasî awokruthîrî komo ciixanînhîrî. N̂enahce tak aseci anatîrî komo poxuretopo.
11Tîhyapamso mak ehcoko amyamro mararî ciin̂e ro komo. Awratacoko amyamro hara uupa ke tînatkem komo. Puruma pînîn yaw awratacoko, sepata pînîn yaw marha. Matatîkai tak okwe anatîrî komo yeperîtho pen okwe.
12Naawaitîkekn̂e anatîthîrî pen komo uupa yatîtho. Taatupe marha nasî anatîthîrî komo piiku yeputho. Ero wa xa marha nasî roman yeputho, kuum yepu waraitho, orosî yepu waraitho. Ahnoro tak nasî taawaitîkaxi anatîthîrî komo weewe yepu mko. Aawaixapu wara marha naxe tooto komo, tahwore exihra ro mak okwe.
Awratacoko Anatîthîrî Komo Pînîn Yaw
13On wara wîîkes hara awya so tîmsom pokono komo amyamro, kumixitho yaw tak ehcoko aponon me so. Awewru komo aacoko. Kaan ya tîmsom yakn̂itopo pokono komo amyamro, okwe okwe, kacoko. Amohcoko oona kumixitho yaw. Ero yaw rma etîrapocoko cenmakaxi ro. Ero wa awratacoko amyamro ponaro oyehtopo ya tîmsom pokono komo. Ponaro awehtopo komo mîn yaka ekîhra tak naxe apoino komo puruma, uupa yukun marha. Ero yipu yekîhra naxe okwe.
14On wara kacoko apoyino komo ya, Oyakno komo, eseresmara ka cehcerî pahkî. Cesenmecerî ka Kporin komo poko kîmtapotachome so. Poritomo komo an̂ihcoko, ahnoro on roowo pono komo an̂ihcoko. Aporin komo mîn yaka esenmecoko, ponaro kehtopo komo mîn yaka. Iito tak tîmtapotacerî Aporin komo yakro cerewre ro mak.
15Awîrîmacho imo komo men n̂enmayas amn̂e okwe. Pahnoke tak nasî Aporin komo kamon. Karitî ro ya awîrîmacho komo me n̂enmayas amn̂e.
16Knahrî komo naar̂axe kwero ro so rma okwe. Ahwora tak taxe Kporin komo mîn yaka kîwcetaw so tahwore ehxapunhîrî.
17Nuskuruminwasî mak okwe naatî yatho roowo cheka ciixapu. Cixkaxi tak nas okwe knahrî komo yîmtotoponho mîîmo pen ha. Puruma yeperîrî yîmtotoponho macaketken̂e waapa komo. Naawaiyakn̂e thakwa okwe puruma yeputho, sepata yeputho marha.
18Paaka meero nîwracesî. Expora nasî paaka komo. Ero wara nasî noro yipu komo yînahrî exihtorî ke cuupu. Oper̂a komo meero n̂esemetanmekyasî awemetanmetopo komo ke rma.
19Apa kah yawno, awakro kîmtapowasî cerewre. N̂ecakye ro mak cuupu pen woskara pononho pen. Weewe pen marha n̂ecakye ahnoro okwe.
20Okno pen komo marha nîwracesî an̂entarî me. Ero wa nîwracesî ewkun me exirî ke tuuna yepu, aporî komo marha. N̂ecakye marha cuupu pen woskara pononho pen. Ero ke nîwracesî noro yipu komo. Ero wara naxe.
Makaka Warai Pen Mokyasî Anahkatîkan̂e Komo
2
1On wara marha kesî Kporin komo awya so, Tuu kacoko men Siaw po. Waapa kopi, kacho me rma tuu kacoko oyîpînî ro po. Tatanîmcowpe ahnoro orowon pono komo cerahtîmrî ke so. N̂enmayasî men amn̂e Aporin komo kamonî ro okwe. Pahnoke men nasî ero enmarî.
2Xîrpe ro mak n̂enmayasî ero po, katpape exihra. Tuuna yewru ken̂e ro mak n̂enmayasî, awarpape ro mak kopi. Saa ketawno wara rma nasî kaapu smun, ero wara rma naxe awîrîman̂e komo, îîpî mko yahrun̂e me ro mak nasî. Tooto komo men mokyaxe kopi amn̂e. Mer̂pono pîn mîkyam kopi, karitî kom ha. Noro yipu komo exihra ro mak ka xatken̂e pahxa. Noro yipu komo exihra marha naxe amn̂e. Miya rorono komo rma noro yipu komo enîhra ro mak tak naxe.
3N̂examro poturme wehto n̂etahsîyasî mîn hak yakn̂in̂e. N̂examro mahyaka hara wehto n̂etahsîyas hara. Tatîhtaxmu pen ka nasî n̂examro mokuhnaw, tahwore atîhtaxapu, Kaan natîrî wara ro mak nasî Eten pononho wara ro mak. Taa, ahyari so mohtîkache awîrîman̂e komo taakem exihra ro mak nasî. Axawa imo wara ro mak nas okwe. Taakem nahtîkexe yîmton me ro mak okwe.
4Kawaru wara rma n̂esenpexe kopi. Kar̂pe tîtosom komo mîkyam karitî wara, kawaru wara rma.
5Nupurwaxe ro mak mokyataw so tarara mer̂pono pîn wara rma kopi. Kar̂pe nahronaxe îîpî yepore so okyo. Mararî yecakyatawno wara ro mak nupurwaxe, Sowtatu komo wara rma naxe karitî komo wara, waapa me tîtosom wara.
6N̂examro yeen̂ataw tooto komo ya n̂eraswaxe ro mak kopi. N̂ewxamanwaxe ro mak.
7On wara marha naxe, kar̂pe mokyaxe tooto wara rma, karitî komo wara. Waaca mko pore kainaxe sowtatu komo wara. N̂etîywecexe ro mak cewyaro so tohra.
8Etpo tohra marha naxe. Emapipo so mak n̂etîywecexe. Kacipara yotaw so rma cexe kopi etamara so.
9Kar̂pe mokyaxe ewto pona. Waaca kanahtari so cexe kar̂pe. Mîîmo wacan pore kainaxe iina cewomtome so. Mîîmo yewkanapan yaro n̂ewomyaxe cen̂epan̂em wara rma kopi.
10N̂examro mokyataw roowo pen tak n̂esewsîyasî. Kaapu marha nupurwasî kopi. Nawarpanwasî tak kaamo pen, nuun̂i pen marha kopi. Esenîcke marha tak nasî xir̂ko.
Awehtoponhîrî Komo Poxunkacoko
11Tîsowtatun komo poturme mokyasî Aporin komo. Kar̂pe nîmtapowasî ero yimaw. Mer̂pora ro mak naxe Noro sowtatun komo. Karitî komo mîkyam Noro yewetîn̂e komo. Kerepokacho ro xa mîn Aporin komo kamon. Eraspetono me ro mak n̂enmayasî kopi. Ececetora men naxe tooto komo ero me enmayataw. Ero wa men n̂enmayasî.
12Ero ke on wara kes hara awya so Kporin komo, Oroto xa tak owece tak etaknamacoko. Yaaro xa etaknamacoko. Awratacoko tak, Okwe, okwe, kacoko ro mak tak. Eseresmara marha ka ehcoko.
13Aropotarî xa arixkacoko, aponon komo reha ahyaxkara ehcoko. Etîramacoko hara Aporin komo yaka, ponaro awehtopo komo yaka. Kir̂wanî ro Mîkî, apînîn yawno komo ro mak. Yamoro mak tîrwon̂em Mîkî. Kîîxatî ro xa Mîk. Awemetanmekî xera so nasî.
14Anarimaw anarme tak na nîhtînoya Noro. Awemetanmetopo yekpora rma na nai. Apînîn yaw so rma na nai. Awakrecho komo xa matko na nîmya awya so. Tîwya tîmsom ke rma na awakretu so puruma ke, sepata ke, wooku ke marha. Aporin komo Kaan ya tîmsomu rma na nînomya tîcetaw hara.
15Ero ke tuu kacoko Siaw po. Kaan poko awesenmetopo komo yaka awan̂itopo komo me tuu kacoko. Eseresmara ka ehcoko.
16Enmekno ciicoko. Mokuche so on wara kacoko yîwya so, Kaan ponaro xa cehcerî oroto, kacoko. Poritomo komo meero an̂ihcoko, rikomo komo marha, moomo yeen̂e komo meero an̂ihcoko. Cipitaxmu komo meero mohcowpe tamtakpon yawnonho. Cin̂ontaxmu komo marha mohcowpe tamtakpon yawnonho.
17Ero yimaw nîwratacowpe Aporin komo ya tîmsom pokono komo. Iito nas omîn mahremacho. Mehxa nasî owya tîmsom yakn̂itopo, ero yotaw nîwratacowpe. On wara kacowpe n̂examro owya, Apa, ayanan komo cma re mîmcesî waipîra rma. Ayanan xa amna. Ero ke tooto komo nîwîrîyakarî mera takî cma re amna miir̂asî. Tîwîrîyakaxmu me rma amna n̂etahcaxe mîk hak rowon pono komo. Ero warahra cma re amna miir̂as Apa. Ahce kacho wa on wara ketu anarî yana komo n̂entarî me, Ahto nai hara Kaan, ponaro n̂examro yehtopo? ketu kica, kacowpe rma owya tîmsom pokono komo.
Ixaw Yana Komo Pînîn Yaw Tak Nasî Kporin Komo Amn̂e
18Ero wa kache yîwya so on wara tak nasî Aporin komo, tîrowon ponaro xa tak nasî, tîyanan komo pînîn yaw marha.
19On wara tak n̂examro mtapotarî n̂eyukyasî, Taa, anahrî komo tak wekmexpesî puruma, sepata komo. Awokru komo marha wekmexpesî ero po rma ciixapu. An̂emerî komo marha wekmexpesî aseci. Yîromamra ro mak tak maxe okre. Mîk hak rowon pono komo nîwîrîyakarî me xa hara awirira so tak wasî.
20Miya kr̂a tak wen̂epesî sowtatu komo, nohce n̂ixa mohxapunhîrî komo. Naatî yewtî pîn pona kr̂a tak wen̂epesî, ewturpamxapu pona. N̂examro poturme tîtosom komo tak wen̂epesî n̂ikitho imo kwaka roro, resce n̂ixan kwaka roro. N̂examro mapitawno pen komo kr̂a wen̂epesî tuuna imo kwaka roro hara oesce n̂ixan kwaka roro. Iito tak kowaxe ro mak kica. Pow kesî ro mak korî komo kica.
21Aweserepokacho komo xa n̂iir̂asî Kporin komo. Ero ke on wara wîîkes awya so orowon pono komo ya, erasîra tak ehcoko. Aweserepokacho komo xa tak n̂iire okre Aporin komo.
22Ai, okno komo, on wara wîîkes awya so hara, erasîra ehcoko. Cuupu tak natîkwasî woskara pore so. N̂eperwasî marha weewe komo. Piku yepu n̂eperwasî, uupa yatî marha.
23Tahwore tak ehcoko amyamro Siaw pono komo. Aporin komo poko ahwotacoko ponaro awehtopo komo poko. Tuuna tak n̂ekpesî Noro, mohtopo ro watohra ro mak nasî. Anatîrî komo tîhtopo n̂ekmexpesî. Yihcirî me tmohsom n̂ekpesî, ero mahyakan marha.
24Mer̂pora tak nasî puruma, sepata komo yîpîpîtîkacho po so. Uupa yukun yenî mko marha n̂etukmamyasî iyopo so exirî ke awokru komo. Katî yen marha nasî copoyi, n̂etukmamyasî marha.
25Yaake cimn̂ipu anatîthîrî komo nahye kica makaka komo. Cow wara cehsom komo, roopore tîtosom komo, naatî yahtîkan̂e komo, amcikan̂e komo. Osowtatun warai komo mîk xakn̂e makaka mer̂pono pînî ro mak. Acheka so on̂en̂epetho mîk xakn̂e. Noro yipu komo naputho yecenarîno ke rma knahmexe so hara.
26Tînahke xa tak maxe okre. Tmaxmitaxi ro tak meseresmexe ero yimaw. Aporin komo Kaan yosotî poko tak mahwowaxe. Aweserepokacho komo cirirî ke yîwya Noro poko mahwowaxe. Yîhyapamnî me ro mak tak maxe amyamro oyanan komo miya roro.
27Ero yimaw on wara tak mîîkexe, Ixaw Yana komo chewno xa Mîkro Kporin komo. Noro xa Kporin komo, ponaro kehtopo komo. Anarî kaan exihra ro mak nasî, mîîkexe marha. Ero yimaw yîwîrîyakan me ro mak tak naxe oyanan komo.
Kaan Yekatî Mokyas Amn̂e Noro Yanton Komo Ropotaka
28Ero yinhîrî tak Oyekatî wiir̂asî ahnoro tooto komo ropotaka. Wooku yarkan̂e wara rma wiir̂asî yîropotaka so. Aweronoman̂e me tak naxe amumuru komo, awemsîrî komo marha. Wosowaxe marha tak aporitomon komo. Enîhnî yenîn̂e me marha naxe kar̂pamxan kom hara.
29Oyanton komo pona tak wiir̂asî Oyekatî wooku yarkan̂e wara ha. Kîrkomo pona wiir̂asî, wooxam komo pona marha. Ero wa ciino wiir̂as amn̂e.
30Aweserepokacho komo marha wiir̂asî kah yaw, roowo po marha. Kamxuku wenpes awya so, wehto marha, wehto yîsîn marha mer̂pono pîn.
31Nawarpanwasî tak kaamo amn̂e, kamxuku wara rma tak n̂esenpesî nuun̂i. Ero wara nas amn̂e Kporin komo kamon pahnoke exitaw. Keserepokacho imo xa tak mîn Kporin komo kamon, eraspetono ro mak.
32Ero yimaw Kporin komo yakro nîmtapowaxe anarî komo tukurunpetopo poko. Noro yosotî pona ween̂asî, kexe Kaan ya. Noro yipu komo tak nukurunpesî Kporin komo. Yaake naxe yunkurunperî komo Siaw Yîpîn po, Xerusaren po marha. Noro mtapotachonho yaw roro rma naxe tukurunpeso okre. Pahxa rma tînan̂ikîthîrî nukurunpesî asakî mak yîmtoxapu komo. Ero wa naxe amn̂e.
Anarî Yana Komo Tak Nîwîrîmesî Kaan
3
1On wara marha kekn̂e Kporin komo owya, On wara tak ciino wiir̂asî Aporin komo kamon po, ehn̂an me tak Xerusaren pono komo wiir̂asî. Ahnoro Xuta komo ero wara wiir̂asî.
2Ero yimaw tak Mîk hak rowon pono komo wekmexpesî ahnoro Xeosapa Woskaran pona. Iina tak n̂examro pen wen̂ekesî. Oyanan komo yemetanmekrî poyero yîwya so wen̂ekesî. Oyananî ro mîkyam Ixaw Yana komo. On wara tko n̂examro pen n̂iir̂atken̂e, nakpayatken̂e ro mak okwe mîk hak rowon pono komo cheka. Orowon marha nîraconketken̂e tînahsîrî komo me.
3Oyanan pen komo marha nahsîyatken̂e tanton me so. Men̂ekacho nar̂metken̂e tînahsîrî ro komo yîhtînotome. Kîîrî mren komo nîmyatken̂e tooto yanton me so. Wooxam yahsîtopo yepetho me mak nîmyatken̂e, tweeno pîn yahsîtopo kica. Woosî mren komo marha nîmyatken̂e tooto ya twokru komo yepetho me mak kica.
4Taa, Ciru pono komo amyamro, Siton pono komo marha, Piristew komo marha, noro yipu komo amyamro. On wara wîîkes awya so, Ahce wa oyexirî poyero wa ero wa matu oyanan komo poko? Awesepanpu xe na matu? Ero wara rma awya so yîhtînoyataw yohno rma men kesepanîyasî Ow hara. Akanakatapan̂e komo wara kesepanîyasî.
5Oyemyawno rma maar̂atken̂e okwe prata, ooru marha. Ahce na komo maar̂atken̂e ponaro awehtopo komo mîn yaka. Cepethîkem xa mîn maar̂atken̂e okwe.
6On wara marha mîxatken̂e, Xerusaren pono pen komo mîmyatken̂e Kreku komo ya epethîrî pona. Xuta yepamtho pen komo ahnoro ero wara mîmyatken̂e. Yîrowonthîrî komo poi mooxe en̂epe xe kr̂a mîxatken̂e.
7N̂examro tak wekyas hara. Anmîthîrî yahsîn̂enho komo rowon poi wekyasî. Kicicme awehtoponhîrî komo wepanîyasî.
8Amumuthîrî pen komo makîrha wîmyasî Xuta komo ya epethîrî pona. Awemsîrî komo marha wîmyasî yîwya so. N̂examro tak nîmyaxe amxîkîthîrî pen komo meyeno komo ya, Sabew komo ya. Aporin komo rma Ow ero wara wîîkesî. Ero wa men wîîkes awya so.
9Taa, on wara men kacoko mîk hak rowon pono komo ya, Ai, tooto komo, akurun komo tak ahsîcoko etar̂maxi amohtome so. Karitî komo enpakacoko. Xiya mohcowpe ahnoro sowtatu komo.
10Amararîn komo pomotoponhîrî tak ciicoko akaciparan komo me. Anatîrî komo yatîkronkachonho marha ciicoko arahnu komo me. On wara kacowpe kar̂penînhîrî komo, Kar̂pe tak wasî, kacowpe.
11Oona men amohcoko amyamro mîk hak rowon pono komo. Oona esenmecoko cow wara. Apa kah yawno, asowtatun komo en̂epeko xiya kah yai.
12N̂eserepokacowpe mîk hak rowon pono komo. Xeosapa Woskaran pona mohcowpe. Iina keremes Ow mîk hak rowon pono komo yen̂ekachome, orowon mamhokono komo yen̂ekachome ha.
13Cohcow kasko puruma yepu koton̂e wara. Takîhso so tak nasî mararî pono yeperîrî. Xiya ahtoko ha uupa yeperîrî yapikmoso. Uupa yukun yen nasî copoyi, n̂etukmamyasî mak wok pen. Mer̂pora ro mak tooto komo yehtoponho nasî, kicicme ehtoponhîrî kom ha.
14Mer̂pora ro mak naxe tooto komo iito woskara po, en̂ekano ritopo po. Pahnoke tak nasî Aporin komo kamon, woskara pona esenmexapu komo yen̂ekacho.
15Ero po tak nawarpanwasî kaamo pen, nuun̂i pen marha. Esenîcke marha tak nasî xir̂ko pen okwe.
16Ero yimaw mayanasî tak Aporin komo reaw wara Siaw po. Tarai wara marha kesî Xerusaren po. Yîmtapotarî yanme n̂esewsîyasî roowo, kaapu marha. Ero yimaw tak tîyanan komo wacan wara nas Aporin komo, Ixaw Yana komo karihton̂e me.
17Ero yimaw on wara tak mîîkexe, Kporin komo xa Mîk ham Kaan, ponaro kehtopo kom ha. Siaw pono Mîk ham, tîyîpînî ro pono, mîîkexe. Oyewtonî ro mîn Xerusaren. Ero pona mokuhra ro mak tak naxe anarî yana komo waapa me.
Xuta Yepamtho Komo Wakresî Kaan Amn̂e
18Ero kaamo po tak îîpî rma n̂ewkwasî uupa yukun me ciixapu me. Paaka mown marha nîhcesî îh pononho tuuna yaporî wara rma. Ahnoro tuuna yaporî nasî tukmaxi tuuna ke, Xuta rowon pono mko ha. Kaan mîn yaw rma nasî tuuna pîtho. En̂exa tuuna nîhcesî Sitin Woskaran pore. Iitono komo natîrî tîhn̂e me nas okre.
19Iiponomra tko nas amn̂e Exitu. Naatî yewtî mera ro mak nasî Eton. Ero wa nasî iitononhîrî komo Xuta yepamtho pen komo wapatho me cexirî ke so okwe. N̂examro rowon po kicicme exihnî komo rma thakwa waihketken̂e okwe. Ero wa ehtoponhîrî komo poyero iiponomra nasî yîrowonthîrî komo.
20Xuta rowonî reha nasî tooto yeken me miya roro eroromero. Tooto yewton me marha nasî Xerusaren miya roro ehretawnomaxapu komo yewton me ha.
21Kicicme rma re xatken̂e Xuta komo pahxa, waihkano rin̂enho me ehtoponhîrî ka yîhcamnopîra wîxakn̂e. Wara rma tak kicicme n̂examro yehtoponho wîhcamnoyas amn̂e. Aporin komo yewton me nasî Siaw. Ero ke ero wara Xuta komo nakronomes amn̂e. Ero wicakî mak nas omtapotarî.
AMOAmos Nmewretho
1 2 3 4 5 6 7 8 9 Amos1
1Taa, Amosî mtapotarî tan mewresî an̂enîrî komo. Oper̂a ke tokye so xatken̂e Tekoa pono komo. N̂examro yakrono rma mîk xakn̂e Amos. Ixaw Yana komo pokono taki tî n̂een̂akn̂e noro Kaan n̂enpotho. Ero yimaw Usia xakn̂e Xuta komo kayaritomon me, Xeroboaw xakn̂e Ixaw Yana komo kayaritomon me hara, Xoas pen mumutho ha. Asakî cimn̂ipu rma tî ka xakn̂e roowo yesewsîtopo. Ero yimaw tî Ixaw Yana pokono n̂een̂akn̂e Kaan n̂enpotho. Ero rma n̂ekatîmyakn̂e.
2On wara kekn̂e, Mayanasî tak Kporin komo reaw wara. Siaw po rma ero wara kesî. Tarai wara ro mak kesî Noro Xerusaren po rma. Tîwrataxmu wara tak nasî woskara mko, oper̂a yosom yoku yetînamacho. Taatupe tak nasî naatî Kahmeru Yîpîn meretwono.
Mîk Hak Yana Komo Yen̂ekacho Kaan Ya
3On wara kesî Kporin komo, Osorwaw nasî Tamasku pono komo yehtoponho, kicicme ehtoponhîrî komo. 4 xa matko nasî ero wara ehtoponhîrî komo. Ero poyero n̂examro yemetanmecho wahkotora wasî. On wara xatken̂e n̂examro, Xireace pono pen komo n̂emetanmekyatken̂e ro mak okwe. Puruma yîpîpîtîkacho warai ke rma n̂examro pen n̂emetanmekyatken̂e, pehu ciixapu warai ke oko. Ero warai ke Xiriace pono komo n̂emetanmekyatken̂e okwe.
4Ero ke wehto men war̂mesî Asaew mîntho pona. Ben-Atace n̂irpotho marha wakn̂iyasî kayaritomo mîntho mko.
5Ewto metatantho yecetî marha wîhkocesî, Tamasku metatantho yecetî pen ha. Apen Woskaran pononho pen komo marha waihkesî. Bece Eten pononho pen marha waihkesî kayaritomo yamoyin ke cemyarkem ha. Miya kr̂a tak Siria pono pen komo naar̂axe waapa komo Kiri pona, kesî Kporin komo.
6On wara marha kesî Kporin komo, Osorwaw nasî Kasa pono komo yehtoponho hara, kicicme ehtoponhîrî komo. 4 me xa matko nasî ero wara ehtoponhîrî komo. Ero poyero n̂examro yemetanmecho wahkotora wasî. Ahnoro oyanan komo nahsîyatken̂e, napomiyatken̂e marha. N̂examro pen tak nîmyatken̂e Eton pono komo ya epethîrî pona so.
7Ero poyero wehto war̂mesî Kasa wacan pona. Iitono pen komo mîntho mko wakn̂iyasî kayaritomo mîntho.
8Astoce pononho pen komo marha Ow waihkesî. Askaron pono komo kayaritomon pen marha waihkesî. Ekron pononho pen komo yemetanmekn̂e me marha wasî. Piristew pen komo yakwenho waihtîkes okwe, kesî Kporin komo.
9On wara marha kesî Kporin komo, Osorwaw nasî Ciru pono komo yehtoponho hara, kicicme ehtoponhîrî komo. 4 xa matko nasî ero wara ehtoponhîrî komo. Ero poyero n̂examro yemetanmecho wahkotora wasî. N̂examro marha oyanan pen komo nahsîyatken̂e, napomiyatken̂e marha. Apomixapu komo tak nîmyatken̂e Eton pono komo ya epethîrî pona so. Etakno me re cesencerî, kachonho ponarora ro mak xatken̂e okwe.
10Ero poyero wehto war̂mesî Ciru wacan pona. Iitono pen mîntho marha wakn̂iyasî kayaritomo pen mîntho.
11On wara marha kesî Kporin komo, Osorwaw nas Eton pono komo yehtoponho hara, kicicme ehtoponhîrî komo. 4 xa tko nasî ero wara ehtoponhîrî komo. Ero poyero n̂examro yemetanmecho wahkotora wasî. Takno pen yepamtho komo wenari rma cetken̂e paraxkaxi. Yîpînîn yaw so exihra ro mak xatken̂e okwe. Miya roro nîrwonatken̂e n̂examro pen poko. Etîrwoxinkan me ro mak xatken̂e okwe.
12Ero poyero wehto war̂mesî Teman pona. Kayaritomo mîntho penî mko n̂ecakyas okwe Bosra pononho pen.
13On wara marha kesî Kporin komo, Osorwaw nas Amonita komo yehtoponho hara, kicicme ehtoponhîrî komo. 4 xa matko nasî ero wara ehtoponhîrî komo. Ero poyero n̂examro yemetanmecho wahkotora wasî. Wooxam pen komo wetîhketken̂e oko tarkem pen komo. Ero wa xatken̂e Xireace pono pen komo poko tîrowon komo yenmamnotome mak kica.
14Ero poyero wehto war̂mesî Haba wacan pona. N̂examro kayaritomon pen mîntho wakn̂iyas okwe, iitononhîrî pen. Ero yimaw rma yuu yuu kexe waapa komo etar̂mano ritopo me enmayataw. Ocowo imo me n̂enmayas ero po cetaporisom ha.
15N̂examro kayaritomonînho pen tak naar̂axe waapa komo anarî rowon pona. Noro maywenînho pen komo marha naar̂axe antomano rin̂enho pen komo rma okwe, kesî Kporin komo. Ero wara kesî Kporin komo n̂examro poko.

1On wara marha kesî Kporin komo, Osorwaw nasî Moabita komo yehtoponho hara, kicicme ehtoponhîrî komo. 4 xa matko nasî kicicme ehtoponhîrî komo. Ero poyero n̂examro yemetanmecho wahkotora wasî. Eton pono komo kayaritomonînho pen yochotho nakn̂itîkekn̂e ro mak kaw me cehso ro kica.
2Ero ke wehto war̂mesî Moabita pen komo cheka. Kayaritomo mîntho mko n̂ecakyasî Kerioce pononho pen. Waihyaxe tak Moabita pen komo etar̂mano ritopo chew, yuu yuu kacho chew rma, tuu kacho chew marha.
3En̂ekano rin̂enho pen marha waihkesî iitononhîrî pen. Akro rma iitononhîrî yantoman̂enho pen komo waihketîkesî, kesî Kporin komo.
Kicicme Xuta Yepamtho Komo Yehtoponho Tak N̂ekatîmyasî
4On wara marha kesî Kporin komo, Osorwaw nasî Xuta yepamtho komo yehtoponho hara, kicicme ehtoponhîrî komo. 4 xa matko nasî ero wara ehtoponhîrî komo. Ero poyero n̂examro yemetanmecho wahkotora wasî. Aporin komo ya tpanatanmetopo komo nanwekyatken̂e kica. Ero wa men ehcoko, kacho yewetîra xatken̂e kica. Cemaro mak n̂ewehcatken̂e kica anarme cehtome so, tporin pen komo mtapotachonho mak n̂ewehcatken̂e kica.
5Ero poyero wehto war̂mesî Xuta komo cheka. Kayaritomo mîntho mko n̂ecakyasî Xerusaren pono mko pen.
Kicicme Ixaw Yana Komo Yehtoponho N̂ekatîmyas Hara
6On wara marha kesî Kporin komo, Osorwaw nas Ixaw Yana komo yehtoponho hara, kicicme ehtoponhîrî komo. 4 xa matko nasî kicicme ehtoponhîrî komo. Ero poyero n̂examro yemetanmecho wahkotora wasî. Kir̂wan komo nîmyaxe tooto komo ya epethîrî pona so, prata pona. Yupurantamnî komo marha nîmyaxe epethîrî pona, tîhtarî komo pona mak kica.
7Anarimaw nasî roowo yupurantamnî komo tîpîrî po. Ero tow xe rma re naxe n̂examro kica, cerekayakayan̂em wara naxe ero tow xe. Yukurumîkîra cehsom komo n̂emetanmekyaxe okwe. Noro re poko rma nasî yîîm, yumumuru marha kica. Ero wara naxe emasî poko. Ero wa exirî ke so oyosotî yîwîrîyakamexpon̂e me naxe kica. Kir̂wanî ro mîn oyosotî.
8Tîmsom yapon mîtwo so n̂etîrapexe tooto komo ponon pona, Onîmîtho men epemak amn̂e, kachonho pona rma kica. Kawaxiyem marha n̂eer̂axe ponaro cehtopo komo mîn yaw so kica. Panatanmekno ritopo yanwetoponho yepetho me ahsîxapu n̂eer̂axe kica.
9On warai tko Ow ha, Amohew pen komo yar̂mapon̂enho rma Ow yîwya so. Kawno komo ro mak mîkyam xatken̂e kopi Amohew komo. Setru yepu waraitho mak mîkyam kopi kawno. Karitî komo marha mîkyam xatken̂e kahpar̂u yepu warai komo. Wara rma noro yipu pen komo yeperîri warai war̂mai, yimicin warai pen komo marha war̂mai.
10Exitu poi awekn̂enhîrî komo marha Ow. Axawa imo pore marha kaar̂atken̂e so 40 cimn̂ipu. Ero yinhîrî Amohew pen komo rowontho tak wîmye awya so.
11Weronomano rin̂e me marha wiir̂akn̂e amumuru komo anarî komo mak. Nasirew me wiir̂akn̂e anarî kom hara, kar̂pamxan komo. Ahce wa katî Ow mencetu amyamro Ixaw Yana komo, yaarono mera katî Ow mencetu? Ero wara wîîkes Ow Aporin komo.
12On wara tko mîxatken̂e, amyamro, kawaxiyem merpetken̂e kica Nasirew me cehsom komo ya. On wara marha mîîketken̂e kica weronomano rin̂e komo ya, Weronomano cirihra ro mak tak esko kica, mîîketken̂e okwe.
13Ero poyero awapikmon̂e komo wara xa tak wasî. Ahce na napikme tarara puruma yeperîrî ke copoyem, ero wara awapikmon̂e komo wara wasî.
14Kar̂pe tîtosomînhîrî komo kar̂pe tohra tak naxe okwe. Ekaritora marha naxe karitî komo rma ha re. Twaparî me mohxapu komo yopo exihra marha naxe sowtatu komo rma okwe.
15Twaparî komo yopo exihra naxe waiwî yar̂man̂e komo. Kar̂pe tîtosom me rma re naxe anarî komo. Noro yipu komo rma tîwîrîmacho komo yai emahcira naxe okwe. Kawaru mkawno komo meero emahcira naxe okwe.
16Kîî kan̂e pîn me rma re naxe anarî komo, sowtatu komo. Noro yipu komo rma tko n̂emahciyaxe ero kaamo po. Ponomra so mak n̂emahciyaxe okwe, kesî. Ero wa kesî Aporin komo.
Kaanî Mtapotarî Xa Tan Wekatîmyasî, Kesî Amos

1On wara marha kekn̂e Kporin komo apoko so, kicicme awehtoponhîrî komo poko. Entacoko ka, on wara kekn̂e, Ai, Ixaw Yana komo amyamro, kekyatken̂e so Exitu poi. Kicicme tko mîxatken̂e amyamro ahnoro okwe.
2Mer̂pora naxe noro re cehsom komo, roowo yakwerî poko hakno komo. Amyamro makî tko kmen̂eketken̂e so oyanan komo me. Ero me amen̂ekarî ke so tak kpanarexe so. Kicicme awehtoponhîrî komo yepetho me rma kemetanmekyaxe so.
3Iito re ma re cetar̂atu iito re esehtînopîra kexitaw so?
4Ahce wa nai reaw awya so, mayana ma re comota chew otowara rma cexitaw? Cewtarî yaw cexitaw reaw, kar̂pamxan, mayana ha ma re totowarî yahsîra cexitaw?
5Mîîye yaka ma re n̂emciya torowo roowo pona yaka, exihra ro mak exitaw mîîye? Ahce wa nai kiiwi etuntoxapu? Nawomya ma re kiiwi yahsîra exitaw ootî?
6Ahce wa natu ewto pono komo tuu kacho yentache, Kopi, kahra ma re natu awya so? Esemetanmekyataw so ewto pono komo Kporin komo n̂ekmexpotho mîn okwe esemetanmetopo komo, kapore xa nasî.
7Ahce na yekpora ro mak was Ow ha Aporin komo ekatîmra ka oyexitaw oyanton komo ya. Wekatîmyasî rma wa ero yipu aweronoman̂e komo ya.
8Mayanmo reaw kopi. Ero ke erasîra ma re natu tooto komo awya so? Kporin komo rma n̂ekatîmye kîwya so centamexposom. Ero ke weronomano cirihra ma re tat ha?
9Omtapotarî men ekatîmcoko Astoce pono komo ya, kayaritomo mîn yawno komo ya. Omtapotarî marha ekatîmcoko Exitu pono komo ya, kayaritomo mîn yawno komo ya xa hara. On wara kasko yîwya so, Ai, tooto komo, esenmecoko miya îh pona, Samaria yîpîn pona. Iito awexitaw so Samaria pono komo yehtopo encoko. Etpoko ro mak ehtopo komo encoko, tpoyino komo yemetanmetopo marha. Ero wara n̂examro yehtopo entatko.
10Takîhso kehtopo poko camkîno komo mak n̂examro okwe, kesî Kporin komo. Kayaritomo mîn yaka rma n̂enmekyaxe tînwaikathîrî pen komo yemyawnonho, tînwîrîmathîrî pen komo yemyawnonho marha.
Ixaw Yana Komo Yîwîrîmacho N̂ekatîmyasî
11Ero ke on wara marha kesî Kporin komo Kaan, Awaparî komo men mokyaxe amn̂e. Arowon komo poko hak n̂etar̂axe. Asowtatun komo mîntho n̂ixkexe okwe. Akayaritomon komo mîntho yawnonho marha naatîkexe, kesî.
12On wara marha kesî Kporin komo awya so, On wara na natu anarimaw oper̂a yosom komo, iyokuthîrî pen na n̂eske reaw. Ero yinhîrî reaw pen tak na waihke hara osomunhîrî. Yîmtai na nowya tookuthîrî petîtho asakî. Anarimaw panathîrî raconho mak nowya okwe. Ero wa xa marha n̂etîmcexe amn̂e Samaria pono pen komo. N̂examro yakro rma n̂etîmce anarimaw kamatho kotonho ciki, aponhîrî komo raconho marha na anarimaw. Ero wara mak n̂etîmcetu amn̂e Samaria pono komo amn̂e.
13-14On wara marha kesî Kporin komo Kaan owya, Kantoman̂e ro ha, Ai Amos, omtapotarî ka entakî. Xako yepamtho komo yemetanmecho tan wekatîmyasî. Ero men ka entakî ekatîmtome tak yîwya so. Pahxaro tak Ixaw Yana komo wemetanmekyasî kicicme ehtoponhîrî komo yepetho me. Ero kaamo po rma anarî ro ya tîmsom yaponho penî kr̂a wakuhr̂apesî, Betew pononho. Paaka meretîtho marha n̂ehkocesî aponhîrî kanahtawnonho mko pen. Roowo pona mak n̂epîrkesî.
15Mînînano marha kr̂a wixkesî cwotu yimaw yaw ehtoponhîrî komo, kaamo yimaw yaw ehtoponhîrî komo marha. Anarî n̂exixkesî mîîmotho mahpin ke ciixapunhîrî pen. Mîîmo imo penî mko n̂ehcamnoyas okwe kesî Kporin komo. Ero wa men kesî Noro.
Ixaw Yana Komo Yemetanmetoponho N̂ekatîmyasî Kaan

1On wara marha kesî Kporin komo awya so, Ai, paaka woosî warai komo amyamro, Basan pono komo warai. Samaria Yîpîn pono komo amyamro wooxam komo, omtapotarî ka entacoko. Yupurantamnî komo mapickexe epeman me ro mak okwe. Emyawnomnî komo yemyawnonho maatîkexe kica yîhyai so. On wara mîîkexe aan̂o komo ya, Kawaxiyem ka eeko kwokru, mîîkexe.
2Apokono komo rma tko n̂ekatîmyakn̂e Kporin komo, yaarono xa ha. Yaaro xa wasî kir̂wanî ro me ero wa xa marha yaarono tan wekatîmyas awya so, kekn̂e. Awatopo komo me men n̂enmayasî pahxaro. Kiiwi warai ke rma awar̂axe so Noro oko. Awepamthîrî pen komo marha naar̂asî kiiwi warai ke oko, yîmtoxapu pen komo.
3Pataw tak mîîcexe ewto poi. Cetawkaxi tak nas ewto wacan. Ero yaw rma mîîcexe awkaxapu yaro. Miya kr̂a awen̂epexe so Ahmon wece, kesî Kporin komo awya so.
4On wara marha kesî Noro, Amohcoko rma Betew pona. Iito tak oyanwekn̂e me ehcoko. Xiwkaw pona marha amohcoko apanatanmetopo komo yanweso emapona roro. Enmar̂atîxera ehcoko awokuthîrî komo pun tîmsom me. Asorwaw ro enmapuche roro marha ehcoko awemyawno komo raconho, cisimu me tîmsom.
5Puruma marha akn̂icoko wahrututpamnoxapu, Kir̂wan̂he mai ham okre, kacho ha. Apoyino komo an̂ihcoko ero yipu tîmyataw awya so, awanme ro so tîmsom tîmyataw ha. Tpoxwe ro mak nasî ero yipu poko awehtopo komo awya so, Ixaw Yana komo ya, kesî Aporin komo Kaan awya so.
6On wara marha kesî Noro awya so, On wara cma re ka wîxakn̂e apoko so, yusmumnî me ayorî komo wiir̂akn̂e ahnoro ewto pono komo. Iyurumnî me marha kiir̂atken̂e so amyamro ewto pono komo. Wara rma ohyaka mokuhra rma mîxatken̂e okwe, kesî Kporin komo awya so.
7Tuuna marha ekmexpora wîxakn̂e amararîn komo yatîkren̂e. Osorwaw nuun̂i ka xakn̂e anatîrî komo yeperîrî yenmetopo ero yimaw rma tuuna yekmexpora wîxakn̂e. Anarimaw so anarî pona tuuna wekmexpekn̂e, ewto pona. Anarî pona ekmexpora wîxakn̂e hara. Anarî mararîn pona mokuhra xakn̂e tuuna okwe. Ero ke thakwa naawaiyakn̂e iitono naatî pen okwe.
8Tutunarî komo ka cetken̂e apoyino komo anarî ewto pona. Ero wa cetken̂e 2 ewto pono komo, 3 ewto pono komo anarimaw. Epîrkaporono wara mak cetken̂e okwe. Wahra so makî tko nanîmyatken̂e tutunarî komo cesemetanmeso okwe. Wara rma owece etaknamara rma mîxatken̂e okwe, kesî Kporin komo.
9Emapona roro anatîrî komo yipin̂on̂e wekmexpekn̂e. Anatîrî komo yeperîrî payarecho tak wekmexpekn̂e, naatî yeper̂an marha okwe. Anarimaw so tahwore natîkwakn̂e anatîrî komo, uupa yatî, piiku yepu, oripa yepu marha. Makaka warai tko mokyakn̂e yaarî yahn̂e hara okwe. Wara rma ohyaka xa hara mokuhra mîxatken̂e okwe.
10Aweper̂an komo marha wekmexpekn̂e okwe, Exitu pono komo yeper̂an warai xa marha. Apoyinonhîrî pen komo marha waihkekn̂e, kar̂pamxan pen kom ha, kacipara imo ke Ow waihkekn̂e. Awokuthîrî komo marha Ow waihkekn̂e kawaru pen, anahsîthîrî komo rma. Okoputhîrî komo tak kowakn̂e ro mak awetarî komo yawno rma kica. Wara rma ohyaka xa hara mokuhra mîxatken̂e okwe, kesî Kporin komo awya so.
11Awewton komo marha wakn̂iyakn̂e anarî komo mak. Sotoma pen wara xa marha wakn̂iyakn̂e, Komoha pen wara marha. Wehto kametho wara rma mîxatken̂e, wehto ywai towxapu wara. Ero wara mîxatken̂e okwe. Wara rma oyaka xa hara mokuhra ro mak mîxatken̂e okwe, kesî Kporin komo awya so.
12Ero ke ero wara rma xa hara kemetanmekyaxe so amn̂e. Ai, Ixaw Yana komo amyamro, on wara wîîkes awya so, Ponaro awehtopo komo tak meen̂axe amn̂e. Ero ke tak etakir̂wamcoko ha men kopi.
13On warai Mîkro awemetanmekn̂e komo, îîpî ciin̂e Mîkî capahno me ehxapunhîrî, ocowo yekmexpon̂e marha Mîkî, cesehtînotopo yîhtînomexpon̂e marha kîwya so. Saa kachonho yawarparen̂e marha Mîkî. Îîpî meretwo roro cetarisom marha, roowo poko hakno komo pore cetarisom ha. Kporin komo Kaan xa Mîkî, Noro yosotî, kantoman̂e ro, ero wa nasî Noro yosotî.
Awehtoponhîrî Komo Tak Poxunkacoko, Kesî Kaan

1Ai, Ixaw Yana komo amyamro. Apînîn yaw so kîwracesî. Ero wara owratacho tan wekatîmyasî. Ero ke omtapotarî ka entacoko.
2On wara naxe Ixaw Yana komo, emasî wara naxe epîrkaxapu wara. Awomnî me ro mak tak n̂epîrkai okwe. Tîrapono wara mak nasî tîrowon po. Akronomra ro mak nas iito, anîmn̂e exihra ro mak nasî.
3On wara kesî Kporin komo apoko so, Awewton pono komo ka cexe kîrkomo sowtatu me. Anarî ewto pono komo cexe 1.000 sowtatu me. 100 makî tko mokyaxe hara etîmtoxapu kom hara. Anarî ewto pono komo cexe 100. 10 mak mokyaxe hara etîmtoxapu kom hara. Ero wicakî so mak naxe Ixaw Yana komo, etîmtoxapu komo amn̂e.
4On wara marha kesî Kporin komo awya so Ixaw Yana komo ya, Ow epocoko waipîra awehtome so.
5Betew pona tohra ehcoko awakronoman̂e komo yeposo. Xiwkaw pona marha tohra ehcoko, Behseba pona marha tohra ehcoko. Xiwkaw pono pen komo tak naar̂axe waapa komo anarî pona roowo pona. N̂ehcamnoyasî tak amn̂e Betew, ewto pen ha.
6Kporin komo mak xa epocoko waipîn me awehtome so. Noro ponarora rma awexitaw so Xose pen yepamtho yakn̂in̂e wara tak nasî Noro. Wehto yeihkan̂e exihra ro ma tak nasî Betew pono okwe.
7On warai amyamro okwe, takîhso ciino rin̂e pîn komo amyamro. Ahwokano rin̂e me mak maxe tohnaw mak okwe. Kir̂wan̂he kehtopo yar̂man̂e me mak maxe roowo pona ar̂man̂e wara okwe.
8On warai reha Mîk Kporin kom hara, xir̂ko imo yakîhton̂enho Mîk, yaipî yohyarî yakîhton̂enho marha. Awarpanawnonhîrî komo yenmanokan̂e marha Mîkî. Anarimaw so katpanînhîrî nawarpares hara kosope cehso ro. Tuuna marha nan̂ikyasî Noro tuuna imo kwawnonho. Ero tak nukmamyasî roowo pore miyan pore rma. Kporin komo xa Mîk ha Noro yosotî.
9Karitî komo yîwîrîmacho yekmexpon̂e marha Mîkî. Ewto pen yakn̂in̂e marha Mîkî, twacayem yakn̂in̂e rma.
10Anarî komo rma re kicicme ehtopo komo n̂ekatîmyasî roro po rma. Noro yipu komo xera ro mak naxe iitono komo. Takîhso tîmtapotaxmu komo yîwîrîyakan̂e marha mîkyam okwe.
11Emyawnomnî komo yapikn̂e wara marha maxe okwe. On wara mîîkexe yîwya so, Ehcoko ha men puruma anaputhîrî komo raconho rma kayaritomo ya tîmsom, mîîkexe kica. Ero ke on wara men maxe amn̂e ero wa kan̂enho komo, amîn komo rma re miir̂atken̂e toopu ke twacayem. Ero yipu yaw rma tko exihra tak maxe amn̂e. Anatîrî komo marha re miir̂atken̂e uupa yatî tpoxwe cepetaxmu kom ha. Ero yipu yeperîrî yukun yerîhra marha maxe okwe.
12Weenasî wa ha kicicme roro awehtoponhîrî komo. Kicicme xa mîxatken̂e emapona roro. Takîhsom yemetanmekn̂e komo amyamro okwe. Puranta marha mahsîyaxe kicicitho komo yen̂ekara awehtamci kom okwe. Emyawnomnî komo yemetanmekn̂e komo yen̂ekara marha maxe okwe.
13Ero wa awexitaw so tîtken̂e mak naxe tweeno komo kicicme ro mak exirî ke so akayaritomon komo, en̂ekano rin̂e komo marha.
14Kir̂wan̂he mak awexi xe tak ehcoko. Kicicme awehtoponhîrî komo poxunkacoko marha. Ero wara ehcoko waipîra so n̂he awehtome so. Ero wara awexitaw so tak awakronoman̂e komo me tak nasî Noro, Aporin komo, awantoman̂e ro kom ha. Noro nas amna yakronoman̂e me, mîîkexe tooto komo ya, ero wara rma tak nasî Noro ero yimaw.
15Kicicme awehtoponhîrî komo xatî pîn me tak ehcoko, Kir̂wan̂he awehtoponhîrî komo xatî me tak ehcoko. Yaaro mak en̂ekano rin̂e me ehcoko. Ero wa awexitaw so tak apînîn yaw so na nai Aporin komo, awantoman̂e komo. Xose pen yepamtho pînîn yaw tak na nai, etîmtoxapu komo pînîn yaw ha.
16Ero ke on wara kes hara Kporin komo awya so, kantoman̂e ro, Amn̂e tak tîwrataxmu komo naxe ahnoro esama yaw so. Okwe okwe, kexe tarara yesamarî yaw so. Amohcoko yîwrataxi, kexe mararî yosom komo ya, yaana me tîwrataxmu komo ya marha.
17Uupa yatî chew so marha naxe tîwrataxmu komo. Ero wa nîwracexe achere so owtorî ke, kesî Kporin komo awya so.
18On wara marha kesî Noro awya so, Cetwîrîmaxmu ro mak amyamro Aporin komo kamon yenî xatî komo. Ahce wa awehtome so Aporin komo kamon yenî xe mat ha? Awarpape men n̂enmayasî ero po, katpape enmapîra ro mak nas okwe.
19On wara maxe amyamro ero kaamo yenî xatî komo, reaw na n̂een̂a cesetakaxmu, twece tmohsom n̂een̂a kopi. Ero ke n̂emahciya. Ero wa emahciyataw uhsu makîrha tak mokya hara noro wece. Anarimaw tîmîn yaka n̂ewomya tooto. N̂etamoyececesî iito twacan po. Ero wara cecececetaw okoyi tak namoyeske oko. Ero wara rma maxe amyamro Kporin komo kamon yenî xatî komo.
20Awarpape ro mak tak men nasî Aporin komo kamon. Katpape exihnî me ro mak nasî. Awarpape ro mak nasî, katpape exihra ro mak okwe. Ero wa men nasî Aporin komo kamon.
21On wara keen̂axe so, mahwowaxe ha re awahwotacho ro komo po so kaamo po. Ero wara awahwotacho komo xera ro mak tko wasî kica. Kicicme ro mak nas owya. Yînmîra ro mak wasî Kaan poko awesenmetopo komo.
22Awokuthîrî komo punu rma re mekyaxe takn̂itîkaxmu me, puruma marha mekyaxe anatîrî komo yeperîrî. Owya tîmsom me rma re mekyaxe. Ero yipu tko ahsîra ro mak wasî. Anarimaw tupurukyem pun mekyaxe awokuthîrî komo pun owya tîmsom me, Aaxe xa was okre, kacho me tîmsom. Ero yipu ponarora ro makî tko was okwe.
23Opanapickan̂e wara mak wences okwe awanorî komo. Arîhra tak ehcoko on̂entarî me. Waano me marha mîyorkexe ahpa. Ero wa iyorkacho yentara ro mak was okwe.
24On wara xa matko ehcoko, yaaro mak ciino rin̂e me roro ehcoko. Eepu wara rma ciicoko ero wa awehtopo komo, porin eepu wara. Kir̂wanhe awehtopo komo ciicoko tuuna yaporî wara, apaipînî ro wara.
25Ai, Ixaw pen yepamtho komo amyamro, on wara marha wîîkes awya so, ahce wa mîxatken̂e pahxa axawa imo po awexitaw so. Owya tîmsom ma re makn̂iyatken̂e awokuthîrî komo pun, anatîrî komo yeperîrî marha? 40 cimn̂ipu ero yipu makn̂iyatken̂e rma re, onoke ya tîmsom me mak ha tko na okwe.
26Moroke mîn xa matko maar̂atken̂e akayaritomon mîn ha. Mîn hak mak maar̂atken̂e ciixaputho, ponaro awehtopo komo kica. Xir̂ko marha maar̂atken̂e ponaro awehtopo komo kuknon. Ero yipu miir̂atken̂e ponaro awehtopo kom ha.
27Ero ke ken̂epexe so tak miya Tamasku mkaino pona. Mokuhnî me ken̂epexe so, wîîkes Ow aporin komo. Kaan, awantoman̂e ro komo, kacho Ow, oyosot ha, kesî Noro. Ero wara kes awya so.
Kicicme Xa Naxe Cemyawnoyem Komo, Kesî Kaan

1On wara marha kesî Kporin komo awya so, Ai, Siaw pono komo amyamro, eserepokan komo ka amyamro, on wara wîîkes awya so, mîwaiyaxe men amn̂e. Ero wa xa marha maxe amyamro hara Samaria Yîpîn pona enîn̂e kom hara. Anarî rowon pono komo yopono rma re amyamro. Amtapotarî komo yentaxi mokyaxe Ixaw Yana komo. Awaikacho komo tko awepor̂axe so amn̂e.
2On wara tak ehcoko, Kawn̂e pona etocoko. Itono komo encoko. En̂exa tak etocoko hara Amace yenso hara. Ewto imo xa mîn Amace. Ero yinhîrî Kace pona etocoko hara Piristew komo yewton pona. Kir̂wan̂he ma re matu n̂examro yopo? Porin me ma re xakn̂e yîrowon komo arowon komo yopo?
3On wara mîîkexe amyamro, Pahkî exiche mak tak n̂enmaya tantono pen komo waihtopo me, mîîkexe. Pahnoke tko nasî waihkano ritopo awanme so rma okwe.
4Kir̂wanî ro pona metîrapexe akaman komo pona. Erepanci yotho ke porokutoxapu mîn awetîrapotopo komo. Metîrapexe aweremacho komo pona marha. Kahn̂eru pun nasî awotî komo me awokuthîrî komo punu rma. Paaka xîkîtho pun marha nasî awotî komo me, tupurukyem pun.
5Pioraw warai mîyorkexe. Anarmerpan warai makîhcexe raatî mko Tapi pen wara rma.
6Uupa yukun meer̂axe parakwe yawno. Kir̂wanî ro ke marha mekapexe katî ke. Wara rma ahwokara rma maxe Xose yepamtho komo yîwîrîmacho poko okwe.
7Ero ke yihcirî me awar̂axe so awaparî komo. Anarî roowo pona thakwa awar̂axe so okwe mokuhnî me hara. Ero yimaw awahwotacho komo me eseresmara tak maxe, awapon komo pona marha expotara tak maxe.
8Ero ke apoko so nîmtapotai Aporin komo Kaan. Yaarono me ro mak nîmtapotai, cehtopo rma n̂etahce towîhnî me ro mak yîhtînomexpotome tîmtapotachonhîrî. On wara kekn̂e, On wara xa wîîkes Ow Aporin komo Kaan, mer̂pono pîn komo yantoman̂e, Kicicitho me ro mak nas owya Xako yepamtho yehcoyoponkacho. Yîmîn komo xera ro mak wasî cepethîkemu mko ha. Ero ke iitono komo war̂mapesî waapa komo ya. Ahnoro ero pono mko wîmyasî yîwya so.
9Waapa mokyataw 10 na natu kîrkomo ero re yaw mîîmo yaw. Ero wa exitaw so n̂examro pen waihyaxe okwe.
10Ero yinhîrî na mokya waihkaxa pen yananînho okoputhîrî yaaso. Naar̂a tak mîîmo yai akn̂itome. Iito rma exitaw tooto mîîmo yaw rma on wara kesî yîwya, Nai rma tooto yokoputho iito ahyaw? Exihra tak ha, kesî iitono. Ero yinhîrî on wara kes hara, Tîtken̂e mak esko. Kporin komo yetacira ro mak men cexpore nasî, kesî. Ero wa nîmtapowaxe amn̂e.
11Awaparî komo nantomesî rma Kporin komo amînthîrî komo yakuhr̂apocho poko. Ero ke porin penî mko nakuhr̂apesî mîîmotho, wahrai penî mko marha.
12Ahce wa kawaru nai awya so, kar̂pe ma re cee toh pore? Toopu porin ma re mîpometu mararî me, paaka ke mîpomet ha? Amyamro tko miir̂axe yaaro en̂ekano ritoponho anarme ro mak, erexkuthîrî warai me miir̂axe kica. Kir̂wan̂he awehtoponhîrî komo mîîr̂axe cîmîkno warai me mak kica.
13On wara marha maxe, mahwowaxe ero pîntho poko. On wara marha mîîkexe, kar̂pe cehtîkexe kanme ro so rma okre.
14On wara marha kesî Aporin komo Kaan, awantoman̂e ro komo, Ai, Ixaw Yana komo, anarî rowon pono komo men werepokesî awaparî komo me mohtome. N̂examro tak men awemetanmekyaxe so ahnoro. Amace pona rorono pen komo n̂emetanmekyaxe, Araba woskaran pona rorono pen komo marha. Ero warai pen komo n̂emetanmekyaxe okwe, kesî. Ero wa men kesî Aporin komo Kaan.
Mîn Hak N̂enpesî Kaan Aamoso Ya Ixaw Yana Komo Yemetanmecho
7
1Ero yinhîrî tînîhtînorî tak n̂enpekn̂e Kporin komo Kaan owya owosoto me mak. Makaka warai komo nakîhcekn̂e mer̂pono pînî ro mak. Puruma yeperîrî ka nîhkocetken̂e kayaritomo maywen komo. Ero yinhîrî natîkwakn̂e xa hara ponan hara.
2Ero yimaw mokyakn̂e tak makaka warai kom hara. Ahce na atîhtaxapu nîhkocetîkekn̂e okwe exihra cehso ro. Ero yipu ween̂akn̂e owosoto me. Ero yinhîrî kîmtapowakn̂e Kporin komo Kaan yakro, On wara wîîkekn̂e yîwya, Apa, Xako yepamtho komo yehtoponho cma re mîhcamnoyasî, kicicme ehtoponhîrî komo. Waihtîketu men okwe. Asak mak naxe n̂examro okwe, wîîkekn̂e Kporin komo ya.
3Ero ke ero warai yîhtînopîra tak xakn̂e Kporin komo enmetopo komo. Taa, makaka warai komo yekîhra wai ham, kekn̂e owya.
4Ero yinhîrî tak on warai n̂enpekn̂e xa hara owya Kporin komo Kaan n̂examro yemetanmecho xa hara. Wehto tak n̂ekmexpekn̂e n̂examro pen yemetanmecho. Ero ke tak n̂etahsîyakn̂e, tuuna imo nakn̂itîkekn̂e, roowo marha nakn̂iyakn̂e okwe.
5Ero yenîche kîmtapowakn̂e xa hara Kporin komo Kaan yakro. On wara wîîkekn̂e yîwya, Apa, wehto cma re meihkesî. Waihtîketu men okwe. Asak mak naxe n̂examro okwe, wîîkekn̂e yîwya.
6Ero ke ero warai emetanmetopo komo yîhtînopîra tak xakn̂e Kporin komo. Taa, wehto yekmexpora wai ham, kekn̂e owya.
7Ero yinhîrî on warai tak n̂enpekn̂e xa hara owya tînîhtînorî xa hara, waaca kanahtaw xakn̂e Noro. Pataw ciixapu mîn xakn̂e waaca, pataw ehtopo yukuknomacho ke ciixapu mîn xakn̂e, xapopo warai ke ciixapu ha. Ero yipu yukuknomacho rma xakn̂e Kporin komo yemyaw.
8Ero yinhîrî on wara kekn̂e Kporin komo owya, Ai Amoso, ahce meen̂a tan? kekn̂e owya. Waaca yukuknomacho tan ween̂asî, pataw ehtopo yukuknomacho xapopo warai ha, wîîkekn̂e. On wara kekn̂e hara Noro owya, Ixaw Yana komo yehtopo yukuknomacho wiir̂asî n̂examro cheka, pataw ehtopo komo yukuknomacho ha. N̂examro yari tohra xa hara wasî, kekn̂e owya.
9N̂etakuhr̂apesî tak amn̂e onok na ya tîmsom yaponho, îh pono mko ha. Isake pen yepamtho n̂iritho mîn n̂etakuhr̂apes okwe. Ponaro Ixaw Yana komo yehtopo mîn wixkesî. Xeroboaw yepamtho pen paraxkachome marha tak kawomyasî. Okaciparanî imo ke rma paraxkesî, kekn̂e Kporin komo owya. Ero wa kekn̂e.
Amos N̂eiyasî Amasias Yîmtapotarî Poyero
10Ero yinhîrî takî tî tîmtapotarî yekatîmn̂e n̂en̂epekn̂e Amasias Xeroboaw ya, Ixaw Yana komo kayaritomon ya. Tîmsom pokono mîk xakn̂e Amasias, Betew pono ya tîmsom pokono ha. On wara kacho tî kamexpekn̂e yîwya, Ai apa, moso Amos aaxatîmnokapes okwe amaywen komo ya kica, Ixaw Yana komo ya. N̂examro tak men nahwokamexpesî ro mak okwe.
11On wara men kesî noro apoko kica, Pahxaro tak waihyasî amn̂e Xeroboaw pen waapa kaciparan ke oko. Ixaw Yana pen komo marha naar̂axe waapa komo anarî rowon pona. Iito tak naxe mokuhnî me ro mak okwe. Tîrowon pohra ro makî tak naxe okwe, kesî Amos kica, kan̂e n̂en̂epekn̂e kayaritomo ya.
12Ero yinhîrî Amos ya rma tak tî kekn̂e hara Amasias. On wara kekn̂e. Ai, Kaan n̂enporî yenîn̂e amoro, etoko kr̂a miya Xuta komo rowon pona. Iito tak awru tohko, iito mak weronomano cirko.
13Tan Betew po ekatîmra ro mak tak esko. Ponaro kayaritomo yehtopo mîn nasî tan, kayaritomo mîn marha, kekn̂e Amasias Amos ya.
14On wara n̂eyukyakn̂e Amos, On warainhîrî owî, weronomano rin̂enho pîn ow. Weronomano rin̂enho pen mumutho pîn marha ow. Oper̂a yosomînho mak ow. Sikomoro yepu yeperîrî pokononho ro mak ow.
15Oyantomekn̂e Kporin komo oper̂a yentopo poko rma oyexitaw. On wara kekn̂e Noro owya, Ai Amos, oyanan komo yaka etoko Ixaw Yana komo yaka. N̂examro weronomaxi etoko, kekn̂e Kporin komo owya.
16Ero ke oroto tak wekatîmyasî Kporin komo mtapotarî apokono hara. Ero ke omtapotarî ka entakî, On wara mîîkes owya, Ixaw Yana komo weronomacho yekatîmra ro mak tak men esko. Isake yepamtho komo yahwokacho yekatîmra marha esko, mîîkes owya.
17Ero ke on wara men kesî Kporin komo apoko hara, On wara tak nasî apici amn̂e, kîrkomo pohkan̂e ro me tak nasî ewto imo po. Amumuthîrî pen komo reha waihyaxe kacipara ke, awemsîthîrî pen komo marha. Arowonthîrî marha nukuknomexe tooto komo, nîraconkexe marha anarî komo ya tîmsom me. Amoro tak mîwaiyasî anarî yana komo chew, kicicitho komo chew. Ixaw Yana komo rma naar̂axe waapa anarî yana komo cheka mooxe, tîrowonî ro komo pohra ro mak okwe, wîîkes awya, kekn̂e Amos Amasias ya. Ero wa kekn̂e.
Ecmamnopîra Tak Wasî Ixaw Yana Komo Yemetanmecho, Kesî Kaan

1Ero yinhîrî tak on warai n̂enpekn̂e hara owya Kporin komo, awci warai mîn n̂enpekn̂e owya. Naatî yeperîrî ke tarkem mîn n̂enpekn̂e owya, kaamo yimaw potuxapu.
2On wara kekn̂e Noro owya, Ai, Amos, Ahce meen̂a iito? kekn̂e owya. On wara weyukyakn̂e, Awci warai ween̂asî naatî yeperîrî ke tarkem, kaamo yimaw potuxapu. On wara kekn̂e hara Noro owya, Taa, N̂eexi tak ha Ixaw Yana komo yukurunpetopo owya. N̂examro pen watohra tak wasî panareno riyataw owya.
3On wara wîîkes Ow, Aporin komo Kaan, N̂examro waihtopo me enmayataw tak on wara naxe n̂examro, nîwracexe tak omîn yaw ewanomaxapunhîrî komo. Mer̂pora ro mak tak nasî tooto pen yokoputho. Miya xiya wara mak nasî tar̂maxi so kr̂a. Tîtpe tak nasî ewto ero yimaw.
4-5On wara maxe amyamro kica, emyawnomnî komo yapikn̂e wara ro mak maxe kica. Yupurantamnî komo mîwîrîmexe ro mak okwe. Omtapotarî men entacoko. On wara mîîkexe, Oroto tak n̂epatakesî nuun̂i. Ero yimaw keseresmacho ro komo tak nasî kica. Ahcemaw ero me keseresmacho n̂enahca hara kwarawantachome tak mararî pono yeperîrî poko? Ahcemaw tak kokmamya kepokaretoponhîrî komo puruma poko kwarawantachome so tak, mîîkexe kica. On wara marha maxe, wahra miir̂axe kica warawa kuknomacho, tîmsom yen ha. Porin me marha mukuknomexe sikru, anîmrî komo yepetho hara kica. Awemyawno yawsîn kuknomacho miir̂axe anarme awarawan komo yemîknotome kica.
6On wara marha maxe yupurantamnî komo yahsîtome awya so awanton komo me prata pona kica. Emyawnomnî komo mahsîyaxe awanton komo me ahtathîrî komo pona mak kica. Puruma poko awarawanwataw so ero pîpîtho rma mesmexe eperîrî yakro awarawan komo ya tîmtome tak kica.
7Ero ke Ixaw Yana komo poko nîmtapotai Aporin komo. Yaaro xa nîmtapotai towîhnî me ro makî. Xako yepamtho komo yehcoyoponkacho n̂etahcakn̂e yaaro xa entachome yîwya so. On wara kekn̂e, Ixaw Yana komo yehtoponho yîhcamnopîra ro mak men wasî.
8N̂examro yen̂eketaw tak owya n̂esewsîyasî tak orowon. Nîwracexe marha ero pono komo ahnoro. Ero yimaw on wara nasî tantono roowo, nawomyasî ro mak tuuna yepu wara rma, yukmetawno wara. N̂esewsîyasî tak, ero yinhîrî napayas hara Exipsiu komo yewkuru wara. Ero wara tak nasî orowon ero yimaw.
9On wara marha wîîkes Ow, Aporin komo Kaan, Ero kaamo po tak kaamo n̂emihcasî kamarakataw rma. Oyanme rma wa ero wara nasî. Roowo wawarparesî katpape ehxapunhîrî rma.
10Awahwotachonhîrî komo marha wiir̂asî awratacho komo me hara okwe. Awanorî komo yaatoponho wiir̂asî awratacho komo me marha okwe. Kumixitho mak tak wamrupesî kr̂a awya so ahnoro. Kîkanamurinkexe so marha kr̂a ahnoro. Ero yimaw tak mîwracexe amumuthîrî pen pînîn yawno wara, cewn̂anînhîrî pen pînîn yawno wara. Awemetanmetoponhîrî komo kokmamyataw, ahwora ro mak mîkokmamyaxe okwe. Ero wara men kiir̂axe so amn̂e, wîîkesî.
11On wara marha wîîkes Ow, Aporin komo Kaan, Ero yimaw rooma pokono me ro mak tak kiir̂axe so. Anahrî komo yexihtorî pîn mîn aroman komo, awokru komo yexihtorî pîn marha mîn. Kporin komo mtapotarî yentatorî ke xa mîromanaxe okwe.
12Xehxa cexe tooto komo tuuna imo yecihtai. Miya ro mak cexe anarî yecihtaka hara. Twaimamsom wara mak cexe okwe. Mehxa marha mokyaxe nohce n̂ixa, miya ro mak cexe oesce yaw roro hara. Kporin komo mtapotarî n̂epor̂axe ero wara. Entara rma tko naxe okwe.
13Ero yimaw n̂ekar̂kexe ro mak emasî komo, cenporem komo. Kar̂pamxan komo marha n̂ekar̂kexe karitînhîrî komo rma. Twokru komo yexihtorî ke n̂ekar̂kexe okwe.
14On wara naxe anarî komo, kicicme Samaria pono komo yehtopo xa n̂etahcaxe yaarono me xa takk tîmtapotarî komo yentachome entan̂e komo ya. On wara kexe anarî kom hara, Yaaro tan wîîkesî. Yaaro, waipîn me nasî Taan pono, ponaro kehtopo komo, ero wa xa marha yaaro tan kîmtapowasî, kexe kica. On wara kexe anarî kom hara, Yaaro tan wîîkesî. Yaaro, waipîn me nasî Behseba pono, ponaro kehtopo komo, ero wa xa marha yaaro tan kîmtapowasî, kexe kica. Ero yipu yetacin̂e komo tak n̂epîrkexe amn̂e okwe. Awomnî me ro mak tak n̂epîrkexe okwe, kekn̂e Kporin komo. Ero wara kekn̂e.
Ixaw Yana Komo Waihkacho N̂ekatîmyasî Rma

1Taa, ero yinhîrî Kporin komo tak ween̂akn̂e. Cececetoso xakn̂e tîmsom yakn̂itopo mîtwo. On wara kekn̂e owya, Mapata kanahtawno etapakî. Kar̂pe etapakî esewsîtome tak metata makokorono. Ero wa etapetaw n̂emacakesî tak omîntho. Ero yawno pen komo n̂erewnukyas oko. Emahcixapunhîrî komo tak Ow paraxkesî kacipara ke. Cewn̂e n̂hema emahcira thakwa nasî, pîra ro mak ha.
2Anarimaw na yuhnaka roro nahcetu miya ro mak roowo yatumnaka roro. Iina rma tko n̂examro wahsîyasî oyamorî ke. Anarimaw na kainatu kah yaka roro. En̂exa rma tko n̂examro wenîhces hara.
3Anarimaw na n̂eseyamyatu Kahmeru Yîpîn meretkoso rma. Iina meero n̂examro wepor̂asî. Wahsîyasî tak. Anarimaw na n̂eseyamyatu tuuna imo kwaka, weyun yaka ro makî. Iina n̂eseyamyatu enîhra oyehtome. Iitono rma tko wantomesî okoyi n̂examro pen yeskan̂e me.
4Anarimaw na n̂examro pen naar̂atu yiixatî pîn komo, anarî pona thakwa roowo pona. Iitono rma tko wantomesî sowtatu n̂examro pen waihkarî poko kacipara imo ke. N̂examro wentîkesî emetanmechome, akronomara ro mak oyehtome ha.
5On warai Ow Aporin komo, Aporin komo xa Ow awantoman̂e ro komo. Roowo yapeyataw owya xukrape tak n̂ehtîkesî. Ero pono komo tak nîwracexe ahnoro. Ahnoro roowo tak nukmesî N̂iru Yepu wara. Ero yinhîrî napayas hara yaporî wara, Exipsiu komo yewkuru wara.
6Kah yaw rma omîn wiir̂asî. Ero yapon wiir̂asî roowo pona. Tuuna yekpon̂e marha Ow tuuna imo kwaino rma. Ero rma wukmamyasî roowo pona. Aporin komo Owî, oyosot ha.
7On wara maxe amyamro Ixaw Yana komo, Eciope komo wara rma maxe owya, wîîkes Ow Aporin komo. Exitu poi Ixaw Yana komo wekyakn̂e, awekîra so katî wîxakn̂e awya so? Piristew komo wekyakn̂e Kaptorî poi. Siriu komo wekyakn̂e Kiri poi hara. Ero wa ekno rin̂enho Ow ha.
8Kicicitho maywen komo yenîn̂e roro Ow Aporin komo. N̂examro pen waihketîkesî exihra cehso ro roowo po. Xako pen yepamtho reha waihkatîkara wasî, wîîkes Ow Aporin komo.
9Ero yimaw oyanton komo wantomesî Ixaw Yana komo yîmyapotopo poko. N̂examro pen tak wîmyapesî mîk hak rowon pono komo chew exitaw so. Puruma nîmyapexe mararî yosom komo ero wara wîmyapesî. Wara rma cewn̂anî rma ciki yathîrî epîrkara nasî roowo pona.
10On wara tko kexe kicicitho komo, oyanan komo poyino, Keporîra ro mak mexe nasî kahwokacho komo. Mokuhra ro mak naxe waapa komo. Enîhra ro mak taxe kahwokacho komo, kexe. Ero wara kan̂e komo waihyaxe rma ahnoro kacipara imo ke paraxkaxapu me.
Ixaw Yana Komo Nakronomesî Kaan Amn̂e
11On wara marha wîîkes awya so, ero kaamo po tak Tapi pen mîntho wiir̂as hara emacakaxaputho. Ero wacantho wakir̂wamesî awkaxaputho. Ero yahrutho marha wiir̂as hara, yukuraranthîrî marha ecahxaputho. Pahxa xakn̂e ero wa xa marha wiir̂as hara.
12Ero wa n̂examro wiir̂as hara Eton pono pen komo yahsîtome tak tmaywen me so, etîmtoxapu komo yahsîtome me. Ahnoro Xenciu komo kayaritomon me naxe ero yimaw, oyosoken komo kayaritomon me ha. Ero wa naxe amn̂e, wîîkes Ow Aporin komo. Ero wara ciino rin̂e rma Ow ha.
13Amn̂e tak on wara maxe, anatîrî komo yeperîrî yenmekn̂e komo wenari rma tak mokyasî roowo pomon̂e kom hara. Ero yimaw marha uupa yatî ciin̂e komo tak mokyaxe uupa yeperîrî yewkukan̂e komo wenari rma. Uupa yukun tak n̂ewkwasî îîpî poi ero po rma ciixapu. Matîwîn poi so rma tak nîhcesî ero yipu tuuna yaporî wara rma.
14Oyanan komo tak wekyas hara oona, Ixaw Yana kom ha. Waapa komo narîtho mîkyam wekyas hara. Ewtotho mko tak n̂iir̂axe hara cewton komo me. Tînatîrî komo marha n̂iir̂axe uupa yatî. Ero yukun n̂eer̂axe. Tmararîn komo marha n̂iir̂axe. Ero pono yeperîrî nahyaxe okre.
15Ixaw Yana komo tak wiir̂asî yîrowon komo pona rma onatîrî wara. Mohkan me ro mak tak naxe iito. Yîrowon komo wîmyakn̂e thakwa yîwya so. Ero ke ero poi mohkan me tak naxe, wîîkes Ow Aporin komo Kaan. Ero wa wîîkesî Ixaw Yana komo poko.
OBAObacias Nmewretho
ObaciasEton Pono Komo Waparî Komo Mokyaxe Amn̂e
1
1Taa, Obacias ow ha. On̂enîtho tan wekatîmyas awya so. On wara kesî Kporin komo Kaan Eton pono komo poko. Noro mtapotarî amna n̂encekn̂e n̂examro poko. On wara amna n̂encekn̂e, tmaywen tî n̂en̂epekn̂e Noro mîk hak rowon pono komo cheka tîmtapotarî yekatîmn̂e. On wara tî kamexpekn̂e yîwya so, Amohcoko amyamro Eton pono komo waparî me, kamexpekn̂e.
2Ai, Eton pono komo, on wara wîîkes awya so, asak makno me tak kiir̂axe so anarî rowon pono komo xawyakan me. N̂examro nîwîrîyakarî me tak maxe.
3Anarî komo yopono me mesehtînoyatken̂e okwe. Ero warai me awesehtînotopo komo rma awemîknoyatken̂e so okwe. Toopu imo yewtarî nasî aweken komo me. Kawno po rma nas amîn komo îh po. On wara mîîkexe aropotaw so, Onoke ma re kar̂metu so roowo pona hara? mîîkexe.
4Anarimaw na metmînmetu yaimo wara rma. Anarimaw xa na metmînmetu xir̂ko cheka rma. En̂exa rma tko kenîhcexe so kr̂a, kesî Kporin komo.
5Ahce wa awir̂atu so cen̂epan̂em komo kosope tmokyataw so ahyaka so? Awîrîmacho komo xa awepor̂axe so men okwe. Cen̂epan̂em komo mokuche ahyaka so atî wicakî awemyawnonhîrî komo naar̂atu? Cecenarî so mak naar̂axe. Ahce wa natu uupa yeperîrî yenmekn̂e komo ahyaka so mokuche? Nînomyaxe rma eperîthîrî cik wahra mak.
6Esau yepamtho komo yemyawnonho penî tko naatîkexe ro mak okwe. Ceyamso rma re nasî anarî mko cepethîkem ha. Ero yipu rma tko n̂epor̂axe aatome okwe.
7Anarme tak naxe awakrononhîrî komo rma, Cetkurunpecerî, kan̂enho kom ha. Awen̂epexe so tak arowon komo yemyatkoso. Cetkurunpesom me cehcerî, kan̂enho komo rma awemîknoyaxe so tak okwe, awar̂mexe so okwe. Awru tokn̂enhîrî komo rma n̂iir̂axe awemcinotopo komo warai. Ero yenîhra rma tko maxe okwe.
8On wara marha kesî Kporin komo, Ero kaamo po rma tak Eton pono pen komo waihkesî takîhsom pen komo rma. Esau yepamtho yîpîn pononho pen komo mîkyam yuhnari yîhtînon̂enho pen komo. Noro yipu pen komo Ow waihkesî.
9Teman pono komo amyamro, on wara tak naxe asowtatun komo ero yimaw, n̂eraswaxe ro mak tak okwe. Ahnoro Esau yepamtho pen waihyaxe îh pono pen kom ha. Waihkexe waparî komo.
Tîyanan Komo Xatî Pîn Me Xatken̂e Eton Pono Komo
10Awakno Xako yepamtho komo mîwaiketken̂e okwe. Ero poyero mîhyapamyaxe ro mak tak okwe. Awaparî komo awaikexe so epamra ro mak tak awehtome so okwe.
11Pahxa Ixaw Yana komo waparî mokyatken̂e. Ero kaamo po mooxe n̂he mecececetken̂e. N̂examro sowtatun pen komo naar̂atken̂e anarî yana komo. Anarî rowon pono komo tak n̂ewomyatken̂e ewto pona n̂examro pen metatan yaka. Men̂ekacho nar̂metken̂e Xerusaren yemyawnonho yahsîtome tîwya so. Ero yimaw Xerusaren pono waparî komo yakronoman̂e wara rma mîxatken̂e amyamro hara kica.
12Awakno pen yepamtho pen komo yîwîrîyakara ro mak cexpore xakn̂e ahwokacho chew xa exitaw so. Ero wa ham okre, kahra ro mak cexpore xakn̂e Xuta yepamtho pen komo waihketaw waapa ya. N̂examro pen iyoponkan̂e me yîmtapotara ro mak cexpore xakn̂e n̂examro yahwokacho yimaw.
13Oyanan pen komo waihyataw n̂examro yewton pona tohra ro mak cexpore xakn̂e. Ahwoketaw so xa, Awya kr̂a, kahra ro mak cexpore xakn̂e, n̂examro yemyawnonho yarîhra marha cexpore xakn̂e n̂examro pen yetwîrîmetaw.
14N̂examro yesamarî motaw mecececetken̂e kica. Emahcixapu komo paraxkachome iito mecececetken̂e. Waipîn komo rma mahsîyatken̂e, waparî komo ya anîmrî komo me kica. Ero wa exihra ro mak cexpore xakn̂e amyamro.
15Pahnoke tak men nasî Kporin komo kamon mîk hak rowon pono pen komo yîwîrîmacho kopi. Pahxa yîwîrîmano miir̂atken̂e amyamro. Ero ke ero wa xa marha awîrîmexe so amyamro hara anarî komo. N̂examro pen yîwîrîmachonho tak n̂etîramesî apona so hara.
16Wooku meer̂atken̂e amyamro oyîpînî ro po, ero wa xa marha mîk hak rowon pono komo n̂eer̂axe hara. Pahkî n̂eer̂axe oko. Ero yinhîrî n̂ehcamnoyaxe ro mak tak okwe.
Ixaw Yana Komo Naxe Amn̂e Eton Pono Komo Yopono Me
17Tukurui so rma tko naxe amn̂e Siaw Yîpîn pono komo. Kîr̂wanî ro me xa tak naxe ero yimaw. Tîrowonî ro komo tak nahsîyaxe Xako yepamtho komo ero yimaw.
18Wehto wara rma naxe Xako yepamtho komo. Wehto wara xa marha naxe Xose yepamtho kom hara. Puruma yeputho wara reha naxe Esau yepamtho komo. N̂examro pen nakn̂iyaxe Ixaw Yana komo exihra cehso ro okwe. Etîmtoxapu komo exihra ro mak tak naxe Esau yepamtho, kesî. Ero wara kesî Kporin komo.
19Suu n̂ixan komo tak nahsîyaxe Esau yepamtho pen komo yîpîntho. Woskara pono komo tak nahsîyaxe Piristew pen komo rowontho. Eprain yepamtho komo woskaran marha nahsîyaxe, Samaria woskaran marha. Benxamin yepamtho komo marha tak nahsîyaxe Xireace tîrowon komo me.
20On wara naxe Ixaw Yana komo, waapa narîthonhîrî komo, Kanan pen komo rowontho tak nahsîyaxe miyanî rma Sarepace pona rorono. On wara marha naxe Xerusaren pono, waapa narîthonhîrî komo marha Sarepace pono kom ha, suu n̂ixanî mko nahsîyaxe ewto mko ha.
21Yukurunpeno rin̂e komo tak mokyaxe Siaw Yîpîn pona. Esau Yîpîn pononho komo yen̂ekan̂e me tak naxe. Kporin komo xa nasî kayaritomo me xa tak. Ero wa nas amn̂e.
JONXonas Yehtoponho
1 2 3 4 XonasKaan Yewetî Xera Nasî Xonas
1
1Taa, pahxa Kporin komo nîmtapowakn̂e Xonas yakro, Amitai mumuru yakro.
2On wara tî kekn̂e yîwya, Ai Xonas, ewto imo pona etoko, Ninipe pona. Iito awexitaw tak n̂examro yîwîrîmacho ekatîmko. Kicicme xa tak iitono komo yehtopo n̂esenpesî owya xiya roro xa tak, kekn̂e Xonas ya.
3Anana tko tî cekn̂e Xonas okwe. Kporin komo yai ro makî cemahci xe xakn̂e okwe. Tahsisi pona tîto xe xakn̂e. Ero ke Xope pona cekn̂e okwe. Iito tak kanawa imo n̂een̂akn̂e tuuna imo kwaw tîtosom, Tahsisi pona tîtosom. Ero ke kanawa yosom n̂epemekn̂e Tahsisi pona taatopo yepetho. Ero yinhîrî n̂esenkayakn̂e tak akro so tîtotome Tahsisi pona. Kporin komo yai cesen̂epanmekî xe xakn̂e kica.
Ocowo Imo N̂ekpesî Kaan Xonas Poyero
4Ero yinhîrî tak, tuuna imo kwaw toche so n̂he kanawa yaw ocowo imo tak tî n̂ekpekn̂e Kporin komo. Yamarataka imo tî n̂iir̂akn̂e ocowo kanawa imo panaman̂e me ro mak okwe. Ewakrokarî yaro tak tî xakn̂e kanawa pen okwe.
5N̂eraswatken̂e takî tî kanawa yaan̂e komo. Ero ke takî tî ponaro cehtopo komo yakro so nîmtapowatken̂e. Emyawno pen marha nar̂metken̂e kr̂a yukwaka, tînarîthîrî komo pen okwe. Ero wa nar̂metken̂e taponukye n̂he tak ehtome kanawa. Xonasî tko nîwînîkyakn̂e kopi. Kanawa imo yamtakpon yaka nîhcekn̂e, yuhnawno yaka xa. Iito nîwînîkyakn̂e yuhnari.
6Ero ke yîhyaka tak cekn̂e kanawa yaan̂e komo yantoman̂e. On wara kekn̂e yîwya, Ai, oyakno, ahce kacho mîwînîkya kopi? Apakak ha kopi. Ponaro awehtopo yakro amtapotakî waipîra kehtopo komo poko. Kîpînîn yaw tak na nai, enorira na kiir̂atu so, kekn̂e. Ero wa kekn̂e aan̂e komo yantoman̂e Xonas ya.
7Ero yinhîrî on wara takî tî ketken̂e aan̂e komo n̂examro re, On wara cehcerî, men̂ekacho tar̂macerî kicicitho yîhtînotome kîwya so. Onoke poyero na on moko ocowo imo kopi, ketken̂e tî. Ero ke tak men̂ekacho nar̂metken̂e. Xonas pona tko n̂epîrkekn̂e kopi.
8Ero ke on wara takî tî ketken̂e kanawa yaan̂e komo yîwya, Oyakno, onok poyero on moko ocowo imo? Ekatîmko ka amna ya. Ahce pokono amoro? Ahtono amoro, ahce roowo pono? Onok yanan xa amoro? ketken̂e yîwya.
9On wara tî n̂eyukyakn̂e Xonas, Ebrew Yana ow ha. Kporin komo ponarono xa ow ha. Kaanî ro xa Mîk Kporin komo, ponaro kah yawno komo yehtopo. Tuuna imo yakîhton̂enho Noro, roowo yakîhton̂enho marha. Noro ponarono xa ow ha, kekn̂e tî yîwya so.
10Ero yipu yentache tak n̂eraswatken̂e ro makî tak tî aan̂e komo. On wara tî ketken̂e hara yîwya, Ahce kacho ero wa meexi kopi? ketken̂e tî yîwya. Kporin komo yai emahcitopo tî n̂encetken̂e. N̂esekatîmyakn̂e tî Xonas yîwya so.
Xonas Pen Nar̂mexe Tuuna Imo Kwaka
11Ahce wa amna awir̂a tuuna imo yîtîtmamtome hara? ketken̂e tî yîwya. Kar̂pe ro makî tî n̂ehtîkekn̂e ocowo kopi.
12On wara takî tî kekn̂e Xonas yîwya so, On wara wîîkes awya so, Ow ka anîmcoko, ow tak ar̂macoko tuuna imo kwaka. Ero wa oyar̂mache nîtîtmamyasî tak tuuna imo. Opoyero on moko ocowo imo kîîpo so, kekn̂e. Ero wa tî kekn̂e Xonas yîwya so.
13N̂ekaricetken̂e rma tko ka kanawa yaan̂e komo, kweikwei ketken̂e. Ecihtaka tîto xe rma tko re xatken̂e kweikwei po rma. Pîra rma xatken̂e okwe, n̂ehn̂etken̂e rma okwe. Kar̂pe ro mak takî tî n̂ehtîkekn̂e ocowo imo.
14Ero yinhîrî Kporin komo yakro tak tî nîmtapowatken̂e kanawa yaan̂e komo, Apa kah yawno, moso amna nar̂mes okwe. Amna poko cma re yîrwomra masî moso yar̂macho poyero. Kicicme exihnî mîwaikacow okwe, kahra cma re masî amna poko. Awanme rma ha tko ocowo imo mekpo. Ero wa amna kes awya Apa, ketken̂e tî Kaan ya.
15Ero ke Xonas pen tak nanîmyatken̂e. Pom, kopow, tuuna imo kwaka nar̂metken̂e. Ero yinhîrî, tîî, nîtîtmamyakn̂e tak tuuna imo, ocowo kom ha.
16Ero ke n̂eraswatken̂e ro makî takî tî kanawa yaan̂e komo Kporin komo pona. Yîwya tîmsom tî nakn̂iyatken̂e. Aponaro xa tak nas amna miya roro, ketken̂e marha tî yîwya. Ero wa tî ketken̂e kanawa yaan̂e komo Kporin komo ya.
17On wara tko Xonas pen n̂iir̂akn̂e Kporin komo, pahxa rma ootî imo nakîhcekn̂e noro pen yermomn̂e. Tow suru, n̂ermomyakn̂e tak okwe. Iito tak n̂enmayakn̂e noro pen 3 ro ootî imo ropotaw rma kica. 3 ro xa marha kokmamyakn̂e iito. Ero wa xakn̂e Xonas pen okwe.
Kaan Yakro Tak Nîmtapowasî Xonas
2
1Ero yinhîrî takî Kporin komo yakro nîmtapowakn̂e Xonas, ponaro cehtopo yakro. Ootî imo ropotaw rma nîmtapowakn̂e.
2On wara kekn̂e, Kesemetanmekye ro mak okwe. Ero ke Kporin komo yakro kîmtapowakn̂e, cerewre ro mak wîîkekn̂e. Oyeyukyakn̂e tak. Wehto imo ywawno wara rma wîxakn̂e okwe. Owî cma re makronomes Apa, wîîkekn̂e rma tko awya. Omtapotarî mencekn̂e okre.
3Weyun yaka ro mak ow mar̂mai Apa tuuna imo kwaka, rakataka rma okwe. Yukmacho kwawno wara ro mak wîxakn̂e okwe. Oyopo ro mak xakn̂e an̂irithîrî yamarataka imo.
4On wara ka wîîkekn̂e, Ahyai kr̂a ow men̂epekn̂e ham oyenîra tak awehtome okwe, wîîkekn̂e. Wara rma amîn wece cma re ween̂as hara, kir̂wanî ro wece, wîîkekn̂e rma.
5Yukwaw ro mak wîxakn̂e okwe, kahwokekn̂e ro mak. Peen n̂ekaramiyakn̂e ohtîpîrî pore kica yukwawno ro.
6Îîpî yapon yaka roro kîhcekn̂e kopi. Waaca yawno wara wîxakn̂e roowo yatumnaw. Kahrutopo yawno wara ro mak wîxakn̂e eroromerono wara. Weyun yawnonhîrî tko ow manîmyakn̂e hara Apa. Ponaro oyehtopo xa Amoro.
7Oyahwokatîkache tak aponaro wîxakn̂e Apa. Ahyaka roro toi ham omtapotarî amîn yaka roro, kir̂wanî ro yaka.
8On wara amna nai ham ero pîntho ponarono komo, enporixaputho ponarono kom ha, Kaan ya takronomacho komo yahsîpînkan̂e me mak naxe kopi.
9Ero warahra tak was oroto. Ahce na tak wakn̂iyasî awya tîmsom me. Kir̂wan̂he xa mai ham okre, kacho marha tak waar̂asî waano ero yipu tîmrî me. Omtapotachonho yaw roro xa tak wiir̂asî, Ero yipu wîmyas Apa awya, kachonho yaw roro. Kporin komo mak nasî kicicitho yai kown̂e me. Ero wa nasî Noro.
10Ero yinhîrî Kporin komo takî tî nîmtapowakn̂e xa hara ootî imo yakro. Ero ke Xonas tak tî narîrkekn̂e roowo pona hara. Ero wa xakn̂e Xonas.
Xonas Nantomesî Xa Hara Kaan Iina Rma Totopo Poko
3
1-2Ero yinhîrî Xonasî yakro tak nîmtapowakn̂e xa hara Kporin komo. On wara kekn̂e yîwya, Taa, Xonas, etoko tak ha ewto imo pona Ninipe pona. Îito awexitaw omtapotarî tak wekatîmyas awya. Ero ekatîmko iitono komo ya, kekn̂e.
3Ero ke Kporin komo mtapotarî tak n̂ewehcakn̂e Xonas. Ninipe pona tak cekn̂e. Ewto imo xa mîn xakn̂e Ninipe. Ewto po kexitaw 3 kaamo tîhcexe pataw ewto pore ero poi cepatakaxi ro hara.
4Ero pona tak cekn̂e Xonas. Cewn̂e kaamo ka cekn̂e Kaanî mtapotarî cekatîmro. On wara kekn̂e, 40 ro enmapuche tak men N̂in̂ipe pono komo waparî mokyaxe. Awar̂mexe so okwe, kekn̂e roro tî.
Kaanî Mtpotarî N̂ewehcaxe Ninipe Pono Komo
5Ero yipu yentache, Kaanî mtapotarî tak n̂ewehcatken̂e Ninipe pono komo. On wara tî ketken̂e, Eseresmara ka cehcerî, ketken̂e tî. Kumixitho marha namruyatken̂e tponon me so. Ero warai namruyatken̂e poritomo me cehsom komo, kar̂pamxan me cehsom komo marha, ahnoro mak.
6Ero yinhîrî takî tî Xonasî mtapotachonho n̂encekn̂e kayaritomo. Ero ke tapon poi takî tî nawomyakn̂e, kayaritomo ponon tî mohkekn̂e, kumixitho tî namruyakn̂e. Wemronho cheka takî tî n̂eremekn̂e.
7Ero yinhîrî tmaywen komo yîtwermacho poko takî tî nîmtapowakn̂e. Ero wa kacho tî nakpayakn̂e Ninipe pono ya, miyan komo ya rma. On wara kekn̂e yîwya so, Omaywen komo, on wara wîîkes awya so, ow xa akayaritomon komo wîîkesî, antomano rîn̂e komo marha kexe, Eseresmara ro makî ka ehcoko, tuuna marha erîhra ehcoko. Ero wa xa marha ciicoko awoh komo, paaka komo, oper̂a komo, eseresmara xa marha n̂ehcowpe.
8Kumixitho tak amrucoko aponon komo me. Ero yipu xa marha awoh komo mkahsî ciicoko. Kaan yakro tak amtapotacoko ahnoro cerewre kîpînîn yaw so ehtopo poko. Kicicme awehtoponhîrî komo marha ahsîpînkacoko. Awesetapacho komo marha ahsîpînkacoko.
9Anarimaw kîpînîn yaw so tak na nai Kaan. N̂etîrwoxinke tak na kwaihkara so rma, kekn̂e tî. Ero wara tî tmaywen komo panatanmekyakn̂e Ninipe pono komo kayaritomon.
10Ero ke ero wa exirî komo takî tî n̂een̂akn̂e Kaan. Kicicme ehtoponhîrî komo yahsîpînkacho tî n̂een̂akn̂e. Ero ke takî tî yîpînîn yaw so xakn̂e. Tîmtapotachonhîrî tak nowyakn̂e. Waparî komo yekpora rma tî xakn̂e. Ero wa tî xakn̂e Kaan.
Nîrwonasî Tak Xonas Okwe. Noro Panatanmekyasî Kaan
4
1Taa, ero wa enîche Xonasî ya, Kica, kekn̂e takî. Nîrwonakn̂e okwe.
2Ero ke Kporin komo yakro tak tî nîmtapowakn̂e. On wara tî kekn̂e yîwya, Apa kah yawno, ero wara rma wa wîîkekn̂e apoko meye rma ka oyexitaw oyeken po rma. Kîpînîn yawno ro mak Mîkro okwe, wîîkekn̂e apoko. Wakreno ciin̂e ro marha mîk ha, wîîkekn̂e. Yamoro cetîrwonmesom Mîk ha, etîxatî ro xa. Yîwîrîmano wiir̂asî, kan̂enhîrî yîwîrîmano cirihra rma nasî, wîîkekn̂e apoko ha. Ero ke kemahciyakn̂e, Tahsisi pona owto xe wîxakn̂e.
3Ero ke on wara tak wîîkes awya Apa, ow tak waihkakî. Wara n̂he tko wasî owaipuche. Ahwora men wasî waipîra rma oyexitaw, kekn̂e tî. Ero wa tî kekn̂e Xonas Kporin komo ya.
4On wara tko Kporin komo n̂eyukyakn̂e, Ai, Xonas, ahce kacho mîrwona kica? Kir̂wan̂he ma re nai arwonîmtopo awya? kekn̂e tî yîwya.
5Ero yinhîrî tak ewto poi cekn̂e Xonas resce yaw roro. Iito tak tîmîn cik n̂iir̂akn̂e pawxi matko warai makî. Ero yekatî yaw tak n̂eremekn̂e ewto yentome en̂exa. N̂examro waparî komo kyam na mokya. Mokuhra katî wa nai ha? Wensî ika, kekn̂e tî.
6Ero yimaw tak tî urutu yatî natîkrekn̂e Kporin komo rma. Xonas mîn tî nahruyakn̂e. Yîhtîpîrî yawarparecho mîn natîkrekn̂e Kaan cexpore n̂he tak ehtome Xonas. Omîn tan ham okre, kekn̂e tî Xonas urutu yarî poko.
7Ero yinhîrî kokmamyakn̂e xa hara. Enmaporo tak orko mak hara tî n̂ekpekn̂e Kaan urutu yatî yîmîtkoton̂e okwe. Ero ke naawaiyakn̂e tak okwe urutu yatîtho pen.
8Kaamo yawomuche tak ocowo n̂ekmexpekn̂e hara Kaan resce n̂ixan. Ocorono xa mîn xakn̂e oco ocowo, karitî marha. Xonas pen tîpîrî takî tî n̂ipikekn̂e oco kaamo. Ero ke kar̂pera tak xakn̂e. Ero yimaw twaipu xe xa tak tî xakn̂e. On wara xa hara tî kekn̂e, Wara n̂he tak wasî owaipuche. Ahwora ro mak wasî waipîra oyexitaw, kekn̂e okwe.
9On wara tko kekn̂e Kaan yîwya, Ai, Xonas, Yaaro ma re mîrwona urutu yatî poyero? kekn̂e tî. Nhnk, yaaro xa kîrwonas ha. Owairî me rma wa kîrwonasî kica, kekn̂e tî Xonas kopi.
10On wara tko Kporin komo n̂eyukyakn̂e, Ai ha, an̂irithîrî pîn mîn n̂eexi urutu yatî, anatîrî pîn marha mîn n̂eexi. Yohno ro mak natîhtai cewn̂e ro kokmamrî mak. Cewn̂e ro kokmamyataw xa hara waihye tak.
11Ero ke Ninipe pono komo pînîn yawra ma re wai awya ewto imo pono komo pînîn yawra? Merpono pîn mîkyam ewto imo pono komo, 120.000 kacho yopo n̂he. Camkîno tko mîkyam on pono komo. Ahn̂i xa nai kaari oyamorî, ahn̂i xa nai poowa hara oyamorî awya, ketaw yîwya so camkîno mak mîkyam okwe. Mer̂pora marha nas iyoh komo. Noro yipu komo pînîn yawra ma re wai awya? kekn̂e tî. Ero wa tî kekn̂e Kporin komo Xonas ya. Ero wa mak kekn̂e.
MICMikeias Nmewretho
1 2 3 4 5 6 7 MikeiasIxaw Yana Komo Nîwîrîmesî Kaan Amn̂e
1
1Taa, Mikeias ow ha Moraste pono. Pahxa ka wencekn̂e Kporin komo mtapotarî. Xotaw ka xakn̂e Xuta yepamtho komo kayaritomon me, ero yinhîrî xakn̂e Akas hara, ero yinhîrî Esekias xakn̂e hara. Ero wicakî xatken̂e Xuta kayaritomon komo Kporin komo mtapotarî yencetaw owya. Samaria pono komo pokono mîn wencekn̂e, Xerusaren pono komo pokono marha. Iitono komo yehtopo n̂enpekn̂e owya.
2Ero ke on wara wîîkekn̂e, Ai, mîk hak yana komo amyamro, omtapotarî ka entacoko. Ahnoro roowo pono komo amyamro entacoko omtapotarî. Kicicme awehtoponhîrî komo men n̂ekatîmyasî Kporin komo awya so. Kporin komo rma Mîkî, tîmînî ro yawno, kir̂wanî ro yawno ha. Noro xa n̂ekatîmyas awya so.
3On wara men nasî Noro amn̂e, Kporin komo, ceken poi mokyasî. Roowo pona tak nîhcesî. Îîpî meretîrî pona napikyasî roowo pono komo meretîrî pona.
4Ero yapikyataw îîpî mko nuxukrapamyasî. Woskara mko n̂etîmtakesî. Maan̂i nuxukrapamyasî wehto mîtkoso ciriche, ero wa nuxukrapamyasî îîpî. Tuuna wara cehso ro tak nasî îîpînhîrî, puhyaka tîhtosom me.
5Ero wara nasî Noro tanwekn̂e me exirî ke Xako yepamtho komo, kicicme exirî ke so Ixaw Yana kom ha. Ahtono xa mîn ha Xako yepamtho ya oyanwetopo xa. Samaria pono rma mîn ha. Ahtono xa mîn îh pono kotoporem yakn̂itopo mko Xuta yepamtho komo ya? Xerusaren pono rma mîn ha.
6Ero poyero Samaria tak wiir̂asî yukpurukpuruntho me mak kica. Naatî yewtî me mak tak nasî ero ewtotho, uupa yepu ciitopo me ha. Toopu marha kr̂a war̂mesî woskara pona, mîîmotho wacantho. Yîmînthîrî komo yaponho marha wahrunkesî yuhnawnonhîrî.
7Mer̂pora nasî iito mîk hak warai me ciixaputho, ponaro n̂examro yehtopo. Eronhîrî mko tak nas amn̂e cecor̂or̂omaxi. Iito marha nasî mîk hak pohkan̂e me ehtoponhîrî komo yepetho. Ero marha tak n̂ecakyasî. Ciixaputho wakuhr̂apesî ahnoro, ponaro iitono komo yehtoponho. Wooxam komo yepetho pona ero mko nahsîyatken̂e, cipici pîn poko cehtamci komo. Ero ke ero yipu xa marha tak nahsîyaxe hara mîk hak wooxam komo poko ehtoponhîrî komo yepetho xa hara.
Ixaw Yana Pen Komo Pînîn Yaw Nîwracesî Mikeias
8Ero ke iitono komo yîwîrîmarî ke kîwracesî. Oyewru mak waar̂asî. Yîhtara marha ketar̂asî, ponomra marha. Xapari wara rma wîîkesî tacixapu wara. Waw kan̂e wara marha wîîkes okwe.
9On wara tak naxe Xerusaren pono komo, cerekyem wara naxe oko ecpîn ke cerekyem wara. Xuta pen komo tak n̂epore emetanmecho komo xa tak oko. Oyanan komo yaka xa tak mokye yîwîrîmacho komo, Xerusaren pono komo yaka.
10Xerusaren pono pen komo yîwîrîmacho ekatîmra ehcoko Kace pono komo ya. Yîwratara ro mak ehcoko. Bece Apra po ehmamacoko roowo pore.
11On wara naxe Sapiri pono pen komo, miya tak cexe ponomnî me, tîhyapamso xa. Cewton komo poi tohra ro mak naxe Saanan pono kom hara. Nîwracexe tak Bece-Esew pono kom hara. N̂examro yaponho tak nasî taaso okwe, ececetotoponhîrî kom ha.
12Tahworetopo komo xe ro mak n̂ehce Maroce pono komo, expora ro mak n̂ehce ero xe. Ahwokano ritopo xa matko mokye Kporin komo n̂ekpotho rma. Xerusaren potaka rma mokye okwe.
13On wara ehcoko amyamro Rakis pono kom hara, awoh komo yimicoko kawaru tarara poko. Amyamro ka mîxatken̂e kicicme so yihcirî me. Apoyero so rma tak Siaw pono komo tak xatken̂e kicicme so hara. Kicicme Ixaw Yana komo yehtoponho pokono me keen̂atken̂e so amyamro hara kica, Rakis pono komo.
14Ero poyero Moresece Kace pono komo mîwakrexe awtorî komo me. Ixaw Yana kayaritomon komo n̂emîknoyaxe Akisibe pono kom hara.
15Marexa pono komo amyamro, on wara wîîkes awya so hara, pahxaro tak awaparî komo wekpes okwe. Aturaw pona xa wekpesî poko Ixaw Yana komo yahwotacho.
16Ero ke on wara ehcoko amyamro Ixaw Yana komo, ekanamurinkacoko amxîkîthîrî pen komo pînîn yaw, yîpînîmîkno komo pînîn yaw so ha. Yîhpora ro mak tak ehcoko kwacinama tîhke ha. Ahyai so tak cexe meyeno roowo pona, mokuhnî me hara cexe okwe, kekn̂e Kporin komo owya. Ero wa kekn̂e.
Emetanmekno Rin̂enho Komo Yîwîrîmacho Nîhtînoyasî Kporin Komo
2
1On wara kekn̂e xa hara Kporin komo owya, On wara marha naxe anarî komo, Kicicme ciino ritopo nîhtînoyaxe kica tanme ro so mak. Kicicme ro mak ciino ritopo nîhtînoyaxe tîkaman komo po rma okwe. Enmayataw tak tînîhtînoputhîrî komo yaw roro rma n̂iir̂axe kica kar̂pe so cexirî ke so. Ero wara naxe okwe. Ero ke n̂etwîrîmexe ro mak noro yipu komo okwe.
2Mararînano tow xe naxe anarimaw. Ero ke osomînhîrî pen tak n̂etapetu ahsîtome tak okwe. Mînînano poko marha pohnaxe, ero mko marha nahsîyaxe okwe. Tpoyino komo yekenho rma nowyaxe kica Kporin komo nîmîtho n̂examro porin pen komo ya.
3Ero ke on wara kesî Kporin komo, Owî reha tak wîhtînoyasî oyanan komo yîwîrîmacho hara. Awîrîmacho komo aweporîche so emahcira ro mak maxe okwe. Ero yimaw tak apoyino komo yopono wara etarira ro mak tak maxe. Awîrîmacho komo me xa tak nasî ero yimaw.
4Ero yimaw awîrîyakacho me nîmtapowaxe tooto komo. Apoko so nîmtapowaxe cewru komo yarîrî me rma. On wara kexe, Tîwîrîmaxi ro mak taxe okwe. Opoyino komo yekenho tak nasî tîraconkaxi okwe. Omararîntho nowyakn̂e Noro okwe. Kaan pona enîhkan̂e komo ya nîmye hara okwe, kexe apoko so.
5Ero ke Kaan yanan komo yesenmekyataw amn̂e apînîn yawno komo exihra ro mak nas okwe antomano rin̂e me cehsom. Men̂ekacho yar̂man̂e exihra nasî, Iitono xa nasî noro yeken me, kan̂e exihra. Ero wa thakwa maxe amn̂e.
6On wara tko kexe owya weronomano rin̂e komo, Ai, Mikeias, Ero yipu poko weronomano cirihra ro mak tak esko kica. Kîwîrîmacho komo poko weronomano cirihra tak esko kica. Yîwîrîman me ro mak wa taxe, kexe owya.
7On wara wîîkes hara yîwya so, Ai, Xako yepamtho amyamro, on wara wîîkes awya so, Kporin komo Yekatî mtapotarî mera katî mencetu awîrîmacho komo pokono? Ero yipu poko tîmtapotaxmu me rma nai Noro awya so. Awakîretopo komo me rma tan kîmtapowas apoko so. Kir̂wan komo reha n̂etakirexe rma omtapotarî yentarî ke.
8On wara marha kekn̂e Kporin komo Ixaw Yana komo poko, Kokon̂oro tak n̂esehtînoce n̂examro ooxatî pîn me okwe. Ahyari so tîtosom komo ponontho mîmohkexe ahnorono, awrutathîrî marha. Ero wa maxe apona enîn̂enhîrî komo poko rma kica. Sowtatu wara rma maxe waapa me toxapunhîrî wara.
9Oyanan komo men̂epexe kica yîmîn komo yai, wooxam komo, kir̂wan yai so men̂epexe. Yîmxîkrî komo yakronoma xe cma re wasî. Kir̂wan̂e xa oyesenpotopo tko meyamyaxe kica, eroromero meyamyaxe kica.
10Etocoko tak miya ha. Awepokaretopo pîn tan arowon komo. Kicicme mak nas okwe, tîwîrîmaxi nasî etakir̂waman me ro mak okwe.
11Anarimaw cemarontaxmu na mokya, awemîknon̂e kom ha. On wara na nîîke awya so, Kaanî mtapotarî wekatîmyas awya so. Awokpexe so ro mak tak Kporin komo uupa yukun ke, kawaxiyem ke meero, kesî Kporin komo, kee na noro yipu komo. Ero wa kan̂e xa tak n̂iir̂axe moxam tweronoman̂e komo me, kekn̂e owya Ixaw Yana komo poko.
Ixaw Yana Komo Nakronomesî Kporin Komo Amn̂e
12On wara tko kesî Kporin komo awya so Ixaw Yana komo ya, Pahxaro tak kenmekyaxe so hara ahnoro amyamro Xako yepamtho komo. Ixaw Yana komo wenmekyasî etîmtoxapu komo. Tooku oper̂a n̂enmekyas osom waaca yaka, anarimaw n̂enmekyasî woskara po rma cuh ken̂arî pona. Ero wara rma moxam wenmekyasî. Mer̂pora ro mak tak naxe tooto komo ero yimaw. Ero ke kar̂pe so n̂emtarakexe.
13Moxam yesamarî yînankan̂e cesî poturme so. Ewto metatan tak nahrunkexe ewto poi totohme so. Metata yaro tak cesî moxam kayaritomon poturme. Kporin komo rma cesî noro poturme hara. Ero wa naxe n̂examro amn̂e.
Kicicme Naxe Ixaw Yana Yantoman̂e Komo Okwe, Weronoman̂e Komo Marha
3
1Ero yinhîrî on wara wîîkekn̂e owî, Ai, Xako yepamtho komo yantoman̂e komo amyamro, Ixaw Yana yantoman̂e komo marha amyamro. Omtapotarî men ka entacoko. Kir̂wan̂he xa ciino ritopo yîhtînopîra ma matu okwe?
2Kir̂wan̂he awexi xatî pîn komo ro mak amyamro. Kicicme awexi xatî mak amyamro kica. Oyanan komo pikan̂e mak amyamro oko. Yupunthîrî komo yukwaikan̂e marha amyamro iyochîrî poi.
3Oyanan pen komo pun yonon̂e marha amyamro, mipikexe oko. Iyochîrî komo mîhkocexe pin̂ipici me cehso ro okwe. Moxam makpocaxe ro mak wooto wara tîyosom wara. Tahrem yaka takpotusom wara rma miir̂axe oyanan pen komo.
4Amn̂e tak Aporin komo yakro nîmtapowaxe antomano rin̂e komo. Cerewre ro mak kexe yîwya. Eikura ro makî tko nasî Noro. N̂esewyahruyasî tak Noro n̂examro wece enîhra. Ero wara nasî n̂examro wece kicicme ro mak exirî ke so okwe.
5On wara kes hara Kporin komo, On wara naxe weronomano rin̂e komo, anarmen poko oyanan komo weronomexe kica. On wara kexe tînahman̂e komo ya, Aweporîra ro mak nasî awahwokacho komo, kexe yîwya. On wara reha kexe tînahman̂e pîn komo ya hara, Awaparî komo men mokyaxe amn̂e okwe, kexe. Ero wara kexe kica.
6Ero wara awexirî ke so awarpantaxapu wara tak maxe amn̂e. Kaan n̂enporî yenîhra ro mak tak maxe okwe. Awarpan chewno wara ro mak maxe, yuhnari yîhtînon̂e pîn me tak okwe. Kokmamxapu wara tak naxe amn̂e weronomano rin̂e komo. Awarpape nasî yîwya so enmarî rma okwe.
7Tîhyapamso tak naxe Kaan n̂enporî yenîn̂enho warai komo. Cehn̂axmu me mak naxe Kaanî mtapotarî yentan̂e warai komo. N̂esewoponyaxe mak tîmtapotarî komo yeikura ro mak exirî ke Kaan okwe. Ero wara naxe weronoman̂e komo amn̂e.
8Owî reha wasî okaritotopo ken̂e xa. Kporin komo Yekatî ken̂e xa wasî. Takîhso ciino ritopo ken̂e xa marha wasî, okaritotopo ken̂e marha. Ero wara wasî Xako yepamtho komo ya ekatîmtome Kaan yanwetoponho yîwya so. Ixaw Yana komo ya wekatîmyasî kicicme ehtoponhîrî komo.
9Ero ke omtapotarî men entacoko amyamro Xako yepamtho yantoman̂e komo, amyamro marha entacoko Ixaw Yana yantoman̂e komo. Poxumra ro mak nas awya so yaaro en̂ekano ritopo. Yaaro en̂ekano cirihra ro mak maxe kica.
10Waihkano ritopo ke rma mîîmo pen miir̂axe amyamro Siaw pono mko. Kicicme awehtopo ke marha mîîmo mko miir̂axe Xerusaren po ha.
11On wara marha naxe iitono yantoman̂e komo, Kir̂wan ham amoro, kexe tupurantan komo tîmn̂e komo ya mak okwe. Cepemacho pona marha panatanmekno n̂iir̂axe kica Kaan ya tîmsom pokono kom hara. On wara marha naxe n̂examro weronoman̂e kom hara, Ero wa tî matu amn̂e amyamro, kexe cepeman̂e komo ya mak okwe. Noro yipu komo rma Kporin komo pona tî re n̂een̂atu. On wara kexe, Kîchewno Mîk okre Kporin komo. Ero ke kahwokacho komo keporîra so ro mak nas okre, kexe kica.
12Ero ke ero wara awehtopo komo yanme rma mararî wara ro mak nasî Siaw amn̂e, pomoxapu wara rma okwe. Yukpurukpuruntho wara marha nasî Xerusaren ewtotho me tak ha. Peen ken̂e marha tak nasî yîtîwîn omîntho yekenho, comota pono wara ro mak okwe, kekn̂e Kporin komo owya. Ero wa kekn̂e.
Kayaritomo Me Tak Nasî Kporin Komo Amn̂e Siaw Po
4
1On wara marha wîîkes awya so, on wara tak nasî Kporin komo mîn pahxaro eromanhîrî pahnoke exitaw enmarî, îîpî meretwo tak nasî ciiso. N̂etanîmyasî marha ero anarî îîpî mko yopono me. Ero yaka tak mokyaxe anarî yana komo ahnoro. N̂etîywecexe ro mak ero yesamarî yaw.
2Mer̂pono pîn komo mokyaxe mîk hak rowon pono komo. On wara kexe n̂examro, Kaikatko ka Kporin komo yîpîn pona, ponaro Xako yehtopo mîn yaka ha. Noro xa kpanatanmekyaxe so cehtopo poko kir̂wan̂he kîwtotome so Noro yesamarî yaw so okre, kexe. Ero wara nasî Kporin komo ya kpanatanmetopo ero yimaw, n̂etakpesî tak miyan komo n̂entarî me, Ero wa n̂etakpesî Siaw pono komo ya ekatîmxapunhîrî. Miya ro mak n̂etakpesî Kporin komo mtapotarî Xerusaren pono komo ya ekatîmxapunhîrî.
3Anarî yana komo yen̂ekan̂e me tak nasî Noro, mer̂pono pîn komo yen̂ekan̂e me. Anarî rowon pono komo marha n̂eiyasî karitî komo rma. Ero yimaw on wara tak naxe tooto komo ahnoro, tîkaciparanthîrî komo tak n̂iir̂axe mararî pomotopo me hara. Tîrahnuthîrî komo marha n̂iir̂axe tînatîrî komo yatkacho me. Anarî rowon pono komo yakro etar̂mara ro mak naxe anarî rowon pono komo yakro ero yimaw. Ehcamhokara marha tak naxe sowtatu me tîtotopo komo poko.
4Ero yimaw ahnoro oyanan komo tak n̂eremexe tînatîrî komo yawarpanaw, uupa yatî yekatî yaw, piiku yepu yekatî yaw marha. Eraspeno rin̂e exihra ro mak tak nas okre. Kporin komo rma Mîk ero wara kesî tooto komo poko.
5On wara naxe anarî yana komo ahnoro, ponaro cehtopo komo yosotî yanmen wara naxe ahce na poko. Kîwyam reha taxe ahce na poko Kporin komo yosotî yanmen me xa. Ero warai me roro taxe miya roro etowîn me ro mak.
6Taa, on wara kesî Kporin kom hara awya so, On wara ciino wiir̂asî ero yimaw, yîhrepun komo wenmekyas hara, waapa narîtho pen komo marha wenmekyasî. Ahnoro on̂emetanmekîtho komo wenmekyasî.
7Yîhrepun komo tak wahsîyas hara, etîmtoxapu kom ha. Waapa narîtho komo marha wiir̂asî yukurumîkno maywen me, kayaritomo maywen me ha. Kporin komo rma tak nasî n̂examro kayaritomon me. Siaw Yîpîn nasî Noro yewton me. Ero wa tak nasî miya roro etowîn me ro mak.
8On wara wîîkes hara awya mîîmo ya, kawno ya, oper̂a yenîn̂e mîn ya. Siaw yemsîrî sowtatun mîn amoro. Pahxa mîxakn̂e iitono komo kayaritomon me, ero wara xa marha mas amn̂e hara. Kayaritomo me tak nasî Xerusaren yemsîrî ero yimaw. Ero wara nas amn̂e.
9Ahce kacho mîwracetu kar̂pe? Akayaritomon komo katî exihra nai achew so? Waihtîkace katî awakîren̂enhîrî pen komo awya so? Ahce kacho ponan̂e mak merewatu wooxam wara rma cewrusom wara?
10Erewîmko rma amoro, Siaw yemsîrî, cewrupore nasî wooxam wara rma. Oroto tak awewtonthîrî poi thakwa mîîcexe okwe. Woskara po mak tak menmayaxe okwe. Babiron̂a pona tak mîîcexe. Iito tak akurunpen̂e komo meen̂axe. Iito rma akurunpexe so Kporin komo ayopo exihra tak ehtome so aaxatî pîn komo.
11Oroto rma tko ka naxe mîk hak rowon pono komo mer̂pono pîn amamhoko so, awaparî kom ha. On wara kexe apoko so, N̂etwîrîmacowpe rma kr̂a Siaw pono pen komo. Kwero ro so rma kr̂a n̂etwîrîmacowpe, kexe apoko so.
12Kporin komo yesehtînotopo yîhtînopîra rma tko naxe awaparî komo. Yînîhtînorî komo poko camkî mak naxe. Yîn̂enmekrî rma mîkyam n̂examro. Puruma yeputho menmekyaxe yîpîpîtîkacho pona, ero wara rma naxe n̂examro. Yîpîpîtîkacho pona enmexapu wara rma naxe.
13Amyamro xa matko ekaritocoko, puruma yîpîpîtîkan̂e wara rma ehcoko, Siaw yemsîrî warai komo amyamro. Pehu me tak wiir̂asî ameretîrî komo. Bronse me marha wiir̂asî ahtarî komo. Ero yipu ke tak anarî yana komo mîcor̂or̂omexe mer̂pono pîn pen komo. Yupurantanthîrî komo tak mîmyaxe Kporin komo ya. Ahnoro roowo pono komo kayaritomon Mîk, Noro ya mîmyaxe n̂examro pen yemyawnonho. Ero wa mîmyaxe.
5
1On wara marha kesî Kporin komo awya so, Ai, sowtatu yewton xa amoro, on wara wîîkes awya, asowtatun komo an̂ihcoko. Kwaparî komo men mohce okwe. Kmamhoko so n̂ecececexe okwe. Ixaw Yana komo yen̂ekan̂e tak n̂ewkatapexe amoyi ke oko. Ero wa nasî waapa komo.
Kristu Yewrutopo N̂ekatîmyasî Kaan
2On wara tko wîîkes hara awya ewto ya, Beren amoro Eprata pono. Mer̂pono pîn mîn Xuta yepamtho komo yewton. Wahraitho amoro ero mko xawyakan ha. Aapo tko n̂ewruyasî amn̂e omumuru, Ixaw Yana komo kayaritomon me ciisom ha. Pahxanî ro Mîk yihcitoponhîrî ken̂arî pînî ro mak ha.
3Ero ke Ixaw Yana komo ka nahsîpînkesî. Ero yinhîrî tak ewruporono komo n̂ewruyasî. N̂examro yakno komo marha mokyaxe miya toxapunhîrî. Ixaw Yana komo yaka tak mokyaxe. Ero yimaw n̂examro nahsîyas hara ahsîpînkaxapunhîrî.
4Ero yimaw marha tak n̂examro kayaritomon n̂ecececesî tooku yînahmachome oper̂a warai komo. Kar̂pe Kporin komo yehtopo ke rma n̂ekaricesî Noro. Kayaritomo me xa tak n̂esenpesî Kporin komo yosoke cexirî ke, ponaro cehtopo yosoke. Ero yimaw tak erasîn me naxe Ixaw Yana komo. Kyopono me xa tak nasî Noro, roowo poko hakno komo kayaritomon me. Noro rma nasî eraskano rin̂e me.
5Amn̂e tak mokyaxe Asiriu komo kwaparî komo me okwe. Krowon komo po tak naxe. Kîkayaritomon komo mîn yari cexe. Ero yimaw n̂examro yukurunkan̂e me cicir̂axe oper̂a yenîn̂e warai 7. 8 xa cicir̂axe antomano rin̂e kom hara.
6N̂examro tak waihkano n̂iir̂axe Asiriu rowon pono pen komo. Kacipara imo ke n̂examro pen waihkexe. Niniroce rowontho pono komo waihkexe kacipara ke, ewto metatan yawno kom ha. Ero wa tak kukurunpexe so Noro Asiriu komo mokyataw kwaparî komo me, krowon pore mokyataw so.
Tîîxatî Pîn Pen Komo Yopono Me Tak Naxe Ixaw Yana Komo Ero Yimaw
7On wara naxe Xako yepamtho yakwenho komo ero yimaw, anarî yana komo chew naxe, mer̂pono pîn komo chew. Cicakî wara rma tko naxe n̂examro yîchew so, Kporin komo n̂ekmexpotho wara. Tuuna tmohsom wara marha naxe, cuh pona mohxapu wara. Tooto yanmera mohxapu mîn tuuna tmohsom. Ahrikapu, ooxe ka n̂ehcowpe tooto komo, kan̂e pîn mîn tuuna tmohsom. Ero wara natu Xako yepamtho komo.
8On wara marha naxe Xako yepamtho yakwenho komo ero yimaw, Xenciu komo chew naxe. Mîk hak yana komo chew naxe mer̂pono pîn komo chew. Reaw wara naxe comota pono komo yopono me. Reaw wara rma naxe kar̂pamxan me cehsom wara. Oper̂a chere tîtosom wara naxe. Oper̂a n̂eskesî, narixkesî marha noro yipu. Yukurunpen̂e komo exihra ro mak nasî. Ero wara rma naxe amn̂e Xako yepamtho komo mîk hak chewno komo.
9Mapockanwaxe tak ero yimaw aaxatî pîn pen yar̂matîkachome. Waihyaxe tak ahnoro aaxatî pînînhîrî pen komo.
10On wara marha kesî Kporin komo awya so, Ero yimaw tak awokuthîrî pen komo Ow waihkes okwe, kawaru pen. Kawaru yosom mera tak maxe okwe. Atararanthîrî komo marha tak wakrokes okwe.
11Awewtonthîrî komo marha wakn̂iyasî. Asowtatun mîntho mko marha wixkesî.
12Erem ponaro awehtoponhîrî komo marha kr̂a wîhcamnoyasî. Yaskomo exihra ro mak tak nasî achew so.
13Mîk hak warai me an̂irithîrî komo marha kr̂a wahkesî. Achew so exihra marha tak nasî toopu piirino, anarî ro yakro amtapotachonhîrî komo. Oporin xa amoro, kahra tak maxe ero yimaw awamorî komo ke an̂irithîrî komo ya rma.
14Mîk hak warai me an̂irithîrî komo marha kr̂a Ow mohkesî. Achew so exihra tak nasî ero yipu. Awewtonthîrî komo marha kr̂a wakn̂iyasî.
15On wara marha wasî mîk hak rowon pono komo poko hara, oyewetîn̂e pîn komo poko, tîrwon̂e xa tak n̂examro poko kesepanîyasî. Ero wara wasî noro yipu komo poko.
Ixaw Yana Komo Yakro N̂esencesî Kaan Kicicme Ehtopo Komo Poko
6
1Taa, awakro so rma nîmtapowasî Kporin komo. Ero ke yîmtapotarî ka entacoko. On wara kes awya so, Awomko piiri, oyen̂ekacho ka ekatîmko îîpî pono komo ya. Matîwîn pono komo ya marha ekatîmko ooxera awehtopo komo.
2Ai, îîpî mko, Ixaw Yana komo yen̂ekacho xa matko entacoko, Kporin komo ya en̂ekacho kom ha. Kporin komo mtapotarî ka entacoko amyamro roowo yaponî mko, ehcamnopînî ro mko ha. Tîyanan kom xa n̂en̂ekesî Kporin komo. Kicicme Ixaw Yana komo yehtoponho n̂ekatîmyasî.
3On wara wîîkes awya so oyanan komo ya, Ahce wa kiice so kicicme awya so? Ahce wa Ow meen̂atu opoko pokaxapu wara awehtome so? Ow men ka eyuhcoko.
4Exitu poi awekn̂ehîrî komo Owî. Epethîmnî me ro mak awantoman̂enhîrî komo yai awown̂enhîrî komo Ow. Moises pen wantomekn̂e awatopo komo poko. Araw pen marha wantomekn̂e ero poko, Mirian pen marha.
5Oyanan komo amyamro, pahxa Barake nîmtapowakn̂e kicicme apoko so. Moabita komo kayaritomon mîk xakn̂e Barake pen. Noro tak n̂eyukyakn̂e Baraw hara, Beo pen mumutho. Yîmtapotachonhîrî komo yîhtînocoko. Ahce wa mîxatken̂e awcetaw so Sicin poi Xiwkaw pona? Ero ponaro men ehcoko, Kir̂wan̂he xa nai ham Kporin komo, kachome tak awya so, kesî Kporin komo awya so.
6On wara na mîîketu anarimaw, Ahce waar̂a Kporin komo ya tîmsom yîhyaka owcetaw? Kyopono ro Kaan mamakan me yutupentaxi owcetaw ahce waar̂a yîwya tîmsom me? Oyokutho pun waar̂a takn̂itîkaxmu yîwya tîmsom ha? Paaka xîkîtho pun waar̂a cewn̂e cimn̂ipu ewrutoponhîrî ehxapu pun ha?
7Kahn̂eru na waihke yîwya tîmsom me? 1.000 na ow waihke Kaan ya tîmsom me? Ero wicakno owya tîmyataw yîwya tawake ma re nai opoko? Aseci tîmyataw tko yîwya eepu wicakî, 10.000 eepu wicakno tîmyataw yîwya mer̂pono pîn tawake ma re nai opoko? Omumutho katî wîmya yîwya Noro yewetîra oyehtoponho yepetho, poturme ewruxapunhîrî pen mîk wîmya? Opun yeperîrî warai ma re wîmya kicicme oropotarî yehtoponho yepetho?
8Pahxa rma tko n̂ekatîmyakn̂e Noro awya so apanatanmetopo komo, kir̂wan̂he awehtopo kom ha. On wara men ehcoko, kekn̂e rma Noro awya so, Yaarono me mak ciino ciicoko. Etpînîn yawno me awehtopo komo tpoxwe encoko. Ponaro awehtopo komo mamawno me xa ehcoko ahce na poko awexitaw so. Ero wa xa ehcoko kesî Kaan awya so.
Kîwîrîmexe So, Kesî Kaan Ixaw Yana Komo Ya
9Ai, oyakno komo, Kporin komo nîmtapowasî ewto pono komo yakro. Ero ke ka entacoko. On wara kesî, Takîhso awexitaw so oyosotî ponaro xa ehcoko. Kaan yamoyin ponaro men ehcoko, ero ke rma awetapan̂e me men nasî Kaan.
10Nai rma na kicicitho komo mîn yaw so n̂examro yemyawno kicicitho me ahsîxapu? Warawa yawsîn yukuknomacho na nai iito, yaarono pîn kica. Kica kacho ro mak mîn ero yipu.
11Kir̂wan̂he keen̂axe so okre, wîîke ha ma re yaarono pîn yosom ya, awsîn yukuknomacho yosom ya? Kir̂wan mîkro, wîîke ma re yaarono pîn exitaw noro kumixin yaw? Pîra ro mak.
12On wara naxe iitono komo cemyawnoyem kom ha, waapa komo mak mîkyam okwe. Cemarontaxmu marha mîkyam iitono komo. Cesemîknosom ro mak mîn yun̂uru komo kica.
13Ero ke Ow makîrha tak ketapexe so kar̂pe, mamotoyaxe tak okwe. Akronomnî me ro mak tak kiir̂axe so kicicme awehtoponhîrî komo poyero.
14Meseresmexe rma re amn̂e, erepotara rma tko maxe. Rooma poko ro mak maxe okwe. Anahrî komo rma na mîmcetu. Eronhîrî rma tko n̂ehcamnoyas okwe. Ero wîmyas awaparî komo ya rma, kacipara ke cemyarkem komo ya ha.
15Anatîrî komo rma re miir̂axe. Ero yeperîrî tko enmekîra maxe okwe. Asetona rma re mapikmexe, aseci ke tko ekapera maxe okwe. Uupa yeperîrî marha re mewkukexe. Ero yukunu tko erîhra maxe okwe.
16Pahxa akayaritomonînhîrî pen apanatanmekyatken̂e so. Onhi pen mîk xakn̂e. Yîmtapotachonhîrî rma mewehcaxe kica. Akabe pen yehtoponho yaw roro marha maxe kica. Awakîretopo komo tî re mewrekn̂e noro pen, ero yaw roro rma maxe kica. Ero poko roro maxe awewtonthîrî komo tak ciitome owya ewtotho me okwe. Anarî yana komo nîwîrîyakarî me mak maxe kica. Kaan yanantho mak mîkyam kica, kacho me tak maxe okwe. Ero wa maxe okwe.
Kicicme Ro Mak Naxe Ixaw Yana Komo
7
1On wara wîîkes ow, ahwora ro mak was okwe. Naatî yeperîrî yenmekn̂e wara mak was okwe, kaamo yimawno yenmekn̂e wara. Uupa yeperîrî yepon̂e wara wasî, potun̂enhîrî komo nîmtotho yepon̂e wara. Cewn̂e n̂hema exihra ro mak nas onahrî uupa yeperîrî cewnapomxemînhîrî. Yihcirî me epetaxapunhîrî exihra ro mak nasî yiixe oyehtopo xa.
2Kaan ponarono pen komo n̂ehcamnoce ro mak okwe. Cewn̂e n̂hema exihra ro mak tak nasî takîhsom. Ahnoro rma tînwaikarî komo wapancexe. Taknonhîrî pen komo yahsî xe naxe okwe mîîye warai ke okwe.
3Tamorî ke so rma emetanmekno ritopo poko naxe, ecececoka rma naxe ero poko kica. Ow men ka wakreko puranta ke aponaro so tak oyehtome, kexe n̂examro yantoman̂e komo. Tupurantan komo nahsîyaxe en̂ekano rin̂e komo kicicitho komo yen̂ekara cehtome. Emetanmkno ritopo poko nîmtapowaxe yukurumîkno komo. Iito re rma n̂esehtînoyaxe emetanmekno ritopo poko kica.
4Wara n̂he cik naxe anarî komo. Cekyekyem wara rma tko naxe noro yipu komo meero kica. Kicicme cehtopo komo ponarora n̂he cik naxe anarî komo. Aweko wara rma tko naxe iito re cehsom wara oko. Pahxa rma awaparî komo mohtopo n̂ekatîmyatken̂e awya so waapa yekahton̂e komo. Yîn̂ekatîmthîrî me tak n̂enmayas amn̂e. N̂enmayasî men kicicme awehtoponhîrî komo yepemacho me okwe. Ahce wa tatu kopi, mîîkexe mak ero yimaw.
5Ero ke on wara wîîkes awya so, amîtwono komo pona enîhra ehcoko. Awakrono komo pona marha enîhra ehcoko. Ero wa xa marha twerî ehcoko apici poko, awenaka cetakrisom poko rma. Twerî men amtapotacoko.
6On wara marha maxe okwe, tîîm nîwîrîyakesî yumumuru rma okwe. Tîsonî rma n̂emetanmekyasî emsîrî okwe. On wara marha nasî wooxam hara, ciin̂o yonî rma n̂emetanmekyas okwe. Mîîmo yosom xatî pîn me tak naxe okwe yîhyawno komo rma. Ero wa maxe okwe.
7On wara tko was owî reha, Kporin komo pona makî reha ween̂asî oyakronomacho. Ahri kapu, Kaanî rma okurunpesî, wîîkesî mak ow. Omtapotarî tak n̂encesî Noro amn̂e.
8Awya kr̂a, kahra esko opoko amoro ooxatî pîn. Oyepîrkache kawomyas hara amn̂e. Awarpan chekan wara oyeremetaw Kporin komo rma oweipesî.
9Noro poko kicicme wîxakn̂e kica, Kporin komo poko. Ero ke Noro nîrwonas opoko. Wînîmyasî mak oyemetanmetopo yîwya. Amn̂e tak oyemetanmekn̂enho komo n̂en̂ekesî Noro. Ero yimaw tak oyepanîyasî. Katpanawno wara oyenpon̂e wara tak nasî. Kir̂wan̂he xa Noro yehtopo tak ween̂asî.
10Ero yimaw marha oyen̂asî ooxatî pîn. Nîhyapamyasî ro mak tak. On wara kan̂enho mîkro owya, Ahto nai hara Aporin komo, ponaro awehtopo ha? kekn̂e owya. Ero wa kan̂enho penî rma ween̂as amn̂e. Noro tak nasî tapihsom me apacakrî wara rma kica, esama yawno wara.
11Pahxaro tak n̂enmayas awacan ciitopo me xa hara. Ero kaamo rma nasî arowon komo wokpan yewyetakacho me hara, miya so tak n̂esewyetakes okre.
12Ero yimaw marha awenso so tak mokyaxe Asiriu komo, Exipsiu yewton pono komo marha. Meye nasî Exitu, xeye nasî Ewpratesî Yepu hara, ero mko yotawno komo ahnoro mokyaxe. Tuuna imo yotawno komo, îîpî yotawno komo marha, ero warai komo mokyaxe awenso so.
13Pohnî me rma tko nasî arowonthîrî komo ero yimaw. Ero wa nasî kicicme exirî ke iitononhîrî komo. Kicicme ehtoponhîrî komo yepetho me ero wara nasî.
N̂etîrwoxinkesî Kporin Komo Amn̂e
14Taa, on wara wîîkes awya Apa, ayanan komo nahman̂e me tak esko. Awamoyin ke cemyanoi n̂examro enko. Ayanan komo me rma mahsîyatken̂e n̂examro. Cewyarono me mak naxe n̂examro comota pono me mak, Kahmeru pono me ha. N̂examronhîrî rma tak n̂eseresmacowpe Basan po, Xireace po marha. Pahxa iito n̂eseresmetken̂e iina xa marha n̂eseresmacowpe hara.
15Pahxa ka Exitu poi amokyataw so wenpekn̂e kar̂pe ro mak oyehtopo, aweserepokacho komo ciitopo poko. Amn̂e tak ero yipu xa marha tak wenpesî xa hara awya so.
16On̂iritho tak n̂een̂axe amn̂e mîk hak rowon pono komo. Ero yeen̂ataw nîhyapamyaxe ro mak kopi. Cehn̂axmu me rma n̂esen̂axe karitî me ehxapunhîrî komo rma. Ero yimaw n̂emtayahruyaxe mak tak yîmtapotan me. Entan̂e pîn me tak nasî n̂examro panarî kom hara.
17Roowo yemen̂e me mak tak naxe okoyi wara. Sehrere me tîtosom komo wara rma naxe. Cewtarî yaino wara mak n̂epatakexe tatan̂e mak. Kporin komo Kaan wece tak n̂etaknamexe cerahtîmrî ke so. Apona so tak n̂eraswaxe. Ero wara naxe mîk hak rowon pono komo amn̂e.
18Apa, onoke ma re nai anarî kaan awarai? Kicicme amna yehtoponho yîhcamnon̂e Amoro anarî komo warahra. Asakî mak amna n̂etîmcekn̂e ayanan pen. Kicicme n̂examro yehtoponho poko rma tko metîrwoxinkesî, Awanwetoponhîrî komo marha mîhcamnoyasî. Onoke ma re nai awarai? Eroromero yîrwomnî Amoro. Tahwore xa masî etpînîn yaw awehtopo yenpetaw.
19Amn̂e tak amna pînîn yaw mas hara. Kicicme amna yehtoponho yapikn̂e wara kr̂a tak mai. Kicicme amna yehtoponho ahnoro tak mar̂mesî miya ro mak tuuna imo kwaka, weyun yaka rma.
20Towîhra rma masî amtapotachonhîrî, Xako pen ya mîîkekn̂e ero wa kacho. Abraaw pînîn yaw marha mas okre. Pahxa amtapotarî mekatîmyakn̂e amna porin pen komo ya. Yaaro xa mîîkekn̂e yîwya so, towîhnî me ro mak. Ero wa kacho yaw roro rma tak amna miir̂as amn̂e. Ero wara mas amn̂e Apa.
NAMNaun Nmewretho
1 2 3 NaunTîîxatî Pîn Komo Poko Nîrwonasî Kaan.
1
1Onî reha Ninipe pono pen komo waihkacho pokono karita. Naun n̂enîtho tan, Ewkos pono n̂enîtho ha.
2On warai Mîkî Kaan, tîrwonîmsom Mîkro kewyomacho ke, cesepansom marha Mîk ha. Tîrwon̂e xa n̂esepanîyasî. Tîîxatî pîn komo yepeman̂e ro Mîkro Kporin komo. Tîrwonîmtopo yîmton̂e marha Mîk tîîxatî pîn komo yemetanmetome amn̂e.
3Yamoro tîrwonîmsom tko Mîkî Kporin komo. Karitî xa. Kicicme ehxapu komo yepemacho waton̂e pîn marha Mîkro. N̂expe mak noro emetanmekîn me, kan̂e pîn marha kicicme ehxapu komo poko. Noro ya ciino ritopo rma moro ocowo imo cetapomrisom kom ha. Tuuna yewru ken̂e exitaw kaapu on wara kacoko, Kaan tarî ke yîsînpecho mîn ham, kacoko.
4Anarimaw tuuna imo n̂eiyasî Kporin komo. Napainokesî tak okwe. Tuuna yepu komo marha napainokesî. Ero wa ciriche yîwya Basan pononho pen tak naawaiyasî atîhtaxapunhîrî pen okwe, Kahmeru pononho pen marha okwe. Ribanu pono pen marha waihyasî epemrutun pen okwe.
5N̂esewsîyasî tak îîpî mko Noro mokyataw. Nuxukrapamyasî marha matîwîn pen. Roowo tak n̂esewsîyasî Noro mokyataw. Tatanaxe marha tak ahnoro roowo pono komo Noro mokyataw.
6Onoke thakwa re epîrkara nai Kaan yîrwonataw? Onoke thakwa re yîrwonîmtopo nînîmya tîrwon̂e xa exitaw kopi? Cetukmamsom wara rma nasî Noro rwon katî wara, wehto ke etahsîxapu wara. Toopu yahkan̂e marha Mîkro.
7Kîrwan Mîkro Kporin komo, kecehton̂e Mîkî kesemetanmekyataw. Tpona enîn̂e komo ponarono Mîkro.
8Tuuna yukmacho imo warai ke rma tko ewto imo pen nîhcamnoyasî. Miya ro mak tîîxatî pîn komo weken̂emekyasî awarpanaka roro.
9Ahce poko ma re mesencetu, Kporin komo yemetanmetopo poko mesencetu? Awirponkexe ro mak Noro. Awîrîmetîkexe so ro mak okwe. Asakî ro aweporîra nasî awîrîmacho komo.
10Ero yipu poko cesentaxmu komo tak n̂etamxikyaxe cekyekyem chekan wara, wenaxe marha. Ero wa cexitaw so rma n̂ehcamnoyaxe n̂examro puruma yeputho wara, turpem wara. Erotho n̂ecahtîkesî, ero wa xa marha n̂ehcamnoyaxe iitono pen komo.
11Ai, Ninipe pono komo amyamro, awya so wîîkesî, apoyino rma nasî amn̂e Kporin komo yîwîrîmacho poko cesehtînosom. Kicicme awehtopo komo poko panatanmekno rin̂e rma noro.
12On wara marha kesî Kporin komo, Erasîn me rma re naxe Ninipe pono komo. Mer̂pono pîn komo marha mîkyam. Noro yipu komo rma tko nar̂mesî Kporin komo, nîhcamnoyasî ro mak exihra cehso ro. Pahxa ka kemetanmekyatken̂e so amyamro. Wara rma awemetanmekîra so tak was hara.
13N̂examro awantomexe so paaka yantoman̂e wara, tîpîmtarinoyem wara. Apîmtarinonhîrî komo tko waxikwesî. Awapomitoponhîrî komo marha wîmhokesî.
14On wara tko kesî Kporin komo Asiriu komo ya, Owî rma wantomekn̂e oyanton komo awosotî yîhcamnotopo poko. Cekaiporesom me exihra tak nasî awosotî amn̂e. Ponaro awehtopo komo mîn yaw so nasî yaake onoke warai me ciixaputho mko, toopu ciixaputho komo marha, yukuixaputho marha. Erotho mko kr̂a tak wîhcamnoyasî. Awokoputhîrî komo yewtarî wahcesî kicicitho me ro mak awexirî ke so.
15Mîkro tak encoko hara îh pono. Yîhtarî tak n̂esenpesî, kahwotacho yekaiporen̂e tarî. Aaxatî pîn komo exihra tak naxe, kan̂e mîkro. Ero ke ahwotacoko amyamro Xuta yepamtho komo awahwotacho ro komo yimaw so. Kaan n̂entarî me amtapotachonhîrî komo yaw roro rma etîmcoko yîwya. Awaparî me so mokuhra tak naxe kicicitho komo. N̂ehcamnoyaxe ro mak tak n̂examro pen. Exihra tak naxe. Ero wara naxe.
Ninipe Pono Komo Waihkesî Kaan Amn̂e
2
1Ai, Ninipe pono komo, on wara wîîkes awya so, yarî men cexe awaparî komo. Ero ke asowtatun komo en̂epecoko waaca yaka cecen̂ai so ehtome so. Waapa yekaiporen̂e marha antomacoko awesamarî komo yaw tmohsom yekaiporen̂e me. Miya xiya wara en̂epecoko asowtatun komo waapa porohkan̂e me. Ahnoro asowtatun komo antomacoko ero yipu poko.
2On wara tko nasî Kporin komo Xako yepamtho poko, cewtoporem me tak n̂examro n̂iir̂as hara Ixaw yana komo yehtoponho wara xa marha. Mokyatken̂e rma re n̂examro waparî komo. N̂examro yewtontho nakn̂iyatken̂e okwe, mararînthîrî pen komo marha nîwîrîmetken̂e kica. Yînatîthîrî komo marha nîwîrîmetken̂e uupa yatîtho.
3Taa, cucure so nasî n̂examro sowtatun komo yecen̂an. Cucure so marha nasî yîsowtatun komo ponon. Tarara mko nakîhcexe tpepeyure wehto wara ro mak. Eraspetono me nasî ero pokono mko raapu mko.
4Kar̂pe xa cesî n̂examro tararan ewto yesamarî yaw so. Miya xiya wara cexe mer̂pono pîn komo ewto roron pore. Poturem wara rma n̂esenpesî kopi. Kar̂pe xa cesî n̂examro tararan pepe kan̂e wara rma kopi.
5Karitî komo xa men̂ekesî sowtatu yantoman̂e komo. N̂examro cetaw tko n̂ehrokexe. Kar̂pe xa cexe ewto wacan wece. Cecen̂an komo marha n̂iir̂axe waaca.
6Iito nasî tuuna yepu metatan. Ero mko nahrunkexe sowtatu komo. Ero yinhîrî tak n̂emacakesî kayaritomo mîntho.
7Kaanî rma nîmtapowakn̂e iitono komo yaatopo poko. Tapomiso so rma iitononhîrî pen komo naaraxe waapa komo. Miya ro mak naar̂axe. N̂examro yantonînho komo marha naar̂axe emasî komo. Nîwracexe n̂examro potkuku mtapotarî wara rma. N̂esewankatapexe marha tîwracetaw so.
8N̂ikithoci wara rma ka xakn̂e N̂in̂ipe pahxa ha ka. Oroto tko nasî apaixapu wara hara okwe. Ececetocoko, ececetocoko ha, kexe ha re iitono komo. Poropîra rma tko naxe.
9Aacoko ka iitonohîrî prata, aacoko marha iitononhîrî ooru. Enatîn me ro mak nasî iitononhîrî pen komo purantantho okyo. Mer̂pora ro mak nasî n̂examro yemyawnonho kir̂wanî mko okre.
10Taatîkaxi tko nas okwe iitononhîrî pen komo yemyawnonho. Exihra ro mak tak nasî iito ewtotho po. Nahwoketîkexe iitono komo. Tatanasî tak osokmuthîrî komo. N̂erewasî yîropotarî komo miyan komo ropotarî rma. N̂ewxamanwaxe ro mak ahnoro iitono pen komo.
11Ahto tak nai reaw yewtatho oroto? Ero yaka tootî non̂ekn̂e yîmxîkrî komo. Iina n̂ewomyakn̂e reaw, kîîrî, woosî marha. Yîmxîkrî komo marha n̂ewomyakn̂e, en̂epen̂e exihra ro mak xakn̂e.
12Tîmxîkrî yotî ka waihkekn̂e yîîm. Wooto marha nahsîyakn̂e cipici yotî me. Cewtarî nawronohketîkekn̂e reaw yîîm tînahsîthîrî ke, totowathîrî puntho ke ha.
13On wara men Kporin komo kes apoko so iitono komo poko, Awaparî komo me men was okwe. Atararanthîrî komo tak wakn̂iyasî yîsîn me cehso ro mak. On wara nasî awokuthîrî pen komo, reaw kar̂pamxan me cehsom, waihyasî kacipara imo ke. Awotowarî komo exihra tak nasî, arowon komo po exihra ro mak nasî. Amtapotarî yekatîmn̂e komo mtapotarî marha esentara ro mak tak nas okwe. Ero wa maxe okwe.
Ninipe Pono Komo Nîwîrîmesî Ro Mak Kaan
3
1On wara marha kesî Kporin komo Ninipe pono komo poko, N̂etwîrîmexe ro mak tak iitono komo okwe kamxuknano yen̂epen̂enho me cexirî ke so. Ahnoro iitono komo naxe tîcemarontaxmu me kica. Ahnoro marha naxe cen̂epan̂em me kica. Tîn̂emetanmekrî komo yen̂epera ro mak naxe.
2Entacoko ka cmaicmai kacho ososwa ke kawaru yîhyotopo. Entacoko marha tarara pen tarî mokrî. Kar̂pe xa mokyasî kawaru, nîyorwasî marha tarara kar̂pe tmohsom.
3Kar̂pe ro mak mokyaxe sowtatu komo, kawaru mkaw tmohsom komo. Kanapa wara rma n̂esenpesî n̂examro kaciparan. Tpepeyure marha nasî n̂examro rahnu. Mer̂pora ro mak nasî waihxapu pen yokoputho okwe. Yukuknomarî yopo ro mak nasî. Okoputho pona n̂ehrokexe sowtatu komo tmokyataw so.
4Wooxam wara ro mak nasî ewto pono komo, kîîrî pohkan̂e ro wara. Pohkano rin̂e ro komo mîkyam iitono komo. Ceremkem komo xa mîkyam iitono komo. Mîk hak rowon pono komo tîmn̂enho mîk epethîrî pona. Antonano me nîmyakn̂e. Tweeno pîn me exirî ke ero wa nîmyakn̂e, erem poko exirî ke marha. Noro re me cehsom komo rma nîmyakn̂e eremkarî ke.
5Awaparî me tak was Ow okwe, kesî Kporin komo mer̂pono pîn komo yantoman̂e. Asayan warai wanîmyasî awewru yahruru me. Ponomra ro mak tak kenpesî mîk hak rowon pono komo ya. Mîk hak maywen komo ya wenpesî akicicin kica.
6Tusmuyemtho ro mak war̂mesî apona so. Tîwîrîyakaxmu me tak kiir̂axe so. N̂eserepokexe ro mak tak tooto komo awewtonthîrî komo yeen̂ataw.
7N̂emahciyaxe awenîn̂enhîrî komo ahnoro. On wara kexe, Ewtotho me tak nas okwe Ninipetho. Onoke xa iitono komo pînîn yaw nîwrace ha? kexe. Ahtono komo ma re awahworen̂e komo ween̂a?
8Wara n̂he katî matu No Amon pono komo yopo? N̂iiru yecihtawnonho mîn xakn̂e No-Amon ha. Tuuna ke twamkem mîn xakn̂e ewto. Tuuna yepu rma xakn̂e iitono komo kurun me. Tuuna marha xakn̂e n̂examro wacan me.
9Eciopia pono komo xatken̂e iitono komo yakronoman̂e me, Exitu pono komo marha. Karitî komo ro mak mîkyam xatken̂e. Puce pono komo xatken̂e n̂examro kurunpen̂e me, Ribia pono komo marha.
10Wara rma iitononhîrî pen komo naar̂atken̂e waapa komo tapomiso so rma okwe. N̂examro xîkîtho pen komo cor̂or̂ometken̂e oko toh pona esama yawno pona. N̂examro yantoman̂enho pen komo marha nahsîyatken̂e waapa komo tanton komo me. Men̂ekacho nar̂metken̂e tînahsîrî ro komo yîhtînotome. Antomano rin̂enho pen komo ahnoro napomiyatken̂e kanawa mici warai ke oko. Ero wa xatken̂e iitononhîrî pen komo.
11Amyamro marha mîwenaxe amn̂e. Eseyamso mîîcexe. Awetkurunpetopo komo mepor̂axe awahsîra ehtome so aaxatî pîn komo.
12Piiku yepu wara rma nas ahnoro asowtatun komo mîn. On wara nasî piiku yepu eperîrî yucwataw, eperîrî yenîhmetaw ahn̂e komo mtaka rma n̂emarakesî.
13Enko xe, woxam wara mak naxe ahnoro asowtatun komo. Awewton komo wacan metatan nasî swaa wara ro mak aaxatî pîn komo yewomtome. Awacan komo metatan yecetîtho mko nasî cecahso okwe.
14Atunarî komo ka enmetatko awokru komo me awamtochen komo. Yahcome tak ciicoko asowtatun komo wacan emacakan me n̂he. Kawau amkacoko, esmacoko marha. Kawau amnonoxapu ke ahrucoko awewton komo wacan.
15Ero poko rma awexitaw so awakn̂iyaxe so wehto oco. Kacipara imo ke awamexe so oko awaparî komo. Awahtîkan̂e komo wara rma naxe. Naatî nahtîkesî makaka, ero wa xa marha naxe awaparî komo apoko so. Epamcoko rma re makaka wara, epamcoko marha re makaka anarmen wara. Wara rma awamatîkan̂e wara naxe oko.
16Mepamnoyatken̂e awemyawno komo poko twarawantaxmu komo. Mer̂pora ro mak tak naxe xir̂ko yopo okyo. Makaka warai wara rma tko naxe, tatîhtaxmu komo nahtîkesî. Ero yinhîrî miya ces hara ahn̂enhîrî.
17Asowtatun yantoman̂e komo naxe makaka wara rma. Makaka imo wara marha naxe awantoman̂e komo. On wara nasî makaka imo, twotme enmayataw peen poko n̂etahsîyasî mîîmo mîtwono poko. Potow kache tak kaamo miya tak ces okwe ahna ha na, yîhtînopîra tasî. Ero wara naxe awantoman̂enhîrî pen komo.
18Ai, Asiriu komo kayaritomon amoro, on wara wîîkes awya, nîwînîkyaxe tak okwe amaywen komo, antomano rin̂e kom ha. Antomano rin̂e me cehsom komo marha nîwînîkyaxe okwe. Cetakpaxi tak naxe amaywen komo. Enmekn̂e komo exihra ro mak tak nas okwe.
19Awetapachonhîrî komo yehci exihra ro mak nas okwe. Ecpîn me ro mak nas aweper̂an komo. On wara naxe awepîrkachonhîrî komo yentan̂e komo, knowknow kexe tak tahwore cexirî ke so. Exihra ro mak nasî anwîrîmathîrî pîn komo okwe. Yîpînîn yaw so exihra ro mak mîxatken̂e okwe. Ero wa mak wîîkes apoko so, Ninipe pono komo poko.
HABAbakuke Nmewretho
1 2 3 AbakukeAhce Kacho Kicicitho Komo Panarera Mai Apa, Kesî Abakuke
1
1Taa, Abakuke ow ha, weronomano rin̂e ow. On wara kacho n̂ekatîmyakn̂e Kporin komo owya, kicicme Xuta komo yehtopo pokono, ero tan wekatîmyas awya so.
2On wara wîîkekn̂e Kaan ya, Apa kah yawno, atî wicakî pahkînon kîmtapowa awakro oyakronomacho poko, an̂entatorî wara ro mak kîmtapowasî. Amna waparî komo mokyaxe kopi, wîîkesî cma re awya. Okurunpera rma tko mas okwe.
3Ahce kacho kicicme cehsom komo menpe owya? Ahce kacho emetanmekno rin̂e komo menpe owya okwe? Emyawno poko n̂en̂epanaxe, waihkano marha n̂iir̂axe. Etpoko nîrwonaxe marha kica, n̂eseiyaxe marha kica. Ero warai komo menpes owya okwe.
4Ewetîn me tak nasî kayaritomo komo mtapotacho. Yaarono me en̂ekano cirihra ro mak naxe. Kir̂wan pen komo mamcexe kicicitho komo kica. Ero ke tohnawno me ro mak en̂ekano n̂iir̂axe en̂ekano rin̂e komo. Ero warai komo menpes owya Apa okwe.
Kporin Komo Ya Eyuhtopo On
5Ai Abakuke, mîk hak rowon pono komo ka enko. Noro yipu komo yenîche awya meserepokesî ro mak. Anarme xa tak ciino wiir̂as amn̂e. Owya ciino ritopo ka wekatîmyasî awya. Wara rma omtapotarî manwekyasî aweserepokarî ke.
6Kawtew komo tak wepamnoyasî mer̂pora ro mak. Kîîxatî pînî ro komo mak mîkyam. Yohno so cemyawno komo ciin̂e marha mîkyam. Roowo poko hak tîtosom komo mîkyam. Ero wa so cexe mîk hak yewtontho yahsîso.
7Yukurumîkno komo mîkyam, eraspoto ro mak ha. Tanme ro so mak cepanatanmesom mîkyam anarî komo yanmera ro mak. Kayaritomo me cehtopo komo ponaro mak naxe tanme ro so rma.
8Kar̂pe tîtosom xa mîk n̂examro yoku kawaru. Reopahtu yoponkan̂e mîkyam. Tmayan̂em mîk iyoh komo kawaru, robu yopono, kokmamche cetarisom yopono. Kar̂pe xa tîtosom mîkyam kawaru mkawno komo. Meyeno mohxapu komo mîkyam kawaru mkaw so tmohsom komo. Kurum wara xa mokyaxe korîn wece tîhtosom wara.
9Ahnoro n̂examro mokyaxe waihkano riso mak okwe. Pataw mak mokyaxe ocowo wara, resce n̂ixan wara. Mer̂pora ro mak nahsîyaxe tooto komo. Axawa wara ro mak naxe yînahsîrî kom ha.
10Kayaritomo pen komo mak tak nîwîrîyakexe kica. Antomano rin̂e komo poko mak n̂etaporexe. N̂ewrexe mak ewto poko, twacayem poko rma. Ero yipu yahsî xe cexitaw so roowo n̂enmekyaxe cehyun komo me, waaca yepore tîtotome so. Ero wa ewto mko nahsîyaxe.
11Ero yinhîrî tak anarme n̂esehtînoyaxe hara. Kicicme so tak naxe kica. Kaan yanwekn̂e me naxe kica. Ponaro cehtopo ro komo poko mak nahwowaxe kar̂pe cehtopo komo yanme. Ero wa naxe Kawtew komo, kekn̂e Kporin komo owya.
Ahce Kacho? Kesî Rma Abakuke
12On wara wîîkekn̂e hara Kporin koomo ya, Ai Apa, Pahxanî ro mak Amoro, yihcitopo ken̂arî pînî ro mak ha. Ponaro oyehtopo marha Amoro, Kir̂wanî ro xa. Waipîra nas amna amn̂e. Apa, epanîno rin̂e me an̂irithîrî rma mîkyam Kawtew komo. Toopu warai Amoro Apa, panareno rin̂e me xa n̂examro mîhtînoyakn̂e.
13On warai tko Amoro, kir̂wanî ro mîn awewru, kicicitho komo wece enîn̂e pîn. Tohnaw emetanmekno ritopo yenîn̂e pîn Amoro. Ero ke ahce kacho yîwîrîmano rin̂e komo yînîmn̂e me mai hara? Kicicitho komo naxe ar̂mano rirî poko. Kir̂wan komo rma waihkexe kicicitho komo okwe. Ahce kacho tîtken̂e mak mai noro yipu komo yar̂metaw kicicitho komo ya?
14On wara miir̂a ham tooto komo, ootî wara rma miir̂a ham, tuuna imo kwawno wara, Sehrere me tîtosom wara rma tooto komo miir̂asî, kayaritomomnî wara rma.
15Noro yipu komo nanîmyaxe kiiwi ke. Anarimaw mîîye yaka nahsîyaxe. Anarimaw mîîye warai yaka nahsîyaxe. Anmîche nahwowaxe tak. Ero ke tawake naxe.
16Ero ke tookuthîrî pun tak nakn̂iyaxe tîmîyen komo ya tîmsom me rma kica. Kotoporem marha nakn̂iyasî tîmîyen komo ya tîmsom me kica. Tîmîyen komo ke mak totke naxe. N̂emtawexe mak okre. Ero ke ero yipu ya tîmsom nîmyaxe kica.
17Ahce wa natu noro yipu komo awya Apa? Miya roro rma katî tîmîyen komo yawnonho nahsîyatu, mîk hak rowon pono komo nar̂metu mîya roro yîtîhkan me ro mak? Yîpînîn yawno mera ro mak ma natu miya roro okwe? wîîkesî. Ero wara wîîkes awya Apa.
Amtapotarî Weyukyasî Rma Amn̂e, Kesî Kaan Abakuke Ya
2
1Taa, oroto owayapan warai yaw tak wasî. Sowtatu mîn warai yaw wasî cececetoso. Kporin komo ya oyeyutopo momokyas iito. Ahce wa na wîîke yîwya Noro ya opanatanmekyataw.
2Ero yinhîrî oyeyukyakn̂e Kporin komo. On wara kekn̂e owya, Ai, Abakuke, on wara wîîkes awya, oroto tak owya ciino ritopo wenpes awya. Ero rma men mewreko. Kir̂wan̂he mewreko toh poko enporixapu poko kir̂wan̂he entome anarî komo ya. Ero yenîn̂enho kar̂pe tak cexe ekatîmso anarî komo ya.
3Oroto tooto komo yehtopo wenpes awya. Amn̂e n̂he mak ero wa kacho yaw roro tak naxe. N̂ex ha, kacho yimaw tak ero nîmtapowasî. Cemarontara ro mak nasî omtapotacho. Pahkî rma re ka nai an̂enîthîrî yaw roro ciino ritopo. Wara rma momohko. Ehn̂ara ro mak n̂enmayas amn̂e ero yaw roro ciino ritopo. Ecmamra rma nasî. Ero wa nasî omtapotacho.
4Taa, noro enko kicicitho, an̂enîthîrî ha, cehcoyoponkaxmu mîk kica. Akpîn me so cesehtînosom mîk. Kir̂wan komo reha naxe kar̂pe roro opona enîrî ke mak.
Ooxatî Pîn Komo Yetwîrîmacho Me N̂enmayasî Amn̂e, Kesî Kaan
5On wara nasî noro, Kaan yanwekn̂e me nasî kawaxiyem yanme rma kica. Ow xa takîhsom, kan̂e ro mak mîk kica. Tîtken̂e mak exihnî ro mak mîkî. Tîroman̂em xa mîkî. Kwaihtopo nîromanasî ero wara xa marha nîr̂omanasî noro hara. Mîk hak rowon pono komo nahsîyasî tmaywen me rma. Anarî yana komo nahsîyasî ahnoro.
6Pahxaro tak noro pen makîrha tak nîwîrîyakexe yînahsîthîrî komo hara. N̂etaporexe marha tak noro poko. On wara kexe yîwya ha, Kaan nîwîrîmarî me kr̂a tak mas amoro hara anarî komo yemyawnonho yepamnorî ke ahyaka rma. Awemyawno mepamnotîkesî ro mak eraspeno rirî ke mak kica. Atî wicakî pahkî mai ero wara kica?
7On wara men naxe amn̂e an̂epethîkathîrî komo, nawomyaxe men ponan̂e rma. Pakexe men okwe aweraspetome so kopi. Ero yimaw tak n̂examro n̂emetanmekrî me maxe amoro hara.
8Mîk hak rowon pono pen komo yemyawnonho maar̂akn̂e okwe mer̂pono pîn komo yemyawnonho. Ero yinhîrî tak awemyawnonhîrî tak naar̂axe n̂examro hara, etîmtoxapu komo rma. Waihkano rin̂enho amoro okwe. Anarî pen komo rowontho yîwîrîman̂enho marha amoro, ewtonthîrî komo yakn̂in̂enho marha amoro. Iipononhîrî pen komo marha mîwaikekn̂e ahnoro okwe, kexe yîwya. Ero yanme awemyawnonhîrî naar̂axe hara.
9Kaan nîwîrmarî me men nasî cemyawno yepamnon̂enho, kicicme cehtopo ke rma epamnon̂enhîrî. Ero wa awemyawno mepamnoyakn̂e anarî komo yopono me awehtome, esemetanmekîra ro mak tak awehtome.
10Mer̂pono pîn komo yîwîrîmacho poko panatanmekno rin̂e amoro okwe. Ero wa awexirî ke ayanan komo yîhyapamnon̂e me mas okwe, ero yanme marha mîwayas okwe.
11Toopu rma n̂ekatîmyasî kicicme awehtoponhîrî, waaca me ciixapu ha. Mîîmo makwanan marha yîmtapotarî n̂eyukyasî.
12On wara kesî, Kaan nîwîrîmarî me men nasî ewto ciin̂enho, waihkano rirî me ha ciin̂enho ha. Ero wara xa marha nasî kicicme cehtopo komo ke ciin̂enho kica.
13Kporin komo yanmera ro mak nasî tooto komo yetapickacho ero pîntho yepetho me okwe. Mîk hak rowon pono komo n̂etapickexe cekar̂kaxi ro okwe. Tohnawno poko mak n̂etapickexe okwe.
14On wara tko nas amn̂e roowo, tawronohkatîkaxe tak nasî Kporin komo yehtopo yîhtînotopo ke, kir̂wanî ro me ehtopo yîhtînotopo ke ha. Roowo nahruyasî tuuna imo mer̂pora ro mak exirî ke. Ero wa xa marha roowo pen nawronohkesî Kporin komo yîhtînotopo. Ero wa men nas amn̂e.
15On wara naxe anarî komo, tîmîtwono komo rma wokpexe kawaxiyem ke. Eecoko ha, kexe yîwya wenmetome kica. Narkexe mer̂pora n̂examro wokru twenîmso ro kica. Ero wa wenmekno n̂iir̂axe yupun yentome ponomnî. Ero wa wokpano ciin̂enho komo naxe Kporin komo nîwîrîmarî me okwe.
16On wara tak maxe noro yipu komo amn̂e, cenporem me exihra tak maxe. Tîhyapamso xa matko masî, tîhyapamso xa tak. Kawaxiyem tak erko amoro hara apun komo yesenpotome hara. Parakwe men nasî Kporin komo yamorî yaw kaari n̂ixan yaw. Ero tak n̂erpes awya hara. Ero yimaw tahruso tak nasî cenporem me awehtoponhîrî ahyapamtopo ke hara kica.
17Ribanu pononho pen komo mîwaikekn̂e okwe. N̂examro pen waihkachonho rma awahruyas okwe. Okno pen marha meraspekn̂e okwe. Tooto pen kamxukutho yen̂en̂epen̂enho amoro okwe, yîrowonthîrî yîwîrîman̂enho marha, ewtonthîrî yakn̂in̂enho marha, ero pononho pen komo waihkan̂enho marha amoro. Noro yipu amoro kica.
18Kakronoman̂e me ma re nai weewe ciixaputho awya? Ciin̂e ma re nakronome awya so? Anarî komo nukuiyasî bronse ero yipu xa marha ciitome. Cemaro poko kpanatanmekn̂e makî reha mîn ero yiputho kica. Tîn̂irithîrî pona enîn̂e me rma nasî ciin̂e. Yîmtapotanî ro mak n̂iir̂axe ponaro cehtopo komo me kopi.
19Kporin komo nîwîrîmarî me men naxe weewetho yakro tîmtapotaxmu komo, Apakakî, kexe ero yipu ya okwe. Awomko tak amoro, kexe kopi toopu ya hara yîmtapotantho ya. Tîmkarinomaxi rma re nasî ooru ke, prata ke anarimaw. Esesîn me ro mak nas okwe. Ero wa so nasî enporixaputho kica.
20On wara tko nasî Kporin komo, tîmîn yaw nasî kir̂wanî ro yaw. Ero ke tîtken̂e mak ehcoko amyamro roowo pono komo ahnoro. Noro ponaro awexirî ke so tîtken̂e ehcoko. Ero wara ehcoko.
Rîîwome Mokyataw Kaan Tîîxatî Komo Pînîn Yaw Rma Nasî
3
1Taa, Abakuke mtapotarî tan wekatîmyas awya so, Kporin komo yakro yîmtapotachonhîrî. Waano rma on. Weronomano rin̂e mîk xakn̂e Abakuke.
2On wara kekn̂e, Apa kah yawno, amtapotarî wenta. Pahxa kar̂pe xa awehtopo menpekn̂e ayanan komo ya. Pahkî tko n̂icimn̂ipunwakn̂e ero yipu yenpora okwe. Ero ke oroto n̂he cma re ero wa awehtopo menpes hara. Arwonataw rma amna poko amna pînîn yaw rma cma re masî. Ero wa wîîkes awya Apa.
3On wara xakn̂e Kaan, Teman po mokye. Kir̂wanî ro Mîk mokye Paran Yîpîn poi. Kir̂wanî ro me Noro yehtopo n̂esenpekn̂e kah yakwerî poko hakî. Kir̂wan̂he mai ham Apa, kacho n̂esencekn̂e miya ro mak roowo yakwerî poko hakî.
4Kîkatparen̂e me xa mokye, enmarî wara rma. Pepe kan̂e n̂esenpekn̂e Noro yamorî yai tîtosom. Iito rma xakn̂e kar̂pe ro mak Noro yehtopo ceyamso mak.
5Eper̂a cekn̂e Noro puturme. Ocoro tak xatken̂e Noro wenatho yawno pen komo.
6Ero yinhîrî n̂ecececekn̂e tak Noro. Roowo pen tak nukuknomekn̂e kopi. Mîk hak rowon pono komo wece n̂een̂akn̂e. Ero ke tatanatken̂e tak n̂examro. Pahxanî ro mîn îîpî, pahxanî ro marha mîn matîwîn. Ero yipu rma tko n̂ewakrokekn̂e Noro yanme, n̂emacakekn̂e marha. Eroromerono mîn ahce wa so na Noro yehtopo.
7Kusan komo ween̂e yîmîn komo yaw. N̂esemetanmekyatken̂e iitono komo. Ero wa xa marha ween̂e Mician komo yîmîn yaw so hara.
8Kicicme na meen̂e Apa tuuna yepu? Mîrwonakn̂e eepu mko poko, tuuna imo poko marha? Ero wa na mîxakn̂e atararan yaw awcetaw, kawaru n̂ihxikrî yaw so? Amna kurunpetopo mîn atararanî mko.
9Akrapan mayintoi, mer̂pora ro mak mahsîye awuhre waiwî. Roowo mîraconkekn̂e tuuna yepu ke.
10Awen̂akn̂e rma Apa, îîpî mko. Ero ke n̂esewsîyakn̂e. Tuuna tak nîhcekn̂e mer̂pono pîn. N̂ewtunakn̂e xa tak tuuna imo yîmtapotarî wara. Tapockantaxmu wara xakn̂e.
11N̂ececetoi tak kaamo, nuun̂i marha kah yaw rma. Ero wa xakn̂e awuhre yenîrî ke, waiwî, tpepeyurem. Arahnu marha n̂een̂akn̂e tpepeyurem. Ero ke n̂ececetoce.
12Tîrwon̂e xa metar̂akn̂e roowo pore. Tîrwon̂e marha mîk hak rowon pono komo mapikmekn̂e.
13Miya mîîcekn̂e ayanan komo yukurunpeso, anîhkapethîrî yukurunpeso marha. Kicicitho komo mîn meretîrî metapekn̂e. Noro yipu komo pun marha mipikekn̂e yîhtîpîrî n̂ixa ro yîhtarî pona roro.
14Yîhtîpîthîrî mîparaxkekn̂e yîrahnuthîrî ke rma. Ero wa noro pen mîwaikekn̂e noro sowtatun komo mokyataw. Kar̂pe ro mak mokyatken̂e n̂examro amna yakpaxi. Ocowo wara rma mokyatken̂e cetaporisom wara. Nahwowatken̂e n̂examro amna wece tmokyataw so. Emyawnomnî komo yer̂momn̂e wara rma mokyatken̂e kopi, en̂epa me ermomn̂e wara.
15Tuuna imo kwari rma tko metapikyakn̂e awoku kawaru yakro. Porinî ro mak mîn tuuna imo, ero kwari rma mîîcekn̂e.
16Ero wa awtotoponhîrî yentache kîtatanakn̂e ro mak, kîmtakmakmanakn̂e marha. Mataxapu wara tak n̂ehtîkekn̂e oyocho. Oyosokmuru marha tak tatanakn̂e. Wara rma expokara wasî. Enmarî komo momokyasî, amna waparî komo yar̂macho me enmarî ha. Ahrika ero me n̂enmape, wîîkesî mak ha.
17On wara na ka tatu amn̂e, knatîrî na epemrutuntara nai okwe piiku yepu. Epetara marha na nai knatîrî uupa yatî. Oripa yepu marha na epetara nai. Ahnoro kmararîn pono na epetara nai. Oper̂a wacan yaw marha na exihra ro mak nai kooku okwe. Paaka mîn yaw so exihra marha na nai kooku. Ero wara rma na tatu amn̂e.
18Ero wara oyesemetanmekyataw rma tko Kporin komo poko kahwowasî. Tahwore rma wasî Kaan poko okurunpen̂e poko.
19Kar̂pe oyehtopo rma Noro, Kporin komo, ponaro kehtopo komo. Kooso tarî wara rma n̂iir̂asî ohtarî. Îîpî yawnukn̂e ro me oriyas okre. Ero wara oriyasî Kporin komo. Taa, ero wa nasî owanorî, waano yaan̂e komo yenîn̂e n̂enîrî on waano. Oratîn wîyorkai ero waano me. Ero yipu mîn waano.
ZEPSoponias Nmewretho
1 2 3 SoponiasKicicitho Komo Waihkacho Me N̂enmayasî Men Amn̂e, Kesî Kaan
1
1Taa, on wara xakn̂e Soponias, Kporin komo mtapotarî n̂encekn̂e. Xosias xakn̂e Xuta yepamtho komo kayaritomon me, ero yimaw n̂encekn̂e. Amon pen mumutho mîk xakn̂e Xosias. Taa, Kusi mumutho mîk xakn̂e Soponias. Xetarias pen mumutho tî mîk xakn̂e Kusi, Amarias pen mumutho tî mîk xakn̂e Xetarias, Esekias pen mumutho tî mîk xakn̂e Amarias. Noro yipu mîk xakn̂e Soponias, Kporin komo mtapotarî yentan̂e.
2On wara kesî Kporin komo, On wara men wîîkes awya so, Aporin komo Ow ha, ahnoro roowo pononho pen komo wîhcamnoyas amn̂e.
3Tooto pen komo wîhcamnoyasî, okno pen komo marha, comota pononho pen komo marha. Tarin̂em pen komo marha wîhcamnoyasî torowo pen komo marha, ootî pen komo marha tuuna imo kwawnonho pen. Kicicitho komo wîhcamnoyasî, pona ehrokachonhîrî komo marha wîhcamnoyasî. Ero wa so yîhcamnono wiir̂as amn̂e, wîîkes Ow Aporin komo.
4Xuta yepamtho pen komo marha wemetanmekyasî oyamorî ke, Xerusaren pononho pen komo marha. Baaw me enporixaputho mko marha wîhcamnoyasî ahnoro tantononho, yîmînthîrî komo marha, yîwya tîmsom yakn̂itoponho marha. Noro ya tîmsom pokono pen komo yosotîtho meero wîhcamnoyasî, anarî ro ya tîmsom pokono pen komo yosotîtho marha. Noro yipu pen komo wîhcamnoyasî.
5Iito marha naxe kah yawno komo poko tahwotaxmu kom hara kica. Mîîmo meretwo so rma nahwowaxe ero yipu poko. Iito marha naxe Aporin komo poko tahwotaxmu komo rma re, Noro yetacin̂e komo marha mîkyam yaaro xa tîmtapotarî komo yentachome entan̂e komo. Miwkon yosotî marha tko n̂etahcaxe asakno rorono yosotî rma kica.
6Iito marha naxe Aporin komo yahsîpînkan̂enho kom okwe. Iito marha naxe Aporin komo yepon̂e pîn komo, Ahce wara wai awya Apa? kan̂enho pînî ro komo okwe. Noro yipu komo wîhcamnoyasî.
7On wara marha wîîkes awya so, tîtken̂e mak ehcoko Kporin komo yaw kexirî ke so. Pahnoke tak men nasi Kporin komo kamon. Kaamo nukuknomekn̂e Kporin komo tîmsom waihkacho ha. Tînan̂ikîthîrî komo tak nahsîyakn̂e ero yimaw twaihkaxmu.
8Taa, on wara ciino wiir̂asî Aporin komo kamon po, tîmsom waihkacho me enmayataw, antomano rin̂e pen komo wemetanmekyasî kayaritomo xîkrî pen komo marha. Anarî yana komo ponon yawno pen komo ahnoro wemetanmekyasî.
9Ero po anarî pen komo marha wemetanmekyasî. Iito naxe metata makokorono pore tahronîmsom ro komo. Noro yipu komo rma ponaro cehtopo komo mîn yaw so waihkano n̂iir̂axe okwe, cemaronwaxe marha ero yipu yaw so kica. Emapona roro naxe ero wara okwe.
10On wara marha wîîkes awya so, Aporin komo xa Ow ha, ero kamon po tak yîwratano ritopo n̂esencesî metatawno. Ootî metatan mîtwono mîkyam nîwracexe. Emtacho pono komo marha nîwracexe. Esetapacho komo marha n̂esencesî, îh pono pen komo yesetapacho.
11Awratacoko amyamro Makates pono pen komo. Ahnoro twarawantaxmunhîrî pen komo tak n̂etwaikexe okwe, puranta yemtakaiman̂enho pen komo marha tak naxe tîhcamnoso okwe.
12On wara marha ciino wiir̂asî ero yimaw, Xerusaren pono komo wepotîkesî ramha ke. Eserepokan pen komo tak wemetanmekyasî. Uupa yukun yukumuru warai ro mak mîkyam kica. On wara kan̂e komo mîkyam, Ahce wa na kiin̂e pîn komo Mîkro Kporin komo. Kir̂wan̂he kirihra so nai, kîwîrîmara so marha nai, kan̂e komo mîkyam kica.
13Ero ke n̂examro yemyawnonho pen tak naar̂axe waapa komo. Yîmînthîrî komo marha n̂ixkexe. Tîmîn komo rma re n̂iir̂axe, ero yaw so tko exihra naxe okwe. Tînatîrî komo rma re n̂iir̂axe uupa yatho. Ero yeperîrî yukunu tko erîhra naxe okwe.
14Pahnoke xa tak men nasî Aporin komo kamon, awerepokacho komo xa tak. Yohno men ero me n̂enmayasî. Entacoko kapu. Kahwokatîkacho mak n̂esencesî ero po. Cerewre ro mak n̂emtarakexe karitînhîrî komo rma ero kaamo po.
15Aporin komo yîrwonîmtopo xa mîn ero kaamo. Awemetanmetopo komo mîn, awewru komo yaatopo marha, awahwokacho komo, awîrîmacho komo marha. Awarpape men n̂enmayas ero kaamo, awahwotacho komo mera ro mak nasî. Tusmui men nasî kaapu ero kaamo po, cicwiye xa nasî.
16Tuu kacho marha n̂esencesî ero kaamo po. Yuu yuu kacho marha n̂esencesî. Twacayem pono pen komo waparî mokyaxe. Kawno nasî mîîmo iito sowtatu mîn. Ero yawno komo waparî me marha mokyaxe.
17Iitono komo yahwokacho wekpes okwe. Ewuhnî komo wara ro mak n̂etar̂axe okwe. Ero wara n̂examro pen wiir̂asî kicicme exirî ke so opoko, Aporin komo poko. Xoo kesî mak n̂examro kamxukutho roowo pupuntho wara, ar̂maxapu wara. Wexkiririnthîrî komo marha n̂emarakesî roowo pona wetî wara ro mak kica.
18Yukurun komo mera ro mak nasî yupurantan komo ero kaamo po, Aporin komo rwonîmtopo po. Prata nasî yukurun komo mera, ooru marha. N̂etwîrîmesî tak roowo ahnoro Kporin komo yîrwonîmrî ke. Wehto wara ro mak nasî yîrwonîmtopo, tponarono komo yewyomacho ke nîrwonasî. Ponan̂e rma waihkano n̂iitîkesî, roowo pononho pen komo nîhcamnotîkesî ahnoro rma. Ero wa ciino n̂iir̂asî Kporin komo.
Aporin Komo Epocoko, Kesî Kaan
2
1Ai, on wara wîîkes awya so, on pono komo amyamro, roowo pono kom ha. Kicicme ro mak nas amna, kan̂e pin komo amyamro okwe. Esenmecoko ha ka, yaaro wîîkesî, esenmecoko ha men.
2N̂examro pen tak waihkacoko ha, kahra ka oyexitaw esenmecoko. On kaamo kokmamyas ha men okwe. Puruma pîpîtho cesî miya ocowo yanme ero wara rma on kaamo ces ha. Awecmamyataw so n̂enmayas ha men okwe Kporin komo yîrwonîmtopo me. Apoko so men Noro nîrwonas oko.
3Aporin komo men epocoko amyamro tîrwonporem komo, Noro mtapotarî yewetîn̂e kom ha. Kir̂wan̂he awehtopo komo ponaro xa ehcoko, kyopono pîn me awesehtînotopo komo ponaro marha ehcoko. Ero wara awexitaw so tukurui tak na matu amn̂e Aporin komo yîrwonîmtopo me enmapuche amn̂e. Ero wa na matu amn̂e.
Mîk Hak Rowon Pono Komo N̂emetanmekyasî Kaan
4On wara naxe Piristew komo amn̂e, yarîhra tak nasî Kasa amn̂e ewtotho me mak okwe. Wemronho me marha nasî Askaron hara okwe. Astoce pononho pen komo n̂en̂epetîkexe kamarakataw rma. Naatîtho wara tak nasî Ekron hara mohkaxaputho wara.
5Kerecita komo amyamro hara, tuuna imo yecihtawno kom ha, metwîrîmexe marha amyamro hara. Awaikacho komo poko tak nîmtapotai Kporin komo. Amyamro hara Kanan pono komo, awaikacho komo poko marha nîmtapotai Noro. Piristew komo yeken mîn Kanan. Kîwîrîmesî amoro pen roowotho. Pohnî me ro mak tak masî ero yimaw.
6Tuuna imo yecihtarî tak nasî oper̂a nahrî yewtî me amn̂e. Oper̂a yosom mînî mko tak nas iito, oper̂a wacan marha nas iito yaake.
7Xuta yepamtho komo rowon me tak nasî iitono roowo, asak makno etîmtoxapu komo rowon me ha. Iina cexe toh komo nahmaxi cuupu ke. Kokmamche roro Askaron pononho mîntho yaka n̂etakriyaxe Xuta yepamtho komo. N̂examro wakronomes Owî. Aporin komo Ow ha, ponaro Xuta yepamtho komo yehtopo. N̂examro poyino pen komo marha wekyas hara waapa narîtho komo. Ero wara n̂examro wiir̂asî.
8Taa, on wara wasî anarî komo poko hara, Moabita mtapotarî wencesî oyanan komo yîwîrîyakacho kica. Amonita komo marha nîmtapowatken̂e oyanan komo poko, nîwîrîyaketken̂e kica. N̂examro rowontho amna nîwîrîmesî ro mak okwe, ketken̂e kica.
9Ero ke n̂examro pen yîwîrîmacho poko kîmtapowasî. Yaaro xa wîîkesî, yaaro xa, waipîn me ro mak wasî, ero wa xa marha yaaro kîmtapowasî yîwîrîmacho komo poko. Aporin komo Ow ha awantoman̂e ro komo, ponaro Ixaw Yana komo yehtopo ha. Sotoma pen wara rma tak nasî Moabita komo rowontho amn̂e. Komoha pen wara marha tak nas Amonita komo rowontho hara. Peen ken̂e mak tak nasî, cewtake so marha yîmîtî ken̂arî ke. Pohnî me ro makî tak nasî yîrowonthîrî komo eroromero. Iitono komo yemyawnonho yaan̂e me tak nasî oyanan komo, etîmtoxapu kom ha. Moabita komo rowontho tak nahsîyaxe ero yimaw oyanan komo, etîmtoxapu komo, Amonita komo rowontho marha nahsîyaxe.
10Ero wara tak naxe amn̂e n̂examro pen cehcoyoponkachonho yepetho me okwe. Kporin komo yanan komo nîwîrîyaketken̂e kica, iyopono me so nîmtapowatkekn̂e kica. Noro pîntho me ro mak n̂etahcatken̂e oyanan komo okwe, Kantoman̂e ro komo yanan kom ha.
11Eraspeto xa nasî Aporin komo n̂examro poko. Ponaro roowo pono pen komo yehtoponho tak nîhcamnoyasî Noro. Ero yimaw tak Noro poko mak tak nahwowaxe mîk hak rowon pono komo, tanhamyan komo ro mak. Tîrowon po so rma Noro poko nahwowaxe.
12Amyamro marha Eciopia pono pen komo, okaciparanî rma tak nasî awaparî komo me hara oko, kesî Kporin komo.
13On wara marha nasî Kporin komo anarî komo poko hara, nohce n̂ixan pono pen komo wece tak n̂etapoyankesî. Asiriu pen komo nîhcamnoyasî. Ninipe pen tak nasî yarîhra ro mak tak okwe. Turpe tak nas iitono roowo, axawa imo wara rma nas okwe.
14Iito tak n̂etîrapesî okno, oper̂a, paaka marha. Mîk hak mak n̂etîrapesî iito okno pîn komo. Iitono poko n̂etahsîyasî tarin̂em, kosope cetarisom, pupuri warai komo. Mîîmo mapatantho kanahtaka n̂etahsîyasî. Mîîmo yewkanapantho yaro n̂esencesî yîmtapotarî komo. Wemronho tak nasî cesenmeso mîîmotho potaw so. Mîîmo makwanantho marha n̂esenpesî setru sahsamaxapu.
15On wara xatken̂e n̂examro Ninipe pononho pen komo, esemetanmekîra ro mak xatken̂e, erasîra ro mak n̂enmayatken̂e. On wara ketken̂e n̂examro tîropotaw so, Amna xa nasî anarî komo yopono me. Amna yecenarîno komo exihra ro mak naxe, ketken̂e kica. Enko ha ka, ewtotho me ro mak tak nas okwe. Okno pîn yeken me tak nasî ewtotho ha. Ahce okwe, kexe tak iito xari tîtosom komo kopi erotho poko, pokupoku kexe marha tamorî ke so. Ero wa tak nasî Ninipe pen amn̂e.
Kicicme Ro Mak Xerusaren Pono Komo Yehtopo N̂ekatîmyasî
3
1Ewto imo pono komo poko tan kîmtapowasî, n̂esemetanmekyaxe ro mak tak iitono komo. Kicicitho ken̂e naxe kica. Tpoyino komo yemetanmekn̂e ro komo mîkyam. Kanwekn̂e komo marha mîkyam okwe.
2Kewetîn̂e pîn komo ro mak iitono komo kica. Tpanaretopo komo yentara ro mak naxe okwe. Kporin komo pona enîn̂e pîn komo mîkyam iitono komo. Meyehra tohra ro mak naxe ponaro cehtopo komo yaka.
3Reaw warai mak mîkyam iitono yantoman̂e komo, tmayan̂em wara naxe. Robu warai marha mîkyam iitono en̂ekano rin̂e komo, kokmache cetarisom komo warai. Tootî yocho yîmton̂e pîn mîk robu enmapuche tonotome. Noro yipu mîkyam iitono komo.
4Kyoponkan̂e ro komo mak iitono komo, n̂examro weronoman̂e kom ha, Kemîknon̂e komo marha mîkyam. On wara marha naxe iitono komo, tîmsom pokono kom hara, omîn nîwîrîmexe, apanatanmetopo komo marha nanwekyaxe kica.
5Kir̂wanî ro tko Mîkî Kporin komo, yîchewno kom ha. Kicicme exihnî ro mak Mîk ha. Enmar̂atîxera n̂esenpesî yaaro en̂ekano rin̂e me. Ehn̂an ro mak Mîkî. Wara rma, Kicicme wasî kica, kahra ro mak naxe akpîn komo. Ero wara naxe kica.
6On wara tko kesî Kporin komo, Mîk hak rowon pono komo waihkan̂enho Owî. Yîmînthîrî komo tak nasî takn̂iso twacayemînhîrî mko rma. Yarîhra ro mak wiire esamathirî komo. Ero yaw so tîtosom komo exihra ro mak naxe okwe. Cecahso nasî ewtonthîrî komo. Iito exihra ro mak tak nasî tooto, cewn̂e n̂hema exihra ro mak nasî.
7On wara wîîkekn̂e iitono komo ya, Opoko twerî tak na matu amyamro reha. Owya apanaretoponhîrî ponaro tak na matu, wîîkekn̂e cma re yîwya so. Ero wara awexitaw so awewton komo yîhcamnopîra wasî, wîîkekn̂e. N̂examro wemetanmekyakn̂e emapona roro okwe. Noro yipu rma tko pahxaxaro paketken̂e kicicitho me cehtome so ahce na poko cexitaw so.
8Ero ke on wara kesî Kporin komo, Ow men momohcoko. Pahxaro tak kawomyasî yîwîrîmano ritohme. Mîk hak rowon pono komo wenmekyasî, mîk hak maywen kom ha. Enmekno riche tîrwon̂e xa tak n̂examro pen war̂mesî. Kîrwonîmtîkesî tak ero yimaw. Cerewre xa n̂examro pen waihkesî. Ahnoro roowo pen wakn̂iyasî orwon ke, oyehtopo yewyomacho ke.
Ixaw Yana Komo Nakir̂wames Hara Kaan Amn̂e
9Ero yimaw tak anarî yana komo mtapotarî wakir̂wamesî ero yaro tîmtapotachome so Aporin komo yakro. Ayanan komo amna, ero ke amna cma re makronomesî, kexe. Owya tak n̂etantomapexe ero yimaw. Iito re mak nîhtînoyaxe omtapotarî yewetîtopo poko.
10Miya ro mak cetakpaxi naxe oyanan komo, opoko tahwotaxmu kom ha. Meye naxe anarî komo Eciopia pono komo yewkuru mehxa. En̂exa rma tko owya tîmsom n̂ekyaxe.
11Kicicme ka maxe opoko. Ero kaamo po tko tîhyapamnosom mera tak maxe kicicme awehtoponhîrî komo pona. Ero yimaw on ewto pononho komo tak wen̂epesî on poi. Ero wa wen̂epesî, Amna xa takîhsom okre, kan̂e komo. N̂examro pen wen̂epesi noro yipu komo ke yîchewnomra tak awehtome so. Ero yinhîrî tak ehcoyoponkara ro mak maxe tan oyîpînî ro po.
12Achew so rma tko wîmcesî tîrwonporem komo, kyopono pîn me cesehtînosom kom ha. Kporin komo yosotî pona enîn̂e komo mîkyam okre. Iito rma naxe noro yipu komo.
13Ero yimaw on wara tak naxe Ixaw Yana komo, etîmtoxapu komo, akpîn me exihra tak naxe okre, cemarontan me marha naxe okre. Cesemîknosom me yîmtapotan me ro mak naxe. Ero yimaw n̂eseresmexe, ceseresmache so n̂etakriyaxe. Cemetanmekn̂e komo pona erasîn me ro mak naxe okre, kesî. Ero wara kesî Kporin komo awya so.
Ahwotacoko Tak Kaan Poko. Noro Marha Nahwowasî Apoko So Hara
14Taa, ewanomakî amoro Siaw yemsîrî. Emtarakacoko amyamro Ixaw Yana komo tahwore awexirî ke so. Tawake ehcoko, ahwotacoko yaaro xa tak. Ero wara tak esko Xerusaren yemsîrî.
15Awemetanmetoponhîrî komo tak nowye Kporin komo. Aaxatî pîn komo n̂en̂epekn̂e. Awakrono komo me tak nasî Kporin komo, Ixaw Yana komo kayaritomon. Ero ke awîrîman̂e komo yenîhra tak maxe okre.
16Ero kaamo po tak on wara kexe tooto komo Xerusaren pono komo ya, Ai, Siaw pono komo amyamro, erasîra ro mak tak ehcoko. Kar̂pera exihra ro mak ciicoko awamorî komo.
17Awakro so wa nasî Aporin komo Kaan, Karitî xa Mîkro. Akurunpetopo komo poko n̂ekaricesî. Nahwowasî ro mak apoko so. Awereporexe so aaxe so cehtopo ke. N̂ewanomesî marha. Ero wara nahwowasî Noro apoko so.
18Iito naxe ahwon komo marha. Ahwora naxe Kaan poko esenmekîra awexirî ke so. Tîwîrîyakaxmu kîwyam okwe, kan̂e komo mîkyam. Noro yipu komo tak wenmekyas hara.
19Ero yimaw tak awemetanmekn̂enhîrî komo wîwîrîmesî. Apoyino pen komo tak wenmekyasî yîhrepun komo. Ahnoro miya so en̂epexapunhîrî pen komo wenmekyas hara. Ero yimaw tak oyanan komo poko nahwowaxe hara mîn hak rowon pono komo. Kir̂wan komo ro mak mîkyam Ixaw Yana komo, kexe iitono komo, yîwîrîyakan̂enhîrî komo ahnoro.
20Ero yimaw kenmekyaxe so. Aweken komo pona kekyaxe so hara. Apoko so tak nahwowaxe anarî yana komo ahnoro, roowo poko hakno komo. Kir̂wan komo ro mak mîkyam Ixaw Yana komo, kexe apoko so. Ero wa kexe apoko so apoyino komo yekyataw awero ro so rma. Waapa narîtho komo mîkyam wekyasî iina hara. Ero yimaw cekaiporesom me xa maxe, kesî. Ero wara kesî Kporin komo.
HAGAxew Nmewretho
1 2 AxewAhce Kacho Omîn Cirihra Matu? Kesî Kaan Yîwya So
1
1Taa, pahxa tî kayaritomo me xakn̂e Tar̂u. Asakî cimn̂ipu xakn̂e kayaritomo me ehtoponhîrî. Ero yimaw tak Axew n̂encekn̂e Kporin komo mtapotarî. Weronomano rin̂e mîk xakn̂e Axew. Sorobabew ya yîn̂ekatîmrî tî mîn n̂encekn̂e, Xoswe komo ya. 6-înhîrî nuun̂i po n̂encekn̂e, yihcirî po ha ka kaamo po. Xuta yepamtho kopenato tî mîk xakn̂e Sorobabew, Seawciew mumuru ha. Xosatake mumuru tî mîk xakn̂e Xoswe hara, Kaan yaka cewomsom.
2On wara kacho tî n̂encekn̂e, Ai, Axew, on wara wîîkes awya. Aporin komo Ow ha, awantoman̂e ro komo. On wara kexe moxam oyanan komo, Kporin komo mîn ciitopo mera ka nasî, kexe okwe.
3-4Weronomano rin̂e mîk xakn̂e Axew. On wara kekn̂e Kporin komo yîwya yîn̂ekatîmrî, Ai, Ixaw Yana komo, kir̂wanî ro yaw so maxe amîn komo yaw. Onî reha omîntho nasî wemronho me mak kica. Kir̂wan̂he ma re nai ero wara exitaw omîn awya so?
5Ero ke on wara wîîkes Ow Aporin komo, awantoman̂e ro komo, Awehtopo komo poko men esehtînocoko takîhso.
6On wara maxe okwe, mer̂pora ro makî cma re miice anatîrî komo yatho. Amn̂e anatîrî komo yeperî yenmekyataw wahra ro mak xakn̂e okwe cenmesom. Meseresmexe rma re erepotan me mak okwe. Awokru komo rma ciki re meer̂axe awecenarîra so rma okwe. Aponon komo rma re mamruyaxe, mîkomsînaxe rma okwe. Apurantan komo rma re mahsîyaxe awetapickachonîrî komo yepetho, cewtakem yaka tko menkayaxe okwe apurantan komo yen yaka.
7On wara men kesî xa hara Aporin komo awya so, awantoman̂e ro komo, Awehtopo komo poko men esehtînocoko takîhso.
8Îh pona etocoko weewe kotoso omîn me ciisom. Omîn tak ciicoko tawake oyehtome ero poko. Ero cirirî ke tak kir̂wanî ro me oyehtopo menpexe okre, kesî Noro awya so.
9Mer̂pora wenmekyas amn̂e onatîrî yeperîrî, mîîketken̂e cma ha re. Wahra makî tko menmece okwe. Amîn komo yaka an̂enmekîthîrî komo rma Ow pahyakn̂e oyapepen ke rma. Ahce poyero wa puu wîîkekn̂e ero poko? Omîn poyero puu wîîkekn̂e. Wemronho me mak nasî omîntho kica. Cemyarke maxe amyamro okwe amîn komo poko mak.
10Ero wara awexirî ke so cicakî namenmekyasî kaapu. Naatî yepetanmekîra marha nasî roowo okwe.
11Tuuna mokuhtorî wan̂ikye amararîn komo pona so, îh pona so, puruma pona so, uupa yukun pona so, ciixan pona, aseci pona so. Tuuna mokuhtorî wan̂ikye ahnoro anatîrî komo pona, tooto komo pona marha, awoh komo pona so. Ahnoro an̂irithîrî komo pona so wan̂ikye tuuna mokuhtorî, wîîkes awya so, kekn̂e Kporin komo.
Kporin Komo N̂ewehcaxe Xerusaren Pono Komo
12Ero yinhîrî Kporin komo mtapotarî tak n̂ewehcatken̂e n̂examro, ponaro cehtopo komo mtapotarî. Axew n̂ekatîmîtho rma n̂ewehcatken̂e weronomano rin̂e n̂ekatîmîtho. Ero poko Kporin komo nantomatho rma mîk xakn̂e Axew. Ero ke tak cetken̂e Kporin komo mtapotarî yanme. Noro ponaro xa xatken̂e okre. On wara xatken̂e ewetîn̂e komo, Sorobabew, Seawciew mumuru, Xoswe, Xosatake mumuru, Kaan yaka cewomsom ha, ahnoro Xuta komo, etîmtoxapu kom ha.
13Ero yinhîrî on wara kekn̂e hara Axew Xuta komo ya, On wara marha kesî Kporin komo awya so, Awakro so rma was ha, kesî, kekn̂e. Kporin komo mtapotarî rma mîn n̂ekatîmyakn̂e yîwya so.
14-15Ero wa n̂examro nahworekn̂e Kporin komo tîmîn ciitopo poko. Sorobabew nahworekn̂e, Xuta komo kopenato, Xoswe, Kaan yaka cewomsom ha, ahnoro Xuta komo, etîmtoxapu kom ha. Noro yipu komo nahworekn̂e tîmîn ciitopo poko. Ero ke tak mokyatken̂e Kporin komo mîn ciiso, ponaro cehtopo mîn ciiso ha. Asakî cimn̂ipu xakn̂e kayaritomo me Tar̂u yehtoponho, 6-înhîrî nuun̂i po, 24-nhîrî kaamo po, ero po xa n̂ihciyatken̂e Kporin komo mîn ciitopo. Ero wara xatken̂e.
Kir̂wan̂he Xa Tak Omîn Wiir̂as Amn̂e, Kesî Kaan
2
1Ero yinhîrî tak Kporin komo mtapotarî n̂encekn̂e xa hara Axew, weronomano rin̂e. 7-nhîrî nuun̂i po, 21-înhîrî kaamo po, ero po xa yîmtapotarî n̂encekn̂e.
2On wara kekn̂e Kporin komo yîwya, Ai Axew, amtapotakî xa hara Sorobabew yakro, Xuta komo kopenato yakro. Xoswe yakro marha amtapotakî Kaan yaka cewomsom yakro, ahnoro Xuta komo yakro amtapotakî etîmtoxapu komo yakro.
3On wara kasko yîwya so, Onoke xa nai tan etîmtoxapu, pahxantho Kaan mîntho yenîn̂enho. Kir̂wanî ro mîn xakn̂e okre. Ahce wa tak meen̂atu on yaxan hara? Ero pîntho me tak na on meen̂atu?
4On wara tko kesî Kporin komo awya so. Sorobabew amoro, Xoswe marha amoro Kaan yaka cewomsom. Ahnoro tantono komo ya kesî on wara, Kar̂pe ehcoko awetapickachome so. Awakro so men was ha, wîîkes Ow Aporin komo, awantoman̂e ro kom ha.
5On wara wîîkekn̂e awya so Exitu poi amokyataw so, Awakro so nasî Oyekatî, wîîkekn̂e. Ero ke ero wara rma nasî Oyekatî oroto awakro so rma. Ero ke erasîra ehcoko.
6On wara marha kesî Kporin komo awya so awantoman̂e ro komo, On wara men ciino wiir̂as amn̂e, cewn̂e ro xa hara kaapu wenuhmesî, roowo marha, tuuna imo, turpem marha, ero warai wenuhmes amn̂e. Pahnoke tak nasi ero yipu yenuhmacho owya.
7Mîk hak rowon pono komo ahnoro wenuhmesî. Ero ke tîmsom n̂ekyaxe n̂examro, tpoxwem xa mîk hak rowon pono komo ya ero yipu n̂ekyaxe. Ero yipu ke tak on omîn warîhcetîkesî, kes awya so Kporin komo, awantoman̂e ro komo.
8On wara marha kesî Kporin komo awya so, kantoman̂e ro Mîk kesî, Owyanî rma mîn prata, owyan marha ooru, kesî.
9Kir̂wan̂he rma re xakn̂e omîntho pahxantho. Kir̂wan̂he xa tak nas on omîn erotho yopo, kesî Kporin komo. On yaw rma cerepore awehtopo komo wîmyas awya so, kesî. Ero wara kesî awya so Kporin komo, kantoman̂e ro komo.
Kir̂wan̂he Exihra Rma Xatken̂e Xuta Komo
10Ero yinhîrî 2 cimn̂ipu ka xakn̂e kayaritomo me Tar̂u yehtoponho, 9-nhîrî nuun̂i po, 24-nhîrî kaamo po, ero po Kporin komo mtapotarî n̂encekn̂e xa hara Axew, weronomano rin̂e.
11-12On wara kacho n̂encekn̂e, On wara kesî xa hara Kporin komo, kantoman̂e ro komo, Tîmsom pokono komo ya kasko on wara, Ai, oyakno komo, ahce wa nîîke kpanatanmetopo komo on yipu poko? Wooto na maar̂atu aponon komo yaw, Kaan ya tîmxapu na mîn maar̂atu. Ero yaar̂ataw aponon na napeya puruma, wooto tîyoxapu, wooku, aseci, ahce na napeya knahrî, Kporin komo ya tîmîhnî. Ero yipu yapeche ahce wa tak nai apexapu, Kaan ya tîmxapu me marha tak na nai tîmîhnînhîrî hara awya so? kacoko yîwya so. Pîra, ketken̂e tîmsom pokono komo.
13Ero yinhîrî tak on wara kekn̂e hara Axew yîwya so, Taa, anarimaw anahrî komo na napeya tooto yokoputho ke yikicicirexapu hara. Ero yipu yaperî ke kicicme tak nai hara awya so? Nhnk, kicicme tak nai kica, ketken̂e tîmsom pokono komo.
14On wara kekn̂e hara Axew, On wara kesî Kporin komo awya so, Ero wa xa marha maxe amyamro hara oyanan komo, oyanton kom ha. Ero wara maxe owya. Ahce na miir̂atu iito, ahce na mîmyatu owya iito. Ahnoro ero yipu nasî cikicicireso kica.
Ehn̂an Me Tak Kiir̂axe So, Kesî Kaan Yîwya So
15On wara marha wîîkes awya so, cehn̂axmu me awehtoponhîrî komo poko esehtînocoko. Pahxa omîn cirihra ka mîxatken̂e. Toopu ka cirihra mîxatken̂e etîmkasî re omîn wacan me.
16Ero yimaw on wara mîxatken̂e okwe, puruma yeperîrî menmekyatken̂e tukuhkaw 20 yeen wicakî. Ero yinhîrî mîîcetken̂e ero yamehso hara. Ero yimaw 10 yeen wicakî makî tak xakn̂e okwe. Anarimaw uupa yewkukacho yaka mîîcetken̂e ewkuru ka. Yihcirî me apikmoche rma 50 yeen wicakî xakn̂e ewkukacho yaw. Ero yinhîrî iika awcetaw so 20 yeen wicakî mak tak xakn̂e okwe. Ero wa so xakn̂e anahrî komo okwe.
17Anatîrî komo yipin̂otopo marha wekpekn̂e. Ero ke naawaiyakn̂e tak okwe, tpayaye marha xakn̂e okwe. Kehn̂anmekyatken̂e so okwe ahce na poko awexitaw so. Wara rma owece etaknamara rma mîxatken̂e okwe, kesî Kporin komo.
18Oroto takî ciiso nas omîn mapatan. 9-nhîrî nuun̂i po miir̂atken̂e, 24-nhîrî kaamo po ha. Ero yimawnonhîrî rma tan ehn̂ara tak awehtopo kom hara encoko xe.
19Nai rma anatîrî komo yatho mîîmo yaw yîmtotopo yaw? Epetara ka xakn̂e anatîrî komo uupa, piiku yepu, roman yepu, oripa yepu, ero yipu ahnoro epetara xakn̂e pahxa. Oroto tak kakronomexe so okre, miya roro rma kakronomexe so, kesî Kporin komo awya so.
Kaanî Nmen̂ekatho Mîk Sorobabew Kayaritomo Me
20-21Ero yinhîrî takî Kporin komo mtapotarî wencekn̂e xa hara, Axew ow ha. 24-n̂hîrî kaamo po wencekn̂e. On wara kekn̂e owya, Ai Axew, on wara kasko Sorobabew ya, Xuta komo kopenato ya, On wara kesî Kporin komo awya, Pahxaro tak kaapu pen wenuhmesî, roowo pen marha.
22Kayaritomo pen komo Ow waihkesî yaake, yukurumîknonhîrî pen komo rma. Xenciu komo kayaritomon komo mîkyam war̂mesî, n̂examro sowtatun pen komo marha. Tarara pen war̂mesî, ero yaan̂enho pen komo marha. Kawaru pen marha waihkesî, yîmkaw so toxapunhîrî pen komo marha. Noro re me cehsom komo rma n̂etwaikexe okwe.
23On wara marha wîîkes awya, Sorobabew amoro, Seawciew mumuru. Oyanton amoro. Kecehcesî, oyamoyeknarî warai me rma kiir̂asî. Onîhtînoputho amoro oyanton me, kesî. Ero wa kesî Kporin komo awya, kantoman̂e ro. Iina mak nai omtapotarî.
ZECSakarias Nmewretho
1 2 3 4 5 6 7 8 9 10 11 12 13 14 SakariasAwehtoponhîrî Komo Yai Etaknamacoko
1
1Taa, Kporin komo mtapotarî tan mewresî. Sakarias ow ha, Berekias mumuru. Itu pen mumutho mîk xakn̂e Berekias. Weronomano rin̂e ow ha, Sakarias. 2 cimn̂ipu tak xakn̂e kayaritomo me Tar̂u yehtoponho, 8-nhîrî nuun̂i po ha. Ero yimaw tak Kporin komo mtapotarî wencekn̂e.
2-3On wara kekn̂e owya, Aporin komo Ow ha, awantoman̂e ro komo. Pahxa ka kîrwonakn̂e aporin pen komo poko. Ero ke on wara kasko yîwya so, On wara kesî Kporin komo awya so, ohyaka amohcoko hara. Amokuche so tak ahyaka so kmokyas Ow hara, kesî Kporin komo, kantoman̂e ro.
4Aporin pen komo wara tak exihra ehcoko. N̂examro pen panatanmekyatken̂e rma re weronomano rin̂e pen komo. On wara ketken̂e yîwya so, On wara kesî Kporin komo awya so, Kicicme awehtoponhîrî komo tak ahsîpînkacoko, emetanmekno rirî poko awehtoponhîrî kom ha, kes awya so, ketken̂e yîwya so. Omtapotarî yentara ro makî tko xatken̂e okwe, oyewetîra marha xatken̂e okwe, kesî Kporin komo awya so.
5On wara marha kesî Noro awya so, Ahto tak natu aporin pen komo? Ahce wa natu weronomano rin̂e pen komo, eroromero katî wa nat ha waipîn me ro mak awya so?
6Ahce wa tko xakn̂e omtapotachonho hara, pantanmekno ritoponho owya? Ero wa men kasko Ixaw Yana komo ya, wîîkekn̂e oyanton pen komo ya, n̂examro weronoman̂e pen komo ya. Omtapotachonho yaw roro exihra katî xatken̂e aporin pen komo awya so? Ero wa kacho yentan̂enho komo mokyatken̂e ohyaka hara. On wara tak ketken̂e, Kpanaretopo komo nîhtînoyakn̂e Kporin kom ham. Kicicme kehtoponhîrî komo yaw roro rma kpanaretken̂e so oko. Ero wara rma kiir̂atken̂e so Kporin komo tînîhtînoputhîrî yaw roro rma, ketken̂e, kesî Kporin komo awya so.
Kawaru Mkawno Komo N̂een̂asî Sakarias
7Taa, 2 cimn̂ipu rma ka xakn̂e kayaritomo me Tar̂u yehtoponho, 11-nhîrî nuun̂i po tak xakn̂e, sebace po ha. 24-nhîrî kaamo mîn xakn̂e. Ero yimaw xa hara Kporin komo mtapotarî wencekn̂e. Sakarias ow ha, weronomano rin̂e. Berekias mumuru ow, Itu pen parînho.
8Kosope on warai ween̂akn̂e, tooto ween̂akn̂e kawaru mkawno. Cucure xakn̂e kawaru. Tarenakem yaw n̂ecececekn̂e muhta yepu chew. Noro mkai tak ween̂akn̂e kawaru xa hara yaake. Anarî komo xatken̂e cucure so, anarî komo xatken̂e xahr̂ape so, anarî komo xatken̂e tumutwe so.
9Ero ke on wara wîîkekn̂e, Apa, onoke mîkyam kopi? wîîkekn̂e. On wara oyeyukyakn̂e ancu, oyakro nîmtapowakn̂e noro, Taa, wenpesî tak awya n̂examro yehtopo, kekn̂e owya.
10Ero yinhîrî tak muhta yepu chewno oyeyukyakn̂e hara. On wara kekn̂e owya, Kporin komo n̂en̂epetho komo mîkyam. Roowo poko hakî so etaritome n̂examro n̂en̂epekn̂e. Noro yipu komo mîkyam, kekn̂e owya.
11Ero yinhîrî tak Kporin komo yancun yakro tak nîmtapowatken̂e kawaru mkawno komo, muhta chewno yakro. On wara ketken̂e yîwya, Roowo pore amna n̂etariy. Cerepore so amna n̂een̂e roowo poko hakno komo. Ahce na poko eserepokan me so amna n̂een̂e, ketken̂e.
Tîyanan Komo Pînîn Yaw Nasî Kporin Komo
12Ero yinhîrî on wara tak kekn̂e Kporin komo yancun, Apa, mer̂pono pîn komo yantoman̂e Amoro. Atî wicakî pahkî mai ha Xerusaren pono komo pînîn yawra okwe? Ahnoro Xuta yewton pono komo pînîn yawra mîxakn̂e. 70 cimn̂ipu n̂examro poko mîrwonakn̂e okwe, kekn̂e ancu.
13Ero ke ancu yakro tak nîmtapowakn̂e Kporin komo, oyakro tîmtapotaxmu yakro. Tawake nîmtapowakn̂e noro yakro, erepotanmetopo poko ha.
14Ero ke on wara kekn̂e hara ancu, oyakro tîmtapotaxmu, Ai, Sakarias, on wara men kasko apoyino komo ya, Ai, oyakno komo, on wara men kesî Kporin komo awya so, awantoman̂e ro komo. Xerusaren pono komo xe ro mak wasî, Siaw pono komo xe marha.
15Kîrwonasî ro mak ha mîk hak rowon pono komo poko reha, eserepokan komo yakro. Kîrwonakn̂e poko so wahra mak ha ka. Miya xe xa tko orwonmekyatken̂e n̂examro okwe oyanan pen komo yemetanmekrî ke okwe.
16Ero ke on wara tak wîîkes Ow, Aporin komo, Xerusaren pona kîwces hara. Iitono komo pînîn yawno me tak kîwcesî. Iina xa hara omîn n̂iir̂axe. Xapopo warai tak n̂ehyatkexe Xerusaren yukuknomacho, kesî Aporin komo kantoman̂e ro.
17On wara marha ekatîmko yîwya so, On wara marha men kesî Kporin komo awya so, kantoman̂e ro, Mer̂pora tak nas amn̂e oyewtonî mko po iitono komo yemyawno pen, mîîmo komo yopo nasî. Siaw pono komo nahwores hara okre. Xerusaren Ow men̂ekesî hara oyewton me, kesî Aporin komo awya so, kasko, kekn̂e. Ero wa kekn̂e Kporin komo owya.
Paaka Meretîtho Yentoponho
18Ero yinhîrî tak iina xa marha ween̂akn̂e hara. Iito tak paaka meretîtho warai ween̂akn̂e hara, 4 mak.
19Ero ke on wara wîîkekn̂e ancu ya, oyakro tîmtapotaxmu ya, Ai apa, ahce kuknon mîn paaka meretîtho warai? wîîkekn̂e. On wara oyeyukyakn̂e, Xuta pen komo yakpan̂enho komo mîkyam paaka meretîtho warai komo. Ixaw Yana pen komo yakpan̂enho marha mîkyam, Xerusaren pono pen komo yakpan̂enho marha, kekn̂e owya.
20Ero yinhîrî 4 tooto n̂en̂pekn̂e hara owya Kporin komo. Pehu pokono ro komo mîkyam xatken̂e.
21Ahce wece mohxapu mîkyam hara? wîîkekn̂e yîwya. On wara oyeyukyakn̂e, Xuta pen komo yakpan̂enho mîkyam paaka meretîtho warai komo. Miya so ro mak nakpayatken̂e yîhkantan me ro mak ehtome so n̂examro pen okwe. N̂examro yeraspeso takî tko mohcow n̂examro hara pehu pokono komo. Paaka meretîtho warai pen komo tak nar̂mexe. Mîk hak rowon pono komo mîkyam paaka meretîtho warai komo. N̂examro mokyatken̂e Xuta komo yakpaxi. Taa, moxam yar̂maxi mohcow pehu pokono kom hara, Xuta komo yakpan̂enho komo yar̂maxi, kekn̂e Kporin komo owya. Ero wa kekn̂e owya.
Xerusaren Yamtarî Nukuknomesî, Ehyatkawnon Marha
2
1Ero yinhîrî tak kesewyar̂akn̂e xa hara. Iito tak tooto ween̂akn̂e xa hara. Xapopo warai ween̂akn̂e noro yemyaw. Ewto yukuknomacho mîn xakn̂e xapopo warai.
2Ero ke on wara wîîkekn̂e yîwya, Ai, oyakno, ahna mîîce? wîîkekn̂e. On wara kekn̂e, Xerusaren yukuknomaxi kîwcesî, ewto yukuknomaxi. Akwerî wukuknomesî, ehyatkawnon marha, kekn̂e owya.
3Iito rma ka xakn̂e ancu, oyakro tîmtapotaxmu rma. Ohyai tak cekn̂e. Ero yimaw rma anarî mokyakn̂e hara ancu ohyai toxapu esepotpona.
4On wara kekn̂e mohxapu ohyai toxapu ya, Ai oyakno, Kporin komo mtapotarî ekatîmta xa hara noro ya, kar̂pamxan ya. On wara kasko yîwya, On wara tak nasî Xerusaren amn̂e, wacamnî me tak nasî mer̂pora exirî ke iipono komo. Mer̂pora marha nasî okno komo iitono komo yoku.
5Owî rma tko wasî ewto wacan me, kesî Kporin komo. Wehto warai me wasî ewto mamhokono me. Ewto rakatawno me marha wasî. Ero wara wasî Xerusaren poko. Kir̂wan̂he iitono komo yehtopo me tak wasî, kesî Kporin komo, kasko yîwya so.
Ahwotacoko Amyamro Siaw Pono Komo
6On warai xa marha ekatîmko Aporin komo mtapotarî xa hara. Ai, oyanan komo, emahcicoko roowo poi nohce n̂ixan poi. Pahxa miya ro mak kakpayatken̂e so, nohce yaw roro, suu yaw roro, resce yaw roro, oesce yaw roro.
7Amohcoko tak amyamro Siaw pononho komo. Emahcicoko amyamro Babiron̂a yemsîrî warai komo chewnonho.
8On wara marha kesî Kporin komo, awantoman̂e ro komo, Kyopono ro me cehtopo n̂enpesî mîk hak rowon pono komo yemetanmekrî ke. Ero wa ciitome n̂examro yar̂maxi oyen̂epesî, awemyawnonhîrî yaan̂enho komo yar̂max ha. Amyamro awapeyataw so aaxatî pîn komo ya, Aporin komo yewru yatho yapen̂e wara rma naxe oko.
9N̂examro wece tak kapockanwasî ar̂machome so. Ero yimaw tantonînhîrî komo yanton me tak naxe n̂examro hara awemetanmekn̂enhîrî komo. Ero yimaw tak on wara mîîkexe opoko, Kporin komo n̂en̂epetho mîkro ham, kantoman̂e komo n̂en̂epetho ham, mîîkexe tak opoko ero yimaw.
10On wara marha kesî Kporin komo, Ai, Siaw yemsîrî amyamro, on wara wîîkes awya so, ewanomacoko tak ha, ahwotacoko ha. Kmokyasî rma ahyaka so. Ahyawno ro komo me tak wasî, kesî Kporin komo.
11Ero yimaw tak mîk hak rowon pono komo naxe Aporin komo pokono me, mer̂pora ro mak tak naxe ero warai me. Oyanan me xa marha tak naxe n̂examro hara. Ahyawno ro komo me tak wasî. Ero yimaw on wara mîîkexe opoko, Kporin komo yanme mohxapu mîkro ham, kantoman̂e ro yanme mohxapu ha, mîîkexe opoko.
12Ahnoro Ixaw Yana komo rowon nasî Kporin komo rowon me. Xuta komo rowon xa tak nahsîyasî tîrowonî ro me. Xerusaren marha nahsîyasî xa hara cewton me.
13Tîtken̂e tak ehcoko amyamro tooto komo ahnoro Kporin komo mtapotarî yentachome. Cekenî ro poi tak n̂epatakai. Ero wa nasî Noro.
Kporin Komo Yaka Tîtosom Yentoponho
3
1Ero yinhîrî tak on wara xakn̂e oyakro tîmtapotaxmu, Xoswe n̂enpekn̂e owya, Kporin komo yaka cewomsom. Kporin komo yancun yeepatai n̂ecececekn̂e Xoswe. Iito marha n̂ecececekn̂e Satanas hara. Xoswe panaw xakn̂e kaari n̂ixa. Noro pen ponanîmton̂e me kr̂a xakn̂e Satanas iito.
2On wara tko kekn̂e Kporin komo Satanas ya, Tooto komo Porin Ow ha. Kicicitho amoro Satanas. Xerusaren men̂ekan̂enho rma Ow oyekenî ro me. Noro yipu rma wîikes awya, Kicicitho amoro. Wehto kametho warai rma moso Xoswe, wehto ywai mohkaxapu warai rma, kekn̂e.
3On wara tko xakn̂e Xoswe, tusmuyem yaw xakn̂e kica poono yaw. Ero wa xakn̂e kica ancu yeepatai rma.
4Iito rma tko xatken̂e anarî komo Xoswe panaw cececetoso. Ero ke n̂examro ya kekn̂e ancu on wara, Tusmuyemtho mohkacoko noro ponontho, kekn̂e. Ero yinhîrî tak on wara kekn̂e Xoswe ya hara, Taa, enko, kicicme awehtoponhîrî tak wou. Kir̂wanî ro ke tak kpononmes hara okre, kekn̂e.
5Ero yinhîrî on wara wîîkekn̂e ow hara, Kir̂wan tak amrupoko noro xapikan hara yusmumnî, wîîkekn̂e. Ero ke kir̂wan tak namrupetken̂e yîwya yixapikan. Noro pononmetken̂e marha. Iito rma n̂ecececekn̂e Kporin komo yancun noro ponon yamrupetaw.
6-7Ero yinhîrî tak on wara kekn̂e Kporin komo yancun Xoswe ya, Ai Xoswe, on wara kesî Kporin komo awya kantoman̂e ro, Oyehtopo yaw roro xa esko. Owya apanatanmetopo komo marha ewetko. Ero wara awexitaw omîn yenîn̂e me xa maxe. Omîn yaka tmohsom komo panatanmekn̂e me masî. Tan naxe ancu komo apanaw. N̂examro chere tîtosom me marha kiir̂asî, kekn̂e.
8Ero yinhîrî on wara kekn̂e hara Kporin komo, Omtapotarî xa hara ka entacoko, Ai, Xoswe amoro, on wara wîîkes awya, awakrono komo ya marha, awepatai ceremaxmu komo ya ha. Awehtopo komo kuknon amyamro. Amn̂e tak oyanton wekyasî. Weewe peremru, kacho Mîk Noro. Noro wekyasî xiya.
9On toopu encoko, Xoswe yamrinaka wiirî ero. 7 nasî ero yewru. Ero poko marha Ow mewresî omtapotarî, wîîkes Ow Aporin komo. Ero kaamo po rma tak tantono komo yehtoponho wowyasî, kicicme ehtoponhîrî kom ha.
10Ero kaamo po tak on wara maxe ahnoro, amîtwono komo man̂ikyaxe. On wara mîîkexe, Mokuhra mai oyenso? Onatîrî makataka erematamko yiixe awexitaw uupa yatî yapomyaka, piiku yepu yapomyaka ha na, mîîkexe, wîîkesî. Ero wara wîîkes Ow Aporin komo, awantoman̂e ro komo, kekn̂e.
Ramha N̂een̂asî Sakarias, Oripa Yepu Marha
4
1Ero yinhîrî tak mokyakn̂e xa hara ancu, oyakro nîmtapowakn̂e noro. Yîwînîkyatawno wara wîxakn̂e. Oyenpakekn̂e tak.
2On wara kekn̂e owya, Ai Sakarias, ahce meen̂a? kekn̂e. On wara weyukyakn̂e, Ramha yecepu ween̂asî ooru ciixapu. Tutum nasî ero kanahtaw. 7 ramha marha nasî ero poko. 7 marha nasî tpotokoyem, katî totopo mko mîn ha ramha yaka.
3Oripa yepu marha ween̂asî asakî, ramha yecepu panaw. Tutum mehxa ween̂asî oripa yepu kaar̂i n̂ixa, tutum xehxa ween̂asî anarî hara oripa yepu, poowa n̂ixa hara.
4Ero ke on wara wîîkekn̂e ancu ya, oyakro tîmtapotaxmu ya, Apa, ahce kuknon mîn ha? wîîkekn̂e.
5Yîhtînopîra mai ero mko? kekn̂e owya. Pîra, camkî was okwe ero poko, wîîkekn̂e.
6Ero ke on wara kekn̂e noro owya, On wara men kesî Kporin komo, Sorobabew ya, Kar̂pe awehtopo ke mak ahce na cirihra ro mak masî. Oyekatî ke mak xa yo awemyawno miir̂asî, kes awya Kporin komo, kantoman̂e ro komo, kekn̂e owya.
7On wara marha kekn̂e owya, Onoke xa amoro îîpî imo warai? Ahyaka cetaw Sorobabew capahno me tak mehtîkes hara. Ero yimaw tak toopu n̂iir̂as hara noro mîîmo peyecepu me. Ero ciir̂ataw rma kar̂pe tak nîmtapowaxe tooto komo. On wara kexe, Kir̂wan̂he ciri xe wasî Kaan mîn, kir̂wan̂he xa ciri xe wasî, kexe kar̂pe.
8-9Ero yinhîrî Kporin komo mtapotarî tak wencekn̂e xa hara. On wara kekn̂e owya, On omîn yapon ka n̂iire Sorobabew tamorî ke rma. Noro rma tak omîn n̂iitîkesî amn̂e tamorî ke rma. Ciitîkache tak on wara mîîkexe, Kporin komo yanton mîkro ham Sakarias, kantoman̂e ro yanton, mîîkexe tak opoko.
10Onoke xa ero pîntho me n̂een̂a enmacho, wahrai ciitopo me enmacho ha? Nahwowaxe rma tko moxam, 7 komo, patawnon yukuknomacho yeen̂ataw Sorobabew yemyaw. Aporin komo yewru mîn 7 kom ha. Roowo poko hak cesewyarisomu mko mîn, kekn̂e owya.
11Ero yinhîrî on wara wîîkekn̂e ancu ya, Ahce kuknon mînî mko oripa yepu asak hakno, ramha yecepu panawno mko. Anarî nasî kaari n̂ixa, anarî poowa n̂ixa, ahce kuknon mînî mko?
12On wara wîîkekn̂e xa hara yîwya, Ahce kuknon mînî mko hara oripa yepu peremru asak hakno? Ero mko poi cesî katî tpotokoyem yaro, katî totopo yaro, ooru ciixapu yaro ha? Ahce kuknon ero mko ha? wîîkekn̂e yîwya.
13On wara oyeyukyakn̂e, Yîhtînopîra ma mai ero? kekn̂e owya. Pîra ro mak okwe, camkî was okwe ero mko poko, wîîkekn̂e.
14Ero ke on wara kekn̂e owya, Kporin komo yanton me yîhkapexapu mîkyam asak hakno, roowo poko hakno komo kayaritomon yanton me cehsom, kekn̂e. Ero wara kekn̂e ancu owya.
Karita N̂een̂asî Sakarias Kaikokoro Tîtosom
5
1Ero yinhîrî tak kesewyar̂akn̂e xa hara. Iito oyepatai ween̂akn̂e karita tamomisom. Kaikokoro cekn̂e.
2On wara kekn̂e xa hara ancu owya, Ai Sakarias, ahce tak meen̂a hara? On wara weyukyakn̂e, Karita ween̂asî tamomisom. Kaikokoro cesî kopi. Porin mîn, 9 metru ehyatkawnon, 4,5 metru akwerî hara. Ero yipu ween̂asî, wîîkekn̂e.
3On wara tak kekn̂e ancu owya, Kaan ya yîwîrîmano ritopo mîn ha. Miya tîtosom mîn roowo yakwerî poko hakî. On wara kes ero, yîratai mewrexapu, Ahnoro cen̂epan̂em pen komo tak naxe amn̂e cen̂epesom me, kesî. On wara kesî yîmkai mewrexapu hara, Ahnoro cemarontaxmu pen komo tak naxe cen̂epesom me hara amn̂e. Ero wa kesî karita, kaikokoro tîtosom.
4On wara men kesî Kporin komo, kantoman̂e ro, Ero tak wen̂epesî miyan komo yîwîrîmacho me rma. Cen̂epan̂em komo mîn yaka n̂ewomyasî. On wara kexe anarî komo, Kporin komo n̂entarî me xa tan wîîkesî yaaro xa, kexe cemaro poko rma kica. Ero wa kan̂e komo mîn yaka marha n̂ewomyasî owya yîwîrîmacho komo. Pahkî n̂enmayasî noro yipu komo yaw. Yîmînthîrî komo tak n̂ixkes okwe. Eceputhîrî mohketîkesî, toopu marha nakpayasî mîîmo me ciixapunhîrî. Ero wara kr̂a noro yipu komo mîntho ciin̂e mîn karita.
Wooxam N̂een̂asî Kahxapu Yawno
5Ero yinhîrî tak ohyaka mokyakn̂e xa hara ancu, oyakro tîmtapotaxmu rma. On wara tak kekn̂e hara owya, Ai Sakarias, esewyariko xa hara. Ahce mîn meen̂a miya tîtosom hara? kekn̂e owya.
6Ahce na mîn ha, yîhtînopîra wasî, wîîkekn̂e. On wara kekn̂e noro, Kahxapu mîn, mooxe tîtosom, kekn̂e, Ero wara n̂esenpexe tooto komo ahnoro, roowo poko hakno komo, kekn̂e.
7Ero yinhîrî tak kahxapu nahrunkekn̂e hara. Xumbu ciixapu mîn xakn̂e ahrutopo. Kahxapu yaw tak wooxam ween̂e ceremaxi.
8On wara kekn̂e hara ancu owya, Kicicme tooto komo yehtopo mîkro, kekn̂e. Ero yinhîrî tak wooxam n̂enkayakn̂e hara kahxapu yaka. Ahrutopo tak n̂erewnukyakn̂e hara xumbu cewararîno. Ero ke rma kahxapu nahruyakn̂e.
9Ero yinhîrî kesewyar̂akn̂e xa hara. Iito oyepatai tak ween̂akn̂e wooxam xa hara asakî. Tapokem mîkyam xatken̂e. R̂awr̂a warai yapoke xatken̂e. Powpow kan̂e mîn xakn̂e aporî komo. Taa, kahxapu tak nanîmyatken̂e n̂examro, kaikokoro tak naar̂atken̂e.
10Ahna naar̂atu kahxapu? wîîkekn̂e ancu ya, oyakro tîmtapotaxmu ya.
11On wara oyeyukyakn̂e, Sina pona naar̂axe. Iito tak n̂iir̂axe yîmîn. Ciitîkache tak ero yaka n̂iir̂axe kahxapu ekenî ro pona, kekn̂e. Ero wa kekn̂e ancu owya.
Tarara N̂een̂asî Sakarias
6
1Ero yinhîrî tak kesewyar̂akn̂e xa hara. Tarara tak ween̂akn̂e, 4. Îîpî marha ween̂akn̂e asakî. Bronse mîn xakn̂e îîpî, ero re mak. Îîpî yotari tak mokyakn̂e tarara.
2Kawaru komo xatken̂e tarara yaan̂e. Poturu yaan̂e xakn̂e cucure so. Ponan yaan̂e xakn̂e cicwii so.
33-înhîrî yaan̂e xakn̂e tumutwe so. 4-nhîrî yaan̂e kwacakwacape so hara. Karitî komo mîkyam xatken̂e kawaru.
4Ero ke on wara wîîkekn̂e ancu ya, owya ekatîmn̂e ya, Ahce kuknon mîn hara? wîîkekn̂e.
5On wara oyeyukyakn̂e ancu, ekatî komo kuknon mîkyam, 4 ekatî kom ha. Kporin komo yawno mîkyam, ahnoro roowo poko hakno komo kayaritomon yawno ha.
6En̂exa tîtararan naar̂axe cicwiyem komo miya nohce yaw roro. Tumutwem komo naar̂axe tîtararan cicwiyem komo wenari rma. Kwacakwacano komo reha cexe suu yaw roro hara.
7Ero ke cetken̂e tak kawaru karitî kom ha. Cerewre tîto xe xa xatken̂e. Roowo poko hakî cetari xe xatken̂e. Ero yinhîrî on wara kekn̂e Kporin komo yîwya so, Miya so etaricoko roowo poko hakî, kekn̂e. Ero ke miya so tak cetken̂e roowo poko hakî.
8Ero yinhîrî tak on wara kekn̂e hara ancu owya, Ai, Sakarias, nohce yaw roro tîtosom komo tak oyereporetken̂e nohce n̂ixan komo poko, kekn̂e. Ero wa kekn̂e Kporin komo owya.
Xoswe Yarokorî Pokono
9-10Ero yinhîrî Kporin komo mtapotarî wencekn̂e xa hara. On wara kekn̂e owya, Ai, Sakarias, mînto naxe waapa narîtho komo. Babiron̂a poi mohxapu komo. Ewtai, Tobias, Xetaias, ero wa nasî n̂examro yosotî. N̂examro n̂ekîtho ahsîta. Ero yinhîrî tak arko Xosias mîn yaka, Sopon̂ias mumuru mîn yaka. Ero kaamo po rma etoko.
11Prata mîn yîn̂ekîthîrî komo, ooru marha. Ero tak akîhtoko aroko me. Akîhtoche Xoswe tîpîrî pona tak cirko, Xosatake mumuru tîpîrî pona. Ohyaka cewomsom mîk Xoswe.
12On wara kasko yîwya, Ai, oyakno on wara men kesî Kporin komo, kantoman̂e ro, Tan men n̂esenpesî tooto amn̂e, Naatî Peremru, Mîk ha, noro yosotî. Noro xa nasî cekenî ro po tatîhtaxmu wara. Aporin komo mîn tak n̂iir̂asî Noro.
13Yaaro wîîkesî, Noro xa Aporin komo mîn n̂iir̂as amn̂e. Kayaritomo ponon yaw xa nasî Noro kir̂wanî ro yaw. Kayaritomo yapon pona n̂eremesî. En̂exa rma antomano n̂iir̂asî. Kaan yaka cewomsom me marha nasî Noro iito tapon poi rma. Cewn̂anî rma Mîk ha, asakî tko nasî Noro yemyawno. Ohyaka tmohsom me nasî, antomano rin̂e me marha. Ero wara exirî ke erasîn me ciino riin̂e me nasî.
14Taa, anakîtothîrî tak tîmko iitono komo ya, kayaritomo yarokorî. Eren, Tobias, Xetaias, Een. Sopon̂ias mumuru mîk Een ha. N̂examro ya tîmko. Ero rma tak nasî omîn yaw, ponaro ehtome so oyanton komo iitono kom ha. Aporin komo mîn yaw rma nasî.
15Meyeno komo tak mokyaxe Aporin komo mîn ciiso. Ero yimaw on wara mîîkexe opoko, Kporin komo yanme mohxapu ham mîkro Sakarias, mîîkexe yaaro. Ero wara rma maxe amn̂e Aporin komo Kaanî mtapotarî yewetîn̂e me xa awexitaw so. Ero wa maxe okre.
Pahkî Eseresmara Ehtopo Komo Pokono
7
1Ero yinhîrî tak 4 cimn̂ipu xakn̂e kayaritomo me Tar̂u yehtoponho. Ero yimaw Kporin komo mtapotarî wencekn̂e xa hara, Sakarias ow ha. 9-nhîrî nuun̂i po wencekn̂e, Kisrew po. 4-nhîrî kaamo po xa wencekn̂e.
2Ero yimaw on wara tî xatken̂e Betew pono komo, kîrkomo n̂en̂epetken̂e Kporin komo mîn yaka. Sarese, Hexen-Mereke, n̂examro yakrono komo, ero warai komo n̂en̂epetken̂e iina. Kaan yakro yîmtapotaxi tî cetken̂e.
3Cesenta xe tî xatken̂e tîmsom pokono komo yakro, Kporin komo mîn yawno komo ya. Weronomano rin̂e komo ya marha ka xe tî xatken̂e. On wara ketken̂e, Ai, apa komo, ahce wa amna nai awya so? Pahkî eseresmara nas amna anarimaw so. Amna marha nîwracesî ero yimaw so. 5-nhîrî nuun̂i po roro ero wara nas amna. Yaake cimn̂ipu nasî ero wara amna yehtoponho. Ahce wa katî amna nai awya so, ero wara exihra tak nai amna awya so? ketken̂e yîwya so.
4-5Ero yinhîrî tak Kporin komo mtapotarî wencekn̂e. On wara kekn̂e owya, Ai, Sakarias, on wara kasko iitono komo ya, tîmsom pokono komo ya marha kasko, Ai, oyakno komo, pahkî mîxatken̂e meye Babiron̂a po, 70 cimn̂ipu mîxatken̂e. Iito awexitaw so pahkî eseresmara mîxatken̂e, mîwracetken̂e marha ero yimaw so. 5-nhîrî nuun̂i po ero wara mîxatken̂e, 7-nhîrî nuun̂i po marha ero wara mîxatken̂e. On wara tko wîîkes awya so, oponaro ma re mîxatken̂e eseresmara awexitaw so, oponaro xa mîxatken̂e ha awya so?
6Onoke ponaro awehtome so meseresmetken̂e hara, wooku marha meer̂atken̂e? Aponaro so rma awexirî ke so tko na meseresmetken̂e?
7On wara wîxakn̂e Ow Aporin komo, pahxa omtapotarî wekatîmyakn̂e aweronoman̂e pen komo ya. Oroto wîîkes awya so ero wara kacho rma wekatîmyakn̂e yîwya so. Ero yimaw mer̂pora xatken̂e Xerusaren pono komo. Cerepore so xatken̂e ahce na poko ehn̂an me. Ixaw Yana komo marha xatken̂e cekenke so suu n̂ixan po, woskara po so marha. Ero wa exitaw so wekatîmyakn̂e omtapotarî yîwya so, kasko yîwya so, kekn̂e.
Kporin Komo Yanwetoponho Yîwya So
8-9Ero yinhîrî Kporin komo mtapotarî tak wencekn̂e xa hara, Sakarias ow ha. On wara kekn̂e owya, On wara men wîîkes Ow Aporin komo, awantoman̂e ro komo, Ai, oyanan komo amyamro, on wara xa wîîkes awya so, yaaro mak en̂ekano ciicoko. Apoyino komo pînîn yaw marha ehcoko, esemetanmekyataw so akronomacoko.
10Iin̂o waixapu komo emetanmekîra ro mak ehcoko, rikomo komo, yîîmîhnî komo, acheka so mohxapu komo, emyawnomnî komo, noro yipu komo emetanmekîra ro mak men ehcoko. Apoyino komo yemetanmetopo yîhtînopîra marha ehcoko, wîîkekn̂e aporin pen komo ya.
11Omtapotarî yentara ro makî tko xatken̂e aporin pen komo okwe. Ohyai tak n̂etaknametken̂e, n̂epanayahruyatken̂e marha okwe omtapotarî yentara cehtome so.
12Tîropotarî komo ceipamnoyatken̂e saama wa mak okwe. Tpanatanmetopo komo yenta xera ro mak xatken̂e kica. Omtapotarî wekatîmyakn̂e aweronoman̂e komo ya, pahxan pen komo ya. Oyekatî ke rma wîhtînomexpekn̂e yîwya so. Aporin komo Ow, awantoman̂e ro komo Ow ha. Omtapotarî yenta xera ro mak xatken̂e kica. Ero wa exirî komo yanme kîrwonakn̂e ro mak tak n̂examro poko. Aporin komo Ow ha awantoman̂e ro kom ha.
13Omtapotarî men ka entacoko, wîîkekn̂e cma re ka yîwya so. Omtapotarî tko entara xatken̂e kica. Ero yinhîrî oyakro tîmtapota xe tî xatken̂e hara. Apa, amna mtapotarî cma re mencesî, ketaw n̂examro hara, yîmtapotarî komo makîrha entara ro mak wîxakn̂e Ow hara. Ero wara wîxakn̂e, wîîkes Ow Aporin komo, awantoman̂e ro kom ha.
14Ero wa exirî komo ke n̂examro pen wakpayakn̂e ocowo ke cetapomrisom ke. Mîk hak rowon pono komo cheka so wakpayakn̂e, tînîhtînorî pîn komo cheka. Pohra tak xakn̂e yîrowonthîrî komo. Erotho pore tohra ro mak xatken̂e pawana komo. Ero pore mokuhra marha xatken̂e. Pohnî me ro mak tîrowonthîrî komo n̂iir̂atken̂e n̂examro rma. Tpoxwemînhîrî ero wa n̂iir̂atken̂e okwe. Ero wa xatken̂e okwe.
Xerusaren Pono Me Tak Nasî Kporin Komo Amn̂e

1-2Ero yinhîrî tak Kporin komo mtapotarî wencekn̂e xa hara. On wara kekn̂e owya, On wara marha wîîkes awya so, Siaw pono komo xe ro mak wasî. Ocorono wara ro mak nasî oropotarî yiixe so oyehtopo ke.
3On wara marha wîîkes Ow, Aporin komo, Ketîrames hara Siaw pona. Xerusaren pono ro me tak was amn̂e. Ero yimaw on wara kacho me tak nasî Xerusaren ero yimaw, Yaarono komo Yewton, kacho me nasî. On wara kacho me marha nasî, Aporin Komo Yîpîn, Awantoman̂e ro Komo Yîpîn ha. Kir̂wanî ro Îîpî, kacho me marha nasî. Ero wa kacho me nasî Xerusaren ero yimaw.
4On wara marha wîîkes Ow Aporin komo, awantoman̂e ro komo, Xerusaren yesamarî yakumyaw tak n̂eremexe poritomo komo, nor̂wa komo marha. Tamoyiy so n̂etar̂axe poritomotho me cexirî ke, nocwakomo me cexiri ke so marha.
5Mer̂pora marha naxe kîîrî mren komo ewto yesamarî yaw so, woosî mren komo marha. Iito so n̂eseman̂iyaxe okre.
6On wara marha wîîkes Ow Aporin komo, Meserepokexe xa na ero wa kacho poko. Ahce wara nai owya hara, Ow hara keserepoke ero yipu poko awya so? kesî Kporin komo, kantoman̂e ro.
7On wara marha wîîkes Ow Aporin komo, oyanan komo wukurunpesî amn̂e resce n̂ixan komo chewnonho, oesce n̂ixan komo chewnonho marha.
8Oona tak n̂examro wekyas hara Xerusaren pona hara. On pono ro me tak naxe ero yimaw. Oyananî ro me tak naxe. Ponaro n̂examro yehtopo me marha was Ow hara. Kir̂wan̂he wasî n̂examro poko. Ahce wa na n̂examro ciir̂ataw owya yaaro mak wiir̂asî.
9On wara marha wîîkes Ow Aporin komo, awantoman̂e ro komo, aweronoman̂e komo mtapotarî mencexe oroto. Pahxa rma n̂examro xatken̂e tan omîn yapon ciir̂ataw, Aporin komo mîn yapon ciir̂ataw ha. Ero ke kar̂pe tak etapickacoko oroto omîn ciitîkachome.
10Pahxa ka, omîn yapon cirihra ka exitaw apurantan komo yahsîra ro mak mîxatken̂e awetapickachonhîrî komo yepetho, awoh komo yapickatoponho yepetho yahsîra marha mîxatken̂e. Cerahso mak metar̂atken̂e amîn komo yai. Ero wa xa marha mîmokyatken̂e hara. Awaparî komo pona mak mer̂aswatken̂e okwe. Etîxatî pîn me kiir̂atken̂e so amîtwono komo yakro rma okwe.
11Oroto tak anarme wasî moxam poko oyanan komo poko, etîmtoxapu komo poko. Pahxan pen komo xatken̂e cerahso. Ero warahra tak n̂examro wiir̂asî oroto, wîîkes Ow Aporin komo, awantoman̂e ro komo.
12Oroto tak anatîrî komo yatho yeyamuche awya so kir̂wan̂he natîkwasî. N̂eperwasî marha anatîrî komo uupa yatî okre. Naatî yewtî me xa tak nasî amararîn komo. Kah yai marha mokyasî cicakî. Ero warai ke moxam oyanan komo yakwenho wakresî amn̂e.
13Mîk hak rowon pono komo yîwîrîman̂e me makî ka mîxatken̂e okwe. Ero wa ka mîxatken̂e amyamro Xuta komo, Ixaw Yana komo marha. Amn̂e tak kukurunpexe so okre. Owya akronomano ritopo yehyun me tak maxe okre. Ero ke erasîra ehcoko. Kar̂pe xa matko ehcoko.
14On wara marha wîîkes Ow Aporin komo, Pahxa orwonmekyatken̂e aporin pen komo. Ero ke n̂examro pen yîwîrîmacho tak wîhtînoyakn̂e anarme esehtînopin me ro makî, wîîkes Ow Aporin komo, awantoman̂e ro kom ha.
15Oroto tak anarme Xerusaren pono komo ciitopo wîhtînoyasî, Xuta komo ciitopo ahnoro. Awakronomacho komo xa hara wîhtînoyasî, anarme esehtînopîn me ro mak xa hara. Ero ke erasîra ehcoko.
16Ero ke on wara xa ehcoko, Yaaro tîmtapotaxmu me mak ehcoko amîtwono komo yakro. Yaaro marha en̂ekano ciicoko, tawake marha ehcoko apoyino komo poko.
17Amîtwono komo yemetanmecho poko esehtînopîra ro mak ehcoko. Poxumra ro mak entacoko on wara kacho, Kaan n̂entarî me tan wîîkesî yaaro xa, kacho tohnaw ketaw. Ero wara kacho xatî pînî ro mak Ow ha, wîîkes Ow Aporin komo.
18-19Ero yinhîrî tak wencekn̂e xa hara Kporin komo mtapotarî, kantoman̂e ro mtapotarî. On wara kekn̂e owya, Pahxaro tak tahwore maxe okre eseresmara awehtopo komo yimaw. 4-nhîrî nuun̂i po, 5-nhîrî nuun̂i po, 7-nhîrî nuun̂i po, 10-înhîrî nuun̂i po, ero po eseresmara awehtopo komo tak nasî awahwotacho komo me hara. Ero wa tak maxe amn̂e amyamro Xuta yepamtho komo. Ero ke tpoxwe tak encoko yaaro cesehtînosom me awehtopo komo, etpoko tawakem me awehtopo komo marha. Ero wa awehtopo komo ponaro xa ehcoko.
20On wara marha kesî Kporin komo awya so, Anarî yana komo tak mokyaxe oona, mîn hak pono komo, ewto pono kom ha.
21On wara naxe anarî ewto pono komo, anarî ewto pona cexe. On wara tak kexe iitono komo ya, Kaikatko yohno Kporin komo yakro yîmtapotaxi, yîmtapotarî yentaxi marha. Owî marha kmokyasî, kexe takî.
22Anarî yana komo mokyaxe mer̂pono pîn kom ha. Mîk hak rowon pono komo mokyaxe, karitî kom ha. Kporin komo mtapotarî yentaxi wa mokyaxe Xerusaren pona. Noro yakro yîmtapotaxi marha mokyaxe.
23On wara marha kesî Kporin komo, mer̂pono pîn komo yantoman̂e, Ero yimaw on wara naxe ahnoro anarî yana komo, anarî yaro tîmtapotaxmu komo marha, 10 komo rma Xutew nahsîyaxe noro ponon poko. On wara kexe yîwya, Ai, oyakno, awakro cma re ces amna. Kaan xa nasî Xutew komo yakronoman̂e me, kacho amna n̂encesî. Ero ke awakro tmoku xe nas amna, kexe. Ero wa kexe Xutew ya, 10 komo kexe cewn̂an ya rma. Ero wa kexe.
Mîk Hak Rowon Pono Komo Yîwîrîmacho Pokono

1Taa, Atarake pono pen komo yîwîrîmacho makîrha tak n̂ekatîmyas hara Kporin komo. Tamasku pono komo pona xa mokyasi yîwîrîmacho cerewre xa. Kporin komo pona xa n̂een̂axe tooto komo. Ixaw Yana komo marha n̂een̂axe Noro pona ahnoro n̂examro tribun komo.
2Amace pono komo yîwîrîmacho marha n̂ekatîmyasî. Atarake rowon yemyatwono mîn Amace pono komo rowon. Ciru pono pen komo yîwîrîmacho marha n̂ekatîmyasî Noro, Siton pono pen komo yîwîrîmacho marha. Mîn hak poko ehcamhokaxapu mîkyam Ciru pono komo, Siton pono komo marha. N̂etwîrîmexe rma tko okwe.
3On wara xatken̂e Ciru pono komo, mîîmo n̂iir̂atken̂e kawno ro mak. Prata n̂epamnoyatken̂e roowo pupuntho wara ro mak okyo. Ooru marha n̂epamnoyatken̂e mer̂pora ro mak apacakrî wara, esama yawno wara.
4Iitono komo n̂emyawnonkesî tak Kporin komo. N̂examro kanawatho mko marha n̂enorinokesî tuuna imo kwawnonho pen. Yîmînthîrî komo marha n̂ecakyasî. Ero wa naxe amn̂e iitono komo okwe.
5N̂examro pen yîwîrîmacho n̂een̂axe Askaron pono komo. N̂eraswaxe ro mak tak ero yipu yenîche. Ahwora marha naxe Kasa pono komo ero yipu yentache, Ekron pono komo marha. Ciru pono komo pona cma re ka n̂een̂atken̂e Ekron pono komo. Okwe, waihyatken̂e tak Ciru pononho pen komo okwe, kexe tak n̂examro. Kasa pono komo kayaritomonînho pen marha waihyas ero yimaw. Pohra ro mak tak nasî Askaron. Ewtotho me tak nas okwe.
6Anarî yana komo tak n̂esekenmexe Astoce pona. Akpîn me tak Piristew komo wiir̂asî cehcoyoponkaxmunhîrî komo.
7Kamxuku tak wowyasî yîmtai so, Piristew komo mtai. Iyotî komo marha wowyasî iyorî komo yotawnonho rma. Kicicitho puntho tonohra ehcoko, kacho mîn wowyasî. N̂etîmcexe rma tooto komo asakî mak. N̂examro tak naxe Kaan yanton me. Xuta komo yantoman̂e warai me naxe n̂examro. Xebusew komo wara marha naxe Ekron pono komo.
8Omîn mamhoko kenmayasî roro waapa komo wahkoton̂e me. Iito xa re tîto xatî komo wahkocesî, iito xa re tmohsom komo marha. Oyanan komo yemetanmekn̂e mokuhra ro mak tak naxe n̂examro chere. N̂examro yenîn̂e me roro tak wasî. Ero wara wasî.
Ixaw Yana Komo Kayaritomon Mokyas Amn̂e
9On wara marha wîîkes awya so, Siaw yemsîrî ya, ahwotacoko ro mak amyamro. Emtarakacoko amyamro hara Xerusaren yemsîrî tahwore ro mak awexirî ke so. Ahyaka so tak men mokyas amn̂e akayaritomon komo. Yaaro ciino rin̂e xa tak Mîkro. Akurunpen̂e komo me tak nasî. Kyopono pîn wara rma tko mokyasî buhu mkaw mak. Buhu xîkrî mkaw xa mokyasî.
10Ero yimaw tarara mko wen̂epesî Eprain komo chei. Kawaru marha wen̂epesî Xerusaren poi. Krapa marha waxikwesî waapa me tîtosom komo yemyawnonho. Tawake tak ehcoko etpoko, kesî tak Noro mîk hak rowon pono komo ya. Ahnoro roowo nahsîyasî tîrowon me. Miya rorono nahsîyasî tuuna imo yecihtaka rorono, xiyan marha nahsîyasî anarî tuuna imo yecihtaka rorono hara. Tuuna yepu yecihtaka rorono marha nahsîyasî. Ahnoro roowo nahsîyasî. Ero wicakno roowo nahsîyasî tîrowon me.
Xuta Komo Nukurunpesî Kporin Komo Amn̂e
11On wara wîîkes hara awya so Siaw pono komo ya, omtapotachonho ponaro rma wasî, Kakronomexe so oyewehcataw awya so, kachonho ponaro. Kamxuku men̂epetken̂e amyamro ero wa kacho yencetaw. Ero ke apoyino komo tak wanîmyas ewtarî yawnonho tuuna exihnî yawnonho.
12Awacan yaka tak amohcoko hara amyamro waapa nahsîthonhîrî komo. Oroto rma on wara wîîkes awya so, pahxa ahce na poko kemetanmekyatken̂e so cewn̂e ro so mak, oroto tak asakro kakronomexe so awemetanmechonhîrî komo yopo.
13Xuta komo wehsasî okrapan wara rma. Eprain komo tak wiir̂asî ero yakan wara oyuhre wara. Ai, Siaw pono komo, on wara wiir̂asî amumuru komo amn̂e, n̂examro wahworesî Krexa waparî me totohme so. Eprain komo wiir̂asî kacipara imo wara, karitî kaciparanî imo wara, kesî. Ero wara kesî Kporin komo awya so.
14Ero yimaw tak Kporin komo rma tak n̂esenpesî Siaw pono komo yepoi. Noro yuhre sakasaka kesî pepe kan̂e wara rma. Tuu kesî marha Noro tîratîn ke. Noro cetaw waapa me ocowo imo chew rma cesî, suu n̂ixan chew ha.
15Tîyanan komo tak nukurunpesî Noro ero yimaw. Mer̂pono pîn komo yantoman̂e rma Mîk nukurunpesî. Tîîxatî pîn komo waihkesî, n̂examro pen nar̂mesî toh ke, woiwoi kacho ke ar̂maxapu ke. Ero yimaw twokru komo n̂eer̂axe, n̂emtarakexe marha kawaxiyem yeen̂enho wara rma kopi. Tmaxmike so tak naxe kamxuku ke. Basia wara rma naxe copoyem wara, Kporin komo ya tîmsom yakn̂itopo yeknu pono wara.
16Ero kaamo po tak n̂examro nukurunpesî Kporin komo, ponaro n̂examro yehtopo. Tooku nukurunpesî oper̂a yosom ero wara xa marha tîyanan komo nukurunpesî. Kporin komo rowon po n̂examro naxe ciyamanci wara rma, kayaritomo yarokorî pokono wara okre. Kporin komo rowon po tak n̂esenpexe pepeitaxmu wara rma okre.
17Kir̂wan̂he ro mak naxe iitono komo ero yimaw, cenporem me ro mak. Kar̂pe marha tak naxe kar̂pamxan komo puruma yahrî ke. Tahwore marha naxe emasî kom hara uupa yukun yerîrî ke, ciixan yerîrî ke. Ero wara naxe okre.
Ixaw Yana Komo N̂ekpes Hara Akpaxapunhîrî

1On wara marha kekn̂e Kporin komo, Aporin komo Ow ha. Oyakro mak amtapotacoko tuuna xe awehtopo komo poko. Tuuna cma re mekmexpes Apa, kacoko owya. Okomn̂an mohtopo me exitaw kacoko owya. Ero wa kache owya tuuna yewru tak wakîhcesî, pepe kan̂e ken̂arî. Tuuna tak wekpes Ow tooto komo mararîn pona. Mararî pono yatîkrecho wekmexpesî.
2Awemîknon̂e komo makî reha mîn, mîk hak warai me ciixapu kom ha. Yaskomo komo rma re n̂een̂axe enîhnînhîrî, cemaro makî tko mîn yîn̂enîthîrî komo kica. Twosoto tîn̂enîthîrî komo n̂ekatîmyaxe tohnawno ro mak ha tko okwe. Tohnawno n̂ekatîmyaxe awya so awahworetome so mak. Ero ke waimamyaxe mak oyanan komo okwe, oper̂a wara mak naxe. N̂esemetanmekyaxe mak okwe cenîn̂e komo exihtorî ke.
3Kîrwonasî tak oyok warai yenîn̂e komo poko. Boce yaan̂e komo panaresî. Oyok warai komo yakronomaxi kmokyas Ow Aporin komo. Xuta komo mîkyam oyok warai komo. Oyok warai komo tak wiir̂asî kawaru warai me hara, waapa me tîtosom warai me.
4Xuta komo rma wiir̂as amn̂e toopu warai me mîîmo peyecepu warai me. N̂examro poyino marha nasî mîîmo mici yecetî warai me hara, n̂examro poyino marha nasî krapa warai me, ketwotopo warai me ha, n̂examro poyino komo marha naxe miyan komo yenîn̂e me hara.
5Karitî komo wara rma n̂etar̂mexe. Tîîxatî pîn komo yapikn̂e wara naxe apacakrî yapikn̂e wara, esama yawno yapikn̂e wara. Ero wara naxe cetar̂metaw so Aporin komo exirî ke akronoman̂e komo me. Kar̂pe ro mak n̂etar̂mexe, kawaru mkawno komo yopono me meero naxe.
6Xuta komo karihton̂e me wasî. Xose yepamtho komo marha wukurunpesî. N̂examro wekyas hara oona yîpînîn yaw so oyexirî ke. Oyanan mera tak naxe n̂examro, kachonho pîn wara tak naxe. N̂examro Porin xa Ow, ponaro ehtopo komo. Yîmtapotarî komo weyukyasî.
7Karitî komo me tak naxe Eprain komo. Tahwore tak naxe wooku yeen̂e wara rma. Tahwore marha naxe yîmxîkrî komo tîpînîn yaw so oyehtopo yeen̂ataw. Opoko tak nahwowaxe, Tporin komo poko.
8Pii wîîkesî n̂examro yan̂ihtome. Ero wa n̂examro wenmekyasî. Towno wiir̂asî kicicitho yantonînho komo. Mer̂pora tak n̂epamyaxe, pahxa n̂epamyatken̂e ero wicakî xa marha.
9Anarî yana komo cheka rma re wakpayasî. Meyeno komo chew rma tko cexitaw so oponaro naxe. Waipîra so rma naxe, yîmxîkrî komo meero waipîra so naxe. Oona mokyaxe hara.
10Exitu pono komo chewnonho n̂examro wekyas hara oona, Asiriu komo chewnonho marha. Xireace pona tak ekno wiir̂asî, Ribanu pona marha. Ero wa ekno wiir̂asî yîrowon komo tawronohkatîkaxi ro.
11Tuuna imo kwawno wara rma mokyaxe. N̂examro pen yîwîrîmacho rma mîn tuuna imo, kacho. Yamarataka tak n̂etapesî tuuna imo kwawno. Napaitîkesî tak N̂iru Yepu pen. Noro pîntho me tak naxe Asiriu komo cehcoyoponkaxmunhîrî komo. Kayaritomo yamoyin exihra tak nasî Exitu pono komo yemyaw.
12Oyanan komo tak karihces Ow ha oponaro exirî ke so, Tporin komo ponaro. Oyosotî pona enîn̂e me cexirî ke so n̂etar̂axe. Ero wara naxe, kesî Kporin komo. Ero wa kesî.
Kporin Komo Yok Yenîn̂e Komo Pokono

1On wara marha kesî Kporin komo, Ai, Ribanu, amoro, on wara wîîkes awya, ahrunkakî tak ametatan ecahtome setru yepu pen, arowon pononho pen okwe.
2Ai siprexte yepu, amoro marha awratakî. Setru yepu pen n̂emokotoi okwe. Tamaxi tak naxe weewe yepu pen, kawno pen kom okwe. Basan pononho pen komo marha awratacoko kahpar̂u yepu. Tamatîkaxi tak nasî comota pen cehkemînhîrî pen okwe.
3Entacoko ka oper̂a yosom pen yîwratacho ha. Cuupu tak exihra nasî woskara po so n̂examro yeken mîtwono po so. Kawno ken̂arînho rma mîn woskara cuh ken̂arînho pen. Waw waw, kacho marha entacoko reaw komo yîwratacho. Cecahso marha nasî peen pen okwe Xotaw yecihtawnonho pen.
4On wara marha kesî Kporin komo, ponaro oyehtopo, Iito nasî oyoh komo twaihkaxmu me yukuknomaxapu komo. N̂examro rma tko arko woskara pona cuupu yahtome tak yîwya so.
5N̂examro pen waihkexe osom komo. Kicicme taxe kica, kahra rma naxe waihkan̂enhîrî komo. On wara mak kexe, Kir̂wan̂he nai ham Kporin kom okre. Tupurantai tak was okre, kexe mak kica. Yîpînîn yawra naxe osom komo rma okwe.
6Ero ke orowon pono komo pînîn yawra tak wasî, kesî Kporin komo. N̂examro pen tak wemetanmekpesî yîmîtwono komo ya rma okwe, n̂examro kayaritomon komo ya marha. Orowon pono pen komo n̂emetanmekyaxe ro mak okwe. Yukurunpera rma was Ow okwe.
7Ero ke oper̂a waar̂akn̂e woskara pona cuupu yahtome tak. Twaihkaxmu moxam, kacho rma waarakn̂e. Cesemetanmesom komo ponaro xa wîxakn̂e. Ero yimaw asakî wîhkocekn̂e oyamoyin. Anarî wosohcekn̂e, Kaan Ya Kakronomacho me. Anarî tak wosohcekn̂e, Noro Re Me Kehtopo me hara. Oper̂a marha wînahmekn̂e.
8Ero yinhîrî oyok nahman̂enho komo tak wahsîpînkekn̂e osorwawno komo. Oper̂a komo xera tak wîxakn̂e okwe. Ooxera marha xatken̂e n̂examro hara okwe.
9On wara wîîkekn̂e yîwya so, Anahmara so tak was oroto. Waiporono pen komo waihcowpe rma kr̂a. Cehcamnosom komo marha kr̂a n̂ehcamnocowpe rma. Waipîn komo tak n̂etonocowpe n̂examro re rma okwe, wîîkekn̂e yîwya so.
10Ero yinhîrî tak oyamoyin wahsîyakn̂e, Kaan ya Kakronomacho, kacho. Ero tak waxikwwkn̂e. Ero yaxikworî ke omtapotachonho tak wowyakn̂e mîk hak yana komo yakro omtapotachonho ha. Kakronomexe so, kachonho mîn wowyakn̂e.
11Ero ke cetaxikwoso tak xakn̂e oyamoyintho ero kaamo po. Ero wa oyamoyin yaxikwetaw owya oyen̂atken̂e oyoh komo, esemetanmexapu kom ha. Ero ke on wara ketken̂e, Tîmtapotachonhîrî yaw roro rma tamoyinthîrî naxikwo ham, ketken̂e opoko.
12Ero yinhîrî tak on wara wîîkekn̂e hara yîwya so, Kir̂wan̂he exitaw awya so owî cma re mepemexe. Oyepema xera awexitaw so reha n̂expe rma, wîîkekn̂e. Ero ke oyepemetken̂e rma, 30 exepeyu nîmyatken̂e owya prata.
13Ero yinhîrî tak on wara kekn̂e Kporin komo owya, Exepeyu tak ar̂makî er̂mo kahn̂e yaka. Cepethîkem me xa oyenîn̂enho komo nîmîtho mîn ar̂makî, kekn̂e. Ero ke exepeyu war̂mai Kporin komo mîn yaka er̂mo kahn̂e ya tîmsom me. 30 exepeyu mîn war̂mai.
14Ero yinhîrî tak anarînhîrî waxikwekn̂e oyamoyintho hara. Noro Re Me Kehtopo, kachonho ha. Ero wa axikworî ke noro re pîn me tak wiir̂akn̂e Xuta komo, Ixaw Yana kom ha.
15Ero yinhîrî tak on wara kekn̂e hara Kporin komo owya, Oper̂a yosom yamoyin xa hara ahsîko, akpîn yamoyin ha.
16On wara men was amn̂e, oper̂a yosom wiir̂asî oyanan komo yenîn̂e me takî. On warai mîk wiir̂asî, tacixapu yepon̂e pîn mîk, ewruxan komo yepon̂e pîn marha, eseper̂antoxapu yehceman̂e pîn marha, kar̂pe cehsom komo yînahman̂e pîn marha. Oper̂a puntho tonon̂e xa matko mîk wiir̂asî tupurukyem puntho tonon̂e me. Yîhroxoxonthîrî mohkan̂e marha mîkî. Noro yipu mîk wiir̂asî n̂examro yenîn̂e me amn̂e.
17N̂etwîrîmesî ro makî tko amn̂e oper̂a yenîn̂e tuwun̂uremtho ha. Oper̂a tînomn̂e mîk kica. Ero ke noro pen yapotho tak nasî tamaxi kacipara ke, noro yewtho marha nasî tamaxi kaari n̂ixan. Nuskurumincetîkesî marha noro yapotho pen. N̂esewketîkesî marha tak noro yewtho pen kaari n̂ixan. Ero wa kr̂a nas amn̂e noro pen oper̂a yosom tuwun̂urem pen ha.
Xuta Yepamtho Komo Nukurunpesî Kaan
12
1Ero yinhîrî tak wencekn̂e xa hara Kporin komo mtapotarî Ixaw Yana komo pokono. Kaapu mko yehyatkan̂e Mîkro Kporin komo. Roowo yapon ciin̂enho marha Mîkro, kekatî ciin̂e marha Mîkro, kropotawno ciin̂e ha.
2On wara kekn̂e Noro owya, Parakwe warai me tak ciino wiir̂asî Xerusaren pono komo, wok yen warai me ha. Anarî yana komo wenmekn̂e me n̂examro wiir̂asî, yîmîtwono komo wenmekn̂e me. Xuta yepamtho komo yewton ahnoro wamcexe waapa komo kopi, Xerusaren marha wamcexe.
3On wara tko n̂examro pen wiir̂asî ero kaamo po, ahnoro mokyaxe mîk hak yana komo iina, roowo poko hakno komo. Xerusaren pono komo waparî me mokyaxe. Ero yimaw Xerusaren wiir̂asî toopu wara, tawsîn̂em wara. N̂examro kr̂a tar̂macerî Xerusaren pono pen kom ha, kan̂e komo tak n̂etametîkexe takpotuso ro mak oko. Anarimaw mîk hak rowon pono komo ahnoro n̂esenmekyaxe Xerusaren pono komo waparî me. Ero yimaw rma n̂etamexe.
4On wara marha ciino wiir̂asî ero kaamo po, cesekatkaxmu me tak wiir̂asî kawaru pen komo. Kawaru mkawno pen komo wiir̂asî camkîno me tak. Xuta komo poko reha cewke wasî. Anarî yana komo yoku tko wewkanoyasî kawaru pen.
5Ero yimaw on wara kexe Xuta kopenaton komo, Karitî me nat ham Xerusaren pono komo Kporin komo ponaro exirî ke so. Kantoman̂e ro komo Mîkro Kporin komo, ponaro n̂examro yehtopo, kexe.
6Ero kaamo po on wara marha naxe Xuta kopenaton komo, wehto roron yen wara rma naxe wehto kamerî chewno wara, enmexapu chewno wara. Poturem wara marha naxe puruma yecepu chewno wara, awrutamixapu chewno wara. Anarî yana komo yakn̂in̂e wara rma naxe, tîmîtwono komo yakn̂in̂e wara. Kaari n̂ixan pen komo waihkexe, powa n̂ixan pen komo marha. Iito rma tko nasî Xerusaren cekenî ro to rma.
7Xuta yewton pono komo ka wukurunpesî cokorî Ow Aporin komo. Ero wa yukurunpeno wiir̂asî iyoponkano cirihra ro mak ehtome so Tapi pen yepamtho komo, Xerusaren pono komo marha. Xuta komo yoponkara ehtome so n̂examro ka wukurunpesî yihcirî me.
8On wara marha was Ow Aporin komo ero kaamo po, Xerusaren pono komo kurunpen̂e me tak wasî. Ero ke on wara naxe iitono komo kar̂pen komo rma ha re, Tapi pen wara tak naxe. Kaan wara rma naxe Tapi pen yepamtho kom hara. Kporin komo yancun wara marha naxe n̂examro, poturme tîtosom wara ha.
9On wara marha ciino wiir̂asî ero kaamo po, mîk hak rowon pono komo yîhcamnotopo poko tak wasî, Xerusaren pono komo waparî me mohxapu komo poko. Ero wa n̂examro pen ciitopo poko wasî.
Nîwracexe Tak Amn̂e Tînparaxkathîrî Komo Yeen̂ataw
10On wara marha Tapi pen yepamtho wiir̂asî, Xerusaren pono komo marha, Oyekatî yukmamn̂e wara wasî n̂examro pona, Ow xa mîwakrekn̂e ham okre, kan̂e me n̂examro wiir̂asî, Owî cma re mîwakresî xa hara, kan̂e me marha wiir̂asî. Ero yimaw tak owece n̂een̂axe tînparaxkathîrî komo wece rma. Noro pînîn yaw tak nîwracexe etîmrekaxapu wara, cewn̂anînhîrî pen pînîn yawno wara ro mak. Okwe okwe, kexe ro mak cerewre ro mak. Cewru komo naar̂axe yîîm komo tîmxîkîthîrî pînîn yaw, poturme ewruxapu pînîn yaw. Ero wara ro mak naxe n̂examro opînîn yaw.
11On wara marha naxe Xerusaren pono komo ero kaamo po, cerewre ro mak tak nîwracexe. Pahxa Ixaw Yana komo nîwracetken̂e Atace-Himon po, Mexito woskaran po ero wara xa marha nîwracexe n̂examro xa hara amn̂e.
12Ahnoro orowon pono komo nîwracexe, cewyaro so nîwracexe noro re me cehsom komo. Tapi pen yepamtho komo nîwracexe cewyaro, yipici komo marha nîwracexe cewyaro hara. Natan pen yepamtho komo marha nîwracexe cewyaro, yipici komo nîwracexe cewyaro hara.
13Repi yepamtho komo marha nîwracexe cewyaro, yipici komo cewyaro hara. Simei pen yepamtho komo marha nîwracexe cewyaro, yipici komo nîwracexe cewyaro hara.
14Ero wara so nîwracexe cewyaro noro re me cehsom komo ahnoro, yipici komo cewyaro so hara. Ero wara nîwracexe.
Enporixaputho Nîhcamnoyasî Kr̂a Kporin Komo Amn̂e
13
1On wara marha ciino wiir̂asî amn̂e ero kaamo po, tuuna pîtho warai tak wiir̂asî Xerusaren po iitono komo yehtoponho korokacho me, yusmunthîrî komo towtopo me. Tapi pen yepamtho korokacho me marha wiir̂asî.
2On wara marha wiir̂asî ero kaamo po, mîk hak warai me ciixaputho yosotî kr̂a tak wîhcamnoyasî. Ero yipu komo poko twen̂ekarî tak naxe orowon pono komo ero yimaw. Ero wara wîîkes Ow Aporin komo, awantoman̂e ro kom ha. Weronomano rin̂e komo marha wen̂epesî orowon poi. Kicicitho yekatî marha wen̂epesî ero poi.
3Anarimaw na weronomano n̂iir̂a iitono. Ero wa yîmtapotarî yentache on wara tak kexe yîîm, yînocwan marha yîwya, Mîwaiyasî mak okwe. Kporin komo mtapotarî warai tak mekatmo cemaro okwe. Ero ke mîwaiyasî, kexe. Noro ya ekatîmyataw rma noro pen paraxkexe yîîm komo rma.
4On wara marha naxe weronomano rin̂e komo ero kaamo po, Ero wara maxe amn̂e, kacho yeen̂ataw nîhyapamyaxe mak tak ekatîm xera. Anarî kuknon yaw mak naxe, weronomano rin̂e ponon yamrura ro mak naxe, boce poci kahxaputho ha. Ero wara naxe weronomano rin̂e me cehtopo yîhtnopîra ehtome tooto komo.
5On wara marha kexe noro yipu komo, weronomano rîn̂e pînî ro mak Owî. Mararî pokono ro mak ow ha. Paaka yenîrî poko ohcamhokekn̂e tooto kar̂pamxan me rma oyexitaw, kexe.
6On wara kesî anarî yîwya, Onoke aparaxkai hara awamorî poko? kesî. On wara n̂eyukyasî noro, Oyakrono komo mîn yaw wîxakn̂e. Iitono komo rma oparaxkace oko, kesî. Ero wa kesî ekatîmn̂e.
Kporin Komo Yoku Yakpacho Xa Hara
7On wara wîîkes hara Ow Aporin komo, awantoman̂e ro kom ha, Kacipara imo, apakakî amoro. Oyok yenîn̂e pen tak paraxakî, oyakrononho pen ha. Oyok yenîn̂e pen paraxkakî. Ero yinhîrî n̂etakpayaxe tak oyok pen okwe, oper̂a pen. Owî rma tko ketîrames hara oper̂a xîkrî yenso hara.
8On wara marha wîîkes Ow Aporin komo, On wara naxe orowon pono komo ahnoro, 2 tehsa wicakî waihyaxe kacipara imo ke amaxapu me. N̂etîmcexe rma tko 1 tehsa wicakî iito rma.
9N̂examro tak wekyasî wehto chere oco, etîmtoxapu kom ha. N̂examro wakir̂wamesî prata yakir̂wamacho wara rma. Ooru nukuyaxe ero pokono ro komo ero wara xa marha n̂examro wakir̂wamesî. Oyosotî tak n̂etahcaxe takronoma xe so cexitaw so owya. Ero ke n̂examro tak weyukyasî. On wara wîîkesî yîwya so, Oyanan komo xa amyamro, wîîkesî. On wara oyeyukyaxe n̂examro hara, Ponaro amna yehtopo xa Amoro, amna Porin ha, kexe. Ero wara kexe oyanan komo owya ero yimaw.
Kporin Komo Kamon Pokono
14
1On wara marha kekn̂e Kporin komo owya, Kporin komo kamon me tak n̂enmayas amn̂e. Ero po tak awemyawnonhîrî komo tak nahsîyaxe awaparî komo. Achew so rma men̂ekexe tînarîrî ro komo ahyai so okwe.
2Mîk hak rowon pono komo ahnoro wenmekyasî iina Xerusaren pona. Iitono pen komo waparî me mokyaxe. Ewto pona tak n̂epatakexe sowtatu komo. Awemyawnonhîrî komo tak naar̂axe amîn komo yawnonho. Awosîn pen komo poko marha naxe okwe. Ewto pononho komo naar̂axe cemeknumiso so. Ewto raconho pono komo mak nahsîyaxe, naar̂axe marha. N̂etîmcexe rma tko anarî komo arîhnî me rma, kesî Kporin komo.
3Ero yimaw xa tak Kporin komo cesî iina mîk hak rowon pono komo yakro etar̂maxi. Pahxa n̂etar̂mekn̂e etar̂matopo me xa exitaw ero wa xa marha n̂etar̂mes hara ero kaamo po.
4On wara marha nasî Noro ero kaamo po, tîhtarî po tak n̂ecececesî Oripa Yîpîn po. Xerusaren yemtacho rma mîn Oripa Yîpîn resce n̂ixan. Ero yimaw tak n̂etîraconkesî îîpî. Resce n̂ixa n̂ihciyasî etîraconkacho, miya n̂etîraconketîkesî oesce yaw roro. Woskara tak nasî porin îîpî rakataw, yîraconhîrî mko yotaw rma. Nohce yaw roro n̂esewyetakesî îîpî raconho, suu yaw roro n̂esewyetakesi eeco, îîpî raconho hara.
5Ero yimaw tak woskara pore memahciyaxe. Miya rma nasî capape Asew pona roro. Pahxa memahciyatken̂e roowo yesewsîyataw. Usias xakn̂e Xuta komo kayaritomon me ero yimaw esewsîyataw memahciyatken̂e ero wara xa marha memahciyaxe xa hara amn̂e. Ero yimaw tak mokyasî Kporin komo, ponaro oyehtopo. Noro wenari mokyaxe akir̂wamaxapu komo ahnoro.
6Ero kaamo po tak katpape exihra ro mak nas okwe. Kosope exihra marha nasî.
7Anarmenî ro mak mîn ero enmarî, Kporin komo nîhtînorî mîn ha. Awarpantara ro mak nasî, enmapîra marha nasî. Kokmamyataw tko katpape rma nasî.
8On wara marha nas ero kaamo po, tuuna tak n̂epatakesî Xerusaren poi. Kîkariton̂e mîn tuuna. Yîraconhîrî cesî tuuna imo kwaka, resce n̂ixan kwaka. Yîraconhîrî tak ces hara anarî kwaka hara, oesce n̂ixan kwaka hara. Ero wa nîhcesî tuuna kaamo yimaw, cwotu yimaw marha.
9Ero yimaw ahnoro roowo pono komo kayaritomon me tak nasî Kporin komo. Ero kaamo po tak ero wa nasî. Cewn̂e mak nasî Kporin komo xa. Cewn̂e marha nasî Noro yosotî.
10On wara tak nasî roowo ahnoro Xerusaren mehxan suu n̂ixan, Capape tak nasî. Ero wa nasî Xeba poi Himon pona roro. Tanîmso n̂he tak nasî Xerusaren. Iito rma tko nasî ewto cekenî ro po. Ewto wokpan tak cesî miya roro Benxamin Metatan yai Yihcirî Metata pona roro. En̂exa cesî Eknutawno Metata yaka hara. En̂exa ces hara Anan̂ew mîn yaka, kawno yaka. En̂exa ces hara kayaritomo wokru yewkukacho yaka. Ero wa nasî Xerusaren wokpan ero yimaw.
11Tooto yewton me nasî Xerusaren. Ecakîra ro mak tak nas amn̂e yîmîn komo. Erasîra ro mak tak naxe iitono komo.
12On warai ke tak eper̂antono n̂iir̂asî Kporin komo, Xerusaren pono komo yakro etar̂maxapunhîrî pen komo tak, macesî yupun komo tîhtarî po ecececetaw so rma. Ewthîrî komo marha macesî ewtarî yaw so rma oko. Yun̂uthîrî komo marha macesî yîmtarî komo yaw rma.
13On wara marha ciino n̂iir̂asî Kporin komo ero kaamo po, cerahsom me ro mak tak ciino n̂iir̂asî. Tîmîtwono komo yamorî nahsîyaxe iitono komo. N̂etar̂mexe tak etpoko iitono komo re okwe.
14Ahnoro Xuta komo n̂etar̂mexe Xerusaren po. Ero yinhîrî mîk hak rowon pono komo yemyawnonho n̂enmekyaxe Ixaw Yana komo mîtwono yemyawnonho. Ooru n̂enmekyaxe, prata marha, poono marha. Mer̂pora ro mak n̂enmekyaxe.
15Waapa komo yokutho pun marha macesî tooto pun macesî ero wa xa marha. Kawaru pen, muura pen, kameru pen, buhu pen ahnoro waapa me mohxapu komo yokutho pen waihyaxe yupun matacho ke.
Kporin Komo Poko Ahwotaxi Mokyaxe Mîk Hak Rowon Pono Komo
16Ero yinhîrî tak naxe rma waipîn komo, Xerusaren pono wapatho pen poyinonho komo. N̂examro cexe Xerusaren pona yicimn̂ipuntaxera. Kayaritomo poko ahwotaxi cexe. Kporin komo rma nasî kayaritomo me, mer̂pono pîn komo yantoman̂e ha. Kuum Yarî Yaw Enmatopo yimaw so ahwotaxi cexe iina.
17Anarimaw tohra na natu anarî rowon pono komo Xerusaren pona. Kayaritomo poko ahwotaxi tohra na natu, Kporin komo poko, kantoman̂e ro komo poko. Ero wa exitaw so mokuhra ro mak tak nasî tuuna n̂examro yeken po.
18Anarimaw iina tohra na natu Exitu pono komo Noro poko ahwotaxi anarî komo yakro. Ero wa exitaw so n̂examro pona mokuhra ro mak tak nasî tuuna. Ahnoro tooto komo n̂emetanmekyasî Xerusaren pona tohra exitaw so ahwotaxi Kuum Yarî Yaw Enmatopo yimaw so. Ero wa xa marha Exitu pono komo yemetanmecho n̂ekmexpesî tohra exitaw so n̂examro hara.
19Ero yipu ke Exitu pono pen komo n̂emetanmekyasî, mîk hak rowon pono pen komo marha. Kuum Yarî Yaw Enmatopo yimaw ahwotaxi tohnî komo ahnoro tuuna mokuhtorî ke n̂emetanmekyasî.
20On wara marha nasî kawaru komo ero kaamo po, kawaru warî poko nasî yoroyoro. Ero poko nasî tmewreso tapota, Kporin komo yoku moso, kacho. Kporin komo yîwyanî rma nasî tutum Noro ya tîmsom yakn̂itopo panawno. Ero kaamo po ahnoro iitono tahremu mko nasî basia mko wara rma, Kaan ya tîmsom yakn̂itopo mitwono wara rma.
21Ahnoro Xerusaren pono komo tahremnu nasî Kporin komo yîwyanî ro me. Ero wa xa marha nasî Xuta komo tahremnu hara. Iina mokyaxe Kporin komo ya tîmsom pokono komo. Iito cexitaw tootî komo nîyexe iitono tahrem yaw. On wara marha nasî Kporin komo mîn, Kananew komo exihra ro mak tak nasî ero yaw. Ero wa nasî Noro mîn, kantoman̂e ro mîn. Ero wa nasî.
MALMarakias Nmewretho
1 2 3 4 MarakiasIxaw Yana Komo Xe Nasî Kaan
1
1Kporin komo mtapotarî tan wekatîmyas awya so yaarono xa. Ixaw Yana komo n̂enîrî tan mewresî. Marakias ow ha.
2-3On wara kesî Kporin komo awya so, Aaxatî ro komo Ow ha meexa ro, kesî. On wara tko mîîkexe, Amna xe ma re mai awya? mîîkexe. On wara tko aweyukyaxe so Noro, Onoke warai mîk xakn̂e Esau pen awya so? Xako pen yakno pîn katî mîk xakn̂e Esau? Wara rma Xako xe mak wîxakn̂e, Esau xera ro mak wîxakn̂e. Mînto nai noro yepamtho komo yekenho îîpî. Ero tak wîwîrîmekn̂e ro mak okwe. Kamara warai komo yeken me mak tak wiir̂akn̂e okwe, axawa imo pono yeken me.
4On wara tko na ketu Eton pono komo, Cetwîrîmaxi rma re nasî amna yekenho. Wara rma amna ces hara cewtonthîrî ciiso hara, kexe. On wara tko kes hara Kporin komo, kantoman̂e ro, Cewtonthîrî komo rma na re n̂iir̂at hara. Yin̂irithîrî komo tko wixkes hara okwe. Kicicitho Yekenî Ro, kacho me tak nasî yîrowonthîrî komo. Poko Kporin komo yîrwonîmtopo ro mîkyam miya roro okwe, kexe tooto komo n̂examro poko.
5Yîwîrîmarî komo rma meen̂axe amyamro amn̂e awewru komo ke rma. On wara tak mîîkexe ero yimaw, Aro yimaw kyopono ro me Noro yehtopo n̂een̂axe Ixaw Yana komo mkaino komo meero. Ero wa n̂een̂axe amn̂e.
Kicicitho Mak Mîmyaxe Awoh Komo Owya, Kesî Kaan Ixaw Yana Komo Ya
6On wara naxe kar̂pamxan komo, tîîm komo n̂een̂axe ponaro xa cehtopo komo me. Ero wa xa marha naxe tooto yanton kom hara, tantoman̂e komo n̂een̂axe tîn̂ewetîrî me hara. Ero ke aamo komo me oyexitaw ahcemaw tak, oponaro xa matu okwe? Awantoman̂e komo me marha oyexitaw ahcemaw tak oyewetîn̂e me mat hara? kesî Kporin komo awya so. Ero wara wîîkesî owya tîmsom pokono komo ya, oyosotî yîwîrîyakan̂e komo ya ha. On wara tko mîîkexe owya, Ahce wa awosotî nîwîrîyaketu amna awya? mîîkexe owya.
7On wara oyosotî mîwîrîyakexe, kicicitho mak makn̂iyaxe kica owya tîmsom yapon pona, awokuthîrî komo pun ha. On wara tko mîîkexe hara, Ahce wa xa awîrîyakan̂e me nai amna awya? mîîkexe. On wara mîîkexe, Ero pîntho ro mak mîn ha Kporin komo ya tîmsom yapon, mîîkexe kica. Ero wa karî ke awya so owîrîyakan̂e me maxe okwe.
8Ewuhnî pun makn̂iyaxe anarimaw so awokuthîrî komo pun owya tîmsom me kica. Kicicme exihra ma re nai awya so noro yipu pun tîmtopo awya so? Anarimaw so yîhrepun pun mîmyaxe owya, ceper̂ayem pun anarimaw so. Kicicme exihra ma re nai awya so ero yipu tîmtopo owya? Noro yiputho xe ka tîmcoko akopenaton komo ya. Kir̂wan̂he ma re awen̂atu so noro yipu pun tîmn̂e me awexitaw so? Omaywen mexan amoro okre, nîîke ma re apoko so? kes awya so Kporin komo, kantoman̂e ro.
9On wara kacoko Kaan ya, kantoman̂e ro ya, Apa kah yawno amna pînîn yaw cma re masî, amna cma re makronomesî, kacoko ika yîwya. Awakronometu so ma re kicicitho tîmn̂e me awexitaw so kica? Oyanton mexan amoro ham okre, nîîke ma re awya so?, kesî Kaan awya so.
10Iito exi xe ro mak was apoyino komo omîn metatan yahrun̂e. Ero wa ahruche tohnaw ro mak yirihra tak maxe wehto owya tîmsom yan̂itopo pona. Kir̂wan̂he awenîra so ro mak wasî, kesî Kporin komo, kantoman̂e ro komo. Anîmrî komo yahsîra ro mak wasî.
11Pahxaro tak twerî tak oyetacaxe Xenciu komo. Resce n̂ixan komo rma naxe ero wara, oesce n̂ixan komo meero. Tanhamyan komo ro mak kotoporem nakn̂iyaxe, kir̂wanî ro marha tokuthîrî komo nakn̂iyaxe owya tîmsom me. Tîyopono me ro mak tak oyen̂axe mîk hak rowon pono komo. Twerî xa tak oyetacaxe, kesî Kporin komo, kantoman̂e ro komo.
12Noro pîntho me ro makî tko oyosotî menpexe amyamro reha. On wara mîîkexe kica, Kicicme nasî kica Kporin komo ya tîmsom yakn̂itopo. On wara marha mîîkexe ero pono poko naatî yeperîrî komo poko, ahnoro erewsî poko, Kicicitho ro mak mîn ero pono kica, Kporin komo ya tîmsom, mîîkexe kica.
13On wara marha mîîkexe, Kpokare xa thakwa Kporin komo ya tîmsom yakn̂itopo, mîîkexe. Kica, mîîkexe ro mak ero poko, kesî Kporin komo. En̂epatho komo, yîhrepun komo, kar̂pen komo, noro yipu pun mekyaxe kica owya tîmsom me. Noro yiputho komo ma re wahsîya anmîthîrî komo awya so? kesî Kporin komo.
14On wara maxe anarimaw so, awoku rma re nai ahyaw so kîîrî. Noro xa wîmyas amn̂e Kaan ya. Yaaro xa wîîkesî cemaro pîn, mîîkexe rma re. Ero yinhîrî tak ceper̂ayem pun mak nîmyaxe hara kica owya, Aporin komo ya. N̂etwîrîmacowpe rma ero warai komo, cemarontaxmu kom ha. Yukurumîkno ro makî tko Ow ha. Ero warai me tak oyen̂axe amn̂e mîk hak rowon pono komo. Ero wa men naxe amn̂e, kesî Kporin komo, kantoman̂e ro.
Kicicme Naxe Owya Tîmsom Pokono Komo, Kesî Kaan
2
1-2Taa, Kporin komo mîn yenîn̂e komo amyamro. On wara men apanatanmekyaxe so hara Kporin komo, kantoman̂e ro ha. Anarimaw omtapotarî ponarora rma na matu. Kir̂wanî ro Noro yosotî, kahra marha na mat okwe. Ero wara awexitaw so on wara kiir̂axe so, Awîrîmacho komo men wekmexpesî. Amna cma re makronomesî, ketaw awya so ero wa kachonho rma tak waknamesî awîrîmacho komo me tak okwe. Pahxa rma ero wa kacho waknamai. Ero wa wasî apoko so omtapotarî ponarora awexirî ke so okwe.
3Kicicme awexirî ke so awepamthîrî komo weiyas amn̂e. Kewtawarexe so paaka wetî ke. Awokuthîrî mîparaxkexe opoko awahwowataw so, noro wetîtho ke rma kewtawarexe so. Erotho paaka wetîtho naar̂axe amn̂e aan̂e ro komo ar̂maxi. Erotho yakro rma awar̂axe so amyamro hara.
4Ero yimaw tak on wara mîîkexe, Kporin komo xa Mîk ham kîtwermexe so kopi. Ero wara kîtwermexe so repita komo yakro tîmtapotachonhîrî yaw roro rma, mîîkexe, kesî Kporin komo awya so, kantoman̂e ro kom ha.
5On wara wîîkekn̂e repita komo ya, Kakronomexe so amn̂e okre. Pahkî kiir̂axe so waipîn me, cerepore marha kiir̂axe so okre, wîîkekn̂e yîwya so. Ero ke ero wa kacho yaw roro rma n̂examro wiir̂akn̂e. Ero wara wîxakn̂e n̂examro poko oponaro xa tak ehtome so. Ero ke opnaro rma xatken̂e. Twerî marha oyosotî n̂etahcatken̂e.
6Yaarono poko makî reha panatanmekno n̂iir̂atken̂e. Kicicme yîmtapotara ro mak xatken̂e. Oyakro n̂etar̂atken̂e ahwokan me. Takîhso marha en̂ekano n̂iir̂atken̂e. Mer̂pono pîn komo marha naknametken̂e kicicme ehtoponhîrî komo yai so. Ero wara ka xatken̂e repita komo pahxa.
7On wara xa cexpore nasî owya tîmsom pokono komo, Yîhcamhokano rin̂e me cexpore nasî. N̂examro mtapotarî centapore nasî tpanatanmetopo komo. Ero wa cexpore nasî Kporin komo mtapotarî yekatimn̂e me exirî ke so, kantoman̂e ro komo mtapotarî yekatîmn̂e me ha.
8Ero warahra reha maxe amyamro. Kporin komo yehtopo yaw roro exihra maxe okwe. Mer̂pono pîn komo yîhrokamexpon̂e me maxe okwe. Repita komo yakro Kporin komo nîmtapowakn̂e pahxa n̂examro yakronomacho poko, ero wa kacho tak mowyatken̂e kica, kesî Kporin komo, kantoman̂e ro komo.
9Ero ke on warai me makîrha tak kiir̂atken̂e so Ow, apoyino komo nîwîrîyakarî me tak kiir̂atken̂e so. Kyopono pîntho me kenpetken̂e so miyan komo ya rma. Ero warai me tak kiir̂atken̂e so oyehtopo yaw rorohra awexirî ke so okwe. Anarî komo men̂eketken̂e takîhso, anarî komo men̂eketken̂e wara kyam mak okwe. Ero wa mîxatken̂e cen̂ekaxmu komo poko okwe.
Emîknono Rin̂e Me Mak Maxe Kica, Kesî Kaan Ixaw Yana Komo Ya
10On wara marha kesî Kporin komo awya so, Cewn̂e mak exihra katî nai Kîîm komo awya so? Cewn̂e mak exihra katî nai Kaan kakîhton̂enhîrî kom ha? Cewn̂e mak nas ha. Ero ke ahce kacho apoyino komo yemîknon̂e me mat okwe? Ero wara emîknono cirirî ke kîwya so kporin pen komo mtapotachonho yai cetowsom me maxe okwe, Kporin komo ponaro men cehcerî, kachonho yai cetowsom me. Ero wara maxe kica.
11Ero wara rma naxe Xuta komo, emîknono ciin̂e me naxe kica. Kicicme ro mak xatken̂e Xerusaren pono komo, Ixaw Yana komo marha okwe. Kporin komo mîn yîwîrîman̂enho mîkyam kica. Yiixe Kporin komo yehtopo nîwîrîmetken̂e ro mak okwe. Anarî yana komo naxe anarî ponarono me so. Noro yipu komo yemsîrî nahsîyatken̂e cipici komo me okwe.
12On wara cirpore nai noro yipu komo, waihkape Kporin komo, panatanmekno rin̂e pen komo, yînpanatanmekrî pen komo marha. Exihra tak cexpore naxe Xako yepamtho mîn yaw so. Anarimaw on wara na natu noro yipu yahsîn̂enho komo cipici me so, Kporin komo ya tîmsomu rma re nîmyaxe. Kporin komo nwaikarî me n̂ehcowpe noro yipu komo.
13On wara marha tak nasî Kporin komo apoko so, anmîthîrî komo ponarora tak nas okwe. Tawake exihra tak nasî anmîthîrî komo poko. Ahsîra ro mak nas okwe. Ero ke on wara maxe amyamro, Kporin komo ya tîmsom yapon mîtwo mîwracexe cerewre ro mak aapo tmatanso ro awewyokrî komo ke.
14On wara mîîkexe, Ahce kacho amna nîmrî yahsîra tak nai Kporin komo? mîîkexe. On wara awen̂axe so Noro, amtapotachonhîrî komo town̂e me awen̂axe so kica. Pahxa kar̂pamxan me awexitaw so apici komo mahsîyatken̂e. Eroromero wa kahsîyas ha, mîîketken̂e cma re yîwya so. Ero yinhîrî memîknoyatken̂e hara kica. Awakrono ro komo xa mîkyam apici komo. Eroromerono me kahsîyasî, mîîketken̂e yaaro xo. Ero yinhîrî memîknoyatken̂e mak kica.
15Cewn̂an me kiir̂atken̂e so Kporin komo asak haknonhîrî. Cewn̂an me tak nasî kupun komo, kekatî komo marha. Ahce kacho cewn̂an me kiir̂atu so asak haknonhîrî? Kaan ponarono me exi xe so nasî yîmxîkrî komo. Ero ke cewn̂an me kiir̂axe so. Ero ke awekatî komo ciicoko apici ponarono me mak. Pahxa kar̂pamxan me ka awexitaw so apici komo mahsîyatken̂e noro yemîknopîra men ehcoko.
16On wara men kesî Kporin komo, ponaro Ixaw Yana komo yehtopo, Apici komo yai awetowtopo komo xatî pînî ro mak Ow ha. Cesetapaxmu me awir̂axe so okwe. Ero ke aropotarî komo ponaro men ehcoko apici yemîknotopo ponarora ro mak awehtome so, kesî Kporin komo.
17On wara marha wîîkes awya so, Kporin komo mîpokaretken̂e okwe amtapotarî komo ke rma. On wara mîîkexe hara kica, Ahce warai poko ma Noro amna pokarekn̂e? mîîkexe. On wara mîîkexe, Kir̂wan̂he rma keen̂axe so Kporin komo kicicme kexitaw so rma. Tawake rma nasî Noro noro yipu komo poko, mîîkexe kica. On wara kan̂e wara rma maxe ero wara ketaw, Ahto ma re nai Kporin komo, yaaro ken̂ekan̂e kom ha? kan̂e wara rma maxe kica, kesî. Ero wara kesî Kporin komo awya so.
Repita Komo Yakir̂waman̂e Men Mokyas Amn̂e, Kesî Kaan

1On wara men wîîkes awya so, pahxaro tak omtapotarî yekatîmn̂e wen̂epesî iina. Noro tak oyesamarî nakir̂wamesî. Ero yinhîrî tak Kporin komo mokyasî, enî xe xa awehtopo. Ponan̂e rma mokyasî tîmîn yaka. Kakronomexe so oyewehcataw awya so, kan̂e rma Mîkî. Yiixe xa awehtopo komo xa tak Mîkî. Noro rma mokyasî, kesî Kporin komo, kantoman̂e ro.
2Nai ha ma re tko Noro mohtopo yînîmn̂e? Onoke thakwa re n̂ececece iina esenpetaw. Wehto wara rma nasî tmokyataw, ooru yukuin̂e wehtorî wara nas oco. Sakmu wara marha nasî mokyataw, poono korokan̂e sakmun wara.
3Iina tmokuche prata yukuin̂e wara n̂eremesî, yusmunkan̂e wara ha. Repita komo nakir̂wamesî ooru yakir̂waman̂e ro wara rma, prata yakir̂waman̂e ro wara marha. Ero yimaw tak kir̂wan̂he nakn̂iyaxe Kporin komo ya tîmsom.
4Ero yimaw tak tawake nasî Noro Xuta komo nîmrî poko, Xerusaren pono komo nîmrî poko marha. Pahxa tawake xakn̂e yînîmrî komo poko ero wa xa marha nasî yînîmrî komo poko xa hara amn̂e.
5Ahyaka so men kmokyasî awen̂ekan̂e komo me, yohno so en̂ekano wiitîkesî. Erem pokono komo wen̂ekesî, cipici yai ro cehsom komo, cemarontaxmu komo, tînapickarî komo yepeman̂e pîn komo, iin̂o waixapu yemetanmekn̂e komo, yîmîhnî yemetanmekn̂e komo, acheka mohxapu yermonon̂e pîn komo, noro yipu komo men wen̂ekesî iina omokuche. Opoko twerîhra naxe okwe. Ero wa ehtopo komo poko wen̂ekesî, kesî Kporin komo, kantoman̂e ro komo.
6On wara marha kesî Noro awya so, Aporin komo xa Ow ha. Omtapotachonho town̂e pînî ro mak Owî. Ero wa oyexirî ke awaikatîkara so wasî, wîîkes awya so Xako yepamtho komo ya.
7Mehxa ro rma owya apanatanmetopo komo yai cetowsom amyamro okwe, aporin pen komo yimawno n̂ixa ro rma. Owya apanatanmetopo komo yewetîn̂e pînî ro mak amyamro mehxa ro rma. Ohyaka tak amohcoko hara. Ohyaka amokuche so ahyaka so marha tak kmokyas Ow hara, kesî Kporin komo awya so. On wara tko mîîkexe owya, Ahce wa thakwa re amna mokya hara ahyaka? mîîkexe okwe.
Cen̂epan̂em Me Naxe Ixaw Yana Komo, Kesî Kaan
8On wara wîîkes awya so, Kaan yemyawno poko ma re n̂en̂epana tooto awya so? Oyemyawno poko rma tko men̂epanaxe amyamro rma okwe. On wara tko mîîkexe owya, Ahce poko ma re awemyawno poko n̂en̂epanakn̂e amna awya? mîîkexe owya. On wara keyukyaxe so, Cisimu me owya tîmsom poko men̂epanaxe, awanme ro so anîmrî komo poko marha, owya tîmsom poko ha, wîîkes awya so.
9Ero ke yîwîrîmaxapu me maxe ahnoro amyamro Ixaw Yana komo okwe. Oyemyawno poko awen̂epanîmrî komo ke so ero warai me maxe okwe.
10Ahnoro tak ehcoko cisimu me anîmrî komo, omîn yaka ehcoko yîmtotopo yaka. Iina ehcoko tînahke tak ehtome so omîn yawno komo, wîîkes Ow Aporin komo, awantoman̂e ro komo. Owya tîmtopo poko xe ka yukukmacoko awakren̂e komo me oyehtopo yentome tak awya so. Kaapu yewkanapan wahrunkesî ro mak. Awakrecho komo warpesî ro mak ahyaka so. Ero ke rma tak n̂esekenkesî awemyawno komo. Yîmtotopo yopo ro mak tak nasî. Yukukmacoko xe ka.
11Onok na komo tak Ow wahkocesî anatîrî komo yahn̂enho komo. Yawko warai wahkocesî, makaka warai marha, torowo marha, ahnoro mak anaputhîrî komo yahn̂enho komo wahkocesî. Epetan me exihra marha tak nas anatîrî komo uupa, kesî Kporin komo kantoman̂e ro komo.
12Ero yimaw tak on wara kexe anarmerpan yana komo apoko so, Kaan nakronomatho xa mîkyam Ixaw Yana komo okre, kexe apoko so. Kir̂wan̂he ro mak nasî arowon komo okre, kexe tak tooto komo, kesî Kporin komo kantoman̂e ro komo.
Ow Mîwîrîyakexe Kica, Kesî Kaan Ixaw Yana Komo Ya
13On wara tko kesî Kporin komo awya so, Oyein̂e wara rma mîmtapowaxe opoko okwe, kesî. On wara mîîkexe, Ahce wa ha re amna nîmtapowa apoko kicicme awya? mîîkexe owya.
14On wara tko mîîkexe, Tohnaw mak Kaan cewehcaxe okwe. Ahce ma re tahsîce Kporin komo ya kpanatanmetopo komo yewetîtamci? Kporin komo wero ro rma re cetar̂atken̂e, kantoman̂e ro komo wero ro, tîwrataxmu me cetar̂atken̂e okwe. Ahce ha re tahsîce ero wara kehtamci okwe? mîîkexe kica.
15On wara marha mîîkexe kica, Akronomaxapu me rma tko naxe cehcoyoponkaxmu komo. Anarî komo yopono me n̂ehtîkexe kicicitho komo rma kica. Kaan yîrwonmekn̂e komo rma naxe etwîrîman me rma, mîîkexe kica. Ero wara mîîkexe kica.
Tponarono Komo Yehtopo Mewrepesî Kaan Tkaritan Yaka
16Ero yimaw tko on wara xatken̂e anarî komo, Kporin komo ponaro xatken̂e. Nîmtapowatken̂e marha Kaan poko, n̂examro re mak. Yîmtapotarî komo tî n̂encekn̂e Kporin komo. Ehtopo komo tî mewrepekn̂e tîn̂enîrî. Tpoko tweeno komo yehtopo mewrepekn̂e, tosotî poko ceserepokaxmu komo yehtopo ha.
17Oyananî ro me tak naxe amn̂e noro yipu komo, kesî Kporin komo, kantoman̂e ro. Pahxaro tak naxe owyanî ro me, cepethîkem warai me xa okre. Ero wara naxe n̂examro cepethîkem yukuknometaw owya. N̂examro wukurunpesî tumumuru nukurunpesî yîîm, cewetîn̂e ro, ero wara n̂examro wukurunpesî.
18Ero yimaw tak camkîra maxe tooto komo yehtopo poko. Kicicitho komo mîkyam, mîîkexe kicicitho komo poko. Kir̂wan komo mîkyam, mîîkexe kir̂wan komo poko hara. Kaan ya n̂etantomapesî noro, mîîkexe anarî komo poko. Kaan ya etantomara reha nai noro hara, mîîkexe marha. Esewkukmara tak maxe tooto komo yehtopo poko, kesî. Ero wara kesî Kporin komo kîwya so.
En̂ekano Ritopo Me Men N̂enmayas Amn̂e, Kesî Kaan

1On wara marha kesî Kporin komo, kantoman̂e ro komo, Akn̂ino ritopo me tak men n̂enmayas amn̂e okwe. Ero po tak wehto me mak tak n̂enmayas oco. Puruma yeputho wara mak tak naxe ahnoro cehcoyoponkaxmu komo ero yimaw, ero wara xa marha naxe ahnoro kicicitho poko cehsom komo. Ero ke noro yipu komo n̂ecakyaxe ro mak wehto chew ero yimaw. Yimicinthîrî komo warai meero n̂ecahtîkesî, peremthîrî komo warai marha. Exihnî me tak n̂ecahtîkes okwe.
2Anarî me maxe amyamro ero yimaw, twerî oyetacin̂e kom ha, Kir̂wanî ro mokyasî ahyaka so kaamo wara rma cepatakaxmu wara. Tarin̂em warai me marha mokyasî Noro ahyaka so. Noro yaporî nasî awehceman̂e komo me okre. Ero yimaw amîn komo yai mepatakexe kar̂pe ro mak. Mahronaxe meero paaka xîkrî wara mîîmo yaw yîmhokaxapunhîrî wara okre.
3Ero yimaw tak kicicitho komo yapikn̂e me maxe. Wermonho mapikyaxe ero wara xa marha noro yipu komo mapikyaxe. Ero wara maxe kicicitho komo poko ero me enmayataw tak, owya akn̂ino ritopo me enmayataw ha, kesî Kporin komo, kantoman̂e ro komo.
4Moises ya apanatanmetopo komo ponaro men ehcoko. Oyantonînho pen mîk xakn̂e. Orebe po exitaw aporin pen komo ero yimaw apanatanmetopo komo wekatîmyakn̂e yîwya, atwermacho komo marha. Ahnoro Ixaw Yana komo ya yîn̂entamexporî wekatîmyakn̂e yîwya. Ero ponaro men ehcoko.
5On wara marha yîhtînocoko, Erias tak wen̂epes amn̂e ahyaka so, aweronomano rin̂e. Aporin komo kamon me enmapîra rma ka exitaw noro wen̂epesî. Eraspeto ro mak men ero kaamo n̂enmayas amn̂e anarî kaamo warahra ro mak.
6On wara ciino n̂iir̂asî Erias ahyaka so tîtoche, tîmxîkrî komo xatî me tak yîîm komo n̂iir̂asî. Tîîm komo xatî me marha yîmxîkrî komo n̂iir̂as hara. Ero wara ciino n̂iir̂as Erias ero kaamo me enmapîra ka exitaw. Ero wara ciino cirihra exitaw ketaw ha re Owî rma kmokrî ha re arowon komo yîwîrîmaxi okwe. Ero wara mak wîîkesî.
MATXesus Yehtoponho Mateus Nmewretho

1
1Taa, Xesus Kristu yehtoponho tan wekatîmyas awya so. Noro porin pen komo yosotî cokorî ka wekatîmyasî. On wara tî xakn̂e Xesus porin pen komo yosotî. Tapi pen yepamtho tî Mîk xakn̂e Xesus, Abraaw pen yepamtho marha. N̂examro pen yepamtho tî Mîk xakn̂e Xesus ha.
2Taa, pahxa tî xakn̂e Abraaw. Noro mumutho tî xakn̂e hara, Isake. Noro mumutho tî xakn̂e hara, Xako. Noro mumutho takî tî xakn̂e hara, Xuta. Noro yakno komo marha tî xatken̂e hara.
3Xuta mumutho komo takî tî xatken̂e hara Perexi, Sera komo. N̂examro nocwan tî xakn̂e Tamara. Taa, Perexi mumutho tî xakn̂e hara Eseron. Noro mumutho tî xakn̂e hara Araw.
4Noro mumutho tî xakn̂e hara Aminadabe. Noro mumutho tî xakn̂e hara Naason. Noro mumutho tî xakn̂e hara Sawmon.
5Noro mumutho tî xakn̂e xa hara Boas. Haabe tî xakn̂e Boas nocwan. Boas mumutho tî xakn̂e hara Obece. Noro nocwan tî xakn̂e Huce. Obece mumutho tî xakn̂e hara Xese.
6Noro mumutho tî xakn̂e hara Tapi. Ixaw Yana komo kayaritomon tî mîk xakn̂e noro. Taa, Tapi mumutho takî tî xakn̂e hara Saromaw, Urias pen cinho yenakan.
7Saromaw mumutho tî xakn̂e hara Hoboaw. Noro mumutho tî xakn̂e hara Abias. Noro mumutho tî xakn̂e hara Asa.
8Noro mumutho tî xakn̂e hara Xosapa. Noro mumutho tî xakn̂e hara Xoraw. Noro mumutho tî xakn̂e hara Usias.
9Noro mumutho tî xakn̂e hara Xohtaw. Noro mumutho tî xakn̂e hara Akas. Noro mumutho tî xakn̂e hara Esekias.
10Noro mumutho tî xakn̂e hara Manases. Noro mumutho tî xakn̂e hara Amon. Noro mumutho tî xakn̂e hara Xosias.
11Noro mumutho komo tî xatken̂e hara Xekon̂ias, akno komo ha. Ixaw Yana komo yaar̂ataw Babiron̂a pona ero yimaw tî xatken̂e Xosias mumutho komo. Ero wa tî xatken̂e.
12Taa, Babiron̂a po cexitaw so n̂epamyatken̂e hara tî yumumuthîrî kom hara. Xekon̂ias mumutho tî xakn̂e hara Saraciew, Noro mumutho tî xakn̂e hara Sorobabew.
13Noro mumutho tî xakn̂e hara Abiuce. Noro mumutho tî xakn̂e hara Eriakin. Noro mumutho tî xakn̂e hara Aso.
14Noro mumutho tî xakn̂e hara Sadoke. Noro mumutho tî xakn̂e hara Akin̂i. Noro mumutho tî xakn̂e xa hara Eriuce.
15Noro mumutho tî xakn̂e hara Ereasa. Noro mumutho tî xakn̂e hara Matan. Noro mumutho tî xakn̂e hara Xako.
16Noro mumutho tî xakn̂e hara Xose, Maria yin̂o. Xesus yon tî mîk xakn̂e Maria. Kristu, kacho rma Mîk xakn̂e Xesus. Noro yon tî mîk xakn̂e Maria.
17Ero wa tî xatken̂e Xesus porin pen komo. 14 me tî n̂ehretawnometken̂e Abraaw yepamtho komo Tapi pona roro. Ero yinhîrî 14 me takî tî n̂ehretawnometken̂e xa hara Tapi pen poyerononho komo xa hara Babiron̂a pona totoponhîrî komo pona roro. Ero yinhîrî takî tî 14 me xa hara n̂ehretawnometken̂e Babiron̂a pona toxapunhîrî poyerononho kom hara, Kristu yewrutoponho pona roro ha. Ero wa tî n̂ehretawnometken̂e.
Xesus Kristu Yewrutoponho
18Taa, Xesus Kristu yewrutoponho tan wekatîmyas awya so. Maria tî xakn̂e Xesus yon. Xose pici men tî mîk xakn̂e, ahsîn ha ka. Pokonomekn̂e makî tî ka. Ero wa exitaw, tarke takî tî xakn̂e Maria. Kir̂wanî ro Yekatî n̂iritho makî tî Mîk xakn̂e yîmxîkrî.
19Taa, tarke ehtopo yentache Xose ya Maria yahsî xera takî tî xakn̂e takîhsom me cexirî ke. Maria yîhyapamnore xera tko tî xakn̂e. Awahsîra wai ham okwe, ka xe makî tî xakn̂e yîwya ro mak. Ero wa tî n̂esehtînoyakn̂e Xose.
20Ero wa esehtînoyataw on wara takî tî xakn̂e Xose, Kporin komo yancun tî n̂een̂akn̂e twosoto. On wara tî kekn̂e Xose ya, Xose, Tapi yepamtho amoro. On wara wîîkes awya, Erasîra esko. Maria yahsîra wai ham okwe, kahra esko. Kir̂wanî ro Yekatî n̂iritho Mîk yîmxîkrî, kekn̂e tî.
21N̂ewruyasî tak amn̂e yîmrerî ciki. Ewruche Xesus me tak osohtoko. Kir̂wan̂he tîyanan komo n̂iir̂asî amn̂e. Kicicme cehtopo komo pokono ro thakwa mîkyam. Noro xa tak nakir̂wamesî. Ero ke ero wa osohtoko, kekn̂e tî. Ero wa tî kekn̂e ancu Xose ya.
22Taa, ero yinhîrî ero wa takî tî n̂ewruyakn̂e Maria Kporin komo mtapotachonho yaw roro rma. On wara tî kekn̂e Noro pahxa weronomano rin̂e penî mtari,
23N̂etahsîyasî tak amn̂e wooxam iin̂omnî. Kîîrî me cik n̂ewruyasî. Noro tak nosohcexe Eman̂wew me, kekn̂e tî. Kakro so nasî Kaan, kacho tî mîn, Eman̂wew, kacho.
24Taa, ero yinhîrî takî tî Xose pakekn̂e. Kporin komo yancunî mtapotachonho takî tî n̂ewehcakn̂e. Maria takî tî naar̂akn̂e tîmîn yaka cipici me.
25Pokohra tko tî ka xakn̂e yîmrerî yewrutopo momokrî poko. Ewruche takî tî Xesus me takî tî rikomo nosohcekn̂e. Ero wa tî xakn̂e Xose.
Xir̂ko Yenîn̂e Komo Mohtoponho
2
1Taa, ero wa tî Xesus n̂ewruyakn̂e. Beren po tî n̂ewruyakn̂e. Eroces tî xakn̂e kayaritomo me ero yimaw. Amn̂e n̂he takî tî xir̂ko yenîn̂e komo mokyatken̂e Xerusaren pona. Mehxan komo tî mîkyam xatken̂e, resce n̂ixan komo. Ero warai komo tî mokyatken̂e.
2On wara tî ketken̂e n̂examro iitono komo ya, Ai, oyakno komo, ahto wa nai ha ewruxan ciki? Xutew komo kayaritomon me ewruxapu ciki ahto wa nai ha? Mehxa mohxapu amna resce n̂ixa ro. Meye ka amna exitaw Noro kuknon amna n̂een̂akn̂e xir̂ko. Ero ke amna mokye Noro mamakan me yutupentaxi, ketken̂e tî. Ero wa tî ketken̂e xir̂ko yenîn̂e komo.
3Taa, ero wa kacho yentache kayaritomo takî tî n̂eserepokekn̂e, Eroces ha. Ahnoro Xerusaren pono komo marha tî n̂eserepoketken̂e.
4Ero ke takî tî an̂ikno n̂iir̂akn̂e Eroces. Tîmsom pokono yenîn̂e komo tî nan̂ikyakn̂e, kpanatanmetopo mewren̂e komo marha tî ahnoro. Yîmtapotarî komo yentachome tî nan̂ikyakn̂e. On wara tî kekn̂e Eroces yîwya so, Ahto cewrusom tî Mîk Kristu, kacho?, kekn̂e tî.
5Beren po cewrusom tî Mîkro, Xuteia po ha, ketken̂e tî yîwya. On wara kacho rma mewrekn̂e kweronoman̂e pen pahxa,
6Ai, Beren, wahrai cik mak amoro ewto. Xuta rowon pono rma amoro. Yaake rma re nai ewto Xuta pono mko. Amoro xa tko masî cekaiporesom me. Aapo xa tak n̂ewruyasî Ixaw Yana komo kayaritomon amn̂e. Oper̂a yenîn̂e wa nasî Noro amn̂e oyanan komo yenîn̂e me ha. Ero wa xa tak nas amn̂e aapo ewruxapunhîrî, kacho tî mewrekn̂e, ketken̂e tî Eroces ya. Ero wa tî ketken̂e.
7Ero yinhîrî takî tî xir̂ko yenîn̂e komo nan̂ikpekn̂e Eroces. Yîmtapotarî takî tî n̂encekn̂e cewyaro mak. On wara tî kekn̂e yîwya so, Ahcemaw xa meen̂atken̂e xir̂ko? kekn̂e tî yîwya so. Ero ke takî tî n̂ekatîmyatken̂e yîwya.
8Ero yipu yentache on wara takî tî kekn̂e Eroces yîwya so, Taa, etocoko tak Beren pona ewruxan yeposo. Enîche tak awya so amohcoko hara xiya ekatîmso owya. Ow marha owto xe wasî enso. Oporin amoro ham okre, ka xe wasî yîwya, kekn̂e tî yîwya so. Ero wa tî kekn̂e Eroces xir̂ko yenîn̂e komo ya.
9Ero ke takî tî cetken̂e. Pahxa ceken po rma cexitaw so xir̂ko tî n̂een̂atken̂e ero rma takî tî n̂een̂atken̂e xa hara. Yîywapu so takî tî cekn̂e. Cekn̂e, cekn̂e, amn̂e takî tî n̂ecececekn̂e. Xesusu mren xakn̂e mîîmo yaw ero yepoi takî tî n̂ecececekn̂e. Ero wa tî xakn̂e xir̂ko.
10Ero ke takî tî tahwore xa xatken̂e enîrî ke xa hara.
11Ero ke n̂ewomyatken̂e mîîmo yaka. Iito takî tî rikomo n̂een̂atken̂e yîson yakro ciki, Maria yakro. Ero ke takî tî nutupenwatken̂e rikomo mamaka. Oporin Amoro, ketken̂e yîwya. Yîwya tîmsom marha tî n̂ekyatken̂e tpakaran komo yaw. Ero ke takî tî nahrunketken̂e tîmtome yîwya. Ooru tî nîmyatken̂e yîwya, kotoporem komo marha tî nîmyatken̂e, insensu tî miiha marha tî. Ero yipu tî nîmyatken̂e yîwya.
12Ero yinhîrî iito rma nîwînîkyatken̂e. Wosowatken̂e takî tî. On wara tî Kaan kekn̂e yîwya so wosoto so, Eroces yari tohra ro mak men ehcoko hara. Anarî yaw mak etîramacoko hara, kekn̂e tî. Ero ke ero wa tî cetken̂e ceken komo pona hara. Eroces yari takî tî tohra xatken̂e hara. Ero wa tî xatken̂e.
Exitu Pona Emahcitoponhîrî Komo
13Taa, ero yinhîrî n̂examro toche tak Kporin komo yancun takî tî n̂esenpekn̂e Xose ya. Wosoto tî n̂esenpekn̂e. On wara tî kekn̂e yîwya, Rikomo men n̂epor̂asî Eroces amn̂e etapachome okwe. Ero ke miya arko Exitu pona. Yîson yakro rma arko. Iito makî ka ehcoko Exitu po. Amn̂e kan̂ikyaxe so hara oona Kanan pona hara. Ero wa men etocoko, kekn̂e tî ancu Xose ya.
14Ero ke nîhcekn̂e tak Xose kosope rma. Xesusu mren ciki takî tî naar̂akn̂e miya Exitu pona yîson yakro rma.
15Iito tî xatken̂e pahkî Eroces pen waihtopo pona roro. Ero wa tî xatken̂e Kporin komo mtapotachonho yaw roro, kweronoman̂e penî mtari kekn̂e, ero wa kachonho yaw roro. Exitu poi wekyakn̂e Omumuru, kekn̂e tî. Ero ke iito tî ka xatken̂e ero wa kachonho yaw roro rma. Ero wa tî xatken̂e.
Rikomo Pen Yetapachonho
16Taa, amn̂e takî tî nîrwonakn̂e Eroces. Ahto nat hara kica xir̂ko yenîn̂e komo. Oyemîknoce mak ham kica, kekn̂e tî. Ero ke tî sowtatu komo nan̂ikyakn̂e. On wara tî kekn̂e yîwya so, Kîîrî mren komo etapatatko Beren pono komo, Beren mîtwono komo meero ahnoro. 2 cimn̂ipu ehxapunhîrî komo etapacoko, yîxawyakan komo marha, kekn̂e tî. Ero warai komo tî nukuknomekn̂e noro xir̂ko yeîn̂e komo mtapotacho yaw roro rma. Ero yimaw xa xir̂ko amna n̂een̂akn̂e, kachonho yaw roro. Ero ke takî tî cetken̂e sowtatu komo rikomo pen komo waparî me okwe.
17Ero ke yîsonînhîrî komo nîwracetken̂e okwe. Kweronoman̂e penî mtapotachonho yaw roro rma tî xatken̂e, Xeremias penî mtapotachonho yaw roro ha.
18On wara tî kekn̂e noro, Hama pono komo tak nîwracetken̂e, Hakew yepamtho komo. Okwe, omxîkrî cik okwe, ketken̂e xa. Tîmxîkrî komo pînîn yaw so thakwa nîwracetken̂e. Etîspepînkara ro makî tî nîwracetken̂e exihra exirî ke thakwa yîmxîkîthîrî pen kom okwe, kekn̂e tî Xeremias pen. Ero ke ero wa kachonho yaw roro tî xatken̂e.
Nasare Pona Etîramachonhîrî Komo
19Taa, amn̂e takî tî Eroces pen waihyakn̂e. Waipuche Kporin komo yancun takî tî n̂esenpekn̂e xa hara Xose ya. Wosoto tî n̂esenpekn̂e xa hara yîwya Exitu po exitaw so.
20On wara tî kekn̂e yîwya, Taa, etocoko hara Ixaw Yana komo rowon pona. Xesus ciki tak arko, yîson marha. Waihce tak amxîkrî waparî me cexi xatînhîrî komo, kekn̂e tî. Ero wa tî kekn̂e ancu Xose ya.
21Ero yinhîrî takî tî pakekn̂e Xose. Cekn̂e hara tî Ixaw Yana komo rowon pona hara. Xesus ciki tî naar̂akn̂e iina hara, yîson yakro rma.
22Tîcetaw so rma takî tî kayaritomo yekaci n̂encetken̂e hara. Eroces mumutho tak nai kayaritomo me hara, Xuteia pono komo kayaritomon me ha. Ahkeraw mîk noro yosotî. Noro tak nasî kayaritomo me hara, tîîm pen retawno me, kacho tî n̂encetken̂e. Ero ke n̂eraswakn̂e tî Xose. Iina tîto xera tî xakn̂e. Kaan takî tî kekn̂e xa hara yîwya wosoto xa hara. Iina tohra men ehcoko, kekn̂e tî.
23Ero ke anana mak takî tî cekn̂e Xose, Karireia pona makî tî. Ero pona takî tî n̂esekenmekn̂e hara, Nasare pona tî. Ero ke kweronoman̂e pen komo mtapotachonho yaw roro xa hara xakn̂e Xesusu mren. Nasare pononho Mîkro, kexe tak amn̂e, kachonho yaw roro tî xakn̂e. Ero wa tî xakn̂e.
Xuaw Mtapotachonho
3
1Taa, amn̂e n̂he takî tî mokyakn̂e Xuaw Bacista. Kemicinon̂e, kacho tî mîn Bacista, kacho. Xuteia po tî xakn̂e noro pohnîntaw mak, Xuteia mapirî po mak. Iina ti n̂esenmekyatken̂e tooto komo. Kaanî mtapotarî tî n̂ekatîmyakn̂e yîn̂entarî komo me.
2On wara tî kekn̂e Xuaw yîwya so, Kîkayaritomon komo me xa tak Kaan n̂esenpes amn̂e. Pahnoke tak nasî ero wa esenpotopo. Ero ke men kicicme awehtoponhîrî komo tak poxunkacoko, kekn̂e tî yîwya so.
3Pahxa rma tî kweronoman̂e pen n̂ekatîmyakn̂e Xuaw yehtopo, Isaias pen ha. On wara tî kekn̂e, Kweronoman̂e mtapotarî tak mencexe amn̂e. Pohnîntaw ro mak n̂ekatîmyasî Kaanî mtapotarî. On wara kes awya so, Kporin komo yesamarî tak akir̂wamacoko. Pataw xa tak ciicoko Noro yesamarî, kes amn̂e awya so, kekn̂e tî Isaias pen. Xuaw poko twa ero wa kekn̂e.
4On wara tî xakn̂e Xuaw, kameru pocitho kahxapu makî tî xakn̂e ponon me. Paaka picho reha tî xakn̂e aan̂apotun hara. Rîîro warai tî xakn̂e iyotî. Weenu marha tî xakn̂e yîn̂emerî comota chewno. Ero wa tî xakn̂e Xuaw.
5Noro yaka cetken̂e mer̂pono pîn komo yîmtapotarî yentaxi. Xerusaren pono komo cetken̂e, mehxan komo marha cetken̂e Xuteia pono komo ahnoro ewto pono komo. Xotaw yecihtawno komo marha cetken̂e. Ero wa tî cetken̂e yîhyaka.
6Iito tî n̂emicinoyakn̂e kicicme cehtoponhîrî yekatîmn̂enho komo. Ero wa tî emicinono n̂iir̂akn̂e Xuaw Xotaw kwaka.
7Parisew komo marha tî cetken̂e Xuaw yaka Satusew komo yakro. Esemicinoposo so marha tî re wa cetken̂e. N̂examro yenîche on wara tî kekn̂e Xuaw yîwya so, Okoyi yepamrî mak reha amyamro okwe. Onoke wa kekn̂e awya so, Etakir̂wamacoko. Kaan men nîrwonasî kopi apoko so, kekn̂e onok ha? kekn̂e tî Xuaw yîwya so.
8On wara marha tî kekn̂e yîwya so, Awehtoponhîrî poxunkan̂e me xa ka ehcoko. Kir̂wan̂he tak ehcoko hara ero wa awehtopo komo yesenpotome.
9On wara marha wîîkes awya so, kekn̂e Xuaw, Abraaw yepamtho me awehtopo komo pona enîhra ehcoko. Kir̂wanî ro mak amna okre Abraaw pen yepamtho me cexirî ke, kahra ro mak ehcoko. On toopu rma Kaan nakîhce Abraaw pen yepamtho me akîhto xe cexitaw.
10On wara marha wîîkes awya so, Moro to tak men nasî Kaan yawakan oko, weewe yamacho ha. Iike tak men weewe namesî Kaan epetan komo ahnoro. Wehto ywaka tak nar̂mes okwe, kekn̂e tî Xuaw tîhyaka mohxapu komo ya.
11On wara marha tî kekn̂e yîwya so, Tuuna kwaka mak kemicinoyaxe so ow awehtoponhîrî komo poxunkache awya so. Anarî tak mokyas amn̂e ohretawno hara. Noro xa nasî kar̂pe oyopo ro mak. Yîhtarî yaan̂e pîn me ro thakwa mak wasî yîxawyakan me oyexirî ke. Noro tak awemicinoyaxe so amn̂e Kir̂wanî ro Yekatî yaka tak. Wehto ywaka marha awemicinoyaxe so, kekn̂e tî Xuaw yîwya so.
12Puruma yatho pupunkan̂e wara marha nasî Noro tmokuche. Ahce wa puruma yatho miir̂atu enmekîche awya so yîpîpîtîkacho pona? Mîpîpîtîkexe ha kapu. Ero yinhîrî tak yathîrî menmekyaxe mîîmo yaka. Yîpîpîthîrî takî reha makn̂iyaxe kr̂a. Ero wa xa marha yîchewnonkano n̂iir̂asî Noro hara, tmohsom ha. Yathîrî warai komo naar̂asî tîmîn yaka yîchewnonkache. Yîpîpîthîrî warai komo reha nakn̂iyasî oco eseikanî ro ke, kekn̂e Xuaw yîwya so. Ero wa kekn̂e.
Xesus Yemicinotoponho
13Taa, ero yinhîrî tak Xesus takî tî mokyakn̂e Karireia poi Xotaw kwaka. Xuaw yaka tî mokyakn̂e esemicinoposo yîwya.
14Anarî me tko kekn̂e Xuaw yîwya, Ahce kacho ohyaka mîmoko esemicinoposo? Oyemicinon̂e xa matko Amoro ha, kekn̂e tî yîwya.
15On wara tî n̂eyukyakn̂e Xesus hara, Pîra, Ow rma emicinoko. Kir̂wan̂he kehtopo komo yaw roro rma oyexi xe was Ow meero, kekn̂e tî Xesus yîwya. Taa, ero wa ham, kekn̂e takî tî Xuaw.
16Cemiciche tak ecihtaka nawomyakn̂e hara Xesus. Ero yimaw takî tî kaapu n̂etahrunkekn̂e. On warai takî tî n̂een̂akn̂e, Kaan Yekatî takî tî nîhcekn̂e potkuku me. Pow, tai, Xesus pona takî tî n̂etahsîyakn̂e.
17Ero yimaw marha tak kah yawno mtapotarî n̂esencekn̂e. On wara tî kekn̂e, Omumuru cik Moso okwe, yiixe xa oyehtopo. Tawake xa wasî Moso poko, kekn̂e. Ero wa kacho tî n̂esencekn̂e.
Xesus Kukmachonho Ciabu Ya
4
1Taa, ero yinhîrî miya takî tî cekn̂e hara Xesus pohnîntaka. Kaan Yekatî rma tî iina naar̂akn̂e Ciabu ya yukukmapotome.
2Iito cexitaw takî tî eseresmara ro makî tî xakn̂e Xesus pahkî. 40 tî n̂enmayakn̂e, 40 marha tî kokmamyakn̂e. Ero wicakî kaamo tî eseresmara xakn̂e. Ero ke nîromanakn̂e thakwa. Ero wa tî xakn̂e Xesus.
3Ero yimaw takî tî kicicitho poko kpohkan̂e ro mokyakn̂e yîhyaka. On wara takî tî kekn̂e yîwya, Kaan Mumuru me awexitaw onînhîrî tak akîhtoko awru me toopunhîrî. Amtapotarî ke mak akîhtoko, kekn̂e tî yîwya.
4On wara tko tî kekn̂e Xesus yîmtaka, On wara kesî Kaan Karitan, kecehton̂e rma re mîn kuuru komo, ero mak pîn ha tko. Kaanî mtapotarî marha nasî kecehton̂e komo me hara. Ero wa nasî Kaanî mtapotarî ahnoro, kesî Kaan Karitan, kekn̂e tî Xesus yîwya.
5Ero yinhîrî takî tî Xesus naar̂akn̂e anana hara Ciabu Kaan yewtonî ro me cehsom pona. Kaan mîn meretkoso tî naar̂akn̂e, potucicinthîrî pona xa tak, kawno pona.
6On wara takî tî kekn̂e Ciabu yîwya, Kaan Mumuru Ow ha, mîîkesî re. Xehxa ika ahromko. On wara kesî Kaan Karitan, Tancun komo n̂en̂epesî Kaan akurunpen̂e me. Cemyaw so rma awahsîyaxe so ehtakatapara awehtome toh pona, kesî, kekn̂e tî Ciabu yîwya.
7On wara takî tî Xesus n̂eyukyakn̂e hara yîmtaka xa hara, On wara marha kesî Kaan Karitan, Aporin komo yukukmara ro mak ehcoko kicicitho poko kica, kekn̂e tî Xesus Ciabu ya.
8Ero yinhîrî tak Xesus takî tî naar̂akn̂e xa hara Ciabu. Îh pona tî naar̂akn̂e kawno pona xa. Iito tak tî kayaritomo komo n̂enpekn̂e Xesus ya. Roowo poko hakno komo tî n̂enpetîkekn̂e yîwya. Yîmîn komo marha tî n̂enpekn̂e yîwya, emyawno komo pen marha cepethîkem.
9On wara takî tî kekn̂e Xesus ya, On wara xa wîîkes awya, atupentakî makî ka omamaka. Oporinî ro xa amoro, kasko marha owya. Ero wa awexiche tak opoko n̂examro kayaritomon me tak kiir̂asî, emyawno komo marha wîmyas awya kir̂wanî ro okre, kekn̂e tî Ciabu yîwya.
10On wara takî tî Xesus n̂eyukyakn̂e yîmtaka xa hara, Miya kr̂a etoko Satanas. On wara marha kes anarî hara Kaan Karitan yawno rma, Aporin komo mamaka mak atupentacoko. Oporinî ro Amoro, kasko Noro ya mak. Noro mak ewetîcoko ponaro awehtopo komo xa, kesî Kaan Karitan, kekn̂e hara tî Xesus yîwya.
11Ero yinhîrî takî tî Ciabu cekn̂e hara, Xesus tî nînomyakn̂e. Ero yinhîrî takî tî ancu komo mokyatken̂e Xesus yînahmaxi. Ero wa tî xakn̂e Xesus.
Karireia Pono Komo Chere Xesus Totoponho
12Taa, ero yimaw takî tî Xuaw yekaci n̂encekn̂e Xesus. Xuaw pen tî nahruce okwe, kacho tî n̂encekn̂e. Ero yipu yentache Karireia pona takî tî cekn̂e hara Xesus.
13Ero yimaw takî tî cekenhîrî nahsîpînkekn̂e Nasare ha. Kapanaun pona takî tî n̂esekenmekn̂e hara. Iito takî tî xakn̂e. N̂ikitho yecihtawno mîn Kapanaun, Seburon yepamtho komo yewton, Nahtari yepamtho komo yewton marha. Ero yipu mîn Kapanaun.
14Iitono ro me takî tî xakn̂e Xesus Kaan Karitan yaw roro rma cehtome. On wara tî kekn̂e pahxa kweronoman̂e pen, Isaias pen ha,
15-16Weeyu imo tak n̂een̂atken̂e okre awarpanawnonhîrî komo. Saa kan̂e wara mak tak xakn̂e iito enmarî wara mak okre. Twaihtopo pona ka n̂eraswatken̂e ro mak okwe iitono komo. Ero wara roro thakwa xatken̂e awarpan chewno me cexirî ke so. Noro yipu komo rma tak weeyu imo n̂een̂atken̂e. Seburon yepamtho komo n̂een̂atken̂e, Nahtari yepamtho komo marha. Karireia pono komo mîkyam xatken̂e, Xenciu yewton pono kom ha. N̂ikitho yecihtawno mîn Karireia Xotaw yeco pono ha. Ero pono komo weeyu imo n̂een̂atken̂e, kekn̂e tî Isaias pen. Ero wa kachonho yaw roro rma cehtome Xesus xakn̂e iito.
17Taa, iito cexitaw takî tî panatanmekno ritopo n̂ihciyakn̂e Xesus. On wara tî kekn̂e centan̂e komo ya, Kicicme awehtoponhîrî komo tak poxunkacoko. Pahnoke tak men nasî kayaritomo me Kaan yesenpotopo, kekn̂e tî yîwya so. Emapona roro tî ero wa kekn̂e.
Ootî Yanîmn̂enho Komo Cexe Xesus Yakro
18Taa, anarî kaamo po Karireia n̂ikithon yecihtari takî tî cekn̂e Xesus. Iina tîcetaw kîrkomo takî tî n̂een̂akn̂e asakî. Simaw tî xakn̂e anarî yosotî. Petru kacho rma tî mîk noro hara. Noro yakno marha tî n̂een̂akn̂e Antre ha. Ootî yanîmn̂e tî mîkyam xatken̂e. N̂ikitho yecihtaw tî xatken̂e mîîye yar̂marî poko.
19N̂examro yenîche on wara tî kekn̂e Xesus yîwya so, Amohcoko owenari. Oyakrono me roro tak ehcoko. Tooto yanîmn̂e me tak kiir̂axe so hara, kekn̂e tî yîwya so.
20Ero ke ero yimaw rma takî nînomyatken̂e tîmîyenthîrî komo. Xesus yakro takî tî cetken̂e.
21Ero yinhîrî tuuna yecihtari rma tî ka cekn̂e Xesus. Moro na tîtoche anarî komo takî tî n̂een̂akn̂e hara, Sebetew mumuru komo tî. Ciaku, Xuaw, ero wa xakn̂e n̂examro yosotî. Ciaku yakno tî mîk xakn̂e Xuaw. Kanawa yaw tî xatken̂e tîîm yakro, Sebetew yakro. Mîîye yeemirî poko tî xatken̂e ar̂machome yukwaka amn̂e. N̂examro marha tî Xesus nan̂ikyakn̂e.
22Ero ke ero yimaw rma tîkanawathîrî komo nînomyatken̂e. Tîîm komo marha nînomyatken̂e. Xesus yakro takî tî cetken̂e n̂examro hara. Ero wa tî cetken̂e.
Mer̂pono Pîn Komo Panatanmetoponho Xesus Ya, Akir̂wamachonhîrî Komo Marha
23Taa, ero yinhîrî mîn hak pona takî tî cekn̂e Xesus ewto mko pona. Karireia pono mko tî n̂irikyakn̂e ewto mko. Ahto so na cexitaw Xutew yesenmetopo yaka so tî cekn̂e roro. Iina esenmexapu komo panatanmekyakn̂e. Kayaritomo me xa Kaan yesenpotopo pokono n̂ekatîmyakn̂e yîwya so, ahworetopo kom ha. Kar̂pen komo marha tî karihcekn̂e. Ceper̂ayem komo marha tî nakir̂wamekn̂e.
24Ero ke Noro yekaci takî tî n̂encetken̂e miyan komo rma. Siria pono komo meero tî n̂encetken̂e ahnoro. Ero ke kar̂pen komo takî tî n̂ekyatken̂e Xesus yaka. Mîn hakî ke ceper̂ayem komo n̂ekyatken̂e. Worokyam ken̂arî komo marha tî n̂ekyatken̂e, tîrohsom komo marha tî, yîhrepun komo marha tî, apohnî komo marha tî, ero yipu komo tî n̂ekyatken̂e Xesus yaka. Ero ke takî tî n̂examro nakir̂wamekn̂e Xesus.
25Mer̂pono pîn komo takî tî cetken̂e Xesus wenari. Karireia pono komo, Tekapori pono komo, Xerusaren pono komo, Xuteia pono komo, Xotaw yeco pono komo. Ero warai komo tî cetken̂e Xesus wenari. Ero wa tî cetken̂e.
Kaan Nakronomarî Me Xa Kehtopo Pokono
5
1Taa, ero wa exitaw tak mer̂pora ro mak mîkyam xatken̂e Xesus wenarino komo. Noro yipu komo yenîrî ke îîpî takî tî nawnukyakn̂e. Iina tak n̂eremekn̂e. Yîhyaka takî tî n̂esenmekyatken̂e yînpanatanmekrî komo.
2-3Ero ke tî n̂examro panatanmekyakn̂e. On wara tî kekn̂e yîwya so, On wara ehcoko tawake awitome so Kaan ya, kyopono pîn me mak esencoko. Ero wa awesen̂ataw so kah yawno maywen komo kayaritomon me tak maxe amn̂e.
4On wara na matu anarimaw, mîwracet ha na kapu. Ero wa awehtopo komo poko rma tko tawake ehcoko. Kaanî rma awahworexe so amn̂e.
5On wara marha ehcoko tawake awitome so Kaan ya, tîrwonporem me ehcoko. Ero wa awexitaw so roowo yosom me tak maxe amn̂e, miyan komo rowon yosom me rma.
6Kir̂wan me awehtopo komo xe marha ehcoko. Ero wa awehtopo komo wece tîroman̂em wa mak ehcoko, awokru xatî wa marha ehcoko. Ero wa awexitaw so kir̂wan me awehtopo komo rma nîmyasî Kaan.
7Cesemetanmesom komo pînîn yaw marha ehcoko. Ero wa awexitaw so apînîn yaw so xa marha tak nasî Kaan awesemetanmekyataw so hara.
8On wara marha ehcoko tawake awitome so Kaan ya, kir̂wan poko mak esehtînocoko, kicicitho poko rma esehtînopîra ro mak ehcoko. Ero wa awexitaw so Kaan yenîn̂e me maxe okre.
9Cetîrwonmesom komo yîrwoxinkan̂e me marha ehcoko. Ero wa awexitaw so, Kaan xîkrî xa mîkyam ham, kacho me tak maxe.
10On wara na naxe amn̂e Kaan xatî pîn komo apoko so, kir̂wan̂he awehtopo komo poyero rma awemetanmekyaxe so okwe. Ero wa exitaw apoko so tawake rma ehcoko. Kah yawno maywen komo kayaritomon me tak maxe amn̂e.
11-12Anarimaw so kicicme so nîmtapowaxe aaxatî pîn komo apoko so tohnaw ro mak, awîrîyakexe so ro mak okwe. Cemaronwaxe mak apoko so, awemetanmekyaxe so marha. Ero wa awir̂axe so oyakrono me awexirî ke so mak. Ero wa awir̂ataw so tawake rma ehcoko, ahwotacoko ro mak. Mer̂pora tak nas amn̂e kah yaw awepethîrî komo. Ero wa xa marha nîîxatîmnoketken̂e aweronoman̂enhîrî pen komo, pahxan pen kom ha, kekn̂e tî. Ero wa tî kekn̂e Xesus tînpanatanmekrî komo ya.
Yîmîtî Wara Kehtopo Komo Pokono, Weeyu Wara Kehtopo Komo Pokono Marha.
13On wara marha tî kekn̂e Xesus yîwya so, On warai xa amyamro, yîmîtî warai xa amyamro, roowo pono komo poxuretopo warai ha. Ahce wa tko nai yîmîtî epoxunkache? Ahce wa thakwa re ero yipu ke erewsî tîtpoxure hara? Pîra thakwa okwe. Tpoxwe exihra ro mak tak nas okwe. Tar̂maxmu me kr̂a mak nas ero yipu yîmîtî. Tapihsom me mak tak nasî kica.
14Weeyu warai marha amyamro, roowo pono komo weyuru warai ha. Ewto warai marha amyamro îh pono warai ha. Ahce wa nai îh pono ewto awya so? Eyamnî me thakwa nasî.
15Ahce wa ciir̂atu ramha hara potuhtoche, tahruya katî tahrem ke? Pîra ro mak okwe. Aapo pona xa matko ciir̂asî ahnoro mîîmo yawno komo weipotome.
16Ero wa xa marha ehcoko amyamro hara. Weeyu wara xa esenpocoko miyan komo n̂enîrî me. Ero wa awexitaw so kir̂wan̂he awehtopo komo tak n̂een̂axe. Ero ke Aamo komo pona tak n̂een̂axe, kah yawno pona. Kir̂wan̂he xa Kaan nai ham okre, kexe tak awenîrî so. Ero ke ero wa ehcoko, kekn̂e tî. Ero wa tî kekn̂e Xesus tînpanatanmekrî komo ya.
Moises Pen Nmewretho Pokono
17On wara marha tî kekn̂e Xesus yîwya so, On wara kahra ro mak ehcoko opoko, N̂expe kr̂a Moises pen nmewretho, kaxi mokyakn̂e ham Xesus, kahra ehcoko. N̂expe kr̂a aweronoman̂enhîrî pen komo nmewretho, kaxi wa mokyakn̂e, kahra marha ehcoko. Yînmewrethîrî komo yîhcamnoso kr̂a mokyakn̂e Noro, kahra ro mak ehcoko opoko. Yînmewrethîrî komo yaw roro oyehtome xa matko kmokyakn̂e.
18Yaaro tan wîîkes awya so, miya roro nasî Moises pen nmewretho ehcamnopîra ro mak. Pahkî xa nasî kaapu ehcamnopîra, roowo marha nasî pahkî. Ero wicakî pahkînon xa marha nasî noro pen nmewretho hara ehcamnopîra. Ero poyino cik meero ehcamnopîra ro makî ka nasî see kacho cik ha. Cewetîtîkacho pona roro ehcamnopîra nasî.
19On wara na matu amn̂e, Moises pen nmewretho na mewehcat ha re. Cewn̂antho cik mak na ewetîra matu ero pîntho pokono mak ha. Anarimaw panatanmekno na miir̂atu. Ai, oyakno komo, owara xa marha ehcoko, mîîketu na. Ero wa awexitaw so Kaan maywen me rma re maxe, Mapitawno mîkro, kacho me mak ha tko. Taa, on wara na matu anarî komo reha, ahnoro rma na mewehcatu Kaan ya apanatanmetopo komo. Ewetîtîkacho poko marha na panatanmekno miir̂at hara. Ero wa awexitaw so kah yawno maywen me xa tak maxe, Kyopono xa mîkro, kacho me ha. Ero wa maxe amn̂e.
20On wara marha wîîkes awya so, kir̂wan̂he cexpore nasî Parisew komo yopo, apanatanmetopo mewren̂e komo yopo marha. Kir̂wan̂he exihra awexitaw so n̂examro yopo Kaan maywen mera thakwa maxe okwe, kekn̂e tî yîwya so. Ero wa tî kekn̂e Xesus tînpanatanmekrî komo ya.
Etîxera Kehtopo Komo Pokono
21Taa, on wara tî kekn̂e hara Xesus yîwya so, On wara kacho mencexe pahxan pen komo mtapotachonho, Waihkano cirihra ro mak ehcoko. Waihkano riche awya so cen̂ekaxmu me men maxe amn̂e kopi, kacho, kekn̂e.
22On wara tko wîîkes Ow awya so, arwonataw so mak awakno komo poko ceisom me men matu okwe. Noro pîntho mak amoro kica, ketaw awya so awakno komo ya, en̂ekano rin̂e komo n̂en̂ekarî me men mat hara. Akpîntho ro mak amoro ham kica, ketaw xa matko awya so awakno komo ya wehto imo ywaka tar̂maxmu me tak men mat okwe.
23On wara marha wîîkes awya so, anarimaw Kaan mîn yaka na mîmokyatu ahce na tîmso Kaan ya. Tîmsom yakn̂itopo mîtwo xa na matu. Iito awexitaw so awakno komo ponaro tak na mat hara. Kuu, mîîket ha na, kicicme wîxakn̂e kica oyakno poko, ahwora na nai opoko okwe, mîîketu,
24Ero wa ketaw awya so, iina rma ka tînomcoko anîmrî komo tîmsom yakn̂itopo mîtkoso. Awakno komo yakro cokorî ka etîrwoxinkatatko. Awetîrwoxinkache so mak tak amohcoko hara anîmrî komo tîmso tak ha,
25On wara marha wîîkes awya so, Ahce wa xa natu apoyino komo apoko so cepeman̂e pîn me awexitaw so? Ken̂ekan̂e ro yaka men awar̂atu so. Ero ke ero wa awar̂ataw so yohno men yîrwoxinkacoko apoko so esama yaw rma. Yîrwonataw rma na apoko so awar̂atu so ha men ken̂ekan̂e ro komo yaka. Noro tak men awahsîpetu so hara porisia komo ya awahrutome so tak okwe.
26Yaaro men wîîkes awya so, iito thakwa maxe okwe kahrutopo yaw. An̂epethîkathîrî komo yepematîkache mak tak awahrunkexe so hara, kekn̂e tî Xesus yîwya so. Ero warai poko panatanmekno n̂iir̂akn̂e.
Kicicme Kehtopo Komo Pokono
27On wara marha tî kekn̂e Xesus yîwya so, On wara mencexe pahxan pen komo mtapotachonho. Apici yai ro exihra ro mak ehcoko, kachonho mencexe.
28On wara xa tko wîîkes Ow awya so, wooxam wece na meen̂atu anarimaw. Awepokacho me so na meen̂atu. Ahsîtopo rma mîn ero wa entopo awya so. Aropotaw so ahsîn̂e me rma maxe okwe.
29On wara marha na matu, anarimaw kicicitho poko na mepohketu awewru komo yanme mak, kaari n̂ixan yanme mak. Ero wa awexitaw so awewthîrî komo kr̂a tak towcoko apohkan̂enhîrî kom ha. Ar̂macoko kr̂a tak tohra awehtome so wehto imo ywaka ero yanme. Wara n̂he maxe eecome mak cewke awexitaw so. Merewaxe xa tak men okwe ahnoro apunthîrî komo yetar̂mache iina wehto imo ywaka oco.
30Anarimaw kicicitho poko rma na matu awamorî ke so hara kaari n̂ixan ke. Ero wa awexitaw so yîhkotocoko kr̂a awamothîrî komo tohra awehtome so wehto imo ywaka ero yanme. Wara n̂he maxe eecome mak tamoke awexitaw so. Mesemetanmekyaxe xa tak men okwe ahnoro apunthîrî komo yar̂mache wehto imo ywaka oco. Ero ke ero wa men ehcoko, kekn̂e tî Xesus yîwya so.
31On wara marha ketken̂e pahxan pen komo, Apici komo yai awetow xe awexitaw so karita mewrecoko, Moso yai ketowyasî eroromero ohcinho yai, kacho ka mewrecoko. Ero yipu tak tîmcoko ahcinhîrî komo ya awetowtome so tak, ketken̂e ka awya so.
32On wara tko wîîkes Ow ha awya so, apici komo yai etowra ro mak cexpore nasî. On wara men nasî cipici yai cetowsom, kicicme thakwa nîir̂asî cihcinhîrî, ciin̂o yai rono me rma okwe. Anarimaw tko ciin̂o yai rono me roro nai wooxam. Noro yipu yai etowyataw iin̂o, kicicme cihcinhîrî cirihra rma nas hara. On wara marha wîîkesî, anarimaw wooxam nai ciin̂o yai etowxapu. Noro yipu ahsîra ehcoko apici komo me hara. Noro yipu yahsîyataw awya so kicicme men maxe apici komo yai rono wara rma kica, wîîkes Ow ha, kekn̂e tî Xesus yîwya so. Ero warai poko panatanmekno n̂iir̂akn̂e.
Yaaro Mak Amtapotacoko, Kachonho
33On wara marha kekn̂e Xesus yîwya so, On wara marha ketken̂e pahxan pen komo, Ahce na poko amtapowataw so, amtapotarî komo yewetîmexpotopo na metahcatu. Ero yipu yetaciche awya so emîknono cirihra ro mak men ehcoko. Kporin komo n̂entarî me xa wîîkesi tan, mîîketu na. Ero wa ketaw awya so amtapotachonhîrî komo yaw roro men ehcoko, ketken̂e awya so.
34On wara tko wîîkes Ow ha awya so, amtapotarî komo yewetîmexpotopo etacira ro mak ehcoko. Kaapu etacira ehcoko amtapotarî komo yewetîtopo me Kaan yapon me exirî ke.
35Roowo marha etacira ehcoko amtapotarî komo yewetîtopo me hara yîhtarî yapon me exirî ke ero hara. Xerusaren marha etacira ehcoko amtapotarî komo yewetîtmexpotopo me kayaritomo yewton me exirî ke, iyopono ro yewton me exirî ke ha.
36Ahtîpîrî komo marha etacira ehcoko amtapotarî komo yewetîmexpotopo me. Ahce wa na cirihra ro thakwa mak maxe ahtîpîrî komo anarme cirihra. Cewn̂anî rma ahpoci komo yumuturera ro mak maxe cicwiyemînhîrî. Yicwirira marha maxe tumutwemînhîrî hara. Ero ke ero wa etacira ro mak ehcoko ahtîpîrî komo amtapotari komo yewetmexpotopo me.
37Yaaro mak amtapotacoko. Nhnk, ero wa xakn̂e, ketaw awya so iina mak kacoko. Pîra, ero warahra xakn̂e, ketaw hara awya so iina mak kacoko hara. Ero yopo amtapowataw so kicicitho ro yanme xa mîmtapowaxe kica, kekn̂e tî Xesus yîwya so. Ero warai poko panatanmekno n̂iir̂akn̂e.
Aaxatî Pîn Komo Xe Rma Ehcoko, Kacho
38On poko marha tî kekn̂e Xesus yîwya so, On wara marha mencexe pahxan pen komo mtapotachonho ha, Awewkan̂enhîrî komo cewkapore xa hara nasî. Ayokan̂enhîrî marha tîyokapore nas hara, kachonho marha mencexe.
39On wara tko wîîkes Ow awya so, awemetanmekn̂e komo poko esepanpîra ro mak ehcoko. Eeco me awewkatapache so eeconhîrî enpocoko hara yîn̂etaparî kom hara.
40Anarimaw awen̂eketu so na tooto komo tponon komo towtopo poko. Oponontho rma mîn. Naare ham kica, ketu na ken̂ekan̂e komo ya aponon komo poko rma. Ero wa ketaw apoko so tîmcoko yîwya so apononthîrî komo rma. Yaarino meero tîmcoko yîwya so apononthîrî kom hara.
41Anarimaw na apoyino awantome taatopo poko. Ow men arko 1 kirometru wicakî mak, nîîke ha na awya so. Ero wa ketaw awya so on wara tak eyuhcoko, Taa, kaar̂asî rma. Ero yopo n̂he xa matko kaar̂asî. 2 kirometru rma kaar̂asî awto xe awexitaw, kacoko yîwya so.
42Anarîmaw hara na awemyawno komo naponukya amîtwono. On xe cma re wasî, nîîke ha na awya so. Ero wa ketaw awya so tîmcoko rma yîwya so. On wara na nîîke anarî hara awya so, Awemyawno ka waar̂asî yohno mak. Amn̂e wekyas hara, nîîke awya so. Ero wa ketaw awya so, Taa, arko ha, kacoko yîwya. Amemra ro mak ehcoko,
43On wara marha wîîkes awya so, on wara marha mencexe pahxan pen komo mtapotarî, Amîtwono komo xe ehcoko. Aaxatî pîn komo xera ro mak ehcoko, kachonho mencexe.
44On wara tko wîîkes Ow awya so, aaxera so exitaw anarî komo yiixe rma ehcoko. Kaan xa awîrîma xe kr̂a wasî, ketaw awya so, Kaan ya xa awakronoma xe so was ow hara, kacoko mak yîwya so. Aaxatî pîn komo akronomacoko. Awemetanmekn̂e komo poko rma amtapotacoko Kaan yakro, awîrîyakan̂e poko marha. Apa kah yawno, n̂examro cma re makronomesî, kacoko mak Kaan ya.
45Ero wa awexitaw so aaxatî pîn komo poko, Apapa wara xa marha tak maxe kah yawno wara. Ero wa xa marha nasî Noro hara tîîxatî pîn komo poko. Enko xe, tînakîtothîrî n̂en̂emhatakesî roro kaamo kir̂wan komo katparen̂e me, kicicitho komo katparen̂e me marha. Ero wa xa marha tuuna n̂ekmexpesî Kaan knatîrî komo yatîkren̂e me hara. Kir̂wan komo mararîn pona n̂ekmexpesî, kicicitho komo mararîn pona marha. Ero ke ero wa xa marha ehcoko amyamro hara.
46Aaxatî komo xe mak awexitaw so ero yepetho ma re mahsîyat amn̂e awya so? Pîra ro mak okwe. Ero wa xa marha naxe kicicitho kom hara. Kayaritomo purantan yahsîn̂e komo meero ero wa naxe. Tîîxatî komo xatî me rma naxe noro yipu komo meero.
47Awakno komo mak yîmtapotaretaw awya so kir̂wan̂he ma re mat ha anarî komo yopo awya so? Pîra ro mak okwe. Kayaritomo purantan yahsîn̂e komo meero rma re takno komo nîmtapotarexe.
48Ero ke kir̂wan̂he xa tak ehtîkacoko. Kir̂wan̂he xa nas Aamo komo kah yawno. Ero ke Noro wa xa marha ehtîkacoko amyamro hara, kekn̂e yîwya so. Ero wa kekn̂e Xesus tînpanatanmekrî komo ya îh po.
Yupurantamnî Komo Wakrecho Pokono
6
1Taa, on wara xa hara kekn̂e Xesus îh pona mohxapu komo ya. Yupurantamnî komo wakretaw awya so tooto komo n̂enîrî me mak tîmîhra ehcoko. Ero wa tîmyataw awya so ero yipu yepetho men tîmîhra ro mak nasî Aamo komo kah yawno amn̂e awya so.
2Ero ke yupurantamnî komo wakretaw awya so tuu kahra ehcoko. Ero wa kexe kir̂wan wara cesenposom komo kica. Kir̂wan mîkro okre, kachome mak cenîn̂e komo ya ero wa kexe. Cesenmetopo komo yaw ero wa kexe, esama yaw so marha. Yaaro tan wîîkes awya so, cepethîrî komo yahsîra thakwa naxe noro yipu komo amn̂e kah yaw, oroto rma ahsîrî ke.
3On wara ehcoko amyamro reha yupurantamnî komo wakretaw awya so. Awamorî wen̂ekarî mak tîmcoko. Kaari n̂ixan ke tîmyataw awya so poowa n̂ixan wen̂ekarî mak tîmcoko.
4Esenpon me mak wakreno ciicoko. Ero wa awexitaw so Aamo komo tak awepemexe so amn̂e. Esenpon yenîn̂e rma Mîk awepemexe so kir̂wantaw tak, kekn̂e tî Xesus yîwya so. Ero wa panatanmekno n̂iir̂akn̂e.
Kaan Yakro Kîmtapotacho Komo Pokono
5On wara marha kekn̂e Xesus yîwya so, Taa, Kaan yakro amtapowataw so hara kir̂wan wara cesenposom komo warahra mak ehcoko. Tpoxwe xa nasî yîwya so on wara yîmtapotacho komo Kaan yakro. Cesenmetopo komo yaw nîmtapowaxe piiri. Esama motaw so marha nîmtapowaxe. Tooto komo n̂enîrî me mak ero wa nîmtapowaxe kica. Yaaro tan wîîkes awya so, cepethîrî komo yahsîra ro mak naxe noro yipu komo amn̂e kah yaw, oroto rma ahsîrî ke.
6On wara ehcoko amyamro reha Kaan yakro amtapowataw so, amîn komo yaka mak ewomcoko amtakpo yaka xa tak. Metata marha ahrucoko. Ero yimaw tak amtapotacoko Aamo komo yakro, enîhnî yakro. Ero wa amtapotache so Noro tak awepemexe so amn̂e esenpon yenîn̂e rma. Kir̂wantaw awepemexe so okre.
7On wara nîmtapowaxe Xenciu komo reha. Emapona roro n̂etahcaxe yiixe cehtopo komo twen̂ekano wara kica. On wara kexe noro yipu komo, Kaan panapicketîketaw mak kîwya so kencexe so tak, kexe.
8Ero warahra amtapotacoko Kaan yakro amyamro reha. Yiixe awehtopo komo ponaro rma nasî Aamo komo pahxa rma, Ero xe was Apa, kahra rma ka awexitaw so.
9On wara xa kacoko Kaan yakro amtapowataw so, Apa kah yawno, on wara cma re wîîkes awya, amna yopono ro xa Amoro, twerî cetacisom. Ero wa ahtînon̂e me cirko miyan komo rma.
10Yohno cma re kayaritomo me xa awehtopo menpesî roowo pono komo ya. Awewetîn̂e me tak n̂examro cirko. Kah yawno komo naxe awewetîn̂e me ero wa xa marha cirko roowo pono kom hara.
11On wara marha wîîkes awya Apa, kaamo po roro amna yuru yenpon̂e Amoro. Ero ke on po tohsom cma re mîmyasî.
12On wara marha wîîkes Apa, kicicme amna nai anarimaw so apoko. Ero wara amna yehtoponho cma re mîhcamnoyasî. Ero wara xa marha nas amna tpoyino komo poko hara. Kicicme naxe anarimaw so amna poko. Wara rma ero wara ehtoponhirî komo amna nîhcamnoyasî. Ero ke ero wa xa marha cma re mîhcamnoyas kicicme amna yehtoponho hara.
13On wara marha cma re wîîkes awya Apa, Amna yemetanmetopo mko nai. Ero ke ero yipu yai ro makî cma re amna maar̂asî. Kicicitho ro mak nas amna chew okwe, amna pohkan̂e. Ero ke amna yukurunpen̂e me xa esko Amoro. Ero wa wîîkes awya. Kayaritomo xa Amoro Apa karitî xa. Kir̂wanî ro marha Amoro. Ero wa mas Apa miya roro anarme exihnî me ro mak. Amen, kacoko. Ero wa kacoko Kaan yakro amtapowataw so, kekn̂e Xesus yîwya so.
14On wara marha wîîkes awya so, on wara nasî Aamo komo kah yawno, awemetanmekyataw so apoyino komo ero wara ehtoponhîrî komo na mîhcamnoyatu. Ero ke ero wara xa marha nasî Noro apoko so hara. Kicicme awehtoponhîrî komo marha tak nîhcamnoyas hara.
15Awemetanmekn̂enhîrî komo yehtoponho yîhcamnopîra tko awexitaw so ero wa xa marha men nasî Aamo kom hara. Kicicme awehtoponhîrî komo yîhcamnopîra xa marha nas hara okwe, kekn̂e tî. Ero wa tî kekn̂e Xesus tînpanatanmekrî komo ya.
Pahkî Eseresmara Kehtopo Pokono
16On wara marha wîîkes awya so, kekn̂e hara Xesus yîwya so, pahkî eseresmara awehtopo komo poko awexitaw so ahwora esenpora ehcoko. Ero wa n̂esenpexe kir̂wan wara cesenposom komo reha. Anarî me n̂iir̂axe ceepatarî komo ahwon wara cesenpotome so mak kica. Tooto komo n̂enîrî me mak ero wa n̂esenpexe, Pahkî eseresmara cehsom mîk ham, kachome yîwya so. Yaaro tan wîîkes awya so, cepethîrî komo yahsîra ro mak naxe noro yipu komo amn̂e kah yaw, tanî rma ahsîrî ke.
17On wara xa ehcoko amyamro reha, pahkî eseresmara awexitaw so ehkapecoko rma, esewkorokacoko marha.
18Ero wa awexitaw so, Pahkî eseresmara cehsom mîkro, kahra tak naxe tooto komo reha apoko so. Aamo komo makî reha n̂een̂asî ero wara awehtopo komo. Enîhnî Mîk Aamo komo, esenpon yenîn̂e marha. Ero ke Noro rma tak awepemexe so amn̂e. Ero wa nas Aamo komo, kekn̂e. Ero wa kekn̂e Xesus tînpanatanmekrî komo ya.
Kemyawno Komo Pokono
19On wara marha wîîkes awya so, kekn̂e xa hara tî Xesus yîwya so, tan roowo po awemyawno komo epamnopîra ehcoko yîmtotopo yaka. Xîkîwî mak nîîwe kica anarimaw, weke na anarimaw, cen̂epan̂em na naar̂a anarimaw. Ero wa nai okwe awemyawno komo, tan mak epamnoxapu ha.
20Kah yawno xa matko epamnocoko awemyawno komo. Iitono reha emetanmekîra nasî xîkîwî, wekahra marha nasî. Iina marha tohra nasî cen̂epan̂em awemyawno komo yaan̂e.
21On wara maxe, tantono yepamnoyataw mak awemyawno komo cepethîkem, tantono ponaro thakwa mak maxe okwe. Kah yawno yepamnoyataw reha awya so kah yawno ponaro tak maxe okre. Ero ke kah yawno xa epamnocoko awemyawno kom ha.
22On wara marha wîîkes awya so, kupun weyuru me nasî kewru. Kir̂wan̂he exitaw awewru komo tweike nas apun komo ahnoro.
23Kicicme exitaw awewru komo awarpanaw thakwa nasî apun komo ahnoro. Ero ke weyumra exitaw aropotarî komo awarpan chewno wara ro thakwa mak maxe okwe.
24On wara marha wîîkes awya so anarî poko hara, awantoman̂e komo yewetîra thakwa maxe okwe asakî exitaw. Ero wa exitaw awantoman̂e komo xehxan xera na mat okwe, mehxan xe makî reha maxe. Anarimaw xehxan xe rma na matu, mehxan xera tak maxe hara okwe. Ero wa xa marha maxe Kaan poko hara. Kaan yewetîn̂e pîn me thakwa maxe puranta ponaro xa awexitaw so ha.
25Ero ke eserepokara ro mak ehcoko anahrî komo exihra exitaw, awokru komo exihra marha exitaw. Ahce wa tak wai okwe? kahra ehcoko. Aponon komo poko marha eserepokara ehcoko. Ahce thakwa re oponon okwe? kahra ehcoko. Ahce wa awehtome so awakîcetken̂e so Kaan? Anahrî komo yahn̂e me mak katî awakîcetken̂e so? Aponon komo yapon me mak katî apun komo nakîhcekn̂e? Pîra ro mak. Ero yopono me xa awakîcetken̂e so Kaan.
26Enko xe, torowo komo. Noro yipu komo rma nînahmesî Aamo komo kah yawno. Tînatîrî cirihra ro mak nasî torowo. Eperîrî marha yîhkotora nasî. Enmekîra marha nasî mîîmo yaka. Noro yipu komo tko nînahmesî Aamo komo kah yawno. Tîpîn̂em xa tak amyamro torowo komo yopo ro mak.
27Ahce wa matu apor̂mamtopo komo poko, awanme ro so ma re mekawnoretu meia metru wicakî kaw n̂he awehtome so? Pîra ro thakwa mak okwe.
28-29Ero ke ahce kacho meserepoketu aponon komo poko hara? Ero warahra reha nasî epemrutunu reha. Natîkwasî mak epemrutun. Ekaritora ro mak nasî. Mawrî yekposîra marha nasî tponon me kahsom. Wara rma cenpore xa nas okre. Cenpore rma re xakn̂e Saromaw pen cepethîkem yaw cesenpetaw tponon yaw ha. N̂eserepoketken̂e ro makî tî enîn̂enhîrî pen komo. Cenpore xa tak nasî epemrutunu noro pen yopo.
30Cuupu na rma Kaan n̂iir̂asî cenpore yohnonotho rma. Oroto ka ceen̂axe cuupu. Enmapuche tak takn̂isom me nas hara okwe. Ero yipu rma cenpore n̂iir̂asî Kaan. Soroso xa apononmexe so Noro. Apononmara so katî nai awya so? Kaan pona enîn̂e pîn wara rma maxe okwe, kekn̂e tî Xesus yîwya so.
31Ero ke eserepokara ro mak ehcoko ero yipu poko. Ahce thakwa re tahyat okwe? Ahce thakwa re ceer̂at okwe? Ahtono thakwa re kponon komo okwe? kahra ro mak ehcoko.
32Ero yipu poko n̂eserepokexe Xenciu komo reha. N̂examro warahra ehcoko amyamro. Ero yipu xe awehtopo komo ponaro rma wa nasî Aamo komo kah yawno.
33Kaan maywen me awehtopo komo ponaro xa ehcoko ahce na ponaro awehtopo komo yopo xa. Kir̂wanî ro me Kaan yehtopo ponaro marha ehcoko. Ero ponaro xa awexitaw so anahrî komo tak nîmyasî rma Aamo komo awya so, awokru komo marha, aponon komo marha, ahnoro ero yipu nîmyas Aamo komo awya so yiixe awehtopo kom ha.
34Ero ke eserepokara ro mak ehcoko pahxaxarono poko, yiixe awehtopo komo poko. Orotono ponaro mak ehcoko. Mahwokexe mak okwe miyan ponaro rma awexitaw so, kekn̂e yîwya so. Ero wa tî kekn̂e Xesus tînpanatanmekrî komo ya îh pona toxapu komo ya.
Yîwîrîyakano Cirihra Ro Mak Ehcoko, Kesî Xesus
7
1Taa, on wara marha kekn̂e Xesus yîwya so îh pona toxapu komo ya, Yîwîrîyakano cirihra ro mak ehcoko. Yîwîrîyakano riyataw awya so awîrîyakexe so tak men anarî kom hara okwe.
2Ahce wa na mîîketu yîwîrîyakano riyataw? Ero wa xa marha kexe anarî komo apoko hara amn̂e. Miya xe xa yîwîrîyakano riyataw awya so, miya xe marha awîrîyakexe so men anarî kom hara okwe.
3On wara na matu anarimaw, weewe pupuntho ciki na meen̂atu awakno komo yewru kwawno. Ero yipu yenîn̂e rma porin yenîhra ro mak maxe weewe awewru kwawno kom hara okwe. Ahce kacho ero wa mat hara kica?
4Ek ha ka wowsî awewru kwawno, weewe pupuntho ciki, mîîketu awakno komo ya. Ahce kacho ero wa mîîketu porin exitaw rma weewe awewru komo kwaw hara okwe.
5Tohnaw cesenposom komo mak amyamro okwe. Porin ka towcoko awewru kwawnonho kir̂wan̂he tak entome awya so. Ero yimaw tak awakno komo yewru kwawnonho cik mowyas hara weewe pupuntho ciki.
6On wara marha wîîkes awya so, Ahce warai tîmyatu xapari ya wooto? Kaan ya tîmsom katî tîmyatu xapari ya? Pîra ro mak. Ahce wa miir̂atu toopu ciki enporixapu ha? Kuuxi yaka katî mar̂metu? Pîra marha. Kuuxi yaka ar̂metaw napikyasî mak anar̂mathîrî kom okwe. Apikîche awece tak mokyas aweskax hara oko, kekn̂e tî. Ero wa tî kekn̂e Xesus tînpanatanmekrî komo ya.
Kaan Ya Ekatîmcoko Yiixe Awehtopo Komo, Kesî Xesus
7Taa, on wara marha wîîkes awya so, kekn̂e hara tî Xesus yîwya so, Ahce na xe awexitaw so kacoko Kaan ya ahsîtome tak awya so. Epon̂e wara marha ehcoko. Ero yimaw tak Kaan n̂enpes awya so. Anarimaw metata ke wahkotoxapu wara na matu okwe. Ero wa awexitaw so awahkototopo komo poko rma knei knei kan̂e wara tak ehcoko. Ero yimaw tak cetahrunkaxmu wara nasî cewomsom me tak awehtome so okre.
8Ero wa taxe, yiixe kehtopo komo poko kîmtapowataw so Kaan yakro, tahsîyaxe tak okre. Epor̂ataw marha ceen̂axe. Knei knei ketaw marha kîwya so kwahkoton̂e komo poko, n̂etahrunkesî tak kîhyaka so okre.
9Ahce wa matu amxîkrî komo poko? Oyuru xe was apa, ketaw amumuru komo, ahce xa katî mîmyatu yîwya? Toopu katî mîmyatu yîwya? Pîra ro mak.
10Oyotî xe was apa ootî, ketaw hara, okoi katî mîmyatu yîwya? Pîra marha thakwa.
11Kir̂wan mak mîmyaxe amxîkrî komo ya. Ero wa maxe kicicitho komo rma. Soroso xa Aamo komo kah yawno kir̂wan nîmyas awya so, Ero xe cma re was Apa, kan̂e komo ya.
12On wara marha wîîkes awya so, ahce wa exi xe so matu tooto komo apoko so? Ero wa xa marha ehcoko amyamro n̂examro poko hara. Ero wara rma apanatanmekyatken̂e so Moises pen, aweronoman̂enhîrî pen komo marha, kekn̂e tî Xesus yîwya so.
Asakî Nasî Esama, Kesî Xesus
13-14On wara marha wîîkes awya so, kekn̂e hara Xesus yîwya so, asakî men nasî esama, yaw awtotopo kom ha. Amtapen̂e xa nasî anarî. Amtapen̂e marha nasî ero potawno metata. Awehcamnotopo komo yakanî tko mîn okwe amtapen̂an esama. Ero yipu metatan yaro n̂ewomyaxe mer̂pono pîn komo okwe. Anarî nas hara esama amtaci tak. Ahruru marha nas amtaci me hara. Waipîn me ro mak awehtopo komo yesamarî reha mîn esamaci. Asakî mak cexe ero yaw okwe. Amtacmen yaro ewomcoko amyamro, kekn̂e tî Xesus.
Tohnawno Yekatîmn̂e Komo Pokono
15On wara marha wîîkes awya so, kekn̂e hara Xesus, Ahyaka so men mokyaxe amn̂e Kaanî mtapotarî yekatîmn̂e komo tî re. Tohnawno yekatîmn̂e komo tko mîkyam kica. Ero ke noro yipu komo mtapotarî ponarora ro mak men ehcoko. Oper̂a wa mak n̂esenpexe awya so mayamnî wa. Robu wara tko naxe hara tîropotaw so keskan̂e wara mak okwe.
16Kicicme noro yipu komo yehtopo mîhtînoyaxe yeperîrî yenîrî ke awya so. Anarme katî n̂eperwa anatîrî komo awya so? Uupa yeperîrî katî mowyatu cekyekyem yeperîrî? Pîra thakwa. Piiku yeperîrî katî mîpohcatu pomn̂uko yeperîrî hara? Pîra marha thakwa.
17On wara nasî weewe, kir̂wan n̂eperwasî kir̂wan me okre. Kicicitho yeperîrî reha nasî apupnî me mak kica.
18Kir̂wan me exitaw weewe apupnîtho me epetara ro mak nasî. Kicicitho me exitaw hara tahsom me epetara thakwa nas okwe.
19Anatîrî komo chew exitaw apupnî me cepetaxmu ahce wa miir̂atu? Mamexe kr̂a mak akn̂itome tak awya so.
20Ero ke kicicme noro yipu komo yehtopo mîhtînoyaxe eperîrî yenîrî ke awya so, kekn̂e tî Xesus yîwya so.
Tohnaw Xesus Yetacin̂e Komo Pokono On
21On wara marha wîîkes awya so, kekn̂e xa hara tî Xesus, anarî komo rma re naxe Tporin me oyetacin̂e komo. Apa, Kporin komo xa Amoro okre, kan̂e me naxe owya. Kah yawno maywen mera rma tko naxe okwe anarî komo ero wa kan̂e komo rma. Apapa kah yawno mtapotarî yewetîn̂e komo makî reha naxe omaywen me.
22Amn̂e en̂ekano ritopo po tak on wara kexe owya mer̂pono pîn komo, Apa, apa, amtapotarî yekatîmn̂enho amna. Xesusu mtapotarî tan amna n̂ekatîmyas, kekn̂e thakwa amna. Worokyam marha amna n̂en̂epekn̂e tooto komo ropotai so. Awetacirî me rma amna n̂en̂epekn̂e. Cirihnî mko marha amna n̂iir̂akn̂e emapona awetacirî me, kexe owya ero po.
23Yîmtaka so tko weyukyasî, Oyakrono me ahtînopîra so wasî. Etocoko kr̂a. Kpanatanmetopo yanwekn̂e komo ro mak amyamro kica, wîîkesî yîwya so, kekn̂e tî. Ero wa tî kekn̂e Xesus tînpanatanmekrî komo ya.
Mîîmo Ciin̂e Wa Maxe, Kacho
24Taa, ero wa wîîkes awya so, kekn̂e takî tî Xesus. Mîn hak poko kpanatanmecow so. Ero ke on wara maxe omtapotarî yentan̂enho komo, mîîmo ciin̂e wara maxe. Omtapotarî yewetîn̂e me awexitaw so takîhso ciin̂e wa maxe. On wara wîîkesî, asakî xatken̂e mîîmo ciin̂enho komo. Anarî xakn̂e takîhsom okre, ero ke toh pona n̂iir̂akn̂e tîmîn.
25Ero yinhîrî tuuna tak mokyakn̂e mer̂pono pîn. Eepu nukmekn̂e. Kar̂pe marha xakn̂e ocowo. Yîmîn n̂ewsîyakn̂e ha re. Emacakara rma tko xakn̂e toh po exirî ke. Ero wara maxe omtapotarî yewetîn̂e me awexitaw so.
26Omtapotarî yewetîn̂e pîn me awexitaw so reha akpîra ciin̂e wara maxe hara. Anarî xakn̂e hara tîmîn ciin̂e, akpîra ciin̂e ha. Axawa pona mak n̂iir̂akn̂e noro reha.
27Ero yinhîrî tuuna tak mokyakn̂e mer̂pono pîn hara. Kar̂pe marha xakn̂e ocowo hara, mîîmo yewsîn̂e. Ero pen tak n̂emacakekn̂e yîmînthîrî pen okwe. N̂etakuhr̂apekn̂e ro mak okwe. Ero wa xakn̂e akpîra ciin̂e n̂iritho pen. Ero ke ero wa xa marha maxe amyamro hara omtapotarî yentan̂enho komo, mîîmo ciin̂e wa maxe, kekn̂e tî yîwya so. Ero wa tî kekn̂e Xesus tînpanatanmekrî komo ya, îh pona toxapu komo ya.
Xesus Mtapotarî Poko N̂eserepokexe Entan̂e Komo
28Ero wa panatanmekno n̂iir̂akn̂e Xesus. Yîmtapotarî yentache n̂eserepoketken̂e xa takî tî entan̂e komo.
29Moises mtapotarî mewren̂e komo warahra ro mak tî nîmtapowakn̂e Xesus. Cewetîsom me makî tî panatanmekno n̂iir̂akn̂e Xesus reha. Ero ke tî n̂eserepoketken̂e entan̂e komo. Ero wa tî xatken̂e.
Repra Ken̂arî Nakir̂wamesî Xesus
8
1Taa, ero yinhîrî takî tî îîpî n̂en̂îhcekn̂e Xesus. Ero yimaw tooto pen takî tî cetken̂e Xesus wenarî mer̂pono pînî ro mak.
2Ero wa cetaw so repra ken̂arî takî tî mokyakn̂e hara Xesus yaka. Noro yamrinaka tî n̂eremekn̂e tosokmuru po. On wara tî kekn̂e yîwya, Apa, oyakir̂waman̂e me keen̂asî. Ero ke owî cma re makir̂wamesî yiixe awexitaw mak, kekn̂e tî yîwya.
3Ero yipu yentache Xesus takî tî n̂etapoyankekn̂e. Teme, kekn̂e takî tî repra ken̂arî poko. On wara tî kekn̂e yîwya, Awakir̂wama xe rma wasî. Kir̂wan̂he tak esko ereh ken̂ehra tak ha, kekn̂e tî. Ero ke ero yimaw rma takî tî kir̂wan̂he tak xakn̂e yupun, repra ken̂ehra.
4Ero yinhîrî on wara tî kekn̂e Xesus yîwya, Awakir̂wamachonhîrî ekatîmra ro mak men esko. Esenpota mak Kaan yaka cewomsom ya. Noro ya akn̂ipoko Kaan ya tîmsom Moises pen nmewretho yaw rorono ha. Ero wa esko, Kaan nakir̂wamatho moso ham, kan̂e me ehtome noro, akrono komo marha, kekn̂e yîwya. Ero wa tî kekn̂e Xesus repra ken̂arînho ya.
Sowtatu Yantoman̂e Yanton Karihtotoponho
5Taa, ero yinhîrî ewto pona takî tî cekn̂e Xesus Kapanaun pona. Iito exitaw takî tî sowtatu yantoman̂e mokyakn̂e yîhyaka. Tmaywen yakir̂wamacho poko tî nîmtapowakn̂e Xesus yakro cerewre.
6On wara tî kekn̂e yîwya, Apa, okoh me nas oyanton okwe. Omîn yaw nasî kama po. Pokumra ro mak nas okwe. N̂erewasî ro mak oko, kekn̂e tî yîwya.
7Taa, kekn̂e tî Xesus yîwya, kmokyas awakro akir̂wamaxi, kekn̂e tî.
8Ai ha, kekn̂e tî sowtatu yantoman̂e Xesus ya. On wara xa matko wîîkes awya Apa, oyopono ro mak Amoro. Ero ke omîn yaka mokuhra na mai ha. Xehxa mak na mîmtapowa omaywen yakir̂wamachome tak.
9Ero wa xa marha nasî oyantoman̂e hara. Cewetîsom me nasî yîmtapotarî. Ero wa xa marha was ow hara. Omtapotarî n̂ewehcaxe oyanton kom hara sowtatu kom ha. Miya etok ha, wîîkesî anarî ya. Ero ke cesî omtapotarî yanme. Anarî ya wîîkesî, Xiya amok ha, wîîkesî. Ero ke mokyasî. Anarî ya xa hara wîîkesî, On poko esko, wîîkesî. Ero ke ero poko tak nas omtapotarî yanme, kekn̂e tî Xesus ya. Ero wa tî kekn̂e sowtatu yantoman̂e.
10Yîmtapotarî yentache n̂eserepokekn̂e xa takî tî Xesus. On wara takî tî kekn̂e twenari mohxapu komo ya, Yaaro tan wîîkes awya so, opona xa n̂een̂a ham moso okre. Ero wa opona enîn̂e komo xa enîhra ro mak wasî, Ixaw Yana komo meero.
11On wara men naxe kah yawno maywen komo amn̂e, anarî ro komo tak mokyaxe meyenonhîrî komo. Mehxa mehxa wa mokyaxe. Resce n̂ixa rono komo mokyaxe. Oesce n̂ixa rono komo marha mokyaxe. Abraaw yakro tak n̂eremexe ceseresmachome so. Isake yakro marha n̂eremexe, Xako yakro marha. Ero wa naxe amn̂e kah yawno maywen komo.
12Naxe anarî kom hara Noro maywen me cehsomu cma re. N̂examro penî reha tak n̂en̂epesî Kaan miya awarpanaka. Ero wa cexirî ke so nîwracexe tak okwe, nîyokrececenwaxe marha cerewîmrî ke so oko, kekn̂e tî.
13Ero wa kache sowtatu yantoman̂e ya takî tî kekn̂e xa hara Xesus, Taa, etok hara. Opona meen̂a ham. Ero ke awanton tak wakir̂wamesî amtapotarî yaw roro rma, kekn̂e tî Xesus yîwya. Ero ke ero yimaw rma kar̂pe takî tî xakn̂e hara noro yanton. Ero wa tî xakn̂e.
Karihtono N̂iir̂asî Xa Hara Xesus
14Taa, ero yinhîrî Petru mîn yaka takî tî cekn̂e hara Xesus. Iito takî tî n̂een̂akn̂e Petru pici yon. Kama po tî xakn̂e, ocoro tî xakn̂e okwe.
15Ero ke amorî takî tî nahsîyakn̂e Xesus. Ahsîche rma tak n̂ecocoronkekn̂e yohno rma. Ero ke takî tî nawomyakn̂e. Yînahrî komo takî tî n̂etakekn̂e amotoxapunhîrî rma. Ero wa tî xakn̂e Petru pici yon.
16Ero yinhîrî takî tî kokon̂i tooto pen mokyatken̂e hara Xesus yaka. Worokyam ken̂arî komo tî n̂ekyatken̂e yîhyaka mer̂pono pîn. Ero ke yîropotawnonhîrî komo takî tî n̂en̂epekn̂e kr̂a Xesus tîmtapotarî ke mak. Okoh me cehsom komo marha tî nakir̂wamekn̂e yîn̂ekîthîrî komo ahnoro.
17On wara tî kekn̂e kweronoman̂enhîrî pen pahxa, Isaias pen, Kamototoponhîrî komo tak nowyakn̂e Noro, miya kr̂a tak naar̂akn̂e, kekn̂e tî. Ero ke ero wa kachonho yaw roro rma akir̂wamano n̂iir̂akn̂e Xesus.
18Taa, iito rma tî xatken̂e tooto pen Xesus yakro. Mer̂pora tî xatken̂e. Ero ke on wara tî kekn̂e Noro tînpanatanmekrî komo ya, Kaikatko miya eeco pona, kekn̂e tî. Ero wa tî kekn̂e Xesus.
Kmokyas Awakro Apa, Kan̂enho Yehtoponho
19Ero yimaw rma tko ka mokyakn̂e kpanatanmetopo mewren̂e Xesus yaka. On wara tî kekn̂e yîwya, Apa, kpanatanmekn̂e xa ham Amoro. Ero ke awakro kmokyasî. Ahna so na awcetaw kmokyasî rma awakro, kekn̂e tî.
20Ai ha, kekn̂e tî Xesus yîwya. On wara mak nasî Tooto me Ewruxapu, yîwîntopo exihra ro mak nasî. Rokohci yîwîntopo reha nasî ewtarî. Torowo komo yîwîntopo marha nasî yîmîn kom hara. Tooto me Ewruxapu yîwîntopo reha exihra ro mak nasî, kekn̂e tî Xesus yîwya. Ero wa tî kekn̂e.
21Taa, ero yimaw rma anarî takî tî kekn̂e hara Xesus ya, yînpanatanmekrî rma, Apa, kmokyasî cma re awakro. Owto xe cokorî ka wasî Apapa yaka. Noro waihtopo mîtwo ka wasî. Waipuche tak kmokyasî awakro, kekn̂e tî yîwya.
22On wara tko tî n̂eyukyakn̂e Xesus hara, Oyakro xa matko amok ha. Waixapu komo makî reha n̂ehcowpe tporin komo waihtopo mîtwo, kekn̂e tî. Ero wa tî kekn̂e Xesus yîwya.
Ocowo Imo Nîtîtîresî Xesus
23Taa, ero yinhîrî kanawa yaka takî tî n̂esenkayakn̂e Xesus. Yînpanatanmekrî komo marha tî n̂esenkayatken̂e, akro totohme so.
24Toche so n̂he tak ponan̂e rma tî nocowonakn̂e okwe. Kar̂pe ro makî tî kekn̂e kopi. Ero ke takî tî tuuna tî n̂ekahximekn̂e ro mak. Kanawa pen yopono me tî xakn̂e yamarataka kopi. Nîwînîkyakn̂e makî tko tî Xesus.
25Ero ke takî tî yînpanatanmekrî komo yenpaketken̂e. On wara tî ketken̂e yîwya, Apa, kîîwî n̂he yukurunpeko kopi. Cenor̂asî men okwe, ketken̂e tî yîwya.
26On wara tko tî n̂eyukyakn̂e Xesus, Ahce pona meraswat okwe? Opona enîn̂e pîn wara mak maxe okwe, kekn̂e tî yîwya so. Ero wa kache piiri takî tî nawomyakn̂e Xesus. Ocowo tak n̂eeyakn̂e, tuuna marha. On wara kekn̂e, N̂eexi tak ha, atîtmamko ha, kekn̂e tî. Ero wa kache, tîî, nîtîtîn̂ekn̂e ro mak takî tî ero yimaw rma.
27Ero ke n̂eserepoketken̂e xa takî tî Xesusu npanatanmekrî komo. Onoke xa Moso hara kopi? ketken̂e tî Xesus poko. Yîmtapotarî n̂ewehcasî ocowo kopi, tuuna marha kopi, ketken̂e tî. Ero wa tî ketken̂e.
Worokyam N̂en̂epesî Xesus Tooto Ropotai
28Taa, ero yinhîrî eeco pona takî tî cetken̂e. Katarenu komo cheka tî cetken̂e. Iitono komo takî tî mokyatken̂e Xesus yaka asakî. Worokyam ken̂arî komo tî mîkyam xatken̂e. Tooto yocho yahrutopo mko yawno mak mîkyam xatken̂e. Keraspeto xa tî mîkyam xatken̂e kopi. Kîwtotopo mera ro makî tî xakn̂e yîhyari so.
29On wara takî tî ketken̂e n̂examro Xesus ya, Ai, Xesus Amoro, Kaan Mumuru rma. Ahce wa wa amna miir̂a kopi? Amna yemetanmetopo mera ka exitaw mîmoko amna yemetanmeso hara okwe, ketken̂e tî Xesus ya. Ero wa tî ketken̂e.
30Taa, iito tî xatken̂e kuuxi mer̂pono pîn. Tînahrî komo tî nahyatken̂e iito.
31Ero ke on wara takî tî ketken̂e worokyam komo Xesus ya, Moxam ropotai amna yen̂epetaw awya, kuuxi ropotaka makîrha cma re amna men̂epes hara, ketken̂e tî yîwya.
32Taa, iina etocoko, kekn̂e takî tî Xesus yîwya so. Ero ke tooto ropotai takî tî cetken̂e worokyam. Kuuxi ropotaka takî tî n̂ewomyatken̂e hara. Ero ke takî tî kuuxi n̂emerketken̂e pupyaka. Kar̂pe ro makî tî n̂emahciyatken̂e. Tuuna kwaka roro tî cetken̂e okyo. Komomomomo, n̂enor̂atken̂e thakwa tî ahnoro okwe.
33Ero ke n̂emahciyatken̂e thakwa kuuxi nahman̂enho komo ewto pona. Iitono komo ya tî n̂ekatîmyatken̂e worokyam ken̂arînhîrî yehtoponho, kuuxi yemerkachonho marha tî.
34Ero yipu yentache ewto pono komo takî tî mokyatken̂e Xesus yenso. Ahnoro ro makî tî mokyatken̂e. Noro yenîche on wara takî tî ketken̂e yîwya, Miya cma re mîîcesî amna yai, ketken̂e tî. Cerewre tî ketken̂e yîwya. Ero wa tî ketken̂e.
Pokumnî Ro Karihtotoponho Xesus Ya
9
1Taa, ero yinhîrî kanawa yaka takî tî n̂esenkayakn̂e hara Xesus n̂ikitho watotome. Cewtonî ro pona takî tî cekn̂e hara.
2Iitono komo takî tî pokumnî ro n̂ekyatken̂e yîhyaka. Tîrapo mak tî n̂ekyatken̂e aam rataw. N̂examro yenîche on wara tî kekn̂e Xesus tîhnaw, Opona enîn̂e kom ham moxam, kekn̂e tî. Ero ke on wara takî tî kekn̂e pokumnî ro ya, Mîmoko okopuci? Taa, tahwore tak esko. Oroto tak wîhcamnopu kicicme awehtoponhîrî, kekn̂e tî yîwya.
3Iito tko tî xatken̂e Xutew panatanmetopo mewren̂e komo. On wara tî ketken̂e n̂examro tîhnaw so, Kica, kicicitho me ro mak Moso nîmtapowasî kica, ketken̂e tî.
4Esehtînotopo komo tko tî nîhtînoyakn̂e Xesus. Ero ke on wara tî kekn̂e yîwya so, Ai, oyakno komo, ahce kacho kicicitho me omtapotarî mencet okwe? kekn̂e tî yîwya so.
5Omtapotarî yanme n̂ehcamnoyasî kicicme tooto komo yehtoponho. Apehceme rma n̂ehcamnoyasî. Apehceme marha n̂etakir̂wamexe kar̂penînhîrî komo omtapotarî ke makî. Ero ke ahce wa xa wîîke moso ya? Kicicme awehtoponhîrî tak wîhcamnoyasî, wîîke katî? Piri awomko, atar̂ko tak ha, wîîke katî.
6On wara kan̂e me tko awexi xe so wasî, Kicicme kehtoponhîrî komo yîhcamnon̂e rma Mîk ham Tooto me Ewruxapu, ka xe was awya so opoko, kekn̂e tî yîwya so. Ero ke pokumnî ro ya takî tî kekn̂e hara, Okopuci, piiri awomko, amîn yaka tak etoko. Awamthîrî marha arko, kekn̂e tî yîwya.
7Ero ke piiri takî tî nawomyakn̂e pokumnînhîrî. Tîmîn yaka tî cekn̂e hara.
8Ero yipu yenîche tak iitono komo takî tî n̂eserepoketken̂e ro makî tî. Kir̂wan̂he xa Kaan nai ham okre, ketken̂e tî. Tooto mak moso. Noro yipu rma tko karihce ham Kaan ero wa karihtono ritohme, ketken̂e tî. Ero wa tî ketken̂e Xesus poko.
Mateus Yan̂ihtoponho
9Taa, en̂exa takî tî Xesus cekn̂e hara. Tîcetaw rma tooto n̂een̂akn̂e hara Xesus, Mateus mîk noro yosotî. Kayaritomo purantan yahsîtopo yaw tî xakn̂e. On wara kekn̂e Xesus yîwya, Ai, oyakno, oyakro amok ha, kekn̂e. Ero ke yohno rma tak nawomyakn̂e Xesus yakro totohme.
10Amn̂e tak Xesus n̂eseresmekn̂e yîmîn yaw. Yaake n̂eseresmetken̂e iito ero yimaw. Xesus npanatanmekrî komo xatken̂e iito. Anarî komo marha n̂eseresmetken̂e akro so. Kayaritomo purantan yahsîn̂e komo, kicicme cehsom komo, ero warai komo n̂eseresmetken̂e iito.
11Noro yipu komo tak n̂een̂atken̂e Parisew komo. Ero ke on wara ketken̂e Xesusu npanatanmekrî komo ya, Ahce kacho apanatanmekn̂e komo n̂eseresme kayaritomo purantan yahsîn̂e komo yakro kica, kicicitho komo yakro marha kica? ketken̂e yîwya so.
12Xesusu rma tko n̂encekn̂e yîmtapotarî komo. Ero ke on wara kekn̂e yîwya so, Ai, on wara wîîkes awya so, kehceman̂e yaka tohra naxe kar̂pe cehsom komo. Kar̂pen komo mak cehceman̂e xe naxe.
13Kaan Karitan entatko ha ke. On wara kacho xa encoko, Owya tîmsom xera wasî. Etpînîn yawno me awexi xe so xa matko wasî, kacho. Ero wa kacho poko tak ehcamhokacoko. Kicicme cehsom komo yan̂ihso xa kmokye. Amohcoko kicicme awehtopo komo poxunkaxi, wîikesî yîwya so. Ero wa kahra ro mak wasî kir̂wan komo ya, kekn̂e. Ero wa Xesus kekn̂e Parisew komo ya.
Pahkî Eseresmara Kehtopo Pokono
14Ero yinhîrî anarî komo tak mokyatken̂e hara Xesus yaka. Xuaw npanatanmekrî komo mîkyam xatken̂e. On wara ketken̂e Xesus ya, Ai Apa, on wara nas amna, pahki eseresmara amna nasî emapona roro. Ero wa xa marha naxe Parisew kom hara. Anpanatanmekrî komo reha n̂eseresmexe roro. Pahkî eseresman me exihra ro mak naxe anpanatanmekrî komo reha. Ahce kacho ero wa nat ha? ketken̂e Xesus ya.
15On wara n̂eyukyakn̂e hara Xesus, Ahce wa natu awya so cipitaxmu yakrono komo cipitaxmu exitaw ka akro so? Nîwracetu ha ma re awya so? Pîra ro mak. Amn̂e tak cipitaxmu warai tak naar̂as hara Kaan yîhyai so. Ero yimaw tak pahkî eseresman me naxe oyakrononho komo, kekn̂e yîwya so. Ero wa kekn̂e.
16On wara marha kekn̂e Xesus yîwya so, Ahce wa miir̂atu poonotho etahyaxkache? Yaxan katî mawocetu ero yeemitopo hara? Pîra ro mak. Yaxan ke rma eemiyataw awya so pahxantho tak n̂etahyaxketîkes okwe.
17Ero wa xa marha maxe uupa yukun yen poko hara. Pahxantho yaka arkara maxe ciixan, uupa yukun. Pahxantho yaka arketaw rma enhîrî tak n̂etahyaxkesî, wok pen tak ces okwe. Enhîrî pen marha tak n̂etwîrîmesî. Ero ke yaxan yaka mak markexe ciixan, uupa yukun. Ero yipu yaka arketaw reha awya so, kir̂wan̂he tak nasî wooku, een marha nasî kir̂wan̂he hara, kekn̂e. Ero wa kekn̂e Xesus Xuaw npanatanmekrî komo ya.
Wooxam Yakir̂wamachonho, Emasî Yenpakachonho Marha.
18Taa, ero wa ketaw rma anarî tak mokyakn̂e hara Xesus yaka, Xutew komo yenmekn̂e. Xesus mamaka tak nutupenwakn̂e. On wara kekn̂e Xesus ya, Apa, waipo oyemsîrî okwe. Oroto xa waipo. Ero ke cma re mîmokyasî meretîyasîso enpakachome hara, kekn̂e yîwya.
19Ero ke noro yakro cekn̂e Xesus emsîrî yenso. Yînpanatanmekrî komo marha akro cetken̂e.
20Cetaw so rma anarî tak mokyakn̂e hara Xesus yaka wooxam. Tkamxutaxmu roro thakwa tî mîk xakn̂e okwe. Yîtîtmamnî me ro makî tî kamxukwakn̂e. 12 cimn̂ipu tî ero wa xakn̂e okwe. Ero yimaw takî Xesus yaka mokyakn̂e yîmkai mak. Noro ponon perî napeyakn̂e.
21On wara tî kekn̂e tîhnaw, Xesus ponon perî yapeche mak owya, kir̂wan̂he tak wasî, kekn̂e tî. Ero wa tî nîhtînoyakn̂e wooxam.
22Ero ke wooxam wece tak n̂etaknamekn̂e Xesus. Noro yeen̂ataw on wara kekn̂e yîwya, Tahwore tak esko okopuci. Opona enîrî ke awya tîtîtmamso tak nasî akamxutachonhîrî, kekn̂e yîwya. Ero yimaw rma takî tî nîtîtmamyakn̂e noro kamxutachonho. Ero wa tî xakn̂e.
23Ero yinhîrî takî Xesus cekn̂e rma Xutew yenmekn̂e mîn yaka. Cewomche tak iitono komo n̂een̂akn̂e. Raatî yecen̂e komo n̂een̂akn̂e, tîwrataxmu komo marha n̂een̂akn̂e mer̂pono pîn komo. Wara hakî karî komo marha n̂encekn̂e.
24Ero ke on wara tak kekn̂e Xesus yîwya so, Miya ka epatakacoko. Waipîra nasî mîkro emasî. Nîwînîkyasî mak wara. Ero wa entache n̂ewretken̂e takî iitono komo Xesus poko.
25N̂examro tko n̂en̂epekn̂e Xesus. Epatakatîkache so tak Xesus cekn̂e emasî yaka. Noro yamorî tî nahsîyakn̂e. Ahsîche rma takî tî nawomyakn̂e emasî piiri. Kar̂pe takî tî xakn̂e hara.
26Ero yinhîrî noro yekaci takî tî n̂encetken̂e miyan komo rma mîn hak ewto pono kom ha. Ero wa tî n̂encetken̂e.
Ewuhnî Komo Yewtanîretoponho, Yîmtapotan Yakir̂wamachonho Marha
27Ero yinhîrî tak en̂exa cekn̂e hara Xesus. Cetaw rma ewuhnî komo tak mokyatken̂e Noro wenari asakî, kîrkomo. On wara ketken̂e yîwya, Apa, Tapi pen yepamtho Amoro. Amna pînîn yaw thakwa esko ha, ketken̂e yîwya.
28Amn̂e mîîmo yaka tak n̂ewomyakn̂e Xesus. Ero yimaw tak yîhyaka mokyatken̂e hara ewuhnî komo. Ero ke on wara kekn̂e yîwya so, Awewtanîren̂e me xa Ow mîhtînoyatu, kekn̂e. Nhnk Apa, amna yewtanîren̂e me xa ahtînoyas amna, ketken̂e Xesus ya.
29Ero ke tak teme kekn̂e n̂examro yewru poko. Ero yimaw rma on wara kekn̂e yîwya so, Taa, cewke tak ehcoko opona enîrî ke mak awya so, kekn̂e.
30Ero ke ero yimaw rma tak n̂een̂atken̂e okre. Taa, n̂examro cetaw hara on wara kekn̂e hara Xesus yîwya so, Ekatîmra ro mak men ehcoko awewtanîretoponhîrî komo, kekn̂e yîwya so.
31Ero yinhîrî cetken̂e tak ewuhnînhîrî komo. N̂ekatîmyatken̂e rma tko tî iitono komo ya, mîn hak ewto pono komo ya. Ero wa tî n̂ekatîmyatken̂e takir̂wamachonhîrî komo.
32Ero yinhîrî tak Xesus cekn̂e xa hara tînpanatanmekrî komo yakro. Cetaw so rma anarî komo tak mokyatken̂e hara Xesus yaka. Worokyam ken̂arî n̂ekyatken̂e. Yîmtapotanî ro thakwa tî mîk xakn̂e okwe.
33Ero ke tak worokyam n̂en̂epekn̂e Xesus yîropotai. Epatakache tak nîmtapowakn̂e yîmtapotanînhîrî okre. Ero ke n̂eserepoketken̂e ro mak Xesus wenari tîtosom komo. On wara ketken̂e, Ixaw Yana komo rma re kîwyam. Kn̂enîhtorî komo tko cencow oroto kopi. Kporin pen komo n̂enîhtorî meero cencow kopi, ketken̂e. N̂eserepoketken̂e ro makî tî.
34On wara tko ketken̂e Parisew komo, Worokyamu rma re n̂en̂epe ham Moso. Worokyam kayaritomon yanme makî tko n̂en̂epesî kica, ketken̂e Xesus poko. Ero wa ketken̂e Parisew komo kica.
Asakî Mak Nas Okwe Eperîrî Yenmekn̂e Komo, Kacho
35Taa, ero yinhîrî iitono komo yewton pore cekn̂e Xesus miyan pore rma. Xutew yesenmetopo yaw so panatanmekno n̂iir̂akn̂e roro. Pahnoke tak nasî kayaritomo me xa Kaan yesenpotopo okre, kekn̂e roro marha. Kar̂pen komo marha karihcekn̂e roro. Anarmerpan ke ceper̂ayem komo marha nakir̂wamekn̂e.
36Xesus yaka mokyatken̂e tooto pen mer̂pono pîn. N̂examro yeen̂ataw yîpînîn yaw so xakn̂e Xesus. Ahwokaxapu me tî n̂een̂akn̂e okwe, etakpaxapu me marha. Kahn̂eru wa mak xatken̂e okwe osomumnî wa. Ero ke yîpînîn yaw so xakn̂e.
37Ero ke on wara kekn̂e Xesus tînpanatanmekrî komo ya, Naatî wa mak naxe tooto komo ceperkem wa. Miya rma naxe naatî warai komo. Asakî cik mak naxe okwe eperîrî yenmekn̂e komo.
38Ero ke on wara kacoko naatî yosom ya, Apa, yaake n̂he cma re men̂epesî naatî yeperîrî yenmekn̂e komo amararîn pona, kacoko, kekn̂e Xesus yîwya so. Ero wa kekn̂e.
12 Komo N̂en̂epesî Xesus Ekatîmn̂e N̂e

1Taa, ero yimaw tak tînpanatanmekrî komo nan̂ikyakn̂e Xesus, 12 kom ha. Kicicitho yekatî yen̂epen̂e me tak n̂examro n̂iir̂akn̂e. Kar̂pen komo karihton̂e me marha n̂iir̂akn̂e, tamotosom komo yakir̂waman̂e me marha. Ero wa ciino rin̂e me 12 komo n̂iir̂akn̂e.
2-4Xesus nantomarî me tak xatken̂e n̂examro, 12 komo. Osotî komo tak wekatîmyasî. Poturme xakn̂e Simaw. Petru rma mîk ha. Noro yakno tak Antre. Ciaku marha Sebetew mumuru, noro yakno tak Xuaw. Piripe, Batoromew, Tome, Mateus, kayaritomo purantan yahsîn̂enho ha. Anarî tak xakn̂e hara Ciaku. Awpew mumuru tî mîk xakn̂e. Tatew marha, Simaw marha, anarî hara Xeroce kacho rma tî mîk xakn̂e noro, Simaw. Taa, Xutasî tak, Iskar̂otes kacho rma ha. Xesus yekanîn̂e mîk xakn̂e okwe. Ero wicakî xatken̂e Xesus nantomarî komo.
5Ero ke tak n̂examro nantomekn̂e. Miya so n̂en̂epekn̂e. En̂epetaw on wara tak kekn̂e yîwya so. Xenciu komo chere tohra ehcoko. Samaritanu komo yewton pore tohra marha ehcoko.
6Ixaw Yana komo chere makî reha etocoko. Oper̂a wara naxe n̂examro, tacixapu wara thakwa.
7N̂examro yewton po awexitaw so on wara kacoko iitono komo ya, Pahnoke tak men nasî kayaritomo me kah yawno yesenpotopo, kacoko yîwya so.
8Ero ke kar̂pen komo karihtocoko, Repra ken̂arî komo akir̂wamacoko marha. Waixapu komo enpakacoko marha, Worokyam komo marha en̂epecoko tooto komo ropotai so. Ero poko ehcoko. Awakretken̂e so Kaan. Ero ke wakreno ciitatko amyamro hara.
9On wara etocoko, apurantan komo arîhra ehcoko apakaran komo yaw. Ooru, prata, kobre, ero warai arîhra ehcoko.
10Akumixin komo marha arîhra ehcoko. Asakî arîhra ehcoko aponon komo. Ahtarî komo marha arîhra ehcoko. Awamoyin komo arîhra marha ehcoko. Ero wa mak etocoko emyarîra ro mak. Anahmexe so awentan̂e komo. Tînahmapore wa nasî cetapickaxmu komo, kekn̂e. Ero wa kekn̂e Xesus tîn̂en̂eperî komo ya.
11On wara marha kekn̂e yiwya so, Ewto pona awepatakache so iitono komo mtapotarî ka entacoko takîhsom poko. Takîhsom mîkro, kacho yentache awya so noro mîn yaka etocoko. Iito mak enmacoko noro yaw, ero po ka awexitaw so.
12Yîmîn yaka awewomuche so ero yawno komo yakro amtapotacoko.
13Kir̂wan̂he ero yawno komo yeen̂ataw awya so Kaan yakro amtapotacoko poko so. Moxamu cma re miir̂asî esemetanmekîn me Apa, kacoko Kaan ya. Kicicme exitaw so reha ahyaka so rma yîramancoko hara amtapotachonhîrî komo, Esemetanmekîn me cirko, kachonho.
14Awetarî komo yenpora rma na natu anarî komo. Amtapotarî komo yentara marha na natu. Noro yipu mîn yai tak awepataketaw so ahtarî komo yupupunkacoko, ewton komo poi awcetaw so marha.
15Yaaro tan wîîkes awya so, Kaan men nîrwonasî iitono komo poko amn̂e ken̂ekatopo ro po. Sotoma pononho pen komo poko rma re nîrwonasî, Komoha pononho pen komo poko marha nîrwonasî. Awentan̂e pîn komo poko tak nîrwonîmtîkesî ro mak amn̂e, kekn̂e Xesus.
Aaxera So Men Naxe Tooto Komo Amn̂e, Kesî Xesus
16Taa, on wara marha wîîkes awya so, kekn̂e hara Xesus, oper̂a warai mak amyamro. Robu warai cheka rma ken̂epexe so aweskan̂e komo warai cheka. Ero ke takîhso mak ehcoko, takîhso nasî okoyi, ero wara. Potkuku wara rma tko ehcoko keskan̂e pîn wara rma. Ero wa xa ehcoko.
17On poko kweronomexe so, awahsîyaxe so men amn̂e aaxatî pîn komo okwe. En̂ekano rin̂e komo yaka awar̂axe so marha. Cesenmetopo komo yaw so marha ahyokyaxe so oco.
18Kayaritomo komo yaka marha awar̂axe so okwe. Yîxawyakan komo yaka mak awar̂axe so anarimaw. Noro yipu komo yaka awarîche so awen̂ekexe so oyakrono me awexirî ke so. Ero wa awir̂axe so oponarono me xa awesekatîmtome so yîn̂entarî komo me, Xenciu komo n̂entarî me marha.
19Awahsîche so esewrucpera ro mak ehcoko awesekatîmtopo komo poko. Ahce wa wîîke kopi yîwya so, kahra ehcoko. Takîhsom me xa oyesekatîm xe wasî yîwya so, kahra marha ehcoko. Ero yimaw rma n̂esehtînomexpesî awya so awesekatîmtopo komo.
20Awen̂ekan̂e komo ya awesekatîmyataw so amyamro pînî rma mesekatîmyaxe. Aporin komo Yekatî xa matko nîmtapowasî amtari so. Ero wa maxe amn̂e ha, kekn̂e Xesus amna ya.
21On wara marha kekn̂e, Xesus tînpanatanmekrî komo ya, On wara men naxe anarî komo amn̂e, takno komo rma n̂ekanîyaxe waihkapotome so kayaritomo ya okwe. Anarimaw so tîmxîkrî pen komo marha n̂ekanîyaxe yîîm komo waihkapotome so hara okwe. Anarimaw so hara tîîm pen n̂ekanîyaxe yîmxîkrî komo rma waihkapotome so. Ero wa men n̂etîxatîmnokexe amn̂e okwe.
22Miyan komo rma tak aaxatîmnokexe so ahnoro mak okwe. Oyakrono me awexirî ke so mak aaxatîmnokexe so. Ooxatîmnokan̂e pîn me awexitaw so miya roro akurunpexe so Kaan.
23On wara na matu ewto po so awexitaw so. Iitono komo na awemetanmekyatu so okwe. Ero ke tak emahcicoko tak anarî ewto pona hara. Ero wa so etocoko mîn hak pona Kaanî mtapotarî yekatîmso. Yaaro tan wîîkes awya so, Ixaw Yana komo yewton yirihtîkara rma maxe okwe Tooto me Ewruxapu mokyataw, kekn̂e Xesus tînpanatanmekrî komo ya.
24On wara marha kekn̂e, On wara marha wîîkes awya so, panatanmekno rin̂e yopono me exihra ro mak naxe yînpanatanmekrî komo. Antomano rin̂e yopono me exihra marha naxe yînantomarî komo.
25Eserepokara tasî panatanmekno rin̂e wara rma exitaw yînpanatanmekrî komo. Eserepokara marha tasî antomano rin̂e wara marha exitaw yînantomarî komo. Bewsebu mak Amoro kica, kacho me rma nasî mîîmo yosomo. Soroso yîhyawno komo, Kicicitho amoro, kacho me naxe.
Erasîra Ehcoko Aaxatî Pîn Komo Pona, Kesî Xesus
26On wara marha kekn̂e Xesus, Erasîra rma tko ehcoko aaxatî pîn komo pona. Ahnoro ekatîmnînhîrî tak n̂esehtînomexpesî rma amn̂e. Kir̂wantaw marha tak n̂esenpesî ahnoro eyamxapunhîrî amn̂e.
27Amyamro marha ekatîmcoko omtapotarî amn̂e. Awarpanawno wara wekatîmyas omtapotarî awya so. Ero yipu rma tak ekatîmcoko amyamro katpanaw hara. Ehtun wara na mencetu omtapotarî anarimaw. Ero yipu rma tak ekatîmcoko mîîmo meretîrî po mîyan komo n̂entarî me rma.
28Naxe rma apun waihkan̂e komo. Awekatî komo waihkan̂e pîn me tko naxe. Ero ke erasîra ro mak ehcoko noro yipu komo pona. Anarî tko nai hara apun komo waihkan̂e rma re. Awekatî komo yar̂man̂e meero Mîk wehto imo ywaka oco. Noro pona xa erahtîmcoko.
29On wara nasî Aporin komo, torowo ponaro meero nasî. Epethîmnî cik mîk torowo. Asakî torowo tahsîyasî exepeyu pona cewn̂an pona mak. Noro yipu ponaro rma nasî. Roowo pona epîrketaw noro yanme mak n̂epîrkesî, cewn̂e n̂hema epîrkara nasî Noro yanmera.
30Miya xe xa tak nasî Kaan aponaro so. Ahpoci komo meero nukuknomesî iyakenon, ahtîpîrî komo pokono.
31Ero ke erasîn me ro mak ehcoko ahce na pona. Tîpîn̂em xa amyamro torowo komo yopo ro mak, mer̂pono pîn komo yopo, kekn̂e Xesus.
Xesus Yakrono Me Kesekatîmtopo Pokono
32On wara marha wîîkes awya so, kekn̂e xa hara Xesus, Xesus yakrono ow ha, ketaw awya so tooto komo n̂entarî me, ero wa xa marha wîîkes amn̂e Apapa ya hara, kah yawno ya. Oyakrono komo moxam, wîîkesî yîwya apoko so hara.
33Ero warahra reha ketaw awya so, Xesus yakrono pîn ow ha, ketaw reha awya so tooto n̂entarî me, ero wa xa marha men wîîkes hara amn̂e Apapa kah yawno ya. Oyakrono pîn moxam okwe, wîîkesî yîwya, kekn̂e marha Xesus.
Kyanan Komo Pokono
34On wara marha wîîkes awya so, kekn̂e xa hara Xesus, Ahce wa ciino riso kmokye oona roowo pona awya so? Etpoko tawake ciino riso katî wa kmokye awya so? Pîra okwe. Kicicme etpoko ciino riso xa matko kmokye oona roowo pona.
35On wara ciino riso kmokye, tîîm komo xatî pîn me wiir̂asî yumumuru komo rma. Tînocwan xatî pîn me marha wiir̂asî emsîrî kom hara. Ciin̂o nocwan xatî pîn me marha wiir̂asî wooxam kom hara.
36Ero wa naxe amn̂e ahyawno komo rma, aaxatî pîn me naxe okwe.
37On wara tko wîîkes hara awya so, Ooxe xa mak ehcoko. Anarimaw aamo komo xe xa na matu, anocwan komo xe, amumuru komo xe, awemsîrî komo xe, ero warai komo xe xa na matu, ooxera n̂he okwe. Ero wa awexitaw so oyakrono mexera thakwa maxe okwe.
38Anarîrî ro komo tanîmpore marha nasî tpanaxkem. Owenari rorono me cexpore marha nasî. Ero wa exihra awexitaw so oyakrono mexera thakwa maxe.
39On wara marha wîîkesî, anarimaw yiixe xa awehtopo komo yîpînînkara rma na matu. Ero wa awexitaw so mahsîpînkexe rma thakwa amn̂e okwe. Anarimaw mîpînînketu rma oyakrono ro me awehtome so. Ero wa awexitaw so reha ahyaw so rma tak nasî anpînînkathîrî komo rma okre.
40On wara marha wîîkes awya so, amtapotarî komo tak n̂ewehcaxe anarî komo mak. Ero wa awewecataw so oyewetîtopo rma mîn awewetîtopo kom ha, kekn̂e. Ero wa kekn̂e Xesus.
Wakreno Ritoponho Yepetho Nîmyasî Kaan Awya So, Kacho
41On wara marha wîîkes awya so, kekn̂e xa hara on wara na mat amn̂e, weronomano rîn̂e na makronometu weronomano rin̂e me exirî ke. Noro yipu yakronomachonho yepetho tak nîmyasî Kaan amn̂e awya so. Weronomano rin̂enho wa xa marha awepemexe so. Kir̂wan na makronometu anarimaw hara kir̂wan me exirî ke marha. Noro yipu yakronomachonho yepetho marha nîmyasî Kaan awya so, kir̂wan wa xa marha awepemexe so. Ero wa awepemexe so Kaan.
42On wara ehcoko rikomo komo poko hara. Tuuna xe exitaw cik rikomo tîmcoko rma yîwya, twotmem ha. Ero yipu ke mîwakretu oyakrono ro me awexirî ke so. Ero wa awexitaw so awepethîrî komo rma nîmyasî Kaan yîtwen̂ekarîntara ro mak, kekn̂e Xesus. Ero wa kekn̂e Noro tînpanatanmekrî komo ya.
Xuaw Bacista Poko Nîmtapowasî Xesus

1Taa, ero wa xakn̂e Xesus, tînpanatanmekrî komo nantomekn̂e, 12 kom ha. Ero yinhîrî tak iitono komo yewton pore cekn̂e. Ewto po so panatanmekno n̂iir̂akn̂e roro, Kaanî mtapotarî n̂ekatîmyakn̂e roro yîwya so. Ero wa xakn̂e Xesus.
2Ero yimaw tî Xuaw xakn̂e tahruso thakwa okwe. Kahrutopo yaw rma tî Xesus yekaci n̂encekn̂e. Ero ke tînpanatanmekrî komo takî tî n̂en̂epekn̂e Xesus yaka esentaxi. 2 makî tî xatken̂e Xesus yaka Xuaw n̂en̂epetho komo.
3On wara men kacoko Xesus ya amn̂e, kekn̂e tî Xuaw yîwya so, Onoke xa Amoro, Apa? kweronoman̂e xa mokyas amn̂e, kachonho na Amoro ha? Noro pîn katî Amoro? Anarî katî mokya amn̂e, kweronoman̂e xa tak? kacoko Xesus ya amn̂e, kekn̂e tî Xuaw yîwya so. Ero wa tî kekn̂e yîwya so.
4Ero ke Xesus yaka takî tî cetken̂e Xuaw n̂en̂epetho komo. Yîmtapotarî tî n̂ekatîmyatken̂e yîwya. On wara tak n̂examro n̂eyukyakn̂e hara Xesus, On wara xa wîîkes awya so, etocoko hara Xuaw yaka. An̂enîthîrî komo ekatîmcoko yîwya, an̂entathîrî komo marha.
5On wara kacoko yîwya, Ewuhnînhîrî komo tak n̂een̂axe, yîhrepunînhîrî komo tak n̂etar̂axe, repra ken̂arî komo tak naxe tupunpore hara, panahnînhîrî komo tak n̂encexe, waixapunhîrî komo tak pakexe, yupurantamnî komo ya n̂esekatîmyasî marha Kaan ya kahworetopo komo, kacoko. Ero wa esekatîmcoko yîwya.
6On wara marha kacoko yîwya, On wara nîîke Xesus, Tawake maxe ahwokanî ro me awexitaw so opoko, nîîke, kacoko yîwya, kekn̂e Xesus Xuaw n̂en̂epetho komo ya. Ero wa kekn̂e yîwya so.
7Ero wa kacho yentache tak cetken̂e hara Xuaw npanatanmekrî komo. Ero yimaw mer̂pora ro mak xatken̂e Xesus yaka mohxapu komo. On wara kekn̂e yîwya so, Pahxa mîîcetken̂e pohnîntaka Xuaw yenso. Onoke warai yenso wa mîîcetken̂e, ocowo ke wananxapu warai yenso katî wa mîîcetken̂e? Pîra ro mak.
8Onoke warai yenso xa katî mîîcetken̂e, cepethîkem ke tponoyem yenso katî mîîcetken̂e? Pîra marha. Kayaritomo mîn yaw so mak reha naxe cepethîkem ke tponoyem komo.
9Taa, onoke warai yenso xa katî wa mîîcetken̂e ha ke? Aweronoman̂e komo yenso katî mîîcetken̂e? Nhnk, noro yipu yenso xa mîîcetken̂e ham. Aweronoman̂e komo yopono rma mîk Xuaw.
10On wara kesî Kaan Karitan noro poko, Yarî men wen̂epes amn̂e oyekaiporen̂e awesamaka. Noro cesî awesamarî yakir̂wamaxi, kesî. Xuaw pokono rma mîn ero wa kacho, kekn̂e Xesus yîwya so.
11On wara marha kekn̂e Xesus Xuaw poko hara, Yaaro tan wîîkes awya so, ayopono komo xa mîkî Xuaw Bacista. Ahnoro wooxam ropotainonho komo yopono mîk ha. On wara tko naxe Kaan maywen komo reha amn̂e, Xuaw yopono me naxe ahnoro, mapitawno warai komo meero naxe noro yopono me.
12Taa, on wara xakn̂e Xuaw, weronomano rin̂e me xakn̂e. Ero yimawnonhîrî rma n̂epamtîkexe Kaan maywen me cehsom komo. Ero wa cehtopo poko n̂ekaricexe ro mak.
13Ero yipu rma n̂ekatîmyatken̂e pahxan pen komo, weronomano rin̂enho pen komo ahnoro. Moises pen marha n̂ekatîmyakn̂e. Ero wa xatken̂e weronomano rin̂enho pen komo, yaake. Okomn̂i xa tak Xuaw xakn̂e hara. Ero wa xatken̂e weronomano rin̂enho komo.
14Xuaw poko tak kîmtapowasî awakro so, omtapotarî yenta xe awexitaw so, Eriasî tak mokyas hara amn̂e, kachonho rma mîk Xuaw, wîikesî.
15Ero wa kacho men entacoko omtapotarî yentan̂e me awexitaw so, kekn̂e. Ero wa kekn̂e Xesus iitono komo ya.
16On wara marha kekn̂e Xesus yîwya so, Onoke warai xa amyamro hara Ixaw Yana kom ha? Rikomo wa mak mat ham ke. On wara naxe rikomo komo anarimaw so, kwarawantacho roron po n̂eseman̂iyaxe.
17On wara kexe ceseman̂iyem komo ya, Eei, raatî cma re amna n̂eceu awahwotachome so. Manîmra rma mehcow hara kica. Amna nîwrata hara an̂entarî komo me, Okwe okwe okwe, kahra marha mehcow hara kica amna yakro, kexe anarimaw so ceseman̂iyem komo ya.
18Noro yipu komo warai xa marha amyamro okwe. Enko xe, Xuaw mîwîrîyaketken̂e kica. Worokyam ken̂arî mîkro kica, mîîketken̂e noro poko. Ero wa mîîketken̂e Xuaw poko wahra mak eseresmarî ke, wok yeen̂e pîn me exirî ke marha, kekn̂e.
19Taa, acheka so tak kmokye, Tooto me Ewruxapu reha. Owî reha keseresmesî, wok marha weer̂asî. On wara tak mîîkexe opoko hara, Tîyopo ceseresmaxmutho ro mak Moso kica, tîyopo twokru yeen̂e marha kica. Kayaritomo purantan yahsîn̂e yakrono marha Mîkro, kicicitho komo yakrono marha kica, mîîkexe opoko hara. On wara kexe takîhsom komo reha, Yaarono Mîkro ham, kexe takîhsom poko xa marha, kekn̂e. Ero wa kekn̂e Xesus tîhyaka mohxapu komo ya.
Metwîrîmexe Amyamro Ewto Pono Komo, Kesî Xesus
20Taa, ero yinhîrî ewto mko poko tak nîmtapowakn̂e hara Xesus. Ero pono komo yein̂e me nîmtapowakn̂e kopi. Noro ya cirihnî ciitopo yenîn̂enho rma re mîkyam xatken̂e. Kicicme cehtoponhîrî komo poxunkara rma tko tî xatken̂e okwe. Ero ke n̂examro yîwîrîmacho n̂ekatîmyakn̂e.
21On wara kekn̂e yîwya so, On wara wîîkes awya so Koraxin̂i pono komo, Becsaita pono komo marha, metwîrîmexe ro mak men amn̂e okwe. Cirihnî ciitopo cma re meen̂atken̂e amyamro iitono komo, kar̂pe xa Kaan yesenpotopo ha. Ero yipu yeen̂ataw ketaw ha re Ciru pono komo ya, Siton pono komo ya marha pahxa rma cehtoponhîrî komo poxunkacerî ha re n̂examro reha. Wemronho cheka mak n̂eremacerî. Kicicitho marha namrucerî ha re poonotho cehtoponhîrî komo poxunkacho. Ero wa n̂ehcerî ha re n̂examro.
22On wara wîîkes awya so, Ciru pono pen komo rma re nar̂mesî Kaan amn̂e, Siton pono pen komo marha. Ero wa n̂examro n̂iir̂asî amn̂e en̂ekano ritopo me exitaw. Soroso xa tak Koraxin̂i pono pen komo nîwîrîmesî Kaan, Becsaita pono pen komo marha.
23Amyamro marha Kapanaun pono kom hara, on wara wîîkes awya so hara, miyan komo n̂entarî me cekaiporesom me maxe, kah yawno komo n̂entarî me meero. Wara rma metar̂mexe wehto imo ywaka. Emapona cma re meen̂atken̂e cirihnî ciitopo. Ero warai ciitopo yeen̂ataw ketaw ha re Sotoma pono pen komo ya, iito rma wa nasî ewtonthîrî komo oroto.
24On marha wîîkes awya so Kapanaun pono komo ya, kicicme maxe kica, kesî rma re Kaan Sotoma pono komo ya amn̂e en̂ekano ritopo po. Kicicme xa tak maxe kica amyamro reha, kesî tak Kaan awya so reha, Kapanaun komo ya, kekn̂e. Ero wa kekn̂e Xesus ewto pono komo poko.
25Taa, ero yinhîrî tak Tîîm yakro nîmtapowakn̂e hara Xesus. On wara kekn̂e yîwya, Kaapu yosom xa Amoro Apa, roowo yosom marha Amoro. Kir̂wan̂he xa mai ham okre on wara awexirî ke, yaana komo ya on̂ekatîmîtho yenpora mîxakn̂e, ehcamhokaxapu komo ya marha enpora mîxakn̂e. Rikomo warai me cehsom komo ya makî reha menpekn̂e ham.
26Yaaro, kir̂wan̂he mîhtînoye ero wa ciino ritopo, kekn̂e. Ero wa kekn̂e Xesus Tîîm ya.
Ohyaka Amohcoko Epokareso, Kesî Xesus
27Ero yinhîrî on wara kekn̂e hara Xesus iitono komo ya, Miyan komo yosom me rma oriyakn̂e Apapa. Kaan Mumuru yîhtînon̂e xa exihra ro mak nasî. Apapa mak reha nîhtînoyasî. Ero wa xa marha Apapa yîhtînon̂e exihra nas hara. Yumumuru makî reha Noro n̂een̂asî. Anarî komo ya rma tko Tîîm n̂enpesî Noro, enpo xe cexitaw, kekn̂e.
28On wara marha wîîkes awya so, kekn̂e hara Xesus, mekaricetu xa na anarimaw ahce na poko. Cekar̂kaxi ro metapicketu roro. Tawsîn̂em yaan̂e wara xa na matu. Ero wa awexitaw so, on wara kacoko owya, Awakrono me roro oyexi xe mak was apa, kacoko. Ero wa ketaw owya cepokaresom me tak kiiraxe so.
29Oyanton me mak ehcoko. Oyehtopo poko tak ehcamhokacoko. Oyanme ro mak wehsî, kan̂e pînî ro mak Ow ha. Anarî komo yoponkacho yîhtînopîra ro mak wasî. Ero wa xa marha awexitaw so mepokarexe tak aropotaw so.
30Ayopono pîn mak mîn ahce na poko awantomacho komo owya. Taponukyem me mak nasî onarporî awya so, kekn̂e hara Xesus. Ero wa kekn̂e Xesus iitono komo ya Karireia pono komo ya.
Kepokaretopo Komo Yosom Ow Ha, Kachonho Xesus Ya

1Taa, ero yinhîrî tak Xesus cekn̂e hara tînpanatanmekrî komo yakro. Esama yaw cetken̂e mararî pore. Sabatu po rma cetken̂e. Ero yimaw nîromanatken̂e thakwa yînpanatanmekrî komo. Ero ke puruma yeperîrî cik naxikwetken̂e ha re tînahrî komo me.
2Ero yipu yahrî tko n̂een̂atken̂e Parisew komo. Ero ke on wara ketken̂e Xesus ya, Enko hara kica, Moises pen nmewretho yewetîra naxe kica anpanatanmekrî komo. Kepokaretopo po etapickara ro mak ehcoko, kacho yewetîra naxe kica, ketken̂e yîwya.
3On wara tko n̂eyukyakn̂e Xesus, Amyamro xa matko Kaan Karitan yenîhra matu ke Tapi pen yehtoponho ha? Pahxa tî nîromanakn̂e thakwa Tapi pen okwe. Akrono komo marha tî nîromanatken̂e.
4Ero ke tak tî Kaan mîn yaka n̂ewomyakn̂e Tapi. Iitono takî tî nokyakn̂e cuure Kaan ya tîmxapu. Akrono komo meero nokyatken̂e. Tîmsom pokono komo yuru mak mîn cuure, kacho rma mîn xakn̂e. Ero yipu rma tî nokyatken̂e Tapi komo. Ero wa kacho yenîhra ma matu ke Kaan Karitan?
5Anarî marha enîhra mat hara Moises pen nmewretho hara. Sabatu po rma n̂ekaricexe tîmsom pokono komo cemyawno komo poko, Kicicme maxe kica, kacho mera rma naxe, kesî.
6On wara marha wîîkes awya so, ponaro kehtopo rma re mîn Kaan mîn. Anarî tko nasî tan ponaro awehtopo komo xa tak Kaan mîn yopono.
7On wara marha kes hara Kaan Karitan, Ahwokaxapu komo pînîn yaw awexi xe so xa wasî. Yîpînîn yaw so exihra rma awexitaw so poxumra men ween̂asî anîmrî komo owya, kesî. Ero wa kacho sara wara xa entara mat ham ke. Encetaw ketaw ha re awya so, Kicicme naxe kica, kahra mexirî ha re kicicme exihnî komo poko ha.
8On wara marha wîîkes awya so, Aporin komo rma Mîk Tooto me Ewruxapu. Ero wa ehcoko sabatu po, kan̂e rma Noro ha, kekn̂e Xesus. Ero wa kekn̂e Parisew komo ya.
9Taa, ero yinhîrî en̂exa tak cekn̂e hara Xesus. Iitono komo yesenmetopo yaka cekn̂e.
10Iito xakn̂e amohnî, kîîrî. Iito marha xatken̂e Xesus xatî pîn kom hara. Kicicme Xesus yîmtapotare xe mak xatken̂e kica noro yen̂ekapotome kayaritomo komo ya. Ero ke on wara ketken̂e yîwya, Ai Apa, ahce wa xa mîhtînoya Amoro, Kir̂wan̂he nai Kaan ya sabatu po okoh komo yakir̂wamacho? ketken̂e yîwya.
11On wara n̂eyukyakn̂e Xesus, Ahce wa xa matu awoku exitaw oper̂a? Cewn̂e mak na nai. Noro yipu rma na n̂epîrke ewtarî yaka sabatu po rma. Ero wa epîrkache anmîra katî matu ero po ha? Manîmyaxe rma wa ha, kekn̂e.
12Taa, awoh komo pînîn yaw rma re maxe oper̂a pînîn yaw. Miya xe xa tak tooto pînîn yaw cexpore nasî hara oper̂a yopo. Ero ke akir̂wamano cirpore rma nasî sabatu po, kekn̂e Xesus yîwya so.
13Ero yinhîrî amohnî ya kekn̂e hara Xesus. Ai, oyakno, etamoyankak ha, kekn̂e yîwya. Ero ke n̂etamoyankekn̂e tak amohnînhîrî rma. Kir̂wan̂he tak xakn̂e hara amorî eeco wara rma okre.
14Ero ke Kaan mîn yai tak n̂epataketken̂e Parisew komo. Xesus waihkacho poko takî tî n̂esencetken̂e okwe. Ero wa tî xatken̂e Parisew kom okwe.
Kaan Yanton Mîk Xesus, Kacho
15Twaihkan̂e me rma tko tî nîhtînoyakn̂e Xesus. Ero ke en̂exa tak cekn̂e hara. Wenari rma cetken̂e mer̂pono pîn komo. N̂examro tî nakir̂wamekn̂e Xesus, ahnoro kar̂pen komo.
16Akir̂wamache roro so on wara kekn̂e Xesus akîrwamaxapu komo ya, Ow men ekatîmra ro mak ehcoko. Xesus Mîk oyakir̂wama, kahra ro mak ehcoko, kekn̂e tî yîwya so.
17Ero wa kekn̂e Xesus kweronoman̂e penî mtapotarî yaw roro cehtome, Isaias penî mtapotarî yaw roro.
18On wara tî kekn̂e Isaias pen pahxa, Oyantonî ro Mîk, ero warai me Noro wiir̂akn̂e ha, yiixe oyehtopo xa okre. Tawake xa wasî Noro poko okre. Oyekatî wiir̂asî yîropotaka amn̂e Xenciu komo panatanmetome takîhso ehtopo komo poko.
19Kîmtayar̂man̂e pînî ro mak Mîk. Emtarakan marha Mîk. Yîmtapotarî esentara nasî ewto roron po.
20Cesemetanmesom komo naxe etatukmaxapu wara ha re, noro yipu komo yaxikwon̂e pîn Mîk. Eseikaporono wara naxe anarimaw. Ero yipu yeihkatîkan̂e pîn marha Mîk. Noro yipu Mîk. Ero wa nasî Noro miya roro kicicme kehtoponhîrî komo yopono me ehtome takîhso kehtopo kom ha.
21Amn̂e tak Noro yosotî ponaro naxe Xenciu komo, kekn̂e tî Isaias pen. Ero wa kachonho yaw roro rma xakn̂e Xesus.
Kaan Yekatî Yanme Worokyam Wen̂epesî, Kesî Xesus
22Taa, ero yinhîrî worokyam ken̂arî tak n̂ekyatken̂e hara yîhyaka. Ewuhnî ro thakwa mîk xakn̂e yîn̂ekîthîrî okwe, yîmtapotan marha thakwa. Ero ke noro tak nakir̂wamekn̂e Xesus. Ero ke tak nîmtpowakn̂e yîmtapotanînhîrî rma, cewke tak xakn̂e hara ewuhnînhîrî rma.
23Ero ke n̂eserepoketken̂e ro mak tak enîn̂e komo. Tapi pen yepamtho rma tko na Moso okre, ketken̂e. Ero wa n̂eserepoketken̂e Xesus poko.
24Yîmtapotarî komo tko tî n̂encetken̂e Parisew komo. Ero ke on wara ketken̂e n̂examro hara, Tanme ro mak worokyam yen̂epera nasî moso. Bewsebu yanme mak worokyam n̂en̂epesî kica, ketken̂e okwe Xesus poko.
25Ero wa cesehtînosom me rma tko n̂examro nîhtînoyakn̂e Xesus. Ero ke on wara kekn̂e yîwya so, Ahce wa nai kayaritomo noro maywen komo re yetar̂metaw so n̂examro re rma? Xehxan komo na n̂etar̂metu mehxan komo yakro noro maywen komo re mak okwe. Ero wa etar̂metaw so n̂emaywenkesî kayaritomonînhîrî pen okwe. Ero wa xa marha naxe ewto pono kom hara. N̂examro re rma etar̂metaw so ero pono re rma, n̂etwîrîmetîkexe ro mak tak okwe. Ero wa xa marha naxe mîîmo yawno kom hara, ero re yawno komo. N̂examro re rma etar̂metaw so n̂etahsîpînkexe mak okwe.
26Ero wa xa marha nasî Satanas hara. Worokyam yen̂epen̂e me cexitaw ahce wa thakwa re worokyam kayaritomon me rma nai ha re? Pîra ro makî.
27Satanas yanme worokyam yen̂epen̂e Mîk ha, mîîkexe opoko. Ero ke on wara wîîkes awya so hara, onok yanme wa worokyam n̂en̂epetu amumuru kom hara awya so? Kacoko ika yîwya so. N̂examro tak n̂ekatîmyaxe awya so.
28Kaan Yekatî yanme rma tko worokyam yen̂epetaw owya kayaritomo me xa Kaan yehtopo n̂esenpesî tanî rma, kacoko, kekn̂e Xesus Parisew komo ya.
29Ero yinhîrî on wara kekn̂e hara Xesus yîwya so, On wara marha wîîkes awya so, Ahce wa nai cen̂epan̂em karitî yemyawno yarî xe cexitaw? Ewomra rma nasî emyawno wece kar̂pe exirî ke osom. Noro yipu yapomiche mak yîmîn yaka tak n̂ewomyasî, emyawnonhîrî tak naar̂asî, kekn̂e. Ero wa kekn̂e Xesus Parisew komo ya.
30On wara wîîkes awya so, oyakrono pîn me awexitaw so ooxatî pîn me thakwa maxe okwe. Naatî yeperîrî yenmekn̂e wara wasî tooto komo poko. Oyakro ro rma ero poko exihra awexitaw so, ohyai akpan̂e me thakwa maxe okwe.
31On wara marha wîîkes awya so, kicicme awehtoponhîrî komo nîhcamnoyasî Kaan ahnoro rma re. Tpoko kicicme amtapowataw so na ero wa awehtoponhîrî komo meero nîhcamnoyasî. Kaan Yekatî poko reha kicicme amtapowataw so, ero wa kacho tak nasî yîhcamnopîn me ro mak okwe.
32Tooto me Ewruxapu yîwîrîyaketaw awya so ero wa awehtopo komo nîhcamnoyasî Kaan. Kir̂wanî ro Yekatî yîwîrîyaketaw reha awya so ero wa awehtopo komo men yîhcamnopîra ro mak nasî Kaan roowo po rma ka awexitaw so, awaipuche so meero okwe, kekn̂e. Ero wa kekn̂e Xesus Parisew komo ya.
Weewe Yeperîrî Wara Nasî Kîmtapotarî Komo
33On wara marha kekn̂e Xesus yîwya so, Weewe mko warai rma amyamro. On wara nasî weewe mko, kir̂wanî mko reha n̂eperwasî kir̂wan me okre. Kicicitho reha n̂eperwasî apupnî me thakwa okwe. Ero ke eperîrî ceenasî, kirwan on, kicicitho mîn hara kachome kîwya.
34Okoi yepamtho komo mak amyamro okwe. Ahce wa thakwa re kir̂wan̂he mîmtapowatu amyamro kicicme cehsom kom ha? Ponaro xa kehtopo komo poko thakwa tîmtapowaxe.
35Kir̂wan me awexitaw so reha kir̂wan poko mîmtapowaxe merpora exirî ke aropotaw so kir̂wan̂he awesehtînotopo komo. Kicicitho me awexitaw so reha kicicitho poko mîmtapowaxe kica merpora exirî ke aropotaw so kicicitho me awesehtînotopo komo kica.
36On wara marha wîîkes awya so, amn̂e en̂ekano ritopo po tak awen̂ekexe so Kaan amtapotachonhîrî komo poko. Watohnî me ro mak amtapotachonhîrî komo poko awen̂ekexe so, ero pîntho poko amtapotachonhîrî komo poko meero.
37Kir̂wan̂he exitaw amtapotachonhîrî komo, Kir̂wan amoro ham, kesî tak Kaan ero yimaw awya so. Kicicme exitaw reha amtapotachonhîrî komo, Kicicitho amoro ham, kesî tak Kaan awya so hara okwe ero yimaw. Ero wa kesî Kaan awya so amn̂e en̂ekano ritopo po, kekn̂e. Ero wa kekn̂e Xesus Parisew komo ya.
Kicicme Maxe Okwe, Kesî Xesus Centan̂e Komo Ya
38Taa, ero yinhîrî Parisew komo tak Xesus n̂eyukyatken̂e, kpanatanmetopo mewren̂e komo marha. On wara ketken̂e yîwya, Apa, cirihnî cma re miir̂asî amna wero ro, Kaan yanme mohxapu xa Mîk ham, kachome amna ya apoko, ketken̂e yîwya.
39On wara tko n̂eyukyakn̂e Xesus yîmtaka so hara, Kicicitho me awexirî ke so mak cirihnî yenî xe mat ham ke, Kaan yanme mohxapu Mîk ha mî, kachome awya so. Cipici yairono wara mak maxe kica. Cirihnî yenpora rma was awya so. Aweronoman̂enhîrî xakn̂e pahxa Xonas pen. Noro yehtoponho rma re mencexe. Noro penî rma nasî Kaan yanme oyehtopo yenpon̂e me.
40Pahkî xakn̂e Xonas pen ootî imo ropotaw. Osorwaw ro n̂enmayakn̂e iito. Osorwaw ro marha kokmamyakn̂e hara iito. Ero wicakî pahkînon xa marha nasî Tooto me Ewruxapu hara amn̂e roowo yatumnaw.
41On wara marha wîîkes awya so, amn̂e en̂ekano ritopo po tak N̂in̂ipe pono komo men n̂ekatîmyaxe kicicme awehtoponhîrî komo. On wara kexe awya so, Xonasî mtapotarî yanme rma amna poxunkekn̂e cehtoponhîrî komo. Xonasî yopono ro makî tko xakn̂e ahyaw so. Noro yanme rma tko poxunkara mîxatken̂e kica awehtoponhîrî komo, kexe awya so ero yimaw. Yaaro xa ero wa kexe.
42Suu n̂ixan komo kayaritomonînho marha n̂ekatîmyasî kicicme awehtoponhîrî komo amn̂e en̂ekano ritopo po, wooxam ha. Noro cekn̂e Saromaw penî mtapotarî yentaxi takîhso tîmtapotaxmu me exirî ke. Mooxe xa cekn̂e entaxi roowo yenatîtopo n̂ixa. Ahyaw so reha nasî takîhsom xa tak, Saromaw pen yopono xa tak, kekn̂e. Ero wa kekn̂e Xesus Parisew komo ya.
Worokyam Ken̂arînho Komo Yehtopo Pokono
43Ero yinhîrî on wara kekn̂e hara Xesus yîwya so, On wara marha wîîkes awya so, on wara naxe anarî komo, kicicitho yekatî ken̂e naxe. Amn̂e tak na yîropotai so rma n̂epatakesî noro. Epatakache miya so tak n̂etar̂asî yîken̂arînhîrî. Woskara pore cesî turpem pore. Anarî yeposo cesî tîmîn xa hara. Enîhra rma tko nas okwe.
44Ero ke on wara tak kesî, Omîntho yaka tak kîwce hara mî, kesî. Ero ke ces hara. Tîmînthîrî yaka cewomuche hara yarîhra tak n̂een̂as okwe, taiwaxi marha n̂een̂asî. Takriso marha n̂een̂asî cemyawnonhîrî.
45Ero ke worokyam yahsîso xa hara cesî. 7 tak nahsîyasî okwe. Kicicitho ro mak tak nahsîyas hara, cehtoponhîrî komo yopono xa kica. Ahnoro rma tak n̂ewomyaxe iina re yîmînthîrî yaka. Iitono ro me tak naxe okwe. Ero ke kicicme xa tak n̂ehtîkesî worokyam kenarî pen okwe pahxa cehtoponhîrî yopo xa tak. Ero wa xa marha maxe amyamro hara tantono kom okwe, kekn̂e. Ero wa kekn̂e Xesus Parisew komo ya, kpanatanmetopo mewren̂e komo ya marha.
Xesus Yon Pokono, Akno Komo Pokono Marha
46Taa, ero wa panatanmekno n̂iir̂akn̂e Xesus. Mer̂pono pîn komo panatanmekyakn̂e. Ero wa ketaw rma Xesus yon tak mokyakn̂e iina, akno komo marha. Mîîmo mkai makî tî n̂ecececetken̂e. Xesus yakro tîmtapota xe tî re xatken̂e.
47Ero ke iitono n̂ekatîmyakn̂e Xesus ya, Mînto tî nai anocwan mîîmo mkai. Awakno komo marha tî nat iito. Awakro tîmtapota xe tî natu, kekn̂e yîwya.
48On wara tko Xesus kekn̂e ero wa kan̂e ya, Onoke warai komo xa natu onocwan me awya so, oyakno kom hara? kekn̂e.
49Ero wa kache tak n̂etapoyankekn̂e tînpanatanmekrî komo wece. On wara kekn̂e, Moxam onocwan komo, moxam marha oyakno kom hara.
50Apapa kah yawno mtapotarî yewetîn̂e me awexitaw so oyakno me maxe, oyepeka me marha maxe, onocwan me marha, kekn̂e Xesus yîwya so. Ero wa kekn̂e iitono komo ya tîhyaka esenmexapu komo ya.
Naatî Yatho Pahtopo Pokono

1Taa, on wara xakn̂e Xesus ero kaamo po rma, n̂epatakekn̂e tak mîîmo yai. Tuuna imo yecihtaka cekn̂e eremaxi.
2Iito exitaw tooto pen komo tak mokyatken̂e xa hara yîhyaka. Xesus wamcetken̂e mak mer̂pora exirî ke so. Ero ke Xesus tak n̂esenkayakn̂e kanawa yaka. Iina tak n̂eremekn̂e. Ecihtaw rma xatken̂e yîhyaka mohxapu komo piiri.
3Ero wa tak panatanmekno n̂iir̂akn̂e Xesus mîn hak poko. Anarî pokono warai mak n̂ekatîmyakn̂e yîwya so. On wara kekn̂e yîwya so, Pahxa xakn̂e naatî ciin̂e. Mararî pona cekn̂e tînatîrî yatho ciiso. Puh sarara me mak pahyakn̂e mararî pona rma.
4On wara tko xakn̂e yînpaputhîrî, esama porero mak n̂epahyakn̂e anarî mko. Amn̂e tak torowo komo mokyatken̂e ahso. Nahtîketken̂e mak okwe.
5On wara tak xakn̂e anarî mko hara roowo pona rma re n̂epahyakn̂e, toh ken̂arî pona mak okwe. Yohno rma natîkwakn̂e panape exirî ke roowo.
6Amn̂e kaamo yawomuche atîhtaxapu ciki n̂etîyekn̂e kaamo ke. Naawaiyakn̂e tak okwe yimicimra cexirî ke thakwa okwe. Ero wa xakn̂e toh ken̂arî pona epahxapu okwe.
7Anarî mko tak n̂epahyakn̂e peen cheka ro mak okwe, cekyekyem cheka. Amn̂e tak peen natîkwakn̂e naatî yopo. Naatî tak n̂ipin̂oyakn̂e okwe. Ero wa thakwa xakn̂e peen cheka epahxapu hara.
8On wara tak xakn̂e anarî mko hara, ewtî mexan pona tak n̂epahyakn̂e. Ero ke n̂eperwakn̂e tak okre. 100 me n̂eperwakn̂e anarî mko okre. 60 me n̂eperwakn̂e anarî mko hara, 30 me tak n̂eperwakn̂e anarî mko hara. Ero wa so n̂eperwakn̂e ewtî mexan pona epahxapu reha.
9Ero wa kacho men entacoko entan̂e me awexitaw so ha, kekn̂e. Ero wa kekn̂e Xesus tîhyaka mohxapu komo ya.
Anarî Pokono Warai Mak Wekatîmyasî Panahnî Komo Ya Kesî Xesus
10Ero yinhîrî tak Xesusu npanatanmekrî komo cetken̂e yîhyaka. On wara ketken̂e yîwya, Ai Apa, ahce kacho anarî pokono wa mak mîmtapowa n̂examro n̂entarî me? ketken̂e yîwya.
11On wara Xesus n̂eyukyakn̂e, Camkîra maxe amyamro reha kah yawno maywen me awehtopo komo poko. Kaanî cma ero yipu n̂entamexpes awya so entanînhîrî rma. N̂examro ya reha entamexpora nasî.
12On wara naxe kah yawno maywen me cehtopo yentan̂e komo, anarî komo reha naxe sara wara entan̂e me okre. Ero wa exitaw so yuhnari entan̂e me n̂he tak naxe okre. Miya xe n̂he tak n̂encetîkexe okre. Sara wara entan̂e pîn me exitaw so tko, n̂etowtîkesî tak yîn̂entathîrî rma cik okwe.
13Ero ke ero wa kîmtapowasî noro yipu komo yakro. Kayaritomo me Kaan yehtopo yenîn̂e wara cma re naxe, enîhra rma tko naxe okwe. Entan̂e wara marha cma re naxe, sara wara entara rma naxe okwe. Ero wa exirî ke so anarî pokono wa mak wekatîmyasî yîwya so.
14Isaias penî mtapotachonho yaw roro rma thakwa naxe okwe. On wara kekn̂e noro pen, Kaanî mtapotarî mencexe cma ha re, sara wara entara rma tko maxe okwe. Kayaritomo me Kaan yehtopo meen̂axe roro marha cma ha re. Enîn̂e pîn wara rma tko maxe okwe.
15Ceipamxapu wara ro mak n̂ehtîkekn̂e okwe moxam ropotarî. Kentan̂e pîn me marha nasî panarî komo. N̂esewyahruyatken̂e marha okwe. Ero ke kenîn̂e pîn me mak naxe okwe cewkem komo rma. Kentan̂e komo rma re naxe kentan̂e pîn me hara. Ero wa cexi xe nat ham okwe, ero ke akir̂wamara was okwe. Ero wa thakwa naxe, kekn̂e Isaias pen.
16Ero warahra maxe amyamro reha, Kenîn̂e me nas awewru komo reha, kentan̂e me marha nas apanarî kom hara. Ero ke tawake maxe okre.
17Camkîra maxe Kaan maywen me awehtopo komo poko. Ero yipu meen̂axe amyamro, mencexe marha. Yaaro tan wîîkes awya so, mer̂pora xatken̂e pahxan pen komo aweroman̂enhîrî komo. Kir̂wan komo marha xatken̂e mer̂pora hara. N̂examro penî rma enî xe xatken̂e, meen̂axe amyamro, ero. Enta xe marha xatken̂e, mencexe amyamro, ero xa marha, kekn̂e. Ero wa kekn̂e Xesus tînpanatanmekrî komo ya.
Naatî Yatho Pahn̂e Pokono N̂entamexpesî Xesus
18Taa, wentamexpesî awya so naatî pahn̂e pokono, kekn̂e tak Xesus tînpanatanmekrî komo ya. On wara kacho mîn,
19Kah yawno maywen me cehtopo komo rma re n̂encexe anarî komo. Camkî mak n̂encexe okwe. Entache amn̂e Kicicitho tak mokyasî yîn̂entathîrî komo yowso, yîropotaka so pahxapunhîrî. Esama porero pahxapu wara nasî noro yipu komo ya n̂entatho.
20On wara naxe anarî komo hara, toh ken̂arî pona pahxapu wara nasî yîn̂entathîrî komo hara. Kaanî mtapotarî yentache rma tak nahwowaxe ero poko yohno.
21On wara tko naxe ero wa entan̂e komo, yimicimnî wara mak naxe okwe. Ero ke yohno mak naxe tahwore Kaan poko. Amn̂e tak n̂esemetanmekyaxe hara okwe. Kaanî mtapotarî ponaro exirî ke so n̂emetanmekyaxe yiixatî pîn komo okwe. Ero ke nahwokexe tak tahworemînhîrî kom okwe.
22Anarî komo tak n̂encexe hara. Cekyekyem ken̂arî pona pahxapu wara tak nasî yîn̂entathîrî kom hara. Kaanî mtapotarî rma re ka n̂encexe kir̂wan̂he ha kapu. Amn̂e tak roowo po cehtopo ro komo poko n̂esemyarîcetîkexe okwe. Tahworen̂e me nîhtînoyaxe cemyawno komo. Tohnaw mak ero wara nîhtînoyaxe kica. Ero ke yipin̂oxapu wara mak nas okwe Kaanî mtapotarî yîn̂entathîrî kom ha. Ero ke epetan me thakwa mak naxe okwe.
23Anarî komo tak naxe on wara hara, ewtî mexan pona pahxapu wara tak nasî yîn̂entathîrî komo okre. Kaanî mtapotarî yencetaw sara wara n̂encexe okre. Cepetaxmu me tak naxe okre noro yipu komo reha. Anarî komo 100 me n̂eperwaxe, anarî komo 60 me n̂eperwaxe, anarî komo 30 me n̂eperwaxe hara. Ero wa cepetaxmu me naxe okre, kekn̂e. Ero wa kekn̂e Xesus tînpanatanmekrî komo ya.
Peen Pokono, Naatî Cheka Ciixapu Poko N̂ekatîmyasî Xesus
24Taa, ero yinhîrî tîhyaka mohxapu komo panatanmekyakn̂e xa hara Xesus. Anarî pokono warai tak n̂ekatîmyakn̂e xa hara. On wara kekn̂e yîwya so, On wara marha nasî kah yawno maywen komo yehtopo, mararî pona tînatîrî ciin̂e wara nasî. Pahxa on wara xakn̂e mararî ciin̂enho, kir̂wan komo re mak n̂iir̂akn̂e naatî yatho tmararîn pona.
25Amn̂e tooto komo yîwînîkyataw mararî yosom xatî pîn tak mokyakn̂e okwe. Noro yipu tak peen yatho n̂iir̂akn̂e hara kica. Iina xa marha n̂iir̂akn̂e naatî yatho cheka rma kica. Peen yatho ciriche cekn̂e hara.
26Amn̂e tak naatî yatho natîkwakn̂e, n̂eperwakn̂e marha. Ero yimaw rma peen yatho tak natîkwakn̂e hara kica, yiixatî pîn n̂iritho ha.
27Ero ke mararî yosom yanton komo tak cetken̂e yîhyaka. On wara ketken̂e yîwya, Apa, kir̂wan ma re miire ha ke amararîn pona naatî yatho. Ahce kacho peen natîhta hara okwe? ketken̂e yîwya.
28Ai ha, kekn̂e mararî yosom. Kîîxatî pîn n̂iirî ham okwe. Ai ha okwe, ketken̂e tak maywen komo. Ahce amna yexi xe mai? Peen yatkaxi, amna cee, enmeso marha? ketken̂e yîwya.
29Pîra, atkara ka ehcoko, kekn̂e hara tko mararî yosom. Peen yatketaw awya so naatî meero tko na mîmohkatu okwe.
30N̂expe makî ka. Amn̂e mak naatî yeperîrî yenmetopo me exitaw ero yimaw mak wantomesî enmekn̂e komo. On wara wîîkesî yîwya so, Peen cokorî ka atkacoko. Awrutamicoko peen yeputho. Miya kr̂a tak aacoko akn̂iso ha. Ero yinhîrî naatî yeperîrî tak enmecoko hara omîn yaka, wîîkesî yîwya so, kekn̂e mararî yosom tanton komo ya, kekn̂e Xesus yîwya so. Ero wa kekn̂e Xesus tîhyaka mohxapu komo ya.
Anarî Pokono Warai N̂ekatîmyasî Xa Hara Xesus
31Ero yinhîrî anarî pokono wara xa hara n̂ekatîmyakn̂e Xesus yîwya so. On wara kekn̂e yîwya so, On wara marha nasî kah yawno maywen komo yehtopo, mostata yatho wa mak nas hara. Ero yipu n̂iir̂akn̂e naatî yosom tmararîn pona.
32Wahraitho cik mîn mostata yatho anarî yatho mko xawyakan. Atîhtache por̂mamtîkesî tak anarî yopo ro mak. Weewe me tak nas okyo. Tarin̂em komo tak mokyaxe peremru pona etahsîso. Ero wa nasî mostata yatho, kekn̂e.
33Ero yinhîrî anarî pokono wara xa hara n̂ekatîmyakn̂e Xesus. On wara kekn̂e yîwya so, On wara marha nasî kah yawno maywen komo yehtopo, puruma wahrututpamnotopo wa nas hara. Ero yipu n̂esmekn̂e wooxam puruma cheka, 22 ritru cheka. Ero yinhîrî wahrututpamyakn̂e tak puruma ahnoro, kekn̂e Xesus yîwya so.
34Ero wara n̂ekatîmyakn̂e Xesus iitono komo ya. Anarî pokono warai mak n̂ekatîmyakn̂e yîywa so.
35Ero warai n̂ekatîmyakn̂e Xesus kweronoman̂e penî mtapotachonho yaw roro rma cehtome. On wara kekn̂e noro pen, Anarî pokono warai mak wekatîmyasî yîwya so. Mehxa ro ekatîmnînhîrî tak wekatîmyasî yîwya so, roowo yakîhtotoponho n̂ixa ro ekatîmnînhîrî ha, kekn̂e noro pen. Ero wa kachonho yaw roro rma xakn̂e Xesus.
Peen Pokono N̂entamexpesî Xesus Yîwya So
36Taa, ero yinhîrî tak centan̂enhîrî komo n̂en̂epekn̂e Xesus. Toche so mîîmo yaka tak n̂ewomyakn̂e Noro. Ero yimaw yînpanatanmekrî komo tak cetken̂e yîhyaka. On wara ketken̂e yîwya, Apa, ahce wai pokono mîn mekatmo naatî chew peen yatîhtacho ha? Mentamexpesî cma re amna ya, ketken̂e yîwya.
37Taa, kekn̂e tak Xesus yîwya so, on pokono xa mîn wekatmo naatî yatho ciitopo poko, Tooto me Ewruxapu pokono rma mîn, Kir̂wan n̂iir̂akn̂e, naatî, kacho.
38Ahnoro roowo pono komo pokono mîn hara mararî, kacho. Kaan xîkrî komo pokono reha mîn, Naatî yatho, kacho. Kicicitho ro xîkrî komo pokono reha mîn peen yatho kacho hara.
39Ciabu pokono reha mîn, Peen yatho n̂iir̂akn̂e, mararî yosom xatî pîn, kacho ha. On wara awehtopo yenatîtopo yimawno pokono reha mîn naatî yenmetopo, kacho hara. Ancu komo pokono reha mîn hara, Naatî yenmekn̂e komo, kacho. Ero warai pokono xa mîn wekatmo awya so.
40On wara kacho mîn hara, mararî yosom maywen komo tak peen natketken̂e, akn̂itome, kacho. Ero wa xa marha men ciino wîîr̂as amn̂e. On wara rma awehtopo komo yenatîtopo yimaw ero wa wîîr̂asî, kacho mîn hara.
41Ero yimaw on wara nasî Tooto me Ewruxapu, tancun komo n̂en̂epesî enmekno rin̂e. N̂examro tak Kaan maywen chewnonho n̂enmekyaxe. Kicicitho poko pohkano rin̂enho komo n̂enmekyaxe. Apanatanmetopo yewetîn̂e pîn komo marha n̂enmekyaxe.
42Noro yipu komo tak nar̂mexe thakwa okwe wehto imo ywaka. Iito tak nîwracexe ro mak okwe. Nîyokrececenwaxe marha cerewîmrî ke oko.
43Ero yimaw tak kir̂wan komo reha n̂esenpexe kir̂wanî ro me xa okre, Tîîm komo maywen me. Kaamo wara tak n̂esenpexe miyan komo n̂enîrî me rma. Ero wa naxe kir̂wan komo ero yimaw. Ero wa kacho men n̂entacowpe entan̂e me cehsom kom ha, kekn̂e. Ero wa kekn̂e Xesus tînpanatanmekrî komo ya.
Anarî Pokono Wara N̂ekatîmyasî Xa Hara Xesus
44Ero yinhîrî anarî pokono wara n̂ekatîmyakn̂e xa hara Xesus. On wara kekn̂e, On wara marha nasî kah yawno maywen komo yehtopo, puranta wa nasî eyamxapu wa. Ero wa tî xakn̂e puranta, mararî po xakn̂e ceyamso mer̂pono pîn. Amn̂e tak n̂een̂akn̂e iina mohxapu. Ero ke tak n̂eyamyakn̂e hara. Tawake ro mak xakn̂e puranta yenîrî ke. Ero ke cemyawnonhîrî tak nîmtîkekn̂e epethîrî pona. Ero yinhîrî cemyawnonhîrî yepetho pona tak nahsîyakn̂e mararî hara puranta xakn̂e iipo ero, kekn̂e Xesus tînpanatanmekrî komo ya.
45Ero yinhîrî anarî pokono warai n̂ekatîmyakn̂e xa hara yîwya so. On wara kekn̂e hara, On wara marha nasî kah yawno maywen komo yehtopo, twarawantaxmu wa nasî. Pahxa twarawantaxmu xakn̂e. Perora cik n̂epor̂akn̂e. Kir̂wan mak n̂epor̂akn̂e tînahsîrî ha.
46Amn̂e tak kir̂wanî ro xa tak n̂een̂akn̂e perora. Ero ke tak cekn̂e hara. Cemyawnonhîrî tak nîmtîkekn̂e epethîrî pona. Ero pona tak nahsîyakn̂e perora ciki, tîn̂enîthîrî. Ero wa xakn̂e noro, kekn̂e Xesus yîwya so.
47Ero yinhîrî anarî pokono warai n̂ekatîmyakn̂e xa hara Xesus. On wara kekn̂e, On wara marha nasî kah yawno maywen komo yehtopo, mîîye wa nasî porin wa. Pahxa mîîye nar̂metken̂e otî yemcinon̂e komo n̂ikitho kwaka. Ero yaka tak n̂emciyakn̂e ootî komo mer̂pono pîn. Anarmerpan komo n̂emciyakn̂e mîîye yaka miyan komo rma.
48Copoyi exiche mîîye tak n̂ihxikyatken̂e emcinon̂e komo ecihtaka. Iina n̂eremetken̂e ootî men̂ekachome. Kir̂wan komo n̂enkayatken̂e kahxapu yaka. Poxumnîtho komo reha nar̂metken̂e kr̂a. Ero wa xatken̂e ootî yemcinon̂e komo.
49Ero wa xa marha naxe tooto komo amn̂e roowo po ehtopo komo yenatîtopo yimaw, ero yimaw tak ancu komo mokyaxe yîcherenonkano riso. Kicicme cehsom komo nîcherenonkexe kir̂wan komo chewnonho komo.
50Kicicme cehsom komo nar̂mexe wehto imo ywaka oco. Iito tak nîwracexe ro mak okwe. Nîyokrececenwaxe marha cerewîmrî ke so oco, kekn̂e. Ero wa kekn̂e Xesus tînpanatanmekrî komo ya.
51Taa, on wara kekn̂e xa hara Xesus tînpanatanmekrî komo ya, Mîn hak tak wekatmo awya so. Sara wara mentacow ha na ahnoro? kekn̂e. Nhnk, amna n̂enta ahnoro, ketken̂e yîwya.
52Taa, kekn̂e Xesus yîwya so, Apanatanmetopo mewren̂e komo naxe tan achew so. N̂examro tak n̂encexe omtapotarî hara. Ero poko tak n̂ehcamhokexe. Ero ke on wara naxe noro yipu komo, mîîmo yosom wa naxe. On wara naxe mîîmo yosom komo anarimaw so, tîmîn yawnonho tak n̂enpexe anarmerpan. Pahxantho n̂enpexe anarimaw, yaxan marha n̂enpexe anarimaw hara. Ero wa naxe mîîmo yosom komo. Ero wa xa marha naxe apanatanmetopo mewren̂e kom hara. Kah yawno maywen komo yehtopo poko cehcamhokaxi naxe, kekn̂e.
Cewtonthîrî Pona Cesî Xesus
53Taa, ero wa Xesus n̂ekatîmyakn̂e anarî pokono warai mko. Ero yinhîrî anana tak cekn̂e.
54Cekenhîrî pona tak cekn̂e hara. Iito cexitaw Xutew yesenmetopo yaka cekn̂e. Esenmexapu komo tak panatanmekyakn̂e. Yîmtapotarî yencetaw n̂eserepoketken̂e iitono komo. On wara ketken̂e Noro poko, Onoke xa Moso nîhcamhokekn̂e takîhso xa ekatîmtome? Onoke yanme xa cirihnî mko n̂iir̂a okyo?
55Mîîmo ciin̂e ro mumutho mexe re ta Moso ha. Maria mrerî mexe Moso. Akno komo marha mexe naxe tan kîmîtwo so. Ciaku, Xose, Simaw, Xutas, ero wa naxe akno komo.
56Epeka komo marha naxe tan kakro so. Ahto wa n̂ehcamhokekn̂e ero wara cehtome hara? ketken̂e tî Xesus poko.
57Ero ke Xesus takî tî nîîxatîmnoketken̂e okwe iitono komo. Ero ke on wara Xesus kekn̂e hara yîwya so, On wara naxe weronomano rin̂e komo, anarî ro komo chew exitaw so naxe rma re iito yîmtapotarî ponarono komo. Ekenî ro komo po exitaw so tak, iyanan komo chew, yîmtapotarî ponarono komo exihra tak naxe iito okwe, kekn̂e Xesus yîwya so.
58Ero wara rma xatken̂e iitono komo, Xesus yekenho pono komo. Noro pona enîhra xatken̂e okwe. Ero ke yaake cirihra xakn̂e cirihnî mko iito okwe. Ero wa xakn̂e Xesus.
Xuaw Bacista Pen Tak Waihyasî

1Taa, Karireia po exitaw Xesus Noro yekaci takî tî n̂encekn̂e Eroces. Kayaritomo mîk xakn̂e Eroces, mer̂pono pîn komo kayaritomon.
2Xesus yekaci yentache on wara tî kekn̂e noro tmaywen komo ya, Xuaw Bacista mîk owya. Pakai hara mî. Ero ke cirihnî mko n̂iir̂a, kekn̂e tî yîwya so. Ero wa tî kekn̂e Eroces Xesus poko rma.
3On wara tî xakn̂e Eroces, pahxa rma tî Xuaw pen nahsîyakn̂e, napomiyakn̂e marha, nahruyakn̂e marha okwe. Erocias yanme tî nahruyakn̂e. Eroces yakno cinho tî mîk xakn̂e Erocias, Piripi cinho ha.
4On wara tî kekn̂e Xuaw Eroces ya, Awakno komo cinho ahsîra ro mak ehcoko, kesî kpanatanmetopo, kekn̂e tî yîwya.
5Ero wa karî ke Xuaw pen nahruyakn̂e Eroces. Waihka xe marha tî xakn̂e. Nukurunanîyakn̂e ha tko tî Xuaw mtapotarî yentan̂enho komo pona. Merpono pîn mîkyam xatken̂e entan̂enhîrî komo. Weronomano rîn̂e me tî noro nîhtînoyatken̂e. Ero ke n̂examro pona nukurunanîyakn̂e Eroces.
6Ero yinhîrî takî tî Eroces yewrutoponho me n̂enmayakn̂e. Ero po Eroces maywen komo tî mokyatken̂e eseresmaxi noro yakro. Eseresmetaw so Erocias yemsîrî takî tî mokyakn̂e manîmso ceseresmaxmu komo n̂enîrî me. Kir̂wan̂he xa tî Eroces n̂een̂akn̂e emasî manîmrî.
7Ero ke on wara tî kekn̂e Eroces yîwya, Ahce xe mai ha okopuci? Ero xe wasî, kasko mak owya. Yiixe awehtopo wîmyas awya. Yaaro xa tan wîîkes awya esemîknopîn me ro makî, kekn̂e tî Eroces yîwya.
8Ero ke on wara takî tî emasî n̂eyukyakn̂e, Xuaw Bacista pîtho xe mak wasî. Owya cma re mîmyasî paayu yaw, kekn̂e tî Eroces ya. Tînocwan yanme makî tî ero wa kekn̂e.
9Ero yipu yentache nahwokekn̂e takî tî Eroces okwe. Esemîknopîn me thakwa tko tî kekn̂e emasî ya. Ceseresmayem komo n̂entarî me marha tî kekn̂e. Ero ke emasî takî tî n̂ewehcakn̂e. On wara takî tî kekn̂e tanton ya, Taa, Xuaw pîtho ehta tîmtome emasî ya.
10Yîpîmkotota kahrutopo yaw rma, kekn̂e yîwya. Ero ke yîmtapotarî yaw roro rma xakn̂e Eroces yanton.
11Yîhtîpîthîrî takî tî n̂ekyakn̂e paayu yaw. Emasî ya tî nîmyakn̂e. Noro takî tî naar̂akn̂e tîson yaka. Ero wa tî Xuaw pen waihyakn̂e okwe.
12Ero yinhîrî takî tî mokyatkn̂e noro penî npanatanmekîtho komo okoputhîrî yaaso, ahrutome tak. Ahruche takî tî Xesus yaka cetken̂e waihtoponhirî yekatîmso. Ero wa tî xatken̂e.
5.000 Komo N̂erewusmesî Xesus Asak Makno Ke
13Taa, Xuaw pen waihtoponho yentache kanawa yaw tak Xesus cekn̂e anana. Pohnîntaka cekn̂e cewyaro n̂he cehtome cma ha re. Totopo tko tî n̂encetken̂e ewto pono komo, mer̂pono pîn. Ero ke Xesus yenso takî tî cetken̂e îh pore mak.
14Amn̂e tak Xesus nawomyakn̂e ecihtaka. Iito tak tooto pen n̂een̂akn̂e hara mer̂pono pîn xa hara. Yîpînîn yaw so rma tko xakn̂e. Ero ke tamotosom komo tak nakir̂wamekn̂e yîn̂ekîthîrî komo. Ero wa xakn̂e.
15Taa, kokon̂i xa tak Xesus yaka tak cetken̂e yînpanatanmekrî komo. On wara ketken̂e yîwya, Ai Apa, kokmamyasî tak okwe, pohnîntaw ro mak taxe tan okwe. Ero ke moxam en̂epeko hara ewto pona so totohme so tînahrî komo yaponso, ketken̂e Xesus ya.
16On wara tko Xesus n̂eyukyakn̂e hara, En̂epeno cirihra cexpore nasî. Amyamro rma xa matko yînahmano ciicoko, kekn̂e yîwya so.
17Okyo, ketken̂e yînpanatanmekrî komo yîwya hara, 5 mak nas amna yaw cuure cik okwe. 2 mak nas ootî. Ero wicakî cik mak nas amna yaw okwe, ketken̂e Xesus ya.
18Taa, ero rma ek ha, kekn̂e Xesus yîwya so.
19Ero yinhîrî tak eremanmekno n̂iir̂akn̂e Xesus cuh pona. Ero yinhîrî cuure cik tak nahsîyakn̂e, 5. Ootî marha nahsîyakn̂e, 2. Kahsî n̂een̂akn̂e, Kaan yakro nîmtapowakn̂e. Apa, kir̂wan̂he amna yuuru cirko, amna yotî marha. Amna kariton̂e me cirko, kekn̂e. Ero wa kache cuure tak poikekn̂e. Tînpanatanmekrî komo ya tak n̂ekampekn̂e. Ootî marha n̂ekampekn̂e yîwya so. N̂examro tak n̂ekamyatken̂e mohxapu komo yotî me, iyuru komo me marha.
20Ero ke ahnoro rma tak n̂eseresmetken̂e tmaxmitaxi ro so. N̂etîmcekn̂e rma cuure, ootî marha. Ero ke etîmtoxapu namekyatken̂e yînpanatanmekrî komo mer̂pora okyo. 12 een narîhcetken̂e etîmtoxapu ke.
21Ero wa n̂eseresmetken̂e mer̂pono pîn komo rma. Kîrkomo reha xatken̂e 5.000 okyo. Wooxam komo meero xatken̂e iito, rikomo komo marha. Ero wa erewusmano n̂iir̂akn̂e Xesus.
Tuuna Ratari Xesus Mohtoponho
22Taa, ero wa erewusmano riche yohno rma on wara kekn̂e Xesus tînpanatanmekrî komo ya, Kanawa yaka tak esenkacoko. Eeco pona tak etocoko. Tan ka was Ow, en̂epeno wiir̂asî, kekn̂e yîwya so. Ero ke cetken̂e n̂examro. Iito rma xakn̂e Xesus en̂epeno rir̂î poko.
23En̂epeno riitîkache îîpî tak tî nawnukyakn̂e Xesus. Pohnîntaka tî cekn̂e yîmtapotaxi Kaan yakro. Iito tî kokmamyakn̂e cewn̂e.
24Ero yimaw kanawa yawno komo xatken̂e tuuna rakataw. Kir̂wan̂he tohra xakn̂e kanawa kar̂pe ocowonîmrî ke yîramanîn̂e me. Kanawa pen n̂ewsîyakn̂e yamarataka kopi. Ero wa xakn̂e.
25Taa, amn̂e tak enmaporo Xesus cekn̂e yîhyaka so. Tuuna ratari mak cekn̂e, capicapi kekn̂e.
26Noro yenîche tak yînpanatanmekrî komo n̂eraswatken̂e ro mak kopi. Ekatînho tko mîkro kopi, ketken̂e Noro poko. N̂emtaraketken̂e ro mak cerahtîmrî ke so.
27Yohno rma tko Xesus nîmtapowakn̂e. Tahwore ehcoko, kekn̂e. Ow rma Ow ha, ero ke erasîra mak ehcoko, kekn̂e yîwya so. Ero wa kekn̂e.
28Taa, on wara tak kekn̂e Petru Xesus ya, Apa, Xesus na Amoro. Owî ika an̂ihko. Tuuna ratari amok ha ohyaka, kasko, kekn̂e yîwya.
29Taa, amok ha, kekn̂e Xesus. Ero ke Petru tak nîhcekn̂e yukwaka, curuhtow. Capicapi, tuuna ratari rma tak cekn̂e Xesus wece.
30Amn̂e tko yamarataka n̂een̂akn̂e Petru. Kar̂pe exirî ke ocowo porin me so xakn̂e yamarataka kopi. Ero yipu yenîrî ke tak n̂eraswakn̂e. Ero yimaw tak n̂enor̂akn̂e ha re Petru. Apa, ow ahsîko, kekn̂e tak Xesus ya.
31Ero ke yohno rma tak Xesus n̂etapoyankekn̂e Petru yahsîtome. Ahsîche tak on wara kekn̂e yîwya, Opona enîn̂e pîn wara n̂he mak mai ham okwe. Ahce kacho opona enîhra meexi okwe? kekn̂e yîwya. Ero wa kekn̂e Xesus Petru ya.
32Ero yinhîrî kanawa yaka tak n̂esenkayakn̂e Xesus. Petru marha n̂esenkayakn̂e. Ero yimaw rma nîtîtîn̂ekn̂e.
33Ero ke tak Xesus mîtkoso cetken̂e kanawa yawno komo. Nutupenwatken̂e Noro mamaka. On wara ketken̂e yîwya, Yaaro ham, Kaan mumuru Amoro ham, ketken̂e yîwya.
Tamotosom Komo Nakir̂wamesî Xa Hara Xesus
34Ero yinhîrî eeco pona tak cetken̂e Xesus komo. Xen̂esare pona tak nawomyatken̂e.
35Xesus Mîkro ham, ketken̂e tak iitono komo. Ero ke Xesus yekaiporen̂e komo n̂en̂epetken̂e miyan komo yaka rma. Xesus tak moko, kacho yentache yîwya so yîhyaka tak n̂ekyatken̂e tamotosom komo ahnoro.
36On wara ketken̂e Xesus ya, Apa, moso tamotosom. Aponon perî makî cma re mapepesî yîwya, ketken̂e yîwya. Ero ke Xesus ponon perî tak napeyatken̂e. Kir̂wan̂he tak xatken̂e hara okre apen̂enhîrî komo ahnoro. Ero wa xatken̂e okre.
Kropotai So Mokyasî Kicicme Kehtopo Komo

1Taa, ero yinhîrî tak Xesus yaka mokyatken̂e Parisew komo, Xerusaren pono komo. Kpanatanmetopo mewren̂e komo yakro mokyatken̂e.
2On wara ketken̂e Xesus ya, Ai Apa, ahce kacho poritomo penî mtapotarî yewetîra nat hara anpanatanmekrî komo? Esemokara rma n̂eseresmexe kopi. Ahce kacho ero wa natu kica? ketken̂e Xesus ya.
3Yîmtaka so tko Xesus n̂eyukyakn̂e on wara, Ahce kacho Kaanî mtapotarî yewetîra matu amyamro hara? Aporin pen komo mtapotarî ponaro awexirî ke so Kaan yewetîra maxe okwe.
4On wara kekn̂e Kaan awya so, Ayopono me so encoko aamo komo anocwan komo. Tîîm yeremkan̂e exitaw waihkacoko, tîson yeremkan̂e marha waihkacoko, kekn̂e. Ero wa kekn̂e Kaan awya so.
5On wara mîîkexe amyamro reha, Anarimaw ahce na nai ahyaw so aamo komo ya tîmsomu cma re, anocwan komo ya tîmsom marha. Yiixe ehtopo komo rma mîn ahyawno. Wara rma Kaan ya xa matko wîmye, mîîkexe.
6Ero wa awemyawno komo tîmyataw Kaan ya, aamo komo ya tîmîhra ro mak cexpore nasî, anocwan komo ya marha tîmîhra cexpore, mîîkexe kica amyamro. Kaan yanwetopo rma mîn ero wa awehtopo komo. Aporin pen komo mtapotachonho yewetîtopo mak mîn kica.
7Tohnaw cesenposom komo mak amyamro kica. Yaaro xa kekn̂e Isaias pen apoko so ham.
8On wara kekn̂e noro pen, Oponarono wara rma re nîmtapowaxe moxam. Ooxera rma tko naxe okwe.
9Oporinî ro Amoro okre, kexe cma re opoko. Tooto mtapotarî poko makî tko n̂epanatanmekyaxe okwe, kekn̂e apoko so Isaias pen. Yaaro kekn̂e ham okwe, kekn̂e Xesus yîwya so.
Kicicitho Me Kiin̂e Pokono
10Taa, ero yinhîrî mer̂pono pîn komo rma tak nan̂ikyakn̂e Xesus. On wara kekn̂e yîwya so, Omtapotarî men entacoko. Takîhso marha ehcoko an̂entathîrî komo poko. On wara wîîkes awya so,
11Akiciciren̂e komo mera nasî amtaka so ciixapu reha. Amtai so cepatakaxmu makî reha nasî akiciciren̂e komo me, kekn̂e Xesus yiwya so.
12Ero yinhîrî Xesus mîtkoso tak cetken̂e yînpanatanmekrî komo, akro tîmtapotachome so. On wara ketken̂e yîwya, Ero wa kacho kicicme n̂entacow Parisew kom okwe. Ero wara rma katî n̂examro mîhtînopu? ketken̂e yîwya.
13On wara tko kekn̂e hara Xesus yîwya so, Naatî ciixapu wara rma naxe tooto komo. Anarî komo naxe Apapa n̂iritho pîn wara, kah yawno n̂iritho pîn wa ha. Amn̂e tak n̂emohketîkexe okwe ero warai komo reha. Yimicinthîrî komo meero n̂emohketîkesî.
14Ero ke Parisew komo ponarora ro mak ehcoko, n̂ehcowpe mak. Awan̂e komo me tî re natu n̂examro. Ewuhnî me makî tko naxe okwe. Ahce wa thakwa re ewuhnî komo naar̂atu ewuhnî komo xa marha kopi? Asakno roro rma thakwa n̂epîrkexe ewtarî yaka okwe, kekn̂e Xesus yîwya so. Ero wa kekn̂e.
15Ero yinhîrî on wara tak kekn̂e Petru Xesus ya, Camkî amna n̂enta okwe amtapotarî anarî pokono wara mekatmo oroto, ero. Mentamexpesî cma re amna ya, kekn̂e yîwya.
16Ero ke on wara kekn̂e Xesus yîwya so, Yuhnari yîhtînon̂e pîn me rma mat amyamro meero?
17Camkî ma mat okwe? Kîmtarî yaro cermomyaxe knahrî komo, kwethîrî yaka cesî. Amn̂e kupun yai rma ces hara. Ero wa mak reha nasî knahrî komo.
18Anarme reha nasî kîmtai so cepatakaxmu reha. Kropotai so rma mokyasî. Kicicme kiin̂e xa mîn ero yipu.
19On warai mokyasî tooto komo ropotai, kicicitho poko esehtînotopo komo, waihkano ritopo, cipici yai ro ehtopo komo, mîk hak wooxam poko ehtopo komo, en̂epan komo, tpoyino komo poko cemarontacho komo, kicicme yîmtapotacho komo Kaan poko marha.
20Ero wa ehtopo komo xa nasî kicicitho me ciin̂e me tak ha. Kicicitho me awirira so nasî esemokara aweseresmacho komo, kekn̂e. Ero wa kekn̂e Xesus tînpanatanmekrî komo ya.
Xesus Pona Entoponhîrî Wooxam Ya
21Taa, ero yinhîrî anana tak cekn̂e hara Xesus. Miya n̂he tak cekn̂e Ciru mîtwono pona, Siron mîtwono pona marha.
22Iito exitaw wooxam tak mokyakn̂e yîhyaka, Kanan pono ha. On wara kekn̂e Xesus ya, Apa, Tapi yepamtho Amoro, opînîn yaw n̂he thakwa esko. Oyemsîrî ropotaw nasî worokyam. Nîwîrîmesî ro mak okwe, kekn̂e Xesus ya.
23Eikura ro makî tko xakn̂e Xesus. Ketîkekn̂e rma tko wooxam yîwya. Ero ke tak on wara tak ketken̂e yînpanatanmekrî komo yîwya, Apa, noro en̂epeko. Kewrucpexe so mak kica. Yîtîtmamra ro mak kes okwe, ketken̂e yîwya.
24On wara mak kekn̂e Xesus yîwya so, Ixaw Yana komo yaka makî reha oyen̂epekn̂e Apapa. Tacixapu thakwa mîkyam okwe, oper̂a wara,
25Ero yinhîrî Xesus yaka xa tak mokyakn̂e wooxam. Tosokmuru po tak n̂eremekn̂e Noro mamaka. Apa, kekn̂e, owî n̂he akronomak okwe, kekn̂e tak yîwya.
26On wara tko n̂eyukyakn̂e Xesus, Kîmxîkrî komo iyurkara cexpore nasî xaparî xîkrî yuru me tîmtome hara, kekn̂e yîwya.
27On wara tak n̂eyukyakn̂e hara wooxam, Yaaro Apa, xapari xîkrî rma tko nokyasî tosom xîkrî nahrî mîtîtho, apon poi emarakaxapu ciki, kekn̂e Xesus ya.
28On wara kekn̂e Xesus yîwya, Okopuci, opona enîn̂e xa amoro ham okre. Ero ke yiixe awehtopo yaw roro tak n̂expe awemsîrî, kekn̂e yîwya. Ero wa Xesus kekn̂e wooxam ya. Ero ke ero yimaw rma tak kir̂wan̂he xakn̂e emsîrî worokyam ken̂arînho. Ero wa xakn̂e.
4.000 Komo N̂erewusmesî Xesus
29Taa, ero yinhîrî en̂exa tak Xesus cekn̂e hara. Karireia n̂ikithon yecihtari cekn̂e. Îîpî nawnukyakn̂e hara. Iina tak n̂eremekn̂e îh pona.
30Iito exitaw merpono pîn komo tak mokyatken̂e xa hara yîhyaka. Okopu komo n̂ekyatken̂e yîhyaka. Yîhrepun komo, ewuhnî komo, amohnî komo, yîmtapotan komo, anarmerpan ke ceper̂ayem komo, ero warai komo n̂ekyatken̂e Xesus yaka. Noro yamrinaka n̂ir̂mekyatken̂e. N̂examro tak nakir̂wamekn̂e Xesus.
31Ero ke n̂eserepoketken̂e tak mohxapu komo Xesus poko, akir̂wamano ritopo poko yîwya. Yîmtapotanînhîrî komo nîmtapowatken̂e hara okre. Amohnînhîrî komo marha tamoke tak xatken̂e hara, yîhrepunînhîrî komo tak n̂etar̂atken̂e hara, ewuhnînhîrî komo cewke tak xatken̂e hara. Ero yipu yenîrî ke n̂eserepoketken̂e ro mak. Kir̂wan̂he nai ham okre Kporin komo, ponaro Ixaw Yana komo yehtopo, ketken̂e tak ero yimaw. Ero wa ketken̂e.
32Ero yinhîrî tak tînpanatanmekrî komo nan̂ikyakn̂e Xesus. On wara kekn̂e yîwya so, Moxam pînîn yaw was okwe. Osorwaw ro n̂enmacow tan ohyaw. Yînahrî komo exihra tak nas okwe. Eseresmara rma en̂epeno ciri xera wasî. Ero wara rma en̂epetaw so owya n̂ekar̂kexe ro mak tak okwe esama yaw, kekn̂e yîwya so.
33On wara tak n̂eyukyatken̂e n̂examro, Okyo, mer̂pono pîn komo moxam okyo. Ahtono thakwa re ceen̂atu iyuru komo? Tanî thakwa taxe pohnîntaw okwe, ketken̂e hara yîwya.
34Atî wicakî cik nai awru kom ha? kekn̂e hara Xesus yîwya so. 7 mak nas okwe, ketken̂e. Ootî cik marha nasî asak mak, wahrai komo mak okwe, ketken̂e. Ero wa ketken̂e Xesus ya.
35Ero ke tak eremanmekno n̂iir̂akn̂e Xesus roowo pona.
36Ero yinhîrî tak cuure nanîmyakn̂e 7 mko ha. Ootî marha nanîmyakn̂e. Kaan yakro ka nîmtapowakn̂e. Kir̂wan tan amna yuru anmîthîrî Apa, kekn̂e yîwya. Ero wa kache poikekn̂e, tînpanatanmekrî komo ya nîmyakn̂e. N̂examro tak n̂ekamyatken̂e yînahrî komo.
37Ero ke mohxapu komo tak n̂eseresmetken̂e ahnoro, tmaxmitaxi ro so okre. Eseresmache so etîmtoxapu tak namekyatken̂e. Kahxapu yaka tak namekyatken̂e. 7 tî xakn̂e een porin komo rma. Ero wicakî xakn̂e etîmtoxapu rma.
384.000 mîkyam xatken̂e eseresmaxapu komo kîrkomo kuknomacho mak. Wooxam komo marha xatken̂e iito, rikomo komo marha.
39Ero yinhîrî tak en̂epeno n̂iir̂akn̂e hara Xesus. Toche so kanawa yaka tak n̂esenkayakn̂e. Makatan pona tak cekn̂e. Iina nawomyakn̂e hara. Ero wa xakn̂e Xesus.
Cirihnî Ika Cirko Amna N̂enîrî, Kexe Parisew Komo, Satusew Komo Marha

1Taa, ero yinhîrî Parisew komo makîrha tak mokyatken̂e Xesus yaka Satusew komo yakro. On wara ketken̂e yîwya, Apa, cirihnî cma re miir̂asî amna wero ro, Kah yawno yanme xa nai ham, kachome amna ya apoko, ketken̂e yîwya. Xesus mak tî nukukmetken̂e ero wa kacho poko.
2On wara tko n̂eyukyakn̂e Xesus, Kaapu rma re meen̂axe amyamro. On wara mîîkexe kokon̂i, Kaamo me tak nai ham amn̂e pahxaxa. Enko xe, cucure nasî kaapu, mîîkexe.
3Enmapuche tak on wara mîîkexe hara, Tuuna me nai ham amn̂e oroto, Enko xe, cucure nas hara kaapu. Tuuna yewru ken̂e marha nasî, mîîkexe. Tohnaw cesenposom komo amyamro okwe. Camkîra maxe kaapu poko. Camkî tko maxe okwe Kaan ya ciino ritopo kuknon poko, kekn̂e Xesus yîwya so.
4Kicicme awexirî ke so mak ero wa mîîkexe owya, Cirihnî ika cirko, Kah yai mohxapu Mîk ham, kachome amna ya, mîîkexe owya. Cipici yai ro cehsom warai mak amyamro okwe. Ero ke ero wa mîîkexe owya. Kaan yanme oyehtopo kuknon yenpora rma nasî Kaan awya so. Xonas pen yehtoponho makî reha nasî ero wa oyehtopo kuknon me an̂enîrî kom ha, kekn̂e Xesus yîwya so. Ero wa mak kekn̂e Parisew komo ya, Satusew komo ya marha. Ero wa kache yîhyai so tak cekn̂e Xesus anana. Ero wa xakn̂e.
Kuuru Komo Wahrututpamnotopo Warai Pokohra Ehcoko, Kesî Xesus
5Taa, ero yinhîrî eeco pona tak cetken̂e Xesusu npanatanmekrî. Tuuru komo yarîhra ro mak xatken̂e okwe. Nîtwen̂ekarînwatken̂e mak okwe.
6Ero ke tak on wara kekn̂e Xesus yîwya so, Twerî men ehcoko puruma wahrututpamnotopo poko, Parisew komo yaw nasî, Satusew komo yaw marha nasî, ero poko twerî ehcoko, kekn̂e yîwya so.
7Camkî tko n̂encetken̂e yîmtapotarî. Ero ke n̂esencetken̂e ero poko. Ahce kacho ero wa nîîke kîwya so? Poramra kmokrî ke so xa na ero wa nîîke kîwya so? ketken̂e. Ero wa n̂esencetken̂e.
8Esentacho komo rma tko nîhtînoyakn̂e Xesus. Ero ke on wara kekn̂e yîwya so, Opona enîn̂e pîn wara maxe ha re okwe. Ahce kacho poramra kmohtopo komo poko mesencetu?
9Camkî rma ma mat okwe? Mîtwen̂ekarîntace katî 5.000 komo iyurmachonho poko 5 maknonhîrî ke cuure. Etîmtoxapu mamehce kahxapu yaka, yakeno yaka, ero yipu poko ma mîtwen̂ekarîtacow?
104.000 komo yurmachonho poko twen̂ekarî marha mat ham okwe, 7 maknonhîrî ke hara. Ero yimaw marha etîmtoxapu mamekyatken̂e hara kahxapu yaka, porinî mko yaka. Yakeno yaka xa marha mamekyatken̂e hara, ero yipu poko marha ma mîtwen̂ekarîntace hara okwe?
11Ahce kacho camkî mentacow omtapotarî? Kuuru wahrututpamnotopo pokono pînî ro mak mîn omtapotarî, Twerî men ehcoko puruma wahrututpamnotopo poko. Parisew komo yawno poko twerî ehcoko, Satusew komo yawno poko marha, wîîka rma re anarî men poko mak ha tko, kekn̂e yîwya so.
12Ero yipu yentache sara wara xa tak n̂encetken̂e yîmtapotachonhîrî. Puruma wahrututpamnotopo poko kahra n̂ex ham. Parisew komo ya panatanmekno ritopo poko mak nîîka ham, Wahrututpamnotopo, kacho. Satusew komo ya panatanmekno ritopo poko marha nîîka ham, ketken̂e tak. Ero wa ketken̂e.
Kristu Xa Amoro, Kesî Petru Xesus Ya.
13Taa, ero yinhîrî miya tak cekn̂e Xesus Sesareia Piriposu pona tak. Iito cexitaw on wara kekn̂e tînpanatanmekrî komo ya, Tooto me Ewruxapu Ow ha. Ahce wa xa katî ketu tooto komo opoko? Noro mîk ham kacho yîwya so ekatîmcoko owya, kekn̂e yîwya so.
14Ero ke on wara n̂eyukyatken̂e n̂examro, Xuaw Bacista xa Mîk, kexe anarî komo apoko. Eriasî tko na Mîk owya, kexe anarî kom hara. Xeremias tko na Mîk owya, kexe anarî komo xa hara. Anarî xa na Mîk owya weronomano rin̂enho pen komo yakrononho, kexe anarî kom hara apoko, ketken̂e yîwya.
15Taa, ahce wa mîîketu amyamro hara opoko, kekn̂e tak Xesus yîwya so, onoke xa Ow awya so hara? kekn̂e yîwya so.
16On wara n̂eyukyakn̂e Simaw Petru, Kristu xa Amoro, Kaan Mumuru xa, waipînî ro mumuru ha, kekn̂e yîwya.
17On wara kekn̂e hara Xesus yîwya, Simaw amoro Xonas mumuru ha. Kaan nakronomatho xa amoro. Tooto mak ero wa oyehtopo enpora xakn̂e awya. Apapa kah yawno mak nîhtînomexpoi awya.
18On wara marha wîîkes awya, Petru amoro, toopu kacho rma. Ero pono me tak oyakrono komo wiir̂as amn̂e toh pono me ha. Mîîmo warai me on̂irirî mîkyam oyakrono komo, toh pona ciisom ha. Ero ke wehto imo metatan nukurunkexe ero wa ciixapu komo, iyopono me so exihra ro mak nasî, kekn̂e Petru ya.
19Amn̂e Kaan maywen me tooto komo yehtopo yewkacho tak wîmyas awya. Ahce na yahruyataw awya tan roowo po ero xa marha nahruyas hara Kaan kah yaw. Ahce na yahrunketaw hara awya tan roowo po ero xa marha Kaan nahrunkes hara kah yaw. Ero wa mas amn̂e, kekn̂e Xesus Petru ya.
20Ero yinhîrî on wara kekn̂e hara Xesus tînpanatanmekrî komo ya, Ow ekatîmra ro mak men ehcoko. Kristu xa Mîkro Xesus, kahra ro mak ehcoko opoko, kekn̂e yîwya so. Ero wa kekn̂e.
Twaihkacho N̂ekatîmyasî Xesus, Tpakacho Marha N̂ekatîmyasî
21Ero yinhîrî on wara kekn̂e hara Xesus tînpanatanmekrî komo ya, Amn̂e tak Xerusaren pona kîwces hara. Kaan yanme rma kîwcesî. Iito oyexitaw oyemetanmekyaxe poritomo komo, tîmsom pokono yenîn̂e komo marha, apanatanmetopo mewren̂e komo marha. Miya xe xa oyemetanmeyaxe. Owaikexe marha amn̂e okwe. Osorwaw ro enmapuche tko oyenpakes hara Kaan, kekn̂e. Ero yimaw xa twaihtopo yekatîmtopo n̂ihciyakn̂e Xesus.
22Ero yipu yentache Petru ya Xesus tak naar̂akn̂e anana n̂he, nîtwermekn̂e takî tî. On wara tî kekn̂e yîwya, Apa, ero wa kahra ro mak esko okwe, kekn̂e tî yîwya. Awemetanmekîra ro mak wa naxe ha, awaikara marha wa naxe ha, kekn̂e tî. Ero wa tî kekn̂e Petru Xesus ya.
23On wara takî tî Xesus n̂eyukyakn̂e hara Petru ya, Omkai kr̂a esko Satanas. Anarî me ro mak amtapotarî wencesî kica. Kaan yanmen ponarora mas okwe, tooto yanmen ponaro mak masî kica, kekn̂e Petru ya. Ero wa tî kekn̂e Xesus yîwya.
24Ero yinhîrî on wara kekn̂e hara Xesus tînpanatanmekrî komo ya, Owenari roro amoku xe awexitaw so yiixe awehtoponhîrî komo tak yîpînînkacoko. Tpanaxkem marha tak anîmcoko anarîrî ro komo. Ero wa awexitaw so owenari tak amohcoko, kekn̂e.
25Anarimaw yiixe awehtopo komo yîpînînkara na matu. Ero wa awexitaw so mahsîpînkexe rma thakwa amn̂e okwe. Mîpînînketu rma na anarimaw ooxe awexirî ke so mak. Ero wa awexitaw so reha, ahyaw so rma nasî anpînînkathîrî komo.
26Ahce wa nai tooto ahnoro roowo pono yahsîtîketaw na, cekatî yakir̂wamapora mak cexitaw Kaan ya? Tawake ma re nai noro yipu? Pîra thakwa okwe, twaihsom me mak nas okwe. Ahce ma re kekatî yepetho yecenarîno me nai? Pîra ro mak okwe.
27On wara marha wîîkes awya so, kekn̂e, Tooto me Ewruxapu mokyas hara amn̂e. Kir̂wanî ro me tak Noro meen̂axe ero yimaw. Apapa wa xa marha Noro meen̂axe kir̂wanî ro me. Noro yancun komo yakro marha mokyasî. Ero yimaw tak awepemexe so Noro ahce na poko awehtoponhîrî komo yepetho yecenarî.
28Yaaro tan wîîkes awya so, kayaritomo me xa tak n̂esenpes amn̂e Tooto me Ewruxapu. Waipîra rma ka maxe ero yimaw. Ero ke ero wa Noro yesenpotopo meen̂axe, anarî komo mak, kekn̂e yîwya so. Ero wa kekn̂e Xesus tînpanatanmekrî komo ya.
Tîroromutwe Xesus N̂esenpesî
17
1Taa, ero yinhîrî 6 ro enmapuche Petru komo takî tî naar̂akn̂e Xesus îh pona, kawno pona. Petru, Ciaku, Xuaw, ero wa mak naar̂akn̂e. Ciaku yakno rma mîk xakn̂e Xuaw. N̂examro re makî tî iito xatken̂e cewyaro.
2Iito cexitaw so takî tî anarme ro mak Xesus n̂esenpekn̂e. Tîroromutwe ro mak takî tî xakn̂e Noro yeepatarî kaamo wa mak oco. Ponon marha tî xakn̂e tîroromutwe, weeyu wara ro mak oco.
3Ero wa Xesus yesenpetaw Moises takî tî n̂esenpekn̂e yîwya so, Erias marha tî. Xesus yakro tî nîmtapowatken̂e n̂examro. Ero wa tî xatken̂e.
4Ero ke on wara tî kekn̂e Petru Xesus ya, Apa, keken mexe nasî on okre. Ero ke cma re oona amna n̂iir̂asî mîîmo osorwaw. Amîn, Moises mîn, Erias mîn, ero wa. Ahce wa kat awya? kekn̂e tî Petru yîwya.
5Ero wa ketaw rma kaweresî takî tî n̂examro nahruyakn̂e. Tîroromutwemu rma tî mîn xakn̂e kaweresî. Kaweresî chewno mtapotarî takî tî n̂esencekn̂e. On wara tî kekn̂e, Omumuru Moso okwe yîpînîn yaw oyehtopo cik. Tawake xa wasî Moso poko. Ero ke yîmtapotarî men entacoko, kekn̂e. Ero wa kacho tî n̂esencekn̂e kaweresî chewno.
6Ero yipu yencetaw n̂esewnapetken̂e takî tî Xesusu npanatanmekrî komo. N̂eraswatken̂e ro makî tî.
7Amn̂e takî tî Xesus mokyakn̂e yîhyaka so. Cei kekn̂e tî poko so. Awomcoko tak ha. Erasîra rma ehcoko, kekn̂e tî yîwya so.
8Ero ke n̂esewyar̂atken̂e takî tî Petru komo. Anarî komo yenîhra tak xatken̂e. Xesus mak takî tî n̂een̂atken̂e. Ero wa tî xatken̂e.
9Taa, ero yinhîrî takî tî cetken̂e hara Xesus komo. Îîpî yenîhcetaw on wara tî kekn̂e Xesus yîwya so, An̂enîthîrî komo ekatîmra ro mak men ka ehcoko, oroto mencow ero. Amn̂e mak Tooto me Ewruxapu waihyasî, ero yinhîrî tak pakes hara. Ero yimaw mak ekatîmcoko, pakache mak ha, kekn̂e tî yîwya so.
10Taa, on wara ketken̂e hara Xesusu npanatanmekrî komo yîwya, On wara kexe amna panatanmetopo mewren̂e komo, Erias pen mokyas hara amn̂e, kexe. Ahce kacho ero wa ketu? ketken̂e yîwya.
11On wara n̂eyukyakn̂e hara Xesus, Yaaro rma wa kexe. Eriasî rma wa mokyas amn̂e akir̂wamano riso. Ahnoro rma nakir̂wamesî noro.
12On wara tko wîîkes hara awya so, mokye rma tko Erias. Erias mîkro, kahra ro mak xatken̂e anarî komo. Noro pen n̂emetanmekyatken̂e. Ahce wa na emetanmetopo yîhtînoyataw yîwya so, ero wara rma n̂emetanmekyatken̂e okwe. Ero wa xa marha Tooto me Ewruxapu n̂emetanmekyaxe hara amn̂e, kekn̂e yîwya so.
13Ero yimaw takî tî Xesusu mtapotarî n̂encetken̂e yînpanatanmekrî komo sara wara xa tak. Xuaw Bacista pen poko wa nîîke ham, ketken̂e takî tî tîhnaw so. Ero wa tî ketken̂e îîpî yenîhcetaw.
Tîrohsom Nakir̂wamesî Xesus
14Taa, îîpî yenîhtoche yîwya so iito rma xatken̂e Xesus yaka mohxapu komo, mer̂pono pîn. Ero yimaw Xesus mîtkoso tak mokyakn̂e anarî, iitono. N̂eremekn̂e tak Xesus yamrinaka tosokmuru po.
15Apa, kekn̂e, tîrohsom moso okwe omumuru. Yîpînîn yaw cma re mas ha. Emapona roro nîrohyasî okwe. Wehto ywaka n̂epîrkesî roro, tuuna kwaka meero n̂epîrkesî.
16Anpanatanmekrî komo yaka thakwa re weekî. Pîra ham okwe, n̂ehn̂acow mak ha tko okwe akir̂wamacho poko, kekn̂e Xesus ya.
17Ero ke on wara kekn̂e Xesus, Opona enîhra rma mat ham okwe. Kaan yanwekn̂e komo mak amyamro ham okwe. Atî wicakî pahkînon ahyaw so wai? Atî wicakî pahkînon na ero wa awehtopo komo wînîmya? kekn̂e yîwya so. Taa, yîîm ya tak kekn̂e hara, Ek ha xiya amumuru, kekn̂e yîwya.
18Ekîche tak worokyam n̂eiyakn̂e Xesus, yumumuru ropotawno. Ero ke yîropotai tak n̂epatakekn̂e. Ero yimaw rma kir̂wan̂he tak rikomo xakn̂e hara. Ero wa xakn̂e.
19Taa, ero yinhîrî Xesus mîtkoso n̂he cetken̂e yînpanatanmekrî komo. On wara ketken̂e yîwya ro mak, anarî komo n̂entarî mera. Apa, ahce wa amna exirî ke amna n̂ehn̂a rikomo ropotawno yen̂epetopo poko? ketken̂e yîwya.
20On wara n̂eyukyakn̂e Xesus, Opona enîhra awexirî ke so mak mehn̂acow okwe. On wara wîîkes awya so, wahra cik nasî mostata yatho. Ero wicakî cik mak exitaw opona entopo awya so îîpî yen̂epen̂e me rma maxe yiixe awexitaw so. Ai, îîpî, mîîna etok ha, mîîkexe îîpî ya rma. Ero wa kache awya so îîpî tak awewecaxe so. Ahce na poko ehnara ro mak maxe ero wa opona een̂ataw awya so.
21Wara rma rikomo ropotaw n̂eexi worokyam noro yipu yen̂epera rma maxe yohno. Kaan yakro amtapowataw so mak, pahkî eseresmara awexitaw so marha, ero yimaw mak noro yipu komo men̂epexe, kekn̂e Xesus yîwya so. Ero wa kekn̂e.
Twaihkacho N̂ekatîmyasî Xa Hara Xesus, Tpakacho Marha N̂ekatîmyasî
22Taa, ero yinhîrî tak Karireia rowon pore rma cetken̂e Xesus komo. Ero yimaw on wara kekn̂e Xesus tînpanatanmekrî komo ya, On wara men wîîkes awya so, Tooto me Ewruxapu tak men n̂ekanîyaxe waihkapotome tak yiixatî pîn komo ya.
23Ero ke tak Noro pen waihkexe. Kaanî tko n̂enpakes hara amn̂e osorwaw ro enmapuche, kekn̂e yîwya so. Ero yipu yentache ahwora ro mak tak xatken̂e yînpanatanmekrî komo. Ero wa xatken̂e.
Tîmsom Pokono Komo Purantan Tîmtopo Pokono
24Taa, ero yinhîrî Xesus komo tak cetken̂e Kapanaun pona hara. Iito exitaw so iitono komo tî mokyatken̂e Petru yaka. Tîmsom pokono komo purantan yahsîn̂e tî mîkyam xatken̂e. On wara tî ketken̂e yîwya, Ai Petru, ahce wa nai apanatanmekn̂e kom ha? Tîmsom pokono komo purantan nîmya, tîmîhra katî nai? ketken̂e tî yîwya.
25Nîmyasî rma wa ha, kekn̂e tî Petru yîwya so. Amn̂e tak mîîmo yaka cekn̂e hara Petru. Iito tî xakn̂e Xesus mîîmo yaw. Yîmtapotara rma ka exitaw Petru, on wara tak Xesus kekn̂e yîwya, Ai Simaw, ahce wa natu kayaritomo komo, mîn hak pono komo, awya? Onok purantan xa nahsîyatu cepethîrî komo me awya? Tumururu purantanî rma katî nahsîyatu awya, tîyanan pîn komo puruntan katî? kekn̂e Xesus yîwya.
26Anarî komo ya mak n̂epemapetu, kekn̂e Petru yîwya. Yaaro mîîkesî, kekn̂e Xesus yîwya. Ero ke epeman̂e pîn me naxe yumumuru komo.
27Wara rma n̂examro yepemara kexitaw so kicicme men keen̂atu so okwe. Ero ke n̂ikitho kwaka etoko amoro. Iina tak ar̂makî akiwin. Yihcirî me anîmxapu yîmtayankakî. Karantaw tak meen̂asî exepeyu. Ero rma tak arko tîmsom pokono komo yaka. Oyepetho me tîmko, awepethîrî me marha, kekn̂e Xesus yîwya. Ero wa kekn̂e Xesus Petru ya.
Onoke Xa Kaan Maywen Komo Poturme Nai? Kachonho
18
1Taa, ero yinhîrî on wara tak ketken̂e Xesusu npanatanmekrî komo yîwya, Apa, onoke xa Kaan maywen komo poturme nai? ketken̂e.
2Ero ke rikomo tak nan̂ikyakn̂e Xesus. Noro tak n̂eremanmekyakn̂e tînpanatanmekrî komo cheka rma.
3On wara tak kekn̂e Xesus yîwya so, Kyopono me esehtînopîra tak ehcoko. Rikomo warai me cik tak esehtînocoko, moso yipu warai me makî. Ero wa esehtînopîra awexitaw so Kaan maywen mera ro mak maxe okwe.
4Anarî komo xawyakan mak ow ha, rikomo warai cik makî, kan̂e me awexitaw so Kaan maywen komo poturme tak maxe. Ero wa maxe.
5Ero ke rikomo xe ehcoko ooxe awexirî ke so. Ooxe awehtopo komo rma mîn rikomo xe awehtopo kom ha.
6On wara marha wîîkes awya so, opona n̂een̂axe anarî komo moso warai rikomo komo. Kicicitho ponarono tko na nai anarimaw okwe. Noro yipu yanme tak kicicme nai rikomo hara cewn̂e mak na. Ero wa exitaw n̂esemetanmekyasî ro mak okwe kicicme ciin̂enhîrî. Wara n̂he re nasî noro pen tuuna imo kwaka cetar̂metaw toh ke cexenawnoi.
7N̂etwîrîmexe rma re okwe roowo pono komo kicicme ciino rin̂e komo exirî ke yîchew so okwe. Naxe rma thakwa noro yipu komo yîchew so okwe. Wara rma n̂etwîrîmexe xa tak kicicme ciino rirî ke okwe.
8On wara marha kekn̂e Xesus yîwya so, Kicicme na matu awamorî komo yanme. Anarimaw na kicicitho poko ehso mîîcetu ahtarî komo po hara. Ero wa awexitaw so awamothîrî komo yîhkotocoko ar̂machome kr̂a. Ahtathîrî marha yîhkotocoko. Ero yipu yîhkotoche eeco me mak tamoke maxe, eecome tîhtake marha. Ero ke thakwa mesemetanmekyaxe, wara n̂he ha tko. Yîhkotora awexitaw so ececoka rma tamoke maxe, ececoka tîhtake marha. Wara rma mesemetanmekyaxe xa tak okwe wehto imo cheka awetar̂metaw so okwe. Eseikanî ro mîn wehto imo oco.
9Ero wa xa marha wîîkesî awewru komo poko hara, kicicitho poko na matu awewru komo yanme. Ero wa awexitaw so awewthîrî komo towcoko ar̂machome kr̂a. Mesemetanmekyaxe rma ha re eecome mak cewke awexitaw so wara n̂he ha tko. Mesemetanmekyaxe xa tak okwe wehto imo cheka awetar̂mache so ececoka cewkemu rma. Ero ke awîrîman̂enhîrî komo towcoko awewthîrî komo iina tohra ro mak awehtome so, kekn̂e marha Xesus amna ya. Ero wa kekn̂e.
10Ero yinhîrî rikomo komo poko nîmtapowakn̂e xa hara Xesus, iito exitaw so rma. On wara wîîkes awya so, kekn̂e hara, moso yipu cik rikomo komo yîwîrîyakara ro mak men ehcoko. Naxe ha men n̂examro yakronoman̂e ro komo ancu komo kah yaw. Iito Apapa yeepatarî n̂een̂axe roro.
Tacixapunhîrî Pokono Oper̂a Pokono
11Tacixapu komo yeposo mokyakn̂e Tooto me Ewruxapu, ahsîso marha.
12Ahce wa xa natu oper̂a yosom komo awya so. 100 na nai iyoku oper̂a. Tahca tko na anarî iyoku cewn̂e mak. Ero wa taciche ahce wa nai osom? 99 komo ka nînomyasî. Miya so tak cesî îh pona tacixapu yeposo.
13Enîche tak tawake ro mak tak nasî noro poko okre. Tawake rma re nasî 99 komo poko, tacihnî komo poko, wara n̂he ha tko. Tawake xa tak nasî tacixapunhîrî yenîrî ke.
14Ero wa xa marha nasî Aamo komo kah yawno moso yipu poko, rikomo poko ciki. Ehcamnopu xera ro mak wa nasî, kekn̂e. Ero wa kekn̂e Xesus tînpanatanmekrî komo ya.
Kakno Yakro Kesentacho Pokono, Kemetanmekn̂enhîrî Yakro Ha
15Taa, on wara kekn̂e hara Xesus yîwya so, On poko wîîkes hara awya so, anarimaw awemetanmekyatu so na awakno komo. Ero wa exiche tak etok ha yîhyaka. Ekatîmko tak yîwya kicicme ehtoponhîrî apoko. Taixa mak esentacoko ero poko, awemetanmekn̂enhîrî, amoro, ero wicakî mak. Kir̂wan̂he aweyukyataw tawake tak maxe etpoko hara.
16Awentara exitaw tko takronoi tak etoko yîhyaka xa hara. 1 mak arko awakrono, 2 anarimaw. N̂examro yakro tak etocoko yxihyaka esentaxi xa hara awemetanmetoponhîrî poko. Yaaro tak na n̂ence amtapotarî asakî awexirî ke so iito re ekatîmn̂e, osorwaw awexirî ke so anarimaw.
17Awentara exitaw rma Kaan xîkrî komo ya tak ekatîmko, iina re cesenmesom komo ya. Noro yipu komo yentara exitaw anarme tak encoko. Kaan ponarono pîn wara tak encoko, kayaritomo purantan yahsîn̂e wara rma.
18Yaaro tan wîîkes awya so, ahce na yahruyataw awya so tan roowo po ero xa marha Apapa nahruyas hara kah yaw. Ahce na yahrunketaw awya so tan roowo po, Apapa marha tak nahrunkes hara kah yaw.
19On wara marha wîîkes awya so, Kaan yakro amtapotacho komo poko tan kîmtapowas hara, Kaan yakro na mîmtapowatu amn̂e yiixe awehtopo komo poko. Asak mak na mîmtapowatu anarimaw, 2 mak ha na. Iito re awesehtînoyataw so rma tko Noro yakro amtapotacho komo poko, Noro tak awewecaxe so Apapa kah yawno.
20Asak mak na mesenmekyatu 2 mak ha na, 3 n̂he na anarimaw. Oyosotî ponarono me mak na mesenmekyatu. Ero wa awesenmekyataw so iito was achew so, kekn̂e marha. Ero wa kekn̂e Xesus tînpanatanmekrî komo ya.
Kemetanmetoponhîrî Komo Yîhcamnotopo Pokono
21Ero yinhîrî tak Petru mokyakn̂e Xesus yaka. On wara kekn̂e yîwya, Apa, ahce wa kyam wai oyakno poko oyemetanmekyataw roro yîwya? Emapona oyemetanmetoponho wîhcamnoya mak ha? 7 ro oyemetanmekyataw yîwya wîhcamnoya rma? kekn̂e Petru yîwya.
22On wara n̂eyukyakn̂e Xesus hara, 7 ro mak awemetanmetoponhîrî yîhcamnoko, kahra was awya. 7 x 70 me exitaw rma awemetanmetoponhîrî yîwya ero wicakno rma yîhcamnoko, wîîkesî xa matko awya.
23Ero ke on wara wîîkes awya so ero yipu poko rma, On wara naxe Kaan maywen komo anarimaw, tooto kayaritomon maywen wa xa marha naxe. Pahxa xakn̂e kayaritomo. Ero yimaw tak tmaywen n̂epethîkatho ponaro xakn̂e. Karita yaw tmewreso xakn̂e osotî komo. Ero ke tanton komo ya tak noro yipu komo nan̂ikpekn̂e cepethîrî yahsîtome tak.
24Ero yinhîrî tak noro yipu komo nan̂ikpekn̂e tanton komo ya. Ero yimaw tak anarî n̂ekyatken̂e yîhyaka epethîkan̂enhîrî xa tak. 10.000 tarentu xakn̂e epethîkacho okyo.
25Yupurantamra exirî ke thakwa epemacho exihra xakn̂e yîhyaw. Ero ke on wara kekn̂e kayaritomo porisia komo ya, Moso tak tîmcoko puranta pona cetapickaxmu yosom ro ya. Yihcinhîrî marha tîmcoko, yîmxîkîthîrî marha, emyawnonhîrî marha, ahnoro mak tîmcoko puranta pona. Ero wa tîmcoko epethîrî yahsîtome tak owya, kekn̂e yîwya so.
26Okwe, okwe, kekn̂e tak epethîkan̂enhîrî kayaritomo ya. Ahri kapu. Kepemetîkesî rma wa yamoro ka, kekn̂e. Tosokmuru po marha n̂eremekn̂e mamaka.
27Yîmtapotarî yentache kayaritomo ya yîpînîn yaw tak n̂ehtîkekn̂e. Ero ke tak wakrekn̂e. On wara kekn̂e yîwya, Taa, n̂expe mak. Ow men epemakî, kahra tak was awya, kekn̂e yîwya. Ero wa noro wakrekn̂e kayaritomo.
28On wara tko xakn̂e noro, kayaritomo nwakretho rma, akrono xakn̂e kayaritomo maywen xa marha. Pahxa n̂he noro ya 100 exepeyu cik nîmyakn̂e. Ero wicakî cma re ka mîmyasî owya, amn̂e awya wîmyas hara, kan̂enho mîk xakn̂e. Ero ke tak noro n̂epor̂akn̂e kayaritomo nwakretho. Enîche yîpîmtaw thakwa nahsîyakn̂e oko. Opurantantho tîmko hara men owya oroto ha, kekn̂e yîwya.
29Okwe, kekn̂e xa marha noro hara yîwya. N̂eremekn̂e xa marha tosokmuru po hara. Okwe okwe, ahri kapu. Wîmyasî rma awya opurantan exitaw amn̂e, kekn̂e yîwya.
30Pîra ha men. Oroto xa matko tîmko ha, kekn̂e yîwya. Ero yimaw rma porisia ya nahrupekn̂e okwe. Opurantantho tîmtîkache mak tak kahrunkapes hara, kekn̂e ahrupon̂e yîwya.
31N̂examro yakrono komo tko n̂een̂atken̂e ahrupotopo thakwa. Ahwora ro makî tî xatken̂e ero wa ehtopo yenîrî ke. Ero ke kayaritomo ya tak n̂ekatîmtîketken̂e noro pen yemetanmetoponho.
32Ero ke tmaywen tak nan̂ikpekn̂e xa hara kayaritomo, tînwakrethîrî ha. On wara tak kekn̂e yîwya, Kicicitho ro mak amoro ha kica. Mer̂pora ro mak xakn̂e okwe, Amn̂e wîmyas hara awya, kachonho awya. Okwe okwe, mîîkekn̂e tko owya. Ero ke n̂expe rma, owya tîmîhra rma esko, wîîkai tak awya.
33Ero ke awakrono pînîn yaw xa marha cexpore nai hara, apînîn yaw wîxakn̂e, ero wa xa marha, kekn̂e yîwya kayaritomo.
34Nîrwonakn̂e ro mak tak kayaritomo noro poko. Ero ke noro pen makîrha tak narpekn̂e emetanmekn̂e komo yaka tak ha. Iitono ro me tak nahrupekn̂e. Amn̂e mak kahrunkapes hara oyepematîkache mak tak awya, kekn̂e yîwya.
35Ero wa xa marha nas Apapa kah yawno apoko so hara awakno komo ya awemetanmetoponhîrî komo yîhcamnopîra awexitaw so. Tpoko kicicme awehtoponhîrî komo yîhcamnopîra xa marha nasî Noro hara okwe, kekn̂e. Ero wa kekn̂e Xesus tînpanatanmekrî komo ya.
Apici Komo Yai Etowra Ehcoko, Kesî Xesus

1Taa, ero wa panatanmekno riitîkache tak Xesus cekn̂e en̂exa Karireia poi. Xuteia raconho pona tak cekn̂e Xotaw yeco pona.
2Iito exitaw mer̂pono pîn komo mokyatken̂e xa hara Xesus yaka. Ahna so na cetaw Noro yakro cetken̂e. Okohme cehsom komo marha n̂ekyatken̂e yîhyaka. N̂examro nakir̂wamekn̂e Xesus.
3Ero yimaw Parisew komo marha mokyatken̂e Xesus yaka. Noro yukukmaxi mak mokyatken̂e kica, kicicme na nîmtapowa, kachome makî. On wara ketken̂e yîwya, Apa, ahce wa mîîke cihyem komo yetowtopo poko? On wara ketu anarî komo, On wara nai opici kica. Ero ke ketowya kyam yîhyai, ketu. Kpanatanmetopo yanwekn̂e pîn me tai awya ero wara ketowyataw?
4On wara n̂eyukyakn̂e Xesus, Kaan Karitan yenîhra ma matu tooto yakîhtotoponho Kaan ya. Yihcitoponhîrî yimaw tooto nakîhcekn̂e Kakîhton̂enhîrî kom ha. Kîîrî me nakîhcekn̂e, woosî me marha nakîhcekn̂e. Ero wa nakîhcekn̂e.
5Ero wa akîhtorî ke so tîîm komo nahsîpînkexe kîrkomo. Tînocwan komo marha nahsîpînkexe cipici komo yahsîtome tak. Cewn̂an me tak nasî yupun komo asaknonhîrî.
6Ero ke asak hakno me exihra tak naxe. Cewn̂an me tak naxe etahsîxapu kom ha. Ero ke Kaan nahsîmexpotho etahsîpînkara ro mak n̂ehcowpe tooto yanme hara, kekn̂e Xesus yîwya so hara.
7Ai ha, ketken̂e tak Xesus ya. Ahce kacho ketowtopo komo poko nîmtapowakn̂e Moises penî reha? On wara tî kekn̂e noro pen, Apici komo yai awetow xe awexitaw so awetowtopo komo ka mewrecoko karita. Ero yipu mewreche tîmcoko ahcinhîrî komo ya. Men̂epexe tak eroromero, kekn̂e tî, ketken̂e hara yîwya.
8On wara Xesus n̂eyukyakn̂e hara, Ero wara rma re kekn̂e Moises pen cihyem komo poko, Cetow xe cexitaw so anarî komo n̂etowcowpe rma, kekn̂e awya so. Ero wa kacho mewrekn̂e apantanmetopo komo me ceipuru wara exirî ke mak aropotarî komo, Ero warahra tko kekn̂e Kaan pahxa akîhtono r̂iyataw.
9On wara tko wîîkes Owî awya so, apici komo yai awetowyataw so anarî yahsîtome apici hara, kicicme men maxe. Apici yai rono me tak maxe okwe. Anarî poko roro exitaw tko apici komo, kicicme awehtopo komo pînî rma mîn anarî yahsîtopo awya so. On wara awexitaw so tko kicicme maxe, ciin̂o yai etowxapu yahsîyataw apici komo me. Ero wa awexitaw so apici komo yai rono me marha maxe kica, kekn̂e Xesus yîwya so. Ero wa kekn̂e yîwya so.
10Ero yinhîrî on wara ketken̂e Xesus npanatanmekrî komo yîwya, Ero wa exitaw kîîrî cipici poko, yipitara ro mak na cexpore nai okwe, ketken̂e yîwya.
11On wara xa Xesus n̂eyukyakn̂e hara, On wara wîîkes awya so ero poko, anarî komo n̂entarî mak tan wîîkes awya so, Kaan mak men̂ekesî on warai me cehsom komo.
12Yipitanî ro me naxe anarî komo. Ewnuku me thakwa n̂ewruyaxe. Anarî komo reha tooto komo tak n̂iir̂axe ero yipu me. Anarî komo reha ewnuku me naxe tanme ro so Kaan yanton me xa tak cehtome so. Ero wa naxe anarî komo reha. Ero yipu yentan̂e me awexitaw so entacoko, kekn̂e tak Xesus. Ero wa kekn̂e tînpanatanmekrî komo ya.
Rikomo Komo Poko Nîmtapowasî Xesus
13Taa, ero yimaw tak rikomo komo n̂ekyatken̂e iitono komo Xesus yaka. On wara ketken̂e yîwya, Apa, moxam cik amna xîkrî. Yîhtîpîrî komo cma re mahsîyasî. Kaan yakro amtapotachome poko so, ketken̂e Xesus ya. Anarî me tko ketken̂e yînpanatanmekrî komo yîwya so, rikomo yekn̂e komo ya. Ahce kacho rikomo komo mekyatu kica Xesus yaka? ketken̂e yîwya so.
14On wara tko kekn̂e Xesus yîwya so, Mohcowpe rma rikomo komo ohyaka. Porohkara ro mak ehcoko. Rikomo wara cesehtînosom komo mak naxe Kaan maywen me, kekn̂e yîwya so.
15Ero ke rikomo komo tîpîrî tak nahsîyakn̂e Xesus. Ero yinhîrî tak cekn̂e Xesus anana hara. Ero wa xakn̂e.
Cemyawnoyem Yehtoponho
16Taa, ero yinhîrî kar̂pamxan tak mokyakn̂e hara Xesus yaka. On wara kekn̂e yîwya, Apa, amna panatanmekn̂e xa Amoro ham kir̂wanî ro okre. Ero ke on wara wîîkes awya, kir̂wan poko oyexi xe wasî waipîn me tak oyehtome. Ahce poko wai ero wara oyehtome? kekn̂e Xesus ya.
17On wara Xesus n̂eyukyakn̂e hara, Ahce kacho kir̂wanî ro me Ow metahca? Cewn̂e mak nasî kir̂wanî ro, Kaan mak ha. Wara rma waipîn me ro mak tak awexi xe awexitaw apanatanmetopo komo ewetko, kekn̂e Xesus yîwya.
18Ai ha, kekn̂e mohxapu Xesus ya. Ahce wa kacho xa wewehca ha ke? kekn̂e hara noro Xesus ya. On wara kesî apanatanmetopo komo, kekn̂e Xesus yîwya, Waihkano cirihra ro mak ehcoko, apici yai rono me exihra ehcoko, aan̂o yai rono me marha exihra ehcoko wooxam komo, en̂epamra ro mak ehcoko, cemarontara ro mak ehcoko apoyino komo poko.
19Aamo komo ponaro ehcoko, anocwan komo ponaro marha, apoyino komo xe ehcoko etîxe rma maxe ero wa xa marha, kesî apanatanmetopo komo. Ero wa kacho ewetko ha, kekn̂e Xesus yîwya.
20Ero wa kacho mko yewetîn̂e rma ow ha, kekn̂e kar̂pamxan yîwya. Mehxa ro wewehcasî omrenai ro. Ahce poko wai hara awya? kekn̂e hara noro Xesus ya.
21Taa, kekn̂e tak Xesus yîwya, kir̂wanî ro me xa tak awexi xe awexitaw awemyawnonhîrî tak tîmtîkata puranta pona. Puranta yahsîche tak awya tîmko yupurantamnî komo ya hara. Ero wa esko mer̂pora tak ehtome awemyawno kah yaw, cepethîkem xa tak okre. Apurantanthîrî tîmîche amoko tak oyakro, kekn̂e Xesus yîwya.
22Ero yipu yentache tak nahwokekn̂e noro, kar̂pamxan. Ahwora tak cekn̂e hara mer̂pora ro mak exirî ke emyawno. Ero ke ahwora xakn̂e. Ero wa xakn̂e.
23Ero yinhîrî on wara kekn̂e Xesus tînpanatanmekrî komo ya, Yaaro tan wîîkes awya so, On wara naxe cemyawnoyem komo, n̂ehn̂exe ro mak kah yawno maywen me cehtopo komo poko.
24Ahce wa nai kameru kuusa yewtarî yaro tîto xe cexitaw awya? Tohra ro thakwa mak nas okwe, n̂ehn̂esî ro mak ha. Soroso xa tak n̂ehn̂exe mer̂pono pîn ke cemyawnoyem komo Kaan maywen me cehtopo komo poko, kekn̂e Xesus tînpanatanmekrî komo ya.
25Okwe, ketken̂e n̂examro ero yipu yentache. N̂eserepoketken̂e ro mak tak. On wara ketken̂e Xesus ya, Onoke thakwa re n̂etakir̂wame okwe? ketken̂e.
26On wara tko kekn̂e hara Xesus yîwya so, Akir̂wamano cirihra ro mak naxe tooto komo reha. N̂ehn̂exe makî thakwa ero poko. Kaanî reha ahce wa so na ciino n̂iir̂asî ehn̂an me ro mak, kekn̂e. Ero wa kekn̂e Xesus tînpanatanmekrî komo ya.
27Ero yinhîrî on wara Petru kekn̂e Xesus ya, Apa, amna reha nîpînînkekn̂e cemyawnonhîrî, tîyanan komo meero marha. Ahnoro mak amna nîpînînkekn̂e awenari roro tmohtome. Ero ke ahce tak amna nahsîya amn̂e ero yipu yîpînînkarî ke amna ya? kekn̂e yîwya.
28On wara kekn̂e Xesus yîwya, Yaaro tan wîîkes awya, amn̂e Kaan nakîhces hara kaapu, roowo, ahnoro mak. Ero yimaw kayaritomo yapon pona tak n̂eremesî, Tooto me Ewruxapu. Tîroromutwe xa tak n̂esenpesî ero yimaw. Amyamro marha tak meremexe hara anarî pona so kayaritomo yapon pona, 12 pona. Ixaw tribun komo yenîn̂e me maxe 12 tribu yenîn̂e me ha. Ero wa maxe amyamro.
29On wara marha naxe anarî komo, yîpînîn yaw cehtoponhîrî komo nîpînînkexe oyosotî ponaro xa cexirî ke so mak. Tîmînthîrî komo nahsîpînkexe, takno komo, cepeka komo, tîîm komo, tînocwan komo, cipici komo, tîmxîkrî komo, tmararînthîrî komo, ero warai komo nîpînînkexe. Ero yipu pînîn̂kan̂enho komo mer̂pora tak nahsîyaxe hara ero yipu xa marha. Cewn̂e mak yîpînînketaw 100 tak nahsîyaxe hara ero yipu xa marha. Waipînî ro me cehtopo komo marha nahsîyaxe.
30On wara tko naxe poturme ehxapunhîrî komo ero yimaw, mapitawno me tak naxe hara. Mapitawno me ehxapunhîrî komo tak naxe poturme hara. Ero wa tak naxe mer̂pono pîn komo ero yimaw, kekn̂e. Ero wa kekn̂e Xesus tînpanatanmekrî komo ya.
Kepethîrî Komo Pokono N̂ekatîmyasî Xesus

1Taa, ero yinhîrî tînpanatanmekrî komo panatanmekyakn̂e xa hara Xesus. On wara kekn̂e yîwya so, On wara marha nasî Kaan maywen me awehtopo komo, tînatkem wara nasî. Pahxa xakn̂e uupa ke tînatkem. Pahxaxaro ka cekn̂e cetapickaxmu komo yeposo, tînatîrî poko tantomaxmu kom ha.
2Ero ke noro yipu komo yakro tak n̂esencekn̂e epethîrî komo poko. Cewn̂e kaamo awetapickache so cewn̂e so wîmyas awya so tenar̂u awepethîrî kom ha, kekn̂e yîwya so. Taa, ero wa ham, ketken̂e cetapickaxmu komo. Ero ke cetken̂e tak etapickaxi.
3Amn̂e 9 to exitaw tînatkem cekn̂e xa hara ewto roron pona hara. Iito emyarîn komo n̂een̂akn̂e hara. Cececetoso mak xatken̂e ahce na pokohra ro mak.
4Ero ke n̂examro marha nantomekn̂e hara. On wara kekn̂e yîwya so, Etocoko omararîn pona etapickaxi. Amn̂e tak awepethîrî komo wîmyasî. Kir̂wan̂he kepemexe so, kekn̂e yîwya so. Ero ke n̂examro marha cetken̂e etapickaxi, kekn̂e Xesus amna ya.
5Amn̂e tînatkem cekn̂e xa hara cetapickaxmu komo yenso xa hara. Kamarakataw ka cekn̂e, 3 to cekn̂e xa hara. Ero yimaw so marha cetapickaxmu komo nantomekn̂e xa hara tînatîrî pokono me.
6Amn̂e kokon̂i xa tak 5 to kaamo exitaw cekn̂e xa hara roro pona. Iito tak n̂een̂akn̂e xa hara anarî komo emyarîn kom hara. On wara kekn̂e yîwya so, Ahce kacho tan matu emyarîra ro mak? Kaamo poko tan mehcow okwe, kekn̂e yîwya so.
7Amna yapickan̂e thakwa exihra n̂ex okwe, ketken̂e yîwya. Ai okwe, kekn̂e tînatkem. Taa, amyamro meero etocoko ha ke etapickaxi onatîrî poko, kekn̂e yîwya so. Ero ke cetken̂e tak n̂examro hara etapickaxi kokon̂i xa tak. Ero wa antomano n̂iir̂akn̂e tînatkem.
8Taa, kokmamyataw tak on wara kekn̂e tmaywen ya, Cetapickaxmu komo an̂ihta. Oona mokuche so epemano cirko. Yihcirî me ka epemakî kokon̂i xa onantomatho komo. Amn̂e pahxa n̂he onantomatho komo tak epemak hara. Okomn̂i xa tak yihcirî me onantomatho komo epemak hara. Ero wa men epemano cirko, kekn̂e tmaywen ya. Ero ke mokyatken̂e etapickaxapu komo cepethîrî komo yahsîso.
9Yihcirî me ka 5 to antomaxapunhîrî komo nahsîyatken̂e cepethîrî komo. Cewn̂e so tenar̂u nahsîyatken̂e.
10Amn̂e tak mokyatken̂e yihcirî me antomaxapunhîrî kom hara. Yaake na tahsîyatu exepeyu kîwyam reha, ketken̂e. Wara rma n̂examro meero nahsîyatken̂e cewn̂e so mak tenar̂u.
11Ero ke kicicme tak nîmtapowatken̂e tînatkem yakro.
12On wara ketken̂e yîwya, Kokon̂i xa mak moxam n̂etapickacow, 1 ora mak okyo. Amna reha n̂etapicka cekar̂kaxi ro. Kaamo thakwa amna n̂ipika oco. Ahce kacho n̂examro mepema hara amna yecenarî xa marha? ketken̂e yîwya.
13Ero ke ero wa kan̂e n̂eyukyakn̂e hara tînatkem. On wara kekn̂e anarî ya mak, Oyakno, kir̂wan̂he rma kepema. Awya so rma re wîîka hara, Kaamo poko awetapickache cewn̂e wîmyasî awya so tenar̂u, wîîka rma re awya so. Taa, ero wa ham, mîîka hara re owya.
14Ero ke etoko tak ha. Onî rma arko awepethîrî. Ero wicakî xa marha epema xe wasî kokon̂i onantomatho kom hara.
15Opurantan thakwa tan. Ero ke oyanme ro mak epemano wiir̂asî iike. Awewresawra so katî wai anarî komo wakren̂e me? kekn̂e hara tînatkem yîwya so.
16Ero ke ero wara xa marha maxe amyamro hara amn̂e, kekn̂e tînpanatanmekrî komo ya. Mapitawno me ehxapunhîrî komo tak naxe amn̂e poturme hara. Poturme ehxapunhîrî komo reha tak naxe mapitawno me hara. Mer̂pora ro mak naxe an̂ihxapu komo. Asak makî tko naxe men̂ekaxapu komo reha, kekn̂e. Ero wa kekn̂e Xesus tînpanatanmekrî komo ya ha.
Twaihtopo N̂ekatîmyasî Xa Hara Xesus, Tpakacho Marha N̂ekatîmyasî
17Taa, ero yinhîrî Xerusaren yesamarî yaw tak cekn̂e Xesus tînpanatanmekrî komo yakro. Esama yakumyaka tak naar̂akn̂e n̂examro 12 kom ha. Iito tak n̂examro weronomekn̂e. On wara kekn̂e yîwya so,
18Xerusaren pona men wa tîhcexe. Iito tak Tooto me Ewruxapu n̂ekanîyaxe. Moso men kicicitho me xa tîmtapotaxmu, kexe tîmsom pokono yenîn̂e komo ya, Xutew panatanmetopo mewren̂e komo ya marha. On wara tak kexe n̂examro hara, Twaihkaxmu me kr̂a nasî Moso, kexe Noro poko.
19Ero wa kache tak naar̂axe Xenciu komo yaka hara. Xenciu komo tak n̂etaporexe poko, nîhyokyaxe marha, namowexe marha tak tpanaxkem pona. Osorwaw ro enmapuche tak pakes hara, kekn̂e. Ero wa kekn̂e Xesus tînpanatanmekrî komo ya.
Kayaritomo Me Xa Cirko Omrerî Komo, Kesî Ciaku Yon
20Taa, ero yinhîrî Xesus yaka tak mokyakn̂e Sebetew mumuru komo yon. Tîmrerî komo n̂ekyakn̂e Xesus yaka. Xesus yamrinaka tak n̂eremekn̂e tosokmuru po. Yiixe cehtopo poko nîmtapowakn̂e Noro yakro.
21Ero ke on wara kekn̂e Xesus yîwya, Ahce xe wa mai? kekn̂e yîwya. On wara kekn̂e noro, Apa, kayaritomo me xa awesenpetaw amn̂e moxamu cma re omrerî komo miir̂asî kayaritomo me xa tak. Apanaka cma re meremanmekyasî, anarî kaari n̂ixa, anarî poowa n̂ixa hara, kekn̂e Xesus ya.
22Ai ha, kekn̂e Xesus yîwya. Camkî mak maxe ero yipu poko. Owokru ma re meer̂atu, Ow weer̂as amn̂e ero yipu xa marha? Cerewrem kwaka emicixapu wara was amn̂e. Ero yipu kwaka xa marha memihcatu amyamro hara? kekn̂e Xesus yîwya so. Nhnk, ketken̂e yîwya, Amna rma nasî ero yipu yînîmn̂e me, ketken̂e.
23Yaaro rma wa mîîkexe, kekn̂e Xesus yîwya so. Owokrutho poi rma re meer̂axe amn̂e. Oyerewîmtopo yeen̂e wara rma maxe amn̂e oko. Cerewrem kwaka emicixapu wara was amn̂e, ero yipu kwaka xa marha re memihcaxe amyamro hara. Wara rma opanaka ceremaxmu komo men̂ekan̂e pîn Owî. Apapa ha tko. Pahxa rma iina ceremaxmu nîhtînoyakn̂e Noro. Apon komo marha n̂iir̂akn̂e opanaka. Anarî kaari n̂ixa n̂iir̂akn̂e, anarî poowa n̂ixa n̂iir̂akn̂e hara, kekn̂e hara yîwya so. Ero wa kekn̂e Xesus yîwya so.
24Taa, ero yipu yentache anarî komo ya, 10-înhîrî ya, n̂examro tak nîrwonatken̂e Sebetew mumuru komo poko ha, 2 komo poko.
25Ero ke tînpanatanmekrî komo nan̂ikyakn̂e Xesus. On wara kekn̂e yîwya so, Xenciu kayaritomon komo meen̂axe ha re. On wara naxe n̂examro, tmaywen komo nîyoponkexe ro mak okwe. Maywen komo tak tînantomarî komo nantometîkexe hara.
26-27Ero warahra ro mak maxe amn̂e amyamro reha. Awakrono komo yopono me awexi xe awexitaw so n̂examro yanton me xa matko ehcoko. Poturme awexi xe awexitaw so anton me xa matko ehcoko.
28Ero warai me xa marha wa mokye Tooto me Ewruxapu. Antomano riso mokuhra n̂ehxe. Awanton me xa matko wa mokye. Etwaikaposo marha wa mokye mer̂pono pîn komo yepetho me ha, kekn̂e hara. Ero wa Xesus kekn̂e tînpanatanmekrî komo ya.
Ewuhnî N̂ewtanîresî Xesus
29Taa, ero yinhîrî Xer̂ko pona tak cekn̂e Xesus tînpanatanmekrî komo yakro. Amn̂e tak ero poi cetken̂e hara. Ero poi cetaw so mer̂pono pîn komo cetken̂e Xesus wenari.
30Iito xatken̂e ewuhnî komo esama yakumyaw. Asakî xatken̂e ewuhnî re kîrkomo. Ero yimaw tak Xesus torî n̂encetken̂e. Xesus Mîk ces ha oroto, kacho tî n̂encetken̂e. Ero ke on wara ketken̂e n̂examro Xesus ya, Ai Apa, Tapi yepamtho Amoro. Amna pînîn yaw n̂he thakwa esko, ketken̂e yîwya. Kar̂pe xa ketken̂e.
31Anarî me tko tî ketken̂e yîwya so Xesus wenari tîtosom komo. N̂eiyatken̂e okwe ewuhnî pen komo. Atîtmamcoko mak ha kica, ketken̂e tî yîwya so. Kar̂pe xa matko tî ketken̂e ewuhnî komo. Apa, Tapi yepamtho Amoro. Amna pînîn yaw n̂he thakwa esko, ketken̂e Xesus ya.
32Ero ke Xesus tak n̂ecececekn̂e. Ewuhnî komo tak nan̂ikyakn̂e. On wara kekn̂e yîwya so, Ahce wa awiri xe so wa mat ha owya? kekn̂e Xesus yîwya so.
33Apa, cewkem me cma re amna miir̂asî, ketken̂e Xesus ya.
34Ero ke yîpînîn yaw xakn̂e Xesus. Teme kekn̂e ewru komo poko. Tîtîk, n̂een̂atken̂e tak okre. Ero yinhîrî Xesus wenari tak cetken̂e. Ero wa xatken̂e.
Xerusaren Pona Xesus N̂epatakesî
21
1Ero yinhîrî tak Xesus komo cetken̂e xa hara Xerusaren yesamarî yaw. Becpaxe pona tak n̂epataketken̂e. Xerusaren pahnoke xakn̂e Becpaxe, Oripera Yîpîn yexenaw. Iito exitaw so Xesus tak n̂en̂epekn̂e tînpanatanmekrî komo asakî.
2On wara kekn̂e yîwya so, Mîn pona etocoko ewto pona. Iina awepatakache so rma buhu tak meen̂axe iito cimiso. Tîmxîkrî yakro rma nasî iito. Noro tak yîmhokacoko amn̂e. Xiya tak ehcoko ohyaka, kekn̂e yîwya so.
3On wara na ketu iitono komo awya so, Ahce kacho buhu maar̂at hara? ketu na. Ero wa ketaw awya so on wara eyuhcoko, Yiixe tî nai Kporin komo, kacoko mak yîwya so. Taa, arko rma, kexe tak awya so, kekn̂e Xesus yîwya so tîn̂en̂eperî komo ya.
4-5Ero wa Xesus kekn̂e Kaan Karitan yaw roro rma cehtome, kweronoman̂e penî mtapotachonho yaw roro ha. On wara kekn̂e noro pen pahxa, On wara kasko Siaw yemsîrî ya, Mîkro men akayaritomon. Yukurumîkîra mak mokyasî ahyaka. Buhu mkaw mak mokyasî, buhu xîkrî mkaw xa, kasko yîwya Siaw yemsîrî ya, kekn̂e pahxa rma. Ero wa kachonho yaw roro cexi xe xakn̂e Xesus.
6Ero ke yînpanatanmekrî komo tak cetken̂e Xesusu mtapotarî yaw roro.
7Buhu tak n̂ekyatken̂e, yîmxîkrî marha. Ekîche tpononthîrî komo ke rma tak buhu nîmkayamcetken̂e Xesus totohme yîmkaw. Ero yipu pona tak n̂eremekn̂e Xesus amuhtoxapu pona.
8Ero yimaw tak iitono komo pen cetken̂e Xesus wenari mer̂pono pîn. N̂examro marha n̂iir̂atken̂e tponon komo roowo pona esama yaka. Anarî komo nîhkocetken̂e wah yarî warai hara. Ero yipu marha tak n̂iir̂atken̂e esama yaka miya roro. Ero wa Xesus cekn̂e Xerusaren pona.
9Poturme cetken̂e anarî komo mer̂pono pîn komo. Wenari ro marha mokyatken̂e anarî kom hara mer̂pono pîn komo xa marha. On wara ketken̂e n̂examro Xesus poko, Osana, Tapi yepamtho Moso ha. Kir̂wanî ro Moso okre Kporin komo yanme mohxapu. Osana, kyopono ro xa Moso okre, ketken̂e Xesus poko. Kar̂pe xa ketken̂e.
10Ero yinhîrî Xerusaren pona tak n̂epatakekn̂e Xesus. N̂eserepoketken̂e tak ero pono komo ahnoro. Onoke Moso mokya hara? ketken̂e tak Xesus poko.
11Xesus wenari tîtosom komo tak n̂eyukyatken̂e hara, Xesus Moso, kweronoman̂e. Nasare pono Moso Karireia pono ha, ketken̂e iitono komo ya. Ero wa ketken̂e.
Kaan Mîn Yai En̂epeno N̂iir̂asî Xesus
12Ero yinhîrî tak Xesus cekn̂e Kaan mîn yaka. Iito tak twarawantaxmu komo n̂een̂akn̂e. N̂examro pen tak n̂en̂epekn̂e. Iito marha xatken̂e puranta yosom kom hara. N̂examro purantan yapon tak macakekn̂e kr̂a. Iito marha xatken̂e potkuku warai poko twarawantaxmu kom hara. N̂examro yapon marha Xesus macakekn̂e.
13On wara kekn̂e Xesus twarawantaxmu komo ya, On wara kacho mexe nasî tmewreso Kaan Karitan, Kaan yakro kîmtapotacho komo, kacho me nas on omîn amn̂e, kacho nasî tmewreso. Ero warahra reha miir̂at ham ke kica amyamro. Cen̂epan̂em yeken me mak miir̂atu kica. Ero ke etocoko kr̂a, kekn̂e Xesus yîwya so. Ero wa en̂epeno n̂iir̂akn̂e Xesus Kaan mîn yai.
14Taa, iito exitaw rma ka Kaan mîn yaw ewuhnî komo tak mokyatken̂e yîhyaka. Yîhrepun komo marha mokyatken̂e. N̂examro tak nakir̂wamekn̂e okre iito rma.
15-16Rikomo komo marha xatken̂e iito Kaan mîn roron po. N̂examro tak nahwowatken̂e Xesus poko. On wara ketken̂e, Kir̂wanî ro Mîkro Xesus. Tapi yepamtho xa Mîkro ham, ketken̂e. Kar̂pe xa ketken̂e. Iito marha xatken̂e Tîmsom pokono yenîn̂e komo, Xutew panatanmetopo mewren̂e komo marha. Centaporera ro makî tî n̂examro n̂encetken̂e rikomo komo mtapotarî. Kicicme marha tî xakn̂e yîwya so ewuhnî komo yewtanîrerî Xesus ya, yîhrepun komo yakir̂wamacho marha. Ero ke on wara ketken̂e Xesus ya, Entara ma mai ke rikomo komo mtapotarî apoko ha? ketken̂e yîwya. Wencesî rma, kekn̂e hara Xesus yîwya so. On wara wîîkesî awya so hara, Kaan Karitan yenîhra ma mat ke on wara kacho, Rikomo komo xa miir̂akn̂e kir̂wan̂he awehtopo yekatîmn̂e me? Moomo pokono komo meero ero wa miir̂akn̂e, kacho yenîhra ma mat ke? kekn̂e tak Xesus yîwya so.
17Ero wa kache n̂examro tak nînomyakn̂e Xesus. Xerusaren poi tak cekn̂e Betania pona hara iito cenmachome. Ero wa xakn̂e.
Piiku Yepu Naawayasî Xesus Yanme
18Taa, enmapuche tak Xerusaren pona cekn̂e xa hara Xesus pahxaxaro. Esama yaw tîcetaw rma nîromanakn̂e tak.
19Iito xakn̂e piiku yepu esama yakumyaw. Ero ke eperîrî yenso cekn̂e Xesus. Okwe, eperîrî exihra ro mak xakn̂e okwe. Yaarî mak xakn̂e okwe. Ero ke on wara kekn̂e Xesus piiku yepu ya, Epetan me kr̂a tak esko eroromero, kekn̂e. Ero yinhîrî yohno rma naawayakn̂e piiku yeputho okwe. Ero wa xakn̂e.
20Ero ke n̂eserepokekn̂e tak Xesus npanatanmekrî komo. On wara ketken̂e Xesus ya, Ahce wa piiku yeputho naawaipo yohno ro mak okyo? ketken̂e yîwya.
21On wara Xesus n̂eyukyakn̂e hara, Yaaro tan wîîkes awya so, ero wa ciin̂e me xa marha maxe amyamro hara Kaan pona enîn̂e me awexitaw so. Apohana, ero wa ciin̂e me na wai anarimaw mak, kan̂e pîn me mak awexitaw so ero wara rma piiku yepu miir̂axe amyamro hara Kaan pona enîn̂e me xa awexitaw so. On wara meero maxe, tan nasî îîpî, ero rma tak anana men̂epexe. Ai îîpî, mîîkexe, miya tak etoko. Tuuna imo kwaka epîrkata, mîîkexe. Ero wa ketaw awya so amtapotachonhîrî yaw roro tak tuuna imo kwaka n̂epîrkesî îîpî.
22Ero ke ero wara ehcoko roro Kaan yakro amtapowataw so. Ahce na yetahcataw yiixe awehtopo komo, Wahsîyasî tak ha wa amn̂e, kacoko tak. Ero wa ketaw awya so an̂etacithîrî komo tak mahsîyaxe okre, kekn̂e hara Xesus yîwya so.
Onoke Yanme Wa Ero Wa Miir̂a Ha Ke, Kexe Tîmsom Pokono Yenîn̂e Komo
23Taa, ero yinhîrî Xesus tak n̂ewomyakn̂e Kaan mîn yaka. Iito tak panatanmekno n̂iir̂akn̂e xa hara. Ero yimaw tak Xesus yaka mokyatken̂e tîmsom pokono yenîn̂e komo, Xutew poritomon komo marha. On wara ketken̂e n̂examro Xesus ya, Onoke yanme xa twarawantaxmu komo men̂epei Kaan mîn yai? Onoke yanme panatanmekno miir̂a tan? Onoke xa awantomekn̂e ero yipu poko ha ke? ketken̂e yîwya.
24On wara Xesus n̂eyukyakn̂e hara, On wara xa matko wîîkes awya so hara. Omtapotarî ika eyuhcoko. Ero yinhîrî tak amtapotarî komo weyukyas Ow hara. Ero yipu poko oyantoman̂enho Mîk Noro, wîîkesî tak awya so.
25Onoke yanme xa emicinono n̂iir̂akn̂e Xuaw pen awya so ha? Kah yawno yanme katî n̂iir̂akn̂e awya so? Tooto yanme makî katî n̂iir̂akn̂e awya so? Ero wa kacho ika eyuhcoko, kekn̂e yîwya so. Ero ke n̂examro tak n̂esencetken̂e ero poko. Ahce wa xa ceyukyat ha? ketken̂e. Kah yawno yanme xa emicinono n̂iirakn̂e Xuaw, ketaw kîwya so, Ahce kacho Noro yewetîra mîxatken̂e hara okwe? nîîke ha men kîwya so.
26Tooto yanme kyam mak emicinono n̂iir̂akn̂e, ketaw reha kîwya so noro yentan̂enho komo men nîrwonatu kpoko so hara. Mer̂pono pîn komo mîkyam kopi. Kweronoman̂e xa mîk xakn̂e Xuaw, kan̂e komo mîkyam ahnoro, ketken̂e. Ero wa n̂esencetken̂e n̂examro re.
27Ero ke on wara ketken̂e Xesus ya, Apohana, onoke yanme na emicinono n̂iir̂akn̂e Xuaw, yîhtînopîra nas amna, ketken̂e yîwya. Ai ha, kekn̂e Xesus yîwya so hara. Ero ke oyantoman̂enho yekatîmra was Ow hara awya so, Noro xa ero yipu poko oyantomekn̂e, kahra wasî, kekn̂e Xesus yîwya so. Ero wa kekn̂e.
Onoke Warai Xa Tîîm N̂ewehcakn̂e, Kesî Xesus
28Taa, on wara kekn̂e xa hara Xesus yîwya so, tîmsom pokono yenîn̂e komo ya marha, Pahxa tî xakn̂e tumumukem. Asakî xakn̂e yumumuru. Ero ke potuthîrî yaka cekn̂e. On wara kekn̂e yîwya, Okopuci, oroto cma re mîîcesî omararîn pona uupa yatî poko etapickaxi, kekn̂e yîwya.
29Apohana okwe, kekn̂e tîîm ya. Amn̂e tak n̂esehtînoyakn̂e hara. Kîwce rma ham, kekn̂e tak tîhnaw. Ero ke cekn̂e rma etapickaxi.
30Amn̂e yîîm cekn̂e mahtîkîthîrî yaka hara. Ero wa xa marha kekn̂e yîwya hara. Mararî pona cma re mîîcesî okopuci, uupa yatî poko etapickaxi, kekn̂e yîwya. Taa, kîwce ham, kekn̂e noro reha. Tohra rma tko xakn̂e hara okwe.
31Taa, ahce wa mîhtînoyatu amyamro? Onok warai xa tîîmî mtapotarî n̂ewehcakn̂e awya so? kekn̂e Xesus yîwya so. Nnn, potuthîrî mak ham, ketken̂e yîwya. Yaaro mîîkexe, kekn̂e Xesus yîwya so. Yaaro marha wîîkes Ow hara awya so, Kaan tak n̂ewehcaxe kayaritomo purantan yahsîn̂e komo yaake. Kîîrî pohkan̂enho komo marha tak Kaan n̂ewehcaxe, wooxam kom ha. Ero warai komo Kaan n̂ewehcaxe Noro maywen me tak cehtome so. Pîra reha maxe amyamro okwe. Mehn̂exe ro mak amyamro Kaan maywen me awehtopo komo poko.
32Pahxa rma Xuaw mokyakn̂e ahyaka so, Kir̂wan̂he awehtopo komo poko cma re apanatanmekyatken̂e so. Yîmtapotarî rma tko ewetîra mîxatken̂e okwe. Kayaritomo purantan yahsîn̂e komo reha n̂ewehcatken̂e. Kîîrî pohkan̂enho komo marha n̂ewehcatken̂e wooxam kom ha. Ero wa n̂examro yehtopo rma re meen̂atken̂e amyamro reha. Ero warahra tko mîxatken̂e okwe. Wewehca ham, kahra rma mîxatken̂e okwe, kekn̂e hara Xesus yîwya so. Ero wa kekn̂e.
Naatî Yenîn̂e Komo Yehtoponho N̂ekatîmyasî Xesus
33Ero yinhîrî tak on wara kekn̂e hara Xesus yîwya so, Omtapotarî men entacoko xa hara, kekn̂e. Anarî pokono warai wekatîmyas hara awya so. Pahxa xakn̂e mararî yosom. Ero ke tak tmararîn pona n̂iir̂akn̂e uupa yatî mer̂pono pîn. Ero yipu tak wacancekn̂e. Yîmîtwo marha nahcekn̂e eperîrî yewkukacho. Mîîmo marha n̂iir̂akn̂e iina naatî mîtkoso kawno. Ero wa ciriche iitono komo mak tak nantomekn̂e tînatîrî yenîrî poko. On wara mak kekn̂e osom enîn̂e komo ya, Eperîrî raconho tîmcoko owya amn̂e epetache roro, kekn̂e. Ero yinhîrî tak noro cekn̂e mooxeno pona. Ero wa xakn̂e mararî yosom.
34Amn̂e epetarî yimaw tanton komo tak n̂en̂epekn̂e tînatîrî yenîn̂e komo yaka. Eperîrî raconho wece cma re n̂en̂epekn̂e.
35Tîmîhra rma tko xatken̂e okwe. Naatî yosom n̂en̂epetho komo mak nahsîyatken̂e okwe. Anarî pen thakwa nîhyokyatken̂e oco. Anarî pen n̂etapetken̂e amoyi ke oko. Anarî pen n̂etapetken̂e toh ke oko. Ero wa thakwa n̂iir̂atken̂e naatî yenîn̂e komo. Ero wara naatî yosom yanton komo n̂emetanmekyatken̂e okwe.
36Amn̂e anarî komo xa hara n̂en̂epekn̂e osom naatî yenîn̂e komo yaka. Yaake n̂he tak n̂en̂epekn̂e. Ero wa xa marha tko n̂examro pen n̂iir̂atken̂e xa hara okwe. N̂emetanmekyatken̂e xa hara.
37Amn̂e tak tumumuru rma n̂en̂epekn̂e osom yîhyaka so. On wara kekn̂e, Moso xa tak wen̂epesî omumuru. Noro n̂he tak na n̂een̂atu cewetîsom me, kekn̂e cma ha re.
38Ero ke tumumuru tak n̂en̂epekn̂e. Noro yenîche n̂esencetken̂e tak naatî yenîn̂e komo. On wara ketken̂e, Yumumuru xa tak mîkro. Yîîm waipuche amn̂e noro tak nasî tîîm natîtho yahsîn̂e me. Ero ke cetapacerî kr̂a yînatîthîrî yahsîtome tak kîwya so, ketken̂e kica.
39Ero ke yumumuru tak nahsîyatken̂e. Mararî poi naar̂atken̂e. N̂etapetken̂e tak twaihso ro okwe. Ero wa waihketken̂e.
40Taa, osom mokuche tak ahce wa n̂iir̂a naatî yenîn̂e pen komo awya so? kekn̂e Xesus yîwya so.
41Nnn, ketken̂e tak Xesus ya, n̂etapesî ro kr̂a mak kicicme ro mak exirî ke so. Anarî komo tak nantomes hara tînatîrî yenîrî poko xa hara. Kir̂wan komo tak nantomesî eperîrî tîmn̂e komo tak, epetache roro tîmn̂e komo tak ha, ketken̂e Xesus ya. Ero wa ketken̂e.
42On wara kekn̂e hara Xesus yîwya so, Enîhra ma matu ke Kaan Karitan on wara kacho, Toopu xakn̂e mîîmo me ciisomu cma ha re. Kicicme tko n̂een̂atken̂e mîîmo ciin̂e komo mîîmo me cirihnî me. Ero yipu rma tko n̂ecir̂akn̂e mîîmo peyecepu me. Kporin komo rma ero wa n̂iir̂akn̂e. Ceserepokexe xa tak ero wa ciitopo poko, kacho yenîhra matu.
43Ero ke on wara wîîkes awya so, ero wara rma awowyaxe so tak amn̂e Kaan tmaywen mera tak awehtome so. Anarî ro komo tak tmaywen me nahsîyas hara amn̂e awekenhîrî komo yakan hara. Kir̂wan̂he tak Kaanî mtapotarî n̂ewehcaxe n̂examro reha. Naatî yeperîrî tîmn̂e me tak naxe. Ero warai pokono rma mîn, toopu, kacho.
44Awetaxikwotopo komo rma mîn toopu anarimaw. Pona awepîrketaw so metaxikwexe oko. Apona so epîrketaw reha awapikmexe so ro mak yupupunthîrî me cehso ro mak okwe. Ero wa awin̂e komo mîn, toopu, kekn̂e Xesus yîwya so.
45Ero yipu n̂ekatîmyakn̂e Xesus anarî pokono warai. Tpokono komo wara rma tî yîmtapotarî n̂encetken̂e Parisew komo, tîmsom pokono yenîn̂e komo marha.
46Ero ke Xesus yahsî xe takî tî xatken̂e ero yimaw rma. Nukurunanîyatken̂e makî tko Noro yentan̂e komo pona. Mer̂pono pîn komo mîkyam xatken̂e. Kweronoman̂e xa Mîkro Xesus, kan̂e komo mîkyam xatken̂e. Ero ke n̂examro pona nukurunanîyatken̂e. Ero wa xatken̂e Parisew komo.
Eseresmaxi Amohcoko Ha, Kachonho Kayaritomo Ya
22
1Ero yinhîrî anarî pokono wara xa hara n̂ekatîmyakn̂e Xesus iitono komo ya.
2On wara kekn̂e, On wara nasî kayaritomo me Kaan yehtopo, Pahxa kayaritomo xakn̂e on wara, erewusmano n̂iir̂akn̂e tumumuru pitacho yimawno.
3Erewsî ciitîkache tak on wara kekn̂e kayaritomo tanton komo ya, Weronomaxapu komo tak an̂ihtatko eseresmaxi mohtome so, kekn̂e yîwya so. Ero ke cetken̂e tak an̂ihso. Tmoku xera so xatken̂e okwe.
4Ero yinhîrî anarî komo n̂en̂epekn̂e xa hara kayaritomo, tanton komo xa hara. On wara kekn̂e tîn̂en̂eperî komo ya, On wara kacoko yîwya so, Ciiso tî nai kwokru komo, knahrî komo marha. Tookuthîrî tî paraxka paaka, kar̂pamxan marha tupurukyemînhîrî okre. Yupunthîrî tî kan̂porew kir̂wan̂he okre. Ero ke amohcoko takî ha tî eseresmaxi omumuru pitacho yimawno yahso, kacoko men yîwya so, kekn̂e kayaritomo tîn̂en̂eperî komo ya. Ero ke yîmtapotarî tak n̂ekatîmyatken̂e thakwa cma ha re yîwya so.
5Pîra rma okwe. Ewetîra ro makî xatken̂e. Anarî wece makî cetken̂e okwe. Anarî cekn̂e tmararîn pona. Anarî cekn̂e warawantax hara.
6Anarî komo tî kayaritomo yanton pen komo nahsîyatken̂e. N̂examro pen nîhyokyatken̂e. Anarî pen komo tî n̂etapetken̂e ro mak okwe. Ero wa thakwa n̂iir̂atken̂e kayaritomo yanton pen komo, tan̂ikn̂enhîrî pen komo.
7Ero yipu yentache kayaritomo tak nîrwonakn̂e. Sowtatu komo tak n̂en̂epekn̂e hara tanton pen komo yepanîn̂e. Ero ke tak n̂examro pen wapatho komo tak waihketken̂e. Ewtonthîrî komo marha nakn̂iyatken̂e. Ero wa ciino n̂iir̂atken̂e kayaritomo yanme rma.
8Taa, ero yinhîrî on wara kekn̂e xa hara kayaritomo tanton komo ya xa hara, Iime ciiso nasî omumuru pitacho. Kicicme tko n̂ehcow onan̂ikpotho komo. Tmohsom mera xatken̂e ham noro yipu komo.
9Ero ke miya so tak etocoko hara esama yaw so. Mîk hak mak an̂ihtatko eseresmachome so, kekn̂e.
10Ero ke esama yaw so tak cetken̂e kayaritomo yanton komo. Tîn̂enîthîrî komo n̂ekyatken̂e tak ahnoro. Kir̂wan komo n̂ekyatken̂e, kicicitho komo meero. Ero ke tawronohkatîkaxi tak xakn̂e kayaritomo mîn. Mer̂pora tak xatken̂e ceseresmaxmu komo.
11Ero yimaw tak kayaritomo cekn̂e ceseresmaxmu komo yenso. Iito n̂een̂akn̂e anarî, akro so mohxapu hara. Noro ponon xakn̂e anarme. Kipitacho yaka kmohtopo yawhra xakn̂e okwe.
12Ero ke on wara kekn̂e kayaritomo yîwya, Oyakno, ahce kacho ero yipu yaw mîmoko hara oona? Kipitacho yaka kmohtopo pîn mîn aponon kica, kekn̂e yîwya. Ero wa kacho yentache tak nîtîtmamyakn̂e mak ero yipu yaw mohxapu. Eikura thakwa xakn̂e.
13Ero yinhîrî on wara kekn̂e kayaritomo tanton komo ya, Moso apomicoko, yîhromicoko marha. Miya kr̂a tak ar̂macoko awarpanaka. Iitono komo tak nîwracexe okwe, nîyokrececenwaxe marha cerewîmrî ke so oko, kekn̂e kayaritomo tanton komo ya, kekn̂e Xesus. Ero warai n̂ekatîmyakn̂e Xesus yîwya so.
14On wara kekn̂e xa hara Xesus yîwya so, Mer̂pora ro makî cma re naxe Kaan nan̂ikîtho komo. Asak makî tko naxe okwe men̂ekaxapu komo reha, kekn̂e Xesus yîwya so. Ero wa kekn̂e Parisew komo ya, tîmsom pokono yenîn̂e komo ya marha.
Puranta Amna Nîmya Sesa Ya Ha? Kexe Xesus Ya
15Ero yinhîrî tak mîîmo yai n̂epataketken̂e hara Parisew komo. N̂esencetken̂e Xesus poko. On wara tî ketken̂e, Ahce wa Noro cewkukmetu kr̂a kicicme yîmtapotachome tak, kayaritomo ya ahsîpotome tak ha? ketken̂e.
16Ero ke tînpanatanmekrî komo takî tî n̂en̂epetken̂e Xesus yaka. Eroces ponarono komo yakro rma tî n̂en̂epetken̂e. Taa, on wara ketken̂e en̂epexapu komo yîwya, Apa, yaarono me tîmtapotaxmu Amoro. Yaarono me xa amna mîpanatanmekya Kaan yanme kehtopo poko. Tooto yanme mak amna panatanmekîra ro mak mai ham. Tooto pona yukurunanpîra marha mai ham.
17Ero ke on wara amna kes awya, ahce wa amna nai awya? Puranta amna nîmya Sesa ya? Tîmîhra katî amna nai yîwya? ketken̂e Xesus ya.
18Tukukmacho me rma tko tî Xesus nîhtînoyakn̂e yîmtapotarî komo. Ero ke on wara kekn̂e yîwya so, Kir̂wan wa cesenposom komo mak amyamro kica. Ahce kacho Ow mukukmetu kica?
19Exepeyu ka ehcoko ha ke on̂enîrî, kayaritomo ya tîmsom, kekn̂e yîwya so. Ero ke exepeyu tak n̂enpetken̂e yîwya.
20On wara kekn̂e Xesus yîwya so, Onoke kuknon on exepeyu pokono? Onoke yosot hara tan exepeyu poko mewrexapu hara, kekn̂e yîwya so.
21Sesa kuknon tî mîn ha. Noro yosotî marha mîn mewrexapu, ketken̂e Xesus ya. Ero ke on wara kekn̂e Xesus yîwya so, Sesa ya rma tîmcoko yin̂irpothîrî. Kaan n̂iritho marha tîmcoko yîwya hara, kekn̂e yîwya so.
22Ero ke n̂eserepoketken̂e ro mak tak n̂examro. Xesus yai tak cetken̂e hara. Ero wa xatken̂e Parisew npanatanmekrî komo.
Satusew Komo Makîrha N̂eyukyasî Xesus Kpakacho Komo Poko
23Taa, ero kaamo po rma tak Satusew komo mokyatken̂e hara Xesus yaka. On wara kan̂e komo mîkyam Satusew komo, Pakahra ro mak tasî kwaipuche, kan̂e komo mîkyam. N̂examro makîrha tak n̂esencetken̂e Xesus yakro. On wara ketken̂e yîwya,
24Apa, on wara kekn̂e Moises pen amna ya, Apoyinonhîrî komo na waihya anarimaw yîmxîkîra rma. Ero wa waipuche, yihcinhîrî rma nahsîpe aknonhîrî hara. Yihcinhîrî tak nîmxîkîcesî taknonhîrî pen xîkrî me rma, kekn̂e amna ya.
25Taa, pahxa xatken̂e amna poyino. 6 xatken̂e noro yakno, ero ke 7 xatken̂e kîîrî re. Amn̂e tak potuthîrî n̂ipiwakn̂e. Ero yinhîrî tak noro pen waihyakn̂e okwe yîmxîkîra rma. Ero ke yihcinhîrî tak nahsîyakn̂e aknonhîrî hara, ponanînhîrî rma.
26Amn̂e noro pen makîrha waihyakn̂e hara okwe yîmxîkîra rma. Ero ke ponanînhîrî xa hara nahsîyakn̂e yihcinhîrî. Ero wara roro xatken̂e okwe 7-nhîrî pona roro.
27Mah yaka so yihcinhîrî komo tak waihyakn̂e hara okwe.
28Taa, amn̂e waixapunhîrî komo pakache onoke pici me tak nai wooxam awya? Ahnoro rma noro nahsîyatken̂e cipici me so, 7 rma okyo, ketken̂e. Ero wa ketken̂e Satusew komo Xesus ya.
29On wara tko Xesus n̂eyukyakn̂e hara, Camkî mak maxe okwe Kaan Karitan yîhtînopîra awexirî ke so, kar̂pe xa Kaan yehtopo yîhtînopîra awexirî ke so marha.
30Anarî me mak reha naxe waixapunhîrî komo amn̂e tpakache so hara. Cipici komo yahsîra tak naxe ero yimaw. Wooxam komo marha naxe ciin̂o yahsîra. Ero wa naxe ancu komo, kah yawno komo. Ero wa xa marha naxe pakaxapu ero yimaw hara.
31On wara marha tko wîîkes awya so, waixapunhîrî komo pakacho pokono rma enîhra matu Kaan Karitan?
32On wara kekn̂e Kaan awya so, Ponaro Abraaw yehtopo Ow ha, ponaro Isake yehtopo marha, ponaro Xako yehtopo marha, Noro yipu Ow ha, kekn̂e awya so. Taa, ponaro waixa pen komo yehtopo pîn Mîk Kaan. Ponaro waipîn komo yehtopo makî reha Mîk ha ke, kekn̂e Xesus yîwya so. Ero wa kekn̂e Xesus Satusew komo ya reha.
33Ero wa kacho n̂encetken̂e tooto komo mer̂pono pîn komo. Ero ke tak n̂eserepoketken̂e ro mak yîmtapotarî poko. Ero wa xatken̂e.
Ahce Wa Kacho Xa Mîn Kpanatanmetopo Anarî Mko Yopono?
34Taa, nîtîtmamyatken̂e mak tak Satusew komo ero wa kacho yentarî ke. Ero wa Satusew komo yentarî ke Parisew komo ya, n̂examro makîrha tak mokyatken̂e xa hara Xesus yaka.
35Anarî xakn̂e n̂examro yakrono, Moises nmewretho pokono ro. Noro tak Xesusu mtapotarî yenta xe xakn̂e hara yukukmachome mak. Ahce wa kyam oyeyukya? kekn̂e makî tî. On wara kekn̂e noro Xesus ya,
36Apa, mer̂pora nas amna panatanmetopo mîn hak pokono. Ahce wa kacho xa mîn amna panatanmetopo xa tak anarî yopono? kekn̂e Xesus ya.
37-38On wara Xesus n̂eyukyakn̂e hara, On wara kacho xa mîn apanatanmetopo komo xa tak anarî yopono, Ponaro awehtopo komo xa Mîk Kporin komo. Ero ke Noro xe mak ehcoko. Yaaro xa yiixe ehcoko, tîpîn̂e xa encoko. Ponaro xa ehcoko marha, anarî ponarora, kacho xa mîn apanatanmetopo komo xa tak.
39Ponan nas hara ero yipu xa marha, On wara kacho hara, Amîtwono komo xe ehcoko etîxe rma maxe ero wa xa marha, kacho.
402 mak mîn ponaro awehtopo komo xa tak. Ero yipu yewetîn̂e me awexitaw so ahnoro apanatanmetopo komo yewetîn̂e me rma maxe. Aweronoman̂e komo mtapotachonho yewetîn̂e me meero maxe. Ero wa kekn̂e Xesus Parisew ya.
Onoke Yepamtho Me Xa Nai Kristu? Kesî Xesus Yîwya So
41Taa, iito rma ka exitaw so Parisew komo Xesus makîrha tak n̂esencekn̂e n̂examro yakro hara.
42On wara kekn̂e yîwya so, Onoke warai me xa Kristu mîhtînoyatu? Onok yepamtho me nai Noro awya so? kekn̂e yîwya so. Tapi yepamtho tî Mîk Kristu, ketken̂e yîwya.
43On wara Xesus n̂eyukyakn̂e, Taa, ahce wa exirî ke, Oporin, kekn̂e Tapi pen cepamthîrî poko rma? Kir̂wanî ro Yekatî yanme rma ero warai me n̂etahcakn̂e.
44On wara kacho mewrekn̂e Tapi pen, On wara tî kekn̂e Kporin komo Oporin ya, Opanaka ka eremacoko kaari n̂ixa. Aaxatî pîn komo ka war̂metîkesî. Anapikrî me kr̂a ka wiir̂asî. Ero ke oona ka eremakî ar̂matîkacho komo mîtwo, kekn̂e Kporin komo yîwya, kacho mewrekn̂e.
45Ero wa kacho mewrekn̂e Tapi pen Kristu poko. Ahce wa exirî ke, Oporin, kekn̂e yîwya cepamthîrî ya rma? kekn̂e yîwya so. Ero wa kekn̂e Xesus Parisew komo ya.
46Nîtîtmamyatken̂e thakwa mak tak entan̂e komo ahnoro. Xesus yeyuhtopo yîhtînopîra ro makî tî xatken̂e. Ero yinhîrî Xesus yakro esentara ro mak tak xatken̂e tooto komo. Nîkrîyatken̂e mak tak ahnoro. Ero wa tî xatken̂e.
Kicicme Xa Naxe Parisew Komo, Xutew Panatanmekn̂e Komo Marha, Kesî Xesus
23
1Ero yinhîrî tak Xesus nîmtapowakn̂e xa hara twenari mohxapu komo yakro. Mer̂pono pîn komo mîkyam xatken̂e. Tînpanatanmekrî komo yakro marha nîmtapowakn̂e. On wara kekn̂e,
2Pahxa ka xakn̂e Moises pen apanatanmekn̂e komo me. Oroto tak apanatanmetopo mewren̂e komo tak naxe hara yîhretawno me hara. Parisew komo marha naxe yîhretawno me hara.
3Ero ke yîmtapotarî komo rma ewetîcoko. N̂examro warahra ro maki tko ehcoko. Tîmtapotachonhîrî komo yewetîn̂e pînî rma mîkyam kica.
4Tawsîn̂em yaatopo poko awantoman̂e komo wara naxe. Tawsîn̂em ke tîmkawnoyem wara xa awir̂axe so okwe. Amotarî komo pona ero yipu ciin̂e wara naxe. On poko ehcoko, kexe. Pokohra rma tko naxe n̂examro hara kica. Tamoyaran ke meero awakronomara rma naxe ero yipu poko, cewn̂an ke cik meero okwe, kekn̂e Xesus yîwya so.
5On wara marha naxe n̂examro, ahce na poko cexitaw so tooto n̂enîrî me mak naxe ero poko kica. Tperî poko n̂imiyaxe Kaan Karitan yen ciki, tukukmaxmu yen ha. Taporî mîtî poko marha ero yipu n̂imiyaxe, porinî n̂he tak. Kaw marha n̂iir̂axe tponon komo makpoci. Ero wa so naxe tooto n̂enîrî me mak kica.
6Tpoyino komo yakro ceseresmetaw so poturme cehsom yapon pona mak cerema xe so naxe kica. Xutew yesenmetopo yaw cexitaw so marha enmekno rin̂e komo yapon pona cerema xe so naxe kica.
7Yakentaw cexitaw so kwarawantacho yaw iitono komo mtapotarî ponaro xa naxe, Ai, tan mai kpanatanmekn̂e okre, kacho ponaro. Habi, ketaw tooto komo yîwya so tpoxwe ro mak n̂encexe ero wa cetacitopo kica.
8Ero warahra ehcoko amyamro reha. Habi kacho poko esetacpora ro mak ehcoko. Cewn̂e mak nas apanatanmekn̂e ro komo, Kristu ha. Etakno re xa maxe amyamro.
9Apa, kacho poko etacira marha ehcoko roowo pono komo. Cewn̂e mak nas Aamo komo, kah yawno mak ha.
10Kpanatanmekn̂e, kacho poko marha esetacpora ehcoko. Cewn̂e mak nas apanatanmekn̂e komo, Kristu mak ha.
11On wara maxe amyamro amn̂e, ayopono me cehsom komo tak naxe amn̂e awanton komo me rma.
12Kyopono xa n̂e ro ow ha, kan̂e me awexitaw so, kyopono pîntho me rma tak awenpexe so hara Kaan amn̂e. Emamaw re me makî reha awecir̂ataw so anarî komo yopono me xa matko awenpexe so Kaan amn̂e. Ero wa Kaan awenpexe so, kekn̂e Xesus yîwya so mer̂pono pîn komo ya.
13On wara marha kekn̂e Xesus, Xutew panatanmetopo mewren̂e komo, Parisew komo marha, awakro so kîmtapowasî, Metwîrîmexe ro mak amn̂e okwe. Kir̂wan wara cesenposom amyamro tohnaw ro mak kica. Kaan maywen me cexi xatî komo porohkan̂e mak amyamro okwe. Kaan maywen me exihra rma maxe amyamro. Anarî komo porohkan̂e me marha maxe Kaan maywen me exporono komo rma.
14Awakro so kîmtapowasî rma Xutew panatanmetopo mewren̂e komo, Parisew komo marha, Metwîrîmexe ro mak amn̂e okwe. Kir̂wan wara cesenposom amyamro tohnaw ro mak kica. Iin̂o waihxapu mînkan̂e komo amyamro ecin̂onkaxapu mînkan̂e rma okwe. Yîmînkache so tak mîmtapowaxe pahkî Kaan yakro kir̂wan wa awesenpotome so mak kica. Ero wa awexirî ke so Kaan nîrwonasî ro mak tak amn̂e apoko so.
15Awakro so kîmtapowasî rma Xutew panatanmetopo mewren̂e komo, Parisew komo marha. Metwîrîmexe ro mak amn̂e okwe, wîîkesî xa hara awya so. Kir̂wan wara cesenposom amyamro tohnaw ro mak kica. Mooxe ro mak mîîcexe anarimaw so awewetîn̂e komo me ciino riso. Roowo pore mîîcexe, anarimaw tuuna kwaw mîîcexe hara cewn̂an wece rma. Awewetîn̂e me xa exitaw tak noro pen miir̂axe wehto imo ywaka tîtosom me hara okwe. Ayopono komo me xa matko tak nasî iina tîtosom me xa tak okwe.
16Metwîrîmexe ro mak amn̂e okwe. Aano rin̂e rma re amyamro. Ewuhnî wa makî tko maxe okwe. On wara mîîkexe okwe anpanatanmekrî komo ya, Kaan mîn yetahcataw amtapotarî komo yewetîtopo me, kicicme exihra rma maxe amtapotachonhîrî yaw roro exihra awexitaw so. Ooru yetahcataw reha awya so Kaan mîn yawno, amtapotachonhirî yaw roro rma men cexpore nasî, mîîkexe.
17Akpîra cesehtînosom ro mak amyamro ham okwe, ewuhnîtho warai ro mak ha. Tîpîn̂emu rma re mîn ooru Kaan mîn yawno me exirî ke mak. Kaan mîn xa matko nasî tîpîn̂e xa tak.
18On wara marha mîîkexe amyamro okwe, Anarimaw Kaan ya tîmsom yakn̂itopo na metahcatu amtapotarî komo yewetîtopo me hara. Ero pîntho makî tko mîn tîmsom yakn̂itopo. Ero ke kicicme exihra rma maxe amtapotachonhîrî yaw roro exihra awexitaw so, mîîkexe. Tîmsom yakn̂itopo pono yetahcataw reha awya so, Kaan ya tîmsom, ero yipu yetacitopo yanme tak amtapotachonhîrî yaw roro cexpore men nasî, mîîkexe kica.
19Akpîra cesehtînosom ro mak amyamro okwe, ewuhnîtho warai ro mak ha. Tîpîn̂emu rma re mîn Kaan ya tîmsom. Tîpîn̂em xa mîn ero yipu yakn̂itopo reha Kaan ya tîmsom yakn̂itopo me cexirî ke. Ero ke tîpîn̂em me xa marha nasî ero pono Kaan ya tîmsom yakn̂itopo po exirî ke mak.
20Ero ke yaaro tan wîîkes awya so, Kaan ya tîmsom yakn̂itopo yetahcataw awya so, ero pono mko yetacin̂e me marha maxe amtapotarî komo yewetîtopo ha.
21Ero wa xa marha nasî Kaan mîn yetacitopo hara awya so. Yaaro tan wîîkes awya so. Kaan mîn yetahcataw awya so, Kaan mîn yawno yetacin̂e me xa marha maxe amtapotarî yewetîtopo me hara.
22Anarimaw kaapu na metahcat hara amtapotarî komo yewetîtopo me. Ero wa kan̂e me awexitaw so Kaan yapon yetacin̂e me rma maxe, ero po ceremaxmu yetacin̂e me marha. Ero wa maxe mîn hak yetacin̂e me awexitaw so amtapotarî komo yewetîtopo me, kekn̂e Xesus yîwya so.
23Metwîrîmexe ro mak amn̂e okwe Xutew panatanmetopo mewren̂e komo, Parisew komo marha, wîîkesî xa hara awya so. Kir̂wan wara cesenposom amyamro tohnaw ro mak kica. Awotî komo yain raconho rma re mîmyaxe Kaan ya, anahrî komo poxuretopo raconho marha. Ero yipu tîmpore rma nasî. Anarî xa tko nas hara kpanatanmetopo hara ponaro awehtopo komo me cehsom xa takî. On wara kesî ero hara, Takîhso ehcoko miyan komo poko rma, ahwokaxapu komo pînîn yaw ehcoko, Kaan pona encoko, kesî marha. Ero ke ero wa kacho xa marha cewetpore nasî.
24Aano rin̂e rma re amyamro ewuhnî me cehsom ha tko okwe. Werewereci town̂e wa maxe awokru komo kwawnonho. Kameru town̂e pîn wara rma tko maxe. Ermomn̂e wara rma maxe okyo. Ero yipu amyamro okwe.
25Ero wara rma wîîkesî xa hara awya so Xutew panatanmetopo mewren̂e komo, Parisew komo marha. Metwîrîmexe ro mak amn̂e okwe. Kir̂wan wa mak cesenposom komo amyamro tohnaw ro mak kica. Paayu korokan̂e wara rma re maxe, parakwe korokan̂e wara marha. Yîmkari korokan̂e wara mak maxe okwe. Poore mak metakir̂wamexe. Aropotaw so rma tko yupurantamnî komo yemyawnonkacho ponaro xa tak maxe kica, awesewakomacho komo ponaro marha kica. Ero wa maxe aropotaw so kica.
26Ewuhnî warai ro mak amyamro ham kica Parisew komo. Yai xa ka korokacoko ha ke paayu, parakwe kom ha. Ero wa ackorokacoko kir̂wan̂he tak ehtome yîmkarî meero. Ero wa xa ehcoko ha ke.
27Metwîrîmexe ro mak amn̂e okwe, wîîkesî xa hara awya so. Xutew panatanmetopo mewren̂e komo, Parisew komo marha, awya so wîîkesî. Kir̂wan wara cesenposom amyamro tohnaw ro mak kica. Waixa pen yahrutopo wara rma maxe. On wara n̂examro pen yananînho n̂iir̂axe ahrutoponhîrî komo, nîmînmexe, numuturexe marha okre. Ero ke kir̂wan̂he n̂esenpesî yîmkari mak. Kicicme ro mak tko nasî kica atumnaw. Tooto yocho nas atumnaw, anarmerpan marha nas iito kicicitho mko. Ero wara xa marha maxe amyamro hara okwe.
28Kir̂wan wara rma re mesenpexe poore mak ha tko kica, tooto ya mak ha. Aropotarî komo nasî copoyem wara tohnaw ro mak awesenpotopo ke, kanwekn̂e me awehtopo komo ke marha kica.
29Ero wara rma wîîkesî xa hara awya so, Xutew panatanmetopo mewren̂e komo, Parisew komo marha, metwîrîmexe ro mak okwe, mîîkesî. Kir̂wan wara rma re mesenpexe tohnaw ro mak kica. Aweronoman̂enhîrî pen komo yocho yahrutopo miir̂axe kir̂wanî mko. Kir̂wan pen komo yocho yahrutopo mîporokucexe marha.
30On wara mîîkexe, Pahxa kporin pen komo tî waihketken̂e tweronoman̂e pen komo okwe. Ero yimaw kexitaw so kîwyam ketaw ha re n̂examro pen waihkan̂enho komo yakronomara cehcerî ha re kîwyam reha, mîîkexe.
31Wara rma n̂examro pen wapatho yepamtho me rma mesekatîmyaxe, Kporin pen komo, karî ke rma awya so.
32Ero ke aporin pen komo yehtoponho yaw roro rma tak ehtîkacoko.
33Okoyi warai ro mak amyamro. Okoyi yepamtho mak amyamro. Wehto imo ywaka tîtosom mak amyamro porohkan me ro thakwa mak okwe.
34Ero ke ahyaka so tak wen̂epesî xa hara amn̂e aweronoman̂e komo, takîhsom komo marha, apanatanmekn̂e komo marha. Ero yipu komo wen̂epesî ahyaka so amn̂e. N̂examro tak metapexe hara okwe anarî pen komo. Mamowexe marha anarî pen kom hara. Anarî pen komo mîhyokyaxe awesenmetopo komo yaw rma okwe. Miya so mîîcexe mîn hak ewto mko pona noro yipu komo yemetanmeso okwe.
35Ero wa maxe amn̂e apona so tak ecitome pahxan pen komo waihkachonho ahnoro rma, roowo poko hakno pen komo. Mehxa ro kir̂wan pen komo waihketken̂e yiixatî pîn komo okwe. Abew pen ka waihketken̂e, kir̂wan pen. Kokon̂oro n̂he tak Sakarias pen tak mîwaiketken̂e amyamro hara, Barakias mumutho pen ha. Kaan mîn mîtwo rma mîwaiketken̂e, tîmsom yakn̂itopo mîtwo marha, iyotaw mak. Ahnoro noro yipu komo waihkachonho tak n̂ecir̂as apona so amn̂e.
36Yaaro men tan wîîkes awya so n̂examro pen n̂epanîyasî Kaan amn̂e awemetanmetopo komo ke, awepamthîrî komo yemetanmetopo ke marha, kekn̂e Xesus yîwya so. Ero wa kekn̂e Xutew panatanmetopo mewren̂e komo ya, Parisew komo ya marha.
Xesus Nîwracesî Xerusaren Pono Komo Pînîn Yaw
37Ero yinhîrî on wara kekn̂e hara Xesus iitono komo ya hara, Ai Xerusaren pono komo, Xerusaren pono komo, awya so tan wîîkesî. Aweronoman̂e komo waparî amyamro ham okwe. Ahyaka so Kaan n̂en̂epetho komo metapexe mak okwe toh ke. Emapona roro awenmekî xe so cma re wîxakn̂e ohyaka akurunpetome so. Kapikara yon nan̂ikyasî tîmxîkrî taporî mamaka, ero wara roro cma re awenmekî xe so wîxakn̂e ohyaka. Ohyaka tko amoku xera ro mak mîxatken̂e okwe.
38Ero ke yarîhra ro mak tak nasî amînthîrî komo amn̂e okwe.
39On wara wîîkes awya so, ahyai so tak kîwcesî. Owtoche oyenîra ro mak tak maxe pahkî okwe. Amn̂e mak Ow meen̂axe hara. Ero yimaw, oyen̂ataw xa hara on wara tak mîîkexe opoko, Kir̂wanî ro Mîkro Xesus, Kporin komo yanme tmohsom ha, mîîkexe opoko ero yimaw. Ero wa mak wîîkes awya so, kekn̂e Xesus yîwya so Xerusaren pono komo ya. Ero wa kekn̂e.
Kaan Mîn Yixkacho N̂ekatîmyasî Xesus
24
1Taa, ero yinhîri tak Xesus cekn̂e hara Kaan mîn yai. Ero yimaw rma yîhyaka cetken̂e yînpanatanmekrî komo. On wara ketken̂e yîwya, Kir̂wan tan Apa okre Kaan mîn, yîmîtwono marha mîîmo mko. Enko xe ka Apa, ketken̂e yîwya.
2On wara tak Xesus n̂eyukyakn̂e hara, Onî mko meen̂atu ahnoro? Yaaro men tan wîîkes awya so, amn̂e onî mko n̂ixketîkexe waapa exihra ro mak cehso ro. Toh pen meero etîmtora ro mak nasî etîmkawnonhîrî ar̂matîkarî ke yîwya so. Ero wa men nas amn̂e okwe, kekn̂e yîwya so.
Ahwokano Ritopo Yîhcitopo N̂ekatîmyasî Xesus
3Ero yinhîrî tak Xesus cekn̂e Oripera Yîpîn pona. Iina tak n̂eremekn̂e. Iito exitaw tak yîhyaka cetken̂e yînpanatanmekrî komo. Anarî komo yai ro mak n̂esencetken̂e Noro yakro. Apa, ketken̂e yîwya, ahcemaw xa Kaan mîn pen n̂ixket ha? Ahce warai tak Kaan n̂enpe amn̂e amna ya amohtopo kuknon ha? Ahce warai tak Noro n̂enpe on wara rma amna yehtopo yenatîtopo kuknon me marha? ketken̂e yîwya.
4On wara Xesus n̂eyukyakn̂e, Awewkukman̂e komo mokyaxe amn̂e. Esewkukmapora ehcoko noro yipu komo ya.
5Mer̂pono pîn komo men mokyaxe amn̂e, oowara cesetacisom komo. Kristu ow ha, kan̂e komo mîkyam kica. Mer̂pono pîn komo n̂ewkukmexe ero wa karî ke kica.
6On wara kacho tak mencexe amn̂e, N̂etwexe okwe meyeno komo, cetwo xe takî tî natu anarî kom hara kopi, kacho mencexe. Ero yipu poko eserepokatîkara ehcoko. Ero wara rma ka naxe mîn hak pono komo. Eromanhîrî yimawno pînî rma tko ka mîn ero yipu mencexe.
7Ero wara rma ka naxe mîn hak pono komo, kayaritomo komo marha, etpoko cetar̂maxmu me rma n̂ehtîkexe. Taa, on wara marha naxe anarî kom hara miyan komo rma, rooma me n̂ehtîkexe okwe, eper̂a yaw so marha n̂ehtîkexe. Roowo marha n̂esewsîyasî mînto mînto wara okwe. Ero wa ka nasî.
8Awahwokacho komo yihcitopo makî tko mîn ero yipu mko. Pahnoke exitaw wooxam yewrutopo n̂ihciyasî erewîmtopo, ero wa awehtopo komo rma ka mîn.
9Ero yimaw marha aaxatî pîn komo awemetanmekyaxe so okwe. Awaikexe so marha. Aaxera so tak n̂ehtîkexe okwe mîk hak rowon pono komo. Oyosotî ponaro awexirî ke so mak aaxera so naxe.
10Ooxatîmnokexe tak anarî komo mer̂pono pîn okwe. Etîxatînhîrî komo marha tak tpoyino komo n̂en̂ekapexe porisia komo ya. N̂etîxatîmnokexe marha tak okwe.
11Tohnawno yekatîmn̂e komo tak naxe mer̂pono pîn Kaanî mtapotarî yekatîmn̂e tî re. N̂examro tak n̂ewkukmexe mer̂pono pîn kom okwe.
12Cetanwesom komo tak n̂epamtîkexe okwe. Noro yipu komo yenîrî ke ooxati pîn wara tak n̂ehtîkexe mer̂pono pîn komo okwe.
13Ooxatî me roro rma tko naxe anarî kom hara ooxatîmnokara ro mak. Noro yipu komo reha nukurunpesî Apapa.
14Taa, roowo poko hakno komo chere ro ka cexe oyakrono komo, Tmaywen me kiri xe so xa nai Kaan okre, kacho yekatîmso. Mîk hak rowon pono komo ya n̂ekatîmyaxe miyan komo ya, roowo poko hakno komo ya rma. Ero wa ekatîmtîkache tak eromanhîrî yenmacho me tak nasî.
Emetanmekno Ritopo Me Xa Tak Nas Amn̂e
15-16Ero yimaw weronomano rin̂enho pen n̂ekatîmîtho tak meen̂axe, Tan̂iew pen n̂ekatîmîtho. Tmewreso rma nasî yîmtapotarî Kaan karitan yaw, Ero ke takîhso men encoko. On wara kacho mîn mewrexapu, Amn̂e tak kicicitho ro mak meen̂axe Kaan mîn yaw rma kica, awîrîman̂e komo ro mak mîk noro, kekn̂e Tan̂iew pen, Ero ke on wara wîîkesî Xuteia pono komo ya, noro yipu yenîche tak awya so amn̂e emahcicoko ro mak tak îh pona so.
17Mîîmo meretwo na matu ero yimaw. Ero wa awexitaw so amîn yaka ewomra ro mak tak ehcoko awemyawno komo ka. N̂expe ro mak.
18Mararî po awexitaw so marha amîn yaka tohra mak ehcoko aponon komo ka. N̂expe ro mak.
19Ero yimaw tarkem pen komo n̂esemetanmekyaxe ro mak okwe. Ero wa xa marha naxe cenarkem komo pen hara okwe.
20Ero yimawno poko amtapotacoko Kaan yakro awemacitopo komo poko. On wara kacoko yîwya, Apa kah yawno, amna waparî ekmexpora cma re masî cwotu yimaw, amna yepokaretopo po marha, kacoko yîwya.
21Ero yimaw tooto komo yesemetanmetopo me xa tak nas okwe. Ero yipu esemetanmetopo exihra ro mak xakn̂e mehxa ro, roowo yakîhtotoponho n̂ixa ro. Amn̂e xa hara ero yipu xa marha exihra tak nas hara emetanmekno ritopo.
22Pahkîno mera n̂he tko Kaan nukuknomekn̂e ero yipu. Pahkîno me rma yukuknometaw ketaw ha re waihtîkexe re tooto pen ahnoro okwe. Tînmen̂ekathîrî komo pînîn yaw tko tî nai Kaan. Ero ke pahkîno mera n̂he tak nukuknomekn̂e, kekn̂e Xesus. Ero wa kekn̂e tînpanatanmekrî komo ya.
Tmohtopo Xa Hara N̂ekatîmyasî Xesus
23On wara marha kekn̂e Xesus tînpanatanmekrî komo ya, Ero yimaw on wara kexe anarî komo awya so, Moso ha Kristu, kexe. Mîkro xa Kristu, kexe anarimaw hara. Ero wa kan̂e komo mtapotarî ponarora ro mak men ehcoko.
24Kristu ow ha, kexe rma re anarî komo ero yimaw. Weronomano rin̂e ow ha, kexe marha anarî kom hara. Tohnaw mak ero wa kexe kica. Cirihnî mko rma re n̂iir̂axe awero ro so, cirihnî ro xa. Aweserepokacho komo xa n̂enpexe. Ero yipu mko n̂enpexe ewkukmano ritohme. Kaanî nmen̂ekatho komo yewkukma xe meero naxe okwe. Ewetîn̂e pîn me tko naxe noro yipu komo.
25Taa, kweronomacow so tak ha. Ero wa men nas amn̂e, wîîka awya so. Ero ke ero yipu ponaro men ehcoko.
26Kristu poko kexe anarî komo xa hara amn̂e, Mînto xa nai Kristu, meye nasî pohnîntaw makî, kexe. Ero wa ketaw awya so enso tohra ro mak ehcoko. Mînto nasî Kristu mîîmo yamtakpon yaw atumnawno yaw mak, ketaw awya so, ewetîra marha ehcoko.
27On wara xa mokyasî Noro, Tooto me Ewruxapu, pepe kacho wa mak mokyasî. Mooxe ro mak n̂esenpesî pepe kacho. Resce n̂ixa ro kesî anarimaw miya roro oesce yaka roro hara. Ero wa xa marha n̂esenpesî Noro hara tmokyataw hara oona.
28Okoputho exitaw ahto ha na, iina rma n̂esenmekyaxe kwacinama komo, kurum komo marha, kekn̂e Xesus. Ero wa kekn̂e.
29On wara marha kekn̂e Xesus, Taa, roowo pono komo yesemetanmetopo komo yenatîche tak, on wara nasî kaamo, n̂ewxîrîyasî tak okwe. Nuun̂i marha kweipora nasî. Xir̂ko pen marha tak n̂etowyasî. Anarî me ro mak tak n̂ehtîkesî kaapu ero yimaw.
30Ero yimaw tak n̂esenpesî Tooto me Ewruxapu kuknon kah yaw. Noro mokrî n̂een̂axe ahnoro tribu komo, roowo poko hakno komo. Kaapu smun chere mokyasî. Karitî me mokyasî, kir̂wanî ro me marha. Noro yeen̂ataw tak nîwracexe thakwa ahnoro roowo pono komo.
31Tancun komo tak Noro n̂en̂epesî tînmen̂ekathîrî komo ka. Ero yimaw tuu kacho n̂esencesî. Noro nmen̂ekatho komo n̂enmkyaxe ahnoro mak. Mehxa mehxa wara n̂ekyaxe tanhamyan komo rma, kekn̂e. Ero wa kekn̂e Xesus tînpanatanmekrî komo ya.
Piiku Yepu Pokono Wa N̂ekatîmyasî Xesus
32On wara marha kekn̂e Xesus yîwya so, Taa, anarî pokono warai tak wekatîmyas awya so apanatanmetopo komo rma. Piiku yepu pokono tan wekatîmyas hara. On wara nasî piiku yepu, perem kiririn tak n̂ehkuwasî, yar̂kwetkuru marha n̂etahkesî. On wara mîîkexe ero yipu yenîche, Pahnoke tak nai ham katpan, mîîkexe.
33Ero wa xa marha nasî Noro mohtopo hara. Roowo pono komo yesemetanmetopo poko kweronomacow so, ero yipu yeen̂ataw tak awya so on wara men kacoko, Pahnoke tak nai ham Noro mohtopo hara okre, kacoko.
34Yaaro tan wîîkes awya so, waihtîkara rma ka exitaw awepamthîrî komo ero wa naxe roowo pono komo, wekatmo awya so, ero wa. Ahnoro on̂ekatîmîtho yaw roro wa naxe.
35Kaapu reha n̂ehcamnoyasi amn̂e. Roowo pen marha n̂ehcamnoyasî. Omtapotarî reha nasî ehcamnopîn me ro mak, kekn̂e Xesus, Ero wa kekn̂e.
Xesus Mohtopo Xa Yîhtînopîra Taxe
36On wara marha kekn̂e Xesus, Omohtopo xa yîhtînopîra maxe amyamro tooto ha. Ero po tak Kristu mokyasî, kahra thakwa naxe. Mînto xa kaamo mokyasî, kahra marha maxe. Ancu komo meero yîhtînopîra naxe kah yawno kom ha, Ow meero yîhtînopîra wasî Kaan mumuru rma. Apapa makî reha nîhtînoyasî oona omohtopo xa.
37-39Ero wara rma xatken̂e pahxan pen komo, Noe poyinonho pen komo, roowo yukmatîkacho ponarora ro mak xatken̂e. Cemyawno komo poko mak xatken̂e. N̂eseresmetken̂e, wok n̂eer̂atken̂e, cipici komo nahsîyatken̂e, wooxam komo marha ciin̂o nahsîyatken̂e. Ero poko roro xatken̂e. Kanawa imo yaka Noe yesenkacho pona roro ero wa xatken̂e. Ero wa exitaw so rma tuuna imo tak mokyakn̂e yukmano ritopo okwe. Ero yimaw tak n̂examro pen n̂enoritîketken̂e ahnoro ro mak okwe. Ero wa xa marha nas amn̂e oona Tooto me Ewruxapu mohtopo hara.
40On wara naxe roowo pono komo ero yimaw, kîîrî komo naxe mararî po, asakî. Ero yimaw anarî pen tak n̂ehcamnoyas okwe. Iito rma nasî akrononhîrî.
41Asakî wooxam komo naxe hara puruma yakihtopo poko. Poku, anarî pen tak n̂ehcamnoyas okwe. Iito rma nas akrononhîrî hara. Ero wa naxe amn̂e Noro mokyataw hara.
42Ero ke Noro mohtopo ponaro xa men ehcoko. Yîtwen̂ekarîntara ro mak men ehcoko. Ero wa ehcoko Aporin komo mohtopo xa yîhtînopîra awexirî ke so.
43Ahce wa nai cen̂epan̂em? Ero yimaw xa mokyasî cen̂epan̂em, kahra thakwa nasî mîîmo yosom. Ero wa ketaw cma ha re momokyasî tak tîmîn yewyomachome.
44Ero ke Tooto me Ewruxapu mohtopo ponaro xa ehcoko ha. Ero warahra awexitaw so awekatkexe so men. Ponarora awexitaw so rma mokyasî, kekn̂e Xesus tînpanatanmekrî komo ya. Ero wa kekn̂e.
45-46On wara marha kekn̂e yîwya so, Oyanton komo rma amyamro. On wara naxe tooto yanton komo reha, takîhso na nai anarî, tosom yewetîn̂e me roro na nai. Ero wa exirî ke tîhyawno komo yenîrî poko nantomesî osom, yînahmacho komo poko. Yînahrî komo tîmko amoro yînahmacho me exitaw roro, kesî yîwya. Ero poko nantomesî. Tawake xa nasî noro yipu tosomu mtapotarî yewehcataw roro. Osom mokyataw hara ero poko rma nasî anton. Ero wa nasî.
47Yaaro tan wîîkes awya so, noro yipu tak n̂iir̂asî osom ahnoro cemyawno yenîn̂e me. Ero wa n̂iir̂asî tanton.
48Kicicme tko na nai yînantomathîrî anarimaw. On wara na nîîke, Pahkî ro mak nai Apapa okwe. Momoku thakwa ha re, nîîke.
49Ero ke takrono komo tak na nîhyokya. Twenîmsom komo yakro marha na n̂eseresme, kawaxiyem na n̂eer̂a akro so.
50Ero wa exitaw osom mokyasî noro ponarora ro mak exitaw. Mînto kaamo xa na mokya apapa, kahra ro mak exitaw mokyasî.
51Ero ke osom mokuche tanton pen namesî ro mak oko. Tohnaw cesenposom komo yakrono me kr̂a n̂en̂epesî. Nîwracexe okwe iitono komo, nîyokrececenwaxe marha okwe, kekn̂e Xesus. Ero wa kekn̂e tînpanatanmekrî komo ya.
Emasî Komo Yehtoponho
25
1Taa, ero yinhîrî tak anarî pokono warai n̂ekatîmyakn̂e xa hara Xesus, On wara kekn̂e, On wara naxe kah yawno maywen komo, emasî komo wa naxe. Pahxa xakn̂e cipitaxmu. Ero yimaw marha emasî komo xatken̂e iin̂omnî kom ha. 10 mîkyam xatken̂e, yipitacho pokono yakronoman̂e komo. Ero ke cipitaxmu yakro esepotpona cetken̂e. Kosope yipitarî ke tweike so xatken̂e.
2On warai mîkyam xatken̂e emasî komo, 5 xatken̂e takîhso cesehtînosom komo, 5 xatken̂e hara wara mak cesehtînosom komo mak okwe.
3-4Tpotuhtoso xakn̂e n̂examro weyuru ahnoro. Katî yarîhra tko xatken̂e warai makno komo tweyuru komo yewohkachen. Takîhsom komo reha naar̂atken̂e katî tweyuru komo yewohkachen.
5Taa, cipitaxmu momokyatken̂e emasî komo. N̂ecmamyakn̂e makî tko noro. Ero ke nîwînîkyatken̂e tak emasî komo.
6Amn̂e rakataw ro tak cipitaxmu yekahton̂e mtapotarî tak n̂esencekn̂e. Eei, mokyasî tak ha cipitaxmu ha, amohcoko tak noro yakro tîtosom kom ha, kacho n̂esencekn̂e. Kar̂pe xa kekn̂e.
7Ero ke paketken̂e emasî komo. Tweyuru komo tak potuhkocetken̂e kir̂wan̂he weipotome.
8Ero yimaw on wara ketken̂e warai makno komo takîhso cesehtînosom komo ya, Amna weyuru katî n̂he thakwa tîmcoko. N̂eseikesî mak okwe amna weyuru, ketken̂e yîwya so.
9Apohana okwe, ketken̂e takîhsom kom hara, aweyuru komo katî tîmyataw awya so amna weyuru marha men n̂ewohke hara okwe. Kwarawantacho yaka xa matko etocoko awyanî ro komo yaponso, ketken̂e yîwya so.
10Taa, katî yaponso toche so cipitaxmu tak mokyakn̂e. Ero ke takîhsom komo tak cetken̂e noro yakro. Yipitacho yenso mohxapu komo yaka tak n̂ewomyatken̂e. Ewomuche so tak metata nahruyatken̂e cipitaxmu yanton komo.
11Amn̂e tak mokyatken̂e hara emasî komo katî yaponso toxapunhîrî komo. Metata mkai mak n̂ecececetken̂e. En̂exa tak cipitaxmu yakro nîmtapowatken̂e. On wara ketken̂e yîwya, Ai Apa, amna marha cma re tmoku xa nasî ahyaka. Ero ke cma re metata mahrunkes amna yaka, ketken̂e yîwya.
12On wara tko cipitaxmu n̂eyukyakn̂e, On wara wîîkes awya so, Ohyaka tmohsom me ahtînopîra so was okwe, kekn̂e warai makno komo ya. Ero wa kekn̂e okwe.
13Ero ke on wara kekn̂e Xesus tînpanatanmekrî komo ya. Omohtopo ponaro xa men ehcoko. Ero po men mokyasî, mînto kaamo xa, kacho esentara ro mak nas okwe. Ero ke omohtopo ponaro mak ehcoko roro, kekn̂e hara Xesus tînpanatanmekrî komo ya. Ero wa kekn̂e.
Tupurantan Poko Antomano N̂iir̂asî Kayaritomo
14Taa, ero yinhîrî tak anarî pokono warai n̂ekatîmyakn̂e xa hara Xesus, On wara kekn̂e, On wara marha nasî kah yawno maywen komo yehtopo, kayaritomo wara nasî. Pahxa xakn̂e kayaritomo. Miya tak noro cekn̂e anarî komo rowon pona. Tîtorî me tanton komo nan̂ikyakn̂e. Tupurantan tak nîmyakn̂e yîwya so tîramansom me mak.
15Anarî ya nîmyakn̂e 5 tarentu. Anarî ya nîmyakn̂e 2 tarentu hara. Anarî ya nîmyakn̂e 1 tarentu mak. Ero wa n̂ekamyakn̂e tupurantan. Takîhsom me cehsom ya mer̂pora nîmyakn̂e. Camkîno me cehsom ya wahra n̂hema nîmyakn̂e. Puranta tîmîche tak miya cekn̂e kayaritomo mooxe.
16Taa, on wara xakn̂e 5 tarentu yahsîn̂enho, tînahsîthîrî poko warawanwakn̂e. Ero poko warawantarî ke tak n̂epamnoyakn̂e puranta. Pahkî warawantache 5 tarentu tak nahsîyakn̂e xa hara kayaritomo nîmîtho yepamnotopo hara.
17Ero wa xa marha xakn̂e 2 tarentu yahsîn̂enho hara. Kayaritomo purantan n̂epamnoyakn̂e hara. 2 tarentu xa hara nahsîyakn̂e kayaritomo nîmîtho yepamnotopo hara.
18Ero warahra tko xakn̂e 1 tarentu yahsîn̂enho reha. Noro reha cekn̂e ewtarî yahtoso. Ero yaka n̂eyamyakn̂e kayaritomo purantan roowo cheka mak okwe.
19Taa, pahkî exiche mokyakn̂e hara kayaritomo. Tmokuche hara tanton komo tak nan̂ikyakn̂e. N̂examro tak n̂esekatîmyatken̂e yupurantan poko twarawantachonhîrî komo poko.
20Yihcirî me 5 tarentu yahsîn̂enho n̂enpekn̂e tînahsîthîrî, ero n̂epamkatho marha. Enko xe Apa, kekn̂e kayaritomo ya, 5 tarentu mîmyakn̂e owya. Ero wicakî xa marha tak wahsîyakn̂e hara okre, kekn̂e tî yîwya.
21On wara n̂eyukyakn̂e kayaritomo, Takîhso mai ham okre, oyewetîn̂e me mehxe ham okre. Asak man ke kemyarîcekn̂e. Ero poko mîxakn̂e takîhso ham. Ero ke mer̂pono pîn yenîn̂e me tak kiir̂as hara. Amoko tak ahwotaxi oyakro, kekn̂e yîwya. Ero wa kekn̂e kayaritomo takîhsom ya.
22Ero yinhîrî 2 tarentu yahsîn̂enho tak n̂enpekn̂e tînahsîthîrî hara. On wara tak kekn̂e noro hara kayaritomo ya, Apa, on ha apurantan hara. 2 tarentu ke ow memyarîcekn̂e. Ero tak wepamnoyakn̂e hara. Enko xe, 2 tarentu nas hara epamnotopo ha, kekn̂e yîwya.
23On wara kayaritomo n̂eyukyakn̂e, Takîhso mai ham okre, oyewetîn̂e me mehxe ham okre. Asak man ke ka kemyarîcekn̂e. Ero poko mîxakn̂e takîhso ham. Ero ke mer̂pono pîn yenîn̂e me tak kiir̂as hara. Amoko tak ahwotaxi oyakro, kekn̂e marha yîwya. Ero wa kekn̂e kayaritomo ponan ya hara.
24Ero yinhîrî 1 tarentu yahsîn̂enho tak n̂enpekn̂e tînahsîthîrî hara. Kayaritomo nîmîtho mak n̂enpekn̂e noro reha. On wara kekn̂e kayaritomo ya, Apa, on hara apurantan. On wara keen̂as amoro, yukurumîkno me xa keen̂asî kopi. Anarî komo natîrî yîhkan̂e wa xa keen̂asî, an̂irithîrî pîn yeperîrî potun̂e wa marha.
25Ero ke keraswakn̂e apona. Ewtarî wahcekn̂e owî reha, apurantanthîrî yeyamtome ero yaka. On hara apurantanthîrî, mîmyakn̂e erotho rma tan ha, kekn̂e kayaritomo ya.
26On wara tak n̂eyukyakn̂e kayaritomo yîmtaka hara, Kicicitho ro mak amoro ham kica, tuwun̂urem ro makî. Anarî komo natîrî yîhkan̂e me ow mîhtînoyakn̂e ham, on̂iritho pîn yeperîrî potun̂e me ham.
27Ero ke opurantan poko twarawantapore n̂ehxe ha re epamnotome hara. Ero wa awarawantache ketaw ha re opurantan n̂epamkatho meero wahsîrî ha re oroto. Kicicme mîxakn̂e ham okwe amoro reha, kekn̂e yîwya.
28Ero yinhîrî on wara kekn̂e kayaritomo anarî komo ya, tanton komo ya, Moso n̂ekîtho ahsîcoko hara 1 tarentu rma. Anarî ya tak tîmcoko hara 5 tarentu yahsîn̂enho ya ha, kekn̂e kayaritomo.
29Ero wa xa marha awir̂axe so Kaan, mer̂pora exitaw Kaan nîmîtho ahyaw so ero rma tak Noro nîhremes hara mer̂pora xa tak ehtome ahyaw so. Wahra mak exitaw reha ahyaw so eronhîrî rma ciki nowyasî Kaan ahyai so, kekn̂e.
30On wara tak kesî Kaan tanton komo ya, Miya tak aacoko moso oyantonînho. Akpîra mak nas okwe. Awarpanaka tak aacoko. Iito tak nîwraces amn̂e. Nîyokrececenwasî marha cerewîmrî ke oko, kekn̂e. Ero wa kekn̂e Xesus tînpanatanmekrî komo ya.
Yîcherenonkano Men Wiir̂as Amn̂e, Kesî Xesus
31On wara tak kekn̂e hara Xesus amna ya, anarî poko amna weronomekn̂e hara, amn̂e tak Tooto me Ewruxapu mokyas hara. Tîroromutwe xa tak mokyasî. Noro yanton komo marha mokyaxe akro ancu komo, kir̂wanî ro komo. Ero yimaw tak n̂eremesî kayaritomo yapon pona. Tîroromutwe xa tak n̂esenpes iito.
32Ero yimaw mîk hak rowon pono komo tak n̂enmekyasî ahnoro ro mak. Yîcherenonkano tak n̂iir̂asî. Okno yosom nîcherenonkesî tooku, kootu n̂iir̂asî xiya n̂he, oper̂a n̂iir̂asî miya n̂he hara, ero wa xa marha yîcherenonkano n̂iir̂asî Tooto me Ewruxapu.
33Xehxa oper̂a warai komo n̂iir̂asî kaari n̂ixa. Mehxa kootu warai komo n̂iir̂as hara poowa n̂ixa hara.
34Ero wa ciitîkache on wara kesî Kayaritomo, kaari n̂ixan komo ya cokorî ka kesî, Amohcoko tak amyamro. Apapa nakronomatho amyamro reha. Kayaritomo me tak ehcoko oyakro. Pahxa rma Apapa ahtînoyatken̂e so kayaritomo me. Roowo yakîhtoponhîrî n̂ixa ro rma ero warai me ahtînoyatken̂e so. Ero ke amohcoko tak ha, kesî yîwya so.
35On wara mîxatken̂e opoko okre, oromanataw Ow mînahmetken̂e. Owokru xe oyexitaw Ow mîwokpetken̂e hara. Kmokyakn̂e acheka so apoyino pînî rma. Ero wa oyexitaw oyetarî menpetken̂e.
36Pononpora oyexitaw Ow mîpononcetken̂e. Oyenso mîmokyatken̂e okoh me oyexitaw, kahrutopo yaw oyexitaw marha. Ero wa Ow mîwakretken̂e. Ero ke Apapa yewton pona tak amohcoko, kesî. Ero wa kesî xehxan komo ya mak, kaari n̂ixan komo ya.
37Ero yimaw on wara tak kexe kir̂wan komo yîwya hara, Apa, ahcemaw wa amna anahmekn̂e rooma poko awexitaw? Ahcemaw wa amna awokpekn̂e awokru xe awexitaw ha?
38Ahcemaw wa awetarî amna n̂enpekn̂e hara awya amna cheka amokuche ha? Ahcemaw wa apononmekn̂e amna pononpora awexitaw?
39Ahcemaw wa awenso amna mokyakn̂e okoh me awexitaw, kahrutopo yaw awexitaw marha, kexe takîhsom komo owya.
40Ero yimaw on wara kesî Kayaritomo yîwya so, Yaaro tan wîîkes awya so, moxam xa makronometken̂e oyanan kom ha. Oyakronomachonho rma mîn xakn̂e moxam yakronomachonho awya so, kesî tak yîwya so kaari n̂ixan komo ya.
41Ero yinhîrî on wara kesî poowa n̂ixan komo ya hara, Etocoko amyamro reha, Kaan nîwîrîmarî komo mak amyamro reha. Ero ke etocoko miya wehto imo cheka, eseikanî ro cheka. Ciabu yeken me ciixapu mîn wehto imo, noro yancun komo yeken me marha. Iina rma etocoko amyamro meero okwe, kesî yîwya so.
42On wara reha mîxatken̂e opoko amyamro reha, onahmara thakwa mîxatken̂e okwe rooma poko oyexitaw. Owokpara marha mîxatken̂e owokru xe oyexitaw.
43Oyetarî yenpora mîîxatken̂e okwe acheka so omokuche. Oponon tîmîhra marha mîxatken̂e pononpora oyexitaw. Oyenso mokuhra marha mîxatken̂e okoh me oyexitaw kahrutopo yaw oyexitaw marha, wîîkesî tak yîwya so.
44On wara n̂examro oyeyukyaxe hara, Apa, ahcemaw wa amna awen̂akn̂e ha rooma poko awexirî, awokru xe awexirî marha, amna poyino pîn me awexirî marha, pononpora awexirî marha, okoh me awexirî marha, kahrutopo yaw awexirî marha? Ahcemaw wa ero warai me awen̂akn̂e amna awakrera rma? kexe hara yîwya.
45On wara kes hara yîwya so Kayaritomo, Yaaro tan wîîkes awya so, moxam yakronomara mîxatken̂e okwe oyanan komo. Oyakronomara awehtopo komo rma mîn moxam yakronomara awehtoponhîrî komo, kesî.
46Ero yinhîrî wehto imo cheka thakwa cexe n̂examro kicicme cehtoponhîrî komo yanme. Eroromero iito naxe okwe. Kir̂wan komo reha naxe waipînî ro me. Kir̂wan po reha naxe eroromero, kekn̂e. Ero wa kekn̂e Xesus tînpanatanmekrî komo ya.
Kaipasî Komo N̂esencexe Xesus Waihkacho Poko

1Taa, ero yipu yekatîmtîkache Xesus ya on wara tak kekn̂e hara Noro tînpanatanmekrî komo ya,
2On wara men wîîkes hara awya so, Asakî ro enmapuche tak paskwa yimawno tak nukukmexe Xutew komo. Ero yimaw tak Tooto me Ewruxapu n̂ekanîyaxe amowopotome kayaritomo komo ya, kekn̂e Xesus yîwya so.
3Ero yinhîrî tak tîmsom pokono yenîn̂e komo n̂esenmekyatken̂e Kaan yaka cewomsom mîn yaka, Kaipasî mîn yaka ha. Xutew panatanmetopo mewren̂e komo marha cetken̂e iina, Xutew poritomon komo marha.
4Iito takî tî n̂esencetken̂e. Emku me kr̂a Xesus pen tahsîpore nasî waihkapotome kîwya so, ketken̂e.
5On wara tko tî ketken̂e, Tanî naxe tooto pen mer̂pono pîn paskwa yimaw. Ero ke ahsîra ka cexpore nasî. Ahsîyataw kîwya so n̂examro men Noro n̂epanîyatu kopi, ketken̂e ha tî.
Xesus Nîhkapesî Wooxam
6Taa, ero yinhîrî Betania po tak xakn̂e Xesus. Iito cexitaw Simaw mîn yaw n̂eseresmekn̂e, repra ken̂arînhîrî mîn yaw ha.
7Eseresmetaw rma wooxam tak mokyakn̂e yîhyaka. Katî n̂ekyakn̂e cepethîkem xa tî, kotoporem. Kir̂wan yaw marha xakn̂e katî. Toopu enporixapu mîn xakn̂e een. Xesus yaka roro tak mokyakn̂e wooxam. Katî tak nukmamyakn̂e yîhtîpîrî pore. Ero wa Noro n̂iir̂akn̂e.
8Iito marha xatken̂e Xesus npanatanmekrî kom ha. Nîrwonatken̂e katî yukmamrî yenîche. On wara ketken̂e wooxam ya, Ahce kacho cepethîkemînhîrî mukuhrew hara kica?
9Tîmpore cma re n̂eexi puranta pona, mer̂pono pîn takî re mahsîrî ha puranta ero yipu yepetho. Yupurantamnî komo ya tîmsom me takî re n̂exiri ha, ketken̂e yînpanatanmekrî komo wooxam ya.
10Yîmtapotarî komo tko n̂encekn̂e Xesus. Ero ke on wara kekn̂e yîwya so, Ahce kacho moso mîwîrîyaket hara? Kir̂wan̂he xa matko wa oriw ha.
11Achew roro so rma wa naxe yupurantamnî komo. Yohno mak was Owî reha achew so.
12Owaitopo ponaro cexirî ke moso ohkapew kotoporem ke kir̂wan̂he ehtome oyokoputho amn̂e oyetaruyataw.
13On wara wîîkes awya so, roowo poko hakno komo cheka cexe amn̂e on wara kacho yekatîmn̂e komo, Kakir̂waman̂e xa Mîk Xesus okre, kacho yekatîmn̂e komo. Ahna so cetaw so moso ya ohkapetoponho marha n̂ekatîmyaxe hara. Ero ke miyan komo rma tak naxe noro ponaro ero wa oritoponho yentarî ke, kekn̂e hara Xesus amna ya. Ero wa kekn̂e.
Xesus Yekantopo Poko N̂esencexe
14Taa, ero yimaw tak Xutas Iskar̂otes cekn̂e tîmsom pokono yenîn̂e komo yaka. 12 komo rma mîk xakn̂e Xutas.
15Iina titoche tak tî n̂esencekn̂e n̂examro yakro Xesus yekantopo poko. On wara tî kekn̂e yîwya so, Atî wicakî xa ow mepemet ha Xesus yekantopo yepetho? kekn̂e tî yîwya so. Ero ke 30 exepeyu tak nukuknometken̂e prata ha. Ero wicakî tî nîmyatken̂e yîwya Xesus yekantopo yepetho me.
16Ero ke takî tî noro xakn̂e Xesus pen yekantopo ponaro. Ahto na exitaw cekanpore nai, kekn̂e. Ero ke Xesus n̂een̂akn̂e roro, oroto cekanpore nai ham, kachome tîwya. Ero wa tî xakn̂e.
Xesus N̂eseresmesî Tînpanatanmekrî Komo Yakro
17Ero yinhîrî tak Wahrututpamnî Tohtopo me tak xakn̂e. Ero ke yihcirî po xa yînpanatanmekrî komo cetken̂e Xesus yaka. On wara ketken̂e yîwya, Apa, ahna amna n̂etake erewsî paskwa yimawno me aweseresmachome, ketken̂e yîwya.
18On wara Xesus n̂eyukyakn̂e, Ewto pona etocoko. Iito awexitaw so tak awakro so n̂esepor̂asî tooto, tuuna yaan̂e. On wara kacoko yîwya, Ai oyakno, on wara kesî kpanatanmekn̂e awya, Pahnoke tak nasî owaitopo. Ero ke amîn yaka kmokyasî paskwa yimawno me eseresmaxi. Onpanatanmekrî komo yakro rma keseresmesî, kesî kpanatanmekn̂e, kacoko yîwya, kekn̂e Xesus yîwya.
19Ero ke cetken̂e n̂examro yîmtapotarî yaw roro. Paskwa yimawno me ceseresmacho komo takî tî n̂etaketken̂e.
20Kokon̂i xa tak Xesus mokyakn̂e. Ero yimaw tak 12 komo yakro n̂eseresmekn̂e.
21Eseresmetaw so on wara kekn̂e Xesus, Yaaro tan wîîkes awya so, awakrono komo rma oyekanîyas amn̂e, kekn̂e.
22Ero wa kacho yentache tak n̂examro nahwoketken̂e. On wara ketken̂e Xesus ya, Onoke xa Apa okwe, owî rma katî, ketken̂e yîwya. Ero wara re ketken̂e.
23On wara Xesus n̂eyukyakn̂e hara, Oyakro ro tuuru nukpes amn̂e, noro mîk oyekanîn̂e.
24Tooto me Ewruxapu tak waihyasî Kaan Karitan yaw roro rma. Miya xe ro makî tko n̂etwîrîmes amn̂e noro yekanîn̂enho. Ewrura ro mak noro exitaw ketaw ha re wara n̂he re n̂eexirî, kekn̂e Xesus amna ya.
25Ero yinhîrî anarî tak kekn̂e hara yîwya, Xesus yekanîn̂e rma, Onoke xa Apa, owî rma katî? kekn̂e. Amoro rma, mesetaciw rma wa ha, kekn̂e hara Xesus yîwya. Ero wa kekn̂e.
26Taa, eseresmetaw so rma ka cuure tak nahsîyakn̂e Xesus. Kaan yakro ka nîmtapowakn̂e. Kir̂wan on amna yuru Apa anmîthîrî, kekn̂e yîwya. Ero wa kacho poikekn̂e tak, n̂ekamyakn̂e marha tak tînpanatanmekrî komo yuru. On tohcoko ha. Opun moso, kekn̂e tak yîwya so.
27Ero yinhîrî tak wooku marha nanîmyakn̂e hara. Kaan yakro marha ka nîmtapowakn̂e, Kir̂wan on amna wokru anmîthîrî Apa, kekn̂e. Ero yinhîrî tak tînpanatanmekrî komo ya tak nîmyakn̂e hara. On wara kekn̂e yîwya so, On poi eecoko amyamro ahnoro.
28Okamxukutho tan ha, Awakir̂wamexe so tak Kaan amn̂e, kacho ponaro awehtopo komo mîn okamxukutho. Mer̂pono pîn komo yanme tak cesî amn̂e okwe, kicicme ehtoponhîrî komo yîhcamnotome.
29On wara marha wîîkes awya so, on ceer̂asî uupa yukun ero yipu yerîhra xa hara wasî. Amn̂e mak kayaritomo me xa Apapa yesenpoche mak tak weer̂asî xa hara awakro so, kekn̂e Xesus yîwya so.
30Ero yinhîrî tak n̂ewanometken̂e, Kaan wanorî naar̂atken̂e. Ero yinhîrî tak miya cetken̂e Oripera Yîpîn pona hara. Ero wa xatken̂e.
Ow Mînomtîkexe Okwe, Kesî Xesus
31Taa, iito exitaw so îh po on wara tak kekn̂e hara Xesus yîwya so, Oroto kosope cehrokaxmu wara maxe okwe oyahsîyataw ooxatî pîn komo. Kaan Karitan yaw roro rma ero wa maxe. On wara kesî Kaan Karitan, Oper̂a yosom pen tak wetapes amn̂e. Ero ke miya so iyokuthîrî n̂etakpayaxe okwe, kesî. Ero wa kacho yaw roro maxe okwe.
32Opakache hara tko Karireia pona tak kîwces aywapu so, kekn̂e Xesus tînpanatnmekrî komo ya.
33On wara tak Petru n̂eyukyakn̂e hara, Anarî komo na natu cehrokaxmu wara aaxatî pîn komo awahsîyataw. Pîra ro mak was owî reha, ehrokara ro mak was ow, kekn̂e Petru Xesus ya.
34Xesusu tko n̂eyukyakn̂e yîmtaka hara, Yaaro tan wîîkes awya, oroto rma kosope oyakrono pîn wara mîmtapowas okwe. Osorwaw ro ero wa mîmtapowas okwe kapikara kohtîmra ka exitaw, kekn̂e yîwya.
35On wara kekn̂e hara Petru, Pîra ro mak was Apa. Aaxatî pîn komo ya awaiketaw so meero owaipu xe was awakro. Awakrono pîn wa yîmtapotara ro mak was okwe, kekn̂e. Ero wa cma re kekn̂e Petru Xesus ya. Ero wa xa marha ketken̂e yînpanatanmekrî komo ahnoro.
Xesus Nîmtapowasî Tîîm Yakro
36Taa, ero yinhîrî tak Xesus cekn̂e Kecsemani pona tînpanatanmekrî komo yakro. Iito tak on wara kekn̂e Xesus yîwya so, Tan ka eremacoko amyamro. Mîîna ka kîwcesî Kaan yakro yîmtapotaxi, kekn̂e.
37Ero yinhîrî Petru tak naar̂akn̂e, Sebetew mumuru komo marha naar̂akn̂e asakno roro rma. Ero yimaw ahwora ro mak tak n̂ehtîkekn̂e Xesus. N̂eserepoketîkekn̂e ro mak okwe.
38On wara takî tî kekn̂e Petru komo ya, Ahwora ro mak tak was okwe owairî yaro. Tan ka ehcoko amyamro. Cewke men ehcoko, kekn̂e tî yîwya so. Ero wa tî kekn̂e.
39Ero yinhîrî takî tî cekn̂e moro na mak. Iito takî tî n̂esewnapekn̂e Kaan yakro tîmtapotachome. Apa, kekn̂e tî yîwya, Owokru wara on wîhtînoyasî owaitopo. Ero ke erpora cma re mas owya Apa okwe. Weer̂asî rma tko yiixe awexitaw. Oyanmero mak oyexi xera wasî, kekn̂e tî Xesus Tîîm ya.
40Ero yinhîrî cekn̂e hara tînpanatanmekrî komo yenso. Nîwînîkyatken̂e mak n̂examro okwe. Ero ke on wara tî kekn̂e Xesus Petru ya, Mîwînîkyat ha ma okwe? Cewke exihra ma matu 1 ora mak oyakro ro ha?
41Cewke tak men ehcoko ha. Kaan yakro marha amtapotacoko kicicitho yewetîra awehtome so. Kir̂wan̂he awexi xe so rma re wa maxe awekatî ke so ha. Apun komo makî tko nasî kar̂pera, kekn̂e yîwya so. Ero wa tî kekn̂e Xesus Petru komo ya.
42Ero yinhîrî cekn̂e xa hara Xesus yîhyai so Kaan yakro yîmtapotaxi xa hara. On wara tî kekn̂e xa hara yîwya, Apa, on yimawno yerî xera cma re wasî. Awanme makî tko oyexi xe wasî. Cerpore thakwa nasî, ketaw awya weer̂asî rma, kekn̂e tî yîwya.
43Ero wa kache cekn̂e xa hara tî Petru komo yaka hara. Tîwînso xa hara tî xatken̂e okwe. Tîwînkî xe so ro mak tî xatken̂e okwe.
44Ero yinhîrî takî tî cekn̂e xa hara Xesus. Iina xa marha tî cekn̂e yîmtapotaxi hara. Osorwaw tak xakn̂e iina totoponhîrî. Yihcirî me kekn̂e ero wa xa marha tî kekn̂e xa hara.
45Ero wa kache cekn̂e xa hara tî Petru komo yaka xa hara. On wara tî kekn̂e yîwya so, Mîwînîkyatu rma okwe? Mepokaretu rma ha? Tooto me Ewruxapu yahsîtopo me tak men nas okwe. Oroto tak kicicitho komo ya oyahsîpesî oyekanîn̂e.
46Ero ke kaikatko tak ha. Mîkro xa tak oyekanîn̂e, kekn̂e tî. Ero wa tî kekn̂e Xesus Petru komo ya.
Xesus Nahsîyaxe
47Taa, ero wa ketaw rma Xutas tak mokyakn̂e. 12 komo rma re mîk xakn̂e Xutas. Noro yakro marha mokyatken̂e mer̂pono pîn kom hara. Tîmsom pokono yenîn̂e komo yanme n̂examro mokyatken̂e, Xutew poritomon komo yanme marha. Kacipara imo ke cemyarke so mokyatken̂e kopi, watma ke cemyarke so marha. Ero warai komo mokyatken̂e.
48Taa, cetaw so rma tî on wara kekn̂e Xesus yekanîn̂e takrono komo ya, On wara Noro wekanîyas amn̂e, wewcokesî mak, Noro ham knahsîrî komo, kachome awya so. Noro men ahsîcoko, kekn̂e tî yîwya so.
49Ero ke iina tmokuche Xesus yaka tak cekn̂e Xutas yohno rma. Tan mai Apa, kekn̂e yîwya, n̂ewcokekn̂e tak kica.
50Ero yinhîrî on wara kekn̂e Xesus yîwya, Oyakno, ahce wece mîmoko ha? kekn̂e yîwya. Ero yinhîrî tak Xutas yakrono komo mokyatken̂e Xesus yahsîso. Ero wa xatken̂e.
51Taa, ero yimaw on wara xakn̂e Xesus yakrono anarî mak, tîkaciparan tak mohkekn̂e, Kaan yaka cewomsom yanton pen tak namekn̂e oko. Panakekn̂e mak ha tko.
52On wara tko kekn̂e Xesus yîwya, Enkak hara akaciparan. On wara naxe amn̂e kacipara imo ke waihkano rin̂enho komo, n̂etwaikexe tak n̂examro rma amn̂e kacipara imo ke xa marha.
53Ahce wa Apapa mîhtînoya? Noro yakro omtapowataw ancu komo tak n̂en̂epesî okurunpen̂e komo merpono pîn, 72.000. Ero yopo n̂en̂epe anarimaw.
54On wara oyahsîtopo tko n̂ekatîmyakn̂e Kaan Karitan pahxa rma. Ero ke okurunpen̂e komo yan̂ikyataw owya ahce wa ma re Kaan Karitan yaw roro wai hara? kekn̂e Xesus takrono ya.
55Iito xatken̂e mohxapu komo mer̂pono pîn. On wara tak kekn̂e yîwya so hara, mer̂pono pîn komo ya, Ahce kacho tîkaciparai so mîmohcow ha ke, twatmai so marha? Cen̂epan̂em yahsîn̂e wara mîmohcow kopi. Enmar̂atîxera wîxakn̂e Kaan mîn yaw iito awexitaw so. Panatanmekno wîîr̂akn̂e iito awero ro so. Ahce kacho oyahsîra mîxatken̂e hara?
56Weronomano rin̂enho pen komo nmewretho yaw roro oyehtome mak tak Ow mahsîyaxe, kekn̂e Xesus yîwya so hara. Taa, ero yimaw tak Xesus pen tak nînomyakn̂e yînpanatanmekîthîrî komo ahnoro okwe. Anana tak n̂emahciyatken̂e. Ero wa xatken̂e.
Kayaritomo Komo N̂esencexe Xesus Poko
57Taa, ero yinhîrî Xesus tak naar̂atken̂e ahsîn̂enhîrî komo Kaipasî yaka. Kaan yaka cewomsom tî mîk xakn̂e Kaipas. Iito tî xatken̂e Xutew panatanmetopo mewren̂e komo cesenmeso yîhyaw. Xutew poritomon komo marha tî xatken̂e iito.
58Xesus wenari rma re cekn̂e Petru mooxe n̂he mak. Kaan yaka cewomsom roron pona cekn̂e yîhroron wacan yaka rma. Iina takî tî n̂eremekn̂e noro yanton komo yakro. Xesus pen yen̂ekacho yentîka xe tî xakn̂e. Ero wa tî xakn̂e Petru.
59Taa, iito tî xatken̂e tîmsom pokono yenîn̂e komo, poritomo komo, ahnoro Xutew yenîn̂e komo. Kicicme Xesus yehtoponho yenta xe tî xatken̂e, cemaro mak ha.
60Entara rma tko tî xatken̂e. Xatken̂e rma tî re kicicme ehtoponhîrî yekatîmn̂e komo mer̂pono pîn. Mîn hak mak n̂ekatîmyatken̂e twaihkapore nasî ero wa cehsom, kacho pîn mak.
61Amn̂e 2 xa hara tî nîmtapowatken̂e. On wara tî ketken̂e n̂examro, On wara kan̂enho Moso amna n̂entarî me rma kica, On Kaan mîn wixkesî. Ero yinhîrî 3 ro mak kenmayas ciitopo poko hara, kan̂enho Moso kica, ketken̂e n̂examro Xesus poko.
62Ero yinhîrî piiri tak tî nawomyakn̂e Kaan yaka cewomsom. On wara tî kekn̂e Xesus ya, Moxamu mtapotarî yeikura wa mai? Ahce wa mence yîmtapotarî komo? kekn̂e tî yîwya.
63Eikura rma tî xakn̂e Xesus. Nîtîtmamyakn̂e makî tî. Ero yimaw Kaan yaka cewomsom takî tî kekn̂e xa hara yîwya, On wara wîîkes awya, Kaan yanme xa tan wîîkes awya, waipînî ro yanme. Ero ke yaaro men ekatîmko amna ya, Kristu xa Amoro awya, Kaan Mumuru ha? kekn̂e tî noro Xesus ya.
64On wara takî tî n̂eyukyakn̂e Xesus, Noro rma Ow ha. On wara marha wîîkes awya so, amn̂e pahxaro Tooto me Ewruxapu meen̂axe ceremaxi Karitî ro panaw kaari n̂ixa. Ero yinhîrî tak Noro meen̂axe hara, kaapu smunu mkaw mokyataw ha, kekn̂e tî Xesus yîwya so. Ero wa tî kekn̂e.
65Taa, Xesus mtapotarî yentache tak n̂eserepokekn̂e xa takî tî Kaan yaka cewomsom. Tpononthîrî tî nahxaikekn̂e. On wara tî kekn̂e takrono komo ya, Kica, kicicitho me ro mak nîmtapowasî Moso kica. Ahce kacho kicicme ehtoponhîrî yenîn̂enho xe xa hara tatu? Kicicitho me ro mak yîmtapotacho rma mentacow.
66Ahce wa tak cirpore nai ha awya so? kekn̂e esenmexapu komo ya. Twaihkapore kr̂a mak nai ham, ketken̂e tak n̂examro.
67Ero yinhîrî n̂examro takî tî n̂etakwatken̂e kica Xesus yewru pore, nîhyokyatken̂e marha anarî komo. Tamoyeretarî ke so tî n̂etapetken̂e anarî kom hara.
68On wara tî ketken̂e yîwya, Ai Kristu, Etacko ika awewkatapan̂enhîrî ha, ketken̂e tî yîwya. Ero wa tî ketken̂e Xesus pen ya okwe.
Xesus Yakrono Pînî Ro Mak Owî, Kesî Petru
69Taa, ero yimaw Petru xakn̂e iito rma roro po ceremaxi. Iito exitaw emasî takî tî mokyakn̂e yîhyaka. Iitono komo yanton tî mîk xakn̂e. On wara tî kekn̂e noro Petru ya, Xesus yakrononho na amoro Karireia pono yakrononho ha, kekn̂e tî yîwya.
70On wara tî Petru n̂eyukyakn̂e, Ahce warai poko na mîîke kopi, camkî mak kencesî, kekn̂e emasî ya. Ero wa karî rma tî n̂encetken̂e iitono komo ahnoro.
71Ero yinhîrî metataka takî tî cekn̂e Petru. Iito exitaw anarî takî tî kekn̂e hara noro poko emasî xa marha. Iitono komo ya tî kekn̂e. Xesus yakrononho mîkro, Nasare pononho yakrononho, kekn̂e tî yîwya so.
72Pîra ro mak kica, kekn̂e hara tî Petru yîwya. Noro yakrononho pînî ro mak ow ha, kekn̂e tî. Yaaro tam wîîkesî Kaan n̂entarî me, kekn̂e.
73Anarî komo marha tî xatken̂e iito. Cececetoso makî tî xatken̂e. Amn̂e Petru yaka takî tî mokyatken̂e n̂examro hara. On wara tî ketken̂e yîwya, Noro yakrononho mexe amoro. Iitono komo wara mîmtapowas hara, ketken̂e hara tî yîwya.
74On wara takî tî kekn̂e hara Petru okwe. Noro yakrononho pînî ro mak ow. Ocemaronwataw tan owaikape tak Kaan, kekn̂e tî. Ero wa tî kekn̂e Petru okwe iito cececetosom komo ya. Ero yimaw rma takî tî kapikara kokwakn̂e.
75Kokara kacho yentache tak Xesusu mtapotachonho takî tî nîhtînoyakn̂e hara Petru. Kuu, kohtîmra ka exitaw kapikara, osorwaw ro mîmtapowas amn̂e oyakrono pîn wa, nîîka Xesus okwe, kekn̂e tî. Ero ke waaca yai takî tî n̂epatakekn̂e. Nîwracekn̂e ro mak takî tî ahwora ro mak cexirî ke. Ero wa tî xakn̂e Petru pen.
Xutas Pen Waihyasî

1Taa, enmapuche tak tîmsom pokono yenîn̂e komo takî tî n̂esencetken̂e hara Xesus waihkacho poko. Xutew poritomon komo yakro rma tî n̂esencetken̂e.
2Ero ke Xesus takî tî n̂emeknumiyatken̂e. Piratus yaka takî tî naar̂atken̂e. Kopenato tî mîk xakn̂e Piratus. Ero wa tî xatken̂e.
3On wara takî tî xakn̂e Xutas, Xesus yekanîn̂enho. Twaihkapore kr̂a nasî Xesus, kacho takî tî n̂encekn̂e. Ero ke nahwokekn̂e ro mak takî tî tpoko rma. Xesus yekanîn̂e me cexirî poyero tî nahwokekn̂e. Ero ke 30-nhîrî mko takî tî naar̂akn̂e hara prata. Tîmsom pokono yenîn̂e komo yaka tî naar̂akn̂e hara, poritomo komo yaka marha.
4On wara tî kekn̂e yîwya so, Kicicme ro mak wex ham kica. Kicicme exihnî ro mak Mîk wekanpo waihkachome awya so, kekn̂e tî yîwya so. Apohana, amoro ha tko, ketken̂e makî tî yîwya.
5Ero ke Kaan mîn yaka makî tî pratatho pahyakn̂e Xutas. Papuche miya takî tî cekn̂e exexewnuso okwe. Ero wa tî xakn̂e Xutas pen okwe.
6Ero yinhîrî tak prata mko namekyatken̂e tîmsom pokono yenîn̂e komo. On wara tî ketken̂e, Kaan purantan me enkapîra cexpore nasî onî yipu, tooto waihkacho yepetho me exirî ke, ketken̂e tî.
7Ero ke n̂esencetken̂e ero poko. Ahce wa ciir̂a? ketken̂e. Ero wa esentache so woskara raconho takî tî nahsîyatken̂e ero pona. Er̂mo Kahn̂e Yekenho, kacho tî mîn nahsîyatken̂e. Anarî yana komo yokoputho yahrutopo me makî tî nahsîyatken̂e.
8Anarî me takî tî nosohcetken̂e. Kamxukutho Woskaran tak on yosotî, ketken̂e. Ero wa kacho me rma nasî oroto.
9Ero yipu nahsîyatken̂e kweronoman̂e pen nmewretho yaw roro rma, Xeremias pen nmewretho yaw roro ha. On wara tî kekn̂e noro pen, Noro tak n̂epemetken̂e Ixaw Yana komo. 30 nîmyatken̂e prata mko Noro yepetho ha. Ero wicakî makî tî nîhtînoyatken̂e Noro yepemacho ha.
10Ero pona tak nahsîyatken̂e Er̂mo Kahn̂e Yekenho, kacho ha, kekn̂e tî Xeremias pen. Ero ke ero wa kachonho yaw roro rma tî nahsîyatken̂e. Ero wa tî xatken̂e.
Xesus Pen N̂en̂ekesî Piratus
11Taa, ero yimaw Xesus takî tî n̂ecececekn̂e kopenato yeepatai. On wara tî kekn̂e kayaritomo yîwya, Xutew komo kayaritomon xa Amoro ha? kekn̂e tî yîwya. Noro rma Ow ha, kekn̂e takî tî Xesus yîwya.
12Iito marha tî xatken̂e tîmsom pokono yenîn̂e komo, Xutew poritomon komo marha. N̂examro takî tî n̂etahcatken̂e kicicme Xesus yehtoponho ha tî re Piratus n̂entarî me. Yîmtapotarî komo tko tî eikura ro mak xakn̂e Xesus.
13Ero ke on wara tî Piratus kekn̂e hara yîwya, Entara ma mai ke yîmtapotarî kom ha? Apoko mexe re kexe ha ta. Mer̂pora cma re n̂etahcaxe kicicme awehtoponhîrî, kekn̂e tî yîwya.
14Eikura rma tî xakn̂e Xesus. Ero ke n̂eserepokekn̂e ro makî tî kopenato. Ero wa tî xakn̂e.
Xutew Komo Yakro N̂esencesî Piratus Xesus Poko
15Taa, on wara xakn̂e roro kopenato ero yimaw so Xutew komo yahwotacho me exitaw, ahruxapunhîrî nahrunkekn̂e Xutew poyino. Cewn̂e mak nahrunkekn̂e yîn̂etacithîrî kom ha. Ero wa xakn̂e roro kopenato.
16Taa, ero yimaw kicicme ehxapu tî xakn̂e kahrutopo yaw. Miya rma cekaiporesom tî mîk xakn̂e. Barabasî tî mîk xakn̂e noro yosotî.
17Ero yimaw takî tî Piratus yaka mokyatken̂e Xutew komo mer̂pono pîn komo. On wara kekn̂e noro yîwya so, Onoke warai xa wahrunke ahyaka so? Barabas katî, Xesus xa katî, Kristu kacho ha? kekn̂e yîwya so.
18On wara tî kekn̂e Piratus tîhnaw, N̂examro yewresawra mer̂pora naxe Moso yentan̂e komo. Ero ke n̂en̂ekapexe owya, kekn̂e Piratus.
19Ceremaxi rma ka exitaw en̂ekano ritopo po yîhyaka tî yipici n̂en̂epekn̂e tanton. On wara tî kekn̂e yîwya, On wara kacho entamexpota oyin̂o ya, Kir̂wanî ro Mîkro, oroto men̂ekesî Noro. Ero ke n̂expe ro mak. Oroto Noro wenwo owosoto kopi. Eraspeto ro mak wenwo kopi. Ero ke keserepokatîka kopi, kacho entamexpota yîwya, kekn̂e yipici tanton ya. Ero ke ero wa kacho tî n̂entamexpekn̂e yipici yanton Piratus ya.
20Panahnî wara ro makî tko tî ketîketken̂e tîmsom pokono yenîn̂e komo, Xutew poritomon komo marha. Esenmexapu komo yakro tî nîmtapowatken̂e cewetîso ro. Xesusu kr̂a waihkak ha. Barabas xa ahrunkak ha, kacoko Piratus ya, ketken̂e yîwya so. Ero wa tî ketîketken̂e okwe esenmexapu komo ya.
21Ero yimaw on wara takî tî kekn̂e hara kopenato yîwya so, Asakî nasî ahruxapu. Onoke warai xa katî ahrunka xe matu owya? kekn̂e yîwya so. Barabasî xa ahrunkak ha, ketken̂e tî yîwya.
22Ahce wa thakwa re wiir̂a Moso hara Xesus, Kristu kacho ha? kekn̂e hara tî yîwya so. Amowopoko kr̂a ha, ketken̂e tî yîwya.
23Ahce wa exirî ke wamowope ha? Ahce wa nai ha ke kicicme ehtoponhîrî awya so? kekn̂e hara tî Piratus yîwya so. Amowopoko makî, ketîketken̂e okwe. Kar̂pe xa takî tî ketîketken̂e. Ero wa tî ketken̂e.
24Taa, ero yinhîrî on wara takî tî kekn̂e hara Piratus tîhnaw, Omtapotarî yewetîra nat ham okwe. Wara ro mak ketîkexe kica, kekn̂e. Ero ke tuuna takî tî n̂ekpekn̂e cesemokacho. N̂esemokekn̂e takî tî esenmexapu komo wero ro. On wara tî kekn̂e hara yîwya so, Oyanmenkera ro mak Moso wamowopes ha, awanme so mak was ha. Apona so men wiir̂asî Moso waihkacho, kekn̂e tî yîwya so.
25On wara takî tî n̂eyukyatken̂e ahnoro esenmexapu komo, Taa, amna ponan me rma n̂expe Noro waihkachonho, amna xîkrî ponan me marha, ketken̂e tî. Ero wa tî ketken̂e okwe Piratus ya.
26Ero yinhîrî tak Barabas takî tî nahrunkapekn̂e Piratus n̂examro yanme rma. Xesusu reha nîhyokpekn̂e. Ero yinhîrî takî tî narpekn̂e amowopotome takî tî sowtatu komo ya. Ero wa Xesus n̂iir̂akn̂e okwe.
Sowtatu Komo N̂etaporexe Xesus Poko
27Ero ke tak Xesus naar̂atken̂e sowtatu komo tîmîn yaka. Iina takî tî takrono komo nan̂ikyatken̂e ahnoro. Xesus takî tî wamcetken̂e.
28Xesus pen takî tî pononketken̂e okwe. Anarî takî tî namrupetken̂e yîwya hara ahnorono, cucurem.
29Kpata warai marha tî kahyatken̂e aroko me. Ero yipu takî tî n̂iir̂atken̂e Xesus yarokorî me oko. Amoyi marha tî n̂iir̂atken̂e emyaka kaari n̂ixan yaka. Ero wa exiche nutupenwatken̂e tosokmuru po so Xesus yamrinaka. Ero wa tî n̂etaporetken̂e kica Xesus poko. Ai, Xutew komo kayaritomon xa Amoro ham, ketken̂e takî tî yîwya.
30N̂etakwatken̂e marha kica Xesus pore. Amoyinthîrî tî mohketken̂e hara emyai. Iike rma tak kanakatapetken̂e emapona. Ero wa tî Xesus pen n̂iir̂atken̂e sowtatu komo.
31Ero wa ciriche tak cucurem takî tî mohketken̂e hara poono. Yîwyanî ro tî namrupekn̂e hara yîwya. Ero yinhîrî miya takî tî naar̂atken̂e sowtatu komo amowotome. Ero wa tî Xesus naar̂atken̂e okwe.
Xesus Pen Namowexe
32Ero wa Xesus yaar̂ataw Siren̂e pono takî tî n̂een̂atken̂e esama yaw. Simaw tî mîk xakn̂e noro yosotî. Noro ya takî tî tpanaxkem narpetken̂e Xesus yamowotopo ha.
33Îh pona takî tî cetken̂e, Korkota yîpîn pona. Tooto Pîtho Yocho, kacho tî mîn, Korkota, kacho. Ero pona Xesus naar̂atken̂e.
34Iito cexitaw so Xesus takî tî wokpetken̂e kawawano ke, cîmîkno yakro esmaxapu. Ero yipu Xesus n̂emeyakn̂e wahra mak. Erî xera tko tî xakn̂e. Ero wa tî Xesus xakn̂e.
35Ero yinhîrî takî tî Xesus pen namowetken̂e tpanaxkem pona. Amowoche Noro ponontho takî tî nahsîyatken̂e sowtatu komo tponon me so hara. Tînahsîrî komo men̂ekacho tî nar̂metken̂e, On wahsîya ow ham, kachome tîwya so. Ero wa tî Xesus ponontho nahsîyatken̂e kweronoman̂e penî mtapotachonho yaw roro rma. On wara kacho tî noro pen mewrekn̂e, Oponontho tak nahsîyatken̂e. Tînahsîrî komo men̂ekacho nar̂metken̂e, kacho. Ero ke ero wa kachonho yaw roro rma tak nahsîyatken̂e.
36Pononthîrî yahsîche iito rma takî tî n̂eremetken̂e Xesus yenîn̂e me.
37On wara marha tî xatken̂e, kicicme Xesus yehtoponho tî re mewretken̂e karita poko. On wara kacho mewretken̂e, Xesus Moso, Xutew komo kayaritomon ha, kacho tî mewretken̂e. Ero wa kacho takî tî wetken̂e Xesus yepoi. Ero wa tî n̂iir̂atken̂e sowtatu komo.
38Cen̂epan̂em pen komo marha tî namowetken̂e Xesus panaka, kaari n̂ixa anarî, poowa n̂ixa anarî. Ero wa tî namowetken̂e tpanaxkem pona so.
39On wara xatken̂e iituxa tîtosom komo, nîmtapowatken̂e takî tî Xesus poko kicicme ro mak okwe. Tîhtîpîrî komo tî panametken̂e yîwîrîyakachome.
40On wara tî ketken̂e, On wara kan̂enho mexe re Amoro ha ta, Kaan mîn wixkes amn̂e. Osorwaw ro mak kenmayas ciitopo poko hara, kan̂enho mexe re ha ta Amoro, ketken̂e. Ero ke etwaikapora rma esko ha ke. Ahtoko ika. Kaan mumuru Ow ha, mîîkekn̂e reha ta, ketken̂e tî yîwya. Ero wa tî ketken̂e Xesus ya.
41Ero wa xa marha Xesus poko n̂etaporetken̂e tîmsom pokono yenîn̂e kom hara, Xutew panatanmetopo mewren̂e komo marha, poritomo komo marha.
42On wara tî ketken̂e n̂examro hara, Anarî komo cma tî re waipîn me n̂iir̂akn̂e Moso. Ero wa ecirira nai ham Noro rma hara. Ixaw komo kayaritomon tî re Moso ha. Ero ke ahri ka nîhtope, pona entome tak kîwya so, ketken̂e kica.
43Kaan pona enîn̂e tî re Moso. Ero ke Noro rma yukurunpen̂e me n̂expe. Kaan Mumuru xa Ow ha, kekn̂e ha ta. Ero ke yîpînîn yaw exitaw Noro, mokope ika enîhtoso, ketken̂e tî Xesus poko.
44Ero wara rma ketken̂e hara cen̂epan̂emînhîrî pen komo amowoxapu xa marha. Ero wa xa marha tî nîmtapowatken̂e Xesus poko kica. Ero wa tî xatken̂e kica.
Xesus Pen Waihyasî
45Taa, kamarakataw tak kaamo pen nawarpanwakn̂e. Awarpape tak xakn̂e roowo ahnoro kopi. 3 oora pona roro awarpape xakn̂e.
463 to exitaw on wara takî tî kekn̂e hara Xesus, Eri eri rama sabaktan̂i, kekn̂e tî. Apa, apa, ahce yanme wa Ow mahsîpînka okwe? kacho tî mîn ha. Ero wa tî kekn̂e Xesus.
47Iito ececetoxapu komo tî on wara ketken̂e Xesusu mtapotarî yentache, Eriasî nan̂ikya ham, ketken̂e tî.
48Ero ke yohno rma anarî takî tî cekn̂e wooku kwaka tukpaxmu. Ero yipu takî tî nukpekn̂e kawawano kwaka. Arama potwo takî tî n̂iir̂akn̂e. Xesusu mtaka takî tî nanîmyakn̂e emetome yîwya.
49Anarme tko tî ketken̂e anarî komo. N̂expe ha ka, ketken̂e reha. Erias mokrî ika cencerî enîhton̂e ha, ketken̂e tî. Ero wa tî ketken̂e.
50Ero yimaw Xesus takî tî n̂emtarakekn̂e. Kar̂pe ro mak tî kekn̂e. Ero wa cexiche cekatî takî tî n̂en̂epekn̂e. Ero wa tî Xesus xakn̂e okwe.
51Ero yimaw rma Kaan mîn yahrutoponho takî tî n̂etahyaxkekn̂e poono, Kaan yamtakpon yahrutoponho pen. Kai ro tî n̂etahyaxkekn̂e roowo pona roro. Ero yimaw marha roowo pen tak n̂esewsîyakn̂e. Toopu mko marha n̂etîmtakekn̂e.
52Okoputho yewtarî mko marha tî n̂etahrunkekn̂e. Yîwînxapunhîrî komo takî tî paketken̂e hara yaake, Kaan xatî pen komo.
53Cewtathîrî komo yai takî tî n̂epataketken̂e. Amn̂e Xesus pakache Kaan yewtonî ro pona tî cetken̂e, Xerusaren pona. Iitono komo ya tî n̂esenpetken̂e, mer̂pono pîn komo ya. Ero wa tî xatken̂e.
54Taa, iito rma xakn̂e sowtatu yantoman̂e tmaywen komo yakro. Xesus yenîn̂e me tî xatken̂e. N̂examro tî n̂een̂atken̂e roowo yesewsîrî, kaamo yawarpantarî marha. Ero ke n̂eraswatken̂e ro mak takî tî kopi. On wara tî ketken̂e, Kaan Mumuru xa Moso ham kopi, ketken̂e tî.
55Iito marha tî xatken̂e wooxam kom hara yaake, Karireia pono kom ha. Mooxe n̂he ciki tî n̂ecececetken̂e Xesus yentome mak. Xesus yakronoman̂enho tî mîkyam xatken̂e, wenari cetarisomîn̂hîrî kom ha.
56Yaake xatken̂e wooxam komo iito, Maria Matarena, Maria xa hara, Ciaku yon ha, Xose yon marha mîk. Sebetew xîkrî yon marha xakn̂e iito. Anarî komo marha tî xatken̂e iito wooxam kom hara. Ero wa tî xatken̂e.
Xesus Yokoputho Yahrutoponho Ewtarî Yaka
57Taa, kokon̂i takî tî Xose cekn̂e Piratus yaka. Ar̂mateia pono tî mîk xakn̂e. Xesusu mtapotarî yentan̂e tî mîk xakn̂e.
58Noro takî tî cekn̂e Piratus yaka. Xesus yokoputho cma re waar̂asî, kekn̂e tî yîwya. Ero ke tî nîmpekn̂e yîwya.
59Ero ke Xesus yokoputho takî tî nahsîyakn̂e Xose. Poono ke takî tî karamiyakn̂e. Kir̂wan mîn xakn̂e poono, riin̂u kahxapu.
60Ero yinhîrî takî tî Xesus yokoputho n̂ermonoyakn̂e toopu yexenawno yaka. Ahtoxan tî mîn xakn̂e Xose nahtopotho rma. Ero yaka rma tî Xesus yokoputho n̂ermonoyakn̂e. Ermonopuche takî tî toopu nîhmamekn̂e ewtarî potaka, ahrutopo ha. Porinî tî mîn xakn̂e toopu. Ero yipu ke nahruyakn̂e. Ero wa ahruche anana takî tî cekn̂e hara. Ero wa tî xakn̂e Xose.
61Iito marha tî xatken̂e wooxam komo ceremaxi Xesus yahrutopo mîtwo. Maria Matarena, anarî hara Maria, ero wa tî xatken̂e iito.
Sowtatu Komo Nantomexe Xesus Yokoputho Yewyomarî Poko
62Taa, kokmamyakn̂e tak erewsî ciitoponho, Paskwa yimawno ciitoponho. Enmapuche hara Piratus yaka takî tî cetken̂e tîmsom pokono yenîn̂e komo, Parisew komo marha.
63On wara tî ketken̂e yîwya, Ai Apa, Noro penî mtapotachonho ponaro rma nas amna. On wara kan̂enho Mîk pen, ewkukmano rin̂enho pen. Amn̂e osorwaw ro enmapuche kpakes hara, kekn̂e waipîra rma ka cexitaw. Ero wa kachonho ponaro rma nas amna.
64Ero ke sowtatu komo cma re mantomesî noro yokoputho yewyomarî poko. Osorwaw kaamo men ka n̂ehcowpe iito. Ewyoman̂e exihra exitaw mokyatu men yînpanatanmekîthîrî komo okoputhîrî yaaso tak okwe. On wara men ketu, Paka haram okre, ketu kica. Mer̂pono pînî rma re cemaro me panatanmekyakn̂e kica Noro pen. Ero wa xa marha tak mer̂pono pîn xa tak panatanmekyaxe cemaro me hara kica akrononhîrî komo. Ero ke sowtatu komo cma re men̂epesî ewyoman̂e me, ketken̂e tî yîwya.
65Taa, aacoko ewyoman̂e komo, kekn̂e tî Piratus yîwya so. Okoputhîrî yewyomacho yîhtînocoko awanme ro so, kekn̂e tî yîwya so.
66Ero ke cetken̂e takî tî Xesus yokoputho yahrutoponho yaka. Ahruru tî nahkorometken̂e. Sowtatu komo nantometken̂e marha ewyomarî poko. Ero wa tî xatken̂e.
Xesus Pakes Hara
28
1Taa, ero yinhîrî kepokaretoponhîrî kokmamche n̂enmayakn̂e hara yihcirî kaamo. Saa kr̂owe ketaw takî tî Xesus yokoputho yahrutopo yenso cetken̂e wooxam komo asakî. Maria Matarena tî cekn̂e, Maria marha tî cekn̂e anarî hara. Ero wa tî cetken̂e.
2Ero yimaw tak roowo n̂esewsîyakn̂e hara. Kar̂pe ro makî tî kekn̂e kopi. Ero yimaw marha takî tî Kporin komo yancun nîhcekn̂e kah yai. Noro takî tî cekn̂e ewtarî potaka. Ahruthîrî tî nîhmamekn̂e anana. Yîhmamache iipona tî n̂eremekn̂e.
3Tîroromutwe ro makî tî xakn̂e noro yeepatarî, pepe kacho wa mak oco. Tumutwe ro makî tî xakn̂e noro ponon yukwarî wara ro mak.
4Ancu yenîche sowtatu komo takî tî n̂eraswatken̂e xa. Tatanatken̂e ro makî tî. Waixapu wara ro makî tî xatken̂e. Ero wa tî xatken̂e sowtatu komo.
5Taa, on wara takî tî kekn̂e ancu wooxam komo ya, Esekatkara ro mak ehcoko. Xesus yokoputho yenî xe mat ham, amowoxapunhîrî ha.
6Exihra tak nasî tan. Paka wa ha tîmtapotachonhîrî yaw roro rma. Entamcoko xe ka yîrapotoponhîrî.
7Ero yipu yenîche tak awya so yohno etocoko ekatîmso yînpanatanmekrî komo ya. On wara kacoko yîwya so, Paka haram Xesus waixapu komo chewnonho. Noro takî tî nîîce amn̂e aywapu so Karireia pona. Iito rma takî tî meen̂atu amn̂e, kacoko men yîwya so, kekn̂e tî ancu wooxam komo ya.
8Ero ke cetken̂e hara tî wooxam komo kar̂pe. N̂eraswatken̂e rma tî, tahwore xa tko tî xatken̂e. Kar̂pe tî cetken̂e Xesusu npanatanmekrî komo yaka ekatîmso.
9Cetaw so rma ka n̂esepor̂atken̂e takî tî Xesus yakro rma. On wara tî kekn̂e Noro yîwya so, Ai okopuci komo, tan mat ha? kekn̂e tî Noro yîwya so. Ero ke takî tî yîhyaka cetken̂e. Yîhtarî takî tî nahsîyatken̂e. Amna Porinî ro Amoro, ketken̂e tî yîwya.
10On wara takî tî Xesus kekn̂e yîwya so, Erasîra ehcoko. On wara men katatko oyakno komo ya, Karireia pona tî etocoko. Iito takî tî Xesus meen̂atu amn̂e, katatko yîwya so, kekn̂e tî Xesus yîwya so. Ero wa tî kekn̂e wooxam komo ya.
Xesus Pakachonho N̂ekatîmyaxe Sowtatu Komo
11Ero ke cetken̂e tî wooxam komo. Cetaw so rma sowtatu komo marha tî cetken̂e ewto pona Xesus yokoputho yewyoman̂enho komo. Anarî komo makî tî cetken̂e. Tîmsom pokono yenîn̂e komo yaka tî cetken̂e. Ahnoro tîn̂enîthîrî komo tî n̂ekatîmtîketken̂e yîwya so.
12Ero yipu yentache tîmsom pokono yenîn̂e komo takî tî n̂esenmekyatken̂e poritomo komo yakro cesentachome so. Cesentache so tak sowtatu komo ya takî tî nîmyatken̂e puranta mer̂pono pîn.
13On wara tî ketken̂e yîwya so, On wara men kacoko amn̂e mîk hak ya, Xesus yokoputho mak naar̂atken̂e okwe yînpanatanmekîthîrî komo rma. Kosope mohce amna yîwînîkyataw, kacoko men amn̂e.
14Ero yipu yencetaw na kopenato ya nîrwona tak na apoko so. Ero wa exitaw noro nîrwoxinkes amna apoko so awaikara so ehtome, ketken̂e tî sowtatu komo ya.
15Ero ke puranta tî nahsîyatken̂e sowtatu komo. Tîmsom pokono yenîn̂e komo mtapotarî tî n̂ewehcatken̂e. Yînpanatanmekîthîrî komo naace ham okoputhîrî, ketken̂e okwe miyan komo ya rma. Ero ke ero wara rma kexe oroto Xutew komo kica. Ero wa kexe.
Tînpanatanmekrî Komo Nantomesî Xesus
16Taa, ero yinhîrî tak Xesus npanatanmekrî komo cetken̂e Karireia pona hara, 11 komo. Îh pona cetken̂e, Iito men kepor̂axe so amn̂e, kekn̂e Xesus, ero pona.
17Iito exitaw so tak Xesus n̂een̂atken̂e xa hara. Noro mamakan me tak nutupenwatken̂e. Amna Porinî ro Amoro, ketken̂e yîwya. Anarî komo tko nanwekyatken̂e rma okwe.
18Ero yimaw tak Xesus mokyakn̂e yîhyaka so. On wara kekn̂e yiwya so, Miyan komo yantoman̂e me oriyakn̂e Apapa. Kah yawno komo yantoman̂e me oriyakn̂e, roowo pono komo yantoman̂e me marha.
19Ero ke on warai poko kantomexe so, miya so tak etocoko mîk hak rowon pono komo cheka watohnî me ro mak. Opoko panatanmekno ciicoko oyakrono me tak ehtome so. Emicinono marha ciicoko. Apapa yanme emicinono ciicoko, Yumumuru yanme marha, Kir̂wanî ro Yekatî yanme marha. Ero wa emicinono ciicoko.
20Miyan komo rma panatanmetatko. Apanatanmetopo komo mencetken̂e roro omtapotachonho, ero rma mahrimacoko hara n̂examro n̂entarî me hara. Ahna so na awcetaw so awakro so wa was ha. Awakro so wasî miya roro on wara rma awehtopo komo yenatîtopo pona roro amen, kekn̂e Xesus yîwya so. Amen.
MRKXesus Yehtoponho Mahkus Nmewretho

1
1Taa, Xesus Kristu ya kakir̂wamacho komo tan wekatîmyas awya so. Kaan Mumuru xa Mîk Xesus. Wihciyasî mak yîwya kakir̂wamacho komo yekatîmtopo.
2On wara tî kekn̂e weronomano rin̂enho pen pahxa, Isaias pen ha. Awesamaka wen̂epesî awekaiporen̂e awesamarî yakir̂waman̂e me,
3Pohnîntawno me mak nasî noro amn̂e. Iito tak n̂ekatîmyasî omtapotarî tîhyaka mohxapu komo ya. Kar̂pe xa nîmtapowasî. On wara kesî, Kporin komo yesamarî ka akir̂wamacoko. Pataw men ciicoko ha, kesî, kekn̂e tî weronomano rin̂enho pen.
4Ero wara rma takî tî Xuaw mokyakn̂e. Meye makî tî xakn̂e pohnîntaw. Tîhyaka mohxapu komo ya tî Kaanî mtapotarî n̂ekatîmyakn̂e. On wara tî kekn̂e yîwya so, Kicicme awehtoponhîrî komo tak poxunkacoko ha. Ero wa awexitaw so tak Kaan nîhcamnoyasî kicicme awehtoponhîrî komo. Memihcaxe marha tak ero yimaw, kekn̂e tî Xuaw mohxapu komo ya.
5Mer̂pono pîn komo tî cetken̂e yîhyaka. Xuteia pono komo tî cetken̂e mîn hak ewto pono komo. Xerusaren pono komo marha tî cetken̂e. Ero wa tî cetken̂e yîhyaka. Mohxapu komo ahnoro n̂emicinoyakn̂e Xuaw Xotaw kwaka. Kicicme cehtoponhîrî komo tî n̂ekatîmyatken̂e cemicitome so.
6On wara tî xakn̂e Xuaw, kameru poci makî tî xakn̂e noro ponon. Paaka picho xakn̂e aan̂apotun. Taritari warai tî xakn̂e iyotî. Ween tî xakn̂e yîn̂emerî comota pono. Ero wa tî xakn̂e Xuaw.
7On wara marha tî kekn̂e Xuaw mohxapu komo ya, Anarî mokyas hara amn̂e ohretawno tak. Karitî Mîk Noro oyopono ro mak. Katuhtara wasî yîhtarî mici yîmhokaxi yîxawyakan me ro mak oyexirî ke.
8Tuuna kwaka makî reha ow kemicinoyaxe so. Kir̂wanî ro Yekatî kwaka reha awemicinoyaxe so Noro amn̂e, kekn̂e. Ero wa tî kekn̂e Xuaw tîhyaka mohxapu komo ya.
Xesus N̂emihcasî, Noro Marha Nukukmesî Satanas Hara
9Ero yimaw takî tî Xesus marha mokyakn̂e Xuaw yaka. Nasare poi tî mokyakn̂e. Karireia pono rma tî mîn Nasare. Ero poi tî mokyakn̂e Xesus Xuaw yaka. Noro marha takî tî n̂esemicinopekn̂e Xuaw ya Xotaw kwaka.
10Yukwai Xesus yawomuche takî tî kaapu n̂etahrunkekn̂e Noro wero ro. Kaan Yekatî marha tî nîhcekn̂e Noro wero ro kah yai ha. Potkuku me tî nîhcekn̂e, n̂etahsîyakn̂e Xesus pona.
11Ero yimaw takî tî kah yawno mtapotarî n̂esenceken̂e. On wara kekn̂e, Omumuru cik Amoro okwe. Tawake xa was apoko okre, kekn̂e. Ero wa kacho n̂esencekn̂e.
12Ero yinhîrî rma takî tî Xesus naar̂akn̂e Kaan Yekatî mooxe pohnîntaka.
13Iito takî tî n̂enmayakn̂e Xesus 40 kaamo okwe. Iito exitaw tî Noro nukukmekn̂e Satanas, kicicitho poko tî pohkekn̂e. On wara marha tî xakn̂e Xesus ero yimaw, okno pîn komo chew makî tî xakn̂e. Kamara komo chew, okoyi komo chew, ero warai komo chew makî tî xakn̂e. Ancu komo rma tko tî mokyatken̂e karihtoso. Ero wa tî xakn̂e Xesus.
Petru Komo Nahsîyasî Xesus Tînpanatanmekrî Me
14Taa, On wara takî tî Xuaw pen n̂iir̂akn̂e Eroces, nahruyakn̂e okwe kahrutopo yaka. Noro pen yahruche takî tî Karireia pona cekn̂e hara Xesus. Tmaywen me awahsîyaxe so Kaan okre, kacho tî n̂ekatîmyakn̂e mohxapu komo ya.
15On wara tî kekn̂e, Kaan maywen me awehtopo komo me tak nasî pahnoke xa, kekn̂e. Ero ke kicicme awehtoponhîrî komo men poxunkacoko ha. Kaan ya awakir̂wamacho komo ponaro marha tak ehcoko, kekn̂e tî yîwya so. Ero wa tî kekn̂e Xesus Karireia pono komo ya.
16Ero yimaw takî tî Karireia n̂ikithon yecihtari cekn̂e Xesus. Iito takî tî n̂een̂akn̂e Simaw. Noro yakno marha tî n̂een̂akn̂e, Antre. Mîîye tî nar̂metken̂e n̂examro n̂ikitho imo kwaka. Ootî yanîmn̂e ro tî mîkyam xatken̂e.
17On wara tî kekn̂e Xesus yîwya so, Amohcoko tak owenari. Tooto yanîmn̂e me tak kiir̂axe so hara, kekn̂e tî yîwya so.
18Ero ke ero yimaw rma takî tî cetken̂e n̂examro Xesus wenari. Nahsîpînketken̂e takî tî tîmîyenthîrî komo Noro wenari tîtotome so. Ero wa tî xatken̂e.
19Ero yinhîrî takî tî cekn̂e xa hara Xesus meyehra mak. Iito tî n̂een̂akn̂e Ciaku hara. Xuaw marha tî n̂een̂akn̂e akno rma hara. Sebetew mumuru komo tî mîkyam xatken̂e. Kanawa yaw tî xatken̂e mîîye yeemirî poko.
20N̂examro marha tî nan̂ikyakn̂e Xesus. Ero ke takî tî tîîm komo nînomyatken̂e kanawa yaw rma, Sebetew pen. Tanton komo yakro makî tî n̂etînomyakn̂e Sebetew, epethîrî pona cetapickaxmu komo yakro ha tî. Xesusu wenari takî tî cetken̂e Ciaku komo. Ero wa tî xatken̂e.
Worokyam N̂en̂epesî Xesus Tooto Ropotai
21Ero yinhîrî tak Kapanaun pona takî tî cetken̂e Xesus komo. Sabatu po tak Xesus cekn̂e iitono komo yesenmetopo yaka panatanmekno riso.
22N̂eserepoketken̂e xa takî tî iitono komo yîmtapotarî yencetaw. On wara ketken̂e, Xutew panatanmetopo mewren̂e komo warahra ro mak kesî Moso kopi. Etanwekpon me xa nîmtapowas okyo, ketken̂e tî. Ero ke tî n̂eserepoketken̂e ro mak yîmtapotarî poko.
23Iito tî xakn̂e worokyam ken̂arî esenmetopo komo yaw rma. Noro takî tî nîmtapowakn̂e Xesus yakro kar̂pe xa.
24On wara kekn̂e, Ahce wa wa amna miir̂a ha ke? Amna yîhcamnoso kr̂a katî wa mîmoko ha? Xesus Amoro Nasare pono ha. Aaxera ro kr̂a nas amna. Kaan yawno ro xa Mîk ham kir̂wanî ro, wîîkes apoko, kekn̂e tî yîwya.
25Yîmtaka rma tko tî n̂eyukyakn̂e hara Xesus. Tîtken̂e esko. Noro ropotai kr̂a tak epatakak ha, kekn̂e tî. Ero wa tî kekn̂e Xesus worokyam ya.
26Ero ke takî tî tooto pen nîrohnonmekyakn̂e worokyam, yîropotawno ha. N̂emtarakekn̂e marha tî kopi. Ero yinhîrî takî tî n̂epatakekn̂e yîropotai.
27Ero ke n̂eserepoketken̂e xa tak tî enîn̂e komo, esenmexapu kom ha. On wara tî ketken̂e, Onoke warai xa Moso hara kopi? Anarme ro mak kpanatanmekyaxe so okyo. Anwekîn me marha nîmtapowasî worokyam yakro, kicicitho komo yakro. Ero ke n̂epatakexe rma kopi, ketken̂e tî Xesus poko.
28Ero yinhîrî takî tî miya so ro mak Xesus yehtopo n̂esencekn̂e. Ahnoro Karireia rowon pono komo takî tî n̂encetken̂e. Ero wa tî xatken̂e.
Akir̂wamano Ritoponho Xa Hara Xesus Ya
29Ero yinhîrî esenmetopo komo yai takî tî n̂epataketken̂e Xesus komo. En̂exa rma takî tî cetken̂e Simaw mîn yaka hara. Antre mînî rma tî mîn xakn̂e. Ero re yawno tî mîkyam xatken̂e. Ciaku komo marha tî cetken̂e akro so, Xuaw kom ha. Ero wa tî cetken̂e Xesus yakro.
30Iito tî xakn̂e Simaw pici yon. Namotoyakn̂e okwe, kama po makî tî xakn̂e ocoro cexirî ke. Ero ke takî tî noro n̂ekatîmyatken̂e Xesus ya yohno rma. Apa, moso nasî ocoro okwe, ketken̂e tî.
31Ero ke takî tî Xesus cekn̂e yîhyaka. Cow sai, amorî poko takî tî nanîmyakn̂e. Krei, n̂etowyakn̂e takî tî ocoronthîrî. Ero yinhîrî takî tî yînahrî komo n̂etakekn̂e noro amotoxapunhîrî rma. Ero wa tî xakn̂e.
32Ero ke kokmamrî me takî tî on wara xatken̂e iitono komo, Xesus yaka n̂ekyatken̂e tamotosom komo ahnoro ro mak. Worokyam ken̂arî komo marha tî n̂ekyatken̂e yîhyaka.
33Simaw mîn potaka takî tî n̂esenmekyatken̂e mer̂pono pîn komo. Ahnoro ro makî tî mokyatken̂e iitono komo.
34Ero ke okoh komo takî tî nakir̂wamekn̂e Xesus mer̂pono pîn komo, Anarmerpan ke ceper̂ayem komo tî nakir̂wamekn̂e. Mer̂pono pîn marha tî n̂en̂epekn̂e worokyam tooto komo ropotai. En̂epetaw on wara tî kekn̂e, Tîtken̂e mak ehcoko ha, kekn̂e tî. Kaan mumuru Mîk ham, karî ke yîwya so tî ero wa kekn̂e. Ero wa tî xakn̂e Xesus.
Mîn Hak Ewto Pona Cesî Xesus
35Taa, iito takî tî n̂etakriyakn̂e Xesus. Enmaporo takî tî nîhcekn̂e kuywa poi. Mîîmo yai tî n̂epatakekn̂e. Miya tî cekn̂e ewto poi pohnîntaka ro mak. Iito takî tî Kaan yakro nîmtapowakn̂e.
36Amn̂e takî tî Simaw komo cetken̂e Xesus yeposo.
37Noro yenîche takî tî on wara ketken̂e yîwya, Apa, awenî xe tî natu tooto komo ahnoro, ketken̂e tî yîwya.
38On wara tko tî kekn̂e Xesus, Anarî ewto pona xa matko kaikatko. Mîn hak pono komo ya cekatîmpore nasî Kaanî mtapotarî. N̂examro ya marha ekatîmso mohxapu Ow ha, kekn̂e tî Xesus yîwya so.
39Ero ke tak mîn hak ewto pona takî tî cekn̂e Xesus. Karireia pono mko n̂irikyakn̂e. Ero po so takî tî Kaanî mtapotarî n̂ekatîmyakn̂e esenmetopo komo yaw so. Worokyam marha tî n̂en̂epekn̂e iiken̂arî komo ropotai so. Ero poko tî xakn̂e Xesus.
Repra Ken̂arî Nakir̂wamesî Xesus
40Taa, ero yimaw takî tî repra ken̂arî mokyakn̂e Xesus yaka. N̂eremekn̂e takî tî tosokmuru po. On wara tî kekn̂e Xesus ya, Apa, oyakir̂waman̂e me kîhtînoyasî. Ero ke owî cma re makir̂wamesî yiixe awexitaw, kekn̂e tî yîwya.
41Noro pînîn yaw tî xakn̂e Xesus. Ero ke takî tî n̂etapoyankekn̂e teme kachome takî tî noro poko. Awakir̂wama xe rma wasî, n̂ecihpe tak apun ha, kekn̂e tî.
42Krei, ero wa kache rma repra takî tî n̂etowyakn̂e. Kir̂wan̂he takî tî xakn̂e yupun okre.
43-44Ecpîche rma tak noro n̂en̂epekn̂e hara Xesus. Cetaw rma tko tî weronomekn̂e cerewre. On wara tî kekn̂e yîwya, Awakir̂wamachonhîrî ekatîmra ro mak men esko. Kaan yaka cewomsom yaka mak etoko. Noro ya tak esenpoko. Yîwya marha tîmko Kaan ya tîmsom, Moises pen nmewretho yaw rorono rma. Ero yipu tîmrî ke rma, Akir̂wamano rin̂e Mîk ham Xesus, kesî tak naoro opoko, kekn̂e tî Xesus yîwya.
45Ero wa kacho yentache takî tî cekn̂e repra ken̂arînhîrî. N̂ekatîmyakn̂e rma tî takir̂wamachonhîrî miyan komo ya rma. Ero ke kir̂wantaw tohra thakwa takî tî xakn̂e Xesus ewto pona. Pohnîntaw so makî tî n̂enmayakn̂e. Mokyatken̂e rma tko tî tooto pen yîhyaka mîn hak ewto pono komo. Ero wa tî xatken̂e.
Pokumnî Ro Nakir̂wamesî Xesus
2
1Ero yinhîrî yaake ro enmapuche Kapanaun pona takî tî cekn̂e hara Xesus. Ero ke iitono komo takî tî n̂encetken̂e Noro mohtopo. Mînto nai Xesus mîîmo yaw, kacho tî n̂encetken̂e.
2Ero ke tooto komo pen takî tî mokyatken̂e hara Xesus yenso. Mîîmo takî tî nawronohketîketken̂e. Mîîmo mkai meero tî xatken̂e tooto pen, takpî ro makî tî xatken̂e. N̂examro ya takî tî Xesus n̂ekatîmyakn̂e Kaanî mtapotarî.
3Ero yimaw anarî komo takî tî mokyatken̂e hara kîrkomo, 4 mak. Pokumnî ro tî n̂ekyatken̂e Xesus yaka.
4Takpî tko tî xatken̂e Xesus yentan̂e komo yîhyaka roro arîrî yarohra. Ero ke mîîmo takî tî nawketken̂e Xesus yepoi. Ewtarî yaro takî tî pokumnî n̂enîhcetken̂e. Aam po rma tî n̂enîhcetken̂e.
5Ero ke on wara tî xakn̂e Xesus, tpona enîn̂e me tak tî n̂examro n̂een̂akn̂e. Ero ke on wara tî kekn̂e pokumnî ro ya, Okopuci, kicicme awehtoponhîrî tak wîhcamnopu, kekn̂e tî yîwya. Ero wa tî kekn̂e.
6Iito rma tko tî xatken̂e Xutew panatanmetopo mewren̂e komo ceremaxi. On wara tî ketken̂e n̂examro tîhnaw so,
7Ahce kacho ero wa nîîke Noro kicicitho me ro mak kopi? Onoke thakwa re kehtoponhîrî komo nîhcamnoya? Kaan makî reha nasî kehtoponhîrî komo yîhcamnon̂e me, ketken̂e tî.
8N̂examro yesehtînotopo rma tko tî nîhtînoyakn̂e Xesus tîropotaw. Ero ke on wara tî kekn̂e yîwya so, Ahce kacho meserepoketu omtapotarî poko? kekn̂e tî.
9Omtapotarî yanme n̂ehcamnoyasî kicicme tooto komo yehtoponho. Apehceme rma n̂ehcamnoyasî. Apehceme marha n̂etakir̂wamexe kar̂penînhîrî komo omtapotarî ke makî. Ero ke ahce wa wîîke moso ya awya so, pokumnî ya ha? Wîhcamnopu tak kicicme awehtoponhîrî, wîîke katî? Awomko tak ha, awamhîrî tak anîmko awtotome ha, wîîke katî?
10On wara kan̂e me awexi xe so tko wasî, Kicicme roowo pono komo yehtoponho yîhcamnon̂e me rma Mîk ham Tooto me Ewruxapu, kan̂e me, kekn̂e tî yîwya so. Ero ke pokumnî ya takî tî on wara kekn̂e hara,
11Okopuci, awomko tak ha. Awamhîrî tak arko. Amîn yaka tak etok hara, kekn̂e tî Xesus pokumnî ya.
12Ero ke yohno rma takî tî nawomyakn̂e pokumnînhîrî. Taamhîrî tî naar̂akn̂e tooto komo wero ro rma. Mîîmo yai tî cekn̂e. Ero ke n̂eserepoketken̂e xa takî tî enîn̂e komo. Kir̂wan̂he xa Kaan n̂iirî ham okre. Ero wa akir̂wamano ritopo yenîn̂enho pînî ro mak kîwyam kopi, ketken̂e tî. Ero wa tî ketken̂e.
Repi Tak Cesî Xesus Wenari
13Ero yinhîrî tak ecihtaka takî tî cekn̂e Xesus. Iito exitaw tooto komo mokyatken̂e xa hara yîhyaka mer̂pono pîn komo xa hara. Ero ke n̂examro marha takî tî panatanmekyakn̂e.
14Ero yinhîrî takî tî cekn̂e esama yaw hara. Tîcetaw Repi takî tî n̂een̂akn̂e Awpew mumuru ha. Ceremaxi tî xakn̂e kayaritomo purantan yahsîtopo yaw. On wara tî kekn̂e Xesus yîwya, Amok ha owenari, kekn̂e tî. Ero ke, tok sai, nawomyakn̂e takî tî Repi. Xesus wenari tî cekn̂e. Ero wa tî xakn̂e.
15Amn̂e takî tî Xesus cekn̂e Repi mîn yaka eseresmaxi. Yînpanatanmekrî komo marha tî cetken̂e akro. Yaake marha tî xatken̂e iito n̂examro yakro ceseresmaxmu komo. Kayaritomo purantan yahsîn̂e komo, kicicitho komo marha, ero warai komo tî n̂eseresmetken̂e iito Repi mîn yaw. Xesus wenari tîtosom tî mîkyam xatken̂e. Mer̂pora xatken̂e noro yipu komo.
16Ero wa Xesus yeseresmatopo tî n̂een̂atken̂e Xutew panatanmetopo mewren̂e komo, Parisew komo marha. Kayaritomo purantan yahsîn̂e komo yakro eseresmarî tî n̂een̂atken̂e, kicicitho komo yakro eseresmarî marha. Ero ke on wara takî tî ketken̂e Xesusu npanatanmekrî komo ya, Ahce kacho apanatanmekn̂e komo n̂eseresme noro yipu komo yakro kica? Kayaritomo purantan yahsîn̂e komo yakro n̂eseresmesî kica, kicicitho komo yakro marha kica, ketken̂e tî yîwya so.
17Yîmtapotarî komo tko tî n̂encekn̂e Xesus. Ero ke on wara tî kekn̂e yîwya so, Kar̂pe kexitaw kehceman̂e yaka tohra tasî. Kar̂pera makî reha kexitaw kehceman̂e xe tasî. Kir̂wan komo panatanmeso mokuhra ro mak wîxakn̂e oona roowo pona. Kicicitho komo panatanmeso makî reha wa kmokyakn̂e. Kicicme awehtoponhîrî komo men poxunkacoko, kaxi kmokyakn̂e yîhyaka so, kekn̂e tî Xesus. Ero wa tî kekn̂e Xesus Parisew komo ya.
Pahkî Eseresmara Kehtopo Pokono
18Ero yinhîrî on wara takî tî xatken̂e Xuaw npanatanmekîtho komo, Parisew npanatanmekrî komo marha, anarimaw so tî eseresmara xatken̂e pahkî. Ero ke Xesus yaka takî tî mokyatken̂e anarî komo. On wara tî ketken̂e yîwya, Apa, On wara naxe Xuaw npanatanmekîtho komo, anarimaw so eseresmara naxe pahkî, Parisew npanatanmekrî komo marha naxe ero wara. Ero warahra reha naxe anpanatanmekrî komo. Pahkî esereman me exihra ro mak naxe n̂examro reha. Ahce kacho ero wa nat hara? ketken̂e tî Xesus ya.
19On wara tî kekn̂e hara Xesus yîwya so, Ahce wa natu tooto pitacho yenso toxapu komo awya so? Eseresmara ma re natu ero yimaw awya so? Eseresman me exihra ro mak wa naxe cipitaxmu yakro cexitaw so.
20Amn̂e tko cipitaxmu ces hara yîhyai so. Ero yimaw tak pahkî eseresmara tak naxe, kekn̂e tî Xesus yîwya so.
21On wara marha wîîkes awya so, kekn̂e hara tî, Pahxantho poonotho etahyaxkache ahce warai ke ceemiya awya so? Yaxan ke katî ceemiya ero yipu? Pîra ro mak. Yaxan ke eemiche pahxantho pen tak n̂etahyaxketîkes okwe.
22Ero wa xa marha tasî uupa yukun poko hara. Pahxantho yaka ciixan yarkara tasî een yaka. Ero yipu yaka arkache n̂etawkesî thakwa enhîrî pen, wok pen tak cetîkes okwe. Yaxan yaka makî reha tarkesî ciixan uupa yukun ha, kekn̂e tî. Ero wa tî kekn̂e Xesus tîmtapotarî yentaxi mohxapu komo ya.
Kepokaretopo Poko Nîmtapowasî Xesus
23Taa, ero yinhîrî tak esama yaw takî tî cekn̂e Xesus tînpanatanmekrî komo yakro. Mararî pore tî cetken̂e kepokaretopo po. Ero wa cetaw so yînpanatanmekrî komo tî puruma yeperîrî n̂axikwetken̂e.
24Ero ke tî Parisew komo on wara ketken̂e Xesus ya, Kica, ahce kacho kpanatanmetopo yewetîra nat hara kica anpanatanmekrî komo? Kepokaretopo po etapickara ehcoko, kacho yewetîra naxe kica, ketken̂e tî Xesus ya.
25Ai ha, kekn̂e hara tî Xesus yîwya so. Kaan Karitan yenîhra ma matu amyamro hara Tapi pen yehtoponho? N̂esemetanmekyakn̂e noro pen, akrono komo marha. Nîromanakn̂e thakwa okwe. Akrono komo marha nîromanatken̂e.
26Ero wa tî xakn̂e pahxa Abiata pen exitaw Kaan yaka cewomsom me. Kaan mîn yaka marha n̂ewomyakn̂e Tapi pen. Iitono takî tî nokyakn̂e cuure, Kaan ya tîmxapu. Tîmsom pokono komo yuru mak tan ha, kacho rma nokyakn̂e. Takrono komo yuru marha tî n̂ekamyakn̂e.
27On wara xa wîîkes awya so kepokaretopo poko, ahce kacho tooto nakîhcekn̂e Kaan awya so? Sabatu po epokaretome so mak katî nakîcekn̂e? Pîra ro mak. Tooto komo xe cexirî ke mak, Ero po epokarecoko, kekn̂e Kaan.
28Ero ke, Ero wa ehcoko kepokaretopo po, kan̂e me rma nasî Tooto me Ewruxapu, kekn̂e tî. Ero wa tî kekn̂e Xesus Parisew komo ya.
Kar̂pen Komo Karihcesî Xesus
3
1Ero yinhîrî tak Xutew Komo yesenmetopo yaka takî tî cekn̂e hara Xesus. Iito tî tooto n̂een̂akn̂e hara amohnî.
2On wara tî xatken̂e iitono komo, Xesusu tî n̂een̂atken̂e en̂ekapotome tak amn̂e enîno rin̂e komo ya. On wara tî ketken̂e, Kepokaretopo on kaamo, amohnî na nakir̂wame on po rma. Ero wa exitaw, Kicicitho moso kica, tîtkacerî enîno rin̂e komo ya, ketken̂e tî kica.
3On wara rma tko tî kekn̂e Xesus amohnî ya, Oona ka amok ha, kekn̂e tî.
4Ero yimaw rma tî on wara kekn̂e iitono komo ya hara, Ahce wa xa ciino cirpore nai kepokaretopo po awya so? Akir̂wamano cirpore nai? Emetanmekno katî cirpore nai awya so? Karihtono cicir̂a waipîra ehtome so? Waihkano katî cicir̂a awya so? Ahce wa xa katî cirpore nai awya so kepokaretopo po ha? kekn̂e tî yîwya so. Tîî, ketken̂e makî tî, eikura ro makî tî xatken̂e iitono komo.
5Rîîwoxe takî tî esenmexapu komo wece n̂een̂akn̂e Xesus. Ahwora ro makî tî xakn̂e poko so ceipuru wara exirî ke yîropotari komo. Ero yinhîrî amohnî yakro takî tî nîmtapowakn̂e hara, Etamoyankak ha, kekn̂e tî yîwya. Ero ke takî tî n̂etamoyankekn̂e. Kir̂wan̂he takî tî amorî xakn̂e eeco wara rma okre.
6Ero ke Parisew komo takî tî n̂epataketken̂e. Ero yimaw rma takî tî Xesus waihkacho poko n̂esencetken̂e Eroces ponarono komo yakro. Ero wa tî xatken̂e.
7Yihyai so tko tî cekn̂e Xesus. Ecihtaka takî tî cekn̂e tînpanatanmekrî komo yakro. N̂examro wenari rma tî cetken̂e xa hara tooto pen komo mer̂pono pîn, Karireia pono komo tî, Xuteia pono komo marha tî,
8Xerusaren pono komo marha tî, Itumeia pono komo marha tî, Xotaw yeco pono komo marha tî, Ciru mîtwono komo marha tî, Siton mîtwono komo marha tî, ero warai komo tî cetken̂e Xesus wenari. Noro yehtopo tî n̂encetken̂e, emapona cirihnî ciitopo yîwya. Ero ke tî wenari cetken̂e.
9Ero ke kanawa takî tî n̂ekpekn̂e Xesus tînpanatanmekrî komo ya. Okanawarî ehcoko xiya tooto komo ya oyerewnukuchen, kekn̂e tî.
10Mer̂pono pîn komo tî nakir̂wamekn̂e Xesus. Ero ke cikihciki ketken̂e mak Xesus poko ahce wa so na cehsom komo. Teme ka xe makî tî xatken̂e Noro poko kir̂wan̂he cehtome so hara.
11On wara tî xatken̂e kicicitho yekatî ken̂arî komo Noro yenîche, n̂esewnapetken̂e roro Noro yamrinaka. Kaan Mumuru ro xa Amoro ham, ketken̂e tî yîwya.
12Xesusu tko on wara roro kekn̂e yîwya so, Ero wa oyehtopo ekatîmra ro mak men ehcoko, kekn̂e. Cerewre tî kekn̂e ero wa. Ero wa tî xakn̂e.
12 Komo Men̂ekesî Xesus
13Taa, ero yinhîrî îh pona takî tî cekn̂e Xesus. Iito cexitaw anarî komo takî tî nan̂ikyakn̂e tînîhtînoputhîrî komo mak ha.
1412 takî tî men̂ekekn̂e takrono ro me. Miya so tîtosom me tak n̂iir̂akn̂e, Kaanî mtapotarî yekatîmrî pokono ro me.
15Okoh komo yakir̂waman̂e me marha tî n̂examro n̂iir̂akn̂e, worokyam yen̂epen̂e me marha tî. Ero warai me tî n̂examro n̂iir̂akn̂e.
16Osotî komo tak wekatîmyasî. Simaw tî xakn̂e Xesus nosohtotho, Petru amoro, kekn̂e tî yîwya, noro,
17Ciaku takî tî xakn̂e, Sebeteu mumuru ha, Xuaw takî tî, noro yakno rma. N̂examro takî tî Xesus nosohcekn̂e. Boaneces, kekn̂e poko so. Tarai mumuru komo, kacho rma mîn, Boaneces, kacho.
18Antre takî tî xakn̂e. Piripe, Bahtoromew, Mateus, Tome komo marha ti xatken̂e. Ciaku takî tî xakn̂e hara. Anarî tî mîk xakn̂e hara Ciaku, Awpew mumuru tî. Tatew, takî tî xakn̂e, Simaw marha takî tî anarî hara. Seroce kacho tî mîk xakn̂e noro.
19Xutas Iskar̂otes tak. Xesus yekanîn̂e tî mîk xakn̂e noro. Ero wa tî Xesus men̂ekekn̂e takrono ro komo.
20Îîpî yenîhtoche takî tî iitono mîn yaka n̂ewomyatken̂e. Iina takî tî mokyatken̂e tooto komo xa hara, mer̂pono pîn xa hara. Ero ke cemyarke ro makî tî xatken̂e ceseresmarî komo yarohra okwe.
21Ero wa Xesus yehtopo takî tî n̂encetken̂e iyanan komo. Ero ke on wara tî ketken̂e, Nîmtawaimamyasî mak kica, ketken̂e tî. Ero ke Xesus yahsîso takî tî re mokyatken̂e. Ero wa tî mokyatken̂e.
22Iito marha tî xatken̂e Xutew panatanmetopo mewren̂e komo, Xerusaren pono kom ha tî. On wara tî ketken̂e n̂examro Xesus poko, Bewsebu rma tko nasî yîropotaw kopi. Worokyam kayaritomon yanme rma worokyam n̂en̂epesî kopi, ketken̂e marha tî kica.
23Ero ke ero wa kan̂e komo takî tî nan̂ikyakn̂e Xesus. Mokuche so anarî pokono wara takî tî n̂esencekn̂e akro so. On wara tî kekn̂e yîwya so, Ahce wa thakwa re Satanas n̂en̂epe Satanasî rma? Pîra ro thakwa mak.
24Kayaritomo maywen komo yetar̂metaw etpoko rma ahce wa tak nai amn̂e noro, kayaritomo pen awya so? N̂emaywenketîkesî thakwa okwe, kekn̂e tî Xesus.
25Ahce wa natu ero re mîîmo yawno kom hara awya so? Etîxera cexitaw so n̂examro re rma, etpoko cetar̂metaw so marha? N̂etahsîpînkexe mak tak okwe noro yipu komo.
26Ero wa xa marha nasî Satanas hara tmaywen komo poko rma etar̂metaw n̂emaywenketîkesî makî tak noro pen. Kayaritomo mera ro makî tak nasî.
27Ahce wa nai cen̂epan̂em karitî yemyawno yarî xe cexitaw? Ewomra nasî emyawno wece kar̂pe exirî ke osom. Apomiche mak yîmîn yaka tak n̂ewomyasî. Emyawnonhîrî tak naar̂asî, kekn̂e tî Xesus yîwya so.
28Ero yinhîrî on wara tî kekn̂e xa hara Xesus yîwya so, Yaaro tan wîîkes awya so, kicicme tooto komo yehtoponho nîhcamnoyasî Kaan ahnoro rma re. Tpoko rma kicicme yîmtapowataw so na ero wa ehtoponhîrî komo meero nîhcamnoyasî.
29Kir̂wanî ro Yekatî yîwîrîyaketaw reha yîwya so ero wa ehtoponhîrî komo tak nasî yîhcamnopîn me ro mak okwe. Miya roro twaihsom mîkro, kacho me thakwa naxe ero wa cehsom komo reha, kekn̂e tî Xesusu yîwya so.
30Ero wa tî kekn̂e Xesus Xutew panatanmetopo mewren̂e komo ya. Kicicitho yekatî ken̂arî mîkro, karî ke yîwya so tî ero wa kekn̂e.
Xesus Yon Mokyasî, Akno Komo Marha
31Taa, ero yinhîrî tak Xesus yon takî tî mokyakn̂e yîhyaka, akno komo marha tî. Mîîmo mkai makî tî n̂ecececetken̂e. En̂exa takî tî Xesus nan̂ikpetken̂e.
32Mîîmo yaw tî xakn̂e Xesus mer̂pono pîn komo yakro. Ceremaxi tî xatken̂e tooto komo Xesus mamhoko. Ai, ketken̂e takî tî yîwya, mînto tî nai anocwan, awakno komo marha. Mîîmo mkai tî natu. Aaxe tî nat ha, ketken̂e tî yîwya.
33Yîmtaka so tko tî n̂eyukyakn̂e Xesus. Onoke warai komo xa onocwan me so nat awya so? Onoke warai komo marha natu oyakno komo me hara awya so? kekn̂e tî yîwya so.
34Mîîmo yawno komo porero takî tî n̂een̂akn̂e Xesus, ahnoro porero rma. On wara kekn̂e, Moxamu rma moxam onocwan komo, oyakno komo marha okwe.
35Kaanî mtapotarî yewetîn̂e me awexitaw so oyakno me tak maxe, oyepeka me marha maxe, onocwan me marha maxe, kekn̂e tî Xesus yîwya so. Ero wa tî kekn̂e.
Naatî Yatho Pahn̂e Pokono
4
1Ero yinhîrî tak ecihtaka takî tî cekn̂e xa hara Xesus. Iito cexitaw panatanmekno tî n̂iir̂akn̂e xa hara. Tooto komo tî mokyatken̂e yîhyaka mer̂pono pîn komo xa hara. Kanawa tî xakn̂e iito. Ero ke ero yaka takî tî n̂esenkayakn̂e Xesus. Ero yaw takî tî n̂eremekn̂e. Ecihtaw rma tî xatken̂e tooto komo tuuna wece cewru.
2N̂examro takî tî panatanmekyakn̂e Xesus mîn hak poko. Anarî pokono wara makî tî n̂ekatîmyakn̂e yîwya so.
3On wara tî kekn̂e, Ai oyakno komo, omtapotarî ka entacoko. On wara xakn̂e mararî yosom, tînatîrî yatho ciiso cekn̂e mararî pona. Puh sarara me mak pahyakn̂e ciitome rma.
4Ero wa pahyataw esama porero mak n̂epahyakn̂e yathîrî etpoi mak. Amn̂e tak torowo mokyakn̂e ahso. Iitononhîrî tak nahtîkekn̂e okwe esama porerononho.
5Anarî mko n̂epahyakn̂e toh ken̂arî cheka hara. Wahra mak xakn̂e roowo iito. Yohno rma natîkwakn̂e yathîrî panape exirî ke roowo iito.
6Kaamo yawomuche n̂etîyekn̂e tak oco. Naawaiyakn̂e thakwa tak yimicimra cexirî ke.
7Anarî mko n̂epahyakn̂e cekyekyem cheka hara. Ero yinhîrî cekyekyem tak natîkwakn̂e naatî yopo. Naatî pen n̂ipin̂oyakn̂e okwe. Ero ke epetara thakwa xakn̂e iitono naatî.
8Anarî mko n̂epahyakn̂e hara ewtî mexan pona. Iitono tak natîkwakn̂e kir̂wan̂he okre, n̂eperwakn̂e marha. 30 me n̂eperwakn̂e anarî mko. 60 me n̂eperwakn̂e anarî mko hara. 100 me n̂eperwakn̂e anarî mko hara. Ero wa so n̂eperwakn̂e ewtî mexan pona epahxapu reha.
9Ero wa kacho men entacoko entan̂e me awexitaw so ha, kekn̂e tî Xesus. Ero wa tî kekn̂e esenmexapu komo ya.
10Ero yinhîrî tak esenmexapunhîrî komo takî tî cetken̂e hara. Iito rma tî xakn̂e Xesus. Iito marha tî xatken̂e 12 komo. Anarî komo marha tî xatken̂e 12 komo yakro. On wara tî ketken̂e n̂examro Xesus ya, Ai Apa, Ahce warai pokono xa mîn mekatmo yîwya so ha? ketken̂e tî yîwya.
11On wara tî n̂eyukyakn̂e Xesus, camkîra maxe amyamro reha kah yawno maywen me awehtopo komo poko. Kaanî cma ero yipu n̂entamexpesî awya so entanînhîrî rma. Pîra reha nasî tmaywen pîn komo ya. Ero ke anarî pokono wara makî reha wekatîmyasî yipu komo ya.
12Ero wa mak wekatîmyasî Kaanî mtapotarî yîwya so ewuhnî wara mak ehtome so cewkemu rma ha re, entara ehtome so marha entan̂e komo rma ha re. Sara wara enta xera nat ham, cetaknama xera ro mak naxe Kaan wece. Ero ke thakwa kicicme ehtoponhîrî komo ehcamnopîra rma nas okwe, kekn̂e tî Xesus yîwya so.
13Ero yinhîrî tak on wara tî kekn̂e hara Xesus yîwya so, Entara ma mehcow omtapotarî, anarî pokono wa wekatmo ero ha? Miya rma nasî Kaanî mtapotarî anarî pokono wa cekatîmsom. Ahce wa thakwa ma re mencetu ero yipu xa hara amn̂e?
14On pokono rma mîn, wekatmo awya so ero, tînatîrî ciin̂e wara nasî Kaanî mtapotarî yekatîmn̂e.
15Esama porerono wara mak naxe yîmtapotarî yentan̂e komo, anarî komo. Entache rma yîwya so Satanas tak mokyasî yîn̂entathîrî komo yowso hara okwe yîropotaka so pahxapunhîrî.
16Toh ken̂arî wara naxe anarî kom hara. Kaanî mtapotarî marha n̂encexe noro yipu kom hara. Entache rma ka ponaro naxe. Tawake marha ka naxe tîn̂entathîrî komo poko.
17Yimicimnî wara tko naxe okwe. Ero ke yohno mak naxe Kaanî mtapotarî ponaro. Amn̂e tak n̂esemetanmekyaxe hara okwe. Kaanî mtapotarî yewetîrî ke mak yîwya so n̂emetanmekyaxe tooto kom okwe. Ero ke yohno rma tak Kaan poko nahwokexe hara okwe.
18Anarî komo naxe cekyekyem chewno wara hara. Noro yipu komo marha n̂encexe Kaanî mtapotarî.
19Ero yinhîrî cemyarîrî ponaro mak tak n̂ehtîkexe hara. Tahworen̂e me cemyawno komo nîhtînoyaxe. Tohnaw mak ero wara nîhtînoyaxe kica. Mîn hak poko mak n̂epohketîkexe. Ero ke yipin̂oxapu wara nas okwe Kaanî mtapotarî yîn̂entathîrî kom ha. Ero wa exirî ke tak epetantho wara mak naxe okwe.
20Taa, ewtî mexan wara naxe anarî komo xa hara. Kaanî mtapotarî marha n̂encexe noro yipu kom hara. N̂ewehcaxe tak okre. Cepetaxmu wara tak naxe noro yipu komo reha okre. 30 me n̂eperwaxe anarî komo, 60 me n̂eperwaxe anarî kom hara, 100 me n̂eperwaxe anarî komo xa hara. Ero wa naxe ewtî mexan warai komo, kekn̂e tî Xesus. Ero wa tî kekn̂e tînpanatanmekrî komo ya.
Weeyu Poko Nîmtapowas Hara Xesus
21Taa, ero yinhîrî takî tî on wara kekn̂e hara Xesus yîwya so, Ahna miir̂atu weeyu potuhtoche awya so? Tahrem mamaka katî miir̂atu? Kama mamaka xa katî miir̂atu? Pîra ro mak. Apon pona mak miir̂axe.
22Ero wa xa marha nasî ahce wa na awehtoponhîrî komo amn̂e, ekatîmnînhîrî rma. Exihra ro mak tak nasî amn̂e ekatîmnî. Eyamxapunhîrî marha n̂esenpetîkes amn̂e, weixapu wara tak nas ahnoro.
23Entacoko men omtapotarî entan̂e me awexitaw so, kekn̂e tî Xesus yîwya so.
24On wara marha tî kekn̂e Xesus yîwya so, Kaanî mtapotarî yencetaw awya so takîhso men entacoko. Atî wicakî na nai Kaanî mtapotarî ponaro awehtopo komo? Ero wicakî xa marha n̂entamexpes hara Kaan awya so. On wara marha nasî Noro, takîhso encetaw tîmtapotarî awya so an̂entathîrî rma tak nîhremes hara Kaan.
25Ero wa awin̂e komo me roro nasî Kaan. Sara wara entan̂e me awexitaw so Kaanî mtapotarî poko, an̂entarî komo rma nîhremes hara Noro. Yîmtapotarî yentan̂e pîn me awexitaw so tko, an̂entathîrî komo rma cik nowtîkes okwe, kekn̂e tî Xesus. Ero wa tî kekn̂e yîwya so.
Naatî Yatîhtacho Pokono N̂ekatîmyas Xa Hara
26Ero yinhîrî on wara tî kekn̂e xa hara Xesus yîwya so, On wara marha nasî Kaan maywen me awehtopo komo, naatî yatîhtacho wara rma nasî. Ahce wa natîkwa naatî awya so? Yihcirî me ka tînatîrî yatho pahyasî mararî yosom.
27Ero yinhîrî nîwînîkyasî noro kosope, pakes hara enmapuche. Tanme ro rma natîkwasî. Ahce wa xa natîkwa, kesî mak ciin̂enhîrî, yîhtînopîra ro mak nasî.
28Tanmero mak tatîhtaxmu me nasî naatî ahnoro. Yaarî makî ka n̂esenpesî cokorî. Ero yinhîrî tak eperîrî n̂esenpes hara. Ero yinhîrî tak eperîrî nakîhyas hara.
29Akpîche tak ero yimaw rma nîhkocesî osom eperîrî yenmetopo me exirî ke, kekn̂e tî Xesus. Ero wa tî kekn̂e tînpanatanmekrî komo ya.
30Ero yinhîrî tak on wara tî kekn̂e xa hara Xesus yîwya so, Ahce wa xa tko nai Kaan maywen me awehtopo komo? Ahce warai pokono wa kyam wekatîmya xa hara ero wara awehtopo komo awya so? kekn̂e tî.
31Mostata yatho wara xa nasî Noro maywen me awehtopo komo. Wahrai ro mak mîn mostata yatho. Ahnoro roowo pono yatho xawyakan xa mîn ha.
32Ero yipu ciriche cik natîkwasî tak, por̂mamyasî marha kaw xa. Anarî komo yopo tak por̂mamya naatî komo yopo. N̂eseknacesî marha peremru porin me. Ero yipu yawarpanaka tak mokyaxe torowo komo tîmîn̂ ciiso, kekn̂e tî Xesus yîwya so.
33Ero wa so tî kekn̂e Xesus, mîn hak pokono wara so tî n̂ekatîmyakn̂e Kaanî mtapotarî esenmexapu komo ya. Entan̂e me ehtopo komo yecenarî makî tî n̂ekatîmyakn̂e yîwya so.
34Anarî pokono wara makî tî n̂ekatîmyakn̂e yîwya so. Tooto chewra cexitaw, kir̂wantawno me tak n̂ekatîmyakn̂e ahnoro tînpanatanmekrî komo ya reha. Ero wa tî xakn̂e Xesus.
Ocowo Imo Nîtîtîresî Xesus
35Ero yinhîrî tak ero kaamo po rma kokon̂i exiche tak tî on wara kekn̂e Xesus tînpanatanmekrî komo ya, Kaikatko tak eeco pona hara, kekn̂e tî.
36Ero ke takî tî esenmexapu komo nînomyatken̂e. Kanawa yaw takî tî cetken̂e. Tîyotaka so rma tî Xesus n̂enkayatken̂e. Anarî komo marha tî cetken̂e n̂examro yakro tkanawarî yaw so tî cetken̂e.
37Cetaw so rma takî tî nocowonakn̂e kar̂pe ro mak kopi. N̂ekahximekn̂e ro mak takî tî tuuna. Ero ke kanawa pen tî n̂etarîcekn̂e tak okwe.
38Xesusu tko tî nîwînîkyakn̂e kanawa mapitaw. Tîhtîyapoi tî nîwînîkyakn̂e. N̂enpaketken̂e tak tî yînpanatanmekrî komo. Apa, ketken̂e tî yîwya, tîtwaiyaxe okwe. Ponarora ma mai ke kopî? ketken̂e tî yîwya.
39Ero ke takî tî nawomyakn̂e Xesus. Ocowo yakro tî nîmtapowakn̂e cewetîsom me. Tîî kasko, atîtmamko tak ha, kekn̂e tî tuuna ya. Ero ke takî tî nîtîtmamyakn̂e. Tîtpe ro mak takî tî xakn̂e okre.
40Ero yinhîrî on wara tî kekn̂e Xesus tînpanatanmekrî komo ya, Ahce kacho merahtîmcow hara? Ahce kacho opona enîhra mat okwe? kekn̂e tî yîwya so.
41N̂eraswatken̂e ro makî tî yînpanatanmekrî komo. Onoke xa Moso hara kopi? ketken̂e takî tî. Yîmtapotarî n̂ewehcasî ocowo kopi, tuuna marha, ketken̂e tî. Ero wa tî ketken̂e.
Worokyam Ken̂arî Nakir̂wamesî Xesus
5
1Ero yinhîrî eeco pona takî tî cetken̂e hara Xesus komo. Katarenu komo cheka tî cetken̂e.
2Awomuche so rma tî Xesus yaka takî tî mokyakn̂e iitono. Tooto yocho yahrutopo yawno ro tî mîk xakn̂e. En̂exa tî mokyakn̂e. Kicicitho yekatî ken̂arî tî mîk xakn̂e kica.
3Iitono ro tî mîk xakn̂e tooto yocho mîtwono ro kopi. Etmiponî ro makî tî mîk xakn̂e kopi. Kuripara ke meero tî etmipora xakn̂e.
4Napomiyatken̂e rma tî re emapona kanawa mici warai ke. Nîhromiyatken̂e marha tî kuripara ke. Cutai cutai, tapomitoponhîrî tî nawocekn̂e, tîhromitoponhîrî marha tî nawocekn̂e. Iyoponkan̂e exihra ro makî tî xakn̂e okwe.
5N̂emtarakekn̂e roro tî noro kopi. N̂ecaikekn̂e roro marha tî tohkarara ke oko. Katpanaw tî ero wa xakn̂e, kosope marha. Anarimaw so yocho mîtwo rma tî xakn̂e. Anarimaw so hara îh pona tî cekn̂e. Noro yipu tî mîk xakn̂e kopi.
6Noro yipu takî tî Xesus n̂een̂akn̂e mooxe ha ka. Ero ke Xesus yaka takî tî mokyakn̂e kar̂pe. Pom tere, Noro yamrinaka tî n̂epîrkekn̂e tosokmuru po. Kaan mumuru xa Amoro, kekn̂e ti Xesus ya.
7Xesus, kekn̂e xa hara tî, Kaan Mumuru ro xa Amoro, Kyopono ro komo Mumuru xa. Ahce wa wa ori xe mai ha? Owî cma re emetanmekîra masî. Awemetanmekîra wasî, kasko Kaan n̂entarî me rma, kekn̂e tî Xesus ya. Kar̂pe ro makî tî kekn̂e.
8Pahxa rma tî ka Xesus kekn̂e yîwya, Kicicitho yekatî amoro, moso ropotai kr̂a tak etok ha, kekn̂e tî. Ero wa karî ke tî ero wa kekn̂e worokyam yîwya.
9On wara tî kekn̂e xa hara Xesus yîwya, Onoke awosotî? kekn̂e tî. Rexiaw ow ha. Mer̂pora amna yexirî ke ero wa oyetacatu, kekn̂e tî.
10On wara marha tî kekn̂e Xesus ya, On roowo poi cma re amna yen̂epera masî, kekn̂e tî. Emapona tî ero wa kekn̂e yîwya.
11Ero yimaw moroto tî xatken̂e kuuxi pen mer̂pono pîn. Îh po tî xatken̂e, tînahrî tî nahyatken̂e iito.
12Ero ke on wara takî tî ketken̂e worokyam komo Xesus ya, Kuuxi ropotaka cma re amna men̂epesî, ketken̂e tî Xesus ya.
13Taa, etocoko ha, kekn̂e tî Xesus yîwya so. Ero ke tooto ropotai takî tî n̂epataketken̂e. Kuuxi ropotaka tî n̂ewomyatken̂e hara. Ero yimaw rma takî tî n̂emerketken̂e kuuxi pen komo. Mer̂pora tî xatken̂e, 2.000. Kar̂pe ro makî tî cetken̂e pupyaka. Kuhrurururu, komomomomo, tuuna kwaka roro takî tî n̂epîrketken̂e okwe. N̂enor̂atken̂e thakwa makî tî okwe. Ero wa tî xatken̂e.
14Ero ke tak kuuxi yenîn̂enho komo takî tî n̂emahciyatken̂e. Enoritoponhîrî tî n̂ekatîmyatken̂e ewto pono komo ya, cewyarono komo ya marha. Ero ke entan̂enhîrî komo takî tî cetken̂e enso.
15Xesus yaka tî cetken̂e. Iito tî n̂een̂atken̂e worokyam ken̂arînho, mer̂pono pîn ken̂arînho ha. Ceremaxi tî xakn̂e, tponoye marha tî. Takîhso takî tî nîmtapowakn̂e. Noro yenîche n̂eraswatken̂e takî tî enso mohxapu komo.
16Akir̂wamachonhîrî yenîn̂enho komo takî tî n̂ekatîmyatken̂e yîwya so. Worokyam ken̂arînho yehtoponho tî n̂ekatîmyatken̂e, kuuxi pen yehtoponho marha tî. Ero wa tî n̂ekatîmyatken̂e enso mohxapu komo ya.
17Ero ke on wara tî ketken̂e n̂examro Xesus ya, Apa, amna chei cma re mîîces hara, ketken̂e tî yîwya.
18Ero ke kanawa yaka takî tî n̂esenkayakn̂e hara Xesus tîtotome hara. Esenkayataw on wara tî kekn̂e worokyam ken̂arînho yîwya, Apa, kmokyasî cma re awakro, kekn̂e tî Xesus ya.
19Pîra, kekn̂e tî Xesus yîwya. Apoyino yaka xa matko etok hara. Yîwya so awehtoponhîrî ekatîmko. On wara kasko yîwya so, Owakrei xa okre Kporin komo. Opînîn yaw xa xakn̂e ham okre, kasko yîwya so, kekn̂e tî Xesus yîwya.
20Ero ke takî tî cekn̂e hara noro. Miyan komo ya rma tî n̂ekatîmyakn̂e twakretoponhîrî Xesus ya. Tekapori pono komo ya tî n̂ekatîmyakn̂e mer̂pono pîn komo ya. N̂eserepoketken̂e ro makî tî entan̂e komo. Ero wa tî xatken̂e.
Xairu Yemsîrî N̂enpakesî Xesus, Wooxam Nakir̂wamesî Marha
21Ero yinhîrî tak n̂ikitho takî tî wacekn̂e xa hara Xesus kanawa yaw. Eeco pona awomuche iitono komo takî tî mokyatken̂e xa hara yîhyaka mer̂pono pîn komo xa hara. Ecihtaw rma ka xakn̂e Xesus.
22Ero yimaw anarî takî tî mokyakn̂e hara Xesus yaka. Xutew komo yenmekn̂e tî mîk xakn̂e. Xairu tî mîk xakn̂e noro yosotî. Xesus yenîche Noro yamrinaka takî tî n̂eremekn̂e tosokmuru po.
23On wara tî kekn̂e yîwya, Apa, waiporo nasî oyemsîrî cik okwe. Ero ke meretîyahsîso cma re mîmokyasî omîn yaka kir̂wan̂he tak ehtome hara, waipîra ehtome ha, kekn̂e tî yîwya. Cerewre ro makî tî kekn̂e.
24Ero ke noro yakro takî tî cekn̂e Xesus. Tooto pen komo marha tî cetken̂e akro. Xesus po makî tî cetken̂e takpî cexirî ke so. Ero wa tî cetken̂e.
25Ero wa cetaw so iito takî tî xakn̂e wooxam hara. Kar̂pera tî xakn̂e, kamxukwakn̂e tî pahkî ro mak, 12 cimn̂ipu okwe.
26Kehceman̂e komo ya rma tî re n̂esehcemapekn̂e mîk hak ya. Cerewrem ke tî noro pen n̂ehcemetken̂e. Ero wa cehcematoponhîrî yepetho tî nîmtîkekn̂e tupurantanthîrî okwe. Kir̂wan̂he exihra rma tî xakn̂e okwe. Kar̂pera xa matko tî n̂ehtîkekn̂e okwe.
27Noro takî tî n̂encekn̂e Xesus yekaci. Ero ke tî mokyakn̂e enso. Xesusu mkai tî mokyakn̂e tooto komo cheri. Noro ponon takî tî napeyakn̂e, teme, kekn̂e tî.
28On wara tî kekn̂e wooxam, Xesus ponon yapeche mak owya oyeper̂an tak nîtîtmamyasî, kekn̂e tî tîhnaw.
29Apeche rma takî tî, tîî, nîtîtmamyakn̂e takî tî okre kamxutachonhîrî. Kir̂wan̂he tak wai ham, kekn̂e takî tî ceserewkarî ke.
30Kar̂pe cehtoponhîrî torî rma tko tî nîhtînoyakn̂e Xesus. Ero ke tî n̂etaknamekn̂e Noro mer̂pono pîn komo chew rma. Onoke oponon napew ha? kekn̂e tî yîwya so.
31Apa, ketken̂e tî yînpanatanmekrî komo, aapo torî komo mexe re meen̂asî kopi, tooto komo mer̂pono pîn. Ahce kacho, Onoke oyapew? mîîke hara? ketken̂e tî yîwya.
32N̂esewyar̂akn̂e rma tko tî Xesus. Tapen̂enhîrî yenî xe rma tî xakn̂e.
33Ero ke mokyakn̂e takî tî wooxam yîhyaka. Cerahso tî mokyakn̂e, tatanakn̂e marha tî. Ceper̂anthîrî yîtîtmamtoponho rma tko tî nîhtînoyakn̂e. Ero ke mokyakn̂e, Xesus yamrinaka takî tî n̂eremekn̂e. Cehtoponhîrî takî tî n̂ekatîmtîkekn̂e yîwya, yaaro n̂ekatîmyakn̂e.
34Ai ha okopuci, kekn̂e takî tî Xesus yîwya, kir̂wan̂he tak masî opona enîrî ke awya. Eserepokara ro makî tak etok hara. Awîrîmachonhîrî yawhra tak esko ha, kekn̂e tî yîwya. Ero wa tî kekn̂e wooxam ya.
35Taa, ero wa ketaw rma tooto komo takî tî mokyatken̂e hara Xutew komo yenmekn̂e mîn yai. On wara tî ketken̂e yîwya, Waipo thakwa awemsîthîrî okwe. Ero ke ahce kacho Apapa merepoke? ketken̂e tî.
36Yîmtapotarî komo rma tko tî n̂encekn̂e Xesus. Ero ke on wara tî kekn̂e Xutew komo yenmekn̂e ya, Erasîra ro mak esko. Opona mak enko ha, kekn̂e tî yîwya.
37Ero wa kache porohkano takî tî n̂iir̂akn̂e Xesus ahnoro ha. 3 makî tî naar̂akn̂e. Petru, Ciaku, Xuaw, Ciaku yakno mîk noro, ero wa makî tî aano n̂iir̂akn̂e.
38N̂examro takî tî cetken̂e Xutew komo yenmekn̂e mîn yaka. Iito tî wara hakî kacho tî n̂encekn̂e Xesus. Nîwracetken̂e thakwa tî tooto komo. Okwe okwe okwe, ketken̂e tî kar̂pe.
39Mîîmo yaka takî tî n̂ewomyakn̂e Xesus. On wara tî kekn̂e tîwrataxmu komo ya, Ahce kacho wara hakî mîîket hara? Ahce kacho mîwracet ha? Waipîra rma nai ha rikomo. Nîwînîkyasî mak wara ha, kekn̂e tî yîwya so.
40N̂ewretken̂e takî tî mîîmo yawno komo Xesus poko. N̂examro tko tî n̂en̂epekn̂e hara Xesus mîîmo yai ahnoro. Epatakache so rikomo yamtakpon yaka takî tî cekn̂e Xesus. Yîmînhîrî, yîsonînhîrî, takro mohxapu komo, n̂examro makî tî naar̂akn̂e iina.
41Rikomo yamorî takî tî nahsîyakn̂e Xesus. Tarita kumi, kekn̂e tî yîwya. Okopuci, on wara wîîkes awya, apakakî tak ha, kacho rma tî mîn, Tarita kumi, kacho.
42Ero wa kache rma tak nawomyakn̂e takî tî rikomo piiri. N̂etar̂akn̂e marha tî. 12 cimn̂ipu tî xakn̂e noro yewrutoponho. Noro yenîche takî tî n̂eserepoketken̂e ro makî tî iitono komo tîyopo so ro mak.
43On wara tko tî kekn̂e Xesus yîwya so. Moso yenpakachonho ekatîmra ro mak ehcoko, kekn̂e. Moso cik tak erewusmacoko, kekn̂e marha tî yîwya so. Ero wa tî kekn̂e.
Xesus Nanwekyaxe Nasare Pono Komo
6
1Ero yinhîrî takî tî Xesus cekn̂e cekenhîrî pona hara. Noro wenari tî cetken̂e yînpanatanmekrî komo.
2Iito takî tî xakn̂e Xesus sabatu po. Ero ke Xutew komo yesenmetopo yaka takî tî cekn̂e. Panatanmekno tî n̂iir̂akn̂e iito. Mer̂pora tî xatken̂e entan̂e komo. Xesusu mtapotarî poko tî n̂eserepoketken̂e n̂examro. On wara tî ketken̂e, Ahce wa Moso nîmtapowa takîhso hara kopi? Onoke xa nîhcamhokekn̂e ero wara yîmtapotachome? Cirihnî meero n̂iir̂asî kopi tamorî ke mak.
3Sahsamaxapu pokono ro mak mexe Moso ha ta. Maria mrerî mak Moso ha. Akno komo marha naxe, Ciaku, Xose, Xutas, Simaw. Ero wa naxe akno kom ha. Tan marha naxe epeka kom hara, ketken̂e tî Xesus poko. Centaporera ro makî tî n̂encetken̂e yîmtapotarî.
4Ero ke on wara tî kekn̂e Xesus yîwya so hara, Ahna so na cetaw weronomano rin̂e yîmtapotarî ponarono komo rma naxe iito so. Ceken pona cetaw reha exihra tak naxe okwe yîmtapotarî ponarono komo. Tîyananî komo chew cexitaw marha exihra naxe. Yîmîn yawno komo marha ponarora naxe hara, kekn̂e tî Xesus yîwya so.
5Ero ke cirihnî cirihra tî xakn̂e Xesus iito. Tamotosom komo rma tko tî re meretîyahsîyakn̂e kar̂pe ehtome so hara. Asakî makî tko tî nakir̂wamekn̂e.
6N̂eserepokekn̂e tî Xesus iitono komo poko, cewetîn̂e pîn me exirî komo poko. Ero wa tî xatken̂e Nasare pono komo. Taa, ero yinhîrî Xesus takî tî cekn̂e anarî mko pona hara ewto pona. Panatanmekno rirî me tî cekn̂e.
12 Komo N̂en̂epesî Xesus Kaanî Mtapotarî Yekatîmn̂e Me
7Ero yimaw takî tî 12 komo nan̂ikyakn̂e Xesus. Mokuche so n̂examro takî tî n̂en̂epekn̂e hara tooto komo cheka hara. Taknoi so tî n̂en̂epekn̂e. En̂eperî me tak kicicitho yekatî yen̂epen̂e me takî tî ciino n̂iir̂akn̂e.
8On wara marha tî kekn̂e yîwya so, Emyarîra n̂he etocoko. Awamoyin komo mak aacoko. Aporan komo arîhra rma ehcoko, akumixin komo marha. Apurantan komo marha arîhra ehcoko een yaw. Ero yipu arîhra ehcoko, kekn̂e tî yîwya so.
9Tîhtake rma re etocoko. Asakî aponon komo yamrura tko ehcoko.
10Onok mîn yaka na awewomuche so iito mak enmacoko n̂examro yaw ero po ka awexitaw so.
11Anarî ewto pona awtoche tak na awetarî komo yenpora natu. Awentara so marha na natu. Ero wa exitaw so ero ewto poi tak etocoko hara. Awcetaw so ehtapupunkacoko tak kicicme exirî komo yîhtînomexpotopo yîwya so. Yaaro tan wîîkes awya so, Kaan men nîrwonasî iitono komo poko amn̂e en̂ekano ritopo me exitaw. Sotoma pononho pen komo poko rma re nîrwonasî, Komoha pononho pen komo poko marha nîrwonasî. Awentan̂e pîn komo poko tak nîrwonîmtîkesî ro mak, kekn̂e Xesus.
12Ero ke cetken̂e takî tî 12 komo tooto komo chere ro. Kicicme awehtoponhîrî komo tak men poxunkacoko ha, ketken̂e roro tî centan̂e komo ya.
13Worokyam marha tî n̂en̂epetken̂e mer̂pono pîn komo ropotai so. Tamotosom komo marha tî nîhkapetken̂e mer̂pono pîn komo xa marha. Kar̂pe takî tî xatken̂e hara yîhkapexapunhîrî komo. Ero wa tî xatken̂e.
Xuaw Bacista Waihkesî Eroces
14Taa, ero yimaw takî tî Xesus yekaci n̂encetken̂e miyan komo rma. Kayaritomo meero tî n̂encekn̂e Xesus yekaci, Eroces. On wara tî kekn̂e, Xuaw Bacista rma Mîk owya. Pakai haram kopi waixapunhîrî. Ero ke wa cirihnî n̂iir̂a, kekn̂e tî Eroces.
15Eriasî tko na Mîkî, ketken̂e reha tî anarî kom hara. Weronomano rin̂e xa mokyasî amn̂e, kacho na Mîkî, ketken̂e tî anarî kom hara. Pahxa tî xatken̂e kweronoman̂e pen komo, n̂examro warai tko na Mîk owya, ketken̂e tî anarî kom hara.
16Ero warahra reha tî kekn̂e Eroces. Pîra, Xuaw rma mexe Mîk ha. Onpîmkototho rma mexe Mîk ha. Pakai haram kopi, kekn̂e tî Eroces. Ero wa tî kekn̂e Xesus poko.
17On wara tî xakn̂e Eroces pahxa ha kapu, Xuaw pen tî nahsîpekn̂e tmaywen komo ya. Nahrupekn̂e marha tî okwe. Erocias yanme makî tî noro pen nahrupekn̂e. Eroces yakno cinho tî mîk xakn̂e Erocias, Piripe cinho ha. Noro rma tî nahsîyakn̂e Eroces cipici me.
18Ero ke ero poko tî Eroces nîtwermekn̂e Xuaw. Awakno cinho ahsîra ro mak ehcoko, kesî kpanatanmetopo, kekn̂e tî yîwya.
19Ero wa karî ke Xuaw xatî pîn me ro makî tî xakn̂e Erocias. Noro pen waihkapo xe tî re xakn̂e. N̂ehn̂ekn̂e makî tko ka.
20Xuaw tî nukurunpekn̂e Eroces. N̂eraswakn̂e tî Xuaw pona kir̂wanî ro me enîrî ke, Kaan ponarono me enîrî ke marha. Noro mtapotarî tî n̂encekn̂e roro Eroces. Tawake tî n̂encekn̂e. N̂ewehcakn̂e rma ha tî re yîmtapotarî miyan pokono rma ha re. Ero wa tî xakn̂e Eroces Xuaw poko.
21Taa, ero yinhîrî ehn̂ara Erocias yehtopo me tak n̂enmayakn̂e hara. Eroces yewrutoponho tî mîn xakn̂e kaamo. Ero po tak Karireia pono komo yahwotacho tî n̂iir̂akn̂e Eroces, eseresmacho kom ha. Antomano rin̂e komo tî nan̂ikyakn̂e tmaywen kom ha. Sowtatu yantoman̂e komo marha tî nan̂ikyakn̂e, poritomo komo marha tî. Karireia pono komo mîkyam nan̂ikyakn̂e. Ero warai komo tî nan̂ikyakn̂e Eroces eseresmachome so.
22Ero yinhîrî takî tî, eseresmetaw so Erocias yemsîrî mokyakn̂e manîmso. Emasî mîk xakn̂e. Kir̂wan̂he ro makî tî noro manîmtopo n̂een̂akn̂e Eroces, eseresmayem komo marha tî. Ero ke on wara takî tî kekn̂e Eroces yîwya, Ahce xe kyam mai ha okopuci? Ahce na xe awexitaw wîmyas awya, kekn̂e tî.
23Orowon raconho meero wîmyas awya yiixe awexitaw. Yaarono pîn me omtapowataw owaikapo xe kr̂a tak wasî Kaan ya, kekn̂e tî. Ero wa tî kekn̂e Eroces emasî ya.
24Ero ke yîhyai so takî tî cekn̂e emasî tîson yaka. Ahce kyam wetahca yeme? kekn̂e tî tîson ya. Xuaw Bacista pîtho kr̂a etacko ha, kekn̂e tî yîson okwe.
25Ero ke takî tî emasî cekn̂e hara kayaritomo yaka, yohno tî cekn̂e. Xuaw Bacista pîtho cma re mîmyas owya oroto xa paayu yaw, kekn̂e tî Eroces ya okwe.
26Ero ke nahwokekn̂e xa takî tî Eroces. Anwekîra thakwa tko tî xakn̂e, Yaaro xa tan wîîkesî Kaan n̂entarî me, karî ke. Ceseresmayem komo ponaro marha tî xakn̂e. Ero ke anwekî xera tî xakn̂e.
27Ero ke takî tî waihkan̂e n̂en̂epekn̂e Eroces. Xuaw pîtho ehta xiya, kekn̂e tî yîwya. Ero ke takî tî cekn̂e waihkan̂e kahrutopo yaka. Iito rma takî tî Xuaw pen nîpîmkocekn̂e okwe.
28Yîhtîpîthîrî takî tî n̂ekyakn̂e paayu yaw. Nîmyakn̂e tî emasî ya. Emasî takî tî naar̂akn̂e tîson yaka hara. Ero wa tî xatken̂e okwe.
29Ero yinhîrî tak Xuaw pen waihtoponho yentache yînpanatanmekrî komo takî tî mokyatken̂e okoputhîrî wece. Naar̂atken̂e takî tî ahrutome. Ero wa tî xakn̂e Xuaw Bacista pen.
5.000 Komo N̂erewusmesî Xesus
30Ero yinhîrî tak tî 12 komo mokyatken̂e hara Xesus yaka yînantomarî komo. N̂esekatîmyatken̂e takî tî yîwya, tooto chere tîtotoponhîrî komo tî n̂ekatîmyatken̂e, tîwya so panatanmekno ritoponho marha tî n̂ekatîmyatken̂e yîwya.
31On wara tî xatken̂e Xesus komo ero yimaw, cemyarke xa tî xatken̂e. Xesus yenso tî mokyatken̂e tooto komo. Toche so hara anarî komo mokyatken̂e hara. Noro yipu komo yakro tî nîmtapowatken̂e ceseresmarî komo yarohra thakwa. Ero ke on wara tî kekn̂e Xesus 12 komo ya, Kaikatko tak pohnîntaka epokareso, kekn̂e tî yîwya so.
32Ero ke kanawa yaw takî tî cetken̂e Xesus komo pohnîntaka, cewyaro n̂he cehtome so cma ha re.
33Torî komo tko tî n̂een̂atken̂e tooto komo. Noro Mîk ces ha, ketken̂e tî. Ero ke Xesus yesamaka takî tî cetken̂e mer̂pono pîn komo. Îh pore makî tî cetken̂e mîk hak pono komo. Kar̂pe so tî cetken̂e. Ero ke Xesus komo tî nîyoponketken̂e.
34Ero yinhîrî takî tî Xesus nawomyakn̂e ecitaka. Iito takî tî tooto pen n̂een̂akn̂e hara. Yîpînîn yaw so rma tko tî xakn̂e Xesus. Opera komo wara tî n̂een̂akn̂e okwe osomumnî wara thakwa okwe. Ero ke n̂examro takî tî panatanmekyakn̂e mîn hak poko.
35Kokon̂i xa tak tî Xesus yaka cetken̂e yînpanatanmekrî komo. On wara tî ketken̂e yîwya, Apa, kokmamyasî tak okwe. Tan thakwa taxe okwe pohnîntaw.
36Ero ke moxam tak en̂epeko mararî yosom komo yaka totohme so tînahrî komo yaponso, ewto pona so marha totohme so, ketken̂e tî yîwya.
37Amyamro xa matko yînahmacoko ha ke, kekn̂e tko tî Xesus yîwya so. Okyo, ketken̂e tî yînpanatanmekrî komo yîwya. Amna ma re cee iyuru komo yaponso. 200 tenariw wicakno pona ma re amna nahsîya cuure awya? ketken̂e tî yîwya.
38On wara tko tî kekn̂e Xesus, Atararo tan nai awru komo? Entatko ika, kekn̂e tî. Enîche tak yîwya so n̂ekatîmyatken̂e yîwya. 5 mak nasî cuure okwe. Ootî cik marha nasî 2 mak, ketken̂e tî Xesus ya.
39Ero ke on wara tî kekn̂e Xesus yîwya so, Eremanmekno tak ciicoko cuupu pona. Tpomxe so mak eremanmekno ciicoko, kekn̂e tî.
40Ero ke takî tî n̂eremetken̂e tooto komo. Xehxa 50 tî n̂eremetken̂e. Mehxa tî n̂eremetken̂e 100 hara. Miya rma ero wa so n̂eremetken̂e.
41Ero wa eremache so tak Xesus takî tî nanîmyakn̂e cuure 5 ha. Ootî marha tî nanîmyakn̂e 2 ha. Anmîche kahsî takî tî n̂een̂akn̂e. Kaan yakro tî nîmtapowakn̂e. Apa, kir̂wan̂he cirko amna yuru, amna yotî marha, amna karihton̂e me cirko, kekn̂e tî Kaan ya. Ero wa kache cuure takî tî poikekn̂e. Tînpanatanmekrî komo ya tî n̂ekampekn̂e tooto komo yuru. Ootî marha tî nukwaikekn̂e 2 hara. Ero marha tî n̂ekampekn̂e yîwya so tooto komo yotî. Ero wa tî erewusmano n̂iir̂akn̂e Xesus.
42Ero ke iitono komo tî n̂eseresmetken̂e tmaxmitaxi ro.
43Eseresmache so n̂etîmcekn̂e rma cuure, ootî marha. Ero ke kahxapu yaka takî tî namekyatken̂e hara yînpanatanmekrî komo. 12 een yaka tî namekyatken̂e copoyi cehso ro.
44Mer̂pono pîn tî ero wa n̂eseresmetken̂e. 5.000 tî xatken̂e okyo kîrkomo yukuknomacho mak. Ero wa tî xatken̂e.
Tuuna Ratari Xesus Mokyasî
45Taa, ero wa erewusmano riche yohno rma tî on wara kekn̂e Xesus tînpanatanmekrî komo ya, Kanawa yaka tak esenkacoko. Eeco pona etocoko Becsaita pona. Tan ka was Owî reha. Esenmexapu komo ka wen̂epesî, kekn̂e tî yîwya so.
46Taa, n̂examro yen̂epetîkache îh pona tî cekn̂e Xesus Kaan yakro yîmtapotaxi.
47Amn̂e tak kokmamyataw tuuna rakataw rma tî xatken̂e yînpanatanmekrî komo kanawa yaw. Xesus reha tî xakn̂e cewn̂e ecihtaw.
48En̂exa rma tî Xesus n̂een̂akn̂e tînpanatanmekrî komo. Ekaritorî komo tî n̂een̂akn̂e kweikwei karî poko. Kar̂pe thakwa tî nocowonakn̂e yîramanîn̂e komo me okwe. Ero yimaw tko yîhyaka so tî cekn̂e Xesus kapikara paketaw. Tuuna ratari tî n̂etapikyakn̂e okyo. Mamrikn̂e komo wara tko tî Xesus cekn̂e.
49Tuuna ratari mokrî tî n̂een̂atken̂e yînpanatanmekrî komo. Tooto pen yekatînho wara tî n̂een̂atken̂e kopi. Ero ke n̂emtaraketken̂e tî cerahtîmrî ke so.
50Ahnoro rma tî Xesus n̂een̂atken̂e. Ero ke tî n̂eraswatken̂e ro mak kopi. Yohno rma tko tî Xesus nîmtapowakn̂e akro so. On wara tî kekn̂e, Tahwore ehcoko. Owî rma Ow ha. Erasîra ehcoko, kekn̂e tî yîwya so.
51Ero yinhîrî iyotaka so takî tî n̂esenkayakn̂e Xesus. Ero yimaw rma takî tî, tîî, nîtîtîn̂ekn̂e tak ocowo. Ero ke n̂eserepoketken̂e xa takî tî yînpanatanmekrî komo tîyopo so.
52Cuure yuhnaretoponho ponarora rma tî xatken̂e okwe. Ceipuru wara xakn̂e okwe yîropotarî komo. Ero wa tî xatken̂e.
Tamotosom Komo Nakir̂wamesî Xen̂esare Pono Komo
53Ero yinhîrî ecihtaka takî tî cetken̂e, Xen̂esare pona tî. Iito takî tî tîkanawarî komo n̂imiyatken̂e.
54Iina takî tî nawomyatken̂e. Awomche so rma ketken̂e takî tî. Xesusu Mîkro ham, ketken̂e takî tî iitono komo.
55Ero ke miya so takî tî cetken̂e tamotosom komo wece. Noro yipu komo tî n̂ekyatken̂e Xesus yaka. Tapoye so rma tî n̂ekyatken̂e. Mînto nai Xesus, kacho yencetaw iina tî n̂ekyatken̂e tamotosom komo.
56Ahna so na Xesus cetaw tamotosom komo tî n̂ekyatken̂e yîhyaka. Ewto mko pona epatakache roro tî n̂ekyatken̂e, ewto imo pona epatakache marha tî, cewyarono komo yaka marha tî, ero wa toche iitono komo takî tî n̂ekyatken̂e tamotosom komo yîhyaka. Twarawantaxmu roron pona tî n̂iir̂atken̂e. On wara tî ketken̂e Xesus ya, Aponon perî makî cma re mapepesî moxam ya, ketken̂e tî yîwya. Apeche tak kir̂wan̂he takî tî xatken̂e ahnoro okre. Ero wa tî xatken̂e.
Pahxan Pen Komo Mtapotachonho Pokono

1-2Taa, ero yinhîrî takî tî Xesusu yaka mokyatken̂e Parisew komo, Xerusaren pono komo. Xutew panatanmetopo mewren̂e komo yakro rma tî mokyatken̂e. Xesusu npanatanmekrî komo takî tî n̂een̂atken̂e, Kicicme tî n̂een̂atken̂e esemokara rma eseresmarî komo.
3Ero wa eseresmara ro mak naxe Parisew komo reha. Tporin pen komo mtapotachonho yaw roro rma n̂esemokexe n̂examro, on wara esemokacoko, kachonho yaw roro. Ero wara esemokara cexitaw so ka eseresmara ro mak naxe. Ero wa xa marha naxe Xutew komo ahnoro.
4Kwarawantacho yai tmokuche so eseresmara ro mak naxe esemokara ka cexitaw so. Miya rma nai n̂examro porin pen komo mtapotachonho yîn̂ewetîrî komo. On wara ketken̂e, On wara men tackorokapore nasî parakwe, tahrem marha. Er̂mo kahxapu marha nasî tackorokapore, kuripara ciixapu marha. Awapon komo meero korokapore nasî, aweseremacho komo, ketken̂e tî. Ero wa kachonho yaw roro rma naxe.
5Ero ke Xesus yakro takî tî n̂esencetken̂e Parisew komo, Xutew panatanmetopo mewren̂e komo marha. On wara tî ketken̂e yîwya, Ahce kacho poritomo penî mtapotachonho yewetîra natu hara anpanatanmekrî komo? Esemokara rma n̂eseresmexe kica, ketken̂e tî yîwya.
6Yîmtaka so tko tî Xesus n̂eyukyakn̂e hara on wara. Kir̂wan wa cesenposom komo mak amyamro tohnaw ro mak kica, Yaaro xa kekn̂e Isaias pen apoko so. On wara kacho mewrekn̂e, Oponarono wara mak nîmtapowaxe moxam tohnaw ro mak kica. Ooxera ro mak naxe okwe.
7Oporinî ro xa Amoro, kexe ha re owya tohnaw mak kica. Tooto mtapotarî poko mak n̂epanatanmekyaxe kica, kekn̂e tî Isaias pen. Ero wara kekn̂e Isaias pen apoko so.
8Kaan ya apanatanmetopo komo mahsîpînkexe kica. Poritomotho penî mtapotachonho ponaro xa matko maxe kica. Parakwe komo mackorokexe, kuupu komo marha. Miya rma nai yîmtapotachonhîrî komo an̂ewetîrî komo.
9Kaanî mtapotarî reha manwekyaxe kica aporitomon pen komo mtapotarî yewetîtome mak awya so.
10On wara xa matko kekn̂e Moises pen apanatanmetopo komo, Ayopono me so encoko aamo komo, anocwan kom marha. Twaihkapore kr̂a nasî tîîm yeremkan̂e, tînocwan yeremkan̂e marha, kekn̂e Moises pen, kekn̂e tî Xesus yîwya so.
11On wara reha maxe aamo komo ya tîmsomu poko, anocwan komo ya tîmsomu poko marha. Koban tan ha, mîîketu makî tko na ero poko. Kaan ya tîmsom on, kacho tî mîn, Koban, kacho ha.
12Ero wa ketaw tak awya so, aamo komo ya tîmîhra ro mak tak ehcoko, anocwan komo marha, mîîkexe reha kica amyamro. Ero wa panatanmekno miir̂axe kica.
13Ero wa Kaanî mtapotarî yewetîra maxe kica aporin pen komo mtapotachonho yewetîtome mak awya so. Miya rma nasî ahce na poko amtapotarî komo, Kaan yanwetopo rma awya so. Ero wara maxe kica, kekn̂e tî. Ero wa tî kekn̂e Xesus Parisew komo ya, Xutew panatanmetopo mewren̂e komo ya marha.
Kikiciciren̂e Komo Pokono
14Ero yinhîrî takî tî tooto komo nan̂ikyakn̂e xa hara Xesus. Mer̂pono pîn komo tî mîkyam xatken̂e. On wara tî kekn̂e yîwya so, Takîhso men entacoko omtapotarî.
15Akiciciren̂e komo mera nasî amtaka so ciixapu reha. Pîra ro mak. Amtai so cepatakaxmu makî reha nasî akiciciren̂e komo me xa tak ha.
16Entan̂e me awexitaw so entacoko, kekn̂e tî. Ero wa tî kekn̂e Xesus tîhyaka mohxapu komo ya.
17Ero yinhîrî takî tî yîhyai so cekn̂e hara Xesus. Iitono mîn yaka n̂ewomyakn̂e. Ero yimaw tak on wara ketken̂e yînpanatanmekrî komo yîwya, Ahce wai poko kyam wa mîîka ha? ketken̂e tî yîwya.
18On wara tî Noro n̂eyukyakn̂e, Camkî ma matu amyamro meero okwe? Akiciciren̂e mera nasî anahrî komo amtaka so ciixapu ha. Ero yipu poko camkî ma mat okwe?
19Awekatî yaka tohra ro mak nasî anahrî komo. Awethîrî komo yaka makî reha cesî. Ero yinhîrî roowo pona tak ces hara, kekn̂e Xesus. Ero wa kekn̂e Xesus kikiciciren̂e poko. Ero wa karî ke kir̂wan̂he tak nasî erewsî ahnoro.
20On yipu xa matko nasî kicicme awin̂e komo, aropotai so cepaatakaxmu xa.
21On warai mokyasî tooto komo ropotai, kicicitho poko esehtînotopo komo, twayamnu poko ehtopo komo, mîk hak wooxam poko ehtopo komo, waihkano ritopo komo,
22en̂epan komo, tpoyino yemyawnano poko epohkacho komo, emetanmekno ritopo ehtopo komo, emîknono ritopo komo, twerîhra ehtopo komo, tîyopono xatî pîn komo, Kaan poko kicicitho me yîmtapotacho komo, Ow xa takîhsom, kan̂e me ehtopo komo, warai makno me ehtopo komo.
23Ero wa tooto komo yehtopo mokyasî yîropotai so kica. Ero wa ehtopo komo xa nasî kicicme ciin̂e me okwe, kekn̂e tî. Ero wa tî kekn̂e Xesus yîwya so.
Xesus Pona N̂een̂asî Xa Wooxam
24Taa, ero yinhîrî anana takî tî cekn̂e Xesus. Miya takî tî cekn̂e Ciru rowon pona, Siton rowon pona marha. Iitono mîn yaka takî tî n̂ewomyakn̂e. Tooto wen̂ekarî makî tî cewom xe xakn̂e. Pîra ham okwe. Eseyamnî me thakwa tî xakn̂e okwe.
25Mîîmo yaka ewomche rma wooxam takî tî mokyakn̂e yîhyaka. Worokyam tî xakn̂e noro yemsîrî ropotaw. Xesus yekaci tî n̂encekn̂e yîson. Ero ke tî mokyakn̂e yîhyaka. Noro yamrinaka tî n̂eremekn̂e.
26Kreku komo tko tî mîk xakn̂e wooxam, Siropen̂isia po ewruxapunhîrî tî. On wara tî kekn̂e noro Xesus ya, Apa, worokyamu cma re men̂epesî oyemsîrî ropotai, kekn̂e tî yîwya. Emapona tî ero wa kekn̂e.
27On wara makî tî n̂eyukyakn̂e Xesus, Rikomo komo cokorî ka n̂eseresmacowpe. Rikomo komo iyurkara cexpore nasî xapari xîkrî yuru me ar̂machome hara, kekn̂e tî yîwya.
28Yaaro mîîkes Apa, kekn̂e tî wooxam yîwya. Rikomo yuru pupuntho rma tko nokyaxe xapari xîkrî komo payu yapon makatawno komo, kekn̂e tî yîwya.
29On wara tî n̂eyukyakn̂e Xesus, Ero wa oyeyukrî ke awya etok hara. N̂epataka tak worokyam awemsîrî ropotai, kekn̂e tî Xesus yîwya.
30Ero ke takî tî cekn̂e hara wooxam tîmîn yaka hara. Iito n̂een̂akn̂e cemsîrî tîrapo kama po. Worokyam ken̂ehra takî tî xakn̂e okre. Ero wa tî xakn̂e.
31Ero wa xakn̂e Xesusu Ciru rowon po cexitaw, Siton rowon po cexitaw marha. En̂exa takî tî cekn̂e hara Tekaporis pore. Karireia n̂ikithon yecihtaka roro tî cekn̂e.
Panahnî Nakir̂wamesî Xesus
32Iito exitaw takî panahnî takî tî n̂ekyatken̂e iitono komo Xesus yaka. Esentan me tîmtapotaxmu marha tî mîk xakn̂e okwe. On wara tî ketken̂e Xesus ya, Moso cma re mahsîyasî awamorî ke kir̂wan̂he tak ehtome, ketken̂e tî ekn̂enhîrî komo Xesus ya.
33Ero ke anana n̂he takî tî panahnî naar̂akn̂e Xesus esenmexapu komo yai. Iito takî tî tamorî numunukyakn̂e Xesus noro panarî yaka. Ero yinhîrî takî tî kucpi kekn̂e tamorî pona. Teme kekn̂e takî tî yun̂uru pona hara.
34Kahsî takî tî n̂een̂akn̂e Xesus. N̂ehsesakn̂e takî tî pokaxapu wara. Eepata, kekn̂e takî tî. Etahrunkakî, kacho rma tî mîn, Eepata, kacho. Ero wa tî kekn̂e Xesus.
35Ero wa kache rma tak tpanake xakn̂e okre. Kir̂wan̂he marha tî xakn̂e yun̂uru hara. Kir̂wan̂he takî tî nîmtapowakn̂e okre.
36Ero yinhîrî on wara tî kekn̂e Xesus iitono komo ya, Moso yakir̂wamachonho ekatîmra ro mak men ehcoko tooto komo ya, kekn̂e tî yîwya so. Emapona tî kekn̂e ero wa yîwya so. N̂ekatîmyatken̂e rma tî okwe miyan komo ya rma.
37N̂eserepoketken̂e ro makî tî enîn̂enhîrî komo. On wara tî ketken̂e Xesus poko, Ahce na poko exitaw Noro kir̂wan̂he ro mak n̂iir̂as okre. Enko, panahnî meero kentan̂e me n̂iir̂as okre. Yîmtapotan marha n̂iir̂asî tîmtapotaxmu me hara okre, ketken̂e tî. Ero wa tî ketken̂e Xesus poko.
4.000 Komo N̂erewusmesî Xesus

1Ero yimaw mer̂pono pîn komo xatken̂e iito Xesus yaka mohxapu komo. Pahkî tî xatken̂e Noro yakro. Yînapumra so tko tî xatken̂e okwe. Ero ke tînpanatanmekrî komo takî tî nan̂ikyakn̂e Xesus.
2On wara tî kekn̂e yîwya so, Moxam pînîn yaw was okwe. Osorwaw ro n̂enmace tan ohyaw. Yînahrî komo exihra tak nas okwe.
3Eseresmara rma en̂epe xera so wasî yîmîn komo yaka. Ero wa en̂epetaw owya n̂ekar̂ketu men okwe esama yaw rma. Meyeno komo moxam anarî komo, kekn̂e tî Xesus yîwya so.
4Okyo, ketken̂e tî yînpanatanmekrî komo yîwya. Ahtono ma re ceen̂at okwe iyuru komo? Tan thakwa taxe pohnîntaw okwe, ketken̂e tî.
5Atararo tko nai cuure ahyaw so? kekn̂e tî Xesus yîwya so. 7 mak nas okwe, ketken̂e tî yînpanatanmekrî komo.
6Ero ke takî tî eremanmekno n̂iir̂akn̂e Xesus roowo pona. Ero yinhîrî cuure nanîmyakn̂e 7 mko ha. Kaan yakro tî ka nîmtapowakn̂e cuure poko, Kir̂wan̂he nas on amna yuru Apa, anmîthîrî, kekn̂e. Ero wa kache poikekn̂e takî tî. Tînpanatanmekrî komo ya takî tî nîmyakn̂e. N̂examro takî tî n̂ekamyatken̂e tooto komo iyuru.
7Ootî cik marha tî xakn̂e yîhyaw so asakî mak, wahrai komo cik mak okwe. Ero poko cik marha tî Xesus nîmtapowakn̂e Kaan yakro. Ero yinhirî takî tî tînpanatanmekrî komo ya tî nîmyakn̂e hara. Ehe, on marha ekamcoko hara, kekn̂e tî yîwya so.
8Ero ke n̂eseresmetken̂e taki tî tooto komo tmaxmitaxi ro. Ero yinhîrî takî tî kahxapu yaka so etîmtoxapunhîrî namekyatken̂e hara yînpanatanmekrî komo. 7 tî xakn̂e een, porinî rma tî. Ero wicakî tî namekyatken̂e etîmtoxapu.
94.000 tî mîkyam xatken̂e ceseresmaxmu komo. Eseresmache so takî tî n̂examro n̂en̂epekn̂e Xesus totohme so hara.
10Toche so rma tak kanawa yaka takî tî n̂esenkayakn̂e Xesus, yînpanatanmekrî komo marha. Tawmanuta pona takî tî cetken̂e. Ero wa tî cetken̂e.
Cirihnî Ika Cirko, Kexe Parisew Komo Xesus Ya
11Ero yinhîrî tak Parisew komo makîrha takî tî mokyatken̂e Xesus yaka. Noro yakro tî nîmtapowatken̂e anwekn̂e me kica. On wara tî ketken̂e yîwya, Apa, cirihnî ika cirko amna wero ro, Kah yawno yanmen ham Moso, kachome tak amna apoko, ketken̂e tî yîwya. Xesus yukukma xe makî tî wa xatken̂e kica.
12Ero ke Xesus takî tî n̂ehsesakn̂e xa hara pokaxapu wara ro mak. Ahwora xakn̂e tîropotaw. On wara tî kekn̂e yîwya so, Ahce kacho kah yawno yanme oyehtopo kuknon yenî xe matu amyamro, apoyino komo marha? Yaaro tan wîîkes awya so, ero warai me oyehtopo kuknon yenpora ro mak nasî Kaan awya so, kekn̂e tî yîwya so.
Kuuru Komo Wahrututpamnotopo Warai Pokohra Ro Mak Ehcoko, Kesî Xesus
13Ero yinhîrî tak yîhyai so takî tî cekn̂e Xesus. Kanawa yaka takî tî n̂esenkayakn̂e hara. Eeco pona tî cekn̂e tînpanatanmekrî komo yakro.
14Ero yinhîrî kanawa yaw tîcetaw so, poramra thakwa tî cetken̂e okwe. Cewn̂e cik makî tî xakn̂e cuure yîhyaw so. Twen̂ekarî makî tî xatken̂e yînpanatanmekrî komo tuuru komo poko.
15Ero yimaw on wara tî kekn̂e Xesus yîwya so, Kicicitho ke men tuuru komo wahrututpamnoyaxe Parisew komo, Eroces marha. Ero ke ero yipu pokohra ro mak men ehcoko amyamro reha, kekn̂e tî yîwya so.
16Ero wa kacho yentache on wara tî n̂esencetken̂e yînpanatanmekrî komo. Ahce kacho ero wa nîîke kiwya so? Poramra kexirî ke so kyam na mîn nîîke ha, ketken̂e tî.
17Esentacho komo rma tko tî nîhtînoyakn̂e Xesus. Ero ke on wara tî kekn̂e yîwya so, Ahce kacho poramra awexirî komo poko mesencet ha? Camkî rma ma mat okwe, omtapotari yentan̂e mera ma mat okwe? Ceipuru wara rma ma nai ke aropotarî komo? kekn̂e tî.
18Cewkemu cma re amyamro. Ahce kacho enîhra mat okwe? Tpanakem marha cma re amyamro. Ahce kacho entara mat okwe? Ahce kacho twen̂ekarî mat ha an̂enîthîrî komo poko?
19Pahxa 5 cuure mak poikekn̂e 5.000 komo yuru me. Ero yinhîrî atararo een marîhcatken̂e akwenhîrî ke awya so? kekn̂e tî yîwya so. 12 een ha, ketken̂e tî n̂examro.
20Taa, 7 cuure marha poikekn̂e hara 4.000 komo yuru me hara. Ero yimaw marha etîmtoxapu mamekyatken̂e hara kahxapu komo yaka, porin komo yaka rma. Atararo tak xakn̂e een ero yimaw hara? kekn̂e tî yîwya so. 7 een hara, ketken̂e tî n̂examro.
21Ahce kacho ero yipu poko camkî rma mat okwe? kekn̂e tî Xesus yîwya so. Ero wa tî kekn̂e.
Ewuhnî N̂ewtanîresî Xesus
22Ero yinhîrî takî Becsaita pona takî tî nawomyakn̂e Xesus. Iito exitaw ewuhnî tî n̂ekyatken̂e iitono komo Xesus yaka. Moso poko cma re teme mîîkesî, ketken̂e tî yîwya.
23Ero ke ewuhnî takî tî naar̂akn̂e Xesus amorî poko. Ewto poi tî naar̂akn̂e moro na mak. Ero yinhîrî takî tî n̂etakwakn̂e noro yewru pore. Teme kekn̂e marha tî ewru poko. Meen̂a tak ha re? kekn̂e tî Xesus yîwya.
24N̂esewyar̂akn̂e takî tî. On wara tî kekn̂e, Tooto cma re tan ween̂asî. Weewe wara makî tko ween̂asî cetarisom wara ha re, kekn̂e tî.
25Ero yinhîrî teme kekn̂e xa hara noro yewru poko. Ero yinhîrî takî tî tooto wece n̂een̂akn̂e xa hara ewuhnînhîrî. Kir̂wan̂he takî tî n̂een̂akn̂e ahnoro mak okre.
26On wara tko tî kekn̂e hara Xesus, Amîn yaka mak etok hara. Ewto pona tohra esko. Iitono komo ya ekatîmra ro mak esko, kekn̂e tî yîwya. Ero wa tî kekn̂e Xesus yîwya.
Xesus Xa Amoro Ha, Kesî Petru Xesus Ya
27Ero yinhîrî tak miya n̂he takî tî cekn̂e Xesus Sesareia Piripe pona. Tînpanatanmekrî komo yakro rma tî cetken̂e. Yaake nai iito ewto ciki, iitono mko pona tî cetken̂e. Esama yaw rma ka cetaw so on wara tî kekn̂e Xesus tînpanatanmekrî komo ya, Onoke warai me kyam ohtînoyatu tooto kom ha? kekn̂e tî yîwya so.
28Xuaw Bacista Mîk owya, ketu anarî komo apoko, ketken̂e tî yîwya. Erias Mîk ha owya, ketu anarî kom hara apoko. Weronoman̂enho pen komo poyino na Mîk owya, ketu anarî kom hara apoko, ketken̂e tî Xesus ya.
29Taa, amyamro hara, ahce wa mîîketu amyamro hara opoko? kekn̂e tî Xesus yîwya so. Kristu xa Amoro ha, kekn̂e takî tî Petru yîwya.
30Taa, ero wa oyehtopo ekatîmra ro mak men ehcoko, kekn̂e tî Xesus yîwya so. Ero wa tî kekn̂e.
Twaihtopo N̂ekatîmyasî Xesus
31Ero yinhîrî tak on wara tî kekn̂e hara Xesus tînpanatanmekrî komo ya, Emapona n̂esemetanmekyas amn̂e okwe Tooto me Ewruxapu. Yiixera ro mak tak n̂ehtîkexe Xutew poritomon komo, tîmsom pokono yenîn̂e komo marha, Xutew panatanmetopo mewren̂e komo marha. Ero ke tak Noro pen waihkexe. Amn̂e tko pakes hara osorwaw ro enmapuche, kekn̂e tî.
32Ero wa tî kekn̂e Xesus, kir̂wantaw tî n̂ekatîmyakn̂e twaihtopo. Ero ke anana n̂he takî tî Noro naar̂akn̂e Petru anarî komo yai. On wara tî kekn̂e yîwya, Ero wa kahra ro mak esko Apa, kekn̂e tî.
33Ero yipu yentache n̂esewkor̂mekn̂e takî tî Xesus. Tînpanatanmekrî komo wece tî n̂een̂akn̂e. Ero wa cexiche on wara tî kekn̂e Petru ya, Omkai kr̂a etok ha amoro Satanas. Kaan yanmen ponarora ro mak mai ham. Tooto yanmen ponaro mak mai ham okwe, kekn̂e tî yîwya. Ero wa tî kekn̂e Xesus Petru ya.
34Taa, iitono komo takî tî nan̂ikyakn̂e Xesus, tînpanatanmekrî komo marha. On wara tî kekn̂e yîwya so, Owenari roro amoku xe awexitaw so yiixe awehtoponhîrî komo tak yîpînînkacoko. Anarîrî ro komo marha anîmcoko tpanaxkem. Ero wa awexitaw so tak oyakro amohcoko.
35On wara na natu anarimaw owenari tmohsom me cexi xatî komo, Yiixe xa cehtopo komo yîpînînkara rma na natu. Ero wa cexitaw so nahsîpînkexe rma thakwa amn̂e okwe. Anarimaw na nîpînînketu rma ooxe cexirî ke so mak, owya akir̂wamano ritopo yekatîmtome marha. Ero wa exitaw so reha yîhyaw so rma tak nasî yîpînîn yaw cehtopo komo okre.
36Ahce wa nai tooto ahnoro roowo pono yahsîtîkache, tawake ma re nai noro yipu cehcamnosom me mak exitaw ekatî? Pîra thakwa okwe, tawake exihra ro mak nas okwe.
37Ahce ma re tooto yekatî yepetho yecenarîno me nai awya so? Pîra ro mak okwe.
38Anarimaw na mîhyapamyatu oyakrono me awesekatîm xera so. Omtapotarî yekatîm xera marha na matu ahyapamrî ke so. Kicicme rma re naxe apoyino komo. Cipici komo yai cetowsom me marha naxe kica. Noro yipu komo chew na mîhyapamyatu okwe. Ero wa awexitaw so Tooto me Ewruxapu makîrha tak nîhyapamyasî amn̂e takrono me awetaci xera so hara. Kir̂wanî ro me n̂esenpesî Noro tmokyataw oona hara amn̂e. Apapa wara xa marha n̂esenpesî kir̂wan me xa tak. Kir̂wanî ro komo yakro marha mokyasî ancu komo yakro. Ero yimaw Noro nîhyapamyas hara. Oyakrono komo moxam, ka xera nasî apoko so hara, kekn̂e tî Xesus yîwya so. Ero wa tî kekn̂e.
Tîroromutwe Xesus N̂esenpesî
9
1Ero yinhîrî tak on wara tî kekn̂e hara Xesus yîwya so, On wara men wîîkes awya so, kayaritomo me xa tak Kaan n̂esenpesî amn̂e. Kar̂pe xa cehtopo n̂enpesî. Ero wa Kaan yesenpotopo meen̂axe amyamro rma anarî komo mak. Waipîra ka awexitaw so meen̂axe, kekn̂e tî Xesus yîwya so.
2Ero yinhîrî 6 ro enmapuche tak tînpanatanmekrî komo takî tî naar̂akn̂e Xesus. Taixa makî tî naar̂akn̂e, Petru, Ciaku, Xuaw, ero wa mak. Akrono komo yai ro mak naar̂akn̂e îh pona, kawno pona. Iito exitaw so anarme ro mak takî tî xakn̂e Xesus Petru komo wero ro.
3Tîroromutwe ro mak takî tî xakn̂e Xesus ponon oco. Roowo pono komo numuturetho yopo ro mak tî xakn̂e, tumutwe xa tak okre.
4Ero yimaw Erias takî tî n̂esenpekn̂e iito, Moises marha. Xesus yakro tî nîmtapowatken̂e.
5Ero ke on wara tî Petru kekn̂e Xesus ya, Apa, keken mexe nasî on okre. Ero ke mîîmo cma re amna n̂iir̂asî osorwaw. Amîn, Moises mîn, Erias mîn, ero wa cma re amna n̂iir̂asî amîn komo, kekn̂e tî Petru yîwya.
6Ahce wa na kapore nai? kekn̂e makî tî Petru. N̂eraswatken̂e ro makî tî Petru komo.
7Ero yinhîrî takî tî kaweresî n̂examro nahruyakn̂e. Kaweresî chewno mtapotarî marha tî n̂esencekn̂e. Omumuru cik Moso okwe. Yîmtapotarî men entacoko, kekn̂e tî. Ero wa tî kekn̂e kaweresî chewno.
8Ero yinhîrî tak tîhra rma Petru komo takî tî n̂esewyar̂atken̂e. Moises komo yenîhra takî tî xatken̂e. Xesus makî tî n̂een̂atken̂e iito takro so. Ero wa tî xatken̂e.
9Ero yinhîrî tak îîpî takî tî n̂enîhcetken̂e hara. Enîhcetaw on wara tî kekn̂e Xesus Petru komo ya, Kir̂wan̂he ro mak tak kesenpo oroto awero ro so. Ero wa oyesenpotoponho tko ka ekatîmra ro mak men ehcoko. Amn̂e mak, Tooto me Ewruxapu waihyasî, ero yinhirî tak pakes hara. Ero yimaw makî tak ekatîmcoko, kekn̂e tî yîwya so.
10Ero ke ekatîmra thakwa tî xatken̂e. N̂examro re rma tko tî n̂esencetken̂e Xesusu mtapotachonho poko. Ahce warai ya wa nîîke hara kopi, Kwaihyasî, kpakes hara, kes? ketken̂e tî n̂examro re mak.
11Ero yinhîrî takî tî on wara tî ketken̂e Xesus ya, Ai Apa, on wara kexe Xutew panatanmetopo mewren̂e komo, Yihciri me ka Erias mokyas hara amn̂e, ketu kopi. Ahce kacho ero wa ketu? ketken̂e tî Xesus ya.
12Ai ha, kekn̂e takî tî Xesus yîwya so, yaaro rma wa kexe. Eriasî rma ka mokyasî yihcirî me ha kapu. Akir̂wamano riso mokyasî. On wara kacho rma nasî tmewreso Tooto me Ewruxapu poko, Noro pen tak n̂emetanmekyaxe ro mak tooto kom okwe. Noro pîntho wara ro mak n̂iir̂axe okwe, kesî. Ero wa kesî Kaan Karitan Noro poko.
13On wara tko wîîkes awya so, Eriasî rma mokye pahxa. Noro pen n̂emetanmekyatken̂e okwe tanme ro so mak. Ero wa kesî Kaan Karitan noro poko hara, kekn̂e. Ero wa tî kekn̂e Xesus Petru komo ya.
Worokyam N̂en̂epesî Xesus Rikomo Ropotai
14Ero yinhîrî takî tînpanatanmekrî komo yaka takî tî mokyakn̂e hara Xesus. Iito takî tî n̂een̂atken̂e tooto komo mer̂pono pîn. N̂examro chew rma xatken̂e yînpanatanmekrî komo. Iito marha tî n̂een̂atken̂e Xutew panatanmetopo mewren̂e komo. Xesusu npanatanmekrî komo yakro tî n̂eseseyukyatken̂e. Ero wa tî xatken̂e.
15Xesus yenîche tak yîwya so Noro poko takî tî n̂eserepoketken̂e xa. Yîhyaka tî cetken̂e kar̂pe. Mîmoko hara Apa? ketken̂e tî yîwya.
16Ero yinhîrî on wara tî kekn̂e Xesus Xutew panatanmetopo mewren̂e komo ya, Ahce poko meseseyucow? kekn̂e tî yîwya so.
17Iito xakn̂e anarî hara mer̂pono pîn komo chew. Noro tî Xesus n̂eyukyakn̂e. On wara tî kekn̂e yiwya, Apa, ahyaka cma re weekî moso omumuru. Worokyam ken̂e nasî kopi yîmtapotanî ro ken̂e.
18Emapona omumuru nahsîyasî, nar̂mesî thakwa roowo pona oko. Ero yinhîrî tak omumuru nîmtawakronwasî, nîyokrececenwasî marha okwe, n̂etatmunukyasî marha. Ero wa thakwa omumuru n̂iir̂asî worokyam. Wenpo cma re anpanatanmekrî komo ya en̂epetome yîwya so. N̂ehn̂acow mak ha tko okwe, en̂epera rma n̂ehcow okwe, kekn̂e tî yîwya.
19Ahce okwe, kekn̂e tî Xesus. Kaan pona enîn̂e pîn komo ro mak amyamro okwe. Atî wicakî pahkî na wai tan ahyaw so? Atî wicakî pahkî na ero wa awehtopo komo wînîmya okwe? Ek ha amumuru ohyaka, kekn̂e tî.
20Ero ke Xesus yaka takî tî n̂ekyatken̂e. Noro yenîche tak rikomo ya noro pen takî tî nîrohnonmekyakn̂e xa hara worokyam. Roowo pona tî n̂epîrkekn̂e. N̂ehmamekn̂e thakwa makî tî okwe. Nîmtawakronwakn̂e marha tî kica.
21Atî wicakî pahkî nai moso worokyam nahsîrî me? kekn̂e tî Xesus yîîm ya. Mehxa ro thakwa. Yîmrenai rono tan okwe, kekn̂e tî yîîm.
22Anarimaw so wehto ywaka nar̂mes oco. Tuuna kwaka marha nar̂mes anarimaw so. Emapona ero wa nar̂mesî waihkachome. Ehn̂ara awexitaw Amoro hara amna pînîn yaw cma re masî. Amna cma re makronomesî, kekn̂e tî yîîm Xesus ya.
23On wara tî kekn̂e hara Xesus yîwya. Opona enîn̂e me awexitaw kir̂wan̂he tak nas hara amumuru. Ahce na poko ehn̂ara ro mak naxe opona enîn̂e komo, kekn̂e tî yîîm ya.
24Yohno rma tî n̂eyukyakn̂e xa hara yîîm, Apona xa ween̂as Apa. Miya xe n̂he tak apona enîn̂e me ow ciitîkak ha, kekn̂e tî yîîm Xesus ya. Tîwrataro rma tî kekn̂e.
25Taa, ero yimaw takî mer̂pono pîn komo takî tî mohtîketken̂e Xesus yaka. Kar̂pe tî mokyatken̂e. N̂examro yenîche takî tî worokyam n̂eeyakn̂e Xesus. On wara tî kekn̂e, Yîmtapotan, panahnî, ero warai amoro kica worokyam. Rikomo ropotai kr̂a tak etok ha. Iina xa marha ewomra ro mak men esko hara, kekn̂e tî Xesus yîwya.
26Ero ke takî tî n̂emtarakekn̂e worokyam. Rikomo tî nîrohnonmekyakn̂e xa hara miya xe xa tak oko. Ero yinhîrî, krei, n̂etowyakn̂e takî tî. Worokyam toche waixapu wara takî tî xakn̂e rikomo pen. Waipo xa thakwa tak ham okwe, ketken̂e mer̂pono pîn komo.
27Rikomo tko tî nanîmyakn̂e Xesus amorî poko. Piiri tak tî nawomyakn̂e tîrohsomînhîrî. Ero wa tî xakn̂e.
28Ero yinhîrî tak iitono mîn yaka takî tî n̂ewomyakn̂e Xesus tooto komo yai. Iito exitaw Noro yakro takî tî n̂esencetken̂e yînpanatanmekrî komo. Ahce kacho amna reha n̂ehn̂a kica noro yen̂eperî poko ha? ketken̂e tî yîwya.
29On wara tî kekn̂e Xesus yîwya so, Cehn̂axi cen̂epesom ro mak mîk noro yipu komo worokyam. Kaan yakro amtapowataw so rma tko, pahkî eseresmara awexitaw so marha ero yimaw mak tak n̂epatakesî noro yipu, kekn̂e tî. Ero wa tî kekn̂e Xesus tînpanatanmekrî komo ya.
Twaihtopo N̂ekatîmyasî Xa Hara Xesus
30Taa, ero yinhîrî en̂exa takî tî cetken̂e Xesus komo. Esama yaw tî cetken̂e Karireia pore. En̂epa me makî tîto xe tî xakn̂e Xesus.
31Cetaw so tî tînpanatanmekrî komo panatanmekyakn̂e. On wara tî kekn̂e yîwya so, On wara men Tooto me Ewruxapu n̂iir̂axe amn̂e yiixatî pîn komo, nahsîpexe tooto komo ya. N̂examro tak Noro pen waihkexe. Waixapunhîrî tko pakes hara osorwaw ro enmapuche, kekn̂e tî yîwya so.
32Camkî makî tî n̂encetken̂e ero wa kacho. Ahce wai poko wa mîîka ha? kahra tko xatken̂e yîwya. Nukurunanîyatken̂e makî tî. Ero wa tî xatken̂e.
Ow Xa Ayopono Komo Me Wasî? Kexe Yînpanatanmekrî Komo
33Ero yinhîrî tak Kapanaun pona takî tî n̂epatakekn̂e Xesus. Mîîmo yaw cexitaw tak on wara tî kekn̂e tînpanatanmekrî komo ya, Ahce poko meseseyucow esama yaw kmokyataw so ha? kekn̂e tî.
34Tîî, ketken̂e makî tî. Eikura ro makî tî xatken̂e. Ow xa yo ayopono komo, kacho poko tî n̂eseseyukyatken̂e kica esama yaw.
35Ero ke Xesus takî tî n̂eremekn̂e. Oona ka eremacoko, kekn̂e tî 12 komo ya. On wara tî kekn̂e yîwya so, Aano rin̂e me awexi xe awexitaw so mapitawno me xa matko ehcoko, awakrono komo yanton me mak ehcoko, kekn̂e tî yîwya so.
36-37Ero yinhîrî rikomo takî tî n̂ekyakn̂e Xesus yîcheka so. Cenaka tî nanîmyakn̂e. On wara tî kekn̂e Xesus yîwya so, Moso warai xe ehcoko rikomo xe. Oyakrono me awexirî ke so mak yiixe ehcoko. Moso warai xe awexitaw so ooxatî me marha maxe. Ooxatî me awexitaw so ooxatî me mak exihra maxe. Oyen̂epen̂enho xatî me marha maxe. Ero wa maxe rikomo xe awexitaw so, kekn̂e tî Xesus yîwya so. Ero wa tî kekn̂e.
38Ero yinhîrî tak Xuaw tî nîmtapowakn̂e Xesus yakro. On wara tî kekn̂e yîwya, Apa, mînto amna n̂enwo worokyam yen̂eperî pokono, kakro so mokuhnî ro kica. Awosotî yanme rma worokyam n̂en̂epew. Ero wa kahra ro mak esko, nîîka amna yîwya kakrono pîn me exirî ke kica, kekn̂e tî Xesus ya.
39Pîra, kape rma, kekn̂e tî Xesus yîwya. On wara naxe cirihnî ciin̂e komo, Oyosotî yanme ciir̂ataw owîrîyakara mak naxe yohno rma hara.
40Kanwekn̂e pîn me exitaw so tooto komo kakrono me rma wa naxe ha, kekn̂e tî Xesus yîwya.
41On wara marha wîîkes awya so, kekn̂e marha tî Xesus yîwya so, Tuuna ke na awokpetu so anarî komo oyosotî ponaro awexirî ke so, Kristu yakrono me awexirî ke so mak. Ero ke ero yepetho tak nîmyasî Kaan amn̂e yîwya awokpatoponhîrî komo yepetho ha. Yîtwen̂ekarîntara ro mak wa nasî Kaan ero yipu yepetho poko, kekn̂e tî. Ero wa tî kekn̂e Xesus yîwya so.
Kicicitho Poko Kepohkacho Poko Nîmtapowasî Xesus
42Ero yinhîrî takî tî tînpanatanmekrî komo panatanmekyakn̂e xa hara Xesus. On wara tî kekn̂e yîwya so, Yaake naxe rikomo komo opona enîn̂e komo. Noro yipu komo yîhrokan̂e warai me rma naxe okwe anarî komo. N̂esemetanmekyaxe ro mak tak amn̂e yîhrokan̂enhîrî komo okwe. Wara n̂he re naxe noro yipu komo tuuna imo kwaka cetar̂metaw so, toh ke cexenawnoi, kekn̂e tî. Ero wa tî kekn̂e tînpanatanmekrî komo ya.
43On wara marha tî kekn̂e yîwya so, Kicicme na matu awamorî komo yanme kica. Ero wa awexitaw so awamothîrî komo kr̂a yîhkotocoko. Mesemetanmekyaxe rma re eecome tamoke awexitaw so miya roro. Miya xe xa tak mesemetanmekyaxe ececoka tamoke rma awetar̂metaw so wehto imo cheka, eseikanî ro cheka oco.
44Iitono komo yakrî waipîra ro mak nas okwe. Eseikan me marha nasî wehto iitono ha.
45Anarimaw na kicicme na matu ahtarî komo yanme hara kica. Ero wa awexitaw so ahtathîrî komo kr̂a yîhkotocoko. Mesemetanmekyaxe rma re eecome tîhtake awexitaw so miya roro. Miya xe xa tak mesemetanmekyaxe ececoka tîhtake rma awetar̂mache so wehto imo cheka eseikanî ro cheka oco.
46Iitono komo yakrî waipîra ro mak nas okwe. Eseikan me marha nasî wehto iitono ha.
47Anarimaw na kicicme na matu awewru komo yanme kica. Ero wa awexitaw so awewthîrî komo kra towcoko. Kaan maywen me rma maxe ero wa ehxapu. Mesemetanmekyaxe rma re eecome mak cewke awexirî ke so Miya xe xa tak mesemetanmekyaxe ececoka cewke rma awetar̂metaw so wehto imo ywaka oco.
48Iitono komo yakrî waipîra ro mak nas okwe. Eseikan me marha nasî wehto iitono.
49Wehto men sararanasî apona so amn̂e yîmîtî wara.
50Kir̂wan̂he nai yîmîtî okre. Epoxunkache tko ahce ke thakwa re tîtpoxure hara okwe knahrî? Pîra ro mak okwe. Ero ke yîmîtî ken̂arî wara xa ehcoko amyamro. Etpoko tawake marha ehcoko, kekn̂e tî. Ero wa tî kekn̂e Xesus yîwya so.
Kipici Komo Yai Ketowtopo Komo Poko Kesî Xesus

1Ero yinhîrî takî tî en̂exa cekn̂e hara Xesus. Xuteia pona tî cekn̂e Xotaw yeco pona makî tî. Iito exitaw tooto komo takî tî mokyatken̂e xa hara yîhyaka mer̂pono pîn komo xa hara. N̂examro takî tî panatanmekyakn̂e Xesus cehtopo ro yaw roro rma.
2Ero wa exitaw Parisew komo takî tî mokyatken̂e Xesus yaka. Noro yukukma xe tî xatken̂e. On wara tî ketken̂e yîwya, Kpanatanmetopo yanwekn̂e pîn me wa tai awya kipici yai ketowyataw? ketken̂e tî yîwya.
3On wara n̂eyukyakn̂e Xesus, Ahce wa tko apanatanmekyatken̂e so Moises pen ero poko? kekn̂e tî.
4On wara kekn̂e noro pen amna ya, ketken̂e tî Xesus ya, Apici komo yai awetow xe awexitaw so awetowtopo komo ka mewrecoko karita, Moso ohcinho yai tak ketow oroto eroromero, kacho mewrecoko. Ero wa kacho mewreche tak metowyaxe, kekn̂e Moises amna ya, ketken̂e tî Xesus ya.
5Nhnk, kekn̂e tî Xesus, ero wara rma re apanatanmetopo komo mewrekn̂e Moises pen. Ceipuru wara exirî ke mak aropotarî komo ero wa mewrekn̂e.
6On warai me tko Kaan nakîhcekn̂e tooto pahxa yihcitoponhîrî yimaw, kîîrî me nakîhcekn̂e, woosî me marha nakîhcekn̂e.
7Ero ke apici komo yahsîyataw aamo komo yai tak cetowpore nasî, anocwan komo yai marha. Apici yakro mak tak cexpore nasî.
8Awetahsîche so cewn̂an me tak nas apun komo asak haknonhîrî ha. Asakî exihra tak nas apun komo, cewn̂an me mak nasî,
9Ero ke Kaan nahsîpotho ahsîpînkamexpora ro mak n̂ehcowpe tooto kom hara, kekn̂e tî. Ero wa tî kekn̂e Xesus Parisew komo ya.
10Amn̂e tak mîîmo yaw cexitaw so tak Xesus yakro tî n̂esencetken̂e hara yînpanatanmekrî komo. Kipici yai ketowtopo poko ketken̂e xa hara yiwya.
11Ero ke on wara tî kekn̂e hara Xesus yîwya so, Cipici yai na n̂etowya kîîri anarî yahsîtome hara cipici xa hara. Ero wara exitaw kicicme nas okwe. Cipici pîn pokono wara rma nasî. Cihcinhîrî yemetanmekn̂e me marha nas hara okwe.
12Ero wa xa marha na nai wooxam hara, ciin̂o yai na n̂etowya hara. Anarî na nahsîya hara ciin̂o hara. Kicicme marha nasî wooxam hara ero wa cexitaw, ciin̂o yairono me marha nasî kica, kekn̂e tî. Ero wa tî kekn̂e Xesus yîwya so.
Rikomo Komo Pokono
13Taa, ero yinhîrî takî tî rikomo komo ciki n̂ekyatken̂e iitono komo Xesus yaka yîhtîpîrî komo yahsîtome. Anarme tko tî ketken̂e yînpanatanmekrî komo ekn̂e komo ya. Rikomo komo ekîhra ro mak ehcoko Xesus yaka, ketken̂e tî yîwya so.
14Kicicme tko tî Xesus n̂een̂akn̂e rikomo komo porohkarî. Ero ke on wara tî kekn̂e noro tînpanatanmekrî komo ya, Mohcowpe rma cik okwe rikomo komo ohyaka. Porohkara ro mak ehcoko. Noro yipu komo rma naxe Kaan maywen me.
15Kaan maywen me cexi xe na natu anarî komo. Rikomo warahra tko na natu tîropotaw so. Ero wa cexitaw so Kaan maywen mera thakwa naxe okwe, kekn̂e tî yîwya so.
16Ero wa kache takî rikomo komo takî tî nanîmyakn̂e Xesus cenaka. Yîhtîpîrî komo tî nahsîyakn̂e. Kir̂wan̂he ciki moxam cirko, kekn̂e tî Kaan ya. Ero wa tî kekn̂e Xesus.
Cemyawnoyem Yehtoponho
17Ero yinhîrî tak esama yaw tî cekn̂e Xesus. Cetaw tak iitono tî mokyakn̂e yîhyaka kar̂pe. Tosokmuru po takî tî n̂eremekn̂e Xesus yamrinaka. On wara tî kekn̂e yîwya, Apa, amna panatanmekn̂e xa ham Amoro, kir̂wanî ro okre. On wara wîîkes awya, Ahce wa xa wai waipîn me ro mak tak oyehtome? kekn̂e tî yîwya.
18On wara tî Xesus n̂eyukyakn̂e hara, Ahce kacho kir̂wanî ro me Ow metahca? Kir̂wanî ro xa exihra ro mak nasî. Cewn̂e mak nasî kir̂wanî ro xa, Kaan mak ha.
19Ahce wa tko nîîke apanatanmetopo kom ha? Ero rma na mence. On wara kesî, Apici yai rono me exihra ehcoko, wooxam kom hara aan̂o yai rono me exihra marha ehcoko. Waihkano cirihra ehcoko. En̂epamra ehcoko. Cemarontara ehcoko apoyino komo poko. Kir̂wan̂he epemano ciicoko. Aamo komo ponaro ehcoko, anocwan komo ponaro marha, kesî. Ero wa kesî apanatanmetopo komo, kekn̂e tî Xesus yîwya.
20Apa, kekn̂e takî tî Xesus ya, ero wa kacho mko yewetîn̂e rma owî. Mehxa ro rma wewehcakn̂e omrenai ro, kekn̂e tî Xesus ya.
21Noro wece takî tî n̂een̂akn̂e Xesus. Yîpînîn yaw xa tî xakn̂e. Ero ke on wara tî kekn̂e yîwya, Cewn̂e mak nasî ewetîn ka awya. Awemyawnonhîrî tak tîmtîkata ahnoro epethîrî pona. Ero yipu yepetho tak tîmko emyarîn komo ya hara. Ero wa esko mer̂pora tak ehtome awemyawno kah yaw hara. Ero wa apurantanthîrî tîmtîkache tpanaxkem tak ahsîko aatome awya. Ero wa awexitaw tak owenari amok ha, kekn̂e tî Xesus yîwya.
22Ero wa kacho yentache tak nahwokekn̂e takî tî Xesus yaka mohxapu. Ahwora takî tî cekn̂e hara mer̂pora ro mak exirî ke emyawno. Ero wa tî xakn̂e noro.
23Ero yinhîrî takî tî on wara kekn̂e Xesus tînpanatanmekrî komo ya, On wara naxe okwe mer̂pono pîn ke cemyawnoyem komo, cehn̂axmu me ro mak naxe Kaan maywen me cehtopo komo poko, kekn̂e tî yîwya so.
24Ero wa kacho yentache tak n̂eserepoketken̂e takî tî yînpanatanmekrî komo. Ero ke ero yipu poko rma tî nîmtapowakn̂e xa hara Xesus. Okopuci komo, kekn̂e tî, anarî komo naxe cemyawno komo ponaro xa. Noro yipu komo xa n̂ehn̂exe okwe Kaan maywen me cehtopo komo poko.
25Ahce wa nai kameru kuusa yewtari yaro tîto xe cexitaw? Tohra thakwa mak nas okwe, n̂ehn̂esî ro mak. Soroso xa tak n̂ehn̂exe merpono pîn ke cemyawnoyem komo. Kaan maywen me cehtopo komo poko n̂ehn̂exe noro yipu komo, kekn̂e tî Xesus yîwya so.
26Ero wa kacho yentache tak n̂eserepoketken̂e ro makî takî tî yînpanatanmekrî komo. Okwe, ketken̂e tî Xesus ya, onoke xa ma re n̂etakir̂wame okwe? ketken̂e tî yîwya.
27N̂examro wece takî tî n̂een̂akn̂e Xesus. On wara tî n̂eyukyakn̂e, Tanme ro so mak etakir̂amara ro mak naxe tooto komo. Kaanî reha ehn̂ara nasî akir̂wamano ritopo poko. Ahce na poko ehn̂anî ro mak Mîk Kaan, kekn̂e tî yîwya so. Ero wa tî kekn̂e.
28Ero yinhîrî Petru takî tî kekn̂e Xesus ya on wara, Apa, enko, ahnoro cemyawnonhîrî amna nîpînînkekn̂e awenari roro tak tmohtome, kekn̂e tî yîwya.
29On wara tî n̂eyukyakn̂e Xesus, Yaaro men tan wîîkes awya, amînthîrî komo mîpînînketken̂e, awakno komo marha, awepeka komo marha, aamo komo marha, anocwan komo marha, amxîkrî komo marha, awewton komo marha. Ero yipu komo mîpînînketken̂e ooxe awexirî ke so mak, Kaan ya kakir̂wamacho yekatîmn̂e me awehtome so.
30Ero ke ero yipu yîpînînkachonho yepetho tak mahsîyaxe hara amn̂e oroto waipîra rma ka awexitaw so. Mîîmo mahsîyaxe hara, awakno komo marha, awepeka komo marha, anocwan komo marha, amxîkrî komo marha, awewton komo marha. 100 tak mahsîyaxe ero yipu hara cewn̂e yîpînînkan̂enho ha. Awemetanmetopo komo meero tko mahsîyaxe. Amn̂e kah yaka awtoche so waipîn me awehtopo komo tak mahsîyaxe hara okre. Ero yipu mahsîyaxe ero warai yîpînînkan̂enho komo ahnoro.
31On wara tko naxe poturme ehxapunhîrî komo ero yimaw, mapitawno me tak naxe hara. Mapitawno me ehxapunhîrî komo tak naxe poturme hara. Ero wa naxe amn̂e mer̂pono pîn komo, kekn̂e tî. Ero wa tî kekn̂e Xesus tînpanatanmekrî komo ya.
Twaihtopo N̂ekatîmyasî Xa Hara Xesus
32Taa, ero yinhîrî takî Xerusaren yesamarî yaw takî tî cetken̂e Xesus komo. Poturme tî cekn̂e Xesus. N̂eserepoketken̂e takî tî yînpanatanmekrî komo Xerusaren pona torî ke. Wenari rma tî cetken̂e, n̂eraswatken̂e tko tî. Ero ke esama yakumyaka takî tî n̂examro naar̂akn̂e Xesus, 12 kom ha. Twaihtopo takî tî n̂ekatîmyakn̂e yîwya so.
33On wara tî kekn̂e, Xerusaren pona men wa tîhcexe. Iito kexitaw so tak Tooto me Ewruxapu n̂etahsîpesî tîmsom pokono yenîn̂e komo ya, Xutew panatanmetopo mewren̂e komo ya marha. Twaihkaxmu me kr̂a nasî Moso, kexe n̂examro. Xenciu komo yaka makîrha naar̂axe hara.
34N̂examro takî reha n̂etaporexe Noro poko. N̂etakwaxe marha kica ewru pore. Nîhyokyaxe marha oco. Ero yinhîrî tak waihkexe okwe. Osorwaw ro enmapuche tko pakes hara, Ero wa men nasî Tooto Me Ewruxapu amn̂e, kekn̂e tî. Ero wa kekn̂e Xesus tînpanatanmekrî komo ya.
Tpoyino Komo Yopono Me Cexi Xe Naxe Ciaku Komo
35Ero yinhîrî tak Xesus yaka takî tî cetken̂e Ciaku komo, Xuaw yakro. Sebetew mumuru tî mîkyam xatken̂e. Apa, ketken̂e tî Xesus ya, amna mtapotarî cma re mewehcasî, On wara cma re amna miir̂asî, kacho, ketken̂e tî yîwya.
36Ai ha, kekn̂e tî Xesus yîwya so. Ahce wa awiri xe so mat owya? kekn̂e tî Xesus.
37On wara tî ketken̂e Xesus ya, Amn̂e kayaritomo me xa awesenpetaw tak apanaka cma re amna meremanmekyasî kayaritomo me xa. Anarî kaari n̂ixa meremanmekyasî, anarî poowa n̂ixa meremanmekyas hara, ketken̂e tî Xesus ya.
38On wara tî n̂eyukyakn̂e Xesus, Camkî mak maxe opanaka xa awerema xe awehtopo komo poko. Owokru poi meer̂at ha re awya so? Kemihcasî amn̂e ero wa xa marha re memihcat hara awya so? kekn̂e tî Xesus yîwya so.
39Nhnk, ero yipu yînîmn̂e me rma nas amna, ketken̂e tî yîwya. Yaaro mîîkexe, kekn̂e tî Xesus yîwya so. Owokru poi rma meer̂axe amn̂e. Memihcaxe marha amn̂e, kemihcas Ow, ero wa xa marha memihcaxe amyamro hara.
40Opanaka ceremaxmu men̂ekan̂e pînî tko Ow ha, kaari n̂ixa ceremaxmu, poowa n̂ixa ceremaxmu marha, ero yipu men̂ekan̂e pîn Ow. Pahxa rma men̂ekaxapu komo makî reha n̂eremexe amn̂e opanaka, kekn̂e tî Xesus yîwya so. Ero wa tî kekn̂e.
41Ero yipu yentache tak 10-înhîrî komo takî tî nîrwonatken̂e Ciaku poko, Xuaw poko marha.
42Ero ke ahnoro rma takî tî nan̂ikyakn̂e Xesus tînpanatanmekrî komo. On wara tî kekn̂e yîwya so, Xenciu kayaritomon komo meen̂axe ha re. On wara naxe n̂examro, tmaywen komo nîyoponkexe ro mak. Ero wa xa marha naxe n̂examro maywen kom hara, tînantomarî komo nantometîkexe hara.
43Ero warahra reha maxe amn̂e amyamro. Awakrono komo yopono me awexi xe awexitaw so anton me xa matko ehcoko.
44Poturme awexi xe awexitaw so mîk hak yanton me mak ehcoko.
45Ero wa xa marha nasî Tooto me Ewruxapu hara. Antomano riso mokuhra n̂ehxe Noro. Akronomano riso mak mokyakn̂e. Etwaikaposo marha wa mokye mer̂pono pîn komo yepetho me, kekn̂e hara tî. Ero wa tî kekn̂e Xesus tînpanatanamekrî komo ya.
Bacimew N̂ewtanîresî Xesus
46Taa, ero yinhîrî tak Xer̂ko pona takî tî cetken̂e Xesus komo tînpanatanmekrî komo yakro. Amn̂e tak ero poi cetken̂e hara. Tooto pen marha tî cetken̂e akro so mer̂pono pîn komo. Cetaw so iito takî tî xakn̂e ewuhnî, Bacimew tî mîk xakn̂e noro yosotî. Cimew mumuru, kacho tî mîn Bacimew. Esama yakumyaw tî xakn̂e ceremaxi. Iituxa tîtosom komo poko tî n̂ehsamekn̂e. Opurantanî n̂he thakwa okwe, kekn̂e tî yîwya so.
47Ero yimaw takî tî tooto pen totopo n̂encekn̂e Bacimew. Xesus Mîk ces ha Nasare pono, kacho tî n̂encekn̂e. Ero ke on wara takî tî kekn̂e Xesus ya, Xesus, Tapi yepamtho Amoro. Opînîn yaw n̂he thakwa esko, kekn̂e tî yîwya. Kar̂pe tî kekn̂e.
48Anarme tko tî ketken̂e yîwya Xesus yakro tîtosom komo, n̂eiyatken̂e okwe. Atîtmamko mak ha kica, ketken̂e tî yîwya. Yîtîtmamra tko tî xakn̂e Bacimew. Kar̂pe xa matko kekn̂e. Tapi pen yepamtho Amoro. Opînîn yaw n̂he thakwa esko ha, kekn̂e tî.
49Ero ke Xesus takî tî n̂ecececekn̂e. Noro an̂ihcoko, kekn̂e takî tî tooto komo ya. Ero ke takî tî Bacimew nan̂ikyatken̂e. On wara tî ketken̂e yîwya, Tawake tak esko. Awomko tak, awan̂ikya ha tî, ketken̂e tî yîwya.
50Ero ke tponon takî tî nar̂mekn̂e roowo pona. Sai, nawomyakn̂e takî, Xesus yaka tî cekn̂e.
51On wara tî kekn̂e Xesus yîwya, Ahce wa awiri xe mai ha owya? kekn̂e tî yîwya. Apa, kekn̂e takî tî Xesus ya, oyewtanîre xe mak was awya, kekn̂e tî yîwya.
52Taa, etok hara, kekn̂e tî Xesus yîwya. Opona enîrî ke mak awya kir̂wan̂he tak nasî awewru, kekn̂e tî yîwya. Ero wa kache rma kir̂wan̂he takî tî n̂een̂akn̂e okre. Ero yinhîrî Xesus wenarî takî tî cekn̂e esama yaw. Ero wa tî xakn̂e Bacimew.
Kayaritomo Wara Xesus N̂epatakesî Xerusaren Pona

1Taa, ero yinhîrî takî Xerusaren pahnoke xatken̂e Xesus komo. Oripera yîpîn yexenaw tî xatken̂e. Mehxa ciki xakn̂e ewto hara, Becpaxe ha. Xehxa xakn̂e ewto hara anarî hara, Betania ha. Iito cexitaw tak tînpanatanmekrî komo takî tî n̂en̂epekn̂e Xesus asakî.
2On wara tî kekn̂e yîwya so, Mîn pona etocoko ewto pona, awepataw rorono komo pona. Ero pona awepatakache so rma buhu xîkrî tak meen̂axe. Yîmkaw tooto totopo pîn ka mîk meen̂axe. Noro tak yîmhokacoko. Xiya tak ehcoko.
3Ahce kacho mîmhoketu? ketaw iitono awya so, Yiixe tî nai Kporin komo, kacoko tak yîwya. Ero wa kacho yentache rma tak oona n̂ekpes awya so, kekn̂e tî Xesus yîwya so.
4Ero ke ewto pona takî tî cetken̂e. Buhu xîkrî tî n̂een̂atken̂e. Cimiso tî xakn̂e mîîmo potaw esama yaw rma ha re. Ero ke takî tî nîmhoketken̂e.
5Iito marha tî xatken̂e tooto komo cececetoso. Ahce kacho buhu xîkrî mîmhoketu? ketken̂e n̂examro.
6Ero ke Xesus mtapotachonho yaw roro tî n̂eyukyatken̂e. Yiixe tî nai Kporin komo, ketken̂e tî yîwya. Taa, aacoko ha, ketken̂e tî.
7Ero ke buhu xîkrî takî tî naar̂atken̂e Xesus yaka. Tpononthîrî komo ke tak nîmkayamcetken̂e Xesus totohme yîmkaw. Ero yipu pona takî tî n̂eremekn̂e Xesus.
8Ero yimaw tî iitono komo cetken̂e Xesus wenari mer̂pono pîn̂. N̂examro marha tî n̂iir̂atken̂e tpononthîrî esama yaka. Anarî komo tî wah yarî warai nîhkocetken̂e. Ero yipu marha takî tî n̂iir̂atken̂e Xesus yesamarî yaka.
9Ero yimaw takî tî Xesus yakro rma cetken̂e tooto komo. Tîcetaw so on wara ti ketken̂e Xesus poko, poturme tîtosom komo tî ketken̂e, wenari tmohsom komo marha tî ketken̂e. On wara tî ketken̂e, Osana, kir̂wanî ro xa Moso okre. Kporin komo yanme mohxapu Moso ham okre, ketken̂e tî. Kar̂pe ro makî tî ketken̂e.
10Kir̂wanî ro Moso ha, Kayaritomo me tmohsom. Tapi retawno me tmohsom Moso ha, Kporin komo yanme mohxapu. Osana, kyopono ro xa Moso okre, ketken̂e tî.
11Ero wa ketaw so rma Xerusaren pona takî tî n̂epatakekn̂e Xesus. Cepatakache takî tî Kaan mîn yaka cekn̂e. Iito cexitaw iitono mko takî tî n̂een̂akn̂e ahnoro Kaan mîn yawno mko ha. Ero yinhîri takî tî Xerusaren poi cekn̂e hara Xesus kawra exirî ke kaamo. Betania pona tî cekn̂e 12 komo yakro rma. Ero wa tî cetken̂e.
Piiku Yepu Waihkesî Xesus
12Taa, enmapuche tak Betania poi takî tî cetken̂e hara Xesus komo. Ero yimaw takî tî Xesus nîromanakn̂e.
13Mooxe n̂he tî n̂een̂akn̂e piiku yepu taakem. Ero ke enso takî tî cekn̂e, eperîrî yenso cma ha re. Yaarî makî tî n̂een̂akn̂e okwe, eperîrî exihra tî xakn̂e. Epetatopo mera ka xakn̂e ero yimaw.
14Ero ke on wara tî kekn̂e Xesus piiku yepu ya rma, Aweperîrî apuhra ro mak n̂ehcowpe tooto komo miya roro ha, kekn̂e tî. Tînpanatanmekrî komo n̂entarî me rma tî kekn̂e. Ero wa tî kekn̂e.
Twarawantaxmu Komo N̂en̂epesî Xesus Kaan Mîn Yai.
15Ero yinhîrî takî tî Xerusaren pona cetken̂e hara Xesus komo. Kaan mîn yaka takî tî n̂ewomyakn̂e hara Xesus. Iito tî n̂een̂akn̂e twarawantaxmu komo Kaan mîn yaw rma. Ero ke tî n̂examro n̂en̂epekn̂e. Iito marha tî xatken̂e puranta yemtakaiman̂e komo. N̂examro purantan yapon takî tî macakekn̂e. Potkuku warai poko twarawantaxmu komo marha tî iito xatken̂e. Noro yipu komo yapon marha tî macakekn̂e.
16Ero wa tî Kaan mîn n̂ewyomekn̂e Xesus. On wara tî kekn̂e iitono komo ya, On yari ekîhra ro mak tak ehcoko warawa Kaan mîn yari, kekn̂e tî.
17Twarawantaxmu komo marha tî panatanmekyakn̂e Xesus Kaan Karitan poko. On wara tî kekn̂e yîwya so, On wara kacho nasî tmewreso Kaan Karitan, Kaan yakro kîmtapotacho komo, kacho me xa nas omîn amn̂e, mîk hak rowon pono komo mtapotacho me rma, kacho nasî tmewreso. Cen̂epan̂em yeken me mak miir̂axe kica amyamro reha, kekn̂e tî yîwya so.
18Xesus mtapotarî tî n̂encetken̂e tîmsom pokono yenîn̂e komo, Xutew panatanmetopo mewren̂e komo marha. Ero ke Noro yahsîtopo poko takî tî n̂esencetken̂e. Ahce wa Xesus tahsîyatu waihkachome kr̂a tak, ketken̂e tî. Ero poko tî n̂esencetken̂e. Kir̂wantaw rma ahsî xera tî xatken̂e cerahtîmrî ke so Xesus pona. Yîmtapotarî poko tî n̂eserepoketken̂e tooto komo. Ero ke tî n̂eraswatken̂e. Ero wa tî xatken̂e.
Kaan Pona N̂he Encoko, Kesî Xesus
19Taa, kokmamyataw tak ewto poi takî tî cekn̂e hara Xesus.
20Enmapuche hara cetken̂e cesamathîrî komo yaw xa marha. Tîcetaw so piiku yepu takî tî n̂een̂atken̂e xa hara, Xesus n̂eitho ha. Twaihso thakwa tî xakn̂e yimicinthîrî meero okwe.
21Enko xe Apa, kekn̂e tî Petru Xesus ya, taawaiso thakwa nas okwe an̂eithîrî piiku yepu, kekn̂e tî Petru yîwya.
22On wara kekn̂e Xesus yîwya so, Kaan pona xa enîn̂e me xa ehcoko ha.
23Yaaro tan wîîkes awya so, Kaan pona een̂ataw xa awya so, on ya rma mîîkexe îîpî ya, Miya etok ha îîpî, tuuna imo kwaka tak epîrkata, mîîkexe. Apohana, nîîce ha ma re mîn îîpî, kahra ro mak cexpore nas aropotaw so. Cesî wa ha omtapotacho yaw roro rma, kapore mak xa nasî. Ero wa ketaw awya so amtapotachonhîrî komo yaw roro rma tak nasî, kekn̂e tî Xesus yîwya so.
24Ero ke ero wara ehcoko roro Kaan yakro amtapowataw so, ahce na yetahcataw awya so yiixe awehtopo komo, Wahsîyasî tak ha wa amn̂e, kacoko tak. Ero wa ketaw awya so an̂etacithîrî komo rma tak mahsîyaxe okre, kekn̂e tî yîwya so.
25On wara marha wîîkes awya so, Kaan yakro amtapowataw so on wara na matu anarimaw, merewcet ha na kicicme apoyino komo yehtoponho apoko, ahce wa na ehtoponhîrî. Ero wa awexitaw so yohno rma tak yîhcamnoko kicicme ehtoponhîrî. Ero wa ehcoko tpoko kicicme awehtoponhîrî yîhcamnotome Aamo kom hara, kah yawno.
26Apoko so kicicme apoyino komo yehtoponho yîhcamnopîra awexitaw so tko, ero wa xa marha nasî Aamo kom hara kah yawno. Tpoko kicicme awehtoponhîrî komo yîhcamnopîra xa marha nasî Noro hara okwe, kekn̂e tî. Ero wa tî kekn̂e Xesus yîwya so.
Onok Yanme Ero Wa Ciino Miir̂a? Kexe Xesus Ya
27Taa, ero yinhîrî tak Xerusaren pona takî tî cetken̂e xa hara Xesus komo. Iito exitaw so Kaan mîn yaw tî n̂etar̂akn̂e Xesus. Iito exitaw tîmsom pokono yenîn̂e komo takî tî cetken̂e yîhyaka. Xutew panatanmetopo mewren̂e komo marha tî cetken̂e, poritomo komo marha.
28On wara tî ketken̂e n̂examro Xesus ya, Onoke yanme xa ero wara ciino mîîr̂a ha ke? Onoke xa, Ero wa men ciino cirko, kekn̂e awya? ketken̂e tî yîwya.
29On wara tko tî Xesus n̂eyukyakn̂e yîmtaka so, Amtapotarî komo xa matko ka wences Ow hara. Cewn̂e ro mak wencesî. Ow men ka eyuhcoko cokorî. Ero yinhîrî Ow makîrha tak keyukyaxe so. Noro xa oyantomekn̂e ero yipu poko, wîîkesî tak awya so.
30Onoke yanme xa wa emicinono n̂iir̂akn̂e Xuaw pen awya so? Kah yawno yanme emcinono n̂iir̂akn̂e, tooto yanme mak katî n̂iir̂akn̂e awya so? Ow ka eyuhcoko cokorî Xuaw pen yantoman̂enho poko, kekn̂e tî Xesus yîwya so.
31Ero ke ero poko takî tî n̂esencetken̂e n̂examro re rma. Ahce wa ceyukyat ha? ketken̂e. Kah yawno yanme emicinono n̂iir̂akn̂e Xuaw pen, ketaw kîwya so, Ahce kacho yîmtapotachonhîrî yewetîra mîxatken̂e hara kica? nîîke ha men kîwya so, ketken̂e tî.
32Tooto yanme kyam mak emicinono n̂iir̂akn̂e Xuaw pen, ketaw reha kîwya so, Noro yentan̂enho komo men nîrwonatu kpoko so kopi, ketken̂e tî. Kweronoman̂e xa mîk xakn̂e Xuaw pen, ketken̂e tî iitono komo ahnoro. Ero ke tî n̂eraswatken̂e.
33Ero ke takî tî ketken̂e Xesus ya, Apohana. Onoke yanme na emicinono n̂iir̂akn̂e Xuaw pen? Yîhtînopîra nas amna, ketken̂e tî yîwya. Ai ha, kekn̂e tî Xesus yîwya so. Ero ke ero wa xa marha was Ow hara. Ero yipu poko oyantoman̂enho yekatîmra was awya so hara, kekn̂e tî Xesus yîwya so. Ero wa tî kekn̂e.
Naatî Yenîn̂e Komo Pokono N̂ekatîmyasî Xesus

1Ero yinhîrî tak anarî pokono warai tî n̂ekatîmyakn̂e hara Xesus yîwya so. On wara tî kekn̂e yîwya so, Pahxa xakn̂e mararî yosom. Tînatîrî tak n̂iir̂akn̂e mararî pona uupa yatî mer̂pono pîn. Ero yipu tak wacancekn̂e. Eperîrî yewkukacho marha nahcekn̂e. Mîîmo marha n̂iir̂akn̂e iina, kawno. Ero wa ciriche iitono komo tak nantomekn̂e tînatîrî yenîrî poko. On wara kekn̂e yîwya so, Eperîrî raconho tîmcoko owya amn̂e epetache roro, kekn̂e. Ero wa kache miya tak cekn̂e mooxeno pona. Ero wa xakn̂e mararî yosom.
2Amn̂e epetarî yimaw tmaywen tak n̂en̂epekn̂e naatî yenîn̂e komo yaka. Eperîrî raconho wece cma re n̂en̂epekn̂e.
3Tîhyaka so mokuche tak noro pen tak nahsîyatken̂e enîn̂e komo. Nîhyokyatken̂e marha oco. Emyarîra ro mak tak n̂en̂epetken̂e hara kica.
4Ero ke anarî n̂en̂epekn̂e tmaywen hara eperîrî ka hara. Noro pen makîrha tak kanakatapetken̂e toh ke oko. Nîwîrîyaketken̂e marha kica. Ero wa noro pen n̂iir̂atken̂e hara.
5Ero yinhîrî anarî xa hara n̂en̂epekn̂e tmaywen hara. Noro pen tak n̂etapetken̂e twaihkaxi ro okwe. Ero wa roro n̂en̂epekn̂e tmaywen komo yîhyaka so, naatî yenîn̂e komo yaka. Ero wa roro marha yîn̂en̂epethîrî komo pen n̂emetanmekyatken̂e. Anarî pen komo nîhyokyatken̂e. Anarî pen komo waihketken̂e hara. Ero wara roro n̂iir̂atken̂e okwe.
6Taa, cewn̂e mak xakn̂e naatî yosom mumuru. Tîpîn̂em xa Mîk xakn̂e Yîîm ya. Noro rma tak n̂en̂epekn̂e okomn̂i naatî yenîn̂e komo yaka. Moso xa tak wen̂epesî omumuru. Noro n̂he tak na n̂een̂atu cewetîsom me, kekn̂e cma ha re. Ero ke tak tumumuru n̂en̂epekn̂e.
7Noro yenîche taki tko on wara ketken̂e naatî yenîn̂e komo, Yumumuru xa tak Mîkro. Yîîm waipuche amn̂e noro tak tîîm natîtho yahsîn̂e me nasî. Ero ke cetapacerî kr̂a yînatîthîrî yahsîtome tak kîwya so hara, ketken̂e kica.
8Ero ke tîhyaka so mokuche nahsîyatken̂e. N̂etapetken̂e marha twaihkaxi ro okwe. Okoputhîrî tak nar̂metken̂e peen cheka. Ero wa xatken̂e okwe naatî yenîn̂e komo, kekn̂e tî Xesus yîwya so.
9Taa, ahce wa tak nai noro, naatî yosom awya so? Ahce wa tak tînatîrî yenîn̂enho komo n̂iir̂a awya so? Mokyasî men wa ha n̂examro pen yar̂maxi. Ar̂mache anarî komo makîrha tak nantomes hara tînatîrî yenîrî poko hara, kekn̂e tî. Ero warai tî n̂ekatîmyakn̂e Xesus yîwya so.
10On wara marha tî kekn̂e yîwya so, On wara kacho enîhra ma mat ke Kaan Karitan, Toopu xakn̂e mîîmo me ciisomu cma ha re. Kicicme tko n̂een̂atken̂e mîîmo ciin̂e komo, mîîmo me cirihnî me. Ero yipu rma tko n̂ecir̂akn̂e mîîmo peyecepu me, censom me xa.
11Kporin komo rma ero wa n̂iir̂akn̂e. Ceserepokexe xa tak ero wa ciitopo poko, kacho yenîhra ma mat ke, kekn̂e tî Xesus yîwya so.
12Taa, ero wa kacho yentache takî Xesus yahsî xe takî tî xatken̂e. Tpokono komo me rma tî n̂encetken̂e yîmtapotarî, naatî yenîn̂e komo yehtoponho ha. Ahsîra rma tko tî xatken̂e. Nukurunanîyatken̂e makî tî tooto komo pona. Ero ke Xesus yai mak takî tî cetken̂e. Ero wa tî xatken̂e tîmsom pokono yenîn̂e komo, kpanatanmetopo mewren̂e komo marha, poritomo komo marha.
Kayaritomo Purantan Tîmtopo Poko N̂esencexe Xesus Yakro
13Ero yinhîrî takî tî on wara xatken̂e hara n̂examro, Parisew komo tî n̂en̂epetken̂e Xesus yaka. Eroces ponarono komo yakro rma tî n̂en̂epetken̂e. Xesus yewkukma xe makî tî xatken̂e. Kayaritomo yanwekn̂e wara yîmtapotacho yenta xe tî xatken̂e kayaritomo ya en̂ekapotome tak.
14Ero ke Xesus yaka takî tî cetken̂e yîn̂en̂epethîrî komo. On wara tî ketken̂e yîwya, Ai Apa, yaarono yekatîmn̂e me xa ahtînoyas amna. Tooto pona yukurunanîn̂e pînî ro mak Amoro. Amna mîpanatanmekyasî yaarono poko xa, Kaan yanme xa amna yehtopo poko okre. Ero ke on wara kes amna awya, ahce wa amna nai Sesa purantan poko? Tîmpore rma katî nai awya? Tîmîhra cexpore katî nai awya? ketken̂e tî Xesus ya.
15Cewkukmacho me rma tko tî Xesus nîhtînoyakn̂e yîmtapotarî komo. Ero ke on wara kekn̂e yîwya so, Ahce kacho oyewkukma xe mat hara kica? Exepeyu ka ehcoko xiya on̂enîrî, kekn̂e tî Xesus yîwya so.
16Ero ke exepeyu takî tî n̂ekyatken̂e yîhyaka. Enîche on wara tî kekn̂e yîwya so, Onoke kuknon cik on exepeyu pokono? Onok yosot hara tan exepeyu poko mewrexapu ha? kekn̂e tî yîwya so. Sesa kuknon ciki tî mîn ha. Noro yosotî marha mîn mewrexapu ero poko, ketken̂e tî Xesus ya.
17Ero ke tî on wara kekn̂e Xesus yîwya so, Sesa ya rma tîmcoko yin̂ir̂pothîrî. Kaan n̂iritho marha tak tîmcoko Kaan ya hara, kekn̂e tî. Ero wa tî kekn̂e Xesus cewkukma xatî komo ya. Ero ke n̂eserepoketken̂e takî tî Xesus mtapotarî poko. Ero wa tî xatken̂e.
Waixapunhîrî Kpakacho Komo Pokono
18Taa, ero yinhîrî takî tî Satusew komo makîrha mokyatken̂e hara Xesus yaka. Pakahra ro mak tasî kwaipuche, kan̂e komo mîkyam Satusew komo. N̂examro makîrha takî tî n̂esencetken̂e Xesus yakro.
19On wara tî ketken̂e yîwya, Ai Apa, on wara kacho tî Moises pen mewrekn̂e amna panatanmetopo, Anarimaw apoyino komo na waihya kîîrî pen. Yîmxîkîra rma na waihya. Ero wa exitaw yihcinhîrî tak nahsîpe hara waixa pen yaknonho hara. Cipici me tak nahsîpe taknonhîrî xîkrî me yîmxîtachome hara, kacho tî mewrekn̂e Moises pen.
20Taa, pahxa xatken̂e amna poyino pen komo. 7 xatken̂e kîrkomo, etakno re rma. Taa, potuthîrî komo tak n̂ipiwakn̂e. Ero yinhîrî tak waihyakn̂e noro pen okwe yîmxîkîra rma.
21Ero ke yihcinhîrî takî tî nahsîyakn̂e aknonhîrî hara ponanînhîrî rma. Amn̂e noro pen makîrha tî waihyakn̂e yîmxîkîra hara okwe. Ero wa xa marha tî xakn̂e hara ponanînhîrî pen xa hara okwe, 3-înhîrî pen.
22Ero wa roro tî xatken̂e 7 pen komo cirihtîkaxi ro okwe. Yîmxîkîra rma tî waihyatken̂e ahnoro rma okwe. Mahyaka so tak yihcinhîrî pen komo tak waihyakn̂e hara okwe.
23Taa, amn̂e waihxapunhîrî komo pakache hara onok warai pici me wa nai noro wooxam awya? Ahnoro rma noro nahsîyatken̂e cipici me so, 7 rma, ketken̂e tî Xesus ya.
24Ai ha, kekn̂e tî Xesus yîwya so. On wara wîîkes awya so, Kaan Karitan yîhtînopîra maxe okwe, kar̂pe xa Kaan yehtopo marha yîhtînopîra maxe. Ero ke camkî xa maxe okwe.
25Anarme makî reha tak naxe amn̂e waixapunhîrî komo tpakache so hara amn̂e. Cipici komo yahsîra tak naxe ero yimaw. Ciin̂o yahsîra marha naxe wooxam kom hara. Ancu komo wara tak naxe, kah yawno komo wara.
26On wara marha wîîkes awya so waixapunhîrî komo pakacho poko, Moises pen nmewretho yenîhra ma mat okwe? On wara tî Kaan nîmtapowakn̂e noro pen yakro, wehto tî n̂etahsîyakn̂e peen poko. Ero yipu yarihtai tî n̂îmtapowakn̂e. Ai Moises, kekn̂e tî yîwya, Abraaw Porin Ow ha, Isake Porin marha Ow. Xako Porin marha Ow, kekn̂e tî. Ero wa tî Kaan kekn̂e yîwya.
27Taa, ponaro waixa pen komo yehtopo pîn Mîk Kaan. Ponaro waipîn komo yehtopo makî reha Mîk ha. Ero ke camkî ro mak maxe okwe, kekn̂e tî Xesus yîwya so. Ero wa tî kekn̂e Satusew komo ya.
Ponaro Xa Kehtopo Poko Kesî Xesus, Kpanatanmetopo Poko
28Taa, ero yimaw anarî takî tî mokyakn̂e hara Xesus yaka Xutew panatanmetopo mewren̂e. Mokuche esentarî komo ka n̂encekn̂e. Xesus mtapotarî yentache on wara tî kekn̂e tîhnaw, Takîhso xa Satusew komo n̂eiku ham okre Xesus, kekn̂e tî tîhnaw. Ero ke noro makîrha takî tî kekn̂e hara Xesus ya. Ai Apa, yaake nasî Moises pen nmewretho amna panatanmetopo. Ahce wa kacho xa mîn amna panatanmetopo anarî yopono? kekn̂e tî yîwya.
29On wara tî kekn̂e Xesus yîwya, On warai kacho mîn apanatanmetopo komo xa tak anarî yopono, Entacoko men ka amyamro Ixaw Yana komo. On yipu Mîk Kporin komo, ponaro kehtopo kom ha, Kporin komo xa Mîk ha. Cewn̂an mak Mîk ha.
30Ero ke Noro xe ehcoko Kporin komo xe. Yaaro xa yiixe ehcoko. Tîpîn̂e marha encoko, ponaro xa ehcoko marha, anarî ponarora. Cekaritosom wara ro mak ehcoko Noro xe awehtopo komo poko. Ero wa ehcoko Kporin komo poko, kacho xa mîn apanatanmetopo komo xa tak. Ero wa kacho ponaro xa tak ehcoko.
312-inhîrî nas hara apanatanmetopo komo marha, Apoyino komo xe ehcoko etîxe rma maxe ero wa xa marha, kacho ha. Asakî wekatmo awya so, ero wa kacho mko yopono exihra ro mak nasî apanatanmetopo komo, kekn̂e tî Xesus yîwya.
32Ai ha Apa, kekn̂e tî Xutew panatanmetopo mewren̂e. Yaaro xa mîîka. Cewn̂an mak Mîk Kaan. Anarî exihra ro mak nasî.
33Ero ke Noro xe xa cexpore nasî. Noro poko xa cesehtînopore marha nasî. Noro poko ceserepokapore nasî marha, Noro yanme marha cekaritosom wara marha cexpore nasî yiixe kehtopo komo poko. Taa, kpoyino komo xe marha cexpore nasî etîxe rma taxe ero wa xa marha. Ero wa kexitaw so kir̂wan̂he taxe Kaan ya. Pîra n̂hema taxe kokuthîrî komo pun yakn̂iyataw mak Kaan ya tîmsom me, ahce na tîmyataw marha kîwya so Kaan ya, kekn̂e tî Xesus ya.
34Ero wa kacho yentache tak Xesus ya, Nnn, takîhso moso oyeiku ham okre, kekn̂e tak tîhnaw. Ero ke on wara tî kekn̂e yîwya, Kaan maywen me exporo mai ham, kekn̂e yîwya. Ero wa tî kekn̂e Xesus. Ero yinhîrî esentara ro mak takî tî xatken̂e tooto komo Xesus yakro. Nukurunanîyatken̂e mak. Ero wa tî xatken̂e.
Tapi Pen Yepamtho Pokono
35Taa, ero yinhîrî tak Kaan mîn yaw takî tî xakn̂e hara Xesus. Iitono komo tî panatanmekyakn̂e. On wara tî kekn̂e yîwya so, On wara kexe apanatanmetopo mewren̂e komo, Tapi pen yepamtho Mîk Kristu, kexe. Ahce kacho ero wa ket ha? kekn̂e tî Xesus yîwya so.
36On wara tko kekn̂e Tapi penî rma, On wara kekn̂e Kporin komo Oporin ya, Opanaka erematamko kaari n̂ixa. Aaxatî pîn komo ka war̂mesî. Anapikrî me ka wiir̂asî, kekn̂e Oporin ya, kekn̂e Tapi pen. Kir̂wanî ro Yekatî yanme rma ero wa kekn̂e.
37Ero ke Tporin me rma Kristu n̂etahcakn̂e Tapi pen. Ahce wa exirî ke cepamthîrî rma ero wa n̂etahca hara? kekn̂e tî Xesus yîwya so. Iina esenmexapu komo tî tawake xatken̂e Xesusu mtapotarî poko, enîno rin̂e pîn komo. Ero wa tî xatken̂e.
38On wara marha tî kekn̂e Xesus panatanmekno riyataw, Apanatanmetopo mewren̂e komo warahra ro mak men ehcoko. On wara naxe n̂examro, Kawno namruyaxe tponon komo. Tpoxwe xa nasî yîwya ero yipu yaw cesenpotopo komo. Tan mai kpanatanmekn̂e, kexe marha anarî komo yîwya so kwarawantacho yaw so, yakentaw ha. Tpoxwe marha ero wa kacho n̂encexe.
39Xutew yesenmetopo yaw cexitaw so enmekno rin̂e komo yapon pona mak cerema xe so naxe. Poturme cehsom komo yapon pona cerema xe so marha naxe aweseresmacho komo me exitaw.
40On wara marha naxe kica, iin̂o waixapu pen komo nîmînkexe okwe. Yîmînthîrî kr̂a tahsîcerî, kexe ro mak okwe. Ero yinhîrî Kaan yakro tak nîmtapowaxe yakentaw. Pahkî nîmtapowaxe kir̂wan wara cesenpotome so mak kica. Ero ke kicicme cehtoponhîrî komo yepetho tak men nahsîyaxe okwe anarî komo yopo ro mak, kekn̂e tî. Ero wa tî kekn̂e Xesus Kaan mîn yawno komo ya.
Kaan Purantan Nîmyasî Iin̂o Waixapu
41Ero yinhîrî tak Kaan purantan yen yecen̂e takî tî n̂eremekn̂e Xesus. Puranta yenkarî tî n̂een̂akn̂e Kaan mîn yaka mohxapu komo ya. Tupurantayem komo tî mokyatken̂e mer̂pono pîn. Mer̂pora so tî n̂enkayatken̂e puranta n̂examro reha.
42Amn̂e takî tî wooxam mokyakn̂e hara iin̂o waixapu ha tî. Yupurantamnî tî mîk xakn̂e okwe. 2 exepeyu tî n̂enkayakn̂e noro, epethîmnî cik mak.
43Ero ke tînpanatanmekrî komo takî tî nan̂ikyakn̂e Xesus. On wara tî kekn̂e yîwya so, Iin̂o waixapu mîkro yupurantamnî ro mak okwe. Noro yipu rma tko n̂enkapu puranta. Yaaro tan wîîkes awya so, anarî komo n̂enkaputho yopo ro mak nasî noro n̂enaputho ciki.
44Mer̂pora nasî n̂examro purantanî reha. Ero poi so wahra cik mak n̂enkayaxe. Noro reha exihnînhîrî rma n̂enkapu hara. Tupurantanthîrî n̂enkatîka ro mak, ahce na xe cehtopo yepethonhîrî rma ahnoro, kekn̂e tî. Ero wa tî kekn̂e Xesus tînpanatanmekrî komo ya.
On Wara Naxe Tooto Komo Amn̂e, Kesî Xesus

1Taa, ero yinhîrî tak Kaan mîn yai takî tî cekn̂e Xesus. Epataketaw on wara tî kekn̂e anarî yînpanatanmekrî yîwya, Apa, on ka enko okre, porinî ro mak on toopu mko mîîmo me ciixapu. Kir̂wan tan Kaan mîn yîmîtwono mko marha.
2On wara tko tî n̂eyukyakn̂e Xesus, Onî mko meen̂atu porin komo mîîmo ahnoro? On wara wîîkesî ero yipu poko rma, amn̂e tak n̂exixketîkesî okwe onînhîrî rma mîîmo pen. Etîmkaw so exihra ro mak tak nasî toopu tan okwe mîîmo me ciixapunhîrî. Ahnoro mak nar̂metîkexe okwe waapa kom ha, kekn̂e tî Xesus tînpanatanmekrî komo ya. Ero wa tî kekn̂e.
3Ero yinhîrî tak Oripera Yîpîn po takî tî n̂eremekn̂e hara Xesus. Kaan mîn yecento tî xakn̂e. Ero yimaw tî yînpanatanmekrî komo takî tî mokyatken̂e yîhyaka asak mak. Petru, Ciaku, Xuaw, Antre, iituxa makî tî mokyatken̂e. Xesus yakro tî nîmtapowatken̂e anarî komo n̂entatorî me makî.
4Ai Apa, ketken̂e tî yîwya, ahcemaw xa wa ero wa tak nai Kaan mîn pen? Ahce xa amna n̂een̂a amn̂e, Pahnoke tak nai ham Kaan mîn yixkacho, kachome tak amna ya ha? ketken̂e tî yîwya.
5On wara tî Xesus n̂eyukyakn̂e, Awewkukman̂e komo mokyaxe amn̂e. Noro yipu komo ya esewkukmapora ro mak men ehcoko.
6Yaake men mokyaxe amn̂e oowara cesetacisom komo kica, Kristu xa ow ha, kan̂e komo. Mer̂pono pîn komo n̂ewkukmexe ero wara karî ke kica.
7On wara kacho tak mencexe tooto komo yehtopo ero yimaw, N̂etwexe meyeno komo okwe, kacho mencexe. Cetwo xe tak natu anarî kom hara, kacho marha mencexe emapona roro. Ero yipu yentache awya so erasîra rma ehcoko. Ero wa thakwa naxe tooto komo okwe. Eromanhîrî pînî rma tko ka mîn awahwokacho kom ha.
8Ero yimaw marha on wara naxe mîk hak rowon pono komo, emapona cexe anarî komo yakro etar̂maxi. Kayaritomo komo marha n̂etar̂mexe roro anarî komo kayaritomon yakro. Roowo marha n̂esewsîyasî mînto mînto wa so. Rooma poko marha naxe tooto komo, N̂esemetanmekyaxe marha. Awahwokacho komo yihcitopo makî tko mîn. Wooxam n̂erewasî pahnoke exitaw ewrutopo, ero wa rma ka nasî awahwokacho kom hara.
9On wara marha maxe amn̂e ero yimaw, awen̂ekapexe so enîno rin̂e komo ya okwe. Cesenmetopo komo yaw so marha ahyokyaxe so oco. Kayaritomo komo ya meero awen̂ekapexe so, yîxawyakan komo ya marha. Ooxe awexirî ke so rma ero wara awir̂axe so. Kaan xatî xa mîkyam ham, kachome marha apoko so ero wara awir̂axe so.
10Mîk hak rowon pono komo ya n̂esekatîmyasî cokorî ka Kaan ya akir̂wamacho komo.
11On wara marha maxe, awahsîyaxe so aaxatî pîn komo, awar̂axe so marha awen̂ekan̂e komo yaka. Ero wara awir̂ataw so esewrucpera ehcoko awesekatîmtopo komo poko. Ahce wa xa wîîke kopi? kahra ro mak ehcoko. Ero yimaw rma Kaan nîhtînomexpesî awya so amtapotarî komo awesekatîmtome so tak yîwya so. Amyamro pînî rma mesekatîmyaxe yîwya so. Kir̂wanî ro Yekatî xa Mîk n̂esekatîmyasî amtari so rma.
12Ero yimaw tak etîxera ro mak tak naxe okwe noro re komo rma. Takno komo rma n̂ekanîyaxe kayaritomo komo ya waihkapotome. Ero wa xa marha naxe yîîm kom hara, tîmxîkîthîrî komo rma waihkapexe kayaritomo komo ya okwe. Ero wa xa marha naxe rikomo kom hara okwe. Tîîmînhîrî pen komo waihkapexe, tînocwanînhîrî pen komo marha okwe.
13Amyamro pen marha aaxera so naxe okwe tooto komo ahnoro. Oyosotî ponaro awexirî ke so mak aaxera so naxe. Ero wa thakwa maxe amn̂e okwe. Oxatîmnokan̂e pîn me rma awexitaw so miya roro akurunpexe so rma Apapa, kekn̂e tî. Ero wa tî kekn̂e Xesus Petru komo ya.
14Taa, on warai tak meen̂axe amn̂e, kekn̂e tak hara tî Xesus yîwya so, kicicitho ro xa tak meen̂axe amn̂e awîrîman̂e ro komo. Kaan yosotî yeken onî, kacho yaw rma meen̂axe. Weronomano rin̂enho pen n̂ekatîmtho rma mîk noro kicicitho, Taniew pen n̂ekatîmîtho. Ero ke takîhso men yînmewrethîrî encoko. Ero yipu yaw rorono yenîche awya so emahcicoko tak îh pona amyamro Xuteia pono komo.
15Mîîmo meretwo na matu ero yimaw. Iito awexitaw so mîîmo yaka ewomra ro mak ehcoko awemyawno komo ka.
16Mararî po na matu anarî komo ero yimaw. Iito awexitaw so amîn komo yaka tohra marha ehcoko aponon komo ka so. N̂expe ro mak.
17Wooxam komo xa tak n̂esemetanmekyaxe ero yimaw tarkem kom ha. Ero wa xa marha naxe cenarkem kom hara okwe.
18Ero yimawno poko Kaan yakro amtapotacoko awemacitopo komo poko. On wara kacoko yîwya, Cwotu yimaw cma re amna waparî yekmexpora mas Apa, kacoko Kaan ya.
19Ero yimaw tak tooto komo yesemetanmetopo komo me xa tak nasî. Ero warai esemetanmetopo exihra ro makî ka xakn̂e mehxa ro. Kaan ya akîhtono ritoponho n̂ixa ro. Ero yipu xa hara exihra ro mak nas amn̂e.
20Pahkîno pîn me n̂he tko Kaan nukuknomekn̂e emetanmekno ritopo. Pahkîno me rma yukuknometaw ketaw ha re waihtîkexe re tooto komo ahnoro okwe. Tînmen̂ekathîrî pînîn yaw tko tî xakn̂e Kaan. Ero ke pahkîno pîn me n̂he tak nukuknomekn̂e emetanmekno ritopo, kekn̂e tî Xesus yîwya so.
21On wara marha tî kekn̂e Xesus, Ero yimaw on wara tak kexe anarî komo amn̂e. Moso xa Kristu, enko xe, kexe kica awya so. Mîkro Kristu ha, enko xe, kexe anarî kom hara anarî poko. Ero wa ketaw awya so yîmtapotarî komo ponarora ro mak ehcoko.
22Yaake men naxe amn̂e, Kristu ow ha, kan̂e komo kica, weronomano rin̂e ow ha, kan̂e komo marha. Tohnaw ro mak ero wa kexe kica. Cirihnî komo rma tko n̂iir̂axe ewkukmano ritohme kica. Kaan nmen̂ekatho komo yewkukma xe meero naxe. Ewkukman me tko naxe n̂examro reha.
23Taa, kweronomacow so tak ha, Ero wa nas amn̂e, wîîka awya so. Ero ke ero yipu ponaro men ehcoko, kekn̂e tî Xesus. Ero wa tî kekn̂e tînpanatanmekrî komo ya.
Xesus Mohtopo Pokono
24On wara marha tî kekn̂e Xesus yîwya so, Taa, emetanmekno ritopo yîtîhkache tak kaamo pen n̂ewxîrîyasî, nuun̂i pen marha kweipora nasî.
25Xir̂ko pen marha tak n̂etowyasî. Kah yawno yecehtotopo marha tak n̂esewsîyasî kopi.
26Ero wa exiche tak Tooto me Ewruxapu mokyasî oona hara. Tooto komo wero ro mokyasî kaapu smun chere. Karitî me xa mokyasî, kir̂wanî ro me marha.
27Ero yimaw tancun komo tak n̂en̂epesî Kaan tînmen̂ekathîrî komo wece. Mehxa mehxa wara n̂ekyaxe yînmen̂ekathîrî komo. Meyenonho komo meero marha n̂ekyaxe roowo yenatîtopo pononho komo xa, kaapu mapitawnonho komo marha. Ero warai komo n̂ekpesî amn̂e ancu komo ya, kekn̂e tî Xesus yîwya so.
28On wara marha tî kekn̂e, Taa, anari pokono warai tak wekatîmyasî awya so apanatanmetopo komo rma, piiku yepu yaatacho wara nasî omohtopo. On wara nasî piiku yepu, peremkirikirin n̂ehkuwasî, yarkwetkîrî marha n̂etahkesî, ero yipu yenîche awya so pahnoke tak nai ham katpan, mîikexe tak.
29Ero wa xa marha yîhtînocoko Tooto me Ewruxapu mohtopo hara. On wara naxe amn̂e roowo pono komo, wîîka awya so, ero yipu yeen̂ataw awya so, Pahnoke xa tak nai ham Noro mohtopo, kacoko.
30Yaaro tan wîîkes awya so, waihtîkara ka exitaw awepamthîrî komo n̂een̂axe roowo pono komo yehtopo.
31Kaapu pen tak n̂ehcamnoyas amn̂e, roowo pen marha n̂ehcamnoyasî. Pîra reha nas omtapotarî, ehcamnopîn me ro mak nasî, kekn̂e tî Xesus yîwya so.
32On wara marha tî kekn̂e Noro yîwya so, Omohtopo xa yîhtînopîra rma maxe. Ero kaamo po tak mokyasî Kristu, kahra thakwa maxe. Mînto xa kaamo mokyasî, kahra marha maxe. Ancu komo meero yîhtînopîra naxe, kah yawno komo rma. Ow meero yîhtînopîra wasî Kaan Mumuru rma. Apapa mak reha nîhtînoyasî oona omohtopo xa.
33Ero ke omohtopo ponaro men ehcoko miya roro ha. Kaan yakro marha amtapotacoko roro. Ero wa ehcoko omohtopo xa yîhtînopîra awexirî ke so.
34Ahce wa nai mîîmo yosom mooxe tîcetaw ha? Tîmîn yai tîcetaw tmaywen komo tak nantomesî cemyawno poko. On poko esko amoro, kesî anarî ya. Ero poko esko amoro hara, kesî anarî ya hara. Metata yenîn̂e ro marha nantomesî. Kir̂wan komo mak n̂ewomcowpe, kesî yîwya. Ero wa xa marha takrono komo nantomesî Tooto me Ewruxapu.
35Ero ke mîîmo yosom mohtopo ponaro xa ehcoko amyamro hara. Ero yimaw xa mokyasî, kahra ro mak maxe. Kokon̂i na mokya, rakatawro ha na, kookara ketaw kapikara ha na, enmapuche rma na mokya. Mohtopo xa yîhtînopîra thakwa maxe. Ero ke ponaro xa ehcoko.
36Ponarora awexitaw so reha awekatketu so men okwe ponan̂e tmokrî ke. Tîwînso mak awen̂atu so ero yimaw okwe.
37Ero ke, Noro mohtopo ponaro xa men ehcoko, wîîkesî awya so, kekn̂e tî. Ero wa xa marha wîîkesî miyan komo ya rma. Ero wa tî kekn̂e Xesus tînpanatanmekrî komo ya.
Xesus Waihkacho Poko N̂esencexe Yiixatî Pîn Komo

1Taa, ero yinhîrî tak Xutew yeseresmacho komo pahnoke takî tî xakn̂e, Paskwa yimaw eseremacho komo, Wahrututpamnî tohtopo marha. 2 kaamo makî ka xakn̂e ero yipu me eseresmacho komo. Ero yimaw takî tî tîmsom pokono yenîn̂e komo n̂esencetken̂e Xesus waihkacho poko. Xutew panatanmetopo mewren̂e komo yakro rma tî n̂esencetken̂e. Tahsîcerî kr̂a waihkachome. Ahce wa cewkukmetu ahsîtome tak, ketken̂e tî.
2On wara tî ketken̂e, Eseresmacho komo yimaw ahsîra ro mak cexpore nasî. Tooto komo men n̂epanîyaxe hara kopi, ketken̂e tî. Ero wa tî ketken̂e.
Xesus Nîhkapesî Wooxam
3Taa, ero yimaw Xesus takî tî xakn̂e Betania po. Simaw mîn yaw tî xakn̂e, repra ken̂arînho mîn yaw ha. Iito tî n̂eseresmekn̂e. Eseresmetaw rma wooxam takî tî mokyakn̂e yîhyaka. Katî tî n̂ekyakn̂e kotoporem. Nahtu katî tî mîn xakn̂e cepethîkem ha. Kir̂wan yaw marha tî xakn̂e. Toopu enporixapu tî mîn xakn̂e een. Xesus yaka tmokuche een takî tî potkocekn̂e wooxam. Kotoporem tî nukmamyakn̂e Xesus tîpîrî pore, xoo, kekn̂e tî.
4Nîrwonatken̂e tî anarî komo ero yipu yukmamrî ke. On wara tî ketken̂e n̂examro re mak, Kica, ahce kacho kotoporem nukuhrew hara kica?
5Cepethîkem xa mîn n̂eexi kotoporem okwe. Tîmpore cma re n̂eexi puranta pona. Mer̂pono pîn takî re n̂ahsîrî epethîrî, 300 tenariw yopo. Yupurantamnî komo ya tîmsom me takî re n̂eexirî, ketken̂e tî. Ero wa tî wooxam nîwîrîyaketken̂e kica.
6Anarî me tko tî kekn̂e Xesus yîwya so. Ahce kacho noro mîwîrîyaket hara? Kir̂wan̂he oritopo rma on ohkapetopo yîwya.
7Miya roro naxe yupurantamnî komo reha ahyaw so. N̂examro mîwakrexe emapona roro yiixe awexitaw so. Yohno makî reha was Ow ahyaw so. Kîwces hara amn̂e.
8Owakre xe n̂eexi moso wooxam. On mak n̂eexi yîhyaw tîmsom. Waipîra rma ka oyexitaw ohkapew kir̂wan̂he ehtome oyokoputho amn̂e oyetaruyataw.
9Yaaro tan wîîkes awya so, Kaan ya akir̂wamano ritopo tak n̂ekatîmyaxe oyakrono komo amn̂e. Miyan komo ya rma n̂ekatîmyaxe poko hakno komo ya rma. Ero wa ekatîmyataw tak moso yehtoponho meero n̂ekatîmyaxe, ohkapetoponho yîwya. Ero ke moso ponaro tak naxe miyan komo rma oritoponho yentarî ke, kekn̂e tî. Ero wa tî kekn̂e Xesus ceseresmayem komo ya.
Xesus Yekantopo Yepetho Poko Esentaxi Cesî Xutas
10Taa, ero yinhîrî tak on wara tî xakn̂e Xutas Iskar̂otes. 12 komo rma mîk xakn̂e Xutas. Tîmsom pokono yenîn̂e komo yaka takî tî cekn̂e. On wara tî kekn̂e yîwya so, Xesusu kr̂a wekanîyasî ahsîtome awya so yiixe awexitaw so, kekn̂e tî yîwya so.
11Ero ke tawake takî tî xatken̂e tîmsom pokono yenîn̂e komo. Noro yekanpuche awya puranta tak amna nîmyas awya ekantopo yepetho, ketken̂e tî yîwya. Ero ke Xesus n̂een̂akn̂e roro Xutas, Oroto cekanpore nai ham, kachome tîwya. Ero wa tî kekn̂e Xutas.
Xesus N̂eseresmesî Tînpanatanmekrî Komo Yakro.
12Taa, ero yimaw tak pahnoke takî tî xakn̂e Paskwa yimawno me eseresmacho komo. Wahrututpamnî Tohtopo rma tî mîn xakn̂e eseresmacho komo. Yihcirî kaamo po oper̂a pen paraxketken̂e Paskwa yimaw tonosom. Ero po takî tî, on wara tî ketken̂e Xesus npanatanmekrî komo yîwya, Apa, ahna amna n̂etake Paskwa yimaw me aweseresmacho? ketken̂e tî yîwya.
13Ero ke asakî takî tî Xesus n̂en̂epekn̂e tînpanatanmekrî komo. On wara tî kekn̂e yîwya so, Ewto pona etocoko. Iito awexitaw so tak awakro so n̂esepor̂asî tooto, tuuna yaan̂e. Noro wenari tak etocoko.
14Mîîmo yaka n̂ewomyas amn̂e. Ero ke mîîmo yosom yakro amtapotacoko. On wara kacoko yîwya, Oyakno, on wara kesî kpanatanmekn̂e, Paskwa yimawno me oyeseresma xe wasî, onpanatanmekrî komo yakro ha, Ero ke pawana yetarî cma re menpesî amna ya iito amna yeseresmachome, kacoko yîwya.
15Ero ke amtakpo tak n̂enpes awya so eporino, porin ha. Kir̂wan n̂enpes awya so, tapoyem. Iito tak etakacoko kotî kom ha, kekn̂e tî Xesus yîwya so.
16Ero ke cetken̂e takî tî yînpanatanmekrî komo ewto imo pona. Iito cexitaw so Xesusu mtapotarî yaw roro rma tî n̂een̂atken̂e. Ero ke iina takî tî naar̂atken̂e iyotî komo, iyuru komo marha. Kir̂wan̂he tî n̂iir̂atken̂e paskwa yimawno me ceseresmachome so amn̂e. Ero wa tî n̂iir̂atken̂e.
17Taa, kokon̂i xa takî tî Xesus cekn̂e iina mîîmo yaka 12 komo yakro rma.
18N̂eremetken̂e takî tî aapo pona ceseresmachome so. Eseresmetaw so on wara tî kekn̂e Xesus yîwya so, Yaaro tan wîîkes awya so, awakro so tan keseresmesî. Kakrono komo rma tak oyekanîyas amn̂e, kekn̂e tî yîwya so.
19Nahwoketken̂e ro makî tî n̂examro ero wa kacho yentache. On wara takî tî ketken̂e Xesus ya, Onoke xa Apa okwe? Ow rma katî? ketken̂e tî. Ero wa so tî ketken̂e ahnoro rma.
20On wara makî tî kekn̂e Xesus, 12 komo rma mîk oyekanîn̂e. Oyakro ro tuuru nukpesî noro mîk ha oyekanîn̂e.
21Tooto me Ewruxapu waihyasî Kaan Karitan yaw roro rma. N̂etwîrîmesî ro makî tko oko Noro yekanîn̂enho amn̂e. Ewrura ro mak exitaw ketaw ha re wara n̂he re n̂eexirî, kekn̂e tî Xesus tînpanatanmekrî komo ya.
22Taa, eseresmetaw so rma ka on wara takî tî xakn̂e hara Xesus, cuure tî nanîmyakn̂e. Kaan yakro tî ka nîmtapowakn̂e, Kir̂wan on amna yuru anmîthîrî Apa, kekn̂e tî. Ero wa kache poikekn̂e, n̂ekamyakn̂e marha tî iyuru komo me. Ehe, on ha awru kom ha. Opuntho rma tan ha, kekn̂e tî yîwya so.
23Ero yinhîrî wooku yen makîrha takî tî nanîmyakn̂e. Ero poko marha tî ka nîmtapowakn̂e. Kir̂wan on amna wokru anmîthîrî Apa, kekn̂e xa hara tî ka Kaan ya. Ero yinhîrî tî nîmyakn̂e yîwya so. Ero poi takî tî n̂eer̂atken̂e n̂examro ahnoro.
24On wara takî tî kekn̂e yîwya so, Okamxukutho rma tan, Akir̂wamano n̂iir̂asî Kaan amn̂e, kacho ponaro awehtopo komo. Mer̂pono pîn komo yanme tak cesî amn̂e kicicme ehtoponhîrî komo yîhcamnotome.
25Yaaro tan wîîkes awya so, on ceer̂axe uupa yukun, ero yipu yerîhra tak was hara. Amn̂e mak tak weer̂asî xa hara kayaritomo me Kaan yesenpoche tak, kekn̂e tî. Ero wa tî kekn̂e Xesus tînpanatanmekrî komo ya.
Oyakrono Pîn Wara Mîmtapowas Amn̂e Okwe, Kesî Xesus Petru Ya
26Taa, ero yinhîrî tak Kaan wanorî tî naar̂atken̂e. Ero yinhîrî takî tî miya cetken̂e Oripera Yîpîn pona.
27Iito exitaw so on wara takî tî kekn̂e Xesus yîwya so, Oroto kosope cehrokaxmu me tak maxe oyahsîrî ke ooxatî pîn komo ya. Kaan Karitan yaw roro rma wa ero wa maxe. On wara kesî, Oper̂a yosom tak wetapes amn̂e. Ero ke tak miya so n̂etakpayaxe iyokuthîrî pen okwe, kesî. Ero wa kacho yaw roro rma maxe okwe.
28Opakache hara tko Karireia pona tak kîwces aywapu so, kekn̂e tî Xesus yîwya so.
29On wara takî tî Petru kekn̂e hara, Pîra reha was owî. Cehrokaxmu me exitaw so anarî komo ahnoro ehrokan me ro mak was owî reha, kekn̂e tî.
30Yîmtaka tko tî n̂eyukyakn̂e Xesus. Yaaro tan wîîkes awya, oroto rma kosope, Noro yîhtînopîra ro mak wasî, mîîkes opoko okwe. Osorwaw ro ero wa mîîkes okwe. Asakî ro kohtîmra ka exitaw kapikara ero wa mîîkesî, kekn̂e tî.
31Pîra ro mak wasî, kekn̂e tî Petru. Cerewre tî kekn̂e. On wara marha tî kekn̂e, Awaiketaw aaxatî pîn komo ya awakro ro rma ketwaikapesî yîwya so. Awakrono pîn wara yîmtapotara ro mak wasî, kekn̂e tî Petru yîwya. Ero wa xa marha tî ketken̂e ahnoro Noro yakrono komo. Ero wa tî ketken̂e.
Tîîm Yakro Xesus Nîmtapowasî
32Taa, ero yinhîrî tak Kecsemani pona takî tî cetken̂e Xesus komo. Iito cexitaw so takî tî on wara kekn̂e Xesus tînpanatanmekrî komo ya, Oona ka eremacoko amyamro. Mîîna n̂he ka kîwcesî yîmtapotaxi Kaan yakro, kekn̂e tî.
33Ero wa kache takî tî cekn̂e. Takrono komo rma re naar̂akn̂e 3 mak. Petru, Ciaku, Xuaw, n̂examro makî tî naar̂akn̂e. Ero yimaw takî tî ahwora ro makî tî xakn̂e Xesus. N̂eserepoketîkekn̂e ro makî tî.
34On wara tî kekn̂e Petru komo ya, Ahwora ro mak was okwe owairî yaro. Tan ka ehcoko amyamro. Cewke men ehcoko, kekn̂e tî yîwya so.
35Ero wa kache cekn̂e rma tî Xesus moro na mak. Iito cexitaw roowo pona tî n̂epîrkekn̂e. Kaan yakro tî nîmtapowakn̂e iito. Ero yimawno me tî nîhtînoyakn̂e twaihtopo. Wara rma owaipu xera cma re wasî, kekn̂e tî.
36On wara tî kekn̂e, Apa, owokru wara on wîhtînoyasî owaihtopo. Ahce na poko ehn̂anî ro mak Amoro. Ero ke erpora cma re masî owya. Awanme makî tko oyexi xe wasî, kekn̂e tî Xesus Tîîm ya.
37Ero wa kache Petru komo yaka takî tî n̂etîramekn̂e hara. Nîwînîkyatken̂e makî tî n̂examro okwe. Mîwînîkyatu ma wa ke Simaw? kekn̂e tî Xesus Petru ya. Cewke exihra ma matu okwe cewn̂e ora makî?
38Cewke tak men ehcoko ke. Kaan yakro marha amtapotacoko kicicitho yewetîra ro mak awehtome so. Kir̂wan̂he awexi xe so rma re maxe awekatî ke so mak. Kar̂pera tko nas okwe apun komo, kekn̂e tî Petru komo ya.
39Ero wa kache cekn̂e xa hara tî Xesus Kaan yakro yîmtapotaxi xa hara. Ero wa xa marha tî kekn̂e hara Tîîm ya.
40Tîmtapotache takî tî Petru komo yaka n̂etîramekn̂e xa hara. Nîwînîkyatken̂e xa hara tî okwe. Tîwînîkî xe so ro makî tî xatken̂e okwe. Ero ke nîtîtmamyatken̂e makî tî. Xesus yeyuhtopo tî yîhtînopîra xatken̂e.
41Ero yinhîrî cekn̂e xa hara tî Xesus Kaan yakro yîmtapotaxi xa hara. Tîmtapotache tak n̂etîramekn̂e xa hara tî Petru komo yaka hara. On wara takî tî kekn̂e ero yimaw yîwya so, Mepokaretu rma? Mîwînîkyatu rma ha? N̂eexi tak wa ha awîntopo komo. Tooto me Ewruxapu yahsîtopo me tak nasî. Oroto kicicitho komo ya oyahsîpesi oyekanîn̂e.
42Amohcoko tak ha. Mîkro tak ha oyekanîn̂e, encoko xe, kekn̂e tî Xesus yîwya so. Ero wa tî kekn̂e.
Xesus Nahsîyaxe
43Taa, ero wa ketaw rma tak Xutasî takî tî mokyakn̂e. 12 komo rma mîk xakn̂e Xutas. Noro yakro tî mokyatken̂e mer̂pono pîn kom hara. Tkaciparai so tî mokyatken̂e, twatmai so marha tî. Tîmsom pokono yenîn̂e komo yanme tî mokyatken̂e, Xutew panatanmetopo mewren̂e komo yanme marha, Xutew poritomon komo yanme marha tî. Noro yipu komo tî mokyatken̂e.
44Pahxa rma tî on wara kekn̂e Xesus yekanîn̂e, Noro yahsî xatî komo ya, On wara Noro wekanîyas amn̂e, wewcokesî mak, Noro ham knahsîrî komo, kachome tak awya so. Ahsîcoko tak ha men. Kir̂wan̂he aacoko en̂epera ha, kekn̂e tî ka yîwya so.
45Ero ke tmokuche so tak yohno rma takî tî Xutas cekn̂e Xesus yaka. Tan mai Apa, kekn̂e tî yîwya. N̂ewcokekn̂e takî tî kica.
46Ero ke Xesus pen takî tî nahsîyatken̂e Xutas yakrono komo.
47Ero yimaw anarî xakn̂e hara iito cececetoso. Noro takî tî mohkekn̂e tkaciparan. Kaan yaka tîtosom yanton yama xe xakn̂e. Namekn̂e rma ha re, panakekn̂e mak oko. Ero wa xakn̂e.
48Ero yinhîrî on wara tak kekn̂e Xesus tahsîn̂e komo ya, Ahce kacho tkaciparai so mîmohcow hara, twatmai so marha mîmohcow? Cen̂epan̂em yahsîn̂e wa mîmohcow. Ahce kacho ero wa mîmohcow oyahsîso ha?
49Emapona wîxakn̂e Kaan mîn yaw iito awexitaw so. Panatanmekno wiir̂akn̂e iito. Oyahsîra ka mîxatken̂e ero yimaw. Wara rma oroto tak Ow mahsîyaxe Kaan Karitan yaw roro rma oyehtome, kekn̂e tî Xesus yîwya so.
50Ero yimaw tak Xesus pen takî tî nînomyatken̂e ahnoro akrononhîrî komo okwe. N̂emahciyatken̂e mak okwe.
51Anarî xakn̂e iito hara Xesus wenari mohxapu kar̂pamxan. Tponoye xakn̂e noro riin̂u ke. Atpon makî tî mîn xakn̂e noro ponon. Tkaramiso makî tî xakn̂e yupun pore. Noro pen takî tî nahsîyatken̂e Xesus yakro rma.
52Chow sumai, tpononthîrî takî tî nînomyakn̂e. Tahsîn̂e komo yai takî tî n̂emahciyakn̂e ponomra ro mak okwe. Ero wa tî xakn̂e.
Xesus N̂esekatîmyasî Xutew Yenîn̂e Komo Ya
53Taa, ero yinhîrî tak Xesus pen takî tî naar̂atken̂e Kaan yaka cewomsom yaka. Iito marha tî xatken̂e anarî komo cesenmeso. Tîmsom pokono yenîn̂e komo, Xutew poritomon komo, Xutew panatanmetopo mewren̂e komo, noro yipu tî xatken̂e iito.
54Xesus yaar̂ataw iina Petru rma tî re cekn̂e Noro wenari mooxe n̂he mak ha tko. Kaan yaka cewomsom roron pona tî cekn̂e. Iito tî xatken̂e Kaan yaka cewomsom yanton komo. N̂examro yakro takî tî n̂eremekn̂e. Wehto pona tî n̂eson̂akn̂e iito. Ero wa tî xakn̂e Petru.
55Taa, on wara takî tî xatken̂e tîmsom pokono yenîn̂e komo, ahnoro Xutew yenîn̂e komo, Kicicme xakn̂e Xesus oweroro ha, kan̂e komo tî n̂epor̂atken̂e Noro pen waihkachome. Enîhra rma tî xatken̂e ero wa kan̂e komo.
56Yaake rma tî re ero wa ketken̂e. Cemaro me makî tî ketken̂e. Iito re ekatîmra marha tî xatken̂e.
57Amn̂e tak anarî komo takî tî nawomyatken̂e piiri. Kicicme Xesus yehtopo yekatîmn̂e marha tî mîkyam xatken̂e. Tohnaw marha tî n̂examro n̂ekatîmyatken̂e. On wara tî ketken̂e Xesus poko,
58On wara kekn̂e noro okyo, On wixkes amn̂e Kaan mîn, tooto yamorî ke ciixapu. Yixkache owya anarî tak wiir̂as hara Kaan mîn hara. 3 mak kenmayasî ciitîkacho poko hara. Tooto yamorî ken̂ehra ro mak wiir̂asî, kekn̂e. Ero wa kekn̂e amna n̂entarî me, ketken̂e tî.
59Iito re kahra rma tko tî xatken̂e n̂examro meero. Anarmerpa so makî tî Xesus yehtoponho n̂ekatîmyatken̂e.
60Ero yinhîrî takî tî Kaan yaka cewomsom nawomyakn̂e piiri. Esenmexapu komo yeepatai tî n̂ecececekn̂e. On wara tî kekn̂e Xesus ya, N̂examro yeikura ro mak ma mai ke kopi? Ahce wa mence yîmtapotarî komo apoko? kekn̂e tî Xesus ya.
61Tîî, kekn̂e makî tî Xesus. Eikura ro makî tî xakn̂e. Ero yimaw on wara takî tî kekn̂e hara yîwya, Kristu xa Amoro, Kir̂wanî ro Mumuru ha? kekn̂e tî.
62Noro rma Ow ha, kekn̂e takî tî Xesus yîwya. Amn̂e tak Tooto me Ewruxapu meen̂axe meye kah yaw. Karitî imo panaw rma meen̂axe kaari n̂i xa. Kaapu smun chew mokyataw marha meen̂axe, kekn̂e tî Xesus yîwya.
63Ero wa kacho yentache tak tpononthîrî rma tî nahxaikekn̂e Kaan yaka cewomsom ceserepokarî ke. Kicicme Moso yehtoponho yekatîmn̂e eporîra cexpore tak nai ham, kekn̂e tî.
64Kicicitho me ro mak yîmtapotarî rma wa mentacow. Ero ke ahce wa xa cirpore nai awya so? kekn̂e tî esenmexapu komo ya. Twaihkapore kr̂a nas ha, ketken̂e takî tî n̂examro ahnoro.
65Ero yinhîrî anarî komo takî tî n̂etakwatken̂e Xesus pore kica. Xesus pen tî n̂ewyahruyatken̂e poono ke, n̂etapetken̂e marha tî tamorî ke so. Onoke mîk awetapa ha? Etacko ka, ketken̂e tî yîwya. Iito marha tî xatken̂e porisia komo. N̂examro meero tî Noro pen n̂etapetken̂e tamorî ke so. Ero wa tî Xesus pen n̂iir̂atken̂e okwe.
Xesus Yakrono Pîn Wara Petru N̂esekatîmyasî
66Taa, ero yimaw iito rma tî xakn̂e Petru roro po rma. Iina marha tî mokyakn̂e Kaan yaka cewomsom yanton, emasî.
67Petru takî tî n̂een̂akn̂e wehto pona esonîrî. On wara tî kekn̂e yîwya, Xesus yakrononho amoro, Nasare pono yakrononho ha, kekn̂e tî yîwya.
68Nanwekyakn̂e tko tî Petru. Ahce wai poko ma mîîke kopi? Camkî ro mak wencesî amtapotarî, kekn̂e tî Petru yîwya. Ero wa kache waaca potaka takî tî cekn̂e Petru. Ero yimaw takî tî kapikara kokwakn̂e.
69Ero yimaw taki tî noro rma Petru n̂een̂akn̂e xa hara emasî, Kaan yaka cewomsom yanton. N̂examro yakrononho rma moso ha, kekn̂e tî iitono komo ya hara.
70Pîra ro mak, kekn̂e xa hara tî Petru, n̂examro yakrononho pînî ro mak ow ha, kekn̂e tî yîwya so. Amn̂e n̂he takî tî iito cececetosom komo tî ketken̂e xa hara yîwya, Noro yakrononho rma mexe amoro. Enko, Karireia pono rma amoro. Iitono wara mîmtapowasî, ketken̂e tî.
71On wara tî kekn̂e Petru yîwya so, Onoke poko kyam na mîmtapowat ha? Yîhtînopîra ro mak wasî. Kaan n̂entarî me xa tan wîîkesî. Ocemaronwataw owaikape rma Noro, kekn̂e tî yîwya so. Ero wa tî kekn̂e Petru.
72Ero wa kache rma tak kookara, kekn̂e xa hara tî kapikara. 2 me takî tî xakn̂e ero yimaw kohtîmtoponhîrî. Entache Xesusu mtapotachonho takî tî nîhtînoyakn̂e hara Petru. Kuu, 3-îro men mîmtapowas amn̂e oyakrono pîn wara asakî ro kohtîmra ka exitaw kapikara, kekn̂e Xesus owya, kekn̂e tî Petru. Ero ke takî tî nîwracekn̂e. Ero wa tî xakn̂e Petru.
Xesus Pen N̂en̂ekesî Piratus
15
1Taa, enmapuche tak tî n̂esencetken̂e xa hara tîmsom pokono yenîn̂e komo Xesus poko. Xutew poritomon komo, Xutew panatanmetopo mewren̂e komo, Xutew yenîn̂e komo ahnoro, ero warai komo yakro tî n̂esencetken̂e. Esentache so Xesus takî tî n̂emeknumiyatken̂e. Piratus yaka takî tî naar̂atken̂e.
2Taa, Xesus yenîche on wara takî tî kekn̂e Piratus yîwya, Xutew komo kayaritomon xa ma Amoro? kekn̂e tî yîwya. Nhnk, Noro rma Ow ha, kekn̂e tî Xesus yîwya.
3Iito marha tî xatken̂e tîmsom pokono yenîn̂e komo. Kicicme nasî Moso kica, ketken̂e tî n̂examro Xesus poko. Mîn hak makî tî n̂etahcatken̂e kicicme Xesus yehtoponho tî re yîwya so. Eikura ro makî tko tî xakn̂e Xesus.
4Ero ke on wara takî tî kekn̂e Piratus Xesus ya, N̂examro mtaka eikura ma mai? Mer̂pora mexe re n̂etahcaxe kicicme awehtoponhîrî ha ta. Entakî xe, kekn̂e tî.
5Eikura rma tî xakn̂e Xesus. Ero ke n̂eserepokekn̂e xa takî tî Piratus Noro poko. Ero wa tî xakn̂e.
6Taa, on wara xakn̂e roro Piratus Xutew komo yahwotacho yimaw, kahrutopo yawnonho pen nahrunkekn̂e roro n̂examro poyino. Cewn̂e mak, n̂ahrunkekn̂e yîn̂etacithîrî komo rma.
7Ero yimaw tak yaake xatken̂e Xutew komo kahrutopo yaw. Homa pono komo waparî me toxapunhîrî komo tî mîkyam xatken̂e. Tooto waihkan̂enho tî mîkyam xatken̂e okwe. N̂examro yaan̂enho marha tî xakn̂e iito akro so. Barabasî tî mîk xakn̂e aan̂enhîrî komo yosotî.
8Mer̂pono pîn komo xatken̂e iito Piratus yaka esenmexapu komo. Tpoyino komo yahrunkacho poko nîmtapowatken̂e Piratus yakro. On wara tî ketken̂e yîwya, Paskwa yimawno yukukmacho me tak nas hara oroto. Ahruxapu penî cma re mahrunkesî on yimaw mahrunkesî roro ero wara rma, ketken̂e.
9Ai ha, kekn̂e tak Piratus yîwya so. Xutew kayaritomon ahsîpînka xe ma matu owya? kekn̂e Piratus yîwya so.
10On wara kekn̂e Piratus tîhnaw, Moso xera nat ham tîmsom pokono yenîn̂e komo mer̂pora exirî ke ponarono komo. Ero ke n̂en̂ekapexe owya, kekn̂e.
11On wara tko xatken̂e tîmsom pokono yenîn̂e komo, esenmexapu komo panatanmekyatken̂e Barabas yahrunkacho poko. Ero ke noro xa n̂etahcatken̂e tahrunkaxmu me.
12Ai ha, kekn̂e Piratus yîwya so. Ixaw Yana kayaritomon, kacho rma Moso ha ta awya so. Ero ke ahce wa wiir̂a, kekn̂e Piratus Xesus poko.
13Tpanaxkem pona kr̂a amowopoko ha, ketken̂e mak esenmexapu komo yîwya. Cerewre ro makî ketken̂e yîwya.
14Ahce wa exirî ke wamowope hara? kekn̂e Piratus yîwya so. Ahce wa ma nai awya so kicicme ehtoponhîrî? kekn̂e. Panahnî wara ro mak ketîketken̂e esenmexapu komo yîmtaka. Tpanaxkem pona kr̂a amowopoko ha, ketken̂e yîwya. Ero wa ketken̂e Piratus ya.
15Taa, n̂examro yerepotanmekî xe tî xakn̂e Piratus. Ero ke Barabasî takî tî nahrunkapekn̂e anme so. Xesus reha nîhyokpekn̂e tmaywen komo ya. Yîhyokuche tak tanton komo ya narpekn̂e amowopotome tak sowtatu komo ya. Ero wa xakn̂e Piratus.
Xesus Poko N̂etaporexe Sowtatu Komo
16Ero ke Xesus pen takî tî naar̂atken̂e sowtatu komo kopenato mîn yaka. Iito cexitaw so tak takrono komo tî nan̂ikyatken̂e ahnoro.
17On wara takî tî Xesus pen n̂iir̂atken̂e, poono namrupetken̂e yîwya tîswayem, kayaritomo ponon warai. Kpata yatî marha tî kahyatken̂e arokorî me. Ero yipu takî tî n̂iir̂atken̂e yîhtîpîrî pona oko.
18Xesus poko takî tî n̂etaporetken̂e n̂examro kica. Ai, tan mai Xutew komo kayaritomon? ketken̂e tî yîwya.
19Xaari warai ke takî tî kanakatapetken̂e oko. N̂etakwatken̂e marha tî ewru pore kica. Tosokmuru po so marha tî n̂eremetken̂e Xesus yamrinaka. Oporinî ro amoro, ketken̂e marha tî cetporerî me so mak kica.
20Ero wara etaporeche so tak Xesus poko tîswayem takî tî mohketken̂e hara poono. Pononthîrî rma takî tî namrupetken̂e hara yîwya. Ero yinhîrî takî tî Xesus naar̂atken̂e amowotome okwe. Ero wa tî xatken̂e sowtatu komo.
Xesus Pen Namowexe Oko
21Ero wa aar̂ataw mehxa mohxapu takî tî n̂een̂atken̂e. Simaw tî mîk xakn̂e Sirene pono ha. Arexante komo yîîm tî mîk xakn̂e, Hupu komo yîîm ha tî. Iituxa tî noro mokyakn̂e ero yimaw. Ero ke noro ya tak Xesus yamowotopo narpetken̂e thakwa, weewe.
22Ero wa tî Xesus pen naar̂atken̂e. Korkota pona tî naar̂atken̂e. Tooto pîtho, kacho rma mîn, Korkota, kacho.
23Iito cexitaw so Xesus takî tî wokpa xe xatken̂e kawawano ke. Miiha ke ceskemu rma tî mîn xakn̂e wooku. Ero yipu ke tî wokpa xe xatken̂e. Erîhra rma tko tî xakn̂e.
24Ero yinhîrî takî tî Xesus namowetken̂e tpanaxkem pona. Amowoche tak Xesus ponontho takî tî nahsîyatken̂e sowtatu komo tponon me so. Tînahsîrî komo men̂ekacho tî nar̂metken̂e, On wahsîya ow ham, kachome. Ero wa tî Xesus ponontho nahsîyatken̂e.
259 to tî xakn̂e kaamo Xesus yamowetaw.
26Karita mewrexapu marha tî xakn̂e Xesus yepoi twoso. Kicicme ehtoponhîrî tî re mîn xakn̂e, on wara kacho, Xutew komo kayaritomon Moso ha, kacho.
27Ero yinhîrî cen̂epan̂em pen marha takî tî namowetken̂e hara Xesus panaka asakî. Kaari n̂ixa anarî namowetken̂e, poowa n̂ixa anarî hara. Ero wa tî namowetken̂e.
28Ero wa amoworî ke tak Kaan Karitan yaw roro rma takî tî xakn̂e Xesus, Kicicitho komo yakrono me rma tî Noro n̂een̂atken̂e, kacho yaw roro rma ha.
29Taa, iituxari rma tî cetken̂e esama yaw tîtosom komo. Yîhyari tîcetaw so Xesus poko tî nîmtapowatken̂e kicicitho me kica. N̂epanametken̂e makî tî Noro wece yîwîrîyakachome. Ai, ketken̂e tî Xesus ya, Kaan mîn wixkesî. Osorwaw ro mak kenmayasî ciitîkacho poko hara, kan̂enho mexe re Amoro.
30Ero ke etwaikapora rma esko ha ke. Ahtoko ika tpanaxkem poi, ketken̂e tî yîwya. Ero wa tî ketken̂e Xesus ya.
31Tîmsom pokono yenîn̂e komo marha tî n̂etaporetken̂e Xesus poko. Xutew panatanmetopo mewren̂e komo yakro ro rma tî ketken̂e. On wara tî ketken̂e, Anarî komo waipîn me n̂iir̂akn̂e Moso. Ero wara ecirira rma nai ham Noro rma hara.
32Kristu tî re Moso, Ixaw Yana komo kayaritomon. Ero ke ahri ka nîhtope pona entome tak kîwya so, ketken̂e kica. Noro yawxaka amowoxapu komo marha tî Xesus pen nîwîrîyaketken̂e okwe.
Xesus Pen Tak Waihyasî
33Taa, ero yinhîrî kamarakataw tak nawarpanwakn̂e, sîpî, kokmamrî wara rma xakn̂e kopi. Awarpape takî tî xakn̂e roowo ahnoro. Pahkî tî xakn̂e awarpape. 3 to makî taki tî n̂enmayakn̂e hara.
343 to exitaw tak on wara tî kekn̂e Xesus, Eroi, eroi, rama sabaktan̂i, kekn̂e tî. Cerewre ro makî tî kekn̂e. Apa, Apa, Ponaro oyehtopo Amoro okwe. Ahce poyero wa Ow mahsîpînka okwe? kacho rma tî mîn. Ero wa tî kekn̂e Xesus.
35Iito ececetoxapu komo tî on wara ketken̂e yîmtapotarî yentache. Erias pen nan̂ikya ham. Entakî xe, ketken̂e tî.
36Anarî takî tî cekn̂e yohno mawrî warai wece. Ero yipu tî nukpekn̂e kawawano kwaka. Arama potkoso tî n̂iir̂akn̂e. Xesus mtaka tî nanîmyakn̂e yîn̂emerî me. On wara tî kekn̂e, N̂expe ha ka, Erias mokrî ika cencerî Moso yenîhton̂e, kekn̂e tî. Ero wa tî kekn̂e.
37Ero yinhîrî tak Xesus takî tî n̂emtarakekn̂e. Kar̂pe ro makî tî kekn̂e. Ero wa kache cekatîthîrî takî tî nahsîpînkekn̂e twaihtome tak. Ero wa tî xakn̂e Xesus.
38Ero yimaw marha Kaan mîn yawno takî tî n̂etahxaikekn̂e poono, Kaan yamtakponî ro yahrutoponho pen. Xahrararara kekn̂e makî tî. Kairo tî n̂etahxaikekn̂e roowo pona roro.
39Iito marha tî xakn̂e sowtatu yantoman̂e Xesus yokoputho mîtwo rma. Noro tî n̂encekn̂e Xesus yemtarakarî, cekatîthîrî yahsîpînkarî marha tî n̂encekn̂e. Ero yipu yentache on wara tî kekn̂e, Yaaro ham, Kaan Mumuru rma Mîk n̂ex ham okwe, kekn̂e tî. Ero wa tî kekn̂e sowtatu yantoman̂e.
40Iito marha tî xatken̂e wooxam kom hara. Mooxe tî n̂een̂atken̂e Xesus yamoworî. Yaake tî xatken̂e iito, Maria Matarena pono. Maria, anarî hara. Ciaku yon mîk xakn̂e, kar̂pamxan yon, Xose yon marha mîk xakn̂e noro Maria. Saromi marha xakn̂e iito.
41Xesus wenari toxapunhîrî komo tî mîkyam xatken̂e wooxam komo. Xesus tî nakronometken̂e Karireia pore cetaw. Anarî komo marha tî xatken̂e iito yaake wooxam komo. Xesus mokyataw Xerusaren pona Noro yakro tî mokyatken̂e n̂examro. Noro yipu komo tî xatken̂e iito wooxam komo.
Xesus Yokoputho Nahruyasî Xose
42Paskwa pahnoke tî xakn̂e ero yimaw. Xutew komo yetakir̂wamacho tî mîn xakn̂e kaamo, Paskwa yimaw epokaretopo ponan.
43Ero po rma tî on wara xakn̂e Xose Ar̂mateia pono, kokon̂i tî cekn̂e Piratus yaka. Xutew yenîn̂e me cehsom tî mîk xakn̂e Xose, takîhsom mîkro, kacho. Kayaritomo me Kaan yehtopo ponarono tî mîk xakn̂e. Noro yipu tî cekn̂e Piratus yaka erasîra. Xesus yokoputho yenîhto xe cma re wasî, kekn̂e tî yîwya.
44N̂eserepokekn̂e tî Piratus. Waipo ha ma yohno? kekn̂e tî yîwya. Ero ke sowtatu yantoman̂e takî tî nan̂ikyakn̂e Xesus mîtwononho. Waipo ha ma Xesus pen ha? kekn̂e tî Piratus yîwya.
45Nhnk, waipo ha, kekn̂e tî sowtatu yantoman̂e yîwya. Ero ke tak Xesus yokoputho narpekn̂e yîwya.
46Ero yinhîrî tak poono takî tî naponukyakn̂e Xose. Kir̂wan tî mîn xakn̂e, riin̂u kahxapu. Ero yinhîrî takî tî Xesus yokoputho n̂enîhcekn̂e. Poono ke rma tak karamiyakn̂e. Ero yinhîrî takî tî n̂ermonoyakn̂e okoputho yahrutopo yaka. Toopu yexenaka ahtoxapu tî mîn xakn̂e okopu yahrutopo. Ero yipu yaka tî Xesus yokoputho n̂iir̂akn̂e Xose. Ero yinhîrî takî tî toopu nîhmamekn̂e ewtarî potaka. Ero wa tî Xesus yokoputho nahruyakn̂e Xose.
47Iito tî xatken̂e wooxam kom hara. Maria Matarena tî xakn̂e iito, Maria marha tî, Xose yon ha. N̂examro tî n̂een̂atken̂e Xesus yokoputho yahruru. Ero wa tî xatken̂e.
Xesus Pakes Hara
16
1Taa, ero yinhîrî on wara takî tî xatken̂e wooxam komo kepokaretopo yenatîche. Katî tî naponukyatken̂e kotoporem. Xesus yokoputho kapeso totohme so tî naponukyatken̂e. On wara tî xakn̂e wooxam komo yosotî, Maria Matarena, anarî hara Maria, Ciaku yon ha, Saromi takî, ero wara.
2Yihcirî kaamo po takî tî n̂examro cetken̂e Xesus yokoputho yenso. Pahxaxa ro rma tî cetken̂e kaamo yepatakache rma.
3On wara tî ketken̂e, Onoke ma re toopu nîhmame okwe ahrutoponhîrî potai? Nawsînasî thakwa, ketken̂e tî.
4Ero wa kache ahrutoponhîrî wece takî tî n̂een̂atken̂e. Tîhmamaxi rma tî n̂een̂atken̂e toopu. Porinî ro mak mîn xakn̂e toopu.
5Ero ke takî tî iina n̂ewomyatken̂e wooxam komo. Kar̂pamxan warai tî n̂een̂atken̂e iito, kaari n̂ixa ceremaxi. Kaw tî xakn̂e noro ponon, tumutwem. Noro yenîche n̂esekatketken̂e takî tî wooxam komo.
6On wara tî kekn̂e noro yîwya so, Esekatkara ehcoko. Xesus mepor̂at ham amowoxapunhîrî. Paka tak ha wa ha. Exihra tak wa tan nasî. Yîrapotoponhîrî xe ka encoko.
7Ero ke etocoko tak ha pakachonhîrî yekatîmso yînpanatanmekîthîrî komo ya. Petru ya meero ekatîmcoko. On wara marha kacoko yîwya so, Aywapu so ka cesî oroto Xesus Karireia pona. Iito tak Noro meen̂axe amn̂e tîmtapotachonhîrî yaw roro rma, kekn̂e tî. Ero wa tî kekn̂e kar̂pamxan warai.
8Yîmtapotarî yentache tak ahtoxapu yai takî tî n̂epataketken̂e wooxam komo. Tatanatken̂e makî ti ceserepokarî komo ke. Ero ke n̂emahciyatken̂e ro makî tî cerahtîmrî ke so. Tooto komo yîmtapotarera ro makî tî xatken̂e tîcetaw so. Ero wa tî cetken̂e.
9Taa, on wara tî xakn̂e Xesus, yihcirî kaamo po tî pakekn̂e. Pahxaxa ro rma tî pakekn̂e. Pakache takî Maria Matarena ya takî tî n̂esenpekn̂e. Pahxa tî worokyam komo xatken̂e noro ropotaw. Yaake tî xatken̂e, 7. Ero wicakî rma tî Xesus n̂en̂epekn̂e yîropotawnonhîrî. Noro yipunhîrî ya tî ka Xesus n̂esenpekn̂e yihcirî me ka.
10Xesus yenîche Maria takî tî cekn̂e Xesus yakrononho komo yaka. N̂examro tî nîwracetken̂e Xesus pînîn yaw. Okwe okwe okwe, ketken̂e tî.
11On wara tî kekn̂e Maria n̂examro ya, Paka tak hara mî Xesus. Wenwo wa ha, kekn̂e tî. Okre, ketken̂e tî yîwya, Maria tî nanwekyatken̂e okwe.
12Ero yinhîrî takî tî on wara xatken̂e Xesus yakrononho komo, 2. Esama yaw tî cetken̂e woskara pore. N̂examro ya takî tî Xesus n̂esenpekn̂e. Anarî wara makî tî n̂esenpekn̂e.
13Amn̂e takî tko tî, Kuu, Xesus Mîk ham, ketken̂e. Ero ke Xerusaren pona takî tî n̂etîrametken̂e hara. Takrono komo ya tî n̂ekatîmyatken̂e. Xesus amna n̂enwo, ketken̂e tî. N̂examro meero tî nanwekyatken̂e okwe. Ero wa tî xatken̂e okwe.
14Ero yinhîrî takî tî 11 komo yeseresmetaw yîwya so n̂esenpekn̂e hara Xesus. N̂examro yein̂e wara takî tî nîmtapowakn̂e akro so. Ahce kacho cetanwesom me mak mat hara kica? kekn̂e tî yîwya so. Ceipuru wara nasî okwe aropotarî komo. Oyencow awakrono komo rma oroto. Pakaxapu me oyencow, awya so marha n̂ekatîmcow. Manwecow tko okwe, kekn̂e tî Xesus yîwya so.
15On wara marha tî kekn̂e Xesus yîwya so, Tanhamya tak etocoko roowo poko hakî. Awakir̂waman̂e Mîk Xesus, kacho ekatîmtatko miyan komo ya rma.
16Amtapotarî komo n̂ewehcaxe anarî komo, n̂emihcaxe marha. Ero wa exitaw so Kaan tak nakir̂wamesî. Amtapotarî komo yewetîra exitaw so twaihsom me naxe okwe.
17On wara marha naxe amn̂e amtapotarî yewetîn̂e komo, oyanme rma worokyam n̂en̂epexe. Anarî komo mtapotarî yaro marha nîmtapowaxe.
18Anarimaw so okoyi nahsîyaxe eseskara so rma. Kmasmacho komo meero n̂eer̂axe waipîn me rma. Tamotosom komo tîpîrî marha nahsîyaxe akir̂wamachome so. Ero wa tak naxe amn̂e amtapotarî yewetîn̂e komo, kekn̂e tî Xesus 11 komo ya.
19Taa, ero wa kache rma Xesus takî tî n̂etanîmyakn̂e kah yaka. Iito takî tî n̂eremekn̂e Kaan panaka kaari n̂ixa.
20Ero yinhîrî Noro npanatanmekîtho komo takî tî cetken̂e tanhamya yîmtapotarî yekatîmso. Cirihnî marha n̂irpekn̂e Kporin komo yîwya so emapona roro. Kaanî mtapotarî xa mîn yîn̂ekatîmrî kom ham, kachome takî tî enîn̂e komo ya ero yipu n̂irpekn̂e yîwya so. Ero wa tî n̂irpekn̂e. Amen.
LUKXesus Yehtoponho Rukas Nmewretho

1
1Taa, on okaritan an̂enîrî, Teopiru amoro. Pahxa rma anarî komo mewretken̂e Xesus yehtoponho, ponaro kehtopo komo xa. Yaaro xa ham, kacho mîn kîwya so. Tatke mewretken̂e ehtoponhîrî yaw roro.
2Noro yenîn̂enho komo mtapotarî rma mîn cencetken̂e, Kaanî mtapotarî yekatîmn̂e komo mtapotarî ha. Yîmtapotarî komo mewretken̂e anarî komo kn̂enîrî komo me.
3Ero ke on wara wîhtînoyasî, pahxa rma ween̂akn̂e yînmewrethîrî komo, Xesus yehtoponho yaw rorono xa. Ero ke ow makîrha tak mewresî Noro yehtoponho xa hara an̂enîrî. Tatke xa marha mewresî, wîîkesî.
4Yaarono xa mîn wencekn̂e ham Xesus yehtoponho, kachome tak awya so mewres ow hara an̂enîrî. Ero wa kachome awya mewresî.
Sakarias Xîkrî Yekatîmtoponho Ancu Ya
5Taa, pahxa tî xakn̂e Kaan ya tîmsom pokono. Sakariasî tî mîk xakn̂e noro yosotî. Eroces tî xakn̂e Xuteia pono komo kayaritomon, ero yimaw tî xakn̂e Sakarias. Abias yepamtho tî mîk xakn̂e. Isabew tî xakn̂e noro pici yosotî. Araw pen yepamtho rma tî mîk xakn̂e yipici.
6Kir̂wan me tî n̂examro n̂een̂akn̂e Kaan. Kporin komo mtapotarî tî n̂ewetîtîketken̂e tpanatanmecho kom ha. Kicicme naxe kica, kacho mera ro makî tî xatken̂e n̂examro okre.
7Yîmxîkîra makî tko tî xatken̂e okwe. Yîmxîtanî ro thakwa tî mîk xakn̂e Isabew. Nocwakomotho me thakwa tî xakn̂e okwe. Poritomotho me marha tî xakn̂e iin̂o hara. Ero wa tî xatken̂e n̂examro.
8Taa, ero yimaw tak Abias yepamtho komo makîrha takî tî xatken̂e Kaan ya tîmsom pokono me hara.
9Ero ke Sakarias takî tî xakn̂e tîmsom pokono me noro yipu komo yehtopo yaw roro. Ero wa exitaw noro pona takî tî xakn̂e kotoporem yakn̂itopo. Ero ke Kaan mîn yaka takî tî n̂ewomyakn̂e kotoporem yakn̂itome.
10Ero yimaw Kaan mînî mkai takî tî xatken̂e tooto komo mer̂pono pîn kotoporem yakn̂itopo me exirî ke. Kaan yakro tî ka nîmtapowatken̂e iito.
11Taa, kotoporem yakn̂iyataw rma Sakarias ya Kporin komo yancun takî tî n̂esenpekn̂e yîwya. Cececetoso tî xakn̂e iito kotoporem yakn̂itopo mîtwo, kaari n̂ixa.
12Ancu yenîche tak n̂eserepokekn̂e xa takî tî Sakarias. N̂eraswakn̂e marha tî.
13On wara tî kekn̂e ancu yîwya, Ai Sakarias, erasîra esko. Amtapotarî rma tî n̂encekn̂e Kaan. Ero ke takî tî apici n̂ewruya amn̂e Isabew. Amumuru tî mîk n̂ewruya. Ewruche Xuaw me takî tî osohtoko.
14Tawake xa takî tî mai amn̂e noro yewrurî ke. Anarî komo marha tî natu tawake noro yewrurî ke, mer̂pono pîn komo.
15Amn̂e tak por̂mamtîkache anarî komo yopono me takî tî n̂eena Kporin komo. Uupa yukun yeen̂e pîn me tî nai amn̂e, kawaxiyem yeen̂e pîn me marha tî. Kir̂wanî ro Yekatî ken̂e xa tî nai. Ero wa tî nai mehxa ro ewrutoponhîrî n̂ixa ro.
16Ixaw Yana komo yaknaman̂e me tî nai amn̂e. Mer̂pono pîn tî naknametu Tporin komo ponaro tak ehtome so.
17Yîchere so tî nîîce Kporin komo yesamaka. Erias pen wara rma tî panatanmeno n̂iir̂a. Kaan Yekatî ken̂e xa nasî, Erias pen xakn̂e ero wa xa marha. Noro pen wara marha tî nîmtapowa hara, cewetîsom me xa. Yîîm komo tî panatanmekya. Amxîkrî komo ponaro n̂he tak ehcoko, nîîke tî yîwya so. Kaan yanwekn̂enho komo marha tî panatanmekya hara. Kir̂wanî ro Mîk Kaan. Ero ke yîmtapotarî ewetîcoko, nîîke marha tî yîwya so. Ero wa tî panatanmekno n̂iir̂a Kporin komo yesamaka Noro ponaro tak ehtome so mokyataw. Ero wa tî nai amumuru amn̂e, kekn̂e tî. Ero wa tî kekn̂e ancu Sakarias ya.
18Taa, on wara takî tî Sakarias kekn̂e hara ancu ya, Nnn, ahce warai xa menpe amna ya, Yaaro ham, kachome amna ya? kekn̂e tî yîwya. Poritomotho thakwa ow ha. Nocwakomotho marha thakwa mîk opic hara, kekn̂e tî Sakarias ancu ya.
19On wara tî kekn̂e ancu Sakarias ya hara, Kabrew ow ha. Kaan mîtwono xa ow ha. Noro rma Mîk oyen̂epew amxîkrî komo yewrutopo yekatîmso awahwotachome so tak okre.
20Yîmtapotan me tko ka masî. Tîî wara makî ka masî omtapotarî yanwekrî ke awya. Amn̂e mak mîmtapowas hara omtapotachonho yaw roro exiche mak tak. Yaarono xa mîn wekatmo awya amxîtacho. Enko xe amn̂e, kekn̂e tî ancu Sakarias ya. Ero wa tî kekn̂e.
21Taa, iito rma tî xatken̂e esenmexapu komo Kaan mînî mkai rma. Sakariasî tî momokyatken̂e iito. N̂eserepoketken̂e takî tî pahkî exirî poko Kaan mîn yaw.
22Amn̂e takî tî Sakariasî n̂epatakekn̂e Kaan mîn yai. Yîmtapotan me thakwa tî xakn̂e okwe. Ahce wa noro n̂ex hara? ketken̂e takî tî iitono komo. Kaan n̂enpotho tko na n̂enwo Kaan mîn yaw, ketken̂e tî. Ero wa thakwa tî xakn̂e Sakarias okwe yîmtapotara tî xakn̂e. Pokupoku kekn̂e makî tî.
23Taa, amn̂e tak cemyarîrî yîtîhkache tak tîmîn yaka takî tî cekn̂e hara Sakarias.
24Ero yinhîrî takî tî yipici n̂etahsîyakn̂e Isabew. Ero ke mîîmo yaw makî tî ka xakn̂e epatakara. 5 nuun̂i tî ero wa xakn̂e.
25On wara takî tî kekn̂e noro, Owakre tak ham Kporin kom okre. Oponaro tak nai ham. Owîrîyaketken̂e opoyino komo. Noro tko owakresî yîwîrîyakan me tak oyehtome, kekn̂e tî. Ero wa tî kekn̂e Isabew.
Xesus Yewrutopo Yekatîmtoponho
26Taa, ero yinhîrî takî 6 nuun̂i takî tî xakn̂e Isabew yetahsîtoponho. Ero yimaw tak ancu takî tî n̂en̂epekn̂e xa hara Kaan Kabrew xa hara. Nasare pona tî n̂en̂epekn̂e. Karireia rowon pono rma mîn Nasare, ewto ha.
27Iitono yaka makîrha tî n̂en̂epekn̂e hara, Maria yaka takî. Kîîrî pokono pînî ro makî tî mîk xakn̂e Maria. Xose pici me rma tko tî noro xakn̂e, mooxe makî tî ka. Tapi pen yepamtho rma tî mîk xakn̂e Xose.
28Ero ke Maria yaka takî tî cekn̂e ancu. Ai okopuci, kekn̂e tî, ahwotakî xa, awakro xa tî nai Kporin komo okre. Anarî komo rma re Kaan nakronomesî, wooxam komo. Amoro xa tko masî yînakronomarî me xa tak ha. Kaan tî awakronome amn̂e. Awakro xa tî nai Kporin Kom ha, kekn̂e tî.
29Kopi, kekn̂e takî tî Maria. Ahce kacho ero wa mîîke kopi owya, kekn̂e tî. N̂eserepokekn̂e ro makî tî ancu yenîrî ke.
30Erasîra ro mak esko okopuci, kekn̂e takî tî ancu yîwya. Kaan nwakrerî me xa masî kir̂wanhe awenîrî ke yîwya.
31Metahsîya takî tî amn̂e. N̂ewruya takî tî amrerî ciki. Xesus Moso yosotî, kasko ewruche.
32Kyopono me xa takî tî nai amn̂e Noro. Kyopono ro Mumuru Mîk Noro ha, kacho me marha tî nai amn̂e. Ixaw Yana komo kayaritomon me takî tî Noro n̂iir̂a amn̂e Kporin komo Kaan. Tporin pen retawno me rma tî n̂iir̂a, Tapi pen retawno me ha. Ero wa tî nai amn̂e.
33Miya roro tî nai Xako pen yepamtho komo kayaritomon me. N̂eexi tak kayaritomo me noro yehtopo, kacho mera ro mak nasî, kekn̂e tî ancu Maria ya.
34On wara takî tî kekn̂e Maria ancu ya. Ahce wa thakwa re kewruya? Oyin̂o exihra ro mak nas okwe, kekn̂e tî.
35On wara tî ancu n̂eyukyakn̂e, Kir̂wanî ro Yekatî takî tî mokya aropotaka. Karitî ro tî Mîk mokya, Kyopono ro Yekat ha. Noro yanme takî tî metahsîya amn̂e. Ero ke Kaan Mumuru Mîkî, kacho me takî tî nai Noro. Kir̂wanî ro tî Mîk n̂ewruya amn̂e amrerî rma.
36Ero wa xa marha nasî ayanan hara Isabew, tarke marha nasî. Pahxa rma noro n̂etahsîyakn̂e. 6 nuun̂i tak nasî etahsîtoponhîrî. Kîîrî marha tî mîk yîropotawno. Nocwakomotho me rma n̂etahsîyakn̂e. Yîmxîtanî ro mak mîk okwe, kachonho rma n̂etahsîyakn̂e.
37Kaanî rma ero wa noro n̂iire. Ehn̂anî ro mak Mîk Noro cirihnî ciitopo poko rma, kekn̂e tî Maria ya. Ero wa tî kekn̂e ancu yîwya.
38Taa, ero wa wai ham amn̂e amtapotachonhîrî yaw roro rma, kekn̂e takî tî Maria ancu ya. Kporin komo yanton mak ow ha, kekn̂e tî. Ero wa tî kekn̂e Maria ancu ya. Ero yinhîrî takî tî ancu cekn̂e hara. Ero wa tî xakn̂e.
Isabew Yaka Cesî Maria
39Taa, ero yinhîrî takî tî Maria cekn̂e hara Xuta pona Isabew yaka. Îîpî chewno tî mîkyam xatken̂e Sakarias komo. N̂examro yewton pona tî cekn̂e Maria kar̂pe.
40Sakarias mîn yaka tî cekn̂e. Cewomche rma tak Isabew yakro tî nîmtapowakn̂e Maria. Tan mai yeme, kekn̂e tî Maria yîwya.
41Taa, Maria mtapotarî yentache rma takî tî cikihciki kekn̂e Isabew ropotawno rikomo. Ero yimaw marha tî yîson xakn̂e Kaan Yekatî ken̂e xa.
42Ero ke Maria ya takî tî n̂ekatîmyakn̂e Kaanî mtapotarî. Kar̂pe ro makî tî nîmtapowakn̂e. Kaan nakronomarî xa amoro ham okopuci. Anarî komo rma re Kaan nakronomesî wooxam komo. Amoro xa tko masî yînakronomarî me xa marha takî.
43Oporin yon amoro. Ohyaka rma tko mîmoko ero warai pîn yaka rma.
44Amtapotarî yentache rma tak owya cikihciki nîîka rikomo oropotawno. Tawake ciki n̂eexi.
45Kporin komo mtapotarî mewehce ham. Taa, ero wa wai ham, mîîkai. Tîmtapotachonhîrî yaw roro rma awakronomesî, amrerî marha nakronomesî, kekn̂e tî. Ero wa tî kekn̂e Isabew Maria ya.
Maria Nîmtapowasî Tahwore Kaan Poko
46Taa, ero yinhîrî Maria makîrha takî tî nîmtapowakn̂e hara Kaan poko. On wara tî kekn̂e, Kir̂wan̂he ro mak Kaan nai ham okre, wîîkesî tak. Ero wara xa Noro wîhtînoyasî oropotaw xa.
47Kaan poko tak kahwowasî oyekatî ke okurunpen̂e me exirî ke.
48Kaan yanton mak ow ha, anarî komo xawyakan mak. Kaan nakronomatho xa mîk xakn̂e ham, kexe tak amn̂e opoko miya roro ehretawnomaxapu komo.
49Karitî ro mak Mîkî Kaan, keserepokacho yenpon̂e. Ero wa cehtopo n̂enpoi owya owakrerî ke. Kir̂wanî ro xa Mîk ha, kacho Mîk Noro.
50Kîpînîn yaw so marha nai ham Kaan okre, tponarono komo pînîn yaw. Ero wa xa marha nasî Kaan amn̂e kepamthîrî komo poko hara, yîpînîn yaw so marha nasî miya roro ehretawnomaxapu komo poko yîtîhkan me ro mak, kekn̂e tî Maria.
51Tapokaritî xa Mîk Noro. Ero ke ero wa cehtopo n̂enpekn̂e kîwya so. Cehcoyoponkaxmu komo tî nakpayakn̂e. Ow xa anarî komo yopono, karî ke nar̂mekn̂e.
52Yukurumîknonhîrî pen komo tak nar̂mekn̂e Kaan, kayaritomonhîrî pen kom ha. Kyopono pînînho komo makîrha tak n̂iir̂akn̂e kayaritomo me hara.
53Tîroman̂emînhîrî komo marha tak nînahmesî tpoxwem ke okre. Tmaxmitaxi ro nînahmes okre. Tupurantayemînhîrî komo tak n̂en̂epesî yînapumra rma. Ero wa tak ciino n̂iir̂asî Kaan.
54-55Tanton komo tak nakronomesî Noro Ixaw Yana kom ha. Yîpînîn yaw so nai ham tîmtapotachonhîrî yaw roro rma. Pahxa rma tî kekn̂e kporin pen komo ya, Abraaw pen ya, Kakronomesî amn̂e Abraaw, awepamthîrî komo meero wakronomesî miya rorono kom ha, kekn̂e tî yîwya. Ero wa kachonho yaw roro rma tak kakronomexe so Kaan oroto, kekn̂e tî Maria. Ero wa tî kekn̂e.
56Ero yinhîrî tak Isabew yaw rma tî ka n̂enmayakn̂e Maria. 3 nuun̂i tî xakn̂e iito. Ero yinhîrî takî tî cekn̂e hara Maria tîmîn yaka hara. Ero wa tî xakn̂e.
Xuaw Yewrutoponho
57Taa, ero yinhîrî tak Isabew yewrutopo me takî tî xakn̂e. Ero ke n̂ewruyakn̂e takî tî kîîrî ciki.
58Amn̂e tak n̂examro yenmayipu komo takî tî n̂encetken̂e ewrutoponhîrî. Iyanan komo marha tî n̂encetken̂e. Isabew pînîn yaw xa xakn̂e ham Kporin komo. Yîmxîkrî tak nîîm okre, kacho tî n̂encetken̂e. Ero ke Isabew yakro rma takî tî nahwowatken̂e.
59Taa, ero yinhîrî tak, 8 kaamo exiche tak ewrutoponhîrî, rikomo yanpikan̂e komo takî tî mokyatken̂e. Anpikache tak Sakarias me tî osohto xe xatken̂e, yîîm yosohcaro rma.
60Pîra, Xuaw xa tî mîkro, kekn̂e tko tî yîson.
61Xuaw kacho exihra ro mak nasî ayanan komo, ketken̂e tko tî anarî komo yîwya.
62Ero ke yîîm ya takî tî ketken̂e. Pokupoku ketken̂e makî tî. Ahce warai me osohto xe mai ha amoro? kacho tî mîn pokupoku ketken̂e yîwya.
63Ero ke, Karita ek ha, kekn̂e yîîm. Ekîche tak, Xuaw tî mîkro ha, kacho takî tî mewrekn̂e. Ero ke n̂eserepoketken̂e xa takî tî mohxapu komo.
64Taa, ero yimaw rma tak kir̂wan̂he takî tî xakn̂e hara Sakariasî mtarî. Yun̂uru tî xakn̂e yîmhokaxapu wara. Ero ke nîmtapowakn̂e tak hara tî. Kir̂wan̂he Kaan yehtopo poko tî nîmtapowakn̂e.
65Ero wa exiche tak tî n̂eserepoketken̂e enmapuyem komo ahnoro. Miyan komo rma tî nîmtapowatken̂e ehtoponhîrî komo poko, Xuteia pono komo tî mîkyam xatken̂e, îh ken̂arî pono kom ha. Xuaw yewrutoponho poko tî nîmtapowatken̂e, yîîm yehtoponho poko marha.
66Entan̂enhîrî komo takî tî xatken̂e Xuaw ponaro ciki. Ahce wara tpor̂mamsom na mîk ha rikomo? ketken̂e tî tîropotaw so. Taa, noro ciki tî nakronomekn̂e Kporin komo. Ero wa tî xakn̂e.
Sakariasî Nîmtapowasî Kir̂wan̂he Kaan Yehtopo Poko
67Ero yimaw takî tî yîîm xakn̂e Kir̂wanî ro Yekatî ken̂e xa. Ero ke weronomano takî tî n̂iir̂akn̂e Kaan poko.
68On wara tî kekn̂e, Kir̂wan̂he xa nai ham okre Kporin komo, ponaro Ixaw Yana komo yehtopo ha. Tîyanan komo yowso tak mokye ham.
69Kukurunpen̂e tak n̂enpoi ham karit ha. Tapi pen yepamtho rma Mîk yîn̂enpothîrî.
70Tîmtapotachonhîrî yaw roro rma n̂enpoi. Pahxa rma Noro mohtopo n̂ekatîmyakn̂e Kaan weronoman̂e komo mtari, ero yaw roro tak n̂enpes oroto.
71On wara tî ketken̂e kweronoman̂e pen komo ya, Akurunpen̂e komo tak wenpes amn̂e awya so, aaxatî pîn komo yar̂man̂e.
72Apînîn yaw so was amn̂e. Yaaro tan wîîkesî, kekn̂e tî Kaan yîwya so. Ero ke tîmtapotachonhîrî yaw roro rma tak kukurunpen̂e komo n̂enpesî Noro kîwya so.
73Ero wa xa marha tî kekn̂e Kaan kporin pen ya, Abraaw pen ya. Yaaro xa tan wîîkesî esemîknopîn me ro mak, kekn̂e tî. Tîmtapotachonhîrî yewetîmexpotopo meero tî n̂etahcakn̂e ero wa ketaw.
74On wara tî kekn̂e yîwya, kukurunpexe so amn̂e. Aaxatî pîn komo tak war̂mesî oyanton me tak awehtome so. Erasîn me tak metantomepexe owya ero yimaw.
75Oponarono me xa tak kiir̂axe so, kir̂wan me marha. Miya roro ero wa kiir̂axe so awaihtopo komo pona roro. Ero wa awitome so akurunpen̂e komo tak wenpes amn̂e awya so, kekn̂e tî Kaan pahxa Abraaw pen ya, kekn̂e tî Sakarias.
76Ero yinhîrî rikomo ya makîrha takî tî kekn̂e hara yîîm. Taa, awya makîrha tak wîîkes okopuci. Kyopono ro poko kweronoman̂e mîkro, kacho me tak tî mai amn̂e. Kporin komo ywapu tî mîîce amn̂e Noro yesamarî yakir̂wamaxi.
77Kaan yanan komo yakir̂waman̂e yekaiporen̂e me mas amn̂e, kicicme ehtoponhîrî komo yîhcamnon̂e yekaiporen̂e ha.
78Noro tak n̂enpesî Kaan kîwya so kîpînîn yaw so cexirî ke mak. Kah yai mohxapu Mîk yîn̂enporî, kîkatparen̂e xa.
79Enmaxapu wara n̂axe ero yimaw okre awarpanawnonhîrî komo, kwaihtopo komo yawarpan yawno kom ha. Kîkatparen̂e komo tak n̂enpesî kîwya so kerepotacho yesamarî yenpon̂e wara rma. Ero wa nasî Noro okre tmokuche tak, kekn̂e tî. Ero wa tî kekn̂e Sakarias.
80Taa, ero yinhîrî takî tî por̂mamyakn̂e yîmxîkrî. Ahwokan me ro makî tî n̂ehtîkekn̂e. Cetîtîkache tak pohnîntaw makî tî xakn̂e cesenpotopo pona roro. Ero yimaw takî tî Ixaw Yana komo ya takî tî n̂esenpekn̂e weronoman̂e me. Ero wa tî xakn̂e Xuaw.
Xesus Yewrutoponho

1Taa, ero yimaw kayaritomo tî xakn̂e. Miyan komo kayaritomonî rma tî mîk xakn̂e. Sesa Awkustu tî mîk xakn̂e noro yosotî. Taa, on wara takî tî xakn̂e noro, tmaywen komo yukuknoma xe tî xakn̂e iyakenon. Ero ke tîmtapotarî yekatîmn̂e komo takî tî n̂en̂epekn̂e roowo poko hakno komo yaka. On wara kacoko, kekn̂e, Awosotî komo mewrepocoko mewren̂e komo ya, kekn̂e. Ero ke tî miyan komo ya rma ero wa kacho n̂ekatîmyatken̂e. Ero wa yukuknomano n̂irpekn̂e Sesa.
2Kirin̂u tî xakn̂e Siriu komo kopenaton me ero yimaw. Ero yimaw tî yukuknomano ritopo n̂ihciyakn̂e.
3Ero ke etkuknomaposo takî tî cetken̂e tooto komo ahnoro. Cewtonthîrî komo pona so tî cetken̂e, cewrutoponhîrî pona so.
4Ero ke Xose marha tî cekn̂e. Karireia rowon pono tî mîk xakn̂e Xose, Nasare tî xakn̂e ewton yosotî. Noro tî cekn̂e Tapi yewtontho pona, Beren tî ewto yosotî. Tapi pen yepamtho tî mîk xakn̂e Xose, ero ke tî iina cekn̂e.
5Cipici yakro rma tî cekn̂e Maria yakro. Tarke tî xakn̂e Maria ero yimaw. Ero wa tî xakn̂e.
6Taa, iito exitaw so tak Maria yewrutopo me takî tî xakn̂e.
7Ero ke n̂ewruyakn̂e takî tî kîîrî ciki. Emasîn yakanî rma tî Mîk n̂ewruyakn̂e. Womcekn̂e ciki takî tî yîson poono ke. Kawno mîn xakn̂e poono, ewruxan komo womtotopo ro. Ero yipu ke womcekn̂e ciki. Ero yinhîrî takî tî okno nahrî yen yaka makî tî n̂iir̂akn̂e. Eken ken̂ehra thakwa tî xakn̂e pawana mîn, ero ke okno mîn yaw makî tî n̂enmayatken̂e. Ero wa tî xatken̂e.
Xesus Yewrutopo N̂ekatîmyasî Ancu Oper̂a Yosom Komo Ya
8Taa, iito marha tî xatken̂e oper̂a yosom komo, ero po rma. Woskara po makî tko tî xatken̂e, ewto mîtwono po mak. Kosope tî xatken̂e iito toh komo yenîrî poko.
9N̂examro ya takî tî n̂esenpekn̂e Kporin komo yancun. Kporin komo weyuru marha tî n̂esenpekn̂e. Opera yosom komo tî weipekn̂e ro mak oco. Ero yipu yenîche tak n̂eraswatken̂e ro mak.
10Ero ke tak on wara tî kekn̂e ancu yîwya so, Ai, erasîra ehcoko, entacoko ka ommtapotarî. Centaporem xa tan wekatîmyas awya so awahworetopo kom ha. Miyan komo rma n̂encexe amn̂e, tooto komo ahnoro. Noro yipu komo n̂entarî tan wekatîmyas awya so.
11Tapi pen yewtontho po ciki tak n̂ewru oroto awown̂e komo. Aporin komo rma Mîk ha, Kristu rma.
12On wara tak Noro meen̂axe amn̂e, okno nahrî yen yaw tak rikomo cik meen̂axe. Rikomo womtotopo ro ke twomke meen̂axe, Noro yipu yenîche tak, Noro Mîk ha, kacoko tak, kekn̂e tî. Ero wa tî kekn̂e ancu yîwya so.
13Ero wa kache tak, tîtîk, tîhra rma ancu yakrono komo takî tî n̂esenpetken̂e hara kah yawno kom ha. Mer̂pono pîn komo tî mîkyam xatken̂e, ancu komo. Ero wa tî n̂esenpetken̂e. Kir̂wanhe Kaan yehtopo poko takî tî nîmtapowatken̂e.
14On wara tî ketken̂e, Kir̂wan̂he xa mai ham Apa, tîtkacerî tak Kaan ya. Kah yawno Mîkî Kaan, mehxan yawno ha, Noro ya tîtkacerî ha. Roowo pono komo wakresî Kaan ahwokan me ehtopo komo ke, ketken̂e tî. Ero wa tî ketken̂e ancu komo.
15Taa, ero wa kache tak ancu komo takî tî cetken̂e hara kah yaka. Toche so on wara tî ketken̂e oper̂a yosom komo, Kaikatko enso. Kporin komo n̂ekatmo kîwya so, Noro yenso ciki kaikatko Beren pona, ketken̂e tî.
16Ero ke takî tî cetken̂e karpe. Iito takî tî Maria n̂een̂atken̂e, Xose marha, rikomo cik marha. Okno nahrî yen yaw tî xakn̂e rikomo. Ero wa tî n̂een̂atken̂e.
17Noro yenîche takî tî cetken̂e hara oper̂a yosom komo. Mîk hak ya takî tî n̂ekatîmyatken̂e ancu mtapotachonho. Ero wa ketken̂e ancu komo kopi Noro poko rikomo poko, ketken̂e tî yîwya so.
18N̂eserepoketken̂e takî tî oper̂a yosom komo mtapotarî yentan̂e komo. Ahce warai xa Mîk rikomo kopi? ketken̂e tî.
19Maria marha tî xakn̂e oper̂a yosom komo mtapotachonho ponaro. Emapona roro tî nîhtînoyakn̂e.
20Ero wa tî cetken̂e hara oper̂a yosom komo woskara pona hara. Tîn̂enîthîrî komo poko tî nîmtapowatken̂e. Ancu mtapotachonho poko marha tî nîmtapowatken̂e. Kir̂wan̂he Kaan nai ham okre, Kwakretken̂e xa ham, ketken̂e tî emapona. Ero wa tî ketken̂e.
Xesus Mren N̂een̂axe Simeaw, Ana Komo
21Taa, ero yinhîrî takî tî 8 ro enmapuche tak Xesusu mren ciki takî tî nanpikapetken̂e. Ero po marha takî tî Xesus me nosohcetken̂e. Ero wara rma tî kekn̂e ancu Maria ya pahxa rma etahsîra rma ka exitaw. Xesus me osohtocoko amn̂e, kekn̂e tî.
22On wara marha tî xakn̂e Maria, yaake kaamo tî n̂etakir̂wamekn̂e Moises pen nmewretho yaw roro rma. Ero wa mîîre yon komo n̂etakir̂wamacowpe, kachonho yaw roro tî n̂etakir̂wamekn̂e. Etakir̂wamacho yenatîche tak Xerusaren pona takî tî cekn̂e Xose cipici yakro. Kaan mîn yaka takî tî Xesusu mren naar̂atken̂e. Awyanî ro me moso ahsîko apa, ketken̂e tî iito Kaan ya.
23Ero yipu poko rma kesî Kporin komo ya kpanatanmetopo kom ha. Poturu me ewruxapu komo nahsîpe Kporin komo tîwyanî ro me, kîîrî me ewruxapu komo, kesî. Ero ke ero wa kachonho yaw roro rma tî Xesusu mren naar̂atken̂e.
24Ero yimaw marha Kaan ya tîmsom naar̂atken̂e takn̂isom, Kporin komo ya kpanatanmetopo komo yaw roro xa marha. On wara kacho mîn kpanatanmetopo komo, kîîrî me ewruche poturu. Torowo ehcoko Kaan ya tîmsom, kesî. Potkuku warai xa tîmcoko anarimaw, kesî marha. Ero ke ero yipu takî tî nîmyatken̂e Xose komo kpanatanmetopo komo yaw roro rma. Ero wa tî xatken̂e.
25Taa, ero yimaw tî iito xakn̂e poritomo Xerusaren po. Simeaw tî mîk xakn̂e noro yosotî. Takîhsom xa tî mîk xakn̂e, Kaan ponarono. Ixaw Yana komo yukurunpen̂e ponarono marha tî mîk xakn̂e. Kir̂wanî ro Yekatî marha tî xakn̂e yîropotaw. Noro yipu tî mîk xakn̂e.
26On wara tî ka kekn̂e Kir̂wanî ro Yekatî yîwya, Kristu tak meen̂as amn̂e waipîra ka awexitaw. Kayaritomo me Kporin komo n̂iritho rma Mîk meen̂asî, kekn̂e tî ka yîwya pahxa n̂he.
27Ero ke takî tî Kaan mîn yaka mokyakn̂e noro. Kaan Yekatî yanme rma tî mokyakn̂e. Ero yimaw xa marha tî Xose komo n̂ekyatken̂e Xesusu mren hara. Kaan ya tîmsom marha tî n̂ekyatken̂e ero yimaw, Kpanatanmetopo komo yaw rorono rma. Ero wa tî xatken̂e.
28Ero ke rikomo ciki takî tî nahsîyakn̂e Simeaw cenaka. Kir̂wan̂he xa Kaan nai ham okre, kekn̂e tî.
29Ero yinhîrî Kaan yakro tî nîmtapowakn̂e. On wara tî kekn̂e, Apa, amtapotachonhîrî yaw roro rma tak ow arko. Cerepore tak kwaihyasî.
30An̂enpothîrî rma Moso wenwo, amna yakir̂waman̂e xa.
31Miyan komo yakirwaman̂e rma Moso wenwo okre, anarî yana komo yakir̂waman̂e meero.
32Xenciu komo weyuru warai moso an̂enpothîrî. N̂examro weipesî Kaan yehtopo yenpotome yîwya so. On wara tak naxe Xutew kom hara, ayanan kom ha. Kir̂wan komo mîkyam okre, kacho me tak naxe. Yîhyaw so exirî ke Noro ero wa naxe, kekn̂e tî Simeaw Xesus mren poko.
33Noro mtapotarî yentache tî n̂eserepoketken̂e xa tak Xose, Xesus yon marha. Ero wa tî xatken̂e.
34Ero yinhîrî tî Simeaw nîmtapowakn̂e xa hara. On wara tî kekn̂e yîwya so, Awakronoma xe so tak wasî Kaan ya amn̂e, kekn̂e tî yîwya so. Ero yinhîrî on wara tî kekn̂e yîson ya hara Maria ya, Amn̂e tak on wara nasî Moso, amrerî. Noro yanme mer̂pono pîn komo n̂epîrkexe amn̂e, Ixaw Yana komo. Anarî komo reha nawomyaxe hara. Ero wa naxe amn̂e Moso yanme. Yîwîrîyakan̂e me marha naxe anarî kom hara okwe, kicicme ehtopo komo yenpon̂e me exirî ke Moso.
35Ero wa nasî Moso amn̂e, miyan komo yesehtînotopo yenpon̂e me rma nasî. Ero ke on wara wîîkes awya hara okopuci, kacipara ke paraxkaxapu wara tak nasî aropotarî amn̂e, kekn̂e tî. Ero wa tî kekn̂e Simeaw Maria ya, Xose ya marha.
36Taa, iito tî xakn̂e wooxam hara, Ana tî osotî. Kweronoman̂e tî mîk xakn̂e. Panuew pen yemsîtho tî mîk xakn̂e, Ase pen yepamtho ha. Nocwakomotho me xa thakwa tî xakn̂e noro. Ciin̂oyemînhîrî tî mîk xakn̂e. 7 cimn̂ipu makî tî ka xakn̂e ciin̂oi ha kapu.
37Ero yinhîrî 84 me takî tî n̂icimn̂ipunwakn̂e xa hara in̂omra takî. Kaan mîn yawno ro me makî tî xakn̂e noro anana tohnî me ro makî. Kaan poko makî tî xakn̂e iito. Emapona tî eseresmara xakn̂e pahkî Kaan yakro tîmtapotachome. Kosope tî nîmtapowakn̂e, katpanaw marha tî. Ero wara roro tî xakn̂e.
38Noro takî tî mokyakn̂e Xose komo yaka iito exitaw so rma. Xesusu mren yeen̂ataw, Kir̂wan̂he xa Kaan nai ham okre, kekn̂e marha tî noro hara. Amn̂e takî tî noro yehtopo cik n̂ekatîmyakn̂e iitono komo ya, Xerusaren pono komo ya. Takir̂waman̂e ponarono komo ya tî n̂ekatîmyakn̂e, miyan komo ya rma. Ero wa tî xakn̂e Ana.
Xesus Por̂mamtoponho
39Taa, ero wa tî xatken̂e Xose komo. Kaan ya kpanatanmetopo n̂ewetîtîketken̂e tîmxîkrî komo yakir̂wamacho poko. Ero wa exiche so tak Karireia pona takî tî n̂etîrametken̂e hara, Nasare pona hara.
40Iito takî tî xatken̂e. Ero yimaw takî tî Xesusu mren por̂mamyakn̂e. Kar̂pe takî tî xakn̂e Noro yekatî. Takîhso marha tî xakn̂e mîn hak poko. Kaan nakronomarî me roro marha tî xakn̂e. Ero wa tî xakn̂e.
41Taa, on wara tî xatken̂e Xose komo Xesus yon yakro, yicimn̂ipuntaxera tî cetken̂e Xerusaren pona. Eseresmaxi tî wa cetken̂e paskwa yimawno me.
42Ero yinhîrî 12 cimn̂ipu me takî tî xakn̂e Xesus yewrutoponho. Ero wa exitaw takî tî cetken̂e xa hara Xose komo Xerusaren pona, Ixaw komo yehtopo ro yaw roro rma.
43Ceseresmacho komo yîtîhkache takî tî on wara tî xakn̂e Xose, Xesus yon marha, n̂etîrametken̂e hara. Twen̂ekarî tko tî xatken̂e Xesusu mrenî poko. N̂etînomyakn̂e Noro Xerusaren po rma.
44Yaake taxe iito re tîtosom komo. Anarî komo yakro tko na mokya, ketken̂e makî tî Xose komo Xesus poko. Kokmamnoso ro tî cetken̂e yîhtînopîra rma okwe. Kokmamyataw takî tî Xesus n̂epor̂atken̂e. Tîyanan komo ya tî ketken̂e, takrono komo ya marha tî. Enîhra mehcow amna xîkrî? ketken̂e tî yîwya so.
45Enîhra rma thakwa tî xatken̂e okwe. Ero ke yaw xa marha tî n̂etîrametken̂e hara Xerusaren pona hara Noro yeposo.
46Iito takî tî n̂epor̂atken̂e osorwaw kaamo okwe. Amn̂e takî tî n̂een̂atken̂e Kaan mîn yaw. Ceremaxi tî xakn̂e iito, panatanmekno rin̂e komo yakro rma. N̂examro yakro tî n̂esencekn̂e.
47N̂eserepoketken̂e ro makî tî panatanmekno rin̂e komo Xesus mtapotarî poko. Ahce wa hara kopi, yuhnari yîhtînon̂e me nai camkîra ro makî. Takîhso ro mak keyukya, ketken̂e tî Xesus poko.
48Noro yenîche takî tî n̂eserepoketken̂e Xose komo. Okopuci, kekn̂e tî yîson yîwya, ahce kacho amna mahwokamexpo mokuhra awehtopo ke? Apapa yakro amna awepore ahwora okwe, kekn̂e tî yîson yîwya.
49Ahce kacho Ow mepor̂atken̂e hara? kekn̂e makî tî Xesus yîwya so. Tîîm nantomatho mîk, ero ke Noro n̂ewehca ham, kahra ma mehce opoko, kekn̂e tî yîwya so.
50Camkî makî tî ero wa kacho n̂encetken̂e yîîm, yîson komo.
51Ero yinhîrî Xesus takî tî cekn̂e akro so hara Nasare pona. Iito exitaw so tak Xose tî n̂ewehcakn̂e Xesus, Maria marha tî n̂ewehcakn̂e. Yîmtapotachonhîrî ponaro rma tko tî xakn̂e yîson. Panatanmekno rin̂e komo yakro esentachonhîrî ponaro marha tî xakn̂e.
52Iito rma takî tî Xesus por̂mamyakn̂e. Takîhso marha tî n̂ehtîkekn̂e mîn hak poko. Kir̂wan̂he tî Kaan n̂een̂akn̂e Noro yehtopo okre. Poyino komo marha tî kir̂wan̂he n̂een̂atken̂e. Ero wa tî xakn̂e Xesus.
Weronomano N̂iir̂asî Xuaw
3
1Taa, ero yinhîrî tak on wara tî xakn̂e Xuaw, Sakarias pen mumutho. Pohnîntaw ka exitaw Kaan takî tî tîmtapotarî n̂ekatîmyakn̂e yîwya. Cimer̂u Sesa exitaw kayaritomo me ero wa xakn̂e. 15 cimn̂ipu ka xakn̂e noro kayaritomo me. Ero yimaw Poncu Piratus xakn̂e Xuteia pono komo kopenaton me. Ero yimaw marha Eroces xakn̂e Karireia pono komo kopenaton me hara. Ero yimaw marha Piripe xakn̂e Itureia pono komo kopenaton me, Tîrakon̂ices pono komo kopenaton me marha. Eroces yakno tî mîk xakn̂e Piripe. Ero yimaw marha Risan̂as xakn̂e Abiren̂e pono komo kopenaton me hara.
2Anas komo tî xatken̂e Kaan yaka cewomsom me, Kaipas kom ha. Ero yimaw tî tîmtapotarî n̂ekatîmyakn̂e Kaan Xuaw ya.
3Ero yipu yentache Xotaw yecihtari takî tî cekn̂e Xuaw, Iitono komo chere ro tî cekn̂e Kaanî mtapotarî yekatîmso. On wara tî kekn̂e yîwya so, Kicicme awehtoponhîrî komo tak poxunkacoko. Emicicoko marha. Ero wa awexitaw so Kaan tak nîhcamnoyasî kicicme awehtoponhîrî komo, kekn̂e tî yîwya so. Ero wa tî kekn̂e Xuaw.
4Noro poko rma wa mewrekn̂e Isaias pen pahxa, kweronoman̂enhîrî pen ha. On wara kacho tî mewrekn̂e, Amn̂e tak tooto nai pohnîntaw. Yîmtapotarî n̂esencesî iito, kar̂pe xa nîmtapowasî. On wara kesî iina mohxapu komo n̂entarî me, Kporin komo tak mokyas amn̂e. Ero ke pataw ciicoko Noro yesamarî kir̂wan̂he tak mohtome, kesî yîwya so.
5On wara takî tî Kaan n̂iir̂a esama amn̂e Kporin komo mokyataw, tarenakemînhîrî tî n̂iir̂a capape hara. Îîpînhîrî mko marha tî n̂iir̂a capape, yîtîwînînhîrî mko marha tî. Cekumxemunhîrî marha tî pexunke hara, kwexixinonhîrî marha tî. Cewtakem marha tî memehsere hara. Ero wa tî Kaan n̂iir̂a amn̂e.
6Kakir̂waman̂e komo tak n̂een̂axe roowo poko hakno komo. Kaan yanme mohxapu Mîk n̂een̂axe, kes amn̂e aweronoman̂e komo, kacho tî mewrekn̂e Isaias pen. Ero wa tî mewrekn̂e.
7Ero ke tooto komo takî tî mokyatken̂e Xuaw yaka mer̂pono pîn komo. Emicinoposo so tî wa mokyatken̂e yîhyaka. On wara tko tî kekn̂e Xuaw yîwya so, Okoyi warai mak amyamro. Onoke xa aweronometken̂e so Kaanî rwonîmtopo poko? Etakir̂wamacoko men ka yîrwomra tak ehtome Noro apoko so, kekn̂e onoke ha awya so? kekn̂e tî Xuaw yîwya so.
8Kir̂wan̂he tak ehcoko ha, Yaaro ham, cehtoponhîrî komo poxunkace ham, kachome apoyino apoko so. Kir̂wan̂he rma nas amna Abraaw pen yepamtho kaxi, kahra ehcoko ha. Yiixe exitaw, anarî komo rma Kaan nakîhce hara Abraaw yepamtho me hara. Ehn̂ara nasî ero yipu poko. On toopunhîrî mko rma Noro nakîhce Abraaw yepamtho me.
9Oroto tak weewe komo yamacho me nasî yawaka ke. Ero ke kir̂wan me epetara exitaw weewe yepu namesî, wehto ywaka nar̂mesî marha okwe, kekn̂e tî Xuaw yîwya so. Ero wa tî kekn̂e.
10Ero wa kacho yentache on wara takî tî ketken̂e Xuaw yentan̂e komo yîwya, Ahce kopi. Ahce wa tak amna nai kir̂wan̂he tak amna yentome Kaan ya? ketken̂e tî yîwya.
11On wara tak ehcoko, kekn̂e takî tî Xuaw yîwya so, Asak exitaw aponon komo aknonhîrî tîmcoko ponomnî komo ya. Erewsî exitaw ahyaw so ero marha tîmcoko rooma pokono komo ya, kekn̂e tî yîwya so. Ero wa tî kekn̂e Xuaw centan̂e komo ya.
12Ero yimaw marha tî kayaritomo purantan yahsîn̂e komo mokyatken̂e Xuaw yaka. N̂examro meero tî ketken̂e yîwya. Apa, ahce wa tak amna nai hara? ketken̂e marha tî yîwya.
13On wara tî kekn̂e Xuaw yîwya so hara, Kayaritomo nukuknomatho wicakî mak ahsîcoko puranta. Mer̂pora n̂he men tîmcoko, kahra ro mak tak ehcoko, kekn̂e tî Xuaw yîwya so.
14Sowtatu komo marha tî ketken̂e Xuaw ya, Amna hara, ahce wa tak amna nai hara? ketken̂e tî yîwya. Taa, kekn̂e takî tî Xuaw yîwya so, eraspeno cirihra ro mak ehcoko yupurantanthîrî komo tîmtome awya so. Kicicme n̂eexi moso kica, kahra marha ehcoko en̂ekano rin̂e komo ya kicicme exihnî komo poko. Cerepore marha ehcoko awepethîrî komo poko, kekn̂e tî yîwya so. Ero wa tî kekn̂e Xuaw tîhyaka mohxapu komo ya.
15Taa, n̂eserepoketken̂e tî Xuaw yentan̂e komo. Kristu rma tko na mîkro. Noro pîn katî? ketken̂e tî ahnoro Xuaw poko.
16Pîra, Noro pîn ow ha, kekn̂e tko tî Xuaw yîwya so. Tuuna kwaka awemicinon̂e komo makî reha ow ha. Anarî takî tî mokya amn̂e karitî xa tak oyopono xa. Noro tarî mici meero yîmhokara was ow yîxawyakanî me ro mak oyexirî ke. Noro yipu Mîk mokyas amn̂e. Anarî ke tak awemicinoyaxe so Noro, Kirwanî ro Yekatî ke, wehto ke marha. Ero wa awemicinoyaxe so Noro amn̂e, kekn̂e tî Xuaw yîwya so.
17Noro mokyataw amn̂e caarapa n̂ekyasî cemyaw puruma pîpîtho yar̂macho. Tînatîrî pîpîtîkacho yawnonho tak men naatîkes amn̂e. Puruma yeperîrî re n̂enmekyasî tîmîn yaka. Yîpîpîtîthîrî reha nakn̂iyasî wehto ke oco eseikanî ro ke, kekn̂e tî Xuaw yîwya so.
18Miyan poko rma tî wa panatanmekno n̂iir̂akn̂e Xuaw. Ero wa tî xakn̂e noro.
19-20Ero yinhîrî takî kicicme takî tî xakn̂e kayaritomo Eroces. Xuaw pen takî tî nahruyakn̂e okwe kahrutopo yaka. Pahxa rma noro nîtwermekn̂e Xuaw yipici me Erocias yahsîtopo poko. Noro yakno pici rma mîk xakn̂e Erocias. Kicicme masî awakno pici towrî ke awya, kekn̂e tî yîwya. Miyan poko rma tî Eroces nîtwermekn̂e kicicme ehtopo poko. Kicicme cehtoponhîrî nîhremekn̂e xa hara tko Xuaw pen yahrutopo ke hara okwe. Ero wa tî xakn̂e Eroces okwe.
Xesus N̂emihcasî
21Ero yimaw takî tî emicinono n̂iir̂akn̂e Xuaw. Mer̂pono pîn komo tî n̂emicinoyakn̂e. Xesus meero tî n̂emicinoyakn̂e. Cemiciche tak Kaan yakro tî nîmtapowakn̂e Xesus. Yîmtapowataw rma n̂etahruyakn̂e takî tî kaapu.
22Kir̂wanî ro Yekatî tak nîhcekn̂e potkuku me. Xesus pona tî n̂etahsîyakn̂e. Kaanî mtapotarî marha tî n̂esencekn̂e kah yawno. On wara tî kekn̂e, Omumuru ro cik Amoro okwe. Tawake ro mak wasî apoko, kekn̂e tî. Ero wa tî kekn̂e Xesus ya.
Xesus Porin Pen Komo Yosotî
23Taa, on wara takî tî xakn̂e Xesus, 30 cimn̂ipu exiche takî tî ewrutoponhîrî Kaanî mtapotarî takî tî n̂ekatîmyakn̂e. Taa, on wara tî xatken̂e Xesus porin pen komo, osotî tan wetahcasî. Xose tî xakn̂e Xesus yîîm iitono komo ya mak. Taa, Eri pen tî xakn̂e Xose yîîm pen hara.
24Matan pen tî xakn̂e Eri yîîm pen hara. Repi pen tî xakn̂e Matan yîîm pen hara. Merki pen tî xakn̂e Repi yîîm pen hara. Canai pen tî xakn̂e Merki yîîm pen hara. Xose pen tî xakn̂e Canai yîîm pen hara.
25Matacias pen tî xakn̂e Xose yîîm pen hara. Amos pen tî xakn̂e Matacias yîîm pen hara. Naun pen tî xakn̂e Amos yîîm pen hara. Esîri pen tî xakn̂e Naun yîîm pen hara. Nakai pen tî xakn̂e Esîri yîîm pen hara.
26Maace pen tî xakn̂e Naakai yîîm pen hara. Matacias pen tî xakn̂e Maace yîîm pen hara. Semei pen tî xakn̂e Matacias yîîm pen hara. Xose pen tî xakn̂e Semei yîîm pen hara.
27Xota pen tî xakn̂e Xose yîîm pen hara. Xoanan pen tî xakn̂e Xota yîîm pen hara. Hesa pen tî xakn̂e Xoanan yîîm pen hara. Sorobabew pen tî xakn̂e Hesa yîîm pen hara. Saraciew pen tî xakn̂e Sorobabew yîîm pen hara. Neri pen tî xakn̂e Saraciew yîîm pen hara.
28Mewki pen tî xakn̂e Neri yîîm pen hara. Aaci pen tî xakn̂e Mewki yîîm pen hara. Kosan pen tî xakn̂e Aci yîîm pen hara. Ermatan pen tî xakn̂e Kosan yîîm pen hara. Eeh pen tî xakn̂e Ermatan yîîm pen hara.
29Xoswe pen tî xakn̂e Eeh yîîm pen hara. Eriese pen tî xakn̂e Xoswe yîîm pen hara. Xorim pen tî xakn̂e Eriese yîîm pen hara. Matan pen tî xakn̂e Xorim yîîm pen hara. Repi tî xakn̂e Matan yîîm pen hara.
30Simeaw pen tî xakn̂e Repi yîîm pen hara. Xuta pen tî xakn̂e Simeaw yîîm pen hara. Xose pen tî xakn̂e Xuta yîîm pen hara. Xonan pen tî xakn̂e Xose yîîm pen hara. Eriakin pen tî xakn̂e Xonan yîîm pen hara.
31Merea pen tî xakn̂e Eriakin yîîm pen hara. Menan pen tî xakn̂e Merea yîîm pen hara. Matatan pen tî xakn̂e Menan yîîm pen hara. Natan pen tî xakn̂e Matatan yîîm pen hara. Tapi pen tî xakn̂e Natan yîîm pen hara.
32Xese pen tî xakn̂e Tapi yîîm pen hara. Obece pen tî xakn̂e Xese yîîm pen hara. Boas pen tî xakn̂e Obece yîîm pen hara. Sara pen tî xakn̂e Boas yîîm pen hara. Nahson pen tî xakn̂e Sara yîîm pen hara.
33Aminatabe pen tî xakn̂e Nahson yîîm pen hara. Araw pen tî xakn̂e Aminatabe yîîm pen hara. Esîron pen tî xakn̂e Araw yîîm pen hara. Peres pen tî xakn̂e Esîron yîîm pen hara. Xuta pen tî xakn̂e Peres yîîm pen hara.
34Xako pen tî xakn̂e Xuta yîîm pen hara. Isake pen tî xakn̂e Xako yîîm pen hara. Abraaw pen tî xakn̂e Isake yîîm pen hara. Tera pen tî xakn̂e Abraaw yîîm pen hara. Nako pen tî xakn̂e Tera yîîm pen hara.
35Seruke pen tî xakn̂e Nako yîîm pen hara. Hakau pen tî xakn̂e Seruke yîîm pen hara. Pareke pen tî xakn̂e Hakau yîîm pen hara. Ebe pen tî xakn̂e Pareke yîîm pen hara. Sara pen tî xakn̂e Ebe yîîm pen hara.
36Kainan pen tî xakn̂e Sara yîîm pen hara. Ahpasace pen tî xakn̂e Kainan yîîm pen hara. Seem pen tî xakn̂e Ahpasace yîîm pen hara. Noe pen tî xakn̂e Seem yîîm pen hara. Rameke pen tî xakn̂e Noe yîîm pen hara.
37Metusaren pen tî xakn̂e Rameke yîîm pen hara. Enoke pen tî xakn̂e Metusaren yîîm pen hara. Xarece pen tî xakn̂e Enoke yîîm pen hara. Marerew pen tî xakn̂e Xarece yîîm pen hara. Kainan pen tî xakn̂e Marerew yîîm pen hara.
38Enos pen tî xakn̂e Kainan yîîm pen hara. Sece pen tî xakn̂e Enos yîîm pen hara. Ataw pen tî xakn̂e Sece yîîm pen hara. Kaan takî tî xakn̂e Ataw pen yîîm hara. Ero wa tî xatken̂e Xesus porin pen kom yosot ha.
Xesus Nukukmesî Ciabu Kicicitho Poko
4
1Taa, ero yinhîrî on wara takî tî xakn̂e Xesus, Xotaw yecihtai tî mokyakn̂e hara. Kir̂wanî ro Yekatî ken̂e xa tî xakn̂e ero yimaw. Noro yanme takî tî cekn̂e pohnîntaka hara.
2Iito takî tî xakn̂e pahkî, 40 ro tî n̂enmayakn̂e. Ero yimaw tî emapona Noro nukukmekn̂e Ciabu kicicitho poko. Iito cexitaw eseresmara ro makî tî xakn̂e Xesus. Ero ke takî tî nîromanakn̂e thakwa.
3Ero yimaw tî on wara kekn̂e Ciabu Xesus ya, Kaan mumuru Ow ha, mîîkesî re. Noro me xa awexitaw onî ika cirko awru me toopunhîrî. Amtapotarî ke mak cirko ha, kekn̂e tî yîwya.
4On wara tî kekn̂e Xesus yîmtaka, On wara tko kesî Kaan Karitan, Kecehton̂e rma re mîn kuuru, ero mak pîn ha tko. Kecehton̂e me marha nasî Kaanî mtapotarî hara ahnoro, kesî Kaan Karitan, kekn̂e tî Xesus Ciabu ya. Ero wa tî kekn̂e.
5Ero yinhîrî tak Xesus takî tî naar̂akn̂e Ciabu îh pona hara kawno pona. En̂exa takî tî ahnoro kayaritomo komo n̂enpekn̂e Xesus ya. Yîmîn komo marha tî n̂enpekn̂e, maywen komo marha tî. Yohno rma tî ero yipu n̂enpekn̂e, roowo poko hakno komo rma.
6On wara takî tî kekn̂e Ciabu yîwya, N̂examro enko, omaywen komo mîkyam kayaritomo komo ahnoro. Omaywen komo marha mîkyam n̂examro maywen komo. N̂etîmyatken̂e mak ha owya. Ero ke oyanme ro mak kayaritomo me cehsom wîhtînoyasî, wiir̂asî marha kayaritomo me.
7Ero ke on wara mak kasko owya, Oporin xa amoro on̂ewetîrî, kasko mak owya. Ero wa oyakro amtapotache miyan komo kayaritomon me tak kiir̂as ha, kekn̂e tî Ciabu yîwya.
8On wara tî Xesus n̂eyukyakn̂e hara, Omkai kr̂a etoko Satanas, On wara kesî Kaan Karitan hara, Aporin komo Kaan mamakan me mak atupentacoko. Noro mak ewetîcoko, kesî Kaan Karitan, kekn̂e tî Xesus yîwya. Ero wa tî kekn̂e Ciabu ya.
9Ero yinhîrî takî tî Xesus naar̂akn̂e hara Ciabu. Xerusaren pona makîrha takî tî naar̂akn̂e. Kaan mîn meretkoso tî naar̂akn̂e. Miya xa takî tî naar̂akn̂e potucicinthîrî pona xa. Iito exitaw so on wara tî kekn̂e Ciabu Xesus ya, Kaan Mumuru Ow ha, mîîkesî re. Noro me awexitaw ahromko ika xehxa.
10On wara kesî Kaan Karitan, Tancun komo tak nantomesî Kaan akurunperî poko, kesî.
11Ero ke n̂examro tak awahsîyaxe ehtakapara awehtome toh pona, kesî marha Kaan Karitan, kekn̂e tî Ciabu yîwya.
12On wara tî Xesus n̂eyukyakn̂e hara, On wara kacho marha nasî tmewreso, Kakronoman̂e ma re Mîkî Kaan, kahra ro mak ehcoko, kesî, kekn̂e tî Xesus yîwya. Ero wa tî kekn̂e Xesus Ciabu ya.
13Ero wa tî Xesus nukukmekn̂e Ciabu. Anarmerpan poko tî nukukmekn̂e. Ero yinhîrî takî tî cekn̂e hara Ciabu. Amn̂e xa Xesus wukukmesî xa hara, kekn̂e makî tî noro kica. Ero wa tî kekn̂e.
Xesus Nîîxatîmnokexe Nasare Pono Komo
14Taa, ero yinhîrî takî tî Karireia pona cekn̂e hara Xesus. Kaan Yekatî ken̂e xa tî xakn̂e ero yimaw, karihton̂e me tî xakn̂e Noro. Iito exitaw tak Noro yekaci takî tî n̂encetken̂e miyan komo rma Karireia rowon pono komo.
15Ewto pore so tî cekn̂e, mîn hak pore. Ahtono po cexitaw na iitono komo yesenmetopo yaw tî panatanmekno n̂iir̂akn̂e. Takîhso xa nîmtapowasî Noro okre, ketken̂e tî Noro yentan̂e komo ahnoro. Ero wa tî ketken̂e.
16Ero yimaw tak Nasare pona takî tî cekn̂e hara Xesus, tpor̂mamtoponhîrî pona hara. Iito cexitaw marha takî tî Xutew yesenmetopo yaka cekn̂e sabatu po. Sabatu po roro tîtosom me xakn̂e. Ero ke iina cekn̂e hara. Iito cexitaw takî tî piiri nawomyakn̂e Kaan Karitan yîmtapotarechome.
17Ero ke Kaan Karitan takî tî nîmyatken̂e enîn̂e komo yîwya yînîmtapotarerî. Isaias pen nmewretho tî mîn nîmyatken̂e yîwya, kweronoman̂enhîrî pen nmewretho ha. Ero ke takî tî namomhokekn̂e Xesus rakataka n̂he ha re.
18On wara kacho tî nîmtapotarekn̂e, Kaan Yekatî ken̂e xa wasî. Noro rma ohkapekn̂e Kaanî mtapotarî yekatîmn̂e ro me, awakir̂wamexe so tak Kaan okre, kacho yekatîmn̂e me. Yupurantamnî komo ya ekatîmn̂e me oriyakn̂e. Ahwokatîkaxapu komo yahworen̂e me marha oyen̂epekn̂e. On warai yekatîmn̂e me marha oyen̂epekn̂e, Ahruxa pen komo yahrunkacho, ewuhnî komo yewtanîretopo, emetanmexapu komo kurunpetopo, ero warai yekatîmn̂e me.
19On wara kacho yekatîmn̂e me marha oriyakn̂e, Kporin komo ya awahsîtopo me nasî oroto ka, kacho. Ero wa kacho tî nîmtapotarekn̂e Xesus.
20Ero yipu yîmtapotareche Kaan Karitan tî namomiyakn̂e hara Xesus. En̂ekno rin̂e ya tî nîmyakn̂e hara. N̂eremekn̂e takî tî iina esenmexapu komo yeepatai rma. Noro wece takî tî n̂een̂atken̂e iitono komo ahnoro.
21Ero ke n̂examro takî tî panatanmekyakn̂e Xesus. On wara tî kekn̂e yîwya so, Oroto tak Kaan Karitan yaw rorono me cehsom nasî tan achew so, wîmtapotarew ero yaw roro rma ha, kekn̂e tî Xesus yîwya so. Ero wa tî kekn̂e.
22Xesus mtapotarî yencetaw on wara takî tî ketken̂e Kaan mîn yawno komo, Kir̂wan̂he xa Moso nîmtapowas okre, ketken̂e tî. N̂eserepoketken̂e tî kir̂wan̂he xa yîmtapotarî ke. Onoke xa Moso, Xose mumuru pîn katî? ketken̂e. Ero wa tî ketken̂e.
23Ero yinhîrî on wara tî kekn̂e hara Xesus yîwya so, On wara kacho na mencetu pahxan pen komo mtapotachonho, Kehceman̂e amoro, ero ke esehcemakî amoro rma, kacho. Ero ke ero wa xa marha na mîîketu owya hara, kekn̂e tî Xesus. Kapanaun po awexitaw, Kar̂pen komo tî karihce Noro, kacho amna n̂encekn̂e. Ero ke ero wa xa marha ciino cirko tan hara awewtonî ro po, mîîket ha na owya.
24Yaaro tan wîîkes awya so, On wara naxe kweronoman̂e ro komo, cewtonî ro po cexitaw so yîmtapotarî yentan̂e pîn me naxe iitono komo okwe.
25Taa, on poko marha kîmtapowasî, ahce wa xakn̂e Erias pen awya so? Noro pen exitaw kaapu takî tî xakn̂e tahruso tuuna mokuhra tak ehtome. 3 cimn̂ipu mokuhra xakn̂e tuuna okwe, 6 nuun̂i xa hara mokuhra. Rooma poko xa tak xatken̂e Ixaw Yana rowon pono komo, ahnoro okwe. Ero yimaw tî mer̂pora xatken̂e iin̂o waixapu komo iito, Ixaw Yana komo wosîn kom ha.
26Iitono pen cinho yaka tko Erias yen̂epera xakn̂e Kaan. Anarî ro cinho yaka mak n̂en̂epekn̂e Sarehta pono yaka. Siron rowon mîn Sarehta. Iitono yaka xa Erias n̂en̂epekn̂e Kaan.
27Amn̂e tak Erisew makîrha takî tî xakn̂e kweronoman̂e me hara. Ero yimaw repra yaw xatken̂e Ixaw Yana komo mer̂pono pîn komo. N̂examro yakir̂wamara rma tko tî xakn̂e Erisew. Siria pono makî reha nakir̂wamekn̂e, Naaman mak ha, kekn̂e tî. Ero wa tî kekn̂e Xesus Kaan mîn yawno komo ya.
28Ero wa kacho yentache tak esenmetopo yawno komo takî tî nîrwonîmtîketken̂e ahnoro.
29Ero ke Xesus takî tî nahsîyatken̂e, chow. Miya takî tî naar̂atken̂e ewto panaka. Îh po ciixapu mîn xakn̂e ewto. Ero ke îîpî meretkoso takî tî Xesus naar̂atken̂e. En̂exa tak tî ar̂ma xe xatken̂e.
30Yîchere so rma tko tî cekn̂e Xesus. Anana makî tî cekn̂e tanmero. Ero wa tî cekn̂e.
Worokyam Yen̂epetoponho Xesus Ya
31Taa, ero yinhîrî Kapanaun pona takî tî cekn̂e hara Xesus. Karireia rowonî rma mîn Kapanaun. Ero po cexitaw tak iitono komo takî tî panatanmekyakn̂e sabatu po roro.
32N̂eserepoketken̂e xa takî tî entan̂e komo. Okyo, ketken̂e tî, anarî me ro mak Moso kpanatanmekyaxe so. Anwekîn me ro mak kesî, ketken̂e tî Xesus poko.
33Taa, ero wa panatanmekno riyataw esenmetopo komo yaw xakn̂e worokyam ken̂arî, kîîrî ha. Kicicitho tî mîk xakn̂e worokyam yîropotaw. Noro takî tî nîmtapowakn̂e Xesus yakro kar̂pe ro mak.
34On wara tî kekn̂e yîwya, Ai, Xesus, Nasare pono Amoro, Amna pokohra ro mak esko kica. Ahce wece mîmoko amna yaka ha ke? Amna yîhcamnoso katî mîmoko? Kîhtînoyasî wa ha. Kaan Mumuru rma Mîk kir̂wanî ro, wîîkesî rma apoko, kekn̂e tî worokyam Xesus ya.
35Tîtken̂e mak esko, kekn̂e tî Xesus yîmtaka. Epatakakî tak yîropotai, kekn̂e marha tî yîwya. Ero yentache tak ceenhîrî pen takî tî nar̂mekn̂e worokyam roowo pona, iitono komo cheka rma. Ar̂mache n̂etowyakn̂e takî tî yîropotai, kicicme cirihra rma. Ero wa tî worokyam n̂etowyakn̂e.
36Ero wa etowrî yenîrî ke tak n̂eserepoketken̂e ro makî tî Kaan mîn yawno komo. On wara tî ketken̂e Xesus poko, Ahce wara tîmtapotaxmu Moso kopi? Etanwekpon me ro mak n̂en̂epe ham okyo worokyam, kicicitho kom ha. Karitî ro me xa nîmtapowa ham. Enko xe kapu, worokyam n̂epatakesî yîmtapotarî yanme rma okyo, ketken̂e tî Xesus poko.
37Ero yinhîrî tak Xesus yekaci takî tî n̂encetken̂e miyan komo rma Karireia rowon pono komo ahnoro. Ero wa tî n̂encetken̂e.
Akir̂wamano N̂iir̂asî Xesus
38Taa, ero yinhîrî tak Xutew komo yesenmetopo yai takî tî cekn̂e hara Xesus. Simaw mîn yaka tî cekn̂e. Iito tî xakn̂e Simaw pici yon. Namotoyakn̂e tî okwe, ocoro xa tî xakn̂e. Ero ke Xesus ya tî ketken̂e iitono komo. Caaca cma re makir̂wamesî, ketken̂e tî yîwya.
39Ero ke takî tî noro yepona tî n̂ecececekn̂e. Eperan tî n̂eiyakn̂e. Ero wa kache, krei, n̂etowyakn̂e takî tî. Ero ke takî tî nawomyakn̂e. Xesus komo nahrî takî tî n̂etakekn̂e. Ero wa tî xakn̂e.
40Taa, ero yinhîrî kokmamyataw tak okoh komo takî tî n̂ekyatken̂e iyanan komo Xesus yaka. Anarmerpan yanme tamotosom komo n̂ekyatken̂e ahnoro. Ero ke tamotosom komo takî tî napeyakn̂e Xesus. Apeche rma kir̂wan̂he takî tî xatken̂e hara ahnoro.
41Worokyam ken̂arî komo marha tî n̂ekyatken̂e yîhyaka yaake. Noro yipu komo ropotai so n̂etowyatken̂e takî tî worokyam komo. Cetowyataw roro so Xesus yakro takî tî nîmtapowatken̂e. Kristu xa Amoro, Kaan Mumuru ro xa, ketken̂e tî yîwya. Kristu me exirî rma tî nîhtînoyatken̂e. N̂examro tko tî n̂eiyakn̂e Xesus. Tîtken̂e mak ehcoko, kekn̂e tî yîwya so. Ero wa tî kekn̂e.
42Taa, enmapuche xa hara ewto poi takî tî cekn̂e Xesus pohnîntaka. Noro yeposo tko tî cetken̂e iitono komo. Enîche takî tî on wara ketken̂e yîwya, Tan amna chew makî cma re masî. Anarî komo cheka tohra ro makî cma re masî, ketken̂e takî tî yîwya.
43Anarî me tko tî Xesus n̂eyukyakn̂e. Kîwcesî rma wa. Anarî komo ya marha wekatîmyasî Kaan maywen me ehtopo komo. Mîk hakî cheka tîtosom me en̂epexapu Ow, kekn̂e tî yîwya so.
44Ero ke Xutwe yesenmetopo yaw so tî panatanmekno n̂iir̂akn̂e roro, Karireia pono komo yaw. Ero wa tî xakn̂e.
Ootî N̂emcinoyaxe Xesus Yanme
5
1Taa, ero yimaw takî Karireia po rma ka cexitaw Xesus takî tî cekn̂e tuuna yecihtaka, Xenesare yecihtaka ha. Iito takî tî Kaanî mtapotarî n̂ekatîmyakn̂e mer̂pono pîn komo ya, tuuna yecihtaka mohxapu komo ya. Cikihciki ketken̂e tî Xesus poko, yîmtapotarî yenta xe tî xatken̂e.
2Iito tî kanawa n̂een̂akn̂e Xesus ecihtaw, asakî. Ootî yanîmn̂e komo kanawarî tî mîn xakn̂e. Yarîhra tî xakn̂e. Ootî yanîmn̂enho komo tî xatken̂e ecihtaw tîmîyen komo korokarî poko.
3Xesus takî tî n̂esenkayakn̂e kanawa yaka. Simaw kanawarî tî mîn xakn̂e. Ero ke Simaw ya takî tî kekn̂e, Mîîna n̂he kaika wahra mak, kekn̂e tî yîwya. Ero ke Xesus takî tî naar̂akn̂e kanawa yaw moro na makî. En̂exa takî tî panatanmekno n̂iir̂akn̂e. Kanawa yaw rma tî xakn̂e ceremaxi.
4N̂examro panatanmetopo yîtîhkache tak Simaw ya tî kekn̂e hara Xesus, Taa, miya n̂he kaika weyuntaka. Iina tak amîyen komo ar̂macoko ootî yemcinotome, kekn̂e tî yîwya.
5On wara tko tî Simaw n̂eyukyakn̂e, Apa, mîîye yar̂marî poko amna n̂enmaka. Emcinopîra ro mak amna n̂ex okwe. Amtapotarî yanme rma tko war̂me xa haram, kekn̂e tî Xesus ya.
6Ero ke nar̂metken̂e tak. Ar̂mache ootî takî tî n̂emciyakn̂e mer̂pora ro mak okyo. Etawotoporo tî xakn̂e mîîye pen.
7Ero ke takrono komo takî tî nan̂ikyatken̂e anarî yawno komo. Pokupoku ketken̂e makî tî mohtome so akronomaxi. Mokuche so takî tî. Mîîye takî tî nanîmyatken̂e, n̂enkayatken̂e takî tî kanawa yaka asakno roro yaka rma. Ero ke tarke xa takî tî xakn̂e kanawa ootî pen ke. Enor̂poro tî xakn̂e.
8Ero yipu yenîche takî Simaw Petru takî tî nutupenwakn̂e Xesus yosokmuru mîtkoso. Apa, kekn̂e takî tî Xesus ya, ohyai cma re mîîcesî. Kicicitho ro mak ow okwe, kekn̂e tî yîwya.
9N̂eserepokekn̂e ro makî tî Petru ootî pen poko mer̂pora ro mak emcirî ke. Ero wa xa marha tî n̂eserepoketken̂e akrono kom hara.
10Ciaku marha tî n̂eserepokekn̂e, Xuaw marha. Sebetew mumuru komo tî mîkyam xatken̂e. Simaw yakrono komo tî mîkyam xatken̂e. On wara tko tî Xesus kekn̂e Simaw ya, Erasîra ro mak ehcoko. On poko ehxapunhîrî tooto komo yanîmn̂e me tak maxe hara. Miya roro tak ero poko maxe, kekn̂e tî yîwya.
11Ero yinhîrî takî tî kanawa naar̂atken̂e ecihtaka hara. Iito takî tî nînomyatken̂e ahnoro, kanawa, mîîye, ahnoro makî tî. Xesus yakro takî tî cetken̂e. Ero wa tî cetken̂e.
Tupunmataxmu Nakir̂wamesî Xesus
12Taa, ero yinhîrî tak anarî pona takî tî cekn̂e hara Xesus. Iito tî xakn̂e repra kenarî. Kiirî tî mîk xakn̂e. Xesus yenîche n̂esewnapekn̂e takî tî Noro yamrinaka. Apa, kekn̂e takî tî yîwya, opunu cma re makir̂wamesî, akir̂wama xe awexitaw mak ha tko, kekn̂e tî yîwya.
13Ero wa kacho yentache tak n̂etapoyankekn̂e takî tî Xesus. Teme kekn̂e tî noro poko. Awakirwama xe rma wasî, kekn̂e tî Xesus yîwya. Ero ke repra ken̂ehra tak esko, kekn̂e tî yîwya. Ero ke ero yimaw rma takî tî repra n̂ehcamnoyakn̂e yupun pokononho. Kir̂wan̂he takî tî xakn̂e okre.
14Ero yinhîrî on wara takî tî kekn̂e Xesus yîwya, Awakir̂wamachonhîrî ekatîmra ro mak esko apoyino komo ya. Kaan yaka cewomsom ya mak esenpota. Tîmsom marha akn̂ipoko yîwya awakir̂wamarî ke Kaan ya. Ero wa mak esko, Repra ken̂ari komo nakir̂wame ham Xesus, kachome tak n̂examro ya. Ero yipu akn̂ipoko Moises pen nmewretho yaw roro rma, kekn̂e tî yîwya. Ero wa tî kekn̂e Xesus repra ken̂arînhîrî ya.
15N̂ekaiwakn̂e rma tko tî Xesus miya xe xa tak. Ero ke mer̂pono pîn komo takî tî mokyatken̂e xa hara yîmtapotarî yentaxi, yîwya cetakir̂wamapotome so marha.
16Cewyaro tko tî cekn̂e roro Xesus pohnîntaka mak. Kaan yakro yîmtapotaxi tî cekn̂e. Ero wa tî cekn̂e.
Pokumnî Nakir̂wamesî Xesus
17Taa, ero yinhîrî tak panatanmekno tî n̂iir̂akn̂e xa hara Xesus. Ero wa exitaw tî iito xatken̂e Parisew komo, Xuteu panatanmekn̂e komo yakro ceremaxi. Iina mohxapu komo tî mîkyam xatken̂e. Karireia pono komo tî mokyatken̂e, Xuteia pono komo marha tî, Xerusaren pono komo marha tî. Ahnoro ewto pono komo tî mokyatken̂e iina. Iito marha tî xatken̂e kar̂pen komo. Kar̂pe Kporin komo yehtopo tî n̂esenpekn̂e ero yimaw akir̂wamano ritohme Xesus ya.
18Taa, ero yimaw tak pokumnî takî tî n̂ekyatken̂e anarî komo. Aam po rma tî n̂ekyatken̂e. Mîîmo yaka roro cma tî re arî xe xatken̂e Xesus yaka xa tak.
19Pîra ha tî okwe. Tooto pen tî xatken̂e mîîmo yaw iina arîrî yarohra thakwa. Ero ke mîîmo pore takî tî kainatken̂e. Mîîmo nawketken̂e. Ero yaro takî tî pokumnî n̂enîhcetken̂e Xesus yamrinaka xa tak. Aam po rma tî n̂enîhcetken̂e, sehrere sehrere tow.
20Pokumnî yekn̂e komo yenîche tpona enîn̂e me xa takî tî n̂examro nîhtînoyakn̂e Xesus. Ero ke on wara tî kekn̂e pokumnî ya, Oyakno, kicicme awehtoponhîrî tak wîhcamnopu oroto rma, kekn̂e tî yîwya.
21Ero yipu yentache tak Xesus takî tî nîwîrîyaketken̂e kica Parisew komo, Xutew panatanmetopo mewren̂e komo marha. Onoke tî Moso hara tîwya? Kaan wara rma tîmtapotaxmu hara kopi Moso. Onoke thakwa re nîhcamnoya kicicme kehtoponhîrî? Pîra ro mak. Kaan makî reha ero yipu nîhcamnoyasî, ketken̂e tî n̂examro.
22N̂examro yesehtînotopo rma tko tî nîhtînoyakn̂e Xesus. Ero ke on wara tî kekn̂e yîwya so, Ahce kacho meserepoketu?
23Ahce wa xa katî apehceme wîîke awya so? Kicicme awehtoponhîrî komo tak wîhcamnopu oroto rma, wîîke katî? Sai, kasko, etar̂ko tak ha, wîîke xa katî?
24Kicicme awehtoponhîrî komo yîhcamnon̂e rma Ow ha, Tooto me Ewruxapu. Ero warai me xa oriyakn̂e Kaan. Ero ke ero warai me oyentome tak awya so on wara tak wîîkesî moso ya, Oyakno, sai kasko tak ha. Awamhîrî tak arko. Amîn yaka etok ha, wîîkesî, kekn̂e tî Xesus pokumnî ya.
25Ero wa kache rma takî tî nawomyakn̂e noro iitono komo wero ro rma. Taamhîrî takî tî nanîmyakn̂e. Tîmîn yaka tî cekn̂e hara. Kir̂wan̂he xa Kaan nai ham okre, kekn̂e takî tî tîcetaw.
26Ero ke n̂eserepoketken̂e xa takî tî iitono komo ahnoro. Kir̂wan̂he xa Kaan n̂iirî ham okre, ketken̂e tî. Kopi, kopi, ketken̂e rma tko tî. Keserepokacho komo ro mak cencow oroto kopi, ketken̂e tî. Ero wa tî ketken̂e.
Repi Yaw N̂eseresmesî Xesus
27Taa, ero yinhîrî tak Xesus n̂etar̂akn̂e ewto po. Tîcetaw kayaritomo purantan yahsîn̂e tî n̂een̂akn̂e. Repi tî mîk xakn̂e noro yosotî. Ceremaxi tî xakn̂e kayaritomo purantan yahsîtopo yaw. On wara takî tî kekn̂e Xesus yîwya, Ai oyakno, owenari tak amok ha, kekn̂e tî yîwya.
28Ero ke ahnoro takî tî nahsîpînkekn̂e poko cehtoponhîrî. Xesus poko roro takî tî cekn̂e.
29Amn̂e takî tî erewsî n̂iir̂akn̂e noro tîmîn yaw, Xesus yerewusmacho. Mer̂pora tî n̂iir̂akn̂e. Mer̂pono pîn komo takî tî nan̂ikyakn̂e eseresmachome so Xesus yakro. Kayaritomo purantan yahsîn̂e komo tî nan̂ikyakn̂e, anarî komo marha tî nan̂ikyakn̂e. N̂examro mokuche n̂eremetken̂e tak ceseresmachome so.
30Ero yipu takî tî n̂een̂atken̂e Parisew komo, Xutew panatanmetopo mewren̂e komo marha. Ero ke takî tî Xesusu npanatanmekrî komo nîwîrîyaketken̂e n̂examro. On wara tî ketken̂e yîwya so, Ahce kacho meseresmetu kayaritomo purantan yahsîn̂e komo yakro hara kica? Kicicitho komo yakro marha meseremexe kica, ketken̂e tî yîwya so.
31On wara tko tî Xesus n̂eyukyakn̂e, Kar̂pe kexitaw kehceman̂e xera reha tasî. Kar̂pera kexitaw makî reha kehceman̂e xe tasî.
32Kir̂wan komo panatanmeso mokuhra wîxakn̂e. Kicicitho komo panatanmeso xa matko kmokye. Kicicme awehtoponhîrî komo tak poxunkacoko, wîîkesî yîwya so. Ero wa tî kekn̂e Xesus yîwya so.
Pahkî Eseresmara Kehtopo Komo Pokono
33Taa, ero yinhîrî tak on wara tî ketken̂e iitono komo Xesus ya, Ahce kacho anarî me natu anpanatanmekrî komo Xuaw npanatanmekrî komo warahra? Pahkî eseresmara tî natu Xuaw npanatanmekrî komo reha anarimaw so. Emapona roro tî natu ero wara Kaan yakro tîmtapotachome so. Ero wa xa marha naxe Parisew npanatanmekrî kom hara. Anpanatanmekrî komo reha n̂eseresmexe roro, ketken̂e tî yîwya.
34On wara takî tî kekn̂e Xesus yîwya so, Ahce wa mîîketu cipitaxmu yenso mohxapu komo ya? Pahkî eseresmara ehcoko, mîîket ha ma re yîwya so iito rma exitaw cipitaxmu? kekn̂e tî yîwya so.
35Amn̂e tko cipitaxmu ces hara yihyai so. Ero yimaw tak pahkî eseresmara tak naxe onpanatanmekrî komo, kekn̂e tî Xesus yîwya so. Ero wa tî kekn̂e.
36Taa, ero yinhîrî tak anarî pokono wara tî n̂examro panatanmekyakn̂e Xesus. On wara tî kekn̂e yîwya so, Ahce wa miir̂atu poonotho etahxaikache? Yaxan katî mawoce ero yeemitopo ha? Pîra ro mak. Yaxan ke rma eemiyataw awya so n̂etahxaiketîkesî mak okwe yaxan yanme exirî ke. Etîme re esenpora marha nasî yaxan, pahxantho yakro, kekn̂e tî yîwya so.
37Ero wa xa marha maxe uupa yukun yen poko hara. Pahxantho yaka arkara maxe ciixan, uupa yukun. Pahxantho yaka rma arketaw enhîrî pen tak n̂etwîrîmesî uupa yukun tak ces okwe. Enhîrî pen marha tak n̂etwîrîmes hara okwe.
38Ero ke yaxan yaka mak markexe ciixan uupa yukun. Ero yipu yaka arketaw reha awya so kir̂wan̂he tak nasî wooku, kir̂wan̂he marha nas een hara.
39On wara marha maxe uupa yukun yeer̂ataw awya so, pahxantho yerîche ciixan xera tak maxe yohno rma. Kir̂wan̂he xa nas okre pahxantho, mîîkexe mak, kekn̂e tî. Ero wa tî kekn̂e Xesus iitono komo ya.
Kepokaretopo Poko Nîmtapowasî Xesus
6
1Taa, ero yinhîrî anana takî tî cekn̂e Xesus tînpanatanmekrî komo yakro. Kepokaretopo po tî cetken̂e. Mararî pore rma tî cetken̂e. Ero wa tîcetaw so puruma yeperîrî takî tî naxikwetken̂e yînpanatanmekrî komo. Axikwoxapu takî tî nîpîpîtîketken̂e ahtome yîwya so. Tamorî ke so makî tî sekeseke ketken̂e yîpîpîtîkachome yîwya so. Ero wa tî xatken̂e Xesusu npanatanmekrî komo.
2Ero yipu yenîche on wara tî ketken̂e Parisew komo yîwya so, Ai, ketken̂e tî, ahce kacho kpanatanmetopo yewetîra matu kica? Etapickara ro mak ehcoko kepokaretopo po, kacho yewetîra maxe kica, ketken̂e tî yîwya so.
3On wara tko tî n̂eyukyakn̂e Xesus yîmtaka so, Amyamro xa matko Kaan Karitan yenîhra ro mak mat ham ke, Tapi pen yehtoponho ha. On wara tî xakn̂e noro pen pahxa tîromanataw, maywen komo marha tî nîromanatken̂e.
4Ero ke Kaan mîn yaka takî tî n̂ewomyakn̂e Tapi. Iitono tî nokyakn̂e cuure. Tmaywen komo yuru marha tî nîmyakn̂e. Kaan mîn yawno tî mîn xakn̂e, Tîmsom pokono komo yuru mak on, kachonho rma. Ero yipu rma tî nokyatken̂e, kekn̂e tî Xesus yîwya so.
5On wara marha tî kekn̂e yîwya so, Aporin komo rma Ow ha, Tooto me Ewruxapu. Ero wa ehcoko kepokaretopo po, kan̂e rma Ow ha, kekn̂e tî yîwya so. Ero wa tî kekn̂e Xesus Parisew komo ya.
Kepokaretopo Po Rma Akir̂wamano N̂iir̂asî Xesus
6Taa, ero yinhîrî tak kepokaretopo po xa hara tî cekn̂e Xesus iitono komo yesenmetopo yaka. Iina esenmexapu komo tî panatanmekyakn̂e xa hara. Iito tî xakn̂e amohnî Kaan mîn yaw. Kaari n̂ixa tî xakn̂e amohra. Kîîrî tî mîk xakn̂e noro.
7Iito marha tî xatken̂e Xutew panatanmetopo mewren̂e komo, Parisew komo marha tî. On wara tî ketken̂e n̂examro Xesus poko, Cencerî ika, amohnî na nakir̂wame kepokaretopo po rma, kachome kîwya so, ketken̂e tî. On po rma akir̂wamano riche yîwya cekanîyaxe kr̂a tak cen̂ekaxmu me, ketken̂e tî kica.
8Esehtînotopo komo rma tko tî nîhtînoyakn̂e Xesus. Ero ke amohnî takî tî nan̂ikyakn̂e. Amoko ka, oona ececetotamko, kekn̂e tî yîwya. Ero ke takî tî Xesus panaka n̂ecececekn̂e noro.
9On wara tî kekn̂e Xesus esenmexapu komo ya, On wara wîîkes awya so. Ow eyuhcoko. Ahce wa xa cirpore nai kepokaretopo po awya so? Wakreno katî cirpore nai, emetanmekno xa katî cirpore nai awya so? Karihtono katî cirpore nai, waihkano katî cirpore nai awya so, kekn̂e tî Xesus yîwya so.
10Ero wa kache Xesus tak tî n̂esewyar̂akn̂e. Kaan mîn yawno komo porero tî n̂entîkekn̂e. Ero yinhîrî amohnî ya takî tî kekn̂e, Etamoyankakî tak ha, kekn̂e tî yîwya. Ero ke n̂etamoyankekn̂e takî tî. Kir̂wan̂he takî tî xakn̂e hara amorî eeco wara xa marha okre.
11Ero yipu yenîche tak nîrwonatken̂e xa takî tî Parisew komo, Xutew panatanmetopo mewren̂e komo marha tî. Ero ke tak tî n̂esencetken̂e. Ahce wa kr̂a Xesus cicir̂atu? kacho poko tî n̂esencetken̂e. Ero wa tî xatken̂e okwe.
12 Komo Men̂ekesî Xesus
12Taa, ero yinhîrî Xesus takî tî cekn̂e îh pona Kaan yakro yîmtapotaxi. Pahkî tî nîmtapowakn̂e cenmakaxi ro.
13Enmapuche takî tî tînpanatanmekrî komo nan̂ikyakn̂e Xesus. Yaake tî xatken̂e yînpanatanmekrî komo. 12 makî tko tî men̂ekekn̂e tînantomarî me. Onantomarî komo tak amyamro, kekn̂e tî yîwya so, 12 komo ya.
14Taixa tî xatken̂e n̂examro Xesus nmen̂ekatho komo, Simaw, Petru rma tî mîk xakn̂e, Xesus nosohtotho. Taa, noro yakno rma tak Antre, Ciaku tak, Xuaw, Piripe, Bahtoromew,
15Mateus, Tome, ero wara. Taa, Ciaku marha tî xakn̂e hara anarî hara, Awpew mumuru. Simaw marha tak xakn̂e, anarî hara. Xeroce kacho rma mîk noro ha.
16Xutas marha tî xakn̂e, Ciaku mumuru. Xutas Iskar̂otes marha tî xakn̂e, Xesus yekanîn̂e rma. Ero wa tî xakn̂e osotî komo, Xesus nmen̂ekatho komo yosotî.
Karihtono N̂iir̂asî Xa Hara Xesus
17Taa, ero yinhîrî takî tî îîpî n̂enîhcetken̂e Xesus komo capahno pona. Iito tî xatken̂e anarî kom hara yînpanatanmekrî kom hara mer̂pono pîn tak. Mooxe mohxapu komo marha tî xatken̂e iito capahno po. Mîn hak pono komo tî mîkyam xatken̂e, Xuteia pono komo, Xerusaren pono komo, ecihtawno pono komo marha Ciru pono komo, Siton pono komo marha. Noro yipu komo tî mîkyam xatken̂e iito. Xesusu mtapotarî yentaxi tî mokyatken̂e. Etakir̂wamaposo marha tî mokyatken̂e tamotosom komo.
18Worokyam ke yîwîrîmaxapu komo marha tî mokyatken̂e yîhyaka, kicicitho ke yîwîrîmaxapu kom ha. Kirwanhe takî tî Xesus n̂iir̂akn̂e noro yipu komo.
19Mer̂pono pîn komo tî xatken̂e iina mohxapu komo. Xesus yape xe tî xatken̂e n̂examro ahnoro. Kar̂pe Xesus yehtopo tî n̂een̂atken̂e kar̂pen komo yakir̂wamacho. Noro yipu komo tî nakir̂wamekn̂e ahnoro. Ero wa ehtopo yenîrî ke yîwya so Noro yape xe xatken̂e.
Tawake Kehtopo Komo Pokono
20Taa, iito rma ka exitaw so tînpanatanmekrî komo wece takî tî n̂een̂akn̂e Xesus. Mîn hak poko takî tî n̂examro panatanmekyakn̂e. On wara tî kekn̂e yîwya so, Ai oyakno komo, on wara wîîkes awya so, emyawnomra na matu anarimaw. Ero wa awexitaw so tawake rma ehcoko. Tmaywen me tak Kaan awir̂axe so okre.
21Rooma poko marha na matu anarimaw hara. Tawake rma ehcoko ero wa awexitaw so hara. Amn̂e tak tînahke xa tak maxe okre. Anarimaw mîwracet ha na kapu. Ero wa awehtopo komo poko rma tko tawake rma ehcoko. Amn̂e tak mewrexe hara okre.
22On wara marha na matu amn̂e, aaxatîmnoketu so tooto komo okwe, amtapotarera so marha na natu, awîrîyaketu so marha, awosotî komo yenta xera marha natu. Ero wa men natu amn̂e okwe apoko so Tooto me Ewruxapu xe awexirî ke so mak. Ero wa exitaw so apoko so tawake rma ehcoko.
23Ahwotacoko xa tak ero wa awitopo komo poko. Ahromcoko mak awahwotarî ke so okre. Kah yaw awexiche so amn̂e mer̂pora tak nasî awepethîrî komo, ero ke ahwotacoko xa. Awara xa marha xatken̂e kweronoman̂enhîrî pen komo. N̂examro pen xera marha xatken̂e aaxatîmnokan̂e komo porin pen kom hara. Ero ke n̂examro pen yehtoponho marha yîhtînocoko awahwotachome so rma, kekn̂e tî Xesus. Ero wa tî kekn̂e tînpanatanmekrî komo ya.
Kahwokacho Komo Pokono
24On wara tî kekn̂e hara yîwya so, Ai, tupurantayem komo, awya so makîrha wîîkes hara, mesemetanmekyaxe tak men amn̂e okwe. Awerepotanmecho komo rma wa mahsîtîketken̂e amyamro okwe.
25Yînahpen̂an komo, awya so wîîkes hara. Amyamro marha tak mahwokexe amn̂e okwe. Rooma poko men maxe hara amn̂e okwe. Cewresom komo, awya so wîîkes hara, amyamro marha tak mahwokexe amn̂e okwe. Mewrexe rma re ka. Mîwracexe tak hara men amn̂e, Okwe okwe okwe, mîîkexe.
26On wara na matu anarî kom hara, Kir̂wan komo mîkyam okre, ketu na tooto komo ahnoro apoko so. Ero wa ketaw apoko so mahwokexe tak men amyamro hara okwe. Ero wara rma tî nîmtapowatken̂e kica aporin pen komo yaarono pîn poko weronomano rin̂enho pen komo poko hara, kekn̂e tî Xesus. Ero wa tî kekn̂e tînpanatanmekrî komo ya.
Aaxatî Pîn Komo Xe Rma Ehcoko, Kesî Xesus
27Taa, on wara marha wîîkes awya so oyentan̂e komo, kekn̂e xa hara tî Xesus yîwya so. Aaxatî pîn komo xe rma ehcoko. Noro yipu komo akronomacoko rma.
28Anarî komo na aweremketu so, noro yipu komo poko tawake rma ehcoko. Awakronoma xe so rma wasî Kaan ya, kacoko mak yîwya so. Awîrîyaketu so na anarî kom hara. Noro yipu komo poko amtapotacoko Kaan yakro. On wara kacoko yîwya poko so, N̂examro wakreko rma Apa, kacoko mak.
29Anarimaw awewkatapetu so na aaxatî pîn komo, eeco poko mak. Ero wa awewkatapetaw so eeconhîrî mak hara enpocoko yîn̂etaparî kom hara. Anarimaw apononthîrî komo na naar̂atu apoyino komo. Ero wa exitaw so, On wara kacoko yîwya so, Taa, arko, on meero arko yiixe awexitaw anarî hara oponontho, kacoko.
30Anarimaw awemyawnonhîrî yahsî xe na nat hara. Ero wa exitaw so, tîmcoko rma yîwya so. Anarimaw awemyawnonhîrî komo na naar̂atu mak. Ero wa exitaw so, Ek hara men oyemyawnonho, kahra ehcoko.
31Ahce wa na apoyino komo exi xe so matu apoko so, ero wa xa marha ehcoko amyamro n̂examro poko hara.
32Onok warai komo xe matu? Aaxatî komo xe mak awexitaw so kir̂wan̂he exihra rma maxe okwe. Ero wa xa marha naxe kicicitho kom hara, tîîxatî komo xe mak naxe okwe.
33Onok warai komo makronomet hara? Awakronoman̂enhîrî komo yakronometaw mak awya so kir̂wan̂he exihra marha maxe okwe. Ero wa xa marha naxe kicicitho kom hara, takronoman̂enhîrî komo makî reha nakronomexe n̂examro okwe.
34Onok warai komo ya mîmyatu apurantan komo? Tupurantayem komo ya mak na mîmyatu? Ero wicakî xa marha nîmya hara owya amn̂e, mîîketu na tîmyataw awya so. Ero warai komo ya mak tîmyataw apurantan komo kir̂wan̂he exihra rma maxe okwe. Ero wara xa marha naxe kicicitho komo meero, kicicitho komo ya xa marha nîmyatu tupurantan komo ero wicakî xa marha ahsîtome hara amn̂e.
35On wara xa ehcoko ha ke, aaxatî pîn komo xe ehcoko. Noro yipu komo wakrecoko. Apurantanthîrî komo marha tîmcoko yîwya so, emtakaimacho ponarora ro mak tîmcoko. Ero wa awexitaw so mer̂pora xa tak awepethîrî komo mahsîyaxe amn̂e kah yaw, Kyopono ro xîkrî me marha tak maxe. Ahce warai Mîk ha Kaan? Owî cma mîwakrew ham Apa okre, kan̂e pîn komo wakren̂e rma Mîk Kaan. Kicicitho komo wakren̂e marha Mîk ha. Ero ke ero wa xa marha ehcoko amyamro hara.
36Apînîn yaw so nasî Aamo komo kah yawno. Ero ke etpînîn yaw xa marha ehcoko amyamro hara Noro wa xa marha, kekn̂e tî Xesus yîwya so. Ero wa tî kekn̂e.
Mîn Hak Poko Kakîhretopo Komo
37On wara marha wîîkes awya so, kekn̂e xa hara Xesus tînpanatanmekrî komo ya, yîwîrîyakano cirihra ro mak ehcoko awîrîyakara so ehtome Kporin komo. Kicicitho amoro kica, kahra ehcoko apoyino komo ya, ero wa xa marha kahra ehtome Kporin komo apoko so hara. Awemetanmekyataw so na yîhcamnocoko mak awemetanmetoponhîrî komo yîwya so. Ero wa awexitaw so Kaan marha tak nîhcamnoyasî kicicme awehtoponhîrî kom hara.
38Wakreno rin̂e me mak ehcoko. Ero wa awexitaw so anmîthîrî komo yopo ro mak tak mahsîyaxe hara. On wara nasî awakrecho komo, tamen̂em wara mak wakreno rin̂e me awexitaw so ero wa xa marha nasî awakrecho kom hara, wahra mak mahsîyaxe hara okwe. Amemra ro mak wakreno rin̂e me awexitaw so reha mer̂pora tak awakrecho komo mahsîyaxe hara. Ero wa nasî awakrecho komo, kekn̂e tî Xesus yîwya so.
39Ero yinhîrî anarî pokono wara tî n̂examro panatanmekyakn̂e Xesus. On wara tî kekn̂e yîwya so, Ahce wa natu ewuhnî komo esama yaw cetaw so? Ewuhnî xa marha katî naar̂a awya so? Pîra ro mak. Ewuhnî xa marha aar̂ataw asakno roro rma tak n̂epîrkexe ewtarî yaka okwe.
40Tpanatanmekn̂e komo yopono me exihra ro mak naxe yînpanatanmekrî komo. Tpanatanmekn̂e mtapotarî ponaro xa cexitaw so mîn hak poko tak takîhso naxe tpanatanmekn̂e komo wa xa marha.
41On wara marha wîîkes awya so, Ahce kacho awakno komo yesepatamcho cik meen̂atu amyamro awesepatamcho ken̂arî xa marha? Porin yenîhra maxe okwe weewe awewru komo kwawno hara sahsamaxapu wicakno.
42On wara na mîîketu awakno komo ya anarimaw, Oyakno, ek ha ka wowsî awesepatamcho cik ahce na pupuntho, mîîketu na. Ero wa kan̂e rma awewru kwawno komo yenîhra mat hara porin weewe. Kir̂wan wara cesenposom mak amyamro kica. Porin cokorî ka ar̂macoko awewru komo kwawnonho. Ar̂mache tak kir̂wan̂he tak awakno komo yesepatamcho meen̂axe towtome tak awya so, kekn̂e tî Xesus yîwya so.
Weewe Yeperîrî Pokono Wa N̂ekatîmyasî Xesus Kpanatanmetopo
43On wara marha wîîkes awya so, kekn̂e takî tî Xesus yîwya so, ahce warai me xa katî n̂eperwa weewe mko hara awya so? Apupnî me reha epetara thakwa nasî kir̂wan weewe yepu. Tahsom me epetara marha nasî kicicitho hara.
44On wara tasî weewe yepu mko poko. On warai tan ham weewe, tîtkexe weewe poko eperîrî yenîche kîwya so. Piiku katî mîpohcatu cekyem poi? Pîra ro mak. Uupa katî mîpohcatu kpata poi? Pîra marha.
45Ero wa xa marha maxe amyamro hara tooto komo. Kir̂wan me awexitaw so kir̂wan mak nasî aropotaw so hara. Ero ke en̂exa rma n̂epatakesî kir̂wan̂he ciino ritopo. Kicicitho me awexitaw so reha kicicitho marha nas aropotaw so hara. Ero ke en̂exa rma n̂epatakesî kicicme ciino ritopo hara. Ponaro xa awehtopo komo poko mîmtapowaxe, kekn̂e tî Xesus yîwya so.
Mîîmo Ciin̂e Wa Maxe, Kesî Xesus
46On wara marha wîîkes awya so, kekn̂e hara tî Xesus yîwya so, ahce kacho Apa, Oporin Amoro, mîîketu owya omtapotarî yewetîn̂e pîn komo rma okwe?
47On wara naxe anarî komo, ohyaka mokyaxe. Omtapotarî tak n̂encexe, n̂ewehcaxe marha. Noro yipu komo yehtopo wekatîmyas awya so.
48Mîîmo ciin̂e wa naxe noro yipu komo. Pahxa tî tîmîn n̂iir̂akn̂e takîhsom. Yuhnaka tî nahcekn̂e mapata yewtarî. Toopu yaka roro tî nahcekn̂e. Taa, mapata tak nar̂mekn̂e. Mîîmo tak n̂iitîkekn̂e. Amn̂e tak tuuna nukmekn̂e iito. Ciki kekn̂e takî tî yukmarî mîîmo poko. Emacakara rma xakn̂e yîmîn yuhnaka ciixapu me exirî ke mapatan.
49Anarî komo reha n̂encexe rma re omtapotarî. Ewetîra tko naxe okwe. Noro yipu komo yehtopo tak wekatîmyasî awya so hara, Mîîmo ciin̂e wa marha naxe, akpîra ciin̂e wara ha tko. Pahxa tîmîn n̂iir̂akn̂e ha re akpîn. Yuhnaka ahtora xakn̂e okwe mapata yewtarî. Ciitîkache tak iina marha tuuna nukmekn̂e hara. Ciki kekn̂e yukmarî yîmîn poko hara. Ero ke yohno rma tak n̂emacakekn̂e noro mîntho pen okwe. Okwe ro mak okwe, kacho me mak xakn̂e yîmînthîrî okwe, kekn̂e tî. Ero wa tî kekn̂e Xesus tînpanatanmekrî komo ya.
Sowtatu Yantoman̂e Yanton Nakir̂wamesî Xesus
7
1Taa, ero yinhîrî tak iitono komo panatanmetîkache ewto pona takî tî cekn̂e hara Xesus, Kapanaun pona.
2Iito tî xakn̂e sowtatu yantoman̂e. Noro yanton tî xakn̂e hara yîpînîmîkno xa. Noro tî namotoyakn̂e okwe. Waiporo tî xakn̂e okwe.
3Ero wa exitaw Xesus yekaci takî tî n̂encekn̂e sowtatu yantoman̂e. Ero ke Xutew poritomon komo takî tî nan̂ikyakn̂e. On wara tî kekn̂e yîwya so, Xesus yan̂ihso cma re mîîcexe. On wara cma re mîîkexe yîwya, Mînto nai sowtatu yantoman̂e. Noro yanton tî namotoya okwe. Mîmokyasî cma akir̂wamaxi, mîîkexe cma re Xesus ya, kekn̂e tî yîwya so.
4Ero ke Xesus yaka takî tî cetken̂e poritomo komo. Sowtatu yantoman̂e mtapotachonho tî n̂ekatîmyatken̂e yîwya. Cerewre tî ketken̂e yîwya. On wara tî ketken̂e, Kir̂wan mîk sowtatu yantoman̂e.
5Amna xatî mîk okre, Ixaw Yana komo xatî. Amna wakren̂e marha mîk, amna yesenmetopo n̂iire okre. Ero ke cma re mîmokyasî noro yanton yakir̂wamaxi, ketken̂e Xutew poritomon komo Xesus ya.
6Ero ke akro so takî tî cekn̂e Xesus. Sowtatu yantoman̂e mîn pahnoke exitaw so tîmtapotarî yekatîmn̂e komo xa hara tî n̂en̂epekn̂e sowtatu yantoman̂e Xesus yaka. On wara tî ketken̂e n̂examro Xesus ya, On wara tî nîîke hara sowtatu yantoman̂e awya Apa, Awewrucpe xera ro mak wasî. Oyopono ro mak Amoro Apa. Ero ke omîn yaka mokuhra rma na mai.
7Ahyaka tohra marha weexi ow. Kîhyapam mak oyopono me awexirî ke. Mîmtapowa mak na akir̂wamacho poko. Amtapotarî yanme rma tak oyanton nasî kar̂pe hara, nîîke tî awya.
8Oyantoman̂e marha nasî. Noro mtapotarî wewehcasî. Onantomarî komo marha naxe sowtatu kom hara. Miya etok ha, wîîkes anarî ya. Ero ke cesî omtapotarî yanme. Amok ha xiya, wîîkes anarî ya hara. Ero ke mokyasî. On poko esko, wîîkes anarî ya hara. Ero ke ero poko tak nasî, nîîke ha tî awya Apa, ketken̂e tî Xesus yaka en̂epexapu komo.
9Yîmtapotarî yentache n̂eserepokekn̂e xa takî tî Xesus sowtatu yantoman̂e poko. Kir̂wan̂he xa tî n̂encekn̂e yîmtapotarî. Ero ke takî tî n̂esewkor̂mekn̂e Xesus twenari mohxapu komo wece. On wara tî kekn̂e yîwya so, Yaaro tan wîîkes awya so, opona xa n̂een̂a ham moso okre sowtatu yantoman̂e. Ixaw Yana komo yenîhra ro mak wasî moso warai opona enîn̂e xa, kekn̂e tî Xesus yîwya so.
10Ero yinhîrî tak Xesus yaka en̂epexapunhîrî komo takî tî cetken̂e hara. Mîîmo yaw takî tî n̂een̂atken̂e sowtatu yantoman̂e yanton. Kir̂wan̂he takî tî xakn̂e hara okre. Ero wa tî xakn̂e.
Iin̂o Waixapu Mretho Yenpakachonho Xesus Ya
11Taa, ero yinhîrî tak enmapuche hara anarî ewto pona takî tî cekn̂e Xesus Nain pona. Noro yakro tî cetken̂e yînpanatanmekrî kom hara. Tooto komo marha tî cetken̂e Xesus yakro mer̂pono pîn komo.
12Ewto wacan metatan pahnoke exitaw so en̂exa cepatakaxmu komo takî tî n̂een̂atken̂e hara. Okoputhîrî tî naar̂atken̂e, kar̂pamxan pen yokoputho. Noro pen makî tî xakn̂e yîsonînhîrî xîkîtho. Iin̂o waixapu tî mîk xakn̂e okwe yîsonînhîrî. Yîsonînhîrî yakro tî cetken̂e ewto pono komo mer̂pono pîn.
13Yîsonînhîrî yenîche tak Kporin komo ya yîpînîn yaw xa tî xakn̂e. Okopuci, yîwratara tak esko, kekn̂e tî yîwya.
14Okoputhîrî yepona takî tî cekn̂e Xesus. Okopu yen tî nahsîyakn̂e. Ero ke n̂ecececetken̂e takî tî aan̂e komo. Okoputhîrî ya takî tî kekn̂e Xesus, Okopuci, on wara wîîkes awya, awomko tak ha, kekn̂e tî yîwya.
15Ero wa kache tîhkaw takî tî nawomyakn̂e waixapunhîrî. Nîmtapowakn̂e marha takî tî okre. Moso ha amrerî, kekn̂e tî Xesus yîson ya.
16Ero yipu yenîche n̂eraswatken̂e ro makî takî tî iitono komo ahnoro ro mak. Kponaro so rma nai Kaan ham okre, ketken̂e takî tî. Kweronoman̂e xa tak n̂enpoi ham Kaan okre kîwya so. Tîyanan komo tak Kaan nakronome ham okre, ketken̂e tî. Ero wa tî ketken̂e iitono komo Xesus poko.
17Ero yinhîrî tak okopu yenpakachonho takî tî n̂ekatîmyatken̂e miyan komo ya rma. Xuteia pono komo ya tî n̂ekatîmyatken̂e, yîmîtwono komo ya meero tî. Ero wa tî n̂ekatîmyatken̂e.
Onoke Xa Amoro? Kesî Xuaw Xesus Ya
18Taa, ero yimaw tak kahrutopo yaw rma thakwa tî xakn̂e Xuaw. Iito rma tî Xesus yekaci n̂encekn̂e. Waixapunhîrî komo yenpakachonho tî n̂encekn̂e, yîmtapotachonhîrî marha tî. Xesus yehtopo tî n̂encekn̂e ahnoro. Yînpanatanmekrî komo tî n̂ekatîmyatken̂e yîwya.
19Ero ke tînpanatanmekrî komo takî tî nan̂ikyakn̂e Xuaw asakî. N̂examro takî tî n̂en̂epekn̂e Xesus yaka. On wara tî kekn̂e yîwya so, On wara kaxi cma re mîîcexe Xesus yaka, Onoke xa Amoro? Kweronoman̂e xa tak mokyas amn̂e, kachonho katî Amoro? Anarî katî mokya amn̂e kweronoman̂e xa tak? kaxi cma re mîîcexe Xesus yaka, kacoko yîwya, kekn̂e tî Xuaw yîwya so.
20Ero ke Xesus yaka takî tî cetken̂e Xuaw npanatanmekrî komo. On wara tî ketken̂e yîwya, Ai Apa, ahyaka amna moko Xuaw yanme. On wara kaxi amna moko, Onoke xa Amoro ha? Kweronoman̂e xa tak mokyas amn̂e, kachonho katî Amoro? Anarî katî mokya amn̂e kweronoman̂e xa tak? kaxi amna moko ahyaka Xuaw yanme, ketken̂e tî Xesus ya.
21Ero yimaw rma tko tî akir̂wamano n̂iir̂akn̂e Xesus. Mer̂pono pîn komo tî nakir̂wamekn̂e. Tamotosom komo tî nakir̂wamekn̂e, kar̂pen komo marha tî, worokyam kenarî komo marha tî. Ewuhnî komo marha tî n̂ewtanîrekn̂e mer̂pono pîn kom ha. Ero wa tî akir̂wamano n̂iir̂akn̂e Xesus Xuaw npanatanmekrî komo wero ro.
22Ero yinhîrî on wara takî tî kekn̂e Xesus yîwya so, Taa, etocoko hara Xuaw yaka. An̂enîthîrî komo tak ekatîmtatko yîwya, an̂entathîrî komo marha. On wara kacoko, Ewuhnînhîrî komo tak n̂een̂axe, yîhrepunînhîrî komo marha tak n̂etar̂axe, repra ken̂arînhîrî komo tak tupunpore naxe, panahnînhîrî komo tak n̂encexe, waixapunhîrî pen komo marha tak pakexe. Kaanî mtapotarî marha n̂encexe yupurantamnî komo, Awakir̂wamexe so tak Kaan okre, kacho n̂encexe, kacoko Xuaw ya.
23On wara marha kacoko yîwya, On wara kahra ro mak cexpore nasî, Apohana, Kristu pînî rma tko na Mîk Xesus, kahra tî cexpore nai. Tawake xa tî matu ahwokanî me ro mak awexitaw so opoko, kacoko yîwya. Ero wa kacoko Xuaw ya amn̂e, kekn̂e tî. Ero wa tî kekn̂e Xesus Xuaw n̂en̂epetho komo ya.
Xuaw Yehtopo N̂ekatîmyasî Xesus
24Ero yinhîrî takî tî cetken̂e hara Xuaw yanme mohxapu komo. Toche so tak Xuaw poko takî tî nîmtapowakn̂e Xesus tooto komo yakro, mer̂pono pîn komo yakro. On wara tî kekn̂e yîwya so, Pahxa mîîcetken̂e miya pohnîntaka Xuaw yenso. Onoke warai yenso mîîcetken̂e? Tuuwa warai yenso katî mîîcetken̂e, ocowo ke cewananîsom warai ha?
25Onoke warai yenso xa mîîcetken̂e? Cepethîkem ke tponoyem yenso katî mîîcetken̂e? Kayaritomo mîn yaw so makî reha naxe cepethîkem ke tponoyem komo, cepethîkem ke tînahkem komo marha.
26Onoke warai yenso xa mîîcetken̂e? Aweronoman̂e yenso katî? Yaaro, noro yipu rma mîk Xuaw. Anarî komo yopono rma tko mîk ha aweronoman̂e komo yopono.
27Noro poko rma kesî Kaan Karitan. On wara kesî, Yarî tak wen̂epes amn̂e oyekaiporen̂e aywapu. Noro tak nakir̂wamesî awesamarî iina awtotome, kesî Kaan Karitan. Xuaw poko rma ero wa kesî.
28On wara marha wîîkesî Xuaw poko, Mer̂pora naxe wooxam ropotainonho komo. Aweronoman̂e komo me rma re naxe anarî komo. Xuaw xa yo nasî iyopo so, aweronoman̂e komo me xa tak ha. Xuaw yopono me rma tko naxe Kaan maywen me cehsom komo ahnoro, mapitawno warai komo meero, kekn̂e tî. Ero wa tî kekn̂e Xesus Xuaw poko.
29Taa, ero yipu yentache tak tawake tî xatken̂e entan̂e komo. Kayaritomo purantan yahsîn̂e komo meero tî xatken̂e tawake. Kaan yanme xa xakn̂e Xuaw kweronoman̂e me okre, ketken̂e tî. Ero wa tî ketken̂e n̂examro Xuaw n̂emicinoputho me cexirî ke so.
30Ero warahra ro makî tî xatken̂e Parisew komo reha, Moises pen nmewretho pokono komo marha. Poxumra ro makî tî n̂encetken̂e n̂examro Kaan ya kpanatanmetopo komo. Ero wa tî xatken̂e n̂examro reha Xuaw n̂emicinoputho pîn me cexirî ke so.
31Ero ke on wara takî tî kekn̂e Xesus yîwya so, onoke warai komo xa amyamro Parisew komo, kpanatanmetopo pokono komo marha? Anarî pokono wara tak wekatîmyasî awehtopo komo oroto, kekn̂e tî yîwya so.
32Rikomo komo wara mak maxe okwe kwarawantacho roron pono wara. On wara kexe rikomo ceseman̂iyem komo ya anarimaw, Ahce kacho amna yeikura ro mak matu kica? Raatî amna n̂eceu an̂entarî komo. Manîmra tko mehcow okwe ero poko. Amna marha thakwa re nîwrata an̂entarî komo. Yîwratara tko mehcow amna yakro ro okwe. Ahce kacho ero wa matu kica, kexe rikomo komo anarimaw ceseman̂iyem komo ya. Ero wa xa marha maxe amyamro hara okwe.
33Pahxa ka Xuaw Bacista xakn̂e achew so. Cuure tokuhra reha xakn̂e noro. Uupa yukun yerîhra marha xakn̂e. Noro yipu mîwîrîyaketken̂e kica. Worokyam ken̂arî mîkro kica, mîîketken̂e okwe noro poko.
34Taa, noro warahra reha kmokye Ow hara, Tooto me Ewruxapu. Owî reha keseresmesî roro, cuure wokyasî, uupa yukun marha weer̂asî. Ow marha mîwîrîyakexe hara okwe. On wara mîîkexe opoko, Tîyopo ceseresmaxmu Mîkro kica, kawaxiyem yeen̂e ro marha tîyopo kica. Kayaritomo purantan yahsîn̂e komo yakrono Mîkro kica, kicicitho komo yakrono marha kica, mîîkexe marha. Ero wa so mîîkexe opoko hara okwe.
35On wara tko naxe takîhsom xîkrî komo reha ahnoro, Yaarono yekatîmn̂e mîkro, kexe takîhso tîmtapotaxmu poko, kekn̂e Xesus.
Xesus Tarî Kapesî Wooxam, Kicicithonhîrî
36Ero yinhîrî takî tî on wara kekn̂e iitono Xesus ya, Ai Apa, mîmokyasî cma re eseresmaxi ohyaka, kekn̂e tî yîwya. Parisew tî mîk kekn̂e yîwya. Ero ke tî eseresmaxi cekn̂e Xesus yîhyaka.
37Eseresmetaw so rma wooxam takî tî mokyakn̂e Xesus yaka. Iitono rma tî mîk xakn̂e wooxam. Cikicicintaxmu ro tko tî mîk xakn̂e. Xesus yekacî tî n̂encekn̂e, Mînto tî Xesus n̂eseresme Parisew mîn yaw, kacho ha. Ero ke tî mokyakn̂e yîhyaka. Katî tî n̂ekyakn̂e kotoporem. Kirwan yaw tî n̂ekyakn̂e, ero yipu tî n̂ekyakn̂e wooxam.
38Xesusu mkai takî tî n̂ecececekn̂e noro yîhtarî yecen̂e. Iito takî tî nîwracekn̂e. Cewyokrî ke rma takî tî Xesus tarî korokekn̂e. N̂ickekn̂e tak tîhpoci ke rma. Ero yinhîrî takî tî yîhtarî n̂ewcokekn̂e. Katî marha tî nukmamyakn̂e yîhtarî pore, kotoporem. Ero wa tî xakn̂e wooxam.
39Taa, Xesus tarî korokarî tî n̂een̂akn̂e Parisew Xesus yerewusman̂e, kaperî marha tî n̂een̂akn̂e. Ero ke on wara tî kekn̂e tîhnaw, Kweronoman̂e pîn mexe Moso Xesus. Kweronoman̂e ro me cexitaw ketaw re noro yehtopo nîhtînorî ha re. Kicicitho moso kica wooxam karî ha re, kekn̂e tî Parisew tîhnaw.
40Ero yinhîrî on wara tî kekn̂e Xesus cerewusman̂e ya, Simaw, kîmtapowasî cma re awakro, kekn̂e tî yîwya. Taa, kasko ha Apa, kekn̂e tî noro Xesus ya.
41On warai takî tî n̂ekatîmyakn̂e Xesus yîwya, Pahxa xakn̂e tupurantayem. Noro yakro tî nîmtapowatken̂e poyino komo asakî, puranta xe cehtopo komo poko nîmtapowatken̂e. Tîramansom me makî tî ahsî xe xatken̂e. Ero ke nîmyakn̂e yîwya so. Anarî ya tî nîmyakn̂e mer̂pono pîn, 500 exepeyu. Anarî ya tî nîmyakn̂e asakî mak. 50 exepeyu makî tî nîmyakn̂e noro ya hara. Yîramancoko hara men owya amn̂e, kekn̂e yîwya so.
42Pahkî exiche tak yîramanpîra rma tî xatken̂e puranta exihtorî ke thakwa yîhyaw so. Ero ke on wara takî tî kekn̂e puranta tîmn̂enho yîwya so, Taa, n̂expe mak. Opurantantho yîramantopo ponarora tak wasî, kekn̂e tî yîwya so, asakno rorono ya rma. Ero ke on wara tak wîîkes awya Simaw, twakren̂enhîrî komo xe nat ham puranta yahsîn̂enho komo. Opurantantho tîmcoko xa hara men owya, kahra exirî ke yiixe nat ham. Onoke warai xa katî twakren̂enhîrî xe xa nai anarî yopo awya? kekn̂e tî Xesus yîwya.
43Nnn, kekn̂e takî tî Simaw. Mer̂pono pîn yepethîkan̂enho ha na. Noro xa twakren̂enhîrî xe xa nas owya mer̂pono pîn yîhcamnorî ke cepethîkachonhîrî, kekn̂e tî Simaw. Nhnk, kekn̂e takî tî Xesus yîwya, yaaro mîhtînopu ham, kekn̂e tî yîwya.
44Ero yinhîrî wooxam wece takî tî n̂een̂akn̂e hara Xesus. Simaw yakro rma tko tî nîmtapowakn̂e noro poko. On wara wîîkes awya Simaw, kekn̂e tî, amîn yaka oyewomyataw, tuuna yenpora meexi ohtarî korokacho. Moso reha ohtarî koroka cewyokrî ke rma okre, tîhpoci ke rma tak nuturpamnoyakn̂e.
45Ow ewcokara ro mak meexi amoro. Moso reha ohtarî n̂ewcokesî emapona yîtîtmamra. Amîn yaka oyewomuche rma kesî.
46Ohkapera ro mak meexi amoro. Moso reha ohtarî kapew kotoporem ke okre.
47Ero ke on wara wîîkes awya Simaw, mer̂pora rma re nasî kicicme moso yehtoponho. Wîhcamnopu tko ero wa ehtoponhîrî ooxe ro mak exirî ke. On wara tko naxe anarî komo, asakî mak nai kicicme ehtoponhîrî komo tîhcamnosom. Noro yipu komo yehtoponho rma wîhcamnoyasî. Ero ke ooxatî me xa tko exihra naxe, kekn̂e tî Xesus Simaw ya.
48Ero yinhîrî tak wooxam ya makîrha takî tî kekn̂e hara Xesus. Okopuci, kicicme awehtoponhîrî tak wîhcamnoyasî, kekn̂e tî yîwya.
49Ero wa kacho yentache takî n̂eserepoketken̂e takî tî eseresmayem komo. Onoke Moso hara kopi kehtoponhîrî komo yîhcamnon̂e ha tî re tîwya, ketken̂e tî n̂examro re mak.
50Ero yinhîrî wooxam ya takî tî kekn̂e hara Xesus. Takir̂wamaxi tak mas okre. Opona enîrî ke mak awya takir̂wamaxi tak mas ha. Ero ke cerepore tak etok hara, kekn̂e tî. Ero wa tî kekn̂e Xesus wooxam ya.
Ewto Mko Pona Cesî Xesus
8
1Taa, ero yinhîrî tak mîn hak pona takî tî cekn̂e Xesus, ewto mko pona. Ewto imo pona so tî cekn̂e, ewtoci pona so marha. Ewto po so cexitaw panatanmekno tî n̂iir̂akn̂e roro. Pahnoke tak nasî kayaritomo me xa Kaan yesenpotopo okre, kekn̂e marha tî iitono komo ya. Ero wa tî kekn̂e roro ewto po cexitaw. 12 komo marha tî cetken̂e Xesus yakro.
2Wooxam komo marha tî cetken̂e Xesus wenari. Worokyam ken̂arînhîrî, ceper̂ayemînhîrî, ero warainhîrî komo tî mîkyam xatken̂e wooxam komo. Xesus nakir̂wamatho komo tî mîkyam. Maria Matarena tî xakn̂e anarî yosotî. 7 worokyam ken̂arînho tî mîk xakn̂e.
3Xoana tî xakn̂e anarî yosotî. Kusa pici tî mîk xakn̂e. Eroces yanton tî mîk xakn̂e Kusa. Taa, anarî tî xakn̂e hara wooxam, Susana tî osotî. Anarî komo marha tî cetken̂e Xesus yakro wooxam komo yaake ha. Xesus komo nahrî tî naponukyatken̂e n̂examro tupurantan komo pona rma. Ero wa tî xatken̂e wooxam komo Xesus yakro tîtosom komo.
Naatî Yatho Pahtopo Pokono N̂ekatîmyasî Xesus
4Taa, ero yimaw tak tooto komo takî tî mokyatken̂e Xesus yaka mer̂pono pîn. Mîn hak pono komo tî mîkyam mokyatken̂e. Esenmetîkache so tak n̂examro takî tî panatanmekyakn̂e Xesus. Anarî pokono warai n̂ekatîmyakn̂e.
5On wara tî kekn̂e yîwya so, Pahxa tooto cekn̂e mararî pona tînatîrî ciiso. Yathîrî makî tî pahyakn̂e, puh sararara. Ero wa tînatîrî n̂iir̂akn̂e. Ero wa pahyataw anarî n̂epahyakn̂e esama porero. Esama yakumyaw exirî ke n̂etapikyakn̂e okwe. Torowo marha tak mokyakn̂e ahso okwe.
6Toh pona tak n̂epahyakn̂e anarî hara yathîrî. Ero yatîhtache tak yohno rma nawaiyakn̂e hara okwe turpe exirî ke thakwa iito.
7Cekyekyem cheka tak n̂epahyakn̂e anarî hara yathîrî. Ero tak natîkwakn̂e cik ha re cekyekyem chew mak okwe. Naatî pen tak n̂ipin̂oyakn̂e cekyekyem okwe.
8Ewtî mexan pona tak n̂epahyakn̂e anarî hara yathîrî. Ero tak natîkwakn̂e kir̂wan̂he. 100 me n̂eperwakn̂e okre. Ero men entacoko entan̂e me awexitaw so, kekn̂e marha tî. Ero wa tî kekn̂e Xesus mohxapu komo ya.
On Warai Pokono Mîn Naatî Pahtopo Pokono, Kesî Xesus
9Ero yinhîrî on wara tî ketken̂e Xesus npanatanmekrî komo yîwya, Apa, ahce pokono mîn mînto mekatmo ero? Ero poko cma re amna mîhcamhokesî, ketken̂e tî yîwya.
10Taa, kekn̂e tî Xesus, on warai pokono mîn, Kaanî rma awakrexe so amyamro reha, kayaritomo me cehtopo yîhtînomexpotopo ke awakrexe so. Pîra reha nasî anarî komo ya. N̂ekatîmyasî rma re yîwya so anarî pokono wara mak on wara ehtome so, enîn̂e me rma re naxe enîn̂e pîn me rma ha tko. Entan̂e me marha re naxe yuhnaw entan̂e pîn me mak okwe. Ero wara ehtome so anarî pokono wara wekatîmyasî yîwya so.
11On wara kacho mîn, wekatmo awya so ero, Kaanî mtapotarî pokono rma mîn, naatî yatho, kacho.
12On wara naxe Kaanî mtapotarî yentan̂e anarî komo, esama porerono wara naxe. N̂encexe rma re noro yipu komo. Entache rma yohno mokyasi Ciabu. Yîropotai so tak nowyasî ewetîra ehtome so, etakîr̂wamara marha ehtome so okwe. Ero wa naxe noro yipu komo.
13Toh ken̂arî pono wara tak naxe anarî kom hara. Kaanî mtapotarî n̂encexe, nahwowaxe rma ka ero poko okre. Yicimnî wara tko naxe okwe. Ero ke cesemetanmekyataw so tak Kaan pona enîhkan̂e me naxe hara okwe.
14Anarî komo tak n̂encexe hara. Cekyekyem cheka pahxapu wara reha nasî yîn̂entathîrî komo hara. N̂encexe rma re Kaanî mtapotarî. Amn̂e tak roowo po cehtopo ro poko mak naxe. Cemyawno komo ponaro mak tak n̂ehtîkexe okwe. Puranta xe marha n̂ehtîkexe. Cesewakomacho komo ponaro marha n̂ehtîkexe okwe. Ero ke tak yipin̂oxapu wara mak nasî okwe yîn̂entathîrî. Cepetaxmu warai me ciki re nas ha re cemaxkunkaxmu warai me mak ha tko okwe. Ero wa naxe noro yipu kom hara.
15Anarî komo marha n̂encexe hara. Ewtî mexan pona pahxapu wara tak nasî yîn̂entathîrî kom hara. Kir̂wan̂he nasî noro yipu komo ropotarî, kemîknon̂e pîn me mak naxe. Entaxapu ponaro marha naxe miya roro ahwokan me. Ero ke cepetaxmu wara tak naxe okre, kekn̂e tî Xesus. Ero wa tî kekn̂e tînpanatanmekrî komo ya.
Weeyu Pokono N̂ekatîmyasî Xesus
16Taa, ero wa kache tak anarî pokono wa takî tî nîmtapowakn̂e xa hara Xesus yîn̂entarî komo me. On wara tî kekn̂e, Ahce wa matu weeyu potuhtoche awya so? Tahrem ke katî mahruyat ha? Pîra ro mak. Kama makataka katî miir̂atu? Pîra marha. Aponî ro pona mak miir̂axe mîîmo yaka cewomsom komo weyuru me okre.
17Ero wa xa marha nasî ahnoro awehtoponhîrî komo amn̂e. Ekatîmnînhîrî tak n̂esekatîmtîkesî, eyamxapunhîrî marha tak n̂esenpesî kir̂wantaw.
18Ero ke takîhso men entacoko omtapotarî. Ero wa entan̂e me awexitaw so n̂entamexpetîkesî n̂he tak Kaan awya so. Takîhso entan̂e pîn me awexitaw so reha takîhso entan̂e pîn me xa tak awitîkexe so Kaan okwe, kekn̂e tî Xesus. Ero wa tî kekn̂e tînpanatanmekrî komo ya.
Xesus Yanan Komo Pokono
19Taa, ero yinhîrî tak Xesus yon takî tî mokyakn̂e Noro yenso. Akno komo marha tî mokyatken̂e tîson komo yakro. Xesus yaka xa tko tî tohra thakwa xatken̂e tooto pen chew exirî ke Noro mer̂pono pîn chew.
20Ero ke Xesus ya takî tî kekn̂e iitono yîwya, Mînto tî nai anocwan katpanaw. Awakno komo marha tî natu iito. Awenî xe tî natu, kekn̂e tî yîwya.
21Ai ha, kekn̂e tî Xesus yîwya so. On wara xa tko wîîkes awya so, onocwan me rma maxe amyamro wooxam komo Kaanî mtapotarî yentan̂e me awexitaw so, ewetîn̂e me awexitaw so marha. Oyakno me marha maxe amyamro hara kîrkomo ero wa xa marha awexitaw so Kaanî mtapotarî poko, kekn̂e tî. Ero wa tî kekn̂e Xesus.
Ocowo Imo Nîtîtîresî Xesus
22Taa, ero yinhîrî anarî kaamo po tak Xesus n̂esenkayakn̂e kanawa yaka tînpanatanmekrî komo yakro. Kaikatko eeco pona, kekn̂e tî Xesus yîwya so. Ero ke takî tî cetken̂e kanawa yaw.
23Cetaw so takî tî Xesus nîwînîkyakn̂e. Amn̂e takî tî nocowonakn̂e kar̂pe ro mak. Tuuna pen taki tî n̂ekahximekn̂e ro mak. Kanawa pen tî n̂etarîcekn̂e enorirî komo yaro okwe.
24Ero ke Xesus takî tî n̂enpaketken̂e yînpanatanmekrî komo. Apa, Apa, cenor̂as okwe, ketken̂e tî yîwya. Ero ke piiri takî tî nawomyakn̂e Xesus. N̂eexi tak ha, atîtmamko tak ha, kekn̂e takî tî ocowo ya, tuuna ya marha. Ero ke tî nîtîtîn̂ekn̂e tak. Tîtpe ro mak takî tî xakn̂e okre.
25On wara takî tî kekn̂e Xesus tînpanatanmekrî komo ya. Ahce kacho opona enîhra mat hara okwe? kekn̂e tî. Kopi, ketken̂e takî tî yînpanatanmekrî komo. Onoke xa Moso hara? Ocowo nîtîtîresî tîmtapotarî ke mak kopi, tuuna marha nîtîtîresî. Yîmtapotarî n̂ewehca ham, ketken̂e tî n̂examro. N̂eserepoketken̂e xa takî tî Xesus poko. Ero wa tî xatken̂e.
Worokyam N̂en̂epesî Xesus Rexiaw Ropotai
26Ero yinhîrî tak eeco pona takî tî nawomyatken̂e. Iito xatken̂e Katarenu komo. Karireia rowon yemtacho me rma nasî n̂examro rowon. Ero pona tî nawomyakn̂e Xesus.
27Xesus yawomyataw rma ka worokyam ken̂arî takî tî mokyakn̂e yîhyaka, ewto pono komo poyino ha. Pahxa rma tî noro xakn̂e worokyam ken̂e. Ero ke ponomra ro makî tî n̂etar̂akn̂e. Mîîmo yawhra makî tî n̂enmayakn̂e. Yocho yewtatho yaw makî tî n̂enmayakn̂e kopi. Ero wa tî xakn̂e.
28Xesus yeen̂ataw tak worokyam ken̂arî tî n̂emtarakekn̂e. N̂esewnapekn̂e takî tî Xesus yamrinaka. On wara tî kekn̂e Xesus ya, Ahce kacho mîmoko ohyaka? Xesus Amoro, Kaan Mumuru xa, Kyopono ro Mumuru. Owî cma re emetanmekîra masî, kekn̂e tî Xesus ya. Kar̂pe tî kekn̂e.
29Pahxa nhe tî ka on wara kekn̂e Xesus, Kicicitho amoro worokyam, epatakakî kr̂a tak yîropotai, kekn̂e tî. On wara tî xakn̂e yiiken̂arî pen, emapona tî nahsîyakn̂e worokyam. Kar̂pe ro mak noro n̂iir̂akn̂e. Napomiyatken̂e cma tî re iitono komo emapona. Kuripara ke n̂emeknumiyatken̂e marha tî, nîhraknumiyatken̂e marha tî. Porisia komo marha tî nantometken̂e noro yenîrî poko. Pîra ro makî tî okwe. Cimicithîrî makî tî nawocekn̂e okyo. Anarimaw so tî noro pen naar̂akn̂e worokyam pohnîntaka ro mak okwe. Ero wa tî xakn̂e worokyam ken̂arî.
30On wara takî tî kekn̂e Xesus noro ya, Onoke awosot ha? kekn̂e tî yîwya. Rexiaw ow ha, kekn̂e tî. Ero wa tî xakn̂e noro yosotî mer̂pora exirî ke worokyam yîropotaw.
31Ero yinhîrî on wara takî tî ketken̂e worokyam komo Xesus ya. Amna cma re en̂epera masî ewtarî imo yaka, ketken̂e tî yîwya. Ero wa tî ketken̂e.
32Ero yimaw iito rma tî xatken̂e kuuxi komo îh po. Tînahrî tî nahyakn̂e iito. Amna cma re men̂epesî kuuxi ropotaka mak, ketken̂e tî worokyam Xesus ya. Taa, iina etocoko, kekn̂e tî Xesus yîwya so.
33Ero ke tooto ropotai takî tî n̂epataketken̂e worokyam komo. Kuuxi ropotaka takî tî n̂ewomyatken̂e hara. Ero yimaw rma n̂emerketken̂e takî tî kuuxi pen okyo mer̂pono pîn. Puhyaka tî cetken̂e kar̂pe ro mak. Yukwaka roro tî cetken̂e kopi. Komomomomomo ketken̂e tî, n̂enor̂atken̂e thakwa tî kuuxi pen okwe.
34Ero yipu yenîche tak kuuxi yenîn̂enho komo takî tî n̂emahciyatken̂e. Tîn̂enîthîrî komo tî n̂ekatîmyatken̂e ewto pono komo ya, yîmkaino pono komo ya marha.
35Ero ke enso takî tî mokyatken̂e entan̂enhîrî komo. Xesus yaka tî mokyatken̂e. Iito takî tî n̂een̂atken̂e worokyam ken̂arînho. Xesus yamrinaw tî xakn̂e ceremaxi. Tponoye takî tî xakn̂e. Takîhso marha tî nîmtapowakn̂e. Noro yenîche tak n̂eraswatken̂e takî tî enso mohxapu komo.
36Iito rma tî xatken̂e worokyam yen̂epetoponho yenîn̂enho komo. N̂examro marha tî n̂ekatîmyatken̂e tîn̂enîthîrî komo mohxapu komo ya. Ero wa noro nakir̂wama Xesus, ketken̂e tî yîwya so.
37Mer̂pono pîn tî mîkyam xatkn̂e Katarenu rowon pono komo. N̂eraswatken̂e ro mak tî n̂examro. Ero ke Xesus ya tî ketken̂e, Amna yai cma re mîîcesî, ketken̂e tî yîwya. Ahnoro tî ero wa ketken̂e. Ero ke kanawa yaka takî tî n̂esenkayakn̂e hara Xesus. Eeco pona takî tî n̂etîramekn̂e hara.
38Xesus yesenketaw takî tî worokyam ken̂arînho kekn̂e yîwya. Awakro cma re kmokyasî, kekn̂e tî. Pîra, awarî xera wasî, kekn̂e tko tî Xesus yîwya.
39On wara marha tî kekn̂e yîwya, Ayanan komo yaka xa matko etok hara. Awakir̂wamachonhîrî ekatîmko yîwya so. Akir̂wamanînhîrî cma re ow. Noro yipu rma oyakir̂wama Kaan okre, kasko yîwya so, kekn̂e tî Xesus yîwya. Ero ke takî tî cekn̂e noro worokyam ken̂arînho. Takir̂wamachonhîrî tî n̂ekatîmyakn̂e ewto pono komo ya ahnoro. Akir̂wamanînhîrî cma re ow. Noro yipu rma oyakir̂wamai Xesus, kekn̂e tî yîwya so. Ero wa tî xakn̂e noro.
Rikomo N̂enpakesî Xesus, Wooxam Nakir̂wamesî Marha
40Taa, Karireia pono komo tî xatken̂e Xesus yetîramacho ponaro. Ero ke momohso tî cetken̂e ecihtaka, mer̂pono pîn komo. Tawake takî tî xatken̂e tîcheka so mokrî ke hara.
41Taa, ero yimaw tak iitono takî tî mokyakn̂e Xesus yaka, Xutew komo yenmekn̂e. Xairu tî xakn̂e noro yosotî. Xesus yaka tmokuche noro yamrinaka takî tî n̂esewnapekn̂e. Xesus poko tî n̂ehsamekn̂e. Omîn yaka cma re mîmokyasî, kekn̂e tî yîwya.
42Cewn̂e makî tî xakn̂e noro yemsîrî. 12 cimn̂ipu tî xakn̂e noro yewrutoponho ciki. Namotoyakn̂e takî tî noro okwe. Waiporo thakwa tî xakn̂e okwe. Ero ke Xairu yakro takî tî cekn̂e Xesus. Tooto pen marha tî cetken̂e Xesus yakro mer̂pono pîn. Xesus makî tî wamcetken̂e. Ero wa tî xatken̂e.
43Taa, ero wa cetaw so iito marha tî xakn̂e wooxam hara. Kar̂pera tî xakn̂e noro hara. Kamxukwakn̂e tî pahkî ro mak, 12 cimn̂ipu okwe. N̂esehcemapekn̂e rma tî re kehceman̂e komo ya. Tupurantanthîrî tî nîmtîkekn̂e kehceman̂e komo ya cehcemacho yepetho ha re. N̂ehn̂etken̂e makî tko tî kehceman̂e komo noro yakir̂wamacho poko.
44Noro takî tî mokyakn̂e Xesus mkai. Noro ponon perî takî tî napeyakn̂e, see kekn̂e tî. Tîî, nîtîtmamyakn̂e takî tî kamxutachonhîrî ero yimaw rma.
45Ero ke Xesus takî tî kekn̂e. Onoke oyapew ha? kekn̂e tî. Pîra, ow pîn, ketken̂e takî tî yîmîtwono komo ahnoro. Ero ke on wara takî tî ketken̂e Petru komo, Apa, aapo mak mexe cexe tooto komo, awerewnukyaxe ro makî. Ahce kacho, Onoke oyapew, mîîke hara? ketken̂e tî yîwya.
46Pîra, oyapew ha anarî mak achewno komo. Tomo kar̂pe oyehtopo, kekn̂e tî.
47Iito rma xakn̂e wooxam. On wara tî kekn̂e, Ohtînopu ham kopi, kekn̂e tî. Ero ke takî tî mokyakn̂e Xesus yaka hara. Tatan̂e tî mokyakn̂e. Xesus yamrinaka takî tî n̂esewnapekn̂e. Yîwya takî tî n̂esekatîmyakn̂e akro tîtosom komo n̂entarî me rma. Apa, oyakir̂waman̂e me kîhtînopu. Ero ke aponon wapew. Yohno rma tak kir̂wan̂he weexi aponon yapeche rma, kekn̂e tî.
48Taa, kekn̂e takî tî Xesus, tahwore rma esko okopuci. Opona enîrî ke awya kir̂wan̂he tak masî. Eserepokara rma etok hara, kekn̂e tî. Ero wa tî kekn̂e Xesus wooxam ya.
49Taa, ero wa ketaw rma Xutew yenmekn̂e yawno takî tî mokyakn̂e. On wara tî kekn̂e Xairu ya, Waipo tak okwe awemsîthîrî ha. Ero ke Apapa ewrucpera tak esko amîn yaka mohtopo poko, kekn̂e tî yîwya.
50Yîmtapotarî tko tî n̂encekn̂e Xesus. Ero ke Xairu ya tî kekn̂e on wara, Esekatkara ro mak esko. Opona xa rma enko awemsîrî yetakir̂wamachome rma ha, kekn̂e tî yîwya.
51Ero ke tî cekn̂e rma Xesus. Xairu mîn yaka takî tî n̂ewomyakn̂e. Taixa makî tî akro n̂ewomyatken̂e, Petru, Xuaw, Ciaku, rikomo yîîmînho, yîsonînhîrî, ero wa mak. Anarî komo tî porohkekn̂e, Ewomra ehcoko, kekn̂e tî yîwya so.
52Mîîmo yaw rma tî xatken̂e tîwrataxmu komo. Waipo cik okwe, waipo cik okwe, ketken̂e tî. On wara tko tî kekn̂e Xesus yîwya so, Yîwratara tak ehcoko. Waipîra rma cik nasî. Nîwînîkyasî mak, kekn̂e tî yîwya so.
53Ero ke n̂ewretken̂e hara tî iitono komo Xesus poko. Twaihso rma mexe nasî, ketken̂e tîropotaw so.
54N̂examro tko tî n̂en̂epekn̂e Xesus mîîmo yai. Toche so waixa pen yamorî takî tî nahsîyakn̂e Xesus. Okopuci, awomko tak ha, kekn̂e tî yîwya.
55Ero ke noro yekatîtho takî tî n̂ewomyakn̂e hara yîropotaka. Ero ke yohno rma takî tî nîhcekn̂e, nawomyakn̂e marha piiri. Taa, moso tak yînahmacoko, kekn̂e tî Xesus yîwya so.
56Cemsîrî pakarî ke n̂eserepoketken̂e xa takî tî yîîm, yîson kom ha. On wara tko tî kekn̂e Xesus yîwya so, Awemsîrî yenpakachonho ekatîmra ro mak men ehcoko, kekn̂e tî yîwya so. Ero wa tî kekn̂e Xesus yîwya so.
12 Komo N̂en̂epesî Xesus Tooto Komo Chere Ro
9
1Taa, ero yinhîrî takî 12 komo takî tî nan̂ikyakn̂e Xesus tînpanatanmekrî komo. On wara tî kekn̂e yîwya so, yukurumîkno me tak kiir̂axe so worokyam yopono me. Tamotosom komo yakir̂waman̂e me marha tak kiir̂axe so.
2Mîk hakî chere ro etocoko. On wara kacoko yîwya so, Pahnoke tak men nasî kayaritomo me xa Kaan yesenpotopo ha, kacoko. Okoh komo marha akirwamacoko, kekn̂e tî yîwya so.
3On wara marha kekn̂e yîwya so, Awcetaw so tak awemyawno komo arîhra ehcoko. Awamoyin komo marha arîhra ehcoko, akumixin komo marha, awru komo marha, apurantan komo marha, ero warai komo arîhra ehcoko. Aponon komo rma aacoko cewn̂e mak ha tko. Asakî arîhra ehcoko.
4On wara ehcoko ewto pona awepatakache so, iitono komo awetarî komo yenpetaw noro yaw makî ka enmacoko. En̂exa tak etocoko hara ewto poi awcetaw so hara.
5Anarî ewto pona awtoche so hara awetarî komo yenpora na natu okwe. Ero wa exitaw so tak etocoko hara n̂examro yewton poi hara. Awcetaw so tak ehtapupunkacoko iitono komo wece. Kicicme men maxe okwe, kacho me rma ero wa mehtapupunkexe, kekn̂e tî. Ero wa tî kekn̂e Xesus 12 komo ya.
6Ero ke cetken̂e takî tî 12 komo ewto pore so, mîn hak pore. Iitono komo ya tî Kaanî mtapotarî n̂ekatîmyatken̂e roro, Noro ya kakir̂wamacho kom ha. Okoh komo marha tî nakir̂wametken̂e. Ero wa tî xatken̂e 12 komo.
Camkî Nasî Eroces Xesus Poko
7Taa, ero yimaw tak kayaritomo takî tî n̂encekn̂e Xesus yekaci, Eroces ha. Mîn hak poko Xesus yehtoponho tî n̂encekn̂e. Ero ke tî n̂eserepokekn̂e. Onok mîk hara ero wa ciino rin̂e ha? kekn̂e tî. On wara kacho marha tî n̂encekn̂e, Xuaw mîk ham, pakai haram kopi, kacho tî n̂encekn̂e anarî komo mtapotarî.
8Anarî me tî nîhtînoyatken̂e anarî komo reha. Erias xa tko mîk owya, noro n̂esenpo hara mî, ketken̂e tî n̂examro reha. Anarî komo xa hara tî ketken̂e anarme hara. Kweronoman̂e penî tko Mîk owya. Pakai hara owya, ketken̂e tî n̂examro reha. Ero ke yîmtapotarî komo yentarî ke n̂eserepokekn̂e tî Eroces.
9Apohana, kekn̂e tî Eroces. Xuaw pen wîpîmkotopoi Onoke xa Mîk hara? Oyeserepokacho me wencesî Noro yehtopo, kekn̂e tî. Ero ke Xesus yenî xe takî tî xakn̂e. Ero wa tî xakn̂e Eroces.
5.000 Komo N̂erewusmesî Xesus
10Taa, ero yinhîrî Xesus yaka takî tî n̂etîrametken̂e hara yînantomathîrî komo. Tîtotoponhîrî komo tî n̂ekatîmyatken̂e yîwya. Esekatîmtoponhîrî komo yentache tak 12 komo takî tî naar̂akn̂e Xesus miya pohnîntaka. Becsaita mkai tî xakn̂e woskara. Iina tî naar̂akn̂e, tootonaka cma re.
11Totopo komo rma tko tî n̂encetken̂e iitono komo. Ero ke mer̂pono pîn komo takî tî cetken̂e wenari so. N̂examro yenîche, tawake rma tî xakn̂e Xesus poko so. Taa, amohcoko ha, kekn̂e rma tî yîwya so. Mokuche so Kaan maywen me kehtopo poko panatanmekno n̂iir̂akn̂e hara. Tamotosom komo marha tî nakir̂wamekn̂e.
12Taa, kokon̂i xa tak Xesus yaka tî cetken̂e 12 komo. On wara tî ketken̂e yîwya, Apa, en̂epeno tak cirko ewto pona totohme so hara, cewyarono komo yaka marha totohme so. Cetakritopo yeporî xe tak na natu, tînahrî komo marha. Pohnîntaw xa thakwa taxe tan okwe, ketken̂e tî Xesus ya.
13Anarî me tko tî kekn̂e Xesus yîwya so. Amyamro rma yînahmacoko, kekn̂e tî. Okyo, ketken̂e tî 12 komo yîwya. 5 mak nas amna yaw okwe cuure. 2 mak nasî ot hara. Ero wicakî mak nasî erewsî amna yaw okwe. Amna katî cee moxam nahrî yaponso ha? ketken̂e yîwya.
14Mer̂pono pînî ro makî tî mîkyam xatken̂e Xesus yenso mohxapu komo. 5.000 tî xakn̂e kîrkomo kuknomacho mak. On wara makî tî n̂examro n̂eyukyakn̂e Xesus, Eremanmekno tak ciicoko ha. 50 tan, 50 xa hara mînto, ero wa so tak eremanmekno ciicoko, kekn̂e tî yîwya so.
15Ero ke ero wa takî tî eremanmekno n̂iir̂atken̂e.
16Eremache so tak tî cuure tî nanîmyakn̂e Xesus, 5. Ootî marha tî nanîmyakn̂e hara 2. Kahsî tî n̂een̂akn̂e. Kaan yakro tî ka nîmtapowakn̂e. Kir̂wan tan on erewsî anmîthîrî ha Apa, kekn̂e tî ka Kaan ya. Ero wa kache poikekn̂e takî tî. Ootî marha tî nukwaikekn̂e. Tînpanatanmekrî komo ya takî tî nîmyakn̂e. Ehe, on tak ekamcoko, kekn̂e tî yîwya so.
17Ero ke takî tî n̂eseresmetken̂e iitono komo ahnoro tmaxmitaxi ro okre. N̂etîmcekn̂e rma ha tî cuure mîtîtho, ootî yukwaikaxaputho marha. Ero ke takî tî kahxapu komo yaka namekyatken̂e yînpanatanmekrî komo. 12 tî xakn̂e etîmtoxapu yen. Ero wa tî xatken̂e.
12 Komo Yakro N̂esencesî Xesus
18Taa, morona takî tî Xesus cekn̂e, cewyaro tî Kaan yakro nîmtapowakn̂e. Yînpanatanmekrî komo tko tî mokyatken̂e yîhyaka. Ero ke n̂examro yakro takî tî n̂esencekn̂e Xesus. Onoke tî Ow tooto komo ya? kekn̂e tî yîwya so.
19On wara tî n̂eyukyatken̂e, Xuaw Bacista Mîk ha owya, kexe anarî komo apoko. Eriasî tko na Mîk owya, kexe reha anarî kom hara. Kweronoman̂e pen tko na Mîk owya. Pakai haram, kexe reha anarî komo xa hara. Ero wa so kexe apoko, ketken̂e tî Xesus ya.
20Taa, amyamro hara, kekn̂e takî tî Xesus yîwya so. Onoke me reha Ow meen̂at ha? kekn̂e tî yîwya so. On wara tî Petru n̂eyukyakn̂e, Kristu xa Amoro ha, Kaan yanme mohxapu xa, kekn̂e tî yîwya.
Kwaihyas Amn̂e, Kpakes Hara Tko, Kesî Xesus
21Taa, kekn̂e takî tî Xesus yîwya so, ero wa oyehtopo ekatîmra ro mak men ehcoko. Pîra ro mak ha men.
22Ero yinhîrî tak on wara kekn̂e hara yîwya so, Amn̂e Tooto me Ewruxapu n̂esemetanmekyasî emapona. Yiixera ro mak tak n̂ehtîkexe Xutew poritomon komo, tîmsom pokono yenîn̂e komo marha, Xutew panatanmetopo mewren̂e komo marha. Ero ke tak Noro pen waihkexe. Amn̂e tko pakes hara osorwaw ro enmapuche mak, kekn̂e tî Xesus yîwya so. Ero wa tî kekn̂e.
23Ero yinhîrî takî tî on wara kekn̂e Xesus iitono komo ya ahnoro. Owenari roro amoku xe awexitaw so yiixe awehtoponhîrî komo tak yîpînînkacoko. Tpanaxkem marha tak anîmcoko anarîrî ro komo. Enmar̂atîxera anîmcoko. Ero wa awexitaw so tak oyakro amohcoko.
24Yiixe awehtopo komo pînîn yaw mak awexitaw so mahsîpînkexe thakwa amn̂e okwe. Yîpînînketaw reha awya so opînîn yaw awexirî ke so mak, ahyaw so rma tak nas hara anpînînkathîrî komo rma okre.
25Ahce wa nai tooto awya so roowo pono yahsîtîketaw ahnoro? Tawake ma re nai noro yipu cehcamnosom me mak exitaw ekat ha? Pîra ro mak, tawake exihra thakwa nas okwe.
26On wara na matu anarimaw, mîhyapamyatu na oyakrono me awesekatîm xera so. Omtapotarî yekatîm xera marha na matu ahyapamrî ke so okwe. Ero wa awexitaw so Tooto me Ewruxapu makîrha tak nîhyapamyas amn̂e, takrono me awetaci xera so nasî Noro hara okwe. Kir̂wanî ro me tak n̂esenpesî Noro tmokyataw hara amn̂e. Apapa wara xa marha n̂esenpesî kir̂wan me xa tak. Ancu komo warai me marha n̂esenpesî kir̂wanî ro me. Ero yimaw tak nîhyapamyasî Noro takrono me awetaci xera so.
27Yaaro tan wîîkes awya so, kayaritomo me xa tak Kaan n̂esenpesî amn̂e. Ero wa Noro yesenpotopo rma meenaxe tan ececetoxapu komo rma, anarî komo mak. Waipîra awexitaw so rma meen̂axe, kekn̂e tî. Ero wa tî kekn̂e Xesus yîwya so.
Tîroromutwe Xesus N̂esenpesî
28Taa, ero wa exiche tak, 8 ro enmapuche tak tînpanatanmekrî komo takî tî naar̂akn̂e Xesus îh pona. Kaan yakro yîmtapotaxi tî cekn̂e. Taixa makî tî naar̂akn̂e iina, Petru, Xuaw, Ciaku, n̂examro makî tî naar̂akn̂e îh pona.
29Kaan yakro yîmtapowataw tak anarme ro mak tak tî n̂ehtîkekn̂e Xesus yeepatarî. Ero wa xa marha tî xakn̂e Noro ponon hara, tîroromutwe ro mak xakn̂e oco.
30Ero wa exitaw anarî komo takî tî n̂esenpetken̂e hara, 2 tî n̂esenpetken̂e, Moises, Erias, ero wara. Xesus yakro tî nîmtapowatken̂e.
31Tîroromutwe marha tî xatken̂e n̂examro hara Moises kom hara. Xesus yakro tî nîmtapowatken̂e Noro waihtopo poko. Xerusaren po kwaihyas amn̂e, kekn̂e tî Xesus yîwya so. Ero poko tî nîmtapowatken̂e.
32Wînîkno ken̂e ro makî tko tî ka xatken̂e Petru komo. Amn̂e takî tî paketîketken̂e hara. Ero yimaw takî tî tîroromutwe ro mak Xesus n̂een̂atken̂e oco. Noro yakro tîmtapotaxmu komo marha tî n̂een̂atken̂e. Ero wa tî n̂een̂atken̂e.
33Amn̂e takî tî Moises komo cetken̂e Xesus yai. Cetaw so on wara takî tî kekn̂e Petru Xesus ya, Ai Apa, keken mexe xa nasî tan okre. Ero ke mîîmo cma re amna n̂iir̂as osorwaw. Amîn, Moises mîn, Erias mîn, ero wa cma re amna n̂iir̂asî amîn komo, kekn̂e tî. Camkî makî tî nîmtapowakn̂e Petru.
34Ero wa ketaw rma kaweresî takî tî n̂etakîcekn̂e. N̂examro takî tî nahruyakn̂e. N̂eraswatken̂e takî tî Petru komo kaweresî ke tahru so cexitaw so.
35Ero yimaw takî tî kaweresî chewno mtapotarî n̂esencekn̂e. On wara tî kekn̂e, Omumuru ro xa cik Moso okwe. Entacoko men yîmtapotarî ha, kekn̂e tî. Ero wa kacho tî n̂esencekn̂e kaweresî chewno mtapotarî.
36Yîtîtmamche tak Xesus mak takî tî xakn̂e iito cewn̂e. Ero wa tî xakn̂e Xesus. Ero wa tîn̂enthîrî komo yekatîmra ro makî tî ka xatken̂e Petru komo. Ero wa tî xatken̂e.
Worokyam N̂en̂epesî Xesus Rikomo Ropotai
37Taa, enmapuche tak îîpî takî tî n̂enîhcetken̂e Xesus komo. Ero yimaw tak tooto komo xa hara tî mokyatken̂e Xesus yaka mer̂pono pîn komo xa hara.
38Mokuche so on wara tî kekn̂e anarî, yîchewno komo rma, Apa, omumuru cma re meen̂asî. Noro cik mak moso omxîkrî, anarî exihra.
39Worokyam nahsîyas okwe. Ahsîche tîhra rma tak n̂emtarakesî kopi. Nîrohnonmekyasî meero okwe. Ero ke tak nîmtawakronwasî marha. Amn̂e tak n̂etowyasî, cehnaxi mak ha tko. Moso n̂erepes oko ero wa cetaw. Ero wa omxîkîtho pen n̂iir̂as okwe worokyam.
40Anpanatanmekrî komo ya re wîîka. Worokyamu cma re men̂epexe omxîkrî ropotai, wîîka cma re yîwya so. Pîra ham okwe, tohra n̂eexi anme so, kekn̂e tî yîîm Xesus ya.
41Ahce okwe, kekn̂e takî tî Xesus. Kaan pona enîn̂e pîn mak amyamro ham okwe, Noro yewetîn̂e pîn mak. Atî wicakî pahkî na wai tan ero wara awehtopo komo yînîmn̂e me? kekn̂e tî Xesus. Ero yinhîrî rikomo yîîm ya kekn̂e hara, Ek ha ohyaka amumuru, kekn̂e tî yîwya.
42Ero ke tumumuru tî n̂ekyakn̂e. Ekyataw rma rikomo takî tî nar̂mekn̂e xa hara worokyam roowo pona oko. Nîrohnonmekyakn̂e xa hara tî. Ero wa exiche takî tî worokyam n̂en̂epekn̂e Xesus, kicicitho ha. Rikomo takî tî nakir̂wamekn̂e. Ehe, moso tak ha amumuru, kekn̂e tî yîîm ya. Ero wa tî rikomo nakîrwamekn̂e Xesus.
43Ero yimaw enîn̂enhîrî komo takî tî n̂eserepoketken̂e xa. Kar̂pe xa ma nai Kaan ke okyo, ketken̂e tî. Ero wa tî ketken̂e.
Owaikexe Amn̂e Okwe, Kesî Xesus
44Taa, ero wa Xesus poko eserepoketaw so rma on wara takî tî kekn̂e hara Noro tînpanatanmekrî komo ya, On wara men wîîkes awya so, Tooto me Ewruxapu nahsîpexe kayaritomo komo ya. Ero ke ero wa kacho yentan̂e me xa men ehcoko, kekn̂e tî Xesus yîwya so.
45Camkî makî tko tî n̂encetken̂e ero wa kacho. Entan̂e pîn wara ro makî tî xatken̂e okwe. Ahce warai poko kyam wa mîîka ha? kahra tî xatken̂e yîwya. Nukurunanîyatken̂e mak. Ero wa tî xatken̂e.
N̂eseseyukyaxe Xesus Npanatanmekrî Komo Cehcoyoponkacho Komo Poko.
46Taa, ero yinhîrî takî Xesusu npanatanmekrî komo takî tî n̂eseseyukyatken̂e. Apoturme so xa tko was ow amn̂e, kekn̂e tî anarî. Pîra, ow xa wasî apoturme so, kekn̂e tî anarî hara. Ero poko tî n̂eseseyukyatken̂e kica.
47Yîropotaw so esehtînotopo komo rma tko tî nîhtînoyakn̂e Xesus. Ero ke rikomo takî tî nan̂ikyakn̂e. Tpanaka takî tî n̂eremanmekyakn̂e.
48Ero yinhîrî on wara tî kekn̂e Xesus yîwya so, Moso yipu ponaro cexpore nasî rikomo ponaro. Oyanme mak ponaro cexpore nasî. Ero wa awexitaw so oponaro xa marha wa maxe hara. Taa, oponaro awexitaw so oyantoman̂enho ponaro xa marha maxe hara. Awakno komo xawyakan me mak cexpore nasî rikomo wara rma. Onoke xa nai axawyakan komo me, noro rma tak nas amn̂e apoturu komo me, kekn̂e tî yîwya so. Ero wa tî kekn̂e Xesus tînpanatanmekrî komo ya.
Kanwekîra Exitaw So Kakrono Me So Rma Naxe, Kacho
49Taa, ero yinhîrî tak on wara tî kekn̂e Xuaw Xesus ya, Apa, mînto amna n̂enwo worokyam yen̂epen̂e. Awosotî yanme rma tî n̂en̂epekn̂e kica. Ero ke noro nîtwermekn̂e amna. Ero wa kahra ro mak esko kica. Amna yakrono pînî reha amoro, nîîka amna yîwya, kekn̂e tî Xuaw.
50Pîra, kekn̂e takî tî Xesus yîwya, kacowpe rma noro yipu komo. Kanwekîra exitaw so kakrono me so rma wa naxe ha, kekn̂e tî. Ero wa tî kekn̂e Xesus Xuaw ya.
Xesus Yetarî Yenpora Naxe Samaria Pono Komo
51Taa, ero yinhîrî tak pahnoke takî tî xakn̂e Xesus totopo kah yaka hara. Ero ke Xerusaren pona tîtotopo takî tî nîhtînoyakn̂e. Ero ponaro xa takî tî xakn̂e.
52Ero ke cekaiporen̂e komo takî tî n̂en̂epekn̂e Xesus tîywapu. N̂examro tî cetken̂e Samaritanu komo yewton pona. Iitono komo yakro tî nîmtapowatken̂e Xesus komo yetarî poko iito enmachome.
53Pîra, ketken̂e tko tî yîwya so. Xerusaren pona mak mîîcexe kica. Ero ke tan etakrira ro mak ehcoko, ketken̂e tî iitono komo yîwya so.
54Ero wa kacho yentache yînpanatanmekrî komo ya on wara tak ketken̂e Ciaku, Xuaw komo, Apa, ahce wa n̂examro cirpore nai awya? Wehto katî amna nan̂ikpe Kaan ya n̂examro waihkacho ha? Erias pen tî nan̂ikpekn̂e ero yipu xa marha katî amna nan̂ikpe hara? ketken̂e tî. Ero wa ketken̂e Xesus ya.
55N̂examro wece takî tî n̂esewkor̂mekn̂e Xesus. On wara tî kekn̂e yîwya so, Ero wa kahra ro mak ehcoko kica. Camkî mak maxe okwe aropotawno komo poko rma. Kaan Yekatî yanme cesehtînoyaxe, mîîkexe camkî mak okwe.
56Waihkano rin̂e me mokuhnînhîrî Tooto me Ewruxapu. Yukurunpeno rin̂e me xa matko mokyakn̂e, kekn̂e tî Xesus. Ero yinhîrî anarî ewto pona takî tî cetken̂e Xesus komo. Ero wa tî cetken̂e.
Xesus Yakrono Me Kehtopo Komo Pokono
57Taa, esama yaw cetaw so Xesus komo noro yaka takî tî mokyakn̂e iitono. Apa, kekn̂e tî Xesus ya, awakro cma re kmokyasî. Ahna so na awcetaw kmokyasî, kekn̂e tî yîwya.
58Ai ha, kekn̂e tî Xesus yîwya. Miyan komo rma naxe tîmîye so. Ewtarî nai rokohci wîntopo me. Torowo komo marha n̂iir̂asî tîmîn tîwîntopo me. Yîmîmnî ro makî tko Mîk Tooto me Ewruxapu. Noro yetakritopo ro exihra ro mak nasî, kekn̂e tî yîwya.
59Ero yinhîrî anarî ya takî tî kekn̂e hara Xesus. Oyakro amok ha, kekn̂e tî yîwya. Apa, kekn̂e takî tî noro Xesus ya, apapa waihîrî mîtwo ka wasî cokorî. Noro waipuche mak xa kmokyas awakro, kekn̂e tî yîwya.
60On wara tko kekn̂e Xesus yîwya, Waixapu komo mak n̂ehcowpe tporin komo waihîrî mîtwo. Amoro reha etok ha kayaritomo me Kaan yehtopo yekatîmso, kekn̂e tî yîwya.
61Ero yinhîrî anarî xa hara tî kekn̂e Xesus ya. On wara tî kekn̂e, Apa, kmokyasî cma re awakro. Oyewton pona makî ka kîwcesî esekatîmso cokorî oyanan komo ya. Ero yinhîrî tak kmokyas awakro, kekn̂e tî yîwya.
62Ai ha, kekn̂e tî Xesus yîwya, On wara naxe anarî komo, tmararîyem komo, pataw ka naar̂axe pomotopo. Ero yinhîrî tak tîmkai so n̂een̂axe hara okwe anarî ponaro cexirî ke so. Ero wa cehsom komo naxe Kaan maywen mera ro mak okwe, kekn̂e tî yîwya. Ero wa tî panatanmekno n̂iir̂akn̂e Xesus.
70 Komo N̂en̂epesî Xesus Cehtopo Yekatîmn̂e Me

1Taa, ero yinhîrî tak anarî komo takî tî men̂ekekn̂e xa hara Kporin komo. Yaake tî men̂ekekn̂e, 70. N̂examro takî tî n̂en̂epekn̂e tîywapu. Taknoi so tî n̂en̂epekn̂e. On wara tî kekn̂e yîwya so, Ewto mko pona tak kîwces amn̂e miyanî mko pona rma, Ero ke ero mko pona ka etocoko amyamro oywapu.
2Naatî yeperîrî wara naxe tooto komo. Tpotpore nasî, cenmekpore marha. Mer̂pora ro mak naxe ero warai komo. Asak makî tko naxe potun̂e komo okwe. Ero ke amtapotacoko tak mararî yosom yakro. Mer̂pora n̂he tak en̂epeko Apa, naatî yeperîrî potun̂e komo amararîn pona, kacoko yîwya, kekn̂e tî Xesus yîwya so.
3Taa, etocoko tak amyamro. Oper̂a xîkrî komo wara ken̂epexe so robu komo chekan wara rma oko.
4Apurantan komo yen arîhra ehcoko. Akumixin komo marha arîhra ehcoko. Anarî arîhra marha ehcoko ahtarî komo. Esama yaw awcetaw so tooto komo yîmtapotarera ehcoko.
5-6Tooto mîn yaka awcetaw so yîwînso on wara kacoko ero yawno komo ya, Esemetanmekîn me exi xe so wasî on yawno komo ahnoro, kacoko. Kaan pona ceserepotanmesom exitaw iito ero yawno komo rma Kaan n̂iir̂asî esemetanmekîn me amtapotachonhîrî komo yanme. Kaan pona ceserepotanmesom exihra exitaw iito ahyaka so yîramancoko hara amtapotachonhîrî komo esemetanmekîn me ehtopo pokononho.
7N̂examro yaw mak enmacoko ero po awexitaw so. Mîk hak yaka tohra ehcoko yîwînso. Anahrî komo yetaketaw yîwya so ero rma ahcoko. Ero wa xa marha awokru komo yetaketaw yîwya so eecoko hara. Awepethîrî komo cik mîn. Kaanî mtapotarî poko mekaricexe. Ero ke cepemapore rma nasî awekaritotoponhîrî komo.
8Anarî ewto pona so awcetaw so awentan̂e komo me na natu iitono komo. Anahrî komo marha na n̂etaketu. Ero wa exitaw so yîn̂etakathîrî komo ahcoko. Ero wa roro ehcoko ahna so na awcetaw so.
9Tamotosom komo marha akir̂wamacoko iito. On wara marha kacoko yîwya so, Pahnoke tak nasî kayaritomo me Kaan yesenpotopo okre, kacoko yîwya so.
10Taa, anarî ewto pona awcetaw so hara amtapotarî yentara na natu iitono komo. Anahmara so marha na natu. Awetarî komo marha na enpora nat okwe. Ero wa exitaw so n̂examro roron pona tak etocoko.
11On wara kacoko iitono komo ya, Awewton komo pupuntho n̂ickes amna tîhtarî poko etahsîxapunhîrî. An̂enîrî komo me amna n̂ickesî, Kicicme xa maxe okwe, kacho me. On wara mak kacoko amn̂e amna toche, Kayaritomo me Kaan yehtopo cma re n̂ekatîmce n̂examro, Noro maywen me kehtopo kom ha re okwe, kacoko amn̂e, kacoko iitono komo ya.
12Yaaro tan wîîkes awya so, Sotoma pono pen komo poko rma re nîrwonasî Kaan. Soroso xa tak awentan̂e pînînhîrî pen komo poko nîrwonasî ro mak amn̂e ero yimaw, kekn̂e tî. Ero wa tî kekn̂e Xesus 70 komo ya.
Ewto Pono Komo Yîwîrîmacho N̂ekatîmyasî Xesus
13Taa, ero yinhîrî tak mîn hak pono komo yar̂macho takî tî n̂ekatîmyakn̂e Xesus. On wara tî kekn̂e, Ai, Korasini pono komo, on wara wîîkes awya so, metwîrîmexe ro mak okwe. Ero wa xa marha maxe amyamro hara Becsaita pono kom hara, metwîrîmexe amyamro marha. Cirihnî cirirî owya meen̂atken̂e ha re, kar̂pe xa Kaan yesenpotopo ha. Ero yipu ciir̂ataw ketaw ha re Ciru pono komo n̂enîrî me, Siton pono komo n̂enîrî me marha, pahxa rma tak re kicicme cehtoponhîrî komo poxunkacerî. Wemronho cheka mak n̂eremacerî. Kicicitho takî re namrucerî poonotho kicicme cehtoponhîrî komo poxunkacho ha. Ero wa n̂ehcerî ha re ero pono komo.
14Siton pono pen komo nar̂mesî rma re Kaan amn̂e en̂ekano ritopo yimaw. Ciru pono komo marha nar̂mes ha re. Amyamro reha awîrîmexe so ro mak tak okwe. Ero wa maxe amn̂e okwe Korasini pono pen komo, Besaita pono pen komo marha.
15Amyamro marha Kapanaun pono kom hara, kaw xa tak ciri xe maxe amîn komo kah yaka rorono wara okyo. Pîra men maxe okwe. Wehto imo ywaka xa matko awar̂mexe so Kaan amn̂e oco, kekn̂e tî Xesus. Ero wa tî n̂ekatîmyakn̂e ewto pono komo yîwîrîmacho.
16Taa, on wara tî kekn̂e xa hara Xesus 70 komo ya, Awencexe so rma anarî komo. Taa, oyentacho rma moro awentacho kom ha. Awanwekyaxe so reha anarî kom hara. Oyanwecho rma moro awanwetopo kom ha. Taa, oyantoman̂enho yanwetopo rma mîn oyanwetopo hara, kekn̂e tî. Ero wa tî kekn̂e Xesus 70 komo ya.
70 Komo Mohtoponho Hara
17Ero yinhîrî takî tî mokyatken̂e hara 70 komo Xesus yaka. Tahwore tî xatken̂e. Apa, ketken̂e takî tî yîwya, worokyam meero amna n̂ewehcaxe awosotî yetacirî ke amna ya, ketken̂e tî yîwya. Tawake tî xatken̂e.
18Ai ha, kekn̂e takî tî Xesus yîwya so. Satanas yepîrkarî ween̂akn̂e. Kar̂pe n̂epîrkekn̂e kah yai pepe kan̂e wara rma.
19On wara marha kiir̂axe so, okoyi na mapikyatu amn̂e, cikiri marha na. Awerepera so ro mak tak nai aaxatî pîn komo.
20On wara tko wîîkes awya so, amna mtapotarî n̂ewehcaxe worokyam okre, kacho poko ahwotara ehcoko. On poko xa yo ahwotacoko, Kosotî komo nasî tmewreso kah yaw, kacho poko xa yo ahwotacoko, kekn̂e tî Xesus. Ero wa tî kekn̂e 70 komo ya.
21Taa, ero yimaw tak tahwore xa tî xakn̂e Xesus Kaan Yekatî yanme. Tîîm yakro takî tî nîmtapowakn̂e. On wara tî kekn̂e yîwya, Kah yawno komo kayaritomon Amoro Apa. Roowo pono komo kayaritomon marha Amoro. Tawake wasî apoko, awehtopo yentan̂e komo men̂ekarî ke awya. Awehtopo yenpora mîxakn̂e kyopono me cehsom komo ya, ehcamhokaxapu komo ya marha. Rikomo warai me cehsom komo ya makî reha menpekn̂e awehtopo. Yaaro xa, kir̂wan̂he mîhtînoi ero wara ciino ritopo, kekn̂e tî Xesus Tîîm ya.
22Ero yinhîrî takî tî on wara kekn̂e hara Xesus. Ahce na komo yosom me oriyakn̂e Apapa miyan komo yosom me rma. Taa, Kaan Mumuru xa Ow ha. Oyehtopo yenîn̂e tko exihra ro mak nasî tooto. Apapa makî reha oyehtopo n̂een̂asî. Apapa yehtopo yenîn̂e exihra marha nasî. Ow mak Noro yehtopo ween̂asî, Yumumuru ha. Anarî komo ya marha Apapa yehtopo wenpesî, onmen̂ekatho komo ya mak, kekn̂e tî Xesus. Ero wa tî kekn̂e iitono komo ya.
23Taa, ero yinhîrî tak tînpanatanmekrî komo wece takî tî n̂esewkor̂mekn̂e Xesus. N̂examro yakro mak takî tî nîmtapowakn̂e anarî komo n̂entatorî me. Amyamro cma meen̂axe cirihnî cirirî. Awya so makî cma Kaan n̂enpesî ero yipu. Awakrexe so mak ero yipu ke.
24On wara wîîkes awya so, oroto meen̂axe ero yipu yenî xe xatken̂e pahxan pen komo mer̂pono pîn komo. Kweronoman̂e pen komo, kayaritomo pen komo marha, noro yipu komo xatken̂e ero yipu yenî xe. Enîhra rma tko xatken̂e okwe. Oroto mencexe omtapotarî ero yenta xe marha xatken̂e. Entara marha xatken̂e okwe, kekn̂e tî. Ero wa tî kekn̂e Xesus tînpanatanmekrî komo ya.
Etîxe Ehcoko, Kesî Xesus
25Taa, ero yinhîrî takî tî iito xakn̂e Moises pen nmewretho pokono. Noro takî tî nawomyakn̂e piiri. Xesus yakro tî n̂esencekn̂e. Nukukmekn̂e mak, Ahce wa kyam oyeyukya? kachome mak. On wara tî kekn̂e yîwya, Apa, ahce wa xa wai waipîn me tak oyehtome? kekn̂e tî Xesus ya.
26On wara tî Xesus n̂eyukyakn̂e, Ahce wa tko nîîke apanatanmetopo komo ero yipu poko? Ero rma na meen̂a amoro, kekn̂e tî Xesus yîwya.
27On wara kesî, kekn̂e tî noro, Aporin komo Kaan xe ehcoko, yaaro xa yiixe ehcoko. Tîpîn̂e marha encoko. Cekaritosom wara ro mak ehcoko Noro xe awehtopo komo poko. Noro ponaro marha ehcoko, anarî ponarora. Taa, apoyino komo xe marha ehcoko. Etîxe rma maxe ero wa xa marha yiixe so ehcoko, kacho ween̂asî, kekn̂e tî Xesus ya.
28Yaaro mîîke ham, kekn̂e tî Xesus yîwya. Ero ewetko waipîn me tak awehtome, kekn̂e tî yîwya.
29On wara tko tî xakn̂e kpanatanmetopo pokono ro, kir̂wan me tî cesenpo xe xakn̂e. Ero ke on wara tî kekn̂e hara Xesus ya, Onoke warai komo xa natu opoyino me ha? kekn̂e tî yîwya.
30Ero ke on wara tî kekn̂e Xesus yîwya, Pahxa Xerusaren pono cekn̂e esama yaw. Xer̂ko pona tîto xe xakn̂e. Esama yaw rma ka cetaw noro pen tak nahsîyatken̂e cen̂epan̂em komo. Ahsîche pononthîrî mohketken̂e, n̂etapetken̂e tak oko. Etapache tak cetken̂e hara yîhyai. Iito rma thakwa xakn̂e yîn̂etapathîrî komo waiporo okwe.
31Amn̂e n̂he tak iituxa xa marha cekn̂e Kaan ya tîmsom pokono. Etapaxapu pen tak n̂een̂akn̂e. Yîtîtmamra tko tî xakn̂e, mamrikyakn̂e mak okwe.
32Amn̂e tak cekn̂e anarî hara. Repita tî mîk xakn̂e. Iituxari tîcetaw noro marha etapaxapu n̂een̂akn̂e. Yîtîtmamra marha xakn̂e noro hara, mamrikyakn̂e marha tî okwe.
33Amn̂e n̂he tak cekn̂e anarî xa hara. Samaritanu mîk xakn̂e. Etapaxapu yecen̂e cexitaw tak n̂een̂akn̂e. Okwe, kekn̂e reha noro. Yîpînîn yaw xa xakn̂e.
34Yîhyaka tak cekn̂e. Eper̂an n̂ehcemekn̂e katî ke, uupa yukun ke marha. Ehcemache eper̂an n̂imiyakn̂e. Ero wa ciriche tak tooku mkahsî rma nakriyakn̂e. Ero wa naar̂akn̂e mîîmo yaka, esama yaw tîtosom komo yîwîntopo yaka. Iina arîche kir̂wan̂he n̂iir̂akn̂e yukuywan, kir̂wan̂he marha n̂iir̂akn̂e etarî cexpore n̂he ehtome. Wokpekn̂e marha. Ero wa etapaxapu pen nakronomekn̂e Samaritanu.
35Enmapuche tak cekn̂e Samaritanu. Tîtorî me tupurantan poi mohkekn̂e exepeyu asakî. Mîîmo yosom ya takî nîmyakn̂e. Ehe, kekn̂e yîwya. On ha puranta moso nahrî yepetho. Moso cma re ka meen̂asî, yiixe ehtopo cma re mîmyasî. Onî yopo yirihtîkache awya puranta, wîmyasî xa hara awya omokuche hara, kekn̂e Samaritanu mîîmo yosom ya.
36Taa, 3 xatken̂e cen̂epan̂em komo n̂etapatho yenîn̂enho komo. Onoke warai xa katî mîhtînoya noro pen poyino me awya? kekn̂e tî Xesus Moises pen nmewretho pokono ya.
37Nnn, yîpînîn yawnonhîrî xa xakn̂e poyino me ham, kekn̂e tî noro Xesus ya. Taa, ahna so na awcetaw ero wa xa marha esko amoro hara, kekn̂e tî Xesus yîwya. Ero wa tî kekn̂e.
Mahta Mîn Yaw Xesus Yehtoponho, Maria Komo Mîn Yaw Ha
38Taa, ero yinhîrî tak Xesus komo takî tî cetken̂e xa hara esama yaw anarî ewto pona. Iito tî xakn̂e wooxam, Mahta tî xakn̂e noro yosotî. Noro takî tî kekn̂e Xesus ya, Omîn yaka cma re mîmokyasî, kekn̂e tî. Ero ke yîmîn yaka tî cekn̂e Xesus.
39Mahta yakno marha tî xakn̂e iito, Maria tî xakn̂e noro yosotî. Noro takî tî n̂eremekn̂e Xesus yeepatai. Xesus mtapotarî tî n̂encekn̂e iito.
40Mahta reha tî xakn̂e yînahrî komo cirirî poko, etakarî poko marha. Yarpa ro makî tî xakn̂e okwe. Ero ke Xesus yaka takî tî cekn̂e. Apa, kekn̂e tî yîwya, oponarora ma mai okwe? Oyakronomara nas oyakno okwe. Cewn̂e thakwa mak was okwe knahrî komo poko. Ero ke yîwya kasko, Awakno akronomakî, kasko yîwya, kekn̂e tî Mahta Xesus ya.
41Okopuci Mahta, kekn̂e tî Xesus yîwya, mîn hak poko mak meserepokesî, mesewrucpesî marha okwe.
42Cewn̂e mak nasî yiixe xa kehtopo komo. Kir̂wanî ro nîhtînoyasî Maria yiixe xa cehtopo. Ero ke, Oyentara tak esko, kahra ro mak wasî yîwya, kekn̂e tî. Ero wa tî kekn̂e Xesus Mahta ya.
On Wara Amtapotacoko Kaan Yakro, Kesî Xesus

1Taa, ero yinhîrî tak anana takî tî cekn̂e Xesus. Iito cexitaw Kaan yakro tî nîmtapowakn̂e. Yîtîhkache tak on wara tî ketken̂e yînpanatanmekrî komo yîwya, Apa, ahce wa xa tîmtapotapore nai Kaan yakro? Ero poko cma re amna mîhcamhokesî. Ero poko Xuaw nîhcamhokekn̂e tînpanatanmekrî kom ha, ketken̂e tî Xesus ya.
2Ero ke on wara tî kekn̂e Xesus yîwya so, Kaan yakro amtapowataw so on wara kacoko, Apa kah yawno, amna yopono ro xa Amoro twerî cetacisom. Ero wa ahtînon̂e me cirko miyan komo rma. Yohno cma re kayaritomo me xa tak mesenpesî roowo pono komo ya. Awewetîn̂e me tak n̂examro cirko. Kah yawno komo naxe awewetîn̂e me, ero warai me xa marha cirko roowo pono kom hara.
3On wara marha wîîkes awya Apa, kaamo po roro amna yuru yenpon̂e Amoro. Ero ke on po tohsom cma re menpesî.
4On wara marha wîîkes awya Apa, apoko kicicme amna yehtoponho cma re mîhcamnoyasî. Tpoko kicicme cehsom komo yehtoponho amna nîhcamnoyasî, ero wa xa marha cma re mîhcamnoyasî amna yehtoponho hara. On wara marha cma re wîîkes awya, amna yaan̂e me roro esko Apa. Amna yemetanmetopo mko nai okwe. Ero ke ero yipu yai cma re amna maar̂asî. Kicicitho ro mak nas amna chew okwe, amna pohkan̂e. Ero ke amna yukurupen̂e me xa marha esko Amoro, kacoko. Ero wa kacoko Kaan yakro amtapowataw so, kekn̂e tî Xesus yîwya so.
5Taa, on wara wîîkesî xa hara awya so, kekn̂e tî Xesus tînpanatanmekrî komo ya, ahce wa matu pawana mokyataw ahyaka so kosope. Rakatawro xa na mokya ahyaka so apoyino. Awru komo exihra ro mak na nai ero yimaw. Ero ke rakatawro rma na mîîce amîtwono yaka. Ai oyakno, mîîke na yîwya, cuure xe cma re wasî 3 mak.
6Meyeno moko oroto opoyino. Iyuru exihra ro mak nas okwe amna yaw, mîîke na amîtwono komo ya.
7On wara tko na aweyukya noro mîîmo yawno, Ahce okwe. Tahruso nas omîn okwe. Nîwînîkyaxe marha omxîkrî komo okwe, oyenaw. Ero ke yîhtora thakwa wasî tîmtome awya. Ero ke owî cma re ewrucpera masî, nîîke na awya so.
8On wara wîîkes awya so, kekn̂e hara tî Xesus, Yîhtora na nai cuure tîmtome awya. Omîtwono me awexirî ke thakwa kîhcesî rma, kahra na nai. Nîhcesî rma tko pahkî tpanapickarî ke mak awya. Cuure tak nîmyas awya. Yiixe awehtopo wicakî rma na nîmya awya, kekn̂e tî Xesus yîwya so.
9On wara marha wîîkes awya so, kekn̂e hara Xesus, yiixe awehtopo komo poko amtapotacoko Kaan yakro ahsîtome tak awya so. Epon̂e wara marha ehcoko. Ero yimaw tak Kaan n̂enpes awya so. Anarimaw metata ke wahkotoxapu wa na mat okwe. Ero wa awexitaw so ero awahkototopo komo poko rma knei knei knei kan̂e wa tak ehcoko. Ero wa kache awya so, swaaa, cetahrunkaxmu wara tak nas hara, cewomsom wara tak awehtome so okre.
10Ero wa taxe yiixe kehtopo poko kîmtapowataw Kaan yakro, tahsîyaxe tak okre. Epor̂ataw marha ceen̂axe tak. Knei knei ketaw marha kîwya so kwahkototopo poko, n̂etahrunkesî tak kîhyaka so, kekn̂e tî Xesus yîwya so.
11On wara marha wîîkes awya so, kekn̂e hara tî Xesus yîwya so, Ahce wa matu amyamro rikomo yîîm komo? Oyuru xe cma re was Apa, ketaw amumuru komo awya so, toopu katî mîmyatu yîwya? Pîra ro mak. Oyotî xe cma re was Apa ootî, ketaw anarimaw awya so, okoyi katî mîmyatu yîwya? Pîra marha.
12Apa, onahrî xe cma re wasî kapikara pume, ketaw hara, cikiri katî mîmyatu yîwya? Pîra ro mak.
13Kicicitho rma re amyamro. Noro yipu rma tko kir̂wan ke mak mîwakrexe amxîkrî komo. Soroso xa Aamo komo awakrexe so kah yawno, Kir̂wanî ro Yekatî nîmyas awya so hara, Noro xe cma re was Apa, ketaw yîwya, kekn̂e tî. Ero wa tî kekn̂e Xesus tînpanatanmekrî komo ya.
Xesus Nîwîrîyakexe Yiixatî Pîn Komo
14Taa, ero yinhîrî tak mer̂pono pîn komo n̂esenmekyatken̂e hara Xesus yaka. Ero yimaw tî iito xakn̂e worokyam ken̂arî. Yîmtapotanî ro tî mîk xakn̂e worokyam, ero ke yîmtapotan me marha thakwa tî xakn̂e hara yiikenarî. Xesus takî tî worokyam n̂en̂epekn̂e yîhyai. Ero yinhîrî nîmtapowakn̂e takî tî okre yîmtapotanînhîrî. Ero ke n̂eserepoketken̂e xa tak esenmexapu komo.
15Anarî me tko tî ketken̂e anarî kom hara. On wara tî ketken̂e, Bewsebu yanme mak worokyam n̂en̂epesî, worokyam kayaritomon yanme ha kica, ketken̂e tî n̂examro.
16Ero yinhîrî takî tî on wara ketken̂e anarî kom hara Xesus ya. Ai Apa, cirihnî cma re miir̂asî, Kah yawno yanme xa nai ham, kachome tak amna ya apoko, ketken̂e tî yîwya. Xesus makî tî yukukma xe xatken̂e, Ahce wa kyam keyukya? kachome.
17Tukukman̂e me rma tko n̂examro nîhtînoyakn̂e Xesus. Ero ke on wara tî kekn̂e yîwya so, Ahce wa nai kayaritomo noro maywen komo re mak etar̂metaw? Etpoko etar̂metaw n̂examro re rma n̂emaywenketîkesî mak tak kayaritomo pen okwe. Ero wa xa marha naxe mîîmo yawno kom hara. Ero re yawno komo yetar̂metaw etpoko rma yarîhra tak men nas amn̂e mîîmo pen okwe.
18Ero wa xa marha nasî Satanas hara. Noro maywen komo re etar̂metaw etpoko rma ahce wa ma re worokyam kayaritomon me rma nai hara? Pîra ro mak. Ero ke ahce kacho opoko mîîket hara, Bewsebu yanme mak worokyam n̂en̂epesî, mîîket ha?
19Bewsebu yanme worokyam yen̂epetaw ketaw ha re owya, onoke yanme worokyam n̂en̂epetu ha re amumuru komo awya so? Kacoko ika yîwya so.
20Kaan Yekatî yanme en̂epetaw owya on wara men kacoko, Kayaritomo me xa Kaan n̂esenpesî tan kîwya so rma, kacoko tak.
21On wara marha wîîkes awya so, anarimaw mîîmo yosom nai, karitî. Tuwuhreke xa nai tîmîn yewyomachome. Noro yipu yemyawno yarîhra ro mak nasî cen̂epan̂em.
22Iyopono takî tko na mokya anarimaw. Karitînhîrî pen tak nar̂mesî. Yuwuhrethîrî naar̂asî, Okurun xa tan ham, kachonho yîwya. Emyawnonhîrî marha tak naatîkesî.
23On wara marha wîîkes awya so, oyakrono me exihra awexitaw so oyemetanmekn̂e me mak maxe okwe. Ohyaka ekno ciin̂e pîn me awexitaw so en̂epeno ciin̂e me so mak maxe okwe, kekn̂e tî. Ero wa tî kekn̂e Xesus tîwîrîyakan̂e komo ya.
Tanme Ro Mak Cetakir̂wamaxmu Yehtoponho N̂ekatîmyasî Xesus
24On wara marha wîîkes awya so, kekn̂e xa hara tî Xesus yîwya so, on wara nasî tooto anarimaw, kicicitho yekatî ka nasî yîropotaw. Ero yinhîrî ces hara yîropotai. Miya so tak n̂etar̂asî tîmîn yewtî yeposo. Turpem pore makî tko n̂etarasî, ero ke enîhra rma nas okwe. Nnn, kesî tak, omîn exihra ro mak nai tan ham okwe. Ero ke omîntho yaka rma kîwce hara mî, kesî.
25Amn̂e tak tîmîn yaka cewomuche hara taiwaxi tak n̂een̂asî. Takriso marha n̂een̂asî cemyawnonhîrî.
26Ero ke worokyam yahsîso ces hara, anarî komo xa hara, 7 xa hara. Kicicitho komo xa tak nahsîyasî. Kicicitho rma re mîk xakn̂e mîîmo yosom, miya xe xa tko kicicme cehsom mîkyam yînahsîthîrî kom hara.
27Taa, ero wa ketaw rma iito tî xakn̂e wooxam hara Xesusu mtapotarî yentan̂e komo chewno. On wara takî tî kekn̂e Xesus ya, Tawake xa nai ham anocwan, yîropotai mewruyakn̂e, noro, moomo ke awokpekn̂e noro rma, kekn̂e tî yîwya. Kar̂pe tî kekn̂e.
28On wara tî n̂eyukyakn̂e Xesus, On warai komo xa tko naxe tawake, Kaanî mtapotarî yentan̂e komo, ewetîn̂e komo marha, kekn̂e tî Xesus wooxam ya. Ero wa tî kekn̂e.
Kicicme Maxe Kica, Kesî Xesus Centan̂e Komo Ya
29Taa, ero yimaw tak tooto pen takî tî mohtîketken̂e Xesus yaka. On wara tî kekn̂e Noro yîwya so, Kicicme maxe okwe amyamro on yimawno komo. Ero ke on wara mîîkexe owya, Cirihnî kyam cirko amna wero ro, Kaan yanme mohxapu xa Mîk ham, kachome tak amna ya apoko, mîîkexe owya. Cirihra rma wasî cirihnî awero ro so. Xonasî pen yehtoponho rma mencexe. Oyehtopo yenpon̂e me rma xakn̂e noro pen.
30Noro pen xakn̂e Kaan yehtopo yenpon̂e me Ninipe pono komo ya. Ero wa xa marha nasî Tooto me Ewruxapu hara, Kaan yehtopo yenpon̂e me nasî on yimawno komo ya hara.
31On wara men naxe amn̂e on yimawno komo, n̂examro n̂en̂ekesî suu n̂ixan komo kayaritomonînho, wooxam ha. Kicicitho komo mîkyam kica, kesî poko so. Roowo yenatîtopo pono mîk xakn̂e noro. Mooxe rma mokyakn̂e Saromaw penî mtapotarî yentaxi. Takîhsom mîk xakn̂e Saromaw pen, ero ke mokyakn̂e entaxi. Takihsom xa tko nasî tan ahyaw so, Noro pen yopono xa.
32Ninipe pononho komo marha tak on yimawno komo n̂en̂ekexe. Kicicitho komo moxam kica, kexe poko so. Yaaro xa Xonas penî mtapotarî n̂encetken̂e, ero ke kicicme cehtoponhîrî komo poxunketken̂e. Ero wa xatken̂e Xonas penî mtapotarî poko. Noro pen yopono xa tko tanî nas hara, kekn̂e tî Xesus yîwya so. Ero wa tî kekn̂e.
Kweyuru Poko Nîmtapowasî Xesus
33On wara marha tî kekn̂e Xesus esenmexapu komo ya, Ahce wa miir̂atu aweyuru komo potuhtoche awya so? Mahruyatu katî enîhnî na. Kahxapu makataka katî miir̂at ha? Pîra ro mak. Weeyu yaponî ro pona xa miir̂axe mîîmo yaka ewomxapu komo weipotome tak, kekn̂e tî.
34Taa, kewru rma nasî kupun weyuru me. Ero ke kir̂wan̂he exitaw awewru komo tweike rma nas apun komo ahnoro. Kicicme exitaw awewru komo awarpape mak nas okwe apun komo ahnoro.
35Ero ke kir̂wan̂he men ciicoko awewru komo aweyuru komo me exirî ke. Awarpanaw men maxe okwe kicicme exitaw aweyuru komo.
36Ahce wa nai amîn komo kir̂wan̂he exitaw aweyuru komo? Ahnoro mak weipesî miya ro mak. Ero wa xa marha maxe amyamro hara. Tweike xa exitaw apun komo, awarpanawno ciki exihra ro mak exitaw, tweike tak nasî apun komo ahnoro, kekn̂e tî Xesus yîwya so.
37Ero yimaw tî iito xakn̂e Parisew Xesusu mtapotarî yentan̂e. On wara tî kekn̂e Xesus ya, Ohyaka cma re mîmokyasî eseresmaxi, kekn̂e tî. Ero ke noro yaka takî tî cekn̂e Xesus. N̂eremekn̂e tî iito ceseresmachome.
38N̂eserepokekn̂e tko tî Parisew esemokara rma eseresmarî poko. Ahce kacho esemokara n̂eseresme hara kica? kekn̂e tî tîhnaw.
39Ero ke on wara tî kekn̂e Kporin komo yîwya, On wara maxe amyamro Parisew komo, paayu korokan̂e wa maxe, yîmkarî korokan̂e wara mak okwe, yai korokan̂e pîn wara. Ero wa maxe awehtopo komo poko. Poore mak metakir̂wamexe kica. Aropotaw so reha kicicitho ponaro mak maxe okwe. Anarî komo yemyawnonho towtopo ponaro xa maxe kica.
40Akpîra cesehtînosom komo mak amyamro okwe. Ahce wa awakîcetken̂e so Kaan awya so? Poreno makî katî nakîhcekn̂e awya so? Pîra ro mak. Aropotarî komo meero wa nakîhcekn̂e, kekn̂e tî.
41On wara xa ehcoko, yupurantamnî komo wakrecoko. Ahce na exitaw ahyaw so ero yiipu poi rma tîmcoko yîwya so. Ero wa awexitaw so kir̂wan̂he tak nasî awehtopo komo ahnoro okre, kekn̂e tî Xesus Parisew ya.
42On wara marha tî kekn̂e Xesus yîwya, Metwîrîmexe ro mak amyamro okwe Parisew komo. On wara maxe kica, anahrî komo poxun raconho rma re mîmyaxe Kaan ya. Mîn hak warai mîraconkexe Kaan ya tîmtome. Takîhso tko exihra maxe hara okwe apoyino komo poko, Kaan xe awehtopo komo ponarora marha maxe okwe. Yaaro rma awemyawno komo raconho mîmyaxe Kaan ya. Takîhso cexpore marha tko nasî, Kaan xe awehtopo komo ponaro marha cexpore nasî. Ero wa awehtopo komo poko twen̂ekarî exihra cexpore nasî.
43Metwîrîmexe ro mak amyamro Parisew komo. On wara marha maxe kica, awesenmetopo komo yaw awexitaw so enîn̂e yapon po mak awerema xe so maxe. Kwarawantacho yaw awexitaw so hara tpoxwe xa mencexe iitono komo mtapotarî, Tan mai kpanatanmekn̂e, kacho.
44Metwîrîmexe xa marha amyamro Xutew panatanmetopo mewren̂e komo, Parisew komo marha. Kir̂wan wa so mesenpexe tohnaw ro mak kica. Waihxa pen yocho wara rma maxe okwe. Esenpora nasî ahruxa pen komo yocho. Ero yipu yari cexe cetarisom komo twen̂ekarî mak. Tan nasî tooto yocho, kahra thakwa naxe. Ero wara maxe amyamro hara, kekn̂e tî Xesus yîwya so.
45Taa, iito marha tî xakn̂e Moisese nmewretho pokono hara. Noro takî tî kekn̂e Xesus ya. Apa, kekn̂e tî, ero wa ketaw awya amna meero mîwîrîyakes okwe.
46Nhnk, kekn̂e takî tî Xesus yîmtaka, metwîrîmexe ro mak amyamro meero Moises pen nmewretho pokono kom hara. On wara maxe kica amyamro, tawsîn̂em ke tîmkawnoyem wara xa apoyino komo miir̂axe, iyopono yarpon̂e wara maxe okwe. Ero yipu poko ehcoko, mîîkexe yîwya so. Amyamro tko awamoyaran ke rma n̂examro yakronomara maxe ero yipu poko, cewn̂an ke cik meero akronomara maxe kica.
47Metwîrîmexe ro mak okwe amyamro. Pahxan pen komo n̂etapetken̂e aporin pen komo, tweronoman̂e pen kom ha. Amyamro tak mîmînmexe n̂examro pen yocho.
48On wara kacho rma mîn n̂examro pen yocho yîmînmacho awya so, Kir̂wan̂he rma xatken̂e kporin pen komo, tweronoman̂e pen waihkan̂enho pen kom ha, kacho rma mîn ha.
49Kropotarî komo yenîn̂e Mîkî Kaan, takîhso enîn̂e. Ero ke on wara kekn̂e Noro pahxa apoko so, N̂examro yaka tak wen̂epes amn̂e weronoman̂e komo. Xesus nantomatho komo marha wen̂epesî yîhyaka so. N̂examro pen tak waihkexe kr̂a anarî pen komo mak. Anarî pen komo n̂emetanmekyaxe hara. Ero wa onantomatho komo n̂iir̂axe okwe.
50Ero wa maxe amyamro apona so ciitome weronomano rin̂enho pen komo waihkachonho ahnoro. Mehxa ro rma roowo yakîhtotoponho n̂ixa ro rma weronomano rin̂e pen komo waihketken̂e poyino komo. Mer̂pora ro mak waihketken̂e okwe. Ahnoro n̂examro pen n̂epanîyasî Kaan on yimawno komo waihkarî ke.
51Abew pen ka n̂etapetken̂e yihcirî me ha kapu. Okomn̂i tak Sakarias pen n̂etapetken̂e hara. Kaan mîn mîtwo rma noro pen n̂etapetken̂e, tîmsom yakn̂itopo mîtwo rma. Yaaro tan wîîkes awya so on yimawno komo waihkarî ke n̂examro pen n̂epanîyasî Kaan amn̂e.
52Metwîrîmexe ro mak amyamro Moises pen nmewretho pokono komo. Kaan poko kîhcamhokacho yewkacho mowyaxe mak kica. Noro poko awehcamhoka xera maxe amyamro kica. Anarî komo reha cehcamhoka xe naxe. Kaanî mtapotarî yanwekrî ke awya so tko ehcamhokara rma thakwa naxe okwe, kekn̂e tî Xesus. Ero wa tî kekn̂e kpanatanmetopo pokono ro komo ya.
53Ero wa ketaw tak on wara tî xatken̂e Parisew komo, Xutew panatanmetopo mewren̂e komo marha, camra ro mak takî tî nîmtapowatken̂e Xesus yakro. Ahce wa mîîke on poko? Ahce wa mîîke mîn poko hara? ketken̂e tî yîwya. Yîtîtmamra ro makî tî ketken̂e yîwya.
54Ero wa nîmtapowatken̂e Xesus yakro Noro yewkukmachome. Kicicme yîmtapotarî yenta xe xatken̂e en̂ekapotome kr̂a tak tîmsom pokono yenîn̂e komo ya. Ero wa tî xatken̂e kica.
Mîn Hak Poko 12 Komo Panatanmekyasî Xesus
12
1Taa, ero yimaw takî tî tooto pen mokyatken̂e Xesus yaka mer̂pono pîn komo ro mak. N̂etapikyatken̂e mak oko takpî cexirî ke so. Iito rma tî xatken̂e Xesusu npanatanmekrî komo. N̂examro ka panatanmekyakn̂e cokorî Xesus. On wara tî kekn̂e yîwya so, Kicicme mak naxe kica Parisew komo. Puruma wahrututpamnotopo ken̂arî wa mak naxe kica. Kir̂wan wa so n̂esenpexe tohnaw ro mak okwe. Ero ke n̂examro warahra ro mak ehcoko.
2Ahnoro tooto komo yehtopo n̂esenpes amn̂e. Eyamxapunhîrî tak n̂esenpesî, ekatîmnînhîrî marha n̂esekatîmyasî ahnoro.
3Anarimaw awarpanaw mak na mîmtapowatu. Ero wa amtapotachonhîrî rma tak n̂esences amn̂e katpanaw tak. Epanakari mak na mîmtapowatu, anarimaw mîîmo yamtakpon yaw mak na mîmtapowatu, rakatawno yaw xa. Iito amtapotachonhîrî rma tak n̂esences amn̂e. Mîîmo meretwono komo n̂ekatîmyaxe miyan komo n̂entarî me rma, kekn̂e tî. Ero wa tî ka kekn̂e Xesus tînpanatanmekrî komo ya.
4On wara marha wîîkes awya so oyakno komo, kekn̂e takî tî iina mohxapu komo ya hara. Awaihkan̂e komo pona erasîra ehcoko, apun komo waihkan̂e me mak naxe hara. Ero ke awaihkache ahce wa so na awemetanmekîra so tak naxe.
5Anarî tko nasî hara pona awerahtîmtopo komo xa tak ha. Awaihketu so rma na Noro hara. Awaihkache na Noro reha wehto imo ywaka awar̂man̂e me tak nas hara oco. Ero ke Noro pona xa tak erahtîmcoko, kekn̂e tî Xesus yîwya so.
6-7On wara wîîkes hara awya so, kekn̂e xa hara tî Xesus, Atî wicakî wa mîmyatu torowo yepetho? 2 exepeyu kyam mak mîmyaxe 5 yepetho rma, torowo yepetho ha. Epethîmnî mak mîk torowo. Noro yipu poko rma tko yîtwen̂ekarîntara ro mak nasî Kaan. Tîpîn̂e xa wa maxe amyamro torowo yopo ro mak, mer̂pono pîn yopo rma. Ero ke aponaro so xa tak wa nasî Kaan. Ahpoci komo meero nukuknomesî. Ero wicakî yakenon mîn yîhpoci, yîhtîpîrî pokono, kesî Kaan apoko so. Ero ke erasîra ro mak ehcoko, kekn̂e tî Xesus yîwya so.
8On wara marha wîîkes awya so, kekn̂e xa hara tî Xesus tînpanatanmekrî komo ya, on wara ehcoko, oyakrono me cesekatîmsom me ehcoko. Ero wa awexitaw so ero wa xa marha nasî Tooto me Ewruxapu apoko so hara amn̂e kah yaw. Kaan yancun komo naxe iito. N̂examro n̂entarî me apoko so n̂esekatîmyasî Noro, Oyakrono moso okre, kesî apoko so. Ero wa kesî ancu komo n̂entarî me.
9Xesus yakrono pîn ow ha, ketaw reha awya so ero wa xa marha men kesî Noro apoko so hara n̂examro n̂entarî me rma. Oyakrono pîn mîkro, kesî apoko so okwe. Ero wa kesî Kaan yancun komo n̂entarî me rma, kekn̂e Xesus.
10On wara marha kekn̂e Xesus, Kicicitho me na nîmtapowatu anarî komo Tooto me Ewruxapu poko. Ero wa ehtoponhîrî rma nîhcamnoyasî Kaan. Anarimaw Kir̂wanî ro Yekatî poko na nîmtapowatu kicicitho me hara okwe. Ero wa ehtoponhîrî reha yîhcamnopîra ro mak nasî Kaan okwe.
11-12Apanatanmekn̂e komo me nasî Kir̂wanî ro Yekatî. Amn̂e tak aaxatî pîn komo awar̂axe so cesenmetopo komo yaka awen̂ekapotome so Kaan mîn yenîn̂e komo ya. Kayaritomo komo yaka marha na awar̂atu so anarimaw hara awen̂ekapotome so yîwya so. Iina awar̂ataw so, Ahce wa wîîke kopi yîwya so? kahra ro mak ehcoko. Ahce wa xa n̂examro weyukya? kahra marha ehcoko. Awen̂eketaw so tak apanatanmekyaxe so Kir̂wanî ro Yekatî rma awen̂ekan̂e komo yeyuhtopo poko, kekn̂e tî Xesus. Ero wa tî kekn̂e iina esenmexapu komo ya.
Kemyawno Komo Pokono
13Taa, ero yinhîrî tak on wara tî kekn̂e yîwya iina esenmexapu komo chewno rma, Apa, oyakno cma re mîpanatanmekyasî. Aamo pen komo yemyawnonho yîraconkakî men awakno ya tîmtome, mîîkesî cma re yîwya, kekn̂e tî Xesus ya.
14Apohana, kekn̂e tko tî Xesus yîwya. Onoke ma re oriyakn̂e awen̂ekan̂e komo me, awemyawno komo yekamn̂e me marha? kekn̂e tî Xesus yîwya.
15Ero ke on wara tî kekn̂e hara Xesus iina mohxapu komo ya, Twerî men ehcoko awemyawno komo poko awepokacho komo poko. Ahce kacho tan matu roowo po? Awemyawno komo yepamnon̂e me awehtome so makî katî tan matu? Pîra ro makî.
16Ero ke anarî pokono wara takî tî n̂ekatîmyakn̂e Xesus yîwya so. On wara tî kekn̂e, Pahxa xakn̂e tupurantayem. On wara xakn̂e noro, tahwore xa natîkwakn̂e yînatîrî, ehyatkaw so n̂eperwakn̂e okre.
17Amn̂e tak eperîrî yenmetopo me exitaw eken ken̂ehra tak xakn̂e mîîmo mer̂pora exirî ke eperîrî. Ero ke n̂esehtînoyakn̂e tak noro. On wara kekn̂e, Ahna kyam on wiir̂a, onatîrî yeperîrî?
18On wara wai ham, onatîrî yeperîrî mîntho tak wixkesî. Ekenhîrî na tak porin xa tak wiir̂as hara mîîmo onatîrî yeperîrî mîn hara. Ero yipu yaka tak wenmekyas onatîrî yeperîrî. Oyemyawno marha wenmekyas iina, kekn̂e tî tîhnaw.
19Ero yipu yenmetîkache on wara tak wîîkes oyekatî ya rma, Oyekatî, mer̂pora ro mak nasî awemyawno okre. Pahkî enatîra nasî, yaake cimn̂ipu rma. Ero ke cerepore mak esko. Eseresmakî, uupa yukun marha erko, etahworeko marha. Ero wa mak esko okre, wîîkesî oyekatî ya rma, kekn̂e tî. Ero wa tî n̂esehtînoyakn̂e tupurantayem.
20On wara tko kekn̂e Kaan yîwya, akpîra cesehtînosom amoro ham okwe. Oroto tak awekatî waar̂asî kosope. Awaipuche tak onoke nahrî me tak nai hara anatîthîrî yeperîtho, an̂enmekîthîrî ha? kekn̂e Kaan yîwya.
21Taa, noro pen wara xa marha maxe awemyawno komo yepamnotopo ponaro mak awexitaw so. Kaan yawno nai awemyawno kom hara. Ero yipu yepamnotopo ponarora ro mak maxe okwe, kekn̂e tî Xesus. Ero wa tî kekn̂e iina esenmexapu komo ya.
Eserepokara Ehcoko Awemyawno Komo Poko, Kesî Xesus
22Ero yinhîrî tak on wara tî kekn̂e Xesus tînpanatanmekrî komo ya hara, Ero ke on wara wîîkes awya so, awemyawno komo poko eserepokara ro mak ehcoko amyamro reha. Ahce thakwa re tahya amn̂e okwe? kahra ehcoko. Ahce thakwa re oponon hara amn̂e okwe, kahra marha ehcoko.
23Ahce kacho me awakîcetken̂e so Kaan ha? Erewsî yen me makî katî awakîcetken̂e so? Pîra ro makî. Aponon komo yapon me makî katî apun nakîhcekn̂e hara? Pîra marha. Ero ke ero yipu poko eserepokara ro mak ehcoko.
24Enko xe tarin̂em komo, tînatîrî cirihra ro mak nasî. Eperîrî yenmekîra marha nasî mîîmo yaka. Mîîmo cirihra ro mak nasî tînatîrî yeperîrî yenmetopo. Noro yipu rma tko nînahmesî Kaan. Tîpîn̂e rma re tarin̂em komo n̂een̂asî. Tîpîn̂e xa tak awen̂axe so tarin̂em komo yopo ro makî.
25Ahce wa matu apor̂mamtopo komo poko hara? Kekawnoresî kyam oroto meia metru wicakî mak. Oyesetînotopo ke mak kekawnoresî, ketaw awya so, sîrî mîîket ha ma re awya so kaw n̂he tak ha? Pîra ro mak. Ekawnorera ro mak maxe awanme ro so okwe.
26Apehceme ciisom poko rma mehn̂exe thakwa. Ero ke ahce kacho meserepoketu miyan poko rma?
27Epemrutun yatîhtacho yîhtînocoko hara. Ekaritora ro mak nas epemrutun cenporem me xa cehtopo poko. Mawrî marha ekposîra nasî. Cenpore rma tko nas okre. Cenpore rma re xakn̂e Saromaw pen cepethîkem yaw cesenpetaw poono yaw. Noro pen yopo cenpore nasî epemrutun cewn̂e rma.
28Ero wa Kaan n̂iir̂asî cuupu, cenpore n̂iir̂as okre yohnonotho rma. Oroto mak ceen̂asî, enmapuche takn̂isom me nas hara cuuputho. Soroso xa tak apononmexe so.
On Wara Amtapotacoko Kaan Yakro, Kesî Xesus
29Eserepokara tak ehcoko anahrî komo poko, awokru komo poko marha. Ahce thakwa re tahya okwe? Ahce thakwa re ceer̂a okwe? kahra ro mak ehcoko.
30Ero wa kexe mîk hak rowon pono komo okwe. N̂examro warahra reha ehcoko amyamro. Aponaro so rma nas Aamo komo kah yawno ha. Tînahrî xe thakwa naxe, tponon xe marha naxe, kesî wa ha Noro apoko so.
31Kaan maywen me awehtopo komo ponaro xa matko ehcoko ha. Ero wa awexitaw so ero yipu mko tak Kaan nîmyas awya so, kekn̂e tî Xesus tînpanatanmekrî komo ya.
32On wara marha wîîkes awya so, kekn̂e takî tî Xesus yîwya so, oyoku warai komo cik amyamro. Erasîra ro mak ehcoko. Kayaritomo me rma awir̂axe so Apapa kah yawno amn̂e. Tawake xa tak nasî Noro ero yimaw kayaritomo me awiriche so.
33On wara xa ehcoko, awemyawno komo tak tîmcoko epethîrî pona yupurantamnî komo wakrechome tak awya so. Ero wa awexitaw so atpînî ro yaka apurantan komo yenkan̂e wara tak maxe. Awemyawno yepamnotopo komo rma mîn ero wa awehtopo, kah yawno yepamnotopo ha tko, enatînî ro okre. Iitono yarîhra ro mak nasî cen̂epan̂em. Wohra marha nasî xîkîwî.
34Roowo pono mak yepamnoyataw awemyawno komo roowo pono ponarono me thakwa maxe okwe. Kah yaka reha epamnoyataw awemyawno komo iitono ponaro xa tak maxe okre, kekn̂e tî. Ero wa tî kekn̂e Xesus yîwya so.
Xesus Mohtopo Ponaro Cexpore Nasî
35-36On wara marha wîîkes awya so, kekn̂e xa hara tî Xesus tînpanatanmekrî komo ya, kayaritomo yanton wara xa ehcoko. On wara naxe kayaritomo yanton komo kir̂wan̂he cexitaw so, yaw cetapickacho tak namruyaxe tponon komo. Potuhcexe marha tîramhan komo. Tosom komo toche tooto pitacho yenso noro mohtopo ponaro rma naxe. Noro mokyataw hara, knei knei knei ketaw tak metata poko yohno rma tak nahrunkexe yîhyaka.
37Tawake naxe ero warai komo, kayaritomo yanton komo. Osom mokuche tmohtopo ponarono me rma n̂examro n̂een̂as okre. Ero ke Noro makîrha tak namruyasî yaw cetapickacho hara tponon ha. Yîwînkîra ehxapu komo tak n̂eremanmekyasî. Noro rma tak n̂etakesî yînahrî kom hara eseresmachome so.
38Kosope na mokya kayaritomo tîmîn yaka, rakatawro na anarimaw, enmaporo na anarimaw. Ahcemaw na tmokyataw tmohtopo ponaro rma n̂een̂asî tanton komo. Tawake naxe noro yipu komo kayaritomo mohtopo ponarono komo. Ero ke noro yipu komo wa xa marha ehcoko amyamro.
39Ahce wa katî nîîke cen̂epan̂em awya so? Ero yimaw xa men kmokyasî, nîîke katî awya so? Pîra ro mak. Ero wa ketaw ha re cewke tak maxe noro mokrî ponaro. Awemyawno komo yarpora ro mak maxe yîwya.
40Ero ke ero wa xa marha Tooto me Ewruxapu mohtopo ponaro ehcoko hara. Mokyas ha men noro. Oroto xa na mokya, kahra rma awexitaw so mokyasî, kekn̂e tî Xesus yîwya so. Ero wa tî kekn̂e tînpanatanmekrî komo ya.
41Ero yinhîrî on wara takî tî kekn̂e Petru Xesus ya hara, Apa, anarî pokono wa mekatmo panatanmekno ritopo. Onoke warai komo xa mîpanatanmekî ero warai poko, kayaritomo yanton komo poko ha? Amna panatanmetopo mîn ha, miyan komo panatanmetopo rma katî mîn, mekatmo ha? kekn̂e tî Xesus ya.
42On wara tî n̂eyukyakn̂e Kporin komo, Takîhso ehcoko, yuwun̂ura marha ehcoko. Ero wa awexitaw so akayaritomon komo tak awir̂axe so tîmîn yawno komo yenîn̂e me. Moxam tak men yînahmacoko amn̂e yînahmatopo me exitaw, kes awya so.
43Tawake maxe okre akayaritomon komo mtapotachonho yawro ro awexitaw so. Amn̂e tak Noro mokyataw hara cewetîn̂e me awen̂axe so.
44Yaaro tan wîîkesî, ero warai poko awexitaw so cemyawno yenîn̂e me tak awir̂axe so miyan komo yenîn̂e me rma.
45On wara tko na natu anarî kom hara kayaritomo yanton komo, cecmamtîkaxmu wara tak na nîhtînoyatu tkayaritomon komo. Ahcemaw na mokya apapa, ketu mak na. Ero ke takrono komo tak na nîhyokyatu Noro yanton komo rma. Kîrkomo nîhyokyaxe, wooxam komo marha. N̂eseresmetu mak na kica. Wok marha na n̂eer̂atu twenîmso ro kica.
46Ero ke Noro ponarora ro mak exitaw so men mokyasî kayaritomon komo. Ero kaamo po xa na mokya, mînto kaamo xa na mokya, kahra ro mak exitaw so mokyasî. Tmokuche tak kacipara imo ke noro yipu pen komo namesî ro mak okwe. Tponarono pîn komo cheka tak n̂examro pen n̂en̂epes okwe. Ero wa tanton komo n̂iir̂asî, cewetîn̂e pîn kom okwe.
47Tîhyosom me tak naxe noro yipu komo okwe. On wara nasî kayaritomo n̂examro yîhyotopo poko, anarî komo rma re tkayaritomon komo mtapotarî n̂encexe. Ero poko ehcoko, kacho n̂encexe. Cetapickacho komo ponarora ro mak naxe. Nuwun̂waxe mak yîmtapotarî yewetîtopo poko. Noro yipu komo tak nîhyokyasî emapona roro oco.
48Anarî komo reha entara thakwa naxe tkayaritomon komo mtapotarî, Ero poko men ehcoko, kacho yentara. Ero ke noro yipu komo nîhyokyasî rma ha re, wahra mak ha tko. Anarî ya tak on wara kes hara, tanton ya, Mer̂pono pîn poko kemyarîcesî mer̂pono pîn yentarî ke omtapotarî. Ero ke ero yipu poko esko amoro mer̂pono pîn poko, kesî.
Weronomano N̂iir̂asî Xesus
49Taa, on wara marha wîîkes awya so, kekn̂e xa hara Xesus yîwya so, Roowo pona wehto yar̂maxi wa kmokye oona. Oroto rma ero yipu yetahsî xe ro mak was okwe.
50On wara tko wasî, cemicisom wara ka wasî. Oyemicitopo wara rma nas amn̂e oyerewîmtopo. Expora wasî ero yipu yenatîtopo ponaro.
51Etpoko tawake ciino riso wa mokyakn̂e Xesus, mîîketu na re opoko. Pîra ro mak okwe. Kicicme etpoko ciino riso xa matko kmokye.
52On wara tak men naxe tooto komo amn̂e mîîmo yawno komo, 5 exitaw ero re yaw. 3-înhîrî komo xera kr̂a tak naxe 2-înhîrî komo. Anarimaw 2-înhîrî komo xera kr̂a tak naxe 3-înhîrî kom hara. Ero wa men naxe okwe.
53Ero wa xa marha naxe yîîm kom hara, tumumuru komo xera rma naxe okwe. Ero wa xa marha naxe yumumuru kom hara tîîm komo xera hara. Ero wa xa marha naxe yîson kom hara, cemsîrî komo xera naxe. Emsîrî komo marha naxe tîson xera hara. Tîmrerî pici xera marha naxe yîson komo. Ciin̂o yon xera marha naxe wooxam komo. Ero wa naxe etîxera okwe, kekn̂e tî Xesus. Ero wa tî kekn̂e tînpanatanmekrî komo ya.
54Taa, ero yinhîrî on wara tî kekn̂e xa hara Xesus tîhyaka esenmexapu komo ya, Ahce wa mîîketu tuuna yewru yeen̂ataw awya so, oesce n̂ixa awomyataw ahce wa mîîketu? Tuuna mokya ham, mîîkexe tak. Yaaro ero wa mîîkexe. Mokyasî rma tuuna.
55Suu n̂ixa apepenataw ocowo, Ocoro tak nai ham amn̂e, mîîkexe. Yaaro mîîkexe, ero wa tak nai ha.
56Kir̂wan wara cesenposom komo mak amyamro kica. Takîhso rma re maxe kaapu yentopo poko. Tuuna mokya ham, mîîkexe yaaro rma. Takîhso marha maxe roowo yentopo poko hara. Ahce kacho, Oroto ero wa xa Kaan ya kiitopo me tak nai ham, kahra mat hara okwe?
57Ahce kacho awanme ro so rma yîhtînopîra mat hara okwe kir̂wan̂he awehtopo komo?
58Anarimaw apoyino na nîrwona apoko ahce na yepethîkarî ke awya. Awahsîya na, awar̂a marha na kayaritomo yaka. On wara men esko awar̂ataw, esama yaw rma awcetaw so akro esentakî. Ahri ka, kepemetîkesî rma oyakno yamoro ka, kasko yîwya yîrwomra tak ehtome apoko. Apoko yîrwonataw rma awar̂a xa hara men ken̂ekan̂e yaka. Noro tak na awahsîpe porisia ya hara. Porisia tak na awahruya kahrutopo yaka.
59Iito thakwa mas okwe epatakan me. Epethîkaxapu yepematîkache mak awya mepatakes hara, kekn̂e tî. Ero wa tî Xesus kekn̂e tîhyaka esenmexapu komo ya.
Awehtoponhîrî Komo Tak Poxunkacoko
13
1Taa, ero yimaw tak iito xatken̂e tooto komo Xesus yakro. On wara tî ketken̂e n̂examro yîwya. Karireia pono komo pen tî waihkekn̂e Piratus okwe. Kaan ya tîmsom me tokuthîrî komo yakn̂ipetaw rma n̂examro pen waihkekn̂e okwe, ketken̂e tî yîwya.
2On wara tî n̂eyukyakn̂e hara Xesus, Ai ha okwe. On wara wîîkes awya so, ahce warai me n̂examro pen mîhtînoyatu, Piratus nwaihkatho kom ha? Kicicme ro mak xatken̂e ham n̂examro pen tpoyino komo yopo. Ero ke n̂etwaiketken̂e okwe, mîîketu na?
3Pîra ro mak. Kicicme awehtoponhîrî komo poxunkara rma awexitaw so amyamro pen meero mîwaiyaxe okwe n̂examro pen wara xa marha, kekn̂e ti yîwya so.
4On wara marha tî kekn̂e yîwya so, Mînto Siroe po xa hara tooto pen waihyatken̂e 18 pen okwe. Mîîmo n̂emacakekn̂e kawno pen, yiipo so n̂emacakekn̂e okwe. Ero ke waihyatken̂e. Ahce warai me mîhtînoyatu n̂examro pen yehtopo hara? Kicicme xatken̂e ham n̂examro pen anarî komo yopo, ahnoro Xerusaren pono komo yopo. Ero ke xa n̂etwaiketken̂e okwe, mîîketu marha na n̂examro pen poko, kekn̂e tî Xesus.
5Pîra ro mak ha. Kicicme awehtoponhîrî komo poxunkara rma awexitaw so amyamro pen meero mîwaiyaxe n̂examro pen wara xa marha okwe, kekn̂e tî Xesus yîwya so. Ero wa tî kekn̂e.
Piiku Yepu Pokono
6Taa, ero yinhîrî tak anarî pokono wara tî n̂ekatîmyakn̂e hara Xesus yîwya so. On wara tî kekn̂e, Pahxa xakn̂e tînatkem. Uupa yati xakn̂e yînatîrî. Uupa chew tak n̂iir̂akn̂e piiku yepu hara. Pahkî exiche tînatîrî yenso cekn̂e. Emapona cekn̂e piiku yeperîrî yenso. Okwe, epetara rma xakn̂e okwe.
7Ero ke tanton ya tak kekn̂e tînatîrî yenîn̂e ya, Epetara ro mak nai on ham okwe. Osorwaw tak nasî cimn̂ipu omohtopo on yeperîrî yenso. Okwe, exihra ro mak nasî eperîrî okwe. Ero ke amakî kr̂a. Tohnaw mak nasî tan. Anarî mak n̂ekenkesî naatî kica, kekn̂e tanton ya.
8On wara tko n̂eyukyakn̂e hara noro yanton, Apa, cewn̂e cimn̂ipu xa hara ka n̂etkukmape. Roowo ka wucukmaresî yîmîtwono. Poxuretopo marha wiir̂asî yîmîtkoso.
9Ero yinhîrî tak eperwataw, n̂expe. Epetara rma exitaw, taa, mamesî tak, kekn̂e yîwya, kekn̂e tî Xesus. Ero wa tî kekn̂e centan̂e komo ya.
Wooxam Yakir̂wamachonho Kepokaretopo Po
10Taa, anarî kaamo po Xutew yesenmetopo yaw takî tî xakn̂e Xesus. Kepokaretopo po tî iito xakn̂e. Panatanmekno tî n̂iir̂akn̂e.
11Iito marha tî xakn̂e wooxam Kaan mîn yaw. Anarî me thakwa tî xakn̂e noro okwe. Tkatuhkem me thakwa tî xakn̂e. Yîhkantan me thakwa tî xakn̂e okwe. Worokyam yanme ero wa xakn̂e. Pahkî tî xakn̂e ero wa, 18 cimn̂ipu tî.
12Noro yenîche takî tî nan̂ikyakn̂e Xesus, Oona ka amoko, kekn̂e tî yîwya. Mokuche on wara tî kekn̂e yîwya, Aaci, Kir̂wan̂he tak mas hara, Awîrîmara tak nasî worokyam awîrîman̂enhîrî, kekn̂e tî yîwya.
13Ero wa kache tak noro napeyakn̂e Xesus. Ero ke ero yimaw rma tî patawnonwakn̂e hara okre. Ero ke, Kir̂wan̂he ro mak Kaan nai ham okre, kekn̂e takî tî. Ero wa tî xakn̂e wooxam.
14Xutew komo yenmekn̂e tko tî nîrwonakn̂e kica, kepokaretopo po akir̂wamano rirî ke Xesus ya. Ero ke on wara tî kekn̂e noro esenmexapu komo ya, 6 kaamo mak nai ketapickacho komo. Ero warai po so mak amohcoko etakir̂wamaposo ha. Kepokaretopo po reha mokuhra ro mak ehcoko etakir̂wamaposo, kekn̂e tî yîwya so.
15On wara tko tî kekn̂e Kporin komo yîmtaka, Kir̂wan wa cesenposom mak amoro kica. Ahce wa tko awoh komo miir̂atu amyamro? Kepokaretopo po rma mexe awoh komo mîmhokexe wokpaxi aatome tak awya so. Ero wa kepokaretopo po rma paaka mîmhokexe, buhu marha.
16Soroso moso takir̂wamapore n̂eexi kepokaretopo po. Abraaw yepamtho moso wooxam. Satanas nîwîrîmatho me thakwa xakn̂e pahkî, 18 cimn̂ipu okwe. Ero ke on po rma takir̂wamapore n̂eexi, kekn̂e tî Xesus Xutew komo yenmekn̂e ya.
17Ero ke nîtîtmamyatken̂e mak Xesus xatî pîn komo, eyuhtopo yîhtînopîra xatken̂e. Anarî komo reha tî nahwowatken̂e Xesus poko mer̂pono pîn komo. Miyan komo yakir̂waman̂e rma Moso okre, ketken̂e tî. Ero wa tî ketken̂e Xesus poko.
Kaan Maywen Me Kehtopo Komo Pokono
18Ero yinhîrî tak on wara takî tî kekn̂e hara Xesus iitono komo ya, Ahce wa xa nai kayaritomo me Kaan maywen me awehtopo komo awya so? Ahce warai kyam wekatîmya ero pokono? kekn̂e tî.
19Mostata yatho wara mak nasî. Pahxa mostata yatho n̂iir̂akn̂e tmararîyem tmararîn pona tînatîrî. Ero yinhîrî tak natîkwakn̂e. Kaw xa tak por̂mamyakn̂e weewe me porin me tak ha. Ero yipu peremru pona tak torowo komo n̂etahsîyatken̂e. Iina marha tak tîmîn n̂iir̂atken̂e. Ero wa xa marha nasî kayaritomo me Kaan yehtopo, kekn̂e tî Xesus.
20Ero yinhîrî anarî pokono warai tî n̂ekatîmyakn̂e xa hara Xesus. On wara tî kekn̂e, Ahce wa nai hara kayaritomo me Kaan yehtopo? Ahce warai kyam wekatîmya ero pokono hara? kekn̂e xa hara tî yîwya so.
21Puruma wahrututpamnotopo wara nas hara. Ero yipu n̂esmekn̂e wooxam puruma cheka, 22 ritru cheka. Ero yinhîrî tak wahrututpamyakn̂e puruma ahnoro. Ero wa xa marha nasî Kaan maywen me awehtopo komo, kekn̂e tî Xesus iitono komo ya.
Kaan Yakrono Amna, Kan̂e Komo Porohkacho N̂ekatîmyasî Xesus
22Taa, ero yinhîrî tak esama yaw takî tî cekn̂e Xesus, Xerusaren yesamarî yaw. Ewto imo pore so tî cekn̂e, wahrai mko pore marha. Ewto po so cexitaw panatanmekn̂o n̂iir̂akn̂e.
23On wara takî tî kekn̂e anarî ewto pono Xesus ya. Apa, atararo natu Kaan nakir̂wamarî komo? Asakî mak katî nat okwe? kekn̂e tî yîwya.
24On wara tî n̂eyukyakn̂e Xesus, On wara wîîkes awya, metata yaro cewomsom wara natu Noro nakir̂wamarî komo. Amtaci xa mîn metata. Mer̂pora men naxe cewom xatî komo, n̂ehn̂etu makî tko okwe anarî komo. Ero ke, amtaci yaro oyewom xe ro mak wasî, kacoko yaaro xa.
25Amn̂e tak mîîmo yosom nawomyasî, nahruyasî tak tîmîn metatan. Ahruche mîîmo mkai mak tak maxe okwe. Ero poko tak knei knei knei mîîkexe metata poko. Apa, amna yaka n̂he thakwa ahrunkakî, mîîkexe ha re mîîmo yosom ya. On wara tko Noro aweyukyaxe so. Oyakrono pîn me kîhtînoyaxe so okwe, Ahtononhîrî na amyamro, kesî tak Noro amtaka so, kekn̂e tî Xesus.
26On wara tak mîîkexe yîwya ero yimaw, Apa, awakro rma amna n̂eseresmekn̂e, wok marha amna n̂eer̂akn̂e awakro. Amna yewton po marha panatanmekno miir̂akn̂e, mîîkexe yîwya.
27Amtaka so tko Noro n̂eyukyas xa hara, Pîra ro makî, ahtononhîrî na amyamro. Etocoko ohyai. Kicicitho pokono mak amyamro, kesî men okwe awya so.
28Ero yimaw tak Kaan maywen komo meen̂axe iito yîhyaw. Abraaw meen̂axe, Isake marha, Xako marha. Weronomano rin̂enho komo marha meen̂axe ahnoro. Ero warai komo meen̂axe Kaan maywen komo iito. Amyamro reha maxe cen̂epesom me okwe. Ero ke mîwracexe ro mak okwe, mîyokrececenwaxe marha okwe.
29Mehxa mehxa warai komo tak mokyaxe amn̂e Kaan maywen komo yîhyaw ceseresmachome so. Resce n̂ixan komo mokyaxe, oesce n̂ixan komo marha, nohce n̂ixan komo mokyaxe, suu n̂ixan komo marha. Ero warai komo mokyaxe amn̂e Kaan maywen komo.
30On wara tak naxe ero wa mohxapu komo, esemtaka tak naxe anarî komo yakro. Poturme tak naxe anarî komo mapitawno me ehxapunhîrî komo. Mapitawno me tak naxe anarî kom hara poturme ehxapunhîrî kom hara. Ero wa tak naxe amn̂e, kekn̂e tî. Ero wa tî kekn̂e Xesus iitono komo ya.
31Taa, ero yimaw tak Parisew komo takî tî mokyatken̂e Xesus yaka. On wara tî ketken̂e yîwya, Ai, miya men etok ha anarî rowon pona. Awaihka xe tî nai Eroces okwe, ketken̂e tî.
32On wara tî kekn̂e Xesus yîwya so, Rokohci warai mak mîk kica Eroces. On wara xa matko katatko yîwya, On wara tî nîîke Xesus awya, Worokyam cokorî ka wen̂epesî, akir̂wamano marha ka wiir̂asî. Oroto wiir̂asî, pahxaxa marha wiir̂asî, mîk ha mehxan po tak n̂ex ha. Wîtîhkesî tak ero po, kesî Xesus, kacoko yîwya.
33Ero ke oyemyawno poko ka was oroto, pahxaxa marha, mîk ha mehxan po marha. Amn̂e tak kwaihyasî Xerusaren po. Weronomano rin̂e pen komo waihtopo mera thakwa nas anarî ewto mko. Xerusaren mak nasî noro yipu komo waihtopo me, kekn̂e tî. Ero wa tî kekn̂e Xesus yîwya so.
Xerusaren Pono Komo Pînîn Yaw Nîwracesî Xesus
34Ero yinhîrî tak on wara kekn̂e Xesus, Ai Xerusaren pono komo, Xerusaren pono komo okwe. Aweronoman̂enhîrî pen komo waihkan̂enho mak amyamro okwe. Ahyaka so on̂en̂epetho komo metapetken̂e okwe toh ke. Akurunpe xe so cma re wîxakn̂e emapona. Kapikara yon nan̂ikyasî tîmxîkrî taporî mamaka yukurunpetome, ero wa xa marha akurunpe xe wîxakn̂e Ow hara. Ohyaka tko amoku xera ro mak mîxatken̂e okwe.
35Ero ke pohra tak men nasî awewtonthîrî komo amn̂e. Enko xe amn̂e. Ow tak menîhkayaxe okwe. Amn̂e mak Ow meen̂axe hara. Kir̂wan Mîkro okre Kporin komo yanme tmohsom, kan̂e me awexitaw so mak tak Ow meen̂axe hara, kekn̂e tî, Ero wa tî kekn̂e Xesus Xerusaren pono komo ya.
Akir̂wamano N̂iir̂asî Xesus Kepokaretopo Po Rma

1Taa, ero yinhîrî tak Xesus takî tî cekn̂e Parisew komo yenîn̂e mîn yaka eseresmaxi. Kepokaretopo po tî cekn̂e. Taa, iito marha xatken̂e Parisew yakrono komo yaake. N̂examro takî tî Xesus n̂entîketken̂e.
2Iito marha tî xakn̂e anarî hara. Tîkrîkrîn̂em tî mîk xakn̂e okwe. Xesus yeepataw tî xakn̂e.
3Ero ke on wara takî tî kekn̂e Xesus Moises nmewretho pokono komo ya, Parisew komo ya marha, Ahce wa tko nîîke kpanatanmetopo kepokaretopo poko? Okoh komo takir̂wamapore rma kepokaretopo po yiixe awexitaw so, nîîke katî? kekn̂e tî yîwya so.
4Tîî ketken̂e makî tî. Eikura ro makî tî xatken̂e. Ero yinhîrî amorî poko takî tî tîkrîkrîn̂em nahsîyakn̂e Xesus. Nakir̂wamekn̂e takî tî okre. Yîkrîkrîmra takî tî xakn̂e. Ero yinhîrî takî tî n̂en̂epekn̂e hara.
5Ero yinhîrî tak on wara tî kekn̂e Xesus iitono komo ya, Ahce wa matu amyamro ewtarî yaka awoh komo yepîrketaw buhu pen, paaka pen anarimaw? Kepokaporetopo po rma epîrketaw ahce wa matu? Anmîra katî matu yohno? kekn̂e tî yîwya so.
6Nîtîtmamyatken̂e makî tî. Camkî thakwa makî tî xatken̂e Xesus yeyuhtopo poko. Ero wa tî xatken̂e.
Anarî Komo Xawyakan Me Mak Cesehtînopore Nasî
7Ero yinhîrî tak ceseresmayem komo takî tî n̂een̂akn̂e Xesus. Parisew nan̂ikîtho komo tî. Mîîmo yaka cewomuche so tapon komo takî tî men̂eketken̂e. Kir̂wan makî tî men̂eketken̂e tapon komo, yaana komo yapon. Ero wa tapon komo men̂ekarî tî n̂een̂akn̂e Xesus. Ero ke takî tî anarî pokono warai n̂ekatîmyakn̂e yîwya so n̂examro panatanmetopo.
8On wara tî kekn̂e yîwya so, On wara na matu anarimaw so erewusmano na n̂iir̂a apoyino, tumumuru pitatopo yimawno me tî n̂eseresme. Awan̂ikya na aweseresmachome. Ero ke iina awcetaw so eseresmaxi ahce warai pona meremetu awapon komo pona? Kyopono yapon pona xa eremara ro mak cexpore nasî. Mokya ha men anarî hara an̂ihxapu xa marha. Ayopono me cehsomu n̂he na mîk.
9Noro yipu mokuche awan̂ikn̂enhîrî komo men mokya ahyaka. On wara nîîke awya, Moso yapon tîmko awaponthîrî, nîîke awya. Ero ke tîhyapamso tak mîîcesî miya eremaxi yîxawyakan komo yapon pona tak okwe.
10On wara xa ehcoko ha ke eseresmaxi awan̂ikyataw so, iitono komo xawyakan yapon pona ka eremacoko. Ero yinhîrî tak na mokya awan̂ikpon̂enhîrî komo ahyaka. Awya tak nîîke on wara, Oyakno, xiya n̂he amok ha kyopono yapon pona n̂he eremaxi, nîîke awya. Ero ke tîyopono komo wara tak awen̂atu aweseresmayem komo.
11Ero wa xa marha nasî Kaan hara apoko so, kyopono xa ow ha, kan̂e me awexitaw so, kîxawyakan me tak awenpexe so okwe. Kîxawyakan me awesenpetaw so reha kyopono me so xa matko tak awenpexe so Kaan, kekn̂e tî. Ero wa tî kekn̂e Xesus ceseresmayem komo ya.
12Ero yinhîrî takî tî on wara kekn̂e Xesus tan̂ikn̂enhîrî ya, On wara wîîkes awya oyakno, erewsî na miir̂a xa hara amn̂e. Ero yimaw ahce warai komo man̂ikya eseresmaxi? On wara wîîkes awya, aaxatî komo an̂ikîra esko, awakno komo marha, ayanan komo marha, tupurantayem komo marha. Ero warai komo an̂ikîra ro mak esko. Noro yipu komo yan̂ikyataw rma awya n̂examro makîrha tak na awan̂ikya hara amn̂e aweseresmachome marha takro so. Tan̂ihtoponhîrî komo yepetho me rma na awan̂ikya.
13On wara xa esko, erewusmano ciir̂ataw awya yupurantamnî komo xa an̂ihko eseresmaxi. Apohnî komo marha, yîhrepun komo marha, ewuhnî komo marha. Ero warai komo xa an̂ihko.
14Noro yipu komo wakretaw awya, awakren̂e me marha nasî Kaan hara. Esepanpîra ro thakwa mak naxe noro yipu komo anan̂ikîthîrî komo. Ero ke Kaan xa tak ero yipu yepetho nîmyas awya amn̂e takîhsom komo pakacho po, kekn̂e tî. Ero wa tî kekn̂e Xesus tan̂ikn̂enhîrî ya.
Anarî Pona Ketkurunpetopo Pokono N̂ekatîmyasî Xesus
15Taa, Xesusu mtapotarî yentache on wara takî tî kekn̂e iitono, Xesus yeseresmayemu rma, Tawake xa tai ham okre amn̂e Kaan yewton po keseresmetaw tak, kekn̂e tî.
16On wara tko tî n̂eyukyakn̂e Xesus, Pahxa tupurantayem xakn̂e. Erewsî n̂iir̂akn̂e noro, mer̂pora ro mak. Amohcoko amn̂e eseresmaxi, kekn̂e tak tpoyino komo ya. Mer̂pono pîn komo ya ero wa kekn̂e.
17Amn̂e tak erewsî ciitîkache tanton n̂en̂epekn̂e an̂ikno riso. Pahxa weronomaxapu komo tak nan̂ikpekn̂e yîwya. Amohcoko takî. N̂etake tak ha tî erewsî, kaxi tî cekn̂e.
18Pîra ha tî okwe. Ahce na pona makî tî n̂etkurunpetken̂e okwe. Omararîn thakwa wahsî. Ero ke enso kîwcesî, kekn̂e anarî tan̂ikn̂e ya. Mokuhra tî nai ha, kasko men awen̂epen̂enhîrî ya.
19On wara kekn̂e anarî hara, 5 waponko paaka taknoye re cehsom. Ero ke enso kîwcesî. Mokuhra tî nai ha, kasko men awen̂epen̂enhîrî ya, kekn̂e noro hara okwe.
20Opici n̂e ro wahsî ow. Ero ke mokuhra wasî, kekn̂e tî anarî xa hara okwe. Ero wa so tî ketken̂e ahnoro mak okwe.
21Ero ke cen̂epen̂enhîrî yaka tak cekn̂e hara an̂ikno rin̂enho. Mokuhra so tî nat okwe, kekn̂e tî yîwya. Ero ke nîrwonakn̂e takî tî erewsî mîtîn. On wara tî kekn̂e tanton ya, Yohno etok hara esama yaw so. Ewto pore so marha etoko, cewyarono komo yari so marha etoko. En̂exa tak ekno cirko. Yupurantamnî komo ehta, amohnî komo marha, ewuhnî komo marha, yîhrepun komo marha. Ero warai komo ehta, kekn̂e erewsî mîtîn tanton ya.
22Ero ke noro yipu komo tak n̂ekyakn̂e. Ekîche on wara tak kekn̂e ekn̂enhîrî cen̂epen̂e ya, Apa, wek ha re amtapotachonhîrî yaw roro. Eken ken̂e rma tko nai amîn, kekn̂e yîwya.
23Taa, etoko xa hara esama yaw. Peen chere marha etoko. Iito so tooto yeen̂ataw awya ek ha ohyaka. Anmenkera so rma ek ha. Yaake eeko tawronohkatîkaxi cehso ro omîn.
24On wara wîîkes awya, on̂etakatho poko eseresmara ro mak men naxe yihcirî me an̂ihxapu komo reha, kekn̂e erewsî mîtîn, kekn̂e tî Xesus. Ero wa tî kekn̂e ceseresmayem komo ya.
Xesusu Npanatanmekrî Me Kehtopo Pokono
25Ero yinhîrî tak Xesus takî tî cekn̂e hara esama yaw. Tooto pen marha tî cetken̂e Noro yakro mer̂pono pîn komo xa hara. Esama yaw rma takî tî Xesus n̂etaknamekn̂e takro tmohsom komo wece. On wara tî kekn̂e yîwya so,
26Oyakrono me amoku xe na matu. Ero wa amoku xe awexitaw so on warai komo tîpînînkapore nasî, aamo komo, anocwan komo, apici komo, amxîkrî komo, awakno komo, awepeka komo. Ero yipu komo yîpînînkara awexitaw so onpanatanmekrî mera maxe okwe.
27On wara marha cexpore nasî, anarîrî ro komo tahsîpore nasî tpanaxkem. Owenari roro tmohsom me marha cexpore nasî. Ero wa exihra awexitaw so onpanatanmekrî mera ro mak maxe okwe.
28Ahce wa xa matu mîîmo ciri xe awexitaw so kawno ha? On wara xa maxe, meremexe cokorî ha ka ciitopo yepetho yukuknomachome. Ecenarî xa nai ham opurantan mîîmo ciitopo yepemacho, kachome ika wukuknomesî, mîîkexe.
29Apurantan komo ka yukuknomara awexitaw so n̂enahca na okwe. Mapata mak na miir̂at okwe. Mîîmo xa ciitîkara rma na mat okwe apurantan komo yenatîrî ke. Ero ke mapatatho yenîche tak apoyino komo ya amn̂e n̂ewrexe tak apoko so.
30On wara kexe, Tîmînî cma re moso n̂iire ha re. Ciitîkara rma tko n̂ehxe ham okwe, kexe mak tak apoko so okwe.
31Taa, ahce wa natu kayaritomo kom hara awya so? Anarî komo yakro etar̂maxi tîto xe cexitaw kayaritomo n̂eremesî cokorî kapu. Tmaywen komo yakro ka n̂esencesî. 20.000 mîkyam kopi kwaparî maywen komo. 10.000 makî reha kîwyam okwe. Kar̂pe ma re tatu? kacho poko ka n̂esencexe.
32Pîra men taxe okwe, n̂examro yar̂mara men taxe okwe, ketaw reha tko mooxe rma exitaw so waapa komo tmaywen tak n̂en̂epesî yîhyaka so yîrwoxinkaxi. Ahce tî nîmya amna kayaritomon awya so etar̂mara ro mak awehtome so amna yakro, kan̂e n̂en̂epesî tmaywen komo. Ero wa natu.
33Ero ke ero wa xa marha ehcoko amyamro hara, onpanatanmekrî me awexi xe awexitaw so awemyawno komo takî yîpînînkacoko. Ayanan komo marha yîpînînkacoko. Ero yipu ahnoro yîpînînkara awexitaw so onpanatanmekrî mera ro mak maxe okwe, kekn̂e tî Xesus.
34On wara marha tî kekn̂e yîwya so, tpoxwe nasî yîmîtî okre. Epoxunkache tko ahce wa thakwa re tîtpoxuret hara kotî komo?
35Kicicme mak nasî kica epoxunkaxapu. Roowo pona ar̂mara tasî. Yukpurukpuruntho pona ar̂mara marha tasî. Miya kr̂a mak tar̂mesî mooxe. Ero wa wîîkes awya so. Omtapotarî men entacoko entan̂e me awexitaw so, kekn̂e tî. Ero wa tî kekn̂e Xesus takro tmohsom komo ya mer̂pono pîn komo ya.
Tacixapu Pokono N̂ekatîmyasî Xesus, Oper̂a Pokono

1Taa, ero yinhîrî tak anarî komo takî tî mokyatken̂e Xesus yaka. Kayaritomo purantan yahsîn̂e komo, kicicitho komo meero, ero warai komo tî mokyatken̂e. Xesusu mtapotarî yentaxi tî mokyatken̂e.
2Noro yipu komo takî tî n̂een̂atken̂e Parisew komo, Xutew panatanmetopo mewren̂e komo marha. Ero ke takî tî Xesus nîwîrîyaketken̂e. On wara tî ketken̂e Noro poko, Kicicitho komo xatî Moso kica. N̂eseresmesî kica akro so, ketken̂e tî Noro poko.
3Ero ke anarî pokono wara takî tî n̂ekatîmyakn̂e Xesus yîwya so. On wara tî kekn̂e,
4Ahce wa kyam awoh komo miir̂atu amyamro oper̂a yosom komo? 10 exitaw awoh komo, noronhîrî yehcamnopuche tak anarînhîrî pen cewn̂e mak, ahce wa tak mat ha? 99 komo ka mînomyaxe iito rma pohnîntaw. Ehcamnoxapu yeposo tak mîîcexe censo ro tak ha.
5Enîche tak amotaw so tak mekyaxe hara mîîmo yaka hara. Tawake tak maxe enîrî ke awya so.
6Amîn yaka amokuche so hara amîtwono komo tak man̂ikyaxe, yiixe awehtopo komo marha. Oyakro ahwotatamcoko, mîîkexe tak yîwya so. Oyokutho wenwo hara okre oper̂a pen, tacixapunhîrî pen, mîîkexe.
7Ero wa xa marha nahwowaxe kah yawno komo cewn̂e mak exitaw kicicme cehtoponhîrî poxunkan̂e. Nahwowaxe rma re takîhsom komo poko reha, ero warahra nhe hatko, yînpoxunkarî exihtorî ke hara.
Exepeyu Pokono N̂ekatîmyasî Xesus, Ehcamnoxapu Pokono,
8Taa, anarî pokono warai xa hara wekatîmyas awya so, kekn̂e takî tî Xesus yîwya so. Ahce wa natu wooxam kom hara exepeyun komo yehcamnopuche cewn̂e mak, 10 yaknonho? Weeyu tak potuhcexe. Mîîmo marha naiwexe. Ero wa n̂epor̂atu miya so ro mak cexepeyunthîrî komo censo ro tak.
9Enîche tak tîmîtwono komo nan̂ikyaxe, yiixe cehtopo kom ha. Oyakro ahwotatamcoko, kexe tak yîwya so. Oyexepeyuntho wenwo hara okre ehcamnoxapunhîrî, kexe yîwya so.
10Ero ke on wara wîîkesî xa hara awya so, nahwowaxe xa Kaan yancun komo. Ero wa naxe cewn̂e mak exitaw kicicme cehtoponhîrî poxunkan̂e, kekn̂e tî. Ero wa tî kekn̂e Xesus tîhyaka mohxapu komo ya.
Tîîm Yai Toxapu Pokono N̂ekatîmyasî Xesus, Kar̂pamxan Pokono
11Ero yinhîrî on wara tî kekn̂e hara Xesus yîwya so. Pahxa tooto xakn̂e. Asakî xakn̂e yumumuru.
12On wara xakn̂e mahtîkîthîrî, tîîm yakro nîmtapowakn̂e, Apa, kekn̂e, awaipuche amn̂e awemyawnonhîrî raconho tak wahsîyasî. Oroto rma tko onahsîrî yahsî xe wasî awaipîrarî rma ha ka. Ero yipu cma re mîmyas owya oroto, kekn̂e tîîm ya. Ero ke cemyawnonhîrî nîraconkekn̂e yîîm. Yîraconhîrî tak nîmyakn̂e mahtîkîthîrî ya, yîraconhîrî nîmyakn̂e poturu ya hara.
13Asakî ro enmapuche tak cemyawno n̂enkayakn̂e mahtîkîthîrî kumixi yaka. Enkapuche tak mooxe cekn̂e anarî komo rowon pona. Iito cexitaw wara ro makî tî kekn̂e okwe. Wooxam poko xakn̂e, kawaxiyem poko marha. Tupurantanthîrî nukuhrekn̂e ro mak okwe. Ero wa xakn̂e noro okwe, kar̂pamxan.
14Taa, yupurantanthîrî yirihtîkache tak on wara tak xakn̂e iitono komo mararîn, atîhtara tak xakn̂e okwe. Rooma poko thakwa xatken̂e iitono komo ahnoro. Noro pen meero nîromanakn̂e.
15Iito xakn̂e kuuxi ke tokyem. Noro yaka tak cekn̂e. On wara kekn̂e yîwya, Ahyaw cma oyetapicka xe wasî onahrî yepetho, kekn̂e. Ero ke noro tak nantomekn̂e tok nahmacho poko. Woskara po xakn̂e kuuxi, iyoku. Ero ke iina cekn̂e yînahmaxi.
16Maara warai ke nînahmekn̂e kuuxi. Rooma poko ro mak tî xakn̂e kar̂pamxan. Kuuxi naputho yapu xe ro mak tî xakn̂e rooma ke thakwa. On ha anahrî, kahra ro makî tî xatken̂e iitono komo yîwya.
17Amn̂e tak on wara takî tî noro n̂esehtînoyakn̂e, Apapa yaw naxe yaake epethîrî pona cetpickaxmu komo. Turke cma naxe n̂examro oroto. N̂etîmcesî rma iyuru komo. Ow penî reha kwaihyasî ro mak okwe rooma yaka.
18Ero ke apapa yaka tak kîwces hara. On wara wîîkesî yîwya, Apa, kicicme ro mak wîxakn̂e kica apoko, kah yawno poko marha, wîîkesî.
19Ero ke, Omumuru moso, kacho mera tak na wai awya. Awanton me kyam mak tak ow cirko, wîîkesî tak apapa ya, kekn̂e tî kar̂pamxan.
20Ero ke tîîm yaka tak cekn̂e hara. Mooxe rma ka exitaw tumumuru n̂een̂akn̂e yîîm. Yîpînîn yaw xa xakn̂e. Kar̂pe tak cekn̂e yîhyaka. Nîpîmîmiyakn̂e tak, n̂ewcokekn̂e marha. Ero wa tî xakn̂e yîîm tumumuru poko.
21On wara kekn̂e kar̂pamxan tîîm ya, Apa, kicicme ro mak wîxakn̂e kica apoko, kah yawno poko marha. Ero ke, Omumuru moso, kacho mera tak na wai awya, kekn̂e yîwya.
22On wara tko kekn̂e yîîm tanton komo ya, Poono ehta yohno kir̂wan xa. Moso ya tak amrupoko. Oyamoyeknarî marha yumunko amorî pona. Yîhtarî marha ehta.
23Paaka xîkrî marha ehta yupurukrexapu. Paraxkacoko, yupucoko marha. Ceseresmacerî tak moso poko kahwotachome so, kekn̂e yîîm.
24Waixapu wa mak xakn̂e moso okwe omumuru. Pakaxapu wa tak nas hara okre. Ehcamnoxapu wa marha xakn̂e okwe. Ceen̂axe tak hara okre. Ero ke nahwowatken̂e noro yawno komo yumumuru mokrî ke hara.
25Taa, ahwowataw so mararî po ka xakn̂e anarî hara yumumuru, poritomo ha. Ero yimaw tak mîîmo wece mokyakn̂e hara. Mîîmo pahnokache waano tak n̂encekn̂e, manîmtopo komo marha n̂encekn̂e.
26Ero ke tîîm yanton nan̂ikyakn̂e. On wara tak kekn̂e yîwya, Ai, ahce poko matu iito mîîmo yaw? kekn̂e yîwya.
27Awakno takî tî moko hara, kekn̂e yîîm yanton. Ero ke paaka xîkrî yupurukrexapu paraxkapo aamo amna ya tawake cexirî ke awakno mokrî ke hara. On wara nîîka, kir̂wan̂he tak moko hara omumuru kar̂pe rma. Ero ke tahwotacerî, nîîka aamo, kekn̂e yîîm yanton yîwya.
28Ero yipu yentache nîrwonakn̂e tak poritomo. Mîîmo yaka tohra rma xakn̂e okwe. Ero ke yîîm n̂epatakekn̂e tumumuru yakro yîmtapotaxi. Ahce kacho mokuhra mai? Amoko rma ha ahwotaxi amna yakro, kekn̂e yîwya.
29On wara tko noro n̂eyukyakn̂e tîîmî mtaka, Yaake cimn̂ipu ketapickai awemyawno poko. Oyantometaw awya awanwekîra ro mak wehxe mehxa ro. Noro yipu rma kootu xîkîtho tîmîhra mîxakn̂e owya oyahwotachome oyakrono komo yakro.
30Oroto tak moko noro amumuthîrî kica. Apurantanthîrî yukuhren̂enho mîkro kica mîk hak wooxam komo poko, kîîrî pohkan̂e ro komo poko kica. Noro yipu mokuche rma paaka xîkîtho mîparaxkapo awahwotachome, kekn̂e poturu tîîm ya.
31Okopuci, kekn̂e hara yîîm yîwya, ohyaw roro masî amoro reha. Awemyawno me rma nasî oyemyawno ahnoro.
32Tahwotapore rma tko nas ha awakno poko, tawake cexpore nasî mokrî ke hara. Waixapu wa mak xakn̂e okwe. Pakaxapu wa tak nas hara okre. Ehcamnoxapu wara marha xakn̂e. Oroto ceen̂as hara. Ero ke tahwotapore nasî noro mokrî ke, kekn̂e yîîm poritomo ya, kekn̂e tî Xesus. Ero wa tî kekn̂e Xesus tîhyaka mohxapu komo ya.
Puranta Pokono N̂ekatîmyasî Xesus

1Taa, ero yinhîrî tak tînpanatanmekrî komo mak takî tî panatanmekyakn̂e Xesus. On wara tî kekn̂e, Pahxa tî xakn̂e tupurantayem. Noro yemyawno yenîn̂e marha xakn̂e. Kicicme tko tî n̂encekn̂e cemyawno yenîn̂e yehtopo. Awemyawnonhîrî makî tî noro nukuhre okwe, kacho tî n̂encekn̂e tupurantayem.
2Ero ke cemyawno yenîn̂e tak nan̂ikyakn̂e. On wara kekn̂e yîwya, Kicicme wences okwe awehtopo. Ero ke oyemyawno tak yukuknomakî ahnoro. Yukuknomache awya yukuknomacho tak mewreko karita yaka on̂enîrî. Ero yinhîrî tak etoko. Oyemyawno yenîn̂e me exihra tak esko, kekn̂e tupurantayem cemyawno yenîn̂e ya.
3Ero ke on wara tî n̂esehtînoyakn̂e emyawno yenîn̂e, Ahce poko tak wai okwe? Oyen̂epesî tak okwe oyapickan̂enho. Roowo katî wahce onahrî yepetho? Pîra thakwa was okwe. Cehsamaxmu me makî katî wai mîk hak poko? Pîra marha was okwe, kîhyapamyasî kopi.
4On wara kyam wasî, anarî komo natu noro maywen, Amn̂e kepemesî, kan̂e komo yîwya. Noro yipu komo tak wakresî, owakrechome n̂examro hara amn̂e. Oyantoman̂e yemyawno yenîn̂e mera oyexiche tak oyetarî tak n̂enpexe n̂examro tîmîn komo yawno rma, kekn̂e tîhnaw.
5Ero ke tupurantayem maywen komo tak nan̂ikyakn̂e, Amn̂e kepemesî, kan̂enhîrî komo ahnoro. Anarî mokuche on wara kekn̂e yîwya, Atî wicakî apapa yewmyawnonho mepethîkai amoro? kekn̂e yîwya.
6Nnn, katî wepethîkai ow. 3.000 ritru wepethîkai okwe, kekn̂e noro. Taa, kekn̂e emyawno yenîn̂e, oona ka eremakî. Akaritan yaka tak mewreko 1.500 ritru wicakî mak ero yipu yepethîkacho tak nai ha, kacho. Ero ke ero wa kacho mewrekn̂e katî yepethîkan̂enho.
7Ero yinhîrî anarî mokyakn̂e hara tupurantayem yemyawnonho yepethîkan̂enho hara. Amoro hara, kekn̂e emyawno yenîn̂e yîwya, atî wicakî mepethîkai amoro? kekn̂e yîwya. Puruma yatho wepethîkai owî reha 3.000 ritru wicak okwe, kekn̂e. Taa, akaritan yaka tak mewreko 2.400 ritru wicakî mak ero yipu yepethîkacho tak nai ha, kacho, kekn̂e yîwya hara. Ero wa so kekn̂e tupurantayem yemyawno yenîn̂e ahce na yepethîkan̂enho komo ya.
8Ero yinhîrî tak ero wa mewrepotoponhîrî takî tî n̂encekn̂e tupurantayem. Ero ke on wara kekn̂e cemyawno yenîn̂e ya, Ai ha, kekn̂e, takîhso rma mai ham, kekn̂e tî yîwya cemîknon̂enhîrî ya rma, kekn̂e tî Xesus. Ero warai tî n̂ekatîmyakn̂e yîwya so. Taa, on wara takî tî kekn̂e xa hara Xesus yîwya so, takîhso n̂he naxe roowo pono ro komo orotono komo poko. Weeyu pono ro komo yopo n̂he naxe takîhso noro yipu komo poko.
9Ero ke wakreno ciicoko apurantan komo ke aaxatî komo me tak ehtome so. Akiciciren̂e komo me nasî puranta okwe. Ero ke ero yipu rma tîmcoko mîk hak ya aaxatî me tak ehtome so. Ero yinhîrî tak apurantan komo yenatîche tak awetarî komo n̂enpexe anwakrethîrî komo awya so. Eroromero tak yîhyaw so maxe tîmîye, tînahke marha, kekn̂e tî Xesus tînpanatanmekrî komo ya.
10On wara marha wîîkes awya so, kekn̂e xa hara Xesus yîwya so, emîknono cirihra ro mak awexitaw so asak man poko, emîknono cirihra marha maxe mer̂pono pîn poko hara. Emîknono ciir̂ataw reha awya so asak man poko, emîknono marha miir̂axe mer̂pono pîn poko hara.
11Kicicitho me ahsîxapunhîrî mîn anarimaw puranta. Ero yipu poko rma cesemîknosom me awexitaw so onoke ma re nîmya awya so yaarono xa tak awemyawno, cepethîkem xa tak. Tîmîhra ro mak naxe okwe.
12Cesemîknosom me awexitaw so anarî komo yemyawno poko onoke xa ma re nîmya awya so awemyawno ro komo tak. Pîra okwe, tîmîhra ro mak naxe okwe.
13Asakî awantoman̂e komo exitaw mehn̂exe ro mak okwe ewetîtopo poko. Anarî xe mak maxe, anarînhîrî xera men maxe okwe. Anarî ponaro xa maxe. Anarînhîrî mîwîrîyakexe okwe. Ero wa thakwa maxe asakî awantoman̂e komo exitaw. Ero ke on wara men maxe, puranta ponarono me xa awehtîketaw so, Kaan ponarono me exihra thakwa maxe okwe, kekn̂e tî Xesus. Ero wa tî kekn̂e tînpanatanmekrî komo ya.
Parisew Komo Mtaka N̂eyukyasî Xesus
14Taa, ero yimaw iito marha tî xatken̂e Parisew kom hara. N̂examro marha tî n̂encetken̂e Xesusu mtapotarî tpanatanmecho kom ha. Poxumra ro makî tko tî n̂encetken̂e. N̂etaporetken̂e makî tî kica Xesus poko puranta xatî me cexirî ke so.
15On wara tko Xesus n̂eyukyakn̂e yîmtaka so, Kir̂wanî ro mak amna okre, kan̂e mak amyamro tooto komo n̂entarî me mak okwe. Aropotarî komo rma tko n̂een̂asî Kaan. Tooto warahra nasî Noro. On wara kexe tooto komo reha, puranta mak tahsîpore nas okre, kexe. Pîra ro mak, kesî reha Kaan. Kicicme maxe kica ero ponaro mak awexitaw so, kesî Noro reha.
16Pahxa ka Moises pen nmewretho mak xakn̂e panatanmekno ritopo me. Ero yinhîrî tak weronomano rin̂e pen komo mtapotarî marha ka xakn̂e panatanmekno ritopo me. Xuaw reha tak n̂ihciyakn̂e Kaan maywen me awehtopo komo poko panatanmekno ritopo me hara. Ero ke Kaan maywen me cexi xe tak naxe tooto komo ahnoro.
17On wara tko wîîkes awya so, n̂ehcamnoyasî rma roowo pen amn̂e kaapu pen marha, apehceme me n̂ehcamnoyasî. Pîra reha nasî Moises pen nmewretho. Ehcamnopîn me ro mak nasî ero reha, cewn̂e mewru rma ciki ehcamnopîra nasî.
18On wara marha wîîkes awya so, Apici komo yai awetowyataw so anarî yahsîtome hara, apici pîn pokono ro wara rma maxe okwe. Ciin̂onhîrî yai etowxapu ahsîra marha ehcoko apici komo me. Noro yipu yahsîyataw rma awya so kicicme men maxe apici komo yai rono me rma kica, kekn̂e tî. Ero wa tî kekn̂e Xesus Parisew komo ya.
Wehto Imo Pokono N̂ekatîmyasî Xesus
19Taa, ero yinhîrî tak tî on warai n̂ekatîmyakn̂e hara Xesus. On wara tî kekn̂e. Pahxa xakn̂e tupurantayem. Kir̂wan xa xakn̂e noro ponon okre, tîswayem. Riin̂u kahxapu marha tî xakn̂e, kir̂wanî ro riin̂u. Cepethîkem marha xakn̂e yînahrî enmar̂atîxera.
20Taa, noro mîtwo xakn̂e yupurantamnî hara okwe. Rasaru mîk xakn̂e noro yosotî. Ereh ken̂arî xa mîk xakn̂e oko. Noro n̂ekyatken̂e iitono komo tupurantayem mîn potaka. Iina tak noro n̂eremanmekyatken̂e.
21Xapari mokyakn̂e noro yerekrî yemeso. Nîromanakn̂e thakwa okwe. Tupurantayem nahrî pupuntho yapu xe mak xakn̂e emarakaxaputho.
22Ero yinhîrî tak yupurantamnînhîrî pen waihyakn̂e. Waipuche noro naar̂atken̂e ancu komo Abraaw mîtkoso. Ero yinhîrî tupurantayemînhîrî pen makîrha tak waihyakn̂e hara. Noro yokoputho tak nahruyatken̂e iyananînhîrî komo roowo cheka. Ero wa xatken̂e.
23Taa, wehto imo ywaw tak xakn̂e oco tupurantayemînhîrî pen. Iito cexitaw tak n̂esewyar̂akn̂e. Mooxe tak n̂een̂akn̂e Abraaw. Rasaru marha n̂een̂akn̂e Abraaw mîtwo rma.
24Ero ke Abraaw ya tak kekn̂e kar̂pe, Apa Abraaw, opînîn yaw n̂he thakwa esko, Rasaru cma re men̂epes ohyaka. Tamorî ka nukpepe tuuna kwaka on̂uru wotmerecho. N̂erewasî ro mak oco on wehto, kekn̂e tupurantayemînhîrî.
25Okopuci, kekn̂e Abraaw yîwya, pahxa awehtoponhîrî komo yîhtînoko hara. Waipîra ka awexitaw mesewakomekn̂e. Cerewîmtopo poko makî reha xakn̂e moso Rasaru. Oroto tak cerepore nasî moso. Amoro tak merewas hara emtaka.
26On wara marha nas okwe, arenarî imo nasî okwe kyotaw so iitono ro kwahkoton̂e komo. Watohra ro thakwa mak naxe tantono komo ahyaka totohme so. Amyamro marha watohra thakwa maxe xiya hara amna yaka amohtome so hara, kekn̂e Abraaw yîwya.
27Ai okwe, kekn̂e tupurantayemînhîrî. Ero ke on wara xa tko wîîkes awya Apa, Rasaru cma re men̂epesî apapa pen yanan komo yaka.
28Iito naxe 5 oyakno komo okwe. N̂examro weronoman̂e me cma re noro men̂epesî mokuhra ro mak ehtome so oona kerewîmtopo cheka oco, kekn̂e tupurantayemînhîrî Abraaw ya.
29On wara n̂eyukyakn̂e Abraaw yîmtaka, Moises pen nmewretho rma tko nasî yîhyaw so, weronomano rin̂e pen komo nmewretho marha. Ero wa nasî yîn̂enîrî komo, weronomacho kom ha. Ero rma ka n̂encowpe, kekn̂e.
30Pîra okwe Apa, kekn̂e tupurantayemînhîrî pen, waixapunhîrî xa cetaw yîhyaka so cehtoponhîrî komo tak poxunkexe, kekn̂e yîwya.
31Pîra rma naxe okwe, kekn̂e tak Abraaw yîwya, Moises pen nmewretho ponarora cexitaw so, weronomano rin̂e pen komo mtapotarî ponarora marha cexitaw so waixapunhîrî mtapotarî ponarora marha naxe. Ero wa men naxe okwe, kekn̂e Abraaw tupurantayemînhîrî pen ya, kekn̂e tî Xesus. Ero warai tî n̂ekatîmyakn̂e.
Mîn Hak Poko Kpanatanmetopo Xa Hara

1Taa, ero yinhîrî tak tînpanatanmekrî komo tî panatanmekyakn̂e xa hara Xesus. On wara tî kekn̂e yîwya so, On wara naxe anarî komo, kicicme naxe tooto komo poyero. Ero wa thakwa naxe anarî kom okwe. Cemetanmesom me xa thakwa naxe okwe yikiciciren̂enhîrî komo.
2Wara n̂he re nasî noro yipu pen tuuna imo kwaka cetar̂metaw toh ke cexewnawnoi, knahrî yapikmotopo ke ha. Miya xe xa tko cemetanmesom me nasî cewn̂e mak moso yipu rikomo kiciciretaw, kekn̂e tî Xesus yîwya so.
3On wara marha kekn̂e yîwya so, Awemetanmekîche awakno ya noro en̂ekakî. Kicicme weexi kica, ketaw tak awya kicicme ehtoponhîrî tak yîhcamnoko.
4Emapona na awemetanmekya, 7 ro na awemetanmekya ero kaamo po rma. 7 ro xa marha tko na mokya ahyaka ero kaamo po rma. Kicicme weexi kica, kaxi mokya. Ero wa exitaw, Taa, wîhcamnoyasî tak ha ero wa oritoponho awya, kasko roro yîwya, kekn̂e Xesus. Ero wa kekn̂e tînpanatanmekrî komo ya.
5Ero yinhîrî tak Kporin komo nantomarî komo makîrha takî tî ketken̂e yîwya on wara, Apa, Kaan pona enîn̂e rma ciki re amna. Miya xe xa tko Noro pona enîn̂e me xa tak amna cirko, ketken̂e tî yîwya.
6Ai ha, kekn̂e tî Kporin komo yîwya so. Taa, on wara wîîkes awya so, mostata yatho wicakî ciki mak exitaw Kaan pona entopo awya so, Emohkakî tak ha, mîîkexe on amorera yepu ya. Miya tak ecita tuuna imo kwaka, mîîkexe. Ero wa ketaw tak awya so, awewecaxe so rma amorera yepu, amtapotarî komo yanme rma cesi tuuna imo kwaka eciso, kekn̂e tî Xesus yîwya so.
7On wara marha wîîkes awya so, kekn̂e yîwya so, Ahce wa mantometu awanton komo? Anarimaw na men̂epetu mararî pomoso. Anarimaw oper̂a nahmacho poko mantomet hara. Ero yipu poko ehxapunhîrî tak mokya hara mîîmo yaka hara. Noro mokuche ahce wa tak mîîketu yîwya? Eseresmaxi amoko oroto rma, mîîketu katî yîwya mîîmo yaka mokuche rma?
8Pîra, on wara xa matko mîîkexe yîwya, Oyotî ka tîyoko. Awetapickacho marha amruko oyotî yetakachome tak awya, owokru yetakachome marha. Ow ka keseresmesî, owokru marha ka weer̂asî. Ero yinhîrî tak meseresmesî amoro hara, mîîkexe yîwya.
9Ero yinhîrî tak ahce wa mîîketu awanton komo ya anahrî komo yetakache, Ow cma mîwakrew okre, mîîketu katî yîwya? Pîra ro mak, ero wa kahra ro mak maxe awanton komo ya.
10Ero wa xa marha ehcoko amyamro hara. Ahnoro rma mencexe awantomacho komo Kaan ya. Ero ke ero yipu yewetîtîkache tak awya so, on wara mak kacoko yîwya, Apa, awakren̂e pînî rma amna. Amtapotachonhîrî makî reha amna n̂ewetî, kacoko mak yîwya, kekn̂e tî Xesus. Ero wa tî kekn̂e tînpanatanmekrî komo ya.
Repra Ken̂arî Komo Nakîrwamesî Xesus
11Taa, ero yinhîrî tak Xerusaren yesamarî yaw rma tî cekn̂e Xesus. Ero yaw tîcetaw Samaria pore tî cekn̂e, Karireia pore marha.
12Iituxari cetaw iito xakn̂e ewto. Ero pona takî tî cekn̂e Xesus. Ewto wacan potaw rma ka exitaw repra ken̂arî komo takî tî mokyatken̂e Xesus yaka, 10 tî. Mooxe n̂he tî n̂ecececetken̂e.
13En̂exa takî tî Xesus yakro nîmtapowatken̂e, kar̂pe tî ketken̂e. Apa, Xesus Amoro, amna porin. Amna pînîn yaw n̂he thakwa esko, ketken̂e tî yîwya.
14Ero ke on wara tî kekn̂e Xesus yîwya so, Taa, esenpotatko tîmsom pokono komo ya, kekn̂e. Ero ke tî cetken̂e tîmsom pokono komo yaka Xesusu mtapotarî yanme. Cetaw so rma n̂etowyakn̂e takî tî repratho. Kir̂wan̂he takî tî xakn̂e hara yupun kom okre.
15Ero ke on wara takî tî xakn̂e anarî cewn̂e mak akir̂wamaxapu, kir̂wan̂he tupun yenîche yaw xa marha takî tî cekn̂e hara Xesus yaka hara. Kir̂wan̂he oriw Kaan ham okre, kekn̂e tî. Kar̂pe tî kekn̂e ero wa.
16Xesus yamrinaka takî tî nutupenwakn̂e cewnapo. Kir̂wan̂he mai ham okre Apa. Amoro cma ow makir̂wama, kekn̂e tî yîwya. Samaritanu tî mîk xakn̂e ero wa kan̂e.
17On wara tî kekn̂e Xesus noro ya, 10 cma re mehcow amyamro akir̂wamaxapu komo. Ahto nat hara 9-nhîrî kom hara?
18Mokuhra ma n̂ehcow anarî komo, Kir̂wan̂he Kaan nai ham okre, kaxi? Moso mak moko okwe, Xutew pînî rma, kekn̂e tî Xesus.
19Taa, etok hara, kekn̂e tî repra kenarînhîrî ya. Kaan pona enîrî ke awya metakir̂wama, kekn̂e tî. Ero wa tî kekn̂e Xesus yîwya.
Kayaritomo Me Kaan Yesenpotopo N̂ekatîmyasî Xesus
20Taa, ero yinhîrî tak Parisew komo tî n̂esencetken̂e hara Xesus yakro. Ahcemaw xa kayaritomo me xa n̂esenpe Kaan ha? ketken̂e tî yîwya. On wara tî Xesus n̂eyukyakn̂e, Tmaywen komo rma re nahsîyasî Kaan esenpon me mak ha tko.
21Ero ke Moso ha Kaan kîkayaritomon, kahra naxe tooto komo Kaan poko. Mîkro ha Kaan kîkayaritomon, kahra marha naxe Noro poko. Achew so rma wa nasî Kaan akayaritomon komo me, kekn̂e tî Xesus. Ero wa tî kekn̂e.
22Ero yinhîrî takî tî on wara kekn̂e Xesus tînpanatanmekrî komo ya hara, Amn̂e tak exihra nasî Tooto me Ewruxapu tan. Cewn̂e kaamo mak Noro yenî xe wasî, mîîkexe ha re. Noro yenîra rma tko maxe okwe.
23Enîn̂e wara rma re nîmtapowaxe anarî komo amn̂e. Mînto nai Kristu, kexe. Tan nasî Kristu, kexe marha anarimaw. Tohnaw ro mak ero wa kexe. Ero wa so ketaw awya so ewetîra ro mak ehcoko. Enso tohra ro mak ehcoko yîmtapotarî komo yanme.
24Noro meen̂axe rma amn̂e Tooto me Ewruxapu mohtopo me tak exitaw. Pepe kacho wara rma nasî, kaapu mamaw cesenposom wara. Mooxe ro mak n̂esenpesî. Mehxa kesî anarimaw, xiya roro hara. Ero wa xa marha n̂esenpesî Tooto me Ewruxapu Noro mohtopo me exitaw amn̂e.
25On wara cokorî ka nasî Noro, cemetanmesom me thakwa nasî. Nanwekyaxe marha ka Xutew komo. Ero wa ka nasî Tooto me Ewruxapu.
26On wara naxe roowo pono komo amn̂e Tooto me Ewruxapu mokyataw hara, Noe poyinonho pen komo wara xa marha naxe.
27On wara xatken̂e n̂examro pen, n̂eseresmetken̂e, wok marha n̂eer̂atken̂e, cipici komo nahsîyatken̂e, ciin̂o komo marha nahsîyatken̂e wooxam kom hara. Ero yipu poko rma xatken̂e Noe pen yesenkacho pona roro kanawa imo yaka. Ero wa exitaw so rma tuuna mokyakn̂e, yukmano ritopo okwe. Ero yimaw tak n̂enor̂atken̂e Noe poyinonho pen komo ahnoro okwe.
28Ero wa xa marha xatken̂e Roo poyinonho pen kom hara. N̂examro marha n̂eseresmetken̂e, wok marha ka n̂eer̂atken̂e, warawanwatken̂e marha ka, tînatîrî komo marha ka n̂iir̂atken̂e, tîmîn komo marha ka n̂iir̂atken̂e. Ero yipu poko ka xatken̂e.
29Amn̂e tak Sotoma poi cekn̂e Roo. Ero kaamo po rma tak wehto sararanakn̂e oco kah yai. Enxopre ke ceske sararanakn̂e oco. Ero ke iitono komo pen tak n̂ecahtîketken̂e okwe.
30Ero poko xa marha naxe roowo pono komo amn̂e Tooto me Ewruxapu mokyataw hara.
31Ero yimaw tak mîîmo meretwo exitaw so mîîmo yaka ewomra men n̂ehcowpe cemyawno komo wece. Mararî po exitaw so tîmîn komo yaka tohra marha n̂ehcowpe.
32Roo cinho pen yehtoponho ponaro men ehcoko.
33Yiixe awehtopo komo pînîn yaw mak awexitaw so mahsîpînkexe rma thakwa okwe. Mîwaiyaxe marha okwe. Yiixe awehtoponhîrî komo pînînketaw reha awya so ahyaw so rma nas amn̂e yiixe awehtopo komo. Waipîn me marha maxe.
34On wara marha naxe roowo pono komo amn̂e omohtopo po, kosope nîwînîkyaxe asakî kîrkomo. Esenaw ro nîwînîkyaxe. Anarînhîrî tak n̂ehcamnoyas okwe. Iito rma nasî akrononhîrî.
35Asakî wooxam komo naxe hara puruma yakihrî poko. Ero yimaw tak, poku, anarînhîrî pen tak n̂ehcamnoyas okwe. Iito rma nas akrononhîrî.
36Ero yimaw marha 2 kîrkomo naxe mararî po hara. Poku, anarînhîrî pen tak n̂ehcamnoyas okwe. Iito rma nasî akrononhîrî, kekn̂e tî Xesus yîwya so.
37On wara tî ketken̂e yînpanatanmekrî komo Xesus ya, Ahtono komo wa ero wa nat amn̂e Apa? ketken̂e tî yîwya. On wara tî Xesus n̂eyukyakn̂e, Waihxaputho exitaw iina men n̂esenmekyasî kwacinama komo, kekn̂e tî. Ero wa tî kekn̂e Xesus tînpanatanmekrî komo ya.
Kaan Yakro Kîmtapotacho Poko Panatanmekno N̂iir̂asî Xesus

1Ero yinhîrî takî tînpanatanmekrî komo takî tî panatanmekyakn̂e xa hara Xesus. Anarî pokono warai tî n̂ekatîmyakn̂e yîwya so. On wara kehtopo poko kpanatanmetopo mîn n̂ekatîmyakn̂e. Miya roro tîmtapotapore nasî Kaan yakro pokahra ro mak, kacho pokono tî mîn n̂ekatîmyakn̂e yîwya so.
2On wara tî kekn̂e, Pahxa en̂ekano rin̂e ro xakn̂e anarî ewto po. Noro rma tko tî xakn̂e kicicme okwe. Kaan ponarora ro makî tî xakn̂e. Tooto ponarora marha tî xakn̂e. Ero wa xakn̂e noro okwe.
3Ero po marha xakn̂e wooxam hara iin̂o waixapu okwe. Noro tak cekn̂e en̂ekano rin̂e yaka. On wara tî kekn̂e yîwya, Oyemetanmekyasî opoyino okwe. Ero ke cma re noro men̂ekesî, kekn̂e wooxam yîwya.
4Apohana, en̂eka xera wasî, kekn̂e makî ka yîwya en̂ekano rin̂e. Yaake kaamo rma tko noro panapickekn̂e wooxam ero poko. Pahkî exiche tak n̂esehtînoyakn̂e hara. On wara kekn̂e, Kaan ponarora ro mak wasî, tooto ponarora marha.
5Oyewrucpesî mak ha tko kica moso wooxam. Emapona roro kesî kica owya. Ero ke emetanmekn̂e wen̂eke ham opanapickara tak ehtome, kekn̂e en̂ekano rin̂e.
6Ero wa xakn̂e en̂ekano rin̂e kicicitho ha. Ero ke yîmtapotarî ponaro ehcoko.
7Ero ke ahce wa nai Kaan hara awya so? Kir̂wan̂he nasî Noro reha. Ero ke takrono me tînahsîthîrî komo rma n̂epanîyasî. N̂esemetanmekyaxe n̂examro okwe. Ero ke emapona roro nîmtapowaxe Noro yakro. Amna akronomak Apa, kexe. Katpanaw so kexe, kosope so marha. Pahkî tko nasî Kaan anarimaw eyukn̂e pîn wara.
8Ponan̂e rma n̂examro n̂epanîyasî. Wara rma ahce wa na natu roowo pono komo amn̂e Tooto me Ewruxapu mokyataw hara oona? Ero yimaw yaake ma re nat awya so Kaan pona enîn̂e komo tan roowo po? kekn̂e tî Xesus. Ero wa tî kekn̂e tînpanatanmekrî komo ya.
Kaan Yakro Kîmtapotacho Pokono N̂ekatîmyasî Rma Xesus
9Taa, ero yinhîrî takî tî anarî pokono warai xa hara tî n̂ekatîmyakn̂e Xesus. Anarî komo panatanmetopo tî n̂ekatîmyakn̂e, Owî xa kir̂wan, kexe anarî komo. Tpoyino komo nîwîrîyakexe okwe ero wa kan̂e komo. Ero warai komo panatanmetopo tî n̂ekatîmyakn̂e.
10On wara tî kekn̂e Xesus yîwya so, Pahxa tantono komo cetken̂e Kaan mîn yaka. Asakî xatken̂e, Parisew mîk xakn̂e anarî, kayaritomo purantan yahsîn̂e mîk xakn̂e anarî hara. Kaan mîn yaka tî cetken̂e n̂examro Kaan yakro yîmtapotaxi.
11Iito exitaw so Parisew ka nîmtapowakn̂e. Piiri n̂ecececekn̂e. Nîmtapowakn̂e rma ha re takro rma kyam mak okwe. On wara kekn̂e, Apa Kaan, kir̂wanî ro me ow miir̂a ham okre anarî komo warahra. Anarî komo reha naxe kemyarkan̂e me kica. Anarî komo xa hara naxe akpîn me. Anarî komo xa hara naxe cipici komo yairono me hara kica. Noro yipu komo warai pînî ro mak owî reha. Kicicitho moso kayaritomo purantan yahsîn̂e, noro warai pîn mak owî reha.
12Tominkuntaxera eseresmara oyehtopo poko wasî. Asakî ro ero wara wasî tominkuntaxera. Ahnoro oyemyawnonho wîraconkesî marha cisimu tîmtome awya, kekn̂e Parisew. Ero wa kekn̂e noro reha.
13On wara reha tî xakn̂e kayaritomo purantan yahsîn̂e hara, Esenmexapu komo mkai mak n̂ecececekn̂e. Tuupe mak xakn̂e kahsî enîhra. N̂esewankatapekn̂e marha ceserepokarî ke tpoko rma. Apa Kaan, kekn̂e, kicicitho ro mak ow. Wara rma opînîn yaw cma re masî, kekn̂e. Ero wa mak kekn̂e kayaritomo purantan yahsîn̂e reha.
14Ero ke on wara wîîkes awya so, asakno roro rma tak cetken̂e tîmîn komo yaka hara. Kayaritomo purantan yahsîn̂e reha tak xakn̂e Kaan nakir̂wamatho me. Akir̂waman me reha xakn̂e Parisew okwe. Ero wa xa marha awir̂axe so Kaan, Owî xa kir̂wan, ketaw awya so akpîn me men awenpexe so amn̂e. Akpîn mak ow ha okwe, ketaw reha awya so takîhsom me rma awenpexe so hara amn̂e Kaan, kekn̂e tî Xesus. Ero wa tî panatanmekno n̂iir̂akn̂e.
Rikomo Komo Poko Nîmtapowasî Xesus
15Taa, ero yinhîrî tak rikomo komo takî tî n̂ekyatken̂e iitono komo Xesus yaka wahrai komo. Moso omxîkrî. Yîhtîpîrî cma re mahsîyasî, ketken̂e tî ekn̂e komo Xesus ya. On wara tko tî ketken̂e yînpanatanmekrî komo ekrî komo yeen̂ataw, Rikomo komo ekîhra ehcoko kica Xesus yaka, ketken̂e tî.
16Xesusu tko rikomo komo nan̂ikyakn̂e rma. On wara tî kekn̂e tînpanatanmekrî komo ya, Mohcowpe rma rikomo komo ohyaka. Porohkara ro mak ehcoko. Rikomo warai me cehsom komo mak reha naxe Kaan maywen me.
17Yaaro tan wîîkes awya so, Kaan maywen me awexi xe awexitaw so rikomo warai me mak ehcoko. Ero wa exihra awexitaw so Noro maywen mera ro mak maxe okwe, kekn̂e tî Xesus. Ero wa tî kekn̂e tînpanatanmekrî komo ya.
Xesus Yakro N̂esencesî Tupurantayem
18Taa, ero yinhîrî takî iito takî tî xakn̂e antomano rin̂e hara. Noro takî tî n̂esencekn̂e Xesus yakro waipîn me kehtopo komo poko. On wara tî kekn̂e yîwya, Apa, amna panatanmekn̂e ro Amoro ham kir̂wanî ro. Ero ke on wara wîîkes awya, ahce wa xa wai awya waipînî ro me tak oyehtome? kekn̂e tî Xesus ya.
19On wara tî n̂eyukyakn̂e Xesus, Ahce kacho kir̂wanî ro me Ow metahca? Cewn̂e mak nasî kir̂wanî ro, Kaan mak ha. Anarî exihra ro mak nasî kir̂wanî ro.
20On warai mencesî apanatanmetopo komo, Apici komo yai ro exihra ro mak ehcoko, aan̂o komo yai ro exihra marha ehcoko wooxam kom hara, waihkano cirihra ehcoko, en̂epamra ehcoko, cemarontara ro mak ehcoko apoyino komo poko, aamo komo ponaro ehcoko, anocwan komo ponaro marha, kacho ha. Ero wara kacho mko mencesî rma.
21Wencesî rma ero wa kacho mko, kekn̂e tî antomano rin̂e Xesus ya. Wewehcasî rma mehxa ro omrenai ro, kekn̂e tî.
22Ero yipu yentache tak on wara tî kekn̂e hara Xesus yîwya, Nai rma cewn̂e mak ewetîn ka awya. On wara tak esko, wîîkes awya, awemyawnonhîrî tîmtîkata epethîrî pona. Ero yepetho tîmko hara emyarîn komo ya. Ero wara esko mer̂pora tak ehtome awemyawno kah yaw, cepethîkem xa tak okre, Ero wa awemyawnonhîrî tîmîche tak owenari rorono me tak amok ha, kekn̂e tî Xesus yîwya.
23Okwe, kekn̂e tî antomano rin̂e ero yipu yentache. Mer̂pora ro makî tî xakn̂e noro yemyawno. Ero ke tî nahwokekn̂e.
24Ahwora ro mak exirî takî tî n̂een̂akn̂e Xesus. Ero ke on wara tî kekn̂e tînpanatanmekrî komo ya, N̂ehn̂exe ro mak tupurantayem komo Kaan maywen me cehtopo komo poko okwe.
25Ahce wa nai kameru tîto xe cexitaw kuusa yewtarî yaro? Tohra thakwa nas okwe, n̂ehn̂esî mak ha. Soroso xa tak cemyawnoyem komo n̂ehn̂exe Kaan maywen me cehtopo komo poko.
26Okyo, ketken̂e tak n̂examro ero yipu yentache. Onoke thakwa re n̂etakir̂wame Kaan maywen me cehtome, ketken̂e tî Xesus ya.
27On wara tko tî kekn̂e Xesus yîwya so, Ero wa ecirîn me thakwa naxe tooto komo ya reha. Kaanî reha, ahce wa so na ciino n̂iir̂asî ehn̂an me ro mak, kekn̂e tî Xesus tînpanatanmekrî komo ya.
28Ero yinhîrî on wara tî Petru kekn̂e Xesus ya, Amna reha enko Apa. Cemyawnonhîrî amna nîpînînkekn̂e ahnoro awenari roro tmohtome tak, kekn̂e tî Petru.
29On wara tî Xesus n̂eyukyakn̂e, On wara wîîkes awya so, Amînthîrî komo mîpînînketken̂e Kaan maywen me xa tak awehtome so. Apici komo marha mîpînînketken̂e, awakno komo marha, aamo komo marha, anocwan komo marha, amxîkrî komo marha. Ero yipu komo mîpînînketken̂e Kaan maywen me xa tak awehtome so.
30On wara maxe amyamro ahnoro ero yipu yîpînînkan̂e komo, ero yipu xa marha mahsîyaxe hara. Awemyawno komo mahsîyaxe, ayanan komo marha mahsîyaxe. Mer̂pora xa tak mahsîyaxe anpînînkathîrî komo yopo ro mak okre. Tanî rma roowo po awexitaw so ka mahsîyaxe. Waipînî ro me marha maxe amn̂e, yaxan me tak ahnoro nakîhcesî Kaan amn̂e, ero yimaw ha, kekn̂e tî Xesus Petru ya. Ero wa tî kekn̂e.
Twaihtopo Poko Weronomano N̂iir̂asî Xesus
31Taa, ero yinhîrî tak 12 komo takî tî naar̂akn̂e Xesus anana n̂he cewyaro ehtome so. On wara takî tî kekn̂e yîwya so, Xerusaren pona tak men tîhcexe amn̂e. Iitono komo tak Tooto me Ewruxapu n̂emetanmekyaxe. Weronomano rin̂e pen komo nmewretho yaw roro rma wa n̂emetanmekyaxe, ahnoro yînmewrethîrî yaw roro.
32Xenciu komo ya tak Noro pen nahsîpexe okwe. Poko tak n̂examro n̂etaporexe okwe, poko marha kicicme ro mak nîmtapowaxe. N̂etakwaxe marha Noro pore kica.
33Nîhyokyaxe marha oco, waihkexe marha tak okwe. Osorwaw ro enmapuche tko pakes hara. Ero wara Tooto me Ewruxapu pen n̂iir̂axe amn̂e, kekn̂e tî Xesus yîwya so.
34Camkî tko tî n̂encetken̂e ahnoro ero yipu. Ahce warai poko kyam na nîîke, ketken̂e makî tî. Ero yipu poko nîîke ham, kahra ro mak tî xatken̂e yîmtapotarî poko. Ero wa tî xatken̂e 12 komo. Ero wa tî xatken̂e.
Ewuhnî N̂ewtanîresî Xesus
35Taa, ero yinhîrî tak Xer̂ko yesamarî yaw takî tî cetken̂e Xesus komo. Ewto pahnoke exitaw so tak iito tî xakn̂e ewuhnî esama yakumyaw ceremaxi. Esama yaw tîtosom komo poko tî n̂ehsamekn̂e. Opurantanî n̂he thakwa tîmcoko okwe, kekn̂e tî emapona roro.
36Xesus yakro tî cetken̂e mer̂pono pîn tooto komo. Ero ke takî tî torî komo n̂encekn̂e ewuhnî. Onoke xa mîkyam cetu? kekn̂e tî iitono komo ya.
37Xesus xa Mîk ces ha, Nasare pono, ketken̂e tî yîwya.
38Ero ke Xesus ya tak tî kekn̂e ewuhnî. Eei, Xesus, Tapi pen yepamtho Amoro. Opînîn yaw n̂he thakwa esko, kekn̂e tî. Ero wa tî kekn̂e Xesus ya. Kar̂pe tî kekn̂e.
39Ewuhnî tko tî n̂eiyatken̂e poturme tîtosom komo. Tîtken̂e esko kica, ketken̂e tî okwe yîwya. Ewetîra so rma tko tî xakn̂e. Miya xe xa matko tî ketîkekn̂e. Tapi pen yepamtho Amoro. Opînîn yaw n̂he thakwa esko, ketîkekn̂e tî.
40Ero ke Xesus takî tî n̂ecececekn̂e. Ewuhnî tî nan̂ikpekn̂e. Noro mokuche tak on wara tî kekn̂e Xesus yîwya,
41Ai okopuci, ahce wa awiri xe mai owya? kekn̂e tî yîwya. Apa, kekn̂e tî Xesus ya, oyewtanîre xe mak was awya, kekn̂e tî.
42Taa, ero wa ham, kekn̂e tî Xesus yîwya. Cewke tak esko. Opona enîrî ke mak awya cewke tak masî, kekn̂e tî.
43Ero ke ero yimaw rma takî tî n̂eewakn̂e ewuhnînhîrî. Ero wa cexiche tak Xesus yakro takî tî cekn̂e ero yimaw rma. Kir̂wan̂he oriw Kaan ham okre, kekn̂e tî noro emapona. Ero wa xa marha tî ketken̂e ahnoro ewuhnînhîrî yenîn̂e komo. Kaan xa Mîk noro n̂ewtanîrew ham okre, ketken̂e tî. Ero wa tî ketken̂e.
Sakew Mîn Yaka Cesî Xesus
19
1Ero yinhîrî tak Xer̂ko pore takî tî cekn̂e hara Xesus. Iito tko tî enmapîra rma xakn̂e. Ewto pore makî tî cekn̂e.
2Taa, iito tî xakn̂e Xesus yenî xatî. Sakew tî mîk xakn̂e noro yosotî. Kayaritomo purantan yahsîn̂e komo yenîn̂e tî mîk xakn̂e. Tupurantayem xa tî mîk xakn̂e.
3Noro tî cekn̂e Xesus yenso cma ha tî re. Okwe, Xesus yenîhra rma thakwa tî xakn̂e tooto pen chew exirî ke. Mer̂pora ro makî tî xatken̂e Xesus yakro tîtosom komo. Kawno pîn ciki tî mîk xakn̂e Sakew.
4Ero ke Xesus yesamaka takî tî cekn̂e kar̂pe. Iito esama yakumyaw tî xakn̂e sikomoru yepu. Ero pore takî tî kainakn̂e Sakew Xesus yentome tak. Iituxa rma tî xakn̂e Xesus yesamarî.
5Amn̂e tak Xesus mokyakn̂e weewe makatari. Iito cexitaw kahsî takî tî n̂een̂akn̂e. Ai, okopuci Sakew, kekn̂e tî yîwya. Xiya ahtoko yohno. Amîn yaka kîwînîkyasî oroto, kekn̂e tî Xesus.
6Ero ke yohno takî tî nîhcekn̂e Sakew. Xesus takî tî naar̂akn̂e tîmîn yaka. Tawake tî xakn̂e Xesus mokrî ke tîhyaka.
7Kica, ketken̂e tko tî Xesus yakro tîtosom komo. Kicicitho yaka mak cesî kica, ketken̂e tî Xesus poko.
8Yîmîn yaw exitaw on wara takî tî xakn̂e Sakew, piiri nawomyakn̂e. Xesus ya tî kekn̂e on wara, Apa, on wara tak was ow, oyemyawno raconho tak wîmyasî yupurantamnî komo ya. Kayaritomo mtapotacho yopo rma tko wahsîyakn̂e yupurantan anarimaw so, tohnaw mak wahsîyakn̂e kica. Ero ke tohnaw ahsîxapunhîrî tak wîramanîyas hara, on̂emîknoputho komo ya wîmyas hara. Ero yopo n̂he tko wîmyasî. 1 onahsîtho yemtaka 4 tak wîramanîyas hara, kekn̂e tî Sakew Xesus ya.
9Ai ha, kekn̂e takî tî Xesus yîwya, Taa, kir̂wan̂he nai ero wa awehtopo. Oroto xa awakir̂wama ham Kaan. Abraaw pen yepamtho me rma awexirî ke awakir̂wama.
10On warai komo wece mohxapu mak Mîk ha Tooto me Ewruxapu, tacixapu komo yeposo mohxapu Mîk ha. Ero yipu komo yahsîso mohxapu marha Mîkî, kekn̂e tî. Ero wa tî kekn̂e Xesus.
Kemyarîtocho Pokono N̂ekatîmyasî Xesus
11Taa, Xesusu mtapotarî tî n̂encetken̂e yînpanatanmekrî komo. Ero yinhîrî anarî pokono warai tî n̂ekatîmyakn̂e xa hara Noro. Xerusaren pahnoke tî xakn̂e ero yimaw. On wara marha tî ketken̂e yînpanatanmekrî komo tîhnaw so, Oroto xa tak kayaritomo me Kaan n̂esenpesî, ketken̂e tî. Ero ke anarî pokono warai tî n̂ekatîmyakn̂e Xesus yîwya so.
12On wara tî kekn̂e, Pahxa tooto komo chew xakn̂e kayaritomo me ciisom. Ero yimaw tak on wara kekn̂e noro tpoyino komo ya, Kayaritomo yaka xa tak kîwcesî. Akayaritomon komo me tak oriyasî noro. Ero yinhîrî kmokyas hara oona, kekn̂e yîwya so.
13Tîtorî me tak tmaywen komo nan̂ikyakn̂e 10 ha. N̂examro yemyaka tak nîmyakn̂e puranta. Cepethîkem nîmyakn̂e yîwya so mina mko. Cewn̂e mina so tî nîmyakn̂e yîwya so etîme re. On wara tî kekn̂e yîwya so, Taa, on ha puranta, awemyaka so mak wîmyasî. Ero ke oyarînaw on poko awarawantacoko epamnotome tak. Amn̂e omokuche hara epamnoxapu tak wahsîyasî, kekn̂e yîwya so. Ero wa kekn̂e tmawyen komo ya.
14Noro xera ro makî tko tî xatken̂e maywen komo. Ero ke noro toche tak anarî komo n̂en̂epetken̂e hara iina xa marha iyopono yaka hara. On wara kan̂e me tî n̂examro n̂en̂epetken̂e, Noro xera ro mak nas amna. Ero ke amna kayaritomon me cirihra ro mak esko, kan̂e komo tî n̂en̂epetken̂e. Ero wa tî xatken̂e noro maywen komo.
15Kayaritomo me esko, kekn̂e rma tko kayaritomo xa yîwya. Ero ke n̂etîramekn̂e hara kayaritomo me ciixapu tak ha. Cewton po cexitaw hara tmaywen komo tak nan̂ikyakn̂e hara. Puranta nîmyakn̂e yîwya so, n̂examro nan̂ikyakn̂e hara. On wara kekn̂e yîwya so, Taa, atî wicakî mahsîye puranta onîmîtho poko awarawantarî ke so ha? kekn̂e yîwya so.
16Ero ke anarî n̂ihciyakn̂e, Apa, kekn̂e noro, apurantan poko kwarawanwakn̂e ha re. Wepamnoyakn̂e ha re mer̂pora cehso ro. 1-înhîrî tak n̂epamye 10 me tak ha.
17Kir̂wan̂he nasî owya okre opurantantho yepamnorî awya, kekn̂e kayaritomo yîwya. Omaywen mexan xa amoro ham. Asak man poko ow mewehcakn̂e. Ero ke 10 ewto mko yenîn̂e me tak esko ha, kekn̂e yîwya.
18Ero yinhîrî ponanînhîrî tak mokyakn̂e hara kayaritomo yaka. Apa, kekn̂e noro hara, apurantan poko marha kwarawanwakn̂e ha re. Wepamnoyakn̂e marha. 1-înhîrî tak n̂epamye 5 me tak ha, kekn̂e yîwya.
19Taa, kekn̂e kayaritomo yîwya, tawake was apoko. Ero ke 5 ewto yenîn̂e me tak esko amoro hara, kekn̂e noro ya hara.
20Ero yinhîrî ponanînhîrî tak mokyakn̂e hara kayaritomo yaka. Apa, kekn̂e noro kayaritomo ya, on ha apurantanthîrî hara 1 mina mak ha. On poko warawantara wîxakn̂e owî reha. Womcekn̂e mak poono ke. Cemyapore mak wakriyakn̂e.
21Keraswakn̂e mak kopi apona yukurumîkno me awexirî ke. Tîn̂irimikîthîrî pîn yanîmn̂e rma mîk kopi, wîîkekn̂e apoko. Tînatîrî yeperîrî pîn potun̂e marha mîk, wîîkekn̂e marha apoko. Ero warai mîk noro kopi, wîîkekn̂e apoko, kekn̂e kayaritomo ya. Ero ke wakriyakn̂e mak apurantanthîrî, kekn̂e.
22Okwe, kekn̂e tak kayaritomo yîwya, Omaywen mexan pîn mak amoro, kicicitho mak amoro kica. Amtapotachonhîrî poko rma ken̂ekesî. Yukurumîkno mîk noro kopi, mîîkekn̂e opoko. Tîn̂irimikîthîrî pîn yanîmn̂e rma mîk. Tînatîrî pîn yeperîrî potun̂e marha mîk, mîîkekn̂e marha opoko.
23Ero ke ahce kacho opurantan tîmîhra mîxakn̂e puranta yosom komo yemyaka? Ero poko cehtoponhîrî komo yepetho nîmcerî hara awya puranta. Mepamnorî tak onmîtho awya mer̂pora n̂he tak ahsîtome owya, kekn̂e kayaritomo tmaywen ya.
24Taa, iito xatken̂e anarî kom hara noro maywen kom hara. Ero ke yîwya so kekn̂e kayaritomo on wara, Puranta ahsîcoko onmîtho yîwya. Anarî ya tîmko 10 me epamnon̂enhîrî ya ha, kekn̂e yîwya so.
25Mer̂pora nasî yîhyaw, 10 rma, ketken̂e n̂examro kayaritomo ya,
26Ero yinhîrî on wara kekn̂e hara kayaritomo yîwya so, Taa, on wara wîîkes awya so ero yipu poko, ahce na exitaw ahyaw so miya xe xa tak n̂etîmyas hara awya so. Ahce na exihra exitaw ahyaw so ero yakwenho rma ciki n̂etowtîkesî ahyai so okwe, kekn̂e.
27On wara marha kekn̂e kayaritomo tmaywen komo ya, Taa, ahto nat hara ooxatî pîn komo? Noro cirihra ro mak esko amna kayaritomon me, kan̂enho komo ahto natu? Ehcoko xiya. Owero ro tak waihkacoko kr̂a, kekn̂e kayaritomo. Ero wa kekn̂e kayaritomo tmaywen komo ya, kekn̂e tî Xesus. Ero yipu tî n̂ekatîmyakn̂e Xesus tînpanatanmekrî komo ya.
Xerusaren Pona Xesus N̂epatakesî
28Taa, ero wara ekatîmîche tak Xerusaren yesamarî yaw takî tî cekn̂e xa hara Xesus. Poturme tî cekn̂e Noro.
29Amn̂e tak Becpaxe pahnoke takî tî xatken̂e, Betania pahnoke marha tî. Ero wa xakn̂e ewto iito asakî. Oripera Yîpîn yamrinawno mîn xakn̂e ewto. Taa, iito exitaw so tînpanatanmekrî takî tî n̂en̂epekn̂e Xesus asakî.
30On wara tî kekn̂e yîwya so, Mîn pona etocoko ewto pona. Iina awepatakache so rma tak buhu xîkrî tak meen̂axe iito cimiso. Yîmkaw tooto totopo pînî ro makî ka mîk meen̂axe. Noro yîmhokacoko ehtome tak ohyaka.
31Iitono komo na ketu awya, Ahce kacho buhu xîkrî mîmhoket hara? ketu na. Ero wa ketaw, Yiixe tî nai Kporin komo, kacoko mak yîwya so, kekn̂e tî Xesus yîwya so.
32Ero ke cetken̂e takî tî Xesus nantomatho komo ewto pona. Iito takî tî buhu xîkrî n̂een̂atken̂e Xesusu mtapotachonho yaw roro rma.
33Noro yîmhoketaw yîwya so osom komo tî ketken̂e, Ahce kacho mîmhoketu buhu xîkrî? ketken̂e tî.
34Yiixe tî nai Kporin komo, ketken̂e tî yîwya so.
35Ero yinhîrî buhu xîkrî takî tî naar̂atken̂e Xesus yaka. Noro takî tî nîmkayamcetken̂e tpononthîrî komo ke rma. Yîmkayamtoche tak yîmkasî takî tî Xesus nakriyatken̂e.
36Ero ke yîmkaw takî tî cekn̂e Xesus esama yaw. Noro cetaw esama meero marha tî namuhcetken̂e akro tîtosom komo tpononthîrî komo ke rma.
37Taa, Xerusaren pahnoke exitaw so Oripera Yîpîn takî tî n̂enîhcetken̂e. Iito exitaw so Xesus npanatamekîtho komo takî tî nahwowatken̂e Kaan poko. Kar̂pe ro mak ketken̂e. Mer̂pono pîn komo tî mîkyam xatken̂e. Cirihnî ciitoponhîrî yenîrî ke tî nahwowatken̂e Noro poko.
38On wara tî ketken̂e, Kir̂wanî ro xa Moso mokyasî kîkayaritomon kom ha. Kporin komo yanme rma mokyasî. Tahwore tak ehcoko kah yawno komo Moso mokrî ke oona. Kir̂wan̂he xa Kaan nai ham okre, kacoko marha kah yawno komo, meyeno mkaino yawno kom ha, ketken̂e tî. Ero wa tî ketken̂e Xesusu npanatanmekîtho komo mer̂pono pîn komo.
39Taa, iito marha tî xatken̂e Parisew komo tahwotaxmu komo chew. Centaporera tko tî n̂encetken̂e ahwotacho komo Xesus poko. Ero ke on wara tî ketken̂e Xesus ya, Apa, anpanatanmekîthîrî komo yîtîtmamnoko kica, ketken̂e tî yîwya.
40Pîra ro mak, kekn̂e tî Xesus yîwya so. On wara xa matko wîîkes awya so, tîtken̂e exitaw moxam, toopu rma tak nahwowasî emtaka so hara, kekn̂e tî. Ero wa tî kekn̂e Xesus.
Xerusaren Pono Komo Pînîn Yaw Xesus Nîwracesî
41Taa, ero yimaw tak Xerusaren potaw takî tî xakn̂e Xesus. En̂exa takî tî ewto imo n̂een̂akn̂e. Yiipono komo pînîn yaw xa tî n̂ehtîkekn̂e. Nîwracekn̂e thakwa mak yîpînîn yaw so.
42On wara kekn̂e, Ai Xerusaren pono komo, pahxa rma yîhtînopîra mîxatken̂e okwe ahwokan me awitopo komo. Oroto xa tîhtînopore xa nasî ero wa awitopo komo. Amn̂e tak ahwokan me awehtopo komo yenîhra thakwa maxe okwe.
43On wara tak men maxe amn̂e, awaparî komo tak mokyaxe okwe. Amamcexe so okwe. Awahkocexe so marha tohra ro mak tak awehtome so ewto poi. Roowo n̂enmekyaxe awacan mîtkoso awahkototopo komo me.
44Amn̂e tak amînthîrî komo nakn̂iyaxe ro mak tmemehse cehso ro ekenhîrî okwe. Amxîkîthîrî komo marha nar̂mexe okwe. Awacanthîrî komo marha moruhrakexe ro mak okwe. Etîmkaw so exihra ro mak tak nasî toopu etîmkawnonhîrî. Ero wa awar̂mexe so amn̂e okwe Kaan ya awakronomacho komo ponarora awexirî ke so mak okwe, kekn̂e tî Xesus. Ero wa tî kekn̂e.
Kaan Mîn Yai En̂epeno N̂iir̂asî Xesus
45Ero yinhîrî tak Kaan mîn yaka takî tî cekn̂e Xesus. Ero yaka cewomche tak iitono komo tî n̂en̂epekn̂e Kaan mîn yai. Twarawantaxmu komo tî mîkyam n̂en̂epekn̂e.
46On wara tî kekn̂e Xesus yîwya so. On wara kesî Kaan Karitan, Kaan yakro amtapotacho komo me mak nas omîn, kesî. Cen̂epan̂em komo mîn me makî tko miir̂axe amyamro kica, kekn̂e tî Xesus yîwya so.
47Taa, ero yinhîrî tak enmar̂atîxera takî tî Xesus cekn̂e xa hara Kaan mîn yaka. Ero yaka mohxapu komo takî tî panatanmekyakn̂e roro. On wara tko tî xatken̂e tîmsom pokono yenîn̂e komo, Xutew panatanmetopo mewren̂e komo, Xutew poritomon komo marha, Xesus waihkacho poko tî n̂esencetken̂e okwe.
48Nukurunanîyatken̂e makî tko ka Xesus xatî komo pona. Tpoxwe xa tî n̂encetken̂e Xesus mtapotarî tooto komo ahnoro. Ero ke nukurunanîyatken̂e n̂examro pona. Ero wa tî xatken̂e.
Onoke Yanme Xa Ero Wa Ciino Miir̂a Ha Ke? Kexe Xesus Ya
20
1Taa, ero yinhîrî tak anarî kaamo po panatanmekno tî n̂iir̂akn̂e xa hara Xesus Kaan mîn yaw. Kaan ya kakir̂wamacho komo marha tî n̂ekatîmyakn̂e iitono komo ya. Ero wa ketaw Xesus yaka takî tî cetken̂e tîmsom pokono yenîn̂e komo, Xutew panatanmetopo mewren̂e komo yakro. Xutew poritomon komo marha tî cetken̂e.
2On wara tî ketken̂e n̂examro Xesus ya, onoke yanme xa twarawantaxmu komo men̂epei Kaan mîn yai? Panatanmekno marha miir̂asî. Onoke yanme xa ero yipu poko mai ha ke? ketken̂e tî yîwya.
3Nnn, kekn̂e takî tî Xesus yîwya so. Awya so xa matko wîîkesî. Ow cokorî ka eyuhcoko.
4Onoke yanme xa emicinono n̂iir̂akn̂e Xuaw pen awya so? Kah yawno yanme katî? Tooto yanme mak katî emicinono n̂iir̂akn̂e awya so? kekn̂e tî Xesus yîwya so.
5Ero ke n̂examro takî tî n̂esencetken̂e ero poko. Ahce wa ceyukyat ha? ketken̂e tî. Kah yawno yanme xa emicinono n̂iir̂akn̂e Xuaw pen, ketaw kîwya so, Ahce kacho noro yewetîra mîxatken̂e hara? kesî men kopi kîwya so, ketken̂e tî.
6Tooto yanme mak emicinono n̂iir̂akn̂e, ketaw reha kîwya so Noro yentan̂enho komo men ketapetu so oko toh ke. Kweronoman̂e ro xa mîk ham Xuaw pen, kan̂e men mîkyam tooto komo, ketken̂e tî. Ero wa tî n̂esencetken̂e Xesusu mtapotarî yeyuhtopo poko.
7Ero ke on wara tî ketken̂e Xesus ya, Apohana, onoke yanme xa na emicinono n̂iir̂akn̂e Xuaw pen. Yîhtînopîra nas amna, ketken̂e tî yîwya.
8Ai ha, kekn̂e tî Xesus. Ero ke ero wa xa marha was Ow hara. On poko oyantoman̂enho yekatîmra marha was Ow hara awya so, kekn̂e tî Xesus yîwya so. Ero wa tî kekn̂e.
Naatî Yenîn̂e Komo Pokono N̂ekatîmyasî Xesus
9Taa, ero yinhîrî tak anarî pokono warai tî n̂ekatîmyakn̂e Xesus. On wara tî kekn̂e yîwya so, Pahxa mararî yosom xakn̂e. Uupa tî n̂iir̂akn̂e tînatîrî. Ciriche tak tînatîrî yenîn̂e komo nantomekn̂e ero poko, atkarî poko, eperîrî yenmekrî poko marha. Ero yinhîrî mooxe tak cekn̂e naatî yosom anarî komo rowon pona. Pahkî tî xakn̂e iito.
10Amn̂e tak epetacho yimaw tanton tak n̂en̂epekn̂e tînatîrî yenîn̂e komo yaka. Eperîrî wece cma re n̂en̂epekn̂e. Anarî me tko tî xatken̂e yînatîrî yenîn̂e komo. Naatî yeperîrî tîmîhra ro makî tî xatken̂e yîwya. Naatî yosom yanton pen tî nîhyokyatken̂e oco. Emyarîra ro makî tî n̂en̂epetken̂e hara kica.
11Amn̂e tak anarî n̂en̂epekn̂e hara tanton. Noro pen marha nîhyokyatken̂e oco. Kicicme ro mak n̂iir̂atken̂e. Emyarîra marha noro pen n̂en̂epetken̂e hara kica.
12Amn̂e tak anarî n̂en̂epekn̂e xa hara naatî yosom tanton xa hara. Noro pen makîrha n̂etapetken̂e oko. Nar̂metken̂e naatî wacanî mkai okwe.
13Ero yinhîrî tak naatî yosom n̂esehtînoyakn̂e. Ahce wa xa wai okwe? kekn̂e. On wara xa tko na wai, Omumuru xa wen̂epesî onatîrî yenîn̂e komo yaka. Yîpînîmîkno ciki Mîk wen̂epesî. Noro n̂he tak na n̂eenatu cewetîsom me, kekn̂e cma re. Ero ke takî tî tumumuru rma tak n̂en̂epekn̂e yîhyaka so.
14Noro tko n̂een̂atken̂e naatî yenîn̂e komo mooxe rma ka exitaw. Ero ke on wara ketken̂e, Mîkro yumumuru xa tak mokyas ha. Tîîm natîtho yahsîn̂e amn̂e mîkro tîîmînhîrî waipuche. Ero ke cetapacerî kr̂a knatîrî me so ontho yahsîtome tak on kîwya so yînatîthîrî, ketken̂e. Ero wa tî n̂esencetken̂e naatî yosom mumuru poko.
15Ero ke noro mokuche tak nahsîyatken̂e. Miya tak naar̂atken̂e marari poi. Iito tak n̂etapetken̂e okwe twaihso ro. Ero wa naatî yosom mumuru n̂iir̂atken̂e okwe. Ero ke ahce wa tak nai mararî yosom n̂examro poko amn̂e awya so?
16On wara nasî, mokyas ha men naatî yenîn̂e komo waparî me. N̂examro pen tak waihkesî. Anarî komo tak n̂een̂as hara tînatîrî yenîn̂e kom hara, kekn̂e tî Xesus yîwya so. Ero wa kacho yentache, Ai ha okwe, ketken̂e takî tî entan̂e komo.
17Ero yinhîrî tak iitono komo wece takî tî n̂een̂akn̂e Xesus. On wara tî kekn̂e yîwya so, On wara kesî Kaan Karitan, Toopu xakn̂e mîîmo me ciisomu cma re. Kicicme tko tî xakn̂e mîîmo ciin̂e komo ya mîîmo me cirihnî me. Ero yipu rma tko mîîmo peyecepu me tak nas hara okre, kesî Kaan Karitan. Ahce warai pokono wa mencetu ero wa kacho ha?
18On wara wîîkes hara awya so, ero pona awepîrketaw so metaxikwexe oko. Aapo so epîrketaw reha awapikmexe so ro mak okwe yupupunthîrî me mak tak maxe okwe, kekn̂e tî. Ero wa tî kekn̂e Xesus Kaan mîn yawno komo ya.
Kir̂wan Wara Xesus Yakro N̂esencexe Yîîxatî Pîn Komo
19Taa, ero wa kacho yentache tak Xesus yahsî xe takî tî xatken̂e tîmsom pokono yenîn̂e komo, Xutew panatanmetopo mewren̂e komo marha. Ero yimaw rma ahsî xe tî xatken̂e. Tponan me so tî n̂encetken̂e Xesusu mtapotarî, naatî yenîn̂e komo pokono ha. Ero ke tî ahsî xe xatken̂e. Nukurunanîyatken̂e rma tko yiixatî komo pona.
20Ero ke tî n̂een̂atken̂e mak. Ahce wa Noro cewkukmetu kr̂a kicicime yîmtapotachome tak, ketken̂e. Ero ke yîmtapotarî yentan̂e komo n̂en̂epetken̂e yîhyaka. N̂examro tî nîmtapowatken̂e Xesus yakro kir̂wan wara. Anarme tî enta xe xatken̂e Xesus mtapotarî yekatîmtome kopenato ya tak. Ero wa tî xatken̂e n̂examro kica.
21Ero ke on wara takî tî ketken̂e Xesus ya, Apa, yaarono yekatîmn̂e xa Amoro, yaaro xa Kaan yehtopo mekatîmyasî amna ya tooto komo pona yukurunanpîra. Yaaro xa amna mîpanatanmekya ham Kaan yehtopo poko, ketken̂e tî re yîwya.
22Ero ke on wara kes amna awya, ketken̂e tî, ahce wa amna nai awya? Puranta amna nîmya Sesa ya? Tîmîhra katî amna nai yîwya? ketken̂e tî Xesus ya.
23-24Tukukmacho me rma tko tî Xesus nîhtînoyakn̂e yîmtapotarî komo. Ero ke on wara makî tî n̂eyukyakn̂e, Ahce kacho w mewkukmetu okwe? Ek ha ke exepeyu. Taa, onoke kuknon tan on exepeyu pokono awya so? Onoke yosotî marha tan on poko mewrexapu awya so? kekn̂e tî Xesus yîwya so. Sesa kuknon tan ham. Noro yosotî marha tan, ketken̂e tî yîwya.
25Taa, kekn̂e tî Xesus yîwya so, Sesa n̂irpotho mîn. Ero ke noro ya rma tîmcoko ero yipu. Ero wa xa marha ehcoko Kaan poko hara. Noro n̂iritho marha tîmcoko yîwya hara, kekn̂e tî Xesus yîwya so.
26Ero yipu yentache n̂eserepoketken̂e takî tî yiixatî pîn komo. Kicicme yîmtapotara rma xakn̂e Xesus tooto komo n̂entarî me. Ero ke nîtîtmamyatken̂e makî tî. Ero wa tî xatken̂e.
Waixapu pen Komo Pakacho Pokono
27Taa, ero yinhîrî tak Satusew komo makîrha takî tî mokyatken̂e hara Xesus yaka. On wara kan̂e mîkyam Satusew komo, Kwaipuche so pakahra ro mak taxe hara okwe, kan̂e tî mîkyam. N̂examro makîrha takî tî n̂esencetken̂e Xesus yakro.
28On wara tî ketken̂e yîwya, Ai Apa, On wara cma re kes amna awya, pahxa tî Moises pen mewrekn̂e amna panatanmetopo, on wara kacho, Anarimaw na apoyinonhîrî pen komo waihya yîmxîkîra rma. Ero wa waipuche yihcinhîrî tak nahsîpe aknonhîrî hara. Yihcinhîrî nîmxîkrepe noro taknonhîrî pen xîkrî me rma, kacho mewrekn̂e amna panatanmetopo.
29Taa, pahxa xakn̂e amna poyino komo. 7 xatken̂e etakno re komo rma. Ero yimaw tak potuthîrî n̂ipiwakn̂e. Amn̂e tak noro pen waihyakn̂e okwe yîmxîkîra rma.
30Ero ke yihcinhîrî tak nahsîyakn̂e ponanînhîrî hara. Amn̂e tak noro pen makîrha waihyakn̂e hara yîmxîkîra rma okwe.
31Ero yinhîrî noro ponanînho yihcinhîrî nahsîyakn̂e xa hara. Ero wa nahsîyatken̂e 7 komo cenatkaxi ro. Yîmxîtara rma tî waihyatken̂e ahnoro rma okwe.
32Mah yaka so tak wooxam pen waihyakn̂e hara yihcinhîrî pen komo okwe.
33Taa, waixapunhîrî komo pakache hara amn̂e onoke warai pici me kyam nai wooxam awya? Ahnoro rma noro nahsîyatken̂e cipici me so, 7 rma okyo, ketken̂e tî Xesus ya. Ero wa tî ketken̂e yîwya.
34On wara tî n̂eyukyakn̂e Xesus, Tanî ka roowo po rma awexitaw so mipiwaxe. Wooxam komo marha n̂in̂onwaxe tan mak ha kapu.
35Ero warahra tko maxe amn̂e awaipuche so tak. Tîmxîkrî me ahtînoyataw so Kaan ya awenpakexe so tak amn̂e awaipuche so. Taa, iito awexitaw so tak Kaan yaw anarî me tak maxe, yipitan me tak ha. Wooxam komo marha naxe in̂ontan me hara.
36Waipîn me marha tak maxe ero yimaw ancu komo wara rma. Kaan xîkrî me xa tak maxe ero yimaw awenpakarî ke so yîwya.
37On wara marha wîîkes awya so, waixapunhîrî komo pakacho poko rma on wara kesî Moises penî nmewretho, Peen poko wehto n̂etahsîyakn̂e, on wara kekn̂e Kporin komo ero yimaw, Ponaro Abraaw yehtopo Ow ha, ponaro Isake yehtopo marha, ponaro Xako yehtopo marha, kekn̂e, kesî. Ero wa kesî Moises pen nmewretho.
38Ero ke on wara kacho me rma wa nasî noro nmewretho, ponaro waixa pen komo yehtopo pîn Mîk Kaan. Ponaro waipîn komo yehtopo mak Mîk ha, kacho me nasî. Ahnoro tooto komo naxe waipîn me Kaan ya, kekn̂e tî. Ero wa tî kekn̂e Xesus Satusew komo ya.
39Ero wa kacho yentache on wara tî ketken̂e Xutew panatanmetopo mewren̂e komo, anarî komo mak, Apa, takîhso xa n̂examro meiku okre, ketken̂e tî Xesus ya.
40Ero yinhîrî tî Xesus yakro takî tî esentara xatken̂e. Nukurunanîyatken̂e makî. Ero wa tî xatken̂e.
Kristu Yehtopo Poko Entano N̂iir̂asî Xesus
41Taa, ero yinhîrî tak on wara tî Xesus kekn̂e yîwya so hara, Tapi pen yepamtho Mîk Kristu, kexe tooto komo. Ahce warai me exirî ke ero wa ketu Noro poko awya so?
42Tporin me rma tko Kristu n̂etahcakn̂e Noro pen. Kaan Karitan yaw rma nasî ero wa kacho yînmewrethîrî, Waano kacho yaw. On wara kacho mewrekn̂e, On wara kekn̂e Kporin komo Oporin ya, Oona ka eremakî opanaka kaari n̂ixa.
43Tan makî ka esko. Aaxatî pîn komo ka war̂metîkaxi. Anapikrî me ka n̂examro wiir̂asî, kacho mewrekn̂e.
44Ero wa kekn̂e Tapi pen Kristu poko. Tporin me n̂etahcakn̂e. Taa, ahce wa exirî ke, Oporin, kekn̂e cepamthîrî ya rma? kekn̂e tî Xesus yîwya so. Ero wa tî kekn̂e.
Xutew Panatanmetopo Mewren̂e Komo Poko Nîmtapowasî Xesus
45Taa, ero yinhîrî tak on wara tî kekn̂e Xesus tînpanatanmekrî komo ya, ahnoro esenmexapu komo n̂entarî me rma tî kekn̂e.
46Xutew panatanmetopo mewren̂e komo warahra men ehcoko amyamro. On wara naxe n̂examro kica, kawno yamru xe naxe tponon komo kyopono me cesenpotome so mak. Tan mai kpanatanmekn̂e, kacho marha tpoxwe xa n̂encexe kwarawantacho yaw cexitaw so. Xutew komo yesenmetopo yaw cexitaw so enîn̂e komo yapon pona cerema xe so mak naxe. Ceseresmetaw so merpono pîn yakro marha ero yipu pona cerema xe so naxe kica.
47Iin̂o waixapu komo nîmînkexe okwe. Yîmînthîrî komo yermomn̂e wara ro mak naxe. Kaan yakro rma tko re nîmtapowaxe. Pahkî nîmtapowaxe kir̂wan wara cesenpotome so mak kica. Ero ke, Kicicme xa maxe kica, kacho me naxe Kaan ya anarî komo yopo okwe, kekn̂e tî Xesus. Ero wa tî kekn̂e tînpanatanmekrî komo ya.
Kaan Purantan Nîmyasî Wooxam, Iin̂o Waixapu
21
1Taa, on wara takî tî xakn̂e Xesus, Kaan mîn yaw cexitaw Kaan purantan yenkarî tî n̂een̂akn̂e tupurantayem komo ya.
2Amn̂e takî tî wooxam n̂een̂akn̂e hara Xesus. Iin̂o waixapu thakwa tî mîk xakn̂e okwe, yupurantamnî okwe. Noro marha tî n̂enkayakn̂e puranta hara Kaan purantan yen yaka. 2 cik makî tî n̂enkayakn̂e exepeyu wahrai mko.
3Ero ke on wara tî kekn̂e Xesus tînpanatanmekrî komo ya, Mîkro encoko wooxam. Iin̂o waixapu mîkro okwe, yupurantamnî thakwa. Ero ke yaaro tan wîîkes awya so, anarî komo n̂enkaputho yopo ro mak n̂enkapu mîkro.
4Mer̂pora ro mak nasî anarî komo purantan. Ero poi cik mak n̂enkacow Kaan purantan me. Noro reha n̂enkatîka tupurantanthîrî. Asak manînhîrî rma n̂enkatîka. Tînahrî yepethonho re mîn n̂enkapu noro reha, tponon yepethonho cik anarimaw, kekn̂e tî. Ero wa tî kekn̂e Xesus.
On Wara Naxe Tooto Komo Amn̂e, Kesi Xesus
5Taa, ero yinhîrî tak anarî komo takî tî n̂eserepoketken̂e Kaan mîn poko. On wara tî ketken̂e, Kir̂wan xa mîn toopu okre Kaan mîn me ciixapu. Kir̂wan marha mîn tohkarara Kaan mîn yenporitopo. Tooto komo nîmîtho marha nasî cenpore okre, enporitopo me tîmxapu, ketken̂e tî.
6On wara tko tî kekn̂e Xesus yîwya so, Amn̂e tak waapa mokyasî. Moso pen tak n̂ixketîkexe mîîmo pen okwe. Etîmkaw re exihra ro mak tak nasî ero yimaw toopu, mîîmo me ciixapunhîrî. Nar̂metîkexe ro mak okwe, kekn̂e tî Xesus yîwya so.
7Ai ha Apa okwe, ketken̂e tî yîwya. Ahcemaw xa n̂exixke onînhîrî? ketken̂e tî yînpanatanmekrî komo yîwya. Ahce xa Kaan n̂enpe amn̂e amna ya Kaan mîn yixkacho pahnoke tak nas okwe, kachome tak amna ya? ketken̂e tî.
8Ero ke on wara tî kekn̂e Xesus, Taa, on wara nas amn̂e, cemarontaxmu komo tak mokyaxe yaake. Kristu xa ow ha, kexe men awya so kica. Oroto xa Kristu mokyasî, kexe anarî kom hara. Ero wa kan̂e komo yewetîra ro mak men ehcoko. Akro so tohra ro mak ehcoko.
9On warai marha mencexe tapota amn̂e, mîn hak pono komo yetwotopo mencexe, wara ro mak kan̂e komo yekaci marha mencexe. Ero yipu yencetaw awya so erasîra rma ehcoko. Ero wa thakwa ka naxe mîn hak pono komo cokorî. Ero manhîrî yimawno pînî rma tko ka mîn ero yipu mencexe.
10Ero wara rma men ka naxe mîk hak rowon pono komo, waapa me cexe okwe. Ero wa marha cexe kayaritomo komo anarî pen yar̂maxi kayaritomo pen hara. Ero wa naxe emapona roro okwe.
11On wara marha nasî anarî komo rowon pen, n̂esewsîyasî kar̂pe ro mak. Rooma poko marha naxe anarî komo. Eper̂a yaw so marha n̂ehtîkexe anarî kom hara okwe. Eraspetono mko marha meen̂axe kah yaw. Kar̂pe xa Kaan yehtopo yenpotopo me n̂esenpesî ero yipu. Ero yipu meen̂axe amn̂e aweserepokacho komo.
12On wara tko ka maxe cokorî, awahsîyaxe so aaxatî pîn komo, awemetanmekyaxe so marha okwe. Cesenmetopo komo yaka marha awar̂axe so awen̂ekachome so iito. Awahruyaxe so marha okwe. Kayaritomo komo yaka marha awar̂axe so awen̂ekapotome so yîwya so hara. Yîxawyakan komo yaka so marha awar̂axe so. Ero wa men awir̂axe so oyosotî ponarono me awexirî ke so mak ha.
13Kir̂wan̂he rma tko nasî kayaritomo komo yaka awatopo komo. Kaanî mtapotarî tak mekatîmyaxe okre awen̂ekan̂e komo ya rma.
14Ero ke on wara kacoko, Ero wa oyar̂ataw amn̂e eserepokara ro mak wasî eyuhtopo komo poko, kacoko. Ahce wa ma re ooxatî pîn komo weyukya ha? kahra wasî, kacoko ha.
15Amtaka so rma tko eyukno ritopo komo wiirasî Ow ha. Takîhso eyukn̂e me kiir̂axe so. Emtayar̂man me ro mak awen̂ekan̂e komo meyukyaxe.
16Anarimaw so aamo komo rma awen̂ekapexe so kayaritomo komo ya. Anocwan komo marha ero wara awir̂axe so, awakno komo marha, ayanan komo marha, awakrononhîrî komo marha. Noro yipu komo yanme rma awaikexe so kayaritomo komo anarimaw so okwe.
17Aaxatîmnokexe so ro mak tak okwe tooto komo ahnoro. Ero wa naxe apoko so oyosotî ponarono me awexirî ke so mak.
18Kukurunpexe so rma tko Ow. Ahpoci komo meero ehcamnopîra nasî cewn̂antho rma ciki.
19Ooxatîmnokara ro mak awexitaw so miya roro tahwore rma kiir̂axe so, kekn̂e tî. Ero wa tî kekn̂e Xesus.
Xerusaren Pono Pen Komo Nar̂mexe Amn̂e, Kesî Xesus
20On wara marha wîîkes awya so, kekn̂e xa hara tî Xesus tînpanatanmekrî komo ya, ero yinhîrî tak waapa mokyasî Xerusaren pono komo yar̂maxi. Ewto wamcexe wahkotono ritohme okwe. Wamton̂e komo yeen̂ataw awya so on wara tak kacoko, Waihyaxe tak okwe Xerusaren pononho pen komo. Ewtotho me tak nasî ewto okwe, kacoko ero yimaw ero poko.
21Ero yimaw Xuteia po awexitaw so emahcicoko men îh pona. Xerusaren po rma awexitaw so emahcicoko marha. Mararî po awexitaw so ewto pona tohra ro mak ehcoko. Emahcicoko ro mak.
22Kaan ponarono pen komo yepantopo me tak nasî ero yimaw. Kaan Karitan yaw roro rma ciino ritopo me nasî, ahnoro mewrexapu yaw roro n̂ecitîkesî.
23Ero yimaw cewru komo tak naar̂axe ro mak wooxam komo tarkem komo, cenarkem komo marha. N̂esemetanmekyaxe ro mak tak ero yimaw tantono komo. Kaanî rwonîmtopo me tak nas oko Ixaw Yana komo poko.
24Kacipara imo ke paraxkaxapu me waihyaxe anarî pen kom okwe. Anarî pen komo reha naar̂axe tapomiso so. Anarî yana komo cheka naar̂axe mîk hak yana cheka. Ero yimaw Xerusaren pono pen komo tak n̂emetanmekyaxe ro mak okwe Xenciu komo. Pahkî n̂he ka n̂emetanmekyaxe kayaritomo me Xenciu komo yehtoponho cenatîso ro, kekn̂e tî Xesus yîwya so. Ero wa tî kekn̂e.
Tmohtopo N̂ekatîmyasî Xesus
25On wara marha wîîkes awya so, kekn̂e hara tî Xesus tînpanatanmekrî komo ya, ero yinhîrî tak anarme tak nasî kaamo, xir̂ko marha. Omohtopo kuknonî rma mîn anarme ehtopo. Nahwokexe marha mîk hak rowon pono komo, Ahce wa tatu kopi? kan̂e me naxe. On wara marha nasî tuuna imo ero yimaw, n̂ewtunasî ro mak esewcokocokomacho.
26N̂eraswaxe ro mak anarî komo ero yimaw. Anarî komo coro nîtîtmamyasî okwe erahtîmtopo komo yanme. Ahce wa tak na cehtîketu kopi? kexe. Ecetî ken̂arî pîn wara tak nasî kaapu kopi ero yimaw.
27Taa, ero wa exitaw tak Tooto me Ewruxapu mokrî n̂een̂axe roowo pono komo. Kaapu smun ke tponoye mokyasî. Karitî me xa mokyasî, tîroromutwe xa marha oco.
28Ero yipu mko ka meen̂axe aweserepokacho komo. Ero yipu yeen̂ataw awya so ahkantacoko tak, kahsî tak encoko. Kown̂e komo mohtopo pahnoke tak nai ham okre, kacoko ero yimaw, kekn̂e tî Xesus. Ero wa tî kekn̂e.
Piiku Yepu Pokono N̂ekatîmyasî Xesus
29-30Taa, ero yinhîrî anarî pokono wara takî tî nîmtapowakn̂e xa hara Xesus tînpanatanmekrî komo yakro. On wara tî kekn̂e yîwya so, Ahce wa nai piiku yepu, weewe komo ahnoro ahce wa nai? Yarkwetkuru yetahketaw on wara mîîkexe, Nnn, pahnoke tak nai ham katpan, mîîkexe.
31Ero ke ero wa xa marha ehcoko kayaritomo me Kaan yesenpotopo ponaro takî. Emetanmekno ritopo poko kweronomacow so, ero yipu yeen̂ataaw awya so on wara men kacoko, Pahnoke xa tak nai ham kayaritomo me Kaan yesenpotopo, kacoko tak.
32Yaaro tan wîîkes awya so, awepamthîrî komo exitaw rma ero yipu meen̂axe, wekatmo awya so ero yipu komo ahnoro.
33Kaapu penî rma n̂ehcamnoyas amn̂e. Roowo pen meero marha n̂ehcamnoyasî. Pîra ro makî reha nasî omtapotarî ha. Ehcamnopîn me ro mak nasî.
34Ero ke on wara wîîkes awya so, omohtopo ponaro men ehcoko. Anarimaw kawaxiyem na meer̂atu kica. Mîwenatu marha na kica. Awemyawno komo ponaro mak na mehtîketu anarimaw. Ero wa awexitaw so awekatkexe so tak men okwe awaparî komo, aweper̂an komo marha, aweraspetopo komo ahnoro.
35Ero wa emetanmekno ritopo me n̂enmayasî xiika warai me rma. Ero po tak xiika yaka emcixapu wara maxe. Ero wara rma naxe ahnoro roowo poko hakno kom okwe.
36Ero ke Tooto me Ewruxapu mohtopo ponaro xa men ehcoko miya roro. Kaan yakro marha amtapotacoko roro. On wara kacoko, Apa kah yawno, owî cma re mukurunpesî esemetanmekîra oyehtome an̂ekatîmthîrî yaw roro. Tooto me Ewruxapu yeepatai cececetosom me xa matko ow cirko, kacoko Kaan ya emapona roro, kekn̂e tî. Ero wa tî kekn̂e Xesus tînpanatanmekrî komo ya.
37Ero wara roro tî xakn̂e Xesus, katpanaw ka panatanmekno tî n̂iir̂akn̂e Kaan mîn yaw enmar̂atîxera. Kosope so tî cekn̂e ewto poi. Oripera Yîpîn po tî n̂enmayakn̂e roro.
38Pahxaxaro so tî cekn̂e Kaan mîn yaka hara. Pahxaxaro rma tî mokyatken̂e tooto komo ahnoro iina yîmtapotarî yentaxi. Ero wa tî mokyatken̂e Xesus yaka.
Xesus Waihkacho Poko N̂esencexe Yîîxatî Pîn Komo
22
1Taa, ero yimaw tak Xutew komo yahwotacho pahnoke takî tî xakn̂e. Wahrututpamnî Tohtopo mîn xakn̂e ahwotacho komo. Paskwa kacho rma tî mîn xakn̂e.
2Ero yimaw tak Xesus waihkacho poko takî tî n̂esencetken̂e tîmsom pokono yenîn̂e komo, Xutew panatanmetopo mewren̂e komo marha. Yakentaw ahsî xera tî xatken̂e. N̂eraswatken̂e tî tooto komo pona.
3Ero yimaw rma takî tî Xutas ropotaka n̂ewomyakn̂e Satanas. Iskar̂otes kacho rma tî mîk xakn̂e Xutas. 12 komo rma mîk xakn̂e.
4Ero ke tîmsom pokono yenîn̂e komo yaka takî tî cekn̂e noro, Iito marha tî xatken̂e Kaan mîn kurunpen̂e komo. N̂examro yakro takî tî n̂esencekn̂e Xutas Xesus yekantopo poko. Owî rma na wekanîya, ketken̂e tî yîwya so.
5Taa, ero wa ham okre, ketken̂e tî yîwya. Tawake tî n̂encetken̂e Xutasî mtapotarî. Puranta amna nîmyas awya Noro yekantopo yepetho, ketken̂e tî yîwya tîmsom pokono yenîn̂e komo.
6Taa, wekanîya ham ahsîtome awya so, kekn̂e tî Xutas yîwya so. Ero ke Xesus yekantopo ponaro takî tî xakn̂e. Tootonaw mak ekanpu xe tî xakn̂e. Ero wa tî xakn̂e Xutas okwe.
Eromanhîrî Me Xesus N̂eseresmesî Tînpanatanmekrî Komo Yakro
7Taa, ero yinhîrî tak Wahrututpamnî Tohtopo me n̂enmayakn̂e. Ero po marha oper̂a paraxketken̂e paskwa po tonosom.
8Ero ke tînpanatanmekrî komo takî tî n̂en̂epekn̂e Xesus asakî. Petru, Xuaw, ero wa tî n̂en̂epekn̂e. On wara tî kekn̂e yîwya so, Kootî etakatatko keseresmachome paskwa yimawno me, kekn̂e tî yîwya so.
9Ahna amna n̂etake, ketken̂e tî yîwya.
10On wara tî kekn̂e Xesus, On warai tak meen̂axe amn̂e, ewto pona awepatakache so. Iito tak awepor̂axe so weer̂a ke tmotawnoyem, kîîrî ha. Noro tak cesî mîîmo yaka. Noro wenari rma ewomcoko amyamro hara.
11Iito awexitaw so on wara kacoko mîîmo yosom ya, Ai, on wara tî nîîke kpanatanmekn̂e awya, Paskwa yimawno me cma re keseresmesî tan amîn yaw oroto. Onpanatanmekrî komo yakro keseresmesî. Ero ke pawana yetarî cma re menpesî yîwya so iina amna yeseresmachome, nîîke tî awya, kacoko yîwya.
12Ero ke eporino tak n̂enpes awya so amtakpo. Porin n̂enpesî, aapo ken̂arî ha. Iina tak etakacoko paskwa yimawno kot kom ha, kekn̂e tî Xesus yîwya so.
13Ero ke cetken̂e takî tî Petru komo ewto pona. Iito takî tî n̂een̂atken̂e Xesusu mtapotachonho yaw rorono rma. Ero ke iina tî totî komo n̂etaketken̂e paskwa yimaw tonosom. Ero wa tî xatken̂e.
14Amn̂e eseresmatopo komo me exitaw takî tî Xesus n̂eremekn̂e ceseresmachome. N̂eseresmekn̂e takî tî tînantomarî komo yakro, 12 komo yakro ha.
15Ceseresmetaw tak on wara tî kekn̂e Xesus yîwya so, Cerewre ro mak on yimawno tono xe wîxakn̂e, paskwa yimawno ha. Owaipînaw rma tono xe wîxakn̂e.
16On wara was amn̂e, paskwa yimawno tonohra xa hara wasî tan oyexitaw roowo po. Amn̂e tak kayaritomo me Kaan yesenpetaw ciitîkaxi tak nasî akir̂wamano ritopo. Ero yimaw mak tak won̂esî xa hara, kekn̂e tî Xesus yîwya so.
17Ero wa kache tak uupa yukun takî tî nanîmyakn̂e Xesus. Kaan yakro ka nîmtapowakn̂e. Kir̂wan tan okre anmîthîrî Apa amna wokru, kekn̂e tî yîwya. Ero wa kache tînpanatanmekrî komo ya tî kekn̂e hara. Ehe, on ha awokru komo. On eecoko amyamro ahnoro.
18On wara was amn̂e, uupa yukun yerîhra xa hara wasî. Kayaritomo me xa tak Kaan yesenpoche amn̂e ero yimaw mak weer̂asî xa hara, kekn̂e tî Xesus.
19Ero yinhîrî cuure takî tî nanîmyakn̂e hara Xesus. Kaan yakro tî nîmtapowakn̂e ero poko hara. Ero wa kache poikekn̂e takî tî. Tînpanatanmekrî komo yuru takî tî n̂ekamyakn̂e. On ha opuntho awanme so tîmxapu. Oponaro men ehcoko on tokyataw awya so, kekn̂e tî yîwya so.
20Eseresmatîkache so tak wooku takî tî nanîmyakn̂e xa hara Xesus. On wara tî kekn̂e yîwya so, Okamxukutho tan ha, Awakir̂wamexe so tak Kaan amn̂e, kacho ha. Awanme so tak ces amn̂e okwe.
21Taa, tanî rma nas oyekanîn̂e okwe. N̂eseresmesî tan oyakro. Oyekanîyas amn̂e oyahsîpotome tak ooxatî pîn komo ya okwe.
22Tooto me Ewruxapu cesî waihso. Apapa ya kachonho yaw roro rma waihyasî. Noro yekanîn̂enho rma tko n̂etwîrîmesî ro mak okwe, kekn̂e tî Xesus.
23Ero yipu yentache tak n̂eserepoketken̂e takî tî Xesusu npanatanmekrî komo. Onoke xa mîk Noro yekanîn̂e okwe? ketken̂e tî n̂examro re mak. Ero wa tî ketken̂e.
Poturme Kehtopo Komo Poko Nîmtapowasî Xesus.
24Taa, ero yinhîrî tak Xesusu npanatanmekrî komo takî tî n̂eseseyukyatken̂e Ow xa was amn̂e ayopono komo me, kekn̂e tî anarî. Pîra, ow xa wasî ayopono komo me, kekn̂e tî anarî hara. Ero wa so tî ketken̂e kica.
25Ero ke Xesus takî tî nîmtapowakn̂e hara akro so. On wara tî kekn̂e, Ai okopuci komo, On wara naxe Xenciu kayaritomon komo, tmaywen komo nantomexe ro mak. Ayopono komo xa ow ha, kexe tmaywen komo ya. On wara marha kexe n̂examro maywen komo yîwya so hara, Amna wakren̂e xa amoro, kexe tantoman̂e komo ya.
26N̂examro warahra ehcoko amyamro reha. Awakrono komo yopono me awexitaw so n̂examro mahtîkîtho wara xa ehcoko. Awakrono komo yantoman̂e me awexitaw so n̂examro yanton me marha ehcoko.
27Ahce wa xa matu amyamro ceseresmaxmu nahrî yetaketaw awya so? Onoke warai xa nai anarî komo yopono me? Ceseresmaxmu komo xa naxe anarî komo yopono me. Yîxawyakan me reha maxe etakan̂e me mak awexirî ke so. Ero warai ow ha, anahrî yetakan̂e warai mak ow ha.
28-29Kayaritomo me rma maxe amyamro reha. Kayaritomo me oriyakn̂e Apapa, ero wa xa marha kayaritomo me kiir̂axe so hara oyakrono me awexirî ke so. Oyesemetanmekyataw onomra rma mîxatken̂e. Ero ke tak kayaritomo me kiir̂axe so amn̂e.
30Ero ke kayaritomo me xa tak oyesenpoche amn̂e oyakro tak meseresmexe. Kayaritomo yapon po so marha maxe ceremaxi Ixaw Yana komo yenîn̂e me. Ixaw Yana tribun komo yenîn̂e me maxe, 12 tribu komo yenîn̂e me ha, kekn̂e tî Xesus. Ero wa tî kekn̂e tînpanatanmekrî komo ya.
Petru Yakro Nîmtapowasî Xesus
31Taa, ero yinhîrî tak Petru yakro takî tî nîmtapowakn̂e hara Kporin komo. On wara tî kekn̂e yîwya, Ai, Simaw, Simaw, awahsî xe tî nai Satanas okwe. Puruma yatho tîmyapesî yupupunthîrî yar̂machome ero wa xa marha amyapo xe tî nai Satanas.
32Apoko tko kîmtapotai Kaan yakro okopuci enîhkan̂e pîn me ro mak awehtome. Amn̂e tak opona enîn̂e me xa tak awexiche awakno komo yahworen̂e me tak esko opoko, kekn̂e tî Xesus Petru ya.
33On wara tko tî kekn̂e Petru yîwya, Anomra ro mak was Apa. Kahrutopo yaka awar̂ataw porisia komo ya ketahrupes ow marha awakro. Awaiketaw yîwya so ow marha ketwaikapesî yîwya so awakro rma, kekn̂e tî Petru yîwya.
34On wara tko tî kekn̂e Xesus yîmtaka, On wara wîîkes awya Petru, on wara mas amn̂e on kaamo po rma. Noro yakrono pîn mak ow ha, mîîkesî opoko okwe. Osorwaw ro ero wa mîîkes amn̂e kohtîmra ka exitaw kapikara, kekn̂e tî. Ero wa tî kekn̂e Xesus Petru ya.
Yukurun Komo Poko Nîmtapowasî Xesus
35Taa, ero yinhîrî takî 12 komo yakro takî tî n̂esencekn̂e Xesus. On wara tî kekn̂e yîwya so, Pahxa ken̂epetken̂e so opoko ekatîmn̂e komo me. On wara wîîkekn̂e awya so ero yimaw, Apurantan komo arîhra ehcoko, akumixin komo marha, ahtarî komo marha, ero yipu arîhra ehcoko, wîîkekn̂e awya so. Ero wa awcetaw so kir̂wan̂he na mîîcetken̂e ha re? Mesemetanmekyatken̂e katî? kekn̂e tî yîwya so. Pîra, kir̂wan̂he amna cekn̂e esemetanmekîra, ketken̂e tî yîwya.
36Taa, ero warahra tak wîîkes awya so oroto, kekn̂e tî Xesus yîwya so. Apurantan yen exitaw aacoko oroto. Akumixin komo marha aacoko. Akaciparan komo exihra exitaw aponon komo tak tîmcoko puranta pona. Ero yepetho pona tak aponcoko akaciparan komo, wîîkesî tak awya so.
37On wara kesî Kaan Karitan, Noro pen nahsîyatken̂e porisia komo kayaritomo mtapotarî yanwekn̂e komo yakro rma, kesî. Opoko rma wa ero wa kesî Kaan Karitan. Yaake nasî Kaan nmewrepotho opokono ha. Ero ke ero yaw roro rma oritîkexe amn̂e, kekn̂e tî Xesus yîwya so.
38Apa, ketken̂e tî 12 komo Xesus ya, on ha kacipara asakî, ketken̂e tî. Taa, n̂ex ha, ero wicak mak ham, kekn̂e tî. Ero wa tî kekn̂e Xesus.
Tîîm Yakro Xesus Nîmtapowasî
39Taa, ero yinhîrî takî tî mîîmo yai cekn̂e Xesus. Oripera Yîpîn pona tî cekn̂e tîtotopo ro yaw roro. Noro wenari marha tî cetken̂e yînpanatanmekrî komo.
40Iito cexitaw tak on wara tî kekn̂e Xesus yîwya so, Kaan yakro men amtapotacoko kicicitho yewetîra ro mak awehtome so, kekn̂e tî yîwya so.
41Ero yinhîrî yîhyai so takî tî cekn̂e Xesus moro na mak. Tohkarara tar̂mesî ero wicakî moxenon makî tî cekn̂e. Iito takî tî n̂eremekn̂e tosokmuru po. Kaan yakro takî tî nîmtapowakn̂e.
42On wara tî kekn̂e, Apa, owokru wara on wîhtînoysî owaitopo, cîmîkno wara xa. Ero ke erpora cma re mas owya Apa okwe. Weer̂asî rma tko yiixe awexitaw. Oyanmero mak oyexi xera wasî, kekn̂e tî Xesus Tîîm ya.
43Ero yimaw takî tî ancu mokyakn̂e kah yai Xesus yaka karihtoso.
44Ero yimaw n̂eserepoketîkekn̂e takî tî Xesus. Ero ke cerewre ro makî tî nîmtapowakn̂e Kaan yakro. Peramukwakn̂e marha tî. Peramkuthîrî cetaw roowo pona kamxuku ke ceske tî xakn̂e okwe.
45Taa, Kaan yakro tîmtapotache takî tî nawomyakn̂e hara Xesus. Tînpanatanmekrî komo yaka takî tî cekn̂e hara. Tîwînso makî tî n̂examro n̂een̂akn̂e okwe. Ahwora cexirî komo ke makî tî nîwînîkyatken̂e.
46Ahce wa awexirî ke so mîwînîkyat ha? kekn̂e takî tî Xesus yîwya so. Tîhkaw n̂he ehcoko. Kaan yakro tak amtapotacoko kicicitho yewetîra ro mak awehtome so, kekn̂e tî yîwya so. Ero wa tî kekn̂e.
Xutas Komo Tak Mokyaxe
47Taa, ero wa ketaw rma Xesus ya ahsîn̂e komo takî tî mokyatken̂e yîhyaka mer̂pono pîn. Poturme tî mokyakn̂e Xutas. 12 komo rma mîk xakn̂e Xutas. Xesus yaka takî tî noro cekn̂e ewcokaxi.
48Ero ke on wara takî tî kekn̂e Xesus yîwya, Ai Xutas, kewcokacho ke ma Tooto me Ewruxapu mekanîya ha? kekn̂e tî yîwya.
49Xesus yahsîn̂e komo tî n̂een̂atken̂e yînpanatanmekrai komo. Ero ke on wara tî ketken̂e yîwya, Amano katî amna n̂iir̂a Apa kacipara ke? ketken̂e tî yîwya.
50Cur̂ai kekn̂e rma tî anarî. Kaan yaka cewomsom yanton pen panakekn̂e oko. Kaari n̂ixan makî tî nîhkocekn̂e panathîrî.
51Pîra, kekn̂e tko tî Xesus yîhkoton̂enhîrî ya, oyahsîcowpe rma, kekn̂e tî. Ero wa kache, teme kekn̂e takî tî Xesus noro panarî mîtîtho pona. Yohno rma tî kir̂wan̂he xakn̂e hara panarî. Ero wa tî panahcekn̂e hara.
52On warai komo tî mîkyam mokyatken̂e Xesus yaka, tîmsom pokono yenîn̂e komo, Kaan mîn kurunpen̂e komo, Xutew poritomon komo, ero warai komo tî mîkyam mokyatken̂e. N̂examro ya tî kekn̂e Xesus on wara, Ahce kacho on wara mîmohcow cen̂epan̂em yahsîn̂e wara? Kacipara imo ke cemyarke so mîmohcow kopi, watma ke cemyarke so marha kopi.
53Enmar̂atîxera wîxakn̂e Kaan mîn yaw iito awexitaw so. Oyahsîra mîxatken̂e ero yimaw. Oroto rma tko nasî kar̂pe awehtopo komo, kar̂pe xa awarpan yehtopo marha. Yohno makî tko maxe kar̂pe, kekn̂e tî Xesus yîwya so. Ero wa tî kekn̂e.
Noro Yakrono Pîn Ow Ha, Kesî Petru Xesus Poko Okwe
54Taa, ero yinhîrî tak Xesus pen takî tî nahsîyatken̂e, chow. Miya takî tî naar̂atken̂e Kaan yaka cewomsom mîn yaka. Wenari so rma tî re cekn̂e Petru mooxe n̂he makî ha tko tî.
55Taa, Kaan yaka cewomsom roron po tî xatken̂e tooto yaake. Wehto tî n̂iriyatken̂e n̂examro iito. Iito re takî tî n̂eremetken̂e. Ero ke n̂examro yakro marha tî n̂eremekn̂e Petru hara.
56Petru tî weipekn̂e wehto. Iito marha tî xakn̂e emasî. Noro takî tî n̂een̂akn̂e Petru wece. N̂entîkekn̂e tî. On wara takî tî kekn̂e Petru poko, Xesus yakrononho marha mîkro ham, kekn̂e tî.
57Pîra okopuci, kekn̂e takî tî Petru, on̂entorî ro mak mîkro, kekn̂e tî kica.
58Amn̂e n̂he tak anarî takî tî Petru n̂een̂akn̂e xa hara. Xesus yakrononho rma mexe amoro, kekn̂e tî yîwya. Pîra ro mak oyakno, kekn̂e xa hara tî Petru. Noro yakrononho pînî ro mak ow ha, kekn̂e xa hara tî kica.
59Cewn̂e ora yenatîche takî tî anarî nîmtapowakn̂e xa hara Petru poko. Xesus yakrononho rma mexe moso. Karireia pono moso ha, kekn̂e tî Petru poko.
60Pîra ro mak, kekn̂e xa hara tî Petru. Ahce wai poko na mîîke, yîhtînopîra ro mak wasî, kekn̂e tî Petru xa hara kica. Ero wa ketaw rma, kookara, kekn̂e takî tî kapikara.
61Ero yimaw Xesus takî tî n̂esewkor̂mekn̂e. Petru wece takî tî n̂een̂akn̂e. Ero ke Kporin komo mtapotachonho takî tî nîhtînoyakn̂e. Kuu, Noro mtapotachonho yaw roro rma wex ham okwe. Kohtîmra ka exitaw kapikara, Noro yakrono pînî ro mak ow ha, mîîkesî osorwaw ro, nîîka Xesus owya, kekn̂e tî Petru.
62Ero ke roro poi takî tî cekn̂e. Nîwracekn̂e takî tî. Nîwracetîkekn̂e ro mak okwe. Ero wa tî xakn̂e Petru.
Xesus Poko Etaporetoponhîrî Komo
63Taa, ero yinhîrî tak Xesus poko takî tî n̂etaporetken̂e ahsîn̂e komo. N̂etapetken̂e marha tî amoyi ke oko.
64N̂eewoponcetken̂e marha tî poono ke. Eewopontoche n̂ewkatapetken̂e takî. Ai, ketken̂e tî yîwya, Kaan yanme kyam ka ekatîmko awewkatapan̂e yosotî. Onoke xa mîk awewkatapa. Ekatîmko ika amna ya, ketken̂e tî yîwya kica.
65Miya rma tî nîmtapowatken̂e Xesus poko. Kicicitho me ro makî tî Noro poko nîmtapowatken̂e kica. Ero wa tî xatken̂e kica.
Xesus N̂en̂ekexe Xutew Komo
66Enmapuche tak Xutew poritomon komo takî tî n̂esenmekyatken̂e mîîmo yaka. Tîmsom pokono yenîn̂e komo marha tî n̂esenmekyatken̂e iina, Xutew panatanmetopo mewren̂e komo marha tî. Xesus marha takî tî naar̂atken̂e iina en̂ekachome.
67Ero ke on wara takî tî ketken̂e Xesus ya, Onoke xa Amoro ha ke? Esekatîmko ka amna ya, Kristu ow ha, kasko ika. Noro pîn katî amoro? ketken̂e tî yîwya. On wara tko tî Xesus n̂eyukyakn̂e, Kristu xa Ow ha, ketaw owya awya so oyewetîra ro mak maxe.
68Onoke katî Ow awya so, ketaw marha owya oyeikura ro mak maxe. Oyahsîpînkara marha mat okwe.
69On wara tko wîîkes awya so, Tooto me Ewruxapu tak nasî ceremaxi amn̂e Kaan panaw, kaari n̂ixa. Yukurumîkno panaw xa nasî. Ero wa nasî Noro amn̂e, kekn̂e tî Xesus yîwya so.
70Ai ha, ketken̂e takî tî en̂ekan̂e komo. Kaan Mumuru xa ma Amoro ha? ketken̂e tî yîwya. Yaaro ero wa mîîkexe opoko, kekn̂e tî Xesus yîwya so.
71Kopi, ketken̂e takî tî esenmexapu komo. Ahce kacho anarî komo mtapotarî yenta xe tat hara moso yehtopo poko? N̂eexi tak ha. Kîwyamu rma centacow kicicme ro mak yîmtapotarî, ketken̂e tî. Ero wa tî ketken̂e Xesus poko.
Xesus N̂en̂ekesî Piratus Hara

1Taa, ero yinhîrî takî piiri so tî nawomyatken̂e esenmexapu komo ahnoro. Xesus takî tî naar̂atken̂e Piratus yaka.
2N̂examro takî tî Xesus n̂en̂ekapetken̂e Piratus ya. On wara tî ketken̂e yîwya, Amna poyino komo panatanmekn̂e Moso kica. Anato ro mak panatanmekno n̂iir̂asî kica, Sesa purantan tîmîhra ehcoko, kesî Moso kica. Ow xa kayaritomo. Kristu xa Ow ha, kesî marha kica, ketken̂e tî Xesus poko.
3Ai ha, kekn̂e takî tî Piratus yîwya so. Ero ke Xesus ya tî kekn̂e, Xutew komo kayaritomon xa ma Amoro? kekn̂e tî yîwya. Nhnk, Noro rma Ow ha, kekn̂e tî Xesus yîwya.
4Ero wa kache tîmsom pokono yenîn̂e komo ya takî tî kekn̂e hara Piratus, esenmexapu komo ya marha tî kekn̂e. Kicicme moso yehtopo yenîhra ro mak wasî, kekn̂e tî yîwya so.
5Pîra ha men, ketken̂e xa hara tî esenmexapu komo. Amna poyino komo yerepokan̂e ro mak Mîkro kica, ketken̂e tî yîwya. Xuteia roowon pono komo panatanmekyasî ahnoro. Karireia rowon pono komo panatanmekyasî, oona rono komo meero, ketken̂e tî Piratus ya. Ero wa tî ketken̂e.
Xesus Narpesî Piratus Eroces Yaka
6Taa, Karireia, kacho yentache Piratus ya on wara takî tî kekn̂e esenmexapu komo ya, Ahtono xa Moso ha ke? Karireia pono ma Moso ha? kekn̂e tî yîwya so.
7Nhnk, Karireia pono Mîkro ha, ketken̂e takî tî Piratus ya. Ai ha, kekn̂e takî tî Piratus. Eroces maywen ham Moso, kekn̂e tî. Ero ke Eroces yaka takî tî Xesus narpekn̂e. Xerusaren po tî xakn̂e noro ero yimaw.
8Xesus yenîche tawake xa tî xakn̂e Eroces. Pahxa rma tî Xesus yenî xe xakn̂e. Noro yekaci tî n̂encekn̂e roro, ero ke tî enî xe xakn̂e. Cirihnî enî xe tî xakn̂e yin̂irithîrî.
9Ero ke iito exitaw tak, Ahce wa mai ero poko, kekn̂e tî yîwya Mîn hak poko tî. Eikura ro makî tî xakn̂e Xesus. Tîî kekn̂e makî tî.
10Iito marha tî xatken̂e tîmsom pokono yenîn̂e komo, Xutew panatanmetopo mewren̂e komo marha. Piiri so takî tî nawomyatken̂e. Kicicitho ro mak mîk Xesus, ketken̂e. Cerewre ro makî tî n̂etahcatken̂e tî kicicme Xesus yehtoponho tî re yîwya. Ero wa tî xatken̂e.
11Ero yinhîrî takî tî Xesus pen nîwîrîyakekn̂e Eroces, noro sowtatun komo marha. N̂etaporetken̂e marha tî Noro poko. Kir̂wan tî namrupetken̂e poono yîwya. Ero wa ciriche Xesus takî tî narpetken̂e Piratus yaka xa hara. Ero wa tî xakn̂e Eroces.
12Ero kaamo po rma n̂etîrwoxinketken̂e takî tî Eroces komo, Piratus yakro. Pahxa n̂he ka etîxera tî xatken̂e. Ero yîmaw takî tî xatken̂e tawake hara etpoko.
Xesus Poko N̂esencesî Xa Hara Piratus Xutew Komo Yakro
13On wara takî tî xakn̂e Piratus Xesus yeen̂ataw hara, tîmsom pokono yenîn̂e komo takî tî nan̂ikpekn̂e xa hara. Enîn̂e komo marha tî nan̂ikpekn̂e, tooto komo marha tî.
14On wara tî kekn̂e Piratus yîwya so, Moso mehcow ohyaka on̂en̂ekarî. Anato panatanmekno rin̂e Moso kica, mîîkacow owya. Ero ke aweroro so rma tak wen̂eka. Kicicme exihra rma nai owya ero wara cehsomu rma.
15Ero wa xa marha tî Eroces nîhtînopu hara. Yîhyaka cma re warpo. Yaw xa marha n̂en̂epew hara ohyaka. Ero ke twaihkaxmu mera ro mak nai ham.
16Ero ke wîhyokpesî mak ahsîpînkachome tak owya, kekn̂e tî. Ero wa tî kekn̂e Piratus esenmexapu komo ya.
17On wara roro tî xakn̂e Piratus, Xutew komo yahwotacho yimaw roro n̂examro poyino pen tî nahrunkekn̂e cewn̂e mak ahruxapunhîrî. Ero ke Xesus yahsîpînka xe tî xakn̂e Piratus.
18Anarî me tko tî ketken̂e esenmexapu komo. Piratusu mtaka tî n̂eyuhtîketken̂e kar̂pe. Pîra, Noro kr̂a amowoko. Barabasî xe xa nas amna. Ero ke noro xa ahrunkak ha ke, ketken̂e tî yîwya.
19On warai tî mîk xakn̂e Barabas, iitono komo panatanmekn̂enho mîk xakn̂e kayaritomo yar̂macho poko. Waihkano rin̂enho marha mîk xakn̂e. Ero ke kahrutopo yaka takî tî noro pen nahruyatken̂e. Noro yipu rma tî n̂etahcatken̂e Piratus nahrunkarî.
20On wara tko tî xakn̂e Piratus, Xesus yahsîpînka xe rma tî xakn̂e. Ero ke esenmexapu komo ya tî kekn̂e xa hara Noro yahsîpînkacho poko.
21Pîra, ketîketken̂e makî tî. Amowoko kr̂a. Amowoko xa ha men, ketken̂e tî yîwya.
22Tîmtapotachonhîrî wara xa marha tî kekn̂e xa hara Piratus yîwya so. 3 me takî tî xakn̂e yîmtapotachonhîrî Xesus yahsîpînkacho poko. Ahce wa exirî ke wamowe ha ke? Twaihkaxmu me Moso yîhtînopîra ro mak was ow okwe. Ero ke wîhyokpesî mak ahsîpînkachome tak ha, kekn̂e tî Piratus yîwya so.
23Pîra ha men, ketîketken̂e takî tî esenmexapu komo. Tîmsom pokono yenîn̂e komo yakro rma tî ketken̂e. Amowoko mak ha. Amowoko mak ha, ketken̂e tî. Cerewre xa tî ketken̂e, n̂emtaraketken̂e mak. Ero ke n̂examro takî tî n̂ewehcakn̂e Piratus.
24Taa, amowocoko rma. Yîmtapotarî yaw roro rma ciicoko, kekn̂e tî tmaywen komo ya.
25Barabasî takî reha nahrunkekn̂e n̂examro yanme. Panatanmekno rin̂enho mîk xakn̂e kayaritomo yar̂macho poko. Waihkano rin̂enho marha mîk. Ero yanme ahruxapu mîk xakn̂e, Noro yipu tî mîk nahrunkekn̂e hara yiixe exirî ke so mak. Xesus reha tî namowopekn̂e esenmexapu komo yanme marha. Ero wa tî xakn̂e Piratus.
Xesus Pen Namowexe Okwe
26Ero ke Xesus pen takî tî naar̂atken̂e sowtatu komo amowoso. Tîcetaw so rma mohxapu tî nahsîyatken̂e. Simaw tî mîk xakn̂e Siren̂e pono. Woskara poi mohxapu tî mîk xakn̂e. Noro motaka takî tî nakriyatken̂e tpanaxkem. On ek ha amoro. Xesus mapitaw ro rma amok ha, ketken̂e tî sowtatu komo yîwya.
27Tooto komo marha tî cetken̂e Xesus wenari mer̂pono pîn. Wooxam komo marha tî cetken̂e akro so. Xesus pînîn yaw tî nîwracetken̂e n̂examro, wooxam kom ha.
28Ero ke wooxam wece takî tî n̂esewkor̂mekn̂e Xesus. Ai, Xerusaren yemsîrî komo amyamro, on wara wîîkes awya so, kekn̂e tî yîwya so, Opînîn yaw yîwratara ehcoko. Apînîn yaw so rma xa matko awratacoko, amxîkîthîrî komo pînîn yaw marha.
29On wara tak men kexe tantono komo amn̂e, Tawake xa naxe yîmxîtanî ro komo reha okre, tarke exihnî ro komo, moomo ke rikomo wokpan̂e pînî ro komo marha. Noro yipu komo reha tawake xa naxe, kexe men amn̂e, kekn̂e tî.
30On wara marha kexe ero yimaw, îîpî ya rma kexe, Emacakî kr̂a amna yerewnutome ha, kexe. Matîwîn komo ya marha kexe, Amna kr̂a ahruko ha, kexe. Ero wa so men kexe amn̂e.
31Weewe wara mak naxe tooto komo oroto taakem wara. Ero wa cexitaw so rma on wara oriyaxe okwe. Amn̂e tak yîpîrîtho wara mak tak naxe hara okwe. Ero yimaw tak miya xe xa tak emetanmekno n̂iir̂axe okwe, kekn̂e tî. Ero wa tî kekn̂e Xesus wooxam komo ya.
32Taa, anarî pen komo marha tî naar̂atken̂e sowtatu komo, tamowosom komo xa marha. Kicicitho komo tî mîkyam naar̂atken̂e.
33Ero ke cetken̂e, cetken̂e, cetken̂e. Iito tî xakn̂e matîwîn, Tooto Pîtho, kacho ha. Ero pona takî tî cetken̂e. Iito cexitaw so tak Xesus takî tî namowetken̂e. Kicicitho komo marha tî namowetken̂e Xesus panaka rma. Kaari n̂ixa tî anarî namowetken̂e. Poowa n̂ixa tî anarî namowetken̂e hara.
34Ero yinhîrî tak Xesus nîmtapowakn̂e Kaan yakro. Apa, kekn̂e tî, kicicme moxam yehtopo cma re mîhcamnoyasî. Camkî thakwa naxe owaikacho poko, kekn̂e tî Xesus. Ero yinhîrî tak Xesus ponontho takî tî nahsîyatken̂e sowtatu komo tponon me so hara. Tînahsîrî komo men̂ekacho tî ka nar̂metken̂e, On yahsîn̂e ow ham, kachome tîwya so. Ero wa tî nahsîyatken̂e Xesus ponontho.
35Iito rma tî n̂ecececetken̂e tooto, amowoxapu komo yenso mohxapu komo. Xutew panatanmekn̂e komo marha tî n̂een̂atken̂e akro so. N̂examro tî n̂etaporetken̂e kica Xesus poko. On wara tî ketken̂e, Kristu tî re Moso, Kaan yanme mohxapu tî re. Anarî komo cma tî re waipîn me n̂iir̂akn̂e, Ero ke ero wa xa marha tak n̂ecirpe Noro rma hara, ketken̂e tî kica Xesus poko.
36Sowtatu komo marha tî n̂etaporetken̂e Xesus poko. On ha awokru, ketken̂e marha yîwya. Kawawano makî tî nîmyatken̂e yîwya.
37Xutew kayaritomon Ow ha, mîîkekn̂e hara re ta, ero ke etwaikapora rma esko, ketken̂e tî Xesus ya.
38Karita poko takî tî on wara kacho mewretken̂e, Xutew kayaritomon Moso ha, kacho tî Kreku komo mtapotarî yaro tî mewretken̂e. Homanu komo mtapotarî yaro marha tî mewretken̂e, Xutew komo mtapotarî yaro marha tî. Ero yipu mewreche Xesus yepoi takî tî wetken̂e weewe poko. Ero wa tî xatken̂e.
Xesus Pona N̂een̂asî Noro Yakro Amowoxapu
39Ero yinhîrî tak ero wa xa marha tî kekn̂e Noro yakro woxapu komo, kicicitho kom ha. Anarî makî tî kekn̂e, Kristu Ow ha mîîkekn̂e re ha ta. Ero ke etwaikapora esko, amna marha waipîra cirko, kekn̂e tî Xesus ya.
40Anarî me tko tî kekn̂e akrononhîrî hara. Ero wa kahra esko kica, kekn̂e tî yîwya. Kaan poko twerîhra ma mai ke. Tamowoso xa marha mas amoro hara. Ero ke ahce kacho ero wa mîmtapowa hara?
41Yaaro rma kamowocow so. Kicicme kehtoponhîrî yanme rma tan kamowocow so. Moso reha kicicme exihra ro mak xakn̂e, kekn̂e tî takrono ya.
42Ero yinhîrî Xesus ya takî tî kekn̂e hara noro rma. Apa, oponaro cma re mas amn̂e kayaritomo me tak awexitaw, kekn̂e tî yîwya.
43Taa, kekn̂e tî Xesus yîwya. Yaaro tan wîîkes awya, Paraisu po tak mas amn̂e oroto oyakro, kekn̂e tî yîwya. Ero wa tî kekn̂e.
Xesus Pen Waihyasî
44Taa, kamarakataw tak nawarpanwakn̂e roowo ahnoro. Pahkî n̂he tî ka xakn̂e awarpape, 3 oora pona roro. Amn̂e 3 to mak tak katpape xakn̂e hara.
45Taa, awarpape exitaw rma ka Kaan mîn yawno takî tî n̂etahxaikekn̂e poono pen, Kaan yamtakpon yahruru pen. Kai ro tî n̂etahxaikekn̂e roowo pona roro tîracoi cehso ro.
46Ero yinhîrî Xesus takî tî nîmtapowakn̂e Kaan yakro, kar̂pe xa tî kekn̂e on wara, Apa, yarî tak wen̂epesî oyekatî awemyaka ha, kekn̂e tî. Ero wa kache tak cekatîthîrî takî tî n̂en̂epekn̂e.
47Ero yipu yenîrî ke on wara tî kekn̂e iitono, sowtatu yantoman̂e, Kaan yanmen Mîk n̂ex ham kir̂wanî rma, kekn̂e marha tî Xesus poko. Ero wa tî kekn̂e sowtatu yantoman̂e Xesus poko.
48Taa, Xesus yamoworî tî n̂een̂atken̂e mer̂pono pîn komo, enso mohxapu komo. Akrono komo yamoworî marha tî n̂een̂atken̂e. Kaamo yawarpantarî marha tî n̂een̂atken̂e. Ero ke n̂eserepoketken̂e ro makî tî. N̂esewankatapetken̂e marha tî ceserepokarî ke so. Ero yinhîrî tî cetken̂e hara tîmîn komo yaka.
49Iito marha tî xatken̂e Xesus ponarono komo. Wooxam komo marha tî xatken̂e iito, Karireia pono komo. Mooxe tî n̂ecececetken̂e n̂examro amoworî komo yentome. Ero wa tî xatken̂e.
Xesus Yokoputho Nahruyasî Xose
50-51Taa, ero yimaw iito tî xakn̂e anarî hara. Xose tî mîk xakn̂e noro yosotî. Xutew komo panatanmekn̂e me cehsom tî mîk xakn̂e. Kir̂wan tî mîk xakn̂e takîhsom, kayaritomo me Kaan yesenpotopo ponarono. Xesus yen̂eketaw Xutew yenîn̂e komo ya takrono komo wara xa marha kahra tî xakn̂e. Twaihkapore kr̂a nai ham Xesus, ketaw yîwya so, Ero wa ham, kahra ro makî tî xakn̂e noro reha. Ar̂mateia pono tî mîk xakn̂e, Xutew komo yewton pono. Noro yipu tî mîk xakn̂e Xose.
52Taa, Piratus yaka takî tî cekn̂e noro. Xesus yokoputho cma re waar̂asî, kekn̂e tî yîwya.
53Ero ke Xesus yokoputho takî tî n̂enîhcekn̂e. Enîhtoche poono ke tî karamiyakn̂e riin̂u ke. Womtotîkache tak naar̂akn̂e tî okopu yahrutopo yaka. Toopu yexenaka ahtoxapu mîn xakn̂e ahrutopo. Anarî komo yokoputho tî ka exihra xakn̂e ero yaw. Ero warai yaka tî Xose n̂iir̂akn̂e Xesus yokoputho.
54Xutew komo yetakir̂wamacho po tî ero wa n̂iir̂akn̂e. Paskwa yimaw epokaretopo komo ponan tî mîn xakn̂e kaamo.
55Okoputhîrî yaar̂ataw wooxam komo takî tî cetken̂e aan̂e komo wenari. Xesus yakro mohxapunhîrî komo tî mîkyam xatken̂e, Karireia pono komo. Okopu yewtarî tî n̂een̂atken̂e, ciitoponhîrî marha tî n̂een̂atken̂e.
56Ero yenîche takî tîmîn yaka so tî cetken̂e hara. Tîmîn yaw cexitaw okoputhîrî kotopetopo tî n̂iir̂atken̂e. Katî marha tî n̂iir̂atken̂e kapetopo hara. Kotoporem mîn xakn̂e katî. Ero yinhîrî takî tî kepokaretopo me n̂enmayakn̂e. Ero ke takî tî n̂epokaretken̂e, Ero po men epokarecoko, kachonho yaw roro rma. Ero wa tî xatken̂e wooxam komo.
Xesus Pakes Hara
24
1Taa, ero yinhîrî tak n̂enmayakn̂e yihcirî kaamo. Ero yimaw tak wooxam komo tî cetken̂e Xesus yahrutopo yaka. Enmarî yakro ro rma tî cetken̂e. Okoputhîrî kapetopo tî naar̂atken̂e tîn̂irithîrî kom ha.
2Tîhmamaxi tî toopu n̂een̂atken̂e okyo ahrutopo potai.
3Ero ke n̂ewomyatken̂e takî tî. Kporin komo Xesus yokoputho yenîhra rma tî xatken̂e.
4Ero ke n̂eserepoketken̂e takî tî. Ero wa exitaw so rma, tîtîk, kîrkomo takî tî n̂esenpetken̂e yîwya so asakî. N̂ecececetken̂e tî yîmîtwo. Anarme tî xakn̂e n̂examro ponon, tîroromutwe ro makî tî xakn̂e oco.
5Ero ke n̂eraswatken̂e takî tî wooxam komo n̂examro pona. Ero ke tî roowo pona n̂esewnapetken̂e. Ero wa exitaw so on wara takî tî ketken̂e esenpoxapu komo yîwya so, Ahce kacho karitî mepor̂atu waixa pen komo chew hara?
6-7Exihra nasî tan. Paka tak ha. On wara kekn̂e re Xesus awya so Karireia po cexitaw ha ka, Tooto me Ewruxapu n̂ekanîyaxe amn̂e kicicitho komo nahsîrî me. Namowopexe marha tak en̂ekan̂enhîrî komo, waihkachome. Osorwaw ro enmapuche takî tko pakes hara, kekn̂e tî awya so, ketken̂e tî esenpoxapu komo.
8Kuu, yaaro mîîkexe, ketken̂e takî tî wooxam komo. Xesusu mtapotachonho takî tî nîhtînoyatken̂e hara.
9Ero yinhîrî tak cetken̂e hara tî wooxam komo okopu yahrutoponho yenîn̂enho. Tîn̂enîthîrî komo takî tî n̂ekatîmyatken̂e 11 komo ya. N̂ekatîmtîketken̂e ahnoro. Anarî komo ya marha tî n̂ekatîmyatken̂e.
10Taixa tî xatken̂e wooxam komo tîn̂enîthîrî yekatîmn̂e komo, Maria Matarena, Xoana, Maria anarî hara, Ciaku yon ha. Anarî komo marha tî xatken̂e wooxam kom hara n̂examro yakrono komo. Noro yipu komo tî n̂ekatîmyatken̂e 11 komo ya.
11Tohnawno wara ro makî tko tî n̂examro n̂encetken̂e wooxam komo mtapotarî. Okre, yaaro xa ma re mîîket ha? ketken̂e makî tî yîwya so.
12Petru tko tî cekn̂e Xesus yahrutoponho yaka. Kar̂pe tî cekn̂e. Ewtarî potaw cexitaw nutupenwakn̂e takî tî entome. Okopu womtho tî n̂een̂akn̂e riin̂u kahxapu. Cewyaro so tî n̂een̂akn̂e. Ero yipu yenîche cekn̂e tîmîn yaka hara. N̂eserepokekn̂e xa tî. Ero wa tî xakn̂e Petru.
Esama Yaw Tîtosom Komo Yakro Cesî Xesus
13Taa, ero yinhîrî tak ero kaamo po rma takî tî esama yaw cetken̂e yînpanatanmekîthîrî komo asakî. Emaus pona tî cetken̂e. Ewtoci mîn Emaus. Xerusaren poi kîwcetaw 11 kirometru wicakî tîhcesî Emaus pona.
14Tîcetaw so n̂examro tî nîmtapowatken̂e Xesus poko, amowotoponhîrî poko, okoputhîrî yehcamnotopo poko marha. Ero yipu poko tî nîmtapowatken̂e.
15Ero wa tîmtapowataw on wara tî ketken̂e, Ahce wa exirî ke ero wa xakn̂e Noro pen ha? ketken̂e tî. Ero wa ketaw rma yîwya so Xesusu tî mokyakn̂e yîhyaka so. Akro so tî cekn̂e.
16Anarme tko tî xakn̂e n̂examro yewru. Xesus Moso ham, kahra tî xatken̂e, yîhtînopîra tî xatken̂e.
17Ero yinhîrî Xesus takî tî on wara kekn̂e yîwya so. Ahce poko kyam wa mîmtapowatu oyakno komo? Ahwon wara keen̂axe so okwe, kekn̂e tî Xesus yîwya so.
18Ero ke on wara tî kekn̂e anarî Xesus ya, Pawana ma Amoro Xerusaren pona mohxapu ha? Ahnoro cma re n̂encexe Noro pen yehtoponho. Kokon̂oro waihkano n̂iir̂atken̂e iitono komo. Amoro ma entara mai? kekn̂e tî yîwya. Kreopasî tî mîk ero wa kekn̂e yîwya.
19Ahce wa xakn̂e? kekn̂e tî Xesus yîwya. On wara xakn̂e, kekn̂e tî yîwya, Weronomano rin̂e xakn̂e mînto Xerusaren po. Xesus Mîk xakn̂e Noro yosotî. Nasare pono tî Mîk xakn̂e. Kerepokan̂e me panatanmekno n̂iir̂akn̂e okre. Cirihnî marha n̂iir̂akn̂e ahnoro tooto komo wero ro. Kaan yanme ero wa ciino n̂iir̂akn̂e.
20Noro yipu rma tko nahsîyatken̂e amna yenîn̂e komo, tîmsom pokono yenîn̂e komo marha. Twaihkaxmu me kr̂a n̂ekanîyatken̂e okwe. Noro pen tak namowopoce okwe. Ero wa xakn̂e Noro pen okwe.
21Osorwaw ro tak n̂enmai noro pen waihkachonho. Ixaw Yana komo yown̂e Mîkro okre, kekn̂e cma re ka amna Noro pen poko.
22Taa, oroto tak amna n̂eserepoka wooxam komo mtapotarî poko. Amna yakro cesenmesom komo mîkyam. Pahxaxaro tî tocow Noro yahrutoponho yaka.
23Okoputhîrî tî enîhra rma n̂ehcow hara kopi. Ero ke mohcow hara. Ancu komo mak amna n̂enwo kopi. Kar̂pe tak nai hara Xesus, kacow ancu komo amna ya, kacow woxam komo amna ya.
24Ero ke amna yakrono komo tak tocow xa hara okopu yahrutoponho yenso xa hara. Wooxam komo mtapotarî yaw roro rma tî n̂encow okyo. Xesus pen tî enîhra rma n̂ehcow kopi, kekn̂e tî yîwya. Ero wa tî kekn̂e Kreopas Xesus ya.
25Ero yinhîrî on wara tî kekn̂e Xesus yîwya so hara, Wara mak cesehtînosom komo ro mak amyamro. Yamoro mak weronomano rin̂enho pen komo mtapotarî mewehcaxe okwe anarme exirî ke aropotarî komo.
26Esemetanmekîn me ma re xakn̂e Kristu awya so kir̂wanî ro me cesenpotome tak amn̂e? kekn̂e tî Xesus yîwya so.
27Ero yinhîrî Kaan Karitan poko takî tî n̂examro panatanmekyakn̂e Xesus. Ahnoro makî tî n̂ekatîmyakn̂e yîwya so. Moises pen nmewretho poko ka kekn̂e. Ahnoro weronomano rin̂enho pen komo nmewretho poko marha kekn̂e. Tpokono rma tî mîn n̂ekatîmyakn̂e yîwya so. Ero wa tî Kreopas komo panatanmekyakn̂e.
28Ero yinhîrî ewto pahnoke takî tî xatken̂e, pona tîtotopo komo pahnoke. Miya tîtosom wara tî n̂esenpekn̂e Xesus.
29Noro tko tî porohketken̂e Kreopas komo. Amna yaw cma re ka menmayasî. Mîk ha meye thakwa kaamo okwe, ketken̂e tî yîwya. Ero ke akro so rma tî cekn̂e Xesus yîmîn komo yaka.
30Iito exitaw so tak Xesus takî tî n̂eseresmekn̂e n̂examro yakro. Noro rma tî cuure nanîmyakn̂e. Noro marha tî nîmtapowakn̂e Kaan yakro ceseresmacho komo poko. Noro marha tî poikekn̂e, n̂ekamyakn̂e marha tî iyuru komo.
31Ero yimaw xa tak tîtîk, pakaxapu wara takî tî xatken̂e Kreopas komo. Xesusu rma Moso ham, ketken̂e takî tî. Ero yimaw marha tî, poku, n̂ehcamnoyakn̂e mak takî tî Xesus.
32Kopi, ketken̂e takî tî n̂examro. Xesus xa Mîk n̂ex ham kopi. Ceserepokekn̂e rma re mînto esama yaw Kaan Karitan yekatîmyataw kîwya. Ahce kacho camkî cenwo hara kopi? ketken̂e tî.
33Ero ke ero yimaw rma takî tî sai, nawomyatken̂e hara tî. Cetken̂e tak hara tî. Xerusaren pona tî n̂etîrametken̂e hara. Iina cepatakache so 11 komo takî tî n̂een̂atken̂e. Anarî komo marha tî xatken̂e iito 11 komo yakro.
34On wara tî ketken̂e 11 komo, Paka rma ham okre Kporin komo. Simaw tî n̂een̂akn̂e, ketken̂e tî.
35Ero yinhîrî Kreopas komo makîrha tî n̂ekatîmyatken̂e Xesus yentoponho tîwya so hara. On wara tî ketken̂e, Emaus yesamarî yaw amna cetaw Xesusu rma tak mokyakn̂e amna yakro. Kaan Karitan n̂ekatmo amna ya tpokono mko rma. Ero yinhîrî tak amna n̂erema eseresmachome Noro yakro. Cuure yekamyataw tak amna nîhtînopu. Xesusu rma Moso ham, kekn̂e amna, ketken̂e tî yîwya so. Ero wa tî ketken̂e.
Eromanhîrî Me Xesus Nîmtapowasî
36Taa, ero wa ketaw rma yîwya so Xesusu rma takî tî xakn̂e iito piiri, yîchew so okyo. Erasîra ehcoko, kekn̂e tî Noro yîwya so.
37N̂esekatketken̂e ro makî tî n̂examro. N̂eraswatken̂e marha tî. Tooto yekatînho wara tî Xesus n̂een̂atken̂e.
38Ahce kacho meraswat hara? kekn̂e takî tî Xesus yîwya so. Ahce kacho oyanwekn̂e wara mat hara okwe?
39Encoko xe ka oyamorî ha, ohtarî marha. Noro rma Ow ha. Opun ka apecoko. Tuhn̂e Ow meen̂axe, tîyochokem marha. Ero wa exihra ro mak nasî ekatînhîrî reha, kekn̂e tî yîwya so.
40Ero wa kache tamorî takî tî n̂enpekn̂e yîwya so, tîhtarî marha.
41Apohana, Xesus xa ma re Moso ha? ketken̂e rma tko tawake cehtîkarî komo ke. N̂eserepoketken̂e ro makî tî. Ero yimaw takî tî on wara tî kekn̂e Xesus, Oyotî xe cma re wasî. Nai ha na ahyaw so? kekn̂e tî yîwya so.
42Ero ke kan̂porexapu takî tî nîmyatken̂e yîwya ootî pun. Weenu marha nîmyatken̂e yîwya.
43Non̂ekn̂e takî tî Xesus n̂examro wero ro rma.
44Ero yinhîrî on wara tî kekn̂e Noro yîwya so, Pahxa rma ahyaw so ka oyexitaw on wara wîîkekn̂e awya so, apanatanmetopo komo mewrekn̂e Moises pen. Opokono rma mîn mewrekn̂e. Weronomano rin̂e pen komo marha mewretken̂e opokono hara. Opokono me marha nai Waano kacho hara. Ero wa nasî Kaan Karitan opokono. Ero wara kacho mko yaw roro rma was amn̂e watohra ro mak, wîîkekn̂e pahxa awya so. Ero ke ero yipu yaw roro rma was oroto, kekn̂e tî yîwya so.
45Ero wa kache yuhnari yîhtînon̂e me takî tî n̂examro n̂iir̂akn̂e Xesus. Ero wa tî n̂iir̂akn̂e Kaan Karitan yentachome camkîra tak ha.
46Ero wara ciriche on wara takî tî kekn̂e xa hara Xesus yîwya so, On wara kesî Kaan Karitan opoko, Kristu n̂esemetanmekyasî, waihyasî marha. Pakes hara tko osorwaw ro enmapuche, kesî.
47On wara marha kesî Kaan Karitan, Mîk hak rowon pono komo tak nasî tpanatanmekpore miyan komo rma ahnoro mak. Xerusaren pono komo ka tpanatanmekpore nasî. Amn̂e anarî komo tpanatanmekpore nas hara. Kicicme awehtoponhîrî komo tak poxunkacoko awehtoponhîrî komo yîhcamnotome Kaan ya. Kristu pona enîche mak awya so nîhcamnoyasî, kapore nasî yîwya so. Ero wa cekatîmpore nasî miyan komo ya rma.
48Oyehtoponho yenîn̂enho komo rma amyamro.
49Pahxa on wara Apapa kekn̂e, Oyekatî tak wîmyas amn̂e awya so, kekn̂e. Ero ke Noro rma tak wen̂epes amn̂e aropotaka so. Ero ke Noro ka momohcoko tanî rma ka Xerusaren po. Noro tak akaricexe so aropotaw so. Kah yaino ke akaricexe so, kekn̂e tî. Ero wa tî kekn̂e Xesus 11 komo ya.
50Ero yinhîrî n̂examro takî tî naar̂akn̂e Xesus Betania pona. Iito cexitaw tak napockanwakn̂e takî tî Xesus ececoka. Kir̂wan̂he moxam akronomak amn̂e Apa, kekn̂e takî tî Kaan ya.
51Ero wa ketaw rma yîhyai so takî tî cekn̂e Xesus. Kah yaka tî n̂etanîmyakn̂e.
52Ero Noro poko tî nahwowatken̂e akrononhîrî komo. Oporinî ro xa Amoro, ketken̂e yîwya. Ero yinhîrî Xerusaren pona takî tî n̂etîrametken̂e hara. Tahwore xa tî cetken̂e.
53Ero yinhîrî takî Kaan mîn yaw tî xatken̂e roro, Kir̂wan̂he xa Kaan nai ham okre, karî poko tî xatken̂e iito. Nahwowatken̂e ro mak. Ero wa tî xatken̂e. Amen.
JHNXesus Yehtoponho Xuaw Nmewretho
1 2 3 4 5 6 7 8 9 10 11 12 13 14 15 16 17 18 19 20 21 XUAWKaanî Mtapotarî Me Cehsom Yehtoponho
1
1Taa, Xesus yehtoponho tan wekatîmyas awya so. On warai tî Mîk xakn̂e Xesus, Kaanî mtapotarî me cehsom xa tî Mîk xakn̂e. Pahxanî rma tî Mîk xakn̂e, yihcirî me xa. Kaan yakro rma tî xakn̂e Noro, Kaanî mtapotarî me cehsom ha. Kaanî rma tî Mîk xakn̂e Noro.
2Ero wa tî xakn̂e. Kaan yakro rma tî xakn̂e pahxa ro mak yihcirî me xa.
3Noro rma tî nakîhcekn̂e miyan komo rma ahnoro. Yînakîtothîrî pîn exihra ro mak nasî.
4On wara marha tî xakn̂e Noro, waipîn me ro makî tî xakn̂e, Noro ro mak. Ero wa cexirî ke kweyuru komo me xakn̂e.
5Awarpanawno komo weipon̂e me nasî Noro. Noro weyuru yahrun̂e me exihra mak nasî awarpan. Ero ke kweipon̂e ro me nasî Noro. Ero wa nasî.
6Taa, tooto tak xakn̂e kîchew so hara. Kaan nantomatho tî mîk xakn̂e, Xuaw tî osotî.
7Kweyuru me cehsom yekatîmn̂e me tî noro mokyakn̂e. Noro Mîk ha kweyuru kom ha, kan̂e me tî xakn̂e. Ero wa kan̂e me tî xakn̂e Noro pona entome tak tooto komo ya ahnoro, kweyuru komo pona ha. Ero poko tî Xuaw nantomekn̂e Kaan.
8Kweyuru komo pînî rma mîk xakn̂e Xuaw. Kweyuru yekatîmn̂e me mak xakn̂e.
9Kweyuru xa tak Mîk Xuaw n̂ekatîmîtho. Noro yipu tak mokyakn̂e roowo pona. Miyan komo weipon̂e rma Mîk Noro, roowo pona ewruxapu komo weipon̂e ha. Ero wa nasî kweipon̂e komo.
10Tan ka xakn̂e Noro roowo pono komo chew, tînakîtothîrî komo chew rma. Takîhton̂enhîrî me tko Noro yîhtînopîra xatken̂e okwe.
11Tînakîtothîrî pona rma re mokyakn̂e Noro tpoyino komo cheka rma. Ahsîra tko xatken̂e n̂examro okwe.
12Nahsîyatken̂e rma tko anarî komo mak, Noro yosotî ponarono komo mak ha. Noro yipu komo tak Kaan n̂iir̂akn̂e tîmxîkrî me ahnoro rma.
13Onoke yanme xa n̂examro n̂ewruyatken̂e Kaan xîkrî me ha? Tporin pen komo yanme katî? Pîra ro mak. Tanme ro so mak katî n̂ewruyatken̂e? Pîra marha. Kîîrî yanme katî n̂ewruyatken̂e? Pîra marha. Kaan yanme mak n̂ewruyatken̂e Noro xîkrî me ha. Ero wa xatken̂e Noro yahsîn̂enho komo.
Xuaw Mtapotachonho
14Taa, on wara marha xakn̂e Noro, Kaanî mtapotarî me cehsom, n̂etpuncekn̂e tak kîchew so ehtome tan roowo po. Kîchew so ka n̂enmayakn̂e. Kir̂wanî ro me Noro n̂een̂akn̂e amna, Kaan Mumuru ro me xa. Kwakren̂e ro me xa Noro yehtopo n̂een̂akn̂e amna, yaarono me ehtopo marha. Ero wa Noro n̂een̂akn̂e amna.
15Taa, Noro yehtopo n̂ekatîmyakn̂e Xuaw. On wara kekn̂e, Noro Mîk ha. Anarî tak mokyasî amn̂e oyekenho yaka, wîîkekn̂e, Noro rma Mîk ha, kekn̂e. Oyopono xa Mîk ha, pahxan kaxi thakwa, oyexinawnonho kax ha.
16Kwakren̂e ro xa Mîk ha. Kwakreche so kwakretken̂e so xa hara okre.
17Ero warahra reha xakn̂e Moises pen. On wara men ehcoko, kacho yekatîmn̂e me makî tî xakn̂e noro penî reha. Xesus Kristu takî reha xakn̂e kwakrecho yekatîmn̂e me reha okre. Yaarono yekatîmn̂e me marha xakn̂e Noro. Ero warai yekatîmn̂e me xakn̂e Xesus Kristu.
18Kaan yenîn̂enho exihra ro mak nasî tooto. Yumumuru rma tko Noro n̂enpesî kîwya so. Cewn̂anî ro Mîk Yumumuru. Tîîm panawno me nasî, Noro rma kir̂wan̂he Kaan yehtopo n̂ekatîmyasî kîwya so, kekn̂e Xuaw.
19Taa, Xuaw yehtoponho rma wekatîmyasî. Amn̂e tak tî Cerusaren pono komo mokyatken̂e noro yentaxi. Tîmsom pokono komo mokyatken̂e Repita komo yakro. Xutew komo yanme mohxapu komo tî mîkyam xatken̂e. On wara tî ketken̂e yîwya, Onoke xa amoro? ketken̂e yîwya.
20On wara tak n̂eyukyakn̂e noro, Kristu pînî rma ow, kekn̂e mak yîwya so. Kristu ow ha, kahra ro mak xakn̂e. Ero wa xakn̂e.
21Ero yinhîrî ketken̂e xa hara yîwya, Onoke xa amoro ke? Erias katî amoro? ketken̂e yîwya. Pîra, noro pîn marha ow, kekn̂e hara Xuaw yîwya so. Kweronoman̂e ro xa tak mokyas amn̂e, kachonho katî Amoro? ketken̂e hara. Pîra marha, kekn̂e hara Xuaw.
22Onoke xa amoro ke kopi? ketîketken̂e tak yîwya. Esekatîmko ka amna ya, Noro xa tî mîk ha, kachome tak amna cen̂epen̂enhîrî komo ya hara, ketken̂e yîwya.
23On wara Xuaw n̂eyukyakn̂e, On warai mak ow, kweronoman̂e pen n̂ekatîmtho mak ow ha, Isaias pen n̂ekatîmtho. On wara kekn̂e noro pen, Pohnîntaw cenmaxmu mtapotarî tak mencexe amn̂e. On wara kesî noro tîhyaka mohxapu komo ya, Kir̂wan̂he ka yînankacoko Kporin komo yesamarî Noro mohtopo tak ha, kesî, kekn̂e Isaias pen. Noro rma ow yîn̂ekatîmthîrî ha, kekn̂e Xuaw yîwya so.
24Parisew komo n̂en̂epetho tî mîkyam xatken̂e Xuaw yaka mohxapu komo.
25On wara ketken̂e hara n̂examro yîwya, Kristu pîn ham amoro, Erias pîn marha mî amoro. Kweronoman̂e ro xa tak mokyas amn̂e, kachonho pîn marha mî amoro. Ero ke ahce kacho emicinono miir̂a ha ke? ketken̂e.
26On wara Xuaw n̂eyukyakn̂e, Yukwaka rma re emicinono wiir̂as ow. Tanî rma tko nasî anarî hara achew so rma, Kristu Mîk ham, kacho pîn awya so.
27Noro rma Mîk, Anarî mokyas amn̂e oyekenho yakan, kachonho owya. Oyopono ro mak Noro. Yîhtarî mici meero yîmhokara wasî yîxawyakanî ro me oyexirî ke thakwa, kekn̂e Xuaw yîwya so. Ero wa kekn̂e Parisew n̂en̂epetho komo ya.
28Betan̂i po xakn̂e Xuaw ero yimaw, Xotaw yeco po. Emicinono rirî poko xakn̂e iito. Ero wa xakn̂e.
29Taa, enmapuche hara Xesus takî tî n̂een̂akn̂e Xuaw. Noro wece rma tî mokyakn̂e. Ero ke on wara kekn̂e Xuaw Noro poko, Mîkro ha oper̂a xîkrî, Kaan nîmrî. Kicicme roowo poko hakno komo yehtoponho yîhcamnon̂e Mîk ha, kekn̂e.
30Noro poko rma wa wîîkai, Anarî tak mokyas amn̂e oyekenho yakan hara. Oyopono me xa nasî Noro pahxan kaxi, oyexinawnonho kax ha, wîîkai awya so. Noro rma Mîkro.
31Ow meero marha Noro yenîhra ka wîxakn̂e. On wara kacho mak wencekn̂e, Noro tak n̂esenpesî Ixaw Yana komo ya, kacho wencekn̂e. Ero ke oona kmokyakn̂e emicinono riso, kekn̂e Xuaw. Ero wa kekn̂e.
32On wara tak n̂esekatîmyakn̂e Xuaw, Noro pona Kaan Yekatî nîhtoi owero ro. Potkuku me nîhtoi kah yai, Puu tai, pona tak n̂etahsîy.
33Ero ke anarî mokyas amn̂e, kachonho Mîkro ham, wîîkai. Oyanme ro makî tko ero wa kahra wasî. Tuuna kwaka emicinono rirî poko oyantoman̂enho on wara kekn̂e owya, Oyekatî nîhcesî amn̂e awero ro an̂emicinothîrî pona, Noro poko marha n̂etahsîyasî. Noro rma Mîk ham, Kir̂wanî ro Yekatî ke emicinono rin̂e, kasko tak Noro poko, kekn̂e owya.
34Ero wara rma tak ween̂e yîmtapotachonhîrî yaw roro rma. Ero ke wekatîmyas awya so. Kaan Mumuru ro xa Mîkro ham, wîîkes awya so, kekn̂e Xuaw. Ero wa kekn̂e.
Antre Komo Nan̂ikyasî Xesus
35Taa, enmapuche hara iito rma xakn̂e Xuaw Betan̂i po rma. Tînpanatanmekrî komo yakro xakn̂e iito, 2 yakro mak.
36Ero yimaw yîhyari so cekn̂e Xesus. Noro tak n̂een̂akn̂e Xuaw, Ero ke Noro poko kekn̂e xa hara, Mîkro ha, oper̂a xîkrî, Kaan yoku warai, kekn̂e.
37Ero wa kacho n̂encetken̂e Xuaw npanatanmekrî komo, 2 kom ha. Ero ke n̂examro tak cetken̂e Xesus wenari.
38Ero yinhîrî tak Xesus n̂esewkor̂mekn̂e. N̂examro yenîche on wara kekn̂e, Ahce xe wa mat ha? kekn̂e Xesus yîwya so. Habi, ahto wa mai? ketken̂e yîwya. Kpanatanmekn̂e, kacho rma tî mîn, Habi, kacho.
39Amohcoko ika enso, kekn̂e Xesus yîwya so. Ero ke Noro yakro tak cetken̂e, n̂een̂atken̂e tak yîwîntopo. 4 to xakn̂e kaamo ero yimaw kokon̂i tak. Ero ke iito kokmamyatken̂e Xesus yaw. Ero wa xatken̂e Xesusu npanatanmekrî komo.
40Xuaw mtapotarî tî n̂encetken̂e n̂examro 2 rma. Xesus wenari marha tî cetken̂e. Antre tî mîk xakn̂e anarî yosotî, Simaw Petru yakno tî mîk xakn̂e.
41Noro tî ka cekn̂e cokorî takno yenso, Simaw yenso. On wara takî tî kekn̂e yîwya, Mesias xa tak amna n̂enwo, kekn̂e tî. Kristu, kacho rma tî mîn, Mesias, kacho.
42Ero yinhîrî takî tî takno naar̂akn̂e Xesus yenso. Ero yimaw tak noro wece n̂een̂akn̂e Xesus. On wara kekn̂e yîwya, Simaw amoro Xuaw mumuru ha. Oroto tak anarme tak kosohcesî, Sepas tak amoro, wîîkes awya, kekn̂e yîwya. Toopu, kacho rma tî mîn, Sepas, kacho. Ero wara kekn̂e Xesus.
Piripe Komo Tak Naxe Xesus Yakrono Me Hara
43Taa, enmapuche hara Karireia pona tîto xe xakn̂e Xesus. Iina tîtoche tak Piripe makîrha n̂een̂akn̂e. On wara kekn̂e yîwya hara, Oyakro amok ha, kekn̂e.
44Becsaita pono tî mîk xakn̂e Piripe. Antre komo marha tî xatken̂e ero pono me, Petru kom ha. Ero re pono tî mîkyam xatken̂e n̂examro.
45Ero yinhîrî anarî yenso takî tî cekn̂e hara Piripe, Natanaew yenso ha tî. On wara tî kekn̂e yîwya, Xesus amna n̂enwo, Kir̂an mokyas amn̂e, kacho mewrekn̂e Moises pen. Kweronoman̂enhîrî pen komo marha ero wa kacho mewretken̂e. Noro rma tak amna n̂enwo. Xesus Mîk, Nasare pono, Xose mumuru ha tî, kekn̂e tî Piripe Natanaew ya.
46Okre, kekn̂e takî tî Natanaew hara. Kir̂wan komo ma re mîkyam Nasare pono komo awya? kekn̂e tî. Amoko xe ka enso, kekn̂e hara tî Piripe yîwya. Ero wa tî kekn̂e.
47Ero ke tak Xesus yenso cekn̂e Natanaew. Cetaw rma noro n̂een̂akn̂e Xesus. On wara tak kekn̂e noro poko, Ixaw Yana xa mîkro, cemarontanî ro, kekn̂e. Ero wa kekn̂e Xesus Natanaew poko.
48Ahce wa xa ero warai me ow mîhtînopu kopi? kekn̂e tak noro Xesus ya. On wara Xesus n̂eyukyakn̂e, Awan̂ikîra rma ka exitaw Piripe kenwo ha. Mînto awexitaw ka, piiku yepu yapomyaw kenwo rma, kekn̂e Xesus yîwya.
49Ai ha, kekn̂e Natanaew yîwya. On wara wîîkes awya Apa, Kaan Mumuru ro xa Amoro ham. Ixaw Yana komo kayaritomon xa Amoro ham, kekn̂e Xesus ya.
50On wara tak kekn̂e Xesus yîwya, Piiku yepu yapomyaw awexitaw kenwo, wîîka awya, ero ke opona meena? Amn̂e tak aweserepokacho xa tak meen̂as hara.
51Yaaro tan wîîkes awya, on warai men meen̂as amn̂e, kaapu yetahrunkacho meen̂asî, Kaan yancun komo marha meen̂asî. Tooto me Ewruxapu pore nîhcexe, n̂etanîmyaxe marha. Ero yipu tak meen̂as amn̂e, kekn̂e Xesus yîwya. Ero wa kekn̂e Natanaew ya.
Wooku N̂iir̂asî Xesus Tuunanhîrî
2
1Taa, 3 kaamo exiche tak on wara xatken̂e Kana pono komo. Karireia pono rma mîn Kana. Iitono komo n̂eseresmetken̂e tpoyino komo pitacho me. Xesus yon marha n̂eseresmekn̂e akro so.
2Xesus marha nan̂ikyatken̂e, yînpanatanmekrî komo marha. Ero ke n̂examro cetken̂e iina eseresmaxi.
3Iito exitaw so ceseresmaxmu komo wokru takî tî n̂enahcakn̂e, uupa yukun. Ero ke Xesus ya yîson n̂ekatîmyakn̂e, Kwokru komo n̂enat okwe, kekn̂e yîwya.
4Ahce kacho owya mîîke hara yeme? kekn̂e hara Xesus. Cirihnî ciin̂e me oyesenpotopo mera ka nai, kekn̂e mak yîwya.
5On wara tak kekn̂e Xesus yon wok yetakan̂e komo ya, Noro men ewetîcoko ahce na poko awantometaw so, kekn̂e. Ero wa kekn̂e yîson.
6Taa, iito xakn̂e 6 tuuna yen, toopu yahtoxapu. Xutew komo tunarî yen mîn xakn̂e ero yipu, esemokacho komo yen ha. Porin me so xakn̂e 75 ritru wicakî so, 115 ritru anarimaw.
7Ero ke on wara tak Xesus kekn̂e wok mîtîn yanton komo ya, Tuuna tak arkacoko wok yenho yaka so, copoyinkacoko rma, kekn̂e yîwya so. Ero ke narketken̂e tak enhîrî yaka so, xoo xoo xoo powa, copoyi so tak xakn̂e wok yenho mko. Ero wa narîhcetken̂e tuuna ke.
8Taa, ero poi tak anîmcoko wok mîtîn wokru ha, kekn̂e tak Xesus arîhton̂enhîrî komo ya. Ero ke tak wok mîtîn wokru naar̂atken̂e.
9Noro takî tî nukukmekn̂e tuunanhîrî wok me ciixapu. Oroto ciixapu tan ha, kahra tko tî xakn̂e. Anton komo reha tuunanhîrî me nîhtînoyatken̂e, anîmn̂enhîri kom ha. Taa, wooku yukukmache yîwya n̂eserepokekn̂e. Ero ke cipitaxmu ya tak kekn̂e on wara,
10Anarme reha kwokru yetakan̂e ham amoro. On wara naxe anarî komo reha, yihcirî me ka tpoxwem n̂etakexe wooku. Erîche n̂he tak poxumnî n̂he n̂etakexe hara. Amoro reha oroto mak metake ham tpoxwem xa okre, kekn̂e yîwya. Ero wa kekn̂e wok mîtîn.
11Ero wa cirihnî n̂iir̂akn̂e Xesus iito cexitaw Kana po, Karireia po ha. Kar̂pe cehtopo tak n̂enpekn̂e ero yipu cirirî ke. Kaan mumuru me cehtopo marha n̂enpekn̂e. Ero warai me cesenpotopo n̂ihciyakn̂e mak ha ka ero yimaw. Ero yipu yenîrî ke Xesus pona xa tak n̂een̂atken̂e yînpanatanmekrî komo.
Kaan Mîn Yai En̂epeno N̂iir̂asî Xesus
12Taa, ero yinhîrî tak Xesus cekn̂e Kapanaun pona hara. Yîson marha cekn̂e akro, akno komo marha, yînpanatanmekrî komo marha. Ero wa cetken̂e Kapanaun pona. Yohno mak iito xatken̂e, asakî ro mak n̂enmayatken̂e.
13Ero yimaw Xutew komo yeseresmacho pahnoke tak xakn̂e, paskwa ha. Ero ke Xerusaren pona tak cekn̂e hara Xesus.
14Iito cexitaw Kaan mîn yaka takî cekn̂e. Iito n̂een̂akn̂e twarawantaxmu komo Kaan mîn mahrimacho yaw. Paaka komo poko warawanwatken̂e, oper̂a komo poko marha, potkuku komo poko marha. Noro yipu komo nîmyatken̂e puranta pona. Puranta yosom komo marha xatken̂e iito ceremaxi.
15Ero ke ososwa tak n̂ekposakn̂e Xesus yîhyotopo komo oco. Kaan mîn yai kr̂a tak n̂examro n̂en̂epekn̂e, oper̂a pen marha, paaka pen marha. N̂en̂epetîkekn̂e ahnoro. Puranta yosom komo purantan pen tak pahyakn̂e kr̂a, puh sarararara. Yupurantan komo yaponho tak mahrankekn̂e.
16On wara kekn̂e potkuku yosom komo ya hara, Miya on aacoko. Kwarawantatopo me cirihra ro mak ehcoko kica on Apapa mîn, kekn̂e. Ero wa Kaan mîn yai en̂epeno n̂iir̂akn̂e Xesus.
17Ero ke tak on wara kacho nîhtînoyatken̂e yînpanatanmekrî komo, mewrexapu. Kir̂wan̂he ro mak exi xe wasî amîn Apa. Cerewre ro mak ero wa exi xe wasî oyopo ro mak, kacho. Ero wa kacho nîhtînoyatken̂e ero yimaw, Kaan Karitan ha.
18Ero ka tak on wara ketken̂e Xutew komo Xesus ya ero yimaw, Cirihnî ika cirko amna wero ro ha, Kaan yanme rma en̂epeno n̂irî ham Moso, kachome tak amna ya apoko, ketken̂e yîwya.
19Taa, on warai wiir̂a ham cirihnî, kekn̂e Xesus yîwya so. Onî ika yixkacoko Kaan mîn pen. Ero yinhîrî tak wiir̂as hara. Osorwaw kaamo mak nasî ciitopo hara owya, kekn̂e yîwya so.
20Okre, ketken̂e Xutew komo. 46 cimn̂ipu xakn̂e on Kaan mîn ciitoponho okyo. Ero yipu yixkache ma re 3 kaamo mak nai ciitopo hara awya? ketken̂e yîwya.
21Tupun ya makî tî wa kekn̂e Xesus, Kaan mîn, kacho ha. Mîîmo me tî n̂etahcakn̂e tupunu rma.
22Amn̂e tak Xesusu mtapotachonho nîhtînoyatken̂e yînpanatanmekrî komo. Noro pakache mak waixapunhîrî, On yipu poko xa ma wa Xesus kai ke? ketken̂e. Yaaro kai ham. Yaaro marha nîîke Kaan Karitan ham, ketken̂e ero yimaw.
23Taa, paskwa yimawno me tak nahwowatken̂e Xerusaren pono komo. Ero ke iito rma ka xakn̂e Xesus Xerusaren po rma. Iito cexitaw yaake ro cirihnî n̂iir̂akn̂e. Ero yipu yenîrî ke tak Xesus yosotî ponaro tak xatken̂e mer̂pono pîn komo.
24Esekatîmtîkara rma tko xakn̂e Xesus yîwya so yîropotarî komo yenîn̂e me cexirî ke. Ero warai Mîk Xesus, kropotarî yenîn̂e ro ha.
25Ero ke ahce warai xa noro? kahra ro mak xakn̂e Xesus tooto komo poko. N̂een̂akn̂e rma wa yîropotarî komo. Ero wa xakn̂e Xesus.
Nikon̂emu Yakro Nîmtapowasî Xesus
3
1Taa, Parisew xakn̂e iito, Nikonemu tî osotî. Xutew komo yenîn̂e tî mîk xakn̂e.
2Noro tak mokyakn̂e kosope Xesus yaka. On wara kekn̂e yîwya, Apa, on wara kes amna apoko, Kaan yanme kpanatanmekn̂e xa Mîk ham okre, kes amna apoko. Enko xe, cirihnî mko miir̂asî emapona. Ero wa so ciino cirihra ro mak wa tasî kakronomara exitaw Kaan, kekn̂e yîwya.
3On wara tko Xesus n̂eyukyakn̂e, Yaaro tan wîîkes awya, cewrupore xa hara men nasî. Ero wa ewrura xa hara exitaw so tooto komo Kaan maywen me cehtopo komo poko camkî ro mak naxe okwe, kekn̂e yîwya.
4Okyo, kekn̂e Nikonemu. Ahce wa thakwa ma re cewruya hara kopi rikomo wa hara? Poritomo rma ma cewomya knocwan ropotaka kewrutome xa hara kopi? kekn̂e yîwya.
5On wara Xesus n̂eyukyakn̂e, Yaaro tan wîîkes awya, tuuna yanme cewrupore nas hara. Kir̂wanî ro Yekatî yanme marha cewrupore nasî. Ero wa ewrura awexitaw so Kaan maywen mera thakwa maxe okwe.
6On wara nasî kewrutopo, tuhn̂em yanme kewruche so tuhn̂em me xa marha tasî. Kir̂wanî ro Yekatî yanme kewruche tak ekatî me marha tak tas hara.
7Eserepokara cexpore nasî omtapotarî poko, Cewrupore xa hara men nasî, kacho poko.
8Ocowo wara rma naxe Kir̂wanî ro Yekatî yanme ewruxapu komo. Tanme ro mak cesî ocowo. Apepenîmrî rma re mencexe. Mîntononhîrî xa tan ocowo, kahra thakwa maxe. Iina xa cesî ocowo tantononho, kahra marha maxe. Ero wa xa marha naxe Kir̂wanî ro Yekatî yanme ewruxapu komo, kekn̂e Xesus.
9Ahce warai ya wa mîîke hara kopi? kekn̂e tak Nikonemu yîwya.
10On wara Xesus n̂eyukyakn̂e, Ixaw Yana komo panatanmekn̂e amoro ha ta. Ero yipu poko camkî ma mai ke.
11On wara men wîîkes awya, tohnawno poko yîmtapotara nas amna, tîn̂enîthîrî mak amna n̂ekatîmyas awya so. Amna yentan̂e mera makî tko maxe okwe.
12Roowo po awehtopo komo poko makî ka kpanatanmecow so. Ero yipu poko Ow manwekyaxe. Soroso Ow manwekyaxe kah yawno poko tak apanatanmekyataw so hara owya, kekn̂e Xesus.
13On wara marha kekn̂e, Kah yaka toxapunhîrî exihra ro mak nasî tooto reha. Tooto me Ewruxapu makî reha nîhcekn̂e iitonhîrî rma.
14-15On wara xakn̂e Moises pen, okoyi me ciixapu nanîmyakn̂e weewe pona. Ero wa xa marha tak roowo pono komo nanîmyaxe Tooto me Ewruxapu hara amn̂e. Ero wa Noro n̂iir̂axe waipîn me ro mak tak ehtome so Noro pona enîn̂e kom ha.
16Twaihsom me thakwa xatken̂e roowo pono komo ahnoro. Yîpînîn yaw so tko xakn̂e Kaan. Ero ke Tumumuru tak nîmyakn̂e cewn̂anînhîrî rma okwe twaihsom mera tak ehtome so. Waipînî ro me xa matko naxe Noro pona enîn̂e komo.
17Ero wa ehtome so tumumuru n̂en̂epekn̂e Kaan oona. Twaihkaporemu kr̂a amyamro, kan̂e mera ro mak n̂en̂epekn̂e. Yukurunpeno rin̂e me mak n̂en̂epekn̂e oona.
18Twaihkaporem moso okwe, kahra ro mak nasî Kaan Tumumuru pona enîn̂e komo poko. Noro pona enîn̂e pîn komo poko reha, Twaihkaxmu moso okwe, kesî Kaan oroto rma. Cewn̂an Yumumuru yosotî ponarora exirî ke ero wa kesî.
19On wara xatken̂e roowo pono komo, n̂examro weyuru cma re Kaan n̂en̂epekn̂e yîcheka so. Yiixera mak xatken̂e okwe. Awarpan xe mak xatken̂e kicicitho pokono me cexirî ke so. Ero ke, Twaihkaxmu me maxe okwe, kesî Kaan noro yipu komo ya.
20Ero wa thakwa naxe kicicitho pokono komo, weeyu xera ro mak naxe okwe. Ero ke ero pona mokuhra ro mak naxe okwe. Kicicme oyehtopo n̂een̂axe kopi weeyu pona owcetaw, kexe mak okwe noro yipu komo reha.
21Yaarono komo reha mokyaxe weeyu pona esenposo rma. Ero ke Kaan yewtîn̂e xa mîk ham okre, kexe tak n̂examro yenîn̂e komo, kekn̂e. Ero wa kekn̂e Xesus Nikonemu ya.
Oyopono Xa Mîk Ha Xesus, Kesî Xuaw
22Taa, ero yinhîrî miya tak cekn̂e Xesus Xuteia rowon pona. Yînpanatanmekrî komo marha cetken̂e akro. Yaake kaamo xatken̂e iito Xesus yakro. Ero yimaw emicinono n̂iir̂akn̂e Xesus.
23Ero yimaw Enon po tî xakn̂e Xuaw Sarin pahnoke. Iito emicinono n̂iir̂akn̂e porin me exirî ke tuuna iito. Iina mokyatken̂e roro tooto komo emiciso.
24Xuaw pen tî ka ahrura xatken̂e ero yimaw. Ero wa tî xakn̂e.
25Ero yinhîrî tak Xuaw npanatanmekrî komo n̂esencetken̂e Xutew komo yakro. Cekorokapore nai Kaan mîn yaka kîwtotome so, kacho poko tî n̂esencetken̂e. N̂eseseyukyatken̂e makî tî okwe ero poko.
26Ero yinhîrî Xuaw yaka takî tî cetken̂e hara noro npanatanmekrî komo. Apa, ketken̂e tî yîwya, Pahxa Xotaw yeco po ka kexitaw so anarî mokyakn̂e kîhyaka so. Kakir̂waman̂e Mîkro ha, mîîkekn̂e Noro poko. Noro marha emicinono rirî poko nas okwe. Ero ke tak yîhyaka cetîkexe tooto pen ahnoro okwe, ketken̂e Xuaw ya.
27-28On wara tî kekn̂e Xuaw yîwya so, Kir̂wan̂he rma nasî ero wara. Kanme ro so esemyarîtora tasî. Kaan mak kemyarîcesî tanme ro mak. 28 Amyamro rma mencetken̂e omtapotarî. Kristu pîn ow ha. Noro ywapu en̂epexapu mak ow ha, wîîkekn̂e awya so. Ero wa kachonho mencetken̂e.
29Ahce wa cipitaxmu nai awya so? Tawake xa nasî cipici yahsîtopo poko. Ahce wa nai cipitaxmu maywen hara awya so? Iito rma re nasî, n̂een̂asî makî tko yipitacho. Nahwowasî rma cipitaxmu mtapotarî yentarî ke. Ero ponaro mak nasî. Ero ke tawake xa nasî entache. Ero wa xa marha kahwowas ow Xesus poko.
30Oyopono me cehtîkaxmu Noro. Yîxawyakan me cehtîkaxmu mak ow hara.
31Taa, on wara nasî kah yai mohxapu, kyopono me xa nasî miyan komo yopono me rma. Roowo pono ro komo naxe roowo pono ponaro mak. Roowo pono poko mak thakwa nîmtapowaxe. Ero warai pîn mîk kah yai mohxapu. Kyopono ro xa tak Mîk Noro.
32Tîn̂enîthîrî mak n̂ekatîmyasî Noro, tîn̂entathîrî marha n̂ekatîmyasî. Entan̂e pîn me makî tko naxe tooto komo okwe.
33Anarî komo rma tko naxe yîmtapotarî yentan̂e me. On wara naxe noro yipu komo, Yaaro tîmtapotaxmu mak Mîk ham Kaan, kan̂e me rma naxe.
34On wara nasî Kaan n̂en̂epetho oona roowo pona, Kaanî mtapotarî mak n̂ekatîmyasî kîwya so. Yîwya marha Kaan nîmyasî Cekatî. Nîmyasî ro mak yîwya yîmton me ro mak, On wicakî mak wîmyasî, kahnî me mak.
35Taa, on wara nasî Kîîm komo Tumumuru poko, Yiixe xa nasî. Miyan komo yosom me marha n̂iir̂akn̂e. Ero wa Tumumuru n̂iir̂akn̂e Yîîm.
36Noro Mumuru pona enîn̂e komo waipînî ro me tak naxe miya roro. Noro pona enîn̂e pîn komo reha waipîn me exihra thakwa naxe okwe. Noro yipu komo poko reha nîrwonasî Kaan okwe etîrwoxinkan me ro mak. Ero wa nasî.
Xesus Nîmtapowasî Samaritanu Wosîn Yakro
4
1Taa, ero yinhîrî on wara kacho tak n̂encekn̂e Kporin komo, On wara tî ketu Parisew komo apoko, Yaake xa tak n̂ehtîkexe Xesus npanatanmekrî komo, Xuaw npanatanmekrî komo yopo. Emicinono marha tî n̂iir̂a Noro hara mer̂pora, Xuaw yopo, ketu tî apoko, kacho n̂encekn̂e Xesus.
2Emicinono cirihra rma tko xakn̂e Xesus. Yînpanatanmekrî komo mak emicinono n̂iir̂atken̂e.
3Wara rma ero wa kacho yentache Xuteia poi tak cekn̂e Xesus, Karireia pona n̂etîramekn̂e hara.
4Samaria petî pore nai Karireia yesamarî. Ero ke ero yaw cekn̂e Xesus.
5Ero wa tîcetaw Samaritanu yewton pona tak n̂epatakekn̂e. Sika tî mîn xakn̂e ewto yosotî. Ero mîtwo xakn̂e naatî yewtîtho. Xako pen mararîntho tî mîn xakn̂e, tumumuru ya yînmîthîrî, Xose pen ya ha.
6Iito xakn̂e tuuna, Xako pen nahtotho. Iina tak Xesus n̂epatakekn̂e kamarakataw. Ero ke tak ahtoxapu mîtwo n̂eremekn̂e cekar̂karî ke. Mooxe tmokrî ke thakwa tî wa n̂ekarkekn̂e.
7Iito exitaw Xesus wooxam takî tî mokyakn̂e tuuna yanîmso. Samaria pono tî mîk xakn̂e wooxam. On wara tî kekn̂e Xesus yîwya, Aaci, owokru ek ha tuuna, kekn̂e tî yîwya.
8Yînpanatanmekrî komo tko cetken̂e ewto pona erewsî yaponso. Ero ke iito exihra xatken̂e wooxam mokyataw. Ero yimaw tî, Owokru ek ha, kekn̂e Xesus wooxam ya.
9Okyo, kekn̂e takî tî wooxam Xesus ya, ahce kacho, Owokru ek ha, mîîke hara owya? Xutew mexe re Amoro ha ta, Samaritanu wosîn ow ha. Samaritanu komo mtapotaren̂e pîn amyamro Xutew komo, kekn̂e tî wooxam yîwya.
10On wara tî kekn̂e hara Xesus yîwya, Kir̂wanî ro tîmî xe nai Kaan awya awokru. Camkî mai ham ero poko. Camkî marha mai ham opoko hara, Owokru, kan̂e poko. Camkîra awexitaw ketaw re, owya xa matko, Owokru, mîîkarî. Ero ke awokru wîmrî ha re awya waipîn me ciino rin̂e ha, kekn̂e tî Xesus.
11N̂oon̂o, kekn̂e takî tî wooxam, Ahn̂i xa ma re manîmya hara ero yipu tuuna, waipîn me ciino rin̂e? Anîmtopo exihra ween̂asî ahyaw. Yuhnaw ween̂asî on okwe tuuna, kekn̂e tî.
12Kporin pen nîmîtho on ahtoxapu, Xako pen nîmîtho. On poi tî n̂eer̂akn̂e noro pen, yumumuru pen komo marha. Iyoh komo marha tî n̂eer̂atken̂e oper̂a komo, paaka kom ha tî. Noro pen yopono ma re Amoro awya? kekn̂e hara tî wooxam.
13On wara tî Xesus n̂eyukyakn̂e, On poi een̂e komo twokru xe xara naxe amn̂e.
14Onîmrî poi een̂e komo reha twokru komo xera ro mak tak naxe miya roro. Eroromero tak nasî yîropotaw so tuuna pîtho wara. Waipîn me ro mak ciin̂e komo rma mîn onîmrî ha tuuna, kekn̂e tî Xesus wooxam ya.
15N̂oon̂o, kekn̂e hara tî wooxam, owokru ek ha ke ero yipu tuuna. Erî xe xa wasî owokru xera tak oyehtome amn̂e, tuuna yanîmso mokuhra tak oyehtome ha, kekn̂e tî Xesus ya.
16Aan̂o ka an̂ihta ha ke, kekn̂e hara tî Xesus yîwya. Ero yinhîrî tak noro yakro amohcoko hara, kekn̂e tî.
17In̂omnî ow ha okwe, kekn̂e hara tî wooxam. Yaaro mîîkesî, aaci, Oyin̂o exihra nasî, mîîkesî, kekn̂e tî Xesus yîwya.
18Yaake rma xatken̂e aan̂onhîrî komo, 5 rma. Anarî yakro tak masî aan̂o pînî rma hara, kekn̂e tî Xesus yîwya.
19Ai ha, weronomano rin̂e xa Amoro ham n̂oon̂o.
20On îh po mak amna porin pen komo nahwowatken̂e ponaro cehtopo komo poko. Anarme mîîkexe amyamro Xutew komo reha. Xerusaren po mak Kporin komo poko tahwotapore nasî, mîîkexe, kekn̂e tî.
21Aaci, kekn̂e hara tî Xesus yîwya, yaaro tan wîîkes awya, amn̂e tak on po Kporin komo poko ahwotara maxe. Xerusaren po marha Noro poko ahwotara maxe.
22Onoke xa mîk ponaro awehtopo komo? Camkî mak maxe noro poko. Amna reha camkîra nasî. Kaan xa Mîk ponaro amna yehtopo. Xutew komo poyino rma nasî akir̂wamano rin̂e me.
23On wara tak naxe amn̂e Apapa poko tahwotaxmu komo, yaarono me xa tak naxe Noro poko cekatî ke so xa. Ero wa tpoko tahwotaxmu komo Apapa n̂epor̂asî.
24Ekatî me mak nasî Kaan. Ero ke awekatî ke so xa marha Noro poko tahwotapore nas hara. Yaarono me marha Noro poko tahwotapore nasî. Ero wa mak Kaan poko tahwotapore nasî, kekn̂e tî Xesus wooxam ya.
25Ai ha n̂oon̂o, kekn̂e tî wooxam. On warai ow, Mesias mohtopo ponarono xa ow ha. Kristu kacho tî Mîk, Noro mohtopo ponarono ow ha. Noro mokuche takî tî kîhcamhoketîketu so miyan poko rma, kekn̂e tî Xesus ya.
26Noro rma Ow ha, Mesias, kekn̂e takî tî Xesus. Awakro kîmtapowasî Noro rma Ow ha, kekn̂e tî yîwya. Ero wa tî kekn̂e Xesus Samaritanu komo wosîn ya.
12 Komo Mokyaxe Hara Xesus Yaka
27Taa, ero yinhîrî tak Xesus npanatanmekrî komo mokyatken̂e hara. Wooxam yakro yîmtapotarî ke n̂eserepoketken̂e. Ahce poko mîmtapowatu? Ahce kacho noro yakro mîmtapowa ha? kahra tko xatken̂e yîwya.
28-29Ero yinhîrî tak ewto pona cekn̂e hara wooxam. Iito rma nînomyakn̂e twer̂anthîrî tuuna mîtwo rma. On wara takî tî kekn̂e ewto pono komo ya, Oyehtoponho yekatîmtîkan̂e wenwo mînto kopi. Kristu xa na Mîk owya. Amohcoko xe ka enso, kekn̂e tî wooxam yîwya so.
30Yîmtapotarî yentache tak ewto pono komo takî tî cetken̂e Xesus yenso. Ero wa tî cetken̂e.
31Taa, mokuhra ka exitaw so on wara ketken̂e Xesus npanatanmekrî komo yîwya, Apa, meseresmesî cma re, ketken̂e.
32Nasî rma wa erewsî ohyaw. An̂entorî komo mîn onahrî, kekn̂e yîwya so.
33Kopi, moko ha ma yînahrî yekn̂e kopi, ketken̂e n̂examro.
34On wara Xesus kekn̂e yîwya so, Oyen̂epen̂enho yewetîtopo xa nasî onahrî me. Yîmtapotachonhîrî yaw roro ciino wiitîkesî. Ero wa oyehtopo rma nasî onahrî me.
35Amyamro hara ahce wa mîîketu? On wara mîîkexe, 4 nuun̂i exiche nucwasî tak knatîrî yeperîrî. Ero yimaw mak mîîmo yaka tak cenmekpore nasî, mîîkexe. Ero wa kahra tak ehcoko. On wara xa matko wîîkes awya so, mararî encoko miyanî rma. Cucure rma wa nasî naatî yeperîrî. Ero ke cenmekpore tak nasî oroto rma.
36Cepethîrî komo nahsîyaxe enmekn̂e komo. Waipîn me marha naxe yîn̂enmekîthîrî komo. Ero ke tawake naxe naatî ciin̂enho komo enmekn̂e komo yakro rma.
37Yaaro ketken̂e poritomo pen komo on wara, Anarî komo ka naatî n̂iir̂axe. Amn̂e tak anarî komo xa hara epererî n̂enmekyaxe hara, ketken̂e.
38Ero wara rma maxe amyamro. Anarî komo natîrî yeperîrî wece on̂en̂epetho komo amyamro. Ciitopo poko ka n̂examro n̂ekaricetken̂e, ekaritora rma mîxatken̂e amyamro. Ero ke n̂examro natîtho yeperîrî rma menmekyaxe amyamro hara, kekn̂e. Ero wa kekn̂e Xesus tînpanatan-mekrî komo ya.
Xesus Pona N̂een̂axe Samaritanu Pono Komo
39Taa, ero yimaw mer̂pono pîn komo tak n̂een̂atken̂e Xesus pona iitono komo, Samaritanu kom ha. Wooxamu mtapotarî yanme tî Noro pona n̂een̂atken̂e. Oyehtoponho n̂ekatîmtîka Noro kopi, karî ke tî Noro pona n̂een̂atken̂e.
40Ero ke Xesus yaka takî mokyatken̂e iitono komo. On wara ketken̂e, Tanî n̂he cma re ka menmayasî amna yaw, ketken̂e yîwya. Ero ke iito ka n̂enmayakn̂e Xesus yîhyaw so 2 kaamo.
41Iito exitaw tak Noro pona tak n̂een̂atken̂e mer̂pono pîn komo xa hara, yîmtapotarî yentarî ke tak.
42Ero ke on wara tak ketken̂e iitono komo wooxam ya, Amtapotarî yanmera tak amna n̂een̂asî Xesus pona. Oroto tak yîmtapotarî xa amna n̂enta. Ero ke, Kristu xa Mîk ham, ahnoro roowo pono komo yakir̂waman̂e ham, kesî tak amna Noro poko, ketken̂e yîwya. Ero wa ketken̂e iitono komo wooxam ya.
Kayaritomo Maywen Mumuru Nakir̂wamesî Xesus
43Taa, ero yinhîrî asakî ro enmapuche Karireia pona tak cekn̂e Xesus.
44On wara cma re ka Xesus kekn̂e pahxa n̂he, Kaanî mtapotarî yekatîmn̂e mtapotarî yentara naxe noro por̂mamtoponhîrî pono komo reha okwe, kekn̂e. Wara rma iina rma cekn̂e hara,
45Tawake rma tko xatken̂e Karireia pono komo Noro poko iina epatakache. Pahxa n̂he tî ka paskwa yimawno me eseresmaxi cetken̂e n̂examro Xerusaren pona. Iito cexitaw so tî n̂een̂atken̂e cirihnî ciitopo Xesus ya. Ero ke tawake tî xatken̂e tîhyaka so mokrî ke.
46Amn̂e tak Kana pona cekn̂e hara. Karireia pono rma mîn Kana. Pahxa wooku n̂iir̂akn̂e tuunanhîrî iina xa marha cekn̂e hara. Taa, iito exitaw meye n̂he xakn̂e kayaritomo maywen Kapanaun po. Yumumuru tî xakn̂e okoh me.
47Noro takî tî n̂encekn̂e Xesus yekaci. Karireia pona tak mokye hara Xesus Xuteia pona toxapunhîrî, kacho tî n̂encekn̂e. Ero ke Xesus yaka tak mokyakn̂e. On wara kekn̂e yîwya, Apa, waiporo xa nasî omumuru okwe, Ero ke cma re mîmokyasî akir̂wamaxi, kekn̂e.
48On wara Xesus n̂eyukyakn̂e hara, Opona enîn̂e pîn mak amyamro okwe. Cirihnî ciitopo yeen̂ataw mak awya so opona meen̂axe, aweserepokacho komo yeen̂ataw mak awya so okwe, kekn̂e yîwya.
49Apa, kekn̂e rma tko kayaritomo maywen, mîmokyasî cma ha re yohno. Waihya men omumuru okwe, kekn̂e Xesus ya.
50Etok hara, kekn̂e tak Xesus yîwya. Kir̂wan̂he tak nas amumuru, kekn̂e. Taa, ero wa ham, kekn̂e tak kayaritomo maywen, Ero ke cekn̂e hara.
51Tîcetaw rma tak esama yaw n̂esepor̂akn̂e tmaywen komo yakro. Kir̂wan̂he tak nasî amumuru, ketken̂e tî yîwya.
52Ai ha, kekn̂e takî tî kayaritomo maywen. Ahto kaamo xa kir̂wan̂he tak n̂ehxe? kekn̂e tî. Kokon̂oro rma ero wa xakn̂e 1 oora to exitaw kaamo, ketken̂e tî yîwya.
53Yaaro nîîkai ham Xesus, kekn̂e tî yîîm. Kir̂wan̂he tak nasî amumuru, nîîkai owya, ero yimaw xa n̂ecocoronkai ham, kekn̂e tî. Ero ke Xesus pona takî tî n̂een̂akn̂e noro. Yipici marha tî ero wa xakn̂e, yîmxîkrî komo marha tî. Ahnoro yîhyawno komo tî Xesus pona n̂een̂atken̂e. Ero wa tî xatken̂e.
54Ero yimaw 2 me tak xakn̂e cirihnî ciitoponho Xesus ya. Ero wicakî mak ka n̂iir̂akn̂e Karireia pona tmokuche Xuteia poi. Ero wa xakn̂e.
Pokumnî Ro Karihcesî Xesus
5
1Ero yinhîrî tak Xutew komo yahwotacho me xakn̂e xa hara. Xerusaren pona tî cetken̂e eseresmaxi ero yimaw. Ero ke Xesus marha cekn̂e iina.
2Taa, Xerusaren po nai n̂ikitho cik wahrai. Waaca mîtwo nai, oper̂a yewomtopo to. Betesta tî mîn tuuna yosotî Ebrew mtapotarî yaro. Ero yecihtaw xakn̂e 5 mîîmo, wacamnî komo mak.
3Ero yaw so tîrapo so xatken̂e okoh komo mer̂pono pîn. Ewuhnî komo, yîhrepun komo marha, apohnî komo marha, ero warai komo xatken̂e iito. Tuuna yewcokocokomacho tî momokyatken̂e.
4Amn̂e xa so tî nîhcekn̂e ancu tuuna yewcokocokoman̂e. Ewcokocokomaxapu kwaka takî tî n̂emihcatken̂e okoh komo. Yihcirî me emicixapu takî tî xakn̂e kir̂wan̂he hara okopunhîrî. Ero wa ehxapu mak xakn̂e kir̂wan̂he, cewn̂e mak. Ero wa tî xakn̂e.
5Taa, iito xakn̂e kar̂pen, kîîrî ha. Pahkî ro makî tî xakn̂e noro yamototoponho, 38 cimn̂ipu tî okwe.
6Noro tak n̂een̂akn̂e Xesus, tîrapo thakwa. Pahkî pokumnî me ehtopo ponaro rma tî xakn̂e. Ero ke on wara tak kekn̂e yîwya, Ahce wa awexi xe mai? Kir̂wan̂he tak awexi xe mai? kekn̂e.
7Apa, kekn̂e noro, ewcokocokomaxapu kwaka oyan̂e thakwa exihra nas okwe. Kîwcesî rma ha re. Oyoponkexe mak okwe anarî komo, kekn̂e Xesus ya.
8On wara xa tak kekn̂e Xesus yîwya, Sai kasko, awomko ha. Awamhîrî arko ha, kekn̂e yîwya.
9Ero wa kache rma kir̂wan̂he tak xakn̂e okre. Nawomyakn̂e takî, taamhîrî marha naar̂akn̂e. Kepokaretopo po xakn̂e ero wa.
10Ero ke on wara tî ketken̂e Xutew komo karihtoxapu ya. Kepokaretopo komo tan hara kaamo. Ero yipu men arîhra ehcoko, kacho re tan hara, ketken̂e tî yîwya.
11Owya nîîka oyakir̂waman̂enho rma, kekn̂e tko tî yîwya so. Awamhîrî arko ha, nîîka thakwa owya, kekn̂e tî.
12Onoke ma n̂e wa ero wa nîîka hara awya, Awamhîrî arko, nîîka onoke? ketken̂e hara yîwya.
13Apohana ke. Onoke na Mîk n̂ex ha, kekn̂e makî tî yîwya so karihtoxapu. Yîhtînopîra tî xakn̂e tooto pen exirî ke iito. Yîchew so n̂esen̂epanmekyakn̂e mak Xesus. Ero ke, Noro Mîk oyakir̂waman̂e, kahra thakwa tî xakn̂e. Ero wa xakn̂e.
14Ero yinhîrî noro tak n̂een̂akn̂e xa hara Xesus tînakir̂wamathîrî rma. Kar̂pe tak mas okre, kekn̂e yîwya. Ero ke kicicme exihra tak men esko. Kicicme awexiche xa hara metwîrîme xa tak na okwe, kekn̂e Xesus yîwya.
15Ero ke tak cekn̂e hara karihtoxapu. Xutew kommo ya takî tî n̂esekatîmyakn̂e. Xesus xa Mîk okarito, kekn̂e tî yîwya so.
16Ero wa kacho yentache tak Xesus n̂emetanmekyatken̂e Xutew komo. Etapacho marha tî nîhtînoyatken̂e. Ero wa tî xatken̂e kepokaretopo po karihtono rirî ke yîwya. Ero wa xatken̂e Xutew komo.
Kaan Mumuru Xa Ow Ha, Kesî Xesus
17Taa, ero wa exiche so on wara kekn̂e Xesus Xutew komo ya, Mehxa ro rma kir̂wanhe ciino rirî poko nasî Apapa. Ero wa xa marha was Ow hara.
18Ero wa kacho yentache Xesus yetapa xe xa takî tî n̂ehtîketken̂e Xutew komo. On wara ketken̂e Xesus poko, Kica, kepokaretopo po tîtken̂e mak ehcoko, kachonho yewetîra n̂eexi kica. Apapa Mîkî Kaan ha, kesî marha kica, Kaan warai me rma n̂esetacas hara kica. Ero ke cetapapore kr̂a nasî, ketken̂e. Ero wa ketken̂e Xutew komo Xesus poko.
Yîîm Wara Rma Nasî Yumumuru, Xesus Ha
19Ero wa exiche so on wara kekn̂e hara Xesus yîwya so, Yaaro tan wîîkes awya so, tanme ro mak ahce wa so na ciino cirihra ro mak nasî Kaan mumuru. Tîîm mak n̂een̂asî. Ahce wa so na ciino riyataw yîwya ero wa xa marha ciino n̂iir̂asî Yumumuru hara.
20Tumumuru xatî Mîk Apapa. Ero ke poko cehtopo n̂enpetîkesî yîwya. Ero ke n̂enpo oroto okopu yakir̂wamacho. Ero poko meserepokacow ha re oroto. Amn̂e tak n̂enpesî xa hara yîwya, cirihnî ciitopo xa takî. Aweserepokachome xa tak ero yipu n̂enpesi Tumumuru ya.
21Waixapunhîrî komo meero n̂enpakes Apapa waipîn me tak ehtome so hara. Ero wa xa marha nasî Yumumuru hara, waipîn me ciino n̂iir̂as hara. Tînmen̂ekathîrî komo mak ero wa n̂iir̂asî.
22En̂ekano cirihra rma nas Apapa. Omumuru mak wiir̂asî en̂ekano rin̂e me, kesî Apapa.
23Ero ke ero warai me Tumumuru n̂iir̂akn̂e cewetîsom me Noro yîhtînotome tooto komo ya ahnoro. Cewetîsom me Apapa n̂een̂axe, ero wa xa marha Tumumuru yenî xe so nasî yîwya so hara. Ero ke cewetîsom me Noro yenîhra exitaw so ero wa xa marha naxe Apapa poko hara, Noro yen̂epen̂enho poko ha, kekn̂e Xesus. Ero wa kekn̂e Xutew komo ya.
24On wara marha kekn̂e Xesus yîwya so, Yaaro tan wîîkes awya so, omtapotarî entacoko, oyen̂epen̂enho pona encoko marha. Ero wa awexitaw so waipîn me ro mak tak maxe. Twaihkaxmu moso ha, kahra ro mak tak nasî Apapa apoko so. Waipîn me xa matko maxe twaihsomunhîrî rma.
25Yaaro tan wîîkes awya so, Kaan Mumuru mtapotarî tak n̂encexe amn̂e waixapu pen komo. Oroto rma tko n̂encexe. Ero ke tak entan̂e komo xa tak pakexe hara.
26Apapa nasî waipîn me tanme ro mak, Ero warai me xa marha Tumumuru n̂iir̂akn̂e hara, tanme ro rma waipîn me xa marha. Ero wa n̂iir̂akn̂e.
27En̂ekano rin̂e me marha n̂iir̂akn̂e. Tooto me Ewruxapu me exirî ke ero wa n̂iir̂akn̂e.
28-29Eserepokara ehcoko omtapotarî poko. On wara tak naxe amn̂e roowo cheka ahruxa pen komo, Kaan Mumuru mtapotarî n̂encexe. Entarî ke tak pakexe hara. Kir̂wan̂he ehxapu komo reha pakexe waipîn me ro makî tak. Kicicme ehxapunhîrî komo reha pakexe twaihkaxmu me hara okwe. Ero wa naxe ahruxa pen komo amn̂e.
30On wara wasî, Ero warai mîk ham, kahra ro mak wasî oyanme ro tooto komo poko. Kaan mak ero yipu n̂ekatîmyasî owya. Noro mtapotarî yencetaw owya, ero yaw roro mak wîhtînoyasî. Yaarono me mak en̂ekano wiir̂asî oyanme rono pîn me oyexirî ke. Apapa yanme mak wasî, oona oyen̂epekn̂e, Noro yanme mak ha, kekn̂e. Ero wa kekn̂e Xesus Xutew komo ya.
31-32On wara marha kekn̂e Xesus yîwya so, Ow mak oyesekatîmyataw, omtapotarî ponarora rma na matu. Ero ke on wara wîîkes awya so, Anarî xa tko nasî oyekatîmn̂e, yaaro ekatîmn̂e xa tak ha.
33Xuaw yakro rma re mesencetken̂e opoko. Yaaro xa kekn̂e noro opoko.
34Tooto ya oyekatîmtopo ponarora mak wasî. Yaaro oyekatîmn̂enho mîk Xuaw, wîîkesî rma tko awya so Kaan nakir̂wamarî me tak awehtome so.
35Ramha wara cehsom mîk xakn̂e Xuaw. Aweipon̂e komo me ka xakn̂e, potuhtoxapu me okre. Tahwore rma re ka mîxatken̂e noro mtapotarî poko, weeyu pono wara rma. Ero wa xakn̂e Xuaw oyekatîmn̂e me.
36Kir̂wan̂he ciino ritopo poko oyehtopo rma nas oyekatîmn̂e me Xuaw mtapotarî yopono me. Ero yipu poko oyantomai Apapa. Kir̂wan̂he ciino cirko omtapotachonho yaw roro ciitîkaxi ro, kekn̂e owya. Ero ke, Kporin komo yanme mohxapu Mîk ham, kan̂e me rma nasî ero yipu poko oyehtopo.
37Taa, Apapa oyekatîmyakn̂e awya so, oyantomekn̂e, Noro rma. Noro mtapotarî yentan̂enho pîn komo mak amyamro, Noro yenîn̂enho pîn komo marha.
38Yîmtapotarî ponarora ro mak mat ham. Enko, Noro yanme mohxapu rma Ow ha. Wara rma opona enîhra maxe okwe.
39Kaan Karitanî rma re meen̂axe. Waipîn me tak taxe okre Kaan Karitan poko kexitaw so, mîîkexe ha re. Yaaro, oyekatîmtopo rma mîn Kaan Karitan.
40Wara rma, Waipîn me cma re ow miir̂asî, kahra ro mak maxe okwe owya.
41Kir̂wan Amoro ham okre, kacho ponarora rma wasî tooto mtapotarî ponarora.
42Kaan xera awehtopo komo rma ween̂asî. Noro xe awehtopo komo exihra ro mak wa nas aropotaw so okwe.
43Apapa yanme mohxapu Ow ha, wîîkes ha re awya so. Wara rma Ow manwekyaxe kica. Tanme ro mak anarî mokyataw apanatanmekn̂e komo noro mtapotarî tak mewehcaxe.
44On wara mak maxe ha ke, Kir̂wan amoro ham okre, kacho yenta xe maxe tooto komo mtapotarî mak. Kaanî mtapotarî ponaro xa cexpore nasî, Kir̂wan̂he mai ham okre, kacho ponaro xa, kahra maxe okwe. Ero ke ahce wa ma re opona meen̂at ha? Pîra thakwa maxe okwe, kekn̂e Xesus yîwya so.
45Taa, on wara wîîkes hara awya so, kekn̂e xa hara Xesus yîwya so, Ahce warai me xa katî Ow mîhtînoyat ha? Apapa ya kicicme awehtopo komo yekatîmn̂e me katî Ow mîhtînoyat ha? Pîra, Ow pînî rma wekatîmyasî. Moises pen pona meen̂axe, noro penî rma nasî kicicme awehtopo komo yekatîmn̂e me.
46-47Noro penî mtapotarî yewetîra rma maxe okwe. Ewehcataw ketaw ha re Ow meero marha mewehcaxe ha re. Oyekatîmn̂enho rma mîk xakn̂e Moises pen. Manwekyaxe makî tko yînmewrethîrî. Ero ke ahce wa thakwa re omtapotarî mewehcat hara? kekn̂e. Ero wa kekn̂e Xesus Xutew komo ya.
5.000 Komo N̂erewusmesî Xesus
6
1Ero yinhîrî tak miya cekn̂e Xesus tuuna yeco pona. Karireia tî mîn tuuna yosotî. Ciber̂iates marha tî mîn ero yosotî rma hara.
2Iito exitaw takî noro yaka mokyatken̂e tooto komo mer̂pono pîn komo. Tamotosom komo karihtorî ke karitî me xa Xesus n̂esenpekn̂e. Ero ke ero yipu yenîn̂enho komo tî mokyatken̂e Noro yenso. Ero wa mokyatken̂e.
3Xesus ka îîpî nawnukyakn̂e, n̂eremekn̂e tak iina. Yînpanatanmekrî komo marha n̂eremetken̂e akro.
4Paskwa pahnoke tak xakn̂e ero yimaw, Xutew komo yahwotacho. Ero wa xakn̂e.
5On wara tak xakn̂e Xesus, n̂esewyar̂akn̂e takî. Tooto pen n̂een̂akn̂e tîhyaka tmohsom komo. Ero ke tak on wara kekn̂e Piripe ya, Piripe, ahna tîhcetu moxam yuru yaponso, kekn̂e.
6Piripe yukukma xe makî tî xakn̂e Xesus ero wa karî ke. Iyurmacho komo rma tî nîhtînoyakn̂e Noro reha.
7Okyo, kekn̂e Piripe. Iyurmarî yopo xa thakwa ween̂asî. 200 tenariu exitaw puranta, ero wicakno pona rma re moxam yuru taponukyasî. Oona rma thakwa n̂enahcas okwe wahra so mak ekamyataw, kekn̂e Piripe Xesus ya.
8-9On wara tak kekn̂e Antre yîwya yînpanatanmekrî hara. Simaw Petru yakno mîk xakn̂e Antre ha. Tan nasî rikomo, kekn̂e. Cuure warai me so aixapu cik nasî yîhyaw, sepata. 5 mak nasî yîhyaw ha re. Ootî cik marha nasî yîhyaw, 2 mak wahrai komo cik mak. Moxam yecenarîra thakwa nas okwe, kekn̂e.
10Taa, kekn̂e Xesus, eremanmekno ciicoko ha, kekn̂e. Iito xakn̂e cuupu miya so rma. Ero ke ero pona n̂eremetken̂e mohxapu komo. Mer̂pono pîn komo ro mak mîkyam xatken̂e 5.000 ha. Ero wicakî xatken̂e kîrkomo mak. Ero wa xatken̂e.
11Eremache so cuure tak nanîmyakn̂e Xesus. Kaan yakro ka nîmtapowakn̂e cokorî. Kir̂wan on okre Apa anmîthîrî amna yuru, kekn̂e, Ero wa kache eremaxapu komo yuru tak n̂ekampekn̂e tînpanatanmekrî komo ya. Ootî marha n̂ekampekn̂e. Ero yipu poko tak n̂eseresmetken̂e tooto komo tmaxmitaxi ro so okre.
12Ero wa exiche so on wara tak kekn̂e hara Xesus tînpanatanmekrî komo ya, Moro rma etîmtoxapu cuure mtîtho, iyotîthîrî komo marha. Amehcoko etkurera ehtome ha, kekn̂e yîwya so.
13Ero ke tak etîmtoxapu namekyatken̂e n̂examro een yaka so, 12 yaka. Copoyi cehso ro n̂enkayatken̂e okyo. 5 maknonho mîn xakn̂e cuure yakwenho.
14Ero wa cirihnî n̂iir̂akn̂e Xesus tooto komo wero ro. Ero ke on wara ketken̂e n̂examro Xesus poko, Amn̂e tak anarî mokyas hara kweronoman̂e xa tak, kachonho Moso ham, ketken̂e.
15Ero yinhîrî tak yîhyai so cekn̂e Xesus îh pona xa hara. Cewn̂e tî cekn̂e, Noro mak ha. On wara tî kekn̂e tîropotaw, Owece men mokyatu. Oyanmenkera rma kayaritomo me ori xe nat ham okwe, kekn̂e tî. Ero ke tî miya cekn̂e. Ero wa xakn̂e Xesus.
Tuuna Ratari Xesus Cesî
16Taa, kokmamyataw tak ecihtaka cetken̂e hara Xesusu npanatanmekrî komo.
17Kanawa yaka tak n̂esenkayatken̂e eeco pona tîtotome so hara, Kapanaun pona ha. Awarpape tak xakn̂e okwe. Mokuhra rma ka xakn̂e Xesus ero yimaw.
18Tuuna rakataw rma ka exitaw so nocowonakn̂e xa tak okwe. Ero ke n̂ekahximekn̂e ro mak tuuna okwe.
19Kweikwei ketken̂e rma ha re. Moro na n̂he mak cetken̂e, 5 kirometru mak ha na, 6 ha na anarimaw. Ero yimaw tak kanawa wece mokyakn̂e Xesus tuuna ratari kopi. Noro yenîche tak n̂eraswatken̂e ro mak kopi.
20Erasîra ehcoko kekn̂e tko Xesus yîwya so. Owî rma Ow hara, kekn̂e.
21Ero ke tak tawake xa xatken̂e Xesus yenîrî ke. Amna yaka esenkak ha, ketken̂e tak yîwya. Taa, esenkache rma tak, poku saa, kan̂e wara mak xakn̂e kanawa. Ecitaw tak xakn̂e Kapanaun yawomrî to rma. Ero wa xakn̂e.
Kuuru Me Nasî Xesus Waipîn Me Kiin̂e Me Ha, Kacho
22Taa, enmapuche tak tuuna imo yeco pono mokyatken̂e xa hara ecihtaka. Xesus yenso tî re mokyatken̂e. On wara ketken̂e, Ahna ya toye hara Xesus? Kanawa yaw katî toye hara? Cewn̂e makî cma re xakn̂e kanawa tanî. Xesus npanatanmekrî komo makî cma re cetken̂e ero yaw. Esenkapîra xakn̂e Xesus ha ta, ketken̂e tî.
23Ero wa ketaw rma tko yîwya so mokyatken̂e hara anarî komo tak, kanawa yaw so hara. Ceseresmatoponhîrî komo yecen̂e tak nawomyatken̂e, Kir̂wan on okre anmîthîrî Apa, kekn̂e Kporin komo, iina nawomyatken̂e. Ewto pono komo tî mîkyam xatken̂e mohxapu komo, Ciberiaces pono komo.
24Tawomuche so tak, Exihra nai ham Xesus okwe, ketken̂e tî. Yînpanatanmekrî komo meero marha exihra nat ham. Ero ke kaikatko eposo eeco pona hara Kapanaun pona hara, ketken̂e tî. Ero ke kanawa yaka takî tî n̂esenkayatken̂e xa hara.
25Ero yinhîrî tuuna watoche so Xesus tak n̂een̂atken̂e hara. On wara ketken̂e yîwya, Apa, ahcemaw xa wa mîmokye xiya hara? ketken̂e yîwya.
26On wara mak n̂eyukyakn̂e Xesus, Yaaro tan wîîkes awya so, Cirihnî ciitopo yenîrî yanmera mak mîmohcow oyenso. Aweseresmarî ke so mak Ow mepocow, tmaxmitaxi ro cuure tokrî ke mak awya so.
27Awru komo poko mak ekaritora tak ehcoko ha ke. Cehcamnosom makî reha mîn awru komo. Anarî reha nas awru komo hara, ehcamnopînî reha. Waipîn me awin̂e komo mîn okre. Ero yipu reha nîmyasî awya so Tooto me Ewruxapu. Apapa rma kes awya so, Mîkro omumuru ha awruman̂e komo rma, kesî, kekn̂e Xesus yîwya so.
28Ai ha, Apa, ketken̂e tak mohxapu komo yîwya. Ahce poko amna nai ha ke Kaan yanmen poko xa cehtome ha? ketken̂e Xesus ya.
29On wara xa ehcoko Kaan yanmen poko awehtome so ha, kekn̂e tak Xesus yîwya so. Noro yanme mohxapu pona xa encoko. Ero warai poko xa awexi xe nai Kaan, kekn̂e yîwya so.
30-31Ai ha Apa, ketken̂e hara yîwya. Ahce wai xa miir̂a ha ke cirihnî, apona entome tak amna ya? Maana cma re nokyatken̂e kporin pen komo pahxa pohnîntari cetar̂ataw so. Ero poko rma kesî Kaan Karitan, Kah yaino ke iyurmano n̂iir̂akn̂e, kesî, ketken̂e yîwya.
32On wara Xesus n̂eyukyakn̂e, Yaaro tan wîîkes awya so, Moises penî reha kah yaino ke awrumara so rma xakn̂e. Apapa xa awru ro xa nîmyasî, kah yaino ha.
33Kah yai mokyasî, Noro rma awru komo, Kaan nîmrî ha. Noro rma waipîn me tak awir̂axe so. Roowo poko hakno komo rma ero wa n̂iir̂asî waipîn me ha, kekn̂e hara Xesus yîwya so.
34On wara tak ketken̂e n̂examro, Ero yipu ke cma re amna murmes Apa, miya roro ha, ketken̂e yîwya.
35Owî rma Ow ha awru kom ha, kekn̂e hara Xesus yîwya so. Akariton̂e komo rma Ow ha. Awakrono me oyexi xe wasî, ketaw amyamro owya yîromamnî me ro mak maxe miya roro. Opona enîche awya so awokru komo xera marha tak maxe miya roro marha.
36On wara wîîkai awya so, Owî rma re meen̂axe. Kah yai mohxapu Mîk ham, kahra rma maxe opoko okwe, wîîkai awya so.
37Opona enîn̂e komo Apapa nîmyasî owya. On wara naxe yînmîthîrî komo, Awakrono me oyexi xe wasî, kexe ahnoro. Ero wara ketaw owya en̂epera ro mak was hara. Etocoko, oyakrono mexera maxe, kahra ro mak wasî yîwya so.
38Oyanme ro mak ciino riso mokuhra ro mak wîxakn̂e kah yai. Oyen̂epen̂enho yanme ciino riso mak kmokyakn̂e.
39On wara oyexi xe tî nai Apapa, oyen̂epen̂enho ha, eroromerono me tî yînmîthîrî komo wahsîya oyakrono komo me. Ehcamnopîn me ro makî tî wahsîya noro yipu komo ahnoro rma. Enpakano marha tî wiir̂a amn̂e eromanhîrî kaamo po. Ahnoro rma tî wenpake oyakrono me tîmxapu kom ha. Ero wa tî oyexi xe nai oyen̂epen̂enho.
40On wara naxe anarî komo, Kaan Mumuru yenîn̂e me rma naxe, Oyakir̂aman̂e Mîk ham, kexe Noro poko. Waipîn me noro yipu komo ciri xe tî nai Noro, oyen̂epen̂enho. Ow tak wenpakesî eromanhîrî kaamo po, kekn̂e. Ero wa kekn̂e Xesus Xutew komo ya.
41Taa, ero yipu yentache Xesus tak nîwîrîyaketken̂e Xutew komo. Ahce kacho ero wa nîîke ke, Awru kom Ow ha, kah yai mohxapu, nîîke kica? ketken̂e.
42Xesus mak mexe Mîk ha, Xose mumuru mak. Yîîmî re ceen̂axe. Nasî marha yîson hara. Ero ke ahce kacho ero wa nîîke kica, Kah yai mohxapu Ow, nîîke kopi? ketken̂e.
43Yîmtaka so tko n̂eyukyakn̂e hara Xesus on wara, Ero wa kahra ro mak ehcoko kica.
44Opoko ceserepokaxmu me tooto komo n̂iir̂asî Apapa, oyen̂epen̂enho. Ero ke ero wa ciriche mak oyakrono me so tak naxe tooto komo. Noro yipu komo tak wenpakesî eromanhîrî kaamo po.
45Pahxa rma ero yipu poko mewretken̂e aweronoman̂enhîrî pen komo. Kaanî npanatanmekrî me tak naxe amn̂e n̂examro ahnoro, kacho mewretken̂e. Ero ke on wara wîîkes awya so, Apapa mtapotarî yentan̂enho komo naxe oyakrono me ahnoro, yînpanatanmekîthîrî kom ha.
46Enîhnî Mak Mîk Apapa. Noro yenîn̂enho exihra ro mak nasî. Owî tko ween̂asî yîhyai mohxapu me oyexirî ke, kekn̂e Xesus. Ero wa kekn̂e.
47On wara marha kekn̂e yîwya so, Yaaro tan wîîkes awya so, opona een̂ataw awya so waipîn me tak maxe miya roro.
48Ow xa Ow ha awru kom ha, waipîn me awin̂e kom ha.
49Maana rma re nokyatken̂e aporin pen komo pohnîntari cetar̂ataw so. Ero yipu yokn̂enho komo waihyatken̂e rma okwe.
50Onî reha tak awru komo, waipîn me awitopo komo reha tak. Kah yai mohxapu on awru komo, onîmrî ha. On tokuche awya so waipîn me maxe okre.
51Noro rma Ow ha awru kom ha, waipînî ro ha. Kah yai kmokyakn̂e awru komo me. Oyokn̂e me awexitaw so waipîn me tak maxe miya roro. Opunu rma on ha awru komo. Ero rma wîmyasî tooto komo ya waipîn me tak ehtome so miyan komo rma, kekn̂e Xesus yîwya so.
52Ero wa kacho yentache tak Xutew komo ya n̂eseseyukyatken̂e mak cerewre. Ahce wa Moso nîmya hara kopi tupunthîrî kuuru komo me hara? ketken̂e.
53On wara Xesus n̂eyukyakn̂e hara, Yaaro tan wîîkes awya so, Tooto me Ewruxapu puntho tokuhra awexitaw so twaihso thakwa maxe okwe. Noro kamxukutho yerîhra marha awexitaw so ero wa thakwa maxe okwe.
54Ero ke opuntho tohcoko. Okamxukutho eecoko marha. Ero wa awexitaw so waipîn me tak maxe miya roro. Kenpakexe so marha amn̂e eromanhîrî kaamo po.
55-56Awru ro komo me rma nasî opuntho. Awokru ro komo me marha nas okamxukutho hara. Ero ke ero yipu ponaro tohcoko, eecoko marha. Ero wa awexitaw so tak ohyawno me tak maxe okre, ahyawno komo me marha was Ow hara.
57Waipînî ro mak Mîk Apapa oyen̂en̂epen̂enho oona. Ero ke Noro yanme waipînî ro me marha was Ow hara. Ero ke oyanme rma waipîn me maxe amyamro hara opuntho yokyataw awya so.
58Kah yai mohxapu tan ha awru kom ha. Maana reha nokyatken̂e aporin pen komo reha. Twaihsom me rma thakwa xatken̂e ero yiipu yokn̂enho okwe. Opuntho yokyataw reha awya so, waipînî ro me reha maxe miya roro okre, kekn̂e hara Xesus yîwya so.
59Ero wa kekn̂e Xesus Kapanaun po cexitaw. Xutew komo yesenmetopo yaw cexitaw ero warai poko panatanmekno n̂iir̂akn̂e. Ero wa xakn̂e.
Xesus Mtapotarî Yentan̂enho Komo N̂etowyaxe
60Taa, ero wa kacho yentache on wara ketken̂e yînpanatanmekîthîrî komo mer̂pono pîn, Ahce wa nîîke hara kopi? Entan me ro mak kesî kopi, ketken̂e.
61-62Yîmtapotarî komo rma tko n̂encekn̂e Xesus. Ero ke on wara kekn̂e yîwya so, Meserepoketu ma ero wa kacho poko owya? Ahce wa tak na mîîket hara amn̂e Tooto me Ewruxapu poko? Cekenhîrî pona tak men Noro ces hara amn̂e. Ahce wa tak na mîîketu iina Noro yawomtopo yeenataw awya so? Meserepoketu xa tak na ero yimaw.
63On wara men wîîkes awya so, ero pîntho mak reha on kupunthîrî reha, karitî me kiin̂e pîn mak ha. Kekatî reha mîn karitî me kiin̂e ha. Omtapotarî mencexe roro. Ekatî me cehsomu rma mîn omtapotarî, waipîn me awin̂e kom ha.
64-65Owî tko manwekyaxe okwe, anarî komo mak ha. Ero ke wîîka hara awya so, oyakrono mera ro mak wa maxe awan̂ikîra exitaw Apapa, wîîka, kekn̂e Xesus. Ero wa kekn̂e yîwya so. Mehxa ro rma tanwekn̂e me nîhtînoyakn̂e anarî komo. Cekanîn̂e me meero anarînhîrî nîhtînoyakn̂e. Ero ke ero wa kekn̂e.
66Ero yimaw tak mer̂pono pîn komo n̂etowyatken̂e yînpanatanmekîthîrî komo rma. Noro wenari tohra tak xatken̂e.
67Ero ke 12 komo ya tak on wara kekn̂e hara Xesus, Ahce wa matu amyamro hara. Amyamro meero awetow xe mat hara? kekn̂e yîwya so.
68Simaw Petru tak n̂eyukyakn̂e, Apa, kekn̂e yîwya, onok yaka ma re amna cee ha ke cetowche? Amtapotarî mak nasî waipîn me kiin̂e.
69Kristu xa Noro ham, kes amna apoko. Kaan Mumuru ro xa Mîk ham, waipînî ro Mumuru ha, kesî marha amna apoko. Ero warai me xa ahtînoyas amna, kekn̂e. Ero wa kekn̂e Simaw Petru Xesus ya.
70On wara kekn̂e Xesus yîwya so, Kmen̂eketken̂e so ahnoro rma, 12 komo rma. Ciabu me rma tko nasî anarînhîrî awakrono komo rma okwe, kekn̂e yîwya so.
71Xutas poko tî kekn̂e, Ciabu kacho ha, Simaw Iskar̂otes mumuru poko ha. 12 komo poyino rma mîk xakn̂e Xutas, Xesus yekanîn̂e me cehsom. Ero wa xakn̂e.
Xesus Nanwekyaxe Akno Komo Rma

1Taa, ero yihîrî Karireia pore makî ka n̂etar̂akn̂e Xesus. Cetapa xatî me tî Xuteia pono komo nîhtînoyakn̂e, Xutew komo. Ero ke tî iina tîto xera ka xakn̂e.
2Ero yimaw Xutew komo yahwotacho pahnoke tak xakn̂e. Kuum yarî ke tîmîye so enmacho me xakn̂e ero yimawno ahwotacho komo.
3On wara tak ketken̂e Xesus ya akno komo rma, Tîtopore rma nasî miya Xuteia pona. Iito kyam natu apanatanmekîthîrî komo. N̂examro wero ro n̂he ciita ha ke cirihnî mko.
4Tanî mak masî kica, en̂epa me ciin̂e wa mak. Ero warahra mexe tasî kir̂wantawo me kesenpo xe kexitaw. Cirihnî ciri xe awexitaw esenpota ha ke tooto komo ya, ketken̂e Xesus ya.
5Ero wa ketken̂e Xesus yakno komo rma yîwya okwe. Noro pona enîhra rma xatken̂e n̂examro rma okwe. Ero ke ero wa ketken̂e.
6On wara tko Xesus n̂eyukyakn̂e yîmtaka so hara, Pîra, tohra ka wasî. Iina owtotopo mera ka nasî. Amyamro xa matko etocoko. Iina awtotopo komo me roro reha nasî.
7Ooxera ro mak naxe tooto komo, Kicicitho pokono amyamro okwe, wîîkesî yîwya so. Ero ke ooxera naxe. Yiixera ehtopo komo pînî rma tko amyamro.
8Ero ke amyamro xa matko ahwotaxi etocoko. Tohra ka was Ow. Iina owtotopo mera ka nasî, kekn̂e. Ero wa kekn̂e Xesus takno komo ya.
9Ero wa kache yîwya so iito rma ka xakn̂e Xesus Karireia po rma ka. Ero wa xakn̂e.
Ceseresmaxmu Komo Yakro Xesus Nîmtapowasî
10Taa, ero yinhîrî Xesus yakno komo takî tî cetken̂e ahwotaxi. Toche so tak Xesus marha cekn̂e. En̂epa me makî tko cekn̂e tooto komo n̂enîhtorî me mak.
11Ero yimaw Xesus mokrî ponaro xatken̂e tahwotacho komo pokono, Xutew kom ha. Ahto nai Xesus? ketken̂e tî.
12Noro poko tî n̂eseseyukyatken̂e xa n̂examro. Anarmerpa so ketken̂e. Kir̂wan mexe Mîk Xesus, ketken̂e anarî komo. Pîra kica, tooto komo yewkukman̂e mak Mîk kica, ketken̂e anarî kom hara.
13Ero wa so tî ketken̂e Xesus poko. Yakentaw tko tî kahra xatken̂e Xutew komo pona cerahtîmrî ke so. Ero wa tî xatken̂e.
14Taa, ero yinhîrî pahkî n̂he tahwotacho komo poko exiche so tak Kaan mîn roron pona tak cekn̂e Xesus. Iito tak panatanmekno n̂iir̂akn̂e hara.
15Yîmtapotarî yentache Xutew komo takî tî n̂eserepoketken̂e xa. Ahce warai Moso hara kopi? Ahce wa n̂ehcamhokekn̂e hara karita poko? Eskora yaka tohnî ro mak Mîkro ha ta, ketken̂e Xesus poko.
16On wara Xesus n̂eyukyakn̂e yîmtaka so, Omtapotarî pîn tan wekatîmyas awya so. Oyen̂epen̂eho mtapotarî mak tan wekatîmyasî.
17Kaan yewetî xe xa awexitaw so camkîra tak omtapotarî mencexe. Kaanî mtapotarî poko xa kpanatanmekyatu so ham Noro, tanme ro mak kahra wa nai ham, mîîkexe tak opoko.
18On wara naxe tanmero mak panatanmekno rin̂e komo, Kir̂wan mîkro okre, kacho yenta xe mak naxe tpoko so rma kica. On wara reha naxe anarî komo. Yaaro mak nîmtapowaxe. Kir̂wan mîkro okre, kacho yenta xe naxe tantoman̂e komo poko makî reha. Kicicitho me exihnî ro me mak naxe.
19On wara marha kekn̂e Noro yîwya so, Moises pen mewrekn̂e apanatanmetopo komo. Ero yewetîn̂e pîn me tko maxe amyamro ahnoro okwe. Ahce kacho oyetapa xe mat hara? kekn̂e Xesus yîwya so.
20Kopi, ketken̂e tak Xutew komo. Worokyam nai ham aropotaw kopi. Ahtono ma re meen̂a awetapan̂e wara? ketken̂e Xesus ya. Ero wa ketken̂e Xutew komo.
21Ero yihîrî on wara kekn̂e hara Xesus yîwya so, Cewn̂e ro makî cma re cirihnî wiire kepokaretopo po. Ero yipu yenîrî ke awya so, kicicme nasî kica, mîîkexe opoko.
22Kepokaretopo po rma amxîkrî komo manpikexe amyamro hara. Kîîrî mren komo anpikacoko ewruxan ciki, kekn̂e Moises pen awya so. Noro pînî n̂he tko mîk ero wa awehtopo komo yihcin̂enhîrî. Pahxa rma ero wa awehtopo komo n̂ihciyatken̂e kporinînhîrî pen komo. Ero wa xa marha tak kekn̂e Moises pen hara.
23Ero ke thakwa ero wa miir̂axe kepokaretopo po rma anarîmaw so Moisesî nmewretho yanwekîra awehtome so. Ero ke ahce kacho opoko mîrwonat hara kepokaretopo po tooto yakirwamarî ke tak owya?
24Ero ke on wara wîîkes hara awya so, takîhso tak ehcoko ha ke tooto komo poko. Poore mak enîno cirihra ehcoko. Ero wa kekn̂e Xesus Xutew komo ya.
Kristu Xa Na Moso, Kexe Tooto Komo
25Ero wa kacho yentache tak on wara tî ketken̂e iitono komo, Xerusaren pono komo, Moso rma na Moso etapa xe ehtopo kom ha? ketken̂e tî. Noro pîn katî?
26Enko, erasîra rma nîmtapowasî. Kayaritomo komo rma re n̂encexe yîmtapotarî. Ero wa kahra esko, kahra rma naxe hara yîwya. Kristu rma Mîk ham, ketu katî? ketken̂e iitono komo.
27Kristu pînî rma tko na Moso, ketken̂e. Kristu xa mokuche tak amn̂e, Ahtono ha na Moso, tîtkexe noro poko reha. Moso yekenho reha ceen̂axe, ketken̂e tî Xesus poko.
28Ero yinhîrî tak kar̂pe ro mak tak Xesus nîmtapowakn̂e akro so. Kaa mîn yaw rma kekn̂e panatamekno rirî me. On wara kekn̂e yîwya so, Owî rma re meen̂axe. Oyekehno marha mencexe. Oyanme ro mak mokuhnînhîrî ro mak Ow ha. Apapa xa matko oona oyen̂epekn̂e. Yaarono xa Mîk oyen̂epen̂enho. Noro yenîn̂e pîn komo ro mak amyamro reha.
29Owî reha ween̂asî yîhyai omokrî ke, oona oyen̂eperî ke yîwya, kekn̂e Xesus.
30Ero wa kacho yentache tak Xesus yahsî xe takî tî xatken̂e yiixatî pîn komo. Ahsîra rma tko xatken̂e waihtopo mera ka exirî ke. Ero wa xatken̂e.
31Kristu xa rma Moso ham, ketken̂e rma tko anarî komo, mer̂pono pîn komo. Enko, cirihnî n̂iir̂asî emapona roro. Anarî mokyataw hara, Kristu, kacho, Moso yopo ma re cirihnî n̂iira hara, ketken̂e. Ero wa ketken̂e anarî komo.
32Xesus poko yîmtapotarî komo tî n̂encetken̂e Parisew komo, anarmerpa so yîmtapotarî kom ha. Ero ke takî tî n̂eserepoketken̂e. Tîmsom pokono yenîn̂e komo marha tî n̂eserepoketken̂e. Ero ke takî tî porisia komo n̂en̂epetken̂e Xesus yahsîn̂e komo.
33N̂examro mokuche tak nîmtapowakn̂e rma Xesus iitono komo yakro. On wara kekn̂e hara yîwya so, Yohno makî ka wasî tan achew so. Amn̂e tak kîwces hara oyen̂epen̂enho yaka hara.
34Ero yimaw tak Ow mepor̂axe. Oyenîra rma maxe okwe. Ohyaka marha mokuhra thakwa maxe okwe, kekn̂e Xesus yîwya so.
35Ero yipu yentache Xutew komo ya, n̂esencetken̂e tak. Ahna ya kyam twa Moso nîîce hara kopi enîhra tak kehtome so? Kreku chewno komo yaka katî nîîce? Kreku komo panatanmeso katî wa nîîce hara?
36Ahce warai ya twa kee hara kopi, Ow mepor̂axe amn̂e. Oyenîra tak maxe ha. Ohyaka mokuhra ro mak tak maxe okwe ero yimaw, kesî komo kopi, ketken̂e. Ero wa tî ketken̂e Xutew komo Xesus poko.
37Taa, ero yinhîrî tak ahwotacho komo yîtîhkacho me tak xakn̂e, tahwore ehtopo komo me xa tak. Ero po tak piiri nawomyakn̂e Xesus. Kar̂pe xa takî tî nîmtapowakn̂e iitono komo n̂entarî me. On wara kekn̂e, Awokru komo xe awexitaw so eetamcoko ohyaka.
38Opona een̂ataw awya so tuuna yepu wara tak nasî aropotawno komo. Ero rma tak mokyasî aropotai so, waipîn me kiin̂e tuuna ha. Ero yipu poko rma kesî Kaan Karitan, kekn̂e Xesus yîn̂entarî komo me.
39Kaan Yekatî poko ero wa kekn̂e Xesus, tpona enîn̂e komo ropotaka tmohsom poko ha. Ero yimaw ka mokuhra xakn̂e Kaan Yekatî Kaan xîkrî komo ropotaka, kah yaka tohra ka exirî ke Xesus. Ero wa ka xakn̂e.
Xesus Poko N̂eseseyukyaxe Xutew Komo
40Taa, Xesusu mtapotarî yentache tak on wara tî ketken̂e iitono komo, Yaaro ham, kweronoman̂e ro xa tak mokyas amn̂e ha, kachonho xa Moso ham, ketken̂e. N̂er̂pono pîn komo tî ero wa ketken̂e.
41-42Kristu xa Moso owya, ketken̂e tî anarî kom hara. Apohana, ketken̂e anarî komo xa hara. Karireia pono pînî reha tî Mîkî Kristu. On wara kesî Kaan Karitan, Tapi yepamtho me nasî Kristu amn̂e. Tapi yewtontho po n̂ewruyas amn̂e Beren po, kesî Kaan Karitan, ketken̂e tî.
43Ero wa tî ketken̂e. N̂eseseyukyatken̂e mak iitono komo Noro poko.
44Tahsîcerî kr̂a, ketken̂e tî anarî kom hara. Ahsîra rma tko xatken̂e. Ero wa tî xatken̂e.
45Ero yinhîrî porisia komo takî tî n̂etîrametken̂e cen̂epen̂enhîrî komo yaka hara. Parisew komo tî n̂en̂epetken̂e, tîmsom pokono yenîn̂e komo marha. Ero ke n̂examro yaka cetken̂e hara. Ahce kacho ekîhra mehcow hara kica? ketken̂e tî n̂examro yîwya so.
46On wara tî ketken̂e porisia komo, Kirwan̂he ro mak tîmtapotaxmu Mîk Noro, anarî exihra ro mak nasî ero wa tîmtapotaxmu, ketken̂e tî.
47Kica, ketken̂e takî tî Parisew komo yîmtaka so. Ahce kacho ero wa mîîketu kica? Amyamro meero tak mesewkukmacow hara? ketken̂e yîwya so.
48Noro pona ma re n̂een̂at ha Parisew komo, kayaritomo kom ha? ketken̂e.
49Cetîwîrîmaxmu me mak naxe Noro yentan̂e komo Moises pen nmewretho ponarora cexirî ke so kica. Ero wa tî ketken̂e porisia komo ya.
50Taa, iito rma tî xakn̂e Nikonemu. Parisew rma tî mîk xakn̂e, kosope tî cekn̂e Xesusu mtapotarî yentaxi noro rma.
51On wara tî kekn̂e noro Parisew komo ya, Yîmtapotarî xa ka centapore nai ha ke takîhso en̂ekachome kîwya so. Kicicme masî kica, kahra ro mak cexpore nasî yîmtapotarî yentara ka kexitaw so. Ero wara rma kesî kpanatametopo komo, kekn̂e yîwya so.
52Kica, ketken̂e takî tî yîmtaka Parisew komo, Noro poyino marha na amoro Karireia pono ha? Kaan Karitanî ika enko ke. Karireia pono komo exihra ro mak nasî kweronoman̂e komo, kacho enko, ketken̂e.
53Ero wa kacho yentache tak tîmîn yaka so tî cetken̂e hara Parisew komo. Ero wa tî cetken̂e.
Ciin̂o Yairono N̂ekyaxe Xesus Yaka

1Taa, ero yinhîrî takî Xesus cekn̂e Oripera Yîpîn pona.
2Enmapuche tak Kaan mîn roron pona tak cekn̂e hara. Ero yimaw tak mokyatken̂e yîhyaka ewto pono komo ahnoro. Ero ke n̂eremekn̂e Xesus. N̂examro tak panatanmekyakn̂e hara.
3-4Ero wa panatanmekno riyataw yîhyaka tak wooxam n̂ekyatken̂e Xutew panatanmetopo mewren̂e komo, Parisew komo yakro. Ciin̂o yairono tî mîk xakn̂e wooxam. Noro yipu poko exitaw rma tî n̂een̂atken̂e. Ero ke tî n̂ekyatken̂e yîhyaka. Iito tak xakn̂e cecetoso esenmexapu komo yepatai. On wara ketken̂e Xesus ya, Ai Apa, kîîrî poko n̂eexi moso kica, ciin̂o pîn poko. Ero wa exirî rma amna n̂enwo.
5On wara cma re amna panatanmekyakn̂e Moises pen, Noro yipu etapacoko toh ke waihkachome, kekn̂e amna ya. Amoro hara, ahce wa mîîke? Ahce wa cirpore nai moso awya? ketken̂e Xesus ya.
6Xesus yukukmachome makî tî ero wa ketken̂e yîwya. Kicicme nai Xesus ham, anarme kpanatanmekyat ham kica, kachome mak ero wa ketken̂e yîwya. Eikura rma tko ka xakn̂e Xesus. Yîmtapotarî komo yentache katuhwakn̂e mak. Roowo mak mewrekn̂e tamorî ke, see see kekn̂e entan̂e pîn wara mak.
7Ketîketken̂e rma wooxam yekn̂enho komo. Ero ke nîhkanwakn̂e tak Xesus. On wara ehcoko ha ke, kekn̂e tak, kicicme exihnî ro exitaw tan achew so noro ka n̂ihcipe toopu yar̂macho, kekn̂e yîwya so.
8Ero wa kache katuhwakn̂e xa hara Xesus. Roowo mewrekn̂e xa hara.
9Ero wa kache tak wooxam yekn̂enho komo tak nîhyapamyatken̂e. Kuu, ow xa ma kicicitho hara, ketken̂e tîhnaw so. Ero ke tak cetîketken̂e hara. Cewn̂e so cetken̂e. Poturme ewruxapu cokorî ka cekn̂e. Ero yinhîrî ponan hara cekn̂e xa hara, ponan hara, ponan hara, ero wara cetîketken̂e exihra cehso ro. Xesus mak n̂etînomyakn̂e wooxam yakro. Iito rma xakn̂e wooxam cececetoso, roro po rma.
10Ero yimaw takî Xesus nîhkanwakn̂e xa hara. On wara kekn̂e wooxam ya, Ahto nat hara awen̂ekan̂enhîrî komo? Kicicitho me awenîn̂e komo exihra ma nai? kekn̂e yîwya.
11Exihra nai Apa, kekn̂e wooxam Xesus ya. Taa, Ow marha, kicicitho amoro, kahra was awya. Ero ke etok hara. Kicicme awehtoponhîrî tak ahsîpînkakî, kekn̂e hara. Ero wa Xesus kekn̂e wooxam ya.
Xutew Komo Yakro Xesus Nîmtapotawas Hara
12Taa, ero yinhîrî tak iitono komo panatanmekyakn̂e xa hara Xesus. On wara kekn̂e yîwya so, Aweyuru komo Ow ha, miyan komo weyuru rma. Oyakro amokyataw roro so awarpanawno me exihra tak maxe. Weeyu pono me tak maxe okre. Waipînî ro me awirmexpon̂e mîn weeyu, kekn̂e Xesus yîwya so.
13Okre, ketken̂e tak Parisew komo yîmtaka, Ero warai Ow ha, mîîkesî apoko rma kica. Yaaro kahra mai ham kica, ketken̂e.
14On wara Xesus n̂eyukyakn̂e, Kesekatîmyasî rma re, yaaro ha tko. Kah yai mohxapu Ow, wîîkesî. Iina xa marha tîtosom hara Ow, wîîkesî marha. Ero wa kesekatîmyasî yaaro rma. Amyamro reha maxe camkî kah yai omohtopo poko, iina xa marha owtotopo poko marha.
15On wara marha maxe amyamro reha, apoyino komo mîwîrîyakexe poore enîrî ke mak awya so. Kicicme maxe kica, kahra ro mak was Owî reha poore awenîrî ke so mak.
16En̂ekano rma wiir̂asî. Kicicme mas okwe, wîîkesî rma tooto komo ya. Yaaro mak tko wîîkesî, tohnaw kahra. Ow mak kahra wasî ero wara. Apapa marha kesî ero wa xa marha, oyen̂epen̂enho ha.
17Ero wa kacho rma wa nasî tmewreso apanatanmetopo komo. Asakî exitaw ero wara re ekatîmn̂e komo, n̂examro entacoko yaaro ekatîmn̂e me, kesî.
18Owî rma kesekatîmyasî. Taa, ero wa xa marha kesî opoko Apapa hara oyen̂epen̂enho ha, kekn̂e Xesus yîwya so.
19Ahto nai Aamo hara awya? ketken̂e hara Parisew komo yîwya. On wara n̂eyukyakn̂e Xesus, Ponaro awehtopo komo me Apapa yîhtînopîra ro mak maxe okwe. Ero wa xa marha maxe opoko hara. Ponaro awehtopo komo me ohtînoyataw ketaw re, ero warai me xa marha Apapa mîhtînoyaxe ha re, kekn̂e. Ero wa kekn̂e Xesus Parisew komo ya.
20Ero wa kekn̂e Xesus panatanmekno riyataw. Kaan mîn roron po rma ka exitaw panatanamekno n̂iir̂akn̂e, puranta tîmtopo mîtwo. Ero yimaw Noro yahsîra xatken̂e ahsîtopo mera ka exirî ke.
21On wara marha kekn̂e Parisew komo ya, Miya men kîwces amn̂e oyeken pona hara. Owtoche tak Ow mepor̂axe. Oyenîra rma maxe ero yimaw. Kicicme awehtopo komo pokono ro me rma thakwa mîwaiyaxe okwe. Oyakro mokuhra thakwa maxe okwe oyeken pona, kekn̂e yîwya so.
22Ero wa kacho yentache Xutew komo takî tî n̂eserepoketken̂e. Ahce wa nîîke hara kopi? ketken̂e. N̂etwaike katî wa tanme ro rma ha? Ero ke ma ero wa nîîke, Oyakro mokuhra ro mak maxe oyeken pona, nîîke ha? ketken̂e.
23On wara kekn̂e xa hara Xesus yîwya so, Tantono ro mak amyamro reha, roowo pono ro kom ha. Roowo pono pînî reha Ow. Kah yawno ro xa Owî reha.
24Ero ke wîîka awya so, Kicicme awehtopo komo pokono ro me rma wa mîwaiyaxe okwe, wîîka ha. Kristu xa Mîkro ham, kahra awexitaw so opoko mîwaiyaxe thakwa okwe kicicme awehtopo komo poko no ro me rma, kekn̂e Xesus yîwya so.
25Onoke xa Amoro kopi? ketken̂e hara Parisew komo yîwya. On wara Xesus n̂eyukyakn̂e, Kesekatîmyakn̂e hara re awya so pahxa rma, Noro rma Ow ha, kekn̂e.
26On wara marha kekn̂e Xesus yîwya so, Miya rma nasî awya so on̂ekatîmrî, nasî marha awen̂ekacho komo owya miya rma. Oyen̂epen̂enho mtapotarî makî tko wekatîmyasî tan, owya kekn̂e Noro, ero wa kacho mak wekatîmyasî. Yaaro tîmtapotaxmu xa Mîk oyen̂epen̂enho. Ero ke Noro mtapotarî tan wekatîmyasî roowo pono komo ya ahnoro, kekn̂e Xesus yîwya so.
27Camkî tî n̂encetken̂e yîmtapotarî, oyen̂epen̂enho, kacho. Tîîm poko xa nîîke, kahra tî xatken̂e.
28Ero yinhîrî on wara kekn̂e hara Xesus yîwya so, Amn̂e tak Tooto me Ewruxapu manîmyaxe. Ero yimaw tak, Noro xa Mîk ham, tanme rono pîn ham, mîîkexe tak opoko ha. Yîîm panatanmekyakn̂e ero wa xa marha kpanatanmekyatu so hara mî, mîîkexe marha opoko.
29Oyen̂epen̂enho rma nas oyakro. Onomra ro mak nasî. Ero wa nasî Apapa opoko Noro yewetîn̂e me roro oyexirî ke, kekn̂e. Ero wa kekn̂e Xesus Parisew komo ya.
Awehtoponhîrî Komo Yanton Mera Tak Maxe, Kesî Xesus
30Ero wa ketaw rma Xesus ya, yîmtapotarî tak n̂ewehcatken̂e Xutew komo mer̂pono pîn komo.
31Ero ke on wara tak kekn̂e Xesus yîwya so, Omtapotarî ponaro ro awexitaw so, onpanatanmekrî me xa tak maxe.
32Ero wa awexitaw so tak yaarono me xa mîhtînoyaxe omtapotarî. Ero ke omtapotarî rma tak awowyaxe so, yaarono ha. Awahsîn̂enhîrî komo yanton mera tak awir̂axe so okre, kekn̂e Xesus yîwya so.
33Pîra, ketken̂e hara entan̂e komo yîmtaka. Abraaw pen yepamtho xa amna. Tooto yantonînho pînî ro mak amna mehxa ro okwe. Ero ke ahce warai poko kyam na mîîke hara kopi, Awowyaxe so tak ha, mîîke kopi? ketken̂e yîwya.
34On wara tko n̂examro n̂eyukyakn̂e Xesus, Yaaro tan wîîkes awya so, kicicme awexitaw so, ero wa awehtoponhîrî komo yanton me thakwa wa maxe okwe, kekn̂e yîwya so.
35Ahce wa katî nai awanton komo awya so? Eroromero katî nai amîn komo yaw? Pîra ro mak. Amumuru komo xa nasî amîn komo yawno me eroromero.
36Ero ke ero wa xa marha was Ow hara, Kaan Mumuru rma Ow ha. Ero ke awowche so tak owya awehtoponhîrî komo yanton mera ro mak tak maxe okre.
37Yaaro rma re wa mîîkexe, Abraaw yepamtho amna ha, mîîkexe. Omtapotarî yenta xatî pîn tko amyamro okwe. Ero ke owaika xe thakwa maxe okwe.
38Pahxa Apapa yaw ka oyexitaw mîn hak n̂enpekn̂e Noro owya. Ero mak tan wekatîmyas awya so, yîn̂enpothîrî ha. Aamo komo n̂enpotho poko xa marha maxe amyamro hara kica, kekn̂e Xesus yîwya so.
39Pîra ro mak, Abraaw pen xa amna porinînho pen okwe, ketken̂e yîwya. Pîra ro mak, kekn̂e Xesus yîwya so hara. Abraaw pen yepamtho me awexitaw so ketaw ha re, kir̂wan̂he xa re maxe noro pen wara xa marha.
40Abraaw pen warahra ro makî tko maxe okwe. Enko, oyetapa xe maxe omtapotarî yentarî ke mak. Yaarono rma thakwa wa wekatîmyas awya so. Kaanî mtapotarî wencekn̂e, ero rma tan wekatîmyas awya so. Ero yipu poyero mak owaika xe maxe okwe. Ero warahra ro mak xakn̂e Abraaw pen. Ero ke noro yepamtho mera ro mak maxe okwe.
41Anarî ro xa ham aamo komo kica. Noro wa xa marha maxe kicicitho pokono me, kekn̂e Xesus yîwya so. Kica, ketken̂e tak Parisew komo. Anarî ro xîkîtho pînî ro mak amna. Kaan xa Mîk amna Yîîm, ketken̂e yîwya.
42Pîra ro mak, kekn̂e hara Xesus. Kaan xîkrî me awexitaw so ketaw ha re ooxe re maxe ha Noro yawnonho me oyexirî ke. Oyanme ro mak mokuhnînhîrî Ow. Noro mak oyen̂epekn̂e oona.
43Ahce wa awexirî ke so omtapotarî yentara mat hara kopi? Oyentan̂e pînî ro me mak maxe. Ero ke thakwa oyentara mat ham ke.
44Ciabu xîkrî thakwa reha amyamro. Ero ke noro yanme mak awexi xe maxe kica. Waapa mîk ha pahxanînhîrî rma, roowo yakîhtotoponho n̂ixa ro rma. Yaarono xera ro mak nasî noro cemarontaxmu ro me cexirî thakwa. Ero ke cemaro me mak nîmtapowasî kica. Cemarontaxmu ro mak mîk Ciabu. Acemaron komo yîîm mîk ha.
45Yaarono mak wekatîmyas Owî reha awya so. Ero yipu yekatîmrî ke rma Ow manwekyaxe kica.
46Onoke xa ma re n̂een̂a ke kicicme oyehtopo? Pîra ro mak. Ero ke ahce kacho Ow manwekyat hara yaarono yekatîmn̂e ha?
47Kaan xîkrî komo makî reha yîmtapotarî n̂encexe. Amyamro reha entara maxe yîmxîkrî mera awexirî ke so okwe, kekn̂e. Ero wa kekn̂e Xesus yîwya so.
48Taa, ero yinhîrî on wara ketken̂e hara Xutew komo Xesus ya, Kica, ketken̂e, kica, Yaaro amna nîîke ham apoko. Samaritanutho mak Mîkro kica, worokyam nai ham yîropotaw, nîîke amna apoko yaaro ham, ketken̂e Xesus ya.
49Pîra ro mak, kekn̂e Xesus, worokyam exihra ro mak nasî oropotaw. Kir̂wan Mîk ha Apapa, kan̂e Ow ha. Kir̂wan Mîk ha, kan̂e pîn amyamro opoko hara okwe.
50Ow xa kir̂wan ha, kahra was Ow. Anarî xa nasî kir̂wanî ro me oyenpon̂e. Ahce wa so na kehtopo yenpon̂e ro xa Mîk Apapa, kekn̂e Xesus yîwya so.
51Yaaro tan wîîkes awya so, omtapotarî ponaro awexitaw so waipîn me ro mak tak maxe okre, kekn̂e. Ero wa kekn̂e Xesus yîwya so.
52Kopi, ketken̂e tak Parisew komo yîwya, kopi, yaaro amna nîîke ham apoko, Worokyam nai ham yîropotaw, kesî amna apoko. Pahxa rma thakwa waihyakn̂e Abraaw pen. Kweroman̂enhîrî pen komo marha waihyatken̂e. Ero ke ahce wa mîîke hara kopi? Omtapotarî ponaro xa awexitaw so waipîn me ro mak tak maxe, mîîkesî kopi.
53Onok warai me xa mesehtînoya hara kopi. Abraaw pen waihyakn̂e, kweronoman̂enhîrî pen komo marha waihyatken̂e, n̂examro yopono ma re Amoro? ketken̂e.
54On wara n̂eyukyakn̂e hara Xesus, Kir̂wan xa Ow ha, kan̂e me oyexitaw tohnawno wara mak mencexe omtapotarî. Apapa xa ero wa kesî opoko, ponaro amna yehtopo Mîk ha, mîîkexe, Noro rma. Kir̂wanî ro Mîkro, kesî opoko.
55Camkî mak maxe okwe Noro poko. Onok warai na Mîkî Kaan? kan̂e me mak maxe. Owî reha ero wa kahra wasî. Apohana, onok warai na Mîk Kaan, yîhtînopîra wasî, ketaw owya cemarontaxmu me wasî awara so xa marha. Wîhtînoyasî xa tko. Yîmtapotarî marha wewehcasî.
56On wara xakn̂e Abraaw pen, omohtopo n̂een̂akn̂e. Enîrî ke tak nahwowakn̂e noro pen. Tawake xa xakn̂e ero poko. Ero wa xakn̂e Abraaw pen.
57Okre, ketken̂e tak Xutew komo Xesus ya. Poritomo me exihra ka masî. 50 cimn̂ipu ka exihra nasî awewrutoponhîrî. Abraaw pen yenîn̂enho ma re Amoro awya? ketken̂e Xesus ya.
58Yaaro tan wîîkes awya so, kekn̂e hara Xesus yîwya so, mehxa rono Ow ha Abraaw pen yexihnawnonho rma. Cehsom ro xa Ow ha, kekn̂e yîwya so.
59Ero wa kacho yentache tak toopu tak namekyatken̂e Xesus yetapacho tî re. Poku, n̂esen̂epanmekyakn̂e makî tko Xesus. Kaan mîn yai tak n̂epatakekn̂e. Yîchere so rma cekn̂e esenpora rma. Ero wa cekn̂e Xesus.
Ewuhnî Me Ewruxapu N̂ewtanîresî Xesus
9
1Taa, ero yinhîrî esama yaw tak cekn̂e Xesus. Ero yimaw tak ewuhnî n̂een̂akn̂e esama yakumyaw, kîîrî. Ero wara ro ewruxapu thakwa tî mîk xakn̂e okwe.
2On wara ketken̂e yînpanatanmekrî komo noro yenîche, Apa, onoke kicicime xakn̂e ewuhnî me ewrutome moso okwe? Noro rma katî kicicme xakn̂e, yîîm katî, yînocwan katî? ketken̂e yîwya.
3Pîra ro mak, kekn̂e Xesus, kicicme exihra rma xakn̂e moso, yîîm komo marha kicicme exihra xatken̂e. Cirihnî ciin̂e me Kaan yehtopo yenpon̂e me ehtome mak ero wa n̂ewruyakn̂e.
4Ero ke kokmamra ka exitaw oyen̂epen̂enho yanme ciino ritopo poko ka wasî. Nawarpanwasî men wa amn̂e. Ero yimaw ahce na poko exihra thakwa tasî.
5Roowo po ka oyexitaw roowo pono komo weyuru me wasî, kekn̂e.
6Ero wa kache, kucpi, kekn̂e tak Xesus, roowo pona n̂etakwakn̂e. Cetakuthîrî tak n̂esmekn̂e roowo yakro. Ewuhnî yewru pore tak n̂iir̂akn̂e esmaxapu, see see kekn̂e.
7Ero yinhîrî tak on wara kekn̂e ewuhnî ya, Siroe n̂ikithon kwaka esewkorokata, kekn̂e yîwya. En̂epexapu, kacho tî mîn, Siroe, kacho. Taa, cekn̂e tak esewkorokaxi. Mokyakn̂e tak hara cewke tak okre. Ero wa xakn̂e.
8Noro yenîche takî tî n̂eserepoketken̂e enmayipu komo, anarî komo marha tî n̂eserepoketken̂e ewuhnî me noro yenîn̂enho komo tî. Okyo, ketken̂e, mînto n̂eremekn̂e roro, Opurantan, opurantan, kekn̂e, noro rma na moso. Noro pîn katî? ketken̂e.
9Noro rma moso ha ke, ketken̂e tî anarî komo. Pîra, noro warai mak moso, ketken̂e tî anarî kom hara. Noro rma ow ha, kekn̂e takî tî ewtanîrexapu.
10Ahce wa mewta hara kopi? ketken̂e tî yîwya iitono komo.
11On wara tî kekn̂e noro, Tooto n̂eexi, Xesus ha tî osotî, Cetakuthîrî n̂esma roowo yakro. Ero yipu tak n̂iirî oyewru pona, see see nîîka. Ero yinhîrî tak, Siroe kwaka esewkorokata, nîîka owya. Ero ke iina kîwtomo esewkorokaxi. Oyesewkorokache tak kewta tak okre, kekn̂e tî yîwya so.
12Ahto nai Noro awewtanîren̂enhîrî? ketken̂e tî yîwya. Apohana, ahto tak na nai ha? kekn̂e tî yîwya so. Ero wa tî kekn̂e.
Ewtanîretoponhîrî N̂encexe Parisew Komo
13-14Kepokaretopo po rma ero wa roowo n̂esmekn̂e Xesus ewuhnînhîrî yewtanîrecho ha. Ero ke tak Parisew komo yaka takî tî noro naar̂atken̂e.
15Ero ke takî tî n̂examro marha takî tî nîmtapowakn̂e noro yakro. Ahce wa xa mewta ha? ketken̂e tî n̂examro hara. Apacakrî ke oyewtawarew, kekn̂e tî ewtanîrexapu. Ero yinhîrî kesewkoroka mak tak. Ero yimaw tak kewta okre, kekn̂e tî yîwya so.
16Kica, ketken̂e takî tî anarî komo parisew komo, Kaan yanmera ro mak ciino rin̂e Mîk ham kica. Enko, kepokaretopo po rma ciino n̂iir̂asî kica, ketken̂e tî. Apohana, ketken̂e anarî kom hara, kicicitho me cexitaw ketaw re ero yipu cirihra ro mak wa nasî cirihnî, ketken̂e. Ero wa n̂eseseyukyatken̂e, iito re kahra xatken̂e.
17Ero yinhîrî tak ketken̂e xa hara tî ewtanîrexapu ya, Onoke warai me kyam mîhtînoya Noro awewtanîren̂enhîrî awya? ketken̂e tî. Nnn, kekn̂e takî tî ewtanîrexapu, kweronoman̂e komo Mîk owya, kekn̂e tî yîwya so. Ero wa tî kekn̂e ewtanîrexapu.
18Yîmtapotarî tko tî nanwekyatken̂e rma Xutew komo. Tohnaw mak na nîîke kica, Noro oyewtanîrew, nîîke, ketken̂e tî. Ero ke yîîm komo takî tî nan̂ikpetken̂e, yîson kom ha.
19On wara takî tî ketken̂e yîwya so, Amxîkrî xa moso ha? Ewuhra ewruxapu mîkro, mîîket ha re moso poko ha? Ahce wa tak nai cewke hara? ketken̂e yîwya so.
20Nhnk, amna xîkrî xa moso ha, ketken̂e yîîm komo. Ewuhra ewruxapunhîrî thakwa moso.
21Ahce wa kyam na n̂ewta ha? Onoke na Mîk n̂ewtanîrew? Yîhtînopîra thakwa nas amna. Yîwya ro xa kacoko, etîtîkaxapu rma mîkro, ketken̂e tî.
22Ero wa makî tî ketken̂e yîîm komo Xutew komo pona cerahtîmrî ke so. On wara Xutew komo ketken̂e pahxa n̂he, Kristu xa Mîk ham Xesus, kan̂e komo tporohkapore men nasî, kesenmetopo komo yaka mokuhra tak ehtome so, ketken̂e.
23Ero ke ero wa kacho pona cerahtîmrî ke mak ero wa ketken̂e, Etîtîkaxapu rma mîkro, ero ke yîwya ro xa kacoko, ketken̂e tî. Ero wa tî ketken̂e.
24Ero yinhîrî takî tî ewtanîrexapu nan̂ikpetken̂e xa hara. On wara tî ketken̂e yîwya, On wara kes amna awya, Kaan xa oyewtanîrew okre, kasko ha ke. Kicicitho mak Mîk ha kica Xesus, ketken̂e tî yîwya.
25On wara tî n̂eyukyakn̂e ewtanîrexapu, Apohana, onoke warai na Mîk oyewtanîren̂enho. Kicicitho ha na, kir̂wan katî, yîhtînopîra thakwa wasî. On wara mak wîhtînoyasî, Cewke tak was okre ewuhnînhîrî ha, kekn̂e tî yîwya so.
26Ero yinhîrî tak on wara ketken̂e xa hara yîwya, Ahce wa xa awirî ha ke? Ahce wa kyam wa awewtanîrew kopi? ketken̂e xa hara tî yîwya.
27Wekatmo hara re awya so, kekn̂e tî yîwya so. Entara rma ma mehcow ha ke? Ahce kacho emapona enta xe matu hara ke? Yînpanatanmekrî me katî wa awexi xe mat amyamro hara? kekn̂e tî.
28Ero wa kacho yentache takî tî ewtanîrexapu nîwîrîyaketken̂e. On wara ketken̂e yîwya, Noro npanatanmekîtho mak amoro reha kica, Moises pen npanatanmekîtho reha amna ha.
29Moises pen ya xa Kaan n̂entamexpekn̂e tîmtapotarî. Ahtono kyam na mîkîtho hara, ketken̂e tî yîwya. Ero wa tî ketken̂e Parisew komo ewtanîrexapu ya.
30-33Ahce wa hara kopi, kekn̂e takî tî noro. Keserepokesî xa apoko so. Ahce kacho Noro yipu poko mîîket hara, Onoke yanme mohxapu na Mîkîtho Noro, mîîket hara? Kicicitho komo yentara ro mak wa nasî Kaan. Tponarono komo mak n̂encesî Noro, tîmtapotarî yewetîn̂e kom mak ha. Ero ke Kaan yanme mak oyewtanîriy, wîîkesî. Anarî exihra ro mak nasî ewuhnî me ewruxapu yewtanîren̂e ha ke. Pahxan pen komo meero wa ero yipu yentara xatken̂e ewtanîreno ritopo, yihcitopo n̂ixa rono komo rma. Kaan yanmera Noro exitaw ketaw ha re oyewtanîrera n̂exirî ha re, kekn̂e tî parisew komo ya.
34Ero wa kacho yentache tak noro pen takî tî nîwîrîyaketken̂e ro mak tak ha. Kica, ketken̂e tî, kicicitho me ewruxapu thakwa mak amoro. Ero ke ahce kacho amna panatanmekn̂e wa mîmtapowa hara kica? ketken̂e tî yîwya. Ero wa kache takî tî porohketken̂e Kaan mîn yaka mokuhnî me ro mak. Ero wa tî ewuhnînhîrî n̂iir̂atken̂e.
35Porohkachonho takî tî n̂encekn̂e Xesus. Ero ke takî tî cekn̂e noro yenso. On wara kekn̂e Xesus yîwya, Kaan Mumuru pona enîn̂e xa amoro ha? kekn̂e.
36Onoke xa Mîk Apa, Kaan Mumuru ha? Enpoko ka owya Noro pona tak entome owya, kekn̂e.
37Meen̂asî rma wa ha. Noro rma Mîk awakro nîmtapowasî, kekn̂e hara Xesus yîwya.
38Ai ha Apa, kekn̂e tak ewtanîrexapu. Apona xa tak ween̂asî. Oporinî ro ham Amoro, kekn̂e. Ero wa kekn̂e ewtanîrexapu.
39Ero yinhîrî tak on wara kekn̂e Xesus, Yîcherenonkano riso wa kmokye oona roowo pona. On wara yîcherenonkano wiir̂asî, Ewuhnî me cehsom komo reha wewtanîresî tak. Cewkem komo reha wiir̂asî ewuhnî me hara, kekn̂e Xesus.
40Iito xatken̂e parisew komo. Ero ke ero wa kacho yentache on wara ketken̂e n̂examro Xesus ya, Ahce wa amna nai hara awya? Ewuhra ma re amna nai awya? ketken̂e yîwya.
41On wara Xesus n̂eyukyakn̂e, Ewuhnîtho mak amna okwe, ketaw ha re awya so kicicitho ken̂ehra tak maxe ha re. Cewkemu rma amna okre, mîîkexe tko amyamro. Ero ke kicicitho ken̂e rma maxe okwe, kekn̂e yîwya so. Ero wa kekn̂e Xesus.
Oper̂a Yosom Ow Ha, Kesî Xesus

1Taa, ero yinhîrî on wara kekn̂e hara Xesus, Yaaro tan wîîkes awya so, oper̂a mîn yaka anarî komo n̂ewomyaxe anan̂i xa mak, metata yarohra. Mehxa mak kainaxe waaca pore mak. Cen̂epan̂em mak mîkyam ero wa cewomsom komo reha, kohkan̂e kom ha okwe.
2Anarî n̂ewomyasî metata yaro. Noro reha Mîk oper̂a yosom xa tak ha.
3Noro yaka tak nahrunkesî potarî yenîn̂e, ewomtome tak ha. Ero ke n̂ewomyasî. Osotî poko so cik tooku n̂etahcasî. Tosomu mtapotarî n̂encexe oper̂a komo, Oyosomu rma Mîkî, kan̂e wara cik naxe. Ero ke tak nan̂ikyasî osom. Cuh ken̂arî pona tak naar̂asî.
4Ero wa aar̂ataw poturme tak cesî Noro, osom ha. Noro wenari cik tak cexe oper̂a komo tosomu me entarî ke.
5Anarî ro wenari tohra ro mak naxe oper̂a, tosom pîn wenari. N̂eraswaxe thakwa mak tosom mera entarî ke. Ero ke n̂emahciyaxe mak.
6Ero wa kekn̂e Xesus, anarî pokono wara mak n̂ekatîmyakn̂e. Camkî tko tî yîmmtapotarî n̂encetken̂e iitono komo. Ahce warai ya wa nîîke kopi, ketken̂e mak. Ero wa ketken̂e.
7Taa, ero yipu poko kekn̂e xa hara Xesus yîwya so. Yaaro tan wîîkes awya so, oper̂a wacan metatan Ow ha.
8Anarî komo rma re mokyatken̂e pahxa omokunaw ka. Cen̂epan̂em komo mîkyam xatken̂e, oper̂a pen yaan̂e komo mak okwe. Ero ke yîmtapotarî yentara mak xatken̂e oper̂a komo.
9Metata Ow ha. Ero yaro awewomyataw so waaca yawno wara rma tak maxe tukurui tak ha. Ero yinhîrî oper̂a wa xa marha mepatakexe anahrî komo wece. Kir̂wan meen̂axe roro anahrî komo warai. Amn̂e tak mewomyaxe waaca yaka hara. Ero wara roro tak maxe okre.
10Owarahra reha nasî cen̂epan̂emu reha. En̂epanîmso makî reha wa mokyasî kica cen̂epan̂em. Oper̂a yetapaxi marha wa mokyasî, waihkaxi mak okwe. Ero wa ciino riso mokyasî cen̂epan̂emu reha. Owî reha kmokyakn̂e oyoh komo karihton̂e me. Miya xe xa tak karitî me n̂examro wiir̂asî.
11Kir̂wanî reha Ow oper̂a yosom. Ero ke ketwaikapesî oyoh komo pînîn ke.
12Anarimaw oper̂a yenîn̂e me nasî anarî mak, osom pîn mak ha. Epethîrî pona mak n̂etapickesî enîrî poko. Anarî komo yoku yenîn̂e me mak nasî tok pîn yenîn̂e me mak. Ero ke kamara mokuche oper̂a yeskan̂e, n̂emahciyasî mak. Oper̂a pen thakwa nînomyasî okwe kamara yotî me. Ero ke tak kamara n̂eskesî, anarî pen komo tak nakpayasî miya so thakwa.
13Ero yimaw n̂emahciyasî mak epethîrî pona enîn̂e, opera pen nînomyasî. Yîpînîmra mak n̂een̂asî okwe epethîrî pona enîrî ke mak.
14Kir̂wanî reha Ow oper̂a yosom. Oyoku poko esewkukmara wasî. Opoko marha esewkukmara naxe oyoh kom hara.
15Omumuru Mîk ha, kesî Apapa opoko. Apapa Mîk ha, wîîkesî Noro poko hara. On wara marha wasî, ketwaikapesî marha oyoh komo pînîn ke.
16Naxe hara anarî komo oyoh komo, apoyino pîn komo tak ha. On̂ekrî komo marha mîkyam n̂examro hara omtapotarî yentan̂e me ehtome so hara. Ero yimaw tak oyok me naxe n̂examro hara awara so marha. Noro re me tak maxe. Cewn̂e mak tak nasî awosom komo.
17On wara nasî Apapa opoko, ooxe xa nasî. Ketwaikapes amn̂e okwe. Oyanme ro rma ketwaikapesî. Oyanme ro marha tpakaxmu me was hara. Ero wa oyexirî ke ooxe xa nasî Apapa.
18Tanme ro so mak owaikara naxe tooto komo. Ow xa matko ketwaikapesî yîwya so. Ero wara wasî Apapa mtapotarî yanme rma. Awanme ro mak awaiko. Awanme ro marha tak apakak hara, kekn̂e Noro owya. Ero ke ketwaikapesî yîwya so, kekn̂e Xesus iitono komo ya. Ero wa kekn̂e.
19Taa, ero wa kacho yentache Xutew komo takî tî n̂eseseyukyatken̂e Xesus mtapotarî poko, iito re kahra xatken̂e.
20Worokyam xa nai yîropotaw, ketken̂e anarî komo,. Nîmtawaimamtîkesî mak kica. Ero ke ahce kacho Noro yipu mencet hara kica? ketken̂e.
21Pîra tko na owya, ketken̂e anarî kom hara. Ero wa so yîmtapotara mexe nasî worokyam ken̂arî. Worokyam ma re kewtanîre awya so, ketken̂e anarî kom hara. Ero wa tî ketken̂e.
22Ero yimaw Xutew komo tak nahwowatken̂e xa hara Xerusaren po. Kaan mîn yakir̂wamachonho yimawno tî mîn xakn̂e ahwotacho kom ha. Twotme xakn̂e ero yimaw.
23Iito rma xakn̂e Xesus Kaan mîn mahrimacho yaw mak ha, wacamnî yaw mak. Saromaw mîn, kacho mîn xakn̂e mahrimacho ha. Ero yaw mak n̂etar̂akn̂e Xesus.
24Iina tak n̂esenmekyatken̂e Xutew komo yîhyaka. On wara ketken̂e yîwya, Ahcemaw mesekatîmya xa tak amna ya kir̂wantaw xa tak? Amna mak mewkukmesî kica. Kristu na Mîkro, kesî mak amna apoko, ero ke Kristu xa Ow ha, kasko tak kir̂wantaw xa, ketken̂e yîwya.
25On wara n̂eyukyakn̂e Xesus, Kesekatîmyakn̂e hara re an̂entarî komo me, Ow mak manwekyatken̂e okwe. Cirihnî wiir̂asî roro Apapa yanme. Ero yipu ciitopo rma thakwa nasî oyekatîmn̂e me.
26Opona enîhra rma maxe okwe amyamro oyok pîn me awexirî ke so thakwa. Ero wara rma wîîka awya so.
27On wara naxe oyoh komo oper̂a, omtapotarî n̂encexe esewkukmara. Esewkukmara marha wasî n̂examro poko. Ero ke owenari roro mokyaxe.
28Waipînî ro me n̂examro wiir̂asî miya roro. Ero ke ehcamnopîn me ro mak naxe. Oyemyaw xa naxe n̂examro, ero ke anarî komo ya etowpon me ro mak naxe. Ero wa naxe oyoh komo.
29Kyopono ro xa Mîk Apapa oyokman̂enho ha. Ero ke Noro yemyai town̂e exihra ro mak nasî.
30Cewn̂an mak amna Apapa yakro, ero wa nas amna, kekn̂e Xesus yîwya so. Ero wa kekn̂e.
31Ero wa kacho yentache tak toopu tak namekyatken̂e hara Xutew komo, Xesus yetapacho ha tî re tîwya so.
32Ero ke on wara kekn̂e Xesus yîwya so, Emapona cirihnî wiir̂akn̂e awero ro so. Apapa yanme ero yipu wiir̂akn̂e kir̂wan̂he mak. Ahce warai poyero katî oyetapa xe tak mat hara ke? kekn̂e yîwya so.
33Pîra, ketken̂e Xutew komo Xesusu mtaka, kir̂wan̂he ciino rirî poyero awetapara nas amna. Kicicitho me amtapotarî ke xa matko awetapa xe nas amna. Kaanî rma Ow ha, mîîkesî kica, toototho rma. Ero ke wa awetapa xe nas amna, ketken̂e.
34On wara tko n̂eyukyakn̂e Xesus, On wara kacho nasî tmewreso apanatanmetopo komo rma, Kaan warai me rma maxe ha, wîîkekn̂e awya so, kacho re nasî tmewreso.
35Ero wa Ixaw Yana komo n̂etahcakn̂e Kaan, tîkaritan yentan̂enho kom ha, kesî Kaan Karitanî rma. Yaarono xa mîn Kaan Karitan, yaarono pîn ciki tan, kacho mera ro mak nasî.
36Ero ke ahce kacho Ow mîwîrîyaket hara, Kicicme ro mak mîmtapowasî kica, mîîkexe opoko, Kaan mumuru Ow ha, karî ke owya. Takrono ro me xa oriyakn̂e Apapa pahxa rma. Ero yinhîrî oona oyen̂epekn̂e roowo pona. Ero ke ahce kacho ero wa mîîket opoko?
37Apapa yanme cirihnî cirihra oyexitaw Opona enîhra rma ehcoko,
38Anarimaw Owî rma na manwekyatu Apapa yanme ciino rin̂e rma. Wara rma on̂iritho poko eserepokacoko. Ero wara ehcoko Apapa yakro cewn̂an me amna yîhtînotome awya so, kekn̂e hara Xesus yîwya so.
39Ero wa kacho yentache takî tî Xesus yahsî xe xatken̂e xa hara Xutew komo. Ahsîra rma tko xatken̂e. Cekn̂e mak yîhai so, etahsîpora rma xakn̂e. Ero wa xakn̂e Xesus.
40Ero yinhîrî tak Xesus cekn̂e Xotaw yeco pona hara. Yihcirî me emicinono n̂iir̂akn̂e Xuaw, iina. Iito rma n̂enmayakn̂e.
41Iina tak mokyatken̂e yîhyaka mer̂pono pîn komo. On wara ketken̂e n̂examro, Cirihnî cirihra rma re xakn̂e Xuaw. Yaaro rma tko kekn̂e ham Moso poko, ketken̂e Xesus yaka mohxapu komo.
42Ero ke Noro pona tak n̂een̂atken̂e mer̂pono pîn komo iito. Ero wa xatken̂e iina mohxapu kom ha. Ero wa xatken̂e.
Raasaru Pen Waihtoponho, Enpakachonho Marha

1Taa, ero yinhîrî tak Betania pono takî tî namotoyakn̂e. Raasaru tî mîk xakn̂e noro yosotî. Epeka komo marha tî xatken̂e iito, Maria, noro yakno hara Mahta.
2Kotoporem ke Kporin komo kapen̂enho tî mîk xakn̂e Maria, tîhpoci ke yîhtarî n̂ickekn̂e, noro rma. Noro yepeka tî mîk xakn̂e okoh me, Raasaru.
3Ero ke takî tî ekatîmn̂e n̂en̂epetken̂e epeka komo Xesus yaka. Apa, yiixe awehtopo namotoyasî okwe, kan̂e tî.
4Yîmtapotarî yentache tak on wara kekn̂e Xesus, Waihtopo pînî rma mîn okoh me ehtopo. Kaan poko aweserepokacho me so mak ero wa nasî okoh me. Karitî ro xa Mîk ham Noro mumuru okre, kachome awya so ero wa nasî.
5-6Yiixe Xesus yehtopo komo tî mîkyam xatken̂e, Mahta, akno marha, Raasaru marha. Yohno rma tko tohra xakn̂e Raasaru yamototopo yentache. Iito rma ka n̂enmayakn̂e asakî ro rma ka.
7Ero yinhîrî tak on wara kekn̂e Xesus tînpanatanmekrî komo ya. Kaikatko tak hara Xuteia pona hara, kekn̂e.
8On wara tko tî ketken̂e hara n̂examro Xesus ya. Ahce kacho iina awto xe mai hara Apa? Kokon̂oro mak toh ke awaika xe xatken̂e iitono komo Xutew kom ha, ketken̂e.
9On wara kekn̂e Xesus yîwya so hara, pahkî n̂he nas ha re katpan 12 oora rma. Katpanaw ketar̂ataw reha ehrokara reha tasî kaamo ke katpape exirî ke kesamarî.
10Kosope ketar̂ataw reha cehrokesî tak oko katparen̂e exihtorî ke thakwa, kekn̂e yîwya so.
11Ero wa kache on wara tak kekn̂e hara Xesus yîwya so, Nîwînîkyasî kakno komo Raasaru. Ero ke enpakaxi tak kîwces ha, kekn̂e.
12Apa, kekn̂e hara yînpantanmekrî komo, kir̂wan̂he nasî yîwînîkyataw. Wara n̂he tak nasî tpakache hara, kekn̂e n̂examro.
13Waihtopo poko rma tko tî kekn̂e Xesus, Nîwînîkyasî, kacho. Camkî thakwa n̂encetken̂e, kîwîntopo poko ketawno wara mak.
14Ero ke kir̂wantawno me xa tak kekn̂e Xesus yîwya so. Waihye thakwa ha Raasaru, kekn̂e tak ha.
15Yaaro tohra wehxe yîhyaka. Awanme so mak ero wa wehxe opona entome xa tak awya so. Kaikatko tak ha yîhyaka, kekn̂e Xesus yîwya so.
16Ero yinhîrî tak on wara kekn̂e Tome takrono komo ya, Kaikatko rma kr̂a akro kwaihtome so, kekn̂e. Xesusu npanatanmekrî marha mîk xakn̂e Tome. Asakno kacho mîk xakn̂e noro. Ero wa kekn̂e.
Awenpakacho Komo Ow Ha, Kesî Xesus
17Ero yinhîrî tak iina cekn̂e Xesus. Iitono komo mtapotarî n̂encekn̂e, 4 kaamo tak nasî Raasaru pen okopu yahrutopo yaw okwe, kacho.
18On wara xakn̂e Betania Xerusaren mîtwo rma xakn̂e. Meyehra xakn̂e 3 kilometru moxenon makî tî.
19Ero ke tî Xutew komo cetken̂e Maria komo yaka, Mahta komo yaka ha. Ahworen̂e me tî cetken̂e epeka waihîrî ke. Mer̂pono pîn tî mîkyam xatken̂e. Ero wa tî cetken̂e Betania pona.
20Iito exitaw so tî, on wara kacho n̂encekn̂e Mahta, mînto nasî Xesus, xiya tak mokyasî, kacho tî n̂encekn̂e. Ero ke yohno takî tî cekn̂e Noro yakro takî tî n̂esepor̂akn̂e. Iito rma tî ka xakn̂e Maria mîîmo yaw rma ka.
21Xesus yenîche tak on wara kekn̂e Mahta yîwya, Apa, tan awexitaw ketaw ha re, waipîra re n̂eexirî oyepeka.
22On wara tko wîîkesî, ahce na poko amtapowataw Kaan yakro yiixe awehtopo rma nîmyas awya, kekn̂e.
23Pakesî rma amn̂e awepeka, kekn̂e tak Xesus yîwya.
24Nhnk, kekn̂e Mahta yîwya, Enpakano ritopo po pakes amn̂e eromanhîrî kaamo po, wîîkesî rma, kekn̂e.
25On wara kekn̂e hara Xesus yîwya, Awenpakacho komo rma Ow ha. Karitî me roro awehtopo komo Ow ha. Ero ke opona een̂ataw awya so waipîn me tak maxe. Awaipuche so rma amn̂e, waipîn me rma maxe.
26Awaipîrarî rma ka opona eenataw awya so waipînî ro me kiir̂axe so miya roro. Ero warai me na Ow mîhtînoya, waipîn me awin̂e komo me ha? kekn̂e Xesus yîwya.
27Ero warai me rma kîhtînoyas Apa, kekn̂e Mahta yîwya. Kristu xa Mîk ham Kaan Mumuru xa tak ha, wîîkes apoko. Roowo pona mokyasî amn̂e, kachonho rma Mîk ham, wîîkesî marha apoko, kekn̂e yîwya. Ero wa kekn̂e Mahta Xesus ya.
28Taa, ero wa kache takî tî takno yan̂ihso cekn̂e hara, Maria yan̂ihso ha. Ai, kekn̂e tî yîwya, moko tak ha kpanatanmekn̂e. Etoko tî yîhyaka, kekn̂e tî yîwya. Anarî komo n̂entarî mera makî tî kekn̂e.
29Ero wa kacho yentache takî tî yohno rma tî nawomyakn̂e Maria. Xesus yaka takî tî cekn̂e.
30Iito rma ka xakn̂e Xesus, Mahta yakro cesepotoponhîrî to rma. Ewto pona xa ka epatakara rma xakn̂e.
31Xutew komo rma tî ka xatken̂e mîîmo yaw rma, Maria komo yahworen̂e me mohxapu komo. Maria torî yenîche tak tî on wara ketken̂e, Ahna totohme kyam yohno nawom hara? Cepeka pen yocho yepona yîwrataxi cee ham, ketken̂e tî. Ero ke takî tî wenari cetken̂e.
32On wara takî tî xakn̂e Maria Xesus yenîche, tosokmuru po n̂eremekn̂e Noro yamrinaka. Apa, kekn̂e tak yîwya, tan awexitaw ketaw ha re oyepekanho waipîra re n̂eexirî, kekn̂e Xesus ya.
33Nîwracekn̂e thakwa Maria, wenari mohxapu komo marha nîwracetken̂e, Xutew kom ha. Yîwratarî komo yenîche, n̂eserepokekn̂e ro makî tî Xesus. Okwe, kaye ro makî tî Noro tîropotaw.
34Ahna wa mahruce ha? kekn̂e tak yîwya so. Amok ha ka Apa, enso, ketken̂e yîwya.
35Ero yimaw Noro marha tak nîwracekn̂e, Xesus ha.
36Enko ka, ketken̂e tak Xutew komo, yîpînîn yaw xa nai ham, ketken̂e.
37On wara ketken̂e anarî komo, Ewuhnî komo yewtanîren̂enho cma re Moso. Ahce kacho moxam yepekanho akir̂wamara xakn̂e hara waipîra ehtome? ketken̂e. Ero wa ketken̂e.
38Ero ke tak okopu yahrutoponho yepona tak cekn̂e Xesus. Tîcetaw rma tak, Okwe, kekn̂e xa hara tî tîropotaw. Îîpî yexenaka ahtoxapu tî mîn xakn̂e okkopu yahrutopo. Potarî tî tahruso xakn̂e toh ke.
39Iina cepatakache on wara Xesus kekn̂e yîwya so, Yarî ka ahruthîrî yîhmamacoko ha, kekn̂e. On wara tko kekn̂e Mahta, waixa pen yepekanho ha, koowa xa thakwa noro kica. 4 kaamo thakwa tan n̂enmapu waihtoponhîrî, kekn̂e yîwya.
40On wara kekn̂e Xesus yîwya, Ahce wa tko wîîka awya? Opona een̂ataw awya kir̂wan̂he xa Kaan yehtopo tak meen̂asî, wîîka hara re awya, kekn̂e Xesus yîwya.
41Ero yinhîrî tak ahruthîrî nîhmametken̂e ewtarî potawnonho. Ero yimaw kahsî tak n̂een̂akn̂e Xesus. Kaan yakro tak nîmtapowakn̂e. On wara kekn̂e, Apa, kir̂wan̂he xa mai ham, wîîkes awya omtapotarî yentarî ke awya.
42Mencesî roro rma tko omtapotarî. Moxam n̂entarî me mak tan wîîkes awya, Kaan n̂en̂epetho xa Moso ham, kachome mak yîwya so opoko, kekn̂e Xesus Kaan ya.
43Ero wa kache kar̂pe ro mak on wara kekn̂e Raasaru ya rma hara, Raasaru, epatakak ha xiya, kekn̂e yîwya.
44Ero wa kache n̂epatakekn̂e tak waixapunhîrî rma. Tkaramxe rma thakwa xakn̂e poono ke, tahrutoponhîrî ke rma. Amorî pen tkaramxe xakn̂e, yîhtarî pen marha. Cewkaramxe marha xakn̂e poono ke hara. Ero wa n̂epatakekn̂e tkarmxe rma. Ero ke on wara tak Xesus kekn̂e iitono komo ya, Karamhokacoko tak ha totohme thakwa, kekn̂e.
45Ero yimaw tak Xesus pona n̂een̂atken̂e Xutew komo mer̂pono pîn komo, Maria yaka mohxapunhîrî kom ha. Xesus ya waihxapu yenpakachonho yenîrî ke tî ero wa xatken̂e.
Xesus Waihkacho Poko N̂esencexe Xa Hara
46Anarî komo tko tî cetken̂e Raasaru pen yenpakachonho yekatîmso Parisew komo ya.
47Ero ke takî tî tîmsom pokono yenîn̂e komo nan̂ikyatken̂e Parisew komo cesentachome so akro so. On wara takî tî ketken̂e, Ahce wa tatu Noro poko? Emapona roro cirihnî n̂iir̂asî kica.
48Ero wara rma kyam kape ha, ketaw kîwya so Noro pona mak men n̂een̂atu okwe miyan komo rma. Ero wa exitaw so Homa pono komo tak men mokyatu kopi kewtonthîrî komo yar̂maxi. Anarî komo makîrha tak men n̂iir̂atu kayaritomo me kekenhîrî yakan me, ketken̂e tî.
49Ero yinhîrî tak n̂examro yakrono takî tî nîmtapowakn̂e hara. Kaipasî tî mîk xakn̂e noro yosotî. Kaan yaka cewomsom tî mîk xakn̂e ero cimn̂ipu po. On wara tî kekn̂e noro yîwya so, Camkîno mak amyamro ke kica.
50Cewn̂e mak twaihkapore nasî waipîra kehtome so Ixaw komo ahnoro, kahra ma matu ke, kekn̂e tî yîwya so.
51Tanme ro mak ero wa kahra xakn̂e. Ero wa kekn̂e Kaan yaka cewomsom me cexirî ke ero cimn̂ipu po. Ero ke Kaanî mtapotarî rma n̂ekatîmyakn̂e on wara kacho, Xesus tak waihyas amn̂e kir̂wan̂he Ixaw komo ciin̂e me.
52Miya so cetakpaxi naxe Kaan xîkrî komo. N̂examro meero wa kir̂wan̂he n̂iir̂asî twaihîrî ke. Iina re tak n̂enmekyasî, cewn̂an me tak n̂iir̂asî, kacho. Ero wa kacho n̂ekatîmyakn̂e Kaipasî.
53Ero yinhîrî Xesus waihkacho poko takî tî n̂esencetken̂e roro okwe. Ero wa tî xatken̂e Parisew kom okwe.
54Ero ke Xutew komo chere ro tak etarira xakn̂e Xesus. Eprain pona takî tî cekn̂e. Ewtoci mîn Eprain axawa imo yemyatwono. Iito mak tak xakn̂e tînpanatanmekrî komo yakro mak ha.
55Ero yinhîrî Xutew komo yahwotacho pahnoke tak xakn̂e hara, paskwa yimawno ha. Ero ke tak Xerusaren pona cetken̂e Xutew komo mer̂pono pîn komo, ewtoci pono komo meero. Etakir̂wamaxi tî ka cetken̂e Paskwa me enmapîra rma ka exitaw. Ero wa tî cetken̂e Xutew komo Xerusaren pona.
56Iito exitaw so takî tî Xesus n̂epor̂atken̂e hara. Kaan mîn yaw cexitaw so rma n̂esencetken̂e, Ahto nai Noro? ketken̂e. Ahce wa katî nai awya? Mokuhra katî nai oona eseresmaxi kakro so? ketken̂e tî. Ero wa tî ketken̂e Xerusaren pona toxapu komo.
57On wara marha tî ketken̂e tîmsom pokono yenîn̂e komo, Parisew komo yakro rma, Xesus yenîche na awya so ekatîmtamcoko men amna ya Noro yahsîtome tak amna ya, ketken̂e tî. Ero wa tî Xesus yahsîtopo ponaro xatken̂e.
Xesus Tarî Kapesî Maria

1Taa, Paskwa pahnoke tak xakn̂e, 6 kaamo rma ka xakn̂e. Ero yimaw tak Xesus cekn̂e Betania pona xa hara. Raasaru yewton mîn xakn̂e Xesus n̂enpakatho yewton.
2Iito exitaw Xesus, erewsî n̂iir̂atken̂e Maria komo. Xesus tî nanîkyatken̂e eseresmachome akro so. Mahta reha xakn̂e erewsî yetakan̂e me. Raasaru reha n̂eremekn̂e Xesus yakro ceseresmachome.
3Ero yimaw tak nahtu katî n̂ekyakn̂e Maria kotoporem okre. Esmanî ro makî tî mîn xakn̂e, cepethîkem xa. Meia ritru wicakno mîn xakn̂e kat ha. Ero yimaw tak tîn̂ekîthîrî Maria nukmamyakn̂e Xesus tarî pore. Xoo pow, kekn̂e tak, miya ro mak kotowakn̂e okre mîîmo yaw. Ero yinhîrî tak tîhpoci ke rma Xesus tarî n̂ickekn̂e. Ero wa Xesus n̂iir̂akn̂e Maria.
4-5Taa, iito marha xakn̂e Xutas Iskar̂otes, Simaw mumuru. Xesus npanatanmekrî rma mîk xakn̂e, ekanîn̂e me cehsom me tko xakn̂e okwe. Ahce kacho hara, kekn̂e tak noro, cepethîkem mîn n̂eexi okwe, 300 tenariu yecenarîno okre. Twarawantaxmu komo ya cma re tîmpore n̂eexi puranta pona. Ero yipu yepetho tak tîmpore n̂ex hara yupurantamnî komo ya, kekn̂e.
6Kekn̂e ro kyam mak, yupurantamnî komo xatî wara mak kekn̂e. 12 komo purantan yosom tî mîk xakn̂e. N̂en̂epanakn̂e tî kica ero poko rma. Ero wa cexirî ke mak wa ero wa kekn̂e Xutas kica.
7N̂expe ha, kekn̂e tak Xesus Xutas ya, kir̂wan̂he rma nasî ero wa oritopo, kekn̂e. Roowo cheka oyahrutopo ponaro cexirî ke mak okapew ha.
8Ahyaw so roro naxe yupurantamnî komo reha. Owî reha wasî yohno mak ahyaw so, kekn̂e Xesus yîwya. Ero wa kekn̂e.
Xesus Poko N̂eserepokexe Mer̂pono Pîn Komo
9Taa, ero yimaw takî tî Xesus yekaci n̂encetken̂e Xutew komo, mer̂pono pîn ha tî. Betan̂ia po tî nai Xesus, kacho tî n̂encetken̂e. Ero ke takî tî iina cetken̂e Xesus yenso. Noro yenso makî tko tohra xatken̂e. Raasaru yenî xe meero tî xatken̂e, Xesus n̂enpakatho.
10On wara tko tî xatken̂e Kaan ya tîmsom pokono yenîn̂e komo, Raasaru waihkacho poko takî tî n̂esencetken̂e kica. Xesus pen yakro rma kr̂a Raasaru pen tîtwaikacerî, ketken̂e tî.
11Noro yenpakarî ke tî Xesus pona n̂etowyatken̂e Xutew komo mer̂pono pîn. Noro pona takî tî n̂een̂atken̂e. Ero ke tî Raasaru pen meero waihka xe xatken̂e. Ero wa tî xatken̂e okwe.
12Taa, ero yenmarî po tak Xesus yekaci tî n̂encetken̂e ahwotaxi mohxapu komo mer̂pono pîn. Oona tî mokya Xerusaren pona, kacho tî n̂encetken̂e.
13Ero ke kuum yarî warai tak nîhkocetken̂e. Ero yipu ke cemyarke tak cetken̂e Xesus yakro eseposo. Enîche tak Noro yakro n̂etîrametken̂e hara ewto pona hara. On wara ketken̂e tîcetaw so, Osana, Kir̂wanî ro xa Moso, Kporin komo yanme mohxapu ha. Ixaw Yana kayaritomon Moso ha, ketken̂e kar̂pe ro mak.
14-15Ero yimaw tak buhu xîkrî n̂een̂akn̂e Xesus. Noro mkahsî tak n̂etakriyakn̂e, pom krîkî. Ero wa ehtopo poko rma kesî Kaan Karitan, Erasîra tak ehcoko Siaw pono komo. Mîkro ha akayaritomon kom ha, buhu xîkrî mkaw mokyasî, kesî.
16Camkî ka ero wa kacho n̂encetken̂e yînpanatanmekrî komo. Amn̂e n̂he mak, Xesus poko xa wa nîîke ham, ketken̂e, kir̂wanî ro me Noro yesenpoche. Ero wa kacho yaw roro rma tak Noro xakn̂e ham, ketken̂e tak ero yimaw. Ero wa ketken̂e yînpanatanmekrî komo.
17On wara tî xatken̂e anarî komo, pahxa n̂he tî ka Xesusu yakro xatken̂e Raasaru yahrutoponho mîtwo. Nan̂ikyakn̂e Xesus epatakachome, n̂enpakekn̂e marha, ero yimaw tî iito xatken̂e. Ero ke takî tî tîn̂enîthîrî komo n̂ekatîmyatken̂e.
18Ero ke tî n̂eserepoketken̂e ero yipu yentan̂e komo. Noro xa ham cirihnî ciin̂e, ketken̂e tî Xesus poko. Ero ke n̂examro meero tî cetken̂e Noro yakro eseposo. N̂epamtîketken̂e tak Xesus yenso toxapu komo.
19Ero wa epamrî ke so tak Parisew komo n̂eserepoketken̂e. Pîra ham kica, ketken̂e tî. Noro yîtîtmamnopîra ro mak tat ham ke kica. Wenari xa matko cetîkexe tooto komo ahnoro rma. Enko xe kica, ketken̂e tî. Ero wa tî ketken̂e Parisew komo.
Xesus Yenî Xe Naxe Kreku Yana Komo
20Taa, etahworeso mohxapu komo chew rma xatken̂e anarî kom hara, Kreku kom ha. Xutew komo yahwotacho pona rma tî n̂examro mokyatken̂e. Kaan poko ahwota xe tî xatken̂e n̂examro meero.
21N̂examro takî tî cetken̂e Piripe yaka. Becsaita pono mîk xakn̂e Piripe, Karireia pono rma. Noro yaka tî cetken̂e. N̂oon̂o, ketken̂e tî yîwya, Xesus yenî xe cma re nas amna, ketken̂e tî.
22Ero ke takî tî Antre yaka cekn̂e hara Piripe. On wara tî kekn̂e yîwya, Xesus yenî xe tî natu Kreku komo, kekn̂e. Ero ke noro takî n̂ekatîmyakn̂e Xesus ya hara.
23On wara makî tko n̂eyukyakn̂e Xesus, Kir̂wanî ro me tak n̂esenpesî Tooto me Ewruxapu. Ero wa esenpotopo me tak nasî oroto, kekn̂e.
24On wara marha kekn̂e, Yaaro tan wîîkes awya so, on wara nasî puruma yatho, roowo cheka eyamnî me exitaw, waipîra nasî, ero ke epamra nas okwe. Roowo cheka eyamxapu reha waihyasî. Ero ke n̂epamyasî tak okre mer̂pora cehso ro.
25On wara na natu anarî komo, tan ka cexitaw so roowo po yiixe xa cehtopo komo yîpînînkara natu. Ero wa cexitaw so n̂ehcamnoyasî rma thakwa amn̂e. Yîpînînketaw reha yîwya so yîhyaw so rma nasî yiixe ehtopo kom okre. Waipînî ro me marha tak maxe miya roro.
26On wara wîîkes awya so oyanton me cehsom komo poko, owenari roro tmohsom me cexpore nasî. On wara tak naxe noro yipu komo, Ahto so na oyexitaw iito marha naxe n̂examro hara, oyanton kom ha. Kir̂wan xa moso okre, kesî tak Apapa amn̂e apoko so hara, kekn̂e Xesus yîwya so. Ero wa kekn̂e Piripe komo ya.
27Ero yinhîrî takî tî Tîîm yakro nîmtapowakn̂e hara Xesus. On wara kekn̂e, Kahwokesî xa tak okwe Apa. Ahce wa xa na wîîke awya okwe? Waipîra Ow cirko Apa, ka xe cma re wasî on yimawno poko. Ero wa kahra tko wasî. On yimaw waihso rma kmokye oona roowo pona.
28On wara xa tko wîîkes awya Apa, kir̂wanî ro me awehtopo enpoko miyan komo ya rma, kekn̂e Xesus yîwya. Ero wa kache rma tak kah yawno mtapotarî n̂esencekn̂e hara. On wara kekn̂e, Kir̂wanî ro me oyehtopo rma wenpekn̂e pahxa rma. Amn̂e tak ero warai me rma kesenpesî xa hara, kekn̂e.
29Ero yipu yentache iitono komo ya, Tarai kesî kopi, ketken̂e anarî komo. Ancu xa tko na nîmtapota Moso yakro, ketken̂e anarî kom hara.
30On wara kekn̂e Xesus, On̂entarî me mak yîmtapotara n̂eexi kah yawno. An̂entarî komo me xa nîmtapota, kekn̂e yîwya so.
31Oroto tak roowo pono pen komo yen̂ekacho me nasî. Roowo pono komo kayaritomon pen marha tak Kaan nar̂mesî.
32On wara tak was Ow hara, roowo poi tak oyanîmyaxe tooto komo amn̂e. Ero wa oyetanîmrî ke tak ohyaka tmoku xatî me tak wiir̂asî ahnoro tooto komo.
33Ero wa nasî owaitopo amn̂e, kacho rma tî mîn n̂eexi, Oyanîmyaxe, kacho. Ero wa twaihtopo n̂ekatimyakn̂e Xesus.
34Taa, ero yinhîrî on wara tak ketken̂e iitono komo Xesus ya, On wara kacho mexe amna n̂encesî, Waipînî ro Mîkî Kristu, kacho. Kpanatanmetopo komo rma ero wa kesî. Ero ke ahce kacho ero wa mîîke hara kopi, Tooto me Ewruxapu nanîmyaxe amn̂e, mîîkesî. Onoke poko mîîke hara, Tooto me Ewruxapu, kacho ha? ketken̂e yîwya.
35On wara Xesus n̂eyukyakn̂e, Katpape rma ka nas awesamarî komo yohno mak ha tko. Ero ke esama yaw n̂he etocoko awarpantara ka awehtome so. Kosope awetar̂ataw so tak awesamarî komo yenîhra thakwa maxe okwe.
36Katpape rma ka exitaw awesamarî komo akatparen̂e komo pona encoko. Ero wa awexitaw so katpanawno ro me tak maxe okre, kekn̂e. Ero wa kekn̂e Xesus tîhyaka mohxapu komo ya. Ero wa kache n̂esen̂epanmekyakn̂e makî tak. Ero wa xakn̂e.
37On wara xatken̂e n̂examro okwe kah yaino me cehtopo rma n̂enpekn̂e Xesus yîwya so. Wero ro so rma re cirihnî n̂iir̂akn̂e emapona. Wara rma Noro pona enîhra xatken̂e okwe.
38Ero wa xatken̂e Isaias penî mtapotachonho yaw roro rma cehtome so. Kweronoman̂enhîrî mîk xakn̂e Isaias pen. On wara kekn̂e noro, Apa, amtapotarî rma re amna n̂ekatîmyasî n̂examro ya. Entan̂e pîn wara mak naxe okwe. Amoro meero wa menpesî roro kar̂pe awehtopo yîwya so. Awanwekn̂e me mak naxe Apa okwe, kekn̂e noro.
39-40On wara marha kekn̂e noro yipu komo poko xa hara, Ewuhnî me mak n̂examro n̂iir̂akn̂e Kaan okwe. Yîropotarî komo marha ceipuru wara n̂iir̂akn̂e okwe. Ero ke ewuhnî wara rma thakwa naxe cewkemu rma ha re. Camkîno wara ro mak naxe. Kaan wece tak ketaknamesî oropotaw, kan̂e pîn me ro mak naxe okwe. Ero ke akir̂wamara nasî Kaan, kekn̂e. Ero wa kachonho yaw roro cexirî ke so Xesus pona enîhra naxe okwe.
41Ero wa tî kekn̂e Isaias pen kir̂wanî ro me Xesus yeen̂ataw. Noro poko rma nîmtapowakn̂e ero yimaw.
42Anarî komo rma tko n̂een̂atken̂e Xesus pona, Xutew yantoman̂e komo rma. Esekatîmra tko xatken̂e cerahtîmrî ke so Parisew komo pona okwe. On wara ketken̂e, Xesus yakrono ow ha, ketaw owya, kesenmetopo yaka mokuhra tak esko, kexe men owya, ketken̂e tî. Ero ke tîtken̂e mak xatken̂e Noro poko okwe.
43Tpoxwe xa n̂encetken̂e tooto mtapotarî, Kir̂wan̂he masî, kacho ha. Kaanî mtapotarî ponarora n̂he xatken̂e, Kir̂wan̂he masî, kacho ponarora. Ero ke esekatîmra xatken̂e. Ero wa xatken̂e.
44-45Ero yimaw tak Xesus nîmtapowakn̂e xa hara iitono komo yakro. Kar̂pe ro mak kekn̂e on wara, Opona een̂ataw awya so opona mak enîhra rma maxe ha. Oyen̂epen̂enho pona meero meen̂axe. Ero wa xa marha wîîkesî oyentopo poko hara, oyenîn̂e me awexitaw so oyen̂epen̂enho yenîn̂e me rma maxe hara.
46Akatparen̂e me kmokyakn̂e oona roowo pona. Ero ke opona een̂ataw awya so awarpanawno mera tak maxe ha.
47En̂ekano riso mokuhra wîxakn̂e oona roowo pona. Akir̂wamano riso xa matko kmokyakn̂e. Ero ke omtapotarî yanwekn̂e komo yen̂ekara rma was Owî.
48Nasî rma tko noro yipu komo yen̂ekan̂e. Amn̂e eromanhîrî po omtapotacho rma tak en̂ekan̂e me nasî. Ero yimaw, Kicicitho mîk ha, kacho me tak naxe okwe oyahsîn̂e pîn komo, omtapotarî yewetîn̂e pîn komo marha.
49Oyanme ro mak yîmtapotan Ow ha. Tîmtapotarî yekatîmn̂e me mak oyen̂epekn̂e Apapa. On wara kasko yîwya so, kekn̂e owya.
50Waipînî ro me awin̂e komo me wîhtînoyasî Noro mtapotarî, an̂ewetîrî kom ha. Ero ke on wara kasko yîwya so, kachonho mak wekatîmyas awya so, kekn̂e. Ero wa kekn̂e Xesus iina mohxapu komo ya.
Tînpanatanmekrî Komo Tarî Korokesî Xesus

1Taa, ero yinhîrî Paskwa pahnoke xa tak xakn̂e. Ero yimaw takî tî Xesus totopo me xakn̂e roowo poi Tîîm yaka. Ero ke tîtotopo ponaro xakn̂e. Tîpîn̂e ro makî tî n̂een̂akn̂e takrono komo, roowo po tînînomrî komo. Yiixe xa ehtopo mîkyam xatken̂e. Pahxa rma yiixe so xakn̂e. Ero wara rma yiixe so xakn̂e miya roro twaihtopo pona roro.
2Ero yimaw Noro yakro n̂eseresmetken̂e yînpanatanmekrî komo, kokmamrî me. Yîtîhkache tak on wara tî xakn̂e Xutas Iskar̂otes, Simaw mumuru, Xesus yekantopo takî tî nîhtînoyakn̂e. Ciabu rma tî ero wa yîhtînotopo n̂iir̂akn̂e yîropotaka.
3On wara tî Xesus kekn̂e tîropotaw hara, Miyan komo yosom me rma oriyakn̂e Apapa. Kaan yai mohxapu rma Ow, Noro yaka kîwces hara amn̂e, kekn̂e tî. Ero wa tî kekn̂e Xesus tîropotaw.
4Ero ke tak nawomyakn̂e piiri. Tawrutarî tak mohkekn̂e, ketamocickacho ke n̂etawrutamiyakn̂e hara.
5Ero yinhîrî tak tuuna narkekn̂e basia yaka, xoo. Tînpanatanmekrî komo tak nîhtakorokekn̂e, anarî hara, anarî hara, ero wara. Nîhtacickekn̂e tak tawrutawno ke rma. Ero wa n̂examro nîhtakorokekn̂e.
6Simaw Petru pona tak xakn̂e hara yîhtarî korokacho. N̂esewyomekn̂e tak noro. On wara kekn̂e, Amoro xa ma ohtarî mîkoroke Apa okyo? kekn̂e Xesus ya.
7On wara Xesus n̂eyukyakn̂e, Camkî ka masî on wara awitopo poko owya. Amn̂e tak, Ai ha, mîîkesî, ero wa oritome xa ma ohtakorokekn̂e, mîîkesî tak ha, kekn̂e yîwya.
8Pîra ha men, kekn̂e tak Petru yîwya. Ohtarî korokapora ro mak was awya, kekn̂e. Ahce okwe, kekn̂e hara Xesus yîwya. Ahtarî korokara oyexitaw oyakrono mera ro mak mas okwe, kekn̂e.
9Ai ha Apa, kekn̂e hara Petru yîwya. Taa, kasko rma ha ke, ohtakorokakî rma. Xiya meero kasko oyamorî meero, ohtîpîrî meero, kekn̂e Petru yîwya.
10Pîra, kekn̂e hara Xesus yîwya, ahtarî mak tan korokesî. Yusmumra rma tasî keyepuche. Ero ke kîhtarî mak tîtkorokesî yusmuntache. Yusmumra maxe amyamro. Anarînhîrî mak nasî korokan me rma okwe awakrono kom ha, kekn̂e Xesus Petru ya.
11Cekanîn̂e ponaro cexirî ke tî ero wa kekn̂e, Anarînhîrî nasî korokan me rma okwe, kekn̂e. Ero wa kekn̂e Xesus tînpanatanmekrî komo ya.
12Ero yinhîrî tak tawrutarî namruyakn̂e hara Xesus, n̂eremekn̂e tak hara. On wara kekn̂e yîwya so, Ahce wa awehtome so kîhtakorokacow so awya so?
13Kpanatanmekn̂e, mîîkexe opoko. Apa, mîîkexe marha owya. Yaaro rma wa ero wa mîîkexe ero warai me oyexirî ke.
14Noro yipu rma kîhtakorokacow so, Apa, kacho awya so, kpanatanmekn̂e, kacho marha awya so. Ero ke ero wa xa marha ehcoko amyamro hara awakno komo poko, yîhtarî komo marha korokacoko.
15Ankukmarî komo me ero wa weexi apoko so. Ero ke ero wa xa marha ehcoko amyamro hara etpoko hara.
16Yaaro tan wîîkes awya so, tantoman̂e komo yopono mera ro mak naxe antomaxapu komo. Cen̂epen̂enhîrî komo yopono mera marha naxe yîn̂en̂epethîrî kom hara.
17Sara wara na mentacow ero wa kacho owya? Ero ke tawake xa maxe ero yipu yaw roro rma awexitaw so.
18Ero warahra nasî anarînhîrî awakrono komo okwe. Ero ke kir̂wan me maxe ahnoro, kahra wasî. Esewkukmara rma wasî onmen̂ekatho komo poko. Anarme tko nasî anarînhîrî Kaan Karitan yaw roro rma cehtome. On wara kesî Kaan Karitan, Oyuru poi tuuru nokyasî, noro rma oyar̂ma xe nas okwe, kesî.
19Oyekantopo rma tan wekatîmyas awya so. Oroto rma ka wekatîmyasî oyekanpîra rma ka exitaw. Ero wa wekatîmyasî on wara kachome awya so amn̂e opoko, Ai ha, Kristu rma Mîk xakn̂e ham, kachome tak awya so opoko. Ero wa mîîkexe amn̂e omtapotachonho yaw roro rma oyekanpuche tak ha, kekn̂e Xesus.
20On wara marha kekn̂e, Yaaro xa tan wîîkes awya so, mîk hakî cheka on̂en̂epetho me awexitaw so amn̂e amtapotarî komo n̂ewehcaxe anarî komo, anwekîra. Oponarono komo rma mîkyam amtapotarî yentan̂e komo. Oyen̂epen̂enho ponarono me meero wa naxe noro yipu komo hara, kekn̂e. Ero wa kekn̂e Xesus tînpanatanmekrî komo ya.
Cekanîn̂e Nîhtînomexpesî Xesus
21Ero wa kache tak Xesus nahwokekn̂e. On wara kekn̂e, Yaaro tan wîîkes awya so, awakrono komo rma oyekanîyasî amn̂e oyahsîpotome ooxatî pîn komo ya, kekn̂e.
22Ero wa kacho yentarî ke tak etwece tak n̂entîketken̂e yînpanatanmekrî komo. Onoke ha? onoke ha? ketken̂e tîhnaw so.
23Xesus yawxari xa xakn̂e anarî, n̂examro yakrono rma. Yiixe xa Xesus yehtopo tî mîk xakn̂e.
24Noro ya tak kekn̂e Simaw Petru, Onoke poko xa ero wa mîîke ha? kasko ika yîwya, kekn̂e. Ehtura mak kekn̂e, tamorî ke mak pokupoku kekn̂e.
25Ero ke meyehra n̂he tak ero wa kekn̂e, Xesus yawxarino. Apa, kekn̂e, onoke poko ero wa mîîke ha? kekn̂e.
26On wara Xesus n̂eyukyakn̂e, On tak wukpesî cuure, yîwya tak wîmyasî, noro xa mîk oyekanîn̂e, kekn̂e Xesus yîwya. Ero wa kache tak cuure nukpekn̂e. Nîmyakn̂e tak Xutas Iskar̂otes ya, Simaw mumuru ya ha.
27Ero ke cuure nahsîyakn̂e Xutas. Ero yinhîrî rma tak Satanas n̂ewomyakn̂e yîropotaka. Ero yimaw tak Xutas ya tak kekn̂e hara Xesus, Ahce na ponaro mai, ero rma cirko yohno, kekn̂e.
28Ero wa kacho camkî n̂encetken̂e ceseresmaxmu komo.
29On wara tî ketken̂e anarî komo, Puranta yenîn̂e me exirî ke na nîîka yîwya. Erewsî aponta Paskwa yimaw yiixe kehtopo komo, nîîka na, ketken̂e tî. Yupurantamnî komo ya n̂he tîmta puranta, nîîka kyam ha na, ketken̂e tî anarî kom hara. Ero wa ketken̂e, Yohno rma kasko, kacho poko. Ero wa mak nîhtînoyatken̂e anarî komo.
30Ero ke tuuru yahsîche rma tak n̂epatakekn̂e Xutas. Kosope tak xakn̂e. Ero wa xakn̂e.
11 nhîrî Komo Panatanmekyasî Xesus
31Xutas toche on wara tak kekn̂e Xesus, Oroto tak kir̂wanî ro me n̂esenpesî Tooto me Ewruxapu. Ero wa Noro yesenporî ke Kaan marha kir̂wan me n̂esenpes hara.
32Ero ke ero wa cesenporî ke ero warai me xa marha Tooto me Ewruxapu n̂enpes hara. Yohno rma ero wa n̂enpes ha.
33Okopuci komo, yohno mak tan was ahyaw so. Owtoche tak Ow mepor̂axe ha re. Xutew komo ya wîîkai, ero wa xa marha wîîkes awya so hara, owtotopo pona mokuhra thakwa maxe okwe, wîîkes awya so.
34Ero ke anarî men poko tak kpanatanmekyaxe so. On wara tak wîîkes awya so, Etîxe ehcoko, aaxe so wasî ero wa xa marha etîxe ehcoko amyamro hara.
35Ero wa etîxatî me awexitaw so Xesusu npanatanmekrî komo xa mîkyam ham, kexe tak apoko so miyan komo rma, kekn̂e. Ero wa kekn̂e Xesus tînpanatanmekrî komo ya.
36Ero ke on wara kekn̂e Simaw Petru yîwya, Ai Apa, ahna wa mîîce okwe? kekn̂e. On wara Xesus n̂eyukyakn̂e, Owtotopo pona ka mokuhra masî. Amn̂e mak iina mîmokyasî, kekn̂e.
37Apa, kekn̂e hara Petru yîwya, ahce kacho oroto rma mokuhra wai okwe awakro? Enko, aaxatî ro mak ow ha. Owaitopo meero wînîmyasî apînînke, kekn̂e yîwya.
38Ai ha, kekn̂e Xesus yîwya, Awaitopo ma re mînîya opînînke awya? Yaaro xa tan wîîkes awya, on wara mas amn̂e, Noro yakrono pîn ow ha, mîîkes opoko okwe. Kohtîmra ka exitaw kapikara ero wa mîîkesî osorwaw ro okwe, kekn̂e Xesus Petru ya. Ero wa kekn̂e.
Apapa Yentopo Rma Mîn Oyentopo Awya So, Kesî Xesus

1Ero yimaw rma on wara kekn̂e hara Xesus tînpanatanmekrî komo ya, Mahwokacow ha na owtotopo yentarî ke awya so. Ahwokara rma ehcoko. Kaan pona enîn̂e amyamro. Ero wa xa marha opona encoko hara.
2Mîîmo nai Apapa yeken po mer̂pono pîn ha. Ero wa exihra exitaw ketaw re, Exihnî ro mak mîn mîîmo iitono, wîîkarî ha re awya so. Iina tak kîwces amn̂e awekenî ro komo yakir̂wamaxi.
3Ero yipu yakir̂wamache tak kmokyas hara aaka so ohyaw tak awehtome so okre.
4Iina kîwces amn̂e, kacho rma mencexe, Ahna mîîce, kacho mera. Esama onî iinan ha, kacho marha mencexe, kekn̂e.
5Apa, kekn̂e Tome yîwya, ahna ma mîîce ha ke? Yîhtînopîra thakwa nas amna. Ero ke ahce wa thakwa re amna n̂een̂a esama hara? kekn̂e yîwya.
6On wara Xesus n̂eyukyakn̂e, Owî rma Ow ha esama iinan ha. Yaarono me kîmtapotacho marha Ow, waipîn me roowo pono komo yehtopo komo marha Ow. Oyanmera tîto xe naxe anarî komo Apapa yaka. Ero wa exitaw so tohra thakwa naxe okwe.
7Opoko camkîra awexitaw so ketaw ha re Apapa poko marha re maxe camkîra. Oroto tak Noro yîhtînon̂e me maxe. Noro yenîn̂e me marha maxe, kekn̂e yîwya so. Ero wa kekn̂e Xesus.
8Ero yinhîrî Piripe makîrha tak on wara kekn̂e Xesus ya. Apa, Kîîm komo ika enpoko amna ya. Noro yenîche tak cerepore nas amna, kekn̂e.
9Okwe, kekn̂e Xesus yîwya, pahkî re tan was awakro so, camkî rma ma mai ke opoko okopuci okwe? Apapa yentopo rma mîn oyentopo awya so. Ero ke ahce kacho ero wa mîîke okwe, Apapa ka enpoko, mîîke?
10On wara kahra katî mai, Cewn̂an me rma nai ham Tîîm yakro, kahra katî mai opoko? Apapa yakrono ro ow ha, oyakrono ro marha Noro hara. Yaaro ham, kahra katî mai ero wa kacho poko? Oyanme ro mak yîmtapotara wasî. Ohyaw xa nasî Apapa. Noro xa Mîk cirihnî ciino rin̂e. Ero wa kekn̂e Xesus Piripe ya.
11On wara tak kekn̂e tînpanatanmekrî komo ya hara, Anwekîra ro mak ehcoko ero wa kacho owya, Cewn̂an me rma nas amna Apapa yakro, kacho. Apapa yakrono ro ow ha, oyakrono ro marha Noro hara. Ero wa kacho yanwekyataw rma awya so cirihnî ciitopo owya yîhtînocoko, Yaaro rma kai ham, kachome tak awya so opoko.
12Yaaro tan wîîkes awya so, cirihnî wiir̂akn̂e yaake ro. Ero yipu xa marha miir̂axe amyamro hara amn̂e opona enîn̂e me awexitaw so. Ero yopono xa tak miir̂axe amyamro Apapa yaka owtorî ke tak ha. Ero wa cirihnî miir̂axe.
13Ahce na xe awehtopo komo poko amtapowataw so Kaan yakro on wara kacoko, Xesus yakrono me oyexirî ke mak tan wîîkes awya Apa, kacoko. Ero wa kache awya so yiixe awehtopo komo rma wîmyas awya so amtapotachonhîrî komo yaw roro rma. Ero wa tîmrî ke owya kir̂wanî ro me Apapa wenpesî, Yumumuru rma.
14Ahce na poko amtapowataw so Apapa yakro on wara kacoko, On wara cma re ow miirasî Apa, Xesus yakrono me oyexirî ke mak tan wîîkes awya apa, kacoko. Ero wa ketaw awya so Owî rma tak ero wa kiir̂axe so amtpotachonhîrî komo yaw roro rma, kekn̂e Xesus.
15On wara marha kekn̂e, Ooxe awexitaw so omtapotarî ewetîcoko.
16On wara marha wîîkes awya so, Apapa yakro tak kîmtapowasî amn̂e apoko so. Apa, wîîkes, onînomtho komo Yakronoman̂e cma re men̂epesî, wîîkesî yîwya. Ero ke Noro tak n̂en̂epesî ahyaka so anomn̂e pîn komo ro mak. Ahyaw so tak nasî Noro tohnî me ro mak tak ha.
17Kaan Yekatî rma Mîk Noro, Yaaro kan̂e xa. Noro yenîhra ro mak naxe roowo pono ro komo, ponarora marha naxe okwe. Ero ke noro yipu komo ropotaka mokuhra thakwa nasî. Amyamro reha Noro ponaro maxe awakro so exirî ke. Amn̂e tak aropotaw so xa tak nasî Noro rma hara. Ero wa nasî Awakronoman̂e komo.
18Akronomnî me ro mak anomra so wasî. Kmokyas hara amn̂e ahyaka so,
19Pahnoke tak nasî owtotopo okwe. Ero yimaw tak roowo pono ro komo oyenîra ro mak tak naxe okwe. Amyamro reha Ow meen̂axe rma. Waipîn me oyexirî ke ero wa xa marha tak maxe amyamro hara waipîn me.
20Ero yimaw marha cewn̂an me kehtopo komo ponaro xa tak maxe. Apapa yakrono ro ow ha, oyakrono ro me marha maxe amyamro hara. Awakrono ro me marha was Ow hara. Ero wa kehtopo komo ponaro xa tak maxe amn̂e.
21Owya apanatanmetopo komo rma nasî ahyaw so. Ero yewehcataw awya so, Ooxatî n̂examro ham, wîîkes apoko so. Taa, ooxatî me awexitaw so Apapa marha aaxe so nas hara. Aaxatî me marha was ow hara. Ero warai me tak kesenpesî awya so, kekn̂e. Ero wa kekn̂e Xesus tînpanatanmekrî komo ya.
22Ero wa kache Xutas tak Noro yakro nîmtapowakn̂e, anarî hara Xutas, Iskar̂otes pîn. Apa, kekn̂e noro, ahce kacho amna ya mak ero warai me mesenpe, miyan komo ya rma esenpora mai? kekn̂e Xesus ya.
23On wara Xesus n̂eyukyakn̂e, Omtapotari n̂ewehcaxe ooxatî komo. Noro yipu komo xe tak nasî Apapa hara. Ero yinhîrî tak amna rma mokyasî yîropotaka so Apapa yakro hara. Iito tak amna n̂esekenmesî yîropotaw so ha.
24Ooxera exitaw so anarî komo, omtapotarî yewetîra naxe okwe. Omtapotarî pînî rma tan wekatîmyasî, Apapa mtapotarî xa tan wekatîmyas awya so, oona oyen̂epekn̂e Noro mtapotarî ha, kekn̂e. Ero wa kekn̂e Xesus Xutas ya.
25On wara kekn̂e hara tînpanatanmekrî komo ya, Ero warai poko kpanatanmecow so awakro so ka oyexitaw.
26Amn̂e tak Awakronoman̂e komo mokyasî Kir̂wanî ro Yekatî. Ahyaka so Noro n̂en̂epes Apapa oyakrono me awexirî ke so. Noro tak apanatanmekyaxe so miyan poko rma. On̂ekatîmîtho poko marha ahcamhoketîkexe so. Ero wa apanatanmekyaxe so amn̂e Apapa n̂en̂eperî.
27Anomîche so owya cerepore rma kiir̂axe so. Awerepotanmekn̂e ro me oyexirî ke ero wa kiir̂axe so. Anarme mak awerepotanmekyaxe so roowo pono ro komo reha. Ow xa kir̂wan̂he kerepotanmekyaxe so. Ero ke ahwokara ehcoko owtorî ke. Erasîra marha ehcoko ha.
28Miya men kîwcesî, kmokyas hara tko ahyaka so amn̂e, kachonho owya mencexe. Apapa yaka kîwcesî, wîîkai. Oyopono Mîk Apapa, ero ke ooxe xa awexitaw so ketaw ha re tawake maxe ha re Noro yaka kîwcesî, karî ke owya.
29Ero wa kîwces amn̂e. Oroto rma ero wa oyehtopo wekatmo awya so, Yaaro nîîkai ham, kachome tak awya so amn̂e ero wa oyexiche.
30Yohno mak tan kîmtapowasî awakro so. Mokyasî tak okwe roowo pono ro komo kayaritomon. On̂ewetîrî pînî ro mak mîk noro.
31Apapa mak wewehcasî, Ero wa esko, kacho yîwya. Ero wa wewehcasî Tîîm xatî Mîkro ham, kachome tak roowo pono ro komo opoko, kekn̂e. Ero wa kache, Kaikatko kekn̂e tak hara. Ero wa kekn̂e Xesus tînpanatanmekrî komo ya.
Naatî Yatî Warai Ow Ha, Kesî Xesus

1On wara tak kekn̂e hara Xesus, Naatî Ow ha tatkem ha. Kir̂wan mak Ow nat ha, anarî ro pîn ha. Apapa nasî naatî yatîkronkan̂e me hara.
2On wara nasî operemru. Epetantho me na nai anarimaw, ero ke nîhkocesî tak Noro. Anarî na nai cepetaxmu rma ha re, wahra makî tko n̂eperwasî, yaake exirî ke atîkron. Ero ke tak natîkronkesî cepetaxmu me xa tak ehtome peremru okre.
3Atîkronkaxapu wara rma maxe amyamro. Omtapotarî mentacow, ero rma nasî awatîkronkacho komo me.
4Ero ke ohyawno me roro ehcoko. Ahyawno me roro marha Ow yîhtînocoko hara. Epetara thakwa nasî naatî peremtho ecepu pokohra exitaw. Ero wa xa marha maxe amyamro hara, epetan me thakwa maxe ohyawno me roro exihra awexitaw so hara.
5Naatî Ow ha, operemru tak amyamro. Ero ke ohyawno me roro ehcoko. Ahyawno me roro marha Ow yîhtînocoko hara. Ero wa awexitaw so meperwaxe xa tak okre. Ahce na poko awexitaw so mehn̂exe mak okwe ohyawno mera awexitaw so.
6Epetan me exitaw naatî peremru nîhkocexe mak okwe osom komo. Ero yipu tak naawaiyasî. Ero yinhîrî tak awaixapu n̂enmekyaxe akn̂itome. Ero wa xa marha maxe amyamro hara epetara awexitaw so.
7Ohyawno me roro ehcoko, omtapotarî marha ahyawno me roro ciicoko. Ero wa awexitaw so yiixe awehtopo komo poko tak mîmtapowaxe Apapa yakro. On wara cma re ow miir̂asî Apa, mîîkexe. Ero ke tak ero wara rma awiraxe so.
8Cepetaxmu me xa awexitaw so, Xesusu npanatanmekîtho xa mîkyam ham, kexe tak apoyino komo apoko so. Kir̂wanî ro Mîk ham Kaan, kexe marha Apapa poko, Ero wa naxe apoyero so, kekn̂e Xesus.
Aaxe So Wasî, Ero Wa Xa Marha Etîxe Ehcoko Amyamro, Kacho
9On wara marha kekn̂e Xesus, Ooxe xa nas Apapa. Ero wa xa marha was Ow hara aaxe so. Ero ke, Ooxe xa nasî Xesus okre, kacoko roro.
10Omtapotarî ewetîcoko, Ero wa men ehcoko, kacho. Ero yewehcataw roro awya so aaxatî me Ow mîhtînoyaxe roro okre. Ero wa xa marha was Ow hara. Apapa mtapotarî wewehcasî roro. Ero ke, Ooxatî me Noro wîhtînoyasî roro.
11Ero warai poko wîîkes awya so tahwore roro awehtome so oyanme mak. Tahwore xa awexi xe so wasî ahwokan me ro mak. Ero ke ero wa wîîkes awya so.
12An̂ewetîrî komo me nasî on wara kacho owya, Etîxe ehcoko, aaxe so xa wasî ero wa xa marha etîxe ehcoko, kacho ha.
13On wara wîîkesî etîxe kehtopo poko, kakrono pînînke tîtwaiya na anarimaw. Ero wa kehtopo xa mîn etîxe xa kehtopo. Ero yopono exihra ro mak nasî etîxe xa kehtopo.
14On wara marha wîîkes awya so, mîn hak pokono me nasî omtapotarî an̂ewetîrî komo. Ero yipu yewehcataw awya so oyakrono me xa kîhtînoyaxe so okre.
15Oyanton komo mak moxam, kahra tak wasî apoko so. Kanton komo ya reha ekatîmra taxe kesehtînotopo komo, Ero poko was amn̂e, kacho. Oyakrono me roro cehsom komo moxam, wîîkesî tak apoko so. Ero ke on̂entatho rma wekatîmyasî awya so. Owya kekn̂e apapa, ero wa kacho wekatîmtîkes awya so ahnoro rma.
16Oyakrono me onmen̂ekatho komo amyamro. Ow men̂ekara rma mîxatken̂e amyamro. Owî xa matko kmen̂eketken̂e so. Ero ke miya so tak ken̂epexe so cepetaxmu me. Ehcamnopîn me exi xe wasî aweperîrî komo. Ero wa aweperwataw so ahce na xe awehtopo komo tak Apapa nîmyas awya so. Xesus yakrono me oyexirî ke mak on wara wîîkes awya Apa, kacoko mak yîwya, tîmtome tak awya so.
17Ero ke etîxe ehcoko, wîîkesî xa hara awya so, kekn̂e Xesus tînpanatanmekrî komo ya.
Aaxera So Naxe Tooto Komo, Kacho
18On wara marha kekn̂e Xesus yîwya so, Aaxera so na natu roowo pono ro komo. Ero wa exitaw so apoko so on wara mak kacoko, Pahxa rma Xesus xera xatken̂e, ero wa xa marha kîîxera so naxe hara, kacoko.
19N̂examro yanan me awexitaw so ketaw ha re aaxe so re naxe. Iyananînhîrî rma re amyamro. Kmen̂eketken̂e so tko oyanan me hara. Ero ke aaxera so naxe tîyanan mera awexirî ke so. Ero wa naxe roowo pono ro komo.
20Omtapotachonho rma yîhtînocoko, Kyopono me exihra ro mak naxe kanton komo, kachonho owya. Ero ke ooxera exitaw so tooto komo aaxera so marha naxe hara. Ero wa xa marha naxe kîmtapotarî komo poko hara, omtapotarî yewetîn̂e me exitaw so amtapotarî komo marha n̂ewehcaxe hara, kachonho.
21Ero ke kicicme awir̂axe so amn̂e oyakrono me awexirî ke so mak. Ero wa naxe okwe apoko so camkî exirî ke so oona oyen̂epen̂enho poko.
22Noro yipu komo panatanmeso mokuhra oyexitaw ketaw ha re, kicicme maxe kica, kacho mera naxe ha re. Kmokye rma tko n̂examro panatanmeso. Ero ke, Entara thakwa xakn̂e amna, kacho pona cetkurunpesom mera naxe okwe.
23On wara naxe ooxera cehsom komo. Apapa xera marha thakwa naxe okwe.
24Noro yipu komo wero ro rma cirihnî wiir̂akn̂e. Anarî komo ero yipu cirihra ro mak naxe. Ero wa oyehtopo enîhra exitaw so ketaw re kicicme ehtopo komo exihra re nasî. Oyen̂atken̂e rma tko, wara rma ooxera naxe okwe. Apapa xera marha naxe okwe. Ero ke kicicitho mîkyam kica, kacho me naxe.
25On wara kesî mewrexapu, n̂examro panatanmetopo komo, Kicicme exihnî ro mak Ow. Noro yipu rma ooxera naxe okwe, kacho. Opokono rma mîn mewrexapu. Ero ke ero wa kacho yaw roro rma cehtome so ooxatî pîn me naxe.
26Awakronoman̂e komo tak mokyas amn̂e ahyaka so, Apapa yawnonho. Owî rma Noro wen̂epesî. Kaan Yekatî Mîk, yaaro tîmtapotaxmu xa. Apapa yai tmohsom Mîk ha. Noro mokuche tak oyekatîmn̂e me nasî.
27Amyamro marha maxe oyekatîmn̂e me hara oyakro awexirî ke so mehxa ro yihcitopo n̂ixa ro, kekn̂e Xesus. Ero wa kekn̂e tînpanatanmekrî komo ya.

1Taa, on wara marha kekn̂e Xesus tînpanatanmekrî komo ya, Ahwokan me awexi xe so was amn̂e aaxera so exitaw roowo pono ro komo. Ero ke kweronomacow so ero wa ehtopo komo poko.
2On wara men naxe amn̂e okwe apoko so, aporokexe so tohra awehtome so cesenmetopo komo yaka. Noro penî kr̂a twaihkapore nasî Kaan yanme ha, kexe marha apoko so okwe.
3Ero wa awir̂axe so amn̂e Apapa ponarora ro mak cexirî ke so, oponarora cexirî ke so marha okwe.
4Ero wa awemetanmekyataw so tak amn̂e, omtapotachonho ponaro xa ehcoko. Xesus mtapotachonho yaw roro rma ero wa kiir̂at ham, kacoko tak ha. Pahxa ka ero yipu yekatîmra ka wîxakn̂e awya so ahyaw so rma ka oyexiri ke.
5Kîwcesî takî tko oyen̂epen̂enho yaka hara. Ahna wa mîîce, kahra rma maxe owya.
6Mahwokacow thakwa ham owtotopo yentarî ke awya so.
7Ahwokara rma cexpore nasî. Yaaro tan wîîkes awya so, kir̂wan̂he awehtome so rma kîwcesî. Tohra oyexitaw mokuhra nasî ahyaka so Awakronoman̂e kom ha. Owtoche tko Noro wen̂epesî ahyaka so.
8Tmokuche tak Noro nîmtapowasî tooto komo yakro kicicme ehtopo komo poko. Kir̂wan me ehtopo komo poko marha, en̂ekacho komo poko marha. Ero yipu poko nîmtapowasî Awakronoman̂e komo tooto komo yakro, Yaaro ham, kachome tak yîmtapotarî poko.
9Kicicme maxe kica, kesî yîwya so, opona enîhra exirî ke so mak.
10Kir̂wan me xa matko cexpore nasî, kesî marha yîwya so Apapa yaka owtorî ke, oyenîra tak awexirî ke so.
11On wara marha kesî, Kaan men awen̂ekexe so amn̂e on yanme mak, roowo pono ro komo kayaritomon tak nasî wehto imo ywaka tar̂maxmu me, kesî. Ero wa kesî Awakronoman̂e komo amn̂e tooto komo ya, kekn̂e Xesus.
12On wara marha kekn̂e, Taa, miya rma ka nasî on̂ekatîmrî awya so. Oroto ekatîmtîketaw awya so ayopono me nasî.
13Amn̂e takî tko Kaan Yekatî mokyasî. Yaarono xa Mîk Kaan Yekatî. Yaarono xa marha n̂entamexpesî awya so Kaanî mtapotarî. Ahnoro tak n̂entamexpetîkesî. Tanme ro mak yîmtapotara nasî, tîn̂entathîrî mak n̂ekatîmyas awya so. On wara tak ciino n̂iir̂asî Kaan amn̂e, kesî marha.
14Opoko marha apanatanmekyaxe so. Noro xa ham kir̂wan, kapore nasî Xesus poko, kesî. Kir̂wanî ro me oyehtopo marha n̂ekatîmtîkesî awya so.
15Miya rma nasî kir̂wan̂he Apapa yehtopo. Ohyaw xa marha nasî ero wa Noro yehtopo hara, ahnoro. Ero wa exirî ke wîîka, Kir̂wanî ro me oyehtopo tak n̂ekatîmtîkesî Kaan Yekatî awya so, wîîka, kekn̂e.
Tawake Maxe Hara Ahwokaxapunhîrî Rma, Kesî Xesus
16On wara marha kekn̂e Xesus ero yimaw rma, Yohno Ow menîhkayaxe. Yohno xa marha Ow meen̂axe hara. Apapa yaka owtorî ke ero wa maxe, kekn̂e.
17Ero yipu yentache anarî komo tak n̂eserepoketken̂e yînpanatanmekrî komo rma. Ero ke n̂esencetken̂e ero poko. Ahce wai ya twa nîîke hara kopi? Yohno Ow menîhkayaxe, yohno xa marha Ow meen̂axe hara, Apapa yaka owtorî ke ero wa maxe, kesî kopi.
18Ahce wai ya kyam nîîke kopi, Yohno mak Ow meen̂axe, nîîke? Camkî mak kesî kopi, ketken̂e.
19Ahce wai ya kyam mîîka kopi, ka xe nat ham owya, kekn̂e rma tko Xesus. Ero ke on wara kekn̂e yîwya so, Ahce wa matu? Mesencetu omtapotachonho poko ha? Yohno Ow menîhkayaxe, yohno xa marha Ow meen̂axe hara, wîîka. Ero wa kacho awewkukmetu so ha? kekn̂e.
20Yaaro tan wîîkes awya so, mîwracexe rma kapu, okwe okwe, mîîkexe ka awahwokarî ke so. Roowo pono ro komo reha tawake naxe ero yimaw. Amyamro reha mahwokexe rma ha kapu, mahwowaxe hara tko amn̂e okre.
21Ero wa nasî wooxam yîmxîkrî yewruyataw. N̂erewasî ka oko ewrutopo me exirî ke thakwa. Amn̂e tak yîmxîkrî yewruche cerewîmtoponhîrî tak nîhcamnoyas hara tawake exirî ke tîmxîkrî poko. Omxîkrî ciki n̂ewru okre tooto xa hara okre, kesî mak tak ha.
22Ero wa xa marha maxe amyamro hara, ahwora ka maxe owtorî ke. Keen̂axe so hara tko amn̂e. Ero yimaw tak mahwowaxe xa tak okre. Awahwokan̂e pîn me ro mak tak naxe tooto komo ero yimaw.
23On wara marha maxe ero yimaw, ahce xe so na awexitaw so, owya kahra tak maxe. Kîîm komo ya tak mîîkexe. Xesus yakrono me oyexirî ke tan wîîkes awya, mîîkexe. Yaaro tan wîîkes awya so, ero wa ketaw awya so yiixe awehtopo komo tak Noro nîmyas awya so.
24Ero wa yiixe awehtopo komo poko yîmtapotara ka maxe, Xesus yakrono me oyexirî ke tan wîîkes awya, kahra ka maxe. Ero ke ero wa tak kacoko yiixe awehtopo komo poko. Ahsîche tak awya so tawake xa tak maxe okre, kekn̂e.
25On wara tak kekn̂e hara, Taa, ero wa ka kpanatanmekyaxe so Apapa poko. Kir̂wantawno me xa ekatîmra ka weexi, anarî pokono wara makî ka wîîka. Amn̂e tak anarî pokono wa kahra tak wasî awya so, kir̂wantawno me xa tak wekatîmyasî.
26Ero yimaw tak Kîîm komo yakro mîmtapowaxe yiixe awehtopo komo poko. Xesus yakrono me oyexirî ke mak tan wîîkesî, mîîkexe yîwya. Ow tak yîmtapotara wasî Noro yakro awanme so. On wara tî nîîke noro, kahra wasî yîwya.
27Aaxatî komo rma Mîk Apapa. Ooxe awexirî ke so aaxatî me nasî Noro, Kîîm komo yai mohxapu Mîk ham, karî ke marha awya so.
28Ero warai rma Ow ha. Apapa yai kmokye oona roowo pona. Kîwces hara amn̂e yîhyaka, roowo poi hara, kekn̂e.
29Ero wa kacho yentache tak on wara ketken̂e yînpanatanmekrî komo yîwya, Taa, kir̂wantawno me xa mekatîmyasî. Anarî pokono wa ekatîmra tak masî.
30Ero ke tak, Miyan komo yîhtînon̂e rma Moso ham okre, kesî tak amna apoko. Ahce wa nai on, ahce wa nai ero hara, kahra rma amna exitaw mekatîmyasî rma okre. Ero ke amna kesî, Kaan yai mohxapu Moso ham, kesî tak amna apoko, ketken̂e.
31Ai ha, kekn̂e tak Xesus yîwya so hara, Orotono wa xa opona meen̂at ha?
32On wara men maxe amn̂e, oroto n̂he rma tko maxe. Metakpayaxe tak, amîn komo yaka tak mîîcexe. Ow tak mînomtîkexe okwe. Cewn̂e tko exihra rma wasî ero yimaw. Apapa rma nasî oyakro.
33Ahwokara awehtome so tan ero yipu wekatmo awya so. Oponarono me awexirî ke so ero wa maxe. Tanî rma ka awexitaw so roowo po mesemetanmekyaxe rma okwe. Wara rma tahwore ehcoko. Roowo pono ro komo rma war̂mai, iyopono me oyexirî ke, kekn̂e. Ero wa kekn̂e Xesus tînpanatanmekrî komo ya.
Tînpanatanmekrî Komo Poko Xesus Nîmtapowasî Kaan Yakro

1Taa, ero wa kache tak kahsî n̂een̂akn̂e Xesus. On wara kekn̂e, Apa, on wara cma re wîîkes awya, Kir̂wanî ro me Amumuru yenpotopo me tak nasî oroto. Ero ke ero warai me tak enpoko kir̂wanî ro me awenpotome Amumuru hara.
2Amumuru n̂ewetîrî me miir̂akn̂e tooto komo ahnoro. Ero warai me Noro miir̂akn̂e waipînî ro me ciino ritohme. Tooto komo mîmyakn̂e yîwya ero ke anmîthîrî komo n̂iir̂asî waipînî ro me.
3On wara kexe n̂examro apoko waipînî ro me cehtome so, Noro mak Mîkî Kaan, yaarono xa ha, kexe. Ero warai me ahtînoyaxe so. On wara marha kexe, Kaan n̂en̂epetho xa Mîk Xesus Kristu, kexe hara. Ero wa kacho rma nasî waipînî ro me ciin̂e komo me.
4Kir̂wanî ro me awehtopo wenpekn̂e roro Apapa, tan oyexitaw roowo po. Wiitîka marha tak, ero wa ciino cirko iito awexitaw, kachonho awya.
5Ero ke kir̂wanî ro me tak Ow enpoko Apa kir̂wanî ro me awesenpetaw rma. Pahxa wîxakn̂e ahyaw roowo exihnaw ha kapu, ero yimaw kir̂wanî ro me wîxakn̂e. Ero warai me tak Ow enpoko oroto hara, kekn̂e.
6On wara marha kekn̂e tînpanatanmekrî komo poko, Owya anmîthîrî komo moxam Apa, roowo pono komo poyinonho komo rma. N̂examro panatanmekyakn̂e awosotî poko. Anmen̂ekathîrî komo rma mîkyam Apa, owya tak mîmyakn̂e. Amtapotarî tak n̂ewehcatken̂e roro okre.
7On wara marha naxe n̂examro Apa, anmîthîrî me mak nîhtînoyaxe ahce wa na oyehtopo ahnoro.
8On wara oyexirî ke mak ero warai me ohtînoyaxe Apa, amtapotarî yekatîmrî ke mak owya. Owya mîîkekn̂e, ero wa kacho rma wekatîmyakn̂e yîwya so hara. Ero yipu rma tak n̂ewehcatken̂e Apa, amtapotarî rma. Kaan yai mohxapu Moso ham, Kaan n̂en̂epetho ham, ketken̂e marha opoko.
9Ero ke n̂examro poko makî reha kîmtapowasî awakro Apa. Roowo pono ro komo poko yîmtapotara wasî. Owya mîmyakn̂e, n̂examro poko mak tan kîmtapowasî amxîkrî me exirî ke so.
10Oyakrono komo mîkyam Apa, ahnoro. Ero ke amxîkrî komo me marha naxe. Owya tko mîmyakn̂e xa hara. Ero ke kir̂wanî ro me oyenpon̂e me naxe, kekn̂e Xesus Tîîm ya.
11On wara tak kekn̂e hara, Kmokyasî tak Apa, ahyaka, tan exihra tak wasî roowo po. N̂examro tko tanî rma ka naxe, roowo po rma. Kir̂wanî ro xa Amoro Apa. Ero ke awya tan wîîkesî, Owya anmîthîrî komo yukurunpeko roro awosotî ponaro exirî ke so. Ero wa n̂examro cirko cewn̂an me tak ehtome so. Cewn̂an me tasî, ero wa xa marha n̂examro cirko hara Apa, cewn̂an me hara.
12Roowo po rma ka oyexitaw yîhyaw so Owî rma wukurunpekn̂e awosotî ponaro roro rma ehtome so. Ehcamnopîn me wiir̂akn̂e ahnoro anmîthîrî komo owya. Anarînhîrî mak n̂ehcamnoyasî, cehcamnosom ro thakwa. Noro mak n̂ehcamnoyas okwe. Ero wa thakwa nasî noro Kaan Karitan yaw roro rma.
13Taa, ahyaka tak kmokyas Apa. Roowo po rma ka oyexitaw n̂examro panatanmekyasî tahwore xa ehtome so. Tahwore roro exi xe so wasî oponaro cexirî ke so.
14Amtapotarî wekatîmyakn̂e yîwya so Apa. Yiixera so naxe roowo pono ro komo tîyanan mera exirî ke so. Owara xa marha naxe n̂examro, roowo pono ro komo yanan mera.
15N̂examro arko roowo poi, kahra tan was awya Apa. On wara xa wîîkes awya, Kicicitho ro nas okwe iito roowo po. Ero ke yukurunpeko, wîîkesî mak tan awya.
16Roowo pono ro komo yanan mera thakwa naxe n̂examro. Owara xa marha naxe roowo pono ro komo yanan mera.
17Ero ke aponarono me mak cirko, anarî ro ponarono pîn me mak. Yaarono ke ero wa cirko Apa, amtapotarî ke rma.
18Roowo pono ro komo cheka Ow men̂epekn̂e Apa. Ero wa xa marha moxam wen̂epes hara roowo pono ro komo cheka hara.
19Ero ke aponarono me mak exi xe so wasî. Ero wa ehtome so Owî wasî aponarono me mak Apa. Ero ke ero wa n̂examro cirko yaarono ke, amtapotarî ke.
20N̂examro poko mak tan yîmtapotara was Apa, awakro. Anarî komo marha n̂een̂axe opona amn̂e n̂examro mtapotarî yanme. Noro yipu komo poko meero tan kîmtapowasî.
21Cewn̂an me xa n̂examro cirko amn̂e Apa. Cewn̂an me tasî Owî, Amoro, ero wara. Ero ke ero wa xa marha n̂examro cirko hara kakrono ro me, cewn̂an me xa tak ha. Ero wa cirko, Kaan n̂en̂epetho Mîk ham Xesus, kachome so tak roowo pono komo opoko.
22Kir̂wanî ro me Ow miir̂akn̂e, ero wa xa marha kir̂wanî ro me n̂examro wiir̂akn̂e hara cewn̂an me tak ehtome so, kîw tasî ero wa xa marha.
23N̂examro yakrono ro me was Owî, ero wa xa marha oyakrono ro me mas hara. Ero wa tasî cewn̂an me ehtome so n̂examro kakro rma. Ero wa exitaw so, Kaan n̂en̂epetho Mîk ham Xesus, kexe tak roowo pono komo opoko. Xesus xe nasî Kaan, ero wa xa marha Noro nai mî, kexe marha tak.
24Ohyaw exi xe so tak wasî anmîthîrî komo owya. Iito exi xe so tak wasî ohyaw kir̂wanî ro me oyehtopo yentome yîwya so. Ooxe mîxakn̂e pahxa roowo yakîhtonaw ha kapu. Kir̂wanî ro me marha Ow menpekn̂e ero yimaw. Ero wa oyehtopo yenpo xe marha wasî oyakrono ro komo ya hara.
25Kir̂wanî ro Amoro Apa. Roowo pono ro komo reha camkî mak naxe apoko. Kîîm komo Mîkî Kaan, kir̂wanî ro, kahra naxe okwe. Owî reha ero warai me kîhtînoyasî. Onpanatanmekîtho komo marha on wara kexe opoko hara, Kaan n̂en̂epetho Mîk ham Xesus, kexe opoko.
26Awosotî poko n̂examro panatanmekyakn̂e Apa. Miya roro rma panatanmekyasî amn̂e. Ero wa panatanmekyasî ooxe ehtome so, ooxe masî ero wa xa marha. Takrono ro me ohtînotome so roro marha ero wa n̂examro panatanmekyasî, kekn̂e. Ero wa kekn̂e Xesus Tîîm ya.
Xesus Nahsîyaxe

1Taa, ero wa tîmtapotache Kaan yakro aporî tak wacekn̂e Xesus tînpanatanmekrî komo yakro. Setîron mîn aporî yosotî. Iito xakn̂e naatî, oripa yepu yaake. Ero ke iina cetken̂e.
2Iina Xesus cekn̂e roro tînpanatanmekrî komo yakro tîmtapotachome. Iina totopo me rma nîhtînoyakn̂e Xutas, Xesus yekanîn̂e ha.
3Ero ke tak iina xa marha cekn̂e noro hara. Sowtatu komo naar̂akn̂e tîmsom pokono yenîn̂e komo yanme tmohsom, Parisew komo yanme tmohsom marha. Ero warai komo mokyatken̂e Xutas yakro. Tweike so mokyatken̂e. Anarî komo tpoturem n̂ekyatken̂e cemyaw so. Anarî komo ramha n̂ekyatken̂e cemyaw so hara. Tukurui so marha mokyatken̂e. Ero wa so mokyatken̂e sowtatu komo.
4N̂examro mokuche tak yîhyaka so rma cekn̂e Xesus. Amn̂e oyahsîyaxe ooxatî pîn komo oyemetanmetome, owaihkachome meero, kekn̂e rma. Ero ke yîhyaka so rma cekn̂e. Onoke mepor̂at ha? kekn̂e tak yîwya so.
5On wara tak n̂eyukyatken̂e, Xesus amna n̂epor̂asî, Nasare pononho ha, ketken̂e. Noro Ow ha, kekn̂e Xesus yîwya so. Iito rma xakn̂e Xutas, Xesus yekanîn̂e ha. Sowtatu komo yakro rma n̂ecececekn̂e.
6On wara tî xatken̂e sowtatu komo, Noro Ow ha, ketaw Xesus yîwya so, n̂examro pen tak n̂epîrketken̂e tîmkai so.
7Ero yinhîrî tak Xesus kekn̂e xa hara yîwya so, Onoke mepor̂at ha? kekn̂e. Xesus amna n̂epor̂asî, Nasare pononho ha, ketken̂e xa hara yîwya.
8Noro Ow ha, wîîka awya so, kekn̂e Xesus yîwya so. Ero ke oyarî xe awexitaw so, moxam tocowpe hara oyakrono komo, kekn̂e Xesus.
9Ero wa kekn̂e Xesus tîmtapotachonhîrî yaw roro ehtome so yînpanatanmekrî komo. Ehcamnopîra ro mak naxe n̂examro, owya anmîthîrî komo ha, kachonho yaw roro ehtome so ero wa kekn̂e.
10Ero yimaw tak Simaw Petru mohkekn̂e tîkaciparan, sumai cur̂ai, tîmsom yenîn̂e yanton panatho nîhkocekn̂e oko. Mawku tî mîk xakn̂e panahkotoxapu yosotî.
11On wara tko kekn̂e Xesus Petru ya, Akaciparan enkak hara een yaka. Owokpesî tak Apapa, ero ke weer̂asî rma yînmîthîrî, kekn̂e yîwya. Ero wa kekn̂e Xesus Petru ya.
12Ero wa kache tak Xesus pen nahsîyatken̂e sowtatu komo tantoman̂e komo yakro rma, Xutew yantoman̂e komo yakro marha. Napomiyatken̂e marha tak.
13Ero yinhîrî tak Xesus pen naar̂atken̂e. Anas yaka ka naar̂atken̂e cokorî. Kaipas woxin tî mîk xakn̂e Anas. Kaan yaka cewomsom me ka xakn̂e Kaipas ero cimn̂ipu po.
14On wara kan̂enho tî mîk xakn̂e Kaipas Xutew komo ya, Cewn̂e mak twaihkapore nasî kir̂wan̂he kpoyino komo ciitopo, kan̂enho tî mîk xakn̂e Kaipas ha.
Xesus Yakrono Pîn Ow, Kesî Petru
15Taa, noro yaka Xesus yaar̂ataw tak, Simaw Petru cekn̂e wenari rma ha re. Anarî marha cekn̂e hara Xesus wenari yînpanatanmekîthîrî hara. Kaan yaka cewomsom n̂enîtho rma mîk xakn̂e, ero ke noro roron pona rma cekn̂e noro reha.
16Petru reha waaca mkai mak n̂ecececekn̂e, metata mîtwo mak. Iito xakn̂e metata yenîn̂e wooxam. Ero ke yîhyaka tak cekn̂e Petru yakrono, Kaan mîn yaka cewomsom n̂enîtho ha. On wara kekn̂e noro Petru poko, Moso marha cma re waarasî kayaritomo roron pona, kekn̂e Petru poko. Ero ke tak noro naar̂akn̂e iina hara.
17On wara kekn̂e wooxam Petru ya, Noro npanatanmekîtho pîn ha na amoro? kekn̂e. Pîra, Noro npanatanmekîtho pîn ow ha, kekn̂e tî Petru yîmtaka.
18Iito marha tî xatken̂e Kaan yaka cewomsom yanton komo. Wehto pona tî n̂eson̂atken̂e Xutew yantoman̂e komo yakro. Cwotu yimawno me exiri ke tî komsînatken̂e. Ero ke tî wa wehto n̂iriyatken̂e cesontome so. Iina marha Petru cekn̂e wehtorî komo pona esonso hara. Ero wa xakn̂e Petru.
19Ero yimaw tak Xesusu mtapotarî n̂encekn̂e Kaan yaka cewomsom. On wara kekn̂e Xesus ya, Onoke warai komo mîkyam ha ke anpanatanmekrî kom ha? kekn̂e yîwya. Ahce warai poko panatanmekno miir̂a? kekn̂e marha yîwya.
20On wara Xesus n̂eyukyakn̂e, Miyan komo n̂entarî me rma panatanmekno wiir̂akn̂e kir̂wantawno me mak. Awesenmetopo komo yaw so wîîkekn̂e roro. Kaan mîn yaw roro marha wîîkekn̂e. Iina cexe Xutew komo emapona. Ero ke omtapotarî n̂encetken̂e iito. En̂epa me panatanmekno cirihra ro mak wîxakn̂e.
21Ero ke ahce kacho ero wara mîîke owya? Oyentan̂enho komo ya xa kasko. Ahce wa kekn̂e Noro awya so, kacoko yîwya so, kekn̂e Xesus yîwya.
22Iito n̂ecececekn̂e Xutew komo yantoman̂e. Ero ke ero wa kacho yentache tak Xesus nîmtakatapekn̂e oko. Ahce kacho Kaan yaka cewomsom ya ero wa mîîke hara kopi? kekn̂e.
23On wara kekn̂e Xesus yîwya, Ahce wai poko mîîke? Ekatîmko ika kicicme omtapotatho? Ekatîmko ika. Kir̂wan̂he exitaw omtapotarî ahce poyero Ow mîmtakatape hara? kekn̂e.
24Ero yinhîrî tak Xesus narpekn̂e Anas Kaan yaka cewomsom yaka hara, Kaipas yaka ha. Tapomiso rma tî narpekn̂e.
25Ero yimaw iito rma xakn̂e Simaw Petru wehto mîtwo. Kaipas yanton komo yakro n̂eson̂akn̂e. N̂examro tak on wara ketken̂e yîwya, Noro npanatanmekîtho na amoro hara, ketken̂e yîwya. Pîra ro mak, yînpanatanmekîthîrî pîn ow ha, kekn̂e Petru yîwya so okwe.
26Noro yakrononho mexe amoro ha ta, kekn̂e tak anarî xa hara, Kaan yaka cewomsom yanton, Petru npanakatho yanan ha. Kenwo rma Noro yakro mînto awexitaw so naatî chew, kekn̂e.
27Pîra ro mak, kekn̂e xa hara Petru, nanwekyakn̂e xa hara okwe. Ero wa kache rma tak kapikara kokwakn̂e. Ero wa xakn̂e Petru.
Xesus N̂esekatîmyasî Piratus N̂entarî Me
28Taa, ero yinhîrî takî tî Xesus naar̂atken̂e xa hara Xutew komo. Enmarî yakro ro rma tî naar̂atken̂e Kaipas mîn yai en̂ekano ritopo ro yaka hara. Ewomra tko tî xatken̂e n̂examro, aan̂enhîrî komo. Yîmkai makî tî n̂ecececetken̂e. On wara tî ketken̂e, En̂ekano ritopo yaka kewomche so kicicme men taxe. Paskwa yimawno me thakwa eseresmara taxe okwe iina kewomuche so, ketken̂e. Ero ke ewomra tî xatken̂e. Ero wa tî xatken̂e.
29Ero ke yîhyaka so makî tî n̂epatakekn̂e Piratus. On wara tî kekn̂e yîwya so, Ahce wa ehtopo poyero Moso mehcow ha ohyaka? Etacicoko ka kicicme ehtopo, kekn̂e tî yîwya so.
30On wara makî tî n̂eyukyatken̂e, Kicicitho xa Mîkro kica. Ero ke wa amna n̂ek ahyaka ha. Kicicitho me exihra exitaw ketaw ha re ekîhra re nas amna ahyaka, ketken̂e tî n̂examro Piratus ya.
31Ai ha, kekn̂e takî tî yîwya so. Amyamro rma aacoko ha. Ahce wa mak nîîke apanatanmetopo komo? Ahce wa tî cirpore nai moso yipu? Ero wara rma ciicoko amyamro rma, kekn̂e yîwya so. Waihkara thakwa nas amna, ketken̂e tko Xutew komo. Kicicitho waihkara ehcoko, mîîkexe thakwa okwe amyamro kayaritomo komo, ketken̂e Piratus ya.
32Ero wa Xesus waihkacho poko nîmtapowatken̂e. Tpanaxkem pona oyamowexe amn̂e, kekn̂e Xesus pahxa n̂he. Ero ke ero wa kachonho yaw roro rma kayaritomo komo ya mak waihkapo xe xatken̂e. Ero wa xatken̂e Xutew komo.
33Ero yinhîrî kayaritomo mîn yaka takî tî n̂ewomyakn̂e hara Piratus. Xesus takî tî nan̂ikpekn̂e iina hara. On wara tî kekn̂e yîwya, Xutew komo kayaritomon ma Amoro? kekn̂e tî yîwya.
34On wara tî Xesus n̂eyukyakn̂e, Onoke yanme xa ero wa mîîke owya? Anarî komo katî kayaritomo me oyehtopo n̂ekatîmyatken̂e awya ha? Awanme ro mak katî ero wa mîîke? kekn̂e tî.
35Kica, kekn̂e tî Piratus yîwya, Xutew poyino ma re ow awya? Apoyino komo rma awehcow ohyaka tîmsom pokono yenîn̂e komo yakro rma, Ahce wa mîxakn̂e ha ke? Esekatîmko ka on̂entarî, kekn̂e tî yîwya.
36On wara tî n̂eyukyakn̂e Xesus, Kayaritomo rma Ow ha roowo pono komo warai pîn hatko. Roowo pono komo wara oyexitaw ketaw ha re n̂etar̂mexe ha re omaywen komo oyahsîra ehtome Xutew komo. Roowo pono komo yanmera ro mak wasî kayaritomo me, kekn̂e tî Xesus yîwya.
37Ai ha, kekn̂e tî Piratus. Ero ke ahce warai amoro, kayaritomo ma amoro ha? kekn̂e tî. Yaaro rma wa kayaritomo me Ow metahcasî, kekn̂e tî Xesus yîwya. Yaarono yekatîmn̂e me kewruyakn̂e. Ero warai me oyehtome oona kmokyakn̂e roowo pona. Anarî komo oyentara rma naxe okwe. Yaarono yenta xatî komo mak oyencexe, kekn̂e tî.
38Ai ha, kekn̂e tî Piratus yîwya, Ahce warai kyam mîn yaarono kîmtapotarî awya? kekn̂e. Ero wa kache takî tî n̂epatakekn̂e xa hara Xutew komo yaka. On wara tak kekn̂e n̂examro ya, Kicicitho pîn me mak Moso ween̂asî, kekn̂e.
39Ero ke wahsîpînke mak ha na. On wara wasî awanme so, on yimaw roro wahrunkesî ahruxapunhîrî, cewn̂e mak. Ero wara roro wasî awanme so paskwa yimaw. Ero ke ahce wa katî wai awya so, Moso rma na wahsîpînke awanme so, Xutew komo kayaritomon ha? kekn̂e tî.
40Pîra ro mak kica, ketken̂e tî n̂examro yîwya. N̂emtaraketken̂e ro mak. Noro pîn, Barabasî xa ahrunkak ha ke, ketken̂e. Cen̂epan̂em tî mîk xakn̂e Barabas kica, Noro yipu poko ketken̂e ero wara.
Xesus Poko N̂esencexe Xa Hara

1Taa, ero wa exiche tak Xesus pen takî tî nîkyokpetken̂e Piratus sowtatu komo ya.
2Ero yimaw on wara tî xatken̂e sowtatu komo, cekyekyem kahyatken̂e arokorî me. Ero yipu takî tî n̂iir̂atken̂e yîhtîpîrî pona oko. Tîswayem ke pononmetken̂e marha tî kawno ke.
3On wara marha tî ketken̂e yîwya, Ai Apa, Xutew kayaritomon tî Amoro okyo, ketken̂e tî. N̂epatakatapetken̂e marha tî oko. Ero wa tî Xesus pen n̂iir̂atken̂e okwe.
4Ero yinhîrî tak n̂epatakekn̂e hara Piratus Xutew komo yaka hara. On wara kekn̂e yîwya so Xesus poko, Xiya Moso wekyas ahyaka so, Kicicitho me yîhtînopîra ro makî nai ham Piratus, kachome tak awya so opoko, kekn̂e.
5Ero yinhîrî tak Xesus n̂epatakekn̂e cekyekyem ke tarokoi rma. Kayaritomo ponon warai yaw marha xakn̂e kawno yaw. Tîswayem mîn xakn̂e ponon. Moso ha kicicme ehxapu awya so ha, kekn̂e Piratus yîwya so.
6Noro yenîche tak on wara ketken̂e Kaan yaka cewomsom komo, Xutew yantoman̂e komo marha, Amowocoko kr̂a ha, amowocoko kr̂a ha, ketken̂e. Kar̂pe ro mak ketken̂e. On wara Piratus kekn̂e hara, Amyamro xa matko amowocoko ke. Kicicitho me yîhtînopîra ro mak was owî, kekn̂e.
7Pîra, pîra ha, ketîketken̂e Xutew komo. Twaihkapore kr̂a tî nai noro yiputho amna panatanmetopo wero ha tî. Kaan Mumuru Ow ha, kekn̂e kica. Ero ke twaihkapore kr̂a nas ha, ketken̂e.
8Taa, ero wa kacho yentache takî tî n̂eraswakn̂e xa takî tî Piratus.
9Ero ke tak en̂ekano ritopo ro yaka Xesus pen naar̂akn̂e xa hara. On wara takî tî kekn̂e yîwya, Ahtononhîrî ma Amoro ha ke, kekn̂e tî Tîî, kekn̂e makî tî Xesus, eikura ro makî tî xakn̂e.
10Ahce kacho ow eikura mai hara? kekn̂e tî Piratus yîwya. Kayaritomo pîn me ma ow meen̂a ha ke? Kayaritomo rma ow ha, Amowocoko ha, kan̂e. Amowora rma ehcoko, kan̂e marha ow anarimaw hara. Ero wa ciino rin̂e ow. Ero ke ahce poyero ow eikura mai hara ke? kekn̂e tî.
11On wara takî tî Xesus n̂eyukyakn̂e, Awanme ro mak ero wa orihra mas ha ke. Kah yawno yanme mak ero wa Ow miir̂asî. Ero ke ahyaka oyekpon̂enho xa kicicme nasî ayopo, kekn̂e tî Xesus yîwya.
12Ero wa kacho yentache tak Xesus yahsîpînka xe xakn̂e Piratus. Pîra ha men, ketken̂e xa hara Xutew komo. Kar̂pe ro mak ketken̂e. Sesa xatî pîn me men mas okwe Noro yahsîpînketaw awya. Kayaritomo Ow ha, kan̂e Mîkro kica. Sesa xatî pîn me naxe okwe ero wa kan̂e komo, ketîketken̂e kica yîwya.
13Ero wa kache tak Xesus naar̂akn̂e xa hara Piratus anana n̂he hara. Simentu warai xakn̂e kayaritomo roron me ciixapu. Capahno, kacho tî mîn xakn̂e iitono komo ya. Kabata, kacho tî mîn xakn̂e hara Ixaw Yana mtapotarî yaro hara. Iina tak Xesus naar̂akn̂e. Ero po xakn̂e en̂ekano rin̂e yaponî ro. Ero ke ero pona n̂eremekn̂e Piratus.
14Ero yimaw Paskwa pahnoke xakn̂e. On po cetakir̂wamapore nasî, kacho me tî n̂enmayakn̂e. Ero po rma Xesus naar̂akn̂e Piratus. Kamarakataw tak on wara kekn̂e Xutew komo ya, Moso ha, akayaritomon kom ha, kekn̂e.
15On wara tko n̂examro n̂eyukyatken̂e, Arko kr̂a ha, amowocoko kr̂a ha, ketken̂e. Okyo, kekn̂e hara Piratus yîwya so, akayaritomon komo ma wamowope ke awya so? kekn̂e. Amna kayaritomon pînî ro mak Mîkro ha kica. Sesa mak mîk amna kayaritomon ha, ketken̂e hara Xutew komo.
16Ero wa kacho yentache takî nîtîtmamyakn̂e Piratus. N̂ewehcakn̂e tak ha. Ero ke takî sowtatu komo ya tak narpekn̂e amowotome so. Ero wa xakn̂e Piratus.
Xesus Namowexe
17Ero ke tak Xesus naar̂atken̂e sowtatu komo amowoso tak ha. Miya naar̂atken̂e îh pona, Tooto Pîtho, kacho pona. Korkota, kacho rma tî mîn xakn̂e Ixaw Yana mtapotarî yaro. Iina tak Xesus naar̂atken̂e îh pona. Noro rma tamowotopo naar̂akn̂e weewe ha.
18Iina epatakache so tak Xesus namowetken̂e oko tpanaxkem pona. Anarî komo marha namowetken̂e Xesus yakro, 2 xa hara, mehxa xehxa, ero wa. Ero wa xakn̂e Xesus yîrakataw so.
19Ero yimaw Xesus yehtoponho yetacitopo mewrekn̂e Piratus on wara kacho, Xutew komo kayaritomon Moso Xesus, Nasare pononho, kacho. Osorwaw ro tî mewrekn̂e ero wa kacho rma. Ixaw Yana mtapotarî yaro mewrekn̂e, Kreku komo mtapotarî yaro marha, Homa pono komo mtapotarî yaro marha, ero wa so mewrekn̂e. Ero yipu tak wopekn̂e Piratus tpanaxkem poko.
20Ero ke ero wa kacho n̂een̂atken̂e Xutew komo esama yaw tîtosom komo. Ewto mîtwo exirî ke mer̂pora xatken̂e enîn̂e komo.
21Ero yinhîrî takî tî Piratus yakro nîmtapowatken̂e Xutew komo, tîmsom pokono yenîn̂e kom ha. On wara tî ketken̂e yîwya, Ai Apa, ero wa kacho mewrera esko ha ke kica, Xutew komo kayaritomon Moso, kacho mewrera, ketken̂e. On wara kacho xa mewreko ha ke, Xutew komo kayaritomon Ow ha, kan̂enho Moso, kacho mak mewreko, ketken̂e tî yîwya.
22Pîra, N̂expe rma wa ha, kekn̂e takî tî Piratus. Ero wa kacho thakwa wîmewrew, kekn̂e. Ero wa tî kekn̂e.
23Taa, ero yinhîrî takî tî Xesus pen yamowoche Noro pen ponontho nahsîyatken̂e sowtatu komo, amowon̂enhîrî komo. 4 xatken̂e amowon̂enhîrî komo. Ero ke cewn̂e so nahsîyatken̂e pononthîrî, tpoko hak so. Ero wa Xesus ponontho nahsîyatken̂e. Ero yinhîrî yîmkarinonhîrî ahsî xe xatken̂e hara. Kir̂wan mîn xakn̂e Xesus ponontho yîmkarinonhîrî ha. Tkahso mak xakn̂e yîpîmtai rono me, yîpîmîsîton me mak xakn̂e okre. Ero wa xakn̂e yîmkarinonhîrî ha.
24Ero ke on wara ketken̂e sowtatu komo, on ahxaikara cehcerî. Men̂ekacho mak tar̂macerî, Onoke na nahsîya, kachome tak kîwya so, ketken̂e. Ero ke ero wa Xesus ponontho nahsîyatken̂e. Kaan karitan yaw roro rma ero wa nahsîyatken̂e. On wara kesî, Oponontho n̂ekamyatken̂e tîwyan me so. Men̂ekacho nar̂metken̂e, Onoke xa nahsîya yîmkarinonhîrî hara, kachome tîwya so, kesî Kaan Karitan. Ero wa kacho yaw roro rma Xesus ponontho nahsîyatken̂e.
25Taa, iito xakn̂e Xesus yon tpanaxkem mîtwo. Iito marha xakn̂e yînocwan yakno hara. Maria marha xakn̂e iito anarî hara, Kropas pic ha. Iito marha xakn̂e Maria Matarena.
26Taa, iito marha xakn̂e Xesus npanatanmekîtho, yiixe ehtoponhîrî ha. Maria mîtwo n̂ecececekn̂e, Xesus yon mîtwo. Noro yenîche tak on wara Xesus kekn̂e tîson ya, Mîkro tak hara amrerî hara yeme, kekn̂e yîwya.
27Ero wa xa marha tînpanatanmekîthîrî ya tak kekn̂e hara, Mîkro tak ha anocwan hara, kekn̂e yîwya. Ero wa kekn̂e Xesus. Ero ke Xesus yon tak naar̂akn̂e noro tîmîn yaka. Ero wa yîson naar̂akn̂e Xesus npanatanmekîtho. Iitono ro me tak xakn̂e yîmîn yaw. Ero wa xakn̂e.
Xesus Waihyasî Tak
28Taa, ero yinhîrî on wara takî tî kekn̂e Xesus tîropotaw, Ciitîkaxi tak nas ha, Ero wa ciino cirko, kacho, kekn̂e. Ero ke iitono komo ya kekn̂e hara, Owokru xe wasî, kekn̂e. Kaan Karitan yaw roro rma ero wa kekn̂e.
29Ero yimaw iito tî xakn̂e kawawano tahrem yaw, wok ha. Ero kwaka tî mawrî warai nukpetken̂e. Iisopu yeceputho pona takî tî n̂iir̂atken̂e yukpaxapu. Ero yipu tak nanîmyatken̂e Xesus mtaka.
30Emeche tak on wara kekn̂e Xesus, N̂eexi tak ha, wiitîka tak ha, kekn̂e. Ero wa kache tak nutupenwakn̂e. Cekatîthîrî tak n̂en̂epekn̂e. Ero wa xakn̂e Xesus.
31Paskwa pahnoke exirî ke tî Xutew komo n̂etakir̂wametken̂e ero yimaw. Paskwa yimaw epokaretopo komo yenmarî rma tî mîn xakn̂e kaamo. Ero ke Piratus yakro tî n̂esencetken̂e okoh komo yenîhtorî poko. On wara tî ketken̂e yîwya, Apa, yohno rma cma re awanton komo men̂epesî petîyaxikwon̂e komo, oroto rma okoputhîrî komo yaatome yîwya so, ketken̂e tî.
32Ero ke tak sowtatu komo cetken̂e petîyaxikwoso. Xehxan ka petîyaxikwetken̂e, ero yinhîrî mehxan petîyaxikwetken̂e hara.
33Ero yinhîrî tak Xesus yaka cetken̂e hara. Twaihso rma tko xakn̂e Noro pen, Ero ke, Pîra ham, ketken̂e. Pahxa rma waipo ham, ketken̂e noro poko. Ero ke Noro petîyaxikwora rma xatken̂e.
34Rah ke tak nîyahtaparaxkekn̂e sowtatu, iitono ha. Ero yinhîrî tak kamxukwakn̂e oko rah yewtatho yaro. Tuuna yakro ceske kamxukwakn̂e.
35Enîn̂enhîrî xa tan ero wa ehtoponhîrî n̂ekatîmyasî. Yaarono xa n̂ekatîmyas ha awya so. Yaaro kan̂e mak ow ha, kesî ekatîmn̂e, Yaarono xa mîn ham kn̂entathîrî komo, kachome awya so.
36Ero wa xatken̂e sowtatu komo, Xesus petîyaxikwora xatken̂e. Kaan Karitan yaw roro rma wa ero wa xatken̂e, Etaxikwora ro mak nas amn̂e Noro, kachonho yaw roro ha.
37On wara marha kes hara Kaan Karitan, Tînparaxkathîrî komo wece tak n̂een̂axe amn̂e, kesî. Ero wa kachonho yaw roro marha xakn̂e Xesus. Ero wa Xesus waihyakn̂e.
Xesus Yokoputho Nahruyasî Xose
38Taa, ero yinhîrî takî tî Piratus yaka cekn̂e Xose, Ar̂mateia pono. Xesus npanatanmekîtho tî mîk xakn̂e Xose esekatîmnî me makî tko tî. Xutew komo pona cerahtîmrî ke tî ero wa xakn̂e. Noro rma tî on wara kekn̂e Piratus ya, Apa, Xesus yokoputho cma re waar̂asî ahruso, kekn̂e tî. Taa, arko ha, kekn̂e tî Piratus yîwya. Ero ke takî tî Xesus yokoputho naar̂akn̂e ahruso.
39Nikonemu marha tî cekn̂e Xose yakro, pahxa Xesus yaka mokyakn̂e kosope, noro rma. Xesus yokoputho kapetopo tî naar̂akn̂e noro kotoporem ha tî okre. Esmaxapu tî mîn xakn̂e, miiha, aroe yakro ceske ha tî. Ero yipu tî naar̂akn̂e mer̂pora n̂he ha tî, 34 kiru tî.
40On wara Xutew komo n̂iir̂axe okoputho, poono ke karamiyaxe kir̂wan ke. Tkotoporem ke cenawnoi marha karamiyaxe. Ero wa n̂iir̂axe ahrutome tak. Ero ke ero wara rma tî Xesus yokoputho n̂iir̂atken̂e Xose komo.
41Taa, Xesus yamowotoponho yecento rma xakn̂e naatî yewtî. Ero po rma xakn̂e okoputho yahrutopo, toopu yexenaka ahtoxapu. Anarî komo yokoputho tî ka exihra xakn̂e ero yaw.
42Ero ke iina tî n̂ermonoyatken̂e Xesus yokoputho meyehra exirî ke. Xutew komo yetakir̂wamacho tî mîn xakn̂e kaamo. Ero ke mooxe arî xera tî xatken̂e.
Xesus Pakes Hara

1Taa, ero yinhîrî takî tî Xesus yahrutoponho yaka cekn̂e Maria Matarena. Yihcirî kaamo po tî cekn̂e enmaporo. Iito cexitaw tak anato takî tî n̂een̂akn̂e toopu, ewtarî yahrutho.
2Ero ke takî tî kar̂pe cekn̂e Simaw Petru yaka, anarî yaka marha, Xesus npanatanmekîtho yaka. Yiixe xa Xesus yehtoponho mîk xakn̂e anarî. Yîwya so tak n̂ekatîmyakn̂e. On wara kekn̂e, Kporin komo yokoputho naacow ham okwe. Ahna na naacow ha, kekn̂e. Ero wa kekn̂e Maria.
3Ero ke Xesus yahrutoponho yenso tak cekn̂e Petru. Anarî marha cekn̂e noro yakro, Xesusu npanatanmekîtho xa marha.
4Kar̂pe cetken̂e asakno roro rma. Petru penî tko nîyoponkekn̂e akrono. Poturme tak n̂epatakekn̂e ahrutoponhîrî yaka.
5Ero ke noro tak katuhwakn̂e entome ahrutoponhîrî yaka. Iito rma n̂een̂akn̂e poono, Xesus karamitoponho. Ewomra mak xakn̂e.
6Ero yinhîrî tak Simaw Petru mokyakn̂e hara mapitaw. Ewtarî yaka rma tak n̂ewomyakn̂e. Noro marha n̂een̂akn̂e Xesus karamitoponho.
7Yîhtîwomthîrî marha takî n̂een̂akn̂e. Karamitoponhîrî yakrora tî xakn̂e mooxe n̂he. Ero wa tî n̂een̂akn̂e noro.
8Ero yinhîrî tak anarî n̂ewomyakn̂e hara Xesus npanatanmekîtho, poturme mohxapunhîrî hara. Ero wa xa marha n̂een̂akn̂e noro hara. Yaaro ham, Xesus paka ham okre, kekn̂e tak noro tîhnaw.
9Camkî thakwa ka n̂examro n̂encetken̂e Kaan Karitan, Waihxapu komo chewnonho rma pakes amn̂e, kacho.
10Taa, ero yinhîrî tak Xesus npanatanmekîtho komo n̂etîrametken̂e hara tîmîn komo yaka hara. Ero wa xatken̂e.
11Iito rma tî xakn̂e Maria ahrutoponhîrî mîtwo rma. Nîwracekn̂e thakwa makî tî okwe. Tîwracetaw rma takî tî katuhwakn̂e tak noro hara ewtarî yaka entome.
12Ancu takî tî n̂een̂akn̂e iito asak ha. Ceremaxi tî xatken̂e Xesus yokoputho yekenho to. Anarî tî xakn̂e yîhtîpîrî yekenho to. Anarî tî xakn̂e hara yîhtarî yekenho to hara.
13On wara tî kekn̂e ancu Maria ya, Aaci, ahce poyero mîwrace? kekn̂e tî. Oporin pen yokoputho naacow ham okwe, kekn̂e takî tî Maria yîwya. Ahna na n̂iicow okwe, kekn̂e tî.
14Ero wa kache takî tî n̂etaknamekn̂e Maria. Xesus takî tî n̂een̂akn̂e cececetoso iito. Noro Mîk ham, kahra rma tko tî xakn̂e.
15On wara takî tî kekn̂e Xesus yîwya, Okopuci, ahce poyero mîwrace? Onoke mepor̂a? kekn̂e tî. Naatî yatkan̂e me makî tî nîhtînoyakn̂e Maria. Ero ke on wara tî kekn̂e yîwya, N̂oon̂o, tantonînho na maarî amoro? Ahna maarî? Ekatîmko ka owya aatome tak owya hara, kekn̂e tî Maria yîwya.
16Maria, kekn̂e takî tî Xesus yîwya. Ero ke Xesus wece tak n̂een̂akn̂e. Haboni, kekn̂e takî tî yîwya. Ero wa Xutew komo n̂etahcaxe tpanatanmekn̂e komo, Ero ke tî ero wa kekn̂e yîwya.
17On wara tak tî kekn̂e Xesus yîwya, Ow ahsîra esko ha. Apapa yaka ka tohra wasî, kekn̂e tî. Oyakno komo ya xa ekatîmta. On wara tî Xesus nîîke, kata yîwya so. Apapa yaka tak kîwcesî, Aamo komo rma Mîk, Oyîm marha. Ponaro oyehtopo ro Mîkî, ponaro awehtopo ro komo xa marha. Noro yaka tak kîwces hara, nîîke tî Xesus, kata yîwya so, kekn̂e tî. Ero wa tî kekn̂e Xesus Maria Matarena ya.
18Ero ke yînpanatanmekîthîrî komo ya ekatîmso tak cekn̂e noro. On wara tak kekn̂e yîwya so, Kporin komo wenwo ha. On wara nîîka owya, kekn̂e. Yîmtapotarî tak n̂ekatîmyakn̂e yîwya so. Ero wa xakn̂e Maria Matarena.
Xesus N̂esenpesî Tînpanatanmekîthîrî Komo Ya
19Taa, ero po rma tak n̂esenmekyatken̂e Xesus npanatanmekîtho komo kokmamrî me tak. Yihcirî tî mîn xakn̂e kaamo, Ero ke n̂esenmekyatken̂e ero yimaw. Xutew komo pona cerahtîmrî ke so metata mko n̂ewketken̂e. Yîhyaka so rma tko Xesus n̂ewomyakn̂e. Yîchew so tak n̂ecececekn̂e. Eserepokara ehcoko, kekn̂e tak yîwya so.
20Ero wa kache tak tamorî n̂enpekn̂e yîwya so, tîyahtarî marha n̂enpekn̂e. Kporin komo Mîkro ham, ketken̂e tak yînpanatanmekrî komo. Tawake xa tak xatken̂e okre Noro yenîrî ke.
21Ero yinhîrî on wara kekn̂e xa hara yîwya so, Eserepokara ehcoko, kekn̂e. Apapa oyen̂epekn̂e oona, ero wa xa marha Ow ken̂epexe so hara tooto komo cheka, kekn̂e.
22Ero wa kache tak puu kekn̂e n̂examro pore. Kir̂wanî ro Yekatî tak ahsîcoko aropotaka so, kekn̂e yîwya so.
23On wara tak na mîîketu amn̂e tooto komo, Cehcamnoso tak nasî kicicme awehtoponhîrî komo, mîîketu. Ero wa ketaw awya so. Kaan marha tak nîhcamnoyasî kicicme ehtoponhîrî komo. Anarî komo ya tak na mîîketu on wara hara, Ehcamnopîra rma nasî kicicme awehtoponhîrî okwe, mîîketu. Ero wa ketaw awya so hara, Kaanî marha yîhcamnopîra nas hara kicicme ehtoponhîrî komo, kekn̂e.
24Ero wa Xesus mokyataw tînpanatanmekrî komo yaka, exihra xakn̂e Tome, 12 komo poyino rma. Asakno kacho tî Mîk xakn̂e Tome.
25Ero ke tak n̂ekatîmyatken̂e amn̂e yîwya, Kporin komo amna n̂een̂e okre, ketken̂e. On wara tko kekn̂e noro yîwya so, Potupoture yotho yenîhra oyexitaw amorî poko, kanwekyaxe so mak, iyahtaparaxkachonhîrî yaka oyamorî yumunkura oyexitaw marha, kanwekyaxe so ha, kekn̂e okwe. Ero wa kekn̂e Tome yîwya so.
26Taa, 8 kaamo yexiche tak iina xa marha yînpanatanmekrî komo n̂esenmekyatken̂e xa hara, Tome yakro tak. Metata n̂ewketken̂e xa hara. Iito exitaw so Xesus mokyakn̂e xa hara yîhyaka so. N̂ecececekn̂e xa hara yîchew so. Eserepokara ro mak ehcoko, kekn̂e xa hara yîwya so ero yimaw.
27Ero wa kache tak Tome ya n̂enpekn̂e tamorî. Oyakno, kekn̂e yîwya, ek ha awamorî ha, apeko xe potupoture yotho ha. Oyahtaparaxkachonho yaka marha yumunko hara awamorî, kekn̂e yîwya. Cetanwesom me exihra tak esko ha. Yaaro xa ham, kasko xa matko, kekn̂e Xesus yîwya.
28On wara tak kekn̂e Tome yîwya, Oporinî rma Amoro ponaro oyehtopo xa ha, kekn̂e.
29Taa, kekn̂e Xesus yîwya, Owî rma re mewetî oyenîrî ke mak awya. Anarî komo xa oyewecaxe oyenîra rma. Ero wa cehsom komo poko tawake xa wasî, kekn̂e yîwya. Ero wa kekn̂e Xesus Tome ya.
30Taa, miya rma nasî cirihnî ciitopo Xesus ya. Tînpanatanmekrî komo wero ro rma n̂iir̂akn̂e. Ero yipu komo mewretîkara thakwa wasî on karita yaka.
31Poi ciki mak tan mewrei, Kristu xa Mîk ham Xesus, Kaan Mumuru xa ham, kan̂e me awehtome so. Ero wa kan̂e me awexitaw so waipîn me ro mak tak maxe okre. Ero wa maxe Xesus yosotî ponaro awexirî ke so. Ero wa wîîkesî.
Ootî N̂emcinoyaxe Xesus Yanme
21
1Taa, onî rma ka wekatîmyas hara, Xesus yehtoponho hara. On wara tak xakn̂e, tînpanatanmekîthîrî komo ya tak n̂esenpekn̂e xa hara Ciberiates n̂ikithon yecihtaw exitaw so.
2On wicakî mak xatken̂e iito, Simaw Petru, Tome, Asakno kacho ha, Natanaew marha Kana pono, Karireia rowon pono ha. Sebetew mumuru komo marha xatken̂e iito, anarî komo marha tak asak hara, Xesus npanatanmekîtho komo rma hara. Ero wicakî mak xatken̂e iito.
3Ero yimaw on wara kekn̂e Simaw Petru takrono komo ya, Mîîye kyam war̂matan, kekn̂e. Taa, awakro amna mokyasî, ketken̂e n̂examro yîwya. Ero ke kanawa yaw tak cetken̂e mîîye yar̂maxi. Emapona nar̂metken̂e, cenmakaxi ro ha. Emcira ro mak xakn̂e okwe.
4Taa, enmapuche tak iito Xesus n̂een̂atken̂e hara. Tuuna yecihtaw cececetoso xakn̂e. Onoke na Mîkro kopi, ketken̂e mak Noro poko.
5Ero yimaw tak on wara kekn̂e Xesus, Okopuci komo, totke n̂he re mat ha? kekn̂e. Pîra okwe, ketken̂e yîwya.
6Kaari n̂ixa ar̂macoko ha ke mîîye. Ero yimaw tak n̂emciya ha, kekn̂e yîwya so. Ero ke kaari n̂ixa tak nar̂metken̂e mîîye. Thoi, ootî pen tak xakn̂e mîîye yaw mer̂pora ro mak okyo. Nawsînakn̂e tak mîîye pen, kanawa yaka enkarî yarohra.
7Ero yipu yenîche tak on wara kekn̂e Petru ya anarî, yiixe xa Xesus yehtopo ha, Kporin komo xa Mîkro ham, kekn̂e. Ero wa kacho yentache tak Simaw Petru tak tîmkarino namruyakn̂e hara, mohkaxapunhîrî ha. Pom kopow, tuuna kwaka tak nahronakn̂e ero yaw rma. Ero wa xakn̂e Petru.
8Kanawa yaw rma cetken̂e anarî komo ecihtaka, Petru yakrononho kom ha. Wahrai mîn xakn̂e kanawa. Meyehra rma re xakn̂e echîrî, 90 metru mak ha re. Ero ke n̂ihxikyatken̂e mak mîîye ootî ke tarkemu rma.
9Tawomche so tak wehto n̂een̂atken̂e iito, yîroron mak ha. Ero yepoi xakn̂e ootî yupuxapu. Cuure marha xakn̂e, etahru ha.
10Ero yimaw on wara tak Xesus kekn̂e yîwya so, Kootî ehcoko an̂emcinothîrî poi, kekn̂e.
11Ero ke tak Simaw Petru cekn̂e ehso. Mîîye tak n̂ihxikyakn̂e îh pona. Nawsînakn̂e xa mîîye mer̂pora exirî ke ootî. 153 xakn̂e, porin komo okyo. Etawotora rma tko xakn̂e mîîye tawsîn̂emu rma. Ero wa xakn̂e.
12Ero yinhîrî tak on wara kekn̂e Xesus tînpanatanmekrî komo ya, Amohcoko ha eseresmaxi, kekn̂e. Ero ke yîhyaka tak cetken̂e eseresmaxi. Onoke ma Amoro ke, ka xera ro mak xatken̂e yîwya. Kporin komo rma Mîkro ham, ketken̂e mak tîhnaw so.
13Ero yinhîrî tak cuure nîmyakn̂e Xesus iyuru komo. Iyotî komo marha nîmyakn̂e. Ero wa n̂examro n̂erewusmekn̂e.
14Ero wa Xesus n̂esenpekn̂e tînpanatanmekrî komo ya. Waixa pen komo chewnonho tpakache hara ero wa n̂esenpekn̂e. Osorwaw tak xakn̂e Xesus yesenpotoponho ero yimaw. Ero wa xakn̂e.
Petru Yakro Xesus Nîmtapowasî
15Eseresmache so tak on wara kekn̂e Xesus Simaw Petru ya, Simaw Xonas mumuru, on wara wîîkes awya, Ooxe xa wa mai ha moxam yopo ha? kekn̂e. Nhnk Apa, kekn̂e tak Petru Xesus ya. Aaxatî xa ow ha, kekn̂e. Taa, kekn̂e Xesus yîwya, oyoh komo men yînahmakî amn̂e oper̂a xîkrî, kekn̂e.
16Ero yinhîrî tak kekn̂e xa hara yîwya, Simaw, Xonas mumuru, ooxe xa mai ha? kekn̂e xa hara. Nhnk Apa, kekn̂e xa hara noro Xesus ya, aaxatî xa ow ha, kekn̂e. Taa, kekn̂e xa hara Xesus yîwya, Oyoh komo men yînahmakî amn̂e oper̂a, kekn̂e.
17Ero yinhîrî kekn̂e xa hara yîwya, ero wa xa marha kekn̂e hara, Simaw Xonas mumuru, on wara wîîkes awya, Ooxe mai ha? kekn̂e. Ero yimaw tak nahwokekn̂e Petru osorwaw ro karî ke yîwya. Ooxe mai ha, karî ke. Ero ke on wara kekn̂e Petru Xesus ya, Apa, Kîhtînon̂e ro xa Amoro ha. Ero ke aaxe oyehtopo rma wa mîhtînoyas ha, kekn̂e yîwya. Taa, kekn̂e xa hara Xesus yîwya, Oyoh komo tak men yînahmakî amn̂e oper̂a, kekn̂e.
18-19Ero yinhîrî on wara kekn̂e hara Xesus Petru ya, Kar̂pamxan me ka awexitaw mepononcekn̂e awanme ro mak. Awanme ro marha metar̂akn̂e ahna so kyam ha na. Ero warahra tak mas amn̂e aporitomontache. Ero yimaw tak metapoyankesî awatome anarî komo. Noro yipu komo tak apononcexe. Awanmenkera marha tak awar̂axe ero yimaw, kekn̂e Xesus yîwya. Ero wa mîwaiyasî amn̂e kir̂wanî ro me Kaan yehtopo yenpotome, kacho rma mîn xakn̂e Xesusu mtapotarî. Ero wa kache tak on wara kekn̂e hara yîwya, Owenari roro amok ha, kekn̂e.
20-21Ero yinhîrî tak Xesus yakro tak cetken̂e hara yînpantanmekrî komo. Petru cekn̂e Xesus panaw rma. Anarî tak mokyakn̂e wenari so, Xesus npanatanmekîtho hara, yiixe xa ehtoponhîrî ha. Pahxa kosope eseresmetaw so Xesus yawxari n̂eremekn̂e, noro mokyakn̂e wenari so. Apa, ahtono xa awekanîya ha? kan̂enho noro. Ero yimaw tak Petru n̂etaknamekn̂e, tîmkai tak n̂een̂akn̂e. Yiixe xa Xesus yehtopo n̂een̂akn̂e. Noro yenîche on wara kekn̂e Petru Xesus ya, Moso hara Apa, ahce wa nai moso hara amn̂e? kekn̂e noro poko.
22On wara tak kekn̂e Xesus yîwya. Anarimaw pahkî noro waipîra ciri xe na wai miya roro ha na omohtopo pona roro rma. Ero wa ciri xe oyexitaw wiir̂asî rma wa oyanme ro ha. Owenari roro mak amok ha amoro, kekn̂e yîwya. Ero wa kekn̂e Xesus Petru ya.
23Ero wa kacho takî tî anarî me n̂etakîcekn̂e. On wara kacho wara tî n̂encetken̂e miyan komo rma Xesus ponarono komo, Waipîra ro makî tî nai noro Xesus npanatanmekîtho, kacho wara tî. Ero wa kahra rma tko xakn̂e Xesus. Waipîn me noro ciri xe oyexitaw oyanmero rma ero wa wiir̂asî miya roro omohtopo pona roro, kekn̂e mak. Ero wa kacho tî n̂encetken̂e anato makî.
24Taa, ero wa xakn̂e Xesus, kesî Noro npanatanmekîtho rma. Noro rma mîk on mewren̂enho, yînpanatanmekîthîrî ha. Yaarono xa tan ham, tîtkexe ero poko.
25Iituxa mak mewresî, kesî noro. Miya rma tko nasî Xesus yehtoponho, mewretîkara rma wasî. Tatke mewretîketaw rma na mer̂pora ro mak nasî karita, roowo penî rma n̂ekenkes owya, kesî. Ero wa mak wîîkesî. Amen.

1
1Taa, on wara wîîkes awya so, Teopiru amoro. Xesus yehtoponho tan ow mewresî an̂enîrî. Pahxa rma re ka ow mewrekn̂e Xesus yehtoponho, yîmtapotarî marha. Ero yipu yihcitopo makî ka mîn mewrekn̂e. Ero ke mewresî xa hara tan an̂enîrî hara.
2On wara Xesus xakn̂e, tînantomarî komo men̂ekekn̂e. N̂examro takî tî nantomekn̂e mîn hak poko. Kir̂wanî ro Yekatî yanme tî nantomekn̂e. Antomatîkache kah yaka takî tî cekn̂e hara.
3N̂examro ya marha tî Xesus n̂esenpekn̂e tpakache. Yaaro ham, pakai haram, kachome tî n̂esenpekn̂e yîwya so emapona. 40 kaamo tî n̂esenpekn̂e yîwya so, Xesus pîn Mîkro, kacho mera ro mak takî tî xakn̂e. Kaan maywen me kehtopo komo poko marha tî n̂examro panatanmekyakn̂e.
Kir̂wanî Ro Yekatî Mohtopo N̂ekatîmyasî Xesus
4Amn̂e n̂he tak anarî kaamo po tînantomarî komo yakro tî xakn̂e Xesus. On wara tî kekn̂e yîwya so, Tan ka ehcoko Xerusaren po ha ka. Anana tohra ehcoko. Apapa nîmrî mohtopo wekatîmyakn̂e awya so. Ero ke Noro ka momohcoko tan.
5Tuuna kwaka makî reha ka awemicinoyatken̂e so Xuaw pen. Amn̂e tak Kir̂wanî ro Yekatî yaka awir̂axe so hara Kaan awemicinotopo komo wara rma hara. Pahnoke tak nasî ero wa awitopo komo, kekn̂e marha tî yîwya so. Ero wa tî Xesus kekn̂e yîwya so.
6Anarimaw xa hara iito re tî xatken̂e hara. Ero yimaw tak Xesus yakro tî n̂esencetken̂e yînantomarî komo. On wara tî ketken̂e, Apa, ahcemaw xa Ixaw Yana komo kayaritomonî ro tak miir̂a anarî yana maywen mera tak amna yehtome? Oroto na miir̂a? ketken̂e tî yîwya.
7On wara tî n̂eyukyakn̂e Xesus, On wara kahra nai Apapa awya so, Ero yimaw xa ahce wa na ciino wiir̂asî, ero yimaw xa anarme n̂enmaya, kahra nai. Yînîhtînorî ro mak mîn ero yipu, kekn̂e tî Xesus yîwya so.
8Karitî me rma tko awir̂axe so Kaan amn̂e Kir̂wanî ro Yekatî mokuche apona so. Ero wa awexitaw so tak oyekatîmn̂e me tak maxe miyan komo ya rma. Tantono komo ya ka mekatîmyaxe Xerusaren pono komo ya ha ka. Amn̂e Xuteia pono komo ya tak mekatîmyaxe hara. Samaria pono komo ya marha tak mekatîmyaxe. Miya rma tak mîîcexe oyekatîmso roowo mapitaka roro, kekn̂e tî Xesus yîwya so. Ero wara tî kekn̂e yîwya so.
9Taa, ero wa kache takî tî Xesus n̂etanîmyakn̂e, sai sai sai, Kaapu smun cheka tî cekn̂e wero ro so. Sîpî, n̂esenponkekn̂e takî tî okwe. Ero wara tî Xesus n̂etanîmyakn̂e.
10Iito rma tî xatken̂e yînantomarî komo. Kahsî rma tî n̂een̂atken̂e Xesus torî yenîn̂enho. Tîtîk, tooto warai takî tî n̂esenpetken̂e hara yîwya so asakî. Tumutwem ke tponoyem tî mîkyam xatken̂e. 11 komo mîtkoso tî n̂ecececetken̂e.
11N̂examro yakro takî tî nîmtapowatken̂e esenpoxapu komo. Ai, Karireia pono komo, tan matu? ketken̂e yîwya so. Ahce kacho kahsî meen̂atu? Xesus ponaro mat ham ahyai so etanîmxapu ponaro. Noro rma tko mokyas hara amn̂e. Kah yaka etanîmrî mencow ero wa xa marha mokyas hara, ketken̂e tî esenpoxapu komo yîwya so.
Xutas Pen Yekenho Yakan Men̂ekexe
12Taa, ero yipu yentache tak Xerusaren pona takî tî n̂etîrametken̂e hara 11 komo Oripera Yîpîn poi. Sabatu po kîwtotopo ro wicakî moxenon mak mîn xakn̂e Oripera Yîpîn.
13Mîîmo yaka cewomche so tak eporino yaka takî tî kainatken̂e. Iito takî tî xatken̂e. Taixa tî xatken̂e iito, Petru, Ciaku, Xuaw, Antre, Piripe, Tome, Bahtoromew, Mateus, Ciaku, Awpew mumuru mîk noro. Simaw tak, Xeroce tî mîk noro yosot hara. Xutas tak, Ciaku mumuru mîk noro. N̂examro tî xatken̂e eporino yaw mîîmo yamtakpon yaw.
14Iito marha tî xatken̂e wooxam kom hara. Maria marha tî xakn̂e iito akro so, Xesus yonînho ha. Xesus yaknonho komo marha tî xatken̂e iito. Kaan yakro tî nîmtapowatken̂e roro iito yiixe cehtopo komo poko. Iito re tî nîhtînoyatken̂e Kaan yakro tîmtapotacho komo.
15Anarî komo marha tî xatken̂e iito. Yaake tî xatken̂e, 120 tî mîkyam xatken̂e Kaan yakro tîmtapotaxmu komo. Ero yimaw Petru takî tî nawomyakn̂e piiri Xesusu npanatanmekîtho komo chew. Esenmexapu komo yakro takî tî nîmtapowakn̂e.
16On wara tî kekn̂e yîwya so, Oyakno komo, pahxa Kir̂wanî ro Yekatî nîmtapowakn̂e Tapi penî mtari. Xutas pen poko tî kekn̂e, Xesus yahsîn̂e komo yaan̂enho pen poko ha. Ero ke ero wa kachonho yaw roro thakwa tî xakn̂e Xutas pen.
17Kakrononhîrî komo rma mîk xakn̂e Xutas pen. Kristu yehtopo yekatîmn̂enho marha mîk xakn̂e kakro so ka cexitaw,
18Taa, mararî tak nahsîyakn̂e noro puranta pona. Kicicme cehtoponhîrî yepetho pona rma nahsîyakn̂e kica. Ero yinhîrî tînahsîthîrî pona takî tî cekn̂e. Iito takî tî n̂epîrkekn̂e kai ro mak okwe. N̂ewetîkrokekn̂e ro mak okwe. Wexkiririnthîrî takî tî n̂etamxiririkekn̂e.
19Ero wa thakwa tî xakn̂e Xutas pen. Ero yinhîrî noro pen yehtoponho tak n̂encetken̂e Xerusaren pono komo ahnoro. Ero ke noro mararîntho tî nosohcetken̂e Akewtama me, tîmtapotarî komo yaro ha. Kamxuku Totoponho, kacho rma tî moro Akewtama, kacho.
20Noro pen poko rma kesî Waano Karitan, On wara kesî, Pohnî me ro mak n̂expe noro pen mîntho. Ero yaka mokuhra ro mak n̂ehcowpe anarî kom hara. Anarî xa encoko Kaan poko ekatîmn̂e noro pen yekenho yakan hara, kesî marha. Ero wa kesî Waano Karitan Xutas pen poko.
21Ero ke ero wa ciisom tak tmen̂ekapore nasî oroto. Mehxa ro kakrono ro komo mak tmen̂ekapore nasî. Kakro so n̂etar̂akn̂e Xesus ero wicakî pahkî kakro so etarixapu tmen̂ekapore nasî.
22Pahxa Xesus n̂esemicinopekn̂e Xuaw pen ya. Kokon̂oro tak toi kah yaka hara. Ero wicakî pahkînon kakro so etarixapu tmen̂ekapore nasî Kristu pakachonho yekatîmn̂e me ehtome hara, kekn̂e tî. Ero wa tî kekn̂e Petru esenmexapu komo ya.
23Ero ke asakî tî ka nîhtînoyatken̂e. Xose tî nîhtînoyatken̂e. Basabasî rma tî mîk xakn̂e Xose yosot hara. Xustu marha mîk xakn̂e noro yosotî xa hara. Macias marha tî nîhtînoyatken̂e. Ero wicaki tî n̂etahcatken̂e.
24Ero yinhîrî Kaan yakro takî tî nîmtapowatken̂e. Apa, ketken̂e tî, amna ropotarî yenîn̂e Amoro, etpoino pîn ropotarî yenîn̂e ha. Ero ke onoke warai xa mîhtînoya Amoro amna yakrono me ciisom ha? Xustu katî, Macias katî? Anîhtînoputhîrî xa yîhtînomexpoko amna ya.
25Ero wara cma re mîhtînomexpesî amtapotarî yekatîmn̂e me cehsom hara, Xesus nantomarî me cehsom ha. Xutas pen yekenho yakanî cma re mîhtînomexpesî amna ya. Ekatîmn̂e mera tak xakn̂e noro pen cekenî ro pona tîtotome okwe. Ero ke anarî cma re mîmen̂ekesî, ketken̂e marha tî. Ero wa tî ketken̂e iitono komo Kaan ya.
26Ero wa kache takî tî men̂ekacho nar̂metken̂e. Ar̂mache Macias ponan me takî tî n̂epîrkekn̂e. Ero ke noro takî tî xakn̂e 11 komo yakrono me hara, Xesus nantomatho komo yakro. Ero wa tî xakn̂e.
Kir̂wanî Ro Yekatî Mokyasî
2
1Taa, ero yinhîrî takî iito re rma tî ka xatken̂e Xesus ponarono komo. Kaan yakro rma tî nîmtapowatken̂e. Iito re tî nîhtînoyatken̂e Noro yakro tîmtapotacho komo. Ero yimaw tak Pentekostes me xa tak n̂enmayakn̂e hara.
2Ero po takî tî kah yawno wara ka n̂ewtunakn̂e ponan̂e. Ocowo wara tî kekn̂e, karitî wara xa kopi. Amn̂e takî tî mîîmo yaw tî n̂ewtunakn̂e hara. Kar̂pe ro makî tî kekn̂e ero yaw ceremaxmu komo n̂entarî me.
3Ero yimaw takî tî n̂esenpekn̂e wehto warai hara oco. Tun̂ke tî xakn̂e. N̂etakpayakn̂e tak, iitono komo meretkoso so tî cekn̂e, potow. Ero wa tî n̂esenpekn̂e wehto warai. Ahnoro tî xatken̂e tmeretpoture so.
4Kir̂wanî ro Yekatî ken̂e marha takî tî xatken̂e ahnoro. Noro yanme takî tî anarî komo mtapotarî yaro tî nîmtapowatken̂e. Ero wa tî xatken̂e.
5Ero yimaw tî iito n̂enmayatken̂e Xutew komo Xerusaren po. Kaan ponarono komo tî mîkyam xatken̂e. Mîk hak rowon pono komo tî mîkyam xatken̂e, roowo poko hakno komo.
6Ero ke ewtunîmtopo yentache noro yipu komo takî tî mokyatken̂e Xesus ponarono komo yenso. Mer̂pono pîn tî mokyatken̂e. Tmokuche so tak n̂eserepoketken̂e xa takî tî. Tîmtapotarî ro komo yaro so tî n̂encetken̂e yîmtapotarî komo okre. Ero wa tî n̂encetken̂e.
7Ero ke n̂eserepoketken̂e ro makî tî entan̂e komo. On wara tî ketken̂e tîmtapotaxmu komo poko, Karireia pono komo cma re mîkyam.
8Ahce wa nîmtapowatu kîmtapotarî ro komo yaro hara kopi? Anarmerpa so tîmtapotaxmu thakwa reha kîwyam mehxa ro kîmrenai ro so, ketken̂e tî.
9-11Pahtu komo tan naxe. Metu komo marha tan naxe, Eraw pono komo, Mesopotamia pono komo, Xuteia pono komo, Kapatoxa pono komo, Pontu pono komo, Asia pono komo, Prixia pono komo, Panpir̂a pono komo, Exitu pono komo, Ribya pono komo, Sirene mîtwono komo mak ha, Homa pono komo pawana me mohxapu, ero warai komo tan naxe. Xutew ro komo tan naxe, Xutew me ecixapu komo marha. Xipre pono komo marha tan naxe, Arabia pono komo, ero warai kîwyam tan taxe mîn hak poi mohxapu komo. Noro yipu komo rma cencexe kîmtapotarî ro komo yaro yîmtapotarî komo kopi. Keserepokacho komo ciitopo Kaan ya n̂ekatîmyaxe okre, ketken̂e tî entan̂e komo.
12Ahce wa hara kopi? ketken̂e tî, n̂eserepoketken̂e ro makî tî. Ahce yîhtînomexpo xe nai Kaan, kîmtapotarî ro yaro so yîmtapotarî komo ke kopi? ketken̂e tî.
13Anarî komo reha tî n̂etaporetken̂e mak kica. Wenatu mak wa ham kica uupa yukun ke ciixan ke ha, ketken̂e reha kica. Ero wa tî ketken̂e.
Xesus Pokono N̂ekatîmyasî Petru
14Taa, ero yimaw takî Petru takî tî nawomyakn̂e piiri. 11 komo marha tî nawomyatken̂e. Esenmexapu komo ya tî kekn̂e Petru kar̂pe, on wara tî kekn̂e, Ai oyakno komo, on wara wîîkes awya so, Xuteia pono komo amyamro, Xerusaren pono komo marha amyamro. Awya so wekatîmyasî moxam yehtopo. Ero ke omtapotarî men ka entacoko.
15Wenmîra ro mak naxe moxam. 9 to makî ka nasî kaamo.
16Kweronoman̂e penî mtapotachonho yaw rorono mak moxam. Pahxa rma tî Xoew pen n̂ekatîmyakn̂e on wara rma kehtopo komo.
17On wara tî kekn̂e, On wara kesî Kporin komo awya so, Anarî me tak kiir̂axe so amn̂e. Eromanhîrî kaamo pahnoke exitaw amn̂e on wara tak kiir̂axe so, Oyekatî tak wiir̂asî aropotaka so miyan komo ropotaka rma. Xoo kan̂e wara rma wasî apona so. Ero wa Oyekatî wiir̂asî aropotaka so. Noro yanme omtapotarî yekatîmn̂e me tak naxe amxîkrî komo kîrkomo, wooxam komo marha. Ero wa n̂ekatîmyaxe amn̂e. Enîhnî marha n̂een̂axe kar̂pamxan komo. Twosotîmsom me marha naxe poritomo kom hara.
18Ero wa Oyekatî wiir̂asî oyanton komo ropotaka. Kîrkomo ropotaka wiir̂asî, wooxam komo ropotaka marha. Xoo kan̂e wara wasî pona so. Oyekatî yanme weronomano rin̂e me tak naxe ero yimaw.
19-21Aweserepokacho komo marha wenpesî ero yimaw awya so. Kah yawno wenpesî, roowo pono marha. Kamxuku wenpesî awya so, wehto marha, yîsîn marha. Ero warai wenpes awya so mer̂pono pînî ro mak. Kaamo pen marha nawarpanwasî okwe. Kamxuku wara marha n̂esenpesî nuun̂i hara awya so. Ero wa men wiir̂as amn̂e Kporin komo kamon pahnoke exitaw. Ero yimaw tak mîk hak mak nîmtapowaxe Kporin komo yakro tukurunpetopo poko. Ero wa tîmtapotaxmu komo tak naxe tukurui so ahnoro, kesî Kaan, kekn̂e Xoew pen, kekn̂e tî Petru.
22On wara marha kekn̂e noro yîwya so, Ixaw Yana komo amyamro, omtapotarî rma ka entacoko. Xesus yehtoponho tan wekatîmyas awya so, Nasare pononho yehtoponho. Cirihnî ciin̂enho Mîk xakn̂e, aweserepokacho komo ciin̂enho xa. Awero ro so rma ero yipu n̂iir̂akn̂e. Ero yipu Kaan n̂irpekn̂e yîwya, Kaan n̂en̂epetho xa Moso ham, kachome awya so.
23Kaanî rma tko Noro pen waihkapekn̂e okwe awya so. Pahxa rma Xesus waihtopo nîhtînoyakn̂e Noro. Ero wa Xesus waihyas amn̂e, kekn̂e. Noro pen tak mahsîpetken̂e kpanatanmetopo komo yewetîn̂e pîn komo ya. Yîwya so marha mamowopetken̂e okwe. Ero wa Xesus pen mîwaikapetken̂e okwe.
24Noro rma tko Kaan n̂enpakekn̂e hara cerewrem ke waihkaxapunhîrî. Eroromero waypînî ro mak Mîk Xesus. Ero wa exirî ke Kaan n̂enpakekn̂e.
25-28Noro poko rma kekn̂e Tapi pen hara, On wara kekn̂e, Kporin komo rma ween̂akn̂e oyepatawno me rma. Omîtwo marha nasî kaari n̂ixa. Ero ke ahwokan me ro mak wasî. Kahwocetîkesî xa matko yîmîtwo xa oyexirî ke. Tahwore marha kîmtapowakn̂e. Owaiyataw tak cerepore rma kwaihyasî. Opun menpakes hara, wîîkesî. Roowo yatumnaw rma oyexitaw oyahsîpînkara mas amn̂e. En̂exa rma Ow manîmyas hara. Aponarono ro xa Ow ha. Ero ke opuntho meero marha matahnî me miir̂asî. Ow mîpanatanmekyakn̂e waipîn me kehtopo poko. Awewru yenîrî ke owya tahwore xa wasî, kekn̂e tî Tapi pen.
29Oyakno komo, ahce wa nai Tapi pen awya so, kporin pen kom ha? Twaihso thakwa nasî noro pen. Tahruso nasî okoputhîrî roowo chew. Mînto nasî iyochîrî oroto.
30Weronomano rin̂e rma tko mîk xakn̂e Tapi pen. Ero ke Kaanî mtapotachonho ponaro rma tî xakn̂e. On wara tî Kaan kekn̂e yîwya, Awepamthîrî me nasî Kristu amn̂e. Kayaritomo me tak noro wiir̂asî awekenhîrî yakan me ha. Yaaro xa tan wîîkes awya. Esemîknopîn me ro mak tan wîîkesî, kekn̂e tî Kaan yîwya.
31Ero ke yîmtapotachonhîrî ponaro xakn̂e Tapi pen, Ero ke Kristu yenpakacho n̂ekatîmyakn̂e pahxa rma. Wehto imo ywaw oyekatî tînomra masî eroromero. Matahnî me marha miir̂asî opuntho, kekn̂e tî. Kristu poko tî wa ero wa kekn̂e.
32-33Noro rma n̂enpakekn̂e Kaan, Xesusu rma. Noro amna n̂een̂akn̂e enpakaxapu. Ahnoro amna n̂een̂akn̂e. Ero yinhîrî Noro tak nanîmyakn̂e hara Kaan ceken pona hara. Iito tak n̂eremanmekyakn̂e tîmîtkoso rma kaari n̂ixa. Iito cexirî ke tak Kir̂wanî ro Yekatî tak n̂en̂epekn̂e oona. Tîîmî mtapotachonho yanme rma n̂en̂epekn̂e, Oyekatî wîmyas amn̂e omxîkrî komo ya, kachonho yanme ha. Ero ke Kaan Yekatî tak moko. Noro yanme mak amna nasî on wara awero ro so. Noro mtapotarî marha mencexe amna mtai.
34-35Tapi penî reha tohra xakn̂e kah yaka. Kristu poko mak kekn̂e noro pen Kaanî mtapotarî yekatîmyataw. On wara tî kekn̂e, On wara kekn̂e Kporin komo Oporin ya, Opanaka erematamko kaari n̂ixa. Aaxatî pîn komo kr̂a ka war̂mesî. Anapikrî me ka wiir̂asî, kekn̂e Kaan Oporin ya, kekn̂e tî Tapi pen. Xesus pokono rma mîn n̂ekatîmyakn̂e Kaanî mtapotacho.
36Ero ke on wara wîîkes awya so Ixaw Yana komo ya, yaaro tan wîîkes awya so, Xesus tak men nasî Kporin komo me kopi. Kristu me marha nasî. Ero warai me tak Kaan n̂iir̂akn̂e anamowopothîrî komo rma, kekn̂e tî Petru. Ero wa tî kekn̂e enso mohxapu komo ya.
37Taa, yîmtapotarî yentache tak n̂eserepoketken̂e xa tak entan̂e komo. Ero ke on wara tî ketken̂e Petru ya, Xesus nantomatho komo ya ahnoro, Ai okwe, ketken̂e, amna yakno komo, ahce wa amna nai okwe? ketken̂e tî.
38On wara takî tî Petru n̂eyukyakn̂e hara, On wara xa ehcoko, Kicicme awehtoponhîrî komo tak men poxunkacoko. Ero yinhîrî emicicoko tak ahnoro. Xesus Kristu yakrono me emicicoko. Ero wa awexitaw so tak Kaan nîhcamnoyasî kicicme awehtoponhîrî komo. Kir̂wanî ro Yekatî marha nîmyas awya so.
39Awya so wa kekn̂e Kaan, Kakronomexe so men amn̂e, kekn̂e. Amxîkrî komo ya marha ero wa kekn̂e. Meyeno komo ya marha ero wa kekn̂e. Ahnoro Kporin komo Kaan nan̂ikîtho komo ya kes hara amn̂e. Noro yipu komo ya ero wa kesî Kaan, kekn̂e tî. Ero wa tî kekn̂e Petru yîwya so.
40Miyan poko rma tî iitono komo weronomekn̂e Petru. Panatanmekno marha n̂iir̂akn̂e. Kicicme men naxe kica apoyino komo. Ero ke n̂examro warahra ro mak ehcoko, kekn̂e tî. Ero wa tî kekn̂e Petru yîwya so.
41Taa, kir̂wan̂he tî n̂encetken̂e Petru mtapotarî anarî komo, mer̂pono pîn komo. Yîmtapotarî tî n̂ewehcatken̂e. N̂emihcatken̂e marha tî. Mer̂pono pîn komo tî n̂emihcatken̂e, 3.000 ha tî. Ero wa tî Kporin komo n̂epamnoyakn̂e tîmxîkrî komo. Ero wa n̂iir̂akn̂e Kporin komo.
Tahwore Naxe Kaan Xîkrî Komo
42Taa, ero yimaw Xesus yahsîn̂enho komo tî n̂esenmekyatken̂e roro 12 komo yaka. Panatanmekno riyataw yîwya so entaxi mokyatken̂e roro. Kaan ya takronomacho komo poko marha tî n̂esekatîmyatken̂e. Xesus waihtoponho kuknon me marha tî n̂eseresmetken̂e. Kaan yakro marha tî nîmtapowatken̂e. Ero wara roro tî xatken̂e Xesus pona enîn̂e komo ero yimaw.
43On wara marha tî xatken̂e 12 komo, cirihnî mko tî n̂iir̂atken̂e emapona roro. Xesus yakrono kom ham mîkyam, kachome n̂iir̂atken̂e. Ero ke n̂eraswatken̂e takî tî tooto komo ahnoro.
44-45N̂esenmekyatken̂e roro tko Xesus pona enîn̂e komo ahnoro. Cemyawno komo amenmekîra marha tî xatken̂e. Kemyawno komo tan ha, ketken̂e mak cemyawno komo poko rma. Knahrî komo tan ha, ketken̂e marha tî tînahrî komo poko hara. Cemyawnonhîrî komo marha tî nîmyatken̂e puranta pona, tîrowonthîrî komo marha tî. Ero yepetho takî tî n̂ekamyatken̂e yupurantamnî komo ya.
46Kaan mîn yaka marha tî n̂esenmekyatken̂e enmar̂atîxera. Xesus waihtoponho kuknon me marha tî n̂eseresmetken̂e tîmîn komo yaw so, anarî yaw, anarî yaw, ero wa tî. Tahwore tî n̂eseresmetken̂e. Kaan ponaro makî tî xatken̂e mîk hak ponarora.
47Kaan poko marha tî nahwowatken̂e roro Kaan xîkrî komo. Kir̂wan̂he Kaan nai ham okre, ketken̂e roro. Tawake marha tî xatken̂e iitono komo n̂examro poko. N̂epamyatken̂e marha tî Kaan xîkrî komo enmar̂atîxera. Kporin komo rma tî epamnono n̂iir̂akn̂e tînakir̂wamarî me ciixapu komo. Ero wa xakn̂e Kporin komo.
Yîhrepun Karihcesî Petru Komo
3
1Taa, anarî kaamo po takî tî Kaan mîn yaka cetken̂e Petru komo, Xuaw yakro. Wow kache tî cetken̂e, Kaan yakro kîmtapotacho komo ro to, 3 to ha tî.
2Ero yimaw tî yîhrepun xakn̂e Kaan mîn potaw. Tooto komo tî noro pen naar̂atken̂e roro iina Kaan mîn potaka. Cenporem, kacho mîn Kaan mîn metatan, iina roro tî naar̂atken̂e. Mehxa ro tî noro xakn̂e yîhrepun me cewrutoponhîrî n̂ixa ro thakwa okwe. Opurantan, opurantan, kekn̂e roro tî Kaan mîn yaka tîtosom komo ya. Iito tî xakn̂e noro Petru komo cetaw Kaan mîn yaka.
3Ero ke Petru komo tî n̂een̂akn̂e yîhrepun, Xuaw kom ha. Kaan mîn yaka cewomyataw so rma tî n̂een̂akn̂e. Ai, opurantanî n̂he thakwa tîmcoko, kekn̂e tî noro Petru ya.
4Yîmtapotarî yentache yîhrepun wece takî tî Petru komo n̂een̂atken̂e Xuaw yakro. Amna wece enko, ketken̂e tî yîwya.
5Ero ke n̂examro ponaro takî tî xakn̂e yîhrepun. Opurantan nîmyat ha na, kekn̂e tî.
6On wara tî kekn̂e Petru yîwya, Yupurantamra was okwe. Prata exihra nas ohyaw, ooru marha exihra. Anarî tko nasî ohyaw. Ero xa wîmyas awya. Xesus Kristu yanme mak wîîkes awya, Nasare pononho yanme, awomko tak ha, etar̂ko marha, wîîkesî, kekn̂e tî Petru yîhrepun ya.
7Ero yinhîrî noro yamorî poko takî tî nahsîyakn̂e Petru kaari n̂ixan poko. Ero poko tî nanîmyakn̂e, sai. Ero yimaw rma takî tî kar̂pe xakn̂e yîhtarî, yîhtakmarun yocho marha.
8Ero ke nahronakn̂e tak. Piiri takî tî n̂ecececekn̂e marha okre. N̂etar̂akn̂e marha tî. Petru komo yakro takî tî n̂ewomyakn̂e Kaan mîn yaka. Iito takî tî n̂etar̂akn̂e. Nahronakn̂e tî emapona, pom cucuk, pom cucuk, kekn̂e tî. Kir̂wan̂he Kaan ya ciitoponhîrî n̂ekatîmyakn̂e. Ero wa tî xakn̂e yîhrepunînhîrî.
9Ero ke noro takî tî n̂een̂atken̂e ahnoro Kaan mîn yawno komo, etarirî tî n̂een̂atken̂e. Yîmtapotarî marha tî n̂encetken̂e, Kir̂wan̂he Kaan nai ham okre, kacho.
10Ero ke takî tî n̂eserepoketken̂e ro mak noro yenîrî ke. On wara tî ketken̂e, Mîkro okyo, Kaan mîn potaw eremaxapunhîrî, Cenporem kacho mîtwo eremaxapunhîrî. Opurantan xe was okwe, kan̂enho rma mîkro. Ahce wa kir̂wan̂he tak n̂ex hara okyo? ketken̂e tî. N̂eserepoketken̂e ro mak noro poko.
Xesus Yehtopo N̂ekatîmyasî Xa Hara Petru
11Taa, Petru komo yakro rma tî xakn̂e yîhrepunînhîrî. N̂examro yahsîpînka xera tî xakn̂e. Kaan mîn mahrimacho yaw tî xatken̂e wacamnî yaw. Saromaw Mîn, kacho tî mîn xakn̂e Kaan mîn mahrimacho. Iina cetken̂e kar̂pe Kaan mîn yawno komo. Yîhrepunînhîrî yakir̂wamacho poko tî n̂eserepoketken̂e ro mak.
12Taa, esenmekrî komo takî tî n̂een̂akn̂e Petru. Ero ke tî n̂examro yakro nîmtapowakn̂e. On wara tî kekn̂e yîwya so, Ai oyakno komo, Ixaw Yana komo amyamro. Ahce kacho meserepoketu moso yakir̂wamacho poko? Amna mak mentîkexe. Yîhrepunînhîrî yakir̂waman̂e komo moxam okyo, kan̂e wara maxe. Karitî komo mîkyam ham kopi. Kir̂wanî ro komo marha mîkyam ham, kan̂e wara maxe amna poko okwe.
13On wara Kaan xakn̂e kokon̂oro mak. Ponaro Abraaw pen yehtopo rma Mîk Kaan, ponaro Isake pen yehtopo marha Mîk, ponaro Xako pen yehtopo marha. Noro yipu Mîk xakn̂e on wara, Tumumuru rma tak n̂iir̂akn̂e kayaritomo me. Xesus Mîk Yumumuru. Noro rma mekanîyatken̂e Piratus ya. Yiixera ro mak mîxatken̂e ahsîpînka xe exitaw Piratus.
14Kir̂wanî ro mak Mîk Kaan Mumuru, takîhsom ro mak. Noro yipu xera rma mîxatken̂e okwe. Tooto waihkan̂enho xe xa matko mîxatken̂e. Noro yipu rma mahrunkapetken̂e Piratus ya.
15Kayaritomo Mumuru reha mîwaikapetken̂e hara yîwya okwe. Karihtono rin̂e rma Mîk mîwaikapetken̂e okwe. Noro rma tko n̂enpakekn̂e hara Kaan. Enpakaxapu yenîn̂enho rma amna.
16Noro yosotî mak amna n̂etaci, ero pona xa amna n̂enwo kar̂pe tak moso ciitome. Moso meen̂axe. Pahxa rma meen̂atken̂e. Kir̂wan̂he tak nasî, encoko xe. Xesus pona enîn̂e me amna n̂iire Kaan. Ero ke Noro pona enîrî ke mak amna ya kir̂wan̂he tak nasî moso.
17On wara tko wîîkesî awya so oyakno komo, camkî awexirî ke so thakwa Xesus mîwaikapetken̂e. Ero wa xa marha xatken̂e akayaritomon kom hara.
18Kaanî rma tko waihkapekn̂e awya so tîmtapotachonhîrî yaw roro rma. Pahxa rma Kaan nîhtînomexpekn̂e weronomano rin̂e pen komo ya, kîwya so ekatîmtome hara. Kristu men n̂esemetanmekyas amn̂e, kacho nîhtînomexpekn̂e. Ero ke ero wa kachonho yaw roro rma Noro waihkapekn̂e awya so.
19Ero ke kicicme awehtoponhîrî komo tak men poxunkacoko ha. Noro pona enîn̂e tak ehcoko hara. Ero wa awexitaw so Kaan tak nîhcamnoyasî kicicme awehtoponhîrî komo kakronomachome so tak Kporin komo ya.
20Xesus Kristu marha tak n̂en̂epesî xa hara oona. Awakir̂waman̂e komo tak mokyas amn̂e, kacho mencetken̂e kweronoman̂e komo mtapotachonho, Noro rma Kaan n̂en̂epes hara amn̂e.
21Kah yaw makî ka nasî Noro. Amn̂e mak miyan komo yakir̂wamatopo me rma exitaw tak Xesus n̂en̂epes hara Kaan oona hara. Ero wa akir̂wamano ritopo n̂ekatîmyatken̂e kweronoman̂enhîrî pen komo kir̂wanî ro pen kom ha. Mehxa rono pen komo rma n̂ekatîmyatken̂e, yihcitoponho n̂ixa rono pen komo rma.
22Moises pen marha tî n̂ekatîmyakn̂e Xesus mohtopo kporin pen komo ya. On wara tî kekn̂e noro pen, Pahxaro awya so weronomano rin̂e tak n̂enpesî Kporin komo Kaan awya so. Anarî Mîk n̂enpesî owarai rma. Apoyino komo me cehsomu rma Mîk n̂enpes ha. Noro mtapotarî tak mencexe ahce wa na ketaw awya so.
23Noro yenta xatî pîn komo tak waihkesî Kaan amn̂e. Ero wa yîcherenonkano n̂iir̂asî Kaan, kekn̂e tî Moises pen yîwya so.
24On yimawno poko marha n̂ekatîmyatken̂e anarî kom hara weronomano rin̂enho pen kom ha. Samuew pen n̂ekatîmyakn̂e, yîhretawno komo marha. Ahnoro rma weronomano rin̂enho pen komo n̂ekatîmyatken̂e on yimawno poko.
25Weronomano rin̂enho pen yepamtho rma amyamro. Apoko so marha nîmtapowakn̂e Kaan Abraaw pen yakro. On wara kekn̂e yîwya, Akir̂wamano n̂iir̂asî Kaan amn̂e awepamthîrî ke. Anarî yana komo meero nakir̂wamesî, ahnoro roowo poko hakno kom ha, kekn̂e tî Kaan yîwya. Ero ke ero wa kachonho yaw roro rma tak akronomano n̂iir̂asî Kaan oroto.
26Taa, tanton tak n̂enpakekn̂e hara Kaan, Xesus ha. Enpakaxapunhîrî ahyaka so tak n̂en̂epekn̂e yihcirî me ha kapu. Awakir̂waman̂e komo me n̂en̂epekn̂e, kicicme awehtoponhîrî komo poxunkan̂e me awin̂e komo me ha, kekn̂e hara tî Petru yîwya so. Ero wa tî kekn̂e.
Petru Komo Nahruyaxe Kayaritomo Komo
4
1Taa, ero wa panatanmekno riyataw rma Petru komo ya, tîmsom pokono komo takî tî mokyatken̂e yîhyaka so, Kaan mîn kurunpen̂e komo marha. Satusew komo marha mokyatken̂e. Ero warai komo tî mokyatken̂e Petru komo yaka.
2Poxumra ro makî tî n̂encetken̂e panatanmekno ritopo yîwya so. Xesus pona een̂ataw awya so mîpakexe hara amn̂e waixapunhîrî, kacho tî n̂encetken̂e poxumra kica.
3Petru komo takî tî nahsîyatken̂e. Kahrutopo yaka tî nahruyatken̂e okwe enmapuche cesentachome akro so. Ero wa tî n̂examro pen n̂iir̂atken̂e kokon̂i exirî ke.
4Petru komo mtapotarî rma tko tî n̂ewehcatken̂e entan̂enhîrî komo. Mer̂pono pîn tî n̂ewehcatken̂e, 5.000 me cehso ro.
5-6Enmapuche takî tî n̂esenmekyatken̂e xa hara Xutew yenîn̂e komo. Poritomo komo tî mîkyam n̂esenmekyatken̂e, Xutew panatanmetopo mewren̂e komo marha tî, Anas marha tî. Kaan yaka cewomsom mîk xakn̂e Anas. Kaipas marha tî mokyakn̂e, Xuaw marha tî, Arexante marha tî, Anas yanan komo marha tî. Ero wicakî tî n̂esenmekyatken̂e Xerusarem po Petru komo yen̂ekachome.
7Ero ke Petru komo takî tî nan̂ikpetken̂e. Tîrakataka so tî n̂iir̂atken̂e. On wara tî ketken̂e yîwya so, Ai, Petru, Xuaw, onoke yanme xa noro makir̂wamace ha? Onok yosotî ponan me xa ero wa mîkro miire? ketken̂e tî yîwya so.
Kayaritomo Komo N̂eyukyaxe Petru Komo
8-9Ero yimaw Kir̂wanî ro Yekatî ken̂e xa takî tî xakn̂e Petru. Ai kayaritomo komo, poritomo komo marha, awya so wîîkesî, yîhrepunînhîrî karihtotopo poko na mîîket amna ya. Ahce ke xa noro n̂etakir̂wama? mîîketu na.
10Ero ke kir̂wantaw wekatîmyas awya so. Miyan komo n̂entarî me rma wekatîmyasî, Ixaw Yana komo n̂entarî me ha. Xesus Kristu yosotî yanme mak reha moso tak nasî kar̂pe. Nasare pononho rma Mîk Xesus, anamowopothîrî komo rma. Kaanî rma tko Noro n̂enpakekn̂e hara waixapu komo chei. Noro yanme makî reha moso tak nasî kar̂pe awero ro so.
11Noro poko rma kesî Kaan Karitan on wara, Toopu xakn̂e mîîmo me ciisom. Kicicme tko tî meen̂atken̂e amyamro mîîmo ciin̂e komo. Iito kr̂a n̂expe, mîîketken̂e makî tî ero poko. Eronhîrî rma tak nasî mîîmo peyecepu me tooto n̂enîrî me xa okre, kesî Kaan Karitan Noro poko rma.
12Anarî exihra ro mak nasî kakir̂waman̂e komo. Anarî kakir̂waman̂e komo yetacira ro mak nasî Kaan tooto komo n̂entarî me, kekn̂e tî. Ero wa tî kekn̂e Petru kayaritomo komo ya.
Petru Komo Yeitoponho Kayaritomo Komo Ya
13Taa, yîmtapotarî yentache tak n̂eserepoketken̂e takî tî kayaritomo komo Petru komo poko, Xuaw komo poko. Yîkrîpîn me ro mak nîmtapowaxe okyo, ketken̂e tî. Eskora yaka tohnînhîrî komo cma re mîkyam, kpanatanmekn̂e komo yaka tohnînhîrî ha. Ahce kacho yîkrîpîra nîmtapowat hara? Xesus yakrononho mîkyam ham, ketken̂e tî.
14Iito marha tî xakn̂e yîhrepunînhîrî karihtoxapu. Petru komo yakro rma tî n̂ecececekn̂e kayaritomo yeepatai rma. Ero ke, Karihtora rma mexe mehcow, kacho mera ro makî tî xakn̂e.
15Ero ke Petru komo takî tî n̂en̂epetken̂e anana ha kapu. Toche so n̂esencetken̂e takî tî poritomo komo n̂examro poko.
16On wara tî ketken̂e, Ahce wa moxam cicir̂at ha? ketken̂e tî. Cirihnî ro mak n̂iice ham okyo eserepokano ritopo xa. Xerusaren pono komo wero ro rma karihtono n̂iice ham. Pîra, yîhrepunînhîrî karihtora ro mak mîxatken̂e, kacho mera thakwa nasî, ketken̂e tî.
17Wara rma Petru komo tîtwermacerî. Xesus poko yîmtapotara ro mak tak men ehcoko kica, tîtkacerî yîwya so. Cerewre xa tîtkacerî yîwya so. Ero wa tîtkacerî yîwya so miya so esekaiporera tak ehtome Xesus yosotî, ketken̂e tî.
18Ero yinhîrî takî tî Petru komo nan̂ikyatken̂e hara. N̂examro tî nîtwermetken̂e. On wara tî ketken̂e yîwya so, Xesus poko panatanmekno cirihra ro mak tak men ehcoko kica. N̂eexi tak men Noro poko amtapotacho komo, ketken̂e tî yîwya so. Ero wa tî ketken̂e kayaritomo komo Petru komo ya.
19Yîmtaka so tko tî n̂eyukyatken̂e hara Petru komo, Xuaw yakro, Ahce wa kexitaw so takîhsom me keen̂atu so Kaan awya so? Kaan yewetîn̂e me kexitaw so katî ero wa keen̂atu so? Awewetîn̂e komo me kexitaw so katî ero wa keen̂atu so? Amyamro ha tko.
20Tîn̂enîthîrî thakwa mak amna n̂ekatîmyasî, tîn̂entathîrî marha, ketken̂e tî Petru komo yîwya so.
21Ero ke takî tî nîtwermetken̂e xa hara. Yîhyokura tko tî xatken̂e. Nukurunanîyatken̂e tî iitono komo pona. Yîhrepunînhîrî karihtotoponho poko tî n̂eserepoketken̂e iitono komo. Kir̂wan̂he Kaan nai ham okre moso karihton̂enho, ketken̂e tî. Ero ke tî Petru komo yîhyokura xatken̂e. Taa, etocoko tak ha, ketken̂e makî tî yîwya so. Ero wa tî ketken̂e Petru komo ya.
2240 cimn̂ipu yopo tî xakn̂e yîhrepunînhîrî yewrutoponho. Karihtonî ro karihcekn̂e Kaan okre. Ero ke tî tooto komo n̂eserepoketken̂e noro poko. Ero wa tî xatken̂e.
Kaan Yakro Yîmtapotachonhîrî Komo
23Taa, cen̂epeche so tak Petru komo takî tî cetken̂e hara takrono komo yaka hara. Tîmsom pokono yenîn̂e komo mtapotarî takî tî n̂ekatîmyatken̂e yîwya so, poritomo komo mtapotarî marha. N̂ekatîmtîketken̂e tî yîwya so.
24Ero wa yîmtapotarî komo yentache Kaan yakro takî tî nîmtapowatken̂e. Ero wara re tî nîmtapowatken̂e. Apa, ketken̂e tî, kaapu yakîhton̂enho Amoro, roowo yakîhton̂enho marha, tuuna imo yakîhton̂enho marha, kah yawno komo marha, roowo pono komo marha, tuuna imo kwawno komo marha, ero warai komo yakîhton̂enho Amoro, ketken̂e tî Kaan ya.
25Pahxa amtapotarî mîmtapowakn̂e amna porin Tapi penî mtari. Awanton pen mîk xakn̂e noro. On wara mîîkekn̂e yîmtari, Ahce kacho mîk hak rowon pono komo n̂etîrwonmekyatu kica? Ahce kacho tohnawno poko n̂esencetu tooto komo okwe?
26Ero yipu poko cesentachome so n̂esenmekyaxe roowo pono kayaritomon komo. Antomano rin̂e komo marha n̂esenmekyaxe Kporin komo yehn̂anmechome tî re. Kristu me yin̂irithîri yar̂macho poko n̂esencexe okwe, kacho mîmewrepekn̂e Tapi pen ya.
27-28Ero ke ero wa kacho yaw roro rma n̂esenmekyatken̂e Xenciu komo, Ixaw Yana komo, Eroces komo, Poncu Piratus kom ha. Ero wa n̂esenmekyatken̂e Xesus pen waihkacho poko cesentachome so, awantonî ro pen waihkacho poko ha. Kayaritomo me anîhkapethîrî Mîk okwe. Amoro rma tko Noro pen memetanmekpekn̂e yîwya so. Pahxa anîhtînoputhîrî yaw roro rma ero wa mirpekn̂e yîwya so.
29-30Taa, amna yemetanmetopo poko marha nîmtapowaxe okwe. Ero ke yîmtapotarî komo cma re mencesî. Awanton mak amna. Ero ke erasîn me ro mak amna cirko amtapotarî yekatîmtopo poko. Kar̂pe ro mak awehtopo enpoko rma amna ke. Cirihnî cirko rma amna ke ha. Awanton Mîk Xesus kir̂wanî ro. Noro yosotî pona enîrî ke amna ya ero wa ciino rin̂e me amna cirko, ketken̂e tî. Ero wa tî nîmtapowatken̂e Kaan yakro.
31Ero wa ketaw tak yîwya so roowo takî tî n̂esewsîyakn̂e. Mîîmo marha tî n̂esewsîyakn̂e yaw ehtopo kom ha. Kaanî mtapotarî takî tî n̂ekatîmyatken̂e xa hara erasîra ro mak. Kir̂wanî ro Yekatî ken̂e xa tî xatken̂e. Ero wa tî xatken̂e.
Kaan Xîkrî Komo N̂etwakrexe
32Taa, ero yimaw takî tî mer̂pora xatken̂e Xesus pona enîn̂e komo. Iito re makî tî n̂esehtînoyatken̂e okre. Etîxatî me marha tî xatken̂e. Owyanî ro thakwa tan ha, kahra ro makî tî xatken̂e cemyawno komo poko rma. Kemyawno komo tan ha, ketken̂e makî tî ahnoro cemyawno komo poko.
33Kporin komo Xesus yenpakachonho marha tî n̂ekatîmyatken̂e 12 komo. Kir̂wan̂he xa tî n̂ekatîmyatken̂e erepokano rin̂e me xa tî okre. Tahwore xa tî xatken̂e, tawake marha tî etpoko.
34Cesemetanmesom komo exihra ro mak takî tî xatken̂e yîchew so. Mararî yosom me tî xatken̂e anarî komo. Ero ke ero yipu takî tî nîmyatken̂e puranta pona. Yaake tîmîye tî xatken̂e anarî kom hara. Ero ke ero yipu marha tî nîmyatken̂e puranta pona.
35Epethîrî takî tî naar̂atken̂e 12 komo yaka. N̂examro yamrinaka tî n̂iir̂atken̂e yîn̂ekamrî komo me. Ero yipu takî tî n̂ekamyatken̂e cesemetanmesom komo ya. Ero ke esemetanmekîra ro makî takî tî xatken̂e.
36Taa, ero yimaw takî tî anarî xakn̂e iito. Xose tî mîk xakn̂e noro yosotî. Banabe me tko tî noro nosohcetken̂e hara 12 komo. Kahworen̂e, kacho tî mîn, Banabe, kacho. Repi yepamtho rma tî mîk xakn̂e, Xipre pononho ha tî. Noro yipu tî mîk xakn̂e Banabe.
37Noro tî xakn̂e mararî yosom me hara. Ero ke tmararînthîrî takî tî nîmyakn̂e puranta pona. Ero yipu yepetho takî tî n̂iir̂akn̂e 12 komo yamrinaka yîn̂ekamrî komo me. Ero wa tî xakn̂e noro.
Ananias Komo Cemaronwaxe
5
1-2Taa, ero yimaw takî tî iito xakn̂e anarî hara Xesus ponarono. Ananiasî tî mîk xakn̂e noro yosotî. Yipici marha tî xakn̂e, Sapira tî mîk xakn̂e noro yosotî. N̂examro marha tî nîmyatken̂e tmararînthîrî komo puranta pona. Ero yepetho takî tî nîmyakn̂e Ananias 12 komo ya hara. Poi makî tko tî nîmyakn̂e. Nîmcekn̂e rma tî epethîrî raconho. Cipici wero ro rma tî nîmcekn̂e. Ero wa tî xakn̂e Ananias.
3Ero ke on wara takî tî kekn̂e Petru yîwya, Oyakno Ananias, ahce kacho Satanasî mtapotarî ponaro xa mai okwe? Noro yanme mak mîcemaronta kica. Kir̂wanî ro Yekatî n̂entarî me mîcemaronta okwe. Apurantan komo mîmtocow rma amararînthîrî komo yepetho yakwenho ha.
4Awyanî ro mak mîn xakn̂e mararî tîmîhra ka awexitaw. Tîmîche awya awarawan ya awyanî ro marha mîn xakn̂e epethîrî hara. Ero ke ahce kacho acemaron mîhtînopu hara kica? Tooto n̂entarî me mak cemarontara meexi. Kaan ya xa matko mîcemaronta okwe, kekn̂e tî Petru. Ero wa tî kekn̂e Ananias ya.
5Ero yipu yentache tak Ananias pen takî tî n̂epîrkekn̂e, pum know. Waihyakn̂e thakwa tî okwe. Ero wa tî xakn̂e noro pen okwe. Ero ke n̂eraswatken̂e ro makî tî noro pen waihtoponho yentan̂e komo.
6Iito tî xatken̂e kar̂pamxan komo. N̂examro tak tî mokyatken̂e okoputhîrî yaaso. Womcetken̂e ka poono ke. Womtoche takî tî naar̂atken̂e ahruso. Ero wa tî xakn̂e Ananias pen okwe.
7Ero yinhîrî tak osorwaw oora yenatîche yihcinhîrî takî tî mokyakn̂e hara iina xa marha. Ciin̂onhîrî pen waihtoponho tî entara xakn̂e. Ero wa tî noro mokyakn̂e.
8Ero ke noro ya makîrha takî tî kekn̂e hara Petru, Aaci, awarawantachonhîrî komo ekatîmko owya. On wicakî xa mahsîyatken̂e amararînthîrî komo yepetho ha? kekn̂e tî yîwya. Nhnk, ero wicakî mak amna nahsîyakn̂e, kekn̂e hara tî Sapira.
9Ero ke yîmtaka takî tî n̂eyukyakn̂e hara Petru. Ahce kacho Kporin komo Yekatî mukukmacow yîrwonmetopo poko okwe? Aan̂onhîrî pen yahrun̂enho komo mohcow hara oroto. Iito tak naxe metataw. Amoro pen tak awar̂a hara n̂examro awahrutome hara okwe, kekn̂e tî Petru yîwya. Ero wa tî kekn̂e Petru Ananias pen cinho ya.
10Ero yipu yentache rma tak noro pen makîrha takî tî n̂epîrkekn̂e hara, pum know. Waihyakn̂e xa marha tî noro pen hara okwe. Ero yimaw rma tî n̂ewomyatken̂e hara kar̂pamxan komo. Yihcinhîrî pen yokoputho pona makî tî n̂ewomyatken̂e hara okwe. Ero ke noro pen yokoputho xa hara tî naar̂atken̂e. Iin̂onhîrî pen yawxari rma tî nahruyatken̂e. Ero wa tî xatken̂e Anan̂ias pen okwe, Sapira pen marha okwe.
11Ero ke n̂eraswatken̂e ro makî tî Kaan xîkrî komo ahnoro. Kaan xîkrî pîn komo meero tî n̂eraswatken̂e n̂examro pen waihtoponho yentan̂e komo. Ahnoro tî n̂eraswatken̂e okwe.
Karihtono N̂iir̂axe 12 Komo
12Taa, on wara tî xatken̂e 12 komo, cirihnî tî n̂iir̂atken̂e emapona roro. Iitono komo wero ro rma tî n̂iir̂atken̂e Kaan yanmen komo xa mîkyam, kachome yîwya so. Anarî kaamo po tak wacamnî yaw xatken̂e, Kaan mîn mahrimacho yaw. Saromaw mîn xakn̂e ero yosotî. Xesus ponarono komo yakro tî xatken̂e iito mer̂pono pîn komo.
1312 komo yakrono ro me tko tî cexi xera xatken̂e iitono komo. N̂eraswatken̂e ha tî. Tîyopono komo me rma tî 12 komo n̂een̂atken̂e.
14N̂epamyatken̂e rma tko Xesus pona enîn̂e komo. Mer̂pora ro mak takî tî xatken̂e. Kîrkomo xatken̂e, wooxam komo marha. Kporin komo yakrono ro me tak xatken̂e noro yipu komo.
15Ero yimaw marha tî okoh komo n̂ekyatken̂e Petru yaka ha tî re. Cecehkem po so tî n̂ekyatken̂e anarî komo, ecepumnî po so marha tî n̂ekyatken̂e anarî kom hara, aam po so makî tî. Esama yaka makî tî n̂ir̂mikyatken̂e, Petru yesamarî yaka rma. Noro yekatî naperî me mak na re iina so n̂ir̂mikyatken̂e.
16Mer̂pono pîn komo tî mokyatken̂e, mîn hak pono komo, Xerusaren mkaino pono kom ha. Tamotosom komo tî n̂ekyatken̂e mer̂pono pînî ro mak. Worokyam nîwîrîmatho komo marha tî n̂ekyatken̂e. Noro yipu komo takî tî nakir̂wametken̂e ahnoro. Ero wa tî xatken̂e 12 komo.
12 Komo Nahruyaxe Xa Hara Kayaritomo Komo
17-18Taa, ero wa exirî ke so takî tî Kaan yaka cewomsom nîrwonakn̂e okwe. Noro yakrono komo marha tî nîrwonatken̂e, Satusew kom ha. Nîrwonatken̂e ro makî tî kica. Ero ke 12 komo takî tî nahsîyatken̂e. Nahruyatken̂e marha tî kicicitho komo yahrutopo yaka rma okwe.
19-20Ero yinhîrî takî tî Kporin komo yancun mokyakn̂e kosope. Kahrutopo metatan takî tî nahrunkekn̂e. 12 komo tî n̂en̂emhatakekn̂e hara. On wara tî kekn̂e yîwya so, Taa, etocoko xa hara iina xa marha Kaan mîn yaka. Iina mohxapu komo ya ekatîmcoko xa hara waipînî ro me awehtopo komo, kekn̂e tî. Ero wa tî kekn̂e ancu 12 komo ya.
21Ero ke ancu mtapotarî yentache tak Kaan mîn yaka takî tî cetken̂e hara Petru komo. Saa ketaw rma tî n̂ewomyatken̂e Kaan mîn yaka. Panatanmekno takî tî n̂iir̂atken̂e xa hara iito. Ero wa tî xatken̂e 12 komo. Ero yimaw marha tî Kaan yaka cewomsom tî cekn̂e anarî mîîmo yaka. Akrono komo marha tî cetken̂e iina. Anarî komo nan̂ikyatken̂e hara poritomo kom hara. Ixaw Yana yenîn̂e komo mîkyam nan̂ikyatken̂e ahnoro mak. Ero ke mohtîketken̂e takî tî noro yipu komo. Mohtîkache so takî tî tmaywen komo n̂en̂epetken̂e kahrutopo yaka Petru komo yehso.
22Ero ke kahrutopo yaka tî cetken̂e yînantomathîrî komo. Iito tî Petru komo n̂epor̂atken̂e. Exihra ro makî tî n̂een̂atken̂e. Ero ke enîno rin̂e komo yaka takî tî n̂etîrametken̂e hara.
23Kahrutopo yaw exihra naxe okwe, ketken̂e tî yîwya so. Cewkaxi rma cma re amna n̂enwo kahrutopo. Iito marha cma re n̂ehcow enîn̂e komo metataw. Amna tak nahrunka metata. Okwe, yarîhra ro mak n̂eexi kahrutopo, ketken̂e tî. Ero wa tî ketken̂e antomaxapu komo cenîn̂e komo ya.
24Ero yipu yentache tak n̂eserepokekn̂e ro mak takî tî Kaan yaka cewomsom, tîmsom pokono yenîn̂e komo marha. Kopi, ketken̂e tî, kopi, ahce wa tak n̂ehtîketu n̂examro kopi? ketken̂e tî.
25Ero yinhîrî anarî komo takî tî mokyatken̂e hara enîno rin̂e komo yaka hara. Mînto natu anahruthîrî komo, ketken̂e tî. Kaan mîn yaw nat hara. Iito panatanmekno n̂iir̂axe xa hara, ketken̂e tî yîwya so.
26Ero ke tak porisia yenîn̂e rma takî tî cekn̂e tmaywen komo yakro. 12 komo takî tî n̂ekyatken̂e cenîn̂e komo yaka. Tawakem wara tko tî n̂ekyatken̂e tooto komo pona cerahtîmrî ke so. On wara tî ketken̂e, Kîrwon me so aar̂ataw n̂epanîyatu men tooto komo. Toh ke men ketapetu so oko, ketken̂e tî. Ero ke tî tawakem wa mak n̂ekyatken̂e.
27-28Ekno riche tak poritomo komo yeepatai takî tî n̂iir̂atken̂e. Ero ke Kaan yaka cewomsom tî n̂examro n̂encekn̂e. Ai, Petru komo, kekn̂e tî, ahce kacho panatanmekno rma miir̂atu kica Xesus poko? Xesus poko panatanmekno cirihra ro makî tak men ehcoko, kekn̂e amna awya so. Miya xe xa panatanmekno miitîkexe kica. Xerusaren pono komo mîpanatanmetîkexe kica. Noro pen waihkachonho ciri xe mat ham kica amna pona, kekn̂e tî.
29Ero yentache tak tî Petru n̂eyukyakn̂e, ahnoro rma tî n̂eyukyatken̂e 12 kom ha. On wara tî ketken̂e, Kaan mak xa cewetpore nasî, tooto yewetîra cexpore nasî anarme ketaw Kaan warahra.
30-31Xesus waihkan̂enho xa amyamro, tpanaxkem pona mamowopetken̂e oko. Ero wa mîwaiketken̂e okwe. Noro yipunhîrî rma tko Kaan n̂enpakekn̂e hara. Ponaro kporin pen komo yehtopo rma Mîk n̂enpakekn̂e. Enpakache tak nanîmyakn̂e xa hara tî kah yaka. Iito tak n̂eremanmekyakn̂e tîmîtkoso kaari n̂ixa. On warai me Xesus n̂iir̂akn̂e Kaan, kantoman̂e me n̂iir̂akn̂e, kukurunpen̂e me marha. Iito cexirî ke marha Xesus Ixaw Yana komo ropotarî tak naknamesî. Poxumra tak n̂enpesî yîwya so ehtoponhîrî komo, kicicme ehtoponhîrî komo marha nîhcamnoyasî. Ero wa Ixaw Yana komo tak wakresî Xesus Kaan mîtwo cexirî ke tak.
32Ero wa xakn̂e Xesus amna wero ro. Ero ke ero wa Noro yehtoponho yekatîmn̂e me nas amna. Kir̂wanî ro Yekatî rma n̂ekatîmyasî. Kaan nîmîtho Mîk Kir̂wanî ro Yekatî cewetîn̂enhîrî komo ya. Noro yanme mak amna n̂ekatîmyasî, ketken̂e tî. Ero wa tî ketken̂e Petru komo kayaritomo komo ya.
33Taa, yîmtapotarî komo yentache nîrwonatken̂e xa takî tî kayaritomo komo Petru komo poko. Waihkacho komo poko takî tî n̂esencetken̂e okwe.
Kamariew Nîmtapowasî Kayaritomo Komo Yakro
34Taa, ero yipu poko esencetaw so anarî takî tî nawomyakn̂e hara piiri. Kamariew tî mîk xakn̂e noro yosotî. Panatanmekno rin̂e tî mîk xakn̂e Moisesî mtapotacho poko. Takîhsom me tî noro n̂een̂atken̂e Xutew komo. Ero warai tî mîk xakn̂e noro Kamariew ha. On wara tî kekn̂e noro, N̂examro ka aacoko anana, 12 komo. Awakro so mak omtapota xe ka wasî, kekn̂e tî.
35Toche so enîno rin̂e komo ya takî tî kekn̂e, Ai, Ixaw Yana komo, awakro so kîmtapowasî. Takîhso men ehcoko n̂examro poko.
36Pahxa tî xakn̂e anarî hara. Tewtas pen tî mîk xakn̂e noro yosotî. Kayaritomo warai me tî re n̂esenpekn̂e noro pen. Noro pen yaka takî tî n̂esenmekyatken̂e kîrkomo 400. Ero yinhîrî noro pen takî tî waihketken̂e. Akrononhîrî komo takî tî n̂etakpayatken̂e. Exihra mak naxe.
37Ero yinhîrî takî tî anarî xakn̂e hara, Xutas pen tî mîk xakn̂e noro yosotî. Karireia pononho tî mîk xakn̂e. Kayaritomo purantan tîmtopo yimawnonho tî mîk xakn̂e noro pen. Kayaritomo ow ha, kan̂e marha tî mîk xakn̂e. Yaake marha tî xatken̂e noro pen yakrononho kom hara. Noro yipunhîrî tko waihyakn̂e hara. Noro yakrononho komo takî tî n̂etakpayatken̂e hara tî. Ero wa tî xatken̂e n̂examro pen hara.
38Ero ke on wara wîîkes awya so, n̂ehcowpe mak mîkyam, wîîkesî. Ahce wa na cirihra ro mak cexpore nasî. Tooto yanme kyam mak exitaw so n̂ehcamnoyaxe mak n̂examro hara amn̂e.
39Kaan yanme exitaw so tko mehn̂exe thakwa moxam waihkacho poko. Kaan poko cetar̂maxmu me marha maxe kopi. Ero ke n̂ehcowpe, kekn̂e tî. Ero wa tî kekn̂e Kamariew takrono komo ya.
12 Komo Nîhyokyaxe Oco
40Ero ke, Taa, ero wa ham, ketken̂e takî tî. 12 komo takî tî nan̂ikyatken̂e xa hara. Mokuche so tak hara tî nîhyokyatken̂e oco. Yîhyokuche so on wara tî ketken̂e xa hara yîwya so, Xesus poko panatanmekno cirihra ro mak tak men ehcoko, ketken̂e tî. Ero wa kache yîwya so n̂en̂epetken̂e hara. Ero wa tî 12 pen komo n̂iir̂atken̂e enîno rin̂e komo.
41Ero ke takî tî cetken̂e hara Petru komo poritomo komo yawnonho. Nahwowatken̂e rma tko tî tîcetaw so. On wara tî ketken̂e, Kir̂wan̂he keen̂atu so Kaan ham okre. Ero ke tîhyosom me kiir̂axe so, ceisom me marha, ketken̂e makî tî. Ero wa tî ketken̂e Petru komo.
42Ero yinhîrî yîtîhkara rma tî xatken̂e. Xesus poko panatanmekno n̂iir̂atken̂e rma, Kristu xa Mîk Xesus ha, ketken̂e rma. Ero wa ketken̂e Kaan mîn yaw, tîmîn komo yaw so marha. Enmar̂atîxera tî ero wa ketken̂e. Ero wa tî xatken̂e.
Erewsî Yekamn̂e Komo Men̂ekexe Xesus Ponarono Komo
6
1Taa, ero yimaw tak on wara xatken̂e hara Xesus ponarono komo, mer̂pora ro mak takî tî xatken̂e. Ero yimaw tak kicicme takî tî nîmtapowatken̂e kica etpoko. Kreku yaro tîmtapotaxmu komo takî tî nîmtapowatken̂e Ebrew yaro tîmtapotaxmu komo poko. On wara tî ketken̂e, Amna yaknonho pen komo cinho yerewusmara naxe kica. Ebrew yaro tîmtapotaxmu pen komo cinho makî reha n̂erewusmexe kica, ketken̂e okwe. Ero wa tî nîmtapowatken̂e okwe etpoko. Ero wa tî xatken̂e.
2Ero wa kacho yentache 12 komo ya enmekno takî tî n̂iir̂atken̂e. Ahnoro tî n̂enmekyatken̂e Xesus ponarono komo. Esenmekîche so tak on wara tî ketken̂e 12 komo, Ai oyakno komo, cemyarkem thakwa amna Kaanî mtapotarî yekatîmrî poko. Ero yahsîpînkara ro mak cexpore nasî erewusmano ritopo poko amna yehtome hara.
3Ero ke oyakno komo, kîrkomo men̂ekacoko awakno komo rma, 7 mak. Kir̂wan komo moxam, kacho komo mak men̂ekacoko. Kir̂wanî ro Yekatî ken̂arî komo xa, takîhso cesehtînosom komo, noro yipu komo mak men̂ekacoko. Men̂ekache awya so erewsî yekamn̂e me tak n̂examro n̂iir̂as amna, ketken̂e tî.
4Kaan yakro tîmtapotaxmu me roro mak nas amna reha, Kaanî mtapotarî yekatîmn̂e me roro marha. Ero yipu poko mak nas amna, ketken̂e tî 12 komo. Ero wa tî ketken̂e.
5Taa, ero wa ham, ketken̂e esenmexapu komo. Ero ke kîrkomo takî tî men̂eketken̂e. Estepan tî men̂eketken̂e. Kir̂wan tî mîk xakn̂e Estepan. Kaan pona enîn̂e xa tî mîk xakn̂e. Kir̂wanî ro Yekatî kenarî marha tî mîk xakn̂e. Taa, Piripe marha tî men̂eketken̂e, Pîrokoru, Nikano, Cimaw, Pamenas, Nikoraw, ero wa tî men̂eketken̂e. Anciokia pono tî mîk xakn̂e Nikoraw. Xenciunhîrî rma tî mîk xakn̂e, Xutew me ciiso takî tî xakn̂e. Ero wa tî men̂ekano n̂iir̂atken̂e erewsî yekamn̂e me cehsom komo.
6Men̂ekache taki tî n̂examro naar̂atken̂e 12 komo yaka. N̂examro takî tî Kaan yakro nîmtapowatken̂e men̂ekaxapu komo poko. Meretîyasîyatken̂e tî Kaan yakro tîmtapotarî me so. Ero wa tî erewsî yekamn̂e komo n̂iir̂atken̂e 12 komo.
7Ero yimaw tak miyan komo rma takî tî n̂encetken̂e Kaanî mtapotarî. Ero ke takî tî n̂epamtîketken̂e Xesus ponarono komo, Xerusaren pono kom ha. Tîmsom pokono komo marha tî xatken̂e Xesus ponaro mer̂pono pîn. Ero wa tî xatken̂e.
Estepan Nahsîyaxe Yiixatî Pîn Komo
8Taa, ero yimaw takî tî Kaan pona enîn̂e me xa takî tî xakn̂e Estepan. Kar̂pe Kaan yehtopo ken̂e xa marha tî xakn̂e. Cirihnî mko marha tî n̂iir̂akn̂e tooto komo wero ro eserepokachome so.
9Ero yimaw tak Estepanî mtapotarî takî tî nanwekyatken̂e anarî komo. Xutew komo wara xa marha cesenmesom komo cma tî re mîkyam xatken̂e. Tanme Ro Cesehtînosom Komo, kacho tko tî mîkyam xatken̂e. Sirene pono komo tî mîkyam xatken̂e, Arexancia pono komo marha, Sirisia pono komo marha, Asia pono komo marha, ero warai pono komo tî mîkyam xatken̂e Estepan yanwekn̂e komo. Okre, tohnaw ro mak mekatîmyasî Xesus yehtopo, kekn̂e tî n̂examro kica Estepan ya.
10Yîmtapotarî komo yentache n̂examro takî tî n̂eyukyakn̂e hara Estepan. Iyopo so ro makî tî nîmtapowakn̂e. Takîhso xa tî nîmtapowakn̂e. Kaan Yekatî yanme xa tî nîmtapowakn̂e. Ero wa tî nîmtapowakn̂e Estepan.
11Ero ke on wara takî tî xatken̂e Estepan yanwekn̂e komo, tooto komo yakro takî tî nîmtapowatken̂e noro poko cewyaro so. On wara tî ketken̂e yîwya so, On wara kacoko amyamro tooto komo n̂entarî me, Kicicitho me tîmtapotaxmu mîkro Estepan. Moises pen nîwîrîyakesî kica, Kaan marha nîwîrîyakesî kopi. Amna n̂entarî me rma ero wa nîmtapowasî, ketken̂e tî. Ero wa tî kamexpetken̂e kica noro yipu komo ya tooto komo n̂entarî me.
12Ero ke n̂examro yanme takî tî Estepan poko nîrwonatken̂e iitono komo. Xutew poritomon komo tî nîrwonatken̂e, Xutew panatanmetopo mewren̂e komo marha tî. Ero ke Estepan pen takî tî nahsîyatken̂e. Xutew yenîn̂e komo yaka tî naar̂atken̂e.
13Yîhyaka so aar̂ataw Estepanî mtayakîton̂e komo marha tî naar̂atken̂e kayaritomo komo yaka. On wara tî ketken̂e n̂examro kayaritomo komo ya, Kicicitho moso kica. Kicicitho me ro mak nîmtapowasî kica Kaan mîn poko. Ero wa xa marha nîmtapowasî kpanatanmetopo komo poko hara. Yîtîhkara ro mak ero wa nîmtapowasî kica, ketken̂e tî. Ero wara tî Estepan poko nîmtapowatken̂e kica.
14On wara marha tî ketken̂e noro poko, Xesus poko ekatîmn̂e marha moso, Nasare pononho poko. On wara kesî kopi, Kaan mîn pen tî n̂ixke Xesus amn̂e. Moises pen ya kapanatanmetopo komo marha tî nowya anarî pona hara. Ero wa tî nai Xesus amn̂e, kan̂e moso kica amna n̂entarî me rma, ketken̂e tî Estepan poko kica.
15Ero yipu yentache takî tî Estepan n̂entîketken̂e enîno rin̂e komo. Ancu yewken wara ro mak takî tî n̂een̂atken̂e noro yewru. Ero wa tî n̂een̂atken̂e.
Kicicme Ro Mak Enîno Rin̂e Komo Yehtopo N̂ekatîmyasî Estepan
7
1Taa, ero wa kacho yentache on wara takî tî kekn̂e Kaan yaka cewomsom Estepan ya, Yaaro ha ketu apoko? Ero wa mîîke? kekn̂e tî yîwya.
2Ero ke Estepan takî tî n̂eyukyakn̂e hara. On wara tî kekn̂e yîwya so, Oyakno komo, Apa komo, omtapotarî ka entacoko. On wara wîîkes awya so, kporin pen komo yehtoponho tan wekatîmyas awya so. Pahxa ka Kaan n̂esenpekn̂e kporin pen ya, Abraaw pen ya. Weeyu imo pono ro Mîk n̂esenpekn̂e yîwya. Ero wa tî Kaan n̂esenpekn̂e Abraaw ya pahxa Mesopotamia po ka exitaw, Aran pona mokuhra ka exitaw.
3On wara tî kekn̂e Kaan Abraaw pen ya, Awekenhîrî tak ahsîpînkak ha. Ayanan komo marha ahsîpînkakî. Miya tak etoko anarî roowo pona hara. Ero tak wenpes awya amn̂e, kekn̂e tî Kaan yîwya.
4Ero ke xiya cma tî re mokyakn̂e Abraaw Kawtew komo chewnonho. Porohyakn̂e ha tko tî Aran pona mak ha ka. Iito makî tî ka n̂esekenmekn̂e. Tîîm pen waipuche mak oona roro takî tî mokyakn̂e noro pen arowon komo pona.
5Taa, oona mokuche roowo tî ka tîmîhra xakn̂e Kaan yîwya. Tîmîhra ro makî tî ka xakn̂e. On wara makî tî kekn̂e Kaan yîwya, Amn̂e mak wîmyasî on roowo awya. Awepamthîrî komo rowon me marha wîmyas amn̂e, kekn̂e tî Kaan. Ero wa tî kekn̂e Abraaw pen ya yîmxîkrî exihra rma ka exitaw.
6Noro pen yepamtho poko tî nîmtapowakn̂e rma Kaan. On wara tî kekn̂e hara, Amn̂e awepamthîrî komo tak cexe miya anarî rowon pona. Iina tak n̂esekenmexe hara. Iito exiche so tak tanton me so tak n̂iir̂axe iitono komo. Iyopo so ro mak napickexe okwe, epethîmnî me marha okwe. Ero wa awepamthîrî komo n̂iir̂axe pahkî, 400 cimn̂ipu.
7Amn̂e awepamthîrî komo wepanîyas Ow. N̂examro yemetanmekn̂e komo tak wemetanmekyas hara. Ero yimaw tak n̂etowyaxe tantoman̂enhîrî komo yai. Oona tak mokyaxe hara. Tan tak naxe ero yimaw opokono me hara, kekn̂e tî Kaan. Ero wa tî kekn̂e Abraaw pen ya.
8Oyananî ro me tak kiir̂axe so, kekn̂e marha tî Kaan yîwya. Ero ke ero wa awehtopo komo kuknon me takî kîîrî mren ciki anpikacoko ahnoro, Kaan yanan ow ha, kachome yîwya so, kekn̂e tî Kaan. Ero yinhîrî tak Abraaw mumuru takî tî n̂ewruyakn̂e Isake. Noro takî tî yîîm nanpikekn̂e ciki 8 kaamo exiche ewrutoponhîrî. Amn̂e takî tî Isake mumuru n̂ewruyakn̂e hara Xako tak ha tî. Amn̂e takî tî Xako mumuru komo n̂ewruyatken̂e hara, 12 ha tî. Kporin pen komo mîkyam xatken̂e Xako mumuru komo, kekn̂e tî Estepan.
9On wara marha tî kekn̂e Estepan enîno rin̂e komo ya, Ero yimaw tak poritomo me cexiche so Xose xera takî tî xatken̂e akno komo yiixe xa exirî ke yîîm. Ero ke Xose pen tak tî nîmyatken̂e Exitu pona tîtosom komo ya. Puranta pona tî nîmyatken̂e. Kaanî rma tko tî Xose nakronomekn̂e Exitu po exitaw.
10Noro pen takî tî n̂emetanmekyatken̂e okwe Exitu pono komo. Kaanî rma tko tî nukurunpekn̂e. Takîhsom me takî tî n̂enpekn̂e Paraw ya, Exipsiu komo kayaritomon ya. Ero ke Xose ponaro takî tî xakn̂e kayaritomo. Exitu pono komo kopenaton me takî tî n̂iir̂akn̂e, cemyawno yenîn̂e me marha. Ero warai me tî Xose pen n̂iir̂akn̂e Paraw.
11Ero yimaw takî tî n̂etînaketken̂e okwe Exitu pono komo, Kanan pono komo marha. Rooma poko ro makî tî xatken̂e okwe. Kporin pen komo meero xatken̂e yînapumra okwe.
12Ero yimaw tak erewsî yekaci takî tî n̂encekn̂e Xako. Exitu po tî nai erewsî, kacho tî n̂encekn̂e. Ero ke takî tî kporin pen komo n̂en̂epekn̂e erewsî ka. Yihcirî tî ka mîn xakn̂e totopo komo.
13Ero yinhîrî tak cetken̂e xa hara tînahrî komo ka. Ero yimaw Exitu po exitaw so tak Xose takî tî n̂esehtînomexpekn̂e takno komo ya. Xose ow ha, kekn̂e takî tî yîwya so. Ero yimaw marha tî takno komo n̂enpekn̂e Paraw ya.
14-15Ero yinhîrî takî tî tîîm nan̂ikpekn̂e Xose, Xako ha. Tîyanan komo marha tî nan̂ikpekn̂e ahnoro. 75 tî mîkyam xatken̂e yînan̂ikîthîrî komo. Ero ke Xako takî tî cekn̂e Exitu pona. Iito takî tî noro pen waihyakn̂e. Kporin pen komo marha tî waihyatken̂e iito.
16N̂examro pen yokoputho takî tî naar̂atken̂e epamthîrî komo Kanan pona hara. Sikei pona tî naar̂atken̂e, ewto pona. Iito takî tî okoputhîrî nahruyatken̂e ahtoxapu yaka. Abraaw pen naponkutho tî mîn xakn̂e okopu yewtarî me. Puranta pona tî naponukyakn̂e Emo mumutho komo yai, Sikei yîîmînhîrî yai. Iina tî nahruyatken̂e tporinînhîrî pen komo yokoputho.
17Taa, iito rma tî ka xatken̂e Xako yepamtho komo Exitu po rma. Amn̂e totopo komo pahnoke takî tî xakn̂e Kanan pona totopo kom hara. Pahxa tî Kaan kekn̂e Abraaw pen ya, 400 cimn̂ipu naxe awepamthîrî komo iito. Ero yinhîrî mokyaxe oona hara, kekn̂e tî. Ero wa kachonho pahnoke takî tî xakn̂e. Ero yimaw mer̂pora ro makî takî tî n̂epamtîketken̂e Ixaw Yana komo. Ero wa tî xatken̂e pahnoke exitaw totopo komo Exitu poi.
18-19Ero yinhîrî anarî takî tî xakn̂e kayaritomo me hara, Paraw me ha. Noro wero rono pîn tî mîk xakn̂e Xose pen okwe. Noro takî tî kporin pen komo n̂emîknoyakn̂e kica. N̂examro pen n̂emetanmekyakn̂e ro mak okwe. Yîmxîkrî pen komo marha tî nar̂mapekn̂e kr̂a waihkachome so. Ero wa tî noro n̂iir̂akn̂e kporin pen komo okwe.
20Ero yimaw xa takî tî Moises n̂ewruyakn̂e. Rikomo yenpotho ciki tî mîk xakn̂e okre Kaan ya. Tîîm mîn yaw rma ka xakn̂e ewruxan ciki 3 nuun̂i mak.
21Amn̂e takî tî katpanaka thakwa n̂iir̂atken̂e okwe Moisesî mren ciki. Ero yimaw rma tko tî iina mokyakn̂e Paraw yemsîrî. Noro takî tî Moises ciki nahsîyakn̂e. Tîmrerî me tî por̂mamnoyakn̂e. Ero wa tî Moises pen n̂iir̂akn̂e Paraw yemsîrî.
22Paraw yemsîrî yaw cexitaw n̂ehcamhokekn̂e takî tî Moises karita poko, ahnoro Exipsiu komo nmewretho poko. Takîhso tîmtapotaxmu me marha tî xakn̂e. Karitî me marha tî xakn̂e yupun. Ero wa tî xakn̂e Moises pen, kekn̂e Estepan.
23-24On wara marha tî kekn̂e Estepan, Ero yinhîrî takî tî 40 cimn̂ipu exiche Moises yewrutoponho tîyanan komo ponaro takî tî xakn̂e, Ixaw Yana komo ponaro. Ero ke enso takî tî cekn̂e. Yîchew so cexitaw tî on wara tî n̂een̂akn̂e, Ixaw Yana pen tî nîhyokyakn̂e oco Exipsiu. Tohnaw ro makî tî nîhyokyakn̂e okwe. Ero ke takî tî Ixaw Yana n̂epanîyakn̂e Moises. Exitu pononho pen takî tî n̂etapekn̂e twaihso ro okwe. Ero wa tî xakn̂e Moises pen.
25On wara tî kekn̂e Moises pen tîropotaw, Kaan yanme tak moko Moises kowso tak ham okre, kexe oyanan komo opoko, kekn̂e cma tî re Moises. Pîra tî okwe. Town̂e komo me tî noro yîhtînopîra xatken̂e okwe.
26Amn̂e takî tî enmapuche cekn̂e xa hara Moises tîyanan komo yenso. Ero yimaw takî tî cesetapaxmu komo n̂een̂akn̂e hara asakî, Ixaw Yana komo re. Ero ke akro so takî tî nîmtapowakn̂e Moises pen. Ai oyakno komo, ahce poyero mesetapet okwe. Noro re cma re amyamro okwe Ixaw Yana re.
27-28On wara tko tî xakn̂e cesetapacho yihcin̂enho, Moises takî tî maxkekn̂e en̂epetome kr̂a. On wara tî kekn̂e Moises ya, Onoke ma re awîr̂akn̂e amna yantoman̂e me awya? Onoke yanme ma re amna yen̂ekan̂e me mai? Ow katî metape Exitu pononho pen metapai kokon̂oro ero wa xa marha? kekn̂e tî yîwya. Ero wa tî n̂eyukyakn̂e Moisesî mtaka.
29Ero yipu yentache tak n̂emahciyakn̂e takî tî Moises pen. Mooxe ro makî tî cekn̂e Mician komo cheka. Iito takî tî n̂esekenmekn̂e tîchewra. Pahkî tî xakn̂e iito. Iito tî nîmxîkwakn̂e, asakî tî xakn̂e yumumuru. Ero wa tî xakn̂e Moises pen.
30Pahkî tî Moises pen xakn̂e iito, 40 cimn̂ipu ha tî. Ero yinhîrî tak Kporin komo yancun takî tî n̂esenpekn̂e yîwya axawa imo po, Sinai Yîpîn yamrinawno po. Wehto takî tî n̂epotucekn̂e peen yarî poko. Wehto ywaw rma tî n̂esenpekn̂e kopi ancu. Ero wa tî n̂esenpekn̂e Moises pen ya.
31-32Wehto yeen̂ataw tak n̂eserepokekn̂e xa tî Moises pen. Meyehra tî cekn̂e enso. Ero yimaw takî tî Kporin komo nîmtapowakn̂e noro yakro. Ai Moises, kekn̂e tî yîwya, kîmtapowasî ka awakro. Aporin pen komo Porinî rma Ow ha. Abraaw Porin Ow ha, Isake Porin marha Ow, Xako Porin marha. N̂examro Porin xa Ow ha, kekn̂e tî Kaan yîwya. Ero wa kacho yentache tak n̂eraswakn̂e ro makî tî Moises. Tatanakn̂e makî tî cerahtîmrî ke. Wehto wece tî enîhra xakn̂e.
33-34Nîmtapowakn̂e rma tî Kporin komo Moises pen yakro. On wara tî kekn̂e yîwya, Ahtarî ka mohkakî. Kir̂wanî ro tan roowo owyanî ro. On wara wîîkes awya, meye rma naxe oyanan komo okwe Exitu po. N̂examro pen yemetanmekrî ween̂as okwe. Okwe okwe, kacho wencesî yîwya so. Ero ke n̂examro towso tan kmoko. Ero ke amoro xa ken̂epesî iina Exitu pona hara, kekn̂e tî Kaan. Ero wa tî kekn̂e Kaan Moises pen ya.
35Ero wa tî Moises pen n̂en̂epekn̂e Exitu pona hara, anwekn̂enhîrî komo cheka xa hara. Onoke xa ma re awir̂akn̂e amna yantoman̂e me, amna yen̂ekan̂e me marha? kan̂enho cheka rma n̂en̂epekn̂e. Ero wa tî Moises pen n̂en̂epekn̂e Kaan ancu mtapotarî ke rma, peen yarî chew cesenposomu mtapotarî ke rma. Ixaw Yana komo yown̂e me tî n̂en̂epekn̂e, antoman̂e komo me marha. Ero warai me tî Kaan n̂en̂epekn̂e Moises pen, kekn̂e tî Estepan.
36On wara marha tî kekn̂e Estepan yîwya so enîno rin̂e komo ya, Ero ke iina takî tî cekn̂e Moises Exitu pona hara. Iito cexitaw takî tî Ixaw Yana komo naar̂akn̂e Exitu poi. Cirihnî mko cokorî ka n̂enpekn̂e Moises Exitu po rma ka cexitaw. Cucurem Yewku wacetaw marha n̂iir̂akn̂e, axawa imo pore cetaw so marha. Iito so exitaw so cirihnî mko n̂iir̂akn̂e. Pahkî tî n̂iir̂akn̂e 40 cimn̂ipu ha tî. Ero wa tî xakn̂e Moises pen.
37On wara marha tî kekn̂e Moises pen yîwya so, Anarî tak Kaan n̂en̂epesî amn̂e ahyaka so weronomano rin̂e xa hara. Owarai xa marha Mîk n̂en̂epesî. Apoyino komo rma Mîk n̂en̂epesî ahyaka so. Noro tak mencexe, kekn̂e tî yîwya so. Ero wa tî kekn̂e Moises pen Ixaw Yana komo ya.
38On wara marha tî xakn̂e Moises pen, towxapu komo yakro tî xakn̂e axawa imo po exitaw so. Noro rma tî n̂ekatîmyakn̂e hara ancu mtapotarî kporin pen komo ya. Sinai Yîpîn po n̂encekn̂e ero mîn n̂ekatîmyakn̂e kîwya so. Waipîra kehtopo komo poko kpanatanmetopo rma re mîn n̂ekatîmyakn̂e.
39Yîmtapotarî tko tî ewetîra xatken̂e kica kporin pen komo. Nanwekyatken̂e ro makî tî kica. Cetîrama xe so makî tî xatken̂e Exitu pona hara kica.
40Ero yimaw on wara takî tî ketken̂e Araw ya xa hara, Ponaro kehtopo komo tak cirko amoro kaatome so. Moises cma re ka kekyatken̂e so Exitu poi. Ahna na toye hara noro pen okwe, ketken̂e takî tî Araw ya okwe.
41Ero ke tî paaka xîkrî warai n̂iir̂atken̂e. Ero yipu ya tîmsom takî tî nakn̂iyatken̂e kica. Noro yipu poko takî tî nahwowatken̂e tîn̂irithîrî komo poko rma okwe. Ero wa tî xatken̂e kica.
42Ero wa exirî ke so tak cesewyaknamaxmu wa takî tî xakn̂e Kaan yîhyai so. Ahsîpînkan̂e komo wa marha tî xakn̂e okwe. On wara tî kekn̂e Kaan yîwya so, Awanme ro so mak tak ehcoko kah yawno komo pokono me. Ero yipu poko rma tko tî weronoman̂enho pen komo mewretken̂e hara. On wara kacho mewretken̂e, Onoke ya xa awokuthîrî komo mîmyatken̂e paraxketaw awya so? kesî Kaan. Pahkî awokuthîrî komo mîparaxketken̂e 40 cimn̂ipu. Axawa imo pore awetar̂ataw so mîparaxketken̂e. Mîn hakî mak makn̂iyatken̂e. Owya tîmsom ma re mîn makn̂iyatken̂e.
43Pîra ro mak. Moroke mîn mak maar̂atken̂e kica awakro so. Renpan kuknon marha miir̂atken̂e, xir̂ko. Ponaro awehtopo komo me miir̂atken̂e. Ero yipu miir̂atken̂e amyamro kica poko awahwotacho komo. Ero wa awexirî ke so Babiron̂a mkai tak ken̂epexe so amn̂e, kesî Kaan. Ero wa kesî Kaan Ixaw Yana komo ya, kacho mewretken̂e weronomano rin̂enho pen komo.
44Kaan mînî rma tî re xakn̂e kporin pen komo yaw axawa imo pore etar̂ataw so. Kaanî mtapotarî yentacho tî mîn xakn̂e yîwya so. Yukuknon Kaan n̂enpekn̂e Moises pen ya. Ero yaw roro tî omîn cirpoko yîwya so, an̂enîthîrî yaw roro xa, kekn̂e Moises ya. Ero wa tî kekn̂e Kporin komo Moises ya.
45Amn̂e Moises pen waipuche tak Xoswe tak tî xakn̂e kporin pen komo yaan̂e me hara. N̂examro takî tî Kaan mîn nahsîyatken̂e. Oona roro takî tî n̂ekyatken̂e Xenciu komo rowon pona tak. N̂examro pen nar̂mapekn̂e Kaan yîwya so, Xoswe pen maywen komo ya. Iito rma tî xakn̂e Kaan mîn yîhyaw so pahkî Tapi yehtopo pona roro.
46-47Taa, tawake tî xakn̂e Kaan Tapi pen poko. Kaan mîn ciri xe tî xakn̂e noro pen, ponaro Xako yehtopo mîn ha tî. Pîra ham. Saromaw pen xa n̂iir̂akn̂e. Ero wa tî xakn̂e.
48-50Mîîmo yawno pînî rma tko Mîk Kaan, tooto n̂iritho yawno pîn Mîk ha. Ero poko rma tî kekn̂e weronomano rin̂enho pen. On wara tî kekn̂e, On wara kesî Kporin komo awya so, Oyapon mak mîn kaapu. Ohtarî yapon marha mîn roowo hara. Ero ke ahce ma re miir̂atu omîn me oyekenî ro me awya so? Kaapu ciin̂enho Ow ha, roowo yakîhton̂enho marha Ow, kesî marha, kekn̂e weronomano rin̂enho pen.
51Kanwekn̂e ro mak amyamro kica. Etanpikan wara rma maxe okwe aropotaw so. Ero wa xa marha nasî apanarî kom hara. Aporin pen komo wa xa marha mat ham okwe. Kir̂wanî ro Yekatî manwekyaxe roro aporin pen komo wa xa marha kica.
52Weronomano rin̂enho pen komo n̂emetanmekyatken̂e aporin pen komo ahnoro. Kir̂wanî ro xa tak mokyas amn̂e, kan̂enho pen komo waihketken̂e okwe. Taa, yîn̂ekatîmthîrî komo pen tak mahsîpetken̂e amyamro okwe kayaritomo komo ya waihkapotome yîwya so.
53Kaan ya apanatanmetopo komo rma re mencetken̂e ancu n̂ekatîmîtho. Ero yipu rma tko ewetîra ro mak mat ham okwe, kekn̂e tî. Ero wara tî Estepan kekn̂e enîno rin̂e komo ya.
Estepan Pen Waihkexe Enîno Rin̂e Komo
54Ero wa kacho yentache tak nîrwonatken̂e ro mak takî tî enîno rin̂e komo noro pen poko. Noro yeskan̂e wara ro mak takî tî xatken̂e kopi.
55Kir̂wanî ro Yekatî ken̂e xa tko tî xakn̂e Estepan. Ero ke kah yaka takî tî n̂een̂akn̂e. Kaan weyuru tî n̂een̂akn̂e. Xesus marha tî n̂een̂akn̂e Kaan mîtwo rma kaari n̂ixa.
56Ero yimaw tî on wara kekn̂e Estepan, Enko xe, tahrunkaxi tak ween̂asî kaapu. Tooto me Ewruxapu ween̂asî. Kaan mîtwo nasî kaari n̂ixa. Piiri nasî cececetoso, kekn̂e tî Estepan pen.
57Ero yipu yentache tak n̂emtaraketken̂e takî tî kayaritomo komo. N̂epanaruyatken̂e marha tî Estepan mtapotarî yenta xera. Rurpe takî tî cetken̂e Estepan pen yahsîso.
58Ahsîche tak noro pen takî tî naar̂atken̂e ewto poi. Iina arîche tak toopu takî tî nar̂metken̂e noro pen yetapacho oko. Ero yimaw iito tî xakn̂e kar̂pamxan. Sawru tî mîk xakn̂e noro yosotî. Noro yaw tî n̂iir̂atken̂e tponon komo toopu yar̂machome tîwya so.
59Ero ke toopu takî tî nar̂metken̂e Estepan pen yetapacho oko. Pom knu, pom knu, ketken̂e tî. Ero yimaw takî tî Estepan nîmtapowakn̂e toopu yar̂metaw rma tîîpo. Apa Xesus, oyekatî tak ahsîko yarî ha, kekn̂e tî.
60Ero wa kache tak n̂eremekn̂e takî tî Estepan tosokmuru po. On wara takî tî kekn̂e, Apa, moxam oyetapexe. Pona so tko ciri xera was awya on kicicme ehtopo komo, kekn̂e tî. Ero wa kache tak nîwînîkyakn̂e thakwa tî Estepan pen. Ero wa tî xakn̂e okwe.
Kristu Pokono N̂encexe Samaria Pono Komo
8
1Taa, iito tî xakn̂e Sawru Estepan pen waihketaw okwe. Twaihkapore ween̂asî, kekn̂e marha tî noro okwe. Ero wa tî kekn̂e Sawru Estepan pen poko. Ero yinhîrî on wara takî tî xatken̂e Xesus xatî pîn komo, Kaan xîkrî komo n̂emetanmekyatken̂e ro mak okwe Xerusaren pono pen komo. Ero ke takî tî n̂etakpayatken̂e iitononhîrî komo. Miya so tî n̂etakpayatken̂e Xuteia poko hakî. Samaria pona marha tî cetken̂e. Ero wa tî n̂etakpayatken̂e Kaan xîkrî komo. 12 komo makî tî etakpara xatken̂e. Ero wa tî xatken̂e.
2Ero yimaw takî tî Kaan ponarono komo mokyatken̂e Estepan pen yokoputho yaaso. Ahruso tî naar̂atken̂e. Nîwracetken̂e marha tî noro pen pînîn yaw. Cerewre ro makî tî nîwracetken̂e.
3Sawru reha tî n̂ehtîkekn̂e Kaan xîkrî komo yemetanmekn̂e me xa tak okwe. Yîmîn yaka so tî n̂ewomyakn̂e ahsîtome. Kîrkomo tî nahsîyakn̂e, wooxam komo marha tî. Ahsîxapu komo tak tî n̂ihxikyakn̂e kahrutopo yaka okwe. Ero wa tî Kaan xîkrî pen komo n̂iir̂akn̂e Sawru okwe.
4On wara tko tî xatken̂e miya so etakpaxapu komo, ahto so na cexitaw so Kaanî mtapotarî n̂ekatîmyatken̂e iitono komo ya. Ero wa tî xatken̂e.
5Ero yimaw tak on wara takî tî xakn̂e Piripe hara, anarî ewto pona marha tî cekn̂e noro hara, Samaria pona tî. Kristu pokono tî n̂ekatîmyakn̂e yîwya so iitono komo ya.
6Piripe mtapotarî ponaro xa tî xatken̂e iitono komo mer̂pono pîn. Yîmtapotarî tî n̂encetken̂e. Yin̂irithîrî marha tî n̂een̂atken̂e cirihnî ciitopo yîwya. Ero wa tî xatken̂e Piripe poko.
7-8Piripe mtapotarî yanme worokyam n̂etowyakn̂e yîken̂arînhîrî komo ropotai, mer̂pono pîn ropotai. Aaaa, ketken̂e takî tî kar̂pe yîhyai so cetowyataw so. Yîhrepun komo marha tî xatken̂e iito mer̂pora. N̂etar̂atken̂e tak noro yipu komo yîmtapotarî yanme. Wara mak cetarisom komo marha tî kar̂pe n̂etar̂atken̂e hara okre. Ero ke tawake xa tî xatken̂e iitono komo, Samaria pono komo.
Simaw Yehtoponho
9Taa, iito tî xakn̂e yaskomo hara, Simaw tî mîk xakn̂e noro yosotî. Pepesmano rin̂e xa tî mîk xakn̂e, eremkano rin̂e marha tî. Noro poko tî n̂eserepoketken̂e ro mak Samaria pono komo. Yaskomo xa ow ha anarî komo yopono, kan̂e me tî noro xakn̂e.
10Ero ke noro ponaro xa tî xatken̂e iitono komo ahnoro, emyawnomnî komo, cemyawnoyem komo marha. Kaan yanme xa nai ham noro kar̂pe xa okre, ketken̂e tî Simaw poko.
11Pahxanînhîrî rma tî pepesmano rin̂e me tî xakn̂e. Ero ke yîmtapotarî ponaro tî xatken̂e iitono komo. Ero wa tî xatken̂e Samaria pono komo.
12Taa, Piripe mokuche tak yîmtapotarî makîrha takî tî n̂ewehcatken̂e hara iitono komo. Panatanmekno tî n̂iir̂akn̂e Piripe Kaan maywen me kehtopo komo poko. Xesus Kristu pokono marha tî n̂ekatîmyakn̂e yîwya so. Kaanî mtapotarî yewetîche tak yîwya so emicinono takî tî n̂iir̂akn̂e. Kîrkomo tî n̂emicinoyakn̂e, wooxam komo marha. Ero wa tî xakn̂e Piripe.
13Ero ke Simaw meero tî n̂ewehcakn̂e Piripe mtapotarî. N̂emihcakn̂e marha tî. Cemiciche takî tî Piripe wenari cekn̂e. N̂eserepokekn̂e tî cirihnî ciitopo yeen̂ataw. Kar̂pe Kaan yehtopo yeen̂ataw marha. Ero ke Piripe wenari cekn̂e. Ero wa tî xakn̂e.
14Taa, meye rma tî xatken̂e 12 komo Xerusaren po rma. N̂examro takî tî n̂encetken̂e Samaria pono komo yehtopo hara. Kaanî mtapotarî tî n̂ewehcatu Samaria pono komo, kacho tî n̂encetken̂e. Ero ke tî Petru komo n̂en̂epetken̂e Xuaw yakro Samaria pona.
15Ero ke iito cexitaw so tak Kaan yakro takî tî nîmtapowatken̂e Petru komo Xesus yahsîn̂enho komo poko. Apa kah yawno, ketken̂e tî, moxam ropotaka cma re miir̂asî Kir̂wanî ro Yekatî, ketken̂e tî.
16Emicixapu komo rma tî re mîkyam xatken̂e. Kporin komo Xesus yakrono xa tak ow, kachome makî tko tî n̂emihcatken̂e. Mokuhra tko ka xakn̂e Kir̂wanî ro yekatî iitono komo pona. Ero ke tî ero wa nîmtapowatken̂e poko so.
17Ero wa ketaw tî yîhtîpîrî komo nahsîyatken̂e Petru komo Kir̂wanî ro Yekatî mohtome tak yîropotaka so okre. Ero wa tî xatken̂e.
18-19Taa, ero wa exirî komo takî tî n̂een̂akn̂e Simaw. Okre, kekn̂e tî noro, yîhtîpîrî komo mak nahsîyaxe Petru komo. Ero yanme mak Kir̂wanî ro Yekatî mokyasî yîropotaka so, kekn̂e tî tîhnaw. Ero ke on wara tî kekn̂e Petru komo ya, Ai oyakno komo, awara so xa marha ciino rin̂e me oyexi xe wasî. Tooto tîpîrî yahsîche owya marha Kir̂wanî ro Yekatî moku xe wasî yîropotaka so ha. Ero wa ciino rin̂e me cma re ow miir̂asî. Ero ke on wîmyasî awya puranta ero wa oritopo yepetho awya so, kekn̂e tî Simaw Petru komo ya.
20Yîmtaka tko tî n̂eyukyakn̂e Petru on wara, Pîra, cehcamnosomu rma amoro ham okwe. Ero ke apurantanthîrî n̂ehcamnope awakro ro rma. Puranta pona kyam wahsîyasî Kaan nîmrî ha, karî ke cehcamnosom me mesenpesî.
21Kaan xîkrî pînî rma amoro ham okwe. Kir̂wan̂he exihra rma nai ham aropotarî Kaan ya.
22Ero ke kicicme awesehtînotoponhîrî tak poxunkakî. Kaan yakro marha amtapotakî. Apa kah yawno, kasko, opoko cma re metîrwoxinkesî. Kicicme weexi kica, kasko. Ero wa kasko Kaan ya kicicme awehtoponhîrî yîhcamnotome tak na yîwya.
23Cîmîkno warai chewno me mak mai ham okwe. Kicicitho yanton me thakwa mai ham okwe etowîn me, kekn̂e tî. Ero wa tî kekn̂e Petru Simaw ya.
24Okwe, kekn̂e tî Simaw. Owîrîmacho mekatîmyas okwe. Ero ke opoko cma re mîmtapowaxe Kporin komo yakro ero yipu oyeporîra ro mak ehtome, kekn̂e tî. Ero wara tî kekn̂e Simaw Petru ya.
25Ero yinhîrî iito rma ka xatken̂e Petru Xuaw yakro, Samaria po rma ka. Kporin komo mtapotarî tî n̂ekatîmyatken̂e rma ka iitono komo ya. N̂esekatîmyatken̂e marha tî yîwya so. Ero yinhîrî takî tî n̂etîrametken̂e hara Xerusaren pona hara. Cekatîmro tko tî cetken̂e. Samaritanu komo yewton pono komo ya tî n̂ekatîmyatken̂e Xesus ya kakir̂wamacho, mer̂pono pîn komo ya, mîn hak pono komo ya. Ero wa tî cetken̂e hara.
Xesus Pona N̂een̂asî Eciopia Pono
26Ero yinhîrî on wara takî tî xakn̂e hara Piripe, Kporin komo yancun tî nîmtapowakn̂e noro yakro. On wara tî kekn̂e, Ai Piripe, etoko tak miya suu yaw roro. Kasa yesamarî yaw etoko, Xerusaren yesamarî rma mîn axawa imo poreno ha, kekn̂e tî ancu yîwya.
27Ero ke takî tî iina cekn̂e Piripe. Iito takî tî Eciopia pono xakn̂e esama rakataw. Ewnuku tî mîk xakn̂e. Kayaritomo maywen tî mîk xakn̂e yukurumîkno ha tî. Kantasi maywen tî mîk xakn̂e emyawno yenîn̂e, cepethîkem yenîn̂e ha tî. Wooxam tî mîk xakn̂e Kantasi, Eciopia pono komo kayaritomon xa. Noro maywen tî mîk n̂een̂akn̂e Piripe esama yaw. Xerusaren pona toxapunhîrî tî mîk xakn̂e, Kaan poko ahwotaxi toxapunhîrî ha.
28En̂exanînhîrî tî n̂etîramekn̂e hara. Tarara yaw tî cekn̂e ceremaxi. Tîcetaw rma Kaan Karitan tî n̂een̂akn̂e Isaias pen nmewretho tî. Ero yipu yeen̂ataw tî noro n̂een̂akn̂e Piripe.
29Ero yimaw Kaan Yekatî takî tî kekn̂e, Piripe, Mîkro tooto, tarara yaw nasî. Yîhyaka etoko, kekn̂e tî yîwya.
30Ero ke noro yaka takî tî cekn̂e Piripe kar̂pe. Meyehra cexitaw yîmtapotarî takî tî n̂encekn̂e. Isaias pen nmewretho yîmtapotarerî tî n̂encekn̂e, weronomano rin̂enho penî nmewretho ha. Ero ke yîwya takî tî kekn̂e Piripe, Ai apa, ahce pokono mîn meen̂a karita? Mence rma ha re yîmtapotarî ha? kekn̂e tî yîwya.
31Pîra okwe, kekn̂e tî Eciopia pono. Ohcamhokan̂e exihra thakwa nas okwe. Tohnaw mak on ween̂as okwe. Mokuhra mai amoro oona eremaxi? kekn̂e tî Piripe ya. Ero ke takî tî n̂esenkayakn̂e Piripe tarara yaka. Yîmtapotarerî tî ka n̂encekn̂e.
32-33On wara kacho tî nîmtapotarekn̂e, Tookuthîrî naar̂asî oper̂a ke tokyem, waihkaxi naar̂asî, ero wa xa marha Noro pen naar̂axe amn̂e waihkax hara. Oper̂a xîkrî nasî tîtken̂e yîhpoci pahyataw, ero wa xa marha nasî Noro hara amn̂e, tîtken̂e mak nasî. Noro pîntho me mak Noro n̂een̂axe poyino komo. Epanîn̂e exihra ro mak nas ero yimaw okwe. Noro porin pen komo yekatîmn̂e exihra marha nas okwe. Noro pen tak waihkexe okwe. Roowo po exihra tak nasî Noro ero yimaw, kacho tî mîn nîmtapotarekn̂e Kaan karitan.
34Taa, ero wicakî yîmtapotareche on wara tî kekn̂e Eciopia pono, Onoke poko wa ero wa kekn̂e weronomano rin̂e pen ha? kekn̂e tî. Tpoko rma katî mîn kekn̂e, anarî poko xa katî kekn̂e? kekn̂e hara tî. Ero wa tî kekn̂e Piripe ya.
35On wara takî tî Piripe n̂eyukyakn̂e, Xesus pokono xa mîn Kporin komo mtapotarî, kekn̂e tî. Ero yinhîrî Xesus yehtopo takî tî n̂ekatîmyakn̂e yîwya. Yaake tî nukukmekn̂e Kaan Karitan tukukmaxmu. Xesus pokono mko nukukmekn̂e. Ero wa Xesus yehtopo n̂ekatîmyakn̂e Piripe yîwya.
36Ero wa tî nîmtapowatken̂e tîcetaw so. Ero yinhîrî tak tuuna yecihtaka takî tî mokyatken̂e. Ero ke on wara tî kekn̂e Eciopia pono Piripe ya, On tuuna, oyemicinopîra mai on kwaka? kekn̂e tî yîwya.
37Taa, yaaro xa Xesus pona een̂ataw awya kemicinoyasî rma, kekn̂e tî Piripe yîwya. Ai ha, kekn̂e takî tî Eciopia pono, Kaan Mumuru xa Mîk ha Xesus Kristu, wîîkesî, kekn̂e tî. Ero wara tî kekn̂e.
38Ero ke tarara yaan̂e ya takî tî kekn̂e hara Eciopia pono, Tan ka cececetorî, kekn̂e tî. Ero ke n̂ecececetken̂e. Yukwaka takî tî cetken̂e Piripe, Eciopia pono yakro. Ero yimaw rma takî tî noro n̂emicinoyakn̂e Piripe.
39Ero yinhîrî tuuna kwai takî tî nawomyatken̂e hara. Tawomche so takî tî, poku, n̂ehcamnoyakn̂e takî tî Piripe pen. Kporin komo Yekatî tî naar̂akn̂e ero yimaw rma. Ero ke Piripe yenîhra takî tî xakn̂e Eciopia pono. Noronhîrî takî tî cekn̂e hara ceken pona. Tahwore tî cekn̂e. Ero wa tî xakn̂e Eciopia pono.
40Ero yimaw takî tî Piripe n̂esenpekn̂e hara Asotu po. Ponan̂e makî tî n̂esenpekn̂e. En̂exa takî tî cekn̂e hara Sesareia pona hara. Yamoro tî cekn̂e. Kaanî mtapotarî tî n̂ekatîmyakn̂e roro tîcetaw. Ewto pono komo ya tî n̂ekatîmyakn̂e etpoyino pîn pono komo ya. Ero wa tî xakn̂e Piripe.
Xesus N̂esenpesî Sawru Ya
9
1Taa, ero yimaw on wara takî tî xakn̂e Sawru, Kporin komo ponarono komo waihkacho poko tî nîmtapocetîkekn̂e okwe. Xesus ponarono komo kr̂a tahsîpore nasî waihkachome, kekn̂e roro tî mîk hak ya. Ero yimaw marha Tamasku pona tîto xe takî tî xakn̂e hara. Ero ke Kaan yaka cewomsom yaka tî cekn̂e.
2Apa, kekn̂e tî yîwya, Tamasku pona owto xe was amn̂e. Ero ke cma re akaritan mîmewresî enmekno rin̂e komo n̂enîrî, iitono komo n̂enîrî. On wara kacho cma re mîmewresî, Yarî cesî Sawru anarme tpanatnmetopo komo pona etowxapu komo yahsîso. Noro yipu komo yenîche noro n̂ekpe tak xiya Xerusaren pona. Cemeknumiso n̂ekpe kîrkomo, wooxam komo marha, kacho cma re mîmewresî. Tamasku pono komo ya on̂enporî mîn mîmewresî, kekn̂e tî Sawru. Ero wa tî kekn̂e Kaan yaka cewomsom ya.
3Ero yinhîrî tak Tamasku yesamarî yaw takî tî cekn̂e Sawru. Esama yaw rma exitaw ewto pahnoke weeyu imo takî tî n̂esenpekn̂e yîwya oco. Kah yawno tî mîn n̂esenpekn̂e. Roowo tî weipekn̂e noro mamhoko. Ero warai tî n̂esenpekn̂e kopi.
4Ero ke takî tî Sawru n̂epîrkekn̂e roowo pona. Tooto mtapotarî warai tî n̂encekn̂e. On wara tî kekn̂e yîwya, Ai Sawru, Sawru, ahce kacho Ow memetanmekya ha? kekn̂e tî yîwya.
5Yîmtapotarî yentache tak on wara tî n̂eyukyakn̂e Sawru, Onoke Amoro Apa kopi? kekn̂e tî. Xesus Ow ha an̂emetanmekrî rma, kekn̂e esenpoxapu.
6N̂esekatkekn̂e ro makî tî Sawru, tatanakn̂e mak. On wara tî kekn̂e, Apa, ahce poko oyexi xe mai ha? kekn̂e tî. On wara tî n̂eyukyakn̂e Xesus, On wara wîîkes awya, awomko tak ha. Tamasku pona rma etok ha. Iito awexitaw tak tooto mokyasî ahyaka. Poko awehtopo tak n̂ekatîmyasî noro awya, kekn̂e tî yîwya. Ero wa tî kekn̂e Kporin komo Sawru ya.
7Iito rma tî xatken̂e Sawru yakrono komo, n̂ecececetken̂e makî tî. Tîtken̂e makî tî xatken̂e. Tapota rma tî re n̂encetken̂e. Tîmtapotaxmu yenîhra rma tî xatken̂e. Ero wa tî xatken̂e.
8Ero yinhîrî takî tî piiri nawomyakn̂e Sawru. Cewke cma re xakn̂e. Enîhra thakwa rma tko tî xakn̂e okwe. Ero ke aporî poko takî tî noro naar̂atken̂e akrono komo Tamasku pona.
9Ero ke iito tî xakn̂e Sawru. Osorwaw ro tî kokmamyakn̂e ewuhra rma thakwa. Ero wicakî xa marha tî eseresmara xakn̂e, wooku yerîhra marha tî xakn̂e. Ero wa tî xakn̂e Sawru.
10Taa, Tamasku po rma tî xakn̂e Xesus ponarono. Ananiasî tî mîk xakn̂e noro yosotî. Noro ya takî tî n̂esenpekn̂e hara Kporin komo. Ananias, kekn̂e tî yîwya, Ananias. Ai, kekn̂e takî tî noro, ahce wa ka xe mai owya Apa? kekn̂e tî.
11On wara tî kekn̂e Kporin komo yîwya, Ananias, esama yaw tak etok ha, Patawno, kacho yaw. Iito nasî mîîmo, Xutas mîn. Noro yaka etok ha. Noro ya tak kasko on wara, Ahto tî nai Sawru Tahsu pono? kasko yîwya. Oyakro tîmtapotaxmu me tak nai noro.
12Tooto n̂enwo noro twosoto, Ananias, mîkro, kacho marha n̂enta. Tmeretîyahsîrî marha tî n̂enwo awya cewke tak cehtome hara. Ero wa awenwo twosoto Sawru. Ero ke etok ha yîhyaka, kekn̂e tî Kporin komo Ananias ya.
13Kopi, kekn̂e takî tî Ananias, kopi. On wara tko kexe tooto komo noro poko, Apa. Kaan xîkrî komo yemetanmekn̂e ro mak mîk kopi, Xerusaren pono pen komo yemetanmekn̂e ha, kexe mer̂pono pîn komo noro poko kopi.
14Ero wa ciino riso xa hara tî mokye oona amna cheka hara. Apona enîn̂e komo yahsîso noro mohtopo wencesî. Tîmsom pokono yenîn̂e komo karitan marha tî nai yîhyaw, Ahnoro Xesus ponarono komo n̂emeknumipe moso, kacho ha. Ero wece mohxapu tî mîk kopi, kekn̂e takî tî Ananias Kaan ya.
15Yîmtaka tko tî n̂eyukyakn̂e Kporin komo on wara, Etoko rma, onmen̂ekatho rma mîk ha. Oyekatîmn̂e me tak nasî noro amn̂e. Xenciu komo ya oyehtopo n̂ekatîmyasî, kayaritomo komo ya marha, Ixaw Yana komo ya marha, ero warai komo ya n̂ekatîmyas amn̂e oyehtopo.
16Emapona roro awahwokacho chew mas amn̂e, oyehtopo yekatîmrî poyero masî ero yipu chew, kacho marha yîhtînomexpo xe wasî yîwya, kekn̂e tî Kporin komo Ananias ya.
17Ero ke n̂ewehcakn̂e takî tî Ananias. Xutas mîn yaka tî cekn̂e. On wara tî kekn̂e Sawru ya, Oyakno Sawru, awenso kmoko. Kporin komo Xesus yanme tan kmoko. Esama yaw n̂esenpekn̂e awya Noro yanme rma tan kmoko awenso. Awewtanîretome hara oyen̂epew, Kaan Yekatî ken̂e awitome marha, kekn̂e tî Anan̂ias yîwya.
18Ero wa kache rma takî tî Ananias ya Sawru yewru yahrutoponho tak n̂epîrkekn̂e yîpîpîthîrî warai. Ero ke n̂een̂akn̂e hara, n̂etar̂akn̂e marha. Ero yimaw rma takî tî n̂emihcakn̂e.
19Ero yinhîrî takî tî n̂eseresmekn̂e kar̂pe cehtome hara. Iito rma tî ka xakn̂e yaake kaamo Tamasku po rma ha ka. Xesus ponarono komo yaw rma tî n̂enmayakn̂e. Ero wa tî xakn̂e Sawru.
Xerusaren Pona Tak Cesî Sawru
20Ero yinhîrî on wara takî tî xakn̂e Sawru, Xutew yesenmetopo yaka so tî cekn̂e yohno rma Kaanî mtapotarî yekatîmso. Kristu poko takî tî n̂ekatîmyakn̂e esenmexapu komo ya. Kaan Mumuru xa Mîk ha Xesus, kekn̂e roro tî yîwya so.
21Yîmtapotarî yentache tak n̂eserepoketken̂e ro makî tî entan̂e komo. Onoke moso n̂ekatîmya Xesus poko hara? ketken̂e tî. Xesus yosotî ponarono komo waihkan̂enho mexe re moso ha ta, Xerusaren pono pen kom ha. Noro yipu komo wece mohxapu cma re moso oona hara. Tîmsom pokono yenîn̂e komo yaka kr̂a waar̂asî Xesus ponarono komo. Cemeknumiso kr̂a waar̂asî, kan̂enho cma ha re mîkro, ketken̂e tî Sawru poko yîmtapotarî yentan̂e komo.
22Kaanî mtapotarî yekatîmn̂e me xa takî tî n̂ehtîkekn̂e Sawru. Miya xe xa tî n̂ekatîmyakn̂e. Xutew komo yopono me tî nîmtapowakn̂e Xesus poko, Tamasku pono komo yopono me. Kristu xa Mîk Xesus, kekn̂e tî noro emtayar̂mapon me ro mak.
23Pahkî exiche tak on wara takî tî xatken̂e Xutew komo Sawru poko, noro waihkacho poko takî tî n̂esencetken̂e okwe.
24Cesentache so tak ewto metatan mîtkoso takî tî Sawru momokyatken̂e etapachome tak ha tî re. Katpanaw tî momokyatken̂e, kosope marha tî. N̂encekn̂e rma tko tî Sawru tmomohtopo yîwya so.
25Ero ke Sawru takî tî n̂enîhcetken̂e Xesus ponarono komo. Waaca mkai tî n̂enîhcetken̂e. Kosope rma tî n̂enîhcetken̂e kahxapu yaw, tawyockem yaw. Ero wa tî Sawru n̂enîhcetken̂e totohme tak.
26Ero ke Xerusaren pona takî tî cekn̂e hara Sawru. Iito tak Xesus ponarono komo yakro cesenmekî xe tî xakn̂e. N̂eraswatken̂e tko tî noro pona. Xesus ponarono pîn me tî nîhtînoyatken̂e.
27Iito tko tî xakn̂e Banabe. Noro takî tî Sawru naar̂akn̂e 12 komo yaka. Sawru yehtopo tî n̂ekatîmyakn̂e yîwya so. On wara tî kekn̂e yîwya so, Tamasku pona moso cetaw Kporin komo rma tî n̂esenpekn̂e yîwya. Nîmtapowakn̂e marha tî akro. Ero yinhîrî takî tî Tamasku po rma ka cexitaw moso n̂ekatîmyakn̂e Xesus pokono. Erasîra ro makî tî n̂ekatîmyakn̂e, kekn̂e tî. Ero wa tî Sawru yehtoponho n̂ekatîmyakn̂e Banabe yîwya so.
28Ero ke 12 komo yakrono me takî tî xakn̂e Sawru. Tanhamya takî tî n̂etar̂akn̂e n̂examro yakro. Xerusaren po tî n̂enmayakn̂e.
29N̂ekatîmyakn̂e xa hara tî iitono komo ya hara. Kporin komo Xesus yehtopo tî n̂ekatîmyakn̂e. Erasîn me ro makî tî kekn̂e. Kreku yaro tîmtapotaxmu komo ya tî n̂ekatîmyakn̂e. Nîrwonatken̂e tko tî n̂examro noro poko. Waihka xe takî tî xatken̂e okwe. Ero wa tî xatken̂e okwe.
30Sawru waihka xe ehtopo komo tko tî n̂encetken̂e Kaan xîkrî komo. Ero ke noro naar̂atken̂e Sesareia pona. En̂exa takî tî n̂en̂epetken̂e hara Tahsu pona hara. Ero wa tî Sawru n̂en̂epetken̂e.
31Ero yimaw tak Kaan xîkrî komo yemetanmekn̂e exihra takî tî xakn̂e okre. Cepanatanmetopo komo poko makî takî tî xatken̂e. N̂epamyatken̂e takî tî Kaan xîkrî komo. Kaan ponaro xa tî xatken̂e. Kir̂wanî ro Yekatî marha tî ahworeno n̂iir̂akn̂e. Ero wa tî xatken̂e Kaan xîkrî komo ahnoro Xuteia pono kom ha. Karireia pono komo marha tî ero wa xatken̂e, Samaria pono komo marha tî. Ero wara tî xatken̂e.
Eneias Karihcesî Petru, Tamita Pen Marha N̂enpakesî
32Taa, ero yimaw on wara takî tî xakn̂e Petru hara, mîk hak chere tî cekn̂e. Ero wa tîcetaw anarî pona takî tî cekn̂e hara, Rita pona tak. Kaan xîkrî komo yenso tî cekn̂e iina.
33Iito cexitaw tak pokumnî ro takî tî n̂een̂akn̂e. Eneias tî mîk xakn̂e noro yosotî. Kama po makî tî xakn̂e okwe. Pahkî tî xakn̂e ero wa, 8 cimn̂ipu tî.
34Noro yenîche on wara tî kekn̂e Petru yîwya. Ai Eneias, Xesus Kristu tak akarices hara oroto. Ero ke awomko tak ha. Awamthîrî marha amomiko, kekn̂e tî yîwya. Ero ke sai, nawomyakn̂e takî tî yohno rma. Kar̂pe takî tî xakn̂e hara ero yimaw rma okre.
35Ero yinhîrî noro takî tî n̂een̂atken̂e iitono komo Rita pono komo, Sarona pono komo marha. Ero ke Kporin komo pona takî tî n̂een̂atken̂e. Ero wa tî xatken̂e iitono komo.
36Taa, meyehra tî xakn̂e anarî hara ewto, Xope tî mîn xakn̂e ero yosotî. Ero po tî xakn̂e wooxam, Xesus ponarono. Tamita tî mîk xakn̂e noro yosotî. Tohkasî, kacho tî moro, Tamita, kacho. Wakreno rin̂e ro tî mîk xakn̂e okre, akronomano rin̂e ro marha. Ero warai tî mîk xakn̂e Tohkasî.
37Noro takî tî namotoyakn̂e okwe. Waihyakn̂e thakwa takî tî okwe. Ero ke noro pen yokoputho koroketken̂e. Korokache tak mîîmo yaka takî tî naar̂atken̂e epoyino yaka.
38Ero yimaw takî tî Petru yekaci n̂encetken̂e iitono komo Xesus ponarono komo. Mînto tî nai Petru Rita po ha, kacho tî n̂encetken̂e. Meyehra nai Rita Xope poi. Ero ke Petru yan̂ikn̂e komo takî tî n̂en̂epetken̂e asakî. Ero ke n̂examro tî cetken̂e. Rita pona cepatakache so Petru ya takî tî ketken̂e, Ai Petru, Xope pona cma re ka mîmokyasî ecmamra ro makî, ketken̂e tî yîwya.
39Ero ke takî tî cekn̂e Petru. Ewto pona epatakache takî tî noro naar̂atken̂e iitono komo mîîmo yaka, epoyino yaka. Iito tî xatken̂e wooxam komo. Iin̂o waixapu komo re tî mîkyam xatken̂e. Nîwracetken̂e thakwa tî. Poono tî n̂enpetken̂e Petru ya, Tohkasî pen natpotho ha. Enko xe yînatpothîrî. Kar̂pe ka cexitaw onî mko natpekn̂e, ketken̂e tî yîwya. Ero wa tî ketken̂e Petru ya.
40N̂examro tko tî n̂en̂epekn̂e Petru amtakpo yai. Ero yinhîrî tosokmuru po takî tî n̂eremekn̂e. Kaan yakro tî nîmtapowakn̂e. Okopu wece takî tî n̂etaknamekn̂e. Tamita, awomko tak ha, kekn̂e tî yîwya. Ero wa kache tak n̂eewakn̂e takî tî wooxam. Petru tî n̂een̂akn̂e, tîhkaw marha tî nawomyakn̂e. Ero wa tî xakn̂e.
41Amorî poko tî Petru nahsîyakn̂e, nanîmyakn̂e tak. Ero yinhîrî Kaan xîkrî komo takî tî nan̂ikyakn̂e Petru, iin̂o waixapu komo marha tî. Mokuche so on wara tî kekn̂e Petru yîwya so, Moso tak hara Tohkasî, paka hara, kekn̂e tî.
42Ero yinhîrî noro yenpakachonho takî tî n̂encetken̂e Xope pono komo ahnoro. Ero ke Kporin komo pona takî tî n̂een̂atken̂e mer̂pono pîn komo. Ero wa tî xatken̂e.
43Ero yinhîrî iito rma tî ka n̂enmayakn̂e Petru Xope po. Simaw yaw tî n̂enmayakn̂e yaake kaamo. Paaka picho pokono tî mîk xakn̂e Simaw. Noro yaw tî n̂enmayakn̂e Petru. Ero wa tî xakn̂e.
Ancu N̂esenpesî Kohner̂u Ya
10
1Ero yimaw takî tî Sesareia po xakn̂e sowtatu yantoman̂e, Kohner̂u tî mîk xakn̂e noro yosotî. Itar̂a pono komo yantoman̂e tî mîk xakn̂e.
2Kaan ponarono tî mîk xakn̂e. Twerî tî xakn̂e Kaan poko. Ero wa xa marha tî xatken̂e yîhyawno kom hara. Cesemetanmesom komo wakren̂e ro tî mîk xakn̂e. Mer̂pora tî nîmyakn̂e yîwya so. Kaan yakro tîmtapotaxmu roro marha tî mîk xakn̂e. Noro yipu tî mîk xakn̂e Kohner̂u.
3Noro ya takî tî Kaan yancun n̂esenpekn̂e. Wosowakn̂e makî tî. Kir̂wantaw rma tko tî n̂een̂akn̂e. 3 to kaamo exitaw tî n̂esenpekn̂e yîwya. Yîhyaka tî mokyakn̂e ancu. On wara tî kekn̂e yîwya, Ai Kohner̂u, kekn̂e tî.
4Ancu wece takî tî n̂entîkekn̂e Kohner̂u, n̂eraswakn̂e. Ahce Apa, kekn̂e takî tî yîwya. Ero wa kache ancu tî kekn̂e hara, Kohner̂u, takro amtapotacho ponaro tî nai Kaan. Cesemetanmesom komo wakretopo ponaro marha tî nai awya.
5Ero ke amaywen komo tak en̂epeko Xope pona Simaw yan̂ihso. Petru rma mîk noro yosot hara.
6Simaw yaw nasî tosoken yaw rma. Paaka picho pokono mîk Simaw. Tuuna imo yecihtawno mîk ha. Noro yaw nai Petru. Noro tak an̂ikpoko. Noro tak apanatanmekyasî amn̂e ahyaka tmokuche, kekn̂e tî yîwya. Ero wa tî kekn̂e ancu Kohner̂u ya.
7Ero wa kache takî tî ancu cekn̂e hara. Ero ke tak tanton komo takî tî nan̂ikyakn̂e Kohner̂u, 2 mak. Sowtatu marha tî nan̂ikyakn̂e cewn̂e, Kaan ponarono xa marha.
8N̂examro ya takî tî n̂ekatîmyakn̂e ancu yesenpotoponho. Ekatîmche n̂examro takî tî n̂en̂epekn̂e Xope pona. Ero wa tî n̂en̂epekn̂e.
Tootî Pîn N̂een̂asî Petru
9Taa, enmapuche hara esama yaw cetken̂e rma Kohner̂u maywen komo. Xope pahnoke takî tî xatken̂e. Iito rma tî xakn̂e Petru Simaw mîn yaw rma. Kamarakataw takî tî Petru kainakn̂e mîîmo kanahtaka capahno pona. Kaan yakro yîmtapotaxi tî cekn̂e iina.
10Iito cexitaw tak nîromanakn̂e. Tînahrî xe xa tî xakn̂e. Yînahrî ciir̂ataw wosowakn̂e takî tî Petru.
11-12On warai tî n̂een̂akn̂e, kaapu tî n̂een̂akn̂e tahrunkaxi. Ahrunkaxapu yaro tî nîhcekn̂e poono porin. Tawyockem tî mîn xakn̂e poono, eknu poko so yimixapu. Roowo pona roro tî nîhcekn̂e yîhyaka, puu tere. Ero yipu yaw takî tî xakn̂e mîk ha mak, tamopo tîtosom komo, comota pono ro komo, sehrere me tîtosom komo marha, tarin̂em komo marha, ero warai komo tî Petru n̂een̂akn̂e tawyockem yaw.
13Ero yimaw takî tî Kaanî mtapotarî n̂encekn̂e Petru. On wara tî kekn̂e Kaan, Petru, noro etapakî awot ha, kekn̂e tî yîwya.
14Pîra, Apa, kekn̂e takî tî Petru. Mîk hak yonon̂e pînî ro mak ow, kicicitho yonon̂e pîn marha kica, kekn̂e tî.
15Kaanî mtapotarî takî tî n̂encekn̂e hara. On wara tî kekn̂e, Kica, kahra ro mak esko Petru Kaan nakir̂wamatho poko, kekn̂e tî.
16Ero wa kacho yentache tak ero wa xa marha tî kekn̂e hara yîwya. 3 ro tî ero wa kekn̂e Petru ya. Ero yinhîrî takî tî poono n̂etanîmyakn̂e kah yaka hara. Ero yipu tî Petru n̂een̂akn̂e.
17-18Ero ke n̂eserepokekn̂e takî tî Petru. Ahce kacho ero yipu n̂enpo Kaan owya? kekn̂e tî tîropotaw. Ero wa eserepoketaw rma tî Kohner̂u maywen komo tak xatken̂e Simaw wacan potaw. Ewto pona cepatakache so tî ka Simaw mîn n̂epor̂atken̂e. Enîche on wara tî ketken̂e, Ai, tan tî nai Simaw Petru. Exihra katî nai? ketken̂e tî. Ero wa tî ketken̂e.
19-20Ero yimaw mîîmo meretwo rma tî ka xakn̂e Petru. Ahce pokono mîn n̂enpo owya kopi? kekn̂e rma tî ka. Ero yimaw takî tî Kaan Yekatî takî tî kekn̂e hara yîwya, Ai Petru, awan̂ikn̂e komo mohcow iina osorwaw. Ahtoko xe ka. Akro so tak etok ha. Apohana, kahra ro mak etoko akro so. Oyanme mohxapu mîkyam, kekn̂e tî Kaan Yekatî yîwya.
21Ero ke Petru takî tî nîhcekn̂e. Iito tî Kohner̂u n̂en̂epetho komo n̂een̂akn̂e. Ai, kekn̂e tî yîwya so, Petru ow ha an̂eporîrî komo rma. Ahna wa mîmohcow ha? kekn̂e tî yîwya so.
22Ero ke on wara tî ketken̂e Petru ya, Sowtatu yantoman̂e amna n̂en̂epei. Kohner̂u mîk noro yosotî. Kir̂wan mîkî, Kaan ponarono xa. Xutew komo rma nîhtînoyaxe kir̂wan̂he noro yehtopo. Noro ya tî n̂esenpekn̂e Kaan yancun. Petru tak an̂ikpoko yîmtapotarî yentachome awya, kekn̂e tî ancu yîwya. Ero ke aaka amna moko, ketken̂e Petru ya.
23Taa, ewomcoko ka xiya, kekn̂e tî Petru yîwya so. Tan ka awîncoko, kekn̂e tî. Ero ke enmapuche Petru takî tî cekn̂e akro so. Anarî komo marha tî cetken̂e akro so. Xope pono komo tî mîkyam cetken̂e, Kaan xîkrî kom ha tî. Ero wara tî cetken̂e.
Kaanî Mtapotarî N̂ekatîmyasî Petru
24Taa, enmapuche xa hara tî Sesareia pona takî tî n̂epataketken̂e Petru komo. Kohner̂u mîn yaka tî cetken̂e. Iito tî xakn̂e noro Petru momokrî poko. Yaake rma tî xatken̂e iito Kohner̂u nan̂ikîtho komo. Tîyanan komo tî nan̂ikyakn̂e, takrono komo marha tî. Ero ke tî mokyatken̂e Petru yentaxi.
25Ero yinhîrî tak Kohner̂u mîn yaka takî tî n̂ewomyakn̂e Petru. Metataw rma tî Petru n̂esepor̂akn̂e Kohner̂u yakro. Noro tko tî n̂eremekn̂e tosokmuru po Petru yamrinaka. Noro poko tî nahwowakn̂e.
26Nanîmyakn̂e hara tko Petru. On wara tî kekn̂e yîwya, Awomko ha. Tooto makî reha ow awarai xa marha, kekn̂e tî yîwya.
27Kohner̂u yakro yîmtapowataw rma mîîmo yaka tî n̂ewomyatken̂e. Iito takî tî yaake n̂een̂akn̂e Petru, esenmexapu komo. Ero wa tî n̂een̂akn̂e.
28Ero ke on wara takî tî kekn̂e Petru yîwya so, Xutew ow ha. Anarî rowon pono komo reha amyamro. On wara kesî amna panatanmetopo, Xenciu komo yakrono me exihra ehcoko. Yîmîn yaka marha tohra ehcoko, kesî amna panatanmetopo. Mencexe marha wa amyamro ero wara amna panatanmetopo. Anarî me tko opanatanmekye hara Kaan. On wara kai owya, Kîxawyakanî ro komo mak mîkyam, kahra ro mak esko tooto poko. Kicicitho me cehsom ro mîkyam kica, kahra marha esko tooto poko, kekn̂e owya.
29Ero ke oyan̂ikn̂e komo yakro kmokye. Awanwekîra ro mak kmokye. Ero ke ahce kacho ow man̂ikpetken̂e, kekn̂e tî Petru yîwya so.
30On wara tî Kohner̂u n̂eyukyakn̂e, Kokon̂oro mak wîxakn̂e tan omîn yaw. 4 ro mak n̂enmapu oroto ero wa oyehtoponho. 3 to exitaw kaamo tan wîxakn̂e, Kaan yakro kîmtapowakn̂e. Ero wa omtapowataw rma tooto tak n̂esenpoi owya. Tîroromutwe xakn̂e noro ponon kopi. Oyepatai n̂ececetoi.
31Kohner̂u, kekn̂e owya, amtapotarî n̂encesî Kaan. Cesemetanmesom komo wakrerî marha n̂een̂as awya, kekn̂e owya.
32On wara marha kekn̂e owya, Amaywen komo en̂epeko Xope pona. Simaw an̂ikpoko, Petru kacho rma mîk noro ha. Anarî hara Simaw nai iito paaka picho pokono. Tuuna yecihtawno mîk ha. Noro yaw nai Petru anan̂ikporî ha, kekn̂e owya.
33Ero ke ero yimaw rma awan̂ikn̂e komo wen̂epekn̂e. Kir̂wan̂he nasî owya amokrî. Ero ke amna moko amtapotarî yentaxi. Yaake mohcow. Kaan yakan me rma amna moko. Ero ke Noro mtapotarî cma re mekatîmyasî amna ya. Ero wa kacho men ekatîmko yîwya so, kacho yentatîka xe nas amna, kekn̂e tî Kohner̂u yîwya.
34-35Taa, on wara takî tî kekn̂e Petru, Kaan yehtopo tak wîhtînoyasî. Etîme re kenîn̂e Mîk ham Kaan. Kîpînîn yawno me re nai ham. Mîk hak rowon pono nahsîya ham tîmxîkrî me. Tponarono komo, kir̂wan komo marha, ero warai komo nahsîya ham tîmxîkrî me.
36Taa, kokon̂oro tak Kaan nîhtînomexpekn̂e tîmtapotarî Ixaw Yana komo ya. Tawake tak nasî Kaan kpoko so Xesus Kristu pona een̂ataw tak kîwya so, kacho nîhtînomexpekn̂e. Kporin komo Mîkî, miyan komo Porinî rma.
37Ero wa kacho rma mencetken̂e amyamro. Miyan komo ya rma n̂ekatîmyatken̂e ekatîmn̂e komo. Karireia pono komo ya tî ka n̂ekatîmyatken̂e. Ero yinhîrî Xuteia pono komo ya marha tî n̂ekatîmyatken̂e. Pahxa ka Xuaw xakn̂e ekatîmn̂e me. Kemicitopo poko n̂ekatîmyakn̂e noro reha.
38On wara kacho n̂ekatîmyatken̂e ekatîmn̂e komo, Kir̂wanî ro Mîk Xesus Nasare pononho. Kir̂wanî ro Yekatî n̂iir̂akn̂e Kaan yîropotaka. Kar̂pe ro mak Xesus n̂iir̂akn̂e. Noro yipu tak n̂etar̂akn̂e tanhamya akronomano rirî poko. Ciabu nîwîrîmatho komo nakir̂wamekn̂e roro. Ero wa ciino n̂iir̂akn̂e roro Xesus takronomarî ke Kaan ya, kacho n̂ekatîmyatken̂e.
39-40Amna rma wa n̂een̂akn̂e akronomano rirî yîwya. Xutew komo chere ro cetaw n̂een̂akn̂e amna, Xerusaren po exitaw marha n̂een̂akn̂e amna. Noro yipu rma tko iitono komo waihketken̂e tak okwe. Weewe pona namowetken̂e oko. Noronhîrî rma tko Kaan n̂enpakekn̂e hara 3 ro enmapuche mak. Enpakaxapu tak n̂enpekn̂e hara Kaan amna ya. Kir̂wantaw amna n̂een̂akn̂e.
41Miyan komo ya rma tko enpora xakn̂e Kaan. Pahxa tînmen̂ekathîrî ya mak n̂enpekn̂e, amna ya mak ha. Noro yakro rma amna n̂eseresmekn̂e enpakaxapu yakro rma.
42Ero yimaw tak amna nantomekn̂e Xesus cekatîmtopo poko. On wara kacho yekatîmso etocoko, kekn̂e amna ya, Ken̂ekan̂e komo me nasî Xesus amn̂e. Waipîn komo yen̂ekan̂e me nasî, waixapu komo yen̂ekan̂e me marha nasî. Ero warai me Kaan n̂iir̂akn̂e, kacho yekatîmso etocoko, kekn̂e amna ya.
43Xesus pokono n̂ekatîmyaxe weronomano rîn̂e komo ahnoro. On wara kexe, Xesus yosotî pona een̂ataw awya so, Noro pona een̂ataw xa, Kaan tak nîhcamnoyasî kicicme awehtoponhîrî komo, kexe marha, kekn̂e Petru.
44Taa, ero poko yîntapowataw rma Petru Kir̂wanî ro Yekatî takî tî mokyakn̂e pona so, yîmtapotarî yentan̂e komo pona.
45-46Ero wa exirî komo takî tî n̂een̂akn̂e Petru yakro mohxapu komo. Xutew komo tî mîkyam xatken̂e, Xesus pona enîn̂e komo. N̂eserepoketken̂e ro makî tî n̂examro. On wara tî ketken̂e, Xenciu komo ya ma Kaan nîmya Kir̂wanî ro Yekatî? Nîmya ro mak ham yîwya so, ketken̂e tî iitono komo poko. Anarî ro komo mtapotarî yaro yîmtapotarî komo tî n̂encetken̂e. Kir̂wan̂he xa Kaan nai ham okre, kacho marha tî n̂encetken̂e yîmtapotarî komo. Ero ke tî n̂eserepoketken̂e ro mak.
47Ero yimaw takî tî Petru nîmtapowakn̂e hara. On wara tî kekn̂e yîwya so, Ahce wa tak moxam cirpore nai? Emicinopîra tatu awya so? Moxam ropotaka tak moko ham Kir̂wanî ro Yekatî kwara so xa marha. Ero ke cemicinopore rma nai owya.
48Ero ke emicinono tak ciicoko Kporin komo yakrono me ehtopo komo yenpotome, kekn̂e tî. Ero wa tî kekn̂e Petru Kohner̂u mîn yaka mohxapu komo poko. Taa, cemiciche so tak on wara tî ketken̂e n̂examro Petru ya, Tanî rma cma re ka menmayasî amna yaw, ketken̂e tî. Ero ke iito rma tî ka n̂enmayakn̂e Petru asakî ro mak. Ero wa tî xakn̂e.
Petru N̂esekatîmyasî Takrono Komo Ya

1Ero yinhîrî tak tî Xenciu komo yehtopo n̂encetken̂e 12 komo. Xuteia pono komo marha tî n̂encetken̂e, Kaan xîkrî komo. Kaanî mtapotarî tak n̂ewehcatken̂e Xenciu komo, kacho tî n̂encetken̂e.
2-3Ero yinhîrî takî tî Petru n̂etîramekn̂e hara Xerusaren pona hara. Iina epatakache noro takî tî n̂en̂eketken̂e iitono komo. Xutew komo tî mîkyam xatken̂e en̂ekan̂e komo. On wara tî ketken̂e yîwya, Ahce kacho Xutew pîn yaka mîîtoi hara? Meseresmekn̂e meero tî akro so kica, ketken̂e tî Petru ya.
4Ero wa kacho yentache Petru takî tî n̂esekatîmyakn̂e yîwya so. Kir̂wantaw ti n̂ekatîmyakn̂e cehtoponhîrî.
5On wara tî kekn̂e yîwya so, Xope po ka wîxakn̂e. Kaan yakro kîmtapowakn̂e iito. Ero wa oyexitaw owosotono ween̂akn̂e poono porin. Kah yai nîhcekn̂e, puu tere. Tawyockem mîn xakn̂e, eknu poko so yimixapu. Omîtkoso nîhcekn̂e.
6Ero yaw ween̂akn̂e mîk hak makî. Tamopo tîtosom komo, comota pono komo, sehrere me tîtosom komo, tarin̂em komo, ero yipu komo ween̂akn̂e poono yaw.
7-8Ero yimaw tak tapota wencekn̂e. Petru, ero ha awot ha. Ero ke etapakî awotî me, kekn̂e owya. Pîra, Apa, mîk hak tonon̂e pîn ow ha, kicicitho yonon̂e pîn marha owî, wîîkekn̂e yîwya.
9Ero yinhîrî tapota wencekn̂e hara kah yawno rma. On wara kekn̂e owya, Kica, kahra ro mak men esko Kaan nakir̂wamatho poko, kekn̂e owya.
10Ero yinhîrî ero wa xa marha kekn̂e hara owya. 3 ro ero wa kekn̂e owya. Ero wa exiche poono tak n̂etanîmyakn̂e hara kah yaka hara. Ero wa owosoto ween̂akn̂e, kekn̂e tî Petru yîwya so.
11Ero wa enîche rma owya oyan̂ikn̂e komo tak mokyatken̂e mîîmo yaka, yaw wîxakn̂e ero yaka. 3 mak mokyatken̂e Sesareia poi en̂epexapu.
12Ero yimaw rma Kaan Yekatî tak nîmtapowakn̂e xa hara oyakro. On wara kekn̂e owya, N̂examro yakro etoko rma Petru. Apohana, kahra ro mak etoko, kekn̂e owya. Ero yanme kîwcekn̂e. Moxam marha cetken̂e oyakro. Kakno komo moxam. 6 mak cetken̂e oyakro. Ero wa amna cekn̂e. Ewto pona amna yepatakache iitono mîn yaka tak amna n̂ewomyakn̂e.
13-14Ero yinhîrî takî noro n̂ekatîmyakn̂e amna ya ancu yentoponho tîwya. On wara kekn̂e amna ya, Tan wîxakn̂e omîn yaw. Ero yimaw tak ancu n̂esenpekn̂e owya, cececetoso xakn̂e omîn yaw. On wara kekn̂e owya, Kohn̂er̂u, amaywen komo en̂epeko Xope pona. Simaw an̂ikpoko. Petru rma mîk Simaw. Noro tak n̂ekatîmyasî amn̂e Kaanî mtapotarî awya. Awakir̂waman̂e komo yehtopo rma mîn n̂ekatîmyas awya. Ahyawno komo ya marha n̂ekatîmyasî towtopo komo, kekn̂e ancu owya, kekn̂e Kohn̂er̂u owya.
15Taa, yîmtapotarî yentache Xesus yehtopo tak wekatîmyakn̂e yîwya so. Wahra makî ka wekatîmyakn̂e. Owya ekatîmyataw rma Kir̂wanî ro Yekatî mokyakn̂e pona so. Pahxa mokyakn̂e kpona so ero wa xa marha mokyakn̂e n̂examro pona hara.
16Ero wa exitaw so Kporin komo mtapotachonho tak wîhtînoi hara, Tuuna kwaka makî reha emicinono n̂iir̂akn̂e Xuaw. Amn̂e Kaanî rma tak awemicinoyaxe so Kir̂wanî ro Yekatî yaka hara, kachonho wîhtînoi.
17Ero ke ero wara kachonho yaw roro rma tak Kir̂wanî ro Yekatî nîmye ham yîwya so. Pahxa nîmyakn̂e kîwya so Kporin komo Xesus Kristu pona een̂ataw kîwya so ero wa xa marha nîmye ham yîwya so hara. Ahce wa thakwa re Kaan wanwekya owîtho kopi? Pîra ro mak, kekn̂e tî Petru Xutew komo ya.
18Ero yipu yentache tak nîtîtmamyatken̂e makî tî Petru yen̂ekan̂enho komo. Kir̂wan̂he Kaan nai ham okre, ketken̂e tak. Xenciu komo meero tak Kaan n̂iir̂a ham cehtoponhîrî komo poxunkan̂e me waipîn me tak ehtome so n̂examro hara, ketken̂e makî tî. Ero wa tî ketken̂e Xutew komo Petru ya.
Xesus Pona N̂een̂axe Anciokia Pono Komo
19Taa, on wara takî tî xatken̂e Kaan xîkrî pen komo ero yimaw, Miya so tî n̂emahciyatken̂e cemetanmekn̂e komo yai. Kaan xîkrî pîn komo tî n̂examro pen n̂emetanmekyatken̂e thakwa okwe Estepan poyero. Ero ke Penixa pona tî cetken̂e Kaan xîkrî komo, Xipre pona marha tî, Anciokia pona marha tî. Kaanî mtapotarî tî n̂ekatîmyatken̂e roro tko ahto so na cexitaw so. Xutew komo ya makî tî n̂ekatîmyatken̂e.
20Ero yimaw xatken̂e anarî komo, Xipre pono komo, Sirene pono komo marha. En̂exan komo tî cetken̂e Anciokia pona. N̂examro takî tî n̂ekatîmyatken̂e Kporin komo Xesus pokono iitono komo ya hara. Kreku yaro tîmtapotaxmu komo ya takî tî n̂ekatîmyatken̂e.
21N̂examro tî nakronomekn̂e xa Kporin komo. Ero ke mer̂pono pîn komo takî tî yîmtapotarî komo n̂ewehcatken̂e. Kporin komo ponaro takî tî xatken̂e. Ero wa tî n̂examro xatken̂e okre.
22Ero yinhîrî tak n̂examro yehtopo takî tî n̂encetken̂e Kaan xîkrî komo, Xerusaren pono kom ha. Ero ke Banabe takî tî n̂en̂epetken̂e Anciokia pona enîno riso. Ero ke iina tî noro cekn̂e.
23Iina cepatakache tak kir̂wan̂he ehtopo komo takî tî n̂een̂akn̂e. Moxam nakronome Kaan ham okre, kekn̂e tî n̂examro poko. Ero ke tawake tî xakn̂e Banabe ero wa ehtopo komo yenîrî ke. Ero ke tî Kporin komo poko ahworeno n̂iir̂akn̂e. Kaan ponaro xa ehcoko miya roro, ahce na aweporîche so, kekn̂e tî yîwya so. Ero wa tî kekn̂e Banabe.
24Kir̂wan tî mîk xakn̂e Banabe. Kir̂wanî ro Yekatî ken̂e xa tî xakn̂e. Kaan pona enîn̂e me xa marha tî. Ero ke mer̂pono pîn komo Kporin komo n̂ewehcatken̂e. Ero wa tî xatken̂e Anciokia pono komo.
25-26Ero yinhîrî tak Tahsu pona takî tî cekn̂e Banabe Sawru yeposo. Noro yenîche tak Anciokia pona takî tî n̂ekyakn̂e. Iitono komo komo yakro takî tî n̂esenmekyatken̂e, Kaan xîkrî komo yakro. Mer̂pono pîn komo tî panatanmekyatken̂e. Cewn̂e cimn̂ipu tî xatken̂e ero poko. Ero wa tî xatken̂e Sawru, Banabe komo. Ero yimaw takî Kaan xîkrî komo takî tî nosohcetken̂e iitono komo Kristu Yakrono me. Ero wa osohtono ritopo n̂ihciyatken̂e Anciokia pono komo.
27Taa, ero yimaw tak anarî komo takî tî mokyatken̂e hara Xerusaren poi Anciokia pona. Weronomano rin̂e komo tî mîkyam xatken̂e.
28Taa, noro yipu komo yakrono tî xakn̂e Akabu. Ero wa tî xakn̂e noro yosotî. Noro takî tî weronomano n̂iir̂akn̂e hara Kaan Yekatî yanme. On wara tî kekn̂e, Ai oyakno komo, Amn̂e takî tî tuuna mokuhra nai pahkî. Ero ke rooma poko men naxe okwe ahnoro roowo poko hakno komo, kekn̂e tî yîwya so. Ero yinhîrî yîmtapotachonhîrî yaw roro rma xakn̂e kayaritomo me exitaw Krawciu. Rooma poko tak xatken̂e roowo poko hakno komo ero yimaw.
29Ero ke puranta tîmtopo poko takî tî n̂esehtînoyatken̂e Xesus ponarono komo, Xuteia pono komo yaka tînarporî komo. Kaan xîkrî komo purantan yarpo xe tî xatken̂e iitono komo yaka. On wara tî ketken̂e, On wara tîmpore nasî puranta, Mer̂pono pîn yosom komo nîmyatu mer̂pora. Asak man yosom komo wahra mak nîmyatu, ketken̂e. Ero wa tî ketken̂e.
30Ero ke tî ero wa tupurantanthîrî komo n̂enkayatken̂e. Enkapuche takî narpetken̂e takî tî Kaan mîn yenîn̂e komo yaka, Xerusaren pono komo yaka. Banabe komo ya tî narpetken̂e, Sawru komo ya. Ero wa tî narpetken̂e.
Kahrutopo Yai Petru N̂en̂emhatakesî Ancu

1-2Taa, ero yimaw Eroces xakn̂e kayaritomo me. Noro tî Kaan xîkrî komo xera xakn̂e. N̂examro pen tî nahsîyakn̂e, nahruyakn̂e marha okwe. Ciaku pen tî waihkekn̂e okwe kacipara imo ke. Xuaw yaknonho tî mîk xakn̂e Ciaku pen.
3Noro pen waihîrî ke tawake takî tî xatken̂e Xutew komo. Tawake ehtopo komo tî n̂een̂akn̂e Eroces. Ero ke Petru takî tî nahsîyakn̂e hara. Wahrututpamnî Tohtopo yimaw tî nahsîyakn̂e.
4Noro pen takî tî nahruyakn̂e hara. Sowtatu komo tî nantomekn̂e enîrî poko, 16 ha. On wara tî n̂esehtînoyakn̂e Eroces, Watono Ritoponho yenatîche amn̂e Petru tak wîmyasî Xutew komo ya tanme ro so ciitome kr̂a, kekn̂e tî. Ero wa tî n̂esehtînoyakn̂e Eroces.
5Ero ke iito thakwa tî xakn̂e Petru kahrutopo yaw. Kaan xîkrî komo tko tî nîmtapowatken̂e Kaan yakro noro poko. Yîtîtmamnî me ro makî tî nîmtapowatken̂e.
6Ero yinhîrî tak tî on wara kekn̂e Eroces, On yenmapuche tak Petru pen wîmyasî yîwya so, kekn̂e tî. Ero kokmamrî po rma nîwînîkyakn̂e Petru sowtatu komo yotaw, 2 komo yotaw. Cemeknumiso thakwa tî xakn̂e. Kuripara ke tî cemeknumiso xakn̂e ececoka. Mehxa metata mkai xatken̂e anarî kom hara sowtatu komo epatakarî yenîn̂e kom ha tî.
7Ero wa exitaw so Kporin komo yancun takî tî n̂esenpekn̂e. Petru mîtwo tî n̂ecececekn̂e. Potow, weeyu marha tî n̂esenpekn̂e kahrutopo yaw. Cei kekn̂e takî tî ancu Petru yawci poko enpakachome. Yohno awomko, kekn̂e tî Petru ya. Ero wa kache tak emeknumitoponhîrî takî tî n̂etîmhokekn̂e Petru yemeknu poi.
8On wara tî kekn̂e hara ancu yîwya, Aponon amruko, ahtarî marha yumunko, kekn̂e tî yîwya. Ero ke namruyakn̂e, numunukyakn̂e marha. On wara marha tî kekn̂e yîwya, Apononî mkarino marha amruko. Amruche amoko oyakro, kekn̂e tî.
9Ero ke ancu yakro takî tî cekn̂e Petru kahrutopo yai. Owosoto mak na tan wai, kekn̂e thakwa tî Petru. Ancu warai kyam mak na tan ween̂a, kekn̂e tî.
10Cekn̂e rma tko tî ancu yakro. Tîhyawnonhîrî komo ka wacetken̂e sowtatu komo. Amn̂e mehxan komo xa hara tî wacetken̂e hara. Metata yaka takî tî cetken̂e. Kuripara tî mîn xakn̂e metata yahrutopo. Ewto yesamarî yakan tî mîn xakn̂e. Swaa, tanme ro makî tî n̂etahrunkekn̂e. Ero ke ero yaro takî tî n̂epataketken̂e. Esama yaw takî tî cetken̂e moro na mak ha ka. Ero yimaw, poku, cekn̂e takî tî ancu yîhyai.
11Ancu toche tak twero ro takî tî xakn̂e Petru. Ai ha, yaarono xa mîk wenwo ancu. Tancun xa n̂en̂epew ham Kporin komo ohyaka. Oyahrunkapo ham Eroces yanme ahruxapunhîrî, Xutew komo nwaikarî me cehsomînhîrî ha, kekn̂e tî Petru tîhnaw.
12Ero ke Petru takî tî cekn̂e Maria mîn yaka. Xuaw nocwan mîk xakn̂e Maria. Mahkus kacho rma mîk xakn̂e Xuaw. Noro nocwan mîn yaka tî cekn̂e Petru. Yaake tî xatken̂e Kaan xîkrî komo iito noro mîn yaw. Kaan yakro tî nîmtapowatken̂e.
13Ero yimaw tak knei knei knei, kekn̂e takî tî Petru metata poko. Ero ke metataka takî tî cekn̂e emasî. Hoce tî mîk xakn̂e emasî yosotî. Onoke amoro? kekn̂e takî tî noro Petru ya.
14Petru ow ha, kekn̂e ha tî yîwya. Tawake ro mak takî tî xakn̂e emasî Petru mtapotarî me xa entarî ke. Ero ke metata yahrunkara rma tî ka xakn̂e tawake cexirî ke. Mîîmo yaka tî n̂ewomyakn̂e hara Hoce. Iitono komo ya takî tî n̂ekatîmyakn̂e. Mînto nasî Petru okyo. Metata mkai nasî, kekn̂e tî yîwya so.
15Okre, ketken̂e takî tî emasî ya, mîmtawaimamya kyam mak na, ketken̂e tî yîwya. Pîra ha men, noro xa mîk ha, kekn̂e tî. N̂examro tî n̂eyuhtîkekn̂e. Apohana, ketken̂e rma tko yîwya, Ancu mak na mîk menta ha ke, Petru yakronoman̂e ro ha, ketken̂e makî tî yîwya.
16Iito rma tko tî xakn̂e Petru metata mkai rma. Knei knei knei, kekn̂e rma tî. Ero yimaw takî tî metata nahrunketken̂e. Noro me takî tî n̂een̂atken̂e. Ero ke n̂eserepoketken̂e ro makî tî iitono komo Petru yenîche.
17Ero yinhîrî tak poku poku, kekn̂e Petru tamorî ke. Ero wa tî yîtîtmamnono n̂iir̂akn̂e. Yîtîtmamche so tak on wara tî kekn̂e yîwya so, Oyahrunka tak Kporin komo, kekn̂e tî. Tahrunkachonhîrî tî n̂ekatîmyakn̂e yîwya so. Ekatîmtîkache on wara tî kekn̂e hara yîwya so, Oyahrunkachonho ekatîmtatko Ciaku ya, anarî komo ya marha kakno komo ya ha, kekn̂e tî yîwya so. Ero yinhîrî anana takî tî cekn̂e. Ero wa tî xakn̂e Petru.
18Taa, enmapuche tak n̂eserepoketken̂e takî tî sowtatu komo Petru yenîn̂enho komo. Ahna tom hara Petru kopi? ketken̂e tî. N̂eserepoketken̂e ro makî tî exihra exirî ke.
19Ero yimaw takî Petru cma tî re n̂ekpekn̂e Eroces tmaywen komo ya. Ekîhra rma tî xatken̂e exihra exirî ke. Ero ke enîn̂enhîrî komo takî tî n̂en̂ekekn̂e Eroces Petru yahsîpînkarî poyero. En̂ekache tak n̂examro pen takî tî waihkapekn̂e tmaywen komo ya. Ero wa tî Eroces n̂iir̂akn̂e sowtatu pen komo. Ero yinhîrî Xuteia poi takî tî cekn̂e Eroces Sesareia pona. Iito takî tî n̂enmayakn̂e pahkî n̂he. Ero wa tî xakn̂e Eroces.
Eroces Pen Waihyasî
20Taa, ero yinhîrî on wara takî tî xakn̂e Eroces, Nîrwonakn̂e takî tî Ciru pono komo poko, Siton pono komo poko marha. Ero ke ero pono komo takî tî mokyatken̂e Eroces yakro yîmtapotaxi. Erewsî yosom me tî xakn̂e Eroces. Ero ke erewsî pînînke tî mokyatken̂e yîhyaka. Tmokuche so tak Brastu yakro tî ka nîmtapowatken̂e. Eroces maywen tî mîk xakn̂e Brastu, yîmîn yawno ro ha tî. Tawake tî nîmtapowatken̂e noro yakro. Ero yinhîrî tak noro yakro takî tî cetken̂e Eroces yaka hara. Etîxatî me cehcerî hara, ketken̂e tî Eroces ya. Ero wa tî ketken̂e yîwya.
21Ero yimaw tak anarî kaamo takî tî nukuknomekn̂e Eroces yîn̂entarî komo me tîmtapotacho ha. Ero ke ero po takî tî n̂esenmekyatken̂e mer̂pono pîn komo yîmtapotarî yentachome. Eroces tî namruyakn̂e kayaritomo me cesenpotopo ro tponon. Kayaritomo yapon po takî tî n̂eremekn̂e. Ceremache tak nîmtapowakn̂e takî tî Eroces mohxapu komo n̂entarî me.
22Yîmtapowataw on wara tî xatken̂e entan̂e komo, Kaan wara xa mîmtapowasî okre tooto warahra ro mak, ketken̂e roro tî yîwya. Kar̂pe tî ketken̂e.
23Ero yinhîrî rma takî tî Eroces pen waihkekn̂e Kporin komo yancun. Nakwakn̂e takî tî noro pen oko. Tow, waihyakn̂e takî tî. Ero wa tî Eroces pen waihyakn̂e. Kaan mak nasî kir̂wan̂he okre, kahtorî poyero tî noro pen waihkekn̂e Kaan.
24Miya rma tko tî Kaanî mtapotarî n̂etakpayakn̂e. Mer̂pono pîn komo tî Kaanî mtapotarî n̂ewehcatken̂e.
25Ero yimaw takî tî Banabe komo takî tî n̂etîrametken̂e Anciokia pona hara, Sawru kom ha. Puranta yan̂enho Xerusaren pona tî n̂etîrametken̂e hara. Xuaw marha tî naar̂atken̂e iina. Mahkus kacho rma mîk naar̂atken̂e. Ero wa tî xatken̂e.
Sawru Komo Cexe Xesus Pokono Yekatîmn̂e Me
13
1Ero yimaw Anciokia po tî xatken̂e Kaanî xîkrî komo yaake. Weronomano rin̂e komo marha tî xatken̂e iito, panatanmekn̂e komo marha. Taixa tî xatken̂e, Banabe, Simeaw. Nixe kacho rma tî mîk xakn̂e, Ruxu, Sirene pononho tî mîk xakn̂e. Manaen tî xakn̂e hara. Eroces yakro por̂mamnoxapu tî mîk xakn̂e Manaen, kayaritomo yakro ha. Sawru marha tî xakn̂e. Ero wa tî xatken̂e iito weronomano rin̂e komo, panatanmekn̂e komo marha.
2On wara takî tî xatken̂e iitono komo, Kaan xîkrî komo, Kaan yakro tî nîmtapowatken̂e. Eseresmara marha tî xatken̂e pahkî n̂he tîmtapowataw so. Ero wa exitaw so tak Kir̂wanî ro Yekatî takî tî nîmtapowakn̂e n̂examro yakro. On wara tî kekn̂e yîwya so, Awakrono komo tak ciicoko onantomarî me mak. Banabe, Sawru, n̂examro ciicoko ero pokono me, kekn̂e tî Kir̂wanî ro Yekatî.
3Ero ke Banabe komo, Sawru yakro takî tî n̂en̂epetken̂e Kaan yanme. Kaan yakro cokorî tî ka nîmtapowatken̂e poko so. Pahki eseresmara marha tî xatken̂e tîmtapowataw so, Sawru komo marha tî meretîyasîyatken̂e. Ero yinhîrî takî tî n̂examro n̂en̂epetken̂e.
Xipre Po Sawru Komo Yehtoponho
4Ero ke cetken̂e takî tî Sawru komo. Serusia pona tî ka cetken̂e. En̂exa takî tî cetken̂e kanawa yaw hara Xipre pona tak.
5Ero po nai ewto, Saramina tî osotî. Ero pona takî tî cetken̂e. Iito cexitaw so tak Kaanî mtapotarî takî tî n̂ekatîmyatken̂e Xutew komo ya. N̂examro yesenmetopo yaka tî cetken̂e ekatîmso. Xuaw marha tî xakn̂e Banabe komo yakronoman̂e me. Ero wa tî xatken̂e.
6Ero yinhîrî takî tî cetken̂e xa hara anarî pona hara, anarî pona xa hara, anarî pona xa hara, ero wa tî cetken̂e ewto pona so ciwya mapitaka roro. Papos pona takî tî n̂epataketken̂e ciwya mapitawno pona. Iito takî tî yaskomo n̂een̂atken̂e hara Xutew. Tohnawno poko weronomano rin̂e tî mîk xakn̂e okwe. Baxesus tî mîk xakn̂e noro yosotî.
7Kopenato yawno tî mîk xakn̂e Baxesus. Sexiu Pawru tî mîk xakn̂e kopenato yosot hara. Takîhso cesehtînosom tî mîk xakn̂e kopenato. Noro takî tî nan̂ikpekn̂e Banabe komo, Sawru yakro. N̂examro mokuche on wara tî kekn̂e yîwya so, Kaanî mtapotarî cma re mekatîmyaxe owya, kekn̂e tî.
8Ero ke Kaanî mtapotarî tî n̂ekatîmyatken̂e yîwya. Ekatîmyataw iito rma tî xakn̂e yaskomo, Er̂mas. Yaskomo kacho rma tî mîk noro yosotî. Noro takî tî Pawru komo mtapotarî nîwîrîyakekn̂e kica kayaritomo n̂entarî me Xesus pona enîhra ehtome.
9Yîwîrîyakacho yentache Sawru takî tî n̂eyukyakn̂e hara. (Pawru rma tî mîk xakn̂e noro yosot hara.) Kir̂wanî ro Yekatî ken̂e xa tî xakn̂e. Ero ke Er̂mas wece takî tî n̂entîkekn̂e.
10On wara tî kekn̂e yîwya, Ciabu xîkrî mak amoro ham okwe. Cemarontaxmu ro mak amoro ham. Tohnaw cesenposom marha amoro ham. Kir̂wan komo xatî pînî ro mak amoro. Yîtîhkara ma mai ke Kporin komo ya kpanatanmetopo komo yîwîrîyakacho, kir̂wan̂he kehtopo komo yîwîrîyakacho ha?
11Ero ke awemetanmekyasî tak Kporin komo. Awewkanoyasî oroto. Pahkî n̂he men ka ewuhra masî. Kaamo yenîhra mas okwe, kekn̂e tî Pawru yîwya. Ero wa tî kekn̂e yîwya. Ero ke ero wa kache rma takî tî n̂esewkekn̂e okwe. Taporî poko taan̂e xe tî xakn̂e. Ero wa tî xakn̂e Er̂mas pen.
12Ero wa noro pen ciitopo yenîche tak kayaritomo takî tî n̂eserepokekn̂e xa Kporin komo ya kpanatanmetopo poko. Ero ke Xesus pona takî tî n̂een̂akn̂e. Ero wa tî xakn̂e kayaritomo.
Xesus Yehtoponho N̂ekatîmyasî Pawru Anciokia Pono Komo Ya
13Ero yimaw Paposu poi takî tî cetken̂e hara Pawru komo. Kanawa yaw tî cetken̂e anarî roowo pona hara. Iito tî xakn̂e Panpir̂a, roowo ha. Ero po tî xakn̂e ewto hara. Pehxe tî mîn xakn̂e ewto yosotî. Ero pona tî nawomyatken̂e. Iina epatakache so tak Pawru komo yai takî tî n̂etowyakn̂e Xuaw okwe. Xerusaren pona tî n̂etîramekn̂e hara okwe.
14Pawru komo tko tî cetken̂e rma Pehxe poi Anciokia pona hara. Pisicia pono reha mîn Anciokia. Kepokaretopo po takî tî n̂esenmekyatken̂e Xutew komo yakro. Esenmetopo komo yaw cexitaw so tî n̂eremetken̂e.
15Ero yimaw tak Kaan Karitan tî nîmtapotaretken̂e iitono komo Moises pen nmewretho. Weronomano rin̂e komo mtapotarî marha tî nîmtapotaretken̂e. Ero yinhîrî tak tîmtapotarî komo takî tî n̂entamexpetken̂e enmekno rin̂e komo Pawru komo ya. On wara tî ketken̂e, Oyakno komo, kakîhretopo komo yîhtînoyataw awya so mekatîmyaxe cma re amna ya, ketken̂e tî.
16Ero ke piiri takî tî nawomyakn̂e Pawru. Poku poku kekn̂e tî tamorî ke tîtken̂e ehtome so. Tîtken̂e exiche so tak on wara tî kekn̂e, Oyakno komo, Ixaw Yana komo amyamro, awakro so kîmtapowasî. Anarî komo marha amyamro Kaan ponarono komo, awakro so marha kîmtapowasî. Ero ke omtapotarî cma re ka mencexe.
17On wara wîîkes awya so, pahxa tî kporin pen komo nahsîyakn̂e Kaan tîyanan me. Ponaro Ixaw Yana komo yehtopo tî Mîk n̂examro pen nahsîyakn̂e. Ero yinhîrî takî tî Exitu pono komo chew xatken̂e kporin pen komo, tpoyino pîn komo chew. En̂exa takî tî n̂examro naar̂akn̂e hara. Kar̂pe xa cehtopo n̂enpekn̂e aatopo komo poko.
18Ero yinhîrî tak n̂examro xatken̂e pohnîntaw. Pahkî tî xatken̂e iito, 40 cimn̂ipu tî. Kicicme tî xatken̂e ero yimaw okwe. Nînîmyakn̂e makî tko tî Kaan kicicme ehtopo komo.
19Ero yinhîrî tak Kanan pono pen komo nar̂mapekn̂e tak yîwya so. Mîk hak rowon pono komo tî waihkapekn̂e yîwya so, 7 rowon pono pen kom ha. Waihkapotîkache ewtonthîrî komo takî tî nîmyakn̂e Kaan Ixaw Yana tribun komo ya hara. Tînahsîrî ro komo nukuknomekn̂e men̂ekacho ke ahsîtome tak.
20Ero yinhîrî tak tîyanan kurunpen̂e komo men̂ekekn̂e Kaan. 450 cimn̂ipu tî ero warai komo men̂ekekn̂e. Okomn̂i takî tî Samuew pen xakn̂e Ixaw Yana komo yukurunpen̂e me hara. Weronomano rin̂e marha tî mîk xakn̂e noro pen.
21Ero yinhîrî tak tîkayaritomon komo xe takî tî xatken̂e Ixaw Yana komo, kayaritomo xa tak ha. Ero ke tak Sawru takî tî n̂iir̂akn̂e Kaan n̂examro kayaritomon me, Kiisi mumuru ha. Benxamin yepamtho tî mîk xakn̂e. Noro takî tî xakn̂e kayaritomo me 40 cimn̂ipu.
22Ero yinhîrî tak Sawru pen takî tî nowyakn̂e hara Kaan. Tapi takî tî n̂iir̂akn̂e hara yîhretawno me. Xese mumuru tî mîk xakn̂e Tapi. On wara tî Kaan kekn̂e noro poko, Owara xa marha cesehtînosom me ween̂asî Tapi, Xese mumuru. Oyanme xa ciino riitîkan̂e me nai ham okre, kekn̂e tî.
23-24Ero yinhîrî tak Tapi pen yepamtho Kaan n̂enpekn̂e Ixaw Yana komo yakir̂waman̂e xa tak. Tîmtapotachonhîrî yaw rorono rma Mîk n̂enpekn̂e, Xesus ha. Yihcirî me ka Xuaw xakn̂e Ixaw Yana komo panatanmekn̂e me. Kicicme awehtoponhîrî komo tak poxunkacoko awemicitome so, kan̂e tî mîk xakn̂e Xuaw yîwya so.
25Ero yinhîrî tak panatanmekno riitîkacho pahnoke tak exitaw Xuaw on wara tî kekn̂e hara noro, Onoke warai me ow mîhtînoyat ha? Kristu me katî ow mîhtînoyatu? Noro pîn ow ha. Mokyasî xa matko Noro xa amn̂e ohretawno me hara. Karitî ro xa tak Mîk. Noro tarî mici meero yîmhokan̂e pîn me wasî yîxawyakanî me ro mak oyexirî ke, kekn̂e tî Xuaw. Ero wa tî Xuaw kekn̂e Xesus poko.
26Ero ke on wara wîîkesî awya so oyakno komo, Abraaw yepamtho komo amyamro. Anarî komo marha amyamro Kaan ponarono komo xa ha. Awya so rma wa kesî Kaan Noro poko, kakir̂waman̂e komo poko ha.
27Camkî makî tko xatken̂e Xerusaren pono komo reha Noro poko. Kristu xa Mîkro ham, kahra ro makî tî xatken̂e Xesus poko. Camkî xatken̂e weronomano rin̂enho pen komo nmewretho poko okwe. Sabatu po roro n̂examro penî nmewretho nîmtapotarexe rma re ero poko rma xatken̂e camkî. Ero ke Xesus pen takî tî n̂en̂ekapetken̂e okwe kayaritomo ya. Weronomano rin̂enho pen komo mtapotachonho yaw roro rma n̂en̂ekapetken̂e.
28Kicicme Xesus yehtopo yenîhra ro makî tko tî xatken̂e, twaihkaxmu me ehtopo yenîhra. Wara rma, Waihkakî kr̂a, ketken̂e rma tî Piratus ya.
29-30Ero yinhîrî tak Kaan Karitan yaw roro Xesus pen ciitîkache tak yîwya so Noro yokoputho takî tî n̂enîhcetken̂e hara tpanaxkem poi. Ewtarî yaka takî tî nahruyatken̂e. Noronhîrî rma tko Kaan n̂enpakekn̂e hara waixa pen komo chewnonho.
31Ero yinhîrî tak Xesus takî tî n̂esenpekn̂e takrono komo ya. Pahxa tî Karireia pono komo mokyatken̂e Xesus yakro Xerusaren pona. N̂examro ya tî n̂esenpekn̂e. Yaake kaamo n̂he n̂esenpekn̂e yîwya so. Ero ke Noro yehtoponho yekatîmn̂e me tak naxe akrononhîrî komo. Mîk hak ya n̂ekatîmyaxe.
32Awahworetopo komo xa tan amna n̂ekatîmyas awya so. Pahxa rma tî Kaan n̂ekatîmyakn̂e kakir̂waman̂e komo mohtopo kporin pen komo ya, ero wa kacho rma amna n̂ekatîmyas hara awya so.
33Kporin pen komo yepamtho kîwyam. Kn̂enîrî komo me rma Xesus n̂enpakekn̂e, tîmtapotachonhîrî yaw roro. Ero poko rma kesî Waano hara, 2 kacho. Omumuru xa Amoro. Oroto xa ero wa kiirî ha, kesî ero Waano ha.
34Xesus yenpakacho poko kekn̂e xa hara Kaan, waipîn me ro mak tak enpakacho poko ha. On wara kekn̂e, Towîhnî me xa wa kîmtapowakn̂e Tapi yakronomacho poko. Towîhnî me xa marha kîmtapowasî awakronomacho poko hara, kekn̂e Kaan. Xesus yenpakacho poko rma ero wa kekn̂e.
35On wara marha kekn̂e Kaan Noro poko, Omumuru ro xa Mîkro. Ero ke Noro waipuche kohra ro mak miir̂asî yupunthîrî, kekn̂e hara.
36-37On wara xakn̂e Tapi pen, tpoyino komo ka panatanmekyakn̂e pahkî. Ero yinhîrî nîwînîkyakn̂e takî tî. Noro pen yokoputho nahruyatken̂e porin pen komo yocho mîtkoso rma. Ero ke kowakn̂e reha Tapi pen yokoputho. Kohnî me reha tî xakn̂e Kaan n̂enpakatho, kohnî me ro makî tî xakn̂e.
38Ero ke omtapotarî men entacoko oyakno komo. On wara kesî Kaan awya so, Xesus yanme tak nasî kicicme awehtoponhîrî komo yîhcamnotopo, kesî Kaan awya so.
39Ero ke kir̂wan me tak Kaan keen̂axe so Noro pona een̂ataw kîwya so. Ero warahra ro mak keen̂axe so Moises ya kpanatanmetopo ponaro mak kexitaw so. Pîra ro thakwa mak okwe.
40Ero ke on wara men esehtînocoko, anarimaw na weronomano rin̂enho penî mtapotarî yaw roro rma men wa maxe amn̂e okwe.
41On wara tî ketken̂e n̂examro pen, Kîwîrîyakan̂e komo mak amyamro okwe. Meserepokexe men wa amn̂e. Ero yinhîrî tak mîwaiyaxe okwe. Aweserepokacho komo me xa tak ciino wiir̂as amn̂e awaipînaw so rma ka. Ero wa ciino ritopo manwekyaxe thakwa okwe. Awya so ekatîmyataw rma manwekyaxe okwe, ketken̂e. N̂examro penî mtapotarî yaw roro rma men wa maxe amn̂e amyamro okwe, kekn̂e tî Pawru yîwya so. Ero wa tî kekn̂e iitono komo ya.
42Ero yihnîrî tak Xutew komo takî tî cetken̂e hara esenmetopo komo yai. Toche so tak on wara tî ketken̂e Xenciu kom hara Pawru komo ya, Ai oyakno, anarî sabatu po cma re amna ya mekatîmyaxe hara, Xutew komo ya mekatîmcow ero wa kacho xa marha, ketken̂e tî yîwya so.
43Ero yinhîrî takî tî esenmexapunhîrî komo yepatakatîkache tak anarî komo makî tî cetken̂e Pawru yakro rma, Banabe komo yakro. Xutew Yana komo tî mîkyam cetken̂e mer̂pono pîn. Xutew me ciixapu komo marha tî cetken̂e akro so, Kaan ponarono komo. N̂examro takî tî nahworetken̂e Pawru komo Kaan poko. Kaan ya awakronomacho komo ponaro men ehcoko miya roro ha, ketken̂e tî yîwya so. Ero wa tî ketken̂e.
44Taa, ero yinhîrî tak mokyatken̂e xa hara iitono komo sabatu me enmapuche hara. Ahnoro tî mokyatken̂e ha re ewto pono komo, asakî makî tî mokuhra xatken̂e.
45Ero ke cewresawra so tî Pawru komo n̂een̂atken̂e Xutew komo mer̂pono pîn komo mokrî ke n̂examro yentan̂e komo. Ero ke kicicme so tî nîmtapowatken̂e poko so. Yaarono pîn poko apanatanmekyaxe so kica, ketken̂e tî Pawru poko. Kaan poko marha tî nîmtapowatken̂e kicicme kica. Ero wa tî xatken̂e okwe.
46Ero ke Xutew komo ya takî tî ketken̂e Pawru, Banabe kom ha, camra ro mak takî tî ketken̂e yîwya so on wara, Amna mokuche rma ka amna n̂ekatîmyakn̂e cma re awya so Kaanî mtapotarî. Ero yenta xera ro mak mat ham okwe. Waipînî ro me Kaan n̂irirî pîn me mesehtînoyat ham okwe. Ero ke Xenciu komo ya makîrha tak amna n̂ekatîmyas hara.
47Ero wara rma kesî Kporin komo amna ya. On wara kesî, Xenciu komo weyuru me tak kiice so. Akir̂wamano ritopo mekatîmyaxe miyan komo ya rma, roowo mapitawno komo ya meero, kesî Kaan Karitan, ketken̂e tî Pawru komo. Ero wa tî ketken̂e Xutew komo ya.
48-49Ero wa kacho yentache tawake takî tî xatken̂e Xenciu komo. Centapore amna n̂encesî Kaanî mtapotarî okre, ketken̂e tî. Ero yimaw takî tî Xesus pona n̂een̂atken̂e Kaan nmen̂ekatho komo ahnoro, waipin me ciisom me yînmen̂ekathîrî kom ha. Ero yinhîrî takî tî Kporin komo mtapotarî n̂ekaiwakn̂e ero roowo pono komo ya miyan komo ya rma.
50Ero yinhîrî on wara tak xatken̂e Xutew komo, kicicme tî nîmtapowatken̂e wooxam komo yakro Pawru komo poko. Kaan ponarono komo cma ha tî re mîkyam xatken̂e wooxam komo. Antomano rin̂e pici komo tî mîkyam xatken̂e. Antomano rin̂e komo ya marha tî ero wa ketken̂e. Pawru, Banabe komo, n̂examro yemetanmetopo poko tî noro yipu komo panatanmekyatken̂e, en̂epetome so. Ero ke takî tî Pawru pen komo n̂en̂epetken̂e cewton komo poi okwe.
51Tîtorî me tak Pawru komo takî tî n̂ehtapupunketken̂e, Kicicme xa maxe okwe, kacho tî. Ero yinhîrî tak cetken̂e takî tî Ikon̂u pona hara.
52Tahwore rma tko tî xatken̂e Xesus ponarono komo iitono komo, Anciokia pono kom ha. Kir̂wanî ro Yekatî ken̂e xa tî xatken̂e okre. Ero wa tî xatken̂e.
Ikon̂u Po Naxe Hara Pawru Komo
14
1Taa, ero yinhîrî tak Ikon̂u pona takî tî n̂epataketken̂e Pawru komo, Banabe yakro. Iito cexitaw so tak Xutew komo yakro takî tî n̂esenmekyatken̂e xa hara esenmetopo komo yaka. Iitono komo ya tî n̂ekatîmyatken̂e xa hara Kaanî mtapotarî. Kir̂wan̂he xa tî n̂ekatîmyatken̂e yîwya so. Ero ke Xesus pona takî tî n̂een̂atken̂e mer̂pono pîn komo. Xutew komo, Kreku komo marha, ero wa tî xatken̂e.
2Anarî komo reha tko tî Kaanî mtapotarî yewetîra rma xatken̂e okwe, Xutew kom ha. N̂examro tî nîmtapowatken̂e Xenciu komo yakro Kaan xîkrî komo poko okwe. Kicicme naxe kica Xesus ponarono komo, ketken̂e tî. Ero ke Xesus ponarono komo xera takî tî xatken̂e Xenciu kom hara okwe.
3Pahkî n̂he rma tko tî n̂enmayatken̂e Pawru komo iito Ikon̂u po. Kporin komo pokono tî n̂ekatîmyatken̂e iitono komo ya erasîra. Yaarono mîn, Kaan ya awakir̂wamacho komo pokono n̂ekatîmyaxe n̂examro, kan̂e wara xakn̂e Kporin komo. Cirihnî mko tî n̂irpekn̂e yîwya so yîmtapotarî komo yewetîtome entan̂e komo ya.
4Anarmerpa so tko tî n̂esehtînoyatken̂e iitono komo Xesus nantomatho komo poko. Xutew komo wa xa marha tî n̂esehtînoyatken̂e anarî komo reha. Ero ke Pawru komo xera tî xatken̂e. Pawru komo xatî me tî xatken̂e reha anarî kom hara. Ero wa tî xatken̂e iitono komo.
5Ero yinhîrî takî Xenciu komo takî tî n̂esenmekyatken̂e Xutew komo yakro. Antomano rin̂e komo yakro rma tî n̂esenmekyatken̂e. Pawru komo yahsî xe tî xatken̂e okwe. N̂examro pen yemetanmekî xe tî xatken̂e, waihka xe marha tî xatken̂e toh ke oko. Ero wa tî Pawru komo poko xatken̂e okwe.
6-7Tahsî xe ehtopo komo rma tko tî n̂encetken̂e Pawru komo. Ero ke takî tî n̂emahciyatken̂e anarî ewto pona hara, Rista pona tî. Tehbe pona marha tî cetken̂e. Yîmkaino komo yaka marha tî cetken̂e. Rikaonia tî mîn roowo yosotî, iitono ha. Iitono komo ya tî n̂ekatîmyatken̂e Kaan ya kakir̂wamacho komo. Ero wa tî xatken̂e.
Rista Po Naxe Hara Pawru Komo
8Taa, Rista pona tîtoche so tak yîhrepun takî tî n̂een̂atken̂e. Ero wara ewruxapu tî mîk xakn̂e etarinî ro mak okwe.
9Noro takî tî n̂encekn̂e Pawru mtapotarî. Noro yewru marha tî n̂een̂akn̂e Pawru hara. Kaan pona enîn̂e me tî n̂een̂akn̂e tkarihtosom me ehtome.
10Ero ke Pawru takî tî kekn̂e yîwya, Ai oyakno, piiri tak awomko. Ahtarî po tak ececetoko, kekn̂e tî yîwya. Kar̂pe tî kekn̂e. Ero wa kache takî tî nawomyakn̂e okre. Nahronakn̂e takî tî, n̂etar̂akn̂e marha tî. Ero wa tî xakn̂e yîhrepunînhîrî.
11Taa, Pawru nkarihtotho takî tî n̂een̂atken̂e iitono komo. Ero ke tî n̂eserepoketken̂e ro mak. Kar̂pe takî tî nîmtapowatken̂e. Rikaonia pono komo mtapotarî yaro tî nîmtapowatken̂e. Kopi, ketken̂e tî, kopi. Kaan moxam ham. Tooto me nîhtocow ham kopi kah yai kîhyaka so, ketken̂e. Ero wa tî ketken̂e.
12Ero ke ponaro cehtopo komo poko takî tî osohtono n̂iir̂atken̂e. Xupite moso ham, ketken̂e tî Banabe poko. Mehkur̂u mîkro haram, ketken̂e tak Pawru poko hara. Ero wa tî Pawru nosohcetken̂e ekatîmn̂e me exirî ke.
13Iito tî xakn̂e Xupite mîn ewto wacanî mkai. Iito marha tî xakn̂e Xupite mîn yenîn̂e. Noro takî tî n̂ekyakn̂e paaka yaake. Epemrutun marha tî n̂ekyakn̂e aroko me ciixapu. Ewto metataka tî n̂ekyakn̂e. Ekîche on wara tî kekn̂e esenmexapu komo ya, Moso men paaka takn̂isom yîwya so tîmsom me, kekn̂e tî iitono komo ya.
14Ero wa kacho tko tî n̂encetken̂e Pawru komo. Anarme ro mak tî n̂encetken̂e okwe. Ero ke tpononthîrî komo takî tî nahxaiketken̂e kicicme xa entarî ke. Esenmexapu komo cheka takî tî cetken̂e kar̂pe, mer̂pono pîn komo cheka rma.
15Ai, oyakno komo, ketken̂e takî tî, ahce kacho ero wa ciri xe mat ha? Ero wa cirihra ro mak cexpore nasî. Tooto mak amna awarai komo rma. Kaan yehtopo yekatîmn̂e mak amna awya so. On wara kan̂e amna, Ero pîntho mak mîkyam ponaro awehtopo komo. N̂expe kr̂a ero yipu komo. Waipînî ro poko xa ehcoko Kaan poko ha. Noro xa Mîk kakîhton̂enhîrî komo, kaapu yakîhton̂enho, roowo marha, tuuna imo marha, ero kwawno komo marha, kah yawno komo marha, roowo pono komo marha, ero warai komo yakîhton̂enho Mîk Kaan, kan̂e mak amna awya so.
16Pahxa ka yîtwermano cirihra ka xakn̂e Kaan. Tanme ro so mak n̂ehcowpe, kekn̂e makî tî ka.
17Cehtopo rma tko tî n̂enpekn̂e yîwya so wakrecho komo ke. Enko xe, tuuna n̂ekmexpekn̂e roro kah yai yînatîrî komo yatîkrechome. Atîhtache Noro xa marha n̂epetanmekyakn̂e epetacho me exitaw. Ero wa yînahmano n̂iir̂akn̂e okre. Ero wara rma kahworexe so kîwyam hara oroto, ketken̂e tî yîwya so. Ero wa tî ketken̂e Pawru komo iitono komo ya.
18Cehn̂axi makî tko n̂examro panatanmekyatken̂e. Paaka paraxka xe rma tî re xatken̂e Pawru komo ya tîmsom me.
19Ero yinhîrî Xutew komo takî tî mokyatken̂e iina hara okwe. Anciokia pono komo, Ikon̂u pono komo, en̂exan komo tî mokyatken̂e. Rista pono komo yakro tî nîmtapowatken̂e Pawru komo poko. Kicicme tî nîmtapowatken̂e. Yîmtapotarî komo takî tî n̂ewehcatken̂e iitono komo. Ero ke Pawru pen takî tî nahsîyatken̂e. N̂etapetken̂e marha tî toh ke oko. Etapache tak ewto poi takî tî n̂ihxîkyatken̂e. Waipo tak ha, ketken̂e Pawru poko.
20Ero yinhîrî takî tî okoputhîrî mamhoko xatken̂e Xesus ponarono komo. Een̂ataw rma yîwya so nawomyakn̂e hara Pawru. Tawomuche takî tî cekn̂e hara ewto pona. Ero wa tî xakn̂e Pawru. Enmapuche tak Tehbe pona takî tî cetken̂e hara Pawru komo, Banabe yakro. Ero wa tî cetken̂e.
Anciokia Pona N̂etîramexe Hara Pawru Komo
21Ero yinhîrî iito rma ka xatken̂e Pawru komo Tehbe po. Kakir̂wamacho takî tî n̂ekatîmyatken̂e iitono komo ya. Ero ke Xesus pona takî tî n̂een̂atken̂e mer̂pono pîn komo. Ero yinhîrî tak Pawru komo takî tî n̂etîrametken̂e hara Rista pona hara. En̂exa takî tî cetken̂e xa hara Ikon̂u pona. En̂exa takî tî cetken̂e Anciokia pona xa hara.
22Xesus ponarono komo tî panatanmekyatken̂e tîtorî me so, nahworetken̂e marha tî. On wara tî ketken̂e yîwya so, Xesus pona enîn̂e me roro men ehcoko etowîn me ro mak. Emapona thakwa mesemetanmekyaxe okwe. Ero wara rma thakwa cesemetanmexe Kaan maywen me xa kehtîketaw so, ketken̂e tî yîwya so.
23Mîn hak ewto po cexitaw so Kaan mîn yenîn̂e komo n̂iir̂atken̂e Pawru komo. Kaan yakro marha tî nîmtapowatken̂e. Eseresmara xatken̂e pahkî tîmtapowataw so. Apa kah yawno, ketken̂e tî, moxam tak amxîkrî komo. Ero ke moxamu cma re makronomesî apona enîn̂e me exirî ke so, ketken̂e roro Kaan xîkrî komo poko. Ero wa tî ketken̂e mîn hak pono komo ya.
24-25Ero yinhîrî takî tî Pisicia rowon pore cetken̂e hara. Panpir̂a rowon pona roro tî cetken̂e. Ero poi xa hara tî cetken̂e Pehxe pona hara. Iitono komo ya takî tî Kaanî mtapotarî n̂ekatîmyatken̂e hara. Ero yinhîrî takî tî Atar̂a pona cetken̂e hara.
26En̂exa takî tî cetken̂e kanawa yaw. Anciokia pona tî cetken̂e cen̂epen̂enhîrî komo yaka hara. Pahxa tî iitono komo nîmtapowatken̂e Kaan yakro Pawru komo yen̂eperî me. On wara tî ketken̂e, Apa kah yawno, moxamu cma re makronomesî cetaw so amtapotarî yekatîmn̂e komo, ketken̂e tî Pawru komo poko. Yîmtapotarî komo yaw roro cehtîkache so tak cen̂epen̂enhîrî komo yaka takî tî n̂etîrametken̂e hara.
27Ero ke iina cepatakache so Kaan xîkrî komo takî tî n̂enmekyatken̂e. N̂esekatîmyatken̂e yîwya so. Ero wa ciino n̂iir̂akn̂e Kaan amna ke, ketken̂e tî. Xesus pona enîn̂e me tak Kaan n̂iir̂a ham Xenciu komo, kacho tî n̂ekatîmyatken̂e. Ero wa tî n̂esekatîmyatken̂e cen̂epen̂enhîrî komo n̂entarî me.
28Ero yinhîrî iitono ro me takî tî xatken̂e Pawru komo pahkî Anciokia po rma. Xesus ponarono komo yakro tî n̂enmayatken̂e. Ero wa tî xatken̂e iito.
Kaan Xîkrî Komo N̂esencexe
15
1Ero yimaw tak Xuteia pono komo takî tî mokyatken̂e iina Anciokia pona. Kaan xîkrî komo tî panatanmekyatken̂e iitono komo. On wara tî ketken̂e yîwya so, Cetanpikapore men nasî amyamro Moises pen nmewretho yaw roro rma. Ero wa exihra awexitaw so etakir̂waman me ro mak maxe okwe, ketken̂e tî yîwya so.
2Pîra ro mak okwe, ketken̂e tko tî Pawru komo Banabe yakro. Ero poko takî tî n̂eseseyukyatken̂e pahkî n̂he. Iito re tî yîhtînopîra xatken̂e okwe. Ero ke Pawru takî tî men̂eketken̂e Xerusaren pona cen̂epesom me, Banabe marha. Anarî komo marha tî men̂eketken̂e akrono komo me hara. On wara tî ketken̂e men̂ekaxapu komo ya, Amyamro cma re mîîcexe Xerusaren pona ero poko esentaxi. 12 komo yakro esentacoko, poritomo komo yakro marha, ketken̂e tî yîwya so en̂eperî me.
3Ero ke Anciokia poi takî tî cetken̂e. Miya tî cetken̂e Xerusaren yesamarî yaw. Penicia pore tî cetken̂e, Samaria pore marha tî. Cesekatîmro tî cetken̂e. On wara tî ketken̂e mîn hak ewto pono komo ya, Xesus tak nahsîyaxe Xenciu komo, ketken̂e tî yîwya so. Ero wa kacho yentarî ke takî tî nahwowatken̂e Kaan xîkrî komo ahnoro.
4Ero yinhîrî tak Xerusaren pona epatakache so Pawru komo tawake tî xatken̂e Kaan xîkrî komo n̂examro poko, 12 komo marha, Kaan mîn yenîn̂e komo marha. Ero wa tî xatken̂e Pawru komo poko. Ero ke tak n̂examro ya takî tî n̂esekatîmyatken̂e Pawru komo. Ero wa ciino n̂iir̂akn̂e Kaan amna ke, ketken̂e tî yîwya so.
5Ero yinhîrî tak anarî komo makîrha takî tî nîmtapowatken̂e hara, parisew kom ha. Xesus ponarono komo rma tî mîkyam xatken̂e. On wara tî ketken̂e, Xenciunhîrî komo men anpikacoko. Ahnoro Moises pen ya kpanatanmetopo men ewetîcoko, kapore marha nasî yîwya so, ketken̂e tî. Ero wa tî ketken̂e Parisew komo.
6Ero ke 12 komo takî tî n̂esenmekyatken̂e hara, Kaan mîn yenîn̂e komo marha tî n̂esenmekyatken̂e. Ero wa tî n̂esenmekyatken̂e ero poko cesentachome so.
7Cesenmekîche so ero poko takî tî n̂esencetken̂e, n̂eseseyukyatken̂e marha okwe. Pahkî eseseikuche so Petru takî tî nawomyakn̂e piiri. On wara kekn̂e yîwya so, Oyakno komo, kîmtapowasî ka an̂entarî komo me. Pahxa omen̂ekekn̂e Kaan tîmtapotarî yekatîmn̂e me Xenciu komo ya. Ero ke kakir̂wamacho wekatîmyakn̂e yîwya so. Xesus pona tak n̂een̂atken̂e.
8Ero yinhîrî tak on wara xakn̂e Kaan, kropotarî yenîn̂e ro, Kir̂wanî ro Yekatî n̂iir̂akn̂e yîropotaka so, Kaan xîkrî komo moxam ha, kacho me tak ehtome so. Pahxa kropotaka so n̂iir̂akn̂e Noro xa marha n̂iir̂akn̂e n̂examro ropotaka hara.
9Yîropotarî komo nakir̂wamekn̂e tpona enîrî ke mak yîwya so. Etîme re rma ero wa kiir̂atken̂e so Xenciu komo, Xutew komo marha.
10Ero ke Kaan men tukukmexe yîrwonmetopo poko okwe anarme kan̂e me awexitaw so Xenciu komo ya. Ewetîtîkarî yopono thakwa mîn Moises pen ya kpanatametopo. Ewetîtîkara xatken̂e Kporin pen komo. Kîwyam marha ewetîtîkara tîxatken̂e hara okwe.
11Kporin komo Xesus Kristu yanme makî reha kakir̂wamexe so Kaan kwakrecho komo me mak. Ero wa kakir̂wamexe so. Ero wa xa marha Xenciu komo nakir̂wames hara, kekn̂e tî. Ero wa tî kekn̂e Petru yîwya so.
12Ero yinhîrî tak Banabe makîrha takî tî n̂esekatîmyakn̂e, Pawru marha. Ero ke tîtken̂e tî xatken̂e esenmexapu komo n̂examro mtapotarî yentachome. On wara tî ketken̂e n̂examro, Xenciu komo chere amna cekn̂e. Yîchew so amna yexitaw cirihnî mko Kaan n̂irpekn̂e amna ya emapona yîn̂enîrî komo me, ketken̂e tî cesekatîmyataw so.
13Ero yimaw tak Pawru komo yesekatîmtîkache Ciaku makîrha takî tî nîmtapowakn̂e hara. On wara tî kekn̂e, Oyakno komo, omtapotarî cma re mencexe hara.
14Simaw n̂ekatmo kîwya so Xenciu komo yakir̂wamachonho Kaan ya. Kohn̂er̂u poko tî ka Kaan n̂ihciyakn̂e Xenciu komo yakir̂wamacho. Tîyanan me tak Kaan nahsîya ham Xenciu poyino komo.
15-17Ero poko xa marha mewretken̂e weronomano rin̂enho pen komo pahxa, On wara kacho mewretken̂e, On wara kesî Kaan kîwya so, Pahxaro tak Tapi pen mîntho wiir̂as hara amn̂e emacakaxapunhîrî, kir̂wan̂he tak wiir̂asî etwîrîmaxapunhîrî. Anarî yana komo cokorî ka Kporin komo n̂epocowpe Noro ponaro cehtome so. Ahnoro Xenciu komo yahsî xe cma re wasî oyanan me cehsom komo, kesî Kporin komo, ero wa ciino rin̂e ha, kacho mewretken̂e weronomano rin̂enho pen komo.
18Pahxa rma ero wa ciino ritopo nîhtînoyakn̂e Kaan ahce na exihra ro mak exitaw. Ero wa ciino wiir̂as amn̂e, kan̂e rma Mîkî pahxanînhîri rma.
19Ero ke on wara wîhtînoyas ow, Kaan pona tak n̂een̂at ham Xenciu komo. Ero ke n̂examro yewrucpera ro mak cexpore nasî.
20On wara mak tmewrepore nasî yîn̂enîrî komo me, On wara kes amna awya so, On wara mak ehcoko, ciixaputho ya tîmxapunhîrî tonohra ro mak ehcoko wooto, apici komo yai ro mak exihra marha ehcoko, exexewnuxapu tonohra marha ehcoko wooto, kamxuku emehra marha ehcoko, kacho mak tmewrepore nasî kîkaritan komo, yîhyakan komo.
21Mehxa ro rma n̂epanatanmekyaxe ahnoro ewto pono komo Moises pen nmewretho poko. Xutew komo yesenmetopo yaw so nîmtapotarexe ahnoro sabatu po roro, kekn̂e tî. Ero wa tî kekn̂e Ciaku esenmexapu komo ya.
Karita Mewrexe Xenciu Komo Yakan
22Taa, Ciaku mtapotarî yentache tak on wara takî tî ketken̂e esenmexapu komo, Ero wa ham, ketken̂e tî. 12 komo tî ero wa ketken̂e, Kaan mîn yenîn̂e komo marha tî, Kaan xîkrî komo marha tî ahnoro. Ero wa tî ketken̂e. On wara marha tî ketken̂e, Pawru komo n̂etîramexe amn̂e Anciokia pona, Banabe kom ha. Ero ke n̂examro yakro tîtosom komo tîtmen̂ekacerî, ketken̂e tî. Ero ke tpoyino komo rma n̂etahcatken̂e, Xutas tî n̂etahcatken̂e. Bahsabasî rma mîk Xutas. Siras marha tî n̂etahcatken̂e. Kaan xîkrî komo panatanmekn̂e tî mîkyam xatken̂e n̂examro.
23Taa, yînarîrî komo takî tî mewretken̂e karita. On wara kacho tî mewretken̂e, Amna yakno amyamro Xenciu komo. Anciokia pono komo amyamro, Siria pono amyamro, Sirisia pono marha amyamro. On men amna karitan an̂enîrî komo. 12 komo amna, poritomo komo marha amna. Awakno komo rma amna. Ero warai amna on mewren̂e. Ahce wa matu iito? Kir̂wan̂he mat ha?
24On wara kes amna awya so, ahyaka so tî cetken̂e amna yakrononho komo. Awahwoketken̂e so tî n̂examro tîmtapotarî komo ke, awewkukmetken̂e so marha okwe. On wara tî ketken̂e awya so, Etanpikacoko men. Ahnoro Moises pen nmewretho ewetîcoko, ketken̂e tî n̂examro ahyaka so toxapu komo. Ero wara kahra ro mak xakn̂e amna yîwya so.
25-26Ero ke tak amna n̂esenmekye ero poko cesentachome. Cesentache tak iito re amna nîhtînoye ahyaka so cen̂epesom komo, takîhso apanatanmekn̂e komo tak. Ero ke Banabe komo yakrono amna n̂en̂epesî, Pawru komo yakrono ha. Yîpînîn yaw amna yehtopo mîkyam Banabe komo, Pawru kom ha. Xesus Kristu yehtopo yekatîmrî poyero twaihtopo yukurunkan̂enho mîkyam.
27Xutas, Siras marha, ero wa n̂en̂epes amna yarî ahyaka so Banabe komo yakro. Amna karitan wara xa marha kexe n̂examro amn̂e awya so.
28-29On wara mak amna kes awya so atwermacho kom ha, ciixaputho ya tîmxapunhîrî tonohra ro mak ehcoko wooto. Kamxuku yemehra marha ehcoko. Exexewnuxapu tonohra marha ehcoko wooto. Apici komo yai ro marha exihra ehcoko. Ero wa mak amna kesî atwermacho komo. Ero yipu pokohra ro mak awexitaw so kir̂wan̂he maxe. Ero wa mak amna nîhtînoi. Ero wa xa marha Kir̂wanî ro Yekatî nîhtînoi hara. Miyan poko rma atwerma xera so nas amna. Ero wa mak kes amna awya so, kacho tî mewretken̂e karita. Ero wa kacho tî mewretken̂e Anciokia pono komo yakan.
30-31Ero yinhîrî Banabe komo takî tî n̂en̂epetken̂e, Xutas komo marha. Ero ke Anciokia pona tî cetken̂e. Iina cepatakache so takî tî Kaan xîkrî komo nan̂ikyatken̂e. Mohtîkache so tak Xerusaren pono komo nmewretho takî tî nîmyatken̂e yîwya so karita. Ero ke iitono komo takî tî nîmtapotaretken̂e esenmexapu komo n̂entarî me. Ero yentache nahwowatken̂e tak okre. Tahworetopo komo me tî n̂encetken̂e okre.
32Ero yimaw tak Xutas komo takî tî iitono komo panatanmekyakn̂e Kaan xîkrî komo. Siras yakro rma tî panatanmekyakn̂e. Weronomano rin̂e komo tî mîkyam xatken̂e. Ero wa tî Kaan xîkrî komo nahworetken̂e Kaan poko. Pahkî tî iitono komo panatanmekyatken̂e.
33Pahkî cexiche so iito Xutas komo takî tî cetken̂e hara. Taa, etocoko tak hara. Aponaro so naxe Anciokia pono komo, kasko 12 komo ya, ketken̂e tî. Ero wa tî ketken̂e yîwya so.
34-35Iito rma tî ka xakn̂e Sirasî reha. Iito marha tî ka xakn̂e Pawru, Banabe komo. Anciokia po rma tî xatken̂e. Kporin komo mtapotarî tî n̂ekatîmyatken̂e rma iito. Panatanmekno marha tî n̂iir̂atken̂e. Ero poko marha tî xatken̂e anarî kom hara. Yaake rma tî xatken̂e ero pokono komo. Ero wa tî xatken̂e.
Banabe N̂etakpayasî Pawru Yai
36Ero yinhîrî tak tîtotopo takî tî nîhtînoyakn̂e hara Pawru. Ero ke Banabe ya tî kekn̂e, Kaika xa hara mîn hak ewto pona hara. Kporin komo mtapotarî cekatîmyatken̂e iina xa marha kaika hara kakno komo yenso. Ahce wa xa mat ha, kaxi kaika yîwya so.
37Taa, ero wa ham, kekn̂e tî Banabe Pawru ya. Kakro so tarpore xa hara nasî Xuaw, Mahkus, kacho mîk ha, kekn̂e tî. Ero wa tî kekn̂e Banabe Pawru ya.
38Apohana, arî xera ro makî wasî, kekn̂e tî Pawru. Knomn̂enhîrî mîk okwe Panpir̂a po kexitaw so. Kakronomara xakn̂e okwe Kaanî mtapotarî yekatîmso kîwcetaw so. Ero ke arî xera wasî, kekn̂e hara tî Pawru.
39Ero wa tî n̂eseseyukyatken̂e Mahkus poko. N̂etanwekyatken̂e marha tî okwe. Ero poyero n̂etakpayatken̂e tak okwe. Banabe reha tî cekn̂e Xipre pona. Mahkus tî naar̂akn̂e takro. Ero wa tî xakn̂e Banabe.
40-41Ero ke Siras takî tî n̂een̂akn̂e Pawru takrono me hara. Ero yimaw Kaan yakro takî tî nîmtapowatken̂e Kaan xîkrî komo Pawru komo poko. Kir̂wan̂he cma re moxam maar̂asî miya cetaw so, ketken̂e tî Kaan ya. Ero wa kache Pawru komo takî tî cetken̂e Siria pore, Sirisia pore marha. Ero wa tî cetken̂e Kaan xîkrî komo yahworeso. Ero wa tî cetken̂e.
Cimocu Naar̂asî Pawru
16
1Taa, on wara tî xatken̂e Pawru komo tîcetaw so, Tehbe pona tî cetken̂e xa hara, Rista pona marha tî. Rista po cexitaw so tî Xesus ponarono n̂een̂atken̂e iitono. Cimocu tî mîk xakn̂e noro yosotî. Xutew tî mîk xakn̂e yîson, Xesus pona enîn̂e. Kreku tî mîk xakn̂e yîîm hara.
2Kir̂wan mîkro ketken̂e tî iitono komo Cimocu poko. Ero wa tî ketken̂e Rista pono komo Kaan xîkrî komo. Ikon̂u pono komo marha tî ero wa ketken̂e. Ero wa tî ketken̂e Cimocu poko.
3Ero ke noro yarî xe takî tî xakn̂e Pawru takrono komo me marha. Ero ke takî tî noro nanpikekn̂e Pawru. Xutew komo yanme rma tî ero wa nîhtînoyakn̂e, iitono komo yanme. Kreku tî mîk xakn̂e Cimocu yîîm, kacho tî n̂encetken̂e Xutew komo. Ero ke nanpikekn̂e.
4Ero yinhîrî tak ewto mko pore takî tî cetken̂e Pawru komo. Kaan xîkrî komo yakro tî n̂esenmekyatken̂e roro. Yîwya so tî n̂ekatîmyatken̂e yîtwermano ritoponho, Xerusaren pono komo mtapotarî ha. 12 komo mtapotarî mîn n̂ekatîmyatken̂e yîwya so, Kaan mîn yenîn̂e komo mtapotarî ha.
5Ero yimaw Kaan pona enîn̂e me takî tî n̂ehtîketken̂e okre Kaan xîkrî komo miyan komo rma. N̂epamtîketken̂e marha tî enmar̂atîxera. Ero wa tî xatken̂e.
Tan̂ikn̂e N̂een̂asî Pawru Twosoto
6Ero yimaw takî Prixia pore tî cetken̂e hara Pawru komo. Karasia pore marha tî cetken̂e. Asia pore marha tîto xe so tî xatken̂e. Pîra, kekn̂e tko tî Kir̂wanî ro Yekatî yîwya so, iina tohra ehcoko Kaanî mtapotarî yekatîmso, kekn̂e tî yîwya so. Ero ke tî Asia pona tohra xatken̂e.
7Ero ke Misia panaka takî tî cetken̂e. En̂exa Bicinia pona tîto xe so tî xatken̂e hara. Pîra, iina tohra marha ehcoko, kekn̂e hara tî Kaan Yekatî yîwya so.
8Ero wa karî ke Misia wokpan poko rma tî cetken̂e Troace pona. Ero wa tî cetken̂e Pawru komo.
9Taa, iito cexitaw amna Pawru takî tî wosowakn̂e kosope. Tan̂ikn̂e tî n̂een̂akn̂e twosoto, Maseton̂a pono tî. On wara tî kekn̂e noro Pawru ya, Amna yakronomaxi amohcoko oona Maseton̂a pona, kekn̂e tî yîwya. Ero wa tî kekn̂e Pawru ya wosoto.
10Ero wa tî n̂een̂akn̂e Pawru. Ero ke, Iina xa tîhcet ham. Iina xa karî xe so nai ham Xesus ya kakir̂wamacho yekatîmso iitono komo ya, kekn̂e amna. Ero wa kekn̂e amna.
Rica Yehtoponho
11-12Ero ke Troace poi tak amna cekn̂e kanawa yaw. Pataw roro mak amna toye Samorasia pona hara. Enmapuche xa hara amna cekn̂e hara Neaporis pona hara. En̂exa amna cekn̂e xa hara Piripos pona hara. Homanu komo yewton tî mîn xakn̂e Piripos. Iina tî mokyatken̂e Homa pono komo esewtomaxi. Maseton̂a pono komo kayaritomon yewton mîn Piripos. Ero warai tî mîn Piripos. Ero po tak amna n̂enmayakn̂e yaake ro.
13Amn̂e tak sabatu po amna cekn̂e ewto poi eepu yecihtaka. Iina roro cexe iitono komo sabatu po roro Kaan yakro tîmtapotachome so, kacho amna n̂encekn̂e. Ero ke iina amna cekn̂e. Iina tak amna n̂eremekn̂e. Wooxam komo re mak n̂esenmekyatken̂e iina. Ero ke n̂examro yakro amna nîmtapowakn̂e.
14On wara xakn̂e anarî wooxam hara amna mtapotarî yentan̂e, Rica tî mîk xakn̂e noro yosotî. Ciacira pono tî mîk xakn̂e. Tîswayem poko twarawantaxmu tî mîk xakn̂e poono poko. Kaan poko tahwotaxmu tî mîk xakn̂e. Noro ropotarî tî nakir̂wamekn̂e Kporin komo. Tîmtapotarî yentan̂e me tî n̂iir̂akn̂e. Ero ke tî Pawru mtapotarî n̂ewehcakn̂e. Ero wa tî xakn̂e noro.
15Ero yinhîrî tak Rica n̂emihcakn̂e. Yîhyawno komo marha n̂emihcatken̂e. Emicixapunhîrî tak on wara kekn̂e noro amna ya, Yaarono me Kporin komo pona enîn̂e me oyen̂ataw awya so omîn yaka cma re mîmokyaxe enmaso, kekn̂e tî. Cerewre kekn̂e amna ya. Ero ke yîmîn yaka amna cekn̂e.
Pawru Komo N̂emetanmekyaxe Piripos Pono Komo
16Taa, anarî kaamo po Kaan yakro yîmtapotaxi amna cekn̂e xa hara. Amna cetaw emasî tak amna n̂epor̂akn̂e anto me cehsom. Worokyam ke tîropotawnoyem mîk xakn̂e kopi. Worokyam yanme tî n̂ekatîmyakn̂e tooto yehtopo. On wara mas amn̂e, kacho tî n̂ekatîmyakn̂e iitono komo ya. Epethîrî pona makî tî ero wa kacho n̂ekatîmyakn̂e. Emasî yosom komo tî nahsîyatken̂e puranta, ekatîmtoponhîrî yepetho. Mer̂pora tî nahsîyatken̂e tupurantan komo ero wa kachonho yepetho.
17Noro tak mokyakn̂e Pawru wenari, amna wenari ha. On wara kekn̂e amna poko, Kaan yanton komo moxam ha, Yîtîhkarî yanton komo xa. Kakir̂wamacho komo yekatîmn̂e komo moxam ha, kekn̂e amna poko. Kar̂pe xa nîmtapowakn̂e kica amna poko.
18Ero wara roro kekn̂e yaake kaamo kica. Ero wa kache pahkî Pawru tak n̂eserepokekn̂e noro poko. Ero ke noro wece tak n̂etaknamekn̂e. Worokyam ya kekn̂e, Noro ropotai etowko. Xesus Kristu yosotî pona ween̂asî ero wa kachome awya, kekn̂e. Ero wa kache rma tak worokyam n̂etowyakn̂e emasî ropotai. Ero wa xakn̂e.
19On wara takî tî ketken̂e emasî yosom komo, Okwe, puranta yahsîra tak tai ham okwe, ketken̂e tî. Ero ke Pawru pen tak nahsîyatken̂e, Siras pen marha. N̂examro pen tak n̂ihxikyatken̂e warawantacho yaka. Ewto yenîn̂e komo yaka tî n̂ihxikyatken̂e.
20On wara tî ketken̂e ewto yenîn̂e komo ya, Xutew komo moxam kica. Kenmayipu komo yerepokan̂e mak moxam kica.
21Anarme mak panatanmekno n̂iir̂axe kica. Ewetînî ro poko mak panatanmekno n̂iir̂axe. Homanu komo reha kîwyam, ero yipu yewetîn̂e pîn kom ha, ketken̂e tî yîwya so. Ero wa tî ketken̂e emasî yosom komo ewto yenîn̂e komo ya.
22Ero wa ketaw iito xatken̂e tooto pen mer̂pora. Ero yipu yentache takî tî nîrwonatken̂e n̂examro Pawru komo poko. Ewto yenîn̂e komo marha tî nîrwonatken̂e poko so. Pononthîrî komo takî tî mohketken̂e, nîhyokpetken̂e marha tî.
23Ero ke nîhyokyatken̂e pahkî oco. Ero yinhîrî tak kahrutopo yaka takî tî nahruyatken̂e hara okwe. Kahrutopo yenîn̂e marha tî nantometken̂e entopo poko. Moxam en̂epera ro mak men esko, ketken̂e tî yîwya.
24Ero wa kacho yentarî ke tak kahrutopo rakataka takî tî Pawru komo naar̂akn̂e enîn̂e. Yîhraknu komo tî nakîknoyakn̂e weewe yexekotoxapu yaka oko. Ero wa thakwa tî Pawru komo n̂iir̂akn̂e okwe.
Xesus Pona N̂een̂asî Kahrutopo Yenîn̂e
25Taa, ero wa cexitaw so Kaan yakro takî tî nîmtapowatken̂e Pawru komo, Siras kom ha. Rakatawro tî nîmtapowatken̂e Kaan yakro. Waano marha tî naar̂atken̂e Kaan poko ahwotacho komo. Iito tî xatken̂e anarî kom hara, ahruxapu komo xa marha. N̂examro tî n̂encetken̂e yîmtapotarî komo, ewanomarî komo marha. Ero wa tî n̂encetken̂e.
26Ero wa ketaw yîwya so roowo takî tî n̂esewsîyakn̂e tîhra rma. Kar̂pe ro makî tî n̂esewsîyakn̂e kopi. Kahrutopo yapon meero tî n̂esewsîyakn̂e. Ero yimaw ahnoro metata mko tî n̂etahrunkekn̂e, swaa. Ahruxapu komo yimitoponho marha tî n̂etîmhokekn̂e ahnoro okyo.
27Taa, roowo yesewsîrî ke takî tî pakekn̂e ahrutopo yenîn̂e. Tahrunkaxi takî tî n̂een̂akn̂e metata yahruru mko. Kopi, kekn̂e takî tî, kopi, n̂emahcicow tak ham okwe ahruxapunhîrî komo, kekn̂e tî. Ero ke kacipara imo takî tî mohkekn̂e ceknutai cetwaikacho okwe. Ero wa tî xakn̂e ahrutopo yenîn̂e.
28On wara tko kekn̂e Pawru yîwya, Ai, etwaikara esko. Tanî rma nas amna ahnoro, kekn̂e tî yîwya. Kar̂pe tî kekn̂e.
29Ero yinhîrî weeyu takî tî n̂ekpekn̂e enîn̂e. Kahrutopo rakataka takî tî cekn̂e kar̂pe Pawru komo yaka. Tosokmuru po takî tî n̂eremekn̂e n̂examro yeepatai. N̂eraswakn̂e ro makî tî, tatanakn̂e marha tî.
30Pawru komo takî tî n̂ekyakn̂e potaka n̂he. On wara tî kekn̂e yîwya so, Ai, oyakno komo, ahce wa xa wai waipîra oyehtome kopi? kekn̂e tî kahrutopo yenîn̂e yîwya so.
31On wara tî Pawru komo n̂eyukyatken̂e, Kporin komo Xesus Kristu pona enko waipîn me tak awehtome, waipîn me xa marha ehtome so ahyawno kom hara, ketken̂e tî yîwya.
32-33Ero yinhîrî tak miya rma takî tî Pawru komo n̂ekatîmyatken̂e Kaanî mtapotarî yîwya. Yîhyawno komo ya marha tî n̂ekatîmyatken̂e. Ero yimaw rma takî tî rakatawro rma tuuna n̂ekyakn̂e kahrutopo yenîn̂e yîhyotoponhîrî komo korokachome. Ero ke tak yîmkarî komo korokekn̂e. Korokache noro rma takî tî n̂emihcakn̂e. Iyanan komo marha tî n̂emihcatken̂e.
34Ero wa exiche so takî tîmîn yaka takî tî Pawru komo naar̂akn̂e kahrutopo yenîn̂e. Yînahrî komo tî n̂etakekn̂e. Kaan pona tî n̂een̂akn̂e tîhyawno komo yakro rma ahnoro. Ero ke tahwore tî xakn̂e noro. Ero wa tî xakn̂e.
Piripos Poi Cexe Hara Pawru Komo
35Enmapuche tak porisia komo takî tî n̂en̂epetken̂e ewto yenîn̂e komo kahrutopo yenîn̂e yaka. Pawru komo tak ahsîpînkak ha, kachome tî n̂en̂epetken̂e.
36Ero ke kahrutopo yenîn̂e takî tî kekn̂e Pawru ya hara, Ewto yenîn̂e komo tak n̂en̂epecow porisia komo. Pawru komo tak tî ahsîpînkak ha, kacow tak owya. Ero ke tî mîîcetu oroto. Erasîra ro mak tak etocoko, kekn̂e tî yîwya so.
37Anarî me tko tî Pawru n̂eyukyakn̂e yîmtaka so. On wara tî kekn̂e, N̂examro rma mohcowpe amna yaaso. Homanu xa amna. Noro yipu rma thakwa amna nîhyoce amna yen̂ekara rma cexitaw so. Tooto komo wero ro amna nîhyoce. Ero yinhîrî tak amna nahruce hara. Ero ke ahce kacho en̂epa me mak amna yen̂epe xe tak nat hara. Ero wa owto xera wasî. Ewto yenîn̂e komo xa matko mohcowpe amna yaaso ewto poi, kekn̂e tî Pawru porisia komo ya.
38Ero ke Pawru mtapotarî tî n̂ekatîmyatken̂e porisia komo ewto yenîn̂e komo ya hara. Ero ke n̂eraswatken̂e ro makî tî kayaritomo komo. Homanu xa ma mîkyam kopi Pawru komo? ketken̂e tî.
39Ero ke mokyatken̂e takî tî ewto yenîn̂e komo rma Pawru komo yaaso. Tawakem wara takî tî Pawru komo naar̂atken̂e. Anarî ewto pona cma re mîîcexe, ketken̂e tî yîwya so.
40Ero tak kahrutopo yai takî tî cetken̂e Pawru komo, Rica mîn yaka tî cetken̂e. Iito tî ka n̂esenmekyatken̂e Kaan xîkrî komo yakro. Ahworeno tî n̂iir̂atken̂e. Ero yinhîrî takî tî cetken̂e esama yaw hara. Ero wa tî cetken̂e.
Tesaronika Pona Cexe Hara Pawru Komo

1Taa, Piripos poi takî tî cetken̂e hara. Anpiporis pore tî cetken̂e, Aporonia pore marha. Ero yinhîrî tak Tesaronika pona takî tî n̂epataketken̂e. Iito tî xakn̂e hara Xutew komo yesenmetopo.
2-3Ero yaka takî tî cekn̂e Pawru esenmeso cehtopo ro yaw roro rma. Sabatu po roro tî n̂esenmekyakn̂e 3 ro tî. Kaan karitan poko yîhcamhokano n̂iir̂akn̂e. On wara kekn̂e yîwya so, Kristu yehtopo rma wekatîmyas awya so. Kaan Karitan yaw roro rma wa xakn̂e Kristu. Enko xe, Kristu yerewîmtopo n̂ekatîmyasî Kaan Karitan. Waixapu komo chei awomtopo marha n̂ekatîmyasî. Ero ke ero wa kacho yaw roro rma xakn̂e Xesus. Taa, Kristu rma Mîk Xesus, awya so wekatîmyasî Noro xa Mîk ha, kekn̂e marha. Ero wa kekn̂e Pawru yîwya so.
4Pawru yentache tak Xutew komo tak n̂een̂atken̂e Xesus pona anarî komo mak. Kreku komo marha n̂een̂atken̂e Xesus pona mer̂pono pîn komo. Wooxam komo meero tî Xesus pona n̂een̂atken̂e antomano rin̂e pici kom ha. Yaake n̂een̂atken̂e Xesus pona. Noro yipu komo takî tî mokyatken̂e Pawru komo mtapotarî yentaxi. Ero wa tî xatken̂e iitono komo.
5Anarî komo reha tko tî Pawru mtapotarî nanwekyatken̂e okwe. Xutew komo mîkyam xatken̂e. Cewresawra so tî Pawru komo n̂een̂atken̂e. Ero ke takî tî n̂etakronometken̂e kicicitho komo yakro, kwarawantacho roron po eremaxapu komo yakro ha. Pawru komo yahsîso kr̂a kaikatko ha, ketken̂e tî yîwya so. Ero wa kacho yentache tak iitono komo tak n̂esenmekyatken̂e mer̂pono pîn. Esenmexapu komo yenîche wara hak tak ketken̂e ewto pono komo ahnoro. Xason mîn yaka cetken̂e Pawru komo yahsîso. Roro po esenmexapu komo yaka arî xe tî re xatken̂e.
6Enîhra tko tî xatken̂e Pawru komo iito. Ero ke Xason pen mak tî nahsîyakn̂e. Noro pen n̂ihxikyatken̂e okwe ewto yenîn̂e komo yaka. Noro yakrono pen komo marha tî n̂ihxikyatken̂e, Kaan xîkrî pen komo. Iito cexitaw so ewto yenîn̂e komo ya takî tî ketken̂e on wara, Erepokano rin̂e komo moxam kica. Miyan komo yerepokan̂e rma moxam kica. Roowo pono komo naknamatîkexe anarme ro mak tak ehtome so kica. Oona tak mohcow haram kica.
7Tîmîn yaka tak n̂examro n̂ermonoyakn̂e kica Xason. Sesa mtapotachonho yewetîra ro makî naxe moxam okwe. Anarî xa nasî kayaritomo, Xesus mak ha, kan̂e komo mak moxam kica, ketken̂e marha tî yîwya so.
8Ero wa tî ketken̂e Pawru komo poko. Ero yentache n̂eserepoketken̂e enso mohxapu komo. Ewto yenîn̂e komo marha tî n̂eserepoketken̂e.
9Ero ke on wara takî tî ketken̂e Xason komo ya, Amn̂e mak amna n̂encesî awehtopo komo. Oroto awto xe awexitaw so puranta ka tîmcoko awtotome so hara, ketken̂e tî yîwya so. Ero ke puranta takî tî nîmyatken̂e Xason ewto yenîn̂e komo ya. Pawru komo marha nîmyatken̂e tîtotome so tak. Ero wa tî xatken̂e iitono komo.
Bereia Pona Cexe Hara Pawru Komo
10Ero ke on wara tak xatken̂e Kaan xîkrî komo, iitono komo, Pawru komo tak n̂en̂epetken̂e Siras yakro. Yohno rma n̂en̂epetken̂e kosope. Anarî ewto pona n̂en̂epetken̂e, Bereia pona. Iito cexitaw so Pawru komo Xutew komo yesenmetopo yaka cetken̂e hara.
11Wara n̂he xatken̂e Bereia pono komo Tesaronika pono komo yopo. Kir̂wan̂he ro mak n̂encetken̂e Pawru mtapotarî. Ahce wa na kacho yentache roro Kaan Karitan n̂een̂atken̂e hara. Kaan Karitan yaw roro xa na n̂ekatîmya Pawru? kachome tî n̂een̂atken̂e.
12Ero ke Xesus pona takî tî n̂een̂atken̂e mer̂pono pîn komo, Xutew kom ha. Kreku wosîn komo marha tî yîmtapotarî komo n̂ewehcatken̂e, antomano rin̂e pici komo. Kîrkomo marha n̂ewehcatken̂e. Ero wa xatken̂e Bereia pono komo.
13Ero yimaw tak Pawru yehtopo takî tî n̂encetken̂e Tesaronika pono komo, Xutew kom ha. Kaanî mtapotarî tî n̂ekatîmya hara Pawru Bereia pono komo ya hara, kacho tî n̂encetken̂e. Ero ke iina takî tî cetken̂e hara Bereia pona hara. Iitono komo tî n̂erepoketken̂e mer̂pono pîn komo Pawru komo poko.
14Ero ke Pawru takî tî n̂en̂epetken̂e hara Kaan xîkrî komo tuuna imo yecihtaka. Sirasî tko tî n̂etînomyakn̂e iito rma Bereia po rma, Cimocu yakro.
Atenas Po Tak Pawru N̂ekatîmyas Hara Xesus Yehtoponho
15Ero yimaw tak Pawru yakro cetken̂e Kaan xîkrî komo Atenas pona roro. En̂exa tak n̂etîrametken̂e hara aan̂enhîrî komo. Etahsîpînketaw so takî on wara kekn̂e Pawru yîwya so, Sirasî cma re men̂epexe xiya Cimocu yakro. Yohno cma re men̂epexe esemyarkache so rma, kekn̂e tî Pawru yîwya so.
16Ero ke n̂examro momokyakn̂e Pawru Atenas po. Iito cexitaw takî tî n̂eserepokekn̂e Atenas pono komo poko. Mer̂pora ro makî tî n̂een̂akn̂e iito onok na me ciixaputho mko. Ewto poko hakî tî n̂een̂akn̂e. Ero ke tî n̂eserepokekn̂e ro mak.
17Ero yimaw marha tî Xutew komo yakro tî n̂esenmekyakn̂e esenmetopo komo yaka. N̂examro yakro tî n̂esencekn̂e Xesus poko. Kreku komo yakro marha tî n̂esencekn̂e Noro poko, Kaan ponarono komo yakro. Warawantacho yaka roro marha tî cekn̂e Xesus poko esentaxi hara. Iina mohxapu komo yakro tî n̂esencekn̂e enmar̂atîxera. Ero wa tî xakn̂e Pawru takrono komo momokrî poko kapu.
18Iito exitaw tak anarî komo takî tî mokyatken̂e Pawru yakro esentaxi hara. Epikurasî npanatanmekrî komo tî mîkyam mokyatken̂e. Estoiku wa cesehtînosom komo marha tî mokyatken̂e. N̂examro tî Pawru nanwekyatken̂e. On wara tî ketken̂e, Ero pîntho pokono wara ro mak moso nîmtapowasî kopi. Ahce warai poko wa nîîke kopi? ketken̂e tî Pawru poko. On wara tî ketken̂e anarî kom hara, Ponaro anarî komo yehtopo poko mak kpanatanmekyatu so ham kopi, ketken̂e tî. Ero wa tî ketken̂e Xesus pokono yekatîmrî ke yîwya, kpakacho komo yekatîmrî ke marha yîwya.
19Ero yimaw takî Pawru takî tî naar̂atken̂e Ar̂eopaku pona, iina cesenmesom komo yaka. Iito cexiche so Pawru ya takî tî ketken̂e on wara, Anarî men mak mekatîmyasî kopi amna ya. Ero ke ero cma re mekatîmyasî xa hara amna ya kir̂wantaw xa tak.
20Amna n̂eserepokesî kopi an̂ekatîmrî poko. Ero ke entatîka xe nas amna takîhso, ketken̂e tî Pawru ya.
21Ero pokono makî tî mîkyam xatken̂e Atenas pono komo, iina mohxapu komo marha. Tpoyino komo n̂entatorînho yekatîmrî poko makî tî xatken̂e, tîn̂entatorînhîrî komo yentarî poko marha. Ero poko makî tî xatken̂e roro iitono komo.
22Ero ke iito takî tî n̂ecececekn̂e Pawru Areopaku po. Esenmexapu komo n̂entarî me takî tî nîmtapowakn̂e. On wara kekn̂e, Ai, Atenas pono komo amyamro. On wara wîîkes awya so, on wara keen̂axe so, mîk hak ponaro xa mat ham.
23Kokon̂oro awewton komo pore kyam ketar̂akn̂e. Oyetar̂ataw ponaro awehtopo komo ween̂e. Ero yimaw anarî ya tîmsom yakn̂itopo ween̂e hara. Ero poko on wara kacho ween̂e, Yîhtînopînî ro ya tîmsom yakn̂itopo on, kaan ya tîmsom yakn̂itopo ha, kacho mîn ween̂e iito. Anîhtînotorî komo pokono me rma mat ham. Ero ke Noro yehtopo rma tan wekatîmyas awya so.
24On warai Mîk Kaan, roowo yakîhton̂enho Mîk, roowo pono komo yakîhton̂enho marha. Kah yawno komo kayaritomon Mîk, roowo pono komo kayaritomon marha. Ero warai Mîk Kaan. Ero ke tooto n̂iritho yawno me mak exihra ro mak nasî, mîîmo yawno me mak exihra.
25Kemyawnonhîrî komo tîmyataw mak Kaan ya kîwya so, ahwotara rma nasî. Cemyawno xatî pînî ro mak Mîk. Noro xa matko nîmya kîwya so. Kesehsîtopo meero nîmya kîwya so. Waipîra marha kir̂mexpetu so. Ahce na nîmya kîwya so ahnoro mak. Noro yipu Mîk Kaan.
26Cewn̂e makî ka Kaan nakîhcekn̂e tooto. Noro pen yepamtho me xa hara kepamnoyatken̂e so mîk hak rowon pono komo, roowo poko hakno kom ha. Kekenman̂e marha Mîkî Kaan. Tan ehcoko amyamro, kesî anarî komo ya. Mînto ehcoko amyamro hara, kesî anarî komo ya hara. On wicakî pahkînon mak ka masî waipîra, kesî marha miyan komo ya rma, kekn̂e tî Pawru.
27Ero wa Kaan kiir̂atu so cepotome tak kîwya so, Ahce warai xa Mîk Kaan? kan̂e me kexi xe so nai. Kîchewno rma tko Mîk Kaan, mooxe exihra ro mak nasî.
28Noro xa nasî kecehton̂e komo me, waipîra kiin̂e komo me ha. Noro marha nasî kewyarin̂e komo me hara. Ero wara rma kesî apoyino kom ha, waano ciin̂e ro. Kaan yepamtho kîwyam, kesî.
29Ero ke Kaan yepamtho me kexirî ke so, Ooru me mak nai Kaan, kahra ro mak cexpore nasî. Prata me na nai, toopu me xa katî nai ha? kahra marha cexpore nasî. Tooto n̂iritho warai pînî ro mak Mîk Kaan.
30Tooto n̂iritho ponaro rma xatken̂e pahxan pen komo. Yîrwomra rma tko ka xakn̂e Kaan poko so. Ero warahra tak reha nasî oroto kpoko so. On wara tak kesî oroto kîwya so, Ero yipu mko kr̂a tak poxunkacoko ahnoro, kesî tak kîwya so. Miyan komo ya rma ero wa kesî.
31Ken̂ekexe so ha men amn̂e, kesî marha Kaan kîwya so. Tukuknomaxi wa nasî ken̂ekacho komo kaamo. Ero po tak amn̂e yaaro xa ken̂ekexe so. Pahxa rma ken̂ekan̂e komo nîhtînoyakn̂e. Tooto Mîk nîhtînoyakn̂e ken̂ekan̂e komo me. Towîhnî me ro mak Noro nîhtînoyakn̂e. Enko xe, Noro rma n̂enpakekn̂e waixapu komo chei, kekn̂e tî Pawru yîwya so. Ero wa tî kekn̂e esenmexapu komo ya.
32Ero wa kacho yentache tak, Waixapu pen komo chei pakekn̂e hara Noro, kacho yentache tî n̂etaporetken̂e mak takî tî kica anarî komo. Ewremeto makî tî n̂encetken̂e Pawru mtapotarî. Anarî komo reha tî on wara ketken̂e Pawru ya, Amn̂e anarimaw kyam amtapotarî yentatîka xe nas amna ero poko xa hara, ketken̂e tî yîwya. Ero wa tî ketken̂e Pawru ya.
33-34Ero ke Pawru takî tî cekn̂e yîhyai so. Yîmtapotarî tko tî n̂ewehcatken̂e anarî komo mak asakî makî, kîrkom ha. Xesus pona takî tî n̂een̂atken̂e Cionisiu, Areopaku pono. Wooxam marha tî n̂ewehcakn̂e yîmtapotarî. Tamarisi tî mîk xakn̂e noro yosotî. Anarî komo marha tî n̂ewehcatken̂e yîmtapotarî. Ero wa tî xatken̂e iitono komo.
Korintu Pona Ces Hara Pawru

1Taa, ero yinhîrî tak Atenas poi takî tî cekn̂e Pawru Korintu pona hara.
2Iito takî tî Xutew n̂een̂akn̂e hara. Akwira tî mîk xakn̂e noro yosotî. Pontu po ewruxapu tî mîk xakn̂e. Itar̂a pononho mohxan tî mîk xakn̂e Korintu po hara. Cipici yakro rma tî mokyatken̂e. Prisira mîk xakn̂e yipici yosoti. Xutew komo tî n̂en̂epekn̂e kayaritomo Homa poi. Krawcu tî mîk xakn̂e kayaritomo yosotî. Noro mtapotachonho yanme tî Akwira komo mokyatken̂e Korintu pona. Ero ke n̂examro yenso tî cekn̂e Pawru.
3Ero yinhîrî tak Akwira yaw n̂enmayakn̂e Pawru ero re poko cetapickaxmu me exirî ke so. Mîîmo yatpon̂e re tî mîkyam xatken̂e, roona yatpon̂e re. Ero ke n̂examro yaw n̂enmayakn̂e Pawru.
4Sabatu po roro tî Pawru cekn̂e Xutew komo yesenmetopo yaka. Iito tî Kaan karitan poko nîmtapowakn̂e akro so. Xesus pokono mîn ha, Noro pokono marha mîn hara, kekn̂e Kaan Karitan yawno mko poko. Kreku komo yakro marha nîmtapowakn̂e. Yaaro xa tan wîîkes awya so, kekn̂e yîwya so cewetîtome tak ha.
5Ero yinhîrî takî Siras takî tî mokyakn̂e iina Maseton̂a poi. Cimocu yakro tî mokyatken̂e. N̂examro mokuche tak Kaanî mtapotarî yekatîm xe ro mak takî tî xakn̂e Pawru Ekatî Kir̂wanî ro yanme. Kristu xa Mîk Xesus, kekn̂e Xutew komo ya.
6Pahkî ekatîmîche takî anarî me takî tî ketken̂e Xutew komo Pawru ya. Pîra ro mak, Kristu pîn Mîk kica Xesus, ketken̂e tî yîmtaka. Kicicme so tî nîmtapowatken̂e Xesus poko ero yimaw. Ero ke tak tponon nupupunkekn̂e Pawru, Kicicme mat ham okwe, kacho me. On wara takî tî kekn̂e yîwya so. Awehtoponhîrî komo yaw rma awaiyataw so opona exihra tak nasî ero wa awaitopo komo. N̂eexi tak ero yipu yekatîmrî awya so. Xenciu komo ya makîrha tak wekatîmyas hara, kekn̂e tî Pawru yîwya so.
7Ero ke tak Xutew komo yesenmetopo yai tak cekn̂e Pawru. Anarî mîn yaka tak n̂ewomyakn̂e hara, Cisiu Xustu mîn yaka ha. Kaan ponarono tî mîk xakn̂e Cisiu Xustu. Xutew komo yesenmetopo mîtwono rma xakn̂e yîmîn.
8Iito marha tî xakn̂e Krispu, Xutew komo yenmekn̂e ro tî mîk xakn̂e. Noro takî tî n̂een̂akn̂e Kporin komo pona, yîhyawno komo marha ahnoro. Ero yimaw takî tî mer̂pono pîn komo n̂encetken̂e Pawru mtapotarî Korintu pono komo. Entache tak Xesus pona tak n̂een̂atken̂e, n̂emihcatken̂e marha tî. Ero wa tî xatken̂e iitono komo.
9Ero yinhîrî tak Kporin komo takî tî n̂esenpekn̂e Pawru ya. Kosope tî n̂esenpekn̂e wosoto. On wara tî kekn̂e yîwya, Erasîra ro mak esko Pawru. Xesus yehtopo ekatîmko rma. Yîtîtmamra ro mak esko.
10Awakro rma wasî. Ero ke awetapara ro mak naxe tantono komo. Mer̂pora naxe on ewto pono komo, oyanan me cehsom komo. Ero ke ekatîmko rma yîwya so, kekn̂e tî yîwya. Ero wa tî Kporin komo kekn̂e Pawru ya.
11Ero ke iito rma ka xakn̂e Pawru Korintu po rma kapu. Cewn̂e cimn̂ipu tî xakn̂e iito, 6 nuun̂i xa hara. Ero wicakî tî xakn̂e iito Kaanî mtapotarî yekatîmrî poko. Ero wa tî xakn̂e.
12Ero yimaw tak iito xakn̂e kayaritomo, Kariw tî mîk xakn̂e noro yosotî. Akaia pono komo kayaritomon tî mîk xakn̂e noro. Ero yimaw tak Pawru yahsîso mokyatken̂e Xutew komo, mer̂pono pîn komo. Iito re tî nîhtînoyatken̂e, Pawru yahsîtopo. Ahsîche kayaritomo yaka takî tî naar̂atken̂e, Kariw yaka ha tî.
13Noro ya takî tî Pawru n̂en̂ekapetken̂e. On wara tî ketken̂e yîwya, Anarme panatanmekno n̂iir̂asî moso Kaan poko. Moso mtapotarî yewehcataw amna ya kayaritomo mtapotarî yewetîn̂e pîn me nas amna kica, ketken̂e tî Pawru poko. Ero wa tî ketken̂e kayaritomo ya.
14Ero yipu yentache eyukno ri xe tî re xakn̂e Pawru. Eyukporo xa exitaw Kariw xa matko tî n̂eyukyakn̂e. On wara tî kekn̂e Xutew komo ya, Ai, Xutew komo, on wara wîîkes awya so. Kicicme xa exitaw moso, waihkano rin̂enho me exitaw, cen̂epan̂em me exitaw anarimaw, amtapotarî komo takî re wencesî.
15-16Ero warai pîn ro mak moso. Tapota poko mak mîîkexe, apanatanmetopo ro komo yanwetopo poko. Ayanan komo yosotî yîwîrîyakan̂e me marha nai ham. Ero wa kacho poko awentara so was okwe, kekn̂e tî Kariw Xutew komo ya. Ero wa kache tak Xutew komo takî tî n̂en̂epekn̂e en̂ekano ritopo yai kar̂pe.
17Ero yimaw takî Sostenes pen takî tî nahsîyatken̂e Kreku kom hara. Xutew komo yenmekn̂e tî mîk xakn̂e. Noro takî tî nîhyokyatken̂e oco en̂ekano rin̂e roron po rma. Kacowpe kyam, kan̂e wa mak xakn̂e Kariw. Ero wa tî xakn̂e noro.
Pawru N̂etîrames Hara Anciokia Pona
18Taa, iito rma ka xakn̂e Pawru pahkî n̂he Korintu po rma ka. Ero yinhîrî cekn̂e hara kanawa yaw. Siria pona tîto xe xakn̂e hara. Kaan xîkrî komo ya takî tî n̂esekatîmyakn̂e tîtorî me. Akwira komo marha cetken̂e noro yakro Prisira kom ha. Iito rma ka cexitaw Pawru, Senkreia po, n̂ekanamurinkekn̂e, Ero wa men was amn̂e Kaan yanme, kan̂e me cexirî ke. Ero wa tî xakn̂e Pawru.
19Ero yinhîrî tak Epesu pona takî tî nawomyatken̂e. Iina tî porohyatken̂e Akwira komo Prisira yakro. Iito ka cexitaw Pawru tî cekn̂e Xutew komo yesenmetopo yaka. Kaanî mtapotarî tî n̂ekatîmyakn̂e yîwya so. Ero wa xakn̂e Pawru Epesu po.
20-21On wara tak ketken̂e Epesu pono komo Pawru ya, Tanî n̂he cma re ka menmayas amna yaw n̂he kapu, ketken̂e tî yîwya. Apohana, owto xe cma re wasî. Pahnoke tak nai Xutew yeseresmacho Xerusaren po. Ero yimaw iito oyexi xe ro mak wasî, kekn̂e tî Pawru yîwya so. On wara tko kekn̂e hara tîtorî me, Amn̂e xa tko kmokyas hara oyekî xe exitaw Kaan. Ero yinhîrî takî tî Pawru cekn̂e hara Epesu poi. Kanawa yaw tî cekn̂e.
22Amn̂e Sesareia pona takî tî nawomyakn̂e Pawru. En̂exa takî tî cekn̂e Xerusaren pona hara. Iitono komo yenso tî cekn̂e Kaan xîkrî komo yenso. En̂exa takî tî mokyakn̂e hara Anciokia pona hara. Ero wa tî cekn̂e Pawru.
23Taa, iito ka n̂enmayakn̂e Pawru Anciokia po kapu. Pahkî exiche en̂exa takî tî cekn̂e xa hara. Cesamathîrî yaw rma tî n̂etîramekn̂e hara. Karasia pore tî cekn̂e. Prixia pore marha tî cekn̂e. Iitono komo yewton pona so tî cekn̂e. Xesus ponarono komo tî nahworekn̂e ahnoro ewto pono kom ha.
Epesu Po Nasî Aporu
24Taa, ero yimaw tak Epesu pona cekn̂e anarî hara Xutew. Aporu tî mîk xakn̂e noro yosotî. Arexancia pononho tî mîk xakn̂e. Centapore xa ekatîmn̂e tî mîk xakn̂e. Takîhsom marha mîk xakn̂e Kaan Karitan poko.
25Kporin komo yehtopo poko ehcamhokaxapu tî mîk xakn̂e. Tahworem xa tî mîk xakn̂e okre. Kporin komo yehtopo poko panatanmekno tî n̂iir̂akn̂e takîhso. Xuaw pen wara makî tko tî emicinono n̂iir̂akn̂e.
26Noro takî tî n̂ekatîmyakn̂e Kaan Karitan Xutew komo yesenmetopo yaw. Yîhyapamra ro makî tî n̂ekatîmyakn̂e. Noro mtapotarî takî tî n̂encetken̂e Akwira, Prisira kom ha. Ero ke tak Aporu nan̂ikyatken̂e n̂examro tîmîn komo yaka. Kaan yehtopo poko takî tî noro nîhcamhoketken̂e miya xe n̂he tak. Ero wa tî Aporu nîhcamhoketken̂e.
27Ero yinhîrî tak Akaia pona tîtotopo takî tî nîhtînoyakn̂e hara Aporu. Ero ke iina cetaw karita tî mewretken̂e Epesu pono komo. On wara kacho tî mewretken̂e, Akaia pono komo amyamro. On wara amna kes awya so, kir̂wan moso Aporu Kaan xîkrî. Kir̂wan̂he Kaanî mtapotarî yekatîmn̂e marha moso, kacho tî mîn mewretken̂e Aporu narîrî. Taa, iina takî tî cekn̂e noro, Akaia pona. Iito cexitaw tak Kporin komo pona enîn̂e komo nakronomekn̂e ro mak, Kaan nakir̂wamatho kom ha. N̂examro takî tî nahworekn̂e Aporu.
28Xutew komo yopo marha tî nîmtapowakn̂e Aporu yakentaw, tahwore xa nîmtapowakn̂e. On wara kekn̂e yîwya so, Kristu xa Mîk Xesus ha. Enko xe, ero wara rma kesî Kaan Karitan Noro poko, kekn̂e tî yîwya so. Ero wa tî Aporu n̂ekatîmyakn̂e Xesus pokono Xutew komo ya. Ero wa tî xakn̂e.
Epesu Po Xa Hara Nasî Pawru

1Taa, iito rma exitaw Aporu Korintu po rma Pawru tak cekn̂e Epesu pona. Îh pore tî cekn̂e. Iito takî tî Xuaw pen npanatanmekîtho komo n̂een̂akn̂e hara.
2On wara tî kekn̂e Pawru yîwya so, Ahce wa matu? Kir̂wanî ro Yekatî mokye ha aropotaka so Xesus pona een̂ataw awya so? kekn̂e tî yîwya so. On wara makî tî n̂eyukyatken̂e, Nai ha ma Kir̂wanî ro Yekatî? Entara ro mak nas amna, ketken̂e yîwya.
3Ai ha, kekn̂e tak Pawru yîwya so hara. Ahce wa awehtome so memihcatken̂e hara? kekn̂e tî yîwya so. Xuaw penî mtapotarî yanme mak amna n̂emihcakn̂e, ketken̂e yîwya.
4Ai ha, kekn̂e Pawru. On wara tî xakn̂e Xuaw pen, emicinono n̂iir̂akn̂e cehtoponhîrî poxunkan̂e komo. On wara marha tko tî kekn̂e noro pen, Mokyas amn̂e ohretawno hara. Kristu Xesus Mîk ha. Noro pona xa encoko, kan̂enho tî mîk xakn̂e Xuaw pen, kekn̂e tî Pawru yîwya so.
5Ero wa kacho yentache Kporin komo Xesus yosotî pona enîn̂e me takî tî n̂emihcatken̂e hara.
6-7Ero yinhîrî takî tî n̂examro meretîyasîyakn̂e hara Pawru. Ero wa ciino riche yîwya Kir̂wanî ro Yekatî takî tî mokyakn̂e pona so. Ero ke tak anarî yana komo mtapotarî yaro takî tî nîmtapowatken̂e. Weronomano marha tî n̂iir̂atken̂e. 12 tî mîkyam xatken̂e kîrkomo ha. Ero wa tî xatken̂e n̂examro.
8Ero yinhirî tak Xutew komo yesenmetopo yaka takî tî cekn̂e Pawru. Kepokaretopo po roro tî cekn̂e. 3 nuun̂i tî cekn̂e roro. Kaan maywen me kehtopo komo poko tî yîhcamhokano n̂iir̂akn̂e. Erasîra ro makî tî panatanmekno n̂iir̂akn̂e. Yaaro xa tan wekatîmyas awya so, kekn̂e tî yîwya so.
9Yîmtapotarî tko tî poxunketken̂e anarî komo. Ewetî xera ro makî tî xatken̂e. Pawru mtapotarî takî tî nanwekyatken̂e yakentaw kica. Ero wa karî ke yîhyaka so tak tohra xakn̂e Pawru. Anarî komo yesenmetopo yaka tak cekn̂e hara. Yaake naar̂akn̂e takro Xesus ponarono komo. Ciranu yaka tî cetken̂e. Panatanmekno rin̂e tî mîk xakn̂e Ciranu. Noro mîn yaw takî tî Pawru yîhcamhokano n̂iir̂akn̂e Xesus poko. Enmar̂atîxera tî xakn̂e ero poko.
10Iito rma Pawru n̂ekatîmyakn̂e 2 cimn̂ipu. Ero ke ahnoro Asia pono komo tak n̂encetken̂e Kporin komo Xesus pokono Xutew komo, Kreku komo, Ahnoro ero pono komo tî n̂encetken̂e.
11-12Ero yimaw tak cirihnî n̂iir̂akn̂e Kaan Pawru yamorî ke. On wara xatken̂e iitono komo, Pawru yaka n̂ekyatken̂e poono yaake. Kesewnacickacho n̂ekyatken̂e, keweyu marha tî. Yîn̂ekîthîrî komo takî tî nahsîyakn̂e Pawru. Ahsîche yîwya ero takî tî naar̂atken̂e hara tamotosom komo yehcemacho me. Ero yipu yanme mak kir̂wan̂he tak xatken̂e amotoxapunhîrî komo. Worokyam tak n̂etowyatken̂e marha yîken̂arînhîrî komo ropotawnonho. Ero wa tî Kaan n̂irpekn̂e Pawru nahsîtho ke rma, poono ke.
13Ero yimaw on wara takî tî xatken̂e anarî kom hara Xutew kom ha, Worokyam ken̂arî komo yaka tî cetken̂e worokyam yen̂epeso. Kporin komo Xesus yanme xa marha en̂epe xe xatken̂e. On wara tî ketken̂e worokyam ken̂arî yepoi, Yîropotai kr̂a etok ha. Xesus yanme mak tan amna kes awya, Pawru n̂ekatîmyasî Noro yanme ha, ketken̂e tî yîwya so.
14Ero yimaw iito xakn̂e tîmsom pokono komo yenîn̂e, Sepa tî mîk xakn̂e noro yosotî. Xutew tî mîk xakn̂e. 7 tî xatken̂e yumumuru komo. N̂examro tî worokyam yen̂epe xe xatken̂e.
15Ero poko yîmtapotache so worokyam ken̂arî yepoi yîmtaka so takî tî n̂eyukyakn̂e worokyam kopi. On wara tî kekn̂e, Xesus rma ween̂asî, Pawru marha ween̂asî. Onok na amyamro, ahtînopîra so wasî, kekn̂e tî worokyam yîwya so.
16Ero wa kache tak worokyam ken̂arî takî tî nahronakn̂e n̂examro pona, pom, chow, knu knu knu. N̂examro takî tî n̂etapekn̂e oko tamorî ke rma. Kar̂pe tî n̂etapekn̂e. En̂epe xatînhîrî komo yopo ro makî tî xakn̂e worokyam ken̂arî. N̂examro pen xa matko tî n̂emahciyatken̂e mîîmo yai. Ponomra so thakwa tî n̂emahciyatken̂e, tkamxukre so marha tî. Ero wa tî xatken̂e n̂examro kopi.
17Ero wara worokyam yehtoponho n̂encetken̂e Epesu pono komo ahnoro. Xutew komo tî n̂encetken̂e, Kreku komo marha tî. Ero ke n̂eraswatken̂e takî tî. Kar̂pe ma nai ke Kporin komo Xesus, ketken̂e tî. Xesus yosotî poko tî n̂eserepoketken̂e.
18On wara marha tî xatken̂e anarî komo Xesus pona enîn̂e kom ha, mokyatken̂e takî tî kicicme cehtoponhîrî komo yekatîmso. Mer̂pono pîn tî n̂esekatîmyatken̂e.
19Erem pokononho komo marha tî mokyatken̂e yaake. Tîkaritan komo tî n̂ekyatken̂e eremkano ritopo pokono ha. Eronhîrî tak nakn̂iyatken̂e kr̂a iitono komo n̂enîrî me. Ero yimaw takî tî karita yepetho nukuknometken̂e akn̂ixapu yepetho. Puranta pona tîmyataw ketaw ha re 50.000 exepeyu tî nahsîcerî ha re ero yipu yepetho. Ero wicakî cepethîkem tî mîn nakn̂iyatken̂e karita.
20Ero ke takî Kaanî mtapotarî ponaro tak n̂ehtîketken̂e iitono komo mer̂pono pîn komo okre. Kicicitho yopono me xakn̂e okre. Ero wa xakn̂e.
21Taa, ero yimaw tak Pawru takî tî nîhtînoyakn̂e tîtotopo hara Xerusaren pona hara. On wara tî kekn̂e, Maseton̂a pona ka kîwcesî, Akaia pona marha. En̂exa tak Xerusaren pona kîwces hara. Xerusaren poi owto xe tak wasî Homa pona hara, kekn̂e. Ero wa kekn̂e Pawru, tîtotopo nîhtînoyakn̂e.
22Ero ke Maseton̂a pona takî tî n̂en̂epekn̂e takrononhîrî komo, Cimocu, Erastu ha. Iito rma ka xakn̂e Pawru, Asia po rma ka. Ero wa xakn̂e Pawru.
Wara Ro Mak Kexe Epesu Pono Komo
23Taa, ero yimaw tak anarî me ro mak takî tî n̂ehtîketken̂e iitono komo Epesu pono komo. Wara ro mak takî tî ketken̂e. Xesus ponaro cehsom komo poko takî tî n̂eserepoketken̂e.
24On wara tî xatken̂e. Iito tî xakn̂e prata pokono, Ciana kuknon ciin̂e ro. Temetriw tî mîk xakn̂e noro yosotî. Ponaro iitono komo yehtopo mîk xakn̂e Ciana. Yaake marha tî xatken̂e Temetriw yakronoman̂e komo ero yipu ciin̂e komo. Mer̂pora tî nahsîyatken̂e puranta n̂examro tîn̂irithîrî komo pona.
25Ero yimaw tak ero re pokono komo takî tî nan̂ikyakn̂e Temetriw. Esenmekîche so tak on wara kekn̂e yîwya so, Ai oyakno komo, on wara wîîkes awya so, Ciana kuknon ciin̂e re kîwyam. Ero pona xa tahsîyaxe kupurantan komo. Mer̂pora tahsîyaxe okre.
26Taa, anarme panatanmekno n̂iir̂asî Pawru kica. Mer̂pono pîn komo panatanmekyasî noro anarî poko mak kica, Ciana pîn poko. Noro tak n̂ewehcaxe mer̂pono pîn komo okwe. Epesu pono komo, Asia rowon pono komo ahnoro mak noro n̂ewehcaxe okwe. Ero wa exirî komo rma meen̂axe, mencexe marha yîmtapotarî kom ha. On wara kan̂e mîk Pawru kica, Kaan pînî ro mak mîn, poko awehtopo komo. Tooto yamorî ke ciixapu kyam mak mîn okwe, kan̂e mîk kica.
27Ero ke yîwîrîyakarî yaro mak nasî kica kn̂irithîrî kom okwe. Ciana mîn meero nasî yîwîrîyakarî yaro okwe. Ponaro kehtopo xa mîk Ciana, kyopono ro xa. Kir̂wanî ro me noro yehtopo tak na n̂ehcamnoya okwe. Noro pokono me tko naxe Asia pono komo ahnoro. Ahnoro roowo poko hakno komo naxe noro pokono me. Ero warahra tak men naxe amn̂e panatanmekno ciir̂ataw rma Pawru ya, kekn̂e tî yîwya so. Ero wa tî kekn̂e Temetriw esenmexapu komo ya.
28Ero yipu yentache tak nîrwonatken̂e ro mak takî tî esenmexapu komo. Ero ke kar̂pe ro makî tî n̂emtaraketken̂e. Kyopono ro mak mîk Ciana, ponaro Epesu pono komo yehtopo ha, ketken̂e takî tî.
29Yîmtapotarî komo takî tî n̂encetken̂e ewto pono komo. Ero ke n̂eserepoketken̂e ro makî tî. Camkî tko tî n̂encetken̂e wara hakî kano. Pawru yakrono komo takî tî nahsîyatken̂e Maseton̂a pono pen komo. Kaiu, Aristaku, n̂examro pen tî nahsîyatken̂e. Ahsîche tak n̂emahcîyatken̂e cesenmetopo komo yaka. Rurpe ro makî tî n̂emahciyatken̂e kopi. Ero wara re makî tî n̂esehtînoyatken̂e iina tîtotopo komo poko.
30Ero yimaw tak Pawru takî tî tîto xe xakn̂e hara iina xa marha esenmexapu komo yaka. Pîra ro mak kopi, ketken̂e tko tî Xesus ponarono komo. Iina men tohra ro mak esko, ketken̂e tî Pawru ya.
31Ero wa xa marha tî ketken̂e anarî kom hara, Asia pono komo kayaritomo maywen kom ha. Pawru xatî komo tî mîkyam xatken̂e asakî mak. Tohra ro mak awexi xe nas amna iina kesenmetopo komo yaka, kacho tî mewretken̂e yîhyakan karita.
32Iito rma tî xatken̂e mer̂pono pîn komo cesenmetopo komo yaw. Wara ro makî tî ketken̂e yîtîtmamra ro mak okyo. Anarmerpa so tko tî ketken̂e. Kar̂pe ro makî tî ketken̂e. Camkî makî tko tî xatken̂e mer̂pono pîn komo. Ahce kacho mak na tan cesenmecow? ketken̂e tî kopi. Ero wa tî ketken̂e.
33Ero yimaw takî tî iito xakn̂e Arexante. Noro takî tî n̂etahcatken̂e Xutew komo yîrwoxinkano rin̂e me. Ero ke noro takî tî n̂ecececekn̂e tooto komo yeepatai. Iito cexiche pokupoku kekn̂e cma tî re wece so yîtîtmamnotome so. Cesekatîm xe tî xakn̂e iitono komo n̂entarî me.
34Xutew mîkro, kacho tko tî n̂encetken̂e iitono komo. Ero ke yîtîtmamra ro makî tî xatken̂e. N̂emtaraketken̂e ro makî tî. Kyopono ro xa mîk Ciana, ponaro Epesu pono komo yehtopo ha, ketken̂e makî tî. Cerewre ro makî tî ketken̂e. Pahkî ro makî tî ketken̂e 2 oora ha tî. Ero wa tî xatken̂e kopi.
35Taa, pahkî emtarakache so takî ewto yenîn̂e takî tî mokyakn̂e iina yîhyaka so. Noro takî tî yîtîtmamnono n̂iir̂akn̂e tîmtapotachome. Yîtîtmamche so tak on wara tî kekn̂e noro esenmexapu komo ya, Ai Epesu pono komo, omtapotarî men ka entacoko. Ciana mîn yosom xa kîwyam Epesu pono komo. Noro kuknon yosom marha kîwyam Xupite yai epîrkaxapu yosom. Ero wa kehtopo komo n̂encexe miyan komo rma ahnoro. Kyopono xa mîk Ciana, ponaro kehtopo komo.
36Onoke ma re ero wa kacho nanwekya? Pîra ro mak. Ero wa kacho yanwekn̂e exihra ro mak nasî. Ero ke tîtken̂e mak cexpore nasî. Wara ro mak kan̂e me exihra ro mak cexpore nasî.
37Ahce kacho moxam mehcow xiya? Ponaro awehtopo komo mîn yawno en̂epanmekîra cma re naxe. Kicicitho me yîmtapotara marha cma re naxe ponaro awehtopo komo poko.
38Ero ke on wara wîîkes awya so, Temetriw ya, noro yakrono komo ya marha, kicicme moxam yeen̂ataw awya so naxe en̂ekano rin̂e ro komo. Yîwya so xa matko cen̂ekapopore nasî.
39Ahce na poko awesenta xe awexitaw so amna ya xa matko katamcoko. Takîhso tak enmekno n̂iir̂as amna kpoyino komo ero yipu poko kesentachome.
40-41Wara ro mak mîîkacow kopi oroto. Ero wa awesenmetopo komo yentache na Homanu komo ya keiyatu so men kica. Ahce poyero ero wa mesenmece hara kopi? ketu men kîwya so. Ero wa ketaw kîwya so ahce wa thakwa re amna n̂eyukya okwe? Pîra ro mak okwe. Tohnaw mak mesenmecow. Ero ke etocoko hara, kekn̂e tî yîwya so. Ero wa tî kekn̂e ewto yenîn̂e esenmexapu komo ya. Ero ke takî tî cetken̂e hara esenmexapunhîrî komo. Ero wa tî cetken̂e.
Pawru N̂etîrames Hara
20
1Taa, wara ro mak kano yîtîtmamîche tak tîto xe takî tî xakn̂e Pawru Maseton̂a pona. Ero ke tî Xesus ponarono komo nan̂ikyakn̂e cesekatîmtome tak. Mokuche so n̂esekatîmyakn̂e tak, n̂etahsîyatken̂e marha. Ero yinhîrî tak tî cekn̂e Pawru Maseton̂a yesamarî yaw.
2Mîn hak ewto pore tî cekn̂e Pawru iitono pore. Kaan xîkrî komo tî nahworekn̂e Kaanî mtapotari ke. Ero wa tî ahworeno n̂iir̂akn̂e, anarî pono komo, anarî pono komo xa hara miya roro. Krexa pona roro tî cekn̂e.
3Iito takî tî xakn̂e Pawru 3 nuun̂i. Ero yinhîrî en̂exa takî tî tîto xe xakn̂e hara kanawa yaw Siria pona hara. Noro totopo pahnoke exitaw twaihka xe Xutew komo yehtopo tak n̂encekn̂e okwe. Ero ke cesamathîrî yaw tak cetîramacho nîhtînoyakn̂e hara Maseton̂a pore xa hara.
4-5Takronoi tko tî cekn̂e Pawru. Taixa tî cetken̂e noro yakro, Sopato, Bereia pono. Aristaku marha tî cekn̂e, Sekuntu marha tî. Tesaronika pono komo mîkyam xatken̂e n̂examro. Kaiu marha tî cekn̂e Tehbe pono. Cimocu marha tî cekn̂e, Cikiku marha tî, Toropimu marha tî. Asia pono komo re tî mîkyam. Ero warai komo tî cetken̂e Pawru yakro. Amna ywapu cetken̂e n̂examro Troace pona makî ka. Iito takî tî amna momokyatken̂e.
Troace Po Panatanmekno N̂iir̂asî Pawru
6Ero yinhîrî takî Wahrututpamnî Tohtopo yenatîche tak amna tak cekn̂e hara Piripos poi. Kanawa yaw amna cekn̂e. 5 kaamo amna cekn̂e ero yaw Troace pona tak. Ero yinhîrî iito xakn̂e amna Troace po 7 kaamo hara.
7-8Ero yimaw takî tî yihcirî kaamo po tak amna n̂esenmekyakn̂e iito Xesus ponarono komo yakro. Amna tak n̂eseresmekn̂e Xesus waihtoponho yukukmacho me. Pawru cokorî ka n̂ekatîmyakn̂e Kaanî mtapotarî amna ya. Enmapuche tîtotopo ponaro xakn̂e Pawru. Ero ke pahkî Kaanî mtapotarî n̂ekatîmyakn̂e rakatawro cehso ro. Eporino yaw amna xakn̂e mîîmo yaw. Iito xakn̂e weeyu yaake mîîmo maxixin yaw.
9Iito xakn̂e kar̂pamxan hara. Ewciku tî mîk xakn̂e noro yosotî. Noro n̂eremekn̂e mîîmo yewkanapan yecepu po. Iito takî tî nîwînîkyakn̂e pahkî ekatîmrî ke Pawru ya. Yuhnari nîwînîkyakn̂e ham. Ero ke n̂epîrkekn̂e roowo pona. Kai ro n̂epîrkekn̂e eporino yewkanapan poi. Ero ke anîmso tak cetken̂e akrononhîrî komo. Twaihso thakwa tî xakn̂e okwe.
10Ero yinhîrî tak Pawru takî tî nîhcekn̂e enso. Katuhwakn̂e okoputhîrî yepoi. Nawrutamiyakn̂e marha. Yîwratara ehcoko, kekn̂e Pawru iitono komo ya, kar̂pe rma nasî.
11Ero yinhîrî yaw xa marha tak kainakn̂e hara Pawru. Xesus waihtoponho yukukmacho me amna n̂eseresmetken̂e. Amna yeseresmache n̂ekatîmyakn̂e xa hara Pawru cenmakaxi ro. Ero yinhîrî tak cekn̂e hara.
12Kar̂pamxan tî n̂ekyatken̂e poyino komo mîîmo yaka. Tawake xa tî xatken̂e kar̂pe exirî ke hara. Ero wa tî xatken̂e.
Pawru N̂esekatîmyasî Kaan Mîn Yenîn̂e Komo Ya
13Taa, ero yinhîrî tak amna cekn̂e kanawa yaka esenkaxi. Amna mak n̂esenkayakn̂e Asos pona tîtotome hara. Kanawa yaw tohra ka xakn̂e Pawru. Îh pore mak kîwcesî ow Asos pona. Iito tak kesenkayasî amn̂e, kekn̂e amna ya. Ero ke Asos pona amna cekn̂e.
14Ero yinhîrî tak amna n̂esepor̂akn̂e hara Pawru yakro. Iito tak noro n̂esenkayakn̂e amna yaka. Ero yinhîrî amna cekn̂e hara Micirene pona hara.
15En̂exa tak amna cekn̂e hara kanawa yaw rma ha ka. Kios yecento tak amna n̂ecececekn̂e hara. Enmapuche hara amna cekn̂e hara Samos pona tak. Troxiriu po amna n̂enmayakn̂e. Enmapuche xa hara amna cekn̂e Miretu pona tak. Ero wa amna cekn̂e.
16On wara xakn̂e Pawru, Epesu pona tawom xera tî xakn̂e. Cecmam xera ti xakn̂e Asia po. N̂erekanakn̂e Xerusaren pona tîto xe kar̂pe. Pentekostes yimaw cexi xe cma re xakn̂e Xerusaren po.
17Ero ke Epesu pono komo nan̂ikpekn̂e mak Pawru Miretu pona. Kaan mîn yenîn̂e komo mîkyam nan̂ikpekn̂e.
18N̂examro mokuche tak on wara kekn̂e Pawru yîwya so, Ai oyakno komo, kesekatîmyasî cma re tan. Pahxa achew so oyexitaw ahce wa na oyehtopo meen̂atken̂e. Asia pona omokuche kenmayakn̂e achew so. Ero ke on wara oyehtopo meen̂atken̂e,
19Kporin komo ya ketantomapekn̂e awero ro so. Ayopono komo me esenpora ro mak wîxakn̂e. Kesemetanmekyakn̂e emapona. Kîwracekn̂e marha emapona. Ero wa wîxakn̂e oyemetanmetopo poko esentarî ke Xutew komo.
20Ero yipu chew rma thakwa wekatîmtîkekn̂e awya so awakîretopo komo, awahworetopo komo marha. Kaanî mtapotarî wekatîmtîkekn̂e awya so, watohra ro mak wîxakn̂e. Awesenmekyataw so wekatîmyakn̂e awya so. Amîn komo yaw so marha wekatîmyakn̂e awya so.
21Xutew komo ya wekatîmyakn̂e Kaanî mtapotarî, Kreku komo ya marha. On wara wîîkekn̂e yîwya so, Kicicme awehtoponhîrî komo tak poxunkacoko Kaan yanme. Kporin komo Xesus Kristu pona marha encoko, wîîkekn̂e roro awya so.
22Taa, xehxa tak owto xe wasî Xerusaren pona hara. Iina xa nas onîhtînoputho, anana owtotopo yîhtînopîra ro mak wasî. Ahce na oyepor̂a iina owtoche, yîhtînopîra wasî.
23On wara mak wencesî ewto mko pona oyepatakache roro, Kir̂wanî ro Yekatî oweronomesî roro oyemetanmecho poko. Awahruyaxe men amn̂e Xerusaren pono komo, awemetanmekyaxe okwe, kesî roro owya.
24Ero yipu pona tko erasîra ro mak wasî. Owaipu xera ro mak wasî, kahra ro mak wasî. On ponaro mak wasî, Kaan ya oyantomacho ponaro mak. Kaan ya kakronomacho komo yekatîmrî poko oyantomekn̂e Kporin komo Xesus. Ero ke ero yekatîmrî ponaro xa wasî miya roro, poko oyantomacho ciitîkaxi ro.
25Pahxa ka achere so ketar̂akn̂e Kaan maywen me kehtopo komo yekatîmrî poko. Ero warahra tak oyehtopo wîhtînoyasî amn̂e. Oyenîra ro mak tak maxe amn̂e okwe.
26-27Ero ke on wara wîîkes awya so, cehcamnosom me rma exitaw so apoyino komo opona cirihra ro mak naxe amn̂e cehcamnotopo komo. Opanatanmekîra thakwa xakn̂e Pawru okwe apoko, kahra ro mak naxe amn̂e Kaan ya. Kaan ya kpanatanmetopo komo wekatîmtîkekn̂e awya so watohra ro mak.
28Ero ke kir̂wan̂he awehtopo komo ponaro xa ehcoko. Kaan xîkrî komo ponaro marha ehcoko. Kaan xîkrî komo yenîn̂e me awir̂atken̂e so Kir̂wanî ro Yekatî. Xesus n̂epematho mîkyam Kaan xîkrî komo, tkamxukuthîrî ke rma n̂epemekn̂e. Ero ke n̂examro ponaro men ehcoko, kir̂wan̂he ehtome so, Kaan ponaro xa ehtome so.
29Owtoche tak kamara warai komo men mokyaxe acheka so. Kaan yoku warai pînîn yaw exihnî ro mak mîkyam okwe.
30Awakrononhîrî komo meero rma apanatanmekyaxe so anato okwe. Tanme ro so mak nîhtînoyaxe apanatanmetopo komo tîwya so. Ero yipu poko panatanmekno niir̂axe amn̂e anpanatanmekîthîrî komo towtome so okwe, cewetîn̂e me so tak ehtome so okwe.
31Ero ke noro yipu komo ewetîra ro mak men ehcoko. Owya aweronomachonhîrî komo ponaro men ehcoko. 3 cimn̂ipu kweronometken̂e so. Kosope wîîkekn̂e, katpanaw marha wîîkekn̂e. Owratarî me rma kweronometken̂e so. Ero poko wîxakn̂e.
32Oroto Kaan pona mak ween̂asî awakîretîkacho komo. Noro mtapotarî pona marha ween̂asî awakîretîkacho komo. Kaan ya kakronomacho pokono mîn yîmtapotarî ha. Awakîretopo komo xa mîn Kaanî mtapotarî. Tînakir̂wamathîrî komo yakrono me tak awir̂axe so Kaan tîmtapotarî ponaro awexitaw so. Awakrexe so marha n̂examro yakro rma. Ero ke Kaanî mtapotarî ponaro awexi xe so wasî.
33-34On wara marha wîîkes awya so, kir̂wan̂he mak kesenpekn̂e awya so. Awemyawno komo yahsîra ro mak wîxakn̂e prata yahsîra, ooru marha. Aponon komo yahsî xera marha wîxakn̂e. Ketapickekn̂e thakwa awero ro so. Onahrî wahsîyakn̂e ero yipu yepetho pona. Oyakrono komo nahrî marha wahsîyakn̂e ero pona.
35Mîn hak poko mak wîxakn̂e awero ro so owara xa marha tak awehtome so hara. Kekaricekn̂e ro mak kar̂pen komo yakronomarî poko. Apanatanmetopo komo me rma mîn ketapickekn̂e owara xa marha awetapickachome so hara. On wara tko kekn̂e Kporin komo Xesus, Tawake rma re maxe awemyawno komo yahsîyataw awya so. Tawake xa tak maxe wakreno riche awya so, kekn̂e tî. Ero wa kacho ponaro awexi xe so wasî, kekn̂e tî Pawru yîwya so. Ero wa kekn̂e Epesu pono komo ya, Kaan mîn yenîn̂e komo ya.
36-38Ero wa kache tosokmuru po tak n̂eremekn̂e Pawru. Kaan yakro nîmtapowakn̂e n̂examro n̂entarî me. Ero wa kache nîwracetken̂e ahnoro. Pawru nîpîmîmiyatken̂e, n̂ewcoketken̂e marha yîpînîn yaw so. Ahwora xa xatken̂e yîmtapotarî yentarî ke, Oyenîra ro mak tak maxe amn̂e okwe, kacho yentarî ke. Ero yinhîrî Pawru yakro tak cetken̂e kanawa yaka. Ero wa cetken̂e.
Xerusaren Pona Cesî Pawru

1Taa, Epesu pono komo tak amna nahsîpînkekn̂e. Kanawa yaka amna n̂esenkayakn̂e. Amna tak cekn̂e. Pataw roro mak amna cekn̂e Kos pona. Enmapuche hara amna cekn̂e hara Hoces pona hara. Ero yinhîrî tak amna cekn̂e xa hara Patara pona hara.
2Iito tak xakn̂e anarî hara kanawa, Penisia pona tîtosom. Ero ke ero yaka tak amna n̂esenkayakn̂e hara.
3Amna tak cekn̂e mooxe n̂he Xipre censo ro. Ero tak amna mamrikyakn̂e poowa n̂ixa. Ero yinhîrî iina roro tak amna cekn̂e Siria pona roro. Iina tak amna nawomyakn̂e Ciru pona. Iito kanawa yaan̂e komo nîhtînoyatken̂e kanawa yawnonho yanîmtopo me iitono komo ya tîmtome tak ha.
4Iito Xesus ponarono komo amna n̂een̂akn̂e. Ero ke n̂examro yakro amna n̂enmayakn̂e 7 kaamo. Iito amna exitaw Pawru weronometken̂e xa hara n̂examro. Kaan Yekatî yanme rma ketken̂e yîwya. Tohra ro mak esko Xerusaren pona, ketken̂e yîwya.
5Ero yinhîrî tak amna totopo me n̂enmayakn̂e hara. Ero ke amna cekn̂e hara. Amna yakro rma mokyatken̂e iitono komo ecihtaka mak. Yipici komo marha mokyatken̂e, yîmxîkrî komo marha. Ecihtaw tak amna n̂eremekn̂e tosokmuru po. Kaan yakro amna nîmtapowakn̂e iito.
6Ero yinhîrî amna n̂esekatîmyakn̂e cesenkachome kanawa yaka xa hara. N̂examro tak cetken̂e hara tîmîn komo yaka hara.
7Ero ke amna cekn̂e Ciru poi. Toremaita pona amna cekn̂e. Iito tak amna nawomyakn̂e hara. Kaan xîkrî komo amna nîmtapotarekn̂e iitono kom hara. Yîhyaw so amna xakn̂e cewn̂e kaamo mak.
8Taa, enmapuche hara amna cekn̂e Sesareia pona hara Pawru yakro. Iito xakn̂e Piripe, epanxerista. 7 komo yakrononho rma mîk xakn̂e. Noro yaka amna cekn̂e. Iito tak xakn̂e amna noro yaw.
9Noro yemsîrî komo marha xatken̂e, 4 ha. Iin̂omnî ro makî tî mîkyam xatken̂e. Kweronoman̂e ro komo tî mîkyam xatken̂e.
10Taa, pahkî n̂he amna xakn̂e Piripe yaw. Iito amna exitaw kweronoman̂e ro mokyakn̂e Xuteia poi. Akabu tî mîk xakn̂e noro yosotî.
11Tmokuche tak Pawru yaan̂apotun tak nîmhokekn̂e. Yîmhokache tîhtarî rma tak n̂imiyakn̂e iike. Taporî marha n̂imiyakn̂e. On wara kekn̂e, On wara kesî Kir̂wanî ro Yekatî, On wara xa marha Xutew komo n̂imiyaxe amn̂e on yosom. Xerusaren pono komo mîkyam n̂imiyaxe. Yimixapunhîrî tak Xenciu komo yaka tak naar̂axe yînahsîrî me hara okwe, kesî, kekn̂e Akabu.
12Ero yipu yentache on wara tak amna kekn̂e Pawru ya, Ahce wece awto xe mai okwe Xerusaren pona? Iina tohra ro mak awexi xe nas amna, kekn̂e amna yîwya. Ero wa xa marha ketken̂e iitono kom hara yîwya.
13Anarî me tko Pawru n̂eyukyakn̂e hara amna mtaka. Ahce kacho mîwracetu opînîn yaw? Ow mak mîspexe. Omitopo pona erasîra ro mak wa wasî. Xerusaren po rma na kwaihya meero Xesus yakrono me oyexirî ke. Ero yanme owaitopo wukurunkesî rma, kekn̂e amna ya. Ero wa kekn̂e Pawru amna mtaka.
14Ero wa karî ke amna tak nîtîtmamyakn̂e, amna yewetîra exirî ke. On wara mak kekn̂e amna yîwya, Kporin Kom ha tko. Noro mak awir̂pe tanme ro, kekn̂e mak amna yîwya.
15-16Ero yinhîrî tak cemyawno tak n̂enkayakn̂e hara amna Xerusaren pona tîtotome. Amna yakro mokyatken̂e Sesareia pono komo Xesus ponarono komo yaake. Taa, Xerusaren pona amna yepatakache amna tak naar̂atken̂e n̂examro iitono mîn yaka. Nason tî mîk xakn̂e tîmîyem yosotî. Pahxa Xesus yahsîn̂enho tî mîk xakn̂e. Xipre pononho tî mîk xakn̂e. Noro yaw tak amna n̂enmayakn̂e.
Kaan Mîn Yenîn̂e Komo Yakro N̂esencesî Pawru
17Ero ke Xerusaren pona amna yepatakache tawake tak amna nîmtapotaretken̂e iitono komo Kaan xîkrî komo.
18Enmapuche hara Pawru tak cekn̂e Ciaku yenso. Amna marha cekn̂e Pawru yakro. Iito marha xatken̂e Kaan mîn yenîn̂e komo ahnoro Ciaku yakro.
19N̂examro yîmtapotareche Pawru tak n̂esekatîmyakn̂e yîn̂entari komo me Xenciu komo chere tîtotoponhîrî poko. Mer̂pono pîn komo tak Kaan nahsîyasî tîmxîkrî me Xenciu kom ha. Omtapotarî yanme rma ero wa naxe, kekn̂e. Kir̂wantaw n̂esekatîmyakn̂e yîn̂entarî komo me.
20Ero yipu yentache tak Kaan mîn yenîn̂e komo tak nahwowatken̂e Kporin komo poko. Ero wa kache on wara ketken̂e hara Pawru ya, Oyakno, Xutew komo meen̂asî tan Xesus pona enîn̂e komo. Mer̂pora naxe noro yipu komo, yaake miw. Kpanatanmetopo komo ponaro rma tko naxe ahnoro.
21On wara kacho tko tî n̂encetu apokono tapota, Anarî me mak Xutew komo panatanmekya Pawru kica. Ero wa tî meyeno komo panatanmekya Xenciu chewno komo kica, kacho tî n̂encetu apokono. On wara tî mîîke yîwya so, Moises pen nmewretho ponarora mak ehcoko. Amxîkrî komo anpikara ro mak ehcoko. Kporin pen komo yehtoponho marha ahsîpînkacoko, nîîke tî Pawru okwe Xutew komo ya, kacho tî n̂encetu apoko.
22Ero ke ahce wa cexpore nai? Ahnoro rma wa n̂encexe amohtopo. Ero ke n̂esenmekyaxe.
23Ero ke amna mtapotarî ewetko. Tan naxe 4 kîrkomo amna yaw. Kaan n̂entarî me yîmtapotaxapu mîkyam, towîhnî me yîmtapotaxapu. Ero wara men was ow ha Kaan yanme mak ha, kan̂enho mîkyam.
24N̂examro tak cexe Kaan mîn yaka amn̂e etakir̂wamaxi. Ero ke n̂examro yakro etoko amoro hara. N̂examro yetakir̂wamacho epemakî amoro n̂examro yekanamurinkachome. Ero wa esko Moises nmewretho ponarono me rma awesenpotome, kir̂wan̂he tak awentome Xutew komo. On wara tak kexe, Kir̂wan̂he rma nai ham Pawru. Enko xe, Moises pen nmewretho yaw roro rma nai ham. Tohnaw mak nîmtapowat ham noro poko, kexe tak apoko.
25Xenciu komo ya reha ero wa kahra nas amna, Xesus ponarono komo ya. Pahxa rma knîhtînoputhîrî komo poko rma amna mewrekn̂e karita yîn̂enîrî komo. On wara mak amna kekn̂e yîwya so, On wara ehcoko amyamro Xenciu komo, ciixaputho ya tîmxapunhîrî tonohra ehcoko wooto. Kamxuku yemehra marha ehcoko. Exexewnuxapu tonohra marha ehcoko. Apici yairo exihra marha ehcoko, kacho mak mîn amna mewrekn̂e yîn̂enîrî komo, ketken̂e hara tî. Ero wa tî ketken̂e Ciaku komo Pawru ya.
26Ero ke enmapuche hara n̂ekorokekn̂e tak Pawru 4 komo yakro. Ero yinhîrî tak Kaan mîn yaka takî tî cetken̂e n̂examro esekatîmso. On wara kaxi tî cetken̂e, Amna tak nîtîhka cekorokacho. Ero ke okno cma re mîparaxkexe amna yetakir̂wamatopo yimawno, kaxî tî cetken̂e.
Pawru Pen Nahsîyaxe
27Ero ke 7 kaamo po roro Pawru cekn̂e Kaan mîn yaka. Taa, iina noro totopo yenatporo exitaw Pawru takî tî n̂een̂atken̂e Xutew komo Kaan mîn yaw. Asia pono komo tî mîkyam noro n̂een̂atken̂e. Enîche tak Kaan mîn yawno komo takî tî n̂erepoketken̂e. Pawru takî tî nahsîyatken̂e.
28An̂ikno takî tî n̂iir̂atken̂e. Eeei, Ixaw Yana komo, amna akronomatamcoko ha, ketken̂e tî. Kar̂pe tî ketken̂e. On wara marha tî ketken̂e, Moso xa moso anato panatanmekno rin̂e kica. Miyan komo rma panatanmekyasî kica. Kicicme naxe Xutew komo, kan̂e moso kica. Moises pen nmewretho ewetîra ro mak ehcoko. Kaan mîn ponarora marha ehcoko, kan̂e marha moso kica. Kreku komo marha n̂ekye oona Kaan mîn yaka, kir̂wanî ro yaka yîwîrîmachome tak kica, ketken̂e tî Pawru poko okwe.
29Pahxa rma tî Pawru n̂een̂atken̂e n̂examro, ewto po makî tî n̂een̂atken̂e Tropimu yakro. Epesu pono mîk Tropimu. Noro na Pawru n̂ekye oona Kaan mîn yaka, ketken̂e makî tî.
30Ero yimaw tak iitono komo n̂eserepoketken̂e ahnoro. Kaan mîn yaka takî tî cetken̂e kar̂pe. Pawru pen takî tî nahsîyatken̂e, n̂ihxikyatken̂e katpanaka. Ero yinhîrî Kaan mîn metatan tî nahruyatken̂e.
31Taa, Pawru pen takî tî waihka xe xatken̂e ahsîn̂enhîrî komo. Ero yimaw rma tko tî sowtatu yantoman̂e n̂encekn̂e. Wara ro mak tak kexe kopi Xerusaren pono komo ahnoro, kacho tî n̂encekn̂e.
32Ero ke tî yohno noro cekn̂e enso. Sowtatu yantoman̂e komo tî naar̂akn̂e, sowtatu komo marha. Sowtatu komo yenîche tak nîtîtmamyatken̂e takî tî tooto komo. Pawru yetapara takî tî xatken̂e.
33Tmokuche tak Pawru pen takî tî nahsîyakn̂e sowtatu yantoman̂e hara. Ahsîche n̂imipekn̂e takî tî sowtatu komo ya. Kuripara ke tî n̂imipekn̂e ececoka. Onoke moso ha? kekn̂e tî ahsîn̂enhîrî komo ya. Ahce poyero wa metapet ha? kekn̂e marha tî yîwya so. Ero wa tî kekn̂e sowtatu yantoman̂e Pawru yahsîn̂enho komo ya.
34N̂eyukyatken̂e rma ha re. Mer̂pora tko tî xatken̂e ahsîn̂enhîrî komo. Anarmerpa so makî tî ketken̂e. Wara hak makî tî ketken̂e takîhso entarî yarohra thakwa. Ero ke sowtatu yaka takî tî Pawru narpekn̂e antoman̂e sowtatu mîn yaka.
35Mîîmo yehyun yaka arîche tak nîrwonîmtîketken̂e takî tî Xutew komo. Pawru pen yetapa xe ro makî tî xatken̂e. Ero ke Pawru takî tî nanîmyatken̂e sowtatu komo tmotaka so ewyomachome. Ero wa tî naar̂atken̂e.
36Pawru wenari tî mokyatken̂e Xutew komo. Waihkacoko kr̂a, waihkacoko kr̂a, ketken̂e tî okwe cerewre ro mak. Ero ke tî nanîmyatken̂e sowtatu komo tmotaka so.
37Ero yimaw tak sowtatu mîn yaka Pawru naar̂atken̂e sowtatu komo. Taar̂ataw rma Pawru takî tî nîmtapowakn̂e sowtatu yantoman̂e yakro. Kîmtapowasî cma re awakro, kekn̂e tî yîwya. Ai ha, kekn̂e tî antoman̂e. Kreku mtapotarî ma mukukme? kekn̂e tî Pawru ya.
38Exipsiu me cma re kîhtînopu. Pahxa kayaritomo yar̂ma xe tî xakn̂e Exipsiu. Waapa komo tî n̂enmekyakn̂e 4.000. N̂examro takî tî naar̂akn̂e pohnîntaka. Noro rma na mîkro, wîîka cma re apoko, kekn̂e tî Pawru ya.
39Pîra, noro pîn ow, kekn̂e tî Pawru yîwya hara. Xutew rma ow ha. Tahsu po ewruxapu ow Sirisia po ha. Wahrai pîn mîn ewto, Tahsu ha. Ero ke moxam n̂entarî me oyesekatîm xe wasî, kekn̂e takî tî Pawru yîwya.
40Taa, kasko rma yiixe awexitaw, kekn̂e tî antoman̂e yîwya. Ero ke Pawru takî tî n̂ecececekn̂e mîîmo yehyun po. Pokupoku kekn̂e takî tî cemtarakaxmu komo wece. Ero wa tî yîtîtmamno n̂iir̂akn̂e. Tîî, ketken̂e. Ero wa exiche so tak Pawru takî tî nîmtapowakn̂e yîn̂entarî komo me. Ebrew mtapotarî yaro rma tî nîmtapowakn̂e. Ero wa tî nîmtapowakn̂e.
Pawru N̂esekatîmyasî Xerusaren Pono Komo Ya

1Taa, Pawru takî tî nîmtapowakn̂e yîn̂entarî komo me, n̂esekatîmyakn̂e mak. On wara tî kekn̂e. Oyakno komo, apa komo, oyesekatîmtopo cma re mencexe, kekn̂e tî.
2Ebrew mtapotarî yaro yîmtapotarî yentarî ke tak tîtken̂e xa takî tî n̂ehtîketken̂e entan̂e komo.
3On wara takî tî kekn̂e Pawru yîwya so. On wara wîîkes awya so, Xutew rma ow ha. Sirisia po ewruxapu ow Tahsu po. On po por̂mamxapu tko ow, Xerusaren po rma. Kamariew npanatanmekîtho ow. Kaanî mtapotarî poko n̂epanatanmekyatken̂e kporin pen komo ero poko xa marha panatanmexapu ow hara. Kaan xatî me xa kpor̂mamyakn̂e. Enko, Kaan xatî me maxe amyamro ero wa xa marha wîxakn̂e ow hara.
4Xesus ponarono komo yemetanmekn̂enho owî, waihkan̂enhîrî marha. Kîrkomo wahsîyakn̂e, wahruyakn̂e marha. Ero wara xa marha wooxam komo wiir̂akn̂e hara.
5Ero wa oyehtoponho rma nîhtînoyasî Kaan yaka cewomsomu rma. Poritomo komo marha ero wa oyehtoponho nîhtînoyaxe, poritomo kom ha. N̂examro rma karita nîmyatken̂e owya onarîrî. Kakno komo yakanî rma mîn nîmyatken̂e owya Tamasku pono komo yakan ha. Xesus ponarono komo yahsîtopo pokono rma mîn karita nîmyatken̂e owya. Ero ke Tamasku pono komo yahsîso tak kîwcekn̂e. Oona ekî xe so wîxakn̂e cemeknumiso so kr̂a kuripara ke. Emetanmetome so kr̂a ekî xe wîxakn̂e oona.
6Ero ke esama yaw tak kîwcekn̂e. Amn̂e kamarakataw Tamasku pahnoke tak wîxakn̂e kamarakataw. Ero yimaw tak weeyu imo n̂epotucekn̂e kopi. Kah yawno mîn oweipekn̂e ro mak oco.
7Ero yanme kepîrkekn̂e thakwa roowo pona. Tooto mtapotarî warai tak wencekn̂e. Sawru, Sawru, ahce poyero Ow memetanmekya okwe? kekn̂e owya.
8Onoke Amoro hara Apa kopi? wîîkekn̂e yîwya. Xesus xa Ow ha Nasare pononho. An̂emetanmekrî rma Ow ha, kekn̂e owya.
9Iito rma re xatken̂e oyakrono komo. Weeyu tî n̂een̂atken̂e. Oyakro tîmtapotaxmu tko tî entara xatken̂e.
10Ahce poko oyexi xe mai ha Apa? wîîkekn̂e yîwya. Awomko, kekn̂e tak Kporin komo owya. Ewto pona rma etok ha Tamasku pona. Iito awexitaw poko awehtopo tak n̂ekatîmya awya iitono, kekn̂e owya. Ero wa Kporin komo kekn̂e owya.
11Ero ke kîwcekn̂e rma. Ewuhra thakwa tak kîwcekn̂e. Oyewkanoyakn̂e thakwa weeyu imo cerewre exirî ke. Ero ke oyamorî poko mak oyar̂atken̂e oyakrono komo. Ero wa oyar̂atken̂e Tamasku pona.
12Ero yimaw tak iitono mokyakn̂e oyenso. Ananias tî mîk xakn̂e noro yosotî. Kaan xatî xa mîk xakn̂e. Moises pen nmewretho yewetîn̂e ro makî tî mîk xakn̂e. Kir̂wan mîkro okre, kacho marha tî mîk xakn̂e Xutew komo ya iitono komo ya.
13Noro tak mokyakn̂e ohyaka. Omîtwo tak n̂ecececekn̂e. On wara kekn̂e owya, Oyakno Sawru, cewke tak esko hara, kekn̂e owya. Ero ke ero yimaw rma tak keewakn̂e. Noro tak ween̂akn̂e.
14On wara marha kekn̂e noro owya, Kaan nmen̂ekatho tî amoro oyakno, ponaro kporin pen komo yehtopo nmen̂ekatho rma. Tîmtapotarî yentan̂e me tî amen̂ekekn̂e. Kir̂wanî ro yenîn̂e me marha tî amen̂ekekn̂e, tîmtapotarî yentan̂e me marha tî. Ero warai me tî wa amen̂ekekn̂e.
15Noro yehtoponho yekatîmn̂e me takî tî mai amn̂e miyan komo ya rma. An̂enîthîrî tî mekatîmya, an̂entathîrî marha.
16Ero ke ahce kacho mecmamya tan. Emicita, ekorokapota Kaan ya. Apa kah yawno, kasko, awosotî pona tak ween̂asî. Ero ke ow korokakî kicicme oyehtoponho yîhcamnotome, kasko. Ero wa kasko Kporin komo ya, kekn̂e owya Ananias, kekn̂e tî Pawru yîwya so.
17On wara marha tî kekn̂e noro yîwya so, Ero yinhîrî tak Xerusaren pona tak kmokyakn̂e hara. Oona omokuche hara Kaan mîn yaka tak kîwcekn̂e yîmtapotaxi Kaan yakro. Iito omtapowataw tak owosotono wara wîxakn̂e.
18Kporin komo xa hara ween̂e. On wara kekn̂e Noro owya, Ai Pawru, etoko yohno Xerusaren poi. Amtapotarî yewetîra ro mak naxe okwe tantono komo, opoko ekatîmtopo yewetîra, kekn̂e owya Kporin komo.
19On wara tko wîîkekn̂e yîwya, Ahce kacho oyentara nat Apa? Oyehtoponho werono mîkyam. Apona enîn̂e komo yahrun̂enho mîkro, yîhyokn̂enhîrî marha mîkro, kexe opoko. Kesenmetopo komo yaw so rma yîhyokn̂enhîrî komo mîkro, kexe marha opoko Apa, wîîkekn̂e yîwya.
20Aponarono pen waihketaw yîwya so, Estepan pen, iito rma wîxakn̂e ow yîmîtwo so. Twaihkapore nasî, wîîkekn̂e ow hara etapan̂e komo ya. Etapan̂e komo ponon wahsîyakn̂e marha noro pen yetapachome yîwya so. Ero wa oyehtoponho nîhtînoyaxe Apa, wîîkekn̂e Kporin komo ya.
21Pîra, etoko rma. Meyeno komo cheka tak ken̂epesî Xenciu komo cheka ha, kekn̂e Kaan owya, kekn̂e tî Pawru. Ero wa tî n̂esekatîmyakn̂e tîîxatî pîn komo n̂entarî me.
22Taa, ero wicakî makî tî Pawru mtapotarî n̂encetken̂e. Xenciu, kacho yentache tak yîwya so nîrwonatken̂e xa hara okwe. Wara ro mak takî tî ketken̂e ero yimaw. Moso kr̂a etapacoko roowo po exihra tak ehtome. N̂expe rma waihkara, kacho pînî ro mak moso kica, ketken̂e tî.
23Ero wa tî ketken̂e Pawru pen poko okwe. Cewrewre ro makî tî ketken̂e. Tponon komo takî tî mohketken̂e tîrwon komo ke. Roowo marha tî nar̂metken̂e kahsî. Ero wa tî xatken̂e n̂examro okwe.
Pawru Peen Yîhyoku Xe Nasî Sowtatu Yentoman̂e
24Ero wa yîrwonîmrî yenîche sowtatu yantoman̂e takî tî n̂eserepokekn̂e. Ahce kacho wara ro mak ket okwe moso poko ha? kekn̂e tî. Ero ke sowtatu komo takî tî nantomekn̂e hara. On wara tî kekn̂e yîwya so, Moso aacoko mîîmo yaka yîhyotome awya so. Ero yimaw xa na cehtoponhîrî n̂ekatîmya. Kicicitho xa tko na moso. Enko xe, yîrwonîmrî kom ha, kekn̂e tî yîwya so.
25Ero ke tak Pawru takî tî naar̂atken̂e mîîmo yaka. N̂emeknumiyatken̂e marha tî yîhyotome. Iito tko tî xakn̂e anarî hara sowtatu yantoman̂e hara. Noro yakro takî tî Pawru nîmtapowakn̂e. Ai, kekn̂e tî, on wara wîîkes awya, Kayaritomo mtapotacho yanme ma re nai awya so Homanu yîhyotopo, en̂ekanî ro yîhyotopo ha? kekn̂e tî Pawru yîwya.
26Ero yipu yentache sowtatu yantoman̂e takî tî cekn̂e ekatîmso tantoman̂e ya. On wara tî kekn̂e yîwya, Twerî men esko mîkro poko. Homanu tî mîkro kopi, kekn̂e tî yîwya.
27Ero wa kacho yentache antoman̂e takî tî cekn̂e Pawru yaka. On wara tî kekn̂e yîwya. Yaaro xa awehtopo ekatîmko owya. Homanu xa ma amoro kopi? kekn̂e tî yîwya. Nhnk, Homanu rma ow ha, kekn̂e tî Pawru yîwya.
28Ahce kopi. Noro yipu xa marha ow hara. Mer̂pora wîmyakn̂e puranta Homanu me oyehtome tak ha, kekn̂e tî sowtatu yantoman̂e yîwya. On wara tî Pawru n̂eyukyakn̂e, Owî xa kewruyakn̂e Homanu me, kekn̂e tî Pawru yîwya.
29Ero wa Pawru yehtopo yentache tak nîmhoketken̂e hara tî yîhyotopo poko antomaxapunhîrî komo. Yîhyai takî tî cetken̂e hara. Antoman̂e marha tî n̂eraswakn̂e. Homanu xa moso wemeknumipo kopi, kekn̂e tî. Ero wa tî kekn̂e.
30Taa, enmapuche hara Pawru takî tî nîmhokekn̂e antoman̂e. Noro yehtoponho yenta xe rma tî xakn̂e, takîhso enta xe. Ero poyero xa moso xera tî natu Xutew komo, kacho yenta xe rma tî xakn̂e. Ero ke tak tîmsom pokono yenîn̂e komo takî tî nan̂ikyakn̂e antoman̂e. Xutew poritomon komo marha tî nan̂ikyakn̂e. Esenmekîche so Pawru takî tî naar̂akn̂e yîhyaka so, esenmexapu komo yeepatai. Ero wa tî noro n̂iir̂akn̂e antoman̂e kir̂wantaw tak entachome Pawru yen̂ekacho yîwya so. Ero wa tî xakn̂e.
Xutew Yenîn̂e Komo N̂eseiyaxe Pawru Poyero

1Taa, iito takî tî Pawru n̂ecececekn̂e Xutew poritomon komo yeepatai. N̂examro wece takî tî n̂een̂akn̂e. On wara tî kekn̂e yîwya so, Oyakno komo, Kaan yanmera oyehtoponho yîhtînopîra ro mak wasî. Mehxa ro rma ero wara wasî, kekn̂e tî yîwya so.
2Iito tko tî xakn̂e Ananias, Kaan yaka cewomsom. Pawru mtapotarî yentache on wara tî kekn̂e noro Pawru mîtwono komo ya, Noro kr̂a yîmtakatapacoko, kekn̂e tî.
3Ero wa kache tak Pawru tî n̂eyukyakn̂e hara, Kica, ero wa xa marha awetape hara Kaan amn̂e. Waaca yumuturexapu warai mak amoro kica. Kpanatanmetopo yaw rorono wara cma re tan masî oyen̂ekan̂e me. Ero ke ahce kacho ero yaw rorohra ow mîmtakatapape hara? kekn̂e tî Pawru Ananias ya.
4On wara tko tî ketken̂e Pawru mîtwono komo yîwya hara, Kica, Ahce kacho kicicme ro mak mîmtapowa Kaan yaka cewomsom poko hara? ketken̂e tî yîwya.
5Ero wa kache on wara tî Pawru n̂eyukyakn̂e hara, Atara weexi. Camkî weexi kica oyakno komo. Kaan yaka cewomsom me noro yenîhra weexi. Ero poko rma tko kesî Kaan karitan, Kicicme yîmtapotara ro mak ehcoko awenîn̂e komo poko, kesî, kekn̂e tî Pawru.
6Ero wa kache on wara takî tî enîno rin̂e komo yehtopo n̂een̂akn̂e Pawru, Satusew me tî anarî komo n̂een̂akn̂e, Parisew me tî anarî komo n̂een̂akn̂e hara. Ero wa tî tîracoi ehtopo komo n̂een̂akn̂e. Ero wa enîrî ke on wara tî kekn̂e yîwya so, Oyakno komo, Parisew ow ha. Parisew me marha xakn̂e apapa pen. On wara kacho poyero mak ow men̂ekexe, Amn̂e pahxaro tîtpakexe hara waixapunhîrî, kacho poyero mak, kekn̂e tî. Ero wa tî kekn̂e Pawru enîn̂e komo ya.
7Ero yipu yentache tak enîno rin̂e komo takî tî n̂eseseyukyatken̂e n̂examro re mak. Parisew komo tî n̂eseseyukyatken̂e Satusew komo yakro. Ero wa tî xatken̂e okwe.
8On wara kan̂e reha mîkyam Satusew komo, Pakahnî me thakwa taxe okwe waixapunhîrî, kan̂e reha. Ancu exihra nasî, ekatî exihra marha nasî, kan̂e marha mîkyam. Ero warahra nîhtînoyaxe Parisew komo reha. Waixapunhîrî tîtpakexe hara, kan̂e reha mîkyam. Ancu komo naxe, ekatî komo marha naxe, kan̂e mîkyam Parisew komo. Ero wa kan̂e mîkyam.
9Ero yimaw tak kar̂pe ro mak takî tî n̂eseseyutîketken̂e okwe. Wara ro makî tî ketîketken̂e. Iito tî xatken̂e Xutew komo panatanmekn̂e komo. Parisew komo tî mîkyam xatken̂e. N̂examro takî tî nawomyatken̂e piiri. Kar̂pe tî nîmtapowatken̂e Satusew komo yopo. On wara tî ketken̂e, Kicicme moso yehtopo yîhtînopîra ro mak nas amna. Ekatî rma tko na nîmtapowakn̂e moso yakro, ancu na mîk nîmtapowakn̂e akro. Ero ke n̂expe mak, pokohra ro mak cexpore nasî. Kaan poko cetar̂maxmu me exihra ro mak cehcerî, ketken̂e tî takrono komo ya.
10Ero yinhîrî miya xe ro makî takî tî n̂eseiyatken̂e kopi. Ero ke n̂eserepokekn̂e takî tî sowtatu yantoman̂e. Pawru pen napoket ha men okwe, kekn̂e tî. Ero ke sowtatu komo takî tî n̂en̂epekn̂e hara Pawru ka. Pawru tak aacoko hara yîhyai so, kekn̂e tî yîwya so. Emyacokacoko tak ha kar̂pe. Aacoko tak sowtatu mîn yaka, kekn̂e tî yîwya so. Ero ke ero wa takî tî Pawru naar̂atken̂e sowtatu komo. Ero wa naar̂atken̂e.
11Taa, amn̂e kosope tak Kporin komo takî tî mokyakn̂e Pawru yaka. Yîmîtwo rma tî n̂ecececekn̂e. On wara tî kekn̂e yîwya, Tahwore rma esko Pawru, Xerusaren pono komo ya oyehtopo mekatîmye. Ero wa xa marha mekatîmyas hara amn̂e Homa pono komo ya hara, kekn̂e tî Kporin komo Pawru ya.
Pawru Waihka Xe Ro Mak Naxe Xutew Komo
12-13Taa, enmapuche tak anarî komo takî tî n̂esencetken̂e hara Pawru waihkacho poko. Xutew komo xa marha tî mîkyam xatken̂e. On wara tî ketken̂e, Pawru penî kr̂a cetapacerî oroto rma. Eseresmara ro makî ka cehcerî, kwokru komo yerîhra marha ka cehcerî Pawru yetapara ka kexitaw so. Etapara rma ka keseresmetaw so Kaanî rma kwaihkacowpe kîwyam pen hara, ketken̂e marha tî kopi. 40 yopono tî mîkyam xatken̂e ero wa kan̂e komo.
14Ero ke n̂examro takî tî cetken̂e tîmsom pokono yenîn̂e komo yaka. Iito marha tî xatken̂e poritomo kom hara. On wara tî ketken̂e yîwya so, Apa komo, amna n̂esehtînopu Pawru waihkacho poko. Etapa xe xa nas amna. Eseresmara ka nas amna noro yetapara ka amna exitaw. Etapara rma amna yeseresmetaw cetwaikapo xe rma nas amna Kaan ya, ketken̂e tî yîwya so.
15Ero ke on wara cma re mîîkexe sowtatu yantoman̂e ya, Pawru cma re men̂epesî xa hara amna yaka. Noro yehtopo yenta xe cma re nas amna takîhso xa tak, mîîkexe cma re yîwya. Enîno rin̂e komo yanme rma ero wa mîîkexe yîwya. Taa, esama yakumyaw rma nas amna ero yimaw ceseyamso. Pawru penî kr̂a tak amna n̂etapesî ekyataw rma, ketken̂e tî yîwya so. Ero wa tî ketken̂e tîmsom pokono yenîn̂e komo ya, poritomo komo ya marha.
16Taa, ero wa esencetaw so iito rma cma tî xakn̂e Pawru parî. Noro yepeka mrerî tî mîk xakn̂e. Noro tî n̂encekn̂e yîmtapotarî komo. Ero ke sowtatu mîn yaka takî tî cekn̂e ekatîmso Pawru ya. Awetapexe men taam okwe, kekn̂e tî yîwya.
17Ero ke takî tî sowtatu yantoman̂e maywen nan̂ikyakn̂e Pawru. On wara tî kekn̂e yîwya, Moso cma re maar̂asî kar̂pamxan awantoman̂e komo yaka. Tîmtapotarî yekatîm xe tî nai yîwya, kekn̂e tî Pawru yîwya.
18Ero ke Pawru parî takî tî naar̂akn̂e sowtatu yantoman̂e yaka. On wara tî kekn̂e yîwya, Oyan̂ikî Pawru, ahruxapu rma. Moso kar̂pamxanî cma re maar̂asî sowtatu yantoman̂e yaka. Noro yakro tîmtapota xe tî nai, nîîka owya. Ero ke ahyaka weekî, kekn̂e tî antoman̂e ya.
19Ai ha, kekn̂e takî tî antoman̂e. Ero ke kar̂pamxan takî tî nahsîyakn̂e amorî poko aatome tootonaka. Arîche on wara takî tî kekn̂e yîywa, Ahce wa ka xe mai owya? kekn̂e tî yîwya.
20On wara tî kekn̂e kar̂pamxan, Pawru yetapacho poko tî n̂esentacow Xutew komo. On wara kacow, Pahxaxa cesenmecerî enîno rin̂e komo meero. Ero yimaw sowtatu yantoman̂e yaka cen̂epecerî porisia. On wara kan̂e cen̂epecerî, Ai apa, Pawru cma re men̂epesî xa hara amna yaka. Noro yehtopo yenta xe nas amna takîhso xa tak, kan̂e cen̂epecerî, kacho poko tî n̂esentacow oroto.
21N̂examro yewetîra ro mak men esko. Mînto tî natu Pawru waparî komo ceseyamso. 40 yopono tî mîkyam, noro waparî me cehsom komo. Eseresmara tî ka natu Pawru yetapara ka cexitaw so. Pawru yetapara rma ka ceseresmache so rma Kaan ya cetwaikapo xe so tî natu kopi. Ero ke ahyaka takî tî mokyatu oroto amtapotarî yentaxi. Taa, ahyaka so warpe hamî, kacho yenta xe so tî natu amtapotarî ha, kekn̂e tî yîwya. Ero wa tî kekn̂e Pawru parî antoman̂e ya.
22Ero wa kache Pawru parî takî tî n̂en̂epekn̂e hara. Taa, etok hara. Owya mekatmo ero yekatîmra ro mak men esko anarî ya, kekn̂e tî antoman̂e yîwya. Ero wa tî kekn̂e.
Pawru N̂en̂epesî Sowtatu Yantoman̂e Sesareia Pona
23Ero yinhîrî takî tî sowtatu yantoman̂e komo nan̂ikyakn̂e n̂examro yantoman̂e. 2 mak nan̂ikyakn̂e. Mokuche so tak on wara tî kekn̂e yîwya so, Sowtatu komo antomacoko tîhtarî po tîtosom komo, 200. Kawaru mkaw tîtosom komo marha antomacoko hara, 70. Tîrahnuyem komo marha antomacoko, 200 hara. On wara kacoko yîwya so, Sesareia pona tî tîhcetu oroto kosope 9 to, kacoko yîwya so.
24Kawaru marha aacoko, yîmkaw Pawru totopo. Ero wa tak Pawru aacoko kopenato yaka, Perixi yaka, kekn̂e tî antoman̂e sowtatu komo yaan̂e ya.
25-26Ero wa kache tak karita takî tî mewrekn̂e antoman̂e. On wara kacho tî mîn mewrekn̂e, Kopenato amoro Perixi. On okaritan an̂enîrî. Krawciu Rixas ow ha. Ahce wa mai iito, kir̂wan̂he mai?
27Moso nahsîyatken̂e Xutew komo. N̂etapetken̂e marha waihkachome ha tî re tîwya so. Ero yimaw tak ow kîwtoi ewyomaxi. Sowtatu komo marha waar̂akn̂e oyakro. Homanu mîkro, kacho wencekn̂e. Ero ke wewyomekn̂e.
28-29Kicicme ehtopo yenta xe wîxakn̂e. Ero ke n̂examro yenîn̂e komo wan̂ikyakn̂e moso yehtopo yentachome owya. On wara makî tko wencekn̂e yîmtapotarî komo noro pokono, tpanatanmetopo komo yewetîra exirî poyero makî tî waihka xe nat ham. Twaihkaxmu me ehtopo yekatîmra rma xatken̂e, tahrusom me ehtopo yekatîmra marha xatken̂e.
30Ero yinhîrî anarme tak wencekn̂e hara, Moso waparî komo tî natu ceseyamso esama yakumyaw, kacho wencekn̂e. Ero ke yohno rma wen̂epew moso ahyaka. En̂ekapon̂e komo ya marha wîîka, Perixi yaka mak etocoko Pawru yehtopo yekatîmso yîwya, wîîka yîwya so. Ero ke moso men Pawru wen̂epesî ahyaka. Ero wa mak wîîkes awya, kacho tî mîn mewrekn̂e. Ero wa tî karita mewrekn̂e sowtatu yantoman̂e Perixi yakan.
31-32Ero ke tantoman̂e komo mtapotachonho yaw roro takî tî sowtatu komo naar̂atken̂e Pawru pen. Kosope rma tî naar̂atken̂e Ancipatrice pona mak ha ka. Enmapuche hara anarî komo takî tî n̂etîrametken̂e Xerusaren pona hara, tîhtarî po tîtosom kom ha. Kawaru mkawno komo mak takî tî Pawru naar̂atken̂e miya roro.
33Ero yinhîrî Sesareia pona cepatakache so tak kopenato yaka takî tî naar̂atken̂e Pawru. Sowtatu yantoman̂e karitan marha takî tî nîmyatken̂e yîwya. Moso ha Pawru, amna n̂ek ahyaka, ketken̂e tî yîwya.
34-35Ero ke antoman̂e karitan takî tî n̂een̂akn̂e kopenato. Enîche Pawru ya takî tî kekn̂e hara, Ahtono xa amoro? kekn̂e tî yîwya. Sirisia pono ow ha, kekn̂e tî Pawru. Taa, awehtopo tak wences amn̂e awen̂ekapon̂e komo mokuche mak, kekn̂e tî yîwya. Ero wa kache tmaywen komo ya takî tî narpekn̂e hara. Moso aacoko Eroces mîn yaka kopenato mîn yaka ha. Iito tak encoko, kekn̂e tî yîwya so. Ero wa tî kekn̂e kopenato Pawru poko.
Pawru Yen̂ekan̂e Komo N̂encesî Perixi

1Taa, ero yimaw tak 5 ro mak enmapuche tak Kaan yaka cewomsom takî tî cekn̂e Sesareia pona. Ananias mîk cekn̂e. Poritomo komo marha tî cetken̂e noro yakro. N̂examro yakro tî cekn̂e anarî hara. Yaana me tîmtapotaxmu tî mîk xakn̂e. Teturu tî mîk xakn̂e noro yosotî. Ero wa tî cetken̂e Sesareia pona. Pawru yen̂ekaposo tî cetken̂e kopenato yaka.
2-3Iito exitaw so tak Pawru takî tî nan̂ikpekn̂e kopenato. Pawru yekîche tak Teturu cokorî tî ka nîmtapowakn̂e. Kicicme Pawru yehtopo tî n̂ekatîmyakn̂e Perixi n̂entarî me. On wara tî kekn̂e yîwya, Ai apa, Perixi amoro, on wara wîîkes awya, Kir̂wanî ro xa amoro ham okre kopenato. Amna yukurunpen̂e xa amoro okre. Amna mtapotarî yentan̂e marha okre, ehn̂an me marha amna ciin̂e amoro takîhso awexirî ke okre. Ero ke tawake nas amna apoko.
4Taa, yohno mak tan kîmtapowas awakro. Apokare xera wasî. Kicicme Pawru yehtopo tan wekatîmyasî. Ero ke omtapotarî cma re ka mencesî tawakem me awexirî ke.
5Amna yerepokan̂e ro mak moso kica. Ceseseyusom me n̂iir̂asî Xutew komo roowo poko hakno kom ha. Nasare pononho ponarono komo panatanmekn̂e marha moso kica.
6Kaan mîn yîwîrîma xe marha xakn̂e kica. Ero poyero amna nahsîyakn̂e. En̂eka xe amna xakn̂e tpanatanmetopo komo yaw roro rma.
7Ero yimaw tak sowtatu yantoman̂e mokye, Risias. Amna n̂emyarkekn̂e. Amna n̂etapetken̂e ro mak oko noro sowtatun komo tamorî ke so amna yemyar̂ketaw. Ero wa Pawru naar̂atken̂e kica.
8Pawru yarîche on wara tak kekn̂e antoman̂e amna ya, Pawru yen̂eka xe awexitaw so Perixi yaka tak etocoko amn̂e, kekn̂e amna ya. Ero ke amna mokye ekatîmso awya. Ero warai moso Pawru kica. Entakî xe yîmtapotarî amoro ha, kekn̂e tî yîwya. Ero wa tî Pawru yen̂ekacho n̂ekatîmyakn̂e Teturu Perixi ya.
9Yaaro, ero wa xa nasî moso, ketken̂e tî Xutew kom hara, Teturu wa xa marha tî ketken̂e.
10Taa, Teturu yîtîtmamche takî Pawru wece takî tî n̂ekanîyakn̂e kopenato noro makîrha yîmtapotachome hara. Ero ke Pawru takî tî n̂esekatîmyakn̂e yîwya on wara, Ai kopenato, mehxa ro Xutew komo yehtopo yentan̂e ro amoro. Ero ke tahwore kesekatîmyasî an̂entarî me amna ponarono me awexirî ke.
11Kokon̂oro mak kîwcekn̂e Xerusaren pona. 12 kaamo mak nasî iina owtotoponho. Kasko xe moxam ya. Kaan poko ahwotaxi mak kîwcekn̂e iina.
12Xutew yesenmetopo yaw so rma re wîxakn̂e tîtken̂e mak. Iitono komo yakro eseseikura ro mak wîxakn̂e. Yîrwonmekno cirihra marha wîxakn̂e. Xutew komo yesenmetopo yaw oyexitaw hara erepokano rin̂e pîn me marha wîxakn̂e. Ewto pore owcetaw marha erepokano cirihra wîxakn̂e.
13Tohnaw mak n̂ekatîmyaxe oyehtoponho. Kicicme oyehtoponho yenîn̂e exihra ro mak nasî.
14On warai xa tko ow, ponaro amna porin pen yehtopo pokono ro rma ow. Anarme ro mak nasî noro Kaan poko, kexe rma re opoko. Kpanatanmetopo rma tko wewetîtîkesî, kweronoman̂enhîrî pen komo nmewretho wewetîtîkesî marha.
15Waixapunhîrî komo pakacho ponaro marha wasî. Amn̂e kenpakexe so Kaan. Kir̂wan komo n̂enpakesî, kicicitho komo marha, wîîkesî mak. Ero wa kan̂e komo xa marha cma re moxam hara oyen̂ekan̂e komo rma.
16Kicicme oyexi xera ro mak wasî Kaan poko, tooto komo poko marha. Pahxanînhîrî rma ero wa wasî.
17Taa, on wara wîxakn̂e, Xerusaren pona tohra ka wîxakn̂e yaake cimn̂ipu. Kokon̂oro mak tak kîwcekn̂e hara iina. Yupurantamnî komo purantan yaaso kîwcekn̂e, opoyino komo ya tîmsom ha.
18Ketakir̂wamekn̂e ka Kaan mîn yaka owtotome. Erepokano cirihra marha wîxakn̂e iito. Mer̂pono pîn komo exihra ro mak xatken̂e iito oyakro. Iito oyexitaw oyepor̂atken̂e tak Xutew komo, Asia pono kom ha.
19N̂examro xa re mohcerî oona oyen̂ekaposo kicicme oyehtoponho yeen̂ataw ketaw ha re tîwya so.
20On wara marha wîxakn̂e ha re, Xutew yenîn̂e komo ya tak kesekatîmyakn̂e anarî kaamo po hara. Moxamu rma xatken̂e iito. Ero ke moxam ka n̂etacicowpe kicicme oyehtoponho ero yipu yentan̂e me exitaw so.
21Kicicme na n̂encetken̂e on wara kachonho mak owya. Kar̂pe wîîkekn̂e ha re on wara, Waixapunhîrî tîtpakexe hara amn̂e, kan̂e ow ha, wîîkekn̂e. Ero wa kacho poyero ow men̂ekexe, wîîkekn̂e mak yîwya so, kekn̂e tî. Ero wa tî kekn̂e Pawru Perixi ya.
22Taa, ero wa tî Pawru yesekatîmtopo n̂encekn̂e Perixi. Xesus ponarono komo yehtopo yentan̂e rma tî mîk xakn̂e. Ero ke on wara tî kekn̂e Pawru ya, Amn̂e awehtoponhîrî tak wencetîkesî sowtatu yantoman̂e mokuche, Risias ha. Ero wa tî kekn̂e Perixi Pawru ya.
23Ero wa kache tak on wara tî kekn̂e Perixi iitono ya sowtatu yantomman̂e ya, Moso arko hara. Encoko men iito, yimihra ha tko. Akrono komo mohcowpe rma enso. Wakre xe cexitaw so wakrecowpe rma, kekn̂e tî yîwya. Ero wa tî kekn̂e Perixi senturiaw ya.
24Ero yinhîrî, yaake ro enmapuche takî Perixi takî tî mokyakn̂e iina hara. Cihye tî mokyakn̂e. Trusira tî mîk xakn̂e yipici yosotî. Xutew wosîn tî mîk xakn̂e. Ero yimaw tak Pawru nan̂ikpekn̂e hara yîmtapotarî yentachome xa hara. On warai poko tî nîmtapowakn̂e Pawru noro yakro, Xesus Kristu mak nasî ponaro kehtopo me, kacho poko.
25Kir̂wan̂he kehtopo poko marha tî nîmtapowakn̂e, Kupun yewetîn̂e pîn me kehtopo poko marha. Ken̂ekan̂e me mokyasî Kaan amn̂e, kekn̂e marha tî yîwya. Ero yipu tî n̂ekatîmyakn̂e yîwya. Ero wa ketaw yîwya Perixi tî n̂eraswakn̂e. On wara tko tî kekn̂e, N̂ex ha kapu, amn̂e kan̂ikpes hara emyarîra oyexitaw, kekn̂e tî yîwya. Ero wa tî kekn̂e Perixi Pawru ya.
26On wara tko kekn̂e Perixi tîhnaw, Puranta na nîmya Pawru owya tahsîpînkachome owya, kekn̂e. Ero ke tî emapona roro noro nan̂ikpekn̂e yîmtapotarî yentachome tîwya. Ero wa tî xakn̂e Perixi.
27Taa, 2 cimn̂ipu tî xakn̂e Pawru tahruso rma thakwa okwe. Ero yinhîrî tak n̂etowyakn̂e takî tî Perixi kopenato me cehtoponhîrî. Anarî takî tî xakn̂e hara kopenato me yîhretawno hara. Pohsiu Pestu tî mîk xakn̂e yîhretawno yosotî ha. Pawru pen yahsîpînkara rma tî xakn̂e okwe Perixi Xutew komo tawakeretome. Ero wa tî xakn̂e Perixi.
Pestu Makîrha N̂encesî Pawru Yen̂ekacho

1Taa, Pestu makîrha takî tî xakn̂e kayaritomo me hara. Ero ke Sesareia pona takî tî cekn̂e. 3 kaamo makî tî ka xakn̂e iito. Ero yinhîrî takî tî Xerusaren pona cekn̂e hara.
2-3Xerusaren po exitaw tak Pawru poko takî tî nîmtapowatken̂e xa hara iitono komo Pestu yakro takî. Kicicitho mîkro kica Pawru, ketken̂e tî yîwya. Kaan yaka cewomsom tî ero wa kekn̂e, Xutew poritomon komo marha tî. On wara tî ketken̂e yîwya, Ai Pestu, on wara kes amna awya, Pawru cma re men̂epes amn̂e oona Xerusaren pona, ketken̂e tî yîwya. Esama yakumyaw ceseyam xe so tî xatken̂e Pawru waihkachome okwe ituxari cetaw. Ero ke tî ero wa ketken̂e Pestu ya.
4-5Pîra, kekn̂e tî Pestu yîwya so, iito mak n̂expe Pawru Sesareia po rma. Iina kîwces hara asak ro enmapuche. Ero ke kicicitho me noro yeen̂ataw awya so apoyino komo en̂epecoko oyakro, iina tîto xatî kom ha. Iito mak wences amn̂e Pawru yen̂ekacho awya so, kekn̂e tî. Ero wa tî kekn̂e Pestu yîwya so.
6Ero yinhîrî iito rma tî ka n̂enmayakn̂e Pestu 10 kaamo yopo rma. Ero yinhîrî Sesareia pona takî tî n̂etîramekn̂e hara. Enmapuche xa hara Pestu takî tî cekn̂e en̂ekano ritopo yaka mîîmo yaka. En̂exa takî tî Pawru nan̂ikpekn̂e.
7Ero ke Pawru mokuche Xutew komo marha xatken̂e iito, Xerusaren poi mohxapu komo. Kicicme xa nasî moso kica, ketken̂e tî Pawru poko. Ero wa xakn̂e, ero wara, ero wara, ketken̂e. Mer̂pora ro makî tî n̂ekatîmyatken̂e kicicme Pawru yehtoponho. Kicicme enîn̂enhîrî tko exihra ro makî tî xakn̂e.
8Ero wa kache Xutew komo ya Pawru makîrha takî tî n̂esekatîmyakn̂e hara. Ero warai pînî ro mak ow ha, kekn̂e tî Pestu ya. Xutew komo panatanmetopo yanwekn̂e pînî ro mak ow. Kaan mîn yîwîrîman̂e pîn marha ow. Sesa yanwekn̂e pînî ro mak ow ha. Ero warai pînî ro mak ow, kekn̂e tî Pawru Pestu ya.
9Taa, Pawru yesekatîmche tak on wara tî kekn̂e hara Pestu yîwya, Ai Pawru, on wara wîîkes awya, Xerusaren pona awto xera mai awen̂ekan̂e komo yakro esentax hara iito on̂entar̂i me? kekn̂e tî Pawru ya. Xutew komo tawakere xe xakn̂e Pestu. Ero ke ero wa kekn̂e Pawru ya.
10On wara tko tî kekn̂e Pawru. Sesa yaka xa matko owto xe wasî. Noro ya thakwa mak cesekatîmpore nasî. Xutew komo yîwîrîman̂e pînî ro mak ow ha. Ero wara oyehtoponho rma wa mîhtînoyasî amoro rma.
11Emetanmekno rin̂enho me oyexitaw ketaw ha re, kicicitho me xa oyexitaw ketaw marha re ketwaikapesî rma. Tohnaw tko wa oyen̂ekexe kica. Ero ke yîhyaka so oyen̂epera ro mak masî. Sesa yaka mak ow en̂epeko, kekn̂e tî. Ero wa tî kekn̂e Pawru Pestu ya.
12Ero yipu yentache tak cesentayem komo mtapotarî ka n̂encekn̂e Pestu. N̂examro mtapotarî yentache tak on wara tî kekn̂e Pawru ya, Taa, Sesa ya xa matko oyesekatîm xe wasî, mîîka owya. Ero ke Sesa yaka rma xa ken̂epe ham, kekn̂e tî. Ero wa tî kekn̂e Pestu Pawru ya.
Kayaritomo Mokyasî Pestu Yaka
13Taa, ero yinhîrî tak asakî ro mak enmapuche hara anarî takî tî mokyakn̂e hara iina Sesareia pona. Kayaritomo xa tî mîk xakn̂e. Akripa tî mîk xakn̂e noro yosotî. Pestu yenso tî mokyakn̂e. Cepeka tî n̂ekyakn̂e iina. Berenise tî mîk xakn̂e epeka yosotî. N̂examro tî mokyatken̂e Pestu yenso.
14Pahkî tî n̂examro n̂enmayatken̂e iito. Ero ke Pawru yehtopo takî tî n̂ekatîmyakn̂e Pestu Akripa ya. On wara tî kekn̂e, Tan nasî tooto kahrutopo yaw, Perixi nahrutho ha.
15Kicicme noro yehtopo n̂ekatîmyatken̂e owya Xerusaren po oyexitaw. Tîmsom pokono yenîn̂e komo mîkyam ketken̂e owya, Xutew poritomon komo marha. Twaihkapore kr̂a nasî kica, ketken̂e owya noro poko.
16On wara tko wîîkekn̂e yîwya so, Apohana, on wara xa tko nas amna Homanu komo, tooto waihkapo xatî komo exitaw yîn̂en̂ekathîrî waihkara nas amna yohno. En̂ekaxapu ka n̂ekyas amna en̂ekan̂e komo yaka yîmtapotarî komo yentachome tak yîwya, yîmtai ro so entachome ha. Entache tak cen̂ekan̂e komo mtapotarî takî n̂eyukya hara yiixe cexitaw. Eikuche yîwya kicicme yîhtînoyataw rma amna ya ero yimaw noro yipu waihkes amna, wîîkekn̂e yîwya so, kekn̂e tî Pestu yîwya.
17Ero ke tak noro yen̂ekan̂e komo mokyatken̂e oona. Enmapuche rma en̂ekano ritopo yaka kîwcekn̂e. Iito oyexitaw Xutew komo n̂en̂ekarî tak wan̂ikpekn̂e.
18Noro mokuche tak en̂ekan̂e komo n̂ekatîmyatken̂e kicicme noro yehtoponho. Anarî me makî tko n̂ekatîmyatken̂e kicicme ehtoponhîrî. Waihkano rin̂enho moso kica, ket ha na, cen̂epan̂em moso kica, ketu na owya, wîîkekn̂e. Ero yipu poko kahra ro makî tko xatken̂e.
19On wara mak ketken̂e, Anarî me ro mak panatanmekno n̂iir̂asî moso kica Kaan poko. Waixapu poko marha n̂ekatîmyasî moso kica. Xesus tî Mîk waixapu pen yosotî. Kar̂pe nas hara Xesus, kan̂e me nasî moso Pawru kica, kacho mak n̂ekatîmyatken̂e owya kopi.
20Ero wa kacho yentache owya camkî ro mak wîxakn̂e noro yehtoponho poko. Ero ke on wara wîîkeken̂e yîwya, Pawru, awto xera mai Xerusaren pona moxam ya esen̂ekaposo xa hara iina? wîîkekn̂e yîwya.
21Apohana, iina oyen̂epe xera ro mak was awya. Aukustu yaka mak oyen̂epe xe was awya. Noro n̂entarî me mak oyesekatîm xe wasî, kekn̂e xa matko owya. Ero wa karî ke yîwya sowtatu komo ya tak wîîkekn̂e, Taa, moso aacoko hara kahrutopo yaka hara. Amn̂e wen̂epesî Sesa yaka, wîîkekn̂e sowtatu komo ya, kekn̂e hara tî. Ero wa tî kekn̂e Pestu Akripa ya.
22Ero yipu yentache tak on wara tî kekn̂e Akripa Pestu ya, Noro mtapotarî yenta xe cma re was ow hara, kekn̂e tî. Taa, pahxaxa mencesî, kekn̂e tî Pestu yîwya. Ero wa tî n̂esencetken̂e Pawru poko.
23Ero ke enmapuche hara Akripa takî tî cekn̂e en̂ekano ritopo yaka. Berenise yakro tî cetken̂e. Raatî yecen̂e komo tî ka cetken̂e poturme. Okomn̂i tak Akripa komo cetken̂e. Kir̂wan ke tponoye so tî cetken̂e. Kayaritomo me xa tî n̂esenpetken̂e Akripa komo. Sowtatu yantoman̂e komo marha tî cetken̂e akro so. Enîno rin̂e me cehsom komo marha tî cetken̂e iitono ro kom ha. Ero wa tî cetken̂e en̂ekano ritopo yaka. Mer̂pono pîn komo tî cetken̂e. Pestu marha tî cekn̂e. Iito cexitaw so Pawru takî tî nan̂ikpekn̂e Pestu.
24Noro yekîche takî tî Pestu nîmtapowakn̂e. On wara tî kekn̂e, Kayaritomo Akripa, on wara wîîkes awya, amna yakro mohxapu komo awya so marha wîîkesî, moso meen̂axe Xutew komo n̂en̂ekaporî owya. Xerusaren po oyexitaw mer̂pono pîn komo nîmtapowatken̂e oyakro moso poko. Kicicitho moso kica, ketken̂e. Oona omokuche hara n̂en̂eketken̂e tak on̂entarî me. Twaihkapore kr̂a nas ha, ketken̂e moso poko. Cerewre ro makî tî ketken̂e ero wara.
25Ero yinhîrî tak yîmtapotarî yentache owya twaihkaxmu mera ro mak wîhtînoyakn̂e. On wara tko kekn̂e moso owya, Aukustu yaka xa mak oyen̂epe xe was awya oyesekatîmtome yîwya, kekn̂e. Ero ke, Aukustu yaka ken̂epe ham, wîîkekn̂e yîwya.
26Ero ke Aukustu yakan mewre xe wasî karita. On wara tî nai kicicme moso yehtoponho kica, kacho mewre xe wasî yîn̂enîrî. On̂ekatîmrî tko exihra nasî. Ero ke yîn̂en̂ekathîrî komo tak wekpo oona yîmtapotarî yentachome awya so hara. Kayaritomo Akripa, an̂entarî me xa moso wekpo oona. Yîmtapotarî yentache awya, Ero wa kacho mewreko karita Aukustu yakan, mîîkesî cma re owya.
27Ahsîxapu yen̂epe xera wasî Aukustu yaka kicicme ehtoponhîrî yekatîmra oyexitaw karita yaka. Ero ke onmewrerî cma re mîhtînomexpesî owya, kekn̂e hara tî. Ero wa tî kekn̂e Pestu Akripa ya.
Pawru N̂esekatîmyasî Akripa N̂entarî Me

1Ero yinhîrî on wara takî tî kekn̂e Akripa hara, Pawru ya tî kekn̂e, Taa, esekatîmko tak amoro. Awanme ro mak kasko, kekn̂e tî. Ero ke Pawru takî tî n̂etapoyankekn̂e. N̂esekatîmyakn̂e tak tanmero.
2On wara tî kekn̂e, Kayaritomo Akripa, on wara wîîkes awya, tawake xa wasî oyesekatîmrî ke tak awya. Anarmerpan poko oyen̂ekexe Xutew komo. Ero ke yîmtaka so tak weyukyasî an̂entarî me.
3Xutew komo yenîn̂e xa amoro. Yîmtapotarî komo mencesî ahce na pokono. Eseseyutopo komo marha mencesî. Ero ke tawake xa kesekatîmyasî oroto awya. Pokahra cma re masî omtapotarî yencetaw.
4Owerono mîkyam Xutew komo. Mehxa ro omrenai ro rma oyehtopo n̂een̂atken̂e. Opoyino komo chew kpor̂mamyakn̂e Xerusaren po rma.
5Amna panatanmetopo yewetîtîkan̂e xa ow Parisewnhirî me oyexirî ke. Ero wa oyehtoponho n̂een̂atken̂e Xutew komo omrenai ro. Ero wara rma n̂ekatîmyatu Xutew komo ekatîm xe cexitaw so ketaw ha re.
6-7Kaan xa tî nîmtapowakn̂e pahxa amna porin pen komo yakro. Kir̂wan̂he men kiir̂axe so amn̂e, kekn̂e tî yîwya so. Ero wa kachonho ponaro rma naxe amna tribun komo, 12 kom ha. Ero ke Kaan poko roro naxe katpanaw, kosope marha. Ero wa naxe takronomachome so n̂he yîwya. Ero wa kachonho ponaro oyexirî ke mak oyen̂ekexe Xutew komo okwe.
8Ahce warai me katî Kaan mîhtînoya amoro, cehn̂axmu me katî mîhtînoya Noro waixapu pen yenpakacho poko?
9N̂examro wa xa marha wîxakn̂e. Kicicitho Mîk xakn̂e Xesus Nasare pononho, wîîkekn̂e ha ka n̂examro wa xa marha. Noro yosotî ponarono komo yemetanmekn̂e me kr̂a wîxakn̂e okwe.
10Xerusaren po oyexitaw marha kir̂wan komo wemetanmekyakn̂e kica. Tîmsom pokono yenîn̂e komo mtapotarî yanme ahruno wiir̂akn̂e. Noro yipu pen komo waihkacho poko esencetaw yîwya so, Etapacoko kr̂a, wîîkekn̂e ow marha okwe.
11Emapona roro kîwcekn̂e esenmetopo komo yaka noro yipu komo yemetanmeso. Kicicme ro mak nasî Xesus kica, kacoko ha men wîîkekn̂e yîwya so. Xesus ponarono komo poko kîrwonîmtîkai ro mak okwe. Anarî yana komo yewton pona so meero kîwcekn̂e noro yipu komo yemetanmeso.
12Taa, ero yipu poko rma oyexitaw kîwcekn̂e hara Tamasku pona. Xesus ponarono komo wece kîwcekn̂e iina. Tîmsom pokono yenîn̂e komo karitan waar̂akn̂e. Xesus ponarono komo yahsîn̂e moso yarî nîîce. Ero ke noro yipu komo nahsîpe, kacho mîn waar̂akn̂e kica.
13Ero yimaw tak esama yaw rma oyexitaw weeyu imo tak ween̂e okyo. Kamarakataw rma ween̂akn̂e. Kah yai amna weipekn̂e. Kaamo yopono xa mîn amna weipekn̂e oco. Oyakrono komo marha weipekn̂e.
14Ero yanme thakwa amna n̂epîrkekn̂e ahnoro roowo pona. Ero wa oyexitaw tak tapota wencekn̂e. Ebrew mtapotarî yaro kekn̂e. On wara kekn̂e, Sawru, Sawru, ahce poyero Ow memetanmekya kica? Tpotkem po cikihciki ketawno wa mak mas oko. Merewasî rma oko, kekn̂e owya.
15Ero wa kacho yentache tak on wara weyukyakn̂e, Onoke Amoro Apa? wîîkekn̂e yîwya. Xesus Ow ha, an̂emetanmekrî rma ha, kekn̂e owya.
16On wara marha kekn̂e, Awomko tak piiri. Ahtarî po ececetoko. Oroto kesenpes awya oyanton me tak awitome. An̂enîthîrî yekatîmn̂e me kiir̂asî. Amn̂e tak miyanî rma wenpes hara awya. Ero yipu yekatîmn̂e me marha mas amn̂e.
17Kukurunpesî awaikara ehtome so apoyino komo rma. Xenciu komo meero awaikara naxe akurunperî ke owya. Xenciu komo ya omtapotarî yekatîmn̂e me tak ken̂epesî oroto.
18N̂examro cheka ken̂epesî ewtanîren̂e me, awarpanawnonhîrî komo katparen̂e me marha. Satanas nahsîthonho komo miir̂asî Kaan yanton me hara. Ero wa exitaw so tak kicicme ehtoponhîrî komo tak wîhcamnoyasî, oyanan me tak ahsîtome. Owyanî ro me ciixapu komo yakrono me tak naxe n̂examro hara opona enîrî ke, kekn̂e owya Xesus.
19-20Ero wa kan̂e xa ween̂akn̂e Apa, kah yawno Mîk ween̂akn̂e okyo. Ero ke yîmtapotarî yanwekîra ro mak wîxakn̂e. Yihcirî me Tamasku pono komo ya rma wekatîmyakn̂e Kaanî mtapotarî. Ero yinhîrî Xerusaren pono komo ya wekatîmyakn̂e hara. Xuteia rowon pono komo ya marha wekatîmyakn̂e miyan komo ya rma. Ero yinhîrî Xenciu komo ya makîrha wekatîmyakn̂e hara. On wara wîîkekn̂e yîwya so, Kicicme awehtoponhîrî komo tak poxunkacoko. Kaan pona tak encoko. Kir̂wan̂he marha ehcoko awehtoponhîrî komo poxunkan̂enho me tak awesenpotome so hara, wîîkekn̂e yîwya so. Ero wa mak wîîkekn̂e yîwya so.
21Ero wa kacho poyero mak owya oyahsîyatken̂e Xutew komo Kaan mîn yaw. Oyetapetken̂e marha owaikachome thakwa ha re.
22Kaanî rma tko okurunpekn̂e. Okurunpesî rma oroto. Ero ke waipîra rma ka ow meen̂asî. Kaanî mtapotarî yekatîmrî poko rma wasî. Cemyawnoyem komo ya wekatîmyasî, emyanomnî pîn komo ya marha. Pahxa tî Moises pen n̂ekatîmyakn̂e. Kweronoman̂e pen komo marha tî n̂ekatîmyatken̂e. Ero warai xa marha wekatîmyas ow hara.
23On wara ketken̂e n̂examro pen, Kristu tak n̂emetanmekyaxe amn̂e, waihkexe marha. Ero yinhîrî pakes hara waixa pen komo chei. Poturme pakaxapu me tak nasî Noro. Xutew komo weipotopo yekatîmn̂e me tak nas amn̂e, Xenciu komo weipotopo yekatîmn̂e me marha nasî, ketken̂e n̂examro pen. Ero wa xa marha wekatîmyas ow hara, anarme kahra ro mak wasî, kekn̂e tî Pawru yîwya.
24Ero wa ketaw rma Pawru ya Pestu takî tî nîmtapowakn̂e hara. On wara tî kekn̂e, Mîmtawaimamya mak na Pawru. Karita poko mak na mîxakn̂e ayopo xa. Ero yanme tak mîmtawaimamyasî, kekn̂e tî Pestu Pawru ya.
25Pîra ro mak Apa, kekn̂e tî Pawru. Yîmtawaimamra ro mak tan wasî. Takîhso mak tan kîmtapowasî. Yaarono mak tan wekatîmyas awya so.
26Xesus yehtoponho wekatîmyasî erasîra ro mak, ero yipu entan̂e rma moso kayaritomo. N̂encekn̂e rma owya. En̂epa me mak etarira ro mak xakn̂e Xesus, kekn̂e tî Pawru Pestu ya.
27Ero yinhîrî Akripa ya takî tî kekn̂e hara, Kayaritomo Akripa, on wara wîîkes awya hara, kweronoman̂e komo mtapotarî yewetîn̂e ha na amoro? Ewetîn̂e me rma kîhtînoyasî, kekn̂e tî Pawru yîwya.
28On wara tî n̂eyukyakn̂e Akripa, Kristu yewetîn̂e me xa tak re ow miir̂asî. Ewetporo tak wasî, kekn̂e tî Akripa yîwya.
29Ai ha, kekn̂e takî tî Pawru yîwya, ewetporono me mak awexi xera wasî. Owarai me xa awexi xe wasî. Cemeknumiso makî tko awexi xera wasî. Ero wa xa marha moxam yexi xe was hara ahnoro oyentan̂e komo owarai me xa marha exi xe so wasî, kekn̂e tî. Ero wa tî kekn̂e Pawru Akripa ya.
30Ero wa kacho yentache takî Akripa takî tî nawomyakn̂e, kopenato marha, Berenise marha. N̂examro yakrono komo marha tî nawomyatken̂e.
31Anana takî tî cetken̂e. Tîtoche so tak Pawru poko takî tî n̂esencetken̂e. On wara tî ketken̂e, Kicicitho me exihra ro mak nasî mîkro. Twaihkaxmu mera nasî, tahrusom mera marha nasî, ketken̂e tî.
32On wara tî kekn̂e Akripa Pestu ya, Sesa yaka men owto xe wasî esekatîmso, kahra exitaw ketaw ha re mahrunkes ha re, kekn̂e tî. Ero wa tî kekn̂e Akripa.
Pawru N̂en̂epexe Homa Pona

1Taa, ero wa tî n̂esencetken̂e Pawru poko. Ero ke Itar̂a pona amna yen̂epetopo takî tî nîhtînoyatken̂e. Ero ke Pawru takî tî narpetken̂e sowtatu yantoman̂e ya. Ahruyemînhîrî komo marha narpetken̂e yîwya. Xur̂u tî mîk xakn̂e aan̂e yosotî. Aukustu kurun me ehxapunhîrî rma tî mîk xakn̂e.
2Nakwataw xakn̂e Aramicinu pono komo kanawarî. Ero yaan̂e komo tîto xe so xatken̂e Asia rowon yecihtaw roro. N̂examro yaka tak amna n̂esenkayakn̂e. Aristaku marha mokyakn̂e amna yakro. Maseton̂a rowon pono mîk xakn̂e, Tesaronika pono. Ero wa amna cekn̂e.
3Enmapuche hara Siton nakwarî yaro amna nawomyakn̂e. Iito amna exitaw Pawru pînîn yaw xakn̂e Xur̂u. Ero ke on wara kekn̂e yîwya, Etoko ka yiixe awexitaw tantono komo yenso, awakrononhîrî komo yenso, kekn̂e yîwya. Ero wa karî ke Pawru tak nawomyakn̂e yîhyaka so. Ero ke yiixe noro yehtopo nîmyatken̂e iitono komo yîwya.
4-5Ero yinhîrî tak amna cekn̂e hara Xipre yawxari amna yemtaka mokrî ke ocowo. Ero yinhîrî tak tuuna imo rakataka n̂he amna cekn̂e Sirisia rowon yecentono kwaw, Panpir̂a rowon yecentono kwaw marha. Ero yinhîrî tak Miha pona amna nawomyakn̂e. Risia rowon pono rma mîn Miha.
6Iito exitaw amna kanawa xa hara n̂een̂akn̂e sowtatu yantoman̂e. Arexancia pono komo kanawarî tî mîn xakn̂e. Itar̂a pona tîto xe tî xatken̂e ero yaan̂e komo. Ero ke n̂examro yaka tak amna n̂enkayakn̂e hara noro. Ero yaw tak amna cekn̂e hara.
7Ero yimaw yamoro amna cekn̂e okwe. Yaake kaamo amna cekn̂e. Amna yemtaka mak ocowo mokyakn̂e kica. Cehn̂axi mak amna cekn̂e Kinitu mîtkoso. Ero yinhîrî amna cekn̂e rma Kreta yawxari hara, Sarmoni yecento.
8Cehn̂axi mak amna cekn̂e. Toche n̂he tak yukuhya tak amna n̂een̂akn̂e hara. Tînakwaporem, kacho tî mîn yukuhya yosotî. Iina ka amna nîtîtmamyakn̂e. Ewto nakwarî rma mîn xakn̂e yukuhya, Raxeia nakwarî ha.
9Amna thakwa n̂ecmamtîkekn̂e okwe. Pahxa rma xakn̂e eseresmara Xutew komo yehtoponho. Tuuna imo kwaw totopo mera tak xakn̂e. Enorirî yaro amna xakn̂e kopi cecmamrî ke okwe.
10Ero yinhîrî tak on wara kekn̂e Pawru kanawa yosom komo ya, Ai oyakno komo, kicicme ro mak tak men wîhtînoyasî kîwtotopo komo oroto. Kîwcetaw rma kanawa men n̂etakuhr̂apes okwe. Anarîrî komo marha n̂enor̂asî okwe. Kîwyam marha cenor̂axe okwe, kekn̂e. Ero wa kekn̂e Pawru yîwya so.
11Anarme tko kekn̂e kanawa yosom, kanawa kor̂man̂e marha. Ero ke n̂examro mtapotarî n̂ewehcakn̂e sowtatu yantoman̂e. Pawru mtapotarî yewetîra xakn̂e.
12Ero wa xa marha ketken̂e akrono kom hara yaake tak, kanawa yosom wa xa marha tî ketken̂e. Wahra mak nas okwe on nakwa, ketken̂e. Ero ke kaikatko hara miya Penise pona hara. Nakwa xa nai iito cwotu yenatkacho xa, ketken̂e. Kreta rowon pono yecihtawno mîn Penise. Ececoka nasî iitono yaka kîwtotopo. Ero ke ero kwaka tîto xe tî xatken̂e n̂examro cwotu yenatkaxi.
Yîwîrîman̂e Komo Me Tak Nasî Ocowo Imo
13Ero yimaw tak suu n̂ixa napepenakn̂e yamoro mak okre. Ero wa exirî ke tuuna imo rakataka n̂he tak kanawa naar̂atken̂e. Kir̂wan̂he kaar̂atu so ocowo okre, ketken̂e cma ha tî re kapu.
14Pahkîra makî tko kir̂wan̂he napepenakn̂e. Amn̂e emtaka hara nocowonakn̂e hara kar̂pe xa tak okwe. Ewro-Akiraw tî mîn xakn̂e ero yipu yosotî, ocowo imo yosotî.
15Ocowo yemtaka tko kanawa yarî xe tî re xatken̂e. Pîra ham okwe. Kanawa potkor̂mekn̂e xa matko okwe ocowo pataw arîrî yarohra thakwa. Ero ke ocowo mak amna naar̂e okwe.
16Ero yinhîrî tak ciwya yawxari xa hara amna cekn̂e. Krawta tî mîn xakn̂e ciwya yosotî. Iito tak amna nanîmyakn̂e kanawaci amna mapitaka yimixapunhîrî. Cehn̂axi mak amna nanîmyakn̂e.
17Ero yanmîche tak amna kanawarî tak nawrutamiyatken̂e etîrakara ehtome. Ero yimaw marha axawa pona n̂eraswatken̂e hara. Moro to tak men nai kîrîhnonmekn̂e komo kopi Sihte yaxawan ha, ketken̂e. Ero ke roona namomiyatken̂e ocowo yahsîra tak ehtome. Ocowo rma tko amna naar̂akn̂e roona ken̂ehra rma.
18-19Enmapuche hara yîtîtmamra rma xakn̂e ocowo. Amna n̂ewsîyakn̂e ro mak kopi. Ero yanme tînarîrî komo nar̂metken̂e kr̂a kanawa yaan̂e komo. Yukwaka nar̂metken̂e taponukye n̂he tak totohme kanawa. Enmapuche xa hara kanawa micitho nar̂metken̂e hara. Ero wa nar̂metken̂e.
20Yaake ro n̂enmayakn̂e ocowo imo me rma okwe. Kaamo yesenpora ro mak xakn̂e, xir̂ko marha. Cenor̂axe tak okwe, ketken̂e mak tak kanawa yaan̂e komo. Ero wa ketken̂e.
Pawru Nîmtapowasî Kanawa Yaan̂e Komo Yakro
21Yaake kaamo eseresmara xatken̂e okwe kanawa yaan̂e komo. Pahkî exiche tak Pawru nawomyakn̂e piiri. On wara kekn̂e yîwya so, Ai oyakno komo, on wara wîîkes awya so. Omtapotarî xa re mewetîcerî. Kreta poi mokuhra ro makî re cehcerî okwe. Enko xe, cesemetanmekyaxe tak okwe. Cepethîkemînhîrî n̂etkurei marha okwe anarîthîrî komo.
22Tahwore rma tko cehcerî. Waipîra ro makî tî tatu. Cewn̂e n̂hema waipîra ro makî tî tatu. Kanawa pen makî reha tî n̂ewakroke.
23-24Kaan yancunu tko wenwo kosope. Oyantoman̂e yanton mîk n̂eexi. Noro yantoman̂e yanton me xa marha was ow hara. Omîtkoso n̂ececeto noro. On wara nîîka owya, Pawru, erasîra ro mak esko. Sesa yaka rma kaar̂asî. Ero ke awanme rma tak awakrono komo meero nukurunpesî Kaan. Waipîra xa marha naxe n̂examro hara, nîîka. Ero wa nîîka ancu owya.
25Ero ke tahwore rma cehcerî oyakno komo. Kaanî mtapotarî ponaro xa wasî. Ancu n̂ekatmo owya ero yaw roro rma wa taxe amn̂e, wîîkes ow ha.
26Ciwya pona tko tî nîrîhya kanawa pen, kekn̂e Pawru. Ero wa kekn̂e Pawru kanawa yaan̂e komo ya.
N̂enor̂axe Tak Okwe
27Ero yimaw tak, 14 kaamo tak xakn̂e ocowo me enmachonhîrî tuuna imo rakataw rma amna yehtoponho okwe. Atriaciku tî mîn xakn̂e tuuna imo yosotî, iitono yosotî. Kosope amna xakn̂e iito. Ero yimaw tak rakatawro tuuna yekahximarî tî n̂encetken̂e kanawa yaan̂e komo. Moro to takî nai mî echîrî, ketken̂e tak n̂examro.
28Ero ke weyun yukuknomacho tak nar̂metken̂e yukwaka. Anmîche hara n̂een̂atken̂e. 36 metru xakn̂e weyun kuknomacho. Ero yinhîrî meye n̂he nukuknometken̂e xa hara. 27 metru mak tak xakn̂e weyun kuknomacho iito hara. Panape n̂he tak xakn̂e ha re okwe.
29Ero wa exirî ke tak n̂eraswatken̂e ro makî tî kanawa yaan̂e komo. Okwe, ketken̂e, toh po men wa tîhcexe, ketken̂e. Ero ke tak kanawa yecehtotopo nar̂metken̂e yukwaka kanawa yecehton̂e, 4. Kanawa mapitai nar̂metken̂e. Ero mko takî kanawa n̂ecehcekn̂e. Tohra tak xakn̂e. Yohno enmapu xe xa tî xatken̂e.
30Ero yimaw tak cesen̂epanmekî xe so tî xatken̂e kanawa yaan̂e komo. Ero ke kanawaci takî n̂enîhcetken̂e yukwaka. Kanawa yecehton̂e xa hara amna nar̂mesî poturu n̂ixa hara, ketken̂e mak kica.
31On wara tko kekn̂e Pawru sowtatu yantoman̂e ya, sowtatu komo ya marha, Tan kanawa yaw exihra exitaw n̂examro mîwaiyaxe rma men okwe, kekn̂e yîwya so.
32Ero yentache sowtatu komo tak nawocetken̂e kanawaci micitho. Ero ke kanawaci pen tak cekn̂e anana aan̂e ken̂ehra rma.
33-34Ero yimaw tak enmarî yakro ro Pawru tak nîmtapowakn̂e xa hara akro so. Ai oyakno komo, on wara wîîkes awya so, yaake kaamo eseresmara maxe, 14 kaamo rma okwe. Ero ke eseresmacoko n̂he tak waipîra awehtome so. Kir̂wan̂he tak maxe amn̂e. Ahpoci komo meero ehcamnopîra nasî cewn̂e rma ciki, kekn̂e Pawru yîwya so.
35Ero wa kache tak tuuru nanîmyakn̂e Pawru. Kaan yakro ka nîmtapowakn̂e. Kir̂wan̂he on anmîthîrî Apa amna yuru, kekn̂e. Ero yinhîrî tak poikekn̂e, nokyakn̂e marha.
36-37Ero ke tak nahwowatken̂e hara ahnoro, n̂eseresmetken̂e marha Pawru yakro. Yaake amna xakn̂e kanawa yawno komo, 276 tooto ha.
38Ero yinhîrî tak ceseresmatîkache so puruma meero nar̂metken̂e yukwaka taponukye n̂he tak totohme kanawa.
39Enmapuche tak roowo amna n̂een̂akn̂e. Camkî tko tî n̂een̂atken̂e kanawa yaan̂e komo. Ahtono na mîn roowo, ketken̂e mak. Tuuna yaporî marha n̂een̂atken̂e iito. Axawa xakn̂e aporî kentaw. Ero ke on wara ketken̂e. Mîîna kaikatko axawa pona. Tîtkukmacerî ika, ketken̂e.
40Ero ke tak kanawa yecehton̂enho micitho nawocetken̂e. Iito rma kr̂a nînomyatken̂e ecehton̂enhîrî mko yukwaw rma. Kanawa kor̂macho micitho marha nîmhoketken̂e hara. Roona tak namomhoketken̂e hara ocowo yahsîn̂e kanawa totohme hara. Ero ke tak axawa wece amna cekn̂e.
41Ero yinhîrî meyehra amna toche kanawa tak nîrîhyakn̂e axawa pona. Ero ke cikihciki kekn̂e tak tuuna yewcokocokon kanawa mapirî poko. Ero yanme thakwa kanawa mapitho pen n̂ewakrokekn̂e okwe.
42Ero yinhîrî tak kahrutopo yaka taasom komo waihkacho tî nîhtînoyatken̂e sowtatu komo. Twaihkapore men nasî ero yaka taasom. Miya ro mak perenatu men okwe. Ahsîra men wa taxe hara amn̂e, ketken̂e tî.
43-44Anarî me tko tî kekn̂e sowtatu yantoman̂e, Apohana okwe. Waihkara rma ehcoko, kekn̂e tî. Ero wa tî kekn̂e Pawru pînîn yaw cexirî ke. On wara mak kekn̂e noro amna ya, Tperen̂em me awexitaw so aperenîmcoko ecihtaka, kekn̂e. Ero ke ero wara amna xakn̂e. Anarî komo reha n̂etahsîyatken̂e sahsamaxapu kotonho poko mak, kanawa me ciixapunhîrî poko ha. Ero ke ero wa cekn̂e amna ahnoro ecihtaka. Waipîra rma amna cekn̂e. Ero wa amna xakn̂e.
Mawta Po Ehtoponhîrî Komo

1Taa, amna yawomche tak ciwya yosotî amna n̂encekn̂e. Mawta on ha ciwya, kacho amna n̂encekn̂e.
2Tawake xatken̂e iitono komo amna poko, amna nakronometken̂e okre. Amna wehtorî n̂iriyatken̂e. Tuuna mokyakn̂e ero yimaw. Twotme xakn̂e. Ero ke amna wehtorî n̂iriyatken̂e. Ero wa amna nakronometken̂e iitono komo.
3On wara tko xakn̂e Pawru wehto yiriyataw yîwya so, noro meero kamerî namekyakn̂e. Okoyi tko xakn̂e oko kamerî chew. Wehto kamehcetaw n̂epatakekn̂e tak okoyi wehto yanme. Noro tak Pawru yamorî n̂eskekn̂e oko.
4Okoyi yenîche tak Pawru yamorî poko, noro poko tak nîmtapowatken̂e iitono komo. Kica, ketken̂e, waapatho moso ham kica. Tuuna imo kwaw waihîrî ha re. Yukwaw cma waipîra n̂ehxe. Waihyasî rma thakwa waihkano ritoponho yepetho me ham, ketken̂e Pawru poko.
5Ero wa ketaw rma yîwya so okoyi tak nar̂mekn̂e Pawru wehto ywaka. Erewra rma tî xakn̂e noro yamorî.
6Pawru yamorî yupurutarî ponaro tî xatken̂e iitono komo. Yohno rma na waihya, ketken̂e. Pahkî Pawru n̂een̂atken̂e. Kir̂wan̂he rma tko xakn̂e okyo. Ero ke n̂eserepoketken̂e xa tak noro poko. Ponaro cehtopo komo warai me takî tî nîhtînoyatken̂e hara. Ero wa Pawru nîhtînoyatken̂e.
7Taa, iito xakn̂e ewto hara. Ciwya pono komo kayaritomon yewton tî mîn xakn̂e. Pubriu tî mîk xakn̂e kayaritomo yosotî. Noro tak amna naar̂akn̂e cewton pona. Iito tak amna n̂enmayakn̂e yîhyaw 3 kaamo mak. Amna wakrekn̂e kir̂wan̂he okre.
8Ero yimaw Pubriu yîîm namotoyakn̂e, kama po xakn̂e. Ocoro tî xakn̂e, yîropotarî marha tî n̂erewakn̂e. Ero ke noro yenso tak cekn̂e Pawru. Enîche tak Kaan yakro nîmtapowakn̂e noro yepoi. Kaan yakro tîmtapotache tak meretîyasîyakn̂e. Ero wa exiche kir̂wan̂he tak xakn̂e hara Pubriu yîîm.
9Taa, karihtoxapu yenîche tak anarî komo tak mokyatken̂e Pawru yaka tamotosom kom ha. Mokuche so n̂examro marha tak nakir̂wamekn̂e Pawru. Ero wa xakn̂e Pawru.
10Ero ke amna ponaro xa xatken̂e iitono komo. Anarmerpan ke amna ponaro cehtopo komo n̂enpekn̂e. Ero yinhîrî ciwya poi amna cetaw hara yiixe amna yehtopo marha nîmyatken̂e amna ya. Ero wa amna wakretken̂e.
Homa Pona Pawru Totoponho
11Taa, iito xakn̂e amna ciwya po. 3 nuun̂i xakn̂e amna iito. Ero yinhîrî tak amna cekn̂e hara anarî komo kanawarî yaw hara. Cwotu yenatkan̂enho komo marha tî mîkyam xatken̂e iito kapu. Arexancia pono komo mîkyam xatken̂e. N̂examro kanawarî potwo xakn̂e tooto warai ciixapu. Asakno kuknon xakn̂e ero potwono me. Ero yipu yaw tak amna cekn̂e tuuna imo kwaw xa hara.
12Taa, Sirakusa pona tak amna nawomyakn̂e hara. Iito amna n̂enmayakn̂e 3 kaamo mak.
13Ero yinhîrî tak amna cekn̂e hara Hexiu pona hara. Enmapuche hara kir̂wan̂he tak nocowonakn̂e suu n̂ixa. Ero wa exirî ke amna cekn̂e hara. Enmapuche xa hara amna nawomyakn̂e Puteori pona hara.
14Iito Kaan xîkrî komo n̂een̂akn̂e amna. Amna tak porohketken̂e n̂examro. Tanî n̂he ka awexi xe so nasî amna 7 kaamo mak, ketken̂e amna ya. Ero ke iito ka xakn̂e amna yîhyaw so kapu. Ero yinhîrî tak amna cekn̂e hara Homa yesamarî yaw tak.
15Ero yimaw tak amna yekaci tî n̂encetken̂e Homa pono komo, Kaan xîkrî komo. Ero ke amna potpona mokyatken̂e. Apiu Roron pona mokyatken̂e. Iito xakn̂e 3 mîîmo mko. Uupa yukun yeetopo ro tî mîn xakn̂e mîîmo mko. Iina mokyatken̂e Kaan xîkrî komo amna potpona. N̂examro yenîche, Kir̂wan̂he Kaan nai ham okre, kekn̂e Pawru. Tahwore n̂he tak xakn̂e. Ero wa xakn̂e.
16Ero yinhîrî tak Homa pona tak n̂epatakekn̂e amna. Iito tak ahsîxapu komo naar̂akn̂e sowtatu yantoman̂e porisia yenîn̂e yaka. On wara tko kekn̂e noro Pawru ya, Amînî ro yaw tak esko yiixe awexitaw, ketken̂e yîwya. Ero wa karî ke tak cewyaro xakn̂e Pawru tîmînî ro yaw. Tahruso rma tko tî xakn̂e iito. Sowtatu xakn̂e enîn̂e me roro. Ero wa xakn̂e Pawru.
Xesus Pokono N̂ekatîmyasî Pawru Xutew Komo Ya
17Taa, ero yinhîrî tak osorwaw enmapuche Xutew yenîn̂e komo tak nan̂ikpekn̂e Pawru. On wara kekn̂e yîywa so, Oyakno komo, awakro so kîmtapowasî. Kesekatîmyasî cma re awya so. On wara wîxakn̂e pahxa Xerusaren po, oyahsîyatken̂e thakwa iitono komo. Oyahsîche Homanu komo ya tak oyahsîpekn̂e hara. Kpoyino komo yîwîrîman̂e pînî ro mak ow. Kporin pen komo yehtopo yîwîrîyakan̂e pîn marha ow. Wara rma tko oyahruyatken̂e.
18On wara tko ketken̂e Homanu komo oyen̂ekan̂e komo yentache, Tahrunkapore nasî moso. Kicicme xa exihra nai ham. Twaihkaxmu mera nasî kîwya so, ketken̂e opoko.
19On wara tko ketken̂e Xutew komo, Pîra ro mak kica, ahsîpinkara ro mak cexpore nasî, ketken̂e. Ero wa karî ke yîwya so Sesa yaka owtotopo tak wetahcakn̂e. Ero ke kmokye oona. Xutew komo yen̂ekapo xera ro mak wasî Sesa ya. Yîhyaka mak kmokye.
20Ero ke kan̂ikpocow so kesentachome so. Cemeknumiso thakwa wasî tan. Ixaw Yana komo yakir̂waman̂e yehtopo yekatîmrî poyero mak cemeknumiso wasî, kekn̂e Pawru. Ero wa kekn̂e Xutew komo ya.
21Ai okwe, ketken̂e tak Xutew komo, apohana, Xuteia pono komo karitan yenîhra ro mak nas amna apokono. En̂exa mohxapu komo marha awekatîmra xatken̂e amna yakno komo. Kicicme nasî Pawru kica, kahra ro mak xatken̂e amna ya.
22Kaan poko awesehtînotopo yenta xe rma tko nas amna. Awarai komo yehtopo rma n̂esencesî miya rma. Kicicitho warai me rma tko n̂esencesî kica, ketken̂e hara yîwya. Ero wa ketken̂e.
23Ero ke Pawru yaka tmohtopo komo xa hara nukuknometken̂e. Ero ke tukuknomathîrî komo po tak mokyatken̂e hara yaake tak ha. N̂examro tak nîhcamhokekn̂e Pawru Kaan maywen me kehtopo komo poko. Xesus poko marha nîmtapowakn̂e yaaro xa. On wara kekn̂e, Xesus mohtopo rma n̂ekatîmyakn̂e Moises pen. Kweronoman̂e pen komo marha n̂ekatîmyatken̂e Noro mohtopo, kekn̂e. Pahkî nîmtapowakn̂e ero yipu poko. Pahxaxa ro rma n̂ihciyakn̂e, kokon̂i cehso ro kekn̂e. Ero wa nîmtapowakn̂e Pawru.
24Ero yipu yentache tak anarî komo n̂ewehcatken̂e Pawru mtapotarî. Anarî komo reha ewetîra xatken̂e okwe.
25-26Ero ke n̂eseseyukyatken̂e tak n̂examro re Pawru mtapotarî poko. Anarmerpa so n̂esehtînoyatken̂e okwe. Ero yinhîrî cetken̂e hara. Cewn̂e ro xa hara tko Pawru nîmtapowakn̂e akro so cetaw so. On wara kekn̂e yîwya so, Yaaro kekn̂e ham Kir̂wanî ro Yekatî aporin pen komo ya. Isaias pen ya tî kekn̂e yîn̂ekatîmrî me hara yîwya so. On wara tî kekn̂e yîwya, N̂examro yaka etoko. On wara kasko yîwya so, Omtapotarî yentan̂e cma re amyamro. Entan̂e pîn me rma tko maxe okwe. Oyehtopo yenîn̂e marha cma re amyamro. Enîn̂e pîn me rma tko maxe hara okwe, kasko yîwya so.
27Takîhso entan̂e pîn me tak nasî yîropotarî komo. Takîhso entara ro mak naxe tpanakemu rma ha re. Cesewyahrusom wara marha naxe enîhra ro mak cehtome so. Takîhso xa enta xera marha naxe okwe. Ero wa naxe takîhso entara ro mak cehtome so. Cetaknama xera ro mak naxe. Onakir̂wamarî me cexi xera ro mak naxe okwe, kekn̂e Kir̂wanî ro Yekatî owya, kekn̂e Isaias pen pahxa. Yaaro xa kekn̂e ham.
28Ero ke on wara men yîhtînocoko, Xenciu komo yaka makîrha tak ekatîmn̂e komo n̂en̂epekn̂e Kaan, kakir̂wamacho komo yekatîmn̂e komo n̂en̂epekn̂e ha. N̂examro takî reha n̂encexe amn̂e, kekn̂e Pawru yîwya so. Ero wa kekn̂e Pawru Xutew komo ya.
29Ero wa kacho yentache tak Xutew komo cetken̂e hara. Tîtoche so tak n̂eseseyukyatken̂e ro makî tî Pawru mtapotarî poko. Ero wa tî xatken̂e.
30-31Ero wa xakn̂e Pawru Homa po cexitaw. Iitono mîn yaw mak xakn̂e. Ero yipu n̂epemekn̂e yaw cehtome. Iito exitaw yaake mokyatken̂e tooto komo Pawru yenso. Taa, amohcoko ha, kekn̂e noro tîhyaka moku xatî komo ya. Mokuche so n̂examro tak weronomekn̂e roro Pawru Kaan maywen me kehtopo komo poko. Kporin komo Xesusu Kristu yehtopo marha n̂ekatîmyakn̂e yîwya so. Erasîra ro mak n̂ekatîmyakn̂e. Ero yipu ekatîmra ro mak esko, kan̂e exihra ro mak xakn̂e. Pahkî xakn̂e iito ero yipu yekatîmrî poko, 2 cimn̂ipu. Ero wa xakn̂e Pawru Homa po. Iina mak nai ekatîmtopo.
ROMHoma Pono Komo Yakanînho, Pawru Karitan
1 2 3 4 5 6 7 8 9 10 11 12 13 14 15 16 Homa1
1On okaritan an̂enîrî komo. Pawru ow ha, Xesus Kristu yanton ha. Kaan ya kakir̂wamacho komo yekatîmrî poko oyantomekn̂e, ero poko mak anarî pokohra.
2Pahxa rma ero yipu Kaan n̂ekatîmyakn̂e kweronoman̂enhîrî pen komo ya. Ow xa akir̂wamano wiir̂as amn̂e, kekn̂e yîwya so. Ero ke takî yîmtapotarî mewretken̂e n̂examro Kaan Karitan ha.
3Kaan Mumuru pokono mîn Kaan ya kakir̂wamacho komo. Xesus Kristu mîk Noro, Kporin komo rma. Tapi pen yepamtho me ewruxapu tî Mîk xakn̂e. Yupun makî tko ero wa xakn̂e.
4On wara xakn̂e Noro, pakai hara waihxapunhîrî rma. Kir̂wanî ro Yekatî yanme pakekn̂e. Ero ke, Kaan Mumuru xa Mîk ham, karitî ro xa, tîtkexe Noro poko.
5Taa, Noro yanme amna wakrekn̂e Kaan. Kristu yantonî ro me amna n̂iir̂akn̂e amna wakrecho me. Ero ke Kristu pona tak encoko, kes amna mîk hak rowon pono komo ya. Miyan komo ya rma ero wa kes amna ero wa kacho yewetîn̂e me tak ehtome so n̂examro hara.
6N̂examro wara xa marha maxe amyamro hara. Amen̂eketken̂e so Xesus Kristu takrono me awehtome so okre. Ero wa awir̂atken̂e so.
7Homa pono komo amyamro. On okaritan mewresî an̂enîrî komo. Aaxe so xa nasî Kaan. Onakir̂wamarî me ehcoko, kekn̂e awya so. Ahwokan me awiri xe so wasî yîwya, Kporin komo Xesus Kristu ya marha ero wa awiri xe so wasî.
8Taa, on wara wîîkes awya so, Kaan ponaro awehtopo komo n̂ekaiwasî miya ro mak. Roowo poko hakno komo n̂encexe ero wa awehtopo komo. Ero ke on wara wîîkesî Kaan ya apoko so, Kir̂wan̂he n̂examro miir̂a ham okre Apa Xesus Kristu yakrono me exirî ke so, wîîkes apoko so. Ero wa wîîkesî Kaan yakro omtapowataw.
9Kaan yakro omtapowataw anarî komo poko apoko so meero marha kîmtapowasî. Yaaro tan wîîkesî, Noro rma on wara kesî opoko, Yaaro ha, n̂examro poko tîmtapotaxmu roro mîk ha, kesî opoko. Tahwore xa ketantomapesî yîwya yumumuru ya kakir̂wamacho yekatîmrî poko, Noro rma ero wa kesî. Ero wa wasî, emapona roro apoko so kîmtapowasî Kaan yakro.
10On wara wîîkesî yîwya, Apa, owto xe cma re was Homa pono komo yenso, wîîkesî. Pahxa rma omoku xe wîxakn̂e awenso so. Ero ke ehn̂an me tak omoku xe wasî ahyaka so omoku xe exitaw Kaan.
11Awenî xe so ro mak wasî cerewre. Kar̂pe n̂he awekatî komo ciri xe wasî emacakan me tak awehtome so.
12Tahwore xa tak cehtîkexe kesenîrî ke so, wîîkesî. Iito oyexitaw tak tahwore wasî Kaan ponaro awehtopo komo yenîrî ke owya. Tahwore marha maxe opoko hara Kaan ponaro oyehtopo yenîrî ke hara awya so. Ero wa tahwore taxe kesenîrî ke so. Ero wa kahtome so omoku xe wasî ahyaka so.
13Oyakno komo, ahyaka so omoku xe oyehtopo yentara na mîxatken̂e. Emapona roro cma re omoku xe wîxakn̂e ahyaka so. Kehn̂ekn̂e mak ha tko okwe. Mîn hak pono komo naxe oyeperîrî wara. Ero wa xa marha cepetaxmu me oyexi xe wasî apoyino komo poko hara.
14-15Ahnoro tooto komo ya cekatîmpore nasî Kaanî mtapotarî, Awakir̂waman̂e komo mîk Kristu okre, kacho. Kreku komo ya cekatîmpore nasî, warai makno komo ya marha, ehcamhokaxapu komo ya, ehcamhokanî ro komo ya marha. Ekatîmra oyexitaw epethîkano rin̂e wara was okwe. Ero ke awya so kakir̂wamacho komo yekatîm xe wasî awya so hara Homa pono komo ya.
16Kaanî mtapotarî wekatîmyasî yîhyapamra ro mak, Kristu xa Mîk awakirwaman̂e kom okre, kacho. Ero wa kacho ke rma Kaan n̂ekaricesî kakir̂wamacho komo poko. Ewetîn̂e komo nakir̂wamesî, Yaaro ham, kan̂e komo ahnoro. Xutew komo cokorî ka nakir̂wamesî, Kreku komo marha.
17Kir̂wanî ro me Kaan yehtopo n̂esenpesî akir̂wamano riyataw Kristu ya. Ero wa noro yehtopo n̂esenpesî kîwya so Kristu pona een̂ataw kîwya so. Amn̂e tak noro pona enîn̂e me xa tak cehtîkexe hara, ero ke tak miya xe n̂he tak n̂esenpesî kîwya so. Ero yipu poko rma kesî Kaan Karitan. On wara naxe kir̂wan me ciixapu komo, Kaan pona enîn̂e me roro naxe kir̂wan me roro cehtome so, kesî. Ero wa kesî Kaan Karitan.
Kaan Xera Naxe Anarî Kom Okwe
18On wara tko naxe tooto komo mer̂pono pîn komo, Kaan ponarora ro mak naxe okwe. Kicicme cexi so mak naxe kica, ero ke yaarono yenta xera ro mak naxe okwe, Kaanî mtapotarî ha. Ekatîmra ro mak ehcoko kica, kexe marha. Kah yai rma Kaan n̂een̂asî ero wa ehtopo komo. Ero ke tak noro yipu komo poko tîrwon̂em me ro mak n̂esenpesî.
19Kaan yehtopo cma re n̂esenpesî yîwya so. Cehtopo n̂enpesî Kaan yîwya so.
20Enîhnî ro mak Mîkî Kaan. Kir̂wantawno me rma tko n̂esenpesî tînakîtothîrî ke cma ha re. Ero yipu yenîrî ke, Karitî xa Mîk Kaan ham ekar̂kanî ro mak, kapore cma re nasî. Noro mak Mîkî Kaan ham, kapore marha cma re nasî. Mehxa ro rma ero wa ehtopo n̂esenpekn̂e, roowo yakîhtotoponho n̂ixa ro. Ero ke pahxan pen komo meero ero yipu n̂een̂atken̂e. Ero ke, camkîno thakwa mîkyam ham okwe, kacho mera ro mak naxe.
21On wara tî xatken̂e pahxan pen komo, Kaanî re ka nîhtînoyatken̂e pahxa mak ha kapu. Kaan xa mîk ham, Noro mak kirwanî ro okre, kahra tko tî xatken̂e. Kir̂wan̂he xa mai ham Apa, amna makronome ham okre, kahra marha tî xatken̂e okwe. Ero pîntho ponaro xa matko tî n̂ehtîketken̂e kica. Wara kyam mak cesehtînosom me takî tî n̂ehtîketken̂e, awarpantaxapu wara tak xakn̂e yîropotarî komo okwe.
22Ehcamhokaxapu xa amna okre, ketken̂e rma cma tî re noro yipu komo. Camkî xa matko n̂ehtîketken̂e ero wa kan̂e komo rma okwe.
23Kaan poko meero camkî tak n̂ehtîketken̂e okwe. Kir̂wanî ro mak Mîk Kaan waipînî ro mak ha. Noro yipu tak nahsîpînketken̂e okwe. Anarî mak takî tî n̂iir̂atken̂e ponaro cehtopo komo. Tooto warai makî tî n̂iir̂atken̂e twaihsomtho warai kica. Tarin̂em komo warai marha tî n̂iir̂atken̂e, paaka warai marha, kamara warai marha, sehrere me tîtosom komo warai marha. Ero warai komo makî tî n̂iir̂atken̂e ponaro cehtopo komo me kica.
Kicicme Xa Tak N̂ehtîketken̂e Kaan Xatî Pîn Komo, Kacho
24Ero ke Kaan makîrha tak xakn̂e noro yipu komo yahsîpînkan̂e wara hara. Kicicitho poko tak ehtîkacoko awanme ro so, kekn̂e makî tî Noro yîwya so. Ero ke kicicitho poko takî tî n̂epohketken̂e kica. N̂etwîrîmetken̂e ro mak okwe, anarme tupun komo poko cexirî ke so kica.
25Cemaronwatken̂e marha Kaan poko kica. Yaarono nahsîpînketken̂e okwe Kaanî mtapotarî ha. On wara xa matko nasî Kaan ha, ketken̂e tî tohnaw ro mak kica. Kaan nakîhtotho mak takî tî nîhtînoyatken̂e ponaro cehtopo komo me. Ero yipu komo yanton me marha takî tî xatken̂e kica. Takîhton̂enhîrî komo tak yîhtînopîra ro mak xatken̂e ponaro cehtopo komo me okwe. Ewetîra marha xatken̂e. Kahwotacho xa tak Mîk Kaan okre, miya rorono me. Noro yipu ponarora tak xatken̂e okwe. Ero wa tî xatken̂e kica.
26Ero ke noro yipu komo yahsîpînkan̂e wa takî tî xakn̂e Kaan hara. Kicicitho poko cepohkatîkaxmu me xa tak ehcoko, kekn̂e tî Kaan yîwya so. Ero ke kîîrî pici me cexi xera so takî tî xatken̂e wooxam komo. Etpoko makî takî tî xatken̂e woosî re rma kica.
27N̂examro kîrîn marha takî tî xatken̂e anarme hara. Wooxam xera takî tî xatken̂e cipici me so. Etpoko takî tî n̂epohketken̂e kîîrî re rma hara kica. Ero ke tak ero yipu yepetho me cerewîmsom me xa tak Kaan n̂iir̂akn̂e. Yaaro rma ero wa ciino n̂iir̂akn̂e.
28Kaan ponaro cexi xera ro makî tî xatken̂e kica. Ero ke on wara takî tî kekn̂e Kaan yîwya so, Taa, kicicitho ponaro rma ehtîkacoko, kekn̂e tî yîwya so. Ero ke cetwîrîmacho komo poko thakwa xatken̂e okwe noro yipu komo.
29Kir̂wan pîn pokono me ro makî takî tî n̂ehtîketken̂e kica. Cipici pîn komo poko n̂ehtîketken̂e, kicicitho pokono me marha, cemyawno komo poko cepohkaxmu me, emetanmekno ritopo ponarono me, ero wara ro makî takî tî n̂ehtîketken̂e kica. Tîyopono komo xatî pîn me marha xatken̂e, waihkano ritopo ponarono me, ceseseyusom me, cesemîknosom me, etîxatî pîn me, etpoko tîmtapotaxmu me, ero warai me tî n̂ehtîketken̂e kica.
30Kîmtayeyukn̂e me marha tî n̂ehtîketken̂e, Kaan xatî pîn me marha, kanwekn̂e ro me, anarî komo yopo cesehtînosom me, Oyanme ro mak wehsî, kan̂e me, kicicitho poko cesehtînosom me, tîîm komo yanwekn̂e me, tînocwan komo yanwekn̂e me marha.
31Yuhnari yîhtînon̂e pîn me marha tak n̂ehtîketken̂e, cesemîknosom me, etîxatî pîn me, cemetanmetoponhîrî komo yîhcamnon̂e pîn me, etpînîn yawno pîn me marha, ero warai me roro mak takî tî n̂ehtîketken̂e tooto komo kica.
32Kaanî mtapotarî cma re n̂encetken̂e, Twaihkapore men naxe okwe ero warai komo, kacho. Panahnî wara rma tko tî xatken̂e kica. Ero ke ero warai me rma tî xatken̂e. Tpoyino komo meero marha tî wakpamnoyatken̂e kica ero yipu poko. Kacoko rma kapu, ketken̂e kicicitho pokono komo ya kica. Ero wa tî n̂ehtîketken̂e Kaan ponarono pîn komo. Ero ke wa Kaan nîrwonasî poko so. Ero wa nasî Kaan.
Kicicme Xa Marha Naxe Yîwîrîyakano Rin̂e Kom Hara, Kacho

1Taa, kicicitho komo yîwîrîyakan̂e komo amyamro, awakro so makîrha tan kîmtapowasî hara. On wara wîîkes awya so, Ahce kacho anarî komo mîwîrîyaketu kica? Ero wa xa marha maxe amyamro hara okwe anwîrîyakathîrî komo wara rma hara kica. Ero ke, On̂emetanmekrî pîn komo reha mîkyam. Kicicme xa exihra naxe n̂examro, kahra ro mak nasî Kaan apoko so okwe.
2Kaan xa n̂emetanmekyasî kicicitho pen komo wekatmo awya so noro yipu pen kom ha. Yaaro rma wa n̂emetanmekyasî.
3N̂examro wa xa marha tko maxe amyamro hara kica. Ero ke ahce wa katî awen̂atu so Kaan? Amyamro makî katî awemetanmekîra so nai awya so?
4Oroto cokorî ka awemetanmekîra so rma na nai. Awakronoman̂e komo me rma ka nasî. Miyan ke rma ka awakrexe so. Pahkî ka yîrwomra marha nasî apoko so, apînîn yaw so marha nasî. Poxumnîtho wa mak katî Kaan ya awakronomacho komo meen̂atu okwe? On wara kesî Kaan apoko so, Ahri kapu, kicicme cehtoponhîrî komo na poxunketu anarimaw, takronomarî komo ke owya, kesî mak cokorî ha ka. Ero wa Noro yehtopo ponarora ma mat ham okwe?
5Panahnî komo ro mak amyamro ham kica. Poxunkan me rma meen̂atu ham awehtopo komo. Ero ke miya xe xa Kaan mîrwonmekyaxe. Yîrwonîmtopo yepamnon̂e wara maxe okwe. Awehtopo komo men nukuknomesî Kaan ahnoro ero wicakî xa marha awemetanmetome so tak amn̂e ha. Kaanî rwonîmtopo po tak awemetanmekyaxe so men okwe, kicicitho komo yepemacho po xa. Yaaro xa wa awemetanmekyaxe so ero yimaw.
6Ero yimaw epemano n̂iir̂asî Kaan. Kwaton̂e pîn me ro mak kepemexe so kehtoponhîrî komo yecenarî xa marha.
7Waipînî ro me reha n̂iir̂asî anarî komo, on wara naxe n̂examro, kir̂wan̂he roro mak naxe okre ahwokan me ro mak. Kir̂wan̂he mîxakn̂e ham okre, kacho yenta xe naxe amn̂e Kaanî mtapotarî, Takîhsom me kenpesî, kacho marha. Waipîn me kiir̂asî, kacho marha. Ero ke kir̂wan̂he roro naxe. Ero yipu ponaro exirî ke so waipîn me rma tak Kaan n̂iir̂as amn̂e.
8Ero warahra reha naxe anarî komo. Tanme ro mak cexi xe so naxe. Yaarono yewetîra naxe kica. Kicicitho mak n̂ewehcaxe kica. On wara reha nasî Kaan noro yipu komo poko. Kicicitho ro mak mîkyam kica, kesî poko so, nîrwonîmtîkesî ro mak tak poko so.
9Cesemetanmesom me tak n̂iir̂asî, tahwokatîkaxmu me marha. Ero wa ka n̂iir̂asî Xutew komo cokorî ka, amn̂e tak Kreku komo makîrha. Ero wa kicicme cehsom komo n̂emetanmekyasî Kaan.
10Kir̂wan̂he cehsom komo reha nakronomesî Kaan. Kir̂wan̂he mai ham okre, kesî marha yîwya so. Takîhsom me tak kenpesî, ahwokan me marha kiir̂asî, kesî marha yîwya so. Xutew komo ya cokorî ka ero wa kesî. Amn̂e tak Kreku komo ya makîrha kesî. Ero wa kesî Kaan kir̂wan̂he cehsom komo ya.
11Kicicme ehxapu komo yemetanmekn̂e ro Mîkî Kaan. Anarî komo waton̂e pînî ro mak Mîkî.
12Kaan ya kpanatanmetopo yentara naxe anarî komo. Noro yipu komo kicicme exitaw so twaihsom me rma naxe, kpanatanmetopo yentan̂e pînî rma. Anarî komo reha naxe kicicme kpanatanmetopo yentan̂e komo reha. Noro yipu komo marha naxe cen̂ekaxmu me kpanatanmetopo yaw roro rma takî.
13Kir̂wan me kenîhra rma nasî Kaan kpanatanmetopo yentan̂e me mak kexitaw so. Kpanatanmetopo yewetîn̂e me kexitaw so makî reha kir̂wan me tak keen̂atu so.
14On wara natu Xenciu komo, anarî komo mak, Moises pen nmewretho yentara thakwa naxe okwe. Noro yipu komo rma tko n̂epanatanmekyaxe tanme ro so rma. Kir̂wan̂he rma naxe ha re anarimaw so kpanatanmetopo yaw roro rma ha.
15Yîropotaw so rma wa nasî kpanatanmetopo mewrexapu wara rma. Kicicme wex ham kica, kexe anarimaw ahce wa na cexiche so. Kir̂wan̂he wex ham okre, kexe marha anarimaw ahce wa na cexiche so hara. Ero wa so naxe mewrexapu ken̂ehra rma.
16Ero ke en̂ekano n̂iir̂asî Kaan amn̂e ken̂ekatopo ro po. Ekatîmnînhîrî poko rma tak ken̂ekexe so ero yimaw. Xesus Kristu mak ken̂ekexe so Kaan yanme ha. Kaanî mtapotarî wekatîmyakn̂e awya so, Xesus ya kakir̂wamacho. Ero ke tak on̂ekatîmtho yaw roro rma en̂ekano n̂iir̂as amn̂e.
Kicicme Xa Marha Naxe Xutew Kom Hara, Kacho
17Taa, Xutew komo amyamro hara. Awya so makîrha tan wîîkes hara. Xutew ro komo xa tî mîkyam, kacho xa amyamro. Kpanatanmetopo yosomu reha n̂e ro amna okre, kan̂e xa amyamro. Kaan yananî reha amna okre, kan̂e marha amyamro.
18Kaan yanme kehtopo yentan̂e reha amna okre, kan̂e amyamro. Kir̂wan̂he kehtopo komo men̂ekan̂e marha amna. Ero wa nas amna kpanatanmetopo poko amna yehcamhokarî ke.
19Ewuhnî yaan̂e mak amna, awarpanawno komo yesamarî weipon̂e marha amna, kan̂e marha amyamro.
20Wara mak cesehtînosom komo panatanmekn̂e marha amna okre, ewruxan warai komo panatanmekn̂e xa, kan̂e marha amyamro. Ero wa mîîkexe ha re kpanatanmetopo exirî ke ahyaw so. Yaarono rma mîn kpanatanmetopo, mîn hak poko kîhcamhokacho ha.
21Ahce wa tko na matu amyamro? Panatanmekno rin̂e rma cma re amyamro. Ero warai rma epanatanmekîra rma matu amyamro hara? En̂epamra ro mak ehcoko kica, kan̂e cma re amyamro. Men̂epenatu rma na amyamro hara?
22Apici yai ro exihra ehcoko, aan̂o yai ro marha exihra ehcoko amyamro wooxam kom hara, kan̂e cma re amyamro. Ero wa kan̂e rma apici yai ro na matu amyamro hara? Ciixaputho pokono pînî ro mak amna, kan̂e komo na amyamro. Ero wa kan̂e rma ciixaputho komo mîn yawno poko na men̂epanatu amyamro rma kica?
23Kpanatanmetopo yosom xa amna, kan̂e marha cma re amyamro. Kpanatanmetopo yewetîra rma tko na mat ha? Ewetîra awexirî ke so na Kaan nîwîrîyaketu tooto kom okwe?
24Ero poko rma wa kesî Kaan Karitan. Kicicme ro mak nîmtapowaxe Xenciu komo Kaan poko kicicme awexirî ke so okwe, kesî.
25Kir̂wan̂he rma re nasî ketanpikacho komo kpanatanmetopo yewehcataw roro mak kîwya so. Ewetîra awexitaw so anpikan wara rma maxe okwe.
26On wara marha na natu Xenciu kom hara anarimaw so, Moises pen nmewretho yewehcataw roro yîwya so. Etanpikaxapu me rma tak naxe n̂examro hara Xenciu komo rma.
27On wara marha na natu anarimaw etanpikan komo rma, kpanatanmetopo yaw roro rma na natu anarimaw. Ero wa cehsom komo rma awen̂ekapon̂e me naxe amn̂e. Xutew ro xa amyamro. Ero ke mewrexapu nasî ahyaw so, kpanatanmetopo rma. Ewetîn̂e pîn me ro mak maxe kica.
28Xutew pîn me rma wa tasî Xutew me exitaw kupun mak. Xutew me xa kiitopo pîn mîn ketanpikacho mak ha.
29Kir̂wan̂he exitaw kropotarî komo Xutew me xa tak taxe. Ero wa kexitaw so etanpikaxapu wara tak taxe kropotaw so rma hara. Kaanî mtapotarî cewetpore nasî. Mewrexapu yaw roro cik makî tko exihra cexpore nasî, Kaan Yekatî xa cewetpore nasî kpanatanmetopo poko kîhcamhoketaw. Ero wa kpanatanmetopo komo yewehcataw kir̂wan me keen̂axe so Kaan okre. Tooto komo mtapotarî ponarora taxe noro yipu komo. Kir̂wan̂he keen̂axe so, kacho ponarora. Ero wara taxe.
Kir̂wan̂he Rma Nasî Xutew Me Kehtopo Komo
3
1Taa, on wara wîîkesî xa hara awya so, Xutew komo amyamro. Ahce wara xa tatu Xutew komo reha? Kaanî nakronomarî pînî rma katî kîwyam? Kir̂wan̂he kirihra rma nai Kaan etanpikaxapu me kexirî ke, mîîketu na?
2Pîra, Kaan nakronomarî rma mîkyam Xutew komo. Enko xe, tîmtapotarî rma Kaan n̂entamexpekn̂e yîwya so pahxa. Yîhyawno komo ro me xakn̂e yîmtapotarî okre.
3Ewetîra rma tko xatken̂e okwe anarî komo Xutew komo. Ero ke ahce wa tak nai Kaanî tîmtapotachonhîrî poko, Xutew komo wakir̂wames amn̂e, kachonho poko? N̂ehn̂e makî katî Kaan tîmtapotachonhîrî poko? Cewetîn̂enhîrî pîn komo yanme katî n̂ehn̂e awya so?
4Pîra ro mak. Kemîknon̂e pînî ro mak Mîk Kaan. Cemarontaxmu me reha exitaw so tooto komo miyan komo rma, pîra reha nasî Kaan. Ero poko rma kesî Kaan Karitan, Yaaro tîmtapotaxmu xa Amoro Apa, Amtapotachonhîrî yaw roro rma wa ciino miir̂a ham. Awanwekn̂e komo mîmtayar̂mesî ro mak, kesî Kaan Karitan. Ero wa kesî.
5Taa, on wara kexe anarî komo, Kicicitho kîwyam okwe. Wara rma kir̂wan me n̂esenpesî Kaan kakronomarî ke so rma. Ero ke ahce kacho nîrwona Kaan kpoko so, kir̂wan̂he cehtopo yenpon̂e komo poko ha? kexe. Tooto komo mtapotarî wara kyam mak tan kîmtapowasî.
6Ero wa kahra ro mak cexpore nasî. Tohnaw mak en̂ekano rin̂e me exitaw ketaw ha re Kaan ahce wara roowo poko hakno komo n̂en̂eke ha re amn̂e?
7Taa, on wara marha kexe anarî kom hara, Yaarono me marha n̂esenpesî Kaan kîcemarontarî ke rma. Ero ke ahce kacho Noro keiya hara kîcemarontarî poyero? kexe marha kica.
8Anarî komo tî tohnaw nîmtapowatu amna poko. On wara tî ketu, Kicicme kr̂a cehcerî kir̂wan̂he kehtome so ha, kapore rma nasî, kexe Pawru komo, ketu tî kica. Tohnaw mak ero wa kexe amna poko kica. Ero ke ero wa kan̂e komo Kaan n̂emetanmekyasî amn̂e. Yaaro xa n̂emetanmekyasî. Ero wa nasî Kaan.
Etîme Re Wa Taxe Kicicitho Me Re
9Ero ke ahce wa xa katî tatu kîwyam Xutew komo? Kir̂wan̂he taxe kîwyam, Xenciu komo reha pîra n̂he naxe, mîîketu katî? Pîra ro mak. On wara rma wîîka hara awya so, Etîme re wa taxe Xutew komo, Xenciu komo. Kicicitho yanton me re wa taxe okwe, wîîka rma awya so.
10Ero wara rma kesî Kaan Karitan. On wara kesî, Kir̂wan exihra ro mak nas okwe, cewn̂e n̂hema exihra.
11Yuhnari yentan̂e exihra marha nasî. Kaan yîhtînopu xatî exihra marha nas okwe.
12Esama yai etowxapu wa mak naxe okwe tooto komo ahnoro. Akpîntho me ro mak tak naxe kica etîme re. Kir̂wan exihra ro mak nas okwe, cewn̂e n̂hema exihnî me ro mak nas okwe, kesî Kaan Karitan.
13On wara marha kesî Kaan Karitan, Okopu yewtatho wa mak nasî kica n̂examro yexe, ahrunkaxapu wara. Cesemîknosom me marha nasî yun̂uru komo kica. Okoyi yokumuru ken̂arî wa mak nasî yîmtarî komo oko.
14Mîk hak mak n̂eremkexe tîmtapotarî ke rma okwe. Kîîxatî pîn me ro mak nîmtapowaxe kica.
15Kar̂pe marha cexe waapa me okwe.
16Yîwîrîmano mak n̂iir̂axe, ahwokano marha n̂iir̂axe okwe.
17Cereporem me kehtopo poko camkî ro mak naxe okwe.
18Kaan poko twerîhra ro mak naxe okwe. Ero wa mak naxe tooto komo miyan komo rma okwe, kesî marha. Ero wa kesî Kaan Karitan.
19Taa, on wara nasî kpanatanmetopo, Moises nmewretho ha, entan̂e komo panatanmetopo me nasî. Ero ke, kicicme exihra n̂he was ha re, kan̂e komo nîtîtmamyaxe mak ero yipu yentache. Kaan yanwekn̂e me naxe ahnoro roowo poko hakno komo.
20Ero ke on wara kahra ro mak cexpore nasî, Kir̂wan̂he wasî Kaan ya kpanatanmetopo yewetîrî ke mak owya, kahra cexpore nasî. Kicicme kehtopo komo yenpon̂e makî reha mîn kpanatanmetopo. Ero yipu mak mîn ha.
Kaan Mak Kiir̂axe So Kir̂wan Me
21Taa, on wara tak wîîkesî kir̂wan me kiitopo poko. Kpanatanmetopo ken̂ehra makî reha tak kirwan me kiir̂axe so Kaan oroto. Ero wa kiitopo rma wa n̂ekatîmyasî kpanatanmetopo rma. Kweronoman̂e pen komo marha ero yipu n̂ekatîmyatken̂e.
22Xesus Kristu pona enîn̂e komo tak kir̂wan me Kaan n̂iir̂asî. Ahnoro Noro pona enîn̂e komo ero warai me n̂iir̂asî. Ero ke Noro pona enîn̂e me kexitaw so, Kir̂wan mîkyam ha, kesî tak Kaan kpoko so.
23Etîme re wa taxe kicicme ehxapu me re. Kaan warahra ro mak taxe okwe, kir̂wanî ro warahra.
24Kwakrexe so makî tko Kaan kir̂wan me kentopo ke rma, Ow epemakî, kahra ro mak tak nasî kîwya so. Xesus Kristu waihîrî ke mak ero wa keen̂axe so.
25Xesus n̂en̂epekn̂e Kaan oona kepeman̂e komo me. Ero ke Noro tak tkamxukuthîrî nîmyakn̂e kepethîrî komo me. Noro pona een̂ataw kîwya so, cepemaxi tak taxe. Pahxan pen komo yepeman̂e me meero wa Xesus n̂en̂epekn̂e Kaan oona. Kicicme n̂examro yehtopo ponarono pîn wara ka xakn̂e, nînîmyakn̂e makî ka. Xesusu tak xakn̂e epeman̂e komo me. Ero ke yaaro rma n̂examro waihkara ka xakn̂e Kaan yohno so.
26Ero ke on wara tak kapore nasî, Yaaro rma kir̂wan me kiir̂axe so Kaan kicicitho komo rma. Cepemaxi wa taxe Xesus pona enîrî ke mak kîwya so, kapore nasî.
27Ero ke ahce wa tîtketu kakir̂wamacho komo poko? Oyanme ro mak kir̂wan̂he was okre, tîtketu katî? Pîra ro mak okwe. Kir̂wan̂he roro oyexirî ke kir̂wan me oyen̂a Kaan, tîtketu katî? Pîra ro makî. Xesus pona enîrî ke mak kîwya so kir̂wan me kiir̂atken̂e so Kaan.
28Ero ke on wara tîtkexe, kpanatanmetopo yanmera ro mak kir̂wan̂he keen̂atu so ham Kaan. Xesus pona enîrî ke mak ero wa keen̂atu so ham, tîtkexe.
29Onoke warai komo porin Mîkî Kaan awya so? Xutew komo porin makî katî Mîk ha? Pîra ro makî. Xenciu komo porin marha Mîk. Ero warai Mîk Kaan ha.
30Cewn̂an mak Mîk Kaan. Ero ke tpona enîrî ke mak kir̂wan me n̂een̂asî anpikaxapu komo. Ero wa xa marha anpikan komo n̂een̂as hara, tpona enîrî ke xa marha yîwya so.
31Ero ke ahce wa xa tîtketu kpanatanmetopo poko ha? N̂expe kr̂a mak tak, enta xera tak wasî Xesus pona enîn̂e me oyexirî ke tak, tîtketu katî? Pîra ro mak. Kir̂wan̂he rma nasî kpanatanmetopo, tîtkexe xa matko Xesus pona enîrî ke kîwya so. Ero wa tîtkexe kpanatanmetopo poko.
Tpona Enîrî Ke Mak Kir̂wan Me Abraaw Pen N̂een̂akn̂e Kaan
4
1Taa, on wara wîîkes hara awya so, Abraaw pen komo poko kîmtapowas hara. Kporin pen mîk xakn̂e Abraaw. On wara tî Kaan kekn̂e yîwya, Kir̂wan me keen̂as okre, kekn̂e tî yîwya. Ahce wa exirî ke wa ero wa kekn̂e Kaan yîwya?
2Kir̂wan me keen̂asî kir̂wan̂he roro awexirî ke okre, ketaw ha re Kaan yîwya, Kir̂wan̂he was okre oyanme ro mak, karî ha re, yaaro rma ha re. Kaan ya reha ero wa kahra rma n̂exirî ha.
3Ahce wa tko nîîke Kaan Karitan noro pen poko? On wara kesî, Kaan pona n̂een̂akn̂e Abraaw pen. Ero ke, kir̂wan me keen̂as okre, kekn̂e takî tî Kaan yîwya, kesî. Ero wa kesî Kaan Karitan Abraaw poko.
4Taa, on wara taxe kanme ro so mak ketakir̂wama xe kexitaw so, cetapickaxmu wara rma taxe ketakir̂wamacho komo poko. Ero ke kepethîrî komo ponaro tak taxe. Kir̂wan me cma re ow miir̂as Apa owakretopo me mak, kan̂e pîn me taxe Kaan ya. Ero wa taxe kanme ro so mak ketakir̂wama xe kexitaw so.
5Ero warahra rma naxe anarî komo, Oyanme ro mak ketakir̂wamesî, kahra ro mak naxe. Xesus pona mak ween̂asî Kaan xatî pînînhîrî komo yakir̂waman̂e pona, kexe mak. Ero ke ero wa ehtopo komo yanme, Kir̂wan me tak noro ween̂asî, kesî Kaan noro yipu komo poko.
Tapi Penî Mtapotachonho Hara
6Ero yipu pokono rma tî mewrekn̂e Tapi pen hara. Kir̂wan̂he awehtoponhîrî yanmera ro mak, Kir̂wan me keen̂asî, ketaw Kaan kîwya so tawake taxe, kacho pokono mewrekn̂e, on wara kacho ha,
7-8Tawake taxe okre kehtoponhîrî yîhcamnoyataw Kaan ya, tanwetoponhîrî yîhcamnoyataw ha. Tîhcamnoso exirî ke tak kicicme kehtoponhîrî komo tak tawake taxe ha. Tawake marha taxe okre, kicicme kehtoponhîrî komo ponarora tak exitaw Kaan, kekn̂e tî. Ero wa tî kekn̂e Tapi pen pahxa.
Xutew Pîn Komo Meero Nakir̂wamesî Kaan
9Ero ke, Kir̂wan me tak n̂examro ween̂asî, nîîke Kaan kpoko so. Taa, onoke warai komo poko ero wa nîîke ha? anpikaxapu komo poko mak katî nîîke? Pîra ro mak. Anpikan komo poko meero katî ero wa kesî? Encoko xe ka, Kir̂wan me takî tî Kaan n̂een̂akn̂e Abraaw pen tpona enîrî ke mak yîwya, kesî Kaan Karitan.
10Ahcemaw xa Kaan kekn̂e ero wa Abraaw pen poko? Anpikaxapu me exitaw mak katî kekn̂e awya so? Pîra ro mak. Anpikan me rma ka exitaw tî, Kir̂wan me keen̂asî, kekn̂e Kaan Abraaw pen ya.
11Amn̂e mak, ero wa kachonho mahyaka mak tak, Etanpikapoko, kacho n̂encekn̂e Abraaw pen. Kir̂wan me noro n̂een̂akn̂e Kaan tpona enîrî ke mak yîwya. Ero warai me noro yehtopo kuknon makî tî mîn xakn̂e etanpikacho. Ero ke etanpikan me makî ka cexitaw Kaan pona n̂een̂akn̂e noro pen. Ero wa xakn̂e noro Kaan pona enîn̂e komo porin me rma cehtome. Ero ke etanpikan komo yîîm me rma nasî. Ero ke, Kirwan me keen̂asî kesî Kaan noro yipu komo ya xa marha.
12Etanpikaxapu komo yîîm me marha nasî, etanpikacho komo yanmera rma tko. Kaan pona enîn̂enhîrî mîk xakn̂e Abraaw pen etanpikanî rma. Ero ke noro pen wara xa marha Kaan pona een̂ataw yîwya so, noro yipu komo yîîm me xa marha naxe hara.
13Roowo yahsîtopo poko marha nîmtapowakn̂e Kaan Abraaw pen yakro. On wara tko tî kahra xakn̂e yîwya, Apanatanmetopo komo ewetko roro ahsîtome awya, kahra xakn̂e. On wara xa matko tî kekn̂e yîwya, Opona meen̂a ham okre. Ero ke kir̂wan me tak keen̂asî. Ero ke marha ahnoro roowo tak mahsîyasî amn̂e, awepamthîrî komo yakro rma, kekn̂e tî Kaan yîwya.
14Apanatanmetopo komo yewehcataw mak awya so, Kir̂wan me keen̂axe so, kahra ro mak nasî Kaan kîwya so, Ero wa kan̂e me exitaw ketaw ha re tohnaw ro mak Noro pona ceen̂axe okwe. Tohnaw marha nas ha re Noro mtapotarî, Abraaw pen ya kekn̂e, ero wa kachonho.
15On warai makî reha mîn kpanatanmetopo, kicicitho komo poko Kaan yîrwonmetopo mak mîn. Kpanatanmetopo komo exihra exitaw ketaw ha re Kaan yanwekn̂e me exihra re taxe.
16Ero ke Kaan pona enîrî ke mak kîwya so kir̂wan me tak keen̂axe so, kwakrexe so mak. Kwakrexe so amn̂e, kekn̂e tî Abraaw pen ya pahxa. Ahnoro noro yepamtho wakrecho poko ero wa kekn̂e. On warai komo mîkyam Abraaw pen yepamtho komo, kpanatanmetopo ponarono komo, Abraaw pen wara Kaan pona enîn̂e komo marha. Kporin pen komo mîk xakn̂e Abraaw, miyan komo porinî rma.
17Ero yipu pokono rma tî mewrepekn̂e Kaan, on wara kacho, Ai, Abraaw, mîk hak rowon pono komo porin me tak kiire ha, mer̂pono pîn porin me ha, kacho tî mewrepekn̂e. On wara tî kekn̂e Abraaw pen Kaan poko hara, Waixapunhîrî komo yenpakan̂e xa Mîk Kaan, exihnî yenpon̂e marha Mîkî, kekn̂e ti. Ero wa tî kekn̂e noro pen Kaan poko.
18Ero wa tî xakn̂e Abraaw pen, Kaanî mtapotarî ponaro xa tî xakn̂e, Mer̂pora ro mak tak kepamnoyas amn̂e, kacho ponaro ha. Apohana, yîmxîtanî ro thakwa mak amna okwe, kahra ro makî tî xakn̂e noro pen yîmxîtanî ro me cexitaw rma cma ha re. Ero ke mer̂pono pîn komo porin me takî tî xakn̂e.
19Kaan yanwekn̂e pînî ro makî tî mîk xakn̂e Abraaw pen. Noro pona enîn̂e me xa xakn̂e okre. 100 cimn̂ipu tak nasî oyewrutoponho okwe. Waixapu wara thakwa wa nas opuntho okwe, kahra tî xakn̂e. Nocwakomotho me xa thakwa nasî opici Sara yîmxîtan me thakwa, kahra marha tî xakn̂e.
20Kaan pona xa matko n̂een̂akn̂e noro pen. Yaaro ma re mîn nîîke owya? kahra ro makî tî xakn̂e. Kîmxîkrî rma wa nîmyasî xa Kaan ha, kekn̂e xa matko. Kemîknon̂e pînî ro mak Mîk Kaan ha, kekn̂e tî.
21Ehn̂anî ro mak Mîk Kaan tîmtapotacho poko, kekn̂e tî Abraaw. Ero wa ha na, kahra ro makî tî xakn̂e.
22Ero ke kir̂wan me takî tî noro pen n̂een̂akn̂e Kaan.
23-24Onoke n̂enîrî me xa mîn mewrepekn̂e Kaan, Kir̂wan me tak keen̂asî, kacho ha? Abraaw pen n̂enîrî me mak katî mîn mewrepekn̂e? Pîra ro mak. Kn̂enîrî komo me marha wa ero wa kacho mewrepekn̂e. Kîwyam marha ero wara taxe, kir̂wan me keen̂axe so Kaan tpona enîn̂e me kexitaw so. Kporin komo Xesus yenpakan̂enho Mîk Kaan, kan̂e me kexitaw so marha ero wa keen̂axe so.
25On warai xa Mîk Xesus, Kaan nwaihkapotho rma Mîkî kicicme kehtoponhîrî komo yepetho me. Kaan n̂enpakatho marha Mîkî kir̂wan̂he roro kiitome so hara. Ero warai Mîk Xesus.
On Warai Me Marha Kiir̂axe So Kaan Kakir̂wamache So
5
1Taa, ero wa keen̂axe so Kaan, kir̂wan me tak keen̂axe so Xesus pona enîrî ke mak kîwya so. Ero ke marha tak etpoko tawake tak taxe Kaan yakro. Kporin komo Xesus Kristu yakrono me kexirî ke so mak ero wa taxe.
2Noro pona enîrî ke mak kir̂wan me keen̂axe so Kaan. Ero ke marha Kaan nakronomarî me marha taxe. Tahwore marha taxe kir̂wanî ro me Kaan yehtopo yentopo ponaro kexirî ke so.
3On wara marha taxe, kesemetanmecho komo poko meero tahwowaxe. Ahwokan me xa tak Kaan oriyasî okre onî yipu ke rma, tîtkexe tak kesemetanmekyataw so rma.
4Ahwokan me kexitaw so tak kir̂wan me tak taxe hara. Kir̂wan me kexitaw so kakir̂wamatîkacho komo ponaro tak taxe hara.
5Kakir̂wamatîkacho ponaro kexitaw so kemîknopîra ro mak wa nasî Kaan. Tîîxatî me kehtome so xa matko Kir̂wanî ro Yekatî n̂iir̂asî kropotaka so. Kropotarî yarîhton̂e wara ro mak nasî, Ero ke miya xe xa tak cehtîkexe yiixatî me xa okre.
6On wara tîxatken̂e pahxa ha kapu, kar̂pen wara tîxatken̂e okwe kropotaw so. Kaan ponarono pîn me marha tîxatken̂e. Ero wa kexitaw so rma Kristu tak waihyakn̂e kepethîrî komo me.
7On wara taxe tooto komo reha, kwaipu xera ro mak taxe kpoyino yukurunpetome, kir̂wan yukurunpetome meero. Kwakren̂enhîrî yukurunpetome tko na cetwaikapetu rma na anarimaw so mak.
8On wara reha nasî Kaan, kîîxe so xa cehtopo n̂enpesî kîwya so Kristu waihîrî ke kepethîrî komo me. Kicicme kexitaw so rma waihyakn̂e. Ero wa xa kîîxe cehtopo n̂enpekn̂e Kaan.
9Ero ke kir̂wan me tak keen̂axe so Kaan. Xesus kamxukutho ke rma kakir̂wametken̂e so. Noro yanme marha kukurunpexe so. Yîrwomra nasî kpoko so Xesus yanme kukurunperî ke so.
10Pahxa Kaan xera ro mak tîxatken̂e okwe. Ero wa kexitaw so rma Tumumuru waihkapekn̂e Kaan tîîxatî me rma tak kiitome so. Ero ke Kaan xatî me tak taxe okre yumumuru waihîrî ke. Karpe Noro exirî ke tak hara miya xe xa tak kir̂wan̂he kiitîkexe so Noro yanme rma hara.
11On wara marha taxe, Kaan poko marha tahwowaxe Kporin komo Xesus Kristu yakrono me kexirî ke so mak ha. Noro yanme marha tawake tak taxe Kaan poko. Ero ke Noro yanme xa marha tahwowaxe Kaan poko.
On Wara Ka Mîxatken̂e Ataw Pen Poyero, On Wara Tak Maxe Hara Kristu Poyero Hara
12Taa, Ataw pen poko makîrha kîmtapowas hara. On wara tî xakn̂e noro pen, kicicitho me xakn̂e, noro pen mak ha ka cewn̂e. Noro pen poyero rma tak kicicme tak xatken̂e roowo pono komo. Ero yimaw marha twaihsom me tak xatken̂e kicicme cehtopo komo yanme hara okwe. Ero ke tak twaihsom me thakwa naxe ahnoro roowo pono komo kicicme ehxapu me exirî ke so.
13On wara xatken̂e pahxan pen komo, kicicme rma xatken̂e kpanatanmetopo yentamexpora rma ka exitaw Kaan. Kicicme maxe kica, kahra tko nasî Kaan kpanatanmetopo komo yentan̂e pîn komo ya.
14Waihyatken̂e rma tî okwe kpanatanmetopo komo yentan̂enho pîn komo rma kicicme cexirî ke so. Anarî me tko tî xakn̂e kicicme ehtoponhîrî komo Ataw pen yehtoponho warahra. Waihyatken̂e rma tko okwe. On wara wîîkesî Ataw pen poko hara, Tmohsom warai me rma xakn̂e.
15Anarme tko nasî Kaan ya kwakrecho komo, kicicme Ataw pen yehtoponho warahra nasî. Ataw pen poyero mer̂pono pîn komo tak waihyatken̂e, cewn̂an poyero rma. Miya xe xa tak mer̂pono pîn komo wakrekn̂e Kaan cewn̂an yanme xa marha. Xesus Kristu rma Mîk waipînî ro me kehtopo nîmyakn̂e, kwakretken̂e so mak ha.
16Ero ke kicicme cehsomînhîrî poyero rma kicicme taxe, cewn̂an poyero rma. Cewn̂e ro makî tî ka kicicme xakn̂e noro. Noro yehtoponho yanme rma tak cen̂ekaxmu me taxe okwe, cewn̂e ro mak kicicme ehtoponhîrî poyero rma. Ero warahra reha nasî kwakrecho komo. Kîwyam reha emapona roro kicicme tîxatken̂e okwe. Wara rma kwakretken̂e so Kaan kir̂wan me so kentopo komo ke hara okre.
17Cewn̂an yehtoponho yanme rma twaihsom me ka tîxatken̂e ahnoro. Kîkayaritomon komo wara tak xakn̂e kwaihtopo kom okwe. Ero wa xa marha cewn̂an yanme kwakretken̂e so Kaan. Miya xe xa tak kwakretken̂e so kir̂wan me kiitopo komo ke okre. Ero ke kîwyam tak taxe kayaritomo wara hara cewn̂an yanme xa marha. Xesus Kristu yanme tak kehtoponhîrî komo yopono me taxe okre.
18Cewn̂e mak xakn̂e Kaan yanwekn̂e, Ataw pen. Ero wa ehtoponhîrî poyero rma tak cen̂ekaxmu me naxe tooto komo ahnoro. Ero ke twaihkaxmu me naxe okwe. Ero wa xa marha cewn̂e xakn̂e hara Kaan yewetîn̂e. Ero wa Noro yehtoponho yanme tak Kaanî nwakretho me naxe ahnoro tooto kom hara. Kir̂wan me tak kiir̂atken̂e waipînî ro me kehtome so hara. Ero wa Kaan kiir̂atken̂e so.
19Kaan nanwekyakn̂e Ataw pen noro pen mak ha ka cewn̂e. Noro pen poyero tak kicicme tîxatken̂e kîwyam hara mer̂pono pîn komo okwe. Kaan tak n̂ewehcakn̂e hara cewn̂e xa marha, Xesus ha. Ero ke Noro poyero tak Kaan kiir̂axe so kir̂wan me hara mer̂pono pîn komo marha.
20On wara kehtome so kpanatanmetopo tak n̂ekatîmyakn̂e Kaan Moises pen ya. Kaan yanwekn̂e xa ow ham kica, kachome mak tak kîwya so n̂ekatîmyakn̂e. Miya xe xa xakn̂e kicicme kehtoponhîrî komo okwe. Wara rma Kaanî tko kwakretken̂e so. Miya xe xa marha tak xakn̂e kwakretopo kom hara. Kicicme kehtoponhîrî komo yopo ro mak xakn̂e okre.
21Kîkayaritomon komo wara rma xakn̂e kicicme kehtoponhîrî komo kica, kwaihkan̂e me mak xakn̂e okwe. Oroto tak kwakrecho komo tak nasî kîkayaritomon komo wara hara. Kir̂wan me kirirî ke ero wa nasî. Waipîn me marha tak taxe ero wa kirirî ke so. Ero wa kiir̂axe so Kaan ha, Kporin komo Xesus Kristu yanme rma.
Kristu Yakro Tîtwaiyatken̂e. Noro Yakro Marha Tîtpaketken̂e Hara
6
1Taa, on wara wîîkes hara awya so, kicicitho komo wakren̂e xa Mîk Kaan ham okre. Ero ke ahce wa cexpore nai? Kicicme rma katî cexpore nai kwakrechome so xa tak Kaan ya?
2Pîra ro mak kica. Kicicme kehtoponhîrî komo yewetîn̂e pîn me kehtome so tîtwaiyatken̂e. Ero ke ahce kacho ma re ero yipu poko tat hara?
3On wara kehtopo katî entara mat ha? Kristu Xesus yakrono ro me cemihcatken̂e. Ero ke kwaihtoponhîrî me rma tak nasî Noro waihtoponho ha.
4Ero ke Noro yakro marha roowo cheka ahruxapu wa tîxatken̂e hara. Waihxapu wara xa taxe kemicirî ke so. Taa, twaipuche Kristu pakekn̂e hara. Yîîmî rma n̂enpakekn̂e kir̂wanî ro me cexirî ke. Ero ke enpakaxapu wa xa marha kexi xe so nasî Kaan, kehtoponhîrî yaw rorono pîn me tak hara.
5Ero warai kîwyam, Xesus yakro waixapu me ciixapu kîwyam. Ero ke Noro yakro enpakaxapu me marha wa kiir̂axe so hara. Ero wa kiir̂axe so.
6Ero ke waixapu me tak nasî kehtoponhîrî komo, amowoxapu me ha. Ero wa Kaan kiir̂atken̂e so kicicme kehtoponhîrî komo yîhcamnotome tak yîwya. Ero tak nîhcamnoyakn̂e kicicitho yanton pîn me tak kehtome so.
7Kicicitho yewetîra ro mak naxe waihxapu komo.
8Kristu yakro rma tîtwaiyatken̂e. Ero ke on wara tak tîtkexe, Kristu yakro rma tîtpakexe hara kar̂pe roro, tîtkexe.
9On wara kacho ponaro taxe, Waipîra xa hara nasî Kristu. Waihyakn̂e rma ka, pakekn̂e hara, kacho ponaro. Ero ke Noro kayaritomon warahra ro mak tak nasî kwaihtopo komo.
10Kristu waihyakn̂e cewn̂e ro mak kicicme kehtoponhîrî komo yîhcamnotîkachome eroromero. Kar̂pe roro tak nas hara oroto, ero ke Kaanî yewetîtopo poko roro nas hara.
Kehtoponhîrî Komo Yanton Pîn Me Tak Taxe
11Ero ke ero wara xa marha kacoko amyamro hara, Kwaihyakn̂e oyehtoponho yewetîn̂e pîn me tak oyehtome. Kaan yewetîn̂e me xa tak kpakekn̂e hara, kacoko roro. Ero wa wasî Kporin komo Xesus Kristu yakrono ro me oyexirî ke mak, kacoko roro marha.
12Ero ke on wara kahra ro mak ehcoko, Oyehtoponho thakwa n̂ewehcasî opuntho kica, kahra. Twaihsomtho mak mîn apun komo. Ero ke kicicitho apohketaw wewehca rma ham okwe opuntho yanme thakwa, kahra tak ehcoko.
13On wara taxe okwe akir̂waman me ka kexitaw so, kicicitho poko cepohkexe kica. Ero ke ero yipu pokono me rma kupun cicir̂axe kica. Mîpaketken̂e tko twaihso ehxapunhîrî. Ero ke on wara tak kacoko Kaan ya, On ha opuntho Apa. Kir̂wan me tak ow cirko awewetîn̂e me xa tak oyehtome, kacoko Kaan ya.
14Apanatanmetopo komo men ewetîcoko kir̂wan me tak awentome so owya, kahra tak nasî Kaan oroto kîwya so. Awakretopo me mak nîmyasî kir̂wan me awehtopo komo. Ero ke awantoman̂e komo mera tak nasî kicicme awehtoponhîrî komo.
15Ero ke ahce wa tak matu? Apanatanmetopo komo mak ewetîcoko, kahra takî tî nai Kaan kîwya so. Awakretopo komo me mak kakir̂wamexe so, kesî tak kîwya so. Ero ke kicicitho poko kyam wai ham, mîîket ha katî? Pîra ro mak kica. Ero wa kahra ro mak cexpore nasî.
16Tooto yanton me awetîmyataw so noro yanton me thakwa maxe etowîn me ro mak. Ero ke ero wa xa marha kicicitho yanton me awetîmyataw so ero yipu yanton me ro mak tak maxe hara okwe. Ero ke twaihsom me thakwa maxe okwe. Kaan yanton me awetîmyataw so reha Noro yanton me roro tak maxe hara. Kir̂wan me tak awir̂axe so cewetîrî ke hara awya so. Ero wa maxe ha.
17Taa, pahxa ka kicicme awehtoponhîrî komo yanton me mîxatken̂e. Amn̂e tak Kaanî mtapotarî mencetken̂e, apanatanmetopo komo. Mewehcatken̂e marha tahwore ro mak okre. Ero ke, kir̂wanhe xa Kaan nai ham, wîîkesî tak.
18Ero ke Kaan tak awowyatken̂e so okre kicicme awehtoponhîrî komo yanton mera tak awehtome so. Kir̂wan me kehtopo komo yanton me makîrha tak maxe hara.
19Awantoman̂e pokono wara tan kîmtapowasî camkî n̂he awexirî ke so. Kantoman̂e wara rma tko nasî kicicme kehtoponhîrî komo. Ero yipu yewetîn̂e me ka mîxatken̂e okwe. Kpanatanmetopo yanwekn̂e me marha mîxatken̂e okwe. Ero yipu yewetîn̂enho ewetî xe xa hara mehtîketken̂e kica. Ero warahra tak ehcoko. Kaan ya xa matko apun komo tîmcoko awantoman̂e komo wara tak ehtome kir̂wan me awehtopo kom hara.
20Pahxa ka kicicme awehtoponhîrî komo yanton me awexitaw so awantoman̂e mera ro mak xakn̂e kir̂wan me awehtopo komo.
21Taa, pahkî awexiche so kicicitho poko ahce wa tak mîxatken̂e ha? Kir̂wan ke cepetaxmu wara katî mîxatken̂e? Pîra ro mak okwe. Epetantho wara thakwa mîxatken̂e. Twaihsom me mak mîxatken̂e okwe kicicitho poko awexirî ke so. Mîhyapamyaxe tak oroto ero yipu poko awehtoponhîrî komo pona.
22Kaan tak awowyatken̂e so, ero ke tak awantoman̂e komo mera ro mak tak nasî kicicitho. Kaan yanton me makîrha tak maxe hara okre. Ero ke kir̂wan̂he tak meperwaxe kir̂wan̂he xa tak awehtîkachome so. Waipîn me marha tak maxe eroromero.
23Kantomexe so mak kica kicicme kehtoponhîrî komo. Kantomache so tak kwaihkexe so tak okwe cewetîtoponhîrî yepetho me ha. Kaanî reha kwakrexe so mak. Waipîn me tak kiir̂axe so epethîmnî me ro mak. Kporin komo Xesus Kristu yakrono me kexirî ke so mak ero wa kiir̂axe so. Ero wa kiir̂axe so.
Kiin̂onhîrî Komo Warai Waihyakn̂e Anarî Poko Tak Kehtome So
7
1Taa, on wara tak wîîkes awya so oyakno komo, Moises pen nmewretho ponarono komo rma amyamro. On wara kacho katî enîhra matu, Kn̂ewetîrî komo me nasî Moises pen nmewretho waipîra ka kexitaw so mak, kacho yenîhra matu?
2On wara marha kesî Moises pen nmewretho wooxam komo ya hara, ciin̂oyem komo ya. Ciin̂oi ka awexitaw so aan̂o komo poko mak ehcoko waipîra ka exitaw, kesî. Iin̂o pen waipuche, towso tak nasî wooxam. Yîn̂ewetîrî pîn me tak nasî, Noro poko mak esko, kacho.
3On wara naxe anarî komo, ciin̂onhîrî nahsîpînkexe waipînaw rma ka. Anarî tak nahsîyaxe ciin̂o xa hara. Ciin̂o pîn pokono mîkro kica, kacho me tak nasî noro yipu. Iin̂onhîrî pen waipuche tko, yîn̂ewetîrî pîn me tak nasî, Aan̂o poko mak esko, kacho. Ero ke anarî yahsîyataw tak ciin̂o xa hara, Ciin̂o pîn pokono mîkro kica, kacho mera rma tak nasî.
4Ero wa xa marha maxe amyamro hara oyakno komo. Mîwaiyatken̂e rma amyamro Kristu pun me rma awexirî ke so. Ero ke an̂ewetîrî pîn me tak nasî Moises pen nmewretho. Anarî pici me tak maxe hara, Kristu pici me tak ha. Kaan n̂enpakatho mîk Kristu waixapu komo chewnonho, Noro pici me tak maxe hara. Ero ke cewrusom wara tak maxe hara kir̂wan̂he awehtopo komo yenpotome tak Kaan ya kîmxîkrî wara.
5On wara tîxatken̂e pahxa, kehtoponhîrî komo yewetîn̂e me mak tîxatken̂e. Kicicme mak kexi xe tîxatken̂e. Moises pen nmewretho yentarî ke rma kicicme kexi xe so tîxatken̂e. Ero wa kicicme kehtopo komo cenpetken̂e kîmxîkrî wara rma. Kwaihkacho komo rma tko mîn kicicme kehtopo komo.
6Towso takî tko taxe okre Moises nmewretho npanatanmekrî mera. Pahxa ka cewehcatken̂e thakwa. Kwaihîrî ke so wa knewetîrî pîn me tak nasî. Ero ke, Twaihkapore maxe okwe, kahra tak nasî Moises pen nmewretho kîwya so. Ero ke marha mewrexapu ponaro mak exihra tak taxe. Pahxantho mak mîn mewrexapunhîrî. Anarî me tak taxe kehtoponhîrî yaw rorohra tak. Kaan Yekatî mtapotarî tak cencexe roro.
Kir̂wan̂he Rma Re Nasî Moises Pen Nmewretho
7Ero ke ahce wa nai Moises pen nmewretho awya so? Kicicme katî nai awya so ha? Pîra ro mak. Kir̂wan̂he rma nasî. Exihra exitaw ketaw ha re kicicme oyehtopo yîhtînopîra thakwa re was ha. Emyawnano poko epohkara ehcoko, kacho exihra exitaw ketaw ha re, Kicicme wai ham kica, emyawnano poko kepohkesî kica, kahra thakwa was ha.
8Moises pen ya kpanatanmechonho yentache tak owya on wara tak wîxakn̂e, mîn hak poko kepohketîkekn̂e kica. Kicicme oyehtopo rma tko ero wa oriyakn̂e. Pahxa ka Moises pen nmewretho yentara ka oyexitaw kar̂pera xakn̂e kicicme oyehtopo.
9Waipîra marha ka wîxakn̂e Moises pen nmewretho yentara ka oyexirî ke. Opanatanmetopo me tak xakn̂e entache owya. Ero ke, Kicicitho ow kica, wîîkekn̂e tak. Twaihkaxmu kr̂a ow ham, wîîkekn̂e marha takî.
10Kpanatanmetopo mîn xakn̂e Moises pen nmewretho. Kaanî rma ero yipu n̂ekatîmyakn̂e waipîn me kehtome so cma ha re. Twaihkaxmu me xa matko wîxakn̂e ow pen entache owya.
11Oyewkukmekn̂e mak okwe kicicme oyehtopo. Kpanatanmetopo ke rma n̂ekaricekn̂e owaikachome tak okwe.
12Kir̂wanî rma re mîn Moises pen nmewretho. Kir̂wan me kehtopo yekatîmn̂e mîn okre. Yaarono mîn, Ero wa exihra ehcoko, kacho. Kaan yanme kehtopo yekatîmn̂e mîn ha.
13Ahce wa katî wîîke Moises pen nmewretho poko? Kir̂wanî rma mîn. Owaikan̂e me tko xakn̂e okwe, wîîke katî? Pîra rma. Kicicme oyehtopo xa matko xakn̂e owaikan̂e me. Kir̂wan ke rma owaikekn̂e, Ero wa exihra ehcoko, kacho ke. Ero wa kacho n̂ekatîmyakn̂e Kaan kîwya so, Kicicitho ro mak ow ham kica, kachome kîwya so.
14Kir̂wanî ro Yekatî ya kakîhretopo komo mîn Moises pen nmewretho. Ero yipu yewetîra rma tko was okwe opun yewetîrî ke mak owya kica. Kicicme oyehtopo yanton me thakwa was okwe.
Kicicme Rma Xakn̂e Kica Kir̂wan̂he Kexi Xe Cehsomu Rma
15Ahce kacho on wara wai kica, wîîkesî kicicme oyehtopo poko rma. Kir̂wan̂he oyexi xe cma re wasî. Kir̂wan̂he exihra rma wasî kica. Kicicme oyexi xera ro mak wasî. Kicicme rma tko wasî kica.
16Oyanmenkera ro mak wasî kicicitho poko. Ero ke ero wa oyexirî ke, Kir̂wan mîn Moises pen nmewretho, kan̂e me rma wai ham.
17Ero warai ow ham kica kicicitho pokono thakwa okwe. Ow pînî rma ha tko wasî ero warai me. Kicicme oyehtopo rma thakwa nasî oropotaw, kicicitho pokono me or̂mexpon̂e.
18Kir̂wan pînî ro mak ow ham, wîîkesî. Ero wa nasî oyehtoponho, kir̂wan̂he exihra thakwa nasî. Kir̂wan̂he oyexi xe rma re wasî. Ahce wa thakwa re kir̂wan̂he wai okwe, wîîkes ha tko. Cehn̂axmu me thakwa wasî ero poko.
19Kir̂wan̂he oyexi xe was okre, wîîkesî cma re. Ero warahra rma thakwa was okwe. Kicicme oyexi xera ro mak wasî, wîîkesî marha cma re. Kicicme rma tko was okwe.
20Ero wa mak wasî kica, kicicme oyexi xera oyexitaw rma kicicme wasî. Ero ke ow pînî rma wasî kicicme. Kicicme oyehtopo xa nasî oropotaw. Ero xa mîn kicicme thakwa or̂mexpesî thakwa.
21Ero wara roro wasî kica. Kir̂wan poko tak men wasî oroto ha, wîîkesî cma re. Pîra rma tko was okwe. Kicicme oyehtopo rma nasî kica oropotaw.
22Tpoxwe cma re wencesî Kaan ya kpanatanmetopo okre. Ewetî xe was okre, wîîkesî oropotaw. Ero wa wasî.
23Asak hakno wara mak wasî kica. On wara kesehtînoyasî, kir̂wan poko oyexi xe cma re wasî, wîîkesî. Kicicme oyehtoponho tko nas hara kica oropotaw. Ero wa oyesehtînotopo yar̂man̂e me nas hara kicicitho yewetîn̂e me oyehtome, opun chewno yewetîn̂e me rma. Ero wa roro nasî kica.
24Ero ke ahwora ro mak was okwe. Twaihsomtho yanton me mak was okwe, opuntho yanton me mak ha. Onoke xa re nai oyown̂e me ha? Oyown̂e xe ro mak wasî.
25Nasî rma tko oyown̂e okre. Ero ke kir̂wan̂he Kaan nai ham, wîîkesî. Kporin komo xa Mîk oyown̂e okre, Xesus Kristu xa ha. Kaan yanme makî cma oyowyasî. Ero wa nasî. Ero ke noro yipu makî reha ow ha. Tpoxwe wences okre Kaan ya kpanatanmetopo. Ewetî xe cma re was ha. Kicicitho pokono me oyehtopo tko nasî rma opun chew. Ero oriyasî kicicitho yewetîn̂e me okwe.
Kaan Yekatî Yewetîn̂e Me Tak Maxe
8
1Taa, on wara marha wîîkes awya so, Twaihkaxmu amoro okwe kicicme awexirî ke, kahra tak nasî Kaan Xesus Kristu yakrono komo ya. On wara naxe n̂examro, Xesus Kristu yakrono komo, kehtoponhîrî yewetîn̂e me mak exihra naxe, Kaan Yekatî yewetîn̂e me xa matko naxe.
2On wara was owî, Kir̂wanî ro Yekatî nasî oropotaw. Karitî me noro oriye Xesus Kristu yewetîn̂e me tak oyehtome. On̂ewetîrî pîn me tak kicicme oyehtoponho n̂iire. Owaitopo marha n̂iire on̂ewetîrî pîn me. Ero wa oriye okre Kir̂wanî ro Yekatî.
3Cehn̂axmu me thakwa xakn̂e Moises pen nmewretho. Kar̂pen wara thakwa xakn̂e kehtoponhîrî komo yanme mak. Ero ke Tumumuru tak Kaan n̂en̂epekn̂e oona. Noro n̂etpuncekn̂e kwarai me so, kicicitho komo warai me rma. Ero ke Noro xa tak kicicme kehtoponhîrî komo nar̂mekn̂e ewetîn̂e mera kiitome me so.
4Taa, ero wa kehtoponhîrî komo yar̂marî ke tak kir̂wan̂he tak taxe okre. Kehtoponhîrî yewetîn̂e me mak exihra tak taxe, Kaan yekatî yewetîn̂e me xa matko taxe. Ero ke kpanatanmetopo yaw rorono me rma tak taxe okre. Ero ke kir̂wan̂he taxe.
5Ero warahra tko naxe kehtoponhîrî yewetîn̂e komo reha. Ahce xe kyam wai ha? kan̂e me mak naxe noro yipu komo okwe. On wara kan̂e me reha naxe Kaan Yekatî yewetîn̂e kom hara. Ahce wa oyexi xe nai Kaan Yekatî? kan̂e me mak naxe. Ero wa naxe.
6Kupun ponaro mak kexitaw so twaihsom me thakwa mak taxe okwe. Kaan Yekatî ponaro kexitaw so reha waipîn me tak taxe hara. Cerepore so marha tak taxe okre.
7Kupun ponaro mak kexitaw so Kaan xatî pîn me taxe okwe. Kaan ya kpanatanmetopo komo marha ewetîra taxe. Ewetîn̂e pîn me thakwa taxe okwe kupun ponaro mak kexirî ke so.
8Ero ke on wara nasî Kaan tupun yewetîn̂e me cehsom komo poko, tawake exihra ro mak nasî poko so okwe.
9Ero warai pîn komo reha amyamro. Apun komo yewetîn̂e pîn me tak maxe. Kaan Yekatî yewetîn̂e me tak maxe okre. Exihra katî nai Kaan Yekatî aropotaw so? Kristu Yekatî exihra exitaw aropotaw so Noro yakrono mera ro mak maxe okwe.
10Taa, Kristu exirî ke aropotaw so waixapu me tak nasî apun komo kicicme awehtoponhîrî komo yanme thakwa. Awekatî komo reha kar̂pe nasî kir̂wan me awehtopo komo yanme hara.
11Taa, Kaan Yekatî tak nasî aropotaw so, Xesus Kristu yenpakan̂enho Yekat ha. Ero ke karitî me marha apunthîrî komo n̂iir̂asî Noro Cekatî ke rma, aropotawno komo ke ha. Twaihsomtho rma mîn apun komo. Ero yipu rma tko karitî me n̂iir̂asî.
12Ero ke on wara tak men cexpore nasî oyakno komo, kehtoponhîrî komo yewetîn̂e mera ro mak tak cexpore nasî.
13Kehtoponhîrî komo yewetîn̂e me mak awexitaw so mîwaiyaxe mak okwe. Ero ke apun komo yewetîtoponho nasî twaihkapore kr̂a. Kaan Yekatî ponaro awehtopo komo ke rma waihkacoko. Ero wa awexitaw so waipîn me tak maxe okre.
14Ahce wa kexitaw so, Kaan xîkrî xa ow ham, tîtketu? Kaan Yekatî ya kakîhrecho komo yentan̂e me kexitaw so ero wa tîtketu.
15Cekatî rma Kaan nîmye awya so. Ayopono komo katî awantometu so Noro cerahsom me awehtome so? Pîra ro mak. Kaan xîkrî amoro okre, kesî xa matko kîwya so. Ero ke tak, Apa Apa, tîtkexe Kîîm komo ya.
16Kaan xîkrî ow ha, tîtkexe kropotaw so. Ero wa xa marha kesî Kaan Yekatî. Yaaro, Kaan xîkrî amoro ha, kesî marha Noro kîwya so.
Cesemetanmekyaxe Rma Re Ka Kaan Xîkrî Komo Rma
17Taa, ero wa taxe, Kaan xîkrî me tak ha. Ero ke Kaan yemyawno yahsîn̂e me marha taxe. Kristu yakro rma ahsîn̂e me taxe. Cesemetanmekyaxe rma tko ka Kristu yakro rma. Ero wa ka taxe kir̂wan me tak kesenpotome so hara amn̂e, Noro yakro xa marha.
18On wara kesehtînoyas ow, wahra kyam mak nasî kesemetanmetopo komo tan roowo po kexitaw so ha ka. Miya xe xa tak nasî kir̂wanî ro me kiitopo komo amn̂e okre, wîîkesî.
19Tînakîtothîrî tak nakir̂wamesî Kaan amn̂e ahnoro. Ero ke expon wara mak ka nasî yînakîtothîrî komo takir̂wama xe. Akir̂wamara rma tko ka nasî Kaan. Amn̂e mak tîmxîkrî komo yakir̂wamatîkache mak miyan komo rma tak nakir̂wamesî.
20Tîwîrîmaxi thakwa makî ka nasî Kaan nakîhtotho miyanî rma okwe. Tanme ro mak etwîrîmara xakn̂e. Kaanî rma nîwîrîmekn̂e. Pahxaro takî kir̂wan̂he wiir̂asî onakîtotho komo ahnoro, kekn̂e ha tko yîwîrîmetaw.
21Etowîn me ahsîxapu wara ka nasî Kaan nakîhtotho komo ahnoro, tîwîrîmacho nahsîtho wara. Tîmxîkrî komo tko nakir̂wamesî Kaan amn̂e, kir̂wan me xa kiir̂axe so eroromerono me. Kwara so xa marha tînakîtothîrî komo ahnoro nakir̂wamesî tooto pîn meero.
22Akir̂wamara rma ka nasî Kaan. N̂erewaxe makî ka oko ahnoro Kaan nakîhtotho komo wooxam cewrusom wara rma. Ero wa n̂erewaxe pahxanînhîrî rma.
23Ahnoro Kaan nakîhtotho n̂erewasî. Kîwyam meero cerewaxe oko Kaan xîkrî komo rma. Kaan Yekatî rma re nasî kropotaw so. Kakir̂wamacho yihcin̂e me makî ka nasî Noro. Amn̂e tak kupun komo meero nakir̂wamesî Kaan tîmxîkrî me xa tak kenpotome so. Ero wa kakir̂wamacho komo ponaro xa taxe okre.
24On wara tîtkexe Xesus yahsîyataw kîwya so. Oyakir̂wametîkesî tak Kaan amn̂e, tîtkexe. Ahce wa katî tatu, takir̂wamatîkaxi katî tatu oroto rma? Pîra ro mak ha ka. Takir̂wamatîkaxi kexitaw so ketaw ha re, Amn̂e oyakir̂metîkesî Kaan, kahra taxe.
25Pahkî kakir̂wamatîkacho ponaro rma taxe akir̂waman me rma. Ahwokara rma tko taxe. Kakir̂wamatîkacho ponaro xa taxe okre expokara rma.
26On wara marha taxe, cehn̂axmu me mak taxe okwe. Kaan Yekatî rma tko kakronomexe so. Camkî mak taxe Kaan yakro kîmtapotacho komo poko. Ahce warai poko na kapore nai, tîtkexe mak anarimaw so Kaan yakro kîmtapowataw so. Ero wa kexitaw so Kaan Yekatî rma tî nîmtapowa kpoko so. Cerewre ro makî tî nîmtapowa cemkutun̂e ro mak. Ekatîmrî yopo ro makî tî n̂emkutuna kpoko so tîmtapowataw. Ero wa tî nîmtapowa Kaan Yekatî kpoko so.
27On wara nasî Kaan Noro poko, yiixe ehtopo rma nîhtînoyasî. Kaan nakirwamatho komo poko nîmtapowasî Noro, Kaan yanmen poko mak. Ero wa exirî ke wa kir̂wantawno me n̂encesî yîmtapotarî.
28Ero ke on wara kacho ponaro taxe, ahce wa so na kexitaw so Kaanî rma ero wa kiir̂atu so kir̂wan̂he kiitome so amn̂e. Kaan xatî komo mak ero wa n̂iir̂a, tînmen̂ekathîrî komo mak ha. Pahxa rma kmen̂eketken̂e so Kaan tînakir̂wamarî me. Ero ke kakir̂wamacho me rma n̂iir̂asî ahce na komo ahnoro mak. Ero wa kacho ponaro xa taxe.
29Pahxa rma tî kîhtînoyatken̂e so Kaan tînakir̂wamarî me. Ero ke on wara kekn̂e kpoko so, Omumuru warai me xa moxam wiir̂as amn̂e, kekn̂e. Mer̂pono pîn komo potutho me Xesus yexi xe xakn̂e. Ero ke Xesus yakno me kiir̂atken̂e so okre.
30Ero wa kiriche so kan̂ikyatken̂e so tak kir̂wan me tak kentome so. Ero yinhîrî tak kirwanî ro me tak kiir̂atken̂e so hara. Ero wa kiir̂atken̂e so Kaan.
Kîwîrîman̂e Komo Exihra Ro Mak Tak Nasî
31Ero ke kakir̂waman̂e me exirî ke Kaan ahce wa tak tîtket ha? On wara kapore nasî, Kakir̂waman̂e me tak nasî Kaan. Ero ke onoke ma re kîwîrîme hara awya so? Pîra ro mak.
32On wara xakn̂e Kaan, Tumumuru rma waihkapekn̂e okwe kpoyero so. Ewyomara ro mak xakn̂e. Ero ke miyanî rma nîmyasî kîwya so ahnoro mak. N̂ewyome katî awya so? Pîra ro mak.
33Kaanî nmen̂ekatho komo reha kîwyam. Ero ke onoke ma re kicicme kehtopo komo poko ken̂eketu so? Kaan xa Mîk kesî kpoko so, Kir̂wan me n̂examro ween̂asî, kesî Noro reha.
34Onoke ma re on wara nîîke, Kicicitho komo mîkyam kica amxîkrî komo Apa, nîîke ha? Enko xe, Kristu xa waihyakn̂e kpoyero so. Noro marha pakekn̂e hara. Meye tak nasî Kaan panaw kaari n̂ixa. Moxamu cma re makir̂wametîkesî Apa, kesî marha kpoko so.
35Onoke ma re kîîxatîmnokape Kristu ya awya so? Kesemetanmekyataw so katî kîîxatîmnoke Kristu awya so? Pîra ro mak. Kahwokacho komo chew kexitaw xa katî kîîxatîmnoke? Pîra marha. Kesemetanmekyataw so kexitaw so tooto komo ya kîîxatîmnoke Kristu ha? Pîra marha. Rooma poko kexitaw so katî kîîxatîmnoke ha? Pîra marha. Pononpora kexitaw so katî kîîxatîmnoke ha? Pîra marha. Kwaparî komo chere kîwcetaw so katî kîîxatîmnoke ha? Pîra marha. Kparaxketaw so kacipara imo ke katî kîîxatîmnoke ha? Pîra marha. Ahce wa so na kexiche so kîîxatîmnokara ro mak nasî Kristu.
36On wara kesî Kaan Karitan ero wa kehtopo komo poko rma, Kaamo poko roro mak amna waihka xe naxe okwe. Kaan ponaro amna yexirî ke mak amna waihka xe naxe okwe. Oper̂atho wara ro mak amna n̂een̂axe okwe twaihkaxmutho wara, kesî Kaan Karitan.
37Ero wa so kexitaw so rma kicicitho yopono ro me xa kiir̂axe so Kristu, kîîxatî ro kom ha.
38-39Yaaro xa tan wîîkes awya so, kîîxatîmnokan̂e pînî ro mak Mîk Kaan. Kwaipuche so meero kîîxe so rma wa nasî. Kar̂pe rma kexitaw so kîîxe so marha nasî. Kîîxera so exitaw so ancu komo kîîxe so rma nasî. Kîîxera so exitaw worokyam hara kîîxe so rma nasî Kaan. Kîîxera so exitaw so karitî komo marha, kîîxe so rma nasî Kristu. Ahce wa so na kexitaw oroto, kîîxe so rma nasî Kristu. Amn̂e marha kîîxe so rma nasî ahce wa so na kexitaw so. Ahto so na kexitaw so, kaikokoro kexitaw so, yuhnaw kexitaw so hara, ahto so na kexitaw so kîîxe so rma nasî. Onok na komo, Kaan nakîhtotho komo, kîîxera so exitaw kîîxatîmnokara so ro mak nasî Kaan. Kporin komo Xesus Kristu yakrono me kexirî ke so kîîxe so ro mak nasî Kaan. Ero wa nasî Noro kpoko so.
Kaan Yanan Me Rma Naxe Ixaw Yana Komo

1Taa, anarî poko kîmtapowas hara awakro so, Ixaw Yana komo poko tan kîmtapowasî. Yaaro xa tan wîîkesî, Kristu yakrono me oyexirî ke mak wîîkesî. Cemarontara ro mak tan wasî. Yaarono xa tan omtapotarî, wîîkesî oropotaw rma. Kir̂wanî ro Yekatî marha nîmtapowasî owara xa marha.
2Ixaw Yana komo pînîn yaw oyehtopo poko ero wa wîîkes ha. Okwe okwe, wîîkesî ro mak n̂examro poko. Ahwora ro mak wasî poko so.
3N̂examro naxe twahkotoso Kristu yaka tohnî me ro mak okwe. Ow xa matko wahkotoko Apa oyakno komo yekenhona, ka xe cma re wasî n̂examro poko. Opoyino komo cik mîkyam, opunken komo rma okwe. Ero ke yîpînîn yaw so xa wasî.
4On warai mîkyam Ixaw Yana komo, Kaan yanan komo xa mîkyam. Tweyuru n̂enpekn̂e yîwya so okre. Kakronomexe so tak amn̂e, kekn̂e marha tî yîwya so. Kpanatanmetopo komo marha tî n̂ekatîmyakn̂e yîwya so. Tîmîn yenîn̂e me marha tî n̂iir̂akn̂e. Awakir̂waman̂e komo men wen̂epes amn̂e ahyaka so, kekn̂e marha tî yîwya so.
5Abraaw pen yepamtho komo mîkyam, Isake pen yepamtho komo marha mîkyam, Xako pen yepamtho komo marha mîkyam. Kristu marha n̂ewruyakn̂e n̂examro yepamtho me. Kyopono ro mak Mîk Kristu. Kaanî rma Mîk Noro, Kirwanî ro mak Amoro okre, kacho ha. Noro yipu Mîk n̂ewruyakn̂e Ixaw Yana komo yepamtho me.
Kaanî Mtapotarî Yanmen Komo Makî Tko Naxe Kaan Yanan Me
6Taa, Ahce wa nai hara Kaanî mtapotachonho, Kakronomexe so amn̂e kachonho? Ero wa cma re kekn̂e Ixaw Yana komo ya. N̂ehn̂ekn̂e katî Kaan tîmtapotachonhîrî yaw roro n̂examro yakronomacho poko? Pîra ro mak. On wara xa matko naxe, Ixaw Yana mera rma naxe anarî komo Ixaw yana me ewruxapu komo rma.
7Abraaw pen yepamtho komo rma re mîkyam. Ero wa ehtopo komo yanme mak, Kaan yanan komo mîkyam, kahra cexpore nasî. Noro yanan me exihra rma naxe anarî komo, Abraaw yepamtho komo rma. Enko xe, yaake tî xatken̂e Abraaw pen mumutho komo. On wara tko kekn̂e Kaan Abraaw pen ya, Isake yepamtho komo mak naxe amn̂e awepamthîrî me, kekn̂e Abraaw ya.
8Ero ke Kaan yanan me exihra rma naxe anarî komo Abraaw pen yepamtho komo rma. Isake mak xakn̂e Kaanî mtapotachonho yaw roro ewruxapunhîrî me xa. Ero ke noro pen yepamtho komo poko mak, Abraaw yepamtho mîkyam, kesî Kaan.
9On wara Kaan kekn̂e Abraaw pen ya, Kmokyas hara amn̂e ahyaka so. Cewn̂e ro yicimn̂ipuntache mak kmokyasî. Ero yimaw tak Sara mrerî cik n̂ewruyasî, kekn̂e tî Kaan yîwya.
10Amn̂e takî tî nîmtapowakn̂e xa hara Kaan Hebeka pen yakro tak hara. Tarke tî xakn̂e noro pen kporin pen xîkrî ke, Isake pen xîkrî ke ha. Ero wa exitaw tî Kaan nîmtapowakn̂e.
11Asakno yon me tî xakn̂e Hebeka pen. Noro yakro tî nîmtapowakn̂e Kaan ewrunaw rma ha ka. Kir̂wan̂he exihra ka xatken̂e yîmxîkrî ewrura cexirî ke so thakwa ha ka. Kicicme exihra marha ka xatken̂e. Ero yimaw tak Kaan nîmtapowakn̂e yîmxîkrî men̂ekacho poko. Tanme ro mak tîyanan me ciisom men̂ekekn̂e. Ero ke, Kir̂wan̂he cehsom mak men̂ekesî, kahra xakn̂e.
12Ero ke ewrunaw rma ka ero poko nîmtapowakn̂e Hebeka pen yakro. Tpotuthîrî yantoman̂e me nas amn̂e mahtîkîthîrî rma, kekn̂e tî yîwya.
13Ero yipu poko marha kesî Kaan Karitan xa hara. Xako xe reha wîxakn̂e. Esau xera reha wîxakn̂e, kesî. Ero wa tî kekn̂e Kaan.
14Ahce wa katî Kaan meen̂atu, akpîra katî meen̂atu ero wa ciino ritopo yîwya? Pîra ro mak. Akpîra exihra ro mak nasî Kaan.
Tanme Ro Mak Kaan Men̂ekesî Tînakir̂wamarî Komo
15Ero yipu poko rma tî Kaan kekn̂e Moises pen ya hara. On wara tî kekn̂e, Oyanme ro mak cino ritopo wîhtînoyasî. Anarî komo pînîn yaw wasî oyanme ro mak. Onkurunperî komo marha wîhtînoyasî oyanme ro, kekn̂e tî yîwya.
16Ero ke on wara kahra ro mak cexpore nasî, Ketakir̂wamesî oyanme ro mak. Kekaricesî xa oyetakir̂wamacho poko. Ero ke kir̂wan̂he wasî, kahra ro mak cexpore nasî. Kaan mak xa yo kakir̂wamexe so tanme ro mak, kîpînîn yaw so cexirî ke mak ha.
17Ero yipu poko xa marha kesî Kaan Karitan hara. Paraw pen ya tî kekn̂e Kaan on wara, Kayaritomo me kiir̂akn̂e kar̂pe xa oyehtopo yenpotome. Ero wa oyehtopo yenpotome kîwîrîmesî xa tak ha. Ero ke roowo poko hakno komo rma tak n̂encexe ero wa awitopo owya. Kar̂pe xa nai Kaan ham okyo, kexe tak ero yipu yentarî ke, kekn̂e tî Kaan Paraw poko, kesî Kaan Karitan.
18Ero wa xa nasî Kaan, tanme ro mak ciino rin̂e Mîk ha. Anarî komo reha wakresî, tîmtapotarî yentan̂e me n̂iir̂asî. Anarî komo reha n̂iir̂asî tîmtapotarî yenta xatî pîn me hara. Ero wa nasî Kaan ha.
19Ahce wa katî mîîketu ero wa Kaan yehtopo poko? Ahce kacho kicicme oyen̂a hara Kaan ha? Noro thakwa mak oriyakn̂e tîmtapotarî yenta xatî pîn me, mîîketu katî?
20Ero wa kahra ro mak cexpore nasî Kaan poko. Noro pîntho kyam mak mexe amyamro ero wa kan̂e komo. Kaan xa Mîk manwekyaxe kopi. Ahce wa nîîke tahrem hara tkahn̂enhîrî ya awya so? Ahce kacho on wara ow mîkapu kica? nîîke katî yîwya awya so? Pîra ro mak. Ero wa kahra thakwa nasî.
21Tanme ro mak tînkahrî nîhtînoyasî er̂mo kahn̂e. Kir̂wan yen me on kahyasî, kesî anarî poko. Kicicitho yen me reha kahyas on hara, kesî marha anarî poko hara. Anarmerpan yen me tkahsom nîraconkesî er̂mo, ero re poyinonhîrî rma. Ero wa xa marha kiir̂axe so Kaan hara. Tanme ro mak nîhtînoyasî kiitopo kom ha.
22Ero wara rma xakn̂e Kaan Paraw pen poko hara, tahrem kahn̂e wara rma xakn̂e. Tîwîrîmaxmu me tî noro pen nîhtînoyakn̂e Kaan, poko tîrwonîmtopo me xa. Noro yipu rma tko nînîmyakn̂e pahkî kar̂pe xa cehtopo yenpotome.
23Anarî komo reha Kaan nîhtînoyakn̂e yîpînîn yaw cehtopo me hara. N̂examro nîhtînoyakn̂e kir̂wanî ro me tîn̂irirî me okre. Ero wa cirirî ke kir̂wanî ro me cehtopo marha n̂enpesî Kaan.
24Kîwyam xa Kaan nan̂ikîtho komo tînakir̂wamarî me. Xutew komo mak pîn nan̂ikyasî. Xenciu komo meero wa nan̂ikyasî ero wara ciisom me.
25Ero yipu poko rma tko Kaan mewrepekn̂e Oseias pen ya. On wara kacho tî mewrepekn̂e yîwya, Oyanan me tak maxe amyamro, wîîkesî yîwya so oyananînho pîn komo ya rma. Aaxe so tak wasî wîîkesî marha yîwya so yiixe oyehtoponho pîn komo ya rma.
26Mînto wîîkekn̂e yîwya so, Oyanan pîn amyamro, wîîkekn̂e. Ero ke iito xa marha tak wîîkes hara amn̂e yîwya so, Kaan xîkrî xa amyamro waipînî ro xîkrî ha, wîîkesî, kacho mewrepekn̂e Oseias pen ya. Ero wa kacho mewrepekn̂e Kaan yîwya.
N̂etwîrîmetken̂e Ixaw Yana Komo Okwe
27Taa, on wara kacho tî mewrekn̂e Isaias pen hara, Ixaw Yana komo pokono ha, Mer̂pono pînî ro makî mîkyam Ixaw Yana komo. Axawa warai mak mîkyam tuuna yecihtawno warai. Waihyaxe rma tko amn̂e okwe. Asak mak n̂etîmcexe waipîn komo.
28Yohno ro mak tak roowo pono komo n̂emetanmekyasî Kaan amn̂e, ecmamra nasî. Yaaro rma roowo pono komo n̂emetanmekyasî ehtoponhîrî komo yepetho me, kacho tî mewrekn̂e Isaias pen.
29On wara kacho marha tî mewrekn̂e Isaias pen, Kantoman̂e ro Mîkî Kaan. Noro yipu kîmtora so exitaw ketaw ha re tîtwaitîkacerî ha re okwe. Sotoma pono pen komo wara xa marha re cehcerî okwe, Komoha pono pen komo wara xa marha, kacho marha tî mewrekn̂e Isaias pen.
30Ero ke ahce wa tîtketu Xenciu komo yehtopo poko? On warainhîrî mîkyam Xenciu komo, Kir̂wan me cehcerî, kan̂e pînînhîrî mîkyam. Noro yipu rma kir̂wan me tak xatken̂e hara. Kaanî rma tî kir̂wan me n̂examro n̂iir̂akn̂e tpona enîrî ke mak yîwya so. Ero wa xatken̂e Xenciu komo.
31Pîra reha xatken̂e Ixaw Yana komo okwe, Kaan ya tpanatanmetopo komo ponaro tî xatken̂e. Kakîhren̂e cma re mîn kpanatanmetopo. Kir̂wan me exihra rma tko xatken̂e n̂examro okwe.
32Ahce poyero kir̂wan me exihra xatken̂e? Kaan pona enîhra cexirî komo poyero ero wa xatken̂e okwe. On wara mak ketken̂e okwe, Kir̂wan me was okre Moises penî mtapotachonho yewetîrî ke mak owya, ketken̂e okwe. Ero ke kir̂wan me exihra rma xatken̂e. Toh pona cehrokaxmu wa mak xatken̂e okwe Ixaw Yana komo.
33Ero yipu poko rma kesî Kaan Karitan on wara, Siaw pona men wiir̂as amn̂e toopu warai, yîhrokano ritopo. Yîwîrîmano ritopo xa mîn wiir̂asî iina. On wara tko naxe Noro pona enîn̂e komo, Ehn̂ara tak naxe kir̂wan me cehtopo komo poko, kesî Kaan Karitan. Ero wa kesî.
Xesus Pona Xa Cenpore Nasî Kir̂wan̂he Kehtome

1Taa, on wara wîîkes hara awya so oyakno komo. Ixaw Yana komo poko rma tan kîmtapowasî. N̂examro pînîn yaw ro mak was okwe. Kir̂wan me ciri xe so wasî Kaan ya. Cerewre ro mak ero wa ciri xe so wasî yîwya. Kir̂wan me n̂examro cirko Apa, wîîkesî roro Kaan ya.
2On wara ween̂asî n̂examro, Kaan xatî wara cma re ween̂asî. Camkî ro makî tko naxe okwe Kaan poko.
3Kir̂wanî ro me Kaan yehtopo poko camkî naxe okwe. Kir̂wan̂he was ow oyanme ro mak, kexe mak kica. Kir̂wanî ro Amoro Apa, ero ke ero wa xa marha ow cirko, kahra ro mak naxe okwe Kaan ya.
4Kristu pona enîche kîwya so Noro rma tak kir̂wan me kiir̂axe so okre. Ero ke, N̂eexi tak Moises pen nmewretho pona entopo owya kir̂wan me oritome, kapore nasî.
Miyan Komo N̂entarî Me Rma Nasî Kaan Ya Kwakrecho Komo
5On wara kacho tî mewrekn̂e Moises pen, kpanatanmetopo yanme kir̂wan̂he kiitopo komo poko rma mewrekn̂e, On apanatanmetopo komo yewehcataw awya so waipîn me tak maxe okre, kekn̂e tî noro pen.
6On wara reha kesî Kaan Karitan kir̂wan me kiitopo komo poko. On wara kahra ro mak ehcoko aropotaw so, Onoke thakwa re cee ha kah yaka? kahra ehcoko. Kristu yenîhton̂e xe nas amna, kan̂e wara maxe okwe ero wa ketaw awya so.
7On wara kahra ehcoko, kesî marha, Onoke thakwa re yuhnaka cee ha okwe? kahra ehcoko. On wara kan̂e wara maxe ero wa ketaw awya so, Iito nasî Kristu waixa pen komo chew. Iina tîtosom exihra ro mak nas okwe, enpakan̂e, kan̂e wara maxe okwe, kesî Kaan Karitan.
8Taa, on wara xa hara kesî Kaan Karitan, Meyehra rma nasî Kaanî mtapotacho kir̂wan me awitopo komo pokono. Amtaw so rma nasî, aropotaw so marha nasî, kesî Kaan Karitan. Yîmtapotarî amna n̂ekatîmyasî, ero poko rma wa kesî ero wara. Xesus pona encoko, kesî roro amna. Ero wa kacho pokono rma mîn Kaan Karitan ha.
9On wara kacho mîn amna n̂ekatîmyasî, Oporin me xa Xesus wîhtînoyasî, kacoko tooto komo n̂entarî me. Xesus n̂enpakekn̂e Kaan waixapu pen komo chewnonho, kacoko marha aropotaw so. Ero wa kache tak awya so Kaan nakir̂wamarî me tak maxe, kes amna. Ero warai poko panatanmekno n̂iir̂as amna.
10Kropotaw so xa Xesus pona cenpore nasî kir̂wan me tak kiitome so Kaan ya. Tooto komo ya marha cesekatîmpore nasî. Xesus pona enîn̂e ow ha, kapore nasî. Ero wa kache kîwya so Kaan nakir̂wamarî me taxe.
11Ero warai poko rma kesî Kaan Karitan. On wara kesî, Ahnoro Kaan pona enîn̂e komo nakir̂wamesî Kaan, ehn̂ara ro mak, kesî.
12Etîme re rma kakir̂wamexe so Kaan. Xutew komo nakir̂wamesî. Xenciu komo marha nakir̂wamesî etîme re rma. Noro mak Kporin komo me nasî miyan komo Porin me rma. Noro marha kakir̂wamexe so ahnoro. Owî cma re makir̂wames Apa, kan̂e komo nakir̂wamesî. Noro yipu Mîk Kporin kom ha.
13Ero ke ero wa kapore nasî yîwya. Apa, kir̂wan̂he wencesî amna yakirwaman̂e me awehtopo. Ero ke, Ow cma re makirwamesî, kapore nasî. Ahnoro ero wa kan̂e komo tak nakir̂wamesî Kporin kom okre.
14Taa, on wara wîîkes hara awya so, Ahce wa thakwa re Kporin komo pona enîn̂e pîn komo n̂ehsametu Noro poko? Pîra ro thakwa mak okwe. Ahce wa nat hara Kaanî mtapotarî yentan̂e pîn komo? Noro pona ma re n̂een̂atu noro yipu komo? Noro pona enîhra thakwa naxe okwe. Taa, ahce wa Kaanî mtapotarî n̂encetu ekatîmn̂e exihra exitaw okwe? Entara thakwa naxe hara okwe.
15Ahce wa ha re cetu ekatîmn̂e komo en̂epen̂e komo exihra exitaw so? Tohra thakwa naxe okwe. Ekatîmn̂e komo poko rma nîmtapowasî Kaan Karitan. On wara kesî ekatîmn̂e komo tarî poko, Tîhtaporem xa mîkyam okre. On wara kaxi tîtosom komo mîkyam, Tawake tak nasî Kaan kpoko so okre Xesus pona enîche tak kîwya so. Kakir̂waman̂e komo Mîk Kaan okre, kexe. Awahworetopo komo mîn n̂ekatîmyaxe okre, kesî Kaan Karitan.
16Kaanî mtapotarî tko tî ewetîra rma xatken̂e anarî komo, kakir̂waman̂e Mîk Xesus okre, kacho. Noro yipu komo poko rma tî kekn̂e Isaias pen. Exihnî wara ro mak nas amna mtapotarî yewetîn̂e okwe, kekn̂e tî.
17Ero ke Xesus pona tak ceen̂axe kakir̂wamacho komo yentarî ke mak, sara wara entarî ke ha. Sara wara entan̂e me xa taxe Kaanî mtapotarî yentarî ke mak kîwya so. Ero wa taxe.
18Taa, ahce wa natu tooto komo, Kaanî mtapotarî yentara katî xatken̂e? N̂encetken̂e rma cma ha re. On wara kesî Kaan Karitan, Omtapotarî rma n̂encetken̂e miyan komo rma. Roowo mapitawno komo meero n̂encetken̂e, kesî.
19Taa, ahce wa xatken̂e Ixaw Yana kom hara? Entara katî xatken̂e n̂examro hara? N̂encetken̂e rma ha re. On wara kacho tî mewrekn̂e Moises pen n̂examro n̂enîrî me, Anarî yana komo poko tpohnîmsom me kiir̂axe so amn̂e. Warai makno komo poyero rma tak kîrwonmekyaxe so amn̂e, kacho ti mewrekn̂e Ixaw Yana komo poko.
20Noro xa marha tî Kaanî mtapotarî n̂ekatîmyakn̂e noro yipu komo poko rma. On wara tî kekn̂e camra ro mak, Ahto nai Kaan okwe? kan̂e pîn komo rma oyencetken̂e tak. Ahce wa xa nai Kaan ha? kan̂e pîn komo ya marha tak kesenpekn̂e, kesî Kaan, kekn̂e tî Isaias pen. Ero wa tî kekn̂e Ixaw Yana pîn komo poko.
21Ixaw Yana komo poko reha on wara kes hara, Kaamo poko cma re pokupoku wîîkesî n̂examro wece, Amok ha, amok ha, kacho ha. Oyanwekn̂e komo wece thakwa ero wa wîîke ham okwe, kekn̂e tî Isaias pen, Kaanî mtapotarî tî n̂ekatîmyakn̂e. Ero wa tî kekn̂e.
Kaan Ponaro Rma Naxe Ixaw Yana Poyino Komo Asakî Mak

1Taa, Ixaw Yana komo poko rma tan kîmtapowasî. On wara wîîkes hara n̂examro poko, ahce wa tak nai Kaan tîyanan komo poko, Ixaw Yana komo poko ha? Nahsîpînkekn̂e ro mak katî awya so? Pîra ro mak. N̂examro yahsîpînkan̂e pînî ro mak Mîkî Kaan. Ixaw Yana xa rma ow hara. Abraaw pen yepamtho rma ow. Bencamin tribun poyino ow. Noro yipu ow ha.
2Pahxa rma tî Ixaw Yana komo nîhtînoyakn̂e Kaan tîyanan komo me ciisom me. Ero ke tînmen̂ekathîrî komo yahsîpînkara ro mak nasî. Enîhra katî matu Kaan Karitan Erias pen pokono? Kaan yakro tî nîmtapowakn̂e noro pen Ixaw Yana komo poko. Kicicme ehtoponhîrî komo tî n̂ekatîmyakn̂e yîwya.
3On wara tî kekn̂e, Apa, on wara naxe Ixaw Yana komo okwe, apoko weronomano rin̂enho pen komo n̂etapexe okwe. Awya tîmsom yaponho marha macakexe okwe. Ow mak wasî aponarono ha. Oyetapacho poko meero n̂esencexe okwe, kekn̂e tî Erias pen Ixaw Yana komo poko.
4Ahce wa tko kekn̂e Kaan Erias pen ya hara awya so? On wara tî kekn̂e yîmtaka rma, Yaake rma tko naxe ha oponarono komo. Wîmcekn̂e rma oponarono kom ha, 7.000 ha. Ero wicakî rma naxe Baaw kuknon mamaka yutupentan komo, tosokmuru po so yutupentan kom ha, kekn̂e tî Kaan yîwya.
5Ero wa xa marha naxe oroto hara Ixaw Yana komo. Kaan nmen̂ekatho komo rma naxe asakî mak. N̂examro men̂ekekn̂e Kaan tînwakrerî me.
6Oyanan me kahsîyaxe so onwekrerî me ha, kesî Kaan yîwya so. Kir̂wan̂he roro awexitaw so mak kahsîyaxe so, kahra ro mak nasî Kaan yîwya so. Ero wa kan̂e me exitaw ketaw ha re kwakretopo pîn me rma nasî ahsîtopo komo, epethîrî komo me mak nasî. Kepemexe so tan ha, kahra tasî wakreno riyataw. Kwakrexe so tan ha, kahra marha tasî epemano riyataw hara.
7Ero wa xatken̂e Ixaw Yana komo, Kaanî nwakrerî me cexi xe so tî re xatken̂e. N̂ehn̂etken̂e mak okwe. Poyino komo tko xatken̂e yînwakrethîrî me asak mak ha tko, yînmen̂ekathîrî komo mak. Anarî komo ropotarî ceipuru wara ro mak n̂ehtîkekn̂e okwe.
8Noro yipu komo poko rma tko kesî Kaan Karitan. On wara kesî, Wînîkno ken̂arî wara Kaan n̂iir̂asî yîropotarî komo. Enîn̂e pîn me marha n̂iir̂asî ewru komo. Entan̂e pîn me marha n̂iir̂asî panarî kom hara. Ero wa Ixaw Yana komo n̂iir̂asî Kaan. Ero wara rma naxe okwe oroto, kesî Kaan Karitan.
9Tapi pen marha tî nîmtapowakn̂e Kaan yakro noro yipu komo poko. On wara tî kekn̂e, N̂examro yeseresmetaw rma ceper̂ai cirko Apa. Emcixapu wa marha cirko n̂examro, mîîye yawno wara. Ero wa cirko noro yipu komo Apa kicicme ehtopo komo yepetho me rma.
10Cewxîrîtîno wa marha n̂examro cirko. Tkatuhkem wa marha cirko eroromero. Ero warai ke n̂examro epemak Apa, kekn̂e tî. Ero wa tî kekn̂e Tapi pen Ixaw Yana komo poko.
Xenciu Komo Wakresî Kaan Ixaw Yana Komo Yemtaka Hara.
11Taa, on wara tak wîîkesî, kicicme nat ham Ixaw Yana komo. Ero ke ahce wa tak n̂examro n̂iir̂a Kaan awya so. Cehrokaxmu me katî n̂iir̂a epîrkachome makî tak? Pîra ro mak. Kicicme exirî ke so Xenciu komo makîrha tak nakir̂wamesî Kaan n̂examro poko pohnîmtome Ixaw Yana kom hara. Ero wa n̂examro n̂iir̂asî Kaan.
12On wara nas hara Kaan, kicicme Ixaw Yana komo yexirî poyero Xenciu komo tak wakres hara emtaka so. Roowo pono komo ahnoro wakresî. Ixaw Yana komo rma tko wakresî xa hara amn̂e pahxaro hara. Ero ke n̂examro wakretaw xa hara Xenciu komo wakresî rma ero yimaw. Miya xe xa tak wakretîkesî Ixaw Yana komo wakrerî ke hara.
13Kaanî mtapotarî xa tan wekatîmyas awya so, Xenciu komo amyamro. Awya so ekatîmn̂e ro me oriyakn̂e Kaan. Ero ke wekatîmyas awya so.
14Opoyino komo pohkamexpo xe wasî apoko so. Apoko so epohketaw so tak n̂examro marha tak nakir̂wamesî Kaan okre.
15Ixaw Yana komo yahsîpînkarî ke ka Kaan ya Xenciu komo wakres hara. Miyan komo rma wakresî roowo poko hakno komo. Ero ke tîyanan me Ixaw Yana komo yahsîche hara miya xe xa tak Xenciu komo wakresî ero yimaw. Enpakaxapu wara tak n̂examro naxe amn̂e, waixapu wa ehxapunhîrî komo rma. Ero wa tak Xenciu komo wakresî Kaan Ixaw Yana komo poyero rma.
16Ero wara rma nasî cuure hara. Yihcirî me aixapu ka nasî Kaan ya tîmsom me. Kir̂wanî ro mîn Kaan ya tîmsom. Ero ke kwahxarî yakwenho marha kir̂wan me nas hara. Ero wa xa marha nasî naat hara, kir̂wan̂he exitaw yimicin, kir̂wan̂he tak nas amn̂e eepu hara. Ero wa nasî.
17Taa, tînatîrî peremtho warai komo nîhkocekn̂e Kaanî rma. Anarî komo mak nîhkocekn̂e. N̂examro yekenhona tak Kaan awir̂atken̂e so hara, Xenciu kom hara. Anarî warai mak amyamro reha naatî pîn warai. Wara rma awir̂atken̂e so hara oripera yepu peremru me, yîhkotoxapu yemtaka hara. Ero ke yimicin yai tak cesî ehkuru achere so okre. Peremru ro yakro rma tak tahwore matîkwaxe peremru ro wara rma.
18Ero ke peremthîrî yopono me esehtînopîra men ehcoko kica. On wara men yîhtînocoko, yimicin yanme mak n̂eperwasî peremru. Peremru yanmera ro mak reha n̂imicinwasî eepu. Peremru kyam mak amyamro. Ero ke ehcoyoponkara ro mak ehcoko.
19On wara tko na mîîketu, Peremthîrî rma Kaan nîhkocekn̂e kr̂a amna ciitome hara ekenhîrî komo na, mîîketu na.
20Yaaro rma re ero wa mîîkexe. Tanwekrî poyero makî Ixaw Yana komo nîhkocekn̂e Kaan. Cewetîrî ke mak awya so awir̂atken̂e so n̂examro yekenho na hara. Ero ke ehcoyoponkara men ehcoko. Twerî xa matko ehcoko.
21Enko xe, peremru ro rma yîmtora xakn̂e Kaan. Nîhkocekn̂e rma okwe. Soroso xa tak amyamro hara, ahkocetu so okwe anarî ro peremtho me awexirî ke so.
22Ero ke Kaan yehtopo ponaro ehcoko. Kwakren̂e me nasî Noro. Kîpînîn yawno pîn me marha tko nas hara. Epîrkaxapu komo pînîn yawra ro mak xakn̂e okwe. Awakrexe so reha tpona enîn̂e me awexitaw roro so mak. Noro pona enîhra tak awexitaw so amn̂e ahkocetu so hara men okwe n̂examro pen wa xa marha.
23Ero wa xa marha Kaan nîîr̂asî Ixaw Yana kom hara, Kaan yanwekîra exitaw so tak eepu pîmîsîtî me n̂iir̂as hara. Ehn̂ara ro mak wa nasî Kaan n̂examro pîmîsîtotopo poko hara.
24Anarî nai hara oripera naatî pîn. Ero yipu warai komo peremtho warai mak amyamro. Naatî yepu pîmîsîtî me rma tko awîr̂atken̂e so Kaan okre, awarai pîn pîmîsîtî me tak. Soroso xa tak Ixaw Yana komo n̂iir̂as hara Kaan amn̂e ceeputhîrî pona xa hara. Ero wa n̂iir̂asî.
Ixaw Yana Komo Tak Wakres Hara Kaan Amn̂e Ahnoro
25Ero wa Ixaw yana komo ciitopo poko twen̂ekarî awexi xera so wasî. Ero wara n̂examro ciitopo esehtînomexpora xakn̂e pahxan pen komo ya. Ero wa n̂examro ciitopo wekatîmyasî tak awya so n̂examro yopono me esehtînopîra ro mak awehtome so. Ceipuru wara ka nasî Ixaw Yana komo ropotarî Xenciu komo wakrechome hara ka. Taa, Xenciu komo wakrecho yenatîche tak Ixaw Yana komo n̂iir̂as hara Kaan tînwakrerî me hara.
26Ero ke ahnoro Ixaw Yana komo tak nakir̂wamesî Kaan ero yimaw. Ero yipu poko rma kesî Kaan Karitan on wara, Siaw poi tak mokyas amn̂e Ixaw Yana komo kurunpen̂e ro okre. Kaan xatî me tak Ixaw Yana komo n̂iir̂asî ero yimaw. Ero wa n̂iir̂asî Xako pen yepamtho kom ha, Kaan xatî pînînhîrî kom ha.
27On wara kesî Kaan Karitan, Omtapotachonho yaw roro rma n̂examro wukurunpes amn̂e, kicicme ehtoponhîrî komo yîhcamnoyataw owya, kesî. Ero wa kesî.
28Kakir̂waman̂e Xesus okre, kacho yenta xatî pîn me ka naxe Ixaw Yana komo entan̂e me awehtome so hara. Kaan men̂ekatho rma tko mîkyam, yiixe ehtopo komo xa. N̂examro porin pen komo xe cexirî ke yiixe so marha nas hara.
29On wara nasî Kaan tîmtapotachonhîrî poko, kwakretopo komo yekatîmîche kîwya so anarî me kahra ro mak tak nas amn̂e. Ero wa xa marha nasî kmen̂ekacho komo yekatîmîche hara anarme kahra tak nas hara. Noro yipu Mîk Kaan.
30Pahxa ka Kaan yanwekn̂e me mîxatken̂e amyamro Xenciu komo. Kaan yanwekn̂e me marha tko xatken̂e Ixaw Yana kom hara. Ero wa exirî komo poyero apînîn yaw so makîrha tak xakn̂e hara Kaan.
31Ero wa ka naxe Ixaw Yana komo, Kaan yanwekn̂e me ka naxe okwe. Awya so reha Kaan n̂esenpesî apînîn yawno komo me tak. Ero ke Ixaw Yana komo pînîn yawno me marha tak n̂esenpes hara Kaan amn̂e apînîn yaw so cexirî ke rma.
32Tanwekn̂e me ka kiir̂atken̂e so. Etîme re kiir̂atken̂e so ero warai me kîpînîn yaw so cehtome hara, ahnoro rma.
33Ero wa Ixaw Yana komo n̂iir̂asî Kaan, Xenciu komo marha. Yuhnarino yîhtînon̂e Mîk Kaan okre. Keserepokesî ro mak Noro poko takîhso xa exirî poko, camkîra ro mak exirî poko marha. Noro mak Mîk ero warai. Yaaro xa ken̂ekan̂e Mîk Noro, tooto komo warahra ro mak nasî. Yîhtînorî yopo ro mak nasî ciino ritopo yîwya.
34Yuhnarino xa mîn Kaan yesehtînotopo. Onoke xa ma re ero wara rma nîhtînotîke hara? Onoke xa ma re Kaan panatanmekn̂e me nai ha awya so? Pîra ro mak.
35Kaan nakîhtotho pîn ma re tîmyatu yîwya? Pîra ro mak. On ha anakîhtothîrî pîn, Ahsîko awemyawno me tak, kan̂e exitaw ketaw ha re yînmîthîrî Kaan n̂epemes ha re.
36Miyan yakîhton̂e rma Mîk Kaan. Ero wicakno yecehton̂e xa marha Mîk ha. Poko tahwotachome ero wa nasî. Ero ke on wara kapore nasî Noro poko, Kir̂wan xa Mîk ham okre, kapore nasî miya roro yîtîhkan me ro mak.
Apun Komo Tîmcoko Kaan Ya
12
1Ero ke on wara wîîkes hara awya so oyakno komo, apînîn yaw so xa Kaan nai ham okre. Ero ke tîmcoko apun komo yîwya. Pahxan pen komo wara rma ehcoko ha. N̂examro pen paraxketken̂e tokuthîrî komo Kaan ya tîmsom me. Ero wa xa marha tîmcoko apun kom hara Kaan ya, waipîn me mak ha tko. Ow tak ahsîko awantonî ro me, kacoko yîwya. Awanton mexan me xa oyexi xe wasî, kacoko marha yîwya. Ero wa awehtopo ke rma epancoko awakrechonhîrî komo yîwya.
2Roowo pono komo poko pohnîmra ro mak men ehcoko. Kir̂wan me tak ehcoko awehtoponhîrî komo yaw rorohra. Ero wa ehcoko kir̂wan ponaro mak awexirî komo ke. Ahce na ponaro mîxatken̂e ero ponarora tak ehcoko. Ero wa awexitaw so tak, On wara oyexi xe nai ham Kaan, mîîkexe yaaro rma. Kir̂wan xa mîn Kaan yanme kehtopo, Kicicme cik nasî ha re, kacho mera ro mak. Ero yipu yewetîn̂e me kexitaw so tawake tak nasî Kaan kpoko so. Ero ke ero wa ehcoko.
Anarmerpan Pokono Me Taxe Kaan Xîkrî Komo
3Kaan xa owakrekn̂e apanatanmekn̂e komo me oyehtopo ke. Ero ke on wara wîîkes awya so, achewno komo ya marha, anarî komo yopono me esehtînopîra ro mak ehcoko. Tohnaw ro mak esehtînopîra ehcoko kir̂wan̂he awehtopo komo poko. Takîhso xa yîhtînocoko poko awehtopo ro komo. Tpona enîn̂e me awir̂atken̂e so Kaan ero poko awesehtînotome so. Ero ke ero warai me mak esehtînocoko.
4Kupun komo wara rma taxe Kaan xîkrî komo. Enko, cewn̂an me nasî kupun komo. Ero yipu rma tko nasî anarmerpan me, cewn̂anî rma. Kentopo me nasî kewru. Kentacho me nasî kpanarî hara. Ketaritopo me tak nasî kîhtarî hara. Ero wa nasî kupun, anarmerpa so nasî.
5Ero wa xa marha wa taxe kîwyam hara Kristu yakrono ro kom ha. Cewn̂an me rma wa taxe mer̂pono pîn komo rma. Ero ke, Opunu rma mîkyam, kapore nasî Kaan xîkrî komo poko.
6Anarmerpan pokono me tko kiir̂atken̂e so Kaan. Kwakretken̂e so mak ero yipu pokono me kehtome so. Ero ke Kaanî mtapotarî yekatîmn̂e me awexitaw so ekatîmrî poko ehcoko. Kaan pona makî tko encoko takîhso ekatîmtome awya so.
7Akronomano rin̂e me awexitaw so reha akronomano rirî poko xa ehcoko. Panatanmekno rin̂e me awexitaw so reha panatanmekno rirî poko xa ehcoko.
8Ero poko n̂he cehcerî, kan̂e me awexitaw so reha ero wa kan̂e me roro xa ehcoko. Wakreno rin̂e me awexitaw so reha amemra ro mak wakreno ciicoko. Enîno rin̂e me awexitaw so reha enîno rirî ponaro xa ehcoko. Kar̂pen komo yakronoman̂e me awexitaw so reha tawake mak akronomano ciicoko. Ero wa ehcoko.
Mîn Hak Poko Kpanatanmetopo
9On wara marha ehcoko, etîxatî wara cesenposom me exihra ehcoko. Yaaro xa etîxatî me ehcoko. Kicicme exitaw anarî komo, poxumra ro mak encoko kicicme ehtopo komo. Kir̂wan komo yehtopo poko makî reha apohnîmcoko.
10Noro re rma kîwyam Kaan xîkrî komo. Ero ke awakno komo xe maxe ero wa xa marha Kaan xîkrî komo xe ehcoko hara. Kir̂wan amoro ham okre, ketaw apoko so, Mîkro xa kir̂wan, kacoko mak anarî poko.
11Awemyawno komo poko ehcoko yuwun̂ura ro mak. Kaan xa oyantomesî on poko, kacoko roro awemyawno komo poko. Ero ke tahwore xa ehcoko awemyawno komo poko awexitaw so.
12Xesus xa tak ween̂as amn̂e okre, kacoko roro. Awemetanmekyataw so tooto komo ya ahwokan me mak ehcoko. Kaan yakro amtapotacoko miya roro ahwokan me ro mak.
13Kaan xîkrî komo yesemetanmekyataw so yiixe xa ehtopo komo tîmcoko yîwya so. Pawana komo wakretopo ponaro marha ehcoko.
14On wara mak kacoko awemetanmekn̂e komo ya, Awakronoma xe mak wasî Kaan ya, kacoko mak yîwya so. Awemetanmekî xe kr̂a wasî Kaan ya, kahra ro mak ehcoko yîwya so.
15Taa, tahwotaxmu komo yeen̂ataw awya so ahwotacoko xa marha akro so. Tîwrataxmu komo yeen̂ataw reha awya so awratacoko xa marha akro so hara.
16On wara marha ehcoko, etîme re mak esencoko, anarî komo yopono me esenîra. Kyopono xa mîkro, kacho komo ponaro mak exihra ehcoko. Kîxawyakan me cehsom komo ponaro marha ehcoko. Takîhsom ow ha, kahra marha ehcoko.
17Awemetanmekyataw so tooto komo ya esepanpîra ro mak ehcoko. On wara marha ehcoko, yaaro xa tîmtapotaxmu me mak ehcoko kir̂wan̂he mak awentome tooto komo ya miyan komo ya rma.
18Tawake ehcoko tooto komo poko miyan komo poko rma. Cesei xe exitaw so, eseira ro mak ehcoko amyamro hara. Ero wa ehcoko.
19Oyakno komo cik amyamro okwe. On wara wîîkes hara awya so, awemetanmetoponhîrî komo epanpîra ro mak ehcoko. Kaanî xa tko n̂epanîyasî amn̂e, kacoko mak. Ero poko rma wa kesî Kaan Karitan, Ow xa Ow ha awepanîn̂e komo. Awemetanmekîche so aaxatî pîn komo ya wepanîyasî amn̂e, kesî Kporin komo, kesî Kaan Karitan.
20Ero ke aaxatî pîn komo yîromanataw so yînahmacoko. Twokru xe exitaw so wokpacoko marha. Ero wa twakrepore nas aaxatî pîn komo rma. Ero wara aaxatî pîn komo wakretaw awya so, wehto roron tîmn̂e wara maxe, wehtorî yiritopo. Wehto roron yen yaka enmekn̂e wara maxe okre, tkanahtaw aatome amîtwono ya.
21Kicicme tooto komo yehtopo yanme emacakara ehcoko n̂examro wa xa marha awehtome so. Ero wa ehtopo komo yopono me xa matko ehcoko kir̂wan̂he awehtopo ke hara okre.
Kayaritomo Komo Ewetîcoko
13
1Taa, anarî poko kîmtapowas hara, kayaritomo komo yewetîtopo poko ha. Kayaritomo komo men ewetîcoko. Kaan xa Mîk kayaritomo me ciino rin̂e. Tanme ro mak kayaritomo me exihra ro mak naxe tooto komo. Ero ke kayaritomo komo cewetpore nasî Kaan n̂iritho me exirî ke so.
2Kayaritomo komo yanwekyataw awya so Kaan yanwetopo rma mîn okwe. Ero yepetho me tooto komo n̂emetanmekyasî Kaan kopi.
3Kir̂wan komo yeraspen̂e pîn mîkyam, kayaritomo komo. Kicicitho komo yeraspen̂e makî reha mîkyam. Ero ke erasîra awexi xe awexitaw so kayaritomo pona kir̂wan̂he mak ehcoko. Kir̂wan̂he awexitaw so, Kir̂wan̂he mat ham okre, kesî tak kayaritomo apoko so.
4Awakronoman̂e komo mîkyam kayaritomo komo esemetanmekîra awehtome so. Kaan yanme ero poko naxe. Kicicme awexitaw so tko erahtîmcoko tak men okwe. Kacipara imo ke cemyarkem mîkyam kopi. Tohnaw mak ero yipu arîhra naxe. Kaanî rma nîrwonasî kicicme cehsom komo poko. Ero ke Noro yanme xa kicicitho komo waihkan̂e me naxe n̂examro.
5Ero ke, Oyahsîya men kayaritomo okwe ewetîra oyexitaw, tîtkexe rma re. Yaaro rma ero wa tîtkexe. On wara xa yo kacoko, Kaan xe wasî. Ero ke kayaritomo wewehcasî Kaan yanme mak, kacoko xa matko.
6Ero ke marha puranta tîmcoko hara kayaritomo komo ya. Kaan yanme mak naxe n̂examro kenîn̂e komo me. Ero ke tîmcoko yîwya so.
7Ero ke akayaritomon komo epemacoko ahnoro, Oyepetho tîmcoko, kan̂e komo ya. Yukurumîkno me xa encoko yukurumîkno komo. Ayopono komo me xa encoko yîtîhkathîrî kom hara. Ero wa xa encoko kayaritomo komo.
Etîxe Kexitaw So Ahnoro Kpanatanmetopo Yewetîn̂e Me Taxe
8Taa, on wara marha wîîkes awya so, ahce na yaponkuche awya so ecmamra ro mak men ehcoko epethîrî tîmtopo poko. Etîxe mak ehcoko. Epethîrî komo wara rma yîhtînocoko etîxe awehtopo komo. Moises pen nmewretho cewetîtîkexe ahnoro etîxatî me kexitaw so.
9Ahce poko kpanatanmekyatu so Moises pen nmewretho? Anarmerpan poko rma kpanatanmekyaxe so. On wara kesî, Apici pîn pokohra ro mak ehcoko, Aan̂o pîn pokohra ro mak ehcoko amyamro wooxam kom hara, tooto waihkara ro mak ehcoko, en̂epamra ehcoko, emyawnano poko epohkara ro mak ehcoko, Miya rma nasî Moises pen nmewretho kpanatanmetopo kom ha. Anarî xa nas hara ahnorono xa tak. On wara kacho mîn, Awakrono komo xe ehcoko aaxe so rma maxe ero wa xa marha yiixe so ehcoko, kacho nasî. Miya rma kehtopo pokono rma mîn Moises pen nmewretho.
10Kîmîtwono komo xe kexitaw so emetanmekîra taxe. Ero ke kîmîtwono komo xe kexitaw so Moises pen nmewretho yewetîn̂e me rma taxe.
Awarpanawno Komo Warahra Tak Ehcoko
11On wara marha wîîkes awya so, Pahxa rma Xesus pona ceen̂atken̂e. Ero ke pahnoke n̂he tak nasî kakir̂wamatîkacho komo. Ero ke tpakapore n̂he tak nasî. Yîwînxapu wara exihra cexpore tak nas ha.
12Awarpanawno wara ka xatken̂e kporin pen komo pahkî okwe. Kîwyamu reha taxe enmaporono wa tak okre. Ero ke ahce na poko tîxatken̂e awarpanaw, ero yipu tak tahsîpînkacerî. Katpan yamrun̂e wara xa yo cehcerî poono yamrun̂e wara. Kukurun wara nasî katpan okre.
13Katpanawno wa xa cehcerî kîhyapamtopo ken̂arî pîn me ro mak. Wara ro mak kan̂e me exihra marha cehcerî. Wenmîra marha cehcerî. Mîk hak wooxam pokohra marha cehcerî. Mîk hak kîîrî pokohra marha ehcoko wooxam kom hara. Tîmtayanwesom me exihra marha cehcerî. Kyopono me cehsom komo xatî pîn me exihra marha cehcerî. Ero warai mera ro mak tak cehcerî ha.
14Kehtoponhîrî komo yewetîra ro mak ehcoko. Oyehtoponho cik wewehcasî kicicitho pîn poko n̂he mak, kahra ro mak ehcoko kicicitho xatî wara awexitaw so okwe. Kporin komo Xesus Kristu yamrun̂e wara xa ehcoko poono yamrun̂e wara. Ero wara xa ehcoko.
Eseseikura Ehcoko Ero Pîntho Poko
14
1Taa, anarî poko tan kîmtapowas hara. On wara naxe anarî komo, Kaan xîkrî komo rma, Kristu pona rma re n̂een̂axe cerahso mak ha tko. Noro yipu komo porohkara ehcoko erahtopo komo poyero mak. Noro yipu komo yakro tko eseseikura ehcoko, Camkî maxe ero poko, kacho poko.
2On wara kexe anarî komo, Tonopore nasî wooto ahnoro, kexe. Pîra, kexe anarî komo reha. Wooto men tonohra ro mak cexpore nasî kica. Erewsî makî reha tahpore nasî, kexe noro yipu komo karpera cexirî ke tîropotaw so.
3Wooto yonon̂e komo, awya so tan wîîkesî, wooto yonon̂e pîn komo yîwîrîyakara ro mak ehcoko. Amyamro hara wooto yonon̂e pîn kom hara, awya so wîîkes hara, wooto yonon̂e komo yen̂ekara marha ehcoko ero poyero. Kaan nahsîtho mîkyam tanton me. Ero ke n̂ehcowpe mak.
4Anarî komo yanton yen̂ekan̂e katî amyamro reha? Pîra ro mak. Osom komo makî reha n̂en̂ekesî tanton komo. Amoro reha Ow manwek ham kica, kesî anarî ya. Amoro reha Ow mewet ham okre, kesî anarî ya hara. Kaanî rma noro yipu komo n̂ecehcesî epîrkara ehtome so.
5Anarî komo reha naxe kaamo ponaro hara. Etapickara ro mak men cexpore nasî ero po, kexe. Ero warahra kexe anarî komo reha. On wara kexe n̂examro reha, Apohana, etîme re mak ween̂asî kaamo ahnoro, kexe reha. Ero ke awanme ro so mak yîhtînocoko ero yipu.
6Kaan kamon tan okre, kexe ero ponarono komo reha. Pîra tko owya, Kaan kamon me nas ahnoro mak, kexe reha anarî kom hara. Ero wa xa marha kexe wooto ponarono kom hara. Kaan nîmîtho xa tan okre wooto, kexe. Pîra, kicicme Kaan keen̂axe so wooto ton̂etaw kîwya so kica, kexe reha anarî kom hara. Kaan nîmîtho xa tan okre, kexe n̂examro hara tahsom poko makî reha. Ero wa naxe Kaan xîkrî komo, anarmerpa so n̂esehtînoyaxe Kaan yanme rma tîwya so.
7Ahce kacho tan tatu roowo po? Kerepotachome mak katî tan tatu awya so? Pîra ro mak okwe. Ahce kacho reha wa tîtwaiyat hara amn̂e. Kanme ro so mak katî wa tîtwaiyat hara? Pîra marha.
8Kporin komo yanme mak taxe kar̂pe, waipîra rma ha ka. Kporin komo yanme marha tîtwaiyaxe hara amn̂e. Ero ke Kaan yanmen me mak taxe waipîra ka kexitaw so, kwaipuche so marha. Ero wa taxe.
9Kporin komo xa Mîk Kristu. Ero wa cehtome Noro waihyakn̂e, waixapu komo Porin me cehtome ha. Ero wa cehtome marha pakekn̂e hara waipîn komo Porin me cehtome hara.
10Ero ke ahce kacho awakno komo mîwîrîyaket okwe? Ahce kacho kicicitho wa n̂examro meen̂at hara? Kristu xa nasî ken̂ekan̂e komo me. Noro yaka xa wa tîhcexe amn̂e ahnoro. Noro mtapotarî tak cencexe, Kicicme mas okwe, kacho. Kir̂wan̂he mai ham okre, kacho marha cencexe.
11Ero yipu poko rma wa kesî Kaan Karitan. Yaaro tan wîîkesî, kesî Aporin komo, waipîn me cehsom xa Ow ha, kacho wara rma nasî omtapotarî yaaro xa. Awosokmuru komo po men mutupenwaxe ahnoro amn̂e omamaka. Amna Porin xa ham Amoro, mîîkexe marha ahnoro Kaan ya, kesî Kporin komo, kesî Kaan Karitan.
12Ero ke tak Kaan ya cesekatîmyaxe amn̂e ahnoro. Kehtoponhîrî komo cekatîmyaxe yîwya.
13Ero ke n̂eexi tak awakno komo yîwîrîyakacho awya so. Kicicme exi xera ro mak wasî oyakno opoyero okwe, kacoko mak. Kaan poko oyakno komo yahwokamexpo xera was okwe kacoko marha. Ero wa xa kakno komo ponaro cehcerî.
14Taa, kicicitho me exihra ro mak nasî wooto, wîîkes ow. Kicicitho me exihra marha nasî kaamo hara, wîîkesî marha. Ero wa xa marha kesî Kporin kom hara Xesus ha. Ero warahra reha tî n̂een̂atu anarî kom hara. Kicicitho me n̂een̂axe wooto, kaamo marha. Ero ke kicicitho me een̂ataw yîwya so kicicitho me nasî yîwya so reha. Ero wa nasî yîwya so.
15Taa, kicicitho me yîn̂enîrî ton̂etaw rma awya so awakno wero, ero yipu tonon̂e pîn wero, noro tak n̂eserepokesî apoko so. Kicicitho non̂exe n̂examro kica, kesî tak apoko so. Ow marha woon̂e ham n̂examro wa xa marha, nîîke tak na awenîrî ke so. Ero ke Kaan yanwekn̂e wa nasî apoyero so rma okwe. Kristu n̂epematho mîkro okwe awakno ha. Kristu waihyakn̂e noro yepetho me. Ero ke noro yîwîrîmara ro mak ehcoko awotî komo poyero mak okwe. Awakno xatî pîn wara maxe okwe ero wa awexitaw so.
16Kir̂wan ow, mîîketu na amyamro. Anarî me tko na ketu awakno komo apoko so wooto ton̂etaw awya so. Kicicme ro mak naxe n̂examro kica. Enko xe, kicicitho non̂exe kica, ketu na apoko so. Ero ke ero wa karî pona tonohra ro mak men ehcoko yînwîrîyakathîrî kom ha.
17Ahce wa kexirî ke so Kaan maywen me tat ha awya so? Wooto tonorî ke mak kîwya so Kaan maywen me exihra ro mak taxe. Wok yerîrî ke mak kîwya so Kaan maywen me exihra marha taxe. On wara xa matko kesî Kaan tmaywen komo ya, Kir̂wan̂he mak ehcoko etpoko, ahwokan me marha ehcoko, tahwore marha ehcoko. Ero wa ehcoko Kir̂wanî ro Yekatî yanme mak. Ero wa awexitaw so omaywen me xa tak maxe okre, kesî tak Kaan kîwya so.
18Ero wa cexpore nasî Kristu yanme mak. Ero wa awexitaw so tawake tak nasî Kaan apoko so okre. Apoyino komo marha naxe tawake apoko so okre.
19Ero ke kakno komo poko tawake awehtopo komo ponaro xa cehcerî. Ahworen̂e me marha cehcerî Kaan poko.
20Kaan nakir̂wamatho men mîkyam awakno komo. Ero ke n̂examro ahwokamexpora ro mak ehcoko Kaan poko. Awotî komo poyero mak ahwokamexpora ehcoko. Kir̂wan̂he rma re nasî wooto ahnoro. Kicicme rma tko tî n̂een̂atu anarî komo. Ero ke ero yipu ton̂etaw rma yîwya so Kaan yanwekn̂e wa tak naxe okwe.
21Ero ke wooto tonohra ro mak cexpore nasî kicicme exitaw awakno komo ya. Ton̂etaw rma awya so Kaan yanwekn̂e wara tak na nat awakno komo awotî komo poyero mak okwe. Wok yerîhra marha cexpore nasî kicicme een̂ataw awakno komo ya. Ahce na pokohra ro mak cexpore nas awakno komo yahwokan̂e me exitaw, Kaan pona enîhkamexpon̂e me exitaw marha.
22On wara na mîîketu amyamro, Kotî komo me Kaan nîmyasî wooto ahnoro okre, mîîketu na. Taa, ero wa ketaw awya so aropotaw so mak kacoko, Kaan ya mak ha. Kaan yanme yîhtînocoko ahce na poko awehtopo komo. Kaan yanme xa wasî on poko, mîîketu na ahce na poko awexitaw so. Ero wa kan̂e me awexitaw so tawake maxe okre.
23Apohana, kicicme kiin̂e na moso kica Kaan ya, mîîketu na anarî poko wooto poko. Ero yipu ton̂etaw rma awya so kir̂wan̂he awenîra so nasî Kaan okwe. Kaan nîmîtho on oyotî, kahra awexirî ke so kicicme awen̂axe so okwe. Ahce na poko awexitaw so, Kaan yanme xa wasî on poko, kahra awexitaw so kicicme maxe okwe. Ero wa maxe.
Kristu Wara Rma Ehcoko
15
1-2Taa, ero wa cexpore nasî tîkrîro Kaan pona enîn̂e komo poko. Ero wara ehtopo komo tînîmpore mak nasî. Karitî me na tatu kropotaw so kîwyam reha. Wara rma keserepotanmecho ro ponaro mak exihra ro mak cexpore nasî. Kpoyino komo marha cerepotanmekpore nasî kir̂wan ke mak. Kaan poko marha tahworepore nasî.
3Enko xe, Kristu na rma eserepotanmekîra xakn̂e. Ero yipu poko rma kesî Kaan Karitan. On wara kesî, Apa, tîwîrîyakaxmu me wîxakn̂e okwe. Aaxatî pîn komo awîrîyaketken̂e Amoro mak ha ka. Ero yinhîrî owîrîyaketken̂e tak Ow pen hara okwe, kesî Kaan Karitan.
4Ero wara kesî Kaan Karitan. Kpanatanmetopo komo rma mîn pahxa mewrexapunhîrî rma. Ero ke Kaan Karitan yeen̂ataw roro kîwya so ahwokan me tak taxe, tahwore roro mak taxe. Kaan ya kakronomacho komo ponaro marha taxe okre. Ero wa taxe Kaan Karitan yeen̂ataw kîwya so.
5Taa, on wara awiri xe so wasî Kaan ya, iito re cesehtînosom me awiri xe so wasî yîwya. Xesus Kristu wara rma cesehtînosom me awiri xe so wasî. Ahwokan me kiin̂e Mîkî Kaan. Kerepotanmekn̂e xa matko Mîk ha. Noro yipu ya ero wa awiri xe so wasî.
6Etîme re cesehtînosom me awexiche so tak etîme re marha tak mîmtapowaxe kir̂wan̂he Kaan yehtopo poko. Kir̂wan̂he Kaan nai ham okre, Kporin komo Xesus Kristu Yîîm ha, mîîkexe tak.
7Enko, Oyakrono me ehcoko, kekn̂e Kristu kîwya so. Kir̂wan̂he Kaan nai ham okre, tîtkexe takrono me kirirî ke so. Ero ke ero wa xa marha ehcoko Kaan xîkrî komo poko, Amna yakrono me ehcoko yiixe awexitaw so, kacoko yîwya so.
8Taa, on wara marha xakn̂e Xesus Kristu, Xutew komo ya mak n̂ekatîmyakn̂e Kaanî mtapotarî Kaanî mtapotachonho yaw roro rma cehtome. On wara tî Kaan kekn̂e pahxa kporin pen komo ya, Kakronomexe so men amn̂e, kekn̂e tî. Ero ke Xutew komo ya mak n̂ekatîmyakn̂e Kristu.
9Xenciu komo pînîn yaw rma tko nasî Kaan. Ero wa Kaan yehtopo poko nahwowaxe Xenciu komo. Ero yipu poko marha kesî Kaan Karitan. On wara kesî, Kir̂wan̂he xa mai ham Apa okre, wîîkesî tak amn̂e Xenciu komo n̂entarî me. Awosotî poko marha kewanomesî yîn̂entarî me so, kesî.
10On wara marha kesî Kaan Karitan, Xenciu komo, awya so tan wîîkesî, ahwotacoko amyamro Kaan yanan komo yakro rma, kesî.
11On wara kesî xa hara Kaan Karitan, Kir̂wan̂he nai ham Kporin kom okre, kacoko amyamro Xenciu komo. Noro poko ahwotacoko amyamro anarî yana komo ahnoro, kesî.
12On wara kacho marha tî mewrekn̂e Isaias pen hara, Xese yepamtho me tak n̂ewruyasî Noro amn̂e. Noro tak por̂mamyas amn̂e Xenciu komo kayaritomon me cehtome tak. Noro pona xa tak n̂een̂axe Xenciu komo ero yimaw, kacho tî mewrekn̂e Isaias pen. Ero wa kesî Kaan Karitan Xenciu komo poko ha. Ero ke, Xenciu komo pînîn yaw nai ham Kaan, tîtkexe.
13On wara kiin̂e Mîk Kaan, Kakronomexe so rma Kaan amn̂e, kan̂e me kiin̂e Mîk ha. Noro yipu ya awahwore xe so wasî. Noro yipu ya marha ahwokan me awiri xe so wasî. Noro pona enîn̂e me awexitaw so ero wa awir̂axe so. Miya xe xa tak awitîkexe so ero wara. Kir̂wanî ro Yekatî ke akaricexe so awakrecho komo ponaro xa tak awehtome so. Ero wa awexi xe so wasî.
Entan̂e Pîn Komo Ya Ekatîmn̂e Ow, Kesî Pawru
14Taa, on wara kîhtînoyaxe so, kir̂wan komo me rma re kîhtînoyaxe so. Kaanî mtapotarî poko ehcamhokaxapu me marha kîhtînoyaxe so. Awakrono komo panatanmekn̂e me marha maxe, wîîkesî apoko so. Ero warai me wa kîhtînoyaxe so.
15Kaanî mtapotarî poko apanatanmekî xe so rma tko wasî awehcamhokatîkachome so n̂he takî. Kaan makî cma tîmtapotarî yekatîmn̂e me oriyakn̂e owakretopo me mak. Ero ke kpanatanmekyaxe so.
16Xesus Kristu mtapotarî yekatîmn̂e me oriyakn̂e Kaan, Xenciu komo ya ekatîmn̂e me. Ero ke Kaan ya kakir̂wamacho komo wekatîmyasî awya so. Pahxa okno puntho nakn̂iyatken̂e tîmsom pokono komo. Ero wa xa marha tak Xenciu komo wîmyas amn̂e ow hara Kaan ya. Tawake tak nasî Kaan ero yimaw onîmrî poko, apoko so ha. Kir̂wanî ro Yekatî nakir̂wamatho me awexirî ke so mak tawake nasî apoko so.
17Ero ke yaaro rma Kristu Xesus poko kahwowasî. Mer̂pora naxe Noro nahsîtho komo omtapotarî yanme. Kaan poko wekatîmyasî yîwya so.
18Xenciu komo ya Xesus yewetîtoponho wekatîmyas awya so. Opoyero ewetîn̂e komo yehtoponho makî tko tan wekatîmyasî. Anarî komo poyero rma Xesus nahsîyaxe on̂enîtho pîn komo. Noro yipu komo yehtopo yekatîmra tan wasî awya so. Mer̂pora naxe Xesus yewetîn̂e komo omtapotarî yanme, oyehtopo yenîrî ke marha. Kristu xa tko ero wa n̂examro n̂iir̂akn̂e.
19Cirihnî ro mak Noro n̂irpekn̂e owya, eserepokacho kom ha. Kaan yanme xa Pawru n̂ekatîmya ham, kachome tak tooto komo ero yipu n̂iir̂akn̂e. Kaan Yekatî rma okaricekn̂e ero yipu ciitome owya. Ero ke Xesus ya kakirwamacho wekatîmyakn̂e miya so rma. Xerusaren pono komo ya ka wekatîmyakn̂e. Amn̂e anarî pono komo ya marha wekatîmyakn̂e. Ewto watohra ro mak wîxakn̂e. Iririku pona roro tak kîwcekn̂e cekatîmro. Iitono komo ya meero marha wekatîmyakn̂e Xesus ya kakir̂wamacho komo.
20Ero yipu yentan̂enho komo cheka tko owto xera wîxakn̂e owî reha. Entan̂e pîn komo cheka makî reha owto xe wîxakn̂e. Noro yipu komo ya kakir̂wamacho komo wekatîmyakn̂e. Anarî komo npanatanmekîtho panatanmekî xera xa hara wîxakn̂e owî reha.
21Noro yipu komo poko rma kesî Kaan Karitan. On wara kesî, Noro xa kakir̂waman̂e, kacho yentan̂e pînînhîrî komo rma tak Noro pona n̂een̂axe amn̂e. Noro yîhtînon̂e me tak naxe ero yimaw.
22Noro yipu komo ya wekatîmyakn̂e Kristu ya kakir̂wamacho. Cemyarke xa wîxakn̂e ero poko ahyaka so omokrî yarohra ha ka.
23Wekatîmyakn̂e tantono komo ya ahnoro. Ero ke entan̂e pîn komo exihra tak nasî. Ero ke kmokyasî xa tak ahyaka so ha. Pahxa rma omoku xe cma re ka wîxakn̂e. Omoku xe ro mak wîxakn̂e yaake cimn̂ipu. Orotono wa xa tak kmokyasî iina.
24Ero ke takî Espan̂a pona owcetaw amn̂e ahyari so tak kmokyasî. Awenî xe so wasî owtorî me. Iito tak tîmtapowaxe tahwore xa okre. En̂exa tak kîwcesî Espan̂a pona. Owcetaw tak owî cma re maar̂axe moro na mak.
25Xerusaren pona tko ka kîwcesî Kaan xîkrî komo wakretopo yaaso.
26Iitono komo tî natu yupurantamra okwe anarî komo Kaan xîkrî komo. Noro yipu komo wakretopo tîmî xe xatken̂e Maseton̂a pono komo, Akaia pono komo marha. Ero ke Xerusaren pona kîwcesî yînmîthîrî komo yaaso.
27Ero wa puranta tîmî xe so tî xatken̂e iitono komo wakretopo. Xutew komo mîkyam Xerusaren pono komo. Xenciu komo wakretopo nîmyatken̂e. Yaaro rma tîmpore xakn̂e. N̂examro wakren̂enho komo rma mîkyam Xutew komo, ekatî wakren̂enho. Ero ke cesepanpore xakn̂e cemyawno komo tîmtopo ke hara.
28Ero ke puranta yaaso cokorî ka kîwcesî. Xerusaren pono komo ya wîmyasî. Meyeno komo yeperîrî warai rma mîn wîmyasî yîwya so. Ero yinhîrî tak Espan̂a pona kîwces hara. Ero yimaw ahyari so tak kmokyasî iina owtorî me.
29Ahyaw so oyexitaw tak Kristu ya kakir̂wamacho komo wekatîmtîkes awya so. Ero yipu yekatîmyataw Noro rma tak kwakrexe so xa hara kahworetopo komo ke hara. Ero wa kwakretopo komo ponaro xa wasî.
30Taa, Xerusaren pona owtotopo poko kîmtapowasî Kaan yakro. Ahyaka so omohtopo poko marha. Ero ke amyamro marha cma re mîmtapowaxe ero yipu poko xa marha oyakno komo. Cerewre cma re mîmtapowaxe, Kporin komo Xesus Kristu yanme mak. Etîxatî me marha mat ham Kaan Yekatî yanme rma. Ero ke cma re mîmtapowaxe opoko.
31On wara kacoko Kaan ya, Iito naxe Xesus pona enîn̂e pîn komo Apa, Xuteia po. Ero ke Pawru cma re mukurunpesî. Tawake marha cirko iitono komo Kaan nakir̂wamatho komo Pawru narîrî poko, mîîkexe cma re.
32Ero wa cma re mîmtapowaxe opoko ahyaka so omohtome amn̂e. Iina oyarî xe exitaw Kaan kmokyasî. Tahwore xa kmokyas ahyaka so. Kerepowasî xa tak awenîche so.
33Ero wa mak wîîkes awya so. Taa, awakro so xa Kaan yexi xe wasî. Ahwokan me kiin̂e ro Mîk awakro so exi xe wasî. Ero wa exi xe wasî.
Amna Ekatîmcoko Iitono Komo Ya
16
1Taa, on wara wîîkes hara awya so, yarî tî nîîce aaci Pebe ahyaka so. Kir̂wan mîkro, Kaan xîkrî yakronoman̂e, Senkreia pono komo yakronoman̂e ha.
2Ero ke Kporin komo xîkrî me noro encoko. Tawake taxe Kaan xîkrî komo poko ero wa xa marha tawake ehcoko noro poko. Akronomacoko marha ahce na poko exitaw. Mer̂pono pîn komo yakronoman̂enho mîkro. Ow marha oyakronomekn̂e. Ero ke akronomacoko.
3On wara kacoko Prisira ya, Akwira ya marha, Pawru tî nai apînîn yaw so, kacoko. Oyakronoman̂enho komo marha mîkyam Akira komo. Kristu Xesus yanme n̂ekatîmyatken̂e Kaanî mtapotarî oyakro.
4On wara xatken̂e n̂examro, n̂etwaikapetken̂e re opînînke. Ero ke on wara wîîkesî yîwya so, Ow cma mukurunpetken̂e okre, wîîkesî. Ero wa xa marha kexe Kaan xîkrî komo ahnoro Xenciu kom ha. Amna panatanmekn̂e cma mukurunpetken̂e okre, kexe. Ero wa kexe Akwira komo ya.
5Taa, owî ekatîmcoko hara n̂examro mîn yaka cesenmesom komo ya. Pawru tî nai aponaro so, kacoko yîwya so. Ero wa xa marha kacoko Epenetu ya hara. Noro pînîn yaw marha was okwe. Akaia pono komo poturme Kristu yahsîn̂enho mîk.
6Ero wa xa marha kacoko Maria ya hara. Noro marha n̂ekaricekn̂e ro mak amna yakronomarî poko.
7Ero wa xa marha kacoko Antoniku ya hara, Xun̂as ya marha. Oyanan komo mîkyam. Kir̂wan komo mîkyam, kexe 12 komo rma. Pahxa tî Kristu pona n̂een̂atken̂e n̂examro. Mah yaka so mak tak ween̂akn̂e Kristu pona owî reha.
8Amriatu ya marha kacoko, Aponaro tî nai Pawru, kacoko. Noro pînîn yaw wasî Kporin komo ponaro xa exirî ke.
9Ubanu ya marha kacoko, Aponaro tî nai Pawru, kacoko. Amna yakronoman̂enho marha mîk noro hara. Kristu xe cexirî ke amna nakronomekn̂e. Ero wa xa marha kacoko Estakis ya hara. Noro pînîn yaw marha was okwe.
10Ow ekatîmcoko Aperes ya hara. Kristu npanatanmekîtho xa mîk. Ero wa xa marha kacoko Aristoburu komo ya hara.
11Ero wa xa marha kacoko Erociaw ya xa hara. Oyanan marha mîkro okwe. Ero wa xa marha kacoko Nahsisu komo ya hara, Kporin komo yakrono komo ya.
12Ow ekatîmcoko Tîripena ya hara, Tîriposa ya marha. Kporin komo yanme cekaritosom komo mîkyam. Ero wa xa marha kacoko Pehsici ya hara. Yîpînîn yaw oyehtopo mîkro. Noro marha n̂ekaricekn̂e xa Kporin komo yanme.
13Ow ekatîmcoko Hupu ya hara. Kporin komo nmen̂ekatho mîkro. Ero wa xa marha kacoko yînocwan ya hara. Onocwan warai rma mîk noro. Tîmrerî wa xa oriyakn̂e.
14Ero wa xa marha kacoko Asinkritu ya marha, Prekonce ya marha, Ehmesî ya marha, Patrobas ya marha, Ehmasî ya marha. Noro yipu komo ya owî ekatîmcoko. Ero wa xa marha kacoko n̂examro yakrono komo ya hara, kakno komo ya ha.
15Ero wa xa marha kacoko Piroroku ya marha, Xur̂a ya marha, Nereu ya marha, noro yepeka ya marha, Orimpas ya marha. N̂examro ya ow ekatîmcoko. Ero wa xa marha kacoko n̂examro yakrono komo ya hara, Kaan xîkrî komo ya ha. Noro yipu komo ya men ow ekatîmcoko.
16On wara marha wîîkes awya so, aweseporîche so Kaan xîkrî komo yakro esewcokacoko Kaan yanme mak ha. Aponaro so marha tî natu mîn hak ewto pono komo Kaan xîkrî komo. Ero wa tî natu.
17Taa, on wara wîîkes hara awya so, on wara naxe anarî komo, kicicme n̂een̂axe takrono komo, Kaan xîkrî komo rma. Yîhyai so tak n̂etakpayaxe. Kicicme marha nîmtapowaxe poko so. Tanme ro so mak ero wa n̂een̂axe takrono komo. Apanatanmetopo komo mencetken̂e ero yanmera ro mak n̂etakpayaxe. Ero wa cetakpaxmu me exitaw so iitono komo n̂examro yakrono mera ehcoko amyamro hara.
18Kporin komo Xesus Kristu yanme kpanatanmekn̂e pîn mîkyam okwe. Twethîrî komo wakre xe naxe okwe. Kir̂wan̂he rma re nîmtapowaxe tawakem wara xa okre. Camkîno komo tko n̂ewkukmexe okwe etîxatî wara tîmtapotarî komo ke.
19Kir̂wan̂he tî matu amyamro reha, Kaan yewetîn̂e me tî mat ha. Ero wa mekaiwaxe miyan komo ya rma. Ero wa awexirî ke so tawake wasî. On wara tko wîîkes awya so, takîhsom me awexi xe so wasî kir̂wan̂he kehtopo komo poko. Camkîno me makî reha awexi xe so wasî kicicme kehtopo komo poko hara. Ero wa awexi xe so wasî.
20Ahwokan me kiin̂e ro Mîkî Kaan. Noro tak Satanas n̂iir̂asî anapikri komo me. Yohno rma ero wa n̂iir̂asî. Napikmapesî ro mak awya so. On wara marha wîîkesî, awakre xe so wasî Kporin komo Xesus Kristu ya ha. Ero wa mak wîîkes awya so oyakno komo.
21Taa, tan nasî Cimocu. Oyakrono moso Kaanî mtapotarî yekatîmrî poko. Noro marha tî nai aponaro so. Rusiu, Xason, Sosipatu, ero wa tî natu aponarono komo. Oyanan komo marha moxam.
22Tehxu reha ow on mewren̂e. Pawru mtapotarî rma tan mewresî. Ow marha wasî apînîn yaw so Kporin komo yakrono ro me awexirî ke so.
23Kaiu mîn yaw tan wasî. Kaan xîkrî komo yenmekn̂e moso Kaiu tîmîn yaka. Noro marha tî nai aponaro so. Erastu marha tî nai aponaro so. Kayaritomo purantan yahsîn̂e moso Erastu, on ewto pono komo purantan mak. Kwahtu marha tî nai apînîn yaw so hara. Kakno komo marha moso Kwahtu. Ero warai komo moxam apînîn yawno komo.
24Taa, on wara wîîkesî Kporin komo Xesus Kristu ya, N̂examro wakreko Apa, Amen, wîîkesî.
25On wara mak tak wîîkes awya so, Kir̂wanî ro mak Mîk Kaan. Emacakan me ro mak awin̂e komo Mîkî. On̂ekatîmrî yaw roro rma ero wa awîr̂axe so. Xesus Kristu ya kakir̂wamacho mîn on̂ekatîmrî. Entara tî ka xatken̂e pahxan pen komo. Mehxa rono komo meero roowo yakîhtotoponho n̂ixa rono pen komo tî entara xatken̂e.
26Ero wa kacho rma tak Kaan n̂ekatîmyasî ahnoro kayaritomo komo rowon pono komo ya yîn̂ewetîrî komo me. Tkaritan me rma Kaan mewrepekn̂e kweronoman̂e komo ya. Waipînî ro Mîk mewrepekn̂e kpanatanmetopo komo me.
27Kaan mak Mîk takîhsom ro. Ero ke kir̂wanî ro Amoro Apa, kapore nasî yîwya Xesus Kristu yanme rma. Miya roro ero wa kapore nasî, yîtîhkan me ro mak. Ero wa mak wîîkes awya so oyakno komo. Amen.
1COKorintu Pono Komo Yakanînho, Pawru Karitan Yihcirî

1On okaritan an̂enîrî komo. Pawru ow ha. Xesus Kristu nantomatho ow. Kaan mak oyantomekn̂e. Ero ke an̂enîrî komo tan mewresî karita. Sostenes yakro amna mewresî. Kakno komo rma moso Sostenes.
2Korintu pono komo amyamro Kaan xîkrî kom ha. Kaan nakir̂wamatho komo amyamro. Kristu Xesus yakrono ro me awexirî ke so awakir̂wametken̂e so. Onakir̂wamarî me ehcoko, kekn̂e Kaan awya so. Ero ke an̂enîrî komo tan amna mewresî. Anarî komo n̂enîrî marha tan amna mewresî, miyan komo n̂enîrî rma. Kporin komo Xesus Kristu yanan me cexirî ke so Kaan poko n̂ehsamexe. Kporin komo me nasî Xesus, n̂examro Porin me marha nasî. Noro ponarono komo n̂enîrî tan amna mewresî.
3Taa, on wara wîîkes awya so, awakronoma xe so wasî Kaan ya, Kîîm komo ya ha. Cereporem me awiri xe so wasî. Ero wa xa marha awiri xe so wasî Kporin komo Xesus Kristu ya hara. Ero wa awiri xe so wasî yîwya so.
Anarmerpan Pokono Me Awir̂atken̂e So Kaan, Kacho
4On wara wîîkesî roro Kaan ya apoko so, Kir̂wan̂he mai ham Apa. Korintu pono komo makronome ham okre Xesus Kristu yakrono ro me exirî ke so, wîîkesî. Ero wa wîîkesî roro apoko so.
5On warai ke awakretken̂e so ham Kaan. Tîmtapotarî yekatîmn̂e me awir̂atken̂e so ham okre. Miyanî rma mekatîmyat ham Kaanî mtapotarî ahnoro. Ahcamhoketken̂e so marha Noro miyan poko rma. Ero warai me xa awir̂atken̂e so ham Kaan awakretopo komo me mak.
6On wara kiin̂e Mîkî Kristu, wîîkekn̂e awya so achew so oyexitaw. Yaaro kekn̂e ham, mîîketken̂e tak ero yipu poko.
7Ero ke tak mîn hak pokono me awir̂atken̂e so Kaan. Ero yipu pokono exihra nas okwe kakrono komo, kacho mera awehtome so ero wa awir̂atken̂e so okre. Ero ke ero warai pokono me so ka maxe Kporin komo Xesus Kristu momokrî poko ha kapu.
8Kaanî rma awececexe so. Tponarono me xa awir̂axe so miya roro. Ero wa awir̂axe so, Kicicme maxe kica, kacho pîn me ro mak tak awehtome so amn̂e Kporin komo Xesus Kristu mohtopo po. Ero warai me awir̂axe so Kaan okre.
9Kemîknon̂e pînî ro mak Mîkî Kaan. Omumuru yakrono ro me kiir̂axe so, kekn̂e awya so. Ero ke ero wa awiraxe so, tîmtapotachonhîrî yaw roro rma. Kporin komo rma Mîk yumumuru, Xesus Kristu. Noro yakrono ro me kiiratken̂e so.
Cetanwesom Me Awexi Xera So Wasî
10Taa, ero warai kîwyam oyakno komo, Kporin komo Xesus Kristu yosotî ponarono me taxe. Ero ke on wara tak wîîkes awya so, ahce na poko awesencetaw so iito re tîmtapotaxmu me awexi xe wasî. Cetanwesom me awexi xera so wasî. Iito re cesehtînosom me xa matko awexi xe so wasî.
11Ero warahra tko wences okwe awehtopo komo, oyakno komo. Metanwekyatu makî tî okwe awesencetaw so. Kroe yanan komo n̂ekatîmyatken̂e owya ero wa awehtopo komo.
12On wara tî mîîketu, Pawru npanatanmekîtho xa owî, ketu tî anarî komo. Aporu npanatanmekîtho mak owî, ketu tî anarî kom hara. Sepasî npanatanmekîtho reha owî, ketu tî anarî kom hara. Owî reha n̂e ro Kristu npanatanmekîtho xa, ketu tî anarî kom hara. Ero wa tî metanwekyatu okwe.
13Ahce kacho ero wa mîmtapowat okwe? Cetîraconkaxi katî nai Kristu awya so. Owî xa katî ketamowopekn̂e awepethîrî komo me awya so? Pawru yakrono xa tak owî, kacho me katî memihcatken̂e awya so? Pîra ro mak okwe.
14Kemicinoyatken̂e rma re iito oyexitaw, asak makî tko wemicinoyakn̂e. Krixpu, Kaiu, ero wa mak wemicinoyakn̂e. Ero ka, Kir̂wan̂he mai ham Apa, anarî komo emicinopora mehxe ham owya, wîîkesî Kaan ya.
15Yaake emicinoyataw ketaw ha re owya, Tpona enîn̂e me ehtome so mak emicinono n̂iir̂asî Pawru, mîîkacerî ha na re kica opoko.
16Estepanas marha tko wemicinoyakn̂e iyanan komo yakro rma. Exihra wîhtînoyasî anarî komo on̂emicinoputho kom ha.
17Emicinono ciita, kahra xakn̂e Kristu owya. Akirwamano n̂iir̂asî Kaan, kacho ekatîmta, kekn̂e mak owya. On wara kahra marha xakn̂e owya, Yaana komo mtapotarî men men̂ekakî kir̂wan̂he ekatîmtome awya, kahra xakn̂e. Yaana komo mtapotarî me mak ekatîmyataw ketaw ha re owya Kristu yamowotoponho ponarora rma mehcerî ha re okwe.
Anarî Komo Xawyakan Komo Men̂ekesî Kaan Tîmxîkrî Me
18Kristu yamowotoponho ponarora rma tko naxe anarî komo. Ero pîntho wara kyam makî tî n̂encet okwe. Cehcamnosom komo makî mîkyam ero wa entan̂e komo. Ero warahra reha cencexe kîwyam kir̂wan me ciisom kom reha. Kristu yamowotoponho yanme rma karitî ro me xa Kaan n̂esenpesî kakir̂wamacho komo poko, tîtkexe kîwyamu reha.
19Ero yipu poko rma kesî Kaan Karitan. On wara kesî, Takîhsom me cesenposomînhîrî komo tak camkîno me tak wenpes hara. Mîn hak poko ehcamhokaxapu komo marha camkîno me wenpesî, kesî Kaan, kesî Kaan Karitan.
20Ahto nat ha re yaana me cesenposom kom ha? Ahto nat ha re karita mewren̂e ro kom ha? Ahto nat ha re mîn hak poko ceseseyusom kom ha? Noro yipu komo mtapotarî tak Kaan n̂enpesî akpînî mtapotarî wara ro mak. Ero wa ciino n̂iir̂asî Kaan.
21On wara xatken̂e mîn hak poko ehcamhokaxapu komo, camkî rma xatken̂e Kaan poko. On wara xa tko nîhtînoyakn̂e Kaan takîhsom me xa cexirî ke. Ero pîntho warai yekatîmtopo ke rma akir̂wamano wiir̂asî, kekn̂e. Ero ke ero wa tpona enîn̂e komo nakirwamexe. Ero yipu ke mak akirwamano ciri xe xakn̂e. Ero wa xakn̂e Kaan.
22On wara mak naxe Xutew komo reha, cirihnî ciitopo yenî xe mak naxe okwe. Yaana komo mtapotarî yenta xe mak naxe Kreku komo reha.
23Amna reha n̂ekatîmyasî Kristu pokono mak, amowoxapunhîrî pokono ha. Centaporera ro mak amna mtapotarî n̂encexe Xutew komo reha. Ero pîntho wara kyam mak n̂encexe Kreku kom hara. Ero wa Xesus yehtoponho n̂encexe okwe.
24Tpoxwe rma tko amna mtapotarî n̂encexe Kaan nan̂ikîtho komo reha. Ero wa n̂encexe Xutew poyino komo, Kreku komo poyino komo marha. On wara kexe noro yipu komo, karitî ro me xa Kaan yenpon̂e Mîk ham Kristu okre, Takîhsom me xa enpon̂e ham, kexe. Ero wa kexe Kaan nan̂ikîtho komo amna n̂ekatîmrî yencetaw.
25Akpîn wara mak Kaan n̂een̂axe anarî komo. Takîhso rma tko nasî Noro tooto komo yopo xa. Kar̂pen wara mak Kaan n̂een̂axe anarî komo. Kar̂pe rma tko nasî Noro tooto komo yopo ro mak.
26Ero wara rma maxe amyamro hara, oyakno komo. Kaan nmen̂ekatho komo amyamro. Ero ke on wara wîîkes awya so, On warai komo xa amyamro, Kaan nmen̂ekatho kom ha. Asakî mak maxe amyamro yaana me cehsom me xa. Asak mak marha maxe karitî me cehsom hara. Asak mak marha maxe antomano rin̂e me cehsom hara. Kayaritomo me cehsom marha asak mak maxe hara. Noro yipu komo rma tko awan̂ikyatken̂e so Kaan.
27On warai komo men̂ekan̂e me nasî Kaan, camkînotho wa mak keen̂axe so tooto komo. Noro yipu rma kmen̂eketken̂e so Kaan camkîno me ciitome yaana me cehsomînhîrî komo rma. Kar̂pen wa marha keen̂axe so tooto komo. Ero warai rma kmen̂eketken̂e so Kaan karitî komo yopono me kiitome so hara.
28Noro pîntho mak kîwyam, tooto komo nîwîrîyakarî mak. Noro yipu rma kmen̂eketken̂e so Kaan. Exihnî wara cehsom komo marha kîwyam. Noro yipu rma kmen̂eketken̂e so, kyopononhîrî komo exihnî wara ciitome hara yîwya. Ero wa kmen̂eketken̂e so Kaan.
29Ero warai komo mak kmen̂eketken̂e so Kaan ehcoyoponkara ro mak kehtome so. Kir̂wan xa ow ham Apa, kan̂e yenta xera ro mak nasî Kaan.
30Kaan yanme mak kir̂wan̂he maxe. Noro mak awir̂atken̂e so Kristu yakrono ro me. Takîhsom ro Mîkî Kristu, ero ke Noro yakrono ro me kexirî ke so takîhsom me marha taxe kîwyam hara. Kaanî rma Mîkî takîhso kiin̂e. Takîhso Kristu yehtopo rma Noro n̂iir̂asî kropotaka so takîhso kehtome so. Ero wa xa marha kir̂wan me Kristu yehtopo n̂iir̂asî kropotaka so. Ero ke kir̂wan me taxe kîwyam hara kir̂wan me Noro yehtopo ke rma. Kaan ponarono ro Mîkî Kristu, ero ke ero wa Noro yehtopo marha Kaan n̂iir̂asî kropotaka so. Kepeman̂enhîrî marha Mîkî Kristu, ero ke ero wa Noro yehtopo marha Kaan n̂iir̂asî kropotaka so epemaxapu me kehtome so hara. Ero wa Kaan kiir̂axe so.
31Ero yipu poko rma kesî Kaan Karitan. On wara kesî, kir̂wan̂he awexitaw so mahwowatu rma ha re. On wara kahra mak ehcoko, Kir̂wan̂he wai ham okre oyanme ro mak, kahra. Kporin komo mak kir̂wan̂he oriyasî, kacoko xa matko. Ero wa xa kacoko.
Kaan Ya Kakîhrecho Komo Rma Amna N̂ekatîmyas Awya So
2
1Taa, on wara wîîkes hara awya so oyakno komo, Pahxa kmokyakn̂e acheka so Kaanî mtapotarî yekatîmso. On wara wîxakn̂e ekatîmyataw awya so, yaana wara xa yîmtapotara wîîxakn̂e. Mîn hak poko ehcamhokatîkaxapu wa yîmtapotara marha wîxakn̂e.
2Mîn hak poko ekatîm xera marha wîxakn̂e awya so iito oyexitaw. On wara xa kesehtînoyakn̂e, Xesus Kristu pokono makî reha wekatîmyasî yîwya so. Noro yamowotoponho mak wekatîmyas ha, wîîkekn̂e iito oyexitaw.
3Kar̂pen wa wîxakn̂e. Keraswakn̂e marha, kîtatanakn̂e ro mak okwe. Ero wa wîxakn̂e achew so oyexitaw.
4Mîn hak poko ehcamhokatîkaxapu komo mtapotarî men̂ekara ro mak wîxakn̂e awakro so omtapowataw. Omtapotarî poko mak apohka xera so wîxakn̂e. Kaan Yekatî xa nîmtapowakn̂e omtari. Karitî me Kaan yehtopo marha n̂esenpekn̂e awya so omtapowataw an̂entarî komo me. Ero wa xa Kaanî mtapotarî wekatîmyakn̂e awya so.
5Takîhso rma re naxe tooto komo tanme ro so. Noro yipu komo mtapotarî ponarono me mak awexi xera so wîxakn̂e. Karitî me xa Kaan nai ham okre, kan̂e me awexi xe so xa matko wîxakn̂e.
6Kakîhrecho rma tko amna n̂ekatîmyasî takîhsom komo ya mak ha. On yimawno komo yetakîrecho mak ekatîmra nas amna. On yimawno kayaritomon komo yetakîrecho marha ekatîmra amna nasî. Tohnaw tîmtapotaxmu me mak noro yipu komo Kaan n̂enpes amn̂e. Ero ke n̂examro warahra mak nîmtapowas amna.
7Kaan ya kakîhrecho komo xa n̂ekatîmyas amna. Ero yipu rma tko Kaan nîhtînoyakn̂e pahxa ha ka roowo yexihnaw ha ka. Ero yipu tak wekatîmyas amn̂e omxîkrî komo ya mak kir̂wan̂he ehtome so okre, kekn̂e tî Noro pahxa kpoko so. Ekatîmra tî ka xakn̂e. Oroto mak tak n̂ekatîmyasî kîwya so kir̂wanî ro me kiitopo komo me okre.
8Ero yipu poko tko camkî xatken̂e okwe on yimawno kayaritomon komo. Ero ke kir̂wanî ro namowetken̂e okwe, Kporin kom ha. Camkîra exitaw so ketaw ha re Noro yamowora ro mak n̂ehcerî. Ero wa n̂ehcerî.
9On wara rma kesî Kaan Karitan camkî exirî komo poko, Kir̂wan̂he ro makî tî nai kîwya so Kaan nîmrî amn̂e. Enîhra ro makî ka taxe, entara marha ka taxe. Amn̂e mak ero yipu mko tak Kaan nîmyasî kîwya so, tîtkexe rma tko. Ero yipu mko poko camkî thakwa naxe tooto komo miyan komo rma. Tanme ro so mak ero yipu poko ehcamhokara ro mak naxe, kesî Kaan Karitan.
Kaan Poko Camkîno Pîn Me Kiir̂axe So Noro Yekati Mak
10Ero yipu mko ponaro rma tko taxe kîwyamu reha. Cekatî ke rma Kaan nîhtînomexpekn̂e kîwya so. Miyan yîhtînon̂e rma Mîk Kaan Yekatî. Kaan poko yuhnarino yîhtînon̂e rma Mîk Noro.
11On wara taxe kîwyam tooto komo, ahce wa so na kehtopo komo yîhtînopîra thakwa taxe kanmero so mak. Kekatî makî reha ero yipu nîhtînoyasî, kropotawno mak ha. Ero wa xa marha ahce wa so na Kaan yehtopo yîhtînopîra ro mak naxe tooto kom hara. Kaan Yekatî makî reha ero yipu nîhtînoyasî.
12Ero ke Kaan Yekatî mokyakn̂e kropotaka so. Anarî yekatî reha nasî Kaan xîkrî pîn komo ropotaw, roowo pono komo ropotawno mak okwe. Cekatî reha n̂en̂epekn̂e Kaan kropotaka so reha. Ero ke Noro xa Kaan ya kwakrecho komo nîhtînomexpesî kîwya so.
13Ero ke ero yipu ke kwakrecho komo xa marha amna n̂ekatîmyas awya so hara. On wara panatanmekno n̂iir̂axe tooto komo, On wara xa amtapotacoko yaana me xa awesentachome so, kexe. Ero wara tko yîmtapotara nas amna awya so ekatîmyataw. Kir̂wanî ro Yekatî xa matko amna panatanmekyasî. On wara mak amtapotacoko, kesî. Ero ke ero wa mak amna nîmtapowasî. Ero wa mak Kaan ya kwakrecho amna n̂ekatîmyas awya so.
14Ero yipu yentara ro mak naxe Kaan Yekatî ken̂arî pîn komo reha. Ero pîntho wa mak n̂encexe. Camkî thakwa naxe Kaan Yekatî exihtorî ke yîropotaw so. Noro makî reha nîhtînomexpesî ero yipu kîwya so.
15Kaan Yekatî ken̂arî komo reha kîwyam. Ero ke miyan komo mtapotarî rma tîhtînoyaxe. Kaan yanme nîmtapowasî noro, kesî anarî ekatîmn̂e poko. Kaan yanmera nîmtapowasî noro hara, kesî anarî poko hara. Camkî rma tko naxe tooto komo kîmtapotarî komo poko. Ahce wa na ketu n̂examro kopi? kexe mak kpoko so.
16On wara xa nasî Kporin komo yesehtînotopo, kan̂e exihra ro mak nasî tooto ha. Ero ke on wara kahra thakwa taxe Kaan ya, On wara xa matko ciino cirpore nas Apa, kahra ro mak taxe. On wara rma tko taxe, Kristu wara kesehtînotopo rma tko nasî kropotaw so. Ero wa taxe kîwyam.
Awanme Ro So Mak Cesehtînosom Amyamro Okwe
3
1Taa, on wara marha wîîkes awya so, oyakno komo, awehtopo komo poko kîmtapowas hara. On wara mîxatken̂e iito oyexitaw achew so Kaan Yekatî ponarono pîn me mak mîxatken̂e okwe. Awanme ro so mak cesehtînosom me mîxatken̂e okwe. Ero ke rikomo panatanmekn̂e wa mak wekatîmyakn̂e awya so. Kristu yakrono ro me rma re mîxatken̂e ewruxan wara mak ha tko.
2Ero ke Kaanî mtapotarî yekatîmyataw awya so moomo ke awokpan̂e komo wara mak wîîxakn̂e okwe. Awotî komo yetakan̂e warahra ro mak wîxakn̂e. Camkî entan̂e me mak mîxatken̂e okwe. Ero wara rma maxe oroto hara. Camkî rma thakwa mencexe okwe Kaanî mtapotarî.
3Awanme ro so cesehtînosom me rma maxe okwe. Enko xe, apoyino komo poko tî mîpohnatu kica. Meseiyatu marha tî, metanwekyatu marha tî. Ero wa tî matu kica. Ero ke thakwa wîîkes awya so, Awanme ro so cesehtînosom me rma wa mat ham. Tooto komo wara mak mesehtînoyat ham okwe, wîîkes awya so.
4On wara tî mîîketu anarî komo, Pawru mtapotarî ponarono makî reha amna, mîîketu tî. Aporu mtapotarî ponarono makî reha amna, ketu tî anarî kom hara. Ero wa tî mîîketu kica. Ero wa karî poyero wa wîîkes awya so, awanme ro so cesehtînosom me mat ham kica, wîîkesî.
Amna Pona Enihra Ehcoko, Kesî Pawru.
5Onoke warai me reha katî ow meen̂atu awya so? Aporu hara, onoke warai me marha noro meen̂at hara awya so? Kaanî mtapotarî yekatîmn̂e makî reha amna. Amna poyero rma re Xesus pona meen̂atken̂e. Kaan yanton makî tko amna. Kaan xa amna nantomesî tanme ro mak.
6Naatî ciin̂e wa wîxakn̂e ow, aropotaka so ciin̂e wa ha. Ero yinhîrî Aporu tak xakn̂e hara on̂iritho tîhn̂e wara. Kaan makî tko aropotaka so ciixapu n̂epetanmekyakn̂e.
7Ayopono komo pîn kyam mak ow, naatî ciin̂enho mak ha. Ayopono komo pîn kyam marha mîk tîhn̂enhîrî hara. Kaan mak xa yo aropotaka so ciixapu n̂epetanmekyasî.
8Ero re pokono mak amna, ciin̂enhîrî, tîhn̂enhîrî kom ha. Cepethîrî ro tko nahsîyasî amna amn̂e cetapickachonhîrî yecenarîno.
9Kaan yakro cetapickaxmu amna. Kaan natîrî warai amyamro hara. Kaan mîn warai marha amyamro. Ero warai amyamro.
10Kaan makî cma ohtînoyakn̂e tîmîn ciin̂e me. Ero ke oyakîrekn̂e tîmîn ciitopo poko. Ero ke mapata yar̂man̂e wa makî ka wîxakn̂e ow. Ero yinhîrî tak anarî komo tak mîîmo n̂iitîketken̂e mapata pona. Ero ke amyamro meero maxe mapata pona ciitîkan̂e wara hara. Ero ke takîhso men ciitîkacerî Kaan mîn.
Kaan Mîn Ciin̂e Kîwyam
11Ciiso rma nasî Kaan mîn mapatan. Ecirpora thakwa nasî anarî xa hara. Xesus Kristu rma Mîk Kaan mîn mapatan me cehsom ha.
12Anarmerpa kehtopo komo rma nasî mapata pona ciisom me tak. Ero ke on warai komo ciir̂axe mapata pona. Ooru anarimaw, prata anarimaw hara, toopuci enporixapu anarimaw hara. Sahsamaxapu mak na ciir̂atu anarimaw hara, cuupu warai kyam mak na anarimaw hara, puruma yeputho mak na anarimaw hara. Ero warai komo kyam na ciir̂atu mapata pona ha.
13Amn̂e eromanhîrî kaamo po tak kn̂irithîrî komo n̂esenpesî. Ero yimaw wehto ke Kaan nukukmesî, n̂ecakya na kachome. Ecakîn mîn xakn̂e okre on̂iritho, tîtkexe tak ero yimaw kir̂wan̂he kehtoponhîrî komo poko. Cecahsom mîn xakn̂e hara kica on̂iritho, tîtkexe anarme kehtoponhîrî komo poko hara.
14Ecakîra exitaw mapata pona kn̂irithîrî komo ero yepetho tak tahsîyaxe okre, ecakînî ro yepetho ha.
15Ecakîche reha kn̂irithîrî emyarîn wa thakwa mak taxe okwe. Waipîn me rma kiir̂axe so Kaan. Kn̂irithîrî komo makî reha n̂ecakyasî. Ero wa kexitaw so kîmîn, ecahxapu wara mak taxe emyarîn me mak okwe. Ero wa taxe okwe.
16Taa, on wara wîîkes hara awya so, Kaan mîn amyamro, Noro Yekatî nasî aropotaw so. Ero wa awehtopo komo katî yîhtînopîra mat ha? Ero wa xa tîhtînopore nasî.
17On wara nasî Kaan, tîmîn yewyoman̂e me nasî. Ero ke yîmîn yîwîrîman̂e me awexitaw so awaikexe so men Kaan okwe. Ero wa nasî Kaan tîmîn poko, ewyoman̂e me nasî. Noro mînî rma amyamro. Ero warai xa amyamro.
18Esewkukmara ro mak men ehcoko awehtopo komo poko rma. Takîhsom mîkro okre, kacho me awexitaw so roowo pono komo ya, camkîno me cesenpopore nasî yîwya so takîhsom me xa tak awehtome so okre.
19On wara naxe roowo pono komo, n̂etakîrexe rma re tanme ro so mak okwe. On wara tko Kaan kesî noro yipu komo poko, Camkîno komo mak mîkyam, kesî. Ero wara rma kesî Kaan Karitan noro yipu komo poko. On wara kesî, n̂etakîrexe rma re tooto komo ahce na poko yaana me cehtome so ero poko. Ero wa etakîretopo komo rma tak Kaan naknamesî emcinotopo komo me hara, kesî.
20On wara marha kesî Kaan Karitan noro yipu komo poko rma, Tohnaw ro mak n̂esehtînoyaxe takîhsom komo okwe, kesî Kaan, kesî Kaan Karitan.
21Ero ke, Takîhsom xa mîkro okre anarî komo yopo, kahra ro mak tak ehcoko tooto poko mak. Takîhso kehtopo rma nas awyan me so hara. Ahnoro mak nas awyan komo me.
22Awyan me so mak nas amna, Pawru, Aporu marha, Sepas marha, awyan me so re nas amna ahnoro. Awyan me so marha nasî roowo pono kom hara, awyan me so marha nasî waipîn me ka awehtopo komo. Awyan me so marha nasî awaitopo kom hara amn̂e. Orotono mko nasî awyan me so hara. Ahce wa so na awexitaw so amn̂e, ero wa awehtopo komo marha tak nasî awyan me so hara. Ahnoro mak nasî awyan me so.
23Kristu yanan me xa maxe, Taa, Kristu tak nasî Kaan mumuru ro me hara. Ero wa nasî.
Kaan Mak Nasî Kehtopo Komo Yetacin̂e Me
4
1Ero ke on warai me mak amna encoko, Kristu yanton me mak ha. Kaanî mtapotarî yekatîmn̂e me marha amna encoko, ekatîmnînhîrî yekatîmn̂e me tak ha. Ero warai me mak amna yîhtînocoko.
2Kanton xe kexitaw so ahce warai xe xa tatu kanton komo? Kewetîn̂e ro xe mak taxe kanton komo.
3Ahce warai me kyam ow meen̂atu amyamro, Kaan yanme xa ekatîmn̂e me ow meen̂at ha? Oyanme ro kyam mak katî ekatîmn̂e me ow meen̂at ha? Amyamro ha tko. Amtapotarî komo ponaro xa exihra wasî opoko amtapowataw so. Anarî komo mtapotarî ponaro exihra marha wasî opoko yîmtapowataw so hara. On warai ow ham, kahra rma wasî ow meero.
4Exihnî me rma re wîhtînoyasî kicicme oyehtopo. Kir̂wan mîkro ham, kacho mera rma tko wasî ero wa oyesehtînorî ke mak. Kporin komo mak ero wa kan̂e me nasî.
5Ero ke on warai moso, ero warai mîkro hara, kahra ka ehcoko. Amn̂e mak Kporin komo mohtopo me tak nasî. Ero yimaw tak ahce wa so na kehtoponhîrî n̂ekatîmtîkesî Noro. On wara kesî kîwya so, Ero wa mîxakn̂e meye roowo po awexitaw so, kesî. Awarpanaw kehtoponhîrî komo meero n̂ekatîmyasî ero yimaw. Kesehtînotoponhîrî komo meero n̂ekatîmyasî kropotarî yenîn̂e me cexirî ke. Ero yimaw mak, Kir̂wan̂he mîxakn̂e okre, kesî tak Kaan kîwya so kir̂wan̂he kehtopo komo exitaw. Ero wa Kaan kesî kîwya so amn̂e Xesus mokuche.
6Taa, opokono rma mîn wîîka oyakno komo, Aporu pokono marha. Mîîmo ciin̂e wa nas amna, naatî ciin̂e wa marha nas amna, wîîka. Apanatanmetopo komo mîn wîîka. Kaan Karitan yaw roro mak amna yehtopo yîhtînon̂e me awexi xe so wasî. Takîhso kpanatanmekn̂e mîkro okre. Camkîno mak mîkro hara okwe, kan̂e me awexi xera so wasî.
7Anarmerpan pokono me marha maxe amyamro hara. Onoke katî ero wara awin̂e komo? Kaan mak Mîkî ero wa awin̂e komo. Ero ke ahce kacho awanme ro so etakîrexapu wa mak mesehtînoyatu? Ow xa takîhsom, mîîkexe kica, Kaan mak Mîkî takîhso kiin̂e kom ha, kahra maxe okwe.
8On wara kan̂e wa mat ham okwe, Ehcamhokatîkaxapu mak amna, kan̂e wara matu. Cemyawnoyem wara marha maxe, kayaritomo wara marha maxe. Pawru komo ken̂ehra rma on wara tas okre, mîîket ham okwe. Kayaritomo me awexi xe so rma re wasî. Kayaritomo me awexitaw so ketaw ha re amna marha takî re nasî kayaritomo me hara awakro ro so rma okre.
Tooto Komo Nîwîrîyakarî Mak Amna, Kesî Pawru
9On wara tko nas amna, Kristu nantomatho rma re amna. Tooto komo nîwîrîyakarî me makî tko nas amna twaihkaxmu komo wara. Camkînotho wara cenposom me amna n̂iir̂asî Kaan. Ero wa amna n̂een̂axe ancu komo tooto komo marha.
10Kristu yanmen me mak amna exirî ke camkîno wara mak amna nasî tooto komo ya okwe. Takîhsom amyamro ham awya so Kristu yakrono ro me awexirî ke so. Kar̂pen me amna nai ham awya so. Karitî me mat ham amyamro hara awya so. Ehcamhokaxapu komo amyamro ham awya so. Camkînotho mak mîkyam Pawru komo, kacho me nai ham amna awya so hara.
11On wara marha nas amna mehxa ro rma, amna nîromanasî emapona. Wokumra marha nas amna okwe. Pononpora marha nas amna okwe. Amna nîhyokyaxe tooto komo oco. Amna yeken exihra marha nas okwe.
12Amna marha n̂etapickesî. Ahce na amna n̂iir̂a tamorî ke rma. Amna nîwîrîyakexe tooto komo okwe. On wara tko kes amna tîwîrîyakan̂e komo ya, Awakrexe so mak wasî Kaan ya, kesî mak amna yîwya so. Amna yemetanmekyataw yîwya so amna mak nînîmyasî.
13Kicicme yîmtapowataw so amna poko, Ahwokan me awexi xe so nas amna, kesi mak amna. Tusmunthîrî wara ro mak amna n̂iir̂axe tooto komo. Yukpurupuruntho wara mak amna n̂iir̂axe kica. Ero wa mak amna n̂iir̂axe mehxa ro rma okwe.
14Awîrîyakacho komo pîn tan mewresî an̂enîrî komo. Atwermacho komo makî reha on. Omxîkrî wara ciki maxe okwe. Ero ke kîtwermexe so.
15-16Mer̂pora ro mak exitaw apanatanmekn̂e komo mer̂pora exihra rma naxe aamo komo reha. Ow makî reha aamo kom ha, awekatî komo yîîm ha. Ow xa kiir̂atken̂e so Xesus Kristu yakrono me. Noro ya kakir̂wamacho komo wekatîmyakn̂e awya so Kaan xîkrî me awehtome so. Ero ke aamo komo me wasî. Ero ke owara xa marha awexi xe so wasî.
17Ero warai poko apanatanmetome so marha Cimocu wen̂epei ahyaka so. Omumuru warai rma mîk noro okwe. Kporin komo yewetîn̂e roro marha mîk. Noro tak kir̂wan̂he oyehtopo n̂ekatîmyasî awya so. Ero wa nasî Pawru, Kristu yawno me cexirî ke, kesî. On wara kesî Pawru Kaan xîkrî komo panatanmetopo, miyan komo panatanmetopo rma, kesî marha. Ero wa oyehtopo n̂ekatîmyasî Cimocu amn̂e awya so.
Awehtopo Komo Yenso Kmokyasî Rma, Kesî Pawru
18On wara tko naxe anarî komo achewno komo, Takîhsom me cesehtînosom me naxe okwe. Mokuhra mexe nasî Pawru, kexe noro yipu komo okwe.
19Kmokyasî rma tko ahyaka so iina oyarî xe exitaw Kporin komo. Yohno rma kmokyasî. Iito oyexitaw tak takîhsom me cesehtînosom komo tak ween̂asî. Yaaro ham, takîhsom mîkyam ham, kahra wasî yîmtapotarî komo yentarî ke kyam mak owya. Takîhso ehtopo komo yeenataw mak owya, yaaro ham, wîîkesî tak ha.
20On wara nasî Kaan maywen me xa kehtopo komo, kîmtapotarî yanme kyam mak Noro maywen me exihra taxe. Kar̂pe Kaan yehtopo ken̂arî komo xa matko naxe Kaan maywen me.
21Ahce wa omoku xe mat ha ahyaka so? Cerewre atwerman̂e me katî omoku xe matu, amaxkatapan̂e komo wa ha? Aaxatî me omoku xe katî matu tawakem me ha? Ero wa wîîkes awya so.
Kicicme Ehxapu Komo Porohkacoko
5
1Taa, on wara wîîkes hara awya so, on wara wencesî awakro so cesenmesom yehtopo, cipici pîn poko tî nai kica. Kicicme xa tî nai, tîîm pici poko rma tî nai okwe. Ero wara tooto yehtopo yîhtînopîra ro mak naxe Xenciu komo.
2Noro yipu ke tîchewnoyemu rma mehcoyoponkexe okwe amyamro. Kir̂wan amna okre, mîîkexe mak okwe. Tîwratapore xa matko nasî. Tporohkapore marha nasî kicicme ehxapu awakro so esenmekîra tak ehtome.
3Pahxa rma noro wîhtînoyakn̂e owî reha tporohkaxmu me. Iito oyexitawno wara rma ero wa wîhtînoyakn̂e. Mooxe rma re wasî. Achew so rma tko wasî ekatî me mak.
4Ero ke awesenmekyataw so xa hara amn̂e Kporin komo Xesus Kristu pokono me, iito marha was ow hara ekatî me mak. Kporin komo Xesus Kristu marha nasî iito achew so, akariton̂e me xa.
5Ero wa awexirî ke so Satanas yemyaka ka noro tîmcoko yupun yemetanmechome. Ero wa ciicoko kir̂wan̂he ehtome noro yekatî amn̂e Kporin komo Xesus mokyataw hara. Ero wa ciicoko ha.
6Kicicme men nasî awehcoyoponkarî komo kica. Camkî katî matu puruma ciitopo poko? On wara nasî, cesmesî wahrututpamnotopo yakro. Wahra mak cesmesî. Ero yinhîrî tko wahrututpamtîkesî tak taisom ahnoro rma. Ero wa xa marha maxe achew so exirî ke kicicme ehxapunhîrî hara.
7Ero ke tak awahrututpamnotoponhîrî tak towcoko kir̂wan̂he taisom wara tak awehtome so, wahrututpamnî ro wara. Watono Ritoponho yimaw tohsom wa tak maxe, wahrututpamnî ro wara. Oper̂a xîkrî marha mon̂exe ero yimaw hara, Kristu ponarono me. Opera xîkrî wara rma n̂etwaikapekn̂e Watono Ritoponho yimaw tonosom wara.
8Ero ke Kristu waihtoponho yukukmetaw awya so pahxanînhîrî kr̂a ar̂macoko awahrututpamnotoponhîrî komo. Apoyino komo xera awehtoponhîrî komo, emetanmeno ritopo ponaro awehtopo komo, ero yipu kr̂a ar̂macoko. Wahrututpamnî ro wara xa cehcerî, on wara ha, yaaro tîmtapotaxmu me xa cehcerî, tohnaw tîmtapotaxmu mera ro mak. Ero wa kexitaw so mak Xesus waihtoponho tukukmapore nasî. Ero wa xa cexpore nasî.
9Taa, pahxa n̂he ka okaritan mewrekn̂e ahyakan komo. On wara kacho mewrekn̂e, cipici pîn pokono exitaw iito, noro yipu yakrono me exihra ehcoko, kacho mewrekn̂e an̂enîrî komo.
10On wara tko wîîkes hara awya so, noro yipu komo chewno me rma thakwa maxe tan awexirî ke so roowo po. Cipici pîn pokono komo rma naxe tan, puranta xatî ro komo marha naxe anarî kom hara, kemyawnonhîrî town̂e me marha naxe anarî kom hara, ciixaputho pokono me marha naxe anarî kom hara. Noro yipu komo chew thakwa maxe. Yîhyai ro xa awto xe awexitaw so roowo poi mak mîîcexe okyo. Ero ke ero wa ehcoko, kahra ro mak wasî.
11On wara kacho xa tan mewresî an̂enîrî komo, awakno komo poko makî reha tan kîmtapowasî, Kaan xîkrî mîkro ha, kacho komo poko mak ha. On wara na natu noro yipu komo rma anarimaw, cipici pîn pokono me na natu, puranta xatî me na natu, ciixaputho pokono me na natu, yîrwonpontho me na natu, twenîmsom me na natu, kemyawnonhîrî town̂e me marha na natu. Ero warai me na natu awakno komo rma anarimaw. Ero wa exitaw noro yipu yakrono me exihra ehcoko, wîîkesî awya so. Eseresmara meero marha ehcoko noro yipu yakro. Ero wa kacho xa yo tan mewresî an̂enîrî kom ha.
12-13Ero wa cexpore nasî Kaan xîkrî komo poko makî reha. Kaan xîkrî pîn komo yen̂ekan̂e pînî reha kîwyam. Pîra ro mak. Kaan makî reha n̂en̂ekesî tîmxîkrî pîn komo. Noro xîkrî yen̂ekan̂e makî reha kîwyam. Ero yipu men porohkacoko kicicme ehxapu. Ero wa men ehcoko.
Awakno Komo En̂ekapora Ehcoko Kaan Xîkrî Pîn Komo Ya
6
1Taa, on wara wîîkes hara awya so oyakno komo, on wara marha wences awehtopo komo, awakno komo rma tî men̂ekapetu ken̂ekan̂e komo ya okwe, kir̂wan pîn komo ya rma okwe. Ahce kacho ero wa matu okwe? Ahce kacho Kaan xîkrî komo ya mak en̂ekapora matu?
2On wara kacho yentara katî matu, Kaan xîkrî komo kîwyam, roowo poko hakno komo yen̂ekan̂e me cehsom amn̂e, kacho yentara mat ha?. Ero ke ahce kacho apehceme tîhtînosom poko camkî mat hara?
3On wara kacho marha na entara matu, Ancu komo yen̂ekan̂e me meero wa taxe amn̂e, kacho yentara na matu. Soroso xa tantono komo yehtopo poko camkîra taxe.
4Ero ke tantono ro komo yen̂ekan̂e me Kaan xîkrî komo ciirataw awya so, onok warai komo xa ero wa miiratu ke? Takîhsom xa mîkyam, kacho pîn komo ya ma re mesen̂ekapetu? Pîra ro mak.
5Ahyapamnotome so tan kîmtapowasî awakro so. Exihra katî nai takîhsom awakno komo rma, en̂ekano rin̂e me cehsom ha? Cewn̂e n̂he exihra ma nai ke?
6Kaan xîkrî pîn komo yaka tî mîîcetu awakno komo yen̂ekaposo okwe.
7Kicicme men nas okwe ero wa awakno komo yen̂ekapotopo awya so. Anarimaw awakno komo rma na awemetanmekyatu so, awemîknoyatu so anarimaw hara. Ero wa exitaw ahce kacho on wara kahra matu, N̂expe, en̂ekapora ro mak wasî, kahra?
8Ero wa tî kahra ro mak matu. Kicicme rma tî matu etpoko rma okwe. Emetanmekno rin̂e me matu, emîknono rin̂e me marha okwe. Ero wa tî matu awakno komo poko rma okwe.
Kaan Mîn Me Nasî Kupun Komo
9-10On wara marha wîîkes awya so, Kaan maywen mera ro mak men naxe okwe kicicme cehsom komo. Ero wa kacho yentara katî mat ha? Camkî exihra men ehcoko kicicme cehsom komo yehtopo poko. Kaan maywen mera ro mak naxe twayamuntaxmu komo, ciixaputho pokono komo, wooxam wara cecisom komo kîrkomo rma kica, etpokono komo noro re rma, cen̂epan̂em komo, puranta poko cepohkaxmu komo, twenîmsom komo, yîwîrîyakano rin̂e ro komo, twarawan yemîknon̂e komo, ero warai komo Kaan maywen mera ro mak naxe okwe.
11Ero warainhîrî rma re amyamro anarî komo mak. Ero warai pîn me tak maxe oroto. Aropotarî komo tak korokekn̂e Kaan. Noro marha awahsîyatken̂e so tîmxîkrî me. Kir̂wan me tak keen̂axe so Kaan okre, Ero warai me awir̂atken̂e so Kaan. Kporin komo Xesus yanme ero wa awir̂atken̂e so. Cekatî ke marha awir̂atken̂e so ero warai me.
12Ero ke on wara wîîkes hara awya so, miya rma nai Kaan n̂ewyomatho pîn, Ero yipu pokohra ro mak ehcoko kica, kacho pîn yîwya ha. Ero yipu pokohra rma tko was anarimaw oyakîren̂e pîn me yîhtînorî ke owya. Ahce na poko oyesenpamnotîka xera ro mak wasî oyahsîn̂e wara exihra ro mak ehtome. Ero wa xa was ow.
13Kwethîrî komo nasî erewsî yen me mak. Erewsî marha nasî kwethîrî yakan me hara. Ero warai me nakîhcekn̂e Kaan. Pahxaro tko asakno roro rma Noro nîhcamnoyas hara, kwethîrî komo, erewsî marha. Ero wa n̂iir̂asî Kaan amn̂e. Kipici pîn pokono me exihra ro makî tko nasî kupun komo. Kporin komo poko kahwotatopo me mak xa nasî. Noro mîn me marha nasî. Ero warai me xa kupun komo nakîhcekn̂e Kporin komo.
14Pahxa Kporin komo n̂enpakekn̂e Kaan. Amn̂e tak kîwyam marha kenpakexe so hara kar̂pe cexirî ke. Ero wa kenpakexe so.
15-16On wara marha wîîkesî, Kristu pun me rma tak nasî kupun komo. Ero yipu katî entara mat ha? Ero wa xa nasî. Ero ke Kristu pun ma re wiir̂a kicicitho pokono me hara? Mîk hak pokono me nai wooxam anarimaw, kîîrî poko. Noro warai pokono me ma re wiira Kristu pun hara? Pîra ro mak kica. On wara katî yîhtînopîra matu, kîîrî pohkan̂e ro poko awexitaw so cewn̂an me tak nas apun kom noro yakro. Ero poko rma kesî Kaan Karitan, Asak haknonhîrî cewn̂an me tak nasî yupun komo, kesî.
17Ero wa xa marha nasî kekatî kom hara, Kporin komo yahsîche kekatî tak nasî cewn̂an me Noro yekatî yakro rma. Ero wa nasî.
18Ero ke apici pîn poko awepoketaw, cemahcisom wara mak ehcoko. Anarmerpa nasî kicicme kehtopo komo. Kupun komo yîwîrîmara tasî kicicitho poko kexitaw so, mîn hak warai poko ha. Kipici pîn poko kexitaw so reha kupun tîwîrîmesî xa kica. Ero wa xa tasî kipici pîn poko kexitaw okwe.
19On wara marha nasî kupun komo, Kir̂wanî ro Yekatî mîn me nasî. Ero yipu yentara katî mat ha? Kaan n̂iritho Mîk ha aropotaka so, yînmîthîrî awya so. Ero ke awyanî ro pîn komo rma amyamro.
20Epemaxapu mak amyamro. Ero ke kir̂wanî ro mak Kaan yehtopo enpocoko okre apun komo ke ha, awekatî komo ke marha. Yîwyanî ro mîn apun komo, awekatî komo marha, ero ke ero wa xa ehcoko.
Kipitacho Pokono
7
1Taa, akaritan komo ween̂e mîn hak pokono. Omtapotarî yenta xe mehce. Ero ke weyukyasî tan. On wara wîîkesî, Kir̂wanhe naxe kîrkomo wooxam pokohra ro mak cexitaw so.
2Naxe rma tko tweeno pîn komo apohkan̂e komo. Ero ke cipitapore nasî apici poko mak awehtome so. Wooxam komo ya marha wîîkesî, Aan̂o komo rma ahsîcoko, aan̂o komo poko mak awehtome so, wîîkesî.
3Apici yahsîche wakremecoko apici me exirî ke. Ero wa xa marha wooxam kom hara, aan̂o komo marha wakremecoko aan̂o me exirî ke.
4Aaci komo, awyanî ro me mak yîhtînopîra ehcoko apun komo. Aan̂o pun me rma wa nasî apun komo. Ero wa xa marha wîîkes awya so hara, oyakno komo, awyanî ro me mak yîhtînopîra marha ehcoko apun kom hara. Apici pun me rma wa nas apun komo. Ero wa yîhtînocoko apun komo.
5Esewyomara cexpore nasî. Etpokohra rma tko na matu awesentache so mak ero yipu poko. On wara na mîîketu, Kaan yakro ka omtapota xe cma re wasî pahkî n̂he, eseresmara marha ka wasî ero poko mak oyehtome. Ero ke etpokohra cma re ka tasî, mîîketu na apici komo ya. Taa, ero wa ham, ketu marha na apici komo awya so hara. Ero wa awesentache so kir̂wan̂he rma maxe etpokohra ka. Pahkî n̂he xa ero wa awehtopo yînmîra na matu. Apici pîn poko apohke na Satanas pahkî xa awexitaw so. Ero ke etpokohra rma na matu yohno nhe makî. Ero wa ehcoko apohkara ehtome noro. Ero wa ehcoko.
6Taa, apitacoko xa ha men, kahra tko tan was awya so. Apitacoko yiixe awexitaw so, wîîkesî mak tan awya so.
7On wara tko awexi xe so cma re wasî, owarai me xa marha awexi xe so wasî amyamro kîrkomo ahnoro. Anarmerpa so tko kiir̂atken̂e so Kaan. Etîme re xa kirihra xakn̂e.
8Ero ke yipihra awexitaw so kir̂wan̂he rma maxe ero wara rma. Aaci komo, iin̂omra awexitaw so amyamro hara kir̂wan̂he marha maxe ero wara rma. Ero wa xa marha wîîkesî iin̂o waixapu komo ya hara. Kir̂wan̂he rma wa maxe owara rma awexitaw so miya roro, wîîkesî.
9Expora awexitaw so tko apici xe, ahsîcoko rma. Kir̂wan̂he exihra taxe okwe expora ro mak kexitaw kipici xe. Wara n̂he naxe noro yipu komo cihye cexitaw so takî.
10Wooxam komo, ciin̂oi awexitaw so etowra ro mak men ehcoko. Ow mak pîn ero wa wîîkesî. Kporin komo marha ero wa kesî.
11Awetowyataw so rma tko ero wa mak tak ehcoko miya roro, iin̂omra ro mak. Anarimaw metîrwoxinket hara na aan̂o poko hara. Yîhyaka na mîîce hara. Oyakno komo, cihyem komo, amyamro marha etowra ro mak ehcoko hara. Ero wa men ehcoko.
12Taa, on wara tak wîîkes hara, ow mak, Kporin komo pîn, Kaan xîkrî pîn me exitaw awakno, ahyawno kom ha. Cerepore rma tko na nai yipici yîhyaw. Ero wa exitaw, Cetowpore nasî, kahra cexpore nasî yîwya. Yîhyaw rma n̂expe.
13Ero wa xa marha wîîkesî wooxam komo ya hara, Kaan xîkrî pîn me na nai aan̂o hara anarimaw. Cerepore rma na nai ahyaw. Ero wa exitaw, Cetowpore nasî, kahra rma cexpore nasî yîwya. Ahyaw rma n̂expe, Ero wa wîîkes ow ha.
14On wara nasî Kaan xîkrî yin̂o, Xesus pona enîn̂e pîn, Kaan nasî noro yipu ponaro xa yipici yanme. Ero wa xa marha nasî kîîrî hara Xesus pona enîn̂e pîn me exitaw cipici. Kaan nasî yipici ponaro xa ciin̂o yanme. Ero warahra exitaw ketaw ha re kicicme thakwa re naxe yîmxîkrî komo. Ponaro xa Kaan yehtopo me rma tko ka naxe yîmxîkrî komo.
15Cetow xe rma tko na nai Xesus pona enîn̂e pîn anarimaw. Ero wa exitaw n̂etowpe rma. Etowra ro mak men cexpore nasî, kahra nasî Kaan kakno komo ya, kepeka komo ya marha. Ceseisom me kexi xera ro mak nasî Kaan,
16ero ke ero wa ehcoko aaci komo. Xesus xa wa nahsîyas on̂iyo amn̂e ohyaw rma exitaw, kahra thakwa maxe yîhtînopîra awexirî ke so. Ero ke n̂etowpe rma yiixe cexitaw. Oyakno kom hara, Xesus xa wa nahsîyasî opici ohyaw rma exitaw, kahra marha thakwa maxe yîhtînopîra awexirî ke so. Ero ke n̂etowpe apici yiixe exitaw.
17Taa, ahce warai me na awîr̂atken̂e so Kaan, ero wara rma ehcoko. Ahce warai pokono me na mîxatken̂e tîmxîkrî me awahsîyataw Kporin komo ya, ero pokono me rma ehcoko. Ero wa cesenmesom komo owî panatanmekyasî miyan komo rma.
18Ahce warai me na mîxatken̂e Kporin komo ya awan̂ikyataw so. Ero wara rma cexpore nasî. Etanpikaxapu me na mîxatken̂e ero yimaw. Ero wa awexitaw so, etanpikaxapu me rma ehcoko. Anarî komo etanpikan me na mîxatken̂e tîmxîkrî me awan̂ikyataw so Xesus ha. Ero wa awexitaw so etanpikapora rma ehcoko.
19Ero pîntho kyam makî reha mîn ketanpikacho komo. Ero pîntho marha mîn etanpikara awehtopo komo marha. Kaanî ya kpanatanmetopo komo yewetîn̂e me kexitaw so xa yo tawake nasî Kaan kpoko so.
20Ahce pokono me na mîxatken̂e awan̂ikyataw so Kaan. Ero pokono me rma ehcoko etowra.
21Tooto yanton me mak na mîxatken̂e awan̂ikyataw so Kaan. Ero wa awexitaw so yîhyapamra ehcoko ero wa awehtopo komo pona. Awahsîpînka xe so exitaw so tko awosom komo etowcoko rma.
22On wara maxe tooto yanton me awexitaw so Kaan ya awan̂ikyataw so, Kaan nowtho me rma tak maxe okre. Tooto yanton pîn me awexitaw so reha Kristu yanton me rma taxe. Ero wa kiir̂axe so Kaan.
23Epethîrî pona xa Kaan awahsîyatken̂e so. Ero ke tooto yantonî ro me mak exihra ehcoko.
24Ero ke on wara wîîkes awya so oyakno komo, ahce warai me na mîxatken̂e pahxa awan̂ikyataw so Kaan ero warai me rma ehcoko. Kaan yanme xa wasî on warai me, kacoko mak. Ero wa xa kacoko.
Yipihnî Komo Pokono, Iin̂o Waixapu komo Pokono Marha
25Taa, on wara marha wîîkes awya so, in̂ontan komo poko tan kîmtapowas hara. Kporin komo mtapotachonho yentara wasî noro yipu komo poko. Ow mak wîhtînoyasî kir̂wan̂he ehtopo komo. Kporin komo rma oriyakn̂e panatanmekno rin̂e me. Opînîn yaw xa xakn̂e ham. Ero ke cewetîn̂e me oriyakn̂e. Ero ke omtapotarî ka entacoko.
26On wara wîhtînoyasî, kemetanmecho komo chew wa taxe oroto okwe. Ero ke ahce warai me na matu oyakno komo, oroto. Ero warai me rma cexpore nasî. Kir̂wan̂he rma maxe ero warai me rma.
27Cihye na matu? Ketowya tak ha na, kahra ehcoko. Yipihra na matu anarî kom hara? Opici kyam ween̂asî, kahra marha cexpore nasî.
28Apici yahsîyataw rma tko, Kicicme masî kica, kahra nasî Kaan apoko so. Wooxam kom hara, iin̂ontan komo ka, awya so wîîkes hara, aan̂o yahsîyataw, Kicicme masî kica, kahra marha nasî Kaan apoko so hara. Mesewrucpexe tko awetahsîche so. Ero wa awexi xera so wasî.
29On wara xa wîîkes awya so oyakno komo, yohno mak tan taxe roowo po. Ero ke cihye awexitaw so yipihnî wara rma cexpore nasî.
30Awracetaw so hara, yîwratan wara marha cexpore nasî. Awahwowataw so hara ahwotan wara marha cexpore nasî. Awemyawno poko twarawantaxmu me awexitaw so hara emyawnomnî wa marha cexpore nasî.
31Roowo pono mko poko rma re wa maxe, ero ponarono me mak ehtîkara ehcoko. Cehcamnosom kyam mak mîn roowo pono ro mko.
32Ero ke esewrucpen me awexi xe so mak wasî. Yipihra awexitaw so Kporin komo ya mak metantomapexe. Ahce wa na wai Kporin komo yanton mexan me xa oyehtome, mîîkexe cewn̂e yatî mak.
33Cihye awexitaw so reha awemyawno komo ponaro maxe, roowo pono ponaro. Ahce poko na wai tawake ehtome opici, mîîkexe reha.
34Ero wa xa marha naxe wooxam kom hara, cin̂oyem warahra nasî iin̂omnî. Iin̂omra awexitaw so, aaci komo, Kporin komo ya mak metantomapexe. Kir̂wan̂he miir̂axe apun komo, awekatî komo marha. Ero wa maxe Kaan ponaro xa awehtome so. Ero wa maxe iin̂omnî komo reha. Ciin̂oi awexitaw so reha roowo pono mko ponaro maxe. Ahce wa na wai tawake ehtome oyin̂o, mîîkexe reha. Ero wa maxe ciin̂oi awexitaw so.
35Ero wa wîîkes awya so esewrucpen me n̂he awehtome so. Awahwokan̂e me oyexi xera ro mak wasî. Kir̂wan̂he awexi xe so mak wasî. Kporin komo ya mak awetantomapo xe so wasî esewrucpen me.
36On wara marha wîîkes awya so, kar̂pamxan komo, wooxam na mîpokonometu apici men. Amn̂e mak cetahsîyaxe, mîîketu na. Wara rma pahkî xa na mîhtînoyatu. Pahxa thakwa n̂emasîntai okwe, mîîket ha na. Mepohketu marha na etpoko akicicintarî yaro. Ero wa awexitaw so apici me rma ahsîcoko. Kicicme masî kica, kahra nasî Kaan awya so ero poko.
37Ero warahra tko na matu anarimaw. Opici men yahsîra ro mak wasî, mîîketu na. Epohkara ro mak na matu noro poko. Ero wa awexitaw so kir̂wan̂he marha maxe.
38Ero ke on wara wîîkesî emasî yîîm komo ya, awemsîrî tîmyataw iin̂o ya kir̂wan̂he rma re maxe. Tîmîhra awexitaw so reha wara n̂he maxe. Ero wa maxe.
39On wara marha wîîkes awya so wooxam komo, ciin̂oi awexitaw so etowra ro mak ehcoko. Kpanatanmetopo yanme rma ero wa ehcoko. Aan̂o komo waipuche tko, awanme ro so mak tak encoko aan̂o kom hara. Kporin komo yakrono makî tko ahsîcoko.
40On wara tko wîîkes ow iin̂o waixapu komo ya, cerepore xa maxe anarî yahsîra awexitaw so aan̂o kom hara, wîîkesî. Ero wa xa marha cma re kesî Kaan Yekatî owya. Ero wa wîîkesî kipitacho komo poko, wooxam komo yin̂ontacho poko marha.
Ciixaputho Ya Tîmxapunhîrî Pokono
8
1Taa, on wara wîîkes hara awya so, ciixaputho pokono me naxe anarî komo. Ero yipu notmexe amn̂e xa so. Ero ke ero yipu poko tan kîmtapowasî awakro so. On warai reha kîwyam, Kaanî mtapotarî poko ehcamhokaxapu kîwyam. Ero wa kexirî ke so ciixaputho ponarora ro mak taxe. On wara tko na tatu anarimaw cehcamhokaxi kexirî ke so, anarî komo yopono me cesehtînosom me na tatu kica. On wara reha taxe etîxatî me kexitaw so, Kaan poko ahworeno rin̂e me taxe. Ero wa taxe etîxatî me kexitaw so.
2Ehcamhokatîkara rma taxe miyan komo poko rma. Ahce na poko ehcamhokaxapu me kexitaw ero yipu poko ehcamhokatîkara rma tasî. Miya rma nasî ahce na poko camkî kehtopo komo rma.
3Kaan xe kexitaw so tko, Omxîkrî mîkro, kesî Noro kpoko so. Ero wa nasî Kaan kpoko so.
4Taa, ciixaputho yotî me tîmxapunhîrî poko tan kîmtapowas hara. On wara wîîkesî, ero pîntho makî reha mîn ciixaputho. Kentan̂e pînî ro mak mîkî. Cewn̂e mak nasî Kaanî ro xa. Anarî exihra ro mak nasî ponaro kehtopo komo ro xa.
5Ero warahra reha nîhtînoyaxe anarî komo. Kaan xa mîn ha, kexe mîn hak poko mer̂pono pîn poko ha. Kah yawno poko ero wa kexe. Roowo pono poko marha ero wa kexe. Mer̂pora marha naxe, Kantoman̂e ro mîkro, kacho kom hara anarî komo ya.
6N̂examro warahra reha tîtkexe kîwyam. On wara xa tîtkexe, Cewn̂e mak nasî Kaan, Kîîm kom ha. Yînakîtothîrî mak kîwyam. Yînakîtothîrî marha mîn miyan komo rma ahnoro. Noro n̂enîrî me mak taxe. Cewn̂e marha nasî Kporin Kom hara, Xesus Kristu mak. Akîhtono rin̂e Mîk Tîîm yanme mak. Kecehton̂e marha Mîk Tîîm yanme hara. Noro yipu Mîk Kaan ha kîwya so.
7Ero wa yîhtînopîra tko naxe anarî komo reha. Camkî naxe okwe. N̂eraswaxe ciixaputho pona. Tîmrenainonhîrî rma ero wa na nat okwe. Ero ke ero yipu ya tîmxapunhîrî ton̂etaw on wara kexe, Kopi, ciixaputho pokono me na tan wai kica iyotîthîrî tonorî ke owya. Kicicme tko na tan wai kica, kexe okwe.
8On wara xa kapore nasî, kir̂wan̂he kenîhra nasî Kaan kotî komo yanme mak. Kîwîrîyakara nasî anarî yîmcetaw hara kootî pîn komo me. Kir̂wan̂he xa mas okre, kahra marha nasî miyan komo ton̂etaw rma ahnoro. Ero wa kahra nasî Kaan kîwya so kotî komo yanme mak.
9Anarî komo tko akîhtîkara ka naxe, kar̂pera ka nasî ekatî komo. Ero ke kicicitho me nîhtînoyaxe enporixaputho yotîtho. Amyamro reha mîk hak puntho rma mon̂exe kir̂wan̂he rma yîhtînorî ke awya so. Wara rma kar̂pen komo ponaro men ehcoko. Kaan yanwekn̂e wara awesenpetaw so yîwya so nahwoket ha na okwe Kaan yewetîtopo poko.
10Ciixaputho mîn yaw rma aweseresmetaw so awen̂atu so tak na noro yipu komo. On wara na ketu apoko so, Kopi, ciixaputho yotîtho rma non̂esî kopi. Ero ke ow meero kyam won̂esî ero yipu, ketu tak na awenîrî ke so mak. Twerîhra tak na natu okwe ciixaputho yotîtho yonotopo poko.
11Ehcamhokaxapu komo amyamro. Ehcamhokara tko na nai awakno komo. Ahce wa na nai noro yipu apoyero so? Ehcamhokaxapu me awehtopo komo yanme rma na nahwoke Kaan yewetîtopo poko okwe. Twaihtopo ke Kristu n̂epematho mîkî okwe.
12Kaan yanwekn̂e wara mesenpexe noro yipu komo ya kar̂pera exirî ke ekatî komo. Ero ke thakwa Kaan yewetîtopo poko nahwokexe apoyero so. Ero wa awexitaw so Kristu meero mahwokexe okwe.
13Ero ke on wara was ow, Kicicme men taxe Kaan ya wooto ton̂etaw, kan̂e exitaw oyakno, noro na wîwîrîme wooto ton̂etaw rma. Ero ke noro yîwîrîmarî pona wooto tonohra ro mak wasî miya roro. Ero wa wasî.
Opurantan Tîmcoko, Kahra Wîxakn̂e Awya So Iito Oyexitaw, Kesî Pawru
9
1Ahce warai me ow meen̂at ha? Kristu nantomatho pîn ow awya so? Oyanme ro tîtosom me katî exihra wai awya so? Kporin komo Xesus Kristu yenîhra ma wîxakn̂e awya so? Omtapotarî poyero Xesus yahsîra katî mîxatken̂e? Ahce warai me katî ow meen̂at ha?
2Anarî komo cheka oyen̂epera rma xakn̂e Kristu. Acheka so rma tko oyen̂epekn̂e ham. Enko xe, Xesus mewehcatken̂e opoyero. Kporin komo yakrono me tak maxe okre.
3-4On wara wîîkes hara owîrîyakan̂e komo ya, pahxa iito amna exitaw achew so, Onahrî xe wasî, kahra rma xakn̂e amna awya so. Kirwanhe rma n̂exirî ero wa kacho. Ahce wa katî awya so? Yînahmara katî cexpore nai acheka so Kaan yanme mohxapu komo, wokru komo marha tîmîhra cexpore katî nai awya so?
5On wara marha wîkes awya so, anarî komo Xesus nantomatho komo, cipici rma naaraxe takro so, Xesus pona enîn̂e rma. Kporin komo yakno komo marha ero wa naar̂axe cipici komo. Sepas marha naar̂asî cipici hara. Ero wara rma cexpore nasî yiixe exitaw so, kahra katî matu amna poko hara?
6Etapicakara marha naxe n̂examro. Amna reha n̂etapickesî rma. Ahce wa katî mîîketu ero wa amna yehtopo poko? Etapickara rma cexpore nasî yiixe exitaw so, mîîketu n̂examro poko mak, amna poko kahra?
7On wara naxe sowtatu komo, kayaritomo yanme tîcetaw so tanme ro so mak epemara naxe tînahrî komo. Ero wa xa marha naxe tînatîrî ciin̂e kom hara uupa ciin̂e komo. Ciin̂enhîrî komo xa nahyaxe amn̂e tînatîrî yeperîrî. Ero wa xa marha naxe kabra yenîn̂e kom hara. Tok mownu rma thakwa n̂eer̂axe noro yipu komo.
8-9Tooto mtapotarî mak katî mîn ero wa kacho? Pîra ro mak. Kpanatanmetopo marha ero wa kesî, Moises pen nmewretho. On wara kacho mewrekn̂e noro pen, Paaka ewnamira ehcoko puruma yeperîrî yîpîpîtîketaw. Paaka ponaro cexirî ke mak katî ero wa kacho Kaan mewrepekn̂e yîwya?
10Pîra, amna pokono rma mîn yînmewrethîrî. On wara kacho marha tmewreso nasî amna pokono rma hara, mararî ciirataw awya so, On yeperîrî wahyas amn̂e okre, kapore nasî. Ero wa xa marha puruma yîpîpîtîketaw awya so, Onahrî me nas on amn̂e okre, kapore nasî.
11Ero wara rma xakn̂e amna, Kaanî mtapotarî amna n̂iir̂akn̂e aropotaka so naatî wara. Ero ke eserepokara cexpore nasî anmîthîrî komo yahsîyataw hara amna ya ahce na mko ha.
12Anarî komo mînahmexe epethîrî me. Soroso xa amna nasî tînahmapore epethîrî me. Ero yipu poko kahra tko xakn̂e amna awya so. Amna thakwa yînahmacoko amna yepetho me, kahra. Cesemetanmetopo mak amna nînîmyakn̂e Kristu ya awakir̂wamacho komo yekatîmtopo poxunkarî pona awya so.
13Ahce wa natu Kaan mîn pokono komo awya so? Yîhyaka so tmararîn komo yeperîrî tooto komo n̂ekyaxe Kaan ya tîmsom me. Ero poi rma tînahrî komo nahsîyaxe Kaan mîn pokono komo. Anarî komo tokuthîrî komo n̂ekyaxe akn̂ipotome Kaan ya tîmsom me. Ero poi marha totî komo nahsîyaxe tîmsom pokono kom hara. Ero wa naxe.
14Ero wa xa marha kesî Kporin komo kîwya so hara, Kakir̂waman̂e xa Kristu, kacho yekatîmn̂e komo yepetho rma tîmpore nasî, kesî.
15Wara rma ero wa kacho yekatîmtoponho yepetho yahsîra rma wîxakn̂e owî reha. Ero wa kacho pîn marha tan mewresî an̂enîrî komo. Ohyaka ekpocoko puranta, kacho pîn tan. Opoko na nîmtapowatu anarî komo on wara, Kir̂wan Mîk Kristu, kesî cma re Pawru. Tupurantan yahsîtome mak ero wa kesî kica, ketu na anarimaw. Ero wa ketaw ha re opoko owaipu xe mak wasî re.
16Ehcoyoponkara tan wasî. Kakir̂waman̂e Mîkî Kristu, kacho rma tan wekatîmyasî. On wara tko kahra wasî, Owî xa yo ero wa kacho yekatîmn̂e ro okre, kahra. Wekatîmyasî thakwa, wîîkesî mak tan. Ekatîmra oyexitaw oyahwokesî ro mak Kaan okwe.
17Tahwore ekatîmyataw owya Kaan tak oyepemesî. Oyanmenkera reha ekatîmyataw owya, yîtîtmamra rma wasî. Kaan xa kekn̂e owya etanwekîn me ro mak, Ekatîmko roro men, kekn̂e. Ero ke ero poko wasî.
18Taa, ahce kyam wahsîya amn̂e owya ekatîmtoponho yepetho ha? Kakir̂wamacho yekatîmtopo rma nasî oyepetho me. Ero ke, epethîrî tîmcoko owya, kahra ro mak was awya so. Kaanî mtapotarî yekatîmn̂e ow ha, ero ke opurantan tîmpore nasî, kan̂e me oyexi xera ro mak wasî. Ero wara wasî.
Mîk Hak Yanton Me Kecir̂asî
19On warai marha ow, tooto yanton pînî ro mak ow ha. Tooto komo yanton me rma tko kecir̂asî mîk hak yanton me. Ero wa kecir̂asî Xesus yahsîtome oyentan̂e komo ya yaake n̂he. Ero wa ehtome so kecir̂asî mîk hak yanton me.
20On wara wîxakn̂e roro, Xutew komo chew oyexitaw Xutew komo me rma kecir̂akn̂e Xesus yahsîtome yîwya so. Moises pen nmewretho ponarono komo chew oyexitaw ero yewetîn̂e me xa marha wîxakn̂e hara Xesus yahsîpotome noro yipu komo ya.
21Moises pen nmewretho yentan̂e pîn komo chew oyexitaw hara ero ponarono pîn wara xa marha wîxakn̂e ow hara. Ewetîn̂e pîn me exihra tko wasî. Kristu ya kpanatanmetopo wewehcas ha. Moises pen nmewretho ponarono pîn wara makî ka wîxakn̂e ero yentan̂e pîn komo chew oyexitaw Xesus yahsîpotome n̂he tak noro yipu komo ya hara.
22On wara kan̂e komo chew wîxakn̂e anarimaw hara, Kopi, kîwîrîmacho mîn ero yipu, kan̂e komo chew. Tohnaw mak ero wa ketken̂e. Wara rma n̂examro warai me xa marha kesenpekn̂e hara Xesus yahsîpotome n̂he noro yipu kom ya hara. Ahce warai komo chew na oyexitaw noro yipu komo warai me rma kesenpekn̂e. Ero wa kesenpekn̂e opoyero rma Xesus pona entome yîwya so.
23Ero wara roro kesenpesî kakir̂wamacho yentachome n̂he miyan komo ya rma. Xesus pona enîche yîwya so n̂examro yakro rma tahwore wasî. Ero wa wasî.
Kekaricesî Xa Kaan Yewetîtopo Poko
24Taa, on wara wîîkes hara awya so, kar̂pe cemahcitopo yukukman̂e wara xa ekaritocoko. Ahce wa natu ero wa cemahcisom komo? Yaake rma re n̂emahciyaxe. Cewn̂e mak nahsîyasî kar̂pe xa cemahcitoponhîrî yepetho. Ero wa xa marha ehcoko amyamro hara. Kaan yewetîtopo poko rma ehcoko kar̂pe cemahcisom wara xa. Ero wa emahcicoko kar̂pe awemacitoponhîrî komo yepetho yahsîtome awya so amn̂e.
25On wara marha naxe ero wa cemahcisom komo, anarî komo yopo xa cekarito xe so naxe. Ero ke kir̂wan̂he mak n̂iir̂axe tupun komo kar̂pe xa cemahcitome so. Tîyopo so eseresmara naxe. Wok marha erîhra naxe tîyopo so, ero pîntho poko enmakara naxe. Kir̂wan̂he mak nîwînîkyaxe kar̂pe xa tak cemahcitome so amn̂e. Ero wa kir̂wan̂he tupun komo n̂iir̂axe aroko yahsîtome mak, tatîhsomtho yahsîtome mak. Kîwyam reha cekaricexe atpînî ro yahsîtome okre.
26Ero ke cemahcisom wara rma was ow. Pataw roro cemahcisom wara wasî esewyarira ro mak. Knuwknuw me cetar̂maxmu wa marha wasî. Eepokn̂e me kyam mak exihra wasî. Knuwknuw kan̂e wara wasî kicicitho poko. Ero wa wasî kicicitho poko cetar̂maxmu wara.
27Oyanton me xa wiir̂asî opun. Ero wa cirihra oyexitaw kicicme na wai amn̂e ow hara okwe, panatanmekno rin̂enho rma. Panatanmekno rin̂e pîn me tak na wehtîke okwe. Ero wa oyexirî pona oyanton me mak wiir̂asî opun. Ero wa wasî.
Ixaw Yana Pen Komo Warahra Ehcoko

1Taa, on wara wîîkes hara awya so oyakno komo, kporin pen komo yehtoponho poko kîmtapowas hara. Twen̂ekarî awexi xera so wasî kporin pen komo yehtoponho poko. On wara tî xatken̂e n̂examro pen, Exitu poi cetaw so Kaan tî n̂iir̂akn̂e kaweresî awarparen̂e komo me. Ahnoro ro makî tî xatken̂e ero yawarpan chew. Ahnoro xa marha tî cetken̂e tuuna yotari hara, ehkotoxapu yotari ha. Ero wa tî xatken̂e kporin pen komo.
2Emicixapu wara rma tî xatken̂e, kawaresî makatari tîtorî ke so. N̂ikitho imo kwaka emicixapu wa marha tî xatken̂e, tuuna yotari torî ke so hara. Ero ke Moises pen ponarono me thakwa tî xatken̂e ero wa cemicirî ke so.
3Ahnoro xa marha tî uuwi warai nahyatken̂e Kaan Yekatî nîmîtho.
4Ahnoro xa marha tî tuuna n̂eer̂atken̂e, Kaan Yekatî nîmîtho hara. Toopu yatumnai tî mokyakn̂e. Poko ro so tîtosomu rma tî mîn xakn̂e toopu. Kaan Yekatî yanme rma ero wa xakn̂e. Kristu rma Mîk xakn̂e toopu me. Ero wa tî xatken̂e kporin pen komo ahnoro ro mak.
5Kicicme tko tî anarî komo yehtopo n̂een̂akn̂e Kaan okwe. Mer̂pono pîn tî kicicme xatken̂e. Ero ke n̂examro pen waihyatken̂e iito rma pohnîntaw okwe. Miya ro mak tî xakn̂e okoputhîrî komo axawa imo pore.
6Ero wa tî Kaan n̂iir̂akn̂e n̂examro pen kweronomachome so. N̂examro pen yehtoponho Kaan mewrepekn̂e kn̂enîrî komo me ero warahra ro mak tak kehtome so, kicicitho komo poko pohnîmra kehtome so ha.
7Ciixaputho pokono me marha tî xatken̂e n̂examro pen kica. Ero wa exihra ehcoko amyamro hara. Tmewreso rma nasî n̂examro pen yehtoponho, on wara kacho, Ixaw Yana komo n̂eremetken̂e ceseresmachome so, twokru komo yeetome marha. Ero yinhîrî nawomyatken̂e ceseman̂itome so hara, kacho nasî tmewreso.
8Kipici pîn pokono pîn me marha cehcerî. Ero wa tî xatken̂e Ixaw Yana pen komo, anarî komo mak. Ero ke ero kaamo po rma tî waihyatken̂e n̂examro pen 23.000 okwe.
9Kristu yukukmara marha cexpore nasî yîrwonmetopo poko okwe. Ero wa tî Noro nukukmetken̂e n̂examro pen okwe. Ero ke okoyi yotho ke tî waihyatken̂e anarî komo xa hara okwe.
10Ahce na poko cetwîrîyakaxmu me exihra marha ehcoko. Emapona tî n̂etwîrîyaketken̂e kica n̂examro pen. Ero ke waihkano rin̂e ro tî mokyakn̂e ancu cetwîrîyakaxmu komo waihkaxi.
11Ero wa Kaan n̂iir̂akn̂e kporin pen komo. Kweronomachome so wa ero wa n̂examro pen waihkekn̂e. Kîwyam hara men kopi ero wa kwaihketu so hara ero wa kexitaw so, kan̂e me kehtome so. Ero wa n̂examro pen yehtoponho mewrepekn̂e n̂examro pen warahra kehtome so kîwyam hara. Roowo po kehtoponhîrî komo yenatîtopo pahnoke tak taxe kîwyam hara.
12Ero ke on wara wîîkes awya so, Owî reha kecececesî epîrkan me ro mak, ketaw awya so, twerî men ehcoko. Amyamro pen meero mepîrkexe hara okwe ero wa ketaw awya so.
13Anarimaw na kicicitho apohketu so, anarimaw na mesemetanmekyat hara. Ero wa awexitaw so on wara na mîîketu, Ow thakwa mak on wara was okwe, mîîketu na. Pîra rma. Tooto komo kukmacho ro mak mîn ero wa awehtopo komo. On wara tko nasî Kaan, apoko so eponarononkara ro mak nasî. Ero ke ayopono komo mera ro mak n̂iir̂asî akukmacho komo. Yînîmn̂e me marha awir̂axe so ahwokatîkara awehtome so. Ero wa nasî Kaan.
14Taa, oyakno komo, apînîn yaw so wasî. Ero ke on wara marha wîîkes awya so, ciixaputho nasî ponaro anarî komo yehtopo me kica. Ero warahra ro mak ehcoko amyamro. Ero yiputho yai cemahcisom wara men ehcoko amyamro pokohra ro mak awehtome so, wîîkesî.
15Takîhsom komo rma amyamro. Ero ke takîhso men esehtînocoko omtapotarî poko.
Kristu Waihtoponho Kuknon Me Keseresmataw So Noro Re Me Taxe Xesus Yakro
16Taa, Kristu waihtoponho kuknon me keseresmacho poko tan kîmtapowas hara awakro so. Noro ya kwakrechonhîrî komo ponarono me ceer̂axe kwokru komo. Ero ke kir̂wan̂he xa mai ham Apa, akamxukuthîrî rma mîmyakn̂e amna yepetho me, tîtkexe yîwya. Ero ponarono me re taxe wok yeer̂ataw. Ero wa xa marha taxe kuru komo tokyataw hara, yupun yerewîmtoponho ponarono me taxe.
17Ero re poi rma tîtokyaxe. Ero ke Kristu pun me re taxe mer̂pono pînî rma. Ero re me nasî cuure, ero wa xa marha taxe kîwyam, noro pun me re hara. Ero re tokrî ke yupun me re taxe.
18Ero wa xa marha naxe Ixaw Yana kom hara. Kaan ya tîmsom poyinonho rma non̂exe. Ero ke Kaan yakro ceseresmaxmu me naxe Kaan ya tîmsom tonorî ke tîwya so. Ero wa naxe.
19Taa, ciixaputho poko ka wîîka. Ero poko tan kîmtapowas hara. Ero pîntho kyam mak mîn ciixaputho. Ero pîntho marha mîn wooto, yîwya tîmxapunhîrî.
20On wara tko naxe Xenciu komo, enporixaputho ya tîmyataw wooto, worokyam ya rma nîmyaxe kica. Kaan ya tîmîhra ro mak naxe. Ero re poko tahwore awexi xera ro mak wasî worokyam yakro.
21Ahce wa thakwa re Kporin komo kamxukutho kuknon meer̂atu worokyam ya tîmxapu yeen̂e me rma awexitaw so. Pîra ro thakwa mak okwe. Ahce wa thakwa re Kporin komo pun kuknon mokyat hara worokyam ya tîmxapu yokn̂e me marha awexitaw so? Pîra ro thakwa mak maxe okwe.
22Kewyoman̂e Mîk Kporin komo. Ero ke worokyam pokono me kexitaw so Noro yîrwonmekn̂e me taxe. Kaan yopono ma re kîwyam kar̂pe xa?
Etponaro Men Ehcoko
23Taa, on wara wîîkes hara awya so, Ahnoro rma tîton̂esî wooto yiixe kexitaw so. Kicicme masî kica, kahra ro mak nasî Kaan kootî poyero mak. Anarî tko tîhtînoyaxe kotî pîn me kîkariton̂e mera exirî ke. Anarî marha tîhtînoyaxe kotî pîn me Kaan poko kahworen̂e pîn me exirî ke.
24Ow xa kesewakresî, kan̂e pîn me cehcerî. Apoyino komo yahworetopo ponaro xa matko ehcoko.
25Kwarawantacho yawnonho rma tonocoko awotî komo. Yîkrîpîra ro mak tonocoko. Ahce warai on wooto, kicicitho pîn tan ha? kan̂e pîn me tonocoko.
26Kporin komo rowon me nasî on roowo miyanî rma ahnoro. Yîwyan marha mîn roowo pono komo ahnoro marha.
27Ero ke, On hare he, ketaw Xesus pona enîn̂e pîn komo awya so yîhyaka tîtopore rma nasî eseresmaxi awto xe awexitaw so. Iito awexitaw so tak yîn̂etakathîrî komo tonocoko rma wooto, Kicicitho pîn tan ha wooto? kahra ro mak ehcoko.
28On wara tko na nîîke iitono awya so, Kica, ciixaputho ya tîmxapunhîrî on wooto kica, nîîke awya so. Ero wa kan̂e exitaw noro yanme mak ero yipu yîmtocoko wooto. Tonohra ehcoko noro yahwokamexpora ro mak awehtome so Kaan poko. Kicicme wai ham on ton̂etaw, karî pona marha tonohra ehcoko.
29Kir̂wan̂he rma na mîhtînoyatu amyamro. Anarî yanme makî tko tonohra ehcoko kicicme yîwya yîhtînorî ke. On wara tko na mîîketu anarimaw, Moso yahwokamexporî pona mak oyotî tonohra wai kica. Ahce kacho oyanme ro mak men̂ekara wai oyotî? mîîketu na.
30On wara marha na mîîketu, Kir̂wan tan anmîthîrî Apa, amna yotî, wîîkesî Kaan ya yîn̂etakathîrî komo poko rma. Ahce kacho owîrîyake moso, Kaan nîmîtho tan okre, kacho tonorî poyero mak owya okwe?, mîîketu marha na.
31On wara xa keyukyaxe so ero wa kan̂enho, Ahce poko na awexitaw so kir̂wanî ro me xa Kaan yehtopo yenpon̂e me ehcoko. Ero wa xa ehcoko awotî komo ton̂etaw, awokru komo yeer̂ataw marha, ahce na poko awexitaw so kirwanî ro me Kaan yehtopo yenpon̂e me ehcoko.
32Kaan poko ahwokamexpono cirihra ro mak men ehcoko. Xutew komo, Xenciu komo marha, Kaan xîkrî komo marha, ero warai komo ahwokamexpora ro mak ehcoko Kaan poko.
33Ero wara rma was ow. Ahce poko na oyexitaw kir̂wan̂he mak kesenpesî tooto komo n̂enîrî mexan me oyehtome. Oyesewakretopo ponarora ro mak wasî. Mer̂pono pîn komo yahworetopo ponaro mak wasî Xesus nakir̂wamarî me ehtome so. Ero wa wasî.
Wooxam Yîhtîpîrî Me Nasî Kîîrî
11
1Ero ke owarai me rma ehcoko. Ow wasî Kristu warai me hara. Ero warai mak ow ha.
2Kir̂wan̂he rma wences awehtopo komo. Oponaro rma tî mat okre. Kaan ya apanatanmetopo komo marha tî mewehcat okre on̂ekatîmtho rma. Etîmton me ro makî tî mewehcatu. Ero wa tî mat okre.
3Taa, anarî poko wîîkes hara awya so, Kristu nasî kîîrî tîpîrî me. Kîîrî nasî wooxam tîpîrî me hara. Kaan xa nasî Kristu tîpîrî me hara. Ero wa taxe.
4Ero ke Kaan yakro yîmtapowataw kîîrî yîhtîwomra cexpore nasî. Tîhtîwomke tîmtapowataw tîhtîpîrî me cehsom ponarono pîn wara n̂esenpesî okwe. Ero warai me marha n̂esenpesî okwe tîhtîwomke ekatîmyataw hara Kaanî mtapotarî. Ero wa nasî kîîrî reha.
5Ero warahra reha nasî wooxam. Kaan yakro yîmtapowataw wooxam tîhtîwomke cexpore nasî. Ero wa xa marha cexpore nasî Kaanî mtapotarî yekatîmyataw hara. Yîhtîwomra tîmtapowataw tîhtîpîrî me cehsom ponarono pîn wa n̂esenpesî okwe. Ero wa marha n̂esenpesî yîhtîmwomra ekatîmyataw hara. Yîhtîwomra exitaw kanahmure yawno wara rma nasî kica. Ero wa nasî wooxam.
6Ero ke yîhtîwomra tîmtapota xe cexitaw wooxam kanahmure yaw mak n̂expe. Cenporera exitaw kanahmure yawno tîhtîwomke rma cexpore nasî. Ero wa cexpore nasî wooxam Kaan yakro tîmtapowataw, Kaanî mtapotarî yekatîmyataw marha.
7Kîîrî reha yîhtîwomra tîmtapotapore nasî Kaan yakro Kaan warai me xa exirî ke, kir̂wanî ro me Kaan yehtopo yenpon̂e me exirî ke marha. Kir̂wan me kîîrî yenpon̂e me reha nasî wooxam hara. Ero wa taxe.
8Pahxa tooto yakîhcetaw yihcirî me kîîrî nakîhcekn̂e Kaan. Wooxam pun poyinonho yakîhtora xakn̂e kîîrî ha. Pîra, kîîrî pun poyinonho xa matko nakîhcekn̂e wooxam.
9On warai me marha kakîhcetken̂e so, wooxam yakronoman̂e me akîhtora tî xakn̂e Kaan kîîrî. Pîra, kîîrî yakronoman̂e me xa matko tî wooxam nakîhcekn̂e. Ero warai me kakîhcetken̂e so.
10Ero ke tîhtîwomke mak nîmtapotacowpe wooxam komo Kaan yakro. Oyopono yewetîn̂e ow ha, kacho rma mîn yîhtîwom. Ancu komo n̂enîrî me rma ero wa cexpore nasî.
11Etponarono me rma tko taxe Kporin komo yakrono me kexirî ke so. Wooxam ken̂ehra ro mak exihra thakwa nasî kîîrî. Kîîrî ken̂ehra exihra thakwa nasî wooxam hara.
12Kîîrî pun poyinonho me rma re Kaan nakîhcekn̂e wooxam pahxa. Wooxam ropotai rma tko n̂ewruyasî kîîrî hara. Kaan mak xa yo kakîhton̂enhîrî komo ahnoro.
13Amyamro rma ero wa kacho poko esehtînocoko. Ahce wa kyam meen̂atu wooxam yîhtîwomra yîmtapowataw Kaan yakro? Cenpore katî meen̂atu? Pîra tko na, cenporera na meen̂atu.
14Kîîrî hara, ahce wa meen̂atu kîîrî kaw exitaw yîhpoci? Cenporera marha meen̂axe. Ero wa xa meen̂axe.
15Ero warahra reha ceen̂axe wooxam. Kaw exitaw wooxam poci cenpore ceen̂axe okre. Yîhtîpîrî wom me rma Kaan nakîhcekn̂e yîhpoci. Ero wa xa nasî.
16Ero wa mak wîîkes awya so ero poko. Ahce wa na mencet ha? Anarî me kan̂e me exitaw iitono yîmtaka tak weyukyasî on wara, Ero wa mak nas amna. Ero wa marha naxe Kaan xîkrî komo miyan komo rma, wîîkesî. Ero wa wîîkesî oyanwekn̂e komo ya.
Apoyino Komo Ponarora Ro Mak Meseresmexe Okwe
17On wara wîîkes hara awya so oyakno komo, anarî poko tan kîmtapowas hara. Kir̂wan̂he maxe okre, kacho pîn tan wekatîmyas awya so. On wara tî matu, akpîra makî tî mesenmekyatu. Kaan poko awetakîretome so cma re cesenmekpore nasî. Ero wara tî esenmekîra maxe okwe.
18Ero ke on wara yihcirî me wîîkes awya so, Kaan xîkrî komo re awesenmekyataw so awakno komo yanwekn̂e me mak tî mesenmekyatu okwe. Cewyaro tî n̂esenmekyatu anarî komo, cewyaro xa marha n̂esenmekyatu anarî komo hara, anarme kan̂e kom hara. Ero wa wencesî awehtopo komo. Yaarono wara wencesî.
19Naxe rma thakwa okwe anarme so yîhtînon̂e komo achew so, ceseseyusom kom ha. Noro yipu komo naxe achew so takîhsom komo yesenpotome. Ero ke ero wa mat ham.
20Kicicme marha wencesî Kaan mîn yaw aweseresmacho komo. Anarî me tî meseresmetu Kaan mîn yaw okwe. Xesus waihtoponho kukmacho mera tî meseresmetu.
21Anarî komo tî mîyoponketu kica ero wa aweseresmetaw so. Anahrî ro komo mak manîmyatu yohno ro mak. Iito rma tko tî natu yînapuci men komo. Nîromanaxe mak n̂examro okwe. Iito marha naxe wokpen̂an kom hara. N̂examro tî wenatu kica. Ero wa tî matu kica.
22Ero wa awehtopo komo poko keserepokesî ro mak. Amînî ro komo exihra katî nai aweseresmacho ro komo, awokru komo yeetopo hara? Nasî rma wa. Ero pîntho wa kyam mak katî meen̂atu Kaan mîn? Emyarîn komo mîhyapamnoyaxe kica. Ahce wa xa katî wîîke awya so ero wa awehtopo komo poko? Kir̂wan̂he mat ham okre, wîîke katî? Pîra ro mak. Ero wa kahra ro mak was awya so.
Xesus Waihtoponho Me Keseresmacho Pokono
23On wara marha wîîkesî awya so, pahxa wekatîmyakn̂e awya so Xesus waihtoponho kukmacho pokono. Ero xa marha tan wekatîmyas hara awya so. On wara tî xakn̂e Xesus twaihtopo pahnoke exitaw, Noro pen tî n̂ekanîyakn̂e okwe yiixatî pîn kayaritomo komo ya. Ero kaamo po rma tî on wara xakn̂e Xesus kosope, cuure tî nanîmyakn̂e.
24Cemyaka anmîche tî Kaan yakro nîmtapowakn̂e. Kir̂wan̂he xa amna n̂een̂as on anmîthîrî Apa, kekn̂e tî. Ero wa kache takî tî poikekn̂e, n̂ekamyakn̂e marha tî. Ehe, kekn̂e tî, opuntho tan ha awanme so tîmxapu. Ero ke oponaro xa tohcoko ha, kekn̂e tî.
25Ero yinhîrî cuure tokuche yîwya so takî tî wooku nanîmyakn̂e hara. On hara awokru komo, kekn̂e tî yîwya so. Okamxukutho tan hara. Kir̂wan̂he xa tak awiir̂axe so Kaan amn̂e, awehtoponhîrî komo yaw rorono mera tak awehtome so, kacho rma tan ha. Ero ke on warai yeer̂ataw roro awya amn̂e so oponaro xa eecoko, kekn̂e marha tî. Ero wa tî kekn̂e Xesus.
26Ero ke on wara roro maxe, cuure mokyaxe, wok meer̂axe marha, ero wa meseresmexe roro. Ero wa aweseresmetaw roro so Kporin komo waihtoponho yenpon̂e me roro maxe. Miya roro ero wa maxe Kporin komo mohtopo pona roro ha.
27Ero ke ero pîntho wa kyam mak Xesusu waihtoponho yukukmara ro mak men ehcoko. Ero wa yukukmetaw awya so, Kporin komo pun yamowon̂e wara rma maxe xa hara okwe. Noro kamxukutho yen̂epen̂e wa marha maxe okwe. Ero wa men maxe okwe wara kyam mak aweseresmetaw so Xesus waihtoponho yukukmacho me ha.
28On wara xa ka kapore nasî Xesus waihtoponho yukukmacho me aweseresmetaw so, Kir̂wan̂he na wai Kaan ya? Kicicme katî wai yîwya? kapore nasî. Kir̂wan̂he awehtopo komo yîhtînopuche mak tak awya so cuure tohcoko, wok marha eecoko. Ero wa ehcoko.
29Anarimaw cuure na mokyatu ero pîntho wara mak, wooku marha na meer̂atu ero pîntho wara okwe. Ero wara Xesus waihtoponho yukukmetaw ero pîntho wara mak meen̂at ham okwe Kporin komo pun. Kicicme xa nasî ero wa awehtoponhîrî komo. Ero ke awanmero so rma Kaanî npanarerî me so maxe.
30Ero wa aweseresmarî komo poyero tamotosom me tak naxe awakno komo yaake. Nîwînîkyaxe marha thakwa okwe anarî komo yaake marha. Ero wa naxe okwe.
31Ero ke cesen̂ekapore nasî kîwyamu rma. Ero wa kesen̂eketaw so ken̂ekara tak nasî Kaan.
32Ken̂eketaw so rma tko Kporin komo ya kpanarexe so tak okwe. Ero wara kpanarexe so kîwîrîmara ro mak cehtome tak amn̂e roowo pono ro komo yîwîrîmetaw.
33Ero ke ero wa mak wîîkesî awya so oyakno komo ero poko. Kaan mîn yaw aweseresmetaw so awakno komo yoponkara ro mak tak ehcoko.
34Aromanataw so amîn komo yaw rma so eseresmacoko. Wara kyam mak Xesus waihtoponho yukukmetaw awya so apanarexe so men Kaan okwe. Ero wa mak wîîkes awya so ero poko. Anarî poko tak kpanatanmekyaxe so hara amn̂e iina omokuche. Ero wa makî ka wîîkes awya so.
Anarmerpan Pokono Me Kiir̂axe So Kaan Yekatî
12
1Taa, on wara wîîkes hara awya so oyakno komo, anarmerpan pokono ro me kiir̂axe so Kaan Yekatî. Camkî awexi xera so wasî ero wa kiitopo komo poko.
2On wara tko mîxatken̂e pahxa ha ka, Xenciu me makî ka mîxatken̂e. Ero yimaw awan̂e komo wara xatken̂e apoyino komo ciixaputho komo poko awehtome so kica. Yîmtapotanî ro thakwa mîn enporixaputho. Ero yipu komo ponarono me mîxatken̂e kica.
3Ero ke on wara wîîkes awya so, Kaan Yekatî yanme kîmtapowataw so, Kicicitho Mîk Xesus kica, kahra ro mak taxe. Taa, Kaan Yekatî yanmera kîmtapowataw so hara, Oporin Mîk Xesus, kahra marha taxe okwe. Kaan Yekatî yanme mak ero wa tîtkexe.
4Taa, anarmerpa so ahworeno rin̂e me kiir̂axe so Kaan. Cewn̂e makî tko nas ero wa kiin̂e, Kaan Yekatî mak ha.
5Anarmerpa so akronomano rin̂e me taxe. Cewn̂e makî tko nasî ero wa kiin̂e, Kporin komo mak ha.
6Anarmerpan poko marha kantomaxe so Kaan. Cewn̂e makî tko nasî Kaan ahce warai poko na kantoman̂e.
7Kaan Yekatî rma Mîk anarmerpan pokono me kiin̂e. Kakno komo yakîhretîkachome n̂he ero wa kiir̂axe so.
8On warai pokono me kiir̂axe so Kaan Yekatî, anarî komo n̂iir̂asî kakîhretopo komo yekatîmn̂e me. Anarî komo n̂iir̂as hara ahce na poko kîhcamhokan̂e me hara. Noro makî tko ero wa kiin̂e me nasî, Kaan Yekatî mak ha.
9Anarî komo n̂iir̂asî Kaan pona enîn̂e ro me hara. Noro rma Mîkî ero wa ciino n̂iir̂asî, Kaan Yekat ha. Anarî komo n̂iir̂asî tamotosom komo karihton̂e me hara. Kaan Yekatî marha ero warai me ciino n̂iir̂asî.
10Anarî komo n̂iir̂asî cirihnî ciin̂e me hara. Anarî komo n̂iir̂asî Kaanî mtapotarî yekatîmn̂e me hara. Anarî komo n̂iir̂asî ekatî komo yîhtînon̂e me hara. Anarî komo n̂iir̂as hara anarî ro mtapotarî yaro tîmtapotaxmu me hara. Anarî komo n̂iir̂asî ero wa tîmtapotaxmu komo mtapotarî yentamexpon̂e me hara.
11Ero wa so kiir̂axe so Noro mak cewn̂e, Kaan Yekatî mak. Tanme ro mak Noro nîhtînoyasî poko kehtopo ro komo.
Kupun Wara Rma Naxe Kaan Xîkrî Komo
12On wara naxe Kaan xîkrî komo, kupun komo wara rma naxe. Cewn̂e mak nasî kupun komo. Yaake rma tko nasî kupun pokono. Nasî kewnarî, kewru marha, kîmtarî marha, kamorî marha. Miya rma nasî kupun pokono mko. Ero wa xa marha naxe Kaan xîkrî kom hara, mer̂pono pîn me rma. Cewn̂an me rma tko taxe. Ero wa xa marha nasî Kristu.
13Anarmerpa so marha wa taxe Kaan xîkrî komo. Naxe Xutew komo, Kreku komo marha. Naxe tooto yanton me cehsom komo. Naxe marha tanme ro so cehsom kom hara. Ero wa taxe Kaan xîkrî komo. Cewn̂an me rma tko taxe anarmerpa so cehsom komo rma ha re. Tuuna warai me nasî Kaan Yekatî. Noro kwaka cemihcatken̂e ahnoro. Ero ke cewn̂an me tak taxe. Kropotaka so marha mokyakn̂e Kaan Yekatî. Tuuna ceerasî ero wara rma mokyakn̂e Kaan Yekatî kropotaka so.
14Etîme re mak exihra nasî kupun me cehsomu mko. Kamorî me re mak exihra nasî kupun ha. Kewru me re mak exihra marha nasî. Pîra ro mak, anarmerpa so nasî kupun me cehsomu mko.
15Ahce wa kyam kîhtarî ceyukyatu on wara ketaw, Awamorî pîn me thakwa was okwe. Ero ke apun pîn me thakwa was okwe, ketaw ahce wara ceyukya? Opunu rma thakwa amoro, tîtkesî kîhtarî ya.
16Ero wa xa marha kpanarî ceyukyas hara. Awewru pîn me thakwa was okwe. Ero ke apun pîn me thakwa was okwe, ketaw ero wa xa marha ceyukyas hara, Opunu rma thakwa amoro, tîtkesî kpanarî ya hara.
17Kewru me re mak exitaw ketaw ha re kupun ahce ke thakwa re cencet hara okwe. Kpanarî me re mak exitaw kupun ahce ke thakwa re cesunukyat hara okwe?
18Ero wara re xa tko cirihra xakn̂e Kaan kupun kom ha. Anarmerpa xa n̂iir̂akn̂e. Tanme ro mak nîhtînoyakn̂e ero wa kupun komo ciitopo.
19Ero re me mak exitaw ketaw ha re kupun pokono, kupun mera thakwa nas okwe.
20Yaake nasî kupun pokono mko. Cewn̂e makî tko nasî kupun ha.
21Ahce wa kyam nîîke kewru kamorî ya, Oyakronoman̂e pîn mak amoro, nîîke katî? Pîra, ero wa kahra ro mak nas kewru kamorî ya. Ero wa kahra marha nasî kîhtîpîrî kîhtarî ya hara. Oyakronoman̂e pîn amoro, kahra ro mak nasî yîwya.
22On wara marha nasî kupun me cehsomu mko, anarî nasî kar̂pen ciki. Ero yipu xe rma thakwa tas okwe esemer̂wera kehtome so.
23Anarî reha nasî kîhyapamtopo me hara. Ero yipu tahruyasî poono ke. Ero ke cenpore tak nasî kupun kîhyapamtopo mera.
24Anarî reha nasî cenporem me hara, kîhpoci komo, keepatarî kom ha. Ero yipu ahrura ro makî reha tasî. Ero wa Kaan n̂iir̂akn̂e kupun me cehsomu mko. Cenporem me n̂iir̂akn̂e ero pîntho warai rma.
25Ero wa n̂iir̂akn̂e kupun etwîrîyakan me ehtome, etponarono wara xa matko ehtome so ahnoro.
26On wara marha nasî kupun komo, kîhtîpîrî yerewataw ahnoro rma kupun nasî kar̂pera ero yanme mak. Ero wa xa marha nasî kwethîrî yerewataw hara, ahnoro rma nasî kar̂pera kupun ero yanme hara. Taa, takîhso exitaw kamorî tawake tak nasî kupun ahnoro kamorî yanme rma. Kar̂pe xa exitaw kîhtarî tawake tak nasî kupun ahnoro kîhtarî yanme hara. Ero wa nasî kupun kom ha.
27Taa, ero warai xa marha amyamro kupun komo warai. Kristu punu rma amyamro hara. Noro yamorî warai anarî, yîhtarî warai anarî hara, ewru warai anarî hara, miyan warai rma amyamro Kristu pun pokono warai ha.
28Enko xe, anarmerpan pokono me tîmxîkrî komo n̂iir̂akn̂e Kaan. Poturme ka Xesus nantomatho me amna n̂iir̂akn̂e. Amna mahyaka tak anarî komo n̂iir̂akn̂e weronomano rin̂e me hara. N̂examro mahyaka tak anarî komo n̂iir̂akn̂e yîhcamhokano rin̂e me hara. N̂examro mahyaka Kaan n̂iir̂akn̂e anarî komo cirihnî ciin̂e me hara. Anarî komo n̂iir̂akn̂e tamotosom karihton̂e me hara. Anarî komo n̂iir̂akn̂e akronomano rin̂e me hara. Anarî komo n̂iir̂akn̂e antomano rin̂e me hara. Anarî komo n̂iir̂akn̂e anarî ro mtapotarî yaro tîmtapotaxmu me hara. Ero wa tîmxîkrî komo n̂iir̂akn̂e Kaan anarmerpan pokono me.
29Ahnoro rma katî tatu mîk hakî cheka cen̂epesom me? Ahnoro rma katî tatu kweronoman̂e me hara? Ahnoro rma katî tatu yîhcamhokano rin̂e me hara? Ahnoro rma katî tatu cirihnî ciin̂e me hara?
30Ahnoro rma katî tatu tamotosom komo karihton̂e me hara? Ahnoro rma katî tatu anarî yaana mtapotarî yaro tîmtapotaxmu me hara? Ahnoro rma katî tatu ero wa tîmtapotaxmu mtapotarî yentamexpon̂e me hara? Pîra ro mak.
31Anarmerpa so nasî poko kehtopo komo Kaan xîkrî komo yakîhretopo. Ahce warai xa nai miya xe n̂he akîhretopo komo me? Ero yipu xa yîhtînocoko poko awehtopo komo me. Ero poko oyexi xe xa wasî cerewre ro mak, kacoko. Wara rma anarî tak wekatîmyas awya so, kir̂wan̂he xa kehtopo kom hara.
Etîxe Kehtopo Komo Pokono
13
1On wara wîîkes hara awya so, etîxatî pîn me oyexitaw kir̂wan̂he exihra ro mak was okwe. Anarî komo mtapotarî yaro tîmtapotaxmu me na wai, ancu mtapotarî yaro tîmtapotaxmu me meero ha na. Kir̂wan̂he exihra rma tko wasî etîxatî pîn me oyexitaw. Tohnaw kyam mak kîmtapowasî yîmtapotarî komo yaro. Tîyorîrem wa kyam mak kîmtapowasî maraka wara kyam mak okwe.
2On wara tko na wai anarimaw, weronomano rin̂e me xa na wai. Entanînhîrî yentan̂e me marha na wai. Mîn hak poko cehcamhokatîkaxi marha na wai. Kaan pona enîn̂e ro me na wai anarimaw îh pen yen̂epetome tak owya. Ero warai rma etîxatî pîn me oyexitaw noro pîntho me mak was okwe.
3Oyemyawnonho meero na wîmtîke puranta pona yupurantamnî nahrî yepetho me tak. Yînahrî komo yahsîche wekamya na rooma pokono komo ya. Opuntho meero na wakn̂ipe Xesus xatî pîn komo ya. Ero yipu yepetho tîmîhra rma nasî Kaan owya etîxatî pîn me rma oyexitaw kica. Ero wa taxe etîxatî pîn me kexitaw so ha.
4On wara xa taxe etîxatî me kexitaw so, kemetanmekn̂e komo poko yîrwomra taxe pahkî. Tîtwakrexe xa matko. Anarî komo xatî pîn me exihra taxe kyopono me exirî ke so. Ehcoyoponkan me marha taxe. Kropotaw so meero ehcoyoponkara taxe. Ero wa exihra taxe etîxatî me kexitaw so ha.
5-7On wara marha taxe etîxatî me kexitaw so, yîwîrîyakano rin̂e wara exihra ro mak taxe. Owyanî ro mak tan okwe, kan̂e pîn me marha taxe kemyawno komo poko rma. Apehceme yîrwomra marha taxe. Kemetanmetoponhîrî komo tîhcamnoyaxe marha. Tawake exihra taxe kicicme tooto komo yehtoponho yentache. Kir̂wan̂he ehtoponhîrî komo yentache tawake taxe. Anarî komo ya keiyataw so tîtîtmamyaxe kyam mak. Kir̂wan̂he tko na nai noro amn̂e, tîtkexe marha kicicme ehxapu komo poko. Yîropotarî na nakname Kaan amn̂e tîtkexe marha. Kesemetanmetopo komo yînîmn̂e me marha taxe. Ero wa taxe etîxatî me kexitaw so ha.
8On wara marha taxe etîxatî me kexitaw so, miya roro taxe etîxatî me, etîxatîmnokan me mak ha. Amn̂e ero wa maxe, kan̂e komo reha nîtîtmamyaxe. Pahxaro kehtopo komo yekatîmra tak naxe. Anarî ro komo mtapotarî yaro tîmtapotaxmu komo marha tak nîtîtmamyaxe. Entanînhîrî tak esentara marha tak nasî. Ero wara kehtoponhîrî komo reha tak n̂ehcamnoyas amn̂e.
9On warai Mîkî Kaan, kacho rma re cencexe, Entatîkara ro makî tko ka taxe. Kaanî mtapotarî yekatîmtîkara marha ka taxe. Ero wa ka taxe.
10Kaanî mtapotarî yentatîkache tak amn̂e kîwya so etpoyino yentacho tak tahsîpînkexe.
11On wara ka wîxakn̂e pahxa rikomo me oyexitaw ha ka, rikomo wa kyam mak kîmtapowakn̂e. Camkî marha wencekn̂e poritomo komo mtapotarî. Rikomo wa marha ka kesehtînoyakn̂e. Opor̂mamtîkache tak rikomo warahra tak wîxakn̂e. Rikomo wara oyehtoponho tak wahsîpînkekn̂e.
12Ero wa xa marha taxe Kaan poko hara. Kanapa yakan wara makî ka ceen̂axe. Pahxaro tak Noro yeepatarî xa tak ceen̂axe okre. On wara nasî Kaan, kacho rma re wencesî, entatîkara rma tko. Pahxaro tak wencetîkes okre. Kîhtînoyaxe so Kaan ero wa xa marha tak Noro wîhtînoyas ow hara ero yimaw. Ero wa was amn̂e.
13On wara kehtopo komo nasî ehcamnopîn me ro mak, Kaan pona enîn̂e me kehtopo komo, Kir̂wan̂he xa oriyasî Kaan amn̂e, kacho, etîxatî me kehtopo komo marha, miya rorono me nasî ero wa kehtopo komo yîtîhkan me. Kirwan̂he rma re taxe Kaan pona eenataw kîwya so. Kir̂wan̂he marha taxe ha re, Kir̂wan̂he xa oriyasî Kaan amn̂e, kan̂e me kexitaw so. Etîxatî me kexitaw so reha kir̂wan̂he xa tak taxe okre. Ero wa taxe okre.
Centaxmu Me Cekatîmpore Nasî Kaanî Mtapotarî
14
1Ero ke on wara wîîkes awya so, etîxatî me awexi xe xa ehcoko. Ahce na pokono ro me Kaan Yekatî ori xe wasî, kacoko marha Kaan ya. On warai me xa oyexi xe wasî, amtapotarî yekatîmn̂e me xa oyexi xe wasî, kacoko marha yîwya. Ero warai me awexi xe xa ehcoko.
2Anarî ro komo mtapotarî yaro amtapowataw so tooto yakro yîmtapotara thakwa maxe. Awentara thakwa naxe tooto komo. Kaan yakro mak mîmtapowaxe. Noro Yekatî yanme rma re mîmtapowatu tooto n̂entatorî me mak. Ero wa maxe anarî komo mtapotarî yaro amtapowataw so.
3Centaxmu me ekatîmyataw reha awya so akîhreno tak miir̂axe, panatanmekno marha miir̂axe, ahworeno marha miir̂axe. Ero wa ciino miir̂axe centaxmu me ekatîmyataw awya so.
4Anarî ro komo mtapotarî yaro amtapowataw so reha amyamro rma kyam mak metakîrexe. Centaxmu me reha Kaanî mtapotarî yekatîmyataw awya so Kaan xîkrî komo tak makîhrexe okre.
5Anarî ro komo mtapotarî yaro amtapota xe so rma re wasî. Centaxmu me Kaanî mtapotarî yekatîmn̂e me awexi xe so xa tko was okre. Kir̂wan̂he xa tak nasî Kaanî mtapotarî yekatîmtopo kîwya so, centaxmu me ekatîmtopo ha. Pîra n̂he nas okwe anarî ro komo mtapotarî yaro kîmtapotacho. Kir̂wan̂he rma re nas anarî ro komo mtpotarî yaro amtapowataw so, mahyaka rma entamexpetaw mak ha tko awya so. Kaan xîkrî komo panatanmekî xe mak taxe. Ero ke Kaanî mtapotarî cekatîmpore nas awentan̂e komo mtapotarî yaro rma.
6Ahyaka so omokyataw Kaan Karitan yekatîmso, ahce wa thakwa re kpanatanmekyatu so entan me mak omtapowataw awakro so oyakno komo? On warai xa wekatîmyas awya so, Kaanî mtapotarî xa wekatîmyasî. Anarimaw Kaanî mtapotarî pokono wekatîmyas hara. Anarimaw pahxarono wekatîmyas hara. Anarimaw yîhcamhokano wiir̂as hara. Ero wa so owya ekatîmyataw awya so kakîhrexe so tak okre.
7Ero wa xa marha nasî raat hara. Karitî pîn mak mîn raatî. Kuripara mak mîn, weewe mak anarimaw. On wara nasî raatî mko, Cecesom me nas anarî, tîyorkaxmu me nas anarî hara. Ero yipu komo cencesî raatî kom ha. Ariknopîn me ro kyam mak waano yaar̂ataw raatî yaka tohnaw thakwa cencesî waano. Ahce warai kyam na mîn naar̂a waano? tîtkesî mak. Yîhtînopîra ro mak tas okwe.
8Ero wa xa marha nasî tuu kacho hara cetar̂maxmu komo yan̂ikn̂e. Wara kyam mak eceyataw raatî, mokuhra thakwa naxe okwe cetar̂maxmu komo.
9Ero wa xa marha maxe amyamro hara, apehceme centaxmu yekatîmra awexitaw so ahce wa thakwa re awencetu so? Pîra ro mak okwe. Tohnaw ro kyam mak mekatîmyaxe okwe.
10On wara nasî tooto komo mtapotarî roowo poko hakno komo mtapotarî, anarmerpa nasî yîmtapotarî komo. Tîmtapotarî ro yarono tko n̂encexe tooto komo, roowo poko hakno kom ha.
11Ero ke camkî oyexitaw anarî komo mtapotarî poko anarî yana wara mak oyen̂asî ero wa tîmtpotaxmu. Anarî yana wara marha noro ween̂asî ow hara.
12Ero wa xa marha maxe amyamro hara. Taa, ahce na pokono me awexi xe so mat ham. Anarmerpan pokono me amna cirko Apa Awekatî ke, kan̂e me kîhtînoyaxe so. Ero ke on wara xa kacoko Kaan ya, amxîkrî komo yakîhren̂e me xa ow cirko Apa, kacoko xa Kaan ya.
13Anarî ro komo mtapotarî yaro tîmtapotaxmu me rma awexitaw so on wara kacoko Kaan ya, Apa kah yawno, tantono komo mtapotarî yaro ekatîmn̂e me cma re ow miir̂asî, kacoko Kaan ya.
14Ahce wa kyam wai Kaan yakro omtapowataw hara anarî komo mtapotarî yaro? Oyekatî ke rma re kîmtapowasî oyesehtînotopo tko nasî camkî mak okwe.
15Ero ke ahce wa cexpore nai? On wara was ow, oyekatî ke rma omtapota xe wasî Kaan yakro. Oyesehtînotopo ke marha omtapota xe wasî. Ero wa xa marha oyexi xe wasî waano yaar̂ataw hara. Tahwore arî xe wasî. Oyesehtînotopo ke marha arî xe wasî. Ero wa oyexi xe wasî.
16Ero ke Kaan yakro na mîmtapowatu anarî ro komo mtapotarî yaro. Kir̂wan̂he xa mai ham Apa, mîîketu na. Iito marha na nai Kaan Karitan poko ehcamhokan. Ahce wa thakwa re amtapotarî komo n̂eyukya noro hara? Yaaro, kir̂wan̂he xa mai ham Apa, wîîkesî moxam yakro, kahra nai camkî cexirî ke amtapotarî komo poko.
17Yaaro rma re mîmtapowaxe kir̂wan̂he Kaan yehtopo poko. N̂examro yakîhrera tko maxe okwe entan me karî ke awya so.
18Ow xa tko kîmtapowasî anarî komo mtapotarî yaro. Pîra n̂he re maxe amyamro. Ero ke Kaan ya on wara wîîkesî, ponaro oyehtopo ro ya, Tawake wasî Apa ero wa orirî ke awya, wîîkesî.
19Wara rma ero wa omtapota xera n̂he wasî Kaan mîn yaw. On wara xa omtapota xe wasî Kaan mîn yaw, kawra ciki mak ekatîm xe wasî centaxmu me, 5 cik mak na nai omtapotacho anarimaw. Ero yipu ke rma esenmexapu komo wakîhres okre. Anarî ro mtapotarî yaro ekatîmyataw, 10.000 na nai anarimaw hara, omtapotacho rma. Poxumra rma wîhtînoyasî ero wa ekatîmtopo owya. Centaxmu me xa ekatîm xe xa wasî. Ero wa wasî Kaan mîn yaw ekatîmtopo poko.
20Rikomo warahra ro mak ehcoko oyakno komo yuhnari yîhtînotopo poko. Rikomo warai me rma tko cexpore nasî emetanmekno ritopo poko. Takîhso reha ehcoko yuhnari yîhtînotopo poko.
21Taa, anarî ro komo mtapotarî yaro kîmtapotacho poko rma nîmtapowasî Kaan Karitan. On wara kesî, Meyeno komo tak men wekyasî amn̂e moxam panatanmekn̂e. Anarî ro komo mtapotarî yaro mak n̂ekatîmyaxe omtapotarî moxam ya. Ero yipu ponarora rma naxe okwe moxam, kesî Kporin komo, kesî Kaan Karitan.
22Ero ke on wara mak nas anarî ro mtapotarî yaro kîmtapotacho, Kaan yewetîn̂e komo n̂entarî me ekatîmnî mîn ha. Kaan yewetîn̂e pîn komo n̂entarî mak mîn, Kaan yanme n̂ekatîmya ham, kachome yîwya so. Panatanmekno cir̂ihra cexpore nai Kaan yewetîn̂e pîn komo ya. Kaan yewetîn̂e komo ya mak ero yipu cekatîmpore nasî.
23Taa, on wara na mat amn̂e, ahnoro rma na matu cesenmeso iito re Kaan mîn yaw. Ero yimaw na anarî ro mtapotarî yaro mîmtapowatu amyamro ahnoro rma. Ero yimaw na mokyatu Kaan Karitan poko ehcamhokan komo, Kaan yewetîn̂e pîn komo marha na mokyatu. Kopi, kexe tak men apoko so. Ahce wa ketu moxam kopi? Nîmtawaimamyaxe ro mak kopi, kexe. Ero wa men kexe apoko so.
24Ero warahra tak kexe centaxmu me Kaanî mtapotarî yekatîmyataw awya so. Kir̂wan̂he tak n̂encexe amtapotarî komo. Kicicme cehtopo komo tak nîhtînoyaxe. On wara kexe, Kicicme oyehtopo n̂ekatîmyaxe moxam okwe, ketu. Ero wa kexe Kaan Karitan poko ehcamhokan komo tmokuche so Kaan mîn yaka. Kaan yewetîn̂e pîn komo marha ero wa kexe.
25Ero yimaw, oropotawno rma mîn n̂ekatîmyaxe, ekatîmnînhîrî rma, kexe. Ero ke tak n̂esewnapexe. Kaan poko tak nahwowaxe. Moxam chew Kaan nai ham okre, kexe marha apoko so. Ero wa kexe yîn̂entarî me so xa ekatîmyataw awya so.
Takîhso Men Ehcoko Kaan Mîn Yaw
26Ero ke ahce wa matu amyamro oyakno komo awesenmekîche so? On wara tî matu waano yarî xe tî mat ha anarî komo. Yîhcamhokano ciri xe marha tî matu anarî kom hara. Anarî ro mtapotarî yaro amtapota xe so marha tî matu anarî komo xa hara. Ero yipu yentamexpo xe marha tî matu anarî komo xa hara. Kaanî mtapotarî yekatîm xe marha tî matu anarî komo xa hara. Ero wa tî matu awesenmekîche so. Kir̂wan̂he rma maxe ero wa ketaw. Takîhso mak kacoko awentan̂e komo yakîhrechome mak.
27Ero ke anarî ro mtapotarî yaro amtapowataw so 2 mak amtapotacoko, 3 mak anarimaw. Etpona re mak ekatîmcoko. Anarî ciicoko ero wa amtapotarî komo yentamexpon̂e me, centaxmu me tak ehtome.
28Entamexpon̂e exihra exitaw anarî ro mtapotarî yaro ekatîmra ro mak ehcoko Kaan mîn yaw. Aropotaw so mak ero wa kacoko, Kaan yakro marha ero wa amtapotacoko hara.
29Kaanî mtapotarî yekatîm xe exitaw so weronomano rin̂e komo, 2 mak kacowpe, 3 mak anarimaw. Anarî komo tak ciicoko yîmtapotarî komo poko cesehtînosom me.
30On wara marha na matu anarimaw weronomano rin̂e mtapotarî yencetaw rma awya so tîn̂ekatîmrî tak na nîhtînoya anarî hara. Kaan yanme rma na nîhtînoya. Ero wa exitaw n̂ekatîmpe tak noro mak hara. Nîtîtmampe tak yihcirî me tîmtapotaxmunhîrî.
31Kaanî mtapotarî ekatîmcoko yiixe awexitaw so ahnoro rma. Cewn̂e so makî tko ekatîmcoko akîhreno ritopo, ahworeno ritopo marha. Ero wa xa ekatîmcoko.
32Expora awexitaw so weronomano ri xe awexitaw so, cexpore rma ka ehcoko, erekamra n̂he ka. Ekatîmtopo me exitaw mak wekatîmyasî, kacoko mak.
33Wara hak kamexpon̂e pînî ro mak Mîk Kaan kîwya so. Takîhso tîmtapotaxmu me kiin̂e mak Mîk Kaan. Ero wara rma nîhtînoyaxe Kaan xîkrî komo miyan komo rma.
34Taa, on wara cexpore nasî wooxam kom hara. Kaan mîn yaw cexitaw so wooxam komo, tîtken̂e mak cexpore nasî. Ciin̂o yewetîn̂e me mak naxe n̂examro. Ero ke yîmtapotara n̂ehcowpe Kaan mîn yaw. Ero poko rma wa kesî Mosese pen nmewretho. Aan̂o yewetîn̂e me ehcoko, kesî wooxam komo ya.
35Aaci komo, ahce na poko entatîka xe awexitaw so aan̂o komo ya mak kapore nasî amîn komo yaw mak ha. Poxumra nasî Kaan mîn yaw wooxam komo mtapotacho.
36Ahce wa katî mesehtînoyat ha amyamro Korintu pono komo? Amyamro xa katî mihciyatken̂e Kaanî mtapotarî yekatîmtopo awya so? Pîra ro makî. Amyamro makî katî mîxatken̂e Kaanî mtapotarî yentan̂e me. Entara ma xatken̂e anarî komo awya so?
37Weronomano rin̂e ow ha, nîîke na iitono, Kaan Yekatî npanatanmekîtho ow ha, nîîke marha na. Ero wa kan̂e exitaw iito on wara marha kape noro, Kporin komo ya kpanatanmetopo komo xa tan Pawru nmewretho, kape.
38Ero wa kacho poko camkî exitaw apoyino, ero wara rma n̂expe.
39Taa, ero wa mak wîîkes awya so oyakno komo ero poko. Kaanî mtapotarî yekatîmn̂e me oyexi xe xa was okre, kacoko Kaan ya. Ero wa awehtopo komo ponaro xe cexpore nasî. Anarî komo tko tîmtapota xe na natu anarî ro mtapotarî yaro. Ero warai exitaw achew so kasko rma kyam, kacoko mak yîwya, anwekîra ro mak ehcoko. Nîmtapotacowpe rma.
40Ahce poko so na awexitaw so Kaan mîn yaw takîhso mak ehcoko ero poko. Etpona re marha kacoko. Ero wa ehcoko.
Xesus Pakachonho Ponaro Xa Ehcoko
15
1Taa, on poko tan kîmtapowas hara awakro so oyakno komo, Kristu ya awakirwamacho komo wekatîmyas xa hara awya so. Pahxa rma re ka wekatîmyakn̂e awya so. Kristu pona een̂ataw awya so awakir̂wamaxe so, wîîkekn̂e. Ero wa kacho mewehcatken̂e, ponaro rma mat ham okre.
2On̂ekatîmîtho ponaro rma awexitaw so akir̂wamaxapu me tak maxe. Tohnaw katî mîîketken̂e, Xesusu pona ween̂asî, mîîketken̂e? Ero wa kan̂e me awexitaw so akir̂waman me rma maxe okwe.
3Taa, ow ka ero wa kacho wencekn̂e, wewehcakn̂e marha. Ero ke mahrimekn̂e tak an̂entarî komo me hara, on wara wîîkekn̂e awya so, On wara tî xakn̂e Kristu, waihyakn̂e okwe kicicme kehtoponhîrî komo poyero mak. Kaan Karitan yaw roro rma waihyakn̂e, wîîkekn̂e.
4Noro yokoputho takî tî nahruyatken̂e roowo cheka. Osorwaw ro enmapuche takî tî pakekn̂e hara okre. Kaan Karitan yaw roro marha wa ero wa xakn̂e hara, wîîkekn̂e marha.
5Tpakache Sepas ya takî tî n̂esenpekn̂e. Ero yinhîrî 12 komo ya takî tî n̂esenpekn̂e hara.
6Ero yinhîrî anarî komo ya marha takî tî n̂esenpekn̂e tpakache. Kakno komo ya rma tî n̂esenpekn̂e. 500 tî mîkyam xatken̂e iina re esenmexapu komo. Naxe rma n̂examro mer̂pora. Nîwînîkyatken̂e rma ha re akrononhîrî komo asak mak. Ero wa Kristu n̂esenpekn̂e tpakache.
7Ero yinhîrî Ciaku ya marha tî n̂esenpekn̂e hara. Ero yinhîrî ahnoro tînantomarî komo ya takî tî n̂esenpekn̂e hara.
8Okomn̂e xa tak owya makîrha n̂esenpekn̂e. Akpîra ewruxapu wa mak wîxakn̂e ow.
9Kristu nantomarî rma re ow. Noro pîntho rma tko ow. Kristu nantomarî moso, kacho pîn me rma cma re wasî Kaan xîkrî komo yemetanmekn̂enho me oyexirî poyero.
10Tînatomarî me rma tko oriyakn̂e Kaan, owakretopo me mak. Ero ke pohnî me cirihra ro mak wîxakn̂e owakretoponho yîwya. Xesus ya kakir̂wamacho yekatîmrî poko kekaricekn̂e ro mak anarî komo yopo. Owî xa pînî tko kekaricekn̂e. Owakren̂enho xa matko n̂ekaricekn̂e oropotaw. Ero wa xakn̂e opoko ekatîmn̂e me oyehtome.
11Anarî komo marha na ero wa kacho n̂ekatîmyakn̂e awya so? Owî rma anarimaw. Ero re rma mîn amna n̂ekatîmtho. Ero yipu mewehcatken̂e amna mtapotarî ha.
Pakahra Ro Mak Taxe, Mîîketu Ahce Kacho?
12Ero ke ero wa amna n̂ekatîmyasî roro Kristu pakachonho. Waixapu komo chewnonho pakekn̂e hara Kristu, kesî roro amna. On wara tko tî mîîketu, Pakahnî me mexe tas okwe waixapunhîrî, mîîket ha tî okwe, anarî komo mak.
13Pakahnî me ro mak kexitaw ketaw ha re waixapunhîrî Kristu meero marha re pakahra nas okwe.
14Pakahra ro makî Kristu exitaw ketaw ha re tohnaw ro mak amna n̂ekatîmyasî ha re Noro pakachonho. Tohnaw marha re Noro pona meen̂axe. Ero wa maxe okwe pakahra exitaw ketaw ha re Kristu.
15Cemarontaxmu me marha re amna nas okwe Kaan poko. Kristu yokoputho n̂enpakekn̂e Kaan, kekn̂e amna awya so. Enpakara rma mexe xakn̂e ham okwe, tîtkexe re pakahnî me ro mak exitaw ketaw ha re waixapunhîrî komo.
16Pakahnî me ro mak exitaw so ketaw ha re Kristu meero marha re pakahra nai ham okwe.
17Pakahra exitaw ketaw ha re Kristu tohnaw ro mak Noro pona meen̂axe re okwe. Kicicme awehtoponhîrî komo chewno me rma maxe okwe.
18Yîwînxapu pen komo marha re n̂ehcamnoyatken̂e okwe Kristu yahsîn̂enho pen komo rma okwe. Ero wa taxe re okwe Kristu pakahra exitaw ketaw ha re.
19Atî wicakî pahkî Kristu yakrono me tatu awya so? Yohno kyam mak katî awya so, kwaipînaw so mak ha ka? Pîra, miya roro rma Noro yakrono me taxe kwaipuche so meero. Kwaipînaw so mak Noro yakrono me kexitaw so ketaw ha re ahwora ro mak taxe re okwe. Ahwora rma re natu anarî komo anarimaw. Kîwyam xa thakwa ahwora ro mak taxe okwe.
Amn̂e Mak Kwaihtopo Komo Nîhcamnoyasî Kaan
20Pakekn̂e rma wa ha Kristu waixapu komo chewnonho. Yihcirî me xa ka Noro pakekn̂e yîwînxapunhîrî. Knatîrî komo wara rma xakn̂e Noro. Knatîrî komo yakpîche yihcirî me akîhxapu tîmyasî Kaan ya. Ero wa xa marha xakn̂e Kristu hara tpaketaw. Yihcirî me pakekn̂e Noro. Ero wa xakn̂e.
21Taa, on wara marha taxe, tooto poyero mak twaihsom me taxe. Ero ke tooto poyero marha tpakaxmu me taxe hara.
22Ataw pen yepamtho me kexirî ke so twaihsom me ka taxe ahnoro. Taa, Kristu yakrono ro me kexirî ke so tak cenpakaxmu me tak taxe hara ahnoro xa marha. Ero wa taxe.
23Taa, on wara wîîkes hara kpakacho komo poko, tukuknoi nasî kpakacho ro komo. Kristu ka pakekn̂e yihcirî me xa ka. Amn̂e tak tîtpakexe kîwyam hara Kristu yakrono kom hara. Kristu mokyataw hara oona ero yimaw tak tîtpakexe.
24Ero yinhîrî tak, N̂eexi tak ha, kacho me tak nasî. Ero yimaw tak on wara kesî Kristu Kaan ya, Apa, Amoro xa tak esko kayaritomo me, kesî Tîîm ya. Kahra tko ka nasî ero wara. Miyan komo yar̂matîkarî poko ka nasî cokorî. Kayaritomo komo, kn̂ewetîrî me cehsom komo, kar̂pe cehsom komo, ero warai komo ka nar̂metîkesî Kristu cewetîn̂e pîn pen kom ha. Ero wa ar̂mano riitîkache mak tak ero wa tak kesî Tîîm ya.
25-26Ero wa nasî Kristu, kayaritomo me ka nasî. Kîîxatî pîn komo yar̂marî poko ka nasî kayaritomo me cexitaw. Ahnoro rma nar̂mesî kîîxatî pîn komo. Okomn̂e xa tak kwaihtopo komo meero nîhcamnoyasî.
27On wara kesî Kaan Karitan ero poko, Miyan komo rma tak Kaan n̂iir̂asî Kristu yewetîn̂e me, kesî. Taa, ero wa kacho yencetaw kîwya so on wara tîtkexe, Kaan mak Mîk Kristu yewetîn̂e pîn, tîtkexe. Noro xa matko Kristu yewetîn̂e me ciino n̂iir̂asî. Ero ke ewetîn̂e pîn me nai ham, tîtkexe.
28Taa, kîîxatî pîn komo yar̂matîkache tak, Kaan Mumuru rma tak n̂ecir̂asî hara Tîîm maywen me hara, kayaritomo me tîcin̂enhîrî maywen me ha. Ero yimaw Kaan maywen me tak taxe ahnoro mak Kristu meero. Ero wa taxe amn̂e.
29On wara kexe anarî komo, Waihxapu pen komo yakronomachome emicinono cirpore nasî, kexe. Ahce kacho ero wa ketu pakahra ro mak exitaw waihxapunhîrî komo?
30Tohnaw marha amna nukurunkesî twaihtopo pakahra ro mak kexitaw. Emapona roro amna nukurunkesî twaihtopo.
31Enmar̂atîxera kwaihyas ow. Yaaro wîîkes ero wa awya so. Yaaro xa wekatîmyasî kir̂wan̂he ro mak awehtopo komo. Ero wa xa marha yaaro xa wekatîmyasî emapona owaihtopo hara.
32On wara naxe Epesu pono komo, Kaan xîkrî pen komo nar̂mexe kamara imo yotî me okwe. Ero ke ahce wa wai ow hara kamara imo yotî me oyar̂metaw hara? Ero wa owaitopo yukurunkachonho yepetho ma re wahsîya amn̂e pakahra ro mak oyexitaw. On wara thakwa tîtkexe pakahnî me kexitaw, Ceseresmapore mak nasî, wooku marha cerpore nasî. Pahxaxa tak cexponkexe thakwa okwe, tîtkexe pakahnî me ro mak kexitaw.
33Ero ke camkî exihra ro mak ehcoko on poko, kicicitho komo mtapotarî ponaro kexitaw so kicicme xa marha men cehtîkesî kîw hara kica n̂examro poyero rma.
34Ero ke cewke men tak ehcoko. Kir̂wan̂he exihra maxe yîwînxapu wara awexirî ke so okwe. Kicicme awehtoponhîrî komo tak ahsîpînkacoko. Anarî komo rma naxe Kaan ponarora ro mak okwe. Ero wa naxe warai makno me awexirî ke so okwe.
Anarme Tak Nasî Kupun Komo Kpakache So
35Taa, on wara na ketu anarî kom hara, Ahce warai me thakwa re tîtpaket hara awya? Ahce wa thakwa re nai kupun kom hara kpakache so kopi? ket ha na.
36Camkîno mak amyamro ero wa kan̂e komo. On wara nasî kupun komo, naatî yatho wara rma nasî. Naatî yatho yeyamuche roowo cheka ahce wa tak nai? Waihyasî thakwa mak atîhtachome hara. Waipîra exitaw atîhtara ro mak nas okwe naatî yatho.
37On wara nasî naatî yatho ciitopo, amn̂e mak epetaxapu ceen̂axe. Yathîrî cik makî reha ka ceyamyasî. Puruma yatho kyam na ceyamya, ahce warai kyam na ceyamya.
38Atîhtache tak Kaan nakîhcesî eperîrî pun hara. Tanme ro mak nîhtînoyasî yupunu ro yakîhtotopo. Puruma pun nakîhces anarme, nasînasî pun marha nakîhcesî anarme hara. Anarmerpa so nakîhcesî naatî yeperîrî pun.
39Anarmerpa so mak nasî tuhn̂em komo ahnoro. Tooto pun nas anarme. Yaipî pun marha nas anarme hara. Ero wa nasî miyan komo punu rma, pon̂ko pun, kooso pun, ahnoro mak anarmerpa so nasî. Ootî pun marha nasî anarme hara. Tarin̂em pun marha nas anarme hara. Anarmerpa so nasî tuhn̂em komo pun.
40Anarmerpa so marha naxe kah yawno kom hara. Roowo pono komo warahra naxe. Kir̂wan̂he xa naxe kah yawno komo reha. Kir̂wan̂he marha naxe roowo pono komo pun anarme mak ha tko.
41Anarmerpa so marha nasî kaamo, nuun̂i komo, xir̂ko mko. Kweipesî ro mak kaamo okre. Kweipesî ciki re nuun̂i hara, Kweipora nasî xir̂ko. Cenpore rma tko nasî. Anarmerpa so marha nasî xir̂ko hara. Anarî cik n̂esenpesî esenîcke. Anarî n̂he reha n̂esenpesî porin me n̂he ciki. Ero wa nasî Kaan nakîhtotho komo, anarmerpa so mak.
42Ero wa xa marha kupun komo nakîhces hara Kaan amn̂e kpaketaw so hara, anarme tak nakîhcesî ontho warahra. Twaihsom me mak nasî ontho kupunthîrî komo. Roowo cheka tahrusom me mak nasî. Kpakache so hara waipîn me tak nas okre kupun komo.
43Warai maknotho makî reha on kupun komo, tahrusom ha. Kir̂wanî ro me tak nasî kpakache so hara. Kar̂pentho mak nahruyaxe on ha. Karitî ro me xa tak nas amn̂e kpakache so hara.
44Kanme ro so cekaritosom mak on nahruyaxe kupunthîrî komo. Kaan Yekatî ke cekaritosom me tak nas kupun komo amn̂e kpakache so hara. Ero wa nasî kupun komo okre amn̂e. Asakî nasî kupun komo. Nasî kanme ro so cekaritosom, nasî marha Kaan Yekatî ke cekaritosom hara. Ero wa nasî kupun komo.
45Ero yipu poko rma kesî Kaan Karitan. On wara kesî, Ero wa Kaan n̂iir̂akn̂e tooto, cekatke tak n̂iir̂akn̂e, karitî me tak ha. Ero wa Ataw pen n̂iir̂akn̂e yihcithîrî pen ha, kesî. Anarî tko nasî Ataw warai me cehsom hara. Okomn̂an Mîk Ataw ha. Kîkariton̂e reha Mîk Noro cekatî ke rma.
46Yihcirî me ka exihra nasî Kaan Yekatî ke cekaritosom. Pîra, kanme ro so mak cekaritosom ka nasî yihcirî me. Ero yinhîrî tak nasî Kaan Yekatî ke cekaritosom hara.
47On warai marha mîk xakn̂e Ataw pen yihcithîrî ha, roowonhîrî kyam makî reha mîk xakn̂e. Roowo pupunthonhîrî me mak xakn̂e. Ero warai pînî reha Mîk hara ponan hara Ataw. Kah yai mohxapu reha Mîk Noro ha. Kporin komo ro xa Mîk ha.
48Roowonhîrî yakîhtoxapu pen yepamtho mak kîwyam. Ero ke roowo pono komo wara mak taxe kica. Kah yai mohxapu yepamrî me kexitaw so reha kah yawno komo wa tak taxe okre. Ero wa taxe Kaan xîkrî kom ha.
49Roowonhîrî akîhtoxapu pen punke thakwa ka taxe. Amn̂e tak kah yawno punke tak taxe hara okre. Ero wa taxe amn̂e.
50On wara marha wîîkes awya so oyakno komo, ontho yaw rma tohra thakwa taxe okwe Kaan maywen komo yeken pona. Tkamxukremtho on kupun kom ha. Ero ke iina tohra marha nasî. Twaihsomtho mak ontho kupun komo. Ero ke tohra ro mak tasî on yaw waipînî ro yeken pona. Ero wa thakwa taxe.
51Taa, on wara wîîkes hara awya so, ekatîmnînhîrî tan wekatîmyas awya so. Ahnoro xa yîwînkîra taxe amn̂e Xesus mokyataw hara. Ahnoro rma tko kakîhcexe so hara ontho warahra tak ha.
52Yohno ro mak ero warai me kakîhcetu so amn̂e, pum sara tîtîk kan̂e me mak okyo. Eroma me Kaan ratîn yeceyataw ancu komo ya ero wa tak kakîhcetu so hara. Ero yipu cencexe amn̂e, Kaan ratîn ha. Ero yimaw tak Kaan n̂enpakesî waixapunhîrî komo. Waipîn me ro mak tak n̂enpakesî. Kîwyam marha tak kakîhcetu so hara on warahra tak kehtome so okre. Ero wa kakîhcetu so amn̂e.
53Tmataxmu me thakwa nasî ontho kupunthîrî komo. Matahnî me ro mak tak nakîhcesî kupun komo amn̂e. Waipînî ro me marha nakîhcesî twaisomînhîrî kupun kom hara. Ero wa nakîhcesî kupun komo amn̂e.
Tawake Xa Taxe Kwaihtopo Komo Yar̂matîkache Tak
54Ero ke matahnî me ro mak kexiche so amn̂e, waipînî ro me kexiche so marha, ero yimaw xa tak Kaan Karitan yaw roro rma tak taxe. On wara kacho yaw roro taxe, Kwaihtoponhîrî komo tak nasî tar̂maxi okre, kacho yaw roro ha.
55Kwaihtopo komo amoro, on wara wîîkes awya, Ahto tak nai cerewre ro mak awehtoponhîrî? Erewra tak mas okre. Ewtarî imo, on wara wîîkes awya hara, ahto tak nai tooto yopono me kar̂pe awehtoponhîrî. Iyopono me so exihra tak mas okre.
56Kicicme kehtoponhîrî komo yanme cerewre xa nasî kwaihtopo komo. Kar̂pe nasî kicicme kehtoponhîrî komo Moises pen nmewretho yanme okwe.
57Kicicme kehtoponhîrî komo yopono me tko kiir̂axe so okre Kaan. Kporin komo Xesus kristu yanme rma ero wa kiir̂axe so. Ero ke, Kir̂wan̂he xa mai ham Apa okre, kapore nasî Kaan ya.
58Ero ke oyakno komo, on wara wîîkes hara awya so, ekaritocoko rma Kporin komo yanme. Ahwokara ro mak ehcoko ero yipu poko. Yîtîhkan me ro mak ehcoko ero yipu poko. Tohnaw na tan kekarice okwe, kahra ro mak ehcoko. Ero wa kacoko Kporin komo yanmen poko awexitaw so. Ero wa kacoko.
Mîn Hak Poko Kpanatanmetopo Komo

1Taa, on wara wîîkes hara awya so, puranta poko tan kîmtapowas hara, Kaan xîkrî komo ya tîmsom poko ha. Karasia pono komo ya wîîkekn̂e ero poko, Kaan xîkrî komo ya. Ero wa xa marha ehcoko amyamro hara.
2On wara wîîkesî, yihcirî po roro kaamo po apurantan komo poi tak enkacoko Kaan ya tîmsom me. Mer̂pora n̂he exitaw apurantan komo, mer̂pora n̂he enkacoko. Wahra makî exitaw apurantan komo wahra mak enkacoko. Ero wa apurantan komo enkacoko oyesamaka. Iina omokuche tak, Kaan purantan enkacoko, ka xehra was awya so.
3Iina omokuche tak amn̂e apoyino komo tak wen̂epesî Xerusaren pona anmîthîrî komo yaan̂e. Amyamro rma mîmen̂ekexe aan̂e komo. Karita marha tmewrepore nasî. Kir̂wan komo moxam puranta yaan̂e komo, kacho. Ero wa an̂etacithîrî komo ya tak warpesî anmîthîrî komo Xerusaren pono komo yaka.
4Iina marha na kîwce ow hara Xerusaren pona iinan me oyesehtînopuche. Ero wa owcetaw n̂examro waar̂asî oyakro anmîthîrî komo yaan̂e komo.
5Awenso so men kmokyas hara amn̂e Maseton̂a pono komo yenso owtoche mak. Maseton̂a pore kmokyasî ahyaka so.
6Pahkî n̂he na kenmaya achew so. Cwotu meero na wenatke achew so. Cwotu yenatîche tak kîwcesî anarî komo yenso hara. Ero yimaw cma re ow makronomexe owtotopo poko hara.
7Mokuhra ka wasî awenso so oroto. Amn̂e mak kmokyasî. Ero yimaw tak pahkî n̂he oyexi xe was achew so ero wa oyexi xe exitaw Kporin komo.
8Tan ka wasî Epesu po. Tan kenmayasî Pentekostes pona roro.
9Metata yahrunkaxapu wara naxe tantono komo okre. Mer̂pora naxe omtapotarî yenta xatî komo okre. Mer̂pora marha naxe Kaanî mtapotarî xatî pîn kom hara okwe. Ero wa naxe etîche re.
10Cimocu marha na cee yarî awenso so. Ero ke noro cetaw ponaro men ehcoko. Akronomacoko marha erasîra ro mak ekatîmtome Kaanî mtapotarî awya so. Kporin komo yanme xa noro n̂ekaricesî owara xa marha.
11Ero ke noro yîwîrîyakara ro mak ehcoko. Amn̂e tak xiya mokyataw hara akronomacoko hara esemetanmekîra ehtome. Noro mohtopo ponaro wasî. Kakno komo yakro tî mokya.
12Aporu mohtopo ponaro marha na matu. Noro yakro kîmtapowakn̂e ha re. On wara wîîkekn̂e yîwya, Kakno komo cetaw Korintu pona amoro marha na mîîce hara akro so, wîîkekn̂e cma re yîwya. Pîra ha tî ka, oroto tî ka tîto xera nai awenso so. Amn̂e makî tî yarî cee ha emyarîra n̂he cexitaw.
13Twerî men ehcoko roro awewkukman̂e komo poko. Kaan pona xa encoko ahwokan me ro mak. Etîtîkaxapu wara mak ehcoko erasîn me. Kar̂pe marha ehcoko.
14Ahce poko so na awexitaw so apoyino komo xatî me mak ehcoko.
15-16Taa, Estepanas komo poko tan kîmtapowas hara oyakno komo. Poturme Xesus yahsîn̂enho komo n̂examro okwe. Akaia pona omokuche Xesus nahsîyatken̂e n̂examro ahsîra ka exitaw so anarî komo. Kaan xîkrî komo yakronoman̂e n̂examro okre. Ero ke noro yipu komo ewetîcoko. Amna yakro cekaritosom komo marha ewetîcoko ahnoro.
17Tawake xa wasî Estepanas komo mokrî ke oona, Potunatu komo, Akaiku komo. N̂examro oyakronometken̂e awemtaka so hara.
18Oyahworetken̂e n̂examro okre. Ero wa xa marha awahworetken̂e so haram. Ero ke kir̂wan̂he n̂examro yehtopo ekatîmcoko awakrono komo ya. Kakronoman̂e komo n̂examro okre, kacoko.
19Aponaro so tî natu meyeno komo, Asia pono kom ha, Kaan xîkrî komo. On wara kexe Akwira komo Prisira yakro, Tahwore cesekatîm xe nas amna awya so, Kporin komo yakrono me re kexirî ke so, kexe. Ero wa xa marha kexe yîmîn yaka cesenmesom kom hara, Kaan xîkrî kom ha.
20Amna men ekatîmko yîwya so, kexe marha tantono komo ahnoro, kakno kom ha. On wara ehcoko awesenmekyataw so, Mîmoko oyakno, kacoko. Esewcokacoko marha Kaan yanme mak.
21Pawru ow ha. Aponaro so xa was ow. Oyamorî ke rma tan mewresî okaritan matkîtho mak.
22Kporin komo xatî pîn komo exitaw iito achew so, Xesus Kristu xatî pîn komo, Kaan nîwîrîmarî me men n̂expe. On wara wîîkesî Kporin komo ya, Amok ha Apa okwe, wîîkesî.
23Awakre xe so wasî Kporin komo ya, Xesus Kristu ya ha.
24Aaxe so xa was ow Xesus Kristu yakrono me awexirî ke so. Ero wa mak wîîkes awya so.
2COKorintu Pono Komo Yakanînho, Pawru Karitan, Ponan Hara

1On okaritan an̂enîrî komo. Pawru ow ha, Xesus Kristu nantomatho. Kaan yanme rma oyantomekn̂e. Cimocu yakro on amna mewresî karita. Kakno komo moso Cimocu, ero ke noro yakro tan amna mewresî ahyakan komo. Korintu pono komo amyamro. Miyan komo rma amyamro Akaia pono komo, Kaan xîkrî kom ha.
2Taa, awakronoma xe so wasî Kaan ya, Kîîm komo ya ha. Kporin komo Xesus Kristu ya marha awakronoma xe so wasî. Ahwokan me marha awiri xe so wasî yîwya so. Ero wa awiri xe so wasî yîwya so.
Kesenmetamekyataw So Kahworexe So Kaan, Kacho
3On wara wîîkes awya so, Kir̂wan̂he xa Kaan nai ham okre, Kporin komo Xesus Kristu Yîîm ha, wîîkesî. Kîîmî rma Mîkî Kaan, Kîpînîn yawno xa. Miyan poko rma kahworexe so Noro okre.
4Amna rma n̂esemetanmekyasî anarimaw so okwe. Anarmerpa nas amna yesemetanmetopo. Noro rma tko amna nahworesî roro anarî komo yahworen̂e me tak amna yehtome hara. Amna yesemetanmekyataw amna nahworesî Kaan. Ero ke ero wa xa marha tak ahworeno amna n̂iir̂as hara.
5Amna rma emapona roro n̂esemetanmekyasî. Kristu n̂esemetanmekyakn̂e, ero ke Noro yakrono ro me cexirî ke amna marha n̂esemetanmekyas hara. Emapona roro amna nahworesî Kaan Kristu yakrono me amna exirî ke.
6On wara awehtome so amna n̂esemetanmekyasî, Kaan nahworerî me awehtome so, Noro nakir̂wamarî me awehtome so marha. Ero wa awir̂axe so amna wara xa marha awesemetanmekrî ke so. Amna nahworesî marha Kaan awahworen̂e me so amna yehtome hara, kir̂wan̂he awitome so ha.
7Kporin komo ya awakronomacho komo ponaro rma tko nas amna. On wara mak amna kesî apoko so, N̂esemetanmekyatu tî Kaan xîkrî kom okwe, Korintu pono komo. Ero ke n̂examro nahwores hara Kaan amn̂e, kesî mak amna apoko so.
8Oyakno komo, Asia po amna yehtoponho yentara na mîxatken̂e. Ero ke wekatîmyasî tak awya so. Amna n̂emetanmekyatken̂e ro mak iitono komo okwe. Miya xe ro mak amna n̂emetanmekyatken̂e okwe yînîmtopo yopo ro mak. Kwaihtopo na tan ha, kekn̂e mak amna okwe.
9Twaihsom wara rma amna xakn̂e okwe. Ero wara amna xakn̂e, Takîhsom xa amna okre tanmero rma, kahra amna yehtome. Kaan pona mak ween̂asî waixapunhîrî komo yenpakan̂e pona, kan̂e me mak amna yehtome ero wa xakn̂e amna.
10Amna waihka xe ro mak xatken̂e okwe iitono komo Asia pono komo. Kaan makî cma amna nukurunpekn̂e. Ero wara rma amna nukurunpesî oroto. Miya roro amna nukurunpesî Kaan amn̂e, kesî mak amna.
11Amyamro marha mîmtapowaxe Kaan yakro amna poko. Apa kah yawno, Pawru komo cma re mukurunpesî yiixatî pîn komo chew exitaw, mîîkexe cma re. Amtapotarî komo yanme rma amna nukurunpesî. Ero ke amna yukurunpetopo yentache tak amn̂e mer̂pono pîn komo ya n̂examro tak nahwowaxe okre Kaan poko. Kir̂wan̂he xa Kaan nai ham okre, Pawru komo nukurunpekn̂e ham okre, kexe tak. Ero wa kexe.
Awemîknon̂e Pîn Komo Ow Ha, Kesî Pawru
12Taa, cehcoyoponkaxmu wara rma nas amna. On wara makî tko amna n̂esekatîmyas awya so, kir̂wan̂he mak amna xakn̂e achew so. Cemyawno yahsîn̂e me cexi xera ro mak amna xakn̂e. Kaan yanme mak amna n̂ekatîmyakn̂e yîmtapotarî, yaarono mak. Takîhso mak amna n̂ekatîmyakn̂e tanme ro mak etakîrera tko xakn̂e amna. Kaan xa takîhso ekatîmn̂e me amna n̂iir̂akn̂e. Takîhso marha xakn̂e amna apoko so hara, kes amna. Ero wa mak amna n̂esekatîmyas awya so.
13Anarmerpa so mewrera ro mak nas amna an̂enîrî komo. Cewn̂e yatî mak amna mewresî. On yenîche tak awya so on wara tak mîîkexe, Yaaro Pawru komo mewretken̂e ham cesekatîmtopo komo, mîîkexe. Ero wara kan̂e me awexi xe so wasî amna poko miya roro.
14Yaarono me amna mîhtînoyaxe ha re. Amna yehtopo rma mencexe. Ero ke on wara mîîkexe amna poko, Kaan yanmen komo xa mîkyam okre mîîkexe. Ero wa xa marha amna kesî apoko so hara, Kaan yanmen komo xa mîkyam Korintu pono komo, kes amna. Ero wara tîtkexe etpoko amn̂e Kporin komo Xesus yesenpotopo po kaamo po.
15Taa, ero wara karî ke owya omoku xe wîxakn̂e awenso so. On wara wîîkekn̂e, oponaro nat ham Korintu pono komo. Ero ke enso so kîwcesî. Pahxa owtotoponho ponanmes hara n̂examro yakîhretome xa hara, wîîkekn̂e cma re.
16On wara marha cma re wîîkekn̂e, Maseton̂a pona owcetaw Korintu pono komo marha ween̂asî, wîîkekn̂e. Taa, Maseton̂a poi oyetîrametaw hara Korintu pono komo ween̂asî xa hara, wîîkekn̂e marha. Oyakronomexe n̂examro Xuteia pona owtotome hara. Moro na mak oyar̂axe, wîîkekn̂e marha. Ero wa cma re wîhtînoyakn̂e awenso so omohtopo.
17Ahce wa katî mencetu omohtopo iina? Wara mak yîhtînon̂e wa katî ow mîhtînoyatu? Tanme ro yîhtînon̂e mak mîk Pawru Kaan yanmera, mîîketu katî opoko? Yarî kmokyasî, kes ha re. Ero yinhîrî, Pîra, kes hara okwe, mîîketu katî opoko?
18Pîra ro mak okwe. Kemîknon̂e pînî ro mak Mîk Kaan. Ero warai xa marha amna, Yaaro, amna mokyasî, Pîra, mokuhra nas amna, kan̂e pîn amna.
19Xesus Kristu pokono amna n̂ekatîmyakn̂e awya so. Kaan Mumuru rma Mîk Xesus Kristu, Noro pokono amna n̂ekatîmyakn̂e. Siwpanu, Cimocu, ow, taixa amna n̂ekatîmyakn̂e awya so. Yaaro, kir̂wan̂he xa kiir̂axe so Xesus, kekn̂e mak amna. Ero wa kan̂enho, Pîra, kir̂wan̂he kirihra rma nasî Xesus, kahra ro mak amna xakn̂e.
20Miya rma nîmtapowasî Kaan kakronomacho komo poko. Kristu yakrono me kexirî ke so mak ero wa kesî kîwya so. Yaaro mak ero wa kesî kîwya so. Ero wa kacho yencetaw roro kîwya so on wara ceyukpore nasî, Amen, ero wa amna miir̂a ham, kapore nasî Kaan ya. Kir̂wan̂he mai ham okre, kapore marha nasî yîwya amna mtapotarî yentarî ke awya so.
21On wara kiin̂e marha Mîkî Kaan, etowîn me ro mak Kristu yakrono ro me kiin̂e ha. Ero wa awiir̂axe so amna yakro xa marha. Noro marha yîhkapexapu wara kiiraxe so tîmtapotarî yekatîmn̂e me kehtome so.
22Noro marha tukuknon n̂iir̂akn̂e kropotaka so, Kaan xîkrî moso ha, kacho. Kaan Yekatî marha nîîr̂akn̂e kropotaka so. Ehn̂ara ro mak kakir̂wamexe so tak amn̂e, kacho me iina n̂iir̂akn̂e.
23On wara marha wîîkes awya so, awemîknotopo pîn komo mîn wîîkekn̂e awya so omohtopo poko. Omoku xe rma re wîxakn̂e iina ahyaka so. Yaaro tan wîîkesî. Kaan xa nîhtînoyasî omoku xe oyehtopo. Awahwoka xera so ro mak wîxakn̂e. Ero ke mokuhra ka wîxakn̂e awenso so.
24Amna men ewetîcoko, kan̂e pînî ro mak amna. Awahworen̂e komo makî reha amna Kaan poko. Kaan pona xa encoko, kan̂e mak amna. Noro pona een̂ataw roro mak awya so epîrkan me tak maxe, kes amna awya so. Ero wa kes amna.

1Ero ke mak anarme kesehtînoyakn̂e awahwoka xera so oyexirî ke. Pîra, tohra ka wasî Korintu pono komo yenso. N̂examro yahwoka xera ro mak was okwe, wîîkekn̂e mak.
2Awahwokan̂e komo me oyexitaw onoke thakwa nai oyahworen̂e me hara? wîîkekn̂e. Onahwokatho komo mak naxe oyahworen̂e me hara, wîîkekn̂e tak. Ero wa wîîkekn̂e apoko so. Ero ke mokuhra ka wîxakn̂e awenso so.
3Ero ke okaritan makî ka mewrekn̂e apanatanmetopo kom ha. N̂etakir̂wametu okaritan yanme mak, wîîkekn̂e. Oroto rma omokyataw oyahwokan̂e me mak naxe oyahworen̂e me cehsomu cma ha re okwe. Ero warahra kehtome so karita mak mewrekn̂e ahyakan komo. On wara marha wîîkekn̂e, Tahwore oyexitaw yîchew so tahwore xa marha naxe n̂examro opoyero rma, wîîkekn̂e marha. Ero ke mokuhra ka wîxakn̂e.
4On wara wîxakn̂e okaritan mewretaw ahyakan komo, kahwokekn̂e ro mak okwe, kerewakn̂e marha oropotaw. Kîwracekn̂e ro mak okwe. Awahwokacho komo me okaritan mewrera wîxakn̂e. Aaxe so ro mak oyehtopo ponaro awehtome so xa matko mewrekn̂e. Ero wa mewrekn̂e.
Aaxe Nas Amna, Kacoko Porohkaxapunhîrî Ya
5Achewno komo rma xakn̂e oyahwokan̂e me okwe. Amyamro meero ahwora mîîxatken̂e ha re noro poyero. Wara rma yîpînîn yaw tak ehcoko, ahwokatîkamexpora ehcoko panaretopo ke.
6Yaake mîxatken̂e, Tpanarepore nasî noro, kan̂e komo, ero ke mîpanaretken̂e. N̂eexi tak noro panaretopo.
7Tîhcamnopore tak nasî kicicme ehtoponhîrî. Ahworecoko mak tak hara. Noro yahworera awexitaw so nahwoketîkesî ro mak tak ha men okwe tîyopo. Ero ke ahworecoko hara.
8On wara kacoko yîwya, Aaxe rma nas amna, kacoko tak ha.
9Ero wa kachome rma ahyakan komo mewrekn̂e okaritan. Kukukmetken̂e so mak. Ahce wa na ketaw yîwya so oyewecat ham, kachome owya.
10Awakno komo yehtoponho yîhcamnoyataw awya so ow marha wîhcamnoyas hara. Aaxe so oyexirî ke mak wîhcamnoyasî. Kristu yanme rma wîhcamnoyasî.
11Kakno komo yehtoponho yîhcamnopîra ro mak kexitaw so Satanas men wa kar̂metu so okwe. Camkîra rma tasî kar̂man̂e me noro yehtopo poko. Miyan ke rma kar̂man̂e mîkro Satanas kica. Noro yipu mîkî kica.
12Taa, on wara tak wîxakn̂e hara, Troace pona tak kîwcekn̂e hara. Iito oyexitaw Kristu ya kakir̂wamacho wekatîmyakn̂e iitono komo ya. Metata yahrunkan̂e wara xakn̂e Kaan iitono komo ya ekatîmtome owya.
13Keserepokekn̂e rma tko iito oyexitaw. Oyakno yenîhra wîxakn̂e okwe, Citu. Ero ke erepora wîxakn̂e. Ero ke kesekatîmyakn̂e iitono komo ya. Kîwces ha, wîîkekn̂e yîwya so. En̂exa tak kîwcekn̂e Maseton̂a pona hara. Ero wa kîwcekn̂e.
Kropotaw So Exirî Ke Kristu Noro N̂esenpesî Tooto Komo Ya
14On wara marha wîîkes awya so, Kir̂wan̂he kiin̂e Mîk ham Kaan. Ero ke ahna so na amna cetaw amna karihcesî. Tîîxatî pîn komo yopono me amna n̂iir̂axe Kristu yakrono ro me amna exirî ke. Kir̂wan̂he Kristu yehtopo n̂enpesî Kaan Kristu yakrono me amna yesenporî ke rma. Kotoporem wa nasî Kristu yakrono ro me amna yehtopo okre. Ero ke ero wara Kristu yehtopo n̂enpesî ahna so na amna cetaw.
15Kotoporem wara amna nasî Kaan ya Kristu wara rma. Ero wa nas amna kotoporem me Kristu yehtopo exirî ke amna yaw. Tooto komo chew amna exitaw ero wa nas amna, Kaan nakir̂wamarî komo chew, cehcamnosom komo chew marha.
16Poxumra ro mak nasî amna kotorî anarî komo ya. On wara kexe noro yipu komo, Waihxaputho wara rma kotowaxe n̂examro kica. Ero wa exirî ke thakwa twaihsom me mak naxe okwe. Tpoxwe reha nasî anarî komo ya reha. Karitî me kiin̂e xa Mîk ham Kristu okre, kexe n̂examro reha. Ero ke waipîn me naxe ero wa kan̂e komo reha. Ero wa nas amna centan̂e komo ya. Ero ke cehn̂axmu wara ro mak amna n̂esehtînoyasî anarimaw so waipîn me kiin̂e yekatîmtopo poko.
17Anarî komo warahra nas amna. Kaanî mtapotarî tî n̂ekatîmyatu epethîrî pona mak kica. Ero warahra ro mak nas amna. Yaarono mak n̂ekatîmyas amna, Kaan yanme mak. Kaan wero ro rma amna n̂ekatîmyasî, Kristu yakrono ro me amna exirî ke.
Kaanî Mtapotarî Yekatîmn̂e Amna
3
1On wara wîîkes hara awya so, kir̂wan̂he cehtopo yekatîm xera rma nas amna. Kaan mîn yenîn̂e komo karitan yekîhra marha nas amna an̂enîrî komo, Kir̂wan komo moxam, kacho ha. Akaritan komo yarîhra marha nas amna anarî komo cheka tîcetaw hara, Kir̂wan komo moxam, kacho yarîhra.
2Amyamro rma maxe amna karitan wara, Kaan yanmen komo moxam, kacho ha. Mewrexapu wara nas awehtopo komo amna ropotaw. Mîk hak n̂enîrî me nasî awehtopo komo mewrexapu wara.
3Kristu karitan wara rma maxe. Noro mtapotarî mewren̂e wa xakn̂e amna aropotaka so. Karita mewretopo ke tko mewrera xakn̂e amna. Kaan Yekatî ke mak amna mewrekn̂e, Waipînî ro Yekatî ke ha. Pahxa toh poko Kaan mewrekn̂e tîmtapotarî, enporixapu poko ha. Ero warahra reha xakn̂e amna. Apun komo poko makî reha amna mewrekn̂e Kristu pokono aropotaka so xa.
4Yîhyapamnî me ro mak Kaanî mtapotarî n̂ekatîmyas amna. Kaan pona amna n̂een̂asî Kristu yakrono ro me amna exirî ke.
5Tanme ro mak akir̂wamano rin̂e pînî ro mak amna. Amna mak n̂ehn̂es okwe ero wa cexitaw. Kaan mak amna n̂iir̂asî ehn̂an me.
Kir̂wan̂he Kiir̂axe So Kaan Cekatî Ke Mak
6Tîwya kakir̂wamacho pokono yekatîmn̂e me amna n̂iir̂asî Kaan, kokonoro mak entamexpoxapu yekatîmn̂e me ha. Ehn̂an me amna n̂iir̂asî ekatîmtopo poko. Mewrexapu yewetîn̂e me mak ehcoko, kahra tko nas amna. Kaan Yekatî yewetîn̂e me xa ehcoko, kesî xa amna. Mewrexapu ponaro mak awexitaw so ero rma awaikexe so okwe. Kaan Yekatî ponaro awexitaw so reha waipîn me awir̂axe so Noro okre.
7-8On wara kekn̂e Moises pen, On yewetîra awexitaw so mîwaiyaxe okwe, kekn̂e. Ero wa kacho Kaan mewrekn̂e toh poko. Ero wa kacho mewretaw Kaan ya ceepataroroi takî tî xakn̂e Moises pen oco. Ero ke noro yeepatarî yentîkara thakwa xatken̂e Ixaw Yana komo ceepataroroi ro mak exirî ke. N̂eseikekn̂e hara tko okwe ceepataroroi ehxapunhîrî. Ero wa xakn̂e Moises pen kpanatanmetopo komo yentache, mewrexapu yentache ha. Taa, Kaan Yekatî mtapotarî cencexe kîwyam reha. Ero ke kir̂wan̂he xa tak nasî kewru komo Moises pen yewru yopo Kaan Yekatî mtapotarî yentarî ke kîwya so.
9Kir̂wanî rma re mîn xakn̂e toh poko mewrexapu Kaanî mtapotarî. Kicicme maxe kica, kachonho rma xakn̂e kir̂wan̂he ha re. Enko, ceepataroroi xakn̂e Moises pen ero wa kacho yentarî ke. Miya xe xa tak kir̂wan̂he cesenpexe kîwyam hara, Kir̂wan me tak kiir̂axe so, kan̂e komo.
10Kir̂wan̂he rma re xakn̂e Mosese penî mtapotachonho, kpanatanmetopo kom ha. Miya xe xa tak kir̂wan̂he nasî Kaanî mtapotarî kokon̂oro ekatîmxapu. Ero ke kir̂wan pîn wara rma nasî pahxa entamexpoxapu rma.
11Kir̂wan̂he rma re xakn̂e Moises penî mtapotarî ceseikaxmu me mak ha tko okwe. Eseikanî ro me reha nasî kir̂wan̂he kehtopo komo tak okre.
12Ero ke, Eroromero tak kakir̂wamexe so, kacho yentarî ke amna ya yîhyapamra ro mak tak amna n̂ekatîmyasî.
13Moises pen warahra reha nas amna. N̂etîroronkekn̂e hara okwe Moises pen yeepatarî. Ero ke noro ka n̂esewoponcekn̂e ceepataroron yenpora cehtome Ixaw Yana komo ya, etîroronkacho yenîhra ehtome so.
14Ceewopoyem wara rma tko xatken̂e Ixaw Yana kom hara okwe. Yîropotarî komo xakn̂e eewopontoxapu wara. Camkî mak n̂encetken̂e Kaanî mtapotarî okwe. Ero wara rma naxe oroto Kaan Karitan yencetaw, pahxa mewrexapu yencetaw ha. Camkî mak n̂encexe okwe. Kristu ponaro kexitaw so mak eewoponkaxapu wara tak taxe okre.
15Pahxan pen komo wara rma naxe Ixaw Yana komo oroto okwe. Moisese mtapotachonho yencetaw roro ceewopoyem wara rma nasî yîropotarî komo.
16Kporin komo pona een̂ataw tko yîwya so eewoponkaxapu wa tak naxe okre.
17Kporin komo me rma tko nasî Kaan Yekatî. Ero ke kropotaw so Noro exitaw yîmhokaxapu wara tak taxe okre.
18On wara taxe ahnoro Kaan xîkrî komo, eewoponkaxapu wara tak taxe okre. Kir̂wanî ro me Kporin komo yehtopo ceen̂axe. Kanapa yakan wara rma tko ceen̂axe. Kporin komo wara rma tak cehtîkexe Noro yenîrî ke roro mak kîwya so. Kir̂wanhe ehxapunhîrî kir̂wan̂he xa tak taxe hara. Ero wa kiir̂axe so Kporin komo Yekat ha.
Yaarono Yekatîmn̂e Xa Amna
4
1Taa, ero wa kacho yekatîmn̂e me mak nas amna. Kaan mak ero warai me amna n̂iir̂akn̂e amna pînîn yaw cexirî ke. Ero ke ahwokara rma nas amna.
2En̂epa me mak naxe anarî komo ahce na poko. Kîhyapamtopo mak mîn ero yipu poko ehtopo komo. Ero yipu pokohra ro mak nas amna. Cesemîknoso yîmtapotara ro mak nas amna. Cemaro mera ro mak amna n̂ekatîmyasî Kaanî mtapotarî. Yaaro mak amna n̂ekatîmyasî. Miyan komo ya rma ero wara amna n̂esenpekn̂e. Kaan marha ero wara amna yehtopo n̂een̂as hara.
3Ceewopoyem wara rma tko naxe anarî komo okwe amna mtapotarî yencetaw. Camkî mak n̂encexe okwe Xesus ya kakir̂wamacho komo. Cehcamnosom komo mak mîkyam ero wa entan̂e komo.
4On wara naxe on yimawno komo, Satanasî rma nasî ponaro n̂examro yehtopo me. Noro nasî ewkanon̂e komo me okwe. Kaan yewetîn̂e pîn komo mîkyam ewkanoxapu komo. Kakir̂wamacho pokono yenta xera ro mak nasî Satanas yîwya so. Kir̂wanî ro mak Mîk Kristu, kweipon̂e me xa nas okre. Kaan warai rma xa Mîk Noro. Noro yipu me Kristu yehtopo yenpo xera ro mak nasî Satanas yîwya so okwe.
5On wara nas amna, kir̂wan̂he cehtopo yekatîmra ro mak nas amna awya so. Kristu Xesus pokono mak amna n̂ekatîmyas awya so. Kporin komo Mîk noro, kesî xa amna. On wara mak kes amna tpoko rma, awanton komo me mak nas amna Xesus xe cexirî ke mak, kesî mak amna. Ero wa kes amna.
6Pahxa tî katpan nantomekn̂e Kaan. On wara tî kekn̂e, Enmakî tak awarpananînhîrî, kekn̂e tî. Ero ke n̂enmayakn̂e takî tî. Ero wa xa marha tak kropotarî komo katparekn̂e hara Noro rma. Kir̂wanî ro me cehtopo nîhtînomexpekn̂e kîwya so Xesus Kristu yenporî ke kîwya so. Noro yewru yenîrî ke rma ero warai me Kaan tîhtînoyaxe. Enmayatawno wara rma taxe Noro yewru yenîrî ke? kîwya so. Ero wa taxe okre.
Kwaihtopo Yawno Amna, Cekaritosom Me Hara Tko
7Taa, ero wa amna ropotarî kataparekn̂e Kaan. Kir̂wanî ro Mîkî Kaan, kacho ke rma kataparekn̂e. Ero ke amna ropotaw nas okre ero wa kacho. Ooru warai rma mîn ero wa kacho, cepethîkem warai xa. Tahrem wara makî tko nas amna, er̂mo kahxapu wara mak. Ero yipu wara mak nas amna Kaan weyuru yeen me. Ero wara mak nas amna, Kaan mak akir̂wamano ritopo poko n̂ekaricesî, kan̂e me mak amna yehtome. Amna mak akir̂wamano n̂iir̂asî, kan̂e me amna exi xera ro mak nasî Noro.
8On wara marha nas amna, cemyarke xa nas amna tîyopo ro mak. Okwe xa thakwa, kahra rma tko nas amna. N̂esemer̂wesî marha amna anarimaw so hara. Ahwokatîkara rma tko nas amna.
9Tooto komo marha amna n̂emetanmekyaxe. Amna nomuhra rma tko nasî Kaan. Amna n̂etapexe marha anarimaw so. Waipîra rma tko nas amna.
10Xesus pen waihtoponho rma nas amna pun poko enmar̂atîxera. Ero wara roro nas amna waipîn me Xesus yehtopo yesenpotome hara amna pun ke.
11Waipîra rma nas amna. Emapona roro tko nas amna twaparî chew. Amna xera naxe Xesus ponaro amna yexirî ke. Ero warai komo chew amna n̂iir̂asî Kaan kar̂pe Xesus yehtopo yenpotome tak amna pun ke, twaihsomtho ke rma.
12Ero ke amna natîhyasî. Yamoro twaihsom me nas amna. Kar̂pe mehtîkexe amyamro reha.
13Kaan pona enîn̂e me mak amna nîîr̂asî Noro Yekatî. Ero ke Kaan Karitan mewrexapu yaw roro rma nas amna. On wara kesî Kaan Karitan, Kaan pona ka ween̂akn̂e. Ero ke mak kir̂wanhe Kaan yehtopo wekatîmyakn̂e, kesî. Ero wa xa marha nas amna hara. Kaan pona mak n̂een̂as amna. Ero ke tak yîmtapotarî n̂ekatîmyas amna.
14Kenpakacho komo ponaro marha nas amna. Kporin komo Xesus ka n̂enpakekn̂e Kaan. Ero ke amna marha n̂enpakes hara amn̂e. Xesus yakrono me amna yexirî ke amna n̂enpakesî. Amna yenpakache tak Kaan yaka tak amna naar̂as hara awakro so rma. Ero wa kîwtotopo komo ponaro nas amna. Ero ke ahwokatîkara rma amna nînîmyasî cemetanmetopo.
15Aaxe so cexirî ke ero yipu amna nînîmyasî. Kaanî rma tko amna nakronomesî. Kakronoman̂e ro Mîk Noro, ero ke ero wa xa marha awakronomexe so hara. Anarî komo marha nakronomesî. Ero ke, Kir̂wan̂he xa Kaan nai ham okre, kexe tak mer̂pono pîn komo.
16Ero wa nas amna cemetanmesom me okwe. Ahwokara rma tko nas amna. Amna punu rma re natîhyasî. Amna yekatî rma tko Kaan karihces hara enmar̂atîxera.
17On wara taxe, Cesemetanmekyaxe, wara nhe ha tko. Yohno kyam mak cesemetanmesom me taxe. Ero wa kexirî ke so rma kir̂wan̂he ro mak tak kiir̂axe so hara Kaan amn̂e. Kesemetanmetoponhîrî komo yopono me mak nasî ero wa kiitopo komo. Kakir̂wametîkexe so ro mak okre ero yimaw. Eroromerono tak mîn kakir̂wamacho komo okre.
18Ero ke censom poko eserepokara nas amna. Enîhnî ro poko xa amna n̂eserepokesî. Yohno rma cehcamnosom mak mîn censomu mko. Eroromerono reha mîn enîhnî ro mko. Ero ke ero yipu poko n̂eserepokes amna. Ero wa nas amna.
Anarî Nas Hara Kupun Komo, Kah Yawno Ha
5
1Taa, kupun komo poko tan kîmtapowas hara awakro so. Kîmîn komo warai rma on kupun komo, roona warai ha. Roowo po kexitaw so kîmîn me nasî. Amn̂e onînhîrî yehcamnopuche anarî tak nas hara kah yaw kupun kom hara. Tooto yamorî ke cirihnî ro mak mîn, ehcamnopînî ro.
2-3Ontho yaw rma ka kexitaw so cerewaxe. Aka aka, tîtkexe. Kah yawno yaw kexi xe tak taxe hara okre kîmîn yaw so. Ero yamru xe marha taxe poono yamrutopo wara hara. Expora ro mak taxe amru xe. Amruche tak ponomnî me mak exihra taxe.
4Roona warai yaw rma ka kexitaw so cerewaxe oko. Okwe, okwe, tîtkexe. Tawsîn̂em yaan̂e wa makî ka taxe. Wara rma ponomnî me mak kexi xera rma taxe. Anarî yamru xe xa taxe kupun kom hara. Ero yipu yamruche tak waipîn me ro mak tak taxe okre twaihsomînhîrî rma. Ero wa taxe amn̂e.
5Kaanî rma n̂ekatîmyasî kîwya so ero wa kiitopo. Kir̂wanî ro me tak apun wakîhcesî amn̂e, kesî. Cekatî marha nîmyasî Noro kîwya so, Yaaro ham, ero wa kiir̂atu so ham amn̂e, kachome kîwya so.
6Ero ke cerepore rma taxe kupun yaw rma ka kexitaw so. On wara mak tîtkexe, On opuntho yaw rma ka wasî. Ero ke Kporin komo yawhra ka wasî, tîtkexe mak.
7Ero wa tîtkexe enîhnî ponaro mak kexirî ke so. Kaan pona mak ceen̂axe ahce wa so na kehtome so. Censom ponaro mak exihra taxe.
8On wara tîtkexe, amn̂e opuntho yawhra oyexitaw Kporin komo yaw tak was okre, tîtkexe. Ero wa kehtopo komo ponaro xa taxe.
9Ero ke kir̂wan̂he Noro n̂enîrî me roro kexi xe so taxe. Ero wara kexi xe taxe Kporin komo yaw kexitaw so, Noro yawhra ka kexitaw so marha.
10Amn̂e tak Kristu ya kehtoponhîrî komo yetacitopo ro me nasî. Ero yimaw tapon pona n̂eremesî, kîwyam tak cecececexe Noro yepatai kehtoponhîrî komo yetacitopo yentachome. On wara kesî kîwya so ero yimaw, Ero wa mîxakn̂e apunthîrî yaw awexitaw, kesî. Kehtoponhîrî komo yepetho tak nîmyasî kîwya so. Kir̂wan̂he kehtoponhîrî komo yepetho nîmyasî, kicicme kehtoponhîrî komo yepetho marha. Ero yipu nîmyasî kîwya so amn̂e. Ero ke kir̂wan̂he Noro n̂enîrî me roro kexi xe taxe. Ero wa taxe.
Kaan Xe Tak Ehcoko Yiixatî Pînînhîrî Komo
11Yukurumîkno ro mak Mîkî Kporin komo. Ero wara Noro yehtopo ponaro xa nas amna. Ero ke amna nîmtapowasî tooto komo yakro cewetîso ro. Ahce wa na amna yehtoponho n̂een̂asî Kaan kir̂wantawno wara. Amyamro marha ahce wa na amna yehtopo meen̂axe kir̂wantawno wa xa marha.
12Amna ponaro mak awehtome so esekatîmra ro mak nas amna. On wara tko naxe anarî komo, poreno ponaro mak naxe, tupun yenporitopo ponaro mak ha. Kir̂wan̂he kropotawno yehtopo ponarora mak naxe. Ero ke amna yîwîrîyakan̂e me naxe. Noro yipu komo yeyuhtopo yîhtînotome mak awya so amna n̂esekatîmyas awya so.
13Ero ke camkîno me amna yîmtapowataw Kaan ha tko. Takîhso tîmtapotaxmu me amna exitaw rma, awakîretome so mak amna nîmtapowasî.
14Kîîxe so xa nasî Kristu. Ero ke Noro yewetî xe ro mak nas amna. On wara amna nîhtînoyasî Noro waihtoponho, cewn̂e Noro pen waihyakn̂e kir̂wan̂he kehtome so kîwyam ahnoro. Ero ke ahnoro rma tîtwaiyatken̂e Noro yakro rma. Ero wa amna nîhtînoyasî Kristu waihtoponho.
15Ero wa waihyakn̂e Noro waipîn me kehtome so ahnoro. Ero ke waipîn me taxe. On wara waipîn komo exi xe nasî Kaan, tanme rono pîn me mak exi xe xakn̂e. Takirwaman̂enhîrî komo yewetîn̂e me mak exi xe so nasî. Waihyakn̂e akir̂waman̂e me, pakekn̂e hara. Noro yipu yewetîn̂e me exi xe so nasî.
16Ero ke on wara tak nas amna, Kir̂wan mîkro, kahra tak nas amna tooto komo pun yenîrî ke mak. Kristu rma amna n̂een̂akn̂e pahxa tan exitaw tuhn̂e. Tuhn̂em me tak Noro yenîhra nas amna.
17Ero ke Kristu yakrono me kexitaw so tak anarî ro me tak taxe. Pahxa kehtoponhîrî komo yaw roro exihra tak taxe. Anarî ro me tak kakîhcetu so Kaan okre. Kir̂wan̂he tak cesehtînoyaxe, ero wa xa marha tîmtapowaxe, ero wa xa marha taxe ahce na poko kexitaw so.
18Kaan mak kiir̂atken̂e so ero wara. Tîîxatî me marha tak kiir̂atken̂e so Xesus Kristu yakrono me kexirî ke so. On wara kan̂e me marha kiir̂atken̂e so, Aaxe so tî nai Kaan. Ero ke yiixe tak ehcoko amyamro hara yiixatî pînînhîrî komo, kan̂e me kiir̂atken̂e so tooto komo ya.
19Ero ke on wara tîtkexe, Tîîxatî me ahnoro roowo poko hakno komo ciri xe tî nai Kaan. Tanwetoponhîrî komo poyero yîrwomra takî tî nai Kristu waihîrî ke. Ero wa kacho yekatîmn̂e me tak kiir̂atken̂e so Kaan.
20Ero ke kayaritomo mtapotarî yekatîmn̂e me mak nas amna, Kristu rma Mîk amna kayaritomon, Noro mtapotarî yekatîmn̂e me nas amna. Amna mtari rma nîmtapowasî Kaan. On wara kesî, Ooxatî pîn me exihra ro mak tak ehcoko, kes amna mtari rma. Ero wa xa marha kes amna awya so Kristu yanme rma, Kaan xatî me tak ehcoko, kes amna awya so.
21Kicicme kehtoponhîrî komo yukukman̂enho pînî ro mak Mîk Kristu. Noro yipu rma tko kicicitho warai me Kaan n̂iir̂akn̂e hara kemtakan komo me. Ero wa Noro n̂iir̂akn̂e kir̂wanî ro me tak kiitome so hara, twarai me so xa marha. Kristu yakrono ro me kexitaw so mak ero wa kiir̂axe so. Ero wa Kaan kiir̂axe so.
6
1On warai amna, Kaan yakro cekaritosom amna. Ero ke on wara kes amna awya so, pohnî me mak cirihra ro makî cma re maxe Kaan ya awakir̂wamacho komo, kes amna awya so.
2Ero poko rma kesî Kaan Karitan. On wara kesî, Awahsîtopo komo me exitaw rma ka amtapotarî komo wencekn̂e. Awakîr̂wamacho komo poko rma ka oyexitaw kakir̂wametken̂e so, kesî. Ero ke on wara men wîîkes awya so, oroto xa awahsî xe so tî nai Kaan. Oroto xa tî nai awakir̂wamacho komo yîwya, wîîkes awya so.
Kir̂wan̂he Mak Amna N̂esenpesî Kaan Maywen Me
3On wara nas amna, kicicme esenpora ro mak nas amna. Kicicme amna yesenpetaw on wara nîîketu amna yentan̂e komo, Kir̂wan̂he kirihra so rma nai ham Kaan, enko xe kicicme natu Pawru komo, ketu okwe. Ero wa kan̂e me exi xera ro mak nas amna yentan̂e komo.
4Kaan yanton xa amna. Ero ke kir̂wan̂he mak amna n̂esenpesî. Ahwokan me rma nas amna ahce wa so na cexitaw. Amna n̂esemetanmekyasî emapona. Amna n̂esemer̂wesî marha okwe. Ahce wa so na amna nai emapona roro, tahwokatîkarî yaro.
5Amna nîhyokyaxe anarî komo oco. Amna marha nahruyaxe kahrutopo yaka. Wara ro mak kexe anarî komo amna poko. On wara marha nas amna, amna n̂etapickesî cekar̂kaxi ro. Amna n̂etwînîkpormesî marha. Emapona marha eseresmara nas amna. Ero wa nas amna. Ero yipu yanme rma tko ahwokara nas amna.
6Kicicitho pokohra ro mak nas amna, mîn hak poko marha amna n̂ehcamohkesî, Etîrwonmekîra marha nas amna. Akronomano marha amna n̂iir̂asî. Kir̂wanî ro Yekatî yanme mak ero wa nas amna. Etîxatî me marha nas amna, yaaro etîxatî me ha. Ero wa nas amna Kaan yanton me amna yexirî ke.
7Yaarono mak amna n̂ekatîmyasî tohnawno pînî ro mak. Karitî ro me Kaan yehtopo marha amna n̂ekatîmyasî. Tukurui nas amna. Xehxa mehxa wara nas amna kurun. Kir̂wan̂he amna yehtopo rma nas amna kurun me.
8Takîhsom me amna n̂een̂axe anarî komo. Akpîn me amna n̂eenaxe anarî kom hara. Kicicme nîmtapowaxe anarî komo amna poko, Kir̂wan̂he nîmtapowaxe amna poko anarî kom hara. Yaaro mak amna n̂ekatîmyasî Kaanî mtapotarî. Okre, yaaro ma re wa mekatîmyatu awya so? kexe anarî komo rma amna poko. Ero wa naxe tooto komo amna poko.
9N̂examro yenîhra ro mak wasî, kexe anarî komo amna poko. Miyan komo n̂enîrî me rma tko nas amna. Waihyatu kr̂a na n̂examro, kexe anarî komo amna poko. Waipîra rma tko nas amna. Amna rma re nîhyokyaxe. Amna waihkara rma tko naxe ha.
10Ahwora rma nas amna anarimaw so. Tahwotaxmu me roro tko nas amna. Yupurantamra mak nas amna. Cepethîkem tîmn̂e me rma tko nas amna mer̂pono pîn komo ya. Emyawnomnî wara ro mak nas amna. Ahnoro makî tko nasî amna yemyawno me.
11Oyakno komo, Korintu pono komo amyamro. On wara kes amna awya so, amna n̂esekatîmyas awya so aaxe so cexirî ke mak. Aaxe so ro mak nas amna.
12Aaxatîmnokara so ro mak nas amna. Amyamro xa matko amna mîîxatîmnokexe okwe.
13Ero ke etîme re tak cehcerî. Amna xatî me tak ehcoko amyamro hara. Omxîkrî yan wara tan wîîkes awya so. Ero wa wîîkes awya so.
Kaan Xîkrî Pîn Komo Yakrono Me Xa Exihra Ehcoko
14Taa, Kaan xîkrî pîn komo poko tan kîmtapowas hara. On wara exihra ehcoko, awakrono me tak wasî etowîn mero mak, kahra ro mak ehcoko Kaan xikrî pîn komo ya. Ero wara re tîmtapotaxmu me ma re natu kir̂wan komo kicicitho komo yakro ha? Pîra xa thakwa okwe. Iito re ma re nai katpan awarpan yakro? Pîra marha okwe.
15Ero wara re cesehtînosom me ma re natu Kristu Beriaw yakro awya so? Pîra ro mak okwe. Kaan xîkrî komo reha kîwyam. Ero re ponarono ma re kîwyam Kaan xîkrî pîn komo yakro awya so? Pîra marha thakwa.
16Ahce wa nai Kaan mîn awya so? Mîk hak warai me ciixaputho poko ma re tatu ero yaw? Pîra ro mak okwe. Anarî menî ro mak mîn ciixaputho komo kica. Kaan mîn me rma taxe kîwyam, waipînî ro mîn me ha. On wara tî kekn̂e Kaan, N̂examro yawno me xa tak was amn̂e. N̂examro chere marha ketar̂asî. Ponaro n̂examro yehtopo me marha wasî. Oyanan me marha naxe n̂examro. Ero wa men was amn̂e n̂examro poko. Ero wa xa marha naxe opoko hara, kekn̂e tî Kaan pahxa.
17Ero ke on wara kes hara Kporin komo kîwya so, Omxîkrî pîn komo yakrono me exihra tak men ehcoko. N̂examro warahra ro mak ehcoko. Kicicitho pokono pîn me ro mak ehcoko. Ero poko exihnî me ro mak awexitaw so oyakrono ro me tak kahsîyaxe so.
18Aamo komo me marha wasî. Omumuru me maxe amyamro hara, oyemsîrî me marha maxe, kesî Kporin komo kîwya so. Karitî ro xa Mîk ero wa kesî. Ero wa kesî kîwya so.

1Taa, on wara wîîkes hara awya so oyakno komo, ero wa kesî Kaan kîwya so. Ero ke cetakir̂wamapore tak nasî. Kicicme kehtoponhîrî komo tahsîpînkatîkacerî. Kupun komo ke kicicme taxe anarimaw so. Anarimaw so kicicme taxe kekatî ke hara. Asakno roro rma tahsîpînkapore nasî ero wa kehtoponhîrî kom ha. Ero ke kir̂wan̂he mak cehcerî Noro ponaro xa kexirî ke so. Ero wa xa cehcerî.
Kaan Yanme Mahwoketken̂e. Ero Ke Kir̂wan̂he Tak Mat Hara Okre
2Taa, amna xe tak ehcoko. Emetanmekno ciin̂e pînî ro mak amna. Anato panatanmekno ciin̂e pîn marha amna, emîknono rin̂e pîn marha. Kir̂wan̂he mak amna xakn̂e apoko so.
3Awîrîyakacho pîn komo tan wîîkes awya so. Wîîka rma awya so, Aaxe so ro mak nas amna, wîîka. Ero wa xa marha wîîkes hara. Awaiyataw so meero twaipu xe rma nas amna awakro so. Kar̂pe rma ka awexitaw so iito re mak cexi xe nas amna awakro so kar̂pe xa marha. Ero wa nas amna apoko so.
4Kir̂wan̂he xa rma keen̂axe so okre. Ero ke yîhyapamra ro mak wekatîmyasî awehtopo komo anarî komo ya. Oyahworetopo me xa wencekn̂e kir̂wan̂he awehtopo komo. Tahwore xa rma wasî oyesemetanmekyataw rma. Ero wa wasî.
5On wara tko ka xakn̂e amna Maseton̂a pona amna toche, cekarkaxi ro amna n̂esemetanmekyakn̂e okwe. Mehxa mehxa wara ro mak xakn̂e amna yesenmetopo okwe. Tooto komo yeseseyutopo amna n̂encekn̂e. Amna marha n̂eraswakn̂e okwe.
6Kaanî tko amna nahworekn̂e hara Citu mokrî ke tak. Noro yipu Mîk Kaan, ahwokaxapu komo yahworen̂e ro ha.
7Citu yenîche amna tak nahwowakn̂e ha re. Yîmtapotarî yentache tak nahwowakn̂e xa tak amna. Tahwore tî xakn̂e noro kir̂wan̂he awehtopo komo yenîrî ke. Ero wa awehtopo komo n̂ekatîmyakn̂e amna ya. On wara kekn̂e, Awenî xe so tî natu Korintu pono komo okre. Okwe okwe, kexe awemetanmetoponhîrî komo yentarî ke. Aponaro xa naxe n̂examro, kekn̂e marha owya. Ero wa kekn̂e Citu owya tmokuche. Ero ke yîmtapotarî yentarî ke kahwocetîkekn̂e tak.
8Awahwokan̂e komo me ka wîxakn̂e ham pahxa okaritan ke. Ahce kacho yîhyakan komo ero wa mewrei hara okwe? wîîkekn̂e cokorî kapu. Oroto tak ero wa kahra wasî. Kir̂wan̂he rma mewrekn̂e ham. Eroromero awahwokamexpotopo komo pînî rma mîn xakn̂e okaritan. Yohno mak mahwoketken̂e ham.
9Ero ke tahwore tak was okre. Ahwokano kr̂a wiire, kahra ro mak was apoko so. Kir̂wan̂he rma xakn̂e awahwokacho komo, wîîkesî mak awya so. Awahwokacho komo ke kicicme awehtoponhîrî komo mîpoxunketken̂e. Kaan yanme mak ero mîpoxunketken̂e. Ero ke kir̂wan̂he rma xakn̂e ero wa awitopo komo owya. Amna yanme etwîrîmara rma mîxatken̂e.
10Kaan Yekatî yanme kahwokache kicicme kehtoponhîrî komo tak tîtpoxunke. Kakir̂wamexe so tak Kaan. Tohnaw kahwoka ham okwe, kahra ro mak taxe. Ero warahra reha nahwokexe Kaan xîkrî pîn komo reha. Miya xe ro mak nahwokexe noro yipu komo reha. N̂examro waihkacho rma mîn ahwokacho komo okwe.
11On wara tak esehtînocoko, Kaan yanme mak tahwoketken̂e ham, kacoko. Ero wa awahwokarî ke so cerewre ro mak awetakir̂wama xe so tak mîxatken̂e ham. Awesekatîm xe so marha mîxatken̂e ham kicicme awehtoponhîrî komo poko. Mîrwonatken̂e marha apoko so rma. Twerî marha tak mîxatken̂e Kaan poko. Amna xe marha mehtîketken̂e. Kir̂wan̂he awexi xe so marha mîxatken̂e ham. Kaan yewetîn̂e me mak awexi xe so marha mîxatken̂e ham okre. Yikicicintaxapu marha tak panare xe tak mîxatken̂e. Ero wa mîxatken̂e ham okre. Miya xe xa metakir̂wametken̂e ham okre. Ero wa tî mîxatken̂e okre okaritan yenîrî ke awya so.
12Ahce kacho ero yipu okaritan mewrekn̂e ahyakan komo? Yikicicintaxapu yeitopo pîn mîn mewrekn̂e. Yînwîrîmathîrî yahworetopo pîn marha mîn mewrekn̂e. Kponaro so xa nat ham Pawru komo, kachome mak awya so ow mewrekn̂e.
13Ero ke awehtopo komo yentache tak amna n̂erepowakn̂e hara. Citu marha xakn̂e tahwore. Noro mahworetken̂e ham okre kir̂wan̂he awehtopo komo ke rma. Ero ke amna marha tahwore xa tak nasî apoko so.
14Kir̂wan̂he awehtopo komo amna n̂ekatîmyakn̂e Citu ya. Tohnaw wîîkai kica, kahra rma was okre. Pahxa achew so amna exitaw yaarono mak amna n̂ekatîmyakn̂e awya so. Yaaro marha tak xakn̂e omtapotarî Citu yakro. Kir̂wan̂he naxe okre Korintu pono komo, wîîkekn̂e yîwya. Amn̂e tmokuche hara, Yaaro mîîkekn̂e ham okre, kekn̂e tak Citu owya. Kir̂wan̂he rma nat ham okre Korintu pono komo, kekn̂e.
15Aaxe so xa takî tî nai noro. Ero wa nasî noro amna mtapotarî yewetîn̂e me awenîrî komo ke. On wara kekn̂e apoko so, Amtapotarî yekatîmyataw yîwya so n̂ewehcatken̂e okre. N̂eraswatken̂e mak omtapotarî yencetaw tpanatanmetopo komo, tatanatken̂e mak, kekn̂e. Ero wa awehtopo komo n̂ekatîmyakn̂e Citu owya.
16Ero ke kir̂wan̂he awehtopo komo yentarî ke owya tawake xa was okre. Ahce na poko cexitaw so Kaan yanme mak naxe n̂examro ero poko okre, wîîkesî tak apoko so. Ero wa wîîkesî.
Puranta Tîmtopo Pokono

1-2Taa, on poko wîîkes hara awya so, oyakno komo, on wara xakn̂e Kaan tîmxîkrî komo poko, Maseton̂a pono komo poko ha, n̂examro wakrekn̂e kir̂wan̂he ehtopo komo ke. N̂esemetanmekyatken̂e rma re n̂examro okwe. Yupurantamra thakwa xatken̂e okwe. Wara rma cetîmsom me xa xatken̂e, ero ke tahwore ro makî tî xatken̂e okre. Ero wa cetîmsom me Kaan n̂iir̂akn̂e Maseton̂a pono komo, Kaan xîkrî komo.
3On wara xatken̂e n̂examro, tînahrî komo yepetho na nîmcetken̂e ha ka, ero yakwenho tîmtome tak anarî komo ya. Ero yinhîrî akwenhîrî yopo xa tak tîmî xe xatken̂e hara, tînahrî komo yepetho meero tîmî xe xatken̂e. Tanme ro so mak tîmî xe xatken̂e.
4Ehe, ketken̂e amna ya, on arpo xe xa nas amna awya so puranta. Kaan xîkrî komo ya tîmsom tan ha. N̂examro yakronoma xe nas amna. Ero ke cma re maar̂axe, ketîketken̂e amna ya.
5Yupurantan komo tîmtopo ponaro mak amna xakn̂e. Ero pînî rma tko nîmyatken̂e. N̂etîmyatken̂e cokorî ka Kaan ya n̂examro rma. Amna ya meero n̂etîmyatken̂e amna yewetîn̂e me. Kaan yanme mak ero wa n̂etîmyatken̂e. Ero wa xatken̂e n̂examro okre Maseton̂a pono komo.
6Ero ke on wara amna kekn̂e Citu ya, Pahxa Korintu pono komo mîpanatanmekyakn̂e puranta tîmtopo poko. Ero ke n̂examro cma re mîpanatanmekyasî xa hara ero poko xa marha, wakreno rin̂e me ehtopo komo poko, kekn̂e amna yîwya.
7Anarmerpa nasî kir̂wan̂he awehtopo komo. Kaan pona enîn̂e me maxe. Kaanî mtapotarî yekatîmn̂e me marha maxe. Cehcamhokaxi marha maxe mîn hak poko. Cemyaporem me marha maxe okre ahce na poko. Amna xatî me marha maxe. Ero wa maxe kir̂wan̂he okre. Ero ke wakreno rîn̂e me marha ehcoko hara.
8Puranta men tîmcoko, kahra tan wasî awya so. On wara mak wasî, wakreno rin̂e me anarî komo yehtopo wekatîmyas awya so etîxatî me awehtopo komo yukukmachome mak.
9Kporin komo Xesus Kristu yehtoponho rma mencexe, yîwya awakretoponhîrî komo mencexe. On wara xakn̂e Noro, cemyawnoi xa ka xakn̂e. Awanme so tko emyawnomnî me tak xakn̂e hara okwe. Ero wa xakn̂e cemyawnoi tak awehtome so hara. Ero wa xakn̂e Xesus Kristu.
10Ero ke on wara cma re kakîhrexe so, pahxa rma anarî cimn̂ipu po puranta tîmî xe mîxatken̂e meyeno komo ya. Kir̂wan̂he mîxatken̂e ero ponaro. Tîmtopo mihciyatken̂e rma okre.
11Kir̂wan̂he mîxatken̂e tîmtopo ponaro. Ero ke tîmpore tak nasî. Apurantan komo tak yîraconkacoko tîmsom me.
12Apurantan komo pînîn yawra awexitaw so kir̂wan̂he Kaan n̂een̂asî anîmrî komo. On wara nasî Kaan kupurantan tîmtopo poko, Asak makno tîmîche kir̂wan̂he rma n̂een̂asî asak mak exitaw hara kupurantan komo. Mer̂pora men tîmcoko, kahra nasî Kaan kîwya so mer̂pora exihra exitaw kupurantan komo.
13-14On wara kahra wasî, epurantantîkacoko ro mak tupurantai tak ehtome so anarî komo, kahra tan wasî. Pîra ro mak. Etîme re mak cexpore nasî, wîîkesî mak tan. Oroto apurantan komo mîmyaxe anarî komo ya yupurantamra exirî ke so. Amn̂e tupurantai na natu n̂examro hara, amyamro tak na matu yupurantamra hara okwe. Ero ke n̂examro tak n̂esepanîyaxe hara. Puranta tak nîmyaxe awya so hara. Ero ke etîme re tak maxe okre.
15Ero poko rma kesî Kaan Karitan pahxan pen komo poko. On wara kesî, Anarî komo mer̂pora namekyatken̂e tînahrî komo. Etîmtora rma tko xakn̂e yînaputhîrî komo. Anarî komo wahra mak namekyatken̂e hara tînahrî komo. Cecenarî so rma tko xakn̂e yînahrî komo, kesî Kaan Karitan.
16Taa, Citu poko kîmtapowas hara. On wara wîîkesî Kaan ya noro poko, Kir̂wan̂he mai ham Apa okre. Owara xa marha Citu miir̂e ham okre, Korintu pono komo ponaro, wîîkesî noro poko.
17Kir̂wan̂he noro n̂encekn̂e amna mtapotarî, Korintu pono komo yenso cma re mîîcesî, kacho. Ero ke n̂ewehcakn̂e. Tîto xe tko tî xakn̂e tanme ro rma aponaro so cexirî ke.
18Anarî marha amna n̂en̂epesî Citu yakro, kakno komo rma. Kakir̂wamacho komo yekatîmn̂e ro mîk okre, kexe Kaan xîkrî komo noro poko. Miyan komo rma ero wa kexe.
19Kaan xîkrî komo nmen̂ekatho rma mîk puranta yaan̂e me amna yakro. Ero wa nas amna puranta yaan̂e. Taa, anîmrî komo yenîche ahsîn̂e komo ya amn̂e on wara kexe, Kir̂wan̂he Kporin komo nai ham okre, kexe. Kponaro so xa nat ham Korintu pono komo, kexe marha.
20Takîhso mak amna naar̂asî puranta mer̂pora exirî ke. Ero ke takronoi amna cesî. Cewn̂e aar̂ataw owya opoko men nîmtapowatu anarî komo. Tînarîrî poko tko na n̂en̂epana Pawru kica, ket ha na. Ero ke ero wa karî pona takronoi amna cesî.
21En̂epamnî me cesenpo xe nas amna Kporin komo ya, tooto komo ya marha. Ero ke takronoi amna naar̂asî puranta.
22Ahyaka so Citu cetaw anarî marha amna n̂en̂epesî noro yakro. Cemyaporem xa marha mîkî. Ero warai me roro amna n̂een̂asî noro. Cemyapore xa tak n̂ehtîkesî kir̂wan̂he awehtopo komo yentarî ke. Ero ke noro yipu mîk cesî ahyaka so Citu yakro.
23Taa, Citu yehtopo marha wekatîmyas awya so. Kir̂wan moso Citu. Oyakrono moso, Kaanî mtapotarî yekatîmn̂e marha awya so oyakro ha. Noro yipu moso Citu. Taa, noro yakrono komo yehtopo wekatîmyasî xa hara awya so. Kaan xîkrî komo yanme tîtosom komo moxam. Kir̂wan̂he Kristu yehtopo yenpon̂e me marha naxe.
24Ero ke etîxatî me xa esenpocoko yîwya so, Citu komo ya, Kaan xîkrî komo ya marha miyan komo ya rma. Kir̂wan̂he awehtopo komo n̂encexe. Amna n̂ekatîmyasî yîwya so. Ero ke yaaro kan̂e me rma amna enpocoko, etîxatî me esenpocoko yîwya so. Ero warai me esenpocoko.
Puranta Tîmtopo Pokono Xa Hara

1-2Taa, puranta tîmtopo poko rma kîmtapowasî awakro so. Kaan xîkrî komo wakrecoko, kacho poko xa tpanatanmekpore nasî, kahra wasî apoko so. Tîmtopo ponaro rma wa maxe okre. Tîmî xatî me rma kîhtînoyaxe so. Tantono komo ya rma wekatîmyasî awehtopo komo Maseton̂a pono komo ya. On wara wîîkesî yîwya so, Pahxa anarî cimn̂ipu po rma Akaia pono komo xatken̂e puranta tîmtopo ponaro okre, wîîkes yîwya so. Ero ke puranta tîmî xe tak naxe moxam hara awara so xa marha. Ero wa naxe mer̂pono pîn komo.
3Wen̂epesî rma tko kakno komo ahyaka so. Anîmrî komo enkacoko tak ha, kan̂e kom ha. Mer̂pora ceen̂axe amn̂e yînmîthîrî komo, wîîkekn̂e apoko so. Enkatîkara rma awexitaw so tko tohnaw ekatîmn̂e wa mak amna n̂een̂axe okwe.
4Maseton̂a pono komo marha na mokyatu oyakro iina. Ero ke wahra mak exitaw anmîthîrî komo n̂examro mokyataw amna nîhyapamyasî. Tohnaw mak awehtopo komo yekatîmn̂e wa amna nîhtînoyaxe okwe. Amyamro meero mîhyapamyaxe okwe.
5Ero ke oywapu ka wen̂epesî kakno komo ahyaka so. On wara wîîkesî yîwya so, Korintu pono komo ya katatko, Puranta nîmyas amna mer̂pora, kachonho awya so enkacoko tak ha. Pawru komo yesamaka enkacoko n̂he kapu, katatko, wîîkesî yîwya so. Awanme ro so mak tîmn̂e me awexi xe so wasî. Opurantan thakwa wîmyas okwe, kahra ro mak awexi xe so wasî. Ero wa awexi xe so wasî.
6On wara tasî puranta tîmyataw, knatîrî ciin̂e wara rma tasî. Wahra mak knatîrî ciriche kîwya so wahra mak tahyaxe amn̂e ero yeperîrî okwe. Mer̂pora ciriche knatîrî mer̂pora tahyaxe okre amn̂e epetache. Ero wa nasî knatîrî ciitopo.
7Ero ke atî wicakî tîmpore nai kupurantanthîrî kom ha? Amyamro ha tko. Awanme ro so mak yîhtînocoko anîmrî komo. Awanmenkera so tîmn̂e me awexi xera so mak wasî. Opurantan raconho wîmyasî thakwa, kan̂e me awexi xera so wasî. Tawake tî nai Kaan tahwore cetîmsom poko.
8Awakren̂e komo me Kaan yehtopo ponaro cexpore nasî. Ehn̂ara ro mak nasî awakretopo komo poko. Miyan ke rma awakren̂e komo me nasî Noro okre. Esemetanmekîra awir̂axe so wakreno rin̂e me rma awehtome so hara. Ero wa awakrexe so Kaan okre.
9On wara kesî Kaan Karitan kwakren̂e komo poko, Cesemetanmesom komo wakren̂e me xatken̂e n̂examro mîk hak wakren̂e me okre. Ero ke kir̂wan̂he n̂examro yehtopo yîhcamnopîra ro mak nasî Kaan okre, kesî.
10Taa, kwakren̂e komo marha Mîk hara Kaan. Naatî yatho tîmn̂e Mîk naatî ciin̂e komo ya. Kurman̂e marha Mîk. Ero ke Noro exi xe wasî anatîrî komo yepamnon̂e me. Anatîrî komo yepetanmekî xe marha wasî yîwya ehyatkaw so. Cepetaxmu me marha awiri xe so wasî yîwya. Kir̂wan̂he awehtopo komo rma nasî aweperîrî komo wara hara.
11Mîn hak tîmn̂e me mak exi xe wasî Noro awya so. Ero ke amyamro marha tak maxe mîn hak tîmn̂e ro me xa tak anari komo ya hara. Ero yinhîrî awya so tîmtoponhîrî tak amna n̂ekatîmyasî centan̂e komo ya. Kir̂wan̂he Kaan nai ham okre. Kwakren̂e me xa n̂iir̂akn̂e ham Korintu pono komo, kexe tak amn̂e awehtopo komo yentan̂e komo.
12Kir̂wan̂he xa maxe apurantanthîrî komo tîmrî ke Kaan xîkrî komo ya. Esemetanmekîra tak naxe anmîthîrî komo yahsîrî ke. Kir̂wan̂he Kaan yehtopo poko marha nîmtapowaxe emapona Kaan xîkrî komo, twakrerî komo ke awya so.
13Kaan xîkrî me xa mesenpexe okre apurantanthîrî komo tîmrî ke. Ero ke on wara kexe amn̂e anwakrethîrî komo apoko so, Kristu ya kakir̂wamacho yentan̂enho tî mîkyam Korintu pono komo. Yaaro ham, Noro rma n̂ewehcat ham okre. Kir̂wan̂he Kaan nai ham okre, n̂examro nakir̂wame ham, kwakren̂e me marha n̂iir̂a ham okre. Enko xe, on ke kwakrecow so, anarî komo marha wakrexe, kexe. Ero wa kexe apoko so.
14Apînîn yaw so marha naxe. Awakronomacho komo poko marha nîmtapowaxe Kaan yakro. Ero wa naxe apoko so Kaan nakir̂wamatho me xa awenîrî ke so.
15Kaan xa kwakretken̂e so kir̂wan ke xa tak, ekatîmrî yopono ke mak okre. Ero ke, Kir̂wan̂he xa Kaan nai ham okre kapore nasî. Ero wa kapore nasî Kaan ya.
Kaan Yanme Ekatîmn̂e Xa Ow Ha, Kesî Xa Hara Pawru

1Taa, on wara wîîkes hara awya so, Kristu wa xa marha oyexi xe wasî. Yukurumîkîra xakn̂e Kristu, yamoro tîmtapotaxmu me xakn̂e. Ero ke ero wa xa marha oyexi xe was ow hara. Achew so oyexitaw yamoro tîmtapotaxmu me mak wasî. Anato oyexitaw hara achewno pîn me, camra tak kîmtapowas hara awakro so.
2On wara tko wîîkes awya so, kir̂wan̂he awexi xe so wasî camra tîmtapotaxmu me exihra rma oyehtome achew so oyexitaw tak amn̂e. Yamoro tîmtapotaxmu me roro mak oyexi xe wasî. On wara tko tî ketu anarî komo amna poko, Tanmero so mak naxe n̂examro kica, kexe anarî kom okwe amna poko. Camra rma men kîmtapowasî amn̂e ero wara kan̂e komo yakro.
3Tupun yawno me rma thakwa nas amna ahce na poko cexitaw. Tupun yanmera makî tko amna n̂etarmesî kicicitho yar̂macho poko.
4Nasî rma amna yuhre tooto yuhre warai pîn ha tko. Ahce na macakan̂e ro mîn amna yuhre Kaan nîmîtho me exirî ke. Satanas wacantho warai macakan̂e ro mak mîn, yahcono rma macakesî.
5Kaanî mtapotarî yanwetopo yar̂matopo mîn amna yuhre. Cehcoyopokaxmu me mak naxe anarî komo. Ero ke kir̂wan̂he xa Kaan yehtopo yîhcamnopu xe mak naxe okwe. Ero wa tooto komo yesehtînotopo yar̂man̂e me marha nas amna yuhre. Kesehtînotopo komo poko meero amna n̂etar̂mesî Kristu yewetîn̂e me ciitome ahnoro ero yipu.
6Ero ke Kristu yewetîn̂e me awehtîkache so tak Noro yanwekn̂e komo rma tak amna panaresî ahnoro rma.
7On wara marha wîîkes awya so, poreno yenîrî ke mak awya so ow mîwîrîyaket ha na? On wara kes amna, Kristu yanme xa panatanmekno rin̂e ow ha, ket ha na anarî komo. Ero ke ero wa kan̂e exitaw on wara wîîkesî yîwya, Kristu yanme xa panatanmekno rin̂e ow ha, kan̂e me awexitaw on wara marha kasko, Pawru komo marha naxe Kristu yanme panatanmekno rin̂e me hara, kasko. Ero wa wîîkesî yîwya.
8Cehcoyoponkaxmu wara rma re tan kîmtapowasî awakro so. Yaaro tko tan wîîkesî. Kporin komo nantomatho xa owî. On wara Noro kekn̂e owya, Korintu pono komo yakîhren̂e me esko, ahworen̂e me marha. Yîwîrîman̂e pîn me ro mak esko, kekn̂e Kaan owya. Ero ke yîhyapamra ro mak kpanatanmekyaxe so.
9Tohnaw kyam mak aweraspetopo komo mewre xera wasî okaritan. Pîra ro mak.
10On wara kexe owîrîyakan̂e komo opoko, Takîhsom wara nîmtapowasî Pawru karita yaka kyam mak, yukurumîkno me marha nîmtapowasî. Kesî ro kyam mak kica. Enko xe, tan ceen̂atken̂e hara yukurumîkîra. Poxumnî me marha nîmtapowakn̂e kica. Noro yipu mîk Pawru kica anarmerpa tîmtapotaxmu kica, kexe opoko.
11On wara wîîkesî ero wa kan̂e komo ya, yukurumîkno me mencexe amna karitan. Ero wa xa marha men amna meen̂axe hara amn̂e achew so amna exitaw, yukurumîkno me rma, wîîkesî.
12Anarî komo reha tpoyino komo yopono me mak n̂esenpexe kica. N̂examro warahra ro mak cexi xe nas amna. On wara kexe, Owî reha n̂e ro kir̂wan. Pîra n̂he reha mîkro. Owî reha n̂e ro takîhsom anarî komo yopo, kexe. Akpîra ro mak n̂esehtînoyaxe ero wa kica.
13Miyan komo panatanmekn̂e rma amna, kahra ro mak nas amna. N̂examro panatanmekn̂e me ehcoko, kesî Kaan amna ya. Ero ke Noro yanme mak ero wa nas amna. Noro yanme rma acheka so amna mokyakn̂e.
14Ahce wa katî mîîketu amna ya? Ahce kacho amna panatanmekn̂e wara mîmtapowatu kica? Xiya mokuhra mexe mîxatken̂e, mîîketu katî amna ya? Ero wa kahra ro mak maxe. Acheka so rma wa amna mokyakn̂e Kristu ya kakir̂wamacho komo yekatîmso. Ero ke apanatanmekn̂e komo me rma nas amna.
15-16Amna npanatanmekrî mîkyam, kahra ro mak nas amna anarî komo npanatanmekrî poko. Pîra ro mak. Wara rma Kaan pona enîn̂e me awehtîkache so n̂he amna yakronoman̂e me cma re maxe amn̂e meyeno komo cheka amna totohme hara. Ero wa tîto xe nas amna meyeno komo cheka tîn̂enthîrî pîn komo cheka hara. Anarî komo npanatanmekîtho pîn cheka tîto xe mak nas amna Kristu ya kakir̂wamacho yekatîmso.
17On wara xa kapore nasî, Takîhsom poko kîmtapowataw so, takîhsom xa Mîk Kporin kom ha, kapore mak nasî.
18Takîhsom ow ha, kan̂e me kexitaw so akpîn me rma na tatu. Takîhsom mîkro, kacho me kexitaw so Kaan ya reha takîhsom me xa taxe okre. Ero wa taxe.
Kaan Yanmera Ekatîmn̂e Komo Pokono

1Owî cma re ka mencexe. Rikomo wara kyam mak na ow mencetu. Wara rma owî mencet ham.
2Awewyoman̂e komo me was ow. Kaan yanme mak awewyoma xe so wasî. Kristu nasî aan̂o komo me. Ero ke Noro ya xa amî xe so was amn̂e. Emasî nîmyasî yîîm iin̂o ya ero wa xa marha amî xe so wasî yîwya. Anarî pokono pîn me ro mak awexi xe so wasî, Noro ya kir̂wan̂he amtome so yîwya.
3On wara wîîkes apoko so, Epa pen wara rma na mat okwe, Noro pen n̂ewkukmekn̂e okoyi cemarontaxmu me cexiri ke. Ero wa xa marha na awewkukmetu so hara kica. Kristu mak nasi kakir̂waman̂e me, kacho mencetken̂e. Anarmen ponaro mak na awir̂atu so, wîîkesî.
4Anarî na mokya acheka so Xesus poko apanatanmekn̂e kom ha tî re. Anarî Xesus poko makî tko nîmtapowaxe kica. Noro yipu poko apanatanmekyatu so, amna n̂ekatîmîtho pîn poko okwe. Noro yipu mokuche apamatanmekn̂e komo porohkara rma na mat okwe, wîîkesî. Anarî yekatî tak na mokya hara aropotaka so, pahxa mokyakn̂e Noro pîn. Noro yipu rma na mewehcatu kica, wîîkesî marha. Anarme awakir̂wamacho komo pokono yekatîmn̂e marha na mîk acheka tmohsom. Pahxa mencetken̂e ero warai pîn yekatîmn̂e na mîk ha. N̂ex ha ero wa kacho, kahra na matu, wîîkesî.
5Naxe anarî komo Kristu nantomatho komo, enîno rin̂e me cehsom komo xa. Noro yipu komo xawyakan me exihra rma was ow hara.
6Ehcamhokanî rma re ow yaana me omtapotacho poko. Ehcamhokaxapu me rma tko wasî Kaan ya kakir̂wamacho komo poko. Ero warai me rma wa amna meen̂axe ahce na poko exitaw amna.
7Iito oyexitaw pahxa on wara wîxakn̂e, Kaan ya kakir̂wamacho yekatîmîche awya so, Epethîrî xe wasî, kahra ro mak wîxakn̂e awya so. Ayopono komo mera ro mak oyesenpotome ero wara kahra wîxakn̂e. Oyopono me xa matko awesenpotome so ero wa wîxakn̂e. Ero ke camkînotho wara rma na ow meen̂atken̂e ero wa kahra oyexirî poyero.
8Meyeno komo purantankan̂e wa wîxakn̂e okwe. Yînmîthîrî komo rma wahsîyakn̂e puranta oyepetho me. Kaan xîkrî komo purantantho rma ero wa wahsîyakn̂e apanatanmekn̂e me oyehtome hara.
9Iito oyexitaw achew so ahce na xe rma wîxakn̂e. Wara rma, Opurantanî cma re, kahra rma wîxakn̂e awya so. Oyakro mohxapu komo mak nîmyatken̂e owya ahce na xe oyehtopo. Kakno komo mîkyam, Maseton̂a pono kom ha. Apona so enîhra wîxakn̂e oyecetotopo. Ero wara rma was amn̂e ahyaka so omokuche xa hara.
10Yaaro xa tan wîîkes awya so, Kristu mtapotarî xa nasî oropotaw. Iina omokuche xa hara amn̂e Akaia pona awerepokara so rma wasî ahce na xe oyehtopo poko. Epethîmra ro mak wekatîmyasî Kaanî mtapotarî, wîîkesî roro yîtîtmamra ro mak tooto yanme.
11Ahce kacho, Opurantan, kahra wai awya so? Aaxera so katî wai awya so? Ero warai pîn me oyenyasî Kaan.
12Ero ke, Opurantan, kahra rma wasî awya so anato apanatanmekn̂e komo warahra oyesenpotome. Amna wara xa marha cesenpo xe naxe kica. Kaanî mtapotarî yekatîmn̂e xa marha amna, kexe mak kica. Ero ke tohnaw tîmtapotaxmu me tak n̂examro yehtopo yenpo xe was awya so.
13On wara kan̂e kom ham mîkyam, Kristu nantomatho xa amna, kan̂e. Kristu nantomatho warai me mak n̂esenpexe tohnaw ro mak kica.
14Eserepokara rma wasî awedwkukman̂e komo poko. Satanas wara rma naxe kica. Ancu wara rma n̂esenpesî Satanas, kweipon̂e wara kica.
15Ero ke noro wa xa marha thakwa naxe noro yanton kom hara. Kir̂wan̂he kehtopo komo yekatîmn̂e wara rma n̂esenpexe tohnaw mak kica. Amn̂e tak kicicme cehtoponhîrî komo yepetho tak nahsîyaxe cehtoponhîrî komo yecenarîno rma okwe. Ero wa naxe amn̂e.
Oyahwokacho Yînîmn̂enho Ow Ha, Kesî Pawru
16Taa, kesekatîmyasî xa hara tan. Camkî tîmtapotaxmu mîk Pawru kica, kahra ehcoko opoko. Ero wa ketaw rma awya so ow entacoko rma camkî tîmtapotaxmu rma. Takîhso oyehtopo wekatîmyasî rma ha re.
17Poxumnî me rma kesekatîmyasî wara mak cesehtînosom wara mak. Kporin komo warahra tan kesekatîmyasî. Yîhyapamra rma tko kesekatîmyasî awya so takîhso oyehtopo poko.
18Kesekatîmyasî rma anarî komo wa xa marha. Mer̂pora naxe on wara kan̂e komo, Mîn hak poko ehcamhokaxapu ow ha anarî komo yopo, kan̂e komo. Ero ke oyehtopo marha wekatîmyasî cehcoyoponkaxmu wara xa marha.
19Takîhsom amna okre, mîîket ham. Ero ke akpîn komo mtapotarî rma mencet ham anwekîra rma. Ero wa mat ham okwe.
20On wara naxe n̂examro apoko so, tanton komo me mak awir̂axe so kica. Awemyawnonkexe so marha kica. Awemîknoyaxe so marha kica. Cehcoyoponkaxmu me marha naxe kica. Awewkatapexe so marha oko. Ero wa awir̂axe so n̂examro. Noro yipu komo rma mewehcaxe okwe.
21Ero wara cemetanmetopo yînmîra nas amna reha. Taa, n̂examro n̂ehcoyoponkexe. Ow xa kehcoyoponkes hara. Wara mak cesehtînosom wa mak tan kîmtapowasî kopi.
22Ebrew mtapotarî kukman̂e amna okre, ket ha na re n̂examro. Ero warai xa marha ow hara. Ixaw Yana ro xa amna okre, ketu marha na re. Ero warai xa marha ow hara. Abraaw pen yepamtho xa amna okre, ketu marha na re. Ero warai xa marha ow hara.
23Kristu yanton amna okre, ketu marha na re. Owî xa matko wasî Kristu yanton me n̂examro yopo. Akpîn wara tan kîmtapowasî kopi. Cetapickaxmu xa ow n̂examro yopo. Yîhyoxapu marha ow cerewre xa. Kahrutopo yawnonho marha ow emapona roro. Owaitopo pahnoke xa re wîxakn̂e emapona roro.
24Cmaicmai ketken̂e omkarî pore oco Xutew komo. 39 ro ohyokyatken̂e oco. 5 ro ero wicakî so ohyokyatken̂e oco.
25Amoyi ke marha oyetapetken̂e oko, tmowtmow ketken̂e. Osorwaw ro oyetapetken̂e oko. Toh ke oyetapetken̂e anarî kom hara. Cewn̂e ro mak oyetapetken̂e toh ke mer̂pono pîn ke. Osorwaw ro enorixapunhîrî thakwa ow tuuna imo kwaka. Oyenoriche yukwaw rma kenmayakn̂e kokmamrî me enorixapunhîrî. Kîkokmamyakn̂e xa hara iito rma. Ero wara wîxakn̂e.
26On warainhîrî marha ow, mîk hak chere tîtosom mak ow ha. Enor̂porononhîrî marha ow tuuna imo kwaw so. Cen̂epan̂em komo chere tîtosomînhîrî marha ow. Opoyino komo rma owaika xe xatken̂e hara okwe. Anarimaw so hara Xenciu komo marha owaika xe xatken̂e hara okwe. Ewto imo po oyexitaw kwaihyakn̂e ha re okwe. Pohnîntaw oyexitaw hara kwaihyakn̂e xa marha re okwe. Tuuna imo kwaw kwaihyakn̂e xa marha re okwe. Kakno komo wara cesenposom komo marha owaikamexpo xe xatken̂e okwe. Yaarono pîn komo mak mîkyam ero wa xatken̂e opoko.
27Emapona ketapickekn̂e cekar̂kaxi ro. Emapona ketwînîkpormekn̂e marha okwe. Rooma yukurunkan̂enho marha ow. Owokru xatînho marha thakwa ow okwe. Emapona roro marha eseresmara wîxakn̂e pahkî. Komsî yukurunkan̂enho marha ow pononpora oyexirî ke thakwa okwe.
28Ero yipu yukurunkan̂enho ow. Kaan xîkrî komo ponarono marha ow enmar̂atîxera. Miyan komo ponaro rma wasî ahce wa so na ehtopo komo ponaro xa.
29Kaan xîkrî komo yekatî kar̂pera exitaw ero wa xa marha was ow hara kar̂pen wara n̂examro poyero rma. Kicicitho cheka epîrketaw so anarî komo n̂erewasî oropotarî yîpînîn yaw so oyehtopo. Ero warai ow.
30Ero wa kesekatîmyasî, cehcoyoponkaxmu wara kesekatîmyasî oyanwekîra awehtome so. Kar̂pera oyehtoponho poko makî tko kesekatîmyas awya so.
31Cemaro pîn me tan kesekatîmyasî. Kaanî rma ero warai me ohtînoyasî, Kporin komo Xesus Kristu Yîîm Mîk Noro. Yaaro cesekatîmsom me ohtînoyasî. Noro yipu ow.
32On marha wekatîmyas awya so, Pahxa meye wîxakn̂e Tamasku po. Iitono komo kopenaton tî oyahru xe xakn̂e hara okwe. Aretas maywen tî mîk xakn̂e oyahru xe. Ero ke sowtatu komo nantomekn̂e oyahsîtopo poko.
33Ero ke oyakrono komo oyen̂emhataketken̂e waaca yewkanapan yaro mak. Tawyockem yaw mak oyenîcetken̂e kahxapu yaw. Ero wa oyen̂emhataketken̂e. Ero ke oyahsîra xakn̂e kayaritomo. Ero wa wîxakn̂e.
Pawru Totoponho Kah Yaka

1Taa, kesekatîmyasî rma. Awakîretopo komo pînî rma tko tan on oyesekatîmtopo. Kesekatîmyasî rma tko. Enîhnî ro yentoponho owya wekatîmyas hara awya so. Ero warai n̂enpekn̂e Kporin komo owya, enîhnî ro n̂enpekn̂e.
2Pahxa Kristu yakrono xakn̂e on̂enîtho rma. On wara xakn̂e noro, anarî kaamo po tak noro naar̂akn̂e Kaan miya kah yaka roro. Xehxan ka wacekn̂e kaapu. Rakatawno marha wacekn̂e hara. Mehxan yaka naar̂akn̂e yohno rma. Tuhn̂e rma na naar̂akn̂e. Ekatî me katî naar̂akn̂e? Apohana, Kaan mak ero yipu nîhtînoyasî. Pahxa ero wa xakn̂e, 14 cimn̂ipu tak nasî ero wa aatoponhîrî.
3-4On̂enîtho rma mîkro Kaan narîtho. Ceken pona roro Kaan naar̂akn̂e. Iito exitaw iitono mtapotarî tak n̂encekn̂e, ekatîmnî ro xa. Ekatîmra ro mak esko an̂entathîrî, kekn̂e Kaan yîwya. Ahce wa na noro cekn̂e. Tuhn̂e na cekn̂e. Ekatî me katî cekn̂e? Apohana, Kaan mak ero yipu nîhtînoyasî.
5Noro xa mîk keserepokacho yenîn̂e, wîîkesî ero wa ehxapunhîrî poko. Opoko rma oyesekatîm xera ro mak wasî ero yipu poko. Kar̂pera oyehtoponho poko mak oyesekatîm xe xa was awya so.
6Anarimaw oyesekatîm xe rma na wai anarî komo yopono me oyehtopo poko. Ero poko oyesekatîmyataw camkîno pîn me rma kîmtapowasî. Yaaro mak kesekatîmyasî. Ero warai me tko oyesekatîm xera wasî. Kaanî mtapotarî yekatîmn̂e me mak ow mencexe, kir̂wan̂he oyehtopo marha meen̂axe. Ero warai me mak oyenî xe wasî awya so.
7Ero wa wîxakn̂e, kah yawno rma Kaan n̂enpekn̂e owya miyanî rma. Oyehcoyoponka xera ro makî tko xakn̂e Kaan. Ero ke opun tak n̂eper̂antorekn̂e Satanas ya. Oyahwokacho mîn xakn̂e ero wa oyerepetopo. Ero wa Kaan oripekn̂e yîwya ehcoyoponkara oyehtome.
8Ero yipu poko rma re kîmtapowakn̂e Kporin komo yakro. Apa, wîîkekn̂e, Apa, owî cma re makir̂wamesî, wîîkekn̂e yîwya. 3 ro ero wa wîîkekn̂e.
9Pîra, kekn̂e hara Kporin komo owya, pîra. Awakir̂wamara wasî. Kwakresî rma tko akaritotopo ke. Kar̂pe oyehtopo xa n̂ehtîkesî akaritotîkacho me okre kar̂pera awexitaw rma, kekn̂e owya. Ero wa Kporin komo kekn̂e owya. Ero ke kar̂pera oyehtopo poko rma tak kahwowasî. Ero yipu poko kahwowasî kar̂pe xa tak Kristu yehtopo ehtome oropotaw.
10Ero ke tahwore rma wasî kar̂pera oyexitaw, owîrîyaketaw marha tooto komo ya, owîrîmetaw marha tooto komo ya, oyesemetanmekyataw marha. Ero wa so oyexitaw kerepowasî rma Kristu yenpon̂e me oyehtome. Kar̂pera oyexitaw ero yimaw xa tak kar̂pe wasî. Ero wa wasî.
Aponaro So Xa Wasî, Kesî Pawru Yîwya So
11Taa, kesekatîmyasî rma. Akpîn wara rma kesekatîmyasî. Awanme so rma tko kesekatîmyasî. On wara cma re kapore xakn̂e opoko, Yaarono mîk Pawru, Kristu nantomatho xa mîk ham, kapore cma re xakn̂e opoko. Kristu nantomatho komo xawyakan me exihra ro mak was ow, enîno rin̂e ro komo xawyakan me exihra. Camkînotho me rma tko was oyanme ro mak oyexitaw ketaw ha re.
12Kristu nantomatho me oyehtopo cma re meen̂atken̂e iito oyexitaw. Cirihnî meen̂atken̂e achew so oyexitaw. Kar̂pe xa cehtopo Kaan n̂enpekn̂e, aweserepokacho komo xa meen̂atken̂e iito oyexitaw. Ero yipu poko wîxakn̂e ahwokan me ro mak. Ero ke, Kristu nantomatho xa mîk ham Pawru, kapore cma re nasî opoko.
13Ahce wa katî mîîketu owya? Anarî komo xawyakan me amna menpekn̂e Kaan xîkrî komo xawyakan me kica, mîîketu katî? On wara mak wîxakn̂e iito oyexitaw, awerepokara so wîxakn̂e ahce na xe oyehtopo poko. Kicicme na ero wa oyehtoponho meen̂atken̂e? Mîhcamnoyaxe cma re ero wa oyehtoponho. Ero wa cma re maxe ha.
Aaxe So Xa Wasî, Kesî Pawru
14Taa, kmokyasî xa hara men ahyaka so yohno rma. 3 me tak nasî omohtopo ahyaka so ero yimaw. Ero wara rma tko was hara achew so oyexitaw hara. Awerepokara so xa hara wasî yiixe oyehtopo poko. Apurantan komo xera ro mak wasî. Aaxe so xa matko wasî. Omxîkrî warai xa amyamro. Ahce wa nai rikomo awya so? Tîîm komo ya tîmsom yepamnopîra nasî rikomo. Tîmxîkrî ya tîmsom xa matko n̂epamnoyasî yîîm. Ero wa nasî.
15Ero wa was ow apoko so hara, opurantantho wirihtîkesî awakîretopo komo yepethome. Ketapickesî marha cekar̂kaxi ro awakîretopo komo poko. Tawake wasî ero wara awakîretopo komo poko oyexitaw. On wara tko keen̂axe so, aaxe so oyehtîketaw ooxera n̂he tak mehtîkexe amyamro hara okwe. Ero wa keen̂axe so okwe.
16Amyamro ha tko, ero wa mat ham opoko. Awewrucpera so rma tko wîxakn̂e ahce na xe oyehtopo poko iito oyexitaw. Ooxatî pîn me rma kîhtînoyatken̂e so iito oyexitaw. On wara kesehtînoyakn̂e, ahce na poko yaana pîn me mak kesenpesî, Kica, kachome yîwya so opoko. Ero ke ero wa karî ke tak awya so ooxatî pîn me awehtopo komo rma tak n̂esenpekn̂e.
17Apanatanmekn̂e komo rma re wen̂epekn̂e ahyaka so. Ahce wa katî wîîkekn̂e yîwya so? Korintu pono komo purantantho ehtatko opurantan me, wîîkekn̂e katî yîwya so? Pîra ro mak.
18On wara mak wîîkekn̂e Citu ya, Mîîcesî cma re Korintu pono komo yenso, wîîkekn̂e. Noro yakro marha wen̂epekn̂e anarî hara kakno komo. Ahce wa xakn̂e Citu komo achew so cexitaw? Apurantanthîrî komo katî nahsîyatken̂e? Pîra ro mak. Owara xa marha n̂examro xatken̂e. Owara xa marha n̂examro nîhtînoyatken̂e ahce na poko cehtopo komo. Ero wa n̂examro xatken̂e.
19Ahce wa katî amna mtapotarî mencet ha? Tîhyapamsom wa katî amna mencet ha? Pîra ro mak, yîhyapamra ro mak nas amna. Kaan n̂entarî me xa tan amna n̂esekatîmyasî. Kristu yakrono me amna exirî ke marha amna n̂esekatîmyasî. Ahce na poko amna exitaw ero poko amna nasî awakîretome so mak. Ero wa mak nas amna oyakno komo.
20Iina omokuche xa hara amn̂e kicicme na keen̂atu so. Kicicme awehtopo komo yenî xera tko wasî. Oyahwokan̂e me awen̂ataw so owya ero wa xa marha na ow meen̂at hara awahwokan̂e komo me xa marha okwe. On wara xa na keen̂atu so amn̂e, ceseseyusom me na keen̂atu so, awakno komo poko tponîmsom me marha, cetîrwonmesom me marha, poturme awexi xe so cehsom me marha, etîmtaka tîmtapotaxmu me marha, etpoko tîmtapotaxmu me marha, cehcoyoponkaxmu me marha, wara hakî kan̂e me marha, ero warai me na keen̂atu so okwe amn̂e iina omokuche.
21Yikicicintaxapu komo marha na ween̂a amn̂e iina omokuche. Noro yipu yenîche owya ahwokaxapu wa Kaan oriya hara kica an̂enîrî komo me. Kîwracesî ro mak noro yipu komo yeen̂ataw owya ero yimaw. Kicicitho pokononhîrî komo kica mîkyam, wîîkesî, wooxam poko ehxapunhîrî komo mîkyam anarî komo, wara ro mak kan̂enhîrî komo marha mîkyam anarî kom hara kica, wîîkesî marha. Esekatîmra rma na nat okwe. Kicicme wehxe kica, kahra natu, wîîkesî marha awya so. Ero warai komo na ween̂a amn̂e iina omokuche. Ero ke ahwora na ow meen̂atu okwe. Ero wa na ow meen̂atu amn̂e iina omokuche.
Kir̂wan̂he Mak Awexi Xe So Nas Amna
13
1Taa, kmokyasî tak awenso so. Omokuche tak osorwaw ro tak nasî ahyaka so omohtopo. On wara kacho mencexe, Kicicme tooto yehtopo yekatîmn̂e exitaw, cewn̂e mak, yîmtapotarî ponarora ehcoko. 2 exitaw entacoko tak, 3 exitaw marha entacoko, kacho mencexe.
2On wara wîîkes awya so, ahyaka so omokuche amn̂e on wara kahra wasî, Tanme ro so kyam mak n̂ehcowpe kicicme ehxapu komo, kahra ro mak wasî. Ero wa kicicme ehxapu komo weronomekn̂e pahxa. Pahxa wîîkekn̂e awya so miyan komo ya rma. Oroto tak kweronomexe so xa hara. Karita yaka mak tan wîîkes awya so mooxe oyexirî ke.
3On wara na mîîketu owya, Kristu nîmtapowasî omtari, mîîkes ha re amna ya, Ero ke karitî ro me Kristu yehtopo ika enpoko, Yaaro ham, kachome tak amna ya, mîîketu na owya. Ero ke kicicme ehxapu komo men panaresî, wîîkesî. Kar̂pen me exihra ro mak nasî Kristu. Karitî xa Mîk ha. Enko xe, kar̂pe cehtopo n̂enpekn̂e awya so iito oyexitaw, wîîkesî tak awya so.
4Pahxa kar̂pen wara rma re n̂esenpekn̂e Kristu. Ero wa cexirî ke n̂etamowopekn̂e okwe tîîxatî pîn komo ya. Oroto tak kar̂pen me exihra ro mak tak nasî. Kaan xa nasî Noro karihton̂e me waipîn me ro mak tak ehtome hara. Ero ke kar̂pen wa xa marha nas amna hara Noro yakrono ro me rma amna exirî ke. Noro yakro rma amna karihcesî Kaan. Ero wa amna karihcesî awakîren̂e komo me amna yehtome.
5On wara wîîkes awya so, esehtînocoko tak men. On wara kacoko, Xesus pona enîn̂e na ow ha. Noro pona enîn̂e pîn katî ow? kacoko ha. Xesus Kristu pona enîn̂e me awexitaw so yaaro aropotaw so nasî Noro. Noro pona enîn̂e wara mak awexitaw so Xesus exihra rma nas okwe aropotaw so.
6Amna hara, ahce wa na amna meen̂at ha? Kristu yanmen pîn mîkyam kica Pawru komo, kan̂e pîn me cma re kîhtînoyaxe so.
7Kîmtapowasî tko Kaan yakro apoko so. Kicicitho pokohra cma re n̂examro miir̂as Apa, wîîkesî apoko so. Ahce kacho ero wara awexi xe so wai? Kirwanhe amna yesenpotome makî katî? Pîra rma. Kir̂wanhe mak awexi xe so wasî cehn̂axmu wara rma amna yeen̂ataw anarî komo ya.
8Yaarono towhra ro mak nas amna anarmen pona. Ero yipu yekatîmn̂e me xa matko amna n̂iire Kaan, anarmen yekatîmn̂e mera ro makî.
9Tawake nas amna apoko so kar̂pe awexitaw so. Ero wa nas amna apoko so kar̂pera amna exitaw rma. On wara marha amna kesî Kaan ya, Apa kah yawno, Korintu pono komo cma re mîîr̂asî etîtîkaxapu me tak ha, kes amna.
10Ero wa mak wîîkes awya so. Mooxe oyexirî ke thakwa karita mak mewresî an̂enîrî komo. Ahyaka so omokuche amn̂e awein̂e komo warahra oyexi xe wasî. Awahwokan̂e komo me orihra ro mak xakn̂e Kporin komo. Awakîren̂e komo me xa matko oriyakn̂e. Ero ke awakîretopo komo mak tan mewresî. Ero wa mewresî.
11Taa, ero wa mak wîîkes awya so oyakno komo. Etîtîkaxapu warai me tak awexi xe so wasî. Tahwore marha awexi xe so wasî. Iito re cesehtînosom me marha awexi xe so wasî. Tawake awexi xe so marha wasî etpoko. Ero wa awexitaw so Kaan tak nasî awakronoman̂e komo me. Etîxatî me kiin̂e Mîk Kaan. Ahwokan me kiin̂e marha Mîk ha. Noro yipu Mîk awakronoman̂e kom ha.
12Aweseporîche so tak esewcokacoko Kaan yanme mak.
13Kir̂wan̂he mat iito? ka xe tî natu awya so ahnoro Kaan xîkrî komo.
14Kporin komo Xesus Kristu ya awakronoma xe so wasî. Kîîxe so xa cehtopo yenpon̂e me exi xe marha wasî Kaan awya so okre. Kir̂wanî ro Yekatî mtapotarî yentan̂e me roro awexi xe so marha wasî. Ero wa awexi xe so was ahnoro. Ero wa mak wîîkes awya so. Amen.
GALKarasia Pono Komo Yakanînho, Pawru Karitan
1 2 3 4 5 6 Karasia1
1Taa, on okaritan an̂enîrî komo. Pawru ow ha. On warai mak ow ha, Xesus Kristu nantomatho xa ow, tooto nantomatho pînî ro mak ha. Kaan marha oyantomekn̂e, Kîîm kom ha, Xesus yenpakan̂enho ha.
2Tan marha naxe yaake kakno komo. Moxamu mtapotarî meero tan ow mewresî ahyakan komo. Kaan xîkrî komo amyamro Karasia pono komo, mîn hak pono kom ha. An̂enîrî komo tan mewresî okaritan.
3On wara cokorî ka wîîkes awya so, Kîîm komo Kaan ya awakronoma xe so wasî. Ahwokan me marha awiri xe so wasî yîwya. Kporin komo Xesus Kristu ya marha ero wa awiri xe so wasî.
4Noro rma n̂etwaikapekn̂e kpoyero so, kicicme kehtopo komo poyero. Kîîm komo Kaan yanme mak n̂etwaikapekn̂e. Kaan xîkrî pîn komo warahra tak kiitome so marha n̂etwaikapekn̂e. Kicicme ro mak naxe Kaan xîkrî pîn komo okwe, yîchew so awehtopo kom ha. N̂examro warahra awir̂axe so.
5Ero ke, Kir̂wan̂he xa nasî Xesus Kristu, kapore nasî miya roro yîtîtmamnî me ro mak. Amen.
Kicicme Men Naxe Okwe Anarmen Poko Apanatanmekn̂e Komo
6Taa, on wara wîîkes awya so, Keserepokesî ro mak apoko so okwe. Kaan pona cma re ka meen̂atken̂e. Ahce kacho Noro yai metowce hara? Yohno rma metowce okwe. Noro cma re awan̂ikyatken̂e so. Kristu yakrono me awahsîyatken̂e awakronomachome so. Anarmen pona tko tî metowyatken̂e hara okwe. Awakir̂wamacho komo tî re n̂ekatîmyaxe anarî komo. Ero ke ero yipu pona takî tî metowyatken̂e okwe.
7Awakir̂wamacho komo pînî rma mîn yîn̂ekatîmrî komo. Awewkukmexe so mak kica. Kristu ya kakir̂wamacho komo yaknama xe tî natu anarme hara okwe.
8Kristu ya kakir̂wamacho amna n̂ekatîmyakn̂e awya so. Anarî men yekatîmn̂e tko na mokye acheka so kakir̂wamacho yekatîmn̂e ha tî re. Amna n̂ekatîmtho yaw rorono pînî tko na n̂ekatîmya. Ero yipu yekatîmn̂e exitaw Kaan nîwîrîmarî me men cekanpore nasî. Amna meero ero yipu yekatîmn̂e me exitaw, Kaan nîwîrîmarî mîkro ha, kapore nasî amna poko hara. Ancu meero ero wa exitaw anarimaw kahyai yîhtoxapu, Kaan nîwîrîmarî mîkro ha, kapore nasî noro poko meero.
9Ero wara rma amna kekn̂e awya so pahxa rma. Ero ke ero wa xa marha wîîkesî xa hara awya so. Anarmen yekatîmn̂e na mokya acheka so awakir̂wamacho yekatîmn̂e ha tî re. An̂ewetîthîrî komo warai pîn makî tko na mîn n̂ekatîmya. Ero yipu yekatîmyataw Kaan nîwîrîmarî me men cekanpore nasî ero yipu yekatîmn̂e, wîîkesî xa hara awya so.
10Tooto komo mtapotarî ponaro makî katî wai awya so, Kir̂wan amoro okre, kacho ponaro ha? Kaanî mtapotarî ponaro xa katî wai, Kir̂wan amoro, kacho ponaro? Tooto mtapotarî ponaro mak oyexitaw Kristu yanton mera tak was okwe.
Tooto Mtapotarî Pîn Mîn Amna N̂ekatîmîtho Awya So
11-12Taa, on wara marha wîîkes awya so oyakno komo, tooto mtapotarî pînî ro mak mîn wekatîmyakn̂e awya so, Kristu ya kakir̂wamacho pokono ha. Opanatanmekîra xatken̂e tooto komo ero poko. Xesus Kristu mtapotarî mak wencekn̂e ekatîmtome tak owya.
13On wara wîxakn̂e pahxa, oyehtoponho rma na mencetu. Kaan xîkrî komo yemetanmekn̂enho rma ow kica. Iyopo so ro mak wemetanmekyakn̂e okwe. Kaan xîkrî komo waihkatîka xe ro mak wîxakn̂e.
14Xutew komo mtapotachonho mak wewehcakn̂e. Ero yewetîn̂e me marha xatken̂e opoyino kom ha re, oyecenarî por̂mamxapu kom ha. N̂examro yopo rma tko wewehcakn̂e owî reha. Oporin pen komo mtapotachonho yewetî xe ro mak wîxakn̂e cerewre ro mak. Ero warainhîrî ow ha.
15Kaanî rma tko oyan̂ikyakn̂e yememe pen ropotai oyewrunokan̂enho rma. Owakrekn̂e mak oyan̂itopo ke.
16Yumumuru tak xakn̂e oropotaw, Noro yenpon̂e me oyexi xe xakn̂e. Xenciu komo ya ekatîmn̂e me oyexi xe xakn̂e. Ero ke yohno tohra ka wîxakn̂e tooto yaka epanatanmekposo.
17Xerusaren pona marha tohra ka wîxakn̂e Kristu nantomatho komo yaka. Pahxa rma re n̂examro xatken̂e Kristu nantomatho me, ero warai pîn me ka oyexitaw. Tohra rma tko ka wîxakn̂e yîmtapotarî komo yentaxi. Arabia pona xa matko kîwcekn̂e yohno rma. En̂exanînhîrî tak ketîramekn̂e hara Tamasku pona hara. Ero wa ka wîxakn̂e Xesus pona enîn̂enhîrî ha ka.
18Amn̂e mak osorwaw cimn̂ipu yenatîche mak tak kîwcekn̂e Xerusaren pona Petru yenso. Iito kenmayakn̂e noro yaw 15 kaamo mak.
19Anarî komo yenîhra rma wîxakn̂e Xesus nantomatho komo. Ciaku mak ween̂akn̂e Kporin komo yakno ha.
20Ero warainhîrî ow ha. Yaarono tan mewresî oyehtoponho an̂enîrî komo me. Cemarontara tan wasî. Kaan xa ohtînoyasî yaarono me.
21Xerusaren pononho tak kîwcekn̂e hara Siria pona hara. Sirisia pona tak kîwcekn̂e. Ero wa toxapunhîrî owî.
22Xuteia pono komo rma ka oyenîra xatken̂e Kaan xîkrî komo, Kristu yakrono ro me cehsom kom ha.
23Oyekaci makî tî n̂encetken̂e iitono komo. On wara kacho tî n̂encetken̂e, Anarme tak nai Pawru okre kemetanmekn̂enhîrî komo rma. Xesus pona encoko, kesî tak hara Xesus ponarono komo waihkatîka xatînhîrî ha, kacho tî n̂encetken̂e opoko.
24Ero ke, Kir̂wanhe xa Kaan nai ham okre, ketken̂e ero wa oyehtopo yentache.
On Wara Kacho Xa Matko Ekatîmko, Kahra Xatken̂e 12 Komo Owya, Kesî Pawru
2
1Taa, kesekatîmyasî rma tan. Iito rma ka wîxakn̂e pahkî Sirisia po ha ka. 14 cimn̂ipu wîxakn̂e iito. Ero yinhîrî tak kîwcekn̂e xa hara Xerusaren pona xa hara. Banabe yakro amna cekn̂e iina. Citu marha waar̂akn̂e.
2Kaan yanme rma wa kîwcekn̂e iina oyesekatîmtome iitono komo ya. On wara wîîkekn̂e yîwya so, On wara kacho yekatîmn̂e ow ha, Xesus ya kakir̂wamacho wekatîmyasî Xenciu komo ya, wîîkekn̂e. Anarî komo ya makî ka kesekatîmyakn̂e, enîno rin̂e warai komo ya mak. Ahce wa na omtapotarî n̂encet ha? wîîkekn̂e ha kapu. Kaanî mtapotarî pîn wara na n̂encetu on̂ekatîmrî. Ero wa ekatîmra ehcoko, ketu na, wîîkekn̂e. Ero wa karî komo pona cewyaro ka kesekatîmyakn̂e yîwya so mak.
3Kir̂wan̂he xa matko oyencetken̂e. Citu meero kir̂wan̂he n̂een̂atken̂e ham. Kreku rma mîk Citu. Noro yipu poko rma kahra xatken̂e, Tanpikapore men nasî awakrono Citu, kahra xatken̂e.
4Twerî wîxakn̂e kakno warai komo exirî ke iito. Kakno warai komo rma re mîkyam xatken̂e. En̂epa me mohxapu komo mak mîkyam kica. On wara tî ketken̂e n̂examro, On wara tî ketu Pawru komo, Kristu Xesus pona mak encoko awakir̂wamachome so Noro ya, ketu makî tî. Ero ke entaxi kaika yîmtapotarî komo yanweso, ketken̂e tî. Kimin̂e komo wara xatken̂e okwe.
5Ero wa kan̂e komo yewetîra ro mak xakn̂e amna. Cewn̂e ora cik mak ewetîra amna xakn̂e. Ewehcataw ketaw ha re amna ya yaarono yentara takî re mehcerî okwe, Xesus ya kakir̂wamacho yentara. Entan̂e me roro awexi xe so xakn̂e amna.
6Taa, ero wa oyencetken̂e Xerusaren pono komo, enîno rin̂e warai komo. Enîno rin̂e wara ehtopo komo ponarono pînî rma tko ow. Kaan marha kir̂wan̂he kenîhra nasî kir̂wan̂he kesenpotopo yanme mak. Ero wa xatken̂e enîno rin̂e warai komo. On wara xa matko ekatîmko ha ke, kahra xatken̂e owya.
7-9On wara mak ketken̂e owya, Petru reha Kaan n̂iir̂akn̂e ekatîmn̂e me Xutew komo ya. Amoro reha awir̂akn̂e hara ekatîmn̂e me Xenciu komo ya haram, ketken̂e owya. Yaaro rma ketken̂e ero wara. Xesus nahsîyatken̂e Xutew komo Petru mtapotarî yanme. Ero wa xa marha Xenciu komo reha Xesus nahsîyatken̂e omtapotarî yanme hara. Ero wa Xesus pona enîn̂e me ciino n̂iir̂akn̂e Kaan. Ero ke oyamorî tak nahsîyatken̂e, Banabe yamorî marha. Ciaku, Sepas, Xuaw, ero wa xatken̂e amna yamorî yahsîn̂e. Enîno rin̂e warai komo mîkyam amna yamorî nahsîyatken̂e. Taa, amyamro mîîcet ham Xenciu komo yaka Xesus yekatîmso. Amna reha cesî Xutew komo yaka Noro yekatîmso, ketken̂e amna ya.
10On wara mak ketken̂e owya opanatanmetopo wara, Cesemetanmesom komo ponaro mak awexi xe so cma re nas amna, wakretopo komo ponaro ha, ketken̂e owya. Noro yipu komo ponarono rma ow. Wakre xe rma wîxakn̂e. Ero wa mak amna n̂esencekn̂e Xerusaren pono komo yakro.
Petru Panatanmekyasî Pawru
11Taa, ero yinhîrî tak Anciokia po wîxakn̂e hara. Iito oyexitaw Petru tak mokyakn̂e iina. Kicicme tko noro n̂esenpekn̂e okwe iina tmokuche. Ero ke wîîkekn̂e yîwya ro xa, Kir̂wan̂he esenpora mas okwe, wîîkekn̂e.
12On wara xakn̂e Petru, yihcirî me ka tmokuche iina n̂eseresmekn̂e Xenciu komo yakro. Amn̂e tak anarî komo mokyatken̂e hara Xerusaren pono komo. Ciaku yanme mohxapu tî mîkyam xatken̂e. N̂examro mokuche tak Petru n̂etowye hara okwe. Xenciu komo yakro eseresmara tak xakn̂e. Owîrîyaketu men kopi mohxapu komo Xenciu komo yakro oyeseresmarî yeen̂ataw, kekn̂e Petru tîhnaw.
13Yaarono mera ehtopo mîn xakn̂e ero wa ehtopo okwe. Ahnoro Xutew komo tak ero wa xatken̂e noro yakro rma. Eseresmara marha tak xatken̂e n̂examro hara Xenciu komo yakro. Banabe meero ero wa xakn̂e okwe.
14Ero wa ehtopo komo ween̂akn̂e. Kristu ya kakir̂wamacho yaw rorohra ehtopo komo ween̂akn̂e. Ero ke Petru ya tak wîîkekn̂e. Iitono komo n̂entarî me rma wîîkekn̂e, Oyakno Petru, ahce kacho ero wa mai okwe? Xutew me ewruxapu rma re amoro. Xenciu wara rma takî tko mesenpoi kokon̂oro Xenciu komo yakro aweseresmarî ke. Xutew ro pîn warahra reha mesenpoi. Ero ke ahce kacho anarme n̂examro panatanmekn̂e wara tak mai hara? Xutew komo wara mak ehcoko, kan̂e wara mas okwe Xenciu komo ya, wîîkekn̂e yîwya.
Xesus Pona Enîrî Ke Mak Kîwya So Kir̂wan Me Keen̂axe So Kaan
15-16On wara marha wîîkekn̂e yîwya, Xutew me ewruxapu thakwa kîwyam. Xenciutho mîkyam kica kicicitho ha, kacho pînî ro mak kîwyam. On wara kacho ponaro taxe, Xesus Kristu pona een̂ataw mak awya so kir̂wan me awen̂atu so Kaan. Ero wa awenîra so nasî Moises pen nmewretho yewehcataw mak awya so, kacho ponaro taxe. Ero ke Xesus Kristu pona ceen̂atken̂e kir̂wan me kentome so. Moises penî nmewretho yewetîtopo yanme kir̂wan me kenîhra ro mak nai Kaan ham, tîtketken̂e. Ero ke Noro pona ceen̂atken̂e, wîîkekn̂e Petru ya.
17Ero ke on wara tak wîîkes awya so, Kristu pona enîrî ke mak kîwya so kirwan me keenatu so Kaan. Wara rma ahce wa tatu kicicitho pokono me rma kexitaw so Kristu pona enîn̂e rma? Kicicme kiin̂e Mîk ham Kristu, tîtket ha ma re? Pîra ro mak okwe.
18On wara wîxakn̂e, kicicme oyehtoponho kr̂a wahsîpînkekn̂e. Ero ke ero wara exihra ro mak cexpore nasî, wîîkekn̂e ahce wa so na kicicme kehtopo poko. Wara rma, Ero wara rma tko cexpore nasî, ketaw na owya, Kaan yanwekn̂e rma noro ham, kacho me rma was hara okwe.
19On warai ow, waixapu mak ow ha. Moises pen nmewretho yewetîra oyexirî poyero ka kwaihyakn̂e. Ewetîtîkara wîxakn̂e okwe. Ero ke waixapu wara rma tak wasî ero poko hara. Ero wara wasî pakaxapu wara oyehtome hara Kaan ponarono me tak.
20Kristu yakro rma kwaihyakn̂e tpanaxkem pona woxapu me. Kar̂pe rma tko wasî. Ow pîn ha tko tan wasî kar̂pe. Kristu xa nasî kar̂pe oropotaw. Ero ke opun yaw rma ka oyexitaw Kaan Mumuru pona enîn̂e me mak tak wasî okaritotome roro yîwya. Ooxatî xa Mîk Kristu. Oyanme etwaikaxapu rma Noro. Ero ke Noro pona ween̂asî.
21Kwakren̂e ro Mîkî Kaan okre. Ero ke oyakîrwamekn̂e epethîmra ro mak. Ero ke pohnî me ciri xera wasî yînmîthîrî owya. Kir̂wan̂he kexitaw so ketaw ha re Moises pen nmewretho pona entopo yanme mak tohnaw waihîrî ha re okwe Kristu. Ero wa nasî.
Kaan Yekatî Mokyasî Kropotaka So Xesus Pona Enîrî Ke Mak Kîwya So
3
1On wara marha wîîkes awya so, Karasia pono komo ya, wara mak cesehtînosom amyamro kopi. Eremkaxapu warai mak amyamro. Onoke mîk ha aweremkan̂enhîrî komo okwe yaarono yewetîra awehtome so okwe? Camkîra cma re ka mencetken̂e Xesus Kristu yamowotoponho.
2On wara marha ka xe was awya so, ahce wa awexirî ke so Kaan Yekatî tak mokyakn̂e aropotaka so? Moises pen nmewretho yewetîrî ke makî katî awya so mokyakn̂e? Xesus pona mak cenpore nasî, kacho yentarî ke xa katî awya so mokyakn̂e aropotaka so? Ahce wa xa mîîketu ero poko? Ekatîmcoko ka owya.
3Kristu yehtopo pona enîche mak awya so Kaan Yekatî mokyakn̂e aropotaka so. Ero ke Noro tak xakn̂e awakir̂waman̂e komo me. Ero ke ahce kacho awanme ro so mak tak awetakir̂wamatîkacho mîhtînoyat hara okwe? Wara mak mesehtînoyatu kopi.
4On wara mîxatken̂e Xesus pona enîn̂enhîrî, awemetanmekyatken̂e so ro makî ka apoyino komo. Tohnaw ro mak na ero wa awemetanmetoponhîrî komo mînîmyatken̂e okwe? Pîra rma tko owya. Tohnawno pîn me rma wîhtînoyasî ero yipu yînîmtopo awya so.
5On wara marha wîîkes awya so, Kaan xîkrî komo mokyaxe anarimaw so acheka so. Kar̂pe Kaan Yekatî yehtopo n̂enpexe awya so. Cirihnî n̂iir̂axe awero ro so emapona. Ahce wa cexirî ke so ero yipu n̂iir̂at ha? Moises pen nmewretho yewetîrî ke mak katî ero yipu n̂iir̂atu awya so? Pîra ro mak. Xesus pokono yentarî ke mak ero yipu n̂iir̂axe, Noro pona enîrî ke mak ha. Ero wa cexirî ke so mak cirihnî n̂iir̂axe.
Abraaw Pen Nakir̂wamekn̂e Kaan Tpona Enîrî Ke Mak Yîwya
6Ero wa xa marha xakn̂e Abraaw pen hara. Kaan pona tî n̂een̂akn̂e. Ero ke kir̂wan me tî noro pen n̂een̂akn̂e Kaan.
7Ero ke Kaan pona enîn̂e me kexitaw so Abraaw pen xîkrî me taxe. Ero wa taxe.
8Pahxa rma tî Kaan nîhtînoyakn̂e mîk hak rowon pono komo yakir̂wamacho. On wara tî kekn̂e, Opona enîn̂e komo wakir̂wames amn̂e, kekn̂e. Ero ke ero wa kakir̂wamacho n̂ekatîmyakn̂e Kaan Abraaw pen ya. On wara tî kekn̂e yîwya, Mîk hak rowon pono komo tak wakir̂wames amn̂e apoyero rma, kekn̂e tî yîwya.
9Ero wa tî xakn̂e Abraaw pen, Kaan pona tî n̂een̂akn̂e. Ero ke noro pen nakronomekn̂e Kaan. Ero ke Kaan pona enîche xa marha kîwya so kakronomexe so tak kîwyam hara. Ero wa kakronomexe so Kaan.
10Ero warahra reha taxe Moises pen nmewretho ponaro mak kexitaw so. Ero ponaro mak kexitaw so tîwîrîmaxmu me xa matko taxe okwe. Ero poko rma kesî Kaan Karitan. On wara kesî, Apanatanmetopo komo men tan Moises nmewretho. Ero ke ahnoro rma cewetîtîkapore nasî yîmton me ro mak. Ewetîtîkara rma awexitaw so tîwîrîmaxmu me thakwa maxe okwe, kes ha.
11On wara marha kesî Kaan Karitan, Kaan pona mak n̂een̂axe kir̂wan komo kar̂pe roro cehtome so, kesî. Ero ke kir̂wan me kenîhra so nai Kaan ham okwe Moises pen nmewretho yewetîtopo yanme mak kîwya so.
12On wara kahra nasî Moises pen nmewretho, Kaan pona mak encoko kir̂wan̂he awitome so yîwya, kahra ro mak nasî. On wara xa matko kesî, On men ewetîcoko apanatanmetopo komo waipîn me awehtome so, kesî mak.
13Kaan nîwîrîmarî me tîxatken̂e okwe Moises pen nmewretho yewetîra kexirî ke so. Kristu rma tko kepemetken̂e so Kaan nîwîrîmarî mera tak kehtome so hara. Noro rma n̂ecir̂akn̂e Kaan nîwîrîmarî me kepemachome so hara. On wara kesî Kaan Karitan, Kaan nîwîrîmarî me naxe okwe weewe pona exewnuxapu pen komo, weewe pona woxapu pen komo marha, kesî. Ero ke Kaan nîwîrîmarî me xakn̂e Kristu rma weewe pona woxapu me cexirî ke.
14Ero wa xakn̂e Kristu Kaan nakronomarî me marha tak awitome so Xenciu komo rma. Pahxa kakir̂wamacho komo n̂ekatîmyakn̂e Kaan Abraaw pen ya, ero yaw roro awiri xe so xakn̂e. Kaan Yekatî marha tak nîmyasî kîwya so tîmtapotachonhîrî yaw roro. Xesus Kristu yakrono me kexirî ke so ero wa kwakrexe so Kaan, Noro pona enîn̂e me kexirî ke so mak ha.
Kemîknopîra Ro Mak Xakn̂e Kaan, Kakir̂wamexe So Amn̂e, Kacho Poko
15On wara natu tooto komo, tîmtapotachonhîrî komo poko hara, on wara na nîîke anarimaw tpoyino ya, on men wîmyas amn̂e awya, epethîmra ro mak, kwakresî mak, nîîke na. Yaaro xa na nîîke yîwya. Ero yinhîrî ahce wa tak na nîîke hara yîwya? Epethîrî pona makî tko wîmyas awya, nîîke katî, Kwakresî mak, kan̂enho ha? Pîra ro mak, ero wa kahra ro mak naxe tooto komo rma.
16Taa, onoke xa n̂etahcakn̂e Kaan tînwakrerî me ha? Abraaw pen n̂etahcakn̂e, noro pen yepamtho marha. Onok poko wa kekn̂e, Awepamthîrî, kacho? Awepamthîrî komo, kahra tî xakn̂e yakeno poko. Awepamthîrî, kekn̂e makî tî cewn̂an poko mak. Kristu poko mak kekn̂e yîwya, Awepamthîrî, kacho ha.
17Taa, Kir̂wan̂he men ciino wiir̂as amn̂e, kan̂enho xa Mîk Kaan. Ero wa kan̂enhîrî anarî me tak kekn̂e hara 430 ro yicimn̂ipuntache. Kpanatanmetopo tak n̂ekatîmyakn̂e ero yimaw anarî men hara. N̂esemîknoyakn̂e mak katî Kaan awya so? Pîra ro mak. Esemîknopîra ro mak xakn̂e. Kakronomexe so amn̂e, kachonho poko. Tohnawno me cirihra ro mak xakn̂e ero poko tîmtapotachonhîrî.
18Moises pen nmewretho yewetîn̂e komo exitaw Kaan nakir̂wamarî me towso tak nasî yîmtapotachonhîrî, Kakronomexe so amn̂e, kachonho. Yaaro xa matko tî kekn̂e Abraaw ya towîhnî me ro mak okre.
Rikomo Panatanmekn̂e Wa Mak Xakn̂e Moises Pen Nmewretho
19Ero ke ahce kacho Kaan n̂ekatîmyakn̂e hara kpanatanmetopo Moises pen ya awya so? Tanwekn̂e me kehtopo komo yîhtînomexpo xe makî tî xakn̂e Kaan kîwya so. Ero ke mak kpanatanmetopo n̂entamexpekn̂e. Abraaw pen yepamtho mohtopo pona rorono makî ka mîn xakn̂e. Miyan komo yakir̂waman̂e me nas amn̂e, kacho Mîk xakn̂e tmohsom. Noro mokrî pona rorono mak mîn xakn̂e kpanatanmetopo, Moises penî nmewretho. On wara kacho tî Kaan n̂ekatîmyakn̂e noro pen ya, yîwya ro xa kahra tî xakn̂e. Ancu komo makî tî ka n̂ekatîmyakn̂e, n̂examro takî tî n̂ekatîmyakn̂e Moises pen ya. Noro pen makîrha takî tî xakn̂e ero yekatîmn̂e me Ixaw Yana komo ya hara. Ero wa Kaan n̂ekatîmyakn̂e kpanatanmetopo.
20On wara tîhtînoyasî tooto mtapotarî yekatîmn̂e exitaw. Asakî nai, tîmtapotaxmu nai, eyukn̂e hara. Cewn̂an makî tko Mîk Kaan ha.
21Ero ke ahce wa tak nai Kaanî mtapotachonho hara, Akir̂wamano wiir̂as amn̂e, kachonho? N̂esemîknoyakn̂e mak katî Kaan ero wa kacho poko ha? Pîra ro mak. Esemîknopîra ro mak xakn̂e. Kakir̂wama xe so rma tî xakn̂e. Kakir̂wamara tko nasî kpanatanmetopo reha kîkariton̂e pîn me exirî ke thakwa. Kîkariton̂e me exitaw ketaw ha re kpanatanmetopo kir̂wan̂he takî re cehcerî ero yewetîn̂e komo.
22Kicicitho me thakwa naxe tooto komo ahnoro, kesî Kaan Karitan. Ero wa kesî kpoko so Kaanî mtapotacho yaw roro tak kakir̂wamachome so ahnoro. Xesus Kristu pona enîche awya so kir̂wan me tak kiir̂axe so, kesî Kaan kîwya so. Ero ke ero wa kachonho yaw roro tak kakir̂wamexe so.
23Xesus pona encoko, kacho esentara ka exitaw wacantoxapu wara ka tîxatken̂e kpanatanmetopo ke. Pahxan pen komo yakir̂waman̂e thakwa ka exihra xakn̂e okwe. Amn̂e mak Xesus mokyakn̂e. Ero ke ahrika, awakir̂waman̂e komo ka mokope. Noro pona tak meen̂axe amn̂e, kan̂e wara ka xakn̂e Kaan.
24Rikomo panatanmekn̂e wa makî ka xakn̂e Moises pen nmewretho. On wara kan̂e wara xakn̂e, Kicicme thakwa mai ham, on yewetîra mas okwe, kan̂e wara. Ero ke Kristu pona tak ceen̂atken̂e kir̂wan me kentome so tak Kaan ya.
25Taa, Kristu pona enîrî ke tak kîwya so rikomo panatanmekn̂e yawhra tak taxe.
26Kaan xîkrî me tak maxe amyamro ahnoro Xesus Kristu pona enîrî ke mak awya so.
27On wara marha maxe Kristu yakrono me emicixapu kom ha, Noro rma mamruyaxe aponon komo wara.
28Cewn̂an me tak maxe Kristu yakrono me awexirî ke so. Ero ke etîme re tak kwakrexe so Kaan. Xutew reha amoro okre. Amoro reha Kreku makî reha kica, kan̂e pîn me nasî Kaan kîwya so. Awanme ro cetapickaxmu reha amoro okre. Tooto yanton makî reha amoro hara kica, kan̂e pîn me marha nasî. Kîîrî reha amoro okre, woosîtho makî reha amoro kica, kan̂e pîn me marha nasî Kaan kîwya so. Noro re me mak wa taxe Kristu yakrono me re kexirî ke so.
29On wara marha maxe Kristu yakrono me awexirî ke so tak, Abraaw yepamtho me tak maxe okre. Taa, noro yepamtho me awexirî ke so tak, Kir̂wan̂he men kiir̂axe so, kesî marha Kaan awya so hara. Abraaw ya kekn̂e ero wa kacho yaw roro rma kesî. Ero wa kesî kîwya so.
Etîtîkaxapu Me Tak Taxe Xesus Pona Enîn̂e Komo Makî
4
1-2On wara nasî cemyawnoyemînhîrî pen xîkîtho, tîîm waipuche emyawnonhîrî tak nahsîyasî yîmxîkîthîrî. Rikomo me ka exitaw yîmxîkîthîrî anarî komo yaw makî ka nasî n̂examro npor̂mamnorî me mak ha ka. Yînantomarî komo me marha nasî. Ero wa nasî tîîm pen yemyawnonho yahsîn̂e me cehsomu rma ha re. Tpor̂mamche tak, yîîm nukuknomatho cimn̂ipu, ero wicakî exitaw ewrutoponhîrî tpor̂mamnon̂e komo yawhra tak nasî.
3Ero wa xa marha tîxatken̂e kîwyam hara. Rikomo wara makî ka tîxatken̂e pahxa. Ero wa ka kexitaw so roowo pono ro ponaro makî ka tîxatken̂e.
4Taa, Kristu mohtopo me exitaw tak Tumumuru tak n̂en̂epekn̂e Kaan oona roowo pona. Noro tak n̂ewruyakn̂e wooxam ropotainonho. Moises penî nmewretho yaw rorono me rma n̂ewruyakn̂e.
5Ero wa Kristu n̂ewruyakn̂e kepemachome so tak. Twaihkaxmu me ka tîxatken̂e okwe kpanatanmetopo yewetîtorî poyero. Kristu tko kepemetken̂e so Kaan xîkrî me kiitome so takî.
6Taa, Kaan xîkrî me awexirî ke so tak Tumumuru Yekatî tak n̂en̂epekn̂e Kaan aropotaka so. Noro tak nîmtapowasî Kaan yakro kropotaw so rma. Apa, apa, kesî yîwya. Ero wa nîmtapowasî kropotaw so.
7Ero ke Kaan yanton me mak exihra tak maxe. Kaan xîkrî me xa tak maxe okre Kristu yakrono me awexirî ke so. Ero ke Kaan yemyawno yahsîn̂e me tak maxe hara yîmxîkrî me awexirî ke so okre. Ero wa maxe.
Metwîrîmetîkexe Men Okwe
8Taa, pahxa Kaan ponarora ro makî ka mîxatken̂e okwe. Ero yimaw Kaan pînî ro me cehsom komo yanton me mak mîxatken̂e okwe.
9Ero warahra tak maxe oroto. Kaan ponarono me tak maxe okre. Kaan xa matko nas aponarono komo me. Ero ke ahce kacho akariton̂e pîn komo pona awetow xe so mat hara kica, awakir̂waman̂e pîn pona ha kica? Ero yipu yanton me awexi xe so katî mat hara?
10Kaamo tî mukuknometu. Kir̂wan mîn kaamo, mîîketu tî. Kicicitho mîn hara kaamo, mîîketu marha tî. Ero wa xa marha tî mukuknometu nuun̂i hara, cimn̂ipu komo marha. Ero wa kexitaw so tawake tî nai Kaan kpoko so, kan̂e me tî matu kopi.
11Ahce wa tak na mehtîketu amn̂e kopi? Ketkurekn̂e mak okwe Karasia pono komo panatanmekrî poko, ka xehra ro mak was okwe.
12On wara marha wîîkes awya so oyakno komo, pahxa achew so ka oyexitaw awarai me so rma kecir̂akn̂e. Ero ke amyamro makîrha tak ehcoko owara hara. Oyemetanmekîra mîxatken̂e pahxa ha kapu.
13Ero yimaw Kristu ya kakir̂wamacho wekatîmyakn̂e awya so kar̂pera oyexirî ke thakwa. Awero ro so rma wîxakn̂e kar̂pera. Ero wa wîxakn̂e yihcirî me ka omokuche acheka so.
14Oyesemetanmetopo rma re meenatken̂e, kar̂pera oyehtopo. Wara rma Owî yîwîrîyakara ro mak mîxatken̂e. Entara ro mak cexpore nasî Pawru mtapotarî, kahra mîxatken̂e. Tawake xa matko mîxatken̂e opoko. Ancu poko eserepoketawno wa mîxatken̂e opoko. Kristu Xesus poko tawakem wara rma mîîxatken̂e opoko. Ero wa mîxatken̂e opoko okre.
15Owakre xe ro mak mîxatken̂e. Awewthîrî komo meero mîmohkacerî ha re oyewru me ciisom me. Ero wa mehcerî ha re ero wa kewru ecirpetaw ketaw ha re. Ero wa mîxatken̂e opoko. Ero ke ahce kacho ahwora tak mat hara opoko oroto?
16Aaxatî pîn kommo wara katî ow meen̂at hara yaarono ekatîmrî ke awya so?
17Aaxatî komo wa mak nîmtapowaxe awown̂e komo. Awakîretopo pîn komo poko makî tko nîmtapowaxe kica. Tînpanatanmekrî me awow xe so mak naxe okwe. Tpoko so rma ceserepokaxmu me mak awexi xe so naxe ham okwe.
18Ceserepokapore rma nasî kir̂wan poko mak ha tko. Miya roro ceserepokapore nasî ero yipu poko iito oyexitaw achew so, mooxe oyexitaw marha.
19Omxîkrî komo warai mak amyamro okwe. Anocwan komo warai ow hara. Pahxa ka kerewakn̂e Kaan xîkrî me awewrutopo komo poko. Oroto kerewasî xa hara awewrutopo komo poko xa hara. Kristu warai me xa tak awexi xe so wasî.
20Keserepokesî apoko so. Achew so oyexi xe cma re was oroto. Awakro so xa tak omtapota xe wasî anarme tak ha. Ero wa oyexi xe wasî.
Abraaw Pici Pen Yehtoponho
21Taa, on wara wîîkes awya so, Moises penî nmewretho ponarono mak amna, mîîkexe. Kpanatanmetopo komo yentara ma matu, noro penî nmewretho ha?
22On wara tî xatken̂e Abraaw pen mumuru komo Kaan Karitan wero. Asakî tî xatken̂e noro mumuru komo. Anarî tî xakn̂e yipici yanton xîkrî. Anarî tî xakn̂e hara yipici ro xîkrî tak, anton pîn xîkrî ha.
23Yupun yanme makî tî nîmxîkwatken̂e noro yantonî reha. Ero warahra reha n̂ewruyakn̂e anarî hara. Kaanî mtapotacho yaw roro tak n̂ewruyakn̂e anton pîn ropotakan ha. Ero wa tî n̂ewruyakn̂e Abraaw pen xîkrî komo.
24Kpanatanmetopo me rma tko nasî n̂examro yehtoponho. Kaanî mtapotacho wara rma xatken̂e. Asakî nasî Kaanî mtapotacho kir̂wan̂he kiitopo komo pokono. Sinai Yîpîn meretwo ka kekn̂e, Kir̂wan̂he kiir̂axe so amn̂e omtapotarî yewetîtîkache mak awya so, kekn̂e ha ka ero yimaw. Ero ke ero wa kachonho ponarono komo naxe Aka pen wara rma. Anto me thakwa naxe okwe.
25Ero wara rma Sinai Yîpîn nosohcetu Arabia pono komo oroto, Aka me nosohcetu. Taa, Sinai yîpîn po Kaan n̂entamexpekn̂e kpanatanmetopo, ero ponaro rma naxe okwe Xerusaren pono komo. Tanmenkera antomaxapu wa mak naxe okwe. Ero wa naxe Xerusaren pono komo oroto, yîmxîkrî warai komo marha.
26Anarî nas hara Xerusaren hara, kah yawno ha. Knocwan komo wara rma nas ero reha. Kanme ro so mak Kaan cewehcaxe ero pono komo reha.
27Ero yipu poko rma kesî Kaan Karitan. On wara kesî, Ahwotakî amoro ewrunu ro. Okre, okre, kasko amoro yîmxîtanî ro. Mepamyasî ro mak amn̂e amoro reha ewrunu ro. Ciin̂oyem yopo ro mak mepamyasî amoro, kesî Kaan Karitan.
28Ero ke Isake wara rma taxe, oyakno komo. Kaanî mtapotacho yaw roro rma n̂ewruyakn̂e noro Abraaw xîkrî me. Ero wa xa marha taxe kîwyam hara. Kaan xîkrî me taxe Noro mtapotachonho yaw roro rma hara.
29On wara marha tî xatken̂e Abraaw pen mumuru komo, yupun yanme ewruxapu me mak xakn̂e anarî. Kaan Yekatî yanme ewruxapu pen tî noro nîwîrîyakekn̂e. Ero wa xa marha naxe Kaan xîkrî pîn komo oroto. Kaan xîkrî komo xera naxe okwe.
30Ahce wa tko nîîke hara Kaan Karitan n̂examro poko? On wara kesî, Ai Abraaw, apici yanton en̂epeko yîmrerî yakro rma. Awemyawnonhîrî yahsîra ro mak wa nasî noro amn̂e awantonî mrerî ha. Awanton pînî mrerî makî reha nahsîtîkesî awemyawnonhîrî, kesî Kaan Karitan.
31Ero ke noro yanton xîkrî warai pîn kîwyam oyakno komo. Anton pîn xîkrî warai xa matko kîwyam. Ero warai kîwyam.
Kaan Tak Wewehcas Okre Yiixe Oyexirî Ke Mak, Kan̂e Me Cexpore Nasî
5
1Taa, on wara wîîkes hara awya so, on wara tî xatken̂e pahxa, kanmenkera kantoman̂e komo thakwa cewehcatken̂e. Kowyatken̂e so tko Kristu. Ero ke kn̂ewetîrî pîn me tak nasî kantoman̂enhîrî komo okre. Ero ke ero yipu yewetîn̂e me xa hara exihra ro mak tak ehcoko.
2Ero wa wîîkes ow, Pawru rma. On wara marha wîîkes awya so, awetanpikapetaw so Kristu nowtho pîn wara rma tak maxe okwe. Ero wa wîîkes awya so.
3On wara marha wîîkes awya so, awetanpikapetaw so Moises penî nmewretho rma mewehcaxe, poi mak hatko. Ero ke ero yewetîn̂e me awexi xe awexitaw so ahnoro rma thakwa cewetîtîkapore nasî watohnî me ro mak.
4On wara kan̂e me mat ham, Moises pen nmewretho wewehcasî kir̂wan me tak oyehtome, kan̂e me. Ero wa kan̂e me awexirî ke so Kristu ponarono pîn me tak maxe okwe. Epîrkaxapu wara tak maxe okwe, Kaan ya awakronomachonhîrî komo ponarono mera tak maxe okwe. Ero wa tak maxe okwe.
5On wara xa matko taxe Kaan xîkrî komo, Kaan Yekatî ponaro xa taxe. Ero ke on wara tîtkexe, Kaan xa oyakir̂wamesî Xesus pona enîrî ke mak owya, tîtkexe. Ero wa tîtkexe.
6Taa, Xesus Kristu yakrono ro me tak taxe. Ero ke on wara kahra nasî Kaan kîwya so, Tawake wasî apoko so etanpikaxapu me awexitaw so mak, kahra nasî. Tawake was apoko so etanpikan me awexitaw so mak, kahra marha nasî kîwya so. Xesus pona enîn̂e me awexitaw so mak tawake was apoko so, kesî makî reha Kaan. Etîxatî me marha taxe Xesus pona enîn̂e me kexitaw so. Ero wa taxe.
7Taa, kir̂wan̂he cma re ka mîxatken̂e. Ero warahra tak maxe okwe. Onoke tak awahwoketken̂e so hara yaarono yewetîn̂e pîn me awesehtînotome so tak okwe?
8Awan̂ikn̂enhîrî komo yanmera ro mak tak ero wara mesehtînoyaxe okwe.
9On wara nasî puruma wahrututpamnotopo, wahra mak cesmesî puruma cheka. Ero yipu ke rma tak wahrututpamtîkesî puruma ahnoro.
10On wara wîîkesî apoko so, anato yîhtînopîra ro mak naxe n̂examro amn̂e, wîîkesî. Onok warai na mîk anarme apanatanmekn̂e komo, noro tak men Kaan panaresî amn̂e, wîîkesî marha. Kporin komo rma ero wa cesehtînosom me oriyasî.
11Yaaro tan wîîkes oyakno komo, Etanpikapocoko men, kan̂e me oyexitaw ketaw ha re oyemetanmekîra naxe ooxatî pîn komo. Tpanaxkem po Xesus waihtoponho yekatîmrî poyero yîrwomra naxe ero wa kan̂e me oyexitaw ketaw ha re.
12On wara exi xe wasî awerepokan̂e komo, miya xe xa cetwîrîmaxmu me exi xe so wasî.
13Oyakno komo, yîmhokaxapu wara awehtome so wa awahsîyatken̂e so Kaan. Ero ke ero wara rma ehcoko. On wara kahra tko ehcoko, Oyanme ro cehsom mak ow ha, ero ke kesewakresî mak okre, kahra ro mak ehcoko kica. Apoyino komo akronomacoko xa matko yiixe so awexirî ke so okre.
14On wara kesî Moises penî nmewretho. Amîtwono xe esko etîxe rma masî ero wa xa marha, kesî. Mîn hak poko kpanatanmekyaxe so Moises penî nmewretho. Kîmîtwono komo xe kexitaw so tko ewetîtîkan̂e me taxe ahnoro rma. Ero wa taxe etîxe kexitaw so.
15Ceseskaxmu wa tko tî matu amyamro okwe. Ero wara rma awexitaw so amîtwono komo yirihtîkan̂e me tak na matu exihra cehso ro okwe. Ero wa maxe okwe.
Kaan Yekatî Yewetîn̂e Me Kexitaw So Kicicitho Xe Kehtoponhîrî Komo Yewetîra Tak Taxe
16Ero ke on wara wîîkes awya so, Kaan Yekatî mak ewetîcoko. Noro yewehcataw roro awya so kicicitho xe awehtoponhîrî yewetîra tak maxe okre.
17Kaan Yekatî yewetî xera taxe okwe kicicitho xe kehtoponhîrî komo yewehcataw kîwya so. Ero wa kehtoponhîrî komo yewetî xera marha taxe Kaan Yekatî yewehcataw hara kîwya so. Cetar̂maxmu wa nasî kicicitho xe kehtoponhîrî komo Kaan Yekatî yakro. Ero wa n̂etar̂mesî kropotaw so kir̂wan̂he kexirî komo yarohra thakwa okwe. Ero wa thakwa taxe kir̂wan̂he kexi xatî rma.
18Kaan Yekatî yewetîn̂e me awexitaw so Moises pen nmewretho men ewetîcoko, kahra tak nasî Kaan awya so.
19On wara naxe kicicitho xe cehtoponhîrî yewetîn̂e kom ha. Ero yipu komo rma wa meen̂axe. On wara naxe, cipici yai ro cehsom me naxe, ciin̂o yai ro cehsom me marha naxe wooxam kom hara. Mîk hak pokono me mak naxe okwe. Kicicitho pokono me naxe, tweeno pîn me marha naxe kica.
20Ciixaputho pokono me, eremkano rin̂e me, etîxatî pîn me, etîmtaka ceseseyusom me, ewyomano rin̂e me, ceseisom me, anarmen poko kpanatanmetopo ponarono me,
21Tîyopono komo poko tpohnîmsom me, waihkano rin̂e me, twenîmsom me, wara ro mak kan̂e me, ero warai me naxe kica cehtoponhîrî yewetîn̂e komo reha. Miya rma nasî kicicme noro yipu komo yehtopo kica. Kaan maywen mera ro mak naxe okwe ero wa cehsom komo, wîîkekn̂e pahxa awya so. Ero wa wîîkesî xa hara awya so.
22On wara taxe Kaan Yekatî yewetîn̂e me kexitaw so reha, cepetaxmu wa tak taxe okre Noro yanme. On wara nasî Noro yanme kepetacho, etîxatî me taxe, tahwore taxe, ahwokan me taxe, kemetanmekn̂e komo yînîmn̂e me taxe, wakreno rin̂e me taxe, akronomano rin̂e me taxe, emîknono rin̂e pîn me taxe,
23yamoro cetîrwonmesom me taxe, wara ro mak kan̂e pîn me taxe. Ero wara taxe Kaan Yekatî yewetîn̂e me kexitaw so. Ero wa so exihra ehcoko kica, kahra ro mak nasî kpanatanmetopo komo kîwya so.
24Xesus Kristu yakrono me kexitaw so amowoxapu warai me marha tak nasî kicicitho xa kehtoponhîrî komo. Mîn hak poko cepohkaxmu me nasî ero wa kehtoponhîrî komo, kicicitho poko cexi xatî me marha kica. Ero wa kehtoponhîrî komo tak nasî amowoxapu wara kr̂a.
25Kaan Yekatî rma waipîn me kiir̂atken̂e so, ero ke Noro yewetîn̂e me roro cehcerî.
26On wara tko kahra ro mak cehcerî, Ow xa ha n̂e ro kir̂wan, kahra. Kakno komo tîrwonmekyaxe kica ero wa ketaw kîwya so. Kyopono komo xatî pîn me exihra marha cehcerî. Ero wa cehcerî.
Akronomano Rin̂e Me Cehcerî
6
1On wara wîîkes hara awya so oyakno komo, kicicme exitaw na awakno komo noro tak akîhrecoko. Kaan Yekatî ponarono komo mak nakîhrecowpe. Arwon komo mera tko akîhrecoko, yîpînîn yawno me xa kacoko. Ow meero kepohke kicicitho poko kica twerîhra oyexitaw, kacoko amyamro rma noro yipu yakîhretaw.
2Awakno komo yakronoman̂e me n̂he ehcoko, ahworen̂e me marha. Ero wa awexitaw so awakno komo poko Kristu ya kpanatanmetopo yewetîn̂e me tak maxe okre.
3On wara kexe anarî komo, Takîhsom ow ha, kexe. Ero wa kexe akpîn komo rma anarimaw. N̂examro rma n̂esewkukmexe ero wa kan̂e komo.
4Ahce wa wai Kaan ya? Ahce wa oyeen̂a Noro? kapore xa matko nasî. Ero wa ketaw awya so merepowaxe tak, Kir̂wan̂he rma oyen̂a ham, karî ke awya so. Kir̂wan̂he anarî komo yehtopo poko mak cerepotaxmu me exihra tak maxe.
5Takîhso na wai ahce na poko oyexitaw, kapore mak nasî. Akpîra nasî noro, kan̂e me exihra cexpore nasî anarî komo poko.
6On wara marha ehcoko, Kaanî mtapotarî poko apanatanmekn̂e komo wakrecoko. Mîn hak mak tîmcoko yîwya yiixe ehtopo kom ha.
7On wara marha wîîkes awya so, camkî exihra ro mak men ehcoko on poko. Esewkukmapora ro mak nasî Kaan kehtopo komo poko. Knatîrî ciitopo wara rma nasî kehtopo komo. Ahce na yatho ciir̂ataw kîwya so ero warai me rma thakwa n̂eperwas amn̂e.
8Ero ke kicicitho xe kehtoponhîrî yaw roro kexitaw ero wa kehtopo rma tak n̂eperwasî kîwîrîman̂e me okwe. Kaan Yekatî yewetîn̂e me roro kexitaw reha Noro rma tak waipînî ro me kehtopo me cepetaxmu me kiir̂as hara. Ero wa cepetaxmu wara tasî.
9Ero ke kir̂wan̂he roro cehcerî miya roro pokahnî me ro mak. Kir̂wan̂he kehtopo komo rma nas amn̂e cepetaxmu me okre pokahra kexitaw so ha.
10Ahce na xe exitaw kpoyino komo ero tîmpore nasî yîwya, exitaw kîhyaw so. Takronomapore marha nasî cemyarke xa exihra kexitaw so. Ero wa cehcerî miyan komo poko rma. Kaan pona enîn̂e komo poko n̂he ero wa cehcerî.
Yîmtapotarî Yîtîhkacho
11Taa, owî rma tak on mewresî an̂enîrî komo. Enko xe porin me so mewru exirî.
12Anato apanatanmekn̂e komo poko kîmtapowas hara. On wara ketu noro yipu komo awya so kica, Etanpikacoko men, ketu. On wara naxe n̂examro, tooto komo pohkan̂e me mak cexi xe so naxe poreno yenporirî ke mak kica. Ero ke ero poko awerepokexe so. Kristu waihtoponho ponaro xa men ehcoko, ka xera naxe cemetanmekrî komo pona. Ero wara naxe n̂examro kica.
13On wara marha naxe n̂examro, etanpikaxapu komo rma, Moises pen nmewretho yewetîra rma naxe okwe. Awetanpikacho komo poko apanatanmekyaxe so apun komo poko mak tahwotachome so.
14On wara wasî owî reha, mîn hak poko oyahwota xera ro mak wasî. Kporin komo Xesus Kristu yamowotoponho poko makî reha oyahwota xe wasî. Ero ponaro oyexirî ke amowoxapu wara tak nasî roowo pono ro mko owya. Amowoxapu wa xa marha wasî ow ero yipu pokono pîn me hara. Ero wara wasî.
15Kir̂wan me exihra rma taxe etanpikaxapu me kexitaw so mak. Kir̂wan me exihra marha taxe etanpikan me kexitaw so hara. Anarî ro me tak Kaan kakîhcetken̂e so pahxanînhîrî yaw rorono pîn me tak okre. Ero wa kirirî ke so mak kir̂wan me taxe.
16Ero wa cehtopo komo ponaro rma naxe anarî komo. Ahwokan me exi xe so wasî noro yipu komo, yîpînîn yaw Kaan yehtopo me marha exi xe so wasî. Ero wa xa marha exi xe wasî Ixaw Yana kom hara, Kaan xîkrî me cehsom komo xa.
17On wara mak tak wîîkes awya so, Kporin komo Xesus poyero oyesemetanmetopo rma n̂esenpesî opun poko. Ero ke oyewrucpera tak ehcoko, wîîkesî tak.
18Taa, On wara wîîkes awya so oyakno komo, Kporin komo ya awakronoma xe so wasî Xesus Kristu ya. Awekatî yecehto xe xa wasî yîwya. Ero wa awiri xe so wasî yîwya. Ero wa mak wîîkes awya so. Amen.
EPHEpesu Pono Komo Yakanînho, Pawru Karitan
1 2 3 4 5 6 Epesu1
1On okaritan an̂enîrî komo. Pawru ow ha. Xesus Kristu nantomatho ow ha. Kaan yanme oyantomekn̂e Noro. Epesu pono komo amyamro, Kaan xîkrî komo, Xesus Kristu ponarono kom ha. Ero warai komo amyamro. Ero ke an̂enîrî komo tan mewresî.
2Awakronoma xe so wasî Kîîm komo Kaan ya ha. Ahwokan me awiri xe so marha wasî yîwya. Ero wa xa marha awiri xe so wasî Kporin komo Xesus Kristu ya hara. Ero wa awin̂e komo me exi xe so wasî.
On Warai Ke Kwakretken̂e So Kaan
3Taa, Kaan ya kiitopo komo poko tan kîmtapowasî. Kir̂wan̂he xa mai ham Apa, wîîkesî Kaan ya. Kporin komo Xesus Kristu yîîm Mîk Kaan. Ponaro Noro yehtopo marha Mîk ha. Noro xa kwakretken̂e so kah yawno ke miyan komo ke rma okre. Kekatî komo wakrecho xa mîn nîmyakn̂e kîwya so. Ero wa kwakretken̂e so Kristu yakrono me kexirî ke so.
4Pahxa rma kîhtînoyatken̂e so Kaan roowo yakîhtonaw rma ha ka. On wara kekn̂e kpoko so, N̂examro wahsîyas amn̂e omxîkrî me Xesus Kristu yakrono me exirî ke so. Kir̂wanî ro me xa wiir̂asî, Kicicitho mîkyam kica, kacho mera ro mak. Ero wa on̂irirî me n̂examro wahsîyasî, kekn̂e kpoko so.
5Ero yimaw rma kmen̂eketken̂e so tîmxîkrî me Xesus Kristu yakrono me kexirî ke so marha. Tîmîtwono me xa ciisom me kîhtînoyatken̂e tanme ro mak. Tpoxwe nîhtînoyakn̂e ero warai me kiitopo komo.
6Kîîxe so cexirî ke mak tînwakrerî me kîhtînoyatken̂e so. Kristu yanme mak ero wa kiir̂atken̂e so, yiixe cehtopo ro yanme ha. Ero wa kwakretopo komo nîhtînoyakn̂e kir̂wan̂he xa cehtopo poko keserepokacho me so, Kwakren̂e xa Amoro ham Apa okre, kachome tak kîwya so.
7Kaan n̂epematho kîwyam. Xesus kamxukutho pona xa kahsîyatken̂e so. Ero wa kahsîrî ke so tak Noro rma nîhcamnoyasî kicicme kehtopo kom hara. Kwakren̂e ro me cexirî ke mak ero wa kiir̂axe so.
8On warai ke marha kwakrexe so, yuhnari yîhtînon̂e me kiir̂axe so, takîhso cesehtînosom me marha. Miya xe xa tak ero warai me kiir̂axe so.
9-10Pahxa rma ero wa kiitopo komo nîhtînoyakn̂e Kaan. Ekatîmra ro makî ka xakn̂e pahxan pen komo ya. Oroto tak ero wa cesehtînotopo n̂ekatîmyasî kîwya so. Tanme ro mak tînîhtînorî n̂ekatîmyasî. On wara marha Noro nîhtînoyakn̂e pahxa, Kristu yakrono ro me tak wiir̂as amn̂e tooto komo ahnoro mak. Tooto pîn marha wiir̂asî Noro yakrono me. Kah yawno komo, roowo pono komo marha, ahnoro mak wiir̂asî Noro yakrono me. Noro mak tak nasî cewn̂e ecehtono rin̂e me, kekn̂e Kaan kpoko so. Amn̂e makî tko ero wa ciino ritopo me ehtîkache mak ero wara ciino wiir̂asî, kekn̂e. Ero wa tînîhtînorî tak n̂ekatîmtîkesî Kaan kîwya so.
11Taa, Kristu yakrono ro me ciixapu xa kîwyam. Ero ke Noro yemyawno yahsîn̂e me taxe. Pahxa rma ero wara kiitopo komo nîhtînoyakn̂e Kaan. Yaaro xa ero wara kîhtînoyatken̂e so towhnî me ro mak. Miyanî mko ciin̂e rma Mîk Kaan ahnoro mak. Tanme ro mak ciino rin̂e Mîk cesehtînotopo yaw roro mak.
12Amna marha nîhtînoyakn̂e Kaan, yihcirî me Xesus pona enîn̂e kom ha. Kir̂wan̂he xa cehtopo yenpon̂e me amna ciri xe xakn̂e. Ero ke ero wa ciisom me amna nîhtînoyakn̂e Noro.
13Ero wa xa marha tak awir̂atken̂e so amyamro hara Kristu pona enîn̂e me hara. Yaarono mîn mencetken̂e, Kaan ya kakir̂wamacho kom okre. Entache awya so Xesus pona tak meen̂atken̂e. Noro pona enîrî ke tak awya so Kaan xîkrî me awehtopo komo kuknon tak Kaan n̂iir̂akn̂e aropotaka so. Kir̂wanî ro Yekatî rma Mîk Kaan xîkrî me kehtopo komo kuknon ha. Pahxa rma ekaiporexapu Mîk Kir̂wanî ro Yekatî. Noro nasî Kaan xîkrî me awehtopo kuknon me.
14Kupun komo yakir̂wamatîkara ka nasî Kaan pahxa epemaxapu rma. Wara rma kupun komo yakir̂wamatîkacho ponaro rma taxe Noro Yekatî exirî ke kropotaw so. Kakir̂wamatîkache so tak amn̂e kir̂wan̂he ro mak Kaan yehtopo yenpon̂e me taxe okre. Ero wa taxe.
Pawru Mtapotachonho Epesu Pono Komo Poko
15Taa, on wara wîîkes hara awya so, kir̂wan̂he wencesî awehtopo komo. Kporin komo Xesus pona n̂een̂axe okre Epesu pono komo. Kaan xîkrî komo xatî me marha naxe, kacho wences. Ero wa awehtopo komo wencesî.
16Ero ke Kaan yakro kîmtapowasî roro apoko so. On wara wîîkesî yîwya, Apa, kir̂wan̂he n̂examro miir̂akn̂e ham okre, wîîkesî. Emapona roro ero wara wîîkesî apoko so. Ero wa apoko so kîmtapowasî apoko so.
17Ponaro oyehtopo Mîk Noro, kacho Mîkî Kaan Kporin komo Xesus Kristu ya. Kîîm komo marha Mîk ha, kir̂wanî ro xa. Noro yakro kîmtapowasî apoko so. On wara wîîkesî yîwya, Apa, takîhso cesehtinosom me n̂examro cirko. Apoko rma yîhcamhokakî, Ero wara Mîkî Kaan ham, kachome so tak, wîîkesî.
18On wara marha wîîkesî apoko so, Cewkem me tak n̂examro cirko Apa apoko. On wara kan̂e me n̂examro cirko, Yaaro xa kan̂ikyaxe so Kaan tîmxîkrî me, kan̂e me. Tîpîn̂e xa Kaan keen̂axe so, tînakir̂wamathîrî komo, cepethîkem me xa okre. Kir̂wan me xa keen̂axe so, kan̂e me marha n̂examro cirko, wîîkesî marha apoko so.
19-20On wara marha wîîkesî Kaan ya apoko so, Amxîkrî komo karihton̂e me marha esenpoko yîwya so Xesus ponarono komo ya. Pahxa Xesus karihcekn̂e ero wa xa marha n̂examro karihtoko hara. Kar̂pe xa cehtopo n̂enpekn̂e Kaan Kristu yenpakarî ke waixapu komo chewnonho. Enpakache tak naar̂akn̂e kah yaka. Iito tak n̂eremanmekyakn̂e tîmîtkoso kaari n̂ixa.
21Anarî komo yopono me Kristu n̂iir̂akn̂e yukurumîkno komo yopono me, karitî komo yopono me marha, roowo yahsîn̂e komo yopono me marha. Ero warai komo yopono me Kristu n̂iir̂akn̂e Kaan. Ero wa cirirî ke tak twerî mak tak Kristu cetahcaxe. Kayaritomo komo rma re naxe twerî cetacisom me. Yaake naxe yukurumîkno komo, karitî komo marha. Ero warai komo naxe oroto. Pahxaro tak kah yaw kexitaw so kayaritomo komo naxe hara twerî cetacisom komo rma hara. Twerî cetacisom me xa tko nasî Kristu ero warai komo yopono me. Kaan yanme rma ero wa nasî.
22On wara marha Kristu n̂iir̂akn̂e Kaan, ahnoro tînakîtothîrî yosom me tak n̂iir̂akn̂e, miyan komo yosom me rma. Tîmxîkrî komo tîpîrî me marha n̂iir̂akn̂e, Noro yanmen me mak kehtome so. Ero warai me Kristu n̂iir̂akn̂e Kaan.
23Kristu punu rma kîwyam Kaan xîkrî komo, tuhn̂e Noro yenpon̂e ha. Porinî Mîkî Kristu, miyan komo yuhnaren̂e rma. Noro yipu xa Mîk ha Kristu.
Kristu Yakro Rma Kenpaketken̂e So Kaan Waixapu Me Ehxapunhîrî
2
1Taa, on wara wîîkes hara awya so, on wara ka mîxatken̂e pahxa, waixapu me makî ka mîxatken̂e okwe. Kicicitho pokono me mîxatken̂e, Kaan yanwekn̂e me marha mîxatken̂e. Ero wa awexirî ke so waixapu me mîxatken̂e.
2Roowo pono ro komo yehtopo yaw roro mak mîxatken̂e kica. Satanasî mtapotarî yewetîn̂e me marha mîxatken̂e kica. On warai mîk Satanas kica, ocowo chere cetarisom komo kayaritomon mîk ha, yukurumîkno komo kayaritomon ha. Ekatî me cehsom mak mîk ha. Kaan yanwekn̂e ro komo yantoman̂e me nasî kica. Noro yewetîn̂e me ka mîxatken̂e amyamro.
3Ero wa xa marha tîxatken̂e kîwyam ahnoro. Cesewakometken̂e mak kica. Kanme ro so cesehtînosom me mak tîxatken̂e okwe. Ero warai me kexirî ke so, Kaan nîrwonakn̂e kpoko so. Ero wa xa marha naxe anarî kom hara.
4-5Kîpînîn yawno xa tko Mîkî Kaan, kîîxe so ro mak xakn̂e. Ero ke kenpaketken̂e so waixapunhîrî. Twaihso tîxatken̂e Kaan yanwekn̂e me kexirî ke so. Wara rma kenpaketken̂e so tko Kristu yakro rma. Tanme ro mak kenpaketken̂e so, kwakretken̂e so marha.
6Kenpakache so Xesus Kristu yakro ro rma kaar̂atken̂e so kah yaka hara. Iina tak keremanmekyatken̂e so Xesus yakrono me.
7Tîn̂enporî me kiri xe so nasî Kaan, miya roro kenpo xe nasî. Kir̂wanî ro mak Mîk ham Kaan okre, Kristu Xesus yakrono ro komo wakren̂e ro mak okre, kacho yenpon̂e me kexi xe so nasî. Ero ke ero wa kwakretken̂e so.
8-9Kaan mak awakir̂wametken̂e so awakretopo ke. Xesus pona enîrî ke mak awya so awakir̂wametken̂e so. Kir̂wan̂he awehtopo komo yanmera ro mak awakir̂wametken̂e so. Ero yanme mak awakir̂wametaw so ketaw ha re, Ow xa kir̂wan, mîîkacerî ha re kica.
10Kaan n̂enporirî mak kîwyam. Pahxa rma kîhtînoyatken̂e so tîn̂enporirî me. Ero ke Xesus Kristu yawno me kiir̂atken̂e so kenporitome so. Ero wa kenpor̂axe so kir̂wan̂he kehtome so tooto komo poko. Ero wa kehtome so kenpor̂iaxe so Kaan.
Kaan Mîtwono Me Tak Maxe Amyamro, Xenciu Kom Ha
11Taa, on wara marha wîîkes awya so, Xenciu me ewruxapu thakwa amyamro. Anpikantho mîkyam kica, kacho thakwa amyamro Xutew komo ya. Anpikaxapu reha kîwyam okre, kexe reha n̂examro tpoko so rma. Yupun komo makî tko nasî ero wa ciiso, tooto yamorî ke mak.
12On wara ka mîxatken̂e pahxa, Kristu ponarora ro makî ka mîxatken̂e Ixaw Yana pîn me thakwa awexirî ke so. Oyanan komo amyamro, ero ke onwakrerî me maxe, kahra ro makî ka xakn̂e Kaan awya so. Kir̂wan̂he men kiir̂axe so amn̂e, kahra. Amyamro hara, on wara kahra mîxatken̂e, Kah yaka na kîwce amn̂e, kahra mîxatken̂e okwe. Ow akronomak Apa, kahra marha mîxatken̂e. Ero wa ka mîxatken̂e pahxa. Ero wa awehtoponhîrî komo tak yîhtînocoko.
13Ero warahra tak maxe oroto. Xesus Kristu yakrono ro me tak maxe okre. Ero ke Kaan mîtwono me tak maxe mooxenonhîrî. Kicicme awehtoponhîrî komo n̂epemekn̂e Kristu tkamxukuthîrî ke rma. Ero yanme mak awekyatken̂e so Kaan tîmîtkoso tak.
14Noro re me tak kiir̂atken̂e so Xutew komo, Xenciu komo yakro etwîrîyakan me. Xesus yakrono ro me re kexirî ke so ero wa kiir̂atken̂e so. Waaca warai ka xakn̂e kyotaw so kakpan̂e komo me okwe. Ero yixkan̂e me tak xakn̂e Kristu noro re me tak kehtome so.
15Moises pen nmewretho rma mîn xakn̂e kwacan komo wara. Kakpan̂enhîrî komo me xakn̂e okwe. Ero wa xakn̂e kpanatanmetopo komo, kîtwermacho kom ha. Noro re me tak kiri xe so nasî Kaan, Xutew komo, Xenciu komo yakro. Ero ke tupun me tak kiir̂atken̂e so Kristu. Ero ke etwîrîyakara tak cexpore nasî Noro pun me re kexirî ke so tak.
16Kaan xatî me marha tak kiir̂atken̂e so Kristu tpanaxkem po twaihîrî ke. Ero wa kiir̂atken̂e so Xutew komo, Xenciu komo marha. Kristu pun me re kiir̂atken̂e so. Ero ke etîxatî me tak taxe etîxatî pînînhîrî. Ero wa kiir̂atken̂e so twaihîrî ke.
17Kah yai mokyakn̂e Kristu oona kîcheka so. On wara kaxi mokyakn̂e, Tîhyaka tmoku xatî komo porohkan̂e pîn me tak nasî Kaan okre, kaxi ha. Ero wa kekn̂e awya so, meyeno komo ya, meyeno pîn komo ya marha.
18Kristu yakrono ro me kexirî ke so tak kencexe so Kîîm komo takro kîmtapowataw so. Xutew komo n̂encesî, amyamro marha awencexe so, Xenciu kom ha. Noro rma nasî kropotaw so, Kir̂wanî ro Yekatî mak. Noro yanme kîmtapowataw so kencexe so Kaan. Ero wa kîmtapowataw so kencexe so Kaan.
19Ero ke Xenciu komo yakrono mera ro mak ehcoko anarî yana me exirî ke so, kahra tak nasî Kaan Xutew komo ya. On wara xa matko kesî, Oyanan me tak naxe Xenciu komo, oyanan komo yakrono ro me tak ha, kesî tak Kaan apoko so.
20Kaan mîn me tak maxe amyamro. Amna tak nasî Kaan mîn mapatan warai me. Kristu nantomatho amna. Kweronoman̂e me so naxe anarî kom hara. Ero wara nas amna Kaan mîn mapatan warai me reha. Xesus Kristu reha nasî yîretîrî me hara.
21Anarmerpan me taxe yîmîn me ciisom kom ha. Anarî n̂iir̂asî tîmîn poci warai me, anarî n̂iir̂asî kamru warai me hara, anarî n̂iir̂asî yipixkon warai me hara. Ero warai me taxe Kaan mîn me ciisom kom ha. Ero ciitîkarî poko rma ka nasî Noro. Kporin komo yakrono mak kiir̂axe so ero warai me yîmînî ro me ha.
22Amyamro meero tak awir̂axe so tîmîn me Xutew komo yakro rma. Kaanî rma nasî achew so tîmîyem ha. Noro Yekatî nasî aropotaw so yîmîn me awin̂e komo. Ero warai kîwyam, Kaan mîn warai ha.
Kaan Xîkrî Me Re Tak Taxe Xutew Komo, Xenciu Kom Ha
3
1Taa, ero wa tak maxe, Kaan mîn me tak ha. Ero wa awexirî ke so apoko so kîmtapowasî Kaan yakro. Pawru ow ha kahrutopo yawno. Xesus Kristu nahrupotho ow ha. Cehtopo yekatîmn̂e me oriye Xesus Xenciu komo ya, awya so ha. Noro yehtopo yekatîmrî poyero wa oyahruce.
2Awarai komo ya ekatîmn̂e me oriyakn̂e Kaan. On wara kekn̂e owya, On wara kacho yekatîmn̂e me esko Xenciu komo ya, Awakren̂e komo me tak nasî Kaan okre, kacho, kekn̂e owya. Ero warai me oritoponho rma na mencet ham.
3-5Ero warai me oritoponho poko rma tko wîmewrew hara an̂enîrî komo. Kawno pîn mak wîmewrew. Ero yipu yenîche tak awya so on wara mîîkexe, Kaan yanme Pawru n̂ekatîmya ham kîwya so. Kaan xîkrî me tak maxe amyamro Xenciu komo, kesî kîwya so, mîîkexe. Yaaro mîîkexe. Ero yekatîmra ka xakn̂e Kaan kporin pen komo ya. Oroto mak tak ero wa awitopo komo nîhtînomexpesî amna ya Cekatî ke rma. Kristu nantomatho xa amna. Weronomano rin̂e marha amna. Ero warai amna ero yekatîmn̂e.
6On pokono mîn Kaan Yekatî nîhtînomexpotho, Xesus yehtopo ponarono me cexitaw so Xenciu komo Kaan xîkrî me tak naxe Xutew komo wa xa marha. Kristu yawno me marha naxe Xutew komo yakro rma, kacho mîn Kaan nîhtînomexpotho amna ya.
7Ero yekatîmn̂e me oriyakn̂e Kaan Xenciu komo ya. Owakrekn̂e mak Kaan ero pokono me oritopo ke. Kar̂pe cexirî ke mak ero yekatîmn̂e me oriyakn̂e.
8Anarî komo yopono pînî ro mak ow. Anarî komo xawyakan me mak wasî, Kaan xîkrî komo xawyakan me. Anarî komo xawyakan me cehsom komo xawyakan xa tak owî. Noro yipu rma owakrekn̂e Kaan. Tîmtapotarî yekatîmn̂e me oriyakn̂e ham. On warai yekatîmn̂e me oriyakn̂e, Cemyawnoyem xa Mîkî Kristu yukuknomarî yopono ke, kacho yekatîmn̂e me oriyakn̂e ham.
9Miyan komo ya rma tîmtapotarî yekatîmn̂e me oriyakn̂e ham. Kir̂wan̂he xa ekatîm xe wasî yîwya so kir̂wan̂he xa entachome yîwya so. Ekatîmnînhîrî wekatîmyasî yîwya so. Pahxa rma ero nîhtînoyakn̂e Kaan. Miyan yakîhton̂enho rma Mîk Kaan ahnoro. Noro makî ka ero yipu nîhtînoyakn̂e tooto ya ekatîmra ka.
10Oroto tak tînîhtînoputhîrî n̂ekatîmpesî Kaan tîmxîkrî komo ya. Takîhso yîhtînon̂e me cehtopo yenpo xe tak nasî kah yawno komo ya. Kayaritomo komo ya, yukurumîkno komo ya meero, noro yipu komo ya enpo xe nasî takîhso cehtopo. Ero ke etîme re mak tak kahsîyaxe so tîmxîkrî me re. Xutew Yana komo nahsîyasî, Xenciyu komo marha nahsîyasî. Ero wa nahsîyasî. Ero wa ahsîrî ke takîhso cehtopo n̂enpesî Kaan.
11Pahxa rma etîme re ciino ritopo nîhtînoyakn̂e Kaan roowo exihra ka exitaw. On wara kekn̂e kpoko so, Kporin komo yawno me tak Xenciu komo wiir̂as amn̂e Xesus Kristu yawno me Xutew komo wa xa marha. Ero wa wiir̂asî etîme re tak ehtome so, kekn̂e kpoko so.
12Ero ke Xesus yakrono ro me kexirî ke so Kaan yakro tak tîmtapowaxe erasîn me ro mak. Oyence ma re Kaan, kahra ro mak tîmtapowaxe. Xesus pona enîrî ke mak ero wa taxe.
13Ero ke ero warai mak ow ha, Xenciu komo ya ekatîmn̂e ha. Ero ke ahwokara ro mak awexi xe so wasî kahrutopo yaw oyexirî poko. On wara mak kacoko, Cemetanmetopo nukurunkesî Pawru kanme so mak okwe. Yiixe xa Kaan yehtopo xa kîwyam ham, kacoko mak. Ero wa mak kacoko.
Pawru Nîmtapowasî Xa Hara Epesu Pono Komo Yakro
14Taa, Kaanî nwakrerî me awexirî ke so kîmtapowasî Noro yakro apoko so. Kporin komo Xesus Kristu Yîîm yakro kîmtapowasî. Noro mamaka kutupenwasî oyosokmuru po.
15Noro xîkrî me re taxe kîwyam Xesus yahsîn̂enho kom ahnoro. Kah yawno komo, roowo pono komo marha, ero wara naxe Kaan xîkrî komo. Noro yipu komo Yîîm yakro kîmtapowas apoko so.
16On wara wîîkesî yîwya, Apa kah yawno, wîîkesî, karitî ro mak Amoro. Kir̂wanî ro marha Amoro. Ero ke n̂examro karihtoko yîropotaw so. Awekatî ke rma karihtoko kar̂pe xa cehso ro. Ero wa cirko, wîîkes apoko so.
17-18Ero wara awexi xe so wasî cekenkem me xa ehtome Kristu aropotaw so. Noro pona een̂ataw awya so cekenkem me nasî iito. Yuhnaka cimiciyem wara awexi xe so wasî etîxe Kristu yehtopo yaka, emacakan me ro mak awehtome so. On wara kan̂e me awexi xe so wasî, Takwekem xa mîn okre etîxe Kristu yehtopo. Ehyatkawno marha mîn ha, cecenî imo yopono, tuuna yepu yopono. Weyun marha mîn tuuna imo yopono. Kawno marha mîn îîpî yopono, kawno yopono ha, kan̂e me. Ero wara kan̂e me awexi xe so wasî etîxe Kristu yehtopo poko.
19Ero wa kîîxatî me so xa Kristu yenîn̂e me awexi xe so wasî. Entatîkarî yopono rma tko mîn kîîxe so Kristu yehtopo. Ahnoro Kaan yehtopo ke tîropotawnoyem me awexi xe so wasî.
20-21Taa, kir̂wan̂he xa Kaan nai ham okre, tîtkacerî miya roro, yîtîhkan me ro mak. Ehn̂anî ro mak Mîk Kaan. Ero xe wasî, tîtkexe cik yîwya. Miyanî rma re tîhtînoyaxe anarimaw yîîxe kehtopo komo. Ero yopo tîmn̂e ro mak Mîk ha, kîmtapotacho yopo, kesehtînotopo yopo marha. Karitî ro mak Mîk kropotarî komo karihton̂e. Noro yipu ya kapore nasî, Kir̂wan̂he xa mai ham okre, kapore nasî. Ero wa ka xe wasî Kaan xîkrî komo ya. Yaaro tan wîîkes awya so. Ero wa wîîkes awya so.
Noro Re Me Awir̂atken̂e So Kaan Yekatî Rma
4
1On wara marha wîîkes awya so, kahrutopo yawno ow, Kporin komo nahrupotho ha. On wara wîîkes awya so, tîmxîkrî me awan̂ikyatken̂e so Kaan. Ero ke Noro xîkrî wara ehcoko ahce poko so na awexitaw so.
2On wara xa ehcoko Kaan xîkrî wara awehtome so, awakrono komo yopono mera ro mak esehtînocoko. Etîrwonmekîn me marha ehcoko. Awîrîman̂e komo yînîmn̂e me ehcoko. Kica kan̂e pîn me ehcoko ahce wa na exitaw apoyino komo apoko so. Yiixe so xa matko ehcoko.
3Noro re me awir̂atken̂e so Kaan Yekatî. Ero ke iito re esehtînocoko, yukukmacoko mak. Tawake mak ehcoko etpoko.
4On wara maxe, Kristu pun me re maxe cewn̂an me. Cewn̂e marha nasî Kaan Yekatî kropotawno kom ha. Etîme re tak awitome so awan̂ikyatken̂e so Kaan.
5Cewn̂e marha nasî Kporin komo. Ero re marha mîn kn̂ewetîrî kom ha. Noro re yosotî pona marha wa cemihcaxe Kaan yosotî pona mak ha.
6Cewn̂an mak Mîk Kaan. Kîîm komo Mîk ha miyan komo Yîîmî rma. Kyopono ro mak Noro miyan komo yopono rma. Ahce wa na kiin̂e ro komo marha Mîk ha. Aropotawno komo marha Mîk ha miyan komo ropotawno rma. Noro yipu Mîk Kaan. Ero ke iito re esehtînocoko.
Anamerpan Pokono Me Kiir̂atken̂e So Kristu
7Anarmerpan pokono me tko kiir̂atken̂e so Kristu kemyawno ro pokono me so ha. Ero wa kiir̂atken̂e so kwakretopo kom ha.
8Ero yipu poko rma kekn̂e Kaan. On wara kekn̂e, Kah yaka tîcetaw hara Kristu ahruxapunhîrî komo tak naar̂akn̂e. Ero yimaw marha tooto komo wakrekn̂e anarmerpan ke, kekn̂e Kaan.
9Taa, ahce wa kyam tîhtînoyatu ero yipu yencetaw kîwya so, Kah yaka cekn̂e hara Kristu, kacho ha? On wara tîhtînoyaxe, Miya cokorî ka nîhcekn̂e Kristu roowo yatumnaka ha kapu, kacho tîhtînoyaxe.
10Yuhnaka toxapunhîrî Noro rma tak cekn̂e hara kah yaka hara. Miya ro makî tî cekn̂e kaapu mkaino pona. Ero ke ahnoro tînakîtothîrî yecehton̂e me tak nasî. Ero wa tak nasî Xesus kaapu mkaino pona tîtorî ke.
11Noro rma tak anarmerpan pokono me kiir̂atken̂e so kah yaka tîtoche. Anarî komo n̂iir̂akn̂e tînantomarî ro me. Anarî komo n̂iir̂akn̂e hara weronomano rin̂e me hara. Anarî komo n̂iir̂akn̂e Xesus ya kakir̂wamacho komo yekatîmn̂e ro me hara. Anarî komo n̂iir̂akn̂e Kaan xîkrî komo yenîn̂e me hara. Akîhreno rin̂e me marha n̂examro n̂iir̂akn̂e. Ero warai me kiir̂atken̂e so.
12Kaan xîkrî komo yakîhrechome mak ero warai pokono me kiir̂atken̂e so. Takîhso cexiche so n̂examro makîrha tak naxe anarmerpan poko hara. Ero wa Kristu pun me cehsom komo yakîhretîka xe nai Kaan.
13Takîhso kehtîkache so tak Xesus ya kakir̂wamacho ponarono me re tak taxe etîme re. Noro yehtopo poko kîhcamhokatîka xe nasî Kaan, Tumumuru yehtopo poko ha. Kenporitîka xe nai Kaan okre, ahce wa na Kristu yehtopo yaw rorono me tak kehtome so.
14Rikomo warahra tak kexi xe so nai Kaan. Rikomo warai me kexitaw so ocowo narîrî wara mak taxe okwe, emapona cetowyaxe anarî pona, kpanatanmetopo komo pona okwe. Mer̂pora men naxe kewkukman̂e komo, anato kpanatanmekn̂e komo. Ehn̂ara ro mak naxe kica kewkukmacho komo poko. Wooto wakman̂e wa mak naxe kica. Ero ke takîhso men cehcerî Kaan Mumuru yehtopo poko, etîtîkaxapu me tak cehcerî.
15Yaaro mak tîtkacerî kakrono komo yakro kîmtapowataw so, yiixatî me mak ha tko. Ero wa kîmtapowataw so tîtpor̂mamtîkexe tak. Kristu warai me tak taxe. Kîhtîpîrî komo warai Mîk Kristu.
16Kristu rma nasî kpormamnon̂e komo me, kakîhren̂e komo me ha. Etîxatî me kehtopo komo poko kakîhrexe so. Cewn̂an me etahsîsîknoxapu wara taxe. Kupun komo wara rma taxe. On wara nasî kupun komo, kîhtarî nasî roowo yapikrî poko. Kamorî nasî ahsîtopo ro me. Kewru nasî enîrî poko hara. Anarmerpan pokono me nasî kupun komo. Ero wa xa marha taxe kîwyam hara Kaan xîkrî komo, anamerpan pokono me hara. Ero wara taxe takîhso n̂he kehtome so, etîxatî me marha.
Poonotho Mohkan̂e Wa Ehcoko, Yaxan Yamrun̂e Wa Marha Ehcoko
17Taa, on poko wîîkes hara awya so, yaaro men tan wîîkesî, Kporin komo yanme rma tan wîîkesî, apoyino komo warahra tak ehcoko kica, Xenciu komo warahra. Tohnawno ponarono mak mîkyam kica.
18Yuhnari yîhtînon̂e pîn me mak naxe okwe. Ero ke waipîn me Kaan yehtopo ken̂ehra ro mak naxe okwe. Camkî ro mak naxe ero yipu poko. Ero wa naxe ceipu wara exirî ke yîropotarî komo.
19Yîhyapamnî me ro mak ehtîkaxapu mîkyam okwe. Mîk hak poko twakpamtîkaxmu ro mak mîkyam kica. Kicicitho poko mak naxe kica, iyoponkano ritopo poko marha. Ero wara naxe okwe apoyino komo, Xenciu komo.
20On wara kacho yentara ro mak mîxatken̂e amyamro reha, Ero yipu pokono Mîk Kristu, kacho yentara.
21Kristu mtapotarî rma na mencetken̂e aropotaw so. Noro rma na apanatanmekyatken̂e so. Yaarono xa Mîk Xesus. Ero wara Noro yehtopo na mencetken̂e.
22On wara marha kesî Xesus awya so apanatanmetopo komo me, awehtoponhîrî komo mohkan̂e wa tak ehcoko, poonotho mohkan̂e wa, kesî awya so. Kicicme mak mîxatken̂e kica kicicitho poko awepokarî ke so. Mesewkukmetken̂e ro mak mîn hak xe awehtopo komo yanme. Kir̂wan wa meen̂atken̂e kicicitho rma kica. Ero wa awehtoponhîrî komo mohkan̂e wa tak ehcoko.
23Pahxa kicicitho poko mak awesehtînotopo tpoxwe xakn̂e awya so. Ero warahra tak ehcoko hara oroto, poxumra tak encoko ero wara awesehtînotoponhîrî komo.
24Kîr̂wan̂he awehtopo komo tak amrucoko hara poono wara. Ero wara awehtopo komo nakîhcekn̂e Kaan. Kir̂wan̂he kehtopo mîn Kaan ponaro kehtopo ha, kesî. Ero poko apanatanmekyaxe so Xesus.
25Ero ke acemaronthîrî komo tak ahsîpînkacoko. Yaaro mak tak amtapotacoko amîtwono komo yakro. Ero wa amtapotacoko noro re me awexirî ke so.
26Arwonataw so twerî men ehcoko. Kicicme exihra men ehcoko arwonthîrî komo yanme. Arwonataw so yohno rma etîrwoxinkacoko hara kokmamra rma ka exitaw.
27Ciabu men mewehcaxe kica pahkî arwonataw so.
28Cen̂epan̂em komo exitaw ahyaw so n̂examro yîtwermacoko. On wara kacoko yîwya so, En̂epamra ro mak tak ehcoko. Kir̂wan poko xa matko etapickacoko awemyawno komo yepamnotome. Ero wara epamnocoko awemyawno komo cesemetanmesom komo ya tîmtome tak, kacoko yîwya so.
29On wara marha wîîkes awya so, kicicitho poko yîmtapotara ro mak ehcoko. Kir̂wan poko mak amtapotacoko awentan̂e komo yakîhren̂e me tak awehtome so. Ero warai poko amtapotacoko.
30Kaan Yekatî ahwokara ro mak ehcoko. Noro men nasî aropotaw so. Kaan xîkrî me awehtopo komo kuknon me. Kaan xîkrî moso ha, kacho Mîk aropotaw so ha. Iito rma nasi Noro aropotaw so miya roro kakir̂wamatîkacho komo pona roro. Ero ke men Noro ahwokara ehcoko.
31Eserewton me ro mak tak ehcoko. Etpoko yîrwomnî me marha tak ehcoko, esein me marha. Etwîrîyakara marha ehcoko. Noro kr̂a cemetanmekpore nasî, kahra marha ehcoko. Ero wa awehtoponhîrî komo tak ahsîpînkatîkacoko ha.
32Etwakrecoko xa matko. Etpînîn yaw marha ehcoko. Awemetanmetoponhîrî komo mak yîhcamnocoko. Ero wa awya so cemetanmetoponhîrî nîhcamnoyakn̂e Kaan hara. Kristu yanme mak nîhcamnoyakn̂e. Ero ke Noro wa xa marha ehcoko amyamro hara. Ero wa ehcoko.
Kaan Poko Mak Apohnîmcoko
5
1On wara marha wîîkes awya so, Kaan ewetîcoko roro. Tîmxîkrî komo n̂een̂asî yîîm tîpîn̂e xa, ero wa nasî Kaan apoko so hara.
2Etîxe roro ehcoko Kristu wa xa marha. Kîîxe so ro mak xakn̂e Kristu. N̂etwaikapekn̂e meero kîpînînke so. Pahxan pen komo nakn̂iyatken̂e tokuthîrî Kaan ya tîmsom me. Yîsîn xakn̂e kotopore Kaan ya. Ero wa xa marha cehtome n̂etwaikapekn̂e Kristu hara kotoporem wa cehtome Kaan ya. Kîpînîn ke so rma waihyakn̂e Noro. Ero ke Noro wa xa marha etîxe ehcoko amyamro hara.
3On wara awehtoponhîrî komo ponarora ro mak tak ehcoko, awayamuntachonhîrî komo, aan̂o yai ro awehtoponhîrî komo marha amyamro wooxam komo, kicicitho me awehtoponhîrî komo, emyawnano poko awepokacho komo, ero wa awehtoponhîrî komo ponarora ro mak tak ehcoko. Ero yipu poko yîmtapotara meero ehcoko Kaan nakir̂wamatho me awexirî ke so.
4Kicicitho poko yîmtapotara marha ehcoko awetaporerî me so. Akpîn me marha yîmtapotara ehcoko. Kicicitho poko etaporera ro mak ehcoko. Poxumra nasî ero wa kîmtapotacho komo. Kaan ya kwakretoponhîrî komo poko xa amtapotacoko.
5On wara naxe okwe cipici yai ro cehsom komo, ciin̂o yai ro cehsom komo marha wooxam komo, Kristu maywen mera ro mak naxe okwe, Kaan maywen mera marha. Ero wa xa marha naxe kicicitho ponarono ro kom hara, emyawnano poko cepohkaxmu komo marha. Kaan maywen mera ro mak naxe noro yipu komo. Akîhtoxaputho mamaka tutupentaxmu komo wara rma naxe cemyawno poko cepohkaxmu komo. Ero wa naxe okwe.
6Ero yipu poko tîmtapotaxmu komo tko naxe kica. Tohnaw ro mak nîmtapowaxe kica. Ero ke noro yipu komo ya esewkukmapora ro mak men ehcoko. Ero yipu pokono ro komo poko Kaan nîrwonasî tanwekn̂e me cexirî ke so.
7Ero ke noro yipu komo yakronoman̂e ro me exihra men ehcoko kica.
8Pahxa awarpanawno me mak mîxatken̂e okwe. Oroto katapanawno me tak maxe hara okre Kporin komo yakrono me awexirî ke so. Ero ke katpan po roro ehcoko.
9On wara kiir̂asî Kaan Yekatî Noro yewetîn̂e me kexitaw so, cepetaxmu wa kiir̂asî, kir̂wan pokono me kiir̂asî, takîhsom me marha, yaarono ponarono me marha. Ero wara kiir̂asî Kaan Yekatî kir̂wan me cepetaxmu me ha.
10Ahce wa na oyexitaw tahwore nai Kaan opoko? kan̂e me roro ehcoko.
11Awarpanawno wara taxe kicicitho pokono me kexitaw so. Kir̂wan̂he kiin̂e pînî ro mak mîn ero yipu poko kehtopo. Ero yipu pokono komo yakro tahwotaxmu me exihra ehcoko. N̂examro xa matko yîtwermacoko. Kicicitho pokohra tak ehcoko kica, kacoko yîwya so.
12Kicicitho poko ro mak naxe noro yipu komo okwe. En̂epa me mak naxe ero yipu poko. Tîhyapamyaxe mak ehtoponhîrî komo yekatîm xera kopi.
13Ero yipu pokono komo yîtwermetaw weipono rin̂e me tak maxe. Weeyu rma mîn ha ero yipu poko ehtopo komo yîtwermacho.
14Ero yipu poko rma kesî Kaan Karitan. On wara kesî, Tîwînsom mak amoro ham. Waixapu wara mak masî kopi. Ero ke apakakî tak ha. Apakache tak Kristu aweipesî, kesî. Ero wa kesî.
15Taa, katpanawno me awexirî ke so tak takîhso men̂ekacoko ahce na poko awehtopo komo. Akpîra esehtînopîra ro mak ehcoko. Takîhso xa matko esehtînocoko.
16Kir̂wan poko yîhtînoyataw awya so ecmamnopîra ehcoko ciitopo poko. Kicicitho komo chew cenmayaxe okwe.
17Ero ke takîhso mak entacoko Kaan ya apanatanmetopo komo, awantomacho komo marha. Akpîn me exihra ro mak ehcoko ero poko.
18Wenmîra marha ehcoko kawaxiyem ke. Wara ro mak kan̂e me mak awir̂mexpexe so erotho kica. Kaan Yekatî ken̂e xa matko ehcoko.
19Awakno komo yakro etakîrecoko waano yaatopo ke. Kaan Karitan yawno aacoko waano, mîk hak n̂iritho marha, Kaan Yekatî n̂irpotho mak ha. Centaporem me aacoko okre. Aropotaw so rma aacoko, Kporin komo n̂entarî me. Ero wa waano aacoko.
20Ahce wa so na awexitaw so ero yanme rma ahwotacoko Kîîm komo Kaan poko. Oporin Xesus Kristu yosoken me oyexirî ke cma onî yipu oyeporî, kacoko marha yîwya. Ero wa kacoko.
21On wara marha wîîkes awya so, esewetîcoko amyamro ahnoro Kaan ponaro xa awexirî ke so. Ero wa ehcoko.
Cihyem Komo Panatanmetopo, Ciin̂oyem Komo Marha
22Taa, wooxam komo, ciin̂oyem komo, awya so wîîkes hara on wara, aan̂o komo men ewetîcoko Kporin komo mewehcaxe ero wa xa marha.
23Ahtîpîrî komo wara naxe aan̂o komo. Kaan xîkrî komo tîpîrî wara nasî Kristu ero wa xa marha naxe kîrkomo cipici komo tîpîrî me hara. Kristu pun me marha taxe. Ero ke kukurunpexe so Noro tupun me kexirî ke so. Ero wa nasî Kristu kpoko so.
24Ero ke ero wa xa marha wîîkes awya so hara wooxam komo, Kristu n̂ewehcaxe Kaan xîkrî komo ero wa xa marha aan̂o komo ewetîcoko hara ahce wa na ketaw awya so. Ero wa xa ehcoko.
25-26Taa, kîîrî komo, cihyem komo, on wara wîîkes awya so hara, tîpîn̂e xa encoko apici komo. Tîpîn̂e xa Kaan xîkrî komo n̂een̂akn̂e Kristu ero wa xa marha apici komo encoko hara. N̂etwaikapekn̂e rma Kristu kîpînînke so, tponarono me kiitome so. Kîkorokexe so marha tîmtapotarî ke hara. Poono tîtkorokexe tuuna ke ero wa xa marha kîkorokexe so Kristu tîmtapotarî ke.
27Tîhyaka karîche so amn̂e kir̂wan̂he xa tak kexi xe so nasî. On wara nasî kponon anarimaw so, ahce na yusmun na nahsîya, nurminwa marha na kica. Ero warai ken̂ehra ro mak kexi xe so nasî Kristu. Kicicitho ken̂ehra ro mak kexi xe so nasî. Ero wa kiitome so wa n̂etwaikapekn̂e.
28Ero wa xa marha apici komo encoko tîpîn̂e xa oyakno komo. Tîpîn̂e xa meen̂axe apun komo ero wa xa marha encoko apici kom hara. Tîpîn̂e apun komo yentopo rma mîn tîpîn̂e apici komo yentopo.
29Kupun komo pînîn yaw thakwa taxe meexa ro. Tupun pînîn yawno pîn exihra ro mak xakn̂e. Enko xe, kupun komo cerewusmexe, tukurunpexe marha. Ero wa xa marha nasî Kristu Kaan xîkrî komo poko hara.
30-31Kristu pun me cehsom xa kîwyam ha, iyochîrî me cehsom me meero. Ero ke wa kipici komo tahsîyaxe Kristu pun me kehtopo komo ponaro kehtome so. Ero ke apici komo yahsîyataw tak aamo komo tak ahsîpînkacoko, anocwan komo marha. Apici komo yakro mak ehcoko. Cewn̂an me tak nasî apun komo asak haknonhîrî.
32Ahce wa ma tat hara cewn̂an me asak haknonhîrî? mîîket ha na. Ahnoro rma tko taxe camkî ero wa kehtopo komo poko. Kristu pun me kehtopo komo poko xa tan kîmtapowasî, Kaan xîkrî komo yehtopo poko ha.
33Apici komo yahsîtopo poko meero rma tan kîmtapowasî. Apici komo yahsîche awya so tîpîn̂e xa men noro encoko apun komo wara rma. Wooxam kom hara, awya so wîîkes hara, aan̂o komo ponaro xa ehcoko. Ero wa ehcoko.
Anarmerpan Komo Panatanmetopo
6
1Taa, rikomo komo, awakro so tan kîmtapowas hara. On wara wîîkes awya so, aamo komo men ewetîcoko, anocwan komo marha. Kporin komo yanme rma ewetîcoko. Yaaro rma n̂examro mewehcaxe aamo me exirî ke, anocwan me exirî ke marha.
2-3On wara kesî kpanatanmetopo, Ayopono me encoko aamo komo, anocwan komo marha, kesî. Ayopono me n̂examro yeen̂ataw awya so awepethîrî komo mahsîyaxe, kesî marha. Yihcitopo tko mîn kpanatanmetopo yewetîtoponho yepetho pokono ha. Ero ke ero wa ehcoko rikomo komo.
4Yîîm kom hara, awakro so tan kîmtapowas hara. On wara wîîkes awya so, amxîkrî komo yîrwonmekîra ehcoko. Kporin komo yanme mak antomacoko, Noro yanme marha panarecoko. Yîmtapotarî poko marha panatanmecoko. Ero wa amxîkrî komo por̂mamnocoko ha.
5Tooto yanton kom hara, awakro so kîmtapowas hara. On wara wîîkes awya so hara, apun yantoman̂e komo ewetîcoko. Ponaro xa ehcoko. Twerî mak ehcoko noro poko, tatanîmso ro ehcoko ponaro so. Ewetî xe ro mak ehcoko Kristu yewehcatawno wara rma.
6Awantoman̂e komo n̂enîrî me mak kar̂pe etapickara ehcoko. On wara kahra ehcoko, Noro men oyantoman̂e oyen̂asî. Kar̂pe tak ketapickesî noro wero ro, Kir̂wan mîkro oyanton, kachome mak opoko, kahra ehcoko. Noro yarînaw meero kar̂pe etapickacoko. Tahwore ewetîcoko. Kristu yanton xa ow ha. Kaan xe oyexirî ke mak moso wewehcasî oyantoman̂e ha, kacoko ahnaw so.
7Tahwore xa n̂examro ewetîcoko Kaan yanme rma ha. Tooto yanton mak pîn ow. Kporin komo yanton xa ow ha, kacoko mak.
8On wara marha kacoko, Kir̂wan̂he oyexitaw ahce na poko, ero yepetho Kporin komo nîmyas owya amn̂e. Ahnoro rma kepemexe so, tooto yanton komo, tooto yanton pîn komo marha, kacoko mak.
9Tooto yosom kom hara, awakro so makîrha tan kîmtapowas hara. On wara wîîkes awya so, Ero wa xa marha ehcoko amyamro hara, Kaan yanme mak ehcoko. Awanton komo eraspera ehcoko. On wara xa yîhtînocoko, Oyantoman̂e nas hara kah yaw. Etîme re ciino rin̂e xa Mîk Kaan, kacoko. Ero ke kir̂wan̂he mak ciicoko awanton komo. Ero wa ehcoko.
Akurun Komo Ahsîtîkacoko Kaan Nîmîtho Awya So
10Taa, on poko tak wîîkes hara awya so oyakno komo. Wahra mak tak wîîkes awya so. Kar̂pe roro xa ehcoko kar̂pe Kporin komo yehtopo ke rma. Karitî xa Mîk Kporin komo.
11Akurun komo amrucoko ahnoro Kaan nîmîtho awya so. Mîn hak poko kewkukman̂e mîk Ciabu kica. Ero ke tamrupore nasî akurun komo emacakara ro mak awehtome so noro yanme.
12Kamxukrem komo yakro etar̂mara wa taxe. Worokyam yakro xa matko cetar̂mexe. Kayaritomo komo mîkyam, yukurumîkno kom ha. Roowo pono komo yawarparen̂e komo mîkyam ha. Kah yawno marha mîkyam worokyam, kicicitho komo ro mak kica. Noro yipu komo yakro cetar̂maxmu kîwyam.
13Ero ke akurun komo ahsîtîkacoko Kaan nîmîtho awya so. Ero yipu yahsîche awya so mecececexe rma epîrkara kicicitho poko awîrîmacho komo me enmayataw amn̂e. Mîn hak poko men akukmexe so Satanas. Emacakara rma tko maxe akurun komo yahsîtîkache awya so.
14Ero ke ececetocoko taan̂apotui so yaarono ponaro awehtopo ke makî. Awawrutarî komo warai marha amrucoko kuripara warai ha. Kir̂wan̂he kexitaw so kuripara ke tawrutakem wa tak taxe okre.
15Tîhtakem wa marha ehcoko kir̂wan̂he awtotome so tooto cheka. On wara kacoko, Kaan tak nasî tawake kpoko so Xesus waihîrî ke, kacoko. Ero wa kacho nasî kîhtarî wara.
16Awecen̂an komo marha ahsîcoko. Kaan pona entopo rma mîn awecen̂an kom ha. Wehto ke cetahsisom warai ke men awetu so oco Kicicitho imo. Kaan pona en̂în̂e me awexitaw so kicicitho yuhre meihkexe wehto ken̂arînhîrî warai.
17Kuripara ke tîhtîwomkem wa marha ehcoko. Okurunpen̂e xa Mîk Xesus, kacho nasî kîhtîwom wara kuripara wara. Kacipara imo warai marha ahsîcoko ececokan warai ha. Kaanî mtapotarî rma mîn kacipara imo warai, ececokan warai. Kaan Yekatî rma nasî ero ke paraxkano rin̂e me.
18Amtapotacoko marha Kaan yakro emapona roro. Mîk hak poko amtapotacoko, Kaan Yekatî yanme mak ha. Awero ro so marha amtapotacoko. Kaan nakir̂wamatho komo poko amtapotacoko miyan komo poko rma. Miya roro amtapotacoko poko so yîtîtmamnî me ro mak ha.
Yîmtapotarî Yîtîhkacho
19Opoko meero n̂he cma re mîmtapowaxe iito. On wara cma re mîîkexe, Apa kah yawno, kakir̂wamacho yekatîm xe tî nai Pawru, ekatîmnînhîrî yekatîm xe ha. Ero ke kir̂wan̂he ekatîmpoko yîwya. Erasîra n̂he tak cirko noro, mîîkexe cma re Kaan ya opoko.
20Ero yekatîmrî poyero mak wasî tan kahrutopo yaw tapomiso. Ero ke on wara cma re mîmtapowaxe opoko, Apa, erasîn me ro mak Pawru cirko amtapotarî yekatîmyataw, takîhso ekatîmn̂e me marha cirko, mîîkexe cma re opoko. Ero wa cma re mîmtapowaxe opoko.
21-22Taa, Cikiku tak wen̂epesî ahyaka so amn̂e ahce wa na oyehtopo yekatîmn̂e. Kakno komo mîk noro, yîpînîn yaw kehtopo komo. Kporin komo yanton xa mîk, yuwun̂unu ro mak okre. On wara kan̂e me noro wen̂epesî, Ero wa natu Pawru komo. Ero poko natu. Kir̂wan̂he nat ha, kan̂e me wen̂epesî. Awahworeso so marha wen̂epesî. Ero wa noro wen̂epesî.
23Taa, on wara awexi xe so wasî oyakno komo, ahwokan me awiri xe so wasî Kîîm komo Kaan ya. Etîxatî me marha awiri xe so wasî yîwya, Kaan pona enîn̂e me marha. Kporin komo Xesus Kristu ya marha ero wa awiri xe so wasî.
24Awakronoma xe so wasî Kaan ya. Ero wa wîîkesî Kporin komo Xesus Kristu xatî komo ya. Yaaro xa yîîxatî komo ya mak ero wa wîîkesî. Ero wa awexi xe so wasî. Ero wa mak wîîkes awya so.
PHPPiriposu Pono Komo Yakanînho, Pawru Karitan
1 2 3 4 Piriposu1
1On okaritan an̂enîrî komo. Pawru ow ha. Cimocu yakro amna mewresî. Xesus Kristu yanton mak amna. Piripos pono komo amyamro. Kaan xîkrî komo amyamro, Kristu Xesus yakrono ro kom ha. An̂enîrî komo on amna mewresî, Kaan mîn yenîn̂e komo n̂enîrî marha, ciakonu komo n̂enîrî marha.
2On wara wîîkes awya so, Kaan ya awakromoma xe so wasî Kîîm komo ya ha. Ahwokan me awiri xe so marha wasî yîwya. Kporin komo Xesus Kristu ya marha ero wa awiri xe so wasî.
Aaxe So Wasî, Kacho Pawru Ya
3On wara marha wîîkesî apoko so Kaan ya, ponaro oyehtopo ya, Kir̂wan̂he xa n̂examro makir̂wame ham okre Apa, wîîkesî. Emapona ero wara wîîkesî yîwya, ahtînopuche roro so owya.
4Awakronomacho komo poko marha kîmtapowasî roro. Tahwore kîmtapowasî ero poko.
5Oyakronoman̂e komo amyamro Xesus ya kakir̂wamacho yekatîmrî poko. Mehxa ro rma ow makronometken̂e roro Xesus yahsîtoponho n̂ixa ro rma awya so. Ero ke kir̂wan̂he xa mai ham Apa, wîîkesî.
6Pahxa rma awakir̂wamacho komo n̂ihciyakn̂e Kaan. Ero ke on wara wîîkesî Noro poko, N̂examro yakir̂wamen̂enho Mîkî Kaan ham. Ero ke Noro rma tak miya roro n̂examro nakir̂wametîkes amn̂e Xesus Kristu mohtopo pona roro, wîîkesî.
7Yaaro rma ero wa awitopo komo ponaro wasî tîpîn̂e xa awexirî ke so owya. Oropotawno wara xa maxe okwe. Ow makronomexe apomixapu rma, ero ke owara xa marha maxe Kaan nakronomarî me. Xesus ya kakir̂wamacho marha mekatîmyaxe owara xa marha. Amtayar̂aman̂e komo ya rma mekatîmyaxe iyopono me. Awewetîn̂e komo marha mahworexe ero poko rma. Ero yipu mekatîmyaxe owara xa marha. Ero ke owara xa marha Kaan nakronomarî me maxe amyamro hara.
8Yaaro xa tan ero wa wîîkes awya so, Kaan n̂entarî me rma xa. Aaxe so ro mak wasî. Aaxe so nasî Xesus Kristu ero wa xa marha was ow hara aaxe so.
9On wara marha wîîkesî Kaan ya apoko so, Etîxatî me xa tak n̂examro ciitîkakî Apa. Ahce na poko n̂examro yîhcamhokakî marha. Yuhnari yîhtînon̂e me marha n̂examro cirko, wîîkesî marha yîwya.
10On wara marha wîîkesî yîwya, Kir̂wanî mko men̂ekan̂e me marha n̂examro cirko Apa. Yaarono me marha cirko. Kicicitho mîkyam kica, kacho pîn me marha cirko. Ero wa n̂examro cirko miya roro Kristu mohtopo pona roro, wîîkesî apoko so.
11Kir̂wan̂he ehtopo komo ke cepetaxmu wa xa n̂examro cirko, Xesus Kristu xa nasî epetanmekn̂e komo. Eperîrî ken̂e exitaw so, Kir̂wan̂he xa Kaan nai ham okre, kexe tak tooto komo, wîîkesî. Ero wa wîîkesî Kaan ya apoko so.
Kahwowasî Rma Kahrutopo Yaw, Kesî Pawru
12On wara marha wîîkes awya so, kesekatîmyasî tan. Tan wasî kahrutopo yaw. Okwe kahra rma tko wasî ero wara oyehtopo poko. Kristu ya kakir̂wamacho komo xa matko n̂esekaiporetîkesî miya so n̂he okre tan oyexirî ke kahrutopo yaw.
13Miyan komo rma tak n̂encexe oyahrutopo. Sowtatu komo meero n̂encexe. Kristu yakrono me exirî poyero mak Pawru pen nahruce ham okwe, kacho n̂encexe.
14Ero ke erasîra tak Kaanî mtapotarî n̂ekatîmyaxe kakno komo yaake okre. N̂ekatîmyatken̂e rma ha re ka cerahso mak okwe. Oyahrutopo yentarî ke tak erasîn me n̂ekatîmyaxe okre.
15Ooxera rma tko naxe anarî komo okwe ekatîmn̂e komo rma. Tpohn̂em me naxe okwe, oyoponka xe mak naxe okwe Kristu pokono yekatîmrî poko. Anarî komo reha n̂ekatîmyaxe ekatîm xe cexirî ke so mak.
16-17On wara reha naxe tpohn̂em me cehsom komo. Ow xa kir̂wan̂he ekatîmn̂e, karî ke mak Kristu pokono n̂ekatîmyaxe. Kaan xatî wara mak n̂ekatîmyaxe, yaarono mera mak okwe. Oyahwokamexpotîka xe mak naxe kahrutopo yaw oyexitaw rma. Ero warahra reha naxe ooxatî komo. Ooxe cexirî ke so mak Kristu pokono n̂ekatîmyaxe. Kristu ya kakir̂wamacho yekatîmn̂e ro me ohtînoyaxe. Ero ke ekatîmn̂e me xa marha cexi xe so naxe n̂examro hara okre.
18On wara mak wîîkes ow, tohnaw n̂ekatîmyaxe anarî komo. Yaarono me n̂ekatîmyaxe anarî kom hara. Ahnoro rma tko Kristu pokono yekatîmn̂e me naxe okre. Ero ke tahwore wasî. Miya roro kahwowasî ero yipu yekatîmtopo poko. Ero wa wasî.
Kmokyas Hara Amn̂e Awahworeso So Xa Hara, Kesî Pawru
19Kahrutopo yaw thakwa wasî. Oyahrunkacho ponaro rma tko wasî. Opoko mîmtapowaxe amyamro. Xesus Kristu Yekatî marha nasî tan oyakronoman̂e me. Ero ke, Kepatakesî tak ha amn̂e, wîîkesî.
20On wara oyexi xe ro mak wasî cerewre, kir̂wanî ro me Kristu yenpo xe wasî. Yîhyapamnî me mak ero warai me enpo xe wasî, yîkrîpîn me marha. Opun ke rma enpo xe wasî waipîra ka oyexitaw, owaihîrî ke meero anarimaw.
21On wara mak wasî waipîra ka oyexitaw, Kristu mak nasî ponaro xa oyehtopo me. Owaiyataw reha kir̂wan̂he xa tak was okre.
22Opun yaw rma ka oyexitaw kekaricesî rma Kristu yanme. Cepetaxmu wara wasî ero wara oyekaritorî ke. Ahce wa katî oyexi xe wai? wîîkesî rma tko.
23Yarpa thakwa mak wîhtînoyasî. Miya owto xe cma re wasî Kristu yaka. Tawake rma re wasî tan, yîhyawno warahra tko okwe. Tawake xa tak wasî yîhyaw oyexitaw okre.
24Opun yaw rma ka wai ham, wîîkesî rma tko. Oponarono me kîhtînoyaxe so amyamro, aweceton̂e komo me rma oyexi xe mat ham.
25Ero wa tanî rma wai ham roowo po awakîren̂e me oyehtome. Kahworexe so marha amn̂e Kaan pona entome xa tak awya so. Ero yipu poko oyehtome waipîra ka wai ham.
26Tahwore tak maxe amn̂e omokuche awenso so. On wara mîîkexe, Kir̂wan̂he nai Xesus Kristu ham okre. Pawru nahrunkai haram kîhyaka so mohtome hara, mîîkexe tak ahyaka so omokuche.
27On wara mak awexi xe so wasî, Kristu ya kakir̂wamacho komo ponarono me xa awesenpo xe so wasî. Ero wa awexi xe so wasî omokyataw awenso so, mokuhra rma oyexitaw marha. On wara awehtopo komo yenta xe wasî, Ahwokan me ro mak naxe n̂examro okre. Ero re ponaro marha naxe Kristu ya kakir̂wamacho komo yekatîmrî ponaro mak ha, kacho yenta xe was okre.
28Erasîn me marha awexi xe so was aaxatî pîn komo pona. Ero wa awexitaw so on wara tak kexe n̂examro, Kaan xa Mîk n̂examro nukurunpe ham kopi. Ero ke kîw pen tak yînar̂marî me tat hara kopi, kexe. Ero wa kexe aaxatî pîn komo erasîn me awexitaw so.
29On warai ke awakretken̂e so Kaan Kristu yehtopo yenpon̂e me awehtome so, Kristu pona enîn̂e me awir̂atken̂e so okre. Cesemetanmesom me marha awir̂atkekn̂e so hara Kristu xatî me xa tak awesenpotome so. Ero warai me awir̂atken̂e so awakrecho me so.
30Pahxa kicicitho poko oyetar̂macho meen̂atken̂e. Oroto rma ero poko oyetar̂macho mencexe. Ero wara rma tak metar̂metu ham amyamro. Ero wa wîîkesî.
Anarî Komo Xawyakan Me Esehtînocoko
2
1-2On wara wîîkes hara awya so oyakno komo, ahce wa na matu? Tahwore na matu Kristu yakrono me awexirî ke so? Ooxe xa nai Kristu okre, kan̂e me na matu? Ahce wa na matu Kaan Yekatî poko hara? Noro mtapotarî ponaro na matu? Ahce wa mat hara etpoko? Etponarono me na matu, etpînîn yawno me marha? Kir̂wan̂he nasî ero wa awehtopo komo okre. On wara meero tko awexi xe so wasî miya xe n̂he tahwore oyehtome apoko so, iito re cesehtînosom me awexi xe wasî, Etîxatî me marha, ero re ponarono me marha. Ero wa awexitaw so tahwore xa wasî apoko so.
3On wara marha awexi xe so wasî, anarî komo yoponkan̂e pîn me ro mak awexi xe so wasî. Ow xa takîhsom, kan̂e pîn me awexi xe so wasî. Anarî komo xawyakan me xa matko esehtînocoko. N̂examro xa oyopono komo, kacoko mak anarî komo poko.
4Awemyawno ponaro mak exihra ehcoko. Anarî komo yemyawno ponaro marha ehcoko akronomachome so.
5On wara xa esehtînocoko, Kristu Xesus n̂esehtînoyakn̂e ero wa xa marha esehtînocoko amyamro hara.
6On wara xakn̂e Kristu, Kaanî rma Mîk xakn̂e. Kaan yecenarîno me cesenpotopo pînîn yawra rma tko xakn̂e.
7Ero ke anarî komo xawyakan me xa tak n̂esenpekn̂e. Tooto yanton wa kyam mak n̂esenpekn̂e okyo. Tooto me tak n̂ewruyakn̂e. Ero wa xakn̂e Xesus.
8Tooto me cexitaw tak Tîîm mamawno me tak n̂ecir̂akn̂e. Noro n̂ewehcakn̂e twaihîrî meero, tpanaxkem pona cetamoworî meero oko. Ero wa Tîîm n̂ewehcakn̂e Xesus.
9Ero ke kayaritomo me xa tak Noro n̂iir̂akn̂e hara Kaan. Kayaritomo ro xa Moso, anarî komo yopono ro, kacho me tak Kaan n̂iir̂akn̂e.
10Ero ke Xesus mamakan me tak n̂esewnapexe amn̂e tooto komo ahnoro. Kah yawno komo meero marha n̂esewnapexe Noro mamakan me, roowo pono komo marha, roowo yatumnawno komo marha.
11On wara tak kexe n̂examro ahnoro, Kporin komo xa Mîk ham Xesus Kristu. Kaanî rma ero warai me n̂iir̂akn̂e, Kîîm kom ha. Ero ke, Kir̂wan̂he ro mak mai ham Apa, kexe tak miyan komo rma amn̂e Noro ya.
Weeyu Wa Maxe, Kacho
12Ero ke on wara wîîkes awya so oyakno komo, Pahxa Kaan mewehcatken̂e kir̂wan̂he, iito oyexitaw achew so ha ka. Ero ke miya xe xa tak Noro ewetîcoko n̂he oyarînaw hara. Awakir̂wametken̂e so Noro. Ero ke takîhso n̂he men ehcoko Noro yewetîtopo poko. Ahce wara oyexitaw xa kir̂wan̂he wai Kaan ya? kacoko. On wara ehcoko kicicme awehtoponhîrî komo poko hara, twerî men ehcoko ero poko tatanîmso ro. Ero wara rma ehcoko oyarînaw meero.
13Kaan mak Mîkî awakir̂waman̂e komo. Noro rma cewetî xatî me awir̂axe so. Noro marha akaricexe so ehn̂ara awehtome so cewetîtopo poko. Ero warai pokono me awir̂axe so tawake xa tak cehtome apoko so. Noro mak ero wa awir̂axe so.
14Ahce na poko awexitaw so, Okwe okwe, kan̂e pîn me ehcoko. Eseseikura marha ehcoko.
15Ero wa ehcoko, Kicicitho mak moxam ham kica, kacho mera ro mak awehtome so, yîwîrîmano rin̂e pîn me marha awehtome so. Kaan xîkrî komo amyamro. Ero ke kir̂wan̂he mak esenpocoko miyan komo ya rma. Kwexixino warai mak mîkyam yîchew awehtopo komo, kanwekn̂e komo mak kica. Noro yipu komo weyuru wara xa ehcoko.
16Kaanî mtapotarî yahsîpînkara ro mak ehcoko. Waipîn me kiin̂e mîn Noro mtapotarî. Ero ponarono me roro awexitaw so tawake xa tak was amn̂e Kristu mohtopo po. Yaaro kîwcekn̂e ham okre Piriposu pono komo cheka, wîîkesî tak ero yimaw. Tohnaw ekaritora marha wîxakn̂e yîchew so Kaanî mtapotarî yekatîmrî poko, wîîkesî marha ero yimaw.
17On wara marha wasî, Kaan pona enîn̂e me awitoponhîrî komo yepetho me na kwaihya amn̂e, Kaan pona awahworetoponhîrî komo yepetho me ha. Wooku nîmyatken̂e kporin pen komo Kaan ya, xoo ketken̂e mak. Ero wara rma na kar̂pe oyehtoponho wîmtîke Kaan ya twaihso ro. Ero wara owaiyataw tawake rma wasî, tahwore marha wasî awakro so.
18Tawake marha ehcoko amyamro hara. Tahwore ehcoko oyakro ro hara. Ero wa ehcoko.
Cimocu Komo Wen̂epesî Awenso So
19Taa, on wara wîîkes hara awya so, yohno rma Cimocu yen̂epe xe tak wasî awenso so. Ero poko rma kîmtapowasî Kporin komo Xesus yakro. Iina cma re maar̂asî Apa, wîîkesî yîwya. Ero ke, cee rma ahyaka so, wîîkesî. Amn̂e tak ohyaka tmokuche hara awehtopo komo tak n̂ekatîmyasî owya tahwore oyehtome.
20Owara rma cesehtînosom mîk Cimocu. Yaarono me xa aponaro so nasî. Apînîn yaw so marha nasî ahce wa so na awexitaw so. Anarî exihra ro mak nas okwe ero wa cesehtînosom xa.
21On wara naxe anarî komo ahnoro, cemyawno ro komo ponaro makî reha naxe okwe. Xesus Kristu yemyawno ro ponarora naxe okwe.
22Kir̂wan̂he Cimocu yehtopo meen̂atken̂e amyamro rma. Omxîkrî wa mak nasî noro okwe. Oyakronomesî Kaan ya kakirwamacho komo yekatîmrî poko. Ero warai mîk Cimocu.
23Ero ke noro yen̂epe xe wasî yohno rma. Oyahrunkacho poko ka n̂esencexe kayaritomo komo. Yîmtapotarî yentache tak owya Cimocu tak wen̂epesî.
24Owî marha cma re kmokyasî awenso so yohno rma. Kporin komo rma wa oyarasî iina, wîîkesî omohtopo poko.
Epapocitu Poko Nîmtapowasî Pawru
25Epapocitu marha wen̂epes hara ahyaka so. Oyakno mîk okwe Epapocitu. Oyakro cekaritosom marha mîk Kaanî mtapotarî yekatîmrî poko. Satanas yakro cetarmaxmu mîk okre oyakro ro. An̂en̂epethîrî rma mîk. Xiya ohyaka men̂epetken̂e. Oyakronomekn̂e tan cexitaw. Noro ponaro tko kîhtînoyatken̂e so. Ero ke wen̂epes hara ahyaka so.
26Apînîn yaw so xa tî xakn̂e noro. Mencetken̂e ha tî amototoponhîrî. Ero ke ahwora tî xakn̂e ero wa cehtoponhîrî yentarî ke awya so. Ero ke cen̂epepore nas hara n̂examro yaka, wîîkekn̂e noro poko.
27Yaaro rma wa mencetken̂e amototoponhîrî. Okoh me ka xakn̂e waiporo xa okwe. Yîpînîn yaw tko xakn̂e Kaan. Ero ke karihcekn̂e hara. Opînîn yaw marha cexirî ke meero noro karihcekn̂e ahwokatîkara oyehtome. Ahwora rma cik tan wasî oyakrononho komo pînîn yaw. Noro waihyataw ketaw ha re miya xe xa tak ahwora wexirî ha re okwe.
28Ero ke yohno rma noro wen̂epesî ahyaka so. Noro yenîche tak awya so merepowaxe hara. Ow meero marha tak kerepowasî n̂he.
29Ero ke tawake xa tak ehcoko noro yenîche awya so. Ahnoro noro warai komo ponaro xa ehcoko. Kakronoman̂e komo mîkyam okre, kacoko noro yipu komo poko.
30Waiporo thakwa noro xakn̂e okwe Kristu yanme cekaritorî ke. Oyakronomekn̂e xa noro kar̂pera xa cexitaw rma. Amyamro reha oyakronomara n̂he mîxatken̂e okwe. Ero ke awemtaka so oyakronomekn̂e noro. Kwaihya na tan. Wara rma Pawru wakronomesî, kekn̂e. Ero wa xakn̂e Epapocitu.
Pawru Yesekatîmtopo
3
1On wara wîîkes hara awya so oyakno komo, yîtîhkarî me tan wîîkesî, Kporin komo poko ahwotacoko roro. Pahxa rma ero wa wîîkekn̂e awya so. Karita yaka tan mewresî ero wa kacho xa hara. Pokahra rma wasî ero wa karî poko awya so twerî awehtome so kicicitho poko.
2Ero ke anato apanatanmekn̂e komo poko tan kweronomexe so. Anarî komo naxe xapari warai me okwe. Kicicitho pokono komo mîkyam. Cecaikaxmu komo mîkyam kica. Noro yipu komo poko twerî ehcoko.
3Etanpikaxapu komo rma kîwyam. Kaan poko tahwotaxmu me xa tko taxe Noro Yekatî yanme mak. Kristu Xesus poko marha tahwowaxe. Oyanme ro mak ketakir̂wamesî, kahra ro mak taxe.
4On wara naxe anarî komo, cehtoponhîrî komo pona n̂eserepotanmekyaxe. Ow xa matko re keserepotanmekrî noro yipu komo yopo.
5On warainhîrî owî, anpikaxapu owî 8 kaamo exitaw oyewrutoponho. Ixaw Yana yepamtho ow, Benxamin tribun me ewruxapu. Ebrew mtapotarî kukman̂e marha ow, yaana me yukukman̂e ha. Parisewnhîrî marha ow, Moises penî nmewretho ponarono xa.
6Yuwun̂ura marha wa wîxakn̂e. Kekaricekn̂e ro mak Kaan xîkrî pen komo yemetanmetopo poko okwe. On wara ehcoko kir̂wan̂he awentome so Kaan ya, kacho mîn Moises penî nmewretho. Ero wa kacho yaw roro mak wîxakn̂e, ewetîn̂e pîntho mîk Pawru kica, kacho mera ro mak ha.
Kristu Ponarono Me Oyexi Xe Mak Was Oroto
7Ero wa oyexirî ke kir̂wanî ro me kesehtînoyakn̂e. Ero warahra tak wîhtînoyasî. Poxumra tak ween̂asî ero wa oyehtoponho Kristu ponaro oyexirî ke tak.
8Ahce wa na oyehtoponho poko twen̂ekano wara ro mak wasî. Ero wara tak wasî Oporin Xesus Kristu yîhtînotome xa tak okre. Kir̂wan̂he ro mak nasî Noro ponaro kehtopo. Noro ponaro oyehtopo yanme kesemyawnonketîkekn̂e. Yukpurukpuruntho wa mak ween̂asî ahce wa na oyehtoponho Kristu yakrono me xa tak oyehtome.
9Kristu yakrono ro me oyehtopo ponaro xa tak wasî kir̂wanî ro me oyentome Kaan ya. Oyanme ro cetakir̂wamaxmu me mak exihra tak wasî, kpanatanmetopo yewetîtopo pona enîn̂e pîn me ha. Kristu pona mak tak ween̂asî oyakir̂wamachome Kaan ya.
10Karitî ro me cexirî ke Kristu pakekn̂e. Ero ke karitî ro me cehtopo ke rma okariton̂e me exi xe wasî. N̂esemetanmekyakn̂e marha Noro. Ero ke ero wa xa marha oyesemetanmetopo yînîmn̂e me oyexi xe wasî. Waihyakn̂e tak Noro pen. Ero ke waixapu wa xa marha oyexi xe was ow hara. Ero wa Kristu yehtoponho yaw rorono me oyexi xe wasî.
11Ero wa oyexi xe wasî pakaxapu wa oyehtome tak hara, waixapu komo chewnonho wara.
Kristu Ya Oyakir̂wamacho Ponaro Wasî, Kesî Pawru
12On wara tko kahra wasî, Pakaxapu wara xa tak wai ham, iime xa tak wai okre, kir̂wan̂he xa, kahra marha wasî. Pîra rma ka wasî. Kesenpor̂pesî rma ka Xesus Kristu ya. Tîn̂enporirî me rma wa oyahsîyakn̂e Noro. Ero ke Noro ya oyenporitîkacho ponaro xa wasî.
13Ero wa wasî oyakno komo. Enporitîkaxapu me was ow ha, kahra ro mak wasî. Kristu ya oyenporitîkacho ponaro xa tko wasî, ahce na ponarora. Pahxa oyehtoponho ponarora tak was oroto. Ahce wa xa tko na oriya Kaan amn̂e? kan̂e me mak wasî.
14On wara nasî Kaan kpoko so amn̂e kah yaka karîche so, cewetîtoponhîrî yepetho nîmyasî kîwya so, Xesus Kristu yakrono komo ya ha. Ero ke Noro yewetîtopo ponaro xa wasî.
15Ero ke takîhso cesehtînosom me awexitaw so, ero wara awitopo komo ponaro xa marha ehcoko amyamro hara. Ero wa awitopo komo ponarora exitaw anarî komo ero wa ehtopo komo tak n̂enpesî rma Kaan awya so.
16Etakîrexapu n̂he ha re kîwyam. Kaanî mtapotarî ponaro kexirî ke so mak cetakîretken̂e. Ero ke ero ponaro rma cehcerî miya roro. Ahce wa na cesehtînoyatken̂e, ero wara rma esehtînocoko miya roro.
17Owara rma ehcoko oyakno komo. Iito exitaw so anarî kom hara, amna wara cehsom komo, n̂examro wa xa marha ehcoko.
18Naxe rma tko anarî komo mer̂pono pîn, anarme cehsom komo. Pahxa rma kweronometken̂e so noro yipu komo poko. Emapona wîîkekn̂e awya so. Kweronomexe so xa hara oroto owratarî me mak. On wara naxe noro yipu komo, Kristu yamowotoponho xatî pîn me ro mak naxe okwe.
19Noro yipu komo mak n̂ehcamnoyaxe amn̂e okwe. Ponaro cehtopo komo me xa n̂iir̂axe twethîrî komo rma kica. Kicicitho poko mak nahwowaxe kîhyapamtopo komo poko ro mak kica. Roowo po cehtopo komo ponaro mak naxe okwe. Ero wa naxe noro yipu komo.
20Kah yaw reha nasî kewton komo. Kah yai tak Kporin komo Xesus Kristu mokyas amn̂e. Kakir̂wamatîkaxi so mokyasî. Ero ke Noro mohtopo ponaro xa taxe.
21Tmokuche takî kupunthîrî tak nakîhces hara. Kir̂wanî ro xa on okre, kacho pîn me ro makî ka nasî kupun komo. Amn̂e tak tupun wara xa marha nakîhcesî kupun komo kir̂wanî ro me tak ha. Ehn̂ara nasî ero poko. Miyanî mko poko ehn̂anî ro me mak nasî, Tanmero rma ciino n̂iir̂asî Noro yanme mak ehtome ahnoro. Ero wa nas amn̂e Kporin komo.
Mîn Hak Poko Kpanatanmetopo
4
1Ero ke on wara wîîkes hara awya so oyakno komo, aaxe so ro mak wasî. Apînîn yaw so marha was okwe. Tahwore oyehtopo xa amyamro. Oyarokorî wa mak maxe okre. On wara wîîkes awya so, Kporin komo pona encoko miya roro emacakan me. Ero wa ehcoko oyakno komo.
2Amyamro hara aaci komo, Epocia komo, Sinciki komo, awya so tan wîîkesî. Iito re yîhtînon̂e me awexi xe so wasî Kporin komo yakorono me re awexirî ke so.
3Amoro hara oyakno, awya tan wîîkes hara. Oyakrononho xa amoro. Wooxam komo tak akronomak hara. Xesus ya kakirwamacho yekatîmyataw owya, n̂examro oyakronometken̂e. N̂ekaricetken̂e xa ero poko. Kremence marha akronomakî, anarî komo marha. Yaake naxe oyakronoman̂enho komo. Kir̂wan komo mîkyam. Karita nai kah yaw, Waipîn Me Cehsom Komo Yosotî, kacho. Ero yaw tmewreso nasî n̂examro yosotî. Amna nakronometken̂e n̂examro wooxam komo. Ero ke n̂examro akronomakî.
4Taa, on wara marha wîîkes awya so, Tahwore roro ehcoko Kporin komo poko. Ero wa xa marha wîîkesî xa hara awya so, tahwore mak ehcoko.
5Etpînîn yawno me esenpocoko miyan komo ya rma. Pahnoke xa men nasî Kporin komo mohtopo.
6Ahce na poko eserepokan me mak ehcoko. Kaan yakro mak amtapotacoko yiixe awehtopo komo poko. Kir̂wan̂he mai ham Apa, kacoko marha yîwya amtapowataw so.
7Ero wa amtapotache so tak Kaan yakro ahwokan me xa tak awir̂axe so Noro. Ero ke on wara kexe apoyino komo, Ahce wa natu n̂examro okyo? Ahwokan me roro mak naxe ahce wa so cexitaw so rma. Ero wa awehtopo komo rma tak nasî aropotarî komo kurun wara. Awesehtînotopo komo kurun wara marha nasî ahwokara awehtome so. Kristu Xesus ponaro awexirî ke so ero wa nasî.
8Taa, on wara xa hara wîîkes awya so oyakno komo. Yohno mak tan kîmtapowasî awakro so. Onî wara ehcoko, yaarono yencetaw awya so, ero ponaro ehcoko. On warai marha na mencetu, kir̂wan̂he tooto komo yehtopo, takîhso ehtopo komo, kicicitho pokohra ehtopo komo, wakreno rin̂e me ehtopo, ero warai na mencetu tooto komo yehtopo. Ero yipu yencetaw awya so ponaro ehcoko. Kir̂wan̂he nasî ero wara kehtopo, kacho ponaro marha ehcoko. Kir̂wan komo yehtopo yencetaw awya so ero ponaro mak ehcoko. Ero yipu ponaro mak ehcoko.
9Taa, apanatanmekn̂enhîrî komo ow ha. Kaanî mtapotarî wekatîmyakn̂e awya so. Ero poko rma kpanatanmekyatken̂e so. Omtapotarî yaw roro oyehtopo marha meen̂atken̂e. Ero ke owara xa marha ehcoko amyamro hara. Ero wa awexitaw so awakronomexe so tak Kaan, ahwokara kiin̂e ro ha.
Kir̂wan̂he Ween̂asî Anmîthîrî Komo
10Taa, on wara wîîkes hara awya so, oponaro xa hara mat ham. Tawake ro mak wîxakn̂e okre an̂ekpothîrî komo yenîche. Kir̂wan̂he xa mai ham Apa, wîîken̂e Kporin komo ya enîche. Orotono wa xa tak ow mîwakrexe. Opînîn yaw rma re ka mîxatken̂e pahxa n̂he. Anîmrî komo yekn̂e tko ka exihra xakn̂e. Kokon̂oro tak Epapocitu ya tak mekpetken̂e. Kir̂wan̂he ween̂e okre an̂ekpothîrî komo.
11Kesemetanmekyasî mak okwe, kahra tan was awya so. Pîra ro mak. Pahxa rma kepanatanmekyakn̂e cerepore oyehtopo poko. Ahce wa so na oyexitaw cerepore tak wasî.
12Ero ke oyesemetanmekyataw oyewru yarîhra rma wasî. Cemyawnoi oyexitaw hara oyemyawno poko ahwotara marha wasî. Ahto so na oyexitaw cerepore mak wasî. Ero wa wasî tînahke xa oyexitaw, yînapumra n̂he oyexitaw marha, cemyawnoi oyexitaw, emyawnomra n̂he oyexitaw marha. Ahce wa so na oyexitaw cerepore so rma wa was ha. Ero warai poko kepanatanmekyakn̂e.
13Ahce na poko ehn̂ara ro mak wasî Kristu exirî ke oropotaw. Noro xa okarihces okre.
14Wara rma kir̂wan̂he mekpetken̂e opurantan. Oyesemetanmekyataw rma okwe mekpetken̂e.
15Pahxa ka puranta mîmyatken̂e owya ahyaw so oyexitaw. Xesus ya kakirwamacho wekatîmyakn̂e awya so yihcirî me ha ka. Ero yinhîrî Maseton̂a poi kîwcekn̂e hara. Owcetaw tak opurantan mîmyatken̂e. Anarî pono komo ka tîmîhra xatken̂e Kaan xîkrî komo. Amyamro mak mîmyatken̂e puranta owya.
16Tesaronika po oyexitaw marha owakrecho mekpetken̂e asakî ro. Ahce na xe oyehtopo yapontopo mekpetken̂e.
17Opurantanî n̂he men ekmexpocoko xa hara, kacho pîn tan wîîkes awya so. On wara xa wîîkesî, mer̂pora awepethîrî komo yahsî xe was awya so amn̂e Kaan nîmîtho ha. Ero ke wakreno ciicoko, wîîkes mak tan.
18Ohyaw tak nasî anmîthîrî komo ahnoro. An̂ekpothîrî komo nîmtîkekn̂e owya Epapocitu. Ero ke esemetanmekîra tak wasî. Tawake nasî Kaan apoko so tîmrî ke awya so. Pahxan pen komo Kaan ya tîmsom nakn̂iyatken̂e. Kotoporem nakn̂iyatken̂e, Tokuthîrî komo marha nakn̂iyatken̂e Kaan ya tîmsom me. Kir̂wan̂he Kaan n̂een̂akn̂e ero yipu. Ero wa xa marha on n̂een̂asî hara anmîthîrî kom hara.
19Ero ke awya so marha Kaan nîmyasî yiixe awehtopo kom hara ahnoro. Mer̂pora ro mak nasî noro yemyawno meye kir̂wanî ro po. Ero poi rma nîmyasî yiixe awehtopo komo esemetanmekîra ro mak awehtome so. Ero wa nîmyasî Xesus Kristu yakrono me awexirî ke so.
20Taa, on wara makî takî ka xe wasî awya so, Kir̂wan̂he ro mak mai ham Apa okre, kapore nasî Kaan ya. Miya roro kapore nasî yîwya yîtîtmamnî me ro mak. Yaaro tan wîîkes awya so.
Pawru Mtapotarî Yîtîhkacho
21Taa, iitono komo ya cma re mîîkexe, Pawru tî nai aponaro so, mîîkexe cma re. Kaan ponarono komo ya cma re mîîkexe Xesus Kristu yakrono ro me cehsom komo ya. Tantono komo marha tî natu aponaro so kakno kom ha.
22Kir̂wan̂he matu iito, kexe Kaan xîkrî komo ahnoro awya so. Ero wa xa kexe Sesa yawno kom ha.
23Taa, awakronoma xe so wasî Kporin komo Xesus Kristu ya. Ero wa mak wîîkes awya so oyakno komo.
COLKorosu Pono Komo Yakanînho, Pawru Karitan
1 2 3 4 Korosu1
1On okaritan an̂enîrî komo. Pawru ow ha, Xesus Kristu nantomatho. Kaan yanme oyantomekn̂e. Kakno komo Cimocu, owî, ero wa nas amna on mewren̂e an̂enîrî komo.
2Kaan nakir̂wamatho komo amyamro, Korosu pono kom ha. Kaan ponarono komo amyamro, anarî pona etowînî ro kom ha. Ero warai komo amyamro. On wara awiri xe so wasî Kaan ya, awakronoma xe so wasî yîwya. Ahwokan me awiri xe so marha wasî yîwya. Ero wa awiri xe so wasî Kaan ya, Kîîm komo ya ha. Kporin komo Xesus Kristu ya marha ero wa awiri xe so wasî.
3On wara wîîkes awya so, emapona roro amna nîmtapowasî Kaan yakro apoko so. On wara amna kesî, Kir̂wan̂he xa mai ham Apa okre. N̂examro makronome ham okre, kes amna. Emapona roro ero wa kes amna apoko so Kaan yakro tîmtapowataw.
4Ero wa amna nîmtapowasî apoko so kir̂wan̂he awehtopo komo yentarî ke. Xesus Kristu pona enîn̂e komo xa mîkyam okre, kacho amna n̂entai, Kaan xîkrî komo xatî marha mîkyam okre, kacho marha. Ero wa awehtopo komo amna n̂entai.
5Ero wa maxe awakno komo poko on wara kacho ponaro awexirî ke so, Amne kah yaw kakir̂wamatîkacho nas okre, kacho. Ero pokono mencetken̂e pahxa Xesus ya kakir̂wamacho yencetaw rma awya so. Yaarono xa mîn mencetken̂e Xesus ya kakir̂wamacho.
6Ahyaka so rma tî cetken̂e Kaanî mtapotarî yekatîmn̂e komo. Ahnoro roowo poko hakno komo cheka marha cetken̂e. Ero ke yîmtapotarî yentarî ke yîwya so cepetaxmu wara nasî yîchew so, roowo poko hakno komo chew. Achew so marha ero wa nasî. Yaarono me xa mencetken̂e ham Kaan ya kwakrecho pokono. Ero ke cepetaxmu wara xakn̂e mehxaro rma entache xa ka awya so. Ero wara rma n̂eperwasî roro oroto okre.
7Epapras n̂ekatîmyakn̂e ham awya so. Tîpîn̂em xa mîk Epapras amna ya. Kaan yanton marha mîkî amna yakrono rma. Ahwokara apanatanmekn̂e komo mîk ha Kristu mtapotarî poko.
8Noro marha awekatîmyatken̂e so amna ya hara. Etîxatî komo mîkyam okre. Kaan Yekatî yanme rma ero wa etîxe naxe, kekn̂e amna ya apoko so. Ero wa kekn̂e noro.
Apoko So Kîmtapowasî Kaan Yakro
9Ero ke ero wa awehtopo komo yentarî ke apoko so nîmtapowasî roro amna apoko so. Yîtîhkara amna nîmtapowasî. On wara kes amna Kaan ya, Apa kah yawno, On wara cma re Korosu pono komo miir̂asî, Ero wa xa kexi xe nai Kaan, kacho yîhtînon̂e me roro xa cirko. Yuhnari yîhtînon̂e me xa cirko ero wa kacho poko. Kaan Yekatî ponarono me xa cirko. Ero wa xa n̂examro cirko, kes amna apoko so.
10On wara marha amna kesî apoko so, Apa, amxîkrî mexan me n̂examro cirko, an̂enîrî mexan me xa ha. Ahce na pokono me n̂examro cirko, kir̂wan pokono me ha. Ero wa cirko cepetaxmu wara. Kir̂wan̂he awehtopo poko n̂examro yîhcamhokatîkakî n̂he marha. Ero wa n̂examro cirko, kes amna Kaan ya apoko so.
11On wara marha kes amna apoko so, Kar̂pe xa n̂examro cirko Apa. Kar̂pe xa masî Amoro ero wa xa marha n̂examro cirko hara. Kir̂wan mîn kar̂pe awehtopo. Ero ke n̂examro karihtoko ahwokan me ro mak tak ehtome so. Esemetanmekyataw so ahwokan me rma cirko. Tahwore xa matko cirko ero wa exitaw so. Ero wa ehtome so n̂examro karihtoko Apa, kes amna apoko so.
12On wara marha amna kesî Kaan ya, Kir̂wan̂he xa mai ham Apa okre. Amna makronome ham okre. Anakir̂wamathîrî komo makronomesî katpanawno kom ha. N̂examro yakrono me xa marha amna miir̂akn̂e anakronomarî me hara, kes amna Kaan ya.
13Ero wa kiir̂atken̂e so Kaan. Awarpan chewnonho thakwa kîwyam katpan pona tohnî me thakwa. Noro yipu rma kahsîyatken̂e so. Katpanawno me tak kiir̂atken̂e so hara. Tumumuru maywen me marha kiir̂atken̂e so, yiixe xa cehtopo maywen me ha.
14Noro rma kepemetken̂e so tkamxukuthîrî ke rma. Ero ke kicicme kehtoponhîrî komo tak nîhcamnoyakn̂e Kaan. Ero wa kiir̂atken̂e so okre.
On Warai Mîk Kaan Mumuru
15Taa, Kaan Mumuru pokono tan wekatîmtîkesî n̂he awya so. On warai Mîk Noro Mumuru, Kaan warai xa Mîk ha. Enîhnî ro Mîkî Kaan, Noro warai xa marha yumumuru. Poturme ewruxapu Mîk Noro, ahce na yakîhtonaw ewruxapu ha.
16Yîwya rma Kaan nakîhtopekn̂e miyan komo rma. Kah yawno komo nakîhtopekn̂e yîwya, roowo pono komo marha. Censom komo nakîhtopekn̂e yîwya, enîhnî komo marha. Kayaritomo komo marha nakîhtopekn̂e yîwya yukurumîkno komo, yîxawyakan komo marha. Ahnoro mak Kaan nakîhtopekn̂e Tumumuru ya akîhtoxapu yosom me ehtome.
17Pahxan Mîk Kaan Mumuru, akîhtoxapu komo yexihnawno ro mak ha. Noro rma tak nasî akîhtoxapu yecehton̂e me. Miyanî mko rma n̂ecehcesî ewakrokara ehtome. Noro yipu Mîk Kaan Mumuru.
18On wara tak taxe kîwyam Kaan xîkrî komo Yumumuru pun me rma taxe. Kîhtîpîrî komo me tak nasî Noro hara. Kpotuthîrî komo Mîk Noro, yihcirî me tpakarî ke waixapu pen komo chewnonho. Ero wa tpakarî ke kyopono me nasî. Noro yanton mak kîwyam.
19Miya rma nai ahce wa na Kaan yehtopo, kar̂pe nai, takîhso marha nai, kîîxatî me marha nai. Ero wa nasî Yîîm. Ero wa xa marha Tumumuru ciri xe xakn̂e hara. Ero ke ero wara n̂iir̂akn̂e.
20Yumumuru waihîrî ke tîîxatî me tak kiir̂atken̂e so Kaan, tîîxatî pînînhîrî komo rma. Tpanaxkem po waihyakn̂e, ero ke noro kamxukutho yanme takî tîîxatî me n̂iir̂akn̂e tînakîtothîrî ahnoro roowo pono mko, kah yawno mko meero marha.
21-22Kaan xatî pînînhîrî thakwa amyamro. Kicicitho pokono me awexirî ke so mak ero wa mîxatken̂e. Noro yipunhîrî rma tko tîîxatî me Kaan awir̂atken̂e so hara. Xesus waihkapekn̂e tîîxatî me awitome so Noro pun yanme. Amn̂e tak kir̂wanî ro me tak awir̂axe so Kaan kah yaka awatome so cewton pona tak ha. Kicicme rma cik maxe kica, kacho mera ro mak maxe yîwya ero yimaw.
Xesus Pokono Yekatîmn̂e Me Ciixapu Ow Ha, Kesî Pawru
23Ero wa awir̂axe so Kristu Noro pona enîn̂e me awexitaw so miya roro. Apohana, kir̂wan̂he ma re kiir̂atu so Kaan amn̂e Kristu pona enîn̂e me kexitaw so mak, kahra ro mak awexitaw so ero wa awir̂axe so. An̂entathîrî komo rma mîn Kristu ya kakir̂wamacho. Miyan komo n̂entatho marha mîn roowo poko hakno komo n̂entatho ha. Noro ya kakir̂wamacho yekatîmn̂e me ciixapu ow ha, Pawru ha.
24Kesemetanmekyasî rma tko tan kir̂wan̂he awitome so rma. Kristu yesemetanmetoponho yakwenho rma tan opun yemetanmetopo ha. Ero ke tahwore rma wasî oyesemetanmekyataw rma. Miyanî rma wînîmyasî cerewrem Kristu pun me cehsom komo yakronomachome, Kaan xîkrî komo yakronomachome ha.
25-26Kaan yanton mak ow ha, Noro mtapotarî yekatîmn̂e me ciixapu. Awya so rma ekatîmn̂e me oriyakn̂e, ekatîmnînhîrî yekatîmn̂e meero. Pahxan pen komo reha entara ro makî tî ka xatken̂e ero yipu. Oroto mak tak Kaan n̂ekatîmyasî tînakir̂wamathîrî komo ya.
27Noro yipu komo ya tak entanînhîrî yekatîm xe xakn̂e, Kir̂wan̂he xa tak Xenciu komo n̂iir̂asî Kaan, kacho ha. Kir̂wanî ro mak mîn okre ero wa kacho. Ero ke cepethîkem ke wakrexapu wara tak maxe amyamro, Xenciu komo rma. Ero wa maxe Kristu exirî ke aropotaw so. Kir̂wan̂he ro mak awir̂axe so Noro amn̂e.
28Ero ke Noro pokono xa n̂ekatîmyas amna awya so. Atwermexe so marha amna kicicitho poko. Kir̂wan̂he awehtopo komo poko apanatanmekyaxe so marha. Awakîrexe so amna kicicitho ken̂ehra ro mak awehtome so. Ero wa tak maxe amn̂e Kristu Xesus yakrono ro me awexirî xe so.
29Ero ke awakîretopo komo poko kekaricetîkesî ro mak. Kaanî rma tko n̂ekaricesî oropotaw. Ero ke ero wa kekaricesî awakîretopo komo poko.

1On wara wîîkes hara awya so, Kaan yakro omtapotacho wekatîmyasî awya so. Apoko so kîmtapowasî. Kekaricesî ro mak apoko so omtapotacho poko. Ero wa xa marha kîmtapowasî Rawciseia pono komo poko hara cerewre xa marha. Mîk hak poko kîmtapowasî, oyenîn̂enho pîn komo poko meero.
2On wara wîîkes omtapowataw, N̂examro cma re mahwores Apa. Tpoyino komo xatî me marha cma re miir̂asî. Apoko rma n̂examro yîhcamhokatîkakî, wîîkesî. Ero wa wîîkesî Kaan ya apoko so, Rawciseia pono komo poko marha. Ero wa awiri xe so wasî yîwya takîhso awehtome so Noro poko, Yaaro xa ham, ero warai Mîkî Kaan okre, kachome marha awya so. Ero wa awexitaw so cepethîkem yahsîn̂e wara xa maxe okre. Pahxa entanînhîrî rma mîn Kaan pokono. Kîîm komo pokono mîn, Kristu pokono marha. Kîwya so tak Kaan n̂ekatîmyas okre. Ero poko awehcamhokatîka xe so wasî.
3On wara kehtopo mko nasî Kristu yaw, miyan poko rma takîhso kehtopo, mîn hak poko camkîra kehtopo marha. Cepethîkem warai xa mîn ero yipu. Yîhyaw eyamxapu wara rma nasî. Ero ke Noro poko awehcamhokacho komo poko kîmtapowasî Kaan yakro.
4On wara marha wîîkes awya so, naxe men okwe anato apanatanmekn̂e komo. Noro yipu komo men awewkukmexe so okwe kpohkan̂e me tîmtapotarî ke okwe. Kir̂wan komo wara rma nîmtapowaxe kica. Ero ke Kristu poko kpanatanmekyaxe so noro yipu komo yewetîra ro mak awehtome so.
5Mooxe thakwa was ahyai so. Ahyaw so rma tko was ha ekatî me mak. Takîhso awehtopo komo ween̂as okre. Kristu pona enîn̂e me awehtopo komo marha ween̂asî, etowîn me awehtopo komo okre. Ero wa awexirî ke so tahwore wasî.
6Ero ke on wara wîîkes awya so, Kporin komo Xesus Kristu tak mahsîyatken̂e. Ero ke Noro yewetîn̂e me roro ehcoko.
7Noro ponaro xa ehcoko roowo cheka cimicintaxmu wara rma. Mîîmo cicir̂axe mapata pona ero wara marha ehcoko hara Kristu poko. Apanatanmetoponhîrî komo yaw roro mak ehcoko. Tahwore ehcoko ero poko. Kir̂wan̂he xa mai ham apa, kacoko roro marha. Ero wa xa ehcoko.
8Twerî men ehcoko anarmen poko apanatanmekn̂e komo poko. Awahsîyaxe so men okwe tîmtapotarî mak. Yuhnarino poko rma re nîmtapowaxe. Tohnaw mak kexe okwe. Awewkukmexe so mak okwe. Pahxan pen komo mtapotachonho yaw roro mak apanatanmekyaxe so noro yipu komo okwe. Censom poko mak nîmtapowaxe roowo pono komo mtapotarî yaw roro mak. Kristu poko xa apanatanmekîra ro mak naxe okwe. Ero ke yîmtapotarî komo entara ro mak ehcoko.
9On wara nasî Kaan, kar̂pe nasî kyopo so. Kir̂wan̂he marha nasî kyopo so. Takîhso marha nasî kyopo so. Ero wa Noro yehtopo rma nasî Kristu yaw hara. Kaanî rma Mîkî Kristu, tuhn̂emu rma. Noro yaw rma nasî ahnoro Kaan yehtopo.
10Ero ke kir̂wan̂he awehtopo komo nasî aropotaw so Kristu yakrono ro me awexirî ke so. Ahce warai komo na kirwanhe kehtopo, ahnoro rma tak nasî aropotaw so. On warai Mîk Kristu, kayaritomo komo kayaritomon xa Mîk yîtîhkathîrî xa. Yukurumîkno komo kayaritomon meero marha Mîkî. Noro yipu yakrono me maxe okre.
11Etanpikaxapu komo wara marha maxe noro yakrono ro me awexirî ke so hara. Tooto yamorî ken̂arî pîn mîn awetanpikacho komo. Kicicme apun komo yehtoponho tko Kristu nowyakn̂e. Ero ke tak awehtoponhîrî komo yewetîn̂e pîn me tak maxe ha.
12Kristu yakro roowo cheka ahruxapunhîrî wa tak mîxatken̂e awemicataw so. Noro yakro enpakaxapunhîrî wa marha tak mîxatken̂e hara Kaan ponaro awexirî ke so. N̂ekaricekn̂e ro mak Kristu yenpakacho poko. Ero wa Noro yehtopo ponaro awexirî ke so enpakaxapu wa xa marha maxe amyamro hara.
13On wara ka mîxatken̂e pahxa, waixapu wa ka mîxatken̂e aropotaw so kicicitho me awexirî ke so. Anpikan wara marha ka mîxatken̂e awehtoponhîrî komo yewetîrî ke awya so. Noro yipu komo rma awenpaketken̂e so Kaan okre. Kristu yakro rma awenpaketken̂e so. Awya so tanwetoponhîrî tak nîhcamnoyakn̂e okre.
14Mewrexapunhîrî tak n̂ickekn̂e, On yewetîra awexitaw so mîwaiyaxe okwe, kachonho ha. Kwaihkan̂e me mak mîn xakn̂e okwe ero wa kachonho. Kaanî tko n̂ickekn̂e. Weewe tpanaxkem poko woon̂e wa xakn̂e.
15On wara marha xakn̂e Kristu twaihîrî ke, Satanas nukurunkekn̂e, worokyam marha. Kayaritomo mera tak n̂examro n̂iir̂akn̂e. Ero wa n̂iir̂akn̂e twaihîrî ke rma. Mîk hak wero ro rma nar̂mekn̂e. Ero wa nar̂mekn̂e.
Ero Pîntho Ponarora Ro Mak Ehcoko
16Ero ke awîrîyakan̂e komo exitaw, ponarora mak ehcoko. Anahrî komo poko na awîrîyaketu so anarimaw, awotî komo poko marha, awokru komo poko marha. Anarme na awen̂atu so Xutew komo yahwotacho yimawno poko, nuun̂i yepatakacho yimawno poko anarimaw, kepokaretopo yimawno poko hara na. Ero yipu poko awîrîyaketaw so ponarora mak ehcoko.
17Kristu mohtopo kuknon me makî ka xakn̂e ero yipu mko. Ero wa nasî Kristu amn̂e, kachonho mak ha. Kristu mokrî ke tak. Noro poko xa tak taxe okre, yukuknon pokohra tak ha.
18On wara naxe anato apanatanmekn̂e komo, awewkukma xe so mak naxe okwe Kaan ya awepemacho komo yahsîra awehtome so amn̂e. Ero ke noro yipu komo entara ro mak men ehcoko. On wara kexe kica, Kupun komo cemetanmekpore nasî, kexe. Ancu komo poko tahwotapore marha nasî Kaan pokono wara rma, kexe marha kica. Tîn̂enîthîrî pîn komo ponaro marha naxe kica. Takîhsom ow ha, kexe tohnaw ro mak kica. Tanme ro mak n̂esehtînoyaxe ero wara kica. Ero ke noro yipu komo mtapotarî ponarora ro mak ehcoko.
19Kîhtîpîrî ponarora ro mak naxe okwe. Kristu pun me taxe kîwyam. On wara nasî kupun komo, cetahsîsîknoso thakwa nasî kyochîrî yewru ke so, kimicin komo ke marha. Ero yipu karihton̂e me nasî kîhtîpîrî, aan̂e me marha. Kristu rma Mîk kîhtîpîrî komo. Ero ke Noro yanme rma kîkaricexe so Kaan, kakîhrexe so marha.
20Pahxa mîxatken̂e roowo pono komo mtapotarî ponaro mak. Kristu yakro takî tko mîwaiyatken̂e. Ero wa awairî ke so tak roowo pono ro pîn me tak maxe. Ero ke ahce kacho roowo pono wara rma matu? Ero pîntho poko atwermacho komo mencexe okwe roowo pono ro wara rma.
21Mîn hak poko atwermexe so roowo pono ro komo. Ahsîra ro mak ehcoko kopi, kexe ahce na poko. Emehra ro mak ehcoko kopi, kexe ahce na poko hara. Apehra ro mak ehcoko kopi, ahsîra marha ehcoko, kexe anarî poko hara.
22Cehcamnosom mak mîn ero yipu mko. Tooto mtapotarî makî reha mîn ero poko atwermacho komo.
23Takîhsom wara rma re mesenpexe ero yipu ponaro awexitaw so, tohnaw ro mak okwe. Kaan pokono wara rma maxe awanme ro so mak kica. Akpîntho mak ow ha, kan̂e wara rma re mesenpexe, Apun komo memetanmekyatu anarimaw. Kirwanhe oritopo mîn okre, mîîkexe tohnaw ro mak okwe. Kicicme kehtoponhîrî komo yar̂man̂e pînî ro mak mîn ero yipu ponaro kehtopo komo. Ero wara men yîhtînocoko.
Kah Yawno Ponaro Mak Ehcoko
3
1Taa, on wara wîîkes hara awya so, on warai amyamro, Kristu yakro enpakaxapu amyamro. Oroto tak meye nasî Noro kah yaw hara. Kaan panaw nasî kaari n̂ixa. Ero ke tîpîn̂e xa tak encoko iitono mko.
2Iitono ponaro tak ehcoko, kah yawno ponaro. Roowo pono ponarono me xa exihra ro mak ehcoko.
3Kristu yakrono ro me awexirî ke so Noro yakro rma mîwaiyatken̂e. Pakekn̂e marha tak Noro. Ero ke kah yaw tak nasî Kaan yaw. Amyamro marha mîpaketken̂e Noro yakro rma. Ero ke Kristu warai me awehtopo komo nasî ceyamso Kaan yaw, kecehton̂e yaw.
4Ahce warai me nai Kristu, ero warai me xa marha taxe kîwyam hara kropotaw so exirî ke Noro. Pahxaro tak Kristu mokyataw hara kir̂wanî ro me tak n̂esenpesî. Ero yimaw amyamro marha kir̂wanî ro me mesenpexe hara Noro yakro.
5Mîn hak xatî me nasî apun komo roowo po awexirî ke so. Ero yipu xe apun komo yehtopo waihkan̂e wara makî tko ehcoko. On wara nai apun komo, apici pîn pokono me cexi xe nai, kicicitho pokono me cexi xe nai, mîn hak poko cepohkaxmu me marha nai apun kica. Ahce wa na awexi xe so marha maxe apun komo yanme, kicicme awexi xe so ha. Expora marha maxe awemyawno komo xe. Ciixaputho pokono wara rma maxe kica expora awexitaw so awemyawno komo xe. Ero wa maxe.
6Ero wa exirî komo poyero Kaan nîrwonasî anarî komo poko. Kaan yanwekn̂e komo mîkyam, poko yîrwonîmtopo komo.
7N̂examro wa xa marha ka mîxatken̂e pahxa amyamro hara. Kicicitho pokono me mak mîxatken̂e kica.
8Ero warahra tak ehcoko oroto. Arwonthîrî komo tak ahsîpînkacoko, apoyino komo yeitoponho marha, ahce na yerewtotoponho marha awya so, Kaan yîwîrîyakacho marha awya so, kicicitho poko amtapotachonhîrî komo marha. Ero wa awehtoponhîrî komo tak ahsîpînkatîkacoko ahnoro rma.
9Cemarontara marha ehcoko apoyino komo yakro amtapowataw so. Ero wa awehtoponhîrî komo tak mîpînînketken̂e,
10Anarme akîhtoxapu tak amyamro. Ero wa awehtopo komo yamrun̂e wara tak mîxatken̂e hara. Ero ke kir̂wan poko cesehtînosom me tak maxe okre. Awakîton̂enhîrî komo wara tak mesehtînoyaxe okre. Ero ke acemaronthîrî komo ar̂macoko. Ero wa ehcoko ha.
11Kaan wara cesehtînosom me kexirî ke so tak anarî komo yopono me kehtopo komo ponarora tak taxe. Kreku xa owi reha, Xutewtho makî reha amoro, kahra tak taxe. Anpikaxapu reha ow ha, anpikantho makî reha amoro, kahra marha taxe. Camkînotho makî reha amoro, Sita komo warai mak ha na, kahra marha taxe. Oyanme ro mak cetapickaxmu reha ow ha. Antonanotho makî reha amoro. Owî reha anto pîn, kahra marha taxe. Kristu ke tîropotawnoyem komo re kîwyam etîme re, Kaan xîkrî me kexirî ke so.
12On warai komo xa amyamro, Kaan nmen̂ekatho komo re amyamro, yînakir̂wamathîrî kom ha. Tîpîn̂e xa awen̂axe so Kaan. Ero ke apoyino komo pînîn yawno me xa ehcoko, wakren̂e me marha ehcoko. Iyopono me esehtînopîra ro mak ehcoko, tîrwonpore marha ehcoko, awemetanmetopo komo yînîmn̂e me marha ehcoko.
13Awemetanmekn̂e wara apoyino yeen̂ataw awya so yînîmcoko mak. Awemetanmetoponhîrî yîwya yîhcamnocoko mak. Ero wa xa marha xakn̂e Kristu apoko so hara, ahce wa na awehtoponhîrî komo nîhcamnoyakn̂e Noro hara. Ero ke Noro wa xa marha ehcoko amyamro hara.
14Etîxatî me awehtopo komo yamrun̂e wara xa ehcoko. Ero wa awexitaw so kir̂wan̂he xa tak maxe okre.
15Kaan ponaro awexirî ke so cerepore roro ehcoko. Ero wa awehtopo komo nasî aweceton̂e komo me, kicicme awehtoponhîrî komo pokono pîn me. Ero wara awehtome so awan̂ikyatken̂e so Kaan. Cewn̂an me rma kexi xe nai Noro. Owî cma mîwakrew okre, kan̂e me marha ehcoko Kaan ya, tooto komo ya marha.
16Kristu mtapotacho ponaro marha ehcoko. Awakîrexe so Noro mtapotacho ero ponaro xa awexitaw so. On wara marha ehcoko, waano ke epanatanmecoko awakno komo yakro, etahworecoko marha ahce wa na awehtopo komo poko. Kaan Karitan yawno aacoko waano, an̂irithîrî komo marha aacoko anarimaw. Ahnoro Kaan pokono aacoko, Noro Yekatî yanme ciixapu. Kaan n̂entarî me rma aacoko, Noro ya kakronomacho komo ponarono me xa.
17Ahce na poko awexitaw so, Kporin komo Xesus yakrono ro ow ha, kacoko. Ahce na poko amtapowataw so marha ero wa kacoko. Noro yakrono me awexirî ke so mak kir̂wan̂he ehcoko. On wara kacoko marha, Amna mîwakrei ham Apa okre Xesus yakrono me amna miire okre, kacoko roro Kîîm komo Kaan ya. Ero wa xa kacoko.
Takîhso Ehcoko Etpoko
18Taa, wooxam komo, on wara wîîkes awya so hara, aan̂o komo ewetîcoko Kporin komo yanton me awexirî ke so.
19Kîrkom hara, awya so makîrha tan wîîkes hara, apici komo xe ehcoko. Eihra ro mak ehcoko, wîîkesî.
20Rikomo kom hara, awya so makîrha tan wîîkes hara, aamo komo men ewetîcoko, anocwan komo marha. Ahce na poko ketaw awya so ewetîcoko. Tawake xa tak nasî Kporin komo apoko so ero wa awexitaw so.
21Yîîm kom hara, awya so makîrha tan wîîkes hara, amxîkrî komo yîwîrîyakara ro mak ehcoko, ein̂e me roro exihra marha ehcoko. Ero wa awexitaw so amxîkrî komo men nahwokexe okwe. Ero ke ero warahra ehcoko.
22Tooto yanton komo, awya so makîrha tan wîîkes hara, apun komo yosom mîkyam awantoman̂e komo. Ero ke ewetîcoko ahce na poko awantometaw so. Awosom komo awen̂ataw so mak kir̂wan̂he cetapickaxmu me exihra ehcoko. Noro men mokyasî kosom komo. Kir̂wan̂he tak ketapickesî, kan̂e pîn me mak ehcoko. Miya roro kir̂wan̂he etapickacoko. Kaan xa oyen̂asî, kacoko mak kir̂wan̂he roro awetapickachome so.
23Ahce na poko awexitaw so tahwore mak ehcoko. Kporin komo yanme mak ekaritocoko ero poko. Tooto yanme mak ekaritora ehcoko.
24Oyepemesî tak amn̂e Kporin komo cemyawno ke rma, kacoko mak. Kporin komo xa Mîk awantoman̂e komo, Kristu ha. Noro rma awepemexe so.
25Kicicme awexitaw so reha ero wa awehtoponhîrî yepetho nîmyas hara awya so okwe. Watono cirihra ro mak nasî Kaan epemano riyataw. Ero wa men nas ha.

1Taa, amyamro hara tooto yosom komo, awya so makîrha tan wîîkes hara. Kir̂wan̂he mak antomacoko awanton komo. Ecenarî so mak apickacoko. Kir̂wan̂he marha tîmcoko yîywa so yiixe ehtopo komo etîme re. On wara kacoko, Owî xa marha wasî tosomke hara. Kah yawno Mîk oyosom ha, kacoko. Ero ke ero wa ehcoko poko so.
2Taa, mîk hak yakro tak kîmtapowas hara. On wara ehcoko amyamro ahnoro, Kaan yakro amtapotacoko roro cerewre. Awero ro so xa amtapotacoko. Kir̂wan̂he xa mai ham Apa, kacoko marha Kaan ya Noro yakro amtapowataw so.
3On wara was ow, tahruso thakwa wasî. Kaanî mtapotarî yekatîmn̂e me wasî, Kristu pokono yekatîmn̂e me. Ekatîmnînhîrî mîn Kristu pokono. Ero yekatîmrî poyero oyahruyatken̂e. Ero ke amna poko amtapotacoko Kaan yakro. On wara kacoko yîwya, Pawru komo akronomak Apa Kristu pokono yekatîmtome xa hara yîwya so, kacoko amna poko.
4On wara marha kacoko opoko, Centaxmu me xa ekatîmn̂e me Pawru cirko Apa, sara wara xa entachome entan̂e komo ya, kacoko opoko. Awanme xa ekatîmn̂e me cirko, kir̂wan̂he ekatîmpoko yîwya, kacoko marha.
5Amyamro hara Kaan xîkrî pîn komo yakro awexitaw so takîhsom me mak esenpocoko yîwya so. Xesus ya kakir̂wamacho komo ekatîmcoko marha yîwya so. Ecmamra mak ehcoko ero poko.
6Tawake mak amtapotacoko tooto komo yakro. Erewsî tîtpoxuresî yîmîtî ke ero wa xa marha amtapotarî komo poxurecoko takîhso awesehtînorî komo ke hara. Ero wa esehtînocoko mîk hak yeyuhtome takîhso. Ero wa amtapotacoko.
Pawru Yakrono Komo Pokono
7-8Taa, yarî wen̂epesî amn̂e Cikiku oyekatîmn̂e. Kakno komo rma moso Cikiku, yîpînmîkno xa. Oyakronoman̂e marha moso, oponarono xa. Kporin komo yanton xa marha moso owarai xa marha. Noro yipu moso wen̂epesî yarî. Noro tak n̂ekatîmtîkesî oyehtopo awya so. Taa, kir̂wan̂he nat ham Pawru komo, mîîkexe tak yîmtapotarî yentache.
9On̂esimu marha wen̂epesî Cikiku yakro. Kakno komo marha mîk hara On̂esimu. Kemîknon̂e pînî ro mak mîk, yiixe kehtopo komo marha. Apoyino komo rma mîk ha. Cikiku yakro wen̂epesî yarî ahyaka so. N̂examro tak n̂ekatîmtîkexe amn̂e ahce wa na amna yehtopo awya so.
10Taa, aponaro so tî natu tantono komo. Ow men ekatîmko yîwya so, kesî Aristaku. Kahrutopo yawno xa marha mîk ha. Ero wa xa marha kesî Mahkus hara awya so. Banabe parî mîk Mahkus, epeka mrerî ha. Pahxa rma noro yehtopo wekatîmyakn̂e awya so. Ero ke noro toche ahyaka so etarî men enpocoko yîwya.
11Xesus marha tî nai aponaro so hara. Xustu, kacho mîk noro yosot hara. Xutew komo moxam Aristaku, Xustu, Mahkus komo. N̂examro mak Xutew komo poyino oyakronomexe, Kîkayaritomon xa Mîk Kaan, kacho yekatîmrî poko ha. Oyahworen̂e mîkyam okre.
12Epapras marha tî nîîke awya so, Ow ekatîmko yîwya so, nîîke tî. Apoyino komo marha mîk Epapras, Kristu Xesus yanton xa. Apoko so tîmtapotaxmu xa mîk Kaan yakro. Cerewre ro mak nîmtapowasî apoko so. On wara kesî apoko so, Apa kah yawno, n̂examro cma re makir̂wametîkesî. Awanme mak poko ehtopo komo yîhtînon̂e me roro cirko, kesî Kaan ya apoko so. Ero wa kesî Epapras apoko so.
13Apoko so ceserepokaxmu me ro mak ween̂asî noro. Rawciseia pono komo poko marha nîmtapowasî, Ieraporis pono komo poko marha. Ero wa ween̂asî Epapras.
14Aponaro so tî nai Rukas marha, kehceman̂e ha. Yîpînîmîkno mîk ha. Temas marha tî nai aponaro so.
15Ow takî cma re mekatîmyaxe Rawciseia pono komo ya, kakno komo ya ha. Ninpa ya marha cma re ow mekatîmyaxe hara. Yîmîn yaka cesenmesom komo ya marha ow mekatîmyaxe. Ero wa cma re ow mekatîmyaxe.
16Taa, on okaritan yîmtapotarecoko amyamro ha ka. Ero yinhîrî tak awakrono komo yaka xa hara arpocoko Rawciseia pono komo yaka yînîmtaporerî komo marha. Anarî nai hara okaritan Rawciseia pono komo yaw hara. Ero marha men ahsîcoko hara amn̂e amyamro anîmtapotarerî kom hara. Ero wa men encoko okaritanî mko.
17Taa, on wara kacoko Akipu ya hara, Pahxa tîmxîkrî komo yenîrî poko awantomekn̂e Kporin komo. Ero ke ero poko xa esko, kacoko yîwya.
18Taa, ow xa tak on mewresî okaritan mapitho cik mak. Pawru rma ow ha. Yîtwen̂ekarîntara ehcoko opoko. Mînto nai Pawru tîhraknumiso kuripara ke, kacoko roro opoko. Taa, awakronoma xe so wasî Kaan ya. Ero wa mak wîîkes awya so, amen.
1THTesaronika Pono Komo Yakanînho, Pawru Karitan Yihcirî
1 2 3 4 5 1 Tesaronika1
1On okaritan an̂enîrî komo. Pawru ow ha. Siwpanu yakro amna mewresî, Cimocu yakro marha. Tesaronika pono komo amyamro Kaan xîkrî komo, Kîîm komo xîkrî ha. Kporin komo Xesus Kristu yakrono ro marha amyamro. On wara wîîkes awya so, awakronoma xe so wasî Kîîm komo Kaan ya. Ahwokan me marha awiri xe so wasî yîwya. Ero wa awiri xe so wasî Kporin komo Xesus Kristu ya hara.
Kaan Pona Meen̂atken̂e Ham Okre, Kesî Pawru
2On wara nas amna apoko so, emapona roro amna nîmtapowasî apoko so Kaan yakro amna yîmtapowataw. Kir̂wan̂he xa mai ham Apa, n̂examro makir̂wame ham okre, kes amna apoko so.
3On wara marha amna kesî Kîîm komo Kaan ya apoko so, Mîn hak poko n̂ekaricexe n̂examro Apa okre apona enîrî ke mak. Tpoyino komo yakronomarî poko n̂ekaricexe tpokaxi ro etîxatî me cexirî ke so marha. Kporin komo Xesus Kristu mohtopo ponaro marha naxe. Ero ke cemetanmetopo komo yînîmn̂e me naxe okre Apa, kes amna apoko so. Ero wa amna nîmtapowasî roro Kîîm komo Kaan yakro.
4Amna yakno komo amyamro okwe. Kaan nmen̂ekatho mîkyam, kes amna apoko so. Ero ke ero wara amna nîmtapowasî apoko so.
5On wara mîxatken̂e pahxa amna mokuche acheka so, yaarono me xa mencetken̂e amna mtapotarî Kaan ya kakir̂wamacho komo yekatîmtopo. Tapota me kyam mak entara ro mak mîxatken̂e. Awakir̂wamacho me so xa mencetken̂e, Kir̂wanî ro Yekatî mtapotarî me xa. Kir̂wan̂he marha amna n̂esenpekn̂e awya so tîmtapotarî ponaro xa tak awehtome so. Ero ke yaaro xa ekatîmn̂e me amna mencetken̂e. Ero wa amna mencetken̂e.
6Amna npanatanmekrî me tak mîxatken̂e, Kporin komo npanatanmekrî me marha. Ero wa mîxatken̂e awesemetanmekyataw so rma. Kaanî mtapotarî yewetîrî ke mak awya so miya xe xa awemetanmekyatken̂e so okwe aaxatî pîn komo. Kir̂wanî ro Yekatî tko awahworetken̂e so.
7Ero ke awara xa marha cexi xe xatken̂e anarî kom hara Kristu pona enîn̂e komo. Ero wa xatken̂e Maseton̂a pono komo, Akaia pono komo marha.
8Awanme so rma Kporin komo mtapotarî n̂esencesî miya so rma. Maseton̂a pono komo n̂encexe, Akaia pono komo marha, mîn hak pono komo marha. Ero wa Kaan pona enîn̂e me awehtopo komo n̂encexe tanhamyan komo rma okre. Ero ke kir̂wan̂he awehtopo komo yekatîmra rma nas amna yîwya so pahxa rma entarî ke.
9N̂examro xa matko ero wa awehtopo komo n̂ekatîmyaxe. On wara mîxatken̂e, Kaan pona xa tak meen̂atken̂e ahyaka so amna mokyataw. Mik hak warai me ciixaputho pona ka meen̂atken̂e, noro yiputho tak mahsîpînketken̂e Kaan yewetîn̂e me tak awehtome so hara okre. Noro xa Mîkî karitî, yaarono xa. Noro yipu pona tak meenatken̂e.
10Kah yai Yumumuru mohtopo ponaro marha tak maxe. Kaan n̂enpakatho Mîk Yumumuru waixapu komo chewnonho, Xesusu rma. Noro rma tak kukurunpexe so amn̂e Kaanî rwonîmtopo me xa enmayataw tak. Noro mohtopo ponaro tak maxe. Ero wa awehtopo komo n̂ekatîmyaxe tanhamyan komo amna ya.
Kir̂wan̂he Amna Xakn̂e Kakir̂wamacho Komo Yekatîmyataw Awya So
2
1On wara marha wîîkes awya so, amna rma meen̂atken̂e, oyakno komo achew so amna exitaw. On wara amna xakn̂e, tohnaw mak mokuhra ro mak amna xakn̂e acheka so.
2Piripos po ka amna exitaw iitono komo amna n̂emetanmekyatken̂e okwe. Noro pîntho wara ro mak amna n̂iir̂atken̂e okwe. Ero wa amna yehtoponho rma mencexe. Ero wa emetanmexapunhîrî rma tko yîkrîpîra xakn̂e amna Kaan ponaro cexirî ke. Noro ya kakir̂wamacho komo amna n̂ekatîmyakn̂e awya so hara erasîn me ro mak. Tanwekn̂e komo chew rma ero wa amna kekn̂e.
3Cemaro pînî ro poko mak apanatanmekyatken̂e so amna. Kicicitho pokono pîn me marha amna xakn̂e iito cexitaw amna. Kir̂wan wara kyam mak esenpora xakn̂e amna awya so. Yaarono me mak amna n̂ekatîmyakn̂e awya so.
4Takîhsom me amna nîhtînoyakn̂e ham Kaan. Ero ke amna nantomekn̂e kakir̂wamacho komo yekatîmrî poko. Ero ke Kaan yanme mak amna n̂ekatîmyakn̂e awya so. Tooto pohkachome me mak ekatîmra amna xakn̂e. Kaan xa nasî kropotarî komo yukukman̂e me. Ero ke Noro yanme mak amna n̂ekatîmyakn̂e.
5Aaxatî komo wara kyam mak esenpora ro mak xakn̂e amna, tohnaw ro mak esenpora. Tupurantan yahsîtome mak ekatîmra marha xakn̂e amna awya so. Pîra ro mak. Ero warahra ro mak amna xakn̂e. Amna meen̂atken̂e rma. Kaan marha kir̂wan̂he amna yehtopo n̂enpekn̂e.
6Tooto mtapotarî ponarora marha xakn̂e amna, Kir̂wan̂he xa ekatîmn̂e ma amoro okre, kacho ponarora. Amyamro marha ero wa kan̂e me awexi xera so xakn̂e amna tpoko. Kristu nantomatho rma re amna. Ero ke on wara na re amna karî awya so, Amna purantanî n̂he thakwa tîmcoko, karî na re awya so. Ero wa kan̂e pîn me tko amna xakn̂e awya so.
7Awein̂e mera so amna xakn̂e achew so cexitaw. Tîmxîkrî nosomcesî yîson ero wa xa marha xakn̂e amna hara apoko so.
8Aaxe so ro mak amna xakn̂e okwe. Ero ke tahwore amna n̂ekatîmyakn̂e Kaan ya kakir̂wamacho awya so. Iinan me mak exihra amna xakn̂e. Amna n̂esekatîmtîkekn̂e meero awya so apînîn yaw so xa amna exirî ke. Ero wa awen̂atken̂e so amna tîpîn̂em me xa.
9Ero ke amna n̂etapickekn̂e iito. Amna yetapickarî rma meen̂atken̂e oyakno komo. Cekar̂kaxi ro mak amna n̂etapickekn̂e tupurantan yahsîtome. Katpanaw, kosope marha, ero wa amna n̂etapickekn̂e tînahrî yepetho me. Awya so ka xera amna xakn̂e, Amna purantan ehcoko, ka xera. Ero ke amna n̂etapickekn̂e Kaan Karitan yekatîmn̂e rma.
10Kir̂wan̂he mak amna xakn̂e iito achew so. Ero wa amna yehtopo rma wa meen̂atken̂e. Kaan marha amna n̂een̂akn̂e ero wara. Kaan ponarono me mak amna xakn̂e. Takîhso marha amna xakn̂e apoko so. Kicicitho mîkyam kica, kacho mera marha amna xakn̂e. Ero wa amna xakn̂e achew so, Kristu pona enîn̂e komo chew.
11-12Rikomo yîîm panatanmekyasî tîmxîkrî komo ero wa xa marha amna apanatanmekyatken̂e so. Awahworen̂e komo me marha amna xakn̂e, aweronoman̂e komo me marha. On wara marha amna kekn̂e awya so, Tmaywen me awan̂ikyatken̂e so Kaan kir̂wanî ro me awitome so. Ero ke kir̂wan̂he xa ehcoko Kaan nan̂ikîtho me awexirî ke so, kekn̂e amna awya so. Ero wa kekn̂e amna awya so.
13Kaanî mtapotarî yencetaw awya so amna n̂ekatîmtho kir̂wan̂he ro mak mencetken̂e okre. Kaanî mtapotarî me rma mencetken̂e ham tooto mtapotarî mera. Yaaro rma ha, Kaanî mtapotarî rma mîn amna n̂ekatîmyakn̂e awya so. Ero yipu rma nas aropotaw so awakir̂waman̂e komo me Xesus pona enîrî ke awya so. Kir̂wan̂he xa mai ham Apa okre, kesî roro amna Kaan ya ero wa awexirî ke so.
14Awemetanmetopo komo yînîmn̂e me marha maxe. Xuteia pono komo wara xa marha mîxatken̂e Kaan xîkrî komo wara. Ero wa thakwa n̂examro pen n̂emetanmekyatken̂e Xutew komo rma. Kaan xîkrî komo n̂emetanmekyatken̂e okwe, Xesus Kristu yakrono komo rma. Ero wa xa marha awemetanmekyatken̂e so apoyino kom hara.
15Noro yipu komo mîkyam Xutew kom okwe. Kporin komo Xesus waihkan̂enho komo rma mîkyam okwe. Tweronoman̂e pen komo marha waihketken̂e okwe. Amna marha thakwa n̂emetanmekyatken̂e. Kaan n̂enîrî mexan mera ro mak naxe okwe. Tooto yanwekn̂e me marha naxe, miyan komo yanwekn̂e me rma okwe.
16On wara marha kexe amna ya, Kaanî mtapotarî ekatîmra ro mak ehcoko kica Xenciu komo ya, kexe amna ya. Xenciu komo yakir̂wamapo xera naxe Kaan ya. Ero wara naxe Xutew komo okwe. Kicicme ro mak tak n̂ehtîkexe okwe. Ero ke Kaan tak nîrwonîmtîkesî ro mak n̂examro pen poko okwe. Ero wa naxe Xutew kom okwe.
Awenî Xe So Xa Nas Amna
17-18Taa, ahyai so amna toche yohno rma cetîrama xe xakn̂e hara amna awenso so xa hara. Awenîra so amna xakn̂e okwe. Awenîn̂e komo wara rma tko amna xakn̂e tîropotaw so. Ero ke awenso so tmoku xe ro mak amna xakn̂e. Emapona tmohtopo amna nîhtînoyakn̂e, owî rma wîhtînoyakn̂e, Pawru ha. Pîra ham okwe. Amna mak porohkekn̂e roro Satanas kica. Ero wa amna xakn̂e.
19Ahce ponaro xa nai amna awya so? Ahce poko xa amna nahwowa amn̂e Kporin komo Xesus mokyataw hara? Ahce xa nai amna yarokorî warai ero yimaw awya so? Amyamro rma ero warai me maxe. Apoko so amna nahwowasî ro mak amn̂e Noro mokyataw.
20Amna porokru warai xa amyamro, amna yahwotacho marha okre. Ero warai me amna ahtînoyaxe so. Ero ke ahyaka so tmoku xe xa xakn̂e amna okwe.
Ahwokan Me Naxe Okre, Kekn̂e Cimocu Iitono Komo Poko
3
1-2Taa, ero wa amna xakn̂e ahyai so amna toche, expora ro mak amna xakn̂e awehtopo komo yenta xe xa hara. Ero ke Cimocu yen̂epetopo tak amna nîhtînoyakn̂e ahyaka so. Amna reha n̂etînomyakn̂e Atenas po rma ha ka. Kakno komo moso Cimocu, Kaan yanme cekaritosom ha. Amna yakronoman̂e marha moso Kristu ya kakir̂wamacho yekatîmrî poko. Ero ke on wara kekn̂e amna yîwya, Okopuci, amoro cma re mîîcesî Tesaronika pona iitono komo yahworeso. On wara cma re mîîkesî yîwya so, Ahwokara ro mak men cexpore nasî Kaan poko, mîîkesî yîwya so, kekn̂e amna yîwya. Ero wa Cimocu amna n̂en̂epekn̂e ahyaka so.
3Awemetanmetopo komo amna n̂encekn̂e. Ero ke ahwokara awehtome so noro n̂en̂epekn̂e amna ahyaka so. Ero warai me ciisom kîwyam Kaan xikrî komo, cemetanmesom me.
4Pahxa ka achew so amna exitaw ero yipu poko rma wa amna aweronometken̂e so. Cemetanmesom me so taxe amn̂e, kekn̂e amna awya so. Yaaro amna kekn̂e ham, awemetanmekyatken̂e so thakwa ham okwe iitono komo.
5Ero ke aponaro so tak wehtîkekn̂e. Ero wa oyehtopo yînmîra tak wîîxakn̂e okwe. Ero ke Cimocu wen̂epekn̂e awenso so, Xesus ponaro rma awehtopo komo yenso. On wara wîîkekn̂e, Satanasî tko na nîmtapowa kicicme yîropotaw so. Noro tak na n̂ewehcatu okwe. Ero wa exitaw so na tohnaw mak xakn̂e ham okaritotoponho n̂examro panatanmetopo poko, wîîkekn̂e. Ero ke Cimocu wen̂epekn̂e awenso so.
6Taa, kokon̂oro tak noro mokyakn̂e hara awenso so toxapunhîrî. Kir̂wan̂he xa awehtopo komo n̂ekatîmyakn̂e amna ya. On wara kekn̂e, Kaan pona rma n̂een̂axe okre Tesaronika pono komo. Etîxe marha naxe okre. On wara kexe apoko so Apa, Pawru komo pînîn yaw amna nas okwe. Moku xe so xa hara nas amna, ketu apoko so, kekn̂e. Ero wa amtapotarî komo n̂ekatîmyakn̂e Cimocu amna ya. Ero wa xa marha wa nas amna hara, awenî xe so xa marha nas amna.
7Kaan pona n̂een̂atu rma ham okre, kes amna apoko so, ero ke cerepore nas amna. Amna rma re n̂esemetanmekyasî, anarimaw amna n̂esemerwesî marha. Cerepore rma tko nas amna Kaan pona enîn̂e me ahtînorî ke so.
8Ahwokan me ro mak Kporin komo ponaro mat ham okre, ero ke tahwore xa nas amna.
9Kaan poko marha nahwowas amna kir̂wan̂he awexirî ke so. Kir̂wan̂he mai ham Apa, Tesaronika pono komo makir̂wame ham okre, kes amna Kaan ya. Ekatîmrî yopo ro mak amna nahwowasî apoko so. Ero wa nas amna.
10Ero ke cerewre amna nîmtapowasî Kaan yakro. Amna cma re maar̂as hara n̂examro yenso, kes amna yîwya. Katpanaw kes amna, kosope meero marha. Awakîretîka xe n̂he nas amna Kaan pona enîn̂e me n̂he awehtome so.
11Kîîm komo Mîkî Kaan. Noro rma ahyaka so amna yaan̂e me exi xe wasî, Kporin komo Xesus Kristu yakro.
12Taa, on wara marha awiri xe so wasî Kporin komo ya, etîxatî me xa tak, miya xe n̂he tak. Ero wa awiri xe wasî etpoko rma, miyan komo poko meero marha. Aaxatî komo me xa nas amna, ero wa xa marha etîxatî me awiri xe so wasî yîwya.
13Akariton̂e me marha exi xe wasî aropotaw so, kir̂wanî ro me awentome so Kaan ya amn̂e Kporin komo Xesus Kristu mokyataw tînakir̂wamathîrî komo yakro rma. Ero yimaw kir̂wan me xa awexi xe so wasî Kaan n̂enîrî me. Kicicme mas okwe, kacho pîn me awexi xe so wasî yîwya. Ero wa awexi xe so wasî ero yimaw.
Takîhso Mak Ehcoko Mîk Hak Poko
4
1-2Taa, on wara wîîkes hara awya so oyakno komo, yîtîhkarî me tak. Apanatanmecho komo rma tan mewresî an̂enîrî komo. Pahxa rma apanatanmekyatken̂e so amna. Ero wa ehcoko Kaan n̂enîrî mexan me awehtome so, kekn̂e amna awya so. Ero ke amna mtapotarî ponaro xa tak ehtîkacoko. Ero wa kes amna awya so Kporin komo Xesus yanme rma.
3Ero yipu poko rma kpanatanmekyaxe so xa hara oroto. On wara tî awexi xe so nai Kaan, tponarono me xa awexi xe so tî nai anarî ponarono pîn me. Ero ke yikicicintara ro mak awexi xe so tî nai.
4Awewetîn̂e me apun komo ciicoko. Kaan yanme rma ero wa ciicoko, takîhsom me xa.
5Xenciu komo warahra kexi xe so tî nai Kaan. Cipici pîn poko n̂epohketîkexe n̂examro okwe, Kaan ponarono pîn me cexirî ke so. Ero ke ero warahra ro mak ehcoko amyamro reha.
6Takno komo na n̂emetanmekyatu anarî komo yipici poko cehtopo komo ke. Yipici pohkan̂e me na natu anarimaw kica. Ero wara emetanmexapu komo yepanîn̂e me nasî Kporin komo kopi. Ero wara rma kekn̂e amna awya so pahxa rma.
7Kicicitho pokono me ciisom me kan̂ikîra ro mak xakn̂e Kaan. Tponarono me xa ciisom me xa matko kan̂ikyatken̂e so.
8Ero wa kacho yanwekn̂e na nai iito. Tooto mtapotarî pîn mîn nanwekyasî. Kaan xa nanwekyasî okwe. Kîwya so Kir̂wanî ro Yekatî tîmn̂enho rma mîkî Kaan, Noro rma nanwekyas okwe. Ero wa nasî.
9-10Taa, on wara tî matu okre, awakno komo xatî me tî matu okre. Kaanî rma apanatanmekyatu so ham ero yipu poko. Awakno komo xe ehcoko, kesî aropotaw so. Ero ke ero yipu poko tmewrepore nai n̂examro panatanmetopo, kahra wasî. Miyan komo xatî me rma tî matu, awakno komo xatî me. Maseton̂a poko hakno komo xatî me rma tî mat okre. Ero ke, awakno komo xatî me xa tak ehtîkacoko, kesî mak amna awya so oyakno komo. Ero wa kes amna awya so.
11On wara marha kes amna awya so, kir̂wan̂he awehtopo kommo ponaro mak ehcoko. Ahce wa na nai noro hara, kahra ro mak ehcoko awakno komo poko. Awemyawno ro komo poko ehcoko, ahce na ciitopo poko. Ero yipu poko rma amna apanatanmekyatken̂e so.
12Ero ke ero wa ehcoko takîhsom me awesenpotome so Kaan xîkrî pîn komo ya, esemetanmekîra marha awehtome so amyamro rma. Ero wa ehcoko ha.
Tîtpakexe Hara Amn̂e Waixapunhîrî
13Taa, on wara marha wîîkes awya so oyakno komo, camkî awexi xera so wasî yîwînxapu komo poko. Anarî komo nahwokexe ro mak tpoyinonhîrî pen komo waipuche. Opoyinonho pen yenîhra ro mak tak wai ham okwe, kexe mak okwe. Ero wara awahwoka xera so wasî amyamro reha.
14On ponarono xa kîwyam, Xesus waihtoponho ponarono, Noro pakachonho ponarono marha. Ero ponarono komo xa kîwyam. Ero ke on wara marha kapore nas hara, Xesus mokyataw hara oona yîwînxapunhîrî komo tak Kaan n̂en̂epesî xiya hara Noro yakro. Xesus yakrono ro komo mak n̂en̂epesî, kapore nasî.
15On wara marha kes amna awya so, Kporin komo mtapotarî xa tan amna n̂ekatîmyasî awya so. Xesus mokyataw oona hara waipîra na tatu anarimaw, roowo po rma na tatu. Ero yimaw tak cetanîmyaxe. Yîwînxapunhîrî komo tko yîywanokara taxe.
16N̂examro ka pakexe cokorî. On wara nasî Kporin komo noro yipu komo paketaw, Noro rma tak nîhcesî kah yai. Yîhcetaw rma ancu yantoman̂e n̂emtarakesî, Kaan ratîn marha n̂eceyas hara. Ero yimaw tak waixapunhîrî komo pakexe, Kristu yakrono ro komo mak. Kah yaka tak n̂etanîmyaxe.
17Ero yimaw tak on wara taxe kîwyam hara waipîn komo, roowo po cehsomînhîrî komo rma, waixapunhîrî komo yakro rma tak cetanîmyaxe. Kaapu smun cheka rma cetanîmyaxe miya kah yaka. Iito tak taxe eroromero Kporin komo yaw.
18Ero ke ero wa kacho tak ekatîmcoko ahwokaxapu komo ya ahworetome so hara. Ero wa ekatîmcoko.
Kaanî Rwonîmtopo Pokono
5
1Taa, on wara kacho poko tmewrepore xa nasî yîn̂enîrî komo me, kahra cma re nas amna. On po xa mokyasî Xesus, kacho. Ero yimaw xa Kaanî rwonîmtopo me n̂enmayasî, kacho poko. Ero poko tmewrepore nasî, kahra nas amna.
2Ero yipu pokono rma tko mencetken̂e pahxa rma, esehtînopîn me mak n̂enmayasî amn̂e, kacho ha. Kosope mokyasî cen̂epan̂em esehtînopîn me mak, ero wa xa marha n̂enmayas amn̂e Kporin komo kamon, kacho rma mencetken̂e ha.
3On wara kexe tooto komo amn̂e, Ahce na pona erasîra ro mak taxe, tukurui xa taxe okre, kexe. Ero wara ketaw rma yîwya so waihkacho komo me tak nas okwe. Tîhra rma wooxam n̂erewasî ewrutopo me exitaw, ero wa xa marha n̂examro pen waihkacho me nasî. Yukurun komo thakwa exihra nas okwe ero yimaw. Ero wa naxe tooto komo amn̂e okwe.
4-5Ero warahra maxe amyamro reha oyakno komo. Awarpanawno pîn amyamro, kosope cetarisom warai pîn ha. Weeyu pono xa amyamro reha, katpan pono ha. Ero ke cen̂epan̂em wara awekatkara nasî Kporin komo yîrwonîmtopo me enmacho amn̂e.
6Ero ke yîwînkîra ro mak cehcerî. Anarî komo warahra ro mak cehcerî. Cewke xa matko cehcerî, takîhso marha.
7Kosope nîwînîkyaxe tîwînsom komo reha. Kosope marha wenaxe twenîmsom kom hara.
8Katpan pono xa kîwyam reha. Ero ke takîhso mak cehcerî. Kuripara ke tawrutakem wa xa cehcerî, kecen̂an ken̂arî wa. Kawrutarî warai rma mîn Kaan pona entopo kîwya so. Ero warai xa marha mîn etîxatî me kehtopo kom hara. Kuripara ke tîhtîwomkem wa marha cehcerî. Ero warai ke tîhtîwomkem wa taxe Xesus ya kakir̂wamatîkacho ponaro kexitaw so.
9N̂examro poko kîrwonasî ro mak amn̂e, kahra ro mak tî xakn̂e Kaan kpoko so. Tukurunpesom mîkyam, kekn̂e xa matko kpoko so Kporin komo Xesus Kristu yakrono ro me kexirî ke so.
10Noro rma waihyakn̂e kepethîrî me so tîhyaka kaatome so eroromero. Yîwînkîn komo naar̂asî, yîwînxapunhîrî komo marha.
11Ero ke awakno komo ahworecoko, akîhrecoko marha. Ero wara rma tî mahworetu, makîhretu marha. Kir̂wan̂he nasî ero wara awehtopo komo.
Mîn Hak Pokono
12-13Taa, awenîn̂e komo poko kîmtapowas hara oyakno komo. On wara naxe n̂examro awenîn̂e komo, Kporin komo yanme mak naxe awenîrî komo poko. Kir̂wan̂he awitopo komo poko n̂ekaricexe, apanatanmetopo komo poko ha. Ero ke n̂examro ponaro men ehcoko. Ayopono komo me encoko. Yiixe so marha ehcoko apoko so cekaritosom me exirî ke so. On wara marha ehcoko amyamro ahnoro, tawake ehcoko etpoko.
14On wara marha wîîkes awya so oyakno komo, Kaan mîn yenîn̂e komo yewetîn̂e pîn komo weronomacoko. Kicicme men awen̂atu so Kaan okwe n̂examro yewetîn̂e pîn me awexitaw so, kacoko yîwya so. Apehceme tahwokaxmu exitaw anarî komo n̂examro ahworecoko hara. Kar̂pen komo exitaw noro yipu komo tak akronomacoko. Anarme ciki na natu anarî komo. Ero wa exitaw so, yînîmn̂e me mak ehcoko.
15Awemetanmekn̂e komo exitaw esepanpîra ro mak ehcoko. Kir̂wan̂he roro mak ehcoko awakno komo poko, tooto komo poko marha miyan komo poko rma.
16On wara marha ehcoko, tahwore roro ehcoko miya roro.
17Kaan yakro marha amtapotacoko, iinan me mak kîmtapowasî, kan̂e pîn me makî.
18Ahce wa so na awexitaw so, Kir̂wan̂he xa mai ham Apa, kacoko mak. Ero wa kan̂e me roro awexi xe so nasî Kaan, Xesus Kristu yakrono ro me awexirî ke so.
19On wara marha wîîkes awya so, Kaan Yekatî ponaro ehcoko. Wehto wara rma nasî Noro aropotaw so. Ero ke eihkan̂e pîn me men ehcoko.
20Aweronoman̂e komo mtapotarî yîwîrîyakara ro mak ehcoko.
21Anarî komo mtapotarî yencetaw apanatanmetopo komo twerî men ka entacoko cokorî. Kir̂wan̂he yîhtînopuche mak tak awya so ewetîcoko.
22Anarmerpa nasî kicicme tooto komo yehtopo. N̂expe ro kr̂a mak ero yipu ahnoro. Pokohra ro mak ehcoko. Ero wa ehcoko.
23On wara awiri xe so wasî Kaan ya, tponarono me mak. Kir̂wan̂he mak awiri xe so wasî, Kicicme maxe kica, kacho mera ro mak. Ero wa awiri xe so wasî yîwya miya roro Kporin komo Xesus Kristu mohtopo pona roro. Kir̂wan̂he exi xe wasî apun komo, awesehtînotopo komo marha, awekatî komo marha. Ahwokan me kiin̂e ro Mîkî Kaan, Noro ya ero wa awiri xe so wasî.
24Kemîknon̂e pînî ro mak Mîk Kaan. On wara kesî Noro awya so, Kir̂wan me on̂irirî me wa kan̂ikyatken̂e so, kesî. Ero ke tîmtapotachonhîrî yaw roro rma kir̂wan̂he awitîkexe so amn̂e.
25Oyakno komo, amna poko n̂he amtapotacoko Kaan yakro.
26On wara marha ehcoko, awakno komo yakro aweseporîche so esewcokacoko Kaan yanme mak.
27On okaritan yîmtapotarecoko men amn̂e kakno komo n̂entarî me, ahnoro Kaan xîkrî komo n̂entarî me ha. Kporin komo yanme xa tan ero wa wîîkes awya so.
28Awakronoma xe so wasî Kporin komo Xesus Kristu ya. Amen.
2THTesaronika Pono Komo Yakanînho, Pawru Karitan, Ponan Hara
1 2 3 2 Tesaronika1
1On okaritan an̂enîrî kom hara. Pawru ow ha. Siwpanu yakro amna mewresî, Cimocu yakro marha. Ero wa nas amna on mewren̂e. Tesaronika pono komo amyamro, Kaan xîkrî komo, Kîîm komo xîkrî kom ha. Kporin komo Xesus Kristu yakrono ro komo marha amyamro. Noro yipu komo amyamro.
2Awakronoma xe so wasî Kîîm komo Kaan ya. Ahwokan me marha awiri xe so wasî yîwya. Ero wa awiri xe so wasî Kporin komo Xesus Kristu ya marha.
3Emapona roro amna nîmtapowasî Kaan yakro apoko so oyakno komo. On wara amna kesî yîwya, Kir̂wan̂he xa mai ham Apa. N̂examro makir̂wame ham okre, kes amna apoko so. Yaaro amna nîîke ham ero wa apoko so. Kaan pona enîn̂e me ro makî tî mehtîketu okre. Awakrono komo xatî me marha tî mehtîketu. Ero ke ero wa kes amna apoko so.
Awemetanmekn̂enhîrî Komo Poko Awepanîyaxe So Kaan Amn̂e
4Ero ke miyan komo ya rma awekatîmyaxe so amna, Kaan xîkrî komo ya. Kir̂wan̂he naxe Tesaronika pono komo okre, kes amna yîwya so. On wara naxe cemetanmetopo komo nînîmyaxe tahwokamexpotopo komo marha nînîmyaxe. Ahnoro ero yipu mko nînîmyaxe ahwokan me, Kaan pona enîhkan̂e pîn me marha, kes amna apoko so, kes amna apoko so. Ero wa awekatîmyaxe so amna.
5Ero wa awemetanmekrî ke so aaxatî pîn komo ya takîhso Kaan yehtopo n̂esenpesî. N̂examro pen tak n̂emetanmekyasî ro mak amn̂e Noro. Yaaro rma n̂emetanmekyas ha. Amyamro reha Noro maywen me maxe amn̂e awemetanmetopo komo yînîmrî ke awya so.
6Yaaro rma awemetanmekn̂enhîrî pen komo n̂emetanmekyasî Kaan amn̂e. Awepantopo komo rma mîn emetanmetopo yîwya.
7Cerepore tak maxe amyamro reha emetanmexapunhîrî. Amna yakro rma merepowaxe. Ero wa maxe Kporin komo Xesus mokyataw hara. Kaan yancun komo yakro tî mokya, karitî komo yakro.
8Ero yimaw tak Kaan ponarono pîn komo nakn̂iyasî Noro oco. Mararî yecakyatawno wara ro mak n̂ecakyaxe n̂examro. Kporin komo Xesus ya kakir̂wamacho komo yanwekn̂enho komo mîkyam ero wa naxe okwe.
9Eroromero twaihsom me tak naxe n̂examro pen okwe. Kporin komo yaka tohnî me ro mak naxe okwe. Karitî me Noro yehtopo yenîn̂e pîn me marha naxe okwe. Cenporem xa mîn karitî me Noro yehtopo. Ero yipu yenîn̂e pîn me thakwa naxe. Ero wa awemetanmekn̂enhîrî komo n̂emetanmekyasî Xesus amn̂e tmokyataw hara.
10Kir̂wanî ro me esenposo mokyasî. Ero wa n̂esenpesî tînakir̂wamathîrî komo ya, tpona enîn̂e komo ya ha. N̂examro yahwotacho me xa wa n̂esenpesî. Awya so marha n̂esenpesî amna n̂ekatîmîtho yewetîn̂e me awexirî ke so.
11Ero ke amna nîmtapowasî roro Kaan yakro apoko so. On wara kes amna, Apa kah yawno, n̂examro mahsîyakn̂e amxîkrî me. Ero ke kir̂wan̂he cma re n̂examro miitîkesî amxîkrî warai me xa tak ehtome so. Kar̂pe awexirî ke ero wa cma re miirasî, apona enîrî ke so, kes amna apoko so.
12Ero wa nîmtapowas amna apoko so kir̂wan̂he xa tak Kporin komo Xesus Kristu yosotî yekaiporetome tak miyan komo n̂entarî me. Amyamro marha mesekaiporexe Xesus warai me rma awesenporî ke so okre. Ero wa awehtome so apoko so amna nîmtapowasî awakir̂wamatîkacho komo poko. Ero wa awakir̂wamexe so Kaan awakretopo komo me mak. Ero wa awir̂axe so.
Amn̂e Mak Kaanî Rwonîmtopo Me N̂enmayasî
2
1Taa, on wara wîîkes hara awya so oyakno komo, Kporin komo Xesus Kristu mohtopo poko tan kîhcamhokexe so. Noro yaka kesenmetopo komo poko marha kîhcamhokexe so.
2On wara amna kes awya so, awahwoka xera so nas amna tapota yanme. Kristu kamon n̂enmai pahxa rma, kacho poko tî awerepoketu so iitono komo okwe. Kaan Yekatî yanmen wara tî ero wa ketu kica. Kaanî mtapotarî tî re n̂ekatîmyatu kica awya so. Amna karitan marha tî re nai yîhyaw so ero wa kacho.
3Yîmtapotarî komo ponarora ro mak ehcoko. Kristu kamon me enmapîra ka nasî. On wara cokorî ka naxe tooto komo ero yipu me enmapîra ka exitaw, Kaanî mtapotarî ka poxunkexe mer̂pono pîn komo. Kicicitho pokono ro marha ka n̂esenpesî, tîwîrîmaxmu me cehsom xa. Ero wa cokorî ka naxe tooto komo Kporin komo kamon me enmapîra ka exitaw.
4On warai mîk kicicitho pokono ro, Kaan yanwekn̂e ro xa mîk. Mîk hak yopono me n̂esenpesî kica, Kaan mîkro, kacho komo yopo. Onok na poko nahwowaxe anarî komo, noro yipu komo yopono me marha n̂esenpesî. Kaan mîn yawno me tak nasî, Kaan ow ha kan̂e me kica.
5Noro pokono rma wa wekatîmyakn̂e awya so iito oyexitaw ha ka. Ponarora katî mat ha?
6-7Noro ka esenpora nasî esenpotopo mera ka exirî ke. Cetanwesom me rma tko naxe tooto komo oroto. En̂epa me ka n̂ihciyasî kicicme ehtopo komo. Nas ha tko ka kicicme cehsom komo yîkrîren̂e. Noro yehtopo rma wa mencexe, yîkrîren̂e komo yehtopo. Amn̂e n̂he tak yîkrîren̂enhîrî komo tak naar̂as hara Kaan.
8-9Ero yimaw tak noro n̂esenpesî kicicitho ro, kanwekn̂e ro mak. Satanas yanme ciino rin̂e xa mîk kica. Noro yanme marha emîknono n̂iir̂asî kica. Cirihnî mko n̂iir̂asî emîknono ritopo mko. Karitî ro me n̂esenpesî tooto komo yeserepokachome. Cemaro me mak cirihnî n̂iirasî kica. Noro penî tko waihkesî amn̂e Kporin komo. Tapepen ke rma waihkesî. Tîroromutwe cehtopo ke marha nakn̂iyas oco. Ero wa tî noro pen nar̂me Xesus tmokyataw hara.
10-11On wara marha nasî noro kicicitho pokono ro, mîn hakî ke emîknono n̂iir̂asî, kicicitho ke kica. Cehcamnosom komo makî reha n̂emîknoyasî. Yaarono yenta xera cexirî komo ke mak cemaro n̂ewehcaxe n̂examro okwe. Enta xe cexitaw so ketaw ha re n̂examro pen nakir̂wamarî ha re Kaan. Enta xera tko tî xatken̂e okwe. Ero ke cemaro xa tak Kaan n̂enpesî yîwya so ero yewetîtome okwe.
12Ero wa n̂examro pen n̂iir̂asî Kaan, cemaro yewetîn̂e me ro mak n̂iir̂asî, Twaihkaxmu komo amyamro ham okwe, kachome ehtome so amn̂e. Yaarono yewetîn̂e pîn komo mak mîkyam waihkesî, kicicitho poko cexi xatî kom ha. Ero wa Kaan n̂iir̂asî okwe yaarono yewetîn̂e pîn komo reha.
Takir̂wamaxmu Me Amen̂eketken̂e So Kaan
13Ero warai pîn komo reha amyamro oyakno komo, yiixe Kporin komo yehtopo. On wara kes amna Noro ya apoko so, Kir̂wan̂he xa mai ham Apa, Tesaronika pono komo mîmen̂ekekn̂e ham amxîkrî me okre, kes amna apoko so. Pahxa rma amen̂eketken̂e so Noro takir̂wamaxmu me. Cekatî rma nîmyakn̂e awya so tponarono me xa awehtome so. Yaarono yewetîn̂e me marha awir̂atken̂e so, tîmtapotarî yewetîn̂e me ha.
14Amna n̂ekatîmîtho mencetken̂e, Kaan ya kakir̂wamacho komo. Ero ke tak takir̂wamaxmu me awan̂ikyatken̂e so. Kporin komo Xesus Kristu wara rma tak awiri xe so xakn̂e. Xesus nasî kir̂wanî ro me ero wa xa marha kir̂wanî ro me awir̂axe so hara.
15Ero ke an̂entathîrî komo ponaro ehcoko oyakno komo. Apanatanmekyatken̂e so amna tîmtapotarî ke. Karita marha mewrekn̂e amna apanatanmetopo kom hara, ero yipu yaw roro xa ehcoko etowîn me ro mak.
16-17Taa, Kporin komo Xesus Kristu ya rma awerepore xe so wasî. Akronomano rin̂e me awiri xe so marha wasî yîwya. Kir̂wan poko tîmtapotaxmu me marha awiri xe so wasî yîwya. Kîîm komo Kaan ya marha ero wa awiri xe so wasî. Kîîxatî Mîkî Kaan, ero ke kwakretken̂e so kahworetopo komo ke. Eroromerono mîn kahworetopo komo okre. Kakir̂wamatîkacho ke marha kwakretken̂e so. Kakir̂wametîkexe so amn̂e, kesî kîwya so, ero ke ero wa kacho ponaro taxe. Ero warai Mîkî Kaan. Noro ya awerepore xe so wasî. Ero wa awiri xe so wasî Kaan ya.
Amna Poko Amtapotacoko, Kesî Pawru
3
1Taa, on wara mak tak wîîkes awya so oyakno komo, amna poko amtapotacoko Kaan yakro. On wara kacoko yîwya, Apa kah yawno, amtapotarî yekatîmso cexe Pawru komo mîk hak cheka. Ero ke miyan komo rma cirko n̂examro mtapotarî yentan̂e me. Tpoxwe xa entan̂e me cirko. Tpoxwe amna n̂encekn̂e ero wa xa marha meyeno komo cirko hara, tpoxwe entan̂e me hara, kacoko ha.
2Pawru komo yukurunpeko Apa, kacoko marha amna poko. Amna waihka xe naxe okwe kicicitho komo, wara ro mak kan̂e komo. Kaan pona enîn̂e pîn me naxe anarî komo okwe. Ero ke ero wa men kacoko amna poko.
3Kponarono xa Mîk Kporin komo, yîtwen̂ekarîntanî ro mak Mîkî kpoko so. Noro rma awir̂axe so tpona enîhkan̂e pînî ro me. Akurunpexe so marha Kicicitho nîwîrîmarî mera ro mak awehtome so. Ero wa awir̂axe so Kporin komo.
4On wara kes amna apoko so, Kporin komo rma awir̂axe so amna mtapotarî yewetîn̂e me miya roro. Ero ke ero wa maxe oroto, ero wara rma maxe amn̂e miya roro, kes amna.
5On wara marha wîîkes awya so, Kîîxatî ro xa Mîk Kaan, kan̂e me awiri xe so wasî Kporin komo ya. Miya roro ahwokan me marha awiri xe so wasî yîwya Kristu wara rma. Ero wa awiri xe so wasî Kporin komo ya.
Cetapickapore Nasî
6On wara tak amna kes hara awya so oyakno komo, pahxa apanatanmekyatken̂e so amna takîhso awehtopo komo poko. Cetapickapore nasî, wara kyam mak exihra mak cexpore nasi, kekn̂e amna awya so. Anarimaw awakno komo na nai iito anarme cehsom, ero wa kacho yewetîn̂e pîn. Exitaw na noro yipu yakrono me exihra ehcoko. Yaaro kes amna, Kporin komo Xesus Kristu yanme ha.
7Amna rma meen̂atken̂e achew so amna exitaw. Ero ke amna mak yukukmacoko. Iito cexitaw amna kir̂wan̂he mak amna xakn̂e, akpîn me mak exihra. Ero wa xa marha ehcoko amyamro hara.
8On wara amna xakn̂e iito, epethîmra ahsîra ro mak amna xakn̂e tînahrî. Amna mak n̂etapickekn̂e roro. Katpanaw amna n̂etapickekn̂e, kosope marha. Cetapickachonho yepetho pona mak amna nahsîyakn̂e tînahrî yepetho. Apurantanka xera so amna xakn̂e, Onahrî ek ha anahrî komo poi, ka xera amna xakn̂e.
9Anmîthîrî komo yahsîyataw ketaw ha re amna nahrî yepetho, kir̂wan̂he rma n̂eexirî ha re ero wara. Ahsîra rma tko amna xakn̂e. Ero wa cetapickapore nai ham, Pawru wara rma, kachome awya so.
10On wara marha amna kekn̂e awya so iito amna exitaw, etapickara ro mak na natu awakno komo anarimaw. Ero wa exitaw so eseresmara ro mak n̂ehcowpe, kekn̂e amna awya so.
11On wara kacho amna n̂encesî apoko so, Nuwun̂watu mak anarî komo, etapickara ro mak okwe, kacho. Tapota makî tî nakîhcetu kica. Ero wa awakrono komo yehtopo amna n̂encesî.
12On wara amna kesî noro yipu komo ya, Etapickacoko tak anahrî komo yepetho yahsîtome tak awya so. Okwe okwe, kahra ehcoko awetapickacho komo poko, kes amna yîwya so. Yaaro xa tan kes amna. Kporin komo Xesus Kristu yanme rma ero wa kes amna yîwya so.
13Taa, kir̂wan̂he roro mak ehcoko amyamro oyakno komo. Pokahnî me mak ehcoko ero wara awehtopo komo poko. Ero wa kacho on amna mewresî karita.
14Amna nmewretho yewetîn̂e pîn exitaw iito noro etacicoko yakentaw. Noro yipu yakrono me exihra tak ehcoko yîhyapamnotome. Ero wa ehcoko noro yipu komo poko.
15Yîîxatîmnokara rma tko ehcoko noro yipu komo. Yîtwermacoko mak awakno komo yakro mîmtapowaxe ero wara rma.
Yîmtapotarî Yîtîhkacho
16Taa, on wara mak tak wîîkes awya so, ahwokan me awiri xe so wasî Kporin komo ya. Ero wa kiin̂e ro Mîk Kporin komo. Ahce wa so na awexitaw so ahwokan me awiri xe so wasî yîwya. Awakrono komo me roro marha Noro yexi xe wasî, Kporin komo. Ero wa exi xe wasî.
17Pawru ow ha. Oyamorî ke rma tan mewresî okaritan yîtîhkacho mak. Ero wara roro mewresî okaritan yîtîhkacho, okaritan me entome awya so. Encoko xe onmewretho.
18Awakronoma xe so wasî Kporin komo Xesus Kristu ya. Amen.
1TICimocu Yakanînho, Pawru Karitan Yihcirî
1 2 3 4 5 6 1 Cimocu1
1On okaritan an̂enîrî. Pawru ow ha, Kaan nantomatho. Kakir̂waman̂e komo Mîkî Kaan, Noro oyantomekn̂e, Kporin komo Xesus Kristu yakro oyantometken̂e. Kîîka so tmohsom Mîk Xesus Kristu. Noro yipu oyantometken̂e.
2Cimocu amoro, omumuru xa okwe. Kaan pona meen̂akn̂e ham opoyero. On wara awiri xe wasî Kîîm komo Kaan ya, awakronoma xe wasî yîwya. Apînîn yaw exi xe marha wasî. Ahwokan me marha awiri xe wasî yîwya. Kporin komo Xesus Kristu ya marha ero wa awiri xe wasî.
Camkî Naxe Anarî Komo Moises Pen Nmewretho Poko
3Taa, on wara wîîkekn̂e awya pahxa Maseton̂a pona owcetaw, Tan ka esko amoro Epesu po, wîîkekn̂e awya. Ero wara rma wîîkes awya oroto hara, iito rma ka esko. Iitono komo men yîtwermakî. Anarmen poko panatanmekno cirihra ro mak ehcoko, kasko yîwya so.
4On wara marha kasko yîwya so, N̂expe kr̂a pahxan pen komo mtapotarî tohnaw akîhtoxaputho. Aporin pen komo yosotîtho poko marha epanatanmekîra ehcoko. Miya ro mak nasî ero yipu enatîn me kica. Cetanwesom me kiin̂e mîn ero yipu kica. Kaan pona enîn̂e me kiin̂e poko mak amtapotacoko, kasko yîwya so. Ero wa kasko anarmen poko panatanmekno riin̂e komo ya.
5Kaanî reha kn̂ewetîrî komo mewrepekn̂e etîxatî me kehtome so yaaroono me xa. Exihra wîhtînoyasî kicicme oyehtopo, kachome marha kîwya so mewrepekn̂e. Tpona enîn̂e ro me kehtome so marha mmewrepekn̂e. Ero wa kehtome so kn̂ewetîrî komo mewrepekn̂e Kaan.
6Ero wa kehtopo komo ponarora tak naxe anarî komo. N̂etowce tak ero pîntho ponaro mak cehtome so hara okwe, tapota ponaro mak okwe.
7Moises pen nmewretho poko tî re panatanmekno ciri xe natu. Camkî ro makî tko naxe, wara rma ero poko panatanmekno n̂iir̂axe okwe. Ero pîntho poko marha panatanmekno n̂iir̂axe. Yaarono tan ha, kexe rma re camkî cexitaw so rma ero poko.
8Kir̂wan̂he rma wa nasî Moises pen nmewretho takîhso kexitaw so ero poko.
9-10On warai me tîhtînopore nasî Moises pen nmewretho, kir̂wan komo panatanmetopo pîn mîn. Kicicitho komo yîtwermacho makî reha mîn. On wara naxe anarî komo, kicicme naxe okwe. Kayaritomo yewetîn̂e pîn me naxe anarî komo, cetanwesom me mak naxe. Anarî komo naxe Kaan xatî pîn me hara kicicitho pokono me. Anarî komo naxe Kaan ponarono pîn me ro mak, tweeno pîn me. Anarî komo naxe tîîm waihkan̂e me hara, tînocwan waihkan̂e me marha, mîk hak waihkan̂e me marha. Anarî komo naxe cipici yai rono me, anarî komo naxe etpoko cehsom me. Kipici poko tasî, ero wara rma naxe noro re rma. On wara so naxe anarî komo hara, tooto yen̂epanmekn̂e me naxe, cemarontaxmu me marha, yaarono yaknaman̂e me marha. Miya rma nasî kicicme tooto komo yehtopo ahce na poko kica, Kaanî mtapotarî yaw rorono pîn poko ha, noro yipu komo yîtwermacho xa mîn Moises pen nmewretho ha.
11Kakir̂wamacho komo yaw rorohra naxe noro yipu komo. Kaan n̂ekatîmîtho mîn kakir̂wamacho komo, yiixe xa kehtopo Mîkî Kaan. Kir̂wanî ro xa mîn kakir̂wamacho komo okre. Ero yipu yekatîmn̂e me rma oriyakn̂e Kaan.
Pawru Yesekatîmtopo
12On wara wîîkesî Kporin komo Kristu Xesus ya, Kir̂wan̂he xa mai ham Apa okre. Ow mîkaricekn̂e oropotaw. Awewetîn̂e me roro ow meen̂akn̂e ham. Ero ke amtapotarî yekatîmn̂e me ow miir̂akn̂e, wîîkesî yîwya.
13On warainhîrî ow, kicicitho me tîmtapotaxmunhîrî Kaan poko kica. Kaan xîkrî komo yemetanmekn̂enho marha ow okwe. Waapanhîrî marha ow okwe. Kaan poko camkî ro mak wîxakn̂e, Noro pona enîhra marha wîxakn̂e. Ero wa oyexirî ke cma opînîn yaw rma xakn̂e Kaan.
14Owakrekn̂e xa Kporin komo okre, Kaan pona enîn̂e me tak oriyakn̂e, etîxatî me marha oriyakn̂e. Ero wara Xesus Kristu yehtopo rma n̂iir̂akn̂e oropotaka.
15On wara marha wîîkes awya, yaaro xa tan wîîkes, ponaro xa awehtopo tan wekatîmyas awya. Kicicithonhîrî komo yakir̂wamaxi rma mokyakn̂e Kristu Xesus roowo pona. Noro yipu komo yopononho ro mak owî, kicicithonhîrî xa.
16On wara nîhtînoyakn̂e Kaan, tîîxatî pîn komo pînîn yawno me cehtopo yenpo xe xakn̂e tooto komo ya. Ero ke opînîn yaw xakn̂e yihcirî me ka ero wa cehtopo yenpotome yîwya so. Amn̂e tak anarî komo Noro pona n̂een̂axe hara. Noro yipu komo n̂enîrî me ero wa xakn̂e opoko, On wara xa marha apînîn yaw so was hara, kacho me yîwya so.
17Ero ke on wara wîîkesî Kaan poko, Kir̂wanî ro xa Noro ham okre. Noro mak Mîkî Kaan cewn̂e, takîhso cesehtînosom ha. Kayaritomo ro xa Mîk ham. Exihkanî ro Mîk, waipînî ro mak ha. Esenponî ro marha Mîkî. Kyopono ro mak Mîk Noro, Kir̂wanî ro xa, kacho me mak Noro yexi xe wasî miya roro, Ero wa wîîkesî Kaan poko. Miya roro wîîkesî. Amen.
18Taa, on wara wîîkes awya hara okopuci Cimocu, awehtopo n̂ekatîmyatken̂e kweronoman̂e komo pahxa rma. Kir̂wan̂he nasî moso amn̂e Satanas yakro cetar̂maxmu me, ketken̂e apoko. Ero ke ero poko men esko kir̂wan̂he, Satanas yakro awetar̂macho poko.
19On wara marha esko, Kaan pona enko roro. Kicicime awehtoponhîrî yîhtînoyataw rma ekatîmko Kaan ya amnupîra ehtome aropotarî. Ero wa kacho nanwekyatken̂e anarî komo okwe. Ero ke kpanatanmetopo komo nahsîpînketken̂e okwe. Enorixapu wa mak tak xatken̂e okwe.
20Noro yipu komo rma mîkyam Imenew, Arexantre komo. Satanas ya on̂ekanpîtho mîkyam yîn̂emetanmekrî me. Panawatu tak na amn̂e cesemetanmekîche so, wîîkesî. Kaan poko kicicme yîmtapotan me tak na natu ero yimaw, wîîkesî. Ero wa wîîkesî.
Kaan Yakro Kîmtapotacho Komo Pokono
2
1Ero ke on poko kpanatanmekyasî, ponaro awehtopo xa tan wîîkes awya, Kaan yakro tîmtapotapore nasî tooto komo poko, miyan komo poko rma. On wara kapore nasî, Kir̂wan̂he n̂examro cirko Apa, yukurunpeko marha kicicitho yewetîra ehtome so, esemetanmekîra ehtome so marha, kapore nasî. On wara marha kapore nasî, Kir̂wan̂he xa mai ham Apa okre n̂examro makronome ham, kapore nasî. Ero wa kapore nasî miyan komo poko rma.
2Kayaritomo komo poko marha tîmtapotapore nasî, kantoman̂e komo poko marha. On wara kapore nasî noro yipu komo poko, Kir̂wan̂he n̂examro cirko esewrucpera amna yehtome, ahwokan me mak amna yehtome. Aponaro marha amna yehtome ero wa cirko apa, awewetîn̂e ro me marha amna yehtome, kapore nasî. Ero wa kapore nasî Kaan ya.
3Kakirwaman̂e komo Mîkî Kaan. Ero ke kir̂wan̂he nasî Noro ya ero yipu poko kîmtapotacho komo, tpoxwe n̂encesî.
4Tooto komo yakir̂wama xe cma re nasî Kaan ahnoro. Ero ke tîmtapotarî ponaro exi xe so nasî. Yaarono xa mîn Noro mtapotarî.
5Noro mak Mîkî Kaan cewn̂e mak. Cewn̂e marha nasî yîmtapotarî mahriman̂e hara tooto komo ya, Kristu Xesus mak ha. Tooto rma Mîk Noro, kîmtapotarî mahriman̂e ha.
6Noro rma n̂etwaikapekn̂e kepaman̂e komo me, miyan komo yepeman̂e me rma. Ero ke Noro waihtoponho yekatîmtopo me tak nasî oroto.
7Ero yekatîmn̂e me oriyakn̂e Kaan. Noro nantomatho ow ha. Xenciu komo panatanmekn̂e me xa oriyakn̂e. Yaarono poko xa n̂examro panatanmekyasî Kristu pona entome tak yîwya so. Noro yipu mak ow ha. Yaaro tan kesekatîmyasî awya, cemaro pîn tan ha.
8Ero ke ahnoro kîrkomo yîmtapota xe wasî Kaan yakro miyan komo rma. Tapockantaxi yîmtapota xe so wasî. Kicicitho ken̂ehra cexpore nasî ero wa apockanwataw. Tooto komo poko yîrwomnî me cexpore nasî, eseseikun me marha. Ero wa cehsom komo yîmtapota xe wasî Kaan yakro.
Wooxam Komo Panatanmetopo
9-10Taa, on wara wooxam komo yexi xe so wasî hara, tweeno me mak esenpo xe so wasî, takîhsom me marha. Ero ke takîhso men̂eka xe wasî yîwya so tponon komo ero wa cesenpotome so. On wara natu wooxam komo anarî komo, anarmerpa tîhpoci komo n̂iir̂atu tooto komo n̂enîrî me. Ooru ke n̂eporenomexe, perora ke marha. Ero wa n̂eporenomexe kir̂wan̂he cesenpotome tî re yîwya so. On wara marha natu anarimaw, cepethîkem wamruyasî okre osayan, kir̂wan̂he oyesenpoteme, kan̂e me. Ero wa exi xera so marha wasî. Wakreno ritopo ke xa matko ceporinomapore nas okre, akronomano ritopo ke marha. Ero yipu ke xa wooxam komo eporinoma xe wasî. Kaan ponarono ow ha, kan̂e me exitaw so ero wa xa cexpore nasî.
11On wara marha wîîkesî wooxam komo ya, tîtken̂e mak Kaan karitan centapore nasî, panatanmekno rin̂e yewetîn̂e me mak.
12On wara marha wîîkesî yîwya so, Kîrkomo panatanmekîra ehcoko. Kîrkomo yopono me exihra marha ehcoko. Tîtken̂e mak ehcoko Kaan mîn yaw, wîîkesî.
13On wara tooto nakîhcekn̂e Kaan pahxa ha ka, yihcirî me tî ka Ataw nakîhcekn̂e. Amn̂e makî tî Epa nakîhcekn̂e hara.
14Ataw reha tî esewkukmara xakn̂e Satanasî mtapotarî yanme. Epa reha tî n̂esewkukmekn̂e. Ero ke Kaanî mtapotacho yewetîra xakn̂e. Ero ke noro poyero ero wa naxe wooxam komo kîrkomo yopono pîn me.
15Takîhsom me cekaiporesom me rma tko naxe wooxam komo tîmxîtarî ke so. Kaan pona enîn̂e me roro mak cexpore nasî, etîxatî me marha. Kicicitho pokono pîn me marha cexpore nasî, wara hakî kan̂e pîn me marha. Ero wa exitaw so wooxam komo n̂etakir̂wamexe rma. Ero wa mak wîîkesî ero poko.
Kaan Mîn Yenîn̂e Komo Pokono
3
1On wara wîîkes hara awya, yaaro xa tan wîîkesî. Kaan mîn yenîn̂e me cexi xe so na natu anarî komo. Kir̂wan̂he nasî ero yipu poko cexi xe ehtopo komo.
2On warai komo mak cirpore nasî Kaan mîn yenîn̂e me, Anarmen mîkro okwe, kacho pînî ro mak, cewn̂an mak yipici, ahce na poko wakpamtîkan, takîhso cesehtînosom, kir̂wan̂he cesenposom, pawana ponarono, panatanmekno rin̂e,
3kawaxiyem pokono ro pîn, apehceme etîrwonmekîn, kir̂wan̂he keyukn̂e mak, kîmtayar̂man̂e pîn, cemyawno poko epohkan. Ero warai me exitaw so mak Kaan mîn yenîn̂e me cirpore nasî.
4On wara exitaw so marha ero wa ciisom me naxe, takîhso tîhyawno komo panatanmekn̂e me exitaw so, cewetîtopo poko tîmxîkrî panatanmekn̂e me exitaw so marha, yîmtayar̂man̂e pîn me exitaw so yîmxîkrî komo marha. Noro yipu komo mak cirpore nasî Kaan mîn yenîn̂e me.
5Akpîra cexitaw kîîrî tîhyawno komo panatanmetopo poko, ahce wa thakwa ma re takîhso Kaan xîkrî komo panatanmekyat hara? Pîra thakwa naxe okwe.
6Kokon̂oro mak Xesus yahsîn̂enho komo cirihra cexpore nasî Kaan mîn yenîn̂e me. Noro yipu komo ciir̂ataw rma, Kir̂wan ow ham anarî komo yopo, kexe men kica amn̂e. Ero wa kekn̂e Ciabu pahxa. Ero wa karî poyero kicicme ro mak xakn̂e noro. Ero ke noro wa xa marha men naxe okwe ero wa kan̂e kom hara.
7Kir̂wan̂he cekaiporesom komo marha tmen̂ekapore nasî, Kaan xîkrî pîn komo nîwîrîyakarî pîn ha. Yînwîrîyakarî komo rma men̂eketaw Ciabu nahsîrî me na natu amn̂e okwe. Ero ke kir̂wan̂he cekaiporesom komo mak cirpore nasî Kaan mîn yenîn̂e me.
Ciakonu Komo Pokono Hara
8On warai mak cirpore nasî ciakonu me hara. Kir̂wan mîkro, kacho mak, anarmerpa kan̂e pîn, kawaxiyem pokono ro pîn, puranta poko epohkan.
9Kristu ya kakir̂wamacho ponarono komo marha tmen̂ekapore nasî ciakonu me. Pahxa entanînînhîrî mîn kakir̂wamacho komo, oroto tak cencexe, ero yipu ponarono komo tmen̂ekapore nasî. Amnupîra tîropotarî ciin̂e komo marha, noro yipu komo mak cirpore nasî ciakonu me.
10Noro yipu komo rma tko ka encoko ka, Kir̂wan̂he nat ham, kachome awya so. Kicicme exihra exitaw so pahkî enîche ero yimaw mak tak ciakonu me ciicoko.
11Kir̂wan̂he exitaw mak yipici komo ciakonu me iin̂o ciicoko. Kir̂wan mîkro, kacho me exitaw mak, yîwîrîyakano rin̂e pîn me marha, ahce na poko wakpamtîkan me, kemîknon̂e pîn me marha. Ero warai me mak exitaw yipici komo ciakonu me tak ciicoko iin̂o komo.
12On warai komo marha cirpore nasî ciakonu me, cewn̂e cehsom mak yipici, tîhyawno komo poko takîhso cehsom marha, cewetîn̂e me tîmxîkrî komo panatanmekn̂e marha. Noro yipu komo mak cirpore nasî ciakonu me.
13Takîhso exitaw so Kaan mîn yenîn̂e komo yakronomarî poko, Kir̂wan mîkro, kacho me marha nasî takrono komo ya. Xesus Kristu ya kakir̂wamacho yekatîmn̂e me marha tak n̂ehtîkexe yîhyapamnî me ro mak okre. Ero wa naxe ciakonu komo takîhso exitaw so.
Yaarono Yecehton̂e Kîwyam Kaan Xîkrî Komo
14-15On okaritan makî ka mewresî ahyakan. Yohno rma tko omoku xe wasî awenso. Apanatanmetopo rma tan mewresî, Kaan mîn yaw awexitawno pokono ha. Kaan mîn mapatan warai me rma taxe kîwyam Kaan xîkrî komo, waipînî ro mîn mapatan warai me ha. Yaarono yecehton̂e marha kîwyam Kaanî mtapotarî yecehton̂e ha. Ero wa taxe Kaan xîkrî kom ha.
16Yaaro tan wîîkesî, oroto tak cencexe Kaan ya kakir̂wamacho komo, Pahxa entanînhîrî mîn Noro ya kakir̂wamacho komo. Miya rma nasî ero pokono, ekatîmrî yopo ro mak. On wara xakn̂e Kaan, tooto me n̂etpuncekn̂e kn̂enîrî komo me. Kir̂wan me xakn̂e Kir̂wanî ro Yekatî yanme. Ancu komo n̂enîrî me marha xakn̂e. Noro pokono tak n̂ekatîmyatken̂e ekatîmn̂e komo Xenciu komo ya. Roowo pono komo tak Noro pona n̂een̂atken̂e. Kah yaka tak cekn̂e hara, kir̂wanî ro pona hara. Ero wa xakn̂e Kaan.
Worokyamu Npanatanmekrî Me Naxe Okwe Tooto Komo Amn̂e
4
1Taa, on wara wîîkes hara awya so, Kaan Yekatî kweronomexe so tooto komo poko. On wara kesî kir̂wantaw xa, On wara men naxe tooto komo amn̂e, eromanhîrî kaamo pahnoke exitaw, Xesus pona enîn̂enhîrî komo rma tak Noro ponarora ro mak tak n̂ehtîketu okwe. Cewkukman̂e komo ponaro mak tak n̂ehtîketu kica worokyam ponaro. Worokyamu npanatanmekrî me tak naxe kica ero yimaw, kesî. Ero wa kesî Kaan Yekatî kîwya so.
2On wara marha tî natu tooto komo ero yimaw, kir̂wan wa tî n̂esenpetu tohnaw ro mak okwe. Cemaronwatu ro makî tî kica. Ecahxapu wa makî tî nai yîropotarî komo. Anarimaw kuripara nai ocorono xa. Ero yipu yahsîyataw kîwya cecakyasî mak oco. Ero wa ecahxapu wa nai yîropotarî komo tîhyapammrî yarohra ro mak okwe. Ero ke kicicitho poko naxe yîhyapamra ro mak.
3Anato panatanmekno rin̂e me naxe okwe. On wara kexe, yipitan me ro mak ehcoko. On yipu tonohra ro mak men ehcoko wooto, kexe marha anarî mko poko, wooto poko. Ero wa so kexe tînpanatanmekrî komo ya amn̂e. On warai me xa matko Kaan nakîhcekn̂e wooto, kotî komo me rma. Ero wa wooto tîhtînoyaxe kîwyam Kaanî mtapotarî yentan̂e me kexirî ke so. Yaarono xa mîn Kaanî mtapotarî, ero yipu yentan̂e me taxe, ewetîn̂e me marha. Ero ke kirwan̂he nasî wooto tonotopo, Kir̂wan on anmîthîrî Apa amna yotî, ketaw Kaan ya.
4-5Ahnoro wooto nasî kir̂wan̂he Kaan nakîhtotho ha. Tonohnî reha on kica, kahra ro mak cexpore nasî anarî mko poko. Kir̂wan on Apa anmîthîrî amna yot okre, ketaw kîwya so kir̂wan̂he nasî ahnoro rma. Tîmtapotarî ke rma kir̂wan̂he Kaan n̂iir̂akn̂e. Ero wa nasî wooto.
Kaanî Mtapotarî Yekatîmn̂e Mexan Me Esko
6Ero ke kakno komo men panatanmeko ero yipu poko. Ero wa awexitaw Xesus Kristu yanton mexan me mas okre. Mehxa ro Kaanî mtapotarî yentan̂enho amoro. Xesus pona encoko, kacho mencekn̂e kpanatanmecho komo. Kir̂wan mîn ero poko kpanatanmecho komo. Ero yipu mencekn̂e, mewehcasî roro marha okre.
7Anarimaw so pahxan pen komo mtapotarî n̂ekatîmyaxe wooxam komo nocwakomo. Kaanî mtapotarî yaw rorono pîn mîn n̂ekatîmyaxe anarimaw. Ero yipu yanwekn̂e me mak esko. Kaanî mtapotarî poko xa matko ekaritoko Noro ponaro xa awehtome.
8Kir̂wan̂he rma ciki re nasî kekaritotopo komo kupun ke. Kupun komo karihton̂e me nasî. Kaan wara kehtopo komo poko kekaritotopo xa nasî kir̂wan̂he kiin̂e me xa tak okre. Tanî rma ka kexitaw so roowo po kir̂wan̂he kiin̂e me nasî. Amn̂e marha kir̂wan̂he kiin̂e me nas hara, kah yaka tîtosom me kexirî ke so hara. Ero wa kiin̂e me xa nasî Kaan wara kehtopo komo poko kekaritotopo komo.
9-10Yaaro xa tan wîîkes awya, ponaro xa kehtopo tan wekatîmyas awya. Kaan pona enîn̂e kîwyam. Waipînî ro Mîkî Kaan. Kukurunpen̂e marha Mîkî miyan komo kurunpen̂e rma. Cewetîn̂e komo nukurunpesî xa tak. Ero yipu yekatîmrî poko cekaricexe xa. Tooto komo ya kîwîrîyakacho komo rma tînîmyasî ekatîmtome. Ero wa taxe.
11Omtapotacho poko panatanmeko iitono komo. Ero wa xa men ehcoko, kasko yîwya so.
12Kar̂pamxan me rma ka masî. Rikomo warahra tko esenpoko. Rikomo wa mak awesenpetaw awanwekyaxe men okwe anpanatanmekrî komo. Kir̂wan̂he mak esenpoko apoko pohnîmtome so Kaan pona enîn̂e komo. Kir̂wan poko mak amtapotakî, kir̂wan̂he ciino rin̂e me marha esko, etîxatî me marha esko, tahwore marha esko, Kaan pona enîn̂e me marha esko. Kicicitho pokono me exihra ro mak esko. Ero wa xa esenpoko iitono komo ya apoko pohnîmtome so.
13Taa, on wara wîîkes hara awya, yarî men kmokyas amn̂e awenso. Omomokrî poko Kaan Karitan yîmtapotareko emapona Kaan xîkrî komo n̂entarî me. Ahworeno rin̂e me marha esko, panatanmekno rin̂e me marha esko Kaanî mtpotarî poko.
14Tîmtapotarî yekatîmn̂e me awir̂akn̂e ham Kaan. Tîmtapotarî ke rma ero warai me awir̂akn̂e. Kaanî mtapotarî yekatîmn̂e me tak masî Cimocu, ketken̂e Kaan mîn yenîn̂e komo. Ameretîyahsîyataw ero wa ketken̂e. Ero ke ekatîmn̂e me roro esko.
15Omtapotarî ponaro esko, ewetîn̂e me xa tak esko. Ero wa awexitaw, Takîhso tak n̂ehtîke ham Cimocu, kexe tak anpanatanmekrî komo.
16Kir̂wan̂he awehtopo ponaro men esko, Kaanî mtapotarî yaw roro marha esko. Ero wara roro awexitaw kir̂wanhe awir̂asî Kaan okre. Anpanatanmekrî komo marha kir̂wan̂he n̂iir̂as okre. Ero ke ero wa esko.
Iin̂o Waihxapu Komo Wakretopo Pokono
5
1Taa, on wara wîîkes hara awya, poritomo komo eihra ro mak esko. Kir̂wan̂he mak panatanmeko. Aamo ya ketawno wara rma kasko yîwya so. Awecenarîno komo reha panatanmeko awakno komo ya ketawno wara hara.
2Nocwakomo me cehsom komo panatanmeko anocwan komo ya ketawno wa hara. Emasî komo ya kasko awepeka komo ya ketawno wa hara. Tweeno me mak panatanmeko emasî me cehsom komo.
3Iin̂o waihxapu komo ponaro marha esko. Wakren̂e me esko iyanamnî me exitaw so mak.
4Tîmxîkye tko na natu anarî komo, iin̂o waihxapu komo, tpake marha na natu. Noro yipu komo exitaw n̂examro xa cepamnopore nasî cokori tîhyawno komo yakronomacho poko. Tîîm komo ya twakretoponhîrî komo poko cesepanpore rma nasî. Kîîm komo wakrecho kir̂wan̂he nasî Kaan ya, knocwan komo wakrecho marha.
5Epamthîrî exihra ro makî tko exitaw iin̂o waihxapu Kaan pona mak tak n̂een̂asî. Noro yakro nîmtapowasî roro yiixe cehtopo poko, ahce na poko marha. Kosope nîmtapowasî, katpanaw marha. Ero wa nasî epamthîrî exihra exirî ke thakwa.
6On wara tko nasî wooxam cesewakomaxmu ro, waihxapu wa mak nas okwe waipîn me rma cexitaw.
7Ero yipu poko men panatanmeko iitono komo, etanwekpon me kasko yîwya so. Ero wa men ehcoko, Kicicitho mîkyam kica, kacho mera ro mak awehtome so, kasko yîwya so.
8Anarî komo na tîyanan komo wakrera ro mak na nat okwe, tîhyawno komo rma na wakrera. Kicicme xa naxe okwe noro yipu komo. Kicicme rma re naxe Kaan pona enîn̂e pîn komo. Tîyanan komo wakren̂e pîn komo reha naxe kicicme xa tak. Kaanî mtapotarî yanwekn̂e me ro mak naxe kica noro yipu komo.
9-10Iin̂o waihxapu komo yanan exihra exitaw so, karita yaka noro yipu komo yosotî tmewrepore nasî Kaan xîkrî komo nwakrerî me. Nocwakomo me cehsom komo yosotî mak tmewrepore nasî. 60 cimn̂ipu xawyaka mak exitaw ewrutoponhîrî noro yipu yosotî mewrera cexpore nasî. Kir̂wan̂he cehsom komo yosotî mak tmewrepore nasî, on wara cehsomînhîrî komo yosot ha, cewn̂an ke ciin̂oyemînhîrî komo, rikomo pormamnon̂enho komo, pawana yetarî yenpon̂enho komo, Kaan xîkrî komo tarî korokan̂enho marha, cesemetanmesom komo yakronoman̂enho komo marha. Noro yipu komo yosotî mak tmewrepore nasî, kir̂wan mîk wooxam okre, kacho yosotî komo mak ha. Ero wa yîhtînoko tmewresom komo.
11Emasî me cehsom komo yosotî mewrera esko. Tweeno pîn me na natu amn̂e kica, Kristu xatî pîn me marha okwe. Ero wa cexitaw so ciin̂o xe tak na nat hara.
12Kicicitho mîkyam okwe, kacho me mak naxe okwe. Ero wa naxe tîmtapotachonhîrî komo yaw roro exihra cexirî ke so, yaaro xa ketken̂e kir̂wan̂he cehtopo komo poko, ero wa kacho yaw roro exihra naxe okwe.
13Nuwun̂waxe mak tak noro yipu komo okwe. Cetarisom me mak naxe okwe tpoyino komo yaka anarî yaka, anarî yaka, ero wara. Tooto poko tîmtapotaxmu me marha naxe okwe. Ewrucpeno rin̂e me marha naxe okwe, tapota yakpan̂e me marha naxe kica. Ekatîmnî ro yekatîmn̂e me mak naxe okwe.
14Ero ke in̂onta xe so mak wasî emasî me cehsom komo n̂he, iin̂o waihxapu kom ha. Yîmxîta xe marha wasî, takîhso tîhyawno komo yenîn̂e me marha exi xe wasî. Ero wa exi xe so wasî etwîrîyakamexpon me ro mak tak cehtome so Kîîxatî pînî ro ya.
15Ero wara rma tko naxe anarî komo okwe. Satanas pona tak n̂etowyatken̂e kica Kaan ponarononho komo rma okwe.
16Ero ke on wara kapore nasî wooxam komo ya Kaan pona enîn̂e me exitaw so, Ayanan exitaw iin̂o waihxapu, akronomacoko amyamro rma, kapore nasî yîwya so. Iyanamnî ro komo ya makî reha cekampore nasî Kaan purantan, Noro yipu komo yecenarî rma ehtome.
Kaan Mîn Yenîn̂e Komo Pokono Xa Hara
17Taa, Kaan mîn yenîn̂e komo poko kîmtapowas hara. Takîhso xa exitaw so noro yipu komo Kaan mîn yenîrî poko mer̂pora n̂he tîmpore nasî yîwya so puranta. Kaanî mtapotarî yekatîmn̂e me marha naxe anarî komo, Kaan mîn yenîn̂e komo rma, panatanmekno rin̂e me marha naxe anarî kom hara. Noro yipu komo ya xa tîmpore nasî puranta anarî komo yopo.
18Ero yipu poko rma wa kesî Kaan Karitan. On wara kesî, Awoh komo na mapicketu paaka puruma yîpîpîtîkacho poko. Ero poko apicketaw potmira ehcoko. Nahpe rma ciki ka tînapikrî poi rma, kesî. Cepemapore men nasî cetapickaxmu komo, kesî marha Kaan Karitan. Ero wa kesî Kaan Karitan.
19Anarimaw na kicicme Kaan mîn yenîn̂e yehtopo mence okwe. 1 mak exitaw ponanîmton̂e, en̂ekara rma esko. 2 exitaw iito re ekatîmn̂e, 3 exitaw anarimaw, ero wicakno komo exitaw en̂ekacoko tak ha.
20Yaaro xa yîhtînoyataw awya so kicicme ehtopo, noro yîtwermakî yakentaka. Ero wa yîtwermakî panatachome so tak anarî kom hara.
21Ero wa men esko kicicme ehxapu komo poko watohnî me ro mak. Moso makî reha wîtwermesî. Yiixe oyehtopo reha mîkro. Ero ke n̂expe mak noro yîtwerman me, kahra ro mak esko. Kaan n̂entarî me ero wa wîîkes awya, Kporin komo Xesus Kristu n̂entarî me marha. Ancu komo n̂entarî me marha wîîkesî, Kaan nmen̂ekatho komo mîkyam ancu komo, noro yipu n̂entarî me ha. Etîme re mak en̂ekacoko kicicme ehxapu komo.
22Kaan mîn yenîn̂e me ciisom yîhtînoyataw awya erekamra mak cirko. Kicicitho pokono komo yakronoman̂e me exihra ro mak esko. Kicicitho me ecirpora ro mak esko. Ero wara esko.
23Taa, kar̂pera awehtopo poko kîmtapowas hara awakro. Emapona tî n̂erewa awethîrî oko. Emapona tî mamotoya okwe. Tuuna yeen̂e mak amoro ha. Ero ke uupa yukun marha tak erko cik ha re awehci me tak.
24Anarmerpa nasî kicicme cehsom komo yehtopo, Anarî komo yehtopo n̂esenpesî kir̂wantawno wara. En̂ekan̂e komo rma n̂encexe ponanîmtoxapu yan̂ikîra rma ka exitaw so. Anarî komo reha pîra nasî. Esenpon me makî ka nasî kicicme ehtopo komo reha. Amn̂e mak ero yipu komo yehtopo n̂esencesî pahkî exiche.
25Ero wa xa marha nasî kir̂wan̂he kehtopo kom hara. Miyan komo n̂enîrî me rma nasî kir̂wan̂he anarî komo yehtopo anarimaw. Anarimaw xa hara esenpon me rma ka nasî kir̂wan̂he anarî komo yehtopo hara. N̂esehtînomexpesî rma tko amn̂e kir̂wan̂he ehtopo komo eyamnî me ro mak ha. Ero wa nasî kehtopo komo.
Tooto Yanton Komo Panatanmetopo
6
1Taa, on wara wîîkes hara awya okopuci, tooto yanton komo marha panatanmeko. Awosom komo ponaro men ehcoko, an̂ewetîrî komo me encoko, kasko yîwya so. Ero wa enîhra awexitaw so Kaan yosotî nîwîrîyakexe anarî komo kica awanme so. Kaan ya kpanatanmetopo marha nîwîrîyakexe. Ero wa exihra ehtome so awosom komo ponaro xa ehcoko, kasko yîwya so.
2Xesus pona enîn̂e me exitaw awosom komo noro yipu ponaro rma ehcoko, kasko marha yîwya so. Oyakno mak mîkro. Ero ke ewetîra wasî, kahra ro mak ehcoko. Noro yipu komo yewetîn̂e me xa matko ehcoko Kaan pona enîn̂e me exirî ke so, tîpîn̂em me exirî ke so marha Kaan ya, kasko yîwya so. Ero yipu poko men panatanmeko iitono komo, tooto yanton kom ha.
Kporin Komo Mtapotarî Yanwekn̂e Komo Yai Etowko
3Taa, anarme kan̂e me exitaw iito apanatanmekn̂e komo, on wara yîhtînoko noro yipu komo, yaarono yanwekn̂e me yîhtînoko, Kporin komo Xesus Kristu mtapotarî yanwekn̂e me rma kica. Kaanî mtapotarî yaw roro panatanmekno rin̂e mera mak naxe okwe.
4On warai komo marha mîkyam noro yipu komo, cehcoyoponkaxmu komo mîkyam kica, camkîno komo rma okwe. On wara kacho xa mîn kîmtapotarî yaro ketaw, kexe. Ero wa n̂eseseyukyaxe ero pîntho poko mak kica. Kicicme kiin̂e mîn okwe noro yipu komo mtapotarî. Kyopono komo xatî pîn me kiiraxe so, cetanwesom me marha, yîwîrîyakano rin̂e me marha, kicicitho mîkro owya, kan̂e me marha. Ero warai me kiir̂axe so kica noro yipu komo mtapotarî.
5On wara marha naxe anarî komo ero poyero, cetanwesom me ro mak naxe kicicitho ponaro cexirî ke so. Yaarono ponarono pînî ro mak mîkyam. On wara kan̂e mîkyam, Kaan yewetîn̂e me kexitaw mer̂pora n̂he tahsîyasî kupurantan okre, kan̂e komo kica. Ero wa kan̂e komo mîkyam kica. Ero ke noro yipu komo yakrono mera ro mak esko.
Kicicme Cehtîkexe Kica Puranta Poko Kepohketaw So
6Kaan ponaro xa cexpore nasî, cerepore cexpore marha nasî. Ero wa kexitaw so cepethîkem yahsîn̂e wara rma taxe okre, mer̂pono pîn yahsîn̂e wara.
7On wara tîxatken̂e kewruyataw so, Ahce na ekîhra ro mak tîxatken̂e oona roowo pona. Ero wa xa marha taxe kwaihyataw so hara, arîhra ro mak taxe kemyawno komo.
8Ero ke cerepore mak cehcerî tînahke kexitaw so, tponoye kexitaw so marha.
9Tupurantan komo yepamnopu xe ro makî tko naxe anarî komo kica. Ero wa cexirî komo ke kicicitho poko n̂epohkexe kica. Xiika yawno wara mak naxe okwe. Mîn hak poko n̂epohkexe ero pîntho poko mak kica, cemetanmetopo komo poko rma okwe. Kwaihkan̂e komo mak mîn ero yipu okwe, yîwîrîmacho komo mak ha. Ero wa naxe tupurantan yepamno xatî komo.
10On wara nasî puranta ponaro xa kehtopo, kicicitho pokono me kiitîkan̂e me nasî kica, anarmerpan pokono me. Ero wara rma naxe anarî komo okwe, tupurantan komo xe ro mak n̂ehtîkexe. Ero ke Kaanî mtapotarî ponarora tak n̂ehtîkexe okwe. Tahwokacho ke ceparaxkaxmu wa marha naxe oko. Ero wa naxe puranta xatî me cehsom kom okwe.
Karitî Me Awehtopo Ponaro Esko Miya Xe N̂he
11Ero ke ero warahra reha esko amoro Cimocu. Kaan yantonî ro amoro. Ero ke cemahcisom wa mak esko puranta poko awepokacho yai. Kir̂wan me awehtopo poko xa matko epohkakî, Kaan wara awehtopo poko marha, Kaan pona enîn̂e me awehtopo poko marha, etîxatî me awehtopo poko marha, ahwokan me awehtopo poko marha, tawakem me awehtopo poko marha. Ero wa awehtopo poko reha epohkakî amoro.
12On wara marha esko, kicicitho poko cetar̂maxmu me marha esko. Kaan pona enîn̂e me esko ero yipu yopono me awehtome. Waipînî ro me awehtopo ponaro esko miya xe n̂he. Ero warai me awitome awan̂ikyakn̂e Kaan, waipînî ro me ha. Kir̂wan̂he esekatîmxapu marha amoro mer̂pono pîn komo n̂entarî me. Ero ke ero yipu poko esko.
13-14Ero wa men esko, wîîkes awya. Kaan n̂entarî me tan wîîkesî, waipîn me ciino rin̂e n̂entarî me ha. Kristu Xesus n̂entarî me marha tan wîîkes awya. Kir̂wan̂he xa Poncu Piratus ya n̂esekatîmyakn̂e, Noro n̂entarî me tan wîîkes ero wara. On wara marha wîîkesî, anarme exihra ro mak esko. Kicicme mas okwe, kacho mera ro mak. Ero wa esko miya roro Xesus Kristu mohtopo pona roro.
15Mokyasî rma Noro amn̂e, Mohtopo me tak nas oroto, ketaw tak Kaan ya. On warai Mîkî Kaan, Noro mak Mîk kayaritomo xa, kir̂wanî ro xa. Kayaritomo komo kayaritomon xa Mîk ha, yîxawyakan komo kayaritomon marha, ero warai Mîkî kaan. Noro rma ero wa kesî amn̂e Kristu mohtopo poko.
16On warai marha Mîk Kaan, waipînî ro mak Mîk ha. Weeyu imo pono marha Mîk ha. Ero pona tohnî ro thakwa kîwyam weeyu imo pona. Kaan mak nasî ero po. Noro yenîn̂enho exihra ro mak nasî tooto. Esenpon me mak nasî tooto ya. Ero ke on wara kapore nasî yîwya, Amna yopono ro xa Amoro Apa, takîhsom xa. Karitî ro mak Amoro, kapore nasî yîwya. Ero wa kapore nasî Kaan ya miya roro. Yaaro wîîkesî ero wara.
Cemyawnoyem Komo Panatanmetopo Xa Hara
17On wara marha wîîkes awya, cemyawnoyem komo panatanmeko iito, roowo pono ro ke cemyawnoyem kom ha. On wara kasko yîwya so, Ehcoyoponkara men ehcoko. Apurantan komo pona enîhra marha ehcoko. Cehcamnosom mak mîn puranta. Ero ke Kaan pona mak encoko. Kwakren̂e xa Mîk Kaan. Miyanî mko rma nîmyasî kîwya so tahwore n̂he kehtome so, kasko yîwya so.
18On wara marha kasko yîwya so, emyawnomnî komo yakronoman̂e me ehcoko. Awemyawnonhîrî poi rma tîmcoko yiixe ehtopo komo. Cesemetanmesom wakren̂e me marha ehcoko. Ero wa awexitaw so cemyawnoyem me xa tak maxe kir̂wan̂he awehtopo ke rma okre.
19Kah yawno marha mepamnoyaxe, amn̂e anahsîrî komo. Ero ke ero wa ehcoko waipinî ro me awehtopo komo ponaro xa awehtome so, kasko yîwya so. Ero wa kasko cemyawnoyem komo ya.
Kaanî Mtapotarî Yekatîmrî Ponaro Xa Esko
20-21On wara wîîkes hara awya Cimocu, tîmtapotarî yekatîmn̂e me awir̂akn̂e Kaan. Ero ke ero wa awehtopo men ahsîpînkara esko. Kaan warahra tîmtapotaxmu komo tko na natu iito amn̂e. Tohnawno poko mak na nîmtapowatu. Mîn hak poko ehcamhokaxapu amna. Camkî mak maxe amyamro reha, ketu marha na. Ero pîntho poko ehcamhokaxapu mak ha tko mîkyam okwe. Ero yipu poko cehcamhokarî ke so anarmen ponaro tak naxe okwe, Xesus pona cenpore nasî, kacho ponarora ro mak. Ero ke noro yipu komo yentan̂e pîn me ro mak esko. Taa, Kaan ya awakronoma xe wasî. Ero wa mak wîîkes awya. Amen.
2TICimocu Yakanînho, Pawru Karitan, Ponan Hara
1 2 3 4 2 CimocuKarita Yihcitopo
1
1On okaritan xa hara okopuci, an̂enîrî hara. Pawru ow ha, Xesus Kristu nantomatho ha. Kaan yanme mak oyantomekn̂e. On wara kacho poko oyantomekn̂e, Kristu Xesus pona een̂ataw awya so waipîn me ro mak tak awir̂axe so, kacho poko.
2Cimocu amoro, omumuru cik okwe. Awakronoma xe wasî Kîîm komo Kaan ya, Apînîn yaw exi xe marha wasî. Ahwokan me awiri xe marha wasî yîwya. Ero wa xa marha awiri xe wasî Kporin komo Xesus Kristu ya hara.
Aaxe Xa Wasî, Kesî Pawru Cimocu Ya
3Emapona kîmtapowasî Kaan yakro apoko. Kosope kîmtapowasî, katpanaw marha. On wara wîîkesî Kaan ya, Kir̂wan̂he xa mai ham Apa okre. Cimocu mîkarice roro ham okre, wîîkesî yîwya. On warai ow, Kaan yewetîn̂e ow pahxanînhîrî rma. Ero wa xa marha xakn̂e apapa pen, oporin pen komo marha. N̂examro pen wara xa marha Kaan wewehcas ow hara. Kicicme oyehtopo exihra wîhtînoyasî. Noro yipu rma ow kîmtapowasî apoko.
4Awenî xe xa was okwe. Awratachonhîrî ponaro rma wasî. Tahwore xa tak was amn̂e awenîche hara owya.
5Kaan pona enîn̂e me awehtopo ponaro rma wasî okopuci. Yaaro xa Kaan pona n̂een̂asî noro, wîîkes apoko. Ero wa xa marha xakn̂e anoci pen hara, Roice pen. Ero wa xa marha tak nas anocwan hara, Ewnisi. N̂examro wa xa marha tak nasî Cimocu hara, wîîkesî tak apoko. Ero wa wîîkes apoko.
Yîhyapamnî Me Ro Mak Ekatîmko Kporin Komo Yehtopo
6Ero ke on wara wîîkes awya, awya Kaan nîmîtho ponaro men esko, wîîkesî. Awakrekn̂e Kaan tîmtapotarî yekatîmn̂e me awitopo ke. Tpoxwe ekatîmn̂e me awir̂akn̂e ameretîyasîrî ke owya. Ero ke ero poko xa tak ehtîkakî.
7Cekatî rma Kaan n̂iir̂akn̂e kropotaka so. Cerahsom me kiin̂e pîn Mîk ha. Karitî me kiin̂e xa matko Mîkî, etîxatî me kiin̂e marha. Takîhso cesehtînosom me kiin̂e marha Mîkî. Ero wa kiin̂e Mîkî Kaan Yekatî.
8Ero ke yîhyapamnî me ro mak ekatîmko Kporin komo mtapotarî. Pawru npanatanmekrî ow ha, kasko marha yîhyapamra. Kporin komo nahrupotho ow ha. Amoro marha na mesemetanmekya amn̂e Kaan ya kakir̂wamacho yekatîmrî poyero awya. Kaanî rma tko akaricesî ero yipu chew rma.
9Kakir̂waman̂e Mîk Kaan. Kan̂ikn̂enhîrî marha Mîk tînakir̂wamarî me. Kir̂wan̂he kehtopo komo yanmera ro mak kan̂ikyatken̂e so. Tanme ro mak kîhtînoyatken̂e so. On wara kekn̂e kpoko so, N̂examro tak wakir̂wames amn̂e wakretopo komo me mak. Kristu Xesus yanme ero wa wiir̂asî, kekn̂e. Pahxa rma ero wa kekn̂e kpoko so, roowo yakîhtonaw rma.
10Ero wa twakrecho komo yentara thakwa xatken̂e pahxan pen komo reha. Kîwyamu reha tak cencexe Xesus Kristu mokrî ke tak. Kakir̂waman̂e Mîk Noro mokyakn̂e. Kakir̂wamacho tak cencexe kîwyamu reha. Ero yipu yanme kwaihtopo komo tak nar̂mekn̂e Noro waipîn me tak kiitome so hara okre. Kîkaricexe roro so marha okre. Ero wa kakir̂wamacho komo cencexe.
11Ero yipu yekatîmn̂e me ciixapu ow. Yînantomathîrî ow ha, Xenciu komo panatanmekn̂e me xa oriyakn̂e.
12Ero warai me oyexirî poyero mak cemetanmesom me was okwe. Okwe okwe, kahra rma tko wasî. Xesus pona xa ween̂akn̂e. Kemîknon̂e pîn me ro mak Noro wîhtînoyasî. Ero ke waipînî ro me kiir̂asî, kacho ponaro wasî. Ero yipu yîhcamnon̂e pîn me ro mak wîhtînoyasî Xesus. Ero ke miya roro okurunpen̂e Mîk ham, wîîkesî. Miya roro okurunpesî tmohtopo me enmacho pona roro, wîîkesî. Ero wara was ow.
13On wara wîîkes hara awya okopuci, Awya on̂ekatîmîtho ponaro men esko. Yaarono xa mîn on̂ekatîmîtho, Kaan pona enîn̂e me kiitopo, etîxe kiitopo marha. Kristu Xesus yakrono ro me kexirî ke so ero warai me kiiraxe so. Ero ke ero wa xa marha anarî komo panatanmeko hara.
14Kir̂wanî ro ke awakrekn̂e Kaan. Ero ke yînmîthîrî yahsîpînkan̂e pîn me ro mak esko. Kir̂wanî ro Yekatî rma awakronomesî ero wa awehtome, kropotawno komo rma.
Pawru Tînomtopo Pokono, Noro Yakronoman̂e Pokono Marha
15Taa, on wara wîîkes hara awya, Asia pono komo yehtoponho mence. Onomtîketken̂e n̂examro ahnoro okwe. Pixeru thakwa onomyakn̂e, Ermoxenes marha, ahnoro anarî komo marha. Ero wa onomtîketken̂e okwe.
16N̂examro warahra tko xakn̂e Onesiporu. Ero ke noro pînîn yaw Kporin komo yexi xe wasi. Yîhyawno komo pînîn yaw meero exi xe wasî. Oyakronoman̂enho mîk noro okre. Emapona roro mokyakn̂e oyenso. Tmokuche roro oyahworekn̂e okre. Pawru yakrono me oyesenpo xera wasî kuripara ke cimiso exirî ke kopi, kahra ro mak xakn̂e.
17Oyepor̂akn̂e ro mak Homa pona tmokuche. Pahkî n̂he oyeporîche oyen̂akn̂e tak.
18Pahxa oyakronomekn̂e marha noro Epesu po oyexitaw. Mîn hak poko oyakronomekn̂e awero ro rma. Ero ke Kporin komo mohtopo me enmayataw amn̂e noro pînîn yaw exi xe xa wasî. Ero wa exi xe wasî Noro Onesiporu poko.
Cerewrem Yînîmn̂e Me Esko
2
1On wara wîîkes hara awya okopuci, Kristu Xesus yakrono me kexirî ke so kwakrexe so tak Kaan. Kar̂pe kiitopo komo ke kwakrexe so. Ero ke ero wa awakrecho ponaro ro esko karpe awehtome.
2Kaanî mtapotarî yekatîmtoponho owya mencekn̂e roro. Mer̂pono pîn komo n̂entarî me wekatîmyakn̂e, ero rma tak ekatîmko amoro hara takîhsom komo n̂entarî me hara. Ero wa ekatîmko noro yipu komo ya anarî komo panatanmekn̂e me ehtome so n̂examro ero poko xa marha.
3On wara marha esko, awesemetanmetopo yînîmn̂e me esko ahwokan me ro mak. Xesus Kristu sowtatun amoro. Ero ke Noro sowtatun mexan me esko.
4On wara natu sowtatu komo etar̂maxi tîcetaw so, cemyawno komo poko esemyarîton me ro mak naxe. Taan̂e komo ponaro mak n̂axe, tawake ehtome so n̂examro tpoko so.
5On wara natu tkaritî yukukman̂e kom hara, cetkukmetaw so cenîn̂e komo mtapotacho yaw roro mak n̂ekaricexe. Ero yaw rorohra cekaricetaw so tarokorî yahsîra rma naxe okwe. Ero wa naxe.
6On wara natu mararî pokono kom hara, tînatîrî yepetache n̂examro rma ka nahyatu eperîrî yihcirî me.
7On wara wîîkes awya, omtapotarî ponaro men esko. Kporin komo rma takîhso entan̂e me awir̂asî.
8On wara marha wîîkes awya, Xesus Kristu pakachonho ponaro esko. Tapi pen yepamtho Mîk xakn̂e. Waipuche tak pakekn̂e hara waihxapu komo chewnonho. Ero wa Noro yehtoponho rma wekatîmyasî akir̂wamano ritopo me.
9Ero yipu yekatîmrî ke owya oyemetanmekyaxe ooxatî pîn komo. Kicicitho me oyen̂irî ke yîwya so ero wa oriyaxe. Oyapomiyaxe meero thakwa kuripara ke. Kaanî mtapotarî tko nasî yimihnî me ro mak.
10Ero ke ahce wa na oriyataw yîwya so ahwokara rma wasî. Kaan nmen̂ekatho komo pînînke ero yipu wînîmyasî rma takir̂wamaxmu me ehtome so. Xesus Kristu yakrono me exirî ke so tak kir̂wanî ro me cehsom me naxe miya rorono me. Ero wa ehtome so oyemetanmecho wînîmyasî. Ero wa was ha.
11Yaarono xa tan on wara kacho, Xesus yakro rma waihxapu me kexitaw so Noro yakrono me tak tîtpakexe hara amn̂e, kacho.
12Yaarono marha tan on wara kacho hara, Kesemetanmecho yînîmn̂e me kexitaw so Xesus yakro, Noro yakro xa marha taxe amn̂e kayaritomo me hara. Pîra, Xesus yakrono pîn ow ha, kan̂e me exitaw so anarî komo, ero wa xa marha men kesî noro yipu komo poko hara, Oyakrono pîn mîk ha, kesî Xesus poko so, kacho.
13Yaarono marha tan on wara kacho rma, Anarimaw Noro pona cenîhkayasî n̂he okwe. Ero wa kexitaw so anarme kahra rma nasî Kaan kpoko so kemîknon̂e pînî ro me exirî ke. Oyakrono pînî ro mak mîkro, kahra ro mak nasî kpoko so, Oyakrono me kahsîyasî, kan̂enho. Ero wa nasî Kaan kpoko so. Yaarono xa mîn ero wa kacho mko.
Takîhso Ekatîmko Kaanî Mtapotarî
14Ero yipu n̂encexe rma re Kaan xîkrî komo. Kasko xa hara tko yîwya so. On wara marha kasko yîwya so, Kîmtapotarî men̂ekacho poko mak eseseikura ehcoko. Kporin komo yanme tan wîîkesî. Kakîhren̂e pîn mak mîn kica keseseyutopo. Kentan̂e komo tîwîrîmexe mak kica ero yipu poko kexitaw so.
15Yuwun̂ura ro mak Kaan yanton me esko tawake ehtome Noro apoko, yîhyapamnî me awehtome. Takîhso men ehcamhokakî Kaanî mtapotarî poko yaarono me exirî ke. Ero pokono on ha, ero pokono reha mîn hara, kasko.
16Anarimaw iito na natu ero pîntho poko tîmtapotaxmu komo, Kaanî mtapotarî warai pîn poko kica. Ero ke yîmtapotarî komo entara ro mak men esko. Kaan ponarora kiin̂e men mîn kica ero yipu.
17Erekî warai mak mîn yîmtapotarî komo, Mîk hak pokono me n̂etakpayas okwe. Ero wara tîmtapotaxmu me naxe Imenew komo, Piretu kom ha.
18Yaarono ponaronho rma mîkyam okwe. N̂etowyatken̂e takî tko, ero ke tak anarme kexe. On wara kexe, Pahxa rma mexe paketken̂e okwe waihxapunhîrî komo, kexe kica. Ero wa karî ke Xesus pona n̂enîhkayaxe anarî komo.
19Kaanî mtapotarî tko nasî towîhnî me ro mak. Mapata wara nasî emacakanî ro wara xa, On wara kacho ke mewrexapu mîn mapata, Tîmxîkrî komo ponaro cehsom Mîk ha Kporin komo, esewkukmara ro mak nasî poko so, kacho. Anarî nasî on wara kacho hara, Kaan xîkrî me awesekatîmîche so kicicitho pokohra ro mak tak ehcoko ha, kacho. Ero ke ero wa kacho ponaro xa cexpore nasî.
20On wara wîîkesî ero wa kehtopo poko, tahrem wara tas ha re. Anarimaw mîîmo nai porin. Ero yipu yaw nai tahremu mko yaake, anarmerpa ciixapu komo. Anarî nasî ooru ciixapu, anarî nasî prata ciixapu hara, anarî nasî weewe enporixapu hara, anarî nasî er̂mo kahxapu hara. Mîn hak yen me marha nas ero yipu mko. Kir̂wan yen me nas anarî, kicicitho yen me nas anarî hara.
21Ero ke kicicitho yen warai pîn me mak cexpore nasî. Yusmumra mak cexpore nasî. Ero wa kexitaw so kir̂wan yen me mak tak taxe. Kporin komo ponaro xa cehsom me marha tak taxe. Ero ke, kir̂wan tan tahrem okre, poko oyehtopo mexan, kan̂e wara nasî Noro kpoko so. Kakronomexe so marha kir̂wan pokono me kehtome so, Mîn hak warai pokono me. Ero wa kiir̂axe so Kaan kicicitho yen warai pîn me kexitaw so.
22Taa, on wara marha wîîkes awya, twerî men esko apohkacho poko. Mîn hak poko n̂epohkexe kar̂pamxan komo, emasî komo marha. Ero wa apohkacho yai cemahcisom wa xa esko amoro. Takîhso awehtopo ponaro xa matko esko ha, Kaan pona enîn̂e me awehtopo poko marha, etîxatî me awehtopo poko marha, cereporem me awehtopo poko marha. Ero wa awehtopo ponaro xa esko. Ero wara rma naxe anarî komo, Kaan ponarono komo. Noro xatî me mak cexi xe naxe, kicicitho pîn me mak. Ero ke noro yipu komo yakrono me esko.
23Ero pîntho poko mak n̂eseseyukyaxe anarî komo reha. Noro yipu komo yakro eseseikura ro mak esko amoro. Ero yipu poko kesencetaw so cetanwesom me mak men cehtîkexe kica.
24Cetanwesom me exihra ro mak esko Kporin komo yanton me awexirî ke. Kir̂wan̂he mak ceyukpore nasî miyan komo rma. Panatanmekno rin̂e me marha cexpore nasî. Pahkî expokan me marha cexpore nasî.
25Awanwekn̂e komo meero panatanmeko iyopono komo warahra. Ero wa panatanmekyataw awya yîropotarî komo tak na nakname Kaan cehtoponhîrî komo poxunkachome tak ha. Ero wa exitaw so, Yaaro rma nîîke ham Kaan, kexe tak.
26Ero ke tpakaxmu wara tak naxe okre. Satanasî xkan yawnonho mîkyam. Satanas nahsîtho komo mîkyam okwe. Cewetîn̂e me ehtome so thakwa n̂examro pen nahsîyasî noro okwe. Yîhyai n̂etowyaxe Kaanî mtapotarî yentarî ke yîwya so. Ero wa naxe okre.
Kicicme Tak N̂ehtîkexe Amn̂e Tooto Komo
3
1Taa, on wara wîîkes hara awya, amn̂e tak Xesus mohtopo pahnoke exitaw eraspeto ro mak tak naxe tooto komo kopi.
2On warai me tak naxe, tîîxatî me rma naxe, puranta xatî me marha, Ow xa takîhsom, kan̂e me marha, cehcoyoponkaxmu me marha, Kaan yîwîrîyakan̂e me marha, tîîm komo yewetîn̂e pîn me marha, tînocwan komo yewetîn̂e pîn me marha. Ero wa xa ham okre, kan̂e pîn me marha naxe twakren̂enhîrî komo ya, kicicitho pokono me marha naxe.
3Etîxatî pîn me marha naxe, cemetanmetoponhîrî komo yîhcamnon̂e pîn me marha naxe, tohnaw tîmtapotaxmu me marha naxe etpoko. Mîn hak poko twakpamsom me marha naxe, apehceme cetîrwonmesom me marha naxe, kir̂wan komo yîwîrîyakan̂e me marha naxe okwe.
4-5Kwaparî komo nar̂marî me kekanîn̂e me marha naxe, tanme ro mak cexi xatî me marha, Noro pîntho mak amoro kica, kan̂e me marha. Keseman̂itopo ponarono me mak naxe, Kaan xatî pîn me okwe. Kaan pokono wara rma re kyam n̂esenpexe, ewetîn̂e pîn me ha tko okwe. Ero wa so tak naxe tooto komo amn̂e. Ero ke noro yipu komo yakrono me exihra esko amoro.
6-7Noro yipu komo n̂ewomyaxe tooto komo mîn yaka wooxam komo panatanmetome. Kir̂wan me n̂esenpexe cewomtome so yîhyaka so. Apehceme ceserepokaxmu komo n̂een̂axe tînpanatanmekrî komo me. Kicicme ehxapu ow ha kica, kan̂e komo n̂een̂axe, mîn hak poko cepohkaxmu komo kica. Tpanatanmetopo komo yentan̂e roro cma re mîkyam noro yipu komo wooxam kom ha. Yaarono yîhtînon̂e pîn me rma tko naxe okwe. Ero warai wooxam komo n̂een̂axe tînpanatanmekrî me so.
8Pahxa Moises pen nanwekyatken̂e Xanes, Xambres komo. Ero wa xa marha naxe n̂examro hara anarmen poko apanatanmekn̂e kom ha. Yaarono yanwekn̂e me naxe okwe. Kicicitho ponarono thakwa mak mîkyam, Kaan ya kakir̂wamacho ponarono pînî ro mak okwe. Noro yipu komo mîkyam okwe anarmen poko panatanmekno rin̂e komo.
9Yohno makî tko panatanmekno n̂iir̂axe. Amn̂e tak camkîno me ehtopo komo n̂esenpesî miyan komo ya rma, Moises yanwekn̂enho pen komo yehtoponho n̂esenpekn̂e ero wara rma okwe.
10On wara tko mîxakn̂e amoro reha, owya panatanmekno ritoponho yaw roro mak mîxakn̂e, takîhso oyehtopo marha meen̂akn̂e. Kaanî mtapotarî yekatîmrî poko mak wîxakn̂e awero ro, Kaan pona enîn̂e me oyehtopo marha meen̂akn̂e, expokan me oyehtopo marha, etîxatî me oyehtopo marha, ahwokan me oyehtopo marha,
11Ooxatî pîn komo ya oyemetanmetoponho marha meen̂akn̂e, owîrîyakacho marha yîwya so, ero wa oyehtoponho meen̂akn̂e. Ero wa oyemetanmekyatken̂e Anciokia pono komo, Ikon̂u pono komo marha, Rista pono komo marha. Ero wa oyemetanmetopo wînîmyakn̂e. Okurunpen̂e me roro tko xakn̂e Kporin komo.
12Ero wara rma taxe ahnoro Xesus Kristu yakrono komo. Cemetanmesom me thakwa taxe Kaan ponarono me xa kexi xe kexitaw so.
13Kicicme xa tak n̂ehtîkexe amn̂e kicicitho komo reha, cemaro me panatanmekno rin̂e komo marha. Cemaronwaxe roro kica, cemaro marha n̂ewehcaxe hara kica. Ero wa mak naxe noro yipu komo amn̂e okwe.
Kaan Karitan Ponaro Rma Esko Amoro
14On wara mak esko amoro reha, omtapotarî mencekn̂e, ero rma mewehcakn̂e okre. Yaarono mîn ham, mîîkekn̂e entache awya. Ero ke ero ponaro rma men esko miya roro kir̂wan̂he oyehtoponho yenîrî ke awya, Noro yipu mîk opanatanmekn̂enho, karî ke awya.
15On wara marha mîxakn̂e, mehxa ro amrenai ro rma mencekn̂e Kaan Karitan. Ero yipu yentarî ke awya awakir̂waman̂e me mîhtînoyakn̂e Xesus Kristu ha. Ero ke ero wa kacho ponaro rma esko.
16Kaan nmewrepotho xa mîn Kaan Karitan ahnoro. On warai Mîkî Kaan, kacho poko kpanatanmekn̂e me nasî. Ken̂ekan̂e me marha nasî, kîtwerman̂e me marha, takîhso kehtopo poko kpanatanmekn̂e me marha nasî. Ero yipu mîn Kaan Karitan okre.
17Ero wa nasî Kaan Karitan takîhso kehtîkachome so, Kaan yanton komo. Ero ponaro xa kexitaw so esemer̂wera taxe kir̂wan̂he ciino ritopo poko. Ero wa taxe Kaan Karitan ponaro kexitaw so. Ero ke ero ponaro esko.
Kaan Karitan Yekatîmn̂e Me Roro Esko
4
1Ero ke kpanatanmekyasî Kaanî mtapotarî yekatîmtopo poko. Kaan n̂entarî me rma tan kpanatanmekyasî, Xesus Kristu n̂entarî me marha. Xesusu rma en̂ekano n̂iir̂as amn̂e tmokuche hara. Waipîn komo n̂en̂ekesî, waixapunhîrî komo marha. Kayaritomo me xa cesenpoche ero wa en̂ekano n̂iir̂asî. Ero wa Noro mokyas amn̂e. Noro yipu yanme rma on wara wîîkes awya,
2Kaanî mtapotarî ekatîmko roro. Ero yekatîmtopo ponaro men esko. Ekatîmtopo me exitaw ekatîmko, ekatîmtopo pîn me exitaw marha. Yîhcamhokano cirko, yîtwermano marha. Panatanmekno rin̂e me marha esko. Ero yipu poko ro mak esko. Camkî awentan̂e komo eihra ro mak esko. Kaanî mtapotarî mak ekatîmtîkakî n̂he yîwya so. Ero poko roro esko.
3On wara tko naxe tooto komo amn̂e, yaarono poko tpanatanmekn̂e komo yenta xera ro mak tak naxe okwe. Tanme ro mak men̂ekexe tpanatanmekn̂e komo. Okre, on̂entarî mexe n̂examro n̂ekatîmyaxe okre, kexe anarî komo poko. Noro yipu komo mak n̂epamnoyaxe mer̂pora tpanatanmekn̂e komo.
4Ero wa naxe amn̂e okwe tooto komo. Yaarono yenta xera ro mak tak naxe okwe. Tohnawno yenta xe mak naxe, poritomo pen komo mtapotachonho makî. Ero wa naxe amn̂e.
5Ahce wa so na exitaw so anarî komo ponaro men esko. On wara marha esko, awesemetanmekyataw amn̂e yînîmn̂e me mak esko. Xesus ya kakir̂wamacho yekatîmn̂e me marha esko Noro yakrono pîn komo ya. Tîmtapotarî yekatîmn̂e me wa awir̂akn̂e Kaan. Ero ke ero poko esko kir̂wan̂he xa. Ero wa esko.
N̂eexi Tak Oyetar̂macho Satanas Yakro, Kesî Pawru
6On wara tak was ow ha, owtotopo pahnoke tak nasî roowo poi. Okamxukutho tak cesî amn̂e Kaan ya tîmsom me.
7Satanas yakro ketar̂mekn̂e kir̂wan̂he. Kar̂pe cemahcisom wara wîxakn̂e, N̂eexi, kacho pona roro. Kakir̂waman̂e me Kristu yehtopo ponaro ro mak wîxakn̂e etowîn me ro mak. Ero wa ehxapu ow ha.
8Ero ke tak oyarokorî nasî tîmtoso onahsîrî amn̂e. Kir̂wan̂he mîxakn̂e ham okre, kacho rma tî mîn aroko. Ero yipu tak nîmyas owya amn̂e. Yaaro kepeman̂e Mîk Kporin komo, Noro rma tak oyarokorî nîmyas amn̂e kepemacho ro po. Owya mak tîmîhra nasî aroko. Anarî komo ya marha nîmyasî, Xesus moku xatî ro komo ya ahnoro. Ero warai komo ya nîmyasî.
Mîn Hak Pokono Tan
9Taa, on wara wîîkes hara awya, yohno cma re mîmokyasî oyenso. Porohkan me cma re mîmokyasî.
10Onomyatken̂e thakwa okwe oyakrononho komo. Temas onomyakn̂e roowo pono poko cepohkarî ke mak okwe. Miya cekn̂e Tesaronika pona. Kresence marha cekn̂e Karasia pona hara. Citu marha cekn̂e Tawmasia pona hara. Ero wa cetîketken̂e oyakrononho komo okwe.
11Rukas makî reha nasî tan oyakro. Ero ke Mahkus eeko awakro amokyataw. Kir̂wan̂he wîhtînoyasî noro oyakronoman̂e me Kaanî mtapotarî yekatîmrî poko.
12Cikiku reha wen̂epekn̂e Epesu pona.
13Troace po wînomyakn̂e oponontho Kahpu yaw. Cwotu yimaw tamrusom mîn oponon. Ero cma re mekyasî amokyataw. Okaritantho marha cma re mekyasî. Kaan Karitan xa ekî xe was awya. Ero yipu mko yekî xe was awya.
14-15On wara marha wîîkes awya, kicicme xa nasî Arexantre, kobre pokono. Oyemetanmekn̂enho xa mîk noro. Ero ke oyepanîyasî tak amn̂e Kporin komo. Kicicme noro n̂iir̂asî Kaan kicicme oritoponho yaw roro rma. Amna mtapotarî yanwekn̂enho ro mak noro okwe. Ero ke twerî men esko noro poko.
16Yihcirî me ka owcetaw kayaritomo yaka esen̂ekaposo, omtapotarî yakronoman̂e exihra ro mak xakn̂e okwe. Onomtîketken̂e thakwa mak ahnoro okwe oyakrononho komo. On wara tko wîîkesî Kaan ya, Ero wara ehtoponhîrî komo cma re mîhcamnoyasî Apa, wîîkesî.
17Kporin komo rma tko oyakronomekn̂e. Noro rma okaricekn̂e. Kamara imo mtawno wa wîxakn̂e. Noro tko okurunpekn̂e. Ero wa okurunpekn̂e Xesus ya kakir̂wamacho yekatîmtîkachome tak Xenciu komo ya.
18Miya roro okurunpes amn̂e Kporin komo ahce wa so na ori xe exitaw so kicicitho komo. Kah yaka oyanîmtopo pona roro okurunpesî, kayaritomo me cesenpotopo pona roro ha. Ero wa oriyasî. Ero ke kir̂wan̂he Noro yehtopo nasî cekatîmpore roro nasî. Amen.
19Taa, ow cma re mekatîmyasî Priska ya, Akwira komo ya. Pawru tî nai aponaro so, kasko yîwya so. Ero wa xa marha ow ekatîmko Onesiporu ya hara, yîhyawno komo ya marha.
20Erastu n̂etînomye Korintu po. Tropimu marha wînomye Miretu po hara. Namotoyakn̂e noro iito.
21Twotme exihra ka exitaw amoku xe wasî. Amohtopo ponaro xa men esko. Ewburu tî nai aponaro, Prutenci marha, Rinu marha, Krawcia marha. Ahnoro tî natu aponaro tantono komo, kakno kom ha.
22Awekatî yecehto xe wasî Kporin komo ya. Awakronoma xe marha wasî yîwya. Amen. Ero wa mak wîîkes awya.
TITCitu Yakanînho, Pawru Karitan
1 2 3 Citu1
1Taa, on okaritan an̂enîrî. Pawru ow ha. On warai ow, Kaan yanton makî reha ow. Xesus Kristu nantomatho ha. Kristu nasî kakir̂waman̂e me, kacho yekatîmn̂e ow. Noro pona enîn̂e me naxe Kaanî nmen̂ekatho komo. Yaaro ham, kexe Kaanî mtapotarî poko. Ero ke Kaan yanme cehsom me xa naxe ero wa kan̂e komo.
2Waipînî ro me cehtopo komo ponaro naxe noro yipu komo. Pahxa rma tî ero wa kiitopo poko nîmtapowakn̂e Kaan. Cemarontanî ro Mîkî Kaan, Noro yipu rma tî on wara kekn̂e, Waipînî ro me tak ciino wiir̂as amn̂e, kekn̂e tî. Roowo exihra ro mak exitaw ero wa kekn̂e.
3Amn̂e tak ero wa kiitopo me xa takî tî xakn̂e. Ero ke tak tîmtapotarî yekatîmtopo poko oyantomekn̂e Kaan. Kakir̂waman̂e komo Mîkî Kaan, Noro rma oyantomekn̂e.
4Citu amoro omumuru xa. Xesus ponarono re kîîwî. Ero ke Kaan ya awakre xe wasî, Kîîm komo ya ha. Apînîn yaw xa exi xe marha wasî. Cereporem me marha awiri xe wasî yîwya. Ero wa xa marha awiri xe wasî Kporin komo Xesus Kristu ya hara. Ero wa awiri xe wasî.
Kaan Mîn Yenîn̂e Me Cirko Iitono Komo
5On wara wîîkes awya, Kreta po knomyakn̂e Kaan xîkrî komo yakîhretîkachome mîn hak poko, camkî ehtopo mko poko. Kaan mîn yenîn̂e komo men̂ekachome marha awya knomyakn̂e iito. Ero ke Kaan mîn yenîn̂e komo tak cirko mîn hak ewto pono kom ha, wîîkekn̂e awya. Ero ke ero poko men esko iito.
6On warai komo mak cirpore nasî Kaan mîn yenîn̂e me, kir̂wan komo mak, Kicicitho mîkro, kacho pîn komo, cewn̂e cehsom yipici marha. Kaan ponarono me yîmxîkrî komo yehtopo marha enko. Tweeno pîn komo mîkyam, wara ro mak kan̂e komo kica, kacho me exitaw yîmxîkrî komo, noro yipu komo cirihra cexpore nasî.
7Kaan xîkrî komo yenîn̂e komo mîkyam Kaan mîn yenîn̂e komo. Ero ke, Kicicitho mîkro kica, kacho pînî ro mak cirpore nasî ero warai me, On warai komo marha tmen̂ekapore nasî, tanme ro mak esehtînopîn marha, apehceme etîrwonmekîn marha, kawaxiyem pokono ro pîn marha, ketapan̂e pîn marha, puranta poko epohkan marha, ero warai komo mak cirpore nasî Kaan mîn yenîn̂e me.
8On warai komo marha tmen̂ekapore nasî, pawana ponarono, kir̂wanî mok xatî me cehsom marha, takîhso cesehtînosom marha, etîme re ciino rin̂e me cehsom, Kaan ponaro cehsom ro, mîn hak poko wakpamtîkan marha,
9etowîn me tpanatanmetoponhîrî ponarono marha. Yaarono xa mîn kpanatanmetopo, ero yipu ponarono mak cirpore nasî Kaan mîn yenîn̂e me takîhso panatanmekno ciitome tak yîwya so, Kaanî mtapotarî yanmekn̂e komo panatanmetome. Takîhso panatanmekrî ke iyopo so nîmtapowasî. Ero ke noro yipu komo mak cirpore nasî Kaan mîn yenîn̂e me.
Iitono Komo Yîtwermakî, Kesî Pawru
10Mer̂pora men naxe cetanwesom komo okwe. Ero pîntho poko tîmtapotaxmu komo mîkyam, yaarono pîn yekatîmn̂e komo marha. Cetanpikapore men nasî, kan̂e komo xa naxe ero wa okwe.
11Ero warai komo tîtîtmamnopore nasî. Anarmen poko panatanmekno rin̂e komo mîkyam okwe. Ero yipu poko panatanmekno cirihra ro mak cexpore nasî. Anarî men ponarono me mak n̂iir̂axe tînpanatanmekrî komo, kîrkomo, yipici komo, yîmxîkrî komo marha. Tupurantan yahsîtome mak ero wa panatanmekno n̂iir̂axe okwe. Cemaro me mak nîmtapowaxe kica ahsîtome.
12Weronomano rin̂e tî xakn̂e iito poyino komo rma. On wara tî kekn̂e, Cemarontaxmu ro mak mîkyam kica Kreta pono komo. Kicicitho mak mîkyam, kamara warai. Tîyopo so ceseresmaxmu marha mîkyam, tuwun̂urem kom ha, kekn̂e tî. Ero wa tî kekn̂e tpoyino komo poko rma.
13Yaaro rma kekn̂e n̂examro poko. Ero ke cerewre iitono komo yîtwermakî kir̂wan̂he ehtome so, Kaanî mtapotarî ponaro ehtome so etowîn me ro mak.
14On wara kasko yîwya so, Xutew pen komo nakîhcetken̂e cekatîmsom tohnawno mak kica. Ero yipu ponarora ro mak ehcoko. Tooto ya apanatanmetopo komo ponarora marha ehcoko. Yaarono yahsîpînkan̂e komo mîkyam ero wa kan̂e komo kica, kasko yîwya so.
15Kicicitho ponarono pîn me kexitaw so reha kir̂wan me re tîhtînoyaxe kaamo komo, wooto komo, miyan komo rma kir̂wan me re tîhtînoyaxe. Ero warahra reha naxe kicicitho ponarono komo, Kaan ponarono pîn kom ha. Miyanî mko rma kicicme n̂een̂axe. Kicicitho me mak n̂esehtînoyaxe kica. Ero ke, On wara wai ham kir̂wan̂he oyehtome, kahra thakwa naxe okwe.
16Kaan ponarono amna okre, kexe rma ha re. Kaan ponarono pîn me tko n̂esenpexe ahce na poko cexitaw so. Kicicitho me ro mak naxe noro pîntho wara mak kica. Kaan yanwekn̂e me marha naxe. Kir̂wan pokono pîn me thakwa naxe kica. Ero wara naxe kicicitho ponarono komo.
Xesus Ya Kakir̂wamacho Ponarono Me Xa Cesenpopore Nasî
2
1Taa, on wara wîîkes hara awya okopuci, iitono komo panatanmeko kir̂wan̂he kehtopo komo poko, Kaanî mtapotarî yaw roro kehtopo komo poko.
2On wara kasko poritomo komo ya, Apa komo, on wara ehcoko, takîhso cesehtînosom me ehcoko, etaporen me marha Kaan poko, ahce na poko wakpamtîkan me marha ehcoko. Yaarono pîn poko apanatanmekn̂e komo ponarora ro mak ehcoko. Etîxatî me marha ehcoko. Ahce na yînîmn̂e me marha ehcoko ahwokan me, kasko yîwya so. Ero wa kasko poritomo komo ya.
3Nocwakomo me cehsom komo marha panatanmeko hara. On wara kasko yîwya so hara, Yeme komo, Kaan ponarono me xa esenpocoko ahce poko na awexitaw so. Tapota yakîhtora marha ehcoko tooto komo pokono. Kawaxiyem pokono ro me exihra marha ehcoko. Kir̂wan poko panatanmekno rin̂e me marha ehcoko, kasko yîwya so.
4On wara marha kasko yîwya so, emasî me cehsom komo panatanmecoko hara. On wara kacoko noro yipu komo ya, Okopuci komo, Aan̂o xatî me ehcoko, amxîkrî komo xatî me marha, kacoko emasî men komo ya.
5On wara marha kacoko emasî men komo ya, Takîhsom me ehcoko, tweeno me marha. Amîn komo yahworen̂e me roro marha ehcoko. Kir̂wan me marha ehcoko. Aan̂o komo yewetîn̂e me marha ehcoko. Ero wa ehcoko Kaanî mtapotarî yîwîrîyakara ro mak ehtome so tooto komo apoyero so, kacoko emasî me cehsom komo ya, kasko nocwakomo me cehsom komo ya. Ero wa n̂examro panatanmecoko, kasko yîwya so.
6Kar̂pamxan komo marha panatanmeko. On wara kasko yîwya so, Oyakno komo, on wara ehcoko amyamro hara, Takîhso cesehtînosom me ehcoko, kasko.
7Amoro marha okopuci kir̂wan̂he esenpoko yîwya so apoko pohnîmtome so anpanatanmekrî komo. Panatanmekno riyataw awya Kaanî mtapotarî yaw roro mak men panatanmekno cirko. Awetaporecho mera marha panatanmekno cirko, yaarono pîn pona etowîn me ro mak esko.
8Takîhso marha amtapotakî, Kicicitho nîmtapowasî, kacho mera. Ero wa amtapotakî yîhyapamtome mak awanwekn̂e komo, awîrîyakacho yîhtînopîra cexirî ke.
9Tooto yanton komo marha panatanmeko. On wara kasko yîwya so hara, Ai oyakno komo, on wara ehcoko amyamro, awosom komo men ewetîcoko. Ahce poko na awexitaw so kir̂wan̂he mak ehcoko tawake ehtome so apoko. Yîmtayar̂man̂e pîn me marha ehcoko.
10Awosom komo yemyawno poko en̂epamra marha ehcoko. Kir̂wan̂he mak ehcoko roro, Kemîknon̂e pîn mîk ham, kachome apoko so. Ero wa awexitaw so tpoxwe tak menpexe Kaanî mtapotarî, kakir̂waman̂e komo mtapotarî ha. Ahce na poko awexitaw so ero wa ehcoko, kasko tooto yanton komo ya.
Kpanatanmetopo Komo Rma Mîn Kaan Ya Kwakrecho Komo
11Taa, Kaan ya kwakrecho komo tak ceen̂axe. Miyan komo rma n̂een̂axe roowo poko hakno komo. Kakir̂wamacho komo ke kwakretken̂e so okre.
12Kpanatanmetopo me rma tko nasî Kaan ya kwakrecho komo. On wara kan̂e wara nasî kîwya so, Kaan ponarora awehtoponhîrî komo tîpînînkapore tak nasî, awepokachonhîrî komo ponarora marha tak ehcoko. Takîhso cesehtînosom me mak ehcoko roro, kir̂wan me marha ehcoko roro, Kaan ponarono me marha ehcoko roro, kan̂e wara nasî kîwya so. Ero wa kan̂e wara nasî Kaan ya kwakrecho komo kîwya so.
13Ero wa kesî kîwya so Xesus Kristu momokrî poko ka kexitaw so. Kakir̂waman̂e Mîk Xesus Kristu. Kaanî rma Mîk ha, kyopono ro xa ha. Kir̂wanî ro me mak Noro n̂epatakesî amn̂e oona roowo pona. Ero ke Noro mohtopo ponaro taxe.
14Noro rma n̂etwaikapekn̂e kanme so okwe. Kepethîrî komo me waihyakn̂e kicicme kehtoponhîrî komo yanton mera tak kehtome so. Kaan yanwekn̂e me ro makî tîxatken̂e okwe, ero ke waihyakn̂e kakir̂wamachome so. Noro xa marha tak kakir̂wametîkexe so hara. Tîyananî ro me tak kiir̂axe so, kir̂wan̂he ciino rin̂e me marha. Ero wa kiitome so n̂etwaikapekn̂e Xesus.
15Ero ke ero yipu men ekatîmko iitono komo ya. Ahworeno marha cirko Kaan poko. Kicicme exitaw so yîtwermano cirko. Cewetîsom me xa kasko. Noro pîntho me awencetaw yîwya so, Pîra ha men, ponaro kehtopo xa tan wekatîmyas awya so, kasko xa matko yîwya so. Ero wa kasko yîwya so.
3
1Taa, on wara wîîkes hara awya, okopuci, kayaritomo yewetîtopo poko marha panatanmeko iitono komo. On wara kasko yîwya so, Kayaritomo komo men ewetîcoko, kayaritomo maywen komo marha. Kir̂wan poko awantometaw so ero poko rma ehcoko.
2Yîwîrîyakano cirihra ro mak ehcoko. Kein̂e pîn me marha ehcoko. Tawakem me xa matko ehcoko. Anarî komo xawyakan me marha esehtînocoko miyan komo xawyakan me rma, kasko marha yîwya so.
Kaan Makî Cma Kakir̂wametken̂e So Kicicithonhîrî Komo Rma
3Pahxa kîwyamu rma tîxatken̂e kicicme. Tohnaw cesehtînoyatken̂e kica, esewetîra marha tîxatken̂e, yaarono pîn cewehcatken̂e, mîn hak poko cepohketken̂e marha, cesewakometken̂e marha, emetanmekno ritopo ponaro marha tîxatken̂e, kyopono komo xatî pîn me tîxatken̂e, yîrwonpora marha tîxatken̂e, kpoyino komo xatî pîn me marha. Ero wara tîxatken̂e kica.
4Noro yipu komo ya rma tko Kaan n̂enpekn̂e kwakren̂e kom hara okre. Kakir̂waman̂e komo rma Mîk n̂enpekn̂e kîîxe so cexirî ke. Noro tak kakir̂wametken̂e so.
5Kîpînîn yaw so cexirî ke mak kakir̂wametken̂e so, kir̂wan̂he kehtoponhîrî komo yanmera ro mak ha. Kewrunoketken̂e so xa hara kicicme kehtoponhîrî yaw roro exihra tak kehtome. Kropotarî komo korokekn̂e kewrunoketaw so rma. Ewruxan wara rma kiir̂atken̂e so Kir̂wanî ro Yekatî.
6Kewrunokache so Kir̂wanî ro Yekatî marha tak Kaan n̂iir̂akn̂e kropotaka so. Xoo kan̂e wara ro mak Kir̂wanî ro Yekatî n̂iir̂akn̂e kpona so. Xesus Kristu yakrono me kexirî ke so mak ero wa kiir̂atken̂e so, kakir̂waman̂e komo yakrono me kexirî ke so ha.
7Ero wa kir̂wan me kiir̂atken̂e so Kaan kwakretopo me mak. Tîmxîkrî me marha kiir̂atken̂e so. Ero ke waipînî ro me ciisom me tak taxe.
Citu Panatanmetopo Yîtîhkacho
8Taa, ero wa wîîkes awya, awemîknotopo pîn omtapotarî. Ero ke ekatîmko roro Kaan pona enîn̂e komo ya. On wara kasko yîwya so, Kaan yewetîn̂e komo amyamro. Ero ke akronomano ritopo ponaro xa ehcoko, wakreno ritopo ponaro marha. Ero wa ehcoko miya roro, kasko yîwya so. Ero wara exitaw so akîhreno rin̂e me tak naxe, ahworeno rin̂e me marha.
9On wara marha wîîkes awya, ero pîntho poko eseseyukyataw so anarî komo, akro so esentara ro mak esko amoro. Kporin pen komo yosotî poko na n̂eseseyukyatu anarî komo, Moises pen nmewretho poko marha na n̂eseseyukyatu. Ero wa exitaw so esentara ro mak esko akro so. Tohnaw men n̂eseseyukyatu ero yipu poko. Kakîhren̂e pînî ro mak mîn kica.
10-11Anarme kan̂e komo na nai iito, kpanatanmetopo yaw rorono pîn. Noro yipu komo yîtwermakî. Awewetîra exitaw yîtwermakî xa hara. Awewetîra rma exitaw asakî ro yîtwermache porohkakî tak ha. Yaarono yaknaman̂e me nai kica, kicicitho pokono ro mak. Kicicitho me rma n̂esehtînoyasî noro yipu tîropotaw rma. Wara rma nasî anarme kan̂e me okwe.
12Taa, on wara wîîkes hara awya, Atemas wen̂epesî yarî amn̂e ahyaka. Anarimaw Cikiku na wen̂epe. Noro yenîche awya amoro tak amoko ohyaka. Nikopori po was ero yimaw. Cwotu wenatkes iito.
13Senas nai iito ahyaw, en̂ekano rin̂e. Aporu marha tî nai ahyaw. Anarî komo cheka tîto xe so tî natu, ero ke akronomakî yohno totohme so.
14Kakno komo panatanmeko n̂he meye ro. On wara kasko yîwya so, Akronomano rin̂e me roro men ehcoko takrono xe xa exitaw anarî komo. Ero wa awexitaw so epetantho warahra maxe, kasko yîwya so.
15Aponaro tî natu oyakrono komo tan. Kir̂wan̂he mai iito? ketu awya. Ero wa xa marha kasko iitono komo ya. Kîîxatî komo me naxe Kaanî mtapotarî ponaro cexirî ke so ha. Aponaro so tî natu Pawru kom ha, kasko yîwya so. Taa, awakre xe so wasî Kaan ya. Ero wa mak wîîkes awya. Amen.
PHMPiremon Yakanînho, Pawru Karitan
Piremon1
1On okaritan an̂enîrî. Pawru ow ha. Kristu Xesus nahrupotho ow ha. Cimocu yakro amna mewresî on an̂enîrî. Amna yakno Piremon amoro okwe. Amna yakro cekaritosom marha amoro.
2Apia n̂enîrî marha tan amna mewresî. Amna yepeka okwe mîk Apia yiixe amna yehtopo. Akipu n̂enîrî marha tan amna mewresî. Amna yakrono mîk Akipu, sowtatu warai me cetar̂maxmu. Amîn yaka cesenmesom komo n̂enîrî marha tan amna mewresî.
3Awakronoma xe so wasî Kîîm komo Kaan ya. Ahwokan me marha awiri xe so wasî yîwya. Kporin komo Xesus Kristu ya marha ero wa awiri xe so wasî.
Kir̂wan̂he Piremon Yehtopo Pokono
4On wara wasî oyakno, Kaan yakro omtapowataw roro apoko marha kîmtapowasî. Kir̂wan̂he mai ham Apa okre, Piremon makronome ham, wîîkesî yîwya.
5Kir̂wan̂he awehtopo wencesî oyakno. Kaan nakir̂wamatho komo xatî xa mîkro Piremon, kacho wences apoko. Kporin komo Xesus pona enîn̂e marha mîkro, kacho marha wencesî. Ero wa awehtopo wences okre.
6Ero ke on wara wîîkesî Kaan ya apoko, Apona enîn̂e xa mîk ham Piremon, Apa. Ero wa cehtopo n̂ekatîmyasî mîk hak ya. Ero ke yîmtapotarî yewetîn̂e me xa cirko entan̂e komo. Noro wa xa marha oyexi xe wasî, kan̂e me cirko kir̂wan̂he ehtopo yenîrî ke, wîîkesî Kaan ya.
7Ero ke tahwore xa nas amna awekaci yentarî ke oyakno. Etîxatî me nai ham Piremon okre, kacho amna n̂encesî. Kir̂wan̂he ro mak amna n̂encesî ero wa awehtopo. Kaan nakir̂wamatho komo yahworen̂e me marha tî mai. Ero wa amna n̂encesî awehtopo. Ero ke tahwore nas amna.
Onesimu Ahsîko Hara Awakno Me Takî
8Taa, on poko wîîkes awya, Kristu nantomatho me oyexirî ke yîkrîpîra kîmtapowas ha re awakro.
9Aaxatî me rma tko tan kîmtapowasî awakro, On wara cma re cexpore nasî, wîîkesî mak. Poritomotho tak owî, Xesus Kristu nahrupotho ha. Ero warai ow ha, Pawru ha. Ero ke kîmtapowas awakro.
10On poko wîîkesî, Tanî nasî Onesimu ohyaw. Omumuru warai xa moso. Noro yewrunokan̂e wara rma wîxakn̂e. Tanî rma oyexitaw tapomiso ero wa wîxakn̂e.
11Awewetîn̂e pîn me makî ka xakn̂e ham okwe. Ero warahra tak nas oroto. Awewetîn̂e me tak nas oroto okre, oyewetîn̂e me marha tak nasî.
12Ero ke wen̂epes hara ahyaka. Yîpînîn yaw xa oyehtopo xa moso wen̂epes ahyaka. Ero ke kir̂wan̂he mak ahsîko hara awanton me hara.
13Tan thakwa wasî kahrutopo yaw. Kristu ya kakir̂wamacho yekatîmrî poyero mak wasî tan. Ero ke, Tanî mak esko okopuci oyakronoman̂e me, ka xe cma re wîxakn̂e Onesimu ya. Tan cexitaw ketaw ha re Piremon noro rma re oyakronomesî. Ero ke noro yemtaka cma re ow makronomes amoro, ka xe cma re wîxakn̂e yîwya.
14Ero wa kahra tko wîxakn̂e yîwya amtapotarî yentara oyexirî ke. Awanmenkera ahsî xera wîxakn̂e awantonînhîrî. Awanme exitaw ketaw ha re wahsîrî rma ha re.
15On wara wîîkesî noro yemahcitopo poko, yohno mak na cekn̂e ahyai ahywano me cehtome xa hara eroromero tak ha.
16On wara tak kahra cma re masî yîwya, Oyanton mak amoro, kahra. Oyantonî rma re amoro, oyakno cik meero amoro okwe, mîîkesî cma re tak yîwya. Oyakno me marha nasî yîpînîn yaw xa oyehtopo okwe. Miya xe xa yîpînîn yaw awehtopo me nasî awanton me exirî ke. Kporin komo yakrono ro me exirî ke marha. Ero wa exirî ke yîpînîn yaw awehtopo me xa tak nasî.
17Ahce wa kyam mîîke owya iina owtoche ahyaka? Mîmoko oyakno okwe, mîîke ha na owya. Ero ke ero wa xa marha kasko moso ya hara On̂esimu ya iina toche.
18Ahce wa na moso awir̂akn̂e ahyaw ka cexitaw. Awemetanmekyakn̂e ha na anarimaw. Awemyawnonhîrî poko na n̂en̂epanakn̂e anarimaw. Ero wa noro yehtoponho yîhtînoyataw awya akaritan tak mewreko ohyakan. Oyemyawnonho naare okwe. Ero cma re mepemesî noro yemtaka, kacho mewreko ohyakan. Owî rma tak wepemesî awemetanmechonhîrî yîwya.
19Ero wa kacho tan mewresî ow Pawru ha, oyamorî ke rma. On wara tko kahra was awya, Oyanton me tak esko amoro awakir̂wamachonhîrî yekatîmtoponho yepetho me, kahra was awya.
20Ero wa mak wîîkes awya oyakno. Ero ke cma re moso mahsîyas hara oyahworetome hara awya. Tahwore rma wasî Kporin komo yewetîn̂e me ahtînorî ke owya. Ero ke ow ahworeko xa hara.
21Oyewetîn̂e me rma xa kîhtînoyasî. Miya xe xa rma moso mîwakresî omtapotacho yopo, wîîkesî xa matko. Ero ke ero wa kacho tan mewresî an̂enîrî.
22Taa, on wara marha wîîkes awya, oyetarî cma re meen̂asî iina omokuchen. Kmokya rma na yarî ahyaka so amn̂e. Opoko rma mîmtapowaxe Kaan yakro oyahrunkacho poko ahyaka so omohtome tak ha. Ero ke oyahrunkacho ponaro rma wasî.
23Taa, tanî nas Epapras. Oyenmayipu moso kahrutopo yawno xa marha thakwa. Kristu Xesus yakrono ro me cexirî poyero ahruxapu marha moso. Noro tî nai aponaro.
24Mahkus marha tî nai aponaro, Aristaku marha, Temas marha, Rukas marha, ero wa xa naxe aponarono komo. Kaanî mtapotarî yekatîmrî pokono marha moxam oyakro.
25Taa, kir̂wan̂he awekatî ciri xe wasî Kporin komo Xesus Kristu ya. Ero wa mak wîîkes awya oyakno.
HEBEbrew Komo Panatanmetopo
1 2 3 4 5 6 7 8 9 10 11 12 13 EbrewTumumuru Rma Tak Kaan N̂iir̂akn̂e Tîmtapotarî Yekatîmn̂e Me
1
1On okaritan an̂enîrî komo. Ebrew komo amyamro. On wara wîîkes awya so, on wara tî xakn̂e Kaan pahxa, tîmtapotarî tî n̂ekatîmyakn̂e weronomano rin̂e komo ya. Tîn̂entathîrî komo takî tî n̂ekatîmyatken̂e n̂examro kporin pen komo ya hara. Emapona tî Kaan nîmtapowakn̂e. Anarimaw so tî ancu n̂en̂epekn̂e tîmtapotarî yekatîmn̂e, anarimaw wehto chewno me tî nîmtapowakn̂e hara, anarmerpa makî tî nîmtapowakn̂e. Ero wa tî ka Kaan nîmmtapowakn̂e.
2Kokon̂oro tak Tumumuru ya n̂ekatîmyakn̂e hara tîmtapotarî yîn̂ekatîmrî me hara kîwya so. On wara xakn̂e Kaan Noro poko, ahnoro akîhtoxapu yosom me n̂iir̂akn̂e. Noro ya marha ahce na nakîhtopekn̂e ahnoro. Xir̂ko mko nakîhtopekn̂e yîwya, kaamo marha, nuun̂i marha, ero warai komo ahnoro nakîhtopekn̂e yîwya. Ero wa Kaan Tumumuru n̂iir̂akn̂e.
3On warai Mîk Yumumuru, cewroromutwem ro mak Mîk oco. Ero wa cexirî ke kir̂wanî ro me Kaan yenpon̂e me nasî. Kaan warai xa Mîk Yumumuru, anarî me exihnî ro makî. Mîn hak yecehton̂e marha Mîk ahnoro. Tîmtapotarî ke mak n̂ecehcesî. Karitî xa mîn yîmtapotarî. Ero warai Mîk Kaan Mumuru. Noro yipu rma n̂etîmyakn̂e kîkorokan̂e me kicicme kehtoponhîrî komo yîhcamnotome tak. Noro mak ero wa n̂etîmyakn̂e cewn̂e. Ero wa cexiche tak n̂eremekn̂e Kaan panaka kaari n̂ixa. Kayaritomo ro xa Mîkî Kaan. Noro yipu panaka n̂eremekn̂e kah yaw. Ero wa xakn̂e Kaan Mumuru.
Ancu Komo Yopono Mîk Ha Kaan Mumuru
4Ancu komo yopono ro rma Mîk. Kaan mumuru ro xa Mîk. Ero ke Kir̂wanî ro me marha nasî Noro yosotî, ancu komo yosotî yopo xa. Noro yipu Mîkî Kaan Mumuru.
5On wara tî Kaan kekn̂e Tumumuru ya, Omumuru Amoro okopuci. Oroto kiirî Omumuru me, kekn̂e yîwya. On wara marha kekn̂e Noro poko, Noro yîîm me was amn̂e. Omumuru me marha nasî Noro hara. Ero wa nas amna amn̂e, kekn̂e Tumumuru poko. Ero wa ma re kekn̂e Kaan ancu komo ya? Pîra ro mak.
6Tumumuru poko xa makî tî nîmtapowakn̂e ero wara. Poturme ewruxapu Mîk Yumumuru. Noro yen̂epetaw oona roowo pona on wara tî kekn̂e Kaan yancun komo ya, On wara men kacoko amyamro ahnoro, Oporin Amoro, kacoko Noro ya, kekn̂e tî. Ero wa tî kekn̂e Tumumuru yen̂epetaw roowo pona.
7On wara makî reha tî kekn̂e Kaan ancu komo poko reha, Ekatî me mak ancu komo nakîhcesî Noro tanton kom ha. Wehto me marha nakîhcesî tînantomarî kom ha. Ero wa kekn̂e Kaan ancu komo poko.
8Tumumuru ya reha on wara kesî Kaan, Kaanî rma Amoro. Kayaritomo me tak wa masî miya roro yîtîhkan me ro mak. Kir̂wanî ro me awehtopo nasî awemyaw kayaritomo yamoyin warai me.
9Kir̂wanî ro me awexi xatî xa Amoro. Kicicme awexi xatî pînî ro mak Amoro. Ero ke Kaan awahworekn̂e, ponaro awehtopo rma. Ahkapetopo warai ke rma awahworekn̂e. Tahwore rma re naxe awakrono komo. Tahwore xa tak masî Amoro reha, kesî. Ero wa kesî Kaan Tumumuru ya.
10On wara marha kesî Kaan Tumumuru ya, Tooto porin Amoro. Miyan komo rma makîhcekn̂e pahxa. Ero yimaw roowo mapatan miir̂akn̂e Amoro. Kaapu mko marha makîhcekn̂e awamorî ke rma.
11Ero yipu rma tko n̂ehcamnoyasî. Ehcamnopîra reha mas Amoro. On wara marha nasî anakîtothîrî mko, natîhyasî poonotho wara rma.
12On wara miir̂as amn̂e, kpononthîrî mohkache tamomiyasî ero wa xa marha anakîtothîrî mko mamomiyas amn̂e. Anarme tak makîhces hara. Ero wa nasî anakîtothîrî amn̂e. Ero warahra reha mas Amoro. Atpîn me ro mak mas Amoro, ehcamnopîn me marha. Enatîn me ro mak nasî cimn̂ipu mko waipîra awehtopo, kesî Tumumuru ya.
13On wara katî kekn̂e Kaan ancu komo ya, Oona ka erematamko omîtkoso kaari n̂ixa? Aaxatî pîn komo ka war̂metîkesî. Anapikrî me kr̂a tak wiir̂asî, kekn̂e katî ancu komo ya? Pîra ro mak. Tumumuru ya mak xa ero wa kekn̂e.
14On warai makî reha mîkyam ancu komo, ekatî komo mak mîkyam, Kaan nantomarî kom ha. Tînakir̂wamarî komo yakronoman̂e me n̂en̂epesî. Ero warai mak mîkyam ancu komo.
Kaanî Rwon Poko Kweronomacho Komo
2
1Taa, ero wa kacho cencetken̂e, Ero ke kn̂entathîrî ponaro xa cexpore nasî. Ponarora kexitaw so cemoxenorexe men okwe Kaan yai.
2Pahxa kpanatanmetopo n̂ekatîmyatken̂e ancu komo. Ero yipu tak Moises pen n̂ekatîmyakn̂e kporin pen komo ya hara. Yîmtapotarî tko tî ewetîra xatken̂e okwe. Ero ke tî n̂esemetanmekyatken̂e kicicme cehtoponhîrî yepetho me. Emapona tî n̂esemetanmekyatken̂e ewetîra cexirî ke roro so. Yaaro thakwa ero wa xatken̂e kicicme exirî ke so.
3Soroso xa tak kîwyam cesemetanmekyaxe ro mak okwe Kaan ya kakir̂wamacho komo ponarora kexitaw so. Yihcirî me ka Kporin komo rma n̂ekatîmyakn̂e kakir̂wamacho komo. Noro mtapotarî yentan̂enho komo tak n̂ekatîmyatken̂e kîwya so hara. Kporin komo mtapotachonho yaw roro rma n̂ekatîmyatken̂e kîwya so.
4Cirihnî marha Kaan n̂irpekn̂e yîwya so, keserepokacho komo xa. Yaaro kan̂e komo mîkyam ham, kachome kîwya so ero yipu n̂irpekn̂e yîwya so. Ero wa cirihnî n̂iir̂atken̂e anarmerpa so. On wara marha xatken̂e Kaan yekatî yanme, anarî ro mtapotarî yaro tîmtapotaxmu me xatken̂e anarimaw so. On wara tî ciino n̂iir̂a Kaan amn̂e, kan̂e me marha xatken̂e anarimaw so hara. Tanme ro mak ero wa n̂examro n̂iir̂akn̂e Kaan Yekatî. Ero wa xatken̂e yaaro xa entachome yîmtapotarî komo kîwya so.
Kwarai Me Rma N̂etpuncekn̂e Xesus Twaihtome Tak
5Taa, on wara kacho poko nîmtapowas amna, Amn̂e takî tî roowo nakîhce hara Kaan, kacho poko amna kesî. Ero yipu yakîhtoche tak ancu komo cirihra ro mak nasî ero pono komo kayaritomon me.
6Ero yipu poko rma kekn̂e Kaan Karitan mewren̂enho. On wara kekn̂e, Keserepokesî apoko Apa. Tooto ponaro wahraitho ponaro rma. Tooto yepamrî cik mak amna. Wara rma amna mecehcesî. Ahce wa amna yexiri ke ero wa mai amna poko?
7-8Ancu komo xawyakan me kyam mak tooto miir̂akn̂e. Kir̂wan me xa tko miir̂akn̂e, cekaiporesom me marha. Anakîhtothîrî yenîn̂e me marha miir̂akn̂e. Ahnoro roowo pono mko miir̂akn̂e tooto yewetîn̂e me. Ero wa miir̂akn̂e Apa, kekn̂e Kaan Karitan mewren̂enho. Ero wara rma ciino n̂iir̂asî Kaan amn̂e. Ero ke tooto yewetîn̂e me tak nas amn̂e roowo pono mko ahnoro, ewetîn̂e pîn exihra ro mak nas amn̂e. Ero wa ciitopo tko enîhra rma ka tasî.
9Xesusu rma tko wa ceen̂axe. On wara xakn̂e Noro, ancu komo xawyaka ciixapu me ka xakn̂e yohno mak. Ero warai me n̂ewruyakn̂e twaihtome ahnoro tooto komo yepetho me. Noro waihkapekn̂e Kaan kwakretopo komo me. Kir̂wanî ro me rma tko Xesus ceen̂asî, cekaiporesom me xa. Ero wa Xesus ceen̂asî.
10Yaaro rma cerewîmsom me Xesus n̂iir̂akn̂e Kaan. Miyan komo yakîhton̂enho rma Mîkî Kaan. Tahworetopo mîn nakîhcekn̂e. Noro yipu rma Xesusu pen n̂erepekn̂e. Mer̂pono pîn tîmxîkrî komo yakir̂wamatîka xe xakn̂e kir̂wanî ro me cehso ro okre. Ero ke yaaro rma n̂examro yakir̂waman̂e n̂erepekn̂e.
11Ero ke noro re rma kîwyam Xesus yakro. Kakir̂waman̂e Mîk ha Xesus. Yînakir̂wamarî makî reha kîwyam. Noro yipu rma noro re me rma taxe Xesus yakro. Ero ke, Oyakno komo moxam, kesî Xesus kpoko so, kîwîrîyakara ro mak nasî.
12On wara tî Kaan kekn̂e pahxa, Amn̂e awosotî wekatîmyasî oyakno komo ya. Kewanomesî marha kir̂wan̂he xa awehtopo poko, mer̂pono pîn komo n̂entarî me kewanomesî, kekn̂e tî.
13On wara marha tî kekn̂e, Noro pona ween̂as Owî, kekn̂e tî. On wara tî kekn̂e xa hara, Tan wasî omxîkrî komo yakro. Kaan nîmîtho moxam okre, kekn̂e tî. Ero wa tî nîmtapowakn̂e Xesus noro re me kexirî komo poko.
14On warai kîwyam Kaan xîkrî komo, tuhn̂em kîwyam, kamxuku ken̂arî marha. Ero ke ero warai me xa marha tak n̂etpuncekn̂e Noro hara twaihtome. Kwaihkan̂e komo yîhcamnotome kr̂a tak twaipu xe xakn̂e, Ciabu yîhcamnotome ha.
15Tooto pen komo yowtome marha twaipu xe xakn̂e Xesus. Worokyam yewetîra oyexitaw owaikesî kopi, kexe tooto komo. Miya roro ero wa kexe twaihtopo komo pona roro. Ero wa kan̂e komo yowtome wa Xesus waihyakn̂e.
16Ancu komo yukurunpera reha nasî Xesus, Abraaw yepamtho komo mak nukurunpesî.
17Ero ke takno komo wa xa marha cexi xe xakn̂e Xesus. Twaipu xe meero xakn̂e n̂examro wa xa marha. Ero wa cexi xe xakn̂e Kaan yaka cewomsom me cehtome tak. Takno komo yukurunperî poko tîmtapota xe xakn̂e Noro yakro. Kîpînîn yawno me xa cexi xe marha xakn̂e, N̂ehcowpe kr̂a mak, kan̂e pîn me mak. Ero wa cexi xe xakn̂e kicicme tooto komo yehtoponho yepemachome.
18N̂esemetanmekyakn̂e Xesus, Satanas marha Noro nukukmekn̂e kicicitho poko. Ero yipu nînîmyakn̂e kecehton̂e me cehtome kicicitho poko Satanas ya kukukmetaw so hara. Ero wa xakn̂e Xesus.
Moises Pen Yopono Mîk Xesus
3
1On wara marha wîîkes awya so oyakno komo, Kaan nakir̂wamatho komo amyamro. Kah yawno me awitome so amen̂eketken̂e so Noro. Ero ke Xesus poko rma kîmtapowasî awakro so. On warai Mîkî Kristu Xesus. Kaan nantomatho Mîkî. Tîhyaka cewomsom me ciixapu marha Mîk ha. Noro pona enîn̂e ow ha, kan̂e komo kîwyam Noro poko.
2Moises pen wara rma re xakn̂e Xesus. Kaanî mtapotarî n̂ewehcakn̂e roro Moises pen Kaan yanan komo panatanmetopo poko. Ero wa xa marha cen̂epen̂enhîrî mtapotarî n̂ewehcakn̂e roro Xesus hara.
3Takîhsom me cekaiporesom Mîk Xesus Moises yopo. Mîîmo exitaw kir̂wan, ceserepokesî rma re ero poko. Ciin̂enhîrî poko xa tko ceserepoketîkexe. Ero ke Xesus poko ceserepoketîkexe Moises yopo.
4Tanme ro mak ecirira ro mak nasî mîîmo. Ciin̂e mak n̂iir̂asî. Ero wa xa marha nasî ahce na komo ahnoro, tanme ro mak etakîtora xakn̂e. Kaan xa Mîk miyan komo yakîhton̂enho rma.
5Kaan yanton me xakn̂e Moises pen Ixaw Yana komo panatanmekrî poko. Yuwun̂ura ro mak xakn̂e ero poko. On wara tak ciino wiir̂asî, kesî Kaan amn̂e, kacho poko n̂examro panatanmekyakn̂e. Ero wa Kaan yanton me xakn̂e Moises pen. Ixaw Yana komo yenîn̂e me xakn̂e Kaan mîn yenîn̂e wara rma.
6Kaan mumuru reha Mîkî Kristu. Noro yipu tak nasî tîmîn yenîn̂e me rma. Noro mînî rma kîwyam, Kristu n̂enîrî ha. Ero warai me taxe Kaan pona enîn̂e me roro kexitaw so. On wara marha cexpore nasî, Kir̂wan̂he xa tak oritîkesî Kaan amn̂e, kapore nasî. Ero wa kacho poko tahwore roro cexpore nasî miya roro kwaihtopo komo pona roro. Ero wa kexitaw so yîmîn me taxe. Ero wa taxe.
Kaan Men Nîrwonasî Kopi Tanwekn̂e Komo Poko
7-8Ero ke on wara kesî Kir̂wanî ro Yekatî kîwya so, Oroto Kaanî mtapotarî yencetaw awya so anwekîra ro mak men ehcoko. Aporin pen komo warahra tak ehcoko amyamro reha. Oyanwekyatken̂e ro mak n̂examro pen okwe. Axawa imo pore waar̂akn̂e yukukmachome owya oponaro ehtopo komo poko. Ero yimaw oyanwekyatke okwe.
9Okukmetken̂e kica orwonmetopo poko iito cexitaw so. On wara ketken̂e, Kakro so ma re nai Kaan? ketken̂e kica. Emapona roro wakronomekn̂e iito cexitaw so. Ero wa oyehtopo n̂een̂atken̂e pahkî, 40 cimnipu wicakî. Wara rma ero wa okukmetken̂e.
10Ero ke n̂examro pen poko kîrwonakn̂e. On wara tak wîîkekn̂e poko so, Ooxatîmnokexe roro mak okwe. Twen̂ekarî mak nat ham okwe ahce wa na oyehtopo poko, wîîkekn̂e poko so.
11Ero wa exirî komo poyero kîrwonakn̂e poko so. On wara marha wîîkekn̂e n̂examro pen poko, Yaaro tan wîîkesî cemarontan me ro mak, Oyepokaretopo pona men mokuhra ro mak naxe okwe, wîîkekn̂e. Ero wa kesî Kir̂wanî ro Yekatî kîwya so.
12Ero ke men kweronomexe so oyakno komo. Kicicme na nai aropotarî komo anarimaw, Kaan yewetîn̂e pîn me okwe. Noro poko meponarononket ha na okwe. Waipînî ro Mîk Kaan. Ero ke Noro yipu ponaro ro men ehcoko.
13On wara xa ehcoko, apoyino komo ahworecoko Kaan poko. Oroto rma ahworecoko enmamnopîra. Kemîknon̂e mak mîn okwe kicicme kehtopo. Kropotarî komo ceipamnon̂e mîn okwe ero poko kexitaw so.
14Pahxa ka Kristu pona ceen̂atken̂e tahwore xa. Oyakirwaman̂e Mîk ham Kristu okre, tîtketken̂e Noro yahsîn̂enho rma ha ka. Ero wara roro kexitaw so kwaihtopo pona roro Kristu rma nasî kecehton̂e me roro okre.
15Entacoko xa yîmtapotarî on wara kacho, Oroto Kaanî mtapotarî yencetaw awya so ceipuru wara aropotarî komo cirihra ro mak ehcoko. Ero wa tîropotarî komo n̂iir̂atken̂e aporin pen komo pahxa. Kaan yanwekyataw. N̂examro pen warahra ehcoko amyamro reha, kesî Kaan Yekatî kîwya so.
16Onoke warainhîrî pen komo xa mîkyam xatken̂e Kaanî mtapotarî yanwekn̂enho pen komo, tîn̂entathîrî yanwekn̂enho pen kom ha? Moises narîtho komo rma re mîkyam xatken̂e anwekn̂e kom ha, Exitu poi yînarîthîrî kom ha.
17Onoke warainhîrî pen komo mîkyam xatken̂e Kaanî rwonmekn̂enho kom hara? Pahkî nîrwonakn̂e poko so, 40 cimn̂ipu wicakî. Onok warai komo mîkyam xatken̂e? Kicicme ehxapu komo mîkyam xatken̂e kica. Ero ke waihyatken̂e okwe n̂examro pen axawa imo po rma. Noro yipu komo poko nîrwonakn̂e Kaan.
18Onoke warai pen komo marha mîkyam Kaan nporohkatho komo? Onok warai pen komo poko kekn̂e Noro on wara, Oyepokaretopo pona mokuhnî me ro mak naxe okwe, kekn̂e onoke warai komo poko ha? Tanwekn̂enhîrî komo poko ero wa kekn̂e okwe.
19Ero wa tî xatken̂e n̂examro pen okwe. Kaan yepokaretopo pona tohra tî xatken̂e Kaan pona enîhra cexirî ke so mak okwe. Ero wa tî xatken̂e.
Kaan Yakro Cepokarecerî
4
1Ero ke on wara wîîkes awya so, Kaan nîmtapowasî rma re cepokaretopo pona kaatopo komo poko. Ero ke twerî men ehcoko poropîra awehtome so, iina roro awtotome so.
2Kaan ya kakir̂wamacho komo cencexe kîwyam n̂examro pen wa xa marha. Kaanî mtapotarî rma re n̂encetken̂e, Iina roro kaar̂axe so, kacho. Porohyatken̂e tko tîn̂entathîrî komo yanwekrî ke okwe. Ero wa Kaanî mtapotarî nanwekyatken̂e n̂examro pen.
3On wara reha taxe yîmtapotarî yanwekn̂e pîn komo, Kaan yakro cepokarexe okre. On wara mak kekn̂e Kaan tporohsom komo poko, On wara wîîkai n̂examro poko, Yaaro xa tan wîîkesî cemarontan me, oyepokaretopo pona mokuhra men naxe okwe, wîîkai. Orwon me ero wa wîîkai, kekn̂e. Ero wa Kaan nîmtapowakn̂e n̂examro pen yepokaretopo poko. Pahxa rma n̂epokarekn̂e Noro roowo yakîhtotîkache. Wara rma n̂examro pen yepokaretopo poko tak nîmtapowakn̂e hara.
4Ero poko rma kesî Kaan Karitan on wara, 7-înhîrî kaamo po tak Kaan n̂epokarekn̂e. Ero po n̂epokarekn̂e mer̂pono pîn yakîhton̂enho, kesî. Ero wa kacho Kaan mewrepekn̂e.
5Ero wa kacho yakro marha on wara kacho mewrepekn̂e hara, Oyepokaretopo pona mokuhra ro mak men naxe okwe, nîîke. Ero wa Kaan nîmtapowakn̂e kepokaretopo komo poko.
6Ero ke on wara tîhtînopore nasî, kepokaretopo pona cexe anarî komo mak. Pahxan pen komo ya rma re kekn̂e Kaan, Iina roro kaar̂axe so, kekn̂e yîwya so. Iina roro tko epatakara xatken̂e n̂examro pen Kaanî mtapotarî yanwekrî ke thakwa okwe.
7Ero ke ero yinhîrî anarî tak Kaan nukuknomekn̂e hara kepokaretopo kom hara. Pahkî exiche mak ero yipu nukuknomekn̂e. Tapi pen ya tî mewrepekn̂e, On wara kacho tî mewrepekn̂e yîwya ero yimawno poko, Oroto Kaanî mtapotarî yencetaw awya so ceipuru wara aropotarî komo cirihra ehcoko, kacho mewrepekn̂e. Ero wa Kaan n̂etahcakn̂e anarî kepokaretopo kom hara.
8Ahce wa tko xakn̂e Xoswe hara? Tmaywen komo yepokaretopo yenpora rma xakn̂e ham noro. Enpetaw ketaw ha re anarî etacira n̂exirî kepokaretopo komo xa hara.
9Ero ke kepokaretopo komo rma nai ham Kaan yanan komo yepokaretopo ha.
10On wara taxe Kaan yepokaretopo pona kepetakache so, ahce na poko ekaritora tak taxe. Ekaritora tak xakn̂e Kaan, nîtîhkekn̂e mak. Ero wa xa marha taxe kîwyam hara.
11Ero ke Kaan yepokaretopo pona awepatakacho komo ponaro xa men ehcoko ehn̂ara ro mak. Anarimaw na Kaanî mtapotarî manwekyatu kporin pen komo wara rma. Ero wa awexitaw so epatakara rma maxe n̂examro pen wara rma hara okwe.
12On warai xa mîn Kaanî mtapotarî, waipînî ro xa mîn, karitî marha mîn. Kacipara warai marha mîn. Tîyoke rma re nasî kacipara ececokan ha. Tîyoke xa tko nasî Kaanî mtapotarî ero yopo. Kropotaka roro kparaxkan̂e mîn ha. Xehxan wara n̂iir̂asî kesehtînotopo komo. Mehxan wara n̂iir̂asî kekatî kom hara. Kyochîrî yaka roro kparaxkan̂e wara marha nasî. Xehxa kyochîrî yetahsîtopo ciin̂e wara nasî. Mehxa tak yarîthîrî ciin̂e wara nas hara. On warai marha mîn Kaanî mtapotarî, Ero poko cesehtînosom amoro ha, kan̂e mîn Kaanî mtapotarî kîwya so. On yipu xatî xa amoro ha, kan̂e warai marha mîn kîwya so. Ero wa kan̂e mîn Kaanî mtapotarî kîwya so.
13Noro n̂enîhtorî me eyamxapu exihra ro mak nasî Kaan ya. Kir̂wantaw mak nasî ahnoro yîwya. Kenîn̂e ro xa Mîk Kaan. Noro yipu ya rma cesekatîmyaxe amn̂e kopi. Ero wa nasî Noro.
Kaan Yaka Cewomsom Me Nasî Xesus Kîpînîn Yaw So Cexirî Ke
14Taa, Xesus poko tak kîmtapowas hara. Pahxa Kaan yaka cewomsom komo xatken̂e. N̂examro pen warai Mîk Xesus, n̂examro pen yopono ro makî tko. Kaapu mko wacekn̂e Noro Kaan yaka roro xa cewomtome. Kaan mumuru xa mîk Xesus. Noro pona enîn̂e me cesekatîmyatken̂e. Ero ke Noro ponaro rma cehcerî etowra ro mak.
15Ero warai xa Mîkî Xesus, Kaan yaka cewomsom ha. Ero ke kpoko so nîmtapowasî Noro yakro. Kîpînîn yawra katî nai Noro? Kîpînîn yawno xa matko Mîk ha. Ahce na poko cehn̂axmu me kexitaw so kîpînîn yaw so xa nasî. Anarimaw kicicitho poko kukukmexe so Satanas. Ero wa xa marha Xesus nukukmekn̂e hara. Miyan poko rma n̂etkukmapekn̂e Noro kukukmacho komo warai ke so rma. Kicicme exihra rma tko xakn̂e. Ero wa xakn̂e Xesus.
16Ero ke Kaan yakro tîmtapotacerî erasîra ro mak. Kayaritomo Mîkî Kaan, ero ke taponî ro po ceremaxi nasî kah yaw. Kwakren̂e komo rma tko Mîk Noro. Ero ke yîhyaka roro tîtosom wara cehcerî akro kîmtapotachome so. Kîpînîn yaw nasî Noro, ero ke kakronomexe so okre ahce na poko kîmtapowataw so. Ero ke ero wa cehcerî.
On Wara Naxe Kaan Yaka Cewomsom Komo
5
1On wara wîîkes hara awya so Kaan yaka cewomsom komo poko, tooto rma mîkyam Kaan yaka cewomsom komo. Noro yipu komo rma Kaan n̂iir̂asî tooto komo mtapotarî mahriman̂e me tîn̂entarî ha. Tîmsom pokono me marha n̂iir̂asî, kicicme kehtopo komo yahrutopo yakn̂in̂e me marha. Ero yipu pokono me tooto komo n̂iir̂asî Kaan.
2On wara marha natu Kaan yaka cewomsom komo, camkîno komo pînîn yaw meero natu, tacixapu warai komo pînîn yaw marha. Ero warai komo pînîn yaw natu kar̂pen kaxi xa marha thakwa.
3Kicicme tooto komo yehtoponho yahrutopo rma nîmyaxe. Kicicme cehtopo komo yahrutopo meero nîmyaxe.
4On wara marha naxe Kaan yaka cewomsom komo, Ero pokono me ecirira thakwa naxe tanme ro so mak, tpoyino komo yopono me ecirira. Kaan xa men̂ekesî ero yipu pokono me ciisom komo. Ero wa xakn̂e Araw. Kaan nmen̂ekatho mîk xakn̂e tanme ro mak ecirira xakn̂e.
Mewkiseteke Retawno Me Nasî Kristu
5Ero ke Kristu meero tanme ro mak ecirira xakn̂e ero yipu me. Kaan yaka cewomsom me kecir̂asî kir̂wanî ro me oyexirî ke, kahra tî xakn̂e. Kaan xa matko kekn̂e yîwya, Omumuru xa Amoro. Oroto tak ero warai me kirî ha, kekn̂e.
6On wara marha Kaan kekn̂e yîwya, Ohyaka cewomsom me masî miya roro etowîn me ro mak. Mewkiseteke retawno me masî ero pokono me, kekn̂e yîwya. Ero wa Kaan kekn̂e Xesus ya.
7On wara tî xakn̂e Xesus tupunthîrî yaw ka cexitaw, Kaan yakro tî nîmtapowakn̂e. On wara tî kekn̂e, Apa, waipîra cma re Ow miir̂asî, kekn̂e tî Kaan ya. Cerewre ro makî tî kekn̂e, nîwracekn̂e marha. Ero wa yîmtapowataw Kaan n̂encekn̂e, Noro ponarono me xa exirî ke.
8Kaan Mumuru rma Mîk Xesus. Noro yipu rma cemetanmetopo nînîmyakn̂e. Ero yipu yînîmrî ke Kaan yewetîtopo tak nîhtînoyakn̂e.
9Kaan yewetîtopo ponaro xa tak n̂ehtîkekn̂e. Ero ke tak cewetîn̂e komo yakir̂waman̂e me xakn̂e hara. Eromerono me kakir̂wamexe so okre.
10Noro yipu Kaan n̂iir̂akn̂e tîhyaka cewomsom me. Mewkiseteke retawno me ero warai me n̂iir̂akn̂e. Ero warai me Kristu n̂iir̂akn̂e Kaan.
Kaanî Mtapotarî Tîhtînotîkacerî N̂he
11Taa, miya rma nas amna n̂ekatîmrî Mewkiseteke yehtoponho. Ekatîmtîkara mak nas amna awya so ke so panahnî me n̂he awexirî ke so Kaanî mtapotarî poko okwe.
12Pahxa Kaanî mtapotarî yentan̂enho cma re amyamro. Panatanmekno rin̂e me takî re mehcerî oroto. Ero warahra tko maxe okwe. Tpanatanmesom me mak maxe xa hara okwe. Pahxa ka mencetken̂e Kaanî mtapotarî yihcirî me centaxmu, ero poko tpanatanmesom me xa hara maxe. Moomo pokono wa mak mat ham ke. Wooto yonon̂e pîn wara ka maxe okwe.
13On wara naxe moomo pokono me cehsom, rikomo me cik mak naxe okwe. Ero ke Kaanî mtapotarî yentan̂e pîn me thakwa naxe. Kir̂wan̂he kehtopo komo pokono mîn Kaanî mtapotarî. Camkî mak naxe ero yipu poko.
14Etîtîkaxapu me kexitaw reha wooto yonon̂e me tak tasî. Kicicitho mîn kica, kir̂wanî reha mîn hara, kacho poko takîhyasî ponaro ro kexirî ke so. Ero wa tasî.
Kicicme Xa Naxe Kaanî Mtapotarî Yahsîpînkan̂e Komo
6
1Taa, on wara wîîkes hara awya so, pahxa ka cencetken̂e Kristu poko kpanatanmetopo. Yihcitopo mak mîn cencetken̂e. Ero ponaro mak kexitaw so mîîmo mapatan ciin̂e wa mak taxe. Mîîmo mapatan ciriche kîwya so ero yipu xa hara cirihra tasî. Mapata warai rma mîn yihcirî me kn̂entathîrî komo, ero ke ero yipu xa hara cirihra cehcerî. On wara kacho mîn kn̂entathîrî komo, Ero pîntho poko awehtoponhîrî ahsîpînkacoko akariton̂e pîn me exirî ke, kacho. Kaan pona xa cenpore nasî, kacho marha cencetken̂e.
2Cemicpore nasî, kacho marha, tooto meretîyahsîcoko kacho marha. Tîtpakexe hara amn̂e waixapu komo chewnonho, kacho marha, Wehto imo ywaw naxe amn̂e eroromero anarî komo okwe, kacho marha. Ero wa kacho ka cencetken̂e. Ero ke yuhnarino poko n̂he xa tak cehcamhokacerî Kaanî mtapotarî poko.
3Ehn̂ara rma cehcamhokexe miyan poko rma kîhcamhoketaw Kaan ya. Ero wa taxe.
4Taa, on wara naxe anarî komo okwe, Xesus ya kakir̂wamacho ka n̂encexe. Kaan ya n̂etakir̂wamapexe rma ha re, nukukmexe kyam mak ero wa cehtopo. Kir̂wanî ro Yekatî mtapotarî marha n̂encexe ha re.
5Tpoxwe marha ka n̂encexe Kaanî mtapotarî. Amn̂e tak karitî me xa Kaan n̂esenpesî amn̂e, kayaritomo ro me xa, kacho marha tpoxwe n̂encexe.
6Ero wa ehxapunhîrî tko on wara tak naxe anarî komo okwe, Kaanî mtapotarî tak poxunkexe hara okwe. Ero wara exitaw so kicicme cehtoponhîrî komo poxunkara thakwa naxe xa hara okwe. Kaan Mumuru yamowon̂e wara xa hara naxe okwe. Noro yîwîrîyakan̂e me marha tak naxe tooto komo n̂entarî me rma okwe. Ero wa naxe okwe.
7On wara nasî roowo. Anarî nai ewtî mexan me. Ero yipu pona tak mokyasî tuuna emapona. Ero wa mokyataw n̂eer̂asî roro tak roowo cukmape exirî ke. Ero yipu pono tak n̂eperwas okre naatî ciin̂enhîrî nahrî me. Ero yipu tak poxuretîkesî Kaan, naatî yewtî me xa tak ehtome.
8Anarî nasî roowo hara, cekyekyem yewtî hara kica. Ero ke ero yipu tak na nîwîrîmetîke Kaan. Takn̂isom me mak nas amn̂e peen, yiipononhîrî. Ero wa nasî roowo.
9Anarî komo poko mak ero wa amna kesî, oyakno komo. Ero warahra reha awen̂axe so amna, poxumnîtho warahra. Kaan nakir̂wamatho me reha awen̂axe so amna. Cepetaxmu wara reha maxe awakir̂wamarî komo ke yiwya.
10Kaan xîkrî komo yakronoman̂enho amyamro. Makronomexe rma oroto. Ero wa tpoxwe tak Noro yosotî menpexe tooto komo ya okre. Kaan xe awexirî ke so mak ero wa maxe. Kir̂wan̂he awehtopo komo yenîn̂e pîn me exihra nasî Kaan. Ero ke awekaritotopo komo poko yîtwen̂ekarîntara nasî Noro.
11Ero wara roro awexi xe so nas amna miya roro awaitopo komo pona roro. Ero wara roro awexitaw so, Yaaro rma Kaan xîkrî xa ow ham, mîîkexe miya roro.
12Yuwun̂ura ro mak awexi xe so nas amna. Kaan pona enîn̂e komo me xa naxe anarî komo. N̂examro wara xa marha awexi xe so nas amna. Pahkî ro mak noro yipu komo n̂een̂axe Kaan pona, yînîmrî yahsîtome takî, Ero yipu wîmyasî amn̂e awya so, kachonho ha. Ero ke ero wa xa marha awexi xe so nas amna.
Yaaro Xa Kekn̂e Kaan Kwakrecho Komo Yekatîmyataw
13-14On wara tî kekn̂e Kaan Abraaw pen ya, Kakronomesî amn̂e Abraaw, awepamrî komo wepamnoyasî ro mak, kekn̂e tî yîwya. Yaarono me xa tîmtapotarî yentamexpo xe xakn̂e Abraaw ya. Iyopono exihra tko xakn̂e cetacisom, ero ke kyopono ro me cehtopo rma n̂etahcakn̂e yaaro xa tîmtapotarî yentacho me. Ero wa xakn̂e Kaan.
15Ero wa kacho yentache Abraaw pen ya pahkî ro makî tî tumumuru yewrutopo momokyakn̂e. Pahkî exiche tak yîmxîkrî ciki tak n̂ewruyakn̂e Kaanî mtapotarî yaw roro rma. Ero wa tî xakn̂e Abraaw pen.
16On wara naxe tooto komo, ahce na yekatîmyataw tîyopono tak n̂etahcaxe yaaro xa tîmtapotarî komo yentamexpotome. Noro yipu yetaciche anwekîra tak naxe entan̂e komo. Ero wa ham, kexe mak tak.
17Ero ke ero wara rma tîmtapotarî n̂entamexpekn̂e Kaan kîwya so hara, Kwakrexe so amn̂e, kacho. Cemarontan me ro mak ero wa kekn̂e. Kyopono ro me cehtopo n̂etahcakn̂e marha yaarono me xa ero wa kacho yentamexpotome.
18Ero ke asakî nasî yaarono me tîmtapotarî yentamexpotopo Kaan ya. Kahworetome so ero wa tîmtapotarî n̂entamexpekn̂e. Kicicitho yai emahcixapu warai kîwyam Noro yaka. Kwakrexe so amn̂e, kacho ponarono marha kîwyam. Cemarontan me exirî ke Noro, Yaaro ham, ero wara rma kiir̂atu so ham Kaan amn̂e okre, tîtkexe tahwore xa.
19Ero ke Kaan ya kwakrecho komo ponaro xa taxe, ahwokara ro mak. Apohana, kwakretu so ha na Kaan, kacho mera ro mak nasî. Kemîknotopo pînî ro mak mîn Kaanî mtapotarî. Ero wa kacho ponaro kexirî ke so Kaan yaka roro cewomsom me taxe. Noro yahruru mkai tîhcexe yîhyaka xa tak.
20Xesus ka cekn̂e iina kîywapu so kpoko so tîmtapotachome Kaan yakro. Noro yaka cewomsom me rma nasî Xesus oroto. Miya roro mak nasî ero warai me roro. Mewkiseteke wa xa marha nasî. Noro yipu Mîk Xesus.
Kyopono Ro Xa Mîk Mewkiseteke
7
1On warai mîk xakn̂e Mewkiseteke, Saren pono komo kayaritomon tî mîk xakn̂e. Kaan yaka cewomsom marha tî mîk xakn̂e Noro. Yîtîhkathîrî xa Mîkî Kaan, Noro yipu yaka rma cewomsom me xakn̂e noro, Mewkiseteke. Noro yipu tî Abraaw pen n̂epor̂akn̂e esama yaw. Abraaw tî mokyakn̂e hara kayaritomo pen komo yar̂man̂enho. Ceseporîche so takî tî Abraaw wakrepekn̂e Kaan ya. Ero wa tî xakn̂e Mewkiseteke Abraaw poko.
2Ero yimaw tînar̂mathîrî pen komo yemyawnonho poi tak ti cisimu wicakî nîmyakn̂e Mewkiseteke ya. On wara kacho tî mîn, Mewkiseteke, kacho, Kir̂wanî ro mîk kayaritomo, kacho tî. Taa, on wara kacho tî mîn hara, Sarem pono kayaritomon mîk ha kayaritomo, kacho, eserepokan me kiin̂e mîk ha kayaritomo, kacho takî. Ero wa kacho tî mîn Noro yosotî.
3Yîmîhnî tî Mîk xakn̂e, yînocwamnî marha. Porimnî ro marha tî Mîk xakn̂e. Ewrunu ro Mîk xakn̂e, waipînî ro marha tî. Kaan yaka cewomsom me nasî miya roro etowîn me, Kaan Mumuru wa xa marha.
4Kyopono rma Mîk xakn̂e Mewkiseteke. Enko xe, cisimu wicakî nîmyakn̂e yîwya kporin pen, Abraaw pen ha. Tînarmathîrî komo yemyawnonho poi rma tak ero yipu nimyakn̂e Noro ya.
5Ero wa xa marha naxe Repi yepamtho kom hara oroto, Kaan ya tîmsom pokono me naxe, Kaan yaka cewomsom me ciisom me marha naxe. Cisimu tahsîpore nasî tooto komo n̂ekîtho poi, kesî Moises penî mtapotachonho noro yipu komo poko. Akno komo rma mîkyam tîmsom yekn̂e, noro yipu komo n̂ekitho poi rma nahsîyatken̂e. Abraaw yepamtho me xa marha naxe, wara rma cisimu tahsîpore nasî yîn̂ekîthîrî komo poi, kesi.
6Anarî ro reha tî mîk xakn̂e Mewkiseteke reha, Repi yepamtho pînî reha. Noro yipu rma cisimu nahsîyakn̂e Abraaw pen nîmîtho. Ero yimaw marha Abraaw wakrepekn̂e Kaan ya. Kaanî mtapotarî yentan̂enho rma mîk xakn̂e Abraaw, Kwakresî xa amn̂e, kacho yentan̂enho ha. Noro yipu rma wakrepekn̂e Kaan ya. Ero wa xakn̂e Mewkiseteke.
7Ero ke, Abraaw pen yopono me xakn̂e ham Mewkiseteke, tîtkexe. Kwakrepora thakwa reha naxe kîxawyakan komo reha, ero ke ero wa tîtkexe.
8Twaihsom me mak naxe Repi yepamtho komo reha, cisimu yahsîn̂e komo rma. Waipînî ro reha tî mîk Mewkiseteke reha, cisimu yahsîn̂e hara.
9-10On wara marha xakn̂e Repi pen, n̂examro porin pen ha, Mewkiseteke ya cisimu tîmn̂e wara rma xakn̂e noro hara. Pahxa Abraaw pen yakro esepor̂ataw Mewkiseteke Repi xakn̂e tporin pun yaw rma ka, Abraaw pun yaw ha. Ero ke Mewkiseteke ya tîmn̂e wara rma xakn̂e tporin pun yaw rma cexirî ke. Cisimu yahsîn̂e me rma re xakn̂e Repi pen. Noro yipu rma tko cisimu nîmyakn̂e hara Mewkiseteke ya hara. Ero wa tî xakn̂e Repi pen.
N̂ehn̂etken̂e Mak Okwe Repi Yepamtho Komo Kakir̂wamacho Komo Poko
11On wara wîîkesî Repi yepamtho komo poko, kpanatanmetopo rma re n̂ekatîmyakn̂e Kaan n̂examro exitaw tîmsom pokono me. Ero ke ahce kacho anarî n̂etahcakn̂e hara Kaan tîhyaka cewomsom me? mîîket ha na. Akir̂wamano rin̂e me exihra rma thakwa xatken̂e Repi yepamtho komo. Ero ke Mewkiseteke retawno n̂etahcakn̂e hara, Araw yepamtho pîn tak ha. Noro yipu tak n̂etahcakn̂e Kaan tîhyaka cewomsom me.
12Ero ke Noro yipu yetacirî ke Kaan yaka cewomsom me, on wara marha tîtkesî, towso tak nai ham Moises nmewretho Kaan yaka cewomsom pokono. Anarmen tak nai ham kpanatanmetopo hara ero pokono.
13-14Anarî ro poko rma kesî Kaan Karitan, Mewkiseteke retawno, kacho ha. Kporin komo poko rma ero wa kesî. Anarî yepamtho makî Mîk xakn̂e, Repi yepamtho pîn ha. Xuta yepamtho reha Mîk xakn̂e. Noro yipu komo reha exihra ro makî tî xatken̂e Kaan yaka cewomsom me. Ero pokono me naxe amn̂e, kahra ro mak wa xakn̂e Moises pen Xuta yepamtho komo poko. Noro yipu rma tko Kaan n̂iir̂akn̂e tîhyaka cewomsom me, Xuta yepamtho rma.
15-16Yaaro mîîke ham, kapore xa tak nasî anarî ro yesenporî ke Kaan yaka cewomsom me, Mewkiseteke retawno me cehsom yesenporî ke ha. Repi yepamtho komo mak naxe Kaan yaka cewomsom me, kachonho yanmera ro mak tak nasî Noro reha ero pokono me. Waipînî ro me cexirî ke xa matko ero poko nasî.
17On wara kesî Kaan Karitan ero poko, Ohyaka cewomsom me tak kiir̂asî miya roro etowîn me ro mak. Mewkiseteke retawno me kiir̂asî ero pokono me, kesî.
18Kar̂pen wara thakwa xakn̂e Moises penî nmewretho kakir̂waman̂e pîn me mak. Ero ke towso tak nasî yîmtapotachonhîrî ero pokono ha.
19Akir̂wamano cirihra ro mak xakn̂e Moises pen nmewretho. Ero ke anarî ro tak Kaan n̂entamexpekn̂e kakir̂wamacho xa tak okre. Kaan yaka roro kaan̂e tak mîn okre.
20-21On wara Kaan nîmtapowakn̂e Repi komo ciir̂ataw tîhyaka cewomsom me, pataw makî tî nîmtapowakn̂e, yaaro tîmtapotarî yentamexpotopo tî etacira xakn̂e. Ero warahra tak nîmtapowakn̂e Xesus ciir̂ataw tîhyaka cewomsom me hara. On wara reha tî Kaan kekn̂e yîwya, Aporin Ow ha. Yaaro xa tan wîîkesî cemarontan me ro mak. Ohyaka cewomsom me tak kiir̂asî, wîîkesî. Anarme kahra ro mak was amn̂e ero poko. Ero wa masî miya roro towhnî me ro mak, wîîkesî, kekn̂e.
22Ero wa karî ke, Yaaro ham, Xesus pona mak tak cenpore nai kakir̂wamatîkan̂e komo pona xa tak. Moises pen n̂etacitho komo yopono ro Mîk ham, tîtkexe.
23On wara reha tî xatken̂e Kaan yaka cewomsom pen komo, yaake tî xatken̂e. Eroromero ero pokono me exihra thakwa xatken̂e twaihîrî komo ke okwe.
24Xesusu reha nasî waipîn me ro mak. Ero ke miya roro tak nasî Kaan yaka cewomsom me. Etowînî ro me nas okre.
25Ero ke on wara tak nai Noro Kaan yaka tmoku xatî komo poko, tpona enîn̂e me exitaw so noro yipu komo nakir̂wametîkesî miya rorono me okre. Ero wa nasî waipînî ro me cexirî ke. Ero ke marha miya roro tîmtapotaxmu me tak nasî Kaan yakro kpoko so.
26Ero pokono Mîk Xesus. Kaan yaka cewomsom Mîk ha, kakronoman̂e xa tak okre. Kaan ponarono mak Mîk ha. Kicicme exihnî ro marha Mîkî, kicicitho ken̂arî pîn marha, kicicitho komo yakrono pîn marha. Kah yawno komo yopono me ciixapu marha Mîk ha. Noro yipu Mîk ha Xesus.
27Repi yepamtho komo warahra reha nasî Xesus. Kaan yaka cewomsom me rma re xatken̂e n̂examro. Enmar̂atîxera tîmsom nakn̂iyatken̂e kicicme cehtoponhîrî komo yahrutopo me. Ero yipu yakn̂ipuche tak tooto komo yehtoponho yahrutopo tak nakn̂iyatken̂e hara. Enmar̂atîxera Ero yipu nakn̂iyatken̂e. Ero warahra xakn̂e Xesus reha. Cewn̂e ro mak n̂etîmyakn̂e Noro reha. N̂etwaikapekn̂e rma ahnoro tooto komo yehtoponho yepetho me xa tak.
28Kar̂pen komo makî reha ka xatken̂e Kaan yaka cewomsom me ciiso Moises pen nmewretho yanme. Moises penî nmewretho mahyaw takî tko Kaan nîmtapowakn̂e xa hara. Yaaro tîmtapotarî yentamexpotopo n̂etahcakn̂e ero yimaw. Ero wa tîmtaporî ke Tumumuru rma tak n̂iir̂akn̂e tîhyaka cewomsom me hara. Ero ke miya roro tak nasî Xesus Kaan yaka cewomsom me roro. Kir̂wanî ro me nasî Noro miya rorono me okre. Ero wa nasî Noro.
Kakir̂wamexe So Tak Kaan Xesus Yanme
8
1Taa, Kaan yaka cewomsom me Xesus yehtopo wekatmo. Ero ke on wara tîtkexe Noro poko, nasî xa tak Kaan yaka cewomsom. Noro yakro tîmtapotaxmu me nasî kpoko so. Ceremaxi nasî kah yaw, Kaan panaw, kaari n̂ixa. Kayaritomo xa Mîkî Kaan, yîtîhkarî xa, Noro yipu panaw ceremaxi nasî, tîtkexe.
2Iito nasî Noro oroto Kaan mîn yenîrî poko. Kaan mînî ro xa mîn yîn̂enîrî, Kporin komo n̂iritho ha, tooto n̂iritho pîn.
3On wara naxe Kaan yaka cewomsom komo, tooto komo nîmrî pokono me naxe, tooto komo yehtoponho yahrutopo pokono me marha naxe. Ero yipu pokono me naxe Kaan yaka cewomsom komo. Ero ke tînîmrî xe marha xakn̂e Xesus hara.
4Roowo pono me mak exitaw ketaw ha re, Kaan yaka cewomsom me exihra re nasî Noro. Naxe rma re roowo pono komo Kaan ya tîmsom pokono ro komo. Moises pen nmewretho yaw rorono komo rma mîkyam.
5Kaan mîn yawno pokono komo rma re mîkyam kah yawno kuknon pokono mak ha tko. Ero wa xakn̂e Kaan mîn yin̂irithîrî komo, kah yawno kuknon me mak xakn̂e. Moises pen ya Kaan n̂irpekn̂e. Ero wara cirpetaw on wara tî kekn̂e Kaan yîwya, Omîn kuknon wenpoi awya îh po awexitaw, ero yaw roro men cirko ahnoro mak, anarme cirihra ro mak esko, kekn̂e tî Kaan yîwya. Ero ke ero yaw roro rma tî n̂iir̂akn̂e noro pen.
6Ero ke yin̂irithîrî yaw tak Repi yepamtho komo xatken̂e tîmsom pokono me, Kaan yaka cewomsom me marha. Xesus reha nasî Kaan yaka cewomsom me xa tak okre. Kaan ya kwakrecho yekatîmn̂e me marha re xatken̂e Repi yepamtho komo. Xesus n̂ekatîmrî reha nasî kir̂wan̂he xa tak pahxa ekatîmxapu yopo.
7Ehn̂ara kehtopo me exitaw ketaw ha re pahxa ekatîmxapu anarî ro tak ekatîmra n̂exirî ha re kehn̂acho pîn tak hara.
8Kicicme naxe okwe, kekn̂e tko Kaan Ixaw Yana komo poko. Ero ke on wara kekn̂e yîwya so, Aporin komo Ow ha. Ero ke on wara wîîkes awya so, amn̂e tak anarî ro wekatîmyas hara awya so awakrecho kom ha. Ixaw Yana komo ya wekatîmyasî, Xuta yepamtho komo ya marha.
9Pahxa wekatîmyakn̂e aporin pen komo ya n̂examro pen wakrechonho cma ha re. Exitu poi aano riyataw owya wekatîmyakn̂e. Aporî komo poko ahsîyatawno wara n̂examro waar̂akn̂e ero yimaw. Omtapotarî yewetîra tko xatken̂e okwe. Ero ke n̂examro pen ponarono pîn wara tak wîxakn̂e, kesî Kporin komo.
10On wara marha kesî Noro, Pahkî n̂he exiche tak on wara wîîkes hara Ixaw Yana komo ya wakrecho komo poko, Amn̂e tak owya tpanatanmetopo komo ponarono me xa tak wiir̂asî. Yîropotaka so rma omtapotarî mewresî. Ponaro n̂examro yehtopo me tak wasî ero yimaw. Oyanan me marha tak naxe.
11Tîmîtwono komo panatanmekîra tak naxe ero yimaw, takno komo panatanmekîra marha naxe. Kporin komo ponaro tak ehcoko, kahra naxe yîwya so. Oponarono me rma naxe ero yimaw ahnoro mak. Cemyawnoyem komo ero wa naxe, emyawnomnî komo marha.
12Yîpînîn yaw so rma wasî, kicicme ehxapu komo pînîn yaw rma. Wîhcamnoyasî mak tak kicicme ehtoponhîrî komo, oyanwetoponho marha yîwya so, kekn̂e marha tî Kaan yîwya so. Ero wa tî kekn̂e Kaan Ixaw Yana komo ya.
13Ero wa anarmen tak Kaan n̂ekatîmyakn̂e kwakrecho kom hara. Ero ke ero yipu ponaro mak tak taxe. Ponaro kehtopo mera tak nasî pahxa ekatîmxapu reha. N̂ehcamnoyasî thakwa mak ero wa kachonho reha pahxantho me exirî ke. Ero wa nasî pahxa ekatîmxapu.
Kaan Yaka Ewomra Ro Mak Xatken̂e Pahxan Pen Komo
9
1On wara wîîkes hara awya so, pahxa apanatanmetoponhîrî komo poko rma kîmtapowasî. On wara ehcoko Kaan ya tîmsom poko, kacho mîn xakn̂e. Kaan mîn tak ciicoko on wara xa, kacho marha mîn xakn̂e.
2Ero ke Kaan mîn takî tî n̂iir̂atken̂e n̂examro. On warai tî n̂iir̂atken̂e, metataw tî xakn̂e poono, ahruru ha. Potai rma tak xakn̂e amtakpo, Kaan mîn, kacho rma. Ero yaw tî xakn̂e weeyu, cecehkem ha. Cuure yapon marha tî xakn̂e ero yaw. Ero po tî xakn̂e Kaan ya tîmsom, cuure.
3Mîîmo rakataw tî xakn̂e poono hara, wahkotono ritopo. Mehxa tî xakn̂e amtakpo hara. Kaan yekenî ro, kacho ha.
4Iito tî xakn̂e kotoporem yakn̂itopo. Ooru tî mîn xakn̂e. Iito marha xakn̂e yamata ooru ke yîmkarinomaxapu. Ero yaw tî xakn̂e tahrem, ooru rma. Maana ke tarkem tî mîn xakn̂e tahrem. Yamata yaw marha tî xakn̂e Araw yamoyintho, atîkrontaxapu. Toopu enporixapu marha tî xakn̂e yaw. Ero poko tmewreso tî xakn̂e Kaanî mtapotarî.
5Yamata yahruru tî xakn̂e, Kîpînîn Yaw Kaan Yehtopo, kacho. Ero kanahtaw xakn̂e kerubin me akîhtoxapu. Kaan weyuru yahrun̂e ro tî mîn xakn̂e kerubin. Ero yipu mko tko ekatîmtîkara wasî tan awya so.
6Ero wa Kaan mîn n̂iir̂atken̂e. Ciitîkache takî tî n̂ewomyatken̂e tîmsom pokono komo, potaino yaka makî tî cetken̂e. Emapona roro tî n̂ewomyatken̂e iina. Weeyu potuhtoso tî n̂ewomyatken̂e, kotoporem yakn̂iso marha tî, cuure yetakaxi marha, Kaan mîn yawno ro.
7Mehxan yaka reha Kaan yaka cewomsom makî tî n̂ewomyakn̂e cewn̂e. Cewn̂e ro so makî tî n̂ewomyakn̂e cimn̂ipu po roro. Iina tîcetaw kamxuku naar̂akn̂e. Kamxuku ken̂ehra tohra ro makî tî xakn̂e iina. Kaan yamatan takî tî caramekn̂e kicicme cehtoponhîrî yahrutopo me. Kicicme tpoyino komo yehtoponho yahrutopo me marha tî ero wa caramekn̂e. Anarimaw so kicicme xatken̂e twen̂ekano me mak okwe. Ero wara ehtoponhîrî komo yahrutome caramekn̂e Kaan yamatan. Ero wa xakn̂e Kaan yaka cewomsom. Noro mak n̂ewomyakn̂e iina.
8On wara kacho mîn xakn̂e ero wa ewomtopo, kesî Kaan Yekatî. Kaan yaka roro xa ewomra ka maxe okwe, on exitaw rma ka Kaan mîn, kacho tî mîn xakn̂e, kesî.
9N̂examro pen panatanmecho mak mîn xakn̂e Kaan mîn ahnoro. Ero yaw rma re Kaan ya tîmsom poko xatken̂e. Okno pun marha nakn̂iyatken̂e. Kir̂wan̂he xa kropotarî cirihra rma nasî ero yipu tîmtopo Kaan ya.
10Kaan ya tîmsomu rma re n̂ekyatken̂e n̂examro. Erewsî n̂ekyatken̂e, wooku marha. Ero pîntho mak mîn ero yipu mko. Ero yipu yekyataw n̂ekoroketken̂e ha kir̂wan̂he cehtome so tîmyataw. Mîn hak pokono n̂ewehcatken̂e, pore mak akir̂wamacho kom ha. Ero yipu poko thakwa makî ka xatken̂e kakir̂wamatopo mera ka exitaw. Ero wa tî ka xatken̂e.
Kristu Kamxukutho Mak Kakir̂wamatîkexe So
11Ero yinhîrî tak Kristu tak mokye hara, Kaan yaka cewomsom me xa tak. Kaan ya kwakrecho komo yenpon̂e me marha mokyakn̂e. Kaan mîn yaka takî tî n̂ewomyakn̂e anarî yaka, porinî ro yaka. Kir̂wanî ro mîn, tooto yamorî ke cirihnî, roowo pono pîn ha. Ero yaka n̂ewomyakn̂e Kristu.
12Kaan yekenî ro yaka xa tî Noro n̂ewomyakn̂e eroromerono me. Iina cewomyataw boce kamxukutho yarîhra tî xakn̂e. Paaka xîkîtho kamxukutho yarîhra marha tî xakn̂e. Tkamxukuthîrî rma xa matko naar̂akn̂e iina Kaan yaka. Ero yipu pona kepemetken̂e so kowtome so tak. Eroromerono me kowyatken̂e so.
13On wara xatken̂e pahxan pen komo reha, bui kamxukutho ke mak kicicme ehxapu carametken̂e, boce kamxukutho ke amarimaw. Anarimaw paaka pun nakn̂iyatken̂e woosî pun. Noro yipu wemronho sararametken̂e mîn hak pore. Ero wa kicicme ehxapunhîrî komo nakir̂wametken̂e ha re yupun komo mak ha tko.
14Miya xe xa tko kakir̂wametîkexe so tak Kristu kamxukutho reha. Kaan ya tak Noro n̂etîmyakn̂e twaihkaxmu me. Kicicme exihnî Mîk xakn̂e. Noro yipu rma n̂etîmyakn̂e yîwya Kaan yekatî yanme, ehcamnopînî ro yanme ha. Noro nakir̂wamatho me kexirî ke so tak, Kicicitho rma tko na ow, kahra tak taxe. Pahxa ero pîntho poko roro mîxatken̂e awakir̂wamacho komo yîhtînorî ke tak awya so. Ero yipu ponarora tak tasî. Kaan ya xa matko tak cetantomapexe, waipînî ro ya ha. Ero wa taxe kropotarî korokan̂e me exirî ke Kristu.
15Ero wa cexirî ke kakir̂wamacho yekatîmn̂e me xa nasî Kristu. Twaihtopo ke kakir̂wamacho komo n̂ekatîmyasî. Moises penî nmewretho pokono komo yakir̂wamacho marha n̂ekatîmyasî. N̂examro yepeman̂e me meero waihyakn̂e, kicicme cehtoponhîrî komo yewetîn̂e mera tak ehtome so. Ero wara n̂examro yepemarî ke tak anarî ro tak Kaan n̂ekatîmyasî kîwya so, Kwakrexe so amn̂e, kacho tak. Ehcamnopînî ro mîn ero wa yîmtapotachonhîrî. Ero ke ero wa kacho yaw roro Kaan wakresî tînan̂ikîthîrî komo ahnoro.
Kamxuku Ke Mak N̂etowyasî Kicicme Kehtoponhîrî Komo
16-17On wara naxe cemyawnoyem komo, waipîra ka cexitaw so cemyawno yahsîn̂e n̂etahcaxe. Moso men oyemyawnonho tak nahsîyas amn̂e owaipuche, kacho mewrexe karita yaka. Ero ke mewren̂enhîrî waipuche tak emyawnonhîrî tak nahsîyasî noro pen n̂etacitho. Waipîra ka exitaw osom ahsîra thakwa nasî yîn̂etacithîrî. Noro tak waihye ha, kacho yentache mak waixa pen yemyawnonho tak nahsîyasî.
18Ero ke yihcithîrî yentache ka Moises pen ya, okno kamxukutho ke caramano n̂iir̂akn̂e. Moises pen. Caramarî ke mak tak Kaanî mtapotarî n̂ecir̂akn̂e yîn̂ewetîrî komo me.
19On wara tî xakn̂e Moises pen, Ixaw Yana komo panatanmetopo n̂ekatîmtîkekn̂e yîwya so. Ekatîmtîkache tak paaka xîkîtho kamxukekn̂e tutum yaka, boce marha kamxukekn̂e. Tuuna ke tak nîhsekn̂e. Oper̂a pocitho marha nahsîyakn̂e yucurexapu, isopu yarî marha. Ero yipu ke tak karita caramekn̂e kamxuku ke, Kaanî mtapotarî mewrexapu ha. Tpoyino komo marha caramekn̂e ahnoro.
20On wara tî kekn̂e Moises pen caramano rirî me, On men kookuthîrî komo kamxukutho Kaanî mtapotarî ponaro xa awehtopo komo. On men ewetîcoko miya roro, kachonho rma tan Kaan ya, kekn̂e tî yîwya so.
21Ero yinhîrî okno kamxukutho yakwenho ke rma Kaan mîn tak caramekn̂e hara Moises pen. Kaan mîn yawno marha caramekn̂e.
22Ero wa mîn hak mak nakir̂wametken̂e n̂examro pen ahnoro ha re. Tpanatanmetopo yaw roro rma ahce na nakir̂wametken̂e kamxuku ke. Ero wara rma nas oroto. Kamxuku ke mak kicicme kehtoponhîrî komo n̂ehcamnoyasî ahnoro ha re. Ehcamnopîra thakwa nasî kehtoponhîrî komo waihxapu pen kamxukutho tohra exitaw. Ero wa mak nasî.
23Ero wa nakir̂wametken̂e Kaan mîntho, pahxanînhîrî ha. Kah yawno kuknon makî tko tî mîn xakn̂e Kaan mîntho. Iitono kuknon marha mîn xakn̂e ero yawno mko hara. Ero ke okno kamxukutho ke kyam mak nakir̂wametken̂e ero yipu. Pîra reha nasî kah yawno mko ha. Kir̂wan ke xa mak n̂etakir̂wamesî ero yipu, okno kamxukutho ken̂ehra tak ha.
24On wara marha xakn̂e Kristu, tooto n̂iritho yaka mak ewomra tî xakn̂e Noro reha. Kaan mînî rma re mîn xakn̂e tooto n̂iritho Kaan mînî ro kuknon mak ha tko. Kah yaka xa cekn̂e Kristu reha, Kaan mîn ro yaka xa tak. Iito tak nasî oroto Kaan mîtwo kukurunpen̂e komo me.
Cewn̂e Ro Mak Waihyakn̂e Kristu Kepemachome so
25Roowo pono komo warahra reha nasî Kristu. On wara xatken̂e Kaan yaka cewomsom komo Ixaw Yana kom ha, emapona tî n̂ewomyatken̂e Kaan yekenî ro yaka, yicimn̂ipuntaxera tî. Iina tîcetaw so okno kamxukutho naar̂atken̂e roro. Ero warahra xakn̂e Kristu reha kah yaka tîcetaw. Emapona roro tkamxukuthîrî yarîhra tî xakn̂e Noro reha Kaan yaka.
26Emapona tkamxukuthîrî yaan̂e me exitaw ketaw ha re emapona marha re n̂etwaikaporî okwe. Mehxa ro n̂etwaikaporî roro ha re roowo yakîhtotoponho n̂ixa ro. Cewn̂e ro makî tko mokyakn̂e Kristu etwaikaposo. On wara rma kehtopo komo yenatîtopo pahnoke tak mokyakn̂e. Twaihkaxmu me n̂etîmyakn̂e kicicme kehtoponhîrî komo yîhcamnotome. Ero wa Kristu mokyakn̂e.
27On warai me kiir̂atken̂e so Kaan tooto komo ahnoro, cewn̂e ro mak twaihsom me kiir̂atken̂e so thakwa. Ero yinhîrî ken̂ekacho me tak nasî. Ero wa thakwa kiir̂atken̂e so tooto komo ahnoro.
28Ero ke cewn̂e ro mak n̂etwaikapekn̂e Kristu hara mer̂pono pîn komo yehtoponho yîhcamnotome. Mokyasî xa hara tko wa amn̂e. Tpona tak kicicme kehtoponhîrî komo cirihra tak nasî ero yimaw. Tmohtopo ponarono komo yakir̂wamatîkaxi xa matko mokyas ha. Ero wa kiiso wa mokyasî.
Kakir̂waman̂e Pîn Me Thakwa Nasî Okno Pen Kamxukutho
10
1On warai pokono mîn xakn̂e Moises penî nmewretho, iyokuthîrî komo pun yakn̂itopo pokono. Ero yipu nîmyatken̂e roro yicimn̂ipuntaxera. Kaan mîn yaka n̂ekyatken̂e akn̂iposo. Noro yipu komo yakir̂wamacho komo pînî rma tko mîn xakn̂e ero yipu mko. Kakir̂waman̂e kuknon mak mîn ero yipu tîmtoponho. Kakirwaman̂e xa tak mokyas amn̂e, kacho makî reha mîn xakn̂e.
2Ero yipu yekn̂e komo takir̂wamatîkaxi exitaw so ketaw ha re ahce wa re n̂ehcerî awya so? Tookuthîrî komo pun yakn̂ipîra takî re n̂ehcerî. Takir̂wamaxi cexiri ke so, Kicicitho ow ha kica, kahra takî re n̂ehcerî.
3Oyehtoponho rma nas okwe etowra, kacho ponaro ciitopo rma mîn xakn̂e emapona, yicimn̂ipuntaxera iyokuthîrî komo waihkachonho.
4Kicicme kehtoponhîrî komo yîhcamnon̂e pînî rma thakwa mîn bui kamxukutho, boce kamxukutho marha.
5Ero ke on wara kekn̂e Kristu roowo pona tmokyataw, Apa, takn̂isom komo xera mîxakn̂e ham, ahce na komo xera marha mîxakn̂e ham awya tîmsom. Opun xa matko makîhcekn̂e onîmrî awya.
6Takn̂itîkaxmu rma re nîmyatken̂e Ixaw Yana komo, tookuthîrî marha waihketken̂e kicicme cehtoponhîrî komo yahrutopo me. Poxumra tko meen̂akn̂e ham ero yipu.
7Ero ke on wara tak wîîkai awya, Apa, Kaan xa Amoro. Awanme ciino riso wa kmokye oona. Ero wa kacho rma nasî tmewreso opoko akaritan yaw ha, kekn̂e Kristu.
8On wara cokorî ka kekn̂e, anarmerpanî mko nîmyatken̂e Ixaw Yana komo awya Apa, Moises penî nmewretho yaw roro rma, tokuthîrî komo pun nîmyatken̂e, ahce na komo marha nîmyatken̂e, kicicme cehtopo komo yahrutopo marha nîmyatken̂e. Ero yipu xera mîxakn̂e ham Apa, poxumra mak meen̂akn̂e ham, kekn̂e ha ka.
9Ero wa kache on wara takî tî kekn̂e hara, Apa, awanme ciino riso mak kmokye oona, kekn̂e takî tî. Ero wa kekn̂e Kristu Tîîm ya. Ero wa karî ke Moises penî nmewretho yanme ciino cirihra tak nasî Kaan. Anarî ro tak n̂ekatîmyakn̂e hara kakir̂wamacho komo.
10Ero wa Tîîm n̂ewehcakn̂e Xesus Kristu. Ero wa ewetîrî ke kakir̂wamatîkan̂e me tak nas okre. Tupunu rma waihkapekn̂e Noro ero wa kiitome so. Cewn̂e ro mak waihyakn̂e Noro reha kakir̂wamatîkan̂e me cehtome.
11On wara reha tî natu tîmsom pokono komo, cemyarîrî komo poko roro naxe Kaan mîn yaw cececetoso. Enmar̂atîxera nakn̂iyaxe Kaan ya tîmsom. Ero re mak nakn̂iyaxe emapona. Kicicme kehtoponhîrî komo yîhcamnotopo pînî rma tko mîn ero yipu yakn̂itopo okwe.
12Ero warahra reha xakn̂e Xesus. Cewn̂e ro makî reha kicicme tooto yehtopo yepetho me n̂etwaikapekn̂e. Epemache takî tî n̂eremekn̂e Kaan panaka kaari n̂ixa. Ero wa xakn̂e Xesus.
13Iito makî ka nasî. Amn̂e tak yiixatî pîn komo nar̂mesî Kaan. Noro napikrî wara ro mak tak n̂iir̂asî.
14Ero wa xakn̂e Xesus, Cewn̂e ro mak n̂etwaikapekn̂e. Twairî ke tak kakir̂wamatîkan̂e me xakn̂e. Miya rorono me kakir̂wamexe so, Kaan ponarono me ciisom kom ha.
15-16Kir̂wanî ro Yekatî marha ero wa kiitopo n̂ekatîmyakn̂e. On wara ka kekn̂e. Amn̂e n̂he tak anarî wekatîmyas hara n̂examro wakretopo hara owya, kesî Kporin komo. On wara kacho mîn wakreno ritopo komo, Yîropotaka so tak wiir̂asî owya panatanmecho komo, Mewrexapu wara rma wiir̂asî esehtînotopo komo yaka marha ponaro xa ehtome so, kacho marha mîn wakretopo komo, kesî. Ero wa kesî Kporin komo, kekn̂e Kir̂wanî ro Yekatî.
17Ero wa kan̂enho on wara tak kes hara Noro rma, Ero yimaw tak kicicme n̂examro yehtoponho wîhcamnoyasî, oyanwekn̂e me ehtoponhîrî kom ha. Ero wa ehtoponhîrî komo ponarora ro mak tak wasî miya roro, kes hara Kporin komo. Ero wa kekn̂e Kir̂wanî ro Yekatî.
18Ero ke kicicme kehtoponhîrî komo yîhcamnorî ke tak Kaan ya on wara kahra tak nasî Noro, Kicicme awehtoponhîrî komo yahrutopo me awoh komo pun akn̂icoko rma, kahra nasî. Ero wa kahra ro mak tak nasî.
Xesus Ponaro Rma Cehcerî Etowîn Me Ro Mak
19Ero ke oyakno komo, Kaan yekenî ro yaka cewomsom me tak taxe. Erasîra tak tîhcexe iina Xesus kamxukutho ponaro kexirî ke so mak.
20Anarî me tak nasî Kaan yaka kewomtopo komo oroto. Karitî ponaro tak tîhcexe Xesus ponaro. Ero ke poropîra taxe kîwyam reha Kaan yekenî ro yahruru pona. Kaan yaka roro xa tak cewomyaxe. Xesus pun ya tan wîîkesî, Kaan yekenî ro yahruru, kacho ha.
21Kaan yaka cewomsomu rma Mîk Xesus. Kponarono komo rma Mîk ha. Kaan mîn yenîn̂e me rma nasî Noro.
22Noro yipu ponaro kexirî ke so Kaan yaka roro xa tak tîtocerî tahwore. Oyencesî rma wa Kaan, Noro pona enîrî ke owya, tîtkacerî. On wara taxe, Noro kamxukutho ke caramaxapu wa nasî kropotarî komo. Ero ke, Kicicitho tko na ow, kahra tak taxe. Tuuna ke korokaxapu wa marha nasî kupun komo, kir̂wan ke korokaxapu wa okre. Ero wa kexirî ke so mak Kaan yaka xa tîtocerî erasîn me okre.
23Xesus pona enîn̂e me esekatîmxapu kîwyam. Ero ke Noro ponaro rma cehcerî miya roro etowîn me ro mak. Kakir̂waman̂e ma re Mîk Xesus, kan̂e pîn me ro mak cehcerî. Kemîknon̂e pînî ro mak Mîk Xesus, tîmtapotachonhîrî poko ehn̂anî ro mak ha.
24Kakrono komo ponaro marha cehcerî. On wara cehcerî n̂examro poko, Yiixe so cehcerî, takronomacerî marha. Ero wa cehcerî kpoko so pohnîmtome so n̂examro hara, ero wa xa marha ehtome so.
25Kaan mîn yaka cesenmecerî marha. Apohana, esenmekîra tak na wai, kan̂e pîn me. Esenmekîra tak natu anarî komo okwe. N̂examro warahra reha ehcoko amyamro. Xesus mohtopo tak men n̂epahnokesî. Ero ke kpoyino komo tahworecerî. Cesenmecerî n̂he tahwore kehtome so Kaan poko, tîtkacerî yîwya so. Ero wa cehcerî.
Xesus Pona Enîhkapîra Ro Mak Men Ehcoko
26On wara tko naxe anarî komo, kicicme rma naxe kica yaarono yentan̂enho. Tanme ro so mak kicicme naxe. Ero wara exitaw so anarî exihra thakwa nas okwe Kaan ya tîmsom kicicme ehtoponhîrî komo yepetho xa hara.
27On wara naxe ero wa cehsom komo, Kicicme oyehtopo tak men Kaan n̂epemesî kopi, kexe. Nîrwonasî tak men kopi Noro opoko, kexe marha. Wehto imo chew men was amn̂e oco. Noro xatî pîn komo yakn̂itopo tî mîn wehto imo oco. Noro yipu komo yakro rma iito was amn̂e kopi, kexe thakwa okwe. Ero wa cehtopo ponaro mak naxe.
28Moises pen nmewretho yanwekn̂enho komo twaihkaxmu me xatken̂e. Yîpînîn yawra ro mak n̂etapetken̂e noro yipu komo. Kicicme ehtoponhîrî komo yenîn̂enho mtapotarî yanme mak n̂etapetken̂e. Asak na xakn̂e enîn̂enhîrî komo, osorwaw na anarimaw. Noro yipu komo mtapotarî yanme n̂etapetken̂e. Ero wa xatken̂e pahxan pen komo okwe.
29Soroso xa cemetanmesom me thakwa naxe Kaan Mumuru yîwîrîyakan̂e kom hara. Noro yapikn̂e wara ro mak naxe noro yipu komo okwe. Noro kamxukutho yîwîrîyakan̂e marha mîkyam, takir̂wamacho komo yîwîrîyakan̂e rma. Yaaro xa Kaanî mtapotachonho yentamexpotopo rma mîn Xesus kamxukutho. On wara kekn̂e Kaan, Kakir̂wametîkexe so amn̂e. Yaaro xa ero wa kacho yentamexpotopo rma mîn Xesus kamxukutho. Ero yipu rma n̂een̂axe ero pîntho me mak okwe. Kwakren̂e komo Yekatî yîwîrîyakacho rma mîn ero wa ehtopo komo. Ero wa cehsom komo naxe Kaan n̂emetanmekrî me.
30Ero wa ciin̂e me rma wa Kaan tîhtînoyaxe. On wara kekn̂e Noro tpoko rma, Cesepansom ro xa Ow ha. Owî rma kicicme cehsom komo wepemesî, kekn̂e. On wara marha kekn̂e, Aporin komo Ow ha. Oyanan komo yen̂ekan̂e ro marha Ow ha, kekn̂e. Ero wa kekn̂e Kporin komo.
31Ero ke cerahtîmpore men nasî kopi. Waipînî ro mak Mîk Kaan. Noro yipu yîrwonataw kpoko so cerahtîmpore tak men nasî kopi. Ero wa cexpore nasî.
32On wara mîxatken̂e amyamro reha, weeyu pono wara tak mîxatken̂e okre Xesus ya kakir̂wamacho komo yentarî ke awya so. Ero yinhîrî awemetanmekyatken̂e so tak okwe Kaan xatî pîn komo. Miya xe ro mak awemetanmekyatken̂e so okwe.
33On wara awir̂atken̂e so, awîrîyaketken̂e so yakentaw. Awemetanmekyatken̂e so marha okwe. Anarimaw so ero wara awir̂atken̂e so emetanmexapu komo yakrono me awexirî komo poyero.
34Kahrutopo yawno pen komo pînîn yaw so rma tko mîxatken̂e. Awemyawnonhîrî komo yarîche tooto komo ya tahwore rma mîxatken̂e. Naacowpe rma, mîîketken̂e mak. Kah yaw nasî oyemyawno kir̂wan xa tak, ehcamnopînî ro mak, mîîketken̂e marha.
35Ero ke Kaan pona rma encoko ahwokara rma. Noro pona een̂ataw rma awya so mer̂pono pîn tak mahsîyaxe amn̂e awepethîrî kom ha.
36Ahwokan me ro mak cexpore nasî. Kaan yewetîn̂e me awexitaw so pahkî ahwokan me, Noro nîmrî rma tak mahsîyaxe amn̂e. Awepethîrî komo rma wîmyas awya so, kesî Noro. Ero ke ero wa kacho yaw rorono rma wa mahsîyaxe amn̂e.
37On wara kesî Kaan, Mokyasî rma wa tmohsom. Pahnoke tak nasî Noro mohtopo. Ecmamra wa nasî.
38Akir̂wamaxapu komo amyamro. Ero ke opona cenpore roro nasî ahce wa na awehtome so. Opona enîhketaw awya so ahwora men was apoko so okwe, kesî. Ero wa kesî Kaan.
39Xesus pona enîhkan̂e pînî reha tko kîwyam. N̂ehcamnoyaxe thakwa mak okwe Noro pona enîhkan̂e pen kom ha. Kaan pona enîn̂e komo reha kîwyam miya roro. Kropotarî komo yakir̂wamachome so Noro pona ceen̂axe. Ero wa taxe.
Kaan Pona Enîn̂e Pen Komo Pokono
11
1Taa, on wara wîîkes hara awya so, on wara nasî Kaan pona entopo kîwya so, yîwya kwakrecho komo yihcitopo rma mîn ha. Enîhnî yenîn̂e me kiitopo marha mîn ha.
2On wara tî xatken̂e pahxan pen komo, Kaan pona tî n̂een̂atken̂e. Ero ke, Kir̂wan̂he ween̂asî n̂examro, kekn̂e tî Kaan n̂examro poko.
3Kaan pona een̂ataw kîwya so on wara marha tîtkexe akîhtono ritoponho poko, roowo nakîhcekn̂e Kaan pahxa tîmtapotarî ke mak, kaamo marha, nuun̂i marha, xir̂ko marha, ahnoro mak nakîhcekn̂e Kaan tîmtapotarî ke mak, tîtkexe. Enîhnî ke rma Kaan nakîhcekn̂e censomu mko, tîtkexe. Ero wa tîtkexe Kaan pona een̂ataw kîwya so.
4Ero wa tî xakn̂e Abew pen ha, Kaan pona tî n̂een̂akn̂e. Ero wa cexirî ke kir̂wan tî nakn̂iyakn̂e Kaan ya tîmsom. Ero pîntho makî reha nakn̂iyakn̂e Kain pen. Ero ke on wara tî kekn̂e Kaan, Kir̂wan mîk Abew, kir̂wan̂he marha ween̂asî yînmîthîrî, kekn̂e. Tpona enîrî ke mak ero wa kekn̂e noro poko. Ero wa exirî ke tîmtapotaxmu wara rma nasî Abew pen waihxapu rma.
5Kaan pona enîn̂e me marha tî xakn̂e Enoke pen hara. Ero warai me exirî ke kah yaka tak Kaan naar̂akn̂e. Waipîra rma tî naar̂akn̂e. Ero yinhîrî noro pen yenîhra takî tî xatken̂e poyinonhîrî komo kah yaka arîrî ke Kaan ya. Roowo po rma ka exitaw, kir̂wan̂he keen̂asî okre, kesî Kaan noro poko. Ero wa tî xakn̂e Enoke pen.
6Kaan pona enîhra kexitaw so kir̂wan̂he keen̂asî okre, kahra ro mak nasî Kaan kpoko so. Ero ke on wara kan̂e komo mak naxe Kaan yaka tîtosom me, Nasî xa ha Kaan. Yaaro xa Noro yepor̂ataw kîwya so, kakronoman̂e me n̂esenpesî kîwya so, kan̂e komo mak. Ero ke Kaan pona enîn̂e me kexitaw so mak kir̂wan̂he keenaxe so Noro.
7Ero wara xa marha tî xakn̂e Noe pen hara, Kaan pona tî n̂een̂akn̂e noro pen hara. On wara tî Kaan kekn̂e yîwya, Roowo pen tak nukmetîkes amn̂e, kekn̂e tî yîwya. Ero wa tî kekn̂e yîwya tuuna yukmacho yesenpora ka exitaw. Wara rma yukmacho pona n̂eraswakn̂e Noe. Ero ke takî tî kanawa imo nakîhcekn̂e tîhyawno komo kurunpetome. Ero wa exirî ke on wara kan̂e wara xakn̂e noro pen roowo poko hakno komo ya, Kicicme xa maxe okwe, kan̂e wara xakn̂e. Ero wa xakn̂e Kaan pona enîrî ke tîwya. Ero ke kir̂wan me takî tî noro pen n̂een̂akn̂e Kaan. Ahnoro tpona enîn̂e komo Kaan n̂een̂asî kir̂wan me. Ero wa xa marha Noe pen n̂een̂akn̂e hara. Ero wa tî xakn̂e Noe.
8Kaan pona enîn̂e me marha tî xakn̂e Abraaw pen hara. Ero ke Kaanî mtapotarî takî tî n̂ewehcakn̂e. On wara tî Kaan kekn̂e yîwya, Miya etoko anarî rowon pona. Arowon me onîmrî mîn. Ero ke iina etok ha, kekn̂e tî yîwya. Ero ke takî tî cekn̂e noro pen tohnawno wara. Ahtono na mîn orowon me Kaan nîmrî? Kekn̂e makî tî Ero wa kan̂e rma tî cekn̂e.
9Cepatakache tak iitono ro me takî tî xakn̂e ero po. On men wîmyas awya so amn̂e, kachonho rma tî mîn xakn̂e roowo. Anarî ro komo chew makî tî n̂enmayakn̂e. Ero wa tî xakn̂e noro pen Kaan pona enîrî ke mak. Roona warai makî tî xakn̂e yîmîn iito. Ero yipu yaw marha tî xakn̂e Isake pen hara, Xako pen marha. N̂examro ya marha tî Kaan kekn̂e, On wîmyas amn̂e awya so arowon komo me, kekn̂e, Abraw pen ya kekn̂e ero wa xa marha. Iito xatken̂e n̂examro.
10Cerepore rma tî xakn̂e Abraaw pen iito. On wara ti kekn̂e, Amn̂e emacakanî ro tak Kaan n̂enpesî oyewton, tînirithîrî rma, kekn̂e. Ero yipu ponaro tî xakn̂e Abraaw pen.
11Taa, Sara pen marha tî xakn̂e Kaan pona enîn̂e me hara, Abraaw pen pic ha. Nocwakomotho me thakwa tî xakn̂e noro pen ero yimaw. Noro yipu rma tko Kaan karihcekn̂e yîmxîtachome tak. Ero wa tî Kaan n̂iir̂akn̂e tpona enîrî ke mak yîwya. On wara tî kekn̂e Saara pen tîhnaw, Kemîknon̂e pînî ro mak Mîk Kaan. Amxîkrî wîmyasî, kekn̂e owya. Ero ke nîmyasî wara ha, kekn̂e tî. Ero wa karî ke mak Kaan karihcekn̂e.
12Ero ke Abraaw pen takî tî n̂epamyakn̂e, cewn̂anînhîrî rma. Waixapu warai rma mîk xakn̂e, wara rma n̂epamyakn̂e mer̂pora cehso ro epamthîrî. Xir̂ko nasî mer̂pora kah yawno, axawa marha nasî mer̂pora tuuna yecihtarino, ero wicakî tak xatken̂e Abraaw pen yepamtho komo, mer̂pora ro mak. Ero wa xakn̂e Abraaw pen.
13Ero wa tî xatken̂e n̂examro pen, Kaan pona enîn̂e me tî xatken̂e okre miya roro twaihtopo komo pona roro. Kwakrexe so amn̂e, kachonho yahsîra rma tî waihyatken̂e okwe. Ero ponaro rma tko tî xatken̂e. Kaan nîmrî yenîn̂e wa makî tî xatken̂e mooxeno wara. Tahwore tî xatken̂e Kaan ya twakrecho komo ponaro xa cexirî ke so. Ahsîn̂e wara rma xatken̂e. On wara kan̂e me marha tî xatken̂e, Roowo pono ro pîn ow ha. Anarî pona tîtosom mak ow, kan̂e me tî xatken̂e.
14On wara naxe ero wa kan̂e komo, Oyekenî ro pona owtotopo ponaro mak wasî, kan̂e wara naxe.
15Cekenhîrî komo pînîn yaw rma cexitaw so ketaw ha re Abraaw komo n̂etîramacerî hara re iina xa marha.
16Kir̂wan xe xa matko tî xatken̂e ceken komo, kah yawno xe. Ero warai xe exirî ke so, On wara kesî Kaan pko so, N̂examro Porin Ow ha, kesî. Yîhyapamra ro mak Ero wa kesî. N̂examro yewton marha n̂iir̂akn̂e. Ero wa tî nai Kaan noro yipu komo poko.
17On wara marha tî xakn̂e Abraaw pen, noro pen tî nukukmekn̂e Kaan, Opona xa n̂een̂a ham, kachome tîwya. Kaan pona rma tî n̂een̂akn̂e ero yimaw. Isake penî rma tî nîmyakn̂e Kaan ya. Ero ke noro pen tî waihka xe xakn̂e Kaan yanme. Kaanî mtapotachonho rma n̂encekn̂e Abraaw pen, Kepamnoyas amn̂e, kacho. Ero wa kacho yentan̂enho rma tumumuru waihka xe xakn̂e cewn̂anî rma.
18On wara tî ka kekn̂e Kaan Abraaw pen ya, Isake yepamtho komo xa naxe, Abraaw yepamtho komo mîkyam, kacho me, kekn̂e yîwya.
19Ero ke on wara takî tî kekn̂e Abraaw pen, Waixapunhîrî yenpakan̂e rma Mîk Kaan, Ero ke omumuru waihkache owya Noro rma tak n̂enpakes hara, kekn̂e. Omumuru rma Kaan nîm hara waixapunhîrî rma, kan̂e wara rma xakn̂e ha re. Ero wa tî xakn̂e Abraaw pen.
20Taa, Kaan pona xa marha tî n̂een̂akn̂e Isake pen hara. Ero ke tumumuru komo yakro tî nîmtapowakn̂e. On wara awepamthîrî komo wakres Kaan amn̂e, kekn̂e tî Xako pen ya, Esaw pen ya marha. Ero wa tî kekn̂e Isake tumumuru komo ya.
21Kaan pona xa marha tî n̂een̂akn̂e Xako pen hara. Ero ke Xose mumuru komo ya tî kekn̂e, On wara awepamthîrî komo wakresî Kaan amn̂e kekn̂e yîwya so. Twaihîrî me rma tî ero wa kekn̂e. Tamoyin ke makî tî n̂ecececekn̂e. Kir̂wan̂he xa Kaan nai ham okre, kekn̂e marha ero yimaw. Ero wa tî xakn̂e Xako pen.
22Kaan pona xa marha tî n̂een̂akn̂e Xose pen hara. Ero ke twaihtopo pahnoke on wara xakn̂e, Exitu poi Ixaw Yana komo totopo poko tî nîmtapowakn̂e. Oyocho men aacoko amn̂e awcetaw so, kekn̂e marha tî. Ero wa tî kekn̂e Xose pen.
23Taa, Kaan pona xa marha tî n̂een̂atken̂e Moises yîîm pen kom hara. Ero ke tîmxîkrî komo n̂eyamyatken̂e Moises mren ciki. Ewruche rma tî n̂eyamyatken̂e kir̂wan me enîrî ke. Iito ciki tî xakn̂e ceyamso 3 nuun̂i mak. Kayaritomo mtapotachonho pona tî erasîra xatken̂e n̂examro. Ero wa tî xatken̂e.
24Taa, Kaan pona xa marha tî n̂een̂akn̂e Moises pen hara. Ero ke on wara takî tî kekn̂e cetîtîkache, Paraw yemsîrî mrerî mîkro, kacho me oyexi xera ro mak tak wasî.
25Cemetanmesom me xa matko oyexi xe wasî Kaan yanan komo yakro. Kicicitho poko oyesepotanmekî xera wasî. Yohno mak kerepotanmekn̂e mîn kicicitho kica.
26Kristu yakrono me oyexi xe tak wasî, Noro poyero tîwîrîyakaxmu me rma. Cepethîkem me rma tko ween̂asî ero yanme owîrîyakacho, kekn̂e tî Moises pen. Puranta rma re xakn̂e iito Exitu po, mer̂pono pînî rma re. Cepethîkem me xa matko tî nîhtînoyakn̂e tîwîrîyakacho Kristu poyero, Exitu pono komo yemyawno yopono ro me.
27Kaan pona enîrî ke marha Exitu poi takî tî cekn̂e Moises pen. Kayaritomo pona tî erasîra xakn̂e. Nîrwona men opoko kopi, kahra tî xakn̂e. Kaan yenîn̂e wara makî tî xakn̂e, enîhnî yenîn̂e wara. Ero ke cesemetanmetopo nînîmyakn̂e miya roro. Ero wa xakn̂e Moises pen.
28Kaan pona enîrî ke marha Watono Ritopo me eseresmacho komo tî n̂iir̂akn̂e. Weronomano marha tî n̂iir̂akn̂e poturme ewruxapu komo waihkacho poko. Oper̂a xîkrî kamxukutho ke carahcara kacoko amumuru komo waihkara ehtome poturme ewruxapu pen kekn̂e tî Ixaw Yana komo ya. Ero wa tî kekn̂e Moises pen.
29Kaan pona xa marha n̂een̂atken̂e Ixaw Yana kom hara. Ero ke tî tuuna wacetken̂e, Cucurem Yewku, kacho. Yarinho yari mak wacetken̂e. N̂examro wenatho yaw takî tî tîto xe so xatken̂e Exipsiu kom hara. Pîra reha tî xatken̂e. N̂enor̂atken̂e thakwa makî tî n̂examro penî reha.
30Kaan pona enîrî ke marha Ixaw Yana komo ya Xer̂ko wacantho tak n̂emacakekn̂e. 7 kaamo napomrikyatken̂e n̂examro emacakachome tak. Ero wa tî xatken̂e Ixaw Yana komo.
31Kaan pona xa marha tî n̂een̂akn̂e Haabe pen hara. Kîîrî pohkan̂e ro me tî xakn̂e kica noro. Kaan pona tko tî n̂een̂akn̂e hara. Ero ke Ixaw Yana komo n̂eyamyakn̂e tîmîn yaka. Ero ke Kaan yewetîn̂e pînînho pen komo waparî me tmokyataw so noro penî reha waihkara tî xatken̂e. Ero wa tî xakn̂e Haabe pen.
32Taa, onok yehtoponho tak wekatîmya hara awya so? Miya rma nai anarî pen komo yehtoponho hara, ekatîmtîkarî yopo. Xiteaw pen tî xakn̂e hara, Barake pen hara tî, Sansaw pen hara tî, Xehte pen hara tî, Tapi pen hara tî, Samuew pen hara tî, weronomano rin̂e pen kom hara tî.
33On wara tî xatken̂e n̂examro pen hara Kaan pona enîrî ke mak tîwya so, kayaritomo pen komo tî nar̂metken̂e anarî komo. Kir̂wan̂he ciino rin̂e me tî xatken̂e anarî kom hara. Kaan nakronomarî me tî xatken̂e anarî kom hara yîmtapotarî ponaro cexirî ke so. Kamara imo mtarî tî nahruyatken̂e anarî kom hara eseskara ehtome.
34Ecakîra marha tî xatken̂e wehto cheka ar̂maxapu komo rma oco. Waapa komo tî mokyatken̂e anarî komo wece kacipara imo ke amaxi. N̂emahciyatken̂e tko n̂examro hara. Kar̂penînhîrî komo marha tî xatken̂e kar̂pe hara. Erasîn me ro makî tî n̂ehtîketken̂e anarî kom hara ar̂mano riyataw. Waapa me tî mokyatken̂e anarî yana komo anarimaw. Noro yipu komo rma tko tî n̂en̂epetken̂e anarî kom hara.
35Wooxam komo marha tî n̂een̂atken̂e Kaan pona tîmxîkîthîrî pen komo pakachome hara. Nahsîyatken̂e xa hara tîmxîkrî komo waihxapunhîrî komo rma. On wara tî xatken̂e anarî komo, Kaan pona enîn̂enhîrî komo rma, tukurunpen̂e komo ponarora makî tî xatken̂e, cemetanmetopo komo nînîmyatken̂e makî. Ero wa tî xatken̂e kir̂wan̂he xa tak cehtome so amn̂e tpakache so hara waixapunhîrî.
36Anarî pen komo poko tî n̂etaporetken̂e okwe Kaan xatî pîn komo, nîhyokyatken̂e marha oco. Anarî pen komo tî napomiyatken̂e hara kanawa mici warai ke okwe, nahruyatken̂e marha.
37Anarî pen komo tî n̂etapetken̂e toh ke oko. Anarî pen komo tî nîhkocetken̂e sahsa ke hara oko. Anarî pen komo pohketken̂e kicicitho poko. Anarî pen komo thakwa tî waihketken̂e kacipara imo ke hara oko. Anarî komo reha tî n̂esemetanmekyatken̂e ro mak okwe. Oper̂a picho makî tî namruyatken̂e tponon komo me, kabra picho marha tî. Ero yaw makî tî n̂etar̂atken̂e n̂examro pen. Yînapumra makî tî xatken̂e okwe. Emetanmexapu me xatken̂e okwe, erepexapu me marha okwe.
38Ekemra thakwa makî tî xatken̂e anarî kom hara. Pohnîntari makî tî n̂etar̂atken̂e okwe. Îh pore marha tî n̂etar̂atken̂e anarimaw. Kamara yewtatho yaw so n̂enmayatken̂e, ahtoxapu yaw so marha tî. Ero wa tî xatken̂e okwe anarî komo. Noro yipu komo yeken mexehra ro mak xakn̂e ontho roowotho.
39Kir̂wan komo mîkyam okre, kacho me tî xatken̂e n̂examro pen Kaan ya. Noro pona enîrî ke mak yîwya so ero wa kacho me xatken̂e yîwya. Ero ke, Kakronomexe so amn̂e, kekn̂e tî Kaan yîwya so. Waihyatken̂e rma tko tî n̂examro pen ero wa kacho yaw roro akronomara rma ka exitaw Kaan.
40Kîwyamu reha taxe yînakronomarî me rma. Oroto rma kakirwamatîka xe xakn̂e. N̂examro penî rma re nakir̂wametîkes amn̂e kakro ro so mak ha tko. Kîywanokara nasî n̂examro yakir̂wamacho. Ero wa kiir̂axe so Kaan.
Tîmxîkrî Panaren̂e Mîk Kaan

1Ero ke on wara wîîkes hara awya so oyakno komo, mer̂pora ro mak xatken̂e ham noro yipu pen komo, Kaan pona enîn̂e pen komo. Yîchewno wara ro mak taxe. Ero ke cekaritocerî xa tak cemahcitopo poko cetkukmaxmu komo wara. Anarimaw Kaan ponarora kirmexpon̂e poko na tatu. Ero yipu nasî kawsîretopo wara, ero ke tahsîpînkapore nasî. Kicicme kehtopo komo marha tahsîpînkacerî, apehceme kar̂man̂e me cehsom. Ero wa cehceri karpe cemahcisom wara kehtome so tak kesamarî ro yaw. Pokahnî me mak cehcerî miya roro. Ero wa cehcerî.
2Xesus pona enîn̂e me xa cehcerî. Noro rma nasî Kaan pona enîn̂e me kiin̂e. Noro marha nasî kakîhren̂e komo me hara Kaan pona entopo poko. On wara xakn̂e Xesus, tahwotacho ponaro xa tî xakn̂e, Oyakrono komo poko kahwowasî xa tak amn̂e, kekn̂e. Ero ke mak tpanaxkem po twaihtopo nînîmyakn̂e. Tîwîrîyakacho marha nînîmyakn̂e. Ero yinhîrî tak n̂eremekn̂e Kaan yapon mîtwo kaari n̂ixa. Iito tak nasî oroto. Ero wa nasî Xesus.
3Ero ke awesemetanmekyataw so Xesus mak yîhtînocoko. Kicicitho komo n̂emetanmekîtho xa Mîk xakn̂e Xesus okwe, kacoko pokahnî me awehtome so, ahwokan me marha awehtome so.
4Kicicme kehtoponhîrî komo yakro awetar̂macho komo pokono rma re amyamro. Tkamxutaxi ro tko etar̂mara rma maxe.
5Kaanî mtapotachonho mîhcamnoce ham okwe, tîmxîkrî yan wara kakn̂e awya so, ero wa yîmtapotachonhîrî. On wara kesî, Okopuci komo, Aporin komo rma Mîk apanarexe so. Ero wa apanaretaw yîwîrîyakara ro mak ehcoko. Atwermexe so marha anarimaw. Ero wa awir̂ataw so ahwokara marha ehcoko.
6Yiixe cehtopo komo panaren̂e Mîkî Kporin komo. Ahnoro tîmxîkrî komo panaresî, tînahsîthîrî kom ha, kesî Kaan. Ero wa kachonho mîhcamnoce ham okwe.
7Ero ke on wara wîîkes awya so, apanaretaw so Kaan ya ahwokatîkara ro mak ehcoko. Yînîmcoko mak. Tîmxîkrî me oyen̂a ham Kaan, kacoko mak. Ahce wa katî matu amyamro amxîkrî komo poko? Panarera katî mat ha? Mîpanarexe rma. Ero wa xa marha Kaan apanarexe so hara.
8Ahnoro tîmxîkrî komo panaren̂e Mîkî Kaan. Apanarera so exitaw anarî xîkrî me mak maxe Kaan xîkrî pîn me okwe.
9Pahxa rikomo me ka kexitaw so kîîm komo kpanaretken̂e so kapu. Ero ke n̂examro ponaro tîxatken̂e. Soroso xa kekatî komo Yîîm cewetpore nasî. Noro yewehcataw kîwya so kar̂pe tak kiir̂axe so.
10Yohno makî reha kpanaretken̂e so kîîm komo. Tanme ro so makî reha nîhtînoyatken̂e kpanarecho komo kir̂wan̂he kpor̂mamtome so. Kaanî reha kpanarexe so kakir̂wamachome so xa tak. Ero wa kpanarexe so twarai me rma kiitome so, kir̂wanî ro me kehtome so Noro wara xa marha. Ero wa kiitome so kpanarexe so.
11Kahwotacho pîn me rma thakwa ka nasî kpanarecho komo. N̂erewasî thakwa oko. Takîhsom me tko kiir̂axe so amn̂e. Cereporem me marha kiir̂axe so. Ero wa kiir̂axe so ero yipu.
12Ero ke apowaixapu wa exitaw so iitono komo karihtocoko n̂he. Osokmukar̂pera exitaw anarî kom hara n̂examro marha karihtocoko.
13Awesamarî komo capahnoren̂e wa marha ehcoko ehrokara awehtome so. Naxe men yîhrepun warai me cehsom komo. Noro yipu komo eseper̂anto xera taxe, epîrkan me mak exi xe so taxe. Noro yipu komo akronomacoko epîrkan me ehtome so. Ero wa ehcoko.
14On wara marha ehcoko, tawake mak esenpocoko roro tooto komo ya miyan komo ya rma. Kir̂wanî ro me marha ehcoko. Kir̂wanî ro me exihra kexitaw so Kporin komo yenîhra men taxe okwe.
15Apoyino komo ponaro marha ehcoko. Kaan ya twakrecho komo ponarora na natu anarimaw okwe. Ero ke ahworecoko Kaan poko. On wara na natu noro yipu komo anarimaw, tooto komo mtapotarî yerewton̂e me na nat okwe. Ero wa ehtopo komo nasî cekyekyem micin wara mak oko. Kicicme kiin̂e me natîkwas okwe. Mer̂pono pîn komo kiciciren̂e me men nai okwe anarimaw. Ero ke ero wa ehxapu komo ponaro men ehcoko.
16Yîtwermano ciicoko wooxam poko epohkara ehtome so kîrkomo, epohkara marha ehtome so wooxam komo kîîrî poko hara. Esau pen warahra ehtome so marha yîtwermacoko. Noro pen tî xakn̂e twen̂ekarî mak okwe Kaan poko. Kaanî nwakrerî me xa tî ka xakn̂e noro takno potutho me cexirî ke. Amoro tak esko Kaan nwakrerî me oyemtaka hara, kekn̂e tko tî takno ya. Tootî yepetho me cik mak ero wa kekn̂e, cewn̂e ro mak tonosom yepetho me cik mak okwe.
17Amn̂e tak Kaan nwakrerî me rma cexi xe tî re xakn̂e hara. Kaan nwakrerî me xa tak ow cirko Apa, kekn̂e tîîm ya. Cerewre ro makî tî ero wa kekn̂e, nîwracekn̂e ro makî tî. Pîra takî tî xakn̂e okwe. Kaan nwakrerî me xa tî cirihra rma tî xakn̂e yîîm. Ero wa tî xakn̂e Esau pen okwe. Ero wa noro pen yehtoponho rma mencexe.
18On wara marha wîîkes awya so, îîpî yaka mokuhra maxe amyamro reha, toopu me cehsom yaka. On wara tî xatken̂e kporin pen komo, îîpî yamrinaka tî n̂esenmekyatken̂e. Ero yimaw takî tî îîpî n̂etahsîyakn̂e wehto ke oco. Awarpape marha tî xakn̂e îîpî meretîrî. Tuuna yewru warai marha n̂esenpekn̂e cicwiyem. Nocowonakn̂e marha tî ero yimaw kar̂pe ro mak.
19Tuu kacho marha tî n̂encetken̂e ero yimaw. Kaan marha tî nîmtapowakn̂e yîn̂entarî komo me. Eraspeto ro makî tî n̂encetken̂e Kaanî mtapotarî. N̂ex ha kopi. Enta xera ro mak nas amna yîmtapotarî, ketken̂e takî tî entan̂e komo.
20Yukurumîkno me ro makî tî n̂encetken̂e Kaanî mtapotarî, tîtwermacho komo, tîyopono me tî n̂encetken̂e. On wara tî kekn̂e Kaan ero yimaw, Xiya mokuhra ro mak men ehcoko îh pona. Wokpa watoche tooto ya noro pen waihkacoko toh ke. Waiwî ke twocoko anarimaw. Awoh komo meero wacetaw xiya, waihkacoko, kekn̂e tî Kaan yîwya so.
21Moises pen meero tî n̂eraswakn̂e thakwa îîpî yenîrî ke. On wara tî kekn̂e, Keraswasî ro mak kopi. Kîtatanasî ro mak kopi, kekn̂e tî. Ero yipu tî n̂een̂atken̂e pahxan pen komo. Pîra reha maxe amyamro. Ero yipu yaka mokuhra maxe amyamro reha.
22Siaw Yîpîn pona mohxapu amyamro reha. Xerusaren pona xa mîmohce, kah yawno pona. Kaan yewton xa mîn, waipînî ro yewton. Ero yipu pona mohxapu amyamro. Ancu komo yaka mohxapu marha amyamro mer̂pono pîn komo yaka. Tahwore n̂esenmekyaxe iito ancu komo. Ero yipu komo yaka mohxapu amyamro.
23Kaan xîkrî komo yaka mohxapu marha amyamro esenmexapu komo yaka. Poturme ewruxapu komo mîkyam esenmexapu komo, Kaan mîn me ciixapu komo mîkyam. N̂examro yosotî nasî tmewreso kah yaw. Kaan yaka mohxapu marha amyamro. Ken̂ekan̂e Mîkî Kaan miyan komo yen̂ekan̂e rma. Noro yipu yaka mohxapu amyamro. Kir̂wan komo yekatî yaka mohxapu marha amyamro, akir̂wamatîkaxapu komo yaka.
24Xesus yaka mohxapu marha amyamro. Kaan ya kakir̂wamacho komo yekatîmn̂e Mîkî Noro yaka mohxapu amyamro. Yihcirî me n̂ekatîmyakn̂e Kaan ero warai pîn tak n̂ekatîmyasî Xesus. Xesus kamxukutho ke caramaxapu komo marha amyamro. Kir̂wan̂he nasî Xesus kamxukutho, Abew pen nîmîtho yopo. Kwakrecho komo yentamexpotopo reha mîn Xesus kamxukutho reha. Pahxan pen komo warai pînî reha amyamro.
25Ero ke Kaanî mtapotarî yanwekîra ro mak men ehcoko. Kaan yanwekn̂enho komo mikyam xatken̂e okwe pahxan pen komo. Noro yipu komo kurunpetopo exihra ro mak xakn̂e kopi. Waihyatken̂e thakwa makî. Roowo po mak nîmtapowakn̂e ero wa yîmtapotarî nanwekyatken̂e. Soroso xa tak kîwyam twaihkaxmu me taxe kah yawno mtapotarî yanwekyataw kîwya so. Kukurunpetopo komo exihra ro mak nasî ero wa kexitaw so kopi.
26Pahxa tî roowo n̂esewsîyakn̂e Kaanî mtapotarî yanme. Amn̂e tak roowo pen tî n̂ewsîya xa hara Kaan. On wara kekn̂e, Roowo tak wewsîyas hara men amn̂e, cewn̂e ro xa tak. Kaapu meero wewsîyas ero yimaw, kekn̂e tî.
27On wara kapore nasî, Cewn̂e ro xa tak wewsîyasî, kachonho poko, Ewsîxapu komo tak n̂ehcamnoyasî ero yimaw akîhtoxapunhîrî kaxi thakwa, kapore nasî. Ero yipu komo yehcamnopuche ehcamnopînî ro mko mak tak n̂etîmcesî rma, kapore marha nasî.
28Ero ke kayaritomo me tak kiir̂axe so Kaan amn̂e ar̂manî ro me. Ero ke, ow akronomakî Apa kirwanhe mak awanton me oyehtome, tîtkacerî Kaan ya. On wara marha tîtkacerî yîwya, Kir̂wan̂he mai ham Apa, ero wa amna miir̂a ham okre, tîtkacerî. Ero wa tahwotacerî Kaan poko. Kyopono me rma tko Kaan tîhtînocerî, twerî kehtopo me marha.
29Yukurumîkno Mîkî Kaan, ponaro kehtopo kom ha. Wehto warai mak Mîk ha, akn̂ino rîn̂e ro mak oco. Noro yipu xa Mîkî Kaan.

1On wara wîîkes hara awya so, awakno komo xe rma ehcoko miya roro.
2Pawana komo ponaro marha ehcoko. Ahyaka so mokuche etarî komo enpocoko, yînahmacoko marha. Ero wa pawana wakretken̂e anarî komo. Ancu komo rma mîkyam wakretken̂e twen̂ekarî mak. Ancu me tî yîhtînopîra xatken̂e.
3Kahrutopo yawno komo ponaro marha ehcoko. On wara kacoko, Kahrutopo yaw oyexitaw na oyakronoman̂e xe thakwa wasî. Ero ke n̂examro pen marha wakronomesî, kacoko ha. Emetanmexapu komo ponaro marha ehcoko. Oyemetanmekyataw na ooxatî pîn komo oyakronoman̂e xe thakwa wasî. Ero ke n̂examro marha wakronomesî, kacoko marha. Ero wa kacoko.
4Kir̂wan̂he taxe kipiwataw so. Kicicme exihra taxe kipici poko kexitaw so. Kicicme reha taxe kipici pîn poko kexitaw so hara, kipici yai ro kexitaw so marha kica. Kicicme xa marha naxe wooxam kom hara ciin̂o yai ro cexitaw so.
5On wara wîîkesî kemyawno poko hara, ahce na poko epohkan me ro mak ehcoko. Cerepore mak ehcoko awemyawno komo poko, ahyaw so nasî ero poko rma. On wara kekn̂e Kaan kîwya so, Anomîra ro mak wasî, awahsîpînkara marha wasî, kekn̂e kîwya so.
6Ero ke on wara marha tîtkexe erasîn me ro mak, Kporin komo xa nasî oyakronoman̂e me. Ero ke tooto pona mak erasîra wasî. Tooto mak mîkyam, ahce wa ma re owîrîmetu, tîtkexe mak.
7Awenîn̂e komo ponaro marha ehcoko, Kaanî mtapotarî n̂ekatîmyaxe awya so n̂examro ponaro. Kaan yewetîn̂e me n̂examro exirî ke yaake tak naxe Kaan xîkrî me. Ero ke Kaan pona enîn̂e me xa ehcoko awenîn̂e komo wa xa marha.
8On wara nasî Xesus Kristu, pahxa xakn̂e ero wara rma nasî oroto. Ero wa xa marha nas amn̂e miya roro.
9On wara wîîkes hara awya so, anarmerpan na mencetu apanatanmetopo komo, anarmenî ro mak na mencetu. Ero yipu yencetaw awya so ero poko epohkara ro mak men ehcoko. Wooto poko na apanatanmekyatu so anarimaw, anahrî komo poko marha. Kaan ya kwakrecho komo ke xa cecehtopore nasî kropotarî komo. Kropotarî komo yecehtora ro mak nasî knahrî poko kpanatanmetopo. Anarî komo ero yipu ponaro mak xatken̂e. Kir̂wan̂he ciin̂e me exihra rma tko xakn̂e ero wa ehtopo komo.
10On wara taxe kîwyam Xesus ponarono komo reha, Xesus pun poko ceseresmaxmu wara taxe. Ero warahra reha naxe Kaan mîntho yawno pokono komo, okno pun mak nakn̂iyaxe n̂examro reha Kaan ya tîmsom me.
11On wara marha nasî Kaan yaka cewomsom komo, okno paraxkesî kicicme tooto yehtoponho komo yahrutopo me tîmsom. Paraxkache kamxukuthîrî tak naar̂asî Kaan Yekenî ro yaka. Yupunthîrî reha narpesî miya pohnîntaka akn̂ipotome iito.
12Ero ke Xesus marha tî waihyakn̂e pohnîntaw tooto komo yakir̂wamachome tkamxukuthîrî ke rma.
13Ero ke yîhyaka tîtosom wara cehcerî pohnîntawno yakan wara. Xesus nîwîrîyakexe tooto komo. Ero ke Noro yaka tîtosom wara cehcerî. Noro yanme kîwîrîyakacho komo yînîmn̂e me cehcerî kîwyam hara.
14Ewto po rma re taxe tanî roowo po kexitaw so ka. Ehcamnopîn exihra ka nasî kewton komo okwe. Nasî xa tak amn̂e kewtonî ro komo, ehcamnopîn tak ha. Ero ponaro taxe.
15Ero ke Kaan ya tîmsom pokono me cehcerî kîwyam hara Xesus yakrono ro me kexirî ke. Kîmtapotacho xa tîmcerî yîwya, Kir̂wan̂he xa nai Kaan ham okre, kacho ha. Kîmtarî komo yeperîrî wara nasî ero wa kacho. Ero ke ero yipu tîmn̂e me roro cehcerî.
16Anarî marha nasî Kaan ya knîmrî kom hara. Kpoyino komo yakronomacho kîwya so, wakretopo marha kîwya so, ero yipu nasî Kaan ya tîmsom me. Tawake xa nasî Kaan kpoko so ero yipu tîmn̂e me kexitaw so. Ero ke ero yipu tîmtopo poko yîtwen̂ekarîntara ehcoko.
17Taa, awenîn̂e komo ewetîcoko roro. Anarme kan̂e pîn me mak ehcoko yîmtaka so. Xesus ya n̂esekatîmyaxe amn̂e awakîretoponhîrî komo poko. Ero ke n̂examro ewetîcoko tahwore ekatîmtome awehtoponhîrî komo Xesus ya. Ahwora ekatîmyataw awehtoponhîrî komo Xesus ya ahwora marha maxe amyamro hara okwe. Ero ke ewetîn̂e me ehcoko.
18Taa, amna poko n̂he amtapotacoko Kaan yakro. On wara nas amna, kicicme cehtopo yîhtînopîra ro mak nas amna. Kir̂wan̂he mak cexi xe nas amna ahce na poko cexitaw. Ero ke amna poko amtapotacoko.
19Kahrutopo yaw wasî tan okwe. Ero ke opoko cma re mîmtapowaxe yohno n̂he tak omohtome awenso so. Ero wa amtapotacoko opoko.
20Cerepore kiin̂e Mîkî Kaan. Kporin komo yenpakan̂enho marha Mîk, waihxapunhîrî n̂enpakekn̂e. On warai Mîk hara Xesus, oper̂a yosom Mîkî karitî xa. Noro kamxukutho yanme rma takî kwakrexe so miya roro yîtîhkan me, kesî tak Kaan kîwya so.
21Ero ke on wara wîîkes awya so, kir̂wan̂he ro mak awiri xe so wasî Kaan ya tawake xa tak cehtome apoko so. Wakreno rin̂e me, akronomano rin̂e me, ahworeno rin̂e me, ero warai me awiri xe so wasî yîwya. Tîmtapotarî yewetîn̂e me marha awiri xe so wasî yîwya. Awenporitîka xe so wasî yîwya. Xesus Kristu yakrono me awexirî ke so mak ero warai me awir̂axe so. Ero ke Xesus poko tahwotapore nasî miya roro yîtîtmamnî me ro mak. Amen.
22Ero wa mak wîîkes awya so oyakno komo. Ero ponaro men ehcoko apanatanmecho komo owya. Kawno pîn mak tan okaritan apanatanmecho komo.
23On wara marha wîîkes awya so, kakno komo tak nahrunketken̂e Cimocu ha. Yohno noro mokyataw xiya ohyari, noro yakro tak kmokyas ow awenso so.
24Aponaro so xa tî natu meyeno komo, kacoko awenîn̂e komo ya. Mîk hak ya kacoko ero wara, Kaan xîkrî komo ya. Tan marha naxe Itar̂a pono komo. Kir̂wan̂he matu iito, ka xe marha tî natu n̂examro awya so.
25Awakre xe so wasî Kaan ya. Amen.
JASCiaku Karitan
1 2 3 4 5 Ciaku1
1On okaritan an̂enîrî komo. Ciaku ow ha. Kaan yanton mak ow ha, Kporin komo Xesus Kristu yanton marha. Ixaw Yana komo amyamro. 12 tribun me cehsom komo amyamro, miya so etakpaxapu komo. Kir̂wan̂he matu?
Tahwore Rma Ehcoko Awesemetanmekyataw So
2On wara wîîkes awya so oyakno komo, anarmerpanî mko nai kesenmetanmetopo. Ero ke ahce warai ke na awesemetanmekyataw so on wara mak kacoko, Kir̂wan̂he oritopo rma tan oyesenmetanmetopo, ero ke tahwore rma wasî, kacoko.
3Kir̂wan̂he awin̂e komo rma mîn awesemetanmetopo komo, ahwokan me awin̂e kom ha.
4Ero ke ahwokan me ro mak ehcoko miya roro kir̂wan̂he xa tak awehtome so, wara makno mera ro mak awehtome so ha. Ero wa ehcoko.
5Ahce na poko camkî awexitaw so awakîretopo komo poko tak amtapotacoko Kaan yakro. Ero yimaw awakîrexe so takî. Kakîhren̂e komo xa Mîk Kaan okre. Ahce kacho camkî mai kica? kan̂e pînî ro mak Mîk kîwya so.
6Ero poko amtapowataw so amtapotarî komo yeyuhtopo ponaro xa ehcoko. Oyakîre na mîn ha anarimaw mak, kahra ro mak ehcoko. Kaan yanwekrî me rma amtapowataw so tuuna imo yewcokocokon wa mak maxe kica, ocowo narîrî wa makî.
7Ero ke ero wara awexitaw so ahce na tîmîhra ro mak men nasî Kporin komo awya so okwe.
8On wara naxe ero wara cehsom komo, yarpa cesehtînosom me mak naxe okwe. Ahce wa na ka yîhtînoyataw, anarme tak nîhtînoyat hara amn̂e. Ero wa naxe okwe.
9On wara wîîkes hara awya so oyakno komo, emyawnomnî me kexitaw tahwore rma cexpore nasî. On wara mak kapore nasî, Takîhsom me rma oyenpesî Kaan amn̂e okre, kapore nasî.
10Cemyawnoyem me kexitaw reha on wara kapore nas hara, Emyawnomnî me rma na Kaan oriya amn̂e. Tahwore rma tko wasî ero wa oriyataw, kapore nasî. Yohno cehcamnosom me mak naxe cemyawnoyem pen komo, peen yepemrutuntho wa mak ha.
11On wara nasî peen, pahxaxaro ka nasî cepemrutwe. Ero yinhîrî waihyasî thakwa takî epemrutunthîrî ocoro ehtîkache kaamo. N̂emarakesî tak okwe cenporemînhîrî. Ero wa xa marha n̂ehcamnoyaxe cemyawnoyem pen kom hara. Cemyawno yepamnotopo komo poko cexitaw so rma n̂ehcamnoyaxe okwe. Ero wa naxe cemyawnoyem komo.
12On wara marha wîîkes awya so, mesemetanmekyatu rma na anarimaw. Ero wa awexitaw so tawake rma cexpore nasî. Ero yipu yînîmyataw awya so Kaanî nwakrerî me xa tak maxe amn̂e okre. Awarokorî komo warai tak nîmyas awya so karitî me xa awehtoponhîrî komo yepetho. Ero yipu wîmyas amn̂e ooxatî komo ya, kekn̂e Kporin komo, ero ke tak nîmyasî.
Kicicitho Poko Kukukman̂e Pîn Mîkî Kaan
13Kicicitho poko awepoketaw so, Kaanî rma na opohkamexpe kicicitho poko, kahra ro mak ehcoko. Kicicitho poko epohkanî ro mak Mîkî Kaan. Ero yipu poko marha kpohkamexpora ro mak nas hara.
14Awanme ro so kyam mak mepohkexe kicicitho poko okwe. Ahce na xe awehtopo komo rma nasî ahxikn̂e komo wa kica.
15On wara taxe okwe kicicitho poko kepohketaw so, cewehcatu tak na kica. Ero ke kepohkacho xîkrî wa nasî ero yewetîtopo hara kîwya so. Taa, kicicitho yewetîn̂e me roro kexitaw so hara kwaihkacho tak nasî ero wa kehtopo komo xîkrî wara hara. Ero wa thakwa nasî kicicitho yewetîtopo kîwya so okwe.
16Ero ke oyakno komo esewkukmara ro mak men ehcoko.
17Kwakrecho komo tahsîyaxe yîîxe xa kehtopo komo, kir̂wan komo okre. Ero yipu yahsîyataw kîwya so, Apapa nîmîtho mak on ha, kah yai yîn̂ekpothîrî, kapore nasî. Katpan ciin̂e Mîk Kaan. Iito roro mak cesehtînosom marha Mîk anarmerpa esehtînopîn me ro mak. Anarmerpa esehtînoyataw ketaw ha re kawarparen̂e me makî re nas okwe. Ero warahra ro mak nasî Kaan, kawarparen̂e pîn me ro mak ha.
18On wara marha xakn̂e Noro kpoko so, tîmxîkrî me kewrunoketken̂e so. Tanme ro mak ero wa kiir̂atken̂e so tîmtapotarî ke mak. Yaarono xa mîn yîmtapotarî. Mer̂pora nasî Kaan nakîhtotho komo. Yîmxîkrî komo reha kîwyam yînakîtothîrî komo potuthîrî warai. Ero warai me kiir̂atken̂e so.
19Ero ke on wara wîîkes hara awya so, oyakno komo cik amyamro okwe. On wara ehcoko tooto komo yakro amtapowataw so, yohno so entan̂e me mak ehcoko. Yamoro keyukn̂e me marha ehcoko, yamoro cetîrwonmesom me marha ehcoko.
20Tooto komo na natu cetîrwonîmsom me anarimaw. Kir̂wan̂he kiin̂e pînî ro mak ero wa ehtopo komo kica. Kir̂wanî ro me nasî Kaan. Noro warai me kiin̂e pînî ro mak mîn kîrwonîmtopo.
21Ero ke tusmuyem warai me awehtoponhîrî komo tak ahsîpînkacoko. Mer̂pora na nai kicicme awehtoponhîrî komo. On wara xa kacoko, Kaan mak ehn̂an me oriyasî kir̂wan̂he oyehtopo poko. Noro mtapotarî mak nasî oropotarî yakir̂waman̂e me, kacoko. Naatî wara nasî Kaanî mtapotarî aropotaka so ciixapu wara. Ero ke ero wa kacoko.
Kaanî Mtapotarî Yentan̂e Me Mak Exihra Ehcoko, Ewetîn̂e Me Marha Ehcoko
22On wara xa ehcoko, Kaanî mtapotarî yewetîn̂e me xa ehcoko. Entan̂e me mak exihra ehcoko. Entan̂e me mak awexitaw so camkî mak maxe kicicme awehtopo komo poko rma okwe.
23Kaanî mtapotarî yentan̂e me roro natu anarî komo. Ewetîn̂e pîn me tko na natu okwe. Ero wa exitaw so kanapa yaka cesensom wara mak naxe.
24N̂esen̂atu rma ha re kapu. Ero yinhîrî cet hara. Yohno rma na tîn̂enîthîrî kkomo nîhcamnoyat hara. Ahce warai me kyam kesenwo, ketu mak.
25Ero wa xa marha nasî Kaan ya kpanatanmetopo komo yentopo hara kîwya so, kanapa yaka kesentopo wa nasî. Kir̂wanî ro xa mîn Kaan ya kpanatanmetopo komo. Kîmhokan̂e wara nas ha. Encetaw awya so yîhcamnopîra tak ehcoko, ewetîcoko xa matko. Ero wa awexitaw so awakronomexe so tak Kaan ahce na poko awexitaw so.
26On wara na matu anarimaw, Kaan pokono ow ha, mîîketu cma re. Miyan poko rma tko na mîmtapowatu twerîhra ro mak kica. Ero wa awexitaw so mesewkukmexe mak aropotawno komo poko rma okwe. Tohnaw ro mak Kaan pokono me mesehtînoyaxe.
27On wara xa cexpore nasî, yîmîhnî komo twakrepore nasî, iin̂o waixapu komo marha. Tooto poko pohnîmra marha cexpore nasî, kicicme ehtopo komo poko pohnîmra. Ero wara awexitaw so on wara kesî Kîîm komo Kaan apoko so, Yaarono me xa opoko nasî moso okre, kicicitho pokono pîn me ha, kesî. Ero ke ero wa cexpore nasî.
Etîme Re Ciino Rin̂e Me Mak Ehcoko
2
1On wara wîîkes hara awya so oyakno komo, Kir̂wanî ro Mîk Kporin komo Xesus Kristu. Noro ponarono xa amyamro okre. On wara tko na matu anarimaw, anarî komo ponaro xa na matu, anarî komo ponarora n̂he na mat hara okwe. Ero warahra mak ehcoko.
2On wara na matu awesenmekyataw so Kaan mîn yaka. Anarî na mokya ooru ke tamoyeknakem, tpononporem xa. Taa, anarî tak na mokya hara emyawnomnî thakwa mak okwe, pononpontho thakwa mak okwe.
3On wara na matu ero yimaw, tawake xa na matu tpononporem poko. Oona xa eremakî kir̂wan pona, mîîket ha na yîwya. Ero wa kahra na matu emyawnomnî ya. Mîîna kyam mak ececetoko amoro, mîîketu thakwa na noro yipu ya hara okwe. Xiya kyam erematamko ohtarî mîtkoso mak, mîîketu na anarimaw yîwya.
4Ero wa awexitaw so etîme re ciino rin̂e pîn me mak maxe okwe. En̂ekano rin̂e me xa na mecir̂axe kica. Kicicme cesehtînosom me mak mat ham kica.
5Yaaro tan wîîkes awya so oyakno komo, emyawnomnî komo xa matko Kaan men̂ekekn̂e tpona enîn̂e me cehsom me. N̂examro n̂iir̂asî cemyawnoyem me xa tpona entopo ke. Kayaritomo me marha n̂examro n̂iir̂asî Kaan amn̂e. Kayaritomo me tak kiir̂axe so amn̂e ooxatî me awexitaw so, kekn̂e Kaan pahxa. Ero ke kayaritomo me tak noro yipu komo n̂iir̂as amn̂e tîmtapotachonhîrî yaw roro rma. Ero wa emyawnomnî komo n̂iir̂asî.
6Ero warahra reha maxe amyamro emyawnomnî komo poko okwe, mîwîrîyakexe mak kica. Ahce wa natu cemyawnoyem komo apoko so hara? Awemetanmekn̂e komo me mak naxe okwe noro yipu komo. Awen̂ekapon̂e me so marha naxe okwe en̂ekano rin̂e komo ya.
7Kporin komo yosotî poko mesosocexe, kîkayaritomon yosotî poko ha. Noro yosotî rma nîwîrîyakexe okwe. Ero wa mak naxe cemyawnoyem komo.
8On wara kesî kîkayaritomon komo mtapotarî, Kaan Karitan yaw mewrexapu, Apoyino komo xe ehcoko etîxe rma maxe ero wa xa marha yiixe ehcoko, kesî. Ero ke ero wa kachonho yewehcataw roro awya so kir̂wan̂he tak maxe okre.
9Etîme re ciino rin̂e mera awexitaw so reha kicicme maxe okwe, cen̂ekaxmu me thakwa tak maxe ero wa kachonho yanwekrî ke awya so.
10On wara na natu anarî komo Moises pen nmewretho poko, Ewetîtîkan̂e me na natu. Cewn̂e cik mak na wacetu ewetîra rma. Ero wa cexitaw so ahnoro Moises pen nmewretho yanwetîkan̂e me rma naxe okwe.
11On wara kekn̂e Kaan, Apici yai ro exihra ro mak ehcoko. Aan̂o yai ro exihra ro mak ehcoko wooxam kom hara, kekn̂e. On wara kekn̂e hara Noro rma, Waihkano cirihra ehcoko, kekn̂e. Ero wa kacho mewrepekn̂e kpanatanmetopo komo. Ero ke apici yai ro exihra rma na matu, waihkano tko na miir̂at hara okwe. Ero wa awexitaw so kpanatanmetopo komo yanwekn̂e me rma maxe okwe.
12Kîmhokan̂e wara mîn kpanatanmetopo. Ero ke ero yaw roro mak ehcoko. Ero yaw roro marha amtapotacoko, Owya apanatanmetopo komo yewetîn̂e me mai ham, kachome Kaan awya so amn̂e.
13On wara nasî Kaan kpoko so, tooto komo pînîn yawra kexitaw so ero wa xa marha nasî Noro kpoko so hara, kîpînîn yawra so marha ken̂ekexe so amn̂e. Kîpînîn yawno komo rma tko Mîk Kaan. Ero ke cen̂ekaxmu me kehtoponhîrî yar̂man̂e me nas okre.
Kir̂wan̂he Ciino Rin̂e Me Cexpore Nasî
14On wara marha wîîkesî awya so oyakno komo, Kaan pona enîn̂e ow ha, mîîket ha na. Ero wa kan̂e rma kir̂wan̂he ciino rin̂e pîn me na mat okwe. Kakir̂waman̂e ma re mîn ero warai Kaan pona entopo kîwya so?
15Awakno komo na mokya ahyaka so, awepeka komo na mokya anarimaw. Pononpora ro mak na natu, yînapumra marha na.
16Tawakem wara rma na re mesenpetu noro yipu ya. Taa, etok hara kir̂wan̂he, mîîketu mak na yîwya so. Komsîmra awto xe was ha, yîromamra marha awto xe wasî, mîîketu marha na yîwya so. Yiixe xa ehtopo komo tko na tîmîhra rma mat okwe. Kir̂wan̂he ma re nai tawake amtapotarî komo noro yipu wakren̂e pîn me rma awexitaw so?
17Ero wa xa marha taxe, Kaan pona enîn̂e ow ha, kan̂e komo. Kir̂wan̂he ciino rîn̂e pîn me rma kexitaw so waixapu me mak nasî Kaan pona entopo kîwya so okwe.
18On wara na ketu anarî komo awya so, Kaan pona enîn̂e ow ha, kan̂e amoro. Owî reha wasî kir̂wan̂he ciino rin̂e me. Kaan pona enîn̂e me awehtopo enpoko owya kir̂wan̂he ciino rin̂e pînî rma. Owî reha wenpesî Kaan pona enîn̂e me oyehtopo kir̂wan̂he ciino rin̂e me oyehtopo ke xa, ketu na awya so.
19On wara kan̂e re amyamro, Cewn̂e mak nasî Kaan, kan̂e. Kir̂wan̂he rma re nasî ero wara kacho awya so. Worokyam meero tko ero wa kan̂e me naxe. Tatanaxe mak cerahtîmrî ke so Kaan pona. Ero wa naxe worokyamu rma.
20Camkî mak maxe okwe. On wara kacho rma mencexe ha re, Kir̂wan̂he ciino rin̂e pîn me awexitaw so, waixapu me mak nasî Kaan pona enîn̂e me awehtopo komo, kacho. Onok yanme xa mîhtînoyatu ero wara? mîîketu mak na.
21Ero ke on wara wîîkesî, Abraaw pen tî xakn̂e kporin pen kom ha, akir̂wamaxapu me takî tî xakn̂e kir̂wan̂he ciino rîrî ke tîwya. Tumumuru tî nîmyakn̂e Kaan ya twaihkaxmu me. Tîmsom yakn̂itopo pona tî nîmyakn̂e. Ero ke akir̂wamaxapu me takî tî xakn̂e.
22Kaan pona enîn̂e me rma tî xakn̂e noro pen. Kaan marha tî n̂ewehcakn̂e tumumuru waihkacho poko. Ero ke Kaan pona entopo yîhrematîkacho xakn̂e Noro mtapotarî yewetîtopo hara.
23Ero ke Kaan Karitan yaw roro rma xakn̂e Abraaw pen. On wara kesî noro pen poko, Kaan pona n̂een̂akn̂e Abraaw pen. Ero ke, Kir̂wan me tak ween̂asî Abraaw, kekn̂e tî Kaan noro pen poko, kesî. Kaan yakrono ro mîk ha, kacho me marha tî xakn̂e Abraaw pen.
24Ero ke ero wa xa marha taxe kîwyam hara, Kaan pona enîn̂e me kexitaw so yîmtapotarî yewetîn̂e rma, Kir̂wan mîk ham, kesî tak Kaan kpoko so. Kaan pona enîn̂e me mak kexitaw so, yîmtapotarî yewetîn̂e pîn me rma, Kir̂wan mîk ham, kahra nasî Kaan kpoko so okwe.
25Ero wa xa marha xakn̂e Haabe pen hara. Kîîrî pohkan̂e ro tî mîk xakn̂e wooxam. Noro yipu rma tko Ixaw Yana komo n̂en̂epetho komo n̂ermonoyakn̂e. Ero yinhîrî tak n̂examro n̂en̂epekn̂e hara anarî esama yaw. Ero wa exirî ke, Kir̂wan mîk ham, kekn̂e marha noro poko hara. Ero wa xakn̂e kir̂wan̂he ciino rirî ke okre.
26Kupun komo wara rma nasî Kaan pona entopo kîwya so. Enko xe ka, kekatî exihra exitaw kupunthîrî yaw twaihso thakwa nas okwe. Ero wa xa marha nasî Kaan pona entopo kîwya so. Yîmtapotarî yewetîn̂e pîn me kexitaw so waixapu me mak nas okwe Kaan ponaro kehtopo komo. Ero wa nas okwe.
Cerewrem Xa Mîn Kîmtapotarî Komo Okwe
3
1On wara wîîkes hara awya so oyakno komo, yaake exihra ehcoko panatanmekno rin̂e me. On wara kacho ponaro cexpore nasî, Kicicme kexitaw so panatanmekno rin̂e rma Kaan n̂en̂ekarî me xa tak taxe anarî komo yopo, kacho ponaro cexpore nasî.
2Ahnoro rma taxe cehrokaxmu wara okwe. Anarmerpa nasî kehrokacho komo warai. Kîmtapotarî komo xa nasî kar̂mamexpon̂e me. Ahto katî nai kir̂wan̂he roro tîmtapotaxmu awya so? Noro yipu exitaw ketaw ha re kicicme exihra nasî cewru ke hara, tamorî ke marha, tupun ke ahnoro kicicme exihra ro mak nasî. Kir̂wanî ro me xa taxe kicicme yîmtapotanî ro me kexitaw so.
3On wara tko cicir̂axe kawaru, yîmtaka cicir̂axe petayetkacho, kor̂macho cik ha. Ero poko tak ciki tîtkexe. Kewehcaxe so tak kawaru porinî rma, n̂esewkor̂mesî kanme so.
4Ero wa xa marha nasî kanawa hara, yukwawno ha. Porin xa mîn anarî mko kanawa Ero yipu naar̂asî ocowo. Karitî xa mîn ocowo kanawa yan̂e. Kanawa yaw tko nasî kor̂macho wahrai cik mak. Ero yipu ke rma kanawa kor̂mesî aan̂e. Pona tîtotopo wece kor̂mesî.
5Ero wa xa marha nasî kun̂uru kom hara. Wahra rma re nasî kun̂uru komo. Ero yipu rma tko iyoponkano rin̂e me nîmtapowasî kica. On wara nasî wehto, wahrainhîrî rma wehto n̂esenmamyasî mer̂pora comota pen yakn̂itîkacho me.
6Wehto wara rma nasî kun̂uru kom hara. Wehto imo poyinonho rma mîn n̂etahsîyasî kun̂uru poko. Kupun komo me rma nasî. Wara rma ahnoro kupun komo yakn̂in̂e wa nasî. Miyan komo yakn̂in̂e wara rma nas oco. Ahnoro kehtopo komo meero nîwîrîmes okwe. Ero wa xa nas okwe kun̂uru komo.
7On warai marha mîn kun̂uru komo, kamara warai kopi. Kamara rma n̂enpamnoyaxe anarî komo tok me, mayamnî me ha re. Ero wa xa marha n̂enpamnoyaxe poroto komo, waaro komo, okoyi komo, yukwawno komo marha. Noro yipu komo reha n̂enpamnoyaxe anarî komo tok me.
8Kun̂uru komo reha nasî enpamnopîn me ro mak okwe. Tmayan̂em me thakwa mak nas okwe. Exponî ro mak mîn kun̂uru kica, kicicme cexi xatî. Okoyi yokumuru ken̂arî warai mak mîn kun̂uru komo mer̂pono pîn ken̂arî warai ha. Yohno kwaihkan̂e ro mak mîn ha kun̂uru komo okwe.
9On wara tîtkexe kun̂uru komo ke, Kir̂wan̂he mai ham Apa, tîtkexe Kîîm komo Kaan ya. Amn̂e tak tooto yîwîrîmacho poko tîmtapowaxe hara okwe ero ke rma. Ero wa tîmtapowaxe tooto komo poko Kaan warai me akîhtoxapu komo poko rma okwe.
10Ero re yari mak tîmtapowaxe anarmerpa so. Wakreno ritopo poko tîmtapowaxe, yîwîrîmano ritopo poko marha kica. Ero wa kahra ro mak cexpore nas okwe oyakno komo.
11Ahce wa nai tuuna pîtho awya so? Kir̂wan mokyataw tuuna cîmîkno ma re mokya awya so ero re yari rma? Pîra ro mak.
12Ahce wa nai hara naatî awya so oyakno komo? Piiku yepu exitaw asetona me katî n̂eperwa awya so. Pîra ro mak. Uupa yatî exitaw hara piiku me katî n̂eperwa hara awya so? Pîra marha okyo. Ero wa xa marha nasî tuuna pîtho hara, ero re yari mokuhra ro mak nasî kir̂wan tuuna, yîmîtî ken̂arî marha.
Takîhso Cehcerî Kah Yawno Ke Mak Kesehtînotopo Ke
13On wara wîîkes hara awya so, takîhso na mesehtînoyatu, yuhnari yîhtînon̂e me marha na mat ha. Ero warai me awesehtînoyataw so kir̂wan̂he ciino rîn̂e me mak ehcoko. Ero wa ehcoko takîhsom me awesenpotome so, awanmerono mera ro mak awesenpotome so marha.
14Ero warahra na matu anarimaw so anarî komo na meen̂atu awewresawno me kica, poturme awexi xe marha na matu kica. Ero wa awexitaw so, Ow xa n̂ero ayopono ha, kahra ro mak ehcoko anarî ya. Yaarono yanwekn̂e pîn me ehcoko.
15Anarî yopono me awesehtînoyataw so takîhsom wara rma na matu. Kah yaino pînî tko mîn takîhso awehtopo komo. Tooto poko tpohnîmsom me mak maxe okwe. Tooto pun ponaro mak maxe kica. Worokyam ponaro marha maxe okwe.
16On wara tak maxe amn̂e okwe esewresaw awesen̂ataw so, poturme awexi xe so marha na matu. Ero wa awexitaw so kicicme ro mak tak mehtîkexe okwe. Wara ro mak tak mehtîkexe okwe. Miyan poko rma tak mehtîkexe kicicitho poko kica.
17On wara xa yo taxe takîhso kexitaw so kah yaino ke kakîhretopo ke, yihcirî me ka kicicitho me kexi xera so ro mak taxe. Ero wa ehxapu tak on wara marha taxe, tawakem me kexi xe so taxe mîk hak poko. Erewîn me tîmtapotaxmu me marha taxe, cesewetîsom me marha, cesemetanmesom komo pînîn yawno me marha, wakreno rin̂e me marha, etîme re tooto ponarono me marha, kir̂wan̂he cesenposom wara exihra taxe tohnaw. Ero wa taxe takîhso kexitaw so kah yaino ke kakîhretopo ke.
18Tawakem me roro kexitaw so mîk hak poko naatî ciin̂e wa taxe. Ero yinhîrî tak kn̂irithîrî nasî cepetaxmu wa hara. Takîhso kehtopo me tak n̂eperwasî. Ero wa taxe tawakem me roro kexitaw so.
Mîn Hak Poko Kpanatanmetopo
4
1On wara wîîkes hara awya so oyakno komo, ahce wa awexirî ke so etpoko metar̂met okwe? Meseseyukyaxe marha okwe. On wara maxe, mîn hak poko mak mepohkexe. Aropotaw so cetar̂maxmu wara rma nasî ero wa awehtopo kom okwe.
2Erepora ro mak maxe awemyawno komo xe. Waihkano meero miir̂axe okwe, anarî komo yemyawno poko mepohkexe kica. Yiixe awehtopo komo yahsîra rma maxe okwe. On wara awexirî ke so ahsîra maxe. On xe cma re was Apa, kahra maxe Kaan ya. Ero ke ahsîra thakwa maxe,
3Mîîkexe rma re yîwya anarimaw. Ahsîra rma tko maxe okwe on poyero, awanme ro so mîîkexe awesewakomachome so mak. Ero wa maxe okwe.
4On wara marha wîîkes awya so, apici komo yaino wara maxe kica, aan̂o komo yaino wara marha maxe wooxam kom hara. On wara kacho ponarora matu ke, roowo pono ro komo poko kpohnataw Kaan xatî pîn me thakwa tasî, kacho? Ero ke roowo pono ro komo poko tpohnîmsom me awexitaw so Kaan xatî pîn me thakwa maxe okwe.
5Ero yipu poko rma kesî Kaan Karitan. On wara kesî, Kropotaw nasî Kaan Yekatî kewyoman̂e me xa nasî Noro, kesî. Tohnaw ma re nîîke Kaan Karitan ero wara awya so?
6Kwakretîkan̂e xa Mîkî Kaan. Ero ke on wara kesî Kaan Karitan, Anarî komo yopono me cesehtînosom komo reha n̂ehn̂anmekyasî Kaan. Anarî komo xawyakan mak ow ha, kan̂e komo reha nakronomesî, kesî. Ero wa kesî Kaan Karitan.
7Ero ke Kaan ya tak etîmcoko Noro yanton me. Ciabu yen̂epen̂e me ehcoko totohme tak ahyai so.
8Kaan mîtkoso n̂he tak amohcoko amîtkoso n̂he tak mohtome Noro hara. Cesemokaxmu wa tak ehcoko amyamro kicicitho pokono komo. Kaan ya aropotarî komo marha korokapocoko amyamro hara yarpa cesehtînosom kom hara.
9Ahwokacoko, awratacoko marha, Okwe okwe, kacoko ha. Ero wa kacoko amyamro cewresomînhîrî komo, tahwotaxmunhîrî kom ha.
10Kicicme weexi Apa okwe, kacoko Kporin komo ya. Ero wa ketaw awya so takîhsom me n̂he tak awenpexe so hara Noro.
11On wara marha wîîkes awya so oyakno komo, etpoko yîmtapotara tak men ehcoko. Kicicitho noro kica, ketaw awya so awakno komo poko, Kaan ya apanatanmetopo komo yîwîrîyakan̂e me mak maxe okwe. Ewetîn̂e pîn me maxe. Kicicitho mak mîn ham Kaan ya kpanatanmetopo komo, kan̂e wa mak maxe okwe.
12Kaan mak kpanaatanmetopo mewrepekn̂e pahxa. Noro rma nasî yukurunpeno rin̂e me. Noro marha nasî yîhcamnono rin̂e me hara. Ero ke ahce kacho on wara mîîketu amyamro hara apoyino komo ya, Kicicitho amoro kica, mîîket ha?
13Taa, on wara wîîkes hara awya so, anarî poko hara, on wara kan̂e amyamro, Oroto amna cesî iina ewto imo pona, pahxaxa na anarimaw. Iito tak nas amna cewn̂e cimn̂ipu. Amna warawanwasî iito tupurantan yahsîtome, kan̂e amyamro.
14Ahce kacho ero wa mîîket ha? Ahce poko na matu pahxaxa, ahna na mîîcetu? Ahce wa thakwa na matu ero yimaw? Yîhtînopîra ro mak maxe okwe. On warai mak kîwyam, kaweresî warai mak ha. Yohnono mak mîn kaweresî. Amn̂e tak n̂ehcamnoyas hara. Ero warai xa marha kîwyam hara yohnono marha. Amn̂e tak cehcamnoyaxe kîwyam hara.
15Ero ke on wara xa matko kapore nasî, Yiixe exitaw Kporin komo waipîra wasî ero poko oyehtome amn̂e. Ero yinhîrî anarî poko cma re was hara, kapore mak nasî.
16Ero wa kan̂e pîn amyamro okwe. On wara xa matko mîîkexe, Kir̂wan̂he oyemyawno ciin̂e ow ha okre, mîîkexe awanme rono komo wara so rma okwe. Kicicme nasî kica ero wa kacho awya so okwe.
17Ero ke on wara wîîkes awya so, Anarimaw so on wara mîîketu, N̂esemer̂wexe n̂examro. Takronomapore nasî, twakrepore marha na, mîîketu. Ero yinhîrî akronomara rma na matu, wakrera marha na. Kicicme men nas okwe Kaan ya ero wara awehtopo komo. Ero ke ero wa wîîkesî.
Nîwracexe Amn̂e Okwe Tupurantayem Komo
5
1Taa, tupurantayem komo, awya so wîîkes hara, awratacoko, okwe, okwe, kacoko ro mak. Mesemetanmekyaxe xa tak amn̂e okwe.
2Natîhyasî thakwa awemyawnonhîrî komo. Apononthîrî komo marha nawkes okwe mahcaru warai.
3Twekaxi marha nas apurantanthîrî komo exepeyutho, ooru, prata kom ha. Ero yipu n̂een̂axe amn̂e apoyino komo wekaxaputho. Kicicme awehtopo komo yekatîmn̂e me nasî yîwya so. Wekachonhîrî yanme marha apunthîrî komo macesî, wehto ke ecahxapu wara hara. Ero wa men maxe amn̂e okwe. Eromanhîrî me enmarî pahnoke rma awemyawno komo mepamnoyaxe tukuhkaw cehso ro.
4On wara marha maxe okwe, anapickarî komo yepemara rma maxe okwe, anatîrî yeperîrî yenmekn̂e kom ha. Kepemexe so amn̂e, mîîkexe rma ha re, memîknoyaxe mak okwe. Ero ke nîwracexe thakwa okwe n̂examro anapickathîrî komo. Yîwratarî komo tak men n̂encesî Kporin komo, kantoman̂e ro komo.
5On wara marha maxe, roowo po awexitaw so ha ka mesewakrexe mak kica. Awemyawno komo mepamnoyaxe ro mak. Tupurukresom wara miir̂axe aropotarî komo. Tok nupurukresî paaka yosom waihkachome, ero wara rma nasî aropotarî komo awaitome so mak tak okwe.
6Kir̂wanî ro komo marha mekance kicicitho warai me, mîwaikace meero okwe. Esewyomara rma n̂ehce noro yipu pen komo. Ero wa wîîkes awya so, cemyawnoyem komo amyamro.
Kporin Komo Ka Momohcoko Ahwokan Me
7Taa, on wara wîîkes awya so hara oyakno komo, Kporin komo momohcoko rma ka ahwokan me. Ero wa naxe tînatkem komo, tînatîrî yepetacho ka momokyasî pahkî. On wara kexe, Ahri ka tuuna mokope naatî yatîkrecho. Yihcirî me tmohsom ka mokope. Mahyaw tmohsom marha mokope, kexe makî ka. Ero wara kexe tînatkem komo.
8Ero wa xa marha ehcoko amyamro hara, ahwokan me ro mak ehcoko. Pahnoke tak men nasî Kporin komo mohtopo.
9Etpoko yîmtapotara marha ehcoko oyakno komo. Etpoko amtapowataw so Kaan men awen̂ekexe so amn̂e ero poko. Moro to tak men nasî awen̂ekan̂e komo kopi, ametatawno wa tak ha. Ero ke men etpoko yîmtapotara ehcoko.
10On wara ehcoko oyakno komo, weronomano rin̂e pen komo yehtoponho yîhtînocoko, Kporin komo mtapotarî n̂ekatîmyatken̂e, n̂examro pen yehtoponho kom ha. Cemetanmetopo komo thakwa tî nînîmyatken̂e n̂examro. Pahkî ro makî tî nînîmyatken̂e ahwokan me rma.
11Kaan nwakretho me tîhtînoyaxe ero yipu yînîmn̂enho pen komo. Ero wa tî xakn̂e Xoo pen. Noro yehtoponho rma mencexe, on wara ehtoponhîrî ha, ahwokara rma tî xakn̂e cesemetanmekyataw xa. Esemetoponhirî mahyaw kir̂wan̂he tak noro pen n̂iir̂akn̂e hara Kporin komo. Ero wa ehtoponhîrî mencexe. Kîpînîn yawno xa Mîk Kporin kom ham okre. Okwe okwe, kan̂e me xa nasî kpoko so. Noro yipu Mîk Kporin kom ha.
12On wara kacho ponaro xa tak ehcoko, oyakno komo, yaarono me xa amtapotarî komo yewetmexpotopo etacira ro mak ehcoko. Kaapu etacira ehcoko ero yipu me, roowo etacira marha ehcoko. Ahce na komo etacira ro mak ehcoko amtapotarî komo yewetmexpotopo me. Yaaro mak amtapotacoko. Pîra, ketaw awya so yaaro mak kacoko. Nhnk, ketaw hara awya so yaaro marha kacoko. Amtapotarî komo yewetîmexpotopo yetahcataw rma awya so Kaan men awen̂eketu so kopi.
13Taa, on wara marha wîîkes awya so, anarimaw so mesemetanmekyaxe. Ero wa awexitaw so Kaan yakro tak amtapotacoko. Tahwore awexitaw so anarimaw hara ewanomacoko Kaan poko.
14Awamotoyataw so Kaan mîn yenîn̂e komo tak an̂ihcoko Kaan yakro yîmtapotachome so apoko so. Ahkapexe so marha tak Kporin komo yosotî yanme rma.
15Kaan pona enîn̂e me xa yîmtapowataw so tamotosom komo poko Kaan tak nakir̂wames hara amotoxapunhîrî komo. Kar̂pe tak noro yipunhîrî n̂iir̂as hara Kporin komo. Kicicitho poko ehxapunhîrî me exitaw marha, Kaan tak nîhcamnoyasî ero wa ehtoponhîrî.
16Kicicme awehtoponhîrî komo marha ekatîmcoko awakno komo ya. Etpoko marha amtapotacoko Kaan yakro kar̂pen komo poko kir̂wan̂he tak ehtome so hara. On wara nasî Kaan takro kîmtapotacho poko, kir̂wan komo nakronomesî xa yaaro yîmtapowataw so, cerewre xa ketaw.
17Ahce wa xakn̂e Erias pen? Tooto mak mîk xakn̂e noro pen kwarai komo rma. Noro yipu rma tî nîmtapowakn̂e cerewre Kaan yakro. Tuuna cma re ka ekmexpora mas Apa, kekn̂e tî. Ero ke mokuhra takî tî xakn̂e tuuna. 3 cimn̂ipu tî mokuhra xakn̂e, 6 nuun̂i xa hara tî. Ero wa tî mokuhra xakn̂e tuuna ero yimaw.
18Amn̂e takî tî nîmtapowakn̂e xa hara Erias tuuna mohtopo poko hara. Yîmtapotache tuuna takî tî mokyakn̂e hara. Mararî takî tî natîkwakn̂e hara. Ero wa tî xakn̂e Erias pen.
19Taa, on wara wîîkes hara awya so oyakno komo, on wara na nai apoyino komo anarimaw, yaarono yaw rorono rma na n̂etowya okwe. Noro yipu yakro tîmtapotapore nasî yaarono yaw roro yîhtînotome hara.
20Ero wa amtapowataw so anarme yîhtînon̂e yaknaman̂e me tak maxe okre. Ero wa aknametaw awya so waipîn me noro yipunhîrî miir̂axe twaihsomînhîrî rma. Emapona kicicme ehxapunhîrî yehtoponho marha meymyaxe kir̂wnhe ehtome hara. Ero wa mak wîîkes awya so oyakno komo.
1PEPetru Karitan Yihcirî
1 2 3 4 5 1 Petru1
1On okaritan an̂enîrî komo. Petru ow ha Xesus Kristu nantomatho. Miya so etakpaxapu komo amyamro. Pontu pono komo chewno amyamro, Karasia pono komo chewno marha, Kapatosia pono komo chewno marha, Asia pono komo chewno marha, Bitin̂a pono komo chewno marha. Ero warai komo chewno amyamro.
2Kîîm komo Kaan nmen̂ekatho amyamro. Pahxa rma ahtînoyatken̂e so Noro tîmxîkrî me. Ero ke awakir̂wametken̂e so Kir̂wanî ro Yekatî ke cewetîtome awya so. Xesus Kristu kamxukutho ke marha awakir̂wametken̂e so. Taa, on wara wîîkes hara awya so, awakronoma xe so wasî Kaan ya. Ahwokan me marha awiri xe so wasî yîwya. Ero wa awiri xe so xa wasî, miya xe xa takî.
Tîtpakexe Hara Amn̂e Waixapunhîrî, Kacho Ponaro Tak Taxe
3On wara marha wîîkes awya so, Kir̂wan̂he xa mai ham okre, kapore roro nasî Kaan ya. Kporin komo Xesus Kristu Yîîm Mîkî, Noro ya ero wa kapore nasî. Kîpînîn yawno ro xa Mîk Noro. Ero ke tîmxîkrî me xa tak kiir̂atken̂e so, ewruxapu wara rma. Waipîn me marha kiir̂atken̂e so. Xesus Kristu pakarî ke mak ero wa kiir̂atken̂e so.
4On wara marha kiir̂axe so Kaan, kemyawno komo nîmcesî kah yaw, kîwya so tîmsom amn̂e. Atpînî ro mak mîn ha kemyawno, etwîrîman marha, ehcamnopîn marha. Ero yipu Kaan nîmcesî kîwya so tîmsom.
5Tanî rma ka awexitaw so akurunpexe so Kaan kar̂pe cexirî ke. Noro pona enîrî ke awya so akurunpexe so. Amn̂e tak kir̂wanî ro me awir̂axe so eromanhîrî yimaw.
6Ero wa awitopo komo ponaro awexirî ke so mahwowaxe xa tak okre. Mesemetanmekyaxe tko ka okwe. Anarmerpan me rma thakwa nasî awesemetanmetopo komo. Yohno makî tko maxe ero wa mesemetanmekyaxe.
7On wara Kaan awir̂axe so, wehto pona tukuisom wara rma awir̂axe so ooru yukuitopo wara. Ero wa awir̂axe so tponaro xa awehtopo komo yesenpotome, anarî ponarora awehtopo kom ha. Cehcamnosomtho makî tko mîn ooru. Amyamro xa matko tîpîn̂e xa maxe Kaan ya ooru yopo ro mak. Ero wa maxe Kaan pona enîn̂e me awexirî ke so. Noro pona enîn̂e me awexitaw so cesemetanmesomu rma kir̂wan̂he Noro yehtopo menpexe tooto komo ya. Ero ke nahwowaxe amne Kaan poko Xesus Kristu mokuche tak. Takîhsom xa Mîk Kaan ham, kir̂wanî ro xa ham, kexe tak. Ero wa nahwowaxe amn̂e Xesus Kristu mokuche tak.
8Noro yenîhra rma ka maxe amyamro. Yiixe rma tko maxe, enîhnî xe rma. Noro ponaro xa maxe enîhra awexitaw so rma ka. Ero ke Noro poko mahwocetîkexe ro mak okre ekatîmrî yopo. Kir̂wanî ro me Xesus mîhtînoyaxe.
9Noro pona enîrî ke awya so aropotarî komo tak nakir̂wamekn̂e. Ero ke tahwore xa tak maxe okre. Ero wa maxe Kaan ya awakir̂wamacho komo poko.
10Ero wa awitopo komo rma tî n̂ekatîmyatken̂e weronomano rin̂enho pen komo, awakir̂wamacho komo rma tî n̂ekatîmyatken̂e pahxa rma. Amn̂e akir̂wamano n̂iir̂asî Kaan, ketken̂e. Camkî tko tî xatken̂e tîn̂ekatîmrî komo poko rma. Ahce warai poko xa wa nîîke Kaan, Wakreno wiir̂as amn̂e, kacho ha? ketken̂e tî. N̂eserepoketken̂e ro mak ero wa kacho poko, ero ke Kaan Karitan n̂een̂atken̂e roro, yuhnarino poko xa n̂esehtînoyatken̂e akir̂wamano ritopo poko cehcamhokachome so.
11Kristu Yekatî rma xakn̂e yîropotaw so. Ero yipu yekatîmn̂e me n̂examro pen n̂iir̂akn̂e. On wara tî kekn̂e yîwya so, Amn̂e tak Noro pen n̂emetanmekyaxe tooto komo okwe. Ero yinhîrî kir̂wanî ro me tak n̂esenpesî Noro rma hara, kekn̂e yîwya so. On wara tko tî ketkene ero yipu poko, Ahce wa Kristu n̂iir̂atu kopi? ketken̂e tî. Ahcemaw xa Noro mokya ha? ketken̂e marha tî. Kir̂wantaw xa tî entatîka xe xatken̂e ahce wa na Kristu yehtopo.
12On wara tko tî Kaan kekn̂e yîwya so, An̂enîrî pîn komo mak mekatîmyaxe. Anarî komo n̂enîrî me mak mekatîmyaxe, kekn̂e tî. Ero wa kekne Kaan yîwya so kakir̂wamacho poko. Ero ke n̂examro pen n̂enîrî me exihra rma xakn̂e, an̂en̂iri komo me xa matko xakne. Amyamro tak mencexe yîn̂ekatîmthîrî kom ha. Kakir̂wamacho yekatîmn̂e komo tak n̂ekatîmyaxe awya so. Kir̂wanî ro Yekatî yanme ekatîmn̂e komo rma mîkyam. Kah yai en̂epexapu Mîk Kir̂wanî ro Yekatî. Noro yanme rma kakir̂wamacho komo n̂ekatîmyaxe awya so. Ero poko cehcamhoka xe rma tî natu ancu komo meero.
13Ero ke awakir̂wamacho ponaro xa men ehcoko, takîhso marha esehtînocoko. Xesus Kristu ya awakrecho komo ponaro xa ehcoko miya roro. Noro yesenpoche owakresî xa tak Kaan, kacoko.
Awehtoponhîrî Komo Ewetîra Tak Ehcoko
14Kaan yewetîn̂e me xa tak ehcoko. Tîîm n̂ewehca rikomo, ero wara rma Kaan ewetîcoko. Awehtoponhîrî komo ewetîra tak ehcoko. Pahxa kicicitho xe roro mak mîxatken̂e kica. Camkî awexirî ke so mak Kaan poko ero wa mîxatken̂e. Ero ke ero warahra tak ehcoko. Kicicitho xera tak ehcoko.
15Kaan tak awan̂ikyatken̂e so tîmxîkrî me. Kir̂wanî ro xa Mîk awan̂ikn̂e komo. Ero ke kir̂wanî ro me xa marha ehcoko amyamro hara. Ahce na poko awexitaw so kir̂wan̂he ehcoko.
16Ero yipu poko rma kesî Kaan Karitan. On wara kesî, Kir̂wanî ro mak Ow ha. Ero ke kir̂wanî ro me xa marha ehcoko amyamro hara owara xa marha, kesî. Ero ke ero wa kacho yaw roro ehcoko.
17Kîîm komo Mîkî Kaan, Noro yakro rma mîmtapowaxe. On warai Mîkî Kîîm komo, kukurunanîn̂e pîn mak Mîkî. Poko kehtopo komo nukuknomesî, ero yaw roro rma kepemachome so. Ero ke twerî ehcoko Kaan poko. Miya roro ero wa ehcoko roowo po awenmacho komo yecenarî.
18On wara mak mîxatken̂e pahxa kica, ero pîntho ponaro mak mîxatken̂e. Aporin pen komo poyero ero wa mîxatken̂e. Kaan takî tko awehtoponhîrî komo n̂epemekn̂e awowtome so tak. Prata ke mak epemara xakn̂e, ooru ke marha epemara xakne. Cehcamnosom makî reha mîn prata komo, ooru kom ha.
19Kristu kamxukutho ke makî reha n̂epemekn̂e awehtoponhîrî komo tîpîn̂em ke xa tak. Oper̂a xîkrî warai me mak xakn̂e Kristu twaihkaxmu me. Kir̂wan̂he ro mak xakn̂e Noro kicicitho ken̂ehra ro mak. Noro yipu kamxukutho ke rma awehtoponhîrî komo n̂epemekn̂e Kaan.
20Pahxa rma tî Kristu nîhtînoyakn̂e Kaan twaihkaxmu me. Roowo mapatan cirihra rma ka cexitaw ero warai me tî nîhtînoyakn̂e. Noro yenpora tko ka xakn̂e. Kokon̂oro n̂he mak tak Noro n̂enpoi awehtoponhîrî komo yepeman̂e me.
21Ero ke Kaan pona tak meen̂axe. Noro rma Kristu n̂enpakekn̂e, kyopono ro me marha tak n̂iir̂akn̂e. Ero wa Kristu n̂iir̂akn̂e Kaan tponaro xa tak awehtome so. Oyenpakesî tak Kaan amn̂e, kachome marha awya so ero wa n̂iir̂akn̂e. Ero wa Kaan pona meen̂axe.
22On wara wîîkes hara awya so, aropotarî komo tak makir̂wamapetken̂e Kaan ya yaarono yewetîrî ke awya so, Kaanî mtapotarî yewetîrî ke ha. Kaan Yekatî rma ero yipu yewetîn̂e me awir̂atken̂e so. Ero ke tak awakno komo xatî me tak maxe, yiixatî me xa tak okre. Ero ke etîxatî me ro mak tak ciicoko aropotarî komo, ahce na xatî me awehtopo ke esman me ro mak.
23On wara marha awir̂atken̂e so Kaan, tîmxîkrî me tak awewrunoketken̂e so. Cehcamnosomtho ke awewrunokara xakn̂e. Ehcamnopînî ro ke xa ero wara awir̂atken̂e so, tîmtapotarî ke. Karitî ro mîn Kaanî mtapotarî, waipîn ha. Ero yipu ke rma tîmxîkrî me awiratkene so.
24Peen yepemrutun warai mak tooto komo ahnoro, yohnono kyam mak. Kir̂wan̂he rma cma re ka n̂esenpesî peen yepemrutun. Ero yinhîrî peen tak waihyasî. Epemrutunthîrî tak n̂emarakesî. Ero wa nasî peen yepemrutuntho.
25Ehcamnopîn me reha nasî Kporin komo mtapotarî. Ero yipu rma amna n̂ekatîmyakn̂e awya so, Kaan ya awakir̂wamacho kom ha. Ero wa nasî Kaanî mtapotarî.

1Taa, Kaanî mtapotarî yanme mak mewruyatken̂e Noro xîkrî me. Ero ke on wara tak ehcoko, kicicme awehtoponhîrî komo ahsîpînkacoko ahnoro. Etîxera awehtoponhîrî komo ahsîpînkacoko, acemaronthîrî komo marha ahsîpînkacoko. Tohnaw esenpora marha ehcoko, ayopono komo xatî pîn me exihra marha ehcoko, etwîrîyakara marha ehcoko. Ero wara awehtoponhîrî komo tak ahsîpînkacoko.
2Ewruxan wara tak ehcoko moomo xatî wara. Awekatî komo wokru wara rma nasî Kaanî mtapotarî. Ero ke ero yipu xe ehcoko, anarî ro mtapotarî xera mak. Rikomo pormamyasî moomo yeer̂ataw, ero ke ero wa xa marha ehcoko Kaanî mtapotarî poko hara tpormamsom wara tak ehtome awekatî komo.
3Kir̂wan Mîk ham Kporin komo okre, mîîketkene rma na Noro poko. Tpoxwem wara na mîhtînoyatken̂e Noro. Ero ke yîmtapotarî poko tak ehcoko moomo yeen̂e wa tak.
Toopu Warai Mîk Kristu, Mîîmo Peyecepu Warai
4On wara marha nasî Kporin komo, toopu wa nasî karitî wa. Noro yipu xera xatken̂e tooto komo okwe, mîîmo me cirihnî me n̂een̂atken̂e. Tîmîn me ciisom me rma tko Kaan nîhtînoyakn̂e. Tîpîn̂e ro mak n̂een̂akn̂e okre.
5Ero ke Noro yaka tmohsom me awexitaw so toopu wara xa marha maxe amyamro hara, karitî wara xa marha. Kaan Yekatî mîn me ciisom amyamro toopu wa. Kaan ya tîmsom pokono me marha maxe. Kekatî komo nîmrî reha mîmyaxe. Kir̂wan̂he Kaan n̂een̂asî anîmrî komo Xesus Kristu yakrono ro me awexirî ke so. Ero warai amyamro.
6On wara kes hara Kaan Karitan toopu poko hara, On wara wîîkes awya so, mîîmo peyecepu me xa toopu wiir̂asî, Siaw pono peyecepu. Onmen̂ekatho mîn toopu, tîpîn̂em xa. Ero ke Noro ponaro awexitaw so ehn̂an me tak awir̂axe so Kaan okre, kesî.
7-8Ero ke Noro ponaro awexitaw so tîpîn̂em me xa meen̂axe. Ero wa maxe amyamro reha. Anarî me reha naxe Noro yewetîn̂e pîn komo. On wara kesî Kaan Karitan n̂examro poko, Toopu xakne mîîmo me ciisomu cma ha re. Kicicme tko n̂een̂atken̂e mîîmo ciin̂e komo, mîîmo me cirihnî me. Noro rma tko Kaan n̂iir̂akn̂e mîîmo peyecepu me, kesî, On wara marha kesî Kaan Karitan, cetanwesom komo yîhrokacho mak mîn oko toopu, epîrkacho komo mak okwe, kesî. Ero wa cehrokaxmu me naxe Kaanî mtapotarî yewetîn̂e pîn me cexirî ke so. Kaanî rma ero wa n̂iir̂asî noro yipu kom okwe. Ero warai reha mîkyam.
9Ero warai pînî reha amyamro ha. Kaan nmen̂ekatho komo reha amyamro. Tîyanan me amen̂eketken̂e so. Tîhyaka cewomsom me marha amen̂eketken̂e so, kayaritomo me marha awir̂atkene so. Tmaywen me marha awir̂atken̂e so, tponaro cehsom me xa okre. Ero warai me amen̂eketken̂e so Kaan kir̂wanî ro me cehtopo yekatîmn̂e me tak awehtome so. Awarpanawnonhîrî komo amyamro. Tweyuru pona tak awan̂ikyatken̂e so okre.
10Pahxa noro re mera mîxatken̂e okwe. Oroto tak Kaan yanan me re tak maxe okre. Pahxa apînîn yawno komo warahra xakn̂e Kaan okwe. Oroto tak apînîn yawno me so tak nas okre. Ero wa tak nasî Kaan apoko so.
Mîn Hak Poko Kpanatanmetopo
11Oyakno komo cik amyamro okwe. On wara wîîkes awya so, tantono ro pîn amyamro. Pawana mak amyamro. Ero ke kicicitho xe awehtoponhîrî komo yewetîra kr̂a tak ehcoko. Awekatî komo men nîwîrîmes okwe ero yipu yewehcataw awya so.
12Xenciu komo chewno mak amyamro, awîrîyakan̂e komo chewno ha. Kicicitho mîkyam kica, kexe apoko so. Ero ke n̂examro wero ro rma kir̂wan̂he roro ehcoko. Ero wa awexitaw so kir̂wan̂he tak Kaan nîhtînoyaxe awîrîyakan̂enhîrî komo rma. On wara kexe amn̂e pahxaro en̂ekano ritopo po, Yaaro ham, kir̂wan̂he nai Kaan ham n̂examro yakir̂waman̂enho, kexe tak ero yimaw. Ero wa tak kexe apoko so.
13-14Ero ke on wara wîîkes awya so, kayaritomo komo ewetîcoko, yîtîhkathîrî kom ha. Kopenato komo marha ewetîcoko. Yîtîhkathîrî maywen komo rma mîkyam kopenato komo. Yînantomathîrî komo mîkyam kicicitho komo panaretopo poko, kir̂wan komo yahworetopo poko marha. Ero warai poko kopenato komo nantomexe yîtîhkathîrî komo. Ero ke ahnoro rma ewetîcoko.
15Ero wa awexi xe so tî nai Kaan awîrîyakan̂e komo yîtîtmamnotome. Camkîno komo mak mîkyam kica akpîra cesehtînosom kom ha. N̂examro yîtîtmamnopu xe tî nai Kaan kir̂wan̂he roro awehtopo komo ke mak.
16Awanme ro cehsomu rma re amyamro, tooto yantonî ro pîn. Emetanmekno ciin̂e me tko exihra ehcoko. Tooto yanton pîn ow ha, ero ke kr̂a emetanmekno rma wiir̂asî yiixe oyexitaw, kane pîn me mak ehcoko. Kaan yanton me mak ehcoko.
17On wara marha ehcoko, ahnoro tooto komo ponaro ehcoko. Awakno komo xe xa ehcoko. Kaan poko twerî ehcoko. An̂ewetîrî komo me marha kayaritomo encoko. Ero wa xa ehcoko.
18Taa, anto me cehsom komo, awakro so mak tan kîmtapowas hara. On wara wîîkes awya so, awosom komo ewetîcoko roro. Ponaro so xa ehcoko. Ero wa ehcoko kir̂wan komo poko, tawakem komo poko ha. Ero wa xa marha ehcoko tîrwon̂em komo poko hara. Ero wa ehcoko awosom komo poko.
19Anarimaw tohnaw mak na awemetanmekyatu so awosom komo, kicicme awehtopo komo yanmera ro mak. Ero wa awir̂ataw so tahwore rma ehcoko Kaan yanme rma. Kir̂wan̂he maxe ero wa awexitaw so.
20On wara tko na matu anarimaw kicicme awehtopo komo yanme rma na apanaretu so. Yaaro rma ero yipu mînîmyaxe ahwokan me. Awanme ro so thakwa maxe tpanaresom me. Anarimaw na tohnaw mak awemetanmekyatu so hara, kir̂wan̂he awehtopo komo yanme rma kica. Ero yipu marha tînîmpore nasî ahwokan me hara. Kir̂wan̂he Kaan awen̂axe so ero wa awexitaw so okre.
Cemetanmekn̂e Komo Yein̂e Pîn Me Xakn̂e Kristu
21Ero warai me rma wa awan̂ikyatken̂e so Kaan, Enko, Kristu meero marha xakn̂e emetanmexapu me kakir̂wamachome so. Cemetanmetopo rma nînîmyakn̂e Noro wara xa marha awehtome so amyamro hara.
22On warai Mîk xakn̂e Kristu, kicicme exihnî ro mak Mîk xakn̂e. Cemarontanî ro marha Mîk xakn̂e.
23Noro yîwîrîyaketaw yiixatî pîn komo ya nîtîtmamyakn̂e makî tî. Yîhyokyataw marha yîwya so, Kesepanîyasî men amn̂e Ow hara, kahra ro makî tî xakn̂e. On wara makî tî kekn̂e Xesus, Yaaro xa kepanîn̂e Mîk Kaan. Ero ke Noro pona mak ween̂asî, kekn̂e makî tî.
24Weewe pona woxapu me Noro pen waihyataw kicicme kehtoponhîrî komo nahsîyakn̂e tupun pona rma. Tîwyan me rma nahsîyakn̂e. Ero wa nahsîyakn̂e waixapu me tak kehtome so kicicme kehtopo poko. Kir̂wan̂he kehtome so xa matko ero wa xakn̂e okwe. Tîhyotopo ke rma kakir̂wametken̂e so. Ero wa mak kakir̂wametken̂e so Xesus.
25Tacixaputho wa mak mîxatken̂e okwe. Okno tahcasî oper̂a, ero wa xa marha mîtahcatken̂e amyamro okwe. Ero warahra tak maxe oroto. Awosom komo yaka tak mîmokyatken̂e hara okre, aropotarî komo yenîn̂e yaka ha. Ero wa mîmokyatken̂e okre.
Wooxam Komo Panatanmetopo, Kîrkomo Panatanmetopo Marha
3
1Taa, wooxam komo, awya so tan wîîkes hara on wara, aan̂o komo yewetîn̂e me xa ehcoko. Ero wa awexitaw so kir̂wan̂he tak aan̂o komo awen̂axe so. Anarimaw na Kaanî mtapotarî yewetîn̂e pîn komo yakro matu. Kaan pona enîn̂e me rma tak na natu noro yipu komo tpanatanmetopo ken̂ehra rma. Kir̂wan̂he awehtopo komo yenîrî ke mak ero wa natu.
2On wara marha ketu apoko so kir̂wan̂he awexitaw so, Tweeno me nai ham opici, tîyopono me marha oyen̂a ham, ketu apoko so aan̂o komo. Ero ke Kaan pona tak na n̂een̂atu ero wara awenîrî ke so.
3On wara marha ehcoko, poore mak etakir̂wamara ehcoko on warai ke, anarmerpa so ahpoci komo ciitopo ke, ooru ke aporenomacho komo ke anarimaw, kir̂wan aponon komo yamrutopo ke anarimaw, cepethîkem yamrutopo ke xa. Poore mak kir̂wan̂he awesenpotopo komo mîn ero yipu mko.
4Enîhnî ke xa matko eporenomacoko, aropotawno komo ke mak. On warai mîn aweporenomacho komo, etîrwonmekîra awehtopo komo, keyuhtîkara awehtopo komo marha. Atpînî ro mak mîn ero yipu aweporenomacho kom ha. Cepethîkem xa mîn ero wa awehtopo komo Kaan ya.
5Ero warai ke rma anarî komo n̂eporenometken̂e, pahxan pen wooxam komo. Kir̂wan komo mak ero wa xatken̂e, Kaan pona enîn̂e komo xa, ciin̂o yewetîn̂e kom ha.
6Ero wa tî xakn̂e Sara pen. Abraaw pen yewetîn̂e me tî xakn̂e. Oyantoman̂e mîkro, kekn̂e tî noro ciin̂o poko rma. Ero ke Sara pen warai me marha maxe amyamro hara kir̂wan̂he awexitaw so, erasîn me awexitaw so marha. Ero ke ero wa xa ehcoko.
7Taa, iin̂o komo, on wara wîîkes awya so hara, takîhso mak ehcoko apici komo poko etîhyawno me awexirî ke so. Kar̂pera n̂he naxe wooxam komo. Ero ke ponaro ehcoko. On wara kacoko, Cihye oyexirî ke mak owakresî Kaan omxîkrî ke. Ero ke kir̂wan̂he ciri xe was opici, kacoko. Ero wa xa ehcoko apici komo poko kir̂wan̂he amtapotachome so tak Kaan yakro. Ero wa ehcoko.
Kir̂wan̂he Mak Ehcoko
8On wara marha wîîkes awya so, yohno mak tak kîmtapowas awakro so. On wara ehcoko ahnoro mak, kîrkomo, wooxam komo marha, iito re yîhtînon̂e me mak ehcoko. Etpînîn yaw marha ehcoko. Etîxe marha ehcoko awakno komo xe maxe ero wa xa marha apoyino komo xe ehcoko. Cesemetanmesom komo pînîn yaw marha ehcoko. Ayopono wara encoko apoyino komo.
9Awemetanmekn̂e komo poko esepanpîra ro mak ehcoko. Awîrîyakan̂e komo poko marha esepanpîra ehcoko. Kaanî nakronomarî me awexi xe so wasî, kacoko xa matko yîwya so. Ero wa kan̂e me wa awan̂ikyatken̂e so Kaan. Ero wa ketaw awya so Kaanî nakronomarî me tak maxe amyamro hara.
10On wara rma kesî Kaan Karitan ero yipu poko, Pahkî waipîn me awexi xe so na mat ha. Tahworem me roro awexi xe so marha na mat ha. Ero ke on wara cexpore nasî ero warai me awehtome so, kicicitho me yîmtapotan me ro mak cexpore nasî, cemarontan me marha.
11Kicicme awehtoponhîrî komo tahsîpînkapore marha nasî. Kir̂wan̂he mak cexpore nasî etpoko. Tawake mak cexpore nasî mîk hak poko. Mîk hak tawakeretopo ponaro xa cexpore marha nasî. Ero wa cexpore nasî pahkî waipîn me awehtome so, tahwore roro marha awehtome so.
12On wara nasî Kporin komo, kir̂wan komo n̂een̂asî roro. Yîmtapotarî komo marha n̂encesî takro yîmtapowataw. Ero wa nasî kir̂wan komo poko reha. Ero warahra reha nasî kicicitho pokono komo poko. Noro yipu komo yîwîrîman̂e me nasî Kporin komo. Ero wa nasî Noro. Ero ke kir̂wan̂he mak ehcoko, kesî. Ero wa kesî Kaan Karitan.
Kir̂wan̂he Awehtopo Komo Yanme Mak Awemetanmekyataw So Tawake Ehcoko
13On wara marha wîîkes awya so, kir̂wan̂he roro awexitaw so tooto komo poko onoke ma re awemetanmekn̂e komo me nat hara?
14Anarimaw so tko na awemetanmekyatu so rma aaxatî pîn komo kir̂wan̂he awexirî komo yanme rma okwe. Ero wa awir̂ataw so tawake rma ehcoko. Kaan ya awakrecho komo rma mîn. Erasîra marha ehcoko aweraspen̂e komo wara yîmtapowataw so. Ahce wa na oriyatu kopi? kahra ro mak ehcoko.
15On wara xa ehcoko, Kristu mak encoko Aporin komo me Noro mak cewn̂e. On wara na ket anarî komo awya so, Ahce ponaro awexirî ke tahwore mai? ketu na awya so. Ero wa ketaw awya so esekatîmcoko tak ponaro awehtopo komo poko. Oroto rma tko yîhtînocoko eyuhtopo komo pohcirwara eyuhtome tak amn̂e awya so.
16Kir̂wan̂he roro mak ehcoko Kristu yakrono me awexirî ke so. Ero wara rma awexitaw so tko anarî komo na awîrîyaketu so anarimaw. Kicicitho mikro, ketu rma na apoko so. Ero ke kicicme awehtopo komo yîhtînoyataw na awya so, ekatîmcoko Kaan ya exihra ro mak ehtome. Ero wa ehcoko yîhyapamtome tak awîrîyakan̂enhîrî komo.
17Anarimaw cemetanmesom me awexi xe so rma na nai Kaan. Kir̂wan̂he awehtopo komo yanme rma na awemetanmekyatu so tooto komo. Kir̂wan̂he rma maxe ero wara awexitaw so. Kir̂wan̂he exihra tko maxe kicicme awehtopo komo yanme awesemetanmekyataw so.
18Kristu meero n̂esemetanmekyakn̂e kir̂wanî rma okwe. Kicicme kehtoponhîrî komo yepemachome n̂esemetanmekyakn̂e, Kaan yaka kaatome so. Waihketken̂e meero okwe tooto komo, yupun mak ha tko. Kaan Yekatî rma n̂enpakekn̂e hara.
19Kaan Yekatî yanme marha Kristu cekn̂e ahruxapu pen komo yekatîtho cheka. N̂examro ya takî tî n̂ekatîmyakn̂e Kaanî mtapotarî.
20Kaan yewetîn̂e pînînhîrî komo tî mîkyam xatken̂e. Pahkî rma tko ka kicicme ehtopo komo nînîmyakn̂e Kaan kanawa yakîhtorî poko exitaw Noe. Noe komo yukurunpetopo tî mîn xakn̂e kanawa. 8 makî tî n̂etkurunpetken̂e kanawa yaw. Tuuna chew rma n̂etkurunpetken̂e. Ero wa tî xatken̂e n̂examro pen.
21Noe pen komo wara rma taxe kîwyam hara. Kîwyam marha cetakir̂wamexe tuuna kwaka kemicirî ke so. Kupun yusmuntho yetowtopo ya kahra tan wasî. Kropotawno komo korokacho ya xa tan wîîkesî, Kaan yanwetopo ken̂ehra kiitopo komo ya ha. Xesus Kristu pakarî ke ero wara kiir̂axe so.
22Kah yaka takî tî cekn̂e Noro tpakache. Iito tak nasî ceremaxi Kaan mîtwo kaari n̂ixa. Ancu komo tak Kaan n̂iir̂akn̂e Noro yewetîn̂e me. Ancu yantoman̂e komo ero wara n̂iir̂akn̂e, ahnoro kah yawno komo marha ero wa n̂iir̂akn̂e, yukurumîkno kom ha. Noro yipu komo tak naxe Xesus yewetîn̂e me. Ero wa Kaan n̂iir̂akn̂e noro yipu komo.
Mîn Hak Poko Kpanatanmetopo

1Ero ke on wara wîîkes hara awya so, on wara tî xakn̂e Kristu, tuhn̂em me cexirî ke tak. Cesemetanmecho nînîmyakn̂e kîpînîn ke so. Ero ke Noro wara xa marha esehtînocoko amyamro hara. On wara kacoko, Ero wa xa marha na kesemetanmekya hara, kacoko. On wara taxe kupun yemetanmecho yînîmn̂enho, kicicme kehtoponhîrî komo tahsîpînkexe tak.
2Ero ke kicicitho xera n̂he tak taxe. Tooto komo yepohkacho poko epohkan me tak taxe. Kaan yanme mak tak kexi xe so taxe miya roro kwaihtopo komo pona roro.
3Pahkî ro mak tîxatken̂e Xenciu komo yewetîn̂e me mak okwe. On warainhîrî kîwyam, tweeno pînînhîrî kîwyam, kicicitho poko cepohkaxmunhîrî, twenîmsomînhîrî, wara ro mak kan̂enho, wok pokononho, ciixaputho pokononho, ero warainhîrî mak kîwyam kica. Pahkî tîxatken̂e ero yipu poko okwe. Ero ke n̂eexi tak ero yipu poko kehtoponhîrî komo,
4Ero yipu pokohra tak maxe oroto. Ero ke n̂eserepokexe tak apoko so ero yipu pokono komo. Ahce kacho on pokohra matu amna yakro kica? kexe tak awya so. Wara ro mak kan̂e komo mîkyam. Twara so xa marha awexi xe so tî natu. Ero ke awîrîyakexe so ero warai mera tak awexirî ke so.
5Ero pokononho komo men n̂enekesî amn̂e Ken̂ekan̂e ro komo. Karitî komo n̂en̂ekesî, waihxapu pen komo marha.
6Ero ke waixa pen komo meero n̂encetken̂e Kaan ya kakir̂wamacho komo, tuhn̂em komo wara rma ehtome so. Etîme re mak kepemexe so Kaan, waihxapu pen komo, waipîn komo marha. Ero ke marha Kaan ponaro tak naxe waihxapu pen komo, Xesus yewetîn̂enho kom ha. Ero wa naxe Kaan Yekatî exirî ke yîropotaw so. Ero wa naxe.
7Taa, pahnoke tak men nasî ahce na yehcamnotopo ahnoro. Ero ke awero ro so men amtapotacoko Kaan yakro. Ahce na poko yîtwen̂ekarîntara ehcoko amtapowataw so. Ero wa ehcoko.
8On wara xa ehcoko kir̂wan̂he xa tak awehtome so, etîxe xa ehcoko yaaro xa. Etîxe xa kexitaw so kicicme tooto komo yehtoponho yakpan̂e pîn me mak taxe. Mer̂pono pînî rma exitaw kicicme ehtoponhîrî ero yipu yakpara mak taxe. Ero wa taxe etîxatî me kexitaw so.
9On wara marha ehcoko, pawana komo yetarî enpocoko. Mohcow pawana okwe. Kewrucpexe so mak kica, kahra ro mak ehcoko.
10On wara kiir̂atken̂e so Kaan, anarmerpan pokono ro me kiir̂atken̂e so. Kwakretken̂e so mak ero yipu ke. Ero ke awyanî ro poko ehcoko akronomano ciitome. Ero wa awexitaw so Kaan yanton mexan me maxe okre. Noro ya kwakrecho komo yekamn̂e wara maxe okre.
11Ero ke Kaanî mtapotarî yekatîmn̂e me awexitaw so on wara kacoko, Kaanî mtapotarî xa tan wekatîmyas awya so, kacoko mak. Akronomano rin̂e me awexitaw so reha on wara kacoko hara, Kaan makî cma oyakîrekn̂e onî yipu poko, kacoko marha. Ero wa ehcoko ahce na poko awexitaw so, Kir̂wan̂he xa Kaan nai ham okre, kachome tak tooto komo awenîrî ke so. Xesus Kristu pona enîrî ke awya so mak ero wa awen̂axe so. Ero ke kir̂wanî ro Mîk ham, kapore nasî Noro poko. Kayaritomo ro xa Mîk Noro, kapore marha nasî. Miya roro ero wa kapore nasî Xesus Kristu poko yîtîhkan me ro mak. Amen.
12Taa, on wara wîîkes hara awya so oyakno komo, mesemetanmekyaxe rma amn̂e okwe. Cerewrem xa mîn awesemetanmetopo komo okwe, wehto warai mak oco. Akukmacho komo makî tko mîn. Ero ke eserepokatîkara mak ehcoko ero yipu poko. Okwe, ahce kacho on warai ke kesemetanmekya, kahra ro mak ehcoko.
13Ahwotacoko xa matko ero wa awesemetanmekyataw so. On wara mak kacoko, Kristu wara rma tan wasî cesemetanmesom me, kacoko mak. Tahwore rma ero yipu yînîmyataw awya so mahwowaxe xa tak amn̂e Kristu mokyataw kir̂wanî ro me.
14Anarimaw awîrîyaketu so na tooto komo Kristu yakrono me awexirî ke so mak. Ero poyero mak awîrîyaketaw so Kaanî nwakrerî me rma maxe okre. Kaan Yekatî nasî awakronoman̂e komo me, Kir̂wanî ro Yekat ha. Kicicme ro mak nîmtapowaxe n̂examro reha Noro poko. Kir̂wanî ro Mîk ha, mîîkexe amyamro reha. Ero ke tahwore rma maxe awîrîyaketaw so.
15Ero warahra men maxe okwe kicicme awehtoponhîrî komo yanme rma awemetanmekyataw so. Ero ke tooto waparî me exihra men ehcoko, cen̂epan̂em me exihra marha ehcoko, emetanmekno rin̂e me exihra marha ehcoko, Kopi, on wara nasî noro kopi, kan̂e me exihra marha ehcoko. Ero wa so exihra ro mak ehcoko.
16Kristu yakrono me awexirî komo poyero makî tko awemetanmekyataw so ahwokara rma ehcoko. Kir̂wan̂he Kaan nai ham okre. Noro yanme rma on wara wai ham, kacoko mak. Ero wa kacoko awemetanmekyataw so.
17Oroto ka nasî Kaan mîn warai me cehsom komo panaretopo me. Ero warai komo poko Noro n̂ihciyasî panareno ritopo. Anarî komo reha Kaanî mtapotarî nanwekyaxe okwe, kakir̂wamacho pokono. Ero ke ahce wa xa tak natu noro yipu kom hara kopi epemano ritopo me exitaw hara?
18On wara kesî Kaan Karitan, N̂esemetanmekyaxe rma ha re kir̂wan komo. Ero ke ahce wa tak natu Kaan ponarono pîn kom hara kopi? Miya xe xa tak naxe Kaan n̂emetanmekrî me kopi, kesî.
19Anarimaw Kaan yanme rma mesemetanmekyaxe. Ero wa awexitaw so on wara kacoko, Kaan pona mak ween̂asî. Noro rma okurunpesî. Kakîhton̂enhîrî komo Mîkî, kemîknon̂e pînî ro mak ha. Ero ke kir̂wan poko rma wasî, kacoko. Ero wa xa kacoko.
Kaan Mîn Yenîn̂e Komo Panatanmetopo
5
1On wara wîîkes hara awya so, Kaan mîn yenîn̂e komo amyamro. Noro yipu xa marha ow hara. On warai marha ow ha, Kristu yemetanmetoponho yenîn̂enho ow ha. Kir̂wanî ro me esenpotoponhîrî yenîn̂enho marha ow. Ero warai me esenpotopo ween̂asî xa hara amn̂e, kir̂wanî ro me xa hara. Noro yehtopo yenînenho ow.
2Ero ke on wara wîîkes awya so, oper̂a warai mîkyam Kaan xîkrî komo, yîchew so maxe, n̂examro. N̂examro yenîrî poko ehcoko. On wara kahra ehcoko, Kaan xîkrî yenîn̂e me orice thakwa okwe, kahra ehcoko. Opurantan yahsîtome mak enîn̂e me wasî, kahra marha ehcoko. Tahwore mak ehcoko Kaan xîkrî komo yenîrî poko.
3On wara marha kahra ehcoko an̂enîrî kokmo me ciixapu komo poko, Kaan xîkrî komo kayaritomon xa ow ha, kahra ehcoko. Kir̂wan̂he makî tko esenpocoko yîwya so apoko so tak pohnîmtome so.
4Ero wara roro awexitaw so awarokorî komo warai tak mahsîyaxe amn̂e Kaan xîkrî komo Yenîn̂e ro mokyataw ha. Kir̂wanî ro mîn anahsîrî komo, ehcamnopînî ro mak ha. Ero yipu mahsîyaxe.
5Taa, amyamro hara poritomo me exihnî komo ka, on wara wîîkes awya so hara, poritomo komo mtapotarî yewetîn̂e me ehcoko. Cesewetîsom me ehcoko etpoko. Ahnoro rma ero wa ehcoko, poritomo komo meero. Anarî komo xawyakan me marha esehtînocoko. On wara kesî Kaan Karitan, Anarî komo yopo cesehtînosom komo yehn̂anmekn̂e me nasî Kaan. Anarî komo xawyakan me cesehtînosom komo reha nakronomesî, kesî.
6Ero ke Kaan mamawno me ro mak esehtînocoko. Kaan xa tko yîhtînocoko karitî ro me tak, ayopono komo me xa. Ero warai me awesehtînopuche so takîhsom me rma tak awenpexe so hara Kaan amn̂e ero wa awitopo komo me exitaw tak.
7Ahce na poko awesewrucpetaw so Kaan pona tak eserepotanmecoko. Oponarono rma Mîk Kaan, kacoko cerepore awehtome so.
8On wara marha ehcoko, twerî ehcoko. Awar̂ma xe so men nasî Ciabu. Reaw wara n̂etar̂asî miya so keporîrî komo poko. Kpoko so expora ro mak nasî, keska xatî wara. Mayanasî ro mak kopi reaw wara rma.
9Noro men en̂epecoko Xesus pona entopo ke awya so. Awesemetanmekyataw so on wara mak kacoko, On wara xa marha naxe oyakno kom hara miyan komo rma roowo poko hakno komo, kacoko mak ha. Ero wa kacoko.
10Taa, kwakren̂e komo xa Mîk Kaan, miyan komo ke rma kwakrene kom ha. Awan̂ikn̂enhîrî komo rma Mîk Kaan tînakir̂wamarî me. Miya roro kakir̂wamexe so Xesus Kristu yawno ro me kexirî ke so. Mesemetanmekyaxe rma ka okwe. Ero yinhîrî tak awakir̂wamexe so xa tak okre. Kicicitho ken̂arî pînî ro me tak awir̂axe so, emacakan me ro mak marha, karitî me marha, mîk hak poko pohnîmnî me marha. Ero wara tak awir̂axe so.
11Ero ke on wara kapore nasî Kaan ya, Kir̂wanî ro xa Amoro ham Apa, kayaritomo xa Amoro, kapore nasî. Ero wa kapore nasî miya roro, N̂eexi tak, kacho mera ro mak. Amen.
12Taa, tan nasî Siwpanu oyakro. Kakno komo me xa ween̂asî noro kpoko so eponarononkanî ro me mak. Noro ya tan mewrepo omtapotarî an̂enîrî komo. Wahra mak tan mewrepo yîwya, awahworetopo komo mak. On wara kacho tan mewrew, Kaan ya kwakrecho komo xa mîn, ponaro maxe ero. Anarî ya kwakrecho pînî ro mak ha. Ero ponaro rma tî matu etowîn me, kacho mak tan mewrew an̂enîrî komo.
13On wara marha wîîkes awya so, aponaro so tî natu tantono komo Babiron̂a pono komo. Kir̂wan̂he rma mat iito? kexe awya so. Kaan nmen̂ekatho komo moxam awarai komo rma. Omumuru marha tî nai aponaro so, Mahkus ha. Ero wa tî natu tantono komo aponaro so.
14Aweseporîche so tak esewcokacoko etpînîn yawno me. On wara mak wîîkes awya so, Kristu Xesus yakrono ro komo ya, ahwokan me mak awexi xe so wasî. Amen.
2PEPetru Karitan, Ponan Hara
1 2 3 2 Petru1
1On okaritan oyakno komo, an̂enîrî kom hara. Simaw Petru ow ha, Xesus Kristu nantomatho ha. Kaan pona enîn̂e komo amyamro amna wa xa marha. Tpoxwe xa nasî Kaan pona entopo kîwya so. Kaanî rma awir̂atken̂e so tpona enîn̂e me kir̂wan̂he xa cexirî ke. Xesus Kristu marha ero warai me awir̂atken̂e so, kakir̂waman̂e kom ha. An̂enîrî komo tan mewresî.
2On warai me maxe, Kaan yîhtînon̂e me maxe okre, Kporin komo Xesus Kristu yîhtînon̂e me marha. Ero wa awexirî ke so awakronoma xe so wasî Kaan ya, ahwokan me awexi xe so marha wasî.
Kaan Wara Kehtopo Komo Pokono
3Kariti ro Mîk Xesus Kristu, Kaan Mîk ha. Ero wa cexirî ke miyan ke rma kwakretken̂e so. Waipîn me kiiratken̂e so, cewetîn̂e me marha kiir̂atken̂e so. Ero wa kirirî ke so on warai mko nîmyakn̂e kîwya so, kicitho yopono me roro kehtopo, takîhso roro kehtopo, cerepore roro kehtopo, tahwore roro kehtopo, tponaro ro kehtopo komo, kir̂wan poko roro kehtopo komo, miya rma nasî ero warai mko yînîmîthîrî. Tîhtînorî ke kîwya so ero yipu nîmyakn̂e. Kan̂ikn̂enhîrî Mîk. Kir̂wanî ro me cexirî ke kan̂ikyatken̂e so, kakronoman̂e ro me cexiri ke marha.
4Ero warai me cexirî ke marha tîmtapotarî mewrepekn̂e kn̂enîrî komo me. On wara kacho mewrepekn̂e, Kwakrexe so amn̂e kir̂wanî ro ke xa, tpoxwem ke xa okre, kacho mewrepekn̂e. Mîn hak pokono mewrepekn̂e kn̂enîrî komo me. Ero wa kacho mko ponaro awexitaw so Kaan wara xa tak mehtîkexe aropotaw so. Akurunpexe so marha Noro roowo pono ro komo warahra tak awehtome so. Kokem wa mak naxe kica noro yipu komo kicicitho poko cepohkarî ke so mak.
5Ero wa exirî ke so on wara kacoko, N̂examro wara oyexi xera ro mak wasî, kacoko. Cekaritosom wara ehcoko kir̂wan̂he awehtopo komo poko. Kaan pona enîn̂e komo rma re amyamro. Ero ke kir̂wan pokono me marha tak ehcoko hara. Kir̂wan pokono me ehxapu tak mîn hak poko ehcamhokacoko hara.
6Mîn hak poko ehcamhokaxapu me awexitaw so, awanme ro so cehsom me mak exihra ehcoko hara, awesehtînotopo komo yantoman̂e me marha. Ero wa awexitaw so pokahnî me ro mak tak ehcoko hara. Ero wa awexitaw so Kaan wara awehtopo komo ponarono me ehcoko hara.
7Kaan wara awehtopo komo ponarono me awexitaw so tak cetwakresom me tak ehcoko hara awakno komo wakren̂e wara rma. Ero wa ehxapu etîxatî me tak ehcoko hara. Ero warai me tak ehtîkacoko miya xe xa.
8Ero warai me xa awehtîketaw so cehn̂axmutho me exihra tak maxe, epetantho me exihra marha maxe. Ero wa maxe Kporin komo Xesus Kristu yîhtînorî ke awya so.
9On wara tko naxe ero wara ehtîkara cehsom komo, cewxîrîtîno wa mak naxe okwe, ewuhnî warai me ro mak okwe. Twen̂ekarî mak naxe okwe korokaxapu me cehtoponhîrî komo poko. Kicicme oyehtoponho nîhcamnoi Xesus, kahra tak naxe okwe.
10Ero ke on wara kacho ponaro xa ehcoko oyakno komo, Kaan nan̂ikîtho xa ow ha, yînmen̂ekathîrî xa ha, kacho ponaro tak ha. Ero wa kacho ponaro xa awexitaw so epîrkan me ro mak tak maxe.
11On wara marha tak maxe, kah yaka awtoche so tak amn̂e tawake xa tak nasî Kporin komo Xesus Kristu apoko so. Oyewton pona tak mîmoko okre okopuci, eroromerono me tak mai ham omaywen me, kesî tak awya so ero yimaw. Kakir̂waman̂e komo Mîk ero wa kesî awya so.
12Ero yipu wekatîmyasî roro awya so yîtwen̂ekarîntara awehtome so. Wekatîmyasî xa hara awya so amn̂e emapona roro. An̂entathîrî komo rma mîn. Ero wa kacho ponarono rma amyamro. Yaarono ma re mîn? kahra ro mak maxe.
13Yaaro ero yipu wekatîmyasî awya so ponaro xa awehtome so. Mîîmo waraî mak opun, roonatho wara makî. Ero yipu yawno wara ka wasî. Ero wa oyexitaw ka wekatîmyasî roro awya so ponaro xa awehtome so.
14Pahnoke tak wa nasî omîntho yahsîpînkacho. Ero wara rma kekn̂e owya Kporin komo Xesus Kristu.
15Kir̂wan̂he awehtîkacho komo ponaro xa awexi xe so wasî miya roro owaipuche meero. Ero ke emapona roro kpanatanmekyaxe so ero yipu poko. Ero wa wasî.
16Taa, on wara marha wîîkes awya so, pahxa Xesus yehtoponho n̂ekatîmyakn̂e amna awya so. On wara kekn̂e amna awya so, Karitî xa Mîk Kporin komo Xesus Kristu. Amn̂e tak Noro mokyas hara roowo pona hara, kekn̂e amna. Ero wa kacho yakîhtora ro mak xakn̂e amna tohnaw, tpoxwe entachome awya so. Pîra ro mak. Amna rma Noro n̂een̂akn̂e, kayaritomo me cehsom xa.
17Amna ya rma Noro n̂enpekn̂e Kîîm komo Kaan, kyopono me xa n̂enpekn̂e, cewroromutwem me marha. Kaan weyuru chewno amna n̂encekn̂e kir̂wanî ro mtapotarî. On wara kekn̂e Xesus poko, Omumuru ro cik Moso okwe. Tawake xa wasî Moso poko, kekn̂e.
18Amna rma xa ero wa kacho n̂encekn̂e kah yawno mtapotarî. Îh po xakn̂e amna Xesus yakro Kaan yesenpotopo ro po. Ero yimaw amna n̂encekn̂e. Ero wa amna xakn̂e.
Kaan Yekatî Nmewrepotho Mîn Kaan Karitan
19Kaanî mtapotarî marha nasî kîhyaw so tmewreso. Ponaro xa kehtopo komo mîn, îh po amna n̂enîtho yopono me. Weeyu xe taxe kosope ketar̂ataw so ero wa xa marha yînmewrethîrî komo ponaro cexpore nasî. Amn̂e n̂enmayasî xa tak, kwakwaru marha n̂esenpesî aropotaw so. Ero ke miya roro yînmewrethîrî ponaro cexpore nasî, ero yimawno pona roro.
20On wara xa yîhtînocoko yihcirî me, tanme ro so mak Kaan Karitan mewrera ro mak xatken̂e mewren̂e komo.
21Tooto yanme mak mewrera xatken̂e kweronoman̂enhîrî pen komo. Tooto rma re mîkyam xatken̂e, Kaan ponarono komo mak ha tko, kir̂wanî ro kom ha. Kir̂wanî ro Yekatî mak mewrepekn̂e yîwya so. Ero wa Kaan Karitan mewretken̂e pahxan pen komo.
Tohnawno Poko Kweronoman̂e Komo Naxe Amn̂e Okwe
2
1On poko wîîkes hara awya so, pahxa xatken̂e tohnawno poko weronomano rin̂e komo kica. Kporin pen komo chew rma xatken̂e okwe. Ero wa xa marha naxe amn̂e achew so hara, tohnawno poko apanatanmekn̂e komo naxe hara kica. On wara naxe noro yipu komo, kir̂wan pokono wara rma re apanatanmekyaxe so awîrîmacho komo poko ha tko kica. Kporin komo rma nanwekyaxe kopi cepeman̂enhîrî komo rma. Ero wara cexirî ke so twaihkacho komo yan̂ikn̂e wara rma naxe kopi. Yohno rma Kaan waihkesî noro yipu pen komo. Ero wa naxe okwe.
2Mer̂pora rma tko naxe yîmtapotarî yewetîn̂e komo. Cetwîrîmacho poko mak naxe okwe tpanatanmekn̂e komo poyero. Ero wa exirî ke so yaarono tak nîwîrîyakexe tooto komo okwe Kaanî mtapotarî. Ero wa ma tai ke kica Kaanî mtapotarî yewehcataw kîwya so, kexe okwe noro yipu komo yenîche.
3On wara marha naxe n̂examro amn̂e anarmen poko apanatanmekn̂e komo, puranta xe mak naxe kica. Ero ke takîhsom wa xa apanatanmekyaxe tohnawno poko mak kica. Ero wa exirî komo poyero tîhcamnosom me naxe okwe. Pahxa rma n̂examro nîhtînoyakn̂e Kaan tîhcamnosom me okwe. Tîwînsom wara exihra ro mak nasî waihkacho komo, waihkesî rma wa ha Kaan okwe. Ero wa nasî Kaan n̂examro poko.
4On wara tî xatken̂e ancu komo, kicicme tî xatken̂e, anarî komo mak. Noro yipu komo pînîn yawra so ro makî tî xakn̂e Kaan okwe. Ewtarî imo yaka tî nar̂mekn̂e oco awarpanî cheka ro mak. Iito rma thakwa naxe cimiso Kaan n̂en̂ekarî me.
5Pahxa roowo pononho pen komo pînîn yawra marha tî xakn̂e Kaan. Noe pen komo makî tî nukurunpekn̂e, 8 makî tî. Kir̂wanî ro me cehcerî, kan̂enho tî mîk xakn̂e Noe pen tpoyino komo n̂entarî me. Kaan ponarora rma tî xatken̂e n̂examro kica. Ero ke ahnoro roowo pono pen komo takî tî n̂enoritîketken̂e yukmarî imo ke okwe. Noe pen komo reha nukukrunpekn̂e. Ero wa xakn̂e Kaan.
6Sotoma pono pen komo reha tî nakn̂iyakn̂e wemronho me cehso ro okwe. Komoha pono pen komo marha ero wa n̂iir̂akn̂e. Ero wa n̂exaro pen nîhcamnoyakn̂e hara Kaan tponarono pîn komo weronomachome ha.
7Roo penî tko tî nukurunpekn̂e Kaan. Kir̂wan tî mîk xakn̂e noro reha. On wara tî xakn̂e noro pen, nahwokekn̂e ro makî tî iitono komo poko, kicicitho me ro mak exirî ke so okwe.
8Kir̂wan̂he rma re xakn̂e Roo pen, noro yipu komo chewno rma. Kicicme tîmîtwono komo yehtopo tî n̂een̂akn̂e enmar̂atîxera. Kicicme yîmtapotarî komo marha tî n̂encekn̂e roro. Ero ke tî nahwokekn̂e n̂examro poko. Ero wa tî xakn̂e Roo pen. Ero ke noro penî reha nukurunpekn̂e Kaan. Ero wa Roo pen yukurunpen̂e me xakn̂e, Noe pen kurunpen̂e me marha.
9Noro yipu Mîkî Kaan, ehn̂anî ro mak Mîk tponarono komo yukurunperî poko. Kicicitho komo chew exitaw so rma nukurunpesî ehn̂ara ro mak. Ehn̂ara marha nasî Kaan kicicitho komo yemetanmetopo poko hara. Noro yipu komo pen nahruyasî cemetanmesom me. En̂ekano ritopo po tak n̂examro n̂en̂ekes amn̂e. Ero wa nasî Kaan.
10On wara naxe anarî komo kicicitho kom ha, tupun komo yewetîn̂e me naxe kica, kicicitho poko cepohkaxmu me ha. Tantoman̂e komo yîwîrîyakan̂e me marha naxe kica, camra ro mak tîmtapotaxmu me marha. Oyanme ro mak wehsî, kan̂e me marha naxe. Yukurumîkno komo yîwîrîyakan̂e me marha naxe erasîra rma kopi. Ero ke Kaan n̂en̂ekarî me xa tak naxe noro yipu komo, anarî komo yopono me.
11Ero warahra reha naxe ancu komo reha. Karitî rma re mîkyam tooto komo yopo. Twerî rma tko naxe yukurumîkno komo poko. Kicicme yîmtapotara ro mak naxe noro yipu komo poko Kporin komo n̂entarî me. Ero wa naxe ancu komo reha.
12Kicicme ro mak nîmtapowaxe tupun yewetîn̂e komo reha, camkî cehtopo komo poko rma nîmtapowaxe kica. Twaihkaxmu me mak naxe noro yipu komo, wooto komo wara rma. Akpîn me mak nasî wooto komo, noro pîntho me mak. Twosom me thakwa mak n̂ewruyasî, twaihkaxmu me mak okwe. Ero wa xa marha naxe tupun yewetîn̂e kom hara. Wooto wa xa marha naxe cehcamnosom me hara okwe. N̂ehcamnoyaxe ro mak okwe.
13Kicicme cehtoponhîrî komo yepetho thakwa nahsîyaxe amn̂e. On wara mak naxe n̂examro, wara ro mak kan̂e me naxe katpanaw rma kica. Tpoxwe nasî yîwya so wara ro mak kacho komo yîwya so. Erek wara naxe apoko so, wayam kamxukru wara marha kica. Kir̂wan̂he nas okre on wara kehtopo, kexe. Noro yipu komo rma mokyaxe awakro so eseresmax hara kica. N̂ewakpamnoyaxe mak cesewkukmacho komo poko rma kica.
14Wooxam yentîkan̂e mak mîkyam kica. N̂eexi tak ha kicicitho poko oyehtopo, kan̂e pîn thakwa mîkyam kica. Apehceme cepohkaxmu komo pohkan̂e marha mîkyam kicicitho poko. Puranta yepamnotopo poko ehcamhokaxapu me marha naxe tîropotaw so kica. Kaan nîwîrîmarî me cehsom komo mak mîkyam okwe. Noro yipu komo mîkyam okwe.
15On wara marha xatken̂e kica noro yipu komo, Kaanî mtapotarî ka n̂ewehcatken̂e kir̂wan̂he kehtopo pokono. N̂etowyatken̂e takî tko anarmen pona okwe. Baraw Beor pen wara tak xatken̂e kica. On wara tî xakn̂e noro pen, puranta xe ro makî tî xakn̂e kica. Kicicme cehtoponhîrî yepetho xe rma tî xakn̂e kica.
16Noro pen takî tî n̂eiyakn̂e iyoku rma buhu. Tosomu rma tî n̂eiyakn̂e kicicme exirî poyero. Yîmtapotanî ro cma re mîk buhu. Nîmtapowakn̂e tko tî tooto wa kopi. Weronomano rin̂e rma mîk xakn̂e Baraw. Buhu rma tko noro n̂eeyakn̂e anarme ro mak exirî ke. Ero wara tî xakn̂e Baraw pen.
17Kicicme ro mak naxe noro pen warai kom okwe. Nakwatho wara mak naxe okwe, apaitîkaxapu wara. Kaapu smun warai marha mîkyam, ocowo imo narîrî warai mak okwe. Ero warai mîkyam okwe. Ero ke awarpan chewno me thakwa naxe amn̂e okwe. Eken komo nîmcesî Kaan awarpanawno ro mak okwe. Iito thakwa wa naxe amn̂e eroromero.
18On wara kexe n̂examro kicicitho poko cexitaw so, Kir̂wan tan okre. Yukukmakî xe ka, kexe tohnawno poko ro mak kica. Ero wa pohkano n̂iir̂axe kica yiixe kupun yehtopo poko. Kicicitho komo yakrononho komo tak natu cetowso yîhyai so okre. Noro yipu komo pohkexe xa hara okwe kicicitho pokono komo.
19On wara marha kexe tooto komo ya, Onî yipu poko awexitaw so awanme rono me xa tak maxe okre, anto mera ro mak tak maxe, kexe. Ero wa kan̂e komo rma tko kicicitho yanton me thakwa naxe okwe. On wara naxe cetar̂maxmu komo, tar̂man̂enhîrî komo yanton me naxe. Ero ke ero wara rma naxe ero wa kan̂e komo. Kicicme cehtopo komo yanton me thakwa naxe okwe.
20Ero ke on wara naxe ero wa etowxapu komo, Kporin komo Xesus Kristu rma re ka nîhtînoyatken̂e, kakir̂waman̂e kom ha. Noro yîhtînorî ke tak kicicitho yanton mera ka xatken̂e roowo pono kica. Ero yipunhîrî rma tko etamxixapu wa tak naxe hara okwe kicicitho poko xa hara. Kicicme ehtoponhîrî komo tak nasî ar̂man̂e komo me hara okwe. Ero ke kicicme xa tak n̂ehtîkexe. Kicicme rma re xatken̂e pahxa Kporin komo Xesus Kristu yîhtînopîra ka cexitaw so. Kicicme ro mak tak n̂ehtîkexe cetowrî ke so tak hara.
21Wara n̂he re n̂ehcerî kir̂wanî ro me kehtopo yentara ro mak cexitaw so ketaw ha re. Xesus pona encoko awakir̂wamachome so, kacho ka n̂encetken̂e Kaan ya kpanatanmetopo komo. Entara cexitaw so ketaw ha re wara n̂he n̂ehcerî. N̂encetken̂e rma tko. Ewetî xera ro mak xatken̂e okwe. Ero ke tîwîrîmaxmu me ro mak tak naxe okwe.
22Yaaro ketken̂e ham takîhsom pen komo. On wara tî ketken̂e, Twenarîthîrî rma nahyasî xa hara xapari kica. Kuuxi tîpîche apacakrî cheka cesî ehmamaxi hara kica, ketken̂e tî. Ero wa kacho yaw roro rma wa naxe n̂examro okwe, kicicitho pona etîramaxapu kom ha. Ero wa naxe.
Mokuhra Mexe Nasî Kporin Komo, Kan̂e Komo Naxe Amn̂e
3
1On wara wîîkes hara awya so oyakno komo, on okaritan mewresî ahyakan komo. Pahxa apanatanmetopo komo mewrekn̂e, ero poko rma mewresî xa hara tan. Kir̂wan poko cesehtînosom amyamro. Wara rma an̂entathîrî komo poko rma kpanatanmekyaxe so xa hara.
2Pahxa mencetken̂e weronomano rin̂e pen komo mtapotarî, Kaan yantonî ro komo mtapotarî ha. Amna ya apanatanmetoponhîrî komo marha mencetken̂e. Kporin komo nantomatho amna, kakir̂waman̂e komo nantomatho ha. Noro yipu amna apanatanmekyatken̂e so. Ero ponaro xa awexi xe so nas amna.
3Yihcirî me ka on wara wîîkes awya so, Xesus mohtopo pahnoke exitaw amn̂e Kaan yanwekn̂e komo tak mokyaxe acheka so. Tupun komo yepohkacho ponaro mak naxe. Ero poko roro naxe okwe.
4On wara kexe, Ahto nai hara, Kmokyasî, kmokyasî, kan̂enho awya so? Pahxa rma kporin pen komo waihtoponho n̂ixa ro rma ero wara roro mexe nasî roowo, kaapu, tooto komo, ahnoro mak. Anarî me exihra ro mak nasî akîhtotoponhîrî n̂ixa ro rma. Ahto ma re nai tmohsom hara awya so? kexe mak okwe. Ero wa kexe okwe.
5Twen̂ekarî mak naxe on wara kacho poko, Pahxa Kaan nakîhcekn̂e kaapu, roowo marha. Tîmtapotarî ke rma nakîhcekn̂e. Akîhtoche on wara xakn̂e roowo, yîraconhîrî tî xakn̂e turpe, yîraconhîrî tî xakn̂e hara tukmaxi. Ero wa akîhtotoponhîrî poko naxe twen̂ekarî tanme ro so rma kica.
6Noro mtapotarî yanme rma nukmetîkekn̂e takî tî ero yimawnonho roowo pen ahnoro. Yiipononhîrî pen komo tak n̂enor̂atken̂e ahnoro okwe.
7Noro mtapotarî yanme marha nasî rma ka kaapu mko, roowo marha. Noro rma ka nîmcesî akn̂itome amn̂e. Amn̂e tak Kaan ponarono pîn komo yen̂ekacho me tak n̂enmayasî. N̂examro pen tak nîhcamnoyasî Kaan. Ero yimaw tak roowo n̂ecakyasî, kaapu marha.
8On wara tko wîîkes awya so oyakno komo, kwarahra so nasî Kaan. On wara nasî Noro, pahkîno wa nasî yîwya cewn̂e kaamo rma. 1.000 cimn̂ipu wara rma nasî yîwya okyo cewn̂e kaamo rma. On wara marha nas hara, yohnono wara rma nasî yîwya pahkîno hara. Cewn̂e kaamo wara mak nasî yîwya 1.000 cimn̂ipu hara okyo. Ero wa Kaan yehtopo ponaro rma ehcoko.
9Ero ke ecmamra rma nasî Kporin komo tîmtapotachonhîrî poko, Kmokyas hara amn̂e, kachonho poko. Cecmamsom wa mak nasî anarî komo ya mak. Tooto komo pînîn yaw tko nasî Kaan. Cewn̂an waipu xera rma nasî. Kicicme ehtoponhîrî komo poxunka xe mak nasî yîwya so ahnoro. Ero ke mokuhra ka nasî.
10N̂enmayasî rma men wa ha amn̂e roowo yakn̂itopo Kporin komo ya, kaapu yakn̂itopo marha. Cen̂epan̂em mokyasî kosope esehtînopîn me, ero wara rma n̂enmayas amn̂e. Ero po tak kaapu pen n̂ehcamnoyas okwe. Kpanaikoton̂e me n̂ehcamnoyas oko. Kah yawnonhîrî marha nuxukrapamayasî ocoro xa exirî ke. Roowo pen n̂ecakyasî, yiipononhîrî pen marha n̂ecakyas ahnoro mak.
11Ero wa tak n̂ecakyasî ahnoro makî. Ero ke ahce wa xa cexpore nai awya so? Kir̂wan poko mak cexpore nasî, Kaan ponaro mak cexpore nasî.
12Kaan kamon me enmacho ponaro marha ehcoko. Ero me enmacho yerekanmekn̂e me n̂he marha ehcoko. Ero po tak kaapu penî mko n̂ecakyas okwe wehto ke, porinî ro ke oco. Ahnoro mak nuxukrapamtîkesî ro mak ocoro xa cexirî ke oco.
13On wara tko tî kekn̂e Kaan, Yaxan tak wakîhces amn̂e kaapu hara. Roowo marha wakîhcesî yaxan hara. Kir̂wan komo yeken me mak tak wakîhcesî, kekn̂e. Ero ke ero yimaw tîmtapotachonhîrî yaw roro rma tak nakîhces ha.
14Ero ke oyakno komo, ero yipu ponaro awexirî ke so on wara tak ehcoko, Tahworem me awehtopo komo ponaro xa ehcoko. Esmuren me marha ehcoko, Kicicme maxe kica, kacho mera ro mak tak awehtome so. Ero wa ehcoko kir̂wan̂he awentome so Xesus amn̂e tmokyataw.
15On warai me marha Kporin komo yîhtînocoko, pahkî ka kicicitho komo nînîmyasî. Yîpînîn yaw so ka nasî. Akir̂wama xe so mak nasî waipîra ehtome so. Ero wa nasî Kporin komo. Ero wa Noro yehtopo poko mewrekn̂e kakno kom hara, Pawru. Kaanî rma ero yipu n̂ekatîmyakn̂e yîwya mewretome. Ero ke tak mewrekn̂e an̂enîrî komo me.
16Yaake nasî Pawru karitan an̂enîrî komo. Kaan ya kakir̂wamacho komo poko roro mewrekn̂e. Yuhnari tko nasî Pawru nmewretho anarimaw so. Ero yipu naknamexe mak kica anarî komo. Etwîrîmacho komo me nas okwe ero wa aknamacho. Pawru nmewretho mko naknamexe, anarî komo nmewretho marha okwe. Yaarono mera tak n̂iir̂axe Kaan karitanînhîrî rma okwe. Camkîno komo mak mîkyam ero wa aknaman̂e komo. Ero pîntho poko tpohnîmsom me mak naxe kica. Ero wa Kaan Karitan naknamexe noro yipu komo okwe.
17Noro yipu komo yehtopo mencetken̂e amyamro pahxa rma. Ero ke noro yipu komo poko men twerî ehcoko. Yîmtapotarî komo yewehcataw awya so Kaan pona tak men menîhkayaxe okwe. Mewehcatu tak na okwe, anarmen poko apanatanmekn̂e komo. Kicicitho komo mîkyam kica ero wa apanatanmekn̂e komo. Noro yipu poko twerî ehcoko.
18On wara xa matko ehcoko, ehcamhokatîkacoko n̂he Kaan ya kwakrecho komo poko. Miyan poko rma ehcamhokacoko ahce wa so na Xesus Kristu yehtopo poko. Kporin komo Mîk Noro, kakir̂waman̂e xa. On wara wîîkesî Noro poko, Kir̂wanî ro xa Mîkî. Ero wara kapore nasî Noro poko oroto, miya roro. Yîtîhkan me ro mak ero wa kapore nasî, wîîkesî. Amen.
1JNXuaw Karitan Yihcirî
1 2 3 4 5 1 XuawKaanî Mtapotarî Me Cehsom Pokono
1
1On okaritan an̂enîrî komo. On wara wîîkes awya so, Kaanî mtapotarî me cehsom pokono tan wekatîmyas awya so. Pahxa rma xakn̂e Noro akîhtono ritoponho yimaw rma. Noro yipu mtapotarî amna n̂entai. Amna n̂enîtho marha Mîk Noro, cewru ke rma amna n̂een̂e. Tuhn̂emu rma Mîk, Noro yamorî amna nahsîy. Waipîn me kiin̂e Mîk Kaanî mtapotarî me cehsom. Noro yipu pokono tan amna n̂ekatîmyas awya so.
2Noro yipu tak n̂esenpoi roowo pono komo ya, waipîn me kiin̂e komo Mîk ha. Amna rma tak n̂een̂e, ero ke tak Noro pokono amna n̂ekatîmyas awya so. Kîîm komo yawnonho Mîk xakn̂e, amna ya tak n̂enpoi. Ero ke tak amna n̂ekatîmyas awya so.
3Tîn̂enîthîrî rma amna n̂ekatîmyas awya so, tîn̂entathîrî marha. Ero yipu n̂ekatîmyas amna awya so Noro re poko tahwore awehtome so amna yakro. Tahwore nas amna Kîîm komo poko. Yumumuru Xesus Kristu poko marha. Ero ke ero yipu tan amna n̂ekatîmyasî ero wa awehtome so amna yakro rma.
4An̂enîrî komo rma tan amna mewresî tahwore roro awehtîkachome so miya xe xa tak.
Xesus Yakro Tahwore Kehtopo Komo Pokono
5On wara kekn̂e Xesus Kristu amna ya, Katpan ken̂arî ro Mîk Kaan. Awarpan exihra ro mak nasî yîhyaw, kekn̂e amna ya. Ero wa kacho tak mahrimesî amna an̂entarî me so hara.
6On wara tko na tatu anarimaw so, awarpanaw cetarisom wara na tatu kica. Noro yipu rma on wara na tîtketu, Tahwore wasî Kaan poko, tîtketu. Ero wa kexitaw so tohnaw ro mak tîtkexe Kaan yakro tahwore kehtopo komo poko. Tîcemaronwaxe mak kica.
7Katpan pono ro Mîk Kaan. Ero ke katpan po roro ketar̂ataw so kîwyam hara kakno komo poko tahwore taxe okre. Tumumuru kamxukutho ke tak kîkorokexe so Kaan, Xesus Kristu kamxukutho ke ha. Ero yipu ke kîkoroketîkexe so okre, exihra tak ehtome kicicme kehtoponhîrî komo.
8On wara na tîtketu anarimaw, Kicicitho ken̂arî pînî ro mak ow, tîtketu. Ero wa ketaw kîwya so cesewkukmexe kanme ro so rma kica. Yaaro kan̂e pîn me ro mak taxe okwe.
9Kicicme kehtoponhîrî komo yekatîmîche tko kîwya so, ero yipu tak nîhcamnoyasî Kaan. Kemîknon̂e pîn me ro mak exirî ke nîhcamnoyasî, yaaro ciino rin̂e me exirî ke marha. Kîkoroketîkexe so marha exihra tak ehtome kicictho me kehtoponhiri. Ero wa kiir̂axe so Kaan.
10Yikicicintanî ro makî ow ha, kan̂e me kexitaw so, Cemarontaxmu Mîk kica, kan̂e wa mak taxe Kaan poko rma okwe. Yîmtapotarî ponarono pîn me marha taxe okwe ero wa kan̂e me kexitaw so. Ero wa taxe okwe.
Kîîm Komo Yaw Nasî Kpoko So Tîmtapotaxmu, Kicicme Kexichen
2
1On wara marha wîîkes awya so okopuci komo, kicicme exihra ro mak awehtome so on mewresî. Kicicme rma tko awexitaw so, nasî rma kpoko so tîmtapotaxmu, Xesus Kristu rma. Kir̂wan Mîk Noro. Kicicme kexiche so na Kîîm komo yakro nîmtapowasî kpoko so. On wara kesî, Oyakrono rma mîk ha, kesî. Ero wa kan̂e me roro nasî Noro kpoko so.
2Noro rma n̂epemekn̂e kicicme kehtoponhîrî komo. Kehtoponhîrî komo mak epemara xakn̂e. Miyan komo yehtoponho rma n̂epemekn̂e roowo poko hakno komo yehtoponho ha. Ero warai komo n̂epemekn̂e.
Kaan Yîhtînon̂e Ow Ham, Kacho Pokono
3On wara marha wîîkes awya so, Kaan ya kpanatanmetopo komo yewetîn̂e me kexitaw so, Kaan yîhtînon̂e ow ham, tîtkexe.
4Takîhsom ow okre Kaan poko, ketaw kîwya so, yîmtapotarî yewetîn̂e pînî rma, tîcemaronwaxe mak okwe. Yaarono exihra ro mak nasî kropotaw so okwe kîmtapotarî ha.
5Kaan yewetîn̂e me kexitaw so reha Kaan xe xa tak cehtîkexe okre. Xesus yakrono ro ow ham, tîtkexe marha.
6Xesus yakrono ro ow ha, ketaw kîwya so, Xesus wara rma cexpore nasî. Kir̂wan̂he xakn̂e Xesus tanî cexitaw roowo po. Ero ke Noro wa xa marha cexpore nasî. Ero wa cexpore nasî.
Kakno Komo Xe Ehcoko
7On wara marha wîîkes awya so oyakno komo, apanatanmetopo komo tan mewresî an̂enîrî komo. Pahxa rma an̂entathîrî komo tan mewresî. Oroto mak cencexe ero yipu, kacho pîn ha. Yihcirî me mencetken̂e ero wa kacho xa hara tan mewresî.
8Anarî xa hara tko mewresî apanatanmecho kom hara. Yaarono xa tan mewresî. Ero yaw rorono me rma xakn̂e Xesus, amyamro marha ero yaw roro maxe. Awarpanînhîrî yehcamnorî ke tak kpanatanmetopo komo n̂esenpesî, yaarono xa. Enmayatawno wara rma nasî, katpape tak nasî ero yipu ke. Ero ke on mewresî, anarî hara kpanatanmetopo ha.
9Katpan pono ow ha okre, kan̂e me na natu anarî komo. Takno komo xatî pîn me rma tko nat okwe, awarpanawno me rma mexe naxe ero wa kan̂e komo.
10Kakno komo xe kexitaw so reha katpan pono me tak taxe ha. Kehrokacho komo pona tohra taxe.
11Takno komo xera exitaw so reha anarî komo awarpanawno me thakwa naxe okwe. Cesamarî komo yenîn̂e pîn wara thakwa naxe. Ewuhnî wa marha naxe okwe awarpan chewno me cexirî ke so okwe. Ero wa thakwa naxe takno xatî pîn komo.
12Taa, on wara maxe okopuci komo, rikomo komo, kicicme awehtopo komo Kaan nîhcamnoyakn̂e Xesus yanan me awexirî ke so mak. Ero ke tak on mewresî an̂enîrî komo.
13Yîîm kom hara, awya so makîrha tan wîîkesî, Pahxanî ro Mîk Xesus, roowo yakîhtotoponho n̂ixa rono rma. Ero warai me Noro mîhtînoyaxe amyamro. Ero ke an̂enîrî komo meero tan mewresî. Kar̂pamxan kom hara, awya so makîrha wîîkes hara. Kicicitho ro yar̂man̂enho amyamro. Ero ke an̂enîrî komo meero tan mewresî. Okopuci komo, on wara marha wîîkesî hara awya so, rikomo komo ya, Kîîm komo Mîkî Kaan ha, kan̂e komo amyamro. Ero wa awexirî ke so an̂enîrî komo meero tan mewresî.
14Yîîm komo, on wara rma wîîkesî xa hara awya so, pahxanî ro Mîk Xesus, roowo yakîhtotoponho n̂ixa rono rma. Ero warai me Noro yîhtînon̂e komo amyamro. Ero ke an̂enîrî komo tan mewresî. Kar̂pamxan komo, awya so wîîkesî xa hara. Karitî komo amyamro okre. Kaanî mtapotarî ponaro xa maxe. Kicicitho ro yar̂man̂enho marha amyamro. Ero ke an̂enîrî komo tan mewresî. Ero warai komo n̂enîrî tan mewresî.
Roowo Pono Ro Poko Epohkara Ehcoko
15Taa, on wara marha wîîkes awya so, roowo po awehtopo komo pînîn yaw exihra ro mak ehcoko. Ahce na pînîn yawra marha ehcoko roowo pono pînîn yawra. Ero yipu pînîn yaw awexitaw so Kîîm komo xatî pîn me thakwa maxe okwe.
16On wara mak naxe roowo pono pînîn yaw cehsom komo, mîn hak poko n̂epohkexe. Tupun komo yanme n̂epohkexe. Cewru komo yanme marha n̂epohkexe, cenporem poko. Opoyino komo yopono ow ha, kacho ponaro marha naxe okwe. Ero wa mak naxe okwe roowo pono pînîn yawno komo. Roowo pono komo yanme mak ero wa naxe, Kîîm komo yanmera ro mak okwe. Ero ke tantono ro pînîn yawra ro mak ehcoko.
17Roowo pen tak n̂ehcamnoyas amn̂e okwe. Yiipononhîrî poko kepohkacho marha n̂ehcamnoyasî. Ero wara nasî tantono ro reha. Kaan yanme cehsom komo reha naxe ehcamnopîn me ro mak. Ero wa nasî.
Kristu Ow Ha, Kan̂e Komo N̂epamce Kica
18Taa, on wara wîîkes hara awya so okopuci komo, pahnoke tak nasî roowo yehcamnotopo. On wara kacho mencetken̂e, Kristu xatî pînî ro tak mokyas amn̂e, kacho mencetken̂e. Naxe rma tko oroto noro yipu komo yaake kîchew so. Ero ke pahnoke tak tîhtînoyaxe roowo yehcamnotopo ha.
19Kakrononhîrî komo rma mîkyam noro yipu komo. Kakro so exihra tak naxe okwe, kwarai pîn me cexirî ke so mak. Kwarai me cexitaw so ketaw ha re kakro so rma naxe ha re. N̂etowyatken̂e rma okwe kakrono pîn me exirî komo yesenpotome tak kîwya so.
20On warai komo reha amyamro Kir̂wanî ro Yekatî nîhkapetho amyamro okre. Ero ke tak miyan komo poko rma takîhsom me maxe.
21Okaritan mewrera wasî ahyakan komo yaarono yentan̂e pîn me awexirî ke so. Pîra, yaarono yentan̂e me awexirî ke so xa matko on mewresî an̂enîrî kom ha. Yaarono rma na tan ha, kan̂e pînî ro mak amyamro cemaro poko. Ero wa awexirî ke so marha on mewresî an̂enîrî komo.
22Onoke warai komo xa cemarontaxmu me xa natu awya so? On wara kan̂e komo xa cemarontaxmu me naxe, Kristu pîn mexe Mîk Xesus, kan̂e komo. Kristu yanwekn̂e me naxe kica ero wa kan̂e komo, Yîîm yanwekn̂e me marha. Ero wa exirî ke so, Kristu xatî pînî ro mîkyam ham okwe, tîtkexe noro yipu komo poko.
23On wara men naxe okwe, Kaan Mumuru pîn Mîk Xesus, kan̂e komo, Kîîm komo exihra nasî noro yipu komo ropotaw okwe. On wara kan̂e me naxe anarî kom hara, Kaan Mumuru xa Mîk ham Xesus, kan̂e me naxe. Ero wa kan̂e me exitaw so Kîîm komo nasî yîropotaw so.
24Pahxa ka mencetken̂e Kaanî mtapotarî. Ero ponaro rma men ehcoko. Ero ponaro rma awexitaw so Kaan Mumuru yakrono ro me maxe etowîn me ro mak. Yîîm yakrono ro me marha maxe.
25Pahxa marha nîmtapowakn̂e Kaan kn̂entarî komo me. On wara kekn̂e kîwya so, Yaaro xa tan wîîkes awya so, Waipîn me tak kiir̂axe so amn̂e miya rorono me tak, kekn̂e.
26Taa, Ero wa kacho tan mewresî aweronomacho komo awewkukma xatî komo exirî ke.
27Kaan Yekatî nîhkapetho rma amyamro. Aropotaw roro so nasî Noro. Ero ke eserepokara ehcoko apanatanmekn̂e exihra exitaw. Noro rma apanatanmekyaxe so miyan poko rma. Yaarono poko mak apanatanmekyaxe so, tohnawno pîn poko ha. On wara apanatanmekyaxe so, Xesus ponaro xa ehcoko, kes awya so. Ero ke Noro yanme rma Xesus ponarono me ro maxe.
28Ero wa xa marha wîîkes ow hara awya so okopuci komo, Xesus ponaro ro xa ehcoko. Ero wa ehcoko yîhyapamra ro mak amna yehtome amn̂e Xesus mokyataw. Ahce wa na natu kopi, ka xera ro mak nas amna apoko so ero yimaw.
29Kir̂wan̂î ro xa Mîk Kaan, kan̂e komo amyamro okre. Ero ke kir̂wan komo yeen̂ataw awya so on wara kacoko, Kaan xîkrî mîkyam ham, kacoko noro yipu komo poko. Ero wa kacoko.
Tîmxîkrî Me Kiir̂atken̂e So Kaan
3
1On wara marha wîîkes awya so, kîîxe ro mak nai ham Kîîm komo okre, tîtkexe. Enko xe, Tîmxîkrî me kiir̂atken̂e so okre. Kaan xîkrî me kîhtînopîra tko naxe roowo pono ro komo. Ero wara rma tî xatken̂e Xesus poko hara. Kaan Mumuru me yîhtînopîra tî xatken̂e. Ero ke Kaan xîkrî me kîhtînopîra so naxe hara okwe.
2Kaan xîkrî me rma tko taxe oroto oyakno komo. Kenporitîkara rma tko ka nasî Kaan. Ahce wa tak na tatu amn̂e kenporitîkache, yîhtînopîra ka taxe. On wara mak tîtkexe, Amn̂e Xesus mokuche hara Noro wara rma tak taxe okre. Tuhn̂e nasî Noro, yupunu rma xa ceen̂axe ero yimaw. Ero ke Noro wa xa marha tak taxe, Xesus wara rma tak okre, tîtkexe. Ero wa tîhtînoyaxe kenporitîkacho komo.
3On wara taxe Xesus mohtopo ponaro kexitaw so, kicicme kehtoponhîrî komo tak tahsîpînkexe. Kicicitho ken̂arî pînî ro mak Mîk Xesus, tmohsom ha. Ero ke ero yipu tahsîpînkexe Noro wa xa marha kehtome so, kicicitho ken̂ehra xa marha.
Kicicme Roro Exihra Taxe Kaan Xîkrî Komo
4Kicicme kexitaw so kpanatanmetopo yanwekn̂e me wa taxe. Kpanatanmetopo yanwetopo rma mîn kicicme kehtopo kom ha.
5Xesusu tko mokyakn̂e oona kicicme kehtoponhîrî komo yîhcamnoso. Kicicme exihnî ro mak Mîk Xesus. Ero wa kacho rma mencexe.
6Ero ke Noro ponaro ro kexitaw so kicicme roro exihra taxe. Kicicme roro kexitaw so rma Xesus yenîn̂e pîn me mak taxe. Noro poko takîhso exihra ro mak taxe okwe. Ero wa taxe.
7On wara wîîkes awya so okopuci komo, esewkukmapora men ehcoko tooto komo ya kir̂wan̂he kehtopo poko. Kir̂wan̂he roro kexitaw, Kir̂wan mîk ha, Xesus warai rma, kacho me tasî.
8Anarî komo reha naxe kicicme roro kica. Ciabu yanme ero wa naxe. Kicicme cehsom ro mîk Ciabu. Mehxa ro rma kicicme xakn̂e. Kicicme ciino rin̂e mîk Ciabu. Ero wa ciino ritoponho yîramamnon̂e me mokyakn̂e Kaan Mumuru.
9On wara taxe Kaan xîkrî me ewruxapu komo reha, kicicme roro exihra taxe. Kaan xîkrî me cewruyatken̂e. Kaan n̂iritho marha nasî kropotaw so. Ero ke kicicme roro exihnî me taxe.
10On wara tîtkexe tooto komo poko, Kir̂wan̂he roro exitaw so, Kaan xîkrî mîk ham, tîtkexe noro yipu komo poko. Kir̂wan̂he roro exihra exitaw so reha, Kaan xîkrî pîn mîkro ham, tîtkexe. Ero wa xa marha tîtkexe takno xatî pîn poko hara, Kaan xîkrî pîn mîk ham okwe, tîtkexe.
Waipîn Me Ciixapu Ow Ham, Tîtkexe Kakno Komo Xe Kexitaw So
11On wara kacho rma mencetken̂e apanatanmetopo komo, Etîxe ehcoko, kacho. Pahxa rma mencetken̂e yihcitopo n̂ixa ro.
12Kain pen warahra ehcoko. Kicicitho ro yanme cehsom mîk xakn̂e noro pen. Taknonhîrî pen n̂etapekn̂e okwe. Ahce wa cexirî ke n̂etapekn̂e awya so? Kicicitho me xakn̂e. Aknonhîrî penî reha tî xakn̂e kir̂wan̂he. Ero ke tî n̂etapekn̂e okwe. Ero wa tî xakn̂e Kain pen okwe.
13Ero ke on wara wîîkes awya so, oyakno komo, eserepokara ro mak ehcoko aaxera so exitaw so roowo pono ro komo.
14Twaihsomînhîrî kîwyam okwe, waipîn me tak taxe hara okre. Ero warai ow ham, tîtkexe kakno komo xe kexiri ke so. On wara tko naxe takno xatî pîn komo, twaihsom ro me rma naxe okwe.
15Takno xatî pîn me naxe anarî komo okwe. Tooto waparî me ehtopo rma mîn ero wa ehtopo komo okwe. On wara naxe tooto waparî me cehsom komo okwe, waipîn me cehtopo komo ken̂ehra ro mak naxe okwe. Ero wa naxe.
16Etîxatî me kehtopo xa mîn ham, tîtkexe Xesus waihtoponho yentarî ke. Kîpînîn ke so n̂etwaikapekn̂e Noro okwe. Ero ke on wara cexpore nasî, Kristu wa xa marha cetwaikapopore nasî kakno komo pînîn ke hara.
17On wara naxe anarî komo, cemyawnoi so xa naxe. Noro yipu komo rma n̂een̂axe takno komo emyawnomra ro mak okwe. Wara rma yîpînîn yaw so exihra naxe, wakrera ro mak naxe okwe. Ahce wa thakwa re etîxatî me Kaan yehtopo nai noro yipu komo ropotaw? Pîra ro mak okwe.
18On wara marha wîîkes awya so okopuci komo, Etîxatî ow ha, kan̂e me mak exihra cehcerî. Yaaro xa matko etîxatî me cehcerî, kir̂wan̂he ciino rin̂e me ha.
19Ero wa kexirî ke so tak, yaarono me wai ham, Kaan xîkrî me xa, tîtkexe. Ero ke Kaan pona erasîra ro mak taxe.
20Pîra rma tko na, Kaan xîkrî pînî rma na ow. Kicicme rma na wai okwe Kaan ya, tîtketu na anarimaw kropotaw so. Kaan xa tko nasî kropotarî komo yopono me. Miyan yîhtînon̂e rma Mîk Noro. Ero ke eserepokan me mak cexpore nasî.
21Kicicme rma tko na wai yîwya kopi, kahra kexitaw so. Kaan pona erasîn me ro mak taxe.
22On wara marha nasî Kaan kpoko so, yiixe kehtopo nîmyasî. On xe cma re was Apa, ketaw ahce na poko ero yipu rma nîmyasî kîwya so. Ero wa nasî tîmtapotachonhîrî yewetîn̂e me kexirî ke so, kir̂wan̂he kehtopo komo yenîrî ke marha. Ero wa yiixe kehtopo komo nîmyasî.
23On wara kesî Kaan kpanatanmetopo komo me, Omumuru Xesus Kristu yosotî pona xa encoko. Etîxatî me marha ehcoko, kesî. Ero wa Kaan kpanatanmekyatken̂e so.
24On wara taxe Noro ya kpanatanmetopo yewetîn̂e me kexitaw so, Kristu yakrono ro me taxe. Kropotaw so marha nasî Noro hara. Ahce wa kexirî ke so, Kristu nai ham oropotaw, tîtketu? Noro Yekatî nasî kropotaw so yînmîthîrî ha. Ero ke, Kristu nai ham oropotaw, tîtkexe.
Naxe Okwe Kicicitho Komo, Ekatî Kom Ha
4
1On wara marha wîîkes awya so oyakno komo, mîk hak yekatî komo mtapotarî ewetîra ehcoko. Yaake naxe okwe tohnawno poko weronomano rin̂e komo kica. Miya so ro mak n̂etakpayaxe ero warai komo roowo pono komo chere. Ero ke weronomano rin̂e komo yekatî ka yîhtînocoko. Kaan yanme tîmtapotaxmu komo mak men̂ekacoko an̂ewetîrî komo me.
2On wara kan̂e komo mak naxe Kaan Yekatî yanmen me, Tuhn̂e xa mokye Xesus Kristu oona, kan̂e komo mak ero warai me naxe. Ahnoro ero wa kan̂e komo naxe Kaan yanmen me okre.
3Ero wa kahra reha naxe anarî komo, anarî ro yekatî yanmen kom ha. Tuhn̂em me mokye Xesus Kristu, kahra ro mak naxe okwe. Ero ke on wara kacoko noro yipu komo poko, Kaan yanmen pîn mîkyam ham, kacoko. Kristu xatî pînî ro yekatî yanmen xa matko mîkyam, kacoko. Noro yipu komo mohtopo rma mencetken̂e pahxa. Oroto rma men naxe ero warai komo roowo po kica.
4Kaan xîkrî komo amyamro, okopuci komo. Ero ke iyopono komo me maxe. Ero wara maxe roowo pono yopono ro me exirî ke aropotawno komo.
5Roowo pono ro xîkrî makî reha mîkyam, Kristu xatî pîn kom ha. Ero ke roowo pono komo wa xa marha nîmtapowaxe. Yîmtapotarî komo marha n̂encexe roowo pono ro kom hara.
6Kaan xîkrî komo reha kîwyam. Ero ke Kaan ponarono komo kencexe so. Kaan xîkrî pîn komo reha kentara so thakwa naxe. Ero wa exirî ke so on wara tîtkexe, Yaarono yekatî ponarono komo mîkyam ham, tîtkexe kentan̂e komo poko reha. Yaarono yekatî ponarono pîn komo mîkyam haram, tîtkexe kentan̂e pîn komo poko reha. Ero wa tîtkexe.
Etîxe Ehcoko
7Taa, on wara wîîkes hara awya so oyakno komo, etîxe cehcerî. Kaan nîmîtho mîn etîxe kehtopo komo. Etîxe kexitaw so Kaan xîkrî me ewruxapu me taxe, Kaanî ponarono me marha taxe. Ero wa taxe etîxe kexitaw so.
8Etîxera exitaw so tooto komo Kaan yîhtînopîra ro mak naxe okwe. Etîxatî me kehtopo rma Mîk Kaan, Noro ro.
9On wara xa kîîxe so cehtopo n̂enpekn̂e Kaan kîwya so, Tumumuru ro xa n̂en̂epekn̂e oona roowo pona cewn̂anî rma. Waipîn me kiin̂e me n̂en̂epekn̂e. Ero wa xa kîîxe so cehtopo n̂enpekn̂e Kaan.
10Etîxatî ro me kehtopo xa mîn ero wa kîîxe ehtopo. Ero warai pînî rma Kaan xe kehtopo reha. Kîîxe Kaan yehtopo xa matko mîn etîxatî me kehtopo xa. Enko xe, Tumumuru rma Noro n̂en̂epekn̂e oona waihtome kicicme kehtoponhîrî komo yepetho me.
11Ero wa xakn̂e Kaan, oyakno komo, kîîxe ro mak xakn̂e okre. Ero ke etîxe xa marha cehcerî kîwyam hara.
12Kaan yenîn̂enho exihra ro mak nasî tooto ha. Noro rma tko nasî kropotaw so etîxe kexitaw so. Etîxatî me cehtopo rma n̂iir̂asî kropotaka so. Etîxatî me xa tak kiitîkexe so okre.
13On wara marha tîtkexe, Kaan yakrono ow ham, oropotawno marha Mîk haram, tîtkexe. Ero wa tîtkexe Cekatî tîmrî ke kîwya so.
14Tumumuru n̂en̂epekn̂e Kîîm komo oona kîcheka so, kes amna. Kakir̂waman̂e komo me n̂en̂epekn̂e miyan komo yakir̂waman̂e me rma, kesî marha amna. Ero wa kes amna Noro yenîrî ke rma.
15On wara kan̂e me cexpore nasî, Kaan Mumuru xa Mîk ham Xesus, kan̂e me. Ero wa kan̂e me kexitaw so kropotawno ro me nasî Kaan. Kaan yakrono ro me marha taxe kîwyam hara.
16Ero wara taxe kîîxatî ro me Kaan yehtopo yentarî ke. Entache, Yaaro ham okre, tîtketken̂e. Noro yipu Mîk Kaan, etîxatî me kehtopo rma Mîk ha. Ero ke etîxatî me roro kexitaw so Kaan yakrono ro me taxe. Kropotawno ro me marha nasî Noro hara. Ero wa taxe.
17Etîxatî me kiitîkan̂e me nasî Kaan. Ero ke ero wa kexirî ke so tak erasîra tak taxe amn̂e kicicitho komo yen̂ekacho po. Tan roowo po kexitaw so Xesus warai me rma taxe ha re. Ero ke erasîra taxe.
18Ero wa taxe etîxe kexitaw so, erasîn me mak taxe. Etîxatî me kehtîketaw so ero wa kehtopo komo rma nasî kerahtîmtoponhîrî komo yen̂epen̂e me okre. Cerewrem mîn kerahtîmtopo komo kica. Keraswataw so rma etîxatî me ehtîkara rma taxe okwe.
19On wara xakn̂e Kaan, pahxa rma kîîxe so xakn̂e, etîxera kexitaw so ha kapu. Kîîxe so exirî ke mak etîxatî me tak taxe kîwyam hara.
20On wara kexe anarî komo, Kaan xe was okre, kexe. Noro yipu komo rma tko takno komo xera rma naxe hara okwe. Cemaro mak mîn kica, Kaan xe wasî, kacho yîwya so. Kakno komo xera exitaw so tîn̂enîthîrî komo rma, ahce wa thakwa ma re Kaan xe nat hara tîn̂enîtorî kom hara? Pîra thakwa okwe.
21Ero poko rma kpanatanmekyatken̂e so Xesus. Kaan xe awexitaw so awakno komo xe marha ehcoko, kekn̂e kîwya so. Ero wa kekn̂e.
Roowo Pono Ro Komo Yopono Me Taxe Kaan Pona Enîrî Ke Mak Kîwya So
5
1On wara marha wîîkes awya so, Kristu xa Mîk Xesus, kacho ponaro kexitaw so Kaan xîkrî me taxe. Taa, Yîîm xe kexitaw so yîmxîkrî komo xe marha taxe hara.
2Ero ke Kaan xe cexpore nasî, Noro ya kpanatanmetopo cewetpore marha nasî. Ero wa kexitaw so, Kaan xîkrî komo xatî ow ham, tîtkexe tak.
3On wara taxe Kaan xe kexitaw so, Noro ya kpanatanmetopo komo cewehcaxe. Kir̂wan mîn Kaan ya kpanatanmetopo, kpokaren̂e pîn me nasî.
4Ahnoro Kaan xîkrî komo naxe roowo pono ro komo yopono me. Kîwya so Kaan pona entopo xa nasî iyopono me so kiin̂e me.
5Ahce wa kan̂e komo xa natu roowo pono ro mko yopono me ha? Kaan Mumuru xa Mîk ham Xesus, kan̂e komo xa naxe ero yipu yopono me. Ero ke ero wa kapore nasî Xesus poko.
6Roowo pona mohxapu Mîk Xesus, Kaan yanme mohxapu xa. Ero ke ero warai me cesenpotome tuuna kwaka n̂emihcakn̂e, n̂ekamxukekn̂e marha. Kir̂wanî ro Yekatî rma ero warai me n̂ekatîmyasî kîwya so yaarono me cexirî ke.
7Osorwaw rma tko nasî kah yawno komo, ero warai me re ekatîmn̂e komo, Yîîm, Kaanî mtapotarî me cehsom, Kir̂wanî ro Yekatî. Noro re me cehsomu rma mîkyam.
8Osorwaw marha nasî roowo pono kom hara, ero warai me re ekatîmn̂e kom hara, Kaan Yekatî, tuuna, Noro kamxukutho, ero wa. Iito re cesehtînosom me naxe noro yipu komo.
9Ero ke yîn̂ekatîmîthîrî ponaro cexpore nasî. Tooto mtapotarî rma re cewehcaxe tîn̂enîthîrî yekatîmyataw kîwya so. Tooto yopono ro takî tko Mîk Kaan. Ero ke yîmtapotarî xa cewetpore nasî, Yumumuru pokono ha.
10Ero wa kacho ponaro rma taxe Kaan Mumuru pona enîn̂e me kexitaw so, Kaan Mumuru xa Mîk ham Xesus, kacho ponaro taxe. Anarî komo reha Kaanî mtapotarî nanwekyaxe okwe, Tumumuru poko yîmtapotarî ha. Cemaronwasî mak Kaan kica, kan̂e wa mak naxe ero wa kacho yanwekyataw okwe.
11On wara kesî Kaan kîwya so, Waipîn me awehtopo komo wîmye awya so. Omumuru ponarono komo ya ero yipu wîmyasî, kesî.
12Ero ke Kaan Mumuru exitaw kropotaw so waipîn me tak taxe. Kaan Mumuru exihra exitaw kropotaw so waipîn me exihra rma taxe okwe. Ero wa taxe.
13Taa, Kaan Mumuru yosotî pona enîn̂e komo amyamro. Ero ke on mewresî an̂enîrî komo, Waipînî ro me wai ham, kachome tak awya so. Miya xe xa tak Kaan pona enîn̂e me awehtome so marha tan on mewresî karita.
14On warai me marha Kaan tîhtînoyaxe, kîmtapotarî yentan̂e me tîhtînoyaxe. On xe cma re was Apa, ketaw kîwya so kencexe so. Noro yanme ketaw mak kîwya so kencexe so. Ero wa kentan̂e me Kaan tîhtînoyaxe.
15Ero ke, Omtapotarî n̂enta ham, ketaw kîwya so on wara marha tîtkexe, Wahsî ham, On xe cma re wasî Apa, kachonho owya, tîtkexe ha. Ero wa tîtkexe.
16Taa, on poko kîmtapowas hara awakro so, Kicicme takno yehtopo na n̂een̂a awakrono komo. Kwaihkacho pîn poko na nai anarimaw. Ero ke tîmtapotapore nasî noro poko Kaan yakro. Noro yipu tak kar̂pe Kaan n̂iir̂asî amtapotarî komo yanme. Kwaihkan̂e poko exitaw reha okwe, Noro poko tîmtapotapore nasî, kahra tak wasî noro yipu poko okwe.
17Anarmerpan me nasî kir̂wan pîn me kehtopo komo. Kicicme nasî Kaan ya ahnoro rma kicicme kehtopo kom ha. Anarî tko nai ha re kicicme kehtopo komo, kwaihkan̂e pînî rma.
18On wara naxe Kaan xîkrî komo, kicicme cehtopo komo poko roro exihra naxe. Kukurunpen̂e ponaro ro xa matko naxe noro yipu komo. Kicicitho nîwîrîmarî me exihra ro mak naxe.
19Kaan yanme cehsom kiwyam ham, tîtkexe yaaro rma. Ero warai mera reha tîhtînoyaxe tooto komo, roowo poko hakno komo. Kicicitho yanton me thakwa naxe okwe n̂examro reha.
20On wara kan̂e me marha taxe, Kaan Mumuru xa mokye oona takîhso kiin̂e. Ero wa kiir̂axe so, Kaanî rma Mîk Yaarono, kachome kîwya so. Noro yakrono ro me taxe. Yumumuru Xesus Kristu yakrono ro me marha taxe, yaarono yakrono ro me hara. Kaanî rma Mîk hara Yumumuru. Ponaro kehtopo ro Mîk Noro, yaarono xa. Waipînî ro me kiin̂e Mîk Noro.
21Taa, on wara mak tak wîîkes awya so okopuci komo, anarî ro komo cirihra men ehcoko ponaro awehtopo ro komo me. Ero wa mak wîîkes awya so. Amen.
2JNXuaw Karitan 2-Nhîrî
2 Xuaw1
1On okaritan an̂enîrî aaci. Kaan nmen̂ekatho amoro. Amxîkrî komo n̂enîrî marha tan mewresî. Kaan mîn yenîn̂e ow ha. On wara wîîkes awya so, Aaxe so wasî yaarono ponarono me awexirî ke. Ow mak pîn aaxe so wasî. Miyan komo rma aaxe so naxe yaarono yentan̂e komo ahnoro.
2Kropotaw so nasî yaarono. Miya roro kîhyaw so nasî eroromerono me. Ero ke aaxe so nas amna.
3Awakre xe so wasî Kîîm komo Kaan ya. On warai ke awakre xe so wasî, apînîn yaw so cehtopo ke, ahwokan me awehtopo komo ke marha, yaarono ponaro awehtopo komo ke marha, etîxatî me awehtopo komo ke marha. Ero wa awakre xe so wasî Kîîm komo Kaan ya. Ero wa xa marha awakre xe so wasî Xesus Kristu ya hara, Kîîm komo Mumuru ya ha.
Etîxe Ehcoko, Kacho
4Tahwore xa wîxakn̂e amxîkrî komo yenîche. Kir̂wan̂he ween̂akn̂e anarî kom okre. Yaarono yewetîn̂e me ween̂akn̂e, Kîîm komo ya kpanatanmetopo yewetîn̂e me okre.
5On wara wîîkes hara awya so aaci, etîxe cehcerî. Oroto mak ero wa kacho yentara maxe. Pahxa rma cencetken̂e yihcitopo n̂ixa ro rma.
6On wara taxe etîxe kexitaw so, Kaan ya kpanatanmetopo cewehcaxe. On wara kacho xa mîn Kaan ya kpanatanmecho, yihcitopo n̂ixa ro cencetken̂e ero rma. Etîxe roro ehcoko, kacho xa mîn ha. Ero ke ero wa kacho yaw roro rma cehcerî.
Kristu Xatî Pîn Komo Poko Twerî Ehcoko.
7On wara marha wîîkes awya so, mer̂pora men naxe yaarono pîn yekatîmn̂e komo kica, Mîk hak cheka toxapu komo. On wara kexe noro yipu komo, Tuhn̂e mokuhra mexe xakn̂e Xesus Kristu, kexe okwe. Kewkukman̂e komo xa mîkyam kica, Kristu xatî pînî ro kom ha.
8Ero ke noro yipu komo ewetîra ro mak ehcoko. Ewehcataw awya so n̂etkuresî mak okwe amna ya apanatanmetoponhîrî komo. Ero ke ewetîra mak cexpore nasî kepethîrî komo yahsîtîkachome tak kîwya so.
9On wara naxe anarî komo, Kaan ya kpanatanmetopo yanwekn̂e me naxe. Kristu ya kakir̂wamacho komo ponarora marha naxe. Noro yipu komo ropotaw exihra nasî Kaan. Kristu ya kakir̂wamacho komo ponarono komo ropotaw reha nasî Kîîm komo, Yumumuru marha.
10Anarimaw na ahyaka so mokyatu apanatanmekn̂e komo, Kristu ya kakir̂wamacho poko apanatanmekn̂e pîn komo mak ha. Noro yipu komo yetarî enpora ehcoko. Yîmtapotarera marha ehcoko.
11Noro yipu komo yîmtapotaretaw awya so akronoman̂e me rma maxe kicicme exirî poko kica. Ero ke yîmtapotarera ehcoko.
Ahyaka So Kmokyas Amn̂e, Kacho
12Miya rma cma re nas omtapotarî, onmewrerî cma ha re. Karita poko tko mewretîkara wasî. Yarî omoku xe was amn̂e awenso so. Ero yimaw tak kîmtapowasî awakro awepatai so rma. Ero wa kesencetaw so amn̂e tahwore xa taxe okre.
13Tan nas awakno, Kaanî nmen̂ekatho xa marha. Noro xîkrî komo tî ketu awya so, Kir̂wan̂he matu iito? ketu tî. Amen.
3JNXuaw Karitan 3-Înhîrî
3 XuawYaarono Yewetîn̂e Mîk, Kacho Wencesî Apoko
1
1On okaritan an̂enîrî oyakno. Kaan mîn yenîn̂e ow, Kaiu amoro. On wara wîîkes awya oyakno, aaxe wasî yaarono ponaro awexirî ke.
2Kaan yakro kîmtapowasî apoko oyakno. On wara wîîkesî yîwya, Apa kah yawno, kir̂wan̂he nas oyakno. Kar̂pe nasî noro yekatî. Ero ke kar̂pe xa marha cma re miir̂asî yupun hara ekatî wa xa marha. Ehn̂ara marha cma re noro miir̂asî emyarîrî poko, wîîkesî Kaan ya apoko.
3Kokon̂oro tak kakno komo mohce oona. N̂examro awekatîmyatken̂e. Kir̂wan mîk Kaiu, ketken̂e. Yaarono ponarono mak mîkî, yaarono yewetîn̂e marha, ketken̂e apoko. Ero ke tahwore xa wehxe ero wa awehtopo yentarî ke.
4On wara was ow, tahwore xa wasî omxîkrî komo yehtopo yentache owya. Yaarono n̂ewehcaxe okre amxîkrî komo, kacho yencetaw owya tawake wasî. Ero wa xa wasî.
Xesus Ya Kakir̂wamacho Yekatîmn̂e Komo Twakrepore Nasî
5On wara tî mai oyakno, kir̂wan̂he awehtopo wencesî. Kir̂wan̂he tî mai iitono komo poko. Miya roro tî ero wa mai. Wakreno tî miir̂a, akronomano marha tî miir̂a. Ero wa tî mai kakno komo poko, pawana komo poko marha.
6Ero wa awehtopo komo n̂ekatîmyatken̂e anwakrethîrî komo rma. Kaan xîkrî komo ya n̂ekatîmyatken̂e tantono komo ya. Ero ke ero warai komo akronomakî xa hara amn̂e. Ahyawnonhîrî komo cetaw tooto cheka akronomakî, wakreko marha. Ero wa cirpore nasî Kaan yanton me exirî ke so.
7Mîk hak cheka cexe Xesus ya kakir̂wamacho komo yekatîmso mak. Xenciu komo reha noro yipu komo wakrera naxe.
8Ero ke ero wa tîtosom komo twakrepore nasî, takronomapore marha nasî. Ero wa kexitaw so yaarono yekatîmn̂e wara rma taxe okre. Ero wa taxe.
Amna Mtapotarî Yenta Xera Tî Nai Okwe Ciotrepes
9On wara wîîkes hara awya, pahxa rma okaritan mewrekn̂e iitono komo n̂enîrî, Kaan xîkrî komo n̂enîrî. Amna mtapotarî yenta xera ro makî tko tî nai Ciotrepes. Poturme cexi xe tî nai noro kica. Ero ke amna mtapotarî yenta xera tî nai okwe.
10On wara tî nai noro amna poko, kicicme makî tî nîmtapowa kica amna poko. Kaanî mtapotarî yekatîmso tîtosom komo xera marha tî nai okwe. Tîhyaka mokuche so n̂en̂epe makî tî kica. Wakrera ro makî tî nai. N̂examro wakre xe awexitaw so, Pîra kica, nîîke tî awya so. Noro yipu komo tî porohke okwe, tîtosom komo wakre xatî pen kom ha. Ero wa tî nai noro okwe amna poko, Kaanî mtapotarî yekatîmso tîtosom komo poko marha. Ero ke iina omokyataw noro wen̂ekesî.
11Ero ke on wara wîîkes awya oyakno, kicicitho komo poko pohnîmra ro mak esko. Kir̂wan komo poko mak apohnîmko. Kir̂wan̂he ciino rin̂e komo reha yîhtînocoko Kaan xîkrî me. Kicicme ciino rin̂e komo reha naxe Kaan yenîn̂e pîn me ro mak okwe.
12Kir̂wan̂he wencesî Temetriu yehtopo reha. Kir̂wan̂he noro n̂ekaiwasî miya rma. Yaarono ponaro makî tî nai okre. Amna meero ero wa kesî noro poko. Yaaro ham mîîkexe amna mtapotarî poko.
Awenso Kmokyas Amn̂e
13Taa, miya rma nasî omtapotarî onmewrerî ha an̂enîrî. Mewretîka xera tko wasî karita poko.
14Yohno cma re kmokyas awenso so. Ero yimaw awakro tak kîmtapowasî awepataw xa tak. Taa, ahwokan me awexi xe wasî. On wara marha wîîkes awya, tantono komo tî natu aponaro. Kir̂wan̂he mai iito? ketu tî awya. Amoro hara iitono komo ya marha kasko. Xuaw tî nai aponaro so, kasko. Osotî komo poko so etacko ero wa ketaw yîwya so. Ero wa mak wîîkes awya oyakno.
JUDXutas Karitan
Xutas1
1On okaritan an̂enîrî komo. Xutas ow ha, Xesus Kristu yanton ha. Ciaku yakno ow ha. Kaan nan̂ikîtho amyamro, Kîîm komo Kaan nakir̂wamatho kom ha. Akurunpexe so Noro Xesus Kristu yakrono me awexirî ke so. Ero warai komo amyamro. An̂enîrî komo tan mewresî.
2On wara exi xe wasî Kaan apoko so, apînîn yaw so xa exi xe wasî. Ahwokan me awiri xe so marha wasî yîwya. Aaxatî me xa cehtopo yenpo xe marha was awya so. Ero wa exi xe wasî Kaan apoko so.
Kporin Komo Yanwekn̂e Komo Tî Mohce Acheka So
3On wara wîîkes awya so oyakno komo, kokon̂oro mak okaritan mewre xe wîxakn̂e an̂enîrî komo. Kakir̂wamacho komo pokono mewre xe wîxakn̂e. Ero yinhîrî tko anarî wîhtînoi hara onmewrerî, atwermacho komo tak. Ero ke on wara ka xe was hara awya so, Xesus ya kakir̂wamacho cma re n̂ekatîmyakn̂e Kaan tîmxîkrî komo ya. Ero ke ero ponaro men ehcoko etowîn me ro mak, kacoko awakno komo ya, ka xe wasî. Ero ke ero pokono xa tan mewresî an̂enîrî komo.
4On wara tî mat okwe, acheka so tî mohce anarmen komo, Kaan ponarono pîn kom ha tî okwe. En̂epa me makî tî mohce. On wara kan̂e komo tî mîkyam kica, Kwakren̂e mak Mîk Kaan, kakronoman̂e marha. Ero ke awanme ro so mak ehcoko kicicitho pokono me rma, kan̂e komo mîkyam kica. Kporin komo Kaan yanwekn̂e komo mîkyam okwe, Kporin komo Xesus Kristu yanwekn̂e marha okwe. Pahxa rma noro yipu komo yemetanmecho pokono mewrepekn̂e Kaan. Ero warai komo mokyatken̂e acheka so okwe.
Tanwekn̂enhîrî Pen Komo Tî N̂emetanmekyakn̂e Ro Mak Kaan
5Ero ke on wara wîîkes awya so, an̂entathîrî komo rma tan wekatîmyasî xa hara awya so. Pahxa kporin pen komo tî naar̂akn̂e Kaan Exitu poi, emetanmekn̂enhîrî komo yai. Ero yinhîrî tko tî Kaan nanwekyatken̂e hara okwe n̂examro, yînarîthîrî komo rma. Ero ke n̂examro pen takî tî waihkekn̂e Kaan.
6Ero wa xa marha tî xakn̂e Kaan ancu komo poko hara. Kir̂wan̂he ka xatken̂e ancu komo ahnoro. Kaan yanton me ka xatken̂e. Amn̂e tak Kaan yewetî xera takî tî xatken̂e hara okwe anarî komo. Cekenî ro komo yai takî tî cetken̂e okwe. Ero ke n̂examro pen tak n̂imiyakn̂e Kaan kuripara warai ke, etawotonî ro ke. Awarpanawno me xa n̂imiyakn̂e en̂ekachome amn̂e. Amn̂e tak en̂ekano ritopo po kicicitho komo Kaan n̂en̂ekesî kopi ahnoro. Ero yimaw n̂examro pen n̂en̂ekesî. Ero wa Kaan nasî ancu pen komo poko.
7Ero wa xa marha tî xatken̂e Sotoma pononho pen kom hara, Komoha pononho pen komo marha, yîmîtwono pen komo marha. N̂examro pen tî nakn̂iyakn̂e Kaan wehto ke oco, eseikanî ro ke mak oco. Kicicitho pokono ro me mak tî xatken̂e. Cipici pîn poko xatken̂e, anarmen poko marha tî xatken̂e kica. Ero ke tî n̂examro pen nakn̂iyakn̂e Kaan. Ero wara n̂examro pen waihkekn̂e twerî tak kehtome so kîwyam hara.
Kicicme Ro Mak Naxe N̂examro Anato Apanatanmekn̂e Komo
8On wara marha naxe n̂examro, ahce na poko wosowaxe kica. Tupun komo rma nîwîrîmexe okwe. Kayaritomo komo nanwekyaxe. Yukurumîkno komo nîwîrîyakexe marha kopi. Ero wa naxe kopi.
9Ero warahra reha tko xakn̂e Mikew, ancu komo kayaritomon ha. On wara tî xakn̂e noro, Moises pen yokoputho poyero tî n̂eseseyukyatken̂e Ciabu yakro. On wara makî tî kekn̂e Mikew Ciabu ya, Kaanî rma aweiyasî, kekn̂e mak noro Ciabu ya. Twerî makî tî nîmtapowakn̂e noro yakro.
10Ero warahra ro makî tko naxe acheka so mohxapu komo. Camkî mak naxe yukurumîkno komo poko. Noro yipu komo rma tko nîwîrîyakexe ro mak kopi. Camkîra rma re naxe ahce wa na tupun komo ciitopo poko, xaparitho komo wara mak kica. Ero yipu poko n̂etwîrîmetîkexe ro makî tko kica.
11Tîhcamnosom komo mak mîkyam okwe. Kain pen wara mak naxe kica, Baraw pen wara marha. Kicicime tî xakn̂e Baraw pen puranta xe cexirî ke. Ero wa xa marha naxe acheka so mohxapu kom hara. Expon me ro mak naxe puranta xe. Kore pen wa xa marha naxe. Tpanatanmekn̂e komo yanwekn̂e me tî xatken̂e Kore pen komo. Ero poyero tî n̂ehcamnoyatken̂e okwe. Ero wa xa marha naxe acheka so mohxapu kom hara. N̂ehcamnoyaxe n̂examro pen Kore pen komo wa xa marha.
12Kicicitho komo ro mak mîkyam okwe. Awakro so rma re n̂eseresmexe etîxatî me awehtopo komo ponaro aweseresmetaw so. Erasîra ro mak n̂eseresmexe awakro so. Asmuren̂e komo me makî tko naxe okwe. Tmaxmitacho komo ponaro mak naxe, anarî komo ponarora mak okwe. Tuuna yewru warai mak mîkyam tmohsom ken̂arî pîn warai mak okwe, ocowo narîrî warai mak okwe. Weewe warai marha mîkyam epetantho warai, epetatopo yimawno warai rma okwe. Asakî ro waixapu thakwa mîkyam okwe. Aawaixapu wara naxe. Yimicin mohkaxapu wa marha naxe okwe. Ero wa naxe okwe.
13Yamarataka warai marha mîkyam okwe, tuuna imo kwawno warai ha. Cekahximaxmu wara mak naxe, kicicme cehtopo komo yukumton̂e wara mak kica. Xir̂ko warai marha mîkyam, miya ro mak twaimamsom warai okwe. Awarpan chew ro mak naxe amn̂e kopi, cîkînînîhno chew ro mak ha. Iito tak naxe eroromero thakwa okwe. Ero wa naxe acheka so mohxapu kom ha.
14Enoke pen rma tî noro yipu komo n̂ekatîmyakn̂e pahxa. Ataw yepamtho pen komo n̂ehretawnometken̂e 7 ro, Enoke me cewruso ro tak. On wara tî kekn̂e noro pen, Kporin komo tak men mokyas amn̂e. Tînakir̂wamathîrî komo n̂ekyasî mer̂pono pîn komo, 10,000 komo, 10,000 komo xa hara, miya rma. Ero wa mokyasî Kporin komo.
15Ero yimaw kicicitho komo n̂epemesî ahnoro. On wara kesî tponarono pîn komo ya, Oyewetîra ro mak mîxatken̂e okwe. Kicicme ro mak mîxatken̂e okwe. Kicicitho me mîmtapowatken̂e kica opoko ooxera awexirî ke so, kesî yîwya so, kekn̂e tî Enoke pen noro yipu komo poko.
16On warai marha mîkyam acheka so mohxapu komo, yîwîrîyakano rin̂e komo mîkyam, erepotan komo marha. Ahce na poko cepohketaw so ero poko rma naxe kica. Ow xa kir̂wan, kan̂e mîkyam anarî komo yopono me cesenpotome so. Kir̂wan amoro okre, ketu rma anarimaw so anarî komo ya twakrecho komo ponaro cexirî ke so. Ero wa naxe kica.
17On wara ehcoko amyamro reha oyakno komo, Kporin komo Xesus Kristu nantomatho komo mtapotarî ponaro ehcoko.
18On wara ketken̂e awya so, Amn̂e eromanhîrî kaamo pahnoke exitaw Kaan poko cetaporesom komo tak men mokyaxe acheka so. On wara naxe n̂examro, mîn hak poko cepohkaxmu me naxe kica. Kaan n̂ewyomatho poko rma n̂epohkexe kica.
19On wara marha naxe kica, tupun komo mak n̂ewehcaxe kica. Twarahra cesehtînosom komo yakro esenmekîra naxe kica. Kaan Yekatî exihra ro mak nasî yîropotaw so okwe. Ero warai komo men mokyaxe amn̂e acheka so, ketken̂e awya so. Ero wa ketken̂e awya so noro yipu komo poko.
N̂examro Warahra Ehcoko Amyamro
20Ero ke on wara ehcoko amyamro reha oyakno komo. Xesus ya kakir̂wamacho komo ponarono me maxe okre, Kaanî mtapotarî ponarono me ha. Ero ke ero yipu poko ehcamhokatîkacoko n̂he. Kaan yakro marha amtapotacoko Kir̂wanî ro Yekatî yanme ha.
21On wara marha ehcoko, aaxe so Kaan yehtopo ponaro ehcoko. On wara marha kacoko, Kîpînîn yawno xa Mîk Kporin komo Xesus Kristu. Ero ke waipîn me xa tak kiir̂axe so amn̂e, kacoko ha. Ero wa kacoko amyamro reha.
22Anarî komo pînîn yaw ehcoko. On wara kacoko noro yipu komo poko, Kicicitho komo warahra reha naxe n̂examro, kacoko poko so.
23Anarî komo naxe hara kicicitho pokono komo rma re okwe. Noro yipu komo yanîmn̂e wara ehcoko rma, wehto chei anîmn̂e wara ha. Twerî rma tko ehcoko kicicme ehtoponhîrî komo poko. Poonotho wara mak nasî ero wa ehtoponhîrî komo, yupun yanme esmurexapu wara. Ero ke ero wa ehtoponhîrî komo xera ro mak ehcoko. Ero wa ehcoko anarî komo poko.
Epîrkan Me Aweceton̂e Komo Mîk Kaan
24-25Taa, on warai xa Mîk ha Kaan, ehn̂anî ro mak Mîk ha awecetotopo komo poko. Ehrokan me awir̂axe so. Kicicitho ken̂ehra ro mak awenpexe so amn̂e Kaan ya, kir̂wanî ro ya. Tawake xa tak nasî awenpetaw so. Ero wa nasî Kaan, kakir̂waman̂e kom ha. Noro mak nasî takîhso. Ero ke Noro poko tahwotapore nasî. Kir̂wanî ro xa Amoro ham Apa okre, kapore nasî. Kayaritomo ro xa Amoro ham, cewetîsom xa Amoro, karitî xa, kapore marha nasî yîwya. Ero wara roro kapore nasî Kaan ya miya roro yîtîhkan me ro mak. Ero wa kan̂e me awexi xe so wasî. Amen.
REVXesus N̂enpotho Xuaw Ya

1Kaan n̂enpotho on Xesus Kristu ya. On wara kekn̂e yîwya, On wara ciino tak wiir̂as amn̂e ecmamra rma. Ero ke ero yipu wenpesî awya oyanton komo ya tak enpotome awya hara, kekn̂e tî. Ero wa kekn̂e Kaan Xesus Kristu ya. Ero ke tak n̂enpekn̂e yîwya. Amn̂e tak Noro makîrha n̂enpekn̂e Xuaw ya hara. Ancu mak n̂en̂epekn̂e Xuaw ya enpon̂e. Ero wa Xesus Kristu n̂enpekn̂e yîwya tîn̂enîthîrî rma, ekatîmtome miyan komo ya rma.
2Ero ke tîn̂enîthîrî yaw roro tak mewrekn̂e Xuaw kn̂enîrî komo me. Kaanî mtapotarî rma mîn mewrekn̂e, Xesus Kristu mtapotarî marha. Ahnoro tîn̂enîthîrî mewrekn̂e.
3Ero ke encoko roro on Xesus mtapotachonho. Entacoko roro marha. An̂ewetîrî komo me marha yîhtînocoko roro. Ero wa awexitaw so tawake xa maxe okre. N̂epahnokesî tak ero wa ciino ritopo Kaan ya. Ero ke ponaro men ehcoko.
Awakronoma Xe So Wasî Kaan Ya, Kesî Xuaw
4Taa, Xuaw ow ha. On wara wîîkes awya so, Kaan xîkrî komo n̂enîrî tan mewresî, Asia pono komo n̂enîrî. 7 ewto pono komo amyamro. On wara wîîkes awya so, awakronoma xe so wasî Kaan ya. Ahwokan me awiri xe so marha wasî yîwya. Pahxanî ro mak Mîk Kaan ero wa awin̂e kom ha. Nasî rma oroto. Amn̂e nas hara miya rorono me ha. Noro yipu Mîk Kaan. Kaan yaponî ro mîtwo naxe kirwan komo yekat hara, 7 ha. Noro yipu komo ya marha awakronoma xe so wasî. Ahwokan me awiri xe so marha wasî yîwya so.
5Ero wa xa marha awiri xe so wasî Xesus Kristu ya hara. On warai Mîk Xesus Kristu, cemarontara ro mak ekatîmn̂e Mîkî. Pakaxapu marha Mîkî waixapu komo chewnonho. Yihcirî me pakekn̂e Noro anarî komo poturme. Roowo pono kayaritomon komo yantoman̂e marha Mîk ha. Kîîxe so xakn̂e Noro. Ero ke tkamxukuthîrî ke rma kîkoroketken̂e so kicicme kehtoponhîrî komo yîhcamnotome tak.
6Kayaritomo me marha kiir̂atken̂e so. Kaan ya tîmsom pokono me marha kiir̂atken̂e so, Tîîm ya tîmsom pokono me ha. Ero wa kiir̂atken̂e so Xesus Kristu. Ero ke on wara kapore nasî yîwya, Kir̂wan̂he xa mai ham okre, kayaritomo ro xa Amoro ham okre. Miya roro ero wa kes amna awya yîtîhkan me ro mak. Amen, kapore marha nasî. Ero wa kapore nasî Xesus Kristu ya.
7Noro rma mokyas amn̂e. Kaapu smun ke tponoye mokyasî. Miyan komo rma Noro n̂een̂axe ero yimaw, amowon̂enhîrî komo meero. Enîche tak nîwracexe thakwa n̂examro. Ahnoro tribu komo nîwracexe Noro yenîrî ke tak ha. Ero wa xa naxe Xesus mokyataw amn̂e. Noro moku xe was ow okwe, ero ke, Amoko rma, wîîkes awya Apa. Amen, wîîkesî marha awya.
8On wara kesî Kporin komo, n̂esekatîmyasî kîwya so, Awpa kacho Ow ha, omeka kacho marha Ow. Apoturu komo xa Ow ha, amapitawno komo marha, kesî. Oroto Noro nasî waipîn me, xakn̂e rma pahxa, nasî rma amn̂e miya roro. Karitî ro xa Mîk Noro anarî komo yopono ha, Noro rma ero wa kesî.
Kristu Yentoponho Xuaw Ya
9Taa, Xuaw ow ha, awakno komo rma. Awara so xa marha cesemetanmesom me was okwe. Pahkî ka tînîmyaxe kesemetanmetopo komo kayaritomo me xa Kaan yesenpotopo momokrî poko kexirî ke so. On wara wîxakn̂e, ciwya po wîxakn̂e, Patmos po. Kaanî mtapotarî yekatîmrî poyero mak owya oyen̂epetken̂e thakwa iina, Xesus Kristu poko owya ekatîmrî poyero ha.
10Ero ke iito thakwa wîxakn̂e. Kaan Yekatî ken̂e xa wîxakn̂e iito oyexitaw Kporin komo kamon po. Wosowatawno wara wîxakn̂e ero yimaw. Ero wa oyexitaw tooto mtapotarî warai tak wencekn̂e omkai. Kar̂pe xa kekn̂e raatî yeceyatawno waro ro mak oko.
11On wara kekn̂e owya, Awpa kacho Ow ha, omeka kacho marha Ow. Apoturu komo xa Ow ha, amapitawno komo marha. On̂enporî tak meen̂as amn̂e. An̂enîthîrî tak mewreko karita yaka. Mewretîkache awya arpoko Kaan xîkrî komo yaka, Asia pono komo yaka. On pono komo naxe iito Asia po, Epesu pono komo, Esmina pono komo, Pehkamu pono komo, Ciacira pono komo, Sahtes pono komo, Piratewpia pono komo, Rawciseia pono komo, ero warai pono komo naxe iito. N̂examro yaka arpoko amn̂e akaritan, an̂enîthîrî yekatîmtopo ha, kekn̂e owya.
12Ero wa kacho yentache owya kesewkor̂mekn̂e oyakro tîmtapotaxmu yentome. Oyesewkor̂mache weeyu tak ween̂akn̂e yaake, 7 ha. Ooru ciixapu mîn xakn̂e weeyu mko. Tapoye so xakn̂e, cecehke so marha xakn̂e. Ero wa xakn̂e weeyu mko.
13Iito marha ween̂akn̂e Tooto me Ewruxapu warai weeyu mko rakataw. Kaw xakn̂e Noro ponon yîhtarî pona roro. Tawrutamxi marha xakn̂e aan̂apotun ke, ooru kahxapu ke.
14On wara marha xakn̂e Noro. Tumutwe ro mak xakn̂e yîhpoci. Yîhtîpîrî marha xakn̂e tumutwe. Oper̂a poci tumutwe nasî ero wa xakn̂e. Tumutwe ro mak xakn̂e, n̂eepe wa mak. Tîroromutwe xakn̂e ewru hara wehto wara ro mak oco.
15Rataw wa mak xakn̂e yîhtarî hara. Kir̂wanhe ro mak nasî rataw wehto pona yusmunkaxapu. Ero wa yusmunkaxapu wara xakn̂e okre yîhtarî. On wara xakn̂e yîmtapotarî, kar̂pe xa kekn̂e kopi kahxi imo wara ro mak, mer̂pono pîn wara.
16On wara marha xakn̂e Noro, kar̂me xir̂ko nahsîyakn̂e cemyaw, 7. Yîmtai tak n̂epatakekn̂e kacipara imo warai, tîyokem oko, ececokan iyorî. Eepatarî xakn̂e tîroroye ro mak oco. Kaamo wa mak xakn̂e oco Noro yeepatarî, kamarakatawno wara ro mak. Ero wa xakn̂e.
17Noro yenîche tak owya kesewnapekn̂e ro mak amrinaka. Waixapu wa mak wîxakn̂e. Omotayasîyakn̂e tak Noro kar̂me. On wara kekn̂e owya, Erasîra esko. Apoturu komo Ow ha, amapitawno komo marha, kekn̂e owya.
18Waipînî ro marha Ow ha. Kwaihyakn̂e rma re. Kpakekn̂e hara tko. Miya roro tak wasî kar̂pe. Amen. Oyemyaw nasî wehto imo yewkacho, awaitopo komo yewkacho marha, kekn̂e owya.
19On wara marha kekn̂e owya, An̂enîthîrî tak mewreko, oroto menwo ero. Nai marha on̂enporî xa hara, ero wa xa naxe tooto komo oroto, ero wa tak naxe hara amn̂e, kacho. Ero yipu marha mewreko enîche tak awya, kekn̂e owya.
20On wara marha wîîkes awya, oyemyaw 7 xir̂ko menwo, kaari yaw. 7 weeyu mko marha menwo ooru ke tapoyem hara. Camkî na mai ero yipu poko. Ero ke wekatîmyas awya. Ancu kuknon mîn xir̂ko, Kaan mîn yenîn̂e komo kuknon ha. On wara nasî weeyu hara an̂enîthîrî, Kaan xîkrî komo kuknon mîn hara. Anarî pono komo kuknon me nasî anarî weeyu, anarî pono komo kuknon me nas hara anarî hara, 7 mko cirihtîkaxi ro weeyu mko. Ero wa kekn̂e owya Tooto warai.
Epesu Pono Komo Yakan Karita
2
1Taa, on wara kekn̂e hara Noro owya, Karita tak mewreko Epesu pono komo yancun yakan, Kaan xîkrî komo yenîn̂e yakan ha. On wara kacho mewreko, Oyakno komo, Epesu pono komo amyamro. Kar̂me xir̂ko yahsîn̂e mtapotarî tan, 7 yahsîn̂e mtapotarî ha. Weeyu chere n̂etar̂asî, ooru ke tapoyemu mko chere. Noro yipu on wara kes awya so,
2Kir̂wanhe awehtopo komo rma re ween̂asî. On wara maxe, mekaricexe roro kir̂wan poko, N̂ex ha, kpoka tak okwe, kahra rma maxe pahkî. Kicicitho komo yentan̂e pînî ro mak amyamro. Xesus nantomatho amna ha, ketken̂e acheka mohxapu komo. Noro yipu komo meenatken̂e mak ha ka yaarono pînî tko na mîkyam, kachome awya so. Kicicme tak mîhtînoyatken̂e. Cemarontaxmu komo mîkyam ham, mîîketken̂e tak.
3Ahwokara marha mîxatken̂e okre. Awesemetanmetopo komo mînîmyaxe pahkî. Oyosotî yanme marha mekaricexe okre pokahra.
4Kicicme awehtopo komo rma tko ween̂as ha re. Pahxa oyahsîche rma ka ooxe xa mîxatken̂e. Oroto tak ooxe rma cik maxe wara mak tak okwe.
5Kir̂wan̂he awehtoponhîrî komo yîhtînocoko hara. Wara mak awehtopo komo tak poxunkacoko hara. Yihcirî me oyahsîche rma kir̂wan̂he ow mewehcatken̂e okre. Ero ke ero wa xa marha ehcoko hara. Wara mak awexitaw so rma yohno kmokyas ha men aweyuru komo wece. Ahyai so tak waar̂as okwe.
6Kir̂wan̂he rma tko re maxe. On wara maxe, kicicme ro mak meen̂at ham Nikorata komo. Ow meero marha kicicme ro mak ween̂asî n̂examro. Ero wa mak wîîkes awya so Epesu pono komo amyamro, kacho mewreko, kekn̂e. Ero wa kekn̂e owya.
7Ero wa kesî Kaan Yekatî Kaan xîkrî komo ya. Ero ke men n̂entacowpe entan̂e me cehsom komo. Kicicitho yewetîn̂e pîn me awexitaw so wîmyasî onatîrî yeperîrî awya so anahrî komo me. Waipîn me awin̂e komo rma mîn onatîrî yeperîrî, Kaan yeken pono ro yeperîrî ha, kekn̂e owya. Ero wa kekn̂e tooto warai owya.
Esmina Pono Komo Yakan Hara Karita
8Ero yinhîrî tak on wara kekn̂e owya, Taa, anarî tak mewreko xa hara karita, Esmina pono komo yancun yakan, Kaan xîkrî komo yenîn̂e yakan ha. On wara kacho mewreko, Oyakno komo, Esmina pono komo amyamro, Apoturu komo mtapotarî tan, amapitawno komo marha Mîkî. Waihyakn̂e, pakekn̂e hara Noro mtapotarî rma tan ha. On wara kesî Noro awya so,
9Kir̂wan̂he awehtopo komo ween̂asî. Awesemetanmetopo komo marha ween̂asî, emyawnomra awehtopo komo marha. Cemyawnoye rma tko maxe okre. Ahyaw so naxe Kaan yîwîrîyakan̂e komo kica. Kicicme ro mak nîmtapowaxe kica Kaan poko. Xutew ro xa amna, kan̂e komo mîkyam. Xutew pînî ro mak mexe mîkyam. Satanas mîn yaka cesenmesom komo mak kica noro yipu komo.
10Amn̂e tak mesemetanmekyaxe xa hara okwe. Ero yipu pona tko erasîra ehcoko. Kahrutopo yaka awahruyaxe so rma ha re Ciabu. Akukmacho komo rma tko mîn awahrutopo komo. 10 kaamo mesemetanmekyaxe thakwa okwe. Opona enîn̂e me roro tko ehcoko miya roro. Awaika xe exitaw so meero opona enîn̂e me rma ehcoko. Ero wara awexitaw so awarokorî komo tak wîmyas awya so. Waipîn me ro mak awitopo komo rma mîn awarokorî kom ha, kacho mewreko. Ero wa kacho mewreko Esmina pono komo yakan.
11Ero wa kesî Kaan Yekatî Kaan xîkrî komo ya. Ero ke men entacoko entan̂e me awexitaw so. Waipin me maxe kicicitho yewetîn̂e pîn me awexitaw so. Mîwaiyaxe rma re. Ero ponanî tko nas hara tooto komo waihtopo komo xa tak ha. Ero yipu tak awaikan̂e pîn me tak nasî, kekn̂e hara owya. Ero wa kekn̂e.
Pehkamu Pono Komo Yakanînho Tan Hara Karita
12Ero yinhîrî anarî xa hara mewrepekn̂e owya karita, on wara kekn̂e, Pehkamu pono komo yancun yakan tak mewreko hara, Kaan xîkrî komo yenîn̂e yakan ha. On wara kacho mewreko, Oyakno komo, Pehkamu pono komo amyamro. Kacipara imo yosomu mtapotarî tan. Tîyokem xa mîn kacipara imo ececokan ha. Ero yipu yosom on wara kes awya so,
13Kir̂wan̂he awehtopo komo rma re ween̂asî. Awewton komo marha ween̂asî. Iito marha nasî Satanas yapon, kayaritomo yapon warai. Xesus ponarono xa amna, kan̂e me rma maxe okre. Ancipas pen waihketken̂e iitono komo okwe, Xesus ponarono xa ow ha, karî ke yîwya. Achew so rma noro pen waihketken̂e okwe. Satanasî rma iito n̂enmayasî amitwo so okwe. Wara rma Xesus xatî me mesekatîmyatken̂e ero yimaw rma. Kakir̂waman̂e pîn Mîk Xesus, kahra ro mak mîxatken̂e okre ero yimaw meero. Kir̂wan̂he nasî ero wa awehtopo komo.
14Kicicme rma tko re keen̂axe so. Asakî mak nasî kicicme awehtopo komo, on warai, Anarmen poko apanatanmekn̂e komo rma naxe okwe ahyaw so. Baraw pen wara apanatanmekyaxe so n̂examro okwe. Barake pen panatanmekyakn̂e noro Ixaw Yana komo yîhrokacho poko. On wara kasko Ixaw Yana komo ya yîhrokachome so, kekn̂e yîwya, Mokuhra mat amna yakro eseresmaxi okre. On ha wooto ciixaputho ya tîmxapunhîrî, kasko yîwya so. Moxam wooxam okre tweeno pîn komo, kasko marha yîwya so, kekn̂e tî yîwya. Ero wa Barake pen panatanmekyakn̂e Baraw pen Ixaw Yana komo kiciciretopo poko kica. Noro pen wa xa marha naxe kica apanatanmekn̂e kom hara.
15Achew so marha naxe Nikoraita komo mtapotarî ponarono kom hara kica. Kicicme ro mak nasî n̂examro mtapotarî owya.
16Noro yipu komo ponaro awehtopo komo poxunkacoko tak men okwe. Poxunkara awexitaw so ponan̂e rma men kmokyasî ahyaka so. Omokuche ketar̂mesî ero wa apanatanmekn̂enhîrî komo yakro. Okaciparanî imo ke ar̂mano wiir̂asî, omtai cepatakaxmu ke rma, wîîkesî awya so. Ero wa kacho mewreko Pehkamu pono komo yakan.
17Ero wa kesî Kaan Yekatî Kaan xîkrî komo ya. Ero ke men entacoko entan̂e me awexitaw so. Kicicitho yewetîn̂e pîn me awexitaw so awru komo tak wîmyas awya so maana, enîhnî ro. Toopuci marha wîmyas awya so tumutwem. Ero poko nasî tmewreso awosotî komo yaxan ha. Toopuci yahsîn̂e makî reha nîhtînoyasî tosotî, toopuci poko mewrexapu. Anarî komo reha yîhtînopîra naxe. Ero yipu wîmyas awya so kicicitho yewetîn̂e pîn me awexitaw so, kekn̂e hara owya. Ero wa kekn̂e.
Ciacira Pono Komo Yakanînho Hara Karita
18Ero yinhîrî anarî xa hara mewrepekn̂e owya karita. On wara kekn̂e owya, Ciacira pono komo yancun yakan mewreko hara, Kaan xîkrî komo yenîn̂ yakan ha. On wara kacho mewreko, Oyakno komo, Ciacira pono komo amyamro. Kaan Mumuru mtapotarî tan. Wehto wara mak nasî Noro yewru. Rataw wara marha nasî yîhtarî hara akir̂wamaxapu wara xa okre. Noro yipu on wara kes awya so,
19Kir̂wanhe awehtopo komo rma re ween̂asî. Etîxe awehtopo komo ween̂asî, akronomano rin̂e me awehtopo komo marha, opona enîn̂e me awehtopo komo marha, pokahnî me awehtopo komo marha. Ero wa awehtopo komo ween̂asî. Pahxa cemyarke mîxatken̂e ha re kir̂wan̂he ciino ritopo poko amn̂e xa so mak. Oroto cemyarke nhe tak maxe emapona roro kir̂wan̂he ciino rirî poko okre.
20Kicicme rma tko keen̂axe so ha re. On wara mak nasî kicicme awehtopo komo, Kicicitho wooxam nasî achew so, Xesabew ha. Noro yipu rma porohkara maxe okwe. Weronomano rin̂e ow ha, kesî noro tohnaw ro mak kica. Kicicitho poko omaywen komo panatanmekyasî. Apici pîn komo poko rma ehcoko, kesî kica yîwya so. Mîk hak warai me ciixaputho ya tîmxapunhîrî rma ahcoko erewsî, kesî marha kica yîwya so. Ero wa omaywen komo panatanmekyasî kica noro, Xesabew.
21Kîîrî pokono mîk noro, mîk hak pokono kica. Ahri ka poxunkape ero wa cehtoponhîrî, wîîkekn̂e mak ha ka noro poko. Poxunkara rma tko xakn̂e okwe.
22Ero ke tak men okohme tak noro wiir̂asî amn̂e kuywa pono me mak okwe. Noro pokononho komo marha wemetanmekyasî. Wemetanmekyasî ro mak okwe. Ero wa xa men n̂examro pen wemetanmekyasî cehtoponhîrî komo poxunkara exitaw so.
23Noro xîkîtho komo marha tak waihkes waihkano ritopo ro ke okwe. Ero wa waihkano riche owya on wara tak kexe Kaan xîkrî komo ahnoro, Kropotarî komo yenîn̂e xa Mîk ham, kexe tak opoko. Kesehtînotopo yentan̂e marha Mîk, kexe marha opoko. Ero wa tak kexe opoko. Noro yipu xa Ow ha. Ero ke ahce na poko awehtoponhîrî komo yepetho men wîmyas awya so, amn̂e. Kir̂wan̂he ciino ritoponho yepetho wîmyasî, kicicme awehtopo komo yepetho marha.
24Taa, Xesabew yewetîn̂e pîn komo amyamro awya so wîîkesî on wara hara, Satanas poko panatanmekno n̂iitîkekn̂e noro kica, ero yipu yentan̂e pîn mak amyamro okre. Ero ke apanatanmekîra xa hara ka wasî. Anarî komo Ciacira pono komo ya marha ero wa wiikesi, ahnoro Xesabew yewetîn̂e pîn komo ya.
25An̂entathîrî komo ponaro rma tko ehcoko miya roro omohtopo pona roro.
26On wara naxe anarî komo, kicicitho yewetîn̂e pîn me naxe okre. Oyanme ciino ritopo ponaro marha naxe miya roro twaihtopo komo pona roro. Ero wa exitaw so mîn hak rowon pono komo kayaritomon me wiir̂asî.
27On wara kesî Kaan Karitan, Noro watman nasî pehu ciixapu. Mîn hak pono komo kayaritomon me nasî. N̂examro pen nar̂mesî ro mak tahrem yakuhrapetawno wa, kesî. Ero wa ciino rin̂e me oriyakn̂e Apapa, ero wa ciino rin̂e me xa marha kiiraxe so kicicitho yopono me awexitaw so.
28Kwakwarî marha wîmyasî yîwya so. Ero wa wiirasî noro yipu komo. Ero wa kacho mewreko Ciacira pono komo yakan hara, kekn̂e owya tooto warai.
29Ero wa kesî Kaan Yekatî Kaan xîkrî komo ya. Ero ke entacoko entan̂e me awexitaw so, kekn̂e hara owya tooto warai. Ero wa kekn̂e.
Sahces Pono Komo Yakanînho Karita
3
1Ero yinhîrî tak anarî hara mewrepekn̂e owya karita. On wara kekn̂e, Sahces pono komo yancun yakan tak mewreko, Kaan xîkrî komo yenîn̂e yakan ha. On wara kacho mewreko, Oyakno komo, Sahces pono komo amyamro. Kaan yekatî komo yantoman̂e Owî, 7 komo yantoman̂e. 7 xir̂ko yosom marha Ow ha. On wara wîîkes awya so, Kicicme n̂he awehtopo komo ween̂asî. On wara maxe, waipîn me mekaiwaxe cma ha re. Twaihso tko maxe okwe.
2Ero ke apakacoko n̂he tak Kaan poko. Naxe rma re iitono komo asakî mak omtapotarî ponarono komo. Waiporono wara naxe anarî komo okwe. Ero ke n̂examro ahworecoko kar̂pe tak ehtome so. Kir̂wan̂he ciino rin̂e me maxe ha re, Kaan yewetîtîkara tko maxe okwe.
3Omtapotarî cma re mencetken̂e, mewehcatken̂e marha okre. Ero ke ero ponaro rma ehcoko etowîn me ro makî. Wara mak oyewetîn̂e me awehtoponhîrî komo poxunkacoko. Oponarora awexitaw so rma ahyaka so men kmokyas amn̂e cen̂epan̂em wara. Kekatkexe so mak okwe. Oroto xa tak mokyasî, kahra ro mak maxe.
4Anarî komo rma tko naxe ha re tponon komo yusmuren̂e pîn komo. Ero wa naxe asak mak iitono komo Sahces pono komo. Amn̂e tak tumutwem namruyaxe hara n̂examro tponon kom hara. Oyakrono me roro tak naxe n̂examro kir̂wan̂he cexirî ke so. Ero wa naxe anarî kom okre apoyino komo.
5On wara marha wîîkes awya so, kicicitho yewetîn̂e pîn me awexitaw so tumutwem tak wîmyasî aponon komo. Awosotî komo yickara marha wasî okaritan yaw mewrexapu. Waipîn me cehsom komo yosotî mîn okaritan yaw mewrexapu. Ero yipu yickara wasî. Oyakrono xa moxam, wîîkesî xa matko Apapa ya amn̂e apoko so. Apapa yancun komo ya marha wîîkesî ero wara. Ero wa wasî apoko so kicicitho yopono me awexitaw so, kacho mewreko, kekn̂e owya. Ero wa kacho mewrepekn̂e owya Sahces pono komo yakan hara.
6Ero wa kesî Kaan Yekatî Kaan xîkrî komo ya. Ero ke men entacoko entan̂e me awexitaw so, kekn̂e. Ero wa kekn̂e owya Tooto warai.
Piratewpia Pono Komo Yakan Hara Karita
7Ero yinhîrî anarî hara mewrepekn̂e owya karita. On wara kekn̂e owya, Piratewpia pono komo yancun yakan tak mewreko hara, Kaan xîkrî komo yenîn̂e yakan ha. On wara kacho mewreko, Oyakno komo, Piratewpia pono komo amyamro. Kirwanî ro Owî, yaarono ponarono mtapotarî xa. Tapi mîn yewkacho yosom marha Owî. Metata yahrunkache owya ahrun me ro mak nasî. Ahruche hara owya ahrunkan me ro mak nas hara. On wara wîîkes awya so,
8Kir̂wanhe awehtopo komo ween̂asî. Metata wahrunkai awesamarî komo potawno. Ahrunî ro me mak nas hara. Kar̂pe so rma ciki re keen̂axe so, omtapotarî ponarono me okre. Xesus yakrono pînî ro mak ow, kan̂e pîn me marha keen̂axe so.
9On wara naxe anarî komo, ahyawno komo, Satanas pokono komo yesenmetopo nasî iito okwe. Xutew amna, kexe iina cesenmesom komo kica. Xutew pînî ro makî tko mîkyam. Cemaronwaxe mak kica. On wara tak wiir̂asî noro yipu komo amn̂e, awamrinaka so ceremaxmu me wiir̂asî. On wara tak kexe, Kir̂wan̂he xa Kaan nai ham. Yiixe Noro yehtopo kom ham mîkyam, kexe tak apoko so. Ero wa kexe amn̂e oyanme.
10Omtapotarî yewetîn̂e amyamro okre. Ahce wa so na awexiche so ahwokatîkara rma ehcoko, kachonho owya mewehcatken̂e. Ero ke kukurunpexe so tak amn̂e emetanmekno riyataw owya amn̂e. Ahnoro roowo pono komo wemetanmekyasî yukukmachome so, Ero wa nat ham tîropotaw so, kachome owya. Amyamro reha cemetanmesom me exihra maxe ero yimaw akurunperî ke so owya.
11Yohno men kmokyasî yarî. Ero ke omtapotarî ponaro men ehcoko, mencetken̂e ero ponaro rma. Ponarora awexitaw so awarokothîrî komo tak men nahsîyaxe okwe anarî komo.
12On wara marha wîîkes awya so, kicicitho yewetîn̂e pîn me awexitaw so on wara tak kiir̂axe so, Apapa mîn mapatan warai me tak kiir̂axe so. Iitono ro me tak maxe Apapa mîn yaw anana tohnî me ro mak. Ponaro oyehtopo ro mak Mîk Apapa. Noro yipu yosotî tak mewresî apoko so. Noro yewton yosotî marha mewresî apoko so. Xerusarenî rma mîn Apapa yewton, anarî hara Xerusaren, Xerusarentho warai pîn tak ha. Kah yai tak Apapa n̂enîhcesî. Ero yipu yosotî rma mewresî apoko so. Oyosotî marha mewresî apoko so, oyosotîtho pîn tak. Ero wa kiir̂axe so amn̂e kicicitho yewetîra awexitaw so, kacho mewreko, kekn̂e. Ero wa kacho mewrepekn̂e owya Piratewpia pono komo yakan ha.
13Ero wa kesî Kaan Yekatî Kaan xîkrî komo ya. Ero ke men entacoko entan̂e me awexitaw so, kekn̂e owya.
Rawciseia Pono Komo Yakan Hara Karita
14Ero yinhîrî anarî hara mewrepekn̂e owya karita. On wara kekn̂e owya, Rawciseia pono komo yancun yakan tak mewreko hara, Kaan xîkrî komo yenîn̂e yakan ha. On wara kacho mewreko, Oyakno komo, Rawciseia pono komo amyamro. On warai mtapotarî tan, Amen kacho mtapotarî. Ahce wa so na awehtopo komo yekatîmn̂e roro Mîk watohnî me ro mak. Yaaro xa ekatîmn̂e marha Mîk, poturme Kaan nakîhtotho marha. Noro yipu on wara kes awya so,
15Anarme awehtopo komo ween̂as okwe. On wara keen̂axe so, twotme xa exihra nasî aropotarî komo, ocoro exihra marha nas okwe. Ocorono wara exi xe wasî aropotarî komo. Ero warahra exitaw twotme xa matko exi xe wasî.
16Ocoro exihra rma tko nasî aropotarî komo, twotme exihra marha nasî. Ero wa awehtopo komo kicicme nas owya kica. Ero ke karîrkexe so mak kica omtai.
17On wara tko mîîkexe, Cemyawnoyem xa amna okre. Mer̂pono pîn amna nahsîye cemyawno, mîîkexe. Camkî rma tko maxe okwe ahce wa na awehtopo komo poko rma. Tîwîrîyakaxmu me xa matko maxe okwe. Okwe kacho me marha maxe. Emyawnomnî me marha thakwa maxe. Ewuhnî wa marha maxe. Ponomnî wa marha maxe okwe. Ero wa maxe okwe.
18Ero ke on wara wîîkes awya so, ooru tak aponcoko ohyai epethîrî pona. Ooru nukuyaxe ero pokono ro komo wehto yepona yusmunthîrî yar̂machome, ero wa yusmunkaxapu aponcoko. Ero yipu aponcoko ohyai cemyawnoi xa tak awehtome so. Aponon komo marha aponcoko tumutwem tak okre. Amrucoko marha tak ponomnî wara esenpora awehtome so, yîhyapamra tak awehtome so ha. Awewru komo marha ehcemacoko kewru yehci ke kir̂wan̂he entome tak awya so.
19On warai Ow, yiixe oyehtopo komo yîtwerman̂e Ow. Kicicme exitaw so panaresî. Ero ke men omtapotarî ponaro xa ehcoko. Kicicme awehtoponhîrî komo marha tak poxunkacoko. Ero wa xa ehcoko.
20Aropotarî komo potaw men wasî. Aropotarî metatan komo poko knei knei knei kan̂e wa wasî oyewomtome. Omtapotarî yencetaw awya so aropotarî komo tak ahrunkacoko oyewomtom ahyaka so. Aropotaw so oyexitaw tak keseresmesî awakro so. Oyakro marha meseresmexe amyamro hara. Ero wa maxe aropotarî komo yahrunkache ohyaka.
21On wara kiir̂axe so kicicitho yewetîn̂e pîn me awexitaw so, oyakrono me keremanmekyaxe so oyapon pona, kayaritomo me oyesenpotopo pona. Ero wa xa marha wehxe Ow hara, kicicitho yewetîn̂e pîn me oyexirî ke Apapa yakro keremai Noro yapon pona, kayaritomo me Noro yesenpotopo pona. Ero wa kiir̂axe so kicicitho yewetîn̂e pîn me awexitaw so, kacho mewreko, kekn̂e. Ero wa kacho mewrepekn̂e owya Rawciseia pono komo yakan hara.
22Ero wa kesî Kaan Yekatî Kaan xîkrî komo ya. Ero ke men entacoko Noro yentan̂e me awexitaw so.
Kaan Poko Nahwowaxe Kah Yawno Komo
4
1Taa, ero yinhîrî tak on wara wîxakn̂e hara, metata ween̂akn̂e kah yawno. Tahrunkaxi xakn̂e. Ero yinhîrî wencekn̂e kah yawno komo mtapotarî. Yihcirî me anarî wencekn̂e tîyorîre tîmtapotaxmu. Tuu kan̂e wara ro mak kekn̂e. On wara kekn̂e owya, Oona tak amok ha kah yaka. Ero wa naxe tooto komo amn̂e, kacho wenpes awya, kekn̂e owya.
2Ero wa kacho yentache rma owya, pum sara, kah yaw tak wîxakn̂e ekatî me mak. Iito oyexitaw tak kayaritomo yapon ween̂akn̂e. Ero po eremaxapu marha ween̂akn̂e.
3Xaspe warai me Noro ween̂akn̂e, satonica warai me marha ween̂akn̂e. Kukawa marha ween̂akn̂e aapo mamhoko. Esmerawta wara tak weenakn̂e ero hara.
4Noro yapon mamhoko xakn̂e kayaritomo yapon xa hara yaake tak, 24. Ero po so xatken̂e tooto kom hara, 24. Poritomo komo mîkyam xatken̂e. Tumutwem ke tponoye xatken̂e. Aroko yaw so marha xatken̂e, ooru ciixapu yaw.
5Pepe kacho marha ween̂akn̂e iito oco. Kayaritomo yaponî rma pepe kekn̂e, tarai marha kekn̂e emapona. Yakeno komo mtapotarî marha wencekn̂e iitono. On warai marha weenakn̂e, 7 weeyu xakn̂e kayaritomo yapon mîtwo, potuhtoxapu mko. Kaan Yekatî komo rma mîn xakn̂e weeyu mko. 7 naxe Kaan Yekatî komo. Noro yipu komo rma mîn weeyu mko.
6Kayaritomo yeepatai marha ween̂akn̂e n̂ikitho warai hara. Patiri warai mîn xakn̂e n̂ikitho, tpar̂ar̂amutwem okre. Kayaritomo panaw tak ween̂akn̂e hara mîk hak warai komo, 4 mak. On wara xatken̂e, mer̂pora ro mak xakn̂e ewru komo kopi. Yîratari xakn̂e ewru komo mer̂pono pîn. Yîmkari marha xakn̂e ewru komo mer̂pono pîn hara.
7Anarmerpa xatken̂e, on warai me so, anarî xakn̂e reaw wara, anarî xakn̂e paaka wara, anarî xakn̂e tooto yeepatake hara, anarî xakn̂e yaimo wa hara, kaikokoro tîtosom wa.
8Tapoke marha xatken̂e n̂examro yaimo yaporî warai ke. 6 xakn̂e anarî yaporî. 6 marha xakn̂e anarî yaporî hara. Ero wa xatken̂e ahnoro. Mer̂pora marha xakn̂e ewru komo kopi, yupun komo poko ha kî xakn̂e, aporî makataw so meero. Ero warai komo mîkyam xatken̂e kopi mîk hak warai komo. On wara ketken̂e n̂examro, Kir̂wanî ro Moso. Kir̂wanî ro Moso. Kir̂wanî ro Moso. Kporin komo Moso ponaro kehtopo ro xa. Kyopono ro komo xa Moso karitî ro. Pahxanî rma Moso, oroto rma cehsom marha. Nasî amn̂e miya roro hara. Noro yipu Moso okre, kexe. Ero wa kexe mîk hak warai komo. Miya roro ero wa kexe yîtîtmamra ro mak. Katpanaw kexe, kosope meero kexe.
9Ero wa kan̂e komo mîkyam mîn hak warai komo kayaritomo yapon pono ya. Kir̂wanî ro xa Amoro, kyopono ro, kwakren̂e marha Amoro okre, kexe yîwya emapona roro. Waipînî ro mak Mîk kayaritomo yapon pono. Noro yipu ya ero wa kexe.
10Ero wa ketaw roro poritomo komo tak nutupenwaxe kayaritomo yapon yamrinaka. Cesewnaposo ro nutupenwaxe 24 kom ha. Nahwowaxe marha tak Noro poko. On wara kexe yîwya, Amna Porinî ro Amoro, waipînî ro mak, kexe. Tarokorî komo marha n̂ir̂mikyaxe Noro yamrinaka.
11On wara kexe yîwya, Amna porin xa Amoro. Miyan yakîhton̂enho rma Amoro. Awanme ro mak makîhcekn̂e. Ero ke on wara kapore nas awya, Kir̂wan xa Amoro ham okre, amna yopono ro mak, karitî ro, kapore xa nas awya, kexe. Ero wa kexe 24 poritomo komo kayaritomo yapon pono ya.
Exihra Ka Xakn̂e Karita Yahrunkan̂e
5
1Ero yinhîrî tak on warai marha ween̂akn̂e kah yawno kom hara, kayaritomo yapon pono yemyaw xakn̂e karita. Kaari ke nahsîyakn̂e. Yîratai mewrexapu mîn xakn̂e karita, yîmkai mewrexapu marha. Tamomiso tko xakn̂e enîrî yarohra thakwa okwe. Tahkoromaxi marha xakn̂e okwe ahrunkarî yarohra, 7 xakn̂e ahkoromacho mko. Ero wa xakn̂e karita.
2Iito marha ween̂akn̂e ancu, karitî ro. On wara kekn̂e, Onoke xa nai on karita yahrunkan̂e? Kir̂wanî ro mîkro ha, kacho mak ahrunkan̂e me nasî, ahkoromacho yown̂e me marha, kekn̂e.
3Exihra rma tko xakn̂e okwe karita yahrunkan̂e. Kah yawno exihra xakn̂e, roowo pono exihra marha xakn̂e, yuhnawno exihra marha xakn̂e. Ahtono ma re kirwanî ro mîkro ha, kacho, karita yahrunkan̂e, yaw tak entome? ketken̂e mak iitono komo. Exihra ro mak xakn̂e okwe.
4Ero ke kîwracekn̂e ro mak okwe. Kir̂wan mîkro ha, kacho exihra ro mak xakn̂e okwe karita yahrunkan̂e, mewrexapu yenîn̂e me cehsom ha. Ero ke thakwa kîwracekn̂e.
Karita Yahrunkan̂e Me Cehsom Tak N̂eenatken̂e
5Ero yimaw rma tko on wara kekn̂e hara owya anarî, poritomo, Oyakno, kekn̂e owya, yîwratara esko. Enko xe kapu, Mîkro rma reaw. Xuta pen yepamtho Mîkro, Tapi pen yepamtho xa. Kicicitho yar̂man̂enho Mîkro. Ero ke Noro xa nasî karita yahrunkan̂e me, ahkoromachonhîrî yown̂e me ha, kekn̂e tak owya. Ero wa kekn̂e poritomo owya.
6Ero yinhîrî Oper̂a Xîkrî tak ween̂akn̂e iito. Kayaritomo yapon yeretaw rma n̂ececekn̂e on̂enîtho komo chew. Mîk hak warai komo chew rma xakn̂e, poritomo komo chew marha. Iito tak ween̂akn̂e. Waihkaxapunhîrî wara rma ween̂akn̂e Noro Oper̂a Xîkrî. Tmeretke xakn̂e, 7 xakn̂e meretîrî. 7 marha xakn̂e ewru hara. Naxe 7 Kaan yekatî komo, roowo poko hakî Kaan n̂en̂eperî komo. Noro yipu komo rma mîn xakn̂e ewru mko.
7Taa, Noro tak cekn̂e, kayaritomo yapon pono yaka. Noro yemyai tak nahsîyakn̂e karita, kaari ke ahsîxapunhîrî.
8Ero wa ahsîche rma Oper̂a Xîkrî ya Noro mamakan me rma tak nutupenwatken̂e mîk hak warai komo, 4 kom ha. Poritomo komo marha nutupenwatken̂e 24 kom ha. On wara xatken̂e poritomo komo, yîratîn komo xakn̂e tîyorkaxmu. Tutum marha xakn̂e emyaw so, ooru ciixapu. Ero warai ke cemyarke so xatken̂e poritomo komo. Tutum yaw xakn̂e kotoporem. Kaan xîkrî komo mtapotacho mîn xakn̂e kotoporem, Kaan yakro yîmtapotacho kom ha. Ero yipu xakn̂e poritomo komo yemyaw so.
9Ero yimaw tak n̂ewanometken̂e n̂examro. On wara ketken̂e waano me, Kir̂wanî ro Amoro ham okre, Karita yahsîn̂e me cehsom. Ahkoromacho yown̂e me mai ham. Metwaikapekn̂e tooto komo ya okwe. Akamxukuthîrî pona rma tak amna maponukyakn̂e Kaan xîkrî me. Mîk hak tribun komo poyinonho amna mahsîyakn̂e. Mîk hak yaro tîmtapotaxmu marha amna mahsîyakn̂e. Mîk hak yana amna mahsîyakn̂e, mîk hak maywen marha amna mahsîyakn̂e.
10Kayaritomo me so amna miire okre anahsîthîrî ha. Kaan ya tîmsom pokono me marha amna miire. Ero wa amna miire. Roowo pono komo tak miire amna maywen me, ketken̂e. Ero wa ketken̂e Oper̂a Xîkrî ya waano me.
11Ero yinhîrî tak ancu komo makîrha ween̂akn̂e hara. Kayaritomo yapon mamhoko xatken̂e cececetoso. Mer̂pono pînî ro mak mîkyam xatken̂e ancu kom ha. Yukuknomarî yopo ro mak xatken̂e comota yarî wara mak okyo. Mîk hak warai komo marha xatken̂e iito. Poritomo komo marha xatken̂e iito. Ero warai komo ween̂akn̂e iito. N̂examro tak nîmtapowatken̂e on̂entarî me. Kar̂pe ro mak ketken̂e.
12On wara ketken̂e, Kir̂wan xa Moso Oper̂a Xîkrî okre waihkaxapunhîrî ha. Ero ke yaaro rma Noro n̂iir̂asî Kaan kayaritomo me. N̂emyarîcesî marha cepethîkem ke, takîhso marha n̂iir̂asî, kn̂ewetîrî me marha. Cekaiporesom me marha Noro n̂iir̂asî, kir̂wanî ro me marha, Kaanî nwakrerî me marha. Yaaro rma ero warai me Kaan n̂iir̂asî Oper̂a Xîkrî, ketken̂e n̂examro mer̂pono pîn komo.
13Ero yinhîrî miyan komo mtapotarî rma tak wencekn̂e ahnoro. Kah yawno komo mtapotarî, roowo pono komo mtapotarî, yuhnawno komo mtapotarî, tuuna imo kwawno komo mtapotarî, weyuntawno komo mtapotarî meero marha, noro yipu komo mtapotarî wencekn̂e. On wara ketken̂e, On wara kes amna kayaritomo yapon pono ya, Oper̂a Xîkrî ya marha, Kir̂wanî ro xa amyamro, takîhsom amyamro, cekaiporesom me marha, ceweiposom me marha, cewetîsom me marha, ero wa xa maxe okre, kes amna apoko so. Miya roro ero wa kes amna awya so yîtîhkan me ro mak, ketken̂e.
14Ero yipu yentache, Amen, ketken̂e tak mîk hak warai komo, 4 kom ha. Poritomo komo tak nutupenwatken̂e, 24 komo. Cesewnaposo ro nutupenwatken̂e. Ero wa tak nahwowatken̂e waipînî ro poko. Miya roro nasî waipînî ro me yîtîhkan me, noro yipu poko nahwowatken̂e ha. Ero wa so xatken̂e owero ro.
Karita Yahkoromachonho Mohkesî Oper̂a Xîkrî
6
1Ero yinhîrî tak on wara xakn̂e oper̂a xîkrî owero ro, karita yahkoromachonho tak mohkekn̂e. Yihcirî makî ka mohkekn̂e 7 poyinonho rma. Mohkache tak nîmtapowakn̂e mîk hak warai komo poyino, Amok ha enso, kekn̂e. Kar̂pe ro mak kekn̂e tarai wara ro mak oko.
2Ero yipu yentache owya kawaru tak ween̂akn̂e tumutwem. Yîmkaw cekn̂e krapa ke cemyarkem. Kayaritomo yarokorî nîmyatken̂e iitono komo yîwya. Miya so tak cekn̂e noro kawaru mkaw rma. Waapa me cekn̂e, tooto pen yar̂maxi. Noro yipu ween̂akn̂e.
3Ero yinhîrî 2-înhîrî tak mohkekn̂e hara karita yahkoromachonho. Mohkache anarî makîrha tak nîmtapowakn̂e mîk hak warai me cehsom hara, 2-inhiri tak hara. Amok ha enso, kekn̂e.
4Ero wa kache anarî tak mokyakn̂e hara kawaru cucurem xa tak oco. Noro mkawno ya tak kacipara imo nîmyatken̂e iitono komo. On wara ketken̂e yîwya, Etoko tak etîxatî pîn me roowo pono komo ciiso. Etpona cerahsom me ro mak n̂examro cirko, ketken̂e yîwya. Ero ke ero wa ciino riso tak cekn̂e noro hara.
5Ero yinhîrî anarî tak mohkekn̂e hara karita yahkoromachonho, 3-nhîrî ha. Mohkache anarî tak nîmtapowakn̂e hara mîk hak warai me cehsom 3-înhîrî tak. Amoko ha enso, kekn̂e noro hara. Ero wa kache tak ween̂akn̂e anarî hara kawaru, cicwiyem tak. Noro mkawno yemyaw xakn̂e ahce na yawsîn yukuknomacho.
6Ero yimaw iitono mtapotarî wencekn̂e, mîk hak warai komo chewno mîk nîmtapowakn̂e. On wara kekn̂e, Cepethîke xa tak nas okwe puruma. 1 tenar̂u nasî 1 ritru wicakno yepetho okwe. Cepethîke marha nasî sepata hara, 1 tenar̂u nasî 2 ritru wicakno yepetho okwe. N̂expe rma asetona katî, uupa yukun marha, kekn̂e.
7Ero yinhîrî anarî tak mohkekn̂e hara Oper̂a Xîkrî, karita yahkoromachonho, 4-nhîrî tak hara. Mohkache tak anarî nîmtapowakn̂e hara mîk hak warai me cehsom, 3-înhîrî tak. Amok ha enso, kekn̂e noro hara.
8Ero wa kache tak iito ween̂akn̂e anarî hara kawaru xamahno tak. Kwaihkan̂e, tî mîk xakn̂e noro yipu mkawno yosotî. Noro wenari ro cekn̂e anarî hara. Wehto imo tî mîk xakn̂e noro yosot hara. On wara kekn̂e Kaan yîwya so hara, Roowo pono komo waihkan̂e me tak ehcoko. Waapa ke waihkacoko, rooma ke marha, eper̂a ke marha. Tmayan̂em komo ya marha tak waihkapocoko hara, comota pono ya. Ero warai ke tooto waihkacoko mer̂pono pîn pen. 1 kwahtu wicakî yakenon waihkacoko, kekn̂e. Ero wa tak kekn̂e Kaan yîwya so asak hakno komo ya, kawaru mkawno komo ya ha.
9Ero yinhîrî anarî tak mohkekn̂e hara Oper̂a Xîkrî, karita yahkoromachonho xa hara, 5-nhîrî. Mohkache tak aapo tak ween̂akn̂e iito, Kaan ya tîmsom yakn̂itopo. Ero makataw tak ween̂akn̂e tooto komo yekatî. Kaanî mtapotarî yekatîmrî poyero waihkaxapunhîrî mîkyam xatken̂e, Xesus ponarono ow ha, karî poyero rma okwe.
10On wara tak ketken̂e n̂examro ero yimaw, Apa, kir̂wanî ro mak Amoro. Yaarono marha Amoro. Ero ke ahcemaw xa amna mepanîya ha? Ahcemaw xa roowo pono komo mar̂me amna waihkan̂enho kom ha? ketken̂e Kaan ya. Kar̂pe ro mak ketken̂e.
11Ero yimaw tak n̂examro pononmekn̂e Kaan. Kawno nîmyakn̂e yîwya so poono, tumutwem. On wara kekn̂e yîwya so, Epokarecoko rma ha ka. Omaywenînho komo rma ka naxe iito rma roowo po ha ka, awakrononhîrî komo rma. Awaknonhîrî komo marha naxe iito rma ka. Twaihkaxmu xa marha mîkyam awara so xa marha. Ero ke ahri ka waihtîkacowpe n̂examro hara. Ero yimaw tak kepanîyaxe so tak, kekn̂e Kaan yîwya so. Ero wa kekn̂e.
12Ero yinhîrî anarî tak mohkekn̂e hara Oper̂a Xîkrî, karita yahkoromachonho, 6-nhîrî ha. Mohkache tak roowo pen n̂esewsîyakn̂e hara. N̂esewsîyakn̂e ro mak kopi. Kaamo marha tak n̂ewxîrîyakn̂e cicwiye cehso ro. Kumixitho wa mak tak n̂esenpekn̂e, kabra pocitho kahxapu wa. Nuun̂i marha tak nucwakn̂e hara. Kamxuku wa mak xakn̂e cucure.
13Xir̂ko marha n̂epîrkekn̂e kah yai, roowo pona roro n̂epîrkekn̂e, mer̂pono pîn kopi. Piiku yeperîrî n̂emarakesî maxkunthîrî kar̂pe ocowonataw, ero wa xir̂ko pen n̂epîrkekn̂e okyo roowo pona.
14Kaapu pen marha n̂etamomiyakn̂e karita wa. Miya tak cekn̂e anana kopi. Îh pen marha n̂esewyetakekn̂e anana. Ciwya mko marha n̂esewyetakekn̂e anana hara. Ahnoro mak cekn̂e okwe. Cekenhîrî to exihra tak xakn̂e îh pen, ciwya pen marha. Ero wa xakn̂e kopi.
15Ero yimaw tak n̂eraswatken̂e ro mak tooto pen komo, on warai komo, roowo pono kayaritomon komo, enîno rin̂e komo marha, sowtatu yantoman̂e komo marha, yukurumîkno komo marha, tooto yanton komo marha, tanme ro cetapickaxmu komo marha, n̂eraswatken̂e ro mak noro yipu komo ahnoro. Ero ke ewtarî yaka so n̂eseyamyatken̂e. Îh pona so marha cetken̂e toh yaka eseyamso.
16Îîpî tak nan̂ikyatken̂e n̂examro. Toopu marha nan̂ikyatken̂e. Amok ha îîpî, amok ha toopu, ketken̂e. Amna po kr̂a tak epîrkak ha. Ero wa amna eyamko. Amna men n̂een̂asî kayaritomo yapon pono kopi. Noro tak nîrwonasî amna poko, Oper̂a Xîkrî marha nîrwonasî amna poko kopi.
17Noro yîrwonîmtopo xa tak n̂enmapu ham kopi. Onoke thakwa re yîrwonîmtopo nînîmya? ketken̂e. Ero wa ketken̂e tooto komo ero yimaw.
Kaan Yosotî Mewresî Ancu Kaan Maywen Komo Pewo
7
1Ero yinhîrî tak 4 ancu komo ween̂akn̂e hara. Cececetoso xatken̂e roowo po. Anarî n̂ecececekn̂e resce n̂ixa. Anarî n̂ecececekn̂e oesce n̂ixa hara. Anarî n̂ecececekn̂e hara suu n̂ixa hara. Anarî n̂ecececekn̂e hara nohce n̂ixa hara. Ero wa so n̂ecececetken̂e ancu komo. Ocowo yîtîtmamnon̂e komo mîkyam xatken̂e. Mehxa mehxa warai nîtîtmamnoyatken̂e ocowo. Ero ke apepemra ro mak tak xakn̂e roowo pore, tuuna imo ratari marha. Weewe komo pona meero apepemra xakn̂e.
2Emetanmekno rin̂e me tî Kaan n̂iir̂akn̂e n̂examro 4 ancu komo. Roowo pono komo yemetanmekn̂e me tak ehcoko, tuuna imo kwawno komo yemetanmekn̂e me marha ehcoko, kekn̂e tî yîwya so. Ero yinhîrî anarî tak ween̂e xa hara ancu, resce n̂ixa nawomyakn̂e. Noro yemyaw xakn̂e Kaan yosotî mewretopo, waipînî ro yosotî mewretopo ha.
3On wara tak kekn̂e noro hara 4 komo ya, Ahri men kapu, roowo ka emetanmekîra ehcoko. Tuuna imo kwawno komo marha ka emetanmekîra ehcoko, weewe komo yakn̂ipîra marha ka ehcoko. Kaan yosotî ka amna mewresî Noro maywen komo pewo. Ero wa mewreche mak amna ya emetanmekno tak miir̂axe, kekn̂e tak. Kar̂pe kekn̂e ero wara.
4Ero yimaw tak pewo mewrexapu komo kuknomacho wencekn̂e, iyakenon komo kuknomacho ha. Mer̂pono pîn mîkyam xatken̂e mewrexapu komo, 144.000 tî xatken̂e. Ixaw Yana tribun komo mak mewretken̂e.
5-8On warai komo pewo so Kaan yosotî mewretken̂e, Xuta tribun poyino komo 12.000, Huben tribun poyino komo 12.000, Kace tribun poyino komo 12.000, Ase tribun poyino komo 12.000, Nahtari tribun poyino komo 12.000, Manases tribun poyino komo 12.000, Simeaw tribun poyino komo 12.000, Repi tribun poyino komo 12.000, Isaka tribun poyino komo 12.000, Seburon tribun poyino komo 12.000, Xose tribun poyino komo 12.000, Bencamin tribun poyino komo 12.000. Ero wicakno komo Kaan yosotî mewretken̂e pewo so.
Kah Yaka Toxapu Komo Pokono, Emetanmexapunhîrî Komo Pokono Ha
9Ero yinhîrî anarî komo tak ween̂akn̂e hara iito tooto komo. Mer̂pono pîn komo ro mak mîkyam xatken̂e yukuknomarî yopono ro mak. Mîk hak rowon pono komo mîkyam xatken̂e. Mîk hak tribun komo, mîk hak yana komo, mîn hak yaro tîmtapotaxmu komo marha mîkyam xatken̂e. Ero warai komo mîkyam xatken̂e iito. Iito re xatken̂e, kayaritomo yapon yeepatai n̂ecececetken̂e, Oper̂a Xîkrî yeepatai marha. Tumutwem ke tponoye so xatken̂e, kuum yarî warai ke cemyarke so marha. Ero wa so xatken̂e.
10N̂examro tak nîmtapowatken̂e. On wara ketken̂e, Kakir̂waman̂e ro Mîk Kaan, ponaro kehtopo komo. Kayaritomo yapon po ceremaxmu Mîkî Noro nasî kakir̂waman̂e ro me. Oper̂a Xîkrî yakro rma kakir̂waman̂e me nasî, ketken̂e. Kar̂pe ro mak ketken̂e.
11Ancu komo marha xatken̂e iito ahnoro ro mak. Cececetoso marha xatken̂e n̂examro kayaritomo yaponî mkai, eepatai marha. Tmamriso ro mak xatken̂e cececetoso. Iito marha xatken̂e poritomo kom hara, mîk hak warai komo marha, 4 kom ha. N̂examro mkai mak xatken̂e ancu komo. Ero warai komo ween̂akn̂e. Ahnoro tak nutupenwatken̂e kayaritomo yamrinaka, n̂esewnapetken̂e mak. Ero wa so tak Kaan poko nahwowatken̂e.
12On wara ketken̂e, Amen! On wara kes amna Kaan poko, ponaro amna yehtopo poko, Yiixe xa kehtopo komo Mîk Noro. Kir̂wanî ro xa Mîk okre, takîhso cesehtînosom marha. Kir̂wanî ro me cesekaiporesom Mîkî, kes amna. Karitî xa Mîk ha, kesî marha amna Noro poko. Miya roro mak ero wa kes amna yîtîhkan me ro mak. Amen, ketken̂e Kaan poko.
13Ero yinhîrî anarî tak mokyakn̂e ohyaka poritomo, 24 komo poyino. On wara kekn̂e owya, Ahce warai komo moxam awya, tumutwem ke tponoyem kom ha? Ahn̂i xa mohxapu komo moxam awya? kekn̂e owya.
14Cesemetanmesomînhîrî komo moxam, kekn̂e owya. Emetanmekno n̂iitîkekn̂e ro mak Kaan. Ero ke ahnoro roowo pono komo n̂esemetanmekyatken̂e. Ero yimaw cesemetanmesomînhîrî komo moxam. Tponon komo tak koroketken̂e Oper̂a Xîkrî kamxukru ke. Tumutwe cehso ro koroketken̂e okre.
15Ero ke Kaan yapon mîtwono me tak naxe miya roro, Noro yanton me roro naxe yîmîn yaw. Noro ya n̂etantomapexe katpanaw, kosope marha. Noro tak nasî yîchewno ro me, aapo pono ha.
16Ero ke rooma poko exihra ro mak tak naxe n̂examro, wokumra exihra marha naxe. Kaamo yipikara marha tak nasî. Ero wa xa marha nasî wehto hara n̂examro yipikara.
17Enîn̂e me tak nasî Oper̂a Xîkrî. Tok n̂eenasî opera yosom, ero wara rma n̂examro yenîn̂e me nasî kayaritomo yapon yeretawno. Noro xa nasî enîn̂e me. Tuuna pîtho kwaka tak naar̂asî wokpachome, waipîn me kiin̂e kwaka xa okre. Ewyokuthîrî komo marha tak Kaan n̂icketîkesî. Ero wa tak n̂examro n̂iir̂asî, kekn̂e owya. Ero wa kekn̂e poritomo, 24 poyino.
Raatî N̂eceyaxe Ancu Komo

1Ero yinhîrî tak karita yahkoromachonho tak mohkekn̂e xa hara Oper̂a Xîkrî, 7-nhîrî ha. Mohkache tîtken̂e tak xatken̂e kah yawno komo ahnoro. 30 minutu ka xatken̂e tîtken̂e ro mak.
2Ero yinhîrî ancu komo tak ween̂akn̂e hara, 7 xa hara. Kaan yeepatai cececetosom mîkyam xatken̂e. Ero yimaw tak 7 raatî mko nîmyatken̂e iitono komo yîwya so.
3Ero yinhîrî anarî tak mokyakn̂e hara ancu. Kaan ya tîmsom yakn̂itopo yaka cekn̂e. Iito tak n̂ecececekn̂e. Kotoporem yen xakn̂e emyaw, ooru ciixapu. Yîwya tak nîmyatken̂e iitono komo kotoporem mer̂pono pîn, takn̂isom. On wara ketken̂e yîwya, On akn̂iko tîmsom yakn̂itopo pona, ooru ciixapu pona. Kaan xîkrî komo mtapotacho yesuru rma tan takn̂isom, ketken̂e yîwya.
4Ero ke tak kotoporem yakn̂iyataw yîsîn nawomyakn̂e Kaan xîkrî komo mtapotacho yesuru me rma. Miya tak cekn̂e Kaan yaka roro.
5Ero yinhirî tak kotoporem yenho narîhcekn̂e hara ancu wehto ke. Kotoporem yakn̂itopo pono ke narîhcekn̂e. Arîhtoche nar̂mekn̂e tak roowo pona, pom tow. Ero yinhîrî tak tarai kekn̂e emapona roro. Ahce na nîyorwakn̂e marha. Pepe pepe kekn̂e marha emapona. Roowo pen marha n̂esewsîyakn̂e kopi. Ero wa so xakn̂e kotoporem yenho yar̂mache.
6Ero yinhîrî tak tîmtaka so 7 komo nanîmyatken̂e tîratîn komo, ecetome tak.
7Ero ke yihcirî tak n̂eceyakn̂e tîratîn. Eceche tak saraipa mokyakn̂e wehto yakro ceske oco, kamxukutho ke ceske marha kopi. Kar̂pe ro mak mokyakn̂e ero yipu roowo pona. Ero ke weewe tak n̂ecakyakn̂e, 1 tehsa wicakî mak. Cuupu pen marha n̂ecakyakn̂e ahnoro tak. Ero wa n̂ecakyakn̂e.
8Ero yinhîrî noro ponanî rma tak n̂eceyakn̂e tîratîn hara ancu. Eceche îîpî tak ween̂akn̂e wehto ke cetahsîsom. Ero yipu tak nar̂metken̂e kah yawno komo tuuna imo kwaka. Yukwaka epîrkache tak kamxuku me tak xakn̂e tuunanhîrî kica. 1 tehsa wicakî xakn̂e kamxuku me tuuna imo raconho.
9Yukwawnonhîrî pen komo marha waihyakn̂e okwe, ootî pen, peeca pen, okoimo pen, ero warai pen waihyakn̂e okwe. Etpoi makî tko waihyakn̂e 1 tehsa wicakî mak ha. Kanawa imo pen marha n̂ewakrokekn̂e, 1 tehsa wicakî xa marha. Ero wa so xakn̂e okwe.
10Ero yinhîrî 3-nhîrî tak n̂eceyakn̂e tîratîn ancu hara. Eceche tak xir̂ko ween̂akn̂e porin. Cetahsîsom marha mîn xakn̂e wehto ke oco. Weeyu wara ro mak n̂etahsîyakn̂e. Ero yipu tak n̂epîrkekn̂e tuuna yepu kwaka, yakeno kwaka rma, 1 tehsa wicakno kwaka. Tuuna pîtho kwaka meero n̂epîrkekn̂e miyan komo kwaka rma.
11Cîmîkno tî mîn xakn̂e xir̂ko yosotî. Ero yanme cîmîkî tak xakn̂e kica tuuna yepu, tuuna pîtho marha. Yaake tak xakn̂e cîmîkî tuuna mko, 1 tehsa wicakî tî ero wa xakn̂e. Tooto pen mer̂pono pîn waihyatken̂e okwe ero yerîrî ke thakwa cîmîkî exirî ke. Ero wa xatken̂e okwe.
12Ero yinhîrî 4-nhîrî tak n̂eceyakn̂e tîratîn ancu hara. Eceche tak kaamo pen tak nawarpanwakn̂e, nuun̂i pen marha okwe, xir̂ko pen marha okwe. 1 tehsa wicakî so mak nawarpanwakn̂e. N̂ecmamyakn̂e marha kaamo, enmapîra n̂he ka xakn̂e pahkî. 10 to mak n̂enmayakn̂e kaamo yawomche n̂he mak. Ero wa xa marha xakn̂e xir̂ko hara, nuun̂i marha. 10 to mak potow kekn̂e kosope. Ero wa xakn̂e kopi.
13Ero yinhîrî ancu tak ween̂akn̂e hara kaikokoro tîtosom. Tîcetaw rma on wara kekn̂e, Okwe okwe okwe, kapore xa nasî roowo pono komo poko. 3 rma ka nasî ancu, raatî yecen̂e komo. Tîratîn komo yeceche tak n̂erewaxe xa tak tooto kom oko, kekn̂e ancu. Kar̂pe kekn̂e ero wara. Ero wa kekn̂e.
Makaka Warai N̂een̂asî Xuaw

1Taa, ero yinhîrî 5-nhîrî tak n̂eceyakn̂e tîratîn ancu hara. Eceche xir̂ko tak n̂epîrkekn̂e roowo pona owero ro. Yîwya tak nîmyatken̂e ewtarî imo yewkacho.
2Ero ke ewtarî imo tak nahrunkekn̂e. Ahrunkache tak yîsîn n̂epatakekn̂e mer̂pora ro mak. Nîsînakn̂e ro mak mararî yecakyatawno wa mak okyo. Miya ro mak tak n̂etakpayakn̂e yîsîn. Kaamo pen tak n̂ewxîrîyakn̂e. Kaapu ahnoro n̂ewxîrîyakn̂e okwe.
3Yîsîn chei tak mokyakn̂e makaka warai komo mer̂pono pîn roowo pona. Cerewre keskan̂e ro mak mîkyam xatken̂e cikiri warai oco.
4Noro yipu komo ya on wara kekn̂e Kaan, Cuupu apupra ro mak ehcoko, naatî marha apupra ehcoko, weewe yarî marha apupra ehcoko. Ero yipu pokohra ro mak ehcoko. Tooto poko mak xa ehcoko. Pewo so Kaan yosotî ke mewren komo mak eskacoko.
5Waihkara makî tko ehcoko ha. Eskacoko mak, cerewre ro mak oco. 5 nuun̂i ero wa tooto komo eskacoko, kekn̂e. Ero ke tak eskano tak n̂iir̂atken̂e oco. Cikiri ya keskacho wa n̂erewakn̂e oco.
6Ero wa Kaan n̂iir̂asî roowo pono pen komo amn̂e. Ero yimaw cetwaika xe tak naxe tooto komo tanme ro so rma. Twaipu xe ro mak naxe. N̂ehn̂exe makî tko cetwaikacho komo poko. Waipîra rma naxe. Ero wa naxe.
7On warai mîkyam xatken̂e makaka warai komo, kawaru warai mîkyam xatken̂e. Kawaru porokucetu waapa me tîtosom komo ero wa tporokye xatken̂e, arokorî komo xakn̂e ooru ciixapu warai. Ero yipu ke tarokoi xatken̂e. Tooto yeepatake marha xatken̂e kopi.
8Yîhpoci xakn̂e wooxam poci wara. Iyorî xakn̂e reaw yorî wara.
9Tîrapîpîtîke marha xatken̂e. Kuripara ciixapu wa mîn xakn̂e yîrapîpîthîrî. Cetaw so tak nîyorwakn̂e ro mak aporî komo mer̂pora exirî ke. Tarara naar̂asî kawaru waapa me cetaw osom komo. Mer̂pono pîn exitaw nîyorwasî, ero wara ro mak nîyorwakn̂e makaka warai pen yaporî kopi.
10Cikiri matkîke so marha xatken̂e. Tmatkîrî komo ke eskano n̂iir̂atken̂e oco. 5 nuun̂i tooto yeskarî poko cehsom me tî xatken̂e.
11Kayaritomo marha xakn̂e makaka warai yaan̂e. Ancunhîrî rma mîk xakn̂e kayaritomon komo. Ewtarî imo yawno komo yaan̂e mîk xakn̂e. Abaton mîk xakn̂e kayaritomon komo yosotî Ebrew mtapotarî yaro ha. Apor̂onî rma mîk noro yosot hara Kreku komo mtapotarî yarono hara. Ero wa xakn̂e makaka warai yaan̂e.
12Taa, n̂eexi tak ha yihcithîrî, okwe okwe okwe kacho. Asakî rma tko nas hara, okwe okwe kacho xa hara. Ero wa nas okwe.
Kawaru Mkawno Komo Pen N̂een̂as Hara Xuaw
13Taa, ero yinhîrî anarî tak tîratîn n̂eceyakn̂e hara ancu hara, 6-nhîrî tak hara. Eceche takî kotoporem yakn̂itopo pono mtapotarî wencekn̂e. Kaan mîtwono mîn kotoporem yakn̂itopo, ooru ciixapu. Ero po nai 4 paaka meretîtho warai. Ero yipu yotawno mtapotarî wencekn̂e.
14On wara kekn̂e 6-înhîrî ya, raatî yecen̂e ya, Ai, ancu komo tak yîmhokata 4-nhîrî kom ha. Tuuna yepu yecihtaw cimiso naxe. Porin mîn tuuna yepu, Ewpratesî osoti, iito naxe cimiso, kekn̂e tî yîwya.
15Ero ke n̂examro tak nîmhokekn̂e. Kaan nukuknomatho po xa nîmhokekn̂e. Cimn̂ipu nukuknomekn̂e, nuun̂i marha, kaamo marha. Ero yimaw yîmhokacho me nas amn̂e, kekn̂e. Tan exitaw kaamo yîmhokacho me nasî, kekn̂e marha. Ero ke yuknomaxapu po xa tak n̂examro nîmhokekn̂e waihkano ritohme. Yîmhokache so tooto waihkaxi tak cetken̂e, 1 tehsa wicakî waihkax ha.
16Ero yinhîrî tak waapa komo ween̂akn̂e kawaru mkaw tîtosom komo. Mer̂pono pînî ro mak mîkyam xatken̂e kopi. 200 miir̂oi wicakî. Yukuknomacho komo wencekn̂e ero wicakno.
17On wara ween̂akn̂e kawaru, owosoto. Yîmkawno komo xatken̂e cewankuriparai so xatken̂e. Ponon me so rma xakn̂e ewankuriparan komo. Cucure so xakn̂e ponon komo wehto wara oco. Tîswaye marha xakn̂e sapira wara, tîxeweke marha xakn̂e enxopre wara. Ero wa xatken̂e kawaru mkawno komo. On wara xakn̂e kawaru hara, yîhtîpîrî xakn̂e reaw tîpîrî wa. Yîmtai so n̂epatakekn̂e wehto oco, yîsîn marha n̂epatakekn̂e, enxopre marha. Ero wa so xatken̂e.
18N̂examro tak cetken̂e tooto waihkaxi. Osorwaw xakn̂e waihkano ritopo. Wehto ke waihkano n̂iir̂atken̂e, yîsîn ke marha, enxopre ke marha. Mer̂pono pîn tak waihyatken̂e n̂examro nakn̂iputho komo. 1 tehsa wicakno mîkyam waihyatken̂e okwe.
19Ero yipu ke waihkano n̂iir̂akn̂e kawaru komo rma. Tîmtaino ke rma waihkano n̂iir̂akn̂e, tmatkîrî ke so marha. Okoyi wa so matkîrî xakn̂e kopi, tîhtîpîke xakn̂e okoyi wa. Ero yipu ke rma tooto n̂eskekn̂e oko. Ero wa xatken̂e kawaru komo oko.
20Anarî komo reha waipîra xatken̂e noro yipu komo ke. Kicicme cehtoponhîrî komo poxunkara rma tko tî xatken̂e okwe. Worokyam poko rma xatken̂e kica. Mîk hak warai me ciixaputho mamaka nutupenwatken̂e rma kica. Ooru ciixapu mak mîn xakn̂e mamakan me yutupentacho komo. Prata ciixapu marha mîn xakn̂e, kobre ciixapu marha, toopu yenporixapu marha, weewe yenporixapu marha. Ero waraitho mamaka rma nutupenwatken̂e. Kenîn̂e pînî ro mak mîn ero yiputho okwe, kentan̂e pîn marha okwe. Tohnî thakwa marha mîn. Ero yipu ponaro rma xatken̂e kica.
21Waihkano rin̂e me rma tî xatken̂e, eremkano rin̂e me marha, cipici pîn pokono me marha tî xatken̂e, ciin̂o pîn pokono me marha tî xatken̂e wooxam kom hara. Cen̂epan̂em me marha tî xatken̂e okwe. Ero wara rma tî xatken̂e. Kicicme cehtoponhîrî komo poxunkara ro mak xatken̂e okwe. Ero wa xatken̂e tooto komo waipîn komo rma ha ka.
Ancu N̂een̂asî Xuaw, Karita Marha Nahyasî

1Ero yinhîrî tak anarî xa hara ween̂akn̂e ancu karitî xa. Kah yai nîhcekn̂e. Kaapu smun ke tponoye xakn̂e. Kukawa xakn̂e arokorî me. Eepatarî xakn̂e kaamo wara oco. Wehto me cehsom wara tak xakn̂e yîhrepu oco, mapata warai me rma.
2Noro yemyaw xakn̂e karita, wahrai. Armomhokaxapu rma mîn xakn̂e armomixapunhîrî. Tuuna imo napikyakn̂e noro karita ke cemyawnoyem. Eeco me mak napikyakn̂e kaari ke. Eeco ke roowo napikyakn̂e hara. Ero wa xakn̂e ancu owero ro.
3On wara tak xakn̂e noro, n̂emtarakekn̂e xa. Karpe kekn̂e reaw mayanatawno wara ro mak oko. Ero wa emtarakache rma tak tarai kekn̂e hara. Emapona kekn̂e. Tooto mtapotarî me rma nîmtapowakn̂e tarai. 7 ro nîmtapowakn̂e.
4Yîmtapotarî yentache owya karita mewretopo tak wahsîyakn̂e tarai mtapotarî mewretopo. Kah yawno mtapotarî tko wencekn̂e hara. Mewrera esko 7 ro tarai mtapotachonho, kekn̂e. Ero ke mewrera wîxakn̂e. Ero wa wîxakn̂e.
5Ero yinhîrî tak ancu napockanwakn̂e. Tuuna imo napikyakn̂e, roowo marha napikyakn̂e noro rma. Kaapu wece tak napockanwakn̂e.
6On wara kekn̂e, Yaaro xa tan wîîkes awya so, Kaanî mtapotarî rma tan wekatîmyas awya so. Waipînî ro xa Mîk Kaan, kaapu yakîhton̂enho Mîk, kah yawno komo yakîhton̂enho marha, roowo yakîhton̂enho marha, roowo pono komo yakîhton̂enho marha, tuuna imo yakîhton̂enho marha, ero kwawno komo yakîhton̂enho marha Mîkî Kaan, Noro yipu mtapotarî tan wekatîmyas awya so. Oroto tak ciino n̂iitîkesî Kaan tîmtapotachonhîrî yaw roro. Ecmamra ro mak tak nasî ero yaw roro ciitîkacho poko.
7Amn̂e tak 7-nhîrî tak tîratîn n̂eceyas hara ancu. Ero yimaw tîn̂ekatîmthîrî yaw roro tak ciino n̂iitîkesî Kaan. Pahxa rma tî n̂ekatîmyakn̂e tanton pen komo ya, weronomano rin̂e pen komo ya. Camkî thakwa mak n̂encetken̂e ero yipu. Ero yaw roro rma tak ciino n̂iitîkesî Kaan ecmamra ro mak, kekn̂e. Ero wa kekn̂e noro, ancu ha.
8Ero yinhîrî kah yawno mtapotarî wencekn̂e xa hara. Noro rma kekn̂e xa hara. On wara kekn̂e hara owya, Ancu yaka tak etoko tuuna napikyasî, roowo marha napikyasî, noro yaka. Karita nasî noro yemyaw armomhokaxapu, noro yaka etoko. Karita tak ahsîko emyawnonhîrî, kekn̂e owya.
9Ero ke ancu yaka tak kîwcekn̂e. Ek ha tî karitaci awemyawno, wîîkekn̂e yîwya. Ehe, on ha. Ahko tak ha, kekn̂e owya. Apuche awya tîkpore ka nas amtaw. Weenu wa makî ka nas okre. Ermomche tak awya cîmîkî tak nasî aropotaw hara, kekn̂e owya.
10Ero ke karitaci tak wahsîyakn̂e ancu yemyawnonho. Ero yipu tak wahyakn̂e. Tîkpore ka xakn̂e okre omtaw weenu wa. Ermomche tak owya cîmîkî ro mak tak xakn̂e owetho yaw.
11Ero yinhîrî tak kah yawno mtapotarî wencekn̂e xa hara. On wara kekn̂e hara owya, Amn̂e tak omtapotarî mekatîmyasî xa hara tooto komo ya. Anarî yana komo ya mekatîmyasî, mîk hak rowon pono komo ya ha, anarmerpan yaro tîmtapotaxmu komo ya marha, mîk hak kayaritomon komo ya marha. Ero warai komo ya mekatîmyas amn̂e omtapotarî. Ero wa men tî mat amn̂e, kesî Kaan awya so, mîîkesî yîwya so, kekn̂e owya. Ero wa kekn̂e owya.
Weronomano Rin̂e Komo Pokono, 2 Komo Yehtopo Ha

1Ero yinhîrî on wara tak wîxakn̂e hara, ancu tak mokyakn̂e ohyaka. Tuuwa warai tak nîmyakn̂e owya, ahce na yukuknomacho. Tîmîche on wara kekn̂e owya, Kaan mîn yukuknomata on ke. Aapo marha yukuknomakî kotoporem yakn̂itopo. Ero yipu mko yukonomakî, Ero wicakno mîn ha, kachome awya. Tooto komo marha yukuknomakî, iito Kaan poko tahwotaxmu komo, Ero wicakî natu iyakenon, kachome awya.
2Kaan mîn roronî reha yukuknomara esko. N̂expe mak. Xenciu komo yesenmetopo reha mîn. Iina mokyaxe amn̂e n̂examro reha. Kaan yewton marha tak nahsîyaxe cewton komo me. Ero pono komo tak n̂emetanmekyaxe apikn̂e komo wara ro mak okwe. 42 nuun̂i n̂emetanmekyaxe okwe. Ero wa iitono komo n̂emetanmekyaxe Xenciu komo.
3Iito tak naxe amn̂e opoko weronomano rin̂e komo, 2 kom ha. Omtapotarî n̂ekatîmyaxe n̂examro 1.260 kaamo. Kumixitho mak nasî ponon komo me.
4N̂examro kuknonî rma mîn oripera asak hakno. N̂examro kuknon marha mîn weeyu mko, asak hakno xa marha. Ponaro roowo pono komo yehtopo yeepataw cececetosom komo mîkyam.
5On wara naxe n̂examro, wehto n̂en̂epexe tîmtai so rma oco. Ero yipu ke rma tîîxatî pîn komo nakn̂iyaxe. Ero wa cemetanmekî xatînhîrî pen komo waihkexe.
6On wara marha naxe, Kaanî mtapotarî yekatîmyataw, anarimaw kaapu nahruyaxe tuuna mokuhra ro mak tak ehtome. Anarimaw marha tuuna n̂iir̂atu kamxuku me. Mîn hakî ke roowo pono komo n̂emetanmekyaxe anarimaw so hara. Tanme ro so mak ero wa ciino ritopo nîhtînoyatu, emapona roro nîhtînoyatu.
7Ero yinhîrî tak Kaanî mtapotarî yekatîmtopo yenatîche kamara warai tak n̂epatakesî ewtarî imo yai. N̂examro waparî me mokyasî. Iyopono me so tak nasî, ero ke waihkesî thakwa okwe.
8Waipuche so iito rma nasî okoputhîrî komo ewto imo roron po rma. On wara kacho me rma nasî iitono ewto imo, Sotomatho, kacho me, Exitutho, kacho me marha. Ero wa so n̂esetacasî kicicme iitono komo yehtopo poyero. Kporin komo yamowotoponho marha mîn ewto imo. Ero wa nasî ewto imo.
9N̂examro pen waipuche tak okoputhîrî komo yenso tak mokyaxe tooto komo mer̂pono pîn. Anarî yana komo mokyaxe, ahnoro tribun komo marha, anarmerpan yaro tîmtapotaxmu komo marha, mîk hak rowon pono komo marha, ero warai komo mokyaxe amn̂e n̂examro pen yokoputho yenso. 3 kaamo mokyaxe enso, anarî kaamo po marha kamarakataka mak. Okoputhîrî yahrura naxe okwe entîkachome tooto komo ya.
10Nahwowaxe tak roowo pono komo n̂examro yokoputho yenîrî ke. N̂etwakrexe marha tahwotacho me so. Waihcow kra tak kemetanmekn̂enhîrî kom okre, kexe weronomano rin̂enho pen komo poko okwe. Ero wa naxe n̂examro pen waipuche.
113 kaamo mak xatken̂e twaihso. Enmapuche xa hara twaihso rma ka naxe kamarakataka cehso ro mak. Ero yinhîrî Kaan yapepen tak n̂ewomyakn̂e okoputhîrî yaka. Ero yanme tak piiri nawomyatken̂e waixapunhîrî rma. Ero wa exirî ke so n̂eraswatken̂e ro mak tak enîn̂e komo.
12Ero yinhîrî kah yawno mtapotarî tak n̂encetken̂e pakaxapu komo. Oona tak amok ha, kekn̂e yîwya so ha. Kar̂pe xa kekn̂e yîwya so. Ero ke sai sai sai, miya tak n̂etanîmyatken̂e kah yaka roro. Kaapu smun cheka n̂etanîmyatken̂e tîîxatî pîn komo wero ro. Ero wa xatken̂e.
13N̂examro yetanîmîche rma tak roowo pen n̂esewsîyakn̂e. Kar̂pe ro mak n̂esewsîyakn̂e mîîmo pen tmacakaxi ro tak. 1 cisimu wicakî n̂emacakekn̂e. Tooto pen marha waihyatken̂e roowo yesewsîrî ke. 7.000 waihyatken̂e okwe. Waipîn komo rma n̂eraswatken̂e ro mak tak. Kar̂pe xa Kaan nai ham kopi, kah yawno ha, ketken̂e tak waipîn komo. Ero wa n̂examro yehtoponho ancu n̂ekatîmyakn̂e owya.
14Taa, okwe okwe, kacho tak n̂enahcakn̂e hara 2-nhîrî tak. Pahnoke xa tko nasî anarî xa hara, okwe, kacho xa hara, 3-inhîrî tak hara.
Kaan Poko Nahwowaxe Xa Hara Kah Yawno Komo
15Ero yinhîrî anarî tak n̂eceyakn̂e tîratîn hara ancu hara, 7-nhîrî tak. Eceche tak kah yawno komo mtapotarî wencekn̂e. Kar̂pe xa nîmtapowatken̂e. On wara ketken̂e, Roowo pono komo kayaritomonînho tak naxe kayaritomo mera. Kporin komo tak nasî kayaritomo me ekenhîrî komo yaka hara. Kristu marha tak nasî kayaritomo me Kporin komo yanme ha. Miya roro tak nasî Noro kayaritomo me etowîn me ro mak, ketken̂e. Ero wa ketken̂e kah yawno komo.
16Ero yimaw iito rma xatken̂e 24 poritomo komo, Kaan yeepataw ceremaxmu. Ero wa kacho yentache yîwya so nutupenwatken̂e tak cesewnaposo ro. Kaan poko nahwowatken̂e.
17On wara ketken̂e, Kir̂wan̂he xa mai ham apa, kes amna apoko. Amna porin amoro, ponaro amna yehtopo ro. Karitî ro xa amoro, pahxanî ro mak Amoro. Oroto masî, mîxakn̂e pahxa, ero wara rma mas amn̂e miya roro. Karitî me xa tak mesenpoi tooto komo ya, kayaritomo me xa tak okre, ketken̂e tak Kaan ya.
18Nîrwonatken̂e ka mîk hak rowon pono komo. Oroto tak nasî arwonîmtopo me hara Apa. Waixapu pen komo yen̂ekacho me tak nasî oroto awya. Awanton pen komo yepemacho me marha nasî, weronomano rin̂e pen komo, anakir̂wamathîri komo, awosotî ponarono komo marha, ero yipu komo yepemacho me tak nasî. Yîxawyakan me cehsom komo mepemesî, iyopono me cehsom komo marha. Roowo pono komo yemetanmekn̂enho komo marha mepemesî. N̂examro pen tak memetanmekyas hara epethîrî me ha. Ero ke amna nahwowasî apoko, ketken̂e marha. Ero wa ketken̂e poritomo komo Kaan ya.
19Ero yinhîrî tak Kaan mîn metatan tak nahrunketken̂e kah yawno komo. Kaan mîn yawno tak n̂esenpekn̂e Kaan yamatan, yîmtapotachonhîrî yen ha. Ero yimaw marha tak pepe kekn̂e hara. Mer̂pono pîn komo mtapotarî marha tak n̂esencekn̂e, tarai marha kekn̂e, roowo marha n̂esewsîyakn̂e. Saraipa marha mokyakn̂e mer̂pono pîn. Ero wa tak xakn̂e.
Wooxam N̂een̂asî Xuaw
12
1Ero yinhîrî tak kah yawno ween̂akn̂e xa hara oyeserepokacho. Anarî pokono warai mîn ween̂akn̂e. Wooxam ween̂akn̂e kaamo ke tponoyem. Nuun̂i xakn̂e yîhtayapon me. Xir̂ko xakn̂e noro yarokorî me, 12 ha.
2Tarkem mîk xakn̂e wooxam. N̂erewakn̂e tak ero yimaw oko ewrutopo me exirî ke. Aka aka, kekn̂e. Ero wa xakn̂e wooxam.
3Ero yimaw marha tak anarî pokono warai ween̂akn̂e hara kah yawno xa marha. Watwa imo mîk ween̂akn̂e anarî men ha tko kopi. Porin xa mîk ween̂akn̂e, cucurem. 7 xakn̂e yîhtîpîrî mko kopi. Tarokoi so xakn̂e yîhtîpîrî mko kayaritomo yarokorî ke. Tmeretke so marha xakn̂e paaka meretîrî wara. 10 xakn̂e meretîrî. Ero warai ween̂akn̂e.
4On wara tak xakn̂e noro, xir̂ko n̂ihxikyakn̂e tmatkîrî ke. Kah yawnonho rma n̂ihxikyakn̂e, nar̂mekn̂e marha roowo pona. Mer̂pono pîn nar̂mekn̂e xir̂ko pen, 1 tehsa wicakî okwe. Ero yinhîrî wooxam yaka tak cekn̂e hara. Noro yeepatai tak n̂ecececekn̂e. Cewrusom tak momokyakn̂e rikomo. Rikomo tono xe xakn̂e ewruche rma okwe. Ero wa xakn̂e watwa imo.
5Ero yimaw tak wooxamu mrerî ciki n̂ewruyakn̂e. Kayaritomo me ciisom Mîk xakn̂e yîmrerî, mîk hak rowon pono komo kayaritomon me ciisomu rma. Yukurumîkno me panatanmekno ciin̂e Mîkî tamoyin ke, pehu ciixapu, kacho Mîk xakn̂e. Noro yipu Mîk n̂ewruyakn̂e yîmrerî ha. Ewruche rma tak Kaan yaka nanîmyatken̂e kah yawno komo yohno rma. Kayaritomo yapon pono yaka naar̂atken̂e.
6Yîson tak n̂emahciyakn̂e miya pohnîntaka. Iito tak xakn̂e noro yetarî Kaan n̂iritho rma. Tooto komo marha n̂iir̂akn̂e yînahman̂e me. Pahkî tî nînahmapekn̂e Kaan yîwya so, 1.260 kaamo. Ero wa xakn̂e wooxam.
Ancu Komo N̂etar̂mexe Watwa Imo Yakro
7Ero yinhîrî tak n̂etar̂metken̂e hara kah yawno komo. Mikew komo tî n̂etar̂metken̂e watwa imo yakro. Ancu komo mîkyam xatken̂e Noro sowtatun. Noro yipu komo n̂etar̂metken̂e watwa imo yakro. Watwa imo marha tî n̂etar̂mekn̂e n̂examro yakro hara. Noro yancun komo marha xatken̂e. Noro yipu komo n̂etar̂metken̂e Mikew komo yakro.
8Watwa imo yopono me tko xatken̂e Mikew komo. Ero ke noro yeken exihra tak xakn̂e kah yaw.
9Ero ke watwa imo tak nar̂metken̂e kr̂a kah yai roowo pona. Noro yancun komo marha nar̂metken̂e hara. Okoyi me cehsomu rma mîk xakn̂e watwa imo pahxanînhîrî rma. Ciabu tî mîk xakn̂e noro yosotî, Satanas marha tî osot hara. Roowo poko hakno pen komo yemîknon̂e ro mîk ha. Noro yipu nar̂metken̂e kah yawno komo roowo pona.
10Taa, ero yinhîrî kah yawno mtapotarî tak wencekn̂e xa hara. Kar̂pe nîmtapowakn̂e. On wara kekn̂e, Kakirwamacho komo me tak nasî oroto. Karitî me Kaan yesenpotopo me marha tak nasî, kayaritomo me esenpotopo me marha. Karitî me Kristu yesenpotopo me marha tak nasî oroto. Kaan n̂irirî Mîk Kristu kayaritomo me. Ero wa n̂examro yesenpotopo me tak nasî oroto. Tohnaw kakno komo yen̂ekapon̂enho tak nasî tar̂maxi kr̂a kah yai. Emapona roro kicicitho pokono me kakno komo n̂ekatîmyakn̂e Kaan ya. Kicicitho mîkî kica, kekn̂e roro Kaan ya okwe. Katpanaw kekn̂e, kosope marha okwe. Noro yipunhîrî tak nasî tar̂maxi kr̂a kah yai ha, kekn̂e.
11On wara xatken̂e kakno komo, Satanas pen yopono me rma xatken̂e. Oper̂a Xîkrî kamxukutho ponaro tî xatken̂e. Kaan ya takir̂wamachonhîrî komo marha tî n̂ekatîmyatken̂e tooto komo ya. Cemetanmetopo komo marha tî nînîmyatken̂e. Twaihkacho komo meero rma tî nukurunketken̂e. Okwe, kahra rma tî xatken̂e ero yipu poko. Ero wa cexirî ke so makî tî Satanas yopono me tî xatken̂e.
12Ero ke ahwotacoko tak kaapu mko, kah yawno komo marha. Kah yai Ciabu yar̂marî ke kr̂a tak ahwotacoko. Okwe, okwe, wîîkesî awya so roowo pono komo ya reha, tuuna imo kwawno komo ya marha. Ahyaka so tak nîhtoi Ciabu okwe. Nîrwonasî ro mak tak noro apoko so. Yohnono me mak nîhtînoyasî achew so cehtopo. Ero ke nîrwonasî ro mak tak, kekn̂e. Ero wa kekn̂e kah yawno.
Wooxam Yemetanmetoponho Watwa Imo Ya
13Taa, iito tak xakn̂e watwa imo roowo pona ar̂maxapu. Ero ke tak wooxam wece cekn̂e hara, kîîrî yon wece ha. Noro pen tak n̂emetanmekyakn̂e okwe.
14On wara tko xakn̂e Kaan wooxam poko. Yîwya tak nîmyakn̂e yaimo yaporî, porin yaporî. Ero ke tak wooxam cekn̂e kaikokoro. Miya cekn̂e pohnîntaka. Iito tak Kaan nînahmekn̂e 3 cimn̂ipu, 6 nuun̂i xa hara. Ero wa wooxam nukurunpekn̂e Kaan. Mooxe cekn̂e watawa imo n̂emetanmekrî mera tak.
15Ero ke tuuna n̂en̂epekn̂e hara watwa imo wooxam wece. Tîmtai rma n̂en̂epekn̂e eepu wicakno rma. Wooxam yukmanîre xe kr̂a xakn̂e okwe.
16Roowo rma tko wooxam nukurunpekn̂e. Tuuna yepu n̂eer̂akn̂e watwa imo mtai mohxapu. Ero ke yukmara rma xakn̂e wooxam.
17Nîrwonakn̂e rma tko watwa imo wooxam poko. Ero ke wooxam yepamrî komo wece tak cekn̂e hara. Kaan ya kpanatanmetopo yewetîn̂e mîkyam wooxam yepamrî komo. Kakir̂waman̂e Mîk Xesus Kristu, kan̂e marha mîkyam. Noro yipu komo wece tak cekn̂e watwa imo. N̂examro yakro takî tî n̂etar̂mekn̂e hara okwe. Ero wa tî xakn̂e.
Kamara Warai N̂een̂asî Xuaw

1Ero yinhîrî kamara warai tak ween̂akn̂e hara. Tuuna imo kwai pakekn̂e. Yaake xakn̂e yîhtîpîrî, 7. Tmeretke so marha xakn̂e yîhtîpîrî. 10 xakn̂e meretîrî. Tarokoi xakn̂e meretîrî mko, 10 marha xakn̂e arokorî. Noro yosotî marha xakn̂e tmewreso yîhtîpîrî poko so. Kicicme ro mak xakn̂e noro yosotî Kaan yîwîrîyakacho me ro mak xakn̂e kica.
2Kamara warai rma cma re mîk xakn̂e. Uhsu tarî wa tko xakn̂e yîhtarî. Reaw mtarî wa xakn̂e yîmtarî hara. Watwa imo yanme kayaritomo me xakn̂e. Kar̂pe marha xakn̂e noro yanme. Miyan komo n̂ewetîrî me marha xakn̂e. Ero warai mîk xakn̂e kopi on̂enîtho.
3On wara tko xakn̂e yîhtîpîrî anarînhîrî mak, cewn̂e mak, etapaxapu wa makî ka xakn̂e. Waixaputho wa mak xakn̂e. Ero yinhîrî n̂ecihyakan̂e hara etapachonhîrî. Kar̂pe tak xakn̂e hara etapaxapunhîrî yîhtîpîrî hara. Ero ke noro poko n̂eserepoketken̂e roowo pono komo ahnoro. Kn̂ewetîrî mîk ham kamara warai okre, ketken̂e. Ero wa xatken̂e noro poko.
4On wara marha xatken̂e tooto komo, watwa imo poko nahwowatken̂e. Kayaritomo me yin̂irithîrî poko marha nahwowatken̂e hara, kamara warai poko. On wara ketken̂e noro poko, Kyopono ro xa mîk ham kamara warai. Noro yukurunkan̂e exihra thakwa nasî kopi, ketken̂e. Ero wa ketken̂e noro poko.
5On wara marha xakn̂e kamara warai, cehcoyoponkaxmu me nîmtapowakn̂e kica. Ayopono ro komo ow ha, Kaan yopono marha, kekn̂e kica. Kaan nîwîrîyakekn̂e kica. Ero wa so nîmtapowakn̂e kica. Pahkî n̂he xakn̂e kayaritomo me, 42 nuun̂i.
6Kicicme ro mak nîmtapowakn̂e Kaan poko. Noro pîntho wara ro mak n̂etahcakn̂e, nîwîrîyakekn̂e ro mak. Kaan mîn marha nîwîrîyakekn̂e, kah yawno komo marha.
7Kaan nakir̂wamatho pen komo waparî me marha cekn̂e noro okwe porohkan me. N̂examro pen nar̂mekn̂e okwe. Ahnoro tribu komo kayaritomon me tak noro n̂iir̂akn̂e watwa imo warai. Anarmerpan yaro tîmtapotaxmu komo kayaritomon me marha n̂iirakn̂e, mîk hak rowon pono komo kayaritomon me marha. Ero wa ciixapu me tak xakn̂e kamara warai.
8Ero yimaw tak noro poko nahwowaxe roowo poko hakno komo. Oporin amoro, kexe noro poko. Opera xîkrî karitan yaka mewren komo mak ero wara kexe. Waipîn Me Ciixapu Komo Yosotî Tan, kacho mîn Noro karitan. Pahxa rma waihkaxapunhîrî Mîk Oper̂a Xîkrî, roowo yakîhtonaw rma ha ka waihkaxapunhîrî ha. Noro yipu karitan yaka mewren komo mak nahwowaxe kamara warai poko, Amna porin xa amoro, kexe yîwya.
9Ero wa wîîkes awya so. Omtapotarî men entacoko entan̂e me awexitaw so.
10On wara cepethîrî komo nahsîyaxe kicicme ehxapu komo, tooto waparî me ehxapu pen komo waihkexe tooto kom hara. Tooto yaan̂e me naxe anarî kom hara, ahsîpînkan me naar̂axe. Noro yipu komo reha tak naar̂axe anarî kom hara ahsîpînkan me. Ero ke waapa mokuche ahwokatîkara rma cehcerî kîwyam Kaan nakir̂wamatho kom ha. Kaan pona mak cencerî ero yipu chew rma. Ero wa cehcerî.
Oper̂a Xîkrî Warai N̂een̂as Hara Xuaw
11Ero yinhîrî anarî ween̂akn̂e hara opera xîkrî warai ha re. Meretîrî rma re xakn̂e asakî, oper̂a xîkrî wara. Anarî me tko nîmtapowakn̂e watwa imo wara kopi.
12Kamara warai yanme antomano n̂iir̂asî noro wero ro rma. Noro yanme marha panatanmekno n̂iir̂asî. On wara kesî roowo pono komo ya, Kamara warai poko men ahwotacoko, Oporin xa amoro, kacoko yîwya. Etapachonhîrî n̂ecihyakn̂e, noro ya kacoko, kesî.
13On wara marha nasî, cirihnî n̂iir̂asî tooto komo yeserepokachome. Wehto meero nan̂ikyasî kah yai mohtome roowo pona. Ero ke ero yipu mokyasî tooto komo weroro.
14Ero wa nasî opera xîkrî warai, cirihnî n̂ir̂pesî kamara warai yîwya. Ero yipu ke roowo pono komo n̂ewkukmesî noro. On wara kesî yîwya so, kamara warai kuknon men ciicoko, kacipara imo ke paraxkatoponhîrî ke waipîra xakn̂e, noro kuknon ha, kesî yîwya so.
15Noro kuknon ciriche tak cesehsîsom me tak n̂iir̂asî kopi. Tîmtapotaxmu me marha n̂iir̂asî. Ero warai n̂iir̂asî yukuknonthîrî rma kopi. On wara tak kesî ero wa ciixapu, Kamara warai kuknon ow ha. Opoko men ahwotacoko. Opoko ahwotara awexitaw so kwaihkexe so ha men okwe, kesî. Ero wa kesî ciixaputho rma. Ero ke yîmtapotarî yaw roro rma tak waihkano n̂iir̂axe noro maywen komo. Yukuknon poko ahwotan pen komo waihkexe.
16On wara marha kesî opera xîkrî warai tooto komo ya, Amohcoko tak awamorî komo mewreposo. Omaywen komo tak mewrexe kamara warai kuknon awamorî komo poko kaari n̂ixan poko. Anarimaw aperî komo poko mewretu yiixe awexitaw so, kesî yîwya so. Ero wa kesî tooto komo ya miyan komo ya rma. Emyawnomnî komo ya kesî, cemyawnoyem komo ya marha, tupurantayem komo ya kesî, yupurantamnî komo ya marha, tanme ro cetapickaxmu komo ya kekn̂e, tooto yanton komo ya marha. Ero warai komo ya kesî watohnî me ro mak.
17On wara marha kesî twarawantaxmu komo ya, Mewren komo yakro warawantara ro mak ehcoko. Amorî komo poko tmewreso exihra exitaw yukuknon, perî poko anarimaw, warawantara ro mak ehcoko noro yipu komo yakro. On warai mîn yukuknon, noro yosotî anarimaw, osotî kuknomacho anarimaw hara. Ero warai ke mewren komo yakro warawantara ro mak ehcoko, kesî okwe. Ero wa kesî oper̂a xîkrî warai twarawantaxmu komo ya.
18Taa, on wara wîîkes hara awya so, yuhnarino wîhtînomexpes awya so. Ero yipu yîhtînon̂e komo exitaw so, on wara n̂ehcowpe. Kamara warai kuknomacho poko n̂ehcamhokacowpe. Tooto komo yukuknomacho rma mîn. 666 kacho mîn yukuknomacho. Ero wa nasî noro kuknomacho.
144.000 Komo N̂ewanomexe
14
1Ero yinhîrî Oper̂a Xîkrî tak ween̂akn̂e hara. Siaw Yîpîn po xakn̂e. Noro yakro tak ween̂akn̂e tooto kom hara mer̂pono pîn, 144.000. Perî poko so Oper̂a Xîkrî yosotî xakn̂e tmewreso, Noro Yîîm yosotî marha. Ero wa xatken̂e n̂examro tmewreso so perî komo poko.
2Ero yimaw tak wencekn̂e kah yawno mtapotarî. Kar̂pe ro mak kekn̂e kahxi imo wara ro mak, tarai wara marha oko. Ero warai wencekn̂e. Raatî iyorkacho marha wencekn̂e. Yakeno wara wencekn̂e iyorkan̂e komo. Ahpa mko xakn̂e yîratîn komo.
3Waano marha wencekn̂e. Kayaritomo yeepatai xatken̂e cewanomaxmu komo. Mîk hak warai komo yeepatai marha xatken̂e, 4 komo yeepatai. 24 poritomo komo yeepatai marha xatken̂e, Ero wa xatken̂e cewanomaxmu komo. Entanînhîrî naar̂atken̂e waano, yaxan ha. N̂examro mak ero warai naar̂atken̂e 144.000 komo mak. Camkî thakwa xatken̂e anarî komo ero poko. Epethîrî pona ahsîxapu komo mîkyam xatken̂e cewanomaxmu komo, roowo pono chewnonho komo.
4Wooxam poko yikicicintanî ro mak mîkyam xatken̂e. Wooxam pokono pînî ro mak mîkyam. Oper̂a Xîkrî yakro tîtosom komo mîkyam. Ahna na cetaw Noro n̂examro marha cexe akro. Epethîrî pona ahsîxapu mîkyam, tooto komo poyinonho. Yihcirî me epetaxapu nîmyaxe tooto komo Kaan ya tînatîrî yeperîrî, ero wa xa marha Kaan ya tîmxapu mîkyam hara, Oper̂a Xîkrî ya tîmxapu marha.
5Cemarontanî ro mak mîkyam xatken̂e, kir̂wan komo ro mak, Kicicitho mîkyam kica, kacho pînî komo ro mak. Noro yipu komo mîkyam xatken̂e 144.000 komo.
Yukurumîkno Me Xa Kaan Encoko, Kesî Ancu
6Taa, ero yinhîrî anarî tak ween̂akn̂e hara ancu kaikokoro tîtosom. Kir̂wanî ro me Kaan yehtopo yekatîmn̂e mîk xakn̂e. Pahxa entaxapunhîrî rma mîn xakn̂e yîn̂ekatîmrî. Miya roro yîtîtmamnî me ro mak cekatîmsom marha mîn. Ero yipu yekatîmn̂e mîk xakn̂e. Roowo pono komo ya n̂ekatîmyakn̂e miyan komo ya rma. Mîk hak rowon pono komo ya n̂ekatîmyakn̂e, mîk hak tribun komo ya marha, mîn hak yaro tîmtapotaxmu komo ya marha, ahnoro anarî yana komo ya marha. Noro yipu komo ya n̂ekatîmyakn̂e.
7On wara kekn̂e noro yîwya so, Yukurumîkno me xa Kaan encoko. Kir̂wanî ro Amoro Apa, kacoko yîwya. Kaapu yakîhton̂enho Mîk ha, roowo yakîhton̂enho marha, tuuna imo yakîhton̂enho marha, tuuna pîtho yakîhton̂enho marha. Noro yipu poko ahwotacoko, Oporin Amoro, kacoko yîwya. Kicicitho komo yen̂ekacho me tak nasî Kaan ya oroto. Ero ke kir̂wan̂he Noro poko ahwotacoko, kekn̂e. Ero wa kekn̂e ancu, kar̂pe kekn̂e.
Cecahso Tak Nasî Babiron̂a Pen, Kes Anarî Ancu Hara
8Ero yimaw rma anarî tak cekn̂e hara ancu yihcirî me tîtosom wenari rma. On wara kekn̂e noro hara, Cecahso tak nasî ewto imo pen okwe, Babiron̂a pen. Cecahtîkaxi ro mak tak nasî exihra cehso ro. Kicicme ro mak xatken̂e iitono pen komo. Wooxam pokononho mak mîkyam xatken̂e kica. Ero warai me marha n̂iiratken̂e Mîk hak rowon pono komo. Kawaxiyem yerpon̂e wara xatken̂e, Kaanî rwon nasî kawaxiyem wara. Ero ke Babiron̂a nakn̂iyakn̂e Kaan, kekn̂e noro. Ero wa kekn̂e ancu.
N̂erewaxe Men Amn̂e Kamara Poko Tahwotaxmu Komo
9Ero yinhîrî anarî cekn̂e ancu xa hara. Poturme tîtosom komo wenari xa marha cekn̂e noro hara. On wara kekn̂e tîcetaw, On warai komo men n̂etwîrîmexe ro mak okwe, kamara warai poko tahwotaxmu komo, noro kuknon me ciixapu poko tahwotaxmu komo, tperî komo poko noro yosotî mewrepon̂e komo, tamorî komo poko na anarimaw.
10Ero wa exitaw so Kaan men nîrwonasî poko so. Wooku wara nasî Kaanî rwon kawaxiyem wara, yîhsanî ro wara oko. Tparakwen yaka ero yipu yarkan̂e wara nasî Noro. On wara naxe noro yipu komo, n̂esemetanmekyaxe ro mak okwe. Wehto imo chew xa naxe oco, enxopre ken̂arî chew. Ero yipu chew n̂erewaxe oco. Ancu komo n̂enîrî me rma ero wa naxe, Kaan mîtwono ro komo n̂enîrî me. Oper̂a Xîkrî n̂enîrî me marha naxe.
11Miya roro nîsînasî wehto oco yîchew ehtopo komo. Miya roro eseikan me ro mak nasî. Epokarera ro mak naxe katpanaw, kosope marha. Ero wa men naxe oco kamara warai poko tahwotaxmu komo, yukuknon me ciixapu poko tahwotaxmu komo marha, tperî komo poko noro yosotî mewrepon̂e komo marha, kekn̂e. Ero wa kekn̂e ancu, mapitaw tîtosom ha.
12Ero ke on wara tak wîîkes awya so, Kaan mak cewetîcerî kîwyam Kaan nakir̂wamatho komo. Miya roro cewetîcerî, N̂eexi tak ewetîtopo, kan̂e pîn me ro mak. Xesus ponarono xa ow ha, tîtkacerî miya roro kwaparî komo ya rma. Ero wa cehcerî kîwyam Kaan xîkrî komo.
13Taa, on wara wîxakn̂e hara, kah yawno mtapotarî wencekn̂e xa hara. On wara kekn̂e owya, On wara kacho mewreko, Tahwore tak naxe amn̂e twaihsom komo Aporin komo yakrono ro me cehsom kom ha, kacho. Ero wa kacho mewreko, kekn̂e kah yawno owya. Ero wa xa marha kesî Kaan Yekat hara kîwya so. On wara kesî, Yaaro, tahwore tak naxe noro yipu komo amn̂e. N̂epokarexe tak okre ekaritoxapunhîrî. Kir̂wan̂he ehtoponhîrî komo ponaro rma naxe twenatîwono komo rma, kesî Kaan Yekatî kîwya so. Ero wa kesî.
Naatî Yîhkototopo Pokono
14Ero yinhîrî tak kaapu smun ween̂akn̂e tumutwem. Ero po xakn̂e Tooto Me Ewruxapu warai ceremaxi. Noro xakn̂e aroko yaw, ooru ciixapu yaw. Emyaw xakn̂e kacipara, puruma yepu yîhkototopo. Tîyokem mîn xakn̂e oko.
15Ero yimaw tak anarî ween̂akn̂e hara ancu. Noro n̂epatakekn̂e Kaan mîn yai. Kaapu smunu mkaw ceremaxmu ya tak kekn̂e on wara, Tumutwe tak nasî puruma yeperîrî, takîhso tak ha. Enmetopo me tak nasî oroto. Ero ke akaciparan ke tak yîhkotoko enmetome tak awya, kekn̂e yîwya.
16Ero ke cur̂ai cur̂ai kekn̂e tak tîkaciparan ke. Roowo pono komo tak nîhkocekn̂e puruma yeperîrî yîhkocetawno wara. Miyan komo rma nîhkocekn̂e roowo poko hakno komo. Ero wa nîhkocekn̂e.
17Ero yinhîrî anarî tak ween̂akn̂e hara ancu. Kaan mîn yai xa marha n̂epatakekn̂e kah yawno yai. Noro yemyaw marha xakn̂e kacipara hara tîyokem xa marha oko.
18Ero yinhîrî anarî xa hara ween̂akn̂e ancu. Kaan ya tîmsom yakn̂itopo yai mokyakn̂e. Wehto yenîn̂e me cehsom mîk xakn̂e. On wara kekn̂e kacipara ke cemyarkem ya, Tupurme tak nasî uupa warai me cehsom komo, roowo pono komo. Ero ke cur̂ai cur̂ai kasko tak akaciparan ke. Uupa yeperîrî warai tak towko, kekn̂e yîwya. Kar̂pe kekn̂e.
19Ero ke cur̂ai cur̂ai kekn̂e tak noro kacipara ke. Uupa yeperîrî tak nowyakn̂e. Towxapu yenmekîche tak uupa yewkukacho imo yaka tak nar̂mekn̂e. Kaan n̂iritho mîn xakn̂e ewkukacho, tîrwon yewkukacho me.
20Ero yinhîrî uupa yeperîrî tak n̂esewkukekn̂e ewto imo mkai. Kamxuk me xakn̂e ewkuthîrî. Mer̂pora ro mak tak xakn̂e kamxuku. Nukmekn̂e ro mak weyun me cehso ro. Kawaru yohyari rma tak xakn̂e kamxuku yukmaxapu. Miya rma tak xakn̂e kamxuku 300 kirometru wicakî moxenon. Ero wicakî kamxuku nukmekn̂e. Ero wa xakn̂e.
Ancu Komo N̂een̂as Hara Xuaw, Wooku Yukukmamn̂e Komo

1Ero yinhîrî tak anarî pokono tak ween̂akn̂e. Anarî menî ro mak mîn xakn̂e, oyeserepokacho me xa. Anarî komo tak ween̂akn̂e hara, ancu komo, 7 ha. N̂examro yemyaw so tak ween̂akn̂e tooto komo yîwîrîmacho xa hara oko. Anarmerpan mîn xakn̂e tooto komo yîwîrîmacho, 7 ha. Eromanhîrî mîn xakn̂e Kaan yîrwonîmtopo. N̂examro yenîche keserepokekn̂e xa.
2Ero yinhîrî iito marha ween̂akn̂e n̂ikitho imo. Patiri warai mîn xakn̂e. Cesesmaxi tko xakn̂e wehto yakro. Ero wa xakn̂e. Tooto komo marha ween̂akn̂e ero rataw, cececetoso. Kamara warai yopono me ehxapu komo tî mîkyam xatken̂e. Noro kuknon mamaka yutupentan komo mîkyam xatken̂e. Noro yosotî yukuknomacho mewrepon̂e pîn komo marha mîkyam xatken̂e okre. Noro yipu komo mîkyam xatken̂e iito. N̂examro yemyaw xakn̂e Kaan ratînî mko tîyorkaxmu.
3On wara xatken̂e n̂examro, n̂ewanometken̂e on̂entarî me. Moises wanorî naar̂atken̂e, Kaan yanton wanorî ha. Oper̂a Xîkrî wanorî rma mîn ha. On wara ketken̂e waano me, Amna yeserepokacho xa mîn awya ciino ritopo Apa. Amna yopo ro mak ciino rin̂e Amoro. Karitî xa ham Amoro Apa, anarî komo yopono ro mak. Amna kayaritomon Amoro, akir̂wamaxapu komo kayaritomon. Yaaro xa epemano rin̂e ha Amoro Apa.
4Ero ke onoke ma re nai aponarora Apa? Kir̂wanî ro me marha awetacira ma re natu? Amoro mak kir̂wanî ro. Ero ke ahyaka tak mokyaxe ahnoro mîk hak rowon pono komo. Oporin Amoro, kexe tak awya. Ero wa kexe awya kicicitho komo yepemacho yenîrî ke, ketken̂e. Ero wa kacho mîn naar̂atken̂e waano Kaan pokono ha.
5Ero yinhîrî Kaan mîn tak ween̂akn̂e hara kah yawno. Ero yipu yamtakpon tak nahrunketken̂e iitono komo, mehxan, Kaan yakro yîmtapotacho komo xa. Ero yipu nahrunketken̂e.
6En̂exa tak n̂epataketken̂e 7 ancu komo yîwîrîmano ritopo ke cemyarkem komo. Kir̂wan̂he ro mak xakn̂e ponon komo, tumutwe xakn̂e okre. Tawrutamxe so marha xatken̂e ooru kahxapu ke.
7Iito marha xatken̂e 4 mîk hak warai komo. N̂examro poyino rma tak nîmyakn̂e tutumu mko ancu komo ya, 7 komo ya. Ooru ciixapu rma mîn xakn̂e tutum. Ero yipu yaw so xakn̂e Kaanî rwon, miya roro waipînî ro rwon oko. Wok me xakn̂e.
8Ero yimaw yîsîn ken̂e xa tak xakn̂e Kaan mîn. Kir̂wanî ro me Kaan yexirî ke ero wa nîsînakn̂e, kariti ro me exirî ke so marha. Ero wa nîsînakn̂e. Ero ke Kaan mîn yaka ewomra thakwa ka xatken̂e iitono komo yîsîn yanme okwe. Tooto yîwîrîmatîkache mak tak 7 ancu komo ya ero yimaw tak Kaan mîn yaka ewomtopo me tak xakn̂e hara. Ero wa xakn̂e Kaan mîn.

1Ero yinhîrî tak kah yawno mtapotarî wencekn̂e xa hara, Kaan mîn yawno mtapotarî. Kar̂pe xa kekn̂e. On wara kekn̂e 7 ancu komo ya, Etocoko tak awemyawno komo yukmamso, tutum yawno. Roowo pona arkacoko, kekn̂e. Kaanî rwonî rma mîn xakn̂e tutum yawno. Ero poko, Yukmamcoko, kekn̂e.
2Ero ke yihcirî tak cekn̂e ancu. Cemyawno tak nukmamyakn̂e roowo pona, xoo. Yukmamche nonku tak xakn̂e tooto komo poko oko. Kicicitho ro mak mîn xakn̂e nonku, cerewrem ro mak oko. On warai komo xatken̂e nonku ken̂e, kamara warai kuknon ke mewrexapu komo, yukuknonthîrî me ciixapu mamaka tutupentaxmu komo marha. Noro yipu komo poko xakn̂e nonku oko.
3Ero yinhîrî 2-nhîrî tak cekn̂e hara ancu. Tututumru yawno tak nukmamyakn̂e hara tuuna imo kwaka. Yukmamche kamxuk me tak n̂etakîcekn̂e tuuna imo. Tooto kamxukutho wara ro mak xakn̂e kica, waixaputho kamxukutho wara. Ero ke tuuna imo kwawnonho tak waihtîketken̂e ahnoro okwe ootî pen komo, mîk hak pen komo okwe. Ero wa xatken̂e okwe.
4Ero yinhîrî 3-nhîrî tak cekn̂e hara ancu. Tututumru yawno nukmamyakn̂e hara eepu kwaka tak, tuuna pîtho kwaka marha. Ero ke eronhîrî tak n̂etakîcekn̂e kamxuk me hara.
5Ero yimaw ancu mtapotarî wencekn̂e xa hara, anarî mtapotarî hara. Tuuna yenîn̂e mîk xakn̂e, ancu ha. On wara kekn̂e, Yaaro kepeman̂e ro xa Amoro ham Apa. Pahxanî ro Amoro. Cehsom ro rma Amoro oroto, miya rorono me cehsom marha, kekn̂e. Yaaro rma tooto komo memetanmekyasî. Kicicme ehtoponhîrî komo yaw roro rma memetanmekyasî, kekn̂e.
6Anakir̂wamathîrî pen komo kamxukutho yen̂epen̂enho mîkyam, weronomano rin̂e pen komo kamxukutho yen̂epen̂enho marha. Ero ke kamxukutho xa marha tak merpesî yîwya so hara. Yaaro xa mepeme ham, kekn̂e. Ero wa kekn̂e Kaan ya.
7Ero yinhîrî anarî mtapotarî wencekn̂e hara, kotoporem yakn̂itopo yawno mtapotarî hara. On wara kekn̂e, Yaaro kesî noro Apa apoko. Amna porin Amoro, karitî ro xa. Ponaro amna yehtopo ro Amoro, kekn̂e. Tooto komo yehtoponho yaw roro rma epemano rin̂e ham Amoro, kekn̂e. Ero wa kekn̂e Kaan ya noro hara.
8Ero yinhîrî tak 4-nhîrî cekn̂e hara ancu. Tututumru yawno tak nukmamyakn̂e kaamo pona hara. Yukmamche ocoro xa tak n̂ehtîkekn̂e kaamo. Tooto pen komo n̂ipikekn̂e wehto ke oco.
9Yupuno tak n̂iir̂akn̂e kaamo oco. Ero ke kicicme ro mak nîmtapowatken̂e tooto komo kica Kaan yosotî poko. Tîwîrîman̂e me exirî ke nîmtapowatken̂e. Kicicme ro mak tat ham kica, kahra tî xatken̂e okwe. Kir̂wan̂he nasî Kaan, kahra marha tî xatken̂e okwe. Ero wa xatken̂e okwe.
10Ero yinhîrî 5-nhîrî tak cekn̂e hara ancu. Tututumru yawno tak nukmamyakn̂e kamara warai yapon pona hara. Yukmamche nawarpanwatken̂e tak noro maywen komo miyan komo rma ahnoro. N̂erewatken̂e rma awarpan chew. N̂etun̂uyesketken̂e tak cerewîmrî ke so oko.
11Ero poyero kicicme ro makî tî nîmtapowatken̂e Kaan poko, kah yawno poko. Cerewîmrî komo poyero ero wa nîmtapowatken̂e, nonku yaw cexirî komo poyero ha. Cehtoponhîrî komo poxunkara rma tko xatken̂e okwe. Ero wa tî xatken̂e.
12Ero yinhîrî 6-nhîrî tak cekn̂e hara ancu cemyawno yukmamso. Tuuna yepu kwaka tak nukukmamyakn̂e. Porin xa mîn tuuna yepu, Ewpratesî osotî. Ero kwaka yukmamche napaiyakn̂e ro mak porinînhîrî peni rma. Yarinho me tak xakn̂e. Ero wa Kaan napainokekn̂e kayaritomo komo yesamarî me, resce n̂ixan komo yesamarî me ha.
Pororî Warai N̂een̂as Hara Xuaw
13Ero yimaw tak worokyam ween̂akn̂e, 3. Kicicitho mîkyam worokyam kica. Pororî wara xatken̂e. Anarî n̂epatakekn̂e watwa imo mtai. Anarî n̂epatakekn̂e hara kamara mtai hara. Anarî xa hara n̂epatakekn̂e tohnawno poko weronomano rin̂e mtai hara.
14Worokyamu rma mîkyam kica, Satanas maywen. Cirihnî ciin̂e me naxe kopi. Noro yipu komo tak cexe roowo poko hakno kayaritomon komo yan̂ihso. Etar̂maxi amohcoko ha, kaxi cexe. Ero ke an̂ihxapu komo tak n̂esenmekyaxe etar̂machome Kaan kamon po, Karitî ro kamon po ha. Keserepokacho me n̂enmayasî Kaan kamon, ero po n̂etar̂mexe.
15Ero ke on wara kesî Xesus kîwya so, Oponaro men ehcoko. Kmokyas hara men wa ha amn̂e. Cen̂epan̂em mokyatawno wara rma kmokyasî. Kir̂wan̂he maxe oponaro awexitaw so, tponoyem wara awexitaw so marha. Ahce wa matu ponomnî wara awetar̂ataw so tooto komo wero ro kica? kesî.
16Ero yinhîrî kayaritomo komo tak n̂enmekyatken̂e pororî warai komo. Woskara pona n̂enmekyatken̂e Amaketon pona. Ero wa Ebrew komo n̂etahcaxe iitono, woskara. Iina enmekno n̂iir̂atken̂e.
Okomn̂an Tak Nukmamyasî Wooku
17Taa, ero yinhîrî 7-nhîrî xa hara cekn̂e ancu. Tututumru yawno tak nukmamyakn̂e kaw rma ocowo narîrî me mak. Yukmamche Kaan mîn yawno mtapotarî wencekn̂e xa hara, Kayaritomo yapon pono mtapotarî tak ha. Kar̂pe ro mak nîmtapowakn̂e. On wara kekn̂e, N̂eexi tak ha, yîwîrîmano ritopo tak nîtîhka ha, kekn̂e.
18Ero wa kacho yentache owya pepe kekn̂e tak emapona. Tarai marha kekn̂e. Ahce na marha nîyorwakn̂e. Roowo pen marha n̂esewsîyakn̂e kar̂pe ro mak. Pahxa rma re n̂esewsîyakn̂e roowo amn̂e xa so. Roowo po tooto yakîhtotoponho n̂ixa ro n̂esewsîyakn̂e ha re. Ero yipu yopono ro xa tak mîn xakn̂e roowo yesewsîtopo kopi.
19Ero wa esewsîyataw ewto imo tak n̂etîraconkekn̂e. 3 me tak xakn̂e ewto imo raconho. Anarî mko marha n̂emacakekn̂e ewto pen, mîk hak rowon pono pen. Ero yimaw Babiron̂a ponaro xa tak xakn̂e Kaan, epemacho ponaro. Ero ke ero pono pen komo tak wokpekn̂e tîrwon ke xa tak. Wok warai rma mîn Kaanî rwon cerewrem warai. Ero yipu ke Babiron̂a pono pen komo wokpekn̂e.
20Ero yimaw marha tak ciwya pen n̂ehcamnoyakn̂e ahnoro kopi. Emahcixapu wara mak xakn̂e. Îh pen marha tak esenpora xakn̂e.
21Saraipa marha tak mokyakn̂e. Porin me so mokyakn̂e oko. 40 kiru wicakî so mokyakn̂e. Ero warai n̂epîrkekn̂e tooto pona. Tooto pen n̂emetanmekyakn̂e ro mak oko saraipa. Ero yimaw xa hara tooto komo nîmtapowatken̂e Kaan poko. Kicicme so nîmtapowatken̂e Noro poko saraipa mokrî ke. Ero wa xatken̂e okwe.
Wooxam N̂een̂as Hara Xuaw Kîîrî Pohkan̂e

1Ero yinhîrî anarî tak mokyakn̂e hara ohyaka ancu. 7 komo poyino rma mîk xakn̂e, tututumru yawnonho yukmamn̂enho rma. On wara kekn̂e owya, Amok ha oyakro. Wooxam tak wenpes awya kicicitho ro mak. Kîîrî pohkan̂e mîk, noro wenpes awya. Tuuna rataw ceremaxmu mîk mer̂pono pîn rataw. Noro yipu wenpes awya.
2Noro pokono wara rma xatken̂e kica roowo pono kayaritomon mer̂pono pîn komo. Kayaritomo pîn komo meero ero wa xatken̂e, miyan komo rma roowo poko hakno kom ha. Noro poko exirî ke so wenîmxapu wa mak xatken̂e kica. Kawaxiyem yeetopo wara rma xakn̂e noro poko ehtopo komo, kekn̂e. Ero wa kekn̂e owya ancu.
3Ero ke tak oyar̂akn̂e miya pohnîntaka. Ekatî me mak oyar̂akn̂e. Iito tak ween̂akn̂e wooxam. Kamara warai mkaw xakn̂e ceremaxi. Cucurem mîk xakn̂e kamara warai. Tmewreso xakn̂e yupun etacitopo mko ke. Yaake xakn̂e etacitopo, kicicitho re kica, Kaan yîwîrîyakacho kica. Ero warai mko tmewreso xakn̂e kamara warai poko kica. Yaake marha xakn̂e yîhtîpîrî, 7. Yaake marha xakn̂e meretîrî hara, 10 xakn̂e ha. Ero wa xakn̂e kamara warai wooxam yaan̂e.
4On wara xakn̂e yîmkawno hara wooxam, tîswaye xakn̂e noro ponon, cucure marha xakn̂e. Mer̂pora xakn̂e noro yeporenomacho. Ooru ciixapu, toopuci enporixapu ciki, perora, ero wa xakn̂e noro yeporenomacho. Noro yemyaw marha xakn̂e parakweci, ooru ciixapu. Ero yaw xakn̂e kicicitho ro mak wooku. Yiixera ro mak Kaan yehtopo kuknon mîn xakn̂e wooku. Cikicicintaxmu me noro yehtopo kuknon marha mîn. Tusmuyem wara ro mak xakn̂e kica. Ero wa wooxam yehtopo kuknon mîn xakn̂e wok ha.
5Wooxam pewo xakn̂e tmewreso noro yetacitopo. Entanînhîrî mîn xakn̂e etacitopo. On wara kacho mîn ha, Babiron̂a ow ha, miyan komo kayaritomonî rma ow ha. Kîrkomo pohkan̂e ro komo yon ow ha. Kicicme ro mak tooto yehtopo yon marha ow, kacho. Ero wa kacho xakn̂e tmewreso noro pewo.
6Wenakn̂e marha kica wooxam. Kaan nakir̂wamatho pen komo kamxukutho ke mak wenakn̂e okwe, Xesus ponarono komo kamxukutho ke marha. Ero wa xakn̂e noro kica wooxam. Noro yenîche owya keserepoketîkekn̂e ro mak tak.
7Ero wa oyexitaw on wara kekn̂e ancu owya, Ahce kacho meserepoke noro poko? Camkî na meen̂a noro, wooxam. Camkî marha na meen̂a kamara warai hara, noro yaan̂e ha. 7 nasî yîhtîpîrî, 10 nasî meretîrî hara, noro na camkî meen̂a. Ahce warai pokono na mîn ero yipu kopi? mîîke na. Ero ke wekatîmyasî tak awya.
8On warai mîk kamara warai, pahxanî ro mîk noro. Oroto tak exihra nasî. Mokyas hara tko amn̂e, ewtarî imo yai rma n̂epatakesî. Ero yinhîrî tak n̂ehcamnoyasî eroromero. N̂eserepokexe tko roowo pono komo noro yenîche. On wara kexe, Pahxa xakn̂e moso, ero yinhîrî tak n̂ehcamnoyakn̂e hara okwe. Nasî rma hara tko okyo, kexe. Ero wa n̂eserepokexe noro poko. Karita yaka tmewreso exihra nasî anarî komo yosotî, noro yipu komo mak n̂eserepokexe. Waipîn Me Ciixapu Komo Yosotî Tan, kacho mîn karita. Pahxa rma kosotî komo mewrekn̂e Kaan ero yaka, roowo yakîhcetaw rma. Ero yaka tmewreso exihra nasî anarî komo yosotî, noro yipu komo mak n̂eserepokexe kamara warai poko. Ero wa naxe.
9Taa, on wara kacho mîn kamara warai tîpîrî, kacho tak wekatîmyas hara awya. Takîhso entan̂e me awexitaw omtapotarî mencesî. 7 nasî yîhtîpîrî. 7 îîpî kuknon mîn yîhtîpîrî mko. Ero yipu po eremaxapu mîk wooxam.
10Kayaritomo komo marha naxe 7 hara. Pahxan pen komo waihyatken̂e pahxa ha ka, 5 mak ha ka. Anarînhîrî nasî oroto kayaritomo me hara. Amn̂e tak nasî anarî xa hara kayaritomo me ciisom hara. Noro tak nasî kayaritomo me yohno mak.
11Kayaritomo marha mîk kamara warai, pahxa ka xakn̂e, oroto ka exihra nasî noro. 8-nhîrî me tak nasî noro kayaritomo me. 7 komo yakrononho rma tko mîk kamara warai. Cehcamnosom mak mîk okwe, wehto imo cheka tîtosom ha. Noro yipu mîk kamara warai ha, kekn̂e. Ero wa kekn̂e ancu owya.
12On wara marha kekn̂e noro owya, kamara warai meretîrî menwo hara. 10 n̂eexi noro meretîrî. Kayaritomo komo kuknonî rma mîn menwo. Kayaritomo me exihra rma ka naxe n̂examro. Amn̂e mak kayaritomo me naxe. Kamara warai rma ero warai me n̂iir̂asî. Yohno makî tko naxe kayaritomo me, 1 ora mak ha.
13Iito re cesehtînosom komo rma mîkyam. Kayaritomo me rma re naxe. Kamara warai rma tko n̂ewehcaxe kica, nakronomexe marha.
14Ero yimaw Oper̂a Xîkrî xera tak naxe okwe. Noro yar̂maxi tî re cetu. Ar̂mara rma tko naxe. Noro xa matko n̂examro pen nar̂mesî. On warai Mîk hara Oper̂a Xîkrî, antomano rin̂e komo yantoman̂e rma Mîk Noro. Kayaritomo komo kayaritomon marha Mîk Noro ha. Ero ke ar̂mano rin̂e me nasî. Takronoi xa cesî. On warai mîkyam Noro yakrono komo, an̂ihxapu komo, men̂ekaxapu komo, kemîknon̂e pîn komo, ero warai komo. Ero wa ar̂mano n̂iir̂asî Opera Xîkrî, kekn̂e. Ero wa kekn̂e ancu owya.
15On wara tak kekn̂e hara noro owya, tuuna menwo, kîîrî pohkan̂e ro marha menwo wooxam, ero po ceremaxmu. On warai kuknon mîn tuuna, Anarî yana komo kuknon mîn, mer̂pono pîn komo kuknon, mîk hak rowon pono komo kuknon marha, anarmerpa tîmtapotaxmu komo kuknon marha. Noro yipu komo kuknon mîn menwo tuuna.
16Kayaritomo komo kuknon menwo, 10 kamara warai meretîrî. On wara tak naxe n̂examro, wooxam tak nîîxatîmnokexe kîîrî pohkan̂e ro. Nîwîrîmetîkexe marha. Ponomnî me ro mak n̂iir̂axe. Yupunthîrî yonon̂e wa marha kr̂a naxe, nakn̂iyaxe marha tak oco exihra cehso ro. Ero wa noro n̂iir̂axe kayaritomo komo, kamara warai meretîrî wara cehsom kom ha.
17Kaanî rma ero wa kayaritomo komo n̂iir̂asî, wooxam xatîmnokan̂e me. Noro rma iito re yîhtînon̂e me n̂iir̂asî. Kamara warai yewetîtopo ponarono me n̂iir̂asî. Ero ke tanme ro so rma tak noro yewetîn̂e me naxe. Tîmtapotachonhîrî yaw roro rma ciino ritohme ero wa Kaan n̂examro n̂iir̂asî. Ero wa naxe 10 kayaritomo komo.
18Wooxam marha menwo kîîrî pohkan̂e ro. Ewto imo kuknonî rma mîk wooxam, kayaritomo yewton kuknon ha. Kayaritomo me xa nasî iitono, anarî kayaritomon komo yantoman̂e me. Noro yewton kuknon mîk noro, an̂enîthîrî, kekn̂e. Ero wa on̂enîtho poko ohcamhokekn̂e ancu.
Babiron̂a Pen Yakn̂itoponho

1Taa, ero yinhîrî tak anarî ween̂akn̂e hara ancu yukurumîkno xa. Kah yai nîhcekn̂e. Tîroromutwem mîk xakn̂e oco. Roowo katparekn̂e ro mak miyanî rma tîroromutwe xa cexirî ke.
2On wara kekn̂e noro on̂entarî me, N̂emacakatîka ro mak tak ewto imo pen okwe, Babiron̂a pen ha. Tooto yewton mera tak nasî oroto, ewtotho me mak ha. Worokyam yewton me mak tak nasî. Kicicitho ro komo yekatî yewton me marha nasî kica. Iina marha tak n̂esenmekyasî tarin̂em komo, korîn yahn̂e komo ahnoro.
3On wara xatken̂e mîk hak rowon pono komo, n̂epohketken̂e Babiron̂a pono komo poko wooxam poko epohketawno wa. Kawaxiyem yeen̂e wa mak xatken̂e kicicitho poko, Kaan yîrwonmetopo poko ha. Ero wa xa marha xatken̂e roowo pono komo kayaritomon komo meero. Kicicitho poko n̂epohketken̂e ro mak wooxam pokono wara rma. Twarawantaxmu komo marha nahsîyatken̂e iitono komo yemyawno. Mer̂pono pînî ro mak nahsîyatken̂e iitono komo yakro twarawantarî ke. Cepethîkemînhîrî xa mîn xakn̂e n̂examro yemyawno pen, kekn̂e. Ero wa kekn̂e ancu. Kar̂pe ro mak kekn̂e.
4Ero yinhîrî kah yawno mtapotarî wencekn̂e xa hara, anarî mtapotarî hara. On wara kekn̂e on̂entarî me, Okopuci komo, on wara wîîkes awya so oyanan komo ya mak, ero poi tak men amohcoko. Kicicme iitono komo yehtopo poko men mepohkexe kica. N̂examro yakro marha na mesemetanmekyatu okwe.
5Kicicitho pokono ro mak mîkyam Babiron̂a pono komo. Tukuhkawno wara ro mak nasî kicicme ehtopo komo kah yaka rorono wa. Ero ke kicicme ehtopo komo yîhcamnopîra ro mak nasî Kaan.
6Yîwîrîmano rin̂enho ero pono komo okwe. Ero ke ero wa xa marha tak n̂examro pen tak yîwîrîmacoko hara. Cerewre ro mak n̂examro yîwîrîmacoko yîwya so yîwîrîmano ritoponho yopo ro mak tak ha. Wokpano rin̂e wa xatken̂e cerewrem ke oko. Ero ke ero warai ke xa marha tak n̂examro wokpacoko hara asakî ro ha tko. Ero wa wokpacoko cerewrem ke.
7On wara naxe iitono komo, tpoko so rma nahwowaxe. Cesewakomaxmu me marha naxe kica. Ero poko mak naxe kica. Ero ke iitono pen komo tak ahwokamexpoko ahwotachonhîrî komo yecenarî xa marha. Emetanmeko marha ero wicakî xa marha. On wara kan̂e mîkyam n̂examro tîropotaw so, Kayaritomo pici warai mak kîwyam ahwokan komo ro mak ha. Ecin̂onkaxapu komo warai pîn kîwyam, kahwokacho komo yenîn̂e pîn mak okre, kan̂e komo mîkyam.
8Ero ke ero kaamo po rma tak n̂examro pen n̂epor̂asî waihtopo komo, yîwratarî komo, rooma poko exirî komo marha. Ewtonthîrî komo marha tak n̂ecahtîkes okwe. Ero wa n̂examro n̂emetanmekyasî Kaan kicicme ehtoponhîrî komo yepetho me. Karitî xa Mîk n̂examro yen̂ekan̂e, Kporin komo xa Mîk Kaan ha, kekn̂e.
9On wara marha kekn̂e, Babiron̂a pen yecakyataw yîsîn tak n̂een̂axe kayaritomo komo mer̂pono pîn. Nîwracexe thakwa okwe yîpînîn yaw. Kicicitho poko xatken̂e iitono komo yakro, n̂esewakometken̂e marha n̂examro yakro. Ero ke thakwa yîpînîn yaw so nîwracexe okwe.
10Mooxe ro mak tak n̂ecececexe ecakîra cehtome so. En̂exa tak n̂een̂axe ewto yecakrî. Iito tak cewru naar̂axe. On wara kexe, Okwe okwe okwe, porinî ro mak mîn n̂ecakyas okwe ewto imo, Babiron̂a pen. Yukurumîknonhîrî komo mîkyam iitononhîrî pen komo okwe. Yohno ro mak xakn̂e ecahtopo okwe cewn̂e ora mak, kexe tak amn̂e. Ero wa kexe kayaritomo komo.
11Twarawantaxmu komo marha nîwracexe, roowo poko hakno komo. Okwe, okwe, kexe. Babiron̂a pen yecakrî ke n̂examro yemyawno yahsîra ro mak tak naxe okwe tooto komo, kexe.
12On wara xakn̂e n̂examro yemyawno warawa me tîmsomu cma tî re, ooru, prata, toopuci enporixapu, perora, kir̂wan poono riin̂u kahxapu, camnarexapu marha, cenporem xa poono, cucurem marha, kotoporem marha weewe, mahpin ciixapu, kobre akîhtoxapu, pehu akîhtoxapu, toopu enporixapu mko marha,
13knahrî poxuretopo, takn̂isom kotoporem, katî marha kotoporem, wooku marha kawaxiyem, katî marha knahrî chekan ha, puruma marha aposokaxapu. Puruma yatho marha xakn̂e, paaka marha, oper̂a, kawaru, tarara, ero warai komo xakn̂e n̂examro yemyawno pen. Tooto pun poko marha warawanwatken̂e okwe, yîropotarî komo poko marha okwe. Ero wara cma re xakn̂e n̂examro warawantacho komo. Ero yipu yahsîra tak naxe okwe tooto komo Babiron̂a pen yecakrî ke, kekn̂e tak kah yawno on̂entarî me.
14On wara tak kesî Kaan ero yimaw, Babiron̂a pononho pen komo ya tak kesî, Anatîrî komo yeperîtho exihra tak nas okwe. Tpoxwem ka xakn̂e anahrî komo, awakon komo me xakn̂e. Yiixe awehtoponhîrî komo takî tko n̂ehcamnoi okwe cepethîkemînhîrî pen. Ero yipu yenîhra ro mak tak maxe amn̂e okwe, kesî. Ero wa kesî Kaan yîwya so.
15Ero ke men nîwracexe twarawantaxmunhîrî komo. Babiron̂a pono ke cma re n̂epurantanmetken̂e. Ewto imo yecakrî yeen̂ataw mooxe tak n̂ecececexe. N̂eraswaxe ro mak ecakrî ke. Iito tak nîwracexe. Cewru komo naar̂axe okwe.
16On wara kexe, Okwe okwe okwe, kir̂wanînhîrî mîn okwe ewto imo. Tpononporemînhîrî xa mîkyam iitononhîrî pen komo, riin̂u yaw so xatken̂e. Tîswayem yaw so xatken̂e kayaritomo ponon warai yaw so. Cucurem yaw so marha xatken̂e anarimaw so. Ceporenomaxi so marha xatken̂e ooru ke, toopuci enporixapu mko ke marha, perora ke marha. Ero wa xatken̂e okwe.
17Ahce kacho noro yipu komo yemyawnonho tak n̂ehcamnotîka yohno ro mak okwe, cewn̂e ora mak xakn̂e ecahtopo? kexe marha. Ero wa kexe kanawa yosom komo, kanawa yaw tîtosom komo marha, kanawa imo yaan̂e kom ha, Mooxe mak n̂ecececexe.
18Nîwracexe ro mak okwe, ecakrî yenîrî ke. Ero wara naxe ewto imo yecakrî yîsîn yeen̂ataw, On wara marha kexe, Anarî exihra ro mak nasî ewto imo okwe onînhîrî warai, kexe.
19Roowo marha tak pahyaxe tîhtîpîrî pona so tîwratarî me so. Cewru komo naaraxe ro mak. On wara kexe, Iina cetken̂e kanawa yosom komo tupurantan komo yahsîso mer̂pora. Cemyawnoyem komo mîkyam xatken̂e iitononhîrî pen komo. Ahce kacho yohno ro mak tak n̂ecahtîkacow hara okwe, cewn̂e ora mak xakn̂e ecahtopo okwe? kexe. Ero wa kexe noro yipu komo, kekn̂e. Ero wa kekn̂e kah yawno.
20On wara marha kekn̂e, Ahwotacoko, wîîkes awya so kah yawno komo. Amyamro marha ahwotacoko Kaan nakir̂wamatho komo, Xesus nantomatho kom ha, weronomano rin̂e komo marha. Ero wa ehcoko Babiron̂a pen yecakrî ke, wîîkes awya so. Awepancow so tak Kaan ero wa akn̂irî ke, wîîkes awya so, kekn̂e. Ero wa kekn̂e kah yawno owya.
21Ero yinhîrî anarî tak ween̂akn̂e hara ancu. Toopu nanîmyakn̂e porin, puruma yakihtopo warai. Tuuna imo kwaka tak nar̂mekn̂e, pom kopow. Ar̂mache tak on wara kekn̂e, Ero wa Kaan nar̂mes amn̂e Babiron̂a pen, ewto imo pen ha. Yohno ro mak nar̂mesî. Exihnî me ro mak tak nasî. Ero wa tak nasî Babiron̂a pen, ewto imo pen ha.
22Raatî esentara ro mak tak nasî iito ahyaw so. Tîyorkaxmu komo yesentara, cecesom komo marha esentara, cewanomaxmu komo marha esentara. Kahn̂e komo exihra ro mak tak nas ahyaw, ahce na yakîhton̂e komo marha exihra nasî. Puruma yahxikrî marha esentara tak nas ahyaw so.
23Weipono rin̂e marha exihra tak nasî ramha iito. Cipitaxmu komo mtapotarî marha esentara nasî iito ahyaw so, ciin̂ontaxmu komo mtapotarî marha esentara nasî. Cemyawnoyem me xa xatken̂e ahyawno komo, twarawantaxmu komo. N̂examro ponaro xatken̂e roowo poko hakno komo. Yaskomo me xatken̂e ahyawno komo, ceremkem kom ha. Aweremru komo ke rma ahnoro kayaritomo maywen komo mewkukmetken̂e kica, kekn̂e. Ero wa kekn̂e ancu, toopu yar̂man̂enho.
24On wara marha kekn̂e noro, Weronomano rin̂e pen komo kamxukutho marha xakn̂e okwe iito Babirona pono komo yaw. Kaan nakir̂wamatho komo kamxukutho marha xakn̂e yîhyaw so okwe. Miyan pen komo kamxukutho rma xakn̂e iito, ahnoro roowo po waihkaxapu komo kamxukutho. Ero yipu poyero tak Babiron̂a pen nakn̂ipu Kaan, kekn̂e tak. Ero wa kekn̂e ancu on̂entarî me.
Tooto Komo Nahwowaxe Xa Hara Kaan Poko
19
1Ero yinhîrî tak tooto komo mtapotarî makîrha tak wencekn̂e hara, kah yawno komo mtapotarî. Kar̂pe nîmtapowatken̂e mer̂pora cexirî ke so. On wara ketken̂e, Areruya. Kukurunpen̂e Mîkî Kaan okre. Kir̂wanî ro me cekaiporesom Mîk okre, karitî ro marha. Noro yipu Mîk ponaro kehtopo ro komo, kapore nasî Noro ya okre.
2Yaaro kepeman̂e Mîk Kaan. Yaaro xa kicicitho wooxam pen waihkekn̂e, kîîrî pohkan̂enho. Roowo pono komo kiciciren̂enho mîk xakn̂e kica, kîîrî pokono me roro cexirî ke. Kaan yanton komo waihkan̂enho marha mîk okwe. Ero ke n̂examro pen n̂epanîyakn̂e Kaan, ketken̂e.
3Ero wa kache on wara ketken̂e hara, Areruya, wooxam pen tak nasî wehto imo chew. Ero ke yîsîn nawomyasî. Miya roro nîsînasî yîtîhkan me ro mak, ketken̂e.
4Ero yinhîrî tak poritomo komo ween̂akn̂e xa hara, 24 kom ha. Mîk hak warai komo marha ween̂akn̂e, 4 kom hara. Ero yimaw tak n̂examro nutupenwatken̂e cesewnaposo ro. Kaan poko nahwowatken̂e, kayaritomo yapon po ceremaxmu poko ha. On wara ketken̂e Noro poko, Amen, areruya! ketken̂e.
5Ero yinhîrî Kaan yapon pono mtapotarî wencekn̂e hara. On wara kekn̂e, Kporin komo poko xa ahwotacoko amyamro Kaan yanton kom ha. Kir̂wan̂he xa mai ham Apa, kacoko yîwya. Ero wa ahwotacoko ahnoro Noro ponarono komo. Emyawnomnî komo, cemyawnoyem komo marha, ahnoro mak ahwotacoko Noro poko, kekn̂e. Ero wa kacho n̂esencekn̂e Kaan yapon pono mtapotarî.
6Ero yinhîrî mer̂pono pîn komo mtapotarî tak wencekn̂e xa hara, Kar̂pe xa ketken̂e kahxi mer̂pono pîn wara ro mak. Tarai wa marha ketken̂e kpanaikoton̂e me. On wara ketken̂e, Areruya. Kayaritomo me xa tak nasî Kaan, karitî ro xa okre, ketken̂e. Ero wa ketken̂e.
Oper̂a Xîkrî Pitacho Pokono
7On wara marha ketken̂e mer̂pono pîn komo, Tahwotacerî xa tak Kaan poko. Kir̂wan̂he xa mai ham Apa, tîtkacerî yîwya. Oper̂a xîkrî pitacho me exirî ke tak tahwotapore nasî. Yipici tak n̂etakir̂wamekn̂e.
8Kir̂wan nîmyakn̂e Kaan yîwya poono, yusmumnî ro mak, tumutwem ha. Ero yipu ke n̂epononcekn̂e. Kir̂wan̂he Kaan xîkrî komo yehtopo kuknon mîn, kir̂wan̂he ciino ritopo yîwya so, ketken̂e. Ero wa ketken̂e mer̂pono pîn komo on̂entarî me.
9Ero yinhîrî tak Kaan yapon pono mtapotarî wencekn̂e xa hara. On wara kekn̂e owya, On wara kacho mewreko karita yaka, Oper̂a Xîkrî tak n̂ipiwasî. Ero ke erewusmano n̂iir̂axe yipitacho yimawno. Tawake xa naxe ceseremaxmu komo me an̂ihxapu komo, kacho mewreko, kekn̂e. Ero wa kacho mewrepekn̂e owya. On wara marha tak kekn̂e hara owya, Yaaro xa mîn wîîka awya, Kaanî mtapotarî xa mîn ha, kekn̂e. Ero wa kekn̂e owya.
10Ero yipu yentache kesewnapekn̂e ero wa kan̂e yamrinaka. Oyahwota xe wîxakn̂e noro poko. Pîra, kekn̂e ha tko noro owya. Oyamrinaka yutupentara ro mak esko. Awarai xa marha ow ha, Kaan yanton xa marha. Awakno komo mak ow ha. Etîme re mak taxe, Xesus yehtopo yekatîmn̂e me re. Kaan ya mak kasko, Oporin Amoro, kasko. Kaan Yekatî yanme rma ero wa tîmtapowaxe Xesus poko. Noro poko mak weronomano cicir̂asî, kekn̂e owya. Ero wa kekn̂e.
Kayaritomo Me Xesus Yepatakacho Roowo Pona
11Ero yinhîrî cewtake tak ween̂akn̂e kaapu. Tahrunkaxi xakn̂e, metata tahrunkesî ero wa. Ero yaro tak kawaru mokyakn̂e tumutwem. Asakî xakn̂e yîmkawno yetacitopo. Kemîknon̂e Pînî Ro Mak Moso, kacho Mîk xakn̂e. Yaaro Xa Ekatîmn̂e Moso, kacho marha Mîk xakn̂e. Ero wa xakn̂e Noro yetacitopo. Kir̂wanî ro Mîk Noro, ero ke takîhso mak en̂ekano n̂iir̂asî. Takîhso marha ar̂mano n̂iir̂asî.
12Tîroromutwe ro mak xakn̂e Noro yewru wehto wara ro mak oco. Tarokoi marha xakn̂e, yaake xakn̂e arokorî. Noro yosotî xakn̂e tmewreso arokorî poko rma. Ahce wa kacho na mîn osot ha. Noro mak nîhtînoyakn̂e. Camkî xatken̂e tooto komo reha ero poko.
13Ahnorono yaw xakn̂e, poono yaw. Kamxuku kwaka yukpaxapu mîn xakn̂e ponon. Anarî xakn̂e xa hara Noro yetacitopo hara. Kaanî Mtapotarî Moso, kacho marha mîn xakn̂e Noro yetacitopo xa hara.
14Noro mapitaw tak mokyatken̂e sowtatu komo mer̂pono pîn komo, kah yawno kom ha. Kawaru mkaw so mokyatken̂e tumutwemu mkaw so. Kir̂wanhe marha xakn̂e n̂examro ponon hara. Tumutwem yaw so xatken̂e yusmumnî ro yaw so ha.
15N̂examro yaan̂e mtai n̂epatakekn̂e kacipara wara paraxkano ritopo. Ero yipu ke rma roowo pono kayaritomon komo paraxkesî. Maywenînhîrî komo kayaritomon me tak nasî Noro ero yimaw. Yukurumîkno me xa tak nasî Noro kayaritomo me xa tak ha. Kuripara ke tamoyiye nasî kopi. On wara marha nasî Noro, uupa yeperîrî warai n̂ewkukesî ewkukacho imo yawno ha. Kaanî rwonîmtopo, kacho rma mîn ewkukacho imo Karitî ro yîrwonîmtopo, kacho ha.
16Anarî xakn̂e xa hara Noro yetacitopo hara. Kayaritomo komo Kayaritomon, Antomano Rin̂e komo Yantoman̂e ha, kacho mîn xakn̂e etacitopo xa hara. Ero wa kacho xakn̂e tmewreso ponon poko, petî poko marha. Ero wa xakn̂e.
17Ero yinhîrî tak ancu ween̂e xa hara, kaamo po tak n̂ecececekn̂e. Kaikokoro cetarisom komo nan̂ikyakn̂e miyan komo rma. On wara kekn̂e yîwya so, Amohcoko kwacinama, kurum komo. Ahnoro mak amohcoko korîn yahn̂e komo. Mer̂pora ceseresmaxmu komo yan̂ihtopo me tak nasî oroto. Kaanî rma nan̂ikyasî.
18Xiya amohcoko kayaritomo komo korîntho yahso, sowtatu yantoman̂e komo korîntho yahso marha, yukurumîkno komo korîntho yahso marha, kawaru korîntho yahso marha, yîmkawnonhîrî komo korîntho yahso marha. Miyan komo korîntho yahso rma amohcoko. Tanme ro cetapickaxmu komo korîntho marha, tooto yanton komo korîntho marha, emyawnomnî komo korîntho marha, cemyawnoyem komo korîntho marha, noro yipu komo korîntho yahso amohcoko oroto, kekn̂e. Kar̂pe xa kekn̂e. Ero wa kekn̂e.
19Ero yinhîrî kamara warai tak ween̂akn̂e hara. Noro yakro ween̂akn̂e roowo pono komo kayaritomon komo. Tmayweye re so xatken̂e n̂examro. Mer̂pora ro mak xatken̂e sowtatu komo, n̂examro maywen komo. Tumutwemu mkawno waparî me tî re mokyatken̂e, Noro sowtatun komo waparî me marha tî re.
20Pîra tko xatken̂e. Kamara warai pen xa matko nahsîyakn̂e tumutwemu mkawno. Noro yakrononho pen marha nahsîyakn̂e, tohnawno poko kweronoman̂enhîrî pen hara. Cirihnî ciin̂enho mîk xakn̂e, tohnawno poko kweronoman̂enhîrî. Kamara warai wero ro rma wa ero yipu n̂iir̂akn̂e. Ewkukmano ritopo mîn xakn̂e cirihnî ciitopo. Kamara warai kuknon ke mewrexapu komo mak n̂ewkukmekn̂e, noro kuknon me ciixaputho mamaka nutupenwatken̂e, n̂examro mak ha. Ero yipu ciin̂enho pen nahsîyakn̂e tumutwem mkawno. Kamara warai pen yakro rma nahsîyakn̂e. N̂examro pen tak nar̂mekn̂e wehto imo cheka asakno roro rma. N̂ikitho warai mîn wehto imo, cetahsîsom ha tko. Enxopre ken̂arî mîn wehto oco. Ero yipu cheka n̂examro pen nar̂mekn̂e waipînî rma oco.
21N̂examro yakrononho pen komo tak paraxkekn̂e kawaru mkawno. Tîmtai cepatakaxmu ke rma paraxkekn̂e kacipara imo ke. N̂examro waipuche kwacinama komo tak nahyatken̂e korînthîrî komo, kurum kom ha. Tmaxmitaxi ro nahyatken̂e. Ero wa xatken̂e n̂examro pen kom okwe.
Satanas N̂imiyasî Ancu
20
1Ero yinhîrî tak ancu ween̂akn̂e anarî hara. Kah yai nîhcekn̂e owero ro. Noro yemyaw xakn̂e ewtarî imo yewkacho. Kanawa mici warai marha xakn̂e emyaw, kuripara. Porinî ro mak mîn xakn̂e kanawa mici warai. Noro yipu nîhcekn̂e kah yai.
2Ero yinhîrî tak watwa imo warai tak nahsîyakn̂e. Pahxa okoyi me n̂esenpekn̂e, noro. Ciabu, noro yosotî, Satanas, noro yosot hara, noro rma nahsîyakn̂e. Ahsîche tak napomiyakn̂e kr̂a tak kanawa mici warai ke. Pahkîno me tî napomiyakn̂e 1.000 cimn̂ipu me ha tî.
3Apomiche tak ewtarî imo yaka kr̂a tak nar̂mekn̂e. Iina ar̂mache ewtarî imo nahruyakn̂e, n̂ewkekn̂e marha. Ahruru marha nahkoromekn̂e. Ero wa n̂iir̂akn̂e ahrunkan me ro mak takî. Ero ke iito thakwa xakn̂e Satanas pen 1.000 cimn̂ipu. Ero wa nahruyakn̂e ewkukmano cirihra ro mak tak ehtome. 1.000 cimn̂ipu exiche tak amn̂e n̂etahrunkes hara. Tooto chere tak n̂etar̂as hara ka yohno makî tko. Ero wa ancu ween̂akn̂e, kah yai tîhtosom ha.
Yihcirî Me Enpakaxapu Komo Pokono
4Ero yinhîrî kayaritomo yapon tak ween̂akn̂e yaake. Ero pona ceremaxmu komo marha ween̂akn̂e. En̂ekano rîn̂e me xatken̂e n̂examro. Kaan yanme makî tî xatken̂e ero pokono me. On warai komo marha ween̂akn̂e, yîpîmkotoxapunhîrî kom ha. Roowo po ka cexitaw so tî Xesus yakrono me n̂esekatîmyatken̂e. Kaanî mtapotarî marha n̂ekatîmyatken̂e. Kamara warai mamaka yutupentara ro makî tî xatken̂e, yukuknon me ciixaputho mamaka yutupentara marha tî xatken̂e. Noro yosotî kuknon mewrepora marha tî xatken̂e tperî poko so, tamorî poko so marha. Ero ke n̂examro pen nîpîmkocetken̂e tak kamara warai maywen komo. Paketken̂e hara tko, kar̂pe so tî xatken̂e hara. Noro yipu komo rma tak kayaritomo me so tak xatken̂e Kristu yakrono me. 1.000 cimn̂ipu tî xatken̂e kayaritomo me Noro yakro. Ero wa xatken̂e yîpîmkotoxapunhîrî komo owero ro ha. Yihcirî me kpakacho mîn ero yimawno.
5Anarî komo reha pakahra ka xatken̂e waixapunhîrî komo. 1.000 cimn̂ipu exiche tak pakexe n̂examro hara.
6Tawake xa taxe yihcirî me tpakaxmu komo yakro ro kpaketaw so. Cewn̂e ro mak twaihsom komo kîwyam reha. Anarî komo reha asakî ro twaihsom me naxe okwe. Pîra reha taxe kîwyam. Twaihsom me xa hara exihra ro mak taxe. Waipîn me xa matko taxe. Kaan ya tîmsom pokono me taxe, Kristu ya tîmsom pokono me marha. Kayaritomo me marha taxe ero yimaw. 1.000 cimn̂ipu taxe kayaritomo me Kristu yakro. Ero wa taxe yihcirî me tpakaxmu komo reha.
Satanas N̂etahrunkes Hara
7Amn̂e tak 1.000 cimn̂ipu yenatîche tak Satanas n̂etahrunkes hara ewtarî imo yawnonho.
8Cepatakache tak mik hak rowon pono komo yewkukmaxi tak ces hara. Miyan komo yewkukmaxi cesî roowo yakwerî poko hakno kom ha. Waapa me mohtome so nîmtapowasî cemaro me kica. Koke pono komo n̂ewkukmesî, Makoke pono komo marha. Ero wa cemaro me mak nan̂ikyasî tooto komo. Ero ke mer̂pono pîn komo tak mokyaxe yîhyaka. Axawa pupun wa mak naxe okyo mer̂pono pînî ro mak.
9On wara ehtopo komo tak ween̂akn̂e, mooxe cetken̂e roowo yakwerî pore rma. Ixaw Yana komo rowon po tak n̂esenmekyatken̂e. En̂exa tak Kaan nakir̂wamatho komo yetarî wamtoso cetken̂e. Ewto imo pen marha wamcetken̂e okwe, yiixe xa Kaan yehtopo. Wamtoche tak wehto nîhcekn̂e kah yai, Kaan nar̂matho. Ero ke tak waapa me mohxapu komo n̂ecahtîketken̂e oco. Ero wa ehtopo komo ween̂akn̂e.
10Ciabu pen yar̂macho marha tak ween̂akn̂e hara. On wara tak xakn̂e, noro pen tak nahsîyatken̂e ancu komo, waapa me mohxapu komo yewkukman̂enho pen ha. Wehto imo cheka tak nar̂metken̂e oco. N̂ikitho warai mîn, wehto ke cetahsîsom ha tko. Enxopre kenarî mîn wehto oco. Ero yipu chew naxe kamara warai pen, tohnawno poko weronomano rin̂enho pen marha. Iito thakwa naxe eroromero. Katpanaw n̂erewaxe, kosope marha. Ero wa thakwa n̂erewaxe miya roro eserewkan me ro mak oco. Ero wa naxe.
Waixapunhîrî Komo Yar̂macho Hara Wehto Imo Ywaka
11Ero yinhîrî tak kayaritomo yapon tak ween̂akn̂e hara. Porinî ro mîn ween̂akn̂e, tumutwem. Ero po ceremaxmu marha ween̂akn̂e. Noro yewru yenîche tak yîhyai ro cemahcisom wa tak xakn̂e roowo, kaapu kom ha. Eseyamtopo komo tko exihra xakn̂e.
12Ero yimaw tak waixapunhîrî pen komo ween̂akn̂e Kaan yeepatai cececetoso. Ahnoro waixapu pen xatken̂e iito, emyawnomnî pen komo, cemyawnoyem pen komo marha. Iito marha ween̂akn̂e karita yaake. Ero yipu mko ween̂akn̂e. Anarî marha ween̂akn̂e hara karita, Waipîn Me Ciixapu Komo Yosotî Tan, kacho tak hara. Iito ececetoxapu komo tak Kaan n̂en̂ekekn̂e. Karita yaw so tmewreso xakn̂e ahce wa so na ehtoponhîrî komo. Ero yaw roro rma n̂examro pen n̂en̂ekekn̂e Kaan.
13Ero yimaw miyan komo rma paketken̂e waihxapunhîrî pen komo. Tuuna imo kwaka enorixapunhîrî komo paketken̂e, wehto imo chewnonhîrî komo meero paketken̂e. N̂examro pen n̂en̂ekekn̂e Kaan ahce wa so na ehtoponhîrî komo poko.
14Ero wa en̂ekatîkache so tak n̂examro pen nar̂mapekn̂e wehto imo cheka. N̂ikitho warai rma mîn, wehto ke cetahsîsom ha tko. Kwaihtopo xa hara mîn ero yipu cheka ketar̂macho. Ero wa xatken̂e en̂ekaxapunhîrî komo.
15Anarî marha tak Kaan n̂een̂akn̂e karita, Waipîn Me Ciixapu komo Yosotî Tan, kacho. Ero yipu yaka mewren komo tak nar̂mapekn̂e wehto imo cheka. Ero wa ar̂mapono n̂iir̂akn̂e Kaan.
Yaxan Tak Nakîhcesî Kaan Kaapu, Roowo Marha
21
1Ero yinhîrî tak anarî ro tak ween̂akn̂e kaapu hara, yaxan me akîhtoxapu. Ero yipu marha ween̂akn̂e roowo hara. Yihcirî me ehxapunhîrî pen exihra tak xakn̂e kaapunhîrî pen, roowonhîrî pen marha. Tuuna imo pen tak exihra xakn̂e yaxan po.
2On marha ween̂akn̂e ow, Xuaw ha, ewto imo ween̂akn̂e kah yai tîhtosom. Kir̂wanî ro mîn xakn̂e ewto, Kaan yewtonî ro. Yaxan Xerusaren mîn xakn̂e osot ha. Cenporem xa mîn xakn̂e ewto okre. Porokutoxapu wara xakn̂e, wooxam n̂eporokucesî ciin̂o yahsîtopo po, ero wara rma xakn̂e okre.
3Ero yinhîrî kah yawno mtapotarî tak wencekn̂e xa hara. Kar̂pe ro mak kekn̂e. On wara kekn̂e, Kaan mîn xa tak nasî tooto komo chew. Kaan xa tak nasî yîchewno ro komo me. Iyanan komo me tak naxe n̂examro, Noro rma tak akronoman̂e me nasî, ponaro ehtopo ro komo me marha nasî.
4Tîyanan komo yewyokutho n̂icketîkesî ero yimaw exihra cehso ro. Waihtopo komo exihra tak nasî, ahwora ehtopo komo marha exihra nasî, yîwratacho marha tak exihra nasî, erewra so marha tak naxe okre. Ero wa tîyanan komo Kaan n̂iir̂as amn̂e. Pahxa ahce wa so na xatken̂e tooto komo ero warahra tak naxe okre, kekn̂e. Ero wa kekn̂e kah yawno on̂entarî me.
5Ero yinhîrî kayaritomo yapon pono tak nîmtapowakn̂e hara. On wara kekn̂e, Miyanî rma tak wakîhces hara ahnoro. Yaxan me tak wakîhcesî, kekn̂e. On wara marha kekn̂e owya, Karita yaka mewreko ero wa kachonho. Yaarono xa mîn omtapotarî, awemîknon̂e pînî ro mak, ero ke mewreko, kekn̂e.
6On wara marha kekn̂e owya, N̂ex ha, kacho me tak nasî. Awpa, kacho Ow ha, omeka, kacho marha Ow ha. Apoturu komo xa Ow ha. Amapitawno komo marha Ow ha. Noro yipu mak Ow ha, kekn̂e. Awokru komo xe awexitaw kwokpexe so epethîmnî ke. Waipîn me awitopo komo ke kwokpexe so, tuuna pîtho kwawno ke ha. Ero yipu ke kwokpexe so.
7On wara naxe kicicitho yewetîn̂e pîn komo, onakîtotho yahsîn̂e me naxe. Ahnoro rma nahsîyaxe okre. Ponaro n̂examro yehtopo ro me was Ow, omxîkrî me tak naxe n̂examro hara. Ero wa naxe amn̂e kicicitho yewetîn̂e pîn komo.
8Ero warahra reha naxe kicicme cehsom kom okwe, wehto imo chewno me mak naxe oco. Ero wa naxe cerahsom komo, Kaan pona enîn̂e pîn komo, kicicitho pokono komo, tooto waihkan̂e komo, cipici pîn pokono komo, ciin̂o pîn pokono komo marha wooxam komo, erem pokono komo, ciixaputho ponarono komo, cemarontaxmu komo ahnoro rma. Ero wa cehsom komo tak naxe wehto imo chewno me mak oco. N̂ikitho warai rma mîn wehto imo, wehto ke cetahsîsom ha tko. Enxopre kenarî mîn wehto oco. Ero yipu chew naxe oco noro yipu komo. Tooto komo waihtopo ponanmacho mîn iito ehtopo komo, 2-înhîrî waihtopo kom ha, kekn̂e owya. Ero wa kekn̂e owya kayaritomo yapon pono.
Yaxan Xerusaren Nîhcesî Kah Yai
9Ero yinhîrî ancu tak mokyakn̂e ohyaka 7 komo poyino rma. 7 tutum ke cemyarke so xatken̂e ancu komo, 7 marha xakn̂e tooto komo yîwîrîmacho yututumru komo yaw. Eromanhîrî mîn xakn̂e tooto yîwîrîmacho, yututumru komo yawno ha. N̂examro poyinonho rma mîk mokyakn̂e ohyaka. On wara kekn̂e owya, Oyakro amok ha. Oroto tak wenpes awya Oper̂a Xîkrî pici, kekn̂e owya.
10Ero ke tak îh pona oyar̂akn̂e, kawno pona. Ekatî me mak oyar̂akn̂e. Iina oyarîche ewto imo n̂enpekn̂e owya, Xerusaren. Kir̂wanî ro mîn xakn̂e ewto, Xerusaren. Kah yai nîhcekn̂e Kaan yai ha.
11Tîroromutwe ro mak xakn̂e oco. Kaan weyuru wara rma xakn̂e tîroromutwe oco. Toopuci yenporixapu wa mak pepeiwakn̂e oco xaspe wa. Kristaw wa marha xakn̂e, par̂ar̂amutwe xa. Ero wa xakn̂e ewto.
12Kaw xakn̂e ewto wacan, yahcome marha. Metata mko xakn̂e, 12. Ero wicakî marha xakn̂e potarî yahruru mko. Ancu komo marha xatken̂e 12 hara. Potarî yecepu wararî cececetosom mîkyam xatken̂e. Potarî yahruru poko so tmewreso xakn̂e. Ixaw Yana tribun yosotî komo xakn̂e ero poko so tmewreso. Anarî yosotî xakn̂e anarî poko, anarî yosotî xakn̂e anarî poko hara, ero wa xakn̂e cirihtîkaxi ro.
133 potarî yahruru xakn̂e resce n̂ixa ro. 3 marha xakn̂e oesce n̂ixa hara. 3 marha xakn̂e nohce n̂ixa hara. 3 marha xakn̂e suu n̂ixa hara. Ero wa xakn̂e waaca potarî yahruru.
14Toopu xakn̂e waaca yapon me hara. 12 xakn̂e aponî mko. Tmewreso so marha xakn̂e aponî mko. Oper̂a Xîkrî nantomatho komo yosotî xakn̂e tmewreso ero poko, 12 komo yosotî rma. Ero wa ween̂akn̂e ewto wacan yapon.
15Taa, ancu yemyaw tak xakn̂e ewto yukuknomacho. Potarî yukuknomacho marha mîn xakn̂e, wacan yukuknomacho marha. Ooru ciixapu min xakn̂e yukuknomacho. Oyakro nîmtapowakn̂e, noro yemyaw xakn̂e ero yipu.
16Ewto tak nuknomekn̂e noro. On wara xakn̂e, Pataw ka xakn̂e ewto wacan. Meye tak xakn̂e waaca yeknu. Taa, pataw xakn̂e hara. Meye n̂he tak xakn̂e eknu xa hara. Ero wa so xakn̂e tmamritîkaxi ro. Etmoxe so xakn̂e waaca yeknu mko. 2.200 kirometru moxenon mîn xakn̂e anarî pona. Wow kache ero wicakî xa marha xakn̂e 2.200 kirometru xa hara eknu pona hara. Ero wa so xakn̂e tmamritîkaxi ro. Kawno ro mak mîn xakn̂e waaca. Îîpî yopono ro mak mîn xakn̂e kawno xa. 2.200 kirometru kawnon ke xa marha xakn̂e hara ehyatkawnon yecenarî xa marha.
17Ero yinhîrî waaca tak nukuknomekn̂e hara yahcome ehtopo hara. 65 metru xakn̂e waaca yahconon hara. Kaporî wicakn̂o mîn, metru, kacho. Ero wicakî xa marha nai ancu yaporî hara.
18On wara xakn̂e ewto wacan, xaspe xakn̂e waaca me ciixapu. Ooru ciixapu me xakn̂e mîîmo mko hara ewto pono. Esmanî ro mîn xakn̂e ooru. Patiri wara mak xakn̂e tpar̂ar̂amutwe xa okre.
19Yaake xakn̂e waaca yaponî mko, etîmkawreno mko. Toopuci enporixapu ke tporokye so xakn̂e okre. Cetahsîso xakn̂e porokru waaca yapon poko so. Anarmerpan mîn xakn̂e porokru. On wara xakn̂e, xaspe xakn̂e makatawno porokru, sapira tak xakn̂e ponan porukru hara, kawseton̂a tak xakn̂e ponan porokru hara, esmerawta tak xakn̂e ponan porokru hara,
20Sahtonica tak xakn̂e ponan porokru hara, sahcu tak xakn̂e ponan porokru hara, krosoritu tak xakn̂e ponan porokru hara, beriru tak xakn̂e ponan porokru hara, topasiu tak xakn̂e ponan porokru hara, krisoprasu tak xakn̂e ponan porokru hara, xasintu tak xakn̂e ponan porokru hara, amecista tak xakn̂e ponan porokru hara. Ero warai mko ke tporokye xakn̂e waaca yaponî mko.
2112 xakn̂e waaca metatan ewto pona kewomtopo komo. Perora enporixapu xakn̂e ahruru me so. Cewn̂e rma xakn̂e perora, anarî yahruru me ciixapu ha. Cewn̂e xa hara xakn̂e anarî yahruru me ciixapu xa hara. Ero wa so xakn̂e potarî yahruru mko ahnoro 12 rma. Mîîmo yotaw so tak xakn̂e esama hara. Ooru ciixapu rma mîn xakn̂e esama. Kir̂wan mîn xakn̂e ooru. Patiri wara xakn̂e par̂ar̂amutwe xa okre. Ero wa xakn̂e ewto imo kah yai yîhtoxapu.
22Kaan poko ahwotaxi kîwtotopo yenîhra tko wîxakn̂e mîîmo. Exihra ro mak xakn̂e iito ewto imo po. Yîhyaka ahwotaxi kîwtopo me rma nasî Kaan. Karitî ro Mîk, Noro rma. Oper̂a Xîkrî marha nasî ero warai me. N̂examro rma naxe Kaan mîn me rma.
23Ewto katparen̂e me exihra nasî kaamo, nuun̂i marha katparen̂e me exihra nasî. Katpan me rma nasî Kaan. Ero ke Noro rma ewto katparekn̂e. Oper̂a Xîkrî yakro rma katparetken̂e.
24Ero wa katparexapu po tak naxe Kaan nakir̂wamatho komo amn̂e, Mîk hak rowon pono komo. N̂examro kayaritomon komo marha cexe iina cenporem ke tponoye so, cemyawnoi marha cexe, tmaywei marha, noro yipu komo cexe iina. Noro yipu komo moxam okre, kacho komo cexe iina. Ero warai komo cexe iina.
25Etahrura ro mak nasî metata mko, tahrunkaxi roro mak nasî, kokmamra ro mak nasî iito, katpape roro nasî. Ero ke ero wa nasî metata etahrun me.
26Mîk hak rowon pono komo marha cexe iina, Kir̂wan mîkyam okre, kacho komo mak, Takîhsom mîkyam, kacho komo marha. Noro yipu komo iina cexe Kaan yewton pona.
27Iina ewomra ro makî tko naxe kicicitho kom ha. Cetwîrîmacho pokono komo, kicicitho pokono komo marha, cemarontaxmu komo marha, ero warai komo ewomra thakwa naxe iina, pîra ro mak ha. Anarî komo yosotî nasî tmewreso Opera Xîkrî karitan yaw. Waipîn Me Ciixapu Komo Yosotî Tan, kacho mîn karita. Ero yipu yaw osotî tmewresom komo mak n̂ewomyaxe iina. Ero wa naxe.
Tuuna Nasî Kaan Yewton Po Eepu, Waipîn Me Kiin̂e Ha
22
1Ero yinhîrî oyar̂akn̂e xa hara ancu ewto imo yukuknoman̂enho. Eepu tak n̂enpekn̂e owya tuuna, waipîn me kiin̂e. Tpar̂ar̂amutwe ro mak xakn̂e, patiri wara. Iito xakn̂e Kaan yapon. Oper̂a Xîkrî yapon marha mîn xakn̂e. Ero yipu makatai cepatakaxmu mîn xakn̂e tuuna.
2Ewto imo pore rma nîhcekn̂e eepu, esama rakataw rma. Porin me xakn̂e esama, ero rakatari rma nîhcekn̂e. Tuuna yecihtaw xakn̂e weewe cepetaxmu. On po xakn̂e, eeco po marha xakn̂e. Waipîn me kiin̂e mîn xakn̂e weewe. Anarmerpa so cepetaxmu mîn xakn̂e, nuun̂i po roro cepetaxmu ha. 12 xakn̂e eperîrî, anarî nuun̂i po anarî me n̂eperwakn̂e hara, anarî nuun̂i po hara anarî me xa hara n̂eperwakn̂e. Ero wa so n̂eperwakn̂e roro. Yaarî xakn̂e tooto komo yehcematopo me, mîk hak rowon pono komo yehcemacho me rma.
3Ero yimaw marha tak roowo yîwîrîmachonho exihra tak nasî. Kir̂wan̂he mak tak nasî roowo, roowo pono komo marha. Iito nasî Kaan yapon kayaritomo me esenpotopo. Oper̂a Xîkrî yaponî rma mîn Kaan yapon. Maywen komo n̂etantomapexe yîwya so.
4Oper̂a Xîkrî xa tak n̂een̂axe iito, eepatarî rma n̂een̂axe. Noro yosotî marha nasî tmewreso perî poko so. Ero wa naxe Kaan maywen komo.
5Kosope exihra ro mak nasî iito. Ero ke ramha pokohra ro mak naxe n̂examro. Kaamo ponarora mak naxe iitono komo Kporin komo Kaanî rma exirî ke katapareno r̂in̂e me. Kayaritomo me tak naxe iitono komo miya roro yîtîhkan me ro mak. Ero wa naxe amn̂e Kaan maywen kom ha.
6Ero yinhîrî on wara kekn̂e owya ewto imo yenpon̂enho ha, Yaarono xa mîn awya amna nîîke ero wa kacho. Ancu n̂en̂epei Aporin komo Kaan. Weronomano rin̂enho pen Porin marha Mîkî Kaan, ponaro ehtopo ro kom ha. Noro yipu tanton n̂en̂epekn̂e ancu. On wara kekn̂e noro, yîn̂en̂epethîrî, Pahnoke men nasî anarmerpa ciino ritopo Kaan ya. Ero ke ero yipu n̂enpesî tmaywen komo ya, kekn̂e. Ero wa kekn̂e Kaan n̂en̂epetho ancu awya. Yaaro xa mîn yîmtapotarî, kekn̂e. Ero wa kekn̂e owya ewto yenpon̂enho.
Yohno Men Kmokyasî, Kesî Xesus
7Taa, on wara kesî Xesus kîwya so, Yohno men kmokyasî iina ahyaka so. Tahwore xa tak maxe omtapotarî ponaro awexitaw so miya roro, on karita yaw nasî ero ponaro awexitaw so, kesî kîwya so.
8Taa, ero wa xakn̂e on̂enîtho, ero wa marha xakn̂e on̂entatho. Xuaw rma ow ha entan̂enhîrî, enîn̂enhîrî marha. Ero wa oyexiche kesewnapekn̂e tak ancu yamrinaka, ewto n̂enpekn̂e owya, noro yamrinaka. Kir̂wan̂he xa mai ham, ka xe cma re wîxakn̂e yîwya.
9Pîra, owya kahra ro mak esko, kekn̂e ha tko owya. Kaan yanton xa marha ow hara awarai xa marha. Awakno komo rma ow ha, weronomano rin̂e marha. On karita yawno yewetîn̂e xa marha ow. Kaan poko mak ahwotak ha, kekn̂e owya.
10On wara marha kekn̂e ancu owya, Anmewrethîrî eyamra ro mak esko, On wara ciino n̂iir̂asî Kaan amn̂e, kacho. Pahnoke tak men nasî ero wa kacho yaw roro ciino ritopo.
11N̂ex ha, kacho me nasî yohno rma. Ero ke on wara tak n̂ehcowpe tooto komo ero yimaw, ahce wa so na exitaw so ero warai me rma thakwa n̂ehcowpe. Kaanî mtapotarî yewetîn̂e pîn me exitaw so ero warai me rma thakwa n̂ehcope okwe. Kicicitho pokono me exitaw so hara ero warai me marha thakwa n̂ehcowpe. Kaanî mtapotarî yewetîn̂e me exitaw so tko ero warai me rma n̂ehcowpe hara. Kaan ponarono ro me exitaw so ero warai me rma n̂ehcowpe n̂examro hara, kekn̂e. Ero wa kekn̂e ancu owya.
12On wara kes hara Xesus kîwya so, Yohno men kmokyasî ahyaka so. Kir̂wan poko awehtoponhîrî komo yepetho tak wekyasî omokyataw. Ero yimaw kepemexe so ahce wa so na awehtoponhîrî komo yaw roro.
13Awpa, kacho rma Ow ha. Omeka kacho marha Ow ha. Ahce wa na awehtopo komo yihcin̂e Ow ha. N̂eexi tak ha, kan̂e marha Ow ero wa awehtopo komo poko. Apoturu komo xa Ow ha, amapitawno komo marha Ow. Noro yipu mak Ow ha, kesî.
14On wara marha kesî kîwya so, Tahwore xa tak maxe amn̂e Kaanî mtapotarî yewehcataw awya so apanatanmetopo kom ha. Weewe nasî kah yaw waipînî ro me kiin̂e, ero yeperîrî yahn̂e me maxe. Kaan yewton pona tak mîîcexe. Waaca metatan yaro mewomyaxe porohkan me ro mak.
15Waaca mkai thakwa mak naxe xapari warai komo reha okwe. On warai mîkyam xapari warai komo, erem pokono komo, cipici pîn pokono komo marha, waihkano rin̂e komo marha, ciixaputho ponarono komo, tpoxwe cemaro yentan̂e komo marha, cemarontaxmu komo marha, noro yipu komo naxe tporohkaxmu me thakwa okwe, Kaan yewton pona tohnî ro me, kesî. Ero wa kesî.
16On wara marha kes hara, Xesus Ow ha. Owî rma oyancun wen̂epekn̂e ahyaka ahce wa na ciino ritopo yekatîmn̂e me. Kaan mîn yaw so n̂ekatîmyasî Kaan xîkrî komo n̂entarî me. Tapi pen micin warai rma Ow ha. Noro pen yepamtho marha Ow ha. Kwakwarî warai marha Ow, Enmaporo cesensom mîn kwakwarî, cenporem xa. Noro yipu Ow ha, kesî. Ero wa kesî Xesus kîwya so.
17On wara kesî Kaan Yekat hara kîwya so, Amohcoko tak ha, kesî. Ero wa xa marha kesî Oper̂a Xîkrî pic hara kîwya so. Ero wa xa marha kacoko amyamro hara on yentan̂e kom hara, Amohcoko tak ha, kacoko. Awokru komo xe awexitaw so amohcoko tak ha. Amoku xatî komo amohcoko ahnoro. Tuuna eetamcoko waipîn me awin̂e kom ha. Epethîmnî me ro mak eecoko, kesî Kaan Yekatî kîwya so. Ero wa kesî kîwya so.
18Taa, on wara tak wîîkes ow hara, Kaanî mtapotachonho xa on karita yaw mewrexapu. Ero ke on wara wîîkesî on yentan̂enho komo ya, Amtapotarî ke rma on yîhremara ro mak men ehcoko. Yîhremache awya so Kaan men awîrîmexe so tak okwe. Noro ya yîwîrîmano ritopo poko aweronomexe so on karita yaw mewrexapu. Ero yipu ke rma tak Kaan awîrîmexe so hara okwe.
19Yîhkotora marha men ehcoko on yaw mewrexapu, Kaanî mtapotarî ha. Ero wicakî mak nîmtapowakn̂e Kaan, kahra men ehcoko anîhkotothîrî komo poko rma kica. Ero wa yîhkocetaw rma awya so on wara nasî Kaan apoko so, awosotî n̂ickesî karita yawnonho, Waipîn komo Yosotî tan, kacho yawnonho ha. Awewton tan ha, kachonho marha tak nowyas hara. Cewton tak n̂ewyomesî. On wara kacho nasî tmewreso on yaw Kaanî mtapotarî, Kir̂wan̂he kiir̂axe so amn̂e, kacho. Ero wa kachonho yaw roro kirwanhe awirira so rma nas okwe yîhkoton̂e me awexitaw so. Ero wa nasî Kaan apoko so okwe.
20On wara kesî Xesus, on karita yawno yekatîmn̂e ha, Yohno men kmokyasî yarî ahyaka so, Amen! kesî. Taa, ero wa xa ham. Oporin Amoro, Xesus. Amoko rma Apa.
21Taa, on wara mak tak wîîkes awya so, Kporin komo Xesus Kristu ya awakronoma xe so wasî, wîîkesî. Amen.

